
Ex 125 Sof 1.844 

Lev 225 Hag 1.849 

Num 295 Zac 1.853 

Deut 394 Mal 1.873 

Jos 475 New Testament 

Jue 530 Mat 1.879 

Rut 585 Mar 1.967 

1 Sam 593 Luc 2.021 

2 Sam 665 Juan 2.114 

1 Rey 725 Hech 2.181 

2 Rey 796 Rom 2.265 

1 Cron 864 1 Kor 2.302 

2 Cron 932 2 Kor 2.338 

Esd 1.009 Gal 2.361 

Neh 1.035 Efe 2.374 

Est 1.068 Flp 2.386 

Job 1.084 Col 2.395 

Sal 1.150 1 Tes 2.403 

Prov 1.310 2 Tes 2.411 

Ecl 1.368 1 Tim 2.416 

Can 1.385 2 Tim 2.426 

Isa 1.395 Tito 2.433 

Jer 1.504 Flm 2.437 

Lam 1.627 Heb 2.439 

Ez 1.638 Stg 2.466 

Dan 1.744 1 Pedro 2.475 

Hos 1.780 2 Pedro 2.485 

Jol 1.798 1 Juan 2.491 

Amo 1.805 2 Juan 2.500 

Oba 1.818 3 Juan 2.502 

Jon 1.820 Jud 2.504 

Miq 1.824 Apoc 2.507 

Gen 1 

Je' wili noq xitz'uhkrik chaloq chu'nchel chib'ih wilkeeb' 

1Noq komajaa' chii wilik, re' QaJaaw Dios peet xutz'uhkrisaj i taxaaj ruch'ihil i 
wach ak'al. 

2Eh re' wach ak'al xama' nk'utinik ta naq nik' wach noq wilik, eh ma' xta wo' naq i 
wilik chupaam. Xa jinaj naq chi runimaal ha', xa jinaj chi runimaal q'equm. Xa re' 
naq i Ruxlab'al i QaJaaw Dios k'ul inooj chinaah i ha'. 

3Re' i QaJaaw Dios je' wili xuq'or: Wih-oq i saqum, inki. Eh xwihik wo' lom i 
saqum. 

4Eh xrilow i QaJaaw Dios chi ma' xta reet i saqum. Chi q'atb'al paam, pareh 
xuyeew i saqum. Pareh xuyeew i q'equm. 

5Re' saqum, pan q'iij i rub'ihnaal xukoj. Eh re' q'equm chaq'ab' i rub'ihnaal xukoj. 
Re' taqe wili xub'an pampeet q'iij. 

6Chi riij i re', je' wili i xuq'or i QaJaaw Dios: Wih-oq chik jino'q i ye'aab' reh chi 
nee nuch'aq i ha' wilik wach ak'al, inki. Eh xkorjik wo' hoq aha' wilik i xuq'or. 

7Eh xuyejaa' wo' hoq i ye'aab' re' re', ch'aqb'al reh i ha'. Wilik i xuyeew chi ri'sil i 
ye'aab' re' re', eh wilik i xuyeew chinaah. 

8Eh re' i ye'aab' re' re', pan taxaaj i rub'ihnaal xukoj. Eh re' taqe wili xub'an 
chupaam i rukab' q'iij. 

9Eh re' QaJaaw Dios je' wo' chik wili i xuq'or: Re' ha' wilik wach ak'al xa jinaj 
chumol wii' riib', reh chi pareh neenkahnik i chiqiij laj ak'al, inki. Eh xub'an wo' 
hoq aha' wilik i xuq'or. 

10Re' QaJaaw Dios aha' ma' xta wii' i ha', ak'al i rub'ihnaal xukoj. Eh re' i xumol 
wii' riib' i ha' palaw i rub'ihnaal xukoj. Eh noq xrilow i QaJaaw Dios chi q'e' 
holohik taqe i xub'an re' re'. 

11Xuq'or chi naa ruwihiik chu'nchel i raxch'ahn chinaah i wach ak'al. Je' wo' taqe i 
chee' wilik rija'eel, eh chi naa wo' kiwihiik taqe i chee' kiwachinik. Eh xkorjik wo' 
hoq aha' wilik taqe i xuq'or. 

12Eh xipoq' wo' hoq chinaah i wach ak'al chu'nchel i rax ch'ahn, je' wo' taqe i 
chee' wilik kija'eel, je' wo' taqe i chee' kiwachinik. Eh re' QaJaaw Dios xrilow chi 
q'e' holohik taqe i xuyejaa'. 

13Re' taqe re' xub'an chupaam i roox q'iij. 

14Chi riij i re', re' QaJaaw Dios je' wili i xuq'or: Wih-oq taqe i saqum pan taxaaj 
q'atb'al paam i q'iij ruuk' i chaq'ab'. Eh nee wo' kikamanik chi q'atb'al paam siq'jil 
q'iij, ruuk' i jab' q'iij, je' wo' hoq i ju'jun chi q'iij, je' wo' hoq i ju'jun chi haab', 

15reh wo' chi neekisihq'inik pan taxaaj, eh nee wo' kisihq'inik wach ak'al, inki. Eh 
je' wo' re' xub'an i QaJaaw Dios. 

16Je' aj re' noq re' i QaJaaw Dios xuyejaa' i kiib' chi saqum, re' i xti nimlaj saqum 
reh chi nsihq'inik pan q'iij, eh re' i saqum ma' q'e' ta saqum wach reh chi 
nsihq'inik chaq'ab'. Eh xuyejaa' wo' taqe i ch'umiil. 

17Re' taqe re' xukoj i QaJaaw Dios pan taxaaj reh chi xisihq'inik cho chinaah i 
wach ak'al, 

18pan q'iij, eh reh chi xisihq'inik cho chaq'ab', reh chi pareh xkahnik i saqum, 
pareh xkahnik i q'equm. Re' QaJaaw Dios xrilow chi q'e' holohik taqe i xuyejaa'. 

19Re' taqe re' xub'an chupaam i rukaaj q'iij. 

20Chi riij i re', re' QaJaaw Dios je' wili i xuq'or: Wih-oq taqe i chikop chupaam taqe 
i ha', je' wo' taqe i chikop kirupinik pan taxaaj, inki. Eh xkorjik wo' taqe i xuq'or. 

21Re' i QaJaaw Dios xutz'uhkrisaj taqe i nimaq taq kar ti yo'joq kuum, je' wo' taqe 
i xa chib'ih chopkaal wilkeeb' pan palaw. Eh xutz'uhkrisaj wo' taqe i xa chib'ih 
chopkaal kirupinik pan taxaaj. Eh noq xrilow i QaJaaw Dios chi q'e' holohik taqe i 
xuyejaa', 

22xukuxisaj ruuk' taqe i q'orik wili i chikop: Wih-oq taq k'ih-oq aha'lak'uun 
korehtaal taq inanujisaj paam taqe i palaw. Eh korehtaal wo' kik'ihaaxb'iik chi 
junsuut i wach ak'al taqe i chikop kirupinik. 

23Re' taqe re' xub'an chupaam i roo' q'iij. 

24Chi riij i re', re' QaJaaw Dios je' wili i xuq'or: Wih-oq chinaah i wach ak'al 
chu'nchel i chikop, re' taqe i xa ruuk' paat naa kiwihiik, re' taqe i josq'laj chikop, 
je' wo' taqe i xa kijukem kiib' noq kib'ehik, inki. Eh xkorjik wo' taqe aha' wilik i 
xuq'or. 

25Re' QaJaaw Dios, je' re' noq xutz'uhkrisaj chaloq chu'nchel i chikop re' re'. Eh 
xrilow chi q'e' holohik taqe i xuyejaa'. 

26Chi riij i re', je' wili i xuq'or i QaJaaw Dios: Yu'naak qayejaa' i winaq chi je' 
qawii' i hoj, reh chi nee nwihik rajaawriik chikinaah taqe i kar, chikinaah taqe i 

chikop kirupinik pan taxaaj. Eh je' wo' chikinaah taqe chikop xa ruuk' paat naa 
kiwihik, chikinaah taqe josq'laj chikop, chikinaah i chikop xa kijukem kiib' noq 
kib'ehik. 

27Eh noq xuyejaa' i winaq i QaJaaw Dios, xuyejaa' chi je' ruwii' i reh, jinaj winaq, 
eh jinaj ixoq xuyejaa' chaloq. 

28Xukuxisaj taqe, je' wili i xuq'or keh: Wih-oq taq k'ih-oq awak'uun awixq'uun, 
korehtaal taq inanujisaj i wach ak'al. Eh naa wo' taq awihiik chi taaq'anik, naa taq 
ruwihiik awajaawriik chikinaah kar, chikinaah taqe chikop kijukem kiib' noq 
kib'ehik, inki. 

29Chi riij i re', je' wili i xuq'or keh: Re' hin naa taq nuye'em aweh i ch'ahn 
inkiyeew kija'eel, je' wo' chu'nchel i chee' kiwachinik. Eh chu'nchel taqe re' naa 
rukamaniik chi k'uxumb'al taq aweh. 

30Eh re' taqe i josq'laj chikop, taqe i chikop kijukem kiib' noq kib'ehik, taqe i xa 
chib'ih tz'inkaal, re' taqe rax ch'ahn naa nuye'em chi k'uxumb'al keh, inki. Eh je' 
wo' re' i xub'an. 

31Re' QaJaaw Dios, xrilow chi chu'nchel i xub'an q'e' holohik. Re' taqe re' xub'an 
chupaam i ruwaaq q'iij. 

Gen 2 

1Je' re' noq kuxik ruyejeb'jiik i taxaaj ruch'ihil i wach ak'al,  je' wo' chu'nchel i 
wilkeeb' chupaam taqe re'.  

2Eh re' QaJaaw Dios noq rukohlaam chik rub'aan nik' nimaal taqe i xuyejaa', 
xhi'lik ruuk' i rukamaj, paruwuuq q'iij. 

3Re' QaJaaw Dios xukuxisaj i ruwuuq q'iij, eh xukanaa' chixiik'naah loq'il, ruum 
chupaam i q'iij re' re' xhi'lik chukamaanjiik wach taqe chu'nchel i xutz'uhkrisaj. 

4Je' wili noq xkorjik i taxaaj ruch'ihil i wach ak'al. 

Re' noq xye'arik i winaq chupaam i holohik laj ye'aab' Edén 

Re' QaJaaw Dios xuyejaa' i taxaaj, xuyejaa' i wach ak'al. 

5Re' noq komajaa' naq chih juniwal-oq i tik mu'uun, eh majaa' wo' impoq' 
juniwal-oq i ch'ahn, ruum re' QaJaaw Dios komajaa' wo' naq i ruyeew chaloq i 
jab' chinaah i wach ak'al, eh komajaa' ta wo' chih jino'q i winaq imb'anik i 
kamanik chuwach. 

6Xanb'ohkanik la' naq chaloq aak'al, eh re' re' int'aqsanik reh chu'nchel i wach 
ak'al. 

7Eh noq xrilow chi je' re' i QaJaaw Dios xuchop chaloq aak'al xuyejaa' chi ruwii' 
winaq, xuhupej i Ruxlab'al panju' eh xuyeew ruxlab'al. Je' re' noq xwihik 
ruk'achariik i winaq. 

8Chi riij i re', re' QaJaaw Dios xuyejaa' junseht i ye'aab' q'e' holohik reh i rutik 
mu'uun, ar paruyuq'ul i Edén chi rukorkiil reje ireelb'aalq'iij. Eh ar xuyeew i 
winaq xuyejaa'. 

9Re' QaJaaw Dios ar xuk'isaj johtoq i xa reh reh wach chi chee' re' ruuk' i suq 
inkiwachuj, eh ma' xta reet chi k'uxarik. Eh chi yejaal i tik mu'uun re' re' xuk'isaj 
johtoq i Dios i chee' inye'wik k'acharik, xuk'isaj wo' johtoq ar i chee' inye'wik 
na'ojb'al, re' ink'uhtanik i holohik, i ma' holohik taj. 

10Eh chupaam i ye'aab' Edén jinaj i nim ha' i nelik chaloq. Re' re' int'aqsanik reh i 
tik mu'uun, i ruch'aq riib' kijib' chik i q'ab' noq inooj kuxoq. 

11Re' peet q'ab' i nim ha' re' re', Pisón rub'ihnaal, re' inik'ik chupaam chu'nchel i 
ruyuq'ul i Havila, re' i wilik wii' i oro. 

12Re' oro wilik chupaam i ye'aab' re' re', q'e' holohik. Eh wilik wo' taqe ab'aj q'e' 
holohaq wilkeeb' ar, bedelio, ónice kib'ihnaal. 

13Re' rukab' q'ab' i nim ha' re' re' Gihón rub'ihnaal, re' inik'ik chupaam chu'nchel 
i ruyuq'ul i Cus. 

14Re' roox q'ab' i nim ha' re' re', Tigris rub'ihnaal, re' inik'ik reje pareelb'aal q'iij 
reh i tinamit Asiria. Eh re' i rukaaj q'ab' i nim ha' re' re', Éufrates rub'ihnaal. 

15Re' QaJaaw Dios xuyeew i winaq chupaam i ye'aab' Edén, wilik wii' i tik 
mu'uun, reh chi naa rab'ixeem wach, eh naa rucha'jeem. 

16Eh re' i QaJaaw Dios je' wili i xuq'or reh i winaq: Neerub'an chi neenak'ux aweh 
chu'nchel i kiwach i chee' wilkeeb' chupaam i ye'aab' wili, 

17xa re' la', maak'ux i wach i chee' inye'wik na'ojb'al, re' ink'uhtanik reh aha' wilik 
i holohik eh aha' wilik i ma' holohik taj. Ruum wila' xak'ux i wach i chee' re' re', 
xti korik i nuq'or aweh chi nee tikimik, inki. 

18Chi riij i re', re' QaJaaw Dios je' wilik i xuq'or: Re' winaq ma' ruyee ta riib' chi 
naa ruwihiik chi rutkeel. Ruum aj re', naa nuyejaam jino'q ruch'ihil xti ruk'ul chi 
to'ool reh, inki. 

19Re' QaJaaw Dios ruuk' ak'al xuyejaa' taqe chu'nchel i panch'ahn chikop, je' wo' 
chu'nchel i chikop kirupinik pan taxaaj. Eh xuk'am taqe reje ruuk' i Adán reh chi 
xukoj kib'ihnaal. Eh re' Adán xukoj wo' kib'ihnaal taqe chikop re' re'. Aha' wilik i 
kib'ihnaal xukoj re' wo' re' i xti manlik kib'ihnaal. 

20Re' Adán xukoj wo' kib'ihnaal chu'nchel i chikop xa ruuk' paat naa kiwihiik, je' 
wo' taqe i panch'ahn chikop, je' wo' taqe i chikop kirupinik pan taxaaj. Xa re' la' 
xama' jino'q wo' keh i chikop re' re' xkahnik chi ruk'ul chi to'ool reh i Adán. 

21Eh noq xrilow chi je' re' i QaJaaw Dios xuqasaj i ruwiriik i Adán, eh noq suq suq 
chik i ruwiriik, xresaj jinaj i rub'aqil i jojol, eh xuk'ulaa' wo' chik wach i ruti'jolal 
xresaj wii'. 

22Eh re' QaJaaw Dios ruuk' i rub'aqil i jojol i Adán xuyejaa' jinaj ixoq, eh xuq'asaj 
reh i Adán. 

23Noq xrilow wach ixoq i Adán, je' wili xuq'or: Re' ixoq wili xti re' ruuk' i 
nuti'jolal, eh xti re' ruuk' taqe i nub'aqil. Ixoq i naa rubíhnaam ruum panujojol 
xresaj chaloq i Dios, inki. 

24Ruum aj re', re' winaq koruman chi nareliik nah q'ab' i rutuut rajaaw. Eh ruuk' 
chik i rehk'een naa ruk'ulaam wach i ruk'achariik pan kaxárohiil. Eh re' taqe kiib' 
re' re' naa kikahniik chi xa jinaj chik taqe. 

25Eh re' Adán ruch'ihil i Eva i rehk'een t'usulkeeb' naq, xa re' la', ma' kik'ixiik ta 
naq. 

Gen 3 

Re' Adán, re' Eva ma' xkinimaj taj i xq'orarik keh ruum i Dios 

1Re' aaq', xa re' wo' reh xti q'as wach ruk'ux chi jot'ooj chikiwach chu'nchel i 
panch'ahn chikop ruyejaam chaloq i QaJaaw Dios. Ruum i re', xupahqaaj reh ixoq 
chi je' wili: ¿Mi korik chi xuq'or taq aweh i Dios chi ma' jino'q keh i wach i chee' 
wili naa taq ak'uxum? inki. 

2Re' ixoq je' wili ruchaq'weesjiik i aaq' xub'an: Chu'nchel i kiwach taqe i chee' 
wilkeeb' ayu' nee b'ila' rub'an chi neenqak'ux. 

3Xa re' la', re' i QaJaaw Dios je' wili i xuq'or qeh: Maa k'ux taq i wach i chee' wilik 
panyejaal taqe i tik ni xata nee taq inatz'aj, ruum wi xak'ux taq nee taq tikimik, 
inki, inki ixoq. 

4Re' aaq' je' wili ruchaq'weesjiik ixoq xub'an: Re' re' ma' korik taj. Re' taq i hat 
ma' nee ta taq tikimik. 

5Re' Dios je' re' xuq'or, ruum reht'al i reh chi wila' xak'ux taq i wach i chee' re' re' 
nee taq ti kahnik chi je' rukab' i reh. Nee taq inanab'eej aha' wilik i holohik, eh 
aha' wilik i ma' holohik taj, inki. 

6Eh re' ixoq xrilow chi q'e' holohik i wach i chee' re' re', eh rootwaaj wo' 
ruk'uxum reh, xraaj wo' naq chi naa ruwihiik runa'ojb'al. Je' re' noq xuch'uq i 
wach i chee' re' re' xuk'ux i koq, eh xuyeew wo' reh i rub'ahiil. Eh re' rub'ahiil 
xuk'ux wo' i koq. 

7Eh xa chupaam i jumehq' re' re' kikab'cheel xkinab'eej aha' wilik i holohik, eh 
aha' wilik i ma' holohik taj, xkikoj rehtaal chi t'usulkeeb'. Ruum i re', xkisik' i xaq i 
chee' higo, xkib'ur kiib' chi reh. 

8Eh noq qajik chik i rub'an i q'iij, re' noq inchalik i teew, re' QaJaaw Dios b'ehik i 
rub'an chupaam taqe i tik. Noq xrib'iraj i ruq'oral i Dios i winaq je' wo' ixoq, ma' 
k'isiin ta xchalik kiyo'jiik kajimam kiib' xooj kikeb'aa' kiib' chi kixilak taqe i tik. 

9Chalik i QaJaaw Dios xtohq'ik ruyuq'eem i winaq, je' wili xuq'or reh: ¿Aha' 
wilkaat i hat? inki reh. 

10Re' winaq je' wili i chaq'wik xub'an: Re' hin noq xb'iraj aq'oral chi xilak taqe i 
tik, ma' k'isiin ta xchalik nuyo'jiik, ruum xwilow chi t'usulkiin, je' re' noq 
xnukeb'aa' wiib', inki. 

11Re' QaJaaw Dios xupahqaaj reh i winaq chi je' wili: ¿Awach xq'orik aweh chi 
t'usulkaat? ¿Mi xak'ux wo' re' i wach i chee' xnuq'or aweh chi ma' naa taa 
k'uxum? inki. 

12Re' winaq je' wili ruchaq'weesjiik xub'an: Re' ixoq xayeew weh chi wehk'een 
xye'wik weh i wach i chee' re' re'. Eh re' hin xnuk'ux wo' i koq, inki. 

13Re' QaJaaw Dios xupahqaaj reh ixoq chi je' wili: ¿Chib'ih reet ixa a'n chi je' re'? 
inki. Re' ixoq je' wili i chaq'wik xub'an: Re' aaq' jot'wik weh, ruum aj re' xnuk'ux i 
wach i chee' re' re', inki. 

14Re' i QaJaaw Dios je' wili i xuq'or reh i aaq': Ruum ixa a'n re' re' xa re' wo' hat 
xaq'eb' awiib' chi kixilak chu'nchel i chikop. Yu'naak johtoq chi qawach ajukem 
awiib' chi' ak'ux noq naa ab'eeh, eh nik' najtiil naa aak'achariik, ak'al naa 
ak'uxum. 

15Re' hin naa kaat nukojom panixowaal ruuk' ixoq, je' wo' i riih rumaam ixoq 
ruuk' awiih aamaam i hat. Re' i riih rumaam ixoq naa ruq'ojom paam i naah awiih 
aamaam i hat, eh re' awiih aamaam i hat xa re' i ruyuhb' i rooq i riih rumaam ixoq 
naa ruti'im, inki. 

16Re' QaJaaw Dios je' wili i xuq'or reh ixoq: Re' hin naa kaat wik'sam chi ti', 
jarpech, eh nik' najtiil naa awihiik wach k'acharik. Eh noq naa kaasjiik taqe 
aha'lak'uun, xiik' naah ti'kiil naa awik'iik wii'. Naa awaajwaam chi naa ruwihiik 
awuuk' ab'ahiil, eh re' reh naa ruwihiik chi taaq'anik cha naah. 

17Eh je' wili i xuq'or reh i winaq: Ruum chi xanimaj awehk'een, eh xak'ux i wach i 
chee' xuyeew aweh, re' i nuq'orom aweh chi ma' naa ta ak'uxum. Yu'naak re' 
wach ak'al xq'ehb'ik panti' awuum. Ruum aj re', chu'nchel q'iij aak'achariik ruuk' 
ti' naa akamaneem wach noq naa reliik awa' chuwach. 

18Eh k'iix, ch'ahn naakipoq'iik cho chinaah i wach ak'al, eh naa ak'uxum ichaaj 
naa rupoq'iik cho chuwach. 

19Kow naa akamaniik ruuk' aab'ahx aatz'a'uub' naa a'nam awa' ahaa' chuwach. 
Je' re' naa a'nam chu'nchel q'iij aak'achariik, korehtaal wo' chik ti sutinik chi 
pooq ak'al, ruum hat wo' pooq ak'al pampeet, eh naa wo' chik asutiniik chi pooq 
ak'al, inki. 

20Re' Adán, Eva i xukoj chi rub'ihnaal rehk'een. Ruum re' ixoq re' re' peet kituut 
chaloq chu'nchel i k'achareel. 

21Re' QaJaaw Dios xukoj ruso' i winaq ruch'ihil i rehk'een, eh riij taqe chikop i 
xuyejaa' chi kiso'. 

22Re' QaJaaw Dios je' wili i xuq'or: Re' winaq xkahnik chi je' qakab' i hoj reht'al 
chik i holohik, je' wo' hoq i ma' holohik taj. Ruum aj re', ma' ruk'ul taj chi 
neenkahnik chupaam taqe i tik, maa ruk'ux inchel i wach i chee' inye'wik 
k'acharik, ruum wi xuk'ux neen wihik ruk'achariik chi juneliik, inki. 

23Ruum aj re', re' QaJaaw Dios xresaj chaloq i winaq ruch'ihil i rehk'een, xukoj 
taqe chi rab'ixjiik wach aak'al xkorjik wii'. 

24Eh noq resam chik cho ar i winaq i Dios, eh chi korkiil ireelb'aalq'iij re' wilik 
wii' taqe i tik, eh wilik taqe i k'achaach wilik kixiik' xukoj chucha'jaljiik i ookb'al. 
Eh xukoj wo' jinaj i ch'ihch' qoplik ruq'aq'al xak'ul chik inooj chi q'ataj b'eeh, reh 
chi ma' awach ta neenooj sik' woq reh i wach i chee' inye'wik k'acharik. 

Gen 4 

Re' i Caín, eh re' i Abel 

1Re' Adán xwirik ruuk' i Eva re' i rehk'een, eh xkahnik wach k'acharik x-aasjik 
jinaj i k'isa rak'uun, Caín i rub'ihnaal xukoj. Eh re' Eva je' wili i xuq'or: Re' QaJaaw 
Dios xraaj chi xuyeew jinaj k'isa wak'uun, inki. 

2Chi riij i re', x-aasjik wo' chik jinaj k'isa rak'uun ruchaaq' i Caín, eh Abel i 
rub'ihnaal xukoj. Re' rukamaj i Abel k'isanik taqe tentzun, eh re' i Caín aj 
ab'ixoom. 

3Eh xponik i q'iij noq re' i Caín xuk'am reje i wach i rutik, xuyeew chi rumayiij 
chuwach i QaJaaw Dios. 

4Je' wo' Abel reh, xuk'am taqe reje i peet rak'uun i rutentzuun, xiik' naah 
kiq'ina'iil, xuyeew chi rumayiij chuwach i QaJaaw Dios. Eh re' i QaJaaw Dios 
xponik chuwach i rumayiij i Abel je' wo' hoq i runa'ojb'al. 

5Eh re' rumayiij i Caín reh ma' xponik ta chuwach QaJaaw Dios, ni xata re' i 
runa'ojb'al xponik chuwach. Xrilow chi je' re' i Caín xuyoj i wach, eh ma' k'isiin ta 
xchalik ruk'aah. 

6Xrilow chi je' re' i QaJaaw Dios je' wili i xuq'or reh i Caín: ¿Chib'ih reet noq xayoj 
aawach, eh ma' k'isiin ta xchalik ak'aah? 

7Wila' re' holohik k'ahchi' kaat neemponik chi nuwach, eh wila' ma' holohik i 
k'ahchi' kaat, re' mahk ma' najt ta wilik, xa re' wo' yu' neetiq'ehb'ik chupaam. Re' 
hat wilik awajaawriik chi ma' nee ta ti q'ehb'ik pamahk, i nuchjik. 

8Chalik i Caín xuk'am reje i ruchaaq' panab'iix. Eh noq wilkeeb' chik ar, re' Caín 
ma' k'isiin ta noq xchalik ruk'aah, eh xukansaj i ruchaaq', Abel. 

9Eh noq xsutinik reje i Caín xpahqaljik reh chi je' wili ruum i QaJaaw Dios: ¿Aha' 
xakanaa' chaloq i Abel aachaaq'? i nuchjik. Re' Caín je' wili i chaq'wik xub'an: 
¿Chib'ih naa nunaab'eem i hin, hin ta' nche cha'jen reh i nuchaaq'? inki. 

10Je' wili i xq'orarik reh ruum i QaJaaw Dios: ¿Chib'ih reet noq xakansaj aachaaq'? 
Re' rukik'eel aachaaq' xachihkaaj chinaah i wach ak'al xwilow chik ruum i re' naa 
nuq'atam i q'orik cha naah. 

11Yu'naak aj re' xaq'eb' awiib' chuwach aak'al x-uk'inik reh i rukik'eel aachaaq' 
noq xakansaj. 

12Eh noq naa chik aawab'ixeem wach aak'al, ma' naa ta chik kiwachiniik taqe 
atik, xak'ul naa awojiik chinaah i wach ak'al xama' naa ta chik ahi'liik, inki. 

13Eh re' Caín je' wili i ruchaq'weesjiik i QaJaaw Dios xub'an: Xti q'e' wo' chik ti' i 
tojb'al numahk xayeew, ti ma' kuyuuj ta wo' chik. 

14Yu'naak xinawesaj chupaam i ye'aab' wili, eh xa aha' chik nawojiik chi b'ehik 
reh chi ma' nee ta chik inawil nuwach, xa je' chik hin tokoom tinamit, eh xa 
awach pa' naa rureqwiik weh naa kiin rukansam, inki. 

15Eh re' i QaJaaw Dios je' wili i xuq'or reh i Caín: Wila' awach xkansanik aweh 
wuquub' pech naa ruye'ariik chutojariik i ru mahk, inki. Re' QaJaaw Dios xukoj 
rehtalil i Caín reh chi awach naa rureqwiik reh ma' naa ta rukanteesjiik ruum. 

16Chi riij i re', xelik reje i Caín aha' xuq'oreej wii' i QaJaaw Dios, xooj chi patinik 
paruyuq'ul i Nod, re' i wilik reje pareelb'aal q'iij reh i Edén. 

Re' taqe i rak'uun rixq'uun i riih rumaam Caín 

17Re' i Caín xukanaa' wach k'acharik i rehk'een, eh x-aasjik jinaj k'isa rak'uun, 
Enoc i rub'ihnaal xukoj. Chi riij i re', xuyejaa' i junseht chi tinamit, Enoc i 
rub'ihnaal xukoj, re' i rub'ihnaal i rak'uun. 

18Eh re' Enoc xwihik chaloq jinaj rak'uun Irad rub'ihnaal. Re' Irad rajaaw chaloq i 
Mehujael, re' i Mehujael, rajaaw i Metusael, re' Metusael rajaaw i Lamec. 

19Re' Lamec ki'ib' i rixoqil xwihik, re' jinaj, Ada rub'ihnaal, eh re' chik i jinaj Zila 
rub'ihnaal. 

20Re' Ada jinaj i rak'uun xwihik, Jabal i rub'ihnaal xukoj, re' kimaam kati't, taqe i 
xi patinik xa pan itz'ihy naah paat, re' taqe i xik'isanik cho chikop. 

21Re' Jabal jinaj i ruchaaq' xwihik Jubal i rub'ihnaal, re' i kimaam kati't chu'nchel i 
xiq'ojinik cho arpa, je' wo' taqe i xixulinik cho reh i xuul q'ooj. 

22Re' ixoq Zila x-aasjik jinaj rak'uun Tubal-caín i rub'ihnaal xukoj. Re' reh aj 
ch'eyel reh chu'nchel i q'an ch'ihch', taqe i raxch'ihch'. Re' i Tubal-caín jinaj i 
ranaab' xwihik Naama rub'ihnaal. 

23Eh pan jinaj q'iij, re' Lamec je' wili i xuq'or keh kab'chel i rixoqil re' Ada, eh re' i 
Zila: Hat taq wixoqil akab'cheel chab'iraj taq i naa nuq'orom: Re' hin jinaj i winaq 
xnukansaj ruum i nuyok'ariik xub'an, eh jinaj wo' aak'un xnukansaj ruum i 
nuq'ojariik xub'an. 

24Eh wila' wuquub' pech naa rutojom i ru mahk i naa rukansaniik reh i Caín. Re' 
naa rukansaniik wee hin lajeeb' rukajwinaq pech chi wuquub' pech naa rutojom i 
ru mahk, inki. 

Re' i raasjiik i Set 

25Re' Adán xukanaa' wo' chik wach k'acharik i rehk'een, eh x-aasjik wo' chik jinaj 
rak'uun, Set i rub'ihnaal xukoj. Re' Eva je' wili xuq'or: Re' QaJaaw Dios xuyeew 
wo' chik jilow weh i wak'uun Abel, re' i xukansaj i Caín, inki. 

26Eh re' Set reh xwihik wo' jinaj rak'uun, Enós rub'ihnaal xukoj. Ar aj xtohq'ik 
chaloq re' i rulooq'jiik QaJaaw Dios. 

Gen 5 

Re' taqe i rak'uun rixq'uun, i riih rumaam i Adán 
(1 Cron 1.1-4) 

1Ayu' tz'ihb'amaj rehtalil taqe i rak'uun rixq'uun taqe i riih rumaam i Adán. Eh Je' 
wo' hoq nik' wach noq xuyejaa' chaloq i winaq i Dios chi je' ruwii' i reh. 

2Re' QaJaaw Dios jinaj winaq jinaj ixoq xuyejaa' xukuxisaj taqe. Eh noq xuyejaa' 
taqe je' wili i xuq'or: Re' taqe wili kiristianu' i naakib'ihnaam, inki. 

3Re' Adán jinaj siento ruuk' lajeeb' ru ka'winaq haab' wilik reh noq x-aasjik jinaj i 
rak'uun, Set i rub'ihnaal xukoj. Xti je' wo' nka'yik, je' wo' ruwii' i reh. 

4Eh re' Adán waxiqiib' siento haab' chik xk'acharik chi riij noq x-aasjik i Set, eh 
kook'ih taqe i rak'uun rixq'uun xi wihik. 

5Eh re' Adán b'elejeeb' siento ruuk' lajeeb' ru ka'winaq haab' i wilik reh noq 
xkimik reje. 

6Eh re' Set jinaj siento ruuk' hoob' haab' i wilik reh noq x-aasjik i rak'uun, Enós i 
rub'ihnaal xukoj. 

7Re' Set waxiqiib' siento ruuk' wuquub' haab' chik xk'acharik chi riij noq x-aasjik 
i Enós, eh kook'ih taqe i rak'uun rixq'uun xi wihik. 

8Je' re' noq re' Set b'elejeeb' siento ruuk' kab'laj haab' i wilik reh noq xkimik reje. 

9Eh re' Enós lajeeb' chik ma' jinaj siento haab' i wilik reh noq x-aasjik i rak'uun, 
Cainán i rub'ihnaal xukoj. 

10Re' Enós waxiqiib' siento ruuk' ho'lajuuj haab' chik xk'acharik chi riij noq x-
aasjik i Cainán, eh kook'ih taqe i rak'uun rixq'uun xi wihik. 

11Je' re' noq, re' Enós b'elejeeb' siento ruuk' hoob' haab' i wilik reh noq xkimik 
reje. 

12Re' i Cainán lajeeb' ru kajwinaq haab' i wilik reh noq x-aasjik i rak'uun, 
Mahalaleel i rub'ihnaal xukoj. 

13Re' i Cainán waxiqiib' siento ruuk' ka'winaq haab' chik xk'acharik chi riij noq x-
aasjik i Mahalaleel, eh kook'ih taqe i rak'uun rixq'uun xi wihik. 

14Je' re' noq, re' i Cainán b'elejeeb' siento ruuk' lajeeb' haab'. 

15Eh re' i Mahalaleel ho'oob' ru kajwinaq haab' i wilik reh noq x-aasjik i rak'uun, 
Jared i rub'ihnaal xukoj. 

16Re' i Mahalaleel waxiqiib' siento ruuk' lajeeb' ru ka'winaq haab' chik xk'acharik 
chi riij noq x-aasjik i Jared, eh kook'ih taqe i rak'uun rixq'uun xi wihik. 

17Je' re' noq, re' i Mahalaleel hoob' chik haab' ma' b'elejeeb' siento haab' i wilik 
reh noq xkimik reje. 

18Eh re' Jared jinaj siento ruuk' kiib' ru kajwinaq haab' i wilik reh noq x-aasjik i 
rak'uun, Enoc i rub'ihnaal xukoj. 

19Re' i Jared waxiqiib' siento haab' chik xk'acharik chi riij noq x-aasjik i Enoc, eh 
kook'ih taqe i rak'uun rixq'uun xi wihik. 

20Je' re' noq, re' i Jared b'elejeeb' siento ruuk' kiib' ru kajwinaq haab' i wilik reh 
noq xkimik reje. 

21Re' i Enoc ho'oob' ru kajwinaq haab' i wilik reh noq x-aasjik i rak'uun, 
Matusalén i rub'ihnaal xukoj. 

22Re' i Enoc xk'acharik chi korik je' rukab' iraaj i QaJaaw Dios. Eh ixib' siento 
haab' chik xk'acharik chi riij noq x-aasjik i Matusalén, eh kook'ih taqe i rak'uun 
rixq'uun xi wihik. 

23Je' re' noq, re' i Enoc ixib' siento ruuk' ho'oob' ru kajwinaq haab' xk'acharik 
ayu' chinaah i wach ak'al. 

24Eh ruum chi re' i Enoc xk'acharik chi je' rukab' iraaj i QaJaaw Dios xponik i q'iij 
noq ma' x-ilarik ta chik wach ayu' wach ak'al, ruum xk'amarik johtoq pan taxaaj 
ruum i Dios. 

25Eh re' i Matusalén jinaj siento ruuk' kajwinaq ruuk' wuquub' haab' i wilik reh 
noq x-aasjik i rak'uun, Lamec i rub'ihnaal xukoj. 

26Re' i Matusalén wuquub' siento ruuk' kajwinaq ruuk' kiib' haab' chik k'acharik 
chi riij noq x-aasjik i Lamec, eh kook'ih i rak'uun rixq'uun xi wihik. 

27Je' re' noq, re' i Matusalén b'elejeeb' siento ruuk' b'elejeeb' rukajwinaq haab' i 
wilik reh noq xkimik reje. 

28Re' i Lamec jinaj siento ruuk' kajwinaq ruuk' kiib' haab' i wilik reh noq x-aasjik 
jinaj i rak'uun, 

29eh Noé i rub'ihnaal xukoj. Eh je' wili i xuq'or i Lamec: Re' QaJaaw Dios ruq'orom 
chi xq'ehb'ik panti' k'axik i wach ak'al, eh chi koruman chi kow naa qakamaneem 
wach. Eh yu'naak re' k'isa k'un wili naa ruye'wiik qahi'liik, inki. 

30Eh re' i Lamec ho'oob' chik haab' ma' waqiib' siento haab' chik xk'acharik chi 
riij noq x-aasjik i Noé, eh kook'ih taqe i rak'uun rixq'uun xi wihik. 

31Je' re' noq, re' i Lamec wuquub' siento ruuk' wuqlaj ru kajwinaq haab' wilik reh 
noq xkimik reje. 

32Re' Noé hoob' siento haab' chik i wilik reh noq xkuxik kaasjiik taqe i rak'uun, je' 
wili kib'ihnaal: Sem, Cam, Jafet. 

Gen 6 

Re' yiib' wach na'ojb'al xkian i tinamit 

1Noq xi k'ihaaxb'ik i tinamit chinaah i wach ak'al xwihik cho kixq'uun. 

2Eh noq xkilow taqe i rak'uun i Dios chi q'e' taqe holohaq ixoq xkisik' wach chi 
kixilak ixoq re' re', reh chi xkian kaxáro kuuk'. 

3Re' i QaJaaw Dios je' wili i xuq'or: Re' hin ma' naa ta nuye'em i Wuxlab'al chi 
juneliik kuuk' i tinamit ruum xa tiwik taqe. Je' re' noq, xa jinaj siento ruuk' 
juninaq haab' naa nuye'em kik'achariik, inki. 

4Eh chupaam taqe q'iij re' re', noq re' taqe i rak'uun i Dios xkian kaxáro kuuk' 
taqe i kixq'uun i tinamit reh chi xwihik kak'uun kixq'uun kuuk', je' wo' koq'uun 
wilik taqe i winaq i nimaq kooq xik'u'loq. Re' keh xwihik wo' kak'uun kixq'uun, 
re' chik taqe keh q'e' kow kiib' noq xooj kuxoq. 

5Noq xrilow i QaJaaw Dios chi ma' k'isiin i yiib' wach na'ojb'al inki a'n i tinamit 
chinaah i wach ak'al, eh xa re' chik i ma' holohik taj inkikapaaj rub'aan, 

6xyoj ruk'ux chi xuyejaa' i winaq chinaah i wach ak'al. Ma' k'isiin ta xchalik 
ruti'kiil ruk'ux. 

7Ruum i re', je' wili i xuq'or i QaJaaw Dios: Re' hin naa nusacham kiwach i tinamit 
i nutz'uhkrisam chinaah i wach ak'al, je' wo' chu'nchel i chikop, chi je' xa kijukem 
kiib' noq kib'ehik, chi je' kirupinik pan taxaaj, q'e' intiib'ik i nuk'ux inki a'n ma' ta 
naq xnutz'uhkrisaj taqe, inki. 

8Eh re' QaJaaw Dios xponik chuwach i runa'ojb'al i Noé. 

Re' i kanowa paat xuyejaa' Noé 

9Re' wili inq'orarik chi riij i Noé. Re' Noé korik wach ruk'ux, juneliik xunimaj i 
QaJaaw Dios, chupaam i q'iij re' re' xa re' wo' reh wilik chi kixilak i tinamit 
xk'acharik chi korik chi je' rukab' iraaj i QaJaaw Dios. 

10Re' Noé ixib' i rak'uun xi wihik, je' wili kib'ihnaal: Sem, Cam, Jafet. 

11Chu'nchel i wilkeeb' wach ak'al xa re' chik i yiib' wach na'ojb'al inki a'n 
chuwach i QaJaaw Dios, xa re' chik i ma' holohik taj inki a'n 

12Re' QaJaaw Dios xrilow chi re' i wach ak'al nujinaq chi yiib' wach na'ojb'al, 
ruum chu'nchel i tinamit xa re' chik i yiib' wach inki a'n 

13Eh re' i QaJaaw Dios je' wili i xuq'or reh i Noé: Re' hin xchalik chik panuk'ux chi 
naa nusacham kiwach i tinamit wach ak'al, ruum kuum i keh xnujik i yiib' wach 
na'ojb'al wach ak'al. Eh junsachariik kiwach ruuk' i wach ak'al naa nub'anam. 

14Re' hat naa-ayejaam jino'q kanowa paat re' ruuk' i chee' gofer naa akojom. K'ih 
tahs paam naa a'nam, eh naa-ayulem chupaam, naa-ayulem chi riij i je' q'ool re' 
ruuk' inkan panak'al. 

15Eh je' wili nimaal naa a'nam: Re' rooq jinaj siento ruuk' lajeeb' roxk'ahl b'ara 
naa aye'em reh, eh re' wach ho'oob' ru ka'winaq b'ara i naa aye'em reh, eh re' i 
runajtiil naah ho'lajuuj b'ara i naa aye'em reh. 

16Eh ixib' ch'iht naa a'nam, nee nakanaa' jino'q i ru ventana k'isiin ma' jinaj b'ara 
ruuk' i runajtiil naah i paat. Eh nee nakanaa' jino'q i ru puertahiil panjojol. 

17Ruum re' hin naa nutaq'aam qohoq jino'q i runimaal jab' chinaah i wach ak'al, 
ruuk' elal ha' naa nutz'apam kinaah chu'nchel i k'achareel wilkeeb' sut i wach 
ak'al. Je' re' noq chu'nchel i wilkeeb' wach ak'al naa kikimiik. 

18Eh awuuk' i hat wilik i naaqayejaam wach, re' hat naa awokiik pan kanowa 
paat, awuch'ihil awehk'een, awuch'ihil taqe awak'uun, eh awuch'ihil taqe i 
kehk'een awak'uun. 

19Eh naa wo' akojom taqe awuuk' pan kanowa paat jar b'uhr wach chi chikop i 
wilkeeb' sut i wach ak'al. Eh chi k'uhlaal taqe naa akojom, jinaj imaas, jinaj i 
xq'un, reh chi nee kiko'ljik chuwach i kimik je' rukab' i hat. 

20Naa wo' akojom taqe awuuk' chi k'uhlaal jar b'uhr kiwach taqe i chikop. Re' 
taqe i chikop kirupinik pan taxaaj, taqe i chikop xa ruuk' paat taqe ehchaal, taqe i 
chikop xa kijukem kiib' noq kib'ehik, reh chi ma' naa ta kikimiik. 

21Eh jar b'uhr wach i k'uxumb'al wilik naa wo' amolom awuuk' pan kanowa paat, 
reh chi nee taq inak'uxlaaj awiib' i hat, eh nee wo' nak'uxlaaj chu'nchel i chikop, i 
nuchjik i Noé ruum i Dios. 

22Re' Noé xub'an wo' chu'nchel nik' wach i xq'orarik reh ruum i QaJaaw Dios. 

Gen 7 

Re' noq xmuhqik naah i wach ak'al ruum elal ha' 

1Re' QaJaaw Dios je' wili i xuq'or ree Noé: Chi kixilak taqe i tinamit, xa re' wo' hat 
korik wach ak'ux chi nuwach. Ruum aj re', okeen chupaam i kanowa paat, 
awuch'ihil taqe awach aweh panapaat. 

2Chakoj wo' taqe awuuk' ar wuquub'-oq k'uhl i chikop re' ruuk' i kik'uxarik, jinaj i 
imaas, jinaj i xq'un. Eh re' taqe chikop ma' kik'uxarik taj xa junk'uhl i chakoj 
awuuk' jinaj i imaas, jinaj i xq'un. 

3Chakoj awuuk' ar wuquub'-oq k'uhl taqe i chikop re' ruuk' i kirupinik pan taxaaj, 
jinaj imaas, jinaj i xq'un, reh chi ma' nee tansahchik kiwach chinaah i wach ak'al. 

4Ruum re' hin xa pan wuquub' q'iij i nuyeew chaloq i runimaal jab' chinaah i 
wach ak'al ka'winaq q'iij ka'winaq aq'ab' naa rub'anam. Ruuk' i re' naa nusacham 
kiwach chu'nchel i wilik kik'achariik nutz'uhkrisam chaloq, wach ak'al, inki i 
QaJaaw Dios. 

5Re' Noé xub'an wo' chu'nchel nik' wach i xq'orarik reh ruum i QaJaaw Dios. 

6Eh noq xtz'ahpik naah i wach ak'al ruum i elal ha', re' Noé waqiib' siento haab' i 
wilik reh. 

7Re' Noé xokik chupaam i kanowa paat ruch'ihil i rehk'een ruch'ihil taqe ixib' chi 
rak'uun, ruch'ihil taqe i kehk'een i rak'uun, reh chi ar xkiko'leej kiib' chuwach i 
elal ha'. 

8Eh chu'nchel i chikop, chi je' kik'uxarik, chi je' ma' kik'uxarik taj, chi je' kirupinik 
pan taxaaj, chi je' kijukem kiib' noq kib'ehik, 

9xi okik ruuk' i Noé pan kanowa paat. Chi k'uhlaal xi okik, jinaj imaas, jinaj i 
xq'un, je' wo' rukab' i xq'orarik reh ruum i QaJaaw Dios. 

10Eh noq xponik i wuquub' q'iij xchalik i runimaal jab' xtohq'ik ruchaamb'iik i ha' 
chinaah i wach ak'al. 

11Chupaam i q'iij re' re' xik'erib'ik chaloq i ha' pantaq ak'al, eh xitehib'ik chaloq i 
taxaaj xuyeew chaloq i ma' k'isa jab'. Re' noq xub'an i re', pan wuqlaj rub'eeh i 

rukab' poh ree haab'. Eh chupaam i q'iij re' re' waqiib' siento haab' i wilik reh i 
Noé. 

12Eh ka'winaq q'iij, ka'winaq aq'ab' xub'an i runimaal jab' chinaah i wach ak'al. 

13Noq xchalik i runimaal jab', re' Noé okinaq chik pan kanowa paat, ruch'ihil i 
rehk'een, ruch'ihil taqe i rak'uun, Sem, Cam, Jafet i kib'ihnaal, ruch'ihil wo' hoq 
ixib' chi kehk'een i rak'uun. 

14Eh okinaq wo' chik taqe ruuk' i panch'ahn chikop, taqe i chikop ruuk' paat taqe 
ehchaal, taqe chikop xa kijukem kiib' noq kib'ehik, taqe i chikop kirupinik pan 
taxaaj. 

15Eh jar b'uhr kiwach taqe chikop chi ka'kab'iil xi okik ruuk' i Noé chupaam i 
kanowa paat. 

16Jinaj imaas, jinaj xq'un xi okik, re' q'oreel jar b'uhr kiwach taqe i chikop, je' wo' 
rukab' i xq'orarik reh i Noé ruum i QaJaaw Dios. Eh, re' i QaJaaw Dios xutz'ap i ru 
puertahiil i kanowa paat. 

17Re' runimaal jab' ka'winaq q'iij, ka'winaq aq'ab' xub'an, eh noq xtohq'ik 
ruchaamb'iik i ha', reh reh rujohtiik chinaah i ha' i kanowa paat. 

18Eh noq re' elal ha', reh reh ruchaamb'iik chinaah i wach ak'al, je' wo' hoq i 
kanowa paat reh reh wo' rujohtiik chinaah i ha'. 

19Re' elal ha' yohb'aal wach najtiil xjohtik chinaah i wach ak'al, korehtaal xutz'ap 
kinaah i yuuq' xiik' naah najtiil kinaah wilkeeb' wach ak'al. 

20Eh noq rutz'apam chik naah taqe inajt kinaah yuuq' i ha' ko ik'inaq wuquub' 
b'ara xik'ik johtoq chikinaah. 

21Eh xkuxik kikimiik i tinamit wilkeeb' sut i wach ak'al. Xkuxik kikimiik i chikop 
kirupinik pan taxaaj, taqe i chikop xa ruuk' paat taqe ehchaal, taqe i panch'ahn 
chikop, je' wo' taqe i chikop xa kijukem kiib' noq kib'ehik. 

22Je' re' noq, chu'nchel i wilik naq kik'achariik wilkeeb' sut i wach ak'al xkuxik 
kikimiik. 

23Re' QaJaaw Dios ruuk' elal ha' xusach kiwach chu'nchel i tinamit, taqe i chikop 
ruuk' paat taqe ehchaal, taqe i chikop kirupinik pan taxaaj, taqe i chikop xa 
kijukem kiib' noq kib'ehik. Ach wo' tii re' Noé ruch'ihil taqe i wilkeeb' ruuk' pan 
kanowa paat xi kahnik chi k'achalkeeb'. 

24Eh jinaj siento ruuk' lajeeb' roxk'ahl q'iij xwihik i ha' chinaah i wach ak'al. 

Gen 8 

Re' noq xumay i runimaal jab' 

1Re' QaJaaw Dios reht'al chi re' i Noé tz'aplik chupaam i kanowa paat ruch'ihil 
taqe i chikop. Ruum i re' xrik'saj jinaj i kowlaj teew chinaah i wach ak'al, eh re' 
ha' xanoq wo' xutoq'aa' qajik. 

2Eh xitz'ahpik wo' taqe i xuk'er taqe chaloq i ha', eh xtz'ahpik wo' hoq i chii' i 
taxaaj, xanoq wo' xumay i runimaal jab'. 

3Re' ha' chinaah i wach ak'al xutoq'aa' qajik chi q'uun. Noq ik'inaq chik i jinaj 
siento ruuk' lajeeb' roxk'ahl q'iij, kora'j xqajik re' ha' chi korik. 

4Chupaam i wuqlaj rub'eeh i ruwuuq poh reh i haab' re' re', xooj pa'lojoq i 
kanowa paat pantaq raxchee', Ararat. 

5Eh pampeet q'iij ree ru lajeeb' poh ree haab' re' re', k'ahchi' chik ruqajiik i ha', 
xtohq'ik kik'utinik taqe i yuuq' najt kinaah. 

6Noq ik'inaq chik i ka'winaq q'iij, re' Noé xuteh chaloq i ru ventana hiil i kanowa 
paat xuyejaa'. 

7Eh xutaq'aaj reje jinaj nimlaj tz'ok, re' reh ma' aha' ta xureq rupa'aab' xak'ul chik 
inrupinik chinaah i wach ak'al korehtaal xruy-eej chi xchiqik i ha'. 

8Noq rutaq'aam chik reje i tz'ikin re' re' i Noé, xutaq'aaj wo' chik reje jinaj i 
paloma, reh chi xooj rilow mi xchiqik chik i ha' chinaah i wach ak'al. 

9Re' paloma xsutinik wo' chik chaloq i wilik wii' i kanowa paat ma' aha' ta xureq 
rupa'aab', ruum konuujinaq wo' ha' chinaah i wach ak'al. Eh re' Noé xuyub' 
chaloq i q'ab' chuk'ulariik i paloma, xukoj wo' chik i koq ruuk' pan kanowa paat. 

10Chi riij i re', re' Noé kowuquub' chik q'iij xruy-eej, kora'j chik xutaq'aaj reje re' i 
paloma. 

11Eh re' paloma re' re' k'ahchi' chik rokiik i q'equm noq xsutinik wo' chik, chaloq 
jinaj i k'isa q'ab' i ruche'el olivo ruch'ihpeem chi ju' noq xsutinik chaloq. Ruuk' i 
re', xureq chi riij i Noé chi xchiqik chik i ha' chinaah i wach ak'al. 

12Re' Noé wuquub' wo' chik q'iij xruy-eej kore' chik xutaq'aaj reje i paloma, eh re' 
i paloma re' re' ma' kota chik xsutinik chaloq chi jumpech. 

13Eh noq waqiib' siento ruuk' jinaj haab' chik i wilik ree Noé kora'j chiqik re' i ha'. 
Eh pampeet q'iij ree peet poh reh i haab' jinaj chik, re' Noé xresaj i naah i kanowa 
paat, eh noq xrilow chiqinaq chik i ha' chinaah chu'nchel i wach ak'al. 

14Pan wuquub' ru ka'winaq rub'eeh i rukab' poh, re' ha' chinaah i wach ak'al 
xchiqik chik chi jumpech. 

15Chalik i QaJaaw Dios je' wili i xuq'or reh i Noé: 

16Yu'naak eleen chupaam i kanowa paat, awuch'ihil awehk'een, awuch'ihil taqe 
aawak'uun, awuch'ihil taqe i kehk'een. 

17Eh chawesaj wo' reje chu'nchel i chikop wilkeeb' awuuk' pan kanowa paat. Re' 
taqe kirupinik pan taxaaj, taqe i ruuk' paat ehchaal, taqe kijukem kiib' noq 
kib'ehik, reh chi nee kiooj chi junsuut i wach ak'al, eh ma' k'isiin i kak'uun neen 
wihik reh chi neenkinujisaj i wach ak'al, inki Dios. 

18Noq xrib'iraj chi je' re' i Noé xelik wo' chaloq pan kanowa paat, ruch'ihil i 
rehk'een, ruch'ihil taqe ixib' chi rak'uun, ruch'ihil taqe i kehk'een. 

19Eh kuxik wo' cho resam chu'nchel i chikop wilkeeb' pan kanowa paat. Chi je' 
taqe ruuk' paat ehchaal, taqe i panch'ahn chikop, taqe i kijukem kiib' noq 
kib'ehik, taqe i kirupinik pan taxaaj. 

20Re' Noé xuyejaa' jinaj i artaal tusuj ab'aj loq'oomb'al reh i QaJaaw Dios. Eh 
ju'jun i chikop xuk'am chaloq re' ruuk' i kik'uxarik. Xuk'am wo' chaloq i ju'jun i 
chikop, re' ruuk' i kirupinik pan taxaaj, xuk'at chinaah i artaal chi mayiij. 

21Eh noq xponik ruuk' i QaJaaw Dios i ruxlaab' i mayiij re' re' suq xub'an reh, je' 
wili i xuq'or: Re' hin ma' jaruuj chik naa nuye'em panti' k'axik i wach ak'al xa 
kuum i tinamit. Re' i wili xnub'an, ruum chi nimaq chi kok' taq kib'anik reh i yiib' 
wach na'ojb'al, eh ma' naa ta chik nusacham kiwach i wilik kik'achariik. 

22Eh nik' pa' chik najtiil naa ruwihiik i wach ak'al, naa rub'aan i tik, naa rub'aan i 
jach, naa ruwihiik i tz'a', naa ruwihiik i k'uxik. Eh naa ruwihiik iq'ilej, naa 
ruwihiik i siq'jil, naa ruwihiik i saqum, eh naa ruwihiik i q'equm, inki QaJaaw 
Dios. 

Gen 9 

Re' i xuyejaa' wach i Dios ruuk' i Noé chi naa rub'anam 

1Re' QaJaaw Dios xukuxisaj i Noé, je' wo' taqe ixib' chi rak'uun je' wili xuq'or keh: 
Re' taq i hat naa taq ak'ihaaxb'iik, korehtaal taq inanujisaj i wach ak'al. 

2Eh chu'nchel i chikop wilkeeb' wach ak'al, naa ruwihiik taq awajaawriik 
chikinaah, ma' k'isiin naa kiyo'jiik taq awuum. Chi je' taqe i chikop kirupinik pan 
taxaaj, chi je' taqe xa wach ak'al kiwihik, chi je' taqe wilkeeb' pantaq ha'. 

3Re' hin nee taq i nuyeew q'ab' aweh chi nee taq inak'ux chu'nchel i chikop, reh 
chi nee taq inak'uxlaaj awiib'. Eh je' wo' chu'nchel jar b'uhr kiwach i chaaj. 

4Xa re' la' jinaj i ma' nwaaj taj chi nee taq inak'ux, re' i tiwik kik' paam, ruum re' i 
kik' inye'wik k'acharik. 

5Ruum re' hin xti korik taq i nuq'or aweh chi awach i xukansaj i ras ruchaaq', naa 
wo' nuye'em jilow ree i hin. Eh wila' xatrukansaj taq i chikop i hat, naa wo' 
nuye'em jilow ree hin, wila' xakansaj taq jino'q aawas achaaq' i hat, naa wo' 
nuye'em jilow aweh taq i hat. 

6Wila' awach i xukansaj jino'q i ras ruchaaq', tokoom chik naa rukansaniik ree 
reh, ruum re' i ras ruchaaq' xukansaj nuyejaam chaloq chi je' nuwii' i hin. 

7Eh re' taq i hat wih-oq taq k'ih-oq awak'uun awixq'uun korehtaal kinujik 
chinaah i wach ak'al, inki. 

8Re' QaJaaw Dios je' chik wili i xuq'or reh i Noé ruch'ihil taqe ixib' chi rak'uun. 

9Chab'iraj taq, re' hin naa nuyejaam wach taq awuuk' i hat chib'ih i naa nub'anam 
taq awuuk' i hat, je' wo' hoq chib'ih i naa nub'anam kuuk' taqe awiih aamaam. 

10Je' wo' hoq chib'ih i naa nub'anam kuuk' chu'nchel i chikop xi elik chaloq pan 
kanowa paat. Re' taqe i chikop kirupinik pan taxaaj, taqe i chikop ruuk' paat taqe 
ehchaal, taqe i panch'ahn chikop, je' wo' kuuk' chu'nchel i chikop. 

11Re' naa nuyejaam wach taq awuuk': Re' chi re' hin ma' jaruuj chik naa 
nusacham kiwach i tinamit, je' wo' taqe i chikop ruuk' i elal ha', ruum ma' naa ta 
chik nuye'em elal ha' chi sachb'al kiwach taqe i wilkeeb' wach ak'al. 

12Re' hin naa nukojom jinaj i rehtalil i naa nuyejaam taq wach awuuk' chi naa 
nub'anam reh juneliik, je' wo' hoq chib'ih i naa nub'anam kuuk' chu'nchel i 
chikop. 

13Re' re' raxkojl xnukoj pan suutz', i rehtalil chi naa rojiik eloq wach i nuyejaam 
wach chi naa nub'anam kuuk' taqe i k'achareel wach ak'al. 

14Eh noq naa nuqasam chaloq i suutz' wach ak'al, naa wo' ruk'utiniik i raxkojl 
nukojom pan suutz'. 

15Ruuk' i re' naa ruk'uliik panuk'ux i nuyejaam wach awuuk' taq i hat. Je' wo' hoq 
i nuyejaam wach chi naa nub'anam kuuk' i chikop. Eh ma' naa ta chik nuye'em i 
elal ha' chi sachb'al kiwach taqe re'. 

16Noq naa wilow wach i raxkojl chupaam i suutz', naa ruk'uliik cho panuk'ux i 
xqayejaa' wach awuuk' i hat. Je' wo' hoq i nuyejaam wach kuuk' chu'nchel i wilik 
kik'achariik chinaah i wach ak'al. 

17Re' aj re' wili xkahnik chi rehtalil i nuyejaam wach chi naa nub'anam kuuk' i 
tinamit. Je' wo' hoq i nuyejaam wach chi naa nub'anam kuuk' chu'nchel i chikop, 
inki Dios reh i Noé. 

Re' Noé eh re' taqe ixib' chi rak'uun 

18Re' taqe ixib' chi rak'uun i Noé i xi elik pan kanowa paat, je' wili i kib'ihnaal: 
Sem, Cam, Jafet, re' Cam rajaaw chaloq i Canaán. 

19Re' aj taqe wili ixib' chi rak'uun i Noé, eh ruuk' chik i kiih kimaam i keh xnujik i 
tinamit chinaah i wach ak'al. 

20Re' Noé xtohq'ik wo' chik rab'ixeem wach aak'al, peet i reh xutoq'aa' rutikariik i 
uuva. 

21Eh re' Noé pan jinaj q'iij xuk'ej reh i k'ahlaj ha' korehtaal xohk'rik, t'uslik, noq 
xkahnik tool chupaam i ru itz'iihy naah paat. 

22Eh noq re' Cam rajaaw i Canaán xrilow i rajaaw chi xohk'reel, eh chi t'uslik 
xchalik ruq'or keh kab'chel i ruchaaq' wilkeeb' rij paat. 

23Noq xkib'iraj chi je' re' i Sem ruch'ihil i Jafet xkik'am chaloq nah kitileb' i 
b'urb'al, ruuk' i re' xkib'ur i kajaaw. Eh kib'aq'aam reje i kiwach chi juntar noq 
xik'u'loq ruuk', re' inkaaj chi ma' xkilow taj chi t'uslik i kajaaw. 

24Noq xik'ik i ruxohk'riik i Noé xunab'eej chib'ih jariik i xb'aan reh ruum i 
rak'uun chaaq'b'ees. 

25Je' wili i xuq'or: Re' i Cam xuq'eb' i rak'uun Canaán rub'ihnaal. Je' re' noq, re' 
reh naa rukahniik chi xa je' chik jino'q k'isamoso kuuk' i ras kab'chel, inki. 

26Je' wo' chik wili i xuq'or i Noé: Re' ta naq i waJaaw i nuDios neentoob'iin reh i 
wak'uun Sem, eh re' Canaán nee ta nkahnik chi xa je' jino'q rumoso. 

27Eh nee ta naq inye'arik runimaal wach ruum i Dios i wak'uun Jafet i naa 
rupatiniik chupaam i ru-itz'ihy naah paat i Sem, eh re' i Canaán nee ta nkahnik 
chi xa je' jino'q rumoso, inki. 

28Noq rub'anam chik i runimaal jab', re' Noé ko ixib' siento ruuk' lajeeb' roxk'ahl 
haab' chik xk'acharik. 

29Je' re' noq, re' Noé b'elejeeb' siento ruuk' lajeeb' roxk'ahl haab' i wilik reh noq 
xkimik reje. 

Gen 10 

Re' taqe i kak'uun kixq'uun taqe i rak'uun i Noé 
(1 Cron 1.5-23) 

1Re' taqe wili i kib'ihnaal ixib' chi rak'uun i Noé: Sem, Cam, Jafet. Re' i xwihik 
kak'uun, eh kiih kimaam noq rub'anam chik i runimaal elal ha'. 

2Re' Jafet je' wili kib'ihnaal taqe i rak'uun xi wihik: Gomer, Magog, Madai, Javán, 
Tubal, Mesec, Tiras. 

3Re' Gomer je' wili kib'ihnaal taqe i rak'uun xi wihik: Askenaz, Rifat, Togarma. 

4Re' Javán je' wili kib'ihnaal taqe i rak'uun xi wihik: Elisa, Tarsis, Quitim, 
Dodanim. 

5Re' taqe i re' xinujisanik paam i ye'aab' pansak'aaj reje reh i reelb'aal q'iij. Eh reh 
reh i ye'aab' xkipuhkaaj wii' kiib', reh reh wo' kiq'orik wii', re' q'oreel aha' i 
kitinamitaal. 



21 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

6Eh re' Cam je' wili kib'ihnaal taqe i rak'uun xi wihik: Cus, Mizraim, Fut, Canaán. 

7Re' Cus je' wili kib'ihnaal i rak'uun xi wihik: Seba, Havila, Sabta, Raama, Sabteca. 
Eh re' Raama je' wili i kib'ihnaal taqe i rak'uun xi wihik: Seba, Dedán. 

8Re' Cus jinaj i rak'uun xi wihik Nimrod rub'ihnaal. Re' reh i peet xwihik chi reyil, 
ruum re' reh xti kow riib'. 

9Re' Nimrod re' re', q'e' kow riib', aj kansan chikop, ruum je' re' iraaj i QaJaaw 
Dios. Ar i nelik chee i q'orik inq'orarik chi je' wili: Je' rukab' i Nimrod q'e' kow 
riib' chi b'anaj chikop, ruum je' re' iraaj i Dios, inki. 

10Re' i Nimrod, ar xutoq'aa' cho wihik chi reyil chupaam taqe i tinamit, je' wili 
kib'ihnaal: Babel, Erec, Acad, Calne, wilkeeb' chupaam i ruyuq'ul i Sinar. 

11Eh chupaam taqe ye'aab' re' re' xelik reje noq xooj ar Asiria, eh xponik ruyejaa' 
ixib' chi tinamit je' wili kib'ihnaal: Nínive, Rehobot, Cala. 

12Eh xuyejaa' wo' hoq i tinamit Resen, re' i wilik panyejaal i Nínive ruuk' i Cala, 
re' re' xponik chi jinaj nimlaj tinamit. 

13Re' Mizraim je' wili i kib'ihnaal taqe i rak'uun xi wihik: Ludim, Anamim, 
Lehabim, Naftuhim. 

14Eh re' i Patrusim, Casluhim, re' taqe i kimaam kati't taqe i aj filisteo, je' wo' taqe 
i aj Caftorim. 

15Re' Canaán Sidón rub'ihnaal i peet rak'uun, re' rukab' rak'uun, Het i rub'ihnaal. 

16Re' wo' hoq i Canaán kimaam kati't taqe i aj jebuseo, taqe aj amorreo, taqe i aj 
gergeseo. 

17Je' wo' taqe i aj heveo, taqe i aj arasceo, taqe i aj sineo. 

18Je' wo' taqe i aj arvadeo, taqe i aj zemareo, taqe i aj hamateo. Chi riij i re', aha' ta 
chik ma' xkipuhkaaj kiib' taqe i kak'uun kixq'uun i aj cananeo. 

19Eh noq xi k'ihaaxb'ik i kitinamitaal i aj cananeo xponik ko Sidón, chukorkiil i 
Gerar. Xponik wo' ko Gaza, je' wo' ko chi korkiil i Sodoma ruch'ihil i Gomorra. Eh 
xponik wo' ko Adma, je' wo' ko Zeboim, eh ko ar Lasa. 

20Chu'nchel i b'ihnaal wili rak'uun, eh riih rumaam i Cam. Re' i, reh reh i 
kitinamitaal xi wihik wii', eh reh reh wo' wach kiq'orik wii'. 

21Eh re' Sem ras i Jafet xwihik wo' chaloq rak'uun, eh riih rumaam, re' taqe i 
kimaam kati't i aj Heber. 

22Re' taqe i rak'uun xi wihik chaloq i Sem, je' wili i kib'ihnaal: Elam, Asur, 
Arfaxad, Lud, Aram. 

23Eh re' i Aram je' wili kib'ihnaal taqe i rak'uun xi wihik Uz, Hul, Geter, Mas. 

24Re' i Arfaxad jinaj i rak'uun xwihik Sala rub'ihnaal, re' Sala xwihik wo' jinaj 
rak'uun Heber rub'ihnaal. 

25Eh re' Heber ki'ib' i rak'uun xi wihik, re' rub'ihnaal i jinaj Peleg, ruum chuwach i 
reh ch'aqib'ik aak'al, eh re' rub'ihnaal i ruchaaq' Joctán. 

26Re' Joctán je' wili kib'ihnaal taqe i rak'uun xi wihik: Almodad, Selef, Hazar-
mavet, Jera. 

27Eh Adoram, Uzal, Dicla. 

28Obal, Abimael, Seba. 

29Eh Ofir, Havila, Jobab. Re' taqe wili i kib'ihnaal rak'uun i Joctán. 

30Re' ye'aab' xi patinik wii' taqe re', ar xelik reje Mesa, eh xponik ruk'ula'teej i 
ye'aab' Sefar wilik chi korkiil reje i reelb'aal q'iij ma' najt ta chii' raxchee'. 

31Re' taqe wili rak'uun, eh riih rumaam i Sem, reh reh wach i kiye'aab', je' wo' 
kitinamitaal xi wihik cho wii', eh reh reh wo' wach i kiq'oral. 

32Re' taqe i b'ihnaal kore' xqaq'or, rak'uun, eh riih rumaam taqe i Noé. 
Xik'ihaaxb'ik pan kitinamitaal, eh xkipuhkaaj kiib' chinaah i wach ak'al. Re' chik i 
keh xiyej-anik reh chu'nchel i tinamit noq rub'anam chik i runimaal elal ha'. 

Gen 11 

Re' najt naah tz'aq' Babel rub'ihnaal 

1Pampeet cho q'iij, re' taqe tinamit xa jinaj naq wach chi q'orik kiq'orik wii'. 

2Eh xponik i q'iij noq xiooj k'oloq chi korkiil reje i nelik cho wii' q'iij, ar xkireq 
jinaj i runimaal k'ixkaab' paruyuq'ul i Sinar, eh ar xi okik chi patinik. 

3Eh pan jinaj q'iij je' wili i xkiq'or chikiwach: Kim taq qayejaa' taq i xaan 
neenqak'at ruuk' q'aaq', inki taqe. Re' i xaan re' re' xkamanik keh reh i tz'aq, eh 
wilik i je' q'ool xkireq panak'al xkamanik keh chi chopb'al riib' taqe xaan. 

4Chi riij i re', je' wili i xkiq'or chikiwach: Yu'naak naaqayejaam jino'q i tinamit, eh 
nee wo' inqayejaa' jino'q tz'aq' xiik' naah najtiil naah. Chi je' re', neenkiq'or chi 
wilik qana'ojb'al, xa jinaj nee qoh wihik wii' ma' ruman ta chi neenqapuhkaaj 
qiib' chinaah i wach ak'al, inki taqe. 

5Eh re' QaJaaw Dios xqajik chaloq chi rilariik i tinamit, eh noq xrilow chi k'ahchi' 
kiyejaam jinaj i tinamit, eh chi k'ahchi' kiyejaam jinaj inajt naah tz'aq. 

6Re' QaJaaw Dios je' wili xuq'or: Re' tinamit xa jinaj wach kik'ux, eh xa jinaj wo' 
wach chi q'orik kiq'orik wii'. Ruum aj re', xkitoq'aa' rub'aan i kamanik wili, eh 
yu'naak ma' awach ta chik jino'q neenq'ilwik keh chub'aan. 

7Je' re' noq, ma' xta reet chi neenqayoj wach i kiq'oral kiq'orik wii', re' chi ma' nee 
ta chik inkireq chi riij chib'ih i neenkiq'or chikiwach, inki. 

8Re' QaJaaw Dios xupuhkaaj taqe i tinamit re' re' chinaah chu'nchel i wach ak'al. 
Eh re' keh xkikanaa' ruyejeb'jiik i tinamit re' re'. 

9Re' QaJaaw Dios chupaam i ye'aab' re' re' xuyoj wach i kiq'oral chu'nchel i 
tinamit wach ak'al. Eh ar wo' xupuhkaaj taqe reje chinaah i wach ak'al. Ruum aj 
re', re' tinamit xkiyejaa' naq re' re', Babel i rub'ihnaal xkahnik. 

Re' taqe wili i rak'uun, eh i riih rumaam i Sem 
(1 Cron 1.24-27) 

10Re' taqe wili i kib'ihnaal i rak'uun, eh riih rumaam i Sem. Eh kiib'-oq chik haab' 
rub'anam elal ha', noq re' Sem wilik chik reh i jinaj siento haab', x-aasjik i rak'uun 
Arfaxad i rub'ihnaal xukoj. 

11Re' Sem ko ho'oob' siento haab' chik xk'acharik chi riij noq x-aasjik i Arfaxad, 
eh kook'ih taqe i rak'uun rixq'uun xi wihik. 

12Re' Arfaxad ho'lajuuj ru ka'winaq haab' wilik reh noq x-aasjik jinaj i rak'uun 
Sala i rub'ihnaal xukoj. 

13Re' Arfaxad kijib' siento ruuk' ixib' haab' chik xk'acharik chi riij noq x-aasjik i 
Sala, eh kook'ih taqe i rak'uun rixq'uun xi wihik. 

14Re' Sala lajeeb' ru ka'winaq haab' i wilik reh noq x-aasjik i rak'uun Heber i 
rub'ihnaal xukoj. 

15Re' Sala kijib' siento ruuk' ixib' haab' chik xk'acharik chi riij noq x-aasjik i 
Heber, eh kook'ih taqe i rak'uun rixq'uun xi wihik. 

16Re' Heber kajlaj ru ka'winaq haab' i wilik reh noq x-aasjik i rak'uun, Peleg i 
rub'ihnaal xukoj. 

17Re' Heber kijib' siento ruuk' lajeeb' ru ka'winaq haab' chik xk'acharik chi riij 
noq x-aasjik i Peleg, eh kook'ih taqe i rak'uun rixq'uun xi wihik. 

18Re' Peleg lajeeb' ru ka'winaq haab' i wilik reh noq x-aasjik i rak'uun Reu i 
rub'ihnaal xukoj. 

19Re' Peleg kiib' siento ruuk' b'elejeeb' haab' chik xk'acharik chi riij noq x-aasjik i 
Reu, eh kook'ih taqe i rak'uun rixq'uun xi wihik. 

20Re' Reu kab'laj ru ka'winaq haab' i wilik reh noq x-aasjik i rak'uun Serug i 
rub'ihnaal xukoj. 

21Re' Reu kiib' siento ruuk' wuquub' haab' chik xk'acharik chi riij noq x-aasjik i 
Serug, eh kook'ih taqe i rak'uun rixq'uun xi wihik. 

22Re' Serug lajeeb' ru ka'winaq haab' i wilik reh noq x-aasjik i rak'uun, Nacor i 
rub'ihnaal xukoj. 

23Re' Serug kiib' siento haab' chik xk'acharik chi riij noq x-aasjik i Nacor, eh 
kook'ih taqe i rak'uun rixq'uun xi wihik. 

24Re' Nacor b'elejeeb' ru ka'winaq haab' i wilik reh noq x-aasjik i rak'uun Taré i 
rub'ihnaal xukoj. 

25Re' Nacor jinaj siento ruuk' b'elejlaj haab' chik xk'acharik chi riij noq x-aasjik i 
Taré, eh kook'ih taqe i rak'uun rixq'uun xi wihik. 

26Re' Taré lajeeb' rukajwinaq haab' i wilik reh noq x-aasjik rak'uun Harán i 
rub'ihnaal xukoj. Chi riij i re' kiib' wo' chik taqe rak'uun xi-aasjik, Abram, Nacor 
chik i kib'ihnaal xukoj. 

Re' taqe i rak'uun, eh riih rumaam i Taré 

27Re' taqe wili i kib'ihnaal i rak'uun, eh riih rumaam i Taré. Re' reh ixib' i rak'uun 
xi wihik Harán, Abram, eh Nacor. Re' Harán x-aasjik i rak'uun Lot i rub'ihnaal 
xukoj. 

28Re' Harán aha' x-aasjik, ar wo' chik xkimik chupaam i ye'aab' Ur, kiye'aab' i aj 
Caldeo. Eh peet xkimik chuwach i rajaaw. 

29Eh re' i Abram xub'an kaxáro ruuk' i Sarai. Eh re' i Nacor xub'an kaxáro ruuk' i 
Milcá. Re' i Milcá kichaaq' kiib' ruuk' i Isca, rixq'uun taqe i Harán. 

30Re' i Sarai ma' xta naq ruha'lak'uun, ruum xa reh chi ma' ak'unoom ixoq taj. 

31Eh xponik i q'iij noq re' i Taré xelik reje chupaam i ye'aab' Ur, kiye'aab' i aj 
Caldeo xooj ar Canaán. Eh noq xooj, xuk'am reje chi riij i rak'uun Abram, ruch'ihil 
i Sarai i rehk'een i Abram, xuk'am wo' reje chi riij i riih, Lot. Eh noq xi ponik 
chupaam i tinamit Harán ar xi okik chi patinik. 

32Re' Taré kiib' siento ruuk' hoob' haab' i wilik reh noq xkimik reje, ar chupaam i 
ye'aab', Harán. 

Gen 12 

Re' Dios xuq'oreej chaloq i Abram 

1Re' QaJaaw Dios je' wili i xuq'or reh i Abram: Chakanaa' aaye'aab' wilkaat wii', i 
rupaat aawajaaw, taqe i awach aweh. Ar chik naa awojiik chupaam i ye'aab' naa 
nuk'uhtaam aweh i hin. 

2Eh re' taqe awiih aamaam, korehtaal taqe nukanaa' chi nimlaj tinamit, naa 
nuye'em i wotob'il cha naah. Eh holohik awib'iral naa reliik, awuum i hat 
naakik'ulum i wotob'il i tokoom. 

3Naa nukuxisam taqe naa kib'aniik otob'il aweh, eh naa nuye'em i ti' k'axik 
chikinaah i naa kib'aniik ti' k'axik aweh. Eh awuum i hat naa nukuxisam taqe i 
tinamit naa kiwihiik chinaah i wach ak'al, inki. 

4Re' Abram xelik wo' reje chupaam i ye'aab' Harán je' rukab' i xq'orarik reh ruum 
i QaJaaw Dios xuk'am reje chi riij i Lot. Re' Abram ho'oob' chik ma' kajwinaq 
haab' i wilik reh, noq xooj Canaán. 

5Re' Abram xuk'am reje i rehk'een chi riij, Sarai, xuk'am reje chi riij i rikaaq', Lot. 
Xuk'am reje chu'nchel i chib'ih reh, xumol wach ar Harán. Eh xuk'am wo' taqe 
reje chi riij i rumoso xi wihik chupaam i ye'aab' re' re', eh korehtaal xi ponik 
Canaán. 

6Re' Abram xik'ik reje chupaam i ye'aab' re' re', korehtaal xponik chupaam i 
ye'aab' Siquem, re' i wilik wii' i juniwal i chee' tz'inuj q'e' looq', Moré inkiq'or reh, 
re' i wilkeeb' wii' i aj cananeo. 

7Eh ar xq'orob'jik i Abram ruum i QaJaaw Dios, je' wili i xq'orarik reh: Re' ye'aab' 
wili naa nuye'em keh awiih aamaam, i nuchjik. Eh re' i Abram xuyejaa' jinaj i 
artaal ruuk' i tusuj ab'aj ye'b'al ruloq'il i QaJaaw Dios, ruum ar xq'orob'jik ruum. 

8Re' Abram xooj k'oloq chinaah i yuuq' wilik reje pareelb'aal q'iij ree tinamit Bet-
el. Eh ar xuyejaa' i ru-itz'ihy naah paat parookb'aal q'iij chik xkahnik chi reh i 
tinamit Bet-el. Eh ar parelb'aal q'iij reje inkahnik i tinamit Hai. Ar wo' chik 
xuyejaa' jinaj i artaal ar xuyeew ruloq'il i QaJaaw Dios. 

9Eh re' Abram q'uun q'uun ojik xub'an reje, korehtaal xponik chupaam i ye'aab' 
Neguev. 

Re' noq xooj i Abram ar Egipto 

10Eh chupaam i ye'aab' re' re' xwihik jinaj runimaal wi'jaleel. Xrilow chi je' re' i 
Abram xooj pee k'isinoq chi patinik Egipto, ruum ma' k'isiin i wi'jaleel chupaam i 
ye'aab' wilik naq wii'. 

11Noq ach k'isiin ma' kiponik pan tinamit Egipto, re' Abram je' wili i xuq'or reh i 
rehk'een Sarai. Re' hin weht'al noq re' hat q'e' hat holohik laj ixoq. 

12Eh noq neenkilow awach taqe i aj Egipto neenkiq'or chi hat wehk'een, yohb'aal 
maa kinkikansaj awuum, eh re' hat neetikik'achaa', re'-oq chik i keh 
neekichopwik anaah. 

13Re' hin inwaaj chi neena a'n otob'il weh neenaq'or keh chi hat wanaab', reh chi 
ma' nee ta kinkikansaj. Chi je' re', nee kinako'leej pan kiq'ab' taqe i aj Egipto, inki. 

14Eh noq xponik pan tinamit Egipto i Abram, re' taqe i winaq aj Egipto ma' k'isiin 
ta xponik chikiwach i Sarai, ruum q'e' holohik laj ixoq. 

15Re' taqe i raj kamanoom i reey ar Egipto noq xkilow chi q'e' holohik laj ixoq i 
Sarai, xponik kiq'or reh i reey. Eh xkik'am reje i Sarai chupaam i paat i rub'an wii' 
i taaq'anik i reey. 

16Eh ruum i Sarai xk'axarik i Abram ruum i reey, xsiijik rutentzuun, rati't wakax, 
xsiijik ru imas b'uurux, ru ixoq rub'uuruux, xsiijik rucameyo. Eh xye'arik wo' taqe 
rajpooh winaq, eh rajpooh ixoq. 

17Ruum wo' chi xuk'am ruuk' i Sarai i kireey i aj Egipto, re' QaJaaw Dios xuyeew 
chaloq i runimaal yab'ilaal chinaah i reey, chikinaah taqe i rak'uun rixq'uun. 

18Eh ruum i re', re' i reey xutaq'aaj ruk'amariik i Abram, je' wili xuq'or reh: 
¿Chib'ih reet noq xachuk weh i q'orik, chihreet noq ma' xaq'or weh chi awehk'een 
ixoq wili? 

19Re' hat xaq'or weh chi awanaab' ixoq wili, wi ta xnuchop naah chi wehk'een 
amahk naq i hat. Yu'naak wili awehk'een chak'am reje, eh eleen reje chupaam i 
tinamit wili, inki reh. 

20Eh re' reey xutaq'aaj taqe i rumoso chukanab'jiik i Abram reh chi xelik chaloq 
Egipto, ruch'ihil i rehk'een, eh xuk'am taqe chaloq chu'nchel i chib'ih reh. 

Gen 13 

Re' noq xkich'aq' kiib' i Abram ruuk' i Lot 

1Eh noq xelik chaloq i Abram ar Egipto, xchalik wo' chik chupaam i ye'aab' 
Neguev ruch'ihil i rehk'een, Sarai, kuch'ihil i rikaaq' Lot, eh xuk'am wo' taqe 
chaloq chu'nchel i chib'ih reh. 

2Re' Abram yohb'aal wach i rub'ehomal xwihik, chi je' plata, chi je' oro, eh ma' 
k'isiin wo' taqe i ruchikoop. 

3Eh q'uun q'uun wo' chik ruk'uliik iloq chupaam i ye'aab' Neguev korehtaal 
k'uloq chupaam i tinamit Bet-el. Eh xk'uloq wo' chik aha' xwihik wii' pampeet 
panyejaal i Bet-el ruuk' i ye'aab' Hai. 

4Re' wo' hoq i ye'aab' re' re' xuyejaa' cho wii' i Abram jinaj i artaal re' ruuk' tusuj 
ab'aj, ar xupahqaaj i rotob'il i QaJaaw Dios. 

5Re' Lot i ruch'ilhil i Abram, ma' k'isiin rutentzuun, rati't wakax, rumoso eh ru-
itz'ihy naah paat xwihik i reh. 

6Re' ye'aab' xi wihik wii' xama' manlojik ta naq chik i ruwa' i kichikoop, ruum 
xiik' naah kik'ihaal. Je' re' noq, xama' suq ta naq chik inki a'n noq jinaj wilkeeb' 
wii'. 

7Eh re' incha'jinik reh taqe i ruchikoop i Abram inkitik'aa' peleto kuuk' taqe 
incha'jinik reh taqe i ruchikoop i Lot, ruum chi lahtz' paam i ye'aab' re' re'. Ar wo' 
wilkeeb' taqe aj cananeo, je' wo' taqe i aj ferezeo. 

8Eh re' Abram je' wili i xuq'or reh i Lot: Re' hat quuk' qiib' awuuk', ma' ruk'ul ta 
chi neenqatik'aa' peleto chi qawach. Ma' ruk'ul ta wo'-oq chi neenkitoq'aa' peleto 
incha'jinik keh taqe aachikoop i hat, kuuk' i kicha'jinik keh taqe nu chikoop i hin. 

9Re' ye'aab' ma' k'isiin nimaal, re' hat inchol asik'im wach aha' nee tiooj. Wila' 
xat'ooj pantz'eet ree ookb'al q'iij, re' hin nee kinooj pansak'aaj ree rookb'aal q'iij. 
Eh wila' re' hat xat'ooj pansak'aaj ree rookb'aal q'iij, re' hin neekinooj pantz'eet 
ree rookb'aal q'iij. 

10Eh re' Lot xrilow reje chu'nchel i k'ixkaab' inik'ik wii' i nim ha' Jordán. Eh 
xrilow wo' reje wach i k'isa tinamit Zoar, rilow reje ye'aab' chi ma' k'isiin i ha' 
wilik chupaam, xa je' chik rukab' i ye'aab' tikb'al uhtz'ub', je' wo' rukab' Egipto. 
Re' QaJaaw Dios majaa' naq i rusach wach i tinamit Sodoma, i Gomorra. 

11Eh re' Lot re' k'ixkaab' inik'ik wii' i nim ha' Jordán xusik' wach. Ar xooj 
pareelb'aal q'iij reh i ye'aab' wilik naq wii'. Je' aj wili noq xuch'aq riib' i Abram 
ruuk' i rikaaq' Lot. 

12Re' Abram ar xkahnik chi patinik chupaam i ye'aab' Canaán. Eh re' Lot reh, ar 
xooj chi patinik wach k'ixkaab', re' wilkeeb' wii' i taqe i tinamit, ma' najt ta ruuk' i 
Sodoma, ar xkiyejaa' i ki-itz'ihy naah paat aha' xi kahnik wii'. 

13Re' taqe tinamit wilkeeb' ar, xiik' naah yib'kiil wach i kina'ojb'al, eh yohb'aal 
wach yib'kiil wach i mahk inki a'n chuwach i QaJaaw Dios. 

14Eh noq ojinaq chik i Lot chi rutkeel, re' QaJaaw Dios je' wili i xuq'or reh i 
Abram: Chupaam i ye'aab' wilkaat wii' chawilow reje pansak'aaj ree rookb'aal 
q'iij, pantz'eet ree rookb'aal q'iij, parookb'aal q'iij, panreelb'aal q'iij. 

15Chu'nchel i ye'aab' inawil reje wach naa nuye'em aweh i hat chi juneliik, eh naa 
wo' nuye'em keh awiih aamaam. 

16Re' hin naa nuk'ihaaxb'isam taqe awiih aamaam korehtaal kiponik chi je' 
kik'ihaal i saniib' wilkeeb' wach ak'al. Nik' wach noq ma' awach ta neenkuywik 
rajaljiik i saniib', je' wo' re' noq ma' awach ta naa rukuywiik rajaljiik taqe awiih 
aamaam. 

17Je' re' noq, hiy chi patinik chupaam chu'nchel i ye'aab' re' re', ruum re' hin naa 
nuye'em aweh, inki. 

18Re' i Abram xujal wo' ruye'aab' i ru-itz'ihy naah paat. Ar chik xooj chi patinik 
chinaah i yuuq' wilik wii' taqe i chee' tz'inuj, wilik paruye'aab' i winaq Mamre, 
ma' najt ta ruuk' Hebrón. Re' Abram ar xuyejaa' jinaj i artaal ye'b'al ruloq'il i 
QaJaaw Dios. 

Gen 14 

Re' Abram xuko'leej i Lot 

1Noq xwihik chi reyil i Amrafel ar Sinar, eh noq xwihik chi reyil i Arioc ar Elasar, 
re' noq xwihik chi reyil i Quedorlaomer ar Elam, re' noq xwihik chi reyil Tidal ar 
Goim. 

2Eh re' taqe i kijib' chi reey re' re' xkian i q'aq'inik kuuk' i ho'oob' chi reey je' wili 
kib'ihnaal: Bera kireey i aj Sodoma, Birsa kireey i aj Gomorra, Sinab kireey i aj 
Adma, Semeber kireey i aj Zeboim, xkian wo' q'aq'inik ruuk' i kireey i tinamit 
Bela, eh Zoar wo' chik inkiq'or reh. 

3Re' taqe i ho'oob' chi reey re' re' xkimol wach ki soldado wach k'ixkaab' Sidim, 
re' i wilik wii' i k'ah ratz'amil palaw. 

4Re' taqe i reey re' re' kab'laj haab' xkikamaneej wach i reey Quedorlaomer. Eh 
paroxlaj haab' ma' xkian ta chik. Xkitoq'aa' q'aq'inik ruuk'. 

5Jinaj-oq chik haab' rub'aan taqe re', re' reey Quedorlaomer xkimol kiib' kuuk' 
ixib' chi reey kuch'ihil taqe i ki soldado, ar wach k'ixkaab' Astarot Karnaim, eh ar 
xkian reh taqe i aj refaitas, taqe i aj zuzita chupaam i ye'aab' Ham. Xkian wo' reh 
taqe i aj emita chupaam i ye'aab' Save-quiriataim. 

6Eh xkian wo' reh taqe i aj horeo, wilkeeb' chinaah i yuuq' Seir, eh kitahqeej reje 
korehtaal xi ponik chupaam i ye'aab' Parán wilik ma' najt ta ruuk' i ye'aab' chiq 
yuuq'. 

7Noq xsutinik wo' chik reje i Quedorlaomer, ruch'ihil taqe i ruch aj q'aq'ineel xi 
ponik ar En-mispat Cades wo' inkiq'or reh. Xkisach wach chu'nchel i kitinamiit 
taqe i aj amalecita, je' wo' taqe i aj amorreo, wilkeeb' i Hazezon-tamar. 

8Noq xkib'iraj chi je' re' taqe reey xikaqrik, re' kireey i aj Sodoma, i kireey i aj 
Gomorra, kireey i aj Zeboim, kireey i aj Bela re' wo' hoq i Zoar inkiq'or reh. 
Xkimol reje kiib' xooj kiko'leej taqe i aj q'aq'ineel wach k'ixkaab', re' wilik wii' i 
tinamit Sidim. 

9Re' taqe i re' ruuk' i Quedorlaomer kireey i aj Elam xkian i q'aq'inik, ruuk' i Tidal 
kireey i aj Goim, ruuk' wo' hoq i Amrafel kireey i aj Sinar, ruuk' i Arioc kireey 
Elasar, kijib' taqe chi reey xkik'ulb'ilej i ho'oob' chi reey. 

10Eh wach k'ixkaab' Sidim ma' k'isiin taqe i rujuleel i je' q'ool inkan panak'al 
wilkeeb' ar. Noq xkimol naq chi elik i kireey i aj Sodoma, i kireey i aj Gomorra 
wilik taqe i ki soldado xiq'ehb'ik chupaam taqe jul re' re'. Eh wilik wo' taqe i 
xkimol chi elik pantaq ch'ahn. 

11Re' taqe i kijib' chi reey xq'atwik kiwach i ho'oob' chi reey xkik'am chu'nchel i 
rub'ehomal i tinamit Sodoma ruch'ihil i Gomorra. Xkiq'uch chu'nchel i chib'ih 
keh, eh xkik'am reje. 

12Eh xkelq'aaj wo' reje i Lot ruch'ihil taqe i chib'ih reh, re' i rak'uun i ruchaaq' i 
Abram, ruum re' reh ar naq patim chupaam i tinamit Sodoma. 

13Jinaj i winaq xuko'leej cho riib' panq'aq'inik, xchalik ruq'or reh i Abram aj 
hebreos chib'ih i xk'ularik. Re' Abram ar patim i wilik wii' taqe chee' tz'inuj 
paruye'aab' i winaq Mamre i aj amorreo. Re' winaq re' re' kas kichaaq' kiib' ruuk' 
Escol, je' wo' ruuk' i Aner. Re' keh re' Abram xkiko'leej. 

14Eh noq xrib'iraj i Abram chi xk'amarik reje tokoom tinamit i Lot, i rikaaq' 
xuyeew kitz'a'amb'aal taqe i rumoso wilkeeb' parupaat ixib' siento ruuk' 
waxaqlaj chi winaq. Xkitahqeej taqe i xi k'amwik reje reh i Lot korehtaal xi ponik 
wach k'ixkaab', wilik wii' i tinamit Dan. 

15Eh chi ma' keht'al xooj k'oloq i Abram chikinaah chaq'ab' ruch'ihil taqe i 
rumoso. Ar xb'aan keh xkitahqeej reje korehtaal xiooj k'oloq chupaam i ye'aab' 
Hoba wilik pansak'aaj reh i rookb'aal q'iij ree Damasco. 

16Xkiq'uch wo' chik keh i xkelq'aaj chaloq. Re' Abram je' re' noq xponik ruq'uch i 
Lot je' wo' chu'nchel i chib'ih reh i Lot, je' wo' taqe awach reh, k'ih taqe i xuko'leej 
chi je' winaq chi je' ixoq. 

Re' Melquisedec xukuxisaj i Abram 

17Eh noq xsutinik chaloq i Abram noq rub'anam chik cho reh i reey 
Quedorlaomer je' wo' taqe i reey xiko'linik naq reh i reey re' re', xelik chaloq i 
kireey i aj Sodoma chuk'ulariik i Abram wach k'ixkaab' Save, re' kiye'aab' i reey 
inkiq'or reh. 

18Xchalik i Melquisedec kireey i aj Salem eh rajaaw k'amal b'eeh aj tiij chuwach i 
QaJaaw Dios wilik cho pan taxaaj xooj wo' chuk'ulariik i Abram, eh xuyeew ruwa' 
ruhaa'. 

19Re' Melquisedec xukuxisaj i Abram, je' wili i xuq'or reh: Neeta naq ti rukuxisaj i 
QaJaaw Dios wilik cho pan taxaaj, re' i xyej-anik cho reh i taxaaj i wach ak'al. 

20Neeta naq inye'arik ruloq'il i QaJaaw Dios wilik cho pan taxaaj, re' xye'wik 
panaq'ab' taqe i aj ixowaal, i nuchjik. Eh re' i Abram xuyeew reh i Melquisedec 
ilajtaaq xresaj chinaah ju'jun siento chib'ih jariik taqe i xuk'am chaloq. 

21Re' kireey i aj Sodoma je' wili i xuq'or reh i Abram: Chaq'asaj weh chu'nchel i 
tinamit, eh neenkahnik aweh i hat i xa chib'ih jariik, inki. 

22Re' Abram je' wili ruchaq'weesjiik i kireey i aj Sodoma xub'an: Re' hin 
nuq'orom chik i korik chuwach i QaJaaw Dios, re' xyej-anik reh i taxaaj i wach 
ak'al. 

23Chi ni xata naq jino'q chi nooq', ni xata jino'q ruk'ahamal xijab' neenuk'am 
ruuk' i chib'ih aweh, reh chi ma' nee ta naq'or chi ruum taqe i chib'ih aweh 
ximb'ehoomb'rik. 

24Xa re' wo' hoq i chib'ih jariik xkik'ux taqe i numoso, ra'j neenkahnik ar re'. Eh 
re' taqe ixib' chi winaq xi uhch'ilinik weh, re' Aner, re' Escol, re' Mamre, ra'j i 
ruk'ul re' chi naakik'ulum i kikooch, inki. 

Gen 15 

Re' Dios xuyejaa' wach ruuk' i Abram chib'ih xub'an ruuk' koq'uun 

1Chi riij i re', re' QaJaaw Dios xuq'oreej i Abram parusaq wiriik, je' wili i xuq'or 
reh: Abram re' hat maayohb'isaj awiib', re' hin naa nuko'liniik aweh. Eh re' 
aakooch naa nuye'em, xiik' naah nimaal wach, inki. 

2Re' Abram je' wili i chaq'wik xub'an: QaJaaw Dios ¿Chib'ih neerutiq weh 
chixiik'naah nimaal wach i nukooch nee nayeew? ruum xama' nayeew ta wo' 
wak'uun wixq'uun, xa reh wo' hoq i Eliezer naa rukahniik re' i numoso i aj 
Damasco. 

3Re' hat ma' aye'em ta jino'q wak'uun, je' re' noq re' naa rehchaniik reh i chib'ih 
weh, re' jino'q i numoso k'ihinaq panupaat, inki. 

4Re' QaJaaw Dios je' wili i xuq'or reh: Ma' re' ta jino'q keh amoso naa rehchaniik 
reh i chib'ih aweh, xti awak'uun la' hat naa rehchaniik reh, i nuchjik. 

5Eh re' i QaJaaw Dios xuk'am reje i Abram rij paat je' wili xuq'or reh: Chatz'ehtaaj 
taqe johtoq i ruk'ihaal ch'umiil, re' hat ma' nee ta nakuy rajaljiik. Je' wo' re' noq 
ma' naa taa kuyum rajaljiik taqe awiih aamaam naa kiwihiik, i nuchjik. 

6Eh re' Abram xunimaj i xuq'or i QaJaaw Dios. Ruum aj re', xunimaj i Dios chi 
korik wach ruk'ux. 

7Je' wili i xuq'or reh: Re' hin i Dios, hin xineesanik chaaweh ar Ur, re' i kiye'aab' i 
aj Caldeo, xat nuk'am cho chupaam i ye'aab' wili, re' i naa nuye'em chi akooch, 
inki. 

8Re' Abram je' wili i xuq'or: QaJaaw Dios ¿Nik' wach noq neenunab'eej chi korik 
chi naa aye'em chi nukooch i ye'aab' wili? inki. 

9Re' QaJaaw Dios je' wili i xuq'or: Chak'am cho weh jino'q i q'ahxoq wakax, jino'q 
ixoq kaprax, jino'q i imas tentzun, ox ox haab' i wilik keh. Eh chak'am cho weh 
jino'q i mukur, jino'q i k'isa rak'uun paloma, inki. 

10Re' Abram xuk'am wo' chaloq taqe i chikop chuwach i Dios, eh xuyok' 
pankiyejaal, wilik inajt xuyeew i koq, wilik i ma' najt ta xuyeew i koq, re' i mukur, 
re' i k'isa paloma, ma' xuyok' ta pankiyejaal. 

11Eh kiqajik chik chaloq i k'uch chikinaah i kamnaq chikop, noq xrilow i Abram, 
re' chik i reh inkahnik reh noq i rilow. 

12Noq xokik i q'iij, re' Abram xqajik i ruwiriik chi korik, jumehq'iil xsuutjik riij 
ruum i runimaal q'equm, eh ma' k'isiin ta xyo'jik. 

13Eh re' QaJaaw Dios je' wili i xuq'or reh i Abram: Re' i wili k'uhtb'al reh chi re' 
taqe awiih aamaam, naa kojiik chi patinik pan tokoom tinamit. Ar naakiye'ariik 
pankowlaj kamanik, kijib' siento haab' naa rub'aan ti' k'axik keh ar. 

14Re' hin naa nub'anam ti' k'axik reh i tinamit naa rub'aniik ti' k'axik keh awiih 
aamaam. Eh koq'uun chik, naa wo' chik keliik cho ar, naa kik'amam chaloq i 
kib'ehomal. 

15Noq hat chik mama' winaq chi korik, ma' xta ruti'kiil ak'ux na' tikimoq. Eh naa 
taqe rojiik areqem aamaam awati't kamnaq taqe chaloq. 

16Re' taqe awiih aamaam naa kiwihiik parukaaj ch'iht k'acharik naa wo' chik 
kisutiniik cho chupaam i ye'aab' wili, ruum chupaam taqe q'iij re' re' komajaa' 
taqe manlojik wach i kimahk i aj amorreo, inki. 

17Eh noq chaq'ab' chik, q'equm chik chi korik jinaj i horna xuk'uhtaaj riib' reh i 
Abram, ma' k'isa sib' i rukut. Jinaj wo' q'aaq' qoplik ju' chee' k'ul inooj 
pankiyejaal i chikop yok'ooj pankiyejaal. 

18Eh chupaam i q'iij re' re' wilik i xuyejaa' wach i Dios ruuk' i Abram je' wili 
xuq'or reh: Re' ye'aab' wili naa nuye'em aweh i hat, je' wo' keh awiih aamaam ko 
ar inik'ik chaloq chi chii' i nim ha' Egipto. Imponik chi chii' i nim ha' Éufrates. 

19Iraaj ruq'orom chi re' i ye'aab' kichopom naah taqe i aj ceneo, i aj cenezeo, i aj 
cadmoneo. 

20Re' ye'aab' kichopom naah i aj heteo, i aj ferezeo, i aj refaita. 

21Re' i ye'aab' kichopom naah i aj amorreo, i aj cananeo, i aj gergeseo, i aj jebuseo, 
inki. 

Gen 16 

Re' Agar, eh re' i Rak'uun Ismael rub'ihnaal 

1Re' Sarai ma' nwihik ta naq ruha'lak'uun ruuk' i rub'ahiil, Abram. Xa re' la' jinaj i 
rajpooh xwihik Agar rub'ihnaal aj Egipto. 

2Re' i Sarai je' wili i xuq'or reh i rub'ahiil: Re' QaJaaw Dios ma' ruyeew ta q'ab' chi 
nwihik aha'lak'uun wuuk', re' hin i nupahqaaj otob'il aweh chi chak'am chi 
awixoqil i wajpooh Agar. Nee oon naq inche inwihik aha'lak'uun ruuk' nee naq 
inkahnik chi weh, inki. Eh re' Abram xuk'ulaa' i xq'orarik reh. 

3Eh noq lajeeb' chik haab' kiponiik chi patinik chupaam i ye'aab' Canaán re' Sarai 
xuk'am chaloq i Agar aj Egipto xuq'asaj chi rixoqil i rub'ahiil. 

4Eh re' Abram xwirik ruuk' i Agar, eh xkahnik wach k'acharik, noq xrilow i Agar 
chi wach k'acharik chik wilik. Ma' suq ta chik rilariik i rupatroon ixoq i rub'an. 

5Re' Sarai je' wili i xuq'or reh i Abram: Amahk i hat k'ahchi' nuk'ulum i ti' k'axik. 
Re' hin xin ye'wik aweh chawixoqil i wajpooh Agar, eh xa ruum chi naa raasjiik 
aha'lak'uun ruuk', ma' suq ta chik wilariik i rub'an. Xa re' la', re' QaJaaw Dios naa 
ruq'oriik awach i wilik ru mahk, mi re' hat, oon re' hin, inki. 

6Re' Abram je' wili i chaq'wik xub'an: Re' awajpooh panaq'ab' wilik, cha a'n ruuk' 
nik' wach i ruk'ul cha weh i hat, i nuchjik. Noq xrib'iraj chi je' re' i Sarai, xtohq'ik 
rub'anam ti' k'axik reh i Agar, korehtaal xelik reje chuwach. 

7Eh noq xponik i Agar chupaam i ye'aab' chiq yuuq' chi chii' i k'achlik jul ha' 
chupaam i b'eeh inooj pan tinamit Shur, ar xreqarik ruum jinaj i ruánjel i QaJaaw 
Dios. 

8Re' i ánjel xupahqaaj reh chi je' wili: Agar, hat rajpooh i Sarai ¿Aha' xat chalik, eh 
aha' tiooj? inki reh. Re' hin elik i nub'an chuwach i nupatroon ixoq, inkinoq 
chaq'wik i Agar. 

9Re' i ruánjel i QaJaaw Dios, je' wili i xuq'or reh i Agar: Yu'naak ti sutinoq reje 
ruuk' apatroon ixoq, eh cha nimaj chu'nchel i nee ruq'or aweh, inki reh. 

10Eh re' ruánjel i QaJaaw je' wili i xuq'or reh: Re' hat yohb'aal wach kik'ihaal 
aawiih aamaam naa ruwihiik, eh ma' awach ta naa rukuywiik rajaljiik. 

11Chakoj rehtaal noq yu'naak wach k'acharik chik wilkaat. Naa raasjiik jinaj k'isa 
awak'uun, eh Ismael i rub'ihnaal naa akojom, ruum re' QaJaaw Dios xrilow chaloq 
i ti' k'axik k'ahchi' ak'ulum. 

12Re' awak'uun naa raasjiik je' josq'iil jino'q i josq'laj chikop, chu'nchel aj uuk' 
naa rupajam riib', eh chu'nchel wo' naakipajam kiib' ruuk'. Eh ma' jaruuj naa 
reliik parupaat atoob' ta ixoowjoq wach kuum taqe ruchaaq', i nuchjik. 

13Re' i Agar ruum chi xq'orob'jik ruum i QaJaaw Dios, je' wili i xuq'or: Re' hat i 
Dios kinawil chaloq, inki. Je' wo' chik wili i xuq'or: Re' QaJaaw Dios xuk'uhtaaj 
riib' weh, eh ma' xin kimik ta noq xwilow wach, inki. 

14Ruum aj re', re' jul ha' re' re' k'achlik jul ha', eh k'ahchi' kiin rilom rub'ihnaal. 
Re' jul ha' re' re', ar wilik pankiyejaal i kiib' chi tinamit, re' Cades, re' i Bered. 

15Eh noq x-aasjik i k'isa rak'uun i Abram ruuk' i Agar, re' Abram Ismael wo' 
rub'ihnaal i k'isaak'un xukoj. 

16Eh re' Abram kajwinaq ruuk' waqiib' haab' i wilik reh noq x-aasjik i k'isa 
rak'uun re' re'. 

Gen 17 

Re' i rupoch'ariik naah i k'achab' rehtalil chi naa rub'aan i ruyejaam cho wach i 
Dios 

1Eh re' Abram noq ach jinaj haab' majaa' rub'an i jinaj siento haab' xuk'uhtaaj 
riib' i QaJaaw Dios chuwach, je' wili i xq'orarik reh: Re' hin i Dios nim rajaawriik, 
inchol chi nee ti k'acharik chi korik wach ak'ux chi nuwach. 

2Re' hin wilik i naa nuyejaam wach awuuk', re' chi naa nuk'ihaaxb'isam taqe 
awiih aamaam, i nuchjik. 

3Re' i Abram, xuk'utzaa' qohoq i naah, korehtaal xponik rureq wach ak'al ruuk' i 
yejal wach, re' QaJaaw Dios xakok'ahchi' wo' chi q'orik. 

4Re' aj i wili naa nuyejaam wach awuuk', re' hat naa akahniik chi hat kajaaw taqe 
k'ih seht chi tinamit. 

5Je' re' noq, ma' re' ta chik Abram i naa ab'ihnaam yu'naak johtoq chi qawach 
Abraham chik i naa ab'ihnaam, ruum naa kaat nukanaam chi hat kajaaw i k'ih laj 
tinamit. 

6Eh chi yohb'aal wach naa nuk'ihaaxb'isam taqe awiih aamaam, wilik i naa kokiik 
chi reyil, wilik i naakikorjiik chi nimaq tinamit. 

7Aha' wilik i k'ahchi' nuyejaam wach awuuk' i hat naa wo' nuyejaam wach kuuk' i 
keh na'chub'an, ruum re' wo' hin, hin aaDios i hat, chi juneliik, eh re' wo' hin naa 
nukahniik chi ki Dios i keh. 

8Re' ye'aab' Canaán hat patim wii' yu'naak naa nuye'em aweh chi akooch i hat. Eh 
naa wo' nuye'em chi kikooch chi juneliik taqe awiih aamaam, re' wo' hin naa 
nukahniik chi ki Dios. 

9Je' wo' chik wili i xuq'or i QaJaaw Dios reh i Abraham: Xa re' la' hat ajwaal wach 
chi naa a'nam aha' wilik i nuyejaam wach awuuk'. Eh koruman wo' chi naa 
kianam awiih aamaam. 

10Re' wili xnuyejaa' wach taq awuuk' koruman chi naa kianam taqe awiih 
aamaam: Re' chi chu'nchel i winaq wilkeeb' taqe awuuk' koruman chi naa 
rupoch'iik naah i kik'achab'. 

11Je' re' noq chawunchelaal taq i hat winaq koruman chi naa rupoch'ariik i naah 
taq ak'achab'. Re' rehtalil chi k'ahchi' rub'aan i nuyejaam cho wach taq awuuk'. 

12Yu'naak johtoq chi qawach chu'nchel i kok' ak'un naa kaasjiik waxiqiib' q'iij i 
wilik keh noq naa rupoch'ariik i naah kik'achab'. Je' wo' re' i naa rub'aan keh i 
kak'uun i aj poh naa kaasjiik pankipaat i kipatroon, je' wo' kak'uun taqe pan 
tokoom tinamit loq'ooj chaloq. 

13Eh chu'nchel naa rupoch'ariik naah i kik'achab', naa rub'aan keh awak'uun taq i 
hat aasjinaq taq panapaat, je' wo' taqe amoso. Chawunchelaal taq i hat naa 
rukahniik rehtalil chuwach taq aati'jolal i xqayejaa' wach taq awuuk' reh juneliik. 

14Awach i ma' poch'ooj naah i ruk'achab', inchol awesam taq cho chaxilak, ruum 
ma' ruyeew ta rajaawriik i nuyejaam wach, inki. 

15Re' QaJaaw Dios je' wili i xuq'or reh i Abraham: Re' awehk'een Sarai ma' re' ta 
chik Sarai i naa rubíhnaam yu'naak johtoq chi qawach, Sara chik i naa rubíhnaam. 

16Re' hin naa nuye'em awotob'il chinaah, reh chi naa raasjiik jino'q awak'uun 
ruuk' i reh. Eh xti naa nuye'em i wotob'il chinaah, ruum re' reh naa rukahniik chi 
kituut i k'ih seht chi tinamit. Eh wilik taqe i riih rumaam i naa kokiik chi reyil 
chinaah i tinamit, inki. 

17Eh re' i Abraham xuk'utzaa' qohoq i naah, korehtaal xponik rureq wach aak'al 
ruuk' i yejal wach, eh xchalik ruse'eel, je' wili xukapaaj paruk'ux: ¿Mi 
koneenwihik nuha'lak'uun re' hin, wilik chik weh i jinaj siento haab'? ¿Mi 
koneenwihik ruha'lak'uun re' wehk'een Sara, ach lajeeb' ma' jinaj siento haab' i 
wilik reh? inki. 

18Je' wili i xuq'or reh i Dios: Neeta naq i ruk'ul aawotob'il i Ismael, inki. 

19Re' i Dios je' wili i ruchaq'weesjiik xub'an: Re' hin korik nuq'or aweh, chi re' 
awehk'een Sara naa raasjiik jinaj awak'uun ruuk'. Eh Isaac i rub'ihnaal naa 
akojom, wilik wo' naa nuyejaam wach ruuk' i reh, chi naa nub'anam chi juneliik, 
je' wo' kuuk' i riih rumaam, inki. 

20Re' i xapahqaaj weh chi riij i Ismael xat b'iraj wo' hoq naa wo' nukuxisam i reh, 
eh naa nuk'ihaaxb'isam i rak'uun rixq'uun, i riih rumaam korehtaal kiponik chi 
runimaal tinamit. Re' i Ismael kab'laj i rak'uun naa ruwihiik, naa kokiik chi k'amaj 
b'eeh chikinaah i nimaq tinamit. 

21Aha' wilik i nuyejaam wach naa wo' nub'anam ruuk' i Isaac chi juneliik. Re' 
awak'uun naa raasjiik je' yu' pan jinaj haab' ruuk' awehk'een Sara, inki. 

22Eh noq re' i QaJaaw Dios xukohlaaj q'orik ruuk' i Abraham, xelik reje ar. 

23Eh re' Abraham xa chupaam wo' q'iij re' re' xupoch' naah i ruk'achab' i rak'uun 
Ismael. Xupoch' wo' naah i kik'achab' i rumoso aasjinaq taqe parupaat, je' wo' 
taqe i rumoso xaruloq'om. Eh chu'nchel i winaq kikamanik ruuk', xpoch'arik wo' 
naah i kik'achab', je' rukab' i xq'orarik reh ruum i QaJaaw Dios. 

24Re' Abraham ach jinaj haab' majaa' rub'an i jinaj siento haab' noq poch'arik 
naah i ruk'achab'. 

25Eh re' Ismael i oxlaj haab' i wilik reh noq xpoch'arik naah i ruk'achab'. 

26Chupaam i jinaj chi q'iij re' re' xpoch'arik naah i ruk'achab' i Abraham, ruch'ihil 
i rak'uun Ismael. 

27Eh junb'aan wo' keh xb'aan ruuk' taqe i rumoso wilkeeb' parupaat, je' wo' taqe 
i rumoso aasjinaq parupaat, je' wo' taqe rumoso xaruloq'om pan tokoom tinamit 
i Abraham. 

Gen 18 

Re' Dios xuq'or reh i Abraham chi naa ruye'em jinaj rak'uun 

1Re' QaJaaw Dios xuk'uhtaaj riib' reh i Abraham kab'lajora i q'iij noq tzunlik chi 
chii' i ru-itz'ihy naah paat, re' i wilik wii' i taqe i chee' tz'inuj paruye'aab' i Mamre. 

2Eh noq xtz'ehtanik reje i Abraham, xrilow chi ixib' taqe i winaq pa'alkeeb' i koq 
ruuk'. Eh jumehq'iil xwuktik chi kik'ulariik chi chii' i ru-itz'ihy naah paat, 
xuk'utzaa' qohoq i naah, korehtaal xutz'a'j wach aak'al ruuk' i yejal wach. 

3Je' wili xuq'or keh: Jaaw re' taq i hat xik'ul taq awach chi xat k'uloq taq wuuk', 
cha kuy mat'ooj pee taq chi jumehq'iil. 

4Wila' ruk'ul taq awach, re' hin naa nutaq'aam ruk'amariik i jot'ik reh chi nee taq 
inutz'aj aawooq, eh nee taq tihi'lik chi muuj i chee' wili. 

5Ruum chi xat-ik'ik taq wuuk' ayu', i hin patim wii', naa taq nuk'amam cho 
k'isinoq k'uxumb'al aweh, reh chi wilik taq chik aakowiil noq nee tiooj, inki 
Abraham. Re' keh je' wili xkiq'or: Ma' xta wo' reet re', inki taqe. 

6Re' Abraham jumehq'iil xooj chupaam i ru-itz'ihy naah paat, je' wili xuq'or reh i 
rehk'een Sara: Chachop ixib'-oq pajb'al i xti chihooj laj arina neenayejaa' i 
kaxlanwi'k chi jumehq'iil keh i qulaa', inki. 

7Re' Abraham jumehq'iil xooj chuk'amariik i ruwakax. Eh jinaj i k'isa imas wakax 
xti q'ina' xuk'am chaloq, xuq'asaj reh jinaj keh i rumoso, reh chi xuyejaa' chi 
jumehq'iil xuyeew chi kik'uxb'aal taqe rulaa'. 

8Re' Abraham xuk'am wo' reje i rutib'kaal wakax, xkiyejaa' chi kik'uxb'aal, 
xuk'am wo' reje i mantekilla, je' wo' i lecha xuyeew keh taqe rulaa' reh chi 
xkik'ux chi muuj chee', eh re' reh xkahnik i koq paa' kuuk'. 

9Eh noq xkikohlaaj kiwa' xkipahqaaj reh i Abraham chi je' wili: ¿Aha' wilik i Sara 
awehk'een? inki taqe. Re' Abraham je' wili xuq'or, ayu' wilik panu itz'ihy naah 
paat, inki. 

10Eh jinaj keh ixib' chi rulaa', je' wili i xuq'or reh i Abraham: Je' yu' jinaab' naa 
wo' chik nuk'uliik awuuk'. Eh chupaam i q'iij re' re', aasjinaq chik i k'isa 
awak'uun ruuk' i Sara, inki. Xanaah re' i Sara chi riij i Abraham pa'lik cho chi chii' 
i ru-itz'ihy naah paat xrib'iram i xq'orarik. 

11Re' Abraham ruch'ihil i Sara rijib' chik taqe chi korik. Re' Sara rumayam chik i 
rutz'ajooj i rub'an reh rajlaal poh, ma' xta naq chik rehtalil chi naa ruwihiik 
ruha'lak'uun. 

12Ruum aj re', re' Sara xama' rukuy ta chik i ruse'eel noq xrib'iraj i re', je' wili 
xuq'or paruk'ux: ¿Nik' chik wach noq neen wihik i rusuqkiil nuk'ux re' re' chi q'e' 
chik hin rijib', je' wo' nub'ahiil rijib' wo' chik? inki. 

13Eh re' QaJaaw Dios je' wili i xuq'or reh i Abraham: ¿Chib'ih reet noq q'e' 
ruse'laaj i Sara aha' wilik i nuq'or? ¿Mi ma' runimaj re' chi koneen wihik 
ruha'lak'uun atoob' ta rijib' chik? 

14¿Mi wilik re' i k'ayeew chi nuwach i hin? Korik i nuq'or aweh chi je' yu' pan jinaj 
haab' naa wo' chik kaat ruk'uliik wula'eem. Eh chupaam i q'iij re' re' aasjinaq chik 
jinaj i k'isa awak'uun ruuk' i Sara, i nuchjik. 

15Noq xrib'iraj chi je' re' i Sara, xchalik ruyo'jiik, xuq'or chi ma' k'ahchi' ta chi 
se'eel je' wili i xuq'or: Re' hin ma' se'eel ta nub'an, inki. Re' hin weht'al chi se'eel i 
na a'n, i nuchjik ruum i QaJaaw Dios. 

Re' Abraham xupahqaaj ree Dios chi chuketelaaj wach i tinamit Sodoma 

16Chi riij i re', re' taqe ixib' chi ulaa' re' re' xi wuktik johtoq, xiooj reje pan tinamit 
Sodoma. Eh re' i Abraham xooj reje chikiij, reh chi xponik taqe ruch'aq. 

17Re' QaJaaw Dios je' wili i xuq'or paruk'ux: ¿Mi ma' neenuq'or reh re' i Abraham 
chib'ih i naa nub'anam? inki. 

18Ruum re' reh naa rukahniik chi kajaaw taqe i k'ih seht chi tinamit nimaq 
kiwach. Eh nuq'orom wo' reh chi ruum i reh naa nuye'em i wotob'il chikinaah 
chu'nchel i tinamit wach ak'al. 

19Re' hin nusik'im wach i reh chi naa ruq'orom keh i rak'uun rixq'uun chi naa 
kinimam i nuk'uhb'aal, eh chi re' chu'nchel i holohik, chi re' i korik naa kianam, 
reh wo' chi neenub'an ruuk' i reh chu'nchel i nuq'orom cho reh chi naa nub'anam 
ruuk'. 

20Je' re' noq, re' QaJaaw Dios xuq'or reh i Abraham chi je' wili: Re' tinamit 
Sodoma ruch'ihil i tinamit Gomorra, ma' holohik ta k'isinoq kib'iirjiik xiik' naah i 
kimahk k'ahchi' keeb'. 

21Yu'naak, ar kinooj ilil reh mi korik chixiik'naah yib'kiil wach i kina'ojb'al 
k'ahchi' keeb', je' rukab' imb'iraj rib'iral, chi je' re' neenunab'eej, inki. 

22Eh kiib' keh i ulaa' re' re' xiooj pan tinamit Sodoma, eh re' Abraham reh, 
xkahnik kahnoq ruuk' i QaJaaw. 

23Re' Abraham xujil i koq riib' ruuk' i QaJaaw xupahqaaj reh chi je' wili: ¿Mi naa 
wo' asacham kiwach haa' taqe i ma' xta kimahk chi kixilak i wilik kimahk? 

24Eh raaj mi wilik lajeeb'-oq roxk'ahl i korik wach kik'ux chi kixilak i tinamit re' 
re' yiib' wach i kina'ojb'al. ¿Mi nee wo' nasach kiwach i tinamit re' re'? ¿Mi ma' 
neenakuy kimahk kuum i lajeeb' roxk'ahl chi korik wach kik'ux? 

25Re' hat ma' nee ta ruyeew riib' chi junsachariik kiwach neena a'n i ma' xta 
kimahk kuuk' i wilik kimahk. ¿Mi neena a'n re' i je' re', ruum re' hin weht'al chi 
re' hat parub'ehel ti q'atwik q'orik chikinaah i tinamit wach ak'al? ¿mi ma' re' i 
rub'ehel naa a'nam re'? 

26Re' i QaJaaw Dios je' wili i chaq'wik xub'an: Wila' xnureq lajeeb'-oq roxk'ahl i 
ma' xta kimahk chi kixilak i tinamit Sodoma, neenukuy kimahk i tinamit re' re' 
kuum i lajeeb' roxk'ahl ma' xta kimahk, inki. 

27Chalik i Abraham je' wili xuq'or: Chakuy numahk, re' hin ma' ruk'ul ta naq chi 
numin wiib' chaq'orob'jiik, ruum re' hat, hat Dios, eh re' hin xa hin wo' tii winaq. 

28Qaq'or chi wilik ho'oob'-oq roxk'ahl i ma' xta kimahk neenareq ar, ¿Mi 
neenasach kiwach i tinamit re' re'? inki. Re' QaJaaw Dios je' wili xuq'or: Wila' 
xnureq ho'oob'-oq roxk'ahl i ma' xta kimahk, ma' nee ta nusach kiwach i tinamit 
re' re', inki. 

29Re' Abraham xupahqaaj wo' chik reh i Dios chi je' wili: Raaj wila' xa ka'winaq 
taqe i ma' xta kimahk neenareq ar, ¿mi neenasach kiwach? inki. Kuum i ka'winaq 
chi ma' xta kimahk, ma' nee ta nusach kiwach, inki i QaJaaw Dios. 

30Re' Abraham je' wili i xuq'or reh i QaJaaw Dios: Chakuy manchalik tii ak'aah 
wuuk', qaq'or chi xalajeeb' ru ka'winaq i ma' xta kimahk neenareq chi kixilak, ¿mi 
neena sach kiwach i tinamit re' re'? inki. Re' hin kuum i lajeeb' ru ka'winaq re' re' 
ma' nee ta nusach kiwach tinamit re' re', inki Dios. 

31Re' Abraham je' wili i xuq'or reh i QaJaaw Dios: Chakuy numahk chi q'e' hin toq' 
toq' chaq'orob'jiik, ¿chib'ih neena a'n wila' xa juninaq i ma' xta kimahk neenareq 
chi kixilak i tinamit re' re'? inki. Re' QaJaaw Dios je' wili i xuq'or. Kuum i juninaq 
re' re' ma' nee ta nusach kiwach, inki. 

32Eh re' Abraham je' wo' chik wili xuq'or: Jaaw, cha kuy numahk, ach wo' re' 
yu'naak naa nupahqaam aweh, manchalik tii ak'aah wuuk', ¿Chib'ih i neena a'n 
wila' xalajeeb' i ma' xta kimahk neenareq ar? inki. Kuum i lajeeb' re' re', ma' nee 
ta nusach kiwach i tinamit re' re', inki Dios. 

33Eh noq xukohlaaj q'orik i Dios ruuk' i Abraham, xelik reje ar. Je' wo' hoq i 
Abraham, xooj wo' chupaam i ru-itz'ihy naah paat. 

Gen 19 

Re' Dios xusach wach i tinamit Sodoma i Gomorra 

1Re' taqe ki'ib' chi ánjel okal q'iij chik xi ponik ar Sodoma. Eh re' Lot tzunlik 
chaloq panookb'al reh i tinamit, re' ye'aab' inkimol wii' kiib' taqe i tinamit. Noq 
xrilow kiwach i ki'ib' chi ánjel i Lot xwuktik reje chi kik'ulariik xuk'utzaa' qohoq i 
naah, korehtaal xutz'a'j wach aak'al ruuk' i yejal wach, 

2je' wili i xuq'or keh: Jaaw, cha kuy tikahnoq tii taq jino'q aq'ab' panupaat, ar nee 
taq inutz'aj aawooq, ko'qal wahq'eq taq chik tiooj, inki. Re' taqe i ki'ib' chi ánjel, 
je' wili xkiq'or: Ma' chih taj rint'ioos naq aweh, re' hoj neenqik'saj aq'ab' 
pamb'eeh, inki taqe. 

3Re' Lot toq' toq' xub'an keh, korehtaal xkik'ulaa' reh, xiooj wo' chi riij i parupaat. 
Eh xuyejaa' kiwa' reh kixq'eeq, xuyejaa' wo' hoq i kaxlanwi'k ma' kojooj ta 
ch'amb'esb'al reh. Re' taqe i ki'ib' chi rulaa', jinaj suq laj wi'k i xkian. 

4Eh noq xakomajaa' wo' kiyohkik taqe i ki'ib' chi rulaa' re' re', chu'nchel i winaq 
wilkeeb' ar Sodoma chi nimaq chi kok' taq xkikotej lanik riij i paat. 

5Re' keh kow xkiq'or i koq reh i Lot chi je' wili: ¿Aha' wilkeeb' i winaq xi okik chi 
patal awuuk' chupaam aq'ab' wili? Chawesaj taqe cho qeh, inqaaj wirik kuuk' inki 
taqe. 

6Noq xrib'iraj chi je' re' i Lot xelik chaloq chi kiq'orob'jiik, xutz'ap chaloq chi 
korik i puerta chikinaah i rulaa', 

7je' wili i xuq'or keh: Chakuy taq wamigo maa a'n taq i ma' ruq'or korik laj 
na'ojb'al kuuk' taqe i ki'ib' chi wulaa'. 

8Re' hin ki'ib' taqe i wixq'uun wilkeeb' komajaa' ta keht'al wach q'o'rinik winaq. 
Re' hin naa wesam taqe chaloq, cha a'n taq kuuk' chib'ih pa' taq inawaaj. Xa re' 
la', maa chih taq awuchej taqe i ki'ib' chi winaq wilkeeb' panupaat, ruum re' taqe 
re' xa xnuk'am wo' taqe chaloq, inki. 

9Re' keh je' wili chaq'wik xkian: Eleen ayu', re' hat tokoom tinamit ti chalik, ma' 
nee ta rub'an chi re' hat nee titaaq'anik qeh. Re' hojxiik'naah i ti' k'axik naa 
qa'nam aweh i hat, ma' xata je' rukab' i naa qa'nam kee keh, inki taqe. Eh ma' 
k'isiin ta xchalik kik'aah chinaah i Lot xkijil i koq kiib' ruuk' reh chi xkiweq i 
puerta. 

10Re' taqe i ki'ib' chi rulaa' i Lot xkilahk'aaj chaloq i Lot, eh xkik'am i koq pampaat 
xkitz'ap lom chaloq i puerta. 

11Eh chi kunchelaal taqe i winaq wilkeeb' i koq rij paat chi nimaq chi kok' taq 
xikanab'jik chi moywach, xama' jaruuj chik inkireq i chii' puerta, xa xiq'uhtik wo' 
chusik'ariik. 

12Re' taqe rulaa' i Lot je' wili xkiq'or: ¿Mi wilik taqe awach aweh ayu'? Wilik oon 
awak'uun, awixq'uun, ajii' xa chib'ih chik jariik aweh chupaam i tinamit wili, 
chawesaj taqe reje ayu', chak'am taqe reje chi najt, 

13ruum re' hoj naa qasacham wach i tinamit wili. Re' QaJaaw Dios reht'al chik chi 
yohb'aal wach i kimahk i wilkeeb' chupaam i tinamit wili. Ruum aj re', xoj 
rutaq'aaj chaloq chi rusachariik kiwach inki taqe. 

14Noq xrib'iraj i Lot chi je' re', xooj kuuk' i okik naq keh chi rujii', re' naq i naa 
ruk'amwiik keh i rixq'uun, je' wili i xuq'or keh: Yu'naak eleen taq reje ayu', ruum 
re' QaJaaw Dios naa b'ila' rusacham wach i tinamit wili, inki. Re' taqe i okik naq 
keh chi rujii' i ma' xkinimaj taj i xq'orarik keh. 

15Ruum chi xa saq'ik chik i rub'an, re' taqe i ánjel je' wili i xkiq'or reh i Lot: 
Yu'naak hiy chi jumehq'iil chak'am reje awehk'een, je' wo' taqe i ki'ib' chi 
awixq'uun wila' re' taq i hat ma' nawaaj chi nee taq tikimik noq neenqasach wach 
i tinamit wili, inki taqe. 

16Ruum chi k'ahchi' naq ruchahmiik i Lot, re' taqe i ki'ib' chi ánjel xkichop cho chi 
q'ab' i Lot, je' wo' rehk'een, je' wo' taqe i ki'ib' chi rixq'uun, xkesaj chaloq chi riij i 
tinamit re' re'. Reh chi xkiko'leej taqe chuwach i kimik, ruum xketeljik wach 
ruum i QaJaaw. 

17Eh noq chi riij chik i tinamit wilkeeb' jinaj keh i ánjel je' wili i xuq'or reh i Lot: 
Hiy chi jumehq'iil, chako'leej riij aak'achariik mat tz'ehtanik cho chawiij, eh 
matpahik wo' wach k'ixkaab'. Hiy pantaq raxchee' wila' nawaaj ako'leem awiib' 

18Re' Lot je' wili i xuq'or keh i ki'ib' chi ánjel: Chakuy taq jaaw ma' nwaaj ta chi 
nee kinooj chi najt. 

19Re' taq i hat ma' k'isiin i nutoob'jiik xa a'n, q'e' taq hat atoob' wuuk', ruum 
xako'leej taq riij i nuk'achariik. Xa re' la', re' hin ma' nwaaj ta ojik pantaq 
raxchee', ruum nee-oq kinooj kanoq wach b'eeh noq nee taq inasach wach i 
tinamit wili, eh xa nee wo' kinkimik. 

20Ma' najt ta reje ayu' wilik jinaj i k'isa tinamit neerub'an chi ar neenooj 
nukeb'aa' wiib'. Re' hin inwaaj chi nee taq i nayeew q'ab' weh reh chi nee 
nuko'leej riij i nuk'achariik ar. Korik noq re' re' q'e' k'isiin laj tinamit, inki Lot. 

21Eh jinaj keh i ánjel re' re' je' wili i xuq'or reh i Lot: Xb'iraj chik i xapahqaaj weh 
naa wo' nub'anam. Ma' nee ta wo' nusach wach i k'isa tinamit inaq'or. 

22Xa re' la' hiy lom yu'naak, ruum re' hin komajaa' chih i naa nub'anam wila' 
majaa' ti ponik ar, inki. Ruum aj re', re' tinamit re' re' Zoar i xokik chi rub'ihnaal. 

23Eh noq saq'inaq chik, re' Lot poninaq chik chupaam i tinamit Zoar. 

24Chupaam i jumehq' re' re' xuqasaj chaloq i QaJaaw Dios pan taxaaj i q'aaq' ruuk' 
asufre chinaah i tinamit Sodoma i Gomorra. 

25Xusach kiwach i tinamit re' re' ruch'ihil taqe i k'achareel wilkeeb' chupaam. 
Xusach wo' kiwach chu'nchel i chib'ih jariik i k'ahchi' ruk'iih chuwach i k'ixkaab' 
re' re'. 

26Eh re' i rehk'een i Lot xam naq reje chi riij, eh xtz'ehtanik reje chi riij. Xa chi 
jumehq'iil xsutinik chi soos ab'aj ar. 

27Eh wahq'eq chi junwaar xooj wo' chik i Abraham aha' xuq'oreej wii' i QaJaaw 
Dios. 

28Re' reh xtz'ehtanik reje wach k'ixkaab' i wilik wii' i tinamit Sodoma, i tinamit 
Gomorra. Eh i rilow k'ahtinaq chik taqe, ma' k'isiin i sib' k'ahchi' ruwuktiik. Xa je' 
chik rukab' i rusib'eel jino'q i nimlaj horna. 

29Re' QaJaaw Dios je' re' noq xusach kiwach i ki'ib' chi tinamit i wilkeeb' wach 
k'ixkaab' re' patim naq wii' i Lot. Eh re' QaJaaw Dios xk'ulik paruk'ux aha' wilik i 
xq'orarik reh ruum i Abraham. Ruum aj re', koxuko'leej i Lot. 

30Re' Lot xyo'jik chi patinik ar Zoar. Ruum aj re', xooj chi patinik pantaq raxchee'. 
Xuk'am taqe reje chi riij i kiib' chi rixq'uun. Eh koxcheel xi patinik pan ruhopil 
ab'aj. 

31Pan jinaj q'iij re' i aasb'ees rixq'uun i Lot je' wili i xuq'or reh i ruchaaq': Re' 
qajaaw rijib' chik, eh chupaam i ye'aab' wili ma' xta jino'q winaq, ma' awach ta 
uuk' neen qa a'n kaxáro, je' rukab' imb'aan. 

32Je' re' noq neerub'an chi neenqayeew reh i k'ahlaj ha' re' ruuk' i riis uuva, i 
qajaaw reh chi neenqaxohk'risaj, chi je' re' nee qoh wirik ruuk', oon neen wihik 
ruha'lak'uun quuk', inki. 

33Eh xa chupaam wo' aq'ab' re' re' xkiyeew reh i k'ahlaj ha' i kajaaw xkixohk'risaj, 
eh re' aasb'ees xq'un xwirik ruuk' i rajaaw. Re' rajaaw ma' xriik' raaj taj nik' 
xwirik i koq ruuk' i rixq'uun, eh ni xata xriik'raaj nik' xelik reje ruuk'. 

34Eh chi junwaar chik re' aasb'ees xq'un, je' wili i xuq'or reh i ruchaaq': Chaq'ab' 
ne'eel nee wo' chik inqaxohk'risaj i qajaaw, re' chik i hat neetiwirik ruuk'. Chi je' 
re' qakab'cheel neen wihik ruha'lak'uun quuk', inki. 

35Chupaam aq'ab' re' re' xkiyeew wo' chik reh i k'ahlaj ha' i kajaaw xkixohk'risaj 
wo' chik, eh re' chik i chaaq'b'ees xq'un xwirik ruuk' i rajaaw. Re' rajaaw ma' 
xriik'raaj taj nik' xwirik i koq ruuk' i rixq'uun, eh ni xata xrik'raaj nik' xelik reje 
ruuk'. 

36Je' re' noq kab'chel i rixq'uun i Lot xi kahnik wach k'acharik ruum i kajaaw. 

37Re' aasb'ees xq'un x-aasjik jinaj i rak'uun Moab i rub'ihnaal xukoj, re' i peet cho 
kajaaw i aj moabita wilkeeb' yu'naak. 

38Je' wo' hoq i chaaq'b'ees xq'un x-aasjik wo' jinaj i rak'uun Ben-ammi i 
rub'ihnaal xukoj, re' peet cho kajaaw i aj amonita wilkeeb' yu'naak. 

Gen 20 

Re' Abraham, eh re' Abimelec 

1Re' Abraham xelik reje chupaam i ye'aab' patim naq wii', xooj chupaam i 
ruyuq'ul i Neguev. Ar xkahnik chi patinik pan tinamit Gerar, ar wilik pankiyejaal i 
ki'ib' chi tinamit Cades eh Shur. 

2Eh noq ar chik wilik i Abraham xuq'or chi re' Sara ma' re' ta rehk'een xa ranaab' 
noq xuq'or. Noq xrib'iraj chi je' re' i Abimelec kireey i aj Gerar, xutaq'aaj 
ruk'amariik i Sara reh chi naa naq ruk'amam chi rehk'een. 

3Xa re' la' chupaam aq'ab' re' re' jinaj i xrilow paruwiriik je' wili i xq'orarik reh 
ruum i Dios: Re' hat naa akimiik ruum re' ixoq xachop naah, kaxáro, wilik 
rub'ahiil i nuchjik noq xrib'iraj. 

4Re' Abimelec ruum chi xama' xta wo' xruchej i Sara, je' wili chaq'wik xub'an: 
WaJaaw ¿Mi ruyee riib' re' chi nee nakansaj i ma' xmahkunik ta k'isinoq? 

5Re' hin re' Abraham xq'orik weh ruuk' chii' chi xa ranaab' ixoq wili, je' wo' reh 
xuq'or wo' weh chi xa ruxib'aal i Abraham, Je' re' noq, re' xnub'an wili parub'ehel 
xnub'an ma' xtaj i yiib' wach xnub'an, inki. 

6Je' wili i ruchaq'weesjiik xb'aan ruum i Dios paruwiriik: Re' hin weht'al chi 
parub'ehel xa a'n. Ruum aj re' ma' xnuyeew ta q'ab' aweh chi xat mahkunik ruuk' 
ixoq re' re'. 

7Xa re' la', yu'naak chaq'asaj wo' chik reh i rehk'een i winaq re' re', ruum jalal reh 
i ruq'orb'al i Dios. Eh neerupahqaaj i rotob'il i Dios reh chi konajt nee ti k'acharik. 
Eh wila' ma' xaq'asaj i rehk'een, naa akimiik i hat, eh naa wo' kikimiik i awach 
aweh, i nuchjik. 

8Eh chi junwaar, re' Abimelec kowahq'eq xwuktik xutaq'aaj taqe ruk'amariik i 
rumoso, xuk'utjaaj keh chib'ih i xq'orarik reh paruwiriik. Re' taqe i rumoso ma' 
k'isiin ta xiyo'jik noq xkib'iraj. 

9Chi riij i re', re' Abimelec xuyuq'eej ruuk' i Abraham, je' wili i xuq'or reh: ¿Chib'ih 
reet i xa a'n weh, chib'ih i numahk chawach noq xak'am naq chaloq i runimaal 
mahk chi nunaah i hin je' wo' chikinaah taqe awach aweh? Re' xa a'n re' re' ma' 
ruk'ul ta k'isinoq. 

10¿Chib'ih i k'ahchi' akapaam noq xachuk weh i q'orik? inki Abimelec reh i 
Abraham. 

11Re' Abraham je' wili i chaq'wik xub'an: Re' hin xnukapaaj chi chupaam i tinamit 
wili ma' awach ta inyohlinik reh i QaJaaw Dios. Ruum aj re', xnuq'or panuk'ux chi 
naa kinkikansam chi riij i wehk'een. 

12Xa re' la' korik wo' hoq chi wanaab', xa re' la' rixq'uun i wajaaw ruuk' tokoom 
ixoq. Ruum aj re', xub'an chi xnub'an kaxáro ruuk'. 

13Eh noq xuq'or weh i QaJaaw Dios chi xinelik chaloq parupaat i wajaaw, re' hin 
xanoq wo' nuq'orom reh i Sara chi xa aha' pa' ye'aab' nee qoh ik'ik wii' naa 
ruq'orom chi xa hin ruxib'aal, inki. 

14Re' Abimelec xuq'asaj wo' chik reh i rehk'een i Abraham, re' i Sara. Eh xusiij wo' 
taqe rutentzuun, je' wo' ru ixoq wakax, xusiij wo' taqe rumoso winaq, xusiij wo' 
taqe rumoso ixoq. 

15Je' wili i xuq'or reh i Abraham: Re' hat ayu' wilkaat panutinamiit cha sik' wach i 
ye'aab' aha' pa' wilik i neemponik chawach, ar nee ti wihik, inki. 

16Re' Abimelec je' wili i xuq'or reh i Sara: Chu'nchel i xnuyeew reh axib'aal jinaj 
miil chi tumiin re' ruuk' i plata i wilik chupaam. Reh chi re' taqe i awach aweh 
panapaat neenkikoj rehtaal chi parukorkiil xat elik wuuk', reh chi ma' awach ta 
nee nq'orik i yiib' wach k'utaaj chawiij, inki. 

17Chi riij i re' xub'an rutiij i Abraham chuwach i QaJaaw Dios, re' QaJaaw Dios 
xuk'aachrisaj i Abimelec, je' wo' hoq i rehk'een. Eh xuk'aachrisaj wo' taqe i 
rumoso ixoq reh chi xwihik kiha'lak'uun, 

18ruum re' i QaJaaw Dios, ruum naq i Sara ma' ruyeew ta chik q'ab' chi ki 
ak'unanik taqe ixoq wilkeeb' parupaat i Abimelec. 

Gen 21 

Re' i raasjiik i Isaac 

1Re' QaJaaw Dios xub'an wo' ruuk' i Sara aha' wilik i xuq'or reh pampeet. 

2Re' Sara x-aasjik wo' jinaj i k'isa rak'uun ruuk' i Abraham parurijb'iil. X-aasjik 
wo' i k'isa rak'uun chupaam i q'iij ruq'orom i QaJaaw Dios. 

3Re' Abraham Isaac i rub'ihnaal i k'isa rak'uun xukoj, re' x-aasjik ruuk' i Sara. 

4Eh noq waxiqiib' chik q'iij i wilik reh i Isaac, poch'arik i naah i ruk'achab', ruum i 
rajaaw, Abraham, je' rukab' i ruq'orom i QaJaaw Dios. 

5Re' i Abraham jinaj siento haab' i wilik reh noq x-aasjik i Isaac. 

6Re' Sara, je' wili xuq'or paruk'ux: Re' QaJaaw Dios i xuyeew rusuqkiil nuk'ux 
ruum x-aasjik i k'isa wak'uun. Eh awach naa rib'iriniik reh naa wo' rusuuqb'iik 
ruk'ux i reh. 

7Noq xub'an ma' awach ta naq i nimanik reh chi konaa ruwihiik ruha'lak'uun 
wuuk' i Abraham i nub'ahiil. Atoob' ta je' re', korehtaal la' x-aasjik ruha'lak'uun 
wuuk' panurijb'iil. 

Re' Agar ruch'ihil i rak'uun Ismael, xi ehtesjik reje parupaat i Abraham 

8Eh noq nim chik i Isaac noq xq'ucharik reh i ch'uuch' ruum i rutuut, chupaam i 
q'iij re' re', re' Abraham jinaj i nimlaj ninq'iij xub'an. 

9Noq xrilow i Sara chi q'e' inkaq se'ljik i rak'uun Isaac ruum i Ismael, re' wo' 
rak'uun i Abraham aasjinaq ruuk' i Agar aj Egipto, 

10xooj ruuk' i Abraham, je' wili i xuq'or reh: Chakaaj reje i aj poh re' re', ruch'ihil i 
rak'uun, ruum re' i wak'uun i hin naa ruk'ulum i rukooch, eh ma' ruk'ul ta chi nee 
runej i rak'uun i aj poh re' re', inki. 

11Eh noq xrib'iraj i q'orik re' re' i Abraham, ma' k'isiin ta ti'kiil xrik'raaj ruum 
rak'uun wo' hoq i Ismael. 

12Re' QaJaaw Dios je' wili i xuq'or reh i Abraham: Maa ti' awik'raaj awak'uun re' 
re' je' wo' hoq awajpooh. Cha a'n la' aha' wilik i ruq'or aweh i Sara, ruum re' taqe 
awiih aamaam ruuk' awak'uun Isaac naakik'iaxb'iik. 

13Re' awak'uun xwihik ruuk' awajpooh naa wo' ruk'ihaaxb'iik korehtaal kiponik 
chi jinaj nimlaj tinamit. Je' re' i naa nub'anam ruuk' ruum awak'uun wo' hoq. 

14Eh kowahq'eq chi junwaar, re' Abraham xuyeew ruwa', ruhaa' i Agar, pan bolso 
tz'uhuum, re' Agar xujehleej reje. Re' i Abraham xuq'asaj reje Ismael reh Agar eh 
xutaq'aaj reje. Re' Agar xooj wo' hoq, xa re' la' ma' reht'al taj aha' xooj. Ar xuk'am 
reje chi korkiil i chiq yuuq' wili paruyuq'ul i Beerseba. 

15Eh noq xk'uhlik i ruhaa' xuk'am reje pan bolso tz'uhuum i Agar xuyok'aa' 
kahnoq i k'isa rak'uun chi ri'sil jinaj i chee'. 

16Re' Agar xooj rutzunaa' riib' ma' najt ta ar, ma' raaj ta naq rilom chi naa 
rukimiik i k'isa rak'uun. Eh noq xutzunaa' qohoq riib' xutoq'aa' oq'ik i k'isa 
rak'uun. 

17Re' QaJaaw Dios xrib'iraj i roq'iim i k'isaak'un. Eh kopan taxaaj xq'orob'jik chee 
Agar ruum i ruánjel i QaJaaw Dios je' wili i xq'orarik cho reh: ¿Chib'ih reet noq ti' 
ak'ux i hat Agar? Matyo'jik, ruum re' roq'iim aawak'uun k'ahchi' i wilik wii' 
xrib'iraj chik i QaJaaw Dios. 

18Wukteen reje chak'am chaloq i k'isa awak'uun maawoq'taaj chik chi q'ab'. Re' 
hin naa nuk'ihaaxb'isam i riih rumaam korehtaal kiponik chi nimlaj tinamit, i 
nuchjik. 

19Re' QaJaaw Dios xuk'uhtaaj reh i Agar jinaj i k'achlik jul ha'. Eh re' Agar xooj 
runujisaj chi ha' i rubolso tz'uhuum kora'j xuyeew ruhaa' re' i k'isa rak'uun 
Ismael. 

20Re' QaJaaw Dios xtoob'inik reh i Ismael, chi xk'ihik, eh xwihik chupaam i ye'aab' 
chiq yuuq', eh xutijej chi korik i kutuj flecha. 

21Eh ar xpatinik chupaam i chiq yuuq' wilik paruyuq'ul i Parán, koq'uun chik 
xb'aan kaxáro reh ruum i rutuut ruuk' jinaj ixoq aj Egipto. 

Re' xuyejaa' wach i Abraham ruuk' i Abimelec 

22Chupaam taqe q'iij re' re', xooj i Abimelec ruch'ihil i Ficol k'amal rub'eeh taqe 
soldado xooj riq'o'reej i Abraham je' wili xuq'or: Re' hat k'ahchi' kaat rutoob'eem 
i QaJaaw Dios ruum chu'nchel i na' a'n i nelik korik chawach. 

23Yu'naak cha q'or weh i korik ayu' parub'ihnaal i QaJaaw mi ma' chih i ti' k'axik 
naa aye'em chi nunaah i hin, chikinaah i wak'uun wixq'uun, chikinaah i wiih 
numaam. Cha a'n otob'il weh i hin je' rukab' i xnub'an awuuk' i hat eh cha a'n wo' 
otob'il keh taqe i tinamit wilkeeb' chupaam i ye'aab' ayu' aha' hat patim wii', inki. 

24Re' Abraham je' wili i chaq'wik xub'an: Re' hin i nuq'or aweh i xti korik chi je' 
re' i naa nub'anam, inki. 

25Re' Abraham xuq'il i Abimelec ruum re' taqe i rumoso i Abimelec xkiq'uch reh 
jinaj i jul ha'. 

26Re' Abimelec je' wili ruchaq'weesjiik i Abraham xub'an: Re' naq'or weh re' re' 
ma' weht'al ta naq, awach imb'anik, re' hat ma' aq'orom ta naq weh kore' yu'naak 
k'ahchi' b'iram awuuk', inki. 

27Re' Abraham xuk'am chaloq taqe i tentzun, je' wo' taqe ixoq wakax xuq'asaj 
taqe reh i Abimelec. Eh chupaam i q'iij re' re' xkiyejaa' wach pan kiib'al chib'ih i 
naa kianam. 

28Re' Abraham xusik' wach i wuquub' chi q'ahxoq tentzun, pareh taqe xuyeew. 

29Eh re' Abimelec xupech'uj reh i Abraham chi je' wili: ¿Chib'ih iraaj ruq'orom chi 
pankeh taqe xayeew i wuquub' chi q'ahxoq tentzun re' re'? inki. 

30Re' Abraham je' wili chaq'wik xub'an: Re' i wuquub' chi q'ahxoq tentzun wili 
naa nuye'em aweh, reh chi nee nakoj rehtaal chi re' jul ha' re' re' weh i hin, eh hin 
wo' xink'otwik reh, inki. 

31Ruum aj re', re' ye'aab' re' re' Beerseba i rub'ihnaal xkojarik, ruum ar xkiq'or i 
korik chikiwach chib'ih i naa kianam. 

32Eh noq kiyejaam chik wach i Abraham ruuk' i Abimelec chib'ih i naa kianam, re' 
Abimelec ruch'ihil i Ficol xi elik reje Beerseba xiooj wo' chik chupaam i kitinamiit 
i aj filisteo. 



45 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

33Re' Abraham ar Beerseba xutik juniwal i chee' tamarisco rub'ihnaal. Eh ar 
xub'an rutiij chuwach i QaJaaw Dios k'achlik chi juneliik. 

34Re' Abraham najt xwihik chupaam i kitinamiit i aj filisteo. 

Gen 22 

Re' QaJaaw Dios xunik'eej i Abraham mi korik reh i nimanik i rub'an 

1Eh najtir-oq chik imb'aan taqe re', re' QaJaaw Dios xunik'eej i Abraham mi korik 
reh i nimanik i rub'an, je' wili i xuq'or reh: Abraham, inki. Jaaw ayu' wilkiin, inki 
noq chaq'wik. 

2Je' wili i xq'orarik reh ruum i QaJaaw Dios: Chak'am reje awak'uun Isaac, jinaj 
chi rib'il riib' chawach, q'e' nak'ax, hiy chupaam i ruyuq'ul i Moriah. Eh ar 
neenak'at chi amayiij chi nuwach aawak'uun chinaah i yuuq' neenuk'uhtaaj 
aweh, inki. 

3Eh chi junwaar, kowahq'eq xwuktik i Abraham xukoj riij i rub'uuruux, xuyok' 
reje i sii' naa ruk'atam wii' i mayiij, xuk'am reje i Isaac, xuk'am reje chi riij ki'ib' i 
rumoso. Xiooj chupaam i ye'aab' xq'orarik wii' reh ruum i QaJaaw Dios. 

4Eh ixib'-oq chik q'iij i b'ehik kianam, re' Abraham kochinajt xrilow reje wach i 
ye'aab' naakiponiik wii'. 

5Je' wili i xuq'or keh i ki'ib' chi rumoso: Tikaan pee taq kahnoq ayu' awuch'ihil 
taq i b'uurux. Re' hin, eh wuch'ihil i wak'uun naaqojiik reje chi qawach, xa re' naa 
rojiik qaloq'em i QaJaaw Dios, nee wo' chik qoh sutinik taq chaa wuuk', inki. 

6Re' Abraham xuchop chaloq i sii' k'atb'al mayiij xuyeew reje chi riij i Isaac, 
xuk'am reje i kuchilo, ruch'ihil i q'aaq', xiooj kikab'cheel ruuk' i rak'uun. 

7Chi riij i re', je' wili i xuq'or i Isaac reh i rajaaw: Jaaw anq'or aweh, inki. ¿Chib'ih 
inawaaj wak'uun? inki i Abraham. Re' Isaac je' wili i xuq'or: Re' sii' wilik chik, re' 
q'aaq' wilik wo' chik, eh raaj i tentzun naa ak'atam chi mayiij ¿aha' naa ruchaliik? 
inki. 

8Re' Abraham je' wili i chaq'wik xub'an: Wak'uun re' QaJaaw Dios neen ye'wik 
cho jino'q qeh i tentzun neenqak'at, inki. Eh kilaq'ik reje wach b'eeh ruuk' i 
rak'uun. 

9Noq xi ponik chupaam i ye'aab' i q'orooj reh ruum i QaJaaw Dios. Re' Abraham 
xuyejaa' jinaj i artaal ruuk' tusuj ab'aj, xutus wach i sii' chinaah xub'ak' wach i 
rak'uun Isaac. Xuyeew nah artaal chinaah i sii' k'atb'al reh i mayiij. 

10Eh re' i Abraham noq xuchop chaloq i kuchilo manlik naq naa ruyok'om ralaq i 
rak'uun, 

11Jinaj i ruánjel i QaJaaw Dios xq'o'rinik cho reh chi je' wili: Abraham, Abraham, 
inki. Ayu' wilkiin Jaaw, inki noq chaq'wik i reh. 

12Re' ánjel je' wili i xuq'or reh i Abraham: Maacansaj awak'uun, ruum yu'naak 
xnukoj chik rehtaal noq inayohleej i QaJaaw Dios, ruum ma' xaketelaaj ta wach 
awak'uun. Xa jinaj wo' chawach. Xak'at la' naq chi amayiij chuwach i QaJaaw 
Dios, inki. 

13Re' Abraham xtz'ehtanik reje chi riij, eh i rilow ar wilik jinaj i imas tentzun 
q'ilik i ruk'aa' xilak q'ab' k'iix. Re' Abraham xponik ruk'am imas tentzun re' re' 
xuk'at chi rumayiij chuwach i Dios chi jilow i rak'uun. 

14Chi riij i re', re' Abraham xukoj b'ih i ye'aab' re' re' chi re' Dios i ruyeew chaloq i 
ajwaal wach. Ruum aj re', re' yuuq' re' re' ruyeew chaloq i QaJaaw Dios aha' wilik 
i ajwaal wach i b'ih inkiq'or yu'naak. 

15Re' ruánjel i QaJaaw Dios xuq'oreej wo' chik ruka'peech i Abraham kopan 
taxaaj. 

16Je' wili i xuq'or cho reh: Re' i QaJaaw Dios, je' wili i xuq'or: Ruum chi xayeew 
naq weh chi amayiij awak'uun jinaj chi rib'il riib' chawach, panuk'ux xchalik chi 
xnuq'or i korik. 

17Chixiik'naah i wotob'il naa nuye'em cha naah. Eh naa nuk'ihaaxb'isam taqe 
awiih aamaam korehtaal kiponik chi je' kik'ihaal i ch'umiil wilkeeb' pan taxaaj. 
Eh chi je' kik'ihaal i saniib' tub'ulkeeb' chi chii' i palaw, eh juneliik naakiq'atam 
wach i naa rixowaniik kiwach. 

18Eh kuum wo' keh naa nuye'em i wotob'il chikinaah chu'nchel jar seht i tinamit 
naa kiwihiik, ruum re' hat xanimaj taqe i xnuq'or aweh, inki Dios, inki. 

19Re' Abraham xsutinik wo' chik chaloq i xukanaa' taqe wii' i ki'ib' chi rumoso. Eh 
chikuncheel wo' chik xiooj pan tinamit Beerseba, eh ar xkahnik chi patinik i 
Abraham. 

Re' taqe i rak'uun i Nacor 

20Eh najtir-oq chik imb'aan i re', re' Abraham xrib'iraj rib'iral chi re' i ruchaaq' 
Nacor x-aasjik taqe rak'uun ruuk' jinaj ixoq Milcá. 

21Re' peet rak'uun Uz rub'ihnaal, re' rukab' re' Buz, re' roox re' Kemuel, re' 
rajaaw i Aram. 

22Re' rukaaj re' Quesed, re' roo' re' Hazo, re' ruwaaq re' Pildas, re' ruwuuq re' 
Jidlaf, re' ruwahxaaq re' Betuel. 

23Re' Betuel re' rajaaw i Rebeca, re' taqe re' i waxiqiib' chi rak'uun i Nacor xi 
aasjik ruuk' ixoq Milcá. Re' Nacor re' re' ruchaaq' i Abraham. 

24Re' Nacor xwihik wo' taqe i rak'uun ruuk' i rukab' rixoqil Reúma rub'ihnaal. Re' 
taqe i rak'uun xi wihik ruuk' ixoq re' re' je' wili i kib'ihnaal: Teba, Gaham, Tahas, 
Maaca. 

Gen 23 

Re' rukimiik eh re' rumuhqiik i Sara 

1Re' Sara jinaj siento ruuk' wuquub' ru ka'winaq haab' i wilik reh noq xkimik. 

2Re' reh ar xkimik chupaam i ye'aab' Quiriat-arba, re' wo' hoq i tinamit Hebrón, 
re' wilik ar Canaán. Re' Abraham xtib'ik ruk'ux xoq'ik chi riij i rukimiik i Sara i 
rehk'een. 

3Re' Abraham xelik chaloq aha' tuch'lik wii' i ruti'jolal i Sara, xooj chi kiq'orob'jiik 
taqe i riih rumaam i Het wilkeeb' ar. 

4Je' wili i xuq'or keh: Atoob' ta xa hin tokoom tinamit taq chaxilak inwaaj chi nee 
taq i na a'n otob'il weh chak'ayej tii taq jino'q weh ajuul muq'umb'al kamnaq, reh 
chi neenumuq'aa' ar i wehk'een, inki. 

5Re' taqe i riih rumaam i Het je' wili ruchaq'weesjiik xkian i Abraham: 

6Qajaaw Abraham, re' hat, hat k'amal rub'eeh i rukamaj i Dios chi qaxilak. Re' 
awehk'een i ruk'ul chi chupaam jino'q i holohik laj muq'umb'al neenamuq'aa'. Eh 
ma' awach ta jino'q chi qaxilak nee nq'orik reh chi ma' nee ta inye'arik aweh i 
muq'uumb'al reh awehk'een. 

7Eh noq xrib'iraj chi je' re' i Abraham xpa'lojik johtoq xuk'utzaa' qohoq i naah 
wach ak'al chi loch'b'al riib' chikiwach i riih rumaam i Het. 

8Je' wili i xuq'or keh: Wila' xti korik chi ruk'ul taq ak'ux chi ayu' naa numuq'aam i 
wehk'een, cha kuy cha q'or taq weh reh i Efrón re' rak'uun i Zohar, 

9chi chuk'ayej weh i jul muq'umb'al kamnaq k'otooj panab'aj chupaam i ye'aab' 
Macpela. Re' i wilik pank'ula't reh i rak'aal, nee wo' nutoj reh jarub' pa' tz'aaq. Chi 
je' re', nee kikahnik chi hin ehchan reh jinaj i muq'umb'al ayu' taq chaxilak. 

10Eh re' Efrón tzunlik wo' ar chi kixilak i riih rumaam i Het kow xq'orik chaloq re' 
xraaj chi x-ib'irjik kuum taqe i ras ruchaaq' wilkeeb' ar. Je' wo' kuum taqe i kiokik 
i koq panookb'al reh i tinamit je' wili i xuq'or: 

11Ma' chih taj qajaaw Abraham, re' ye'aab' inaq'or xa neenusiij aweh, je' wo' hoq i 
muq'umb'al k'otooj panab'aj wilik chupaam xa nee wo' nusiij aweh chikiwach i 
nutinamiit nuq'or chi xa neenusiij aweh, neerub'an chi nee namuq'aa' ar 
awehk'een, inki. 

12Noq xrib'iraj chi je' re' i Abraham xuk'utzaa' qohoq i naah wach ak'al chikiwach 
i tinamit chi loch'b'al riib'. 

13Re' Abraham je' wili ruchaq'weesjiik Efrón xub'an chikiwach i ruk'ihaal: 
Chab'iraj i naa nuq'orom aweh cha kuy chak'ul tii weh i tz'aaq aaye'aab' kore' 
neenumuq'aa' ar i wehk'een, inki. 

14Re' Efrón je' wili ruchaq'weesjiik i Abraham xub'an: 

15Jaaw chab'iraj i nuq'or aweh, re' tz'aaq i ye'aab' re' re' xa kijib' siento chi tumiin 
re' ruuk' i plata, ma' ruk'ul ta chi neenqawech'uj qiib' ruum. Je' re' noq re' hat 
chamuq'aa' ar awehk'een, inki. 

16Noq xrib'iraj i Abraham nik' k'ihaal i tz'aaq i ye'aab' xtohq'ik rupajam i kijib' 
siento chi tumiin re' ruuk' i plata. Re' pajb'al re' re', re' ruuk' inkikoj taqe i yakool, 
eh re' taqe i aj Het xi ilwik reh chi xuq'asaj reh i Efrón. 

17Eh re' i Efrón xuq'asaj wo' ye'aab' re' re' reh i Abraham, re' i wilik ar Macpela, i 
wilik chi juntar i ye'aab' Mamre. Xuq'asaj wo' reh i Abraham i muq'uumb'al 
k'otooj panab'aj, je' wo' chu'nchel i wilik chupaam i ye'aab' re' re'. 

18Re' chik i Abraham xkahnik chi ehchan reh chu'nchel re'. Eh re' taqe i riih 
rumaam i Het xi-ilwik reh chi korik chi je' re' i xb'aan, xkilow wo' taqe ik'ik inki 
a'n panookb'al reh i tinamit. 

19Eh xumuq'aa' wo' rehk'een i Abraham chupaam i jul k'otooj panab'aj wilik 
chupaam i ye'aab' Macpela, re' wilik pareelb'aal reje q'iij re' i ye'aab' Mamre. Re' 
ye'aab' re' re' Hebrón wo' b'ih inkiq'or, eh ar wilik paruyuq'ul i Canaán. 

20Re' chik i Abraham xkahnik chi ehchan reh i ye'aab' re' re', je' wo' hoq i jul 
k'otooj panab'aj muq'uumb'al kamnaq xkik'ayej wo' hoq i riih rumaam i Het reh i 
Abraham xumuq'aa' wo' ar i rehk'een. 

Gen 24 

Re' Abraham xusik' rehk'een i Isaac i rak'uun 

1Re' Abraham k'isa maam chik chi korik k'ih chik i ruhab'ul. Eh xtoob'jik ruum i 
QaJaaw Dios ruuk' taqe i xub'an. 

2Re' Abraham xuyuq'eej ruuk' i rumoso najtir inokik ruuk', re' nilwik reh 
chu'nchel i chib'ih reh, je' wili i xuq'or reh: Chayeew aaq'ab' xilak waa', 

3xti cha q'or weh i korik parub'ihnaal i QaJaaw Dios inehchanik reh i taxaaj i 
wach ak'al. Mi ma' naa aye'em q'ab' chi ayu' naa rusik'im rehk'een i wak'uun 
Isaac chi kixilak taqe ixoq aj Canaán. Re' hin patim wii' yu'naak. 

4Naa la' awojiik panutinamiit, eh chi kixilak taqe ixoq ma' tokoom ta wuuk' naa 
asik'im cho rehk'een i wak'uun, inki. 

5Re' rumoso i Abraham je' wili i chaq'wik xub'an: Raaj mo'-oq xraaj chalik chi wiij 
ixoq ¿Chib'ih i neenub'an? ¿Mi neerub'an chi neenuk'am reje awak'uun chupaam 
aatinamiit hat elinaq cho wii'? inki. 

6Re' Abraham je' wili chaq'wik xub'an: Ma' rik'ul taj chi nee nak'am reje ar i 
wak'uun 

7Re' QaJaaw Dios wilik cho pan taxaaj x-eesanik cho weh parupaat i wajaaw, 
chupaam i ye'aab' wilkeeb' wii' i ma' tokoom ta wuuk'. Re' reh xuq'or weh chi re' 
i ye'aab' wili naa ruye'em keh i wiih numaam. Re' wo' reh naa rutaq'aam chaloq i 
ruánjel reh chi nee ti rutoob'eej, chi neena a'n chi ruk'amariik jino'q ixoq 
rehk'een i wak'uun Isaac. 

8Eh wila' ma' xraaj chalik jino'q ixoq chawiij, neenkahnik chi je' re' i xqayejaa' 
wach awuuk' xa re' la' maak'am reje ar i wak'uun inki. 

9Re' moso re' re' xuyeew i q'ab' xilak raa' i Abraham. Xuq'or i korik parub'ihnaal i 
QaJaaw Dios chi naa rub'anam i xq'orarik reh. 

10Re' moso re' re' xusik' wach i lajeeb' i cameyo, xusik' wo' kiwach i xa chib'ih 
jariik chi koochxiik'naah k'ihaal kitz'aaq chi kixilak i chib'ih reh i rupatroon. Re' 
taqe re' xuk'am reje noq xooj parutinamiit i Nacor, re' wilik ar Mesopotamia. 

11Eh re' moso re' re' noq xponik ma' najt ta ruuk' i tinamit jinaj i jul ha' wilik ar. 
Ruum chi okik chik i rub'an i q'iij xuhi'lisaj taqe i koq i rucameyo chi chii' i jul ha', 
eh chupaam i ora re' re' kiponik k'amal ha' taqe ixoq. 

12Re' rumoso i Abraham xub'an rutiij, je' wili i xuq'or: QaJaaw Dios, ruDios i 
nupatroon Abraham, kinatoob'eej tii, reh chi nee kinelik korik ruuk' i nub'eeh, 
chaketelaaj wach i nupatroon. 

13Re' hin ayu' naa nukahniik chi hi'lik chi chii' i jul ha' wili, reh chi naa wilom taqe 
i q'ahxoq aj ayu' noq naa kik'uliik k'amal ha' ayu'. 

14Jaaw kinatoob'eej, awach pa' q'ahxoq neenuq'or reh, chaqasaj aawikoom reh 
chi nee nayeew nuhaa' kinko'q reh. Chayeew q'ab' chi neeruq'or weh chi je' wili: 
Cha a'n ahaa' i hat, eh nee wo' nuyeew kihaa' aacameyo inko'q weh. Re'-oq i 
q'ahxoq re' re' asik'im cho wach chi rehk'een amoso Isaac. Chi je' re' neenukoj 
rehtaal chi korik chi xaketelaaj cho wach i nupatroon, inki. 

15Eh re' moso re' re' noq xa komajaa'-oq wo' rukohlaaj rutiij xrilow chi xooj 
k'oloq chii' jul ha' jinaj i q'ahxoq rutehlaam nah tileb' i rikoom. Re' q'ahxoq re' re', 
Rebeca rub'ihnaal, rixq'uun i Betuel. Re' i Betuel rak'uun i Nacor ruuk' i Milcá. Re' 
Nacor ruchaaq' i Abraham. 

16Re' i Rebeca ma' k'isiin ta holwochiil inka'yik, eh xti ko k'isa xq'un chi korik 
komajaa' ta reht'al wach i q'o'rinik winaq. Re' reh xqajik qohoq chii' jul ha' 
xuqasaj i rikoom, xunujisaj chi ha' manlik sutinik naq chik i rub'an chaloq. 

17Noq xrilow chi je' re' i rumoso i Abraham rajimam riib' chalik rureq, je' wili 
xuq'or: Chakuy chayeew k'isinoq weh chi uuk'jik ahaa' wilik panawikoom, inki. 

18Re' Rebeca jumehq'iil xuq'asaj i rikoom nah tileb', ma' xta reet jaaw cha a'n 
ahaa', inki reh. Pan q'ab' chik wilik i rikoom noq xuyeew i koq ruhaa'. 

19Eh noq xukohlaaj ruk'em i ruhaa' i rumoso i Abraham, je' wili i xq'orarik reh 
ruum i Rebeca: Re' hin naa wo' wesam kihaa' taqe aacameyo reh chi neenkian 
kihaa', xanik' pa' k'ihaal inkaaj, inki. 

20Eh xponik ruchihkaaj i ha' wilik parikoom chupaam i ye'aab' kihaa' taqe chikop. 
Xata wo' jarpech xub'an chi b'ehlanik ha', korehtaal xub'ehlaaj kihaa' chu'nchel i 
cameyo. 

21Re' rumoso i Abraham xa nkahnik chik meem, xama' xta chik i ruq'or. Re' reh 
xaraaj chik runab'eem mi xti naa rutoob'jiik ruum i QaJaaw Dios, mi naa reliik 
korik ruuk' i rub'eeh oon ma' chih taj. 

22Noq xkikohlaaj kihaa' i cameyo, re' rumoso i Abraham, xresaj chaloq jinaj i je' 
lopq'aaq' i xti manlik oro k'ih tz'aaq, k'isiin ma' jinaj onse rahliil xulokaa' chi ju' i 
Rebeca, eh ki'ib' i reh ralaq q'ab' xukoj, ik'inaq kijib' onserahliilxti manlik oro. 

23Je' wili i xuq'or reh i Rebeca: Chakuy cha q'or weh awach awajaaw, ¿eh mi wilik 
ye'aab' parupaat awajaaw chi ar neen qa'an qapatal chupaam aq'ab' wili 
wuch'ihil taqe i winaq nuk'u'liil? inki. 

24Re' Rebeca je' wili i chaq'wik xub'an: Re' hin, hin rixq'uun i Betuel, re' rak'uun i 
Nacor ruuk' i nuk'een Milcá. 

25Pan qapaat i hoj wilik ye'aab' aha' taq neetikahnik wii' chupaam aq'ab' yu'naak. 
Eh wilik wo' hoq i k'im neenkik'ux taq aacameyo, inki. 

26Re' rumoso i Abraham xuxuk'aa' qohoq riib' wach ak'al chulooq'jiik QaJaaw 
Dios. 

27Je' wili xuq'or: Neeta naq inye'arik ruloq'il i QaJaaw Dios, re' ruDios i nupatroon 
Abraham, ruum re' reh korik wach ruk'ux, eh xti xuketelaaj wach i nupatroon. Re' 
wo' reh xk'amwik cho weh chi naawojiik parupaat i ma' tokoom ta ruuk' i 
nupatroon, inki. 

28Re' Rebeca xooj rajimam riib' parupaat, xuk'utjaaj reh i rutuut chu'nchel i 
xq'orarik reh 

29Re' Rebeca wilik jinaj ras winaq Labán rub'ihnaal, re' reh xooj rajimam riib' 
chii' jul ha', xooj rilow i winaq wilik ar. 

30Ruum re' reh xrilow chik wach i je' lopq'aaq', je' wo' hoq i ki'ib' chi reh i ralaq 
q'ab' i ranaab' q'e' holohaq xye'arik reh. Eh xrib'iraj wo' hoq nik' wach noq 
xuk'utjaaj i ranaab' i xq'orarik reh ruum i rumoso i Abraham. Re' Labán xujil i 

koq riib' ruuk' i rumoso i Abraham noq ko wilik chii' jul ha', ruch'ihil taqe 
rucameyo. 

31Je' wili xuq'or: Jaaw, re' hat q'e' ti ruk'ax i QaJaaw Dios, taq pampaat ¿chihreet 
noq naa akahniik ayu'? Re' hoj qayejaam chik aaye'aab', je' wo' hoq i kiye'aab' 
taqe aacameyo, inki. 

32Re' rumoso i Abraham xooj wo' chi riij i Labán parupaat. Re' Labán ar xuq'asaj i 
kihq taqe i cameyo, eh xuyeew kiwa'. Chi riij i re', xuk'am chaloq i ha', reh chi 
xutz'aj i rooq i rumoso i Abraham, je' wo' taqe i winaq ruch'ihil. 

33Eh noq xkiyeew i ruwa' chuwach i rumoso i Abraham, je' wili xuq'or: Re' hin 
peet naa nuq'orom i nub'eeh kora'j neenub'an nuwa' re', inki. Ma' xta reet cha 
q'or aab'eeh, inki noq chaq'wik i Labán. 

34Re' reh je' wili i xtohq'ik ruq'orom: Re' hin, hin rumoso i Abraham. 

35Re' nupatroon Abraham ma' k'isiin ta xtoob'jik ruum i QaJaaw Dios. Xuyeew 
rub'ehomal, rutentzuun, ru ixoq wakax, rub'uuruux, rucameyo, ru oro, ru plata, 
rumoso winaq, rumoso ixoq. 

36Eh xye'arik wo' jinaj rak'uun ruuk' i rehk'een Sara, atoob' ta chi xa k'een chik. 
Eh re' nupatroon re' re' xukanaa' pan q'ab' i rak'uun chu'nchel i chib'ih jariik i 
wilik reh. 

37Re' hin je' wili xuq'or weh i nupatroon: Re' hat cha q'or weh i korik 
parub'ihnaal i QaJaaw, mi ma' naa aye'em q'ab' reh i wak'uun chi naa rub'anam 
kaxáro ruuk' jino'q i q'ahxoq wilkeeb' ayu' Canaán, re' hin patim wii' yu'naak. 

38Naa la' awojiik kuuk' taqe i ma' tokoom ta ruuk' i wajaaw, eh chi kixilak taqe 
ixoq ma' tokoom ta wuuk' neenasik' cho jino'q rehk'een, inki weh. 

39Eh re' hin je' wili xnuq'or reh i nupatroon: ¿Jaaw raaj wila' ma' xraaj chalik i 
q'ahxoq chi wiij? kinki reh. 

40Re' reh je' wili nuchaq'weesjiik xub'an: Re' hin i nunimaj i QaJaaw Dios, re' wo' 
reh naa rutaq'aam chaloq i ruánjel chi nee ti rutoob'eej, reh chi netielik korik 
ruuk' aab'eeh naa rojiik a'nam. Eh nee wo' nareq cho rehk'een i wak'uun chi 
kixilak taqe ixoq ma' tokoom ta wuuk', re' taqe i ma' tokoom ta ruuk' i wajaaw. 

41Eh wila' ma' xkaaj kiye'em chaaweh i q'ahxoq taqe i ma' tokoom ta wuuk' 
neenkahnik chi je' re' i korik xaq'or weh parub'ihnaal i QaJaaw Dios, inki weh. 

42Je' aj re' noq re' hin xink'ulik iloq chii' jul ha' yu'naak, eh ar xnub'an nutiij 
chuwach i QaJaaw Dios, re' ruDios i nupatroon Abraham, je' wili i xnuq'or: Wila' 
xti korik Jaaw chi naa kiin atob'eem, reh chi nee kinelik korik ruuk' i nub'eeh. 

43Re' hin i nupahqaaj aweh ayu' i wilkiin wii' chii' jul ha', chi xa awach pa' chi 
kixilak taqe i q'ahxoq k'ulik iloq keh chi k'amaj ha' neenuq'or reh chi je' wili: 
Chakuy chayeew k'isinoq nuhaa' re' ruuk' i wilik panawikoom, kinko'q reh. 

44Chakuy i nupahqaaj aweh i hat chi chayeew q'ab' chi neeruq'or weh chi je' wili: 
Chawuk'ej ahaa' i hat nee wo' inwesaj kihaa' taqe aacameyo, inko'q weh. Re'-oq i 
q'ahxoq re' re' asik'im cho wach i hat QaJaaw Dios chi rehk'een i rak'uun i 
nupatroon, kinki. 

45Eh xa komajaa'-oq wo' nukohlaaj nutiij chuwach i QaJaaw Dios, eh inwilow xooj 
k'oloq i Rebeca rutehlaam rikoom nah tileb' xooj qohoq chii' jul ha', je' wili i 
xnuq'or reh: Chakuy chayeew k'isinoq nuhaa', reh chi neen wuk'ej, kinki reh. 

46Re' reh rutehlaam naq chik i rikoom, eh xuqasaj wo' chik, je' wili xuq'or weh: 
Cha a'n ahaa' i hat, eh nee wo' nuyeew kihaa' taqe aacameyo, inki. Je' re' noq, re' 
Rebeca xuyeew nuhaa' i hin, xuyeew wo' kihaa' taqe i nucameyo. 

47Re' hin xnupahqaaj reh chi je' wili: Chakuy, cha q'or weh ¿awach awajaaw? 
kinki reh. Re' reh je' wili chaq'wik xub'an: Re' hin, hin rixq'uun i Betuel rak'uun i 
Nacor ruuk' i nuk'een Milcá, inki. Je' re' noq, re' hin xnukoj jinaj i je' lopq'aaq' chi 
ju', eh ki'ib' wo' reh ralaq q'ab' xnukoj. 

48Eh re' hin xnuxuk'aa' wiib', xnuloq'ej i Dios, re' ruDios i nupatroon Abraham, 
ruum xiruk'am chaloq chupaam i korik laj b'eeh, xuyeew q'ab' weh chi xnureq 
jinaj i q'ahxoq ma' tokoom ta ruuk' i nupatroon, eh chi naa nuk'amam reje chi 
rehk'een i rak'uun. 

49Yu'naak cha q'or taq weh mi naa taq a'nam otob'il reh i nupatroon, eh mi nee 
taq inataq'aaj reje i Rebeca mi korik taq wach ak'ux ruuk'. Chaq'or wo' taq weh 
wi ma' chih, reh chi nee chik inooj nusik' jino'q i q'ahxoq tokoom, inki. 

50Re' Labán ruch'ihil i rajaaw Betuel, je' wili chaq'wik xkian: Chu'nchel i wili re' 
Dios k'ahchi' rub'aniik. Re' hoj ma' ruk'ul taj chi neenqaq'or aweh chi ma' xta reet 
oon ma' chih taj. 

51Re' Rebeca wili, neerub'an chi nee nak'am reje chawiij, reh chi nee naq'asaj 
ponoq chi rehk'een i rak'uun apatroon. Je' rukab' i ruyejaam cho wach i QaJaaw 
Dios, inki taqe. 

52Eh noq xrib'iraj taqe q'orik wili i rumoso i Abraham xuxuk'aa' qohoq riib' 
chulooq'jiik i QaJaaw Dios korehtaal xponik rutz'a'j wach aak'al ruuk' i yejal 
wach. 

53Eh jumehq'iil xresaj taqe chaloq i xa chib'ih jariik, wilik oro, wilik plata, wilik 
taqe itz'ihy, chu'nchel i re', xuq'asaj chi rukooch i Rebeca. Reh i ras i Rebeca, je' 
wo' reh i rutuut. 

54Re' i rumoso i Abraham, ruch'ihil taqe i ruk'u'liil xkian kiwa' kihaa' chi korik. Ar 
xi wirik chupaam aq'ab' re' re'. Noq xsaq'ik chi junwaar, je' wili xuq'or: Chayeew 
taq q'ab' weh chi nee wo' chik kinsutinik reje parupaat i nupatroon, inki. 

55Re' ras i Rebeca ruch'ihil i rutuut, je' wili i xkiq'or reh i rumoso i Abraham: Ma' 
xta reet, xa re' la', kahnoq pee chik lajeeb'-oq q'iij quuk' i Rebeca, kora'j neenooj 
chawiij re', inki taqe. 

56Re' rumoso i Abraham je' wili i chaq'wik xub'an: Maquinaq'il taq, re' QaJaaw 
Dios xye'wik q'ab' weh chi naa reliik korik i nub'eeh wili. Chayeew la' taq q'ab' 
weh chi neekinsutinik reje parupaat i nupatroon, inki. 

57Re' keh je' wili i chaq'wik xkian: Qayuq'eej wo' pee chaloq i xq'un, chib'ih pa' 
wo' nee ruq'or i reh, inki taqe. 

58Eh noq xk'u'loq i Rebeca xkipahqaaj reh chi je' wili: ¿Mi nawaaj ojik chi riij i 
winaq wili? inki taqe. Hoo', inwaaj ojik chi riij, inki noq chaq'wik. 

59Re' Labán ruch'ihil i rutuut xkitaq'aaj wo' reje i Rebeca ruch'ihil jinaj ixoq 
incha'jinik reh chi jumpech. Eh xkitaq'aaj wo' reje i rumoso i Abraham, je' wo' 
taqe i winaq ruch'ihil. 

60Eh xkipahqaaj reje i rotob'il i Dios chinaah i Rebeca, je' wili i xkiq'or reh: Hat 
qanaab' noq wilkaat, nee ta naq ti kahnik chi kituut i ruk'ihaal tinamit. Re' taqe 
awiih aamaam nee ta naq inkichop naah i kitinamiit i naa rixowaniik kiwach, inki 
taqe. 

61Re' Rebeca ruch'ihil taqe i rumoso ixoq xijohtik reje chi riij i cameyo xiooj chi 
riij i rumoso i Abraham, eh xuk'am reje chi riij i Rebeca, xooj. 

62Re' Isaac xsutinik chik chaloq noq xponik chi chii' i jul haa' k'achlik kiril i 
rub'ihnaal, ar chik wilik parupaat re' wilik chupaam i ye'aab' Neguev, 

63Eh re' Isaac xelik chaloq chi b'ehik parokiik i q'iij. Ar xrilow reje chi wilik taqe i 
cameyo ponik inki a'n 

64Eh re' i Rebeca xrilow wo' chaloq i Isaac, eh noq xrilow wach xqajik cho chi riij i 
cameyo. 

65Xupahqaaj reh i rumoso i Abraham chi je' wili: ¿Awach i winaq wulu' chalik i 
rub'an quuk'? inki. Eh re' moso je' wili xuq'or: Re' xk'u'loq wulu' re' i Isaac 
rak'uun i nupatroon, inki. Noq xrib'iraj chi je' re' i Rebeca xuk'am chaloq i 
ruchahchib' wach itz'ihy xub'ur i wach chi reh: 

66Re' i rumoso i Abraham xuk'utjaaj reh i Isaac chu'nchel i xponik rub'an. 

67Eh re' i Isaac xuk'am reje i Rebeca chupaam i itz'ihy naah paat, re' i patim naq 
wii' i kamnaq rutuut Sara. Re' i Isaac xub'an wo' kaxáro ruuk' i Rebeca, eh q'e' 
xuk'ax, xa je' re' noq xumay i ruti'kiil ruk'ux chi riij i rukimiik i rutuut. 

Gen 25 

Re' taqe rak'uun, eh re' taqe riih rumaam i Abraham ruuk' i Cetura 
(1 Cron 1.32-33) 

1Re' Abraham xwihik wo' chik jinaj rehk'een Cetura i rub'ihnaal. 

2Eh xwihik taqe rak'uun ruuk', je' wili i kib'ihnaal: Zimram, Jocsán, Medán, 
Madián, Isbac, Súa. 

3Re' Jocsán xi wihik wo' taqe rak'uun, je' wili kib'ihnaal: Seba, Dedán. Eh re' i 
Dedán xi wihik wo' taqe rak'uun, je' wili kib'ihnaal: Asurim, Letusim, Leumim. 

4Re' Madián xi wihik wo' taqe rak'uun, je' wili i kib'ihnaal: Efa, Efer, Hanoc, Abida, 
Elda. Eh re' taqe re' rak'uun, riih rumaam i Abraham ruuk' i Cetura. 

5Eh chu'nchel i chib'ih jariik i wilik, reh i Abraham, reh i Isaac xukanaa'. 

6Re' taqe i rak'uun i Abraham kuuk' taqe i xa rukab' ixoq xa xusiij kok' taq chib'ih 
keh. Eh noq kok'achlik i reh xutaq'aaj taqe reje chupaam i ye'aab' wilik chi 
rukorkiil i reelb'aal q'iij, xresaj taqe reje i wilik wii' i rak'uun Isaac. 

Re' rukimiik, eh re' rumuhqiik i Abraham 

7Re' Abraham jinaj siento ruuk' ho'lajuuj rukajwinaq haab' xk'acharik. 

8Re' Abraham xokik rurijb'iik, eh noq k'isa maam chik chi korik, xa ruum yab'ilaal 
xkimik. Eh xooj rureq taqe i rumaam rati't. 

9Re' rak'uun Isaac, i rak'uun Ismael xi ponik muq'anoq reh chupaam i jul k'otooj 
panab'aj wilik ar Macpela. Ar wilik pareelb'aal q'iij reh i Mamre paruye'aab' i 
Efrón, rak'uun i Zohar aj heteo riih rumaam i Het. 

10Re' ye'aab' re' re', re' wo' ruloq'om i Abraham kuuk' taqe i riih rumaam i Het. Ar 
xmuq'ub'jik i Abraham aha' muhqinaq wii' i rehk'een, Sara. 

11Eh noq kamnaq chik i Abraham, re' i QaJaaw Dios xuyeew i rotob'il chinaah i 
Isaac, ar xkahnik chi patinik i wilik wii' i jul ha' k'achlik kirilow i rub'ihnaal. 

Re' taqe i rak'uun, eh re' taqe i riih rumaam i Ismael 
(1 Cron 1.28-31) 

12Re' Abraham xwihik jinaj rak'uun ruuk' i Agar aj Egipto, re' wihinaq cho chi raj 
pooh i Sara, 

13eh je' wili kib'ihnaal taqe rak'uun: Re' aasb'ees Nebaiot, re' rukab', Cedar, re' 
roox Adbeel, re' rukaaj Mibsam 

14Chi riij chik i re', re' chik i Mismá, re' Duma, re' i Massa. 

15Chi riij i re', re' Hadar, re' chik i Tema, re' chik i Jetur, re' chik i Nafis, eh re' chik 
i Cedema. 



55 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

16Re' taqe i wili i kib'ihnaal i kab'laj chi rak'uun i Ismael. Eh je' wo' re' i rub'ihnaal 
i kitinamiit xkojarik chi kiju'junaal. Je' wo' hoq i ye'aab' xi wihik wii', eh xi kahnik 
chi reey chikinaah i tinamit chi kiju'junaal. 

17Re' Ismael jinaj siento ruuk' wuqlaj ru ka'winaq haab' i wilik reh noq xkimik, 
xooj rureq taqe i rumaam rati't. 

18Re' taqe i rak'uun i Ismael ar xkitoq'aa' reje patinik chupaam i ye'aab' Havila, xi 
ponik ko chupaam i ye'aab' Shur, re' wilik chuwach i Egipto, ar parub'eeh i Asiria. 
Ar xi okik chi patinik atoob' ta ma' najawjik ta kiwach kuum i kas i kichaaq'. 

Re' raasjiik i Jacob, eh re' raasjiik i Esaú 

19Re' taqe i wili rub'anam chaloq i Isaac i rak'uun i Abraham. 

20Re' Isaac ka'winaq haab' i wilik reh noq xub'an kaxáro ruuk' i Rebeca, i rixq'uun 
i Betuel, ranaab' i Labán. Re' taqe re' aj arameo taqe. Ar xi patinik chupaam i 
ye'aab' Padan-aram. 

21Re' Isaac xub'an rutiij chi naa ruwihiik ruha'lak'uun i Rebeca i rehk'een, eh x-
ib'irjik wo' ruum i Dios. Eh xkahnik wo' wach k'acharik i Rebeca. 

22Eh re' taqe i kok' rak'uun xakow chik kiluhk'anik cho chupaam, xati' chik 
imb'aan reh. Ruum i re', je' wili i xuq'or i Rebeca: Wila' je' wili i ti' naa nuk'ulum 
ma' xta chik kamaj chi nee kink'acharik, inki. Eh xupahqaaj reh Dios chib'ih reet 
noq ti' k'ahchi' rik'iik. 

23Eh je' wili ruchaq'weesjiik xb'aan ruum i QaJaaw Dios: Re' wilkaat wii' laach 
taqe, re' keh naa kikahniik chi kiib' chi tinamit naakixowaam kiwach. Ruum aj re' 
k'ahchi' kipajam kiib' noq komajaa' ki-aasjik, re' jinaj q'e' kow riib' chuwach i 
jinaj, re' chaaq'b'ees naa rutaq'aaniik reh i aasb'ees. 

24Eh noq xponik i q'iij chi xk'ulik ruk'ux i Rebeca korik wo' hoq chi laach i xrilow 
wach. 

25Re' i peet x-aasjik xa kaq lumik chik i rismaal i naah, eh nujinaq chi pun pun isb' 
i riij, eh Esaú i rub'ihnaal xkikoj. 

26Eh re' i xam x-aasjik ruchopom i koq i paraa' i Esaú ruuk' i q'ab' juntar. Ruum aj 
re' Jacob i rub'ihnaal xkikoj. Re' i Isaac oxk'ahl haab' i wilik reh noq xi aasjik taqe 
i ki'ib' chi rak'uun re' re'. 

Re' Esaú peet ak'un xa re' la' xuk'ayej i rukooch ye'arik naq reh 

27Re' taqe i kok' ak'un re' re' xik'ihik johtoq, korehtaal xiwinaqb'ik. Re' Esaú 
xponik chuwach i kamanik panab'iix, inchol wo' kaansanik taqe chikop. Eh re' 
Jacob reh xama' teheeh ta wach, xasuq reh i kahnik pampaat. 

28Re' Isaac reh q'e' ruk'ax i Esaú, ruum q'e' suq reh i ruk'uxariik taqe i chikop i 
rukansaj chaloq. Eh re' i Rebeca reh re' i Jacob q'e' ruk'ax. 

29Eh pan jinaj q'iij re' Jacob k'ahchi' chiyej-anik k'uxb'al wi'k. Eh re' i Esaú ma' 
k'isiin taj i ruq'uhtiik noq xsutinik cho panab'iix. 

30Eh je' wili i xuq'or reh i Jacob: Chakuy chayeew k'isinoq weh i tiwik re' re' xa 
kaq chik wach i riis k'ahchi' ayejaam, re' hin xama' nukuy ta chik i nuq'uhtiik, 
inki. Ruum aj re', re' Esaú Edom wo' chik i b'ih inkiq'or. 

31Re' Jacob je' wili i chaq'wik xub'an: Ma' xta reet neenuyeew aweh i k'uxb'al wi'k 
wili, xa re' la' chayeew weh chi jilow aakooch q'e' looq' xak'ul, ruum re' hat i peet 
ak'un. 

32Re' i Esaú je' wili i xuq'or reh i Jacob: Chak'am wo' re' ruum wi xin kimik ruum 
nunuhmiik i hin xama' xta wo' chik neen kamanik wii' weh i nukooch q'e' looq' 
xkiyeew ruum chi hin peet ak'un, inki. 

33Re' Jacob je' wili i xuq'or reh i Esaú: Chaq'or weh i korik parub'ihnaal i QaJaaw 
Dios mi naa aye'em weh aakooch q'e' looq', inki. Re' Esaú xuq'or wo' korik chi 
xuyeew reh i Jacob i rukooch q'e' looq'. 

34Re' i Jacob xuyeew rukaxlanwi'k i Esaú, xuyeew wo' reh i tiwik xa kaq chik 
wach i riis xuyejaa', xuyeew wo' reh i xeroj i chaaj. Eh noq xukohlaaj ruwa' ruhaa' 
i Esaú xwuktik reje xooj, ma' xta xraaj reh i rukooch ye'ooj reh ruum chi re' reh 
peet ak'un. 

Gen 26 

Re' Isaac xooj chupaam i ye'aab' Gerar 

1Chi riij i wi'jaleel xwihik chuwach i Abraham noq ko k'achlik, junriim wo' chik i 
wi'jaleel xwihik chupaam i tinamit re' re'. Eh ruum i re', xooj i Isaac ruuk' i 
Abimelec kireey i aj filisteo xi wihik chupaam i ye'aab' Gerar. 

2Ar xuk'uhtaaj riib' i QaJaaw Dios reh i Isaac, je' wili i xq'orarik reh: Mat'ooj 
paruyuq'ul i Egipto. Ar la' naa apatiniik chupaam i ye'aab' naa nuq'orom aweh i 
hin. 

3Re' hat ti patinoq pee chupaam i ye'aab' re' re', re' hin naa nuwihiik awuuk', eh 
naa kaat nutoob'eem, ruum naa nuye'em aweh i chu'nchel i ye'aab' wili, naa wo' 
nuye'em keh awiih aamaam. Chi je' re', naa rojiik eloq wach i nuq'orom cho 
rib'iral reh i kamnaq awajaaw, Abraham. 

4Re' hin naa nuk'ihaaxb'isam awiih aamaam, korehtaal kiponik chi je' kik'ihaal i 
ch'umiil wilkeeb' pan taxaaj. Eh naa nuye'em keh chu'nchel i ye'aab' wili. Kuum 
taqe awiih aamaam re' re' naakik'ulum i wotob'il chu'nchel i tinamit sut i wach 
ak'al. 

5Je' re' naa nub'anam, ruum re' aawajaaw Abraham, xirunimaj, xunimaj wo' hoq i 
xnuq'or reh, eh xunimaj i nuk'uhb'aal, xuk'am wo' naah ixnutijej wii', inki. 

6Eh re' i Isaac xkahnik chi patinik ar Gerar. 

7Re' taqe i winaq wilkeeb' chupaam i ye'aab' re' re' xkipahqaaj reh i Isaac chi je' 
wili: ¿Chib'ih aweh ixoq re' re'? inki taqe. Re' ixoq wili xa wanaab', inki noq 
chaq'wik i reh. Je' re' xuq'or, ruum xyo'jik chuq'orariik chi rehk'een i Rebeca, 
xukapaaj i reh chi neenkiq'uch reh, eh chi neenkikansaj chi riij, ruum re' i Rebeca 
q'e' holohik inka'yik. 

8Eh k'ih-oq chik q'iij rokiik i Isaac ar, re' Abimelec kireey i aj filisteo tz'ehtanik i 
rub'an reje pan ventana, manlik xrilow reje chi re' i Isaac k'ahchi' ruq'ahcheem i 
Rebeca, i rehk'een. 

9Ruum i re', re' Abimelec xutaq'aaj ruk'amariik i Isaac, xupahqaaj reh chi je' wili: 
Korik chi awehk'een i Rebeca maje', ¿eh chib'ih reet noq xaq'or chi xa awanaab'? 
inki. Re' i Isaac je' wili i chaq'wik xub'an: Je' re' xnuq'or, ruum xinyo'jik, 
xnukapaaj i hin chi nee kinkikansaj chi riij, inki. 

10Re' Abimelec je' wili i xuq'or reh i Isaac: ¿Chib'ih reet noq xachuk qeh i q'orik, 
xa reh wo' naq chi awach ta jino'q winaq aj ayu' xwirik ruuk' awehk'een xuchop 
naq naah. Ruuk' i re', xoj aq'eb' naq pamahk? i nuchjik. 

11Eh re' i Abimelec xresaj ruq'orkiil keh i rutinamiit, je' wili i xuq'or keh: Wila' 
awach xjot'wik reh i Isaac ruch'ihil i rehk'een Rebeca, xti korik chi naa 
rukanteesjiik, inki. 

12Eh chupaam i haab' re' re', re' i Isaac xutik chib'ih reh, eh ma' k'isiin taj i wach 
xumol, ruum xtoob'jik ruum i QaJaaw Dios. 

13Je' re' noq, re' i Isaac ma' k'isiin taj i chib'ih reh xwihik, korehtaal xb'ehoomrik 
chi korik. 

14Ma' k'isiin ta k'ihaal i rutentzuun, je' wo' taqe i ru ixoq wakax, je' wo' taqe i 
rumoso. Ruum i re', re' taqe i aj filisteo xtohq'ik kixowaam wach i Isaac. 

15Eh noq kok'achlik i Abraham i rajaaw i Isaac, xutaq'aaj taqe i rumoso 
chuk'otariik taqe i jul ha'. Noq wilik chik ar i Isaac, re' taqe i aj filisteo xkiham 
paam chi ak'al taqe i jul ha' re' re'. 

16Noq xooj kuxoq, je' wili i xuq'or i Abimelec reh i Isaac: Eleen reje chupaam i 
tinamit wili ruum re' hat q'e' wo' chik xat b'ehoomrik chi qawach i hoj, inki. 

17Eh noq xrib'iraj chi je' re' i Isaac, xooj chi patinik wach k'ixkaab' Gerar, eh ar 
xkahnik. 

18Re' i Isaac xuk'ot wo' chik ruka'peech taqe i jul ha', re' wo' naq i ruk'otom i 
Abraham i rajaaw noq kok'achlik. Eh xkiham paam i aj filisteo noq kamnaq chik i 
rajaaw. Re' i Isaac, re' wo' chik i rub'ihnaal taqe i jul ha' xukoj aha' wilik i 
rukojom naq chaloq i rajaaw pampeet. 

19Eh pan jinaj cho q'iij noq k'ahchi' cho keeb' chi k'otooj jul wach k'ixkaab' taqe i 
rumoso i Isaac, ar xkireq jinaj i k'achlik ha'. 

20Re' taqe i kicha'jinik rutentzuun Gerar, xkitoq'aa' peleto kuuk' i kicha'jinik 
rutentzuun i Isaac, ruum re' keh xkiq'or chi keh i ha' re' re'. Ruum aj re', re' i Isaac 
peletohinik iib' i xukoj chi rub'ihnaal i jul ha' re' re', ruum ma' k'isa peleto i xkian 
chi riij. 

21Chi riij i re', re' taqe i rumoso i Isaac xkik'ot wo' chik jinaj i jul ha', eh xkixowaaj 
wo' chik kiib' chi riij. Ruum aj re', re' i Isaac ixowanik iib' wo' chik i xukoj chi 
rub'ihnaal i jul ha' re' re'. 

22Re' i Isaac, xelik reje ar najt chik xooj, eh ar xuk'ot wo' chik jinaj i jul ha'. Ma' 
xkian ta chik i peleto chi riij. Ruum aj re', xukoj i rub'ihnaal i jul ha' re' re' chi ma' 
xta q'orik chi riij, eh je' wili i xuq'or: Yu'naak xuyeew q'ab' i QaJaaw Dios chi ma' 
awach ta chik naa ruq'o'riniik qeh, eh chi naaqeliik korik, inki. 

23Chi riij i re', re' Isaac xooj chupaam i ye'aab' Beerseba. 

24Eh chupaam aq'ab' re' re' xuk'uhtaaj riib' i QaJaaw Dios reh i Isaac, je' wili i 
xq'orarik reh: Re' hin, hin ruDios Abraham i awajaaw. Je' re' noq matyo'jik, re' hin 
wilkiin awuuk'. Ruum i nuk'axariik rub'anam chaloq i waj kamanoom Abraham, 
naa kaat nutoob'eem, naa wo' nuye'em q'ab' chi naa kik'ihaaxb'iik awiih aamaam. 

25Eh re' Isaac chupaam i ye'aab' re' re' xuyejaa' jinaj i artaal chi tusuj ab'aj, ar 
xub'an rutiij chuwach i QaJaaw Dios. Ar xpatinik, eh re' taqe i rumoso i Isaac jinaj 
wo' chik i jul ha' xkik'ot ar. 

26Eh pan jinaj q'iij, re' Abimelec xelik chaloq ar Gerar xooj ko Beerseba 
chuq'orob'jiik i Isaac. Xuk'am reje chi riij i ramigo Ahuzat. Xuk'am wo' reje i Ficol, 
re' xk'amwik kib'eeh taqe i ru soldado. 

27Chalik i Isaac je' wili xuq'or keh: ¿Chib'ih taq inchalik awilow weh? Re' taq i hat 
xawixowaaj taq cho nuwach panatinamiit korehtaal xinawesaj taq cho chaxilak, 
inki. 

28Re' keh je' wili i chaq'wik xkian: Re' hoj xqakoj rehtaal noq re' hat eliik ti 
rutoob'eej i QaJaaw Dios. Je' re' noq xqaq'or chi qawach chi wilik i naaqayejaam 
wach awuuk' chi naaqa'nam. Re' i naaqayejaam wach re' taqe wili: 

29Re' chi ma' xtaj i yiib' wach na'ojb'al neena a'n qeh i hat, ruum re' hoj ma' xtaj i 
yiib' wach qa'nam aweh. Juneliik la' re' i holohik laj na'ojb'al qa'nam aweh. 
Parukorkiil xatqataq'aaj chaloq, eh yu'naak k'ahchi' kaat rutoob'eem QaJaaw 
Dios, inki. 

30Eh noq xrib'iraj chi je' re' i Isaac, xub'an jinaj kinimlaj ninq'iij, xkian kiwa' 
kihaa' chi korik. 

31Eh chi junwaar kowahq'eq xi wuktik, k'ul xkiq'or i korik chikiwach 
parub'ihnaal i QaJaaw Dios chi naa kianam. Re' i Isaac xuch'aq taqe chaloq 
parukorkiil, je' wo' keh pansuqkiil xi elik chaloq. 

32Xa chupaam wo' q'iij re' re' xik'u'loq i rumoso i Isaac chuq'orariik reh chi xkireq 
chik i ha' chupaam i jul k'ahchi' kik'otom. 

33Re' Isaac Seba i xukoj chi rub'ihnaal i jul ha' re' re'. Ruum aj re', re' i tinamit re' 
re' Beerseba rub'ihnaal xkahnik chi jumpech. 

34Re' Esaú ka'winaq haab' i wilik reh noq xub'an kaxáro ruuk' i Judit rixq'uun i 
winaq Beeri, aj heteo. Eh xub'an wo' kaxáro ruuk' i Basemat rixq'uun i winaq 
Elón, aj heteo wo' hoq. 

35Re' taqe i ki'ib' chi ixoq re' re' ma' k'isiin ta xkiyeew ruti'kiil ruk'ux i Isaac, je' 
wo' hoq i Rebeca. 

Gen 27 

Re' Isaac xukuxisaj i Jacob, je' wo' hoq i Esaú 

1Re' Isaac xponik i q'iij chi xrijb'ik chi korik, eh xkahnik chi moywach. Eh pan 
jinaj q'iij xuyuq'eej ruuk' i Esaú i peet rak'uun, je' wili i xuq'or reh: Wak'uun, inki. 
Re' Esaú je' wili xuq'or: Chaq'or weh wajaaw chib'ih i naa aq'orom, inki. 

2Je' wili xuq'or i Isaac ree Esaú: Re' hat inawilow chi q'e' chik hin riji' winaq, 
xanik' neekinkimik chupaam taqe q'iij wili. 

3Ruum aj re', re' hin inwaaj chi nee tiooj panch'ahn chak'am reje aaflecha reh chi 
nee nakansaj cho jino'q nu chikoop, 

4suq ruyejeb'jiik neena a'n je' rukab' imponik chi nuwach neenak'am cho chi 
k'uxb'al nuwa'. Eh neetinukuxisaj noq komajaa' kinkimik, inki. 

5Re' Rebeca xrib'iraj i xuq'or i Isaac reh i Esaú, re' i rak'uun. Eh xa kore' wo' xooj i 
Esaú panch'ahn chuchopariik i chikop xq'orarik reh ruum i rajaaw. 

6Re' Rebeca je' wili i xuq'or reh i Jacob, re' chaaq'b'ees ak'un: Re' hin xb'iraj i 
xuq'or awajaaw reh aawas Esaú, je' wili i xuq'or reh: 

7Hiy cha kansaj jino'q i chikop panch'ahn, reh chi nee nayejaa' weh suq suq 
rub'aan neena a'n, nee nak'am cho weh reh chi neenuk'ux. Chi je' re', 
neetinukuxisaj parub'ihnaal i QaJaaw, noq komajaa' kinkimik, inki reh. 

8Ruum aj re', re' hat wak'uun chab'iraj chi korik i naa nuq'orom aweh wili: 

9Yu'naak hiy aha' wilkeeb' wii' taqe i qachikoop, chak'am cho weh ki'ib'-oq i k'ijol 
kaprax, re' ruuk' taqe i xti q'ina', reh chi neenuyejaa' chi neeruk'ux awajaaw suq 
suq ruyejeb'jiik neenub'an reh. Je' wo' rukab' i q'e' imponik chuwach i reh. 



60 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

10Re' hat neetik'amwik reje reh chi neeruk'ux, chi je' re', re' hat neetirukuxisaj chi 
peet noq komajaa' inkimik, inki reh. 

11Re' Jacob je' wili i xuq'or reh i Rebeca i rutuut: Re' was Esaú nujinaq chi pun 
pun isb' riij, eh re' hin ma' xta isb' chi wiij. 

12Wila' xirutz'a'j i wajaaw chi ma' xta isb' chi wiij, nee rureq chi riij chi re' hin, 
neerukapaaj chi xa b'amb'al i nub'an reh. Chi je' re', ma' re' ta chik nukuxeesjiik 
neerub'an, ti' k'axik la' chik i nee ruyeew chi nunaah, inki Jacob. 

13Eh je' wili ruchaq'weesjiik xb'aan ruum i rutuut: Wak'uun, re' ti' k'axik re' re' 
neerub'an chi, chi nunaah i hin neenkahnik. Chak'am la' cho weh i ki'ib' chi k'ijol 
kaprax, inki. 

14Re' i Jacob xooj wo' chuk'amariik i ki'ib' chi k'ijol kaprax, xuyeew reh i rutuut. 
Xuyejaa' wo' chi ruk'uxb'aal i Isaac, suq suq rub'aan xub'an, je' wo' rukab' 
imponik chuwach. 

15Re' Rebeca xresaj chaloq i ruholohaq so' i rumolom naq pampaat i Esaú re' peet 
ak'un. Xukoj chi riij i Jacob, re' chaaq'b'ees ak'un. 

16Eh re' Rebeca xukoj i kiij i k'ijol kaprax wataq tileb' chi' ruk'ux i Jacob aha' i ma' 
b'urlik ta ruum i ruso'. 

17Aha' wilik i tiwik ruch'ihil i kaxlanwi'k xuyejaa' i Rebeca xuyeew reje reh i 
Jacob, i rak'uun. 

18Re' reh xokik i koq i wilik wii' i rajaaw, je' wili i xuq'or reh: Wajaaw, inki reh. 
Re' i Isaac, je' wili i chaq'wik xub'an: Ayu' wilkiin, ¿awach keh i ki'ib' chi wak'uun 
i hat? inki. 

19Re' Jacob je' wili ruchaq'weesjiik i rajaaw xub'an: Re' hin, i Esaú i peet 
awak'uun, xnuyejaa' chik chaloq aha' wilik i xaq'or weh. Wukteen, ti tzuun 
johtoq, chak'ux i yej-amaj chikop, xponik nub'an reh panch'ahn reh chi nee 
kinakuxisaj, inki. 

20Re' Isaac je' wili i xuq'or reh i rak'uun: ¿Nik' wach noq xa a'n cho reh chi 
jumehq'iil i chikop? inki. Re' Jacob je' wili i chaq'wik xub'an: Re' awajaaw aaDios 
xtoob'inik weh chi xnub'an cho reh chi jumehq'iil, inki. 

21Re' Isaac je' wili i xuq'or reh: Chajil chaawiib' wuuk', reh chi neetinutz'a'j mi xti 
korik chi re' hat i wak'uun Esaú, inki. 

22Re' Jacob xujil wo' i koq riib', reh chi xtz'a'jik ruum i rajaaw. Eh noq rutz'a'am 
chik i rak'uun i Isaac, je' wili i xuq'or reh: Re' aq'oral xti re' inq'orik i Jacob, re' wa 
taq atileb', re' wataq tileb' i Esaú, inki. 

23Je' re' noq, re' Isaac ma' xunab'eej ta chi re' i Jacob, ruum ma' k'isiin i isb' wataq 
tileb', je' wo' rukab' i wa taq tileb' i ras Esaú. Eh noq ach naa rukuxisam, 

24xupahqaaj wo' chik reh i Jacob chi je' wili: ¿Mi xti korik chi re' hat i wak'uun 
Esaú? inki. Korik re' hin, i Esaú, inki noq chaq'wik i Jacob. 

25Re' rajaaw je' wili i xuq'or: Chak'am cho weh re' i k'uxb'al, reh chi neenuk'ux i 
chikop xponik achop. Chi je' re', neetinukuxisaj, inki. Re' Jacob xuyeew wo' i koq 
reh i rajaaw xuyeew wo' ruhaa', xub'an wo' ruwa' ruhaa'. 

26Eh je' wili i xuq'or reh i Jacob: Chajil chaawiib' wak'uun, kinatz'ub' junriim-oq, 
inki. 

27Eh noq xujil i koq riib' i Jacob chutz'ub'ariik i rajaaw, re' Isaac xruhtz'eej chi q'e' 
ink'ohnik i wach i ruso'. Je' re' noq xukuxisaj ruuk' taqe q'orik wili: Re' wak'uun, 
je' k'ohonkiil taqe i tik mu'uun i wach kuxisamaj ruum i QaJaaw Dios. 

28Neeta naq i ruyeew QaJaaw Dios cha naah i jab', chinaah taqe atik amu'uun, eh 
nee ta naq kiwachinik chi korik, eh nee ta naq inwachinik chi korik atrigo aa-
uuva. 

29Eh nee ta naq inkikamaneej awach nimaq tinamit, nee ta naq inkiloch' kiib' 
chawach, eh nee ta naq inwihik awajaawriik chikinaah i ma' tokoom ta ruuk' 
aatuut. Eh nee ta naq inye'arik ti' k'axik chikinaah i ma' holohik ta kiq'orik 
chawiij, eh nee ta naq inye'arik i otob'il chikinaah i holohik kiq'orik chawiij, inki. 

30Eh noq re' Isaac xukohlaaj rukuxeesjiik i Jacob, eh xa kore' wo' naq xelik chaloq 
i Jacob ruuk' i Isaac, noq xponik Esaú reh i ruchopariik i chikop. 

31Eh xuyejaa' wo' hoq i reh i suq laj k'uxb'al ruuk' i chikop xponik ruchop, je' wili 
i xuq'or reh: Wajaaw chak'ux re' i rutib'kaal i chikop xponik nuchop i hin, hin 
awak'uun kinakuxisaj, inki. 

32Noq xrib'iraj i Isaac chi je' re' je' wili xuq'or: ¿Awach i hat? inki. Re' hin i Esaú i 
peet awak'uun, inki noq chaq'wik. 

33Re' Isaac ma' k'isiin ta xsahchik ruk'ux xamb'arb'otik chik noq xuq'or chi je' 
wili: ¿Awach aj wo' re' i xponik chopwoq reh i chikop chi peet, eh xuk'am chaloq 
chi nuk'uxb'al. Eh xnuk'ux i hin noq komajaa' tik'ulik i hat? Re' reh xnukuxisaj 
chik, re' reh naa rutoob'jiik. 

34Noq xrib'iraj i Esaú i xuq'or i rajaaw, xutik'aa' jinaj runimaal oq'ik xuk'er chii' 
chuq'orariik chi je' wili: Wajaaw kinakuxisaj wo' hoq i hin, inki. 

35Re' Isaac je' wili i chaq'wik xub'an: Re' aachaaq' xink'ulik rujot', xuq'or weh chi 
re' reh i Esaú, eh re' chik i reh xnukuxisaj, inki. 

36Re' Esaú je' wili i chaq'wik xub'an: Ruum i runa'ojb'al re' re' xkikoj chi Jacob i 
rub'ihnaal, yu'naak ruka'peech hin rujot'om, peet xuk'am weh i nukooch q'e' 
looq' xye'arik naq weh ruum chi hin peet ak'un. Eh yu'naak xuk'am wo' chik weh 

i nukuxeesjiik naq naa rub'aan. ¿Mi ma' nee chik i ruyee riib' re' chi nee 
kinakuxisaj i hin? inki. 

37Re' Isaac je' wili ruchaq'weesjiik i Esaú xub'an: Re' hin xnukanaa' chik chi re' 
reh naa rutaaq'aniik cha naah i hat, eh nuq'or wo' reh chi naa rukahniik taqe chi 
rumoso i ma' tokoom ta ruuk'. Eh nukuxisaj wo' hoq chi naa rub'anam wach taqe 
i rutrigo, i ru-uuva. Eh ¿chib'ih chik neetinukuxisaj wii' i hat wak'uun? inki. 

38Re' i Esaú toq' toq' xub'an je' wili xuq'or: ¿Mi ma' neerub'an re' chi nee wo' 
kinakuxisaj i hin? Wajaaw kinakuxisaj wo' k'isinoq i hin, inki. Eh xuk'er chii' chi 
oq'ik. 

39Re' Isaac je' wili xuq'or reh: Re' hat najt ruuk' i raxpaam ak'al naa awihiik, eh 
ma' naa ta wo' ruqajiik chee jab' chinaah atik amu'uun. 

40Re' hat xa ruuk' tii q'as laj ch'ihch' naa ako'leem awiib', eh naa akahniik chi hat 
rumoso aachaaq' Jacob. Xa re' la', noq naa rukowjiik ak'ux naa awesam reje 
awiib' chi hat rumoso, i nuchjik. 

Re' Jacob xumol chi elik chuwach i Esaú 

41Re' Esaú chupaam i q'iij re' re' xtohq'ik rixowaam wach i Jacob, ruum re' reh 
xkuxeesjik ruum i rajaaw. Ruum i re', je' wili i xuq'or paruk'ux i Esaú: Xa ilook' 
inkimik i wajaaw eh naa rutib'iik qak'ux. Chi riij i re', naa nukansam i nuchaaq' 
Jacob, inki. 

42Eh noq xrib'iraj i Rebeca i xuq'or i Esaú, xutaq'aaj ruk'amariik i Jacob je' wili 
xuq'or reh: Chab'iraj i naa nuq'orom aweh, re' i Esaú aawas ti raaj kaat rukansam 
chi q'ajb'al wach taqe i xa a'n reh. 

43Ruum aj re', wak'uun chab'iraj i naa nuq'orom aweh, yu'naak hiy chupaam i 
ye'aab' Harán, ar nee ti wihik parupaat i nuxib'aal Labán. 

44Neerub'an chi nee tiooj wih-oq ar nik'-oq najtiil korehtaal inik'ik i ruk'aah 
aawas. 

45Eh sahchoq pee chik paruk'ux ixa a'n reh, kora'j chik neenutaq'aaj ak'amariik 
re', reh chi nee wo' chik ti sutinik cho ayu', ruum re' hin ma' nwaaj taj chi nee taq 
inakansaj awiib' akab'cheel, ruum hat taq wak'uun, inki. 

46Chi riij i re', je' wili i xuq'or i Rebeca reh i Isaac re' rub'ahiil: Re' hin q'e' 
xinq'uhtik chi kilariik i ki'ib' chi rixoqil i Esaú, re' taqe ixoq aj Het. Eh wila' xub'an 
wo' chik kaxáro i Jacob ruuk' jino'q ixoq aj Het patim ayu' Canaán, yohb'aal wach 
k'axkiil chi weeh hin. Chi je' re', i ruk'ul chi nee kinkimik, inki. 

Gen 28 

1Eh re' Isaac xuyuq'eej ruuk' i Jacob xukuxisaj je' wili i xuq'or reh: Re' hat ma' naa 
ta a'nam kaxáro ruuk' jino'q ixoq aj ayu' Canaán. 

2Naa la' awojiik chupaam i ye'aab' Padan-aram, eh ar nee ti wihik parupaat 
aamaam Betuel. Eh neerub'an chi ar neena a'n kaxáro ruuk' jino'q i rixq'uun 
awikaan Labán. 

3Re' ta naq i QaJaaw Dios nim rajaawriik neentoob'iin aweh, nee ta naq i ruyeew 
k'ih-oq awak'uun awixq'uun, awiih aamaam korehtaal ta naq kiponik chi k'ih 
seht laj tinamit. 

4Eh nee ta naq i ruyeew i rotob'il i QaJaaw Dios cha naah i hat je' wo' chikinaah 
awiih aamaam i ruq'orom cho rib'iral reh i Abraham, reh chi nee ruyeew taq 
aweh i ye'aab' wili hoj patim wii' chi xa je' hoj tokoom tinamit, ruum re' QaJaaw 
Dios je' re' ruq'orom cho reh i Abraham. 

5Je' aj re' noq re' Isaac xutaq'aaj reje i Jacob chupaam i ye'aab' Padan-aram. Re' 
Jacob xponik parupaat i Labán re' rikaan, rak'uun i Betuel aj arameo, eh ruxib'aal 
i Rebeca, re' i rutuut i Jacob, ruch'ihil i Esaú. 

6Re' Esaú xunab'eej chi re' i Isaac xukuxisaj i Jacob, eh chi xutaq'aaj reje chupaam 
i ye'aab' Padan-aram, reh chi ar naa rub'anam kaxáro. Eh xunab'eej wo' hoq noq 
xukuxisaj i Jacob i Isaac noq xuq'or reh chi ma' naa ta rub'anam kaxáro kuuk' 
jino'q ixoq aj Canaán. 

7Eh xunab'eej wo' hoq chi re' Jacob xooj chupaam i ye'aab' Padan-aram je' wo' 
rukab' i xq'orarik reh ruum i rajaaw ruum i rutuut. 

8Je' aj re' noq xukoj rehtaal i Esaú chi re' rajaaw ma' mponik ta chuwach taqe 
ixoq aj Canaán. 

9Ruum i re', xooj wo' chik i reh ruuk' i Ismael rak'uun i Abraham xuk'am wo' chik 
chi rehk'een Mahalat, rixq'uun i Ismael re' ranaab' i Nebaiot. Re' Esaú xuk'am wo' 
chik chi rehk'een i re', eh wilik wo' taqe i rehk'een xi wihik aj Canaán taqe. 

Re' QaJaaw Dios xuk'uhtaaj riib' chuwach i Jacob ar Bet-el 

10Eh re' Jacob xelik reje Beerseba, xooj chupaam i ye'aab' Harán. 

11Noq xureq jinaj i ye'aab', ar xwirik, ruum xooj chik qohoq i q'iij. Eh xuk'am 
chaloq jinaj ab'aj chi kixilak i ruk'ihaal ab'aj wilkeeb' ar, xukoj chi jilow 
ruch'itnah, ar xuyok'aa' riib' chi wirik. 

12Je' wili i xuxohk'reej paruwiriik, jinaj chik i ixkaleria pa'lik wach ak'al i ruyuhb', 
eh re' ju' kopan taxaaj b'ila' toplik ponoq. Re' taqe i ruánjel i Dios kiqajik kijohtik 
b'ila' chuwach i ixkaleria noq xrilow. 

13Re' QaJaaw Dios wilik b'ila' cho ko chi ju' i ixkaleria, je' wili i xuq'or chaloq: Re' 
hin i raJaaw i ruDios i Abraham, re' aamaam, hin wo' ruDios i Isaac aawajaaw. Re' 
ye'aab' yokolkaat wii' naa nuye'em aweh i hat, eh naa wo' nuye'em keh awiih 
aamaam. 



64 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

14Re' taqe awiih aamaam korehtaal kiponik chi je' kik'ihaal i saniib' wilkeeb' 
wach ak'al. Eh naakipuhk'aam kiib' chi korkiil i rookb'aal, i reelb'aal q'iij, 
pansak'aaj, pantz'eet reh rookb'aal q'iij. Awuum i hat, kuum awiih aamaam 
naakik'ulum i wotob'il i tinamit wilkeeb' sut wach ak'al. 

15Re' hin naa kaat wuch'ihleem, xa aha' pa' nee tiooj i k'oq naa kaat nucha'jeem. 
Eh naa wo' chik kaat nuk'amam cho chupaam i ye'aab' wili, ma' jaruuj naa kaat 
nukanaam cha wutkeel korehtaal i nub'an aha' wilik i nuq'orom aweh, i nuchjik 
paruwiriik. 

16Eh noq xna'lojik reh i Jacob paruwiriik, je' wili i xuq'or: Xti korik chi re' QaJaaw 
Dios wilik chupaam i ye'aab' wili, eh re' hin ma' weht'al ta naq, inki. 

17Re' Jacob xchalik ruyo'jiik je' wo' chik wili i xuq'or: Yohb'aal inche wach loq'il i 
ye'aab' wili, ma' xata ye'aab' chi je' wili, ruye'aab' la' i QaJaaw Dios, eh rehtalil ru 
puertahiil chii' i taxaaj, inki. 

18Eh chi junwaar i Jacob kowahq'eq xwuktik, xuchop chaloq ab'aj, re' xukoj chi 
jilow ruch'itnah, xulamaa' panak'al chi je' pilalix xukuxisaj, xuchihkaaj aseite 
chinaah. 

19Chupaam i ye'aab' re' re' wilik naq jinaj i ye'aab' Luz i rub'ihnaal, eh re' Jacob 
xujal wach i rub'ihnaal Bet-el chik i xukoj reh. 

20Eh re' Jacob chupaam i ye'aab' re' re' wilik i xuq'or reh i QaJaaw Dios chi naa 
rub'anam, je' wili xuq'or: Re' Dios inuhch'ihlinik weh, re' i reh intoob'inik weh 
ruuk' i nub'eeh k'ahchi' kiin, re' reh inye'wik k'uxumb'alweh, je' wo' hoq i nuso'. 

21Eh wila' xirusutej reje chi suq nuk'ux parupaat i wajaaw, reh chi nee nukoj chi 
manlik nuDios. 

22Re' ab'aj xnulamaa' panak'al rehtalil chi re' ye'aab' wili ruye'aab' i Dios, inki. Eh 
je' wili i xuq'or reh i QaJaaw Dios: Re' hin naa nuye'em aweh i lajtaq naa wesam 
chinaah i ju'jun siento, inki. 

Gen 29 

Re' Jacob xub'an i rukamaj i Labán chi riij i Raquel, chi riij i Lea 

1Eh re' Jacob xooj reje chuwach ruuk' i rub'eeh, xooj kuuk' taqe i patim reje chi 
korkiil i reelb'aal q'iij. 

2Eh chupaam i ye'aab' re' re' xrilow reje wach jinaj i jul ha', oxtzuhb' taqe i 
tentzun xrilow reje wach wilkeeb' ma' najt ta chii' jul ha', chupaam i ha' re' re' 
inki a'n kihaa'. Re' jul ha' re' re' jinaj i nimlaj ab'aj tz'aplik wii' naah. 

3Noq inkimol kiib' i tentzun ar, re' taqe i aj cha'jen tentzun pan k'ihaal inkesaj i 
nimlaj ab'aj noq inkiyeew ruhaa' i kitentzuun. Chi riij i re', inkikoj wo' chik i 
nimlaj ab'aj tz'apb'al naah i jul ha' re' re'. 

4Eh re' Jacob xupahqaaj keh i cha'jen tentzun chi je' wili: Wamigo ¿aha' taq ti 
chalik i hat? inki. Re' hoj pan tinamit Harán qoh chalik, inki taqe noq xichaq'wik. 

5Eh re' Jacob xupahqaaj keh chi je' wili: ¿Mi aweht'al taq wach i Labán, i rak'uun i 
Nacor? inki. Hoo' qeht'al wach, inki taqe noq xichaq'wik. 

6Eh ¿mi suq ruk'ux? inki wo' chik i Jacob. Hoo' suq ruk'ux, chawilow wulu' 
xk'u'loq i rixq'uun i Raquel, ruch'ihil taqe chaloq i tentzun, inki taqe i cha'jen 
tentzun. 

7Re' Jacob je' wili i xuq'or keh: Yu'naak q'e' konajt i q'iij chi nee taq inatz'ap pan 
koraal taqe tentzun. Chib'aaj reet noq ma' xayeew taq kihaa', eh konee wo' chik 
inooj taqe aab'eesaj, inki. 

8Re' taqe cha'jen tentzun je' wili i chaq'wik xkian: Re' hoj ma' nee ta ruyee riib' 
chi neen qa'an i je' re', ruum korehtaal inquy-eej chi nkimol kiib' chu'nchel i 
tentzun. Eh paruk'ihaal inqesaj i nimlaj ab'aj tz'aplik wii' naah i jul ha', kora'j inki 
a'n kihaa' re' taqe tentzun, inki taqe. 

9Eh manlik k'utaaj i rub'an i Jacob kuuk' i aj cha'jen tentzun re' re' xponik i 
Raquel rub'esam taqe i rutentzuun i rajaaw, ruum re' reh incha'jinik keh. 

10Noq xrilow i Jacob chi xponik i Raquel chi rub'esam taqe i rutentzuun i Labán 
re' i rikaan, jumehq'iil xresaj ab'aj tz'aplik wii' naah i jul ha', eh xuyeew kihaa' i 
tentzun. 

11Jumehq'iil wo' xuyeew rusuqkiil ruk'ux i Raquel ruuk' tz'ub'uuj, eh xutoq'aa' 
oq'ik. 

12Eh noq xuk'utjaaj i Jacob reh i Raquel, chi rak'uun i Rebeca, eh chi rikaaq' i 
Labán. Re' Raquel xooj rajimam riib' chi k'utjiik reh i rajaaw. 

13Re' Labán noq xrib'iraj rib'iral i Jacob rak'uun i ranaab', xooj rajimam riib' 
chuk'ulariik, xuq'ahcheej, xuyeew rusuqkiil ruk'ux, xutz'ub' i wach. Eh re' Jacob 
reh xuk'utjaaj i koq reh chib'ih taqe xuk'ul. 

14Re' Labán je' wili i xuq'or reh i Jacob: Xti korik po'nchel chi jinaj wach qakik'eel 
awuuk', inki. Eh re' Jacob jinaj poh xkahnik ruuk' ar. 

15Re' Labán je' wili i xuq'or reh i Jacob: Re' hat naa akamaniik wuuk', xa re' la', 
ma' ruum ta chi hat wuuk' neena a'n nukamaj chi kooch, inwaaj la' chi neenaq'or 
weh jarub' neetinutoj, inki. 

16Re' Labán ki'ib' i rixq'uun xi wihik, re' aasb'ees Lea, eh re' chaaq'b'ees Raquel. 

17Re' Lea xa re' taqe naq'wach q'e' holohaq paam, eh re' Raquel reh q'e' holohik 
inka'yik je' wo' chu'nchel i rujumpa'liik. 

18Re' Jacob, re' i Raquel q'e' xuk'ax wach. Ruum aj re', je' wili ruchaq'weesjiik i 
Labán xub'an: Re' hin neenub'an wuquub'-oq haab' akamaj xa chi siih, chi riij i 
Raquel, re' chaaq'b'ees xq'un, inki. 

19Re' Labán je' wili i chaq'wik xub'an: Ma' xta reet chi aweh i hat, neenuyeew i 
wixq'uun chuwach chi neenuyeew reh jino'q i ma' weht'al ta wach, neerub'an chi 
neetikahnik wuuk' chi kamanik, inki. 

20Re' Jacob wuquub' haab' wo' xutoj riij chi kamanik i Raquel, eh ma' q'e' ta wo' 
najt xriik'raaj, ruum q'e' ruk'ax wach. 

21Eh noq rub'anam chik i wuquub' haab' chi kamanik i Jacob je' wili xuq'or reh i 
Labán: Yu'naak chaq'asaj weh i Raquel reh chi neenub'an kaxáro ruuk', ruum re' 
hin xnub'an chik i wuquub' haab' chi kamanik, chi riij, inki. 

22Eh re' Labán xuk'ulaa' wo' hoq, xub'an jinaj i nimlaj ninq'iij noq xub'an kaxáro i 
rixq'uun, xuyuq'eej taqe ruuk' chu'nchel i ruka'jaah. 

23Xa re' la', noq xokik aaq'ab', re' i Labán, re' i Lea i aasb'ees xq'un xuk'am reje 
ruuk' i Jacob, eh re' Jacob xwirik wo' ruuk' i Lea. 

24Eh re' Labán xusiij reh i Lea jinaj keh i rajpooh Zilpa i rub'ihnaal, reh chi naa 
rub'aan i koq i rukamaj. 

25Noq saq'ik chi junwaar, xukoj rehtaal i Jacob chi re' i Lea xwirik ruuk', ma' suq 
ta xub'an reh, xupahqaaj reh i Labán chi je' wili: ¿Chib'ih reet noq xinajot', 
mo'oon re' i Raquel xnutoj riij chi kamanik awuuk'? Eh ¿chib'ih reet noq tokoom 
chik i xayeew weh? inki. 

26Re' Labán je' wili i chaq'wik xub'an: Re' hoj ayu', ma' hoj ta okrinaq chi peet 
inqayeew pan kaxáro i chaaq'b'ees xq'un chuwach i aasb'ees xq'un. 

27Ik'oq pee jino'q xamano a'nam kaxáro ruuk' i Lea kore' nee nuq'asaj aweh i 
Raquel. Xa re' la', mi ko xak'ulaa' wo' chik i wuquub' haab' chi kamanik chi tojb'al 
riij, inki. 

28Re' Jacob xuk'ulaa' wo' hoq aha' wilik i xq'orarik reh, xukohlaaj wo' wach i 
xamano reh i kaxáro ruuk' i Lea. Re' Labán xuq'asaj wo' Raquel chi rehk'een i 
Jacob. 

29Re' Labán xuq'asaj wo' reh i Raquel jinaj keh i rajpooh Bilha i rub'ihnaal, reh chi 
naa rub'aan i koq rukamaj. 

30Re' Jacob xutoq'aa' wo' k'acharik ruuk' i Raquel, eh ma' k'isiin ta xuk'ax, ma' 
xata je' rukab' ruk'axariik i Lea xub'an. Atoob' ta kowuquub' chik haab' xutoj riij 
chi kamanik. 

Re' taqe i rak'uun i Jacob xi wihik 

31Eh xrilow i Dios chi re' Jacob ma' raaj ta wach i Lea, xuyeew q'ab' chi xi wihik 
taqe rak'uun i Lea, eh re' Raquel xukanaa' chi ma' xi wihik ta taqe rak'uun. 

32Re' Lea xkahnik wo' wach k'acharik eh xponik i q'iij noq x-aasjik jinaj k'isa 
rak'uun i Rubén, rub'ihnaal xukoj. Eh je' wili i xuq'or: Re' QaJaaw Dios xrilow 
chaloq chi q'e' intz'irik nuwach, eh yu'naak q'e' chik naa kiin ruk'axam i nub'ahiil, 
inki. 

33Re' Lea jinaj wo' chik i k'isa rak'uun x-aasjik Simeón i rub'ihnaal xukoj, je' wili i 
xuq'or: Re' QaJaaw Dios xrilow chi ma' nkaaj ta nuwach. Ruum aj re', xuyeew wo' 
chik cho jinaj wak'uun, inki. 

34Eh re' Lea x-aasjik wo' chik jinaj k'isa rak'uun, Leví chik i rub'ihnaal xukoj, eh 
je' wili xuq'or: Yu'naak i nub'ahiil xti naa ruwihiik wuuk' pansuqkiil k'uxliis, 
ruum ixib' chik taqe i rak'uun xi wihik wuuk', inki. 

35Re' Lea ko jinaj chik i k'isa rak'uun x-aasjik, Judá i rub'ihnaal xukoj, eh je' wili i 
xuq'or: Yu'naak naa nuloq'em i waJaaw i nuDios. Eh chi riij i k'isaak'un wili, ma' 
naa ta chik ruwihiik wak'uun, inki. 

Gen 30 

1Eh noq xrilow i Raquel chi ma' nwihik ta rak'uun i Jacob ruuk', xtohq'ik 
rixowaam wach i ras Lea je' wili i xuq'or reh i rub'ahiil: Re' hin inwaaj chi nee 
nayeew taqe wak'uun, wila' ma' xayeew weh, nee kinkimik, inki. 

2Re' Jacob xchalik ruk'aah chinaah i Raquel je' wili i xuq'or reh: Hin oon Dios re' 
hin, re' reh reht'al chihreet noq ma' ruyeew ta taqe awak'uun, inki. 

3Re' Raquel je' wili i xuq'or reh i Jacob: Wili i wajpooh Bilha, ti woroq ruuk', reh 
chi neen wihik taqe awak'uun ruuk', eh wila' xi wihik taqe awak'uun ruuk' i reh, 
je' wo' naa wuuk' i hin neen wihik taqe awak'uun, inki. 

4Re' Raquel xuyeew i rajpooh Bilha reh i Jacob, eh xwirik wo' ruuk'. 

5Re' Bilha xkahnik wach k'acharik x-aasjik wo' jinaj i rak'uun i Jacob ruuk'. 

6Re' i Raquel je' wili i xuq'or: Re' k'isaak'un wili Dan i rub'ihnaal naa nukojom, 
ruum re' QaJaaw Dios xrib'iraj i nutiij. Ruum i xuyeew weh i k'isaak'un wili, inki. 

7Chi riij i re' x-aasjik wo' chik jinaj i rak'uun i Jacob ruuk' i Bilha. 

8Eh re' i Raquel je' wili xuq'or: Re' k'isa k'un wili Neftalí i rub'ihnaal naa nukojom, 
ruum re' hin xti nuchop nuk'ux chuq'atariik wach i was Lea, eh yu'naak xnuq'at 
chik wach, inki. 

9Eh noq xrilow i Lea chi ma' nwihik ta chik taqe rak'uun i Jacob ruuk' xuyeew reh 
chi rixoqil i rajpooh Zilpa. 

10Je' re' noq, re' Zilpa x-aasjik wo' rak'uun i Jacob ruuk'. 

11Re' Lea je' wili xuq'or: Yu'naak q'e' holohik xinelik, re' k'isa k'un wili Gad i 
rub'ihnaal naa nukojom, inki. 

12Chi riij i re', x-aasjik wo' chik jinaj i rak'uun i Jacob ruuk' i Zilpa rajpooh i Lea. 

13Eh re' Lea je' wili i xuq'or: Jinaj runimaal suq kiil k'uxliis chi weh i hin, eh 
chu'nchel ixoq naa kiq'oriik weh chi je' wili: Atoob' inchi reh, inko'q taqe, re' k'isa 
k'un wili Aser i rub'ihnaal naa nukojom, inki. 

14Eh re' Rubén i xooj rusik' i wach i trigo. Eh ar xureq chaloq i taqe i wach chee' 
mandrágoras, xuk'am cho reh i rutuut. Re' i Raquel, je' wili i xuq'or reh i Lea: 
Chakuy chayeew weh ki'ib' ixib'-oq i wach i chee' mandrágoras xuk'am chaaweh 
awak'uun, inki. 

15Re' Lea je' wili i ruchaq'weesjiik i Raquel xub'an: ¿Mi ma' manlik aweh re' chi 
xaq'uch i nub'ahiil, chib'ih chik jariik inawaaj? ruum yu'naak inawaaj wo' chik 
aq'uchum i wach i mandrágoras, xuk'am chaloq i wak'uun, inki. Re' Raquel je' wili 
i ruchaq'weesjiik i Lea xub'an: Wila' xayeew weh taqe i wach i mandrágoras, 
neenutaq'aaj awuuk' chi wirik i Jacob chaq'ab' ne'eel, inki. 

16Eh noq xokik i q'iij, re' noq sutinik chaloq i Jacob reh i panab'iix, xooj k'ularoq 
ruum i Lea je' wili i xq'orarik reh: Chupaam aq'ab' wili naa awiriik wuuk', ruum 
xatye'arik chik weh chi kemeel chi riij taqe i wach i chee' mandrágoras, xuk'am 
cho weh i wak'uun, inki. Re' Jacob xwirik wo' ruuk' i Lea chupaam aq'ab' re' re'. 

17Je' re' noq, re' i Lea xwihik roo' rak'uun i Jacob ruuk', ruum x-ib'irjik chee rutiij 
ruum i QaJaaw Dios. 

18Chi riij i re', re' Lea je' wili i xuq'or: Re' k'isaak'un wili Isacar i rub'ihnaal naa 
nukojom, ruum re' Dios xuyeew chaloq i nukooch, ruum xnuyeew reh i nub'ahiil 
chi rixoqil i wajpooh, inki. 

19Chi riij i re', re' Lea x-aasjik wo' ruwaaq i rak'uun i Jacob ruuk'. 

20Re' Lea je' wili i xuq'or: Re' QaJaaw Dios jinaj i nunim laj kooch xuyeew weh. 
Re' nub'ahiil naa ruwihiik wuuk' pansuqkiil k'uxliis, ruum waqiib' chik i rak'uun 
xwihik wuuk'. Ruum aj re', re' k'isa wak'uun wili Zabulón i rub'ihnaal naa 
nukojom, inki. 

21Eh pantz'apaab' wach, re' Lea x-aasjik jinaj i rixq'uun, Dina i rub'ihnaal xukoj. 

22Re' Dios xponik i q'iij noq xuketelaaj wach i Raquel. Xrib'iraj i rutiij. Ruum aj re' 
xuyeew taqe rak'uun. 

23Eh re' Raquel noq x-aasjik i peet rak'uun je' wili xuq'or: Yu'naak xresaj i 
nuk'ixb'ilaal i QaJaaw Dios, ruum xuyeew jinaj wak'uun. 

24Konee ta naq i ruyeew cho jino'q wak'uun chi riij i wili, inki. Ruum aj re', re' 
k'isa rak'uun José i rub'ihnaal xukoj. 

Re' noq xupahqaaj i Jacob chi naa reliik nah q'ab' i Labán 

25Eh noq aasjinaq chik i rak'uun i Raquel José i rub'ihnaal, re' Jacob je' wili i 
xuq'or reh i Labán, re' rajaaw i rehk'een: Yu'naak chayeew q'ab' weh chi nee wo' 
chik kinsutinik reje panutinamiit. 

26Chayeew q'ab' chi neenuk'am taqe reje i wehk'een, je' wo' taqe i wak'uun, re' 
hin xnub'an chik i kamanik chikiij, chayeew q'ab' weh chi nee kinooj. Re' hat 
aweht'al chi xnub'an chik akamaj, inki. 

27Eh re' Labán je' wili i chaq'wik xub'an: Chakuy tikahnoq tii wuuk' chi jumpech, 
ruum re' hin xkiq'or chik weh chi awuum i hat kirutob'eej i QaJaaw Dios. 

28Xa re' cha q'or weh jarub' atojb'aal inawaaj, re' hin nee wo' i nuyeew aweh, inki. 

29Noq xrib'iraj chi je' re' i Jacob, je' wili xuq'or: Re' hat aweht'al chi ma' k'isa 
kamanik i nub'anam awuuk', eh chi xnuyeew nuk'ux chi kicha'jaljiik taqe 
aachikoop. 

30Re' taqe aachikoop noq xink'u'loq awuuk' xama' k'ih ta taqe, eh yu'naak 
yohb'aal wach axik'ihaaxb'ik, noq xink'uloq awuuk' xat tohq'ik rutoob'eem i 
QaJaaw Dios. Wila' xin kahnik awuuk'. ¿Jaruuj aj wo' nutoq'aa' kamanik pan weh 
re' hin, k'uxumb'al keh taqe i awach weh? inki. 

31Re' Labán je' wili i xuq'or reh i Jacob: ¿Xti jarub' aj wo' inawaaj chi neetinutoj, 
cha q'or weh? inki. Re' Jacob je' wili chaq'wik xub'an: Re' hin ma' nwaaj ta wo' chi 
nee kinatoj, konee nucha'jeej taqe atentzuun, wila' xak'ulaa' taqe naa nuq'orom 
aweh, inki. 

32Re' hin naawik'iik reje chi kixilak aatentzuun, pareh taqe naa nuye'em i aakok' 
tentzuun rep rep paam kiij, je' wo' taqe i tz'ihtz'ib' paam kiij, je' wo' taqe i 
q'eqlumik kiij. Je' wo' taqe ixoq kaprax rep rep paam kiij, je' wo' taqe i tz'ihtz'ib' 
paam kiij, re' taqe re' nee nayeew chi nutojb'aal, inki. 

33Eh noq neenooj awil taqe i nu chikoop, nee nakoj rehtaal chi ruuk' nukamaj 
xnureq taqe. Wila' xareq chi kixilak i nukapraax i ma' rep rep ta paam i kiij oon 
ma' tz'ihtz'ib' ta paam i kiij. Eh wila' xareq chi kixilak i nutentzuun ma' q'eq ta 
kiij, ar neenareq chi riij chi xa xwelq'aaj awuuk', inki. 

34Ma' xta reet neenuk'ulaa' aha' wilik xaq'or, inki noq chaq'wik i Labán. 

35Eh re' Labán xa chupaam wo' q'iij re' re' xresaj taqe iloq chi kixilak i ru imas 
kaprax, je' wo' chi kixilak taqe ixoq kaprax i rep rep paam kiij, je' wo' taqe i 
tz'ihtz'ib' paam kiij, je' wo' saq paam kiij. Xresaj wo' taqe iloq chi kixilak i 
rutentzuun i q'eq kiij, xuq'asaj reh taqe i rak'uun, reh chi re' keh naa kicha'jiniik 
keh. 

36Re' Labán xooj rukanaa' reh i Jacob chu'nchel i chikop re' re', je' naa ixib' q'iij 
xb'ehik reje aha' wilik wii' i Jacob. Eh re' Jacob xama' xukanaa' ta wo' rucha'jaljiik 
taqe i ruk'u'liil i rutentzuun i Labán. 

37Re' Jacob oxb'uhr wach i chee' xusik', álamo, avellano, castaño, kib'ihnaal, 
xuyok' i q'ab' taqe i chee' re' re', xuch'ol riij rep rep paam i riij xukanaa' taqe. 

38Eh xukoj taqe i ch'olooj riij chee' re' re' chi chii' i ha' ink'ulik kian wii' kihaa' i 
tentzun, eh noq inkilow wach taqe i ch'olooj riij chee' re' re', inkitoq'aa' 
kik'o'neem kiib'. 

39Eh chuwach taqe i chee' re' re', inaasjik i koq i kak'uun taqe i tentzun, wilik taqe 
i b'alon paam kiij, wilik taqe i tz'ihtz'ib' paam kiij, wilik taqe ch'umiil paam kiij, 
wilik taqe q'eqlumik paam kiij. 

40Re' Jacob pareh taqe xuyeew i kok' tentzun ki-aasjik, xuyeew taqe chi xilak i 
rutentzuun i reh. Je' re' noq xi k'ihaaxb'ik taqe rutentzuun i Jacob, ruum xresaj 
taqe chi xilak i reh i Labán. 

41Eh re' Jacob noq i rilow chi xa nkaaj chik k'o'nik taqe i tentzun q'e' taqe q'ina', i 
rukoj wo' chik i ch'olooj riij chee' chi chii' i ha', reh chi chuwach taqe i ch'olooj kiij 
chee', re' re' inaasjik i koq kak'uun taqe i tentzun. 

42Eh re' Jacob noq kik'u'loq taqe i tentzun ma' q'ina' ta taqe, ma' rukoj ta taqe i 
ch'olooj riij chee' chi chii' i jul ha'. Je' re' noq re' taqe i b'aaq laj tentzun inkahnik 
chi reh i Labán, eh re' taqe i q'ina' inkahnik chi reh i Jacob. 

43Eh noq re' Jacob yohb'aal wach xb'ehoomrik, ma' k'isiin i rutentzuun, ma' 
k'isiin i rucameyo, ma' k'isiin i rub'uuruux, ma' k'isiin i rumoso winaq, i rumoso 
ixoq xi wihik. 

Gen 31 

1Re' Jacob xrib'iraj aha' wilik i xkiq'or taqe i rak'uun i Labán, je' wili i xkiq'or: Re' 
Jacob xuk'am chu'nchel i ruchikoop naq i qajaaw, ruum taqe re' ma' k'isiin ta 
xb'ehoomrik, inki taqe. 

2Eh re' Jacob xukoj wo' rehtaal chi ma' q'e' ta chik suq rilariik imb'aan ruum i 
Labán, ma' je' ta rukab' i pampeet. 

3Re' Jacob je' wili i xq'orarik reh ruum i QaJaaw Dios: Re' hat i ruk'ul chi nee wo' 
chik tiooj chupaam i kiyuq'ul aatuut awajaaw, taqe awach aweh. Re' hin naa 
nuwihiik cha toob'jiik, i nuchjik. 

4Eh re' Jacob xutaq'aaj ruk'amariik i Raquel, ruch'ihil i Lea, reh chi xi chalik ruuk' 
aha' k'ahchi' ruchajeem taqe i rutentzuun. 

5Eh je' wili i xuq'or keh: Re' hin xnukoj chik rehtaal chi re' taq awajaaw ma' suq 
ta chik wilariik i rub'an, ma' je' ta rukab' i rub'an wuuk' pampeet. Xa re' la', re' 
hin, re' i ruDios i wajaaw wilik wuuk' chi nutoob'jiik. 

6Re' taq i hat aweht'al taq chi korik chi xnuyeew cho nuk'ux chi kamanik ruuk' 
taq awajaaw. 

7Re' taq awajaaw xata wo' jarpech hin rujot'om, k'ih pech naq xraaj ruyojom 
wach i nutojb'aal. Xa re' la', re' Dios ma' xuyeew ta q'ab' chi xirujot'. 

8Noq i ruq'or i reh chi re' rep rep paam kiij naa ruye'em chi nutojb'aal chu'nchel 
taqe ixoq tentzun rep rep paam kiij inkak'uneej. Eh noq i ruq'or chi re' taqe i 
tz'ihtz'ib' paam kiij naa ruye'em chi nutojb'aal chu'nchel taqe ixoq tentzun 
tz'ihtz'ib' paam kiij inkak'uneej. 

9Je' aj re' noq xq'ucharik taqe i ruchikoop taq awajaaw ruum i Dios, eh weeh hin 
chik xuyeew. 

10Eh pan jinaj q'iij noq re' taqe ixoq tentzun k'ahchi' keeb' chi k'o'nik. Re' hin 
xwilow panuwiriik chi re' taqe imas tentzun ink'oninik keh ixoq tentzun 
tz'ihtz'ib' paam i kiij, eh rep rep paam i kiij, eh tzuhkulim paam i kiij. 

11Re' i ruánjel i QaJaaw Dios je' wili i xuq'or weh panuwiriik: Jacob, inki weh. Ayu' 
wilkiin jaaw, kinki reh. 

12Re' i ánjel je' wili i xuq'or weh: Yu'naak chawilow chi korik chi re' taqe imas 
tentzun k'ahchi' kik'oniik keh taqe ixoq tentzun jumaaj tz'ihtz'ib' paam i kiij, eh 
rep rep paam i kiij, eh jumaaj tzuhkulim paam i kiij, re' hin xnukoj chik rehtaal 
taqe i ma' holohik taj rub'anam aweh i Labán. 

13Re' hin i Dios xnuk'uhtaaj wiib' chawach ar Bet-el, re' i xakuxisaj wii' jinaj ab'aj, 
eh re' xaq'or wii' weh chi wilik i naa a'nam wuuk'. Eleen reje chupaam i ye'aab' 
wili ti sutinoq wo' chik reje chupaam i ye'aab' hat aasjinaq cho wii', inki weh. 

14Noq xrib'iraj chi je' re' i Raquel ruch'ihil i Lea je' wili chaq'wik xkian: Re' hoj 
ma' xta chik jino'q qakooch ruuk' i qajaaw parupaat. 

15Re' reh je' cho ma' hoj rixq'uun i rub'an qeh, xa naah re', xooj ruk'ayej aweh, eh 
yu'naak k'ahchi' rub'anam rusuqkiil i tz'aaq aakamaj xa a'n chiqiij i hoj. 

16Ruum aj re' chu'nchel i rub'ehomal naq wilik i qajaaw, re' i xq'ucharik reh ruum 
i Dios qee hoj wo' hoq, eh keh taqe i qak'uun. Eh re' hat cha a'n i ruq'or aweh i 
QaJaaw Dios, inki taqe. 

Re' Jacob xelik reje chupaam i ye'aab' Padan-aram 

17Eh re' Jacob xuyejaa' wo' riib' xujosaj reje taqe i rehk'een chi riij i cameyo, je' 
wo' taqe i rak'uun. 



72 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Eh xooj ar Canaán, re' wo' wilik wii' i Isaac, i rajaaw. Eh xuk'am taqe reje 
chu'nchel i ruchikoop, je' wo' chu'nchel i rub'ehomal xureq ruuk' i rukamaj 
xub'an chupaam i ye'aab' Padan-aram. 

19Re' i Labán wilik ponoq chupaam i tokoom ye'aab' chuyok'ariik i rismaal riij 
taqe i rutentzuun, re' Raquel xrelq'aaj chaloq taqe rutz'aqoj tiyoox i rajaaw. 

20Eh re' i Jacob xujot' i Labán aj arameo ruum chi ma' reht'al xelik reje chupaam i 
ye'aab' re' re'. 

21Xuk'am taqe reje chu'nchel i chib'ih reh noq xooj, jumehq'iil xuq'at reje wach i 
nim ha' Éufrates. Ar ki-ik'ik ponoq chinaah i yuuq' Galaad. 

22Eh paroox q'iij xq'orarik reh i Labán chi re' Jacob xelik chi ma' reht'al. 

23Eh re' i Labán xuk'am taqe reje chi riij i ma' tokoom ta ruuk', xooj chusik'ariik i 
Jacob, eh paruwuuq q'iij xponik rureq chinaah i yuuq' Galaad. 

24Eh chupaam aq'ab' re' re', re' i Labán i aj arameo xuk'uhtaaj riib' i QaJaaw Dios 
chuwach paruwiriik, je' wili i xq'orarik reh: Noq neenareq i Jacob, maaq'oreej 
pank'aah, i nuchjik. 

25Re' Labán xponik rureq i Jacob chinaah i yuuq' Galaad, re' i xuyejaa' wii' i ru-
itz'ihy naah paat i Jacob. Eh re' Labán reh ar wo' xokik chi hi'lik ruch'ihil taqe i 
ma' tokoom ta ruuk'. 

26Re' Labán je' wili i xuq'or reh i Jacob: ¿Chib'ih reet i xa a'n weh chi je' wili? 
¿Chib'ih reet noq xinajot'? Xak'am inche chaloq taqe i wixq'uun chi je' kikab' i 
prexo k'amooj taqe panq'aq'inik. 

27¿Chib'ih reet noq panke'lik xat'elik chaloq? Wi ta xaq'or weh xatnuch'aq naq 
chaloq chi suq nuk'ux, xnub'an naq aninq'iij ruuk', tz'uuy, ruuk' tamb'oor, ruuk' 
arpa. 

28Eh ni xata naq xayeew q'ab' weh chi xnutz'ub' taqe chaloq i wixq'uun, je' wo' 
taqe i wiih numaam. Xti je' wo' chik runa'ojb'al ma' nimanik ta k'isinoq i xa a'n 
weh. 

29Re' hin wilik wajaawriik chi nee naq taq i nub'an ti' k'axik aweh. Xa re' la' 
chaq'ab' matunaak xuk'uhtaaj riib' chi nuwach i ruDios aawajaaw, je' wili i xuq'or 
weh: Noq neenareq i Jacob, maaq'oreej pank'aah, inki. 

30Eh wila' xti xawaaj sutinik reje parupaat aawajaaw, eh ruum i re' xat'elik 
chaloq, ma' koruman ta naq xawelq'aaj chaloq taqe i nudios, inki. 

31Re' Jacob je' wili ruchaq'weesjiik i Labán xub'an: Re' hin ma' xnuq'or taa weh 
noq xin chalik ruum xinyo'jik, xnukapaaj i hin chi naa aq'uchum weh taqe 
awixq'uun pank'aah. 

32Xa re' la' chikiwach taqe i ma' tokoom ta wuuk' cha sik' taqe aadios kuuk' i xi 
chalik chi wiij, wi awach aj uuk' xareq i ruk'ul chi neenkimik. Eh wila' wilik i 
chib'ih aweh xareq chi xilak i chib'ih weh i hin chak'am reje, inki. Re' Jacob ma' 
reht'al taj chi re' i Raquel x-elq'anik chaloq i rudios i Labán. 

33Re' i Labán xusik' taqe i rutiyoox chupaam i ru-itz'ihy naah paat i Jacob, je' wo' 
chupaam i ki-itz'ihy naah paat i ki'ib' chi aj poh ixoq, eh xusik' chupaam i ru-
itz'ihy naah paat i Lea, je' wo' chupaam i ru-itz'ihy naah paat i Raquel, eh xama' 
xureq ta wo' hoq. 

34Re' i Raquel xuk'am chaloq taqe i tiyoox xuyeew chi ri'sil i reh riij cameyo, eh 
xtzuhnik chinaah. Re' i Labán xa ntukik chik chusik'ariik taqe i rutiyoox paru-
itz'ihy naah paat i Raquel xama' xureq ta wo' hoq. 

35Eh re' Raquel je' wili i xuq'or reh i Labán: Wajaaw cha kuy manchalik ak'aah chi 
ma' kinwuktik ta reje chawach. Re' hin ma' kinwuktik taj ruum ruq'ijil i nutz'ajooj 
i rub'an rajlaal poh, inki. Re' Labán xa ntukik chik chusik'ariik taqe i rutiyoox, eh 
xama' xureq ta wo' hoq. 

36Re' Jacob xkaqrik je' wili i xuq'or reh i Labán: ¿Xti chib'aaj wo' jariik xinq'ehb'ik 
wii' chawach, eh chib'ih jariik i numahk xareq noq yohb'aal wach aak'aah noq xat 
chalik chi nusik'ariik? 

37¿Chihreet noq xatukej wach i chib'ih qeh? ¿Chib'ih jariik aweh xareq chi xilak? 
wilik oon xareq chayeew taqe pareh reh chi neenkilow i ma' tokoom ta taqe 
awuuk' i hat je' wo' i ma' tokoom ta taqe wuuk' i hin. Re' keh neekiq'orik awach i 
wilik ru mahk, re' hat oon re' hin. 

38Re' hin juninaq haab' xinkamanik awuuk', eh re' taqe atentzuun, taqe 
aakapraax ma' nik' ta xkiq'eb' i kak'uun. Eh ma' nik' ta xnuk'ux jino'q weh 
aawimaas tentzuun. 

39Eh ma' nik' ta xnuk'am chaaweh taqe aachikoop kikanteesjiik kuum taqe i 
josq'laj chikop inutoj la' taqe aweh. Atoob' ta pan q'iij, atoob' ta chaq'ab' 
inkelq'aaj ma' nakanaa' ta chi je' re' inapahqaaj la' weh i tz'aaq. 

40Noq xinkamanik awuuk', pan q'iij ach kok' taq ma' kirukansaj i rutz'a'iil i q'iij. 
Eh chaq'ab' ach kok' taq ma' kirukansaj i k'uxik, eh xata wo' jarpech xnukuy 
nuwiriik. 

41Re' hin juninaq haab' xinwihik cho panapaat. ¿Re' naa re' i wili k'ahchi' aye'em 
weh chi jilow? Eh kajlaj haab' xnutoj riij kab'chel awixq'uun. Eh waqiib' haab' 
xnutoj kiij aachikoop xayeew weh. Eh xata wo' jarpech naq xawaaj ajalam wach i 
nutojb'aal. 

42Wi ta ma' xirutoob'eej i ruDios i Abraham, i Dios i wajaaw Isaac. Re' hin xti 
korik i nuq'or aweh chi xinataq'aaj naq chaloq chi ma' xta k'isinoq i xayeew weh, 

ruum chi re' reh xrilow i ruti'kiil nuk'ux, i kowlaj kamanik xnub'an ruk'ul chi 
wilik k'isinoq nutojb'aal. Ruum aj re', xat ruq'il chaq'ab' matunaak, inki. 

43Eh re' i Labán je' wili chaq'wik xub'an: Re' taqe wili wixq'uun taqe, re' taqe wili 
wiih numaam taqe. Re' taqe tentzun wili wee hin taqe. Chu'nchel taqe inawilow 
kiwach ayu' wee hin taqe. Yu'naak xama' xta chik i neenuq'or chikiij i wixq'uun i 
wiih numaam xi-aasjiik kuuk' ruum xi chalik chik chawiij. 

44Yu'naak kim, wilik i naaqayejaam wach awuuk', k'uhtb'al reh chi parukorkiil 
naa qach'aqam qiib' qakab'cheel awuuk', inki. 

45Eh noq xrib'iraj chi je' re' i Jacob jinaj ab'aj nim rooq xulamaa' panak'al xkahnik 
chi je' jilow pilalix. 

46Je' wili i xuq'or keh i ma' tokoom ta ruuk': Chamol taq wach ab'aj, eh xkimol wo' 
wach ab'aj, xkimulaa' wach, eh ar xkian kiwa' i mulik wii' ab'aj. 

47Re' Labán je' wili i rub'ihnaal xukoj paruq'oral i ye'aab' re' re': Jegar Sahaduta. 
Eh re' Jacob reh je' wili i rub'ihnaal xukoj paruq'oral: Galaad. 

48Re' Labán je' wili xuq'or reh i Jacob: Re' juntuhb' chi ab'aj wili rehtalil chib'ih i 
xqayejaa' wach qakab'cheel awuuk', inki. Ruum aj re', re' ye'aab' re' re' Galaad i 
xokik chi rub'ihnaal. 

49Eh Mizpa wo' chik i rub'ihnaal xkikoj, ruum je' wili i xuq'or i Labán: Re' ta naq i 
QaJaaw Dios neenilwik aweh i hat je' wo' hoq i hin noq ma' k'ahchi' ta chik qilom 
qawach awuuk', inki. 

50Re' Labán je' wili i xuq'or reh i Jacob: Wila' re' hat xa a'n ti' k'axik keh i 
wixq'uun, eh wila' xa a'n wo' chik kaxáro kuuk' i tokoom ixoq, atoob' ta ma' 
k'ahchi' wilom i hin chib'ih i naa a'nam i hat, re' QaJaaw Dios naa rilwiik aweh. 

51Wili wo' hoq i juntuhb' chi ab'aj, je' wo' hoq ab'aj xnuch'apaa' panak'al chi jilow 
pilalix xnukoj chi rehtalil chi ayu' xqach'aq qiib' awuuk' i hat. 

52Re' taqe i ki'ib' chi ehtalil wili naa rukamaniik qeh chi ni xata re' hat 
neenaxahq'aaj reje chi neena a'n ti' k'axik weh, eh ni xata re' hin nuxahq'aaj 
chaloq chi neenub'an ti' k'axik aweh. 

53Re' i ruDios aamaam Abraham, re' ruDios i Nacor naa ruq'atwiik i q'orik chi 
qanaah wila' ma' xqa'an taqe i xqayejaa' wach ayu', inki. Eh re' Jacob xuq'or i 
korik parub'ihnaal i ruDios i rajaaw Isaac chi naa rub'anam taqe re'. 

54Re' Jacob xuk'at i rumayiij chinaah i yuuq' re' re' loq'oomb'al reh i QaJaaw Dios, 
xuyuq'eej taqe chi wi'k i ma' tokoom ta ruuk'. Eh chu'nchel taqe re' xki a'n kiwa', 
ar xkik'saj aq'ab' chinaah i yuuq' re' re'. 

55Eh re' Labán kowahq'eq xwuktik chi junwaar, xutz'ub' taqe i riih rumaam, eh 
xutz'ub' wo' taqe kab'chel i rixq'uun. Xupahqaaj kahnoq i rotob'il i Dios chikinaah 
kora'j xsutinik reje parutinamiit re' i reh. 

Gen 32 

Re' Jacob xponik kik'ul kiib' ruuk' i Esaú 

1Re' Jacob xooj reje chuwach ruuk' i rub'eeh, eh wilik taqe i ruánjel i Dios xuk'ul 
pamb'eeh. 

2Eh noq xrilow kiwach taqe i ánjel i Jacob je' wili xuq'or: Re' taqe wili ru soldado i 
Dios taqe, inki. Ruum aj re', re' ye'aab' re' re' Mahanaim i rub'ihnaal xukoj. 

3Re' Jacob wilik taqe i taqareel xutaq'aaj reje chupaam i ye'aab' Seir wilik 
paruyuq'ul i Edom reh chi xponik q'oraroq reh i ras Esaú chi naa ruponiik. 

4Re' Jacob je' wili i xuq'or reje keh i rajtaqareel je' taq wili i neenaq'or ponoq reh i 
was Esaú: Re' aachaaq' Jacob nee b'ila' ruq'asaj riib' chi amoso, eh xuq'or qeh chi 
nik' najtiil xub'an cho ar ruuk' i Labán xpatinik chi jumpech. 

5Eh chi naa qaq'orom aweh chi wilik taqe ru ixoq wakax, rub'uuruux, rutentzuun, 
rumoso winaq, rumoso ixoq. Eh inwaaj chi re' nupatroon neen wihik wuuk' 
pansuqkiil, tiko'q taq ponoq reh, inki. 

6Re' taqe i aj taqareel je' wo' re' i xkiq'or ponoq reh i Esaú. Eh noq xi sutinik 
chaloq, je' wili i xkiq'or reh i Jacob: Xojponik wo' ruuk' aawas Esaú, re' reh 
xchalik chik chak'ulariik, eh kijib' siento i winaq ruch'ihil chaloq, inki taqe. 

7Eh noq xrib'iraj chi je' re' i Jacob ma' k'isiin ta xyojik. Ruum i re', ka'ch'uq xresaj 
taqe i tinamit kitahqinik reh, je' wo' taqe i rutentzuun, je' wo' taqe i ru ixoq 
wakax, je' wo' taqe i rucameyo, 

8ruum re' reh je' wili i xukapaaj: Wila' xk'u'loq i Esaú xa re' junch'uq neerusach 
kiwach, eh re' taqe junch'uq neekikohlik, inki. 

9Eh je' wili i xuq'or parutiij: QaJaaw Dios, ruDios i numaam Abraham, ruDios i 
wajaaw Isaac. Re' i hat xat q'orik weh chi naa nusutiniik reje panutinamiit, i 
wilkeeb' cho wii' i awach weh xaq'or weh chi naaweliik korik ruuk' i nub'eeh. 

10Re' hin weht'al chi xaketelaaj nuwach chi xa a'n otob'il weh ruum xa ruuk' tii 
nukarote xnuq'at wach i nim ha' Jordán wili. Eh yu'naak ki'ib' chik i ye'aab' 
wilkeeb' wii' i chib'ih weh. Re' taqe xa a'n wuuk' re' re' ma' ruk'ul ta naq chi weh. 

11Eh yu'naak waJaaw nuDios cha kuy kinako'leej tii pan q'ab' i was Esaú. Inchalik 
nuyo'jiik, ruum nee-oq i rukansaj taqe i wehk'een, eh nee-oq wo' rukansaj taqe 
haa' i ha'lak'un. 

12Re' hat aq'orom weh chi naa kiin atob'eem. Eh chi naa ak'ihaaxb'iisam taqe i 
wiih numaam, chi korehtaal kiponik chi je' kik'ihaal i saniib' wilkeeb' chi chii' i 
palaw, ma' kuyuuj ta kajaljiik, inki parutiij. 

13Eh chupaam aq'ab' re' re' xwirik ar i Jacob nik' nimaal i wilik ruuk' ar, xutaq'aaj 
reje rusijiik reh i ras Esaú. 

14Kiib' siento taqe ixoq kaprax, juninaq taqe imas kaprax, kiib' siento taqe ixoq 
tentzun, eh juninaq taqe imas tentzun. 

15Eh lajeeb' ru ka'winaq ixoq cameyo kox-aasjik kak'uun, xooj wo' haa' i kak'uun, 
ka'winaq taqe ixoq wakax, juninaq taqe i k'ijol wakax, juninaq taqe ixoq b'uurux, 
eh lajeeb' taqe imas b'uurux. 

16Eh, re' Jacob xuq'asaj keh taqe i rumoso chi tzuhb'aal, je' wili i xuq'or reje keh: 
Wilik i neenooj chi peet b'eeh, eh junk'aam xilak i ju'jun tzuhb' chi chikop noq 
nee taq tib'ehik reje. 

17Re' peet xutaq'aaj reje, je' wili i xuq'or reje reh: Noq neenak'ul i was Esaú, eh 
wila' xupahqaaj aweh awach apatroon, eh aha' tiooj, eh awach eh taqe i chikop i 
nak'am, inko'q aweh. 

18Je' wili ruchaq'weesjiik neena a'n: Re' taqe i chikop wili wajaaw Esaú aweh i hat 
xutaq'aaj cho chi akooch amoso Jacob. Re' reh xam wo' cho chiqiij, k'ulik iloq reh 
tiko'q reh, inki. 

19Re' i rukab' xutaq'aaj reje, i roox xutaq'aaj reje, chu'nchel i xi k'amwik reje keh 
taqe i ju'jun tzuhb' chi chikop je' wili i xuq'or reje keh: Wila' xak'ul taq i was Esaú 
nik' wach i nee ruq'or i peet b'eeh je' wo' re' taq neenaq'or i hat chawuncheel. 

20Eh cha q'or taq reh chi je' wili: Re' Jacob amoso xam chaloq chiqiij k'ulik iloq 
reh, tiko'q taq, inki. Je' re' xub'an, ruum xuq'or paruk'ux chi, ruuk' i rukooch naa 
nutaq'aam reh nee nujot'isaj wach i ruk'aah i ras. Eh neenwilow wach nee oon 
naq inche kirik'ul ruuk' panotob'il, inki. 

21Je' aj re' noq re' i rukooch i Esaú xooj chi peet b'eeh, eh re' Jacob koxwirik ar 
chupaam i ye'aab' wilkeeb' wii'. 

Re' Jacob xkipaj kaansil ruuk' jinaj i ánjel 

22Eh re' Jacob xa chupaam wo' aq'ab' re' re' xwuktik, xutaq'aaj reje i kiib' chi 
rehk'een juntar nim ha' Jaboc. Xutaq'aaj wo' taqe i junlaj chi rak'uun, je' wo' taqe 
i kiib' chi rajpooh ixoq. 

23Xutaq'aaj wo' taqe reje haa' chu'nchel i chib'ih reh. 

24Eh noq re' Jacob xkahnik chi rutkeel jinaj i ánjel xponik ruuk' xupaj ransil ruuk' 
xti korehtaal xkik'ul i saq'ik. 

25Re' ánjel noq i rilow chi ma' rukuy ta ransil i Jacob xuq'oj i ruk'ulum wii' riib' i 
rub'aqil rutuuq, eh xroq'taaj riib' i rub'aqil nah rutuuq i Jacob noq k'ahchi' 
kipajam kaansil ruuk'. 

26Eh re' i ánjel je' wili xuq'or: Kinawoq'taaj ruum yu'naak xchalik chik rusaq'iik, 
inki. Eh re' Jacob je' wili i chaq'wik xub'an: Re' hin ma' nee ta tiwoq'taaj xa chi je' 
wili, korehtaal kinakuxisaj, inki. 

27Re' ánjel re' re' xupahqaaj reh i Jacob chi je' wili: ¿Chib'ih aab'ihnaal i hat? inki 
reh. Re' Jacob je' wili chaq'wik xub'an: Re' hin Jacob i nub'ihnaal, inki. 

28Re' i ánjel je' wili i xuq'or: Yu'naak johtoq chi qawach ma' re' ta chik Jacob i naa 
ab'ihnaam, Israel la' chik i naa ab'ihnaam, ruum xapaj awansil ruuk' i Dios, je' wo' 
kuuk' i winaq, eh ma' xta xatkuchej, inki. 

29Re' Jacob je' wili i xuq'or reh i ánjel: Re' hat cha q'or weh aab'ihnaal inki. Re' 
ánjel je' wili i chaq'wik xub'an: Eh re' hat, ¿chib'ih reet noq inapahqaaj i 
nub'ihnaal? inki. Re' ánjel xukuxisaj i Jacob chupaam i ye'aab' re' re'. 

30Eh re' Jacob Penuel i rub'ihnaal i ye'aab' re' re' xukoj, ruum je' wili xuq'or: Re' 
hin xti xwilow wach i QaJaaw Dios ruuk' naq'nuwach, eh ma' xin kimik taj, inki. 

31Re' Jacob k'ahchi' chik reliik chaloq i q'iij noq xelik reje ar Penuel, ruum xa 
yeqej chik riib' imb'ehik ruum ruti'kiil i rutuuq. 

32Ruum aj re', re' taqe i aj Israel ruchaliik chi ma' nkik'ux taj iib'otz' i nelik nah 
kituuq taqe i chikop, ruum re' i Jacob re' i nah rutuuq xq'ojarik. 

Gen 33 

Re' Jacob xkik'am wo' chik kiib' pansuqkiil ruuk' i Esaú 

1Eh noq xrilow reje i Jacob chi xk'u'loq i ras Esaú ruch'ihil taqe i kijib' siento chi 
winaq, xuch'aq taqe i ha'lak'un, wilik i xuyeew ruuk' i Lea, wilik i xuyeew ruuk' i 
Raquel, eh wilik i xuyeew kuuk' i ki'ib' chi aj poh. 

2Peet xuyeew taqe i ki'ib' chi aj poh kuch'ihil taqe i kiha'lak'uun, parukab' 
xuyeew i Lea ruch'ihil taqe i ruha'lak'uun, eh xti kochiriij xukanaa' i Raquel 
ruch'ihil i José re' i rak'uun 

3Re' Jacob xuyeew riib' chi peet b'eeh chikiwach, eh noq ojik i rub'an xuk'utzaa' 
qohoq i naah korehtaal xponik rutz'a'j wach aak'al ruuk' i yejal wach, wuquub' 
pech xub'an chi je' re', korehtaal xponik ruk'ul i Esaú. 

4Eh re' Esaú noq xrilow reje wach i Jacob rajimam riib' xooj chuk'ulariik, 
xuq'ahcheej chi ralaq eh xutz'ub' i koq i wach, xkitoq'aa' oq'ik kikab'cheel. 

5Eh re' Esaú xrilow taqe ixoq, taqe i ha'lak'un wilkeeb' ar, xupahqaaj chi je' wili: 
¿Raaj taqe i wili awach taqe? inki. Re' Jacob je' wili i chaq'wik xub'an: Re' taqe 
wili re' taqe i nuha'lak'uun xuyeew weh i QaJaaw Dios i hin, hin amoso, inki. 

6Eh re' taqe i ki'ib' chi aj poh ruch'ihil taqe i ruha'lak'uun, xkijil i koq kiib' ruuk' i 
Esaú, eh xkik'utzaa' qohoq i kinaah wach ak'al. 

7Eh re' Lea ruch'ihil taqe i ruha'lak'uun xkik'utzaa' qohoq i kinaah wach ak'al 
chuwach i Esaú. Eh pantz'apaab' wach re' i Raquel ruch'ihil i José, xkik'utzaa' 
qohoq i kinaah i wach ak'al. 

8Re' Esaú xupahqaaj reh i Jacob chi je' wili: ¿Raaj taqe aachikoop chi tzuhb'aal 
taqe xnuk'ul chib'ih i naa a'nam kuuk'? inki. Re' Jacob je' wili i chaq'wik xub'an: 
Re' taqe chikop re' re' aweh i hat naa nusihim, reh chi nee kinak'ul awuuk' 
panotob'il, inki. 

9Eh re' Esaú je' wili i chaq'wik xub'an: Nuchaaq' re' hin k'ih wo' taqe i nu chikoop 
wilik, tikahnoq wo' ruuk' taqe aachikoop i hat, inki. 

10Re' Jacob toq' toq' xub'an, je' wili i xuq'or reh i Esaú: Ma' chih taj, cha kuy 
chak'ul chi akooch taqe i chikop xnuk'am chaaweh, wila' xti korik chi xinak'ul 
panotob'il. Ruum chi weh i hin noq xwil awach ruuk' naq'nuwach, je' naa re' i 
Dios xwilow wach, ruum pansuqkiil k'uxliis xinak'ul. 

11Re' hin i nupahqaaj nukuyb'al aweh chi chak'ul taqe aakooch xnuk'am 
chaaweh, ruum re' hin re' i Dios xye'wik nub'ehomal, ruye'em weh chu'nchel i 
ajwaal wach chi weh. Re' Jacob toq' toq' xub'an, eh noq xooj kuxoq xuk'ul wo' 
taqe i rukooch i Esaú. 

12Eh je' wili i xuq'or: Yu'naak i ruk'ul chi naaqeliik reje ayu', eh re' hin nee kinooj 
chi peet b'eeh chawach, inki. 

13Re' Jacob je' wili i chaq'wik xub'an: Hat was, re' hat aweht'al chi re' taqe i 
ha'lak'un q'e' q'uun kib'ehik. Je' wo' taqe ixoq wakax, je' wo' ixoq tentzun kok' 
taq i kak'uun, q'uun wo' kib'ehik i keh, eh wila' kow taqe xqab'esaj xa ruuk' i jinaj 
q'iij nee kikimiik chu'nchel i tentzun. 

14Ma' xta reet chi nee tiooj chi peet i hat chi nuwach i hin, hin amoso. Eh re' hin 
q'uun ojik neenub'an re' q'oreel nik' q'unil inki a'n taqe i chikop nub'eesam, eh 
re' q'oreel nik' q'unil inki a'n taqe i kok' ha'lak'un korehtaal qohponik awuuk' ar 
chupaam i ye'aab' Seir, inki. 

15Re' Esaú je' wili i xuq'or: Ma' xta wo' reet re', xa re' la', re' hin naa nukanaam 
kiib' ixib'-oq aweh taqe i winaq wuch'ihil, inki. Re' Jacob je' wili ruchaq'weesjiik 
xub'an: Ma' chih taj re' re' maakapaaj, ma' ruk'ul taj chi nee taqe nakanaa' weh 
amoso, inki. 



79 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

16Eh chupaam i q'iij re' re' xsutinik reje i Esaú, xooj wo' chik chupaam i ye'aab' 
Seir. 

17Re' Jacob reh ar xooj chupaam i ye'aab' Sucot, ar xuyejaa' ru-itz'ihy naah paat i 
reh, eh xuyejaa' wo' ru perpat taqe i ruchikoop. Ruum aj re', re' ye'aab' re' re' 
Sucot i rub'ihnaal xukoj. 

18Eh noq xelik chaloq i Jacob Padan-aram, ma' xta xuk'ul, korehtaal xponik chi 
suq ruk'ux chupaam i nimlaj ye'aab' Canaán. Ar xuyejaa' i ru-itz'ihy naah paat chi 
k'ulwaach i tinamit Siquem. 

19Re' Jacob ar xuloq' i ruye'aab' aha' xuyejaa' wii' i ru-itz'ihy naah paat, eh jinaj 
siento chi tumiin xuyeew kuuk' i rak'uun, Hamor, re' winaq re' re' rajaaw i 
Siquem. 

20Eh re' Jacob jinaj i artaal xuyejaa' chupaam i ye'aab' re' re' loq'oomb'al reh i 
Dios. Re' i ye'aab' re' re' El-Elohe-Israel i rub'ihnaal xukoj. 

Gen 34 

Re' ruchopariik i Dina xq'ajarik wach 

1Re' i q'ahxoq Dina rub'ihnaal, re' i rixq'uun i Jacob ruuk' i Lea, xooj chi rula'jiik 
taqe i q'ahxoq wilkeeb' chupaam i tinamit re' re'. 

2Eh noq xrilow wach i xq'un re' re' i Siquem, i rak'uun Hamor aj heveo, re' k'amal 
b'eeh chupaam i tinamit re' re', ma' k'isiin ta xuk'ax wach i xq'un xyohkik i koq 
ruuk' eh xuchop i koq chi ma' reht'al. 

3Re' Siquem ma' k'isiin ta xponik panaq'wach i xq'un re' re' xuq'unej wach 
korehtaal wo' x-ajaawjik wach. 

4Re' Siquem je' wili i xuq'or reh i rajaaw, Hamor rub'ihnaal: Re' hin nuk'ax wach i 
xq'un wili, cha pahqaaj weh, reh chi neenub'an kaxáro ruuk', inki. 

5Eh re' Jacob xrib'iraj rib'iral chi xchoparik i rixq'uun Dina ruum i Siquem. Xa re' 
la', ma' xta peet xuq'or, ruum ma' wilkeeb' ta taqe i rak'uun, wilkeeb' ponoq 
panab'iix chi cha'jinik kichikoop, koxruy-eej taqe. 

6Noq komajaa' kik'u'loq reh i panab'iix, re' Hamor rajaaw i Siquem xooj chi 
q'orob'jiik i Jacob. 

7Eh noq re' taqe i rak'uun i Jacob xi sutinik cho panab'iix, xkinab'eej i xk'ularik, 
ma' k'isiin ta xchalik kik'aah, ruum re' re' jinaj runimaal mahk chi keh chu'nchel i 
aj Israel chi xyohkik i koq i Siquem ruuk' i rixq'uun i Jacob, eh xuchop i koq. Re' 
re' ma' xuk'ul ta naq k'isinoq chi xub'an chi je' re'. 

8Re' i Hamor i rajaaw i Siquem je' wili i xuq'or keh i ruxib'aal i Dina: Re' wak'uun 
Siquem rub'ihnaal, ma' k'isiin ta ruk'ax wach taq awanaab'. Chakuy chayeew tii 
taq q'ab' reh chi neerub'an kaxáro ruuk' i wak'uun. 

9Chi je' re' neerub'an jinaj qawach taq awuuk'. Eh re' taqe i qak'uun i hoj 
neerub'an chi neenkian kaxáro kuuk' taq awixq'uun i hat, eh re' taq awak'uun i 
hat nee wo' rub'an chi neenkian kaxáro kuuk' taqe i qixq'uun i hoj. 

10Je' re' noq neerub'an chi nee taq ti kahnik chi patinik chi qaxilak. Re' qatinamiit 
tehlik wach ti k'acharoq taq chupaam, cha a'n taq ayak, chaloq' taq awak'aal, inki. 

11Eh re' Siquem reh je' wili i xuq'or keh i ruxib'aal, reh i rajaaw i Dina: Re' hin i 
nuq'or taq aweh chi chak'ulaa' taq i xuq'or taq aweh i wajaaw chi je' re' nee taq i 
nuyeew aweh xa chib'ih taq i neenapahqaaj weh. 

12Re' hin inwaaj chi nee taq inaq'or weh nik' k'ihaal taq inawaaj, atoob' ta xiik' 
naah k'ihaal aakooch taq inawaaj, re' hin nee wo' nuyeew taq aweh. Xa re' la' mi 
xayeew taq weh i xq'un chi neenub'an kaxáro ruuk', inki. 

13Eh re' taqe i ruxib'aal i Dina, i rak'uun i Jacob keht'al chik chi re' i Siquem 
ruchopom chik i kanaab', xa je' tii chik ma' keht'al xkian kiib' ruuk' jot'ooj 
xkichaq'weej i Siquem, je' wo' hoq i rajaaw Hamor. 

14Je' wili xkiq'or: Re' hoj ma' nee ta nqayeew i qanaab' reh jino'q i winaq ma' 
poch'ooj ta naah i ruk'achab', ruum wi xqayeew, jinaj runimaal k'ixb'ilaal chi qeh 
i hoj. 

15Re' hoj neenqayeew i qanaab' neenqak'ulaa' taq aweh, xa re' la' wixa a'n taq 
jinaj awach quuk' i hoj, wila' chu'nchel i winaq wilkeeb' taq chaxilak 
neenkik'ulaa' chi neenpoch'arik naah i kik'achab', je' rukab' i b'anooj qeh i hoj. 

16Chi je' re' neerub'an chi re' taq awak'uun i hat neenkian kaxáro kuuk' i qixq'uun 
i hoj. Eh re' taqe i qak'uun i hoj neenkian kaxáro kuuk' taq awixq'uun i hat. Chi je' 
re', nee qoh patinik taq chaxilak, eh xa jinaj chik wach qatinamiit. 

17Eh wila' ma' xak'ulaa' taq i xqaq'or aweh, wila' ma' xawaaj taq chi naa 
rupoch'ariik naah taq ak'achab', naaqeliik reje chupaam i ye'aab' wili naa 
qak'amam reje i qanaab', inki taqe. 

18Re' i Hamor ruch'ihil i rak'uun Siquem xuk'ul kik'ux aha' wilik i xkiq'or i 
ruxib'aal i Dina. 

19Re' i Siquem ma' xruy-eej ta nik'-oq najtiil xuyeew q'ab' chi xpoch'arik naah i 
ruk'achab', ruum re' i rixq'uun i Jacob ma' k'isiin ta xuk'ax wach. Eh re' Siquem 
q'e' inkiyeew runimaal wach chi kixilak taqe i awach reh i rajaaw. 

20Re' i Hamor ruch'ihil i rak'uun Siquem xiooj panookb'al reh i kitinamiit re' 
inkiyejaa' wii' wach i xa chih inkiyak i tinamit. Ar xkiq'o'reej i tinamit je' wili i 
xkiq'or: 

21Re' taqe i winaq wili xti qamigo taqe ayu' naa kik'achariik panqatinamiit, eh 
ayu' naa kianam kiyak. Wilik i ye'aab' chi manlik reh chi nee kiwihik ayu'. Chi je' 
re', re' taqe qak'uun i hoj neerub'an chi neenkian kaxáro kuuk' taqe i kixq'uun i 
keh, eh re' kak'uun i keh neerub'an chi neenkian kaxáro kuuk' taqe qixq'uun i hoj. 

22Eh reh chi neerub'an jinaj wach qatinamiit, re' keh inkik'ulaa' i patinik quuk'. 
Xa re' la' wilik inkaaj chi naaqa'nam re' i wili: Re' chi chu'nchel i winaq wilkeeb' 
chi qaxilak koruman chi naa rupoch'ariik naah i kik'achab', je' rukab' 
imb'aankeekeh. 

23Eh chu'nchel i chib'ih keh je' wo' chu'nchel i kichikoop, naa rukahniik chi qeh i 
hoj. Xa re' la', wi xqaq'or keh chi neerub'an chi nee kipatinik chi qaxilak, inki. 

24Chu'nchel i winaq i manlik chik kihab'ul reh ojik pankuartel xuk'ul kik'ux aha' 
wilik i xuq'or i Hamor ruch'ihil i rak'uun Siquem. Ruum aj re', chu'nchel i winaq 
re' re' xpoch'arik naah i kik'achab'. 

25Eh paroox q'iij noq koti' wilkeeb' ruum i rupoch'ariik naah i kik'achab' taqe i 
winaq re' re'. Re' taqe i ki'ib' chi rak'uun i Jacob, re' Simeón, re' Leví, ruxib'aal 
taqe i Dina, xiooj chupaam i tinamit re' re'. Eh ruuk' q'aslaj ch'ihch' xkikansaj 
chu'nchel winaq re' re', ma' xkiko'leej ta kiib' ruum xa koti' wo' wilkeeb'. 

26Ruuk' wo' q'aslaj ch'ihch' xkikansaj i Hamor, ruch'ihil i rak'uun Siquem. Eh 
xponik kesaj i Dina chupaam i rupaat i Siquem, xi elik reje chupaam i tinamit re' 
re'. 

27Eh xi ponik wo' chik i kik'u'liil taqe i rak'uun i Jacob chupaam i tinamit re' re', 
ki-ik'ik reje chi kixilak i kamnaq xponik kesaj chu'nchel i chib'ih jariik i wilkeeb' 
chupaam i tinamit. Je' re' noq xkiq'aj wach i ruchopariik i kanaab' xub'an i 
Siquem. 

28Wilik taqe i tentzun, wilik taqe ixoq wakax, wilik taqe i b'uurux xkik'am reje. Eh 
xkik'am taqe reje i wilkeeb' panab'iix, xkik'am wo' taqe reje chu'nchel chib'ih i 
wilkeeb' pan tinamit. 

29Eh xkelq'aaj wo' reje chu'nchel i wilkeeb' pantaq paat, xkik'am wo' reje chikiij 
chu'nchel ixoq, je' wo' chu'nchel i ha'lak'un. 

30Eh re' i Jacob je' wili i xuq'or reh i Simeón, reh i Leví: Re' taq i hat jinaj i 
runimaal ti' taq xayeew chi nunaah. Ruum re' taqe i wilkeeb' chupaam i tinamit 
wili, taqe i aj cananeo, taqe i aj ferezeo naakixowaam nuwach, naakimolom kiib' 
chub'anariik weh. Ruum chi xama' k'ih ta wo' taqe i winaq wilkeeb' wuuk' 
neenkian nukanteesjiik i hin je' wo' taqe i awach weh, inki. 

31Re' keh je' wili chaq'wik xkian: Re' hoj je' re' i xqa'an, ruum re' Siquem ma' 
ruk'ul ta k'isinoq chi je' inchoparik k'oyoom laj ixoq xub'an i qanaab', inki taqe. 

Gen 35 

Re' Dios xukuxisaj i Jacob chupaam i ye'aab' Bet-el 

1Re' QaJaaw Dios je' wili i xuq'or reh i Jacob: Yu'naak cha yejaa' taqe i chib'ih 
aweh, eh nee tiooj chi patinik chupaam i ye'aab' Bet-el. Ar neenayejaa' jinaj i 
artaal chi loq'oomb'al weh i hin, hin aaDios. Re' xnuk'uhtaaj wiib' chawach noq 
elik ina' a'n chuwach aawas Esaú, inki. 

2Eh noq xrib'iraj chi je' re' i Jacob je' wili i xuq'or keh i awach reh wilkeeb' 
parupaat, je' wo' taqe i wilkeeb' ruuk': Chawesaj taq i tiyoox wilkeeb' taq awuuk', 
cha a'n taq awitiin, chajal taq aso'. 

3Taq taq chi jumehq'iil chupaam i ye'aab' Bet-el, ar naa nuyejaam jino'q i artaal 
reh chi naa nuloq'em i nuDios xtoob'inik weh noq wilkiin chupaam i ruti'kiil 
nuk'ux. Re' reh juneliik wilik wuuk' xa aha' kinooj, inki. 

4Re' taqe i re' xkiq'asaj wo' reh i Jacob chu'nchel i tiyoox wilik kuuk', xkiq'asaj 
wo' reh chu'nchel i kika'xikin. Eh re' reh xumuq'aa' taqe chi ri'sil i juniwal chi 
ruche'el tz'inuj, wilik ma' najt ta ar Siquem. 

5Re' QaJaaw Dios xuyeew q'ab' chi xchalik kiyo'jiik i tinamit wilkeeb' chi junsuut i 
ye'aab' xelik reje wii' i Jacob ruch'ihil taqe awach reh. Ruum i re', ma' xooj ta 
b'anroq keh wach b'eeh. 

6Eh re' Jacob haa' taqe i kitahqinik reh xi ponik chupaam i ye'aab' Luz rub'ihnaal, 
re' wo' hoq i tinamit Bet-el, wilik ar Canaán. 

7Re' Jacob ar xuyejaa' jinaj i artaal, re' i ye'aab' re' re' El-bet-el i rub'ihnaal xukoj, 
ruum ar xuk'uhtaaj riib' i Dios chuwach noq elik i rub'an chuwach i ras Esaú. 

8Eh ar wo' xkimik ixoq Débora, re' i xcha'jinik reh i Rebeca. Ar xkimuq'aa' chi 
ri'sil juniwal chi ruche'el tz'inuj ma' najt ta ruuk' i Bet-el. Re' Jacob re' juniwal chi 
tz'inuj imb'aan wii' oq'ik i xikoj chi rub'ihnaal i ye'aab' re' re'. 

9Noq xsutinik wo' chik chaloq i Jacob reh i Padan-aram, ar wo' chik Bet-el 
xuk'uhtaaj riib' i Dios chuwach, eh xkuxeesjik. 

10Je' wili i xq'orarik reh: Re' hat, Jacob ab'ihnaal yu'naak, xa re' la' yu'naak johtoq 
chi qawach Israel chik i naa ab'ihnaam, i nuchjik. Noq jalooj chik i rub'ihnaal, 

11je' wili i xq'orarik reh: Re' hin i Dios nim wajaawriik, re' hin naa 
nuk'ihaaxb'isam taqe awak'uun awixq'uun, taqe awiih aamaam. Eh korehtaal 
kiponik chi k'ih ch'uq chi tinamit, eh wilik taqe i naa kokiik chi reyil. 

12Re' ye'aab' xnuyeew cho reh aamaam Abraham, i xnuyeew reh awajaaw Isaac, 
naa wo' nuye'em aweh i hat, eh naa wo' nuye'em keh awiih aamaam, na'chub'an. 

13Eh noq xelik reje i Dios chupaam i ye'aab' xq'orob'jik wii' i Jacob, 

14re' reh xuchop chaloq jinaj ab'aj xulamaa' panak'al chi je' jilow pilalix rehtalil 
chi ar xq'orob'jik ruum i Dios. Eh xukuxisaj, xut'urej i aseite, riis uuva chinaah. 

15Eh Bet-el i rub'ihnaal xukoj i ye'aab' re' re'. 

Re' i rukimiik i Raquel 

16Re' taqe re' xi elik wo' chik reje Bet-el, eh noq ach naa je' yejaal i jinaj léwa 
majaa' kiponik chupaam i ye'aab' Efrata noq xponik i ora reh i ruk'uliik ruk'ux i 
Raquel, eh q'e' k'axik noq xk'ulik ruk'ux. 

17Noq yijlik i ruti'kiil je' wili i xq'orarik reh ruum i rilool: Maatib'isaj ak'ux re' i 
k'isa aha'lak'uun x-aasjik k'isa k'un wo' chik, i nuchjik. 

18Eh noq re' Raquel ach k'isiin ma' nkimik noq k'ahchi' chik rub'ehlaam ruxlaab', 
Benoni rub'ihnaal i k'isa k'un xukoj, eh xkimik. Re' i k'isa k'un Benjamín i 
rub'ihnaal xkojarik ruum i rajaaw. 

19Je' re' i kimik xuk'ul i Raquel, ar xkimuq'aa' chi chii' i b'eeh inooj chupaam i 
ye'aab' Efrata, eh yu'naak re' i k'isa tinamit Belén. 

20Re' Jacob jinaj i nim rooq ab'aj xulamaa' panak'al chi rehtalil aha' xmuhqik wii' i 
rehk'een Raquel, eh xa ko wilik wo' ar i rehtalil chupaam taqe q'iij yu'naak. 

21Re' Israel xelik reje chupaam i ye'aab' re' re'. Ar chik xooj ruyejaa' i ru-itz'ihy 
naah paat chi juntar i ye'aab' Migdal-edar. 

22Eh noq ruyejaam chik i ru-itz'ihy naah paat ar i Israel, re' Rubén xwirik i koq 
ruuk' i Bilha, re' rukab' rixoqil i rajaaw. Noq xunab'eej i Israel chi je' re' i xub'an i 
rak'uun ma' k'isiin ta xchalik ruk'aah. 

Re' taqe kab'laj chi rak'uun i Jacob, (eh Israel wo' chik i b'ih) 
(1 Cron 2.1-2) 

23Re' taqe i rak'uun i Jacob xi wihik kab'laj taqe chi kiib', re' taqe i rak'uun xi 
wihik ruuk' i Lea je' wili i kib'ihnaal: Rubén i peet rak'uun, eh re' i Simeón, Leví, 
Judá, Isacar, eh Zabulón. 

24Re' i rak'uun xi wihik ruuk' i Raquel ki'ib' taqe, José i jinaj, re' chik i jinaj 
Benjamín. 

25Eh re' rak'uun xi wihik ruuk' i Bilha re' rajpooh i Raquel ki'ib' wo' taqe, je' wili i 
kib'ihnaal: Dan, eh Neftalí. 

26Re' taqe i rak'uun xi wihik ruuk' i Zilpa re' i rajpooh i Lea, ki'ib' wo' taqe, je' wili 
kib'ihnaal: Gad, eh Aser. Re' taqe i re', chu'nchel i rak'uun i Jacob xi-aasjik 
chupaam i ye'aab' Padan-aram. 

Re' rukimiik i Isaac 

27Re' Jacob xooj chi rilariik i rajaaw Isaac chupaam i ye'aab' Mamre, re' wo' hoq i 
tinamit Arba, eh Hebrón, ar xpatinik i Abraham, ruch'ihil i Isaac. 

28Re' i Isaac jinaj siento ruuk' kajwinaq haab' i wilik reh, 

29noq xkimik xti maam chik chi korik xponik rureq taqe i rumaam rati't kamnaq 
taqe chaloq. Eh noq xkimik i Isaac, re' i rak'uun Esaú ruch'ihil i Jacob xmuuq'anik 
reh. 

Gen 36 

Re' taqe i rak'uun, eh re' taqe i riih rumaam i Esaú 
(1 Cron 1.34-54) 

1Re' taqe i wili i kib'ihnaal i rak'uun, eh re' taqe i riih rumaam i Esaú, eh Edom i 
rukab' b'ih. 

2Re' Esaú xub'an kaxáro kuuk' ixib' chi ixoq aj Canaán, je' wili i kib'ihnaal: Re' i 
Ada, rixq'uun i Elón aj heteo, re' i Aholibama. Re' i rixq'uun i Aná riih i Zibeón aj 
heveo. 

3Eh re' roox i rixoqil re' Basemat rixq'uun i Ismael, eh ruchaaq' i Nebaiot. 

4Re' Esaú xwihik jinaj i rak'uun ruuk' i rixoqil Ada, Elifaz i rub'ihnaal xukoj. Eh 
xwihik wo' hoq jinaj i rak'uun ruuk' i rixoqil Basemat, Reuel i rub'ihnaal xukoj. 

5Re' Esaú ixib' i rak'uun xi wihik ruuk' i rixoqil Aholibama, je' wili i kib'ihnaal: 
Jeús, Jaalam, Coré. Re' taqe wili i ho'oob' chi rak'uun i Esaú xi-aasjik noq xwihik 
chi patinik Canaán. 

6Re' Esaú xresaj reje riib' chuwach i ruchaaq' Jacob, xooj pan tokoom ye'aab'. Eh 
xuk'am taqe reje i rixoqil, je' wo' taqe i rak'uun rixq'uun, je' wo' chu'nchel i 
wilkeeb' ruuk'. Xuk'am wo' taqe reje chu'nchel i ruchikoop, je' wo' chu'nchel i 
chib'ih reh xumol wach ar Canaán. 

7Re' Esaú xelik reje ar, ruum kikab'cheel ruuk' i ruchaaq' ma' k'isiin i chib'ih keh, 
ma' xuyeew ta chik riib' chi jinaj xi wihik wii'. Eh re' ye'aab' naq wilkeeb' wii', ma' 
manlojik ta naq chik kiwa' i kichikoop. 

8Ruum aj re', re' Esaú eh Edom i rukab' b'ih xooj chi patinik chinaah yuuq' wilik 
Seir. 

9Re' taqe wili i riih rumaam i Esaú xi wihik, re' taqe i kimaam kati't taqe i aj 
edomita, re' taqe i xi patinik chinaah i yuuq' wilik Seir. 

10Re' taqe wili i kib'ihnaal i rak'uun i Esaú: Elifaz, re' i rak'uun xwihik ruuk' i Ada, 
Reuel re' i rak'uun xwihik ruuk' i Basemat. 

11Re' taqe i rak'uun xi wihik i Elifaz je' wili i kib'ihnaal: Temán, Omar, Zefo, 
Gatam, Cenaz. 

12Re' Elifaz jinaj i rukab' rixoqil xwihik Timna rub'ihnaal, eh xwihik wo' hoq jinaj 
i rak'uun ruuk', Amalec i rub'ihnaal. Re' i wili i riih rumaam i Esaú ruuk' jinaj keh 
i rixoqil Ada rub'ihnaal. 

13Re' Reuel je' wili i kib'ihnaal taqe i rak'uun: Nahat, i Zera, Sama, Mizá. Re' taqe 
wili i riih rumaam i Esaú ruuk' i rixoqil Basemat. 

14Re' Aholibama re' i roox rixoqil i Esaú eh xwihik wo' taqe rak'uun ruuk' je' wili i 
kib'ihnaal: Jeús, Jaalam, Coré. Eh re' Aholibama, re' re' rixq'uun i Aná, Zibeón b'ih 
rajaaw. 

15Re' taqe wili i k'amal kib'eeh i riih rumaam i Esaú, re' wo' taqe i xi k'amwik 
kib'eeh i riih rumaam i Elifaz, re' aasb'ees rak'uun i Esaú, re' taqe i k'amal b'eeh, 
re' re' je' wili i kib'ihnaal: Temán, Omar, Zefo, Cenaz, 

16Coré, Gatam, Amalec. Re' taqe wili xk'amwik kib'eeh i riih rumaam i Elifaz 
chupaam i ruyuq'ul i Edom. Re' taqe re' riih rumaam i Ada. 

17Eh re' Reuel rak'uun i Esaú, re' taqe i xk'amwik kib'eeh i riih rumaam i Reuel je' 
wili kib'ihnaal: Nahat, Zera, Sama, Mizá. Re' taqe re' xk'amwik kib'eeh chupaam i 
ye'aab' Edom taqe riih rumaam i Esaú ruuk' i Basemat re' i rixoqil. 

18Re' Aholibama rixq'uun i Aná, rajaaw i rixoqil i Esaú, re' taqe rak'uun je' wili 
kib'ihnaal: Jeús, Jaalam, Coré, re' taqe wili xi k'amwik b'eeh chi kixilak. 

19Chu'nchel taqe i re' riih rumaam i Esaú, eh Edom i rukab' b'ih. Re' wo' taqe i xi 
wihik chi k'amaj b'eeh chinaah i kitinamiit. 

20Re' taqe i aj Seir re' i horeo xi wihik taqe chupaam i ye'aab', re' re' je' wili i 
kib'ihnaal: Lotán, Sobal, Zibeón, Aná. 

21Eh re' i Disón, Ezer, Disán. Re' aj taqe i wili i xi k'amwik cho b'eeh chikinaah 
taqe i aj horeos, re' taqe i riih rumaam i Seir xi wihik paruyuq'ul i Edom. 

22Re' Lotán je' wili i kib'ihnaal taqe i rak'uun xi wihik: Re' i Hori, Hemam. Re' 
Lotán re' re' jinaj i ranaab' xwihik Timna rub'ihnaal. 

23Eh re' Sobal je' wili i kib'ihnaal i rak'uun xi wihik: Re' Alván, Manahat, Ebal, 
Sefo, Onam. 

24Re' Zibeón je' wili i kib'ihnaal taqe i rak'uun xi wihik: Aja, Aná. Eh re' Aná re' 
re', re' i xreqwik reh i k'achlik ha' chupaam i ye'aab' chiq yuuq', re' noq k'ahchi' 
rucha'jeem taqe i rub'uuruux i rajaaw Zebeón. 

25Re' Aná re' re' xwihik jinaj i rak'uun Disón rub'ihnaal, eh jinaj i rixq'uun, xwihik 
Aholibama rub'ihnaal. 

26Re' i Disón je' wili i kib'ihnaal taqe i rak'uun xi wihik: Hemdán, Esbán, Itrán, 
Querán. 

27Re' Ezer je' wili i kib'ihnaal taqe i rak'uun xi wihik: Bilhán, Zaaván, Acán. 

28Re' Disán je' wili i kib'ihnaal taqe rak'uun xi wihik: Uz, Arán. 

29Re' xk'amwik cho kib'eeh taqe i aj horeos je' wili i kib'ihnaal: Lotán, Sobal, 
Zibeón, Aná. 

30Disón, Ezer, Disán. Re' taqe i winaq wili xi k'amwik b'eeh chi kiju'junaal 
chikinaah i ju'jun ch'uq chi tinamit xa kuuk' kiib' xi wihik paruyuq'ul i Seir. 

31Eh noq komajaa' chih kireey taqe i aj Israel, je' wili kib'ihnaal i xi wihik chi reyil 
paruyuq'ul Edom: 

32Re' i Bela, rak'uun i Beor, re' reh ar xwihik chi reyil chupaam i tinamit Dinaba, 
re' i wilik ar Edom. 

33Eh noq xkimik i Bela, re' chik i Jobab xokik chi reyil chi jilow rak'uun i Zera, ar 
chalinaq chupaam i tinamit Bosra. 

34Noq xkimik i Jobab, re' chik i Husam xokik chi reyil chi jilow, ar chalinaq 
chupaam i ye'aab' Temán. 

35Noq xkimik reje i Husam, re' chik i Hadad xokik chi reyil chi jilow, re' i rak'uun i 
Bedad, re' i xb'anik reh i Madián chupaam i ye'aab' Moab. Eh re' Hadad re' re', ar 
chalinaq chupaam i tinamit Avit. 

36Eh noq xkimik reje i Hadad reh, re' chik i Samla xokik chi reyil chi jilow, ar 
chalinaq chupaam i tinamit Masreca. 

37Noq xkimik reje i Samla, re' chik i Saúl xokik chi reyil chi jilow, ar chalinaq 
chupaam i tinamit Rehobot, wilik ma' najt ta ruuk' i nim ha' Éufrates. 

38Eh noq xkimik reje i Saúl, re' chik i Baal-hanán xokik chi reyil chi jilow, re' i 
rak'uun i Acbor. 

39Noq xkimik reje i Baal-hanán, re' chik i Hadad xokik chi reyil chi jilow, ar 
chalinaq chupaam i tinamit Pau. Eh re' i rehk'een i Hadad Mehetabel rub'ihnaal, 
rixq'uun i Matred, riih i Mezaab. 

40Eh re' Timna, re' Alva, re' Jetet xk'amwik cho kib'eeh taqe i riih rumaam i Saúl 
chi kiju'junaal xi okik chi k'amaj b'eeh chinaah i ju'jun tzuhb' chi xa kuuk' kiib', eh 
chinaah i kitinamiit. 

41Aholibama, Ela, Pinón. 

42Eh re' i Cenaz, Temán, Mibzar, 

43Magdiel, Iram. Re' taqe re' xi wihik cho chi k'amaj b'eeh chikinaah taqe i riih 
rumaam i Edom, re' q'oreel awach taqe i xa kuuk' kiib', eh aha' kitinamiit. Eh re' 
Esaú Edom wo' rukab' b'ih. 

Gen 37 

Re' José xk'ayjik kuum taqe i ras 

1Re' Jacob xkahnik chi patinik chupaam i ye'aab' Canaán, re' wo' hoq i xik'ik wii' 
chi patinik i kamnaq rajaaw. 

2Re' wili i k'utaaj chi riij i kianam chaloq taqe i rak'uun i Jacob. Noq re' José ko 
k'isa k'ijool wuqlaj haab' i wilik reh aj cha'jen rutentzuun i rajaaw ruch'ihil taqe i 
ras, re' taqe i rak'uun i Bilha je' wo' taqe rak'uun i Zilpa, re' taqe re' i rixoqil i 
Jacob, i rajaaw. Eh re' José noq i rilow chi ma' holohik taj i na'ojb'al inki a'n i ras 
imponik rujal reh i rajaaw. 

3Re' Israel ma' k'isiin ta raaj wach i rak'uun José chikiwach taqe i aasb'ees 
rak'uun, ruum chi q'e' chik mama' winaq noq x-aasjik i rak'uun re' re', xuyejaa' 
jinaj runimrooq so' q'e' holohik. 

4Eh noq xkikoj rehtaal taqe ras i José chi re' reh q'e' najawjik ruum i kajaaw. Re' 
keh ma' k'isiin ta xtohq'ik kixowaam wach i kichaaq' xata naq chik inkaaj 
kiq'o'reem. 

5Eh pan jinaj q'iij re' José wilik i xrilow wach paruwiriik, eh xuk'utjaaj keh i ras. 
Re' taqe i ras ma' k'isiin ta chik xkixow wach i kichaaq' ruum i re'. 

6Re' reh je' wili xuq'or: Chab'iraj taq, re' hin naa taq nuk'utjaam aweh chib'ih i 
xwil panuwiriik. 

7Re' hin xwilow panuwiriik chi, chi qunchelaal b'ila' chik wilkooj ponoq chu 
b'ak'ariik paam chi chuhtaal i trigo. Re' i junchuht xnub'ak' paam i hin, xwuktik 
b'ila' johtoq, xupab'aa' riib'. Eh re' taq i xab'ak' paam i hat chi junsuut i weh xi 
kahnik, eh xkiyeew i koq ruloq'il i weh noq xwilow, inki. 

8Eh re' taqe i ras je' wili ruchaq'weesjiik xkian: Ruuk' inaq'or qeh re' re', ¿mi 
nawaaj chi naa akahniik chi qareey re', eh chi hat naa ataq'aniik qeh? inki taqe. 
Ruuk' i xrilow re' re', ruum taqe i ruk'utjiik xub'an ma' k'isiin ta xkixow wach i 
kichaaq'. 

9Eh chi riij i re', re' José wilik wo' chik i xrilow wach paruwiriik xuk'utjaaj wo' 
chik keh i ras je' wili i xuq'or: Chab'iraj taq, re' hin wilik wo' chik i xwilow 
panuwiriik, xwilow b'ila' chik inchel i q'iij ruch'ihil i poh, eh haa' chik taqe i junlaj 
chi ch'umiil, eh xkiyeew chik nuloq'il noq xwil, inki. 

10Eh noq xuk'utjaaj reh i rajaaw, keh i ras i xrilow paruwiriik, xnaqarik ruum i 
rajaaw je' wili i xq'orarik reh: ¿Chib'ih inawaaj aq'orom qeh ruuk' i xawilow 
panawiriik re' re'? ¿Mi nakapaaj re' hat chi naa ruye'em aloq'il aatuut je' wo' taqe 
aawas, eh je' wo' hin? inki. 

11Re' taqe ras q'e' xkixow wach ruum taqe xrilow wach paruwiriik, eh re' rajaaw 
xqajik kapeew ruum taqe i re'. 

12Chi riij taqe re', re' taqe i ras i José xiooj chucha'jaljiik taqe i rutentzuun i 
kajaaw chupaam i ye'aab' Siquem. 

13Re' Israel je' wili i xuq'or reh i José chaaq'b'ees rak'uun: Re' taqe aawas 
wilkeeb' ponoq Siquem chucha'jaljiik taqe i nutentzuun, inwaaj naq chi nee taqe 
nooj awil, inki. Ma' xta reet, re' hin chu'nchel nuk'ux nee kinooj, inki noq 
chaq'wik. 

14Re' Israel je' wili i xuq'or reh i rak'uun: Hiy re', nee nawil taqe chaloq aawas, je' 
wo' taqe tentzun, eh nee wo' chik ti chalik chi jumehq'iil neen k'ulik aq'or weh 
chib'ih inki a'n inki. Re' Israel ko Hebrón wilik noq xutaq'aaj reje i José, eh noq 
xponik chupaam i ye'aab' Siquem, 

15sahchik chupaam taqe ye'aab' re' re'. Eh jinaj i winaq xreqwik reh ar xpahqaljik 
reh chi je' wili: ¿Chib'ih jariik inasik'? i nuchjik. 

16Re' hin re' taqe was inusik', inki noq chaq'wik i José. Chakuy ma' nee ta 
nanaaq'or weh i hat aha' k'ahchi' keeb' chi cha'jinik tentzun, inki. 

17Re' winaq je' wili xuq'or: Re' keh xi elik chik reje ayu'. Re' hin xb'iraj rib'iral chi 
xiooj chupaam i ye'aab' Dotán, inki. Eh re' José xooj wo' rusik' taqe i ras, eh ar wo' 
xponik taqe rureq chupaam i ye'aab' Dotán. 

18Re' taqe i ras noq xkilow cho wach i kichaaq' chi xooj k'oloq, eh noq komajaa' 
imponik kuuk' xkiyejaa' wach nik' wach rukanteesjiik naa kianam. 

19Je' wili i xkiq'or chikiwach: Chab'iraj taq, wulu' xk'u'loq i xa reh reh i rilow 
wach paruwiriik inki taqe. 

20Kim taq neenqakansaj, chi riij i re' neenqamin pan chaamlaj jul, eh neenqaq'or 
chi josq'laj chikop xk'uxwik reh. Konee aj inqilow re' mi wilik i ruq'or taqe i rilow 
wach paruwiriik, inki taqe. 

21Eh re' Rubén noq xrib'iraj aha' wilik i xkiyejaam wach, xraaj naq ruko'leem, je' 
wili xuq'or: Re' hoj ma' ruk'ul ta chi neenqakansaj i qachaaq'. 

22Maacansaj taq, wila' xti ma' nawaaj taq chik wach, xa chamin taq qohoq 
chupaam i chiqiij paam jul wilik chupaam i ye'aab' wili, chi je' re' ma' nee ta taq 
inawesaj rukik'eel, inki. Re' Rubén je' re' i xuq'or, re' naq xraaj i reh chi xooj wo' 
naq chik ruq'asaj reh i rajaaw. 

23Eh noq xponik i José aha' wilkeeb' wii' i ras xkesaj i runim rooq so' q'e' holohik 
rukojom naq chi riij. 

24Jumehq'iil xkichop xkimin pan chaamlaj jul, ma' xta ha' chupaam. 

25Eh xkitzunaa' kiib' chi wi'k, xkilow reje chi xik'u'loq juntzuhb' i aj b'iyajo, re' 
taqe ruuk' i aj Ismaelita, ar xi chalik Galaad. Re' keh wilik taqe ink'ohnik laj 
iq'oom inkik'am cho rij kicameyo, xa chib'ih chik taqe iq'oom inkik'am chaloq 
mirra taqe, ar inkik'am reje Egipto. 

26Re' Judá jinaj keh i ras i José je' wili i xuq'or keh i ruk'u'liil: ¿Chib'ih jariik i 
neenqak'ax chi neenqakansaj i qachaaq', eh chi ma' nee ta nqaq'or chi hoj xoj 
kaansanik reh? 

27Noq i nuq'or i hin re' naq ma' xta reet chi nee ta nqak'ayej reje keh i aj 
Ismaelita, ma' je' ta rukab' chi neenqakansaj. Qakapaaj riij noq ketel wach ruum 
qachaaq' wo' hoq, inki. Eh re' taqe i ras i ruchaaq' xkik'ulaa' i xuq'or i Judá. 

28Eh noq xi-ik'ik ponoq i aj b'iyajo aj madianita, ruch'ihil taqe i aj Ismaelita aha' 
wilkeeb' wii', xkesaj cho panjul i José taqe i ras juninaq chi tumiin re' ruuk' i plata 
xkik'ayej reje wii' i kichaaq' keh i aj Ismaelita. Je' re' noq re' keh xkik'am reje i 
José kopan tinamit Egipto. 

29Eh noq xponik i Rubén i wilik wii' i jul xkimin wii' i ruchaaq' José, noq xrilow 
ma' xta chik ar i ruchaaq' xuweq i ruso' chi riij ruum i ruti'kiil ruk'ux. 

30Chi riij i re' xooj wo' chik aha' wilkeeb' wii' i ras eh ruchaaq' je' wili i xuq'or 
keh: ¿Raaj i qachaaq' aha' xooj? ma' xta chik panjul, eh ¿chib'ih i naa nub'anam 
yu'naak i hin? inki. 

31Eh re' taqe i aasb'ees re' re' xkikansaj jinaj i kaprax, eh re' i rukik'eel i re' 
xkich'ulej wach ruso' i José i kichaaq'. 

32Eh xkik'am cho reh i kajaaw, je' wili i xkiq'or reh: Re' hoj xqareq chaloq itz'ihy 
wili panch'ahn inqaaj chi neenanab'eej wach mi re' i ruso' awak'uun José, i 
qachaaq', inki taqe. 

33Re' i Jacob xunab'eej wach chi re' i ruso' i rak'uun xtib'ik ruk'ux je' wili xuq'or: 
Re' wili re' ruso' i wak'uun José, i jinaj taq aweh i hat, re' re' josq'laj chikop naa 
xk'uxwik reh xuwetz'eb'eej naa nchee ruti'jolal, inki. 

34Re' Jacob xuweq i ruso' chi riij ruum i ruti'kiil ruk'ux q'eq chik i ruso' xukoj, eh 
najt xroq'ej i rukimiik i rak'uun. 

35Eh re' Jacob xa chu'nchel naq chik taqe i rak'uun rixq'uun inq'uninik wach, xa 
re' la', re' reh xama' jaruuj ta wo' chik inik'ik i ruti'kiil ruk'ux, ma' k'isiin la' oq'ik i 
rub'an chi riij i rak'uun je' wili i ruq'or: Re' hin kore' neenik'ik ruti'kiil nuk'ux 
wila' xooj nureq i wak'uun nah kamnaq, inki. 

36Re' taqe i aj madianita, taqe i aj Ismaelita xponik wo' chik kik'ayej i José Egipto 
reh jinaj i winaq Potifar rub'ihnaal k'amal kib'eeh i ru soldado i wilik chi reyil 
Egipto. 

Gen 38 

Re' Judá eh re' jinaj iixoq Tamar rub'ihnaal 

1Chupaam taqe q'iij re' re' xukanaa' riib' i Judá chikiij taqe i ras, eh ruchaaq'. Ar 
xooj chi patinik chupaam i rupaat jinaj i winaq Hira i rub'ihnaal, patim chupaam i 
tinamit Adulam. 

2Ar patim jinaj i winaq aj cananeo Súa rub'ihnaal, re' winaq re' re' wilik jinaj 
rixq'uun eh xuk'am chi rehk'een i Judá. 

3Eh re' ixoq re' re' xkahnik wach k'acharik, eh x-aasjik jinaj i k'isa rak'uun, Er i 
rub'ihnaal xukoj. 

4Chi riij i re', xkahnik wo' chik wach k'acharik, x-aasjik wo' chik jinaj i k'isa 
rak'uun Onán i rub'ihnaal xukoj. 

5Re' Judá koxwihik roox i rak'uun ruuk' ixoq re' re' Sela i rub'ihnaal xukoj. Re' 
Sela, ar x-aasjik noq wilik i Judá chupaam i ye'aab' Quezib. 

6Re' Judá xuk'ulaa' wach pan kaxáro i peet rak'uun Er i b'ih ruuk' ixoq Tamar 
rub'ihnaal. 

7Eh re' QaJaaw Dios ma' xponik ta chuwach i ruyiib' wach na'ojb'al i Er. Ruum aj 
re', xresaj i ruk'achariik. 

8Eh re' i Judá je' wili i xuq'or reh i rak'uun Onán: Yu'naak neerub'an chi 
neenachop naah i rehk'een naq aawas kamnaq. Chi je' re', neena a'n i aha' wilik i 
kanlik cha naah ruuk' ab'aluk ixoq. Eh neen wihik aha'lak'uun ruuk' i hat 
parub'ihnaal i kamnaq, inki. 

9Re' Onán ruum chi reht'al chi wila' xwihik taqe ruha'lak'uun ruuk' i rehk'een 
naq i ras, xama' naa ta wo' rukahniik chi reh. Ruum aj re', jarpech inwirik ruuk' 
ixoq re' re' ma' xraaj ta chi xukanaa' wach k'acharik reh chi ma' xwihik ta taqe 
ruha'lak'uun ruuk' ixoq re' re' parub'ihnaal i ras kamnaq. 

10Eh re' QaJaaw Dios ma' xponik ta chuwach i xub'an re' re' i Onán. Ruum i re', 
xresaj i ruk'achariik i winaq re' re'. 

11Eh re' i Judá, je' wili i xuq'or reh i ril iib' naq: Re' hat, neerub'an chi nee tiooj 
k'achareel parupaat awajaaw chi ma' xta b'ahiil, kochawuy-eej pee chik i 
wak'uun Sela chi neemponik i ruhab'ul, i nuchjik. Re' Judá je' re' xuq'or, ruum 
xukapaaj chi naa wo' chik rukimiik i Sela je' rukab' noq xikimik taqe i ras. Re' 
Tamar xooj wo' chik k'achareel parupaat i rajaaw. 

12Eh xponik i q'iij noq xkimik i rehk'een i Judá, re' rixq'uun i Súa. Noq ik'inaq chik 
i ruti'kiil ruk'ux chi riij i rehk'een, xooj chupaam i tinamit Timnat, re' i wilkeeb' 
wii' i kiyok' wik reh i riij taqe i rutentzuun. Jinaj i ramigo xooj chi riij Hira 
rub'ihnaal, aj adulamita. 

13Noq xunab'eej i Tamar chi re' i rajaaw i rub'ahiil kamnaq xooj pan tinamit 
Timnat chi ruyok'ariik i riij taqe i rutentzuun. 

14Re' reh xresaj i ruso' re' ruuk' inkikoj ixoq kamnaq kib'ahiil, xub'ur reje i wach 
ruuk' chah chah wach itz'ihy, re' xraaj chi ma' awach ta xnab'inik wach. Eh xooj 
rutzunaa' riib' panookb'al reh i tinamit Enaim, wilik parub'ehel i tinamit Timnat. 
Re' Tamar je' re' xub'an, ruum xrilow chi xk'ihik chik i Sela eh xama' xkiyeew ta 
wo' pan kaxáro ruuk'. 

15Eh re' Judá noq xrilow chi tzunlik chii' b'eeh iixoq re' re' xukapaaj chi re' ruuk' 
taqe i k'oyoom laj ixoq, ruum rub'urum i wach. 

16Re' Judá ma' xunab'eej ta wach chi re' naq i ril iib' xujil i koq riib' ruuk', je' wili i 
xuq'or reh: ¿Mi nee nayeew q'ab' weh chi nee kinwirik awuuk'? inki reh. Re' ixoq 
je' wili xuq'or: ¿Chib'ih i nee nayeew weh chi nee tiwirik wuuk'? inki. 

17Re' Judá je' wili i xuq'or: Re' hin neenutaq'aaj cho jino'q aweh i re' ruuk' taqe i 
rak'uun kaprax, inki. Re' ixoq je' wili i xuq'or: Ma' xta reet, xa re' la' cha kanaa' 
pee jino'q i chib'ih aweh wuuk' kore' chik nee nuq'asaj aweh noq nee nak'am cho 
weh, inki. 

18Eh re' Judá je' wili i xuq'or: ¿Chib'ih inawaaj chi neenukanaa' aweh? inki. Re' 
ixoq je' wili i xuq'or: Inwaaj chi nee nakanaa' weh i leklik chawalaq tz'ihb'amaj 
wii' aab'ihnaal ruch'ihil inooq' leklik wii'. Eh nee wo' nakanaa' weh aab'axtoon 
wilik panaq'ab', inki. Re' Judá xuyeew wo' reh ixoq, eh xwirik ruuk', xukanaa' 
wach k'acharik. 

19Chi riij i re', re' Tamar xooj eh xresaj i chah chah wach itz'ihy panaq'wach. Eh 
xukoj wo' chik i ruso' re' ruuk' inkikoj i kamnaq kib'ahiil. 

20Eh koq'uun chik re' Judá xutaq'aaj reje i ramigo aj adulamita chukanab'jiik naq i 
kaprax, reh naq chi naa rusuutjiik reh taqe i chib'ih reh. Xa re' la', re' ixoq ma' 
xreqarik ta chik ar. 

21Re' i ramigo i Judá xupahqaaj keh i winaq wilkeeb' ar chi je' wili: ¿Mi ma' xawil 
taq aha' xooj i k'oyoom laj ixoq tzunlik naq chii' b'eeh panookb'al reh i tinamit 
Enaim? inki. Ayu' ma' awach ta jino'q i k'oyoom laj ixoq wihinaq, inki taqe noq 
xichaq'wik i winaq. 

22Re' winaq re' re' xooj wo' chik aha' wilik wii' i Judá je' wili i xuq'or ponoq reh: 
Re' ixoq ma' xnureq ta chik ar, eh re' taqe i winaq wilkeeb' ar xkiq'or weh chi ma' 
jino'q i k'oyoom laj ixoq wihinaq ar, inki. 

23Re' Judá je' wili i chaq'wik xub'an: Kahnoq pee ruuk' taqe i chib'ih weh reh chi 
ma' nee ta nuk'uhtaaj nuk'ixb'ilaal chikiwach i tinamit. Re' hin xat nutaq'aaj reje 
chukanab'jiik i kaprax, xa re' la', ma' xareq ta chik ar ixoq re' re', inki. 

24Eh je' naa chik ixib' poh chi riij i re' je' wili i xk'ulik kiq'or reh i Judá: Re' Tamar 
awil iib' naq xwirik wo' chik ruuk' i tokoom winaq. Re' rehtalil chi korik i k'ahchi' 
qaq'orom, re' chi xkahnik wach k'acharik, inki taqe. Re' Judá je' wili i chaq'wik 
xub'an: Chawesaj taq chaloq neerub'an chi nee taq inak'at, inki. 

25Noq k'ahchi' naq cho kesam i Tamar pampaat taqe i winaq re' re' je' wili i 
xuq'or: Chaq'asaj taq ponoq reh i Judá, re' rajaaw i kamnaq nub'ahiil i reh ralaq 
wili tz'ihb'amaj wii' i b'ihnaal, je' wo' hoq inooq' b'ak'lik wii', ruch'ihil i b'axtoon, 
korik chi wach k'acharik wilkiin, xa re' la', re' i ehchan reh taqe wili xkananik 
weh wach k'acharik. Eh cha q'or taq reh chi chunab'eej wach taqe wili, eh awach i 
ehchan reh, inki. 

26Eh noq re' Judá xunab'eej wach taqe i chib'ih reh je' wili xuq'or: Re' reh 
rub'ehel i xub'an, eh re' hin ma' holohik taj i xnub'an, ruum ma' xnub'an ta kaxáro 
reh ruuk' i wak'uun Sela, inki. Eh ma' xwirik ta chik ruuk' chi jumpech. 

27Noq xponik i q'iij chi x-aasjik i ruha'lak'uun i Tamar, laach i ruha'lak'uun xi-
aasjik. 

28Eh noq k'ahchi' raasjiik i peet, xresaj chaloq i q'ab', noq xrilow chi je' re' i ilool 
xub'ak' jinaj i kaq nooq' chi q'ab' i k'isa ha'lak'un, eh je' wili xuq'or: Re' wili i 
rehtalil chi peet x-aasjik, inki. 

29Eh re' i k'isa k'un xukoj wo' chik i koq i q'ab' chi jumehq'iil. Re' chik i 
chaaq'b'ees x-aasjik chi peet. Re' ilool je' wili i xuq'or reh i k'isa ha'lak'un: ¿Nik' 
wach noq xateh chawik'b'aal? inki. Ruum i re' Fares i rub'ihnaal xukoj. 

30Eh ko xam x-aasjik i k'isa k'un xukoj i kaq nooq' chi q'ab', eh Zara i rub'ihnaal 
xukoj. 

Gen 39 

Re' José, eh re' i rehk'een i Potifar 

1Noq xk'amarik reje i José pan tinamit Egipto kuum taqe i aj Ismaelita xloq'arik 
keh ruum jinaj i winaq Potifar rub'ihnaal. Re' Potifar re' re' k'amal rub'eeh taqe i 
ru soldado wilik chi reyil Egipto. 

2Re' José eliik xtoob'jik ruum i QaJaaw Dios noq wilik ruuk' i rupatroon aj Egipto. 
Eh chu'nchel i rub'an i nelik korik chuwach. 

3Eh re' rupatroon i José xukoj rehtaal chi re' QaJaaw Dios xtoob'inik reh i José. 
Ruum aj re', chu'nchel i rub'an i nelik korik chuwach. 

4Re' Potifar xukoj rehtaal noq re' José q'e' ruyeew ruk'ux chi kamanik. Ruum i re', 
xukoj chi ilil reh taqe wilkeeb' parupaat eh xukanaa' wo' pan q'ab' chu'nchel i 
chib'ih reh. 

5Xa re' wo' noq xukanaa' pan q'ab' i José chu'nchel i wilik reh parupaat, chu'nchel 
i wilik reh i Potifar. Re' reh xuk'ul i rotob'il i Dios chinaah taqe i chib'ih reh wilik 
parupaat eh je' wo' hoq i chib'ih reh wilkeeb' panab'iix. 

6Eh noq rukanaam chik pan q'ab' i José chu'nchel i chib'ih reh i Potifar, re' reh 
xama' rukapaaj ta chik taqe i chib'ih reh, xa wi'k chik reh. Eh re' José q'e' holohik 
inka'yik. 

7Re' i rehk'een i Potifar xtohq'ik ruk'axam wach i José, pan jinaj q'iij je' wili i 
xuq'or reh: Yu'naak inwaaj chi nee tiyohkik wuuk', inki reh. 

8Re' José ma' xraaj taj i xq'orarik reh ruum i rehk'een i rupatroon, je' wili i xuq'or 
reh: Re' hin panuq'ab' ruye'em chu'nchel i chib'ih reh i nupatroon, eh noq wilkiin 
ayu' i hin xama' xta neerukapaaj i reh. 

9Chupaam i paat wili xa re' wo' hin nim wajaawriik, ma' awach ta chik jino'q i 
nim rajaawriik. Eh re' nupatroon chu'nchel i chib'ih reh xuq'asaj panuq'ab', ach 
wo' re' hat, hat rehk'een ma' xat ruq'asaj ta panuq'ab'. ¿Nik' wach noq neenuq'eb' 
wiib' pamahk chuwach i Dios, eh neenub'an inaq'or i hat? inki. 

10Re' i rehk'een i Potifar toq' toq' naq xub'an reh i José chu'nchel q'iij chi naa naq 
ruwiriik ruuk', xa ruuk' ta naq chik wilik noq i ruq'or. Eh re' José xama' xunimaj 
ta wo' reh ixoq re' re'. 

11Eh pan jinaj q'iij re' José xokik i koq chi kamanik aha' inwirik wii' ixoq re' re'. 
Ruum chi ma' awach ta wilik ar, 

12xuchohpaaj chi ruso' i José, ti woroq wuuk' inki reh. Eh re' José rajimam riib' 
xelik xukanaa' kahnoq i ruka'taah i ruso' pan q'ab' ixoq re' re'. 

13Noq xrilow ixoq chi xelik chaloq i José, eh xkahnik chee ruso' pan q'ab', 

14xuyuq'eej taqe i kikamanik ar parupaat je' wili xuq'or keh: Re' nub'ahiil jinaj i aj 
hebreo xuk'am cho qeh iraaj ruk'uhtaam qak'ixb'ilaal. Re' reh xokik chaloq wuuk' 
toq' toq' naq xub'an weh chi naa ruwiriik wuuk', xa re' la' re' hin xa xnuk'er chik 
nuchii' chi kow. 

15Eh noq xrib'iraj chi xnuk'er nuchii' chi kow, xooj rajimam riib' xuq'eb' kahnoq i 
ruso' ayu', ma' xk'ulik ta chik paruk'ux. 

16Re' ixoq re' re' xumol i ruso' i José koxponik pampaat i rub'ahiil. 

17Eh xuk'utjaaj reh i rub'ahiil je' wili i xuq'or: Re' amoso aj hebreo xak'am cho 
qeh q'e' yiib' wach i runa'ojb'al xokik inche chaloq panuwarb'al, eh xiraaj naq 
kiin ruchopom. 

18Eh noq xnuk'er nuchii' chi kow rajimam riib' xelik reje, xuq'eb' kahnoq ayu' i 
ruka'taah i ruso'. 

19Je' naq re' i xraaj rub'anam weh amoso, inki reh i rub'ahiil. Noq xrib'iraj i 
rupatroon i José i xq'orarik reh ruum i rehk'een, ma' k'isiin ta xchalik ruk'aah. 

20Eh xutaq'aaj ruk'amariik i José xuyeew pantz'ilom re' wo' hoq i ruye'em taqe 
wii' i prexo i reey. Atoob' ta pantz'ilom wilik i José. 

21Xtoob'jik ruum i QaJaaw Dios xketeljik wach, xuyeew q'ab' chi xk'amarik 
panotob'il ruum i k'amal kib'eeh taqe i aj cha'jen keh i aj tz'ilom. 

22Re' reh xukanaa' pan q'ab' i José i kicha'jaljiik taqe chu'nchel i aj tz'ilom, reh 
chik i José inq'orarik chu'nchel chib'ih jariik inki a'n chu'nchel i wilkeeb' ar. 

23Eh re' ink'amwik kib'eeh taqe i kicha'jinik keh i aj tz'ilom, ma' kota chik ruman 
ink'ulik rilow aha' wilik i rukamaj i rub'an i José, ruum re' José i nelik korik taqe i 
rub'an ruum xtoob'jik ruum i Dios. 

Gen 40 

Re' José xuch'ob' rub'ehel i ki'ib' x-ilarik wach pan wirik 

1Eh chi riij taqe re', re' i winaq inye'wik ruhaa' pan kulk i reey, je' wo' hoq i 
k'amal kib'eeh kiyej-anik rukaxlanwi'k i reey, wilik i ma' holohik taj xkian 
chuwach i kipatroon re' reey ar Egipto. 

2Re' i reey xchalik ruk'aah kuuk' i ki'ib' chi winaq re' re' jinaj i k'amal kib'eeh 
inye'wik ruhaa' i reey, re' i k'amal kib'eeh i kiyej-anik rukaxlanwi'k i reey. 

3Xuq'asaj taqe pan q'ab' ink'amwik kib'eeh i soldado, re' incha'jinik keh i aj 
tz'ilom. Eh xuyeew taqe prexo, re' wo' wilik wii' chi prexohjik i José. 

4Re' i k'amal kib'eeh i soldado incha'jinik keh i prexo xuq'or reh i José chi re' reh 
naa rilwiik keh i ki'ib' chi raj kamanoom i reey, wilkeeb' pantz'ilom. Eh re' taqe 
re' xama' k'ih ta laj q'iij xi wihik pantz'ilom. 

5Eh pan jinaj q'iij, re' taqe i ki'ib' chi winaq wilkeeb' prexo, re' inye'wik ruhaa' i 
reey re' i aj yej-an kaxlanwi'k, wilik i xkilow wach pan kiwiriik chi kiju'junaal 
chupaam i jinaj chi aq'ab', eh reh reh wach i ruq'or i xkil pan kiwiriik. 

6Noq xooj k'oloq i José wahq'eq ma' k'isiin ta ntz'irik kiwach taqe i ki'ib' chi 
prexo re' re' noq xponik taqe rureq. 

7Je' re' noq xupahqaaj keh chi je' wili: ¿Chib'ih reet noq q'e' taq intz'irik awach 
yu'naak? inki. 

8Re' hoj intz'irik qawach ruum wilik i xqil pan qawiriik, eh ma' awach ta 
inch'ob'wik rub'ehel qeh chib'ih i ruq'or, inki taqe. ¿Mi ma' aweht'al taq re' hat 

chi re' Dios neench'ob'wik rub'ehel chib'ih i ruq'or taq inaxohk'reej? Neerub'an 
chi nee taq inaq'or weh nik' wach taq inaxohk'reej, inki José. 

9Re' k'amal kib'eeh i kiye'wik ruhaa' i reey xuk'utjaaj reh i José aha' wilik i xrilow 
wach paruwiriik, je' wili i xuq'or: Re' hin juniwal chik inchel i uuva xwilow wach. 

10Ixib' i q'ab', eh xtoxlinik b'ila', eh xuyeew ruhtz'ub'aal. Re' taqe i ruhtz'ub'aal 
xsutinik chi wach i uuva xa q'an chik noq xwilow. 

11Eh re' hin wilik b'ila' chik panuq'ab' i kulk i nuyeew wii' ruhaa' i reey inuyitz' 
chik i riis uuva chupaam, eh xnuq'asaj chik i kulk pan q'ab' i reey noq xwil, inki. 

12Re' José je' wili i xuq'or: Re' xawil i hat panawiriik je' wili i ruq'or: Re' ixib' chi 
q'ab' i uuva iraaj ruq'orom chi re' ixib' q'iij. 

13Eh panixib' q'iij naa kaat resam i reey pantz'ilom, eh naa wo' chik kaat rukojom 
panakamaj, eh naa wo' chik aye'em ruhaa' pan kulk i reey, je' wo' rukab' i na a'n 
cho pampeet. 

14Re' i hin i nupahqaaj otob'il aweh noq naa wo' chik awihiik ruuk' i reey k'oloq 
panak'ux i otob'il xnub'an aweh, tiq'oroq i koq chi wiij, reh chi nee ruketelaaj 
nuwach, eh nee wo' kiresaj pantz'ilom i hin. 

15Re' hin xa xinkelq'aaj wo' chaloq najtir pan kixilak i aj hebreo, eh noq wilkiin 
ayu' pantz'ilom, xama' xta wo' numahk, inki i José. 

16Eh noq xrilow i k'amal kib'eeh i yej-an kaxlanwi'k chi re' José xuch'ob' rub'ehel 
chi holohik i ruq'or i xixohk'reej i aj tz'ilom jinaj, je' wili i xuq'or reh i José: Re' hin 
je' wili i xwil panuwiriik ixib' b'ila' chik i nukok' chakaach wilik wach nunaah eh 
nujinaq taqe chi saq kaxlanwi'k. 

17Re' i k'isa chakach wilik kochinaah taqe chakach nutehlaam, reh reh wach i suq 
laj kaxlanwi'k wilik chupaam reh chik inche reey. Eh kirupik chik i kok' tz'ikin 
inkik'ux chik keh i kaxlanwi'k wilik chupaam i k'isa chakach nutehlaam, inki. 

18Re' reh je' wili i chaq'wik xub'an: Re' xawil i hat panawiriik je' wili i ruq'or, re' 
ixib' chi kok' chakach iraaj ruq'orom chi re' ixib' q'iij. 

19Pan ixib' q'iij re' reey naa kaat ruk'uliik resam pantz'ilom, eh naa kaat 
rut'uyaam nah q'ab' chee', re' aati'jolal re' k'uch naakik'uxwiik reh, i nuchjik 
ruum i José. 

20Eh paroox q'iij xuninq'ijeej ruhab'ul i reey, jinaj i runimaal ninq'iij xub'an, 
xuyuq'eej taqe ruuk' chu'nchel i kikamanik ruuk'. Eh chuwach taqe i rulaa' 
xutaq'aaj rehtesjiik pantz'ilom ink'amwik kib'eeh i kiye'wik ruhaa' pan kulk i 
reey ruch'ihil i k'amal kib'eeh i kiyej-anik kaxlanwi'k. 

21Re' inye'wik ruhaa', i reey xukoj wo' chik parukamaj aha' naq wilik wii', 
xkahnik wo' chik chi ye'el ruhaa' i reey, je' wo' rukab' i rub'an cho pampeet. 

22Eh re' i k'amal kib'eeh i kiyej-anik kaxlanwi'k xutaq'aaj rut'uyub'jiik nah chee', 
xujihk'aaj chi ralaq je' wo' rukab' i xq'orarik reh ruum i José. 

23Re' i k'amal kib'eeh i kiye'wik ruhaa' pan kulk i reey, ma' xk'ulik ta chik 
paruk'ux otob'il xpahqaljik reh ruum i José. 

Gen 41 

Re' José xuch'ob' rub'ehel taqe i xrilow i paruwiriik i reey ar Egipto 

1Eh noq ik'inaq chik i kiib' haab' pan jinaj q'iij re' reey xrilow paruwiriik chi pa'lik 
ponoq chi chii' i nim ha', Nilo. 

2Xrilow b'ila' chi xi elik cho chupaam i ha' re' re' i wuquub' chi ixoq wakax q'e' 
holohaq, q'ina' taqe xi kahnik i koq chi sik'ij kiwa' panch'ahn chi chii' i nim ha'. 

3Eh wuquub' b'ila' wo' chik ixoq wakax xam cho chikiij, xi elik chaloq panha', 
b'aaq b'aaq taqe q'e' yiib' kiwach, eh xooj kiyeew kiib' chi chii' i nim ha' ma' najt 
ta kuuk' i xi elik cho peet. 

4Re' taqe i b'aaq b'aaq laj ixoq wakax re' re' i yiib' kiwach xkik'ux b'ila' i koq taqe 
i wuquub' chi ixoq wakax q'e' taqe q'ina' noq xrilow i reey, chupaam i jumehq' re' 
re' xna'lojik reh. 

5Re' reey xqajik wo' chik i ruwiriik, je' wo' chik wili i xrilow wach paruwiriik, 
xrilow b'ila' i juniwal i trigo wuquub' i q'ab' xa nujinaq chik i wach, q'e' holohaq. 

6Eh chinaah i juniwal chi trigo re' re' jumehq'iil wo' chik xtoxlinik chaloq i 
wuquub' chi q'ab' xa chi q'iij chik taqe k'ahtinaq ruum i teew inchalik pareelb'aal 
q'iij. 

7Re' i wuquub' chi q'ab' i trigo chiqiij ma' xta kiwach xkik'ux b'ila' i koq wuquub' 
chi q'ab' i trigo q'e' holohaq wilik kiwach. Eh xna'lojik reh i reey, xukoj rehtaal chi 
xa xohk'risanik i rub'an. 

8Noq xsaq'ik chi junwaar i reey xan tz'irik chik wach. Ruum i re', xutaq'aaj taqe 
ruk'amariik chu'nchel i aj q'iij, je' wo' taqe i wilik kina'ojb'al wilkeeb' chupaam i 
tinamit Egipto. Eh xuk'utjaaj keh chu'nchel i xrilow paruwiriik, xa re' la', ma' 
jino'q wo' keh xch'ob' wik rub'ehel chib'ih i ruq'or. 

9Eh re' ink'amwik kib'eeh i kiye'wik ruhaa' pan kulk i reey je' wili xuq'or reh: Re' 
hin ink'ulik panuk'ux i yiib' wach nub'anam chaloq. 

10Re' noq xchalik ak'aah chi qanaah, re' hin, re' i k'amal naq kib'eeh i kiyej-anik 
aakaxlanwi'k, re' noq xoj ayeew pan q'ab' i k'amal kib'eeh soldado, eh xojrikoj 
pantz'ilom. 

11Eh pan jinaj chaq'ab' wilik i xwilow i hin panuwiriik, eh je' wo' hoq ink'amwik 
naq kib'eeh i kiyej-anik kaxlanwi'k, reh reh wach i xqilow, eh reh reh wo' wach i 
ruq'or, inki. 

12Eh jinaj wo' wilkooj wii' pantz'ilom ruuk' jinaj i k'ijool aj hebreo José rub'ihnaal 
rumoso ink'amwik kib'eeh i soldado. Re' hoj xqak'uhtaaj reh i xqilow pan 
qawiriik, re' reh xuch'ob' rub'ehel qeh chib'ih i ruq'or. 

13Eh nik' wach i xuq'or qeh je' wo' re' xooj eloq wach, re' hin xuq'or weh chi naa 
wo' chik wokiik panukamaj, xi nokik wo' hoq. Re' wuch'ihil xuq'or reh chi naa 
rut'uyub'jiik ju' chee', xt'uyub'jik wo' hoq, inki. 

14Noq xrib'iraj chi je' re' i reey jumehq'iil xutaq'aaj rehtesjiik i José pantz'ilom. 
Re' i José xub'an reje chii' i naah, xujal reje ruso', xooj ruuk' i reey. 

15Je' wili i xq'orarik reh ruum i reey: Re' hin wilik i xwilow panuwiriik, eh ma' 
awach ta inch'ob'wik rub'ehel weh chib'ih iraaj ruq'orom. Re' hin xb'iraj rib'iral 
chi noq ink'utjik aweh aha' wilik inilarik pan wirik inach'ob' b'ila' rub'ehel chib'ih 
iraaj ruq'orom, i nuchjik ruum i reey. 

16Hoo' korik, xa re' la' ma' re' tee hin kinch'ob' wik rub'ehel. Re' hat re' QaJaaw 
Dios neench'ob'wik rub'ehel aweh chib'ih iraaj ruq'orom aha' wilik inawil 
panawiriik, inki. 

17Re' reey je' wili i xuq'or reh i José: Re' hin xwilow panuwiriik chi pa'alkiin chik 
chi chii' i nim ha' Nilo. 

18Eh chupaam i nim ha' re' re' wuquub' b'ila' ixoq wakax xi elik chaloq xiik'naah 
kiq'ina'iil q'e' holohaq, xi kahnik i koq chi sik'ij kiwa' panch'ahn chi chii' i nim ha'. 

19Eh wuquub' b'ila' wo' chik ixoq wakax xam cho chikiij xi elik cho panim ha', 
b'aaq b'aaq taqe, eh q'e' yiib' kiwach. Ma' jank'al ta inwilow kiwach i b'aaq laj 
wakax je' rukab' i re' ayu' Egipto. 

20Re' taqe i b'aaq b'aaq laj ixoq wakax re' re' xkik'ux b'ila' chik inche i koq i 
wuquub' chi q'ina' laj ixoq wakax q'e' holohaq. 

21Noq kik'uxum chik i koq i wakax re' re', xama' nk'utinik ta wo' hoq, ruum 
xab'aaq wo' xi kahnik, xa je' wo' rukab' i pampeet. Chupaam i jumehq' re' re' 
xwik'raaj wiib'. 

22Eh chi riij i re' wilik wo' chik i xwil wach panuwiriik, juniwal b'ila' chik inchel i 
trigo xwilow wach, wuquub' i q'ab', yohb'aal wach i kiwach q'e' holohaq. 

23Eh chinaah i juniwal chi trigo re' re' jumehq'iil wo' chik xtoxlinik chaloq i 
wuquub' chi q'ab' xa chiqiij chik taqe, k'ahtinaq ruum i teew inchalik pareelb'aal 
q'iij. 

24Re' taqe i wuquub' chi q'ab' trigo chiqiij, ma' xta kiwach, xkik'ux i koq i 
wuquub' chi q'ab' trigo wilik kiwach q'e' holohaq noq xwilow. Re' hin nuk'utjaaj 
keh chu'nchel taqe aj q'iij ma' jino'q keh ixch'ob'wik rub'ehel weh chib'ih i ruq'or, 
inki. 

25Re' José je' wili ruchaq'weesjiik i reey xub'an: Re' i kiib' i xawil wach panawiriik 
eliik wach i ruq'or. Re' Dios ruuk' i re', xuk'uhtaaj aweh chib'ih i naa rub'anam. 

26Re' i wuquub' chi ixoq wakax q'e' holohaq. Iraaj ruq'orom chi re' i wuquub' 
haab', re' i wuquub' chi q'ab' i trigo q'e' holohaq, je' wo' re' i ruq'or. Xa jinaj wach 
i ruq'or i xawil wach panawiriik. 

27Eh re' i wuquub' chi ixoq wakax b'aaq b'aaq taqe, re' i xi elik cho chikiij panha' 
taqe i wuquub' chi q'ina' laj ixoq wakax, iraaj ruq'orom chi re' wuquub' haab', je' 
wo' re' i ruq'or i wuquub' chi q'ab' i trigo chiqiij, k'ahtinaq taqe ruum i q'iij, re' 
taqe re', re' i wuquub' haab' chi wi'jaleel i ruq'or. 

28Je' wo' rukab' i xnuq'or aweh, chi re' Dios, ruuk' i re' xuk'uhtaaj chaaweh 
chib'ih i naa rub'anam. 

29Peet naa rik'iik i wuquub' haab' chi suq naa qawihiik naa ruwihiik qawa' qahaa' 
chi manlik. Ayu' chupaam chu'nchel i ruyuq'ul i Egipto. 

30Eh chi riij i re', naa ruk'ulariik i wuquub' haab' chi runimaal wi'jaleel, ma' 
awach ta chik naa ruwihiik ruwa' ruhaa', je' rukab' i xwihik cho pampeet 
paruyuq'ul i Egipto, ruum re' i runimaal wi'jaleel naa rujot'wiik reh chu'nchel i 
tinamit ayu'. 

31Chupaam taqe q'iij re' re', xti yohb'aal wach i wi'jaleel naa ruwihiik, ni xata chik 
naa ruwihiik k'isinoq rehtalil i suq atoob' naa ruwihiik pampeet. 

32Re' hat qajaa reey ka'pech i xohk'risanik xa a'n eh eliik wach i ruq'or, ruum re' 
Dios ruyejaam chik cho wach chi je' re' i naa rub'anam. Eh naa rub'anam chi 
jumehq'iil. 

33Ruum aj re', ma' xta naq reet chi neenasik' jino'q i winaq xti wilik runa'ojb'al 
reh chi re' reh neenkahnik chi rilariik i nimlaj tinamit wili. 

34Re' hat reey je' wili i cha a'n: Chapab'aa' ju'jun-oq ajaab'ees chinaah i ju'jun chi 
tinamit, reh chi neenkimol kok' taq-oq ruuk' i kiwach taqe i tik naa reliik 
chuwach i wuquub' haab', re' noq konaa ruwihiik taqe i suq atoob'. 

35Eh chuwach i wuquub' haab' noq konaa ruwihiik i suq atoob' neenkimol i wach 
i trigo, eh neenataq'aaj rucha'jaljiik i hat. Ar neenkimol chupaam i ju'jun chi 
tinamit reh chi neen wihik kiwa' i tinamit na'chub'an. 

36Re' i trigo naa rumoliik ruch'ihil chu'nchel i wach i tik. Naa rukamaniik 
chuwach i wuquub' haab' na' wih-oq i runimaal wi'jaleel. Re' taqe re' naa 

kik'uxum i tinamit reh chi ma' nee ta kikimik ruum wi'jaleel nik' nimaal wilkeeb' 
ayu' chupaam chu'nchel i ruyuq'ul i Egipto, inki José. 

Re' José xkahnik chi ajaab'esil chinaah i tinamit Egipto 

37Re' reey ruch'ihil taqe i kikamanik ruuk' xuk'ul kik'ux aha' wilik i xuq'or i José. 

38Re' reey je' wili i xuq'or keh i kikamanik ruuk': Re' hoj ma' jaruuj chik 
neenqareq jino'q i winaq je' rukab' i wili, ruum re' i winaq wili xti wilik i 
Ruxlab'al i Dios ruuk', inki. 

39Eh je' wili xuq'or reh i José: Re' hat ma' xta chik jino'q i xti wilik runa'ojb'al 
chawach, ruum re' Dios inye'wik aweh chi naab'jik taqe na'ojb'al re' re'. 

40Eh re' hat naa akahniik chi ajaab'esil wuuk' panupaat i nub'an wii' taaq'anik. 
Re' hat naa akahniik chi taaq'anik chinaah i wilkeeb' ayu'. Eh je' wo' chikinaah 
chu'nchel i nutinamiit. Xa re' wo' hin naa ruwihiik wajaawriik cha naah. 

41Re' hat xatnupaab'aa' chik chi ajaab'ees chikinaah chu'nchel i nutinamiit, 
nuchopom naah ayu' paruyuq'ul i Egipto, inki. 

42Eh noq xuq'or i je' re' i reey xresaj chaloq i rulopq'aaq' chi ju' q'ab', re' i 
tz'ihb'amaj wii' i rub'ihnaal xukoj ju' q'ab' i José. Eh jumehq'iil xuq'or chi xkojarik 
ru holohik laj so', re' ruuk' i lino, eh chi xkojarik jinaj i uuh chi ralaq, re' ruuk' i xti 
manlik oro. 

43Re' reey xub'esaj pan kareta i José, xam reje chi riij i rukareta i reey eh xuq'or 
keh i tinamit chi kow naakik'erem kichii' chuwach i José chi je' wili: Chateh taq i 
rub'eeh, chaxuk'aa' taq awiib' chuwach, inki taqe. Je' aj re' noq re' reey xukanaa' i 
José chi ajaab'esil chinaah chu'nchel i rutinamiit Egipto. 

44Re' reey je' wili i xuq'or reh i José: Atoob' ta re' hin i reey, chupaam chu'nchel i 
nutinamiit ayu' Egipto ma' xtaj i naa rub'aan k'isinoq wila' ma' xaq'or i hat chi 
naa rub'aan, inki. 

45Re' reey xukoj rukab' b'ih i José, Zafnat-panea chik i xukoj reh. Eh xub'an 
kaxáro reh ruuk' jinaj ixoq Asenat, rixq'uun i Potifera i k'amal b'eeh aj tiij wilik 
chupaam i tinamit On. Je' aj re' noq xkahnik i José chi taaq'anik chinaah chu'nchel 
i tinamit Egipto. 

46Re' José lajeeb' ru ka'winaq haab' i wilik reh noq xk'amarik reje chuwach i reey. 
Chi riij i re' xelik cho ruuk' i reey, xooj rub'ehuj paam taqe i ju'jun chi tinamit. 

47Eh chupaam i wuquub' haab' re' re' noq komajaa' ta chih wi'jaleel yohb'aal 
wach xiwachinik taqe i tik mu'uun. 

48Re' José xutaq'aaj rumolariik i trigo xelik chuwach i wuquub' haab' re' re'. Eh 
yohb'aal wach xumol cho wach chupaam taqe i ju'jun chi tinamit, xumol cho 
kiwach aha' xi elik cho wii' taqe i tik mu'uun. 

49Re' José yohb'aal wach i trigo xumol, xa je' chik rukab' noq kituhb'ik i saniib' chi 
chii' palaw. Xa xukanaa' wo' rupajariik, ruum xsahchik ruuk' i rajaljiik. 

50Eh noq komajaa' intohq'ik i wuquub' haab' chi runimaal wi'jaleel, re' José ki'ib' i 
rak'uun x-aasjik ruuk' i rehk'een Asenat, rixq'uun i Potifera k'amal b'eeh aj tiij 
chupaam i tinamit On. 

51Re' peet rak'uun i José Manasés i rub'ihnaal xukoj, je' wili i xuq'or: Yu'naak aj 
re', re' Dios x-eesanik panuk'ux i ti' k'axik xnuk'ul, eh xresaj wo' panuk'ux taqe 
awach weh, inki. 

52Re' i rukab' i rak'uun x-aasjik, Efraín i rub'ihnaal xukoj, eh je' wili i xuq'or: 
Yu'naak aj re', xuyeew q'ab' i Dios chi xwihik wak'uun chupaam i ye'aab' wili aha' 
nuk'ulum wii' i ti' k'axik, inki. 

53Eh xik'ik i wuquub' haab' chi ma' x-ilarik ta k'isinoq wach i wi'jaleel chupaam 
chu'nchel i ruyuq'ul i Egipto. 

54Eh xtohq'ik aj re' i wuquub' haab' chi wi'jaleel, je' wo' rukab' i xuq'or cho 
pampeet i José. Eh xwihik i runimaal wi'jaleel junsuut i tinamit wach ak'al. Ach 
wo' re' chupaam i ruyuq'ul i Egipto ma' xwihik ta wi'jaleel, ruum xmolarik wach 
chib'ih jariik i xk'uxarik. 

55Noq xchalik i wi'jaleel chikinaah i aj Egipto xooj kipahqaaj ki trigo reh i kireey. 
Eh re' reey je' wili i xuq'or keh chu'nchel i rutinamiit Egipto: Hiy taq cha pahqaaj 
reh i José chib'ih taq i naa a'nam, aha' wilik i nee taq i ruq'or aweh, re' taq i re' 
neena a'n, inki. 

56Eh noq xchalik i runimaal wi'jaleel chupaam chu'nchel i rutinamiit i Egipto, re' 
José xuteh taqe chaloq i ye'aab' rumolom wii' taqe i trigo reh chi xuk'ayej keh i 
tinamit. Eh rajlaal q'iij ma' k'isiin chik i uhtik wach i rub'an i wi'jaleel. 

57Eh chu'nchel i tinamit aha' xb'aan wii' i wi'jaleel xiooj k'oloq pan tinamit Egipto 
chi loq'ariik ki trigo ruuk' i José, ruum chi junsuut i tinamit wach ak'al xwihik i 
runimaal wi'jaleel. 

Gen 42 

Re' taqe i ras i José xiooj ar Egipto 

1Re' Jacob xrib'iraj rib'iral chi wilik i trigo pan tinamit Egipto, je' wili i xuq'or keh 
taqe i rak'uun: ¿Chib'ih reet noq xak'ul taq inawil awiib' chawach? 

2Re' hin xkiq'or weh chi wilik i trigo pan tinamit Egipto. Hiy taq ar chaloq' taq cho 
qatrigo, reh chi ma' nee ta qoh kimik ruum wi'jaleel, inki. 

3Eh chi riij i re' lajeeb' wo' keh i ras i José xiooj chi loq'ariik ki trigo ar Egipto. 

4Xa re' la' re' Jacob ma' xuyeew ta q'ab' chi xooj haa' i rak'uun Benjamín, re' i xti 
ruchaaq' i José ruum ma' chih inche ruk'ul chaloq i wak'uun, inki paruk'ux. 

5Re' i Jacob Israel i rukab' b'ih xiooj taqe i lajeeb' chi rak'uun chi kixilak taqe i 
xiooj chi loq'ariik i ki trigo ar Egipto, ruum chupaam taqe q'iij re' re' xwihik wo' 
wi'jaleel chupaam chu'nchel i ruyuq'ul i Canaán. 

6Eh re' i José wilik chi ajaab'esil chinaah i tinamit Egipto chupaam taqe q'iij re' 
re'. Re' reh ink'ayinik ki trigo nik' nimaal i kiooj k'oloq ar chi loq'oj trigo. Eh noq 
xiooj k'oloq ruuk' taqe i ras, xkik'utzaa' qohoq i kinaah, korehtaal xponik kitz'a'j 
wach aak'al ruuk' i yejal kiwach. 

7Re' i José xunab'eej kiwach taqe i ras, xa re' la' re' reh je' tii chik ma' xunab'eej 
kiwach xub'an riib', eh ruuk' i kowlaj q'orik xupahqaaj keh chi je' wili: ¿Raaj taq i 
hat aha' taq ti chalik? inki. Re' hoj paruyuq'ul i Canaán qoh chalik, xoj chalik ayu' 
chuloq'ariik i qatrigo, inki taqe. 

8Re' José reh xunab'eej kiwach taqe i ras, eh re' keh ma' xkinab'eej ta k'isinoq 
wach i kichaaq'. 

9Chi riij i re', xk'ulik paruk'ux i José aha' wilik i xrilow paruwiriik chikiij taqe i ras, 
je' wili i xuq'or keh: ¿Raaj taq i hat chib'ih taq aab'eeh chalik a'an? Xa hat oon taq 
tahal reh i ¿chib'ih i k'axik k'ahchi' ruk'ulariik chupaam i tinamit wili? inki. 

10Ma' chih taj jaaw, re' hoj qeht'al chi q'e' nim awajaawriik chi qawach, re' hoj xa 
chi loq'ariik k'isinoq qatrigo xoj chalik reh chi neen qa'an qawa'. 

11Re' hoj xa jinaj chi winaq i qajaaw eh korik wach qak'ux chiquncheel, ma' 
jank'al ta nqa'an i tahooj je' rukab' inaq'or, inki taqe. 

12Re' José je' wili i chaq'wik xub'an: Ma' korik ta taq inaq'or, re' taq i hat xa hat 
taq tahal reh chib'ih i k'axik k'ahchi' ruk'ulariik chupaam i tinamit ayu', inki wo' 
chik. 

13Re' taqe i ras je' wili chaq'wik xkian: Re' hoj, hoj kab'laj chi qiib' xa jinaj chi 
winaq i qajaaw. Ar hoj patim paruyuq'ul i Canaán. Re' qachaaq' xkahnik cho ruuk' 
i qajaaw pampaat, eh re' chik i qachaaq' jinaj, najtir i nelik chi qaxilak, inki taqe. 

14Eh re' José je' wili i xuq'or: Re' hin i nuq'or wo' taq chik aweh chi xa hat taq 
tahool. 

15Ruuk' i wili naa qanaab'eem mi korik taq inaq'or, re' hin parub'ihnaal i reey i 
nuq'or taq aweh i korik chi ma' nee ta taq ti elik reje chupaam i tinamit wili wila' 
ma' xataq'aaj taq ruk'amariik aachaaq' taq inaq'or. 

16Neerub'an chi neenooj jino'q taq aweh i hat chuk'amariik, eh re' taq i hat naa 
pee taq akahniik pantz'ilom. Ko ar aj neenqilow re' mi korik taq i k'ahchi' 

aq'orom, wila' ma' korik taq inaq'or parub'ihnaal i reey neenuq'or taq aweh i 
korik chi xa hat taq tahal reh i tinamit wili, inki. 

17Re' reh ixib' q'iij xuyeew taqe pantz'ilom taqe re'. 

18Xa re' la' paroox q'iij je' wili i xuq'or keh: Re' hin inuyohleej i Dios, je' taq wili i 
cha a'n reh chi neenko'ljik riij taq aak'achariik: 

19Wila' korik taq aweh chi korik taq wach ak'ux cha kanaa' taq jino'q awuch'ihil 
pantz'ilom, eh re' taq i hat chaloq' taq reje atrigo, nee taq i nak'am reje 
panatinamiit reh chi neenkian kiwa' taq i awach aweh. 

20Eh chak'am taq cho weh chi jumehq'iil aachaaq', ko ar neenqilow mi korik taq i 
xaq'or. Wila' ma' korik taq i xaq'or naa taq akanteesjiik, ki uchjik. Re' keh 
xkik'ulaa' aha' wilik i xq'orarik keh. 

21Eh re' keh je' wili i xkiq'or chikiwach: Xti korik wo' hoq chi ma' holohik ta xoj 
b'anik reh i qachaaq' jinaj, ruum ma' xqanimaj ta reh noq xuq'or qeh chi naa naq 
qaketelaam wach, atoob' ta xqilow wo' naq chi q'e' ti' ruk'ux. Ruum i re', k'ahchi' 
qak'ulum i ti' k'axik wili yu'naak, inki taqe. 

22Re' Rubén i jinaj chi kixilak je' wili xuq'or: Re' hin xnuq'or wo' naq taq aweh chi 
ma' chih taq awuchej i qachaaq' re' re', xa re' la' re' taq i hat ma' xanimaj ta taq 
weh. Yu'naak aj re', naa qatojom wach i rukimiik, inki. 

23Re' keh ma' xkikoj ta rehtaal chi k'ahchi' rureqem chi riij i José aha' wilik i 
xkiq'or, ruum ko wilik jalal ruq'oral noq xub'an ruk'utaaj kuuk'. 

24Re' José xelik reje kuuk', xooj rub'an roq'iim pareh, eh noq xsutinik chaloq aha' 
wilkeeb' wii' xub'an chik kiq'orob'jiik chi korik. Eh xresaj iloq i Simeón chi kixilak 
xb'ak'arik i q'ab' chi riij chikiwach. 

25Chi riij i re', re' José xuq'or chi xhamarik chi trigo i kikoxtaal, eh chi suutjoq 
chaloq i kitumiin chi ye'aroq chaloq keh pan kikoxtaal chi kiju'junaal. Eh chi 
ye'aroq kiwa' reh kib'eeh, je' wo' re' i xb'aan cho keh. 

26Re' keh xkikoj chaloq i ki trigo chi riij i kib'uruux, xi elik cho Egipto. 

27Noq xi ponik chupaam i ye'aab' xi wirik wii' jinaj keh xuteh naah i rukoxtaal reh 
chi xuyeew ruwa' i rub'uuruux, eh i rilow wilik chi chii' i rukoxtaal i rutumiin 
xutoj naq wii' i trigo. 

28Eh noq xrilow chi je' re', je' wili i xuq'or keh i ruch'ihil: K'oloq taq awilow i 
xnureq, xkisutej cho weh i tumiin xnutoj naq wii' i nutrigo wilik panukoxtaal. Eh 
ma' k'isiin ta xiyo'jik chikuncheel, je' wili xkiq'or: ¿Chib'ih i xub'an cho quuk' i 
Dios chi je' wili? inki taqe. 

29Noq xi ponik Canaán xkik'utjaaj reh i kajaaw Jacob chu'nchel chib'ih jariik i 
xkik'ul, je' wili xkiq'or reh: 

30Re' winaq wilik chi ajaab'esil chinaah i tinamit Egipto q'e' kow xojruq'o'reej, eh 
xuq'or qeh chi xa hoj ponoq tahal reh i rutinamiit. 

31Eh re' hoj xqaq'or reh chi korik wach qak'ux chi ma' jank'al ta nqa'an i tahooj je' 
rukab' i xuq'or qeh. 

32Xqaq'or wo' reh chi hoj kab'laj chi qiib' eh hoj rak'uun i jinaj chi ajaab'ees chi 
jinaj i qachaaq' najtir i nelik chi qaxilak, eh chi re' i xti chaaq'b'ees xkahnik 
awuuk' ayu' Canaán. 

33Re' reh je' wili i xuq'or qeh: Ruuk' i wili neenunab'eej mi korik taq aweh chi 
korik taq wach ak'ux, cha kanaa' taq jino'q taq aweh i hat ayu', re' taq i hat nee 
nak'am taq reje kok' taq-oq atrigo, reh chi nee taq inki a'n kiwa' taq i awach aweh 
panapaat. 

34Eh xti chak'am taq cho weh aachaaq' reh chi neenunimaj chi korik taq wach 
ak'ux, eh chi korik chi ma' hat ta taq tahool. Chi je' re' neenwesaj reje pantz'ilom i 
jinaj taq aweh i hat, re' taq i hat nee wo' taq tib'ehik chupaam i tinamit wili chi 
ma' xta neentz'a'inik taq aweh, inki qeh, inki taqe. 

35Eh noq xkesaj i trigo pan kikoxtaal chi kiju'junaal inkilow wilik wo' hoq ma' najt 
ta chii' kikoxtaal i kitumiin pankok' koxtaal, re' ixkitoj naq wii' i trigo. Noq xkilow 
chi je' re', ma' k'isiin ta xiyo'jik i keh, je' wo' hoq i kajaaw. 

36Re' Jacob je' wili i xuq'or keh i rak'uun: Re' taq i hat k'ahchi' taq kiin akanaam 
chi ma' xta wak'uun, re' José najtir i nelik chi qaxilak, je' wo' hoq i Simeón, xaq'eb' 
wo' taq chik chaloq. Eh yu'naak inawaaj wo' chik taq aq'uchum weh i Benjamín, 
eh re' i naa rutiib'iik ruk'ux, re' hin, inki. 

37Chalik i Rubén je' wili i xuq'or reh i rajaaw: Jaaw cha taq'aaj i Benjamín, re' hin 
nee kincha'jinik reh, re' hin nee wo' chik ink'ulik nuq'asaj aweh. Eh wila' ma' 
xnuk'am chik chaaweh i Benjamín neerub'an chi nee nakansaj kab'chel i 
wak'uun, inki. 

38Re' Jacob je' wili i chaq'wik xub'an: Re' wak'uun Benjamín, ma' jaruuj taq 
neenutaq'aaj chawiij, re' i ras José, kamnaq wo' hoq, ach wo' re' reh wilik chi 
nuwach. Eh raaj chib'ih-oq i xuk'ul taq cho chawach chupaam taq aab'eeh, chib'ih 
taq i neena a'n, nee taq inkahnik pananaah wila' xin kimik ruum i ruti'kiil nuk'ux, 
ruum re' hin, xa hin wo' chik rijib', inki. 

Gen 43 

Re' Benjamín xk'amarik reje Egipto kuum i ras 

1Re' i wi'jaleel ma' k'isiin ta x-uhtik wach parutinamitaal i Canaán. 

2Eh noq xkuxik kitz'apam wach i trigo nik' nimaal i xponik kiloq' Egipto, re' Jacob 
je' wo' chik wili i xuq'or keh i rak'uun: Yu'naak, hiy wo' taq chik Egipto chi 
loq'ariik k'isinoq qatrigo, inki. 

3Re' Judá je' wili ruchaq'weesjiik i rajaaw xub'an: Re' winaq wilik chi ajaab'esil ar, 
je' wili i xuq'or qeh: Re' hin xti korik taq i nuq'or aweh, wila' ma' xak'am taq cho 
weh aachaaq' taq inaq'or, matchalik taq chik wuuk' ayu', inki. 

4Je' re' noq wila' xataq'aaj chiqiij i qachaaq' nee wo' chik qoh ooj chuloq'ariik i 
trigo. 

5Eh raaj wila' ma' naa ataq'aam chiqiij, ma' nee ta qohooj, ruum re' winaq wilik 
chi ajaab'esil ar, je' wili xuq'or qeh: Wila' ma' xak'am taq cho weh ayu' aachaaq', 
matchalik taq chik ayu', inki. 

6Re' Jacob Israel i rukab' b'ih je' wili i xuq'or keh i rak'uun: ¿Eh chib'ih reet noq 
ma' k'isiin yib'kiil wach taq k'ahchi' ab'aniik weh? ¿Chib'ih reet noq xaq'or taq i 
koq reh i winaq re' re' chi jinaj taq chik aachaaq' xakanaa' kahnoq? inki. 

7Re' keh je' wili i chaq'wik xkian: Re' hoj ma' xata nqaaj, k'ih pech xupahqaaj qeh 
chib'ih qa'nam, eh mi wilik awach qeh, ruum aj re', xqaq'or reh. Eh xupahqaaj wo' 
qeh chi je' wili: ¿Mi kok'achlik taq awajaaw, mi ko wilik taq chik jino'q achaaq'? 
inki. Re' hoj ma' xta chik i xqa'an, xa re' wo' chi xqaq'or i korik, ruum ma' qeht'al 
ta naq chi naa ruq'orom qeh chi naa qak'amam reje i qachaaq' ruuk' ar, inki taqe. 

8Re' Judá je' wili i xuq'or reh i rajaaw Israel: Wila' inawaaj chi ma' nee qoh kimik, 
cha taq'aaj chiqiij i qachaaq', re' hin nee kincha'jinik reh. Chi je' re', nee wo' chik 
qoh ooj chi loq'ariik i trigo, chi je' re' ma' nee ta tikimik i hat ruum awa' eh ma' 
nee ta wo' qoh kimik i hoj, ni xata re' taqe i qak'uun qixq'uun nee kikimiik. 

9Re' hin wilik nunaah ruuk' wila' chib'ih i xuk'ul, wuuk' wo' hin neenayejaa' wila' 
chib'ih i xuk'ul. Eh wila' ma' xk'ulik nuq'asaj aweh i qachaaq' panunaah nee nakoj 
chi jumpech chib'ih jariik i nee ruk'ul. 

10Eh wi ta ma' k'ahchi' qachamam qiib' xoj ponik naq chik ka'pech-oq chi 
loq'ariik eh xooj k'ulik naq chik, inki. 

11Re' i kajaaw je' wili i chaq'wik xub'an: Ma' xta ruuchjiik, xa re' wo' naa chi 
neenooj, xa re' la' nee taq inasiij ponoq chib'ih reh i winaq wilik chi ajaab'esil ar. 
Chak'am taq reje reh panakoxtaal k'isinoq i suq atoob' i nelik panqatinamiit ayu', 
k'isinoq i ha' laj iq'oom k'isinoq ruriis kaab', k'isinoq ink'ohnik laj iq'oom k'isinoq 
rumirra, k'isinoq i kielik chupaam inaq' i kiwach i chee' q'e' suq, je' wo' hoq i 
almendro. 

12Eh ki'ib' chik chi je' k'ihaal i tumiin xak'am taq reje pampeet, chak'am taq reje 
yu'naak. Eh chaq'asaj taq reh ruuk' aq'ab' i tumiin xusutej taq chaaweh 
panakoxtaal ruum xa rusahchiik-oq xub'an wii'. 

13Je' re' noq chak'am taq reje achaaq' Benjamín, hiy wo' chik taq ruuk' i winaq re' 
re' i wilik chi ajaab'esil Egipto. 

14Re' ta naq i QaJaaw Dios nim rajaawriik neen ketelinik taq awach reh chi nee 
inehteesjik taq chaaweh aawas jinaj. Je' wo' Benjamín ma' chii ruk'ul chaloq. Eh 
wi chih wo' xuk'ul, ma' xta ruuchjiik nee wo' naa kinkahnik chi ma' xta chik 
wak'uun chi jumpech, inki i Jacob. 

15Eh re' taqe i rak'uun i Jacob xkik'am wo' reje aha' wilik taqe i xooj kisiij, 
xkik'am wo' reje i tumiin ki'ib' chi je' k'ihaal i xkik'am reje pampeet, xkik'am wo' 
reje chikiij i kichaaq' Benjamín, xiooj wo' chik loq'ol trigo Egipto, eh xi ponik 
chuwach i José. 

16Xrilow i José chi kuch'ihil i Benjamín noq xi ponik taqe i ras, je' wili i xuq'or reh 
incha'jinik reh i chib'ih reh wilik parupaat. Chak'am taqe reje i winaq wili 
panupaat, nee nakansaj jino'q ixoq wakax, eh neenayejaa' chi k'uxb'al qawa', 
ruum re' keh naa kianam kiwa' wuuk' kab'lajora, inki. 

17Eh re' incha'jinik reh i rupaat xub'an wo' hoq i xq'orarik reh ruum i José. 
Xuk'am wo' taqe reje i winaq. 

18Re' keh xiyo'jik, ruum ar xi k'amarik reje parupaat i José, je' wili i xkiq'or 
chikiwach: Re' wili xa b'amb'al inki a'n qeh, re' re' ruum i tumiin xkisutej wo' chik 
reje qeh junriim xoj kik'am chaayu'. Re' re' wilik i naa kianam qeh neena 
qohkiyeew pankowlaj kamanik je' rukab' imb'aan keh i k'ayimaj taqe pankowlaj 
kamanik, je' wo' re' i naa kianam reh taqe i qab'uuruux, inki taqe. 

19Noq xi ponik ma' najt ta ruuk' i ru puertahiil i rupaat i José, xkijil i koq kiib' 
ruuk' incha'jinik reh i paat, 

20je' wili i xkiq'or reh: Jaaw re' hoj korik wo' hoq chi xoj k'ulik ayu' junriim loq'ol 
qatrigo. 

21Xa re' la' noq xoj ponik chupaam i ye'aab' aha' xoj wirik poo wii' xqateh chii' i 
qakoxtaal, eh chi qaju'junaal xqareq i tumiin ma' naj ta chi chii' i qakoxtaal. Eh re' 
tumiin manlik wach noq xqareq. Ruum aj re', xqak'am cho yu'naak reh chi 
naaqasutem. 

22Eh pareh wo' xqak'am chaloq i naa qaloq'om reje wii' i qatrigo yu'naak. Re' hoj 
ma' qeht'al taj awach chik ye'wik reje reh pan qakoxtaal i qatumiin xqak'am cho 
pampeet. 

23Re' incha'jinik reh i wilik parupaat i José je' wili i xuq'or keh: Re' taq i hat 
maayohb'isaj taq awiib' ruum i re', noq iraaj re' taq aaDios inanimaj, eh re' wo' i 
ruDios taq awajaaw xye'wik taq panakoxtaal i tumiin re' re', ruum re' hin xnuk'ul 
i tumiin re' re' xatoj taq wii' i trigo. Eh re' incha'jinik reh i chib'ih reh parupaat i 
José xresaj cho pantz'ilom i Simeón eh xuyeew chi kixilak. 

24Eh chi riij i re' xuk'am taqe reje parupaat i José chi kunchelaal, xuyeew kihaa' 
tz'ajb'al kooq, eh xuyeew wo' ruwa' i kib'uruux. 

25Re' taqe i rak'uun i Jacob xkesaj chaloq aha' wilik i naakisihim reh i José, eh 
xkuy-eej i José chi naa ruponiik kab'lajora, ruum xkinab'eej chi ruuk' naa kianam 
kiwa' reh kab'lajora. 

26Eh noq xponik i José pampaat xkiq'asaj reh aha' wilik i xkisiij reh, re' i xkik'am 
reje, eh xkik'utzaa' qohoq i kinaah korehtaal xkireq wach aak'al ruuk' i yejal 
kiwach. 

27Re' José xupahqaaj keh chi je' wili: ¿Mi suq taq ak'ux? ¿eh mi suq ruk'ux taq 
awajaaw, re' i k'isa maam xaq'or taq rib'iral weh junriim? ¿Mi kok'achlik wo' tii? 
inki. 

28Re' keh xkiyeew i koq ruloq'il i José je' wili ruchaq'weesjiik xkian: Jaaw 
rint'ioos aweh inapahqaaj qeh, re' hoj suq qak'ux, je' wo' hoq i qajaaw suq wo' 
ruk'ux, eh kok'achlik wo' hoq, inki taqe. 

29Eh re' José xtz'ehtanik reje chi junsuut, i rilow wilik chi kixilak i Benjamín, re' i 
xti ruchaaq' jinaj kituut kajaaw ruuk' je' wili i xuq'or keh: ¿Mi re' wili taq 
aachaaq' inaq'or weh junriim? inki. Eh je' wili i xuq'or reh: Re' Dios toob'inoq 
aweh hay, hat wak'uun noq wilkaat, inki reh. 

30Re' José ma' k'isiin ta xsuuqb'ik ruk'ux noq xrilow wach i ruchaaq', xchalik 
roq'iim. Eh xelik reje chi kixilak, xokik i koq paruwarb'al, ar xponik ruch'ikaa' 
ruk'ux chi oq'ik. 

31Eh noq xooj tz'irlojoq i roq'iim xutz'aj i wach xelik chaloq, chalik wo' chik kuuk' 
i ras, je' wili i xuq'or reh i rumoso: Yu'naak chak'am chaloq i wi'k ha', inki reh. 

32Re' José tokoom mexa wo' xye'arik wii' ruwa'. Eh re' taqe i rak'uun i Jacob kore' 
xiooj k'oloq chinaah wo' tokoom mexa, xye'arik kiwa'. Re' taqe i aj Egipto chinaah 
i tokoom mexa xkian kiwa', ruum ma' inye'arik ta q'ab' keh chinki a'n kiwa' chi 
kixilak i aj hebreo. 

33Eh re' José noq xuyeew kitzunaab' taqe i re', peet xuyeew rutzunaab' i aasb'ees, 
tuslik xuyeew reje kitzunaab', re' q'oreel i kihab'ul kopan tz'apaab' wach xye'arik 
reh i xti chaaq'b'ees, re' taqe keh ma' k'isiin ta xsahchik kik'ux noq xkilow chi je' 
re', xak'ul chik inkilow panaq'kiwach. 

34Re' José xuyeew k'uxb'al kiwa', re' wo' ruuk' i xuk'ux i reh nah rumexa i xuyeew 
keh, eh re' Benjamín xti k'ih i xuyeew reh. Re' i José ruch'ihil taqe i ras jinaj xkian 
wii' kiwa', eh ma' k'isiin ta xsuuqb'ik kik'ux. 

Gen 44 

Re' rukulk b'amb'al ruhaa' i José 

1Re' José je' wili i xuq'or reh inilwik reh taqe i chib'ih wilik reh parupaat: Yu'naak 
chanujisaj reje chi trigo i kikoxtaal taqe i winaq wili nik' pa' k'ihaal i neenkian 
ruk'amariik. Chayeew wo' reje pan kikoxtaal chi kiju'junaal i kitumiin xkitoj wii' i 
trigo. 

2Eh chi chii' qohoq i rukoxtaal i xti chaaq'b'ees nee nayeew reje i nukulk uuk'b'al 
nuhaa' plata ruyej-aal, nee wo' nayeew reje ar i tumiin xutoj wii' i trigo, inki. Re' 
inilwik reh i chib'ih reh i José xub'an wo' hoq i xq'orarik reh. 

3Eh noq xkutwik chaloq i ruch'aab' i q'iij, re' José xuyeew q'ab' chi xi chalik taqe i 
ras, xkik'am chaloq i kib'uruux. 

4Noq xakomajaa' wo' najt inkikanaa' i tinamit, re' José je' wili i xuq'or reh 
incha'jinik i chib'ih reh: Hiy taqe chareq wach b'eeh i winaq re' re'. Noq nee taqe 
nareq je' wili i neenaq'or keh: Re' José i nupatroon je' wili i xuq'or chaloq: 
¿Chib'ih reet noq yiib' wach na'ojb'al xkitoj wii' weh otob'il xnub'an keh? ¿Chib'ih 
reet noq xkelq'aaj reje i nukulk uuk'b'al nuhaa' re' ruuk' i plata? 

5Re' re', re' i rukoj chi uuk'b'al ruhaa', eh ruq'ijb'aal i nupatroon ma' holohik ta 
taq ixa a'n chaloq tiko'q taq keh, inki. 

6Eh re' inilwik reh i chib'ih reh i José xureq wach b'eeh taqe winaq re' re' xuq'or 
wo' keh i xq'orarik reje reh. 

7Re' keh je' wili i chaq'wik xkian: ¿Chib'ih reet noq inaq'or qeh i je' re' i hat jaaw? 
Re' hoj ma' jaruuj neen qa'an aha' wilik inaq'or. 

8Re' hoj xojsutinik chaloq ko Canaán chi ruq'ahteesjiik i tumiin xqareq ma' najt ta 
chi chii' i qakoxtaal. ¿Eh nik' chik wach noq neenqelq'aaj chaloq i plata i oro 
parupaat apatroon? 

9Eh awach pa' uuk' neenkan chi qaxilak i kulk uuk'b'al ha' inaq'or jaaw, 
neerub'an chi nee nkanteesjik. Eh re' hoj, i hoj ruk'u'liil neerub'an chi nee qoh 
kahnik chi rumoso apatroon, inki taqe. 

10Re' inilwik reh i chib'ih i wilik reh i José je' wili xuq'or: Ma' xta reet neenb'aan 
je' rukab' taq i xaq'or, xa re' la' awach uuk' neenkan i kulk re' re' xa re' wo' reh 
neenkahnik chi mosohjik. Re' taq i hat, i hat taq ruk'u'liil nee taq ti kahnik chi ma' 
xta taq amahk. 

11Jumehq'iil xkiqasaj i kikoxtaal chi riij i kib'uruux chi kiju'junaal, eh xkiteh lom i 
naah. 

12Re' inilwik reh i chib'ih reh i José xusik' paam i kikoxtaal chi kiju'junaal, 
xutoq'aa' reje ruuk' i aasb'ees korehtaal xooj k'oloq chusik'ariik ruuk' i 
chaaq'b'ees. Eh parukoxtaal i xti chaaq'b'ees Benjamín xooj rureq i kulk uuk'b'al 
ha'. 

13Eh noq xkilow chi je' re' taqe i ras, xkiweq i kiso' chikiij ruum i ruti'kiil kik'ux. 
Eh xkijosaj wo' chik i kihq chi riij i kib'uruux xi sutinik wo' chik cho pan tinamit. 

14Eh re' Judá ruch'ihil taqe i ras i ruchaaq', noq xi ponik wo' chik parupaat i José 
ko ar wo' wilik i xkikanaa' cho wii'. Re' keh xkik'utzaa' qohoq i kinaah chuwach i 
José korehtaal xponik kireq wach aak'al ruuk' i yejal kiwach. 

15Je' wili i xq'orarik keh ruum i José: ¿Chib'ih reet noq ma' holohik ta taq xat 
b'anik? ¿Mi ma' aweht'al taq re' i hat chi re' hin wilik nuna'ojb'al, eh weht'al 
q'ijinik? inki. 

16Eh re' Judá je' wili i ruchaq'weesjiik i José xub'an: Jaaw re' hoj, xama' xta chik i 
neenqaq'or, ma' nee ta wo' chik i ruyee riib' chi neenqaq'or chi ma' xta qamahk, 
ruum re' Dios reht'al chik chi wilik qamahk. Je' re' noq awach uuk' xkan aakulk 
uuk'b'al ahaa' naa rukahniik chi mosohjik awuuk', eh je' wo' chiquncheel i hoj 
naa wo' qakahniik chi mosohjik awuuk', inki. 

17Re' José je' wili kichaq'weesjiik xub'an: Chawunchelaal ma' ruk'ul ta taq chi 
neetikahnik chi numoso. Re' naa rukahniik, xa re' wo' hoq awach uuk' xkan i kulk 
uuk'b'al nuhaa', eh chawunchelaal taq i hat neerub'an chi nee taq tiooj parupaat 
taq awajaaw, eh ma' xta taq nee ti uuchjik, inki. 

Re' Judá xupahqaaj rukuyb'al chi naa rutaq'ab'jiik reje i Benjamín 

18Chi riij i re', re' Judá xujil i koq riib' ruuk' i José je' wili i xuq'or reh: Jaaw cha 
kuy kinab'iraj tii, wilik inwaaj nuq'orom aweh xa panke'lik. Chakuy manchalik 
ak'aah wuuk', chi wee hin re' hat je' akab' i reey. 

19Re' hat xapahqaaj qeh mi kok'achlik qajaaw, eh mi ko wilik chik jino'q qachaaq'. 

20Eh re' hoj xqaq'or aweh chi kok'achlik i qajaaw, eh k'isa maam chik chi korik, eh 
chi ko wilik wo' jinaj i qachaaq' komanlik, re' i rak'uun xwihik i qajaaw noq k'isa 
maam chik. Eh xqaq'or wo' aweh chi re' chaaq'b'ees re' re' q'e' najawjik wach 
ruum i qajaaw, ruum xa re' wo' chik i rak'uun re' re' xwihik ruuk' i xti rehk'een, 
re' ras jinaj kamnaq wo' hoq qohki aweh. 

21Re' hat xaq'or qeh chi naa qak'amam chaaweh i qachaaq' re' re', reh chi 
neenunab'eej wach tiki qeh. 

22Re' hoj xqaq'or aweh chi ma' ruyeew ta riib' chi nee rukanaa' chaloq i qajaaw, 
ruum wi xukanaa' chaloq neenkimik chee qajaaw ruum ruti'kiil ruk'ux, qohki 
aweh. 

23Xa re' la' re' hat xaq'or qeh chi je' wili, wila' ma' xak'am taq cho weh aachaaq' 
ma' naa ta chik taq kaatnuk'ulum reje ayu', tiki qeh. 

24Eh noq xoj ponik ruuk' i wajaaw xqaq'or reh chu'nchel aha' wilik i xaq'or qeh i 
hat. 

25Chi riij i re', re' qajaaw je' wo' chik wili i xuq'or qeh: Yu'naak naa wo' taq chik 
awojiik loq'ol k'isinoq qatrigo ar Egipto, inki qeh. 

26Eh re' hoj je' wili i xqaq'or reh: Re' hoj ma' nee ta ruyee riib' chi nee qoh ooj 
wila' ma' xataq'aaj chiqiij i qachaaq', ruum wila' ma' xooj chiqiij i reh ma' nee ta 
ruyee riib' chi nee qoh ooj k'oloq ruuk' ajaab'ees wilik ar, qohki reh. 

27Re' qajaaw je' wili i xuq'or qeh: Re' taq i hat aweht'al taq chi re' i xti wehk'een 
xa ki'ib' wo' hoq i wak'uun xwihik ruuk'. 

28Re' jinaj hin rukanaam kahnoq, xa re' wo' rojiik ma' wilom ta chik wach chi 
jumpech. Xa re' wo' nuq'or i hin chi josq'laj chikop xerwik reh i ruti'jolal. 

29Wila' xak'am wo' chik taq reje i wak'uun wili i chaaq'b'ees, eh chib'ih-oq i 
xuk'ul taq cho chawach. Pananaah taq neenkahnik wila' xin kimik i hin ruum 
ruti'kiil nuk'ux, ruum re' hin xa hin wo' chik rijib', inki. 

30Je' re' noq, re' qajaaw ma' k'isiin ta loq'il reh i qachaaq' Benjamín, eh wila' ma' 
xooj chik k'oloq haa' chiqiij, ma' k'isiin ta neentib'ik ruk'ux chi riij. 

31Re' qajaaw neenkimik wila' ma' xrilow chik wach i qachaaq'. Je' re' noq, re' hoj 
pan qanaah neenokik wila' xkimik i qajaaw ruum ruti'kiil ruk'ux chi riij i rak'uun, 
ruum re' reh mama' winaq chik chi korik. 

32Xanaah re', re' hin xnuq'or reh i wajaaw chi re' hin naa nucha'jiniik reh i 
nuchaaq' Benjamín. Eh je' wili xnuq'or reh: Neenakanaa' panunaah chi jumpech 
wila' ma' xnuq'asaj chik aweh aawak'uun, kinki reh. 

33Ruum aj re', re' hin i nupahqaaj nukuyb'al aweh chi chayeew q'ab' weh chi re' 
hin nee kinkahnik chi mosohjik awuuk' chi jilow i qachaaq'. Eh chayeew q'ab' reh 
chi neenooj taqe chi riij i ras naa kojiik. 

34Ruum re' hin ma' nwaaj ta chi nee kinsutinik reje ruuk' i wajaaw wila' ma' 
xnuk'am reje ak'un. Re' hin ma' nwaaj ta wilom i ti' k'axik nee ruk'ul i wajaaw 
ruum i ruti'kiil ruk'ux chi riij i rak'uun, inki reh. 

Gen 45 

Re' José xuyeew riib' chi naab'jik keh i ras 

1Re' José ma' rukuy ta naq chik i roq'iim chikiwach chu'nchel i wilkeeb' chi 
kamanik ruuk' ar. Ruum i re', je' wili i xuq'or keh: Eleen taq reje rij paat, inki. Eh 
ma' jino'q chik keh i raj kamanoom i wilkeeb' ar, noq xuq'or keh i ras chi re' reh i 
José. 

2Eh chi riij i re', xutoq'aa' jinaj runimaal oq'ik xakow chik xuk'er chii', xkinab'eej 
chu'nchel i aj Egipto, xponik rib'iral ko aha' wilik cho chi taaq'anik i reey. 

3Re' José je' wo' chik wili i xuq'or keh i ras: Xti korik noq re' hin i José, ¿mi korik 
chi k'achlik i wajaaw? inki. Re' taqe i ras xakib'arb'otik chik ruum kiyo'jiik noq 
wilkeeb' i koq chuwach, xama' nkian ta chik ruchaq'weesjiik. 

4Eh re' José je' wili i xuq'or keh: Chakuy chajil taq chaawiib' wuuk', inki. Noq 
xkijil i koq kiib' ruuk' je' wili i xuq'or keh: Re' i hin, i hin taq achaaq' re' i 
xinak'ayej taq chaloq Egipto. 

5Xa re' la', re' hin i nupahqaaj taq otob'il aweh chi mantib'ik taq ak'ux, eh 
manchalik taq ak'aah chawach chi xinak'ayej taq chaa yu', ruum re' Dios 
xtaaq'anik cho weh chi peet reh chi naa nuko'leem riij i k'acharik. 

6Ruum yu'naak kore' ki'ib' haab' i wi'jaleel imb'aan chupaam taqe i tinamit, eh ko 
ho'oob' haab' chik i wi'jaleel naa ruwihiik. Eh atoob' ta tikaroq taqe i tik mu'uun 
xama' naa ta wo' chik kiwachiniik. 

7Je' re' noq, re' Dios xtaaq'anik cho weh ayu' chi peet, reh chi naa ruk'ihaaxb'iik 
taq awiih aamaam chinaah i wach ak'al, reh chi naa nub'anam ruko'ljiik riij taq 
aak'achariik chi manlik, 

8ruum re' Dios xtaaq'anik cho weh chupaam i ye'aab' wili, ma' re' ta' nche taq i 
hat. Re' la' Dios xkojwik weh chi hin kojol runa'ojb'al i reey, chi hin i xin kahnik 
chi ilil reh chu'nchel i wilik parupaat, eh xirukoj wo' chi hin ajaab'ees chikinaah 
chu'nchel i rutinamiit Egipto. 

9Hiy taq lom ruuk' i Qajaaw, je' taq wili cha q'or ponoq reh, re' awak'uun José, je' 
wili i xuq'or chaloq: Chaq'or taq ponoq reh i wajaaw chi re' hin, re' Dios xkojwik 
weh chi ajaab'esil chinaah chu'nchel i rutinamiit i Egipto, chaloq wuuk' ayu', 
maacham taq awiib'. 

10Chaloq' ayu' neenk'acharik chupaam i ruyuq'ul Gosén ruch'ihil taqe i rak'uun i 
riih rumaam, ruch'ihil wo' chu'nchel i ruchikoop, je' wo' chu'nchel i chib'ih reh. 
Chi je' re', ma' najt ta neen wihik wuuk'. 

11Ayu' neenuyeew k'uxumb'al aweh i hat, je' wo' taqe awach aweh je' wo' hoq i 
wilkeeb' awuuk' reh chi ma' nee ta inkikuy kiwa' kihaa', ruum ko ho'oob' chik 
haab' i wi'jaleel naa ruwihiik, inki cho chawiij, tiko'q taq reh i wajaaw. 

12Re' nuchaaq' Benjamín, re' taq i hat ti eht'alinik reh chi korik chi re' hin je' re' i 
xnuq'or taq reje aweh. 

13Eh chak'utjaaj wo' taq ponoq reh i wajaaw chi re' hin wilkiin chi ajaab'esil 
chinaah chu'nchel i rutinamiit i Egipto. Chak'utjaaj wo' taq ponoq reh chu'nchel 
taq i xawil wuuk' ayu'. Yu'naak hiy taq chi jumehq'iil chak'am taq cho weh i 
wajaaw, inki i José. 

14Eh xuq'ahcheej chi ralaq i ruchaaq' Benjamín, xutik'aa' oq'ik je' wo' hoq i 
Benjamín xoq'ik wo' hoq noq q'ahchimaj ruum i José. 

15Chi riij i re', re' José xuq'ahcheej taqe chu'nchel i ras, eh xutz'ub' taqe xutoq'aa' 
oq'ik. Chi riij i re', re' taqe i ras, xkichop kik'ux chuq'orob'jiik i José, i kichaaq'. 

16Eh xponik rib'iral ruuk' i reey chupaam i paat i rub'an wii' taaq'anik chi re' taqe 
i ras i José xi ponik ar Egipto. Noq xrib'iraj i reey chi je' re', ma' k'isiin ta 
xsuuqb'ik ruk'ux, je' wo' chu'nchel i kikamanik ruuk'. 

17Re' reey je' wili i xuq'or reh i José: Chaq'or keh aawas chi kik'am reje i trigo chi 
riij i kib'uruux ki-ohoq wo' chik Canaán. 

18Eh kik'am cho weh aawajaaw, je' wo' chu'nchel i awach keh, re' hin neenuyeew 
keh i ye'aab' xiik' naah chihojal wilik ayu' Egipto. Naa wo' kik'uxum keh i xti suq 
atoob' i nelik ayu'. 

19Chaq'or wo' keh taqe aawas chi ayu' Egipto kik'am reje taqe i kareta k'amb'al 
cho reh taq awajaaw, eh k'amb'al cho keh i awach keh taqe aawas, je' kehk'een, 
je' taqe i kak'uun kixq'uun. 

20Makiqajik kapeew ruuk' i chib'ih jariik i wilik keh naa kik'amam chaloq, ruum 
chu'nchel i q'e' chihooj wilkeeb' ayu' Egipto naa nuye'em keh, inki reey reh i José. 

21Re' taqe i rak'uun i Jacob Israel i rukab' b'ih, xkian wo' hoq aha' wilik i xq'orarik 
keh. Re' i José xye'wik keh taqe i kareta xuq'or i reey, eh xuyeew wo' reje kiwa' 
taqe i ras reh wach kib'eeh. 

22Xuyeew wo' reje ki ak' so' reh kijalb'aal, re' i ruchaaq' i Benjamín ho'oob' i ru 
ak' so' xuyeew reje, eh xuyeew wo' reje reh ixib' siento chi tumiin re' ruuk' i 
plata. 

23Eh lajeeb' b'uurux i suq atoob' i nelik ar Egipto xutaq'aaj reje reh i rajaaw, 
lajeeb' wo' b'uurux i trigo xutaq'aaj reje, xutaq'aaj wo' reje ruwa' i rajaaw reh chi 
naa ruk'uxum cho wach b'eeh noq naa ruchaliik. 

24Noq xuch'aq taqe reje i ras i José je' wili xuq'or reje keh: Maatik'aa' taq reje 
peleto wach b'eeh, inki. Re' keh xiooj lom. 

25Xi elik reje pan tinamit Egipto. Xiponik chupaam i ruyuq'ul i Canaán aha' patim 
wii' i kajaaw. 

26Eh noq xkik'utjaaj ponoq reh i Jacob chi kok'achlik i José, eh chi re' reh wilik chi 
ajaab'esil chinaah chu'nchel i tinamit Egipto, xama' rureq ta naq chik chi riij 
chib'ih i rub'an, chib'ih i ruq'or. Ma' jaruuj naq i runimaj aha' wilik i xkiq'or reh. 

27Eh noq xkik'utjaaj reh chu'nchel aha' wilik i xq'orarik reje keh ruum i kichaaq' 
José. Noq xrilow wach taqe i kareta xutaq'aaj reje i José k'amb'al reje reh, ma' 
k'isiin ta xsuuqb'ik ruk'ux. 

28Je' wili i xuq'or: Manlik ruuk' chi xnunab'eej chi kok'achlik i wak'uun José. Re' 
hin naa rojiik nuq'o'reem noq komajaa' kinkimik, inki. 

Gen 46 

Re' Jacob ruch'ihil taqe i awach reh xiooj pan tinamit Egipto 

1Re' Jacob, eh Israel i rukab' b'ih xuchop reje rub'eeh xuk'am taqe reje chu'nchel i 
chib'ih reh xooj ar Beerseba. Eh ar xuk'at i rumayiij chuwach i Dios, re' ruDios i 
rajaaw i Isaac. 

2Eh chupaam aq'ab' re' re' xq'orob'jik i Jacob parusaq wiriik ruum i QaJaaw Dios, 
je' wili i xq'orarik reh: Jacob, Jacob, i nuchjik. Ayu' wilkiin Jaaw, inki noq 
chaq'wik. 

3Re' QaJaaw Dios je' wili i xuq'or: Re' hin aaDios, re' xuloq'ej chaloq aawajaaw 
wilkiin awuuk'. Matyo'jik chi ojik parutinamitaal i Egipto, ruum re' hin ar naa 
nuk'ihaaxb'isam taq awiih aamaam korehtaal kiponik chi nimlaj tinamit. 

4Re' hin naa wojiik chawiij ar Egipto, eh re' wo' hin naa wesaniik cho keh ar taqe 
awiih aamaam. Je' wo' chik noq naa akimiik naa kaat rilom aawak'uun José. 

5Chi riij i re', re' Jacob xelik reje Beerseba eh xkojarik reje pan kareta kuum taqe i 
rak'uun, re' i kareta xutaq'aaj chaloq i reey chi k'amb'al reje keh. Ar wo' xkik'am 
reje i kehk'een taqe i rak'uun, je' wo' taqe i kak'uun kixq'uun. 

6Je' re' noq, re' i Jacob ruch'ihil chu'nchel i awach reh xiooj parutinamitaal i 
Egipto. Eh xkik'am wo' i ki ixoq wakax, je' wo' taqe i kitentzuun xkik'am reje 
chu'nchel i chib'ih xkireq tz'aaq ar Canaán. 

7Chu'nchel xiooj chi riij i Jacob chi je' taqe riih rumaam ak'un, chi je' taqe riih 
rumaam xq'un. 

8Re' taqe wili i kib'ihnaal i aj Israel xiooj Egipto, iraaj ruq'orom chi re' Jacob 
ruch'ihil taqe rak'uun, je' wo' taqe i riih rumaam: Re' i Rubén aasb'ees rak'uun i 
Jacob. 

9Re' taqe i rak'uun i Rubén, je' wili kib'ihnaal: Hanoc, Falú, Hezrón, Carmi. 

10Re' taqe i rak'uun i Simeón, je' wili kib'ihnaal: Jemuel, Jamín, Ohad, Jaquín, 
Zohar, Saúl, rak'uun jinaj ixoq aj kananea. 

11Re' taqe i rak'uun i Leví, je' wili kib'ihnaal: Gersón, Coat, Merari. 

12Re' taqe i rak'uun i Judá, je' wili kib'ihnaal: Er, Onán, Sela, Fares, Zara. Xa re' la', 
re' i Er, ruch'ihil i Onán xikimik Canaán, eh re' Fares re' ki'ib' i rak'uun xi wihik: 
Hezrón, Hamul. 

13Eh re' taqe i rak'uun i Isacar je' wili kib'ihnaal: Tola, Fúa, Job, i Simrón. 

14Re' taqe i rak'uun i Zabulón, je' wili kib'ihnaal: Sered, Elón, Jahleel. 

15Je' re' i kib'ihnaal taqe i rak'uun i riih rumaam xwihik i Jacob ruuk' ixoq Lea, 
noq xwihik chupaam i ye'aab' Padan-aram. Eh jinaj wo' rixq'uun xwihik Dina, je' 
re' noq oxlaj ru ka'winaq taqe chi kunchelaal, chi winaq chi ixoq. 

16Re' taqe i rak'uun i Gad, je' wili kib'ihnaal: Sifión, Hagui, Ezbón, Suni, Eri, Arodi, 
Areli. 

17Re' taqe i rak'uun i Aser xi wihik, je' wili i kib'ihnaal: Imna, Isúa, Isúi, Bería, eh 
jinaj i kanaab' Sera rub'ihnaal. Eh re' i Bería ki'ib' i rak'uun xi wihik, Heber, 
Melquiel i kib'ihnaal. 

18Je' re' i kib'ihnaal taqe i rak'uun i riih rumaam i Jacob xwihik ruuk' ixoq Zilpa, 
eh waqlaj chi kiib' chi kunchelaal. Re' Silpa, re' i rajpooh i Lea xye'arik reh ruum i 
rajaaw Labán. 

19Eh re' i kib'ihnaal i rak'uun i Jacob ruuk' i Raquel, re' i xti rehk'een je' wili 
kib'ihnaal: José, Benjamín. 

20Re' taqe i rak'uun i José xwihik ruuk' i rehk'een Asenat je' wili i kib'ihnaal: 
Manasés, Efraín, arxi-aasjik parutinamitaal i Egipto. Eh re' i Asenat rixq'uun i 
Potifera, k'amal kib'eeh aj tiij chupaam i tinamit On. 

21Re' taqe i rak'uun i Benjamín xi wihik, je' wili kib'ihnaal: Bela, Bequer, Asbel, 
Gera, Naamán, Ehi, Ros, Mupin, Hupim, Ard. 

22Je' re' i kib'ihnaal taqe i rak'uun i riih rumaam i Jacob xwihik ruuk' i Raquel 
kajlaj chi kiib' chi kunchelaal. 

23Eh re' Dan jinaj i rak'uun xwihik Husim rub'ihnaal. 

24Re' taqe i rak'uun i Neftalí, je' wili kib'ihnaal: Jahzeel, Guni, Jezer, Silem. 

25Je' re' i kib'ihnaal taqe i riih rumaam i Jacob xwihik ruuk' i rixoqil Bilha, 
wuquub' taqe chi kiib' chi kunchelaal. Re' Bilha rajpooh i Raquel, re' i xye'arik reh 
ruum i rajaaw Labán. 

26Re' taqe i tinamit xiooj chi riij i Jacob ar Egipto i xa kuuk' kiib' waqiib' 
rukajwinaq chi kiib', eh ma' xi okik ta paruman i kehk'een i rak'uun i Jacob. 

27Eh ki'ib' taqe i rak'uun i José, re' ixi-aasjik ar Egipto. Je' re' noq, re' taqe i awach 
reh i Jacob xiooj ar Egipto lajeeb' rukajwinaq chi kiib' chi kunchelaal. 

28Re' Jacob xutaq'aaj reje chi peet b'eeh i rak'uun Judá chuq'orob'jiik i José, reh 
chi naa ruchaliik k'ularoq chupaam i ye'aab' Gosén. Eh noq xi ponik chupaam i 
ye'aab' re' re', 

29re' José xuq'or keh i rumoso chi naa kikorb'isam i kareta reh chi naa ruchaliik 
ruk'ulum i rajaaw chupaam i ye'aab' Gosén. Eh noq xk'u'loq ruuk' i rajaaw i José, 

xuq'ahcheej chi ralaq, eh najt najt i oq'ik xub'an noq ruyok'aam i naah nah tileb' i 
rajaaw. 

30Re' Jacob Israel i rukab' b'ih, je' wili i xuq'or reh i José: Yu'naak xwilow chik 
awach chi k'achalkaat, eh ma' xtaaweet. Je' re' noq, nee chik i rub'an chi nee 
kikimik. 

31Chalik i José, je' wili i xuq'or keh i ras, je' wo' keh chu'nchel i awach reh i 
rajaaw: Re' hin naa wojiik ruuk' i reey chi q'orariik reh chi re' i wajaaw ruch'ihil 
taqe i was je' wo' taqe awach reh i wajaaw wilkeeb' naq chaloq Canaán, xi chalik 
chik chi patinik wuuk' ayu' Egipto. 

32Eh naa rojiik nuq'orom reh chi xak'am taq chaloq aatentzuun, aa ixoq wakax, eh 
chu'nchel i chib'ih taq aweh. Neenuq'or reh chi re' taq aakamaj i hat, re' i k'isanik 
chikop, chi hat taq cha'jen i tentzun. 

33Chi je' re', noq nee taq i rupahqaaj aweh i reey chib'ih taq aakamaj tichol. 

34Nee taq inaq'or reh chi hat taq k'isan chikop, eh chi hat taq aj cha'jen tentzun, 
je' wo' rukab' inki a'n chaloq taq aamaam awati't. Chi je' re', nee taq ti kahnik chi 
patinik ayu' Gosén, ruum re' taqe i aj Egipto ma' ye'ooj ta q'ab' keh chi jinaj nee 
kiwihik wii' kuuk' i aj cha'jen tentzun, inki. 

Gen 47 

1Eh re' José xooj wo' ruuk' i reey chi q'orariik chi re' rajaaw, ruch'ihil taqe i ras 
wilkeeb' naq cho Canaán wilkeeb' chik paruyuq'ul i Gosén kuch'ihil i kitentzuun, 
je' wo' hoq i ki ixoq wakax je' wo' chu'nchel i chib'ih keh. 

2Re' José ho'oob' taqe i ras xuk'am chi riij reh chi xponik ruk'uhtaaj reh i reey, reh 
chi xunab'eej kiwach. 

3Chalik i reey xupahqaaj keh i ras i José chi je' wili: ¿Chib'ih jariik aakamaj taq i 
na a'n i hat? inki. Re' keh je' wili i chaq'wik xkian: Jaaw nim awajaawriik, re' hoj, 
hoj cha'jen taqe tentzun, je' wo' rukab' i xkian chaloq i qamaam qati't najtir q'iij. 

4Re' hoj xoj chalik naq chi patinik ayu' chupaam aatinamiit i hat, ruum 
panqatinamiit i hoj Canaán ma' k'isiin i wi'jaleel k'ahchi', eh ma' xta wo' chik 
kiwa' taqe i qatentzuun. Chakuy qajaaw reey nim awajaawriik chayeew q'ab' qeh 
chi ar nee qohooj chi patinik chupaam i ruyuq'ul i Gosén, inki taqe. 

5Noq xrib'iraj i reey, je' wili i xuq'or reh i José: Re' awajaaw, eh re' taqe aawas xat 
chalik kireq ayu'. 

6Chu'nchel i rutinamiit i Egipto panaq'ab' wilik, chaq'asaj keh i ye'aab' Gosén. Xa 
re' wo' re' i ye'aab' wilik ayu' q'e' chihooj reh chi nee kipatinik ar. Eh wila' wilik 
jino'q chi kixilak i wilik runa'ojb'al, chakoj chi cha'jen keh taqe i nu chikoop i hin, 
inki. 

7Re' José xuk'am wo' reje i Jacob chi riij re' rajaaw reh chi xponik ruk'uhtaaj reh i 
reey. Re' Jacob xupahqaaj i rotob'il i Dios chinaah i reey. 

8Re' reey xupahqaaj reh i Jacob chi je' wili: ¿Jarub' haab' i wilik aweh? inki. 

9Re' Jacob je' wili i chaq'wik xub'an: Re' hin jinaj siento ruuk' lajeeb' ru ka'winaq 
haab' chik i wilik weh, eh xa kok'ul wo' kinooj chi b'ehik nah taq tinamit, 
xakomajaa' wo' nub'an rusuqkiil i nuk'achariik chi je' rukab' i k'acharik xkian 
chaloq taqe i numaam wati't najtir q'iij, inki. 

10Chi riij i re', re' Jacob xuch'aq chaloq i reey, eh xelik cho ar. 

11Re' José xuk'am taqe chi patinik paruyuq'ul i Egipto i rajaaw ruch'ihil taqe i ras, 
ruch'ihil i ruchaaq', xuyeew keh i ye'aab' xiik' naah chihojal Gosén, eh Ramesés 
wo' chik inkiq'or reh. Xub'an wo' hoq i José je' rukab' i xq'orarik reh ruum i reey. 

12Eh i ruyeew k'uxumb'al keh chi kunchelaal, re' q'oreel chib'ih pa' i ajwaal wach 
chi keh i kak'uun kixq'uun i ruyeew wo' keh. 

13Eh xata naq chik aha' inkan i trigo chupaam i ruyuq'ul i Egipto. Re' wi'jaleel 
rajlaal q'iij uhtik wach i rub'an chi je' ar Egipto, chi je' Canaán, eh ma' k'isiin i 
kiristianu' xikimik ruum kiwa'. 

14Eh nik' nimaal i tumiin xponik kiloq' wii' i trigo i aj Egipto, je' wo' taqe i aj 
Canaán, re' i José ink'ulwik reh, eh i ruyeew chi molarik chupaam i paat i rub'an 
wii' i taaq'anik i reey. 

15Noq xooj k'uhloq i kitumiin i aj Egipto je' wo' taqe i aj Canaán, je' wili i xponik 
kiq'or reh i José: Re' hoj xk'uhlik chik i qatumiin loq'b'al qatrigo. Ruum aj re', 
yu'naak re' chik i hat naa ak'uxlaniik qeh, ma' nee ta ruyeew riib' chi neenqayeew 
q'ab' chi nee qoh kimik ruum qawa', inki taqe. 

16Re' José je' wili kichaq'weesjiik xub'an: Wila' xk'uhlik taq atumiin chak'am taq 
chaloq aachikoop nee taq i nuyeew reje atrigo chi riij, inki. 

17Re' taqe aj Egipto xkik'am wo' reje i kikawayu, je' wo' hoq i kitentzuun, xkik'am 
wo' reje i ki ixoq wakax, je' wo' taqe i kib'uruux reh i José, eh xye'arik ki trigo chi 
riij ruum i José, chuwach chu'nchel i haab' re' re'. 

18Eh xik'ik i haab' re' re', eh chupaam chik i haab' jinaj xiooj wo' chik ruuk' i José, 
je' wili i xponik kiq'or reh: Re' hoj xchalik qaq'or aweh chi ma' xta chik qatumiin, 
eh re' naq taqe i qachikoop aweh chik taqe. Re' hoj ma' xta chik i wilik qeh chi nee 
ta nqak'am chaaweh, ach wo' tii re' i kok' qak'aal ruch'ihil i qati'jolal. 

19Chaloq' qeh i qak'aal i hat, nee nayeew qatrigo chiqiij, re' hoj nee qoh kahnik 
chi rumoso i reey. Re' i qak'aal i hoj reh chik neenqayeew chib'ih jariik i wach nee 
nelik chupaam, xa re' la', re' taq i hat nee ti eesanik iija' neenqatik xa reh chi ma' 

nee ta nq'ehb'ik ar aak'al, eh chi ma' nee ta qoh kimik i hoj ruum qawa', inki taqe 
reh. 

20Eh noq xrib'iraj chi je' re' i José xuloq' chu'nchel i kak'aal i aj Egipto reh chi 
xkahnik chi reh i reey. Re' taqe i aj Egipto xkik'ayej i kak'aal chi kunchelaal ruum 
x-uhtik wach i wi'jaleel. Je' re' noq chu'nchel aak'al xkahnik chi reh i reey. 

21Eh chu'nchel i wilkeeb' paruyuq'ul i Egipto xa chi mosohjik chik xi kahnik ruuk' 
i reey. 

22Re' José ach wo' re' i kak'aal taqe i k'amal kib'eeh aj tiij ma' xuloq' taj, ruum re' i 
reey k'ih i trigo i ruyeew keh. Je' re' noq, re' keh ma' xkik'ayej taj i kak'aal ruum 
wi'jaleel, ruum re' i trigo xye'arik keh ruum i reey, re' re' xkik'uxlaaj wii' kiib'. 

23Chi riij i re', je' wili i xuq'or i José keh i tinamit: Yu'naak chanab'eej taq chi aha' 
wilik naq awak'aal taq i hat reh chik i reey, ruum ree reh noq xnuloq' taq aweh. 
Yu'naak wili iija' reh chi nee taq inatik chupaam taqe ak'al re' re'. 

24Eh re' i wach taq atik amu'uun naa taq awesam iloq k'isinoq ruuk' re' taq i re' 
naa aye'em reh i reey. Re' i ruqox naa rukahniik taq awuuk'. Naa taq rukamaniik 
aweh chi awijaa' reh chi naa wo' chik taq atikim, eh neen kamanik taq aweh chi 
k'uxumb'al aweh taq i hat je' wo' taqe awak'uun awixq'uun ruch'ihil taqe i awach 
aweh, ki uchjik. 

25Re' keh je' wili ruchaq'weesjiik i José xkian: Re' hat, xti q'e' hat atoob' quuk' 
xako'leej riij i qak'achariik reh chi ma' naa ta qakimiik ruum qawa', eh naa wo' 
qokiik chi rumoso i reey, inki taqe. 

26Re' i José xukoj k'uhb'aal chikinaah i tinamit chi chikuncheel chik naakiye'em 
k'isinoq reh i reey i wach i kitik. Eh re' k'uhb'aal wili xkahnik chi jumpech, re' 
taqe i k'amal kib'eeh aj tiij keh ma' xkik'am ta reje reh i reey i wach i kitik ruum 
re' keh ma' xkahnik ta chi reh i reey i kak'aal. 

27Re' taqe i aj Israel xi kahnik chi k'acharik paruyuq'ul i Egipto, ar xi kahnik chi 
patinik chupaam i ruyuq'ul i Gosén, chupaam i ye'aab' re' re' yohb'aal wach xi 
k'ihaaxb'ik. 

28Eh re' Jacob ko wuqlaj chik haab' xk'acharik parutinamitaal i Egipto, eh jinaj 
siento ruuk' wuquub' roxk'ahl haab' xk'acharik. 

29Eh re' Jacob eh Israel i rukab' b'ih noq xriik'raaj chi ach k'isiin ma' nkimik 
xutaq'aaj ruk'amariik i rak'uun José, je' wili i xuq'or reh: Wila' xti korik chi 
nawaaj a'nam jino'q otob'il weh, chayeew aaq'ab' xilak waa'. Eh neenaq'or weh i 
xti korik chi nee na a'n i naa nuq'orom aweh. Re' chi re' hin i nupahqaaj 
nukuyb'al aweh chi noq neekinkimik, makinamuq'aa' ayu' Egipto. 

30Inwaaj la' chi nee kinak'am reje Canaán reh chi ar nee kinamuq'aa', re' 
muhqinaq taqe wii' i numaam wati't, reh chi neenooj nureq taqe, inki. Re' José je' 
wili i chaq'wik xub'an: Ma' xta reet naa nub'anam aha' wilik i xaq'or, inki. 

31Eh re' Israel je' wili i xuq'or reh i rak'uun: Chaq'or weh i xti korik mi naa a'nam 
i nuq'or aweh, inki. Re' José xuq'or wo' hoq i xti korik chi naa rub'anam, re' Israel 
xuxuk'aa' qohoq riib' chulooq'jiik i Dios pan naah ruch'aht. 

Gen 48 

Re' Jacob xupahqaaj i rotob'il i Dios chikinaah i ki'ib' chi riih, re' Efraín, re' 
Manasés 

1Eh xa komajaa' oq wo' najtir imb'aan i re', xq'orarik reh i José chi yowaab' chik i 
rajaaw. Re' José xooj wo' chi rilariik i rajaaw, eh xuk'am taqe reje i ki'ib' chi 
rak'uun re' i Efraín, re' i Manasés. 

2Eh noq xkiq'or reh i Jacob chi re' i rak'uun José wilik ar chi rilariik. Iraaj ma' raaj 
xuchop johtoq ruk'ux chi tzuhnik wach ruyokaab'. 

3Je' wili i xuq'or reh i José: Re' hin naa nuq'orom aweh chi re' i QaJaaw Dios nim 
rajaawriik xuk'uhtaaj riib' chi nuwach chupaam i ye'aab' Luz i rub'ihnaal, wilik ar 
Canaán. Eh xirukuxisaj, 

4chaloq ruuk' taqe q'orik wili: Chab'iraj i naa nuq'orom aweh, re' hin naa 
nuk'ihaaxb'isam taqe awak'uun, re' taqe awiih aamaam korehtaal imponik chi 
k'ih seht laj tinamit. Eh naa wo' nuye'em keh aak'al wili chi juneliik taqe awiih 
aamaam, inki weh, inki. 

5Re' hat naa nuq'orom aweh chi re' taqe i ki'ib' chi awak'uun, xi-aasjik ayu' 
Egipto noq komajaa' kink'u'loq awuuk', wak'uun wo' taqe. Re' awak'uun Efraín 
ruch'ihil i Manasés xti weh i hin taqe je' rukab' noq wilik i wak'uun Rubén 
ruch'ihil i Simeón. 

6Eh re' taqe aawak'uun naa kiwihiik chikiij taqe re' kora'j naa kikahniik cha weh 
re', ruum re' taqe i re' i kichaaq' i Efraín ruch'ihil i Manasés naa kikahniik wii' eh 
naa wo' kehtriik i keh i kikooch naakik'ulum i keh. 

7Noq xinelik reje chupaam i ye'aab' Padan-aram xkimik chi nuwach aatuut 
Raquel. Ar xnumuq'aa' paruyuq'ul i Canaán chupaam i b'eeh inooj Efrata, eh re' i 
k'isa tinamit Belén yu'naak, inki. 

8Re' Israel jumehq'iil xrilow taqe i ki'ib' chi rak'uun i José xupahqaaj reh chi je' 
wili: Raaj taqe i ki'ib' chi ak'un wili ¿awach taqe? inki. 

9Re' taqe i ki'ib' chi ak'un wili re' taqe i wak'uun xuyeew weh i QaJaaw Dios ayu' 
Egipto, inki noq chaq'wik i José. Re' rajaaw je' wili i xuq'or: Chakuy chajil taqe 
cho wuuk' ayu' reh chi neenupahqaaj i rotob'il i Dios chikinaah, inki. 

10Re' Israel xti k'isa maam chik chi korik ma' q'e' ta chik saqum inilwik. Je' re' 
noq, re' i José xujil i koq taqe i ki'ib' chi rak'uun chuwach, eh re' rajaaw 
xuq'ahcheej, xutz'ub' taqe riih. 

11Eh je' wili i xuq'or reh i rak'uun José: Re' hin ma' k'ahchi' ta naq chik nukapaam 
chi naawilom awach, xa re' la', re' Dios koxraaj chi xwilow awach i hat, eh chi 
koxwilow kiwach taqe awak'uun wili, inki. 

12Eh re' José xresaj taqe i rak'uun wach'ehk i rajaaw, re' chik i reh xuk'utzaa' 
qohoq i naah, wach aak'al chuwach i rajaaw. 

13Re' José xuchop kab'chel i rak'uun re' i Efraín, xuchop ruuk' i rusak'aaj q'ab' eh 
re' i Manasés xuchop ruuk' i rutz'eet q'ab' xujil taqe i koq ruuk' i rajaaw. Re' 
Efraín parutz'eet i Israel i xkahnik, re' i Manasés parusak'aaj xkahnik. 

14Eh noq xichoparik reje ruum i Israel, xub'an kuruus ree q'ab', re' i rusak'aaj 
q'ab' xuyeew chinaah i Efraín re' i chaaq'b'ees, eh re' i rutz'eet q'ab' xuyeew 
chinaah i Manasés atoob' ta re' naq i reh i aasb'ees. 

15Eh xupahqaaj i rotob'il i Dios chinaah i rak'uun José, je' wili xuq'or: Re' ta naq i 
QaJaaw Dios xtoob'inik cho reh i numaam Abraham, re' wo' xtoob'inik cho reh i 
wajaaw Isaac, re' wo' Dios xtoob'inik cho wee hin xa re' wo' nutoq'aam cho 
k'acharik. 

16Re' ta wo' naq i ánjel re' ineesanik reh chu'nchel i ti' k'axik chi nunaah i hin 
neentoob'inik keh taqe i kok' ak'un wili. Eh kuum ta naq i keh neen k'ulik 
pankik'ux i nub'ihnaal je' wo' hoq i kib'ihnaal taqe i numaam wati't Abraham, 
Isaac, nee ta naq ink'ihaaxb'ik i kiih kimaam chi junsuut i wach ak'al, inki. 

17Eh re' José ma' xuk'ax ta wach i xub'an i rajaaw, ruum re' rusak'aaj q'ab' 
xuyeew chinaah i Efraín. Re' José xresaj naq i rusak'aaj q'ab' chinaah i Efraín 
xraaj naq ruye'em reje i rusak'aaj q'ab' i rajaaw chinaah i Manasés. 

18Je' wili i xuq'or reh i rajaaw: Ma' chih taj jaaw, re' i wili i aasb'ees, chinaah i reh 
chayeew i rusak'aaj aq'ab', inki. 

19Re' rajaaw ma' xraaj ta rub'anam i xuq'or i reh, je' wili i chaq'wik xub'an: Korik, 
re' hin weht'al chi re' re' aasb'ees, eh weht'al chi re' taqe riih rumaam i reh naa 
rukorjiik chi jinaj nimlaj tinamit nim wach. Eh re' chaaq'b'ees reh weht'al chi re' 
taqe i riih rumaam korehtaal kikorjiik chi k'ih seht chi tinamit q'e' nimaq kiwach, 
inki. 

20Re' Jacob chupaam q'iij re' re' xukuxisaj taqe ki'ib' chi ak'un je' wili xuq'or: Re' 
taq aab'ihnaal i hat naa ruk'amwiik chaloq i rotob'il i Dios chikinaah i tinamit 
Israel je' wili i naa kiq'orom: Neeta naq i rub'an taq chaa wuuk' i hat i rotob'il i 
Dios xub'an ruuk' i Efraín, ruch'ihil i Manasés, inko'q taqe, inki. Je' aj re' noq re' 
Jacob q'e' xuyeew rajaawriik i Efraín chuwach i Manasés. 

21Re' Jacob je' wili i xuq'or reh i rak'uun José: Re' hin naa taq kaat nukanaam, 
ruum kimik weh, xa re' la', re' Dios naa ruwihiik taq awuuk' cha toob'jiik, eh naa 
wo' chik taq kaat ruk'amam reje Canaán, re' xi k'acharik taqe cho wii' qamaam 
qati't. 

22Re' hatxiik'naah k'ihaal i chib'ih aweh xnuyeew chuwach i xnuyeew keh aawas. 
Re' hin xnuyeew aweh i hat chu'nchel i ye'aab' Siquem, re' i xnuq'uch keh i aj 
amorreo noq xnub'an i q'aq'inik kuuk', inki. 

Gen 49 

Re' Jacob xuq'or keh i rak'uun chib'ih naa ruchaliik chikinaah 

1Re' Jacob xuyuq'eej taqe ruuk' i rak'uun, je' wili xuq'or keh: Kim taq ayu', chajil 
taq chaawiib' wuuk' naa nuq'orom taq weh chib'ih taq i naa ak'ulum na'chub'an. 

2Chajil taq chaawiib', eh chab'iraj taq naa nuq'orom aweh taq i hat wak'uun, i hin 
taq awajaaw Jacob, eh Israel i nub'ihnaal. 

3Re' hat Rubén, hat i aasb'ees wak'uun, eh noq xat wihik chee hat xti ko wilik 
wansil chi korik. Re' hat, hat naq i k'amal b'eeh chikiwach taqe achaaq', eh nim 
wo' naq awajaawriik chikiwach i keh. 

4Re' hat je' akab' i kowlaj rooq ha', xama' xta chik impab'anik reh, ruum re' hat 
xat wirik ruuk' i wixoqil nah nuyokaab' xak'uhtaaj nuk'ixb'ilaal. Ruum i re', ma' 
hat ta chik k'amal b'eeh chi kixilak aachaaq'. 

5Eh re' hat Simeón, i hat Leví je' taq akab' i josq'laj chikop, ruum re' taq ach'ihch' 
wilik awuuk', reh kanteesb'al inkamanik wii'. 

6Re' hin ma' nwaaj ta wihik taq chaxilak noq naa ayejaam taq wach chib'ih taq i 
naa a'nam, ruum re' taq i hat noq yohb'aal taq wach aak'aah, xakansaj taqe i 
kiristianu', eh xahop wo' taq i kooq i imas wakax reh chi ma' xib'ehik ta chik. 

7Re' taq i hat xayeew taq awiib' panti' k'axik ruum aajosq'iil, ruum xti yiib' taq 
wach xat b'anik. Re' i QaJaaw Dios naa rutukem kiwach taq aawiih aamaam chi 
kixilak taqe i aj Israel. 

8Re' hat Judá, re' taqe aawas naakiye'em runimaal awach, eh naa a'nam keh 
awach taqe i naa ki-ixowaniik awach, re' taqe aawas achaaq' naakiye'em 
awajaawriik. 

9Re' hat Judá hat wak'uun je' akab' i rak'uun i kaq b'ahlam q'e' kowriib'. Re' reh i 
ruchop i chikop, eh i ruk'ux i koq. Chi riij i re', i rupach'aa' riib' wach ak'al, xa je' 
chik mama' kaq b'ahlam, xama' awach ta chik inokik ruuk' ruum i rujosq'iil, je' aj 
re' i naa a'nam i hat. 



120 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

10Re' hat Judá ma' awach ta naa resaniik reh awajaawriik, ma' awach ta wo' naa 
ruq'uchwiik reh aab'axtoon k'uhtb'al reh awajaawriik. Korehtaal la' ink'ulik i xti 
ehchan reh i b'axtoon re' re', re' i naa runimjiik kuum i tinamit. 

11Re' hat je' naa waraa' uuva naa ab'ak'am i rak'uun aab'uuruux, eh je' naa ruuk' 
vino, je' naa ruuk' riis uuva naa atz'ajam chu'nchel aso'. 

12Re' hat Judá re' naq'awach, xa je' chik kaqiil wach i vino, eh re' taqe aweeh, je' 
naa xasaq chik, je' saqiil i lecha. 

13Eh re' hat Zabulón, ar naa apatiniik chi chii' i palaw, je' naa re' hat naa 
ab'eesaniik reh taqe i nimaq barco wilkeeb' ar, re' ye'aab' naa achopom naah, ko 
ar naa rik'iik chaloq pank'ula't reh i ye'aab' Sidón. 

14- Re' hat Isacar je' akab' jino'q i b'uurux aj ihqoom eh inokik chi hi'lik 
parukoraal. 

15Re' b'uurux i rilow chi holohik i ruye'aab' inokik chi hi'lik, eh noq inye'arik ahl 
laj ihq chi riij xa eeh wo' ruq'or. Je' wo' re' i naa a'nam i hat awuch'ihil taqe awiih 
aamaam, xa eeh taq i naa aq'orom noq naa taq aminariik pankowlaj kamanik. 

16Re' hat Dan naa akahniik chi q'ataj q'orik chikinaah aatinamiit, re' junch'uq keh 
i tinamit Israel. 

17Re' hat Dan hat josq' naa rub'anam je' akab' i aaq' i ruyeew riib' chii' b'eeh, i 
rutiiw i rooq i kawáyu, eh i ruq'eb' chaloq i winaq iqlik chi riij. 

18Jaaw k'ahchi' wuy-eem chi nee kinako'leej. 

19Re' hat, Gad je' wo' taqe awiih aamaam naa naq kianam aweh taqe i soldado, eh 
noq naa rojiik kuxoq, re' chik i hat naa ab'aniik keh. 

20Re' hat Aser je' wo' taqe awiih aamaam holohik ye'aab' naa kiwihiik wii', naa 
ruwihiik awa' ahaa' chi korik, eh re' hat naa aye'wiik kiwa' kihaa' i naa kiwihiik 
chi reyil. 

21Re' hat Neftalí naa a'nam je' rukab' i rub'an ixoq keej, xama' xta nq'ilwik reh xa 
aha' inooj eh xa holohaq chik taqe i rak'uun. 

22Re' hat José naa a'nam chi je' rukab' i juniwal chee' wilik chii' rooq ha' ma' 
k'isiin taj i wach i ruyeew, eh re' taqe q'ab' i rumujej reje naah i tz'aq' wilik ar. 

23Re' hat ma' naa ta kaajwaam awach taqe i kikansanik ruuk' flecha, naa 
kaajwaam akanteesjiik, ma' naa ta k'achariik chi suq kuum. 

24Re' hat kow awiib' chuko'ljiik awiib', re' QaJaaw Dios nim rajaawriik naa 
ruye'wiik rukowiil aawooq aq'ab'. Re' wo' hoq i nuDios i nunimaj i hin Jacob, re' 
wo' hoq ink'amwik rub'eeh inko'linik reh i Israel i rukab' nub'ih naa rutoob'iniik 
aweh. 

25Re' nuDios i hin, hin awajaaw naa rutoob'iniik aweh, re' reh naa rukuxisaniik 
aweh, ruum q'e' nim rajaawriik. Naa kaat rukuxisam cho ruuk' i rotob'il inchalik 
pan taxaaj, naa kaat rukuxisam ruuk' i chaamlaj palaw, naa wo' kaat rukuxisam 
ruuk' taqe i raasb'al ha', xa aha' naakeliik cho panak'al. 

26Re' hin, i hin awajaaw ma' k'isiin i rotob'il i Dios xnupahqaaj cha naah i hat reh 
juneliik ma' xata je' najtiil naah i yuuq', ma' xata je' rukab' xkipahqaaj chi nunaah 
taqe i numaam wati't i hin. Re' i rotob'il i Dios wili, naa ak'ulum i hat José, re' i 
xnusik' chaawach chi kixilak taqe aawas. 

27Re' hat Benjamín, naa a'nam aweh je' rukab' i rub'an i josq'laj xojb' kowahq'eq i 
ruk'ux taqe i chikop i rukansaj pantaq xq'eq, intohq'ik rupuhkaam taqe i ruqox, 
inki i Jacob. 

28Re' taqe i kab'laj chi ak'uunb'ees wili re' wo' taqe i kab'laj ch'uq chi tinamit 
Israel. Je' re' i xuq'or keh chi kiju'junaal i kab'laj chi rak'uun noq xupahqaaj i 
rotob'il i Dios chikinaah. 

Re' noq xkimik i Jacob 

29Eh re' i Jacob je' wili i xuq'or keh taqe i rak'uun: Re' hin ach ma' k'ih laj q'iij 
k'achalkiin, inwaaj chi ar taq naakiin rojiik amuq'aam aha' muhqinaq taqe cho 
wii' i numaam wati't chupaam jinaj i muq'uumb'al wilik chupaam i ruye'aab' i 
winaq Efrón, re' aj heteo. 

30Re' wilik ar paruyuq'ul i Canaán iraaj ruq'orom chi re' jul k'otooj ar Macpela, 
ma' najt ta reje chuwach i ye'aab' Mamre. Re' i ye'aab' xuloq' i numaam Abraham, 
re' wo' ruuk' i ruye'aab' i winaq Efrón, reh chi ar naakimuhqiik taqe awach reh i 
numaam Abraham. 

31Ar muhqinaq i numaam Abraham, je' wo' hoq i rehk'een Sara. Ar wo' muhqinaq 
i wajaaw Isaac, je' wo' hoq i rehk'een Rebeca, eh ar wo' numuq'aam i Lea. 

32Re' i ye'aab' re' re', ruch'ihil i jul muq'uumb'al kamnaq k'otooj panab'aj wilik ar, 
kuuk' taqe i aj Het loq'ooj, inki i Jacob reh taqe i rak'uun. 

33Eh noq re' Jacob xukohlaaj kik'uhb'aljiik taqe i rak'uun, xuyok'aa' wo' chik 
qohoq riib' wach ruch'aht, eh ar xkimik. Xooj taqe rureq i rumaam rati't kamnaq 
taqe chaloq. 

Gen 50 

1Eh noq xrilow i José chi kamnaq chik i rajaaw xuq'ahcheej i koq, xasuq suq chik 
inoq'ik, eh xutz'ub' i koq i wach. 

2Xuq'or keh taqe i aj iq'omaneel kikamanik ruuk' chi xkikoj paniq'oom i ruti'jolal 
i rajaaw reh chi ma' xchuuhrik taj. Eh re' taqe i aj iq'omaneel xkikoj wo' 
paniq'oom i ruti'jolal i Israel. 

3Eh ka'winaq q'iij xkian chukojariik paniq'oom, ruum je' re' najtiil inki a'n 
rukojariik paniq'oom jino'q i kamnaq. Re' taqe i aj Egipto lajeeb' rukajwinaq q'iij 
xkikoj kiq'eq so' ruum ruti'kiil kik'ux chi riij i rukimiik i Israel. 

4Noq ik'inaq chik i q'iij reh i ruti'kiil kik'ux chi riij i rukimiik i rajaaw i José, re' 
reh xooj chupaam i paat i rub'an wii' taaq'anik i reey je' wili i xuq'or keh i 
kikamanik ruuk' i reey: Wila' xti korik chi kinak'ax taq cha a'n taq otob'il weh cha 
q'oreej taq weh i reey. 

5Chaq'or taq reh chi re' wajaaw noq kok'achlik xuq'or weh chi ar naa rojiik 
numuq'aam chupaam jinaj i muq'uumb'al ruyejaam i reh wilik paruyuq'ul i 
Canaán. Re' hin inupahqaaj otob'il taq aweh chi cha q'or taq reh chi chuyeew 
q'ab' weh chi ar neenooj numuq'aa' i wajaaw. Chi riij i re', nee wo' chik kinsutinik 
chaayu', inki. 

6Eh noq xrib'iraj chi je' re' i reey je' wili i xuq'or reh i José: Ma' xta reet, hiy 
chamuq'aa' aawajaaw chupaam i ye'aab' aha' xuq'or aweh, i nuchjik. 

7Re' José xchalik wo' rumuq'aa' i rajaaw ar, eh xi chalik chi riij chu'nchel i 
kikamanik ruuk' i reey chupaam i paat i rub'an wii' taaq'anik ar Egipto. 

8Eh xi chalik muuq'oom haa' taqe i rak'uun rixq'uun i Jacob je' wo' taqe i rak'uun 
rixq'uun i José, je' wo' chu'nchel i ras patim taqe chupaam i ye'aab' Gosén. Ach re' 
taqe i kok' ha'lak'un xkikanaa' chaloq ruch'ihil taqe i kichikoop. 

9Wilik taqe i xi chalik pan kareta, wilik taqe rij kawáyu xi chalik yohb'aal kiwach i 
tinamit xi uhch'ilinik reh i José noq xchalik chi rumuq'ub'jiik i rajaaw. 

10Noq xik'u'loq chupaam i ye'aab', Goren-ha-atad, re' i wilik pareelb'aal q'iij reh i 
nim ha' Jordán jinaj i loq'inik xkian ar, q'e' nim wach ruum i ruti'kiil kik'ux chi riij 
i rukimiik i Jacob, eh wuquub' q'iij xub'an oq'ik ar i José ruum i ruti'kiil ruk'ux chi 
riij i rajaaw. 

11Noq xkilow taqe aj cananeo patim taqe ar, i nim wach loq'inik xkian i aj Egipto, 
je' wili xkiq'or: Re' taqe aj Egipto jinaj i nim wach muq'anik naa kianam, inki taqe. 
Ruum aj re', re' i ye'aab' re' re', Abel-mizraim i rub'ihnaal xkikoj. Ar wilik 
pareelb'aal q'iij reh i nim ha' Jordán. 

12Eh re' taqe i rak'uun i Jacob xkian wo' chu'nchel i xuq'or keh chi naa kianam. 

13Xkik'am wo' chaloq i ruti'jolal i kajaaw Canaán. Ar wo' xkimuq'aa' chupaam i 
ye'aab' Macpela, re' i xuloq' i Abraham ruuk' i Efrón aj heteo reh chi ar 
naakimuhqiik taqe i awach reh i Abraham. Re' i muq'uumb'al re' re', ar wilik 
pareelb'aal q'iij reje reh i ye'aab' Mamre. 

14Eh noq kimuq'aam chik i kajaaw, re' José xsutinik wo' chik reje Egipto ruch'ihil 
taqe i ras je' wo' chu'nchel i xi k'ulik chi rumuq'ub'jiik i kajaaw. 

Re' noq k'ahchi' chik ruponiik i q'iij reh i rukimiik i José 

15Ruum chi kamnaq chik i Jacob re' kajaaw, re' taqe i ras i José je' wili i xkiq'or: 
Noq iraaj neerixowaaj qawach i José. Eh neeruq'aj wach qeh chu'nchel i yiib' 
wach na'ojb'al xqa'an reh, inki taqe. 

16Ruum aj re', je' wili i xkitaq'aaj ruq'orariik reh i José: Noq komajaa' inkimik i 
qajaaw xuq'or qeh, 

17chi naa qaq'orom aweh chi je' wili: Chi chakuy kimahk taqe aawas ruuk' i xti 
yiib' wach na'ojb'al xkian aweh, inki. Ruum aj re', re' hoj yu'naak inqapahqaaj 
otob'il aweh chi chakuy qamahk ruuk' chu'nchel i yiib' wach na'ojb'al xqa'an 
aweh. Re' hoj, hoj raj kamanoom i Dios, re' Dios xunimaj chaloq i qajaaw, inki 
taqe. Eh noq k'ahchi' kiq'orom reh, re' José xutik'aa' oq'ik. 

18Re' taqe i ras xiooj k'oloq ruuk' xkik'utzaa' qohoq i kinaah chuwach, korehtaal 
xkireq wach aak'al ruuk' i yejal kiwach, eh je' wili i xkiq'or reh: Yu'naak ayu' 
wilkooj chawach, inqaq'asaj qiib' aweh chi xa hoj amoso, inki taqe. 

19Eh re' José je' wili kichaq'weesjiik xub'an taqe i ras: Matyo'jik taq. Re' hin ma' 
nee ta nuq'at wach i Dios chi nee taq inuq'at i q'orik cha naah. 

20Re' taq i hat xakapaaj taq chi ma' holohik ta taq i naa a'nam weh. Xa re' la', re' i 
QaJaaw Dios aha' wilik i yiib' wach na'ojb'al taq xa a'n weh, xusutej chi holohik, 
re' taqe i k'ahchi' qilom yu'naak, reh wo' hoq chi naa nuko'leem taqe chuwach i 
kimik i ruk'ihaal tinamit. 

21Re' taq i hat maayohb'isaj taq awiib', ma' xta taq neetiwuchej, naa la' taq 
nuye'em awa' ahaa' i hat, je' wo' taqe awak'uun awixq'uun, inki. Re' i José 
xusuuqb'isaj kik'ux i ras, ruum q'e' looq' kiq'orob'jiik xub'an. 

22Re' José ar wo' xkahnik chi patinik Egipto, eh ar wo' xi kahnik chi patinik 
chu'nchel i awach reh i kamnaq rajaaw. Re' José jinaj siento ruuk' lajeeb' haab' 
xk'acharik. 

23Eh kochuwach i reh xi wihik riih rumaam i Efraín, eh kochuwach wo' reh xi 
wihik taqe rak'uun rixq'uun i riih Maquir, re' i rak'uun i Manasés. 

24Xponik i q'iij noq re' José je' wili i ruq'or keh i ras: Re' hin ach ma' k'ih q'iij 
k'achalkiin re' QaJaaw Dios taq naa rutoob'iniik aweh. Re' reh taq naa resaniik 
reje aweh chupaam i tinamit wili naa taq kaat ruk'amam reje chupaam i ye'aab' 
Canaán, re' ruq'orom chi naa ruye'em reh i xikin qamaam Abraham, je' wo' reh i 
qamaam Isaac, je' wo' reh i Jacob i kamnaq qajaaw. 

25Re' José je' wo' chik wili xuq'or keh i ras: Korik noq re' QaJaaw Dios naa taq 
resaniik reje aweh ayu', eh re' taq i hat xti cha q'or taq weh i korik mi naa taq 
ak'amam reje i nub'aqil na' chureq i q'iij re' re', inki. 

26Re' José jinaj siento ruuk' lajeeb' haab' i wilik reh noq xkimik ar pan tinamit 
Egipto. Eh re' ruti'jolal xkikoj paniq'oom, re' xkaaj chi ma' xchuuhrik taj, eh xkikoj 
parukaxa. 

Ex 

Ex 1 

Re' i ti' k'axik xb'aan keh i aj Israel ar Egipto 

1Re' taqe rak'uun xiooj chi riij i Jacob pan tinamit Egipto, chi kiju'junaal xkik'am 
reje chikiij i kehk'een kak'uun kixq'uun. Re' taqe re' rak'uun wo' taqe i Jacob je' 
wili kib'ihnaal: 

2Rubén, Simeón, Leví, Judá, 

3Isacar, Zabulón, Benjamín. 

4Dan, Neftalí, Gad, Aser. 

5Eh chu'nchel i awach reh i Jacob xiooj chi riij lajeeb' ru kajwinaq chi kiib'. Re' 
José reh chupaam taqe i q'iij re' re', ar chik wilik ponoq Egipto. 

6Eh koq'uun chik re' José je' wo' chu'nchel i ras je' wo' chu'nchel i kiristianu' re' 
re', xkuxik kikimiik. 

7Ruum chi re' taqe i aj Israel yohb'aal wach xik'ihaaxb'ik i kak'uun kixq'uun xi 
ponik xiik' naah kik'ihaal eh q'e' chik wilik rukowiil kik'ux korehtaal xkinujisaj 
paam i tinamit Egipto. 

8Eh koq'uun chik tokoom chik i reey xokik chinaah i tinamit Egipto ma' xunab'eej 
ta wach i José, je' wili i xuq'or keh i rutinamiit: 

9Chakoj taq rehtaal, re' taqe i aj Israel wilkeeb' ayu' panqatinamiit, ma' k'isiin 
chik kik'ihaal q'e' chikxiik'naah kikowiil chi qawach i hoj. 

10Ruum aj re' inchol qasik'im qana'ojb'al reh chi ma' nee ta chik kik'ihaaxb'iik, 
ruum nee oq inchalik i q'aq'inik chinaah i qatinamiit. Eh mankikoj inche kiib' chi 
kixilak i aj ixowaal, eh mo'-oq chik neenqakuy pan kiq'ab', ma'kielik inche reje 
panqatinamiit, inki. 

11Je' re' noq re' taqe i aj Egipto xkimin pankowlaj kamanik taqe i aj Israel. Eh 
kikoj cha'jen keh re' ruuk' taqe i kow kitaaq'anik. Eh xkikoj taqe chi ruyejeb'jiik i 
kiib' chi tinamit, Pitón, eh Ramasés, re' i rumol wii' taqe i chib'ih reh i kireey. 

12Noq k'ahchi' kik'sam chi ti' k'axik taqe i aj Israel, ma' k'isiin chik i k'ihaaxb'ik 
inki a'n Eh noq xkilow chi je' re' taqe i aj Egipto ma' k'isiin ta chalik kiyo'jiik 
kuum. 

13Re' taqe i aj Egipto ma' k'isiin ta ti'kiil i kamanik xkiyeew wii' taqe i aj Israel. 

14Eh xkiyeew ruti'kiil kik'ux xkimin taqe pankowlaj kamanik, xkikoj taqe chi 
ye'q'ej paam ch'uwa' yejemb'al i xaan. Xikojarik wo' pankowlaj kamanik pantaq 
ab'iix, ma' k'isiin ti'kiil xiye'arik wii' taqe i aj Israel. 

15Eh re' i reey ar Egipto xutaq'aaj kik'amariik taqe i ki'ib' chi ixoq re' Sifra, re' i 
Fúa, re' taqe inilwik keh ixoq aj hebreo noq ink'ulik kik'ux je' wili i xuq'or keh: 

16Noq naa taq awilom taqe ixoq aj hebreo noq naa rasjiik kiha'lak'uun naa taq 
awilom chib'ih kianam, wila' k'isa k'un, noq taq cha kansaj, eh wila' k'isa xq'un 
chak'achaa' taq, inki. 

17Re' taqe i ki'ib' chi ixoq aj ilool xkiyohleej wach i Dios, ma' xkian taj i xq'orarik 
keh ruum i kireey i aj Egipto. Xkik'achaa' la' wo' taqe i kok' ak'un xi-aasjik. 

18Eh noq xrib'iraj chi je' re' i reey xutaq'aaj kik'amariik taqe i ki'ib' chi ixoq re' re' 
je' wili i xuq'or keh: ¿Chib'ih reet noq ma' k'ahchi' ta taq akansam taqe i kok' 
ak'un aj Israel k'ahchi' kaasjiik? inki keh. 

19Re' keh je' wili i xkiq'or: Re' hoj ma' inqakansaj ta taqe ruum re' taqe ixoq aj 
hebreo kow taqe ma' je' ta kikab' ixoq ayu' Egipto. Re' keh k'ulinaq chik kik'ux chi 
kutkeel noq qoh ponik i hoj, inki taqe. 

20Re' QaJaaw Dios xutoob'eej taqe ixoq aj ilool chi ma' xkikansaj ta taqe i kok' 
ak'un. Eh xi k'ihaaxb'ik i aj Israel, eh xkowjik kik'ux. 

21Eh ruum chi xkiyohleej wach i Dios taqe i ki'ib' chi ixoq aj ilool k'ih wo' hoq i 
kak'uun kixq'uun xwihik i keh. 

22Xrilow i reey chi je' re', je' wili i xuq'or keh chu'nchel i rutinamiit: Re' taqe i kok' 
ak'un kore' naa kaasjiik chakut taq chi nim ha' reh chi nee kikimiik, eh re' taqe 
kok' xq'un chak'achaa' taq, inki. 

Ex 2 

Re' noq x-aasjik i Moisés 

1Jinaj i winaq re' ruuk' i aj Levíta, eh xub'an kaxáro ruuk' i jinaj ixoq re' wo' ruuk' 
i aj Levíta. 

2Re' rehk'een xponik i q'iij noq xkahnik wach k'acharik, eh x-aasjik jinaj k'isa 
rak'uun. Xrilow chi q'e' holohik ixib' poh xukeb'aa'. 

3Eh xrilow chi ma' xuyeew ta chik riib' chi xukeb'aa', xuk'am chaloq jinaj i k'isa 
kalaab' chakach, xuyulej i q'ool chi riij inkan panak'al, eh xuyok'aa' i k'isa rak'uun 
chupaam. Eh xponik ruyeew chupaam taqe i kaxlan aaj wilkeeb' chi chii' i nim ha' 
Nilo. 

4Eh re' ranaab' i k'isa k'un najt xupab'aa' reje riib' ruuk' reh chi naa rilom chib'ih 
i naa ruk'ulum i k'isa k'un koq'uun. 

5Re' rixq'uun i kireey i aj Egipto xooj chi itinik chi chii' i nim ha' re' re', ruch'ihil 
taqe i raj pooh, noq b'ehik inki a'n chi chii' i ha'. Re' rixq'uun i reey xrilow reje 

wach i k'isa chakach wilik xilak taq kaxlan aaj, eh xutaq'aaj reje i jinaj keh i raj 
pooh chuk'amariik i chakach. 

6Eh noq xuteh naah i chakach i rixq'uun i reey i rilow jinaj i k'isa k'un oq'ik i 
rub'an chupaam. Eh xuketelaaj wach, je' wili i xuq'or: Re' k'isa k'un wili re' ruuk' 
taqe i aj hebreo, inki. 

7Chalik i ranaab' i k'isa k'un je' wili i xuq'or reh i rixq'uun i reey: ¿Inawaaj oon chi 
neenooj nuyuq'eej jino'q aweh ixoq re' ruuk' taqe i aj hebreo reh chi nee ruyeew 
ruch'uuch' i k'isa k'un re' re'? inki. 

8Neerub'an chi neenayuq'eej cho weh, inki noq chaq'wik i rixq'uun i reey, re' 
ranaab' i k'isa k'un xooj wo' ruyuq'eej ixoq, eh re' wo' hoq i kituut xponik 
ruyuq'eej. 

9Re' rixq'uun i reey je' wili xuq'or reh ixoq re' re': Chak'am reje i k'isa k'un wili 
chach'uch'isaj weh, re' hin neetinutoj, inki. Eh re' i rutuut i k'isa k'un xuk'am wo' 
reje, eh xuch'uch'isaj wo' hoq. 

10Noq rukanaam chik i ch'uuch' i k'isa k'un xuk'am wo' chik reje reh i rixq'uun i 
reey, re' reh xukoj chi manlik rak'uun i k'isa k'un re' re'. Moisés i rub'ihnaal 
xukoj. Je' re' i rub'ihnaal xnukoj, ruum panha' xwesaj chaloq, inki. 

Re' i Moisés xelik cho Egipto ruum ruyo'jiik 

11Eh noq winaq chik i Moisés, pan jinaj q'iij xooj taqe chi kilariik i aj hebreo re' 
taqe i rutinamiit xrilow chi q'e' kow i kamanik k'ahchi' keeb'. Eh tz'eht xub'an reh 
chi jinaj i aj Egipto k'ahchi' ruq'ojwiik reh i rutinamiit i aj hebreo. 

12Re' i Moisés k'ul xrilow mi ma' awach k'ahchi' rilwiik reh, noq xrilow chi ma' 
awach ta k'ahchi' rilwiik reh xukansaj i aj Egipto. Eh xumuq'aa' pan saniib'. 

13Chi junwaar xelik wo' chik reje Moisés chi kilariik i aj hebreo, eh tz'eht xub'an 
reh chi ki'ib' i k'ahchi' kiq'ojom kiib' pankamanik. Eh wili i xuq'or reh: ¿Chib'ih 
reet noq i naq'oj i re' ruuk' aatinamiit? inki. 

14Re' i aj hebreo je' wili xuq'or reh i Moisés: ¿Awach xpaab'anik aweh chi hat 
k'amal b'eeh, chi hat q'atal q'orik chi qanaah? ¿Mi kinawaaj wo' kiin akansam re' 
hin je' rukab' noq xakansaj i aj Egipto eew? inki. Eh re' i Moisés je' wili xuq'or 
paruk'ux: Xti korik wo' hoq chi re' xnub'an re' re' xkireq chik chi riij, inki. 

15Noq xrib'iraj i reey chi re' i Moisés xukansaj jinaj i aj Egipto xraaj naq 
rukansam. Eh re' reh xumol chi elik chuwach i reey ar chik xooj chi patinik 
chupaam i ruyuq'ul i Madián. 

16Eh re' i Jetro Reuel i rukab' b'ih k'amal b'eeh aj tiij ar i Madián. Wuquub' i 
rixq'uun wilik xiooj k'oloq chi k'amaj ha' reh chi naa kinujisam i molb'al ha' inki 
a'n wii' kihaa' taqe i rutentzuun i kajaaw. 

17Eh wilik taqe i cha'jen tokoom tentzun xiooj k'oloq ar, xkesaj cho chii' jul ha' 
taqe i rixq'uun i k'amal b'eeh aj tiij. Re' i Moisés xuko'leej taqe i xq'un, re' chik i 
reh xye' wik kihaa' taqe i rutentzuun i kajaaw i xq'un re' re'. 

18Noq xi ponik taqe i xq'un i wilik wii' i kajaaw, xpahqaljik keh ruum i kajaaw chi 
je' wili: ¿Chib'ih reet noq ma' najt ta xponik taq a'an yu'naak? ki uchjik. 

19Re' keh je' wili i xkiq'or: Jinaj i winaq aj Egipto xko'linik qeh pan kiq'ab' i 
cha'jen tokoom tentzun wilkeeb' ar. Eh re' chik reh esanik i ha' eh xuyeew kihaa' 
taqe i qatentzuun, inki taqe. 

20Re' Jetro i k'amal b'eeh aj tiij je' wili i xuq'or keh i rixq'uun: ¿Aha' wilik chib'ih 
reet noq xakanaa' taq chaloq chi rutkeel i winaq re' re'? Hiy taq chayuq'eej reh 
chi neen k'ulik rub'aan ruwa', inki. 

21Eh re' i Moisés xuk'ulaa' chi xkahnik parupaat i Jetro. Chi riij i re', re' i Jetro 
xuyeew chi rehk'een i Moisés jinaj keh i rixq'uun Séfora rub'ihnaal. 

22Re' i xq'un x-aasjik jinaj i rak'uun i Moisés ruuk', eh Gersón i rub'ihnaal xukoj 
ruum je' wili xuq'or paruk'ux: Re' hin je' re' i b'ih xnukoj ruum xa hin ik'al b'eeh 
pan tokoom tinamit, inki. 

23Noq xooj kuxoq xkimik reje i kireey aj Egipto. Eh re' taqe i aj Israel xa xi kahnik 
wo' chi ti' kik'ux oq'ik inki a'n ruum minooj taqe pankowlaj kamanik, re' Dios 
rib'iraj chaloq oq'ik inki a'n 

24Re' QaJaaw Dios xrilow chaloq chi ti' kik'ux, eh xk'ulik cho paruk'ux aha' wilik i 
xuyejaa' cho wach ruuk' i Abraham, ruuk' i Isaac, eh ruuk' i Jacob. 

25Re' Dios xrilow xukoj rehtaal chi ma' k'isiin ti'kiil wilkeeb' taqe i aj Israel ar 
Egipto. 

Ex 3 

Re' i Moisés xsik'arik wach ruum i Dios 

1Re' i Moisés cha'jinik rutentzuun i Jetro i rub'an, re' i rajaaw i rehk'een, re' i 
k'amal b'eeh i aj tiij ar Madián. Eh xuk'am taqe reje i tentzun chupaam i ye'aab' 
chiq yuuq' xponik taqe ruum waraa' i yuuq' Horeb ruye'aab' i Dios. 

2Eh ar xuk'uhtaaj riib' reh i Moisés jinaj i ruánjel i QaJaaw Dios pan q'aaq' 
chupaam i juniwal chi k'iix. Eh noq tz'ehtanik reje i Moisés i rilow chi 
xanchaqchotik chik ruq'aq'al i k'iix xa re' la' xama' k'achlik ta wo' hoq. 

3Xrilow chi je' re' i Moisés je' wili i xukapaaj: Re' hin narojiik wilom ma' najta 
ruuk' i ma' ilooj taj k'ahchi' wilom. Chib'ih reet noq ma' ink'ahtik taj i k'iix ruum i 
xaq q'aaq', inki. 

4Eh rilow i QaJaaw Dios chi xooj i Moisés chi rilariik i xaq q'aaq', xuq'oreej chaloq 
yejal k'iix qoplik ruq'aq'al je' wili i xuq'or reh: Moisés, Moisés, inki reh. Jaaw ayu' 
wilkiin inki noq chaq'wik i Moisés. 

5Eh je' wili i xuq'or cho reh ruum i QaJaaw Dios: Maajil chawiib' ayu', chawisaj 
peet axijab' cha wooq ruum re' i ye'aab' pa'alkaat wii' santo laj ye'aab'. 

6Re' hat inchol anab'eem chi re' hin, i ki Dios chaloq aamaam awati't, hin ruDios 
Abraham, i Isaac, i Jacob, inki. Noq xrib'iraj i Moisés chi je' re' xyo'jik xub'ur i 
wach reh chi ma' xutz'ehtaaj taj i Dios. 

7Re' i QaJaaw Dios je' wili i xuq'or: Re' hin weht'al chi re' i nutinamiit wilkeeb' 
ponoq ar Egipto panti' k'axik wilkeeb', k'ahchi' kik'oqiniik pan kiq'ab' i josq'laj 
winaq intaaq'anik keh pankowlaj kamanik q'e' ti' kik'ux. 

8Ruum aj re', re' hin xin chalik chi kiko'ljiik i nutinamiit pan kiq'ab' i aj Egipto, eh 
naa taqe wesam cho ar. Eh naa taqe nuk'amam reje chupaam i runimaal ye'aab' 
xiik' naah chihojal, re' kielik wii' i suq atoob'. Ar taqe naa nuk'amam reje 
chupaam i kiye'aab' i aj cananeo, aj heteo, aj amorreo, aj ferezeo, i aj heveo, i aj 
jebuseo. 

9Re' kik'ooq i nutinamiit aj Israel xb'iraj chik, re' ti' k'axik imb'aan keh kuum i aj 
Egipto k'ahchi' wo' wilom. 

10Je' re' noq re' hat cha yejaa' awiib' ruum re' hat naa kaat nutaq'aam reje ruuk' i 
kireey i aj Egipto reh chi naawisam taqe chaloq i nutinamiit aj Israel ar Egipto, 
inki Dios. 

11Re' i Moisés je' wili i ruchaq'weesjiik i Dios xub'an: Re' hin ma' xta k'isinoq 
wajaawriik chi nee kinooj ruuk' i kireey i aj Egipto, eh chi neenwesaj taqe chaloq 
aatinamiit ar, inki. 

12Re' Dios je' wili i ruchaq'weesjiik i xub'an: Hiy la' ruum re' hin naa nutoob'iniik 
aweh, re' wili i rehtalil naa ruk'uhtaniik reh chi re' hin xin taaq'anik reje aweh, re' 
noq awisam chik chaloq taqe i nutinamiit Israel ar Egipto naa taq kinaloq'em 
chinaah i yuuq' wili, inki. 

13Re' i Moisés je' wili ruchaq'weesjiik i Dios xub'an: Noq nee kinooj k'oloq kuuk' 
neenuq'or keh chi je' wili: Re' ki Dios chaloq aamaam awati't, eh re' qaDios i hoj 
xtaaq'anik cho weh, kinko'q keh, Eh ¿chi rub'ihnaal i Dios re' re', inko'q taqe 
weh? ¿Chib'ih i neenuq'or keh? 

14Re' Dios je' wili i ruchaq'weesjiik i Moisés xub'an: Re' hat neenaq'or keh i aj 
Israel chi re' HIN I DIOS Nim Wajaawriik i nub'ihnaal xa wilkiin wo' chi juneliik, 
eh chi re' hin xin taaq'anik reje aweh kuuk', inki. 

15Re' Dios je' wilik i xuq'or reh i Moisés: Re' hat i naa aq'orom keh i aj Israel, chi 
re' hin i Dios xin taaq'anik reje aweh kuuk'. Re' hin i ki Dios taq aamaam awati't, 

ruDios i Abraham, i Isaac, i Jacob, DIOS Nim Wajaawriik i nub'ihnaal najtir q'iij, je' 
chi juneliik. 

16Eh hiy ar Egipto chamol kiwach i aj Israel nimaq wach kina'ojb'al cha q'or keh 
chi re' hin i ki Dios taq aamaam awati't. Re' ruDios i Abraham, i Isaac, i Jacob 
xnuk'uhtaaj wiib' chawach, eh cha q'or keh chi k'ahchi' taqe wilom, k'ahchi' 
wilom i ti' k'axik k'ahchi' kik'ulum, kiminariik pankowlaj kamanik. 

17Eh cha q'or keh chi re' hin naa wesam taqe chaloq Egipto re' k'ahchi' rub'aan 
wii' keh i ti' k'axik. Eh naa nuk'amam taqe reje pan kitinamiit i aj cananeo, i aj 
heteo, i aj amorreo, i aj ferezeo, i aj heveo, i aj jebuseo. Ar chupaam i ye'aab' wilik 
wii' chu'nchel i suq atoob'. 

18Eh re' i nimaq wach kina'ojb'al chi kixilak taqe i aj Israel neenkinimaj aweh, eh 
nee kiooj chawiij chuq'orob'jiik i kireey i aj Egipto je' wili i neenaq'or reh: Re' 
QaJaaw, i ki Dios i aj hebreo xk'ulik chi qilariik, xuq'or qeh chi ixib' q'iij 
naaqab'ehiik reje panchiq yuuq' eh chi ar naa qak'atam i qamayiij chuwach ruum 
aj re' cha a'n otob'il qeh i hat chayeew q'ab' chi nee qoh ooj tiko'q reh. 

19Re' i reey ar Egipto ma' naa ta ruye'em q'ab' chi nee kielik chaloq i aj Israel xa 
chi je' re' koruman la' chi naa nuk'uhtaam i wajaawriik chinaah. 

20Ruum aj re', re' hin naa nuk'uhtaam i wajaawriik chinaah i ma' k'isiin taqe i aj 
Egipto naa nukansam, ruuk' taqe i sachb'al k'uxliis naa nub'anam chinaah i 
kitinamiit. Kora'j naa ruye'em q'ab' re' i reey chi naa keliik chaloq i aj Israel. 

21Eh re' hin naa nuye'em q'ab' keh i aj Israel chi naa kik'amam kiib' panotob'il 
kuuk' i aj Egipto. Reh chi noq nee kielik cho ar i aj Israel wilik i chib'ih jariik keh 
naa kik'amam chaloq. 

22Re' taqe ixoq chi kiju'junaal naa kipahqaam, reh i kika'jaah, oon reh jino'q ixoq 
wilik kuuk', reh chi neenye'arik keh i xa chib'ih jariik, plata, oro korjinaq wii', oon 
itz'ihy reh chi nee taq inakoj chikiij taq aawak'uun awixq'uun i hat. Eh chi je' re' 
nee taq inaq'uch i chib'ih keh i aj Egipto, inki i Dios reh i Moisés. 

Ex 4 

1Eh re' i Moisés je' wili i xuq'or:  Re' taqe re' ma' nee ta inkinimaj,  ma' nee ta 
inkib'iraj i neenuq'or,  je' wili i neenkiq'or:  Re' hat ma' ruk'uhtaam ta riib' 
chawach i QaJaaw Dios,  inko'q taqe.  

2Eh re' QaJaaw Dios je' wili i xuq'or reh i Moisés ¿Chib'ih jariik ayohq'eem 
panaq'ab'? inki reh. Re' nuyohq'eem jinaj karote, inki. 

3Re' Dios je' wili i xuq'or: Yu'naak chakut wach ak'al inki. Re' i Moisés xukut wo' 
wach ak'al, eh re' karote xsutinik chi aaq'. Eh re' i Moisés rajimam riib' xelik 
ruum xyo'jik. 

4Eh je' wo' chik wili i xq'orarik reh ruum i QaJaaw Dios: Chachop chi rujeeh i aaq', 
inki reh. Re' i Moisés xuchop wo' chi rujeeh i aaq', eh jumehq'iil wo' chik xsutinik 
chi karote. 

5Je' re' naa a'nam chikiwach reh chi nee nkinimaj chi xnuk'uhtaaj wiib' chawach i 
hin, hin Dios, re' hin taq aaDios, ki Dios chaloq taq aamaam awati't, hin ruDios i 
Abraham, i Isaac, i Jacob. 

6Re' Dios je' wili i xuq'or reh i Moisés: Chamin qohoq aq'ab' pan asikan, inki. Re' i 
Moisés xumin wo' qohoq i q'ab' pan sikan, eh noq xresaj chaloq i rilow nujinaq 
chik chi yab'ilaal i q'ab' re' ruuk' i rax q'aah xasaq req'ik chik xa je' chik saq laj 
suutz'. 

7Eh je' wo' chik wili i xq'orarik reh ruum i Dios: Chamin wo' chik qohoq aq'ab' 
pan asikan inki. Re' i Moisés xumin wo' chik qohoq i q'ab' chi' rik'ux. Eh noq 
xresaj chaloq i q'ab' k'aachjinaq chik ma' xta chik reet, xkahnik wo' chik, chi je' 
rukab' chu'nchel i ruti'jolal. 

8Re' QaJaaw Dios je' wili i xuq'or reh i Moisés: Wila' ma' xat kinimaj ma' xat 
kib'iraj ruuk' i ma' ilooj taj naa a'nam chi peet ruuk' aakarote, nee oon ti kinimaj 
ruuk' i ma' ilooj taj neenak'uhtaaj keh paruka'peech i nee ruk'ul aaq'ab'. 

9Eh raaj wila' ma' xat kinimaj, wila' ma' xat kib'iraj ruuk' taqe i kiib' chi ma' ilooj 
taj re' re' naa ak'uhtaam chikiwach. Neenawesaj k'isinoq i ha' pan nim ha'. Eh noq 
neenachihkaaj wach ak'al i ha' re' re' neensutinik chi kik', inki. 

10Re' Moisés je' wili i xuq'or: QaJaaw Dios, re' hin xa weh chi ma' kinchol ta 
q'orik, ma' jank'al ta xata chik holohik i q'orik i nelik chi nuwach. Xa panuk'isinal 
chaloq chi kinqab'qotik chi q'orik. Xa ko je' wo' yu'naak noq k'ahchi' kiin 
aq'oreem hin amoso, inki. 

11Eh re' QaJaaw Dios je' wili xuq'or: ¿Mi ma' aweht'al re' hat, chi re' hin kinye'wik 
i chii' i winaq inq'orik wii'? ¿Awach xkananik reh i meem i tz'aplik xikin, i ma' 
nilwik taj, inilwik? ¿Mi ma' re' wo' re' hin? 

12Eh re' hat hiy cha a'n i nuq'or aweh, re' hin naa nuwihiik awuuk' cha toob'jiik. 
Eh re' hin naa nuk'uhtaniik aweh chib'ih i naa aq'orom, inki. 

13Re' Moisés toq' toq' xub'an je' wili xuq'or: QaJaaw Dios cha a'n tii otob'il 
tokoom tii cha taq'aaj, inki. 

14Eh re' i QaJaaw Dios xkaqrik je' wili i xuq'or reh i Moisés: Re' hat wilik jinaj 
aawas Aarón rub'ihnaal, re' reh aj Levíta, inchol q'orik neetirutob'eej. Eh noq naa 
awojiik k'oloq ar Egipto naa ruchaliik chak'ulariik, eh naa rusuuqb'iik ruk'ux noq 
naa rilom awach. 

15Chach'ob' rub'ehel reh i xnuq'or aweh chi naa a'nam. Eh re' hin xanaa wo' 
nuwihiik ruuk' i reh chi rutoob'jiik, je' wo' awuuk' i hat, noq naa taq aq'oriik, re' 
hin naa nuk'uhtaniik taq aweh chib'ih taq i naa a'nam. 

16Re' hat naa aq'oreem aawas Aarón chi je' kinq'orob'jik i hin. Eh re' chik reh naa 
ruq'oriik keh i tinamit i naa aq'orom reh i hat. 

17Eh re' hat chak'am reje aakarote wili, ruuk' i re' naa a'nam taqe i ma' ilooj taj, 
sachb'al k'uxliis, inki reh. 

Re' i Moisés xsutinik wo' chik reje pan tinamit Egipto 

18Re' i Moisés xooj wo' chik ruuk' i rajaaw i rehk'een, je' wili i xuq'or reh: Re' hin 
naa wo' chik wojiik ar Egipto naa rojiik taqe wilom mi kok'achalkeeb' taqe i was 
nuchaaq' wilkeeb' ar, inki. Re' Jetro je' wili xuq'or: ma' xta reet neerub'an chi nee 
ti'ooj chi suq ak'ux, inki. 

19Eh noq ko wilik i Moisés ar Madián je' wili i xq'orarik reh ruum i QaJaaw Dios: 
Yu'naak neerub'an chi nee ti sutinik reje Egipto ruum xikimik chik taqe i naa naq 
kikansanik aweh najtir, i nuchjik. 

20Eh re' i Moisés xuyeew reje chi riij i b'uurux i rehk'een je' wo' hoq i rak'uun 
xooj wo' chik ar Egipto. Eh xuyohq'eej wo' reje i rukarote xq'orarik reh ruum i 
Dios chi naa ruk'amam reje. 

21Eh je' wili i xq'orarik reh i Moisés ruum i QaJaaw Dios: Eh noq naa aponiik ar 
Egipto, cha chop ak'ux chuwach i reey chub'aan taqe i ma' ilooj taj xnuq'or aweh. 
Xa re' la' re' hin naa nukowb'isam i ránima reh chi ma' nee ta ruyeew q'ab' chi 
nee kielik cho ar i nutinamiit Israel. 

22Eh je' wili i neenaq'or reh i reey: Re' QaJaaw Dios je' wili xuq'or: Re' taqe i aj 
Israel peet wak'uun wixq'uun taqe chaloq. 

23Eh xuq'or wo' chaaweh chi je' wili: Chayeew q'ab' chi nee kiooj i nutinamiit reh 
chi nee kinooj kiloq'ej, re' hat ma' nayeew ta q'ab' chi kiooj, ruum i re' naa 
nukansam i peet aawak'uun, inki i Dios tiko'q reh, inki. 

24Eh noq ojik i rub'an i Moisés ar Egipto pan jinaj okal q'iij, xi okik chi wirik 
chupaam jinaj ye'aab'. Re' QaJaaw Dios xchalik chi rilariik i Moisés, eh xraaj naq 
rukansam ar. 

25Eh re' i Séfora ruuk' i jinaj q'aslaj ab'aj xupoch' i rutz'uhmal naah i ruk'achab' i 
rak'uun. Eh re' i rutz'uhmal naah i ruk'achab' i rak'uun xuyeew i koq ruuk' i 
ruk'achab' i rub'ahiil, je' wili i xuq'or: Ruum chi xelik rukik'eel aawak'uun re' hat, 
hat ko'limaj, inki reh i rub'ahiil. 

26Re' QaJaaw Dios xuyeew q'ab' chi xooj i Moisés. Eh re' i Séfora je' wili i xuq'or 
reh i Moisés: Re' hat, hat nub'ahiil kik', ruum xuchihkaaj i rukik'eel aawak'uun 
noq poch'arik naah i ruk'achab', inki reh. 

27Eh re' QaJaaw Dios ruq'orom chik reh i Aarón chi je' wili: Hiy panchiq yuuq' 
chuk'ulariik Moisés, inki. Re' Aarón xooj wo' chi k'ulariik i Moisés chinaah i yuuq' 
xq'orob'jik wii' ruum i Dios i Moisés xutz'ub' i koq i wach. 

28Eh re' i Moisés xuk'utjaaj reh i Aarón chu'nchel i xq'orarik reh ruum i Dios. 
Xuq'or wo' reh chu'nchel i nimaq kiwach ma' ilooj taj naa rub'anam ar. 

29Eh kikab'cheel xiooj ar Egipto xkimol wach taqe i nimaq wach kikamaj chi 
kixilak i aj Israel reh chi xkiq'o'reej. 

30Eh re' i Aarón xk'utjanik keh chu'nchel i xq'orarik reh i Moisés ruum i QaJaaw 
Dios. Eh xub'an wo' hoq i nimaq wach ma' ilooj taj chikiwach i tinamit, re' i 
xq'orarik reh i Moisés ruum i QaJaaw Dios. 

31Re' taqe i aj Israel wilkeeb' Egipto ch'iklojik kik'ux noq xkib'iraj chi re' Dios 
xrilow chaloq i ti' k'axik k'ahchi' kik'ulum, eh chi xketeljik kiwach. Ruum i re' 
xkixuk'aa' kiib' chulooq'jiik i Dios. 

Ex 5 

Re' noq xponik kiq'o'reej i kireey i aj Egipto i Moisés ruch'ihil i Aarón 

1Eh re' i Moisés ruch'ihil i Aarón, xiooj ruuk' i kireey i aj Egipto, je' wili i xkiq'or 
reh: Re' QaJaaw i ki Dios i aj Israel je' wili xuq'or chaaweh: Chutaq'aaj reje i 
nutinamiit chupaam i ye'aab' chiq yuuq' reh chi neenkian ninq'iij ar ye'b'al 
nuloq'il inki, inki taqe. 

2Re' i reey je' wili i xuq'or: ¿Awach i Dios taq inaq'or re' re' reh chi neenunimaj, 
eh chi neenutaq'aaj taqe reje i aj Israel? Re' hin ma' weht'al ta wach i Dios re' re', 
eh ni xata neenutaq'aaj taqe reje i aj Israel, inki. 

3Eh re' keh je' wili i xkiq'or: Re' i qaDios i hoj, i hoj aj hebreo xuk'uhtaaj riib' chi 
qawach xuq'or qeh chi naa rojiik qaloq'em. Qoh ataq'aaj reje reh chi nee qoh 
b'ehik reje ixib'-oq q'iij chupaam i chiq yuuq' chuk'atariik i qamayiij chuwach i 
QaJaaw Dios. Reh chi ma' nee ta qoh kimik ruum i yab'ilaal ruum q'aslaj ch'ihch', 
inki taqe. 

4Eh re' i kireey i aj Egipto je' wili i xuq'or reh i Moisés, reh i Aarón: ¿Chib'ih reet 
noq k'ahchi' taq achamam i tinamit ruuk' i kikamaj? Re' taq i hat hiy taq cha a'n 
akamaj, inki. 

5Re' taq i hat inawil taq chi yohb'aal chik wach kik'ihaal i aj Israel wilkeeb' pan 
tinamit ayu', inawaaj taq chi neenkikanaa' i kikamaj, inki. 

6Eh re' reey chupaam q'iij re' re' je' wili i xuq'or keh i k'amal b'eeh pankamanik 
ruch'ihil taqe ilil keh i ju'jun ch'uq chi kamanoom: 

7Yu'naak naa taq akanaam ruye'ariik kik'iim taqe i aj Israel re' inkikoj xilak xaan 
noq inkiyejaa', re' chik i keh naa kojiik sik' woq i k'im re' re'. 

8Eh kow taq naa aq'orom keh chi ma' jino'q naa rutoqiik rooq xaan naa kiyejaam 
xa je' wo' k'ihaal inkiyejaa' chaloq. Ruum re' keh xa je' cho ma' chih kikamaj 
ruum aj re' kow inkik'er kichii' chuq'orariik chi je' wili: Narojiik qak'atam i 
qamayiij chuwach i QaJaaw Dios, inki taqe. 

9Chayeew taqe pankowlaj kamanik. Eh eliik-oq wilik kikamaj taq awuum reh chi 
ma' nee tan teh kiwach chi rib'irjiik i xachukuj q'orik, inki. 

10Re' taqe i aj k'amal b'eeh pankamanik, taqe i ilil keh i kamanoom kiq'or reh 
taqe i kamanoom chi je' wili: Yu'naak xuq'or i reey, chi ma' naa ta chik qaye'em 
taq aweh i k'im. 

11Yu'naak johtoq chi qawach re' taq chik i hat naa asik'wiik reh i k'im re' re'. Xa 
re' la' ma' ruum tee re' naa ruqajiik rooq taq xaan naa ayejaam, inki taqe. 

12Eh noq xkib'iraj i aj Israel chi je' re' jumehq'iil xkipuhkaaj kiib' paruyuq'ul i 
Egipto xiooj pantaq ab'iix chusik'ariik i kik'iim reh i xilak i xaan. 

13Re' taqe ilil kamanoom pan josq'iil inkiq'or reh taqe i kamanoom chi je' wili: 
Nik' i ora inaq'asaj taq i xaan noq konqayeew taq ak'iim je' wo' re' i ora taq naa 
aq'asam yu'naak, inki taqe. 

14Eh re' taqe i k'amal b'eeh pankamanik rukojom i reey inkiq'oj taqe i aj Israel ilil 
taqe kamanoom je' wili inq'orarik keh: ¿Chib'ih reet noq ma' xkiq'asaj taj i xaan 
taqe i moso ni xata eew, ni xata yu'naak xkian nik' k'ihaal naq i naa kianam? inki 
taqe. 

15Eh re' taqe i aj Israel wilkeeb' chi ilil kamanik xi ponik chi jalooj ruuk' i reey je' 
wili kiq'or reh: ¿Chib'ih reet noq xti yohb'aal wo' chik wach kowiil i kamanik i 
nayeew wach qanaah i hoj amoso? 

16Ma' inye'arik ta chik qak'iim, eh kow inkiq'or qeh chi naaqa'nam nik' k'ihaal i 
xaan inqa'an noq xub'an. Xanaah re' qoh kiq'oj, re' wilik kimahk re' taqe 
aatinamiit i hat, inki taqe reh. 

17Re' i reey je' wili i chaq'wik xub'an: Re' taq i hat je' cho ma' chih taq akamaj, 
ruum tehlik taq awach chuq'orariik chi nataq rojiik ak'atam mayiij chuwach taq 
aaDios. 

18Hiy taq cha a'n akamaj atoob' ta ma' inye'arik taq chik aweh i k'im inakoj taq 
xilak xaan xanaa wo' taq a'nam nik' k'ihaal taq i na a'n noq inye'arik taq aweh i 
k'im, inki. 

19Eh re' taqe i aj Israel kojooj taqe chi ilil keh i kamanoom xama' inkireq ta chik 
chi riij chib'ih i naa kianam noq xq'orarik keh chi ma' naa ta rutoqiik rooq i nik' 
k'ihaal xaan naa kiyejaam rajlaal q'iij. 

20Noq xkikohlaaj chaloq i k'utaaj ruuk' i reey xk'ulik kireq i Moisés ruch'ihil i 
Aarón re' i k'ahchi' kuyub'jiik wii'. 

21Je' wili i xuq'or reh i Moisés reh i Aarón: Re' i Dios ilwoq reh taq i k'ahchi' kaat, 
eh nee ta naq i ruq'at i q'orik taq cha naah. Ruum amahk taq i hat ma' suq ta chik 
qilariik i rub'an i reey je' wo' taqe i kikamanik ruuk'. Re' taq i hat je' naa xayeew 
taq i q'aslaj ch'ihch' pan kiq'ab' reh qakanteesjiik, inki taqe. 

Re' i Moisés xub'an rutiij 

22Eh re' i Moisés je' wili i xuq'or reh i Dios parutiij: QaJaaw Dios ¿Chib'ih reet noq 
k'ahchi' a'nam ti' k'axik keh aatinamiit wili? eh wila' je' re', ¿chib'ih kamaj noq 
xinataq'aaj cha yu'? 

23Xa re' wo' noq xk'ulik nuq'oreej i reey panab'ihnaal chikiij aatinamiit xtohq'ik 
rub'an ti' k'axik keh. Eh re' hat xakomajaa' wo' nakapaaj kiko'ljiik, inki. 

Ex 6 

1Eh re' QaJaaw Dios je' wili ruchaq'weesjiik i Moisés xub'an:  Yu'naak naa 
awilom,  chi naa nuye'em i nujosq'iil chinaah i reey.  Eh noq rilom chik i nujosq'iil 
xa paruk'ux naa ruchaliik chi naa taq kaat resam chaloq parutinamiit,  inki.  

Re' Dios xuq'oreej wo' chik i Moisés 

2Re' Dios je' wo' chik wili i xuq'or reh i Moisés: Re' hin i Dios. 

3Re' hin i xnuk'uhtaaj wiib' chuwach i Abraham, i Isaac, i Jacob, re' hin Dios nim 
rajaawriik i nub'ihnaal. Xa re' la' ma' q'e' ta xnuk'uhtaaj i wajaawriik chikiwach. 

4Eh re' taqe re' xnuyejaa' wo' cho wach kuuk' chi naa nuye'em keh i ye'aab' 
Canaán. Re' ye'aab' xi wihik cho wii' chi xa ik'al b'eeh taqe. 

5Re' hin weht'al chi re' taqe i aj Israel ti' k'ahchi' kik'iik wii'. Eh chi re' taqe i aj 
Egipto minwik keh pankowlaj kamanik, ruum aj re' xk'ulik panuk'ux i nuyejaam 
cho wach kuuk'. 

6Yu'naak cha q'or keh i aj Israel chi re' hin i Dios nim wajaawriik naa wesaniik 
cho keh chupaam i kowlaj kamanik minooj taqe wii' kuum i aj Egipto. Eh naa 
nuko'leem taqe chupaam i ti' k'axik wilkeeb' wii' ruuk' i wajaawriik ruuk' 
rikorkiil wach nuk'ux. 

7Eh re' taq i hat naa taq kaat nukojom chi nutinamiit, re' hin naa nukahniik taq 
chi aaDios. Reh chi naa taq anab'eem chi re' hin taq aaWaJaaw aaDios naa 
wesaniik taq chaaweh chupaam i kowlaj kamanik ar Egipto. 

8Eh ar taq naa kaat nuk'amam reje chupaam i ye'aab' nuq'orom cho b'ih reh i 
Abraham, i Isaac, i Jacob. Re' ye'aab' re' re' naa taq nuye'em aweh i hat chi 
akooch, re' hin i Dios naa nuko'liniik taq aweh, inki. 

9Re' Moisés xuq'or wo' keh i aj Israel i xq'orarik reh ruum i Dios. Xa re' la' re' keh 
xama' jaruuj wo' xkinimaj, ruum re' keh xyoj kik'ux ruum i kowlaj kamanik ye'ooj 
taqe wii'. 

10Eh re' QaJaaw Dios je' wili i xuq'or reh i Moisés: 

11Yu'naak hiy wo' chik cha q'or reh i kireey i aj Egipto chi chuyeew q'ab' keh i aj 
Israel chi nee kielik chaloq pan tinamit Egipto, inki. 

12Eh re' i Moisés je' wili i ruchaq'weesjiik i Dios xub'an: Ni xata naq re' taqe i aj 
Israel inkinimaj i nuq'or. ¿Ra'j naa chik re' i reey neerunimaj i neenuq'or ruum 
kinqab'qotik chi q'orik? inki. 

13Eh re' QaJaaw Dios xuq'or reh i Moisés, reh i Aarón chi naa kiq'orom keh taqe i 
aj Israel je' wo' reh i reey chi kow xuq'or i Dios chi naa keliik cho pan tinamit 
Egipto i aj Israel. 

14Re' i kik'amwik b'eeh chi kixilak i aj Israel je' wili kib'ihnaal: Re' peet rak'uun i 
Israel re' Rubén, re' taqe rak'uun i Rubén je' wili kib'ihnaal: Hanoc, Falú, Hezrón, 
Carmi. 

15Eh re' taqe i rak'uun i Simeón je' wili i kib'ihnaal: Re' Jemuel, Jamín, Ohad, 
Jaquín, Zohar, Saúl, re' i rak'uun xwihik ruuk' i jinaj ixoq aj cananeo. 

16Re' Leví reh jinaj siento ruuk' wuqlaj ru ka'winaq haab' xk'acharik, eh je' wili 
kib'ihnaal taqe i rak'uun xi wihik ar xtohq'ik reje ruuk' i peet ak'un, eh xponik 
ruuk' i tz'apaab' wach ak'un: Gersón, Coat, Merari. 

17Eh re' Gersón je' wili i kib'ihnaal taqe i rak'uun xi wihik: Libni, Simei. 

18Re' Coat jinaj siento ruuk' oxlaj ru ka'winaq haab' xk'acharik, eh je' wili i 
kib'ihnaal taqe i rak'uun: Amram, Izhar, Hebrón, Uziel. 

19Re' Merari je' wili taqe i kib'ihnaal i rak'uun xi wihik: Mahli, Musi. Re' taqe re' i 
rak'uun taqe i Leví xtihk'ik cho ruuk' i peet ak'un xponik ruuk' i tzapaab' wach 
ak'un. 

20Eh re' Amram xub'an kaxáro ruuk' i Jocabed i ranaab' i rajaaw, eh kiib' i 
rak'uun xwihik, jinaj i Aarón, eh jinaj i Moisés. Re' Amram re' re' jinaj siento ruuk' 
wuqlaj ru ka'winaq haab' xk'acharik. 

21Re' Izhar je' wili kib'ihnaal taqe i rak'uun xi wihik: Coré, i Nefeg, Zicri. 

22Re' Uziel je' wili i kib'ihnaal taqe i rak'uun xi wihik: Misael, Elzafán, Sitri. 

23Re' i Aarón xub'an kaxáro ruuk' i Elisabet rixq'uun i Aminadab, ruchaaq' i 
Naasón, eh je' wili i kib'ihnaal taqe i rak'uun xi wihik: Nadab, Abiú, Eleazar, 
Itamar. 

24Re' Coré je' wili kib'ihnaal taqe i rak'uun xi wihik: Asir, i Elcana, Abiasaf. Re' 
taqe i re' kak'uun kixq'uun kiih kimaam taqe i aj koreítas. 

25Re' Eleazar rak'uun i Aarón, xub'an kaxáro ruuk' jinaj i keh i rixq'uun i Futiel, 
eh x-aasjik jinaj i rak'uun ruuk' Finees i b'ih. Re' taqe i re' xk'amwik cho kib'eeh i 
aj Levíta, eh re' taqe i re' rak'uun rixq'uun kiih kimaam cho kiib'. 

26Re' wo' hoq i Aarón, i Moisés wili xiq'orob'jik cho ruum i Dios chi naakesam 
taqe chaloq i aj Israel pan rutinamitaal i Egipto. Kiyejaam chik kiib' chi je' taqe 
juntuhb' chi soldado. 

27Eh re' wo' Aarón, i Moisés wili xi ponik q'orinoq reh i kireey i aj Egipto chi 
nanaq ruye'em q'ab' chi naa keliik chaloq ar i aj Israel. 

28Eh chupaam i q'iij re' re', re' Dios xuq'oreej wo' chik i Moisés ar Egipto, 

29Je' wili i xuq'or reh: Re' hin i Dios nim wajaawriik cha q'or reh i kireey i aj 
Egipto chu'nchel i naa nuq'orom aweh. 

30Eh re' i Moisés je' wili i ruchaq'weesjiik i QaJaaw Dios xub'an: Jaaw re' hin 
kinqab'qotik chi q'orik, ¿Eh nik' wach noq neerunimaj weh i reey i neenuq'or? 
inki. 

Ex 7 

1Eh re' QaJaaw Dios je' wili i xuq'or reh i Moisés:  Re' hin naa nuye'em q'ab' aweh 
chi naa a'nam nujilow chuwach i kireey i aj Egipto,  eh re' i Aarón i aawas naa 
ruq'oriik ruuk' i reey chi ajilow i hat.  

2Re' hat neenaq'or reh chu'nchel i Aarón i xnuq'or aweh. Eh re' chik i reh nee 
nq'orik reh i reey chi chuyeew q'ab' chi nee kielik cho ar i aj Israel chupaam i 
rutinamiit. 

3Xa re' la' re' hin naa nukowb'isam i ránima i reey reh chi ma' nee ta rutaq'aaj 
taqe chaloq i aj Israel, eh ma' k'isiin ma' ilooj taj, ma' k'isiin taqe i sachb'al k'uxliis 
naa nub'anam chikiwach i aj Egipto. 

4Re' i reey ma' naa ta rib'iram i naa taq aq'orom, xa re' la' re' hin naa nuk'uhtaam 
i wajaawriik chikinaah i aj Egipto eh naa taqe nuye'em chutojariik i kimahk kora'j 
naawisam cho re' taqe i ruk'ihaal nutinamiit aj Israel. 

5Eh noq nuk'uhtaam chik i wajaawriik chikinaah taqe i aj Egipto, eh noq wisam 
chik taqe chaloq i nutinamiit Israel ar. Re' taqe i aj Egipto naa kinab'eem chi re' 
hin i Dios wilik wajaawriik, inki. 

6Re' i Moisés ruch'ihil i Aarón xkian wo' chu'nchel i xq'orarik keh ruum i QaJaaw 
Dios. 

7Re' Moisés noq xponik kiq'o'reej i reey kajwinaq haab' wilik reh, eh re' i Aarón 
kajwinaq ruuk' ixib' haab' i wilik reh. 

Re' i ma' ilooj taj xub'an ruuk' i rukarote i Aarón 

8Re' i QaJaaw Dios je' wili i xuq'or reh i Moisés reh i Aarón: 

9Wila' xupahqaaj taq aweh i kireey i aj Egipto chi naa taq a'nam i ma' ilooj taj, 
neenaq'or reh i Aarón chi nee rukut wach ak'al i rukarote chuwach i reey, reh chi 
neensutinik chi aaq', inki. 

10Eh re' i Moisés ruch'ihil i Aarón xponik wo' kiq'o'reej i reey, xkian wo' 
chu'nchel i xq'orarik keh ruum i QaJaaw Dios. Re' i Aarón xukut wach ak'al i 
rukarote chuwach i reey, ruch'ihil taqe i kikamanik ruuk'. Eh re' i rukarote 
xsutinik wo' chi aaq'. 

11Xrilow chi je' re' i reey xutaq'aaj taqe ruk'amariik i aj q'iij wilik kina'ojb'al 
wilkeeb' ar Egipto. Re' keh xkian wo' ruuk' i kiyiib' wach na'ojb'al je' rukab' i ma' 
ilooj taj xub'an i Moisés ruch'ihil i Aarón. 

12Re' keh i xkikut wo' wach ak'al i kikarote chi kiju'junaal, eh re' ju'jun chi 
kikarote xsutinik wo' chi aaq'. Eh re' i rukarote i Aarón kuxik ruk'uxum i kikarote 
taqe i aj q'iij re' re'. 

13Re' i reey atoob' ta xrilow wo' naq taqe i ma' ilooj taj re' re', xama' xunimaj ta 
wo' taqe. Xukowb'isaj i ránima, je' wo' rukab' i xuq'or i QaJaaw Dios. 

Re' i ti' k'axik xkik'ul taqe i aj Egipto noq xsutinik chik'ik' i ha' 

14Chi riij i re', re' QaJaaw Dios je' wili i xuq'or reh i Moisés: Re' reey q'e' 
xukowb'isaj i ránima ma' jaruuj i ruyeew q'ab' chi ki elik chaloq i aj Israel. 

15Xa re' la' wahq'eq i iqal nee tiooj chi rilariik ar naa awuy-eem chi chii' i nim ha' i 
reey. Eh chak'am reje aakarote re' i xsutinik chi aaq'. 

16Eh je' wili i neenaq'or reh: Re' i QaJaaw Dios, i ki Dios i aj hebreo xirutaq'aaj cha 
wuuk', je' wili i xuq'or: Re' i reey inwaaj chi nee rutaq'aaj chaloq i nutinamiit 
Israel reh chi nee kiooj chi nulooq'jiik panchiq yuuq', eh yu'naak xa majaa' wo' 
rutaq'aaj taqe chaloq, inki cho chawiij. 

17Eh je' wo' chik wili i xuq'or cho chawiij i Dios ruuk' i wili naa runab'eem i reey 
chi re' i hin i Dios nim wajaawriik, inki, eh xuq'or wo' weeh hin chi noq nenuq'oj 
paam i nim ha' ruuk' i nukarote re' i nim ha' naa rusutiniik chik'ik'. 

18Eh re' taqe i kar wilkeeb' pan nim ha' naa kikimiik chu'nchel, re' i ha' naa 
rukahniik chi xaxuhik chik, ma' naa ta chik kuk'em i aj Egipto naakixab'iik ruum, 
inki Dios. 

19Re' i QaJaaw Dios je' wili i xuq'or reh i Moisés: Chaq'or reh i Aarón chi chuyub' 
reje i q'ab', chuyeew reje i rukarote chinaah i nim ha' je' wo' chikinaah taqe i 

q'ab' ha', je' wo' chikinaah chu'nchel i rumol wii' riib' ha' wilkeeb' paruyuq'ul i 
Egipto. Reh chi nee kisutinik chik'ik' i ha' wilkeeb' chupaam chu'nchel i molb'al 
ha', je' chi chee' korjinaq wii', je' wo' chi ab'aj korjinaq wii'. 

20Eh re' i Moisés ruch'ihil i Aarón xkian chu'nchel i xq'orarik keh ruum i QaJaaw 
Dios. Re' i Aarón xujosaj johtoq i rukarote xuq'oj paam i nim ha' chuwach i reey 
ruch'ihil taqe chu'nchel i kikamanik ruuk'. Eh chu'nchel i ha' xi sutinik chik'ik'. 

21Re' taqe i kar wilkeeb' panim ha' xkuxik kikimiik, eh chuhrik i ha' ruum taqe re' 
xama' nkian ta chik kihaa' chu'nchel i aj Egipto. Ruum xsutinik chik'ik' chu'nchel i 
ha' wilkeeb' paruyuq'ul i Egipto. 

22Re' taqe i aj q'iij ar Egipto xkian wo' hoq i keh ruuk' i kiyiib' wach na'ojb'al je' 
rukab' i xub'an ruuk' i rukarote i Aarón. Eh re' i reey xukowb'isaj wo' chik i 
ránima xama' xutaq'aaj ta wo' taqe i aj Israel, je' rukab' i xuq'or i QaJaaw Dios. Xa 
ma' xunimaj ta wo' hoq i xuq'or i Moisés i Aarón. 

23Eh re' i reey xsutinik wo' chik reje chupaam i paat i rub'an wii' i taaq'anik xama' 
xrib'iraj ta wo' hoq i xq'orarik reh. 

24Eh chu'nchel i aj Egipto korehtaal xkik'ot i koq kijul haa' chi chii' i nim ha' re' 
xkesaj wii' kihaa' ruum re' i nim ha' ma' xub'an ta chik chi xkuk'ej ruum xsutinik 
chik'ik'. 

25Eh wuquub'-oq chik q'iij rusutem chik'ik' i nim ha' i QaJaaw Dios. 

Ex 8 

Re' ti' k'axik xkik'ul i aj Egipto noq xi wuktik chaloq i ma' k'isa tuhtz' 

1Je' wili i xuq'or reh i Moisés: Yu'naak hiy wo' chik ruuk' i reey cha q'or reh chi je' 
wili: Chi chuyeew q'ab' chi nee kiooj i nutinamiit Israel reh chi nee kiooj chi 
nulooq'jiik. 

2Eh wila' ma' xuyeew q'ab' chi nee kiooj i nutinamiit re' hin naa nuye'em ma' 
k'isa tuhtz' chi naa kianam ti' k'axik reh i rutinamiit Egipto. 

3Re' i nim ha' Nilo naa runujiik chi tuhtz' ar naakeliik chaloq, naa runujiik 
parupaat, paruwarb'al, chinaah ruch'aht, pankipaat i kikamanik ruuk'. Eh naa wo' 
runujiik kuuk' i rutinamiit, je' wo' paruhorna, inkorb'eesjik wii' i kaxlanwi'k. 

4Re' taqe i tuhtz' naakipisk'aniik johtoq chi riij, chikiij i kikamanik ruuk', chikiij 
taqe i rutinamiit, inki cho chawiij i Dios tiko'q reh. 

5Re' QaJaaw Dios je' wili i xuq'or reh i Moisés: Chaq'or reh i Aarón chi chuq'ebaa' 
reje i rukarote chikinaah i nim ha', chikinaah i q'ab' ha', chikinaah i rumol wii' 
riib' i ha'. Reh chi ar nee kiwuktik chaloq i ma' k'isa tuhtz' neenkinujisaj paam i 
tinamit Egipto. 



140 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

6Eh re' i Aarón xuq'eb'aa' wo' reje rukarote chikinaah i chu'nchel i ha' wilkeeb' 
paruyuq'ul i Egipto. Xi elik wo' cho ar taqe i ma' k'isa tuhtz', eh xinujik chupaam i 
tinamit Egipto. 

7Eh re' taqe i aj q'iijineel wilkeeb' ar Egipto, je' wo' chik re' i xkian i keh, ruuk' i 
kiyiib' wach na'ojb'al xkuksaj wo' chaloq i ma' k'isa tuhtz' chupaam i tinamit 
Egipto. 

8Eh re' i reey, xuyuq'eej ruuk' i Moisés, i Aarón, je' wili i xuq'or keh: Chapahqaaj 
taq reh aaDios chi chesaj i ma' k'isa tuhtz' wuuk' i hin, je' wo' chupaam i 
nutinamiit, chi je' re' neenuyeew q'ab' chi nee kiooj aatinamiit chuk'atariik i 
mayiij chuwach taq aaDios, inki. 

9Eh re' i Moisés je' wili i xuq'or reh i reey: Chaq'or weh jaruuj inawaaj chi 
neenupahqaaj reh Dios chawiij i hat, chikiij i kikamanik awuuk', chikiij 
aatinamiit, reh chi nee kielik i tuhtz' chupaam aapaat titaaq'anik wii', xa panim 
ha' chik nee kikahnik, inki. 

10Eh re' reey je' wili xuq'or: Xa i iqal inwaaj chi nee kielik reje, inki. Re' i Moisés 
je' wili i xuq'or: Ma' xta reet neerub'an inaq'or, reh chi neenanab'eej chi re' i 
QaJaaw Dios ma' awach ta chik jino'q chi je' rukab' i reh. 

11Eh re' i ma' k'isa tuhtz' naakeliik reje chupaam aapaat i hat, kuuk' i kikamanik 
awuuk' kuuk' aatinamiit, xa pantaq nim ha' chik naa kiwihiik, inki. 

12Chi riij i re' xelik chaloq i Moisés ruch'ihil i Aarón chupaam i paat intaaq'anik 
wii' i reey. Re' i Moisés xupahqaaj wo' ree Dios chi naa resam taqe i ma' k'isa 
tuhtz' xuyeew cho chinaah i reey. 

13Eh re' QaJaaw Dios xub'an wo' hoq i xupahqaaj i Moisés xkuxik wo' kikimiik i 
tuhtz' wilkeeb' naq pantaq paat, i wilkeeb' i koq rij taq paat, i wilkeeb' panab'iix. 

14Re' i tinamit xkimol i kamnaq tuhtz' xa aha' ta chik ma' xkimulaa' wach, eh 
xupuhkaaj riib' i ruchuhiil. 

15Re' i reey noq xrilow chi ma' xta chik ruk'axkiil xukowb'isaj wo' chik i ránima 
xama' xutaq'aaj ta wo' taqe i aj Israel. Xa ma' xunimaj ta wo' hoq i xuq'or QaJaaw 
Dios. 

Re' i ti' k'axik xkik'ul i aj Egipto noq xi wuktik chaloq ma' k'isa uk' 

16Re' QaJaaw Dios je' wili i xuq'or reh i Moisés: Chaq'or reh i Aarón chi nee ruq'oj 
paam i pooq ruuk' i rukarote, reh chi re' pooq neensutinik chi uk', eh 
neenkipuhkaaj kiib' chupaam i tinamit Egipto, inki. 

17Eh je' wo' re' i xkian, re' Aarón xuyub' wo' reje i q'ab' xuq'oj paam i pooq ruuk' i 
rukarote, re' pooq wilik paruyuq'ul i Egipto xsutinik wo' chi uk', eh xtohq'ik 
kiti'im i tinamit, je' wo' taqe i chikop. 

18Re' taqe i aj q'iij wilkeeb' ar i Egipto xkisutej wo' naq chi uk' i pooq i keh ruuk' i 
kiyiib' wach na'ojb'al. Xa re' la' xama' xkian ta wo' rub'aan, eh re' taqe i uk' keh 
chayeew i ruti'ariik i tinamit, i chikop inki a'n 

19Eh re' taqe i aj q'iij re' re', je' wili i xkiq'or reh i reey: Re' wili rutaaq'aniik taqe 
chaloq i Dios, inki taqe. Eh re' reey reh xukowb'isaj i ránima xama' xutaq'aaj ta 
wo' reje taqe i aj Israel, xama' xunimaj ta wo' hoq i xkiq'or je' naq rukab' i xuq'or i 
Dios. 

Re' ti' k'axik xkik'ul taqe i aj Egipto noq xi wuktik chaloq i utz' kitiwik 

20Re' QaJaaw Dios je' wili i xuq'or reh i Moisés: Re' reey eqal inooj chi chii' i nim 
ha', eh re' hat kowahq'eq wukteen reje neenawuy-eej ar, eh je' wili i neenaq'or 
reh: Re' QaJaaw Dios je' wili i xuq'or cho chawiij chuyeew q'ab' chi nee kinooj 
kiloq'ej i nutinamiit Israel. 

21Ruum wila' re' reh ma' xuyeew q'ab' chi nee kinooj kiloq'ej i aj Israel re' hin naa 
nutaq'aam chaloq i ma' k'isa utz' chinaah i reh, je' wo' chikinaah i kikamanik 
ruuk', je' wo' chinaah i rutinamiit eh naa runujiik i kipaat chu'nchel i aj Egipto chi 
utz', eh naa wo' runujiik i wach ak'al. 

22Eh noq naa nub'anam i re' kuuk' i aj Egipto, ma' naa ta nuye'em i utz' chupaam i 
ye'aab' Gosén, ruum ar wilkeeb' i nutinamiit Israel. Chi je' re' naa runab'eem i 
reey chi re' hin i Dios wilkiin chupaam i ye'aab' re' re'. 

23Eh xa re' wo' chinaah i rutinamiit i reh naa nuye'em chee utz', eh chikinaah i 
nutinamiit i hin ma' naa ta nuye'em re' wili xa i iqal i nub'an, tiko'q reh i reey inki 
Dios. 

24Eh re' i QaJaaw Dios xutaq'aaj wo' chaloq i ma' k'isa utz' xinujik parupaat i reey 
intaaq'anik wii', pankipaat i kikamanik ruuk', xinujik chupaam i rutinamitaal i 
Egipto. Eh re' taqe i utz' re' re' yohb'aal wach i piix xkian chupaam i tinamit. 

25Eh re' i reey xutaq'aaj ruk'amariik i Moisés, i Aarón je' wili xuq'or keh: 
Neerub'an chi nee taq i nak'at amayiij chuwach taq aaDios xa re' la' mat elik taq 
reje ayu', inki. 

26Re' i Moisés je' wili i xuq'or: Ma' ruk'ul taj chi ayu' neenqa'an ruum re' taqe i 
chikop inqak'at chi mayiij i hoj chuwach i QaJaaw Dios q'e' looq' chi keh taqe 
aatinamiit ayu' Egipto. Eh noq neenkilow i keh chi neenqak'at chi qamayiij i 
chikop looq' keh, noq i nuq'or i hin chi nee qoh kikansaj, chi ab'aj. 

27Re' hoj koruman chi naa qab'ehiik reje ixib' q'iij chupaam i chiq yuuq'. Eh ar 
nenooj qak'at i qamayiij chuwach i QaJaaw i qaDios, je' rukab' i xuq'or qeh chi 
naa qa'nam, inki. 

28Re' reey je' wili i xuq'or: Re' hin neenuyeew q'ab' chi nee taq tiooj chupaam i 
ye'aab' chiq yuuq', xa re' la' ma' q'e' ta najt ayu' taq nee tiooj chuk'atariik 
aamayiij chuwach taq aaDios. Eh cha pahqaaj wo' taq i rotob'il chi wiij i hin, inki. 

29Re' i Moisés je' wili i xuq'or: Xa re' wo' noq nee kinelik reje ayu' neenupahqaaj 
reh i QaJaaw Dios chi xa i iqal neeresaj i utz' awuuk' i hat, kuuk' i kikamanik 
awuuk', kuuk' aatinamiit. Xa re' la' wila' re' hat ma' xoj ajot' chik, eh wila' ma' 
xaq'il chik taqe i aj Israel chi neenooj kik'at i kimayiij chuwach i QaJaaw Dios, 
inki. 

30Eh re' Moisés xa re' wach xelik cho ruuk' i reey xub'an rutiij chuwach i QaJaaw 
Dios. 

31Re' QaJaaw Dios xub'an wo' hoq i xupahqaaj parutiij i Moisés. Xresaj wo' 
chu'nchel i utz' ruuk' i reey, kuuk' kikamanik ruuk', kuuk' i rutinamiit. 

32Xa re' la' re' reey xukowb'isaj wo' chik i ránima xama' xutaq'aaj ta wo' reje taqe 
i aj Israel. 

Ex 9 

Re' noq xikimik i kichikoop taqe i aj Egipto ruum i yiib' wach yab'ilaal 

1Eh re' i QaJaaw Dios je' wili i xuq'or reh i Moisés: Hiy wo' chik ruuk' i reey, je' 
wili i cha q'or reh: Re' QaJaaw Dios ki Dios i aj hebreo je' wili i xuq'or chawiij: 
Chuyeew q'ab' keh i nutinamiit Israel chi nee kinooj kiloq'ej. 

2Eh wila' ma' xuyeew wo' chik q'ab' chi nee kiooj i nutinamiit. 

3Re' hin naa nuk'uhtaam i wajaawriik chikinaah i ruchikoop wilkeeb' panab'iix. 
Jinaj i yiib' wach yab'ilaal naa nuye'em, naa kikimiik i kikawayu, i kib'uruux, 
kicameyo, i kitentzuun, i kiwakax. 

4Eh xa re' wo' kichikoop i aj Egipto naa nukansam ruuk' i yab'ilaal re' re'. Eh re' i 
kichikoop i nutinamiit Israel ma' jino'q i naa nukansam, inki QaJaaw Dios, tiko'q 
reh. 

5Re' QaJaaw Dios xama' najt ta chik i xuq'at: je' wili i xuq'or: Re' wili xa i iqal i 
nub'an, inki. 

6Eh re' QaJaaw Dios xub'an wo' chi junwaar, chu'nchel i kichikoop i aj Egipto 
xkuxik wo' kikimiik. Eh re' i kichikoop i aj Israel ma' jino'q wo' hoq i xikimik. 

7Re' reey xutaq'aaj rilariik i kichikoop i aj Israel mix kimik, eh xk'ulik q'oraroq 
reh chi ma' jino'q i xkimik. Atoob' ta chi xrib'iraj chi je' re' i reey xukowb'isaj wo' 
chik i ránima xama' xutaq'aaj ta wo' taqe i aj Israel. 

Re' ti' k'axik xkik'ul i aj Egipto ruum i q'aah xpoq' cho chikiij 

8Re' QaJaaw Dios je' wili i xuq'or reh i Moisés, ruch'ihil i Aarón: Chamohq'eej taq 
cho jumohq'-oq i chaaj wilik chupaam jino'q i horna, neerukut taxaaj i Moisés 
chuwach i reey. 

9Eh re' chaaj naa rupuk'iniik chikinaah chu'nchel i tinamit Egipto eh ruum i re' 
naa rupoq'iik chaloq i jinaj ye'b'eewach q'aah chikiij chu'nchel i tinamit, je' wo' 
chikiij i chikop wilkeeb' paruyuq'ul i Egipto, inki. 

10Re' i Moisés, i Aarón xponik wo' kimohq'eej i chaaj chupaam i jinaj i horna xiooj 
wo' chik ruuk' i reey, ar xupukej johtoq i chaaj pan taxaaj i Moisés. Eh ruum i re' 
xa chi jumehq'iil xpoq' chaloq i yiib' wach q'aah chikiij i tinamit, chikiij i chikop. 

11Eh re' taqe i aj q'iijineel wilkeeb' ar Egipto ma' xkian ta chik rub'aan i keh i 
xub'an i Moisés. Ruum xnujik chi q'aah i kiij i keh, je' rukab' i xpoq' chikiij chi 
kunchelaal i aj Egipto. 

12Re' QaJaaw Dios xukowb'isaj wo' chik ránima i reey, reh chi ma' xunimaj taj i 
xuq'or i Moisés, i Aarón je' rukab' i xuq'or i Dios reh i Moisés. 

Re' ti' k'axik xkik'ul i aj Egipto noq xub'an i ma' k'isa saqb'och 

13Chi riij i re' je' wili i xuq'or i QaJaaw Dios reh i Moisés: Iqal kowahq'eq naa 
awuktiik, naa wo' chik awojiik ruuk' i reey neenaq'or reh chi re' hin i kiDios i aj 
hebreo kinq'orik reh chi chuyeew q'ab' keh i nutinamiit Israel chi nee kinooj 
kiloq'ej. 

14Ruum wi ma' xutaq'aaj taqe, re' hin naa nuye'em i ti' k'axik chinaah i reh, 
chikinaah i kikamanik ruuk', chikinaah i rutinamiit. Chi je' re' naa runab'eem chi 
re' hin i Dios, eh chi ma' awach ta chik jino'q chi je' nukab' i hin chinaah i wach 
ak'al. 

15Re' hin xa xub'an wo' naq chi xnuyeew i ti' k'axik chinaah i reh, chikinaah i 
rutinamiit, eh kuxik naq chik kikimiik yu'naak ma' nilarik ta naq chik kiwach 
chinaah i wach ak'al. 

16Eh re' hin ma' xat nukansaj taj reh naq chi naa akojom rehtaal i wajaawriik. Re' 
naq inwaaj i hin chi naa ruq'orariik wib'iral chi junsuut i wach ak'al. 

17Atoob' ta inuketelaaj wach, re' reh xama' ruyeew ta wo' q'ab' chi kiooj i 
nutinamiit chi nulooq'jiik. 

18Re' hin i iqal je' yu' ora naa nuye'em i runimaal saqb'och xiik' naah kininqaal 
ma' jank'al ta inqajik i kitoq'aam cho k'acharik i aj Egipto. 

19Yu'naak hiy chamol taqe i aachikoop, chu'nchel i chib'ih aweh wilkeeb' 
panab'iix. Ruum re' saqb'och noq naa ruqajiik chaloq naa rukansam taqe nik' 
nimaal i ma' naa ta rumolariik pampaat, chi tinamit, chi chikop, inki i Dios, inki 
Moisés. 

20Eh wilik wo' taqe i kikamanik ruuk' i reey xchalik kiyo'jiik ruum i xuq'or i 
QaJaaw Dios. Ruum i re' xkimol pampaat taqe i kimoso, taqe i kichikoop. 

21Wilik wo' taqe i ma' xkinimaj taj i xuq'or i QaJaaw, ma' xkimol taj pampaat i 
kimoso, je' wo' taqe i kichikoop. 

22Re' i QaJaaw Dios je' wili i xuq'or reh i Moisés: Chajosaj aq'ab' pan taxaaj reh chi 
neenqajik chee ma' k'isa saqb'och chinaah i tinamit Egipto, je' chikinaah i tinamit, 
chikinaah i kichikoop, chikinaah i kitik wilik paruyuq'ul i Egipto. 

23Eh re' i Moisés xujosaj wo' johtoq i q'ab' pan taxaaj, eh re' QaJaaw Dios xuyeew 
chaloq i ruch'aab' kahoq, xan teleninik chik, xuyeew wo' chaloq i ma' k'isa 
saqb'och chinaah i wach ak'al, eh xa saqrajik chik chupaam chu'nchel i tinamit 
Egipto. 

24Re' i ma' k'isa saqb'och xantilik chik chaloq, eh xan teleninik chik i kahoq, eh 
yohb'aal wach i ruch'aab'. Eh ma' jank'al tanqajik i runimaal saqb'och je' rukab' i 
re' i kitoq'aam cho k'acharik i aj Egipto. 

25Re' i runimaal saqb'och, xusachib'eej kiwach chu'nchel i xa chib'ih jariik 
wilkeeb' paruyuq'ul i Egipto. Wilik taqe i tinamit, wilik taqe i chikop xusach 
kiwach, xusach wo' kiwach i tik, xutoqib'eej taqe i q'ab' i chee' wilkeeb' 
paruyuq'ul i Egipto. 

26Eh chupaam i ye'aab' Gosén, re' patim taqe wii' i aj Israel, chupaam i q'iij re' re' 
ma' jino'q chi naq'wach i saqb'och xqajik ar. 

27Eh re' i reey xutaq'aaj ruk'amariik i Moisés, i Aarón, je' wili xuq'or keh: Re' hin 
wilik numahk ruch'ihil i nutinamiit, ma' re' tee Dios wilik ru mahk chi k'ahchi' 
qak'ulum i wili. 

28Xti ma' k'isiin wo' chik i kahoq, i saqb'och k'ahchi' ruqajiik. Chapahqaaj taq reh 
i Dios chi nee rumay. Re' hin naa nuye'em q'ab' chi nee taq tiooj i hat, hat taq aj 
Israel, inki 

29Eh re' i Moisés je' wili i xuq'or reh i reey: Xa re' wach noq nee kinelik reje 
chupaam aatinamiit wili nee nujosaj johtoq i nuq'ab' chub'anariik i nutiij 
chuwach i QaJaaw Dios, neerumay i saqb'och, i kahoq, reh chi nee nawil chi re' 
chu'nchel i wilik wach ak'al re' QaJaaw Dios inehchanik reh. 

30Re' hin weht'al atoob' ta k'ahchi' taq ak'ulum taqe re', xama' nayohleej ta wo' i 
Dios i hat, je' wo' taqe i kikamanik awuuk'. 

31Re' taqe i lino atikim taq k'ahchi' naq chik rixmak'iniik, eh re' i sebada k'ahchi' 
naq chik ruq'anb'iik, xsacharik kiwach ruum i saqb'och. 

32Eh re' trigo, i centeno ma' xsahchik ta kiwach nee wo' chik kitoxliniik chaloq 
ruum kokok' taq taqe, inki. 

33Eh re' i Moisés xelik chaloq ruuk' i reey, noq xelik cho chupaam i tinamit re' re' 
xujosaj johtoq i q'ab' chuwach i QaJaaw Dios chub'aan i rutiij. Xa chi jumehq'iil 
xumay i saqb'och, xumay i jab', je' wo' hoq i ma' k'isa kahoq. 

34Noq xrilow i reey chi xumay i saqb'och i jab', je' wo' ma' k'isa kahoq, xub'an wo' 
chik i mahk. Xukowb'isaj wo' chik i ránima i reh, eh je' wo' taqe i kikamanik 
ruuk'. 

35Eh re' i reey xukowb'isaj wo' chik i ránima, xama' xutaq'aaj ta wo' chaloq taqe i 
aj Israel, je' rukab' i xuq'or i QaJaaw Dios pampeet reh i Moisés. 

Ex 10 

Re' ti' k'axik xkik'ul i aj Egipto ruum i ma' k'isa nimaq chili'l 

1Re' QaJaaw Dios je' wili i xuq'or reh i Moisés: Yu'naak hiy wo' chik ruuk' i reey, 
re' i hin xnukowb'isaj i ránima i reh, je' wo' taqe i kikamanik ruuk', reh chi konaa 
nuk'uhtaam i nimaq wach i ma' ilooj taj chikiwach. 

2Reh chi re' hat naa ak'utjaam keh aawak'uun awixq'uun, aawiih aamaam chib'ih 
i xnub'an kuuk' i aj Egipto. Je' wo' hoq i ma' ilooj taj xnub'an kuuk', reh chi nee 
taq i nanaab'eej i hat chi re' hin i Dios, inki. 

3Eh re' Moisés, i Aarón, xiooj wo' chik ruuk' i reey je' wili i xkiq'or reh: Re' 
QaJaaw Dios, re' i ki Dios i aj hebreo je' wili i xuq'or chawiij: ¿Eh xti kojaruuj i 
ruloch' riib' chi nuwach reh chi nee ruyeew q'ab' keh i nutinamiit aj Israel chi nee 
kinooj kiloq'ej? inki. 

4Eh wila' ma' xuyeew q'ab' chi nee kiooj i nutinamiit, re' hin xa i iqal i nuyeew 
chaloq i nimaq taq chili'l chinaah i rutinamiit. 

5Korehtaal inkitz'ap wach chu'nchel aak'al, xama' naa ta chik ruk'utiniik k'isinoq 
i kuum. Eh naa rukuxiik kik'uxum i chib'ih taqe jariik xi kahnik noq xub'an i 
saqb'och, naa wo' rukuxiik kik'uxum chu'nchel i xaq i chee'. 

6Naa runujiik chupaam i rupaat i reh, chupaam i kipaat taqe i kikamanik ruuk', je' 
wo' chupaam i kipaat chu'nchel i aj Egipto. Re' re' ma' jank'al ta inkilow i rumaam 
rati't eh ma' jank'al ta wo' nilarik yu'naak, inki Dios, inki i Moisés. Eh noq 
xukohlaaj cho ruq'orob'jiik i reey i Moisés, xelik cho chupaam i paat i rub'an wii' 
taaq'anik i reey. 

7Re' i kikamanik ruuk' i reey je' wili i xkiq'or reh: Re' winaq wili ma' jaruuj naa 
rukanaam qajot'ariik. ¿Chib'ih reet noq ma' xataq'aaj taqe i tinamit re' re' chi 
neenooj kiloq'ej i ki Dios? ¿Mi ma' nakoj rehtaal re' i qatinamiit Egipto chi 
k'ahchi' chik rusahchiik wach? inki taqe reh. 

8Eh re' i reey xutaq'aaj ruk'amariik i Moisés, i Aarón je' wili i xuq'or keh: Yu'naak 
neerub'an chi nee taq tiooj chi looq'jiik taq aaDios. Xa re' la' peet taq naa aq'orom 
weh awach taqe i naa kojiik. 

9Re' i Moisés je' wili i xuq'or: Naaqojiik chi qunchelaal naa qak'amam taqe reje i 
qak'uun qixq'uun, taqe i mama' winaq taqe ati't ixoq. Naa wo' qak'amam taqe 
reje i qawakax, qatentzuun, ruum jinaj i runimaal ninq'iij loq'oomb'al reh i Dios 
naa rojiik qa'nam, inki. 

10Re' i reey je' wili i xuq'or: Ar ink'utinik chi xajot'b'al weh taq i na a'n. ¿Mi 
nakapaaj taq re' hat chi naa taq kaat rutob'eem aaDios wach b'eeh? Re' hin ma' 
nee ta nuyeew q'ab' chi nee taq i nak'am reje aha'lak'uun chawiij. 

11Re' taqe i kok' ha'lak'un ma' naa ta taq ak'amam reje chawiij, xa re' taq i hat 
nimaq winaq naa taq awojiik chulooq'jiik aaDios ruum je' re' taq inawaaj, inki. Eh 
re' reey xuq'or chi xikajik chaloq i Moisés ruch'ihil i Aarón chuwach. 

12Re' QaJaaw Dios je' wili i xuq'or reh i Moisés: Chaq'eeb'aa' reje i aakarote 
chinaah i tinamit Egipto reh chi nee kiwuktik chaloq i ma' k'isa nimaq chili'l, reh 
chi neenkuxik kik'uxib'eem chu'nchel i xa chib'ih jariik koxikahnik noq xub'an i 
saqb'och. 

13Eh re' i Moisés xuq'eb'aa' reje i rukarote chinaah i tinamit Egipto, re' QaJaaw 
Dios xuyeew chaloq i kowlaj teew parelb'aal q'iij xhupinik chinaah chu'nchel i 
tinamit Egipto. Xik'ik q'iij, xik'ik aq'ab', eh noq saq'ik chi junwaar, re' i kowlaj 
teew re' re' xuk'am chaloq i ma' k'isa nimaq chili'l. 

14Xinujik chupaam chu'nchel i tinamit Egipto, eh xti ma' k'isiin wo' chik kik'ihaal i 
nimaq chili'l re' re' ma' jank'al ta nilarik chi je' re', eh ma' naa ta wo' chik rilariik 
chi jumpech. 

15Re' taqe i nimaq taq chili'l re' re' xinujik chupaam i tinamit, xama' ink'utinik ta 
chik i wach ak'al kuum. Eh xkuxik kik'uxib'eem chu'nchel i xaq i ch'ahn i 
koxikahnik noq xub'an i saqb'och. Ma' xta chik i ch'ahn kahnik chi rax wach 
panab'iix, eh ma' jino'q i chee' xkahnik chi rax i xaq ar Egipto. 

16Eh re' i reey xutaq'aaj ruk'amariik chi jumehq'iil i Moisés, i Aarón, je' wili i 
xuq'or keh: Re' hin xinmahkunik chuwach taq aaDios, chawach taq i hat. 

17Xa re' la' i nupahqaaj taq otob'il aweh chi ach ta naq re' yu'naak taq neenakuy 
numahk, cha pahqaaj taq reh aaDios chi chesaj chi nunaah i ma' k'isa nimaq chili'l 
wili k'ahchi' rik'sanik weh chi ti', inki. 

18Eh re' i Moisés xa re' wach xelik cho chuwach i reey xub'an rutiij chuwach i 
QaJaaw Dios. 

19Chalik i QaJaaw Dios xusutej i kowlaj teew ar chik xuk'am reje parookb'aal q'iij, 
eh re' re' xk'amwik reje keh i nimaq chili'l xukutib'eej chupaam i kaq palaw, ma' 
jino'q chik i xi kahnik chupaam i ruyuq'ul i Egipto. 

20Re' QaJaaw Dios xukowb'isaj wo' chik i ránima i reey reh chi ma' xutaq'aaj ta 
taqe i aj Israel. 

Re' ti' k'axik xkik'ul i aj Egipto noq xub'an i runimaal q'equm 

21Re' QaJaaw Dios je' wili i xuq'or reh i Moisés: Chajosaj johtoq aq'ab' pan taxaaj 
reh chi neenchalik i runimaal q'equm chinaah chu'nchel i rutinamitaal i Egipto, 
naakilom chixiik'naah q'equmaal, inki. 

22Eh re' i Moisés xujosaj wo' johtoq i q'ab' pan taxaaj xchalik wo' runimaal 
q'equm chinaah chu'nchel i rutinamitaal i Egipto. 

23Re' re' ixib' q'iij xub'an chinaah i wach ak'al, eh xama' nkilow ta chik i kika'jaah, 
xama' kik'uyu'jik ta chik pan kiye'aab'. Eh chupaam i ye'aab' wilkeeb' wii' taqe i 
aj Israel ma' xq'equmrik taj. 

24Xrilow chi je' re' i reey xutaq'aaj ruk'amariik i Moisés je' wili i xuq'or reh: 
Neerub'an chi nee taq tiooj chulooq'jiik aaDios chak'am taq reje chawiij 
aawak'uun, awixq'uun. Eh re' taq atentzuun, taq awakaax naa taq akanaam ayu', 
inki. 

25Re' i Moisés je' wili i xuq'or: Ra'j xti ma' nee ta rub'an re'. Re' la' hat naa 
aye'wiik q'ab' chi naa qak'amam taqe i qachikoop reh chi neenooj qak'at i 
qamayiij chi loq'oomb'al reh i QaJaaw i qaDios. 

26Ajwaal la' wach chi naa qak'amam reje i qachikoop, ma' jino'q i naa qakanaam 
ayu'. Ruum konaa qasik'im wach chi kixilak inaaqak'atam chi qamayiij chuwach i 
QaJaaw Dios. Ruum komajaa' qoh ponik ar majaa' ta qeht'al chib'ih i naa 
qajwaam wach chi loq'oomb'al reh i QaJaaw. 

27Re' QaJaaw Dios xukowb'isaj wo' chik i ránima i reey xama' xutaq'aaj ta wo' 
taqe chaloq i aj Israel. 

28Eh re' i reey je' wili i xuq'or reh i Moisés: Eleen chi nuwach, manchalik chik 
ak'uhtaaj awiib' weh. Ruum wi xatchalik wo' chik naa akimiik, inki reh. 

29Re' i Moisés je' wili i xuq'or: Ma' xta reet i xaq'or ma' naa ta chik ruk'uliik 
nuk'uhtaam wiib' aweh chi jumpech, inki. 

Ex 11 

Re' ruq'orariik rib'iral i kikimiik taqe i peet kak'uun aj Egipto 

1Re' QaJaaw Dios je' wili i xuq'or reh i Moisés: Re' hin ko jinaj chik i ti' k'axik naa 
nuk'amam cho chinaah i reey, chinaah i tinamit Egipto. Eh noq ruk'ulum chik i re' 



148 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

i reey xa paruk'ux chik i reh naa ruchaliik chi naa taq kaat rukaham reje ayu' chi 
jumpech. 

2Yu'naak taq i hat cha q'or taq keh i aj Israel chi ki-ohoq kuuk' i aj Egipto patim 
chi kika'jaah, eh chi winaq chi ixoq nenooj kipahqaaj i xa chib'ih jariik re' ruuk' i 
oro i plata, inki. 

3Eh re' QaJaaw Dios xuch'ub'isaj cho wach i kik'ux i aj Egipto, reh chi xkik'am 
kiib' pansuqkiil kuuk' i aj Israel. Re' i kikamanik ruuk' i reey xkiyeew runimaal 
wach i Moisés, eh xye'arik wo' runimaal wach kuum taqe i aj Egipto. 

4Re' i Moisés je' wili i xuq'or reh i reey: Re' QaJaaw Dios je' wili i xuq'or chaloq: 
Re' hin yejal aq'ab' naawik'iik chinaah chu'nchel i tinamit Egipto. 

5Eh naa kikimiik i peet kak'uun pankipaat i aj Egipto, ruuk' i peet rak'uun i reey 
naa rutohq'iik reje re' i wilik rajaawriik chi taaq'anik, naa wo' kikimiik i peet 
kak'uun chu'nchel taqe i ixoq aj poh kikamanik pan keeb'al. Naa wo' kikimiik i 
peet kak'uun taqe chikop. 

6Chu'nchel i aj Egipto naa koq'iim, ma' jank'al q'iij imb'aan, chi je' re', eh ma' naa 
ta wo' chik rub'aan chi jumpech. 

7Reh chi nee taq i nanaab'eej i hat chi re' hin i Dios q'e' nuk'ax i tinamit Israel 
chikiwach i aj Egipto, re' taqe i aj Israel ma' xta naakik'ulum, ni xata naq tz'i' i naa 
rutiwiik kekeh, eh je' wo' chu'nchel i kichikoop, inki Dios, inki. 

8Eh je' wili i xuq'or: Re' taqe i kikamanik awuuk' naa ruchaliik kixuk'aam kiib' chi 
nuwach, je' wili i naa kiq'orom weh: Yu'naak hiy i hat chak'am taqe reje chu'nchel 
i aj Israel i nak'am kib'eeh inko'q taqe. Chi riij i re' kora'j naa wojiik re'. Eh ma' 
k'isiin i ruk'aah i Moisés noq xelik cho chuwach i reey. 

9Eh re' QaJaaw Dios je' wili i xuq'or reh i Moisés: Re' i reey xama' naa ta wo' 
runimam taq aweh i naa aq'orom. Chi je' re' ko ma' k'isiin taqe i ma' ilooj taj naa 
nub'anam chikiwach chu'nchel i aj Egipto, inki. 

10Eh re' i Moisés, i Aarón xkian chu'nchel i nimaq wach nawaal re' re' chuwach i 
reey. Re' i QaJaaw Dios xukowb'isaj wo' chik i ránima i reey xama' xutaq'aaj ta 
wo' taqe chaloq i aj Israel, wilkeeb' ar Egipto. 

Ex 12 

Re' noq xtohq'ik chaloq i runinq'ijiik i elik chaloq Egipto 

1Re' QaJaaw Dios xuq'oreej i Moisés, i Aarón noq wilkeeb' ar Egipto, je' wili i 
xuq'or keh: 

2Re' poh wili taq chaaweh i hat q'e' nim wach re' i peet poh reh i haab'. 

3Eh cha q'or taq keh i aj Israel chi chupaam i lajeeb' rub'eeh i poh wili cha 
ju'junaal taq i hat naa taq ak'amam chaloq ju'jun-oq atentzuun oon ju'jun-oq 
aakapraax reh i ju'jun chi paat. 

4Eh wila' xama' k'ih taqe i wilkeeb' pampaat, wila' xkikoj rehtaal chi ma' nee 
tankitzap wach i rutib'kaal i chikop neerub'an chi neenkiyuq'eej i ki ka'jaah 
kuuk', reh chi pankomonil neenkitz'ap wach i rutib'kaal i chikop. Neenkipuhkaaj 
chikiwach re' q'oreel nik' k'ihaal i neeruk'ux i ju'jun chi kiristianu'. 

5Eh re' taqe i chikop naa taq aye'em chi amayiij imas eh manlik ju'jun haab' i 
wilik keh, manlik wach i ruti'jolal, eh neerub'an chi tentzun oon kaprax. 

6Eh naa taq awuy-eem kopan kajlaj rub'eeh poh wili naa taq akansam chi amayiij. 
Xti manlik k'ahchi' rokiik i moyik, chawunchelaal taq i hat aj Israel, naa taq 
akansam taqe i chikop re' re'. 

7Re' i kikik'eel i chikop naa taq ach'ulem chi junsuut i choplik wii' ru puertahiil i 
paat naa taq ak'uxum wii' i kitib'kaal i chikop re' re'. 

8Eh chupaam aq'ab' re' re', naa taq ak'uxum i tiwik re' re', chi b'ahooj taq naa 
a'nam, junk'uxariik taq naa a'nam ruuk' k'ah laj i chaaj, je' wo' hoq i kaxlanwi'k 
ma' kojooj ta ch'amb'esb'al reh. 

9Ma' naa ta taq ak'uxum chi rax, ni xata naa ruchaq'iik ruuk' ha', manlik kiwach 
noq naa taq ab'aham, ma' naa ta taq awesam i kinaah, i kooq, i kiq'ab', i keq'saa' 
noq naa taq ab'aham. 

10Eh ma' naa ta taq akanaam i ruqox reh chi junwaar, eh wila' xqohxanik k'isinoq 
nee taq inak'at. 

11Noq akojom taq chik aso' axijab' cha wooq, eh wilik chik taq aakarote 
panaq'ab', nee taq inak'ux chi jumehq'iil i kitib'kaal taqe i chikop re' re'. Ruum re' 
re' ru ninq'iij i QaJaaw Dios. 

12Eh chupaam i yejal aq'ab' re' re', naawik'iik i hin chinaah chu'nchel i tinamit 
Egipto naa rik'iik nukansam chu'nchel i peet kak'uun i aj Egipto, je' wo' chu'nchel 
i peet rak'uun i kichikoop. Naa nuye'em taqe chi tojariik i kimahk chu'nchel 
inkikoj chi ki dios i aj Egipto. Re' hin i Dios, hin xinq'orik. 

13Re' i kik' naa rukamaniik taq aweh chi k'uhtb'al reh i paat wilkaat taq wii', chi 
je' re' noq naa rik'iik nukansam taqe i peet kak'uun i aj Egipto, ma' jino'q taq 
aweh i hat naa rukimiik. Ruum noq naawilom i kik' taq wach aapuerta xa q'e' 
naawik'iik. 

14Re' q'iij re' re' ma' naa ta rusahchiik taq panak'ux i hat, rajlaal rub'eeh i peet 
poh reh i ju'jun chi haab' nee taq i na a'n jino'q i nimlaj ninq'iij chi loq'oomb'al 
weh i hin. Re' wili naa rukahniik chi jinaj k'uhb'aal cha naah taq i hat, chikinaah 
taqe aawiih aamaam. 

15Eh wuquub' q'iij taq naa ak'uxum i kaxlanwi'k ma' kojooj ta ch'amb'esb'al reh, 
chupaam i peet q'iij re' re' ma' naa ta taq chik atz'a'am panapaat, i ch'amb'esb'al 
kaxlanwi'k. Eh xa awach pa' i neeruk'ux i kaxlanwi'k kojooj ch'amb'esb'al reh, 
chuwach i wuquub' q'iij i ruk'ul chi neenehteesjik taq reje chaxilak taq i hat, aj 
Israel. 

16Je' re' noq re' peet q'iij ruch'ihil i ruwuuq q'iij naa taq amolom awiib' reh i santo 
laj nulooq'jiik i hin, hin Dios, eh chupaam i ki'ib' chi q'iij re' re', ma' awach taj i 
naa rukamaniik. Xa re' la' i ye'janik kiwa', naa kianam i tinamit. 

17Re' ninq'iij noq naa taq ak'uxum wii' i kaxlanwi'k ma' kojooj ta ch'amb'esb'al 
reh, xa jinaj wo' q'iij naa taq aninq'ijeem, ruum chupaam i q'iij re' re' xat wesaj 
taq chaloq parutinamiit i Egipto. Eh naa taq rukahniik chi jinaj k'uhb'aal taq cha 
naah, naa taq aninq'ijeem i hat, je' wo' taqe awiih aamaam. 

18Eh naa taq rutohq'iik ak'uxum i kaxlanwi'k ma' kojooj ta ch'amb'esb'al reh, 
chupaam i ruxq'eqiil reh i kajlaj rub'eeh i peet poh reh i haab', eh kore' chik i pan 
ruxq'eqiil reh i jinaj ru ka'winaq rub'eeh i poh taq i namay ruk'uxariik. 

19Re' taq i hat chuwach i wuquub' q'iij re' re' ma' naa ta taq ruwihiik panapaat i 
ch'amb'eesb'al kaxlanwi'k. Ruum xa awach pa' i neeruk'ux i kaxlanwi'k kojooj 
ch'amb'eesb'al reh chupaam i q'iij re' re', naa rehtesjiik chaxilak taq i hat aj Israel 
atoob' ta aatinamiit taq, atoob' ta tokoom tinamit. 

20Ma' awach ta naa ruk'uxwiik reh i kaxlanwi'k kojooj ch'amb'esb'al reh. Eh 
panapaat taq xa re' i kaxlanwi'k ma' kojooj ta ch'amb'esb'al reh naa taq ak'uxum, 
ki uchjik ruum i QaJaaw Dios. 

21Eh re' i Moisés xuyuq'eej taqe ruuk' i k'amal kib'eeh i aj Israel, je' wili i xuq'or 
keh: Chasik' taq chaloq i tentzun, i kaprax nee taq inakansaj chi amayiij. Eh nee 
taq inak'ux kuuk' aawak'uun awixq'uun reh i runinq'ijiik taq aweliik cho Egipto. 

22Re' i kikik'eel i chikop re' re' nee taq inak'ul pan johm. Eh nee taq inasik' 
jumb'ohr oq i xaq hisopo, nee taq i namuhaa' pankik' nee taq i nach'ulej chi 
junsuut inchopinik reh ru puertahiil taq aapaat. Eh naa taq atz'apam awiib' 
panapaat ma' jino'q i nareliik rij paat ne'eel chaq'ab' noq komajaa' insaq'ik. 

23Eh noq nenik'ik i QaJaaw Dios chi kikanteesjiik i peet kak'uun i aj Egipto, noq 
neerilow i kik' chuwach i rujunsuut i chopb'al reh taq aapuerta xa q'e' nenik'ik 
chinaah taq aapaat. Eh ma' nee ta ruyeew q'ab' chi neenokik i aj kaansoom taq 
panapaat. 

24Eh re' wili inchol taq animam i hat naa taq rukahniik cha naah chi jinaj 
k'uhb'aal, je' wo' chikinaah taq awiih aamaam, eh reh chi juneliik. 

25Eh noq hat taq chik okinaq chupaam i ye'aab' ruq'orom taq aweh i QaJaaw Dios 
chi naa taq ruye'em aweh naa wo' taq a'nam ar ninq'iij wili. 

26Eh noq kipahqaaj taq aweh aawiih aamaam, chi je' wili: ¿chib'ih kamaj i loq'inik 
taq i na a'n? inko'q taqe. 

27Eh je' wili i kichaq'weesjiik taq naa a'nam: Re' taqe i chikop wili inqayeew chi 
mayiij chi loq'oomb'al reh i QaJaaw Dios reh i runinq'ijiik i elik chaloq Egipto, noq 
xa q'e' xik'ik i aj kaansoom chinaah i qapaat i hoj xuko'leej taqe i peet qak'uun. 
Re' noq xikanteesjik i peet kak'uun i aj Egipto, tiko'q taq keh, inki. Eh re' taqe i aj 
Israel xkixuk'aa' kiib' chi looq'jiik i QaJaaw Dios. 

28Re' taqe i aj Israel jumehq'iil xooj kian i xuq'or i QaJaaw Dios reh i Moisés, reh i 
Aarón. 

Re' noq xikimik i peet kak'uun i aj Egipto 

29Eh chupaam i yejal aq'ab' re' re' xik'ik i QaJaaw Dios chi kikantesjiik i peet 
kak'uun pankipaat chu'nchel i aj Egipto, xkimik wo' hoq i peet rak'uun i reey, re' 
wilik rajaawriik chi taaq'anik, xikimik wo' hoq i peet kak'uun i wilkeeb' 
pantz'ilom, je' wo' chu'nchel i peet kak'uun taqe i chikop. 

30Eh chupaam aq'ab' re' re' xwuktik i reey, je' wo' taqe i kikamanik ruuk', eh xi 
wuktik wo' chu'nchel i aj Egipto. Eh xkik'ereb'eej kichii' chi oq'ik chi kunchelaal, 
ruum ma' jino'q chik i paat xkahnik chi ma' xta kamnaq chupaam. 

31Re' reey xa chupaam wo' aq'ab' re' re' xutaq'aaj ruk'amariik i Moisés i Aarón, je' 
wili i xuq'or keh: Yu'naak hiy taq eleen taq reje chi kixilak i nutinamiit, i hat taq, 
aj Israel, hiy taq chulooq'jiik aaDios je' rukab' i xaq'or taq weh. 

32Chak'am taq reje atentzuun, taqe awakaax hiy taq, je' wo' rukab' i xawaaj taq 
cho pampeet, eh cha pahqaaj taq i rotob'il i Dios chi wiij i hin, inki. 

33Eh re' taqe i aj Egipto xkiq'or keh i aj Israel chi naa kinik'eem kiq'iij chi elik cho 
pan kitinamiit. Ruum xkikapaaj chi naa kikimiik chi kunchelaal. 

34Eh re' taqe i aj Israel xkesaj chaloq i ruq'oril i kaxlanwi'k ma' kojooj ta 
ch'amb'esb'al reh. Eh jumehq'iil xkib'ot cho pan itz'ihy xkikut cho nah kitileb' noq 
xi chalik. 

35Eh xkian wo' hoq i xq'orarik keh ruum i Moisés xkipahqaaj wo' keh i aj Egipto 
xa chib'ih jariik oro, plata korjinaq wii' je' wo' taqe i holohaq itz'ihy inkojarik. 

36Re' QaJaaw Dios xuch'ub'isaj i kánima i aj Egipto chi xkiyeew chib'ih jariik i 
xkipahqaaj i aj Israel. Je' re' noq xq'ucharik i chib'ih keh i aj Egipto. 

Re' noq xi elik chaloq i aj Israel ar Egipto 

37Eh re' taqe i aj Israel xi elik cho chupaam i ye'aab' Ramesés. Xiooj chi kooq 
chupaam i ye'aab' Sucot, wilkeeb' naa waqiib'-oq siento miil chi winaq, eh ma' 
ajlamaj ta taqe haa' ixoq, ni xata re' taqe i ha'lak'un. 

38Eh ma' k'isiin kik'ihaal i tinamit xchalik chikiij, wilik i xa reh reh wach 
kitinamitaal. Ma' k'isiin i tentzun, ma' k'isiin i wakax xkik'am cho chikiij. 

39Re' taqe i aj Israel ma' xuyeew ta chik riib' chi xkiyejaa' kik'uxb'aal, ruum chi xa 
chi jumehq'iil xi ehteesjik cho kuum i aj Egipto. Xa ruuk' chik ruq'oril kaxlanwi'k 
ma' kojooj ta ch'amb'esb'al reh xkesaj cho Egipto xkiyejaa' kikaxlanwi'k xkik'ux. 

40Eh re' taqe i aj Israel kijib' siento ruuk' lajeeb' ru ka'winaq haab' xi k'acharik 
chaloq paruyuq'ul i Egipto. 

41Eh noq xkikohlaaj i kijib' siento ruuk' lajeeb' ru ka'winaq haab' i kiwihiik ar 
Egipto Israel re' rutinamiit i QaJaaw Dios xi elik wo' chik chaloq chupaam i 
tinamit re' re'. 

42Eh chupaam aq'ab' re' re', re' i QaJaaw Dios xusik' chi riij nik' wach noq xresaj 
taqe chaloq i aj Israel ar Egipto. Re' aq'ab' re' re', xusik' wach i QaJaaw Dios, 
ajwaal wach chi naa kiye'em ruloq'il aq'ab' re' re' chu'nchel i k'achareel jar ch'iht 
i naakik'iik. 

43Re' QaJaaw Dios je' wili i xuq'or reh i Moisés, i Aarón: Re' i wili i k'uhb'aal 
xkahnik reh i runinq'ijiik i elik chaloq Egipto, re' i chikop naa ruye'ariik chi mayiij 
ma' jino'q i tokoom tinamit naa ruk'uxwiik reh. 

44Eh re' i kamanoom xaloq'ooj neerub'an chi neeruk'ux reh i rutib'kaal i chikop 
re' re', xa re' la' mipoch'ooj i naah i ruk'achab' pampeet. 

45Eh ma' jino'q tokoom tinamit, ma' jino'q xa sik'ij rutumiin i rub'an ar, naa 
ruk'uxwiik reh i chikop xye'arik chi mayiij. 

46Eh xa chupaam i jinaj chi paat naa ruk'uxariik, eh ma' naa ta reliik chaloq i tiwik 
chi riij i paat. Eh ma' naa ta rupaxjiik i rub'aqil i chikop re' re'. 

47Re' wili chu'nchel i aj Israel naa kib'aniik reh. 

48Eh wila' wilik taq chaxilak jino'q i tokoom tinamit iraaj okik haa' chub'aan i 
ninq'iij re' re', koruman chi peet naa rupoch'ariik naah i ruk'achab', eh nee wo' 
inkahnik chi je' taq aatinamiit i hat taq aj Israel, ruum ma' jino'q i ma' poch'ooj ta 
naah i ruk'achab' neenk'uxwik reh i chikop inye'arik chi mayiij. 

49Re' wili i k'uhb'aal wilik chikinaah i aasjinaq taqe ar Israel, je' wo' chikinaah 
taqe i tokoom tinamit wilkeeb' taq chaxilak, inki Dios. 

50Eh chu'nchel i xuq'or i QaJaaw Dios reh i Moisés reh i Aarón, i xkian wo' chi 
kunchelaal taqe i aj Israel. 

51Eh re' QaJaaw Dios xa chupaam wo' q'iij re' re' xresaj taqe chaloq chu'nchel i aj 
Israel parutinamitaal i Egipto. 

Ex 13 

1Eh re' QaJaaw Dios je' wili i xuq'or reh i Moisés: 

2Re' hat naa aq'asam panuq'ab' chu'nchel i peet kak'uun i aj Israel, je' wo' 
chu'nchel i peet kak'uun chikop. Ruum re' taqe re' weh hin taqe, inki. 

3Re' i Moisés je' wili i xuq'or keh i tinamit: Re' q'iij wili rajlaal haab' taq naa 
aninq'ijeem, ruum chupaam i q'iij wili xat resaj taq reje i QaJaaw Dios ruuk' i 
rajaawriik ar i Egipto, i hat naq taq minooj wii' pankowlaj kamanik. Eh chupaam i 
q'iij re' re' ma' naa ta taq ak'uxum i kaxlanwi'k kojooj ch'amb'esb'al reh. 

4Re' taq i hat ixib' poh ruk'amam rub'eeh i haab', noq xat elik taq reje Egipto. 

5Eh chupaam i poh wili naa taq a'nam aninq'iij rajlaal haab' chi loq'oomb'al reh i 
QaJaaw Dios noq hat-oq chik ruk'amam reje chupaam i ye'aab' wilkeeb' wii' i suq 
atoob'. Ar chupaam i kiye'aab' i aj cananeo, i aj heteo, i aj amorreo, i aj heveo, i aj 
jebuseo, re' i ye'aab' q'orooj cho rib'iral keh taq aamaam awati't chi naa taq 
ruye'em aweh i hat. 

6Eh wuquub' q'iij taq naa ak'uxum i kaxlanwi'k ma' kojooj ta ch'amb'esb'al reh, 
eh paruwuuq q'iij naa taq a'nam i nimlaj ninq'iij chi loq'oomb'al reh i QaJaaw 
Dios. 

7Eh i wuquub' q'iij naa ruk'uxariik i kaxlanwi'k ma' kojooj ta ch'amb'esb'al reh 
ma' awach ta naa rutz'a'iniik reh taq panatinamiit i ch'amb'esb'al kaxlanwi'k. Eh 
ma' awach ta naa ruk'uxwiik reh i kaxlanwi'k kojooj ch'amb'esb'al reh. 

8Eh chupaam i q'iij re' re', je' taq wili i naa aq'orom keh aawak'uun awixq'uun: 
Re' i ninq'iij wili inqa'an ruum je' yu' q'iij xoj resaj chaloq i QaJaaw Dios ar Egipto. 

9Eh ruuk' i ninq'iij taq naa a'nam naa rukahniik chi je' taq rehtalil yejal awach, 
oon chi aq'ab'. Ruuk' i re' naa taq ruk'uliik panak'ux chi naa taq aq'orom i 
ruk'uhb'aal i QaJaaw Dios, ruum re' reh x-esanik taq chaaweh ruuk' i rajaawriik 
ar i Egipto. 

10Ruum aj re' koruman chi naa taq a'nam i loq'inik wili rajlaal haab' chupaam i 
q'iij ruq'orom chaloq i QaJaaw Dios. 

11Eh noq hat taq chik ruk'amam reje chupaam i tinamit re' re' i QaJaaw Dios re' i 
kitinamitaal i aj cananeo. Re' na' chuq'asaj taq aweh i tinamit i QaJaaw Dios je' 
wo' rukab' i ruq'orom chaaweh taq i hat. 

12Re' taq i hat naa taq aq'asam pan q'ab' i QaJaaw Dios chu'nchel taq i peet 
aawak'uun, chu'nchel i peet kak'uun taq aachikoop, re' imas taq naa aye'em reh. 
Ruum chu'nchel i re' reh i QaJaaw Dios. 

13Eh re' i peet rak'uun i ati't b'uurux, rak'uun tentzun i naa aye'em taq chi jilow. 
Raaj wila' ma' xayeew i rak'uun tentzun chi jilow, nee taq inak'er i paralaq noq 

nee nakansaj i rak'uun b'uurux re' re', eh re' taq i hat xanaa wo' aye'em amayiij 
chikiij taq i peet aawak'uun. 

14Wixkipahqaaj taq aweh awiih aamaam koq'uun chi je' wili: ¿Chib'ih reet noq i 
nayeew taq i chikop chi amayiij? inko'q taqe, je' wili taq i neenaq'or keh: Re' hoj 
je' wili inqa'an ruum je' yu' q'iij xoj resaj chaloq ar Egipto i QaJaaw Dios ruuk' i 
rajaawriik, re' naq hoj minooj wii' pankowlaj kamanik. 

15Re' noq re' i reey xukowb'isaj i ránima ma' raaj taj chi xoj elik chaloq Egipto, eh 
re' i QaJaaw Dios xukansaj i peet kak'uun taqe i aj Egipto, i peet rak'uun i 
kichikoop. Eh ruum chi ma' xukansaj taj i peet qak'uun i QaJaaw Dios i hoj aj 
Israel, re' peet kak'uun taqe i qachikoop, re' imas inqayeew reh chi qamayiij. Eh 
inqayeew jinaj i mayiij chi jilow i peet qak'uun. 

16Re' loq'inik wili je' na naa rukahniik taq rehtalil yejal awach oon chi aq'ab', reh 
chi naa taq ruk'uliik panak'ux chi re' i QaJaaw Dios ruuk' i rajaawriik xat resaj taq 
chaloq Egipto, inki i Moisés. 

Re' noq xib'ehteesjik chaloq i aj Israel ruuk' suutz', eh ruuk' q'aaq' 

17Eh noq xuyeew q'ab' i reey chi xi elik chaloq i aj Israel ar Egipto, re' b'eeh i 
nik'ik pan kitinamiit i aj filisteo ma' najta naq paam. Re' i QaJaaw Dios ma' 
xuk'am ta taqe reje ar ruum je' wili i xukapaaj, nee oq inkitoq'aa' peleto i aj 
filisteo kuuk' i aj Israel, nee-oq inyoj kik'ux maa kisutinik wo' chik reje Egipto, 
inki. 

18Ruum aj re', re' QaJaaw Dios xukotej riij i b'eeh re' re', kopan chiq yuuq' chik 
xuk'am taqe reje, re' b'eeh inooj k'oloq chi chii' i kaq palaw. Eh re' taqe i aj Israel 
noq xi elik chaloq Egipto xakilok'ik chik xiik' nah kik'ihaal. 

19Eh noq xi elik chaloq, re' i Moisés xuk'am cho chi riij i rub'aqil i José. Ruum re' i 
José je' wili i ruq'orom cho keh taqe i rak'uun rixq'uun: Xti korik noq re' Dios naa 
taq kaat ruk'uliik resam ayu', eh na' chureq i q'iij re' re' naa taq ak'amam reje 
chawiij i nub'aqil, inki. 

20Re' taqe i aj Israel noq xi elik chaloq Sucot, ar chik xiooj Etam, re' wilik 
panookb'al reh i ye'aab' chiq yuuq'. 

21Re' taqe i aj Israel xib'ehik chaloq chi q'iij chi aq'ab', noq xib'ehik cho pan q'iij 
re' QaJaaw Dios jun mama' rahp chi suutz' pan taxaaj i ruk'am wii' kib'eeh. Eh 
noq xib'ehik chaloq chaq'ab' q'aaq' insihq'inik cho reh i kib'eeh. 

22Eh re' i jun mama' rahp chi suutz' wilik pan taxaaj, eliik peet chikiwach noq 
xib'ehik cho pan q'iij, eh re' i jun mama' rahp chi q'aaq' eliik peet chikiwach noq 
xib'ehik chaloq chaq'ab'. 

Ex 14 

Re' noq xi-ik'ik i aj Israel chupaam kaq palaw 

1Re' QaJaaw Dios je' wili i xuq'or reh i Moisés: 

2Chaq'or keh i aj Israel chi tokoom chik i kib'eeh kik'am reje kochi juntar i ye'aab' 
Pi-hahirot panyejaal i ye'aab' Migdol ruuk' i palaw. Eh panyejaal i ye'aab' Baal-
zefón neenkiyejaa' i ki-itz'ihy naah paat ar ma' najt ta i koq chi chii' i kaq palaw. 

3Eh re' reey je' wili i nee ruq'or: Re' taqe aj Israel ma' inkireq ta chik chi riij aha' 
naa kojiik xisahchik chupaam i ye'aab' chiq yuuq' inko'q. 

4Re' hin naa nukowb'isam i ránima i reey reh chi nee taq inooj cha suutjiik chi je' 
re' neenuk'uhtaaj reh chi wilik wajaawriik. Eh chu'nchel i ru soldado je' wo' taqe 
chu'nchel i aj Egipto neenkinab'eej chi re' hin i Dios nim wajaawriik, inki. Eh re' i 
xq'orarik keh i aj Israel xkian wo' hoq. 

5Eh re' i reey ar Egipto noq xrib'iraj chi xi elik i aj Israel. Re' reey ruch'ihil taqe i 
kikamanik ruuk' xchalik rutib'iik kik'ux chikiij i aj Israel, je' wili i xkiq'or 
chikiwach: ¿Chib'ih reet noq qayeew q'ab' keh i aj Israel chi xiooj, eh kikanaa' 
nche kahnoq i qakamaj? inki taqe. 

6Chi riij i re', re' i reey xutaq'aaj ruq'orariik chi naa kiyejaam taqe i kikareta reh 
q'aq'inik eh xuk'am taqe chaloq i ru soldado. 

7Eh waqiib' siento i rukareta xuk'am chaloq, re' xti q'e' holohaq, eh xuk'am wo' 
taqe chaloq chu'nchel i kareta wilkeeb' pan tinamit Egipto, ar xijohtik chaloq i 
kajaaw soldado. 

8Eh re' QaJaaw Dios xukowb'isaj chaloq i ránima i reey, reh chi xooj naq rusutej 
taqe i aj Israel wach b'eeh, atoob' ta wo' elenaq naq chik taqe chaloq ar Egipto 
ruuk' i rajaawriik i Dios. 

9Re' taqe i aj Egipto xchalik naq kisutej i aj Israel, xkik'am chaloq i ki soldado, i 
kikareta reh q'aq'inik, ma' k'isiin i xi chalik rij kawáyu. Manlik xk'ulik kireq chi 
chii' i palaw ma' najt ta ruuk' i ye'aab' Pi-hahirot chuwach reje i ye'aab' Baal-
zefón, re' i wilkeeb' wii' chi hi'lik i aj Israel. 

10Eh noq xkilow i aj Israel chi xk'uloq i reey ruch'ihil taqe i aj Egipto, ma' k'isiin ta 
xchalik kiyo'jiik, xkipahqaaj ree i Dios chi naakitoob'jiik. 

11Re' taqe i aj Israel je' wili i xkiq'or reh i Moisés: ¿Mi ma' xub'an wo' naq re' chi 
ar xoj muhqik Egipto? ¿Chib'ih reet noq xoj awesaj cho ar, eh xoj ak'am cha yu' 
chupaam i ye'aab' chiq yuuq' xa reh chi naaqakimiik? ¿Chib'ih reet ixa a'n qeh chi 
je' wili? 

12Ar Egipto je' wili i xqaq'or aweh: Qoh akanaa' ayu' qa'an wo' peet i kikamaj i aj 
Egipto, qohki. Ruum ma' xta reet chi xqa'an naq kowlaj kikamaj i keh chuwach 
chi naaqakimiik chupaam i chiq yuuq' ayu', inki taqe. 

13Eh re' i Moisés je' wili i xuq'or keh i aj Israel: Matyo'jik taq maa rub'an taq kiib' 
ak'ux, chawilow taq chib'ih jariik i naa rub'anam i Dios taq chako'ljiik. Re' taqe i 
aj Egipto k'ahchi' taq awilom kiwach yu'naak, ma' naa ta taq chik awilom kiwach 
chi jumpech 

14Re' taq i hat matqajik taq kapeew chi riij i re', ruum re' i QaJaaw Dios naa 
rub'aniik peleto taq chawiij kuuk' i aj ixowaal re' re', inki. 

15Re' QaJaaw Dios je' wili i xuq'or reh i Moisés: ¿Chib'ih reet noq kok'ahchi' 
apahqaam chi naa kaat nutoob'eem? Chaq'or keh i tinamit chi nee kiooj 
chikiwach. 

16Eh neenaq'eb'aa' reje aakarote chinaah i kaq palaw, reh chi nee ruch'aq riib', eh 
panchiqiij nee ki-ik'ik chu'nchel i aj Israel. 

17Re' hin naa nukowb'isam i kánima chu'nchel i aj Egipto reh chi naa ruchaliik 
kianam taq aweh chi je' re' neenuk'uhtaaj i wajaawriik chinaah i reey. Je' wo' 
chikinaah chu'nchel i ru soldado, chi je' wilkeeb' pan kareta, chi je' wilkeeb' taqe 
rij kawáyu, naakilom i wajaawriik. 

18Eh noq nuk'uhtaam-oq chik i wajaawriik chinaah i reey, chinaah taqe i ru 
soldado wilkeeb' pan kareta, i wilkeeb' rij kawáyu. Ruuk' i re', re' taqe i aj Egipto 
naa kinab'eem chi re' hin i Dios nim wajaawriik. 

19Chupaam i jumehq' re' re', re' ruánjel i QaJaaw Dios peet chikiwach i aj Israel, 
xujal ruye'aab' chikiij chik xooj, je' wo' hoq i suutz' peet naq chikiwach chikiij 
chik xooj. 

20Re' suutz' re' re', xkahnik panyejaal kuuk' i ki soldado i aj Egipto kuuk' aj Israel. 
Re' taqe i aj Egipto q'equm paam suutz' i xuyeew cho riib' chikinaah, re' taqe i aj 
Israel keh xsihq'iljik chaloq i kib'eeh ruum q'aaq', je' aj re' noq ma' jaruuj chik 
xikan wach b'eeh kuum i aj Egipto, chupaam aq'ab' re' re'. 

21Eh re' i Moisés xuq'eb'aa' reje i rukarote chinaah i kaq palaw. Eh re' QaJaaw 
Dios xutaq'aaj chaloq jinaj i kowlaj teew parelb'aal q'iij, xik'ik aq'ab', ruuk' i re', 
re' QaJaaw Dios kiib' xresaj i kaq palaw, xuchiqsaj i panyejaal xa je' chik chiq ak'al 
xukanaa'. 

22Je' re' noq re' taqe i aj Israel xti chiqiij i b'eeh ki-ik'ik wii' yejal i palaw, eh 
panyejaal i rub'ohl i palaw xi-ik'ik reje, k'ul xkahnik pankicheel. 

23Eh chu'nchel i wilkeeb' chi riij i kawáyu i rukoj chi reh q'aq'inik, je' wo' taqe i 
rukareta i reey, xi okik i koq chikiij taqe i aj Israel chub'anariik keh ko chi yejaal i 
palaw xi ponik. 

24Noq xsaq'ik xrilow chaloq i QaJaaw Dios taqe i ki soldado i aj Egipto chupaam i 
q'aaq', eh chupaam suutz', eh xuyeew chaloq i ti' k'axik chikinaah, xama' xkireq ta 
chik chi riij chib'ih inki a'n 

25Re' i QaJaaw Dios xuq'ilisaj taqe i kotokaq inb'ehik wii' i kikareta. Eh re' taqe i 
aj Egipto, je' wili i xkiq'or: Yu'naak qoh eloq chikiwach i aj Israel ruum re' keh re' 
QaJaaw Dios k'ahchi' chi peleto quuk' chikiij i keh, inki taqe. 

26Eh re' QaJaaw Dios je' wili i xuq'or reh i Moisés: Chaq'eeb'aa' reje aakarote 
chinaah i palaw reh chi neensutinik cho chikinaah i ru soldado i aj Egipto, 
chikinaah taqe i kikareta, chikinaah taqe i kikawayu, inki. 

27Re' Moisés xuq'eb'aa' wo' reje i rukarote chinaah i kaq palaw, eh noq xsaq'ik 
xuk'ul wo' chik riib' i palaw, xutoq'aa' wo' chik b'ehik. Eh noq xkimol chi elik i aj 
Egipto manlik xponik kik'ul i rub'ohl i palaw ar tz'aparik kinaah chi yejaal i palaw 
chi kunchelaal, ruum i QaJaaw Dios. 

28Eh noq xuk'ul wo' chik riib' i palaw, xutz'ap kinaah i wilkeeb' pan kareta, i 
wilkeeb' chi riij i kawáyu, chu'nchel i soldado xi okik pan kaq palaw chub'anariik 
naq keh i aj Israel. Eh ma' jino'q i ru soldado i kireey aj Egipto xi kahnik chi 
k'achalkeeb'. 

29Eh re' taqe i aj Israel keh chiqiij xib'ehik wii' chi yejaal i palaw, eh panyejaal i 
rub'ohl i ha' ki-ik'ik, k'ul xuyeew riib' pankicheel. 

30Chupaam i q'iij re' re', xuko'leej taqe i aj Israel i QaJaaw Dios pan kiq'ab' i aj 
Egipto. Re' taqe i aj Israel xkilow i kiti'jolal i aj Egipto chi kutulkeeb' chi chii' i 
palaw. 

31Eh noq xkilow i aj Israel chi re' i QaJaaw Dios ruuk' i rajaawriik, xukansaj taqe i 
aj Egipto, xkiloq'ej i Dios, eh xkiyeew kik'ux ruuk'. Xkinimaj wo' hoq i Moisés 
ruum re' reh raj kamanoom i Dios. 

Ex 15 

Re' rutz'uuyjiik wach i Dios xub'an i Moisés, ruch'ihil i María 

1Chi riij i re', re' i Moisés, re' taqe i aj Israel xkitz'uyej i tz'uuy wili chi loq'oomb'al 
ree Dios, je' wili i xkiq'or: Re' hoj naa qatz'uyem wach i Dios, ruum xti xelik korik 
ruuk' i xub'an, ruum xumuq'aa' kinaah pan palaw taqe i kawáyu, taqe wilkeeb' 
chikiij. 

2Re' hoj, re' QaJaaw Dios inqatz'uyej wach, re' inye'wik qajaawriik, re' ko'linik 
qeh. Re' re' reh i qaDios naa qaloq'em, eh re' wo' reh i ruDios chee qajaaw ruum 
aj re' naaqaye'em runimaal wach. 

3Re' QaJaaw Dios xti wilik rajaawriik chub'aan keh i aj ixowaal. Eh QaJaaw Dios 
rub'ihnaal. 

4Re' QaJaaw Dios xutz'ap kinaah pan kaq palaw i rukareta, i ru soldado i reey. 
Xumuq'aa' wo' kinaah ar i kow kiib' k'amal kib'eeh soldado. 

5Eh xti xiooj qohoq paruchamiil i kaq palaw, xa je' chik kiooj qohoq ab'aj, eh 
xtz'aparik kinaah ruum i ruchamiil i kaq palaw. 

6QaJaaw Dios, re' hat ruuk' i runimaal awajaawriik xasach kiwach i ki-ixowanik 
qawach. 

7Ruuk' awajaawriik xawesaj i runimaal kiwach i ki-ixowanik awach. Eh ruum 
aajosq'iil, xa re' yu' xasach kiwach je' rukab' noq ink'ahtik i chiq k'im. 

8Re' hat ruuk' aajosq'iil xa hupej i teew chinaah i kaq palaw, eh ki'ib' xelik, re' i 
rub'ohl i chaamlaj palaw k'ul xumol riib' chi ju'juntar i b'eeh xakorb'isaj 
chupaam. 

9Eh re' taqe i aj ixowaal, je' naq wili i xkiq'or: Re' hoj naa rojiik taqe qareqem 
wach b'eeh eh korehtaal inqasach kiwach ruuk' i qaq'as laj ch'ihch'. Eh korehtaal 
inch'iklojik qak'ux, naa qach'aqam i naa qaq'uchum cho keh, inki taqe. 

10Eh noq xa hupej i teew chinaah i palaw xib'iq'arik ruum, eh xa je' chik rukab' 
noq inooj qohoq plomo, noq xiooj qohoq paruchamiil i palaw. 

11QaJaaw Dios, re' hat ma' jino'q i dios chi je' rukab' i hat. Eh ma' awach ta chik i 
wilik ruSantohiil, i wilik rajaawriik chawach i hat. Xa re' wo' hat tib'anik taqe i 
chib'ih jariik xiik' naah holwochiil i sahchb'al k'uxliis. 

12Re' hat xak'uhtaaj awajaawriik chikinaah taqe i aj ixowaal ruum i re' xib'iq'arik 
ruum i ak'al. 

13Eh ruuk' aak'axb'al xak'am kib'eeh aatinamiit, xak'am taqe chupaam i santo laj 
ye'aab' aq'orom chi naa aye'em keh. 

14Re' taqe i tokoom tinamit naakib'arb'otiik ruum kiyo'jiik noq naa kib'iram 
rib'iral taqe i xa a'n Eh re' taqe i aj filisteo naa rutib'iik kik'ux i keh. 

15Eh re' taqe i k'amal kib'eeh i aj Edom, xasaq uxlaab' chik nee kikahnik. Re' taqe i 
ajaab'ees chikinaah i aj Moab naakib'arb'otiik ruum kiyo'jiik, eh naa rusahchiik 
kik'ux taqe i aj Canaán. 

16QaJaaw Dios chaloq ta naq kiyo'jiik chu'nchel i tinamit re' re', noq neenkib'iraj 
awajaawriik, nee ta kikahnik chi xama' kik'uyu'jik ta chik, xa je' chik taqe ab'aj 
ruum awajaawriik. Eh naawisam taqe aatinamiit chi kixilak, re' taqe i xako'leej 
chaloq. 

17QaJaaw Dios qoh ak'am chupaam asantolaj ye'aab' nah yuuq', re' ye'aab' asik'im 
wach qeh aha' naa qak'achariik wii', eh chi ar naa kaat qaloq'em. 

18QaJaaw Dios, re' i hat naa awihiik chi taaq'anik chi juneliik, inki taqe 
pankitz'uuy. 

19Eh noq xi okik pan kaq palaw taqe i rukareta, taqe i rukawayu i rukoj chi 
q'aq'inik i reey, re' QaJaaw Dios xutz'ap kinaah pan palaw. Eh re' taqe i aj Israel 
chiqiij i b'eeh xi-ik'ik wii' panyejaal i palaw. 

20Eh re' jinaj ixoq María, ranaab' i Aarón xq'orik cho ruq'oral i Dios, xuchop 
chaloq i jinaj kotokik laj q'ooj chu'nchel ixoq xi tahqinik reje reh chi q'oojiik 
kikotokik q'ooj, eh xakipisk'anik chik pankooq ruum rusuqkiil kik'ux. 

21Eh noq re' reh k'ahchi' chi tz'uuy je' wili i xuq'or keh i ruk'uliil: Chatz'uyej taq 
wach i QaJaaw Dios reh chi neenqayeew runimaal wach, re' i xelik korik noq 
xumuq'aa' kinaah pan palaw taqe i kawáyu, taqe i iqilkeeb' chikiij taqe i kawáyu, 
inki. 

Re' noq xkireq i k'ah laj ha' i aj Israel 

22Re' i Moisés xresaj taqe reje i aj Israel ruuk' i kaq palaw, najt chik xiooj, re' keh 
xiooj chupaam i ye'aab' chiq yuuq' Shur. Eh ixib' chik q'iij xib'ehik chupaam i 
ye'aab' chiq yuuq' ma' xkireq ta kihaa'. 

23Eh noq xi ponik chupaam i ye'aab' Mara, jinaj i ha' xkireq ar xa re' la' ma' 
xkuk'ej ta wo' hoq ruum k'ah i ha' re' re'. Ruum aj re' Mara inkiq'or reh i ye'aab' 
re' re'. 

24Xkilow chi je' re' i aj Israel xkitoq'aa' i ma' holohik ta laj q'orik chi riij i Moisés, 
eh k'ul kipahqaaj chikiwach chi je' wili: ¿Aha' naa ruchaliik i ha' naa quk'em? inki 
taqe. 

25Eh re' i Moisés xupahqaaj parutiij chi naa rutoob'jiik ruum i Dios, eh xk'uhtjik 
reh jinaj i chee' re' ruuk' i ki', xukut panha', eh re' ha' xkiib'ik. Ar xipajarik i aj 
Israel, eh wilik jinaj i k'uhb'aal xq'orarik keh reh chi naa kianam i holohik laj 
na'ojb'al. 

26Eh je' wili i xuq'or i Moisés: Wila' xab'iraj, wila' xanimaj taq i nuq'or aweh. Re' 
QaJaaw Dios je' wili i ruq'or taq aweh: Wila'xa a'n taq imponik chi nuwach, 
wila'xa a'n taq chu'nchel i nuk'uhb'aal, wila'xa a'n taq i tinutaq'aaj wii'. Re' hin 
ma' nee ta i nuyeew taq cha naah jino'q keh i ti' k'axik re' ruuk' xnuyeew 
chikinaah i aj Egipto. Re' hin i Dios kin k'achrisanik taq aweh i hat, inki. 

27Eh xi ponik taqe i aj Israel chupaam i ye'aab' Elim, ar wilik i kab'laj chi raasb'al 
ha', eh lajeeb' ru kajwinaq iwal i kalaab' wilik ar. Ar xkiyejaa' i ki-itz'ihy naah 
paat ma' najt ta chi chii' taqe ha' re' re'. 

Ex 16 

Re' Dios xuyeew chaloq i jinaj i k'uxumb'al maná rub'ihnaal 

1Eh chu'nchel i aj Israel, xi elik cho ar Elim ar chik xiooj k'oloq panye'aab' chiq 
yuuq' Sin. Re' i ye'aab' wilik panyejaal i Elim ruuk' i Sinaí. Noq xi ponik ar 
ho'lajuuj chik rub'eeh i rukab' poh reh i keliik cho Egipto. 

2Eh noq wilkeeb' chik pan chiq yuuq' i aj Israel, chi kunchelaal xkitoq'aa' ma' 
holohik ta laj q'orik chi riij i Moisés, i Aarón. 

3Je' wili i xq'orarik keh kuum i aj Israel: Ma' xta naq reet chi xuyeew q'ab' i 
QaJaaw Dios chi xoj kimik cho ar Egipto. Ar suq wo' naq wilkooj xan qatzunaa' 
chik qiib' chinaah i ruxuniil tiwik, eh noq inqa'an qawa' korehtaal qoh nuujik. Eh 
re' taq i hat xoj ak'am taq chaloq chupaam i ye'aab' chik yuuq' xa reh chi 
naaqakimiik chi qunchelaal ruum qawa', inki taqe. 

4Eh re' i QaJaaw Dios je' wili i xuq'or reh i Moisés: Re' hin naa nuye'em taq cho 
k'uxumb'al aweh pan taxaaj re' ruuk' i maná, xa je' chik jab' na'qajoq chaloq. Re' i 
tinamit rajlaal q'iij naakeliik chaloq chi molariik, i naa kik'uxum chuwach i ju'jun 
chi q'iij. Eh re' hin naawilom awach naakinimaniik reh i xnuq'or wili, eh awach 
ma' naa ta kinimaniik reh. 

5Eh paruwaaq q'iij re' noq inkojarik pampaat chib'ih i naa ruk'uxariik paruwuuq 
q'iij, reh kiib' q'iij i k'uxumb'al keh naakimolom, ma' je' ta k'ihaal inakimolom 
rajlaal i q'iij, inki. 

6Eh je' wili i xuq'or i Moisés, i Aarón keh chu'nchel i aj Israel: Re' taq i hat 
parokiik i q'iij yu'naak, naa taq anab'eem chi re' QaJaaw Dios x-esanik taq 
chaaweh ar Egipto. 

7Eh re' taq i hat i iqal wahq'eq inawil taq i ruloq'il i Dios. Re' reh xrib'iraj chaloq 
chi ma' holohik ta taq ti q'orik chi riij. ¿Eh chib'ih jariik taq qa'nam i hoj noq 
inakapaaj taq i hat ruum ma' holohik ta taq ti q'orik chiqiij? inki taqe. 

8Re' Moisés je' wili i xuq'or: Re' i QaJaaw Dios rajlaal xq'eq naa taq ruye'em 
chatiib'. Eh rajlaal wahq'eq naa ruye'em taq cho a maná korehtaal taq ti nujik 
ruum. Re' QaJaaw Dios xrib'iraj chik chi ma' holohik ta taq ti q'orik chi riij. 
¿Chib'ih qa'nam i hoj noq ma' holohik ta taq ti q'orik chiqiij? re' taq i hat ma' 
chiqiij tee hoj ma' holohik ta taq ti q'orik, chi riij la' Dios, inki. 

9Chi riij i re', re' i Moisés je' wili i xuq'or reh i Aarón: Je' wili i cha q'or keh 
chu'nchel i aj Israel: yu'naak chamol taq awiib' chuwach i Dios ruum re' reh 
xrib'iraj chik chi ma' holohik ta ti q'orik taq chi riij, tiko'q keh. 

10Eh noq manlik k'ahchi' ruq'orariik keh i aj Israel taqe q'orik wili ruum i Aarón, 
xitz'ehtanik reje chupaam i ye'aab' chiq yuuq' manlik xkilow chi k'ulik i rub'an 
iloq nah taq suutz' i ruloq'il i QaJaaw Dios. 

11Eh re' QaJaaw Dios je' wili i xuq'or reh i Moisés: 

12Re' hin xb'iraj chik taqe i aj Israel chi ma' holohik ta kiq'orik chi wiij. Chaq'or 
keh chi je' wili i xnuq'or: Chi rajlaal okal q'iij tiwik i naa nuye'em keh chi k'uxarik, 
eh rajlaal wahq'eq maná i naa nuye'em keh chi k'uxarik. Chi je' re' naakinab'eem 
chi re' hin i kaJaaw i kiDios, inki. 

13Eh xa chupaam wo' xq'eq re' re', xirupinik chaloq taqe i tz'ikin k'oot kib'ihnaal 
xi k'ulik qajoq chi junsuut i ki-itz'ihy naah paat wilkeeb' wii'. Eh wahq'eq chi 
junwaar xqajik chaloq i je' suutz' xa saqrajik chik chi junsuut i kipaat. 

14Noq xhaab'ik i je' suutz' xkahnik chinaah i wach ak'al tolotaq naq'wach, eh 
xnujik chinaah i ye'aab' chiq yuuq' xa je' chik rukab' i chaaj inqajik cho pan 
taxaaj. 

15Ruum chi ma' keht'al ta wach i re' taqe i aj Israel, k'ul xkipahqaaj chikiwach chi 
je' wili: ¿Chib'ih rub'anam i wili? inki taqe. Chalik i Moisés je' wili i xuq'or keh: 
Re' aj i wili i maná k'uxumb'al taq aweh i ruyeew chaloq i QaJaaw Dios. 

16Re' i wili i xuq'or chaloq i QaJaaw Dios: Re' taq i hat chamol taq aweh nik' pa' 
k'ihaal i nee taq inak'ux chuwach i ju'jun chi q'iij, eh re' q'oreel, hat pa' taq jarub' 
panapaat, ju'jun kok'pajb'al taq naa amolom chi neeruk'ux i ju'jun chi tinamit, 
inki. 

17Re' taqe i aj Israel xkimol wo' hoq i k'uxumb'al keh xqajik cho pan taxaaj, wilik i 
ma' q'e' ta k'ih xkimol, eh wilik i k'ih i xkimol. 

18Xkimol wo' hoq nik' k'ihaal i xq'orarik keh, xa re' wo' manlik inkik'ux reh i 
ju'jun q'iij, eh re' i k'ih xkimol ma' qohxanik ta wo' chikiwach, eh re' i xama' q'e' 
ta k'ih i xkimol xmanlojik wo' keh. 

19Eh je' wili i xq'orarik keh ruum i Moisés: Re' taq i naa amolom, naa taq ak'uxum 
chu'nchel ma' naa ta taq akanaam reh chi junwaar. 

20Xa re' la' wilik i ma' xkinimaj taj, i xuq'or i Moisés, xkikanaa', reh chi junwaar. 
Eh re' i xkimol xnujik chi haah xchuuhrik chikiwach. Xrilow chi je' re' i Moisés 
xchalik ruk'aah kuuk'. 

21Rajlaal wahq'eq k'ih i kiwa' inkimol, ma' inkik'ux ta chu'nchel, eh ruum i 
rutz'ahiil i q'iij inchuuhb'ik. 

22Eh paruwaaq q'iij kiib' chi kok'pajb'al i xkimol chi kiju'junaal manlik kiib' q'iij 
inkik'ux. Eh re' taqe i k'amal b'eeh chi kixilak i aj Israel xponik kiq'or reh i Moisés 
i xkib'iraj. 

23Eh je' wili i xq'orarik keh ruum i Moisés: Re' QaJaaw Dios je' wili i xuq'or: Re' i 
iqal hi'limb'al q'iij loq'oomb'al weh i hin, hin taq aaDios. Eh cha chaq'saj taq 
yu'naak i naa taq ak'uxum iqal charoqroteej taq wach yu'naak naa aroqroteem 
wach iqal re' i maná nee taq i naaqohxaaj yu'naak chakeb'aa' taq reh iqal inki. 

24Re' taqe aj Israel xkian wo' hoq, i xuq'or i Moisés, xkimol wo' reh i chi junwaar i 
maná xqohxanik chikiwach, eh ma' xchuuhrik ta wo' chik chikiwach, ma' xnujik 
ta chi haah. 

25Eh chi junwaar je' wili i xuq'or i Moisés: Yu'naak chak'ux taq i maná xamol eew, 
ruum yu'naak hi'limb'al q'iij, loq'oomb'al reh i QaJaaw Dios, ma' nee ta taq i 
ruyeew chaaweh i maná ma' nee ta taq inooj amol aweh. 

26Re' taq i hat waqiib' q'iij naa taq amolom i maná chupaam i xamano, eh 
paruwuuq q'iij ma' nee ta rub'an chi nee taq inamol ruum ma' neetaruyeew 
chaloq i QaJaaw Dios ruum hi'limb'al q'iij. 

27Eh paruwuuq q'iij wilik wo' naq i xi elik reje chumolariik i maná, xa re' la', 
xama' xta wo' xkireq. 

28Chi riij i re', re' QaJaaw Dios je' wili i xuq'or reh i Moisés: ¿Raaj taq i hat 
kojaruuj taq inakanaa' ruja'wachjiik taqe i nuk'uhb'aal, eh je' wo' taq i ti nutijej 
wii'? 

29Re' taq i hat aweht'al taq chi re' hin i Dios jinaj i hi'limb'al q'iij nuye'em taq 
aweh, ruum aj re' paruwaaq q'iij i nuyeew taq aweh i maná reh chi naa taq 
ak'uxum chuwach i kiib' q'iij. Eh re' ruwuuq q'iij ma' awach taj i nareliik cho 
parupaat. 

30Je' re' noq re' taqe i aj Israel, xi hi'lik paruwuuq q'iij. 

31Re' taqe aj Israel maná i rub'ihnaal i k'uxumb'al keh imponik kimol, saq tolotaq 
naq'wach je' naq'wach kulanto, xa je' chik suq kiil kaxlanwi'k riis kaab' ruuk'. 

32Eh re' i Moisés je' wili i xuq'or: Re' QaJaaw Dios je' wili i xuq'or chi naa taq 
a'nam: Chamol taq jino'q k'isa pajb'al i maná k'uxumb'al taq aweh. Eh chamol taq 
keh awiih aamaam, reh chi neenkinab'eej nik' wach i k'uxumb'al taq aweh 
xnuyeew chupaam i ye'aab' chiq yuuq', re' noq xat wesaj taq cho Egipto. 

33Re' i Moisés je' wili i xuq'or reh i Aarón: Re' hat cha sik' jino'q k'isa chakach 
chayeew ar i jinaj chi k'isa pajb'al i maná nee nayeew chupaam i ye'aab' 
inqaloq'ej wii' i Dios reh chi nee taq inamol keh taq awiih aamaam i hat. 

34Eh nik' wach i xq'orarik reh i Moisés ruum i QaJaaw Dios, je' wo' re' i xub'an i 
Aarón, xumol wo' i koq i k'isa chakach wilik wii' i maná, chuwach i kaxoon molooj 
wii' i k'uhb'aal. 

35Eh re' taqe i aj Israel ka'winaq haab' xkik'ux i maná noq xib'ehik cho pan chiq 
yuuq', korehtaal xi ponik chupaam i ye'aab' wilkeeb' wii' patineel. Eh maná i 
xkik'ux wach b'eeh, korehtaal xi ponik pank'ula't reh okik Canaán. 

36Re' i k'isa pajb'al re' re' lajeeb' chi je' re' k'ihaal i maná i ruk'am i nimlaj pajb'al 
efa rub'ihnaal. 

Ex 17 

Re' noq xelik chaloq i ha' pan saqrehp ab'aj 

1Chu'nchel i aj Israel xi elik wo' chik chaloq chupaam i ye'aab' chiq yuuq' Sin. Xi 
chalik chiq'uun q'uun, je' rukab' i xuq'or i QaJaaw Dios. Chi riij i re' ar chik xi okik 
chi wihik chupaam i ye'aab' Refidim, xa re' la' ma' xkireq ta kihaa' ar. 

2Eh re' taqe i aj Israel tohq'ik kiwech'um i Moisés chi riij chi ma' xta ha', je' wili i 
xkiq'or reh: Chayeew qahaa' reh chi neenquk'ej, inki taqe. ¿Chib'ih reet noq 
kinawech'uj taq ruuk' ahaa', eh chib'ih reet noq inapaj taq i QaJaaw Dios? inki i 
Moisés. 

3Eh re' taqe i aj Israel, xama' nkikuy ta chik i kichiqchi'iil, eh ma' holohik ta 
xiq'orik chi riij i Moisés, je' wili i xkiq'or reh: ¿Chib'ih reet noq xoj awesaj chaloq 
Egipto xoj ak'am cha yu', xa reh chi naa qakimiik ruum qahaa' i hoj, taqe qak'uun 
qixq'uun, taqe i qachikoop? inki taqe. 

4Eh re' Moisés xuq'oreej parutiij i QaJaaw Dios, je' wili i xuq'or: Jaaw, ¿chib'ih i 
naa nub'anam kuuk' i tinamit wili? Ach kok' taq ma' kinkikansaj chi ab'aj, inki. 

5Re' i QaJaaw Dios je' wili i xuq'or: Re' hat ik'een chi peet b'eeh chikiwach i 
tinamit re' re'. Chak'am taqe reje chawiij i k'amal kib'eeh i aj Israel. Chak'am reje 
aakarote, re' xa q'e' b'aa' reje chinaah i nim ha' Nilo. 

6Eh ar neetiwuy-eej chinaah i yuuq' Horeb, re' wilik wii' i saqrehp ab'aj. Noq 
neenaq'oj i koq i saqrehp ab'aj ruuk' aakarote neenk'er chaloq i ha' ar, eh 
neenkian kihaa' chu'nchel i aj Israel. Re' Moisés xub'an wo' chikiwach taqe i 
k'amal kib'eeh i aj Israel, i xq'orarik reh. 

7Re' Moisés, Meriba i rub'ihnaal xukoj i ye'aab' re' re', ruum re' taqe i aj Israel, ar 
xkiwech'uj i Moisés, eh Masah wo' chik i b'ih xukoj, ruum ar kipaj i QaJaaw Dios 
re' noq xkiq'or chi je' wili: ¿Mi wilik i Dios quuk', oon ma' xtaj? inki taqe. 

Re' taqe aj Israel xkian i q'aq'inik kuuk' taqe aj Amalec 

8Re' taqe i aj Israel noq wilkeeb' chupaam i ye'aab' Refidim xi chalik chi q'aq'inik 
i aj Amalec kuuk'. 

9Eh re' i Moisés je' wili i xuq'or reh i Josué: Chasik' jarub'-oq i winaq nee i nak'am 
taqe reje chi q'aq'inik kuuk' i aj Amalec. Eh re' hin ar naa nuwihiik i iqal chinaah 
inajt naah yuuq', eh naa ruwihiik i nukarote panuq'ab', re' ink'uhtanik reh i 
rajaawriik i QaJaaw Dios, inki. 

10Eh re' Josué xub'an wo' hoq i xuq'or i Moisés. Xooj wo' hoq chi q'aq'inik, kuuk' i 
aj Amalec, re' Moisés, re' i Aarón ruch'ihil i Hur, xijohtik chinaah i yuuq' najt 
naah. 

11Eh noq i rujosaj taxaaj i rukarote i Moisés, re' taqe i aj Israel inki a'n reh taqe i 
aj Amalec. Eh noq i ruqasaj i rukarote i Moisés re' aj Israel imb'aan keh kuum i aj 
Amalec. 

12Re' i Moisés inq'uhtik i q'ab' chi rujohteesjiik i rukarote, re' i Aarón, i Hur jinaj 
ab'aj xkiyeew i koq chi ruch'ikaab' i Moisés. Eh re' i Aarón, i Hur xkichop i q'ab' 
k'ultar chel jinaj i chopwik reh i rusak'aaj, jinaj xchopwik reh i rutz'eet. Chi je' re' 
ma' xq'uhtik ta chik i tileb' i Moisés xukuy, korehtaal chik xokik i q'iij. 

13Ruum aj re', re' Josué xub'an keh panq'aq'inik i aj Amalec ruuk' i ruch'ihch' k'ul 
q'as. 

14Eh re' QaJaaw Dios je' wili i xuq'or reh i Moisés: Re' hat cha tz'ihb'aaj pan jino'q 
huuj xk'ularik wili reh chi ma' nee ta insahchik pank'uxliis. Eh cha q'or reh i Josué 
chi re' hin naa nusacham kiwach i aj Amalec wilkeeb' junsuut i wach ak'al. 

15Re' Moisés xuyejaa' jinaj artaal tusuj ab'aj, je' wili i rub'ihnaal xukoj: Re' QaJaaw 
Dios inko'linik weh ruuk' i rehtalil i rajaawriik, inki. 

16Re' i Moisés je' wili i xuq'or: Re' i aj Amalec xkitoq'aa' q'aq'inik kuuk' i 
rutinamiit i QaJaaw Dios, re' reh ruuk' i rajaawriik naa rub'anam i q'aq'inik kuuk' 
i aj Amalec jar ch'iht pa' i kik'achariik naa ruwihiik, inki. 

Ex 18 

Re' Jetro xponik chi rula'jiik i Moisés 

1Re' Jetro i k'amal b'eeh aj tiij Madián, re' rajaaw i rehk'een i Moisés. Xunab'eej 
chu'nchel chib'ih jariik i xub'an chee Dios ruuk' i Moisés, ruuk' i rutinamiit Israel. 
Eh xunab'eej chi re' i QaJaaw Dios x-esanik cho keh ar Egipto. 

2Ruum pampeet, re' Moisés xutaq'aaj reje i rehk'een Séfora rub'ihnaal, xooj wo' 
chik ruuk' i rajaaw Jetro, eh xuk'ul wo' chaloq i rixq'uun. 

3Eh re' Moisés xutaq'aaj reje haa' i ki'ib' chi rak'uun, re' i jinaj Gersón i b'ih, ruum 
je' wili xuq'or: Re' hin xa hin ik'al b'eeh chupaam i tinamit wili, inki. 

4Eh re' Jinaj Eliezer i b'ih, i ruum je' wili i xuq'or: Re' Dios xunimaj chaloq i 
wajaaw xk'ulik chi nutoob'jiik, eh xi ruko'leej pan q'ab' i kireey i aj Egipto noq 
naa naq kiin rukansam, inki. 

5Eh re' Moisés noq hi'lik i rub'an chupaam i ye'aab' chiq yuuq', re' i wilik wii' najt 
naah yuuq' re' ixq'orob'jik wii' ruum i Dios, ar xooj k'oloq i Jetro re' rajaaw i 
rehk'een, ruch'ihil i rehk'een i Moisés, ruch'ihil taqe i ki'ib' chi rak'uun i Moisés. 

6Eh je' wili i xkiq'or reh i Moisés: Re' rajaaw awehk'een xchalik cha wilariik ayu' 
ruch'ihil awehk'een, ruch'ihil taqe i ki'ib' chi awak'uun, inki. 

7Eh re' Moisés xelik chaloq chuk'ulariik i rajaaw i rehk'een, xuxuk'aa' riib' 
chuwach xutz'ub' i koq i wach. Noq kiye'em chik rusuqkiil kik'ux chikiwach xi 
okik i koq chupaam itz'ihy naah paat. 

8Re' Moisés ar xuk'utjaaj reh i rajaaw i rehk'een chu'nchel i xub'an i Dios keh i aj 
Egipto, eh reh i kireey chi ko'lb'al keh i aj Israel. Xuk'utjaaj wo' hoq nik' nimaal i 
ti' k'axik xkik'ul cho wach b'eeh, eh nik' wach noq xiko'ljik cho chupaam i ti' 
k'axik, ruum i QaJaaw Dios. 

9Eh re' Jetro ma' k'isiin ta xsuuqb'ik ruk'ux, ruum yohb'aal wach i rotob'il i Dios 
xuyeew cho chikinaah i aj Israel. Ruum xuko'leej taqe pan kiq'ab' i aj Egipto. 

10Je' wili i xuq'or: Loq'imaj ta naq i QaJaaw Dios xko'linik taq chaaweh i hat taq aj 
Israel. Ruum xat ruko'leej taq pan q'ab' i reey, pan kiq'ab' i aj Egipto, re' wo' reh 
xko'linik taq aweh pan q'ab' i xib'anik ti' k'axik aweh. 

11Xat ruko'leej wo' taq chuwach i yiib' wach na'ojb'al xkian taq aweh. Yu'naak xti 
nunimaj chi xa re' wo' QaJaaw Dios xti nim rajaawriik chikiwach i xatz'aqoj 
tiyoox, inki. 

12Re' Jetro jinaj i ruchikoop xuk'at chi rumayiij ye'b'al ruloq'il i QaJaaw Dios, eh 
xuyeew wo' taqe i xatokoom chik mayiij. Eh re' Aarón ruch'ihil taqe i k'amal 
kib'eeh i aj Israel, xponik kian kiwa' ruuk' i rajaaw i rehk'een i Moisés, noq 
k'ahchi' keeb' chulooq'jiik i Dios. 

Re' i Moisés xupab'aa' taqe i q'atal q'orik 

13Eh chi junwaar chik, re' Moisés xutzunaa' riib' chi q'ataj q'orik chikinaah i aj 
Israel re' q'oreel i kik'axkiil. Chu'nchel i tinamit re' re' pa'alkeeb' i koq chuwach i 
Moisés xik'ik q'iij. 

14Eh noq xrilow i rajaaw i rehk'een i Moisés chi je' re' i k'ahchi' rub'anam 
xupech'uj reh i rujii' chi je' wili: ¿Chib'ih jariik i na a'n kuuk' i tinamit wili? 
¿Chib'ih reet noq xa awutkeel chi q'ataj q'orik, eh chi kunchelaal i keh ki-ik'ik q'iij 
chi pa'alkeeb'? inki. 

15Re' Moisés je' wili i chaq'wik xub'an: Re' taqe i tinamit je' re' inki a'n ruum 
inchalik kipahqaaj weh chib'ih jariik i ruq'or i Dios. 

16Eh noq wilik kik'axkiil kichalik wuuk' reh chi re' hin neekinq'orik reh awach i 
rub'ehel i rub'an, eh awach i ma' rub'ehel ta i rub'an. Eh re' hin i nuch'ob' 
rub'ehel keh i ruk'uhb'aal i tijinik i rub'an i Dios, inki. 

17Re' Jetro i rajaaw i rehk'een je' wili i xuq'or reh i rujii': Re' hat ma' rub'ehel taj i 
na a'n chi je' re'. 

18Q'e' naq'uhtisaj awiib' je' wo' i tinamit kichalik awuuk' kiq'uhtik wo' chi pahik. 
Re' kamanik re' re' q'e' wo' chik nim wach, cha wutkeel i hat ma' nee ta nakuy 
rub'aan. 

19Eh chab'iraj chi korik ana'ojb'al naa nukojom, re' ta naq i Dios neentoob'inik 
aweh chub'aan. Re' hat nee ti q'orik ree Dios i kik'axkiil i tinamit re' hat 
neetijalwik kiq'oral chuwach i Dios. 

20Re' hat naa ak'uhtaam keh i ruk'uhb'aal i QaJaaw Dios neenaq'or keh nik' wach 
i tijinik i rub'an, eh chak'uhb'alej taqe ruuk' i nik' wach i k'acharik naa kianam. 

21Eh re' hat naa aasik'wiik kiwach i winaq korik wach kik'ux chi kixilak i tinamit, 
inkiyohleej i Dios. Eh re' taqe i ma' inkik'ul taj i tumiin chi riij i ma' korik taj. 
Wilik taqe i nee nakoj chi q'ataj q'orik chikinaah i jinaj miil chi tinamit, wilik nee 
nakoj chikinaah i jinaj siento, wilik i nee nakoj chikinaah i lajeeb' roxk'ahl, wilik i 
nee nakoj chikinaah i lajeeb'. 

22Eh re' keh neekiq'atwik q'orik chikinaah i tinamit chu'nchel i q'iij, neenkiyejaa' 
i k'axkiil ma' q'e' ta nimaq kiwach. Re' i k'axkiil nimaq wach neenkik'am cho 
chawach re' hat neetiyej-anik reh. Eh neenkesaj cha naah i kowlaj kamanik re' 
re', re' keh neekitoob'inik aweh chub'aan. 

23Wila'xa a'n i nuq'or, wixuyeew q'ab' aweh i Dios chi nee na a'n, neenakuy 
rub'aan i kowlaj kamanik re' re'. Eh re' taqe i tinamit suq chik kik'ux noq nee 
kiooj pankipaat, inki Jetro. 

24Eh re' Moisés xunimaj i xq'orarik reh ruum i rajaaw i rehk'een, xub'an wo' 
chu'nchel i xq'orarik reh. 

25Eh xusik' wo' kiwach taqe i aj Israel, korik wach kik'ux. Wilik i xukoj taqe chi 
q'ataj q'orik chikinaah i jinaj miil chi tinamit, wilik i xukoj chikinaah i jinaj siento, 
wilik i xukoj chikinaah i lajeeb' roxk'ahl, wilik i xukoj chikinaah i lajeeb'. 

26Eh re' chik i keh kiq'atwik q'orik chikinaah i tinamit chu'nchel q'iij. Re' i k'axkiil 
ma' q'e' ta nimaq wach re' keh kiyej-anik reh, re' i k'axkiil nimaq wach inkik'am 
chaloq chuwach i Moisés kore' reh inye'janik reh. 

27Eh chi riij i re', re' Moisés xkich'aq kiib' ruuk' i rajaaw i rehk'een. Re' i rajaaw i 
rehk'een xsutinik wo' chik reje parutinamiit. 

Ex 19 

Re' taqe i aj Israel xi ponik i wilik wii' i yuuq' Sinaí 

1Re' taqe i aj Israel xi ponik chupaam i chiq yuuq' Sinaí. Eh manlik ixib' poh keliik 
chaloq Egipto noq xi ponik ar. 

2Eh noq xi elik chaloq chupaam i ye'aab' Refidim, xi ponik chupaam i ye'aab' chiq 
yuuq' Sinaí. Ar xkiyejaa' i ki-itz'ihy naah paat chi k'ulwaach i yuuq' re' re'. 

3Re' Moisés xq'orob'jik ruum i Dios chinaah i yuuq' Sinaí xjohtik johtoq 
chuk'ulariik i QaJaaw Dios, eh je' wili i xq'orarik cho reh: Re' hat cha q'or keh i 
q'orik wili taqe i rak'uun rixq'uun i Jacob re' taqe aj Israel. 

4Re' keh xkilow chik chib'ih jariik i xnub'an keh i aj Egipto, eh xkilow wo' hoq nik' 
wach noq xnuk'am taqe cho wuuk' i keh je' naa chinaah jino'q i ruxiik' i xihk 
xnuk'am taqe chaloq. 

5Je' re' noq wila' re' keh xinkinimaj ruuk' chu'nchel i nuq'or, eh wila' xkian aha' 
wilik i ruq'or i nuk'uhb'aal. Re' keh naa nusik'im kiwach chi kixilak i tinamit chi 
naa kikahniik chi nutinamiit taqe, re' hin weh wo' chu'nchel i wach ak'al. 

6Re' keh naa kikahniik chi k'amal b'eeh aj tiij taqe, naa kikahniik chi nuSantolaj 
tinamiit taqe sik'ooj kiwach. Re' taqe i q'orik wili cha q'or keh i aj Israel, i nuchjik 
i Moisés ruum i Dios. 

7Chi riij i re', re' Moisés xqajik chaloq xuyuq'eej kuuk' taqe i k'amal kib'eeh i aj 
Israel. Xuq'or keh chu'nchel i xq'orarik cho reh ruum i QaJaaw Dios. 

8Eh noq xkib'iraj i aj Israel aha' wilik i xq'orarik keh, je' wili i xkiq'or chi 
kunchelaal: Naaqa'nam aha' wilik i xuq'or chee QaJaaw Dios, inki taqe. Noq 
rib'iraj chi je' re' i Moisés xuq'or wo' chik reh i Dios aha' wilik i xkiq'or i tinamit. 

9Re' QaJaaw Dios je' wili i xuq'or reh i Moisés: Re' hin naa nuk'uhtaam wiib' 
chawach pan q'equm paam suutz', reh chi neenkib'iraj i tinamit chi k'ahchi' kiin 
chi q'orik awuuk'. Reh chi nee nkinimaj aweh i aj Israel chi juneliik i neenaq'or, 
inki. Eh re' i Moisés xuq'or wo' chik reh i Dios i xkiq'or i aj Israel. 

10Re' QaJaaw Dios je' wili i xuq'or reh i Moisés: Yu'naak narojiik aq'orom keh i 
tinamit chi naakiyejaam kiib' yu'naak, eh eqal reh chi nee kinkiloq'ej. Eh chi nee 
inkisaqb'isaj wach i kiso'. 

11Chi kichop kik'ux chi ruyejeb'jiik kiib', reh kab'iij, ruum re' hin i Dios kab'iij 
kinqajik qohoq chinaah i yuuq' Sinaí chikiwach chu'nchel i tinamit. 

12Eh naa akojom rehtalil chi junsuut i yuuq' Sinaí reh chi ma' nee ta ki-ik'ik cho ar 
i tinamit. Chaq'or keh chi ponoq panaq'kiwach i yuuq' re' re', makijohtik cho 
chuwach, eh mankijil cho kiib' chi junsuut. Ruum awach nerujil cho riib' i ruk'ul 
chi neenkanteesjik. 

13Eh awach i xumin cho riib' ar atoob' ta winaq oon chikop, inchol taq akansam 
chi ab'aj oon chi flecha, ma' re' ta taq ruuk' aq'ab' naa akansam. Re' taqe i aj Israel 
neerub'an chi neenkijil cho kiib' chi junsuut i yuuq' re' re', xa re' la' kore' noq 
neenkib'iraj noq neenxuuljik chaloq i tuun, tiko'q keh, inki Dios. 

14Eh re' Moisés xqajik cho chinaah yuuq', xchalik ruq'or keh i tinamit chi 
naakiyejaam kiib' reh i rulooq'jiik i Dios. Re' i tinamit xkisaqb'isaj wo' wach i 
kiso'. 

15Re' i Moisés je' wili i xuq'or keh: Re' taq i hat cha chop taq ak'ux chuyejeb'jiik 
awiib' reh kab'iij. Re' taqe i winaq, ma' naa ta pechik kiwiriik ruuk' i kehk'een. 

16Eh noq saq'ik paroox q'iij yohb'aal wach i ruch'aab' kahoq, yohb'aal wach i 
kahoq xub'an jinaj i q'equm paam suutz' xuyeew cho riib' chinaah i yuuq' Sinaí. 
Eh xakow chik xixuuljik taqe chaloq tuun, eh chu'nchel i aj Israel kimolom kiib' 
pan kiye'aab', xakib'arb'otik chik ruum kiyo'jiik. 

17Eh re' i Moisés xresaj taqe chaloq chupaam i kiye'aab' kimolom wii' kiib' i aj 
Israel xuk'am reje kib'eeh chuk'ulariik i QaJaaw Dios, ar xi kahnik waraa' i yuuq' 
Sinaí. 

18Eh chu'nchel i yuuq' Sinaí, yohb'aal wach i sib' i nelik johtoq chinaah, xa je' chik 
rusib'eel horna ruum re' QaJaaw Dios xqajik cho chinaah chupaam jinaj i q'aaq'. 
Eh chu'nchel i yuuq' Sinaí xayohb'aal chik wach i k'uyu'jik i rub'an. 

19Eh re' noq xixuuljik taqe chaloq i tuun xanajt chik naah inki a'n chaloq. Re' i 
Moisés xuq'oreej i QaJaaw Dios, eh ruuk' kowlaj q'orik inchaq'weesjik chaloq, xa 
je' chik kahoq. 

20Re' QaJaaw Dios xti ko chi ju' i yuuq' Sinaí xqajik chaloq, eh xuq'or cho reh i 
Moisés chi xjohtik johtoq chupaam i ye'aab' re' re', chalik i Moisés johtik wo' 
johtoq ar. 

21Re' i QaJaaw Dios je' wili xuq'or reh i Moisés: Qajeen qohoq kuuk' i aj Israel, cha 
q'or keh chi mankixahq'aaj chaloq i rehtalil akojom. Maankijil cho kiib' reh i 
rilariik nuwach, ruum wixkilow nuwach wilik i nee kikimiik chi kixilak. 

22Eh nee wo' naq'or keh i k'amal kib'eeh aj tiij inkaaj cho kijilim kiib' wuuk', chi 
peet naakisaqb'isam wach i kánima, ruum yohb'aal maa chii inwuchej taqe, inki. 

23Re' reh je' wili i xuq'or reh QaJaaw Dios: Re' tinamit, maankichop cho kik'ux chi 
johtik chinaah i yuuq' Sinaí, ruum re' hat xaq'or qeh chi naa qakojom rehtalil aha' 
naakiponiik, eh chi re' wili santo laj ye'aab', inki Moisés. 

24Eh je' wili i xq'orarik reh ruum i QaJaaw Dios: Hiy la' qajeen qohoq, eh nee wo' 
chik ti chalik, nee nak'am cho chawiij i Aarón. Re' taqe i k'amal b'eeh aj tiij taqe i 
tinamit ma' nee ta inkixahq'aaj chaloq i naakiponiik wii'. Reh chi ma' nee ta 
kijohtik cho wuuk' ayu', ruum ma' chih inwuchej taqe reje, inki. 

25Re' i Moisés qajik wo' chik chaloq, xuq'or wo' keh chu'nchel i aj Israel i xuq'or i 
QaJaaw Dios. 

Ex 20 

Re' ru lajeeb' k'uhb'aal i Dios 
(Deut 5.1-21) 

1Re' QaJaaw Dios xuq'or chaloq chu'nchel i q'orik wili: 

2Re' hin taq aaWaJaaw aaDios, re' hin xineesanik taq chaaweh parutinamitaal i 
Egipto re' naq i hat taq minooj wii' pankowlaj kamanik. 

3Ma' naa ta ruwihiik taq jino'q atokoom dios chi nuwach i hin. 

4Ma' naa ta taq atz'aqam jino'q aatiyoox, ni xata naa atz'aqam taq rujal wach i 
wilik pan taxaaj, ni xata re' i wilik wach ak'al, eh ni xata re' wilik pan palaw chi 
ri'sil aak'al. 

5Eh ma' naa ta wo' axuk'aam taq awiib' chikiwach i xatz'aqoj tiyoox, eh ni xata 
naa taq aloq'em. Ruum xa re' wo' hin, hin taq aaDios, eh inwaaj chi xa re' wo' hin 
naa nulooq'jiik, awach ki-ixowanik nuwach i nuyeew taqe chi tojariik i kimahk i 
keh, je' wo' hoq i kiih kimaam. 

6Re' taqe i kik'axwik weh, eh inkinimaj i nuk'uhb'aal i nuyeew i nuk'axb'al 
chikinaah i keh, je' wo' hoq i kiih kimaam. 

7Ma' q'or taq lom i nub'ihnaal i hin, chi xama' xta rub'ehel i hin taq aaWaJaaw 
aaDios. Ruum awach inq'orik i nub'ihnaal chi xama' xta rub'ehel, korehtaal i 
nuyeew chi tojariik i ru mahk. 

8Eh mansahchik taq panak'ux i hi'limb'al q'iij, chupaam i q'iij re' re' naa taq kiin 
aloq'em i hin, hin taq aaDios. 

9Waqiib' q'iij taq naa akamaniik, eh chupaam i waqiib' q'iij re' re' naa taq a'nam 
chu'nchel akamaj. 

10Eh re' ruwuuq q'iij hi'limb'al q'iij, loq'oomb'al weh i hin, hin taq aaWaJaaw 
aaDios. Ma' xta jino'q i kamanik naa taq a'nam i hat chupaam i q'iij re' re', ni xata 
re' taq aawak'uun, awixq'uun, ni xata re' taq amoso winaq, ni xata re' taq 
awajpooh ixoq, ni xata re' taqe aachikoop, ni xata re' taqe i tokoom tinamit 
wilkeeb' taq panatinamiit. 

11Ruum re' hin taq aaWaJaaw aaDios, waqiib' q'iij xnuyejaa' wii' i taxaaj, i wach 
ak'al, i palaw, ruch'ihil taqe i wilkeeb' chupaam taqe re'. Eh chupaam i ruwuuq 
q'iij xinhi'lik, ruum aj re', re' hin taq aaWaJaaw aaDios xnukuxisaj i ruwuuq q'iij, 
eh xnukanaa' chi loq'laj q'iij. 

12Chak'ax taq atuut awajaaw reh chi nee najtb'ik rooq aak'achariik ayu' wach 
ak'al, re' i nuye'em aweh i hin, hin taq aaWaJaaw aaDios. 

13Ma' naa ta taq akaansaniik. 

14Ma' naa ta taq ach'uwa'risam wach aakaxáro. 

15Ma' naa ta taq awelq'aniik. 

16Ma' naa ta taq atz'aqam wach i k'utaaj chi riij aawas achaaq'. 

17Ma' naa ta taq ak'axam wach i rupaat aawas achaaq', ni xata re' i rehk'een 
aawas achaaq', ni xata re' rumoso winaq, ni xata re' i rajpooh ixoq, ni xata re' 
rub'oyaax, ni xata re' i rub'uuruux, ma' jino'q i chib'ih reh taq aawas achaaq' naa 
taq ak'axam wach. 

Re' taqe i aj Israel xakib'arb'otik chik ruum kiyo'jiik 
(Deut 5.22-33) 

18Eh chu'nchel i aj Israel tixkilow i ruch'aab' i kahoq, eh xkilow chi nujinaq chi 
sib' i naah i yuuq', eh xkib'iraj noq xub'an chaloq i kahoq, xkib'iraj noq xixuuljik 

taqe chaloq i tuun. Xa re' la' re' keh xachinajt inkilow reje, xakib'arb'otik chik 
ruum kiyo'jiik. 

19Eh je' wili i xkiq'or reh i Moisés: Re' hat neerub'an chi nee qoh aq'oreej, eh 
neenqanimaj i neenaq'or, ma' nqaaj ta chi nee qoh ruq'oreej i Dios, ruum nee-oq 
qoh kimik inki taqe. 

20Eh re' i Moisés je' wili i kichaq'weesjiik xub'an: Matyo'jik taq re' QaJaaw Dios 
chalik taq chanik'ib'jiik, reh chi naa taq ayohleem wach chi juneliik. Reh chi ma' 
nee ta chik taq ti mahkunik chuwach. 

21Re' taqe aj Israel najt wilkeeb' reje ruuk' i yuuq' re' re', re' Moisés xjohtik johtoq 
chinaah i yuuq' chupaam i q'equm paam suutz' wilik cho wii' i Dios. 

22Re' Dios xuq'or reh i Moisés chi je' wili i naa ruq'orom keh i aj Israel: Re' taq i 
hat xab'iraj taq chik noq xat nuq'oreej taq cho pan taxaaj. 

23Eh xnuq'or taq aweh chi ma' naa ta taq ayejaam aatiyoox, re' ruuk' taqe oro, i 
plata, eh ni xata naa taq aloq'em je' rukab' taq nulooq'jiik i na a'n i hin. 

24Eh chi naa taq ayejaam jino'q i artaal, re' ruuk' i aak'al korjinaq wii', ar taq 
neenak'at chi amayiij taq aachikoop, taqe aatentzuun, taqe wakax, reh pahqb'al, 
kuyb'al taq amahk, reh chi nee taq ti nuk'am wuuk' panotob'il, chi re' hin naa taq 
kaat nukuxisam chupaam i ye'aab', xa aha' yuuq', eh inwaaj chi neen k'ulik taq 
panak'ux i nub'ihnaal. 

25Chi je' re' netaq i nayejaa' nu artaal chi tusuj ab'aj, xa re' la' maasehkaaj taq 
wach ab'aj nee nakoj reh, ruum wixasehkaaj taq wach ab'aj ruuk' ch'ihch' netaq 
inawesaj i rajaawriik i artaal. 

26Eh nuq'or wo' taq aweh chi ma' nee ta taq inayejaa' i ixkaleria reh i artaal reh 
chi ma' nee ta taq ti johtik chinaah, eh ma' nee ta nak'uhtaaj taq i panawaa' chi 
t'uslik, inki Dios. 

Ex 21 

Re' kik'uhb'aljiik xb'aan i aj Israel chi riij i kimoso xakiloq'om 
(Deut 15.12-18) 

1Re' hat je' wili i k'uhb'aal naa aq'orom keh i tinamit: 

2Wila' xaloq' taq jino'q amoso re' ruuk' i aj hebreo, xa waqiib' haab' taq naa 
rukamaniik awuuk'. Eh paruwuuq haab' naa taq awoq'taam reje chi ma' jino'q 
centavo i neerutoj i reliik reje. 

3Eh wila' rutkeel xokik taq awuuk', rutkeel naa reliik reje. Wila' ruch'ihil rehk'een 
noq xokik taq awuuk', ruch'ihil rehk'een noq nee nelik reje. 

4Wila' re' loq' moso re' re' xye'arik rehk'een ruum i rupatroon, eh wihik rak'uun 
rixq'uun, re' i rehk'een re' taqe i rak'uun rixq'uun, naa rukahniik reh i rupatroon, 
xa rutkeel i reh neenooj reje. 

5Wila' re' loq' moso re' re' ma' raaj ta chi neentaq'ab'jik reje ruum q'e' ruk'ax i 
rehk'een i ruk'ax wo' taqe rak'uun rixq'uun, eh i ruk'ax i rupatroon. 

6Re' i rupatroon naa ruk'amwiik reje reh chuwach i Dios, naa rujilim i koq 
chuwach i puerta, eh ruuk' jinaj i q'as ju' ch'ihch', naa ruhopom i xikin, chi je' re' 
naa rukahniik chi rumoso chi jumpech. 

7Eh awach xuk'ayej i rixq'uun pankowlaj kamanik ruuk' i tokoom, re' xq'un re' re' 
ma' naa ta reliik reje ruuk' i rupatroon je' rukab' noq kielik reje i winaq k'ayimaj 
taqe pankowlaj kamanik. 

8Wila' re' patroon ma' xraaj ruchopom naah chi rehk'een i xq'un re' re', ruum chi 
ma' xuk'ax ta wach, neerub'an chi nee ruyeew q'ab' chi nee rutoj i reliik i xq'un 
re' re'. Xa re' la' ma' nee ta rub'an chi nee ruk'ayej reje ruuk' jino'q tokoom 
rutinamiit. 

9Eh wila' xuyeew chi rehk'een i rak'uun ma' nee ta chik i ruyeew pankowlaj 
kamanik, xa je' chik ink'axarik jino'q rixq'uun neerub'an reh. 

10Wila' re' i winaq xuk'am jino'q tokoom ixoq, ma' naa ta ruqasam rooq i 
k'uxumb'al reh i peet rehk'een, je' wo' hoq i ruso', eh ma' naa ta rukanaam i wirik 
ruuk'. 

11Eh wila' ma' ruk'uxlaaj chik, wi ma' rukoj chik ruso', wi ma' inwirik chik ruuk', 
neerub'an chi nee rutaq'aaj reje i rehk'een re' re' chi ma' jino'q centavo i neerutoj 
i reliik. 

Re' i k'uhb'aal xkahnik chikinaah i xkian ti' k'axik reh i kas kichaaq' 

12Eh wila' awach i xuyok' jino'q i ras ruchaaq', eh wila' xkimik ruum, neenq'atarik 
i q'orik chinaah, reh i rukanteesjiik. 

13Eh wila' ma' xa paruk'ux chalik noq xukansaj, xaxponik-oq wo' q'iij chi nuwach 
i hin, hin Dios, re' re' konaa chik nuq'orom aweh aha' naa rukeb'aam riib'. 

14Eh awach inchalik ruk'aah chinaah i ras ruchaaq', eh xukansaj-oq, mo'-oq 
xuketelaaj wach, re' re' atoob' ta neenooj rukeb'aa' riib' chuwach i nu artaal 
korehtaal i neenawesaj cho ar, neenaq'at q'orik chinaah, reh i runkanteesjiik. 

15Eh awach i ruyok' i rutuut i rajaaw, naa wo' ruq'atariik i q'orik chinaah reh 
rukanteesjiik. 

16Awach i relq'aaj jino'q ruch kiristianu' ro'q ta ruk'ayem chik, oon ko wilik ruuk', 
eh wila' xkan ruuk' i ruk'ul chi naa rukanteesjiik. 

17Eh awach i rub'aj i rutuut rajaaw i ruk'ul wo' chi naa rukanteesjiik. 

18Eh wila' awach i xutoq'aa' peleto, wi xuhop ruuk' ab'aj awach i k'ahchi' 
ruk'ulb'ilem, oon xuhop ruuk' q'ab'iis. Eh xukanaa'-oq jarub'-oq q'iij wach 
yokaab', mo'-oq xkimik ruum i xub'an reh, 

19wila' xuktik wo' chik reje ixq'ojarik, b'ehik-oq wo' chik i rub'an atoob' ta ruuk' 
karote, re' xb'anik i q'ojooj, neenkahnik chi ma' xta ru mahk, xa re' la' koruman 
chi naa rutojom i iq'oom b'al reh, eh naa rutojom i ru q'iij jarub' q'iij ma' naa ta 
rukamaniik. 

20Eh awach i xuq'oj ruuk' chee' i rumoso winaq, oon ixoq xaruloq'om, eh 
wixkimik chi jumehq'iil inchol chi neenye'arik chutojariik i ru mahk. 

21Wila' re' moso kox k'aach kiib' ixib'-oq q'iij, oon ma' xkimik taj, re' i patroon 
ma' nee ta inye'arik chutojariik i ru mahk, ruum ehchan wo' reh i moso re' re'. 

22Eh wila' xkichop kiib' chi peleto ki'ib'-oq i winaq, eh kiq'oj-oq jino'q ixoq wach 
k'acharik wilik, xik'ik-oq i ruha'lak'uun kuum. Eh wila' ma' xkimik re' keh, inchol 
kitojom riij jarub' i neerupahqaaj i rub'ahiil ixoq, eh re' q'oreel nik' wach i nee 
ruq'or i q'atal q'orik. 

23Eh wila' re' ixoq ma' xata re' i ruha'lak'uun xik'ik, xkimik-oq haa' i reh, re' taqe 
xiq'ojwik reh, naa wo' rehtesjiik i kik'achariik i keh. 

24Awach i xupuch' inaq'wach i tokoom, naa wo' rupuch'ariik inaq'wach i reh. 
Awach xresaj wareeh i tokoom, naa wo' rehtesjiik i wareeh i reh. Awach i xuyok' i 
q'ab' i tokoom, naa wo' ruyok'ariik i q'ab' i reh, awach i naa ruyok'om i rooq i 
tokoom, naa wo' ruyok'ariik i rooq i reh. 

25Eh awach i xuk'at i tokoom, naa wo' ruk'atariik i reh, awach i xuyok' i tokoom, 
naa wo' ruyok'ariik i reh, awach i xuq'oj i tokoom naa wo' ruq'ojariik i reh. 

Re' k'uhb'aal inqajik chikinaah i wilik kimoso xakiloq'om 

26Eh wila' re' jino'q i patroon xusak' inaq'wach i rumoso winaq, oon ixoq, eh 
xukanaa'-oq chi ma' nilwik taj, neerub'an chi neeresaj reje pankowlaj kamanik, 
ruum xukanaa' chi ma' nilwik ta chik. 

27Eh wila' xresaj i wareeh chi q'ab'iis, naa wo' rutaq'aam reje ruum xukanaa' chi 
ma' xta wareeh 

28Eh wila' wilik jino'q i b'ooyax xutoq' jino'q winaq, oon ixoq, re' b'ooyax re' re' 
naa rukanteesjiik chi ab'aj, eh re' rutib'kaal ma' naa ta ruk'uxariik. Re' ehchan reh 
i b'ooyax ma' nee ta inye'arik chutojariik i ru mahk. 

29Raaj wila' re' b'ooyax re' re' xa okrinaq wo' chi ntoq'wik, eh nee rukansaj jino'q 
i winaq, re' b'ooyax neenkanteesjik chi ab'aj, je' wo' ehchan reh naa wo' 
rukanteesjiik, ruum reht'al wo' naq chi josq', eh ma' xub'ak' taj. 

30Eh wila' xa tumiin i xpahqaljik reh pan q'atb'al q'orik chi neenko'ljik riij i 
ruk'achariik korehtaal i rutoj jarub' pa' naa rupahqaljiik reh. 

31Re' wo' hoq i k'uhb'aal re' re' inqajik wach naah i b'ooyax ruch'ihil i ehchan reh 
wila' re' i b'ooyax xutoq' jino'q ak'un oon jino'q i xq'un. 

32Eh wila' re' b'ooyax neerutoq' jino'q i moso winaq oon ixoq, eh wila' xukansaj, 
naa wo' rukanteesjiik chi ab'aj i b'ooyax. Re' i ehchan reh i b'ooyax naa rutojom i 
lajeeb' ru ka'winaq chi tumiin re' ruuk' i saq wach. 

33Wila' awach i xuk'ot jino'q i chaamlaj jul, eh ma' xutz'ap ta naah, eh wixq'ehb'ik 
qohoq jino'q i b'ooyax ar oon jino'q b'uurux. 

34Re' xk'otwik reh i jul re' re', naa rutojom reh i ruchikoop i ehchan reh, eh 
neenkahnik reh i chikop wila' xkimik. 

35Wila' wilik ki'ib'-oq i b'ooyax reh reh ehchan reh, wila' xkimik jino'q i b'ooyax, 
pan kab'chel neenkich'aq i rutib'kaal, eh re' i b'ooyax kahnik chi k'achlik pan 
kiib'al wo' naakik'ayem, eh yejaal keh i tz'aaq. 

36Raaj wila' re' ehchan reh i b'ooyax xb'anik kaansanik, xa reht'al wo' naq chi 
josq' i rub'ooyax, k'achlik wach i b'ooyax naa ruye'em chi jilow i xkimik, eh re' 
kamnaq b'ooyax naa rukahniik ree reh. 

Ex 22 

Re' k'uhb'aal xkahnik chikinaah i xib'anik ree i leq' 

1Eh awach i relq'aaj jino'q i b'ooyax oon jino'q i tentzun, eh wi xukansaj, ho'oob' 
chik chi wakax i naa ruye'em i reh chi jilow i b'ooyax. Eh re' i tentzun kijib' chik 
chi tentzun i naa ruye'em chi jilow. 

2Wila' re' i ajileq' xkan chi k'ahchi' chi i leq', eh wixq'ojarik korehtaal-oq 
xkanteesjik, re' i neenkansanik reh ma' nee ta inye'arik chutojariik i ru mahk chi 
je' jino'q kaansoom. 

3Eh wila' pan q'iij chik xkanteesjik re' i aj kaansoom neenq'atarik i q'orik chinaah 
chi aj kaansoom. Eh awach xb'anik i leq' korehtaal i rutoj jarub' tz'aaq i xrelq'aaj, 
wila' ma' neerub'an rutojariik, re' reh naa ruk'aayjiik pankowlaj kamanik reh chi 
naa rutojom riij i xrelq'aaj. 

4Eh wila' kox kan ruuk' i b'ooyax chi kok'achlik wach oon tentzun, oon b'uurux, 
re' re' ra'j ki'ib' chik re' i jilow i ju'jun chi chikop naa ruye'em. 

5Eh awach i roq'taaj reje i ruchikoop chusik'ariik ruwa' pan tokoom ye'aab', oon 
re' i tikooj wii' uuva. Re' reh naa ruye'em jilow xiik' chik naah holwochiil i 
ruye'aab' naa ruye'em chi jilow, naa wo' ruye'em jilow i-uuva naa rojiik k'uxaroq. 

6Eh wila' awach i xuqop i q'aaq' xik'ik-oq reje pan tokoom ye'aab' xk'ahtik-oq i 
wach i rutik i ehchan reh i ye'aab', rumolom wach, oon ach naq okik reh chi 
rujachariik. Re' i neenkojwik reh i q'aaq', korehtaal i rutoj chu'nchel i piix naa 
rub'anam i q'aaq'. 

7Eh awach i xuyeew chi molarik i rutumiin reh i tokoom, oon jino'q xa chib'ih 
jariik k'ih tz'aaq, eh x-eljik-oq parupaat i tumiin ixmolwik reh. Wila' xkan i ajileq' 
ki'ib' chik chi je' re' i jilow naa ruye'em. 

8Raaj wila' ma' xkan chik i ajileq' re' i ehchan paat naa ruk'amariik reje chikiwach 
i q'atal q'orik, reh chi ar naa ruq'orom i korik wi ma' re' reh xk'amwik taqe i 
xye'arik reh chi molarik. 

9Eh awach xraaj relq'aam jino'q i b'ooyax, jino'q b'uurux, jino'q i tentzun, jino'q 
itz'ihy, jino'q chik xa chib'ih jariik, eh wila' awach i xutoq'aa' q'orik chi riij nee 
ruq'or chi reh taqe i re'. Re' taqe i ki'ib' re' re' naa kojiik pa'lojoq chikiwach i 
q'atal q'orik awach pa' keh i re' xkan chi riij chi wilik ru mahk ki'ib' chik chi je' re' 
i jilow naa ruye'em reh i jinaj. 

10Eh wila' awach xroqxa'neej ruuk' jino'q tokoom, jino'q rub'uuruux, jino'q i 
b'ooyax, jino'q i tentzun, xa chib'ih chik chopkaal. Wila' xikimik taqe i chikop re' 
re', oon xkiq'oj kiib', oon, xi eljik chi ma' awach ta x-ilwik reh. 

11Re' i oqxanjik wii' taqe i chikop re' re', korehtaal i ruq'or i korik parub'ihnaal i 
QaJaaw Dios reh i ehchan reh, chi ma' re' tee reh xk'amwik reh taqe i chikop. Re' 
ehchan, reh neerunimaj i nee ruq'or, eh ma' xtaj i nee ruyeew chi jilow. 

12Eh wila' xrilow noq xeljik reje taqe i chikop ra'j naa ruye'em jilow reh re' i 
ehchan reh. 

13Raaj wila' xerarik i ruti'jolal i chikop, ruum i josq'laj chikop, inchol ruk'amam 
chaloq i ruqox i ruti'jolal, reh chi ma' xta neerutoj. 

14Eh wila' awach xooj rukemelej jino'q ruchikoop ruuk' i tokoom, eh wila' xkimik 
i chikop re' re', oon xuq'oj riib' chuwach chi ma' xta ar i ehchan reh, korehtaal i 
rutoj reh i ehchan reh. 

15Raaj wila' chuwach i ehchan reh xuk'ul ma' xtaj i neerutoj k'isinoq, xa re' wo' 
hoq jarub' i tojb'al riij i chikop inkahnik chinaah rutojariik. 

Re' k'uhb'aal xkahnik chikinaah i xib'anik reh i yiib' wach na'ojb'al 

16Eh awach winaq xujot' jino'q i xq'un ma' reht'al ta q'o'rinik winaq, eh xwirik-oq 
ruuk' noq komajaa' i ruyeew wach reh i q'orik, naa rutojom reh i rajaaw i xq'un, 
je' rukab' imb'aan, korehtaal i rub'an kaxáro ruuk'. 

17Eh wila' re' rajaaw i xq'un ma' xraaj ta ruye'em i rixq'uun, re' xb'anik reh i 
jot'ooj re' re', korehtaal i ruyeew i tumiin, je' k'ihaal inye'arik chi riij jino'q 
q'ahxoq ma' reht'al ta q'o'rinik winaq. 

18Eh chu'nchel i ixoq aj war naa kikantesjiik. 

19Awach i rixoqb'eej taqe ixoq chikop, naa ruq'atariik i q'orik chinaah reh i 
rukanteesjiik. 

20Awach i ruyeew i rumayiij chikiwach i tiyoox, naa rukanteesjiik, ruum ma' re' ta 
chi nuwach i hin, hin k'achlik Dios i ruyeew i rumayiij. 

21Maa jot' taq, ma'an taq ti' k'axik keh i aj tokoom tinamit wilkeeb' taq chaxilak. 
K'oloq taq panak'ux noq re' taq i hat, hat wo' taq aj pan tokoom tinamit, noq xat 
wihik taq chaloq ar Egipto. 

22Ma'an taq i ti' k'axik keh ixoq kamnaq kib'ahiil, je' wo' taqe i ma' xta kituut 
kajaaw. 

23Ruum wila'xa a'n taq i ti' k'axik keh i re', wila' xkipahqaaj weh i hin, hin Dios chi 
neenuyeew ti' k'axik taq cha naah, nee wo' nuyeew taq cha naah. 

24Re' hin naa nuye'em i nujosq'iil taq cha naah, ruuk' q'aslaj ch'ihch' taq naa 
akanteesjiik. Eh re' taq awehk'een naa kikahniik chi kahneel ixoq taqe, eh re' taq 
awak'uun awixq'uun naa kikahniik chi ma' xta kituut kajaaw. 

25Eh wila' xukemelej rutumiin taq awuuk' jino'q i neb'aa' re' wo' ruuk' taqe i 
nutinamiit i hin, mapahqaaj reh i tojb'al riij atumiin, eh maakoj chi je' jino'q aj 
kemeel. 

26Eh wila' xukanaa' awuuk' i ruso' chi riij i rukemeel xub'an awuuk', noq 
neenokik i q'iij nee wo' chik inaq'asaj reh. 

27Ruum xa re'-oq wo' tii ruso' re' re' wilik reh, eh wi ma' xaq'asaj chik reh. 
¿Chib'ih chik neerub'ur wii' riib' chuwach i k'uxik? wila' re' reh xupahqaaj weh i 
hin, hin Dios chi naa nuye'em i ti' k'axik taq cha naah, nee wo' nuketelaaj wach 
ruum wilik ketelinik wachiis wuuk'. 

28Re' taq i hat ma' ruyeew ta riib' chi nee taq kinab'aj i hin, hin Dios, eh ma' 
ruyeew ta riib' chi ma' holohik ta taq nee ti q'orik chi riij i q'atal q'orik wilik 
chinaah taq aatinamiit. 

29Chak'am wo' taq chaloq chi jumehq'iil amayiij chi nuwach. Re' i peet wach taq 
atik ruch'ihil i wach taq aa-uuva. Re' i peet taq awak'uun, naa wo' taq ak'amam 
cho chi nuwach. 

30Je' wo' taqe i peet kak'uun awakaax, i peet kak'uun taq aatentzuun. Xa wuquub' 
q'iij naa kiwihiik ruuk' i kituut, eh waxiqiib'-oq chik q'iij kaasjiik naa taq 
ak'amam cho chi nuwach. 

31Re' taq i hat, naa taq ruwihiik asantohiil chi nuwach. Eh ma' naa ta taq ak'uxum 
i kitib'kaal i chikop wila' josq'laj chikop i xerwik reh i kiti'jolal, chakut la' taq reh i 
tz'i' i kitib'kaal. 

Ex 23 

1Re' taq i hat ma' naa ta taq aq'orom i xachukuj q'orik, maa a'n jinaj wach ak'ux 
ruuk' i yiib' wach kina'ojb'al, noq neenooj chukul q'orik pan q'atb'al q'orik. 

2Maa nimaj taq i kitaqchi' i ruk'ihaal ruuk' i ma' holohik taj. Noq naa taq rojiik 
aq'orom i korik pan q'atb'al q'orik, maa nimaj taq i kitaqchi', ruum nee-oq tikimin 
chuq'orariik i ma' korik taj. 

3Eh maa min taq awiib' chi ruko'ljiik i neb'aa', wila' ma' rub'ehel i rub'an. 

4Wila' xsahchik jino'q rub'ooyax inixowanik awach, oon jino'q rub'uuruux, eh 
wila' xponik areq i hat, hiy chaq'asaj reh. 

5Eh wila' xq'ehb'ik pamb'eeh ruum i rahliil i rihq i rub'uuruux awach inixowanik 
taq awach, chawuksaj taq i rub'uuruux chawesaj i rihq chi riij maakanaa' 
rutoob'jiik. 

6Re' i neb'aa' nee wo' rub'an chi neenatoob'eej taq ruuk' i ruyejaam wach, wila' 
rub'ehel i rub'an. 

7Maakoj taq ru mahk i tokoom, ruum ma' ruk'ul taj chi awuum taq i hat 
neenq'atarik i q'orik chinaah reh i rukanteesjiik. Ruum wi xa a'n taq i je' re' 
korehtaal taq tinuyeew chutojariik aamahk. 

8Ma' naa ta wo' taq ak'ulum i tumiin, chi riij i chukuj q'orik, ruum re' k'uluuj 
tumiin je' naa rutz'ap inaq'wach kiristianu', eh ruuk' i re' inkahnik chi wilik 
kimahk i ma' xta wo' naq kimahk. 

9Ma'an taq i ti' k'axik keh i tokoom tinamit wilkeeb' taq panaxilak, ruum re' taq i 
hat ti' wo' taq xak'ul noq xat wihik cho pan tokoom tinamit ar Egipto. 

10Re' taq i hat xa waqiib' haab' naa taq atikim paam aye'aab', eh naa taq amolom i 
wach atik amu'uun. 

11Eh paruwuuq haab', ma' naa ta chik taq atikim paam, re' i neenkahnik k'isinoq 
ar, re' chik taqe neb'aa' wilkeeb' taq panatinamiit neekik'uxwik reh, eh re' taqe 
chikop neekik'uxwik reh. Je' wo' re' taq i naa a'nam ruuk' i wach aa-uuva, i wach 
taq aa-olivo. 

12Eh chuwach i waqiib' q'iij naa a'nam taq chu'nchel akamaj, eh paruwuuq q'iij 
naa taq ahi'liik, naa wo' ruhi'liik taq aab'oyaax, aab'uuruux, reh chi nee wo' chik 
ink'ulik i kaansil taqe amoso ruch'ihil taqe i tokoom tinamit wilkeeb' taq 
chaxilak. 

13Re' hin inwaaj chi naa taq a'nam chu'nchel i xnuq'or taq aweh, eh ma' awach ta 
naa ruq'oriik taq chaxilak i kib'ihnaal taqe i tiyoox. 

Re' taqe ixib' chi nimaq wach ninq'iij xb'aan 
(Ex 34.18-26 Deut 16.1-17) 

14Re' taq i hat oxpech i ninq'iij taq naa a'nam chuwach i haab' chi loq'oomb'al 
weh i hin, hin Dios. 

15Naa taq a'nam i peet ninq'iij, re' noq ink'uxarik i kaxlanwi'k ma' kojooj ta 
ch'amb'esb'al reh. Eh wuquub' q'iij taq naa ak'uxum i kaxlanwi'k je' rukab' i re', 
je' rukab' i nuq'orom taq aweh. Eh ixib' poh ruk'amam rub'eeh i haab' noq naa 
taq a'nam i ninq'iij re' re', ruum chupaam i poh re' re' xat elik taq chaloq Egipto. 
Eh ma' awach taj i naa ruchaliik wuuk' chi ma' xta rumayiij naa ruk'amam chaloq. 

16Eh re' rukab' ninq'iij taq naa a'nam re' i runinq'ijiik na' eloq taq i peet wach 
atik. Eh re' i roox ninq'iij taq naa a'nam, pantz'apaab' wach reh i haab', re' noq 
naa taq akohlaam rumolariik i wach taq atik panaye'aab'. 

17Je' re' noq re' taqe i winaq, oxpech naa kichaliik chuwach i haab' chi nulooq'jiik 
ruuk' i ninq'ijinik naa kianam. 

18Eh noq naa taq ak'atam taqe i chikop chi amayiij chi nuwach, ma' ruch'ihil ta 
rukik'eel, eh re' i q'ina' ma' naa ta taq amolom reh chi junwaar. Eh ma' naa ta taq 
aye'em chi amayiij i kaxlanwi'k kojooj ch'amb'esb'al reh 

19Re' taqe i peet taq wach atik, xti q'e' holohik naa taq ak'amam cho chi nuwach 
panupaat i hin, hin Dios. Ma' naa ta taq achaq'sam i k'isa rak'uun kaprax 
chupaam i riis ruch'uuch' i rutuut. 

Re' QaJaaw Dios xuq'or chi naa rutaq'aam chee ruánjel, chi k'amal kib'eeh i aj 
Israel 

20Re' hin naa nutaq'aam taq chaaweh i nuánjel reh chi nee taq tirucha'jeej 
panab'eeh. Eh nee wo' taq ti ruk'am reje chupaam i ye'aab' nuyejaam taq cha 
weh. 

21Maacanaa' taq awiib' chi riij, cha nimaj ruq'or taq aweh maa q'etwachej taq 
awiib' chuwach, ruum re' reh chu'nchel i naa rub'anam panub'ihnaal i hin naa 
rub'anam. Eh wi xat mahkunik taq chuwach ma' nee ta taq i rukuy amahk. 

22Eh wila' korik chi xanimaj taq, wila'xa a'n chu'nchel i naa ruq'orom, re' hin naa 
taq kaat nuko'leem pan kiq'ab' i ki-ixowanik taq awach, eh ma' naa ta wajwaam 
kiwach i aj ixowaal re' re'. 

23Eh re' i nuánjel, naa rojiik chi peet b'eeh taq chawach, naa taq kaat ruk'amam 
reje chupaam i kitinamiit i aj amorreo, i aj heteo i aj ferezeo, i aj cananeo, i aj 
heveo i aj jebuseo, re' chik taq i hat naa apatiniik ar, re' taqe re', re' hin naa 
nusachwiik kiwach. 

24Re' taq i hat maa tijej taq aweh i yiib' wach inki a'n i tinamit re' re'. Eh maa 
xuk'aa' taq awiib' chikiwach i kitiyoox i keh. Ma' naa ta wo' taq aloq'em, chasach 
la' kiwach taqe i kitiyoox, je' wo' taqe ab'aj q'e' looq' chi kekeh. 

25Xa re' hin naa taq kiin aloq'em, hin taq aaWaJaaw aaDios. Eh re' hin 
kinkuxisanik reh taq awa' ahaa', naa wo' wesam taq cha naah i yab'ilaal. 

26Eh ma' naa ta taq akimiik noq komajaa' i rureq i ruq'ijil. Ni xata naa taq 
ruwihiik panatinamiit jino'q ixoq chi ma' naa ta ruwihiik ruha'lak'uun, ni xata 
naa rik'sam i ruha'lak'uun. 

27Re' hin naa nuye'em q'ab' chi naa kiyo'jiik taq chawach, ruum ruti'kiil kik'ux 
taqe i tinamit naa taq awik'iik wii'. Eh naakimolom chi elik chawach, taqe i ki-
ixowanik taq awach. 

28Eh naa wo' nuye'em q'ab' chi naa kiyo'jiik i tinamit naa taq awik'iik wii', chi je' 
re' neenkimol chi elik taq chawach, taqe i aj heveo, i aj heteo, i aj cananeo. 

29Xa re' la' re' hin, ma' naa ta wesam chu'nchel chuwach i jinaj haab', ruum 
wixwesaj taqe reje chi jumehq'iil nee kik'ihaaxb'iik taqe i josq'laj chikop 
chupaam taqe i ye'aab' re' re'. Eh nee taq ti kijot' i hat. 

30Kok'lomiil la' taqe naa wesam reje chawach, konaa taq kik'ihaaxb'iik awak'uun 
awixq'uun taq i hat, eh korehtaal i nawehchaaj taq chi korik taqe i ye'aab' re' re'. 

31Eh re' taq aye'aab' nukojom chik rehtaal aha' naa ruponiik. Ar naa reliik reje chi 
chii' i kaq palaw, eh naa ruponiik chi chii' i palaw wilik pan kiye'aab' i aj filisteo. 
Eh ar naa reliik reje chupaam i ye'aab' chiq yuuq', naa ruponiik chi chii' i nim ha' 
Éufrates. Eh naa taq nukanaam pan aq'ab' i k'achareel wilkeeb' ar, eh re' chik taq 
i hat naa aaweesaniik cho keh ar. 

32Ma' xta taq i naa ak'ulaam keh chi nee taq i na a'n i hat. Eh maa loq'ej taq aweh i 
hat kitiyoox i keh. 

33Eh maayeew taq q'ab' chi nee kipatinik taq panatinamiit, reh chi ma' nee ta taq 
ti mahkunik chi nuwach. Ruum wi xa a'n taq jinaj awach kuuk', nee wo' taq 
inaloq'ej i kitiyoox i keh, ruum i re' nee wo' taq i naq'eb' awiib' i hat, inki Dios 

Ex 24 

Re' noq xyuq'ub'jik chaloq i Moisés chinaah i yuuq' Sinaí ruum i Dios 

1Re' QaJaaw Dios je' wili i xuq'or reh i Moisés: Johteen cho wuuk' ayu', chak'am 
taqe cho chawiij i Aarón, i Nadab, i Abiú, lajeeb' ru kajwinaq i k'amal kib'eeh i aj 
Israel. Xa re' la' re' keh konajt neenkixuk'aa' cho kiib'. 

2Xa re' wo' hat neenajil chawiib' wuuk', re' taqe awuch'ihil ma' nee ta nkijil cho 
kiib' wuuk', eh ma' nee ta kijohtik cho chawiij taqe i tinamit, inki. 

3Eh re' i Moisés, xchalik wo' chik kuuk' i tinamit, xuq'or keh chu'nchel i xuq'or i 
QaJaaw Dios chi naa rub'anam. Re' i tinamit junq'oriik taqe, je' wili xkiq'or: Ma' 
xta reet naa qa'nam chu'nchel i xuq'or i QaJaaw Dios, inki taqe. 

4Eh re' i Moisés xutz'ihb'aaj chu'nchel i xuq'or i QaJaaw Dios. Eh chi junwaar 
kowahq'eq xwuktik xuyejaa' jinaj i artaal tusuj ab'aj, wa raa' yuuq'. Eh chi 
junsuut i artaal, xutus i kab'laj chi ab'aj, re' ju'jun chi ab'aj rehtalil i ju'jun ch'uq 
chi aj Israel. 

5Re' i Moisés wilik k'ijolaq re' ruuk' taqe i aj Israel xutaq'aaj taqe chukanteesjiik 
taqe imas wakax, reh chi xkik'at chi kimayiij pahqb'al kuyb'al kimahk k'amb'al, 
kiib' panotob'il ruuk' i QaJaaw Dios. 

6Eh re' i Moisés yejaal i kikik'eel i imas wakax xumol panimaq kulk. Eh re' i yejaal 
chik i kik', xukihraaj chinaah i artaal. 

7Eh xuchop chaloq i huuj tz'ihb'amaj wii' xuyejaa' wach i Dios chi naa kianam, 
xrilow wach chi kixikin taqe i aj Israel. Eh noq xkib'iraj je' wili i xkiq'or: Re' hoj 
naa qa'nam chu'nchel qak'ux i ruq'or i QaJaaw Dios, inki taqe. 

8Re' Moisés xuk'am chaloq i kulk rumolom wii' i kik' xukihraaj chikinaah i 
tinamit, je' wili i xuq'or keh: Re' i kik' wili rehtalil chi korik i xuyejaa' taq wach 
awuuk' i Dios, reh chi naa rojiik eloq wach i korjinaq cho wach ruuk' taqe i q'orik 
wili. 

9Eh re' i Moisés xjohtik wo' chik johtoq chinaah i yuuq' ruch'ihil i Aarón, i Nadab, 
i Abiú, i lajeeb' ru kajwinaq chi winaq re' ruuk' i k'amal kib'eeh i aj Israel. 

10Re' taqe i aj Israel xkilow reje wach i ki Dios, chi ri'sil i rooq wilik i xan reprotik 
chik xasaqum chik wach xa je' chik rukab' i ab'aj zafiro, xasaqum chik wach, xa je' 
chik rukab' paam i taxaaj. 

11Re' QaJaaw Dios ma' xta ruchej taqe i winaq, re' ruuk' taqe k'amal kib'eeh i aj 
Israel. Atoob' ta xkilow wach i QaJaaw Dios xama' xkimay ta wo' kiwa' kihaa'. 

12Eh re' QaJaaw Dios je' wili i xuq'or reh i Moisés: Johteen cho chinaah i yuuq' 
wilkiin wii' ar nee kinawuy-eej neenuyeew aweh taqe i tz'ilom ab'aj re' i 
nutz'ihb'aam wii' taqe i k'uhb'aal, re' taqe i naa atijem wii' i aj Israel, inki. 

13Eh re' Moisés ruch'ihil i Josué re' intowik reh i xjohtik wo' chinaah i yuuq' Sinaí, 
re' ixq'orob'jik cho wii' ruum i Dios. 

14Eh re' Moisés je' wili i xuq'or keh k'amal kib'eeh i aj Israel: Ayu' taq naakooj 
awuy-eem korehtaal qoh sutinik chaloq. Eh naa rukahniik taq awuuk' Aarón, i 
Hur, wila' awach taq aweh i wilik ruk'axkiil, keh taq neenaq'or, inki. 

15Noq ruq'orom chik i Moisés taqe re', xjohtik johtoq chinaah i yuuq', re' i yuuq' 
re' re' xnujik chi suutz'. 

16Eh xqajik chaloq i ruloq'il i QaJaaw Dios chinaah i yuuq' Sinaí, waqiib' q'iij 
xb'uhrik naah ruum i suutz'. Eh paruwuuq q'iij xyuq'ub'jik chaloq i Moisés ruum i 
QaJaaw Dios pan suutz'. 

17Chu'nchel i aj Israel xkilow johtoq wach i ruloq'il i Dios, xuk'uhtaaj cho riib' xti 
ko chi ju' i yuuq', xa je' chik rukab' i q'aaq' yohb'aal wach i ruk'at noq xkilow. 

18Eh re' i Moisés xjohtik chinaah i yuuq', eh xokik i koq chupaam i suutz' re' re', 
ka'winaq q'iij ka'winaq aq'ab' xub'an cho ar. 

Ex 25 

Re' QaJaaw Dios xuq'or chi naa ruk'amariik chee mayiij korb'eesb'al reh i 
rusantolaj itz'ihy naah paat 

(Ex 35.4-9) 

1Re' QaJaaw Dios je' wili i xuq'or reh i Moisés: 

2Chaq'or keh i aj Israel chi kimol cho wach i mayiij, reh chi neenkik'am cho weh, 
neenkimol cho wach chi kixilak i neenkian ruye'ariik, eh chu'nchel kik'ux neen 
kiyeew. 

3Eh re' mayiij naakimolom cho wach re' taqe i wili: oro, plata, tumiin re' ruuk' i 
q'an ch'ihch' korjinaq wii'. 

4Itz'ihy q'eqjutik ru kaqiil, itz'ihy, kaq laj itz'ihy, itz'ihy lino, itz'ihy rismaal riij 
kaprax korjinaq wii'. 

5Rutz'uhmal riij kaprax iq'omamaj wach chi kaqiq'oom tz'uhuum re' ruuk' i q'e' 
k'ih taq tz'aaq, chee' acacia holohaq ruyejeb'jiik. 

6Eh aseite re' ruuk' inokik reh i saqumb'al, eh ink'ohnik laj iq'oom re' ruuk' 
inokik chi kuxesb'al inokik ruuk' i insensia q'e' i k'ohnik. 

7Ab'aj kornalina, ab'aj i q'e' k'ih tz'aaq, re' ruuk' inkojarik wach kiso' i kajaaw aj 
tiij, eh re' ruuk' inkikoj chuwach itz'ihy inkikoj chi' kik'ux. 

8Reh chi neenkiyejaa' jino'q i nu itz'ihy naah paat, reh chi neekinwihik kuuk' ar. 

9Xa re' la' re' i nuSantolaj itz'ihy naah paat naa nuwihiik wii', inwaaj i hin chi je' 
rukab' rub'aan naa nuk'uhtaam aweh, je' wo' taqe chu'nchel i xa chib'ih jariik 
naakikamaniik ar, inki. 

Re' loq'laj kaxa molb'al reh i tz'ihb'amaj wii' taqe i k'uhb'aal 
(Ex 37.1-9) 

10Re' hat cha yejaa' jino'q loq'laj kaxa acacia ruche'el nee nakoj. Eh kiib' b'ara 
ruuk' ka'k'itub' i rooq naa a'nam, eh oxk'itub' i wach naa a'nam, eh oxk'itub' wo' 
chik i runajtiil naah naa a'nam. 

11Naa aab'urum chu'nchel i paam chi re' ruuk' manlik oro, eh je' wo' chu'nchel i 
riij. Nee wo' nakoj junrahp oq i oro chi junsuut. 

12Eh neenayejaa' kijib' oq chi kok' kotokaq ch'ihch' re' ruuk' i oro, ar 
neenach'ilaa' wataq rooq i loq'laj kaxa, ki'ib' i nee nakoj chi juntar, ki'ib' wo' chik 
i nee nakoj chi juntar. 

13Naa wo' ayejaam ki'ib' oq i b'olob'aq chee' acacia ruche'el naa akojom, eh naa 
aab'urum riij chi oro. 

14Naa taqe ajutum chupaam i kok' kotokaq ch'ihch' wilkeeb' pantaq rucheel i 
loq'laj kaxa, reh chi ruuk' taqe chee' re' re' neench'ihljik reje. 

15Re' i ki'ib' chi chee' re' re', naa akanaam ar chi jumpech ma' naa ta chik awesam 
chupaam i kok' kotokaq ch'ihch'. 

16Eh chupaam i loq'laj kaxa re' re', naa aye'em i tz'ihb'amaj wii' i taqe i k'uhb'aal, 
naa nuye'em aweh i hin. 

17Naa wo' ayejaam jino'q i tz'apb'al naah re' ruuk' i manlik oro naa ayejaam wii', 
oxk'itub' rooq naa a'nam, eh oxk'itub' wo' i wach naa a'nam. 

18Naa wo' ayejaam ki'ib'-oq je' kiwii' ánjel oro naa ayejaam wii' naa ach'eyem 
kiwach chi korik ruuk' i tuhyb'al kalawux, k'ul naa kiwihiik i je' kiwii' ánjel re' re'. 

19Eh chinaah i tz'apb'al naah i loq'laj kaxa naa kiwihiik qohoq i je' kiwii' ánjel, re' 
re' xa jinaj kiwii' naa a'nam. Re' i jinaj panju' i tz'apb'al naah i loq'laj kaxa naa 
ruwihiik, eh re' i jinaj panju' chi juntar naa ruwihiik. 

20Re' jinaj k'ul wach ruuk' i jinaj naa akanaam, eh re' tz'apb'al naah i loq'laj kaxa 
naakilom qohoq, re' i kixiik' he'lik neenkahnik chinaah i tz'apb'al naah i loq'laj 
kaxa chi muujb'al naah. 

21Eh noq akojom chik chupaam i loq'laj kaxa i tz'ilom ab'aj i nuye'em aweh i 
nutz'ihb'aam wii' taqe i k'uhb'aal, kora'j nee nakoj re' i tz'apb'al naah i loq'laj 
kaxa. 

22Eh panyejaal i tz'apb'al naah i loq'laj kaxa i molb'al reh i k'uhb'aal pankiyejaal 
taqe i ki'ib' chi je' ruwii' ánjel, naa kaat nuq'o'reem ar naa nuq'orom aweh i 
k'uhb'aal naa taqe atijem wii' i tinamit Israel, inki Dios reh i Moisés. 

Re' mexa ye'aab' kaxlanwi'k xye'arik chi mayiij 
(Ex 37.10-16) 

23Re' hat naa ayejaam jinaj i Mexa re' ruuk' i chee' acacia i nee nakoj reh, jinaj 
b'ara i rooq, ka'k'itub' i wach, eh oxk'itub' i runajtiil naah naa a'nam. 

24Eh nee nab'ur wach chi re' ruuk' i manlik oro, nee nakoj junrahp-oq i oro chi 
junsuut i chii' i Mexa. 

25Naa akojom junrahp ruk'o'nalil wach, je' oq kajq'ab' wach, eh nee wo' nakoj i 
koq i xti manlik oro chuwach. 

26Eh naa wo' ayejaam kijib'-oq i kok' kotokaq ch'ihch' re' ruuk' i oro, nee nakoj 
qohoq wataq rooq, pantaq rutz'u'kaal i Mexa re' re'. 

27Re' taqe i kok' kotokaq ch'ihch' re' re', ma' najt ta qohoq ruuk' i ruk'o'nalil wach 
nee nakoj, reh chi nee ki-ik'ik ar i b'olob'aq chee' neen kamanik chi k'amb'al reje 
reh i Mexa. 

28Re' taqe i ki'ib' chib'olob'aq chee' re' re', k'amb'al reje reh i mexa naayej-aam, 
re' ruuk' i chee' acacia naa akojom reh, naa wo' akojom oro chi riij. 

29Eh chu'nchel i naa rukamaniik chinaah i mexa, re' taqe i pulato, taqe i nimaq 
cucharo, taqe i xaro, taqe i kulk k'amb'al cho reh taqe i mayiij chi ha'. 

30Eh re' hat eliik naa aye'em chinaah i mexa re' re' i kaxlanwi'k inye'arik chi 
mayiij chi nuwach, inki. 

Re' ye'aab' kantela reh saqumb'al, oro i korjinaq wii' 
(Ex 37.17-24) 

31Re' hat naa ayejaam jinaj i ye'aab' kantela, re' ruuk' manlik oro, eh naa 
ach'eyem wach chi korik ruuk' tuhyb'al kalawux. Eh re' rooq, re' i wach, re' i chi 
ralaq johtoq, taqe i ye'aab' kantela, i ruhtz'ub'aal wach, xa jinaj reliik naa a'nam. 

32Eh jinaj i ye'aab' kantela naa aye'em panyejaal, waqiib' i q'ab' naa a'nam ox ox 
chi ju'juntar re' naa rukamaniik chi ye'aab' kantela. 

33Eh chi kiju'junaal i waqiib' chi q'ab' re' re', nareliik cho chuwach i runimaal i 
ye'aab' kantela. Re' ju'jun chi q'ab' oxtiq chi je' ruwii' kulk i naa ayejaam, je' 
ruwii' i ruhtz'ub'aal i almendro haa' taqe i ruk'o'nalil wach. 

34Re' i runimaal kajtiq i je' ruwii' kulk naa ayejaam chuwach, je' wo' ruwii' 
ruhtz'ub'aal i almendro, je' wo' taqe i ruk'o'nalil wach. 

35Eh re' oxk'uhl chi q'ab' i nelik reje chuwach i runimaal, ju'jun i je' ruwii' kulk 
naa ayejaam chi ri'sil. 

36Re' taqe i je' ruwii' kulk, re' taqe i q'ab' i ye'aab' kantela, xa jinaj ruwii' naa 
a'nam, eh xti manlik oro i naa ayejaam wii', naa ach'eyem wach chi korik ruuk' 
tuhyb'al kalawux. 

37Naa wo' ayejaam i wuquub' chi saqum, nee nayeew chupaam i ye'aab' kantela 
re' re', neena t'uyaa' reh chi neerusihq'eej reje i chuwach. 

38Re' taqe i ch'ihch' chopb'al naah wach q'aaq', taqe i pulato naa rukamaniik ar 
manlik oro naa ayejaam wii'. 

39Re' i ye'aab' kantela, eh chu'nchel i re' jinaj kintaal ruuk' ho'oob' ru ka'winaq 
libra rahliil manlik oro naa akojom. 

40Eh nik' wach taqe rehtalil xnuk'uhtaaj aweh chinaah i yuuq' wili Sinaí, xti je' 
wo' re' ruyejeb'jiik cha a'n taqe, inki Dios. 

Ex 26 

Re' noq xkorjik i rusantolaj itz'ihy naah paat i Dios 
(Ex 36.8-38) 

1Eh naa ayejaam i nuSantolaj itz'ihy naah paat, naa ayejaam lajeeb'-oq itz'ihy, re' 
ruuk' i lino, raxmuqik, q'eqlumik ru kaqiil, kaq laj itz'ihy naa akojom reh. Eh naa 
ayejaam i je' kiwii' ánjel chuwach taqe itz'ihy re' re'. 

2Eh re' taqe itz'ihy re' re', eliik kiwach naa a'nam kajlaj b'ara runimaal kooq, eh 
kiib' b'ara i runimaal kiwach naa a'nam. 

3Eh re' ho'oob' chi itz'ihy re' re' naa atiqim kiwach, eh je' wo' chik re' i naa a'nam 
reh i ho'oob', eh nee nakoj chinaah i paat. 

4Nee wo' nakoj i kok' hoop chi chii' itz'ihy, reh chi neenawik'saj chupaam i 
b'ak'b'al raxmuqik inka'yik. Chi chii' i peet tah reh i ho'tah chi itz'ihy nee nakoj, 
eh je' wo' chi chii' i tz'apaab' wach tah reh i ho'oob' chi itz'ihy. 

5Nik' wach rub'aan naa a'nam i nimlaj itz'ihy chi juntar, je' wo' chik re' rub'aan 
naa a'nam i juntar. Eh nee nakoj lajeeb'-oq roxk'ahl chi kok' hoop chi kichii' 
k'ultar chel. 

6Eh nee wo' nayejaa' lajeeb'-oq roxk'ahl chi loklok laj ch'ihch' re' ruuk' i oro reh 
chi nee nach'ilaa' taqe i chi chii' i nimlaj itz'ihy, je' wo' chi chii' i nimlaj itz'ihy chi 
juntar, reh chi k'ul nee ruk'ul riib' i chii', reh chi xa jinaj chik chuwii' noq 
neenk'utinik i nuSantolaj itz'ihy naah paat. 

7Eh naa wo' ayejaam i junlaj chi itz'ihy, rismaal riij ixoq kaprax naa ayejaam wii', 
xa je' jinaj ruwii' neena a'n, reh chi manlik neerub'ur naah chu'nchel i nuSantolaj 
itz'ihy naah paat naa nulooq'jiik wii'. 

8Re' taqe i junlaj chi itz'ihy re' re' eliik kiwach naa a'nam ho'lajuuj b'ara runimaal 
i kooq naa a'nam, eh ki'ib' b'ara runimaal kiwach naa a'nam. 

9Ho'oob' i neenatiq wach chi juntar, eh chi juntar waqiib' i neenatiq wach chi 
juntar eh re' i chii' i ruwaaq inqohxanik neenab'us johtoq chi chii' i ookb'al reh i 
nuSantolaj itz'ihy naah paat. 

10Nee wo' nayejaa' lajeeb'-oq roxk'ahl kok' hoop chi chii' i peet ho'tah chi kiwii' 
re' i nee ruk'ul wii' riib'. Eh nee wo' chik inakoj lajeeb'-oq roxk'ahl chi kok' hoop 
chi chii' i waqtah wach noq wilik, re' wo' nee ruk'ul wii' riib'. 

11Eh nee wo' inayejaa' lajeeb'-oq roxk'ahl i loklok laj ch'ihch' re' ruuk' q'an 
ch'ihch', nee taqe inakoj chupaam i kok' hoop reh chi neeruk'ul riib' taqe i chii' 
itz'ihy, eh neenkahnik chi xa jinaj chik chuwii' i paat naa nulooq'jiik wii'. 

12Ruum chi re' taqe itz'ihy naa akojom chi xam q'e' nimaq kooq i nee ruk'ul wii' 
riib' panyejaal k'ul naa rukahniik b'uslik qohoq i chii' itz'ihy k'isiin i chi riij, eh 
k'isiin i chuwach i santo laj itz'ihy naah paat. 

13Eh re' i nuSantolaj itz'ihy naah paat naa aab'urum naah chi nimaq itz'ihy. Eh ko 
wilik itz'ihy naa ruqohxaniik kiib' k'itub' ruuk' kajq'ab' naa rukahniik b'uus chi 
juntar, eh je' wo' chik re' nimaal i naa rukahniik b'uus chi juntar. 

14Eh kochinaah taqe itz'ihy re' re', naa akojom i rutz'uhmal i riij i imas tentzun, eh 
naa aawiq'omaam wach chi kaq laj iq'oom eh naa wo' akojom chinaah i q'e' 
holohik laj tz'uhuum. 

15Naa wo' ayejaam taqe i tz'ilom re' ruuk' i chee' acacia, reh chi naa kikamanik 
chupaam i nuSantolaj itz'ihy naah paat, eh jiik wach rub'aan naa a'nam taqe. 

16Re' taqe i tz'ilom re' re' kajkaj b'ara ruuk' ka'k'itub' i kooq naa a'nam, eh kijib' 
k'itub' ruuk' kajq'ab' i runinqaal kiwach naa a'nam. 

17Eh naa akojom i kok' hoop pantaq kicheel i tz'ilom, kojb'al reh taqe i kok' chee' 
naakik'ulum wii' kiib'. Je' re' rub'aan naa a'nam chu'nchel i tz'ilom naa 
rukamaniik chupaam i nuSantolaj itz'ihy naah paat. 

18Noq naa ayejaam taqe i tz'ilom re' re', juninaq i naa ayejaam reh pansak'aaj reje 
reh i rookb'aal q'iij. 

19Eh ka'winaq i ch'ikaab' reh naa akojom taqe i tz'ilom re' re', eh re' ruuk' i plata 
naa akojom re' ju'jun chi tz'ilom ka'kab' i ch'ikaab' reh naa akojom reh chi ar 
neenkojarik i ki'ib' chi chopb'al reh i ju'jun. 

20Je' wo' hoq i chi juntar i paam i santo laj itz'ihy naah paat, re' i pantz'eet reh 
ireelb'aalq'iij juninaq wo' tz'ilom naa ayejaam reh ar. 

21Eh ka'winaq wo' ch'ikaab' reh re' ruuk' i plata naa akojom taqe i tz'ilom re' re', 
chi je' re', re' ka'kab' i chi ch'ikaab' reh i ju'jun chi tz'ilom naa akojom. 

22Waqiib' i tz'ilom naa ayejaam re' naa akojom parookb'aal q'iij reh paam i santo 
laj itz'ihy naah paat. 

23Eh ki'ib' chik i tz'ilom naa ayejaam reh pantaq tz'u'k parookb'aal reje i q'iij. 

24Re' taqe i tz'ilom wili naa kichopom kiib' naa ak'ulaam kiwach panyuuq', je' wo' 
chi' taq chii' ruuk' taqe i chopaab' reh. Eh je' wo' chik re' rub'aan naa a'nam i 
ki'ib' chi tz'ilom naa akojom pantaq tz'u'k. 

25Je' re' noq naa rumanlojiik waxiqiib' i tz'ilom, eh waqlaj i ch'ikaab' reh naa 
akojom re' ruuk' i plata, iraaj ruq'orom chi ka'kab' i ch'ikaab' reh i ju'jun chi 
tz'ilom. 

26Ho'oob' wo' hoq i b'olob'aq chee re' ruuk' i acacia naa ayejaam. Re' taqe re' naa 
akojom chi ruq'e'liik taqe i tz'ilom naa akojom reje chi juntar i paam i paat naa 
nulooq'jiik wii'. 

27Eh ho'oob' wo' i b'olob'aq chee' naa ayejaam, re' naa akojom chi ruq'e'liik taqe i 
tz'ilom naa akojom chi juntar, ho'oob' wo' hoq i ruq'e'liik taqe tz'ilom naa akojom 
reje parookb'aal q'iij chupaam i santo laj itz'ihy naah paat. 

28Eh re' ruq'e'liik naa akojom panyejaal, konee nik'ik chi juntar panyejaal taqe i 
tz'ilom naa rik'iik. 

29Eh nee nakoj i oro chikiwach taqe i tz'ilom re' re', neenayejaa' taqe kok' 
kotokaq ch'ihch' re' ruuk' i oro. Reh chi re' taqe i b'olob'aq chee' re' re', noq 
kojooj chik i oro chikiij, neenajut chupaam taqe i kotokaq ch'ihch' re' re'. 

30Re' hin inwaaj chi nee nayejaa' i santo laj itz'ihy naah paat, xa re' la' xti je' 
rukab' rub'aan xnuk'uhtaaj cha weh chinaah i yuuq' Sinaí. 

31Nee wo' nayejaa' jinaj itz'ihy re' ruuk' raxmuqik inka'yik, kaq muqik, kaq laj 
itz'ihy lino, neenayejaa' i je' kiwii' ánjel chuwach. 

32Re' itz'ihy re' re', nee nakoj ju'jun-oq i kok' loklok laj ch'ihch' pantaq 
rutz'u'kaal, neenalokaa' chuwach taqe i kijib' chi ch'iit i acacia naa akojom oro 
chikiij, eh plata i ch'ikaab' keh naa akojom. 

33Eh nee nach'ilaa' itz'ihy re' re', ruuk' taqe i ch'ihch'. Eh chi riij itz'ihy re' re', nee 
nayeew i loq'laj kaxa molb'al reh i tz'ihb'amaj wii' taqe i k'uhb'aal. Re' itz'ihy re' 
re', nee nkamanik chi tasb'al paam i loq'laj ye'aab' ruuk' i xti santo laj ye'aab'. 

34Eh noq aye'em chik ar i tz'ihb'amaj wii' taqe i k'uhb'aal kora'j neenatz'ap naah 
re' i loq'laj kaxa, ar nee nayeew chupaam i ye'aab' xti wilik ruSantohiil. 

35Re' i mexa i ye'aab' kaxlanwi'k chi juntar itz'ihy tasb'al paam i paat nee nayeew 
chaloq pantz'eet reje, eh re' i ye'aab' kantela reh pansak'aaj reh i paam i santo laj 
itz'ihy naah paat naa aye'em reje chuwach i mexa. 

36Eh nee wo' nayejaa' jino'q itz'ihy reh chii' puerta reh i santo laj itz'ihy naah 
paat, raxmuqik, eh kaq muqik re' ruuk' itz'ihy lino naa ayejaam wii'. Eh wilik taqe 
i xa chib'ih jariik naa akojom rehtalil chuwach. 

37Naa akojom ho'oob'-oq i chee' re' ruuk' i acacia b'ak'b'al reh itz'ihy naa akojom 
chi chii' i puerta. Re' chee' re' re' naa akojom oro chikiij naa akojom i loklok laj 
ch'ihch' chuwach, re' taqe i chee' re' re', ju'jun i ch'ikaab' reh naa akojom re' ruuk' 
i q'an ch'ihch'. 

Ex 27 

Re' artaal q'an ch'ihch' korjinaq wii' 
(Ex 38.1-7) 

1Re' hat naa ayejaam jino'q i artaal re' ruuk' i chee' acacia naa akojom reh, 
kajtz'u'k naa a'nam, ki'ib' b'ara ruuk' ka'k'itub' i rooq, je' wo' re' nimaal i wach. 
Eh re' runajtiil naah jinaj b'ara ruuk' ka'k'itub' naa a'nam. 

2Naa ayejaam kijib'-oq ruk'aa' i artaal ju'jun pantaq rutz'u'kaal, xa jinaj ruwii' 
ruuk' i artaal naa a'nam. Eh naa akojom q'an ch'ihch' chi riij i artaal. 

3Eh re' taqe i naa rukamaniik wach artaal, q'an ch'ihch' taqe naa ayejaam wii'. Re' 
taqe i wili: Re' taqe i molb'al chaaj, re' taqe i likb'al, re' taqe i nimaq kulk, re' taqe 
i lak' lak' reeh, re' taqe i molb'al naah wach q'aaq'. 

4Eh re' artaal naa akojom k'isa koraal chi chii' re' ruuk' i q'an ch'ihch', naa 
ayejaam kijib'-oq i kotokaq re' ruuk' i q'an ch'ihch' ju'jun i nee nakoj pantaq 
rutz'u'kaal i k'isa koraal re' re'. 

5Wachak'al, waraa' i artaal neenach'ik'aa' johtoq i koraal re' re', eh neemponik 
kopanyejaal. 

6Eh naa ayejaam taqe i b'olob'aq chee' re' ruuk' i chee' acacia reh ruq'e'liik i 
artaal nee nakoj q'an ch'ihch' chikiij. 

7Re' taqe i chee' re' re', neenaxit' chupaam i kok' kotokaq ch'ihch' re' wilkeeb' 
pantaq rucheel i artaal. Re' taqe i chee' re' re', neen kamanik chi k'amb'al reje reh 
i artaal. 

8Re' i artaal xa je' ruwii' i kaxoon naa a'nam i tz'ilom i naa akojom reh je' wo' 
rukab' i xnuk'uhtaaj aweh chinaah i yuuq' Sinaí. 

Re' tehlik chi junsuut i rupaat i Dios 
(Ex 38.9-20) 

9Re' hat naa akanaam reje i nim-oq i tehlik chi junsuut i nuSantolaj paat, eh 
pansak'aaj reje reh i rookb'aal q'iij nee nakoj taqe reje pan q'e'lik i re' ruuk' 
itz'ihy lino, lajeeb' roxk'ahl b'ara i naa aab'urum ruuk' taqe re'. 

10Eh juninaq i rooq naa akojom taqe itz'ihy re' re', eh juninaq wo' ch'ikaab' keh 
taqe i rooq re' re', re' ruuk' i q'an ch'ihch'. Re' taqe i lokolaq, i kok' kotokaq 
ch'ihch' naa akojom reh, re' ruuk' i plata. 

11Je' wo' hoq i pantz'eet reh i rookb'aal q'iij naa wo' akojom taqe reje itz'ihy ar. 
Naa aq'eb'aam taqe reje ar lajeeb' roxk'ahl b'ara i naakib'urum reje. Juninaq i 
rooq, juninaq ch'ikaab' keh i rooq nee nakoj re' ruuk' i q'an ch'ihch'. Re' taqe i 
lokolaq, i kok' kotokaq ch'ihch' naa akojom, re' ruuk' plata. 

12Eh parookb'aal q'iij reje hoob' ru ka'winaq lajeeb' i rooq, lajeeb' i ch'ikaab' keh i 
naa akojom. 

13Eh pareelb'aal reje i q'iij hoob' ru ka'winaq b'ara rooq taqe itz'ihy naa ahe'em 
reje wach re' wo' runimaal wach i tehlik. 

14Eh parucheel i ookb'al xawuquub' b'ara ruuk' ka'k'itub' taqe itz'ihy naa akojom 
reje ar, ixib' i rooq, eh ixib' i ch'ikaab' reh i rooq naa akojom. 

15Eh chi juntar reje i ookb'al, xawuquub' wo' b'ara ruuk' ka'k'itub' taqe itz'ihy 
naa akojom reje ar, eh xa ixib' i rooq, ixib' ch'ikaab' keh i rooq naa akojom. 

16Panookb'al i koq reh i tehlik re' re', lajeeb' b'ara rooq taqe itz'ihy naa akojom, 
re' ruuk' i raxjutik inka'yik, eh kaq muqik, kaq laj itz'ihy, re' ruuk' itz'ihy lino, 
kojooj taqe ruk'o'nalil wach. Eh kijib' i rooq, kijib' i ch'ikaab' keh i rooq naa 
akojom. 

17Eh re' taqe i rooq naa akojom itz'ihy chi junsuut i tehlik, eh re' ch'ikaab' keh i 
rooq re' ruuk' taqe q'an ch'ihch' naa akojom i kotokaq, i lokolaq ch'ihch' 
chikiwach i rooq re' ruuk' i plata. 

18Re' tehlik re' re', lajeeb' roxk'ahl b'ara i rooq naa aye'em, eh re' wach hoob' ru 
ka'winaq b'ara k'ultar chel naa aye'em reh, eh re' i runajtiil naah kiib' b'ara ruuk' 
ka'k'itub'. Re' taqe itz'ihy naa akojom reh, re' ruuk' lino. Re' taqe ch'ikaab' reh re' 
ruuk' i q'an ch'ihch'. 

19Eh re' taqe i naa rukamaniik ar noq naa nulooq'jiik i hin, hin Dios, re' ruuk' i 
q'an ch'ihch' i naa rutz'a'jiik. Chu'nchel i naakib'ahk'iik wii' taqe i nuSantolaj 
itz'ihy naah paat, re' ruuk' q'an ch'ihch'. 

Re' aseite xye'arik chupaam i saqumb'al 
(Lev 24.1-4) 

20Re' hat naa aq'orom keh i tinamit aj Israel chi kik'am cha weh i manlik aseite re' 
ruuk' i reh olivo, reh chi nee nakoj chupaam i saqumb'al reh chi neenqop chi 
juneliik. 

21Eh re' i Aarón re' taqe i rak'uun nee nakanaa' chi ye'jan reh, reh chi chu'nchel 
aq'ab' neenqop chupaam i nuSantolaj itz'ihy naah paat molb'al iib', ar naakiye'em 
reje i chi juntar itz'ihy tasb'al, chuwach reje i loq'laj kaxa molooj wii' i k'uhb'aal. 
Re' wili jinaj k'uhb'aal ma' naa ta chik kikanaam rub'aan i aj Israel jar ch'iht pa' 
chi k'achareel i naakik'iik. 

Ex 28 

Re' i ruwii' i kiso' xkikoj taqe i aj k'amal b'eeh aj tiij 
(Ex 39.11-31) 

1Re' hat chawesaj cho chi kixilak i aj Israel aawas Aarón chak'am awuuk' chi 
kamanik, ruch'ihil taqe rak'uun, je' wili kib'ihnaal: Nadab, Abiú, Eleazar, Itamar. 
Reh chi nee kiokik chi k'amal kib'eeh aj tiij panukamaj. 

2Eh cha yejaa' i ruso' i Aarón re' aawas, re' i ruso' naa rukamaniik reh re' ruuk' i 
xan rob'rotik chik wach, reh chi q'e' holohik neenk'utinik. 

3Re' hat naa aq'oriik kuuk' chu'nchel i wilik kina'ojb'al, re' wo' taqe i nuye'em 
kina'ojb'al i hin, reh chi neenkiyejaa' ruholohaq so' aawas Aarón, Chi je' re' 
neenakuxisaj reh chi neenkahnik chi k'amal b'eeh aj tiij chub'aan i nukamaj. 

4Re' i ruso' naa ayejaam, re' taqe i wili: Re' i reh chi' rik'ux, re' ruso' ma' nimaq ta 
rooq, re' i runim rooq so', re' ruso' xa rutak'aa' chi riij, re' i b'ak'b'al paam, re' 
ruuk' itz'ihy lino. Eh naa wo' ayejaam kiso' taqe i rak'uun, reh chi nee kikahnik 
chi k'amal b'eeh aj tiij panukamaj. 

5Eh re' i kiso', ruuk' i oro wach itz'ihy, ruuk' i raxmuqik, ruuk' i kaq muqik, ruuk' i 
kaq itz'ihy, ruuk' itz'ihy lino naakiyejaam. 

6Re' i ru k'isiin rooq so', ruuk' i oro wach itz'ihy, ruuk' i raxmuqik, ruuk' i kaq 
muqik, ruuk' i kaq itz'ihy, ruuk' i itz'ihy lino, naa kiyejaam. 

7Eh ka'pehr itz'ihy jehlb'al reh nah kitileb', ar naa ruk'ulum riib' chi kijurub'. 

8Re' i b'ak'b'al paam chinaah ru k'isiin rooq so' xa jinaj ruwii' ruuk' i ruso' naa 
rub'anam. Eh ruuk' i oro wach itz'ihy raxmuqik laj itz'ihy, ruuk' i kaq muqik, eh 
kaq itz'ihy, ruuk' i holohaq itz'ihy lino, naa kiyejaam. 

9Eh naa wo' asik'im ki'ib'-oq ab'aj ónice, neenatz'ihb'aaj chuwach i kib'ihnaal i 
kab'laj chi rak'uun i Israel. 

10Waqiib' i kib'ihnaal naa atz'ihb'aam chuwach ab'aj jinaj. Eh waqiib' i kib'ihnaal 
naa atz'ihb'aam chuwach ab'aj jinaj, chi tuslik wach naa atz'ihb'aam re' q'oreel 
nik' wach noqxi-aasjik chaloq. 

11Re' naa rutz'ihb'aniik reh taqe i b'ihnaal, chuwach i ki'ib' chi ab'aj re' ruuk' 
ixtinchol rub'aan, naa ruk'otom paam taqe i ab'aj. Je' rukab' i rub'aan i ehtalil 
inkahnik chi jumpech, eh nee rukoj i oro chi chii' i jehlb'al reh nah tileb'. 

12Eh naa wo' akojom chuwach i b'ak'b'al reh i kikok' taq rooq ruso' i k'amal 
kib'eeh aj tiij, je' oq wach ab'aj i tz'ihb'amaj reh chi ma' naa ta kisahchiik 
pank'uxliis i kab'laj ch'uq chi aj Israel. Chi je' re' nee ruk'am nah tileb' i Aarón i 
kib'ihnaal aj Israel, noq naa rub'aan i nukamaj i hin, hin Dios. 

13Eh naa akojom i koq i xti manlik oro chi chii' i jehlb'al reh nah tileb'. 

14Eh naa wo' ayejaam jino'q i karena nee nakoj ruuk' i ki'ib' chi b'arkimaj wach 
re' ruuk' i oro, nee nakoj chi chii' i jehlb'al reh taqe ab'aj re' re'. 

15Re' itz'ihy reh chi' rik'ux i k'amal kib'eeh aj tiij, k'uhtb'al reh i rukorkiil wach 
k'uxliis, re' wo' ruuk' i naayej-aam wii' i ru k'isiin rooq so' naa akojom reh. Wilik 
ruk'o'nalil wach, ruuk' i oro, ruuk' plata, raxmuqik laj itz'ihy kaq muqik, kaq laj 
itz'ihy, itz'ihy lino naa ayejaam wii'. 

16Eh re' re' kajtz'u'k naa a'nam, eh piim, jinaj mama' k'itub' i rooq, jinaj mama' 
k'itub' i wach naa a'nam. 

17Nee naxoyej chi holohaq ab'aj kajlok' ruwii' neena a'n, re' peet lok' nee nakoj 
chuwach holohaq ab'aj je' wili kib'ihnaal: sardio, crisolito, esmeralda. 

18Eh re' ruka'look', nee naxoyej taqe chi holohaq ab'aj je' wili kib'ihnaal: granate, 
zafiro, jade. 

19Re' roox lok' naa aaxoyem wach ruuk' i holohaq ab'aj je' wili kib'ihnaal: jacinto, 
ágata, amatista. 

20Re' rukajlook', naa aaxoyem wach chi holohaq ab'aj je' wili kib'ihnaal: topacio, 
ónice, jaspe. Re' taqe ab'aj re' re' oro i naa akojom chi jehlb'al reh. 

21Kab'laj chi ab'aj i naa akojom, ruum re' taqe rak'uun i Israel kab'laj ch'uq taqe 
chi tinamit. Eh chuwach taqe i ju'jun chi ab'aj re' re', naa rutz'ihb'jiik i kib'ihnaal i 
ju'jun ch'uq chi aj Israel, reh chi naa rukahniik rehtalil ar chi jumpech. 

22Re' itz'ihy reh chi' kik'ux i k'amal kib'eeh aj tiij, naa ayejaam je' ruwii' karena 
re' ruuk' i oro b'arkimaj wach je' b'ak'b'al. 

23Eh nee wo' nayejaa' ki'ib'-oq kok' kotokaq ch'ihch' re' ruuk' i oro, ar 
neenach'ilaa' chi chii' itz'ihy i reh chi' kik'ux i k'amal kib'eeh aj tiij. 

24Nee wo' nakoj i ki'ib' chi karena re' ruuk' i oro, chupaam i kok' kotokaq ch'ihch' 
wilkeeb' chi chii' itz'ihy reh chi' kik'ux i k'amal kib'eeh aj tiij. 

25Eh re' i ki'ib' chi ju' karena neenach'ilaa' chinaah i ki'ib' chijehlb'al reh, 
neenach'ilaa' reje chi korik ruuk' i b'ak'b'al reh i ru k'isiin rooq so' i k'amal 
kib'eeh aj tiij. 

26Nee wo' chik inayejaa' ki'ib' oq chi kok' kotokaq ch'ihch' re' ruuk' i oro, nee 
nakoj chi chii' panyuuq' itz'ihy reh chi' rik'ux i k'amal kib'eeh aj tiij, re' inkahnik 
chi chii' i ruso' k'isiin rooq. 

27Eh nee wo' chik inayejaa' ki'ib'-oq chik chi kok' kotokaq ch'ihch' re' ruuk' i oro, 
nee nakoj chuwach i b'ak'b'al reh i ru k'isiin rooq so'. Xa re' la' chi ri'sil naa 
akojom ar re' i b'ojooj wii' taqe itz'ihy re' re'. Eh ar nee nakoj chinaah johtoq i 
k'isiin i b'ak'b'al reh i ru k'isiin rooq' so'. 

28Chi je' re' neen kik'ul ki'ib' kok' kotokaq ch'ihch' wilik reh, i reh chi' ruk'ux neen 
kik'ul kiib' ruuk' i kok' kotokaq ch'ihch' wilik reh i ru k'isiin rooq' so'. Eh chinaah 
johtoq i b'ak'b'al reh i ru k'isiin rooq so', naa aye'em, reh chi ma' nee ta roq'taaj 
riib'. 

29Chi je' re', re' Aarón noq neenokik chupaam i itz'ihy naah paat loq'oomb'al weh, 
rukojom itz'ihy reh chi' rik'ux, k'uhtb'al reh i rukorkiil wach k'uxliis, eh naa wo' 
ruk'amam chi' rik'ux i kib'ihnaal i kab'laj chi rak'uun i Israel chi nuwach i hin, hin 
Dios reh chi juneliik neekik'ulik panuk'ux. 

30Eh nee nakoj chuwach itz'ihy reh chi' rik'ux i k'amal b'eeh aj tiij i Urim, ruch'ihil 
i Tumim, re' taqe re' k'uhtb'al reh i rukorkiil wach k'uxliis. Reh chi re' i Aarón noq 
neenchalik chi nuwach i hin, hin Dios. Eh chi je' re' nee ruk'am chi' rik'ux 
k'uhtb'al reh i korik, chi nuwach i hin, hin Dios. 

31Re' ruso', xa naa rutak'aam chi riij i ru k'isiin rooq so' rax muqik laj itz'ihy naa 
ayejaam wii'. 

32Eh jinaj i hoop naa akanaam panyejaal, reh chi neenokik ar i naah, eh chi chii' i 
hoop, naa aab'olom je' rukab' i rub'olariik imb'aan taqe i kok' chaketa ma' xta 
kiq'ab' re' ruuk' i tz'uhuum, reh chi ma' nee ta nxih. 

33Re' ruso' xa naa rutak'aam chi riij, naa akojom ruk'onalil i chii' ruuk' i je' wach 
granado ruuk' i itz'ihy raxmuqik, kaq muqik, kaq itz'ihy. Xilakim kok' kampano 
re' ruuk' i oro neena a'n, i rujunsuut i chii' i ruso'. 

34Iraaj ruq'orom chi naa atusum reje i kok' kampano re' ruuk' i oro, eh ju'jun i je' 
wach granado naa akojom reje chi xilak i chi junsuut i rooq' i ruso'. 

35Eh re' i Aarón neerutak'aa' chi riij i ruso' re' re', noq neerub'an i nukamaj. Eh 
noq neenokik i koq chupaam itz'ihy naah paat naa nulooq'jiik wii' i hin, hin Dios 
neenib'irjik i kok' kampano, eh neenib'irjik noq nee nelik chaloq, reh chi ma' nee 
ta nkimik. 

36Nee wo' nayejaa' jinaj i k'isa perepik ch'ihch' manlik oro, neenatz'ihb'aaj 
chuwach chi korik je' rukab' noq inkahnik jino'q i ehtalil i q'orik wili: Santohiil 
chuwach i QaJaaw Dios, inko'q. 

37Ar nee nakoj i k'isa perepik ch'ihch' chuwach i rutak'aa' wach naah i k'amal 
kib'eeh aj tiij, neenab'ak' chi b'arkimaj wach nooq' raxmuqik inka'yik, reh chi ar 
neenkahnik chi jumpech. 

38Eh eliik neen wihik yejal wach i Aarón, nee ruk'am i koq i Aarón i kimahk i aj 
Israel noq inkich'uwareej wach i wilik kisantohiil, noq naa kiq'asam i kisantolaj 
mayiij. Eh ruum i k'isa perepik ch'ihch' re' re', naa nuk'ulum i hin i kimayiij 
naakiye'em i aj Israel. 

39Re' i nim rooq itz'ihy, naa rukojom i Aarón, eh re' i naa rutak'aam wach naah 
wilik ruch'ikojal wach naa a'nam, eh ruuk' i itz'ihy lino i naa ayejaam, je' wo' hoq 
i b'ak'b'al paam naa akojom ch'ikb'al wach. 

40Re' taqe i rak'uun i Aarón, naa wo' ayejaam kinimaq rooq so' i keh, je' wo' hoq 
b'ak'b'al kipaam, naa wo' ayejaam i naakitak'aam wach kinaah, reh chi 
neenye'arik kiloq'il, eh holohik nee kik'utinik. 

41Ruuk' taqe re' naa atiq'aam i Aarón i aawas, je' wo' taqe i rak'uun. Eh 
neenachihkaaj aseite wach kinaah, reh i kikuxesjiik, eh nee kikahnik chi k'amal 
kib'eeh aj tiij taqe chub'anariik i nukamaj. 

42Naa wo' ayejaam kich'ut weex, ruuk' itz'ihy lino nee nelik nah kituuq nah 
kich'ehk neemponik, reh chi neenkikoj chupaam i kinimaq rooq so'. 

43Reh chi re' Aarón, re' taqe i rak'uun naa kikojom i kiso' re' re', noq neekiokik 
chupaam i nuSantolaj itz'ihy naah paat molb'al iib', oon re' noq neekiokik i koq 
wach artaal noq naa kianam i nukamaj, chupaam i ye'aab' xti wilik rusantohiil. 
Reh chi ma' xta nee kimahkunik wii', reh chi ma' nee ta kikimik. Re' wili jinaj 
k'uhb'aal ma' naa ta chik rumahyiik rub'aan, naa rukamaniik ree reeh je' wo' keh 
i riih rumaam. 

Ex 29 

Re' kikuxesjiik taqe i k'amal b'eeh aj tiij 
(Lev 8.1-36) 

1Re' hat je' wili i naa a'nam, naa akuxisam taqe reh chi nee kikahnik chi k'amal 
kib'eeh aj tiij chub'aan i nukamaj. Nee nak'am cho jino'q i k'isa k'ijol wakax, ki'ib'-
oq imas tentzun, i manlik wach ruti'jolal. 

2Eh nee nak'am taqe chaloq i kaxlanwi'k ma' kojooj ta ch'amb'esb'al reh, taqe i 
kaxlanwi'k q'e' suq ma' kojooj ta ch'amb'esb'al reh. Neenak'am chaloq i kotokaq 
kaxlanwi'k i chihooj laj trigo korjinaq wii', eh naakik'teesjiik pan aseite. 

3Re' taqe re' nee nayeew pan jino'q k'isa chakach junq'ahteesjiik naa a'nam chi 
amayiij ruuk' i k'isa imas wakax, i ki'ib' chi imas tentzun. 

4Eh nee nak'am chaloq i Aarón ruch'ihil taqe rak'uun chi chii' i ru puertahiil i 
nuSantolaj itz'ihy naah paat molb'al iib', cha q'or keh chi ki a'n kitiin. 

5Eh nee nakoj i ruso' re' ruuk' inkikoj i k'amal b'eeh aj tiij, chakoj chi riij i Aarón i 
runim rooq so', i ru k'isiin rooq so', i ruso' xa naa rutak'aam chi riij i ru k'isiin 
rooq so', ruch'ihil i reh chi' rik'ux kow chab'ak' ruuk' i b'ak'b'al reh i ru k'isiin 
rooq so'. 

6Nee nakoj i rutak'aa' wach naah, eh chuwach i re', nee nakoj i k'isa perepik 
ch'ihch' re' ruuk' i manlik oro, re' i neenk'uhtanik reh chi wilik rusantohiil. 

7Eh nee nak'am chaloq i aseite kuxesb'al, neenachihkaaj wach naah i Aarón reh 
chi neenakuxisaj, reh chi neenkahnik chi k'amal b'eeh aj tiij. 

8Nee wo' naq'or keh i rak'uun chi kijil i koq kiib', eh nee nakoj i kinimaq rooq so' i 
keh. 

9Re' Aarón, re' taqe i rak'uun, neenab'ak' i kipaam chi kow, eh naa akojom chi 
korik i naa rutahkiik wach kinaah. Chi je' re' nee nayeew kajaawriik chi k'amal 
b'eeh aj tiij taqe chi juneliik, re' wili jinaj k'uhb'aal, ma' naa ta chik rusahchiik 
wach. 

10Eh nee nak'am i koq i k'isa imas wakax ko chupaam i koq i nuSantolaj itz'ihy 
naah paat molb'al iib'. Reh chi re' Aarón, re' taqe i rak'uun, ar neen kiyeew i 
kiq'ab' chinaah i chikop re' re'. 

11Re' hat ar naa akansam i k'isa imas wakax chi nuwach i hin, hin Dios chi chii' i 
ru puertahiil i nuSantolaj itz'ihy naah paat molb'al iib'. 

12Re' hat nee nak'am cho ruuk' i ju' aq'ab' i rukik'eel i k'isa imas wakax, nee 
nach'ulej chuwach taqe ruk'aa' i artaal. Eh re' i kik' neenqohxanik neenachihkaaj 
i koq waraa' artaal. 

13Eh naa awesam i q'ina' chuwach i req'saa' i chikop re' re', je' wo' hoq i q'ina' 
wilik chuwach i rutamaat, i q'ina' wilik chikiwach i kab'chel i rukinaq'iil i paam. 
Re' taqe i re' neenak'at chuwach i artaal. 

14Eh re' rutib'kal, eh re' rusaa', eh re' i riij i k'isa imas wakax, chi riij i itz'ihy naah 
paat naa ak'atam reje. Ruum re' taqe re' chi riij i mahk ink'atarik chi mayiij. 

15Neenak'am chaloq jinaj keh i ki'ib' chi imas tentzun, reh chi re' Aarón, re' taqe i 
rak'uun neen kiyeew i kiq'ab' wach naah i chikop re' re'. 

16Chi riij i re' nee nakansaj, eh re' rukik'eel neenachihkaaj chinaah i artaal, eh nee 
wo' i naa chihkaaj chi junsuut i artaal. 

17Chi riij i re' neenawetz' i ruti'jolal, je' wo' taqe i rooq, nee wo' natz'aj kiwach 
taqe i req'saa' eh jinaj nee nayeew wii' ruuk' i naah. 

18Eh nee wo' nak'at i imas tentzun re' re' chi mayiij chuwach i artaal, ye'b'al 
nuloq'il i hin, hin Dios, re' mayiij q'e' ink'ohnik. 

19Chi riij i re', nee wo' chik i nak'am chaloq i imas tentzun jinaj, re' Aarón re' taqe 
i rak'uun neen kiyeew i kiq'ab' wach naah. 

20Neenakansaj i imas tentzun re' re', eh nee nakoj k'isinoq i rukik'eel chi raa' i 
rusak'aaj xikin i Aarón, je' wo' taqe i raa' i rusak'aaj i kixikin i rak'uun. Eh nee wo' 
nakoj chusak'aaj i rumaam kiq'ab', je' wo' chusak'aaj i rumaam kooq, re' i ruqox i 
kik' neenachihkaaj chinaah i artaal, eh chi junsuut i artaal. 

21Re' kik' nee nayeew chuwach i artaal ruch'ihil aseite, kuxesb'al, neenakihraaj 
wach naah i Aarón, je' wo' chinaah i ruso'. Eh nee wo' nakihraaj chikinaah taqe i 
rak'uun, je' wo' chinaah i kiso' i keh. Chi je' re', neenakuxisaj i Aarón, je' wo' taqe i 
rak'uun, nee wo' inakuxisaj i kiso' reh chi nee kikahnik chi kuxisamaj taqe. 

22Eh neenawesaj i ruq'ina'iil wilik raa' rujeeh imas tentzun, i q'ina' wilik chuwach 
taqe i req'saa', i q'ina' wilik chuwach i rutamaat, i wilik chikiwach i kab'chel i 
rukinaq'iil paam. Eh nee wo' nawesaj i q'ina' wilik chuwach i rusak'aaj rutuuq, 
ruum re' imas tentzun re' re', naa rukamaniik chi kuxesb'al keh i k'amal kib'eeh 
aj tiij. 

23Eh re' taqe i kaxlanwi'k ma' kojooj ta ch'amb'esb'al reh naa aye'em pank'isa 
chakach chi nuwach i hin, hin Dios, nee nak'am chaloq jino'q i kaxlanwi'k re' 
ruuk' i kotokik, je' wo' hoq i kaxlanwi'k xilakimaj aseite ruuk', eh jinaj i 
kaxlanwi'k ma' piim taj. 

24Chu'nchel i re' nee naq'asaj pan q'ab' aawas Aarón, nee wo' naaq'asaj pan 
kiq'ab' i rak'uun, re' keh neenkiq'asaj chi mayiij chi nuwach i hin, hin Dios. 

25Eh nee wo' chik i nak'am keh i mayiij nee taqe nak'at chuwach i artaal ruch'ihil 
taqe i mayiij junch'uq, eh re' taqe re' q'e' ink'ohnik laj mayiij inwik'raaj i hin, hin 
Dios. Re' taqe i mayiij re' re' naa ak'atam chi ye'b'al nuloq'il i hin. 

26Re' neenakuxisaj wii' i Aarón, nee nak'am chaloq i chi' rik'ux i rak'uun imas 
tentzun, eh nee naq'asaj chi mayiij chi nuwach i hin, hin Dios, re' tiwik re' re' hat 
naa ak'uxwiik reh. 

27Eh pareh naa aye'em i chi' ruk'ux imas tentzun, pareh naa aye'em i rutuuq, je' 
wo' hoq i ruti'jolal re' i naa ruye'ariik chi q'e' chihooj laj mayiij. Re' taqe tiwik re' 
re', re' Aarón, re' taqe rak'uun naakik'uxwiik reh. 

28Re' taqe i wili naa rub'aan ruuk' i Aarón, kuuk' taqe i rak'uun, eh naa rukahniik 
chi jinaj k'uhb'aal chikinaah i aj Israel. Re' taqe i mayiij re' re' xa pankik'ux i aj 
Israel naa ruchaliik chi naakiye'em chi kitoob'aal. Re' i mayiij re' re', re' naa 
ruk'amwiik taq aweh panotob'il wuuk' i hin. 

29Re' taqe i ruso' i Aarón wilik ruloq'il, naa rukahniik keh taqe i riih rumaam. Re' 
noq naa rukuxeesjiik i kiso', naa wo' kik'ulum i kajaawriik chi naa kikahniik chi 
k'amal b'eeh aj tiij taqe chub'anariik i nukamaj. 

30Re' taqe i riih rumaam i Aarón naa kikahniik chi k'amal b'eeh aj tiij, koq'uun chi 
jilow. Eh noq naakokiik chupaam i nuSantolaj itz'ihy naah paat molb'al iib', 
chuq'ahteesjiik i mayiij wuquub' q'iij, naa kikojom i kiso' re' re'. 

31Chi riij i re', nee nak'am chaloq imas tentzun re' i naa akojom chi mayiij 
neenachaq'saj i rutib'kal chupaam jino'q i ye'aab' q'e' looq'. 

32Re' Aarón ruch'ihil taqe rak'uun, naakik'uxwiik reh i rutib'kal i imas tentzun re' 
re', je' wo' hoq i kaxlanwi'k naa ruwihiik pank'isa chakach naa ruwihiik 
panelb'aal reh i nuSantolaj itz'ihy naah paat molb'al iib'. 

33Re' keh naakik'uxwiik reh taqe re', ruum naa ruq'ahteesjiik chi mayiij chi riij i 
kimahk. Eh noq kikuxeesjik ruuk' taqe re' naakik'ulum i kajaawriik, chi k'amal 
b'eeh aj tiij taqe. Eh ma' jino'q i tokoom naa ruk'uxwiik reh taqe re' ruum wilik 
kisantohiil. 

34Eh wila' ko wilik i kaxlanwi'k, oon tiwik naa ruqohxaniik reh chi junwaar, i 
naakikuuxesjiik wii', inchol chi naa ak'atam chu'nchel. Ma' awach ta chik naa 
ruk'uxwiik reh, ruum re' taqe re' wilik kisantohiil. 

35Eh re' hat, je' re' naa a'nam ruuk' i Aarón, je' wo' kuuk' taqe i rak'uun, re' 
q'oreel nik' wach taqe i xnuq'or aweh. Eh chuwach i wuquub' q'iij, naa akuxisam 
taqe noq naakik'ulum i kajaawriik. 

36Eh chuwach i wuquub' q'iij re' re', ju'jun i kok' imas wakax naa akansam chi 
mayiij, reh chi neenkuyarik taqe i kimahk. Naa asaqb'isam wach i artaal, ruuk' i 
ruye'ariik i mayiij chi riij i mahk, naa ajalk'iim i aseite chinaah i artaal reh i 
rukuxeesjiik. 

37Chuwach i wuquub' q'iij naa akansam i chikop naa aq'asam chuwach i artaal, 
chi riij i mahk. Eh naa akuxisam taqe reh i nukamaj, eh neenkahnik chi jinaj artaal 
wilik rusantohiil, chib'ih jariik i nenooj k'oloq chuwach i artaal, xanoq wo' naa 
rukahniik chi wilik rusantohiil. 

Re' mayiij inq'ahtesjik rajlaal i q'iij 
(Num 28.1-8) 

38Re' hat rajlaal q'iij naa aq'asam wach artaal ki'ib' chi rak'uun tentzun, re' ruuk' i 
jinaj haab' wilik keh. 

39Jinaj i naa aq'asam chi mayiij parujohtiik i q'iij, eh jinaj i naa aq'asam paruqajiik 
i q'iij. 

40Eh noq nee naq'asaj chi mayiij i peet rak'uun tentzun nee nak'am chaloq jino'q 
k'isa chakach xti chihooj laj arina, eh nee naxilakeej ruuk' jino'q i nimlaj lemeta i 
aseite olivo, nee wo' inajalk'iij jino'q nimlaj lemeta i riis uuva. 

41Je' wo' chik re' i neena a'n ruuk' i rak'uun tentzun nee naq'asaj chi mayiij 
paruqajiik i q'iij, nee wo' chik i naxilakeej aseite ruuk' i arina nee wo' naxilakeej i 
riis uuva ruuk' neenak'at chi mayiij chi nuwach i hin, hin Dios ruum re' re' 
imponik chi nuwach i hin. 

42Re' k'atoj mayiij wili, naa aye'em chi ye'b'al nuloq'il panookb'al reh i nuSantolaj 
itz'ihy naah paat molb'al iib', re' naa kaat nuq'o'reem wii'. Ma' naa ta chik 
rumahyiik ruye'ariik naakiye'em ajaab'ees je' wo' taqe i kiih kimaam. 

43Ar wo' naa nuwihiik kuuk' taqe i aj Israel, re' ye'aab' re' re' naa nukuxisam 
ruuk' i nuloq'il. 

44Eh re' i nuSantolaj itz'ihy naah paat molb'al iib', naa nukuxisam, je' wo' hoq i 
artaal naa wo' nukuxisam. Eh naa wo' nukuxisam i Aarón ruch'ihil taqe i rak'uun 
reh chi nee kikahnik chi k'amal b'eeh aj tiij taqe chub'aan i nukamaj. 

45Re' hin naa nuwihiik kuuk' i aj Israel, re' hin naa nukahniik chi ki Dios. 

46Chi je' re', naa kinab'eem chi re' hin i kaJaaw i ki Dios, xineesanik cho keh ar 
Egipto, reh wo' chi naa nuwihiik kuuk' i hin, hin ki Dios. 

Ex 30 

Re' artaal xk'atarik cho wii' i insensia 
(Ex 37.25-28) 

1Re' hat naa ayejaam jino'q i artaal, k'atb'al insensia, re' ruuk' i chee' acacia naa 
akojom reh. 

2Kajtz'u'k neena a'n, ka'k'itub' i rooq neena a'n, je' wo' re' nimaal i wach neena 
a'n. Eh re' runajtiil naah jinaj b'ara neena a'n, re' taqe i ruk'aa' i artaal re' re' xa 
jinaj reliik ruuk' i runimaal neena a'n. 

3Eh nee nakoj i manlik oro chuwach i tz'apb'al naah, je' wo' taqe i panjojol 
kajchel, je' wo' chi riij taqe i ruk'aa', eh nee nakoj junrahp-oq i oro chi chii'. 

4Eh naa wo' akojom taqe i kotokaq ch'ihch' chi ri'sil qohoq i ruk'o'nalil. Ju'jun i 
nee nakoj pantaq rutz'u'kaal k'ul tar chel. Reh chi chupaam taqe i kotokaq 
ch'ihch' re' re' neenik'ik i ki'ib' chi chee' k'amb'al reje reh i artaal. 

5Re' i ruq'e'liik, re' ruuk' i chee' acacia naa akojom reh, naa wo' akojom oro chi 
riij kab'chel. 

6Eh ar nee nayeew i artaal re' re', chuwach i tasb'al paam i paat chucheel i wilik 
wii' i loq'laj kaxa molik wii' i tz'ihb'amaj wii' i lajeeb' k'uhb'aal, panyejaal i 
tz'apb'al naah re' i naa kaat nuq'o'reem wii'. 

7Re' Aarón noq naa ruyejaam taqe i saqumb'al, pantaq wahq'eq naa ruk'atam 
ink'ohnik laj insensia chinaah i artaal re' re'. 

8Eh naa wo' ruk'atam i insensia chinaah i artaal pantaq xq'eq noq naa ruqopom 
taqe i saqumb'al. Re' wili naa rub'aan chi nuwach i hin, hin Dios, xajarch'iht pa' 
chi k'achareel i naakik'iik. 

9Re' hat ma' xta chik jino'q tokoom insensia naa ak'atam chinaah i artaal re' re', 
ma' xta wo' jino'q i k'atoj mayiij naa aye'em chinaah, ni xata re' mayiij re' ruuk' i 
xa chi naq'wach. Ma' naa ta wo' achihkaam i riis uuva chinaah i mayiij. 

10Re' artaal wili naa rukuxesjiik chi weeh i hin, hin Dios. Re' Aarón junriim 
chupaam i haab' naa ruch'ulem i rukik'eel i chikop chuwach taqe i ruk'aa' i artaal. 
Reh chi nee nukuy i kimahk i tinamit. Ju'juriim chupaam i ju'jun chi haab' naa 
ruye'ariik i mayiij chinaah i artaal, eh naa ruwihiik rusantohiil, inki Dios. 

Re' ixkitoj chi riij i kik'achariik i aj Israel 

11Re' QaJaaw Dios je' wo' chik wili i xuq'or reh i Moisés: 

12Eh noq naa awik'sam jino'q i tz'ihb' chikinaah i aj Israel ajlaamb'al keh. Re' keh 
chi kiju'junaal naakiye'em i k'isa kitz'aaq weh i hin, hin Dios, re' naa rukamaniik 
chi tojb'al riij i kik'achariik. Reh chi ma' nee ta nchalik jino'q i yab'ilaal 
inkansanik noq neena a'n i ik'sanik tz'ihb'. 

13Eh chu'nchel i naa awajlaam, na' chawik'saj i tz'ihb', naakiye'em chi kimayiij i 
k'isiin ma' yejaal i onse rahliil chi plata. Je' re' k'ihaal i mayiij naakiye'em chi 
nuwach i hin, hin Dios ruum je' wo' re' k'ihaal i pajb'al naa ruwihiik chupaam i 
nupaat. 

14Chu'nchel i ik'inaq chi juninaq haab' i kihab'ul naa rutz'ihb'jiik i kib'ihnaal, 
naakiye'em weh i hin, hin Dios i tumiin je' re' k'ihaal. 

15Eh re' ju'jun naakiye'em i tumiin k'isiin ma' yejaal i onse chi tojb'al riij i 
kik'achariik. Eliik wach naakiye'em, ni xata re' i b'ehoom neenik'ik naah i naa 
ruye'em, eh ni xata re' i neb'aa' neensuhb'ik rooq i naa ruye'em. 

16Re' hat, naa amolom i tumiin re' re' naakiye'em i aj Israel chi tojb'al riij i 
kik'achariik. Eh naa aq'asam, reh chi neen kamanik chi loq'oomb'al weh chupaam 
i nuSantolaj itz'ihy naah paat molb'al iib'. Ruuk' i re' naa ruk'uliik taqe panuk'ux i 
aj Israel chi xkitoj chik riij i kik'achariik, inki. 

17Re' QaJaaw Dios je' wo' chik wili i xuq'or reh i Moisés: 

18Re' hat naa ayejaam jino'q i tuq'aab' i ha' re' ruuk' i q'an ch'ihch' naa akojom 
reh, re' wo' re' naa ayejaam wii' i ch'ikaab' reh. Reh chi naa rukamaniik chi 
ye'aab' ha' tz'ajb'al iib', ar nee nayeew panyejaal i wilik wii' i artaal ruuk' 
nuSantolaj itz'ihy naah paat molb'al iib'. 

19Eh ar neeresaj i ha' Aarón ruch'ihil taqe i rak'uun, tz'ajb'al reh i kiq'ab', i kooq. 

20Re' keh naakitz'ajam i kooq, i kiq'ab', noq naa kokiik chupaam i nuSantolaj 
itz'ihy naah paat molb'al iib', je' wo' noq naa kokiik i koq wach artaal, reh chi naa 
kiq'asam chi nuwach i k'atoj mayiij i hin, hin Dios, chi je' re' ma' nee ta kikimik. 

21Reh chi ma' nee ta kikimik, koruman chi naa kitz'ajam i kiq'ab', i kooq. Eh re' 
wili naa rukahniik chikinaah chi jinaj k'uhb'aal reh chi naa rub'anam i Aarón, eh 
ma' naa ta wo' chik kikanaam rub'aan taqe i riih rumaam, inki. 

Re' aseite xkamanik chi kuxesb'al 

22Re' QaJaaw Dios je' wili i xuq'or reh i Moisés: 

23Re' hat cha sik' i holohik ch'ahn, re' ruuk' inokik chi nk'ohnik laj iq'oom eh nee 
wo' nasik' kab'laj-oq libra xti chihooj laj mirra, nee wo' nasik' waqiib'-oq libra i 
canela, eh nee wo' nasik' waqiib' oq libra i ruche'el rooq cálamo q'e' ink'ohnik. 

24Eh nee wo' nasik' kab'laj-oq libra re' ruuk' i casia, ruum je' re' k'ihaal i pajooj 
naa rub'aan ar chupaam i nupaat, nee wo' nasik' ixib'-oq nimaq lemeta ruuk' 
juntoq i aseite olivo. 

25Ruuk' chu'nchel i re' naa ayejaam i ha' laj iq'oom je' rukab' i rub'an inye'janik 
cho reh ink'ohnik laj iq'oom re' re' naa rukahniik chi santo laj aseite re' i naa 
ruye'ariik wach kinaah i naakikamaniik panukamaj. 

26Eh nee wo' najalk'iij chinaah i santo laj itz'ihy naah paat molb'al iib', je' wo' 
chinaah i loq'laj kaxa naa rumolariik wii' i k'uhb'aal. 

27Eh nenajalk'iij chinaah i k'isa mexa, chikinaah i xa chib'ih jariik naakikamaniik 
ar, chinaah i ye'aab' kantela, chinaah i xa chib'ih jariik i wilik ar, je' wo' chinaah i 
artaal naa ruk'atariik wii' i insensia. 

28Eh nee wo' najalk'iij chinaah i artaal naa ruk'atariik wii' i mayijimaj chikop, 
chikinaah chu'nchel i xa chib'ih jariik naakikamaniik ar, chinaah i tuq'aab' ha', 
chinaah i ch'ikaab' reh. 

29Je' re' kikuxesjiik naa a'nam taqe re', reh chi naa kikahniik chi wilik kisantohiil. 
Xa chib'ih pa' jariik i neekitz'a'jiik ruuk' taqe wili, naa kikahniik chi santohimaj 
taqe. 

30Eh re' aseite re' re', nee wo' najalk'iij chinaah i Aarón reh rukuxeesjiik, je' wo' 
chikinaah taqe i rak'uun, reh chi nee kikahnik chi k'amal b'eeh aj tiij taqe chi 
nuwach. 

31Eh je' wili i naa aq'orom keh i aj Israel: Re' aseite wili i wilik rusantohiil, eh naa 
rukamaniik chi kuxesb'al keh i naa kokiik chub'aan i rukamaj i QaJaaw Dios nik' 
nimaal taqe i kiih kimaam. 

32Eh re' aseite wili, ma' naa ta jalk'iim chinaah jino'q i winaq xa awach, ni xata 
neenayejaa' chik jino'q aseite je' rukab' i wili. Ruum re' aseite wili xti wilik 
rusantohiil. Je' re' noq naa wo' rutz'a'jiik chi wilik rusantohiil. 

33Eh wila' awach ixye'janik reh, je' rukab' i aseite wili, wila' xujalk'iij wach naah 
jino'q i xama' eht'alimaj ta wach winaq, oon xa chib'ih jariik, naa rehtesjiik reje 
chi xilak i rutinamiit tiko'q keh, inki. 

34Re' QaJaaw Dios je' wili i xuq'or reh i Moisés: Re' hat eliik wach k'ihaal naa 
a'nam, naa ak'amam chaloq re' ruuk' taqe i xa chib'ih jariik q'e' ink'ohnik: Re' i 
ruq'olol i chee' q'e' ink'ohnik, re' i ruq'olol xti manlik insensia, re' i gálbano q'e' 
ink'ohnik. 

35Ruuk' taqe i re' neenayejaa' jinaj i manlik insensia, wilik rusantohiil. Eh nee 
naxilakeej chi korik chu'nchel, je' rukab' i rub'an inye'janik reh ink'ohnik laj 
iq'oom 

36Re' hat neenake'j wach chi korik yejaal oq taqe iq'oom re' re', nee nayeew 
chuwach i loq'laj kaxa, re' i naa ruwihiik chupaam i nuSantolaj itz'ihy naah paat 
molb'al iib', oon re' i naa qak'ulum wii' qiib' awuuk'. Re' insensia wili naa 
ruwihiik rusantohiil. 

37Re' hat ma' nee ta chik neenayejaa' jino'q i tokoom insensia je' rukab' i wili, reh 
chi nee ta wo' chik inkamanik chi kuxesb'al. Ruum re' insensia wili q'asamaj chi 
nuwach i hin, eh q'e' looq' taq chaaweh i hat. 

38Eh wila' awach i xuyejaa' insensia je' rukab' i re', eh xa re' raaj chi neerub'an 
rusuqkiil i ruk'ohnkiil, naa rehtesjiik reje chi kixilak i rutinamiit, inki. 

Ex 31 

Re' noq sik'arik wach i Bezaleel ruch'ihil Aholiab 
(Ex 35.30—36.1) 

1Re' QaJaaw Dios je' wili i xuq'or reh i Moisés: 

2Chab'iraj i naa nuq'orom aweh, re' hin chi kixilak i junch'uq chi riih rumaam 
Judá, xnusik' cho wach i Bezaleel rak'uun i Uri, riih i Hur. 

3Eh xnuyeew reh i Santolaj Wuxlab'al, xnuyeew runa'ojb'al, xnuyeew reh i 
holohik laj kapeew, xnuk'uhtaaj reh chib'ih taqe i naa rub'anam, eh chi wilik taqe 
i kamanik naa rucholiik rub'aan. 

4Re' Bezaleel, naa rub'anam ruyejeb'jiik i xa chib'ih jariik ruuk' oro, ruuk' plata, 
ruuk' q'an ch'ihch'. 

5Eh neerub'an ruyejeb'jiik i xa chib'ih jariik ruuk' ab'aj, ruuk' chee' neerusehkaaj 
wach. Nee wo' nchol rub'aan chu'nchel i kamanik. 

6Re' hin xnukoj chi to'ool reh i Aholiab, rak'uun i Ahisamac inchalik paruyuq'ul i 
Dan. Chu'nchel i wilik kina'ojb'al xnuyeew ruman i kina'ojb'al, reh chi neenkian 
rub'aan taqe i kamanik xnuq'or aweh. 

7Re' taqe i wili naa kiyejaam: Re' i nuSantolaj itz'ihy naah paat molb'al iib', re' 
loq'laj kaxa naa rumoliik wii' i k'uhb'aal, re' tz'apb'al naah. Re' chu'nchel i xa 
chib'ih jariik i naakikamaniik ar. 

8Re' i k'isa mexa ye'aab' kaxlanwi'k, re' taqe i xa chib'ih jariik i naakikamaniik 
chinaah, re' i ye'aab' kantela re' ruuk' i manlik oro, re' taqe i xa chib'ih jariik i naa 
rukamaniik reh i re', re' i artaal naa ruk'atariik wii' insensia. 

9Re' i artaal naa ruk'atariik wii' taqe i mayiij, re' taqe i xa chib'ih jariik naa 
rukamaniik ar, re' tuq'aab' ha' re' ruuk' q'an ch'ihch', eh re' ch'ikaab' reh. 

10Re' taqe i kemooj itz'ihy, re' i rusik'ooj wach so' i k'amal b'eeh aj tiij Aarón, re' 
kiso' i rak'uun, re' naa kikojom noq naa kianam i kikamaj chi k'amal b'eeh aj tiij 
taqe. 

11Re' i aseite naa rukamaniik chi kuxesb'al, re' insensia xiik' naah k'ohnkiil noq 
naa ruk'ahtiik chupaam i nupaat. Eh re' taqe i wilik kina'ojb'al re' re', 
naakiye'janiik reh chu'nchel i re', eh nik' wach i xnuq'or aweh je' wo' re' rub'aan 
naa kianam, inki. 

Re' i hi'limb'al q'iij 

12Re' QaJaaw Dios je' wili i xuq'or reh i Moisés: 

13Re' hat je' wili i naa aq'orom keh i aj Israel: Re' QaJaaw Dios je' wili i xuq'or: Re' 
keh koruman chi naa kimolom i hi'limb'al q'iij. Ruum re' i re' naa rukahniik chi 
rehtalil chikiwach i keh, chi nuwach i hin, chikiwach i kiih kimaam chi re' hin i 
Dios kinye'wik kisantohiil. 

14Re' i hi'limb'al q'iij q'e' looq' chi kekeh, inchol kimolom. Eh awach i ma' xumol i 
q'iij re' re', naa ruq'atariik i q'orik chinaah, reh i rukanteesjiik. Awach i xkamanik 
chupaam i q'iij re' re', naa rehtesjiik chi kixilak i rutinamiit. 

15Manlik waqiib' q'iij naakikamaniik, eh re' i ruwuuq q'iij naakihi'lisam, re' i 
kanamaj chi hi'limb'al q'iij. Eh wii awach i xkamanik pan hi'limb'al q'iij naa 
ruq'atariik i q'orik chinaah reh i rukanteesjiik. 

16Je' re' noq re' taqe i aj Israel inchol kimolom i hi'limb'al q'iij reh chi naa 
rukahniik chikinaah chi jinaj k'uhb'aal ma' naa ta chik rumahyiik rub'aan chi 
jumpech. 

17Re' re' jinaj rehtalil chi juneliik chikiwach i aj Israel wuuk' i hin, ruum re' hin 
Ajaab'ees Dios waqiib' q'iij xnuyejaa' i taxaaj ruch'ihil i wach ak'al. Eh paruwuuq 
q'iij ma' xinkamanik ta chik, hi'lik chik i xnub'an, inki. 

Re' noq xkorjik i tiyoox je' ruwii' imas wakax 
(Deut 9.6-29) 

18Eh noq re' QaJaaw Dios xukohlaaj i q'orik ruuk' i Moisés chinaah i yuuq' Sinaí, 
xuq'asaj i ki'ib' chi tz'ilom ab'aj reh i Moisés, re' i xutz'ihb'aaj wii' taqe i k'uhb'aal 
i Dios ruuk' i ju' q'ab'. 

Ex 32 

1Noq xkilow i aj Israel chi ma' inqajik ta chik cho chinaah yuuq' Sinaí i Moisés, 
xkimol kiib' chi junsuut i Aarón, je' wili i xkiq'or reh: Re' hoj inqaaj chi nee 
nayejaa' jino'q qa dios reh chi neenooj chi peet b'eeh chi qawach. Ruum re' i 
Moisés i x-esanik cho qeh Egipto, ma' qeht'al taj chib'ih i xuk'ul chaloq ruum ma' 
xqajik ta chik chaloq, inki taqe. 

2Re' Aarón je' wili kichaqweesjiik xub'an: Chawesaj taq i kika'xikin awehk'een, 
re' ruuk' i oro, je' wo' kika'xikin taqe awak'uun awixq'uun. Eh nee taq i nak'am 
cho weh ayu', inki. 

3Re' taqe i aj Israel xkesaj wo' chaloq chu'nchel i kika'xikin re' ruuk' i oro xkik'am 
cho reh i Aarón. 

4Re' reh xuk'ul, eh xuhab'isaj ruuk' q'aaq' i oro. Eh ruuk' jinaj q'aslaj ch'ihch', 
xusehkaaj wach, korehtaal xkorjik chi je' ruwii' i k'isa imas wakax. Xkilow chi je' 
re' i aj Israel chi kunchelaal xkiq'or chi je' wili: Re' wili i qadios x-esanik cho qeh 
Egipto, inki taqe. 

5Eh noq xrib'iraj chi je' re' i Aarón, xuyejaa' jinaj i artaal chuwach i tiyoox, je' 
ruwii' i k'isa imas wakax, kow xuq'or chi je' wili: Iqal inqa'an jino'q i ninq'iij chi 
loq'oomb'al reh i QaJaaw Dios. 

6Eh noq saq'ik chi junwaar xkimol kiib' xkiyeew i mayiij, eh xkik'at i chikop chi 
kimayiij chuwach i tiyoox re' re', reh pahqb'al suq kiil k'uxliis. Chi riij i re', re' 
taqe i aj Israel xkitzunaa' kiib' chi wi'k, chi uk'ik eh xkitoq'aa' k'oyomal. 

7Eh noq xunab'eej chi je' re' i QaJaaw Dios, je' wili i xuq'or reh i Moisés: Re' hat 
qajeen qohoq, ruum re' aatinamiit xawesaj taqe chaloq Egipto xkiq'eb' chik kiib'. 

8Xa chi jumehq'iil xkikanaa' runimjiik i nuk'uhb'aal xnuq'or keh chi naa kinimam. 
Re' keh xkiyejaa' jinaj i kitiyoox oro je' ruwii' k'isa imas wakax, yu'naak k'ahchi' 
kiloq'em, k'ahchi' kiye'em i kimayiij chuwach. Je' wili inkiq'or chi kunchelaal i aj 
Israel: Re' wili i qadios x-esanik cho qeh Egipto, inki taqe, inki. 

9Re' QaJaaw Dios je' wili i xuq'or cho reh i Moisés: Re' hin xnukoj chik rehtaal chi 
re' taqe i tinamit re' re', q'e' kow i kinaah. 

10Re' hat kinakanaa' chi naa nusacham kiwach ruum re' hin yohb'aal wach i 
nujosq'iil chalik chikinaah. Eh re' chik taqe awak'uun awixq'uun i hat naa 
nuk'ihaaxb'isam, korehtaal kiponik chi nimlaj tinamit, inki. 

11Eh re' i Moisés xub'an rutiij je' wili xuq'or: QaJaaw Dios ¿Chib'ih reet noq 
yohb'aal wach aajosq'iil xchalik chikinaah aatinamiit re' re'? xanaah re', re' wo' 
hat xat esanik cho keh Egipto ruuk' animaal awajaawriik. 

12Chib'ih reet noq naa aye'em q'ab' chi neenkiq'or aweh i aj Egipto chi je' wili: 
¿Re' Dios re' re', xk'ulik resaj taqe i aj Israel ayu', xa re' i kikanteesjiik xraaj 
chupaam taqe i raxchee', re' xraaj i reh chi xusach kiwach chi jumpech? inko'q 
taqe. Re' hin i nuq'or aweh chi i k'oq aajosq'iil, chajal wach akapeew, maa a'n ti' 
k'axik keh aatinamiit. 

13K'oloq panak'ux i Abraham, i Isaac, i Jacob, Israel i rukab' b'ih re' i xi wihik cho 
chi awaj kamanoom, re' hat xaq'or cho keh i xti korik, je' wili i xaq'or keh: Re' hin 
naa nuk'ihaaxb'isam taq awiih aamaam, korehtaal kiponik chi je' k'ihaal i 
ch'umiil wilkeeb' pan taxaaj. Eh chu'nchel i ye'aab' nuq'orom taq rib'iral aweh, 
naa nuye'em taq chi akooch chi juneliik ti kikeh, inki. 

14Re' QaJaaw Dios xujal wo' wach i rukapeb'aal, ma' xusach ta wo' kiwach i 
rutinamiit. 

15Chi riij i re' xqajik chaloq i Moisés nah yuuq' Sinaí, xuk'am chaloq i ki'ib' chi 
tz'ilom ab'aj, k'ultar xutz'ihb'aaj chee Dios i ruk'uhb'aal chuwach taqe i ab'aj re' 
re'. 

16Re' wo' hoq i Dios xye'janik reh i ki'ib' chi tz'ilom ab'aj, eh re' wo' reh 
xtz'ihb'anik i ruk'uhb'aal chuwach taqe ab'aj re' re'. 

17Eh noq xrib'iraj i Josué chi k'erik kichii' taqe i aj Israel, je' wili i xuq'or reh i 
Moisés: Re' i tinamit k'erlik kichii', peleto ta b'ila' inki a'n aha' kimolom wii' kiib', 
inki. 

18Re' Moisés je' wili i chaq'wik xub'an: Re' choqik k'ahchi' keeb' ma' re' ta reh 
peleto, ni xata reh chi xi elik korik, tokoom tz'uuy i k'ahchi' keeb' noq imb'iraj i 
hin, inki. 

19Eh noq xooj k'oloq i Moisés aha' kimolom kiib', xrilow chi wilik ar i tz'aqoj 
tiyoox oro je' ruwii' k'isa imas wakax, eh soon inki a'n i koq chuwach. Ma' k'isiin 
ta xchalik ruk'aah xukut panak'al kab'chel i tz'ilom ab'aj tz'ihb'amaj wii' taqe i 
k'uhb'aal, xuxereb'eej ar waraa' i yuuq' Sinaí. 

20Eh xuchop chaloq i tz'aqoj tiyoox je' ruwii' k'isa imas wakax, xukut i koq pan 
q'aaq', eh xuke'j wach, xa je' chik pooq xkahnik xupukej chinaah i ha', eh xuyeew 
keh i aj Israel chi uuk'jik i ha' re' re'. 

21Re' i Moisés je' wili i xuq'or reh i Aarón: ¿Chib'ih jariik i xkian aweh i tinamit 
wili noq xamin taqe chi rub'anariik i runimaal mahk xkian? inki. 

22Re' Aarón je' wili i chaq'wik xub'an: Qajaaw Moisés manchalik ak'aah wuuk'. 
Re' hat aweht'al chi re' i tinamit wili q'e' imponik chikiwach rub'aan i yiib' wach 
na'ojb'al. 

23Re' keh je' wili i xkiq'or weh: Chayejaa' jino'q qadios reh chi nee ruk'am reje 
qab'eeh, ruum re' i Moisés i x-esanik cho qeh Egipto ma' inqajik ta chik chaloq, 
ma' qeht'al taj chib'ih i xuk'ul, inki taqe. 

24Eh re' hin je' wili i xnuq'or keh: Awach i wilik oro kuuk' kik'am cho weh, kinki 
keh. Re' keh xkik'am wo' cho weh, eh re' hin xnuhaab'isaj pan q'aaq' korehtaal 
xkorjik i tiyoox wili je' ruwii' k'isa imas wakax inki. 

25Eh re' Moisés xrilow chi re' tinamit Israel xama' nkaaj ta chik nimanik. Eh chi 
re' Aarón xuyeew q'ab' chi xkiq'eb' runimjiik i Dios reh chi xkik'uhtaaj 
kik'ixb'ilaal chikiwach i nixowanik kiwach. 

26Eh re' i Moisés xupab'aa' riib' panookb'al reh i itz'ihy naah paat kimolom wii' 
kiib', eh je' wili i xuq'or keh: Awach taqe i k'ahchi' kinimam i k'achlik Dios chaloq 
kimol kiib' wuuk', inki, eh chu'nchel i aj Levíta xooj kimol kiib' ruuk' i Moisés. 

27Eh je' wili i xq'orarik keh: Re' QaJaaw Dios je' wili i xuq'or: Chak'am taq reje 
aq'as laj ch'ihch' ti sutinoq taq reje chupaam i paat wilkeeb' wii' i tinamit nee taq 
i naa tus reje awiib' chi chii' taqe i puerta, eh nee taq inakansaj i ma' kinimanik ta 
weh, atoob' ta aawas atoob' ta achaaq', atoob' ta awamigo, atoob' ta aka'jaah taq, 
inki. 

28Re' taqe i aj Levíta xkian wo' hoq i xq'orarik keh ruum i Moisés, eh je' naa ixib' 
miil chi winaq i xkikansaj chupaam i q'iij re' re'. 

29Eh je' wo' chik wili i xq'orarik keh ruum i Moisés: Re' taq i hat naa taq ruye'em 
cha wajaawriik i QaJaaw Dios chi hat taq raj kamanoom ruum xakansaj taqe i ma' 
kinimanik ta reh i k'achlik Dios, atoob' ta awak'uun taq, atoob' ta aawas taq, 
atoob' ta achaaq' taq, xa a'n la' taq keh, inki. 

30Eh chi junwaar re' i Moisés je' wili i xuq'or keh i aj Israel: Re' taq i hat jinaj i 
runimaal mahk taq xa a'n Je' re' noq re' i hin naa wo' chik nujohtiik ju' yuuq' re' i 
xiruq'o'reej wii' i QaJaaw Dios naa rojiik nupahqaam nukuyb'al reh konee oon 
inche rukuy taq amahk xa a'n inki. 

31Re' i Moisés xjohtik wo' chik chinaah i yuuq' ixq'orob'jik wii' ruum i QaJaaw 
Dios. Je' wili i xuq'or reh i QaJaaw Dios: Jaaw re' i tinamit, jinaj i runimaal mahk 
xkian chawach, ruum xkiyejaa' jinaj ki dios re' ruuk' i oro, inki. 

32Re' i hin i nupahqaaj otob'il aweh chi nee ta tii nakuy kimahk i tinamit re' re'. 
Eh wila' ma' naa akuyum kimahk i keh, neerub'an chi neenajux i nub'ihnaal i hin 
chupaam i huuj atz'ihb'aam wii', inki. 

33Re' QaJaaw Dios je' wili i chaq'wik xub'an: Re' hin xa re' wo' naa nujuxum i 
rub'ihnaal panu huuj awach i xmahkunik chi nuwach. 

34Re' hat qajeen qohoq chak'am taqe reje i aj Israel chupaam i ye'aab' nuq'orom 
aweh. Re' i nuánjel naa ruk'amwiik ab'eeh, eh na' ponoq ruq'ijil i q'ataj q'orik, ar 
naa nuye'em taqe chi tojariik i kimahk i xkian, inki. 

35Re' QaJaaw Dios xuyeew taqe panti' k'axik i aj Israel, ruum xkiloq'ej i tiyoox re' 
ruuk' i oro je' ruwii' k'isa imas wakax, i xuyejaa' i Aarón. 

Ex 33 

Re' QaJaaw Dios xuq'or chi naa kojiik chikiwach i aj Israel 

1Re' i QaJaaw Dios je' wili i xuq'or reh i Moisés: Eleen reje ayu' chak'am reje i aj 
Israel xawesaj taqe chaloq Egipto. Eh ar naa ak'amam taqe reje chupaam i ye'aab' 
nuq'orom cho rib'iral reh i Abraham, i Isaac, i Jacob, chi naa nuye'em keh i kiih 
kimaam. 

2Re' hin naa nutaq'aam reje i nuánjel chi re' reh neenk'amwik reje ab'eeh. Eh naa 
wesam chupaam i ye'aab' re' re' taqe i aj cananeo, i aj amorreo, i aj heteo, i aj 
ferezeo, i aj heveo, aj jebuseo. 

3Re' taq chik i hat naa awojiik chupaam i raxpaam ak'al re' i nelik wii' i ma' k'isa 
suq atoob'. Eh re' hin ma' naa ta wojiik haa' taq chaxilak. Ruum manusach inche 
taq awach pamb'eeh, ruum re' hin weht'al chi q'e' taq kow anaah, inki. 

4Eh noq xkib'iraj i q'orik re' re', re' tinamit ma' k'isiin ta xchalik rutz'irkiil kiwach. 
Kisaj i kiholohaq so' chikiij, je' wo' i xooyb'al kiib'. 

5Re' QaJaaw Dios ruq'orom wo' reh i Moisés chi je' wili: Re' hat cha q'or keh i aj 
Israel chi q'e' kow i kinaah, nee ta kinwihik chi kixilak nee naq i nusach kiwach. 
Eh yu'naak kesaj chikiij i kiholohaq so', je' wo' hoq i xooyb'al kiib', eh neenwilow 
chi neenub'an kuuk', inki. 

6Je' re' noq re' taqe i aj Israel ar waraa' i yuuq' Horeb xkimay reje rukojariik i 
kiholohaq so', je' wo' hoq i xooyb'al kiib'. 

7Eh re' i Moisés xuk'am reje i santo laj itz'ihy naah paat, najt xuyeew reje ruuk' i 
ye'aab' kimolom wii' kiib' i aj Israel. Re' i santo laj itz'ihy naah paat re' re', re' naa 
rub'anam wii' i ula'inik i Dios i rub'ihnaal xukoj. Eh noq awach wilik iraaj 
rupahqaam ree Dios, ar inooj chupaam santo laj itz'ihy naah paat wilik najt reje 
ruuk' i kimolom wii' kiib' i aj Israel. 

8Eh noq inooj i Moisés chupaam i santo laj i itz'ihy naah paat aha' i ruq'o'reej wii' 
i Dios, chu'nchel i tinamit inkipab'aa' kiib' chi chii' i ru puertahiil i ki-itz'ihy naah 
paat. Ar inki tah reje i Moisés korehtaal inokik chupaam i santo laj itz'ihy naah 
paat. 

9Eh noq inokik i Moisés chupaam i santo laj itz'ihy naah paat, jun mama' rahp i 
suutz' ink'ulik ruyeew riib' chi chii' i puerta reh i santo laj itz'ihy naah paat, noq 
re' i Moisés k'utaaj i rub'an ruuk' i QaJaaw Dios. 

10Noq inkilow i tinamit chi re' i jun mama' rahp chi suutz' ink'ulik ruyeew riib' 
chi chii' i santo laj itz'ihy naah paat. Chi kiju'junaal inki xuk'aa' kiib' chuye'ariik 
ruloq'il i Dios chi chii' i ki-itz'ihy naah paat. 

11Eh re' i Dios xub'an ruk'utaaj ruuk' i Moisés, chi je' k'ul wach taqe, je' rukab' 
noq inki a'n kik'utaaj ki'ib' chi winaq kamigo kiib'. Re' i Moisés inchalik wo' chik 
aha' wilkeeb' wii' taqe i aj Israel. Eh re' i to'ool reh k'isa k'ijool Josué rak'uun i 
Nun, ma' nelik ta cho chupaam i santo laj itz'ihy naah paat. 

12Re' i Moisés je' wili i xuq'or reh i QaJaaw Dios: Jaaw, re' hat inaq'or weh chi naa 
nuk'amam reje kib'eeh i tinamit wili, xa re' la' ma' naq'or ta weh awach i naa 
ataq'aam chi wiij. Eh inaq'or wo' weh chi korik wach nuk'ux, eh chimponik 
chawach i nuna'ojb'al. 

13Wila' korik inaq'or chi wiij, chayeew weh chi naab'jik chib'ih i naa a'nam wuuk'. 
Eh re' hin nee wo' nuch'ikaa' nuk'ux awuuk', eh nee wo' nayeew weh awotob'il, 
k'oloq panak'ux noq re' taqe i tinamit Israel aweh wo' taqe, inki. 

14Re' QaJaaw Dios je' wili i ruchaq'weesjiik i Moisés xub'an: Re' wo' hin naa 
wojiik chawiij, eh naa nuye'em ahi'liik, inki. 

15Eh re' i Moisés je' wili i chaq'wik xub'an: Wila' je' re' ma' xta reet, raaj wila' ma' 
naa awojiik chiqiij maa qoh awesaj reje chupaam i ye'aab' wili. 

16Ruum wila' re' hat ma' naa awojiik chiqiij, ¿Nik' chik wach noq neenqareq chi 
riij chi k'ahchi' kiin atoob'eem i hin je' wo' hoq aatinamiit? Eh wila' xat'ooj chiqiij 
neenkikoj rehtaal chu'nchel i tinamit wach ak'al chi re' hat xat sik'wik cho 
qawach. 

17Re' QaJaaw Dios je' wili i ruchaq'weesjiik i Moisés xub'an: Re' i xaq'or re' re', 
naa nub'anam ruum korik wach ak'ux, ruum i re' naa areqem i wotob'il, inki. 

18Wila' je' re', cha k'uhtaaj weh aaloq'il cha kuy, inki noq chaq'wik i Moisés. 

19Re' QaJaaw Dios je' wili ruchaq'weesjiik xub'an: Re' hin naa nuk'uhtaam 
chawach i nuloq'il, eh naa nuk'uhtaam aweh i runimaal wach i nub'ihnaal i hin, 
hin Dios. Re' hin naa nuketelaam wach, awach inwaaj nuketelaam awach i hin, eh 
neenuyeew ruloq'il awach, inwaaj nuye'em reh i hin. 

20Re' hin korik i nuq'or aweh, chi ma' nee ta rub'an chi nee nawil i nuwach ruum 
awach i winaq neenilwik reh i nuwach kimik neerub'an, inki. 

21Eh je' wili i xuq'or i QaJaaw Dios reh i Moisés: Ayu' ma' najt ta wuuk' wilik jinaj 
i nimlaj ab'aj, chapab'aa' reje awiib' chinaah. 

22Eh noq neenik'ik i rusaqumaal i nuloq'il nee naxit' awiib' chupaam i ruhopil 
ab'aj re' re', ar neenutz'ap awach chi nuq'ab' korehtaal i nik'ik i rusaqumaal i 
nuloq'il. 

23Eh noq hin chik ik'inaq, neenwesaj i nuq'ab' chawach, xa re' chik i wiij nee 
nawil eh re' i nuwach ma' naa ta awilom wach, inki. 

Ex 34 

Re' noq xye'arik wo' chik reh i lajeeb' k'uhb'aal i Moisés 
(Deut 10.1-5) 

1Re' QaJaaw Dios je' wili i xuq'or reh i Moisés: Re' hat cha yejaa' ki'ib'-oq i tz'ilom 
ab'aj, je' ruwii' i xnuyeew aweh pampeet. Reh chi neenutz'ihb'aaj chuwach i 
lajeeb' k'uhb'aal, je' rukab' i xnutz'ihb'aaj pampeet chikiwach i ki'ib' chi tz'ilom 
ab'aj xaxer wach ak'al. 

2Eh cha yejaa' wo' awiib', ruum wahq'eq i iqal naa ajohtiik chinaah i yuuq' Sinaí. 
Eh ar naa kiin rojiik areqem ko chi ju' i yuuq'. 

3Xa re' la' ma' jino'q i tinamit naa rujohtiik chawiij, eh ma' awach taj i naa rilariik 
wach chuwach i yuuq' re' re'. Eh ma' xta jino'q i tentzun, ma' xta jino'q i wakax 
naa rilariik chi k'uxuuj k'im inki a'n chuwach i yuuq', inki. 

4Re' i Moisés xuyejaa' wo' hoq i ki'ib' chi tz'ilom ab'aj, je' wo' kiwii' xye'arik reh 
pampeet. Eh kowahq'eq chi junwaar, xuk'am reje i ki'ib' chi tz'ilom ab'aj, eh 
xjohtik chinaah i yuuq' Sinaí. Je' rukab' i xq'orarik reh ruum i QaJaaw Dios. 

5Re' i QaJaaw Dios xqajik cho pan taxaaj pan jinaj suutz'. Ar xwihik ruuk' i Moisés 
chinaah i yuuq' Sinaí, xuq'or i runimaal wach i rub'ihnaal. 

6Eh noq xik'ik chuwach i Moisés i QaJaaw Dios je' wili i xuq'or i koq chi kow: Re' 
hin i Dios nim waJaawriik, re' hin i Dios q'e' hin atoob', q'e' hin aj keteloom 
wachiis, ma' jumehq'iil tan chalik nujosq'iil, xti wilik i korik wuuk'. 

7Re' hin korik wach nuk'ux ruuk' i k'axooj, xa jar ch'iht pa' chi k'achareel i neeki-
ik'ik, eh i nukuy i kimahk i yiib' wach kib'anik, je' wo' hoq i ma' kinimanik taj i 
nukuy wo' kimahk. Eh nuyeew wo' taqe chutojariik i kimahk i wilik kimahk, i 
nuyeew taqe chutojariik i kimahk i kiih kimaam, inki. 

8Noq xrib'iraj chi je' re' i Moisés, xuxuk'aa' riib', korehtaal xponik rutz'aj wach 
ak'al ruuk' i yejal wach chulooq'jiik i Dios. 

9Je' wili i xuq'or: QaJaaw Dios, wila' korik chi naa kiin ak'amam awuuk' 
panotob'il, taq chiqiij qoh awuuhch'ihleej tii reje. Ruum re' taqe i tinamit wili q'e' 
kow i kinaah. Xa re' la' i nupahqaaj otob'il aweh, cha kuy i qamahk, je' wo' taqe i 
yiib' wach inqa a'n, qoh akoj ti chi hoj aatinamiit, inki. 

10Eh re' QaJaaw Dios je' wili i xuq'or: Re' hin wilik i naa taq nub'anam awuuk', 
naakilom chu'nchel i tinamit. Wilik taqe ixiik'naah loq'il naa nub'anam ma' 
jank'al ta imb'aan pan jino'q nimlaj tinamit wilik chinaah i wach ak'al. Eh 
chawunchelaal taq i hat aj Israel, naa taq awilom chib'ih i naa nub'anam i hin, hin 
Dios, ruum re' hin xiik'naah loq'il i naa nub'anam taq awuuk'. 

Re' i aj Israel xq'orarik keh chi ma' naa ta kiloq'em i tiyoox 
(Deut 7.1-5) 

11Re' taq i hat cha a'n taq yu'naak chu'nchel i nuq'orom taq aweh. Eh re' hin naa 
nukaham taqe reje chawach i aj amorreo, i aj cananeo, i aj heteo, i aj ferezeo, i aj 
heveo, i aj jebuseo. 

12Chawik'raaj taq awiib' re' hat i naa taq awokiik ar, maa chih taq ak'ulaa' keh i 
tinamit chi nee taq i na a'n, re' i wilkeeb' chupaam i ye'aab' re' re', ruum wi 
chib'ih taq i xak'ulaa' keh, nee taq ti kiyeew panti' k'axik. 

13Chasach la' taq wach i kiartaal, chayojib'eej taqe i kitiyoox ab'aj, oon chee' i 
korjinaq wii'. Nee wo' taq inasach wach i ki ixoq tiyoox Asera. 

14Je' re' noq maa loq'ej taq i tiyoox, ruum xa re' wo' hin, hin Dios ma' nee ta 
imponik chi nuwach chi re' taq chik i tiyoox neenaloq'ej. 

15Ma' xta ta taq i naa ak'ulaam keh i wilkeeb' chupaam i ye'aab' re' re'. Ruum wi 
chib'ih taq i xak'ulaa' keh, nee taq ti kiyuq'eej haa' i hat chi loq'inik, eh chi wi'k 
nee taq inak'ux aweh inkiyeew chi kimayiij chuwach i kitiyoox noq neenkian i 
ninq'iij. 

16Eh nee-oq inkimin pan kaxáro i kixq'uun kuuk' taq awak'uun i hat, eh nee-oq 
inkik'am kib'eeh taq awak'uun awixq'uun i hat chi neenkiloq'ej i tiyoox. Ruum re' 
keh inkiyeew ruloq'il i tiyoox. 

17Re' taq i hat ma' ruk'ul ta taq cha weh chi nee taq inayejaa' jino'q aatiyoox, re' 
ruuk' i xa haab'isamaj. 

Re' taqe i ninq'iij inkik'saj chuwach i haab' i aj Israel 
(Ex 23.14-19 Deut 16.1-17) 

18Eh naa taq awik'sam i ninq'iij re' noq ink'uxarik i kaxlanwi'k ma' kojooj ta 
ch'amb'eesb'al reh, eh wuquub' q'iij taq naa ak'uxum i kaxlanwi'k re' re'. Eh ixib' 
poh ruk'amam rub'eeh i haab' noq naa taq a'nam, ruum re' wo' q'iij re' re' 
nuq'orom i hin. Eh chupaam wo' q'iij re' re', xat elik taq chaloq Egipto. 

19Chu'nchel taq i peet awak'uun, weh taqe, je' wo' i peet kak'uun imaas taqe 
chikop, re' kak'uun awaakaax, i kak'uun aatentzuun, i kak'uun aakapraax, weh 
wo' taqe. 

20Eh re' i peet rak'uun i ati't b'uurux, rak'uun tentzun oon rak'uun kaprax taq i 
naa aye'em chi jilow, reh chi ma' nee ta taq inakansaj. Raaj wila' ma' xayeew taq i 
jilow nee taq inak'er i paralaq noq nee taq inakansaj i k'isa b'uurux, eh xanaa wo' 
taq aye'em i mayiij chikiij taq i peet awak'uun. Ma' awach taj i naa ruchaliik chi 
ma' xta rumayiij. 

21Eh waqiib' q'iij taq naa akamaniik, paruwuuq q'iij naa taq ahi'liik atoob' ta 
paruq'ijil iiwik, oon paruq'ijil jach. 

22Naa wo' taq awik'sam ixib' xamano chi ninq'iij chupaam i ju'jun chi haab'. Re' i 
runinq'ijiik i peet wach taq atrigo, re' i runinq'ijiik na' cha a'n taq i jach pantaq 
tz'apaab' ponoq wach reh i haab'. 

23Eh re' taqe i winaq, oxpech naa kojiik chupaam i itz'ihy naah paat chi 
nulooq'jiik i hin, hin taq aaDios i hat taq aj Israel. 

24Re' hin naa nukaham taqe reje chawach i tokoom tinamit, re' hin naa nuye'em 
ruman taq aye'aab' i naa taq nuye'em aweh. Chi je' re' ma' awach ta 
neenq'uchwik reh taq aye'aab' noq nee taq kinooj aloq'ej oxpech chupaam i 
haab'. 

25Re' taqe i chikop naa taq aye'em chi mayiij, ma' xta chik rukik'eel. Eh ma' naa ta 
taq aye'em i kaxlanwi'k kojooj ch'amb'esb'al reh. Re' i chikop naa taq aye'em chi 
amayiij reh i runinq'ijiik i elik chaloq Egipto, ma' naa ta taq amolom i ruqox. 

26Eh re' i q'e' holohaq peet wach taq atik naa ak'amam taq reje chi nuwach 
chupaam i nu itz'ihy naah paat, i hin, hin taq aaWaJaaw aaDios. Ma' naa ta taq 
achaq'sam i kok' rak'uun kaprax chupaam i riis ruch'uuch' i kituut, inki Dios. 

Re' noq xutz'ihb'aaj i Moisés i ruk'uhb'aal i Dios 

27Re' QaJaaw Dios je' wili i xuq'or reh i Moisés: Chatz'ihb'aaj taqe i q'orik wili, 
ruum re' re' taqe i raa' ri'sil i nuk'uhb'aal. Re' i nuyejaa' wach awuuk' i hat, je' wo' 
hoq i xnuyejaa' kuuk' awuch aj Israel, inki. 

28Eh re' i Moisés ka'winaq q'iij, ka'winaq aq'ab' xwihik cho ruuk' i QaJaaw Dios 
chi ma' rub'anam ta ruwa' ruhaa'. Chupaam i ye'aab' re' re' xutz'ihb'aaj chuwach i 
ki'ib' chi tz'ilom ab'aj i xuyejaa' wach i Dios ruuk', re' taqe i lajeeb' k'uhb'aal. 

29Chi riij i re' xqajik chaloq i Moisés chinaah i yuuq' Sinaí, xuk'am chaloq i ki'ib' 
chi tz'ilom ab'aj xutz'ihb'aaj taqe wii' i lajeeb' k'uhb'aal. Re' i Moisés xan 
saqumanik chik i wach noq qajik cho chinaah i yuuq'. Eh re' reh ma' xukoj ta 
rehtaal chi je' re'. 

30Eh noq xrilow i Aarón ruch'ihil taqe i ruch aj Israel chi xan saqumanik chik i 
wach i Moisés, ma' k'isiin taxiyo'jik, ma' xkijil ta i koq kiib' ruuk'. 

31Xa re' la' re' i Moisés xuyuq'eej ruuk' i Aarón je' wo' chu'nchel i k'amal kib'eeh i 
aj Israel, xiooj ruuk' i Moisés eh xub'an ruk'utaaj kuuk'. 

32Eh junk'aam-oq chik kijilim i koq kiib' i keh ruuk' i Moisés, xkijil i koq kiib' 
chu'nchel i aj Israel. Eh re' Moisés xuq'or keh chu'nchel i xq'orarik cho reh ruum i 
QaJaaw Dios nah yuuq' Sinaí. 

33Noq xukohlaaj q'orik i Moisés kuuk', xub'ur i wach ruuk' jinaj itz'ihy. 

34Eh jarpech inooj Moisés chuq'orob'jiik i QaJaaw Dios, i resaj i itz'ihy i rub'ur 
wii' i wach korehtaal i nelik cho ar. Chi riij i re' i ruq'or wo' chik keh i aj Israel 
taqe i xq'orarik reh ruum i QaJaaw Dios. 

35Noq inkilow i aj Israel chi xan saqumanik chik i wach i Moisés, inyojarik paam 
inaq' kiwach. Re' i Moisés i rub'ur wo' chik i wach ruuk' itz'ihy inkahnik chi 
b'urlik wach, kore' chik i resaj noq inokik i koq chuq'orob'jiik i QaJaaw Dios. 

Ex 35 

Re' ruq'orariik nik' wach noq wilik i hi'limb'al q'iij 

1Re' i Moisés xumol kiwach chu'nchel i aj Israel, je' wili i xuq'or keh: Re' QaJaaw 
Dios xuq'or weh chi naa rub'aan chi je' wili: 

2Waqiib' q'iij taq naa akamaniik, eh re' i ruwuuq q'iij wilik rusantohiil. Eh naa taq 
ahi'liik chupaam ye'b'al nuloq'il i hin, hin taq aaWaJaaw aaDios, eh wila' awach i 
xkamanik naa rukanteesjiik. 

3Re' taq i hat xa aha' pa' taq hat patim, ni xata q'aaq' taq naa aluk'um chupaam i 
hi'limb'al q'iij, inki. 

Re' i mayiij xmolarik xkamanik chupaam i santo laj itz'ihy naah paat i Dios 
(Ex 25.1-9) 

4Re' i Moisés je' wili i xuq'or keh chu'nchel i tinamit Israel: Re' QaJaaw Dios re' 
taqe i wili xuq'or weh chi naa rub'aan: 

5Chamol taq chaloq i mayiij chaxilak chi weh i hin, hin taq aaWaJaaw aaDios. Eh 
xa awach pa' inchalik paránima chi nee ruyeew i rumayiij chuk'am chaloq i oro, i 
plata, tumiin re' ruuk' i q'an ch'ihch'. 

6Eh itz'ihy q'eqjutik ru kaqiil, raxlumik laj itz'ihy, itz'ihy lino, kaq laj itz'ihy, eh 
itz'ihy re' ruuk' i rismaal kaprax ruyej-aal. 

7Rutz'uhmal riij imas tentzun iq'omamaj wach ruuk' kaqiq'oom tz'uhuum re' 
ruuk' i q'e' k'ih tz'aaq. Eh chee' re' ruuk' i acacia holohaq ruyejeb'jiik. 

8Eh aseite re' ruuk' inokik chupaam i saqumb'al, ink'ohnik laj iq'oom re' ruuk' 
inokik chi aseite reh i kuxesb'al, re' wo' hoq inokik ruuk' i insensia q'e' ink'ohnik. 

9Ab'aj taqe i ónice, ab'aj taqe i k'ih tz'aaq, inkojarik wach kiso' i k'amal kib'eeh aj 
tiij, re' ruuk' inkojarik chuwach i itz'ihy inkikoj chi' kik'ux i k'amal b'eeh aj tiij. 

Re' taqe i xa chib'ih jariik xkamanik chupaam i santo laj itz'ihy naah paat i Dios 
(Ex 39.32-43) 

10Chu'nchel i kichol ruyejeb'jiik i xa chib'ih jariik, inchol ruchaliik kiyejaam taqe i 
xnuq'or chi naa rukorjiik i hin, hin taq aaWaJaaw aaDios. 

11Naakiyejaam taqe i wili: Re' i santo laj itz'ihy naah paat, i itz'ihy naah paat, i 
neenokik chinaah, i lokolaq ch'ihch', i tz'ilom, i b'olob'aq chee' k'amb'al reje reh, 
taqe i ruch'itil, taqe i naa ruch'ihkiik wii'. 

12Nee wo' inkiyejaa' i loq'laj kaxa, i tz'apb'al naah, i b'olob'aq chee' k'amb'al reje 
reh, i itz'ihy i chi tasb'al. 

13Nee wo' inkiyejaa' i k'isa mexa, i b'olob'aq chee' k'amb'al reje reh, chu'nchel i 
naa rukamaniik nah mexa, i kaxlanwi'k naa ruye'ariik chi mayiij chi nuwach i hin, 
hin Dios. 

14Nee wo' inkiyejaa' i ye'aab' kantela reh saqumb'al, taqe i naakikamaniik chi 
sihq'b'al, taqe i naa rukamaniik ree re', je' wo' aseite naa ruhamariik chupaam 
taqe i saqumb'al. 

15Eh naa wo' kiyejaam i artaal naa ruk'ahtiik wii' i insensia, i b'olob'aq chee' 
k'amb'al reje reh, i aseite reh kuxesb'al, i insensia q'e' ink'ohnik, i itz'ihy tz'apb'al 
i koq i chii' i nuSantolaj itz'ihy naah paat. 

16Naa wo' kiyejaam i artaal naa ruk'atariik wii' i mayiij, taqe i ch'ihch' hoplaq 
kiwach re' ruuk' i q'an ch'ihch', b'olob'aq chee' reh i ruq'e'liik k'amb'al reje reh, 
chu'nchel i naa rukamaniik ar, i tz'aq tuq'aab' ha', i ch'ikaab' reh. 

17Naa wo' kiyejaam taqe itz'ihy tasb'al naa rokiik chi chii' i paat, taqe i rupilalixiil, 
taqe i ch'ikaab' reh, i itz'ihy naa rokiik chi tasb'al panookb'al reh i chii' paat. 



209 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Naa wo' kiyejaam i k'ahaam, taqe i ch'ihch' naa ruchopwiik reh panak'al i rooq i 
nuSantolaj itz'ihy naah paat i hin, i rooq, ruk'ahamal naa ruchopwiik reh 
chucheel reje i paat. 

19Eh nee wo' inkiyejaa' i kiso' taqe i k'amal b'eeh aj tiij, naa rukamaniik keh noq 
naa kianam i nukamaj panupaat i hin. Eh naa wo' kiyejaam i ruloq'laj so' i Aarón, 
je' wo' i kiso' rak'uun re' i naa rukamaniik keh noq naa kianam i nukamaj, inki 
Dios. 

Re' i tinamit Israel i xkik'am wo' chaloq i kimayiij 

20Chi riij i re' chu'nchel i tinamit Israel xi elik reje ruuk' i Moisés. 

21Eh nik' nimaal i xtz'a'jik i kánima xkiyeew i kimayiij, chu'nchel kik'ux, xkik'am 
chaloq reh i QaJaaw Dios. Reh chi naa rukorjiik i rusantolaj itz'ihy naah paat 
molb'al iib', je' wo' hoq i chu'nchel i ajwaal wach. Reh wo' chi naa rukorjiik i 
kiloq' laj so' taqe i k'amal kib'eeh aj tiij. 

22Eh chi winaq chi ixoq, xi chalik chuye'ariik i kimayiij chu'nchel kik'ux. Wilik 
ixkiyeew chopb'al taqe itz'ihy, lopq'aaq', kotokaq ch'ihch' reh ralaq q'ab'iis, wilik 
i xkiyeew i karena, ka'xikin. Eh xa chib'ih chik jariik re' ruuk' i oro xkiyeew chi 
kimayiij chuwach i QaJaaw Dios. 

23Wilik i xkiyeew itz'ihy raxmuqik, holohaq itz'ihy, i kaq itz'ihy, i itz'ihy lino, i 
rismaal riij kaprax, i rutz'uhmal riij tentzun iq'omamaj wach chi kaqiq'oom i 
tz'uhuum q'e' k'ih tz'aaq. 

24Eh awach taqe i xkiyeew kimayiij re' ruuk' i plata, re' ruuk' i q'an ch'ihch', 
chuwach i QaJaaw Dios i xkiyeew. Eh re' taqe i xiye'wik reh i chee' acacia 
xkiyeew, reh chi naa rukorjiik chu'nchel i ajwaal wach chi naa rukamaniik ar. 

25Eh re' taqe ixoq kichol ch'ikooj wach itz'ihy, i xkiyeew kitz'ihy re' ruuk' 
raxmuqik, i itz'ihy q'eqjutik ru kaqiil, i kaq itz'ihy, i itz'ihy lino, reh chi kikem 
wach. 

26Re' taqe ixoq kichol b'ark, awach taqe xchalik pankik'ux rub'aan wilik taqe i riij 
kaprax xkib'arkiij wach. 

27Eh re' taqe i k'amal kib'eeh i aj Israel, xkiyeew taqe i ab'aj ónice, i ab'aj k'ih 
tz'aaq, re' ruuk' inkojarik wach kiso' i k'amal kib'eeh aj tiij, re' ruuk' inkojarik 
chuwach i itz'ihy inkikoj chi' kik'ux. 

28Wilik i xkiyeew re' ruuk' iq'oom q'e' ink'ohnik, i aseite inokik chupaam i 
saqumb'al, re' wo' ruuk' i aseite inokik chi kuxesb'al, eh re' wo' ruuk' inokik ruuk' 
insensia q'e' ink'ohnik. 

29Je' re' noq chu'nchel i aj Israel chi winaq chi ixoq, eh re' taqe i xkaaj to'ooj 
xkiyeew i kimayiij chu'nchel kik'ux reh chi naa rub'aan chu'nchel i xuq'or i 
QaJaaw Dios reh i Moisés. 

Re' chi naa rukorjiik taqe i naa rukamaniik chupaam i paat i naa rulooqjik wii' i 
QaJaaw Dios 

(Ex 31.1-11) 

30Re' i Moisés je' wili i xuq'or keh i aj Israel: Chab'iraj taq i naa nuq'orom aweh, 
re' i QaJaaw Dios xusik' cho wach jinaj i winaq Bezaleel rub'ihnaal re' ruuk' taqe i 
riih rumaam i Judá. Re' Bezaleel re' re' rak'uun i Uri, eh riih i Hur. 

31Re' i Dios ruye'em i ruSantolaj Uxlab'al chinaah i winaq re' re', xye'arik 
runa'ojb'al, ye'arik reh i holohik laj kapeew, xuk'uhtaaj reh chib'ih taqe i naa 
rub'anam, eh chi wilik taqe i kamanik naa rucholiik rub'aan. 

32Nee wo' rub'an ruyejeb'jiik taqe i xa chib'ih jariik ruuk' oro, ruuk' plata, eh je' 
wo' ruuk' i q'an ch'ihch'. 

33Neerub'an rusehkjiik, rukojariik taqe i ab'aj q'e' holohaq, neerub'an rusehkjiik 
wach i chee', eh xa chib'ih chik jariik taqe i holohaq kamanik neerub'an re' ruuk' 
taqe i och'imaj kiwach. 

34Re' Dios xuyeew runa'ojb'al i Bezaleel reh chi naa ruk'uhtaam i kamanik. Eh chi 
naa ruk'uhtaam i kamanik reh i winaq Aholiab rub'ihnaal, rak'uun i Ahisamac, re' 
ruuk' i junch'uq chi riih rumaam i Dan. 

35Ruye'em kina'ojb'al, reh chi xa chib'ih kamanikaal i naa kianam holohaq 
rub'aan. Re' ruuk' taqe i ch'ikooj kiwach itz'ihy raxmuqik, taqe itz'ihy q'eqjutik ru 
kaqiil, taqe i kaq itz'ihy, je' wo' taqe i itz'ihy lino, reh chi naa kikemem chuwach i 
xa chib'ih ch'ikojal. 

Ex 36 

1Re' i Bezaleel, i Aholiab, chu'nchel wilik kina'ojb'al chukorb'eesjiik i xa chib'ih 
jariik. Re' i ye'ooj kina'ojb'al, ye'ooj kikapeb'aal ruum i QaJaaw Dios, chi naa 
kiyejaam chu'nchel i xa chib'ih jariik i naa rukamaniik chi loq'oomb'al reh Dios 
chupaam i ru-itz'ihy naah paat. Reh chi naa rub'aan chu'nchel i xuq'or i QaJaaw, 
inki. 

Re' Moisés xuq'or chi ma' naa ta chik ruk'amariik chaloq i mayiij 

2Re' i Moisés xutaq'aaj ruk'amariik i Bezaleel, i Aholiab, je' wo' chu'nchel i ye'ooj 
kina'ojb'al ruum i QaJaaw Dios chi naa kianam rukorb'eesjiik taqe i xa chib'ih 
jariik. Eh wilik taqe i xa pankik'ux chalik i to'ooj chub'aan i kamanik re' re'. 

3Eh re' i Moisés xuq'asaj keh i kamanoom nik' nimaal i mayiij xkik'am chaloq i aj 
Israel. Reh chi xkiyejaa' i ajwaal wach chi naa rukorjiik chi loq'oomb'al reh i 
QaJaaw Dios chupaam i ru-itz'ihy naah paat. Eh re' taqe i aj Israel ma' xkikanaa' 
ta ruye'ariik i kimayiij, eqal eqal la' inkik'am chaloq, eh xa pankik'ux inchalik. 

4Eh re' taqe i kamanoom xiyej-anik reh taqe i ajwaal wach reh i itz'ihy naah paat 
re' inlooq'jik wii' i Dios. Re' keh xkikanaa' peet i kamanik k'ahchi' keeb' re' re'. 

5Xooj kiq'or reh i Moisés chi re' taqe i tinamit ma' k'isiin chik k'ihaal i mayiij 
xkik'am chaloq xik'ik chik chi je' k'ihaal i ajwaal wach, chi reh i kamanik xuq'or i 
QaJaaw Dios chi naa rub'aan. 

6Noq xrib'iraj i Moisés chi je' re', xutaq'aaj reje ruq'orariik chi kixilak i aj Israel 
chi kikanaa' ruk'amariik chaloq i kimayiij chupaam i paat inlooq'jik wii' i Dios chi 
winaq chi ixoq. Xa je' chik re' noq ma' i xkik'am ta chik chaloq i kimayiij i tinamit. 

7Je' re' xkian ruum xkilow chi xmoljik chik wach i tz'a'amb'al naa rokiik reh i 
kamanik, ma' xata re' re' ko wilik la' i xqohxanik. 

Re' noq xkorjik i rusantolaj itz'ihy naah paat i Dios 
(Ex 26.1-37) 

8Re' taqe i q'e' kichol kamanik chi kixilak taqe i kamanoom, re' keh xiyej-anik reh 
i rusantolaj itz'ihy naah paat i Dios. Eh lajeeb' chi nimaq itz'ihy i xkikoj reh, re' 
ruuk' i itz'ihy q'eqjutik ru kaqiil itz'ihy lino, re' ruuk' itz'ihy raxmuqik, re' ruuk' 
kaq itz'ihy, eh i xkiyejaa' wo' hoq ki'ib' chi je' kiwii' ánjel chuwach. 

9Eh re' taqe i ju'jun chi itz'ihy kajlaj b'ara kooq, eh kiib' b'ara kiwach, eliik wach 
kininqaal chu'nchel. 

10Re' ho'oob' chi itz'ihy re' re' xkitiq wach, eh je' wo' chik re' i xkian reh i ho'oob'. 

11Eh xkikoj wo' hoq i kok' hoop chi chii' i nimlaj itz'ihy xkikoj chi juntar, eh je' wo' 
re' i xkian reh i xkikoj chi juntar chupaam i kok' hoop re' re' xk'ik'saj i b'arkimaj 
wach nooq' raxmuqik. 

12Eh lajeeb' roxk'ahl i kok' hoop xkikoj chi chii' i nimlaj itz'ihy xkikoj chi juntar, 
lajeeb' roxk'ahl wo' chik i xkikoj chi chii' i nimlaj itz'ihy xkikoj chi juntar, b'ak'b'al 
reh i chii' k'ultar chel. 

13Eh xkiyejaa' i lajeeb' roxk'ahl chik i kok' lokolaq ch'ihch' re' ruuk' i oro. Reh chi 
xkilo'kiij chaloq i chii' chi juntar, je' wo' chii' wilik chi juntar. Reh chi xuk'ul riib', 
xa je' chik jinaj chi itz'ihy noq xkorjik i rusantolaj itz'ihy naah paat i Dios. 

14Re' Bezaleel xuyejaa' wo' hoq junlaj chi nimaq itz'ihy re' ruuk' i rismaal riij 
kaprax, b'urb'al naah i rusantolaj itz'ihy naah paat i Dios. 

15Eh re' taqe i ju'jun chi itz'ihy ho'lajuuj b'ara kooq, eh ka'kab' b'ara runinqaal 
kiwach, eliik wach i kininqaal junlaj chel. 

16Re' ho'oob' chi itz'ihy xutiq wach chi juntar, eh waqiib' i xutiq wach i chi juntar. 

17Eh xuyejaa' i lajeeb' roxk'ahl chi kok' hoop chi chii' i nimlaj itz'ihy wilik chi 
juntar, lajeeb' roxk'ahl wo' chik i xkikoj chi chii' i nimlaj itz'ihy xkikoj chi juntar 
b'ak'b'al reh i chii' k'ultar chel. 

18Eh xuyejaa' wo' hoq i lajeeb' roxk'ahl chi kok' loklok laj ch'ihch' re' ruuk' i q'an 
ch'ihch', reh chi ruuk' i re' xuk'ul riib' i chii' taqe i itz'ihy chinaah i paat, xa je' chik 
jinaj noq xkahnik. 

19Re' i Bezaleel xuyejaa' i rutz'uhmal riij imas tentzun iq'omamaj wach chi 
kaqiq'oom xukoj chinaah taqe i itz'ihy b'urb'al naah paat, eh jinaj wo' chik i 
tz'uhuum re' ruuk' i q'e' holohik xuyejaa' xukoj chi tz'apaab' wach kochinaah 
taqe itz'ihy. 

20Eh xuyejaa' wo' taqe i tz'ilom re' ruuk' i chee' acacia xa korik chik kiwach 
xukanaa' taqe, reh chi xukoj chupaam i santo laj itz'ihy naah paat. 

21Re' taqe i tz'ilom re' re', ho'oob' b'ara kooq, eh oxk'itub' kiwach xub'an. 

22Eh xukoj i kiib' chi kok' hoop pantaq kicheel i tz'ilom kojb'al reh i kok' chee' 
xuk'ul wii' riib' taqe i chii'. Je' re' xub'an reh chu'nchel i tz'ilom xukoj chupaam i 
rusantolaj itz'ihy naah paat i Dios. 

23Juninaq i tz'ilom xuyejaa' re' xukoj chupaam i santo laj itz'ihy naah paat 
pansak'aaj reje reh i rookb'aal i q'iij. 

24Eh ka'winaq i ch'ikaab' reh xukoj taqe i tz'ilom re' re', eh re' ruuk' i plata xukoj. 
Re' ju'jun chi tz'ilom ka'kab' i ch'ikaab' reh xukoj, ar xukoj i ka'kab' chi chopb'al 
reh i ju'jun. 

25Juninaq chi tz'ilom xuyejaa' re' xukoj chupaam i santo laj itz'ihy naah paat 
pantz'eet reje reh i rookb'aal i q'iij. 

26Eh ka'winaq wo' i ch'ikaab' reh xukoj re' ruuk' i plata, ka'kab' i ch'ikaab' reh i 
ju'jun chi tz'ilom xukoj. 

27Eh waqiib' wo' tz'ilom xuyejaa' re' xukoj parookb'aal i q'iij reje reh i santo laj 
itz'ihy naah paat. 

28Ki'ib' wo' tz'ilom xuyejaa' reh pantaq tz'u'k reje reh i rookb'aal i q'iij. 

29Re' taqe i tz'ilom re' re' xkichop kiib' xuk'ulaa' kiwach panyuuq', je' wo' chii' taq 
chii' ruuk' taqe i chopb'al reh. Je' re' xub'an reh i ki'ib' chi tz'ilom reh pantaq 
tz'u'k kab'chel. 

30Je' re' noq xmanlojik i waxiqiib' chi tz'ilom i xokik chupaam kab'chel i 
rutz'u'kaal paat. Eh waqlaj i ch'ikaab' keh xukoj re' ruuk' i plata, ka'kab' chi 
ch'ikaab' reh i ju'jun chi tz'ilom xukoj. 

31Eh ho'oob' wo' hoq i b'olob'aq chee' xuyejaa' re' ruuk' i acacia, reh ruq'e'liik 
taqe i tz'ilom xukoj pampaat pareelb'aal q'iij reje. 

32Eh ho'oob' wo' hoq i b'olob'aq chee' xuyejaa' re' i xukoj chi ruq'e'liik taqe i 
tz'ilom xukoj reje chi juntar. Ho'oob' wo' chik i b'olob'aq chee' xuyejaa' re' xukoj 

chi ruq'e'liik taqe i tz'ilom xukoj parookb'aal q'iij chupaam i rusantolaj itz'ihy 
naah paat i Dios. 

33Eh re' ruq'e'liik xukoj panyejaal xik'ik chi juntar, eh panyejaal taqe i tz'ilom 
xik'ik. 

34Eh xukoj oro chikiwach taqe i tz'ilom, eh xukoj wo' taqe i kok' kotokaq ch'ihch' 
re' ruuk' i oro. Eh noq rukojom chik oro chikiij i b'olob'aq chee' re' re' reh 
ruq'e'liik, xujut chupaam taqe i kotokaq ch'ihch'. 

35Xuyejaa' i nimlaj i itz'ihy tasb'al paam i itz'ihy naah paat xlooq'jik wii' Dios. 
Xuyejaa' ruuk' i itz'ihy lino, raxmuqik, q'eqlumik ru kaqiil, kaq laj itz'ihy, eh 
xuyejaa' wo' hoq i ki'ib' chi je' kiwii' ánjel chuwach i itz'ihy re' re'. 

36Chi riij i re' xupab'aa' kijib' i chee' re' ruuk' i acacia, eh kijib' wo' hoq i lokolaq 
ch'ihch' xuyejaa' re' ruuk' i oro. Ruuk' i re' xulokaa' taqe i rutz'u'kaal i itz'ihy 
chuwach taqe i chee' re' re', xukoj oro chi riij, eh kijib' wo' ch'ikaab' reh taqe 
chee' re' re' xukoj, re' ruuk' i plata. 

37Eh xuyejaa' i nimlaj itz'ihy, re' ruuk' i holohaq itz'ihy lino, raxmuqik, kaq muqik, 
kaq laj itz'ihy, eh xukoj i holohaq laj ch'ikooj chuwach. Re' i nimlaj itz'ihy re' re' 
xukoj panookb'al reh i rusantolaj itz'ihy naah paat i Dios. 

38Eh xupab'aa' i ho'oob' chi chee' ju'jun i ch'ikaab' reh xukoj re' ruuk' i q'an 
ch'ihch', eh ju'jun wo' kok' kotokaq ch'ihch' xukoj chuwach i ch'ilaab' reh i nimlaj 
itz'ihy. Re' taqe i ho'oob' chi chee' xukoj taqe oro chikiij, je' wo' chikiij i ho'oob' 
chi kotokaq ch'ihch'. 

Ex 37 

Re' noq xkorjik i loq'laj kaxa molb'al reh i tz'ihb'amaj taqe wii' i k'uhb'aal 
(Ex 25.10-40 27.1-8 30.1-10) 

1Re' Bezaleel xuyejaa' wo' hoq i loq'laj kaxa re' ruuk' i chee' acacia xukoj. Eh jinaj 
b'ara ruuk' junk'itub' i rooq, oxk'itub' i wach, eh oxk'itub' runajtiil naah xub'an. 

2Eh xub'ur chu'nchel i paam ruuk' i manlik oro, je' wo' chu'nchel i riij, xukoj 
junrahp i oro chi junsuut. 

3Xuyejaa' i kijib' chi kok' kotokaq ch'ihch' re' ruuk' i oro, ar xuch'ilaa' pantaq 
rutz'u'kaal wataq rooq i loq'laj kaxa, ki'ib' i xukoj chi juntar, eh ki'ib' i xukoj chi 
juntar. 

4Eh xuyejaa' i ki'ib' chib'olob'aq chee' reh ruq'e'liik re' ruuk' i chee' acacia xukoj 
reh, xukoj oro chi riij. 

5Xuxit' chupaam i kok' kotokaq ch'ihch' wilkeeb' pantaq rucheel i loq'laj kaxa, reh 
chi ruuk' taqe chee' re' re' inkik'am reje. 

6Eh xuyejaa' wo' hoq jinaj i tz'apb'al naah i loq'laj kaxa re' ruuk' i manlik oro, jinaj 
b'ara ruuk' junk'itub' runimaal rooq, eh ox k'itub' i wach xub'an. 

7Eh xuyejaa' i ki'ib' chi je' kiwii' ánjel re' ruuk' i oro, xuch'ey wach chi korik ruuk' 
tuhyb'al kalawux, k'ul xuyeew taqe pantaq ju' i tz'apb'al naah i loq'laj kaxa. 

8K'ul xuyeew taqe pantaq ju' i tz'apb'al naah kaxa, eh xa jinaj kiwii' xub'an. Jinaj i 
xutzunaa' panju' chi juntar, eh jinaj i xutzunaa' panju' chi juntar. 

9Re' jinaj k'ul wach ruuk' i jinaj xkahnik, xa re' la' re' tz'apb'al naah i loq'laj kaxa 
inkilow qohoq. Eh re' i kixiik' he'lik xi kahnik chinaah i loq'laj kaxa, xi kahnik chi 
rumuuj i ko'lb'al reh. 

10Re' Bezaleel xuyejaa' wo' hoq jinaj i mexa, re' ruuk' i chee' acacia xukoj reh, 
jinaj b'ara i rooq, ka'k'itub' i wach, eh oxk'itub' i runajtiil naah xub'an. 

11Eh xub'ur wach i mexa re' re', ruuk' manlik oro, xukoj junrahp chi oro chi 
junsuut i chii'. 

12Junrahp i ruk'o'nalil wach xukoj i mexa re' re', re' ruuk' och'imaj wach, kajq'ab' 
i runimaal wach. Eh xukoj wo' chik i koq i xti manlik oro chuwach. 

13Eh xuyejaa' wo' hoq i kijib' chi kok' kotokaq ch'ihch' re' ruuk' i oro, ar xukoj i 
koq wataq rooq i mexa pantaq rutz'u'kaal. 

14Re' taqe i kok' kotokaq ch'ihch', ma' najt ta qohoq chi ri'sil i ruk'o'nalil wach i 
mexa xukoj. Ar xujut taqe i b'olob'aq chee' inkamanik chi k'amb'al reje reh i 
mexa. 

15Eh re' ki'ib' chib'olob'aq chee' re' ruuk' i acacia xuyejaa', xukoj oro chi riij, 
k'amb'al reje reh i mexa. 

16Eh re' taqe i xa chib'ih jariik inkamanik nah mexa re' ruuk' manlik oro xuyejaa' 
taqe wii', re' taqe wili: Re' taqe i pulato, re' taqe i nimaq cucharo, re' taqe i xaro, 
re' taqe i kulk inkamanik chi k'ulb'al reh i mayiij inkik'am chaloq chi ha'. 

17Re' Bezaleel xuyejaa' i ye'aab' kantela re' ruuk' i manlik oro xukoj reh. Eh 
xuch'ey wach ruuk' i tuhyb'al kalawux. Eh re' rooq, re' wach'ehk, re' i chi ralaq, 
eh je' wo' hoq naa ruwihiik wii' i saqum, je' wo' chu'nchel i ruhtz'ub'aal wach, xa 
jinaj reliik xub'an. 

18Eh wuquub' i naah i ye'aab' kantela xuyejaa' jinaj i wilik panyejaal, eh ox ox i 
q'ab' xuyejaa' chi ju'juntar. 

19Eh chi kiju'junaal i waqiib' chi q'ab' xuyejaa' chuwach i runimaal i ye'aab' 
kantela, re' ju'jun chi q'ab' oxtiq i je' ruwii' kulk xuyejaa' chuwach, je' ruwii' 
ruhtz'ub'aal almendro, je' wo' taqe i ruk'o'nalil wach. 

20Eh wach'ehk i runimaal kijib' i je' ruwii' kulk xuyejaa', je' ruwii' ruhtz'ub'aal 
almendro xuyejaa', je' wo' taqe ruk'o'nalil wach. 

21Eh waqchel q'ab' i nelik cho chuwach i runimaal i ye'aab' kantela, ju'jun i je' 
ruwii' kulk wilik chi ri'sil. 

22Re' taqe i je' ruwii' kulk, je' wo' hoq i runimaal i ye'aab' kantela, re' ruuk' i 
manlik oro, eh xa jinaj reliik chu'nchel, ch'eyooj wach chi korik ruuk' tuhyb'al 
kalawux. 

23Eh manlik wo' oro xuyejaa' wii' i wuquub' chi ye'aab' kantela, je' wo' taqe i kok' 
lach' reeh ch'ihch' yok'b'al reh i runoq'il, je' wo' taqe i kok' pulato inkamanik reh. 

24Re' i xukoj chi yejemb'al reh i ye'aab' kantela, ruch'ihil taqe inkamanik reh ar, 
ho'oob' aroba rahliil chi manlik oro. 

25Re' Bezaleel xuyejaa' wo' hoq i artaal xk'atarik wii' insensia, re' ruuk' i chee' 
acacia xukoj reh. Kajtz'u'k xub'an reh, ka'k'itub' i runimaal rooq, je' wo' re' i 
runimaal wach, eh re' i runajtiil naah jinaj b'ara xub'an, re' taqe i ruk'aa' i artaal 
re' re' xa jinaj reliik ruuk' i runimaal i artaal xub'an. 

26Eh noq ruyejaam chik, xukoj xti manlik oro chuwach i tz'apb'al naah, je' wo' 
taqe panjojol kajchel, je' wo' taqe i ruk'aa' xukoj wo' xti manlik oro chi riij, eh 
xukoj wo' junrahp xti manlik oro chi junsuut i chii'. 

27Eh xukoj wo' i kok' kotokaq ch'ihch', re' ruuk' taqe i manlik oro, chi ri'sil qohoq 
i ruk'o'nalil chii' artaal. Ju'jun i xukoj pantaq rutz'u'kaal chi ju'juntar, eh ju'jun 
wo' xukoj pantaq rutz'u'kaal chi juntar. Reh chi chupaam i kotokaq ch'ihch' re' re' 
xuxit' i ki'ib' chi chee' k'amb'al reje reh i artaal. 

28Re' taqe i ruq'e'liik re' ruuk' i chee' acacia xukoj reh, eh xukoj oro chi riij 
kab'chel. 

29Re' Bezaleel xuyejaa' i aseite xti looq', re' inokik chi reh kuxesb'al. Eh xuyejaa' i 
insensia nkorjik chi re' ruuk' ink'ohnik laj iq'oom je' rukab' inkiyejaa' cho reh 
ink'ohnik laj iq'oom 

Ex 38 

1Re' Bezaleel xuyejaa' jinaj i artaal, chee' acacia xukoj reh, k'atb'al keh i chikop 
inye'arik chi mayiij. Eh kajtz'u'k xub'an, ki'ib' b'ara ruuk' junk'itub' i runimaal 
rooq, je' wo' re' i runimaal wach xub'an. Jinaj b'ara ruuk' jun k'itub' i runajtiil 
naah. 

2Eh pantaq rutz'u'kaal i artaal, xukoj ju'jun ruk'aa', eh xa jinaj ruwii' xub'an ruuk' 
i artaal, xukoj re' ruuk' i q'an ch'ihch' chi riij. 

3Chu'nchel inkamanik wach artaal q'an ch'ihch' xuyejaa' wii', re' taqe wili: Re' 
taqe i molb'al chaaj, taqe i likb'al, taqe i nimaq kulk, taqe i lak' lak' reeh ch'ihch', 
taqe i molb'al nah wach q'aaq'. 

4Re' artaal re' re' xukoj k'isa koraal chi chii', re' ruuk' i q'an ch'ihch' chuwach, 
waraa' i xuch'ikaa' johtoq koxponik kopanyejaal i artaal. 

5Eh kijib' kotokaq q'an ch'ihch' xukoj pantaq rutz'u'kaal i k'isa koraal re' re', reh 
chi ar xuxit' taqe i b'olob'aq chee' k'amb'al reje reh. 

6Xuyejaa' wo' hoq i ki'ib' chib'olob'aq chee', re' ruuk' i acacia i xukoj reh, eh xukoj 
q'an ch'ihch' chi riij. 

7Re' taqe i ki'ib' chi chee' re' re', xuxit' chupaam i kijib' chi kok' kotokaq ch'ihch' 
wilkeeb' pantaq rucheel i artaal, re' chee' re' re', kikamanik chi k'amb'al reje reh. 
Re' artaal xa je' ruwii' kaxoon xub'an tz'ilom xukoj reh. 

8Eh re' Bezaleel ruuk' q'an ch'ihch' ruuk' i kilemoow ixoq kikamanik panookb'al 
reh i santo laj itz'ihy naah paat molb'al iib', xuyejaa' jinaj i molb'al ha' reh tz'ajb'al 
iib'. Eh re' i ch'ikaab' reh q'an ch'ihch' xukoj reh. 

Re' rukorb'eesjiik i tehlik chi junsuut i santo laj itz'ihy naah paat 
(Ex 27.9-19) 

9Eh re' Bezaleel xuyejaa' reje i tehlik chi junsuut i itz'ihy naah paat, lajeeb' 
roxk'ahl b'ara i itz'ihy xukoj reje chib'urb'al pansak'aaj reh i rookb'aal i q'iij, re' 
ruuk' i itz'ihy lino xukoj. 

10Eh juninaq i rooq xukoj, juninaq i ch'ikaab' reh taqe rooq xukoj, re' ruuk' i q'an 
ch'ihch' xukoj reh. Eh re' taqe i lokolaq ch'ihch', taqe i kok' kotokaq ch'ihch' xukoj 
reh re' ruuk' i plata. 

11Eh pansak'aaj reh i rookb'aal q'iij xukoj wo' reje i itz'ihy pan q'e'lik lajeeb' 
roxk'ahl i b'ara rooq. Juninaq i rooq xukoj, juninaq ch'ikaab' reh taqe i rooq xukoj, 
re' ruuk' i q'an ch'ihch' xuyejaa' wii'. Eh re' taqe i lokolaq ch'ihch' taqe i kotokaq 
ch'ihch', re' ruuk' i plata. 

12Eh parookb'aal reje reh i q'iij ho'oob' ru ka'winaq b'ara rooq itz'ihy xukoj, 
lajeeb' i rooq xukoj, eh lajeeb' ch'ikaab' reh taqe i rooq xukoj. Eh re' taqe i lokolaq 
ch'ihch' ruch'ihil i kotokaq ch'ihch' xukoj chuwach taqe rooq re' ruuk' i plata. 

13Eh pareelb'aal q'iij reje ho'oob' ru ka'winaq b'ara i itz'ihy xukoj. 

14Eh parucheel reje i ookb'al wuquub' b'ara ruuk' ka'k'itub' itz'ihy xukoj, ixib' 
taqe i rooq xukoj, ixib' ch'ikaab' keh i rooq xukoj. 

15Eh parucheel chi juntar i ookb'al, wuquub' wo' b'ara ruuk' ka' k'itub' itz'ihy 
xukoj, eh ixib' i rooq xukoj, ixib' taqe i ch'ikaab' reh i rooq xukoj. 



217 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

16Eh chu'nchel i itz'ihy xukoj chi junsuut i tehlik chi junsuut i itz'ihy naah paat 
inlooq'jik wii' Dios re' ruuk' i itz'ihy lino. 

17Chu'nchel i ch'ikaab' reh i rooq i itz'ihy, re' ruuk' i q'an ch'ihch' xuyejaa' wii'. Eh 
re' taqe i lokolaq ch'ihch', taqe i kotokaq ch'ihch' xukoj chuwach taqe i rooq re' 
ruuk' i plata. Eh chu'nchel i chee' xukoj chi rooq taqe i itz'ihy kojooj plata chi 
kiju', eh xukoj wo' chuwach taqe i chee' re' re' kotokaq ch'ihch' re' ruuk' i plata. 

18Re' i itz'ihy xukoj panookb'al reh i tehlik chi junsuut i itz'ihy naah paat, xa 
holohik chik ruch'ikojal wach re' ruuk' i itz'ihy raxmuqik, eh q'eqjutik ru kaqiil, 
kaq laj itz'ihy, taqe i holohaq itz'ihy lino. Eh lajeeb' b'ara rooq, eh ki'ib' b'ara 
ruuk' ka'k'itub' runajtiil naah, eliik wach ruuk' i itz'ihy xukoj chi chii' tehlik chi 
junsuut i itz'ihy naah paat. 

19Kijib' i rooq xukoj, kijib' i ch'ikaab' reh taqe rooq xukoj, re' ruuk' i q'an ch'ihch'. 
Eh re' taqe i lokolaq ch'ihch' ruch'ihil taqe i kotokaq ch'ihch' reh wataq rooq, re' 
ruuk' i plata. Re' taqe i rooq itz'ihy re' re' xukoj plata chi ju'. 

20Eh chu'nchel i ch'ihch' b'ak'alkeeb' wii' i ruk'ahamal i santo laj itz'ihy naah paat, 
je' wo' hoq i ch'ihch' wilkeeb' chi junsuut i tehlik re' ruuk' q'an ch'ihch'. 

Re' taqe i xi k'amwik rub'eeh i kamanik 

21Re' i Moisés xuq'or keh i xiyej-anik reh i santo laj itz'ihy naah paat, chi 
kitz'ihb'aaj rehtalil nik' k'ihaal i tz'a'amb'al xuk'am i itz'ihy naah paat. Re' i 
xitz'ihb'anik rehtalil re' taqe i aj Levíta, eh re' Itamar xk'amwik kib'eeh re' 
rak'uun i Aarón. 

22Re' Bezaleel rak'uun i Uri, riih i Hur, chupaam i junch'uq chi tinamit Judá 
inchalik. Xuyejaa' chu'nchel i chib'ih jariik xuq'or i QaJaaw Dios reh i Moisés. 

23Eh ixto'arik ruum i Aholiab rak'uun i Ahisamac re' ruuk' i riih rumaam Dan. Re' 
reh aj ch'eyel ch'ihch', aj kemool, aj ch'ikool. Chuwach taqe i itz'ihy raxmuqik, 
q'eqjutik ru kaqiil, kaq laj itz'ihy, i itz'ihy lino. 

Re' taqe ch'ihch' xkojarik chi yejemb'al reh i itz'ihy naah paat 

24Eh chu'nchel i oro xkamanik reh i ru itz'ihy naah paat i Dios ruch'ihil xkamanik 
ar, re' taqe i oro xkik'am cho chi kimayiij taqe i aj Israel. Eh re' k'ihaal i oro 
xkiyeew ach ho'oob' libra ma' kiib' ru ka'winaq kintaal rahliil, re' ruuk' i pajb'al 
inkikoj parupaat i Dios. 

25Eh chu'nchel i plata xkik'am chaloq chi kimayiij ho'lajuuj ru kajwinaq kintaal 
ruuk' lajeeb' roxk'ahl libra rahliil, re' ruuk' i pajb'al inkikoj parupaat i Dios. 

26Eh chu'nchel i aj Israel wilik juninaq haab' keh waqiib' siento miil ruuk' ixib' 
miil ruuk' ho'oob' siento ruuk' lajeeb' roxk'ahl chi kiib'. Re' taqe i ju'jun ho'oob' 
roxk'ahl libra chi plata xkik'am chaloq chi kimayiij, re' ruuk' i pajb'al inkikoj 
parupaat i Dios. 

27Eh re' i plata ho'lajuuj ru kajwinaq kintaal rahliil, re' i xkamanik chi ch'ikaab' 
reh i jinaj siento chi chee' i xkipab'aa' reh i rooq i rupaat i Dios, ruch'ihil i rooq 
itz'ihy. Eh ho'lajuuj rukajwinaq libra chi plata i xokik reh i ju'jun chi ch'ikaab' reh 
i rooq. 

28Eh ko lajeeb' roxk'ahl libra chik i plata qohxanik, ruuk' chik i re' korjik i 
kotokaq ch'ihch' taqe i lokolaq ch'ihch' eh re' wo' re' xkikoj chi ju' taqe i rooq. 

29Re' i q'an ch'ihch' xkiyeew chi kimayiij i aj Israel, oxlaj roxk'ahl kintaal ruuk' 
lajeeb' libra rahliil. 

30Eh ruuk' i q'an ch'ihch' re' re', xkiyejaa' i ch'ikaab' reh i chee' xkipab'aa' 
panookb'al reh i rusantolaj itz'ihy naah paat molb'al iib'. Ruuk' wo' re' xkiyejaa' i 
artaal, taqe i koraal ch'ihch' chi chii', je' wo' chu'nchel inkamanik wach artaal. 

31Eh ruuk' wo' q'an ch'ihch' xkiyejaa' i ch'ikaab' reh taqe i chee' xkipab'aa' chi 
chii' i rusantolaj itz'ihy naah paat i Dios, je' wo' taqe i ch'ihch' kichopwik reh 
panak'al, je' wo' taqe i ch'ikaab' reh i puerta wilik chi chii' i tehlik wilik chi 
junsuut i rusantolaj itz'ihy naah paat i Dios. 

Ex 39 

Re' noq xkorjik i kiso' i k'amal kib'eeh aj tiij 
(Ex 28.1-43) 

1Eh xyejeb'jik wo' i kiso' taqe i k'amal kib'eeh aj tiij, re' inkamanik keh parupaat i 
Dios. Re' re' xkiyejaa' ruuk' itz'ihy raxmuqik, ruuk' itz'ihy kaq muqik, kaq laj 
itz'ihy. Je' wo' re' ruyejeb'jiik i ruso' i Aarón i xkian, re' k'amal kib'eeh aj tiij, re' i 
rukoj noq i rub'an i rukamaj i Dios, xkiyejaa' wo' hoq je' rukab' xq'orarik reh i 
Moisés ruum i QaJaaw Dios. 

2Re' i ruso' ma' nim ta rooq, ma' xta q'ab' xokik oro chuwach, re' ruuk' i itz'ihy 
raxmuqik, kaq muqik, kaq laj itz'ihy re' ruuk' taqe i itz'ihy lino xkiyejaa' wii'. 

3Eh xkich'ey wach i oro chi tuhyb'al kalawux xa je' chik nooq' xkikanaa', xkiyok' 
rooq xa je' chik nooq' noq xkikoj chuwach itz'ihy raxmuqik, kaq muqik, kaq laj 
itz'ihy, je' wo' chuwach i itz'ihy lino. 

4Eh xkikoj ka'pehr itz'ihy jehlb'al reh nah kitileb', ar i ruk'ul riib' chi kijurub'. 

5Re' i b'ak'b'al paam inchalik chinaah ru k'isiin rooq so', xa jinaj ruwii' ruuk', je' 
wo' re' ruyejeb'jiik xkian, xkikoj wo' oro chuwach. Eh re' ruuk' i itz'ihy raxmuqik, 
kaq muqik, kaq laj itz'ihy, eh re' ruuk' i itz'ihy lino xkiyejaa' wii'. Je' wo' rukab' i 
xq'orarik reh i Moisés ruum i QaJaaw Dios. 

6Eh xkisehkaaj wach i ki'ib' chi ab'aj ónice, xkikoj ruk'o'nalil wach chi oro, eh 
xkitz'ihb'aaj i rub'ihnaal i kab'laj chi rak'uun i Israel chuwach, xkik'ot paam taqe i 
ab'aj i kikoj wii' taqe i b'ihnaal. 

7Eh re' Bezaleel xukoj taqe i b'ihnaal re' re' chuwach i b'ak'b'al reh i kikok' taq 
rooq so' i rajaaw k'amal b'eeh aj tiij, reh chi ma' naa ta kisahchiik pank'uxliis i 
kab'laj chi rak'uun i Israel, je' wo' rukab' i xq'orarik cho reh i Moisés ruum i 
QaJaaw Dios. 

8Re' i reh chi' kik'ux i k'amal b'eeh aj tiij holohik wo' rub'aan xkian, wo' hoq i 
kiso' ma' nimaq ta rooq. Re' reh chi' kik'ux xkikoj oro chuwach, eh re' ruuk' 
raxmuqik, laj itz'ihy, kaq muqik laj itz'ihy, kaq laj itz'ihy, eh re' ruuk' i itz'ihy lino 
xkiyejaa' wii'. 

9Eh piim xkian kajtz'u'k xkikanaa', eh jinaj mama' k'itub' xkiyeew reh i rooq, je' 
wo' hoq i wach. 

10Kajlok' i holohaq ab'aj i xkikoj chuwach, re' peet lok' xkikoj sardio, crisolito, 
esmeralda. 

11Eh re' rukab' lok' xkikoj granate, zafiro, jade. 

12Re' roox lok' xkikoj jacinto, ágata, amatista. 

13Re' i rukajlook' xkikoj topacio, ónice, eh jaspe. Chu'nchel i holohaq ab'aj re' re' 
oro xkikoj chijehlb'al reh. 

14Kab'laj i holohaq ab'aj i xkikoj chuwach i reh chi' kik'ux i k'amal b'eeh aj tiij, 
ruum chuwach i ju'jun chi ab'aj re' re', tz'ihb'jik i kib'ihnaal i ju'jun ch'uq chi aj 
Israel. Eh xk'otarik paam ab'aj noq xkojarik ar i kib'ihnaal reh chi xkahnik ar chi 
jumpech. 

15Eh taxaaj johtoq chi chii' i itz'ihy reh chi' kik'ux i k'amal kib'eeh aj tiij kich'ilaa' i 
ki'ib' chi karena b'arkimaj wach je' b'ak'b'al, re' ruuk' i xti manlik oro. 

16Eh ki'ib' wo' hoq i reh nah kitileb' xyejeb'jik re' ruuk' i oro, eh ki'ib' wo' kotokaq 
ch'ihch' xyejeb'jik re' ruuk' i oro, xkikoj taxaaj chi chii' i itz'ihy reh chi' kik'ux i 
k'amal kib'eeh aj tiij. 

17Eh re' ki'ib' chi karena oro, xkixit' chupaam taqe i ki'ib' chi kotokaq ch'ihch' 
wilkeeb' chi chii' i itz'ihy reh chi' kik'ux i k'amal b'eeh aj tiij. 

18Eh re' i ki'ib' chi ju' taqe i karena oro, xkixit' chupaam taqe i reh nah kitileb', 
xkib'ak' chi korik ruuk' i b'ak'b'al reh i ru k'isiin rooq so' i k'amal kib'eeh aj tiij. 

19Eh ki'ib' wo' chik i kotokaq re' ruuk' i oro, xkikoj panyuuq' chi chii' i reh chi' 
kik'ux i k'amal kib'eeh aj tiij ar inkahnik qohoq chuwach i kiso' ma' nimaq ta 
rooq. 

20Eh xkiyejaa' wo' chik i kiib' chi kotokaq re' ruuk' i oro, xkikoj chi chii' panyuuq' 
i itz'ihy reh chi' kik'ux i k'amal kib'eeh aj tiij, re' inkahnik chi chii' i kiso' k'isiin 
rooq'. 

21Eh kik'ulaa' wach i kotokaq ch'ihch' wili reh i itz'ihy reh chi' kik'ux i k'amal 
b'eeh aj tiij, ruuk' i kotokaq ch'ihch' wilik chuwach i ru k'isiin rooq so' i k'amal 
kib'eeh aj tiij xkib'ak' ruuk' i b'arkimaj wach raxmuqik nooq' reh chi re' i reh chi' 
kik'ux, kochinaah i b'ak'b'al paam xkahnik johtoq, je' rukab' i xq'orarik reh i 
Moisés ruum i QaJaaw Dios. 

22Re' i kiso' xankitak'aa' chikiij i k'amal kib'eeh aj tiij, raxmuqik laj itz'ihy i xkikoj 
reh chu'nchel. 

23Eh chi chii' i hoop wilik panyejaal inokik wii' i kinaah xkib'ol chii', reh chi ma' 
nee ta inxih je' rukab' rub'olariik imb'aan i chii' i kok' chaketa ma' xta q'ab' re' 
ruuk' i tz'uhuum. 

24Xkikoj wo' ruk'o'nalil chii' i kiso' xankitak'aa' chikiij i k'amal kib'eeh aj tiij, 
xkikoj re' ruuk' i je' wach granado ruuk' raxmuqik laj itz'ihy, kaq muqik, kaq laj 
itz'ihy, i itz'ihy lino. 

25Eh xkiyejaa' i kok' kampano re' ruuk' i manlik oro, kixilakeej ruuk' i je' wach 
granado i xkikoj reje chi junsuut i chii' i rooq i kiso' xankitak'aa' chikiij. 

26Iraaj ruq'orom chi xkitus reje i kok' kampano re' ruuk' i oro, eh ju'jun i je' wach 
granado xkikoj reje chi xilak chi junsuut i rooq' i ruso', je' rukab' i xq'orarik reh i 
Moisés ruum i QaJaaw Dios. 

27Eh re' runim rooq so' i Aarón ruch'ihil taqe i ruso' i rak'uun re' ruuk' i itz'ihy 
lino xkiyejaa' wii', eh jinaj ixtinchol keem xye'janik reh. 

28Eh xkiyejaa' wo' hoq inkitak'aa' wach kinaah ruch'ihil i xooyb'al wach, je' wo' 
hoq i kich'ut weex i itz'ihy lino xkiyejaa' wii'. 

29Eh re' b'ak'b'al kipaam i k'amal kib'eeh aj tiij re' ruuk' i itz'ihy lino, raxmuqik laj 
itz'ihy, q'eqjutik ru kaqiil laj itz'ihy, eh kaq laj itz'ihy kiyejaa' wii'. Eh xkikoj taqe i 
ch'ikooj chuwach, je' rukab' i xq'orarik reh i Moisés ruum i QaJaaw Dios. 

30Eh kiyejaa' i k'isa perepik ch'ihch' re' ruuk' i manlik oro, re' re' ink'uhtanik reh 
chi wilik rusantohiil chuwach i Dios. Eh xkitz'ihb'aaj chuwach chi korik i q'orik 
wili: xti wilik ruSantohiil i QaJaaw Dios inki. 

31Re' k'isa perepik ch'ihch' re' re', xkib'ak' chi b'arkimaj wach nooq' raxmuqik 
inka'yik chuwach i rutak'aa' wach naah i k'amal kib'eeh aj tiij. Je' rukab' i 
xq'orarik reh i Moisés ruum i QaJaaw Dios. 

Re' noq xkuxik wach rukorb'eesjiik i rusanto laj itz'ihy naah paat i Dios 
(Ex 35.10-19) 

32Je' wili noq xkuxik wach rukorb'eesjiik i rusanto laj itz'ihy naah paat i Dios, je' 
wo' hoq i santo laj itz'ihy naah paat molb'al iib'. Re' taqe i aj Israel xkiyejaa' wo' 
chi korik, je' rukab' i xq'orarik reh i Moisés ruum i QaJaaw Dios. 

33Eh kiq'asaj wo' reh i Moisés i rusanto laj itz'ihy naah paat, je' wo' hoq i itz'ihy 
naah paat inkimol wii' kiib'. Je' wo' taqe i xa chib'ih jariik i kikamanik ar, taqe i 
lokolaq ch'ihch', taqe i tz'ilom chee', taqe i b'olob'aq chee' reh i ruq'e'liik, taqe i 
pilalix, taqe i ch'ikaab' reh. 

34Xkiq'asaj wo' hoq i rutz'uhmal riij imas tentzun iq'omamaj wach chi kaq laj 
iq'oom b'urb'al naah i paat, je' wo' hoq i tz'uhuum q'e' holohik b'urb'al naah i 
paat, ruch'ihil i itz'ihy b'urb'al wach i loq'laj kaxa. 

35Xkiq'asaj wo' hoq i loq'laj kaxa, molb'al reh taqe i k'uhb'aal, ruch'ihil i tz'apb'al 
naah, je' wo' hoq i b'olob'aq chee' k'amb'al reje reh. 

36Eh kiq'asaj wo' i mexa, i kaxlanwi'k inq'ahteesjik chuwach i QaJaaw Dios, 
chu'nchel i xa chib'ih jariik inkamanik nah mexa. 

37Xkiq'asaj wo' hoq i ye'aab' kantela, re' ruuk' i manlik oro, ruch'ihil taqe i saqum 
inye'arik chinaah chi tuslik kiwach, je' wo' chu'nchel inkamanik reh ar, ruch'ihil 
taqe i aseite inokik chupaam taqe i saqumb'al. 

38Eh kiq'asaj wo' hoq i artaal oro, je' wo' i aseite reh kuxesb'al. Je' wo' i insensia 
q'e' ink'ohnik, ruch'ihil i itz'ihy inkamanik chi tasb'al chi chii' i ookb'al reh i santo 
laj i itz'ihy naah paat. 

39Eh kiq'asaj wo' i artaal re' ruuk' i q'an ch'ihch', i b'olob'aq chee' k'amb'al reje 
reh, i chah chah wach ch'ihch' re' ruuk' i q'an ch'ihch', je' wo' chu'nchel i xa 
chib'ih jariik inkamanik ar, je' wo' i tuq'aab' ha', i ch'ikaab' reh. 

40Xkiq'asaj wo' taqe itz'ihy reh chi chii' i paat, taqe i pilalix, taqe i ch'ikaab' reh. Je' 
wo' hoq i itz'ihy panookb'al reh i paat, je' wo' hoq i itz'ihy xkikoj chii' paat, taqe i 
k'ahaam, taqe ch'ihch' inchopwik reh panak'al i paat, chu'nchel i xa chib'ih jariik 
inkamanik chupaam i rusanto laj itz'ihy naah paat i Dios, ruch'ihil i santo laj 
itz'ihy naah paat molb'al iib'. 

41Eh kiq'asaj wo' hoq i kiso' i k'amal kib'eeh aj tiij. Xkiq'asaj wo' ruloq'laj so' i 
Aarón re' kajaaw i k'amal kib'eeh aj tiij, re' rukoj noq i rub'an i rukamaj i Dios, je' 
wo' hoq kiso' taqe i rak'uun, xkamanik keh noq xi okik chi k'amal b'eeh aj tiij. 

42Re' taqe i aj Israel xkiyejaa' wo' chu'nchel i re', je' rukab' i xq'orarik reh i Moisés 
ruum i QaJaaw Dios. 

43Eh noq xrilow i Moisés chi xkiyejaa' i aj Israel chu'nchel je' rukab' i xuq'or i 
QaJaaw Dios, xukuxisaj chu'nchel i xkiyejaa'. 

Ex 40 

Re' i Moisés xuyeew paruye'aab' i rusanto laj itz'ihy naah paat i Dios 

1Eh re' QaJaaw Dios je' wili i xuq'or reh i Moisés: 

2Chupaam i peet q'iij ree poh, naa aye'em paruye'aab' i rusanto laj itz'ihy naah 
paat Dios, je' wo' hoq i santo laj itz'ihy naah paat molb'al iib'. 

3Eh ar nee nayeew i loq'laj kaxa molik wii' i ki'ib' chi tz'ilom ab'aj tz'ihb'amaj wii' 
i nulajeeb' k'uhb'aal, eh nee nab'ur wach ruuk' i itz'ihy. 

4Nee wo' nayeew ar i k'isa mexa, ruch'ihil i ye'aab' kantela, neenayejaa' chi korik 
paruye'aab'. Neenayeew ar i ye'aab' kantela, eh nee naqop taqe i saqumb'al. 

5Eh nee wo' nayeew ar i artaal oro, k'atb'al reh i insensia, chuwach reje i loq'laj 
kaxa molik wii' taqe i nuk'uhb'aal nee nayeew. Eh nee wo' nahe' reje wach i 
nimlaj itz'ihy panookb'al reh i santo laj itz'ihy naah paat naa nulooq'jiik wii' i hin. 

6Eh re' i artaal i naakik'atariik wii' i chikop naakiye'ariik chi mayiij ar nee nayeew 
reje chuwach i ookb'al reh i santo laj itz'ihy naah paat molb'al iib'. 

7Eh re' i tuq'aab' ha' naa aye'em ha' chupaam, ar naa aye'em panookb'al chi xilak 
i artaal ruuk' i santo laj itz'ihy naah paat molb'al iib'. 

8Chi riij i re' nee wo' inasutej riij chi itz'ihy i tehlik chi junsuut i paat i naa 
nulooq'jiik wii'. Eh nee wo' nahe' reje i nimlaj itz'ihy panookb'al reh i tehlik. 

9Eh neenachop chaloq i aseite reh kuxesb'al, neenajalk'iij chinaah i santo laj 
itz'ihy naah paat, chikinaah chu'nchel i aye'em chupaam. Je' re' rukuxeesjiik naa 
a'nam ruch'ihil taqe i xa chib'ih jariik naa rukamaniik chupaam, reh chi 
neenkahnik chi wilik kisantohiil. 

10Eh nee wo' naajalk'iij i aseite chinaah i artaal i naakik'atariik wii' i chikop chi 
mayiij. Je' wo' chikinaah chu'nchel i xa chib'ih jariik inkamanik ar, je' re' i 
kikuxesjiik naa a'nam, chi je' re' neenkahnik chi wilik ruSantohiil i artaal. 

11Eh nee wo' naajalk'iij aseite chinaah i tuq'aab' ha', je' wo' i ch'ikaab' reh, je' re' i 
rukuxeesjiik naa a'nam. 

12Chi riij i re' nee nak'am reje i Aarón, ruch'ihil taqe i rak'uun chi chii' i ookb'al 
reh i santo laj itz'ihy naah paat molb'al iib', neenaq'or keh chi neenkian kitiin. 

13Eh nee nakoj chi riij i ruloq'laj so' i Aarón. Eh neenajalk'iij aseite wach naah reh 
rukuxeesjiik, chi je' re' neenkahnik chi k'amal b'eeh aj tiij panukamaj. 

14Eh nee wo' nayuq'eej taqe awuuk' i rak'uun, reh chi nee nakoj keh i kinimaq 
rooq so'. 

15Eh nee wo' najalk'iij i aseite chikinaah i keh kuxesb'al keh, je' wo' rukab' i naa 
a'nam reh i kajaaw, reh chi nee wo' kikahnik chi k'amal kib'eeh aj tiij i keh, 
rehtalil chi naa kikahniik chi k'amal kib'eeh aj tiij kiih kimaam, inki Dios. 

16Eh re' i Moisés xub'an wo' chu'nchel i xti je' rukab' i xq'orarik reh ruum i 
QaJaaw Dios. 

17Eh noq xuk'am rub'eeh i peet poh reh i rukab' haab' keliik cho Egipto, 
xkich'ikaa' wo' paruye'aab' i santo laj itz'ihy naah paat. 

18Re' i Moisés xuch'ikaa' paruye'aab' i santo laj itz'ihy naah paat, xuyejaa' taqe i 
ch'ikaab' reh, xutus kiwach i tz'ilom paruye'aab', xukoj i chee' reh ruq'e'liik, eh 
xupab'aa' wo' taqe i pilalix, xkihe' wii' wach i itz'ihy. 

19Xuhe' wach i nimlaj itz'ihy chinaah i santo laj itz'ihy naah paat, eh xub'ur wo' 
naah, chi holohik laj tz'uhuum, je' rukab' i xq'orarik reh i Moisés ruum i QaJaaw 
Dios. 

20Eh xuyeew chupaam i loq'laj kaxa i ki'ib' chi tz'ilom ab'aj i tz'ihb'amaj wii' i 
lajeeb' k'uhb'aal. Eh xukoj i tz'apb'al naah i loq'laj kaxa, eh kikoj i ki'ib' 
chib'olob'aq chee' k'amb'al reje reh. 

21Eh xuk'am reje i loq'laj kaxa chupaam i santo laj itz'ihy naah paat. Eh xukoj wo' 
i nimlaj itz'ihy chib'urb'al wach i loq'laj kaxa, je' rukab' i xq'orarik reh i Moisés 
ruum i QaJaaw Dios. 

22Eh xukoj i koq i k'isa mexa chupaam i santo laj itz'ihy naah paat molb'al iib', 
pantz'eet reje reh i rookb'aal i q'iij chuwach reje i nimlaj itz'ihy tasb'al. 

23Eh kochuwach i koq inkiloq'ej wii' Dios ar kitus wach i kaxlanwi'k chinaah i 
k'isa mexa. Xub'an wo' hoq i Moisés je' rukab' i xq'orarik reh ruum i QaJaaw Dios. 

24Chucheel i k'isa mexa xuyeew i koq i ye'aab' kantela, pansak'aaj reh i rookb'aal 
i q'iij, pansak'aaj reh itz'ihy tasb'al paam i santo laj itz'ihy naah paat molb'al iib'. 

25Chi riij i re' xuqop taqe i saqumb'al kochuwach i koq inlooq'jik wii' i QaJaaw 
Dios. 

26Eh re' i artaal oro, xuyeew wo' i koq chupaam i santo laj itz'ihy naah paat 
molb'al iib', chuwach reje itz'ihy tasb'al. 

27Xuk'at insensia q'e' ink'ohnik chinaah i artaal, xub'an wo' hoq i Moisés je' 
rukab' i xq'orarik reh ruum i QaJaaw Dios. 

28Eh re' i Moisés xuhe' reje wach i nimlaj itz'ihy panookb'al reh i santo laj itz'ihy 
naah paat. 

29Eh panookb'al reh i rusanto laj itz'ihy naah paat i Dios je' wo' hoq i santo laj 
itz'ihy naah paat molb'al iib' xuyeew i artaal i kik'atarik wii' i chikop chi mayiij. 
Ar xuk'at taqe i chikop chi mayiij, je' wo' taqe i mayiij xa chi naq'wach, je' rukab' i 
xq'orarik reh i Moisés ruum QaJaaw Dios. 

30Eh re' tuq'aab' ha' ar xuyeew panyejaal i artaal ruuk' i santo laj itz'ihy naah 
paat molb'al iib', eh xunujisaj chi ha' reh tz'ajb'al iib'. 

31Chupaam i tuq'aab' ha', xuk'am ruhaa' i Moisés, je' wo' hoq i Aarón ruch'ihil 
taqe i rak'uun reh tz'ajb'al kiq'ab', eh tz'ajb'al kooq. 

32Re' keh inkitz'aj kiib' noq kiokik i koq chupaam i santo laj itz'ihy naah paat 
molb'al iib'. Je' wo' hoq noq kiokik i koq chuwach i artaal, xkian wo' hoq je' 
rukab' i xq'orarik reh i Moisés ruum i QaJaaw Dios. 

33Eh pantz'apaab' wach, re' i Moisés xukoj reje i itz'ihy chinaah i tehlik wilik chi 
junsuut i santo laj itz'ihy naah paat, eh chi junsuut i artaal xukoj reje itz'ihy 
panookb'al reh i tehlik re' re'. 

Re' itz'ihy naah paat inlooq'jik wii' Dios xuyeew cho riib' i suutz' chinaah 
(Num 9.15-23) 

Je' re' noq xukohlaaj taqe i kamanik re' re' i Moisés 

34Chi riij i re' xqajik chaloq i suutz' chinaah i santo laj itz'ihy naah paat molb'al 
iib', eh xnujik i ruloq'il i QaJaaw Dios chupaam. 

35Eh re' i Moisés ma' rub'an ta i koq ookik chupaam i santo laj itz'ihy naah paat 
re' re', ruum xmuhqik naah chi suutz', eh xnujik wo' hoq chi ruloq'il i Dios. 

36Noq i nelik i suutz' chinaah i santo laj itz'ihy naah paat, re' taqe i aj Israel 
inkuksaj chaloq i ki-itz'ihy naah paat inkichop wo' chik cho kib'eeh. 

37Eh noq ma' nelik taj i suutz' chinaah i itz'ihy naah paat, re' keh ma' nkuksaj ta 
chaloq i ki-itz'ihy naah paat, Konkuy-eej chi nelik i suutz'. 

38Eh pan q'iij re' QaJaaw Dios suutz' i rutaq'aaj cho chikinaah i aj Israel, eh 
chaq'ab' q'aaq' i rutaq'aaj cho chikinaah. Re' taqe i re' xk'amwik cho kib'eeh nik' 
najtiil xib'ehik chaloq chupaam i ye'aab' chiq yuuq' korehtaal xi k'ulik. 

Lev 

Lev 1 

Re' taqe mayiij ink'atarik 

1Re' i QaJaaw Dios xuq'oreej chee i Moisés chupaam i rusantolaj itz'ihy naah paat 
molb'al iib', je' wili i xuq'or reh: 

2Re' hat je' wili i cha q'or keh i aj Israel: Wila' awach taq aweh xuk'am chaloq i 
chikop chi amayiij chuwach i QaJaaw inchol ruk'amam chaloq i ruwakax, oon 
rutentzuun. 

3Wila' wakax i naa ruye'em chi ruk'atoj mayiij inchol chi imas wakax re' ruuk' i 
komanlik i nee ruk'am chaloq manlik wach i ruti'jolal. Eh ar neeruk'at panookb'al 
reh i santo laj itz'ihy naah paat molb'al iib', reh chi neenk'ularik cho reh ruum i 
QaJaaw Dios. 

4Eh nee ruyeew i q'ab' wach naah i wakax naa ruk'atam chi rumayiij, chi je' re' 
neenk'ulariik cho reh ruum i QaJaaw Dios, eh neenkuyarik i ru mahk. 

5Eh naa ruyok'om i ralaq imas wakax komanlik, chuwach i QaJaaw, re' taqe i 
k'amal b'eeh aj tiij re' taqe rak'uun i Aarón naakimolom i rukik'eel naa kikihraam 
chi junsuut, eh chinaah i artaal wilik panookb'al reh i santo laj itz'ihy naah paat 
molb'al iib'. 

6Noq naa ruq'asam imas wakax chi k'atoj mayiij naa resam i riij, eh naa ruyok'om, 
chi sahlal naa ruye'em. 

7Eh re' taqe i k'amal b'eeh aj tiij i rak'uun taqe i Aarón, naakiluk'um i q'aaq' 
chinaah i artaal naakiye'em i sii' chinaah. 

8Eh chi riij i re', re' taqe i k'amal b'eeh aj tiij re' re' naakiye'em chinaah i sii' wilik 
chinaah i artaal, eh chi sahlal chik i rutib'kaal i imas wakax, ruch'ihil i naah, eh 
ruch'ihil i ruxeb'ohiil i req'saa'. 

9Re' i naa ruq'asaniik reh i mayiij naa rutz'ajam wach i req'saa' i chikop ruch'ihil 
taqe i rutuuq. Eh re' taqe i k'amal b'eeh aj tiij naa kik'atam chu'nchel chinaah i 
artaal reh chi naa ruponiik chuwach i QaJaaw Dios, chi jinaj i k'atoj mayiij q'e' 
ink'ohnik. 

10Eh wila' re' ruuk' i tentzun, oon re' ruuk' i kaprax xuk'am cho chi rumayiij 
inchol ruk'amam chaloq imas manlik wach ruti'jolal. 

11Ar naa ruyok'om i ralaq pansak'aaj reh i artaal chuwach i QaJaaw Dios, re' taqe 
i k'amal b'eeh aj tiij rak'uun i Aarón naa kikihraam i rukik'eel i chikop re' re' chi 
junsuut chinaah i artaal. 

12Re' naa ruk'amwiik cho reh imas tentzun, oon imas kaprax chi mayiij chi sahlal 
naa ruye'em, pareh naa ruye'em i naah, pareh naa ruye'em i ruq'ina'iil i req'saa'. 
Re' i k'amal b'eeh aj tiij naa rutusum wach chinaah i rusi'il, i q'aaq' luk'uuj 
chinaah i artaal. 

13Re' naa ruk'amwiik chee mayiij naa rutz'ajam wach i req'saa' je' wo' taqe i 
rutuuq. Eh re' i k'amal b'eeh aj tiij naa ruk'atam chu'nchel chinaah i artaal reh chi 
naa ruponiik chuwach i QaJaaw Dios chi jinaj k'atoj mayiij q'e' k'ohnik. 

14Eh awach i naa ruq'asam chi ruk'atoj mayiij chuwach i QaJaaw i re' ruuk' taqe i 
chikop kirupinik inchol ruk'amam chaloq i mukur, oon kok' paloma. 

15Eh re' i k'amal b'eeh aj tiij naa ruq'asam chi mayiij chinaah i artaal, naa resam i 
ralaq, naa ruqopom ruq'aq'al chinaah i artaal, re' i rukik'eel naa ruyitz'ariik i koq 
chuwach i artaal. 

16Eh naa ruchuqum i riij naa resam i ruchutwa', naa ruye'em reje chucheel i 
artaal parelb'aal q'iij, re' inye'arik wii' i chaaj. 

17Eh k'ul naa ruchopom chi ruxiik' i chikop naa ruweqem reje xa re' la' ma' naa ta 
resam ki'ib' chi jumpech. Eh re' i k'amal b'eeh aj tiij naa ruye'em chinaah i sii' eh 
naa ruqopom ruq'aq'al chinaah i artaal. Reh chi naa ruponiik chuwach i QaJaaw 
Dios chi jinaj k'atoj mayiij q'e' ink'ohnik. 

Lev 2 

Re' i mayiij naa ruk'amariik cho chi naq'wach 

1Wila' awach i naa ruq'asam rumayiij chi naq'wach inchol chi holohik arina nee 
ruk'am chaloq, naa ruchihkaam i aseite chinaah, naa ruye'em i insensia chinaah. 

2Eh naa ruk'amam cho keh i k'amal b'eeh aj tiij re' taqe i rak'uun i Aarón. Eh jinaj 
keh i re', naa rumohq'em chaloq i holohik arina haa' aseite, haa' i insensia naa 
ruchopom chaloq. Naa ruk'atam chinaah i artaal naa ruq'asam chi k'atoj mayiij, 
rehtalil i k'ohnik laj mayiij imponik chuwach i QaJaaw Dios. 

3Re' i ruqox i arina naa ruye'ariik chi mayiij, naa ruye'ariik reh i Aarón k'amal 
b'eeh aj tiij je' wo' keh i rak'uun. Re' i arina re' re' santohimaj ruum xye'arik chik 
chi mayiij chuwach i QaJaaw Dios. 

4Eh wila' awach taq aweh i xuq'asaj chi mayiij joximaj pan horna, inchol ruye'em 
i kaxlanwi'k ma' kojooj ta ch'amb'esb'al reh holohik laj arina yuq'uuj paam ruuk' 
aseite i ruq'oril. Eh ma' kow ta laj kaxlanwi'k ma' kojooj ta ch'amb'esb'al reh, 
yuq'uuj paam ruuk' aseite i ruq'oril. 

5Eh wila' awach iraaj ruq'asam i rumayiij re' ruuk' i kaxlanwi'k ma' kojooj 
ch'amb'esb'al reh k'ilimaj wach pan xartiin, inchol chi holohik arina i nee ruk'am 
chaloq neeruyuq' paam i ruq'oril ruuk' aseite. 

6Eh chi ch'uhyaal nee ruyeew, eh neeruchihkaaj i aseite chinaah, re' ruuk' i mayiij 
chi naq'wach. 

7Eh wila' awach iraaj ruq'asam i rumayiij chi naq'wach re' ruuk' i chaq'samaj 
chupaam chaq'teesb'al kaxlanwi'k inchol chi re' ruuk' i holohik arina i nee 
ruk'am chaloq kojooj aseite ruuk'. 

8Neeruk'am chaloq i rumayiij chuwach i QaJaaw Dios re' ruuk' taqe i re' korjinaq 
wii'. Neeruq'asaj reh i k'amal b'eeh aj tiij, eh re' chik i reh neenq'asanik reh 
chinaah i artaal. 

9Re' i k'amal b'eeh aj tiij nee ruchop cho k'isinoq i mayiij re' re' neeruk'at chinaah 
i artaal rehtalil ink'ohnik laj mayiij imponik chuwach i QaJaaw Dios. 

10Eh re' ruq'ox i mayiij naa ruye'ariik reh i Aarón, je' wo' keh taqe i rak'uun re' i 
mayiij re' re' santohimaj chik, ruum ye'ooj chik chi mayiij chuwach i QaJaaw Dios. 

11Eh awach i naa ruq'asam i rumayiij chuwach i QaJaaw Dios marukoj 
ch'amb'esb'al reh, ruum ma' jino'q i mayiij kojooj ch'amb'esb'al reh, kojooj 
riiskaab' ruuk', naa ruk'atariik chuwach i QaJaaw Dios. 

12Nee wo' rub'an chi neenye'arik chi mayiij i kojooj ch'amb'esb'al reh i riiskaab', i 
peet wach tik xa re' la' ma' nee ta ink'atarik chi nk'ohnik laj mayiij chinaah i 
artaal. 

13Eh chu'nchel i mayiij naa aye'em chuwach i QaJaaw Dios naa akojom ratz'amil. 
Re' i mayiij re' ruuk' i chi naq'wach koruman chi naa akojom ratz'amil rehtalil i 
ruyejaam cho wach i Dios awuuk'. Eh chu'nchel i mayiij naa rukojariik ratz'amil. 

14Eh wila' xaq'asaj chi mayiij chuwach i QaJaaw Dios i peet wach atik chi naa 
ajoxem wach q'aaq' i riij korax, je' wo' hoq i wach i atik chi naq'wach naa ake'em 
wach noq naa aq'asam chi amayiij. 

15Eh naa achihkaam aseite chinaah, naa aye'em i insensia re' re' naa aye'em chi 
mayiij re' ruuk' i ke'emaj wach. 

16Re' i k'amal b'eeh aj tiij naa ruchopom ruuk' i mayiij ke'emaj wach naa 
ruk'atam, rehtalil ink'ohnik laj mayiij. Re' re' naa akojom i aseite ruuk', ruch'ihil i 
aseite re' re' naa ruk'ahtiik chi mayiij chuwach i QaJaaw Dios. 

Lev 3 

Re' taqe i mayiij k'amb'al iib' panotob'il ruuk' i Dios 

1Wila' awach taq aweh i naa ruq'asam i rumayiij k'amb'al iib' panotob'il ruuk' i 
QaJaaw Dios, re' ruuk' imas wakax, oon ixoq wakax, koruman chi manlik wach i 
ruti'jolal i naa ruq'asam. 

2Re' reh naa ruye'em i q'ab' wach naah i chikop naa ruye'em chi rumayiij, ar naa 
ruyok'om i ralaq panookb'al reh i santo laj itz'ihy naah paat molb'al iib'. Eh re' 
taqe i k'amal b'eeh aj tiij i rak'uun i Aarón, naa kikihraam i rukik'eel i chikop chi 
junsuut i artaal. 

3Re' reh naa ruq'asam i mayiij k'amb'al iib' panotob'il ruuk' i Dios, naa ruk'ahtiik 
chuwach i QaJaaw, re' haa' i q'ina' wilik wach req'saa' i chikop, ruch'ihil chu'nchel 
i ruq'ina'iil wilik chupaam. 

4Eh re' kab'chel i rukinaq'iil paam, ruch'ihil i ruq'ina'iil wilik chinaah choplik 
ruuk' i ruch'akil riij. Eh ruch'ihil i rak'aal wilik chupaam, ruch'ihil i ruq'ina'iil 
wilik chinaah junehteesjiik naa rub'anam. 

5Re' taqe i k'amal b'eeh aj tiij rak'uun i Aarón naakik'atwiik reh chinaah i artaal, 
ruch'ihil i chikop ye'ooj naah sii', eh naa ruk'ahtiik chi nk'ohnik laj mayiij 
imponik chuwach i QaJaaw Dios. 

6Eh wila' tentzun i naa ruye'em chi k'atoj mayiij k'amb'al iib' panotob'il ruuk' i 
Dios re' ruuk' imas tentzun oon ixoq tentzun, xa re' la' koruman chi manlik wach i 
ruti'jolal i naa ruq'asam. 

7Eh wila' k'isa rak'uun tentzun i naa ruq'asam chi k'atoj mayiij, chuwach i QaJaaw 
Dios. 

8Neeruyeew i q'ab' wach naah i k'isa tentzun naa ruye'em chi rumayiij, chi riij i 
re' ar nee ruyok' i ralaq panookb'al reh i santo laj itz'ihy naah paat molb'al iib'. Eh 
re' taqe i k'amal b'eeh aj tiij naa kikihraam i kik' chi junsuut i artaal. 

9Re' i mayiij naa ruye'em k'amb'al iib' panotob'il ruuk' i Dios koruman chi naa 
ruk'ahtiik chuwach i QaJaaw Dios haa' i ruq'ina'iil ruch'ihil i rujeeh chi manlik 
wach ko chi raa' naa ruyok'k'iik chaloq, eh ruch'ihil i chu'nchel i q'ina' wilik 
chuwach i req'saa'. 

10Eh re' kiib' chi rukinaq'iil paam, ruch'ihil i ruq'ina'iil i wilik chinaah, eh ruch'ihil 
i rak'aleel paam, je' wo' hoq i ruq'ina'iil wilik chinaah. 

11Eh re' i k'amal b'eeh aj tiij naa ruqopom ruq'aq'al i mayiij re' re' chinaah i artaal 
chuwach i QaJaaw Dios. Re' re' reh k'uxumb'al. 

12Eh wila' ixoq kaprax i naa ruye'em chi rumayiij naa ruq'asam chuwach i QaJaaw 
Dios. 

13Re' reh naa ruye'em i q'ab' wach naah i kaprax ar naa ruyok'om i ralaq 
panookb'al reh i santo laj itz'ihy naah paat molb'al iib'. Eh re' taqe i k'amal b'eeh 
aj tiij naakihkiraam i rukik'eel i chi junsuut, eh chinaah i artaal. 

14Eh chi riij i re' naa wo' ruq'asam chi k'atoj mayiij chuwach i QaJaaw Dios, eh re' 
q'ina' wilik chinaah i req'saa' i chikop je' wo' chu'nchel i q'ina' wilik chupaam. 

15Re' i kiib' chi rukinaq'iil paam, ruch'ihil i ruq'ina'iil wilik chinaah, ruch'ihil i 
rak'aal paam, ruch'ihil i ruq'ina'iil wilik chinaah, naa resam. 

16Eh re' i k'amal b'eeh aj tiij naa ruqopwiik ruq'aq'al i mayiij re' re' chinaah i 
artaal naa rukamaniik chi k'uxumb'al. Re' chu'nchel i ruq'ina'iil naa ruk'ahtiik chi 
jinaj ink'ohnik laj mayiij q'e' imponik chuwach i QaJaaw Dios. 

17Eh ma' naa ta taq ak'uxum i kiq'ina'iil, je' wo' i kikik'eel i chikop xa aha' pa' taq 
nee ti patinik. Re' wili jinaj i k'uhb'aal naa nukanaam taq aweh i hat, je' wo' chi 
keh taq awiih aamaam, inki Dios. 

Lev 4 

Re' taqe i mayiij inye'arik chi riij i mahk 

1Re' i QaJaaw Dios je' wili i xuq'or reh i Moisés: 

2Re' hat je' wili i cha q'or keh i aj Israel: Wila' awach jino'q i xmahkunik chi ma' 
reht'al, xub'an-oq jino'q i yiib' wach na'ojb'al re' i ruq'or i k'uhb'aal chi ma' toob' 
ta chi b'anarik. Re' aj mahk re' re' i ruk'ul chi je' wili i naa rub'anam. 

3Eh wila' re' i kajaaw i k'amal kib'eeh aj tiij xmahkunik chi ma' reht'al, koruman 
chi naa ruq'asam jino'q i k'isa imas wakax manlik wach i ruti'jolal chi rumayiij 
pahqb'al kuyb'al ru mahk chuwach i QaJaaw Dios. Chi je' re' ma' nee ta ruyeew 
taqe pamahk i tinamit. 

4Eh re' i k'isa imas wakax naa ruk'amam chaloq chuwach i QaJaaw Dios 
panookb'al reh i santo laj itz'ihy naah paat molb'al iib'. Ar naa ruye'em i q'ab' 
wach naah, eh naa ruyok'om i ralaq chuwach i QaJaaw Dios. 

5Eh chi riij i re', re' wo' hoq i kajaaw i k'amal b'eeh aj tiij naa ruk'amam reje 
k'isinoq i rukik'eel i k'isa imas wakax chupaam i santo laj itz'ihy naah paat 
molb'al iib'. 

6Ar naa rumuhaam i ju' q'ab' chupaam i kik', eh wuq'uub' pech naa rukihraam 
chuwach i QaJaaw Dios ma' najt ta chuwach i koq itz'ihy tasb'al wilik chuwach i 
santo laj ye'aab'. 

7Eh naa wo' ruch'ulem i kik' re' re' chuwach taqe i ruk'aa' i artaal ink'atarik wii' i 
insensia q'e' k'ohnik chuwach i QaJaaw Dios, chupaam i santo laj itz'ihy naah paat 
molb'al iib'. Eh re' ruq'ox i kik' naa ruchihkaam i koq waraa' i artaal ink'atarik 
wii' i mayiij wilik panookb'al reh i santo laj itz'ihy naah paat molb'al iib'. 

8Eh naa resam chu'nchel i ruq'ina'iil i k'isa imas wakax naa ruye'em chi k'atoj 
mayiij chi riij i mahk naa wo' resam i q'ina' wilik chinaah i req'saa' je' wo' i q'ina' 
wilik chupaam. 

9Re' i kiib' chi rukinaq'iil i paam, re' i q'ina' choplik waruch'akil i riij, eh re' i 
ruq'ina'iil i rak'aal paam junehteesjiik naa rub'anam ruuk' i rukinaq'iil i paam. 

10Je' rukab' noq inehteesjik reh imas wakax inq'ahteesjik chi k'atoj mayiij 
k'amb'al iib' panotob'il ruuk' i QaJaaw Dios. Eh re' i k'amal b'eeh aj tiij naa 
ruk'atwiik reh chinaah i artaal. 

11Eh re' rutz'uhumal rij, i rutib'kaal naruqohxaniik, haa' i naah, re' haa' taqe i 
rooq ruch'ihil taqe i req'saa', ruch'ihil i rusaa', 

12chu'nchel i ruq'ox imas wakax naa rehtesjiik reje chi riij taqe itz'ihy naah paat 
naa ruye'ariik chi mayiij chupaam i ye'aab' saq paam, re' inye'arik wii' i chaaj. Eh 
chinaah i chaaj re' re' naa kikojom ruq'aq'al. 

13Eh wila' chu'nchel i tinamit Israel ximahkunik chi ma' keht'al, eh ma' xkikoj ta 
rehtaal chi xkian jino'q i yiib' wach na'ojb'al i ruq'or i ruk'uhb'aal i Dios chi ma' 
toob' ta chi b'anarik. 

14Wila' xkan chi riij kuum i tinamit i mahk xub'an inchol ruq'asam jino'q i k'isa 
imas wakax chi rumayiij ar naa ruk'amam chaloq chuwach i santo laj itz'ihy naah 
paat molb'al iib'. 

15Eh re' taqe i kik'amwik rub'eeh tinamit naakiye'em i kiq'ab' wach naah i k'isa 
wakax chuwach i QaJaaw Dios, eh ar naakiyok'om i ralaq. 

16Chi riij i re', re' k'amal b'eeh aj tiij naa ruk'amam i koq k'isinoq i rukik'eel i k'isa 
imas wakax chupaam i santo laj itz'ihy naah paat molb'al iib'. 

17Eh ar naa rumuhaam i ju' q'ab' chupaam i kik' wuquub' pech naa rukihraam 
chuwach i QaJaaw Dios, chuwach i koq i itz'ihy tasb'al. 

18Naa wo' ruch'ulem k'isinoq i kik' re' re' chuwach taqe i ruk'aa' i artaal i wilik 
wii' i QaJaaw Dios, chupaam i santo laj itz'ihy naah paat molb'al iib'. Eh re' i ruqox 
i kik' naa ruchihkaam i koq waraa' i artaal, re' wilik panookb'al reh i santo laj 
itz'ihy naah paat molb'al iib'. 

19Eh re' i kajaaw i k'amal kib'eeh aj tiij naa resam chu'nchel i ruq'ina'iil i k'isa 
imas wakax, eh naa ruk'atam chinaah i artaal. 

20Iraaj ruq'orom chi naa rub'aan reh i k'isa imas wakax re' re' je' rukab' imb'aan 
reh i k'isa imas wakax ink'atarik chi mayiij pahqb'al kuyb'al mahk. Ruuk' i re' naa 
rukuyariik i ru mahk i reh, eh naa wo' rukuyariik i kimahk. 

21Eh naa ruk'amam reje i k'isa imas wakax chi riij i itz'ihy naah paat inkimol wii' 
kiib'. Naa wo' ruk'atam chi mayiij je' rukab' noq xuk'at i pampeet i k'isa imas 
wakax. Re' i naa ruk'atariik chi mayiij chi riij i kimahk i tinamit. 

22Eh wila' re' jino'q i k'amal b'eeh xub'an i mahk chi ma' reht'al, xub'an-oq jino'q i 
yiib' wach na'ojb'al re' i ruq'or i k'uhb'aal chi ma' ruk'ul ta chi naa rub'aan. Re' 
reh naa rukahniik chi wilik ru mahk. 

23Eh wila' xureq chi riij i ru mahk xub'an inchol ruq'asam chi ruk'atoj mayiij i 
k'isa imas kaprax manlik wach i ruti'jolal. 

24Naa ruye'em i q'ab' wach naah i imas kaprax ar naa ruyok'om i ralaq re' wo' 
hoq i naa ruyok'ariik wii' i ralaq imas wakax, chuwach i QaJaaw Dios. Re' mayiij 
wili pahqb'al kuyb'al ru mahk i k'amal kib'eeh i tinamit. 

25Eh re' i k'amal kib'eeh aj tiij naa rumuhaam i ju' q'ab' pankik', eh naa ruch'ulem 
chuwach taqe i ruk'aa' i artaal ink'atarik wii' i mayiij. Re' i ruqox i kik' naa 
ruchihkaam i koq waraa' i artaal i naa ruk'atariik wii' i mayiij. 

26Naa ruk'atam chu'nchel i ruq'ina'iil chinaah i artaal, je' rukab' noq ink'ahtik i 
ruq'ina'iil i chikop ink'atarik chi mayiij k'amal iib' panotob'il ruuk' i QaJaaw Dios. 
Re' i k'amal b'eeh aj tiij ruuk' i mayiij re' re' naa rupahqaam kuyb'al ru mahk i 
k'amal kib'eeh i tinamit, eh naa wo' rukuyariik i ru mahk. 

27Eh wila' xmahkunik jino'q xama' nim ta wach, chi kixilak i tinamit xub'an-oq 
mahk chi ma' reht'al xkan-oq chi riij chi xub'an jino'q i yiib' wach na'ojb'al, re' 
ruq'or i k'uhb'aal chi ma' ruk'ul ta chi naa rub'aan. 

28Eh xureq-oq chi riij chi xub'an i mahk inchol ruq'asam chi ruk'atoj mayiij jino'q 
ixoq kaprax pahqb'al rukuyb'al chi riij i mahk xub'an xa re' la' re' i chikop re' re' 
koruman chi manlik wach i ruti'jolal. 

29Naa ruye'em i q'ab' wach naah i ixoq kaprax re' re' naa ruq'asam chi riij i ru 
mahk. Eh naa ruyok'om i ralaq chupaam i ye'aab' ink'atarik wii' i mayiij. 

30Chi riij i re', re' i k'amal b'eeh aj tiij naa rumuhaam chee ju' q'ab' chupaam i kik' 
naa ruch'ulem chuwach taqe i ruk'aa' i artaal ink'atarik wii' i mayiij. Eh chu'nchel 
i ruqox i kik' naa ruchihkaam i koq waraa' i artaal. 

31Eh re' naa ruye'wiik reh i mayijimaj chikop naa resam chu'nchel i ruq'ina'iil, je' 
rukab' noq i nehtesjik i ruq'ina'iil i chikop inye'arik mayiij k'amal iib' panotob'il 
ruuk' i QaJaaw Dios. Re' re' naa ruk'atariik chinaah i artaal chi jinaj mayiij q'e' 
k'ohnik imponik chuwach i QaJaaw Dios. Re' i k'amal b'eeh aj tiij naa ruk'atam i 
mayiij chi riij i aj mahk re' re', eh naa wo' rukuyariik i ru mahk. 

32Eh wila' re' aj mahk re' re', tentzun i xuk'am cho chi riij i ru mahk inchol chi 
ixoq tentzun i naa ruk'amam chaloq xa re' la' koruman chi manlik wach i 
ruti'jolal. 

33Eh naa ruye'em i q'ab' wach naah ixoq tentzun, chi riij i re' naa ruyok'om i ralaq 
naa ruq'aasam chi k'atoj mayiij chi riij i ru mahk, chupaam i ye'aab' i naa 
rukanteesjiik wii' i chikop naa ruk'atariik chi mayiij. 

34Eh chi riij i re', re' k'amal b'eeh aj tiij naa rumuhaam chee ju' q'ab' chupaam i 
rukik'eel i chikop inye'arik chi mayiij, eh naa ruch'ulem chuwach taqe i rukaa' i 

artaal, ink'atarik wii' i mayiij. Eh re' ruqox i kik' naa ruchihkaam i koq waraa' i 
artaal. 

35Naa resam chu'nchel i ruq'ina'iil i chikop, je' rukab' noq inehteesjik i ruq'ina'iil i 
chikop i nq'ahteesjik chi k'atoj mayiij k'amb'al iib' panotob'il ruuk' i Dios. Eh re' i 
k'amal b'eeh aj tiij naa ruk'atam i chikop re' re' chinaah i artaal chuwach i QaJaaw 
Dios. Re' k'amal b'eeh aj tiij naa ruk'atam i mayiij re' re' chi riij i ru mahk i aj 
mahk, eh naa rukuyariik i ru mahk. 

Lev 5 

1Wila' awach i xk'amarik haa' pan q'atb'al q'orik chi riij jino'q i xb'aan i xrib'iraj,  
eh xrilow-oq wo' noq chi xb'aan,  eh ma' xuq'or tee korik,  re' reh xkahnik i mahk 
chinaah.  

2Eh wila' awach i xutz'a'j reh i ch'uwa' wach re' i kiti'jolal i kamnaq chikop, atoob' 
ta pantaq ch'ahn wilik, atoob' ta ruuk' paat wilik, oon i chikop xa rujukem riib' 
noq imb'ehik ch'uwa' wach, naa rukahniik chi wilik ru mahk atoob' ta naq 
komajaa' i rukoj rehtaal. 

3Eh wila' xutz'a'j i xa chib'ih jariik chi ch'uwa' wach i nelik cho ruuk' jino'q i 
kiristianu' eh noq nee rukoj rehtaal chib'ih i xub'an neenkahnik i mahk chinaah. 

4Eh awach i xa pan jumehq'iil xuq'or i korik parub'ihnaal i QaJaaw Dios chi naa 
rub'anam i holohik oon ma' holohik taj, je' rukab' noq inq'orarik i korik chi ma' 
kapeb'imaj ta riij eh ma' nee ta rukoj rehtaal noq neerub'an koq'uun chik nee 
rukoj rehtaal i xub'an, neenkahnik i mahk chinaah. 

5Eh awach neemb'anik reh i mahk je' rukab' taqe re' inchol rupahqaam kuyb'al ru 
mahk chi riij i rub'an. 

6Koruman chi naa ruq'asam chi rumayiij jino'q ixoq tentzun oon k'isa rak'uun 
tentzun oon ixoq kaprax chuwach i QaJaaw Dios. Eh re' i k'amal b'eeh aj tiij 
naruk'atwiik reh chuwach i QaJaaw reh chi neenkuyarik i ru mahk awach 
imb'anik reh i mahk. 

7Wila' ma' chih i rutumiin loq'b'al reh jino'q i k'isa rak'uun tentzun. Neerub'an 
chi nee ruq'asaj chuwach i QaJaaw chi rumayiij kiib'-oq chi mukur oon kiib'-oq 
chi kok' paloma pahqb'al rukuyb'al chi riij i ru mahk. Jinaj i naa ruye'em chi riij i 
ru mahk, eh re' jinaj naa ruk'ahtiik. 

8Eh re' chikop naa ruye'em chi pahqb'al kuyb'al ru mahk, naa ruk'amam cho reh i 
k'amal b'eeh aj tiij. Eh re' i k'amal b'eeh aj tiij peet naa rutoqom ralaq, xa re' la' 
ma' naa ta ruch'uqum iloq i naah chi jumpech. 

9Re' i rukik'eel i chikop naa ruchihkaam i koq chuwach i artaal. Eh re' kik' naa 
ruqohxaniik naa ruchihkaam i koq waraa' i artaal, re' i wili i mayiij naa 
rukamaniik chi pahqb'al kuyb'al mahk. 

10Re' i chikop jinaj naa ruq'ahteesjiik chi mayiij je' rukab' i ruq'or i k'uhb'aal. Re' 
k'amal kib'eeh i aj tiij naa ruk'atwiik i mayiij pahqb'al kuyb'al ru mahk awach 
xb'anik reh i mahk. Ruuk' i re' nee wo' inkuyarik i ru mahk. 

11Eh wila' re' xb'anik ree mahk ma' xureq tz'aaq i kiib' chi mukur, oon kiib' chi 
kok' paloma, neerub'an chi nee ruyeew chi rumayiij pahqb'al kuyb'al ru mahk i 
k'isiin ma' hoob' libra chi arina re' ruuk' i q'e' holohik. Eh ma' naa ta rukojom 
aseite, insensia chinaah, ruum naa rukamaniik chi pahqb'al kuyb'al mahk. 

12Naa ruk'amam cho reh i k'amal kib'eeh i aj tiij, re' reh naa ruchopom chee 
jumohq' chi arina re' ruuk' i q'e' holohik junk'atariik naa rub'anam ruuk' i mayiij 
naa ruye'ariik chinaah i artaal chuwach i QaJaaw Dios. Re' re' naa rukamaniik chi 
pahqb'al kuyb'al ru mahk i xb'anik reh i mahk. 

13Je' re' naa rub'anam i k'amal kib'eeh aj tiij reh chi neerureq kuyb'al ru mahk i 
xa chib'ih jariik i mahk xub'an. Ruuk' i re' nee wo' inkuyarik i ru mahk, je' rukab' 
noq inkuyarik i mahk noq inye'arik i mayiij xa chi naq'wach. Eh re' i ruqox i arina 
naa ruye'ariik reh i k'amal kib'eeh aj tiij. 

14Re' i QaJaaw Dios je' wili i xuq'or reh i Moisés: 

15Wila' awach i xmahkunik chi ma' reht'al, wixuch'uwa'risaj wach i wilik 
ruSantohiil. Inchol ruq'asam chi rumayiij chuwach i QaJaaw jino'q i q'ina' laj imas 
tentzun manlik wach ruti'jolal. Eh naa rukojom tz'aaq' i chikop je' wo' k'ihaal 
tz'aaq i mayiij inye'arik chi riij i mahk chupaam i itz'ihy naah paat. 

16Re' reh inchol rutojom riij ruch'uwa'resjiik wach i wilik ruSantohiil xub'an. Eh 
ko k'isiin chik i naa ruye'em chinaah, kora'j naa ruq'asam reh re' i k'amal kib'eeh 
aj tiij, eh re' chik i reh naa ruk'atwiik reh chi mayiij q'ina' laj chikop. Eh re' re' naa 
rukamaniik chi pahqb'al kuyb'al ru mahk, eh naa wo' rukuyariik i ru mahk. 

17Eh wila' awach i xb'anik reh i mahk re' i ruq'or i ruk'uhb'aal i QaJaaw Dios chi 
ma' toob' ta chi b'anarik, atoob' ta chi ma' reht'al xub'an xanaa wo' rukahniik i 
mahk chinaah. 

18Ruum i mahk xub'an re' re' inchol ruq'asam chi rumayiij jino'q i q'ina' laj imas 
tentzun manlik wach ruti'jolal, eh naa rukojom tz'aaq. Re' i k'amal kib'eeh aj tiij 
naa ruq'asaniik chi mayiij chuwach i QaJaaw pahqb'al kuyb'al ru mahk i xb'anik 
reh i mahk. Eh nee wo' rukuyarik i ru mahk xub'an chi ma' reht'al. 

19Re' mayiij re' re' naa ruq'asam chi riij i ru mahk ruum re' reh korik wo' hoq chi 
xmahkunik chuwach i Dios. 

Lev 6 

1Re' i QaJaaw Dios je' wili xuq'or reh i Moisés:  

2Wila' awach i xmahkunik chuwach i QaJaaw Dios, eh nerujot' i ras ruchaaq', eh 
ma' neeta-oq chik i ruq'asaj i xa chib'ih jariik kanamaj ruuk' xrelq'aaj-oq i chib'ih 
jariik re' i ras ruchaaq'. 

3Eh xureq-oq i q'ehb'inaq naq, eh mo'-oq xuq'or chi xureq, xuq'or tii chik i xti 
korik chi riij xub'an riib' wila' xub'an jino'q i na'ojb'al re' re' iraaj ruq'orom chi 
xmahkunik. 

4Re' reh chinaah naa rukahniik i mahk re' re', naa ruq'asam i xrelq'aaj i xureq chi 
ma' xuk'axkilej taj, je' wo' hoq i chib'ih jariik xa kanamaj ruuk'. Eh naa wo' 
ruq'asam i q'ehb'inaq naq, eh xureq wo' chik. 

5Eh naa ruq'asam chu'nchel i xuq'or tii chik i korik chi riij xub'an riib' naa wo' 
chik ruq'asam chi manlik wach, eh ko k'isiin chik i ruman naa ruye'em noq naa 
ruq'asam i rumayiij chi riij i ru mahk. 

6Eh chi riij i ru mahk i re' re' jinaj i rak'uun tentzun manlik wach inchol ruq'asam 
chuwach i QaJaaw Dios. Naa ruq'asam reh i k'amal kib'eeh aj tiij, re' chik i reh naa 
ruq'asaniik reh chi riij i mahk. 

7Ruuk' i re', re' k'amal b'eeh aj tiij naa rupahqaam kuyb'al ru mahk chuwach i 
QaJaaw Dios awach i xb'anik reh i mahk re' re'. Wila' xub'an wo' mahk nee wo' 
kuyarik i ru mahk. 

Re' i k'uhb'aal chi riij taqe i k'atoj mayiij 

8Re' i QaJaaw Dios je' wo' chik wili i xuq'or reh i Moisés: 

9Re' hat naa aq'orom reh i k'uhb'aal wili i Aarón k'amal kib'eeh aj tiij, je' wo' keh 
taqe i rak'uun, chi riij i k'atoj mayiij. Re' i chikop jinaj aq'ab' naa rukahniik 
chinaah i wach q'aaq' wilik chinaah i artaal. 

10Eh re' i k'amal b'eeh aj tiij naa rukojom i ruch'utwex, eh naa wo' rukojom i 
runim rooq so' lino. Eh kora'j naa ruk'atam re' i chikop, noq k'ahtinaq chik naa 
resam chinaah i artaal i ruchajil, chucheel i artaal naa rutzub'am i koq. 

11Eh naa wo' chik resam chi riij i ruso', tokoom chik i ruso' naa rukojom. Eh naa 
ruk'amam reje i ruchajil i chikop chupaam jinaj i ye'aab' saq wach, chi riij i itz'ihy 
naah paat. 

12Re' i q'aaq' chinaah i artaal naa ruqopiik chi junelik. Eh re' i k'amal kib'eeh i aj 
tiij rajlaal wahq'eq naa rukojom ruman i sii', eh naa ruye'em i chikop chinaah re' 
naa ruk'atam chi mayiij. Naa wo' ruk'atam chinaah i ruq'ina'iil i mayiij ink'amwik 
panotob'il ruuk' i Dios. 

13Re' i q'aaq' chinaah i artaal naa ruqopiik chi juneliik, ma' jaruuj naa ruchuhpiik. 

14Re' i wili i k'uhb'aal chi riij i mayiij naa ruye'ariik chi naq'wach. Eh re' taqe i 
rak'uun i Aarón naakiq'asaniik reh chinaah i artaal chuwach i QaJaaw Dios. 

15Eh jinaj keh k'amal kib'eeh aj tiij naruchopom chaloq jumohq'-oq i holohik 
arina ye'ooj chi mayiij, ruch'ihil i aseite, ruch'ihil chu'nchel i insensia wilik 
chinaah i mayiij. Eh naa ruk'atam chinaah i artaal, rehtalil ink'ohnik laj mayiij 
ink'atarik. 

16Re' i naa ruqohxaniik naa ruk'uxum i Aarón i k'amal kib'eeh aj tiij ruch'ihil taqe 
i rak'uun chi ma' naa ta rukojariik ch'amb'esb'al reh. Ar naa kik'uxum chupaam 
jinaj i ye'aab' wilik ruloq'il chi chii' reje i santo laj itz'ihy naah paat molb'al iib'. 

17Ma' naa ta rukojariik ch'amb'esb'al reh noq naa ruchaq'iik ruum re' naa aye'em 
keh re' ruuk' i k'atoj mayiij, re' wili kuxisamaj je' rukab' i kiib' chi mayiij 
ink'atarik chi riij i pahqb'al kuyb'al mahk. 

18Chu'nchel i k'amal kib'eeh aj tiij naa kik'uxum keh i mayiij re' re', i naa 
ruye'ariik keh. Re' ruuk' i mayiij naa ruk'atariik chuwach i QaJaaw. Eh wila' 
xq'ehb'ik jino'q i xa chib'ih jariik chinaah i mayiij re' re' naa rukahniik chi 
kuxisamaj, inki. 

19Re' i QaJaaw Dios je' wili i xuq'or reh i Moisés: 

20Re' i wili i rumayiij naa ruye'em i Aarón, je' wo' taqe i rak'uun noq 
naakipa'ab'jiik chi k'amal kib'eeh aj tiij kiib' libra ruuk' yejaal i libra i holohik 
arina naa kiq'asam chuwach i QaJaaw Dios yejaal i naa kiq'asam wahq'eq, eh 
yejaal i naa kiq'asam xq'eq. 

21Eh re' i kaxlanwi'k naa rukorjiik ruuk' i re' kojooj aseite ruuk', naakich'aq'sam 
pan xartiin. Chi ch'uhyaal naa ruq'asam i kajaaw i k'amal kib'eeh aj tiij chi 
nk'ohnik laj mayiij chuwach i QaJaaw Dios. 

22Re' taqe i rak'uun i Aarón i naakipa'ab'jiik chi k'amal kib'eeh aj tiij chi jilow i 
reh, je' wo' re' i kimayiij naa kiq'asam. Ruum i ruq'or i ruk'uhb'aal i QaJaaw chi 
koruman chi je' re' i naa kianam, chi juneliik. Re' i mayiij re' re' naa ruk'ahtiik chi 
jumpech. 

23Eh chu'nchel i kimayiij naa kiq'asam chi naq'wach taqe i k'amal kib'eeh aj tiij 
naa ruk'ahtiik chi jumpech, eh ma' naa ta ruk'uxariik, inki. 

24Re' i QaJaaw Dios je' wili i xuq'or reh i Moisés: 

25Re' hat cha q'or reh i Aarón, eh keh i rak'uun chi re' wili k'uhb'aal chi riij i 
mayiij naa ruye'ariik chi riij i mahk. Re' chikop naa ruq'ahtesjiik chi mayiij ar naa 
ruyok'ariik i ralaq chuwach i QaJaaw aha' naa rukanteesjiik wii' i chikop naa 
ruq'ahteesjiik chi k'atoj mayiij, eh re' re' Santohimaj. 

26Re' i k'amal kib'eeh aj tiij naa ruq'asaniik reh i mayiij chi riij i mahk naa 
ruk'uxum chupaam i ye'aab' wilik ruSantohiil wilik reje chi chii' i santo laj itz'ihy 
naah paat molb'al iib'. 

27Eh xa chib'ih pa' jariik i nee rutz'a'j wach i rutib'kaal i chikop re' re' naa 
rukahniik chi wilik ruSantohiil. Eh wila' t'axlojik chuwach i rukik'eel i kiso' 
koruman chi chupaam jino'q i santo laj ye'aab' naakitz'ajam. 

28Wila' panak'al xun chaq' i tiib' naa kiq'asam chi mayiij, koruman chi 
naakipaxem. Eh wila' chupaam jino'q i ch'ihch' xun xkichaq'saj i tiib' koruman chi 
naakijuk'um chi naa kitz'ajam paam chi korik. 

29Eh xa re' wo' taqe i k'amal kib'eeh aj tiij naakik'uxwiik reh i mayiij re' re', ruum 
wilik ruSantohiil. 

30Xa re' la' ma' naa ta kik'uxum i rutib'kaal i chikop naa ruq'ahteesjiik chi mayiij 
chi riij i mahk re' i naa ruk'amariik reje i rukik'eel chupaam i santo laj itz'ihy 
naah paat molb'al iib'. Reh chi re' chikop re' re' naa ruq'ahteesjiik chi mayiij 
chupaam i santo laj ye'aab', eh naa ruk'atam chinaah i artaal. 

Lev 7 

1Re' i wili i k'uhb'aal chi riij i mayiij wilik ruSantohiil inq'ahteesjiik chi riij i 
ruja'wachjiik i ruk'uhb'aal i Dios.  

2Re' i chikop naa kiq'asam chi mayiij chi riij i ruja'wachjiik i Dios ar wo' 
naakiyok'om ralaq aha' inkiyok' wii' ralaq i chikop inkiyeew chi k'atoj mayiij. Eh 
re' i rukik'eel naa kikihraam chi junsuut eh chinaah i artaal. 

3Eh naa wo' ruq'ahtesjik ha' i rujeeh, je' wo' i ruq'ina'iil wilik, je' wo' hoq 
chu'nchel i ruq'ina'iil wilik chupaam. 

4Re' kab'chel i rukinaq'iil paam, ruch'ihil i q'ina' wilik chinaah choplik ruuk' i 
ruch'akil riij, ruch'ihil i rak'aal wilik chupaam, ruch'ihil i q'ina' wilik chinaah 
junehteesjiik naa rub'anam iloq. 

5Eh re' i k'amal kib'eeh aj tiij naa ruk'atwiik reh chinaah i artaal, chuwach i 
QaJaaw Dios. Re' re' i mayiij pahqb'al kuyb'al ru mahk i xb'anik reh i mahk. 

6Re' taqe i chu'nchel i k'amal kib'eeh aj tiij naa kik'uxum keh i mayiij re' re' 
chupaam i ye'aab' Santo ruum wilik ruSantohiil. 

7Re' i mayiij naa ruye'ariik chi riij i ruja'wachjiik i Dios, je' wo' rukab' i mayiij 
inye'arik chi riij i pahqb'al kuyb'al mahk. Eh jinaj wach i k'uhb'aal chi riij, eh reh 
k'amal kib'eeh aj tiij naa rukahniik re' i naa ruq'asaniik reh. 

8Eh re' k'amal kib'eeh aj tiij naa ruk'atwiik chi mayiij i chikop naa kik'amam chee 
tinamit naa rukahniik chi reh i rutz'uhumal riij i chikop. 

9Je' wo' chu'nchel i mayiij re' ruuk' i chi naq'wach naa ruk'iljiik pan horna oon 
pan ch'ihch' xartiin naa rukahniik chi reh i k'amal kib'eeh aj tiij naa ruq'asaniik 
reh. 

10Eh chu'nchel i mayiij naa ruye'ariik chi naq'wach xilakimaj ruuk' aseite oon chi 
chiqiij wach, naa rukahniik chi keh i k'amal kib'eeh aj tiij re' taqe rak'uun i Aarón, 
eliik wach i naakik'ulum chi kiju'junaal. 

11Re' i wili i k'uhb'aal chi riij i mayiij naa ruye'ariik. K'amb'al iib' panotob'il ruuk' 
i QaJaaw Dios: 

12Eh wila' re' i mayiij reh t'iosinik inchol ruye'ariik i suq laj kaxlanwi'k ma' kojooj 
ta ch'amb'esb'al reh yuq'uuj paam ruuk' aseite, oon i ma' piim ta laj kaxlanwi'k 
ma' kojooj ta ch'amb'esb'al reh t'urimaj aseite chinaah. Eh suq laj kaxlanwi'k re' 
ruuk' i holohik arina korjinaq wii' yuq'uuj paam ruuk' aseite. 

13Re' i mayiij reh t'iosinik, ruch'ihil i mayiij k'amb'al iib' panotob'il ruuk' i Dios 
naa ruq'ahtesjiik i suq laj kaxlanwi'k kojooj ch'amb'esb'al reh. 

14Eh chu'nchel i mayiij naa ruye'ariik, kok' taq i naa ruk'amariik ruuk' reh chi naa 
ruq'atesjiik chi mayiij chuwach i QaJaaw Dios. Re' re' naa ruye'ariik reh i k'amal 
kib'eeh aj tiij inkihranik reh i rukik'eel i chikop k'amb'al iib' panotob'il ruuk' i 
Dios. 

15Re' i rutib'kaal i chikop naa ruye'ariik chi mayiij k'amb'al iib' panotob'il ruuk' i 
Dios ruch'ihil i mayiij t'iosb'al chuwach i Dios, chupaam q'iij re' re' naa 
ruk'uxariik ma' naa ta rumolariik k'isinoq reh chi junwaar. 

16Eh wila' re' chikop xq'ahteesjik chi mayiij xa reh chi wilik i naa ruq'oriik ree 
Dios chinaah rub'aan oon xa pank'uxliis naa ruchaliik noq naa ruye'ariik, i tiwik, 
re' i ruq'ox neerub'an chi kochi junwaar neenk'uxarik. 

17Eh wila' ko wilik i ruq'ox rutib'kaal i chikop paroox q'iij inchol kik'atam 
chu'nchel. 

18Eh wila' awach k'uxwik reh i rutib'kaal i chikop paroox q'iij q'asamaj chi mayiij 
reh i k'amal iib' panotob'il ruuk' i Dios. Ma' naa ta ruk'ulum i Dios ni xata naa 
rukojom paruman, ma' naa ta rajwaam wach. Eh awach k'uxwik reh i tiwik re' re' 
naa rukahniik chinaah i mahk re' re'. 

19Eh wila' re' i tiwik xq'ehb'ik chinaah jino'q i xa chib'ih jariik ch'uwa' wach i 
ruk'ul chi naa ruk'atariik wach q'aaq'. Eh re' i tiwik saq wach neerub'an chi neen 
k'uxarik reh chi ma' nee ta inkich'uwa'reej kiib'. 

20Eh wila' awach i ruch'uwa'risam riib' chuk'ux reh i tiwik mayijimaj k'amb'al iib' 
panotob'il ruuk' i Dios, re' reh i ruk'ul chi naa rehtesjiik chi xilak i rutinamiit. 

21Eh je' wo' hoq awach jino'q i xa chib'ih jariik ruch'uwa'il wach kiristianu' oon 
ruch'uwa'il wach i chikop, eh neeruk'ux reh i tiwik mayijimaj chuwach i Dios 
k'amb'al iib' panotob'il ruuk' i Dios, re' reh i ruk'ul wo' chi naa rehtesjiik reje chi 
xilak i rutinamiit. 

22Re' i QaJaaw Dios je' wili i xuq'or reh i Moisés: 

23Re' hat cha q'or keh i aj Israel chi ma' naa ta kik'uxum i ruq'ina'iil i b'ooyax, ni 
xata re' i ruq'ina'iil i rak'uun tentzun, ni xata re' i ruq'ina'iil ixoq kaprax. 

24Re' i ruq'ina'iil i chikop xa neenkimik oon i ruq'ina'iil i chikop neenxereb'ik i 
ruti'jolal kuum i josq'laj chikop, neerub'an chi xa chib'ih neen kamanik wii' xa re' 
la' ma' ruk'ul ta chi naa taq ak'uxum i ruq'ina'iil. 

25Ruum awach i neeruk'ux i ruq'ina'iil i chikop xk'atarik chi mayiij chuwach i 
QaJaaw Dios. Re' reh i ruk'ul chi naa rehtesjiik reje chi xilak i rutinamiit. 

26Eh xa aha' pa' taq nee ti patinik ma' naa ta taq ak'uxum i rukik'eel i tz'ikin, ni 
xata rukik'eel chik jino'q i chikop naa taq ak'uxum. 

27Eh xa awach pa' i neeruk'ux i rukik'eel i chikop, re' reh naa rehtesjiik reje chi 
xilak i rutinamiit, inki. 

28Re' i QaJaaw Dios je' wili i xuq'or reh i Moisés: 

29Re' hat cha q'or keh i aj Israel chi awach i naa ruq'asam i mayiij k'amb'al iib' 
panotob'il ruuk' i Dios inchol chi re' reh neenk'amwik reje reh chuwach i QaJaaw 
Dios. 

30Re' reh naa ruk'amwiik chaloq i chikop naa ruk'ahtiik chi mayiij chuwach i 
QaJaaw Dios. Eh naa wo' ruk'amam chaloq i q'ina' naa reliik chi' rik'ux i chikop je' 
wo' hoq i rutib'kaal chi' rik'ux, reh chi neenq'ahteesjik chi mayiij chuwach i 
QaJaaw. 

31Eh re' i k'amal kib'eeh aj tiij naa ruk'atam i q'ina' re' re' chinaah i artaal, eh re' 
rutib'kaal chi' rik'ux i chikop naa rukahniik chi reh i Aarón, chi keh taqe i rak'uun. 

32Eh re' i rusak'aaj rutuuq i chikop naa ruye'ariik reh i k'amal kib'eeh aj tiij ruum 
i ruk'ul chi naa ruye'ariik reh. 

33Re' i k'amal kib'eeh aj tiij re' ruuk' i rak'uun i Aarón naa ruq'asaniik reh i 
ruq'ina'iil, eh je' wo' hoq i rukik'eel i chikop reh i mayiij k'amb'al iib' panotob'il 
ruuk' i Dios reh naa ruye'ariik i rusak'aaj rutuuq i chikop re' re', reh chi naa 
ruk'uxum. 

34Re' hin kinq'orik reh chi re' i chikop naakiye'em chi kimayiij i aj Israel k'amb'al 
kiib' panotob'il ruuk' i Dios, eh chi re' i rutib'kaal chi' ruk'ux ruch'ihil i rutuuq i 
chikop re' re' naa rukahnik reh i Aarón kajaaw k'amal kib'eeh aj tiij naa wo' 
rukahniik keh i rak'uun. Je' re' i ruq'or i nuk'uhb'aal ruum aj re' i ruk'ul chi je' re' 
naa kianam chi juneliik i aj Israel, inki i Dios. 

35Re' i re' naa ruye'ariik reh i Aarón kajaaw i k'amal kib'eeh aj tiij, eh naa 
ruye'ariik keh i rak'uun nareliik ruuk' i mayiij naa kik'atam chuwach i QaJaaw 

Dios. Re' wili xa re' wo' rutohq'iik chaloq noq xsik'arik cho wach ruum i Dios chi 
k'amal kib'eeh aj tiij taqe. 

36Eh chupaam i q'iij noq xipa'ab'jik chi k'amal kib'eeh aj tiij ruum i Dios, xuq'or 
chi re' taqe i aj Israel juneliik naakiye'em i tiwik re' re', eh je' wo' re' i naa kianam 
i kiih kimaam. 

37Re' wili i k'uhb'aal chi riij i mayiij ink'atarik, eh chi riij i mayiij inye'arik chi 
pahqb'al kuyb'al mahk, i mayiij inye'arik chi riij i mahk noq inja'waachjik jino'q i 
k'uhb'aal, je' wo' chi riij i mayiij inye'arik k'amb'al iib' panotob'il ruuk' i Dios. 

38Re' i QaJaaw Dios xuyeew i k'uhb'aal wili reh i Moisés chinaah i yuuq' Sinaí 
chupaam i q'iij noq xuq'or keh i aj Israel chi naa kiq'asam i kimayiij chuwach i 
QaJaaw Dios ar naah yuuq'. 

Lev 8 

Re' i rukuxeesjiik i Aarón kajaaw i k'amal kib'eeh aj tiij ruch'ihil taqe i rak'uun 
(Ex 29.1-37) 

1Re' i QaJaaw Dios je' wili i xuq'or reh i Moisés: 

2Re' hat chak'am reje i Aarón, taqe i rak'uun, nee nak'am reje haa' i kiso', je' wo' 
hoq i aseite kuxesb'al keh, je' wo' hoq i k'isa imas wakax pahqb'al kuyb'al 
kimahk. Nee wo' nak'am reje kiib' chi imas tentzun, je' wo' hoq jinaj k'isa chakach 
chi kaxlanwi'k ma' kojooj ta ch'amb'esb'al reh. 

3Eh nee namol kiwach chu'nchel i tinamit panookb'al reh i santo laj itz'ihy naah 
paat molb'al iib', i nuchjik. 

4Re' i Moisés xub'an wo' hoq i xq'orarik reh ruum i QaJaaw Dios. Xumol wo' 
kiwach i tinamit panookb'al reh i santo laj itz'ihy naah paat. 

5Re' i Moisés je' wili i xuq'or keh i kimolom kiib' ar: Re' wili xuq'or i QaJaaw Dios 
chi naa rub'aan, inki, 

6Re' i Moisés xuk'am i koq ruuk' i Aarón ruch'ihil taqe i rak'uun, xusaqb'isaj 
kiwach ruuk' ha'. 

7Eh re' i Moisés xukoj chi riij i Aarón i runim rooq so', xub'ak' i paam ruuk' 
b'ak'b'al reh i ru k'isiin rooq so', eh chinaah i re' xukoj i ruso' xa xutak'aa' chi riij 
kow xub'ak' i paam. 

8Chi riij i re' xukoj wo' hoq i reh chi' ruk'ux i Aarón, eh xukoj Urim chuwach je' 
wo' hoq i Tumim. 

9Eh xutak'aa' wo' wach naah i reh wach naah, eh chuwach i reh wach naah xukoj i 
k'isa junsahl chi ch'ihch' re' ruuk' i oro k'uhtb'al reh chi xkuxeesjik chik chi 
k'amal kib'eeh aj tiij je' rukab' i xuq'or chee i QaJaaw reh i Moisés. 

10Eh chi riij i re', re' i Moisés xuchop chaloq i aseite inkojarik chi kuxesb'al 
xujalk'iij chinaah i rusanto laj itz'ihy naah paat i Dios, je' wo' chu'nchel i wilkeeb' 
chupaam, ruuk' i re' xukuxisaj taqe. 

11Eh wuquub' pech xukihraaj aseite wach artaal. Eh xukihraaj wo' chinaah taqe i 
chu'nchel i kikamanik ar, xukihraaj wo' chinaah i nimlaj ye'aab' haa', je' wo' 
chinaah i ch'ikaab' reh. Ruuk' i re' xukuxisaj taqe. 

12Eh re' Moisés xujalk'iij i aseite wach naah i Aarón reh chi xukuxisaj, xkahnik chi 
kajaaw i k'amal kib'eeh aj tiij. 

13Eh chi riij i re', re' Moisés xuk'am i koq ruuk' taqe i rak'uun i Aarón, xukoj i kiso' 
xub'ak' i kipaam chi korik xutak'aa' wach kinaah i reh wach kinaah k'uhtb'al reh 
chi xikuxeesjik chi k'amal kib'eeh aj tiij taqe. Je' rukab' i xuq'or i QaJaaw Dios reh 
i Moisés. 

14Eh re' Moisés xutaq'aaj ruk'amariik i k'isa imas wakax xq'ahteesjik chi mayiij. 
Eh re' i Aarón ruch'ihil taqe i rak'uun xkiyeew i kiq'ab' wach naah i k'isa imas 
wakax xq'ahteesjik chi mayiij. 

15Eh re' i Moisés xuyok' ralaq i k'isa imas wakax, eh xumuhaa' i ju' q'ab' chupaam 
i kik' xuch'ulej wataq ruk'aa' i artaal, eh je' wo' chi junsuut, reh chi xusaqb'isaj 
wach. Eh re' i ruqox i kik' xuchihkaaj i koq waraa' i artaal ruuk' i re' xukuxisaj. 

16Eh re' i Moisés xresaj i q'ina' wilik chuwach taqe i req'saa' i k'isa imas wakax, je' 
wo' hoq i q'ina' wilik chinaah i rak'aleel i paam, je' wo' hoq i kab'chel rukinaq'iil 
paam ruch'ihil i ruq'ina'iil wilik chinaah eh junk'ahtiik xub'an chinaah i artaal. 

17Re' i k'isa imas wakax ruch'ihil i rutz'uhmal riij, eh je' wo' rutib'kaal, eh je' wo' i 
rusaa', ar xuk'at chi riij reje i itz'ihy naah paat, je' wo' rukab' i xq'orarik reh i 
Moisés ruum i QaJaaw Dios. 

18Eh chi riij i re' xutaq'aaj ruk'amariik i imas tentzun inq'ahteesjik chi k'atoj 
mayiij. Eh re' i Aarón, ruch'ihil taqe i rak'uun xkiyeew i kiq'ab' wach naah imas 
tentzun. 

19Chalik i Moisés xuyok' i ralaq, eh re' i rukik'eel xuchihkaaj chi junsuut, eh 
chinaah i artaal. 

20Eh xuyok' chi sahlal i rutib'kaal imas tentzun, eh re' i rutib'kaal ruch'ihil i naah, 
ruch'ihil i ruq'ina'iil xuk'at i Moisés. 

21Eh xutz'aj wo' wach taqe i req'saa', je' wo' taqe i rutuuq, xuk'at wo' chu'nchel i 
ruti'jolal chinaah i artaal. Re' re' i k'atoj mayiij q'e' ink'ohnik imponik chuwach i 
QaJaaw Dios. Je' wo' rukab' i ruq'or i QaJaaw Dios reh i Moisés. 

22Chi riij i re', re' i Moisés xutaq'aaj wo' chik ruk'amariik imas tentzun, jinaj re' 
inkojarik reh i kuxisanik. Eh re' i Aarón ruch'ihil taqe i rak'uun xkiyeew i kiq'ab' 
wach naah. 

23Eh re' i Moisés xuyok' i ralaq i kaprax, xuchop chaloq k'isiin i kik' xuch'ulej chi 
raa' i rusak'aaj xikin i Aarón, Xuch'ulej wo' hoq chi ju' rumaam i rusak'aaj q'ab', 
je' wo' hoq chi ju' i rumaam i rusak'aaj rooq. 

24Eh xuk'am i koq ruuk' taqe i rak'uun i Aarón, xuch'ulej wo' hoq i kik' chi raa' i 
rusak'aaj kixikin i keh, xuch'ulej wo' hoq chi ju' i rumaam i rusak'aaj kiq'ab', je' 
wo' chi ju' i rumaam i rusak'aaj kooq. Eh re' i ruqox i rukik'eel imas tentzun xu 
chihkaaj chi junsuut, eh chinaah i artaal. 

25Eh re' i Moisés xuchop chaloq i ruq'ina'iil i imas tentzun, i rujeeh, eh i q'ina' 
wilik chinaah i req'saa', i ruq'ina'iil i rak'aal paam kab'chel i rukinaq'iil paam, i 
q'ina' wilik chinaah, ruch'ihil i rusak'aaj rutuuq. 

26Eh chupaam i k'isa chakach wilkeeb' wii' i kaxlanwi'k ma' kojooj ta 
ch'amb'esb'al reh. Re' i q'asamaj reh i QaJaaw, xuchop chaloq jinaj i suq laj 
kaxlanwi'k yuq'uuj paam i ruq'oril ruuk' aseite, eh jinaj i kaxlanwi'k ma' piim taj 
jinaj xkiyeew wii' ruuk' i q'ina' ruch'ihil i rusak'aaj rutuuq imas tentzun. 

27Chu'nchel i re' xuq'asaj pan q'ab' i Aarón, pan kiq'ab' taqe i rak'uun reh chi 
xkiq'asaj chi mayiij chuwach i QaJaaw, je' rukab' i ruq'or i k'uhb'aal. 

28Eh re' i Moisés xuk'am wo' chik i mayiij pan kiq'ab' i re', xuyeew chinaah i 
artaal chinaah taqe i mayiij junk'atariik xub'an chinaah i artaal chi jinaj mayiij 
reh kuxesb'al, re' mayiij q'e' k'ohnik imponik chuwach i QaJaaw Dios. 

29Eh re' i Moisés xuchop chaloq i rutib'kaal i chi' ruk'ux i imas tentzun. Re' re' 
xuq'asaj chi mayiij chuwach i QaJaaw je' rukab' i ruq'or i k'uhb'aal chi kuxesb'al, 
re' wo' re' inkahnik reh i Moisés, je' rukab' i xq'orarik reh ruum i QaJaaw Dios. 

30Eh re' i Moisés xuchop chaloq aseite reh i kuxesb'al, je' wo' hoq i kik' wilik 
chinaah i artaal xukihraaj chinaah i Aarón je' wo' chinaah i ruso', eh je' wo' 
chikinaah i rak'uun, je' wo' chinaah i kiso' i rak'uun. Ruuk' i re' xukuxisaj i Aarón 
ruch'ihil i ruso', je' wo' taqe i rak'uun ruch'ihil i kiso'. 

31Re' i Moisés je' wili i xuq'or reh i Aarón, keh i rak'uun: Re' taq i hat cha chaq'saj 
taq i tiwik wili panookb'al reh i santo laj itz'ihy naah paat molb'al iib'. Eh ar taq 
neenak'ux ruch'ihil i kaxlanwi'k wilik pank'isa chakach re' i mayiij inkamanik chi 
kuxesb'al, je' rukab' i ruq'orom cho weh i QaJaaw chi re' i mayiij wili re' i Aarón, 
re' taqe i rak'uun naakik'uxwiik reh. 

32Eh re' i ruqox i tiwik, je' wo' hoq i ruqox i kaxlanwi'k naa rukuxiik taq ak'atam 
wach q'aaq'. 

33Eh wuq'uub' q'iij taq naa awihiik panookb'al reh i santo laj itz'ihy naah paat 
molb'al iib', ruum korehtaal chik inik'ik i wuquub' q'iij reh taq aq'ahtesjiik pan 
q'ab' i QaJaaw Dios. 

34Eh re' reh ruq'orom chik nik' wach i ruye'ariik i mayiij xb'aan yu'naak je' wo' 
re' i naa taq a'nam chi pahqb'al taq kuyb'al reh amahk. 

35Eh chi q'iij chi aq'ab' taq naa awihiik panookb'al reh i santo laj itz'ihy naah paat 
molb'al iib', chuwach i wuquub' q'iij. Eh koruman chi naa taq ak'amam naah i 
ruk'uhb'aal i QaJaaw Dios reh chi ma' nee ta taq tikimik, ruum je' re' i ruq'orom 
weh. 

36Eh re' i Aarón, taqe i rak'uun xkian wo' chu'nchel i xq'orarik keh ruum i QaJaaw 
Dios ruuk' chii' i Moisés. 

Lev 9 

Re' noq xutoq'aa' i rukamaj i Aarón chi k'amal kib'eeh aj tiij 

1Eh noq waxiq'iib' chik q'iij rupa'ab'jiik chi k'amal kib'eeh aj tiij i Aarón re' i 
Moisés, xuyuq'eej i Aarón, taqe i rak'uun, je' wo' taqe i k'amal kib'eeh i aj Israel. 

2Je' wili i xuq'or reh i Aarón: Chaq'asaj chi amayiij jino'q i k'isa imas wakax 
pahqb'al kuyb'al taq amahk. Eh nee naq'asaj jino'q i imas tentzun manlik wach 
kiti'jolal neenak'at chuwach i QaJaaw Dios. 

3Eh je' wili i neenaq'or keh i aj Israel: Chaq'asaj taq chi amayiij jino'q imas kaprax 
pahqb'al kuyb'al taq amahk. Eh nee taq inaq'asaj jino'q i k'isa imas wakax, jino'q 
imas tentzun ju'jun haab' i wilik keh, manlik wach kiti'jolal nee taq inak'at chi 
mayiij. 

4Eh nee taq inaq'asaj chi amayiij jino'q i b'ooyax, jino'q imas tentzun k'amb'al taq 
awiib' panotob'il ruuk' i QaJaaw Dios. Eh nee wo' inaq'asaj taq i amayiij re' ruuk' i 
naxilakeej ruuk' aseite, ruum yu'naak naa taq ruk'uhtaam riib' aweh i QaJaaw 
Dios, tiko'q keh inki. 

5Re' i mayiij xuq'or i Moisés xkik'am wo' chaloq i aj Israel panookb'al reh i santo 
laj itz'ihy naah paat molb'al iib'. Eh xi chalik chu'nchel i tinamit xkimol i koq kiib' 
chuwach i QaJaaw Dios. 

6Eh je' wili xq'orarik keh ruum i Moisés: Re' wili xuq'or i QaJaaw Dios chi naa taq 
a'nam, cha a'n taq reh chi nee ruk'uhtaaj taq chawach i ruloq'il i QaJaaw Dios, 
inki. 

7Re' i Moisés je' wili i xuq'or reh i Aarón: Chajil chawiib' wach artaal chaq'asaj 
amayiij pahqb'al kuyb'al amahk, eh chaq'asaj i k'atoj chikop tojb'al riij amahk, 
nee wo' naaq'asaj i mayiij pahqb'al kuyb'al kimahk i tinamit, eh nee wo' naaq'asaj 
i k'atoj chikop tojb'al riij i kimahk, je' rukab' i xuq'or i QaJaaw, inki. 

8Re' i Aarón xujil wo' i koq riib' wach artaal xuyok' i ralaq i k'isa imas wakax 
xuq'asaj chi mayiij chi riij i ru mahk i reh. 

9Chi riij i re', re' taqe i rak'uun i Aarón xkijil i koq i rukik'eel i chikop ruuk' i 
kajaaw, eh re' reh xuch'ulej wataq ruk'aa' i artaal. Eh re' i ruqox i kik' xuchihkaaj i 
koq waraa' i artaal. 

10Xuk'at wo' chinaah i artaal i ruq'ina'iil ruch'ihil i kab'chel i rukinaq'iil paam, je' 
wo' hoq i ruq'ina'iil i rutamaat i chikop xye'arik chi mayiij chi riij i mahk, je' wo' 
rukab' i xuq'or i QaJaaw Dios reh i Moisés. 

11Eh re' i rutib'kaal i rutz'uhumal i riij xuk'at reje ko chi riij i paat i molarik wii' 
iib'. 

12Eh re' i Aarón xuyok' i ralaq i chikop xkiq'asaj chi k'atoj mayiij. Re' taqe i 
rak'uun xkijil i koq ruuk' i kajaaw i rukik'eel i chikop, eh re' reh xuchihkaaj chi 
junsuut, eh chinaah i artaal. 

13Eh xkik'am wo' cho reh i Aarón i rutib'kaal i chikop xq'ahteesjik chi k'atoj 
mayiij. Yok'oj chik chi sahlal xkik'am wo' cho reh i naah. Eh xuk'at chinaah i 
artaal. 

14Re' i Aarón xutz'aj wach i req'saa', ruch'ihil i rutuuq, xuk'at chinaah i artaal chi 
mayiij je' rukab' i xub'an reh chu'nchel i ruti'jolal i chikop. 

15Eh xuchop wo' chaloq imas kaprax xkik'am chee tinamit, xuyok' i ralaq xuq'asaj 
chi mayiij chuwach i QaJaaw Dios pahqb'al kuyb'al kimahk i tinamit je' rukab' i 
xub'an pampeet. 

16Xuq'asaj wo' hoq i chikop chi k'atoj mayiij, xub'an wo' hoq je' rukab' i ruq'or i 
k'uhb'aal. 

17Eh xuq'asaj wo' hoq i mayiij xa chi naq'wach jumohq' i xuchop chaloq xuk'at 
chinaah i artaal noq ruk'atam chik i mayiij inye'arik wahq'eq. 

18Eh xuyok' i ralaq i b'ooyax, ruch'ihil imas tentzun xuq'asaj chi mayiij k'amb'al 
kiib' i tinamit panotob'il ruuk' i Dios. Re' taqe i rak'uun xkijil i koq ruuk' i kajaaw i 
rukik'eel i chikop, eh re' reh xujalk'iij chi junsuut, eh chinaah i artaal. 

19Re' i ruq'ina'iil i b'ooyax, i ruq'ina'iil imas tentzun, i rujeeh, i q'ina' wilik 
chinaah i req'saa' ruch'ihil kab'chel i rukinaq'iil i paam ruch'ihil i ruq'ina'iil i 
rak'alel paam. 

20Eh re' i rutib'kaal i chi' kik'ux i chikop xkiyeew chinaah i ruq'ina'iil. Re' Aarón 
junk'ahtiik xub'an ruuk' i q'ina' chinaah i artaal. 

21Re' taqe i rutib'kaal chi' kik'ux, taqe i rusak'aaj kituuq i chikop xuq'asaj wo' hoq 
chi mayiij chuwach i QaJaaw je' rukab' i ruq'or i k'uhb'aal, je' rukab' i xq'orarik 
reh i Moisés ruum i QaJaaw Dios. 

22Eh re' i Aarón xuyub' reje i q'ab' chi kuxeesb'al keh i tinamit. Eh noq ruq'asam 
chik i mayiij chi riij i mahk, noq ruq'asam chik i k'atoj mayiij k'amb'al iib' 
panotob'il ruuk' i QaJaaw Dios xelik reje wach artaal. 

23Re' i Moisés ruch'ihil i Aarón xi okik i koq chupaam i rusanto laj itz'ihy naah 
paat molb'al iib'. Noq xi elik chaloq xkikuxisaj i tinamit, eh re' i QaJaaw xuk'uhtaaj 
chaloq i ruloq'il chikiwach i tinamit. 

24Eh re' i QaJaaw Dios xutaq'aaj chaloq i q'aaq' xanoq wo' xuk'atib'eej i chikop, i 
ruq'ina'iil chinaah i artaal. Eh noq xkilow chi je' re' i tinamit xkiloq'ej i QaJaaw 
Dios xkipach'aa' kiib' korehtaal xkireq wach ak'al ruuk' i yejal kiwach. 

Lev 10 

Re' i mahk xub'an i Nadad ruch'ihil i Abiú 

1Re' i Nadad, i Abiú rak'uun taqe Aarón xkichop chee kisansario, xa re' la' tokoom 
inaq'wach q'aaq' xkiyeew chupaam, re' i ma' q'orooj ta keh ruum i Dios chi naa 
kiye'em chupaam, eh xkiyeew i insensia chinaah. Eh kiq'asaj chi mayiij chuwach i 
QaJaaw Dios. 

2Ruum i re' xutaq'aaj chaloq i q'aaq' QaJaaw Dios chi xik'ahtik chi jumpech ar 
xikimik chuwach i QaJaaw. 

3Eh re' i Moisés je' wili i xuq'or reh i Aarón: Re' aj re' wili xraaj ruq'orom i QaJaaw 
Dios noq xuq'or chi je' wili: Re' hin naa nuk'uhtaam i nuSantohiil kuuk' i kisik'wik 
weh. Eh naa nuk'uhtaam i nuloq'il chikiwach i tinamit Israel, inki. Re' Aarón ma' 
xq'orik taj chi jumpech. 

4Eh re' i Moisés xuyuq'eej ruuk' i Misael, i Elzafán, re' taqe i rak'uun i Uziel rikaan 
i Aarón, je' wili i xuq'or keh: Kim taq k'oloq taqe awesaj i ma' tokoom ta taqe 
awuuk' xikimik wach artaal chak'am taq reje chi riij i santo laj ye'aab', inki. 

5Eh re' keh xi okik i koq, eh xkesaj taqe chaloq i kamnaq ko wilik i ruso' i k'amal 
kib'eeh aj tiij chikiij xkik'am reje kochiriij i santo laj ye'aab', je' rukab' xq'orarik 
keh ruum i Moisés. 

6Re' i Moisés je' wili i xuq'or reh i Aarón, keh i kiib' chi rak'uun re' i Eliazar, re' 
Itamar: Maa wesaj taq i b'urb'al wach anaah, eh maa xih taq aso' chawiij ruum 
ruti'kiil taq ak'ux, reh chi ma' nee ta taq tikimik haa' i hat reh chi ma' nee ta 
ruyeew i rujosq'iil i Dios chinaah i tinamit. Korik inchol chi ti' taq naa awik'raam i 
hat, je' wo' taqe i aj Israel i xkik'ul kab'chel taq aawas ruum xi k'atarik chaloq 
ruuk' q'aaq' ruum i Dios. 

7Eh ma' naa ta taq aweliik reje panookb'al reh i santo laj itz'ihy naah paat molb'al 
iib', reh chi ma' nee ta taq tikimik ruum xat kuxesjik taq chik ruuk' aseite 
parub'ihnaal i QaJaaw. Eh re' keh xkian wo' hoq je' rukab' i xq'orarik keh ruum i 
Moisés. 

8Re' i QaJaaw Dios je' wili i xuq'or reh i Aarón: 

9Re' hat, re' taqe awak'uun ma' naa ta taq awuk'em jino'q ha' inxohk'risanik noq 
naa taq awokiik chupaam i santo laj itz'ihy naah paat molb'al iib', reh chi ma' nee 
ta taq tikimik. Re' wili jinaj k'uhb'aal cha weh taq i hat, je' wo' chi keh taq awiih 
aamaam. 

10Reh chi nee taq inareq chi riij i wilik rusantohiil, eh i ma' xta rusantohiil, eh aha' 
wilik i ma' ch'uwa' ta wach, eh aha' wilik i ch'uwa' wach. 

11Reh chi nee taq i na a'n ruk'uhtjiik keh taq awuch aj Israel chu'nchel i k'uhb'aal 
xnuq'or reh i Moisés, inki. 

12Eh re' i Moisés je' wili i xuq'or reh i Aarón, keh i rak'uun re' i Eliazar, re' Itamar, 
koxikahnik chi k'achalkeeb': Chak'am taq i ruqox i mayiij xa chi naq'wach 
xk'atarik chuwach i QaJaaw. Ar taq neenak'ux chuwach i artaal chi ma' kojooj 
ch'amb'esb'al reh, ruum re' re' wilik rusantohiil. 

13Eh re' hat naa ak'uxwiik reh awuch'ihil taqe i awak'uun chupaam i ye'aab' wilik 
rusantohiil. Ruum re' re', re' taq i hat naa ak'uxwiik reh i mayiij ink'atarik 
chuwach i QaJaaw Dios. Re' hin je' re' xuq'or weh i QaJaaw. 

14Eh chupaam i saq paam ye'aab' naa taq ak'uxum kuuk' awak'uun awixq'uun i 
rutib'kaal chi' ruk'ux i rutuuq chikop, ruum re' re' k'uxumb'al taq aweh. Re' 
mayiij re' re', re' inkiq'asaj i aj Israel k'amb'al kiib' panotob'il ruuk' i Dios. 

15Re' i rutib'kaal chi' ruk'ux, i rutuuq, i ruq'ina'iil i chikop xti nim wach mayiij. Re' 
re' i junq'ahteesjiik chi mayiij chuwach i QaJaaw Dios naa rukahniik cha weh i 
hat, eh keh wo' hoq awak'uun. Je' rukab' i xuq'or weh i QaJaaw Dios. 

16Re' i Moisés xtohq'ik rupahqaam aha' wilik i rutib'kaal i imas kaprax xq'ahtesjik 
chi mayiij chi riij i mahk. Eh noq xq'orarik reh chi xk'ahtik, ma' k'isiin ta xchalik 
ruk'aah chinaah i Eliazar, i Itamar, re' kab'chel i rak'uun i Aarón koxikahnik chi 
k'achalkeeb', je' wili xuq'or keh: 

17¿Chib'ih reet noq ma' xak'ux ta taq chupaam i santo laj ye'aab' i rutib'kaal i 
kaprax xq'ahteesjik chi mayiij? Re' re' wilik rusantohiil, re' ruyeew taq aweh i 
QaJaaw Dios i hat reh chi naa taq aq'asam chi mayiij reh chi naa rukuyarik i 
kimahk i tinamit ruum i QaJaaw Dios. 

18Re' taq i hat aweht'al taq chi ma' xk'amarik ta i koq i kik' chupaam i santo laj 
ye'aab', eh ma' xak'ux ta taq i rutib'kaal i chikop xye'arik chi mayiij chupaam i 
ye'aab' re' re', je' naq rukab' i xnuq'or taq aweh, inki. 

19Eh re' i Aarón je' wili ruchaq'weesjiik i Moisés xub'an: Chab'iraj i naa nuq'orom, 
yu'naak xkiq'asaj i kimayiij chi riij i kimahk, eh xkik'at i mayiij chuwach i QaJaaw 
Dios. Eh wita xnuk'ux i hin yu'naak i mayiij xkik'at chi riij i mahk ¿Mi xponik naq 
chuwach i QaJaaw Dios? inki. 

20Eh noq xrib'iraj i Moisés chi je' re' ch'iklojik ruk'ux ma' xta chik xuq'or. 

Lev 11 

Re' taqe i chikop i ruk'ul chi naa kik'uxarik, eh re' taqe ma' ruk'ul ta chi 
naakik'uxariik 

(Deut 14.3-21) 

1Re' i QaJaaw Dios je' wili xuq'or reh i Moisés, i Aarón: 

2Chaq'or taq keh chu'nchel i aj Israel chi je' wili: Re' taqe i chikop wili naa taq 
ak'uxum chi kixilak chu'nchel i chikop wilkeeb' wach ak'al. 

3Re' taqe i chikop ch'aqeel panyejaal i kixijab' lach' i ju' i kooq, eh inkixab'ej wo' 
chik i kiwa' inkik'ux neerub'an chi nee taq inak'ux. 

4Atoob' ta inki xab'ej wo' naq chee kiwa' xa re' la' ma' ch'aqeel ta panyejaal i 
kixijab'. Re' i cameyo atoob' ta ruxab'ej wo' naq chaloq i ruwa' xa re' la' ma' 
ch'aqeel ta panyejaal i ruxijab' ma' naa ta taq ak'uxum ruum ch'uwa' wach. 

5Eh je' wo' hoq imul atoob' ta ruxab'ej chee ruwa' ruka'peech, xa re' la' ma' xta 
ruxijab', eh ma' lach' taj nah rooq ma' naa ta taq ak'uxum ruum ch'uwa' wach. 

6Eh re' i oow ruum re' chikop re' re' atoob' ta ruxab'ej chee ruwa' ruka'peech xa 
re' la' chik imb'anik reh ma' xta ruxijab', eh ma' lach' taj i rooq, ma' naa ta taq 
ak'uxum ruum ch'uwa' wach. 

7Je' wo' hoq i rutib'kaal ahq atoob' ta wilik ruxijab', eh lach' i rooq, xa re' la' chik 
imb'anik reh ma' ruxab'ej taj i ruwa' ruka'peech, ma' naa ta taq ak'uxum ruum 
ch'uwa' wach. 

8Re' i kitib'kaal taqe i chikop re' re' ma' naa ta taq ak'uxum ni xata naa taq 
atz'a'am i kiti'jolal chi kamnaq chik ma' naa ta taq ak'uxum ruum ch'uwa' kiwach. 

9Eh chi kixilak chu'nchel i chikop wilkeeb' pan palaw, eh pantaq rooq ha', re' taqe 
wili naa ak'uxum: Re' taqe i kar i wilik kixiik', eh wilik ru tahsaal i kiij. 

10Eh re' taqe i ma' xta kixiik', eh ma' xta ru tahsaal i kiij wilkeeb' chi kixilak i 
chikop wilkeeb' pan palaw oon pantaq rooq ha' ma' naa ta taq ak'uxum ruum 
ch'uwa' wach chi k'uxarik. 

11Re' taqe re' ch'uwa' wach i kitib'kaal ruum i re' ma' naa ta taq ak'uxum, eh ma' 
naa ta wo' atz'a'am i kiti'jolal noq kamnaq chik taqe, ruum ch'uwa' kiwach. 

12Eh chu'nchel chikop ma' xta kixiik' ma' xta ru tahsaal i kiij wilkeeb' pantaq ha' 
naa taq aq'orom chi ch'uwa' kiwach. 

13Eh chi kixilak i chikop kirupinik pan taxaaj i ma' naa ta taq ak'uxum ruum 
ch'uwa' kiwach, re' taqe wili: Re' xihk re' ooloch' q'eq riij, eh re' i kaq riij. 

14Re' i k'uch q'eq riij, eh re' i kaq riij. 

15Je' wo' chu'nchel i chikop kirupinik re' q'oreel nik' wach ruwii'. 

16Re' nimlaj chikop wilik ruxiik', re' i tuhkur, re' i tz'ikin panha' inwihik, re' i 
xihik, re' q'oreel nik' wach kiwii'. 

17Re' i rajaaw tuhkur, re' i chikop je' ruwii' k'uch. 

18Re' i chikop wilik ruxiik' nimaq i ju', eh re' i je' nimaq patuxk, re' i nimaq k'uch. 

19Re' saq ikii, re' i tz'ikin molol siip, re' tz'ikin wilik rikoom, eh re' i sootz'. 

20Je' re' noq chu'nchel i chikop kirupinik wilik kooq ma' naa ta taq ak'uxum ruum 
ch'uwa' taq wach cha weh. 

21Wilik wo' taqe i k'ok' chikop wilik kixiik', eh wilik kituuq wilik kooq kipisk'anik 
chinaah i wach ak'al. Re' taqe re' neerub'an chi nee taq inak'ux. 

22Re' taqe i wili i ruk'ul chi nee nak'ux. Re' i nimaq chili'l, re' i q'oreel nik' wach 
ruwii', je' wo' hoq i xa k'ok' chili'l, je' wo' taqe chili'l kipisk'anik. 

23Chu'nchel i kok' chikop wilik kixiik' re' ruuk' taqe re', kijib' i kooq ma' naa ta 
taq ak'uxum ruum ch'uwa' taq wach cha weh. 

24Eh awach neentz'a'inik reh i kiti'jolal chi kamnaq chik taqe nee ruch'uwa'risaj 
riib' korehtaal chik inokik aaq'ab'. 

25Eh wila' awach xk'amwik reje reh i ruti'jolal i chikop re' ruuk' i re' inchol 
rutz'ajam i ruso', eh neenkahnik chi ch'uwa' wach korehtaal chik inokik aaq'ab'. 

26Chu'nchel i chikop wilik ruxijab' eh ma' lach' taj i rooq ch'uwa' taq wach cha 
weh. Eh xa awach i neentz'a'inik reh ruti'jolal nee wo' inkahnik chi ch'uwa' wach. 

27Re' taqe i chikop kijib' i kooq, eh re' inkiyeew wach ak'al chi korik i paam i kooq 
noq kib'ehik maa k'ux taq ruum ch'uwa' kiwach. Eh re' neentz'a'inik reh i chikop 
re' re' noq kamnaq chik neenkahnik chi ch'uwa' wach korehtaal chik inokik 
aq'ab'. 

28Eh re' neenk'amwik reje i kamnaq i chikop re' re' inchol rutz'ajam i ruso', eh 
neenkahnik chi ch'uwa' wach korehtaal chik inokik aq'ab'. Eh ch'uwa' wo' wach 
taq cha weh i hat. 

29Eh chi kixilak taqe i chikop kijukem kiib' wach ak'al noq kib'ehik, ch'uwa' 
kiwach chi nee taq inak'ux re' taqe wili: Re' kuxb'ajlaq, re' ch'ooh, re' i tuhtz' re' 
q'oreel nik' wach kiwii'. 

30Je' wo' i k'iix riij chikop, i nimaq k'ap, i k'ok' k'ap i tohlook, eh re' i chereun. 

31Chu'nchel i re' ma' naa ta taq ak'uxum ruum ch'uwa' taq wach cha weh. Eh re' i 
neentz'a'inik reh i ruti'jolal jino'q i chikop re' re' naa rukahniik chi ch'uwa' wach 
korehtaal chik inokik aq'ab'. 

32Eh wila' re' jino'q i kamnaq chikop re' re' neenq'ehb'ik chinaah jino'q i xa 
chib'ih jariik neenkahnik chi ch'uwa' wach chee', itz'ihy, tz'uhuum, koxtaal, 
ch'ihch', xa chib'ih chik jariik chi kamamb'al naa rukahniik chi ch'uwa' wach 
korehtaal chik inokik aq'ab' konaa chik ruye'ariik panha' ra'j chik naa rusaaqb'iik 
wach re'. 

33Eh wila' xq'ehb'ik jino'q i kamnaq chikop re' re' chinaah jino'q i ak'al xun 
neenkahnik chi ch'uwa' wach, eh je' wo' hoq i chib'ih wilik chupaam. Re' i ak'al 
xun re' re' koruman chi naa rupaxjiik chi jumpech. 

34Wila' xkirlojik i ha' wilik chupaam i xun re' re' chinaah jino'q i k'uxumb'al nee 
wo' kahnik chi ch'uwa' wach. Eh chu'nchel i ha' inuuk'jik wilik chupaam i xun nee 
wo' inkahnik chi ch'uwa' wach. 

35Eh xa chib'ih pa' aj chinaah neenq'ehb'ik jino'q i kamnaq chikop re' re', atoob' 
ta jino'q ye'aab' q'aaq', jino'q horna ak'al korjinaq wii', naa rukahnik chi ch'uwa' 
wach. Eh inchol ruyojiik chi jumpech, eh ch'uwa' wo' wach taq cha weh i hat. 

36Eh wila' re' jino'q i kamnaq chikop re' ruuk' taqe i re' xq'ehb'ik chinaah jino'q i 
raasb'al ha', oon rooq ha' ma' nee ta nkahnik chi ch'uwa' wach. Eh awach 
neentz'a'inik reh i kamnaq chikop re' re' ra'j naa rukahniik chi ch'uwa' wach re'. 

37Eh wila' re' jino'q i kamnaq chikop re' ruuk' taqe re' xq'ehb'ik chinaah jino'q i 
ja' naa rutikariik. Re' aj re' re' ma' naa ta rukahniik chi ch'uwa' wach. 

38Eh wila' ye'ooj panha' i ja' wila' xq'ehb'ik i kamnaq chikop chinaah i ha', re' i ja' 
re' re' neenkahnik chi ch'uwa' wach taq cha weh. 

39Wila' wilik jino'q i chikop naa naq taq ak'uxum, eh xa xchalik rukimiik. Eh 
awach i nee neentz'a'inik reh i kamnaq chikop re' re' neenkahnik chi ch'uwa' 
wach korehtaal chik inokik aaq'ab'. 

40Eh re' ineenk'uxwik reh i kamnaq chikop koruman chi nee rutz'aj i ruso', 
neenkahnik chi ch'uwa' wach korehtaal chik inokik i aaq'ab'. Awach i nee 
neesaniik cho reh i kamnaq chikop koruman chi naa rutz'ajam i ruso', eh naa 
rukahniik chi ch'uwa' wach korehtaal chik inokik aaq'ab'. 

41Ma' jino'q wo' hoq i chikop xa kijukem kiib' noq kib'ehik, naa ta taq ak'uxum 
ruum ch'uwa' taq wach cha weh. 

42Chu'nchel i chikop kijukem kiib', eh pan kijib' oon ruk'ihaal i kooq noq kib'ehik 
ma' naa ta taq ak'uxum ruum ch'uwa' wach taq cha weh. 

43Re' taq i hat ma' ruk'ul taj chi nee taq i nach'uwa'reej taq awiib' ruuk' i 
ruk'uxariik jino'q i chikop xa rujukem riib' noq inb'ehik eh ch'uwa' wach. 

44Ruum re' hin taq aaWaJaaw aaDios, je' re' noq re' taq i hat chasaqb'isaj taq 
awiib', eh cha santoheej taq awiib' ruum re' i hin, hin santo. Maa ch'uwa' risaj taq 
awiib' kuum taqe i chikop kijukem kiib' wach ak'al noq kib'ehik. 

45Re' hin taq aaDios i xineesanik taq cha weh parutinamitaal i Egipto reh chi xin 
kahnik taq chi aaDios. Je' re' noq cha santoheej taq awiib' ruum re' hin, hin santo. 

46Re' wili i k'uhb'aal chikiij chu'nchel i chikop wilkeeb' chinaah i wach ak'al, je' 
chi kooq kib'ehik, je' chi wilik kixiik', je' chi kijukem kiib' noq kib'ehik, je' chi 
pantaq ha' wilkeeb', tiko'q keh inki Dios. 

47Ruuk' i re' nee taq inakoj rehtaal aha' wilik i saq wach, aha' wilik i ch'uwa' 
wach. Eh aha' wilik i nee ruyeew riib' chi neen k'uxarik, eh aha' wilik i ma' nee ta 
ruyeew riib' chi neen k'uxarik. 

Lev 12 

Re' wili i k'uhb'aal chi riij ixoq noq naa raasjiik ruha'lak'uun 

1Re' i QaJaaw Dios je' wili i xuq'or reh i Moisés: 

2Re' hat je' wili i naa aq'orom keh i aj Israel: Re' ixoq noq naa raasjiik 
ruha'lak'uun i wuq'uub' q'iij naa rukahniik chi ch'uwa' wach, je' rukab' i ruk'ul 
noq i rub'an i rutz'ajooj chi poh. 

3Eh re' i k'isa rak'uun waxihib' q'iij i wilik reh noq naa rupoch'ariik i rutz'uhmal 
naah i k'isa ruk'achab' 

4Eh re' ixoq oxlaj ru ka'winaq q'iij naa ruy-eem korehtaal intz'irlojik i rukik'eel, 
eh ma' naa ta rutz'a'am jino'q i wilik rusantohiil, ni xata naa rokiik chupaam i 
itz'ihy naah paat wilik rusantohiil, korehtaal i rureq i q'iij chi naa rukahniik chi 
saq wach. 

5Eh wila' k'isaxq'un ix-aasjik kiib' xamano naa rukahniik chi ch'uwa' wach, je' 
rukab' i ruk'ul noq i rub'an i rutz'ajooj chi poh. Eh waqiib' rukajwinaq q'iij naa 
ruy-eem korehtaal i rumay elik i rukik'eel, eh naa rukahniik chi saq wach. 

6Eh noq ik'inaq chik i q'iij naa rusaqb'isam wii' riib' reh i raasjiik i rak'uun, oon 
rixq'uun koruman chi naa ruq'asam chi rumayiij jino'q i k'isa imas tentzun jinaj 
haab' wilik reh. Eh naa wo' ruq'asam reh i k'amal b'eeh aj tiij jino'q i k'isa paloma 
oon jino'q i k'isa mukur panookb'al reh i santo laj itz'ihy naah paat molb'al iib'. 

7Eh re' chik i k'amal kib'eeh aj tiij naa ruq'asaniik chi mayiij chuwach i QaJaaw 
pahqb'al kuyb'al ru mahk ixoq. Ruuk' i re' naa ruk'utiniik chi rumayam chik elik i 
rukik'eel xkahnik chik chi saq wach. Re' i wili i k'uhb'aal chi riij ixoq naa rasjiik 
jino'q rak'uun, oon jino'q rixq'uun. 



250 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

8Wila' re' i tuutb'ees ma' xmanlojik i rutz'aaq loq'b'al reh i k'isa imas tentzun, nee 
ruk'am reje kib'-oq i k'ok' mukur, oon kib'-oq i k'ok' paloma. Re' i k'amal kib'eeh 
aj tiij naa ruq'asaniik keh chi mayiij ruuk' i re' naa rukahniik chi saq wach ixoq. 

Lev 13 

Re' wili i k'uhb'aal chi riij awach i nelik cho raxq'aah chi riij 

1Re' i QaJaaw Dios je' wili xuq'or reh i Moisés ruch'ihil i Aarón: 

2Wila' re' jino'q i winaq wilik jino'q i ti' chuwach i ruti'jolal sipjinaq, oon t'ulut'aq 
q'aah, oon saq reeq'. Eh wila' wilik jino'q i yab'ilaal chi riij je' cho rax q'aah noq 
ink'utinik koruman chi naa ruk'amariik cho chuwach i Aarón i kajaaw i k'amal 
kib'eeh aj tiij, oon chuwach jino'q i rak'uun wilkeeb' chi k'amal kib'eeh aj tiij. 

3Eh re' i k'amal kib'eeh aj tiij re' re' naa rilom chi korik i ruyab'ilaal i winaq mi 
ma' rax q'aah, naa rukojom rehtaal wi xsaqb'ik i rismaal wilik wii' i q'aah, eh mi 
jul qohoq paam chuwach i ruti'jolal re' i k'amal kib'eeh aj tiij naa runab'eem chi 
raxq'aah imb'anik reh, eh naa ruq'orom chi ch'uwa' wach. 

4Eh wila' saq ink'utinik i ruyab'ilaal wilik wach ruti'jolal, eh wila' ma' q'e' jul 
qohoq, eh wila' ma' xsutinik chi saq i rismaal wilik wii'. Re' i k'amal kib'eeh aj tiij 
wuquub' q'iij naa rutz'apam i yowaab' re' re'. 

5Eh wuquub'-oq chik q'iij rutz'apam naa wo' chik rupech'em chi korik mi ma' 
xooj chi nimaal i ruyab'ilaal chuwach i ruti'jolal. Re' i k'amal kib'eeh aj tiij 
wuquub' wo' chik q'iij naa rutz'apam i yowaab' re' re'. 

6Eh paruwuuq q'iij naa wo' chik rupech'em i yowaab', wila' xtohq'ik ruk'aachjiik 
wila' ma' xooj chi nimaal iraaj ruq'orom chi xa k'isa q'aah i xpoq' chaloq chi riij. 
Re' i k'amal kib'eeh aj tiij naa ruq'orom chi saq wach i yowaab', naa rutz'ajam i 
ruso' naa rukahniik chi saq wach. 

7Eh raaj wila' xooj chi nimaal i ru q'aah noq ruk'uhtaam chik riib' reh i k'amal 
kib'eeh aj tiij noq q'orooj naq chik chi saq wach, re' yowaab' re' re' koruman wo' 
chik chi naa ruchaliik ruk'uhtaam riib' chuwach i k'amal kib'eeh aj tiij. 

8Eh noq nee wo' chik i rupech' i yowaab', eh nee rilow chi xooj chi nimaal i ru 
q'aah wach ruti'jolal, ruuk' i re' naa runab'eem chi rax q'aah imb'anik reh. Ruum i 
re' naa ruq'orom chi ch'uwa' wach. 

9Eh wila' wilik i rax q'aah chi riij jino'q i winaq koruman chi naa ruk'amariik cho 
chuwach i k'amal kib'eeh aj tiij. 

10Eh re' reh naa rilom mi saq chik naah i ru q'aah i yowaab' mi ch'oleel chik wach 
i rutib'kaal, eh mi xsaqb'ik i rismaal, 

11iraaj ruq'orom chi xooj chi nimaal i rax q'aah chuwach i ruti'jolal. Eh re' i k'amal 
kib'eeh aj tiij naa ruq'orom chi ch'uwa' wach, ruum i re' ma' naa ta chik ruye'em 
riib' chi naa rutz'apam. 

12Eh re' i k'amal kib'eeh aj tiij naa rilom i ru rax q'aah i yowaab' wila' xooj chi 
nimaal xnujik chu'nchel i ruti'jolal, xelik cho koju' rooq, eh xponik koyejal naah 
ko aha' neerub'an rilariik i k'amal kib'eeh aj tiij. 

13Eh re' reh naa rupech'em i yowaab' mix nujik chu'nchel i riij chi rax q'aah. Eh 
wila' xnujik i riij, re' i k'amal kib'eeh aj tiij naa ruq'orom chi ma' ch'uwa' ta wach 
ruum xsaqb'ik chik wach i ru rax q'aah ruum i re' naa rukahniik chi saq wach. 

14Noq naa rukahniik chi ch'oleel wach i rutib'kaal chupaam q'iij re' re' naa 
rukahniik chi ch'uwa' wach. 

15Eh re' i k'amal kib'eeh aj tiij naa rupech'em i rutib'kaal ch'oleel wach chi riij i 
re' naa ruq'orom chi ch'uwa' wach i yowaab' re' re'. Korik chi rax q'aah chik 
imb'anik reh. 

16Eh wila' re' rutib'kaal ch'oleel wach xsutinik chi saq re' yowaab' re' re' 
koruman chi naa ruchaliik ruuk' i k'amal kib'eeh aj tiij. 

17Reh chi naa rupech'em wila' xrilow chi xkahnik chi saq chik i ru q'aah i 
yowaab'. Re' i k'amal kib'eeh aj tiij naa ruq'orom chi saq chik wach i yowaab' 
ruum k'ahchi' chik ruk'achjiik. 

18Eh wila' awach i wilik jino'q q'aah chuwach i ruti'jolal, eh neenooj k'aachjoq. 

19Xkahnik-oq paruye'aab' jino'q i sipjeel oon jun rehq'-oq chik i yab'ilaal saq 
metik ru kaqiil inchol chi naa ruchaliik ruk'uhtaam chuwach i k'amal kib'eeh aj 
tiij. 

20Eh re' reh nee rilow i wilik wii' i yab'ilaal, q'e' chik jul qohoq paam, eh wila' 
saaqb'ik i rismaal wilik wii'. Eh re' i k'amal kib'eeh aj tiij naa ruq'orom chi re' 
yowaab' re' re' ch'uwa' wach ruum re' i ruyab'ilaal rax q'aah. 

21Wila' re' i k'amal kib'eeh aj tiij xrilow chi re' i yowaab' ma' saq taj i rismaal 
wilik wii' i ru q'aah eh ma' jul ta qohoq paam xtohq'ik la' ruq'ehb'iik naah xa 
neerutz'ap wuquub'-oq q'iij. 

22Eh wila' xooj chi nimaal i ruyab'ilaal chuwach i ruti'jolal, re' i k'amal kib'eeh aj 
tiij naa ruq'orom chi ch'uwa' wach i yowaab' ruum i rax q'aah chik imb'anik reh. 

23Eh wila' ma' k'ahchi' chik rojiik chi nimaal iraaj ruq'orom chi xa re' chik i 
rehtalil i q'aah wilik ar, eh re' i k'amal kib'eeh aj tiij naa ruq'orom chi saq wach i 
winaq re' re'. 

24Wila' awach i xuk'at riib' kahnik-oq chi saq oon chi kaq wach i ruti'jolal, 

25re' i k'amal kib'eeh aj tiij naa rupech'em mi xsutinik chi saq i rismaal wilik wii' 
k'ahteel. Eh mi jul qohoq paam iraaj ruq'orom chi xsutinik chi rax q'aah i 
ruk'ahteel, ruum i re' naa ruq'orom i k'amal kib'eeh aj tiij chi ch'uwa' wach i 
winaq re' re'. 

26Eh wila' re' i k'amal kib'eeh aj tiij xrilow chi ma' xsaqb'ik taj i rismaal i wilik wii' 
i rehtalil i ruk'ahteel. Eh mi ma' jul qohoq paam, wila' xrilow chi k'ahchi' 
rusahchiik wach i ruk'ahteel. Re' reh xanaa rutz'apam wuquub'-oq q'iij. 

27Eh wuquub'-oq chik q'iij rutz'apariik naa wo' chik rupech'ariik ruum i k'amal 
kib'eeh aj tiij. Eh wila' xrilow chi xooj chi nimaal i ruk'ahteel naa ruq'orom chi 
ch'uwa' wach i winaq, ruum rax q'aah chik imb'anik reh. 

28Wila' re' i ruk'ahteel ma' xooj ta chi nimaal, eh k'aachjik-oq chik i rub'an, iraaj 
ruq'orom chi xa sipjeel imb'anik reh. Eh re' i k'amal kib'eeh aj tiij naa ruq'orom 
chi saq wach ruum xa re' chik i rehtalil xkahnik i ruk'ahteel. 

29Eh wila' re' jino'q i winaq oon jino'q ixoq neenpoq' cho jino'q i q'aah panaah 
oon parisinchii', 

30re' i k'amal kib'eeh aj tiij naa rupech' wii' reh. Wila' re' q'aah jul qohoq paam, eh 
wila' q'ank'isik chik i rub'an xapalik chik i rismaal wilik wii'. Re' i k'amal kib'eeh 
aj tiij naa ruq'orom chi ch'uwa' wach i yowaab' re' re' ruum rax q'aah i wilik 
panaah oon parusinchii'. 

31Wila' re' k'amal kib'eeh aj tiij xrilow chi re' yowaab' ma' k'ahchi'ta rukahniik 
chi jul paam, eh ni xata wilik i q'eq laj isb' wilik wii', xa naa rutz'apariik wuquub'-
oq q'iij. 

32Eh paruwuuq q'iij naa wo' chik rupech'ariik i ru q'aah ruum i k'amal kib'eeh aj 
tiij wila' xrilow chi ma' k'ahchi' ta rukahniik chi jul paam, eh ni xata k'ahchi' rojiik 
chi nimaal ma' xta wo' hoq i isb' q'ank'isik wilik wii'. 

33Eh re' i k'amal kib'eeh aj tiij neeruq'or chi re' i yowaab' re' re' chuset' i rismaal 
naah, eh je' wo' hoq i rusinchii' chi riij i re' nee wo' chik i tutz'ap wuquub'-oq q'iij. 

34Eh paruwuuq q'iij re' i k'amal kib'eeh aj tiij naa wo' chik rupech'em i ru q'aah i 
yowaab' re' re' wila' ma' xooj chi nimaal, wila' ma' k'ahchi' rukahniik chi jul 
paam. Re' i k'amal kib'eeh aj tiij naa ruq'orom chi saq wach i yowaab', naa 
rutz'ajam i ruso' eh naa rukahniik chi saq wach. 

35Eh wila' re' ru q'aah xooj wo' chik chi nimaal noq ruq'orom naq chik i k'amal 
kib'eeh aj tiij chi saq wach. 

36Re' i k'amal kib'eeh aj tiij naa aj ruq'orom chi re' q'aah k'ahchi' rukachjiik, saq 
chik wach. Eh re' i k'amal kib'eeh aj tiij naa ruq'orom chi saq wach i yowaab'. 

37Eh wila' re' i k'amal kib'eeh aj tiij xrilow chi ma' k'ahchi' ta rojiik chi nimaal eh 
wila' xelik q'eq isb' wilik wii' iraaj ruq'orom chi re' q'aah k'ahchi' ruk'achjiik saq 
chik wach. Eh re' k'amal kib'eeh aj tiij naa ruq'orom chi saq wach i yowaab' re' 
re'. 

38Eh noq re' winaq oon ixoq wilik taqe saq reeq' wach ruti'jolal, 

39re' i k'amal kib'eeh aj tiij naa rupech'em. Eh wila' re' i yowaab' re' re' wilik taqe 
i saq reeq' chi riij q'eeq chik k'isinoq naah iraaj ruq'orom chi ma' q'e' ta nim wach 
imb'anik reh, re' yowaab' re' re' neenkahnik chi saq wach. 

40Re' i jino'q i winaq reh wila' xq'ehb'ik i rismaal naah atoob' ta neenkahnik chi 
t'uus wach i naah xasaq wo' wach neenkahnik. 

41Eh wila' xq'ehb'ik i naah yejaal wach atoob' ta neenkahnik chi t'uus wach i naah 
xasaq wo' wach neenkahnik. 

42Eh wila' wilik jino'q i q'aah saq, eh kaq ti'ik wach aha' xelik wii' i rismaal naah, 
oon yejaal wach oon rij naah iraaj ruq'orom chi rax q'aah chik i k'ahchi' reliik cho 
wach naah. 

43Eh re' i k'amal kib'eeh aj tiij naa rupech'em i ru q'aah aha' i xt'uslujik wii' wach 
i naah mi saq, eh mi kaq wach, oon chi chii' i t'usluuj wii' wach i naah je' chik rax 
q'aah noq ink'utinik chuwach i ruti'jolal. 

44Iraaj ruq'orom chi rax q'aah i wilik wach naah i re' re' ch'uwa' wach. Eh re' i 
k'amal kib'eeh aj tiij naa wo' ruq'orom chi ch'uwa' wach. 

45Awach i rax q'aah imb'anik reh, xiheel i ruso' naa rukojom chi riij ma' naa ta 
rub'urum wach i naah, xa re' i wach naa rub'urum k'isinoq. Eh kow i naa 
ruq'orom chi je' wili: Ch'uwa' nuwach, ch'uwa' nuwach, inko'q. 

46Re' i rax q'aah imb'anik reh naa rukahniik chi ch'uwa' wach nik' najtiil 
neerub'an i ruyab'ilaal. Eh konajt ruuk' i itz'ihy naah paat naa rojiik wih-oq chi 
rutkeel. 

47Eh wila' awach ixpoq' chaloq i q'uux chuwach i ruso', re' ruuk' isb' korjinaq wii', 
oon re' ruuk' i lino korjinaq wii', 

48oon chuwach jino'q i kemooj re' ruuk' i isb' korjinaq wii', oon re' ruuk' i lino, 
oon chuwach jino'q i tz'uhuum, oon chuwach jino'q i xa chib'ih jariik tz'uhuum 
korjinaq. 

49Eh wila' re' i q'uux wilkeeb' chuwach taqe i re' rax muqik, eh kaq muqik iraaj 
ruq'orom chi re' ruuk' i rax q'aah. Eh koruman chi naa rojiik k'uhtjoq reh i k'amal 
kib'eeh aj tiij. 

50Re' i k'amal kib'eeh aj tiij naa rupech'em i q'uux re' re', eh wuquub' q'iij naa 
rutz'apam, i wilik ruq'uxil re' re'. 

51Eh paruwuuq q'iij naa wo' chik rupech'em i k'amal kib'eeh aj tiij i q'uux re' re'. 
Wila' xrilow i reh chi xooj chi nimaal i q'uux chuwach i itz'ihy inkojarik, oon 
chuwach kemooj, oon chuwach i tz'uhuum, oon chuwach i jino'q i xa chib'ih 
jariik. Re' ruuk' i yiib' wach raax q'aah. Re' taqe i chib'ih jariik re' re' naa 
kikahniik chi ch'uwa' kiwach. 

52Je' re' noq wila' xelik chee q'uux re' re' chuwach jino'q i xa chib'ih jariik re' re' 
koruman chi naa ruk'atariik wach q'aaq' chi jumpech, ruum re' i wilik chuwach 
re' ruuk' i ma' tob'laj rax q'aah. 

53Eh wila' re' i k'amal kib'eeh aj tiij xrilow chi ma' k'ahchi' ta rojiik chi nimaal i 
q'uux re' re' chuwach taqe i itz'ihy, oon chuwach jino'q i xa chib'ih jariik 
tz'uhuum korjinaq. 

54Re' i k'amal kib'eeh aj tiij naa ruq'orom chi naa rutz'ajariik i xa chib'ih jariik re' 
re' wilik wii' i q'uux. Eh wuquub' wo' chik q'iij naa rutz'apariik. 

55Eh noq tz'ajooj chik i q'uux re' re' naa wo' chik rupech'em i k'amal kib'eeh aj 
tiij. Wila' xrilow chi re' q'uux re' re' ma' xsahchik ta wach iraaj ruq'orom chi 
ch'uwa' wach atoob' ta re' q'uux re' re' ma' xooj ta chi nimaal inchol ruk'atariik 
wach q'aaq' i chib'ih jariik wilik wii' i q'uux re' re' nik' wach i rij je' chupaam. 

56Eh wila' re' k'amal kib'eeh aj tiij xrilow chi k'ahchi' ruq'ehb'iik i naah neerub'an 
chi nee ruyok' iloq chuwach taqe i itz'ihy, oon chuwach taqe i kemooj oon 
chuwach taqe i xa chib'ih jariik tz'uhuum korjinaq. 

57Eh wila' xooj wo' chik chi nimaal i q'uux re' re' chuwach i itz'ihy inkojarik chi'iij 
chuwach i kemooj, oon chuwach i xa chib'ih jariik tz'uhuum korjinaq wii' inchol 
ruk'ahtiik i chib'ih jariik i wilik wii' i q'uux. 

58Eh wila' re' itz'ihy, oon i kemooj, oon re' i xa chib'ih jariik tz'uhuum korjinaq 
wii' neensahchik i q'uux chuwach noq neentz'ajariik wach koruman wo' chik chi 
neentz'ajarik ruka'peech, ruuk' i re' neenkahnik chi saq wach, inki i Dios. 

59Re' i wili i k'uhb'aal chi riij i q'uux re' ruuk' i rax q'aah i nelik cho wach i itz'ihy 
inkojarik chi'iij re' ruuk' i isb' korjinaq wii', oon re' ruuk' i lino, oon chuwach 
jino'q i kemooj, oon chuwach jino'q i xa chib'ih jariik tz'uhuum korjinaq, reh chi 
neen q'orarik i chi saq wach, oon chi ch'uwa' wach. 

Lev 14 

1Re' i QaJaaw Dios, je' wili i xuq'or reh i Moisés: 

2Re' i wili i k'uhb'aal chi riij i tolin rax q'aah i riij, reh chi naa rukahniik chi saq 
wach. Re' reh koruman chi naa ruk'amariik cho chuwach i k'amal kib'eeh aj tiij. 

3Re' i k'amal kib'eeh aj tiij naa reliik reje chi riij i itz'ihy naah paat ko ar naa rojiik 
rupech'em i rax q'aah imb'anik reh, eh wila' xrilow chi xk'achjik chik i ru rax 
q'aah. 

4Re' i k'amal kib'eeh aj tiij naa rutaq'aam ruk'amariik kiib' chi kok' tz'ikin 
k'achaach ma' xta ruch'uwa'iil kiwach reh chi naa rusaqb'eesjiik wach i rax q'aah 
i riij, naa ruk'amariik chaloq juntoq-oq i chee' chakaltee' jino'q i kaq itz'ihy, jino'q 
i q'ab' chee' hisopo. 

5Eh re' i k'amal kib'eeh aj tiij naa rutaq'aam ruyok'ariik ralaq jinaj keh i k'isa 
tz'ikin chinaah i ak'al xun wilik k'achlik ha' chupaam. 

6Eh nee ruchop chaloq i k'isa tz'ikin k'achlik, i juntoq chi chee' chakaltee', i kaq 
itz'ihy, i q'ab' i hisopo naa taqe rumuhaam chupaam i rukik'eel i k'isa tz'ikin naa 
rukanteesjiik chinaah i k'achlik ha'. 

7Re' i k'amal kib'eeh aj tiij wuquub' pech naa rukihraam i kik' chinaah i tolin rax 
q'aah i riij saqb'eesb'al wach, eh naa ruq'orom chi saq chik wach. Eh re' i k'isa 
tz'ikin k'achlik naa roq'taam reje. 

8Re' i naa rusaqb'isam riib' naa rutz'ajam i ruso', eh chi naa rub'anam ritiin. Eh 
naa rujoyom chu'nchel i rismaal, reh chi naa rukahniik chi saq wach. Chi riij i re' 
neerub'an chi neenokik i koq ruuk' i itz'ihy naah paat, xa re' la' kowuquub' q'iij 
naa rukahniik chi riij i paat re' re'. 

9Eh paruwuuq q'iij koruman chi naa rujoyariik i rismaal i naah i rusinchii', i 
rismaal i rumeetz', eh chu'nchel i rismaal. Eh naa rutz'ajam i ruso' naa rub'anam 
ritiin chi je' re' naa rukahniik chi saq wach. 

10Eh paruwahxaaq q'iij naa ruq'asam chi rumayiij i kiib' chi rak'uun tentzun 
manlik wach i kiti'jolal, eh jinaj i k'isa ixoq tentzun jinaj haab' wilik reh, manlik 
wach ruti'jolal. Eh jinaj k'isa chakach i xti holohik arina, xilakkimaj ruuk' aseite, 
eh juntoq lemeta i aseite, 

11Eh re' i k'amal kib'eeh aj tiij naa ruye'em i koq chuwach i QaJaaw panookb'al 
reh i santo laj itz'ihynaah paat molb'al iib', awach i naa rusaqb'eesjiik wach 
ruch'ihil taqe i rumayiij naa ruq'asam. 

12Eh re' i k'amal kib'eeh aj tiij naa ruchopom chaloq jinaj keh i rak'uun tentzun 
ruch'ihil i juntoq lemeta chi aseite naa ruq'asam chi mayiij chi riij i mahk 
chuwach i QaJaaw Dios je' rukab' i ruq'or i k'uhb'aal. 

13Re' i k'amal kib'eeh aj tiij naa rukaansam i rak'uun tentzun chupaam i ye'aab' 
wilik rusantohiil re' ink'atarik wii' chi mayiij k'amb'al iib' panotob'il ruuk' i Dios. 
Eh je' wo' hoq i chikop inye'arik chi mayiij noq inq'ehtjik i ruk'uhb'aal i Dios, je' 
wo' hoq i chikop inye'arik chi mayiij chi riij i mahk naa rukahniik chi reh i k'amal 
kib'eeh aj tiij ruum wilik rusantohiil. 

14Eh re' i k'amal kib'eeh aj tiij naa ruchopom cho k'isinoq i rukik'eel i chikop naa 
ruye'ariik chi mayiij, chi riij noq inq'ehtjik i ruk'uhb'aal i Dios naa ruch'ulem raa' 
xikin awach i naa rusaqb'isam riib'. Eh naa wo' ruch'ulem chi riij i ju' rumaam i 
rusak'aaj q'ab', je' wo' chi riij i ju' rumaam i rusak'aaj rooq. 

15Eh naa wo' rut'urem k'isinoq aseite chupaam i rutz'eet q'ab'. 

16Eh naa rut'aqsam chee ju' i rusak'aaj q'ab' chupaam i aseite wilik chupaam i 
rutz'eet q'ab', eh wuquub' pech naa rukihraam i aseite chuwach i QaJaaw. 

17Re' i ruqox aseite naa rukahniik pan q'ab' i k'amal kib'eeh aj tiij k'isiin naa 
ruch'ulem paraa' i rusak'aaj xikin awach i naa rusaqb'isam riib'. Eh k'isiin naa 
ruch'ulem chi riij i ju' i rumaam i rusak'aaj q'ab', chi ju' i rumaam i rusak'aaj rooq. 
Eh naa wo' rukihraam k'isinoq chinaah i rukik'eel i chikop inq'ahteesjik chi 
mayiij chi riij i mahk. 

18Eh re' ruqox i aseite naa rukahniik pan q'ab' i k'amal kib'eeh aj tiij, naa 
ruch'ulem wach naah awach i naa rusaqb'isam riib'. Re' i k'amal kib'eeh aj tiij naa 
ruq'asaniik reh i rumayiij reh chi naa rukuyariik i ru mahk, ruum i QaJaaw Dios. 

19Re' i k'amal kib'eeh aj tiij naa ruq'asam i rumayiij i xk'achjik. Eh chi riij i re' naa 
rukansam i chikop naa ruk'atam chi mayiij. 

20Eh ar naa ruq'asam chi mayiij chinaah i artaal ruch'ihil i mayiij naa ruye'ariik 
chi naq'wach. Ruuk' i re' naa rukuyariik i ru mahk i kiristianu' re' re', eh naa wo' 
rukahniik chi saq wach. 

21Wila' neb'aa' i kiristianu' xk'achjik ma' nee ta rukuy tz'aaq' chu'nchel, 
neerub'an chi nee ruk'am reje jino'q i rak'uun tentzun. Eh naa ruq'asam chi 
mayiij reh chi nee rureq kuyb'al ru mahk, nee wo' ruq'asaj haa' i k'isiin ma' hoob' 
libra chi re' ruuk' i chihooj laj arina xilakimaj ruuk' aseite ruch'ihil k'isiin ma' 
juntoq lemeta chi aseite. 

22Eh naa wo' ruk'amam reje i kiib'-oq i kok' tz'ikin mukur, oon kiib' chi kok' 
paloma, jinaj i nee ruyeew chi mayiij chi riij i ru mahk, eh jinaj i naa ruq'aasam 
chi k'atoj mayiij. 

23Re' i xk'achjik paruwahxaaq q'iij naa ruk'amam reje taqe i mayiij re' re' 
panookb'al reh i rusanto laj itz'ihy naah paat molb'al iib'. Re' i k'amal kib'eeh aj 
tiij naa ruq'asaniik reh i mayiij chuwach i QaJaaw Dios reh chi naa rukahniik chi 
saq wach i xk'achjik. 

24Eh re' k'amal kib'eeh aj tiij naa ruchopom chaloq imas tentzun ruch'ihil i k'isiin 
ma' juntoq lemeta chi aseite naa ruq'asam chi nim wach mayiij chuwach i QaJaaw 
Dios. 

25Eh re' k'amal kib'eeh aj tiij noq ruyok'om chik i ralaq imas tentzun naa 
ruq'asam chi mayiij chi riij i mahk, eh k'isiin i rukik'eel tentzun naa ruch'ulem chi 

raa' i rusak'aaj xikin awach i naa rusaqb'isam riib'. Eh k'isiin i rukik'eel naa 
ruch'ulem chi riij i ju' i rumaam i rusak'aaj q'ab', je' wo' chi riij i ju' i rumaam i 
rusak'aaj i rooq. 

26Chi riij i re' naa rut'urem k'isinoq aseite chupaam i rutz'eet q'ab'. 

27Eh naa rut'aqsam chee ju' i rusak'aaj q'ab' chupaam aseite wilik chupaam i 
rutz'eet q'ab'. Eh wuquub' pech naa rukihraam aseite chuwach i QaJaaw. 

28Eh re' i k'amal kib'eeh aj tiij naa ruch'ulem i chi raa' rusak'aaj xikin awach i naa 
rusaqb'isam riib' k'isiin wo' naa ruch'ulem chi riij i ju' i rumaam i rusak'aaj q'ab', 
je' wo' chi riij i ju' i rumaam i rusak'aaj rooq. Re' re' wo' hoq i xuch'ulej wii' i 
rukik'eel imas tentzuun xuyeew chi mayiij chi riij i ru mahk. 

29Eh nik' chik k'ihaal aseite naa rukahniik chupaam i q'ab' i k'amal kib'eeh aj tiij 
naa ruchihkaam wach naah i k'ahchi' rusaqb'isam riib', reh chi neenkuyarik i ru 
mahk ruum i QaJaaw Dios. 

30Eh re' i k'amal kib'eeh aj tiij naa ruchopom chaloq jinaj keh i k'isa tz'ikin 
mukur, oon i k'isa paloma re' q'oreel i xureq tz'aaq' i naa rusaqb'isam riib'. 

31Jinaj keh i tz'ikin re' re' naa ruq'asam chi mayiij reh i pahqb'al kuyb'al ru mahk. 
Eh re' i tz'ikin jinaj naa ruye'em chi k'atoj mayiij, eh naa wo' ruq'asam chi mayiij i 
re' ruuk' i xa chi naq'wach. Eh re' i k'amal kib'eeh aj tiij naa ruq'asaniik reh, eh 
naa rukuyariik i ru mahk ruum i Dios i naa rusaqb'isam riib', inki. 

32Re' i wili k'uhb'aal chi riij nik' wach noq naa rusaqb'isam riib' i tolin rax q'aah i 
riij i ma' nee ta rukuy tz'aaq chi k'ih i nee ruyeew chi mayiij. 

Re' wili i k'uhb'aal chib'ih naa rub'aan ruuk' i paat wilik i je' ruq'uxil i rax q'aah 
chuwach 

33Re' i QaJaaw Dios je' wili i xuq'or reh i Moisés, i Aarón: 

34Re' taq i hat naa taq aq'orom keh i aj Israel chi noq patinik chik inki a'n 
chupaam i ye'aab' Canaán re' i nuye'em keh. Eh wila' re' hin xnuyeew chaloq 
jino'q i q'uux chupaam jino'q i paat ar, 

35re' i ehchan reh i paat re' re' neenooj ruuk' i k'amal kib'eeh aj tiij, je' wili i nee 
ruq'or reh: Re' hin jinaj i q'uux wilik panupaat, inko'q. 

36Eh re' i k'amal kib'eeh aj tiij peet naa rutaq'aam reje rehtesjiik paam i paat re' 
re', noq komajaa' inokik ar reh chi ma' nee ta runih taqe chib'ih i wilkeeb' 
chupaam. Chi riij i re' koraj naa rokiik chi rilariik chi korik mi ruq'uxil rax q'aah i 
wilik chupaam i paat. 

37Re' i k'amal kib'eeh aj tiij naa rilom mi wilik chuwach i rutz'aqiil i paat mi rax, 
eh mi kaq i q'uux re' re', mi jul qohoq paam chuwach i tz'aq. 



258 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

38Re' i k'amal kib'eeh aj tiij naa reliik cho chupaam i paat re' re', eh naa ruq'orom 
chi naa rutz'ahpiik chuwach i wuq'uub' q'iij. 

39Eh noq ik'inaq chik i wuquub' q'iij naa wo' chik rupech'em i k'amal kib'eeh aj 
tiij. Eh wila' re' i q'uux xooj chi nimaal wataq rutz'aqiil i paat, 

40nee rutaq'aaj rehtesjiik taqe ab'aj wilik wii' i q'uux re' re'. Eh ar narojiik 
kutaroq chupaam i ch'uwa' paam ye'aab' chi riij reje i tinamit. 

41Naa wo' ruq'orom i k'amal kib'eeh aj tiij chi jotzaroq wach chu'nchel i tz'aq, eh 
chi re' i rupoqil naa rojiik kutaroq chupaam i ch'uwa' paam ye'aab' chi riij reje i 
tinamit. 

42Eh tokoom chik taqe ab'aj naa kikojom chi jilow taqe ab'aj naa kesam. Eh 
tokoom chik i lech'ik laj ak'al naa kikojom chuwach i rutz'aqiil i paat. 

43Eh wila' xelik wo' chik chaloq i q'uux chuwach i rutz'aqiil i paat noq elenaq chik 
taqe ab'aj eh jotzooj chik wach, eh tokoom chik i lech'ik laj ak'al kojooj chuwach. 

44Re' i k'amal kib'eeh aj tiij naa wo' chik rojiik rupech'em paam i paat re' re'. Eh 
wila' xrilow chi xooj wo' chik chi nimaal i q'uux chuwach i rutz'aqiil i paat, eh 
wila' re' ruuk' i ruq'uxil i yiib' wach rax q'aah re' i k'amal kib'eeh aj tiij naa 
ruq'orom chi ch'uwa' wach i paat re' re'. 

45Eh naa wo' chik ruq'orom chi naa ruch'a'hjik wach ak'al i paat, eh chu'nchel i 
korjinaq wii' naa rojiik kutaroq chupaam i ch'uwa' paam ye'aab' chi riij reje i 
tinamit. 

46Wila' awach i xokik chupaam i paat re' re' chuwach i wuquub' q'iij noq naa 
ruq'orom i k'amal kib'eeh aj tiij naa ruq'orariik chi ch'uwa' wach korehtaal chik 
inokik i q'iij. 

47Eh wila' awach i xwirik chupaam i paat re' re' koruman chi naa rutz'ajam i 
ruso'. Eh wixub'an ruwa' chupaam koruman chi naa rutz'ajam i ruso' reh chi 
neenkahnik chi saq wach. 

48Eh re' i k'amal kib'eeh aj tiij naa wo' chikrokiiki koq chi rilariik paam i paat re' 
re' wila' xrilow chi ma' xelik ta chik chaloq i ruq'uxil i rax q'aah chuwach i 
rutz'aqiil noq jalooj chik wach. Re' k'amal kib'eeh aj tiij naa ruq'orom chi saq chik 
wach i paat re' re' ruum xsahchik chik wach i q'uux. 

49Re' i k'amal kib'eeh aj tiij naa rutaq'aam ruk'amariik i kiib' chi kok' tz'ikin, i jun 
k'isatooq chi chee' chakaltee', i junsahl chi kaq itz'ihy, i q'ab' chee' hisopo, reh chi 
naa rukahniik chi saq paam i paat re' re'. 

50Eh naa rukansam jinaj keh i kok' tz'ikin chinaah jinaj ak'al xun wilik k'achlik ha' 
chupaam. 

51Eh naa ruchopom chaloq i chakaltee', i kaq itz'ihy, i hisopo, eh re' i k'isa tz'ikin 
jinaj chi k'achlik wach naa rumuhaam chupaam i rukik'eel i k'isa tz'ikin naa 
rukahteesjiik. Eh naa ruxilakeem ruuk' ha' i k'ik', ruuk' i re' wuquub' pech naa 
rukihraam i paat. 

52Je' re' noq naa rusaqb'isam wach i paat re' re', ruuk' i rukik'eel i k'isa tz'ikin 
ruuk' i k'achlik ha'. Eh je' wo' ruuk' i k'isa tz'ikin k'achlik je' wo' i jun toq chi chee' 
chakalte', ruuk' i jun sahl chi kaq itz'ihy, ruuk' i q'ab' chee' hisopo. 

53Chi riij i re', re' i k'amal kib'eeh aj tiij naa roq'taam reje chi riij i tinamit i k'isa 
tz'ikin chi k'achlik wach. Ruuk' i re' naa rub'anam nik' wach i ruq'or i k'uhb'aal 
chi naa rusaqb'isam wach i paat re' re'. 

54Re' i wili i k'uhb'aal chi riij i ruq'uxil i rax q'aah. 

55Je' wo' chi riij i ruq'uxil i rax q'aah i nelik cho wach itz'ihy inkojarik chi'iij, je' 
wo' hoq i nelik cho chupaam i paat. 

56Je' wo' re' i k'uhb'aal chi riij i sipjeel, ruch'ihil i ti' nelik cho ruha'iil, ruch'ihil i 
saq reeq' i nelik chaloq. 

57Re' wili naab'al reh aha' wilik i saq wach, aha' wilik i ch'uwa' wach. Re' wili i 
k'uhb'aal chi riij i rax q'aah. 

Lev 15 

Re' i k'uhb'aal chi riij i ruch'uwa'iil wach i winaq, je' wo' ixoq 

1Re' i QaJaaw Dios je' wili i xuq'or reh i Moisés, i Aarón: 

2Re' taq i hat je' taq wili i cha q'or keh i aj Israel: Xa awach pa' i winaq neenelik 
ruha'iil i ruk'achab' ruum yab'ilaal, naa rukahniik chi ch'uwa' wach. 

3Eh re' reh atoob' ta kok'ahchi' chi elik ruha'iil i ruk'achab' ruum yab'ilaal, atoob' 
ta ma' k'ahchi' ta chik reliik ruha'iil ruk'achab' ruum yab'ilaal xanaa wo' 
rukahniik chi ch'uwa' wach. 

4Eh xa aha' pa' i yokaab' naa ruwiriik wii' i elik i rub'an i ruha'iil i ruk'achab' naa 
rukahniik chi ch'uwa' wach. Eh xa aha' pa' i tzunaab' naa rutzuhniik wii' naa wo' 
rukahniik chi ch'uwa' wach. 

5Eh xa awach pa' neentz'a'inik reh i yokaab' inwirik wii' i winaq re' re' koruman 
chi naa rutz'ajam i ruso', eh chi naa rub'anam ritiin. Eh xa konaa wo' rukahniik 
chi ch'uwa' wach korehtaal inokik i q'iij. 

6Eh xa awach pa' i neentzuhnik chinaah i tzunaab' neentzuhnik wii' i winaq elik i 
rub'an i ruha'iil i ruk'achab' ruum yab'ilaal, koruman chi naa rutz'ajam i ruso', eh 
chi naa rub'anam ritiin. Eh xa konaa wo' rukahniik chi ch'uwa' wach korehtaal 
inokik i q'iij. 

7Eh xa awach pa' neentz'a'inik reh i winaq elik i rub'an i ruha'iil i ruk'achab' 
ruum yab'ilaal, koruman chi naa rub'anam ritiin. Eh xa konaa wo' rukahniik chi 
ch'uwa' wach korehtaal inokik i q'iij. 

8Eh wila' re' i elik i rub'an i ruha'iil i ruk'achab' i wila' xuchuhb'aaj reje wach i 
ruso' jino'q i ma' xta ruch'uwa'iil wach, koruman chi naa rutz'ajam i ruso', eh chi 
naa rub'anam ritiin. Eh xa konaa wo' rukahniik chi ch'uwa' wach korehtaal inokik 
i q'iij. 

9Eh wila' re' winaq elik i rub'an i ruha'iil i ruk'achab' ruum yab'ilaal, xjohtik reje 
rij kawáyu neenkahnik chi ch'uwa' wach i rihqb'aal i kawáyu. 

10Eh re' i neerutz'aj i xa neeruyokib'ej i winaq elik i rub'an i ruha'iil i ruk'achab', 
naa rukahniik chi ch'uwa' wach korehtaal inokik i q'iij. Eh re' neenk'amwik reje 
reh i neeruyokib'ej, koruman chi naa rutz'ajam i ruso', chi naa rub'anam ritiin. Eh 
xa konaa wo' rukahniik chi ch'uwa' wach korehtaal inokik i q'iij. 

11Eh re' i winaq elik i rub'an i ruha'iil i ruk'achab' ruum yab'ilaal wila' xutz'a'j 
jino'q i xa awach chi ma' rutz'ajam tee q'ab'. Re' nee rutz'a'j re' re' koruman chi 
naa rutz'ajam i ruso', eh naa rub'anam ritiin. Eh xanaa wo' rukahniik chi ch'uwa' 
wach korehtaal inokik i q'iij. 

12Eh wila' re' winaq elik i rub'an i ruha'iil i ruk'achab' xutz'a'j jino'q ak'al xaro, 
koruman chi naa rupaxjiik. Wila' xutz'a'j jino'q i xaro re' ruuk' i chee' koruman 
chi naa rutz'a'jiik wach. 

13Eh noq k'aachjinaq chik i winaq eh rumayam chik elik i ruha'iil i ruk'achab', 
wuquub' q'iij naa ruy-eem reh chi naa rusaqb'isam riib', koruman chi naa 
rutz'ajam i ruso', chi naa rub'anam ritiin ruuk' i k'achlik ha'. Ruuk' i re' naa 
rukahniik chi saq wach. 

14Eh paruwahxaaq q'iij i winaq re' re' naa ruk'amam cho chuwach i QaJaaw Dios i 
kiib' chi kok' tz'ikin mukur, oon kiib'-oq rak'uun paloma naa ruq'asam reh i 
k'amal kib'eeh aj tiij panookb'al reh i santo laj itz'ihy naah paat molb'al iib'. 

15Re' k'amal kib'eeh aj tiij naa ruq'asam chi mayiij i k'isa tz'ikin jinaj chi riij i ru 
mahk i winaq. Eh re' i k'isa tz'ikin jinaj naa ruq'asam chi k'atoj mayiij, re' wili i 
naa rub'anam chuwach i QaJaaw Dios reh chi neenkahnik chi saq wach i yowaab'. 

16Eh noq re' jino'q i winaq xelik ruha'iil i ruk'achab' ruum yab'ilaal koruman chi 
naa rub'anam ritiin jumpa'liik. Eh xa ko naa wo' rukahniik chi ch'uwa' wach 
korehtaal inokik i q'iij. 

17Eh wila' xq'ehb'ik chinaah i ruha'iil i ruk'achab' i winaq jino'q i itz'ihy oon 
jino'q i tz'uhuum koruman chi naa rutz'ajariik wach. Eh xanaa wo' rukahniik chi 
ch'uwa' wach korehtaal inokik i q'iij. 

18Eh wila' re' winaq re' re' rixoqb'eej jino'q ixoq koruman chi naa kianam kitiin 
kikab'cheel. Eh xanaa wo' kikahniik chi ch'uwa' kiwach korehtaal inokik i q'iij. 

19Eh wila' re' jino'q ixoq elik i rub'an i rukik'eel re' rutz'ajooj i rub'an reh rajlaal 
poh wuquub' q'iij naa rukahniik chi ch'uwa' wach. Eh awach i neentz'a'inik i koq 
reh ixoq naa rukahniik chi ch'uwa' wach korehtaal inokik i q'iij. 

20Eh xa aha' pa' yokaab' neenwirik wii' ixoq re' re' noq k'ahchi' i rutz'ajooj naa 
rukahniik chi ch'uwa' wach. Eh xa aha' pa' tzunaab' neentzuhnik wii' naa 
rukahniik chi ch'uwa' wach. 

21Eh xa awach pa' neentz'a'inik i koq reh i yokaab' naa ruwiriik wii' naa 
rukahniik chi ch'uwa' wach koruman chi naa rutz'ajam i ruso' eh chi naa 
rub'anam ritiin. Eh xa konaa wo' rukahniik chi ch'uwa' wach korehtaal inokik i 
q'iij. 

22Eh wila' awach tz'a'inik reh i xiila nee rukoj chi rutzunaab' ixoq re' re', koruman 
chi naa rutz'ajam i ruso', eh chi naa rub'anam ritiin. Eh xa konaa wo' rukahniik 
chi ch'uwa' wach korehtaal inokik i q'iij. 

23Eh awach neentz'a'inik reh i chib'ih jariik wilik chinaah i naa ruyohkiik wii' 
ixoq, oon nee rutz'a'j i chib'ih jariik wilik chinaah i naa rutzuhniik wii' naa 
rukahniik chi ch'uwa' wach korehtaal inokik i q'iij. 

24Wila' awach i winaq xwirik i koq ruuk' ixoq re' re' noq k'ahchi' i rutz'ajooj i 
rub'an reh rajlaal i poh, wuquub' q'iij naa rukahniik chi ch'uwa' wach, je' wo' hoq 
i yokaab' naa ruwiriik wii' naa rukahniik chi ch'uwa' wach. 

25Eh wila' re' ixoq ma' rumay ta elik i rukik'eel q'e' chik najt xub'an reh ma' xata 
je' najtiil i rub'an reh noq i rub'an i rutz'ajooj rajlaal i poh. Eh nik' pa' najtiil 
neerub'an elik i rukik'eel je' wo' re' najtiil naa rukahniik chi ch'uwa' wach. 

26Eh xa aha' pa' yokaab' neenwirik ixoq re' re', eh xa chib'ih pa' jariik i 
neerutzunib'eej noq kok'ahchi' chi elik i rukik'eel, naa rukahniik chi ch'uwa' 
wach, je' rukab' noq inkahnik noq i rub'an i rutz'ajooj rajlaal i poh. 

27Eh xa awach pa' neentz'a'inik i koq reh i ruyokaab' oon i rutzunaab' koruman 
chi naa rutz'ajam i ruso' eh chi naa rub'anam ritiin. Eh xa ko naa wo' rukahniik 
chi ch'uwa' wach korehtaal inokik i q'iij. 

28Eh wila' xk'achjik ruuk' ruyab'ilaal re' re' kowuquub' chik q'iij naa ruy-eem reh 
chi neenkahnik chi saq wach. 

29Eh paruwaxaaq q'iij naa ruk'amam chaloq i kiib' chi kok' tz'ikin mukur, oon 
kiib' chi kok' paloma naa ruk'amam reje chuwach i k'amal kib'eeh aj tiij ar pan 
santo laj itz'ihy naah paat molb'al iib'. 



262 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

30Re' i k'amal kib'eeh aj tiij jinaj keh i kok' tz'ikin re' re' naa ruq'asam chi mayiij 
chi riij i ru mahk ixoq re' re'. Eh re' jinaj naa ruq'asam chi k'atoj mayiij ruuk' i naa 
rub'anam i k'amal kib'eeh aj tiij re' re' naa rukahniik chi saq wach ixoq ruuk' i 
ruyab'ilaal. 

31Re' taq i hat naa taq aq'orom keh i k'uhb'aal wili taqe aj Israel reh chi ma' nee ta 
nchalik kich'uwa' reej paam i nuSanto laj itz'ihy naah paat eh wila' 
xkich'uwa'risaj paam naa kikimiik, tiko'q keh, inki Dios. 

32Re' i wili i k'uhb'aal chi riij i winaq i nelik i ruha'iil i ruk'achab' ruum yab'ilaal, 
eh je' wo' chi riij i awach i nareliik i ruha'iil i ruk'achab' ruum i xa chib'ih jariik, 
naa rukahniik chi ch'uwa' wach ruum i re'. 

33Re' i k'uhb'aal wili keh ixoq inki a'n i kitz'ajooj rajlaal i poh, keh wo' hoq i k'ih 
q'iij inki a'n i kitz'ajooj. Re' k'uhb'aal wilik keh i winaq i nelik i ruha'iil i 
kik'achab', keh taqe i winaq kiwiriik ruuk' jino'q ixoq noq k'ahchi' i rutz'ajooj. 

Lev 16 

Re' i ruq'ijil noq inye'arik i mayiij chi riij i kimahk i aj Israel 

1Re' i QaJaaw Dios xuq'oreej wo' chik i Moisés noq kamnaq chik taqe i kiib' chi 
rak'uun i Aarón. Re' taqe i xikimik noq xkijil i koq kiib' chuwach i Dios, chi 
ruk'atariik i insiensia. 

2Re' i QaJaaw Dios je' wili i xuq'or reh i Moisés: Re' hat cha q'or reh aawas Aarón 
chi ma' chu'nchel taj q'iij naa rokiik chupaam i santo laj ye'aab' re' i wilik kochi 
juntar i tasb'al wilik wii' i loq'laj kaxa. Ruum wila' xokik i koq ar xanik' i wilik wii' 
i tz'apb'al naah i loq'laj kaxa naa rukimiik ruum re' hin naa wo' nuk'uhtaam cho 
wiib' pan suutz'. 

3Re' i Aarón noq naa rokiik i koq chupaam i santo laj ye'aab' koruman chi naa 
ruk'amam i koq i k'isa imas wakax naa ruq'asam chi riij i mahk, eh jinaj imas 
tentzun naa ruk'atam chi mayiij. 

4Eh naa rukojom reje i ruch'utwex re' ruuk' i itz'ihy lino, eh naa wo' rukojom i 
ruso' re' ruuk' i lino, re' i ruso' wilik ruloq'il, naa rukojom i b'ak'b'al paam je' wo' 
hoq rutak'aa' wach naah re' ruuk' i lino. Re' ruso' wili wilik ruloq'il ruum aj re' 
noq naa rukojom koruman chi peet naa rub'anam ritiin. 

5Eh re' taqe i aj Israel naa kik'amam cho reh i Aarón i kiib' chi imas kaprax 
komanaan reh chi naa ruq'asam chi mayiij chi riij i kimahk i aj Israel. Eh jinaj 
imas tentzun naa ruq'asam chi k'atoj mayiij. 

6Eh re' i Aarón peet naa wo' ruq'asam chi rumayiij i reh i jinaj imas wakax 
pahqb'al kuyb'al ru mahk i reh. Eh pahqb'al wo' kuyb'al kimahk taqe awach reh 
parupaat. 

7Eh chi riij i re' naa ruchopom chaloq i kiib' chi imas kaprax naa ruq'asam chi 
mayiij chuwach i QaJaaw Dios panookb'al reh i santo laj itz'ihy naah paat molb'al 
iib'. 

8Eh noq naa kiwihiik panookb'al reh i rusanto laj itz'ihy naah paat i Dios, re' i 
Aarón naa rusik'im i kiib' chi imas kaprax i naa rukahniik reh i QaJaaw Dios, eh 
aha' wilik i naa rukahniik chi xanaa roq'taam reje reh i Azazel. 

9Eh noq rusik'im chik chi riij i kiib' chi imas kaprax i Aarón chi mayiij chuwach i 
QaJaaw Dios pahqb'al kuyb'al kimahk i tinamit. 

10Eh re' imas kaprax jinaj xusik' chi riij i Azazel awach, eh naa rukahniik chi 
k'achlik wach noq naa ruq'asam chuwach i QaJaaw Dios reh chi naa kireqem 
kuyb'al kimahk i tinamit, chi riij i re' naa roq'taam reje chupaam i ye'aab' chiq 
yuuq'. 

11Re' i Aarón reh naa ruq'asam chi rumayiij jinaj i k'isa imas wakax pahqb'al 
kuyb'al ru mahk i reh, je' wo' chi riij i kimahk taqe awach reh parupaat. 

12Chi riij i re' naa ruchopom chaloq i sansario naa runujisam chi naq'wach q'aaq' 
ar naa ruchopom wach artaal chuwach i QaJaaw Dios ka'mohq' chi insensia re' 
ruuk' i kok' naq wach q'e' ink'ohnik naa ruk'amam i koq pan santo laj ye'aab' 
wilik chi juntar i itz'ihy tasb'al paam i ye'aab'. 

13Re' i Aarón naa rukutum insensia chinaah i wach i q'aaq' chuwach i QaJaaw 
Dios re' i rusib'eel naa rutz'apam naah i tz'apb'al naah i loq'laj kaxa molik wii' i 
k'uhb'aal. Wila' xub'an i je' re' ma' naa ta rukimiik. 

14Eh naa rumuhaam chee ju' q'ab' chupaam i rukik'eel i k'isa imas wakax naa 
rukihraam chinaah i tz'apb'al naah i loq'laj kaxa chi korkiil reje ireelb'aalq'iij. Eh 
wuquub' pech naa rukihraam i kik' chinaah i tz'apb'al naah i loq'laj kaxa chuwach 
reje. 

15Chi riij i re', re' i Aarón naa ruq'asam chi mayiij imas kaprax chi riij i kimahk i 
tinamit. Eh naa ruk'amam reje i rukik'eel chupaam i santo laj ye'aab' wilik chi 
juntar i itz'ihy tasb'al paam i ye'aab'. Ar i koq chupaam naa rukihraam i rukik'eel 
imas kaprax, je' wo' rukab' i naa rub'anam ruuk' i rukik'eel i k'isa imas wakax. 

16I ruk'ul chi je' re' naa rub'anam reh chi re' Dios naa rusaqb'isam paam i santo 
laj ye'aab' kich'uwa'risam wach i aj Israel ruuk' i kimahk. Eh naa wo' rusaqb'isam 
paam i santo laj itz'ihy naah paat molb'al iib' i wilik chi kixilak ruum 
kich'uwa'risam wo' wach. 

17Eh noq naa ruwihiik chupaam i rusantolaj ye'aab' i Aarón chuq'ahteesjiik i 
mayiij pahqb'al kuyb'al chi riij taqe mahk, ma' jino'q i naa kiwihiik chupaam i 
santo laj itz'ihy naah paat molb'al iib'. Eh noq ruq'asam chik i mayiij pahqb'al 



264 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

kuyb'al ru mahk i reh, eh je' wo' hoq i mayiij pahqb'al kuyb'al kimahk chu'nchel i 
aj Israel. 

18Eh naa reliik chaloq naa rojiik rusaqb'isam wach i ru artaal i QaJaaw Dios. Eh 
naa ruchopom chaloq i rukik'eel i k'isa imas wakax ruch'ihil i rukik'eel imas 
kaprax naa ruch'ulem taqe i wach ruk'aa' i artaal naa ruchihkaam chi junsuut. 

19Eh ruuk' i ju' q'ab' i Aarón wuquub' pech naa rukihraam i kik' chinaah i artaal, 
ruuk' i re' naa rusaqb'isam wach ruum xkich'uwa'risaj wach taqe i aj Israel, eh 
naa rukuxisam. 

20Eh noq re' i Aarón rukohlaam chik ruq'ahteesjiik i mayiij reh chi naa rukahniik 
chi saq wach i santo laj ye'aab', ruch'ihil i santo laj itz'ihy naah paat molb'al iib', 
ruch'ihil i artaal naa rutaq'aam ruk'amariik imas kaprax kok'achlik. 

21Eh naa ruye'em kab'chel i q'ab' wach naah imas kaprax, eh naa rupahqaam 
kuyb'al kimahk chi riij chu'nchel i kiyiib' wach na'ojb'al, je' wo' chi riij i chu'nchel 
i kimahk i aj Israel. Ruuk' i re' naa rukanaam chinaah imas kaprax chu'nchel i 
kimahk i aj Israel. Eh jinaj i winaq narupa'ab'jiik re' naa ruk'amwiik reje reh imas 
kaprax chupaam i ye'aab' chiq yuuq', ar naa roq'taam reje. 

22Re' imas kaprax naa ruk'amam reje chu'nchel i kimahk i aj Israel chupaam i 
ye'aab' chiq yuuq'. 

23Eh chi riij i re', naa wo' chik rokiik i koq i Aarón chupaam i santo laj itz'ihy naah 
paat molb'al iib'. Ar naa resam i ruso' lino re' i xukoj chi riij noq xokik i koq 
chupaam i santo laj ye'aab', ar naa rukanaam i ruso' re' re'. 

24Eh xa chupaam wo' hoq i santo laj ye'aab' naa rub'anam ritiin i Aarón, naa 
rukojom i ruso' jinaj chik naa ruchaliik chi ruq'ahteesjiik i rumayiij pahqb'al 
kuyb'al chi riij i ru mahk i reh, naa wo' ruq'asam i kimayiij i tinamit pahqb'al 
kuyb'al kimahk i keh. 

25Eh re' i ruq'ina'iil i chikop naa ruye'ariik chi mayiij chi riij i mahk naa ruk'atam 
chinaah i artaal. 

26Eh re' winaq naa rojiik oq'tanoq reh imas kaprax chupaam i ye'aab' chiq yuuq' 
koruman chi naa rutz'ajam i ruso', eh chi naa rub'anam ritiin kora'j neerub'an re' 
okik chupaam i wilkeeb' wii' i kok' i itz'ihy naah paat. 

27Eh re' rukik'eel imas kaprax naa ruq'ahteesjiik chi mayiij chi riij i mahk, eh naa 
ruk'amam i koq i Aarón chupaam i santo laj ye'aab' naa rukamaniik chi pahqb'al 
kuyb'al mahk. Eh re' ruqox i rutib'kaal, i rusaa', i rutz'uhmal riij ar narojiik 
k'ahtoq kochiriij reje i itz'ihy naah paat inkimol wii' kiib' i aj Israel. 

28Re' i naa ruk'amwiik reh taqe i re' koruman chi naa rutz'ajam i ruso', eh chi naa 
rub'anam ritiin, chi riij i re' kora'j neerub'an re' okik chupaam i itz'ihy naah paat 
inkimol wii' kiib'. 

29Re' i k'uhb'aal wili naa taq rukahniik cha naah i hat reh juneliik. Eh chupaam i 
lajeeb' rub'eeh i ruwuuq poh re' i haab' taq naa a'nam taq atiij chi ma' a'nam ta 
taq awa' ahaa'. Ma' jino'q taq aweh i naa rukamaniik i hat taq aj Israel, ni xata re' 
taqe tokoom tinamit wilkeeb' taq chaxilak. 

30Eh chupaam q'iij re' re' naa taq areqem kuyb'al amahk chuwach i QaJaaw Dios. 
Ruuk' i re' naa rukahniik chi ma' xta chik ruch'uwa'iil taq awach. 

31Eh re' q'iij re' re' naa rukahniik chi q'e' looq' taq cha weh i hat chi juneliik re' i 
hi'limb'al q'iij chupaam i q'iij re' re' ma' naa ta taq a'nam awa' ahaa' chub'aan taq 
atiij. 

32Eh re' i k'amal kib'eeh aj tiij naa rupa'ab'jiik naa rukuxesjiik chi jilow i rajaaw, 
re' reh naa ruq'asaniik reh i mayiij pahqb'al kuyb'al chi riij i mahk. Re' k'amal 
kib'eeh aj tiij naa rukojom i ruso' wilik ruloq'il chi riij re' ruuk' i lino. 

33Eh re' wo' reh naa ruq'asaniik reh i mayiij reh chi neenkahnik chi saq wach i 
santo laj ye'aab', i santo laj i itz'ihy naah paat molb'al iib', i artaal. Ruuk' i re' naa 
kireqem kuyb'al kimahk i k'amal kib'eeh aj tiij, je' wo' hoq i kuyb'al kimahk 
chu'nchel i aj Israel. 

34Re' wili i jinaj i k'uhb'aal naa rukahniik taq cha naah chi juneliik. Eh junriim 
chupaam i haab' naa ruq'asam i mayiij chi riij aamahk taq i hat i aj Israel reh chi 
nee inareq taq kuyb'al amahk, inki i Dios. Eh re' i Aarón xub'an wo' hoq i 
xq'orarik reh i Moisés ruum i Dios. 

Lev 17 

Re' i Santolaj ye'aab' q'e' looq 

1Re' i QaJaaw Dios je' wili i xuq'or reh i Moisés: 

2Chaq'or reh i aawas Aarón, keh taqe i rak'uun, je' wo' keh chu'nchel i aj Israel 
noq re' hin naa nuye'em keh i k'uhb'aal wili: 

3Xa awach pa' jino'q i aj Israel nee rukansaj jino'q imas wakax oon jino'q imas 
tentzun, oon jino'q ixoq kaprax chupaam i itz'ihy naah paat, oon chi riij reje. 

4Eh wila' ma' xk'ulik rukansaj panookb'al reh i santo laj itz'ihy naah paat molb'al 
iib', xuq'asaj-oq chi mayiij chuwach i QaJaaw. Re' reh neenkahnik chi wilik ru 
mahk ruum i re' naa rehtesjiik reje chi xilak i rutinamiit. 

5Re' i k'uhb'aal wili i nuq'or keh i aj Israel reh chi ma' naa ta kiq'asam chi kimayiij 
i chikop xa aha' pantaq ab'iix. Koruman la' chi naakik'amaam reje panookb'al reh 
i santo laj itz'ihy naah paat molb'al iib', naa kiq'asam reh i k'amal kib'eeh aj tiij 
reh chi naa ruq'asam chi mayiij chuwach i QaJaaw Dios k'amb'al keh panotob'il i 
aj Israel ruuk' i Dios. 

6Re' i k'amal kib'eeh aj tiij naa rukihraam i rukik'eel i chikop chinaah i ru artaal i 
QaJaaw, re' wilik ma' najta ruuk' i santo laj itz'ihy naah paat molb'al iib'. Eh naa 
wo' ruk'atam i ruxeb'ohiil i chikop chi nk'ohnik laj mayiij chuwach i Dios. 

7Ma' naa ta chik taq aq'asam i chikop chi kimayiij chikiwach taqe i ma' tob'laj 
uxlab'al wilkeeb' xa aha' re' inaloq'ej taq chaloq najtir ruum i re' xaq'eb' taq 
awiib'. Re' i k'uhb'aal wili naa taq nuye'em cha naah reh juneliik naa wo' 
kik'amam naah taq awiih aamaam. 

8Eh cha q'or wo' keh wila' re' jino'q i kuch aj Israel, oon jino'q i tokoom tinamit 
wilik chi kixilak naa ruye'em i ruk'atoj mayiij, oon tokoom chik i mayiij koruman 
chi naa ruk'amam reje panookb'al reh i itz'ihy naah paat inkimol wii' kiib'. 

9Eh wila' ma' xuk'am reje panookb'al reh i santo laj itz'ihy naah paat molb'al iib', 
reh chi naa ruq'asam chi rumayiij chuwach i QaJaaw Dios. Re' winaq re' re' naa 
rehtesjiik chi xilak i rutinamiit. 

Re' i ruq'orariik chi ma' toob' taj i k'uxuj kik' 

10Eh xa awach pa' jino'q i aj Israel, oon jino'q i tokoom tinamit wilik chi kixilak 
neenk'uxwik reh i kik' xanik' pa' wach ruk'uxariik neerub'an. Re' hin naa 
nuye'em i nujosq'iil chinaah, eh naa wesam chi xilak i nutinamiit. 

11Ruum chu'nchel i k'achaach re' i kikik'eel inye'wik kik'achariik. Re' hin i nuq'or 
taq aweh chi naa taq aye'em chi amayiij chinaah i artaal reh chi naa taq areqem 
ko'lemb'al reh taq awánima ruum re' kik' inye'arik chi tojb'al riij i mahk. 

12Je' re' noq re' hin i nuq'or keh i aj Israel chi ma' jino'q kekeh, eh ma' jino'q i 
tokoom tinamit wilik chi kixilak naa ruk'uxwiik reh i kik'. 

13Eh awach pa' jino'q i aj Israel, oon jino'q i tokoom tinamit wilik chi kixilak 
nenooj rukansaj jino'q i chikop re' ruuk' i ruk'ul chi neenk'uxarik inchol ruyitz'im 
i rukik'eel, eh neerutz'ap naah chi ak'al. 

14Ruum re' i kik' inye'wik kik'achariik chu'nchel i k'achaach. Je' re' noq re' hin i 
nuq'or keh i aj Israel chi ma' naa ta kik'uxum i kik' ruum re' re' inye'wik 
kik'achariik chu'nchel i k'achaach. Eh awach neenk'uxwik reh naakeliik chi 
kixilak i aj Israel. 

15Eh xa awach pa' jino'q i aj Israel, oon jino'q i tokoom tinamit neenk'uxwik reh i 
jino'q i chikop xa kansamaj, oon xereb'ik i ruti'jolal ruum josq'laj chikop koruman 
chi naa rutz'ajam i ruso', eh chi naa rub'anam ritiin. Eh naa rukahniik chi ch'uwa' 
wach korehtaal inokik i q'iij, chi riij i re' naa wo' rukahniik chi saq wach. 

16Eh wila' ma' xutz'aj i ruso', wila' ma' xub'an ritiin xa nee wo' rukahniik chi 
rihqaam i ru mahk, inki i Dios. 

Lev 18 

Re' iruq'orariik chi ma' toob' taj chi xa awach i neerixoqb'eej i winaq 

1Re' i QaJaaw Dios je' wili i xuq'or reh i Moisés: 

2Chaq'or keh i aj Israel chi re' hin i ki Dios. Re' hin kinq'orik keh chi je' wili: 

3Re' chi mak'am taq naah i yiib' wach na'ojb'al inki a'n i aj Egipto re' i xatpatinik 
taq cho wii', maa k'am taq naah i yiib' wach na'ojb'al inki a'n i aj Canaán re' i 
tinamit naa taq kaat nuk'amam reje wii'. Eh ni xata naa taq ak'amam naah i 
ruq'or i kik'uhb'aal. 

4Re' la' taq naa a'nam i ruq'or i nuk'uhb'aal i hin. Re' taq i cha a'n i nuq'or taq 
aweh, cha a'n taq panak'achariik taqe i nuq'or. Ruum re' hin, hin taq aaDios. 

5Je' re' noq chak'am taq naah i nuk'uhb'aal, je' wo' i nuq'or taq aweh. Ruum 
awach imb'anik reh naa ruwihiik ruk'achariik, re' wili korik ruum re' hin i Dios 
kinq'orik reh. 

6Eh re' i winaq ma' naa ta rixoqb'eem ixoq ma' tokoom ta ruuk', reh chi ma' nee 
ta ruk'uhtaaj ruk'ixb'ilaal. Re' wili korik ruum re' hin i Dios kinq'orik reh. 

7Eh re' i winaq ma' naa ta rixoqb'eem i rutuut, ruum wixub'an i je' re' 
neeruk'uhtaaj ruk'ixb'ilaal i rajaaw. Ma' naa ta rub'anam i je' re' ruum rutuut wo' 
hoq. 

8Je' re' noq ma' awach taj i neerixoqb'eej jino'q keh taqe i rixoqil i rajaaw, reh chi 
ma' nee ta ruk'uhtaaj ruk'ixb'ilaal i rajaaw. 

9Eh re' i winaq ma' naa ta rixoqb'eem i ranaab', atoob' ta tokoom rajaaw, atoob' 
ta tokoom rutuut, atoob' ta jinaj chi paat xi-aasjik wii' ruuk', atoob' ta pan 
tokoom paat x-aasjik, ma' naa ta rixoqb'eem. 

10Eh re' i winaq ma' naa ta rixoqb'eem i rixq'uun i rak'uun, oon rixq'uun i 
rixq'uun. Ruum wixrixoqb'eej i k'ahchi' ruk'uhtaam rukixb'ilaal i reh, eh k'ahchi' 
wo' ruk'uhtaam nuk'ixb'ilaal i riih. 

11Eh re' i winaq ma' naa ta rixoqb'eem i rukab' ranaab' ruuk' i rajaaw ruum re' re' 
ranaab' wo' hoq ruum rixq'uun i rajaaw, ruum aj re' ma' naa ta taq i ak'uhtaam 
ak'ixb'ilaal ruuk'. 

12Eh re' i winaq ma' naa ta rixoqb'eem i ranaab' i rajaaw, ruum re' re' jinaj wach 
kikik'eel ruuk' i rajaaw. 

13Eh re' i winaq ma' naa ta rixoqb'eem i ras, oon ruchaaq' i rutuut ruum re' re' 
jinaj wach kikik'eel ruuk' i rutuut. 

14Eh re' jino'q i winaq ma' naa ta rixoqb'eem i rehk'een i rikaan ruum re' ixoq re' 
re' rikaan noq wilik. 

15Eh re' i winaq ma' naa ta rixoqb'eem i ril iib'. Ma' naa ta rixoqb'eem ruum re' re' 
rehk'een i rak'uun. 

16Eh re' i winaq ma' naa ta rixoqb'eem i rehk'een i ras reh chi ma' nee ta 
ruk'uhtaaj rukixb'ilaal i ras. 

17Eh re' i winaq ma' naa ta rixoqb'eem i tokoom ixoq, ni xata re' i rixq'uun ixoq 
re' re'. Eh ma' ta rixoqb'eem i riih ruuk' i rak'uun ixoq re' re', oon riih ruuk' i 
rixq'uun ixoq re' re'. Ruum re' re' k'ixb'ilaal chi b'anarik, ehxiik'naah mahk chi 
b'anarik. 

18Re' i winaq ma' naa ta ruchopom naah i rehk'een i ras, oon ruchaaq'. Ma' naa ta 
rutoq'aam k'acharik ruuk' noq kok'achlik i rehk'een, reh chi ma' nee ta nkitoq'aa' 
peleto chikiwach. 

19Re' winaq ma' naa ta rixoqb'eem jino'q ixoq noq k'ahchi' i rutz'ajooj i rub'an 
reh rajlaal i poh. 

20Re' winaq ma' naa ta ruyohkiik ruuk' i rehk'een i ras ruchaaq', eh ni xata 
neerixoqb'eej, reh chi ma' nee ta ruch'uwa' risaj riib' ruum i re'. 

21Re' i winaq ma' naa ta ruyeew i rak'uun rixq'uun chi mayiij chuwach i tz'aqoj 
tiyoox Moloc i rub'ihnaal. Reh chi ma' nee ta ruyeew chi re' chi ma' re' i 
nub'ihnaal i hin, hin ruDios. 

22Re' i winaq ma' naa ta ruyohkiik ruuk' jino'q i winaq chi je' rukab' noq inwirik 
ruuk' jino'q ixoq, ruum re' re' mahk chi b'anarik. 

23Eh re' i winaq ma' naa ta rixoqb'eem jino'q i chikop, reh chi ma' nee ta 
ruch'uwa'risaj riib' ruum i re'. Eh je' wo' hoq ixoq ma' ruk'ul ta wo' hoq chi naa 
ruwinaqb'eem jino'q i chikop ruum re' re' mahk chi b'anarik. 

24Eh ma' awach taj i naa ruch'uwa'risam riib' chub'aan taqe re'. Ruum ruuk' i 
rub'anariik taqe re' xkich'uwa'risaj kiib' taqe tinamit naa wesam taqe reje 
chupaam i ye'aab' naa awokiik taq wii' i hat. 

25Eh ruum xkian re' re' xkahnik chi ch'uwa' wach i kitinamiit. Eh re' hin xnub'an 
jilow keh i xkian, naa nuye'em taqe chutojariik i kimahk noq naa wesam taqe reje 
pan kitinamiit. 

26Eh re' taq i hat aj Israel ruch'ihil taqe i tokoom tinamit wilik taq chaxilak 
chak'am taq naah i nuk'uhb'aal, je' wo' hoq i nuq'or taq aweh, maa a'n taq chik 
aweh i yiib' wach na'ojb'al re' re' ruum mahk chi b'anarik. 

27Eh chu'nchel i yiib' wach na'ojb'al re' re' xkian taqe i tinamit chupaam i ye'aab'. 
Ruuk' i re' xkikanaa' chi ch'uwa' wach i ye'aab' noq majaa' ti okik ar taq i hat. 

28Re' taq i hat maa a'n taq aweh i yiib' wach na'ojb'al re' re' reh chi ma' nee ta taq 
ti wesaj reje chupaam i tinamit re' re' je' rukab' noq naa wesam taqe reje i 
xich'uwa'risanik wach i ye'aab' re' re' xi wihik ar chi peet. 

29Eh xa awach pa' neemb'anik reh taqe i yiib' wach na'ojb'al re' re' mahk chi 
b'anarik naa rehtesjiik chi xilak i nutinamiit. 

30Re' taq i hat chak'am taq naah i nuk'uhb'aal, ma' q'eb' taq awiib' chub'anariik 
taqe i yiib' wach na'ojb'al re' re'. Re' xkian i tinamit wilkeeb' ar noq komajaa' taq 
ti ponik i hat. Eh ni xata ruk'ul chi nee taq i naach'uwa'risaj awiib' ruuk' taqe re'. 
Re' wili re' hin kinq'orik hin Dios, inki. 

Lev 19 

Re' k'uhb'aal chi riij i santohiil, ruch'ihil i korik chi b'anarik 

1Re' i QaJaaw Dios je' wili i xuq'or reh i Moisés: 

2Chaq'or keh chu'nchel i aj Israel chi je' wili: Kik'acharoq pan santohiil ruum re' 
hin i kiDios, hin Santo. 

3Eh kinimaj i kituut kajaaw chi kiju'junaal. Eh kiyeew ruloq'il i hi'limb'al q'iij 
nukanaam. Re' hin i kiDios kinq'orik reh. 

4Eh cha q'or keh chi mankinimaj chik taqe i tiyoox, chi mankiyejaa' chik ki dios 
re' ruuk' i xahaab'isamaj, ruum xa re' wo' hin, hin kiDios. 

5Eh noq naa kiq'asam i kimayiij k'amb'al kiib' panotob'il wuuk' i hin kiq'asaj chi 
je' rukab' i nuq'orom reh chi neemponik chi nuwach. 

6Re' i chikop naa kiq'asam chi kimayiij xa chupaam wo' q'iij re' re' naa 
ruk'uxariik, eh neerub'an chi parukab' q'iij neen k'uxarik. Eh wila' wilik i 
xqohxanik reh i roox q'iij i naa ruk'ahtiik. 

7Eh wila' koxkik'ux i tiwik re' re' paroox q'iij ch'uwa' chik wach ma' k'uluuj taj i 
kimayiij. 

8Awach i xuk'ux i tiwik re' re' paroox q'iij naa rukahniik chinaah i mahk, ruum 
xuch'uwa'risaj wach i wilik rusantohiil. Re' naa rub'aniik reh i re' naa rehtesjiik 
chi xilak i nutinamiit Israel. 

9Eh noq naa ruponiik i ruq'ijil i rumolariik i wach taq atik ma' naa ta rukuxiik 
amolom i wach, eh ma' naa ta taq asik'im i wach i xkahnik pariij. 

10Eh ma' naa ta rukuxiik taq amolom i wach taq aa-uuva, i wach taq atik q'ehb'ik 
wach ak'al. Naa la' taq akanaam keh i neb'aa', keh i tokoom tinamit. Re' hin taq 
aaDios kinq'orik reh. 

11Eh ma' naa ta awelq'aniik, ma' naa ta chukum i q'orik, eh ma' naa ta ajot'om taq 
awiib' chawach. 

12Eh mankiq'or i nub'ihnaal ruuk' i xama' korik ta wo' hoq, reh chi ma' nee ta 
nkiyeew chi re' chi ma' re' i nub'ihnaal i hin, hin kiDios. 

13Eh ma' naa ta kik'sam chi ti k'axik i kas kichaaq', ni xata naa kelq'aam i chib'ih 
keh. Eh ma' naa ta kichamam kiib' chutojariik i kimoso xanoq la' wo' naa kitojom 
noq naa rukohlaam kamanik. 

14Eh ma' naa ta kib'ajam i tz'aplik i xikin, ma' xta i naa kikojom parub'eeh i 
moywach reh chi ma' nee ta nq'ehb'ik. Naa la' kinkiyohleem i hin, hin ki Dios. 

15Re' taqe q'atal q'orik mankiko'leej riij i neb'aa', mankiko'leej riij i b'ehoom. Re' 
la' i k'uhb'aal naa kik'amam naah noq naakiq'atam i q'orik chinaah i kas kichaaq'. 

16Eh ma' naa ta kojiik molol wach k'utaaj chi kixilak i kitinamiit. Eh ma' naa ta 
kokiik haa' chukanteesjiik i kas kichaaq'. Re' wili re' hin i kiDios kinq'orik reh. 

17Eh ma' awach taj i naa rixowaam wach i ras ruchaaq' paránima, inchol la' 
ruq'ilim awach imb'anik reh i mahk reh chi ma' nee ta nehtrik i ru mahk. 

18Ma' naa ta kiq'ajam wach i naa rub'aan keh. Eh ma' naa ta kianam nik'-oq najtiil 
i kijosq'iil chinaah i kitinamiit. Naa la' kik'axam i kas, kichaaq' je' rukab' noq 
inkik'ax kiib' i keh. Re' wili re' hin i kiDios kinq'orik reh. 

19Eh naa kianam i ruq'or i nuk'uhb'aal ma' awach taj i naa ruye'em chik'onik i 
ruchikoop ruuk' i kihb'ur kiwach chi chikop. Eh ma' naa ta kixilakeem i kijaa' naa 
kitikim pan kiye'aab'. Ma' naa ta kikojom chi kiso' k'ih b'uhr wach i nooq' kemooj 
wii'. 

20Eh wila' re' i winaq xrixoqb'eej ixoq k'ayimaj pankamanik, eh pahqalimaj-oq 
chik ruum jino'q tokoom winaq komajaa'-oq intojarik riij i reliik kikab'cheel 
ruuk' ixoq naakiye'ariik chi tz'uhuum, xa re' la' ma' naa ta kikanteesjiik ruum re' 
ixoq majaa' ta noq'tejik ruum i rupatroon. 

21Re' i winaq re' re' koruman chi naa ruk'amam chaloq panookb'al reh i itz'ihy 
naah paat molb'al iib', jinaj imas tentzun, pahqb'al kuyb'al ru mahk chi nuwach i 
hin, hin Dios. 

22Eh re' imas tentzun re' re', re' i k'amal kib'eeh aj tiij naa ruq'asaniik reh chi 
mayiij pahqb'al rukuyb'al i winaq chi riij i ru mahk. Eh naa wo' nukuyum i 
kimahk i hin. 

23Eh noq naa kokiik chupaam i ye'aab' naa kojiik wii' naa kitikim taqe chee' re' 
ruuk' i kiwachinik ixib' haab' ma' naa ta kisik'im i wach, eh ma' naa ta wo' 
kik'uxum ruum ch'uwa' wach chi keh. 

24Eh re' wach i kichee' naa reliik parukaaj haab' chu'nchel naa kiq'asam chi 
nuwach i hin reh chi naa nukuxisam. 

25Eh re' wach i kichee' naa reliik paroo' haab' naa rub'anam chi naa chik 
kik'uxum. Chi je' re' ma' k'isiin naa kiwachiniik. Re' wili re' hin i ki Dios kinq'orik 
reh. 

26Ma' jino'q i tiwik naa kik'uxum chi ko wilik rukik'eel. Ma' naa ta kitijem keh i 
q'ijinik, eh ni xata re' warinik. 

27Eh ma' naa ta kiyok'om i kinaah reh chi ma' nee tankahnik chi toltol. Eh ma' naa 
ta wo' kiyok'om ju' i kusinchii'. 

28Eh ma' naa ta kiyok'om wach i kiti'jolal chi riij jino'q i kamnaq. Ma' naa ta 
kikojom kehtalil chuwach i kiti'jolal. Re' wili re' hin i Dios kinqorik reh. 

29Eh ma' naa ta ruk'uhtaam ruk'ixb'ilaal i rixq'uun reh chi ma' nee ta rutijej i 
k'oyomal. Reh chi ma' nee ta nujik chi yiib' wach na'ojb'al i kiye'aab'. 

30Eh koruman chi naakiye'em ruloq'il i hi'limb'al, eh naa wo' kiye'em ruloq'il i 
nuSantolaj ye'aab'. Re' wili re' hin i Dios kinq'orik. 

31Eh ma' naa ta kojiik chusik'ariik kina'ojb'al ruuk' inq'orinik reh i ma' tob'laj 
uxlab'al, eh ni xata ruuk' i aj q'iij naa kojiik reh chi ma' naa ta kich'uwa'risam 
kiib'. Re' wili re' hin i Dios, kinq'orik. 

32I ruk'ul chi naa kipab'aam kiib' chuwach jino'q i mama' winaq naa ruponiik 
panaq' kiwach, naakiye'em wajaawriik i hin, hin kiDios. Re' hin i Dios kinq'orik 
reh. 

33Eh ma' naa ta kik'sam chi ti' k'axik i tokoom tinamit wilik chi kixilak. 

34Naa la' kik'axam chi je' kitinamiit ruum nik' wach i keh je' wo' re' taqe i tokoom 
tinamit. Eh i ruk'ul wo' chi naa ruk'uliik cho pankik'ux chi noq xi wihik cho Egipto 
i keh pan tokoom tinamit wo' xi wihik chaloq. Re' wili re' hin i kiDios kinq'orik. 

35Ma' ruk'ul ta chi neenkijot' i kas kichaaq' ruuk' i ma' manlik ta laj pajooj ruuk' i 
pajooj reh ak'al, eh pajooj ruuk' pexu, eh je' wo' ruuk' i xa chib'ih jariik 
naakipajam. 

36Inchol la' chi manlik i pajooj naa kianam je' wo' i xa chib'ih chik jariik i 
naakipajam je' wo' b'ara, je' wo' taqe ruuk' i k'ahaam. Re' wili re' hin i kiDios 
xineesanik cho keh Egipto kinq'orik. 

37Eh i ruk'ul chi naa kik'amam naah i ruq'or i nuk'uhb'aal, je' wo' hoq i nuq'or 
keh. Ruum re' hin kinq'orik reh, inki weh i Dios. 

Lev 20 

Re' ti' k'axik ink'ularik chi riij i mahk imb'aan 

1Re' i QaJaaw Dios je' wili i xuq'or reh i Moisés: 

2Re' hat cha q'or keh i aj Israel taqe i q'orik wili: Xa awach pa' keh i aj Israel, oon 
jino'q i tokoom tinamit wilik chi kixilak neeruq'asaj jino'q i rak'uun rixq'uun chi 
mayiij chuwach i tiyoox Moloc i ruk'ul chi naa rukanteesjiik chi ab'aj kuum i 
rutinamiit. 

3Eh re' hin naa ruchaliik nujosq'iil chinaah i winaq re' re', eh naa wesam reje chi 
kixilak i aj Israel, ruum naa ruch'uwa'risam wach i nuSantolaj ye'aab'. Eh ruum 
wo' chi xuch'uwa'risaj wach i nuSantolaj b'ihnaal. 

4Eh wila' re' tinamit ma' xta xkaaj reh i xub'an i winaq re' re', eh wila' ma' xkaaj 
kikansam. 

5Re' hin naa ruchaliik nujosq'iil chinaah i winaq re' re', je' wo' chikinaah awach 
reh wilkeeb' parupaat. Eh naa wesam reje chi kixilak i aj Israel, ruch'ihil taqe i 
awach reh, ruch'ihil taqe i naa kojiik chi rulooq'jiik i tiyoox Moloc. 

6Eh re' taqe i ma' kinimanik ta weh i kiooj chupahqaljiik kina'ojb'al kuuk' i 
kiq'orinik keh i ma' tob'laj uxlab'al, oon nee kiooj ruuk' i aj q'iij. Re' hin naa 
nuye'em i nujosq'iil chinaah i winaq re' re'. Eh naa wesam chi kixilak i aj Israel. 

7Eh kiq'asaj kiib' weh chi korik kik'acharoq pan santohiil ruum re' hin, hin 
kaJaaw kiDios. 

8Eh i ruk'ul chi naa kik'amam naah i nuq'or keh, ruum re' hin kinye'wik 
kisantohiil. 

9Eh xa awach pa' i naa rub'ajam i rutuut rajaaw xti korik i nuq'or chi naa 
rukanteesjiik. Eh ruum chi xub'an reh i rutuut rajaaw, xa re' reh i naa ruk'amam 
chee rukimiik chinaah chi rib'il riib'. 

10Eh wila' re' i winaq xuch'uwa'risaj wach i rukaxaro ruuk' i rehk'een i ras 
ruchaaq', ruum k'oyomal, chi re' winaq xb'anik reh i k'oyomal chi re' ixoq naa 
kikanteesjiik. 

11Eh wila' re' i winaq xwirik i koq ruuk' i rehk'een i rajaaw neeruk'uhtaaj 
ruk'ixb'ilaal i rajaaw. Eh re' winaq, re' ixoq kikab'cheel naa kikimiik, eh xa re' keh 
naa kik'amam chee kikimiik chikinaah. 

12Eh wila' awach i winaq neen wirik i koq ruuk' i ril iib' kikab'cheel wo' naa 
kikanteesjiik ruuk' i ril iib'. Eh xa re' keh naa kik'amam chee kikimiik chikinaah. 

13Eh wila' awach ixyohkik i koq ruuk' i winaq je' rukab' noq inwirik i koq ruuk' 
ixoq, kikab' cheel naa kikantesjiik. Eh ruum chi naa kianam i ch'uwa' wach 
na'ojb'al re' re' kikab'cheel naa kikantesjiik. Xa re' keh naa kik'amam chee 
kikimiik chikinaah. 

14Eh wila' re' winaq xusik' rehk'een, eh xtohq'ik i koq rixoqb'eem i rutuut i 
rehk'een i ruk'ul chi ruuk' i q'aaq' naakik'atariik koxcheel noq naa kikimiik, reh 
chi ma' nee ta chik imb'aan i yiib' wach na'ojb'al re' re' chi kixilak. 

15Eh wila' re' winaq xtohq'ik rixoqb'eem i koq jino'q i chikop. Re' winaq re' re' i 
ruk'ul chi naa rukanteesjiik, je' wo' i chikop. 

16Eh wila' re' ixoq xuwinaqb'eej i chikop, chi je' ixoq, chi je' i chikop kikab'cheel 
naa kikanteesjiik, xa re' keh naa kik'amam chee kikimiik chikinaah. 

17Eh wila' awach jino'q i winaq xuchop i koq naah i ranaab', oon neerixoqb'eej 
atoob' ta tokoom rajaaw, atoob' ta tokoom rituut, chi wachiil naa kikanteesjiik 
kikab'cheel. Ruum awach i rixoqb'eej i ranaab' xiik' naah k'ixb'ilaal i neerub'an, 
naa rukahniik chinaah i ru mahk. 

18Eh wila' re' i winaq xrixoqb'eej ixoq noq k'ahchi' i rutz'ajooj i rub'an reh rajlaal 
poh. Xukoj-oq rehtaal i winaq chi k'ahchi' i ruyab'ilaal ixoq, eh xikoj-oq wo' 
rehtaal ixoq kikab'cheel naa kikanteesjiik reje. 

19Eh ma' ruk'ul ta wo' hoq chi reh i winaq chi nee rixoqb'eej i ruchaaq' i rituut, 
oon ranaab' i rajaaw, ruuk' i re' neenkik'uhtaaj kik'ixb'ilaal ruum kuuk' kiib'. Eh 
kikab'cheel naa rukahniik chikinaah i mahk. 

20Eh wila' re' i winaq neenwirik ruuk' i rehk'een i rikaan neeruk'uhtaaj 
ruk'ixb'ilaal i rikaan, kikab'cheel naa rukahniik chikinaah i mahk, eh naa kikimiik 
reje chi ma' naa ta ruwihiik kak'uun kixq'uun. 

21Eh wila' re' i winaq xrixoqb'eej i rehk'een i ras, oon ruchaaq', neeruk'uhtaaj 
ruk'ixb'ilaal i ras oon ruchaaq' xiik' naah ch'uwa'iil wach chi b'anarik. Kikab'cheel 
ruuk' ixoq naa kikimiik reje chi ma' naa ta ruwihiik kak'uun kixq'uun. 

22Eh i ruk'ul chi naa taq ak'amam naah i nuk'uhb'aal, je' wo' hoq i nuq'or taq 
aweh cha a'n taq. Chi je' re' ma' nee ta ti wesaj taq cho chupaam i tinamit naa taq 
kaat nuk'amam reje wii' naa la' taq aak'achariik ar chi jumpech. 

23Ma' ruk'ul ta chi naa taq ak'amam naah inki'an i tinamit naa wesam taqe cho ar 
chawach. Re' keh xkian chu'nchel i yiib' wach na'ojb'al kore' xnuq'or, ruum aj re' 
naa taqe nuq'eb'em chi riij nuk'ux. 

24Re' hin i nuq'or taq aweh chi re' taq i hat naa awehchaniik reh i kitinamiit i keh. 
Eh re' hin taq naa nuch'ikaniik taq aweh chupaam i ye'aab' re' re', aha' wilik i 
chu'nchel i suq atoob'. Re' hin taq aaDios nusik'im taq chawach chi kixilak taqe i 
k'ih seht chi tinamit. 

25Eh re' taq i hat inchol taq anab'eem aha' wilik taqe chikop saq wach, aha' wilik 
taqe ch'uwa' kiwach, naa taq anab'eem taqe i chikop wilik kixiik' saq kiwach, eh 
taqe i ch'uwa' kiwach. Je' re' noq maa ch'uwa'risaj taq awiib' ruuk' i kik'uxarik i 

chikop ch'uwa' kiwach, chi je' wilik kixiik', chi je' kijib' i kooq chi je' kijukem kiib' 
noq kib'ehik. 

26Re' taq i hat ti k'acharoq taq pan santohiil, ruum re' hin i Dios hin wo' santo. Eh 
xnusik' taq chawach kichixilak i k'ihseht chi tinamit chi xatkahnik taq chi manlik 
wak'uun wixq'uun. 

27Eh re' jino'q i winaq, oon jino'q ixoq wilik ma' tob'laj uxlab'al ruuk', oon i rutijej 
reh i q'ijinik, naa rukutariik chi ab'aj noq naa rukanteesjiik. Eh xa chi rib'il riib' 
naa ruk'amam chaloq i rukimiik chinaah, inki Dios. 

Lev 21 

Re' i ruq'orariik chi naa kik'achariik pan santohiil i k'amal kib'eeh aj tiij 

1Re' i QaJaaw Dios je' wili i xuq'or reh i Moisés: Chaq'or keh i k'amal kib'eeh aj 
tiij, re' taqe i rak'uun Aarón chi manki ch'uwa'reej kiib' ruuk' i rutz'a'jiik i 
kamnaq neenkimik pan kitinamiit. 

2Neerub'an chi neenkitz'a'j wila' ma' tokoom ta kuuk' i xkimik wila' re' i kajaaw, 
oon kituut, oon kas. 

3Neerub'an chi neenkitz'a'j wila' re' jino'q i kanaab' ma' xunab'eej ta wach 
q'orinik winaq i xkimik, oon ma' xwihik ta rub'ahiil. 

4Xa re' la' ma' ruk'ul taj chi nee nkich'uwa'risaj kiib' ruuk' i rutz'a'jiik jino'q i xa 
awach neenkimik pan kitinamiit. 

5Eh ma' ruk'ul taj chi neenkiyok' i rismaal i kinaah, je' wo' hoq i kusinchii', eh ni 
xata nakilochom wach i kiti'jolal ruum ruti'kiil kik'ux. 

6Inchol la' kik'achariik pan santohiil, chi nuwach i hin, hin kiDios reh chi ma' nee 
ta inkik'uhtaaj nuk'ixb'ilaal. Ruum re' keh kiq'asaniik reh i k'atoj mayiij chi 
nuwach, je' wo' hoq kaxlanwi'k inye'arik chi mayiij, ruum aj re' koruman chi naa 
kiwihiik pan santohiil. 

7Eh ma' ruk'ul taj chi neenkian kaxáro ruuk' i k'oyoom laj ixoq, eh ni xata ruuk' 
jino'q ixoq kamnaq rub'ahiil, ni xata ruuk' jino'q ixoq ch'aq kaxáro ruum santo 
chik taqe chi nuwach i hin. 

8Re' re' taqe i k'amal kib'eeh aj tiij kiq'asanik i kaxlanwi'k chi mayiij chi nuwach, 
naa ruwihiik kisantohiil, ruum re' hin i ki Dios kinye'wik kisantohiil, eh hin wo' 
santo. 

9Eh wila' re' i rixq'uun i k'amal kib'eeh aj tiij xuk'uhtaaj ruk'ixb'ilaal i rajaaw 
xutoq'aa' k'oyomal inchol ruk'atariik wach q'aaq' noq naa rukimiik. 

10Eh re' i kajaaw i k'amal kib'eeh aj tiij xuk'ul i rajaawriik noq xukoj i ruso' wilik 
ruloq'il, noq xt'urjik aseite wach naah. Je' re' noq ma' ruk'ultaj chi nee resaj i 
b'urb'al wach i naah, eh ma' naa ta ruxihim i ruso' chi riij ruum ruti'kiil ruk'ux. 

11Eh ma' ruk'ul taj chi neenokik i koq i wilik wii' jino'q i kamnaq, ni xata ruum i 
rukimiik i rajaaw, ni xata ruum i rukimiik i rutuut naa ruch'uwa'risam riib'. 

12Eh ni xata naa reliik reje chupaam i nuSantolaj ye'aab', ni xata naa 
ruch'uwa'risam wach i nuSantolaj ye'aab' i hin, ruum noq xkuxeesjik ruuk' i 
aseite noq xt'urjik wach naah, eh re' wili re' hin, hin ruDios kinq'orik. 

13Re' i naa ruk'amam chi rehk'een jino'q ixoq ma' reht'al ta wach q'orinik winaq. 

14Ma' ruk'ul taj chi neerub'an kaxáro ruuk' ixoq kamnaq rub'ahiil, ruuk' ixoq 
ch'aq kaxáro, ruuk' i k'oyoom laj ixoq. Ruuk' la' jino'q ixoq aj Leví ma' reht'al ta 
wach q'orinik winaq naa rub'anam kaxáro. 

15Koruman chi je' re' naa rub'anam reh chi ma' nee ta ruch'uwa'reej wach taqe 
riih aamaam naa kiwihiik parutinamiit. Re' wili re' hin i Dios xinye'wik 
rusantohiil, inki Dios. 

16Re' i QaJaaw Dios, je' wili i xuq'or reh i Moisés: 

17Re' hat cha q'or reh i Aarón chi ma' jino'q i riih rumaam ma' manlik ta wach i 
ruti'jolal naa ruchaliik chuq'ahteesjiik i kaxlanwi'k inye'arik chi mayiij, chi 
nuwach i hin, hin ruDios. 

18Ruum ma' jino'q i ma' manlik ta wach ruti'jolal naa ruchaliik chuq'ahteesjiik i 
mayiij, moywach, chelej riib' imb'ehik, ma' manlik ta wach i ju', ma' manlik ta 
wach i xikin. 

19Je' wo' hoq i rutoqom i rooq, rutoqom i q'ab'. 

20Je' wo' hoq i loklok i riij, je' wo' hoq i k'isa winaq xama' xk'ihik taj, je' wo' hoq i 
wilik i je' suutz' panaq'wach, je' wo' hoq i wilik t'ulut'aq chi riij, je' wo' i ruq'ojom 
riib', je' wo' hoq sipjinaq i rumiloj. 

21Ma' jino'q reh i riih rumaam i Aarón i k'amal kib'eeh aj tiij ma' manlik ta wach i 
ruti'jolal i ruk'ul chi neenchalik chi nuwach chuq'ahteesjiik i holohik laj mayiij, je' 
wo' hoq kaxlanwi'k inye'arik chi mayiij. 

22Eh neerub'an chi neeruk'ux reh i kaxlanwi'k re' re', eh nee wo' ruk'ux reh i 
santo laj mayiij, je' wo' hoq i xti looq'. 

23Xa re' la' ma' nee ta rub'an chi neenokik chi juntar i itz'ihy tasb'al paam itz'ihy 
naah paat, eh ni xata neerub'an chi nerujil i koq riib' chuwach i artaal, reh chi ma' 
nee ta ruch'uwa'risaj wach i nuSantolaj ye'aab'. Re' hin i Dios, re' hin xin ye'wik 
kisantohiil, inki Dios. 

24Eh re' i Moisés xuq'or reh i Aarón i xq'orarik reh ruum i Dios, eh xuq'or wo' keh 
taqe i rak'uun i Aarón, je' wo' keh chu'nchel i aj Israel. 

Lev 22 

Re' taqe i mayiij wilik kisantohiil 

1Re' i QaJaaw Dios je' wili xuq'or reh i Moisés: 

2Chaq'or reh i Aarón, keh i rak'uun chi kiyeew ruloq'il i santo laj mayiij inkik'am 
cho chi nuwach i aj Israel reh chi ma' nee ta nkich'uwa'reej wach i nub'ihnaal. Re' 
wili re' hin i Dios kinq'orik. 

3Chaq'or keh chi yu'naak johtoq chi qawach, xa awach pa' jino'q i rak'uun, oon 
riih rumaam neenokik chi k'amal kib'eeh aj tiij chi ch'uwa' wach noq neenokik 
chuq'ahteesjiik i santo laj mayiij neenkik'am cho chi nuwach. Re' neemb'anik reh 
i re' naa rehtesjiik reje chi nuwach i hin, hin Dios. 

4Ma' jino'q i k'amal kib'eeh aj tiij wilik ruyab'ilaal re' ruuk' i rax q'aah imb'anik 
reh, oon k'ahchi' reliik i ruha'iil i ruk'achab' neeruk'ux reh i santo laj mayiij chi 
komajaa' rusaqb'isaj riib'. Eh awach i nee rutz'a'j jino'q i ruti'jolal i kamnaq, je' 
wo' hoq awach i nee nelik ruha'iil i ruk'achab'. 

5Eh ma' nee ta ruk'ux reh awach i nee ruch'uwa'reej riib' ruuk' rutz'a'jiik taqe i 
chikop kijukem kiib' noq kib'ehik. Je' wo' hoq awach i ch'uwa' wach, eh 
ruch'uwa'risaj riib' ruuk' i kitz'a'jik i ch'uwa' wach. 

6Eh awach neen tz'a'inik reh i kiristianu' re' re' naa rukahniik chi ch'uwa' wach 
korehtaal chik inokik i q'iij. Eh noq komajaa' i rub'an i ritiin, ma' ruk'ul taj chi nee 
ruk'ux reh i santo laj mayiij. 

7Eh noq naa rokiik i q'iij naa rukahniik chi saq chik wach koraj neerub'an re' chi 
nee ruk'ux reh i santo laj mayiij ruum ruuk' wo' re' naa ruk'uxlaam riib'. 

8Eh ma' ruk'ul ta chi neeruk'ux i chikop re' ruuk' i xankimik, oon re' ruuk' i xan 
xerarik i kiti'jolal ruum i josq'laj chikop, reh chi ma' nee ta ruch'uwa'risaj riib' 
ruuk' taqe re'. Re' wili re' hin i Dios kinq'orik reh. 

9Eh chi kunchelaal i k'amal kib'eeh aj tiij naa kik'amam naah taqe i ruq'or i 
nuk'uhb'aal, reh chi ma' xta mahk neenkik'am cho chikinaah, ruum re' hin i Dios 
kinye'wik kisantohiil. 

10Re' wilik rusantohiil xa re' wo' hoq i k'amal kib'eeh aj tiij, naakik'uxwiik reh. Eh 
re' i kulaa', re' taqe i kiloq'om chi kimoso re' taqe i kimoso inaasjik pankipaat ma' 
naa ta kik'uxum keh. 

11Eh wila' re' i k'amal kib'eeh aj tiij ruuk' rutumiin ruloq'om i rumoso, re' moso 
re' re' neerub'an chi nee ruk'ux reh i wilik rusantohiil, je' wo' hoq i rumoso 
aasjinaq parupaat nee wo' rub'an chi neeruk'ux reh i wilik rusantohiil. 

12Eh wila' re' i rixq'uun jino'q i k'amal kib'eeh aj tiij xub'an kaxáro ruuk' jino'q i 
ma' re' ta k'amal kib'eeh aj tiij. Re' ixoq re' re' ma' nee ta ruk'ux reh i wilik 
rusantohiil. 

13Eh wila' re' rixq'uun i k'amal kib'eeh aj tiij kamnaq i rub'ahiil, oon kanamaj 
ruum i rub'ahiil xsutinik wo' chik cho parupaat i rajaaw, wila' ma' chih 
ruha'lak'uun xkahnik wo' chik chi je' rukab' i pampeet. Re' ixq'un re' re' 
neerub'an chi neeruk'ux reh i mayiij wilik rusantohiil. Xa re' la' ma' jino'q i 
tokoom tinamit naa ruk'uxwiik reh. 

14Eh wila' wilik jino'q i xa chi ma' reht'al xuk'ux i mayiij wilik rusantohiil. Re' naa 
ruk'uxum naa ruye'em jilow nik' k'ihaal, eh ko k'isiin chik i naah naa ruye'em. 

15Xa re' la' re' taqe i k'amal kib'eeh aj tiij ma' naa ta kiye'em q'ab' keh i aj Israel 
chi naa kich'uwa'risam wach i wilik rusantohiil inq'ahteesjik chi mayiij chi 
nuwach i hin, hin Dios. 

16Eh ma' ruk'ul taj chi neenkahnik chikinaah i kimahk ruum i ruk'uxariik i mayiij 
wilik rusantohiil. Ruum re' hin i Dios kinye'wik rusantohiil, inki. 

17Re' i QaJaaw Dios je' wili i xuq'or reh i Moisés: 

18Re' hat cha q'oreej i Aarón, taqe i rak'uun, je' wo' chu'nchel i aj Israel, je' wili i 
cha q'or keh: Wila' awach i aj Israel, oon jino'q i tokoom tinamit wilik chi kixilak 
xraaj ruq'asam i k'atoj chikop chi rumayiij chuwach i Dios, re' nee ruyeew chi 
rumayiij re' ruq'orom chi naa ruye'em, oon xa paruk'ux neenchalik noq nee 
ruyeew. 

19Re' chikop naa ruq'asam re' re' koruman chi imas, eh manlik wach ruti'jolal reh 
chi nee ruk'ul i QaJaaw Dios. Eh neerub'an chi imas wakax, imas tentzun, oon 
imas kaprax. 

20Ma' nee ta rub'an chi nee ruyeew i chikop ma' manlik ta wach ruti'jolal ruum 
re' i QaJaaw Dios ma' nee ta ruk'ul. 

21Eh wila' awach i xuyeew i chikop chi rumayiij k'amal riib' panotob'il ruuk' i 
Dios re' ruq'orom chi naa ruye'em, oon xa paruk'ux naa ruchaliik koruman chi 
imas wakax, chi tentzun i nee ruyeew manlik wach kiti'jolal, reh chi neenk'ularik 
ruum i QaJaaw Dios. 

22Ma' nee ta rub'an chi nee taq i nayeew chi amayiij i chikop mutz'wach, oon 
ruq'ojom riib', oon toqeel i rooq, oon pixp i riij, oon sal i riij, oon sipjinaq i riij. Re' 
taqe i chikop je' rukab' i re' ma' ruk'ul ta chi nee taq inaq'asaj chi k'atoj mayiij 
chinaah i ru artaal i QaJaaw Dios. 

23Re' imas wakax, i imas tentzun ma' q'e' ta manlik wach neerub'an chi nee taq 
inaq'asaj chi amayiij wila' xa panak'ux taq xchalik. Xa re' la' wixaq'asaj taq chi 

amayiij i chikop je' rukab' taqe re'. Re' i mayiij aq'orom taq chi naa aye'em ma' 
naa ta ruk'ulum i QaJaaw Dios. 

24Eh ma' ruk'ul taj chi nee taq inaq'asaj chi mayiij chuwach i QaJaaw Dios jino'q i 
chikop hopeel, oon q'ojeel ch'uquuj, oon esamaj i rumiloj. Re' taqe re' ma' ruk'ul 
ta chi nee taq i nayeew chupaam i ye'aab'. 

25Eh wila' xak'ul taq i chikop je' rukab' i re' kuuk' i tokoom tinamit ma' ruk'ul ta 
chi nee taq inaq'asaj chi amayiij re' ruuk' ink'uxarik. Ruum re' taqe i chikop re' re' 
wilik kiyab'ilaal ma' naa ta nuk'ulum, inki i Dios. 

26Eh re' QaJaaw Dios je' wili i xuq'or reh i Moisés: 

27Noq naa raasjiik jino'q i imas wakax, oon jino'q imas tentzun, oon jino'q imas 
kaprax, konaa rukahniik ruuk' i rutuut chuwach i wuquub' q'iij. Eh paruwahxaaq 
q'iij neerub'an chi neenq'ahteesjik chi mayiij, eh naa ruk'ulum i QaJaaw Dios. 

28Eh chupaam i jinaj chi q'iij ma' naa ta taq akansam ixoq wakax chi junkanteesjik 
ruuk' i rak'uun, eh ni xata naa taq akansam ixoq tentzun chi junkanteesjiik ruuk' i 
rak'uun. 

29Eh noq naa taq aq'asam i mayiij reh t'iosinik chuwach i QaJaaw Dios cha a'n taq 
je' rukab' i ruq'or i k'uhb'aal reh chi nee ruk'ul i QaJaaw Dios. 

30Eh xa chuwach q'iij taq naa k'uxum, ma' ruk'ul taj chi nee taq i naa kanaa' chi 
kochi junwaar taq neenak'ux. Re' wili re' hin i Dios kinq'orik. 

31Je' re' noq cha a'n taq ruq'or i nuk'uhb'aal, eh cha nimaj taq, ruum xa re' wo' 
hin, hin Dios. 

32Eh maa ch'uwa'reej taq wach i nuSantolaj b'ihnaal chi je' re' neen kiyeew 
nuSantohiil taqe i aj Israel. Eh re' wo' hin i Dios xin ye'wik asantohiil taq i hat. 

33Eh re' wo' hin xineesanik taq cha weh pan tinamit Egipto reh chi xin kahnik taq 
chi hin aaWaJaaw aaDios, inki. 

Lev 23 

Re' taqe i ninq'iij xkian i aj Israel chupaam i kinimanik 
(Num 28.16-29,40) 

1Re' i QaJaaw Dios je' wili i xuq'or reh i Moisés: 

2Chaq'or keh k'uhb'aal wili i aj Israel: Chi re' taqe i wili i rub'eeh i poh naakiye'em 
reh i QaJaaw Dios. Re' taq noq naa amolom awiib', re' i santo laj moloj iib' naa 
aq'orom taq reh i hat. 

3Re' taq i hat waqiib' q'iij taq naa akamaniik, eh paruwuuq q'iij ma' naa ta taq 
akamaniik chi jumpech, ruum re' re' i hi'limb'al q'iij xiik'naah loq'il. Eh ar naa taq 

a'nam i santo laj moloj iib', xa aha' pa' taq nee ti patinik naa taq aye'em ruloq'il i 
q'iij re' re' ye'b'al runimaal nuwach i hin, hin Dios. 

4Re' taqe i rub'eeh i poh re' taqe q'iij wilik ruloq'il, re' noq naa taq awik'sam i 
ninq'iij noq naa taq a'nam i santo laj moloj iib' ye'b'al runimaal wach i QaJaaw 
Dios. Eh manlik paruq'ijil naa amolom taq awiib'. 

5Chupaam i kajlaj rub'eeh i peet poh paruxq'eqiil naa taq atoq'aam i ninq'iij 
inik'tesjik ruum i keliik chaloq i aj Israel ar Egipto. 

6Eh pan ho'lajuuj rub'eeh i poh re' re' naa taq awik'sam i ninq'iij ink'uxarik wii' i 
kaxlanwi'k ma' kojooj ta ch'amb'esb'al reh. Re' re' naa taq a'nam chi ye'b'al 
runimaal wach i QaJaaw Dios. Eh wuquub' q'iij taq naa ak'uxum i kaxlanwi'k re' 
re'. 

7Eh pampeet q'iij naa taq a'nam i santo laj moloj iib' reh ninq'iij. Eh ma' naa ta taq 
akamaniik chi jumpech. 

8Eh wuquub' q'iij taq naa ak'atam i mayiij chuwach i QaJaaw Dios. Eh paruwuuq 
q'iij naa taq a'nam i santo laj moloj iib', eh ma' naa ta taq akamaniik chi jumpech, 
inki Dios. 

9Re' i QaJaaw Dios je' wili i ruq'or reh i Moisés: 

10Chaq'or keh i aj Israel i k'uhb'aal naa nuye'em taq aweh. Eh noq hat taq chik 
okinaq chupaam i ye'aab' naa nuye'em taq aweh nee taq inasik' i peet wach atik, 
nee taq i nak'am cho junchuht-oq nee taq i nayeew reh i k'amal kib'eeh aj tiij. 

11Eh chi junwaar reh i hi'limb'al q'iij, re' i k'amal kib'eeh aj tiij naa ruq'asam i 
peet wach taq atik chi mayiij chuwach i Dios, re' chi nee taq i ruk'ul aweh, eh nee 
taq i ruyeew cha weh i rotob'il. 

12Eh noq naa taq aq'asam chi amayiij i junchuht chi wach taq atik naa taq 
aq'asam chi ak'atoj mayiij chi ye'b'al ruloq'il i qajaaw i jinaj rak'uun tentzun jinaj 
haab' wilik reh, manlik wach i ruti'jolal. 

13Eh naa wo' taq aye'em ik'inaq waxiqiib' libra chi arina naa taq aaxilakeem ruuk' 
aseite noq naa taq ak'atam chi nk'ohnik laj mayiij chuwach i QaJaaw Dios. Eh re' 
taq i naa aq'asam chi xa chi t'urimaj mayiij koruman chi jinaj lemeta chib'ih pa' 
taq i naa aye'em. 

14Eh noq komajaa' taq i naaq'asaj i mayiij re' re' chuwach i QaJaaw, ma' naa ta taq 
ak'uxum i kaxlanwi'k, ni xata re' i trigo chi k'ilimaj wach, ni xata chi rax, konaa 
taq aq'asam aamayiij kora'j taq naa ak'uxum re'. Re' wili jinaj i k'uhb'aal naa 
rukahniik cha naah taq i hat je' wo' chikinaah taq awiih aamaam, eh naa taq 
a'nam xa aha' pa' taq naa aak'achariik. 

15Eh chupaam i q'iij noq naa taq aq'asam amayiij iraaj ruq'orom chi junwaar reh i 
hi'limb'al q'iij. Ar taq naa rutohq'iik reje awajlaam i wuquub' xamano chi manlik. 

16Eh ar naa rutohq'iik reje chi junwaar reh i hi'limb'al q'iij korehtaal i manlojik 
lajeeb' roxk'ahl q'iij kora'j naa wo' chik taq aq'asam re' i ak' naq'wach taq atrigo 
chi amayiij chuwach i QaJaaw Dios. 

17Eh naa wo' taq ak'amam cho panapaat i ka'kab' chi kaxlanwi'k korjinaq ruuk' i 
waxiqiib' libra i holohik laj arina chaq'samaj ruuk' i ch'amb'esb'al reh. Eh naa taq 
aq'asam i peet wach taq atrigo chi amayiij chuwach i QaJaaw Dios. 

18Eh noq naa taq aq'asam i kaxlanwi'k, naa taq aq'asam haa' wuquub' i kok' imas 
tentzun ju'jun haab' i wilik keh manlik wach i kiti'jolal, eh jinaj i k'isa imas wakax, 
kiib' imas tentzun, naa taq aq'asam chi ak'atoj mayiij ink'ohnik i naa ruponiik 
chuwach i QaJaaw Dios. Ma' xata re' taq amayiij chi naq'wach, i riis uuva taq naa 
aye'em. 

19Eh naa wo' aq'asam taq chi amayiij jinaj imas kaprax chi riij taq amahk. Eh kiib' 
i rak'uun tentzun ju'jun haab' i wilik keh naa taq aq'asam chi amayiij k'amb'al taq 
awiib' panotob'il ruuk' i Dios. 

20Re' i k'amal kib'eeh aj tiij naa ruq'asaniik reh chuwach i Dios chi jinaj mayiij 
wilik ruloq'il. Eh noq naa taq aq'asam i kaxlanwi'k korjinaq ruuk' i peet taq wach 
atik naa wo' taq aq'asam chi amayiij i kiib' chi imas rak'uun tentzun, naa 
rukuxesjiik ruum i QaJaaw Dios. 

21Eh chupaam q'iij re' re' naa taq a'nam i santo laj moloj iib'. Eh ma' naa ta taq 
akamaniik chi jumpech. Re' i k'uhb'aal wili naa ruwihiik chi junelik, naa 
rukahniik taq cha naah taq i hat, je' wo' chikinaah taq awiih aamaam, eh naa taq 
animam taq i hat xa aha' pa' taq naa apatiniik. 

22Eh noq naa ruponiik i q'iij i rumolariik i wach taq atik ma' naa ta taq rukuxiik 
asik'im i wach. Eh ma' naa ta taq asik'im i naa rukahniik pariij, cha kanaa' la' taq 
keh i neb'aa', je' wo' keh i tokoom tinamit. Re' wili korik ruum re' hin taq aaDios 
kinq'orik reh, inki. 

23Re' i QaJaaw Dios je' wili i xuq'or reh i Moisés: 

24Re' hat cha q'or keh i na'ojb'al wili i aj Israel, chupaam i peet q'iij reh i ruwuuq 
poh, naa taq aninq'ijeem i hi'limb'al q'iij naa taq a'nam i santo laj moloj iib'. Ar 
taq naa ruk'uliik panak'ux i ruhuupjiik paam i tuun. 

25Eh naa taq aq'asam i k'atoj mayiij chuwach i QaJaaw Dios. Eh ma' naa ta taq 
akamaniik chi jumpech, chupaam i q'iij re' re', inki Dios. 

26Re' i QaJaaw Dios je' wili i xuq'or reh i Moisés: 

27Eh pan lajeeb' rub'eeh i ruwuuq poh ruq'ijiil ruye'ariik i mayiij i kuyb'al mahk. 
Chupaam i q'iij re' re' naa taq a'nam i santo laj moloj iib'. Eh naa taq akanaam i 
q'iij re' re' reh taq atiij chi ma' a'nam ta taq awa' ahaa', eh naa taq aq'asam ak'atoj 
mayiij chuwach i QaJaaw Dios. 

28Eh chuwach i q'iij re' re' ma' naa ta taq akamaniik chi jumpech, ruum chupaam i 
q'iij re' re' naa taq rukuyum amahk taq aaWaJaaw aaDios. 

29Eh xa awach pa' i ma' nee ta rub'an rutiij chi ma' rub'anam ta ruwa' ruhaa' 
chupaam i q'iij re' re' naa rehtesjiik reje chi kixilak i aj Israel. 

30Xa awach pa' i neen kamanik chupaam i q'iij re' re', re' hin naa nusacham wach 
chi kixilak i aj Israel. 

31Eh chupaam i q'iij re' re' ma' naa ta taq akamaniik chi jumpech. Re' k'uhb'aal 
wili naa rukahniik chi junelik, cha naah taq i hat, je' wo' chikinaah taq awiih. Eh 
naa taq animam xa aha' pa' taq nee ti k'achariik. 

32Eh re' q'iij re' re' naa taq aye'em ruloq'il naa taq ahi'liik naa rukamaniik reh i 
rub'anariik taq atiij chi ma' naa ta taq a'nam awa' ahaa'. Ar taq naa atoq'aam 
chupaam i ruxq'eqiil reh i rub'eleej rub'eeh i ruwuuq poh, eh ko paruxq'eqiil chik 
chi junwaar taq naa amayam. 

33Re' QaJaaw Dios je' wili i xuq'or reh Moisés: 

34Re' hat cha q'or keh i aj Israel i k'uhb'aal wili: Chupaam i ho'lajuuj rub'eeh i 
ruwuuq poh wuquub' q'iij naa taq aninq'ijeem i kok' paat korjinaq ruuk' xaq 
chee', ye'b'al runimaal wach i QaJaaw Dios. 

35Eh naa taq a'nam ruuk' i santo laj moloj iib' chupaam i peet q'iij. Eh ma' naa ta 
taq akamaniik chi jumpech chupaam i q'iij re' re'. 

36Eh chuwach i wuquub' q'iij re' re' naa taq ak'atam amayiij ye'b'al runimaal 
wach i QaJaaw Dios. Eh chupaam i ruwuuq q'iij naa taq a'nam i santo laj moloj 
iib', eh naa taq ak'atam amayiij chuwach i QaJaaw Dios. Re' re' jinaj i ninq'iij, ma' 
naa ta taq akamaniik chi jumpech. 

37Re' taqe i wili rub'eeh i poh q'e' looq naa taq aye'em reh i QaJaaw Dios, re' taq i 
naa a'nam wii' i santo laj moloj iib'. Eh chupaam i q'iij re' re' naa ak'atam taq 
amayiij chuwach i QaJaaw. Eh naa wo' taq aq'asam amayiij xa chi naq'awach, taqe 
i chikop, ruch'ihil taq aamayiij i riis uuva re' q'oreel chih q'ijil i ruk'ul taq chi naa 
aye'em. 

38Xa re' la' naa taq akanaam i hi'limb'al q'iij chi loq'oomb'al reh i QaJaaw Dios, 
ruum re' i mayiij taq naa aye'em, ma' xata re' i naa taq asihim reh, ma' xata re' 
aq'orom taq chi naa aye'em, ma' xata re' i xanaruchaliik taq panak'ux chi naa taq 
aye'em reh i QaJaaw Dios. 

39Eh chupaam i ho'lajuuj rub'eeh i ruwuuq poh noq amolom taq chik i wach 
chu'nchel taq atik amu'uun wuquub' q'iij taq naa a'nam i ninq'ijinik ye'b'al 
runimaal wach i QaJaaw, eh chupaam i peet q'iij reh i ninq'iij naa taq ahi'liik, eh 
chupaam i ruwahxaaq q'iij naa wo' taq ahi'liik, ruum wilik kiloq'il. 

40Eh chupaam i peet q'iij naa ak'amam taq chaloq i wach aachee' xiik'naah 
chihojal, naa wo' ak'amam taq chaloq i xaq ipak' i xaq i chee' xiik'naah 
kiholwochiil, i chee' q'oos wilkeeb' chi' rooq ha', manlik wuquub' q'iij naa 
ruwihiik taq rusuqkiil ak'ux chuwach i QaJaaw Dios. 

41Eh rajlaal haab' chupaam ruwuuq poh wuquub' q'iij taq naa a'nam i ninq'iij 
ye'b'al runimaal wach i QaJaaw Dios. Re' i k'uhb'aal wili naa ruwihiik chi juneliik 
naa rukahniik cha naah taq i hat, je' wo' chikinaah taq awiih aamaam. 

42Eh chuwach i wuquub' q'iij re' re' i hat taq aj Israel i chawaasb'al taq ak'amam 
chaloq chi chupaam taq i xaq chee' naah paat taq naa awihiik. 

43Je' taq re' i naa a'nam reh chi neenkinab'eej taq awiih aamaam, noq xwesaj taqe 
chaloq aamaam awati't xnuyeew taqe chi patinik chupaam i xaq chee' naah paat. 
Re' wili re' hin kinq'orik reh inki i Dios. 

44Je' wili noq xuq'or i Moisés keh i aj Israel aha' wilik taqe i q'iij wilik kiloq'il naa 
kiloq'em wii' i QaJaaw Dios. 

Lev 24 

Re' aseite hamb'al paam i saqumb'al 
(Ex 27.20-21) 

1Re' i QaJaaw Dios je' wili i xuq'or reh i Moisés: 

2Re' hat cha q'or keh i aj Israel chi kik'am cho weh i manlik aseite oliva, reh 
hamb'al paam i saqumb'al reh chi neenq'op i saqum. 

3Eh re' i Aarón naa ruyej-aniik reh chi naa rik'iik aq'ab' chi qoplik chi juntar i 
tasb'al chuwach i QaJaaw Dios, chupaam i santo laj itz'ihy naah paat molb'al iib', i 
wilik wii' i loq'laj kaxa wilik wii' i k'uhb'aal. Re' k'uhb'aal wili naa rukahniik chi 
juneliik chikinaah i keh, eh chikinaah i kiih kimaam. 

4Eh re' wo' Aarón naa ruyej-aniik i saqumb'al chinaah i ye'aab' kantela, inki Dios. 

Re' taqe i kaxlanwi'k xye'arik chi mayiij 

5Re' hat neenayejaa' kab'laj chi suq laj kaxlanwi'k re' ruuk' i xti holohik laj arina 
neenachaq'saj ik'inaq waxiqiib' libra chi arina neenakoj reh i ju'jun. 

6Eh naa akojom chinaah i mexa manlik oro wilik chuwach i QaJaaw Dios ka'lok' 
wach noq naa atusum wach ar, waq taq chi kaxlanwi'k i naa aye'em chi ju'jun tar. 

7Eh naa wo' akojom xti manlik insensia chinaah i ju'jun lok' reh chi neenkahnik 
chi je' ink'ohnik laj k'atoj mayiij ye'b'al runimaal wach i QaJaaw Dios. 

8Re' kaxlanwi'k xti koruman chi naa aye'em chuwach i QaJaaw rajlaal i hi'limb'al 
q'iij, re' wili juneliik taq naa a'nam, rehtalil i k'uhb'aal korjinaq cho wach kuuk' 
awuch aj Israel. 



283 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

9Eh re' taqe i kaxlanwi'k re' re' naa rukahniik reh i Aarón ruch'ihil taqe i rak'uun. 
Eh koruman chi chupaam i ye'aab' wilik rusantohiil naa kik'uxum taqe i 
kaxlanwi'k re' re'. Re' k'atoj mayiij inye'arik chi ye'b'al runimaal wach i QaJaaw 
Dios wilik ruloq'il, inki. 

Re' tojb'al kimahk i kib'ajwik reh i Dios 

10Chi kixilak taqe i aj Israel jinaj i winaq xwihik aj Israel i rutuut, eh aj Egipto i 
rajaaw, re' xub'an i peleto ruuk' i jinaj i aj Israel chupaam i itz'ihy naah paat 
inkimol wii' kiib'. 

11Re' winaq i aj Israel i rutuut xub'aj, eh ma' holohik ta xq'orik chi riij i rub'ihnaal 
i QaJaaw Dios ruum i re' xk'amarik reje chuwach i Moisés. Re' i rutuut winaq re' 
re' Selomit rub'ihnaal rixq'uun i Dibri, re' ruuk' taqe i kichalik Dan. 

12Eh xkikanaa' pantz'ilom i winaq re' re' kox kuy-eej chib'ih i xuq'or i Dios chi 
xkian ruuk'. 

13Chi riij i re', re' QaJaaw Dios je' wili i xuq'or reh i Moisés. 

14Chawesaj reje chi riij i itz'ihy naah paat i winaq xb'ajwik weh. Eh chu'nchel i xi 
ib'irinik reh i xuq'or naakiye'em i kiq'ab' chinaah, rehtalil chi wilik ru mahk, eh 
re' chu'nchel i aj Israel naakikansaniik reh ruuk' ab'aj. 

15Eh je' wili i cha q'or keh i aj Israel: Xa awach pa' taq aweh i neerub'aj i ruDios 
naa rukahniik chinaah i ru mahk. 

16Eh re' i ma' holohik ta nee nq'orik chi riij i rub'ihnaal i QaJaaw Dios inchol chi 
naa rukanteesjiik. Re' chu'nchel i aj Israel naakikaansaniik reh ruuk' ab'aj. Je' re' 
noq awach i ma' holohik ta nq'orik chi riij i QaJaaw atoob' ta aj Israel, atoob' ta 
tokoom tinamit i ruk'ul chi naa rukanteesjiik. 

17Eh je' wo' chik, wila' awach i xukansaj i ras ruchaaq' i ruk'ul wo' chi naa 
rukanteesjiik i reh. 

18Eh wila' awach i xukansaj jino'q i ruchikoop i ras ruchaaq' inchol chi naa 
ruye'em jilow i chikop re' re'. 

19Eh awach i rub'an i ti' k'axik reh i ras ruchaaq', je' wo' chik re' i ti' k'axik naa 
rub'aan ree reh. 

20Awach i xutoq i ras ruchaaq' naa wo' chik rutoqariik i reh. Eh wix resaj 
inaq'wach i ras ruchaaq' naa wo' rehtesjiik i ree reh. Wila' resaj i wach reeh i ras 
ruchaaq' naa wo' rehtesjiik i reeh i reh. Nik' ti'kiil i xub'an reh i tokoom i reh, naa 
wo' rik'raam chuti'jolal i reh. 

21Eh awach i xukansaj jino'q i chikop naa ruye'em jilow i chikop re' re', awach i 
xukansaj i ras ruchaaq' naa wo' rukanteesjiik i reh. 

22Re' i k'uhb'aal wili naa ruq'atariik chikinaah i aj Israel, je' wo' hoq i tokoom 
tinamit wilik chi kixilak. Re' wili re' hin i Dios kinq'orik, inki. 

23Eh aha' wilik i xq'orarik reh i Moisés xuq'or wo' keh i aj Israel, kesaj reje chi riij 
i itz'ihy naah paat i xb'ajwik reh i QaJaaw Dios. Ar xkikansaj chi ab'aj, xkian wo' 
hoq i aj Israel nik' wach i xuq'or i Dios reh i Moisés. 

Lev 25 

Re' haab' noq inhi'lik ak'al, eh re' haab' kioq'teesjik wii' i loq' moso 

1Re' i QaJaaw Dios je' wili xuq'or reh Moisés chinaah yuuq' Sinaí: 

2Chaq'or keh i aj Israel i na'ojb'al wili. Noq re' taq i hat, hat taq chik okinaq 
chupaam i ye'aab' naa nuye'em taq aweh i ruk'ul chi naa taq ahi'lisam aak'al 
ye'b'al runimaal wach i QaJaaw. 

3Xa waqiib' haab' taq naa atikim paam aye'aab'. Eh waqiib' wo' haab' naa 
amesem wach taq aa-uuva, eh naa taq asik'im i wach. 

4Eh re' i ruwuuq haab' xti naa ahi'lisam aak'al ye'b'al runimaal wach i QaJaaw 
Dios. Chupaam i haab' re' re' ma' naa ta taq atikim paam awak'aal, eh ni xata naa 
taq amesem wach aa-uuva. 

5Re' i kiwach i tik xa naa rupoq'iik chaloq chi riij i tz'apaab' wach tik taq naa 
a'nam ma' naa ta taq asik'im. Eh ma' naa ta taq asik'im i wach i poq'el uuva ma' 
naa ta taq amesem wach, naa taq aye'em ruhi'liik aak'al chi manlik. 

6Eh re' naakiwachum i tik xa naakipoq'iik chaloq naa rumanlojiik chi k'uxumb'al 
taq aweh i hat, taqe amoso winaq, taqe amoso ixoq, taqe tokoom tinamit wilkeeb' 
taq chaxilak. 

7Eh chu'nchel i naakipoq'iik cho wach ak'al naa rumanlojiik chi kiwa' taq 
awaakaax, chi kiwa' taqe i josq'laj chikop. 

8Re' taq i hat naa taq awajlaam i wuquub' haab' korehtaal imponik wuqpech chi 
wuquub' haab'. Eh chu'nchel i re' b'elejeeb' roxk'ahl haab' narojiik eloq. 

9Eh chupaam i b'elejeeb' roxk'ahl haab' re' re' chupaam i lajeeb' rub'eeh ruwuuq 
poh, re' noq naa ruye'ariik i mayiij chi riij i mahk naa taq ahupem reje i tuun 
chupaam chu'nchel i tinamit. 

10Eh re' lajeeb' roxk'ahl haab' naa taq aye'em ruloq'il, ruum ar naakeliik pan 
k'axik i chopooj kinaah. Eh chupaam i haab' re' re' naakeliik panti' k'axik i 
chu'nchel i k'ayimaj pankamanik naa wo' chik kisutinik reje pankipaat ruuk' i 
awach keh, eh re' i kik'ayem kak'aal naa wo' chik kehchaam i kak'aal. 

11Re' i lajeeb' roxk'ahl haab' ehteesb'al taq aweh panti' k'axik. Eh ma' naa ta taq 
atikim paam awak'aal, eh ma' naa ta taq asik'im i wach i tik xa naakipoq'iik 
chaloq. Eh ma' naa ta taq amesem wach i uuva, eh ma' naa ta taq asik'im i wach. 

12Ruum re' haab' re' re' naa taq aye'em ruloq'il ar taq naa aweliik panti' k'axik. Eh 
xa re' taq naa ak'uxum i wach i tik xa naakipoq'iik chaloq. 

13Eh chupaam i haab' re' re' naa taq aweliik panti' k'axik, naa wo' chik taq 
awehchaam ruka'peech awak'aal. 

14Eh wila' awach taq aweh i xuloq' oon xu k'ayej i rak'aal, oon jino'q i xa chib'ih 
jariik reh i ras ruchaaq' ma' rub'an ruuk' i leq'. 

15Re' tz'aaq aak'al naa ruk'ulum i naa ruk'ayiniik reh, re' q'oreel nik' najtiil naa 
ruwihiik ruuk' i naa ruloq'wik reh, eh jarub' haab' naa resam i rutik chupaam, 
naa rutojom korehtaal wo' chik imponik i lajeeb' roxk'ahl haab' reh elik pan 
k'axik. 

16Wila' kook'ih haab' naa resam i rutik chuwach aak'al k'ih wo' naa rutojom, eh 
wila' ma' k'ih haab' chik naa resam i tik chuwach i ye'aab' xama' k'ih ta wo' naa 
rutojom ruum re' intojarik riij re' jarpech i nelik i tik mu'uun chuwach i aak'al. 

17Je' re' noq ma' awach taq aweh i rujot' i ras ruchaaq' chayeew la' taq nuloq'il i 
hin, ruum re' hin, hin taq aaDios. 

18Chanimaj taq i nuk'uhb'aal cha a'n taq aha' wilik i nuq'or taq aweh. Wi xa a'n 
taq suq taq naa aak'achariik chupaam aatinamiit. 

19Re' taq atik naa kiwachiniik, ruuk' i re' naa taq a'nam awa' ahaa' chi korik suq 
taq naa awihiik. 

20Re' taq i hat i naapahqaaj taq chawach chi je' wili: ¿Chib'ih jariik i naa qak'uxum 
chuwach i ruwuuq haab' noq ma' naa ta qatikim, eh ni xata naa qamolom i wach i 
qatik? ti kinaa taq. 

21Re' hin naa nuye'em wotob'il taq cha naah, chupaam i ruwaaq haab' re' i wach 
taq atik naa reliik, naa rumanlojiik chi k'uxumb'al taq aweh chuwach i ixib' haab'. 

22Eh naa wo' amolom i wach taq atik re' taq i re' naa ak'uxum noq naa taq atikim 
paam awak'aal chupaam i ruwahxaaq haab', eh kore' wo' taq naa ak'uxum 
chupaam i rub'eleej haab' korehtaal taq chik i nelik i wach atik. 

23Re' taq i hat ma' ruk'ul ta chi naa taq ak'ayem aak'al chi jumpech ruum ma' 
aweh ta taq, re' la' hin kinehchanik reh. Re' taq i hat xa ik'ik taq i naa a'nam 
chuwach. 

24Chu'nchel taq awak'aal aloq'om i hat naa wo' chik ak'ayem taq reh awach 
xk'ayinik taq aweh. 

25Eh wila' xkahnik paneb'a'il jino'q i ma' tokoom ta taq awuuk' neerub'an chi nee 
ruk'ayej taq aweh i rak'aal xa re' la' nee wo' chik i rub'an chi nee taq i nak'ayej 
reh i rak'aal na' chub'an. 

26Eh wila' re' ineenk'ayinik reh aak'al ma' xta awach reh nee wo' rub'an chi nee 
wo' chik i rehchaaj, xa re' la' konaa rumolom wach i tz'aaq chi manlik tojb'al reh 
aak'al. 

27Eh koruman chi naa rutojom i tz'aaq aak'al re' q'oreel jarub' chik i tz'aaq, eh 
naa wo' rajlaam jarub' chik haab' majaa' rureq i haab' reh elik panti' k'axik noq 
naa wo' chik ruloq'om i rak'aal. 

28Eh wila' ma' rumol wach i tz'aaq i rak'aal chi nee wo' chik i rehchaaj, naa 
rukahniik chi reh i xloq'wik reh chi peet. Eh konaa chik ruponiik i haab' reh elik 
pan k'axik kora'j naa rukahniik chi ma' xta ehchan reh i aak'al re' re', kora'j nee 
wo' chik i rehchaaj re' i xk'ayinik reh. 

29Eh wila' awach jino'q i winaq xuk'ayej i rupaat chupaam i jino'q i tinamit 
kotimaj riij chi tz'aq nee wo' chik i rub'an chi nee ruloq' ruka'peech noq naa 
rub'anam haab' ruk'ayem. 

30Eh wila' ma' xub'an chik ruloq'ariik i paat noq jinaj chik haab' ruk'ayem, i ruk'ul 
chi naa rukahniik reh chi jumpech awach loq'wik reh. Eh naa rukahniik chi reh 
taqe i riih rumaam, eh ma' naa ta rukahniik chi ma' xta ehchan reh chupaam i 
haab' noq naa rub'aan elik pan k'axik. 

31Eh wila' chupaam i k'isa tinamit ma' kotimaj ta riij chi tz'aq xk'ayjik jino'q i 
paat, neenb'aan ruuk' je' rukab' imb'aan reh ak'al, nee wo' chik i rub'an chi nee 
ruloq' i xk'ayinik. Eh naa wo' chikrukahniik chi ma' xta ehchan reh chupaam i 
haab' noq naa rub'aan elik panti' k'axik. 

32Eh pan kitinamiit taqe i aj Levíta keh neerub'an chi nee wo' chik inkiloq' 
ruka'peech xa chib'ih pa' jariik neenkik'ayej. 

33Awach i winaq neeruloq'wiik reh i rupaat jino'q i aj Levíta, re' winaq re' re' 
inchol reliik ar na'chureq i haab' reh i elik panti' k'axik ruum re' i ye'ooj keh i aj 
Levíta chi kixilak i aj Israel xa re' wo' kipaat. 

34Eh re' i ye'aab' wilik chi junsuut i kitinamiit i aj Levíta i wilik wii' i ch'ahn 
inkik'ux i kichikoop, ma' naa ta ruk'ayjiik ruum re' re' xti keh chi manlik. 

35Eh wila' wilik taq aatinamiit xkahnik paneb'a'il xooj-oq rupahqaaj rutoob'jiik 
taq aweh chatoob'eej taq chi je' jino'q tokoom tinamit xa ik'ik i rub'an. Eh naa taq 
aye'em ruye'aab' pana paat. 

36Ma' xtaj i naa taq aq'uchum reh, eh wila' xub'an rukemeel taq awuuk' maa 
pahq'aaj taq tojb'al riij reh, cha k'uhtaaj la' chi nayohleej taq aaDios naa taq 
aye'em ruye'aab' chi korik pana paat. 

37Eh wila' xukemelej taq rutumiin awuuk' maa pahqaaj taq reh i tojb'al riij. Ma' 
josaj wo' taq tz'aaq reh i ruwa' naa aye'em. 

38Re' hin taq aaWaJaaw aaDios xineesanik taq cha weh parutinamitaal i Egipto 
reh chi naa taq nuye'em aweh i ye'aab' Canaán reh wo' chi naa nukahniik taq chi 
aaDios. 

39Eh wila' wilik jino'q taq aatinamiit xkahnik paneb'a'il. Eh noq wilik taq chik 
awuuk' xuk'ayej-oq i koq riib' taq aweh maa min taq pankowlaj kamanik je' 
rukab' imb'aan reh i loq' moso. 

40Xa je' intaq'ab'jik awaj kamanoom, oon chi je' jino'q ulaa', eh naa rukamaniik 
taq awuuk' korehtaal imponik i haab' reh elik panti' k'axik. 

41Chi riij i re', neerub'an chi nee nelik taq reje panapaat ruch'ihil taqe i rak'uun 
rixq'uun. Eh naa wo' chik rojiik rehchaam i ruye'aab' naa wo' chik rojiik wih-oq 
ruuk' i ma' tokoom ta ruuk'. 

42Ruum re' taqe i re' waj kamanoom taqe, re' hin xineesanik cho keh Egipto ma' 
ruk'ul taj chi nee kik'ayjik pankowlaj kamanik. 

43Maaq'oreej taq panjosq'iil cha k'uhtaaj la' taq chi nayohleej taq aaDios. 

44Wila' nawaaj taq aloq'om amoso winaq, oon ixoq reh chi nee taq inamin 
pankowlaj kamanik neerub'an chi nee taq i naloq' chupaam taqe i tinamit 
wilkeeb' taq cha junsuut. 

45Eh nee wo' rub'an chi nee taq inaloq' taqe i tokoom tinamit wilkeeb' taq 
chaxilak. Nee wo' rub'an chi nee taq inaloq' i kak'uun kixq'uun naa kaasjiik noq 
ko wilkeeb' taq chaxilak, neerub'an chi nee taq nawehchaaj. 

46Eh nee wo' rub'an chi nee taq i nakanaa' taqe chi kaj kamanoom taq awak'uun 
awixq'uun noq ma' wilkaat ta taq chik i hat, xa re' la' re' taqe awuch aj Israel ma' 
ruk'ul taj chi kow taq nee titaaq'anik chikinaah. 

47Eh wila' wilik jino'q i tokoom rutinamitaal wilik taq chaxilak q'e' xb'ehomb'rik. 
Eh wilik-oq jino'q taq awuch aj Israel xchop ruum i neb'a'il, eh xuk'ayej-oq i koq 
riib' ruuk' i tokoom rutinamitaal re' re' oon xuk'ayej-oq riib' ruuk' jino'q chik i 
tokoom rutinamiit. 

48Atoob' ta xuk'ayej riib', konee rub'an chi neenloq'arik reh chi neenoq'tejik reje, 
neerub'an chi jino'q i ras oon jino'q ruchaaq' neenloq'wik reh. 

49Eh nee wo' rub'an chi jino'q i rikaan, oon jino'q rikaaq', oon jino'q i ras 
ineentojwiik reh i tumiin xuk'ayej wii' riib' reh chi nee wo' chik inloq'arik 
ruka'peech. 

50Xa re' la' naakib'irim riij ruuk' awach loq'winaq reh jarub' haab' ruloq'om i reh 
jarub' chik haab' majaa' imponik i haab' reh elik panti' k'axik. Re' i ruk'ihaal 
tz'aaq i rukamaj naa ruk'ulum manlik wo' tojb'al riij jino'q i moso. 

51Eh wila' kook'ih laj haab' iraaj chi naa ruponiik i haab' naa rub'an wii' elik 
panti' k'axik konaa wo' chik ruye'em k'isinoq i tumiin xuk'ayej wii' riib'. 

52Eh wila' xama' k'ih ta laj haab' chik ma' imponik i haab' naa rub'an wii' elik 
panti' k'axik, naa rusutem i tumiin reh i xloq'wik reh jarub' chik haab' ma' naa ta 
rukamaniik ruuk'. 

53Re' winaq naa ruk'ayem riib' re' re' i naa rub'anam reh je' rukab' imb'aan reh 
jino'q i kamanoom xa chi haab' inkamanik. Mayeew taq q'ab' chi panjosq'iil 
neenq'orob'jik. 

54Eh wila' ma' xuyee riib' chi nee wo' chik inloq' ruka'peech chupaam taqe q'iij 
re' re' kore' chik na' ponoq i haab' reh elik panti' k'axik naa roq'tejiik reje, 
ruch'ihil taqe i rak'uun rixq'uun. 

55Re' taqe i aj Israel xti manlik taqe waj kamanoom. Eh re' wo' hin xineesanik cho 
keh pan kitinamitaal i aj Egipto. Re' wili korik ruum re' hin kinq'orik reh, inki 
Dios. 

Lev 26 

Re' rotob'il i Dios i ruyeew noq inimjik 
(Deut 7.12-24 28.1-14) 

1Re' i QaJaaw Dios je' wili i xuq'or: Re' taq i hat maayejaa' taq atiyoox, maayejaa' 
taq xa chee' tiyoox maakoj wo' taq rehtalil atiyoox chikiwach ab'aj. Eh ni xata naa 
taq axuk'aam awiib' chikiwach, ruum xa re' wo' hin, hin taq aaDios. 

2Eh chayeew taq ruloq'il i hi'limb'al q'iij, eh chayeew taq ruloq'il i nuSantolaj 
ye'aab', ruum re' hin i Dios kinq'orik reh. 

3Eh wila' re' taq i hat xanimaj taqe i nuk'uhb'aal, eh wi xak'am taq naah aha' wilik 
i nuq'or taq aweh, eh wi xa a'n taq, 

4re' hin naa nuye'em taq cho cha naah i jab' xti manlik paruq'ijil, eh re' taqe i tik 
mu'uun, re' taqe i chee' naa kiwachiniik chi korik. 

5Eh re' i wach taq atrigo naa reliik xakok'ahchi' wo' taq ak'uxum na' ponoq i 
ruq'ijil i rusik'ariik i wach i uuva. Eh re' i uuva xakok'ahchi' wo' taq ak'uxum 
na'chureq i ruq'ijil i tik naa taq a'nam awa' korehtaal taq naa anujiik chi korik, 
suq taq naa aak'achariik panatinamiit. 

6Re' hin naa nuye'em i suq laj k'acharik chupaam taq aatinamiit, ma' xta naa 
ruyohb'isanik taq aweh. Naa wesam taqe reje i josq'laj chikop. Eh ma' naa ta 
nuye'em q'ab' chi naa rutohq'iik ikaansanik ruuk' i q'aslaj ch'ihch'. 

7Naa taq awajimam reje i ki-ixowanik taq awach. Re' keh naa taq akansam ruuk' i 
q'aslaj ch'ihch'. 

8Ho'oob' taq aweh i hat naa kajiminiik reje keh i jinaj siento chi aj ixowaal. Eh 
jinaj siento taq aweh i hat naa kajimam reje i lajeeb' miil chi aj ixowaal. Eh naa 
taq rukuxiik akansam ruuk' i q'aslaj ch'ihch'. 

9Re' taq i hat suq taq awilariik naa nub'anam, naa taq kaat nuk'ihaaxb'isam. Eh 
naa taq nub'anam awuuk' aha' wilik i nuyejaam wach. 

10Eh re' i trigo najtir taq inamol chaloq' re' taq naa ak'uxum, korehtaal taq 
inawesaj cho panapaat i ruqox taq amolom, reh chi naa taq amolom i ak' trigo. 

11Re' hin naa nuwihiik taq awuuk', ma' jaruuj taq naa kaat nukanaam. 

12Eh naa nuwihiik taq panayejaal panaxilak. Re' hin naa nukahniik taq chi aaDios, 
eh re' taq i hat naa taq akahniik chi nutinamiit. 

13Re' i hin taq aaDios i xineesanik taq cha weh parutinamitaal i Egipto. Reh chi 
xat elik cho pan kiq'ab' i kiminwik taq aweh pankamanik. Re' hin xwesaj i ahl laj 
hi'q wilik naq taq cha naah, reh chi xat b'ehik taq chi ma' xta taq ayo'jiik, inki. 

Re' tojb'al kimahk i ma' naa ta kinimaniik reh i k'uhb'aal 
(Deut 28.15-68) 

14Re' i QaJaaw Dios je' wili i xuq'or. Eh wila' ma' xanimaj taq, wila' ma' xa a'n taq 
chu'nchel i ruq'or i nuk'uhb'aal, naa taq kaat nuye'em chutojariik amahk. 

15Eh mo'-oq xponik taq chawach taqe i nuk'uhb'aal, eh wii ma' xa a'n taq i 
xnuq'or taq aweh wi ma' xamol taq panawánima, wi ma' xayeew taq rajaawriik i 
nuyejaam cho wach chi naa nub'anam taq awuuk'. 

16Re' hin naa taq kaat nuye'em chutojariik amahk naa nuye'em chee ti' k'axik taq 
cha naah re' ruuk' i q'an tz'a', ruyab'ilaal taq i naq'awach, ruyab'ilaal taq ati'jolal. 
Xa ma' xta chik inkih chi naa taq atikim i chib'ih aweh ruum re' chik taqe i ki-
ixowanik awach naa kib'aniik rusuqkiil. 

17Re' hin ma' naa ta chik taq kaat nutob'eem naa taq rub'aan aweh kuum i ki-
ixowanik taq awach, je' wo' taqe i ma' ti ponik ta taq panaq' kiwach. Eh naa taq 
amolom chi elik atoob' ta ma' awach ta naa rajiminiik taq aweh. 

18Eh wila' ma' xinanimaj taq ruum i naa taq ak'ulum re' re' wuquub' pech chik chi 
je' re' i tojb'al riij taq amahk naa nuye'em 

19Re' hin naa nusacham wach i rukowiil taq anaah, je' wo' hoq i niimb'isanik 
wachiis taq i naa a'n. Eh ma' naa ta chik nuye'em chee jab' pan taxaaj re' taq atik 
amu'uun ma' naa ta chik kiwachiniik. 

20Xa naa taq chik aq'eb'em awansil chi kamanik ruum ma' naa ta chik 
ruwachiniik taq atik, je' wo' taqe i chee' ma' naa ta chik kiwachiniik. 

21Eh wila' xama' xinanimaj ta wo' taq ruuk' i re' mo'-oq xuk'ul taq ak'ux. Re' hin 
wuquub' pech chik chi je' re' i tojb'al taq riij amahk naa nuye'em. 

22Naa taq nutaq'aam cho cha naah i josq'laj chikop naa kik'uxum chu'nchel taq 
awak'uun awixq'uun. Eh naakixereb'eem taq aachikoop, naa taq ak'uhliik i hat. 
Korehtaal imponik chi ma' awach ta chik i naa rub'ehiik taq panatinamiit. 

23Eh wila' ruuk' taqe re' ma' xokik taq ana'ojb'al xama' xuk'ul ta wo' taq ak'ux i 
nuq'or, 

24je' wo' hoq i hin xama' naa ta wo' ruk'ulum nuk'ux taq i naa a'nam. Ruum i re' 
wuquub' pech chik chi je' re' i tojb'al riij taq i amahk naa nuye'em. 

25Eh naa taq nutaq'aam cho cha naah i naakikansaniik taq aweh ruuk' q'aslaj 
ch'ihch', ruum ma' xa a'n ta taq i qayejaam wach. Eh awajiim naq naa rojiik 
akeb'aam taq awiib' panatinamiit, eh re' hin naa nuye'em i yab'ilaal taq cha naah 
ruum i re' naa taq aq'ehb'iik pan kiq'ab' i ki-ixowanik taq awach. 

26Eh noq naa nusacham wach i k'uxumb'al taq aweh, lajeeb' ixoq naakimolom 
kiib' chuchaq'tesjiik i kaxlanwi'k pan jinaj horna. Eh xa pajooj taq i kaxlanwi'k 
naakiye'em naa wo' naq taq ak'uxum, xa re' la' xama' naa ta wo' taq anujiik. 

27Eh wila' ruuk' taq i naa ak'ulum re' re', xama' xinanimaj ta wo' taq, xama' xuk'ul 
ta wo' taq ak'ux i nuq'or. 

28Je' wo' hoq i hin xama' naa ta wo' ruk'ulum nuk'ux taq i naa a'nam ruum 
nuk'aah, wuquub' pech chi je' re' i tojb'al riij taq amahk naa nuye'em. 

29Eh naa ruponiik i q'iij chi re' taq chik awak'uun awixq'uun taq naa ak'uxum. 

30Re' hin naa nusacham wach anajt naah ye'aab' inaloq'ej taq wii' aatiyoox, eh 
naa wo' nusacham kiwach taq aatiyoox. Eh naa nuye'em taq ati'jolal kamnaq chik 
chikinaah kamnaq tiyoox, naa taq nuk'uhtaam aweh chi ma' waaj ta taq awach. 

31Eh naa wo' nukanaam chi ma' xta chik i wilik chupaam taq aatinamiit. Eh naa 
nusacham wach i rupaat taq aadios ma' naa ta chik ruponiik chi nuwach taq 
ank'ohnik laj iq'oom 

32Re' taq aye'aab' naa nusacham wach. Re' chik taqe i ki-ixowinik taq awach naa 
kichaliik patinoq ar, eh ma' k'isiin ta naa rusahchiik kik'ux ruum i naakilom. 

33Eh re' taq i hat naa taq nutukem awach chupaam taqe i nimaq tinamit ruuk' 
q'aslaj ch'ihch' naa rusachariik taq awach, re' taq aatinamiit naa nukanaam chi 
ma' xta chik i naa ruwihiik chupaam. Re' taq i wilkaat wii', xanaa chik rub'aan 
yo'jik chupaam. 

34Re' taq aye'aab' naa ruhi'liik naa rusuqb'iik ruk'ux noq naa rukahniik chi ma' 
xta chik i naa ruwihiik chupaam noq naa taq awihiik chupaam i kitinamiit i ki-

ixowanik taq awach. Ruuk' i re' naa rub'anam rusuqkiil i hi'lik i ma' rub'an ta naq 
chaloq noq xub'an. 

35Eh nik' najtiil naa rukahniik chi ma' xta wilik chupaam naa rub'anam rusuqkiil i 
hi'lik taq i aye'aab' aha' wilik i ma' rub'anam ta chaloq rusuqkiil noq ko patinik 
naq i na a'n taq ar i hat. 

36Eh awach taq aweh i hat i konaa rukahniik chi k'achlik chupaam i kitinamiit i 
ki-ixowanik taq awach. Ma' k'isiin naa kiyo'jiik xa ruum chi naa ruq'ehb'iik jino'q 
i xaq chee'. Eh naakimolom chi elik je' cho k'ahchi' kajimjiik chi q'aslaj ch'ihch', 
naakiq'ehb'iik wach ak'al chi xama' awach ta wo' naa rajiminiik keh. 

37Xak'ul chik naakiq'ojom i kiwach ruuk' i kuch'ihil je' cho chuwach i q'aq'inik 
elik inki a'n Xanaah re' xama' awach ta wo' naa rajiminiik keh, ma' awach taj i naa 
rub'anam ruko'ljiik riib' pan q'ab' i nixowanik kiwach. 

38Re' taq i hat naa taq rusachariik awach chupaam i nimaq tinamit. Naa taq 
rusachariik awach chupaam i kitinamiit i ki-ixowanik taq awach. 

39Eh awach taq aweh i hat i naa kikahniik chi k'achalkeeb' chupaam i kitinamiit i 
ki-ixowanik taq awach xanaa wo' kikimiik ruum i ruyib'kiil wach i kina'ojb'al. Eh 
junkimiik taqe ruuk' i kituut kajaaw ruum wo' hoq i kiyiib' wach na'ojb'al i keh. 

40Eh naa ruponiik i q'iij noq naa taq ayot'om ak'ux chi riij taq amahk, je' wo' hoq i 
kimahk xkian taq atuut awajaaw, je' rukab' i xkian i keh ma' xkinimaj taj i 
nuk'uhb'aal, eh ma' xuk'ul ta kik'ux i xnuq'or keh. 

41Re' taq i hat naa taq anab'eem chi ruum taq i na a'n re' re' naa taq kaat 
nuk'amam reje pan kitinamiit i ki-ixowanik taq awach. Ar taq naa aloch'om 
awiib' i naa taq ruk'uliik panak'ux ayiib' wach na'ojb'al taq i naa a'nam, ruum i re' 
naa taq atojom amahk. 

42Eh re' hin naa ruk'uliik cho panuk'ux i nuyejaam cho wach ruuk' i Jacob, je' wo' 
i nuyejaam cho wach ruuk' i Isaac, je' wo' hoq i nuyejaam cho wach ruuk' i 
Abraham. Eh naa wo' ruk'uliik cho panuk'ux ak'al. 

43Re' i naa rub'anam rusuqkiil i ruhi'liik noq ma' k'acharik ta taq chik i naa a'n ar 
i hat. Re' taq i hat naa taq atojom amahk ruum ma' xa a'n ta taq i nuq'or aweh, eh 
ma' xponik ta taq panaq'awach i nuk'uhb'aal. 

44Atoob' ta pan tokoom tinamit naa taq awihiik ma' naa ta wixowaam taq awach, 
ma' naa ta taq kaat nuq'eb'em chi riij nuk'ux. Eh ma' naa ta nusacham taq awach, 
ma' naa ta rusahchiik panuk'ux i nuyejaam cho wach kuuk' taq aamaam awati't. 
Re' wili re' hin taq aaDios kinq'orik reh. 

45Naa la' ruk'uliik cho panuk'ux i nuyejaam cho wach ruuk' noq xwesaj taqe 
chaloq parutinamitaal i Egipto chikiwach taqe i nimaq tinamit, reh chi xin kahnik 
chi hin i kaJaaw i ki Dios, inki. 

46Re' taqe i wili i k'uhb'aal, taqe i xuk'uhtaaj, re' taqe i tijinik xub'an i QaJaaw Dios 
keh i aj Israel ruuk' chii' i Moisés ar naah yuuq' Sinaí. 

Lev 27 

Re' taqe i chib'ih jariik naa ruq'ahteesjiik reh i Dios 

1Re' i QaJaaw Dios je' wili i xuq'or reh i Moisés: 

2Re' hat cha q'or keh i aj Israel chi je' wili: Wila' awach i pahqaljik reh i mayiij chi 
nee ruq'asaj chuwach i QaJaaw Dios chi tojb'al riij i xa awach. Eh mo'-oq xub'an 
ruye'ariik neerub'an chi neerutoj riij chi tumiin re' q'oreel nik' k'ihaal i naa 
rutojom. 

3Re' winaq wilik reh i juninaq haab', eh komponik oxk'ahl haab' re' tojb'al riij taq 
naa aye'em lajeeb' roxk'ahl chi tumiin re' ruuk' i plata. Je' rukab' rupajariik i 
tumiin imb'aan parusantolaj ye'aab' i QaJaaw. 

4Eh re' jino'q ixoq xalajeeb' ruk'a' winaq chi tumiin taq i naa atojom wii' riij. 

5Eh re' i wilik hoob' haab' reh eh komponik juninaq haab' mi winaq juninaq chi 
tumiin taq i naa atojom wii' riij, eh mi ixoq xalajeeb' chi tumiin taq i naah atojom 
wii' riij. 

6Eh re' taqe i kok' ha'lak'un jinaj poh i wilik keh, eh imponik ho'oob' haab' mi 
k'isa k'un ho'oob' chi tumiin re' ruuk' i plata taq i naa atojom wii' riij, mi k'isa 
xq'un xa ixib' chi tumiin re' ruuk' i plata taq i naa atojom wii' riij. 

7Eh re' taqe ik'inaq chik oxk'ahl haab' i wilik keh mi winaq ho'lajuuj chi tumiin i 
naa taq atojom wii' riij, eh mi ixoq xalajeeb' chi tumiin taq naa atojom wii' riij. 

8Eh wila' re' i naa rutojariik riij q'e' k'isa neb'aa' ma' nee ta rub'an rutojariik riij 
chi tumiin inchol ruk'amariik reje chuwach i k'amal kib'eeh aj tiij. Eh re' reh nee 
nq'orik reh nik' k'ihaal i neerutoj, eh jarub' i neerukuy rutojariik. 

9Eh wila' chikop i naa ruq'ahteesjiik reh i QaJaaw. Xa re' la' chu'nchel i chikop naa 
ruq'ahteesjiik chi mayiij chuwach i QaJaaw Dios wilik rusantohiil. 

10Ma' nee ta chik i rub'an chi neenjaljik wach ruuk' jino'q i tokoom chikop, atoob' 
ta q'e' chik holohik chuwach, oon ma' tz'e'waach ta chik. Eh wila' xb'aan jino'q i 
jalwaach, chi re' i naa ruq'ahteesjiik chi mayiij chi je' i chikop naa rujaliik wii' 
wach naa rukuxeesjiik. 

11Eh re' i chikop ch'uwa' wach i ma' nee ta rub'an chi neenq'ahteesjik chi mayiij 
chuwach i QaJaaw neerub'an chi neenk'amarik reje chuwach i k'amal kib'eeh aj 
tiij. 

12Re' reh neenkojwik tz'aaq i chikop mi re' ruuk' i holohik, oon ma' tz'e'waach taj, 
eh nik' k'ihaal i naa ruq'orom i aj tiij je' wo' re' k'ihaal i naa rutojariik. 

13Eh wila' re' i xye'wik reh chi mayiij i chikop re' re' xraaj wo' chik ruloq'om, 
kojuninaq chik i naah i tz'aaq naa ruye'em. 

14Eh wila' awach iraaj ruq'asam i rupaat chi mayiij chuwach i QaJaaw, kore' i 
k'amal kib'eeh aj tiij naa rukojwiik tz'aaq. Re' q'oreel i paat mi holohik paat, oon 
ma' holohik taj. Eh jarub' i naa ruq'orom i k'amal kib'eeh aj tiij, je' wo' re' k'ihaal i 
naa rutojiik. 

15Eh wila' re' i xq'asanik reh i paat re' re' naa wo' chik ruloq'om kojuninaq chik i 
naah i tz'aaq naa ruye'em. 

16Eh awach i xuq'asaj yejaal-oq i rak'aal chi rumayiij chuwach i QaJaaw Dios naa 
rub'irariik riij nik' k'ihaal i ja' neenokik chupaam, je' wo' k'ihaal tz'aaq, eh lajeeb' 
roxk'ahl chi tumiin re' ruuk' i plata i naa ruye'ariik chi riij i kiib' siento ruuk' 
juninaq chi nimaq lemeta chi sebada. 

17Eh wila' ma' jaa' i rureq i q'iij chi naa rub'aan elik panti' k'axik naa ruq'asam i 
rak'aal konaa rutojom nik' k'ihaal i tz'aaq kojooj. 

18Eh wila' xuq'asaj noq b'anooj chik elik panti' k'axik, koruman chi re' i k'amal 
kib'eeh aj tiij naa ruq'oriik jarub' i naa rutojariik. Eh naa resam iloq chinaah 
jarub' chik haab' i ma' naa ta rutojom noq naa wo' chik ruponiik i haab' reh elik 
panti' k'axik. 

19Eh wila' re' i xq'asanik reh aak'al i xraaj wo' chik ruloq'om, kojuninaq chik i 
naah i tz'aaq naa ruye'em, kora'j nee wo' chik i rehchaaj re' ak'al. 

20Eh wila' ma' xub'an chik ruloq'ariik aak'al re' re', tokoom chik aj eh xk'ayjik ma' 
nee ta chik i rub'an chi nee ruloq'. 

21Eh noq naa ruponiik i haab' reh elik pan ti k'axik re' aak'al re' re' xa reh chik i 
QaJaaw Dios naa rukahniik. Eh re' chik i k'amal kib'eeh aj tiij naa ruchopwiik 
naah. 

22Eh wila' awach i wilik i rak'aal xaruloq'om ma' xata kanamaj reh ruum jino'q i 
awach reh, eh neeruq'asaj chi mayiij chuwach i QaJaaw Dios. 

23Koruman chi re' k'amal kib'eeh aj tiij, ruch'ihil i ehchan reh ak'al naakib'irim 
riij i tz'aaq re' q'oreel jarub' chik haab' iraaj i elik panti' k'axik, nik' k'ihaal i tz'aaq 
naa rutojom. Eh re' i tumiin re' re' naa ruq'asam chi rumayiij chuwach i Dios. 

24Eh chupaam i haab' noq naa rub'aan elik panti' k'axik re' i aak'al re' re' naa wo' 
chik rehchaam awach xk'ayinik reh. 

25Re' tz'aaq naa ruq'atariik taqe i xa chib'ih jariik je' k'ihaal i pajooj imb'aan 
chupaam i rusantolaj ye'aab' i QaJaaw, je' re' rahliil naa ruye'ariik. 

26Eh re' taqe i peet kak'uun i wakax ma' ruman ta chi naa taq aq'asam reh i 
QaJaaw Dios ruum xa reh wo' hoq. Atoob' ta jino'q i k'isa imas wakax, oon 
rak'uun tentzun, xa reh wo' hoq i QaJaaw Dios. 

27Eh wila' re' ruuk' i chikop ch'uwa' wach, neerub'an chi nee wo' chik i ruloq', xa 
re' la' kojuninaq chik i naah i tz'aaq naa ruye'em. Eh wi ma' xloq'arik chik 
neerub'an chi neenk'ayjiik reh i tokoom chi je' k'ihaal i tz'aaq kojooj. 

28Eh awach xuq'asaj yejaal-oq i chib'ih reh chi rumayiij chuwach i QaJaaw Dios, 
jino'q i xa awach, oon jino'q chikop, oon rak'aal re' ruuk' i xa kanamaj chi 
rukooch. Eh chu'nchel inq'ahtesjiik chi mayiij chuwach i QaJaaw Dios, ma' naa ta 
ruk'aayjiik ruum wilik rusantohiil, eh reh i QaJaaw Dios. 

29Eh ma' nee ta rub'an chi nee wo' chik inloq'arik ruka'peech i q'asamaj pankimik 
xanaa wo' rukimiik. 

30Eh re' taq i wach atik i naa tik panak'al, je' wo' kiwach chee' ink'uxarik lajeeb' i 
naa taq awesam chinaah i jinaj siento naa taq aq'asam reh i QaJaaw Dios, ruum xa 
reh wo' hoq i reh. 

31Eh wila' awach i xraaj wo' chik rehchaam i lajeeb' naa reliik chinaah i jinaj 
siento kojuninaq chik i naah i tz'aaq naa ruye'em. 

32Eh re' i lajeeb' chi wakax, oon lajeeb' chi tentzun jinaj i naa taq awesam ruuk', 
eh re' i jinaj re' re' naa taq aq'asam chi mayiij reh i QaJaaw Dios. 

33Eh mi holohik, mi ma' holohik ta laj chikop, ma' nee ta rujal wach ruuk' i 
tokoom chikop. Eh wila' xujal wach, kikab'cheel naa kiq'ahteesjiik chi mayiij 
chuwach i QaJaaw Dios. Eh ma' nee ta chik i rub'an chi nee ruloq' ruka'peech, inki 
i QaJaaw Dios. 

34Re' taqe i k'uhb'aal wili xuq'or i QaJaaw Dios reh i Moisés naah yuuq' Sinaí, reh 
chi xuq'or keh i aj Israel. 

Num 

Num 1 

Re' i kitz'ihb'jiik taqe i aj Israel ar Sinaí 

1Re' QaJaaw Dios xuq'oreej i Moisés chinaah i chiq yuuq' Sinaí chupaam i santo 
laj itz'ihy naah paat molb'al iib', chupaam i k'amb'al rub'eeh i rukab' poh reh i 
rukab' haab' keliik chee i aj Israel pan tinamit Egipto, je' wili i xuq'or reh: 

2Re' hat awuch'ihil i Aarón naa taq awik'sam jinaj i tz'ihb' chikinaah i tinamit 
Israel, chi kich'uhqaal taq naa a'nam, eh chupaam i ju'jun chi paat taq naa 
atz'ihb'aam i kib'ihnaal i ju'jun chi winaq nab'al reh jarub' chi kiib'. 

3Re' taqe i aj juninaq haab', je' wo' taqe ik'inaq juninaq haab' re' taqe i manlik 
chik chi nee kiooj panq'aq'inik akab'cheel taq ruuk' i Aarón naa apech'em je' 
rukab' imb'aan pankuartel. 

4Eh jinaj i k'amal kib'eeh naa taq apab'aam i wilkeeb' chupaam i ju'jun ch'uq chi 
tinamit. 

5Re' i k'amal kib'eeh naakitowiik taq aweh chupaam i ju'jun ch'uq chi tinamit, je' 
wili i kib'ihnaal: Re' taqe riih rumaam Rubén. Re' i Elisur rak'uun i Sedeur naa 
ruk'atwiik kib'eeh. 

6Eh re' taqe i riih rumaam Simeón. Re' Selumiel rak'uun i Zurisadai i naa 
ruk'atwiik kib'eeh. 

7Eh re' taqe i riih rumaam i Judá. Re' i Naasón rak'uun i Aminadab naa 
ruk'amwiik kib'eeh. 

8Eh re' taqe i riih rumaam Isacar, re' Natanael rak'uun i Zuar, naa ruk'amwiik 
kib'eeh. 

9Eh re' taqe i riih rumaam i Zabulón, reh Eliab, rak'uun i Helón naa ruk'amwiik 
kib'eeh. 

10Eh re' taqe i riih rumaam i José, re' i Elisama rak'uun Amiud naa ruk'amwiik 
kib'eeh. Eh re' taqe i riih rumaam i Efraín, re' i Gamaliel rak'uun Pedasur naa 
ruk'amwiik kib'eeh. Eh re' wo' re' naa ruk'amwiik kib'eeh i riih rumaam 
Manasés. 

11Eh re' taqe i riih rumaam i Benjamín, re' i Abidán rak'uun i Gedioni, naa 
ruk'amwiik kib'eeh. 

12Eh re' taqe i riih rumaam Dan, re' i Ahiezer rak'uun i Amisadai naa ruk'amwiik 
kib'eeh. 

13Eh re' taqe i riih rumaam Aser, re' Pagiel rak'uun i Ocrán naa ruk'amwiik 
kib'eeh. 

14Eh re' taqe riih rumaam i Gad re' Eliasaf rak'uun i Deuel naa rukahniik chi 
k'amal kib'eeh. 

15Eh re' taqe riih rumaam Neftalí re' i Ahira rak'uun i Enán naa ruk'amwiik 
kib'eeh. 

16Re' taqe i wili kib'ihnaal i xsik'arik i kiwach i chi k'amal kib'eeh chupaam i 
kitinamiit i ju'jun ch'uq chi aj Israel reh chi kiju'junaal xkik'am chee kitinamiit. 

17Eh re' i Moisés, ruch'ihil i Aarón xkitaq'aaj ruk'amariik taqe i winaq xipa'ab'jik 
chi k'amal b'eeh, re' xq'orarik i kib'ihnaal. 

18Eh xkimol wach chu'nchel i tinamit chupaam i k'amb'al rub'eeh i rukab' poh. Eh 
chi ch'uhqaal xkiyeew re' q'oreel awach i kituut kajaaw, eh xi ajaljik, xi tz'ihb'jik i 
kib'ihnaal taqe i aj juninaq haab', je' wo' taqe i ik'inaq juninaq haab'. 

19Eh re' i Moisés xrajlaaj wo' taqe chinaah i chiq yuuq' Sinaí xub'an wo' hoq i 
xq'orarik reh ruum i QaJaaw Dios. 

20Re' chi kixilak i riih rumaam Rubén, re' peet cho rak'uun i Israel, xi ajaljik 
pankipaat. Eh xtz'ihb'jik i kib'ihnaal chi kiju'junaal taqe i winaq wilik keh i 
juninaq haab', je' wo' taqe ik'inaq juninaq haab', re' taqe i manlik chik chi 
nakojiik panq'aq'inik. 

21Re' i tz'ihb'jik i kib'ihnaal re' re' xi ponik waq'iib' roxk'ahl miil ruuk' hoob' 
siento chi winaq. 

22Eh chi kixilak i riih rumaam Semeón xi ponik tz'ihb'joq pankipaat ruuk' i kituut 
kajaaw chu'nchel i winaq wilik keh juninaq haab', je' wo' taqe ik'inaq juninaq 
haab'. Re' taqe i manlik nakojiik panq'aq'inik. 

23Re' taqe i xtz'ihb'jik i kib'ihnaal re' re' xi ponik b'elejlaj roxk'ahl miil ruuk' ixib' 
Siento chi winaq manlik nakojiik panq'aq'inik. 

24Eh chi kixilak i riih rumaam i Gad, xi ponik wo' tz'ihb'joq pankipaat ruuk' i 
kituut kajaaw, chu'nchel winaq wilik keh juninaq haab', je' wo' taqe ik'inaq 
juninaq haab'. 

25Re' taqe i xtz'ihb'jik i kib'ihnaal re' re' xi ponik hoob'roxk'ahl miil ruuk' waqiib' 
siento, ruuk' lajeeb' roxk'ahl chi winaq manlik chik chi nakojiik panq'aq'inik. 

26Eh chi kixilak i riih rumaam Judá xi ponik tz'ihb'joq pankipaat ruuk' i kituut 
kajaaw chu'nchel i wilik keh juninaq haab', je' wo' taqe ik'inaq juninaq haab'. 

27Re' taqe i tz'ihb'jik i kib'ihnaal re' re' xi ponik kajlaj rukajwinaq miil ruuk' 
waqiib' siento chi winaq manlik nakojiik panq'aq'inik. 

28Eh chi kixilak i riih rumaam Isacar xi ponik tz'ihb'joq pankipaat ruuk' i kituut 
kajaaw chu'nchel i winaq wilik keh i juninaq haab', je' wo' taqe ik'inaq juninaq 
haab'. 

29Re' taqe i xi ponik tz'ihb'joq i kib'ihnaal re' re' xi ponik kajlaj roxk'ahl miil ruuk' 
kijib' siento chi winaq manlik naa kojiik panq'aq'inik. 

30Eh chi kixilak i riih rumaam Zabulón xi ponik tz'ihb'joq pankipaat ruuk' i kituut 
kajaaw chu'nchel i winaq wilik keh i juninaq haab', je' wo' taqe ik'inaq juninaq 
haab'. 

31Re' taqe i xtz'ihb'jik i kib'ihnaal re' re' xi ponik wuqlaj roxk'ahl miil ruuk' kijib' 
siento chi winaq manlik chik chi nakojiik panq'aq'inik. 

32Eh kitz'ihb'aaj wo' hoq chi kixilak i riih rumaam i José, je' wo' chi kixilak riih 
rumaam Efraín xi ponik ka'winaq miil ruuk' hoob' siento chi winaq i manlik chik 
naa kojiik panq'aq'inik. 

33Re' taqe i xi ponik tz'ihb'joq i xi ajaljik chi kixilak i riih rumaam Efraín, xi ponik 
ka'winaq miil ruuk' hoob' siento chi winaq. 

34Eh chi kixilak i riih rumaam Manasés xi ponik tz'ihb'joq i xi ajaljik chupaam i 
kipaat ruuk' i kituut kajaaw taqe i winaq wilik keh i juninaq haab', je' wo' taqe 
ik'inaq juninaq haab'. 

35Eh re' taqe i tz'ihb'jik i kib'ihnaal xi ponik kab'laj ru ka'winaq miil ruuk' kiib' 
siento chi winaq i manlik naa kojiik panq'aq'inik. 

36Eh chi kixilak i riih rumaam Benjamín xi ponik tz'ihb'joq pankipaat, ruuk' i 
kituut kajaaw chu'nchel i winaq wilik keh i juninaq haab', je' wo' taqe ik'inaq 
juninaq haab'. 

37Re' taqe i xi tz'ihb'jik i kib'ihnaal re' re' xi ponik ho'lajuuj ru ka'winaq miil ruuk' 
kijib' siento, chi winaq i manlik chik chi naa kojiik panq'aq'inik. 

38Eh chi kixilak i riih rumaam i Dan xi ponik tz'ihb'joq pankipaat ruuk' i kituut 
kajaaw chu'nchel i winaq wilik keh i juninaq haab', je' wo' taqe ik'inaq juninaq 
haab'. 

39Eh re' taqe i tz'ihb'jik i kib'ihnaal re' re' xi ponik kiib' ru kajwinaq miil ruuk' 
wuquub' siento chi winaq i manlik naa kojiik panq'aq'inik. 

40Eh chi kixilak i riih rumaam Aser xi ponik tz'ihb'joq pankipaat ruuk' i kituut 
kajaaw, chu'nchel i winaq wilik keh i juninaq haab', je' wo' taqe ik'inaq juninaq 
haab'. Re' taqe i manlik chi nee kiooj panq'aq'inik. 

41Re' taqe i tz'ihb'jik i kib'ihnaal re' re' xi ponik jinaj roxk'ahl miil ruuk' hoob' 
siento chi winaq. 

42Eh chi kixilak i riih rumaam Neftalí xi ponik tz'ihb'joq i kib'ihnaal ruuk' i kituut 
kajaaw pankipaat chu'nchel i winaq wilik keh i juninaq haab', je' wo' taqe ik'inaq 
juninaq haab'. Re' taqe i manlik chi nakojiik panq'aq'inik. 

43Re' tz'ihb'jik i kib'ihnaal re' re' xi ponik oxlaj roxk'ahl miil ruuk' kijib' siento chi 
winaq. 

44Re' taqe i winaq wili xi ajaljik ruum i Moisés ruch'ihil i Aarón kuch'ihil taqe i 
kab'laj chi k'amal b'eeh, ju'jun k'amal kib'eeh i ju'jun ch'uq chi riih rumaam i 
Israel. 

45Eh chu'nchel i winaq xi ponik tz'ihb'joq i kib'ihnaal chi kixilak i aj Israel re' 
wilik keh i juninaq haab', je' wo' taqe ik'inaq juninaq haab' manlik naa kojiik 
panq'aq'inik. 

46Xiponik waqiib' siento miil ruuk' ixib' miil ruuk' hoob' siento ruuk' lajeeb' 
roxk'ahl chi manlik. 

Re' i kipa'ab'jik taqe i aj Levíta 

47Eh re' taqe i aj Levíta keh ma' xtz'ihb'jik taj i kib'ihnaal chi kixilak i kuch aj 
Israel jun ch'uq. 

48Ruum re' i QaJaaw Dios je' wili i xuq'or cho reh i Moisés pampeet: 

49Noq naa atz'ihb'aam, noq naa awajlaam taqe i aj Israel ma' naa ta kojom haa' 
taqe i, riih rumaam Leví. 

50Re' taqe i aj Levíta naa apab'aam chub'anariik i kamanik chupaam i santo laj 
itz'ihy naah paat moloj wii' k'uhb'aal. Eh re' keh naa kilwiik reh, naakik'amwiik 
reje reh chu'nchel inkamanik parukamaj i Dios. Eh noq naa rujaljiik ruye'aab' i 
santo laj itz'ihy naah paat i Dios re' wo' keh naakik'amwiik reje reh. Eh chi 
junsuut i santo laj itz'ihy naah paat naa kiyejaam reje ki-itz'ihy naah paat i keh. 

51Eh noq neenjalarik ruye'aab' i santo laj itz'ihy naah paat molooj wii' i k'uhb'aal 
re' wo' taqe i aj Levíta naakiyojwiik reje reh. Eh re' wo' chik i keh naakiyej-aniik 
reh aha' naa rukorjiik. Eh wila' awach i tokoom tz'a'inik reh i santo laj itz'ihy 
naah paat xa chupaam i jumehq' re' re' naa rukanteesjiik. 

52Eh re' taqe i riih rumaam Israel naa kiyejaam i ki-itz'ihy naah paat chi 
kich'uhqaal je' rukab' inki a'n i soldado, eh kuch'ihil taqe i ki soldado, eh ruuk' i 
koq i kipaat naakijosam ju' chee' i itz'ihy kehtalil. 

53Eh re' taqe i aj Levíta keh chi junsuut i santo laj itz'ihy naah paat moloj wii' i 
k'uhb'aal naa kiwihiik. Re' keh naa kicha'jiniik reh, reh chi ma' nee ta nchalik 
rujosq'iil i Dios chikinaah i aj Israel, inki. 

54Eh re' taqe i aj Israel xkian wo' chu'nchel i aha' wilik i xuq'or i QaJaaw Dios, reh 
i Moisés. 

Num 2 

Re' i QaJaaw Dios xuq'or chi ch'uhqaal naa kiwihiik i aj Israel 

1Re' i QaJaaw Dios je' wili i xuq'or reh i Moisés, i Aarón: 

2Re' taqe i aj Israel naakiyejaam i ki-itz'ihy naah paat chi junsuut i santo laj itz'ihy 
naah paat molb'al iib', xa re' la' najt k'isinoq naakijilim reje. Eh chi kich'uhqaal 
nakijosam taxaaj itz'ihy k'uhtb'al reh awach chee kituut kajaaw. 

3Re' taqe i riih rumaam i Judá ar panreelb'aal i q'iij naa kiyejaam i ki-itz'ihy naah 
paat. Eh naakijosam taxaaj itz'ihy kehtalil, eh re' i Naasón rak'uun i Aminadab 
naa ruk'amwiik kib'eeh i ki soldado. 

4Eh re' i xi tz'ihb'jik xi ponik kajlaj ru kajwinaq miil ruuk' waqiib' siento chi 
soldado. 

5Eh chi kicheel i re' naa kiyejaam i ki-itz'ihy naah paat taqe i riih rumaam i Isacar, 
re' Natanael rak'uun i Zuar, naa ruk'amwiik kib'eeh i ki soldado. 

6Eh re' i xi tz'ihb'jik xi ponik kajlaj roxk'ahl miil ruuk' kijib' siento chi soldado. 

7Eh chi kicheel i riih rumaam i Isacar naa kiyejaam i ki-itz'ihy naah paat i riih 
rumaam Zabulón rak'uun i Eliab rak'uun i Helón naa ruk'amwiik kib'eeh i ki 
soldado. 

8Eh re' i xi tz'ihb'jik xi ponik wuqlajroxk'ahl miil ruuk' kijib' siento chi soldado. 

9Eh chi kixilak i riih rumaam Judá ox ch'uq chi tinamit i naakimolom kiib' 
naakimanlojiik jinaj siento miil ruuk' waqiib' ro'k'ahl miil ruuk' kijib' siento chi 
soldado. Re' taqe re' naa kojiik chi peet b'eeh chikiwach i aj Israel. 

10Eh re' taqe i riih ruum i Rubén pansak'aaj reh i rookb'aal q'iij naakiyejaam i ki-
itz'ihy naah paat. Eh nakijosam taxaaj i itz'ihy kehtalil, eh re' Elisur rak'uun i 
Sedeur naa ruk'amwiik kib'eeh i ki soldado. 

11Eh re' i xi tz'ihb'jik xi ponik waqiib' roxk'ahl miil ruuk' hoob' siento chi soldado 

12Chucheel i riih rumaam i Rubén naa kiyejaam i ki-itz'ihy naah paat i riih 
rumaam i Simeón. Eh re' i Selumiel rak'uun Zurisadai naa ruk'amwiik kib'eeh i ki 
soldado. 

13Eh re' i xi tz'ihb'jik i xi ponik b'elejlaj roxk'ahl miil ruuk' ixib' siento chi soldado 

14Eh chi kicheel wo' i koq i re' xkiyejaa' i ki-itz'ihy naah paat taqe i riih rumaam i 
Gad, eh re' i Eliasaf rak'uun i Reuel xk'amwik kib'eeh i ki soldado. 

15Eh re' i xi tz'ihb'jik xi ponik hoob' roxk'ahl miil ruuk' i waqiib' siento ruuk' 
lajeeb' roxk'ahl chi soldado 

16Eh chi kixilak i riih rumaam i Rubén oxch'uq chi tinamiit i naakimolom kiib', 
naakiponiik jinaj siento miil ruuk' junlaj roxk'ahl miil ruuk' kijib' siento ruuk' 
lajeeb' roxk'ahl chi soldado, re' taqe re' nakojiik chi peet b'eeh reh i ruka'chuuq. 

17Chi riij taqe re' xam taqe reje b'eeh i aj Levíta panyejaal kajch'uq chi tinamit naa 
kik'amam reje i santo laj itz'ihy naah paat molb'al iib'. Eh tuslik kiwach noq naa 
kojiik, eh reh reh wach itz'ihy kehtalil, naa kik'amam reje. 

18Eh re' taqe i riih rumaam Efraín panookb'al q'iij reje naa kiyejaam i ki-itz'ihy 
naah paat, ar naakijosam taxaaj i itz'ihy kehtalil, eh re' Elisama rak'uun i Amiud i 
k'amal kib'eeh i ki soldado. 

19Eh re' i xi tz'ihb'jik chi kixilak xi ponik ka'winaq miil ruuk' hoob' siento chi 
soldado 

20Eh chi kicheel i riih rumaam Efraín naa kiyejaam i ki-itz'ihy naah paat taqe i riih 
rumaam Manasés. Eh re' i Gamaliel rak'uun i Pedasur, i k'amal kib'eeh i ki 
soldado. 

21Re' taqe i xi tz'ihb'jik xi ponik kab'laj ru ka'winaq miil ruuk' kiib' siento chi 
soldado re' i Gamaliel xk'amwik kib'eeh. 

22Eh chi kicheel wo' i riih rumaam i Manasés naa kiyejaam i ki-itz'ihy naah paat i 
riih rumaam Benjamín. Eh re' i Abidán rak'uun i Gedioni i k'amal kib'eeh i ki 
soldado. 

23Eh re' i xitzi'hb'jik xi ponik ho'lajuuj ru ka'winaq miil ruuk' kijib' siento chi 
soldado 

24Eh chi kixilak i riih rumaam Efraín naakimolom kiib' ox ch'uq chi tinamit 
naakimanlojiik jinaj siento miil ruuk' waxiqiib' miil ruuk' jinaj siento chi soldado 
chi kunchelaal re' i naa kojiik chi peet b'eeh reh paroox ch'uq. 

25Eh re' taqe i riih rumaam i Dan pantz'eet reh i rookb'aal i q'iij naa kiyejaam ki-
itz'ihy naah paat, ar naakijosam taxaaj i itz'ihy kehtalil, eh re' Ahiezer rak'uun i 
Amisadai i k'amal kib'eeh i ki soldado. 

26Eh re' i xi tz'ihb'jik xi ponik kiib' rukaj k'ahl miil ruuk' wuquub' siento chi 
soldado 

27Eh chi kicheel wo' i riih rumaam i Dan, naa kiyejaam i ki-itz'ihy naah paat i riih 
ruum i Aser. Eh re' i Pagiel rak'uun i Ocrán i k'amal kib'eeh i ki soldado. 

28Eh re' i xi tz'ihb'jik xi ponik jinaj roxk'ahl miil ruuk' hoob' siento chi soldado 

29Eh chi kicheel wo' i riih rumaam i Dan naa kiyejaam i ki-itz'ihy naah paat taqe i 
riih rumaam Neftalí. Eh re' i Ahira rak'uun i Enán i k'amal kib'eeh i ki soldado. 

30Eh re' i xi tz'ihb'jik xi ponik oxlaj roxk'ahl miil ruuk' kijib' siento chi soldado 

31Eh re' taqe i riih rumaam i Dan xi tz'ihb'jik xi ponik jinaj siento miil ruuk' 
wuqlaj roxk'ahl miil ruuk' waqiib' siento chi soldado Re' naa kojiik chi xam b'eeh, 
chi riij i kitz'ihy kehtalil. 

32Eh chu'nchel i aj Israel xi tz'ihb'jik xi ponik waqiib' siento miil ruuk' ixib' miil 
ruuk' hoob' siento ruuk' lajeeb' roxk'ahl chi soldado 

33Xa re' la' nik' wach i xuq'or i QaJaaw Dios reh i Moisés chi ma' naa ta rajaljiik 
haa' taqe i aj Levíta ma' xi ajaljik ta wo' taqe haa'. 

34Re' taqe i aj Israel xkian wo' chu'nchel i xuq'or i QaJaaw Dios reh i Moisés, chi 
kich'uhqaal wo' hoq xkiyejaa' i ki-itz'ihy naah paat, eh kijosaj wo' taxaaj i itz'ihy 
kehtalil. Eh xkib'esaj wo' reje chi kich'uhqaal i kitinamiit kuch'ihil taqe awach 
keh. 

Num 3 

Re' i ruk'ul chi naa kianam i aj Levíta 

1Eh chupaam i q'iij noq xq'orob'jik i Moisés ruum i QaJaaw Dios chinaah i yuuq' 
Sinaí wilik taqe rak'uun i Aarón, je' wo' hoq i Moisés. 

2Re' i Aarón je' wili i kib'ihnaal taqe i rak'uun. Nadab b'ih i aasb'ees, eh Abiú, 
Eliazar, Itamar. 

3Eh kikajcheel xipa'ab'jik xikuxeesjik ruuk' aseite reh chi xi kahnik chi k'amal 
kib'eeh aj tiij. 

4Xa re' la' re' Nadab re' Abiú xikimik ruum tokoom inaq'wach q'aaq' i xkikoj chi 
k'atb'al kimayiij chuwach i QaJaaw Dios chupaam i ye'aab' chiq yuuq Sinaí. Eh 
ruum chi ma' xta kak'uun, xa re' chik i Eliazar Itamar xi kahnik chi kamanik chi 
k'amal kib'eeh aj tiij. Eh re' i Aarón i kajaaw ink'amwik kib'eeh. 

5Eh re' i QaJaaw Dios je' wili i xuq'or reh i Moisés: 

6Re' hat cha taq'aaj kik'amariik i aj Levíta reh chi nee kipa'ab'jik chi k'amal 
kib'eeh aj tiij, eh neenkitow i Aarón re' i kajaaw k'amal kib'eeh aj tiij. 

7Eh naa kitowom i Aarón noq naa rub'anam i kamanik kuuk' chu'nchel i aj Israel 
panookb'al reh i nuSanto laj itz'ihy naah paat molb'al iib'. Eh naa wo' kitowiik 
chub'aan i kamanik chupaam i rusanto laj itz'ihy naah paat i Dios. 

8Eh re' keh naa kicha'jiniik reh i chu'nchel i kikamanik chupaam i nuSanto laj 
itz'ihy naah paat molb'al iib'. Eh naa wo' kitowiik chub'aan i kamanik naa rub'aan 
kuuk' chu'nchel i aj Israel chupaam i santo laj ye'aab'. 

9Eh naa aq'asam taqe i aj Levíta reh i Aarón ruch'ihil taqe i rak'uun, reh chi naa 
kitowom chub'anariik i kamanik kuuk' i aj Israel. 

10Eh re' hat naa apab'aam i Aarón ruch'ihil taqe i rak'uun chi k'amal kib'eeh aj 
tiij. Ruum wila' awach i xub'an i rukamaj i k'amal kib'eeh aj tiij chi ma' pab'amaj 
taj naa rukanteesjiik. 

Re' i QaJaaw Dios xuq'or chi re' taqe i aj Levíta re' reh inehchanik keh 

11Re' i QaJaaw Dios je' wili xuq'or reh i Moisés: 

12Re' hin xnusik' kiwach i aj Levíta chi kixilak i aj Israel chi jilow i peet kak'uun i 
aj Israel, ruum aj re', re' hin kinehchanik keh i aj Levíta. 

13Re' taqe i aj Levíta re' hin kinehchanik keh, ruum re' taqe i ki-aasjik chi peet re' 
hin kinehchanik keh xaruchaliik chi je' re' noq kuxik taqe nukansam i peet 
kak'uun i aj Egipto. Eh xnuko'leej kiij chi weh taqe i peet kak'uun i aj Israel. Eh chi 
peet kak'uun i tinamit, eh chi peet kak'uun i chikop re' hin kinehchanik keh, hin 
Dios inki. 

Re' i kajaljiik i aj Levíta 

14Re' i QaJaaw Dios je' wili i xuq'or reh i Moisés chupaam i chiq yuuq' Sinaí: 

15Re' hat chawik'saj jinaj i tz'ihb' chikinaah i aj Levíta ajlaamb'al keh jarub' chi 
kiib' pankipaat, eh chi kich'uhqaal. Eh naa awajlaam taqe i kok' kak'uun wilik 
jinaj poh keh, eh ik'inaq taqe jinaj poh, inki. 

16Eh re' i Moisés xik'saj wo' hoq i tz'ihb' ajlaamb'al keh i aj Levíta je' rukab' i 
xq'orarik reh ruum i QaJaaw Dios. 

17Re' taqe i rak'uun i Leví je' wili i kib'ihnaal: Gersón, i Coat, i Merari. 

18Eh re' taqe rak'uun i Gersón je' wili kib'ihnaal: Libni, Simei. 

19Eh re' taqe i rak'uun i Coat je' wili i kib'ihnaal: Amram, Izahar, Hebrón, Uziel. 

20Eh re' taqe rak'uun i Merari je' wili i kib'ihnaal: Mahli, Musi, re' taqe i riih 
rumaam Leví chi kich'uhqaal ruuk' i kituut kajaaw pankipaat. 

21Eh re' Gersón rumaam rati't taqe chaloq i riih rumaam Libni je' wo' taqe i riih 
rumaam Simei. 

22Chu'nchel i winaq xi tz'ihb'jik, ruuk' i kituut kajaaw pankipaat xi okik haa' i kok' 
kak'uun kore' jinaj poh wilik keh xi ponik wuquub' miil ruuk' hoob' siento 
chikuncheel. 

23Eh re' taqe i riih rumaam i Gersón panookb'al reh i q'iij naa kiyejaam reje i ki-
itz'ihy naah paat chi riij reje i santo laj itz'ihy naah paat. 

24Eh re' taqe i riih rumaam i Gersón, re' i Eliasaf rak'uun i Lael k'amal kib'eeh. 

25Eh re' taqe i riih rumaam Gersón kicha'jinik reh i santo laj itz'ihy naah paat 
molb'al iib', je' wo' hoq i tz'uhuum b'urb'al naah taqe i chib'ih jariik. Eh je' wo' 

hoq i itz'ihy wilik i koq chii' tz'ahp panookb'al reh i santo laj itz'ihy naah paat 
molb'al iib'. 

26Eh re' wo' keh naa kicha'jiniik reh i itz'ihy kojooj chi chii' i paat, je' wo' hoq i 
itz'ihy wilik panookb'al reh i chii' i wilik chi junsuut i santo laj itz'ihy naah paat. 
Re' wo' keh naa kichajinik reh i artaal, je' wo' taqe i k'ahaam, inkamanik ar. 

27Eh re' i Coat re' chaloq i rumaam rati't, Amram, i Ishar, i Hebrón, je' wo' hoq i 
Uziel. 

28Eh chu'nchel winaq xi tz'ihb'jik ruuk' i kituut kajaaw, eh xi okik haa' taqe i kok' 
ak'un kore' jinaj poh i wilik keh xi ponik waxiqiib' miil ruuk' waqiib' siento. Eh re' 
taqe i re' kicha'jinik reh i santo laj ye'aab'. 

29Eh re' taqe i riih rumaam i Coat chucheel i santo laj itz'ihy naah paat pansak'aaj 
reh i rookb'aal i q'iij naa kiyejaam i ki-itz'ihy naah paat. 

30Eh re' taqe i k'ih ch'uq re' re', re' i Elizafán rak'uun i Uziel k'amal kib'eeh. 

31Eh re' keh naa kicha'jiniik reh i loq'laj kaxa moloj wii' i k'uhb'aal, i mexa, i 
ye'aab' kantela, i artaal, chu'nchel i xa chib'ih jariik kuxisamaj i kikamanik 
chupaam i rukamaj i Dios, i itz'ihy tasb'al. 

32Eh re' i xti manlik k'amal kib'eeh i aj Levíta re' Eleazar, re' rak'uun i Aarón 
k'amal kib'eeh aj tiij. Re' k'amal kib'eeh re' re' incha'jinik keh, i kicha'jinik reh i 
santo laj itz'ihy naah paat. 

33Eh re' taqe i riih rumaam i Merari, re' Mahlita, re' i Musita. 

34Eh chu'nchel i winaq i xi tz'ihb'jik, xi okik haa' i kok' ak'un jinaj poh i wilik keh 
xi ponik waqiib' miil ruuk' kiib' siento. 

35Eh re' i k'amal kib'eeh taqe i re', re' Zuriel rak'uun i Abihail, eh parucheel i 
santo laj itz'ihy naah paat pantz'eet reh i rookb'aal i q'iij naa kiyejaam i ki-itz'ihy 
naah paat. 

36Eh re' taqe i riih rumaam i Merari naa kicha'jiniik reh taqe i rutz'ilomaal i santo 
laj itz'ihy naah paat, taqe ruche'el, taqe i ch'iklik wii' taqe i rooq, taqe i kulk, je' 
wo' chu'nchel i xa chib'ih jariik inkamanik ar. 

37Eh re' wo' keh naa kicha'jiniik reh i chee' koralimaj wii' riij i paat, taqe i ch'iklik 
wii' taqe i kok' chee' tikooj panak'al, taqe i k'ahaam b'ak'lik wii' i santo laj itz'ihy 
naah paat. 

38Eh re' i Moisés, i Aarón i taqe i rak'uun i Aarón chuwach i santo laj itz'ihy naah 
paat molb'al iib', parelb'aal q'iij reje naa kiyejaam i ki-itz'ihy naah paat. Eh re' keh 
naa kicha'jiniik reh i santo laj ye'aab' pankib'ihnaal i aj Israel. Eh awach i xub'an i 
rukamaj i k'amal kib'eeh i aj tiij chi ma' pab'amaj taj i ruk'ul chi naa rukanteesjiik. 

39Eh noq re' i Moisés, i Aarón xkik'saj i tz'ihb' xi ponik kiib' ru ka'winaq miil 
chu'nchel i winaq xi ajaljik haa' taqe kok' ak'un jinaj poh i wilik keh. 

Re' i rutojariik kiij taqe i peet ak'un 

40Re' i QaJaaw Dios je' wili i xuq'or reh i Moisés: Re' hat cha tz'ihb'aaj i kib'ihnaal 
chu'nchel i peet kak'uun i aj Israel, eh naa taqe akojom haa' i kok' ak'un kore' 
jinaj poh i wilik keh. 

41Eh re' taqe i aj Levíta nee nakanaa' taqe chi weh chi jilow taqe i peet kak'uun i 
aj Israel. Eh re' i kichikoop i aj Levíta nee nakanaa' taqe chi weh chi jilow i peet 
rak'uun i kichikoop i aj Israel. Re' wili re' hin i Dios kinq'orik reh, inki. 

42Eh re' i Moisés xutz'ihb'aaj wo' kib'ihnaal chu'nchel i peet kak'uun i aj Israel, je' 
rukab' i xq'orarik reh ruum i QaJaaw Dios. 

43Eh chu'nchel i peet kak'uun i aj Israel xi tz'ihb'jik xi okik haa' taqe i kok' ak'un 
kore' wilik keh i jinaj poh xi ponik kiib' ru ka'winaq miil ruuk' kiib' siento ruuk' 
oxlaj rukaj winaq. 

44Re' i QaJaaw Dios je' wili i xuq'or reh i Moisés: 

45Eh re' taqe i aj Levíta naa taqe akanaam chi weh jilow taqe i peet kak'uun i aj 
Israel. Eh re' i kichikoop i aj Levíta naa taqe akanaam chi weh chi jilow i peet 
rak'uun kichikoop taqe i aj Israel. Xti korik chi hin kinehchanik keh i aj Levíta i 
hin, hin Dios. 

46Xa re' la' re' taqe i peet kak'uun i aj Israel xiik' naah kik'ihaal chikiwach i aj 
Levíta. Re' taqe i kiib' siento ruuk' oxlaj ru kajwinaq chi aj Israel xik'ik chinaah i 
aj Levíta koruman chi naa rutojariik i kolb'al kiib'. 

47Eh re' hat koruman chi naa apahqaam i ho'oob' chi tumiin re' ruuk' i plata je' 
rukab' i rupajariik i tumiin imb'aan parupaat i QaJaaw chi tojb'al riij i ju'jun chi 
winaq re' re'. 

48Eh naa aye'em i tumiin re' re' reh i Aarón, eh keh i rak'uun chi tojb'al kiij aj 
Israel, inki i QaJaaw Dios. 

49Eh re' Moisés xumol wo' hoq i tumiin kuuk' i aj Israel tojb'al riij i ko'lemb'al keh 
i peet kak'uun i aj Israel nik' k'ihaal i ki-ik'ik chikinaah i aj Levíta. 

50Re' i Moisés xuk'ul kuuk' i aj Israel jinaj miil ruuk' ixib' siento ruuk' hoob' ru 
kajwinaq chi tumiin re' ruuk' i plata, je' rukab' rupajariik i tumiin imb'aan 
parupaat i Dios. 

51Eh re' i Moisés xuq'asaj i tumiin re' re' reh i Aarón, keh i rak'uun, je' wo' rukab' i 
xq'orarik reh ruum i Dios. 

Num 4 

Re' i kikamaj naa kianam i aj Levíta 

1Re' i QaJaaw Dios je' wo' chik wili i xuq'or reh i Moisés, i Aarón: 

2Re' hat naa atz'ihb'aam naa awajlaam pankipaat kuuk' i kituut kajaaw chu'nchel 
i riih rumaam i Coat re' ruuk' taqe i aj Levíta. 

3Naa rukuxiik taqe awajlaam i winaq wilik keh i lajeeb' ru ka'winaq haab', eh 
komponik lajeeb' roxk'aahl haab' i wilik keh. Eh re' taqe i nee ruk'ul chi 
naakikamaniik chupaam i santo laj itz'ihy naah paat molb'al iib'. 

4Re' kamanik naa kianam taqe i riih rumaam i Coat chupaam i santo laj itz'ihy 
naah paat molb'al iib', q'e' looq', re' taqe wili: 

5Noq naakijalam kiye'aab' i aj Israel, re' i Aarón, re' taqe i rak'uun naakesaniik 
reh i itz'ihy tasb'al wilik panookb'al reh itz'ihy naah paat, eh naa kikojom 
chib'urb'al naah i loq'laj kaxa moloj wii' i k'uhb'aal. 

6Eh chinaah i itz'ihy re' re' naa kikojom jinaj i ch'ub'ik wach tz'uhuum. Eh 
chinaah i re' naa kikojom jinaj i itz'ihy raxmuqik inka'yik, xa junsahl chuwii'. Eh 
naa kikojom i chee' k'amb'al reh iloq laj kaxa. 

7Eh naa kihe'em wach itz'ihy rax muqik inka'yik chinaah i mexa, eh chinaah i re' 
naakiye'em taqe i pulato, taqe i nimaq cucharo, taqe i kulk, taqe i xaro ye'aab' reh 
i riis uuva inye'arik chi mayiij. Eh naakiye'em chinaah i kaxlanwi'k chi juneliik. 

8Eh chinaah chu'nchel i re' naa kitz'apam naah chi kaq itz'ihy, eh naa wo' chik 
kitz'apam naah ruuk' i ch'ub'ik wach tz'uhuum. Eh naa kikojom i chee' tehlb'al 
reh. 

9Eh naa kik'amam chaloq itz'ihy rax muqik inka'yik naakib'urum chinaah i 
ye'aab' kantela, taqe i saqumb'al, taqe i lach' kinaah ch'ihch', taqe i kok' pulato, 
taqe i kulk inkamanik chi ye'aab' aseite reh i saqumb'al. 

10Eh chu'nchel i re' naakib'urum chupaam jinaj i ch'ub'ik wach tz'uhuum, eh naa 
kikojom ruche'el k'amb'al reje reh. 

11Eh naa kib'urum itz'ihy rax muqik inka'yik chinaah i artaal oro. Naakib'urum 
chupaam taqe i ch'ub'ik wach tz'uhuum, eh naa kikojom ruche'el k'amb'al reje 
reh. 

12Eh naakimolom wach i kulk, je' wo' chu'nchel i chib'ih jariik inkamanik 
parusanto laj itz'ihy naah paat i Dios. Eh naakib'otom chupaam itz'ihy rax muqik 
inka'yik, naakib'otom chupaam i ch'ub'ik wach tz'uhuum, naa kikojom ruche'el 
k'amb'al reje reh. 

13Eh re' i artaal naakijuxum i q'ina', i chaaj chinaah. Chi riij i re' naakitz'apam 
naah ruuk' itz'ihy rax muqik inka'yik. 

14Eh naakiye'em chinaah i artaal chu'nchel inkamanik reh loq'inik. Re' taqe i 
ye'aab' naah wach q'aaq, taqe i lach' ch'ihch', taqe i likb'al, taqe i nimaq kulk. Eh 
chu'nchel i re' naakitz'apam naah ruuk' i ch'ub'ik wach tz'uhuum, eh naa kikojom 
ruche'el k'amb'al reje reh. 

15Eh noq re' i Aarón, eh taqe i rak'uun kib'otom chik wach chu'nchel i q'e' looq' 
kikamanik wii', noq kiyejaam chik kiib' reh i ruk'amariik, re' taqe i riih rumaam i 
Coat naakik'amwiik reje reh chu'nchel i re'. Xa re' la' ma' naa ta kitz'a'am ruuk' 
kiqab' taqe i wilik ruloq'il reh chi ma' nee ta kikimik. Eh chu'nchel i kikamanik 
chupaam i santo laj itz'ihy naah paat molb'al iib', naa kik'amam reje. 

16Eh re' i Eliazar i rak'uun i Aarón i k'amal kib'eeh aj tiij naa rucha'jiniik reh i 
aseite inkamanik reh saqumb'al, i insensia q'e' ink'ohnik, i chi naq'wach inkiyeew 
chi kimayiij elik. Eh re' wo' reh naa rucha'jiniik reh aseite inkamanik chi 
kuxesb'al, je' wo' hoq itz'ihy naah paat, chu'nchel i wilik chupaam, taqe i 
kikamanik chupaam, inki QaJaaw Dios. 

17Eh re' i QaJaaw Dios je' wili i xuq'or reh i Moisés, i Aarón: 

18Re' taq i hat ma' naa ta taq aye'em q'ab' chi naa rusahchiik kiwach taqe i riih 
rumaam i Coat chi kixilak i aj Levíta. 

19Eh reh chi ma' nee ta inkitz'aj i wilik kiloq'il, eh chi ma' nee ta kikimik je' taq 
wili i naa a'nam: Re' hat Moisés awuch'ihil i Aarón awuch'ihil taqe rak'uun naa 
taq awokiik chupaam i santo laj ye'aab', re' taq i hat naa aq'oriik keh i riih 
rumaam i Coat chib'ih i naa kianam, chib'ih i naa kik'amam reje. 

20Chi je' re', re' keh ma' nee ta nkijil i koq kiib' chi rilariik taqe i wilik kiloq'il, eh 
ma' nee ta wo' kikimik, inki i Dios. 

21Eh re' i QaJaaw Dios je' wili i xuq'or reh i Moisés: 

22Re' hat naa awik'sam i tz'ihb' pankipaat chi kich'uhqaal ruuk' i kituut kajaaw 
taqe i riih rumaam Gersón. 

23Naa rukuxiik awajlaam taqe i winaq wilik keh i lajeeb' ru ka'winaq haab', eh 
koneen ponik lajeeb' roxk'ahl haab'. Re' taqe i nee ruk'ul chi neenkian i kamanik 
chi k'amal b'eeh aj tiij chupaam i santo laj itz'ihy naah paat molb'al iib' 

24Eh re' i kamanik naa kianam taqe i riih rumaam i Gersón re' taqe wili: 

25Naa kik'amam reje i santo laj itz'ihy naah paat molb'al iib', ruch'ihil itz'ihy 
tasb'al, ruch'ihil imb'urarik wii' naah i xa chib'ih jariik, ruch'ihil i ch'ub'ik wach 
tz'uhuum b'urb'al naah taqe i naa ruk'amariik reje, ruch'ihil itz'ihy wilik chi 
tasb'al panookb'al reh i santo laj itz'ihy naah paat molb'al iib'. 

26Eh re' wo' keh naakik'amwiik reje reh taqe itz'ihy tasb'al reje chi' paat, je' wo' 
hoq itz'ihy wilik panookb'al reh i chi' paat, re' sutimaj wii' riij itz'ihy naah paat, i 

artaal, taqe i k'ahaam imb'ak'arik wii' taqe itz'ihy je' wo' i chu'nchel inkamanik 
taq aweh reh nukamaj panupaat. 

27Eh re' hat naa akojwiik keh pankikamaj taqe i riih rumaam i Gersón, eh re' i 
Aarón, re' taqe i rak'uun naa ruch'ob'wiik rub'ehel keh naa rucha'jiniik keh ruuk' 
chu'nchel i naa kianam, eh chib'ih i naa kik'amam reje. 

28Re' taqe wili i kamanik naa kianam i riih rumaam i Gersón chupaam i santo laj 
itz'ihy naah paat molb'al iib'. Eh re' i naa rukahniik chi k'amal kib'eeh re' Itamar 
rak'uun i Aarón k'amal kib'eeh aj tiij. 

29Eh naa wo' atz'ihb'aam, taqe pankipaat ruuk' i kituut kajaaw chu'nchel i riih 
rumaam i Merari. 

30Eh naa rukuxiik taqe awajlaam i winaq wilik keh i lajeeb' ru ka'winaq haab', eh 
komponik lajeeb' roxk'ahl haab'. Re' taqe i ruk'ul chi nee kikamanik chupaam i 
santo laj itz'ihy naah paat molb'al iib'. 

31Re' i kikamaj naa kianam, re' i ruk'amariik taqe reje i rutz'ilomaal i santo laj 
itz'ihy naah paat molb'al iib', ruch'ihil taqe i ruq'e'liik i santo laj itz'ihy naah paat, 
ruch'ihil taqe i rooq, ruch'ihil taqe i ch'ikaab' reh. 

32Eh re' wo' keh naakik'amwiik reje taqe i chee' kotimaj wii' riij i chii' i paat i 
molarik wii' iib', i ch'iklik wii', taqe i k'ahaam inkamanik chi b'ak'b'al, taqe i kok' 
chee' kib'ak'ariik wii' naa wo' kik'amam reje chu'nchel i naa rukamaniik taq 
aweh. Eh re' hat naa aach'ob'wik rub'ehel keh chi kiju'junaal chib'ih i naa 
kik'amam reje. 

33Re' taqe i wili i kamanik naa kianam i riih rumaam i Merari chupaam i santo laj 
itz'ihy naah paat molb'al iib'. Eh re' i naa rukahniik chi k'amal kib'eeh, re' Itamar i 
rak'uun i Aarón i k'amal kib'eeh aj tiij, inki Dios. 

34Eh re' Moisés, re' i Aarón ruch'ihil taqe i k'amal kib'eeh i tinamit, xkik'saj i 
tz'ihb' chikinaah chi kiju'junaal pankipaat ruuk' i kituut kajaaw taqe riih rumaam 
i Coat 

35Eh xkajlaaj wo' taqe i winaq wilik keh i lajeeb' ru ka'winaq haab', eh ko xi ponik 
lajeeb' roxk'ahl haab'. Re' taqe i ruk'ul chi naakokiik chi kamanik chupaam i 
santo laj itz'ihy naah paat molb'al iib'. 

36Eh chu'nchel i winaq xkajlaaj xi ponik kiib' miil ruuk' wuquub' siento ruuk' 
lajeeb' roxk'ahl chu'nchel. 

37Je' re' k'ihaal xi ponik taqe i riih rumaam i Coat. Re' taqe i ruk'ul chi naakokiik 
chi kamanik chupaam i santo laj itz'ihy naah paat molb'al iib'. Je' k'ihaal i 
xkitz'ihb'aaj i xkajlaaj i Moisés ruch'ihil i Aarón, je' wo' rukab' xq'orarik reh i 
Moisés ruum i QaJaaw Dios. 

38Eh xkajlaaj wo' taqe i riih rumaam i Gersón chi kich'uhqaal ruuk' i kituut 
kajaaw pankipaat. 

39Re' taqe i wilik keh i lajeeb' ru ka'winaq haab', eh ko xi ponik lajeeb' roxk'ahl 
haab'. Re' i ruk'ul chi naakokiik chi kamanik chupaam i santo laj itz'ihy naah paat 
molb'al iib'. 

40Eh re' i xi tz'ihb'jik re' re' xi ponik kiib' miil ruuk' waqiib' siento ruuk' lajeeb' ru 
ka'winaq chu'nchel. 

41Je' re' kik'ihaal i riih rumaam i Gersón xi ajaljik re' taqe i ruk'ul chi naakokiik 
chi kamanik chupaam i santo laj itz'ihy naah paat molb'al iib'. Eh re' i Moisés, i 
Aarón xi ajlanik reh je' rukab' i xuq'or i QaJaaw Dios. 

42Eh re' taqe i riih rumaam i Merari i xi tz'ihb'jik chi kich'uhqaal ruuk' i kituut 
kajaaw pankipaat. 

43Eh re' taqe i wilik keh i lajeeb' ru ka'winaq haab' ko xi ponik lajeeb' roxk'ahl 
haab'. Re' taqe i ruk'ul chi naakokiik chi kamanik chupaam i santo laj itz'ihy naah 
paat molb'al iib'. 

44Re' xitz'ihbjik xi ponik ixib' miil ruuk' kiib' siento chu'nchel. 

45Je' re' kik'ihaal xi ponik chu'nchel i riih rumaam i Merari. Re' taqe i ruk'ul chi 
naakokiik chi kamanik chupaam i santo laj itz'ihy naah paat. Re' wo' hoq i Moisés, 
re' i Aarón xitz'ihb'anik keh, je' rukab' i xuq'or i QaJaaw Dios reh i Moisés. 

46Eh re' i Moisés, re' i Aarón, k'uch'ihil i k'amal b'eeh chi kixilak i aj Israel, kuxik 
kitz'ihb'aam chi ch'uhqaal ruuk' i kituut kajaaw pankipaat taqe i aj Levíta. 

47Re' taqe i wilik keh i lajeeb' ru ka'winaq haab', ko xi ponik lajeeb' roxk'ahl haab' 
re' taqe i ruk'ul chi neekiokik chub'aan i kamanik chupaam i santo laj itz'ihy naah 
paat molb'al iib'. 

48Eh re' taqe i xi tz'ihb'jik re' re' xi ponik waxiqiib' miil ruuk' hoob' siento ruuk' 
kajwinaq chu'nchel. 

49Re' tz'ihb' wili xb'aan wo' hoq je' rukab' i ruq'orom i QaJaaw Dios reh i Moisés. 
Eh chi kiju'junaal wo' xq'orarik keh chib'ih i naa kianam, eh chib'ih jariik i naa 
kik'amam reje, je' rukab' i ruq'or i QaJaaw Dios reh i Moisés. 

Num 5 

Re' kehteesjiik pankeh i ch'uwa' kiwach 

1Re' i QaJaaw Dios je' wili xuq'or reh Moisés: 

2Re' hat cha q'or keh i aj Israel chi kesaj cho chupaam i kiye'aab' taqe i wilik i rax 
q'aah chikiij, taqe i nelik i ruha'iil i kik'achab', taqe inkich'uwa'risaj kiib' ruuk' i 
rutz'a'jiik i kamnaq. 

3Naakesam cho chupaam i kiye'aab' wilik wii' i ki-itz'ihy naah paat chi winaq chi 
ixoq. Chi je' re' ma' nee ta inch'uwa'rik paam i kiye'aab', re' i kinwihik wii' hin chi 
kixilak, inki Dios. 

4Eh re' taqe i aj Israel xkian wo' hoq i xq'orarik reh i Moisés ruum i Dios, xkesaj 
wo' cho chupaam i kiye'aab' chu'nchel taqe i wilik ruch'uwa'iil kiwach. 

Re' k'uhb'aal chi riij jino'q i mahk, eh jino'q i ma' holohik taj imb'aan 

5Re' i QaJaaw Dios je' wili xuq'or reh Moisés: 

6Re' hat cha q'or keh i aj Israel noq re' jino'q i winaq, oon jino'q ixoq ma' korik ta 
wach ruk'ux ruuk' i QaJaaw Dios, i rub'an jino'q i ma' holohik ta chi b'anarik reh 
jino'q i tokoom iraaj ruq'orom chi ruq'eb' riib' pamahk, 

7xa re' la' koruman chi rupahqaam kuyb'al ru mahk reh i Dios, je' wo' reh i ras 
ruch'aaq' chi riij i mahk xub'an. Eh naa ruye'em jilow chib'ih xmahkunik wii' 
kojuninaq chik naa rik'sam naah i siento naa ruye'em reh chi jilow awach i xujot'. 

8Eh wila' kamnaq chik i xujot', eh wi ma' awach chik i k'achlik reh, ma' awach ta 
chik neenk'ulwik reh i jilow i xmahkunik wii'. Re' naa ruye'em chi jilow i 
xmahkunik wii' nee ruk'am cho reh i QaJaaw, eh nee ruk'ul i k'amal kib'eeh aj tiij 
naa ruq'asam chi rumayiij imas tentzun i k'amal kib'eeh aj tiij pahqb'al rukuyb'al 
kimahk i xb'anik jot'ooj. 

9Eh chu'nchel i mayiij naa kiq'asam reh i Dios i aj Israel naa kiq'asam reh i k'amal 
kib'eeh aj tiij, eh naa wo' rukahniik reh. 

10Eh chu'nchel i xa chib'ih jariik i neenq'ahteesjik reh i QaJaaw Dios i naa 
ruk'amariik reje reh i k'amal kib'eeh aj tiij, reh wo' hoq i k'amal kib'eeh aj tiij naa 
rukahniik, inki. 

Re' k'uhb'aal inkahnik chinaah imb'anik i q'aab' 

11Re' i QaJaaw Dios je' wili xuq'or reh Moisés: 

12Re' hat cha q'or keh i aj Israel taqe q'orik wili, qaq'or chi wilik jino'q ixoq 
k'ahchi' ruk'atam rooq i rub'ahiil ruuk' tokoom winaq, 

13xub'an-oq i k'oyomal ruuk' i tokoom winaq chi ma' reht'al i rub'ahiil. Atoob' ta 
neeruch'uwarisaj riib' ruuk' i k'oyomal. Eh wila' ma' xkan chi riij chi korik chi je' 
re' i k'ahchi' rub'anam, xanaa wo' rukahniik panq'equm wila' ma' xkan chi 
k'ahchi' chi k'oyomal. 

14Eh wila' je' re', re' rub'ahiil neentohq'ik ruq'ab'um i rehk'een. Eh re' i 
b'ahiilb'ees wilik naapech neerukapaaj chi re' i rehk'een k'ahchi' ruch'uwa'risam 
wach i rukaxaro chi xama' xta wo' k'ahchi' rub'anam. 

15Re' winaq re' re' koruman chi naa ruk'amam i rehk'een chuwach i k'amal 
kib'eeh aj tiij naa ruk'amam reje haa' chi rumayiij chi riij i rehk'een ik'inaq kijib' 

libra chi ke'emaj cabada. Xa re' la' ma' naa ta rukojom aseite ruuk', eh ma' naa ta 
wo' rukojom insensia ruuk', ruum re' mayiij re' re' naab'al reh mi xub'an i mahk i 
rehk'een, oon ma' xub'an taj. 

16Eh re' k'amal kib'eeh aj tiij naa ruq'orom reh i ehk'eenb'ees chi naa rujilim i koq 
riib' reh chi naa ruq'asam i koq chuwach i QaJaaw. 

17Eh re' i k'amal kib'eeh aj tiij naa ruchopom cho k'isinoq i ha' kuxisamaj 
chupaam ak'al kulk, eh naa ruye'em chupaam i ha' re' re' k'isinoq i pooq wilik 
chupaam i santo laj itz'ihy naah paat. 

18Re' i k'amal kib'eeh aj tiij naa rupab'aam i koq chuwach i QaJaaw Dios 
ehk'eenb'ees re' re', eh naa resam i b'urb'al wach i naah, eh naa ruye'em pan 
q'ab' xye'arik chi mayiij chi riij i q'aab' imb'aan reh. Eh re' i k'amal kib'eeh aj tiij 
naa ruchopom pan kulk i k'ah laj ha' re' ink'amwik chaloq i ti' k'axik. 

19Eh re' i k'amal kib'eeh aj tiij naa ruq'orom reh i ehk'eenb'ees chi chuq'or i xti 
korik, naa rupahqaam chi je' wili: Mi ma' k'ahchi' ak'atam rooq ab'ahiil, mi ma' 
xat wirik ruuk' i jino'q tokoom winaq ma' xta neenak'ul noq neenawuk'ej i ha' 
wili ink'amwik chee ti' k'axik. 

20Eh wila' korik chi xak'at rooq ab'ahiil, wila' korik chi xwirik awuuk' jino'q i 
tokoom winaq, eh xach'uwa'reej awiib' ruuk' taqe i yiib' wach na'ojb'al re' re'. 

21Re' i k'amal kib'eeh aj tiij, je' wili i naa ruq'orom reh i ehk'eenb'ees re' re': Re' 
hat naa rusipjiik apaam, naa roq'taam riib' i nah atuuq, ma' naa ta chik 
aawak'unaniik. Re' i QaJaaw Dios naa ruye'wiik chee ti' k'axik cha naah re' re'. 

22Re' taqe i tojb'al mahk wili naa ruchaliik cha naah noq naa awuk'em i k'ahlaj ha' 
wili ink'amwik cho reh i ti' k'axik inko'q. Eh re' ixoq je' wili i naa ruq'orom: I 
ruk'ul chi je' re' i naa nuk'ulum, inko'q wixub'an i mahk. 

23Eh re' i k'amal kib'eeh aj tiij naa rutz'ihb'aam panhuuj i ti' k'axik wili, eh naa 
wo' chik rutz'ajam iloq ruuk' i k'ahlaj ha'. 

24Chi riij i re' naa ruye'em reh chi uuk'jik reh chi neenk'aahb'ik cho chupaam. 

25Re' i k'amal kib'eeh aj tiij naa ruk'ulum pan q'ab' ixoq i mayiij xuyeew chi riij i 
q'aab' xb'aan reh naa ruq'asam pan q'ab' i QaJaaw Dios, chi riij i re' naa ruq'asam 
wach artaal. 

26Eh re' i k'amal kib'eeh aj tiij naa ruchopom chaloq i ke'emaj mayiij xq'ahteesjik 
reh chi riij ixoq naa ruk'atam wach artaal. Eh naa ruye'em reh chi uuk'jik i k'ahlaj 
ha' ixoq. 

27Wila' korik chi xuk'at rooq i rub'ahiil ruuk' tokoom winaq, re' ha' re' re' 
ink'amwik cho ti' k'axik, naa ruk'ahb'iik cho chupaam, eh naa rusipjiik, i paam, 
naa roq'taam riib' i nah rutuuq, ma' naa ta chik ruwihiik ruha'lak'uun. Eh re' ixoq 
re' re' naa ruk'ulum i ti' k'axik chi kixilak i rutinamiit. 

28Eh wila' re' ixoq re' re' ma' xuch'uwa'reej ta wach i rukaxarohiil, eh ma' xta wo' 
jino'q i mahk xub'an konee wo' inwihik ruha'lak'uun. 

29Re' taqe wili i k'uhb'aal inkahnik chinaah ixoq inq'aab'jik, oon neeruk'at rooq i 
rub'ahiil ruuk' tokoom winaq. 

30Re' wo' wili i k'uhb'aal inkahnik chinaah i b'ahiilb'ees ruq'ab'aj i rehk'een. 
Ruum i re', re' b'ahiilb'ees koruman chi naa ruk'amam chee rehk'een chuwach i 
QaJaaw Dios. Eh re' i k'amal kib'eeh aj tiij naa rub'anam ruuk' ixoq nik' wach i 
ruq'or i k'uhb'aal wili. 

31Eh wila' re' ixoq i ruk'at rooq i rub'ahiil re' wo' reh naa rutojwiik riij i ru mahk, 
eh re' i rub'ahiil neenkahnik chi ma' xta ru mahk, inki i QaJaaw Dios. 

Num 6 

Re' i k'uhb'aal naa rukahniik chikinaah i naa kiq'asam kiib' chi je' Nazareo 

1Re' i QaJaaw Dios je' wili xuq'or reh i Moisés: 

2Re' hat cha q'or keh i aj Israel taqe i q'orik wili: Wila' re' jino'q i winaq, oon 
jino'q ixoq iraaj ruq'asam riib' chi kamanik reh i Dios chi je' jino'q Nazareo. 

3Re' reh ma' nee ta rub'an chi nee ruk'ej reh i vino, taqe k'ahlaj ha', je' wo' hoq i 
ch'amlaj ha', eh ni xata re' riis i uuva neeruk'ej, ni xata naa ruk'uxum reh i uuva 
kore' xsik'arik, ni xata re' i najtir insik'arik. 

4Eh nik' najtiil naa rub'anam chi je' Nazareo ma' naa ta ruk'uxum reh taqe i xa 
chib'ih jariik inkorjik ruuk' uuva ni xata re' i riij, ni xata re' naq' naa ruk'uxum. 

5Eh ma' naa ta wo' ruyok'om i rismaal i naah, naa la' rukanaam chi naa ruk'ihiik. 
Konaa chik ruponiik i q'iij nik' najtiil xuq'at noq xkahnik chi je' Nazareo, noq 
xuq'asaj riib' reh i QaJaaw Dios, korehtaal i rub'an i xuq'or. 

6Eh nik' najtiil naa ruwihiik chi je' re', ma' naa ta rujilim i koq riib' ruuk' jino'q i 
kamnaq. 

7Atoob' ta re' rajaaw oon rutuut, oon re' i jino'q i ras winaq oon jino'q ranaab' 
neenkimik ma' ruk'ul ta chi nee rutz'a'j i koq, reh chi ma' nee ta ruch'uwa'reej 
riib'. Ruum re' reh ruq'asam riib' reh i Dios, korehtaal i rub'an aha' wilik i xuq'or. 

8Eh nik' najtiil naa rub'anam chi je' Nazareo iraaj ruq'orom chi ruq'asam riib' reh 
i Dios. 

9Eh wila' xkimik jino'q ma' najta chucheel i je' Nazareo ch'uwa'rik-oq wach i riis 
maal i naah xk'ihik noq xuq'asaj riib' reh i QaJaaw Dios paruwuuq q'iij naa 
rujoyom i rismaal naah, chupaam wo' i ruq'ijil i saqb'eesb'al riib'. 

10Eh chupaam i ruwahxaaq q'iij naa ruk'amam reje reh i k'amal kib'eeh aj tiij i 
kiib' chi kok' paloma, oon kib'-oq chi kok' mukur panookb'al reh i santo laj itz'ihy 
naah paat molb'al iib'. 

11Re' i k'amal kib'eeh aj tiij jinaj keh i kok' chikop re' re' naa ruq'asam chi mayiij 
chi riij i mahk. Eh re' jinaj naa ruk'atam chi mayiij pahqb'al kuyb'al ru mahk i 
xuch'uwa'risaj riib' ruum i rutz'a'jiik i kamnaq, chupaam i junk'aam re' re' naa 
wo' chik rusaaqb'iik wach i rismaal i naah. 

12Kore' chik naa rutoq'aam ruq'asam riib' chuwach i QaJaaw Dios. Eh aha' wilik i 
xub'an cho pampeet ruum re' i rismaal i naah ruq'asam reh i QaJaaw Dios 
xch'uwa'rik chik wach. Eh naa ruk'amam reje jinaj i tentzun jinaj haab' i wilik 
reh, reh chi naa ruq'asam chi mayiij chi riij i ru mahk. 

13Eh noq neenkuxik wach i junch'iht chi q'asanik iib' reh i Dios chi je' Nazareo 
naa rojiik panookb'al reh i santo laj itz'ihy naah paat molb'al iib'. 

14Eh naa ruq'asam chi rumayiij jinaj tentzun jinaj haab' wilik reh, eh jinaj ixoq 
tentzun jinaj haab' i wilik reh manlik wach kiti'jolal. Eh naa ruq'asam chi rumayiij 
jinaj imas tentzun manlik wach ruti'jolal k'amb'al riib' panotob'il ruuk' i Dios. 

15Eh naa wo' ruq'asam jinaj chakach chi kaxlanwi'k ma' kojooj ta ch'amb'esb'al 
reh korjinaq ruuk' i holohik arina, xilakimaj ruuk' aseite. Je' wo' hoq i suq laj 
kaxlanwi'k ma' kojooj ta ch'amb'esb'al reh xilakimaj ruuk' aseite, ruch'ihil i 
rumayiij xa chi naq'wach ruch'ihil i riis uuva. 

16Re' i k'amal kib'eeh aj tiij naa ruq'asaniik reh chuwach i QaJaaw Dios chi mayiij 
chi riij i mahk, eh naa wo' ruq'asam i k'atoj mayiij. 

17Eh re' imas tentzun naa ruq'asam chi mayiij k'amb'al iib' panotob'il ruuk' i Dios 
junye'ariik ruuk' i jinaj chakach chi kaxlanwi'k ma' kojooj ta ch'amb'esb'al reh. Eh 
naa wo' ruq'asam i mayiij xa chi naq'wach, je' wo' hoq i riis uuva. 

18Eh re' naa rub'anam chi je' Nazareo naa rujohyam i rismaal i naah panookb'al 
reh i santo laj itz'ihy naah paat molb'al iib', eh naa ruchopom chaloq i rismaal i 
naah, ruq'asam naq reh i QaJaaw naa rukutum wach q'aaq' naa ruqopiik chi ri'sil 
i mayiij k'amal iib' panotob'il ruuk' i Dios. 

19Eh re' i k'amal kib'eeh aj tiij naa ruk'amam chaloq i raa' tileb' imas tentzun noq 
chaq'inaq chik, eh naa ruk'amam cho jino'q i kaxlanwi'k ma' kojooj ta 
ch'amb'esb'al reh wilik pank'isa chakach, ruch'ihil i suq laj kaxlanwi'k ma' kojooj 
ta ch'amb'esb'al reh naa ruye'em pan q'ab' i je' Nazareo noq rujoyom chik i 
rismaal naah. 

20Re' i k'amal kib'eeh aj tiij xub'an i ninq'iij xuq'asaj i mayiij chuwach i QaJaaw 
Dios, re' i rutib'kaal chi' ruk'ux i chikop, ruch'ihil i raa' tileb'. Eh re' i mayiij re' re' 

wilik rusantohiil naa rukahniik chi reh i k'amal kib'eeh aj tiij. Eh re' i je' Nazareo 
neerub'an chi nee ruk'ej i riis uuva. 

21Re' i k'uhb'aal wili inkahnik chinaah i naa ruq'asam riib' chi je' Nazareo. Re' 
taqe i wili mayiij naa ruq'asam ma' xta chik jino'q mayiij neenpahqaljik reh chi 
ma' nee ta rukuy ruye'ariik. Xa re' la' inchol rub'anam aha' wilik i ruq'orom noq 
naa rukuxiik wach nik' najtiil xub'an chi je' Nazareo, inki i QaJaaw Dios. 

Re' i kuxisanik naa kianam i k'amal kib'eeh aj tiij 

22Re' i QaJaaw Dios je' wili xuq'or reh i Moisés: 

23Re' hat cha q'or reh i Aarón, ruch'ihil taqe i rak'uun, noq naa kikuxisam taqe i aj 
Israel je' wili naa kiq'orom: 

24Re' ta naq i Dios neentoob'inik, neencha'jinik taq aweh. 

25Eh suq ta naq taq awilariik neerub'an i QaJaaw Dios, eh nee ta naq i ruketelaaj 
taq awach. 

26Re' ta naq i QaJaaw Dios neenilwik taq aweh, neen ye'wik ataq weh i suq kiil 
k'uxliis, inko'q taqe. 

27Chi je' re', re' taqe i k'amal kib'eeh aj tiij panub'ihnaal naa kikuxisam taqe i aj 
Israel. Eh re' hin naa wo' nukuxisam taqe, inki i QaJaaw Dios. 

Num 7 

Re' i mayiij xye'arik noq xq'ahteesjik pan q'ab' i Dios i santo laj itz'ihy naah paat 

1Eh noq xukohlaaj rukorb'eesjiik i santo laj itz'ihy naah paat i Moisés xukuxisaj 
ruuk' aseite, xukuxisaj wo' taqe chu'nchel i wilkeeb' chupaam. Eh xukuxisaj wo' 
ruuk' i aseite i artaal, ruch'ihil taqe i kulk inkamanik ar. 

2Eh re' taqe i k'amal kib'eeh i ju'jun ch'uq chi aj Israel, re' taqe i xitowik haa' chi 
tz'ihb' noq xb'aan i ajlanik xponik kiq'asaj i kimayiij chuwach i QaJaaw Dios. 

3Re' kimayiij xkiq'asaj waqiib' chi kareta tz'aplik naah, eh kab'laj i b'ooyax, ju'jun 
chi kareta i xkiq'asaj i kiib' chi k'amal b'eeh. Eh ju'jun i b'ooyax xkiq'asaj chi 
kiju'junaal, ar xkiq'asaj chi kimayiij chuwach i santo laj itz'ihy naah paat. 

4Chi riij i re', re' i QaJaaw Dios je' wili i xuq'or reh i Moisés: 

5Chak'ul keh taqe i kareta taqe b'ooyax reh chi neen kamanik chi k'amb'al reje 
reh i ruche'el i santo laj itz'ihy naah paat molb'al iib'. Eh nee nach'aq chikinaah i 
aj Levíta, re' q'oreel chib'ih i ihq naa kik'amam reje, inki. 

6Eh re' i Moisés xuk'ul wo' taqe i kareta, taqe i b'ooyax, eh xuch'aq keh i aj Levíta. 

7Re' i Moisés kiib' i kareta, kijib' i b'ooyax xuyeew keh i riih rumaam Gersón. Re' i 
ajwaal wach chi keh reh i kikamaj. 

8Eh kijib' wo' i kareta, eh waxiqiib' i b'ooyax xuyeew keh i riih rumaam Merari re' 
i ajwaal wach chi keh reh i kikamaj. Eh re' intaaq'anik keh, re' i Tamar rak'uun i 
Aarón i k'amal kib'eeh aj tiij. 

9Eh re' taqe i riih rumaam Coat ma' xye'arik ta kikareta, je' wo' kib'ooyax chi 
k'amb'al kihq xa nah kitileb' xkik'am reje ruum wilik rusantohiil i kik'amooj. 

10Eh re' taqe i k'amal kib'eeh i ju'jun ch'uq chi aj Israel noq xkuxeesjik i artaal 
ruuk' aseite xkik'am reje i kimayiij xponik kiyeew chinaah i artaal. 

11Re' i QaJaaw Dios je' wili i xuq'or reh i Moisés: Re' ju'jun chi q'iij, ju'jun chi 
k'amal kib'eeh i ju'jun ch'uq chi aj Israel naa ruchaliik chuye'ariik i rumayiij 
kuxesb'al reh i artaal, inki. 

12Pan peet q'iij re' i Naasón rak'uun i Aminadab xuq'asaj i rumayiij re' k'amal 
kib'eeh i jun ch'uq chi tinamit riih rumaam Judá. 

13Re' i mayiij xuq'asaj jinaj i nimlaj pulato re' ruuk' i plata ik'inaq ixib' libra 
rahliil. Eh jinaj i nimlaj kulk re' ruuk' i plata achk'isiin ma' kiib' libra rahliil, je' 
rukab' i pajooj imb'aan chupaam i santo laj itz'ihy naah paat. Eh kab'chel i re' 
nujinaq chi holohik laj arina xilakimaj ruuk' aseite reh mayiij. 

14Eh xuq'asaj wo' chi rumayiij jinaj cucharo oro kijib' onse rahliil nujinaq chi 
insensia. 

15Xuq'asaj wo' hoq chi k'atoj mayiij jinaj i k'isa imas wakax, jinaj imas tentzun, eh 
jinaj i tentzun jinaj haab' i wilik reh. 

16Eh xuq'asaj wo' hoq i jinaj imas kaprax pahqb'al kuyb'al mahk. 

17Eh pantz'apaab' wach xuq'asaj i mayiij k'amb'al iib' panotob'il ruuk' i Dios kiib' 
i b'ooyax ho'oob' imas tentzun, ho'oob' imas kaprax, eh ho'oob' i tentzun ju'jun 
haab' i wilik ke. Re' taqe wili i mayiij xuq'asaj i Naasón rak'uun i Aminadab. 

18Eh parukab' q'iij re' i Natanael rak'uun i Zuar xuq'asaj i rumayiij re' k'amal 
kib'eeh i ju'jun ch'uq chi tinamit riih rumaam Isacar. 

19Re' i xuq'asaj chi rumayiij jinaj i nimlaj pulato re' ruuk' i plata ik'inaq ixib' libra 
rahlil, eh jinaj i nimlaj kulk re' ruuk' i plata k'isiin ma' kiib' libra i rahlil, je' rukab' 
i pajooj imb'aan chupaam i santo laj itz'ihy naah paat. Eh kab'chel i re' nujinaq chi 
holohik laj arina reh mayiij xilakimaj ruuk' aseite. 

20Eh xuq'asaj chi rumayiij jinaj i nimlaj cucharo re' ruuk' i oro kijib' onse rahliil 
nujinaq chi insensia. 

21Xuq'asaj chi k'atoj mayiij i jinaj i k'isa imas wakax, jinaj imas tentzun, eh jinaj i 
tentzun jinaj haab' i wilik reh. 

22Eh xuq'asaj wo' i jinaj imas kaprax pahqb'al kuyb'al mahk. 

23Eh pantz'apaab' wach xuq'asaj i mayiij k'amb'al iib' panotob'il ruuk' i Dios kiib' 
i b'ooyax, ho'oob' imas tentzun, eh ho'oob' imas kaprax, ho'oob' tentzun ju'jun 
haab' i wilik keh. Re' taqe i wili mayiij xuq'asaj i Natanael rak'uun i Zuar. 

24Eh paroox q'iij re' i Eliab rak'uun i Helón xuq'asaj i rumayiij re' i k'amal kib'eeh 
i jun ch'uq chi riih rumaam Zabulón. 

25Re' xuq'asaj chi rumayiij jinaj i nimlaj pulato re' ruuk' i plata ik'inaq ixib' libra 
rahlil. Eh jinaj i nimlaj kulk re' ruuk' i plata k'isiin ma' kiib' libra rahliil je' rukab' i 
pajooj imb'aan pan santo laj itz'ihy naah paat. Eh kab'chel i re' nujinaq chi 
holohik arina reh mayiij xilakimaj ruuk' aseite. 

26Eh xuq'asaj wo' chi mayiij jinaj i nimlaj cucharo re' ruuk' i oro kijib' libra rahliil 
nujinaq chi insensia. 

27Eh xuq'asaj wo' chi k'atoj mayiij i jinaj i k'isa imas wakax, jinaj imas tentzun, eh 
jinaj i tentzun jinaj haab' i wilik reh. 

28Eh xuq'asaj wo' jinaj imas kaprax chi mayiij pahqb'al kuyb'al mahk. 

29Eh pantz'apaab' wach xuq'asaj i mayiij i k'amb'al iib' panotob'il ruuk' i QaJaaw 
Dios kiib' i b'ooyax, ho'oob' imas tentzun, eh ho'oob' imas kaprax, ho'oob' 
tentzun ju'jun haab' i wilik keh. Re' taqe wili i xuq'asaj chi rumayiij i Eliab 
rak'uun i Helón. 

30Eh parukaaj q'iij re' i Elisur rak'uun i Sedeur xuq'asaj i rumayiij re' i k'amal 
kib'eeh i jun ch'uq chi riih rumaam Rubén. 

31Re' xuq'asaj chi rumayiij jinaj i nimlaj pulato re' ruuk' i plata ik'inaq ixib' libra 
rahlil, jinaj i nimlaj kulk re' ruuk' i plata k'isiin ma' kiib' libra rahlil, je' rukab' i 
pajooj imb'aan pan santo laj itz'ihy naah paat. Eh kab'chel i re' nujinaq chi 
holohik laj arina reh mayiij xilakimaj ruuk' aseite. 

32Eh xuq'asaj chi rumayiij jinaj i nimlaj cucharo re' ruuk' i oro kijib' libra i rahliil 
nujinaq chi insensia. 

33Eh xuq'asaj chi k'atoj mayiij jinaj i k'isa imas wakax, jinaj imas tentzun, eh jinaj i 
tentzun jinaj haab' i wilik reh. 

34Eh xuq'asaj wo' hoq i jinaj imas kaprax chi mayiij pahqb'al kuyb'al mahk. 

35Eh pantz'apaab' wach xuq'asaj i mayiij i k'amal iib' panotob'il ruuk' i QaJaaw 
Dios, kiib' i b'ooyax, ho'oob' imas tentzun, ho'oob' imas kaprax, ho'oob' tentzun, 
ju'jun haab' i wilik keh. Re' taqe i wili xuq'asaj chi rumayiij i Elisur rak'uun i 
Sedeur. 

36Eh paroo' q'iij re' i Selumiel rak'uun i Zurisadai xuq'asaj i rumayiij re' i k'amal 
kib'eeh i junch'uq chi riih rumaam i Simeón. 

37Re' i xuq'asaj chi rumayiij jinaj i nimlaj pulato re' ruuk' i plata, ik'inaq ixib' libra 
rahlil, jinaj i nimlaj kulk re' ruuk' i plata k'isiin ma' kiib' libra rahlil, je' rukab' i 
pajooj imb'aan pan santo laj itz'ihy naah paat. Eh kab'chel i re' nujinaq taqe chi 
holohik laj arina reh i mayiij xilakimaj ruuk' aseite. 

38Eh xuq'asaj wo' chi rumayiij i jinaj i nimlaj cucharo re' ruuk' i oro kijib' libra 
rahliil nujinaq chi insensia. 

39Eh xuq'asaj wo' chi k'atoj mayiij jinaj i k'isa imas wakax, jinaj imas tentzun, eh 
jinaj i tentzun jinaj i haab' wilik reh. 

40Eh xuq'asaj wo' hoq jinaj imas kaprax chi mayiij pahqb'al kuyb'al mahk. 

41Eh xuq'asaj i mayiij k'amb'al iib' panotob'il ruuk' i QaJaaw Dios kiib' i b'ooyax, 
ho'oob' imas tentzun, ho'oob' imas kaprax, ho'oob' tentzun, ju'jun haab' i wilik 
keh. Re' taqe wili xuq'asaj chi rumayiij i Selumiel rak'uun i Zurisadai. 

42Paruwaaq q'iij re' Eliasaf rak'uun i Deuel xuq'asaj i rumayiij, re' i k'amal kib'eeh 
i junch'uq chi riih rumaam Gad. 

43Re' xuq'asaj chi rumayiij jinaj i nimlaj pulato re' ruuk' i plata ik'inaq ixib' libra 
rahlil, jinaj i nimlaj kulk re' ruuk' i plata k'isiin ma' kiib' libra rahlil, je' rukab' i 
pajooj imb'aan chupaam i rusanto laj itz'ihy naah paat i QaJaaw Dios. Eh kab'chel 
i re' nujinaq chi holohik laj arina reh mayiij xilakimaj ruuk' aseite. 

44Eh xuq'asaj wo' chi rumayiij jinaj i nimlaj cucharo re' ruuk' i oro kijib' libra 
rahliil nujinaq chi insensia. 

45Eh xuq'asaj wo' chi rumayiij jinaj i k'isa imas wakax, jinaj imas tentzun, eh jinaj 
i tentzun jinaj haab' i wilik reh. 

46Eh xuq'asaj wo' hoq jinaj imas kaprax chi mayiij pahqb'al kuyb'al chi riij i mahk. 

47Eh xuq'asaj i mayiij k'amal iib' panotob'il ruuk' i QaJaaw Dios, kiib' i b'ooyax, 
ho'oob' imas tentzun, ho'oob' imas kaprax, ho'oob' tentzun, ju'jun haab' i wilik 
keh. Re' taqe wili xuq'asaj chi rumayiij i Eliasaf rak'uun i Deuel. 

48Eh paruwuuq q'iij, re' i Eliasama rak'uun i Amiud xuq'asaj i rumayiij re' i k'amal 
kib'eeh i jun ch'uq chi riih rumaam Efraín. 

49Re' i xuq'asaj chi rumayiij jinaj i nimlaj pulato re' ruuk' i plata ik'inaq ixib' libra 
rahliil, jinaj i nimlaj kulk re' ruuk' i plata k'isiin ma' kiib' libra rahliil, je' rukab' i 
pajooj imb'aan chupaam i santo laj itz'ihy naah paat. Eh kab'chel i re' nujinaq chi 
holohik arina reh mayiij xilakimaj ruuk' aseite. 

50Eh xuq'asaj chi rumayiij jinaj i nimlaj cucharo re' ruuk' i oro kijib' onse rahliil, 
nujinaq chi insensia. 

51Xuq'asaj wo' chi k'atoj mayiij i k'isa imas wakax, jinaj imas tentzun, jinaj 
tentzun, jinaj haab' i wilik reh. 

52Eh xuq'asaj wo' hoq jinaj imas kaprax chi mayiij pahqb'al kuyb'al mahk. 

53Eh xuq'asaj i mayiij k'amb'al iib' panotob'il ruuk' i QaJaaw Dios, kiib' i b'ooyax, 
ho'oob' imas tentzun, ho'oob' imas kaprax, ho'oob' tentzun, ju'jun haab' i wilik 
keh. Re' taqe i re' xuq'asaj chi rumayiij i Elisama rak'uun i Amiud. 

54Eh paruwaxaaq q'iij re' i Gamaliel rak'uun i Pedasur xuq'asaj i rumayiij re' i 
k'amal kib'eeh i junch'uq chi riih rumaam Manasés. 

55Re' xuq'asaj chi rumayiij, jinaj i nimlaj pulato re' ruuk' i plata ik'inaq ixib' libra 
rahliil, jinaj i nimlaj kulk re' ruuk' i plata k'isiin ma' kiib' libra rahliil, je' rukab' i 
pajooj imb'aan chupaam santo laj itz'ihy naah paat. Eh kab'chel i re' nujinaq chi 
holohik arina reh mayiij xilakimaj ruuk' aseite reh mayiij. 

56Eh xuq'asaj wo' chi rumayiij jinaj i nimlaj cucharo re' ruuk' i oro kijib' onse 
rahliil, nujinaq chi insensia. 

57Eh xuq'asaj wo' chi k'atoj mayiij jinaj i k'isa imas wakax, jinaj imas tentzun, eh 
jinaj i tentzun jinaj haab' i wilik reh. 

58Eh xuq'asaj jinaj imas kaprax chi mayiij pahqb'al kuyb'al mahk. 

59Eh xuq'asaj i mayiij k'amb'al iib' panotob'il ruuk' i QaJaaw Dios, kiib' i b'ooyax, 
ho'oob' imas tentzun, ho'oob' imas kaprax ho'oob' tentzun, ju'jun haab' i wilik 
keh. Re' taqe wili i xuyeew chi rumayiij i Gamaliel rak'uun i Pedasur. 

60Eh parub'eleej q'iij re' i Abidán rak'uun i Gedioni xuq'asaj i rumayiij re' i k'amal 
kib'eeh i jun ch'uq chi riih rumaam Benjamín. 

61Re' i xuq'asaj chi rumayiij jinaj i nimlaj pulato re' ruuk' i plata ik'inaq ixib' libra 
rahliil, jinaj i nimlaj kulk re' ruuk' i plata k'isiin ma' kiib' libra rahliil, je' rukab' i 
pajooj imb'aan chupaam santo laj itz'ihy naah paat. Eh kab'chel i re' nujinaq chi 
holohik arina reh mayiij xilakimaj ruuk' aseite. 

62Eh xuq'asaj chi rumayiij jinaj i nimlaj cucharo re' ruuk' i oro kijib' onse rahliil 
nujinaq chi insensia. 

63Eh xuq'asaj wo' chi k'atoj mayiij jinaj k'isa imas wakax, jinaj imas tentzun, jinaj 
tentzun jinaj haab' i wilik reh. 

64Eh xuq'asaj i jinaj imas kaprax chi mayiij pahqb'al kuyb'al mahk. 

65Eh xuq'asaj i mayiij k'amb'al iib' panotob'il ruuk' i QaJaaw Dios, kiib' i b'ooyax, 
ho'oob' imas tentzun, ho'oob' imas kaprax, ho'oob' tentzun, ju'jun haab' i wilik 
keh. Re' taqe wili xuq'asaj chi rumayiij i Abidán rak'uun i Gedioni. 

66Eh parulajeeb' q'iij re' i Ahiezer rak'uun i Amisadai xuq'asaj i rumayiij, re' 
k'amal kib'eeh i jun ch'uq chi riih rumaam Dan. 

67Re' xuq'asaj chi rumayiij jinaj i nimlaj pulato re' ruuk' i plata ik'inaq ixib' libra 
rahliil jinaj i nimlaj kulk re' ruuk' i plata k'isiin ma' kiib' libra rahliil, je' rukab' i 
pajooj imb'aan chupaam i santo laj itz'ihy naah paat. Eh kab'chel i re' nujinaq 
taqe chi holohik arina reh mayiij xilakimaj ruuk' aseite. 

68Eh xuq'asaj wo' chi rumayiij jinaj i nimlaj cucharo re' ruuk' i oro kijib' onse 
rahliil nujinaq chi insensia. 

69Eh xuq'asaj wo' chi k'atoj mayiij jinaj i k'isa imas wakax, jinaj imas tentzun, eh 
jinaj tentzun jinaj haab' wilik reh. 

70Eh xuq'asaj wo' hoq jinaj imas kaprax chi mayiij pahqb'al kuyb'al i mahk. 

71Eh xuq'asaj i mayiij k'amb'al iib' panotob'il ruuk' i Dios, kiib' i b'ooyax, ho'oob' 
imas tentzun, ho'oob' imas kaprax, ho'oob' tentzun, ju'jun haab' i wilik keh. Re' 
taqe wili xuyeew chi rumayiij i Ahiezer rak'uun i Amisadai. 

72Eh pan rujunlaaj q'iij re' i Pagiel rak'uun Ocrán xuq'asaj i rumayiij, re' i k'amal 
kib'eeh i jun ch'uq chi riih rumaam Aser. 

73Re' xuq'asaj chi rumayiij jinaj i nimlaj pulato. Re' ruuk' i plata ik'inaq ixib' libra 
rahliil, jinaj i nimlaj kulk re' ruuk' i plata k'isiin ma' kiib' libra rahliil, je' rukab' i 
pajooj imb'aan chupaam i Santo laj itz'ihy naah paat. Eh kab'chel i re' nujinaq chi 
holohik arina reh mayiij xilakimaj ruuk' aseite. 

74Eh xuq'asaj chi rumayiij jinaj i nimlaj cucharo re' ruuk' i oro kijib' onse rahliil 
nujinaq chi insensia. 

75Eh xuq'asaj wo' chi k'atoj mayiij jinaj imas wakax, jinaj imas tentzun, eh jinaj 
tentzun jinaj haab' i wilik reh. 

76Eh xuq'asaj wo' hoq jinaj imas kaprax chi mayiij pahqb'al kuyb'al mahk. 

77Eh xuq'asaj chi mayiij k'amb'al iib' panotob'il ruuk' i Dios kiib' i b'ooyax, 
ho'oob' imas tentzun, ho'oob' imas kaprax, eh ho'oob' tentzun, ju'jun haab' i wilik 
keh. Re' taqe wili i xuq'asaj chi rumayiij i Pagiel rak'uun Ocrán. 

78Eh parukab'laaj q'iij re' i Ahira rak'uun i Enán xuq'asaj i rumayiij, re' i k'amal 
kib'eeh i junch'uq chi riih rumaam Neftalí. 

79Re' xuyeew chi rumayiij jinaj i nimlaj pulato re' ruuk' i plata ik'inaq ixib' libra 
rahliil, jinaj i nimlaj kulk re' ruuk' i plata k'isiin ma' kiib' libra rahliil, je' rukab' i 
pajooj imb'aan chupaam i santo laj itz'ihy naah paat. Eh kab'chel i re' nujinaq chi 
holohik laj arina reh i mayiij xilakimaj ruuk' aseite. 

80Eh xuq'asaj wo' chi rumayiij jinaj i nimlaj cucharo re' ruuk' i oro kijib' onse 
rahliil nujinaq chi insensia. 

81Eh xuq'asaj chi k'atoj mayiij jinaj imas wakax, jinaj imas tentzun, jinaj tentzun 
jinaj haab' i wilik reh. 

82Eh xuq'asaj wo' hoq jinaj imas kaprax chi mayiij pahqb'al kuyb'al mahk. 

83Eh xuq'asaj i mayiij k'amb'al iib' panotob'il ruuk' i QaJaaw Dios, kiib' i b'ooyax, 
ho'oob' imas tentzun, ho'oob' imas kaprax, ho'oob' tentzun, ju'jun haab' i wilik 
keh. Re' taqe wili xuq'asaj chi rumayiij i Ahira rak'uun i Enán. 

84Je' wili k'ihaal i mayiij xkiq'asaj k'amal kib'eeh i aj Israel kab'laj ch'uq noq 
kuxesjik ruuk' aseite i artaal, noq xq'ahtesjik pan q'ab' i QaJaaw Dios, kab'laj i 
nimaq pulato re' ruuk' i plata. Kab'laj i nimaq kulk re' ruuk' i plata, kab'laj i nimaq 
cucharo re' ruuk' i oro. 

85Eh re' nimaq pulato re' ruuk' i plata ik'inaq ixib' libra rahliil i ju'jun. Eh re' i 
nimaq kulk plata k'isiin ma' kiib' libra rahliil i ju'jun. Re' chu'nchel i korjinaq 
ruuk' plata ik'inaq lajeeb' roxk'ahl libra rahliil, je' rukab' i pajooj imb'aan 
chupaam i santo laj itz'ihy naah paat. 

86Eh kiq'asaj i kab'laj i nimaq cucharo re' ruuk' i oro, nujinaq chi insensia kijib' 
onse rahliil i ju'jun, je' rukab' i pajooj imb'aan chupaam i santo laj itz'ihy naah 
paat, chu'nchel i nimaq cucharo oro ixib' libra rahliil. 

87Eh re' chikop xkiq'asaj chi k'atoj mayiij kab'laj imas wakax kab'laj imas tentzun, 
kab'laj tentzun ju'jun haab' i wilik keh ruch'ihil i holohik arina. Eh kab'laj imas 
kaprax pahqb'al kuyb'al mahk. 

88Re' i chikop xkiyeew chi mayiij k'amb'al iib' panotob'il ruuk' i QaJaaw Dios je' 
wili i kik'ihaal kijib' ru ka'winaq i b'ooyax, oxk'ahl imas tentzun, oxk'ahl imas 
kaprax, oxk'ahl i tentzun ju'jun haab' i wilik keh. Re' wili i kimayiij xkiq'asaj noq 
kuxesjik ruuk' aseite i artaal noq xye'arik pan q'ab' i QaJaaw Dios. 

89Eh noq re' i Moisés xokik chupaam i santo laj itz'ihy naah paat molb'al iib', chi 
q'orob'jiik i QaJaaw Dios, eh xrib'iraj chi xq'orob'jik cho ruum i QaJaaw Dios, 
pankiyejaal i kiib' chi k'achaach wilik kixiik' wilkeeb' chinaah i tz'apb'al naah i 
loq'laj kaxa i molarik wii' i ruk'uhb'aal i Dios. 

Num 8 

Re' i ruq'orariik nik' naa ruqopiik taqe i saqumb'al 

1Re' i QaJaaw Dios je' wili xuq'or reh i Moisés: 

2Re' hat cha q'or reh i Aarón kajaaw i k'amal kib'eeh aj tiij noq naa rutusum wach 
wuquub' chi saqumb'al ar naakisihq'iniik reje chuwach i ye'aab' kantela wuquub' 
i naah, inki. 

3Eh re' i Aarón xub'an wo' hoq i xuq'or QaJaaw Dios reh i Moisés xutus wo' 
kiwach i saqumb'al reh chi ar sihqinik reje chuwach i ye'aab' kantela. 

4Re' i ye'aab' kantela re' re', oro korjinaq wii' ch'eyooj wach chi korik ruuk' 
tuhyb'al kalawux xelik johtoq ko chi raa' xponik ko chi ju' tz'apaab' wach 
ruhtz'ub'aal, xuye'jaa' wo' chi korik je' rukab' i xq'orarik reh i Moisés ruum i 
QaJaaw Dios. 

Re' noq xikuxeesjik taqe i aj Levíta 

5Re' i QaJaaw Dios je' wili xuq'or reh Moisés: 

6Re' hat cha sik' kiwach i aj Levíta chi kixilak i aj Israel nee nasaqb'isaj kiwach. 

7Je' wili i naa a'nam chi saqb'eesb'al kiwach naa achihkaam wach kinaah i ha' 
inkamanik chi saqb'eesb'al wachiis. Eh naa aq'orom keh chi naa kijoyom 
chu'nchel i kismaal jun pa'lik. Naa wo' kitz'ajam i kiso' reh chi nee kikahnik chi 
saq kiwach. 

8Eh chi riij i re' naa kiq'asam chi kimayiij jinaj i k'isa imas wakax. Eh k'isiin i 
holohik laj arina xilakimaj ruuk' aseite, eh jinaj wo' chik i k'ijol wakax 
naakiq'aasam chi mayiij pahqb'al kuyb'al mahk. 

9Eh re' naa aq'orom keh i aj Levíta chi naakijilim i koq kiib' chi chii' i santo laj 
itz'ihy naah paat molb'al iib'. Eh nee wo' namol kiwach i chu'nchel i aj Israel. 

10Eh noq kimolom chik kiib' chi nuwach i aj Levíta chu'nchel i aj Israel 
naakiye'em i kiq'ab' chikinaah i aj Levíta. 

11Eh re' i Aarón naa ruq'asam, chi nuwach i hin, hin ki Dios taqe i aj Levíta chi 
jilow kimayiij taqe i aj Israel reh chi naa kianam i nukamaj. 

12Re' taqe i aj Levíta naakiye'em i kiq'ab' wach kinaah taqe i kiib' chi k'ijol wakax, 
jinaj i naa kiq'asam chi mayiij chi nuwach reh pahqb'al kuyb'al mahk. Eh jinaj i 
naa kiq'asam chi k'atoj mayiij chi riij i kimahk i aj Levíta. 

13Eh naa aq'asam taqe i aj Levíta chuwach i Aarón, eh chikiwach i rak'uun. Eh noq 
wilkeeb' chik ar naa kiq'asam chi mayiij chi nuwach i hin, hin Dios. 

14Chi je' re' naa taqe awesam chi kixilak i aj Israel taqe aj Levíta reh chi nee 
kikahnik chi weh taqe. 

15Eh chi riij i re', re' taqe i aj Levíta naa rojiik kianam i kikamaj chupaam i santo 
laj itz'ihy naah paat molb'al iib'. Re' hat inchol asaqb'isam kiwach, eh naa taqe 
aq'asam chi nuwach chi jinaj nim wach mayiij. 

16Re' taqe i aj Levíta xnusik' cho kiwach chi kixilak i aj Israel reh chi naa kianam i 
nukamaj. Re' hin xnuk'ul chi jilow taqe i peet kak'uun, chu'nchel i aj Israel. 

17Ruum chu'nchel i peet kak'uun i aj Israel, je' wo' i peet kak'uun i kichikoop, xa 
re' wo' noq xi kahnik chi weh noq xnukansaj taqe chaloq chu'nchel i peet kak'uun 
i aj Egipto, i peet rak'uun i kichikoop. Ar xnuko'leej kiij chi weh taqe chu'nchel i 
peet kak'uun i aj Israel. 

18Je' re' noq yu'naak xnusik' kiwach i aj Levíta chi weh taqe chi kijilow i peet 
kak'uun i aj Israel. 

19Re' hin xnusik' kiwach i aj Levíta chi kixilak i aj Israel xnukoj taqe chi to'ool reh 
i Aarón, chi to'ool keh i rak'uun reh chi naa kianam i nukamaj chupaam i santo laj 
itz'ihy naah paat molb'al iib'. Re' chi neenkireq kuyb'al kimahk wuuk' chu'nchel i 
aj Israel. Reh chi ma' xtaj i ti' k'axik neen kik'ul, neenkijil i koq kiib' ruuk' i santo 
laj itz'ihy naah paat inki i Dios. 

20Eh re' i Moisés, re' i Aarón, eh chu'nchel i aj Israel, xkian wo' kuuk' i aj Levíta i 
xuq'or i QaJaaw Dios reh i Moisés. 

21Eh re' taqe i aj Levíta xkisaqb'isaj wo' kiib' xkitz'aj wo' hoq i kiso'. Eh re' i Aarón 
xq'asanik keh chi nimaq wach mayiij chuwach i QaJaaw Dios. Eh xuq'asaj wo' hoq 
i mayiij chikiij saqb'eesb'al kiwach. 

22Eh chi riij taqe re' i aj Levíta xooj wo' kian i rukamaj i Dios chupaam i santo laj 
itz'ihy naah paat molb'al iib', eh re' i Aarón xk'amwik kib'eeh ruch'ihil taqe i 
rak'uun. Eh nik' wach i xuq'or Dios reh i Moisés chikiij i aj Levíta je' wo' re' i 
xb'aan kuuk'. 

Re' ruq'orariik nik' najtiil naa kianam i rukamaj i Dios i aj Levíta 

23Re' i QaJaaw Dios je' wili xuq'or reh i Moisés: 

24Re' taqe i aj Levíta noq naakitik'aam i nukamaj chupaam i santo laj itz'ihy naah 
paat molb'al iib' wilik keh i hoob' ru ka'winaq haab'. 

25Eh noq naakiponiik lajeeb' roxk'ahl haab' naa wo' chik kikanaam rub'aan i 
nukamaj ma' jaruuj chik naa kianam chi jumpech. 

26Eh nee wo' rub'an chi neenkitow i kuch aj Levíta ruuk' i xa chib'ih i kamanik 
imb'aan chupaam i santo laj itz'ihy naah paat molb'al iib'. Xa re' la' ma' naa ta 
chik kianam i kamanik je' rukab' inki a'n cho pampeet. Re' hat je' re' ruyejeb'jiik i 
kikamaj i aj Levíta naa a'nam, inki weh i Dios. 

Num 9 

Re' runinq'ijiik i elik chaloq Egipto 

1Chupaam i peet poh reh i rukab' haab' keliik chaloq i aj Israel pan tinamit Egipto, 
re' i QaJaaw Dios je' wili xuq'or reh i Moisés chupaam i ye'aab' chiq yuuq' Sinaí: 

2Re' taqe i aj Israel koruman chi naa kik'sam i ninq'iij ruum keliik chaloq Egipto 
chupaam i q'iij nuq'orom chaloq. 

3Iraaj ruq'orom chi naakik'sam chupaam i ruxq'eqiil i kajlaj rub'eeh i poh wili. Eh 
naa kianam chu'nchel nik' wach i rub'aan i nuq'orom keh, eh je' wo' rukab' i 
tz'ihb'amaj rehtaliil chupaam i nuk'uhb'aal, inki. 

4Je' re' noq re' i Moisés xuq'or keh i aj Israel chi naa kininq'ijeem i keliik chaloq 
Egipto. 

5Eh re' taqe i aj Israel xkininq'ijeej wo' hoq i keliik chaloq Egipto paruxq'eqiil reh 
i kajlaj rub'eeh i poh re' re' chupaam i ye'aab' chiq yuuq' Sinaí. Xkian wo' 
chu'nchel i xuq'or QaJaaw Dios reh i Moisés. 

6Eh chupaam i q'iij re' re' kiib' ixib' taqe i winaq ma' xkian taj i ninq'iij re' re' 
ruum ch'uwa' kiwach ruum i rutz'a'jiik i kamnaq. Eh ruum chi ma' xkian tee 
ninq'iij re' re' xa chupaam wo' q'iij re' re' xiooj ruuk' i Moisés, eh ruuk' i Aarón. 

7Je' wili xkiq'or: Re' hoj korik chi ch'uwa' qawach, ruum i rutz'a'jiik i kamnaq. Eh 
¿Chib'ih reet noq xa ruum i re' ma' xye'arik ta q'ab' qeh chi xqaq'asaj i qamayiij 
chi kixilak i aj Israel chupaam i ninq'iij ruum i keliik cho Egipto? inki taqe. 

8Eh re' i Moisés je' wili i xuq'or keh: Kinawuy-eej pee taq, amb'iraj peet reh i 
QaJaaw Dios chib'ih pa' nee ruq'or weh taq chawiij, inki. 

9Eh re' i QaJaaw Dios je' wili i xuq'or reh i Moisés: Re' hat cha q'or keh i aj Israel, 

10chi chu'nchel i kak'uun, kiih kimaam i aj Israel ma' xkian taj i ninq'iij xb'aan 
ruum i keliik cho Egipto ruum i ruch'uwa'iil kiwach ruum i rutz'a'jiik i kamnaq, 
oon chi wilkeeb' poo panb'iyajo chi najt yuuq koruman chi naa kianam. 

11Xa re' la' ko paruxq'eqiil reh i kajlaj rub'eeh i rukab' poh reh i rukab' haab' 
naakininq'ijeem. Eh chi naakik'uxum k'ahlaj rax i chaaj, ruuk' i kaxlanwi'k ma' 
kojooj ta ch'amb'eesb'al reh. 

12Eh ma' xtaj i rutib'kaal i mayijimaj chikop naakikanaam chi kochi junwaar ta 
neenkik'ux, eh ma' naa ta wo' kitoqom jino'q i rub'aqil i chikop re' re'. Eh naa wo' 
kianam i ninq'iij ruum ikeliik cho Egipto je' rukab' rub'aan i nuq'orom keh. 

13Eh awach i xaraaj chi ma' xub'an taj i ninq'iij re' re', eh ma' xta wo' naq 
ruch'uwa'iil wach, eh ma' xta wo' ponoq panb'iyajo. Re' re' i ruk'ul chi naa 
rehtesjiik reje chi kixilak i ruch aj Israel, eh naa rutojom i ru mahk. Ruum chi ma' 
xuq'asaj taj i rumayiij paruq'ijil chi nuwach i hin, hin Dios. 

14Eh re' taqe i tokoom tinamit wilkeeb' taq chaxilak nee wo' rub'an chi 
neenkininqijeej ikeliik cho Egipto i aj Israel ye'b'al nuloq'il i hin. Xa re' la' 
koruman chi naa rub'anam nik' wach i rub'aan i ninq'iij nuq'orom. Eh naa 
rub'aan chu'nchel, je' chi keh i tokoom tinamit, je' wo' taq cha weh i hat i aj Israel, 
inki. 

Re' i santo laj itz'ihy naah paat xuyeew cho riib' i suutz' chinaah 
(Ex 40.34-38) 



323 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

15Chupaam i q'iij noq xkorjik i santo laj itz'ihy naah paat re' i moloj wii' i 
k'uhb'aal, pan q'iij suutz' i ruyeew cho riib' chinaah korehtaal inokik i q'iij. Eh 
chaq'ab' q'aaq' i ruyeew cho riib' chinaah i paat re' re' korehtaal insaq'ik. 

16Eh rajlaal i q'iij i ruyeew cho riib' i suutz' chinaah i santo laj itz'ihy naah paat. 
Eh chaq'ab' q'aaq' i ruyeew cho riib' chinaah. 

17Eh noq re' suutz' i nelik cho chinaah i santo laj itz'ihy naah paat re' taqe i aj 
Israel inkuksaj chaloq, eh inkuksaj cho chu'nchel i kiye'aab', eh inkichop wo' chik 
cho kib'eeh. Eh aha' imponik pahoq i suutz' ar inkiyejaa' ki-itz'ihy naah paat i aj i 
Israel. 

18Eh noq inq'orarik keh ruum i QaJaaw Dios i aj Israel chi naa kichopom cho 
kib'eeh kichalik wo' hoq, eh noq i nq'orarik keh chi naa kikahnik ar, kikahnik wo' 
ar nik' najtiil i rub'an i suutz' chinaah i santo laj itz'ihy naah paat. 

19Eh noq re' i suutz' najt i rub'an chinaah i santo laj itz'ihy naah paat. Re' taqe i aj 
Israel ma' kielik ta wo' cho ar, xkian wo' hoq je' rukab' i xuq'or i Dios. 

20Eh noq re' suutz' xama' k'ih ta laj q'iij i rub'an chinaah i santo laj itz'ihy naah 
paat. Noq inq'orarik keh ruum i QaJaaw Dios chi naa kichopom chee kib'eeh 
kichalik wo' hoq, eh noq i nq'orarik keh chi konaakikahniik ar, kikahnik wo' hoq. 

21Wilik pech noq xa jinaj aq'ab' i rub'an i suutz' chinaah i santo laj itz'ihy naah 
paat, eh parusaq'iik i nelik wo' chik. Eh re' taqe i aj Israel inkichop wo' chik cho 
kib'eeh. Nik' wach inki a'n pan q'iij je' wo' re' inki a'n chaq'ab' noq i nelik chee 
suutz' inkichop cho kib'eeh. 

22Eh wilik pech noq re' suutz' inwihik kiib'-oq q'iij, jino'q poh, oon jino'q haab' 
chinaah i santo laj itz'ihy naah paat, xama' i kichop ta wo' chaloq i kib'eeh. Eh noq 
i nelik i suutz' jumehq'iil inkichop chee kib'eeh. 

23Eh noq i ruq'or i QaJaaw Dios keh i aj Israel chi konaa kikahniik ko kikahnik wo' 
hoq. Eh noq inq'orarik keh chi naa kichopom chee kib'eeh kielik wo' chaloq. Eh 
xkian wo' hoq nik' wach i xuq'or QaJaaw Dios reh i Moisés. 

Num 10 

Re' ruq'orariik chi xkorjik i kiib' chi tuun re' ruuk' i plata 

1Re' i QaJaaw Dios je' wili i xuq'or reh i Moisés: 

2Re' hat cha yejaa' kiib' chi tuun re' ruuk' i plata neenach'ey wach ruuk' tuyb'al 
kalawux. Reh chi neen kamanik aweh molb'al kiwach i tinamit, eh noq neenkijal 
kiye'aab'. 

3Eh noq neenxuuljik reje kab'chel i tuun chu'nchel i aj Israel neenkimol kiib' 
chawach panookb'al reh i santo laj itz'ihy naah paat molb'al iib'. 

4Eh wila' xa jinaj chi tuun i neenxuuljik xa re' taqe i k'amal kib'eeh i ju'jun ch'uq 
chi aj Israel neenkimol kiib' chawach. 

5Eh noq neenxuuljik i tuun ruch'ihil i kowlaj silk' re' taqe i kiyejaam i ki-itz'ihy 
naah paat chi korkiil reje ireelb'aalq'iij neenkiyejaa' kiib' chi ojik. 

6Eh parukab' i ruxuljiik i tuun, re' taqe i kiyejaam ki-itz'ihy naah paat pansak'aaj 
reh i rookb'aal i q'iij neenkiyejaa' kiib' chi ojik. Eh noq neenxuuljik i tuun ruuk' i 
kowlaj silk' re' i rehtaliil elik reje. 

7Eh noq naakimolom kiib' i tinamit ma' q'e' ta q'as naah noq naruxuljiik i tuun. 

8Eh re' i naakixulem i tuun xa re' taqe i k'amal kib'eeh aj tiij, re' taqe i rak'uun i 
Aarón. Re' i k'uhb'aal wili aweh taq i hat chi juneliik, eh keh wo' taqe kahnoq 
awiih aamaam. 

9Eh re' wo' taqe i tuun wili naa taq axulem ruuk' kowlaj silk' noq naa taq awojiik 
chi q'aq'inik pan tokoom tinamit kuuk' i aj ixowaal, oon noq neekik'uloq taq 
panatinamiit i aj ixowaal. Eh re' hin, hin taq aaDios naa taq ak'uliik cho panuk'ux, 
eh naa taq kaat nuko'leem pan kiq'ab' i aj ixowaal. 

10Eh nee wo' inxuuljik taqe i tuun wili noq suq taq ak'ux, re' noq nee taq i na a'n i 
aninq'iij, noq nee taq i naa ninq'ijeej i ak' poh noq nee taq inaq'asaj ak'atoj mayiij. 
Eh noq nee taq i naaq'asaj amayiij k'amb'al taq awiib' panotob'il wuuk' i hin. Re' 
hin nee taq tik'ulik panuk'ux, hin taq aaWaJaaw aaDios, inki. 

Re' najt laj b'ehik xkian i aj Israel noq xi elik chaloq Sinaí 

11Chupaam i juninaq rub'eeh i rukab' poh reh i rukab' haab' kitik'aam cho b'ehik 
re' i suutz' xelik chinaah i santo laj itz'ihy naah paat moloj wii' i k'uhb'aal. 

12Eh re' taqe i aj Israel xi elik cho chupaam i chiq yuuq' wilik Sinaí. Eh re' i suutz' 
ink'amwik kib'eeh ar chik xooj pa'lojoq chupaam i ye'aab' chiq yuuq' wilik Parán. 

13Nik' wach i xq'orarik cho reh i Moisés ruum i QaJaaw Dios je' wo' re' chalik 
xkian. 

14Eh re' peet ch'uq xi chalik chi peet b'eeh re' taqe i riih rumaam i Judá peet 
chikiwach i kitz'ihy kehtalil. Eh re' i Naasón i rak'uun i Aminadab ink'amwik 
kib'eeh. 

15Eh chi riij taqe re' xam taqe chaloq i rukab' ch'uq, re' taqe i riih rumaam Isacar. 
Re' Natanael rak'uun i Zuar ink'amwik kib'eeh. 

16Eh chi riij i re' xam taqe chaloq i roox ch'uq re' taqe i riih rumaam Zabulón, re' 
Eliab rak'uun i Helón ink'amwik kib'eeh. 

17Eh chi riij i re' xam taqe chaloq i Gersón ruch'ihil i riih rumaam i Merari xkiyoj i 
santo laj itz'ihy naah paat xkik'am chaloq. 

18Eh chi riij taqe re' xam chaloq i jun ch'uq re' taqe riih rumaam Rubén, peet 
chikiwach i kitz'ihy kehtalil. Re' Elisur rak'uun i Sedeur ink'amwik kib'eeh. 

19Eh chi riij taqe re' xam taqe chaloq i junch'uq, re' taqe riih rumaam Simeón, re' 
Selumiel rak'uun i Zurisadai ink'amwik kib'eeh. 

20Eh chi riij taqe re' xam chaloq i junch'uq, re' taqe i riih rumaam i Gad, re' 
Eliasaf, rak'uun i Reuel ink'amwik kib'eeh. 

21Eh chi riij taqe i re' xam chaloq i junch'uq, re' taqe i riih rumaam i Coat. Re' taqe 
i kik'amwik reh chu'nchel i wilik kiloq'il i kikamanik parukamaj i Dios. Re' keh 
korjinaq chik i santo laj itz'ihy naah paat noq kiponik. 

22Eh chi riij taqe re' xam chaloq i junch'uq, re' taqe i riih rumaam Efraín peet 
chikiwach i kitz'ihy kehtalil. Eh re' i Elisama rak'uun i Amiud ink'amwik kib'eeh. 

23Eh chi riij taqe i re' xam chaloq i junch'uq, re' taqe i riih rumaam i Manasés, eh 
re' i Gamaliel i rak'uun i Pedasur ink'amwik kib'eeh. 

24Eh chi riij taqe i re' xam chaloq i junch'uq, re' taqe i riih rumaam Benjamín, eh 
re' Abidán rak'uun i Gedioni ink'amwik kib'eeh. 

25Eh chi riij taqe i k'ih ch'uq re' re' xam b'eeh xi kahnik i junch'uq, chi riih 
rumaam Dan peet chikiwach i ki-itz'ihy kehtalil, eh re' i Ahiezer rak'uun i 
Amisadai ink'amwik kib'eeh. 

26Eh chi riij taqe re' xam chaloq i junch'uq, re' taqe i riih rumaam Aser, eh re' 
Pagiel rak'uun i Ocrán ink'amwik kib'eeh. 

27Eh chi riij taqe i re' xam chaloq i junch'uq, re' taqe i riih rumaam i Neftalí, eh re' 
i Ahira rak'uun i Enán ink'amwik kib'eeh. 

28Je' aj wili rutusariik kiib' inki a'n chi ch'uhqaal chu'nchel i aj Israel noq inkichop 
cho i kib'eeh. 

Re' i Moisés xuq'or reh i rub'aluk chi naa ruch'ihljiik ruum 

29Eh pan jinaj q'iij re' i Moisés xuq'oreej i rub'aluk, re' i Hobab rak'uun i Reuel aj 
Madián: Re' hoj naaqojiik chupaam i tinamit ruq'orom i QaJaaw chi naa ruye'em 
qeh. Eh re' hat neerub'an chi nee tiooj chiqij suq nee ti wihik quuk', ruum re' i 
QaJaaw Dios naakooj rutob'eem, inki. 

30Eh re' Hobab je' wili ruchaq' wesjiik xub'an: Re' hin ma' ruk'ul ta chi nee kinooj 
taq chawiij naa la' nusutiniik reje panuyuq'ul re' wilkeeb' cho wii' taqe awach 
weh, inki. 

31Eh re' i Moisés je' wili ruchaq'weesjiik xub'an: Maaqoh akanaa' tii re' hat 
awehtaal aha' nee ruk'ul chi nee qohi'lik chupaam i ye'aab' chiq yuuq', 
neetikamanik qeh chi k'uhtan qab'eeh. 

32Wila' xat'ooj chiqiij nee tiqunej i naa ruye'em qeh i QaJaaw Dios ruuk' i rotob'il, 
inki. 

33Eh re' taqe i aj Israel xi elik cho chinaah i yuuq' Sinaí ruye'aab' i QaJaaw Dios. 
Eh ixib' q'iij xib'ehik chaloq peet chikiwach i looq' laj kaxa molik wii' i k'uhb'aal, 
k'ahchi' keeb' chusik'ariik i ye'aab' aha' naakihi'liik wii'. 

34Eh xa re' wo' noq inkichop cho kib'eeh pan q'iij re' junsahl chi suutz' i rutaq'aaj 
chee QaJaaw xanoq wo' ruyeew cho riib' chikinaah. 

35Eh noq intohq'ik cho kib'esam i loq'laj kaxa molik wii' i k'uhb'aal, re' i Moisés 
je' wili ruq'or: QaJaaw Dios qoh atoob'eej chatukej kiwach i ki-ixowanik awach, 
eh noq neenkilow awajaawriik nee ta naq inkimol chi elik, inki. 

36Eh noq inkiyeew chi hi'lik i loq'laj kaxa, re' i Moisés je' wili i ruq'or: QaJaaw 
Dios nee ta naq ti chalik wih-oq chi kixilak i aj Israel wili, inki. 

Num 11 

Re' i QaJaaw Dios xutaq'aaj taqe chaloq i k'oot chi kitiib' i aj Israel 

1Re' taqe i aj Israel kiwech'uj i Dios ruum i wilkeeb' pan k'axkiil. Eh noq xrib'iraj i 
QaJaaw Dios chi je' re' xchalik rujosq'iil, ruum i re' xutaq'aaj chee q'aaq' 
chikinaah xq'op ruq'aq'al i chi junsuut i kiye'aab' wilkeeb' wii'. 

2Eh noq xkilow chi je' re' i tinamit xkipahqaaj kitoob'jiik reh i Moisés. Eh re' i 
Moisés xupahqaaj i rotob'il i Dios, eh re' i q'aaq' jumehq'iil chuhpik. 

3Ruum aj re', re' i ye'aab' re' re' Tabera i rub'ihnaal xkahnik ruum re' i QaJaaw 
Dios ar xuqop cho ruq'aq'al i kiye'aab'. 

4Eh chi kixilak i aj Israel wilik taqe i tokoom tinamit xi chalik, xa re' suq laj wi'k 
inkikapaaj. Eh re' taqe i aj Israel xkian jinaj wach kikapeew kuuk' xkitoq'aa' wo' 
chik oq'ik i keh, je' wili xkiq'or: Awach ta naq neen ye'wik qatiib', inki taqe. 

5Re' hoj ink'ulik cho panqak'ux chi xa chi siih inqak'ux chaloq i suq laj kar ar 
Egipto je' wo' noq inqak'ux taqe i pepino, taqe melon, taqe puerro, taqe sib'olix, 
taqe i aanxux. 

6Eh raaj i yu'naak ayu' xakimik chik qeh ruum i qawa' qahaa' xti xa re' wo' chik i 
maná k'achi' qak'uxum, inki taqe. 

7Re' i maná q'an tolotaq naq'wach je' naq'wach kulanto je' ruq'olil chee'. 

8Re' taqe i aj Israel imponik kimol i maná, eh inkike'j wach kaa' eh wilik pech noq 
xan kipuch' naah. Eh i re' inkichaq'saj pan ch'ihch' xun, eh inkiyejaa' chi 
kaxlanwi'k. Re' rusuqkiil xa je' chik suq kiil ak' laj aseite. 

9Eh pantaq chaq'ab' noq i nqajik chee musjab' chinaah i ye'aab' wilik wii' i ki-
itz'ihy naah paat inqajik wo' cho haa' i maná. 

10Re' i Moisés xrib'iraj chi oq'ik inki a'n i aj Israel kuch'ihil taqe awach keh chi 
chii' i ki-itz'ihy naah paat. Eh re' i QaJaaw Dios ma' k'isiin taj i ruk'aah chikinaah, 
je' wo' hoq i Moisés ma' suq ta wo' xub'an reh. 

11Ruum i re' je' wili i xuq'or reh i QaJaaw Dios: ¿Chib'ih reet noq i na a'n ti' k'axik 
weh i hin, hin awaj kamanoom? ¿Chib'ih jariik i numahk chawach chi xayeew i 
ihq chi nunaah reh i kik'amariik reje i tinamit wili? 

12¿Hin ta nche kituut kajaaw, noq inaq'or weh chi naa nuk'amam taqe reje chi je' 
kiq'ahchjik reje kok' ha'lak'un koch'uch' kipaam noq naa nuk'amam taqe reje 
chupaam i ye'aab' aq'orom i xti korik chi naa aye'em keh i kimaam kati't? 

13Re' hin ma' aha' ta naa nuk'amam cho kitiib' i ruk'ihaal tinamit wili, ruuk' oq'ik 
k'ahchi' kipahqaam kitiib' weh reh chi naakik'uxum. 

14Re' hin ma' nee ta nub'an reje kik'amariik chi wutkeel ruum jinaj ahl laj ihq chi 
weh. 

15Wila' ma' naa awesam chi nunaah i ihq wili inwaaj i hin chi nee nawesaj i 
nuk'achariik wila' korik chi kinak'ax, chi je' re' ma' nee ta chik kinik'ik chi ti' 
k'axik, inki i Moisés. 

16Re' i QaJaaw Dios je' wili i xuq'or reh: Chasik' kiwach i aj Israel i lajeeb' ru 
kajwinaq chi mama' winaq re' ruuk' taqe i k'amal b'eeh. Re' i aweht'al i hat chi 
kichol taaq'anik chinaah i tinamit nee nak'am taqe cho awuuk' ar chupaam i 
santo laj itz'ihy naah paat molb'al iib' neekinkuy-eej chi awuch'ihil taqe. 

17Re' hin naa nuqajiik cho chaq'orob'jiik i hat naa nuye'em keh i uxlab'al je' 
rukab' i xnuyeew aweh i hat chi je' re' naa kaat kito'om chuk'amariik kib'eeh i 
tinamit reh chi ma' awutkeel ta chik nee nak'am taqe reje. 

18Eh neenaq'or keh i tinamit chi kisantoheej kiib'. Re' hin naa nuye'em kitiib'. 
Ruum re' hin xb'iraj chik koq'iim je' wili inkiq'or: Awach ta naq neen ye'wik 
qatiib', xti suq wo' naq wilkooj cho ar Egipto, inki taqe. Eh re' hin naa nuye'em 
kitiib' reh chi naa kik'uxum. 

19Re' wili ma' xata jinaj q'iij naa nuye'em kitiib', ma' xata kiib' q'iij, ma' xata hoob' 
q'iij, ma' xata lajeeb' q'iij, ma' xata juninaq q'iij. 

20Naa la' nuye'em taqe chuk'uxariik i tiwik chuwach i jinaj poh korehtaal kinujik 
korehtaal i nelik cho pan kiju'. Ruum ma' ximponik ta panaq' kiwach i hin, eh 
wilkiin wo' naq chi kixilak xkimol chi oq'ik je' wili inkiq'or: Chib'ih inche reet noq 
xoj elik cho Egipto suq wo' naq wilkooj ar, inki taqe, inki Dios. 

21Eh re' i Moisés je' wili ruchaq' wesjiik xub'an: Re' taqe i tinamit xi chalik chi wiij 
chi kooq waq'iib' siento miil taqe chu'nchel. Eh inaq'or i hat chi naa aye'em qeh 
chi k'uxarik i tiwik chuwach i jinaj poh. 

22¿Eh aha' neenkan i ma' k'isa tentzun, i ma' k'isa wakax, reh chi neekikanteesjik, 
eh chi neenmanlojik chi kitiib' chuwach i jinaj poh? Neeta naq inye'arik chi kitiib' 
chu'nchel i kar wilkeeb' taqe chupaam i palaw xama' nee ta wo' naq i manlojik 
keh, inki. 

23Eh re' QaJaaw Dios je' wili i ruchaq'weesjiik i Moisés xub'an: ¿Mi nakapaaj re' 
hat chi ma' xta wajaawriik chub'aan i nuq'or wili? Yu'naak naa awilom i mi nee 
nub'an, oon ma' nee ta nub'an, inki. 

24Re' i Moisés xelik chaloq xuq'or keh i tinamit i xq'orarik reh ruum i QaJaaw 
Dios, xumol kiwach i lajeeb' ru kajwinaq chi k'amal b'eeh chi kixilak i aj Israel. Eh 
xutus taqe chi junsuut i santo laj itz'ihy naah paat. 

25Re' i QaJaaw Dios xqajik cho pan suutz' xk'ulik rub'an ruk'utaaj ruuk' i Moisés, 
eh xuyeew keh i uxlab'al i lajeeb' ru kajwinaq chi k'amal b'eeh, je' rukab' i 
uxlab'al wilik ruuk' i Moisés. Eh noq xkik'ul i uxlab'al re' re' xiq'orik chi je' 
kiq'orik jalal ruq'oral i Dios. Xa re' la' ma' kota chik xkian chi jumpech. 

26Eh kiib' taqe i winaq jinaj Eldad i b'ih, eh jinaj i Medad re' ruuk' taqe i lajeeb' ru 
kajwinaq ma' xiooj taj chupaam i santo laj itz'ihy naah paat xi kahnik chupaam i 
ki-itz'ihy naah paat i keh, eh ar xkik'ul i uxlab'al re' re'. Eh xiq'orik chi je' kiq'orik 
i jalal ruq'oral i Dios chupaam i kiye'aab'. 

27Eh jinaj i k'ijool xooj rajimam riib' ruuk' i Moisés, je' wili i xuq'or reh: Re' i 
Eldad, i Medad k'ahchi' kiq'oriik chi je' kiq'orik jalal ruq'oral i Dios chupaam i ki-
itz'ihy naah paat, inki. 

28Eh re' i Josué rak'uun i Nun, re' i paruk'ijolal xtohq'ik cho ruto'om i Moisés, je' 
wili xuq'or: Wajaaw Moisés chaq'il taqe chub'aan reh chi ma' nee ta chik kiq'orik 
chi je' re', inki. 

29Re' i Moisés je' wili i chaq'wik xub'an: ¿Minakapaaj re' hat chi ti' inwik'raaj chi 
je' re' i k'achi' keeb'? Re' hin q'e' naq neensuuqb'ik nuk'ux chi nee ta ruyeew i 
Ruxlab'al QaJaaw chikinaah chu'nchel i aj Israel, chu'nchel naq nee kikahnik chi 
jalal ruq'oral i Dios taqe, inki. 

30Eh re' i Moisés ruch'ihil taqe i winaq i k'amal kib'eeh i aj Israel xi sutinik wo' 
chik chaloq chupaam i ki-itz'ihy naah paat. 

Re' i QaJaaw Dios xutaq'aaj taqe chaloq i tz'ikin re' ruuk' taqe i k'oot 

31Re' i QaJaaw Dios xuyeew chaloq i kowlaj teew chi korkiil reje i palaw, eh 
xuk'am chaloq i ruk'ihaal k'oot, xakirupik chik xi k'ulik qajoq chinaah taqe i ki-
itz'ihy naah paat i aj Israel. Eh je' naa jinaj q'iij chi b'ehik i ye'aab' xkitz'ap naah 
chi junsuut i kiye'aab', eh je' naa jinaj b'ara rupimiil chinaah i wach ak'al i xi 
wihik wii'. 

32Eh re' taqe i aj Israel xkimol chupaam i q'iij re' re', eh ki-ik'ik aq'ab', eh 
xakok'ahchi' wo' kimolom chi junwaar. Re' taqe i ma' q'e' ta k'ih xkimol lajeeb' 
tuhb' chi k'oot xkimol, eh tohq'ik kichiqsam wach chi junsuut i ki-itz'ihy naah 
paat. 

33Eh re' taqe i aj Israel xa kore' wo' naq xtohq'ik i koq kik'uxum i k'oot re' re', noq 
xuyeew chee rujosq'iil i QaJaaw Dios chikinaah. Jinaj iyiib' wach yab'ilaal 
xutaq'aaj cho chikinaah, eh ma' k'isiin i xikimik. 

34Ruum aj re', re' ye'aab' re' re' Kibrot-hataava i rub'ihnaal xkikoj ruum ar 
ximuhq'ik nik' k'ihaal i xikimik, re' taqe i xa re' suq laj wi'k inkikapaaj. 

35Eh noq re' taqe i aj Israel xi elik reje chupaam i ye'aab' Kibrot-hataava, ar chik 
xiooj chupaam i ye'aab' Hazerot, ar xi hi'lik. 

Num 12 

Re' i María, i Aarón ma' holohik ta xiq'orik chi riij i Moisés 

1Re' María, i Aarón ma' holohik ta xiq'orik chi riij i Moisés ruum chi xuk'am chi 
rehk'een ixoq aj kusita tokoom tinamit. 

2Eh je' wili xkiq'or: ¿Mi xa ruuk' re' i Moisés inq'orik QaJaaw Dios? ¿Mi ma' quuk' 
re' i hoj xq'orik? inki taqe. Eh re' i QaJaaw xrib'iraj i xkiq'or. 

3Eh re' i Moisés xa re' wo' reh xti q'e' inlochi'k chikiwach chu'nchel i winaq 
wilkeeb' wach ak'al. 

4Eh re' i QaJaaw Dios je' wili xuq'or reh i Moisés, reh i Aarón, reh i María: Re' taq i 
hat aawoxcheel hiy taq chupaam i santo laj itz'ihy naah paat molb'al iib', inki. Eh 
xiooj wo' koxcheel. 

5Eh re' i QaJaaw Dios xqajik cho chupaam i junsahl chi suutz' xk'ulik ruyeew riib' 
chi chii' i santo laj itz'ihy naah paat. Eh chi jumehq'iil xuyuq'eej ruuk' i Aarón, i 
María. 

6Eh je' wili i xuq'or keh: Chab'iraj taq chi korik i naa nuq'orom aweh: Noq neen 
wihik jino'q i jalal nuq'oral taq chaxilak re' hin xaparusaq wiriik neeril nuwach, 
oon xa paruwiriik neenuq'o'reej. 

7Eh ruuk' i waj kamanoom Moisés ma' je' ta re' i nub'an, ruum xa re' wo' reh 
korik wach ruk'ux wuuk' chikiwach chu'nchel i waj kamanoom. 

8Re' reh xnub'an nuk'utaaj ruuk' chi korik ma' re' ta panjalwaach q'orik kinq'orik 
ruuk' manlik wach i q'orik i nuq'or reh, hoj k'ulwach ruuk' noq i nub'an nuk'utaaj 
ruuk'. Eh ¿Nik' wach noq ma' xat yo'jik ta taq noq xa a'n taq i ma' holohik ta laj 
q'orik chi riij? inki. 

9Re' i QaJaaw Dios ma' k'isiin ta xchalik i rujosq'iil chikinaah noq xelik reje kuuk'. 

10Eh xelik reje i junsahl chi suutz' chi chii' i santo laj itz'ihy naah paat, eh 
chupaam i jumehq' re' re' xsutinik chi rax q'aah i riij i María, saqreq'ik chik wach 
chu'nchel i ruti'jolal. Eh noq re' i Aarón i xrilow i María xikoj retaal chi tolin chik 
rax q'aah i riij. 

11Re' Aarón je' wili i xuq'or reh i Moisés: Chakuy jaaw maa qohayeew tii chi 
tojariik i qamahk xqa'an, ruum re' i mahk wili xa qamemil xqa'an wii'. 

12Mayeew q'ab' chi neensalooj taqe iloq i ruti'jolal je' rukab' noq insalooj iloq i 
ruti'jolal i k'isa ha'lak'un kamnaq noq inasjik ruuk' i rutuut, inki. 

13Eh re' i Moisés xub'an rutiij chuwach i Dios je' wili xuq'or: QaJaaw Dios cha a'n 
tii otob'il chak'achrisaj qeh i María, inki. 

14Eh re' i QaJaaw Dios je' wili xuq'or reh i Moisés: Wita neenchuhb'jik i 
panaq'wach ruum i rajaaw nee naq inchalik ruk'ixiik, nee naq i rukeb'aa' riib' 
wuquub'-oq q'iij. Ruum aj re' yu'naak koruman chi naa awesam taq reje chaxilak 
wuq'uub'-oq q'iij, eh chi riij i re' kore' chik neensutinik chaloq, inki. 

15Eh noq xkesaj reje i María chi kixilak chuwach i wuquub' q'iij ma' xkichop ta 
reje i kib'eeh i aj Israel. 

16Xa re' wo' noq xsutinik chee i María chi kixilak xkichop cho kib'eeh ar xi elik 
chaloq Hazerot ar chik chupaam i ye'aab' chiq yuuq' wilik Parán xikulik hi'loq. 

Num 13 

Re' taqe i kab'laj xitaq'ab'jik chi rilariik nik' wach wilik i ye'aab' Canaán 
(Deut 1.19-33) 

1Re' i QaJaaw Dios je' wili xuq'or reh i Moisés: 

2Re' hat cha taq'aaj taqe kab'laj-oq i winaq wilik kajaawriik, re' taqe k'amal 
kib'eeh i ju'jun ch'uq chi aj Israel, chi rilariik nik' wach noq wilik i ye'aab' Canaán, 
re' i naa nuye'em keh i aj Israel. 

3Eh nik' wach i xq'orarik reh ruum i QaJaaw Dios i Moisés je' wo' re' xub'an, 
xutaq'aaj wo' taqe chee ilool noq wilik chupaam i ye'aab' chiq yuuq' Parán. Eh re' 
wo' taqe i wilik kajaawriik chi k'amal kib'eeh i ju'jun ch'uq chi aj Israel, xutaq'aaj. 

4Je' wili i kib'ihnaal. Chi kixilak junch'uq chi riih rumaam Rubén re' i Samúa 
rak'uun i Zacuur. 

5Chi kixilak i junch'uq chi riih rumaam Simeón, re' i Safat rak'uun i Horí. 

6Chi kixilak i junch'uq chi riih rumaam Judá re' i Caleb rak'uun i Jefone. 

7Chi kixilak i junch'uq chi riih rumaam Isacar re' Igal i rak'uun i José. 

8Chi kixilak i junch'uq chi riih rumaam Efraín re' Oseas rak'uun i Nun. 

9Chi kixilak i junch'uq chi riih rumaam Benjamín re' i Palti rak'uun i Rafú. 

10Chi kixilak i junch'uq chi riih rumaam i Zabulón re' Gadiel rak'uun i Sodi. 

11Chi kixilak i junch'uq chi riih rumaam i Manasés re' ruuk' riih rumaam i José, re' 
i Gadi rak'uun i Susi. 

12Chi kixilak i junch'uq chi riih rumaam Dan re' Amiel rak'uun i Gemali. 

13Chi kixilak i junch'uq chi riih rumaam i Aser re' Setur rak'uun i Micael. 

14Chi kixilak i junch'uq chi riih rumaam Neftalí re' Nahbi rak'uun i Vapsi. 

15Chi kixilak i junch'uq chi riih rumaam i Gad, re' Geuel rak'uun i Maqui. 

16Re' taqe re' kib'ihnaal i winaq xutaq'aaj taqe chaloq i Moisés chi rilariik nik' 
wach noq wilik i ye'aab' Canaán. Eh re' i Moisés xujal wach i b'ih i Oseas rak'uun i 
Nun, Josué chik i b'ih xukoj. 

17Eh noq xutaq'aaj taqe chaloq i winaq re' re' i Moisés chi rilariik nik' wach noq 
wilik i ye'aab' Canaán, je' wili i xuq'or keh: Hiy taq chupaam i ye'aab' Neguev, 
johteen taq chupaam i raxchee'. 

18Eh xti nee taq inawilow cho chi korik nik' wach noq wilik i tinamit re' re'. Eh 
nee taq inawilow i wilkeeb' ar mi kow kiib', oon ma' kow ta kiib', mi k'ih taqe, 
oon ma' k'ih ta taqe. 

19Eh nee taq i naa wilow cho chi korik i ye'aab' mi wilik i tinamit chupaam, oon 
ma' xtaj, mi rax paam ak'al, oon ma' rax ta paam. Eh nee wo' taq i naa wilow taqe 
i tinamit wilkeeb' chupaam nik' wach i kipaat, mi re' ruuk' xa itz'ihy naah paat, 
oon re' ruuk' i tz'aq riij. 

20Eh nee taq inawilow mirub'an i tik chuwach i ye'aab', oon ma' rub'an taj, mi 
wilik chee' chuwach, oon ma' xtaj. Re' taq i hat mat yo'jik taq chak'am taq cho 
k'isinoq weh i wach i tik i nelik ar, inki. Eh noq xi k'ulik taqe i ilool chupaam i 
ye'aab' re' re' manlik k'achi' reliik i peet wach i uuva. 

21Eh re' taqe i winaq xiooj chi rilariik i ye'aab' ar xkitoq'aa' reje rilariik chupaam i 
ye'aab' chiq yuuq' wilik ar Zin, xi ponik Rehob, xponik wo' kilow i panookb'al reh 
i Hamat. 

22Ar xijohtik Neguev, korehtaal xi ponik chupaam i tinamit Hebrón. Eh ar patim i 
winaq Ahimán, je' wo' Sesai, je' wo' Talmai, re' taqe ruuk' riih rumaam Anac. Eh 
wuquub' chik haab' rukorjiik i tinamit Hebrón noq xkorjik i tinamit Zoán wilik ar 
Egipto. 

23Eh xi ponik chupaam i raasb'al ha' Escol rub'ihnaal ar xkich'uq i jun kuht chi 
uuva, wilik wo' hoq i wach granado xkisik' reje, ruch'ihil i wach higo, xkitehlaaj 
reje rij chee' pankib'al. 

24Re' i ye'aab' re' re' Escol i rub'ihnaal xkikoj ruum ar xkich'uq reje i junkuht chi 
wach uuva i aj Israel. 

25Eh noq re' taqe winaq re' re' xkikohlaaj reje rilariik i ye'aab' Canaán chuwach i 
ka'winaq q'iij xi sutinik wo' chik reje. 

26Xiponik chupaam i ye'aab' Cades panchiq yuuq' Parán. Eh ar xponik kireq i 
Moisés ruch'ihil i Aarón, kuch'ihil taqe i aj Israel. Eh xtohq'ik kik'utjaam keh taqe 
i re', i xk'ulik kilow. Eh xkik'uhtaaj wo' keh i wach i tik i nelik chupaam i ye'aab' 
re' re'. 

27Eh je' wili xkiq'or reh i Moisés: Re' hoj xponik wo' qilow nik' wach noq wilik i 
ye'aab' xoj ataq'aaj reje wii'. Xti korik wo' hoq chixiik'naah chihojal, re' nelik wii' i 
suq atoob'. Re' taqe i wili i wach i tik i nelik ar. 

28Eh re' taqe i tinamit patim ar kow kiib', re' kipaat re' ruuk' i tz'aq riij. Eh xqilow 
wo' kiwach i nimaq kooq winaq re' taqe ruuk' i riih rumaam i Anac. 

29Eh chupaam i ye'aab' Neguev patim taqe i aj Amalec, Chupaam taqe i rax chee' 
patim taqe i aj heteo, eh re' taqe i aj jebuseo, je' wo' taqe i aj amorreo, eh chi 
korkiil reje i palaw, chi chii' i nim ha' Jordán patim taqe i aj cananeo. 

30Eh re' i Caleb xuq'or keh i tinamit chi kimay peet i q'orik ruuk' i Moisés je' wili i 
xuq'or: Re' hin i nuq'or chi nee qohooj chi peleto kuuk', re' chik i hoj nee qoh 
chopwik naah i ye'aab' re' re', re' hoj neen qa'an rub'aan, inki. 

31Eh re' taqe i winaq xi ponik haa' je' wili xkiq'or: Ma' chih taj ma' nee ta ruyeew 
riib' ruum re' hoj ma' nee ta inqakuy i peleto kuuk' i tinamit re' re'. Ruum re' keh 
q'e' kow kiib' chi qawach i hoj, inki taqe. 

32Eh re' taqe i winaq re' re' xkiq'or keh taqe i aj Israel chi re' ye'aab' xk'ulik kilow 
ma' holohik taj, je' wili i xkiq'or: Re' ye'aab' xponik qilow yiib' wach noq wilik, i 
rukansaj taqe i rutinamiit. Eh chu'nchel i winaq patim ar xiik' naah ninqaal kooq. 

33Eh xqilow wo' kiwach taqe i q'e' nimaq kooq, re' taqe i riih rumaam Anac. Eh 
noq wilkooj chi kicheel xama' qoh k'utinik ta wo' hoq xa je' hoj kok' q'eq chili'l 
noq inqik'raaj qiib', inki taqe. 

Num 14 

Re' taqe i aj Israel ma' holohik ta xiq'orik chi riij i Dios 

1Eh chu'nchel i aj Israel ki-ik'ik aq'ab' chi k'erik kichii' chi oq'ik. 

2Eh ma' holohik ta xiq'orik chi riij i Moisés, chi riij i Aarón, je' wili i xkiq'or: Xti 
korik wo' hoq chi ma' xta naq reet chi xoj kimik cho ar Egipto, ma' xta wo' naq 
reet chi nee qoh kimik ayu' chupaam i chiq yuuq' wili. 

3¿Chib'ih reet noq qoh ruk'amam reje i QaJaaw Dios chupaam i ye'aab' re' re' xa 
reh chi nee qoh kimik panq'aq'inik, xa reh chi neen kichop naah i qehk'een i 
qak'uun qixq'uun taqe i aj ixowaal? Xti ruk'ul wo' naq chik chi nee qoh sutinik 
reje Egipto, inki taqe. 

4Eh kiq'or chikiwach chi je' wili: Qapab'aa' jino'q i k'amal b'eeh reh chi nee wo' 
chik qoh sutinik reje Egipto, inki taqe. 

5Re' i Moisés, ruch'ihil i Aarón xtib'ik kik'ux xkik'utzaa' qohoq kiib' korehtaal 
xkireq wach ak'al ruuk' i yejal kiwach chikiwach chu'nchel i aj Israel kimolom 
kiib' ar. 

6Eh re' i Josué, ruch'ihil i Caleb re' taqe ruuk' i xi ponik ilwoq reh i ye'aab' Canaán 
nik' wach noq wilik, xtib'ik kik'ux xkixih i kiso' chikiij. 

7Eh je' wili xkiq'or reh chu'nchel i aj Israel: Re' ye'aab' xponik qilowxiik'naah 
holwochiil. 

8Wila' xojrutoob'eej i QaJaaw Dios nee qoh ruk'am reje chupaam i ye'aab' re' re' 
neeruq'asaj qeh. Re' ye'aab' re' re' xti nujinaq chi suq atoob'. 

9Xa re' la' re' taq i hat maa q'etwachej taq i QaJaaw Dios, eh matyo'jik taq kuum i 
tinamit wilkeeb' ar. Xa ma' xta tz'aaq noq naa qa'nam keh xa je' ink'uxarik i 
kaxlanwi'k, ruum re' keh ma' awach ta naa rutoob'inik keh. Eh re' hoj nakooj 
rutob'eem i QaJaaw nim rajaawriik. Je' re' noq matyo'jik taq kuum, inki taqe. 

10Eh re' taqe i aj Israel xkaaj naq kikutum chi ab'aj taqe i winaq re' re'. Eh re' i 
ruloq'il i QaJaaw Dios xuk'uhtaaj cho riib' chikiwach chupaam i santo laj itz'ihy 
naah paat molb'al iib'. 

11Re' i QaJaaw Dios je' wili i xuq'or reh i Moisés: ¿Kojaruuj inkimay i ma' holohik 
ta laj q'orik chi wiij i tinamit re' re'? Re' keh xama' inkinimaj ta wo' hoq chi wilik 
wajaawriik atoob' ta xkilow wo' naq taqe i ma' ilooj taj xnub'an chikiwach. 

12Re' hin naa nusacham kiwach ruuk' i kaq yab'ilaal reh chi ma' nee ta kiokik, ma' 
nee ta nkehchaaj i ye'aab' re' re'. Eh re' hat naa nuk'ihaaxb'isam awiih aamaam 
naakiponiik chi ruk'ihaal tinamit q'e' kow kiib' chikiwach i keh, inki. 

13Re' i Moisés je' wili i ruchaq'weesjiik i QaJaaw Dios xub'an: Re' hat Jaaw ruuk' 
awajaawriik xawesaj taqe chaloq i tinamit wili ar Egipto. Eh noq neenkinab'eej 
taqe i aj Egipto chi nee nakansaj taqe, 

14neenkik'utjaaj reje keh taqe i tinamit wilkeeb' Canaán. Re' keh keht'al wo' hoq 
chi wilkaat chi kixilak aatinamiit, eh chi re' hat inak'uhtaaj awiib' keh. Eh chi 
nayeew chee suutz' chikinaah. Eh chi ruuk' i junsahl chi suutz' i nak'am kib'eeh 
pan q'iij, eh pan chaq'ab' ruuk' i junsahl chi q'aaq' i nak'am kib'eeh. 

15Eh wila' xakansaj taqe i tinamit wili xa ruuk' junk'aam. Re' taqe tinamit 
kib'iram rib'iral chi wilik awajaawriik je' wili i naa kiq'orom: 

16Re' Dios ma' xub'an ta kikojariik i aj Israel chupaam i ye'aab' ruq'orom naq i xti 
korik chi naa ruye'em keh, ruum aj re' xukansaj taqe chupaam i ye'aab' chiq 
yuuq', inko'q taqe. 

17Ruum aj re', QaJaaw Dios, neerub'an chi neenak'uhtaaj chaloq i runimaal 
awajaawriik, je' rukab' aq'orom chi naa a'nam. 

18Aq'orom chi ma' nchalik ta josq'iil chi jumehq'iil, chi ma' k'isiin i ketelinik 
wachiis awuuk', chi nakuy kimahk i yiib' wach kina'ojb'al, xa re' la' xanaa wo' 
taqe aye'em chutojariik i kimahk i aj mahk. Eh chi re' i tuutb'ees ajaab'ees i 
nayeew taqe chutojariik kimahk i keh, je' wo' i kak'uun kixq'uun kiih kimaam. 

19Ruum chi re' hat xiik'naah i ketelinik wachiis awuuk' cha kuy kimahk i tinamit 
wili ruuk' i kiyiib' wach na'ojb'al ruum xa a'n wo' chee q'unil kuuk' noq xawesaj 
taqe cho Egipto, eh korehtaal xi k'uloq chupaam i ye'aab' wili, inki. 

Re' QaJaaw Dios xuyeew taqe chutojariik i kimahk i aj Israel 

20Eh re' i QaJaaw Dios je' wili ruchaq'weesjiik i Moisés xub'an: Ma' xta reet 
neenukuy kimahk, je' rukab' xapahqaaj weh. 

21Xa re' la' xti korik wo' hoq chi re' hin k'achalkiin, eh re' nuloq'il nujinaq chinaah 
chu'nchel i wach ak'al. 

22Xa re' la' re' xi-ilwik reh i nuloq'il i xi-ilwik reh taqe i ma' ilooj taj xnub'an 
chikiwach i aj Egipto, je' wo' taqe i xnub'an chikiwach chupaam i ye'aab' chiq 
yuuq'. Re' taqe i xata wo' jarub' pech xinkaaj kinkipajam eh ma' xkib'iraj taj i 
nuq'oral. 

23Ma' jino'q keh naa kianam okik chupaam i ye'aab' nuq'orom rib'iral chi naa 
nuye'em keh i kimaam kati't. Ma' jino'q keh ma' inkiyeew ta wajaawriik 
naakokiik ar. 

24Xa re' la' wo' hoq i waj kamanoom Caleb re' reh tokoom i runa'ojb'al chikiwach 
i junch'uq re' re', eh kirunimaj chi korik ruum i re' naa nuye'em q'ab' reh chi naa 
rokiik chupaam i ye'aab' xponik rilow. Eh ar wo' naakipatiniik chi jumpech taqe 
riih rumaam. 

25Ruum chi wilik taqe i aj amalec, aj Canaán panab'eeh wach k'ixkaab'. Re' taq i 
hat ti sutinoq wo' taq chik iqal chupaam i ye'aab' chiq yuuq' ar taq naa awojiik 
k'oloq chi chii' i kaq palaw, ki uchjik ruum i Dios. 

26Eh chi riij i re', re' i QaJaaw Dios je' wili xuq'or reh i Moisés, ruch'ihil i Aarón: 

27Eh ¿Konik' chik najtiil naa nukuyum i ma' holohik ta laj q'orik inki a'n chi wiij 
taqe i awuch aj Israel yiib' wach i kina'ojb'al? Re' hin xata wo' jarpech b'iram chi 
ma' holohik ta kiq'orik chi wiij. 

28Je' re' noq re' taq i hat cha q'or taq keh chi re' hin i k'achlik Dios, hin kinq'orik 
chi naa nuye'em chikinaah aha' wilik i ma' holohik taj inki kapaaj. 

29Xti korik i nuq'or chi chupaam i ye'aab' chiq yuuq' wili naa kikimiik taqe i 
k'ijolaq ma' holohik ta kiq'orik chi wiij, re' taqe i wilik juninaq haab' keh je' wo' 
taqe ik'inaq juninaq haab' ayu' naa rukahniik chi kutlik i kiti'jolal. 

30Ma' jino'q taq aweh i naa rub'anam okik chupaam i ye'aab' nuq'orom naq taq 
aweh chi xti korik chi ar naq taq naa apatiniik. Xa re' wo' hoq Caleb rak'uun i 
Jefone, ruch'ihil i Josué rak'uun i Nun, nakianam okik ar. 

31Eh re' taq i xaq'or i hat chi naa ruchopariik kinaah kuum i nixowanik kiwach re' 
kak'uun kixq'uun i keh naa nuye'em q'ab' chi naa kokiik chupaam i ye'aab' ma' 
xponik ta taq panaq'awach i hat, re' keh naa kib'aniik rusuqkiil. 

32Re' taq ati'jolal i hat naa rukahniik chi kutulkeeb' chupaam i chiq yuuq' wili. 

33Re' taq awak'uun awixq'uun ka'winaq haab' naakib'ehik chupaam i chiq yuuq' 
wili. Xa chi kib'il kiib' naa kik'amam kib'eeh, eh je' re' i ti' naakik'ulum ruum taq 
ayiib' wach na'ojb'al i hat. Eh chawunchelaal taq i hat korehtaal inkahnik chi 
kutlik taq ati'jolal chupaam i chiq yuuq' wili. 

34Eh re' taq i hat i xponik taq awilow i ye'aab' chuwach i ka'winaq q'iij ka'winaq 
haab' wo' taq naa atojom taq amahk iraaj ruq'orom chi ju'jun haab' chi riij i ju'jun 
chi q'iij. Chi je' re' naa taq anab'eem chi ma' holohik taj i chukuj q'orik taq xa a'n 

35Re' hin i Dios, i nuq'or i korik chi je' re' i naa nub'anam keh i tinamit wili xkian 
jinaj wach kik'ux chi ma' ximponik ta panaq' kiwach. Ruum i re' ayu' naakikimiik 
chupaam i ye'aab' wili chiq yuuq, inki Dios. 

Re' kikimiik taqe i lajeeb' xi ponik ilwoq reh nik' wach noq wilik i ye'aab' Canaán 

36Re' taqe i winaq xutaq'aaj chaloq i Moisés chi rilariik nik' wach noq wilik i 
ye'aab' re' taqe i xi ponik chuq'orariik keh i aj Israel chi ma' holohik taj i ye'aab'. 
Eh ruum i re' chu'nchel i aj Israel ma' holohik ta xiq'orik chi riij i ye'aab' re' re'. 

37Eh re' taqe i lajeeb' chi winaq re' re' ma' korik taj i xponik kiq'or chi riij i ye'aab' 
xk'ulik kilow xye'arik chee kaq yab'ilaal chikinaah ruum i Dios. Eh ruum i re' 
xikimik. 

38Xa kiib' chik i kik'uliil noq xi k'ulik ilil ye'aab' xi kahnik chi k'achalkeeb', re' i 
Caleb rak'uun i Jefone, ruch'ihil i Josué rak'uun i Nun. 

Re' i aj Israel xb'aan keh chupaam i ye'aab' Horma 
(Deut 1.41-46) 

39Eh noq xuk'uhtjaaj i Moisés keh i aj Israel aha' wilik i xub'an Dios, chi 
kunchelaal xchalik rutib'iik kik'ux. 

40Eh kowahq'eq chi junwaar xijohtik naah yuuq' pantaq rax chee', je' wili i 
xkiq'or: Re' hoj ayu' chik wilkooj ma' xta reet chi nee qoh ooj chupaam i ye'aab' 
xuq'or i QaJaaw Dios chi naa ruye'em qeh. Xti korik wo' hoq chi xoj mahkunik 
chuwach, inki taqe. 

41Eh je' wili i xq'orarik keh ruum i Moisés: ¿Chib'ih reet noq ma' xanimaj ta taq 
aha' wilik taqe i xuq'or i QaJaaw? Ruum i re' ma' naa ta taq aweliik korik. 

42Maa chop taq reje ak'ux chi ojik chawach ruum i wixatooj taq nee taq inki a'n 
chaaweh i ki-ixowanik taq awach ruum re' Dios ma' xta taq awuuk' cha toob'jiik. 

43Re' taqe i aj amalec, taqe i aj Canaán k'ahchi' taq kaat kuy-eem reh i rub'anariik 
taq aweh. Re' taq i hat ruum chi xaq'eb' taq chi riij ak'ux i QaJaaw Dios re' reh ma' 
naa ta wo' ruwihiik taq awuuk' chatoob'jiik, inki. 

44Eh re' taqe i aj Israel xiooj chikiwach xijohtik chinaah inajt naah yuuq' pantaq 
rax chee', xa re' la' ma' xooj ta chikiij i Moisés. Je' wo' hoq i loq'laj kaxa moloj wii' 
i k'uhb'aal ma' xi elik ta taqe chupaam i itz'ihy naah paat. 

45Eh noq wilkeeb' chik ar i aj Israel xiqajik chaloq i aj amalec kuch'ihil i aj Canaán 
chub'anariik keh chupaam i ye'aab' Horma. 

Num 15 

Re' k'uhb'aal chi riij nik' wach ruye'ariik taqe i mayiij 

1Re' QaJaaw Dios je' wili i xuq'or reh i Moisés: 

2Re' hat cha q'or keh i aj Israel taqe i q'orik wili. Noq naakokiik chupaam i ye'aab' 
naa nuye'em keh chi naa kik'achariik ar. 

3Koruman chi naakiq'aasam chi kik'atoj mayiij jino'q imas wakax, jino'q i 
tentzuun ye'b'al nuloq'il, reh chi neemponik chi nuwach chi nk'ohnik laj mayiij. 
Re' i re' naakiq'aasam chi riij chi xooj eloq wach i nuq'orom, oon xa pankik'ux 
neenchalik, oon neenkiq'asaj chupaam jino'q i nim wach ninq'iij. 

4Eh awach i nee ruk'am chee rumayiij chi nuwach koruman chi naa ruqasam haa' 
chi kimayiij ik'inaq kijib' libra chi holohik arina, xilakimaj ruuk' i jinaj nimlaj 
lemeta chi aseite. 

5Eh re' k'atoj mayiij re' re' naa wo' kiq'asam haa' ju'jun i nimlaj lemeta chi riis 
uuva chi ruk'uliil i ju'jun chi chikop. 

6Eh wila' imas tentzun xkiq'asaj koruman chi naakiq'aasam chiruk'uliil i k'isiin 
ma' b'elejeeb' libra chi holohik laj arina xilakimaj ruuk' ik'inaq jinaj nimlaj lemeta 
chi aseite. 

7Eh naa wo' kiq'asam chi kimayiij ik'inaq jinaj nimlaj lemeta chi riis uuva reh chi 
naa ruponiik chi nk'ohnik laj mayiij chi nuwach. 

8Eh wila' k'isa imas wakax i naa kik'atam chi kimayiij k'amb'al iib' panotob'il, oon 
reh k'amb'al kiib' panotob'il wuuk' i hin, hin Dios, oon mayiij chi riij chi xooj eloq 
wach i q'orooj cho rib'iral. 

9Koruman chi naa kiq'asam chiruk'uliil i k'isa imas wakax re' re' ik'inaq oxlaj 
libra chi holohik laj arina xilakimaj ruuk' i kiib' nimaq lemeta chi aseite. 

10Eh koruman wo' hoq chi naa kiq'asam haa' i kiib' nimaq lemeta chi riis uuva reh 
chi naa ruponiik chi nk'ohnik laj mayiij chi nuwach i hin. 

11Eh naa wo' kiq'asam haa' taqe i re' noq naakiq'aasam chi kimayiij jino'q imas 
wakax, eh jino'q imas tentzun, oon jino'q i k'isa tentzun, oon jino'q i k'isa kaprax. 

12Je' taq re' i naa a'nam kuuk' i ju'jun chi chikop naa taq aq'asam chi amayiij 
kojarub' pa' neemponik taq i naa aq'asam. 

13Eh chawunchelaal taq i hat aj Israel koruman chi je' re' taq i naa a'nam xa 
jarpech pa' naa taq aq'asam i chikop chi k'atoj mayiij, ink'ohnik imponik chi 
nuwach i hin. 

14Eh re' taqe i tokoom tinamit xa ik'ik keh, oon patim taq chaxilak wila' xkaaj 
kiq'asam i chikop chi k'atoj mayiij ink'ohnik imponik chi nuwach i hin, nik' wach 
ruq'ahteesjik naa taq a'nam amayiij i hat, je' wo' re' i naa kia'nam i keh. 

15Re' i k'uhb'aal chi riij i mayiij wili aweh taq i hat keh wo' taqe i aj tokoom 
tinamit xa ik'ik keh, oon patim taq chaxilak. Eh keh taqe i tuutb'ees ajaab'ees, keh 
wo' hoq i kiih kimaam naa kiwihiik koq'uun. 

16Re' i k'uhb'aal wili naa animam taq i hat, je' wo' taqe i tokoom tinamit, tiko'q 
keh, inki Dios. 

17Re' i QaJaaw Dios je' wili i xuq'or reh i Moisés: 

18Re' hat cha q'or keh i aj Israel taqe i q'orik wili: Noq okinaq chik taqe chupaam i 
ye'aab' aha' naa nuk'amam taqe reje wii'. 

19Noq naa rutohq'iik kianam rusuqkiil i wach i kitik kimu'uun nareliik chupaam i 
ye'aab' re' re', koruman chi naa kiq'aasam i kimayiij chi nuwach i hin. 

20Nik' wach noq inkiq'asaj chi kimayiij i peet wach i kitik, naa wo' kiq'asam chi 
mayiij chi nuwach i peet kaxlanwi'k inki yejaa' ruuk' peet wach i ki trigo. 

21Eh re' kaxlanwi'k juneliik naakiq'aasam chi mayiij i keh, je' wo' taqe i kiih 
kimaam naa kiwihiik koq'uun. 

22Eh wila' re' keh xa chi ma' keht'al xkikanaa' rub'anariik jino'q keh i xnuq'or, re' 
i k'uhb'aal xnuq'or reh i Moisés chi naa kianam. 

23Eh wila' xa ruchaliik wo' chaloq chi ma' inki a'n ta rub'aan xa re' wo' noq 
xnuyeew reh i Moisés k'uhb'aal wili, eh xaxikuloq wo' ayu' yu'naak chi ma' inki 
a'n ta chu'nchel i ruq'or. 

24Eh wila' xa chi ma' keht'al xkian i mahk re' i tinamit koruman chi naakiq'aasam 
jinaj i k'isa imas wakax chi k'atoj mayiij ink'ohnik imponik chi nuwach i hin, naa 
wo' kiq'aasam chi mayiij i xa chi naq'wach ruch'ihil i riis uuva, je' rukab' i ruq'or i 
k'uhb'aal. Eh naa wo' kiq'aasam jinaj imas kaprax chi riij i mahk. 

25Eh chi riij i re', re' k'amal b'eeh aj tiij naa ruq'aasam i mayiij pahqb'al kuyb'al 
kimahk chu'nchel i tinamit Israel. Re' hin naa wo' nukuyum kimahk ruum 
kiq'aasam chik i kimayiij chi riij i mahk, xa chi ma' keht'al xkian. 

26Korik noq re' hin naa nukuyum i kimahk chu'nchel i aj Israel, je' wo' taqe i 
tokoom tinamit patim chi kixilak, ruum xa chi ma' keht'al i xkian i mahk re' re'. 

27Eh wila' xa jinaj xb'anik i mahk chi ma' reht'al, ixoq kaprax jinaj haab' i wilik 
reh naa ruq'aasam chi rumayiij chi riij i ru mahk. 

28Re' i k'amal kib'eeh aj tiij naa ruq'aasam i mayijimaj chikop chuwach i QaJaaw 
Dios chi riij i awach xb'anik reh i mahk chi ma' reht'al. Eh noq ruq'asam chik i 
chikop chi mayiij naa rukuyariik i ru mahk. 

29Re' i mayiij wili koruman chi naa kiye'em i aj Israel, je' wo' i tokoom tinamit 
patim chi kixilak, wila' xa chi ma' keht'al ma' xkian taj i ruq'or i k'uhb'aal chi riij i 
ruye'ariik i mayiij. 

30Eh wila' re' jino'q i xaraaj chi ma' xub'an taj i ruq'or i k'uhb'aal re' re', eh ma' 
xponik ta k'isinoq chi nuwach i xub'an. Re' reh naa rehtesjiik chi kixilak i aj Israel, 
atoob' ta aj Israel, atoob' ta tokoom tinamit. 

31Re' reh ruum chi ma' xponik ta k'isinoq panaq'wach i nuq'oral ma' xub'an taj i 
ruq'or i nuk'uhb'aal ruum i re' naa rehtesjiik reje chi kixilak i tinamit, tiko'q keh, 
inki Dios. 

Re' tojb'al ru mahk awach inkamanik pan hi'limb'al q'iij 

32Eh noq re' taqe i aj Israel b'ehik inki a'n cho chupaam i ye'aab', jinaj i winaq 
xkireq chi si'wik i rub'an chupaam i hi'limb'al q'iij. 

33Eh re' keh xkik'am reje chuwach i Moisés, chuwach i Aarón, chikiwach i 
ruk'ihaal tinamit. 

34Ar xkiyeew pantz'ilom i winaq, ruum komajaa' ta naq i naab'jik chib'ih i naa 
rub'aan ruuk'. 

35Eh re' i QaJaaw Dios je' wili i xuq'or reh i Moisés, re' winaq re' re' i ruk'ul chi 
naa rukanteesjiik najt reje ruuk' i itz'ihy naah paat wilkaat taq wii' chu'nchel i 
tinamit naakik'utwiik reh chi ab'aj, inki. 

36Eh xkesaj cho chupaam i ye'aab' wilkeeb' wii' i aj Israel xkikutib'eej chi ab'aj i 
winaq re' re' korehtaal xkikansaj, je' rukab' i xq'orarik reh i Moisés, ruum i 
QaJaaw Dios. 

Re' i rusinchii' i rooq i kiso' i aj Israel 

37Re' i QaJaaw Dios je' wili i xuq'or reh i Moisés: 

38Re' hat cha q'or keh i aj Israel chi re' keh, eh chi re' taqe i kiih kimaam naa 
kiwihiik na' chub'an koruman chi naa kikojom rusinchii' i rooq i kiso', eh chi xilak 
i re' naa kikojom i tolotaq rax muq'ik laj nooq'. 

39Eh noq naakilom wach i rusinchii' i kiso' naa ruk'uliik cho pankik'ux chu'nchel i 
nuk'uhb'aal nuq'orom keh, eh naa kianam rub'aan. Eh ma' naa ta chik kianam i 
kiyiib' wach kapeew i keh, eh inkootwaaj rub'aan, ruum i re' ma' korik ta chik 
wach kik'ux wuuk'. 

40Chi je' re' naa ruk'uliik pankik'ux naa kianam chu'nchel i nuk'uhb'aal nuq'orom 
keh reh chi naa ruwihiik kisantohiil, eh re' hin naa nukahniik chi ki Dios. 

41Re' hin kaJaaw i ki Dios xineesanik cho keh pan tinamit Egipto re' inwaaj i hin 
chi naa nukahniik chi hin manlik ki Dios, tiko'q keh, inki Dios. 

Num 16 

Re' i Coré, re' Datán, re' Abiram, xkiq'ehtaaj kiib' chuwach i Dios 

1Jinaj i winaq aj Levíta riih rumaam Coat, re' Coré rak'uun Izhar. Eh ixib' chik 
taqe i winaq ruch'ihil re' ruuk' taqe i junch'uq chi riih rumaam i Rubén, je' wili i 
kib'ihnaal: Datán, Abiram, rak'uun taqe i Eliab, eh re' On rak'uun i Pelet. 

2Re' keh kiib' siento ruuk' lajeeb' roxk'ahl chi winaq taqe chi aj Israel. Re' taqe i 
winaq re' re' wilik kajaawriik chi kixilak i tinamit kojol taqe na'ojb'al holohik wo' 
naq kib'iral. 

3Chu'nchel i re' xkimol kiib', xkichoqej i Moisés ruch'ihil i Aarón je' wili xkiq'or: 
Re' hoj xoj q'uhtik taq chik aweh i hat, chu'nchel i tinamit wilik kisantohiil, eh re' i 
QaJaaw Dios wilik quuk' i hoj chi qunchelaal. Eh ¿Chib'ih reet noq konawaaj taq 
taaq'anik chi qanaah i hoj, hoj rutinamiit i Dios? inki taqe. 

4Eh noq xrib'iraj chi je' re' i Moisés xuk'utzaa' qohoq riib' korehtaal xureq wach 
ak'al ruuk' i yejal wach. 

5Eh je' wili i xuq'or reh i Coré, je' wo' keh taqe i ruch'ihil: Xa iqal wahq'eq naa 
ruk'uhtaam qeh i QaJaaw Dios awach i rusik'im kiwach, eh awach i rukuxisam 
taqe, re' re' naa ruye'em q'ab' chi naa kijilim i koq kiib' chuq'ahteesjiik i mayiij. 

6Re' hat Coré, je' wo' taqe awuch'ihil cha a'n taq i naa nuq'orom aweh chak'am 
taq chaloq i sansario. 

7Eh i iqal i nayeew i nah wach q'aaq' chupaam, eh naa taq aye'em insensia 
chinaah, naa taq ak'atam chuwach i QaJaaw. Awach pa' taq aweh i neerusik' wach 
i reh re' wo' re' rukuxisam chaloq. Re' taq i hat aj Levíta manlik i ma' holohik ta 
laj na'ojb'al taq xa a'n inki. 

8Eh re' Moisés je' wili i xuq'or reh i Coré: Kinab'iraj taq i hat aj Levíta. 

9¿Mi ma' manlik taq aweh re' chi xusik' taq chawach i qaDios chi kixilak i aj Israel 
reh chi naa taq a'nam i kamanik chuwach? Re' reh xusik' taq awach chi naa taq 
a'nam i rukamaj chupaam i ru-itz'ihy naah paat, reh chi naa taq a'nam i kamanik 
kuuk' i tinamit. 

10Re' wo' i Dios xpaab'anik aweh i hat, je' wo' taqe chu'nchel awuch aj Levíta chi 
naa taq a'nam i rukamaj. Xa re' la' re' taq i hat inawaaj taq aq'uchum i kikamaj i 
k'amal kib'eeh aj tiij. 

11Re' hat Coré je' wo' chu'nchel awuch'ihil, re' i QaJaaw Dios ma' holohik ta taq ti 
q'orik chi riij, re' taq i reh xaq'etwachej. Re' taj i Aarón ma' holohik ta taq ti q'orik 
chi riij ma' xta naq q'orik reh, inki. 

12Eh chi riij i re', re' i Moisés xutaq'aaj ruk'amariik i Datán, ruch'ihil i Abiram, 
rak'uun taqe i Eliab, xa re' la' re' keh ma' xkaaj ta chalik, je' wili xkiq'or: Re' hoj 
ma' qaaj ta ojik. 

13¿Mi ma' manlik aweh re' i xa a'n qeh chi xoj awesaj cho Egipto re' yohb'aal wii' 
wach i suq atoob', eh xoj ak'am cho chupaam i ye'aab' wili re' naaqakimiik wii' 
ruum i rukuyariik i k'uxumb'al qeh? Xanaah re' xa konawaaj wo' chi naa akahniik 
chi taaq'anik chi qanaah. 

14Re' hat ma' re' ta chupaam jino'q i ye'aab' i nelik wii' i suq atoob' xoj ak'am 
chaloq. Eh ma' nayeew ta qaye'aab', ni xata xayeew qa uuva. Re' hat qoh awaaj 
ak'amam reje chi je' hoj moywach. Re' hoj ma' jaruuj nee qoh ooj chawiij, inki 
taqe. 

15Eh re' i Moisés ma' k'isiin xchalik ruk'aah, Je' wili i xuq'or reh i QaJaaw Dios: 
Maak'ul keh i kimayiij, re' hin ma' nuq'uchum ta jino'q ki b'uurux, eh ma' awach 
ta jino'q keh i nub'anam ti k'axik keh, inki. 

16Eh chi riij i re', re' i Moisés je' wili i xuq'or reh i Coré: Re' hat, i haa' taqe i 
awuch'ihil iqal taq tiooj chuwach i QaJaaw Dios, eh re' Aarón naa wo' ruwihiik 
taq awuuk' ar. 

17Cha ju'junaal taq naa ak'amam reje asansario naa taq aye'em i insensia 
chupaam. Re' hat ruch'ihil i Aarón jinaj taq naa aye'em wii' asansario chuwach i 
QaJaaw, ruuk' kisansario i kiib' siento ruuk' lajeeb' roxk'ahl chi winaq, inki. 



341 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Eh xkik'am wo' reje i kisansario chi kiju'junaal xkiyeew i naah wach q'aaq' 
chupaam, je' wo' hoq i insensia, xooj kipab'aa' kiib' panookb'al reh i santo laj 
itz'ihy naah paat molb'al iib' kuch'ihil Moisés, kuch'ihil i Aarón. 

19Re' Coré rumolom wo' chik kiwach chu'nchel i tinamit re' re' panookb'al reh i 
santo laj itz'ihy naah paat molb'al iib', chi ixob'al wach i Moisés, ruch'ihil i Aarón. 
Eh re' i QaJaaw Dios xuk'uhtaaj chee ruloq'il chikiwach chu'nchel i tinamit. 

20Re' i QaJaaw Dios je' wili i xuq'or reh i Moisés, i Aarón. 

21Re' taq i hat eleen taq chi kixilak i tinamit re' re', ruum re' hin xa chi jumehq'iil 
naa nusacham kiwach, inki. 

22Eh re' i Moisés, ruch'ihil i Aarón xkik'utzaa' qohoq kiib' korehtaal xkireq wach 
ak'al ruuk' i yejal kiwach, je' wili xkiq'or: QaJaaw Dios i re' hat ti ye'wik 
kik'achariik chu'nchel i tinamit, ¿Mi naa asacham kiwach chu'nchel re' i tinamit 
ruum aajosq'iil xa ruum i ru mahk i jinaj chi winaq? inki taqe. 

23Eh re' QaJaaw Dios je' wili i xuq'or reh i Moisés. 

24Re' hat cha q'or keh chu'nchel i aj Israel chi kieloq reje ruuk' i itz'ihy naah paat 
wilkeeb' wii' i Coré, Datán, i Abiram. 

25Re' i Moisés xooj wo' hoq aha' wilkeeb' wii' i Datán, i Abiram xtahqaljik reje 
kuum i taqe i k'amal b'eeh chi kixilak i aj Israel. 

26Re' i Moisés je' wili i xuq'or keh i aj Israel: Eleen taq reje ruuk' i ki-itz'ihy naah 
paat i winaq re' re' yiib' wach i kina'ojb'al, eh maa tz'a'j taq i chib'ih keh reh chi 
ma' nee ta taq tikimik haa' i hat ruum i kimahk i keh, inki. 

27Eh re' taqe i aj Israel xi elik wo' chaloq aha' wilik wii' i Coré, i Datán, Abiram. Eh 
re' Datán, ruch'ihil i Abiram kipab'aa' cho kiib' chi chii' i ki-itz'ihy naah paat 
kuch'ihil i kehk'een, kuch'ihil taqe i kak'uun kixq'uun. 

28Re' i Moisés je' wo' chik wili i xuq'or keh. Ruuk' taqe wili naa nuk'uhtaam taq 
chawach chi re' Dios wilik rajaawriik intaaq'anik weh ruuk' chu'nchel i nub'an 
ma' xata panuk'ux i hin inchalik. 

29Wila' re' taqe i winaq wili xikimik reje parub'ehel je' rukab' noq kikimik taqe 
reje i tinamit ar neenk'utinik chi ma' re' tee Dios intaaq'anik weh ruuk' taqe i 
nub'an. 

30Eh raaj wila' re' i QaJaaw Dios xub'an chaloq ma' jank'al ta nilarik, wixuteh i 
chii' ak'al, eh nee kib'iq'arik qohoq ruum aak'al chi k'achlik kiwach i winaq wili 
k'uch'ihil i chu'nchel i chib'ih keh. Ruuk' i re' neenanab'eej taq i hat chi re' taqe i 
winaq wili xkiq'etwachej i Dios, inki. 

31Eh xa re' wach xukohlaaj ruq'orariik i Moisés taqe re' intehiwanik i chii' ak'al 
chi ki'sil taqe winaq re' re'. 

32Eh xib'iq'arik qohoq i Coré je' wo' chu'nchel i xkimol kiib' ruuk', xb'iq'arik wo' 
qohoq chu'nchel i awach keh, je' wo' chu'nchel i chib'ih keh. 

33K'achlik wo' kiwach noq xib'iq'arik qohoq paruchamiil i jul, kuch'ihil chu'nchel 
i chib'ih keh. Chi riij i re' xtz'ahpik wo' chik i chii' aak'al, je' re' noq sacharik 
kiwach chi kixilak i aj Israel. 

34Eh ruum chi xkik'er kichii' i xsacharik kiwach re' re', re' taqe i aj Israel wilkeeb' 
chi kijunsuut, xkimol chi elik, je' wili xkiq'or: Qoh eloq taq ruum nee-oq wo' qoh 
rub'iq' ak'al i hoj, inki taqe. 

35Re' i QaJaaw Dios xutaq'aaj wo' chaloq jinaj q'aaq' sachb'al kiwach i kiib' siento 
ruuk' lajeeb' roxk'ahl chi winaq i xik'atwik reh i insensia. 

36Re' i QaJaaw Dios je' wili i xuq'or reh i Moisés: 

37Re' hat cha q'or reh i Eliazar rak'uun i Aarón k'amal kib'eeh aj tiij chi chesaj 
chaloq i sansario chi xilak i q'aaq' chukut reje ko wulu' i naah wach q'aaq' wilik 
chupaam, ruum re' taqe i sansario wilik kisantohiil. 

38Ruum re' i kisansario taqe winaq re' re' i xikimik ruum i mahk xkian, xkahnik 
chi kuxisamaj i kisansario ruum xkamanik k'atb'al insensia chi nuwach. Eh re' i 
sansario chayub' taq wach i ruch'ihch'aal reh chi neen kamanik chib'urb'al wach i 
artaal rehtalil chikiwach i aj Israel chi ma' toob' taj i xkian i winaq re' re'. 

39Eh re' i Eliazar i k'amal kib'eeh aj tiij xponik wo' resaj taqe i sansario re' ruuk' i 
q'an ch'ihch', xkikanaa' ar i winaq kuxik kikimiik. Eh xuq'or wo' hoq chi kiyub' 
wach i ruch'ihch'aal i sansario reh chi xkib'ur chuwach i artaal. 

40Re' wili xkahnik chi rehtalil chikiwach i aj Israel chi xa re' wo' taqe i rak'uun i 
Aarón i ruk'ul chi naa kojiik chi k'atoj insensia chuwach i QaJaaw Dios. Ruum 
wila' awach chik jino'q i tokoom xooj chuk'atariik i insensia chuwach i QaJaaw 
Dios nee ruk'ul reh je' rukab' i xuk'ul i Coré, je' wo' rukab' i xkik'ul i ruch'ihil. Eh 
xub'an wo' chu'nchel i Eliazar i xq'orarik reh ruum i Moisés. 

41Eh chi junwaar chik, chu'nchel i aj Israel xkitoq'aa' kichoqem i Moisés ruch'ihil i 
Aarón je' wili i xkiq'or reh: Re' taq i hat k'ahchi' taq akansam i rutinamiit i 
QaJaaw Dios, inki taqe. 

42Re' keh chi kunchelaal xkikotej riij i Moisés ruch'ihil i Aarón reh i kichooqjiik, 
re' keh xi ilwik reje i wilik wii' santo laj itz'ihy naah paat molb'al iib'. Eh xa 
chupaam i jumehq' re' re' muhqik naah chi suutz' itz'ihy naah paat molb'al iib', 
xqajik chee ruloq'il i QaJaaw Dios. 

43Eh re' i Moisés, i Aarón xooj kipab'aa' kiib' panookb'al reh i santo laj itz'ihy 
naah paat molb'al iib'. 

44Re' QaJaaw Dios i je' wili i xuq'or reh i Moisés: 

45Re' taq i hat eleen taq chi kixilak i tinamit re' re' ruum re' hin xa chi jumehq'iil 
naa nusacham kiwach, inki. Eh noq xkib'iraj chi je' re' i Moisés, ruch'ihil i Aarón 
xkik'utzaa' qohoq kiib' korehtaal xkireq wach ak'al ruuk' i yejal kiwach. 

46Eh re' i Moisés je' wili i xuq'or reh i Aarón: Re' hat chak'am reje asansario, 
chaham nah wach q'aaq' chupaam re' ruuk' i wilik wach artaal, chayeew insensia 
chupaam, eh nee tiooj i wilkeeb' wii' i tinamit, neenapahqaaj ree Dios chi 
neenkuyarik kimahk, ruum re' i rujosq'iil i QaJaaw x-uhtik chik wach, re' kaq 
yab'ilaal chalik chik chikinaah, inki. 

47Eh re' i Aarón xub'an wo' hoq i xq'orarik reh ruum i Moisés xooj wo' rajimam 
riib' aha' kimolom kiib' i tinamit. Eh re' kaq yab'ilaal xutaq'aaj chee i QaJaaw Dios 
k'ahchi' chik rukansam i tinamit. Re' Aarón xuyeew wo' insensia chupaam i 
rusansario xupahqaaj ree i Dios chi chukuy i kimahk i tinamit re' re'. 

48Eh jumehq'iil xuyeew riib' pankiyejaal i kamnaq chik taqe kuuk' i 
kok'achalkeeb', eh re' i kaq yab'ilaal jumehq'iil xpa'lojik. 

49Xa re' la' ruum i yab'ilaal re' re' kamnaq chik taqe i kajlaj miil ruuk' wuquub' 
siento chi tinamit, eh ma' xi ajaljik ta haa' taqe i xikimik ruum i mahk xub'an i 
Coré. 

50Eh noq ik'inaq chik chi jumpech i kaq yab'ilaal, re' Aarón xooj wo' chik aha' 
wilik wii' i santo laj itz'ihy naah paat molb'al iib', xooj wo' chik rureq i Moisés. 

Num 17 

Re' i rukarote i Aarón toxlinik 

1Re' i QaJaaw Dios je' wili i xuq'or reh i Moisés: 

2Re' hat cha q'or keh i ju'jun ch'uq chi aj Israel chi kik'am cho ju'jun-oq kikarote i 
k'amal kib'eeh. Eh kab'laj chi karote i neenkik'am chaloq. Eh re' hat 
neenatz'ihb'aaj i kib'ihnaal chi kiju'junaal chuwach i kikarote. 

3Re' i rukarote ink'amwik kib'eeh i junch'uq chi riih rumaam Leví, re' i rub'ihnaal 
i Aarón neenatz'ihb'aaj chuwach. Ruum koruman chi naa kik'amam cho ju'jun-oq 
kikarote i k'amal kib'eeh i ju'jun ch'uq chi aj Israel. 

4Re' taqe kab'laj chi karote re' re' naa rojiik aye'em chupaam i santo laj itz'ihy 
naah paat molb'al iib', chuwach i loq'laj kaxa molik wii' i k'uhb'aal re' inqak'ul 
wii' qiib' taq awuuk'. 

5Re' hin naa nuye'em q'ab' chi neentoxliniik i rukarote i winaq nusik'im wach. Chi 
je' re' ma' nee ta chik taq tikichoqej i aj Israel, inki. 

6Eh re' i Moisés xuq'or wo' keh i aj Israel i xq'orarik reh. Eh re' kab'laj ch'uq chi aj 
Israel xkik'am wo' chaloq ju'jun i kikarote i ju'jun chi k'amal kib'eeh xponik 
kab'laj chi karote, chi kixilak i re' wilik i rukarote i Aarón. 

7Eh re' i Moisés xponik ruyeew i kab'laj chi karote re' re' chuwach i QaJaaw 
chupaam i santo laj itz'ihy naah paat molik wii' k'uhb'aal. 

8Eh chi junwaar i Moisés xokik wo' chik i koq chupaam i santo laj itz'ihy naah 
paat xponik rureq chi re' i rukarote i Aarón, re' i xuyeew parub'ihnaal i junch'uq 
chi riih rumaam Leví, xpoq' rutoxl ixmak'inik, q'an laj almendro i xuwachuj. 

9Re' i Moisés xresaj cho chuwach i QaJaaw Dios kab'laj chi karote xuk'uhtaaj keh 
chu'nchel i aj Israel, eh xkimol, xkik'am wo' chik chi kiju'junaal i kikarote, i xi 
k'amwik cho reh. 

10Re' i QaJaaw Dios, je' wili i xuq'or reh i Moisés: Re' hat cha kanaa' i rukarote i 
Aarón chuwach i loq'laj kaxa i moloj wii' i k'uhb'aal k'uhtb'al reh chikiwach i aj 
Israel kiq'etwachinik weh. Je' re' naa a'nam reh chi neenkikanaa' i choqik chi wiij, 
reh chi ma' nee ta kikimik, inki. 

11Eh re' i Moisés xub'an wo' chu'nchel i xq'orarik reh ruum i QaJaaw Dios. 

12Eh re' taqe i aj Israel je' wili i xkiq'or reh i Moisés: Re' hoj, hoj q'ehb'eel 
naaqakimiik chi qunchelaal. 

13Ruum chu'nchel inkijil i koq kiib' ruuk' i rusanto laj itz'ihy naah paat molb'al 
iib' i QaJaaw Dios kikimik. ¿Mi naa rukuxiik qakimiik re' hoj? inki taqe. 

Num 18 

Re' i kikamaj k'amal kib'eeh aj tiij, je' wo' taqe i junch'uq chi aj Levíta 

1Re' i QaJaaw Dios, je' wili i xuq'or reh i Aarón: Wila' awach ch'uwarisanik paam i 
nuSanto laj itz'ihy naah paat, wach anaah i hat, wach kinaah awak'uun, wach 
kinaah i riih rumaam i Leví naa rukahniik i mahk. Eh wila' xa a'n taq i mahk ruuk' 
taq akamaj hat taq k'amal kib'eeh aj tiij wach anaah taq i hat, eh wach kinaah taq 
awak'uun naa rukahniik. 

2Eh neerub'an chi neenaq'or keh taqe i re' ruuk' i junch'uq chi riih rumaam i Leví 
re' ruuk' awach keh chi nee tikitow i hat, ruch'ihil taqe i awak'uun noq nee taq i 
na a'n i kamanik chuwach i santo laj itz'ihy naah paat i molarik wii' i k'uhb'aal. 

3Re' taqe re' neerub'an chi nee tikitow, chub'anariik i kamanik chupaam i itz'ihy 
naah paat. Xa re' la' ma' naa ta kijilim i koq kiib' kuuk' chu'nchel i wilik 
kisantohiil kikamanik ar, je' wo' ruuk' i artaal. Ruum wixkijil i koq kiib' nee 
kikimiik i keh, je' wo' taq i hat. 

4Re' keh neerub'an chi nee tikitow chi rub'anariik i kamanik chupaam i santo laj 
itz'ihy naah paat molb'al iib', xa re' la' ma' jino'q chik i tokoom nerujil i koq riib' 
taq awuuk'. 

5Eh xa re' wo' hat Aarón, re' taqe i awak'uun naa kib'aniik i kamanik chupaam i 
nuSanto laj itz'ihy naah paat, je' wo' wach artaal. Chi je' re' ma' nee ta chik 
inchalik nujosq'iil chikinaah chu'nchel i aj Israel. 

6Re' hin xnusik' kiwach taqe, re' taqe i ma' tokoom ta taq awuuk' i riih rumaam i 
Leví reh chi nuyeew taq aweh i hat reh chi nee taq tikitob'eej chub'anariik i 
nukamaj chupaam i nuSanto laj itz'ihy naah paat molb'al iib'. 

7Xa re' wo' hat, re' taqe i awak'uun naa taq akamaniik chi hat taq k'amal kib'eeh 
aj tiij chuwach i artaal, je' wo' hoq i nukamaj imb'aan i koq kochi juntar i itz'ihy 
tasb'al, xa re' wo' taq i hat naa ab'aniik reh. Re' hin nuye'em taq q'ab' aweh chi 
naa taq akamaniik chi hat taq k'amal kib'eeh aj tiij. Eh wila' awach i tokoom 
xumin i koq riib' chub'aan taqe i kamanik re' re' i ruk'ul chi naa rukanteesjiik, 
inki. 

8Re' i QaJaaw Dios, je' wili i xuq'or reh i Aarón, re' hin naa nuye'em panaq'ab' 
rilariik chu'nchel i mayiij. Eh chu'nchel i mayiij q'e' looq' naakiqasam weh i aj 
Israel, re' hin naa nuye'em aweh i hat, je' wo' keh awak'uun. Re' wili naa 
nukanaam chi jinaj k'uhb'aal reh juneliik. 

9Re' taqe i mayiij naa ruk'ahtiik wilik rusantohiil naa nuye'em aweh, je' wo' hoq i 
peet wach i tik, je' wo' hoq i mayiij tojb'al riij mahk, je' wo' hoq i mayiij pahqb'al 
kuyb'al mahk noq neenq'ehtjik jino'q i k'uhb'aal, je' re' noq chu'nchel i re' naa 
rukahniik aweh, eh keh awak'uun. 

10Eh re' taq i hat k'amal b'eeh aj tiij re' taqe i mayiij re' re' naa ak'uxlaam taq wii' 
awiib'. Xa re' la' chupaam jino'q i ye'aab' santo taq naa ak'uxum ruum wilik 
kisantohiil. 

11Eh naa wo' nuye'em aweh chu'nchel i mayiij naa kiq'asam i aj Israel, naa 
rukahniik cha weh i hat, eh chi keh taqe awak'uun awixq'uun neerub'an chi 
neenkik'ux keh chu'nchel i wilkeeb' pana paat xa re' la' mi ma' xta ruch'uwa'iil 
kiwach. Re' wili naa rukahniik chi jinaj k'uhb'aal reh juneliik. 

12Eh naa wo' nuye'em aweh chu'nchel i peet wach i kitik naa kiq'asam chi 
kimayiij i aj Israel, je' wo' taqe i riis ki uuva, taqe i holohik aseite, taqe i peet wach 
i ki trigo naa kik'amam chaloq. 

13Chu'nchel i peet wach i kitik naakiq'aasam weh chi kimayiij naa wo' nuye'em 
aweh. Eh nee wo' rub'an chi neenkik'ux keh chu'nchel i wilkeeb' panapaat, xa re' 
la' mi ma' chih ruch'uwa'iil kiwach. 

14Je' re' noq naa nuye'em aweh chu'nchel i mayiij naa kiq'asam weh i aj Israel. 

15Eh naa wo' nuye'em aweh i peet kak'uun i aj Israel, ruch'ihil i peet rak'uun i 
kichikoop naa kiq'asam weh chi kimayiij. Xa re' la' re' peet kak'uun i winaq 

ch'uwa' kiwach koruman chi naa kitojom riij, je' wo' hoq i peet kak'uun i chikop 
ma' kik'uxarik taj. 

16Eh noq naa kitojom riij jinaj poh raasjiik ho'oob' chi tumiin naa kitojom wii' riij 
re' i rahlil, je' wo' rukab' pajooj imb'aan chupaam i nuSanto laj itz'ihy naah paat. 

17Xa re' la' ma' naa ta ye'em q'ab' chi naa rutojiik riij i peet rak'uun i wakax, i peet 
rak'uun tentzun, i peet rak'uun i kaprax. Ruum re' taqe i chikop re' re' kanamaj 
chi weh taqe. Re' hat naa akansam taqe, eh re' kikik'eel naa achihkaam chinaah i 
artaal. Eh re' i kixeb'ohiil naa ak'atam chi nk'ohnik laj mayiij chi nuwach. 

18Eh re' i kitib'kaal i chikop, i rutib'kaal i chi' kik'ux, i rusak'aaj kituuq naa 
kiq'asam chi nuwach chi mayiij naa nuye'em aweh. 

19Eh chu'nchel i mayiij naa kiq'asam weh i aj Israel, naa nuye'em aweh i hat, keh 
awak'uun awixq'uun, keh awiih aamaam. Re' wili ma' naa ta rujaliik wach naa 
rukahniik chi k'uhb'aal chi juneliik cha weh i hat, chi keh awiih aamaam naa 
kiwihiik kahnoq chawiij, inki. 

20Re' QaJaaw Dios, je' wili i xuq'or reh i Aarón: Re' hat ma' naa ta ruwihiik 
awak'aal, oon chib'ih aweh Israel, chi je' rukab' taqe i aj Israel wilik chib'ih keh. 
Xa re' la' wo' hin naa nuwihiik chi akooch ayu' Israel. 

21Eh re' taqe i riih rumaam i Leví naa nuye'em chi kikooch i jinaj naa reliik ruuk' i 
lajeeb' chib'ih wilik keh i aj Israel chi tojb'al riij i kamanik naa kianam chupaam i 
santo laj itz'ihy naah paat molb'al iib'. 

22Re' taqe i aj Israel ma' naa ta chik kijilim i koq kiib' ruuk' i santo laj itz'ihy naah 
paat molb'al iib'. Eh wila' xkijil i koq kiib' mahk i neenkian ruum i re' neenchalik i 
kimik chikinaah. 

23Xa re' wo' taqe i aj Levíta naa kib'aniik i kamanik chupaam i santo laj itz'ihy 
naah paat molb'al iib'. Eh wila' awach i xuch'uwa'reej paam i wach kinaah i aj 
Levíta naa rukahniik. Re' wili naa rukahniik chi jinaj k'uhb'aal chi keh i tuutb'ees 
ajaab'ees, chi keh i kiih kimaam. Eh re' taqe i aj Levíta ma' naa ta ruwihiik kak'aal 
ayu' Israel. 

24Re' hin naa nuye'em keh chi kikooch i jinaj naa reliik ruuk' i lajeeb' i wach i 
kitik naakiq'aasam chi kimayiij i aj Israel chi nuwach. Ruum aj re' xnuq'or chi ma' 
naa ta ruwihiik kiye'aab' ayu' Israel, inki. 

25Re' i QaJaaw Dios je' wili i xuq'or reh i Moisés: 

26Re' hat cha q'or keh i aj Levíta chi noq naakik'ulum reh taqe i aj Israel i ju'jun 
naa reliik chinaah i lajeeb' i wach i kitik. Re' i naakik'ulum re' re' naa wo' chik 
kesam i keh i lajeeb' chinaah i jinaj siento reh chi naakiq'aasam chi kimayiij chi 
nuwach i hin, inki 

27Eh re' i kimayiij re' re' naa nuk'ulum i hin je' rukab' noq i nuk'ul i kimayiij taqe i 
aj Israel noq inkiq'asaj i wach i kitik, eh noq inkiq'asaj i riis i ki uuva. 

28Eh re' taqe i aj Levíta noq naakik'ulum kuuk' i aj Israel i ju'jun naa reliik ruuk' i 
lajeeb' naa wo' chik kiq'asam weh hin i keh i lajeeb' naa kesam ruuk' i jinaj siento, 
eh naakiye'em reh i Aarón k'amal kib'eeh aj tiij. 

29Eh aha' wilik i naakik'ulum inchol kikanaam k'isinoq chi weh i q'e' holohik. Re' 
re' i naa kiq'asam weh i hin. 

30Eh nee wo' naq'or keh i aj Levíta noq kiq'asam chik i xti holohik naa nuk'ulum 
keh i kimayiij je' rukab' noq i nuk'ul i kimayiij i aj Israel re' peet wach i kitik re' i 
riis i ki uuva, re' i peet wach i ki trigo. 

31Eh re' taqe i aj Levíta neerub'an chi xa aha' neenkik'ux i keh kuch'ihil taqe i 
kak'uun kixq'uun ruum re' re' kitojb'aal chi riij i kamanik naa kianam chupaam i 
santo laj itz'ihy naah paat molb'al iib'. 

32Eh wila' re' taqe aj Levíta xkiq'asaj wee hin i xti holohik ma' xta kimahk, eh ma' 
nee ta nkich'uwa'reej wach i kisantolaj mayiij i aj Israel. Ruum wixkich'uwa'reej 
wach naa ruchaliik i kimik chikinaah, tiko'q keh, inki Dios. 

Num 19 

Re' k'uhb'aal chi riij nik' wach noq naakisaqb'isam kiib' taqe i ch'uwa' kiwach 

1Re' i QaJaaw Dios je' wili i xuq'or reh i Moisés, i Aarón: 

2Re' hin jinaj i k'uhb'aal naa nukanaam keh i aj Israel re' wili: Chaq'or taq keh i aj 
Israel chi kik'am cho jino'q i kaq riij q'ahxoq wakax manlik wach i ruti'jolal. Eh 
ma' kojooj ta perper wach chee' rij naah reh kamanik. 

3Eh re' taq i hat nee taq inaq'asaj reh i Eliazar k'amal kib'eeh aj tiij. Re' reh naa 
resam reje i q'ahxoq wakax re' re' chi riij taqe i itz'ihy naah paat wilkeeb' wii', eh 
naa ruq'orom chi naa ruyok'ariik i ralaq chuwach. 

4Eh re' i Eliazar i k'amal kib'eeh aj tiij naa ruchopom cho k'isinoq i kik' ruuk' i ju' 
q'ab', wuquub' pech naa rukihraam i kik' chinaah i santo laj itz'ihy naah paat 
molb'al iib'. 

5Eh chi riij i re' naa ruk'ahtiik i q'ahxoq wakax chuwach i Eliazar k'amal kib'eeh aj 
tiij. Eh naa wo' ruk'atariik i rutz'uhumal riij, i rutib'kaal, i rukik'eel, je' wo' hoq i 
rusaa'. 

6Eh re' i k'amal kib'eeh aj tiij re' re' naa ruchopom chaloq i juntoq chi chee' 
chakaltee', i q'ab' i chee' hisopo, i junsahl i kaq itz'ihy naa rukutum chupaam i 
q'aaq' naa ruk'ahtiik wii' i q'ahxoq wakax. 

7Eh re' Eliazar i k'amal kib'eeh aj tiij naa rutz'ajam taqe ruso', naa rub'anam ritiin 
junpa'liik. Kora'j naa rokiik re' chupaam i itz'ihy naah paat wilkeeb' wii'. Xa re' la' 
konaa wo' rukahniik chi ch'uwa' wach korehtaal inokik i q'iij. 

8Eh awach naa ruk'atwiik reh i q'ahxoq wakax naa rukahniik chi ch'uwa' wach 
naa rutz'ajam taqe ruso', naa rub'anam ritiin jumpa'liik, eh konaa wo' rukahniik 
chi ch'uwa' wach korehtaal inokik i q'iij. 

9Re' i winaq ma' xta ruch'uwa'iil wach naa rumolwiik reh i ruchajil i q'ahxoq 
wakax, naa rojiik ruye'em chupaam i ye'aab' saq wach kochiriij taqe reje i itz'ihy 
naah paat wilkeeb' wii'. Re' i chaaj re' re', naa rukamaniik keh i aj Israel, reh chi 
naa kikojom ruuk' i haa' inkamanik chi saqb'eesb'al iib' chi riij i mahk. 

10Re' i winaq naa rumolwiik reh i ruchajil i q'ahxoq wakax naa rutz'ajam i ruso', 
eh naa rukahniik chi ch'uwa' wach korehtaal inokik i q'iij. Re' i k'uhb'aal wili naa 
a'nam taq i hat, i hat taq aj Israel koruman wo' chi naa kianam i tokoom tinamit 
wilkeeb' taq chaxilak. 

11Eh xa awach pa' neentz'a'inik reh i ruti'jolal jino'q i kamnaq, wuquub' q'iij naa 
rukahniik chi ch'uwa' wach. 

12Eh re' winaq re' re' koruman chi paroox q'iij naa rusaqb'isam riib' ruuk' i haa' 
re' re', chi je' re' naa rukahniik chi saq wach paruwuuq q'iij. Eh wila' ma' 
xusaqb'isaj riib' paroox q'iij ma' naa ta rukahniik chi saq wach paruwuuq q'iij. 

13Eh xa awach pa' neentz'a'inik reh i ruti'jolal i kamnaq, wila' ma' xusaqb'isaj 
riib' re' reh naa ruch'uwa'reem paam i nuSanto laj itz'ihy naah paat i hin i ruum i 
re' koruman chi naa rehtesjiik reje chi kixilak i aj Israel. Ruum chi ma' xkihrjik ta 
chinaah i ha' insaqb'isanik wachiis, naa rukahniik chi ch'uwa' wach. 

14Eh re' i wili i k'uhb'aal naa nukanaam chikinaah i wilkeeb' chupaam taqe i 
itz'ihy naah paat, wila' awach i xkimik chupaam taqe i itz'ihy naah paat, chu'nchel 
i naa kiwihiik ar, eh chu'nchel i naa kokiik ar, wuquub' q'iij naa kikahniik chi 
ch'uwa' kiwach ruum i re'. 

15Eh re' taqe kulk, chu'nchel i xa chib'ih jariik inkamanik ar ma' tz'apooj ta kinaah 
naa wo' kikahniik chi ch'uwa' kiwach. 

16Eh pantaq ye'aab' xa aha' wila' awach xtz'a'inik reh ruti'jolal i kamnaq 
xaxkanteesjik oon xaparub'ehel xkimik, oon xutz'a'j i koq jino'q i rub'aqil i 
kamnaq, oon rujuleel kamnaq. Re' reh wuquub' q'iij naa rukahniik chi ch'uwa' 
wach. 

17Re' saq b'eesb'al wach i xuch'uwa'reej riib' naa ruchopariik cho k'isinoq i 
ruchajil i q'ahxoq wakax kaq riij re' ink'atarik chi riij i mahk. Re' chaaj re' re' naa 
ruxilaakjiik ruuk' i k'achlik haa' naa ruye'ariik chupaam jino'q i kulk. 

18Eh re' i winaq ma' xta ruch'uwa'iil wach nee ruchop i q'ab' chee' hisopo naa 
rumuhaam chupaam i haa' re' re', naa rukihraam chinaah awach i xuch'uwa'reej 
riib' ruuk' i rutz'a'jiik i ruti'jolal i xaxkanteesjik, oon xaparub'ehel xkimik, oon 
xutz'a'j jino'q i b'aaq, oon jino'q i rujuleel i kamnaq. Eh naa wo' rukihraam 
chinaah i itz'ihy naah paat, eh chikinaah i tinamit ar, je' wo' chikinaah i xa chib'ih 
jariik i kikamanik ar. 

19Eh re' winaq ma' xta ruch'uwa'iil wach naa wo' rukihraam i ha' re' re' paroox 
q'iij, paruwuuq q'iij chinaah i ch'uwa' wach. Eh paruwuuq q'iij naa rukahniik chi 
saq wach, eh naa rutz'ajam i ruso', naa rub'anam ritiin jun pa'lik, xa re' la' konaa 
wo' rukahniik chi ch'uwa' wach korehtaal inokik i q'iij. 

20Eh awach i ma' xusaqb'isaj riib' xkahnik chi ch'uwa' wach, koruman chi naa 
rehtesjiik reje chi kixilak i aj Israel. Iraaj ruq'orom chi nee ruch'uwa'risaj paam i 
rusantolaj ye'aab' i QaJaaw Dios. Eh ruum chi ma' xkihrjik tee ha' insaqb'isanik 
wach chinaah naa rukahniik chi ch'uwa' wach chi jumpech. 

21Re' i nuk'uhb'aal wili naa rukahniik chi juneliik. Awach i naa rukihraniik i ha' 
saqb'eesb'al wachiis chinaah i tokoom koruman chi naa rutz'ajam i ruso'. Eh 
awach i neentz'a'inik reh i ha' saqb'eesb'al wachiis naa rukahniik chi ch'uwa' 
wach korehtaal inokik i q'iij. 

22Eh chu'nchel i xa chib'ih jariik naa rutz'a'am i ch'uwa' wach, re' taqe re' naa wo' 
kikahniik chi ch'uwa' kiwach. Eh wila' re' ch'uwa' wach xutz'a'j jino'q i winaq, re' 
re' naa wo' rukahniik chi ch'uwa' wach, tiko'q keh, inki Dios. 

Num 20 

Re' noq xelik chee ha' pansaq rehp ab'aj 

1Chupaam i peet poh reeh i haab', re' taqe i aj Israel xi ponik chupaam i ye'aab' 
chiq yuuq' Zin. Eh ar xi kahnik chupaam i tinamit Cades, eh ar xkimik i María, ar 
wo' xkimuq'aa'. 

2Eh ruum chi ma' xkireq ta kihaa' i aj Israel chupaam i ye'aab' re' re' xchalik 
kijosq'iil chinaah i Moisés, ruch'ihil i Aarón. 

3Je' wili xkiq'or i tinamit reh i Moisés: Ma' xta naq reet chi xoj kimik ta haa' kuuk' 
i tinamit xukansaj i QaJaaw Dios. 

4¿Chib'ih reet noq xoj ak'am taq chaloq i hoj, hoj rutinamiit i QaJaaw Dios 
chupaam i chiq yuuq' wili? ¿Mi naawaaj taq re' hat chi naaqakimiik chi 
qunchelaal i hoj, ruch'ihil taqe i qachikoop? 

5¿Chib'ih reet noq xoj awesaj taq cho Egipto, eh ayu' taq chik xoj ak'am chaloq 
chupaam i ye'aab' wili ma' xta kamaj? Ayu' ma' xta i neenqatik qeh, ma' rub'an taj 
i higo, i uuva, i granado. Eh ni xata naq ha' i wilik chi neenquk'ej, inki taqe. 

6Eh re' i Moisés ruch'ihil i Aarón xi elik reje chikiwach i tinamit xiooj panookb'al 
reh i santo laj itz'ihy naah paat molb'al iib', xkik'utzaa' qohoq kiib' korehtaal 
xkireq wach ak'al ruuk' i yejal kiwach. Eh re' i ruloq'il i Dios xuk'uhtaaj riib' 
chikiwach. 

7Re' i QaJaaw Dios, je' wili i xuq'or reh i Moisés: 

8Re' hat cha chop i karote, eh awuch'ihil i Aarón noq neenamol kiwach i tinamit. 
Eh chikiwach i keh nee taq inaq'or reh i saq rehp ab'aj chi nee ruyeew chaloq i ha' 
nee taq inawilow chi nee nelik chaloq i ma' k'isa, ha' eh neenkian kihaa' chu'nchel 
i tinamit, je' wo' i kichikoop, inki. 

9Eh re' i Moisés xuchop wo' hoq i karote wilik chuwach i QaJaaw je' rukab' i 
xq'orarik reh. 

10Re' i Moisés, i Aarón xkimol wach i tinamit chuwach i saq rehp ab'aj, re' i 
Moisés je' wili i xuq'or keh: Chab'iraj taq i hat i xaq'etwachej taq i Dios: ¿Mi rik'ul 
re' chi re' hoj naaqesam chee ha' chupaam i saq rehp ab'aj wili reh chi nee taq 
inqayeew aweh chi uuk'jik? 

11Eh noq xukohlaaj ruq'orariik i re' i Moisés xuksaj johtoq i karote, eh ka'pech 
xuq'oj i koq wach i saq rehp ab'aj ruuk' i karote. Eh yohb'aal wach i ha' xelik cho 
chupaam, eh re' taqe i aj Israel ruch'ihil i kichikoop xkian kihaa'. 

12Re' i QaJaaw Dios je' wili i xuq'or reh i Moisés, i Aarón: Ruum chi ma' xanimaj ta 
taq i xnuq'or aweh, eh ma' xayeew ta taq nuloq'il chikiwach i aj Israel. Re' hin ma' 
naa ta nuye'em q'ab' chi nataq akojom i koq i tinamit wili chupaam i ye'aab' 
nuq'orom rib'iral chi naa nuye'em keh, inki. 

13Re' taqe wili xk'ularik chupaam i ye'aab' xelik wii' i ha' ar Meriba re' i xkichoqej 
wii' i QaJaaw taqe i aj Israel. Eh re' reh ruuk' taqe i xub'an ar xuk'uhtaaj 
chikiwach chi wilik i rusantohiil. 

Re' Edom ma' xuyeew ta q'ab' chi xik'ik paruye'aab' taqe i aj Israel 

14Noq ko wilkeeb' ar Cades, re' i Moisés wilik taqe i raj taqareel xutaq'aaj reje 
ruuk' i kireey i aj Edom, je' wili i xkiq'or ponoq reh: Re' hoj i hoj aj Israel quuk' 
qiib' taq awuuk' i hat xoj taq'ab'jik chaloq chuq'orariik aweh, re' hat aweht'al wo' 
hoq chib'ih i ti' k'axik xoj ik'ik wii'. 

15Re' taqe i qamaam qati't najtir xiooj chi patinik ar Egipto najt xi k'acharik ar, eh 
xi ik'tesjik chi ti' k'axik kuum i aj Egipto, eh je' wo' chik re' i xkian qeh hoj. 

16Ruum i re' xqapahqaaj otob'il reh QaJaaw Dios chi naakooj resam cho ar, 
xub'iraj wo' hoq i xqapahqaaj reh ruuk' oq'ik, xutaq'aaj chaloq jinaj i ánjel xoj 
resaj wo' cho ar Egipto yu'naak ar chik wilkooj chupaam i tinamit Cades, 
pank'ula't cho ruuk' aaye'aab'. 

17Ruum aj re' xoj chalik chupahqaljiik aweh otob'il reh chi nee nayeew q'ab' qeh 
chi nee qoh ik'ik paruyuq'ul aatinamiit. Re' hoj ma' nee ta qoh ik'ik chupaam i 
ye'aab' wilkeeb' wii' i tik mu'uun re' i tikooj wii' taqe i uuva. Eh ma' nee ta wo' i 
nquk'eej qeh i ha' wilkeeb' chupaam taqe ajul haa'. Eh re' i korik b'eeh 
neenqak'am ma' nee tan qajal i qab'eeh korehtaal inqaq'at wach i ruyuq'ul 
aatinamiit, inki taqe. 

18Eh re' i kireey i aj Edom je' wili i xuq'or: Re' hin ma' nee ta nuyeew q'ab' chi nee 
taq ti ik'ik paruyuq'ul i nutinamiit. Eh wila' xamin taq chawiib' chi ik'ik, netaq 
tiooj nuq'at wuch'ihil taqe i nu soldado, inki. 

19Eh re' taqe aj taqareel je' wili i xkiq'or reh: Chakuy chayeew ti q'ab' qeh re' hoj 
re' korik b'eeh neenqak'am, eh wila' re' hoj, oon wila' re' taqe i qachikoop xkuk'ej 
keh i ha' wilkeeb' chupaam taqe ajul haa' nee wo' inqatoj aweh, re' inqaaj re' chi 
nee nayeew q'ab' qeh chi nee qoh ik'ik chi qooq, inki taqe. 

20Eh re' i kireey i aj Edom je' wili i xuq'or: Re' hin Xnuq'or taq chik aweh chi ma' 
nee ta taq ti ik'ik, inki. Eh xuk'am taqe reje i ru soldado wilik kikanteesb'aal kuuk' 
xooj chi kiq'atariik i aj Israel. 

21Eh re' Edom ma' xuyeew ta q'ab' chi xik'ik chupaam i ruyuq'ul i rutinamiit. Eh 
kilow chi je' re' i aj Israel tokoom chik i b'eeh xkik'am reje. 

Re' noq xkimik i Aarón 

22Eh chu'nchel i tinamit xi elik pan tinamit Cades ar xiooj reje chi korkiil i yuuq' 
Hor. 

23Eh ar pank'ula't reje reh i ruyuq'ul i rutinamiit i Edom, je' wili i xuq'or i QaJaaw 
Dios reh i Moisés, i Aarón: 

24Re' i Aarón naa rukimiik ma' naa ta nuye'em q'ab' chi naa rukojom i koq taqe i 
aj Israel wili chupaam i ye'aab' nuq'orom rib'iral chi naa nuye'em keh ruum 
akab'cheel taq ma' xanimaj ta taq i nuk'uhb'aal aha' xelik cho wii' i ha' ar Meriba. 

25Re' hat Moisés chak'am johtoq i Aarón ruch'ihil i rak'uun Eleazar chinaah i 
yuuq' Hor. 

26Eh ar neenawesaj i ruso' chi riij re' xukoj noq xkahnik chi k'amal kib'eeh aj tiij, 
chi riij chik i Eleazar i rak'uun nee nakoj. Re' Aarón ar naa rukimiik chaloq. 

27Eh re' i Moisés xub'an wo' hoq nik' wach i xq'orarik reh ruum i QaJaaw Dios. Eh 
chikiwach i ruk'ihaal tinamit xijohtik johtoq chinaah i yuuq' Hor. 

28Eh re' Moisés ar xresaj chi riij i ruso' i Aarón re' xukoj noq xkahnik chi k'amal 
kib'eeh aj tiij, eh chi riij chik i Eleazar xukoj re' i rak'uun i Aarón. Eh chinaah i 
yuuq' Hor xkimik i Aarón. Re' i Moisés ruch'ihil i Eleazar xiqajik cho ar. 

29Eh noq xkib'iraj i aj Israel chi xkimik i Aarón i k'amal kib'eeh aj tiij, ma' k'isiin ta 
xtib'ik kik'ux, lajeeb' ru ka'winaq q'iij xkoq'ej. 

Num 21 

Re' taqe i aj Israel xkisach wach i tinamit ki-ik'ik wii' 

1Re' i kireey i aj Canaán i wilik chupaam i tinamit Arad wilik Neguev noq xrib'iraj 
chi ik'ik inki a'n chupaam i b'eeh Atarim taqe i aj Israel. Re' reey re' re' ruch'ihil 
taqe i aj Canaán Arad xiooj chi kipeletojiik taqe i aj Israel, eh wilik taqe i xkik'am 
prexo. 

2Eh re' taqe i aj Israel, je' wili i xkiq'or reh i QaJaaw Dios: Wila' re' hat xoj 
atoob'eej chi neenqachop naah i tinamit re' re', re' hoj inqaq'or aweh chi 
neenqasach wach kitinamiit, inki taqe. 

3Re' i QaJaaw Dios xuyeew wo' keh i aj Israel i xkipahqaaj, xutoob'eej wo' taqe 
reh chi xkisach wach taqe i aj Canaán, je' wo' kitinamiit. Je' re' noq re' ye'aab' re' 
re' Horma i rub'ihnaal xkikoj. 

Re' aaq' q'an ch'ihch' korjinaq wii' 

4Re' taqe i aj Israel xi elik reje chinaah i yuuq' Hor ar xkik'am reje chi korkiil i kaq 
palaw, konajt xponik kikotej reh chi ma' xi-ik'ik ta chupaam i ruyuq'ul i Edom. Eh 
re' taqe i aj Israel chalik ruyojiik kik'ux wach b'eeh. 

5Eh ma' holohik taj xiq'orik chi riij i Dios, je' wili i xkiq'or reh i Moisés: ¿Chib'ih 
reet noq xoj awesaj chaloq Egipto? ¿Mi xoj ak'am cho chupaam i chiq yuuq' wili 
reh chi ayu' naaqakimiik? Ayu' ma' xta qawa', qahaa', xoj q'uhtik chik reh i 
k'uxumb'al wili ruum xama' qoh runujisaj ta wo' hoq, inki taqe. 

6Eh re' i QaJaaw Dios xutaq'aaj chaloq i ma' k'isa aaq' chi kixilak i aj Israel xi 
k'uxarik ruum, eh ma' k'isiin i xikimik. 

7Eh re' taqe i aj Israel xiooj ruuk' i Moisés je' wili i xkiq'or reh: Re' hoj xoj 
mahkunik ruum ma' holohik ta xoj q'orik chi riij i Dios, je' wo' chawiij i hat. 
Chakuy cha pahqaaj ree Dios chi neeresaj chi qaxilak i ma' k'isa aaq', inki taqe. Eh 
re' i Moisés xupahqaaj wo' reh i QaJaaw Dios chi chukuy kimahk i aj Israel. 

8Eh re' i QaJaaw Dios je' wili i xuq'or reh i Moisés: Re' hat cha yejaa' jino'q i aaq' 
re' ruuk' i q'an ch'ihch', eh nee nayeew chi ju' jino'q i chee'. Eh noq neenti'arik 
jino'q i xa awach ruum i aaq' nee rutz'ehtaaj johtoq i aaq' wilik ju' chee' reh chi 
ma' neetankimik, inki. 

9Re' i Moisés xuyejaa' wo' hoq jinaj i aaq' re' ruuk' i q'an ch'ihch'. Xuyeew wo' chi 
ju' i chee'. Eh noq inti'arik jino'q i xa awach rutz'ehtaaj johtoq i aaq' wilik ju' 
chee', eh ma' inkimik ta wo' hoq. 

10Eh re' taqe i aj Israel xiooj chikiwach ruuk' i kib'eeh ar chik xooj kiyejaa' ki-
itz'ihy naah paat chupaam i ye'aab' Obot. 

11Noq xi elik chaloq ar, xooj kiyejaa' i ki-itz'ihy naah paat chupaam i ye'aab' Ije-
abarim, chupaam i chiq yuuq' wilik reje parelb'aal q'iij reh i ruyuq'ul i tinamit 
Moab. 

12Eh noq xi elik chaloq ar wach k'ixkaab' Zered chik xponik kiyejaa' i ki-itz'ihy 
naah paat. 

13Eh noq xi elik chaloq ar, xooj kiyejaa' i ki-itz'ihy naah paat chi juntar i nim ha' 
Arnón, i nelik chaloq chupaam i ye'aab' chiq yuuq', eh rupuhkaaj reje riib' 
chupaam i kiye'aab' i aj amorreo. Eh re' i nim ha' Arnón re' re' inkamanik chi 
q'atb'al paam i kiye'aab' i aj Moab ruuk' i kiye'aab' i aj amorreo. 

14Re' q'aq'inik wili xub'an i Dios tz'ihb'amaj rehtalil panhuuj, re' i ruq'or chi je' 
wili: Re' QaJaaw Dios xuk'uhtaaj i rajaawriik noq xojrik'saj cho chupaam i kaq 
palaw, eh noq xoj ik'ik cho chi chii' taqe i rooq i nim ha' Arnón. 

15Eh xoj ik'ik wo' chi chii' i raasb'al ha' i rupuhkaaj reje riib' paruyuq'ul i Ar, 
imponik kopan k'ula't reh i ruyuq'ul i Moab, inki. 

16Eh noq xi elik reje ar xooj kiyejaa' i ki-itz'ihy naah paat chi chii' i jul ha' Beer. Eh 
ar re' i QaJaaw Dios, je' wili i xuq'or reh i Moisés: Chamol kiwach i aj Israel, re' 
hin naa nuye'em kihaa', inki. 

17Chupaam i q'iij re' re' xkian kitz'uuy i aj Israel je' wili i xkiq'or: Hat jul ha' 
chayeew cho qahaa' re' hoj neenqayeew aloq'il ruuk' qatz'uuy. 

18Re' i jul ha' re' re', re' taqe i k'amal b'eeh re' taqe i wilik kajaawriik xik'otwik 
reh ruuk' i kikarote, inki taqe chi tz'uuy. Eh noq xi elik chupaam i chiq yuuq' re' 
re' i aj Israel ko ar chik xooj kiyejaa' i ki-itz'ihy naah paat chupaam i ye'aab' 
Matana. 

19Eh noq xi elik reje ar ko Nahaliel chik xooj kiyejaa' i ki-itz'ihy naah paat, noq xi 
elik reje ar ko Bamot chik xooj kiyejaa' i ki-itz'ihy naah paat. 

20Eh noq xi elik reje ar i aj Israel, ar chik xooj kiyejaa' i ki-itz'ihy naah paat wach 
k'ixkaab' wilik paruyuq'ul i Moab. Eh ki-ik'ik chinaah i yuuq' Pisga, re' ink'utinik 
reje wii' i ye'aab' chiq yuuq'. 

Re' taqe i aj Israel xkiq'at wach i rajaawriik i reey Sehón 
(Deut 2.26-37) 

21Re' taqe i aj Israel wilik taqe i taqareel xkitaq'aaj reje ruuk' i Sehón kireey i aj 
amorreo, je' wili xkiq'or reh: 

22Re' hoj xchalik qapahqaaj otob'il aweh re' chi nee ta ti nayeew q'ab' qeh chi nee 
qoh ik'ik chupaam i aye'aab', re' hoj ma' nee ta qoh ik'ik wilkeeb' wii' atik, taqe 

tikooj wii' i uuva, eh ma' nee ta wo' quk'ej qeh i ahaa' chupaam taqe ajul haa'. Chi 
korik b'eeh neenqak'am noq neenqaq'at wach aaye'aab', inki taqe. 

23Eh re' i reey Sehón ma' xuyeew ta q'ab' chi xi-ik'ik chupaam i ruye'aab'. Xumol 
kiwach i rutinamiit xiooj chi kik'ulariik taqe i aj Israel chupaam i ye'aab' chiq 
yuuq'. Eh noq xi ponik i aj Israel chupaam i ye'aab' Jahaza xtohq'ik kipletoheem. 

24Xa re' la' re' taqe i aj Israel xkiko'leej kiib' chi korik xb'aan reh i reey ruch'ihil 
taqe i rutinamiit. Eh xkichop naah i ruye'aab' ar xutoqaa' reje Arnón kox ponik 
chi chii' i nim ha' Joboc, koxponik pank'ula't reh i ruyuq'ul i kitinamiit i aj Amón, 
re' i kotimaj riij chi tz'aq. 

25Je' re' noq re' taqe i aj Israel xkichop naah chu'nchel i kitinamiit i aj amorreo. Eh 
re' taqe i wilkeeb' chupaam i tinamit Hesbón xi kahnik wo' chi patinik ar. 

26Re' Hesbón re' i rutinamiit i Sehón, re' i kireey i aj amorreo. Re' Sehón 
rub'anam chaloq i q'aq'inik ruuk' i peet kireey i aj Moab ruq'uchum cho reh i 
ye'aab' re' re' komponik chi chii' i Arnón. 

27Ruum aj re' inkiq'or pan kitz'uuy i aj tz'uuy chi je' wili: Kim taq Hesbón cha 
yejaa' wo' taq chik i tinamit re' re' ruum re' i rutinamiit i reey Sehón. 

28Xqop jinaj i q'aaq' Hesbón, re' rutinamiit i reey Sehón xkuxik ruk'atam i ye'aab' 
Ar rub'ihnaal wilik paruyuq'ul i Moab. Eh xkuxik wo' rusacham wach i wilkeeb' 
chinaah taqe i yuuq' koxponik chi chii' i nim ha' Arnón. 

29Q'e' ti' i xak'ul i hat tinamit Moab, xsacharik awach i hat naq rutinamiit i tiyoox 
Quemos i rub'ihnaal. Re' atiyoox re' re' xuyeew q'ab' chi re' taqe i b'ahiilb'ees 
xkimol chi elik, eh chi re' taqe i ehk'eenb'ees xkahnik pan q'ab' i reey Sehón. 

30Xsacharik wach i rajaawriik i tinamit Hesbón, je' wo' hoq i Dibón, je' wo' hoq i 
Nofa, chu'nchel i re' xsahchik kiwach. Re' sachooj xub'an i q'aaq' xponik ko ar 
Medeba, inki taqe panki tz'uuy. 

Re' taqe i aj Israel xkiq'at wach i rajaawriik i Og kireey i aj Basán 
(Deut 3.1-11) 

31Je' re' noq re' taqe i aj Israel xkichop naah i kitinamiit i aj amorreo. 

32Eh re' Moisés wilik taqe i winaq xutaq'aaj reje chi rilariik nik' wach noq wilik i 
tinamit Jezer. Eh re' taqe i aj Israel xkichop naah i tinamit Jezer, je' wo' taqe i kok' 
ye'aab' wilik chi junsuut, xkikaaj wo' reje taqe i aj amorreo wilkeeb' ar. 

33Chi riij i re', re' taqe i aj Israel xkichop reje i b'eeh inooj ar Basán. Eh re' Og 
kireey i aj Basán ruch'ihil taqe i ru soldado xiooj chi kipletohjiik i aj Israel 
chupaam i ye'aab' Edrei. 

34Eh re' i QaJaaw Dios je' wili i xuq'or reh i Moisés: Re' hat mat yo'jik ruum i reey, 
re' hin naa nuq'asam panaq'ab' i reh je' wo' chu'nchel i rutinamiit, je' wo' hoq i 

rak'aal. Naa a'nam ruuk' je' rukab' i xa a'n ruuk' i Sehón kireey i aj amorreo re' 
taqe i patim chupaam i tinamit Hesbón, inki. 

35Je' aj re' noq re' taqe i aj Israel xkikansaj i Og, je' wo' taqe i rak'uun, xk'uxik wo' 
kikansam i ru soldado chi k'achalkeeb'. Eh re' chik i keh xichopwik naah i 
ruye'aab'. 

Num 22 

Re' reey Balac xutaq'aaj ruk'amariik i Balaam 

1Re' taqe i aj Israel xiooj wo' chik chikiwach ar chik xooj kiyejaa' ki-itz'ihy naah 
paat wach k'ixkaab' Moab, chucheel i nim ha' Jordán chuwach reje i tinamit 
Jericó. 

2Eh noq xrilow i Balac rak'uun i Zipor i kireey i aj Moab chi re' taqe i aj Israel 
xkian reh taqe i aj amorreo xchalik ruyo'jiik. 

3Eh ma' k'isiin wo' xchalik kiyo'jiik taqe i aj Moab ruum yohb'aal wach kik'ihaal i 
aj Israel. 

4Re' taqe i aj Moab, je' wili xkiq'or keh taqe i mama' winaq re' taqe i k'amal b'eeh 
chi kixilak i aj Madián: Re' taqe i tinamit Israel wilik naa kianam qeh, naa 
kisacham wach i qatinamiit, je' rukab' noq i rusach wach i k'im jino'q i b'ooyax, 
inki taqe. 

5Eh re' reey Balac rak'uun i Zipor xutaq'aaj ruk'amariik i Balaam rak'uun i Beor, 
ar wilik chupaam i ye'aab' Pator wilik chi chii' i nim ha' Éufrates wilik chupaam i 
kiye'aab'. Re' Balac je' wili xuq'or reje keh i raj taqareel: Re' taq i hat je' taq wili i 
neenaq'or reh i Balaam: Ruk'ihaal tinamit xi elik chaloq Egipto xkinujisaj chik 
paam i nutinamiit ayu' chik taqe patim chi nuwach. 

6Chaloq wuuk' ayu' reh chi nee rupahqaaj i ma' holohik ta chikinaah i tinamit 
wili, q'e' kow kiib' chi qawach i hoj, nee oon naq inche nub'an keh, eh nee oon 
naq inche i nub'an reje kehteesjiik panutinamiit. Ruum re' hin weht'al chi re' reh 
noq i rupahqaaj i holohik inye'arik reh, eh noq i rupahqaaj i ma' holohik taj 
inye'arik reh, tiko'q taq ponoq reh, inki. 

7Eh re' taqe k'amal kib'eeh i aj Moab kuch'ihil taqe i k'amal kib'eeh i aj Madián 
xiooj wo' hoq chi q'orob'jiik i Balaam, eh xkik'am reje i tumiin tojb'al reh i naa 
ruchaliik rub'anam, xkiq'or wo' reh i Balaam i xuq'or reje i reey Balac. 

8Eh je' wili i xq'orarik keh ruum i Balaam: Re' taq i hat tikaan pee taq jino'q aq'ab' 
ayu', ko'qal taq inab'iraj weh ab'eeh chib'ih pa' i nee ruq'or weh i QaJaaw Dios, 
inki. Eh re' taqe i aj taqareel xi kahnik wo' cho ruuk' i Balaam. 

9Chupaam aq'ab' re' re' xk'ulik q'orob'joq i Balaam ruum i Dios xpahqaljik reh chi 
je' wili: ¿Awach taqe i winaq wilkeeb' awuuk'? inki. 

10Re' i Balaam je' wili ruchaq'weesjiik i Dios xub'an: Re' Balac rak'uun i Zipor 
kireey i aj Moab xtaaq'anik cho keh wuuk' je' wili xutaq'aaj cho ruq'orariik: 

11Re' taqe i aj Israel xi elik cho Egipto xkinujisaj chik paam i nutinamiit. Ruum aj 
re' inwaaj chi nee ti chalik wuuk', k'oloq apahqaaj i ma' holohik taj chikinaah, chi 
je' re' nee oon naq i nub'an keh, eh nee oon naq inwesaj taqe reje panutinamiit, 
inki chaloq. 

12Re' i QaJaaw Dios je' wili i xuq'or reh i Balaam: Ma' nee ta tiooj, eh ma' nee ta 
wo' rub'an chi nee naapahq'aaj i ma' holohik taj chikinaah i aj Israel ruum re' hin 
nuk'uxisam taqe, inki. 

13Re' Balaam noq xwuktik chi junwaar, je' wili i xuq'or keh i aj taqareel: Re' taq i 
hat ti sutinoq taq reje panatinamiit re' hin xuq'or weh i QaJaaw Dios chi ma' 
ruyee ta riib' chi nee taq kinooj chawiij, inki. 

14Re' taqe i aj taqareel re' re' xi sutinik wo' chik cho ruuk' i Balac je' wili xkiq'or 
reh: Re' Balaam ma' xraaj ta chalik chiqiij, inki taqe. 

15Eh re' i Balac wilik wo' chik taqe i k'amal b'eeh xutaq'aaj taqe reje q'e' chik 
nimaq kiwach chuwach i xutaq'aaj taqe reje pampeet. 

16Re' taqe i k'amal b'eeh re' re' xiooj wo' chik chi q'orob'jiik i Balaam, je' wili i 
xkiq'or reh: Re' i Balac je' wili i xuq'or cho chawiij: Mansahchik ti paruk'ux chi 
neenchalik wuuk', inki 

17Re' hin neenuyeew runimaal wach, eh neenub'an chu'nchel i nee ruq'or weh. 
Re' hin inwaaj chi neen k'ulik ru pahq'aaj i ma' holohik taj chinaah taqe i aj Israel 
wili, inki chaloq, inki taqe. 

18Re' Balaam je' wili i xuq'or keh aj taqareel: Re' Balac atoob' ta naq nee ruyeew 
weh chu'nchel i oro i plata nujinaq chupaam i rupaat i rub'an wii' taaq'anik ma' 
jaruuj neenuq'at wach i xuq'or weh i nuDios, ni xata naq neenub'an jino'q i nim 
wach na'ojb'al, oon k'isiin wach na'ojb'al. 

19Xa re' la' tikaan wo' pee taq jino'q aq'ab' ayu' i iqal taq neenuq'or aweh chib'ih 
pa' jariik i nee ruq'or weh i QaJaaw Dios, inki. 

20Re' Balaam xk'ulik ula'joq ruum i Dios chaq'ab' je' wili i xq'orarik reh: Wila' re' 
wo' chik i hat xat chalik kiyuq'eej taqe i winaq wilkeeb' awuuk' neerub'an chi nee 
tiooj chikiij, xa re' la' neena a'n i neenuq'or aweh i hin, inki. 

Re' Balaam xq'atarik parub'eeh ruum i ruánjel i QaJaaw Dios 

21Re' i Balaam xwuktik chi junwaar xukoj rij i rub'uuruux xjohtik chaloq chi riij 
xchalik chikiij taqe i k'amal kib'eeh i aj Moab. 

22Re' Balaam chalik chi riij ixoq b'uurux ruch'ihil taqe i kiib' chi rumoso. Eh re' i 
QaJaaw Dios xchalik ruk'ah chinaah i Balaam ruum xchalik wo' chikiij. Ruum i re' 
xuyeew riib' i ánjel parub'eeh reh chi ma' xik'ik taj. 

23Eh re' ixoq b'uurux iqlik wii' i Balaam xrilow chi re' i ruánjel i QaJaaw 
rutz'apam paam i b'eeh, wilik ruq'aslaj ch'ihch' pan q'ab', re' b'uurux xelik reje 
pamb'eeh tokoom chik xuk'am reje. Eh noq xrilow chi je' re' i Balaam xtohq'ik 
ruq'ojom ixoq b'uurux reh chi xuk'am wo' naq chik i korik b'eeh. 

24Eh chi riij i re', re' i ánjel xchalik rupab'aa' riib' panlahtz' aha' i k'ultar tikooj 
wii' uuva, k'ultar wo' wilik i tz'aq ab'aj chi chii' i b'eeh. 

25Eh noq re' ixoq b'uurux xrilow chi wilik wo' chik pamb'eeh i ruánjel i QaJaaw 
xuyok'aa' i koq riib' wach tz'aq ar xuch'ey i koq i rutuuq i Balaam. Eh re' i Balaam 
xuq'oj wo' chik ixoq b'uurux. 

26Eh re' i ruánjel i QaJaaw xchalik wo' chik chi peet b'eeh xupab'aa' riib' aha' i 
k'isiin wii' wach i b'eeh aha' i ma' xub'an ta chik chi xukotej riij ni xata 
parusak'aaj ni xata parutz'eet. 

27Eh noq re' ixoq b'uurux xrilow wach i ruánjel i QaJaaw Dios xupach'aa' riib' 
wach ak'al. Eh noq xrilow chi je' re' i Balaam xkaqrik xuq'ojib'eej ruuk' q'ab' chee' 
ixoq b'uurux. 

28Eh chupaam i jumehq' re' re', re' i QaJaaw Dios xuyeew q'ab' reh ixoq b'uurux 
chi xq'orik. Eh re' b'uurux, je' wili i xuq'or reh i Balaam: ¿Chib'ih jariik i ti' 
xnub'an aweh? ruuk' i wili oxpech chik axinaq'oj, inki. 

29Re' Balaam je' wili i ruch'aq' wesjiik ixoq b'uurux xub'an: Re' hat xa nujot'ariik i 
na a'n wilik ta jino'q i nuq'as laj kuchilo wuuk' yu'naak naq neetinukansaj, inki 
reh. 

30Eh re' ixoq b'uurux je' wili ruchaq'weesjiik i Balaam xub'an: Jank'al kinokik 
awuuk' xa chi wiij wo' tib'ehik, eh re' hin ma' jank'al ta nub'an aweh i k'ahchi' 
nub'anam aweh yu'naak, inki. Eh re' Balaam je' wili chaq'wik xub'an: Korik chi 
ma' jank'al ta na a'n weh chi je' wili, inki. 

31Eh re' i QaJaaw Dios xuyeew q'ab' reh i Balaam chi xrilow wach i ánjel chi 
ruq'atam paam i b'eeh, ruyohq'eem jinaj i ruq'as laj ch'ihch'. Eh noq xrilow chi je' 
re' i Balaam xuk'utzaa' qohoq riib' korehtaal xureq wach ak'al ruuk' i yejal wach. 

32Xa re' la' xpahqaljik reh ruum i ánjel chi je' wili: ¿Chib'ih reet noq oxpech xaq'oj 
aa ixoq b'uurux? Chanab'eej noq re' hin xin chalik chi rutz'apariik ab'eeh ruum 
ma' holohik taj inooj a'an. 

33Re' ixoq b'uurux oxpech xrilow nuwach noq wilkiin pamb'eeh, eh oxpech xujal 
rub'eeh, eh wita ma' xujal rub'eeh xat nukansaj naq chik i hat, eh re' reh ma' 
xnukansaj ta naq. 

34Eh re' Balaam je' wili ruchaq'weesjiik i ruánjel i QaJaaw xub'an: Re' hin korik 
chi ximahkunik ruum ma' weht'al ta naq chi re' hat titz'apwik paam i nub'eeh. 
Wila' ma' ruk'ul ak'ux chi naawojiik nee wo' chik kin sutinik reje, inki. 

35Eh re' i ruánjel i QaJaaw Dios je' wili i xuq'or: Neerub'an chi nee taq tiooj chikiij 
taqe i winaq re' re', xa re' la' xa re' wo' neena a'n i neenuq'or aweh i hin, inki. Eh 
re' Balaam xchalik wo' chikiij taqe i aj taqareel re' re'. 

36Eh noq xunab'eej i reey Balac chi xk'ulik chik iloq i Balaam xooj chi k'ulariik 
chupaam i tinamit wilik paruyuq'ul i Moab wilik ma' najt ta chi chii' i nim ha' 
Arnón, wilik reje pank'ula't reh i ye'aab'. 

37Je' wili i xuq'or i reey Balac reh i Balaam: Re' hin ka'pech xnutaq'aaj ak'amariik. 
¿Chib'ih reet noq ma' nawaaj ta naq chalik? ¿Mi xakapaaj re' hat chi ma' nee ta 
nub'an ruye'ariik runimaal awach? inki. 

38Eh re' i Balaam je' wili ruchaq'weesjiik xub'an: Yu'naak ayu' chik wilkiin 
awuuk' xin chalik cha wilariik, xa re' la' ma' xta wajaawriik chi nee tinuq'o'reej 
chi wib'il wiib'. Re' hin xa re' wo' neenuq'or aweh i nee ruq'or weh i Dios, inki. 

39Chi riij i re', re' i Balaam xooj chi riij i reey Balac ar Quiriat-huzot. 

40Re' Balac ar xutaq'aaj kikanteesjiik taqe ixoq wakax, taqe i tentzun, reh chi 
xkik'am reje reh i Balaam chi naa ruk'uxum i reh, eh je' wo' taqe k'amal kib'eeh i 
aj Moab. 

41Eh chi junwaar chik re' Balac xuk'am reje i Balaam xujosaj chinaah i yuuq' 
Bamot-baal, ar xrilow chaloq aha' kiyejaam ki-itz'ihy naah paat chu'nchel i aj 
Israel. 

Num 23 

1Eh re' i Balaam je' wili i xuq'or reh i Balac: Re' hat ayu' naa ayejaam weh i 
wuquub' chi artaal, eh nee nak'am cho weh i wuquub' chi imas wakax, eh 
wuquub' chi imas tentzun, inki. 

2Eh re' Balac xub'an wo' hoq i xq'orarik reh ruum i Balaam. Eh pankib'al xkik'at i 
ju'jun chi imas wakax i ju'jun chi imas tentzun chinaah i ju'jun chi artaal. 

3Eh re' i Balaam je' wili i xuq'or reh i reey Balac: Re' hat tikaan pee kahnoq ruuk' i 
mayiij, re' hin naa wojiik chi rilariik, xk'ulik-oq chi wula'jiik i QaJaaw Dios. Eh xa 
chib'ih pa' jariik i nee ruyeew weh chi naab'jik neenuq'or aweh, inki. Eh xooj 
chinaah jinaj i yuuq' ma' xta ch'ahn chuwach. 

4Eh re' i QaJaaw Dios ar xk'ulik rula'eej i Balaam, re' i Balaam je' wili xuq'or: Re' 
hin wuquub' i artaal xnuyeew chi korb'eesjik. Eh chikinaah i ju'jun i artaal ju'jun 
imas wakax, eh ju'jun imas tentzun xnuk'at chi mayiij, inki. 

5Re' i QaJaaw Dios xuq'or reh i Balaam i naa ruq'orom, je' wili xuq'or: Hiy wo' 
chik aha' wilik chaloq i Balac eh cha q'or reh i xnuq'or aweh, inki. 

6Eh re' Balaam sutinik wo' reje eh xponik rureq i reey Balac chi pa'lik i koq ruuk' i 
mayiij k'ahchi' ruk'ahtiik ruch'ihil taqe ar i k'amal kib'eeh i aj Moab. 

7Re' Balaam je' wili i xuq'or parutz'uuy. Re' i Balac kireey i aj Moab ko ar Aram 
xutaq'aaj nuk'amariik xinik'ik cho chinaah taqe i yuuq' wilkeeb' chi korkiil reje i 
reelb'aal q'iij, je' wili i xuq'or: Kim k'oloq apahqaaj i ma' holohik taj chikinaah i aj 
Israel, re' taqe i riih rumaam i Jacob, inki weh. 

8Eh ¿Nik' wach nupahqaam i hin i ma' holohik taj chikinaah taqe i rukuxisam i 
Dios? ¿Nik' wach nuq'eb'em i hin i ma' xiq'eb'arik ta ruum i Dios? 

9Ruum re' hin kochinaah i yuuq' wilik wii' taqe nimaq ab'aj inwilow reje. Eh 
kochinaah taqe inajt kinaah yuuq' wili inwilow reje i tinamit Israel chi sik'ooj 
kiwach, ma' je' ta kikab' i tokoom i tinamit. 

10Re' taqe i riih rumaam i Jacob ma' awach ta neenkuywik kajaljiik, je' kik'ihaal 
saniib'. Re' hin q'e' naq inwaaj chi nee kinkimik chi je' rukab' noq kikimik taqe i 
korik wach kik'ux, inki Balaam. 

11Eh re' i reey Balac, je' wili i xuq'or reh i Balaam: ¿Chib'ih jariik i k'ahchi' kaat? 
Re' hin xat nuk'am chaa yu' reh chi naa apahqaam i ma' holohik taj chikinaah i aj 
Israel, ki-ixowanik nuwach. Eh re' hat holohik chik inchel i k'ahchi' apahqaam 
chikinaah, inki. 

12Re' i Balaam je' wili ruchaq'weesjiik xub'an: Re' hin xnuq'or aweh chi xa re' wo' 
naa nuq'orom aweh i naa ruq'orom weh i QaJaaw Dios, inki. 

13Eh re' reey Balac je' wo' chik wili i xuq'or reh i Balaam: Re' hat taq chi wiij pan 
jino'q chik tokoom ye'aab' aha' xa re' i chi junsuut i ki-itz'ihy naah paat i aj Israel 
ink'utinik. Ma' nee ta nawil kiwach chi korik, ar neenapahqaaj i ma' holohik taj 
chikinaah, inki. 

14Eh re' i Balac xuk'am wo' reje i Balaam chupaam i ye'aab' Zofim wilik chinaah i 
yuuq' Pisga, eh ar xuyejaa' i wuquub' chi artaal, chinaah i ju'jun chi artaal re' re' 
xuk'at i ju'jun chi kok' imas wakax, eh ju'jun imas tentzun. 

15Eh noq wilkeeb' ar, re' Balaam je' wili i xuq'or reh i reey Balac: Re' hat tikaan 
pee kahnoq ruuk' i mayiij, eh re' hin naa rojiik nuqoreem i QaJaaw Dios, inki. 

16Eh re' i QaJaaw Dios xk'ulik wo' chik chi q'orob'jiik i Balaam xuq'or wo' reh i 
naa ruq'orom. Eh je' wili i xuq'or reh: Re' hat ti sutinoq wo' chik reje aha' wilik 
wii' i Balac, re' wo' chik neenaq'or reh i xnuq'or aweh pampeet, inkih. 

17Re' Balaam xsutinik wo' reje ruuk' i reey Balac xponik rureq chi pa'lik i koq 
ruuk' i mayiij k'ahchi' ruk'ahtiik, eh ruch'ihil taqe i k'amal kib'eeh i aj Moab. Eh 
re' i Balac xupahqaaj reh i Balaam chi je' wili: ¿Chib'ih xuq'or i QaJaaw? inki. 

18Eh re' i Balaam je' wo' chik wili i xuq'or parutz'uuy: Re' hat reey Balac rak'uun i 
Zipor chab'iraj chi korik i naa nuq'orom aweh. 

19Re' i QaJaaw Dios ma' re' taj jino'q winaq chi neenchukwik q'orik, eh chi 
neerujal wach i rukapeb'aal. Aha' wilik i ruq'or inooj eloq wach. Eh noq i ruq'or 
chi wilik i naa rub'anam i rub'an wo' hoq. 

20Re' hin xuq'or weh i Dios chi naa nukuxisam i tinamit Israel. Eh re' hin ma' nee 
ta rub'an chi nee nujal wach i xuq'or weh. 

21Eh ma' xtaj i jot'ooj k'ahchi' keeb' i aj Israel re' taqe i riih rumaam i Jacob. Re' i 
kaJaaw ki Dios wilik kuuk' chi juneliik, eh inkiloq'ej chi kireey. 

22Re' wo' hoq i ki Dios x-esanik cho keh pan tinamit Egipto. Eh xuyeew kikowiil, 
je' kowiil imas wakax wilik pan raxchee'. 

23Eh ma' awach taj i ma' holohik ta nee nq'orik chikiij, ma' jino'q i aj q'iij ma' 
holohik ta nee nq'orik chikiij i aj Israel. Je' la' wili i ruk'ul chi neen q'orariik 
chikiij: Chakoj taq rehtaal chi re' Dios ma' k'isiin ta xukuxisaj i tinamit Israel, 
inko'q taqe. 

24Re' taqe i aj Israel yohb'aal wach i kijosq'iil, eh ma' naa ta kihi'lik korehtaal 
inkisach wach i nixowanik kiwach. Eh je' rukab' i rub'an i kaq b'ahlam noq i 
ruchop i rutiib' korehtaal i rutz'ap wach, eh i ruk'ej haa' i kik', inki. 

25Eh re' i reey Balac je' wili xuq'or reh i Balaam: Ruum chi ma' xuyeew ta riib' chi 
xapahqaaj i ma' holohik taj chikinaah i aj Israel, maa pahqaaj wo' i holohik 
chikinaah, inki. 

26Re' Balaam je' wili ruchaq'weesjiik xub'an: Re' hin nuq'orom aweh chi xa re' 
wo' naa nub'anam i naa ruq'orom weh i QaJaaw Dios, inki. 

27Eh re' reey Balac je' wili ruchaq'weesjiik xub'an: Re' hin i nuq'or aweh chi nee 
tiooj chi wiij pan jino'q chik ye'aab', ma' nee ta oon naq inchenyoj ruk'ux i Dios 
chi ar nee napahqaaj i ma' holohik taj chikinaah i aj Israel, inki. 

28Je' re' noq re' i Balac xuk'am reje i Balaam kochinaah i yuuq' Peor, re' ink'utinik 
cho wii' chu'nchel i chiq yuuq'. 

29Eh ar re' i Balaam, je' wili i xuq'or reh i Balac: Yu'naak i hat cha yejaa' weh ayu' 
wuquub'-oq i artaal, eh nee nak'am chaloq i wuquub' chi kok' imas wakax, eh 
wuquub' imas tentzun, inki. 

30Re' reey Balac xub'an wo' hoq i xq'orarik reh ruum i Balaam. Eh chinaah i ju'jun 
chi artaal xuk'at chi mayiij i ju'jun imas wakax, eh ju'jun imas tentzun. 

Num 24 

1Re' Balaam reht'al chi re' i QaJaaw Dios iraaj chi naa rukuxisam taqe i aj Israel, 
ma' xoj ta chik ruk'ul ruuk' i Dios chib'ih i naa ruq'orom, je' rukab' i xub'an 
pampeet, paruka'peech. Xusutej la' riib', xtz'ehtanik reje chupaam i ye'aab' chiq 
yuuq'. 

2Eh xrilow reje wach i ki-itz'ihy naah paat i aj Israel, chi ch'uhqaal wilkeeb'. Re' i 
Ruxlab'al i Dios xchalik chinaah i Balaam. 

3Je' re' noq xuq'or taqe q'orik wili parutz'uuy: Re' hin i Balaam, hin rak'uun i 
Beor, je' naq tz'aplik i naq'nuwach, wilik i xk'uhtjik weh. 

4Eh xb'iraj i ruq'oral i Dios, wilik wo' xuk'uhtaaj weh panusaq wiriik ruuk' i 
runimaal i rajaawriik. Re' hin xnuloch' wiib' chuwach i QaJaaw, eh xuk'uhtaaj 
weh i korik. 

5Yohb'aal wach holwochiil taq aapaat itz'ihy naah, eh yohb'aal wach holwochiil i 
ye'aab' wilkaat taq wii' i hat taq aj Israel. 

6Eh xakilok'ik taq chik aapaat, xa je' chik inloh k'ik reje xaq ipak'. Eh xa je' chik 
inlohk'ik reje tik, chi chii' i rooq ha', xa je' chik inlohk'ik reje ink'ohnik laj chee', 
eh xa je' chik inlohk'ik reje chakaltee' chi chii' i ha'. 

7Eh re' taq i hat eliik taq naa ruwihiik ahaa', eh ruuk' i re' naa taq akojom ruha'iil 
atik. Re' taq aareey yohb'aal wach i rajaawriik, naa ruq'atam wach i rajaawriik i 
reey Agag, eh naa ruye'ariik runimaal wach i rajaawriik. 

8Re' taq aaDios x-esanik chaaweh Egipto, xuyeew taq aakowiil chi je' kowiil imas 
wakax wilik pan raxchee'. Ruum aj re' naa taq asacham kiwach i nimaq tinamit 
ki-ixowanik taq awach, naa taq atoqib'eem i kib'aqil. Eh naa taq aakutib'eem 
ruuk' taq aaflecha. 

9Noq ti okik taq chi hi'lik i hat aj Israel, je' rukab' noq inokik chi hi'lik i kaq 
b'ahlam ma' awach ta neenuksanik i koq reh. Re' ta naq i holohik chinaah awach 
impahqanik i holohik taq cha naah, eh re' ta naq i ma' holohik taj i chinaah awach 
impahqanik ma' holohik taj taq cha naah, inki, i Balaam. 

Re' i Balaam xuq'or rib'iral chib'ih i naa ruk'ulariik 

10Eh re' i reey Balac xchalik ruk'aah chinaah i Balaam, xupoq'potej paam i q'ab' 
je' wili xuq'or reh: Re' hin xnutaq'aaj ak'amariik reh chi naa apahqaam i ma' 
holohik ta chikinaah i ki-ixowanik nuwach. Eh re' hat, oxpech chik xapahqaaj i 
holohik chikinaah. 

11Ruum aj re' i ruk'ul chi neetisutinik reje panapaat. Re' hin nuq'orom naq chi q'e' 
naa nuye'em runimaal awach, xa re' la' re' Dios ma' xuyeew ta q'ab' chi xak'ul i 
runimaal awach, inki. 

12Eh re' i Balaam je' wili i chaq'wik xub'an: ¿Mi ma' je' wili re' i xnuq'or keh i awaj 
taqareel xataq'aaj taqe chi nuk'amariik? 

13Chi atoob' ta naq nee ruyeew weh chu'nchel i oro i plata wilik parupaat. Re' hin 
xama' naa ta wo' nuq'atam wach i nee ruq'or weh i QaJaaw, eh chi ma' jino'q i 
holohik, eh ma' jino'q i yiib' wach neenub'an xa chi wib'il wiib'. Eh xnuq'or chi 
aha' wilik i naa ruq'orom weh i QaJaaw xa re' wo' naa nuq'orom. 

14Ma' xta reet, re' hin naa nusutiniik reje panutinamiit, xa re' kopeet naa 
nuq'orom chib'ih i naa rub'anam, na'chub'an i tinamit Israel ruuk' aatinamiit i 
hat. 

15Re' Balaam xuq'or taqe i q'orik wili parutz'uuy: Re' hin i Balaam hin rak'uun i 
Beor, re' hin je' naq tz'aplik i naq'nuwach. 

16Eh xb'iraj i ruq'oral i Dios, eh wilik xuk'uhtaaj weh panusaq wiriik ruuk' i 
runimaal i rajaawriik. Re' hin xnuloch' wiib' chuwach i QaJaaw, eh xuk'uhtaaj 
weh i korik. 

17Re' hin xwilow panusaq wiriik chib'ih i naa rub'aan kuuk' i aj Israel, taqe i riih 
rumaam i Jacob, naa ruponiik i q'iij noq chi kixilak naa reliik chaloq i jinaj i reey 
kow naa rutaaq'aniik, je' rukab' i rusaqumaal i ch'umiil. Eh re' reh naa rusacham 
wach i tinamit Moab, eh je' wo' taqe i riih rumaam i Set. 

18Re' taqe i aj Israel naa kichopom naah i tinamit Edom, eh je' wo' i tinamit Seir 
re' i nixowanik kiwach, eh xti naa ruwihiik kajaawriik. 

19Jinaj i xti nim rajaawriik naa ruwihiik, re' ruuk' i riih rumaam i Jacob. Re' re' i 
naa rusachwiik wach i tinamit nik' nimaal i konaakikahniik chi k'achalkeeb', inki. 

20Eh chi riij i re' xrilow wach i tinamit Amalec, je' wili i xuq'or parutz'uuy: Re' 
Amalec xti xiik' wo' naq naah nimaal i rajaawriik chi kixilak i tinamit, xa re' la' 
xanaa wo' rusahchiik wach chi jumpech, inki. 

21Eh re' Balaam noq xrilow wach i tinamit i Ceneo je' wili i xuq'or parutz'uuy: Re' 
i aj Ceneo xti xiik' wo' naq naah kikowiil xkiyejaa' wo' naq i kiye'aab' chupaam 
taqe i paat ab'aj. 

22Xa re' la' noq naa kichaliik i aj Asiria naa ruq'atariik wach i kajaawriik naa 
kik'amariik reje pan tokoom tinamit, inki. 

23Eh je' wo' chik wili i xuq'or parutz'uuy i Balaam: Noq naa rub'anam i QaJaaw 
Dios taqe re' q'eq ti' i naakik'ulum, ma' jino'q chik i naa kikahniik chi 
k'achalkeeb'. 

24Eh wilik i naa kichaliik pan barco chupaam i chiq yuuq' Quitim. Naa kisacham 
wach i aj Asiria. Eh naa rusachariik kiwach i aj Heber. Eh re' taqe i aj Quitim naa 
wo' rusachariik kiwach noq naa rojiik kuxoq, inki. 

25Eh chi riij taqe re', re' Balaam xichop reje i rub'eeh xsutinik wo' chik reje 
parutinamiit. Eh re' reey Balac xooj wo' reje parupaat. 

Num 25 

Re' taqe i aj Israel xkiloq'ej i xatz'aqoj tiyoox 

1Re' taqe i aj Israel noq xi okik chi wihik ar Sitim re' taqe i winaq xkitoq'aa' 
k'oyomal kuuk' taqe ixoq aj Moab. 

2Re' taqe ixoq re' re' inkiyuq'eej taqe aj Israel chuk'uxariik i mayiij inkiyeew 
chuwach i tiyoox Baal-peor. Eh inkixuk'aa' kiib' chuwach i tiyoox re' re'. 

3Je' re' noq xkikanaa' kiib' chi xik'amarik reje chi looq'jiik i tiyoox Baal-peor. 
Ruum i re', re' QaJaaw ma' k'isiin ta xchalik rujosq'iil chikinaah i aj Israel. 

4Eh re' i QaJaaw Dios, je' wili i xuq'or reh i Moisés: Re' hat chamol kiwach 
chu'nchel i winaq k'amal kib'eeh i aj Israel, neenajihk'aaj chi kalaq parusaqumaal 
i q'iij chi nuwach reh chi neenik'ik i nujosq'iil chikinaah i aj Israel, inki. 

5Re' i Moisés xuq'or wo' keh i q'atal q'orik chikinaah i ju'jun ch'uq chi aj Israel chi 
naa kikansam taqe awach i xi k'amarik reje chi looq'jiik i tiyoox Baal-peor. 

6Eh jinaj i winaq aj Israel xuk'am reje chi riij parupaat jinaj ixoq aj Madián. 
Chuwach i Moisés, eh chikiwach wo' chu'nchel i aj Israel kimolom kiib' noq oq'ik 
inki a'n panookb'al reh i santo laj itz'ihy naah paat molb'al iib'. 

7Eh re' Finees i rak'uun i Eleazar, eh riih i Aarón kajaaw i aj tiij noq xrilow chib'ih 
i xub'an i winaq xelik reje chi kixilak i aj Israel kimolom kiib' ar xooj ruchop i 
ruq'as laj ch'ihch'. 

8Eh xutahqeej reje i winaq aj Israel aha' wilik i ru-itz'ihy naah paat. Eh ar xusach 
wach i winaq xrik'saj i ruq'aslaj ch'ihch' chupaam, eh je' wo' re' i xub'an reh ixoq. 
Ruuk' i re' xhi'lik wach i kaq yab'ilaal k'achi' rukansanik keh i aj Israel. 

9Xa re' la' kamnaq wo' chik taqe i kijib' ru ka'winaq miil chi aj Israel ruum i kaq 
yab'ilaal. 

10Re' i QaJaaw Dios je' wili xuq'or reh: i Moisés 

11Ruuk' i xub'an i Finees rak'uun i Eleazar re' i rak'uun i Aarón xujot'isaj wach i 
nujosq'iil chikinaah i aj Israel, ruum re' reh raaj chi xa re' hin nee kinaloq'ej, je' 
rukab' i nukapaaj i hin ruum aj re' majaa' i nusach kiwach chu'nchel i aj Israel. 

12Je' re' noq cha q'or reh i Finees chi re' hin kinq'orik chi neerub'an chi nee 
ruk'am riib' panotob'il wuuk'. 

13Re' hin naa nuye'em q'ab' reh chi naa rukahniik chi k'amal kib'eeh aj tiij. Eh naa 
kikahniik chi k'amal kib'eeh aj tiij taqe i riih rumaam, ruum re' reh iraaj chi xa re' 
hin naa nulooq'jiik. Ruum chi xuyeew i k'atoj mayiij chikiij i aj Israel, inki. 

14Eh re' i aj Israel xkanteesjik ruch'ihil ixoq aj Madián, Zimri i rub'ihnaal, rak'uun 
Salu re' i k'amal kib'eeh taqe i riih rumaam i Simeón. 

15Eh re' ixoq aj Madián xkanteesjik Cozbi rub'ihnaal, rixq'uun i Zur k'amal kib'eeh 
i junch'uq chi aj Madián. 

16Re' i QaJaaw Dios je' wili i xuq'or reh Moisés: 

17Re' taq i hat aj Israel, hiy taq chi q'aq'inik kuuk' i aj Madián korehtaal taq i na 
a'n keh. 

18Ruum re' keh xkian taq aweh, ruuk' jot'ooj taq xat kimin chi rulooq'jiik i 
kitiyoox Baal-peor rub'ihnaal. Re' wo' keh kik'amwik b'eeh ruuk' i ma' holohik taj 
xub'an ixoq Cozbi re' rixq'uun i k'amal kib'eeh i junch'uq chi aj Madián. Re' ixoq 
xkanteesjik ruuk' q'aslaj ch'ihch', noq xnutaq'aaj chaloq i runimaal yab'ilaal ruum 
xaloq'ej taq tiyoox re' re', inki. 

Num 26 

Re' kajaljiik ruka'peech i aj Israel 

1Noq kamnaq chik taqe i ruk'ihaal chi aj Israel ruum i runimaal yab'ilaal, re' 
QaJaaw Dios, je' wili i xuq'or reh i Moisés, i Eleazar rak'uun i Aarón kajaaw i 
k'amal kib'eeh aj tiij: 

2Re' taq i hat naa taq awik'sam i tz'ihb' ajlaamb'al keh i aj Israel, pankipaat ruuk' i 
kituut kajaaw, re' taqe i manlik juninaq haab', je' wo' taqe ik'inaq juninaq haab', 
re' taqe i manlik nee kiooj panq'aq'inik, inki. 

3Eh re' i Moisés, i Eleazar re' i k'amal kib'eeh aj tiij xkiq'o'reej taqe i aj Israel wach 
k'ixkaab' Moab chi chii' i nim ha' Jordán chuwach reje i Jericó, je' wili i xuq'or: 

4Re' taq i hat naa awajlaam taqe i winaq wilik keh i juninaq haab' je' wo' taqe 
ik'inaq juninaq haab', je' rukab' i xuq'or i Dios reh i Moisés, inki taqe. Re' taqe i xi 
ajaljik re' taqe i xi ehteesjik cho Egipto. 

5Re' i Rubén i peet rak'uun i Israel re' taqe wili i junch'uq chi riih rumaam: Re' 
taqe riih rumaam Enoc, re' taqe i riih rumaam i Falú. 

6Re' taqe riih rumaam i Hezrón, re' taqe i riih rumaam Carmi. 

7Eh noq xik'ik i tz'ihb' chikinaah taqe i riih rumaam i Rubén xi ponik ka'winaq 
miil ruuk' ixib' miil ruuk' wuquub' siento ruuk' lajeeb' ru ka'winaq chi kiib'. 

8Eh re' i riih rumaam i Falú re' Eliab. 

9Re' riih rumaam i Eliab re' Nemuel, re' Datán, eh re' i Abiram. Eh re' i Datán, re' i 
Abiram xitaqchi'inik keh i aj Israel noq xtohq'ik kiq'etwachem i Moisés, i Aarón. 
Re' i aj Israel re' re' xkian jinaj wach kik'ux ruuk' i Coré noq xtohq'ik kiwech'um 
riij chib'ih i rub'an i Dios. 

10Eh re' ak'al xtar, eh xib'iq'arik qohoq kiib' chi winaq re' re', je' wo' hoq i Coré, 
je' wo' taqe xkian jinaj wach kik'ux kuuk'. Eh re' i xi k'atarik ruum i q'aaq' kiib' 
siento ruuk' lajeeb' roxk'ahl chi kiib', re' xk'ularik wili kojb'al kina'ojb'al i 
ruk'ihaal. 

11Eh re' taqe i riih rumaam i Coré ma' xkuxik ta kikimiik. 

12Re' taqe junch'uq chi riih rumaam i Simeón re' taqe wili: Re' taqe i riih rumaam 
i Nemuel i riih rumaam Jemin, re' taqe riih rumaam i Jaquín. 

13Re' taqe riih rumaam i Zera, re' taqe riih rumaam i Saúl. 

14Eh noq xik'ik i tz'ihb' chikinaah i riih rumaam i Simeón xi ponik kiib' ru 
ka'winaq miil ruuk' kiib' siento. 

15Eh re' taqe junch'uq chi riih rumaam i Gad re' taqe wili: Re' taqe i riih rumaam 
Zefón, re' riih rumaam i Hagui, eh re' i riih rumaam i Suni. 

16Re' taqe i riih rumaam i Ozni, eh re' taqe riih rumaam i Eri. 

17Re' taqe i riih rumaam i Arod, re' taqe i riih rumaam i Areli. 

18Eh noq xik'ik i tz'ihb' chikinaah i riih rumaam Gad xi ponik ka'winaq miil ruuk' 
hoob' siento chi kunchelaal. 

19Eh re' taqe i riih rumaam i Judá re' i Er, re' Onán xikimik chupaam i tinamit 
Canaán. 

20Je' re' noq re' taqe i junch'uq chi riih rumaam i Judá re' taqe wili: Re' riih 
rumaam i Sela, re' i riih rumaam i Fares, re' riih rumaam i Zera. 

21Eh re' taqe i riih rumaam i Fares, re' i riih rumaam i Hezrón, re' i riih rumaam i 
Hamul. 

22Eh noq xik'ik i tz'ihb' chikinaah i junch'uq chi riih rumaam i Judá xi ponik 
waqlaj ru kajwinaq miil ruuk' hoob' siento. 

23Eh re' taqe i junch'uq chi riih rumaam i Isacar re' taqe wili: Re' riih rumaam i 
Tola, re' i riih rumaam Fúa. 

24Eh re' riih rumaam i Jasub, re' riih rumaam Simrón. 

25Eh noq xik'ik kajaljiik i riih rumaam i Isacar xi ponik kijib' ru kajwinaq miil 
ruuk' ixib' siento. 

26Re' taqe i junch'uq chi riih rumaam i Zabulón, re' taqe wili: Re' riih rumaam i 
Sered, re' i riih rumaam i Elón, eh re' riih rumaam i Jahleel. 

27Eh noq xik'ik i kajaljiik i riih rumaam i Zabulón xi ponik oxk'ahl miil ruuk' hoob' 
siento. 

28Eh re' taqe i junch'uq chi riih rumaam i José re' i junch'uq chi tinamit Manasés, 
eh re' junch'uq chi tinamit Efraim. 

29Re' junch'uq chi riih rumaam i Manasés re' taqe wili: Re' taqe i riih rumaam i 
Maquir, re' taqe i riih rumaam Galaad. 

30Re' i junch'uq chi riih rumaam i Galaad re' taqe i wili: Re' taqe i riih rumaam i 
Jezer, re' taqe i riih rumaam i Helec. 

31Eh re' taqe i riih rumaam i Asriel, re' taqe i riih rumaam i Siquem. 

32Eh re' taqe i riih rumaam i Semida, re' taqe i riih rumaam i Hefer. 

33Eh re' i Zelofehad i rak'uun i Hefer ma' xwihik ta rak'uun xarixq'uun taqe i 
xwihik, je' wili i kib'ihnaal: Re' Maala, re' Noa, re' Hogla, re' Milcá, re' i Tirsa. 

34Eh noq xik'ik i tz'ihb' chikinaah junch'uq chi riih rumaam i Manasés xi ponik 
kab'laj roxk'ahl miil ruuk' wuquub' Siento. 

35Re' junch'uq chi riih rumaam i Efraín, re' taqe wili: Re' taqe i riih rumaam i 
Sutela, re' taqe i riih rumaam i Bequer, re' taqe i riih rumaam i Tahán. 

36Re' taqe junch'uq chi riih rumaam i Sutela, re' taqe i wili: Re' taqe riih rumaam i 
Erán. 

37Eh noq xik'ik i tz'ihb' chikinaah taqe i riih rumaam i Efraín xi ponik kab'laj ru 
ka'winaq miil ruuk' hoob' siento. Re' taqe i riih rumaam i José wilkeeb' 
pankipaat. 

38Eh re' i junch'uq chi riih rumaam i Benjamín re' taqe wili: Re' taqe i riih 
rumaam i Bela, re' taqe i riih rumaam i Asbel, re' taqe i riih rumaam i Ahiram. 

39Re' taqe i riih rumaam i Sufam, re' taqe i riih rumaam i Hufam. 

40Re' taqe i riih rumaam i Bela, re' Ard, re' Naamán, re' taqe i kiih kimaam taqe 
re'. 

41Eh noq xik'ik i tz'ihb' chikinaah taqe i riih rumaam i Benjamín xi ponik hoob' 
roxk'ahl miil ruuk' waq'iib' siento. 

42Re' i junch'uq chi riih rumaam i Dan, re' taqe wili: Re' taqe i riih rumaam i 
Suham, re' taqe re' i riih rumaam i Dan. 

43Eh noq xik'ik i tz'ihb' chikinaah taqe i riih rumaam i Dan xi ponik kijib' ru 
kajwinaq miil ruuk' kijib' siento. 

44Eh re' junch'uq chi riih rumaam i Aser re' taqe wili: Re' taqe i riih rumaam i 
Imna, re' taqe i riih rumaam Isúi, re' taqe i riih rumaam i Bería. 

45Re' taqe i riih rumaam i Bería re' taqe i wili: re' taqe i riih rumaam i Heber, re' 
taqe i riih rumaam i Malquiel. 

46Eh re' Aser xwihik jinaj rixq'uun Sera i rub'ihnaal. 

47Eh noq xik'ik i tz'ihb' chikinaah taqe i riih rumaam i Aser xi ponik oxlaj roxk'ahl 
miil ruuk' kijib' siento. 

48Re' i junch'uq chi riih rumaam i Neftalí, re' taqe wili: Re' taqe i riih rumaam i 
Jahzeel, re' taqe i riih rumaam Guni. 

49Eh re' taqe i riih rumaam i Jezer, re' taqe i riih rumaam i Silem. 

50Eh noq xik'ik i tz'ihb' chikinaah taqe i riih rumaam i Neftalí xi ponik hoob' 
roxk'ahl miil ruuk' kijib' siento. 

51Eh noq xik'ik i tz'ihb' chikinaah chu'nchel i winaq aj Israel wilik keh juninaq 
haab', eh ik'inaq juninaq haab', xi ponik waqiib' siento miil ruuk' jinaj miil, ruuk' 
wuquub' siento ruuk' lajeeb' ru ka'winaq. 

Re' ruq'orariik nik' wach ruch'aqariik ak'al xkian 

52Re' i QaJaaw Dios je' wili i xuq'or reh i Moisés: 

53Keh taqe i tinamit wili naa ruch'aqiik ak'al re' q'oreel jarub' i xtz'ihb'jik 
kib'ihnaal. 

54Wila' k'ih chi kiib', chi kich'uhqaal, nim i kiye'aab' naa ruye'ariik. Eh wila' ma' 
k'ih chi kiib' chi kich'uhqaal, ma' q'e' ta wo' nim i kiye'aab' naa ruye'ariik. Je' re' 
noq chi kich'uhqaal naa ruch'aqariik kiye'aab' re' q'oreel nik' wach i kajaljiik 
xb'aan. 

55Eh re' ye'aab' konaa rusik'ariik chi riij noq naa ruchaqariik, eh aha' wilik i naa 
rukahniik reh i ju'jun ch'uq, re' wo' re' naa ruk'ulum. Re' q'oreel awach chaloq i 
kimaam kati't. 

56Aha' pa' wilik i neenkahnik keh noq neensik'arik chi riij re' q'oreel mi k'ih chi 
kiib' nim neenye'arik keh, eh wila' ma' k'ih chi kiib' ma' nim taj i neenye'arik keh. 

Re' tz'ihb' xb'aan i ajlaamb'al keh taqe i riih rumaam i Leví 

57Eh re' taqe i junch'uq chi aj Levíta xi tz'ihb'jik re' taqe wili: Re' taqe i riih 
rumaam i Gersón, re' taqe i riih rumaam i Coat, eh re' taqe i riih rumaam i Merari. 

58Re' taqe riih rumaam i Libni, re' taqe i riih rumaam i Hebrón, re' riih rumaam i 
Mahli, re' taqe i riih rumaam i Musi, re' taqe riih rumaam i Coré, chu'nchel i re' 
riih rumaam Leví. Re' i Coat rajaaw i Amram. 

59Eh re' Amram xub'an kaxáro ruuk' i Jocabed, re' i rixq'uun i Leví x-aasjik noq ko 
wilik cho Egipto. Eh re' Amram xwihik rak'uun rixq'uun ruuk' i Jocabed je' wili 
kib'ihnaal: Aarón, Moisés, eh María. 

60Eh re' taqe i rak'uun xwihik i Aarón je' wili i kib'ihnaal: Nadad, Abiú, Eleazar, 
Itamar. 

61Re' Nadad, ruch'ihil Abiú xikimik ruum noq tokoom inaq'wach q'aaq' xkik'at 
wii' i mayiij chuwach i QaJaaw Dios. 

62Eh noq xik'ik i tz'ihb' chikinaah chu'nchel i riih rumaam i Leví xkitoq'aa' johtoq 
i ajlanik ruuk' i ju'jun poh i wilik keh, xkikoj haa' i nimaq winaq, xi ponik ixib' ru 
ka'winaq miil. Re' taqe re' ma' xajaljik ta haa' chi kixilak i kuch aj Israel, ruum ma' 
xye'arik ta kiye'aab'. 

63Re' taqe i xrajlaaj i Moisés, ruch'ihil i Eleazar k'amal kib'eeh aj tiij noq xkajlaaj 
chu'nchel i aj Israel wach k'ixkaab' Moab re' i wilik chi chii' i nim ha' Jordán. Re' 
ye'aab' re' re' ar wilik chi k'ulwaach i tinamit Jericó. 

64Eh re' taqe i re' ma' jino'q keh i xi ajaljik ruum i Moisés ruum i Aarón chupaam i 
ye'aab' chiq yuuq' ar Sinaí noq xkian i tz'ihb' ar. 

65Ruum i re', re' i QaJaaw Dios ruq'orom chik keh chi naa rukuxiik kikimiik 
chupaam i ye'aab' chiq yuuq'. Eh xuq'or chi ach wo' re' Caleb, rak'uun i Jefone 
ruch'ihil i Josué rak'uun i Nun naa kikahniik chi k'achalkeeb'. 

Num 27 

Re' kikooch xkipahqaaj i rixq'uun i Zelofehad 

1Chi kixilak junch'uq chi riih rumaam i Manasés ho'oob' ixoq xi wihik rixq'uun 
taqe i Zelofehad je' wili i kib'ihnaal: Maala, Noa, Hogla, Milcá, Tirsa. Re' i 
Zelofehad rak'uun i Hefer, re' Hofer rak'uun i Galaad, re' Galaad rak'uun i Maquir, 
re' i Maquir rak'uun i Manasés, re' i Manasés rak'uun i José. 

2Re' taqe i ho'oob' chi ixoq re' re' xiooj panookb'al reh i santo laj itz'ihy naah paat 
molb'al iib'. Ar xooj kiq'oreej i Moisés ruch'ihil i Eleazar k'amal kib'eeh aj tiij 
chikiwach i k'amal b'eeh, eh chikiwach i kimolom kiib' ar, je' wili xkiq'or: 

3Re' i qajaaw i hoj xkimik chupaam i ye'aab' chiq yuuq', xa re' la' ma' re' ta naq 
haa' ruuk' i junch'uq i wilkeeb' chi riij i Coré i xkiwech'uj riij i xub'an i Dios. Re' 
reh ruum i ru mahk xkimik, eh ma' jino'q i rak'uun xwihik. 

4Ma' ruk'ul taj chi neensahchik wach i rub'ihnaal i qajaaw chi xilak i rutinamiit xa 
ruum chi ma' xwihik ta jino'q rak'uun. Re' hoj, hoj rixq'uun i ruk'ul chi nee taq i 
nayeew k'isinoq qeh ak'al re' ruuk' kak'aal taqe i ruchaaq' i qajaaw, inki taqe. 

5Eh re' i Moisés xuq'or reh i QaJaaw Dios i xkipahqaaj i ho'oob' chi ixoq re' re'. 

6Re' i QaJaaw Dios je' wili chaq'wik xub'an: 

7Re' taqe i ho'oob' chi rixq'uun i Zelofehad rub'ehel chi keh inkiq'or. Re' hat i 
ruk'ul chi naa aye'em k'isinoq keh re' ruuk' i kak'aal taqe ruchaaq' i kajaaw, aha' 
naq wilik ak'al naa ruye'ariik reh i kajaaw kekeh nee nayeew. 

8Eh cha q'or keh chu'nchel i aj Israel chi awach i winaq xkimik reje chi ma' xwihik 
ta jino'q rak'uun xarixq'uun i xwihik re' i rak'aal naq i reh i ruk'ul chi keh i 
rixq'uun naa ruye'ariik. 

9Eh wila' ma' xwihik jino'q rixq'uun i ruk'ul chi reh i ras oon ruchaaq' naa 
ruye'ariik i rak'aal naq i reh. 

10Eh wila' ma' chih i ras, oon ruchaaq' re' i rak'aal naq i reh i ruk'ul chi reh i ras, 
oon ruchaaq' i rajaaw naa rukahniik. 

11Eh wila' ma' chih ras, oon ruchaaq' i rajaaw i ruk'ul chi reh jino'q i ma' tokoom 
ta ruuk'naa ruye'em i rak'aal naq i reh. Re' k'uhb'aal wili i ruk'ul chi naa kianam 
chi juneliik i aj Israel je' rukab' i xnuq'or reh i Moisés i hin, inki. 

Re' Josué xpa'ab'jik chi k'amal b'eeh chi jilow i Moisés 

12Re' i QaJaaw Dios je' wili i xuq'or reh i Moisés: Re' hat johteen johtoq chinaah i 
yuuq' Abarim nee nawil reje i ye'aab' xnuyeew keh i aj Israel. 

13Eh noq akohlaam chik rilariik chu'nchel neetikimik neenooj areq taqe aamaam 
awati't, je' rukab' noq xkimik i Aarón aawas, 

14ruum akab'cheel taq ma' xanimaj ta taq i nuq'oral chupaam i ye'aab' chiq yuuq' 
Zin. Noq re' i tinamit xintohq'ik kiwech'um, re' taq i hat ma' xayeew ta taq 
nuloq'il chikiwach, noq xkipahqaaj kihaa' weh, inki. Re' xuq'or wili re' xk'ularik 
noq xelik i ha' chupaam i saq rep ab'aj, wilik chupaam i ye'aab' Cades wilik 
chupaam i ye'aab' chiq yuuq' Zin. 

15Re' i Moisés je' wili i xuq'or reh i QaJaaw Dios: 

16QaJaaw Dios re' hat ti ye'wik i k'acharik i ruk'ul chi nee nakoj jino'q i winaq chi 
nujilow reh chi neenkahnik chi k'amal kib'eeh i tinamit wili. 

17Reh chi re' winaq re' re' neenk'amwik kib'eeh xa aha' pa' nee kiooj i k'oq, chi je' 
re' ma' nee ta kikahnik aatinamiit chi je' kikab' i tentzun ma' xta cha'jen keh, inki. 

18Eh re' i QaJaaw Dios je' wili i chaq'weesjik i Moisés xub'an: Re' Josué i rak'uun i 
Nun wilik ruuk' i Wuxlab'al chapab'aa' chayeew aq'ab' chinaah. 

19Chi riij i re' nee nak'am reje chuwach i Eleazar k'amal kib'eeh aj tiij, 
neenapab'aa' chuwach, je' wo' chikiwach i chu'nchel i tinamit Israel. Eh re' hat 
nee nayeew i kamanik chinaah. 

20Nee nayeew reh awajaawriik i hat reh chi chu'nchel i aj Israel neenkinimaj taqe 
i nee ruq'or. 

21Eh re' Josué naa rojiik pa'lojoq chuwach Eleazar k'amal kib'eeh aj tiij. Eh re' 
Eleazar nee rukoj i reh i chi' ruk'ux Urim rub'ihnaal noq neerupahqaaj weh 
chib'ih i naa rub'anam. Eh re' chik i Josué naa ruq'oriik keh i aj Israel chu'nchel i 
naa kianam, inki. 

22Eh re' i Moisés xub'an wo' hoq i xq'orarik reh ruum i QaJaaw Dios, xuk'am wo' 
reje i Josué chuwach i Eleazar k'amal kib'eeh aj tiij, je' wo' chikiwach chu'nchel i 
aj Israel. 

23Eh xuyeew wo' q'ab' wach naah i Josué xupab'aa' chi k'amal b'eeh je' wo' rukab' 
i xq'orarik reh ruum i QaJaaw Dios. 

Num 28 

Re' i kimayiij xkiyeew rajlaal q'iij 
(Ex 29.38-46) 

1Re' QaJaaw Dios je' wili i xuq'or reh i Moisés: 

2Re' hat cha q'or keh i aj Israel chi juneliik neen kiyeew paruq'ijil i kik'atoj mayiij, 
je' wo' hoq chi kimayiij i kaxlanwi'k. Re' taqe ink'ohnik laj mayiij re' re' imponik 
chi nuwach i hin. 

3Eh je' wili i neenaq'or keh: Re' taqe wili i k'atoj mayiij naa aq'asam taq reh i 
QaJaaw Dios chi juneliik, rajlaal q'iij taq naa aq'asam kiib' chi imas tentzun ju'jun 
haab' i wilik keh, eh manlik wach i kiti'jolal. 

4Jinaj keh imas tentzun naa taq aq'asam wahq'eq, eh jinaj i naa taq aq'asam xq'eq. 

5Eh naa taq aq'asam chi mayiij ruch'ihil i tentzun ik'inaq waxiqiib' libra chi 
holohik laj arina xilakimaj ruuk' i jinaj nimlaj lemeta chi aseite oliva. 

6Eh re' wo' hoq i mayiij wili ink'atarik chi juneliik chinaah i yuuq' Sinaí. Re' i q'e' 
ink'ohnik laj mayiij q'e' imponik chuwach i QaJaaw Dios. 

7Eh chi ruk'u'liil i ju'jun chi k'atoj tentzun naa wo' taq aq'asam chi amayiij jinaj 
nimlaj lemeta chi riis uuva. Re' riis i uuva re' re' naa ruchihkjiik chupaam i santo 
laj ye'aab' ye'b'al ruloq'il i QaJaaw. 

8Eh re' tentzun naa taq aq'asam chi mayiij xq'eq naa taq aq'asam chiruk'uliil i 
holohik laj arina ruch'ihil i riis uuva je' wo' k'ihaal i naa taq aq'asam chi ruk'u'liil 
ak'atoj mayiij naa taq aq'asam wahq'eq. Re' taqe i mayiij re' re' q'e' ink'ohnik 
imponik chuwach i Dios, tiko'q keh inki. 

Re' mayiij xkiyeew chupaam i hi'limb'al q'iij 

9Eh re' i mayiij taq naa aq'asam chupaam taqe i hi'limb'al q'iij kiib' chi imas 
tentzun aj ju'jun haab' manlik wach i kiti'jolal. Eh naa taq aq'asam i k'isiin ma' 
b'elejeeb' libra chi holohik laj arina xilakimaj ruuk' aseite, eh riis uuva. 

10Re' taqe i k'atoj mayiij wili naa taq aq'asam chupaam taqe i hi'limb'al q'iij naa 
wo' aq'asam taq chi ruk'u'liil i holohik arina, eh riis uuva naa taq aq'asam rajlaal i 
q'iij. 



371 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

11Eh pank'amb'al rub'eeh i ju'jun chi poh kiib' i kok' imas wakax taq naa aq'asam 
chi k'atoj mayiij chuwach i QaJaaw Dios. Jinaj imas tentzun, eh wuquub' i tentzun 
ju'jun haab' i wilik keh, eh manlik wach i kiti'jolal. 

12Eh re' ju'jun chi imas wakax naa taq aye'em chi ruk'u'liil i waqiib' libra chi 
holohik arina xilakimaj ruuk' aseite. Eh re' ju'jun chi imas tentzun, naa taq 
aq'asam chi ruk'u'liil kijib' libra chi arina, xilakimaj ruuk' aseite. 

13Eh re' i ju'jun chi kok' imas tentzun naa taq aq'asam chi ruk'u'liil i ki'ib' libra chi 
holohik laj arina, xilakimaj ruuk' aseite. Re' taqe i k'atoj mayiij wili q'e' k'ohnik 
imponik chuwach i QaJaaw Dios ye'b'al ruloq'il. 

14Re' i ju'jun chi imas wakax ruk'u'liil ka'kab' nimaq lemeta chi riis uuva. Eh re' 
ju'jun chi imas tentzun ruk'u'liil i wilik rukab' nimaq lemeta chi riis uuva. Eh re' 
ju'jun chi tentzun ruk'uliil i jinaj nimlaj lemeta chi riis uuva. Re' taqe i wili i k'atoj 
mayiij naa taq aq'asam i ju'jun chi poh reh i haab'. 

15Eh chi riij taqe i k'atoj mayiij taq naa aq'asam rajlaal i q'iij ruch'ihil i riis uuva, 
ko jinaj taq chik imas kaprax naa taq aq'asam chuwach i QaJaaw Dios pahqb'al 
kuyb'al taq amahk. 

Re' kimayiij inkiq'asaj i aj Israel chupaam i runinq'ijiik i elik chaloq Egipto 
(Lev 23.1-44) 

16Chupaam i kajlaj rub'eeh i peet poh reh i haab' naa taq aninq'ijeem aweliik 
chaloq Egipto ye'b'al ruloq'il i QaJaaw Dios. 

17Eh chupaam i ho'lajuuj rub'eeh i poh re' re' naa taq a'nam i nim wach ninq'iij. 
Eh wuquub' q'iij taq naa ak'uxum i kaxlanwi'k ma' kojooj ta ch'amb'esb'al reh. 

18Eh chupaam i peet q'iij naa taq a'nam jinaj i santo laj moloj iib'. Eh ma' jino'q 
taq aweh i naa rukamaniik. 

19Eh kiib' i kok' imas wakax jinaj imas tentzun, wuquub' tentzun ju'jun haab' i 
wilik keh, manlik wach kiti'jolal naa taq aq'asam chi k'atoj mayiij chi nuwach i 
hin. 

20Eh naa wo' taq aq'asam chi amayiij i holohik laj arina xilakimaj ruuk' aseite. 
Ik'inaq oxlaj libra chi ruk'u'liil i ju'jun chi kok' imas wakax. Eh k'isiin ma' 
b'elejeeb' libra arina taq i naa aq'asam chi ruk'u'liil imas tentzun. 

21Eh re' i ju'jun chi tentzun naa wo' taq aq'asam chi ruk'u'liil ik'inaq kijib' libra 
chi holohik laj arina xilakimaj ruuk' aseite. 

22Eh koruman wo' hoq chi naa taq aq'asam chi amayiij i jinaj i kaprax k'amb'al 
taq awiib' panotob'il wuuk' i hin. 

23Re' taqe i mayiij wili naa taq aq'asam noq aq'asam taq chik i k'atoj mayiij 
pantaq wahq'eq re' inq'ahtesjik chi juneliik. 

24Re' taqe i k'atoj mayiij re' re' wuquub' q'iij taq naa aq'asam noq k'ahchi' i 
ninq'iij. Re' taqe i k'atoj mayiij wili naa taq aq'asam chi ye'b'al nuloq'il ink'ohnik 
laj mayiij q'e' imponik chi nuwach i hin. Eh naa wo' taq aq'asam i k'atoj mayiij 
rajlaal i q'iij, je' wo' hoq i riis uuva. 

25Eh paruwuuq q'iij reh i ninq'iij naa wo' taq a'nam i santo laj moloj iib' ye'b'al 
nuloq'il i hin, eh ma' jino'q taq aweh i naa rukamaniik. 

26Eh noq naa taq aninq'ijeem i peet wach taq atik amu'uun, noq naa taq aq'asam 
chi amayiij chi nuwach i hin, naa taq a'nam i santo laj moloj iib' ye'b'al nuloq'il. 
Eh chupaam i q'iij re' re' ma' jino'q taq aweh i naa rukamaniik. 

27Eh naa taq aq'asam chi nk'ohnik amayiij chi nuwach i hin i kiib' chi kok' imas 
wakax, eh jinaj imas tentzun, eh wuquub' chi tentzun, ju'jun haab' i wilik keh. 

28Eh chi ruk'u'liil i ju'jun chi imas wakax naa taq aq'asam ik'inaq oxlaj libra chi 
holohik laj arina xilakimaj ruuk' aseite. Eh chi ruk'u'liil imas tentzun naa taq 
aq'asam i k'isiin ma' b'elejeeb' libra chi arina, xilakimaj ruuk' aseite. 

29Eh chi ruk'u'liil i ju'jun chi imas tentzun naa taq aq'asam ik'inaq kijib' libra chi 
arina xilakimaj ruuk' aseite. 

30Eh koruman wo' hoq chi naa taq aq'asam chi ak'atoj mayiij jinaj i kaprax 
pahqb'al taq kuyb'al amahk. 

31Re' k'atoj mayiij wili noq naa taq aq'asam naa wo' taq aq'asam chi ruk'u'liil i 
arina ruch'ihil i riis uuva. Eh naa wo' taq aq'asam i k'atoj mayiij rajlaal q'iij. Eh re' 
taqe i chikop naa aq'asam manlik wach i kiti'jolal. 

Num 29 

Re' runinq'ijiik i ruhuupjiik paam i tuun 

1Re' taq i hat chupaam i k'amb'al rub'eeh i ruwuuq poh naa taq a'nam i santo laj 
moloj iib', ma' jino'q taq aweh i naa rukamaniik. Eh naa taq aq'orom rib'iral i q'iij 
re' re' ruuk' i ruhuupjiik paam i tuun. 

2Re' ink'ohnik laj k'atoj mayiij taq naa aq'asam, re' imponik chi nuwach i hin, jinaj 
i k'isa imas wakax, jinaj imas tentzun. Eh wuquub' i tentzun ju'jun haab' i wilik 
keh, manlik wach i kiti'jolal. 

3Re' i k'isa imas wakax i naa taq aq'asam chi ruk'u'liil ik'inaq oxlaj libra chi 
holohik laj arina xilakimaj ruuk' aseite. Eh re' imas tentzun naa taq aq'asam chi 
ruk'u'liil i k'isiin ma' b'elejeeb' libra chi arina xilakimaj ruuk' aseite. 

4Eh re' ju'jun chi kok' imas tentzun naa taq aq'asam chi ruk'u'liil ik'inaq kijib' 
libra chi holohik laj arina xilakimaj ruuk' aseite. 

5Eh koruman wo' hoq chi naa taq aq'asam chi k'atoj mayiij jinaj kaprax pahqb'al 
kuyb'al taq amahk. 

6Eh noq aq'asam taq chik ak'atoj mayiij naa taq aye'em rajlaal poh, je' wo' hoq i 
amayiij naa taq aye'em rajlaal q'iij ruch'ihil taq i wach atik ruch'ihil i riis uuva, je' 
rukab' i xnuq'or i hin. Re' taqe ink'ohnik laj mayiij wili q'e' imponik chi nuwach i 
hin. 

7Eh chupaam i lajeeb' i rub'eeh ruwuuq poh naa taq a'nam i santo laj moloj iib' 
ye'b'al nuloq'il i hin. Eh chupaam q'iij re' re' naa taq a'nam i tiij chi ma' a'nam ta 
taq awa', eh ma' jino'q taq aweh i naa rukamaniik. 

8Re' taqe i chikop naa taq aq'asam chi nk'ohnik laj k'atoj mayiij chi nuwach, re' 
taqe wili: Jinaj i k'isa imas wakax, jinaj imas tentzun eh wuquub' tentzun ju'jun 
haab' i wilik keh, manlik wach i kiti'jolal. 

9Eh naa wo' taq aq'asam chi amayiij i ik'inaq oxlaj libra chi holohik laj arina 
xilakimaj ruuk' aseite Chi k'u'liil imas wakax. Eh chi k'u'liil imas tentzun naa taq 
aq'asam i k'isiin ma' b'elejeeb' libra chi arina. 

10Eh chi ruk'u'liil i ju'jun chi tentzun naa taq aq'asam ik'inaq kijib' libra chi arina 
xilakimaj ruuk' aseite. 

11Eh naa taq aq'asam chi k'atoj mayiij jinaj imas kaprax chi tojb'al riij taq amahk. 
Eh naa wo' taq aq'asam i mayiij pahqb'al kuyb'al taq amahk. Eh naa wo' aq'asam 
taq i k'atoj mayiij rajlaal i q'iij ruch'ihil arina, ruch'ihil i riis uuva. 

12Eh chupaam i ho'lajuuj rub'eeh i ruwuuq poh naa taq a'nam i santo laj moloj 
iib'. Chupaam i q'iij re' re' ma' jino'q taq aweh i naa rukamaniik, wuquub' q'iij taq 
naa a'nam i ninq'iij ye'b'al nuloq'il i hin, hin Dios. 

13Pampeet q'iij naa taq aq'asam chi nk'ohnik laj k'atoj mayiij chi nuwach i oxlaj 
chi kok' imas wakax. Eh kiib' imas tentzun, eh kajlaj i tentzun ju'jun haab' i wilik 
keh manlik wach i kiti'jolal. 

14Eh naa taq aq'asam chi ruk'u'liil i ju'jun chi imas wakax, waqiib' libra chi 
holohik laj arina xilakimaj ruuk' aseite. Eh chi ruk'u'liil i ju'jun chi imas tentzun 
naa taq aq'asam i kijib' libra chi arina xilakimaj ruuk' aseite. 

15Eh chi ruk'u'liil i ju'jun chi kok' tentzun naa taq aq'asam kiib' libra chi holohik 
laj arina xilakimaj ruuk' aseite. 

16Koruman wo' hoq chi naa taq aye'em chi amayiij i kaprax chi pahqb'al kuyb'al 
taq amahk noq aye'em taq chik eqal eqal ak'atoj mayiij ruch'ihil i holohik arina 
ruch'ihil i riis uuva. 

17Eh parukab' q'iij naa taq aq'asam chi ak'atoj mayiij i kab'laj chi kok' imas 
wakax, eh kiib' imas tentzun. Eh kajlaj i tentzun ju'jun haab' i wilik keh, manlik 
wach i kiti'jolal. 

18Eh nik' k'ihaal kok' imas wakax, imas tentzun, i kok' tentzun taq naa aaq'asam, 
je' wo' re' k'ihaal i holohik laj arina, i riis uuva taq naa aq'asam chi kik'u'liil, je' 
rukab' i ruq'or i nuk'uhb'aal. 

19Eh koruman wo' hoq chi naa taq aq'asam chi amayiij jinaj i kaprax chi pahqb'al 
kuyb'al taq amahk, noq aq'asam taq chik eqal eqal ak'atoj mayiij ruch'ihil i 
holohik arina, ruch'ihil i riis taq aa-uuva. 

20Eh paroox q'iij naa taq aq'asam chi ak'atoj mayiij i junlaj kok' imas wakax, eh 
kiib' imas tentzun. Eh kajlaj i tentzun ju'jun haab' i wilik keh manlik wach i 
kiti'jolal. 

21Eh nik' pa' k'ihaal i kok' imas wakax naa taq aq'asam nik' pa' k'ihaal imas 
tentzun, eh nik' pa' k'ihaal kok' tentzun, je' wo' re' k'ihaal i holohik laj arina, i riis 
uuva naa taq aq'asam chi kik'u'liil. Je' rukab' i ruq'or i nuk'uhb'aal. 

22Eh koruman chi naa taq aq'asam chi amayiij jinaj i imas kaprax chi pahqb'al 
kuyb'al taq amahk, noq aq'asam taq chik eqal eqal ak'atoj mayiij ruch'ihil i 
holohik arina ruch'ihil i riis uuva. 

23Eh chupaam i rukaaj q'iij naa taq aq'asam chi ak'atoj mayiij i lajeeb' chi kok' 
imas wakax, eh kiib' imas tentzun, eh kajlaj tentzun i ju'jun haab' i wilik keh 
manlik wach i kiti'jolal. 

24Eh nik' pa' k'ihaal i kok' imas wakax taq naa aq'asam, nik' pa' k'ihaal imas 
tentzun. Eh nik' pa' k'ihaal i kok' tentzun, je' wo' re' k'ihaal i holohik laj arina, je' 
wo' re' k'ihaal i riis uuva naa taq aq'asam chi kik'u'liil, je' rukab' i ruq'or i 
nuk'uhb'aal. 

25Eh naa wo' taq aq'asam chi amayiij jinaj imas kaprax chi pahqb'al kuyb'al taq 
amahk, noq aq'asam taq chik eqal eqal ak'atoj mayiij ruch'ihil i holohik laj arina 
ruch'ihil i riis uuva. 

26Eh paroo' q'iij naa taq aq'asam chi ak'atoj mayiij i b'elejeeb' chi kok' imas 
wakax, eh kiib' imas tentzun, eh kajlaj i tentzun ju'jun haab' i wilik keh manlik 
wach i kiti'jolal. 

27Eh nik' pa' k'ihaal i kok' imas wakax taq naa aq'asam, nik' pa' kihaal imas 
tentzun, nik' pa' k'ihaal i kok' tentzun je' wo' re' k'ihaal i holohik laj arina, i riis 
uuva naa taq aq'asam chi kik'u'liil, je' rukab' i ruq'or i nuk'uhb'aal. 

28Eh naa wo' taq aq'asam chi amayiij jinaj imas kaprax chi pahqb'al kuyb'al taq 
amahk, noq aq'asam taq chik eqal eqal ak'atoj mayiij ruch'ihil i holohik laj arina, 
ruch'ihil i riis uuva. 

29Eh paruwaaq q'iij naa taq aq'asam chi ak'atoj mayiij i waxiqiib' chi kok' imas 
wakax, eh kiib' imas tentzun. Eh kajlaj i tentzun, ju'jun haab' wilik keh manlik 
wach i kiti'jolal. 

30Re' q'oreel nik' pa' k'ihaal i kok' imas wakax taq naa aq'asam, eh nik' pa' k'ihaal 
imas tentzun. Eh nik' pa' k'ihaal imas tentzun, je' wo' re' k'ihaal i holohik laj 
arina, je' wo' re' k'ihaal i riis uuva naa taq aq'asam chi kik'u'liil. Je' rukab' i ruq'or 
i nuk'uhb'aal. 

31Eh naa wo' taq aq'asam chi amayiij jinaj imas kaprax chi pahqb'al kuyb'al taq 
amahk, noq aq'asam taq chi eqal eqal ak'atoj mayiij, ruch'ihil i holohik laj arina, 
ruch'ihil i riis uuva. 

32Eh chupaam i ruwuuq q'iij naa taq aq'asam chi ak'atoj mayiij i wuquub' chi kok' 
imas wakax, eh kiib' imas tentzun. Eh kajlaj i tentzun ju'jun haab' i wilik keh 
manlik wach i kiti'jolal. 

33Eh nik' pa' k'ihaal i kok' imas wakax taq naa aq'asam, nik' pa' k'ihaal imas 
tentzun, nik' pa' k'ihaal i kok' tentzun, je' wo' re' k'ihaal i holohik laj arina, i riis 
uuva naa taq aq'asam chi kik'u'liil. Je' rukab' i ruq'or i nuk'uhb'aal. 

34Eh naa wo' taq aq'asam chi amayiij jinaj i kaprax chi pahqb'al kuyb'al taq 
amahk, noq aq'asam taq chik eqal eqal ak'atoj mayiij ruch'ihil i holohik arina, 
ruch'ihil i riis uuva. 

35Eh paruwahxaaq q'iij naa wo' chik taq a'nam i santo laj moloj iib' ye'b'al 
nuloq'il i hin, hin Dios. Eh chupaam i q'iij re' re' ma' jino'q taq aweh i naa 
rukamaniik. 

36Eh naa taq aq'asam chi ak'atoj mayiij jinaj i k'isa imas wakax, jinaj imas 
tentzun, eh wuquub' tentzun ju'jun haab' i wilik keh, manlik wach i kiti'jolal. Re' 
taqe i re' ink'ohnik laj mayiij imponik chi nuwach i hin, hin Dios. 

37Eh nik' pa' k'ihaal kok' imas wakax, taq naa aq'asam, nik' pa' k'ihaal imas 
tentzun, nik' pa' k'ihaal i kok' tentzun, je' wo' re' k'ihaal i holohik laj arina, riis 
uuva, naa taq aq'asam chi kik'u'liil. Je' rukab' i ruq'or i nuk'uhb'aal. 

38Eh naa wo' taq aq'asam chi amayiij jinaj i kaprax chi pahqb'al kuyb'al taq 
amahk, noq aq'asam taq chik eqal eqal ak'atoj mayiij ruch'ihil i holohik laj arina, 
ruch'ihil i riis uuva. 

39Re' taqe i k'atoj mayiij naa taq aq'asam weh i hin chupaam i ninq'iij q'e' looq'. 
Eh naa wo' aye'em taq chi amayiij aq'orom taq, re' noq aye'em taq chik amayiij xa 
panak'ux taq naa ruchaliik, oon re' ruuk' holohik laj arina, oon i riis uuva, oon re' 
mayiij k'amb'al taq awiib' panotob'il wuuk', inki. 

40Eh re' Moisés xuq'or wo' keh i aj Israel chu'nchel i xq'orarik reh ruum i QaJaaw 
Dios. 

Num 30 

Re' ruq'orariik chi wilik i naa rub'aan 

1Re' i Moisés xuq'oreej taqe i ju'jun chi k'amal kib'eeh i ju'jun ch'uq chi aj Israel, 
je' wili i xuq'or keh: Re' QaJaaw Dios je' wili xuq'or: 

2Wila' awach i xuq'or i xti korik reh i Dios chi wilik i naa rub'anam, chi wilik i naa 
ruye'em ma' naa ta rukahniik chi je' re' koruman chi naa rub'anam aha' wilik i 
xuq'or. 

3Wila' re' jino'q i k'isa q'ahxoq ko patim nahq'ab' i tuut rajaaw xuq'or i xti korik 
reh i Dios chi wilik i naa rub'anam chi wilik i naa ruye'em. 

4Koruman chi naa ruye'em aha' wilik i xuq'or chi naa ruye'em, eh chi naa 
rub'anam aha' wilik i xuq'or wila' reht'al i rajaaw, wila' ma' xq'ilarik chub'aan. 

5Eh raaj wila' re' rajaaw xunab'eej chi wilik i naa rub'anam, chi wilik i naa 
ruye'em i rixq'uun, eh wila' xuq'il chub'aan, neenkuyarik ru mahk ruum i Dios chi 
ma' nee ta rub'an aha' wilik i xuq'or. 

6Eh wila' re' q'ahxoq re' re' xub'an kaxáro noq ruq'orom chik i xti korik reh i Dios 
chi wilik i naa rub'anam, chi wilik i naa ruye'em, 

7wila' xunab'eej i rub'ahiil, eh ma' xuq'il ta chi riij. Re' q'ahxoq re' re' koruman chi 
naa rub'anam aha' wilik i xuq'or chi naa rub'anam, chi naa ruye'em. 

8Eh raaj wila' xq'ilarik ruum i rub'ahiil neerub'an chi ma' nee ta rub'an aha' wilik 
i xuq'or chi ma' nee ta ruyeew aha' wilik i xuq'or chi naa ruye'em, neenkuyarik ru 
mahk ruum i Dios. 

9Eh raaj wila' ch'aq kaxáro ixoq, oon kamnaq i rub'ahiil xq'orik i xti korik chi 
wilik i naa rub'anam, koruman chi naa rub'anam. 

10Eh wila' re' jino'q ixoq parupaat i rub'ahiil wilik noq xuq'or i xti korik reh i Dios 
chi wilik i naa rub'anam, chi wilik i naa ruye'em. 

11Eh noq neerunab'eej i rub'ahiil, wila' ma' xq'ilarik chub'aan. Re' ixoq re' re' 
koruman chi naa rub'anam aha' wilik i xuq'or chi naa rub'anam, eh chi naa 
ruye'em. 

12Eh raaj wila' q'ilarik ruum i rub'ahiil neerub'an chi ma' nee ta rub'an i xuq'or 
chi naa rub'anam, eh chi ma' nee ta ruyeew i xuq'or chi naa ruye'em, eh 
neenkuyarik ru mahk ruum i Dios. 

13Je' re' noq re' ixoq re' rub'ahiil naa ruq'oriik mineerub'an, oon ma' nee ta 
rub'an aha' wilik xuq'or i xti korik chi naa rub'anam, oon chi naa ruye'em. 

14Eh noq neerunab'eej i rub'ahiil, eh wila' xik'ik kiib' ixib'-oq q'iij chi ma' xta 
xuq'or reh. Ar naa ruk'utiniik chi k'ahchi' ruye'em q'ab' chi naa rub'anam ixoq 
aha' wilik xuq'or i xti korik chi naa rub'anam, eh chi naa ruye'em. 

15Eh wila' wilik chik q'iij rib'iram noq xuq'il i rehk'een chi riij i naa rub'anam i 
naa ruye'em. Re' b'ahiilb'ees re' re' wach naah i reh naa ruk'ahniik i ru mahk i 
rehk'een, inki. 

16Re' i taqe k'uhb'aal wili xuq'or i QaJaaw Dios reh i Moisés chi keh i b'ahiilb'ees 
chi keh i ehk'eenb'ees, chi keh ajaab'ees, chi keh kixq'uun ko wilik kuuk' 
pankipaat 

Num 31 

Re' noq xkiq'aj wach i aj Israel i xb'aan keh kuum i aj Madián 

1Re' i QaJaaw Dios je' wili xuq'or reh i Moisés: 

2Re' hat chaq'aj wach keh i aj Madián aha' wilik i xkian reh taqe awuch aj Israel, 
chi riij i re' kora'j naa akimiik reje re' i hat, inki. 

3Eh re' i Moisés je' wili i xuq'or keh i aj Israel: Re' taq i hat cha chop taq 
atz'a'aamb'aal hiy taq chi q'aq'inik kuuk' i aj Madián parub'ihnaal i QaJaaw Dios 
chaq'aj taq wach keh i xkian taq aweh. 

4Eh ju'jun miil i naa awesam kuuk' i ju'jun ch'uq chi aj Israel reh chi nee kiooj chi 
q'aq'inik kuuk', inki. 

5Je' re' noq ju'jun miil wo' xelik kuuk' i ju'jun ch'uq chi aj Israel kab'laj miil 
chu'nchel i xiooj chi q'aq'inik. 

6Re' i Moisés ju'jun miil i xresaj ruuk' i ju'jun ch'uq chi aj Israel xutaq'aaj 
panq'aq'inik, haa' i Finees rak'uun i Eleazar k'amal kib'eeh aj tiij, eh xuk'am reje 
taqe i kulk wilik chupaam i santo laj ye'aab' xuyohq'eej reje i tuun reh chi naa 
ruhuupem paam noq naa rutohq'iik i q'aq'inik. 

7Eh i xkian wo' q'aq'inik kuuk' i aj Madián xkikansaj chu'nchel i winaq, je' rukab' i 
xuq'or i QaJaaw Dios reh i Moisés. 

8Eh xkikansaj wo' haa' i ho'oob' chi kireey i aj Madián, je' wili kib'ihnaal: Evi, 
Requem, Zur, Hur, Reba. Eh xkikansaj wo' haa' i Balaam rak'uun i Beor. 

9Re' taqe i aj Israel xkik'am chi prexohjik taqe ixoq aj Madián, haa' i kiha'lak'uun 
kok' taq. Eh xq'ucharik keh chu'nchel i kichikoop, eh xq'ucharik wo' keh i xa 
chib'ih jariik k'ih taq tz'aaq' chi keh. 

10Eh xk'atarik taqe i kitinamiit i ki-itz'ihy naah paat i aj Madián, je' wo' taqe i 
patineel wilik chi kijunsuut. 

11Eh chu'nchel i xq'ucharik keh chi je' kiristianu' chi je' taqe kichikoop. 



378 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

12Eh xkik'am reje i chuwach i Moisés, chuwach i Eleazar k'amal kib'eeh aj tiij, eh 
chikiwach taqe i aj Israel wilkeeb' wach k'ixkaab' Moab re' wilik chi chii' i nim ha' 
Jordán re' ye'aab' wilik chi k'ulwaach i tinamit Jericó. 

13Eh re' i Moisés, i Eleazar k'amal kib'eeh aj tiij kuch'ihil taqe chu'nchel i k'amal 
kib'eeh i aj Israel jumehq'iil xi elik cho chi riij i ki-itz'ihy naah paat chi kik'ulariik 
taqe i q'aq'ineel. 

14Eh re' i Moisés ma' k'isiin ta noq xchalik ruk'aah chikinaah i ink'amwik kib'eeh i 
ju'jun miil chi soldado, je' wo' chikinaah ink'amwik kib'eeh i ju'jun siento chi 
soldado 

15Je' wili i xuq'or keh: ¿Chib'ih reet noq ma' xkuxik taq akansam taqe ixoq? 

16Re' taqe ixoq re' re' xitaqchi'jik ruum i Balaam. Re' keh xk'amwik keh i aj Israel 
chi ximahkunik chuwach i QaJaaw Dios, xkimin chulooq'jiik taqe i tiyoox Baal-
peor. Ruum i re' xutaq'aaj chaloq i runimaal yab'ilaal i Dios chikinaah i 
rutinamiit. 

17Je' re' noq yu'naak inchol taq akansam chu'nchel i kok' ak'un je' wo' taqe ixoq 
keht'al chik q'orinik winaq. 

18Eh re' taqe i kok' q'ahxoq ma' keht'al ta q'orinik winaq ma' nee ta taq inakansaj 
neerub'an chi nee kikahnik taq awuuk'. 

19Eh chawunchelaal taq i hat xponik a'an ikaansanik, je' wo' taq i hat xatz'a'j taq i 
kamnaq, je' wo' taqe ixoq xak'am taq chaloq tikaan pee taq chi riij i itz'ihy naah 
paat. Chuwach i wuquub' q'iij. Eh koruman chi naa taq asaqb'isam awiib' 
chuwach ixib' q'iij chuwach i ruwuuq q'iij. 

20Eh naa wo' taq asaqb'isam kiwach chu'nchel itz'ihy, je' wo' taqe i xa chib'ih 
jariik korjinaq ruuk' tz'uhuum, i korjinaq ruuk' rismaal riij kaprax, i korjinaq 
ruuk' chee', inki Moisés. 

21Re' i Eleazar i k'amal kib'eeh aj tiij, je' wili i xuq'or keh i xi sutinik cho 
panq'aq'inik: Re' wili i k'uhb'aal xuq'or i QaJaaw Dios reh i Moisés: 

22Re' taqe i chib'ihjariik re' ruuk' i oro, re' ruuk' plata, re' ruuk' i q'an ch'ihch', re' 
ruuk' rax ch'ihch', re' ruuk' i loch'ik laj ch'ihch', re' ruuk' plomo. 

23Je' re' noq chu'nchel i xa chib'ih jariik ch'ihch' korjinaq wii' neerukuy ransil i 
q'aaq' ruuk' i re' neensaqb'esjik wach. Eh chi riij i re' neentz'ajarik kiwach ruuk' i 
ha' inkamanik chi saqb'eesb'al wachiis. Eh re' taqe i xa chib'ihjariik ma' inkikuy 
ta ransil i q'aaq' xa ruuk' ha' naa rusaqb'esjiik kiwach. 

24Eh chupaam i ruwuuq q'iij nee taq inatz'aj aso' nee taq ti kahnik chi saq chik 
taq awach. Chi riij i re' kora'j taq nee ti okik re' chupaam taqe i itz'ihy naah paat, 
inki. 

25Re' i QaJaaw Dios je' wili i xuq'or reh i Moisés: 

26Re' hat, awuch'ihil i Eleazar i k'amal kib'eeh aj tiij kuch'ihil taqe i k'amal kib'eeh 
ju'jun ch'uq chi aj Israel, nee taq i nawajlaaj chu'nchel i xak'am taq chaloq chi je' 
kiristianu', chi je' chikop i xaq'uch taq cho keh i aj Madián. 

27Re' taqe i re' kiib' taq neenawesaj yejaal taq i nee nach'aq chikinaah i xi ponik 
q'aq'ineel, eh yejaal taq i nee nach'aq chikinaah i junch'uq chi aj Israel. 

28Eh re' taqe i soldado wilik i naa kiq'asam chi kimayiij chi nuwach i hin re' ruuk' 
i naakik'ulum, ju'jun i naakesam ruuk' i ho'oob' taq siento chi je' kiristianu', chi 
je' taqe b'oyax, chi je' taqe b'uurux, chi je' taqe tentzun. 

29Re' hat naa aq'asam reh i Eleazar i k'amal kib'eeh aj tiij, eh naa ruq'asam weh i 
hin ruum re' taqe re' wee hin, hin Dios. 

30Re' i naa aye'em keh i aj Israel wilik, wo' naa kiq'asam weh chi kimayiij, ju'jun i 
naakesam ruuk' i lajeeb' roxk'ahl, chi je' taqe tinamit, chi je' taqe b'oyax, chi je' 
taqe b'uurux, chi je' taqe tentzun. Eh naa aq'asam keh i aj Levíta i k'amal kib'eeh 
aj tiij re' kib'anik i nukamaj chupaam i nuSanto laj itz'ihy naah paat. 

31Eh re' i Moisés ruch'ihil i Eleazar i k'amal kib'eeh aj tiij xkian wo' hoq aha' wilik 
i xuq'or i QaJaaw Dios reh i Moisés. 

32Re' taqe i soldado noq xponik kian i q'aq'inik je' wili k'ihaal i xkiq'uch chaloq 
waqiib' siento miil ruuk' ho'lajuuj ru kajwinaq miil chi tentzun. 

33Eh kab'laj ru kajwinaq miil chi b'oyax. 

34Eh jinaj ru kajwinaq miil chi b'uurux. 

35Eh kab'laj ru ka'winaq miil taqe i q'ahxoq ma' keht'al ta q'orinik winaq. 

36Re' taqe i xi ponik panq'aq'inik yejaal i xkahnik keh ixib' siento ruuk' wuqlaj ru 
ka'winaq miil ruuk' hoob' siento chi tentzun chu'nchel. 

37Eh re' xkiyeew reh i QaJaaw Dios waqiib' siento ruuk' ho'lajuuj ru kajwinaq chi 
tentzun. 

38Eh re' i b'oyax xkahnik keh waqlaj ru kajwinaq miil chu'nchel. Eh re' i xkiyeew 
reh i QaJaaw Dios kab'laj rukaj winaq. 

39Eh re' b'uurux xkahnik keh i soldado lajeeb' ru ka'winaq miil ruuk' hoob' 
siento. Eh re' i xkiyeew reh i QaJaaw Dios jinaj rukaj winaq. 

40Eh re' taqe i q'ahxoq xkahnik kuuk' waqlaj miil, eh re' xkiyeew reh i QaJaaw 
Dios kab'laj ru ka'winaq. 

41Eh re' i Moisés xuq'asaj wo' reh i Eleazar i k'amal b'eeh aj tiij aha' wilik i 
xkiyeew chi kimayiij chuwach i QaJaaw taqe i soldado, je' rukab' i xuq'or i QaJaaw 
Dios reh i Moisés. 

42Eh re' yejaal chik i xresaj iloq i Moisés ruuk' xkahnik keh i xi ponik panq'aq'inik, 
re' i xkahnik keh i aj Israel. 

43Re' xkahnik keh, xti manlik yejaal, ixib' siento miil ruuk' wuqlaj ru ka'winaq 
miil ruuk' ho'oob' siento chi tentzun. 

44Eh waqlaj ru ka'winaq miil i b'oyax. 

45Eh lajeeb' ru ka'winaq miil ruuk' hoob' siento, i b'uurux. 

46Eh waqlaj miil taqe i q'ahxoq. 

47Eh re' yejaal re' re' xkahnik keh i aj Israel, re' i Moisés ju'jun i xesaj iloq ruuk' i 
ju'jun chi lajeeb' roxk'ahl je' re' i xub'an kuuk' i kiristianu', eh je' wo' kuuk' i 
chikop xuq'asaj keh i aj Levíta re' kikamanik parusanto laj itz'ihy naah paat i 
QaJaaw Dios, je' rukab' i xuq'or i QaJaaw Dios reh i Moisés. 

48Eh re' taqe i ju'jun ink'amwik kib'eeh i ju'jun miil i xi ponik q'aq'ineel, je' wo' 
taqe i ju'jun ink'amwik kib'eeh i ju'jun siento chi soldado xiooj ruuk' i Moisés. 

49Eh je' wili i xkiq'or reh: Re' hoj, i hoj awaj kamanoom xqajlaaj chik i qa soldado 
chi qa ju'junaal, eh ma' jino'q i xikimik chaloq. 

50Eh wili taqe i xa chib'ih jariik, oro korjinaq wii' chi ju'junaal re' taqe i reh ralaq 
q'ab'iis, eh kotokaq ch'ihch' lopq'aaq', ka'xikin. Eh wilik xa chib'ih chik jariik, re' 
taqe re' xchalik qaq'asaj reh i QaJaaw Dios, tojb'al riij chi xooj ruko'leej, inki taqe. 

51Eh re' i Moisés ruch'ihil i Eleazar i k'amal kib'eeh aj tiij xkik'ul aha' wilik taqe i 
xkiq'uch chaloq re' re' oro taqe korjinaq wii'. 

52Re' taqe i oro korjinaq wii' xkiq'asaj i k'amal kib'eeh i ju'jun miil, ju'jun siento 
chi soldado, ik'inaq kijib' kintaal rahliil. 

53Eh chi kiju'junaal taqe i soldado xkik'am chaloq aha' wilik i xkiq'uch cho keh i aj 
ixowaal. 

54Eh re' i Moisés, i Eleazar i k'amal kib'eeh aj tiij xkik'ul taqe i oro korjinaq wii' 
xkik'am chaloq i k'amal kib'eeh i soldado. Eh xkik'am reje chupaam i rusanto laj 
itz'ihy naah paat molb'al iib', reh chi ma' naa ta rusahchiik paruk'ux taqe i aj 
Israel. 

Num 32 

Re' riih rumaam i Rubén, i riih rumaam i Gad xi okik chi patinik chi chii' i nim ha' 
Jordán 

(Deut 3.12-22) 

1Re' taqe i jun ch'uq chi riih rumaam i Rubén, ruch'ihil i riih rumaam i Gad, 
yohb'aal wach k'ihaal i kichikoop. Eh noq i xkilow chi re' ye'aab' Jezer ruch'ihil i 
ye'aab' Galaad q'e' holohik chi k'ihteesb'al chikop. 

2Xiooj ruuk' i Moisés, ruuk' i Eleazar, eh kuuk' taqe i k'amal kib'eeh i tinamit, je' 
wili i xkiq'or ponoq keh: 

3Chakoj taq rehtaal taqe i ye'aab' Atarot, i Dibón, i Jazer, nimra Hesbón, i Eleale, i 
Sebam, Nebo, eh Beón. 

4Re' taqe i ye'aab' re' re' xuchop naah i QaJaaw Dios chi qeh i hoj, hoj aj Israel. Eh 
q'e' taqe holohik chi k'ihteesb'al i chikop. Re' hoj, hoj amoso wilik qachikoop. 

5Wila' neena a'n otob'il chayeew qeh i hoj taqe i ye'aab' re' re', maayeew q'ab' chi 
nee qoh ik'ik chi juntar i nim ha' Jordán, inki taqe. 

6Eh re' i Moisés, je' wili kichaq'weesjiik xub'an: ¿Mi nawaaj taq kahnik re' hat 
ayu', eh re' taqe i awuch tinamitaal naa kojiik panq'aq'inik? 

7¿Chib'ih reet noq inawaaj taq ayojom kik'ux awuch aj Israel reh chi ma' nee ta 
kiooj wih-oq chupaam i ye'aab' naa ruye'ariik keh ruum i QaJaaw Dios? 

8Re' taq i hat inawaaj wo' chik a'nam taq aweh je' rukab' i xkian taq aamaam 
awati't chupaam i ye'aab' Cades-barnea noq xnutaq'aaj taqe chaloq chi rilariik 
nik' wach noq wilik i ye'aab' re' re'. 

9Re' keh xi ponik paraasb'al ha' Escol, chi rilariik nik' wach noq wilik i ye'aab'. Eh 
chi riij i re' xkiyoj ruk'ux taqe i k'uch aj Israel reh chi ma' xi ponik ta chupaam i 
ye'aab' naa naq ruye'ariik keh ruum i QaJaaw Dios. 

10Ruum i xkian re' re' ma' k'isiin ta noq xchalik rujosq'iil i QaJaaw Dios, 
chikinaah. Eh xuq'or i xti korik, je' wili i xuq'or: 

11Re' taqe i winaq wilik keh i juninaq haab' je' wo' taqe ik'inaq juninaq haab' ma' 
naa ta kokiik chupaam i holohik ye'aab', ruum ma' xkian taj i xnuq'or keh. Re' 
ye'aab' xnuq'or i xti korik reh i Abraham, reh i Isaac, reh i Jacob, chi naa nuye'em 
keh. 

12Xa re' la' wo' hoq i Caleb rak'uun i Jefone naa rokiik ar, ruch'ihil i kanezeo, 
ruch'ihil i Josué rak'uun i Num xinkinimaj, inki. 

13Eh chupaam taqe i q'iij re' re' ma' k'isiin ta chalik rujosq'iil i QaJaaw Dios 
chikinaah i aj Israel. Ruum i re' ka'winaq haab' xuyeew taqe chi b'ehiik chupaam i 
ye'aab' chiq yuuq' korehtaal xkuxik kikimiik nik' nimaal xkiq'etwachej i Dios 
ruuk' i kiyiib' wach na'ojb'al. 

14Eh yu'naak taq i hat, i hat taq cho kiih kimaam i xib'anik cho reh taqe i yiib' 
wach na'ojb'al re' re' inawaaj wo' chik taq awuksam cho wach i rujosq'iil i 
QaJaaw Dios chikinaah taq awuch aj Israel. 

15Wila' ma' nawaaj taq animam i QaJaaw Dios re' reh konee wo' chik qoh 
rukanaa' nik'-oq najtiil chupaam i ye'aab' chiq yuuq'. Eh amahk taq i hat wila' 
xkuxik kikimiik i qatinamiit Israel, inki. 

16Eh re' taqe i riih rumaam i Rubén, taqe i riih rumaam i Gad je' wili xkiq'or reh i 
Moisés: Re' hoj xa re' inqaaj chi chupaam i ye'aab' wili naa q'ayejaam i kiye'aab' i 
qehk'een, i qak'uun qixq'uun, eh kikoraal i qachikoop. 

17Eh re' hoj winaq nee wo' qachop qatz'a'amb'aal reh q'aq'inik nee qoh ooj chi 
peet b'eeh chikiwach i quch aj Israel korehtaal inqakoj taqe chupaam i kiye'aab' 
naa kiwihiik wii'. Eh re' qehk'een, taqe i qaha'lak'uun nee kikahnik chupaam i 
ye'aab' wili, reh chi neenkiko'leej kiib' chikiwach i wilkeeb' chupaam i ye'aab' re' 
re'. 

18Eh re' hoj ma' nee ta qoh sutinik cho chupaam i qaye'aab' wili, wila' komajaa' 
inkichop naah i kiye'aab' i quch aj Israel. 

19Wila' xayeew qeh i ye'aab' wili, wilik reje pareelb'aal q'iij reh i nim ha' Jordán. 
Re' hoj ma' nee ta chik inqapahqaaj qaye'aab' chi juntar i nim ha' Jordán re' naa 
kiwihiik wii' i keh, inki taqe. 

20Eh re' i Moisés je' wili kichaq' wesjiik xub'an: Wila' korik taq inaq'or, wila' nee 
taq inachop reje atz'a'aamb'aal reh q'aq'inik je' rukab' i xuq'or i QaJaaw Dios. 

21Eh wila' chawunchelaal taq i hat naa achopom taq atz'a'aamb'aal noq nee taq i 
naq'at wach i nim ha' Jordán je' rukab' i ruq'or i QaJaaw Dios. Korehtaal taq i 
nakaaj reje ar taqe i aj ixowaal. 

22Eh noq kehchaam chik i ye'aab' re' re' taqe awuch aj Israel. Eh noq a'nam taq 
chik i ruq'orom i QaJaaw Dios, eh atoob'eem wo' chik taqe i awuch aj Israel nee 
wo' chik ti sutinik chaloq. Eh re' i QaJaaw Dios nee ruyeew taq aweh i ye'aab' wili. 

23Eh wila' ma' xa a'n taq i je' re' nee taq ti mahkunik chuwach i QaJaaw Dios. Eh 
re' taq i hat naa taq atojom wach amahk re' re'. 

24Neerub'an chi nee taq inayejaa' i kiye'aab' awehk'een, taqe i aha'lak'uun, nee 
wo' rub'an chi nee taq inayejaa' i rukoraal aachikoop. Cha a'n taq i xapahqaaj taq 
ruuk' aachii'. 

25Eh re' taqe riih rumaam i Gad, taqe i riih rumaam i Rubén je' wili i xkiq'or reh i 
Moisés: Re' hoj, i hoj amoso naaqanam aha' wilik i xaq'or. 

26Re' taqe i qehk'een, taqe i qaha'lak'uun, ruch'ihil taqe i qachikoop naa kikahniik 
ayu' chupaam taqe i tinamit wilkeeb' Galaad. 

27Eh re' hoj, i hoj amoso neenqachop qatz'a'amb'aal nee qohooj chi peet b'eeh chi 
q'aq'inik, neen qa'an je' rukab' i xuq'or i QaJaaw, je' rukab' i xaq'or qeh i hat, inki 
taqe. 

28Chi riij i re', re' i Moisés xuq'oreej i Eleazar re' k'amal kib'eeh aj tiij, ruch'ihil i 
Josué rak'uun i Nun, ruch'ihil taqe i ju'jun chi k'amal kib'eeh i ju'jun ch'uq chi aj 
Israel, je' wili i xuq'or keh: 

29Wila' re' taqe i riih rumaam i Gad, taqe i riih rumaam Rubén, awuch'ihil taq noq 
nee taq inaq'at wach i nim ha' Jordán, kichopom kitz'a'amb'aal reh ojik chi 
q'aq'inik, je' rukab' i xuq'or i QaJaaw Dios. Eh nee taq tikitow korehtaal i 
nawehchaaj i ye'aab' re' re' taq i hat, kora'j taq nee nayeew chi kiye'aab' re' i 
tinamit Galaad. 

30Eh wila' ma' xiooj chi q'aq'inik taq chi awuch'ihil ar Canaán taq nee nayeew 
kiye'aab' re' wo' taq i naa ak'ulum wii' aaye'aab' i hat, inki. 

31Re' taqe i junch'uq chi riih rumaam Gad, ruch'ihil i junch'uq chi riih rumaam i 
Rubén, je' wili i chaq'wik xkian: Re' hoj, hoj amoso neen qa'an aha' wilik i xuq'or i 
QaJaaw. 

32Re' hoj naaqojiik chi q'aq'inik Canaán reh chi neen qa'an i xuq'or i QaJaaw Dios. 
Chi je' re' neenqehchaaj i ye'aab' wilik chi korkiil reje ireelb'aalq'iij reh i nim ha' 
Jordán, inki taqe. 

33Eh re' i Moisés xuch'aq keh i riih rumaam Gad, i riih rumaam Rubén, ruch'ihil i 
yejaal i ch'uq i riih rumaam Manasés rak'uun i José, i rutinamiit i ye'aab' wilik chi 
junsuut ruchopom naah i Sehón kireey i aj amorreo, je' wo' hoq i rutinamiit i 
ye'aab' wilik chi junsuut ruchopom naah i Og kireey i aj Basán. 

34Re' taqe i junch'uq chi riih rumaam Gad xkiyejaa' wo' chik i tinamit je' wili 
kib'ihnaal: Dibón, Atarot, Aroer. 

35Atarot-sofán, Jazer, Jogbeha. 

36Bet-nimra, Bet-arán, xkikoj ko'lb'al reh taqe i tinamit re' re'. Eh xkiyejaa' wo' 
hoq rikoraal i kitentzuun. 

37Eh re' taqe i junch'uq chi riih rumaam i Rubén, xkiyejaa' wo' chik i tinamit, je' 
wili i kib'ihnaal: Hesbón, Eleale, Quiriataim, 

38Nebo, Baal-meón, Sibma, eh wilik i kijal waach i rub'ihnaal i tinamit i xkiyejaa', 
rukapeech. 

39Eh re' taqe i junch'uq chi riih rumaam i Maquir re' rak'uun Manasés xkichop 
naah i ye'aab' Galaad xkikoj reje taqe i aj amorreo wilkeeb' naq ar. 

40Eh re' i Moisés xuch'aq keh i riih rumaam i Maquir i ye'aab' Galaad. Re' keh xi 
okik chi patinik ar. 

41Eh je' wo' hoq i Jair re' ruuk' i riih rumaam Manasés. Wilik taqe i ye'aab' xuchop 
naah re' patim naq taqe wii' i aj amorreo, Havot-jair i rub'ihnaal xukoj. 

42Eh re' i Noba xuchop wo' naah i ye'aab' Kenat, je' wo' taqe i ye'aab' wilkeeb' wii' 
patineel wilik chi junsuut. Re' i ye'aab' re' re' Noba rub'ihnaal xukoj ruum je' re' i 
rub'ihnaal i winaq re' re'. 

Num 33 

Re' b'ehik xkian i aj Israel noq xi elik cho Egipto, eh xi k'uloq chii' nim ha' Jordán 

1Re' taqe i aj Israel je' wili noq xi elik cho Egipto, kihiil kihiil chaloq, eh chi 
kich'uhqaal xi chalik je' rukab' noq kib'ehik taqe i soldado. Re' i Moisés, re' i 
Aarón xk'amwik cho kib'eeh. 

2Re' i Moisés xutz'ihb'aaj i keliik chaloq Egipto, eh tuslik rutz'ihb'aam taqe i b'ih i 
ye'aab' kihi'lik wii' je' rukab' i xq'orarik reh ruum i QaJaaw Dios. Eh je' wili i 
chalik xkian: 

3Noq xi elik cho Egipto i aj Israel q'e' kow kiib', ar xi elik cho chupaam i ye'aab' 
Ramasés chikiwach chu'nchel i aj Egipto, chupaam i ho'lajuuj rub'eeh i peet poh 
reh i haab' re' re', chi junwaar reh peet ninq'iij xk'isaj i aj Israel ruum i keliik cho 
Egipto. 

4Eh noq xi elik chaloq manlik k'achi' kimuq'aam chu'nchel i peet kak'uun i aj 
Egipto re' i xi kanteesjik ruum i QaJaaw Dios ruuk' i re' xresaj i rajaawriik i 
kitiyoox i aj Egipto. 

5Re' taqe i aj Israel noq xi elik cho chupaam i ye'aab' Ramesés, ar chik xk'ulik 
kiyejaa' i ki-itz'ihy naah paat Sucot. 

6Eh noq xi elik cho Sucot ar chik xk'ulik kiyejaa' i ki-itz'ihy naah paat, Etam wilik 
reje pank'ula't reh i ye'aab' chiq yuuq'. 

7Eh noq xi elik cho Etam xi chalik chupaam i ye'aab' Pi-hahirot wilik reje 
parelb'aal q'iij reh i Baal-zefón. Eh ar chik xk'ulik kiyejaa' i ki-itz'ihy naah paat 
chuwach i ye'aab' Migdol. 

8Eh noq xi elik cho Pi-hahirot xi q'ahxik cho juntar palaw xi k'uloq chupaam i 
ye'aab' chiq yuuq'. Eh ixib' q'iij xib'ehik panchiq yuuq' wilik ar Etam, eh ar chik 
xk'ulik kiyejaa' i ki-itz'ihy naah paat chupaam i ye'aab' Mara. 

9Eh noq xi elik cho ar xi ponik chupaam i ye'aab' Elim re' wilik wii' i kab'laj 
raasb'al ha', eh re' wilik wii' i lajeeb' ru kajwinaq iwal chi kalaab', eh ar xkiyejaa' i 
ki-itz'ihy naah paat. 

10Eh noq xi elik cho Elim ar chik xk'ulik kiyejaa' i ki-itz'ihy naah paat, chi chii' i 
kaq palaw. 

11Eh noq xi elik cho chi chii' i kaq palaw ar chik xk'ulik kiyejaa' ki-itz'ihy naah 
paat chupaam i chiq yuuq' wilik Sin. 

12Eh noq xi elik cho pan chiq yuuq' Sin, ar chik xk'ulik kiyejaa' i ki-itz'ihy naah 
paat chupaam i ye'aab' Dofca. 

13Eh noq xi elik cho Dofca, ar chik xk'ulik kiyejaa' i ki-itz'ihy naah paat chupaam i 
ye'aab' Alús. 

14Eh noq xi elik cho Alús ar chik xk'ulik kiyejaa' i ki-itz'ihy naah paat chupaam i 
ye'aab' Refidim, re' i ma' inkireq ta wii' kihaa' i tinamit. 

15Eh noq xi elik cho Refidim, ar chik xk'ulik kiyejaa' ki-itz'ihy naah paat chupaam 
i ye'aab' chiq yuuq' wilik Sinaí. 

16Eh noq xi elik cho Sinaí ar chik xk'ulik kiyejaa' i ki-itz'ihy naah paat chupaam i 
ye'aab' Kibrot-hataava. 

17Eh noq xi elik cho Kibrot-hataava, ar chik xk'ulik kiyejaa' i ki-itz'ihy naah paat 
Hazerot. 

18Eh noq xi elik cho Hazerot, ar chik xk'ulik kiyejaa' i ki-itz'ihy naah paat 
chupaam i ye'aab' Ritma. 

19Eh noq xi elik cho Ritma, ar chik kiyejaa' i ki-itz'ihy naah paat chupaam i ye'aab' 
Rimón-peres. 

20Eh noq xi elik cho Rimón-peres, ar chik xk'ulik kiyejaa' i ki-itz'ihy naah paat 
chupaam i ye'aab' Libna. 

21Eh noq xi elik cho Libna, ar chik xk'ulik kiyejaa' i ki-itz'ihy naah paat chupaam i 
ye'aab' Rissa. 

22Eh noq xi elik cho Rissa, ar chik xk'ulik kiyejaa' i ki-itz'ihy naah paat chupaam i 
ye'aab' Ceelata. 

23Eh noq xi elik cho Ceelata, ar chik xk'ulik kiyejaa' ki-itz'ihy naah paat chinaah i 
yuuq' Sefer. 

24Eh noq xi elik cho chinaah i yuuq' Sefer, ar chik xk'ulik kiyejaa' i ki-itz'ihy naah 
paat chupaam i ye'aab' Harada. 

25Eh noq xi elik cho Harada, ar chik xk'ulik kiyejaa' i ki-itz'ihy naah paat chupaam 
i ye'aab' Macelot. 

26Eh noq xi elik cho Macetol, ar chik xk'ulik kiyejaa' i ki-itz'ihy naah paat 
chupaam i ye'aab' Tahat. 

27Eh noq xi elik cho Tahat, ar chik xk'ulik kiyejaa' i ki-itz'ihy naah paat chupaam i 
ye'aab' Tara. 

28Eh noq xi elik cho Tara, ar chik xk'ulik kiyejaa' i ki-itz'ihy naah paat chupaam i 
ye'aab' Matca. 

29Eh noq xi elik cho Matca, ar chik xk'ulik kiyejaa' i ki-itz'ihy naah paat chupaam i 
ye'aab' Hasmona. 

30Eh noq xi elik cho Hasmona, ar chik xk'ulik kiyejaa' i ki-itz'ihy naah paat 
chupaam i ye'aab' Moserot. 

31Eh noq xi elik cho Moserot, ar chik xk'ulik kiyejaa' i ki-itz'ihy naah paat 
chupaam i ye'aab' Bene-jaacán. 

32Eh noq xi elik cho Bene-jaacán, ar chik xk'ulik kiyejaa' i ki-itz'ihy naah paat 
chupaam i ye'aab' Hor wilik Gidgad. 

33Eh noq xi elik cho Hor wilik Gidgad, ar chik xk'ulik kiyejaa' i ki-itz'ihy naah paat 
chupaam i ye'aab' Jotbata. 

34Eh noq xi elik cho Jotbata, ar chik xk'ulik kiyejaa' i ki-itz'ihy naah paat chupaam 
i ye'aab' Abrona. 

35Eh noq xi elik cho Abrona, ar chik xk'ulik kiyejaa' i ki-itz'ihy naah paat chupaam 
i ye'aab' Ezión-geber. 

36Eh noq xi elik cho Ezión-geber, ar chik kiyejaa' i ki-itz'ihy naah paat chupaam i 
chiq yuuq' wilik Zin, re' Cades. 

37Eh noq xi elik cho Cades, ar chik xk'ulik kiyejaa' i ki-itz'ihy naah paat chinaah i 
yuuq' Hor wilik pank'ula't ruuk' i Edom. 

38Eh noq wilkeeb' ar xq'orarik reh i Aarón kajaaw i k'amal kib'eeh aj tiij chi 
xjohtik chinaah i yuuq' Hor, eh ar xkimik chupaam i k'amb'al rub'eeh i roo' poh 
reh i ru ka'winaq haab' kielik chee aj Israel ar Egipto. 

39Eh noq xkimik i Aarón chinaah i yuuq' Hor wilik reh i jinaj Siento ruuk' ixib' ru 
ka'winaq haab'. 

40Eh re' i kireey i aj Arad wilkeeb' ar Neguev chupaam i ye'aab' Canaán xrib'iraj 
rib'iral chi naakik'uliik iloq i aj Israel. 

41Eh re' taqe i aj Israel noq xi elik cho chinaah i yuuq Hor ar chik xk'ulik kiyejaa' i 
ki-itz'ihy naah paat chupaam i ye'aab' Zalmona. 

42Eh noq xi elik cho Zalmona, ar chik xk'ulik kiyejaa' i ki-itz'ihy naah paat 
chupaam i ye'aab' Punón. 

43Eh noq xi elik cho Punón, ar chik xk'ulik kiyejaa' i ki-itz'ihy naah paat chupaam 
i ye'aab' Obot. 

44Eh noq xi elik cho Obot, ar chik xk'ulik kiyejaa' i ki-itz'ihy naah paat chupaam i 
ye'aab' Ije-abarim wilik pank'ula't reh i Moab. 



387 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

45Eh noq xi elik cho Ije-abarim, ar chik xk'ulik kiyejaa' i ki-itz'ihy naah paat 
chupaam i Dibón-gad. 

46Eh noq xi elik cho Dibón-gad, ar chik xk'ulik kiyejaa' i ki-itz'ihy naah paat 
chupaam i ye'aab' Almón-diblataim. 

47Eh noq xi elik cho Almón-diblataim, ar chik xk'ulik kiyejaa' i ki-itz'ihy naah paat 
chinaah i yuuq' Abarim wilik reje parelb'aal q'iij reh i Nebo. 

48Eh noq xi elik cho chinaah i yuuq' Abarim, ar chik xk'ulik kiyejaa' i ki-itz'ihy 
naah paat wach k'ixkaab' Moab, chi chii' i nim ha' Jordán chuwach i tinamit 
Jericó. 

49Eh re' i ki-itz'ihy naah paat xkiyejaa' chi chii' i nim ha' Jordán xponik ko 
chupaam i ye'aab' Bet-jesimot xponik wo' hoq ko Abel-sitim chuwach taqe i 
k'ixkaab' Moab. 

Re' ruchopariik naah, re' ruch'aqariik i ye'aab' Canaán 

50Eh chuwach taqe i kixkaab' Moab chi chii' i nim haa' Jordán, chuwach i tinamit 
Jericó, re' i QaJaaw Dios xuq'oreej chaloq i Moisés, je' wili i xuq'or reh: 

51Re' hat je' wili i cha q'or keh i aj Israel: Noq re' taq i hat neenaq'at wach i nim 
ha' Jordán noq nee taq ti okik chupaam i ye'aab' Canaán. 

52Eh naa taq awesam taqe reje chu'nchel i tinamit wilkeeb' ar. Eh nee wo' taq i 
naa xereb'eej chu'nchel i kitiyoox ab'aj korjinaq wii', i kitiyoox haab'imaj ch'ihch'. 
Eh chayojib'eej wo' taqe i ye'aab' inki a'n wii' i loq'inik chinaah taqe i yuuq'. 

53Chawesaj taq reje chu'nchel i wilkeeb' ar re' taq chik i hat nee ti okik chi patinik 
ar ruum re' ye'aab' re' re' nuye'em taq chik aweh i hat. 

54Eh konee nasik' chi riij noq nee nach'aq keh i ju'jun chi aj Israel. Wila' k'ih chi 
kiib' nim wo' hoq i kiye'aab' nee nayeew, eh wila' ma' k'ih chi kiib' ma' nim ta wo' 
hoq i kiye'aab' nee nayeew. Re' i ju'jun ch'uq naa wo' kik'ulum aha' wilik i sik'ooj 
wach chi keh. 

55Eh wila' ma' xawesaj taq reje chu'nchel i patineel wilkeeb' ar. Re' taqe i naa 
kikahniik ar naa taq kaat kijot'om je' rukab' noq tirujot' taq i ruxeer chee' 
panaq'awach, oon je' jino'q k'iix taq pan ati'jolal noq wilkaat taq chik chi patinik 
chupaam i ye'aab' re' re'. 

56Eh re' hin naa nub'anam taq aweh i hat aha' naq wilik i naa nub'anam kekeh, 
inki. 

Num 34 

Re' i ruk'ula'tiil chi junsuut i ye'aab' Canaán 

1Re' i QaJaaw Dios je' wili xuq'or reh i Moisés: 

2Re' hat cha q'or keh i aj Israel chi je' wili: Re' taq i hat xailook' taq chik ti okik 
chupaam i ye'aab' Canaán, re' i ye'aab' naa rukahniik taq chi aweh. Eh ayu' 
imponik taqe i ruk'ula'tiil chi junsuut. 

3Pansak'aaj reh i rookb'aal q'iij, naa ruk'ula'teem reje i chiq yuuq wilik Zin 
paruyuq'ul i Edom. Eh naa rutoq'aam reje chi chii' i kamnaq palaw naa rojiik reje 
chi korik pantz'eet reh i rookb'aal i q'iij naa ruponiik reje parelb'aal i q'iij. 

4Naa ruponiik kowach yuuq' Acrabim, naa rik'iik ponoq Zin naa ruponiik Cades-
barnea. Eh chi riij i re' naa rik'iik Hasar-adar, eh naa ruponiik ko Asmón. 

5Eh naa rik'iik reje Asmón, naa ruponiik chi chii' i nim ha' i nik'ik paruk'ula'tiil i 
ruyuq'ul i Egipto, ar naa rojiik kuxoq chi chii' i palaw Mediterráneo. 

6Eh re' i ruk'ula'tiil panookb'al reje i q'iij, ar naa ruponiik chi chii' i palaw 
Mediterráneo. 

7Eh re' ruk'ula'tiil pantz'eet reje reh i rookb'aal i q'iij, ar naa rutohq'iik reje chi 
chii' i palaw Mediterráneo, naa ruponiik chinaah i yuuq' Hor. 

8Eh naa rik'iik ponoq chinaah i yuuq' Hor, eh naa ruponiik ko Hamat, naa 
ruponiik ko Zadad. 

9Eh naa wo' chik rojiik i k'oq Zifrón, eh naa ruponiik Hazar-enán. Ar naa rojiik 
kuxoq i ruk'ula'tiil taq aye'aab' pantz'eet reje reh i rookb'aal q'iij. 

10Eh re' ruk'ula'tiil parelb'aal reje reh i q'iij, ar naa reliik reje Hazar-enán, naa 
rik'iik ponoq Safam. 

11Eh naa rik'iik ponoq Sefam, naa wo' rik'iik ponoq Ribla re' i wilik reje parelb'aal 
q'iij reh i ye'aab' Aín rub'ihnaal chi riij i re', re' k'ula't naa ruqajiik qohoq 
parelb'aal q'iij reje reh i palaw kineret. 

12Eh naa wo' rojiik i k'oq ko chi chii' i nim ha' Jordán ko ar naa rojiik kuxoq wach 
i nk'uxik wii' wach i kamnaq palaw. Re' taqe i ye'aab' wili, naa ruk'ula'teem chi 
junsuut i Canaán, re' taq aye'aab' i hat, inki. 

13Re' i Moisés je' wili i xuq'or keh i aj Israel: Re' taqe i ye'aab' re' re' naa ruye'em 
taq aweh i QaJaaw Dios xa re' la' konaa taq asik'im chi riij aha' wilik i naa 
rehchaam i ju'jun ch'uq. Re' QaJaaw, xuq'or chi re' re' naa ruch'aqariik keh i 
b'elejeeb' ch'uq ruuk' yejaal i ch'uq chi aj Israel. 

14Ruum re' i junch'uq chi riih rumaam Rubén, re' i junch'uq chi riih rumaam Gad, 
je' wo' hoq i yejaal i ch'uq reh i riih rumaam Manasés xkik'ul chik i kiye'aab' i keh. 

15Re' taqe i ka'ch'uq ruuk' i yejaal i ch'uq re' re' xi kahnik chi chii' i nim ha' Jordán 
ar xkik'ul i kiye'aab', parelb'aal q'iij reje reh i nim ha' re' re'. Re' ye'aab' re' re' ar 
inkahnik chuwach i tinamit Jericó, inki. 

16Eh re' i QaJaaw Dios je' wo' chik wili i xuq'or reh i Moisés: 

17Re' naakich'aqwiik i ye'aab' keh i aj Israel re' i Eleazar k'amal kib'eeh aj tiij, eh 
re' i Josué rak'uun Nun. 

18Eh naa wo' kiyuq'eem chikiij i ju'jun i kik'amwik b'eeh chi kixilak i ju'jun ch'uq 
chi aj Israel reh chi nee kitowik haa' chuch'aqariik i ye'aab', 

19Re' naakiyuq'ub'jiik haa' je' wili i kib'ihnaal: Re' Caleb rak'uun i Jefone i k'amal 
b'eeh chi kixilak i junch'uq chi riih rumaam i Judá. 

20Re' Semuel rak'uun i Amiud i k'amal kib'eeh i junch'uq chi riih rumaam Simeón. 

21Re' Elidad rak'uun i Quislón i k'amal kib'eeh i junch'uq chi riih rumaam i 
Benjamín. 

22Re' i Buqui rak'uun i Jogli i k'amal kib'eeh i junch'uq chi riih rumaam Dan. 

23Re' i Haniel rak'uun i Efod i k'amal kib'eeh i junch'uq chi riih rumaam José, eh 
k'amal wo' kib'eeh i junch'uq chi riih rumaam i Manasés. 

24Re' i Kemuel rak'uun i Siftan i k'amal kib'eeh i junch'uq chi riih rumaam i 
Efraín. 

25Re' i Elizafán rak'uun i Parnac i k'amal kib'eeh i junch'uq chi riih rumaam i 
Zabulón. 

26Re' i Paltiel rak'uun i Azán i k'amal kib'eeh i junch'uq chi riih rumaam Isacar. 

27Re' i Ahiud rak'uun i Selomi i k'amal kib'eeh i junch'uq chi riih rumaam Aser. 

28Re' i Pedael rak'uun i Amiud i k'amal kib'eeh i junch'uq chi riih rumaam Neftalí. 

29Re' aj taqe i winaq wili i xupab'aa' i QaJaaw Dios chi naa kich'aqam i ye'aab' 
Canaán keh i aj Israel. 

Num 35 

Re' taqe tinamit xye'arik keh i junch'uq chi riih rumaam i Leví 

1Re' i QaJaaw Dios je' wili i xuq'or reh i Moisés wach k'ixkaab' Moab chi chii' i nim 
ha' Jordán chuk'ulwaach i tinamit Jericó: 

2Re' hat cha q'or keh i aj Israel chi kiyeew kitinamiit taqe i aj Levíta re' i naa 
ruye'eariik keh reh chi ar neekik'achariik. Eh re' ye'aab' chi junsuut i kitinamiit, 
neenye'arik keh chi ye'aab' kichikoop. 

3Ruum re' taqe i aj Levíta koruman chi chupaam taqe i tinamit re' re' 
naakipatiniik. Eh re' i ye'aab' chi junsuut naa rukamaniik chi ye'aab' kiwakax, eh 
chu'nchel i kichikoop. 

4Eh re' i naa kianam wii' kiwa' i kichikoop naakiye'em naa ruponiik hoob' siento 
b'ara chi junsuut i tz'aq sutimaj wii' riij i tinamit. 

5Eh chi riij i tinamit parelb'aal reje i q'iij naakipajam jinaj miil b'ara eh pantz'eet 
reje reh i rookb'aal q'iij naakipajam i jinaj miil b'ara. Eh parookb'aal reje i q'iij 
naakipajam i jinaj miil b'ara, eh pantz'eet reje reh i rookb'aal i q'iij naakipajam 
jinaj miil b'ara. Eh re' tinamit panyejaal naa rukahniik, eh naa rukahniik chi 
ye'aab' kichikoop i chi junsuut. 

6Eh re' i k'ihset chi tinamit naakiye'em reh taqe i aj Levíta waqiib' seht i naa 
rukahniik chi ke'emb'al iib'. Reh chi ar neenooj rusik' ko'lemb'al riib' awach i nee 
rukansaj jino'q i ras ruchaaq'. Eh ko ka'winaq seht chik i naakiye'em chi riij i re'. 

7Eh chu'nchel i tinamit naakiye'em reh taqe i aj Levíta naa ruponiik waxiqiib' 
roxk'ahl haa' i ye'aab' kichikoop. 

8Re' ye'aab' naakiye'em reh taqe i aj Levíta re' q'oreel nik' nimaal i ye'aab' xkik'ul 
i ju'jun ch'uq chi aj Israel awach taqe i nim xkik'ul nim wo' naakiye'em. Eh awach 
taqe i ma' nim ta xkik'ul ma' nim ta wo' hoq i naakiye'em reh taqe i aj Levíta inki. 

Re' taqe i tinamit ke'emb'al iib' 
(Deut 19.1-13) 

9Re' i QaJaaw Dios je' wili i xuq'or reh i Moisés: 

10Re' hat cha q'or keh i aj Israel taqe i q'orik wili: Noq hat taq chik ik'inaq chi 
juntar i nim ha' Jordán, noq wilkaat taq chik chupaam i ye'aab' Canaán, 

11nee taq inasik' wach i ju'jun seht-oq i tinamit reh chi neen kamanik chi 
ke'emb'al iib'. Eh chi ar naa rojiik kikeb'aam kiib' taqe i ma' xata nkaaj chi 
neenkikansaj i kas kichaaq'. 

12Eh chupaam taqe i tinamit re' re' neenkiko'leej kiib' chikiwach taqe awach keh i 
naa kikansam. Re' keh ma' naa ta kikanteesjiik korehtaal inq'atarik i q'orik 
chikinaah chikiwach taqe i aj Israel. 

13Eh waqiib' seht keh i tinamit i naa taq aye'em keh i aj Levíta naa taq akanaam 
chi ke'emb'al iib'. 

14Re' taqe tinamit ke'emb'al iib' re' re' ixib' i naa rukahniik chi juntar i nim ha' 
Jordán, eh ixib' i naa rukahniik Canaán. 

15Re' taqe waq seht chi tinamit re' re' naa rukahniik chi ke'emb'al kiib' i aj Israel, 
je' wo' taqe i tokoom tinamit wilkeeb' taq chaxilak, oon xa ik'ik inki a'n taq 
chaxilak re' taqe i ma' xata nkaaj chi naa kikansam i kas kichaaq'. 

16Eh wila' awach i xukansaj i ras ruchaaq' ruuk' jino'q ch'ihch', re' re' aj 
kaansoom. Eh re' i aj kaansoom re' re' naa wo' rukanteesjiik i reh. 

17Eh wila' awach i xukansaj ruuk' ab'aj i ras ruchaaq', re' re' aj kaansoom. Eh re' i 
aj kaansoom re' re' naa wo' rukanteesjiik i reh. 

18Eh wila' awach i xukansaj ruuk' chee' i ras ruchaaq', re' re' aj kaansoom. Eh re' i 
aj kaansoom re' re' naa wo' rukanteesjiik i reh. 

19Eh awach i naa rukanteesjiik re' i ma' tokoom ta ruuk' naa rukansaniik reh i aj 
kaansoom re' re', xa aha' pa' nee rureq. 

20Eh wila' awach i xumihnaaj jino'q i ras ruchaaq' xa ruum chi rixow wach, eh 
xukut-oq ruuk' jino'q xa chib'ih jariik, xaraaj chi neerub'an reh, 

21oon ruum chi rixow wach nee ruyeew chi q'ab'iis korehtaal-oq xukansaj. Re' i aj 
kaansoom re' re' naa wo' rukanteesjiik, i reh re' i ma' tokoom ta ruuk' i naa 
rukansam naa rukansaniik ree reh, xa aha' pa' nee rureq. 

22Eh wila' awach i xumihnaaj i ras ruchaaq' xa chi ma' reht'al neerub'an, ma' 
ruum ta chi rixow wach, oon neerukut jino'q i xa chib'ih jariik chinaah ma' xata 
raaj chi neerub'an, 

23oon xa chi ma' reht'al neerukut jino'q ab'aj chinaah, eh xkimik-oq ruum, eh 
mo'-oq i rixow wach, ma' xata raaj chi neerub'an ti' k'axik reh. 

24Re' tinamit naa rukahniik chi jilow q'atal q'orik chinaah i naa rub'aniik reh 
ikaansanik ruuk' i raj ruq'ajam wach i rukimiik i awach reh, je' rukab' i ruq'or i 
k'uhb'aal wili. 

25Re' taqe i tinamit naakiko'leem awach i xb'anik ikaansanik chuwach iraaj 
ruq'ajam wach i rukimiik i awach reh. Eh re' i naa rub'aniik ikaansanik naa wo' 
chik kitaq'aam reje chupaam i tinamit aha' xponik rukeb'aa' riib'. Eh ar naa 
ruwihiik korehtaal chik inkimik i kajaaw i k'amal kib'eeh aj tiij re' i kuxisamaj cho 
ruuk' i aseite. 

26Eh wila' xelik cho chupaam i tinamit ke'emb'al iib' i xb'anik ikaansanik. 

27Eh wila' ma' ar chik wilik eh xkanteesjik-oq ruum awach reh i xukansaj ma' re' 
ta mahk i neerub'an. 

28Eh awach i neemb'anik ikaansanik re' chik i reh neenkahnik chupaam i tinamit 
ke'emb'al iib'. Eh korehtaal chik inkimik i kajaaw i k'amal kib'eeh aj tiij kore' chik 
naa rusutiniik chupaam i rutinamiit i aj kaansoom re' re'. 

29Re' taqe i nuq'or taq aweh wili naa rukahniik chi jinaj k'uhb'aal cha weh taq i 
hat, chi keh taqe awiih aamaam, xa aha' pa' taq nee ti k'acharik, inki. 

30Awach i naa rukansam i ras ruch'aaq', neenq'atarik i q'orik chinaah reh i 
rukanteesjiik, wila' wilik k'ih-oq xiq'orik reh chi korik chi xub'an ikaansanik. Eh 
wila' xa jinaj ixq'orik chi xub'an ikaansanik ma' ruk'ul taj chi neenkanteesjik. 



392 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

31Eh ma' rub'an ta chi neentojarik ruuk' tumiin i reliik i aj kaansoom i q'atooj 
chik i q'orik chinaah reh i rukanteesjiik, koruman la' chi naa rukanteesjiik. 

32Eh wila' re' xukansaj i ras ruchaaq' xooj rukeb'aa' riib' chupaam i tinamit 
ke'emb'al iib', ma' nee ta rub'an chi neerutoj chi neensutinik cho chi jumehq'iil 
paru tinamiit, naa la' rukahniik ar korehtaal chik inkimik i kajaaw k'amal kib'eeh 
aj tiij. 

33Maa ch'uwa'reej taq wach ruuk' kaansanik i ye'aab' naa taq awihiik wii'. Ruum 
re' imb'anik ikaansanik i ruch'uwa'risaj paam i ye'aab'. Eh ma' nee ta i rub'an chi 
neerutoj riij i ko'lemb'al riib', naa la' rukanteesjiik chi riij ikaansanik xub'an. 

34Maa ch'uwa' risaj taq wach i ye'aab' naa taq aak'achariik wii' re' inaa nuwihiik 
wii' i hin, ruum re' hin i Dios naa wo' nuwihiik taq chaxilak i hat, hat taq aj Israel, 
inki. 

Num 36 

Re' wili i k'uhb'aal chi riij i ye'aab' xkehchaaj ixoq 

1Re' Galaad rak'uun i Maquir, re' Maquir i rak'uun i Manasés, re' i Manasés 
rak'uun José. Re' taqe i k'amal kib'eeh i kiih kimaam taqe re' xiooj chi q'orob'jiik i 
Moisés ruch'ihil i k'amal kib'eeh i aj Israel, 

2je' wili i xkiq'or reh: Re' QaJaaw Dios xuq'or aweh i hat Moisés chi konaa 
rusik'ariik chi riij noq naa ach'aqam qeh i ye'aab' aha' wilik i naa rukahniik qeh 
chi qach'uhqaal i hoj aj Israel. Eh xuq'or wo' aweh chi re' ruye'aab' naq Zelofehad 
i ma' tokoom ta quuk' naa ruye'ariik keh taqe i rixq'uun. 

3Xa re' la' chik imb'anik reh wila' xkian kaxáro ruuk' i winaq aj pan tokoom ch'uq 
chi aj Israel, re' i ye'aab' neenkahnik keh, naa rukahniik chi ma' re' ta chik ruuk' i 
qa ye'aab' i hoj. Naa la' rukahniik chi re' ruuk' i kiye'aab' aha' nakianam kaxáro. 
Eh re' i qaye'aab' naaqehchaam i hoj ma' manlik ta chik wach neenkahnik. 

4Eh noq naa ruponiik i haab' reh elik panti' k'axik ayu' Israel. Re' i kiye'aab' taqe i 
rixq'uun i Zelofehad naa rukahniik keh i jun ch'uq aha' i nakianam wii' kaxáro, 
ma' re' ta chik ruuk' ye'aab' reh i qach'uhqaal i hoj naa rukahniik inki taqe. 

5Re' Moisés xuq'or keh i aj Israel chib'ih jariik i xq'orarik reh ruum i QaJaaw Dios, 
je' wili i xuq'or: Re' taqe i k'amal kib'eeh i ju'jun ch'uq chi riih rumaam i José 
rub'ehel chi je' re' inkiq'or. 

6Re' i QaJaaw Dios xuq'or chi naa ruye'em q'ab' chi xa awach aj uuk' naa kianam 
kaxáro taqe i rixq'uun i Zelofehad, xa re' la' koruman chi re' wo' ruuk' i kitinamiit 
re' ruuk' i ruch'uhqaal i kajaaw. 

7Eh re' i ye'aab' naakehchaam i ju'jun ch'uq chi aj Israel ma' nee ta rub'an chi 
neenkahnik keh i tokoom ch'uq. Chu'nchel i aj Israel inchol kik'axam i kiye'aab' 
chupaam i ruch'uhqaal i kitinamiit. 

8Re' jino'q ixoq neerehchaaj i ruye'aab' inchol rub'anam kaxáro ruuk' i winaq, re' 
wo' ruuk' i ruch'uhqaal rutinamiit i rajaaw. Je' re' noq re' i ju'jun ch'uq chi aj 
Israel re' wo' chik i keh naa kehchaniik reh i ye'aab' keh chaloq i kimaam kati't. 

9Ma' jino'q i kiye'aab' naakehchaam tokoom chik ch'uq naa rehchaniik reh. Re' 
ju'jun chuq chi aj Israel inchol ruk'axam i ruye'aab' aha' wilik wii' inki. 

10Nik' wach i xuq'or i Dios reh i Moisés je' wo' re' i xkian i rixq'uun i Zelofehad. 

11Je' re' noq re' Maala, re' i Tirsa, re' Hogla, re' i Milcá re' i Noa, re' taqe i rixq'uun 
i Zelofehad kuuk' i rak'uun i kikaan xkian kaxáro. 

12Xkian wo' kaxáro kuuk' i riih rumaam Manasés, kuuk' riih rumaam i José. Eh re' 
i kiye'aab' xkehchaaj xkahnik wo' hoq chi reh i ruch'uhqaal i rutinamiit i kajaaw. 

13Re' taqe i wili i xuq'or, i k'uhb'aal xukanaa' i QaJaaw Dios reh i Moisés, reh chi 
xuq'or keh i aj Israel ar wach k'ixkaab' Moab chi chii' i nim ha' Jordán chi 
k'ulwaach i tinamit Jericó. 

Deut 

Deut 1 

Re' i Moisés xuq'or wo' chik keh i aj Israel i q'orooj keh ruum i Dios 

1Re' taqe i q'orik wili xuq'or i Moisés keh chu'nchel i aj Israel noq wilkeeb' 
chupaam i ye'aab' chiq yuuq' chi juntar i nim ha' Jordán. Re' wilik chupaam i 
ye'aab' Arabá wilik wii' i kaq palaw chuwach i ye'aab' Suf, re' wilik ar Parán, 
Tafel, Labán, Hazerot i Dizahab. 

2Eh junlaj q'iij chi b'ehik ruuk' i ye'aab' Horeb ruuk' i ye'aab' Cades-barnea noq ar 
neenk'amarik reje chinaah i yuuq' Seir. 

3Eh pank'amb'al rub'eeh i rujunlaaj i poh reh i ka'winaq haab' keliik cho Egipto, 
noq re' i Moisés xub'an ruk'utaaj kuuk' i aj Israel, xuq'or keh chu'nchel i xq'orarik 
reh ruum i QaJaaw Dios chikiij i keh. 

4Re' wili xb'aan noq re' Moisés rub'anam chik reh i Sehón kireey i aj amorreo 
patim ar Hesbón. Re' noq rub'anam chik reh i Og kireey i aj Basán patim ar 
Astarot wilik chupaam i ye'aab' Edrei. 

5Eh noq wilkeeb' chi juntar i nim ha' Jordán pan kiye'aab' i aj Moab, re' i Moisés 
xuq'or keh i aj Israel i k'uhb'aal, je' wili i xuq'or: 

6Noq wilkooj cho chinaah i yuuq' Horeb je' wili i xuq'or weh i QaJaaw Dios: Re' 
taq i hat najtir taq chik ti okik chinaah i yuuq' wili. 

7Chak'am taq i chib'ih aweh hiy taq paraxchee' wilkeeb' wii' i aj amorreo, eh 
chupaam i ye'aab' wilkeeb' chi junsuut nee taq tiooj wach k'ixkaab' Arabá, eh 
chinaah taqe i yuuq'. Eh nee taq tiooj Neguev, wilik chi chii' i palaw, eh chupaam i 
kiye'aab' i aj cananeo, je' wo' ar Líbano, eh nee taq tiooj k'oloq chi chii' i nim ha' 
Éufrates. 

8Re' hin i Dios nuq'asam taq chik aweh i ye'aab' re' re', hiy taq cha chop naah. Re' 
i ye'aab' nuq'orom chaloq i xti korik chi naa nuye'em keh taqe aamaam awati't, 
re' Abraham, re' Isaac, re' i Jacob, eh re' i kiih kimaam, inki Dios. 

Re' noq xipa'ab'jik taqe i q'atal q'orik 
(Ex 18.13-27) 

9Re' i Moisés je' wili i xuq'or: Chupaam taqe i q'iij re' re' xnuq'or taq weh chi ma' 
nee ta nub'an ruk'amariik taq ab'eeh chi wutkeel. 

10Re' QaJaaw Dios xat ruk'ihaaxb'isaj taq yu'naak, eh xiik' wo' chik naah taq 
ak'ihaal, je' chik taq ak'ihaal i ch'umiil wilkeeb' pan taxaaj. 

11Re' ta naq i ki Dios aamaam awati't yohb'aal taq wach nee ti ruk'ihaaxb'isaj 
chuwach i yu'naak. Eh nee ta naq taq ti rukuxisaj chi manlik je' rukab' i ruq'orom 
chaloq. 

12Xa re' la' re' hin chi wutkeel ma' nee ta nukuy ruk'amariik i ihq, ruch'ihil taq 
aak'axkiil je' wo' hoq i peleto taq i na a'n. 

13Eh cha sik' taq kiwach chupaam i ju'jun ch'uq chi aj Israel taqe i winaq wilik 
kina'ojb'al re' ruuk' i kichol kojooj na'ojb'al. Re' hin neenukoj taqe chi k'amal 
ab'eeh kinki taq aweh. 

14Eh re' taq i hat je' wili nuchaq'weesjiik taq xa a'n: Re' i hat ma' xta reet 
inakapaaj rub'anariik, tiki taq. 

15Re' hin xnusik' kiwach chupaam i ju'jun ch'uq taq chi aatinamiit i winaq wilik 
kina'ojb'al, kojol taqe na'ojb'al. Wilik i xnukoj chi k'amal kib'eeh i jinaj miil, wilik i 
xnukoj chi k'amal kib'eeh i jinaj siento, wilik i xnukoj chi k'amal kib'eeh lajeeb' 
roxk'ahl, wilik xnukoj chi k'amal kib'eeh i lajeeb'. 

16Eh re' hin xnukoj kina'ojb'al taqe i q'atal q'orik, je' wili xnuq'or keh: Re' taq i 
hat parub'ehel taq naa aq'atam i q'orik chikinaah taqe awuch aj Israel, eh je' wo' 
chikinaah taqe i tokoom tinamit wilkeeb' taq chaxilak. 

17Ma' awach ta taq i naa ako'leem riij, parub'ehel la' taq naa aq'atwiik q'orik, je' 
chikinaah i ma' xta kajaawriik, chikinaah i wilik kajaawriik. Ma' awach ta taq i 
naa ayohleem wach ruum re' i q'ataj q'orik ruuk' i QaJaaw Dios inchalik. Eh wila' 
wilik jino'q i nim wach k'axkiil nee taq i nak'am cho chi nuwach, re' hin 
nekinyejanik reh, kinki keh. 

18Chupaam taqe i q'iij re' re' xnuq'or taq aweh chu'nchel i chib'ih taq i naa a'nam. 

Re' i xk'ulik kian taqe i kab'laj chi tahal ye'aab' 
(Num 13.1—14.4) 

19Re' hoj xqa'an wo' hoq i xuq'or qeh i QaJaaw Dios. Xoj elik cho chupaam i 
ye'aab' Horeb, ar chik xoj chalik chinaah i yuuq' wilkeeb' wii' i aj amorreo, xoj 
ik'ik wo' pan chiq yuuq', xati yo'joq chik ruum ik'ik ar, xawil wo' taq i hat. Eh 
korehtaal xoj k'ulik chupaam i ye'aab' Cades-barnea. 

20Eh ar je' wili i xnuq'or taq aweh i hin: Yu'naak xoj k'ulik chik chinaah i yuuq' 
wilkeeb' wii' i aj amorreo. Re' i ye'aab' xuyeew qeh i QaJaaw i qaDios. 

21Chakoj taq rehtaal chi re' QaJaaw i qaDios ruq'asam taq chik aweh i ye'aab'. Je' 
re' noq hiy taq cha chop naah je' rukab' i xuq'or i QaJaaw Dios keh i qamaam 
qati't mat yo'jik taq, eh ma' rub'an taq kiib' ak'ux, kinki taq aweh. 

22Xa re' la' re' taq i hat xat ponik wo' chik taq wuuk' je' wili taq i xaq'or weh: Re' 
hoj wilik taqe i winaq naa qataq'aam reh chi neenooj kilow qeh nik' wach noq 
wilik i ye'aab' re' re'. Eh noq neekisutinik chaloq neenk'ulik kiq'or qeh nik' wach 
noq wilik i b'eeh, eh aha' i tinamit nee qoh okik wii', tiki taq. 

23Eh aha' wilik taq i xaq'or xuk'ul nuk'ux i hin, eh xnusik' kiwach i kab'laj chi 
winaq, ju'jun xwesaj chupaam i ju'jun ch'uq taq chi aatinamiit. 

24Eh re' keh ar kik'am chaloq chupaam taqe i rax chee' korehtaal xi k'ulik wach 
k'ixkaab' Escol, xkib'ehuj paam i ye'aab' re' re'. 

25Eh noq xi sutinik reje wilik taqe i wach tik xkik'am reje, re' ruuk' i nelik 
chupaam i ye'aab' re' re', je' wili i xkiq'or qeh: Re' QaJaaw Dios xiik' naah 
holwochiil i ye'aab' naa ruye'em qeh inki taqe. 

26Xa re' la' re' taq i hat xama' xawaaj ta wo' taq ojik, ma' xanimaj ta taq aha' wilik 
i xuq'or taq aweh i QaJaaw Dios. 

27Eh re' taq i hat xatoq'aa' taq awech'um riij chupaam taq aa itz'ihy naah paat, eh 
je' taq wili i xaq'or: Re' QaJaaw Dios ma' qoh raaj taj ruum xoj resaj cho Egipto xa 
re' raaj chi naa kooj ruye'em pan kiq'ab' i aj amorreo reh chi neenkisach qawach. 

28¿Aha' naaqojiik yu'naak? Re' hoj xyoj qak'ux chi ojik ar ruum re' taqe i xi ponik 
ilwoq reh xkiq'or qeh chi re' taqe i wilkeeb' ar xiik' naah ninqaal kooq, xiik' naah 
kikowiil chi qawach i hoj. Eh xiik' b'ila' naah kininqaal i kitinamiit kotimaj riij 
ruuk' taqe najt kinaah tz'aq. Eh wilik b'ila' wo' taqe i nimaq kooq winaq ar, re' 
ruuk' taqe i riih rumaam nim rooq winaq Anac i rub'ihnaal, tiki taq. 

29Eh re' hin je' wili taq achaq'weesjiik xnub'an: Maanyoj taq ak'ux, mat yo'jik taq 
kuum i re'. 

30Re' taq aaDios naa rojiik chi peet b'eeh taq chawach, re' reh naa rub'anam i 
pleto taq chawiij, je' rukab' i xub'an taq aweh noq xat ruko'leej taq choo Egipto 
re' xawil taq ruuk' naq'awach. 

31Re' taq i hat xawil taq i xub'an chaa wuuk' i QaJaaw Dios pan chiq yuuq'. Re' reh 
xub'an taq aweh i hat je' rukab' i rub'an i winaq i ruq'ahcheej chee ruha'lak'uun. 
Eh re' reh xk'amwik taq cha b'eeh korehtaal taq xat k'ulik chupaam i ye'aab' wili. 

32Xa re' la' re' taq i hat xama' xanimaj ta wo' taq i QaJaaw Dios. 

33Re' QaJaaw Dios xuk'am taq cha b'eeh chaq'ab' ruuk' i junsahl chi q'aaq', eh pan 
q'iij junsahl chi suutz' xuk'am taq cho wii' ab'eeh. Eh xuk'uhtaaj taq cha weh i 
b'eeh taq xak'am chaloq, eh xuk'uhtaaj wo' taq cha weh i ye'aab' aha' i xayejaa' 
taq wii' aa itz'ihy naah paat. 

Re' QaJaaw Dios xuyeew taqe chi tojariik i kimahk i aj Israel 
(Num 14.20-35) 

34Re' QaJaaw Dios xb'iraj taq i xaq'or ma' k'isiin ta xchalik rujosq'iil xti xuq'or 
korik je' wili xuq'or: 

35Xti korik noq ma' jino'q keh i tinamit wili yiib' wach kina'ojb'al naa kianam okik 
chupaam i ye'aab' re' i nuq'orom chaloq chi naa nuye'em keh i kimaam kati't. 

36Xa re' wo' hoq Caleb rak'uun i Jefone naa rub'anam i okik ar, naa rehchaam i 
ye'aab' naa ruponiik wii' naa nuye'em keh i riih rumaam ruum xti korik wach 
ruk'ux, eh xirunimaj chi korik, inki. 

37Eh amahk taq i hat xchalik rujosq'iil i QaJaaw Dios chi nunaah i hin, je' wili i 
xuq'or weh: Moisés je' wo' hat ma' naa ta awokiik chupaam i ye'aab' re' re'. 

38Re' chik i Josué rak'uun i Nun i to'ool aweh naa rokiik ar chajilow i hat. Eh re' 
hat chayeew rukowiil ruk'ux ruum re' reh naa ruch'aqwiik i ye'aab' re' re' keh i aj 
Israel. 

39Re' taq i hat xakapaaj taq chi re' taqe i aj ixowaal naa kiq'uchwik taq awehk'een, 
taq aha' lak'uun. Re' taqe i kok' aha'lak'uun re' re' komajaa' ta keht'al i holohik, i 
ma' holohik taj naa kianam okik chupaam i ye'aab' re' re' kekeh naa nuye'em re' 
keh naa kehchaniik reh. 

40Re' taq i hat ti sutinoq wo' chik taq reje panchiq yuuq', chak'am taq reje i b'eeh 
inooj i chi chii' i kaq palaw inki. 

Re' taqe i aj Israel xb'aan keh ruum i rutehkiil kiwach 
(Num 14.39-45) 

41Eh re' taq i hat je' wili taq i chaq'wik xa a'n: Korik wo' chi xoj mahkunik 
chuwach i Dios, xa re' la' yu'naak naa qachopom qak'ux naa qa'nam i xuq'or i 
QaJaaw Dios naaqojiik chi q'aq'inik tiki taq. Korik xachop wo' taq atz'a'aamb'aal 
reh q'aq'inik xayejaa' wo' taq awiib' chi ojik chi q'aq'inik chinaah i yuuq'. 

42Eh re' QaJaaw Dios je' wili i xuq'or weh i hin: Chaq'or keh chi ma' ruk'ul ta chi 
nee kiooj chi q'aq'inik ruum re' hin ma' wilkiin ta kuuk', neenb'an cho keh kuum i 
aj ixowaal, inki. 

43Eh re' hin xnuq'or wo' naq taq aweh i xuq'or, xa re' la' re' taq i hat xama' xat 
nimanik ta wo' taq, xaq'at taq wach aha' wilik i xuq'or i QaJaaw Dios ruum chi q'e' 
kow taq xa a'n awiib' xat'ooj taq chi q'aq'inik chinaah i yuuq'. 

44Eh re' taqe i aj amorreo patim taqe chinaah i yuuq' re' re' xat chalik taq kik'ul 
reh i rub'anariik taq aweh. Xa je' chik taqe ruk'ihaal k'ohlox noq xi chalik taq cha 
naah, xat kajimaj taq reje chupaam i ye'aab' Seir korehtaal xkian taq aweh 
chupaam i ye'aab' Horma. 

45Eh noq xat sutinik taq reje xak'er naq taq chik aachii' chi oq'ik chupahqaljiik i 
rotob'il i Dios xa re' la' re' reh xama' xatrib'iraj ta wo' taq. 

46Ruum aj re' re' taq i hat najt taq xat kahnik chi patinik chupaam i ruyuq'ul i 
Cades. 

Deut 2 

Re' jarub' haab' xkian, eh re' i xkik'ul i aj Israel chupaam i ye'aab' chiq yuuq' 

1Re' i Moisés je' wili i xuq'or: Chi riij i re' xoj ooj wo' chik reje chupaam i ye'aab' 
chiq yuuq', xqak'am reje i b'eeh inooj chi chii' i kaq palaw. Xqa'an wo' hoq je' 
rukab' i xuq'or weh i QaJaaw Dios, najt wo' xoj b'ehik chupaam i yuuq' Seir. 

2Re' QaJaaw Dios je' wili i xuq'or weh: 

3Re' taq i hat najtir taq chik intohq'ik akotem riij i yuuq' wili neerub'an chi nee 
taq tiooj pansak'aaj reje reh i rookb'aal q'iij. 

4Re' hat chak'uhb'alej taqe aatinamiit Israel ruuk' i q'orik wili: Re' i okik keh chi 
ik'ik chupaam i kiye'aab' i riih rumaam Esaú re' i k'acharik inki a'n ar Seir ma' 
tokoom ta wo' taqe awuuk'. Re' keh kiyo'jik taq awuum, xa re' la' chawik'raaj taq 
awiib'. 

5Mat okik taq chi q'aq'inik kuuk' ruum xama' naa ta wo' taq nuye'em aweh i hat i 
kiye'aab' i keh. Eh ma' naa ta wo' taq nuye'em aweh patim taqe wii'. Ruum re' hin 
xnuyeew keh i riih rumaam Esaú i ye'aab' Seir. 

6Re' taq i hat naa taq atojom keh awa' ahaa' i naa taq ak'uxlaam wii' awiib' ar, 
inki taq aweh. 

7Re' QaJaaw i qaDios xoj rukuxisaj chaloq ruuk' chu'nchel i xqa'an, eh chuwach i 
ka'winaq haab' xwihik cho quuk'. Eh xoj rucha'jeej cho panab'eeh chupaam i 
yohb'aal, chupaam i ye'aab' chiq yuuq', xuyeew cho qeh chu'nchel i ajwaal wach 
chi qeh. 

8Eh re' hoj noq xoj elik reje chupaam i ye'aab' Seir re' i patim wii' taqe i riih 
rumaam Esaú ma' tokoom ta quuk'. Eh qakanaa' i b'eeh reh i Arabá inooj Elat, eh 
Ezión-geber. Re' chik xqak'am reje i b'eeh inooj chupaam i chiq yuuq' wilik ar 
Moab. 

9Eh ar re' QaJaaw Dios je' wili i xuq'or weh: Ma' xta naa awuchem, eh ni xata naa 
awokiik chi q'aq'inik kuuk' i aj Moab ruum re' ruuk' taqe i riih rumaam i Lot. Eh 
xama' naa ta wo' nuye'em k'isinoq aweh i kiye'aab', re' hin naa nuye'em keh i 
ye'aab' Ar rub'ihnaal. 

10Eh chupaam i ye'aab' re' re' i xi patinik cho najtir i aj emitaxiik'naah kik'ihaal, 
nimaq kooq winaq, je' taq kooq i riih rumaam i nim rooq winaq Anac i rub'ihnaal. 

11Re' taqe i nimaq kooq winaq re' re' eht'alimaj kiwach chi je' kikab' taqe i riih 
rumaam Anac. Eh re' taqe i aj Moab emita i rub'ihnaal inkiq'or. 

12Eh chupaam i ye'aab' Seir xi patinik cho najtir taqe aj horeos. Xa re' la' re' taqe i 
riih rumaam Esaú xkuxik kisacham wach taqe i patim ar. Re' chik i keh xichopwik 
naah i ye'aab' re' re' eh xi okik chi patinik ar. Je' wo' rukab' xkian i aj Israel ruuk' i 
ye'aab' ye'ooj keh ruum i QaJaaw Dios. 

13Eh je' wo' wili i xuq'or qeh i QaJaaw: Yu'naak cha chop taq reje ab'eeh hiy taq 
chi juntar i nim ha' Zered, inki. Eh re' hoj xoj hoj wo' hoq. 

14Eh waxaqlaj ru ka'winaq haab' i b'ehik qa'an cho Cades-barnea noq xoj q'ahxik 
chi juntar i nim ha' Zered. Re' noq kamnaq chik taqe chu'nchel i winaq kiooj 
panq'aq'inik je' rukab' i ruq'orom chee QaJaaw Dios ruuk' i xti korik. 

15Ruuk' i rajaawriik i Dios xb'aan cho keh korehtaal kuxik rusachariik kiwach 
chupaam i kiye'aab' inkimol naq wii' kiib'. 

16Eh noq kuxinaq chik kikimiik taqe i winaq kiooj chi q'aq'inik, 

17re' QaJaaw Dios je' wili i xuq'or weh: 

18Yu'naak taq i hat naa taq awojiik chupaam i ye'aab' Ar rub'ihnaal re' i wilkeeb' 
wii' i aj Moab. 

19Eh noq naa taq aponiik i wilkeeb' wii' i riih rumaam Amón re' wo' ruuk' taqe i 
riih rumaam Lot, maa jot' taqe i koq maa tik'aa' i koq peleto kuuk' ruum re' i hin 
xama' naa ta wo' nuye'em k'isinoq aweh i kiye'aab' ruum kekeh chik nuq'asam, 
inki. 

20Eh chupaam i ye'aab' re' re' i xi patinik najtir i nimaq kooq winaq. Re' taqe i riih 
rumaam i Amón Zomzomeo i kib'ihnaal taqe re' inkiq'or. 

21Re' re' jinaj naq nimlaj tinamit kow kiib' xiik' naah kik'ihaal, nimaq kooq winaq 
je' ninqaal kooq taqe i riih rumaam Anac. Ruuk' i rajaawriik i Dios sacharik 
kiwach kuum i riih rumaam i Amón, re' chik i keh xi okik chi patinik ar. 

22Re' QaJaaw Dios xub'an wo' kuuk' je' rukab' i xub'an kuuk' i riih rumaam i Esaú 
re' xpatinik cho chupaam i ye'aab' Seir xkisach wach i aj horeo, re' chik i keh xi 
okik chi patinik ar. 

23Eh je' wo' chik re' xkik'ul i aj aveo i xi patinik cho chupaam i kok' ye'aab' 
wilkeeb' ma' naj ta ruuk' i Gaza xkuxik rusachariik kiwach kuum i aj filisteo xi 
chalik Creta, re' chik i keh xi kahnik chi patinik ar. 

24Re' QaJaaw Dios je' wili i xuq'or: Yu'naak hiy taq ik'een taq reje chi juntar i nim 
ha' Arnón re' hin naa nuq'asam taq panaq'ab' i Sehón i aj amorreo re' i kireey i aj 
Hesbón naa nuye'em aweh i ruye'aab' i Sehón. Naa taq kaat nutaq'aam chi 
q'aq'inik kuuk' reh chi nee taq i naa wehchaaj i kiye'aab'. 

25Eh chi qawach reje yu'naak naa nuye'em q'ab' chi naakiyo'jiik taq awuum 
chu'nchel i tinamit wilkeeb' sut i wach ak'al. Eh noq naa kib'iram rib'iral chib'ih 
taq i k'ahchi' kaat yohb'aal wach naa kiyo'jiik eh naa rutib'iik kik'ux. 

Re' taqe i aj Israel xkian reh i reey Sehón 
(Num 21.21-30) 

26Eh noq wilkooj chupaam i chiq yuuq' ar Cademot wilik taqe i xnutaq'aaj reje 
ruuk' i Sehón kireey i aj Hesbón reh chi je' wili xponik kiq'or reh panotob'il. 

27Chakuy nee ta ti nayeew q'ab' qeh chi nee qoh ik'ik chupaam i ruyuq'ul 
aatinamiit re' hoj re' korik b'eeh neenqak'am, ma' k'ul ta nee qohooj. 

28Eh nee wo' inqatoj aweh i qawa' qahaa' neenqak'uxlaaj wii' qiib' xa re' la' re' 
inqapahqaaj aweh chi chayeew q'ab' qeh chi nee qoh ik'ik chupaam i ruyuq'ul 
aatinamiit. 

29Je' rukab' noq xkiyeew q'ab' qeh chi xoj ik'ik pan kiye'aab' i riih rumaam i Esaú 
ar Seir. Eh je' wo' rukab' noq xkiyeew q'ab' qeh taqe i riih rumaam i Moab patim 
taqe ar, korehtaal xooj q'ahxik chi juntar i nim ha' Jordán xoj ooj, reh naq chi 
naqapatinik chupaam i ye'aab' xuyeew qeh i QaJaaw Dios. 

30Eh re' i Sehón i kireey i aj Hesbón ma' xuyeew ta q'ab' chi xb'aan ik'ik chupaam 
i ruyuq'ul i rutinamiit ruum re' taq aaDios i hat xkowb'isanik reh i ránima chi ma' 
xuyeew ta q'ab' chi jumpech, reh chi xuq'asaj taq panaq'ab' i hat i kiye'aab', eh je' 
re' xkahnik chi jumpech. 

31Eh chupaam i jumehq' re' re', je' wili i xuq'or weh i QaJaaw Dios: Re' hin naa 
nuq'asam panaq'ab' i Sehón, je' wo' chu'nchel i ruye'aab', okeen taq ar cha chop 
taq naah, inki. 

32Eh re' i reey Sehón ruch'ihil taqe i ru soldado xchalik chi qak'ulariik chupaam i 
ye'aab' Jahaza ar xokik chi q'aq'inik quuk'. 

33Eh re' i QaJaaw Dios xuyeew q'ab' qeh chi xqa'an reh i reey re' re' je' wo' taqe i 
rak'uun, xqa'an wo' keh chu'nchel i ru soldado. 

34Eh re' hoj xqachop naah chu'nchel i kitinamiit xkuxik qasacham kiwach 
chu'nchel i tinamit wilkeeb' naq ar, chi winaq chi ixoq chi ha'lak'un. 

35Re' i xkahnik qee hoj xa re' wo' taqe i kichikoop, ruch'ihil taqe i xa chib'ih jariik 
k'ih tz'aaq xqareq chupaam taqe i kitinamiit, xqachop naah. 

36Ar xtohq'ik reje ruuk' i tinamit Aroer wilik chi chii' i nim ha' Arnón i qachop 
naah xik'ik reje chupaam i tinamit wilik wach k'ixkaab' xponik ko Galaad. Eh ma' 
jino'q keh i tinamit re' re' xkikuy i q'aq'inik quuk'. Re' i QaJaaw Dios xq'asanik 
panqaq'ab' chu'nchel i re'. 

37Eh re' taqe i tinamit ma' xqachop ta naah re' taqe wili: Re' i wilkeeb' wii' taqe i 
riih rumaam i Amón, re' chu'nchel i ye'aab' wilik wii' i nim ha' Jaboc re' taqe i 
tinamit wilkeeb' paraxchee'. Ma' xqachop ta wo' kinaah chu'nchel i tinamit xuq'or 
qeh i QaJaaw Dios chi ma' naa ta qa tz'a'am. 

Deut 3 

Re' taqe i aj Israel xkian reh i Og kireey i aj Basán 

(Num 21.31-35) 

1Eh chi riij taqe i re' xoj ooj chupaam i b'eeh inooj Basán, eh re' Og i kireey i aj 
Basán ruch'ihil taqe i ru soldado xchalik chi qak'ulariik chupaam i ye'aab' Edrei 
ar xutoq'aa' q'aq'inik quuk'. 

2Re' i QaJaaw Dios je' wili i xuq'or weh: Re' taq i hat mat yo'jik taq kuum. Re' hin 
naa nuq'asam taq panaq'ab' i reh ruch'ihil taqe i ru soldado je' wo' taqe i 
ruye'aab', reh chi nee taq i na a'n ruuk' i reh je' rukab' i xa a'n taq ruuk' i Sehón 
kireey i aj amorreo, re' i xwihik cho Hesbón, inki. 

3Eh noq re' i QaJaaw Dios ruye'em chik panq'aq'ab' i Og ruch'ihil chu'nchel i ru 
soldado xkuxik taqe qakansam i tinamit patim naq taqe ar. 

4Re' hoj i qachop naah i rutinamiit ma' xta chik jino'q i rutinamiit ma' xqachop ta 
naah oxk'ahl ch'uq i tinamit qachop naah. Re' taqe i wilkeeb' paruyuq'ul i Argob 
wilik Basán re' i xwihik wii' chi reyil i Og. 

5Eh chu'nchel i tinamit re' re' kotimaj kiij chi najt kinaah tz'aq, eh ch'ihch' i 
kipuertahiil, eh nimaq paam ch'ihch'. Eh ma' xqajlaaj ta haa' i tinamit ma' kotimaj 
ta kiij chi tz'aq. 

6Xkuxik wo' qasacham kiwach chu'nchel i wilkeeb' ar chi winaq chi ixoq chi 
ha'la'k'un je' rukab' i xqa'an ruuk' i Sehón kireey i aj Hesbón. 

7Re' xkahnik qee hoj xa re' wo' hoq i kichikoop ruch'ihil taqe i xa chib'ih jariik 
k'ih taq tz'aq xqareq chupaam taqe i kitinamiit. 

8Eh chupaam taqe i q'iij re' re' qachop wo' kinaah i kiye'aab' taqe i kiib' chi kireey 
i aj amorreo wilkeeb' chi juntar i nim ha' Jordán ar tohq'ik reje chi chii' i nim ha' 
Arnón, eh koxponik kochinaah i yuuq' Hermón. 

9Re' taqe i aj Sidón, Sirión inkiq'or reh i yuuq' Hermón. Eh re' taqe aj amorreo 
Senir inkiq'or reh. 

10Eh qachop wo' naah chu'nchel i tinamit wilkeeb' wach k'ixkaab' Galaad, Basán, 
xponik ko Salca, i Edrei. Re' taqe i ye'aab' ruchopom naq naah i Og i xwihik chi 
reyil ar Basán. 

11Eh ach wo' naq re' i Og kireey i aj Basán xkahnik chi re' ruuk' taqe i nimaq 
winaq kitinamiit i aj Amón, Rabá. Re' ruch'aht inwirik wii' re' ruuk' i ch'ihch', 
kijib' b'ara ruuk' ka'k'itub' runimaal rooq, kiib' b'ara i wach. 

Re' taqe riih rumaam i Rubén, riih rumaam i Gad, i yejaal i riih rumaam i Manasés, 
xiooj wih-oq parelb'aal q'iij reh i nim ha' Jordán 

(Num 32.1-42) 

12Eh noq xqachop naah chu'nchel i ye'aab' re' re', re' hin xnuyeew keh i riih 
rumaam Rubén, i riih rumaam i Gad i ye'aab' xtohq'ik reje ar Aroer chi chii' i nim 

ha' Arnón. Eh xnuyeew wo' keh i yejaal taqe i yuuq' wilkeeb' Galaad, je' wo' taqe 
jar ch'uq i tinamit wilkeeb' ar. 

13Eh xnuyeew keh i yejaal ch'uq chi riih rumaam Manasés i ruq'ox i ye'aab' wilik 
Galaad, je' wo' chu'nchel i ye'aab' wilik paruyuq'ul i Basán, re' naq i ruchopom 
naah i Og. Eh xnuyeew wo' keh chu'nchel i ye'aab' Argob re' inkiq'or reh chi 
kiye'aab' i nimaq kooq winaq. 

14Eh re' Jair re' ruuk' taqe i riih rumaam Manasés rehchaaj chu'nchel i ye'aab' 
Argob, xponik kopan k'ula't ruuk' i ye'aab' Gesur, eh ko Maaca. Eh Basán i 
rub'ihnaal xukoj, je' re' i rub'ihnaal xkahnik chi jumpech. 

15Eh re' i ye'aab' Galaad xnuyeew reh i Maquir. 

16Re' taqe i riih rumaam Rubén, taqe i riih rumaam Gad xnuyeew keh i ye'aab' 
intohq'ik reje Galaad xponik ko chi chii' i nim ha' Arnón, eh xponik ko chi chii' i 
nim ha' Jaboc wilik pank'ula't reh i kiye'aab' i riih rumaam Arnón. 

17Eh pareelb'aal reje i q'iij re' ye'aab' xnuyeew keh imponik chi chii' i nim ha' 
Jordán, eh ar intohq'ik chi chii' i palaw kineret, eh imponik Arabá, re' i palaw k'ah 
ratz'amil wilik reje pantz'eet reh i rookb'aal q'iij, eh imponik i wilik wii' i yuuq 
Pisga wilik reje pareelb'aal q'iij. 

18Eh chupaam i q'iij re' re' je' wili i xnuq'or taq aweh: Re' QaJaaw i qaDios i 
ruq'asaj taq aweh i ye'aab' wili. Chu'nchel i kichol q'aq'inik kichop i 
kitz'a'amb'aal ki-ohoq chi peet b'eeh chikiwach i kuch aj Israel reh i kito'arik. 

19Xa re' taqe i ehk'eenb'ees, i kok' ha'lak'un naa kikahniik chupaam i ye'aab' 
xnuyeew taq aweh ruch'ihil taq aachikoop ruum weht'al i hin chi k'ih taq 
aachikoop. 

20Eh noq re' hin i Dios komajaa' ta nuyeew rusuqkiil kik'ux taq awuch aj Israel je' 
rukab' taq i xnuyeew aweh i hat, eh noq komajaa' kiokik chi patinik chupaam i 
ye'aab' naa nuye'em keh chi juntar i nim ha' Jordán. Re' taq i hat ma' nee ta 
rub'an chi nee taq ti sutinik cho chupaam i ye'aab' nuye'em taq aweh. 

21Eh chupaam i q'iij re' re' je' wili i xnuq'or reh i Josué: Re' hat ruuk' naq'awach 
xawilow chu'nchel chib'ih i xub'an i aaDios kuuk' taqe i kiib' chi reey re' re' je' 
wo' re' naa rub'anam kuuk' i reey aha' taqe naa awik'iik ponoq. 

22Ma' naa ta ayo'jiik taq kuum ruum re' i QaJaaw i qaDios naa rub'aniik i peleto 
taq chawiij kuuk' i keh, kinki reh. 

Ma' xye'arik ta q'ab' reh i Moisés chi xokik Canaán 

23Chupaam taqe i q'iij re' re' xnub'an nutiij chuwach i QaJaaw Dios je' wili i 
xnuq'or: 

24QaJaaw Dios re' hat xtohq'ik ak'uhtaam awajaawriik chi nuwach i hin, hin awaj 
kamanoom, ma' xta chik jino'q Dios wilik pan taxaaj wilik wach ak'al neemb'anik 
reh taqe i nimaq wach na'ojb'al i na a'n i hat. 

25Chakuy chayeew q'ab' weh chi neekinik'ik reje chi juntar i nim ha' Jordán reh 
chi nenooj wilow i holohik laj ye'aab' wilik ar, neenwilow i yuuq', ruch'ihil i 
ye'aab' Líbano, kinki reh. 

26Eh re' i QaJaaw Dios xkaqrik wuuk' ruum taq amahk i hat, ma' xuyeew ta weh i 
xnupahqaaj reh je' la' wili i xuq'or weh: Manlik i xaq'or weh maaq'or chik weh 
inaq'or re' re'. 

27Johteen chinaah i yuuq' Pisga k'ul chawilow reje taqe i ye'aab' nee titz'ehtanik 
reje parookb'aal q'iij, pansak'aaj reh i rookb'aal q'iij pantz'eet reh i rookb'aal q'iij, 
parelb'aal q'iij, xa chi najt naa awilom reje ruum re' hat ma' naa ta awik'iik reje 
chi juntar i nim ha' Jordán. 

28Re' hat chayeew rukowiil ruk'ux, chakoj runa'ojb'al Josué, ruum re' reh naa 
rojiik chi peet b'eeh chikiwach i aj Israel noq naakiq'atam wach i nim ha' Jordán. 
Eh re' reh naa ruch'aqwiik keh i ye'aab' naa awilom reje wach i hat yu'naak, inki. 

29Eh xoj kahnik wach k'ixkaab' wilik reje chuwach i tinamit Bet-peor. 

Deut 4 

Re' i Moisés xuq'or keh i aj Israel chi naa kinimaniik 

1Re' i Moisés je' wili i xuq'or: Yu'naak taq i hat aj Israel chab'iraj taqe i k'uhb'aal, i 
tijinik i nuq'or taq aweh. Chak'am taq naah reh chi nee taq i naa wehchaaj, eh nee 
taq ti patinik chupaam i ye'aab' re' i naa taq ruye'em aweh i ki Dios qamaam 
qati't. 

2Re' taq i hat ma' ruk'ul taj chi nee taq i natiq naah chi nee taq i nawesaj ruuk' 
taqe i k'ahchi' nuq'orom taq aweh. Cha a'n taq i ruq'or taqe i ruk'uhb'aal taq 
aaDios k'ahchi' taq nuq'orom aweh i hin. 

3Eh re' taq i hat xawil taq ruuk' naq'awach chib'ih i xub'an i QaJaaw Dios ar Baal-
peor noq kuxik rusacham kiwach taq chaxilak chu'nchel i xiloq'inik reh i tiyoox 
Baal-peor. 

4Re' taq i hat ruum chi ma' xakanaa' ta taq runimjiik i k'achlik Dios ko k'achalkaat 
taq chawunchelaal yu'naak. 

5Chakoj taq rehtaal. Re' hin nuk'uhtaam taq aweh taqe i k'uhb'aal, taqe tijinik i 
rub'an i QaJaaw Dios. Eh nuq'or wo' taq aweh je' rukab' i xuq'or weh i reh, reh chi 
nee taq i na a'n chupaam i ye'aab' naa taq awojiik wii' chi patinik. 

6Naa taq a'nam eh ma' naa ta chik taq akanaam rub'aan, chi je' re', re' taqe i 
tokoom tinamit neenkikoj rehtaal chi wilik taq ana'ojb'al, eh chi wilik taq 

akapeb'aal. Eh noq neenkib'iraj rib'iral i ruk'uhb'aal i QaJaaw Dios, je' wili 
neenkiq'or: Re' i nimlaj tinamit wili xti wilik kina'ojb'al, eh xti wilik kikapeb'aal, 
inko'q taqe. 

7¿Mi wilik ta wo' jino'q i tinamit kitoob'jiik ruum i kitiyoox, je' rukab' noq 
qohrutoob'eej i hoj i qaDios noq inqapahqaaj reh chib'ih inqaaj i ruyeew wo' cho 
qeh? 

8¿Mi wilik jino'q i nimlaj tinamit wilik i ruk'uhb'aal wilik rajaawriik ruq'oral xti 
korik je' rukab' i ruk'uhb'aal i QaJaaw Dios i hoj je' rukab' i k'ahchi' taq nuq'orom 
aweh yu'naak? 

9Je' re' noq mansahchik taq panak'ux aha' wilik i xub'an i Dios taq xawilow 
juneliik la' wih-oq taq panawánima reh chi nee inaq'or taq keh awak'uun 
awixq'uun, je' wo' keh taq awiih aamaam. 

Re' noq xq'orik i QaJaaw Dios chinaah i yuuq Horeb 

10Eh k'oloq taq panak'ux i q'iij noq xnumol taq awach chinaah i yuuq' Horeb. Re' i 
QaJaaw Dios, je' wili i xuq'or weh: Chamol kiwach weh i tinamit reh chi 
neenkib'iraj i nuq'oral, reh chi neenkitijej nulooq'jiik. Eh neenkian chupaam i 
kik'achariik, eh nee wo' inkik'uhtaaj reh i kak'uun kixq'uun, je' wo' reh i kiih 
kimaam, inki. 

11Eh re' taq i hat xat'ooj taq waraa' i yuuq' re' re' k'ahchi' reliik i runimaal q'aaq' 
chi ju' xanjohtik chik yejaal taxaaj i xaq q'aaq' xaq'equm chik paam i rusib'eel i 
nelik. 

12Eh re' QaJaaw Dios xat ruq'oreej taq chaloq chupaam i runimaal q'aaq' re' re'. 
Re' taq i hat xab'iraj taq i ruq'oral xa re' la' xama' i xawil ta wo' taq wach. 

13Eh xuq'or taq aweh i chib'ih taq i naa a'nam reh chi naa taq ak'amam naah, eh 
xuq'or wo' taq aweh i ru lajeeb' k'uhb'aal xutz'ihb'aaj chuwach i kiib' chi tz'ilom 
ab'aj. 

14Eh re' hin xuq'or wo' weh i QaJaaw Dios reh chi naa taq nuq'orom aweh taqe i 
ruk'uhb'aal, eh aha' wilik taqe i ruq'or chi naa taq a'nam reh chi naa taq a'nam 
chupaam i ye'aab' naa taq awojiik wii' chi patinik. 

Re' q'ilooj chi riij i kilooqjiik i xatz'aqoj tiyoox 

15Eh chupaam i q'iij noq xat ruq'oreej taq chaloq panyejaal i xaq q'aaq' chinaah i 
yuuq' Horeb xama' xawil ta wo' taq wach, je' re' noq chawik'raaj taq awiib'. 

16Ma' ch'uwareej taq awiib' ruuk' i kiyejeb'jiik taqe i winaq tiyoox, oon ixoq 
tiyoox. 

17Eh ni xata naa taq ayejaam kijalwaach taqe i chikop wilkeeb' wach ak'al, eh ni 
xata kijalwaach i tz'ikin kirupinik pan taxaaj. 

18Ni xata naa taq ayejaam kijalwaach i chikop kijukem kiib' noq kib'ehik, ni xata 
re' kar wilkeeb' pantaq ha'. 

19Eh noq nee taq titz'ehtanik johtoq pan taxaaj noq nee nawil i q'iij i poh, i 
ch'umiil maa loq'ej taq ruum re' taqe re' re' aaWaJaaw aaDios xkorb'isanik keh. 
Reh chi naa rukamaniik chi sihq'b'al keh chu'nchel i tinamit wilkeeb' wach ak'al. 

20Re' taq i hat xat resaj taq chik cho Egipto panti' k'axik je' rukab' i q'aaq' 
inhaab'ik wii' i ch'ihch' reh chi xat rukanaa' taq chi hat rak'uun rixq'uun je' 
rukab' i yu'naak. 

21Eh re' QaJaaw Dios xkaqrik wuuk' i hin amahk taq i hat, eh xti xuq'or i korik chi 
re' hin ma' naa ta nuq'ahxiik reje chi juntar i nim ha' Jordán, eh chi ma' naa ta 
wokiik chupaam i holohik laj ye'aab' naa ruye'em taq aweh i hat. 

22Re' hin chi juntar chee nim ha' Jordán naa nukimiik, ma' naa ta nuq'ahxiik reje 
chi juntar. Re' taq i hat naa taq aq'ahxiik reje chi juntar naa taq awehchaam i 
holohik ye'aab' re' re'. 

23Xa re' chawik'raaj taq awiib' mansahchik taq panak'ux rub'anariik i xuyejaa' 
wach i QaJaaw Dios taq awuuk'. Ma' naa ta taq ayejaam jino'q tiyoox chi 
kijalwaach i chikop xuq'or taq aweh chi ma' toob' ta chi naa taq a'nam. 

24Ruum re' QaJaaw i qaDios iraaj i reh chi xa re' reh taq i neenanimaj, re' reh je' 
rukab' i q'aaq' xa re' yu' rusach wach i ma' holohik taj. 

25Eh koq'uun chik noq awik'sam-oq taq chik jarub'-oq haab' chupaam i ye'aab' 
re' re' wilik-oq taq chik awak'uun awixq'uun, awiih aamaam, xa yejaa'-oq taq 
atiyoox re' ruuk' i rujalwaach jino'q i xa chib'ih jariik mahk taq i neena a'n 
chuwach, eh wi xa a'n taq i je' re' nee taq i nayeew rujosq'iil i Dios. 

26Re' hin xti korik i nuq'or taq aweh chuwach i taxaaj, chuwach i ak'al chi wi 
xayejaa' taq atiyoox jumehq'iil naa rusahchiik taq awach chi jumpech. Ma' najt ta 
naa taq awihiik chupaam i ye'aab' naa taq awehchaam noq naa taq aq'ahxiik chi 
juntar i nim ha' Jordán. 

27Eh naa taq rutukem awach chupaam taqe i tokoom tinamit. Eh xakiib' ixib' chik 
taqe ak'uliil naa kikahniik chi patinik chupaam i ye'aab' re' re'. 

28Eh chupaam taqe i tokoom tinamit re' re' naa taq aloq'em taqe tiyoox ruyej-
anik winaq re' ruuk' taqe i chee' ab'aj korjinaq wii', ma' ki-ilwik taj, ma' ki-
ib'irinik taj ma' kiwi'k taj, eh ma' ki uxlab'inik taj. 

29Noq naa taq awihiik pan tokoom tinamit wila' xasik' taq i Dios chu'nchel ak'ux, 
chu'nchel taq awánima nee wo' taq i naa req. 

30Eh noq naa taq ak'ulum chu'nchel i ti' k'axik re' re' taqe i ruti'kiil k'uxliis, naa 
wo' chik taq asik'im i Dios, eh naa taq a'nam i nuq'orom taq aweh, eh naa wo' 
ruketelaam taq awach. 

31Re' i QaJaaw Dios ma' jaruuj taq nee ti ruq'eb' chi riij ruk'ux, ma' naa ta 
rusacham taq awach. Ruum ma' naa ta rusahchiik paruk'ux i xti korik i ruq'orom 
cho rib'iral keh taq aamaam awati't. 

32Re' hin i nuq'or taq aweh chi chasik' taq chi riij, cha kapaaj taq riij i b'anooj cho 
najtir noq komajaa' taq wilkaat i hat noq xutz'uhkrisaj chee winaq i QaJaaw Dios. 
Eh cha sik' taq chi riij i hat mi i b'irimaj cho rib'iral chinaah i wach ak'al ixiik'naah 
nimaal wach xub'an taq cha wuuk' i hat. 

33¿Mi wilik jino'q re' i tinamit rib'iram chee ruq'oral i Dios xq'orob'jik cho ruum i 
Dios eh ma' xikimik taj je' rukab' noq xat ruq'oreej taq chee hat chupaam i xaq 
q'aaq'? 

34¿Mi wilik ta wo' jino'q chi kixilak i k'ih chuq' chi tinamit xsik'arik cho kiwach 
ruum i kitiyoox. Eh xi-ik'ik chupaam taqe ti' k'axik, eh xitoob'jik ruuk' i ma' ilooj 
taj i nimaq wach na'ojb'al i pajarik, q'aq'inik, eh xuk'uhtaaj chee runimaal i 
rajaawriik chikinaah, je' rukab' noq xat rutoob'eej taq i hat i QaJaaw Dios noq xat 
resaj taq cho pan tinamit Egipto re' i xawil taq ruuk' naq'awach? 

35Re' taqe re' xuk'uhtaaj chee i QaJaaw Dios taq aweh i hat reh chi xanab'eej taq 
chi xa re' wo' reh i xti korik Dios ma' xta chik jino'q Dios chuwach i reh. 

36Re' reh kopan taxaaj taq xat ruq'oreej chaloq reh taq aq'ilariik ayu' wach ak'al. 
Eh xuk'uhtaaj taq cha weh i runimaal q'aaq', eh panyejaal i q'aaq' re' re' xab'iraj 
taq i ruq'oral. 

37Eh re' reh xuk'ax wo' taqe chaloq aamaam awati't taq i hat, je' re' noq xusik' cho 
wach chi rutinamiit i kiih kimaam. Eh ruuk' i runimaal i rajaawriik xresaj taqe 
cho Egipto. 

38Resaj wo' taqe i nimaq tinamit chupaam i ye'aab' xiik' naah kik'ihaal, q'e' kow 
kiib' taq chawach i hat reh chi aweh taq chik naa ruye'em i ye'aab' re' re', reh chi 
re' taq chik i hat naa apatiniik ar, je' wo' rukab' i k'ahchi' ruk'ulariik yu'naak. 

39Je' re' noq yu'naak taq i hat chanab'eej taq juneliik-oq wilik taq panak'ux chi re' 
QaJaaw Dios xa re' wo' reh i Dios pan taxaaj, eh je' wo' wach ak'al, ma' xta chik 
jino'q Dios chuwach i reh. 

40Chanimaj chu'nchel i ruk'uhb'aal, je' wo' chu'nchel aha' wilik taqe i ruq'or re' i 
nuq'or taq aweh i hin yu'naak. Chi je' re' ma' xta reet taq nee ti k'acharik i hat, je' 
wo' taq awiih aamaam, eh k'ih laj haab' taq nee ti k'achariik chupaam i ye'aab' 
naa taq ruye'em aweh i aaDios re' taq i naa aweh chaam chi juneliik, inki. 

Re' taqe ixib' chi tinamit ke'emb'al iib' wilkeeb' reje parelb'aal q'iij reh i nim ha' 
Jordán 

41Re' i Moisés xusik' wach ixib' chi tinamit wilkeeb' reje parelb'aal q'iij reh i nim 
ha' Jordán. 

42Reh chi chupaam taqe i tinamit re' re' nenooj rukeb'aa' riib' awach i nee 
rukansaj i ras ruchaaq' ma' xata xraaj chi xukansaj, eh ma' ruum ta chi wilik cho 
rupleto ruuk' pampeet. Eh noq neenooj rukeb'aa' riib' chupaam jino'q keh i 
tinamit re' re' nee ruko'leej riij i ruk'achariik. 

43Re' taqe ixib' chi tinamit je' wili i kib'ihnaal: Re' Beser wilik wach k'ixkaab' reh i 
chiq yuuq', keh i riih rumaam Rubén. Re' Ramot wilik paruyuq'ul i Galaad, keh 
riih rumaam Gad. Re' i Golán wilik paruyuq'ul i Basán reh i yejaal i junch'uq i riih 
rumaam Manasés. 

Re' i k'uhb'aal chi riij i ruk'ulariik i lajeeb' ruk'uhb'aal i Dios 

44Re' wili i k'uhb'aal xuyeew i Moisés keh i aj Israel. 

45Re' taqe wili i k'uhb'aal, kitaq'ab'jik, kitijiik xb'aan i aj Israel ruum i Moisés noq 
xi elik cho Egipto. 

46Re' noq ko wilkeeb' chi juntar i nim ha' Jordán chuwach i rutinamiit i Bet-peor 
re' i ruye'aab' i Sehón kireey i aj amorreo. Re' i Sehón xwihik chi taaq'anik ar 
Hesbón. Eh noq xi elik cho Egipto i Moisés ruch'ihil taqe i aj Israel xkian reh i 
reey Sehón. 

47Eh re' taqe i aj Israel xkichop naah i rutinamiit i Sehón ruch'ihil irutinamiit Og 
aj Basán, re' taqe re' i kiib' chi kireey i aj amorreo patim taqe chi juntar i nim ha' 
Jordán. 

48Re' i kiye'aab' ar intohq'ik reje Aroer re' wilik chi chii' i nim ha' Arnón, eh ko ar 
imponik chinaah i yuuq' Sirión, eh Hermón wo' inkiq'or reh. 

49Eh i nik'ik wo' reje Arabá parookb'aal q'iij reje reh i nim ha' Jordán, eh imponik 
chi chii' i palaw wilik Arabá wilik waraa' i yuuq' Pisga rub'ihnaal. 

Deut 5 

Re' i lajeeb' k'uhb'aal 
(Ex 20.1-17) 

1Re' i Moisés xumol kiwach chu'nchel i tinamit Israel je' wili i xuq'or keh: Re' taq i 
hat aj Israel chab'iraj taqe i k'uhb'aal ruch'ihil taq i ataq'ab'jiik naa nuq'orom taq 
aweh yu'naak, cha tijej taq chi korik, eh cha a'n wo' taq. 

2Re' i QaJaaw Dios jinaj i xuyejaa' wach quuk' chinaah i yuuq' Horeb chi 
naaqanam. 

3Re' wili ma' xata ruuk' taqe i qamaam qati' xuyejaa' cho wach xuyejaa' la' wo' 
wach quuk' i hoj i qamolom q'iib' ayu' yu'naak. 

4Re' i QaJaaw Dios xti xat ruq'oreej taq cho chi korik chupaam i runimaal q'aaq' 
chinaah i yuuq'. 

5Eh re' hin panayejaal naq taq wilkiin ruuk' i Dios xa hin naq kinq'orik taq aweh 
chib'ih i ruq'or i Dios ruum re' taq i hat ma' xawaaj ta taq johtik chinaah i yuuq', 
ruum xat yo'jik taq ruum i q'aaq'. 

6Re' i QaJaaw Dios je' wili i xuq'or: Re' hin taq aaWaJaaw aaDios, re' hin 
xineesanik taq cho aweh ar i Egipto, re' naq i hat taq minooj wii' pankowlaj 
kamanik. 

7Ma' naa ta taq ruwihiik jino'q atokoom dios chi nuwach i hin. 

8Eh ma' naa ta taq atz'aqam jino'q atiyoox, ni xata naa taq atz'aqam rujalwaach i 
wilik pan taxaaj, ni xata re' i wilik wach ak'al, ni xata re' wilik pan palaw ri'sil 
ak'al. 

9Eh ma' naa ta wo' taq axuk'aam awiib' chikiwach i tiyoox, eh ma' naa ta taq 
aloq'em. Ruum xa re' wo' hin, hin taq aaDios, inwaaj i hin chi xa re' wo' hin naa 
nulooq'jiik. Eh awach i nixowanik nuwach i nuyeew taqe chutojariik i kimahk i 
keh, eh je' wo' taqe kiih kimaam. 

10Re' taqe i kik'axwik weh, eh inkinimaj i nuk'uhb'aal, i nuyeew i nuk'axb'al 
chikinaah i keh, eh chikinaah i kiih kimaam. 

11Ma' q'or taq i nub'ihnaal, chi xama' xta rub'ehel i hin, hin taq aaWaJaaw aaDios. 
Ruum re' hin ma' nee ta nukanaa' chi je' re' awach i nee nq'orik i nub'ihnaal chi 
ma' xta rub'ehel korehtaal i nuyeew chi tojariik i ru mahk. 

12Eh mansahchik taq panak'ux i hi'limb'al q'iij re' re', re' naa kiin taq aloq'em wii', 
hin taq aaDios, je' wo' rukab' i xnuq'or taq aweh. 

13Waqiib' q'iij taq naa akamaniik, eh chupaam i waqiib' q'iij re' re' naa taq a'nam 
chu'nchel akamaj. 

14Eh re' ruwuuq q'iij hi'limb'al q'iij, chi weh i hin, hin taq aaWaJaaw aaDios. Ma' 
xta jino'q i kamanik naa taq a'nam chupaam i q'iij re' re', ni xata re' taq awak'uun, 
awixq'uun, ni xata re' taq amoso winaq, ni xata re' taq awaaj poh ixoq, ni xata re' 
taq aab'oyaax, ni xata re' taq aab'uuruux, ni xata jino'q keh taq aachikoop, ni xata 
re' i tokoom tinamit wilkeeb' taq pana tinamit. Reh chi nee kihi'lik taqe amoso chi 
winaq chi ixoq, je' rukab' noq naa taq ahi'liik i hat. 

15K'oloq taq panak'ux i hat chi hat wo' taq moso noq xat wihik taq cho pan 
tinamit Egipto re' i xat wesaj taq cho wii' i hin, hin taq aaDios ruuk' i nunimaal i 

wajaawriik. Ruum aj re', re' hin taq aaWaJaaw aaDios i nuq'or taq aweh chi 
chamol taq i hi'limb'al q'iij. 

16Chak'ax taq atuut aawajaaw reh chi nee najtb'ik taq rooq aak'achariik, eh suq 
taq neti wihik ayu' wach ak'al i nuye'em taq aweh i hin, hin taq aaWaJaaw aaDios. 

17Ma' naa ta taq akaansaniik. 

18Ma' naa ta taq ach'uwa'risam wach aakaxáro. 

19Ma' naa ta taq awelq'aniik. 

20Ma' naa ta taq atz'aqam wach i k'utaaj chi riij aawas achaaq'. 

21Maa k'ax taq wach i rehk'een aawas achaaq', maa k'ax taq wach i rupaat aawas 
achaaq'. Ni xata re' i rak'aal, ni xata re' i rumoso winaq, ni xata re' i raj poh ixoq, 
ni xata re' i rub'oyaax, ni xata re' i rub'uuruux. Ma' jino'q i chib'ih reh taq aawas 
achaaq' nataq ak'axam wach, inki Dios. 

Re' tinamit Israel ma' k'isiin ta xiyo'jik 
(Ex 20.18-26) 

22Re' taqe i wili i k'uhb'aal xuq'or taq cha weh i QaJaaw Dios noq amolom taq 
awiib' waraa' i yuuq'. Re' i Dios kow taq xat ruq'oreej chaloq chupaam i runimaal 
q'aaq', eh chupaam i q'equm paam suutz'. Chi riij i re' ma' xta chik xuq'or, eh re' 
taqe i q'orik re' re' xutz'ihb'aaj chuwach i kiib' chi tz'ilom ab'aj, eh xuq'asaj weh i 
hin. 

23Eh noq re' taq i hat xab'iraj taq i ruq'oral i Dios xelik cho panq'equm xawilow 
taq i yuuq' Horeb ruye'aab' i Dios chi k'ahchi' ruqopiik ruum i q'aaq'. Eh 
chu'nchel i kik'amwik taq ab'eeh taqe mama' winaq k'amal ab'eeh xi chalik chi 
nuq'orob'jiik. 

24Eh je' wili xkiq'or weh: Xti korik wo' hoq chi re' i QaJaaw Dios xuk'uhtaaj qeh i 
runimaal i rajaawriik, eh xqib'iraj i ruq'oral xelik cho panyejaal q'aaq', yu'naak 
xqanimaj chi re' reh neerub'an chi nee ruq'oreej taqe i tinamit, eh chi ma' nee ta 
kikimik. 

25Xa re' la' ¿Chib'ih reet noq neenqayeew qiib' pankimik re' qaaq' re' re' 
neerusach qawach? Ma' nee ta chik inqakuy wila' xoj ruq'oreej chik cho junriim-
oq i QaJaaw Dios nee qoh kimik. 

26¿Mi wilik ta wo' chik jino'q i nenib'irinik reh i ruq'oral i k'achlik Dios neerub'an 
cho yejal q'aaq' eh ma' nee ta nkimik? 

27Ruum aj re' inqaq'or aweh i hat chi neerub'an chi re' hat nee tiooj chi rib'irjiik 
chu'nchel i nee ruq'or aweh i QaJaaw Dios. Eh re' chik i hat nee ti q'orik qeh aha' 
wilik i neeruq'or, eh re' hoj neen qa'an aha' wilik i neeruq'or, inki taqe. 

28Eh re' i QaJaaw Dios noq k'ahchi' kiin kiq'oreem k'achi' rib'iram, je' wili i xuq'or 
cho weh: Re' hin xb'iraj chik chu'nchel i xkiq'or i tinamit re' re', eh xuk'ul nuk'ux i 
xkiq'or. 

29Ma' xta naq reet chi je' re' i neenkikapaaj chi juneliik, eh nee ta naq inkiyeew 
nuloq'il nee ta naq inkinimaj i nuk'uhb'aal chi juneliik. Reh chi suq 
neekik'achariik i keh, je' wo' taqe i kiih kimaam. 

30Je' re' noq cha q'or keh chi kisutinoq reje chupaam i ki-itz'ihy naah paat. 

31Eh re' hat naa akahniik wuuk' ayu', ruum naa nuq'orom aweh chu'nchel i 
nuk'uhb'aal eh i tinutaq'aaj i ti nutijej taq wii'. Re' hat re' taqe i re' neenaq'or keh, 
reh chi neenkian chupaam i ye'aab' naa nuye'em keh i hin, inki. 

32Je' re' noq re' taq i hat i ruk'ul chi naa taq a'nam chu'nchel i xuq'or i QaJaaw i 
qaDios maakanaa' taq chik rub'aan chi jumpech. 

33Eh chak'am wo' taq naah chu'nchel i xuk'uhtaaj taq aweh aaWaJaaw aaDios, reh 
chi suq taq nee ti wihik, eh k'ih haab' taq nee ti k'achariik chupaam i ye'aab' naa 
taq ruye'em aweh i QaJaaw chi naa taq awehchaam. 

Deut 6 

Re' i runimaal wach k'uhb'aal 
(Ex 20.1-17) 

1Re' hin xuq'or weh i QaJaaw Dios chi re' taqe i k'uhb'aal wili i taaq'anik, i tijinik i 
rub'an naa nuq'orom taq aweh reh chi nee taq i na a'n chupaam i ye'aab' taq naa 
awojiik wii' chi k'achariik. 

2Reh chi naa taq ayohleem i QaJaaw i qaDios, reh chi nee taq i na a'n taqe i ruq'or 
i ruk'uhb'aal i taaq'anik i rub'an. Nee i na a'n taq i hat eh nee wo' inki a'n taq 
awak'uun awixq'uun, je' wo' taqe awiih aamaam reh chi nee najtb'ik taq rooq 
aak'achariik. 

3Hat taq aj Israel chab'iraj taq i k'ahchi' nuq'orom cha a'n taq reh chi suq taq nee 
ti wihik chupaam i ye'aab' wilkeeb' wii' i suq atoob' reh wo' chi nee taq ti 
k'ihaaxb'ik je' rukab' i ruq'orom taq chaaweh aaDios re' i ki Dios taq aamaam 
awati't. 

4Chab'iraj taq i hat aj Israel, re' i QaJaaw i qaDios xa jinaj wo' hoq xa re' wo' reh i 
QaJaaw. 

5Eh cha k'ax taq aaWaJaaw i aaDios chu'nchel ak'ux, chu'nchel awánima, 
chu'nchel awansil. 

6Eh re' i k'uhb'aal k'ahchi' taq nuq'orom aweh yu'naak chamol taq panawánima. 

7Eh k'ih pech taq naa ach'ob'om rub'ehel keh awak'uun awixq'uun noq wilkaat 
taq panapaat, noq b'ehik taq i na a'n, noq okik taq aweh chi wirik, eh je' wo' noq 
naa taq awuktiik. 

8Re' taqe i k'uhb'aal wili naa taq ab'ak'am ralaq aq'ab', eh naa taq ab'ak'am yejal 
awach reh chi neenk'ulik taq panak'ux. 

9Eh naa wo' atz'ihb'aam chuwach i rooq taq apaat, je' wo' chuwach i ru puertahiil 
taq apaat. 

Re' ruq'orariik chi naa kinimanik i aj Israel 

10Re' QaJaaw Dios naa ruye'em q'ab' chi naa taq awokiik chupaam i ye'aab' re' i 
xuq'or chee korik keh taq aamaam awati't, re' i Abraham, Isaac, i Jacob chi naa 
ruye'em taq aweh. Re' wilkeeb' wii' i nimaq tinamit q'e' holohaq ma' re' ta taq i 
hat xatyej-anik reh. 

11Eh naa taq awehchaam taqe i paat, haa' chu'nchel i nujinaq chupaam ma' hat ta 
taq xatyej-anik reh, je' wo' taqe i jul ha' ma' hat ta taq xat k'otwik reh, je' wo' taqe 
i uuva, i olivo, ma' hat ta taq xatikwik reh. Eh re' taq i re' naa ak'uxum korehtaal 
taq ti nujik chi korik. 

12Eh noq ar taq chik wilkaat, chawik'raaj taq awiib', mansahchik taq panak'ux i 
QaJaaw Dios x-esanik taq cha weh Egipto re' naq i hat taq minooj wii' pankowlaj 
kamanik. 

13Eh xa re' wo' QaJaaw Dios taq naa aloq'em xa re' wo' reh taq naa kamaneem 
wach, eh xa parub'ihnaal wo' reh taq naa aq'orom i korik. 

14Ma' naa ta wo' taq aloq'em i tiyoox, re' inkiloq'ej taqe i tinamit wilkeeb' taq cha 
junsuut. 

15Ruum re' aaDios taq i wilik awuuk' iraaj chi xa re' reh taq neenaloq'ej. Eh wii 
xaloq'ej taq i tiyoox nee taq inajosaj chee rujosq'iil, nee taq i rusach awach 
chinaah i wach ak'al. 

16Eh ma' naa ta chik taq apajam aaDios, je' rukab' noq xapaj taq cho chupaam i 
ye'aab' Masah. 

17Cha a'n taq chu'nchel ak'ux taqe i ruq'or i ruk'uhb'aal i QaJaaw i qaDios je' wo' 
taq i tirutaq'aaj wii', i tirutijej taq wii', re' ruq'orom taq chaaweh. 

18Re' i holohik, re' imponik chuwach i Dios reh chi suq taq nee ti wihik chupaam i 
ye'aab' taq narojiik achopom naah. Re' i xuq'or chaloq i xti korik i QaJaaw Dios, 
chi xye'arik cho keh taq aamaam awati't. 

19Reh chi re' i QaJaaw Dios neeresaj taq reje chawach chu'nchel i ki-ixowanik taq 
awach, je' rukab' i ruq'orom i reh. 

20Eh pan jinaj q'iij noq naa taq kipahqaam aweh awak'uun, awixq'uun chi je' wili: 
¿Chib'ih kamaj i k'uhb'aal i taaq'anik i tijinik ruq'orom i QaJaaw? inko'q taqe 

21Re' taq i hat je' wili kichaq'weesjiik taq naa a'nam: Re' hoj noq xub'an Egipto 
noq wilkooj chaloq ar naq hoj ruminim pankowlaj kamanik i kireey i aj Egipto. Eh 
re' i QaJaaw Dios x-esanik cho qeh ar ruuk' i runimaal i rajaawriik. 

22Re' hoj xqilow ruuk' naq'qawach taqe i ma' ilooj taj, taqe i sahchb'al k'uxliis ti 
yo'joq ruum, taqe i xuk'uhtaaj, i xub'an i QaJaaw Dios ar Egipto, eh je' wo' ruuk' i 
reey, je' wo' xub'an cho ruuk' taqe i rak'uun rixq'uun. 

23Re' qaDios xoj resaj cho ar xoj ruk'am cho chupaam i ye'aab' ruq'orom chaloq i 
xti korik keh i qamaam qati't chi naa ruye'em qeh. 

24Re' i QaJaaw Dios xuq'or qeh chi naa qanimam chu'nchel i ruq'or taqe i 
ruk'uhb'aal. Eh chi naa qayohleem wach i reh, eh chi suq naa qawihiik, eh chi 
narunajtb'isam rooq i qak'achariik, je' rukab' i k'achi' rub'anam quuk' yu'naak. 

25Je' re' noq i ruk'ul chi neenqa a'n chu'nchel i ruq'or i ruk'uhb'aal i QaJaaw Dios 
je' rukab' i ruq'orom qeh, tiko'q taq keh. 

Deut 7 

Re' ruq'orariik chi ma' toob' taj kilooq'jiik i tiyoox 
(Ex 34.11-17) 

1Re' i QaJaaw i qaDios naa ruye'em q'ab' chi naa taq awokiik chupaam i ye'aab' 
naa taq achopom naah, naa resam taq reje chawach i wuquub' chi tinamit. Xiik' 
naah kininqaal xiik' naah kikowiil taq chawach i hat, re' taqe wili: Re' i aj heteo, aj 
gergeseo, aj amorreo, aj cananeo, aj ferezeo, aj heveo, aj jebuseo. 

2Eh noq re' i QaJaaw Dios ruq'asam taq chik panaq'ab' taqe tinamit re' re', noq 
achopom taq chik kinaah naa taq asacham kiwach ma' naa ta taq aketelaam 
kiwach, ma' xta taq i naa ayejaam wach kuuk'. 

3Eh ma' naa ta a'nam jinaj taq awach kuuk', ma' naa ta kianam kaxáro taq 
awak'uun ruuk' i kixq'uun i keh, eh ni xata re' taq awixq'uun i hat naa kianam 
kaxáro kuuk' i kak'uun i keh. 

4Ruum re' keh neen kesaj awak'uun taq i hat chi nunimjiik i hin k'achlik Dios 
neenkik'am reje chi kilooq'jiik taqe i tiyoox, eh re' i hin neenuyeew i nujosq'iil taq 
cha naah i hat, eh nee taq i nusach awach xa ruuk' i junteeh i jumuutz' chi 
naq'wachiis. 

5Re' i naa a'nam taq i hat, re' chi naa taq asacham wach i kiartaal i kitiyoox ab'aj 
raa' chee' korjinaq wii', eh naa asacham kiwach chi jumpech i kitiyoox inkiloq'ej. 

6Ruum re' taq i hat, hat taq rusantolaj tinamit i QaJaaw Dios. Eh re' wo' QaJaaw 
Dios sik'wik taq chawach chi kixilak chu'nchel i tinamit wilkeeb' sut i wach ak'al. 
Reh chi xat kahnik taq chi jinaj tinamit q'e' looq chi reh. 

Jinaj santo laj tinamit chi reh i QaJaaw Dios 

7Eh re' i QaJaaw Dios xusik' taq chawach, xa re' ma' ruum ta chi xiik' taq naah 
animaal chikiwach taqe i tokoom tinamit xa hat la' taq k'isa tinamit chikiwach 
taqe re'. 

8Xa ruum la' chi ti ruk'ax taq i QaJaaw Dios. Eh ma' xraaj ta chi ma' xooj ta eloq 
wach i xti korik ruq'orom cho keh taq aamaam awati't ruum aj re' xat resaj taq 
chaloq i ruuk' i runimaal i rajaawriik chupaam i kowlaj kamanik i hat naq taq 
ruminim wii' i wilik naq chi reyil ar Egipto. 

9Eh chanab'eej taq i hat chi re' taq aaWaJaaw aaDios i xti manlik Dios korik wach 
ruk'ux, eh i ruketelaaj kiwach i kik'axwik reh, eh i rub'an i ruq'or i ruk'uhb'aal, i 
rub'an taqe i ruq'or chaloq kuuk' i rak'uun rixq'uun xajarch'iht pa' chi k'achareel 
i neeki-ik'ik. 

10Xa re' la' re' i QaJaaw naa wo' ruye'em taqe chutojariik i kimahk inixowanik 
wach, naa rusacham kiwach, jumehq'iil naa ruye'em chee ti' k'axik chikinaah i 
ma' kinimanik ta reh, je' rukab' i ruk'ul chi keh. 

11Je' re' noq re' taq i hat cha a'n taq i ruq'or i ruk'uhb'aal, i taaq'anik i tijinik i 
rub'an, re' i k'ahchi' taq nuq'orom aweh i hin yu'naak. 

Re' i rotob'il i Dios inkik'ul awach i kinimanik reh 
(Lev 26.3-13 Deut 28.1-14) 

12Eh noq ab'iram taq chik taqe i k'uhb'aal wili, wi xa a'n taq wila' ma' xakanaa' 
taq chik rub'aan. Re' QaJaaw i qaDios naa taq ruketelaam chawach naa rub'anam 
taq cho awuuk' chi manlik i ruq'orom cho rib'iral keh i qamaam qati't. 

13Eh naa kaat taq ruk'axam, naa taq kaat ruk'ihaaxb'isam, naa rukuxisam taq 
awak'uun awixq'uun, naa rukuxisam taq i awach atik, atrigo, taq i riis aa-uuva, 
taq awaseite, je' wo' taq i rak'uun awaakaax, taq i rak'uun aatentzuun. Chu'nchel i 
wilik chupaam i ye'aab' ruq'orom cho keh aamaam awati't chi naa ruye'em taq 
aweh. 

14Xa re' wo' taq i hat naa taq kaat rukuxisam chikiwach chu'nchel i tinamit. Ma' 
jino'q taq aweh ma' naa ta ruwihiik ruha'lak'uun chi je' winaq, chi je' ixoq. Eh ma' 
jino'q wo' taq aachikoop ma' naa ta rak'uunaniik. 

15Re' i QaJaaw Dios naa ruko'liniik taq aweh chuwach i runimaal yab'ilaal, je' wo' 
chuwach i ti' k'axik je' rukab' i xkik'ul i aj Egipto noq wilkaat taq cho ar. Re' 
QaJaaw Dios chikinaah taqe i ki-ixowanik taq awach naa ruye'em chee ti' k'axik 
re' re'. 

16Eh naa taq rukuxiik asacham kiwach i tinamit naa ruye'em taq panaq'ab' i 
QaJaaw Dios ma' naa ta taq aketelaam kiwach. Eh ma' naa ta taq aloq'em i 
kitiyoox i keh ruum wixaloq'ej taq re' re' naa ruq'eb'wiik taq aweh. 

17Eh re' taq i hat neenakapaaj taq chi q'e' k'ih taqe chawach taq i hat. Eh je' naa 
wili taq i neenaq'or: ¿Nik' wach noq neenqesaj taqe reje? tiko'q naa taq. 

18Re' taq i hat mat yo'jik taq kuum k'oloq taq panak'ux i xub'an taq aaDios ruuk' i 
kireey i aj Egipto, je' wo' i xub'an kuuk' chu'nchel i aj Egipto. 

19Eh k'oloq taq panak'ux taqe i nimaq wach pajarik xub'an i QaJaaw re' i xawil 
taq i hat ruuk' naq'awach, re' taqe i ma' ilooj taj, re' taqe i sachb'al k'uxliis 
xuk'uhtaaj. Je' wo' hoq i runimaal i rajaawriik xuk'uhtaaj noq xat resaj taq cho ar 
Egipto. Re' taq i QaJaaw i qaDios, je' wo' re' i naa rub'anam kuuk' i tinamit naa taq 
ayo'jiik kuum. 

20Eh naa wo' rutaq'aam chaloq i ma' k'isa winaq kaab' reh chi naa kojiik sik'aroq 
reh i kikanteesjiik taqe i naa kikeb'aam kiib' taq chawach i hat, korehtaal naa 
kikanteesjiik kuum. 

21Je' re' noq ma' naa ta taq ayo'jiik kuum, ruum re' taq i QaJaaw i qaDios xiik' 
naah nimaal wach naa ruwihiik taq awuuk' cha toob'jiik. 

22Re' i QaJaaw Dios q'uun q'uun naa resam taqe reje ar chawach taqe i k'ih ch'uq 
chi tinamit re' re' noq ojik taq i na a'n reje. Re' taq i hat ma' nee ta taq inasach 
kiwach xa chi jumehq'iil, reh chi ma' nee ta kik'ihaaxb'iik i josq'laj chikop cha 
junsuut reh chi ma' nee ta inki a'n taq aweh. 

23Re' QaJaaw i qaDios naa ruq'asam taqe panaq'ab' i k'ih ch'uq chi tinamit re' re' 
naa resam i kajaawriik korehtaal inkuxik rusacham kiwach. 

24Re' taqe i kireey naa ruye'em taqe panaq'ab' i hat. Eh re' taq i hat naa rukuxiik 
taq a'nam keh, ma' naa ta chik rib'irjiik kib'iral chupaam chu'nchel i tokoom 
tinamit. Eh ma' jino'q kekeh naa kikuyum i peleto taq awuuk', naa la' taq 
ruk'uxiik asacham kiwach. 

25Eh naa taq rukuxiik ak'atam i kitiyoox, eh re' i oro, i plata wilik chikiij i kitiyoox 
ma' k'am taq, ruum wixak'am taq nee naq'eb' taq awiib' chuwach i QaJaaw Dios 
ruum re' reh ma' imponik ta chuwach taqe re'. 

26Je' re' noq ma' xtaj i ma' imponik ta chuwach i Dios taq naa ak'amam reje 
panapaat reh chi ma' nee ta nsacharik taq awach i hat. Re' taqe i tiyoox re' re' ma' 
naa ta taq ak'axam kiwach ruum xanaa wo' rusachariik kiwach. 

Deut 8 

Re' i Moisés xukoj kina'ojb'al i aj Israel 

1Chayeew taq ak'ux chub'anariik taqe i k'uhb'aal k'ahchi' taq nuq'orom aweh hin 
yu'naak reh chi nee taq ti k'acharik, eh nee taq ti k'ihaaxb'ik reh wo' chi nee taq 
inachop naah i ye'aab' xuq'or chee i QaJaaw Dios keh taq aamaam awati't chi naa 
ruye'em taq aweh. 

2Eh maa nsahchik taq panak'ux aaDios i xk'amwik taq cha b'eeh pan chiq yuuq' 
chuwach i ka'winaq haab'. Eh xuyeew wo' taq i ti' k'axik cha naah loch'b'al taq 
anaah, pajb'al taq aweh, nab'al reh taq akapeb'aal, naab'al reh mi korik chi naa 
taq animam i ruk'uhb'aal, oon ma' chih taj. 

3Atoob' ta xat rik'saj taq chi ti' xat ruyeew taq chi kuyuj wi'k, eh xat ruket taq cho 
ruuk' i maná jinaj i k'uxumb'al ma' aweht'al ta taq wach ni xata re' taq aamaam 
awati't xi eht'alinik wach. Ruuk' i re' xuyeew taq aweh chi naab'jik chi re' winaq 
ma' xata ruuk' i kaxlanwi'k naa ruk'achariik naa la' wo' ruwihiik ruk'achariik 
ruuk' i ruq'oral i Dios i nelik cho panchii'. 

4Eh chuwach i ka'winaq haab' xat b'ehik taq chaloq ma' nik' ta xat kahnik taq chi 
ma' xta aso', eh ma' xsipjik ta wo' taq aawooq. 

5Chakoj taq rehtaal chi re' QaJaaw i qaDios xat ruq'il taq je' rukab' noq i ruq'il i 
rak'uun rixq'uun jino'q ajaab'ees. 

6Je' re' noq i ruk'ul chi naa taq a'nam taqe i ruq'or i ruk'uhb'aal i QaJaaw i qaDios. 
Chayeew taq ruloq'il, chak'am taq naah xat rutijej taq wii'. 

7Ruum re' i QaJaaw naa taq kaat ruk'amam reje chupaam jinaj i aak'al q'e' rax 
paam jinaj ye'aab' wilik wii' taqe i rooq ha', taqe i raasb'al ha', taqe i nim ha' i ki 
elik chaloq chupaam taqe i yuuq' k'ixkaab' wilkeeb' wii' i tik mu'uun. 

8Jinaj ye'aab' wilik wii' i trigo, i sebada, i uuva, higo, i granado, i olivo, eh wilik 
wii' i riis kaab'. 

9Chupaam i ye'aab' re' re' ma' naa ta taq aqajiik kapeew chi riij awa' ahaa', ma' 
xta taq naa aqajiik wii' kapeew. Re' taqe ab'aj wilkeeb' ar naa taq ayejaam chi 
ch'ihch', eh wataq yuuq' naa taq areqem i q'an ch'ihch'. 

10Xa re' la' noq suq taq chik awa' ahaa' korehtaal taq naa anujiik chi korik, 
koruman chi naa taq at'iosem ree Dios i xye'wik taq aweh i ye'aab' q'e' rax paam. 

Rukojariik na'ojb'al chi ma' naa ta rusahchiik pank'uxliis i Dios 

11Chawik'raaj taq awiib' mansahchik taq panak'ux aaWaJaaw aaDios, cha a'n taq 
chu'nchel i ruq'or taqe i ruk'uhb'aal je' wo' taq i tirutaqaaj wii' i tirutijej taq wii', 
re' taqe i nuq'or taq aweh i hin yu'naak. 

12Eh noq suq taq chik awa' ahaa' korehtaal taq naa anujiik chi korik, k'acharik-oq 
taq chik i naa a'n chupaam taq aaholohik paat. 

13Eh xk'ihaaxb'ik-oq taq awaakaax, aatentzuun, eh xk'ihaaxb'ik-oq wo' taq aa 
plata, aa oro, xk'ihaaxb'ik-oq chu'nchel i chib'ih taq aweh. 

14Ma' naa ta taq animb'isam awiib' ruum taqe re', eh mansahchik taq panak'ux 
aaDios x-esanik taq cha weh Egipto re' naq i hat taq minooj wii' pankowlaj 
kamanik. 

15Re' i Dios imb'esanik taq cha weh chupaam i chiq yuuq' xiik' naah yohb'aalil, re' 
i wilkeeb' wii' i ma' k'isa aaq', xa re' yu' kikansanik, re' i wilkeeb' wii' tzina'j. Eh 
noq ma' nareq ta naq taq chik ahaa' re' reh xresaj chaloq i ha' chupaam i saqrehp 
ab'aj ruuk' i re' xuyeew taq ahaa' chawunchelaal. 

16Eh pan chiq yuuq' xat ruket wo' taq chaloq ruuk' i maná re' i k'uxumb'al ma' 
xkinab'eej ta cho wach taq aamaam awati't, xuyeew wo' taq i ti' k'axik cha naah 
loch'b'al taq anaah, pajb'al taq aweh mi korik taq wach ak'ux, eh reh chi suq taq 
naa awihiik koq'uun. 

17Eh ma' naa ta wo' taq aq'orom panak'ux chi je' wili: Ruuk' i qakowiil, ruuk' i 
qansil xqareq taqe i qab'ehomal wili, mat ko'q taq. 

18Wilik-oq la' taq panak'ux chi re' taq aaWaJaaw aaDios naa ruye'wiik taq 
awansil chureqariik taqe i b'ehomal re' re'. Re' reh je' re' i naa rub'anam taq cha 
wuuk' reh chi narojiik eloq wach i ruq'orom cho rib'iral keh taqe aamaam awati't, 
je' rukab' i k'ahchi' rub'anam taq awuuk' yu'naak. 

19Eh wila' re' taq i hat xsahchik taq panak'ux aaWaJaaw aaDios, eh wila' 
chikiwach chik taqe i tiyoox xooj taq aaxuk'aa' awiib' reh i kilooq'jiik. Re' hin xti 
korik taq i nuq'or aweh yu'naak chi naa taq rusacham awach. 

20Nik' wach noq naa rusacham kiwach i nimaq tinamit i QaJaaw Dios i naa taq 
awik'iik poo wii', je' wo' re' noq naa rusacham awach taq i hat wila' ma' xanimaj 
taq i QaJaaw Dios, inki i Moisés. 

Deut 9 

Re' i Moisés xuq'or chi re' i Dios naa rusacham kiwach i nimaq tinamit wilkeeb' 
Canaán 

1Chab'iraj taq i hat aj Israel xponik chik i q'iij chi naa taq aq'atam reje wach i nim 
ha' Jordán. Reh chi naa taq rojiik achopom kinaah i tinamit xiik' naah kininqaal, 
xiik' naah kikowiil chawach taq i hat. Re' taqe tinamit re' re' kotimaj kiij chi najt 
kinaah tz'aq. 

2Eh re' taqe i wilkeeb' ar xiik' naah kininqaal je' kininqaal i riih rumaam i 
qamaam winaq Anac rub'ihnaal. Re' taq i hat ab'iram taq inq'orarik cho chi je' 
wili: Ma' jino'q i neerub'an ruko'ljiik riib' pan kiq'ab' i riih rumaam nimlaj winaq 
Anac rub'ihnaal, inki. 

3Yu'naak chanab'eej taq chi re' i QaJaaw i qaDios naa rojiik chi peet taq chawach 
je' rukab' i q'aaq' xa re' yu' ink'atwik, naa ruqasam i kajaawriik naa rusacham 
kiwach i nimaq tinamit re' re'. Eh re' taq i hat naa taqe awesam reje naa taq 
asacham kiwach chi jumehq'iil, je' rukab' i ruq'orom taq aweh i QaJaaw Dios. 

4Eh noq re' i QaJaaw Dios naa resam reje taqe i tinamit chupaam i ye'aab' taq naa 
awojiik wii' maa q'or taq chi ruum chi korik ta wach ak'ux naa ruye'em taq aweh 
i Dios i ye'aab' re' re' ruum la' i ruyib'kiil wach i kina'ojb'al i tinamit re' re' 
naakehteesjiik reje ar ruum i Dios. 

5Re' taq i hat ma' ruum ta taq i rukorkiil wach ak'ux naa ruye'em taq aweh i Dios i 
ye'aab' re' re', Naa la' kehteesjiik reje ar i tinamit re' re' ruum i ruyib'kiil wach i 
kina'ojb'al. Eh ruum wo' hoq chi naa rojiik eloq wach i ruq'orom cho rib'iral keh 
aamaam awati't, i Abraham, i Isaac, i Jacob. 

6Je' re' noq maaq'or taq chi ruum i rukorkiil taq wach ak'ux naa ruye'em taq 
aweh i rax paam ye'aab' re' re', k'oloq taq panak'ux chi re' taq i hat q'e' kow 
anaah. 

Re' taqe aj Israel xkiq'etwachej i QaJaaw Dios chinaah i yuuq' Horeb 
(Ex 31.18—32.35) 

7K'oloq taq panak'ux noq xajosaj taq chaloq i rujosq'iil i QaJaaw Dios pan chiq 
yuuq' ar taq xatoq'aa' cho rub'aan, eh xa ko je' wo' re' taq i k'ahchi' kaat yu'naak 
noq xat k'uloq taq chupaam i ye'aab' wili. Eh xama' tinimanik ta wo' taq. 

8Eh noq wilkaat taq naah i yuuq' Horeb xayeew taq rujosq'iil i QaJaaw Dios. Eh 
re' reh xchalik rujosq'iil taq cha naah ruum i re' k'isiin ma' xusach taq awach. 

9Eh re' hin xin johtik chinaah i yuuq' chi k'ulariik i kiib' chi tz'ilom ab'aj re' i 
tz'ihb'amaj wii' i ruyejaam wach i QaJaaw Dios taq awuuk'. Re' hin ka'winaq q'iij 
ka'winaq aq'ab' xnub'an cho ar chi ma' xnub'an ta nuwa' nuhaa'. 

10Eh re' i QaJaaw Dios xuyeew cho weh i kiib' chi tz'ilom ab'aj rutz'ihb'aam wach 
ruuk' q'ab' i reh. Ar wo' tz'ihb'amaj chu'nchel i xuq'or taq cha weh pa runimaal 
q'aaq' noq wilkaat taq waraa' yuuq' re' noq qamolom qiib' ar chi qunchelaal. 

11Eh noq xik'ik i ka'winaq q'iij i ka'winaq aq'ab' re' QaJaaw Dios xuyeew weh i 
kiib' chi tz'ilom ab'aj re' i tz'ihb'amaj wii' i korjinaq wach. 

12Re' i QaJaaw Dios je' wili i xuq'or weh: Hiy qajeen qohoq chi jumehq'iil ruum re' 
i tinamit xawesaj cho Egipto xkiq'eb' chik kiib', jumehq'iil xkikanaa' rub'aan i 
xnuq'or keh. Re' keh xkiyejaa' chik kitiyoox re' ruuk' i haab'imaj ch'ihch', inki. 

13Eh je' wo' chik wili i xuq'or i QaJaaw: Re' hin xnukoj chik rehtaal chi re' i tinamit 
re' re' q'e' kow i kinaah. 

14Re' hat kinakanaa' chi nee nusach kiwach, reh chi neensahchik wach i 
kib'ihnaal chinaah i wach ak'al. Re' chik i hat naa nuk'ihaaxb'isam taqe 

aawak'uun awixq'uun korehtaal kiponik chi nimlaj tinamit, eh q'e' kow 
chikiwach i keh, inki. 

15Re' hin xinelik cho chinaah i yuuq' qoplik ruq'aq'al xinqajik chaloq nuyohq'eem 
taqe i kiib' chi tz'ilom ab'aj re' i tz'ihb'amaj taqe wii' i korjinaq wach. 

16Xa re' la' noq xwilow chi xat mahkunik taq chik i hat chuwach i QaJaaw i 
qaDios, xayejaa' taq atiyoox k'isa imas wakax, re' ruuk' i haab'imaj ch'ihch' 
xakanaa' taq rub'aan i xuq'or taq aweh i QaJaaw Dios. 

17Re' hin xnukut taqe wach ak'al i kiib' chi tz'ilom ab'aj nuyohq'eem naq 
xnupaxib'eej taq chawach. 

18Chi riij i re' xnuxuk'aa' wiib' chuwach i QaJaaw Dios, je' wo' rukab' i xnub'an 
pampeet, eh ka'winaq q'iij ka'winaq aq'ab' ma' xnub'an ta nuwa' nuhaa', ruum 
taq amahk ruum taq ayiib' wach na'ojb'al xa a'n taq chuwach i QaJaaw Dios ruuk' 
i re' xajosaj taq chee rujosq'iil. 

19Re' hin ma' k'isiin ta xinyo'jik ruum yohb'aal wach noq xchalik rujosq'iil i 
QaJaaw Dios taq cha naah reh naq chi naa taq rusacham awach. Xa re' la' re' hin 
xirib'iraj wo' chik chaloq i QaJaaw Dios xuyeew weh aha' wilik i xnupahqaaj reh. 

20Eh re' i QaJaaw Dios ma' k'isiin ta wo' chalik rujosq'iil chinaah i Aarón naa naq 
rusacham wach, eh re' hin xnub'an wo' nutiij chi riij i Aarón chupaam taqe q'iij 
re' re'. 

21Eh re' hin xnuchop chaloq i k'isa imas wakax tiyoox taq xayejaa' re' i xat 
mahkunik taq wii' xnukut wach q'aaq' xnuke'j wach xkorjik chi pooq xnutilej 
chupaam i nim ha' i nelik cho chupaam i yuuq'. 

22Eh xajosaj wo' taq chaloq i rujosq'iil i QaJaaw Dios noq wilkaat taq chupaam 
taqe i ye'aab' Tabera, eh Masah, eh Kibrot-hataava. 

23Eh noq wilkaat taq Cades xuq'or taq aweh aaWaJaaw aaDios chi naa naq taq 
ajohtiik johtoq chi choparik naah i ye'aab' naa naq ruye'em taq aweh. Re' taq i hat 
xama' xayeew ta wo' taq ak'ux ruuk', eh xama' xanimaj ta wo' taq i xuq'or aweh. 

24Re' taq i hat xat k'uloq taq ayu' yu'naak ma' nanimaj ta taq i QaJaaw Dios xa je' 
wo' re' noq xnunab'eej taq chawach. 

25Eh noq xuq'or i QaJaaw Dios chi naa naq rusacham taq awach ka'winaq q'iij 
ka'winaq aq'ab' xnuxuk'aa' wiib' chuwach i QaJaaw Dios chub'aan i nutiij taq 
chawiij. 

26Je' wili i xnuq'or reh: QaJaaw Dios cha kuy maa sach tii kiwach aatinamiit wili, 
re' i xawesaj taqe chaloq panti' k'axik ar Egipto ruuk' animaal awajaawriik. 

27K'oloq tii panak'ux i xaq'or cho keh taqe awaj kamanoom Abraham, Isaac, i 
Jacob. Mayeew panak'ux i rukowiil i kinaah, i kimahk, taqe i yiib' wach na'ojb'al 
inki a'n 

28Ruum wixasach kiwach re' taqe i aj Egipto je' wili i neenkiq'or: Re' ki Dios i re' 
ma' xub'an ta kikojariik chupaam i ye'aab' ruq'orom rib'iral keh, Xa rixowjiik 
kiwach xub'an noq xresaj taqe reje ayu', xa re' xraaj chi ponik taqe rukansaj pan 
chiq yuuq', inko'q taqe. 

29Re' taqe wili aatinamiit, awak'uun awixq'uun taqe. Eh re' wo' hat xat esanik cho 
keh Egipto ruuk' i runimaal awajaawriik, kinki reh i Dios. 

Deut 10 

Re' i Miosés xuk'ul wo' chik ruka'peech i k'uhb'aal 
(Ex 34.1-10) 

1Re' i QaJaaw Dios je' wili i xuq'or weh: Re' hat cha yejaa' kiib'-oq i tz'ilom ab'aj 
je' wo' kiwii' i kiib' xnuyeew aweh pampeet, eh cha yejaa' wo' jino'q i kaxa re' 
ruuk' i chee'. Eh nee ti johtik chinaah i yuuq' reh chi nee nub'an nuk'utaaj awuuk'. 

2Eh re' hin chikiwach taqe i kiib' chi tz'ilom ab'aj re' re' naa nutz'ihb'aam taqe i 
q'orik xnutz'ihb'aaj chikiwach i tz'ilom ab'aj re' xaxer wach ak'al, eh neenamol 
chupaam i loq'laj kaxa, inki. 

3Eh re' hin xuyejaa' wo' hoq jinaj i kaxa re' ruuk' i chee' acacia, eh xnuyejaa' wo' 
hoq kiib' chi tz'ilom ab'aj eh xnuk'am johtoq chinaah i yuuq'. 

4Eh re' i QaJaaw Dios xutz'ihb'aaj wo' chik i lajeeb' k'uhb'aal chikiwach i kiib' chi 
tz'ilom ab'aj re' re', je' wo' rukab' i xutz'ihb'aaj cho pampeet. Re' i xuq'or taq cha 
weh i QaJaaw chinaah i yuuq' chupaam i runimaal q'aaq', re' noq qamolom qiib' 
chi qunchelaal, eh xuyeew wo' chik cho weh i kiib' chi tz'ilom ab'aj. 

5Eh re' hin xinqajik wo' chik cho chinaah i yuuq', eh xnuyeew i kiib' chi tz'ilom 
ab'aj chupaam i loq'laj kaxa je' rukab' i xuq'or weh i QaJaaw Dios, eh ar xkahnik 
chi jumpech. 

6Chi riij i re', re' taqe i aj Israel xi elik reje Beerot-bene-jaacán, ar chik xi chalik 
chupaam i ye'aab' Mosera rub'ihnaal, eh ar xkimik i Aarón, ar xmuhqik, eh re' 
chik i rak'uun Eleazar rub'ihnaal xkahnik chi k'amal kib'eeh aj tiij chi jilow. 

7Eh noq xi elik cho Mosera ar chik xi chalik Gudgoda. Noq xi elik cho ar xi chalik 
chupaam i ye'aab' Jotbata rub'ihnaal re' i wilkeeb' wii' i ma' k'isa rooq haa'. 

8Chupaam taqe q'iij re' re', re' i QaJaaw Dios xusik' kiwach i riih rumaam Leví reh 
chi re' keh xi k'amwik chaloq i loq'laj kaxa i molooj taqe wii' i ruk'uhb'aal i 
QaJaaw. Reh chi xa eliik naa kiwihiik chuwach reh ruk'amariik rub'eeh i 
rulooq'jiik, reh chi naa kianam i kuxisanik parub'ihnaal, eh ma' xkikanaa' ta chik 
rub'aan. 

9Ruum aj re', re' taqe i riih rumaam Leví ma' xkik'ul ta kak'aal je' rukab' i xkik'ul 
taqe i kuch aj Israel, ruum re' i kikooch i keh re' rukamaj i QaJaaw je' rukab' i 
q'orooj keh ruum i QaJaaw Dios. 

10Re' hin ka'winaq q'iij ka'winaq aq'ab' xnub'an cho chinaah i yuuq'. Je' wo' najtiil 
i xnub'an pampeet. Eh re' i QaJaaw Dios xirib'iraj wo' cho weh i xnupahqaaj reh 
taq chawiij ma' xusach ta wo' taq awach. 

11Xa je' la' wili i xuq'or weh: Re' hat cha yejaa' awiib' chi ruk'amariik kib'eeh i 
tinamit Israel reh chi nee nooj kichop naah i ye'aab' nuq'orom cho rib'iral keh i 
kimaam kati't chi naa nuye'em keh, inki. 

Re' i rupahqaaj i Dios chi naa rub'aan 

12¿Hat taq aj Israel chib'ih i rupahqaaj taq aweh i QaJaaw Dios noq inaq'or taq i 
hat? Re' i chi naa taq ayohleem, re' chi naa taq ak'amam i rub'eeh, i QaJaaw Dios, 
re' chi naa taq ak'axam, re' chi naa taq kamaneem wach chu'nchel taq ak'ux, 
chu'nchel taq awánima. 

13Eh re' chi naa taq animam taqe i ruk'uhb'aal re' chi naa taq a'nam taq 
tirutaq'aaj wii' reh chi nee taq ti elik korik. 

14Eh re' QaJaaw Dios inehchanik reh i taxaaj, je' wo' hoq i runajtiil paam i taxaaj, 
ruch'ihil i wach ak'al, eh je' wo' chu'nchel i wilkeeb' chupaam. 

15Eh re' i QaJaaw Dios xusik' cho kiwach taq aamaam awati't, xuk'ax taqe. Re' taq 
i hat, hat taq cho kiih kimaam taqe re' xusik' taq chawach chi kixilak i k'ih ch'uq 
chi tinamit ruum q'e' taq xatruk'ax xat rukoj taq chi hat rak'uun rixq'uun je' 
rukab' taq i k'ahchi' awilom yu'naak. 

16Je' re' noq xti chamol taq panawánima taqe i k'uhb'aal cha kanaa' taq 
rukowb'eesjiik anaah. 

17Ruum re' i QaJaaw i qaDios re' reh i Dios chikinaah taqe i wilik kajaawriik, 
chikinaah ajaab'ees. Eh Dios xiik' naah nimaal i rajaawriik, xiik' naah ruyohb'aalil 
wach, ma' awach taj i tokoom rilariik i rub'an ma' awach taj i neeruko'leej riij 
ruuk' tumiin. 

18Re' rub'ehel i rub'an ruuk' i ma' xta kituut kajaaw, je' wo' kuuk' taqe i neb'aa' 
ixoq. Eh ruk'ax wo' taqe i tokoom tinamit wilkeeb' taq chaxilak i ruyeew kiwa' 
kihaa' je' wo' hoq i kiso'. 

19Eh re' taq i hat cha k'ax taqe i tokoom tinamit wilkeeb' taq chaxilak ruum hat 
wo' taq tokoom tinamit i hat noq xat wihik taq cho Egipto. 

20Eh chayeew taq runimaal wach i QaJaaw i qaDios, xa re' taq i reh naa aloq'em. 
Korik-oq taq wach ak'ux ruuk' noq nee taq inaq'or i xti korik cha a'n taq 
parub'ihnaal. 



421 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

21Re' reh i raa' ri'sil taq aloq'iniik, re' wo' reh i Dios i xb'anik cho reh i nimaq 
wach na'ojb'al awuuk' taq i hat, re' taqe i sachb'al k'uxliis xiik' naah nimaal wach 
re' i k'ahchi' taq awilom ruuk' naq'awach. 

22Re' taq i aamaam awati't noq xi ponik pan tinamit Egipto xalajeeb' ru kajwinaq 
chi kiib', eh yu'naak yohb'aal taq chik wach xat ruk'ihaaxb'isaj i QaJaaw, xa je' taq 
chik ak'ihaal i ch'umiil wilkeeb' pan taxaaj. 

Deut 11 

Re' i runimaal wach i QaJaaw Dios 

1Re' taq i hat cha k'ax taq i QaJaaw i qaDios cha a'n taq chi juneliik i tirutaq'aaj 
taq wii', je' wo' hoq chu'nchel i ruk'uhb'aal, je' wo' hoq i tirutijej taq wii'. 

2Re' taqe i wili aweh taq i hat k'ahchi' nuq'orom ma' keh ta taq awak'uun 
awixq'uun. Re' keh ma' xkilow taj noq xat ruq'il taq i Dios ma' xkilow ta wo' hoq i 
sahchb'al k'uxliis, je' wo' hoq i runimaal i rajaawriik. 

3Eh ni xata xkilow i xuk'uhtaaj je' wo' hoq i nimaq wach na'ojb'al. Re' taq i hat 
xawilow taq i xub'an ruuk' i kireey i aj Egipto, je' wo' i xub'an chupaam chu'nchel 
i tinamit Egipto. 

4Eh xawilow wo' hoq chib'ih i xub'an kuuk' i ki soldado i aj Egipto taqe i ki 
kawáyu i kikareta, re' noq xusach kiwach chupaam i kaq palaw noq k'ahchi' naq 
cho kooj kajimam. Re' i QaJaaw Dios xsachwik kiwach chi jumpech. 

5Eh k'oloq wo' taq panak'ux i hat atoob'jiik xub'an chee QaJaaw Dios noq xat ik'ik 
taq cho panchiq yuuq' korehtaal taq xat k'uloq ayu' yu naak. 

6Re' taq i hat aweht'al taq i xub'an i QaJaaw Dios ruuk' i Datán, ruuk' Abiram, 
rak'uun taqe i Eliab riih rumaam taqe i Rubén. Eh nik' wach noq xtar ak'al, eh 
xib'iq'arik qohoq ruum i jul i keh, i kak'uun kixq'uun, i ki-itz'ihy naah paat, i 
kichikoop. Re' taq i hat aj Israel xawilow taq i re'. 

7Re' taq i hat xti xawilow taq chi korik taqe i nimaq wach na'ojb'al xub'an i 
QaJaaw Dios ruuk' i rajaawriik. 

Re' ye'aab' q'orooj rib'iral keh kuxisamaj cho ruum i Dios 

8Je' re' noq cha a'n taq chu'nchel i ruq'or i ruk'uhb'aal i QaJaaw Dios re' i k'ahchi' 
taq nuq'orom aweh i hin yu'naak, reh chi neenkowjik taq ak'ux chi choparik naah 
i ye'aab' q'orooj taq rib'iral aweh. 

9Reh wo' hoq chi k'ih laj haab' taq nee ti k'acharik chupaam i ye'aab' re' re', re' i 
xuq'or cho rib'iral i QaJaaw Dios keh taq aamaam awati't chi naa ruye'em keh. Eh 
chi naa wo' ruye'em taq aweh i hat. Re' i ye'aab' i wilik wii' i suq atoob' chi 
manlik. 

10Re' i ye'aab' naa rojiik taq achopom naah ma' je' ta rukab' i ye'aab' xat elik taq 
cho wii' Egipto. Ar noq inatik taq i chib'ih aweh ko nat'aqsaj taq ruuk' aq'ab', je' 
rukab' imb'aan reh i tik kont'aqtesjik ruuk' q'ab'iis. 

11Eh re' ye'aab' naa rojiik taq achopom naah wilik i yuuq' wilik i k'ixkaab'. Re' jab' 
inqajik cho pan taxaaj int'aqsanik reh i tik i nelik ar. 

12Re' i ye'aab' re' re' looq' reh i QaJaaw i qaDios re' reh incha'jinik reh chi juneliik 
je' pantoq'omb'al reh i ju'jun chi haab', eh korehtaal inkuxik wach i ju'jun chi 
haab'. 

13Eh wila' xa a'n taq chu'nchel ak'ux taqe i ruq'or i k'uhb'aal k'ahchi' nuq'orom 
taq aweh i hin yu'naak, wila' xak'ax taq i QaJaaw i qaDios xaloq'ej taq chu'nchel 
ak'ux, chu'nchel taq awánima. 

14Re' i QaJaaw Dios nee ruyeew chee peet jab' paruq'ijil, je' wo' hoq xam jab' 
paruq'ijil, reh chi k'ih i wach atrigo taq naa amolom, reh chi nee inwihik taq riis 
aa-uuva, je' wo' taq aawaseite. 

15Eh naa wo' ruk'isam taqe rax ch'ahn reh chi naa ruwihiik kiwa' taq awaakaax. 
Eh naa wo' taq ruwihiik awa' ahaa' taq i hat chi manlik korehtaal taq ti nujik. 

16Xa re' la' chawik'raaj taq awiib' maayeew taq awiib' chi jot'arik, maa q'eb' taq 
chi riij ak'ux i QaJaaw Dios ruum i rojiik chi kilooq'jiik taqe i tiyoox, eh ma' 
xuk'aa' taq awiib' chikiwach. 

17Ruum wi xaloq'ej taqe re', re' i QaJaaw Dios neenchalik rujosq'iil taq cha naah, 
eh ma' nee ta rutaq'aaj chaloq i jab'. Eh re' i ye'aab' ma' nee ta chik inwachinik i 
tik chuwach. Eh re' taq i hat xa chi jumehq'iil taq naa akimiik chupaam i ye'aab' 
naa ruye'em taq aweh. 

18Je' re' noq chamol taq panakapeb'aal panawánima taqe i k'uhb'aal i nuq'or taq 
aweh chab'ak' taq ralaq aq'ab', eh chee wo' taq yejal awach, reh chi neen k'ulik 
taq panak'ux. 

19Eh cha tijej taq awak'uun awixq'uun ruuk' taqe i k'uhb'aal re' re', chach'ob' taq 
rub'ehel keh noq wilkaat taq pampaat, noq b'ehik taq i na a'n, noq okik taq aweh 
chi wirik, noq naa taq awuktiik. 

20Eh cha tz'ihb'aaj chuwach i rooq taq apaat, je' wo' chuwach i ru puertahiil taq 
apaat. 

21Chi je' re' neenajtb'ik rooq aak'achariik taq i hat, je' wo' kik'achariik taq 
awak'uun awixq'uun chupaam i ye'aab' ruq'orom rib'iral i QaJaaw Dios keh taq 
aamaam awati't chi naa ruye'em taq aweh. Re' taq aak'achariik naa ruponiik chi 
je' najtiil i ruk'achariik i taxaaj chinaah i wach ak'al. 

22Eh wila' xa a'n taq chu'nchel ak'ux taqe i ruq'or i k'uhb'aal k'ahchi' nuq'orom 
taq aweh i hin yu'naak, eh wila' xak'am taq naah. Eh wila' xak'ax taq i QaJaaw i 
qaDios, wila' ma' xakanaa' taq chik i rub'eeh, wii xa a'n taq chu'nchel i ruq'or. 

23Re' i QaJaaw Dios reh naa resam taq reje chawach chu'nchel i nimaq tinamit 
noq naa taq awokiik chupaam i ye'aab' re' re', eh re' taq i hat naa taq achopom 
naah i nimaq tinamit q'e' kow kiib' chawach taq i hat. 

24Eh chu'nchel i ye'aab' naa taq awik'iik wii' naa rukahniik taq cha weh. Ko ar naa 
rutohq'iik cho chupaam i ye'aab' chiq yuuq' naa ruponiik Líbano. Naa rutohq'iik 
cho chi chii' i nim ha' Éufrates, naa ruponiik ko chi chii' i palaw Mediterráneo. 

25Ma' jino'q naa ruq'at wiik taq awach, naa rub'anam chaloq i Dios, aha' wilik i 
ruq'orom cho rib'iral taq aweh ma' k'isiin ta naa kiyo'jiik i tinamit aha' taq naa 
awik'iik wii', eh aha' taq naa awojiik i k'oq. 

26Re' hin chupaam i q'iij yu'naak i nuq'or taq aweh nik' wach noq nee taq inak'ul 
otob'il, eh nik' wach noq nee taq inak'ul i k'axik. 

27Re' otob'il wila' xanimaj i ruk'uhb'aal taq aaWaJaaw aaDios xnuq'or taq aweh 
yu'naak. 

28Eh ti' k'axik i neenchalik taq cha naah wila' xa ruum i kilooq'jiik i tiyoox ma' 
eht'alimaj ta kiwach xakanaa' taq rub'aan taqe i ruq'or i ruk'uhb'aal i QaJaaw i 
qaDios, eh wila' xaq'eb' taq chi riij ak'ux runimjiik i k'ahchi' i nuq'orom taq aweh. 

29Eh noq re' QaJaaw i qaDios hat taq chik rukojom chupaam i ye'aab' naa taq 
rojiik achopom naah i naa taq aq'orom rib'iral i rotob'il chinaah i yuuq' Gerizim. 
Eh naa taq aq'orom rib'iral i ti' k'axik chinaah i yuuq' Ebal. 

30Re' taqe i yuuq' re' re' ar wilkeeb' chi juntar i nim ha' Jordán chi korkiil i 
nimb'eeh wilik reje parookb'aal q'iij pan kiye'aab' i aj cananeo patim taqe wach 
k'ixkaab' ma' naj ta ruuk' i wilkeeb' wii' i chee' tz'inuj ar Moré wilik paruyuq'ul i 
Gilgal. 

31Re' taq i hat achk'isiin taq ma' naq'at wach i nim ha' Jordán reh chi naa taq 
rojiik achopom naah i ye'aab' naa ruye'em taq aweh i QaJaaw i qaDios. Eh noq 
achopom taq chik naah ar taq naa ak'achariik. 

32Je' re' noq cha a'n taq chu'nchel ak'ux, chu'nchel i ruq'or i k'uhb'aal xnuq'or taq 
aweh i hin yu'naak. 

Deut 12 

Re' taqe i aj Israel q'orarik keh chi xa jinaj wo' ye'aab' naa kiloq'inik wii' 

1Re' taqe wili i k'uhb'aal, ruch'ihil i titaq'ab'jik taq wii' i ruk'ul taq chi naa a'nam 
chupaam taq aak'achariik chupaam i ye'aab' naa taq rojiik achopom naah, re' i 
naa ruye'em taq aweh aaDios i ki Dios aamaam awati't. 

2Eh chupaam taqe i tinamit naa achopom naah naa asacham kiwach, chi jumpech 
i ye'aab' inkiloq'ej wii' taqe i tiyoox, re' taqe i ye'aab' wilkeeb' wataq yuuq' 
k'ixkaab', je' wo' hoq i wilkeeb' chi ri'sil taqe i rumuuj i nimaq chee'. 

3Eh naa wo' taq asacham kiwach i kiartaal, naa taq apaxem ab'aj inki a'n wii' i 
loq'inik, eh naa wo' taq ak'atam taqe i chee' inkiloq'ej wii' i Asera i ki dios, eh naa 
wo' taq asacham kiwach i kitiyoox reh chi ma' nee ta chik inq'orarik kib'ihnaal 
chi jumpech ar. 

4Re' QaJaaw i qaDios i hoj ma' ruk'ul ta chi je' re' rulooq'jiik naa qa'nam. 

5Eh re' i QaJaaw Dios chupaam i jinaj keh taq aye'aab' i hat naa rusik'im wach 
jino'q i ye'aab' naa rulooq'jiik wii' i rub'ihnaal. Eh re' ye'aab' re' re' naa asik'im 
taq i hat, ar taq narojiik aloq'em i qaDios. 

6Ar taq naa rojiik ak'atam i chikop chi mayiij chuwach i Dios. Eh ar taq ak'amam 
reje atumiin i lajeeb' ketzal naa taq awesam ruuk' i jinaj siento, eh naa taq 
ak'amam reje atoob'aal, re' aq'orom taq chi naa aye'em. Eh ar wo' naa taq 
ak'amam reje amayiij xanaa taq ruchaliik panak'ux, je' wo' hoq peet taq rak'uun 
awaakaax, i peet taq kak'uun aatentzuun. 

7Eh chupaam i ye'aab' re' re' naa taq a'nam awa' ahaa' chuwach QaJaaw i qaDios 
chi suq taq ak'ux awuch'ihil taq awak'uun awixq'uun. Eh naa a'nam rusuqkiil taq 
atik, ruum naa kaat rutob'eem i QaJaaw i qaDios. 

8Eh ar ma' naa ta chik a'nam taq i hat je' rukab' inqa'an ayu', yu'naak re' inqa'an 
aha' wilik imponik chi qawach. 

9Re' taq i hat yu'naak komajaa' taq ti okik chupaam i ye'aab' naa ruwihiik wii' i 
rusuqkiil taq ak'ux re' ye'aab' naa ruye'em taq aweh i QaJaaw i qaDios. 

10Eh noq naa taq aponiik chi juntar i nim ha' Jordán, re' i QaJaaw Dios ar taq naa 
kaat ruye'em chi patinik chi suq taq ak'ux. Ruum ma' naa ta chik ruye'em q'ab' 
chi naa kojiik chi pleto taq awuuk' i ki-ixowanik taq awach, atoob' ta wilkeeb' taq 
chi junsuut taq aaye'aab'. 

11Re' i ye'aab' naa rusik'im wach i QaJaaw Dios chi naa ruye'ariik ruloq'il ar taq 
naa rojiik aq'asam chi amayiij chuwach chu'nchel i xnuq'or taq aweh. Re' taqe i 
k'atoj chikop ye'b'al ruloq'il i reh, je' wo' taq atumiin i lajeeb' naa taq awesam 
ruuk' i jinaj siento, je' wo' taq atoob'aal, je' wo' chu'nchel i sik'ooj wach i aq'orom 
taq reh i QaJaaw Dios chi naa taq aye'em reh. 

12Re' taq i hat awuch'ihil taq awak'uun awixq'uun je' wo' taqe amoso winaq, 
amoso ixoq naa taq rusuuqb'iik ak'ux chuwach i QaJaaw Dios awuch'ihil taqe i 
riih rumaam Leví patim taq chaxilak ruum re' keh ma' xkik'ul ta kiye'aab' taq 
chaxilak. 

13Cha wik'raaj taq awiib' ma' xata aha' taq naa ak'atam chi amayiij taqe i chikop 
chuwach i QaJaaw Dios. 

14Re' taqe i amayiij xa ar wo' taq naa aq'asam chupaam i ye'aab' naa rusik'im 
wach i QaJaaw Dios chupaam i jinaj keh i ye'aab' ar taq narojiik aq'asam 
chu'nchel i xnuq'or taq aweh. 

15Xa re' la' nee wo' rub'an chi nee taq i naakansaj i chikop, nee taq inak'ux, 
chupaam taq aatinamiit cha ju'junaal, xanik' pa' taq inawaaj i hat, xa re' la' mi 
xuyeew taq cha weh i QaJaaw Dios, atoob' ta re' ruuk' i saq wach, atoob' ta re' 
ruuk' i ma' saq ta wach chikop, atoob' ta rutib'kaal taqe keej neerub'an chi nee 
taq inak'ux. 

16Xa re' la', re' i rukik'eel ma' naa ta taq ak'uxum, koruman chi naa taq achihkaam 
je' rukab' noq inchihkik i ha'. 

17Eh ma' naa ta taq ak'uxum pan aatinamiit i lajeeb' naa awesam taq ruuk' i jinaj 
siento, i wach taq atrigo, i riis taq aa-uuva, taq aawaseite, taqe peet rak'uun taq 
awaakaax, aatentzuun. Eh ni xata re' taq i mayiij xa panak'ux taq naa ruchaliik je' 
wo' taq amayiij chi riij, nee taq i neenaq'or ree Dios chi wilik taq i na a'n, je' wo' 
taq amayiij inaq'asaj taq ruuk' aq'ab'. 

18Re' taqe i mayiij re' re' xa ar taq naa ak'uxum chuwach i QaJaaw i qaDios 
chupaam i ye'aab' naa rusik'im wach i reh, awuch'ihil taq awak'uun awixq'uun, 
awuch'ihil taq amoso winaq, taqe amoso ixoq. Eh awuch'ihil wo' taqe i riih 
rumaam Leví wilkeeb' taq panatinamiit, eh naa taq rusuuqb'iik ak'ux chuwach i 
QaJaaw ruum naa taq akamaneem wach. 

19Eh ma' naa ta wo' taq akanaam chi ma' xta wilik keh i riih rumaam Leví nik' 
najtiil naa taq aak'achariik wach ak'al. 

20Eh noq re' QaJaaw i qaDios runimb'isam taq chik reje aye'aab', je' rukab' i 
ruq'orom taq aweh neerub'an chi nee taq inak'ux i tiwik xanik' pa' taq neenawaaj 
i hat panak'ux. 

21Wila' re' i ye'aab' xusik' wach i QaJaaw i qaDios chi naa ruq'orariik i rub'ihnaal 
najt ruuk' taq aaye'aab' neerub'an chi nee taq i naakansaj ixoq wakax, je' wo' taqe 
aatentzuun ruye'em taq aweh aaDios. Eh neerub'an chi nee taq inak'ux i 
kitib'kaal i naa taq apatiniik wii' xanik' pa' k'ihaal taq inawaaj, je' rukab' i 
nuq'orom taq aweh. 

22Eh nee wo' rub'an chi nee taq inak'ux i kitib'kaal i keej, je' wo' taqe i chikop 
ch'uwa' kiwach, je' wo' taqe i chikop ma' ch'uwa' ta kiwach. 

23Xa re' la' ma' ruk'ul taj chi nee taq ak'uxum i kikik'eel ruum re' re' inye'wik 
k'acharik. Je' re' noq ma' ruk'ul taj chi nee taq inak'ux inye'wik k'acharik ruuk' i 
tiwik. 

24Re' taq i naa a'nam naa taq achihkaam wach ak'al i kik', je' rukab' noq inchihkik 
i ha'. 

25Maak'ux taq i kik' reh chi nee taq ti elik korik ruuk' i chib'ih jariik taq i neena 
a'n, eh nee wo' kielik korik taq awiih aamaam ruum naa taq a'nam i rukorkiil 
chuwach i QaJaaw Dios. 

26Eh re' taqe i chib'ih jariik naa aq'asam taq chi mayiij chuwach i QaJaaw Dios, eh 
aha' wilik i aq'orom taq chi naa aye'em reh, ar taq naa aq'asam chuwach, 
chupaam i ye'aab' naa rusik'im wach i reh. 

27Eh ar chinaah i ru artaal i QaJaaw Dios naa taq aq'asam ak'atoj mayiij. Re' i 
kikik'eel i chikop naa aq'asam chi mayiij naa taq ajalk'iim chinaah i ru artaal taq 
aaWaJaaw aaDios, eh re' kitib'kaal neerub'an chi nee taq inak'ux. 

28Chab'iraj taq cha a'n taq rub'aan chu'nchel i nuq'or taq aweh, reh chi suq taq 
nee ti wihik i hat, eh suq wo' nee kiwihik taq awiih aamaam, ruum i rub'anariik i 
korik chi b'anarik, je' wo' hoq imponik chuwach i QaJaaw Dios. 

Re' i q'ilooj chi ma' naa ta kilooqjiik taqe i tiyoox 

29Noq re' i QaJaaw i qaDios naa rusacham kiwach i tinamit wilkeeb' chupaam i 
ye'aab' naa taq rojiik achopom naah, re' taq chik i hat naa awihiik ar. 

30Eh noq wilkaat taq chik ar noq sachooj chik kiwach chawik'raaj taq awiib' 
maayeew taq awiib' chi jot'arik, maa pahqaaj taq chib'ih aweh keh taqe i kitiyoox, 
eh maa kapaaj wo' taq kiloq'jik je' rukab' noq inkiloq'ej keh. 

31Eh noq naa taq aloq'em i QaJaaw i qaDios i hat maa a'n taq aweh i ma' holohik 
taj inki a'n i tokoom tinamit re' re', re' keh noq inkiloq'ej i kitiyoox inki a'n i ma' 
holohik taj korehtaal inkik'at i kiha'lak'uun chi kimayiij chikiwach, re' taqe re' 
ma' imponik ta chuwach i QaJaaw Dios. 

32Eh koruman chi naa taq a'nam chi korik chu'nchel i xnuq'or taq aweh, ma' naa 
ta taq atiqim naah, eh ma' naa ta wo' taq awesam ruuk'. 

Deut 13 

1Wila' xponik jino'q taq chaxilak i jalal ruq'oral i Dios i rub'an riib', oon jino'q i 
wilik i rilow wach parusaq wiriik, xuq'or-oq taq aweh jino'q i ma' ilooj taj, oon 
sahchb'al k'uxliis. 

2Eh xk'ularik-oq wo' hoq i xuq'or, eh xuq'or-oq taq aweh chi je' wili: Taq taq 
qaloq'ej taqe i tiyoox ma' aweht'al ta taq wach i hat qanimaj taq je' rukab' inqa'an 
i hoj, inko'q taq aweh. 

3Maa nimaj taq reh i jot'ool re' re' ruum re' taq aaWaJaaw aaDios ruuk' i re' taq 
naa kaat rupajam mi korik taq chi k'ahchi' animam chu'nchel awánima, chu'nchel 
taq awansil. 

4Je' re' noq xa re' wo' i QaJaaw i qaDios naa taq animam, xa re' wo' reh taq naa 
aloq'em cha a'n taq chu'nchel i ruq'or i ruk'uhb'aal, eh xa re' wo' reh taq naa 
ab'iram i ruq'oral ti k'acharoq taq pan jinaj wach k'uxliis ruuk' i reh. 

5Eh re' i jalal ruq'oral i Dios i rub'an riib' re' re', oon wilik i rilow parusaq wiriik i 
ruk'ul chi naa rukanteesjiik ruum xuq'or taq aweh chi naa taq akanaam runimjiik 
i QaJaaw i qaDios x-eesanik taq aweh pankowlaj kamanik ar Egipto. Eh ruum chi 
xuq'or taq aweh chi naa taq akanaam i rub'eeh taq aaDios re' i ruq'orom chi naa 
taq ak'amam. Ruum aj re' koruman chi naa taq asacham wach i yiib' wach wilik 
taq chaxilak. 

6Atoob' ta re' awehk'een, oon awak'uun awixq'uun, oon jino'q taq aawas, oon 
jino'q taq i naah awamigo chi ma' eht'alimaj ta nee tirumin chupaam chi nee taq 
inaloq'ej taqe i tiyoox ma' aweht'al ta taq kiwach i hat. Eh ni xata re' taqe 
aamaam awati't xi eht'alinik cho kiwach. 

7Nik' wach kika'yik taqe i tiyoox inkiloq'ej taqe i tinamit wilkeeb' taqe reje chi 
najt, chi ma' najt taq cha junsuut wilkeeb' sut i wach ak'al. 

8Re' i neeminwik taq aweh chi kilooq'jiik taqe re' maab'iraj taq reh manimaj taq 
reh, maaketelaaj taq wach, eh maa keb'aa' wo' taq aha' wilik i rub'an. 

9I ruk'ul la' chi naa taq akansam. Re' taq i hat naa ab'aniik reh chi peet, chi riij i 
re' naa wo' rub'aan reh kuum chu'nchel i tinamit. 

10Naa kikutib'eem chi ab'aj korehtaal inkikansaj ruum xat raj naq taq kaat resam 
chi runimjiik i QaJaaw i qaDios x-esanik taq cha weh Egipto re' hat naq taq 
minooj wii' pankowlaj kamanik. 

11Eh wila' kanteesjik awach i naa rub'aniik reh i na'ojb'al re' re', chu'nchel i 
tinamit Israel naa runab'iniik reh, chi je' re' neekiyo'jik, ma' awach ta chik naa 
rub'aniik i yiib' wach na'ojb'al re' re'. 

12Eh noq wilkaat taq chik chupaam i ye'aab' naa ruye'em taq aweh i QaJaaw i 
qaDios, eh xab'iraj-oq taq rib'iral, 

13chi wilkeeb' taqe i winaq ma' holohik taj i kina'ojb'al xkik'am-oq rub'eeh taq 
aatinamiit chi kiloq'oonjiik taqe i tiyoox re' i ma' aweht'al ta taq wach. 

14Re' taq i hat inchol taq asik'im chi riij mi korik chi wilkeeb' ar. Eh wila' korik chi 
wilkeeb' ar, eh korik chi k'achi' kianam taqe i yiib' wach na'ojb'al re' re'. 

15Re' taq i hat inchol taq akansam ruuk' i q'aslaj ch'ihch' taqe i patineel chupaam i 
tinamit re' re', je' wo' taqe i kichikoop, eh naa wo' taq rukuxiik asacham wach 
chu'nchel i wilkeeb' chupaam. 

16Re' taqe i kib'ehomal naa taq amolom kiwach panyejaal i tinamit junk'ahtiik taq 
naa a'nam kuuk' i tinamit, je' wo' chu'nchel i wilkeeb' ar. Eh naa taq rukuxiik 

ak'atam chi je' k'atoj mayiij chuwach i QaJaaw Dios. Re' tinamit re' re' naa 
rusahchiik wach chi jumpech ma' jaruuj chik naa rukorjiik. 

17Eh ma' naa ta taq amolom cha weh i ye'ooj taq aweh chi naa taq asacham 
kiwach, reh chi re' Dios ma' nee ta nchalik i rujosq'iil taq cha naah nee la' 
ruketelaaj taq chawach naa ruye'em q'ab' chi naa taq apatiniik chi runimaal 
tinamit, je' rukab' i ruq'orom cho ruuk' korik i QaJaaw Dios keh taq aamaam 
awati't. 

18Je' re' neerub'an taq cha wuuk' wila' xanimaj taq i QaJaaw i qaDios, wila' xa a'n 
taq chu'nchel i ruq'or i ruk'uhb'aal, re' i k'ahchi' nuq'orom taq aweh i hin 
yu'naak. Eh re' taq i cha a'n imponik chuwach i reh. 

Deut 14 

1Re' taq i hat, hat taq rak'uun rixq'uun aaWaJaaw aaDios ma' ruk'ul ta chi nee 
nayok' wach taq ati'jolal, chi neenajoy i rismaal taq anaah ruum i ruti'kiil taq 
ak'ux ruum i rukimiik awach taq aweh. 

2Re' taq i hat, hat taq rusantolaj tinamit i QaJaaw i qaDios. Xa re' la' wo' taq i hat 
rusik'im chawach chi kixilak i tinamit wilkeeb' sut i wach ak'al. 

Re' taqe i chikop saq kiwach, eh re' taqe i chikop ch'uwa' kiwach 
(Lev 11.1-47) 

3Ma' jino'q i ch'uwa' wach taq naa ak'uxum. 

4Re' i wili i kib'ihnaal i chikop neerub'an chi nee taq inak'ux: Re' imas wakax, re' 
tentzun, re' imas kaprax. 

5Re' i k'ih b'uhr kiwach chi keej re' kok' keej ma' xta ruk'aa', re' i chikop wilik 
kuk'aa' wilkeeb' panch'ahn, re' i kaprax chu'nchel i chikop wilkeeb' panch'ahn. 

6Je' re' noq neerub'an chi nee taq inak'ux i kitib'kaal chu'nchel i chikop inkixab'ej 
wo' chik ruka'peech i kiwa', eh mi lach' i naah kooq, je' wo' hoq i naah k'ixk'aq. 

7Re' taqe i chikop wili ma' naa ta taq ak'uxum chi kixilak inkixab'ej cho 
ruka'peech i kiwa', eh lach' i naah i kixk'aq: Re' cameyo, re' i je' ruwii' imul, re' 
imul. Re' taqe i chikop re' re' ch'uwa' taq kiwach cha weh atoob' ta inkixab'ej wo' 
chik cho ruka'peech i kiwa' xa re' la' ma' lach' taj i naah kixk'aq. 

8Re' ahq ma' naa ta taq ak'uxum ruum re' reh lach' naah i rixk'aq, xa re' la' ma' 
ruxab'ej ta cho ruka'peech i ruwa', ruum aj re' ch'uwa' wach taq cha weh, maa 
k'ux taq aweh i ni xata naa taq atz'a'am i kiti'jolal noq kamnaq chik taqe. 

9Re' taqe i chikop wilkeeb' pan palaw, eh re' taqe i wilkeeb' parooq ha' neerub'an 
chi nee taq inak'ux, eh nee wo' taq inak'ux i kar wilik kixiik' eh i wilik rutastaas i 
kiij. 

10Xa re' la' maa k'ux taq i ma' xta kixiik', eh i ma' xta rutastaas i kiij, re' taqe re' i 
ruk'ul chi nee taq inaq'or chi ch'uwa' kiwach. 

11Eh chu'nchel i chikop wilik kixiik' saq kiwach, eh neerub'an chi nee taq inak'ux. 

12Xa re' la' wilik wo' keh i re' ma' ruyee ta riib' chi nee taq inak'ux je' wili i 
kib'ihnaal: Re' xihk, re' ooloch' q'eq riij, eh re' kaq riij. 

13Re' k'uch q'eq riij, je' wo' chu'nchel i chikop wilik kixiik' re' q'oreel nik' wach 
kiwii'. 

14Eh je' wo' hoq k'ih b'uhr wach i chikop wilik kixiik' 

15Re' nimlaj chikop wilik ruxiik', re' tuhkur, re' tz'ikin chi' ha' i rusik' ruwa', re' 
taqe i k'ih b'uhr kiwach chi xihk. 

16Re' rajaaw tuhkur, re' chikop je' ruwii' k'uch, re' chikop wilik ruxiik' nim i ju'. 

17Re' je' cho nimaq patuxk, re' i nimaq k'uch, re' saq i kiij. 

18Re' i tz'ikin molol siip, re' tz'ikin wilik rikoom, re' i sootz'. 

19Eh chu'nchel i kok' chikop wilik kixiik' ma' naa ta taq ak'uxum ruum ch'uwa' 
taq wach cha weh. 

20Eh re' taqe i chikop wilik kixiik' saq kiwach neerub'an chi nee taq inak'ux. 

21Eh ma' naa ta wo' taq ak'uxum i kitib'kaal taqe i chikop xakikimik chi kutkeel, 
ruum re' taq i hat, hat taq rusantolaj tinamit i QaJaaw i qaDios. Re' tiwik re' re' 
neerub'an chi nee taq i nayeew keh chi k'uxarik taqe i tokoom tinamit patim taq 
chaxilak. Eh nee wo' rub'an chi nee taq i nak'ayej keh i tokoom tinamit. Eh ma' 
naa ta wo' taq achaq'sam i kitib'kaal i kok' rak'uun kaprax chupaam i riis 
iruch'uuch' i rutuut. 

Re' i k'uhb'aal chi riij i ruye'ariik i jinaj naa rehtesjiik ruuk' i lajeeb' 

22Re' taq i hat koruman chi rajlaal haab' taq naa aye'em reh i QaJaaw Dios i ju'jun 
naa taq awesam iloq ruuk' i lajeeb' i wach taq atik naa reliik taq panaye'aab'. 

23Eh naa taq awojiik chupaam i ye'aab' naa rusik'im wach i QaJaaw i qaDios naa 
ruq'orariik wii' i rub'ihnaal. Ar chuwach i QaJaaw naa taq ak'uxum i ju'jun naa 
taq awesam iloq ruuk' i lejeeb' i wach taq atik, je' wo' hoq i naa awesam taq iloq 
ruuk' i ak' riis uuva, ruuk' taq aawaseite, je' wo' hoq peet rak'uun taq awaakaax, 
je' wo' hoq i peet rak'uun taq aatentzuun. Je' taq re' i naa a'nam reh chi nee taq i 
natijej i ruyohljiik wach i QaJaaw Dios. 

24Eh wila' q'e' najt wilik taq awuuk' i ye'aab' naa rusik'im wach i QaJaaw Dios i 
naa ruq'oriik wii' i rub'ihnaal. Eh wii ma' xa a'n taq reje ruk'amariik amayiij re' 
re' ruum i runajtiil, 

25neerub'an chi nee taq i nak'ayej kahnoq amayiij re' re'. Eh re' chik i tumiin taq 
neenak'am reje chupaam i ye'aab' narusik'im wach i QaJaaw i qaDios. 

26Ruuk' i tumiin re' re' neenaloq' taq i hat ar i jilow taq amayiij xa chib'ih pa' 
jariik taq inawaaj, b'oyax, tentzun, riis uuva, oon xa chib'ih chik jariik i ha' re' 
ruuk' i ch'am. Eh ar taq naa ak'uxum chuwach i QaJaaw Dios awuch'ihil taq 
awak'uun awixq'uun, naa taq a'nam i ninq'iij reh i suq kiil k'uxliis. 

27Eh mansahchik taq panak'ux i ruye'ariik i k'uxumb'al keh taqe i riih rumaam 
Leví ruum re' keh ma' xkik'ul ta kiye'aab' je' rukab' i xak'ul taq i hat. 

28Rajlaal ox ox haab' pan kuxesb'al wach reh i haab' naa taq awesam i ju'jun ruuk' 
i lajeeb' i wach taq atik, eh ar taq naa amolom wach pana tinamiit. 

29Re' taqe i re' naa rukamaniik chi k'uxumb'al keh i riih rumaam Leví ruum re' 
keh ma' naa ta kik'ulum kiye'aab' je' rukab' taq i naa ak'ulum i hat. Eh k'uxumb'al 
keh i tokoom tinamit patim taq chaxilak, eh je' wo' taqe i ma' xta kituut kajaaw, 
ruch'ihil taqe i neb'aa' ixoq kamnaq kib'ahiil korehtaal kinujik. Eh re' QaJaaw i 
qaDios nee taq ti rukuxisaj ruuk' chu'nchel taq i naa a'nam. 

Deut 15 

Re' haab' inkuyarik wii' i mahk chi riij i k'aas 

1Re' taq i hat rajlaal wuquub' haab' taq naa akuyum kimahk i wilik kik'aas taq 
awuuk'. 

2Re' kuyuj mahk taq naa a'nam re' taqe wili: Wila' xayeew taq i chib'ih aweh chi 
kemeel keh taq aawas achaaq' koruman chi naa taq akuyum ru mahk ruuk' i 
rukemeel, eh wila' awach i wilik ruk'aas taq awuuk' maa pahqaaj taq chik reh 
awuch tinamitaal aj Israel ruum ruq'orom i QaJaaw Dios chi re' i ruwuuq haab' 
naa rukuyariik wii' i mahk chi riij i k'aas. 

3Re' taqe i tokoom tinamit naa taq apahqaam keh chi naa kiye'em jilow i 
kikemeel, eh re' taqe aatinamiit naa taq akuyum kimahk ruuk' i kikemeel. 

4Eh wila' je' taq re' xa a'n ma' xta jino'q i neb'aa' naa ruwihiik taq chaxilak, eh naa 
taq kaat rukuxisam chee Dios chupaam i ye'aab' naa ruye'em taq aweh chi 
akooch. 

5Xa re' la' wi xanimaj taq, wi xa a'n taq chu'nchel i ruq'or taqe i k'uhb'aal k'ahchi' 
nuq'orom taq aweh i hin yu'naak. 

6Re' i QaJaaw i qaDios naa taq kaat rukuxisam je' rukab' i ruq'orom taq aweh. Eh 
naa ruwihiik chib'ih taq aweh, naa taq aye'em keh chi kemeel i ma' k'isa nimaq 
tinamit. Eh re' taq i hat ma' naa ta taq awojiik chi kemeel kuuk', eh ma' k'isiin i 
nimaq tinamit naa taq aq'atam kiwach, re' keh ma' naa ta kiq'atam taq awach. 

I ruk'ul chi naa ruye'ariik kikemeel i neb'aa' 

7Eh wila' wilik jino'q taq chaxilak i neb'aa' re' ruuk' taq aatinamitaal aj Israel 
chupaam jino'q keh taq aatinamiit re' i naa ruye'em taq aweh i QaJaaw i qaDios 
maa kowb'isaj taq awánima chayeew la' taq reh chib'ih neerupahqaaj taq aweh 
chatoob'eej taq awuch tinamitaal. 

8Xa hat-oq taq atoob' ruuk' chayeew taq reh chu'nchel chib'ih i neerupahqaaj taq 
aweh chi kemeel. 

9Eh maa nokik taq panakapeb'aal i yiib' wach, maa q'or taq chi je' wili: Re' hoj 
ma' xtaj naa qayeew chi kemeel ruum xailook' chik imponik i wuquub' haab' reh i 
kuyuj mahk chi riij i k'aas, mat ko'q taq. Eh ma' nee ta rub'an chi ma' suq ta 
rilariik taq neena a'n i aatinamitaal, wila' ma' xakemelej taq chib'ih reh i neb'aa', 
re' reh nee ruq'or reh i Dios, eh naa rukahniik chi jinaj mahk taq cha naah. 

10Naa la' taq atoob'eem chu'nchel ak'ux chi juneliik ruum wi je' re' taq i xa a'n naa 
taq kaat rukuxisam i QaJaaw i qaDios ruuk' taq i naa a'nam ruuk' taq i naa 
aq'orom. 

11Juneliik naa kiwihiik i neb'aa' taq chupaam aatinamiit ruum aj re' i nuq'or taq 
aweh chi chatoob'eej taqe i neb'aa' i ti' wilkeeb' taq chaxilak taqe i ma' xta wilik 
keh wilkeeb' chupaam taq aatinamiit. 

Re' k'uhb'aal chikiij i k'ayimaj pankowlaj kamanik 
(Ex 21.1-11) 

12Wila' xaloq' taq jino'q amoso re' ruuk' taq awuch aj Israel winaq, oon ixoq, xa 
waqiib' haab' naa rukamaniik awuuk', eh paruwuuq haab' naa taq awoq'taam 
reje. 

13Eh noq naa rojiik ma' naa ta taq ataq'aam reje chi ma' xta taq i naa aye'em reh. 

14Naa la' naa aye'em reje ruchikoop, k'ih wo' rutrigo naa aye'em, je' wo' hoq i 
ruriis uuva, naa taq awunem reje i chib'ih aweh ruye'em taq aweh i QaJaaw i 
qaDios. 

15Mansahchik panak'ux taq i hat chi xat wihik wo' cho pankowlaj kamanik ar 
Egipto, eh chi re' i QaJaaw i qaDios x-esanik taq cho aweh. Ruum aj re', re' hin i 
nuq'or taq aweh chi je' re' taq i naa a'nam. 

16Eh wila' re' amoso aloq'om ma' ti raaj ta kaat rukanaam ruum chi hat atoob' 
ruuk', eh xokrik chikiij taqe i awach aweh. 

17Koruman chi nee nahop taq i xikin ruuk' q'as ju' ch'ihch' rehtalil chi naa 
rukahniik taq chi amoso chi jumpech. Eh je' wo' taq re' i naa a'nam reh taq amoso 
ixoq wila' ma' raaj ojik. 

18Eh maayoj taq ak'ux chi nee taq i naa woq'taaj reje amoso aloq'om ruum 
waq'iib' haab' wo' taq naa rukamaniik awuuk', eh xayejaal ti rutojb'aal taq naa 

aye'em ma' manlik ta rutojb'aal jino'q i xa kamanoom chi je' wili. Eh wila' xa a'n 
taq i nuq'or aweh re' i QaJaaw i qaDios naa taq kaat rukuxisam, inki. 

Re' ruq'ahteesjiik reh i QaJaaw Dios imas chikop i peet qak'uun taqe i chikop 

19Chu'nchel imas i peet kak'uun taq awaakaax, taq aatentzuun koruman chi naa 
taq aq'asam reh i aaWaJaaw aaDios. Ma' naa ta taq akojom chi kamanik i peet 
kak'uun taqe i wakax, eh ma' naa ta wo' taq aset'em i rismaal riij i peet kak'uun 
taqe atentzuun. 

20Eh rajlaal haab' awuch'ihil taqe awak'uun awixq'uun naa taq rojiik ak'uxum i 
chikop re' re' chuwach i QaJaaw Dios chupaam i ye'aab' naa rusik'im wach i reh. 

21Xa re' la' re' chikop yeq yeq rooq, oon mutz'wach, oon xa chib'ih chik jariik i 
ruyab'ilaal ma' nee ta rub'an chi nee taq inaq'asaj chi amayiij chuwach i QaJaaw i 
qaDios. 

22Re' taqe chikop re' re' neerub'an chi nee taq inak'ux i panatinamiit xanik' pa' 
taq k'ihaal inawaaj, atoob' ta saq wach, atoob' ta ch'uwa' wach nee taq inak'ux, je' 
rukab' noq inak'ux i taqe i keej. 

23Xa re' la' ma' naa ta taq ak'uxum i kikik'eel koruman chi naa taq achihkaam je' 
rukab' noq inchihkik i ha'. 

Deut 16 

Re' ninq'iij imb'aan rajlaal haab' 
(Ex 23.14-17 34.18-24) 

1Noq naa ruponiik i poh reh i rumolariik taqe i wach atik ar taq naa aninq'ijeem i 
elik chaloq Egipto loq'oomb'al reh i QaJaaw Dios, ruum chupaam i poh re' re' xat 
resaj taq cho Egipto i QaJaaw Dios pan jinaj chaq'ab'. 

2Eh chupaam i ninq'iij re' re' naa taq aq'asam chi amayiij taqe ixoq wakax, eh 
tentzun chuwach i QaJaaw Dios chupaam i ye'aab' naa rusik'im wach i reh, re' 
naa ruq'orariik wii' i rub'ihnaal. 

3Re' i chikop naa taq aq'asam chi amayiij naa taq ak'uxum ruuk' i kaxlanwi'k ma' 
kojooj ta ch'amb'esb'al reh. Eh wuquub' q'iij taq naa ak'uxum i kaxlanwi'k re' re', 
re' i kaxlanwi'k rehtalil i ti' k'axik taq xak'ul ruum pan ajiim b'eeh, eh chaq'ab' taq 
xat elik taq cho ar Egipto. Eh nik' taq najtiil naa aak'achariik naa taq ruk'uliik 
panak'ux i chih q'ijil xat elik taq cho Egipto. 

4Eh chuwach i wuquub' q'iij re' re' ma' naa ta ruwihiik taq pana tinamiit i re' 
ruuk' inch'amb'risanik. Re' i chikop naa taq aq'asam chi mayiij chupaam i 
ruxq'eqiil reh i peet q'iij naa taq rukuxiik ak'uxum, ma' naa ta rukahniik reh i 
wahq'eq chi junwaar. 

5Ma' nee ta wo' rub'an chi nee taq inaq'asaj i chikop chi amayiij reh i ninq'iij 
imb'aan ruum i elik chaloq Egipto xa aha' chupaam taqe i ye'aab' naa ruye'em taq 
aweh i QaJaaw Dios. 

6Xa ar wo' taq naa aq'asam amayiij chuwach i reh chupaam i ye'aab' naa rusik'im 
wach i reh, re' naa ruq'orariik wii' i rub'ihnaal. Re' mayiij re' re' parokiik i q'iij taq 
naa aq'asam re' i ru orahiil noq xat elik taq cho Egipto. 

7Re' i tiwik re' re' naa taq ab'aham ar taq naa ak'uxum chupaam i ye'aab' naa 
rusik'im wach i QaJaaw i qaDios. Eh wahq'eq chi junwaar naa wo' chik asutiniik 
reje panapaat. 

8Eh waq'iib' q'iij taq naa ak'uxum i kaxlanwi'k ma' kojooj ta ch'amb'esb'al reh. Eh 
re' i ruwuuq q'iij jinaj i nim wach moloj iib' taq naa a'nam ye'b'al ruloq'il i QaJaaw 
Dios, eh ma' jino'q taq aweh i naa rukamaniik. 

9Eh chupaam i q'iij noq naa rutohq'iik rumolariik i wach taq atrigo ar taq naa 
atoq'aam reje rajaljiik i wuq'uub' xamano. 

10Naa taq aninq'ijeem i xamano, loq'oomb'al reh i QaJaaw i qaDios, ar wo' taq naa 
aye'em amayiij xanaa ruchaliik taq panak'ux re' q'oreel nik' k'ihaal taq i chib'ih 
aweh naa ruye'em i QaJaaw i qaDios ruuk' i rotob'il. 

11Naa taq a'nam i ninq'iij chuwach i QaJaaw i qaDios chupaam i ye'aab' naa 
rusik'im wach i reh, re' i naa ruq'orariik wii' i rub'ihnaal. Re' ninq'iij re' re' naa 
taq a'nam awuch'ihil taq awak'uun awixq'uun, taqe amoso aminim pankowlaj 
kamanik, je' wo' taqe ma' xta kituut kajaaw, taqe i ixoq kamnaq kib'ahiil, je' wo' 
taqe i riih rumaam Leví wilkeeb' taq panatinamiit. 

12K'oloq taq panak'ux noq hat wo' taq minooj pankowlaj kamanik noq xat wihik 
taq cho ar Egipto. Je' re' noq cha a'n taq chu'nchel i k'uhb'aal wili. 

13Eh noq naa taq akohlaam i rumolariik i wach taq atrigo, noq naa taq akohlaam 
ruyitz'ariik i riis wach taq aa-uuva naa taq ayejaam i kok' perpat xaq chee' naah, 
eh naa taq aninq'ijeem. 

14Eh naa taq a'nam chi suq taq ak'ux awuch'ihil taq awak'uun awixq'uun, taqe 
amoso aminim pankowlaj kamanik, taqe i ma' xta kituut kajaaw, taqe i neb'aa' 
ixoq kamnaq kib'ahiil, taqe i riih rumaam Leví wilkeeb' taq panatinamiit. 

15Re' ninq'iij re' re' wuquub' q'iij taq naa a'nam ye'b'al ruloq'il i QaJaaw i qaDios, 
chupaam i ye'aab' naa rusik'im wach i reh. Wila' xa a'n taq i je' re', re' QaJaaw i 
qaDios naa taq kaat rukuxisam ruuk' chu'nchel taq atik, ruuk' taq akamaj, eh 
juneliik naa ruwihiik taq rusuqkiil ak'ux. 

16Eh chu'nchel winaq oxpech naa kojiik chuwach i QaJaaw i qaDios chupaam i 
ye'aab' naa rusik'im wach i reh. Re' noq naa taq aninq'ijeem i kaxlanwi'k ma' 
kojooj ta ch'amb'esb'al reh, re' noq naa taq aye'em chi amayiij i wach taq atik, re' 

noq naa taq aninq'ijeem i kok' perpat xaq chee' naah. Eh ma' jino'q i narojiik 
chuwach i QaJaaw Dios chi ma' xta i naa ruk'amam reje. 

17Chi kiju'junaal naa kik'amam reje kimayiij re' q'oreel nik' k'ihaal i chib'ih aweh 
naa ruye'em taq cha weh aaWaJaaw aaDios ruuk' i rotob'il 

Re' i k'uhb'aal chi riij chi re' i rub'ehel naa rub'aan 

18Re' taq i hat naa taq apab'aam i q'atal q'orik ruch'ihil taqe i ajaab'ees chikinaah 
i ju'jun ch'uq chi tinamit aha' taq naa awihiik wii' re' chi naakiq'atam i q'orik 
chinaah i tinamit xti parub'ehel. 

19Eh re' taqe i naakokiik chi q'atal q'orik ruch'ihil taqe ajaab'ees ma' naa ta 
kiyojom wach i korik, eh ma' naa ta kik'ulum i tumiin chi riij i ma' korik taj ruum 
re' i tumiin i rutz'ap i kikapeb'aal i wilik kina'ojb'al, eh i ruyoj wach i kiq'oral i 
korik wach kik'ux. 

20Eh re' taq i hat re' i rub'ehel, re' i korik taq naa a'nam reh chi neenajtb'ik rooq 
taq ak'achariik, eh nee taq i naa wehchaaj aye'aab' naa ruye'em taq aweh i 
QaJaaw i qaDios. 

21Eh ma' naa ta taq atikim jino'q i chee' naakilooq'onjiik wii' i tiyoox Asera 
rub'ihnaal ma' naa ta taq aye'em i koq chu'nchel i ru artaal i QaJaaw i qaDios. 

22Eh ma' naa ta taq ayejaam jino'q i jalwaach reh chi neenlooq'jik, ruum re' re' 
ma' imponik ta chuwach taq aaWaJaaw aaDios. 

Deut 17 

1Ma' naa ta taq aq'asam chi amayiij chuwach i Dios imas wakax, oon jino'q i 
tentzun ma' manlik ta wach i kiti'jolal, oon wilik kiyab'ilaal, ruum re' re' ma' 
imponik ta chuwach i Dios. 

2Eh wila' chupaam taq aaye'aab' naa ruye'em taq aweh aaWaJaaw aaDios wilik 
jino'q i winaq oon ixoq ma' runimaj ta taqe i k'uhb'aal, oon i rub'an i ma' imponik 
ta chuwach i QaJaaw Dios, 

3oon xooj kixuk'aa' kiib' chi looq'jiik taqe i tiyoox, oon chi looq'jiik i q'iij, chi 
looq'jiik i poh, chi kilooq'jiik i ch'umiil. Re' taqe i ma' ruq'orom taj i QaJaaw Dios 
chi naa rub'aan. 

4Wila' xab'iraj taq i rib'iral chi wilik i k'ahchi' rub'aniik reh taqe na'ojb'al re' re' 
cha sik' taq chi riij chi korik, wila' korik chi k'ahchi' i yiib' wach na'ojb'al re' re' 
chupaam taq aatinamiit Israel. 

5Naa taq ak'amam reje pan q'atb'al q'orik wilik chupaam taq aatinamiit i naa 
rub'aniik reh yiib' wach na'ojb'al, eh naa taq akutum chi ab'aj korehtaal 
inakansaj. 

6Wila' wilik ki'ib' oon ixib'-oq i neekiq'orik reh korik chi wilik ru mahk neerub'an 
chi nee taq inakansaj. Eh wila' xa jinaj i neenq'orik reh chi wilik ru mahk ma' nee 
ta rub'an chi neenkanteesjik. 

7Eh re' taqe i naa kiq'oriik reh chi korik chi wilik ru mahk naakikutwiik reh chi 
ab'aj chi peet chi riij i re' naa kokiik haa' chu'nchel i tinamit reh chi naa taq 
asacham wach chaxilak taq i hat aj Israel i yiib' wach na'ojb'al re' re'. 

8Eh wila' wilik i naa taq aq'atam i q'orik chinaah re' ruuk' k'axik chi b'anarik chi 
riij ikaansanik, chi riij peleto, chi riij yok'oj iib', oon xa chib'ih chik jariik i 
neenk'ularik chupaam taq aatinamiit. Koruman chi naa taq awojiik chupaam i 
ye'aab' naa rusik'im wach i QaJaaw i qaDios. 

9Ar nee taq tiooj kuuk' i aj Levíta re' taqe i k'amal kib'eeh aj tiij, je' wo' ruuk' i 
q'atal q'orik naa ruwihiik chupaam i q'iij re' re'. Eh nee taq inaq'or keh i k'axkiil, 
eh re' i keh neekiq'orik taq aweh chib'ih taq i neena a'n. 

10Eh re' taq i hat naa taq a'nam chi korik xti nik' wach i naa kiq'orom taq aweh. 
Eh re' re' ar taq naa a'nam chupaam i ye'aab' naa rusik'im wach QaJaaw i qaDios. 

11Aha' wilik i k'uhb'aal neenkiq'or taq aweh koruman chi naa taq a'nam nik' 
wach ruq'atariik i q'orik naa kiq'orom, je' wo' re' rub'aan taq naa a'nam i hat, eh 
ma' naa ta taq ajalam wach rub'aan. 

12Eh wila' wilik jino'q i xuq'etwachej ma' nee ta raaj rub'aan i xuq'or i k'amal 
kib'eeh aj tiij wilik ar chub'anariik i rukamaj i Dios, oon ma' xunimaj taj i q'ataj 
q'orik. Re' re' i ruk'ul chi naa rukanteesjiik, chi je' re' nee taq i naa sach wach 
chaxilak i hat taq aj Israel i yiib' wach na'ojb'al re' re'. 

13Eh noq neenkib'iraj i tinamit chi je' re' neenchalik kiyo'jiik ma' nee ta chik inki 
a'n i xa chib'ih jariik ruuk' i q'etwachiil. 

Re' k'uhb'aal chi riij i kipa'ab'jiik i reey 

14Noq naa taq awokiik chupaam i ye'aab' naa ruye'em taq aweh QaJaaw i qaDios 
noq achopom taq chik naah, eh k'acharik taq chik i naa a'n ar nee-oq inaq'or taq 
chi je' wili: Re' hoj inqaj chi naa ruwihiik jino'q qa reey. Je' rukab' noq wilkeeb' i 
tinamit wilkeeb' chi junsuut i qatinamiit, tiko'q taq. 

15Ma' xta reet chi nee taq inakoj aareey, xa re' la' koruman chi re' i QaJaaw i 
qaDios narusik'wiik wach. Eh re' wo' ruuk' aatinamiit taq i hat, ma' nee ta rub'an 
chi tokoom tinamit i nee taq inakoj chi aareey. 

16Xa re' la' re' reey re' re' ma' nee ta ruwihiik ruk'ihaal-oq i rukawayu, eh ma' naa 
ta wo' rutaq'aam i rutinamiit Egipto chusik'ariik ruman i rukawayu. Ruum re' i 
QaJaaw Dios ruq'orom taq aweh chi ma' jaruuj taq chik naa asutiniik reje 
chupaam i ye'aab' re' re'. 

17Eh ma' nee ta wo' rub'an chi neen wihik k'ih-oq rixoqil reh chi ma' nee ta inyoj i 
rukapeb'aal. Eh ma' nee ta wo' rub'an chi neen wihik ruk'ihaal-oq ru oro, ru 
plata. 

18Eh noq naa rokiik chi taaq'anik i reey re' re' taq cha naah naa rutaq'aam 
rutz'ihb'jiik rehtalil pan jino'q huuj i k'uhb'aal wili wilik kuuk' i aj Levíta k'amal 
kib'eeh aj tiij re' xtz'ihb'jik cho pampeet. 

19Re' huuj naa rutz'ihb'jiik wii' i k'uhb'aal wili eliik naa ruwihiik ruuk', eh naa 
rilom wach chib'ih i ruq'or chupaam, chu'nchel q'iij reh i ruk'achariik, reh chi nee 
rutijej reh chu'nchel i ruq'or i k'uhb'aal wili, eh nee ruyohleej wach i QaJaaw i 
qaDios. 

20Reh chi ma' nee ta runimb'isaj riib' chuwach i rutinamiit. Eh ma' nee ta 
rukanaa' rub'aan chu'nchel i ruq'or i k'uhb'aal, chi je' re' najt naa ruwihiik chi 
reyil chinaah i tinamit Israel, eh najt wo' naa kiwihiik chi reyil i riih rumaam. 

Deut 18 

Re' i naa ruye'ariik keh i aj Levíta k'amal kib'eeh aj tiij 

1Re' taqe i aj Levíta i k'amal kib'eeh aj tiij, re' taqe i junch'uq chi riih rumaam 
Leví. Ma' xta i kikooch naakik'ulum chaxilak taq i hat aj Israel. Re' keh xa ruuk' tii 
xa chib'ih jariik i naa ruye'ariik chi mayiij chuwach i QaJaaw Dios naa kik'uxlaam 
wii' kiib'. 

2Eh ma' naa ta kik'ulum jino'q kikooch je' rukab' inkik'ul taqe i kuch aj Israel 
ruum re' kikooch i keh re' rub'anariik i rukamaj i Dios. 

3Re' taqe i tinamit naa kiq'asam chi kimayiij imas wakax, je' wo' hoq i tentzun, eh 
re' i raa' kitileb', i kikahkachi', i ki porok' i chikop re' re', naa rukahniik chi keh i 
k'amal kib'eeh aj tiij. 

4Eh naa wo' rukahniik keh i peet wach taq atik, je' wo' hoq i riis taq aa-uuva, je' 
wo' taq aawaseite, je' wo' hoq rismaal riij taqe atentzuun peet taq naa ayok'om. 

5Ruum re' keh re' i QaJaaw i qaDios xsik'wik cho kiwach chi kixilak taq aatinamiit 
reh chi naa kianam i kamanik nik' naa ruwihiik rulooq'jiik i Dios. Eh je' wo' chik 
re' i naa kianam i kiih kimaam. 

6Eh wila' re' i aj Levíta xa aha' pa' wilik taq cho chupaam i ju'jun chi aatinamiit 
taq i hat aj Israel neerik'raaj cho paránima chi neenchalik chupaam i ye'aab' naa 
rusik'im wach i QaJaaw Dios. 

7Neerub'an chi neen kamanik chi k'amal kib'eeh aj tiij ar parub'ihnaal i QaJaaw 
Dios. Je' wo' rukab' inki a'n taqe i ruch aj Levíta xawilkeeb' ar chub'aan i rukamaj 
i QaJaaw Dios. 



437 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

8Nee wo' rub'an chi nee ruk'ul i k'uxumb'al i reh je' k'ihaal inkik'ul i k'amal 
kib'eeh aj tiij xawilkeeb' wo' ar, atoob' ta wilik wo' hoq i xye'arik reh ruum i 
rajaaw. 

Re' rukojariik i na'ojb'al chi ma' naa ta chik rub'aan i loq'inik tiyoox 

9Noq hat taq chik okinaq chupaam i ye'aab' naa ruye'em taq aweh i QaJaaw i 
qaDios. Maatijej taq aweh i yiib' wach na'ojb'al inki a'n i tinamit wilkeeb' ar. 

10Eh ma' jino'q taq aweh i hat i naa ruq'asam chi k'atoj mayiij i rak'uun rixq'uun, 
ma' tijej taq aweh i q'ijinik, maa q'or taq chi aweht'al taq chib'ih i naa ruk'ulariik 
naa chub'an ma'an taq aweh i warinik. 

11Eh ma' naa ta wo' rojiik apahqaam taq ana'ojb'al kuuk' i aj q'iij. Je' wo' kuuk' i 
kiq'orinik reh i ma' tob'laj Uxlab'al, je' wo' kuuk' i kiq'orinik reh i kamnaq. 

12Re' i QaJaaw Dios ma' imponik ta k'isinoq panaq'wach i kib'anik reh taqe i yiib' 
wach na'ojb'al re' re'. Re' QaJaaw Dios naa resam taq reje chawach taqe i tinamit 
re' re' ruum inki a'n i yiib' wach na'ojb'al re' re'. 

13Je' re' noq re' taq i hat korik-oq taq wach ak'ux ruuk' i QaJaaw Dios. 

14Re' taqe i tinamit wilkeeb' chupaam i ye'aab' i naa taq rojiik achopom naah 
inkinimaj i kiq'orik rib'iral chib'ih i naa ruk'ulariik, je' wo' taqe aj q'iij. Eh re' i 
QaJaaw i qaDios i hoj, xuq'or chi ma' ruk'ul ta chi nee taq i na a'n aweh taqe i yiib' 
wach na'ojb'al inki a'n i keh. 

Re' Dios xuq'or chi naa rupab'aam jino'q jalal ruq'oral je' rukab' i Moisés 

15Re' i QaJaaw i qaDios naa rusik'im wach taq chaxilak jino'q i jalal ruq'oral je' 
rukab' i hin aha' wilik i naa ruq'orom taq aweh naa taq animam. 

16Re' i wili xa pahq'aaj taq reh QaJaaw i qaDios chinaah i yuuq' Horeb, noq 
amolom taq awiib' ar xaq'or taq, chi ma' nawaaj ta taq chik ab'iram i ruq'oral i 
QaJaaw i Dios, eh chi ma' nawaaj ta taq chik awilom wach i runimaal q'aaq', ruum 
wixqilow wach nee hoq kimik, tiki taq. 

17Eh re' i QaJaaw Dios je' wili i xuq'or weh: Ma' xta reet aha' wilik i xapahqaaj. 

18Re' hin naa nusik'im wach chi kixilak jino'q i jalal nuq'oral re' ruuk' i kitinamiit, 
je' rukab' i hat re' chi nee ruq'or aha' wilik i neenuq'or reh i hin. Eh nee wo' chik 
inq'orarik kekeh. 

19Eh chu'nchel i ma' naa ta kinimaniik reh aha' wilik taqe i naa ruq'orom i jalal 
nuq'oral re' re', re' hin naa taqe nuye'em chi tojariik i kimahk. 

20Wila' re' jino'q i jalal tii chik nuq'oral noq nee ruq'or, panub'ihnaal ti chik 
neenq'orik i rub'an riib', oon aha' wilik i ma' nuq'orom ta reh i hin, oon nee 
nq'orik pankib'ihnaal taqe i tiyoox, re' re' i ruk'ul chi naa rukanteesjiik, inki. 

21Eh wila' re' hat inaq'or taq panak'ux chi je' wili: ¿Nik' wach noq neenqanab'eej 
chi ma' re' ta ruq'oral i Dios i ruq'or jino'q i jalal q'orik? tiko'q taq. Je' taq wili noq 
naa akojom rehtaal. 

22Wila' re' i jalal ruq'oral i Dios i rub'an riib' ma' xoj ta iloq wach taqe i xuq'or 
parub'ihnaal i QaJaaw Dios, ar naa ruk'utiniik chi ma' re' tee Dios xq'orik reh. 
Iraaj ruq'orom chi xa ruum i nimb'esb'al riib' xuq'or iraaj i reh, re' re' matyo'jik 
taq ruum. 

Deut 19 

Re' rusik'ariik i tinamit ke'emb'al iib' 
(Num 35.9-28) 

1Noq re' i QaJaaw Dios rusacham chik kiwach tinamit chupaam i ye'aab' wilkeeb' 
wii' yu'naak re' i naa ruye'em taq aweh, re' taq chik i hat naa awihiik ar, eh naa 
taq apatiniik pankipaat. 

2Noq wilkaat taq chik ar, naa taq asik'im wach i oxseht chi tinamit re' ruuk' i 
ye'aab' naa ruye'em taq aweh i QaJaaw i qaDios. 

3Eh naa taq ayejaam taqe b'eeh, eh ixib' taq naa awesam i ye'aab' naa ruye'em taq 
aweh i QaJaaw i qaDios. Eh ar naa kiwihiik i ju'jun chi tinamit reh chi ar neenooj 
rukeb'aa' riib' i xa chi ma' reht'al i nee rukansaj i ras ruchaaq'. 

4Awach i nee rukansaj i ras ruchaaq' chi ma' xata paruk'ux, noq nenb'aan reh ma' 
ruum ta chi wilik ruk'aah ruuk' neerub'an chi neenooj rukeb'aa' riib' chupaam 
jino'q i keh i tinamit ke'emb'al iib'. 

5Qaq'or chi re' jino'q i winaq xooj si'wiil, eh noq nee rutoq'aa' yok'oj sii', eh 
neenkalojik i rikeej, eh nee ruyok' i ruch'ihil, eh neenkimik. Ruum chi ma' xata 
paruk'ux xchalik noq xukansaj neerub'an chi nee nooj rukeb'aa' riib' chupaam i 
jinaj keh i tinamit ke'emb'al iib', reh chi ma' nee ta nkanteesjik. 

6Xa re' la' winajt wilik i tinamit neenooj rukeb'aa' wii' riib' eh re' i ma' tokoom ta 
ruuk' i xukansaj, neraaj ruq'ajam wach i rukimiik chi yohb'aal wach i ruk'aah noq 
nee rajimaj reje i xb'anik kaansanik korehtaal i rureq wach b'eeh. Eh nee 
rukansaj xanaah re' ma' ruk'ul ta naq chi naa rukanteesjiik, ruum ma' xata raaj 
noq xukansaj i ruch'ihil. 

7Je' aj re' noq i nuq'or taq aweh i hin chi chasik' taq wach oxseht-oq i tinamit 
ke'emb'al iib'. 

8Eh noq re' i QaJaaw i qaDios runib'isam chik taq aye'aab', eh nee ruyeew taq 
aweh chu'nchel je' rukab' i ruq'orom chaloq noq i xuq'or chee xti korik keh i 
qamaam qati't chi naa ruye'em taq aweh. 

9Re' taq i hat oxseht wo' chik chi tinamit ke'emb'al iib' naa taq atiqim naah, ruuk' 
i naa taq asik'im wach pampeet, eh wi xa a'n taq i ruq'or i k'uhb'aal wili. Eh 

wixak'ax taq chu'nchel ak'ux i QaJaaw i qaDios, eh wi ma' xakanaa' taq chik i 
rub'eeh. 

10Naa taq asik'im kiwach i tinamit re' re' reh chi ma' nee ta imb'aan ikaansanik 
chupaam taq aye'aab' naa ruye'em taq aweh i QaJaaw i qaDios. Eh ma' nee ta 
inkahnik taq wach anaah i rukimiik i ma' xta ru mahk. 

11Eh wila' re' jino'q i winaq i rixowaaj wach i ras ruchaaq' neerusik' chi riij nik' 
wach noq nee rukansaj. Eh noq rukansam chik neerumol chi eliik nenooj 
rukeb'aa' riib' chupaam jino'q keh i tinamit ke'emb'al iib'. 

12Re' taqe k'amal b'eeh chupaam i tinamit re' re' naa kitoq'aam ruchopariik naa 
kiq'asam pan q'ab' i ma' tokoom ta ruuk' awach i xukansaj reh wo' chi 
neenkikansaj i reh. 

13Ma' naa ta taq aketelaam wach, chi je' re' ma' nee ta nkanteesjik chupaam taq 
aatinamiit Israel i ma' xta ru mahk. Eh chu'nchel taq i neena a'n nee taq ti elik 
korik ruuk'. 

14Eh chupaam i ye'aab' naa ruye'em taq aweh aaWaJaaw aaDios, ma' naa ta taq 
ajilim paam i ruk'ula't aka'jaah, re' i k'ula't kikojom kahnoq taqe i aj najtir q'iij. 

Re' k'uhb'aal chikiij i ma' korik ta kiq'orik chi riij i tokoom 

15Eh aweht'al-oq taq chi ma' manlik taj chi xa jinaj i nee nq'orik reh chi wilik ru 
mahk jino'q i winaq kore' ta nenimjik wila' wilkeeb' kiib' oon ixib'-oq neenq'orik 
reh chi korik chi wilik ru mahk. 

16Eh wila' re' jino'q i yiib' wach runa'ojb'al xooj ruq'or i ma' korik taj xuq'or chi 
wilik ru mahk jino'q i winaq, 

17re' taqe kiib' chi k'ahchi' keeb' chi peleto koruman chi naa kojiik pa'lojoq 
chuwach i QaJaaw Dios, je' wo' chikiwach i k'amal kib'eeh aj tiij, eh je' wo' 
chikiwach i q'atal q'orik naa kiwihiik pankikamaj chupaam taqe i q'iij re' re'. 

18Eh re' i q'atal q'orik narusik'wiik chi riij mi korik i xuq'or chi wilik ru mahk i ras 
ruchaaq'. Eh wila' xkan chi riij chi xa xutz'aq wach ru mahk i ras ruchaaq'. 

19I ruk'ul chi naa ruye'ariik chi tojariik i ru mahk i reh je' naq rukab' i k'ahchi' 
rupahqaam chi riij i ras ruchaaq'. Je' re' naa rub'anam reh chi neensahchik wach i 
yiib' wach na'ojb'al re' re' taq chaxilak. 

20Eh noq neenkib'iraj i tinamit chi je' re' neenchalik kiyo'jiik ma' nee ta chik inki 
a'n i yiib' wach na'ojb'al re' re'. 

21Maa ketelaaj taq kiwach. Re' i naa rukansaniik, naa wo' taq akansam i reh, re' i 
neeresaj inaq'wach i ras ruchaaq' nee wo' taq inawesaj i ree reh, re' i neeresaj i 
wareeh i ras ruchaaq' nee wo' taq inawesaj i ree reh, re' i nee ruyok' i q'ab' i ras 

ruchaaq', nee wo' taq inayok' i ree reh, re' i nee ruyok' i rooq' i ras ruchaaq', nee 
wo' taq inayok' i ree reh. 

Deut 20 

Re' k'uhb'aal chi riij i q'aq'inik 

1Wila' xat'ooj taq chi q'aq'inik kuuk' i aj ixowaal, eh nee taq inawil chi ma' k'isiin i 
kikawayu, je' wo' i kikareta, je' wo' i ki soldado chuwach taq aweh hat, mat yo'jik 
taq kuum. Ruum re' taq i hat wilik taq awuuk' aaDios chatoob'jiik re' x-esanik taq 
cha weh Egipto. 

2Eh noq naa ruponiik i ru orahiil i q'aq'inik re' k'amal kib'eeh aj tiij naa 
ruq'oreem taqe i soldado je' wili i naa ruq'orom keh: 

3Chab'iraj taq i hat aj Israel yu'naak naa taq atoq'aam q'aq'inik kuuk' i aj ixowaal, 
maayoj taq ak'ux mat qaaj taq kapeew, maa nchalik taq ab'arb'otiik ruum ayo'jiik. 

4Ruum re' i QaJaaw i qaDios wilik taq awuuk', naa rutob'iniik taq aweh reh chi 
naa taq a'nam keh i ki-ixowanik taq awach, reh chi nee taq i na a'n keh, inko'q. 

5Eh re' taqe i k'amal kib'eeh i soldado je' wili i naa kiq'orom: wila' awach taq 
aweh i hat i koxuyej-aa' rupaat komajaa' impatinik chupaam neerub'an chi nee 
nooj patinoq parupaat. Ruum nee-oq inkimik panq'aq'inik. Eh tokoom chik 
neenpatinik chupaam i rupaat. 

6Eh wila' awach taq aweh i hat i rutikim ru-uuva, eh komajaa' i rub'an rusuqkiil i 
wach, neerub'an chi nee nooj parupaat ruum nee-oq inkimik cho panq'aq'inik. Eh 
tokoom chik neemb'anik rusuqkiil i wach i ru-uuva. 

7Eh wila' awach taq aweh i ruyejaam chik wach chi naa rub'anam kaxáro, sutinoq 
reje parupaat, chub'an kaxáro, ruum xkimik-oq cho panq'aq'inik, tokoom chik aj 
uuk' neerub'an kaxáro i xq'un, inko'q taqe. 

8Eh re' taqe k'amal kib'eeh soldado, je' wo' chik wili i naa kiq'orom reh i ki 
soldado: Wila' wilik taq aweh i hat ma' kow ta ruk'ux, eh inyo'jik neerub'an chi 
nee nooj parupaat, reh chi ma' nee ta ruyoj kik'ux taqe i ruch'ihil. 

9Eh noq re' taqe i k'amal kib'eeh naa kikohlaam q'orik re' taqe i kajaaw soldado 
nee kiye'em kiib' chi peet b'eeh chikiwach i soldado. 

10Eh noq naa taq aponiik chupaam jino'q i tinamit peet taq naa apahqaam keh 
okik pansuqkiil k'uxliis. 

11Eh wila' xkik'ulaa' okik pansuqkiil k'uxliis, eh wixkiyeew taq awokiik chupaam i 
tinamit, re' taqe i patim ar naa taq kikahniik chi je' taqe amoso. 

12Eh raaj wila' ma' xkaaj okik pansuqkiil k'uxliis taq awuuk', wixkiq'or chi 
q'aq'inik inkaaj, re' taq i hat jumehq'iil taq neena kotej riij i kitinamiit. 

13Re' i QaJaaw i qaDios naa ruq'asaniik taq panaq'ab' i tinamit re' re', ruuk' i re' 
naa taq rukuxiik akansam ruuk' q'aslaj ch'ihch' taqe tinamit re' re'. 

14Eh chu'nchel ixoq je' wo' taqe i ha'lak'un chu'nchel i wilkeeb' chupaam i tinamit 
re' re' naa rukahniik taq panaq'ab'. Eh naa taq a'nam rusuqkiil nik' k'ihaal naa taq 
ruye'em q'ab' aweh i QaJaaw chi naa taq aq'uchum keh i aj ixowaal. 

15Je' re' taq i naa a'nam kuuk' i ju'jun seht chi tinamit najt wilkeeb' reje, ma' re' ta 
ruuk' taqe aatinamiit ma' najt ta wilkeeb' reje. 

16Xa re' la' chupaam i ju'jun seht chi tinamit wilkeeb' chupaam i ye'aab' naa 
ruye'em taq aweh i QaJaaw i qaDios, ma' jino'q chik i naa taq akanaam chi 
k'achlik. 

17Naa la' taq rukuxiik asacham kiwach i taqe i tinamit wili: aj heteo, aj amorreo, 
aj cananeo, aj ferezeo, aj heveo, aj jebuseo, je' wo' rukab' i ruq'orom i QaJaaw i 
qaDios. 

18Reh chi ma' nee ta nkik'uhtaaj taq aweh i xiik' naah yiib' kiil wach na'ojb'al inki 
a'n i keh, chi ye'b'al ruloq'il i kitiyoox, reh chi ma' nee ta taq ti mahkunik 
chuwach i QaJaaw i qaDios. 

19Eh noq naa achopom naah jino'q i tinamit konajt taq naa akotem riij. Eh ma' 
naa ta taq ayok'om ruuk' ikej i chee' ar, ruum naa rukamaniik chi k'uxumb'al taq 
aweh i naakiwachum. Eh re' taqe re' xa chee' wo' taqe wataq yuuq' k'ixkaab', ma' 
re' ta taqe winaq xama' xta wo' taq neetikuchej. 

20Re' taqe i chee' ma' kiwachinik taj neerub'an chi nee taq inayok', nee ta 
inkamanik aweh chi kootb'al riij i tinamit naa taq achopom naah, je' taq re' i naa 
a'nam korehtaal taq inachop naah. 

Deut 21 

Re' ruch'ob'ariik rub'ehel chib'ih i naa rub'aan ruuk' i kamnaq ma' eh t'alimaj taj 
awach kaansanik reh 

1Wila' chupaam i ye'aab' naa ruye'em taq aweh i QaJaaw i qaDios xkan jino'q i 
kamnaq panab'iix ma' eht'alimaj taj awach i xkansanik reh. 

2Re' taqe i k'amal b'eeh ar kuch'ihil taqe i q'atal q'orik naa rojiik kipajam nik' 
najtiil wilkeeb' i tinamit chi junsuut i xkan wii' i kamnaq. 

3Eh re' taqe i winaq wilkeeb' chi k'amaj b'eeh chupaam i tinamit ma' najt ta wilik 
ruuk' i ye'aab' xkan wii' i kamnaq naa kik'amam chaloq jinaj i k'isa wakax ma' jaa' 
ta nokik perper laj chee' chinaah reh kamanik. 

4Eh re' taqe k'amal b'eeh chupaam i tinamit re' re' naa kik'amam qohoq chupaam 
i rooq yuuq' i k'isa wakax, re' i ye'aab' ma' jank'al ta nab'ixjik wach, eh ma' jank'al 
ta wo' intik paam. Ar naakitoqom i ralaq i k'isa wakax. 

5Eh naa kichaliik taqe i k'amal kib'eeh aj tiij re' taqe i riih rumaam Leví, ruum re' 
keh sik'ooj cho kiwach ruum i QaJaaw i qaDios chi re' keh naa kib'aniik i kamanik 
nik' wilik rulooq'jiik i reh naa kianam i kuxisanik. Eh re' keh naa kiq'oriik reh 
chib'ih i naa rub'aan ruuk' i mahk, eh ruuk' i wech'inik iib'. 

6Eh chi riij i re' chu'nchel winaq wilkeeb' chi k'amaj b'eeh ar naakitz'ajam i 
kiq'ab' chinaah i k'isa wakax kamnaq. 

7Eh je' wili i naa kiq'orom: Xti korik noq ma' re' tee hoj xojkaansanik reh i winaq 
wili, eh ma' xqilow ta wo' hoq awach xkansanik reh. 

8QaJaaw Dios cha kuy ru mahk aatinamiit Israel re' i xako'leej taqe chaloq i hat, 
maakoj pankinaah i rukimiik i ma' xta ru mahk, inko'q taqe. Chi je' re' ma' nee ta 
taq tiye'arik chutojariik riij i ru mahk i winaq re' re'. 

9Re' taq i hat wi xa a'n taq i korik, i rub'ehel chuwach i QaJaaw Dios ma' nee ta 
taq inokik pananaah i rukimiik i ma' xta ru mahk. 

Re' i k'uhb'aal chikiij i kichopariik panq'aq'inik 

10Noq naa taq awojiik chi q'aq'inik kuuk' i ki-ixowanik taq awach, eh xuyeew-oq 
q'ab' taq aweh i QaJaaw Dios chi wilik keh taq neenachop. 

11Eh wila' wilik taq aweh i hat xrilow wach jino'q ixoq q'e' holohik, eh xuk'ax 
wach neerub'an chi nee ruchop naah chi rehk'een. 

12Eh nee ruk'am reje parupaat ixoq re' re', nee ruq'or reh chi nee rujoy i rismaal 
naah chi nee ruyok' i rixk'aq. 

13Eh nee wo' ruq'or reh chi neeresaj i ruso' rukojom noq xchoparik, eh 
neenkahnik parupaat i winaq re' re'. Eh jinaj poh neeroq'ej i rutuut rajaaw, chi 
riij i re', re' i aj Israel chopwik naah neerub'an chi neeruq'oreej chi rehk'een chik, 
eh re' re' naa rukahniik chi rub'ahiil. 

14Eh wila' ma' ruk'ax chik wach koq'uun neerub'an chi nee rutaq'aaj reje ixoq re' 
re', xa re' la' ma' nee ta rub'an chi nee ruk'ayej ruuk' tumiin, ma' nee ta rub'an chi 
neerub'an reh je' rukab' imb'aan reh i xa minooj pankowlaj kamanik, ruum xujot' 
chik reje. 

15Wila' re' jino'q i winaq kiib' i rixoqil, xa re' jinaj i ruk'ax, eh re' jinaj ma' ruk'ax 
taj, eh kikab'cheel-oq xwihik rak'uun ruuk', re' aasb'ees rak'uun ruuk'-oq 
irixooqil ma' ruk'ax taj xwihik. 

16Eh noq naa ruponiik i q'iij chi naa ruch'aq'am i chib'ih reh i winaq re' re' ma' 
nee ta rub'an chi nee rukoj chi peet rak'uun i xwihik ruuk' i rixoqil i ruk'ax, ruum 
neentib'ik ruk'ux i rak'uun xwihik ruuk' i rixoqil ma' ruk'ax taj ruum re' re' peet 
rak'uun. 

17Eh re' wo' re' inchol rukojom chi peet rak'uun, eh k'ih wo' hoq i rukooch naa 
ruye'em, je' wo' rukab' i ruk'ul chi reh. Atoob' ta ma' re' ta rak'uun i rixoqil q'e' 
ruk'ax, naa wo' ruye'em reh aha' wilik i rukooch ruum re' re' i peet rak'uun. 

18Eh wila' wilik jino'q i winaq wilik jino'q rak'uun ma' nib'irinik taj, ma' nimanik 
taj, ma' runimaj taj aha' wilik inq'orarik reh ruum i rutuut rajaaw. Eh ni xata re' 
noq imb'aan reh chi tz'uhuum i nimanik. 

19Re' ak'un re' re' neerub'an chi neenkik'am reje pan q'atb'al q'orik chikiwach i 
winaq k'amal b'eeh chupaam i tinamit re' re'. 

20Eh je' wili i naa kiq'orom: Re' qak'uun wili ma' nimanik ta chi jumpech ma' qoh 
runimaj taj xa re' i wi'k iraaj, xa re' xohk'rik iraaj, inko'q taqe. 

21Eh re' ak'un re' re' chi ab'aj naa rukanteesjiik kuum chu'nchel i tinamit re' re' 
Chi je' re' naa taq asacham wach i ti' k'axik wilik taq pana tinamiit. Eh noq naa 
kib'iram chi je' re' taq awuch aj Israel neekiyo'jik. 

22Eh wila' wilik jino'q i winaq yohb'aal wach i ru mahk, i ruk'ul chi naa 
rukanteesjiik, eh neenkit'uyaa' ju' chee' noq neenkikansaj. 

23Re' ruti'jolal ma' nee ta nik'ik aq'ab' chi t'uylik ju' chee' koruman chi naa 
kimuq'aam chupaam i q'iij naa rukimiik wii'. Ruum ye'ooj i ti' k'axik chinaah 
ruum i Dios awach t'uylik ju' chee' noq inkimik. Je' re' noq maa ch'uwa'reej taq 
paam aye'aab' ruye'em taq aweh i QaJaaw i qaDios. 

Deut 22 

1Wila' sahchik jino'q i rub'ooyax, oon rutentzuun aawas achaaq', eh wila' re' hat 
xawil wach maakanaa' chi je' re', neenachop, eh nee naq'asaj reh aawas achaaq'. 

2Eh wila' re' ehchan reh ma' re' ta ka'jaah, oon ma' aweht'al ta wach, nee nak'am 
reje panapaat i chikop re' re'. Eh konee chik inooj rupahqaaj aweh aawas achaaq' 
kora'j nee naq'asaj cho reh re'. 

3Eh je' wo' re' taq i naa a'nam ruuk' i b'uurux ruuk' jino'q itz'ihy, oon xa chib'ih 
jariik neeruq'eb' aawas achaaq' eh xa req-oq taq i hat maakanaa' taq chi je' re'. 

4Eh wila' xawilow chi kutlik pamb'eeh i rub'uuruux, oon rub'ooyax i aawas 
achaaq' ma' naa ta akanaam chi je' re' inchol la' atoob'eem, eh nee nawuksaj 
johtoq i ruchikoop. 

5Re' ixoq ma' ruk'ul taj chi neerukoj i ruso' i winaq, eh re' winaq ma' ruk'ul taj chi 
nee rukoj i ruso' ixoq. Ruum re' i QaJaaw Dios ma' imponik ta chuwach i kib'anik 
reh taqe i je' re'. 

6Eh wila' awach taq aweh i xureq parub'eeh jino'q i rusuuq' tz'ikin naah chee', 
oon wach ak'al, eh wilik-oq kok' rak'uun, oon rumiloj chupaam i rusuuq', eh 

pachlik-oq chinaah i kok' rak'uun, oon chinaah i rumiloj, ma' nee ta rupinik i 
rutuut ruch'ihil i kok' rak'uun. 

7Xa re' la' kok' rak'uun naa rukahniik ruuk', naa rukanaam chi naa rojiiki kituut, 
chi je' re' suq naa ruwihiik, eh naa runajtb'ik rooq i ruk'achariik. 

8Eh wila' awach taq aweh i xuyejaa' rupaat koruman chi naa rukojom koraal tz'aq 
chi junsuut i naah i rupaat ko'lemb'al iib' reh chi ma' nee ta nokik pankinaah 
awach reh i rukimiik i awach i neenq'ehb'ik cho ar. 

9Eh ma' tik taq i tokoom i ja' chi xilak aa-uuva ruum wixa tik taq neensahchik 
wach i awijaa', je' wo' hoq i wach taq aa-uuva. 

10Eh ma' naa ta wo' taq akojom chi k'otooj paam ak'al i b'ooyax chi b'uurux i nee 
taq inakoj chi ruk'uliil. 

11Eh ma' naa ta taq akojom chi aso' xilakimaj i runoq'il, re' ruuk' rismaal riij 
chikop, eh re' ruuk' i lino. 

12Eh koruman chi naa taq akojom rusinchii' aso' chi chii' kajchel i rutz'u'kaal. 

Re' ruch'ob'ariik rub'ehel chib'ih i naa rub'aan ruuk' i ma' ruch'uwa' risam ta riib' 

13Eh wila' re' jino'q i winaq xuk'am chi rehk'een jino'q ixoq, eh noq k'acharik chik 
i rub'an ruuk' neentohq'ik rixowaam wach. 

14Eh noq wirinaq chik ruuk' neerutoq'aa' i ma' holohik ta laj q'orik chi riij je' wili 
neeruq'or: Re' ixoq wili noq xnub'an kaxáro ruuk', eh noq xinwirik ruuk' xnukoj 
rehtaal chi ruq'oreem chik winaq, inko'q. 

15Eh re' taqe i rutuut rajaaw ixq'un naa kik'amam reje i rehtalil chi korik chi ma' 
ruq'oreem ta winaq naa kik'amam reje pan q'atb'al q'orik chikiwach i ajaab'ees 
chupaam i tinamit re' re'. 

16Re' i rajaaw i k'isa q'ahxoq je' wili i naa ruq'orom keh i ajaab'ees re' re': Re' 
wixq'uun xnuyeew chi rehk'een i winaq wili, eh yu'naak i rixowaaj chik wach. 

17Eh noq wirinaq chik ruuk' ma' holohik ta chik inq'orik chi riij k'ahchi' ruq'orom 
chi re' wixq'uun ruq'oreem chik winaq, re' hin weht'al chi ma' reht'al ta q'orinik 
winaq i wixq'uun noq xooj ruuk', eh wili i rehtaliil, inko'q. Eh kikab'cheel ruuk' i 
rehk'een naa kihe'em i koq wach i itz'ihy chikiwach ajaab'ees. 

18Eh noq naakilom chi je' re' naa kichopom i winaq naakiye'em chutojariik i ru 
mahk. 

19Re' winaq re' re' jinaj siento chi tumiin re' ruuk' i plata i rumulta naa kesam, eh 
naa ruq'ahtesjiik reh i rajaaw ixq'un ruum xuchuk i q'orik chi riij jinaj ixq'un aj 
Israel ma' reht'al ta wach q'orinik winaq. Eh re' winaq re' re' naa wo' rukahniik 
chi rehk'een chi jumpech ixq'un re' re' ma' nee ta rub'an chi nee ruch'aq riib' 
ruuk'. 

20Eh wila' korik i xuq'or i winaq chi re' xq'un reht'al chik wach q'orinik winaq, 
noq xureq. 

21Naakesam cho chi chii' i rupaat i rajaaw, eh naa rukutariik chi ab'aj kuum i 
tinamit wilkeeb' ar korehtaal inkikansaj, ruum xub'an Israel i na'ojb'al xiik' naah 
yib'kiil wach. Eh ruum wo' chi xuch'uwa'risaj wach i rupaat i rajaaw, xa re' wo' 
chi naa rukanteesjiik naa rusachariik wach i yiib' wach na'ojb'al taq chaxilak. 

22Eh wila' xkan jino'q i winaq chi yoklik ruuk' jino'q ixoq wilik rub'ahiil 
kikab'cheel i ruk'ul chi naa kikanteesjiik, xa re' wo' chi je' re' naa rusachariik 
wach i yiib' wach na'ojb'al taq chaxilak i hat taq aj Israel. 

23Eh re' jino'q ixq'un ma' reht'al ta wach q'orinik winaq ruye'em chik wach i 
q'orik reh jino'q i winaq chi naa rub'anam kaxáro ruuk' eh neenwirik ruuk' jino'q 
i winaq chupaam i tinamit. 

24Eh kikab'cheel naa kik'amariik reje chikiwach i q'atal q'orik, naakikutariik chi 
ab'aj reh i kikanteesjiik. Re' xq'un naa rukanteesjiik ruum ma' xupahqaaj taj chi 
xko'ljik, eh pan tinamit wo' naq wilik, re' winaq ruum chi xrixoqb'eej i naa naq 
rub'anam wii' kaxáro i ras ruchaaq'. Xa re' wo' chi je' re' naa rusahchiik wach i 
na'ojb'al re' re' taq chaxilak. 

25Eh wila' re' jino'q i winaq neerureq panab'iix ixq'un ruye'em chik wach i q'orik 
chi naa rub'anam kaxáro ruuk' i tokoom winaq, eh neerumin chupaam ixq'un chi 
neen wirik ruuk', xa re' winaq re' re' neenkanteesjik. 

26Re' xq'un ma' xta naruuchjiik ruum ma' re' tee reh wilik ru mahk ma' ruk'ul ta 
chi naa rukanteesjiik. Eliik wach ruuk' i neerub'an jino'q i winaq nee ruk'ul jino'q 
i winaq, eh chi ma' reht'al nee rukansaj. 

27Ruum re' winaq re' re' xa panab'iix xureq ixq'un, eh ar xwirik ruuk' atoob' ta 
wo' naq xuk'er chii' xama' awach ta wo' naq xko'linik reh. 

28Eh wila' re' jino'q i winaq xureq jino'q ixq'un ma' reht'al ta wach q'orinik 
winaq, eh ma' aha' ta ruye'em wach i q'orik chi naa rub'anam kaxáro, eh 
neerumin chupaam chi neen wirik ruuk', eh wixkan chi riij, 

29re' winaq re' re' naa ruye'em i lajeeb' roxk'ahl chi tumiin re' ruuk' i plata reh i 
rajaaw ixq'un ruum i xub'an. Eh ruum chi xuch'uwa'risaj wach i ruk'achariik 
ixq'un, koruman chi naa rub'anam kaxáro ruuk', ma' jaruuj chik naa ruch'aqam 
riib' ruuk' chi jumpech. 

30Eh ma' awach taj i naa rixoqb'eem i rixoqil i rajaaw ruum ma' ruk'ul ta chi nee 
ruk'utaaj ruk'ixb'ilaal i rajaaw. 

Deut 23 

Re' taqe i ma' xik'ularik ta cho chi kixilak irutinamiiti Dios 

1Re' jino'q i winaq q'ojeel i rumiloj, oon yok'eel i ruk'achab' ma' naa ta rokiik chi 
kixilak i rutinamiit i Dios. 

2Re' taqe i ma' kaxáro ta kituut kajaaw ma' naa ta kokiik chi kixilak i rutinamiit i 
Dios ni xata re' kiih kimaam naakokiik ar, atoob' ta neenik'ik lajeeb'-oq ch'iht chi 
k'achareel. 

3Re' taqe aj amonita, taqe aj moabita ma' jaruuj naa kokiik chi kixilak i rutinamiit 
i Dios, ni xata re' kiih kimaam naakokiik ar, atoob' ta neenik'ik lajeeb'-oq ch'iht 
chi k'achareel. 

4Ruum ma' xi elik ta cho chak'ulariik ma' xkiyeew ta taq awa' ahaa' noq xat ik'ik 
taq cho pan kitinamiit noq xat elik taq chaloq Egipto. Eh xkitoj i Balaam rak'uun i 
Beor ar inchalik Petor wilik ar Mesopotamia reh chi xupahqaaj i ma' holohik ta 
taq cha naah. 

5Eh re' i QaJaaw i qaDios ma' xrib'iraj taj aha' wilik i ma' holohik taj i xupahqaaj 
taq chawiij i Balaam, re' chik i rotob'il xuyeew taq cho aweh aaDios, ruum q'e' taq 
ti ruk'ax. 

6Eh maa sik' taq i wihik pansuqkiil k'uxliis kuuk', maa sik' taq i holohik chikee i 
tinamit re' re' nik' taq najtiil naa aak'achariik ayu' wach ak'al. 

7Eh ma' wixowaaj taq kiwach i aj Edom, ruum ma' tokoom ta taq awuuk'. Eh ma' 
wixowaaj wo' taq kiwach i aj Egipto, ruum re' taq i hat xat k'acharik wo' taq cho 
pan kitinamiit. 

8Re' i roxch'iht chi k'achareel taqe kiih kimaam i tinamit re' re' neerub'an chi 
neekiokik haa' chi kixilak i aj Israel rutinamiit i Dios. 

Re' ruq'orariik chi ma' xtaj i ch'uwa' wach naa rub'aan 

9Eh noq naa taq awojiik chi q'aq'inik kuuk' i ki-ixowanik taq awach ma' naa ta taq 
a'nam jino'q i yiib' wach na'ojb'al. 

10Eh wila' wilik jino'q i winaq taq chaxilak ch'uwa' wach ruum chi xelik ruha'iil i 
ruk'achab' chaq'ab', inchol reliik reje chupaam taq aa itz'ihy naah paat ma' naa ta 
rokiik i koq chuwach i jinaj q'iij. 

11Noq naa ruqajiik i q'iij koruman chi naa rub'anam ritiin, eh noq naa rokiiki q'iij 
neerub'an chi nee wo' chik inokik i koq chupaam i itz'ihy naah paat. 

12Re' taq asa'rb'aal najt ruuk' taqe aa itz'ihy naah paat naa taq aye'em reje. 

13Eh chi kixilak taq aatz'a'aamb'aal naa taq ak'amam reje jino'q aq'as ju' chee'. Eh 
noq naa taq a'nam aasaa' ruuk' i re' naa taq ak'otom ajuul ar taq naa a'nam qohoq 
aasaa', naa taq atz'apam naah chi ak'al. 

14Ruum re' i QaJaaw i qaDios wilik taq awuuk' chupaam taq aa itz'ihy naah paat, 
re' naa rutoob'iniik taq aweh chi naa taq aq'atam kiwach i ki-ixowanik taq awach. 

Ruum aj re', re' taq aa itz'ihy naah paat koruman chi naa rukahniik chi santo laj 
ruye'aab' i Dios, ma' xtaj i ma' holohik taj naa rilom ar, reh chi ma' nee ta taq 
tirukanaa' cha wutkeel. 

Re' k'uhb'aal chi riij jino'q i ye'aab' ke'emb'al iib' 

15Re' noq neenooj rukeb'aa' riib' taq awuuk' i moso k'ayimaj pankowlaj kamanik, 
ma' nee ta chik taq inaq'asaj reh i rupatroon. 

16Chakanaa' taq chi nee taq ink'acharik awuuk', xa aha' pa' i tinamit nee raaj 
wihik i reh, eh xa aha' pa' ye'aab' i ruk'ax wach i reh, eh ma' awach ta naa 
rujot'wiik reh. 

17Ma' jino'q i winaq ma' jino'q ixoq aj Israel naa ruk'ayem riib' chub'aan i 
k'oyomal, je' rukab' inki a'n i aj looq'en tiyoox. 

18Eh ma' naa ta taq aye'em q'ab' i hat chi neenk'ulik kitoj parupaat taq aaDios i 
kiq'orom chi naa kiye'em, ruuk' i tumiin inkan cho ruuk' k'oyomal je' rukab' i re'. 
Ruum re' re' ma' imponik ta k'isinoq chuwach i QaJaaw Dios. 

19Eh ma' naa ta taq apahqaam tojb'al riij reh i aatinamitaal wila' xukemelej 
rutumiin awuuk', oon re' ruuk' ink'uxarik, oon xa chib'ih chik jariik i 
neerukemelej awuuk' ma' xtaj i naa taq apahqaam tojb'al riij reh. 

20Re' i tokoom tinamit neerub'an chi nee taq inapahqaaj tojb'al riij reh chib'ih 
jariik i neerukemelej awuuk'. Eh re' taq aatinamitaal ma' naa ta taq apahqaam 
tojb'al riij reh i rukemeel. Chi je' re', re' i QaJaaw Dios naa taq kaat rutoob'eem 
ruuk' chu'nchel taq i naa a'nam chupaam i ye'aab' naa taq rojiik achopom naah. 

21Eh wila' xaq'or taq chi wilik i naa taq aye'em reh i QaJaaw i qaDios chayeew reh 
chi jumehq'iil. Ruum re' Dios naa ruye'em taq wach anaah rutojariik, eh wila' ma' 
xatoj taq nee inkahnik i mahk taq cha naah. 

22Eh wila' ma' xaq'or taq reh chi wilik taq i naa aye'em reh atoob' ta ma' nee ta i 
nayeew reh ma' xta mahk neenkahnik taq cha naah. 

23Eh wila' xa panak'ux taq naa ruchaliik chi naa taq aq'orom reh i QaJaaw i 
qaDios chi wilik taq i naa aye'em reh koruman wo' hoq chi naa taq aye'em reh. 

24Eh wila' xat okik taq i koq chupaam i ru-uuva aawas achaaq' neerub'an chi nee 
nak'ux taq aweh korehtaal taq nee ti nujik, xa re' la' ma' nee ta rub'an chi nee 
nak'am taq reje aweh pan achakaach. 

25Eh wila' xat okik taq i koq chupaam i rutrigo aawas achaaq' neerub'an chi 
neenach'uq taq aweh i wach ruuk' i q'ab', xa re' la' ma' nee ta rub'an chi nee taq 
inayok' ruuk' ch'ihch'. 

Deut 24 

Re' k'uhb'aal chi riij i ch'aqaj iib' ruuk' huuj 

1Wila' re' i winaq xub'an kaxáro ruuk' i rehk'een. Eh noq rub'anam chik kaxáro 
ma' nee ta chik iraaj wach, ruum chi xureq chi riij chi ma' holohik taj i runa'ojb'al, 
neerub'an chi nee rutz'ihb'aaj jino'q i huuj ch'aqb'al kiib' nee ruyeew reje reh 
ixoq, eh neeresaj reje parupaat. 

2Eh noq elinaq chik reje parupaat i winaq ixoq re' re' neerub'an chi nee wo' chik i 
rub'an kaxáro ruuk' i tokoom winaq. 

3Eh wila' re' rukab' rub'ahiil ixoowjik wo' chik wach ruum. Eh nee wo' chik i 
rutz'ihb'aaj jino'q i huuj reh ch'aqb'al kiib' nee wo' chik i ruyeew reje reh ixoq re' 
re' nee risaj reje parupaat. Eh wila' xkimik reje i rukab' rub'ahiil. 

4Eh re' peet rub'ahiil ma' nee ta chik i ruyee riib' chi neerub'an kaxáro ruuk' 
ruum xiik' chik naah ch'uwa'iil wach ixoq re' re'. Re' na'ojb'al re' re' ma' imponik 
ta chuwach i Dios. Je' re' noq re' taq i hat ma' ruk'ul ta chi nee taq inach'uwa'risaj 
paam i ye'aab' naa ruye'em taq aweh i QaJaaw Dios. 

5Re' jino'q i winaq koxub'an kaxáro ma' ruk'ul ta chi naa rojiik panq'aq'inik, ma' 
jino'q i rukamaj i wilik chi ajaab'esil naa rub'anam manlik jinaj haab' naa 
rub'anam parupaat reh chi naa ruye'em rusuqkiil ruk'ux i rehk'een. 

6Eh ma' naa ta taq ak'ulum i rukaa' rukeb'aal, ni xata re' q'ab' i rukaa' aawas 
achaaq' chi nee rukanaa' taq awuuk' chi riij kemeel ruum re' rukaa' i rusik' wii' 
riib' ik'tesb'al reh i ju'jun chi q'iij. 

7Eh wila' re' i winaq neerelq'aaj jino'q i ruch i aj Israel reh chi neerumin 
pankowlaj kamanik, oon neeruk'ayej. Re' ajileq' re' re' inchol rukanteesjiik chi je' 
re' nee taq inasach wach chaxilak i yiib' wach na'ojb'al re' re'. 

8Eh wila' awach i xelik chaloq i rax q'aah chi riij chaxilak naa taq a'nam kuuk' xti 
nik' wach inkiq'or taqe i k'amal kib'eeh aj tiij re' ruuk' taqe i aj Levíta. Eh inchol 
taq a'nam chu'nchel xti nik' wach i nuq'orom reh i hin. 

9Eh k'oloq taq panak'ux i xub'an i QaJaaw i qaDios ruuk' i María noq hat taq chik 
elinaq cho Egipto. 

10Eh wila' xub'an rukemeel taq awuuk' aawas achaaq' mat okik taq i koq 
parupaat chu chopariik jino'q i ritz'ihy nee rukanaa' taq awuuk' chi riij i kemeel. 

11Tikaan pee taq rijpaat chi ruyub'jiik reh chi re' reh neenye'wik taq aweh i 
ritz'ihy nee rukanaa' taq awuuk' chi riij i rukemeel. 

12Eh wila' xa k'isa neb'aa' tii xub'an rukemeel taq awuuk' ma' nee ta taq nik'ik 
aq'ab' awuuk' i ritz'ihy naa rukanaam taq awuuk'. 

13Koruman la' chik naa aq'asam taq reh noq neenokik i q'iij ruuk' i ritz'ihy re' re' 
neerub'ur riib' chaq'ab' noq neenwirik. Chi je' re' nee taq ti rukuxisaj i QaJaaw i 
qaDios, ruum holohik taq naa ab'aniik chuwach. 

14Maa wik'saj taq chi ti' amoso xa neb'aa' tii chatoj taq chi jumehq'iil, atoob' ta re' 
ruuk' taq aatinamiit, atoob' ta re' ruuk' taqe i tokoom tinamit wilkeeb' taq 
chaxilak. 

15Re' taq amoso noq taq naa atojom reh i jinaj q'iij chi kamanik, noq komajaa' 
inokik qohoq i q'iij, ruum re' reh xa neb'aa' tii re' tumiin re' re' neenkamanik chi 
k'uxumb'al reh. Ruum nee-oq inoq'ik johtoq chuwach i Dios ruum i ruti'kiil 
ruk'ux, wach anaah taq i hat naa rukahniik i mahk. 

16Re' taqe i tuutb'ees ajaab'ees ma' nee ta kikanteesjiik ruum i kimahk i kak'uun 
kixq'uun. Eh ni xata re' taqe ak'uunb'ees ixq'uunb'ees naa kikanteesjiik ruum i 
kimahk i kituut kajaaw. Re' ju'jun ruum i ru mahk naa rukanteesjiik. 

17Eh ma' a'n taq i yiib' wach na'ojb'al kuuk' i tokoom tinamit wilkeeb' taq 
chaxilak, eh ni xata kuuk' taqe i ma' xta kituut kajaaw. Eh ma' k'am taq i kiso' i 
neb'aa' ixoq kamnaq kib'ahiil chi riij i kikemeel. 

18Mansahchik taq panak'ux chi re' taq i hat xat minarik wo' taq cho pankowlaj 
kamanik ar Egipto. Eh re' i QaJaaw i qaDios x-esanik taq cha weh ar, ruum aj re' i 
nuq'or taq aweh chi cha a'n taq i nuq'or taq aweh. 

19Eh noq naa taq aamolom i wach atik, neensahchik taq panak'ux rumolariik 
jumb'ohr-oq i wach taq atrigo, mat sutinik taq chik chi rumolariik, cha kanaa' taq 
ar reh chi neenkimol i tokoom tinamit, i ma' xta rutuut rajaaw, i neb'aa' ixoq 
kamnaq i rub'ahiil. Chi je' re' nee taq ti rukuxisaj i QaJaaw i qaDios. 

20Eh noq naa taq i asik'im i wach aachee' olivo maa sik' taq ruka'peech aha' wilik 
i neenkahnik, cha kanaa' taq chi re' taqe i tokoom tinamit nee kimolwik reh, taqe 
i ma' xta kituut kajaaw, taqe i neb'aa' ixoq kamnaq kib'ahiil. 

21Eh noq naa taq asik'im i wach aa-uuva ma' sik' taq chik ruka'peech i 
neenkahnik, cha kanaa' taq chi re' taqe i tokoom tinamit nee kimolwik reh, taqe i 
ma' xta kituut kajaaw, taqe i neb'aa' ixoq kamnaq kib'ahiil. 

22Mansahchik taq panak'ux chi re' taq i hat xat minarik wo' taq cho pankowlaj 
kamanik noq xat wihik taq Egipto. Ruum aj re' i nuq'or taq aweh chi cha a'n taq 
chu'nchel i nuq'or taq aweh. 

Deut 25 

1Wila' awach i peleto inki a'n chikiwach nakojiik pa'lojoq pan q'atb'al q'orik. Eh 
re' taqe i q'atal q'orik naa kiq'oriik awach i wilik ru mahk, eh awach i ma' xta ru 
mahk. 

2Eh wila' re' i wilik ru mahk i ruk'ul chi naa ruye'ariik chi tz'uhuum, re' q'atal 
q'orik naa ruq'oriik chi naa ruyok'aam riib' wach ak'al. Eh chuwach i reh 
neenye'arik chi tz'uhuum chi riij i ru mahk xub'an. 

3Xa re' la' re' tz'uhuum naa ruye'ariik reh i xa ka'winaq wo' hoq ma' naa 
tarik'iiknaah, reh chi re' taq awuch tinamitaal re' re' ma' q'e' ta kow i tojb'al ru 
mahk nee ruk'ul, reh chi ma' nee ta ruk'uhtaaj ruk'ixb'ilaal taq chawach. 

4Eh ma' naa ta taq ab'ak'am i ju' i b'oyax noq k'ahchi' ruyeq'em parooq i Trigo 
reh i rupotz'ariik i riij. 

5Eh wila' wilik kiib'-oq i winaq kichaaq' kiib' jinaj chi paat wilkeeb' wii', eh wila' 
jinaj keh i re' xkimik reje chi ma' xwihik ta ruha'lak'uun ruuk' i rehk'een. Re' 
kahnel ixoq re' re' ma' ruuk' taj tokoom winaq neerub'an kaxáro. Ruuk' la' i 
rub'aluk naa rub'anam kaxáro, chi je' re' neerub'an i kanamaj chinaah. 

6Eh re' peet rak'uun naa ruwihiik ruuk' i rehk'een i naq i ras re' b'ih i ras xkimik 
reje naa rukojom reh, reh chi ma' nee ta insahchik wach i rub'ihnaal i ras chaxilak 
taq i hat aj Israel. 

7Eh wila' re' chaq'b'ees ak'un ma' raaj kaxáro ruuk' i rehk'een naq i ras. Re' ixoq 
re' re' naa rojiik rujalam keh i wilkeeb' chi ajaab'esil je' wili i naa ruq'orom: Re' i 
ruchaaq' i kamnaq nub'ahiil iraaj chi naa rusahchiik wach i b'ih i ras chi qaxilak i 
hoj, hoj aj Israel, ruum ma' raaj ta kaxáro wuuk'. Ma' raaj ta rub'anam i kanamaj 
chi qanaah, inko'q. 

8Eh re' taqe i ajaab'ees chupaam i tinamit re' re', naa kitaq'aam ruk'amariik i 
winaq re' re', naa kipahqaam reh mi korik chi ma' raaj ta kaxáro ruuk' i rehk'een 
naq i ras. Eh wila' re' reh kow xuq'or chi korik chi ma' raaj taj, 

9re' i rehk'een naq i ras naa rujilim i koq riib' ruuk' naa resam i ruxijab' chi rooq 
chikiwach i wilkeeb' chi ajaab'esil, eh naa ruchuhb'aam i koq i panaq' wach je' 
wili i naa ruq'orom reh: Je' wili imb'aan reh i winaq iraaj rusacham wach i 
rub'ihnaal i ras, inko'q. 

10Re' rak'uun rixq'uun i winaq re' re' i ma' xta ruxijab' i naa kib'ihnaam chi 
kixilak i aj Israel. 

11Eh wila' k'ahchi' keeb' chi peleto kiib'-oq chi winaq, eh re' rehk'een i jinaj nee 
raaj ruko'leem i rub'ahiil nee ruchop i koq chi ruk'achab' i k'ahchi' ruq'ojwiik reh 
i rub'ahiil. 

12Re' ixoq re' re' i ruk'ul chi naa ruyok'ariik i q'ab' ma' naa ta rukuyariik i ru 
mahk. 

13Re' taq i hat ma' naa ta taq awelq'aam aawas achaaq' ruuk' taq i apexú ma' 
manlik ta npajwik. 

14Eh ruuk' taq ayak naa a'nam ma' kiib' ta taq apajb'aal naa akojom jinaj i manlik, 
eh jinaj i ma' manlik taj. 

15Xti manlik la' taq apajb'aal chakoj reh chi k'ih laj haab' taq nee ti k'achariik 
chupaam i ye'aab' naa taq ruye'em aweh i QaJaaw i qaDios. 

16Ruum re' i QaJaaw Dios ma' imponik ta k'isinoq panaq'wach i kib'anik reh i 
yiib' wach na'ojb'al je' rukab' taqe i re'. 

Re' ruq'orariik nik' wach noq xkimik i Amalec 

17Re' taq i hat mansahchik taq panak'ux i xkian taq aweh wach b'eeh riih rumaam 
Amalec, noq hat taq chik elenaq cho Egipto. 

18Mansahchik taq panak'ux chi ma' xkiyohleej taj i Dios noq xkian taq aweh i ti' 
k'axik wach b'eeh, re' noq ma' nakuy ta naq taq chik noq hat taq q'uhtinaq. Eh re' 
noq xkian reh i rij kinaah i ma' xta kikowiil. Re' taqe i xi kahnik cho chi xam b'eeh. 

19Re' QaJaaw Dios, hat taq chik ruko'leem chikiwach chu'nchel i aj ixowaal naa 
ruwihiik taq cha junsuut chupaam i ye'aab' naa ruye'em taq aweh i reh. Re' taq i 
hat naa akuxiik akansam taqe i riih rumaam i Amalec reh chi neensahchik wach i 
kib'ihnaal chinaah i wach ak'al taq panak'ux rub'anariik i wili. 

Deut 26 

Re' i peet wach i tik naa ruye'ariik chi mayiij 

1Noq hat taq chik okinaq chupaam i ye'aab' naa ruye'em taq aweh i QaJaaw i 
qaDios. Eh noq k'acharik taq chik i na a'n ar, 

2naa taq achopom reje i peet wach taq atik naa taq awesam chupaam awak'aal 
naa ruye'em taq aweh i QaJaaw i qaDios, eh naa taq aye'em chupaam jino'q i 
chakach naa taq ak'amam reje chupaam i ye'aab' naa rusik'im wach i QaJaaw i 
qaDios. Re' i ye'aab' naa rulooq'jiik wii' i rub'ihnaal. 

3Eh ar naa taq awojiik ruuk' i k'amal kib'eeh i aj tiij naa ruwihiik chi kamanik 
chupaam i q'iij re' re', je' taq wili i naa aq'orom reh: Re' hoj inqaq'or yu'naak 
chuwach i QaJaaw i qaDios chi xoj okik chik chupaam i ye'aab'. Re' i ye'aab' 
ruq'orom chee xti korik i QaJaaw Dios keh i qamaam qati't chi naa ruye'em qeh, 
tiko'q taq. 

4Eh re' i k'amal kib'eeh aj tiij naa ruk'ulum taq aweh i chakach naa ak'amam taq 
reje, naa ruye'em chuwach i ru artaal i QaJaaw Dios. 

5Eh re' taq i hat naa taq aq'orom i q'orik wili chuwach i QaJaaw i qaDios: Re' taqe 
i qamaam qati't xa k'isa juntz'uhb' taqe i aj arameo noq xiooj k'oloq Egipto, ar xi 
patinik. Eh ar xi k'ihaaxb'ik, yohb'aal wach kik'ihaal xi ponik, korehtaal xi ponik 
chii' i nimlaj tinamit, q'e' kow kiib'. 

6Xa re' la' re' taqe i aj Egipto xooj kiq'oj, eh xooj kik'saj chi ti' k'axik, xooj kimin 
pankowlaj kamanik. 

7Eh re' hoj i qapahqaaj reh i QaJaaw Dios, re' wo' kiDios chee qamaam qati't, chi 
naakooj rutob'eem. Eh re' reh xoj rib'iraj wo' hoq xojrutoob'eej wo' hoq ruuk' 
ruti'kiil qak'ux i kowlaj kamanik, ti' k'axik k'ahchi' naq rub'aan qeh. 

8Eh xuk'uhtaaj chee runimaal i rajaawriik noq wilkooj chupaam i runimaal ti' 
k'axik. Xub'an chee runimaal wach sahchb'al k'uxliis taqe i ma' ilooj taj noq xoj 
resaj cho ar Egipto. 

9Xoj ruk'am cho chupaam i ye'aab' wili xuyeew qeh i re' i xuyeew qeh i ye'aab' 
wili re' i nelik wii' chu'nchel i suq atoob'. 

10Ruum aj re' xqak'am chee peet wach i qatik, re' i xelik chupaam i ye'aab' 
xuyeew qeh i QaJaaw i qaDios. Eh chi riij i re' naa taq aye'em i chakach chuwach 
QaJaaw i qaDios, eh naa taq axuk'aam i koq awiib' chuwach i QaJaaw. 

11Eh naa taq a'nam i ninq'iij chi riij chu'nchel i chib'ih taq aweh, je' wo' chi riij i 
chib'ih keh taq awak'uun awixq'uun i ruyeew taq cha weh aaWaJaaw aaDios. Eh 
naa wo' kib'aniik i rusuqkiil taq ak'ux i aj Levíta, je' wo' taqe i tokoom tinamit 
patim taq chaxilak. 

12Eh paroox haab' re' noq aye'em taq chik i jinaj i nelik ruuk' i lajeeb', eh noq 
aye'em taq chik amayiij chi riij taq atik. Eh noq aye'em taq chik keh i aj Levíta, 
keh i tokoom tinamit, keh i ma' xta kituut kajaaw, keh ixoq kamnaq kib'ahiil. Reh 
chi naa kik'uxum chupaam taqe aatinamiit korehtaal neekinujiik. 

13Eh je' taq wili i naa aq'orom chuwach i QaJaaw i qaDios: Re' hoj xqesaj chik reje 
panqapaat i wach i qatik xqaq'asaj chik chi mayiij, xqach'aq wo' keh i aj Levíta, 
keh i tokoom tinamit, keh i ma' xta kituut kajaaw, keh ixoq kamnaq kib'ahiil. Re' 
hoj i qa'an chu'nchel i xaq'or qeh, eh ma' jino'q aak'uhb'aal xsahchik panqak'ux. 

14Re' hoj ma' jino'q keh i wach i tik re' re' xqak'ux noq ti' i qak'ux, noq ch'uwa' 
qawach, eh ma' xta wo' hoq i qaq'asaj chikiwach i kamnaq. QaJaaw qaDios re' hoj 
xat qanimaj. Eh xqa'an chu'nchel i xaq'or qeh. 

15QaJaaw Dios qoh awilow tii chaloq kopan taxaaj, ko chupaam asantolaj ye'aab', 
qoh aakuxisaj chee i hoj, hoj aatinamiit Israel chupaam i qaye'aab' xayeew qeh. 
Re' i ye'aab' i nelik wii' chu'nchel i suq atoob', je' rukab' i xaq'or cho keh i 
qamaam qati't, tiko'q taq. 

16Re' taq i hat i ruq'or taq aweh i QaJaaw i qaDios chi cha a'n taq aha' wilik taqe i 
ruq'or i ruk'uhb'aal re' re', je' wo' taaq'anik i rub'an. Cha a'n taq chu'nchel ak'ux, 
chu'nchel taq awánima. 

17Re' taq i hat xaq'or taq chik yu'naak chi re' reh aaWaJaaw aaDios. Eh xaq'or wo' 
taq chi naa taq animam, eh chi naa taq animam i ruq'or taqe i ruk'uhb'aal, taqe i 
taaq'anik, i tijinik i rub'an, eh chi naa taq a'nam chi juneliik i ruq'or. 



453 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Eh je' wo' hoq i QaJaaw Dios xuq'or wo' yu'naak chi re' taq i hat aj Israel hat taq 
rutinamiit chi manlik, je' wo' rukab' i ruq'orom taq chaaweh. Je' re' noq re' reh 
iraaj chi naa taq a'nam taqe i ruq'or i ruk'uhb'aal. 

19Re' i QaJaaw Dios naa rutoob'iniik taq aweh reh chi nee taq aponiik chi nimlaj 
tinamit, eh chi naa ruwihiik taq aloq'il, chi holohik taq awib'iral. Chi naa ruwihiik 
taq asantohiil chikiwach i tinamit ruyejaam chaloq, je' wo' rukab' i ruq'orom 
chaloq i reh. 

Deut 27 

Re' ruq'orariik chi naa rutz'ihb'jiik i k'uhb'aal chuwach taqe i ab'aj chinaah i yuuq' 
Ebal 

1Re' i Moisés, ruch'ihil taqe i winaq k'amal b'eeh ar Israel, je' wili xkiq'or reh i 
tinamit: Re' taq i hat koruman chi naa taq a'nam i k'uhb'aal naa taq nuq'orom 
aweh yu'naak. 

2Eh noq naa taq aq'ahxiik reje chi juntar i nim ha' Jordán, noq naa taq awokiik 
chupaam i ye'aab' naa ruye'em taq aweh i QaJaaw i qaDios. Ar taq naa atikim i 
nimaq ab'aj, eh naa taq achunem wach. 

3Eh chikiwach ab'aj re' re' naa atz'ihb'aam chu'nchel i ruq'or i k'uhb'aal. Re' taqe i 
re' naa taq a'nam noq naa taq awokiik chupaam i ye'aab' i nelik wii' chu'nchel i 
suq atoob'. Re' i ye'aab' naa ruye'em taq aweh aaDios, re' wo' ki Dios aamaam 
awati't, je' rukab' i ruq'orom taq cha weh. 

4Je' re' noq hat taq chik q'ahxinaq reje chi juntar i nim ha' Jordán naa taq atikim 
ab'aj xnuq'or taq aweh chinaah i yuuq' Ebal, eh naa taq achunem wach. 

5Eh ar naa taq ayejaam jino'q i artaal tusuj ab'aj loq'oomb'al ree QaJaaw Dios. Re' 
artaal re' re' ma' naa ta taq apaxem ruuk' ch'ihch' taqe ab'aj naa taq ayejaam wii'. 

6Eh manlik kiwach ab'aj taq naa ayejaam wii' i artaal loq'oomb'al reh i QaJaaw i 
qaDios. Eh chinaah i artaal re' re' naa taq ak'atam amayiij ye'b'al ruloq'il i QaJaaw 
i qaDios. 

7Ar taq naa aye'em amayiij k'amb'al taq awiib' panotob'il ruuk' i Dios. Ar taq naa 
a'nam awa', naa taq rusuuqb'iik ak'ux chuwach taq aaWaJaaw aaDios. 

8Re' taq i hat holohik rutz'ihb'jiik taq naa a'nam chu'nchel i k'uhb'aal xnuq'or taq 
aweh, inki. 

9Eh re' i Moisés, re' taqe i aj Levíta k'amal kib'eeh aj tiij je' wili i xuq'or keh i aj 
Israel: Chab'iraj taq i naa nuq'orom chakoj taq rehtaal chi korik, yu'naak xat 
kahnik taq chik chi manlik rutinamiit i QaJaaw i qaDios. 

10Eh inchol taq animam, eh cha a'n taq i ruq'or i ruk'uhb'aal i taaq'anik i rub'an i 
nuq'or taq aweh i hin yu'naak, inki. 

Re' ruq'orariik chi xkiq'eb' kiib' panti' i yiib' wach kina'ojb'al 

11Chupaam i q'iij re' re' je' wili i xuq'or i Moisés keh i tinamit. 

12Eh noq hat taq chik ik'inaq chi juntar i nim ha' Jordán, re' taqe i kiih kimaam i 
je' wili kib'ihnaal: Simeón, Leví, Judá, Isacar, José, Benjamín, naa rojiik kipab'aam 
kiib' chinaah i yuuq' Gerizim, chuq'orariik rib'iral i rotob'il i Dios. 

13Eh re' i kiih kimaam i Rubén, Gad, Aser, Zabulón, Dan, Neftalí, naa rojiik 
kipab'aam kiib' chinaah i yuuq' Ebal chuq'orariik rib'iral chi naakiye'ariik panti' 
k'axik i ma' holohik ta kib'anik. 

14Re' taqe i aj Levíta naa kiq'oriik kuuk' chu'nchel i aj Israel kow naa kiq'orom chi 
je' wili: 

15Naa ruq'eb'em riib' panti' awach i neeruyejaa' jino'q i rutiyoox, oon neeruyejaa' 
jino'q i jalwaach ruuk' chee', ruuk' i haab'imaj ch'ihch' xa ruye'janiik i winaq, eh 
neenooj rukeb'aa' chupaam jino'q i ye'aab'. Re' re' ma' imponik ta chuwach i 
QaJaaw Dios, je' ta naq re' i nee ruk'ul inko'q taqe chu'nchel i tinamit. 

16Naa ruq'eb'em riib' panti' awach i ma' imponik ta panaq'wach i rutuut rajaaw. 
Je' ta naq re' i nee ruk'ul, inko'q taqe chu'nchel i tinamit. 

17Naa ruq'eb'em riib' panti' awach i rujil paam i ruk'ula't ruka'jaah. Je' ta naq re' i 
nee ruk'ul, inko'q taqe chu'nchel i tinamit. 

18Naa ruq'eb'em riib' panti' awach i neerusach ruuk' i rub'eeh i moywach. Je' ta 
naq re' i neeruk'ul inko'q taqe chu'nchel i tinamit. 

19Naa ruq'eb'em riib' panti' awach i neerub'an i ma' holohik taj reh i tokoom 
tinamit, reh ixoq kamnaq rub'ahiil, reh i ma' xta rutuut rajaaw. Je' ta naq re' i nee 
ruk'ul, inko'q taqe chu'nchel i tinamit. 

20Naa ruq'eb'em riib' panti' awach i neenyohkik i koq ruuk' i rixoqil i rajaaw 
ruuk' i re' neeruk'uhtaaj ruk'ixb'ilaal i rajaaw. Je' ta naq re' nee ruk'ul inko'q taqe 
chu'nchel i tinamit. 

21Naa ruq'eb'em riib' panti' awach i neerixoqb'eej jino'q i chikop. Je' ta naq re' i 
nee ruk'ul inko'q taqe chu'nchel i tinamit. 

22Naa ruq'eb'em riib' panti' awach inyohkik i koq ruuk' i ranaab', atoob' ta 
ranaab' ruuk' i rajaaw, oon ranaab' ruuk' i rutuut. Je' ta naq re' i nee ruk'ul, inko'q 
taqe chu'nchel i tinamit. 

23Naa ruq'eb'em riib' panti' awach i neenyohkik i koq ruuk' i rutuut i rehk'een, Je' 
ta naq re' i neeruk'ul inko'q taqe chu'nchel i tinamit. 

24Naa ruq'eb'em riib' panti' awach i nee rukansaj i ras ruchaaq', atoob' ta chi ma' 
eht'alimaj neerub'an reh. Je' ta naq re' i nee ruk'ul inko'q taqe chu'nchel i tinamit. 

25Naa ruq'eb'em riib' panti' awach i nee ruk'ul i tumiin reh chi nee rukansaj i ma' 
xta ru mahk. Je' ta naq re' i nee ruk'ul inko'q taqe chu'nchel i tinamit. 

26Naa ruq'eb'em riib' panti' awach i ma' ruyeew ta rajaawriik, eh ma' nee ta 
rub'an chu'nchel i ruq'or taqe i k'uhb'aal wili. Je' ta naq re' i nee ruk'ul inko'q 
taqe chu'nchel i tinamit. 

Deut 28 

Re' i rotob'il i Dios chikinaah i kib'anik reh iraaj i reh 
(Lev 26.3-13 Deut 7.12-24) 

1Wila' korik chi xanimaj i QaJaaw i qaDios wi xa a'n taq chu'nchel i ruq'or taqe i 
ruk'uhb'aal k'ahchi' nuq'orom taq aweh i hin yu'naak. Re' i QaJaaw i qaDios naa 
taq ruye'em awajaawriik chikinaah chu'nchel i tinamit wach ak'al. 

2Wila' xab'iraj taq i ruq'oral wi xa a'n taq chu'nchel i ruq'or i ruk'uhb'aal: Naa 
ruye'em taq cha weh chu'nchel i rotob'il wili. 

3Naa taq kaat rukuxisam panatinamiit, naa taq kaat rukuxisam pan awab'iix. 

4Eh naa rukuxisam taq awak'uun awixq'uun, naa rukuxisam taq atik, naa 
rukuxisam taq i rak'uun awaakaax, i rak'uun taq atentzuun. 

5Naa rukuxisam i naa taq amolom wii' i wach atik, je' wo' i ye'aab' i naa ke'j taq 
wii' wach i ruq'oril i k'uxumb'al taq aweh. 

6Eh naa rukuxisam taq aweliik reje, je' wo' noq naa taq asutiniik chaloq. 

7Re' i QaJaaw Dios naa rub'aniik keh i ki-ixowanik taq awach. Re' keh xakilok'ik 
chik noq naa kichaliik taq cha naah, xa re' la' noq naakimolom chi elik taq 
chawach naa kitukem kiib'. 

8Eh re' i QaJaaw Dios naa rukuxisam i naa amolom taq wii' inaq'wach atik, naa 
rukuxisam chu'nchel taq aakamaj. Eh naa ruye'em taq aweh i suq laj k'achariik 
chupaam i ye'aab' naa ruye'em taq aweh. 

9Eh wila' re' taq i hat xa a'n taq chu'nchel i ruq'or i ruk'uhb'aal, eh wila' ma' 
xakanaa' taq chik runimjiik i QaJaaw i qaDios. Re' reh naa taq kaat rukanaam chi 
hat taq rusantolaj tinamiit, je' wo' rukab' i xuq'or taq cha weh noq xuq'or i xti 
korik. 

10Eh chi je' re' chu'nchel i tinamit wilkeeb' chinaah i wach ak'al chi re' i QaJaaw 
Dios xsik'wik taq chaawach, eh naa kiyo'jiik taq awuum. 

11Re' i QaJaaw Dios naa ruk'ihaax b'iisaniik reh taq awak'uun awixq'uun, je' wo' 
hoq i kak'uun taq aachikoop, eh chi naa taq ruye'em cha weh atik chupaam i 
ye'aab' re' i xuq'or cho keh xti korik keh taq aamaam awati't chi naa ruye'em taq 
aweh. 

12Re' QaJaaw Dios naa rutehem taq cha weh i rub'ehomal, eh pan taxaaj naa 
ruqasam chee jab' paruq'ijil chinaah taq atik, ruuk' i re' naa aweliik taq korik 
ruuk' akamaj. Eh ma' k'isiin i nimaq tinamit naa kikemelem chib'ih keh taq 
awuuk', eh re' taq i hat ma' awach ta taq aj uuk' naa apahqaam chi kemeel i 
chib'ih taq aweh. 

13Re' i QaJaaw Dios naa ruye'em taq awajaawriik chi naa taq akahniik chi k'amal 
b'eeh ma' hat ta taq xam b'eeh, eh naa taq ruye'em awajaawriik chikinaah i 
tokoom, wixanimaj taq, wi xa a'n taq chu'nchel i ruq'or i ruk'uhb'aal i QaJaaw 
Dios, re' i k'ahchi' ruq'orom taq aweh i hin yu'naak. 

14Eh ma' jaruuj taq naa akanaam runimjiik i ruq'oral i nuq'or taq aweh i hin 
yu'naak, ruum i kinimjiik i rukamaanjiik kiwach i tiyoox. 

Re' ti' k'axik xchalik chikinaah i ma' kinimanik taj 
(Lev 26.14-46) 

15Eh wila' ma' xanimaj taq i QaJaaw i qaDios, wila' ma' xa a'n taq chu'nchel i 
ruq'or taqe i ruk'uhb'aal, i tirutaq'aaj taq wii' re' i k'ahchi' nuq'orom taq aweh i 
hin yu'naak. Naa ruchaliik taq cha naah chu'nchel i ti' k'axik wili: 

16Naa taq ruchaliik i ti' k'axik cha naah chupaam taq aatinamiit, je' wo' chupaam 
taq aawab'iix. 

17Naa ruq'ehb'iik panti' inamol taq wii' inaq'wach atik, je' wo' hoq i naa ke'j taq 
wii' wach i ruq'oril inak'uxlaaj taq wii' awiib'. 

18Eh naa wo' kiq'ehb'iik panti' taq awak'uun awixq'uun, je' wo' hoq i wach taq 
atik, je' wo' hoq i kak'uun awaakaax, je' wo' taqe i atentzuun. 

19Eh naa wo' taq aq'ehb'iik panti' i hat ruuk' chu'nchel taq i naa a'nam 

20Ruum re' i QaJaaw Dios naa ruye'em chaloq i ti' k'axik taq cha naah naa taq 
rutib'iik ak'ux, eh ma' naa ta taq aweliik korik ruuk' chu'nchel taq i naa a'nam. Eh 
xa chi jumehq'iil taq naa rusacham awach, ruum chi xaq'eb' taq chi riij ak'ux 
ruum i rub'anariik ayiib' wach na'ojb'al. 

21Re' i QaJaaw Dios naa rutaq'aam chaloq i kaq yab'ilaal taq cha naah korehtaal 
taq naa kaat rukuxiik rukansam chupaam i ye'aab' taq naa rojiik achopom naah. 

22Eh naa rutaq'aam taq cho cha naah i chiq sajik q'antz'a' kaq tz'a', sipjeel, 
runimaal tz'a'. Eh naa ruchaliik i yab'ilaal chinaah taq atik amu'uun naa ruchiqiik 
aak'al, eh ma' k'isiin i ti naa ruchaliik taq cha naah korehtaal taq tirukansaj. 

23Re' taxaaj naa rukowjiik ma' naa ta chik ruye'em taq cha weh i jab', re' i wach 
ak'al naa rukowjiik wach ma' naa ta chik kiwachiniik i tik. 

24Re' i QaJaaw Dios saniib', pooq chik i naa ruye'em taq cho cha naah pan taxaaj 
chi jilow i jab' korehtaal taq inkisach awach. 



457 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

25Re' taqe i ki-ixowanik taq awach, noq naa taq awojiik chi kik'ulb'ejiik xati lok'ik 
taq chik. Xa re' la' naa taq atukem awiib' noq naa taq amolom chi elik chikiwach. 
Eh ruum taq i naa ak'ulum re' re' ma' k'isiin ta naa ruchaliik kiyo'jiik i tinamit 
wach ak'al. 

26Eh re' taqe i chikop wilik kixiik', re' taqe i josq'laj chikop naakik'uxwiik reh taq 
ati'jolal noq naa taq akimiik, ma' awach ta naa ruyob'isaniik keh. 

27Re' i QaJaaw Dios naa ruye'em chaloq q'aah taq chawiij je' rukab' i xub'an cho 
keh i aj Egipto naa ruye'em chee, sipjeel, poj paam, t'olot'aq yab'ilaal, i saj-ij, ni 
xata naq chik riq'omal naa rajwaam. 

28Re' QaJaaw Dios naa taq kaat rukanaam chi yojeel taq aanaah, eh chi naa 
rumuhtz'iik taq i naq'awach, naa taq rusahchiik ana'ojb'al. 

29Eh xanaa taq chik amajem ab'eeh je' rukab' i rub'an i moywach Eh chu'nchel 
taq i naa a'nam ma' xtaj i naa reliik korik taq chawach. Naa taq awik'iik chi ti' naa 
relq'jiik i chib'ih taq aweh i ma' awach ta naa rutoob'iniik taq aweh. 

30Wilik taq aweh i xanaa naq chik kianam kaxáro, xa re' la' tokoom chik winaq i 
naa ruwiriik ruuk' ixoq re' re'. Eh naa naq taq ayejaam apaat, xama' naa ta wo' 
taq apatiniik chupaam. Eh naa naq taq atikim aa-uuva xama' naa ta wo' taq a'nam 
rusuqkiil. 

31Eh chawach taq i hat naa kikansam aab'oyaax, eh ma' naa ta taq ak'uxum aweh. 
Eh chawach taq naa kiq'uchum reje aab'uuruux, eh ma' naa ta chik kisutem taq 
aweh. Eh re' taqe atentzuun naa taq kiq'uchum aweh i ki-ixowanik taq awach, eh 
ma' awach ta taq naa rutowiik aweh chi kiq'uchariik. 

32Eh re' taq awak'uun awixq'uun, chawach taq naa kiq'ahteesjiik pan kiq'ab' i 
tokoom tinamit, xa eqal eqal naq chik taq naa asik'im, eh ma' naa ta chik taq 
areqem, ruum xama' xta wo' chik taq naa awuchem. 

33Eh re' taq i wach atik naa reliik chinaah i wach ak'al i nataq akamaneem wach, 
re' taqe i tinamit ma' jank'al ta taq i nanaab'eej kiwach naakik'uxwiik reh xa eliik 
pan k'axik taq naa awihiik, eh naa taq kaat kik'sam chi ti'. 

34Eh noq naa taq ak'ulum i ti' k'axik wili naa taq ruchaliik ruyojiik paam anaah. 

35Re' QaJaaw Dios naa ruye'em chaloq i yiib' wach q'aah taq chawiij naa 
rutohq'iik taq cho ju' aawooq, naa ruponiik taq koyejal anaah, ni xata naq chik 
riq'omal naa rajwaam. 

36Re' i QaJaaw Dios naa ruye'em q'ab' chi naa taq ak'amariik reje pan tokoom 
tinamit ni xata re' taq i hat ni xata re' taq aamaam awati't, xinab'inik cho reh. Eh 
ar taq naa aloq'em taqe i tiyoox chee', eh ab'aj taqe korjinaq wii'. 

37Eh chu'nchel i tinamit naa rusahchiik kik'ux taq cha wilariik, ma' holohik taq 
naa kiq'oriik chawiij naa taq akahniik chi se'lb'al chupaam chu'nchel i tinamit naa 
taq kaat ruk'amam reje wii' i QaJaaw Dios. 

38Eh xiik' naq naah k'ihaal taq awijaa' naa atikim panak'al, xama' k'ih ta wo' hoq i 
wach taq naa amolom, ruum re' taqe i nimaq chili'l naakik'uxwiik reh. 

39Eh naa wo' naq taq atikim aa-uuva naa wo' naq taq acha'jeem xama' naa ta wo' 
taq asik'im i wach, eh ni xata naa taq awuk'em aweh i riis i uuva, ruum re' taqe 
haah naakik'uxwiik reh. 

40Eh naa ruwihiik i ruche'el olivo chupaam chu'nchel taq aye'aab' xama' xta wo' 
hoq ink'ohnik laj aseite naa taq aawiq'omaam wii' awiib' ruum re' wach i olivo 
naa ruq'ehb'iik noq komajaa' inq'aanb'ik. 

41Eh naa ruwihiik taq awak'uun awixq'uun, xa re' la' xama' awuuk' ta wo' taq naa 
kiwihiik ruum naa kik'amariik reje pantaq tokoom tinamit. 

42Eh chu'nchel taq aachee' kiwachinik ruch'ihil taqe wach taq atik naa rukuxiik 
kik'uxarik kuum i nimaq chili'l. 

43Eh re' taqe i tokoom kitinamiit naa kiwihiik chupaam taq aatinamiit ma' k'isiin 
ta naa ruwihiik kajaawriik, eh re' taq i hat naa taq akahniik chi ma' xta chik taq 
awajaawriik. 

44Eh kuuk' chik i keh naa taq akemelem atumiin, eh re' taq i hat ma' xta taq i naa 
aye'em keh chi kemeel. Re' chik i keh naa kikahniik chi k'amal b'eeh, eh re' taq i 
hat naa taq akahniik chi xam b'eeh. 

45Chu'nchel i ti' k'axik wili, naa ruchaliik taq cha naah korehtaal inkuxik taq 
rusacham awach. Ruum ma' xanimaj ta taq i QaJaaw i qaDios, eh ma' xa a'n ta wo' 
taq i ruq'or taqe i ruk'uhb'aal, je' wo' taq ataq'ab'jiik xub'an, re' xuq'or taq 
chaaweh i reh. 

46Re' taqe i ti' k'axik re' re' jinaj rehtaliil taq chawach i hat je' wo' chikiwach taq 
awiih aamaam na' chub'an chi naa kiye'ariik panti' k'axik chi juneliik. 

47Eh ruum chi ma' xaloq'ej ta taq aaDios chu'nchel ak'ux, eh chi suq taq ak'ux chi 
korik taq wach awánima, re' noq ma' k'isiin taq i chib'ih aweh xuyeew. 

48Naa taq akamaneem kiwach taqe i aj ixowaal naa rutaq'aam chee QaJaaw Dios 
taq cha naah. Eh naa taq akuyum awa' ahaa', naa taq akahniik chi ma' xta taq aso', 
naa taq akahniik paneb'a'il. Re' QaJaaw Dios naa ruye'em q'ab' chi naa taq 
aminariik pankowlaj kamanik korehtaal taq insahchik awach. 

49Re' QaJaaw Dios ko chi najt yuuq' naa rutaq'aam chaloq jinaj i tinamit naa 
ruchaliik chi rusachariik taq awach ma' naa ta taq areqem chi riij i kiq'oral, xa je' 
chik rukab' noq inrupinik i qamaan xihk noq naa ruchaliik taq cha naah. 

50Re' taqe tinamit re' re' xiik' naah kijosq'iil, ma' naa ta ruponiik panaq' kiwach i 
rijib' kiristianu', eh ni xata naa kiketelaam wach i kok' ha'lak'un. 

51Re' keh naa kik'uxum i kak'uun taq aachikoop, je' wo' hoq i wach taq atik 
amu'uun naa taq kaat kikanaam chi ma' xta wilik taq aweh. Eh naa kisacham 
wach taq atrigo, i riis taq aa-uuva, taq aawaseite, ni xata re' taq i rak'uun 
awaakaax, ni xata re' taq atentzuun naa kikanaam taq aweh, naa taq akimiik 
ruum awa' ahaa'. 

52Re' keh naa kikotem riij taq aatinamiit korehtaal inkiq'eb' inajt naah koraal 
tz'aq wilik chi junsuut taq aatinamiit ko'lemb'al naq taq awiib' i ch'iklik naq taq 
wii' ak'ux. Eh naa wo' kianam reh jar ch'uq chi tinamit wilik taq chupaam 
aye'aab' naa ruye'em taq aweh i QaJaaw i qaDios. 

53Eh noq naa kikotem riij taq aatinamiit taqe i aj ixowaal, ma' k'isiin taq i ti' naa 
ak'ulum, eh ruum chi ma' k'isiin taq aanuhmiik korehtaal taq naa ak'uxum i 
kitib'kal awak'uun awixq'uun xuyeew taq cha weh i QaJaaw Dios. 

54Eh re' winaq xa chaq'laam, xa atoob', wilik taq chaxilak ma' naa ta ruketelaam 
wach i ras, oon ruchaaq', ni xata re' rehk'een q'e' ruk'ax ni xata re' taqe i rak'uun 
rixq'uun konaa kikahniik chi k'achalkeeb' naa ruketelaam kiwach. 

55Ni xata naa rusihim keh i ruti'b'kal i rak'uun rixq'uun k'ahchi' ruk'uxum. Xa re' 
reh naa ruk'uxwiik reh, ruum ma' xta chik chib'ih reh, noq naa kichaliik i aj 
ixowaal chi peleto chikinaah taq aatinamiit. Re' keh ma' k'isiin i ti' k'axik naa 
kib'anam chupaam i aatinamiit. 

56Eh re' ixoq xa chaq'laam, xa atoob' ma' jank'al ta rutz'unaa' riib' wach ak'al, ma' 
jank'al ta imb'ehik chi ma' xta ruxijab', wilik taq chaxilak, ma' naa ta ruketelaam 
wach i rub'ahiil q'e' naq i ruk'ax, eh ma' naa ta wo' ruketelaam kiwach i rak'uun 
rixq'uun. 

57Eh ni xata naa rusihim k'isinoq keh i rutib'kaal i ruha'lak'uun kore' naa rasjiik, 
naa la' rukeb'aam riib' noq naa ruk'uxum ruch'ihil i raasb'al i ruha'lak'uun, xa re' 
reh naa ruk'uxwiik reh ruum ma' xta chik k'isinoq i chib'ih jariik naa ruk'uxariik, 
noq naa kichaliik i aj ixowaal chi peleto chikinaah taq aatinamiit. 

58Eh wila' ma' xa a'n taq chu'nchel i ruq'or taqe k'uhb'aal tz'ihb'amaj chupaam i 
huuj wili. Eh wila' ma' xayeew taq runimaal wach i loq'laj rub'ihnaal i QaJaaw i 
qaDios. 

59Re' reh naa rutiqim cho naah i ti' k'axik taq cha naah, naa ruye'em chee kaq 
yab'ilaal, eh yiib' wach yab'ilaal cha naah taq i hat, je' wo' chikinaah taq awiih 
aamaam. Re' taqe i yab'ilaal re' re' ni xata naq chik riq'omal naa rajwaam. 

60Re' QaJaaw Dios naa ruye'em taq cho cha naah i ti' k'axik xub'an cho Egipto, re' 
i xiik' naah xat yo'jik taq ruum, eh ma' jaruuj taq chik naa kaat rukanaam. 

61Eh naa wo' ruye'em taq cho cha naah i tokoom chik chi yab'ilaal, chi ti' k'axik 
ma' tz'ihb'amaj ta chupaam i huuj wili reh i k'uhb'aal. Re' taqe re' korehtaal 
inkuxik rusacham taq awach. 

62Re' taq i hat aj Israel i xiik' naq taq naah ak'ihaal, je' naq taq ak'ihaal i ch'umiil 
wilkeeb' pan taxaaj, xa hat taq chik kiib' ixib' naa akahniik, ruum ma' xanimaj ta 
taq aaWaJaaw aaDios. 

63Re' QaJaaw Dios xsuuqb'ik ruk'ux noq xub'an otob'il taq aweh, eh noq xat 
ruk'ihaaxb'isaj taq, je' wo' chik re' noq naa rusuuqb'iik ruk'ux noq naa taq kaat 
ruye'em panti' k'axik noq naa rusacham taq awach. Eh naa taq aqajiik cho 
chupaam i ye'aab' naa taq rojiik achopom naah. 

64Re' QaJaaw Dios naa taq rutukem reje awach chupaam taqe i tinamit wilkeeb' 
wach ak'al. Eh ar taq naa aloq'em taqe i tiyoox, re' taqe i tiyoox chee' ab'aj 
korjinaq wii' ni xata re' taq i hat, ni xata re' taq aamaam awati't xinab'inik cho 
kiwach. 

65Noq naa taq aak'achariik chupaam taqe i tinamit re' re' ma' naa ta ruwihiik taq 
rusuqkiil ak'ux. Eh ma' naa ta taq ahi'liik ruum re' i QaJaaw Dios naa ruye'em 
q'ab' chi ti' taq awánima, chi ntz'irik taq awach, chi xa ruuk' yo'jik taq naa 
aak'achariik ar. 

66Eh re' taq aak'achariik xa eliik panyohb'aal naa ruwihiik, xa eliik panyo'jik taq 
naa awihiik chi q'iij chi aq'ab'. Eh ma' naa ta taq akapaam chi konaa taq 
aak'achariik nik'-oq najtiil. 

67Eh yohb'aal wach i ti' k'axik naa taq ak'ulum noq naa rusaq'iik atanaq xokik i 
q'iij eh noq naa rokiik i q'iij atanaq xsaq'ik, tiko'q taq, ruum ayo'jiik. 

68Re' QaJaaw Dios naa wo' chik taq kaat rutaq'aam reje Egipto chupaam i nimaq 
barco atoob' ta ruq'orom wo' naq taq aweh chi ma' jaruuj chik naa asutiniik taq 
reje ar. Eh noq wilkaat taq chik ar naa taq ak'aayjiik keh i ki-ixowanik taq awach, 
xa re' la' xama' naa ta wo' chik taq kaat kiloq'om. 

Deut 29 

Re' xuyejaa' wach i Dios kuuk' i aj Israel ar Moab 

1Re' wili i ruyejaam wach i Dios xuq'or reh i Moisés chupaam i tinamit Moab reh 
chi naa rub'anam kuuk' i aj Israel. Atoob' ta ruyejaam wo' naq chik wach kuuk' i 
aj Israel chinaah i yuuq' Horeb. 

2Eh re' i Moisés xumol kiwach chu'nchel i aj Israel je' wili i xuq'or keh: Re' taq i 
hat xawil taq chu'nchel i xub'an i QaJaaw Dios kuuk' i aj Egipto, ruuk' i wilik chi 
reyil ar, kuuk' i kikamanik ruuk', kuuk' chu'nchel i rutinamiit. 

3Re' taq i hat xawilow taq ruuk' naq'awach taqe i runimaal ti' k'axik, taqe i ma' 
ilooj taj, taqe i sahchb'al k'uxliis xub'an i QaJaaw. 

4Eh xk'uloq ayu' yu'naak chi re' QaJaaw Dios majaa' taq i ruyeew aweh chi 
naab'jik eh chi naa taq areqem chi riij chib'ih taq i xawilow chib'ih taq i xab'iraj 
re' re'. 

5Re' hin xnuk'am taq ab'eeh chupaam taqe i ye'aab' chiq yuuq' chuwach i 
ka'winaq haab', eh k'oloq taq panak'ux chi ma' nik' ta taq xat kahnik chi ma' xta 
taq aso', eh chi ma' xta taq axijab'. 

6Eh noq ma' xta naq taq chik aakaxlanwi'k, ma' xta naq taq aha', ma' xta naq taq 
ariis uuva re' ruuk' i ch'amb'isamaj chik re' i QaJaaw qaDios xye' wik taq cha weh 
reh chi xanab'eej taq chi re' reh i QaJaaw i qaDios. 

7Eh noq xoj ponik chupaam i ye'aab' wili, re' Sehón i kireey i aj Hesbón, re' Og 
kireey i aj Basán xi elik chaloq chi qapletojik, xa re' la' re' hoj xqa'an keh. 

8Eh qachop naah i kiye'aab', xqayeew chi kiye'aab' i junch'uq chi riih rumaam 
Rubén, i junch'uq chi riih rumaam Gad, i yejaal i chuq chi riih rumaam Manasés. 

9Re' taq i hat koruman chi naa taq a'nam, i ruyejaam cho wach i Dios taq awuuk', 
maakanaa' taq chik rub'aan, reh chi nee taq ti elik korik ruuk' chu'nchel taq i 
neena a'n. 

10Re' taq i hat yu'naak amolom taq awiib' ayu' chuwach taq i QaJaaw i qaDios: Re' 
taqe k'amal taq ab'eeh cha ch'uhqaal re' taqe i winaq k'amal b'eeh, je' wo' 
chu'nchel i winaq nimaq wach kikamaj. 

11Eh kimolom wo' kiib' taqe i kok' ha'lak'un, je' wo' taqe i ehk'eenb'ees, je' wo' 
taqe i tokoom tinamit, k'acharik inki a'n taq chaxilak chi je' taqe b'ehlan sii', chi 
je' taqe b'ehlan ha'. 

12Eh wilkaat taq ayu' reh chi nee taq inaq'or i xti korik chi naa taq a'nam i ruq'or i 
xayejaa' taq wach ruuk' i QaJaaw i qaDios yu'naak. 

13Eh yu'naak naa qakahniik chi manlik rutinamiit, eh re' reh naa rukahniik chi 
QaJaaw i qaDios, je' wo' rukab' i ruq'orom cho rib'iral keh i qamaam qati't re' i 
Abraham, Isaac, i Jacob. 

14Re' i QaJaaw Dios ma' xata wo' awuuk' taq i hat, xuq'or i xti korik noq xuyejaa' 
wach taqe i wili. 

15Xuq'or la' wo' xti korik noq wilik xuyejaa' wach awuuk' taq i hat i wilkaat taq 
ayu' yu'naak chuwach i QaJaaw Dios, je' wo' kuuk' i ma' wilkeeb' ta yu'naak. 

16Re' taq i hat aweht'al taq chi korik nik' wach i k'achariik xqa'an cho Egipto. Eh 
aweht'al wo' taq chib'ih i xqak'ul chupaam taqe i ye'aab', taqe i tinamit xoj ik'ik 
cho wii'. 

17Re' i xqilow cho wii' kiwach taqe i tiyoox ma' imponik ta chuwach i Dios chee', 
ab'aj, plata, oro, korjinaq taqe wii', re' taqe i inkiloq'ej i tinamit re' re'. 

18Eh ma' ta naq jino'q taq aweh i hat chi winaq chi ixoq ma' ta naq awach taq 
aweh chupaam taq i ruch'uhqaal aatinamiit, nee rukanaa' runimjiik i Dios, ruum i 
kinimjiik taqe i kitiyoox i tinamit re' re'. Eh ma' ta naq awach taq aweh i 
neenkahnik chi je' k'ahlaj raa' ch'ahn inkansanik. 

19Eh noq ab'iram taq chik i naa ruk'ulariik, eh wilik-oq jino'q taq chaxilak, kow 
neerub'an riib' nee ruq'or chi je' wili: Re' hin chu'nchel nee nelik korik chi 
nuwach atoob' ta xa re' neenub'an inwaaj i hin, inko'q. Re' reh ru mahk i reh naa 
rusachariik kiwach i chu'nchel i aj Israel. 

20Re' reh ma' naa ta rukuyariik ru mahk ruum i QaJaaw Dios, naa la' ruye'em i 
runimaal i rujosq'iil chinaah naa ruye'em chee ti' k'axik, re' tz'ihb'amaj rehtaliil 
chupaam i huuj wili. Eh naa rusahchiik wach chi jumpech, ni xata naq chik riih 
rumaam i naa ruwihiik na'chub'an. 

21Re' winaq re' re' naa rehtesjiik reje ruum i QaJaaw Dios chaxilak taq i hat aj 
Israel, naa ruye'em i ti' k'axik chinaah je' rukab' i ruq'or i ruyejaam cho wach i 
Dios, re' i tz'ihb'amaj rehtaliil chupaam i huuj wili reh i k'uhb'aal. 

22Eh re' taqe i k'achareel naa kiwihiik na'chub'an, eh re' taq awiih aamaam naa 
kiwihik na'chub'an ruch'ihil taqe i tokoom tinamit naa kichaliik chi najt yuuq' 
naakilom i ti' k'axik i yab'ilaal naa ruye'em i QaJaaw Dios chinaah taq aye'aab'. 

23Eh ma' xta chik i tik nareliik chupaam taq aye'aab', xa asufre, xa aatz'aam 
k'ahtlam paam ak'al chik. Eh ni xata naq chik ch'ahn naa rupoq'iik chupaam. Re' 
taq aye'aab' naa rukahniik chi xa je' chik rukab' i tinamit Sodoma, i Gomorra, i 
tinamit Adma i Zeboim, re' taqe i xusach kiwach i QaJaaw Dios ruum i rujosq'iil. 

24Eh chu'nchel i wilkeeb' chupaam i nimaq tinamit naa kipahqaam chi je' wili: 
¿Chib'ih reet noq xusach wach i QaJaaw Dios i kitinamiit i aj Israel? ¿Chib'ih reet 
noq yohb'aal wach i rujosq'iil xuyeew cho chikinaah? inko'q taqe. 

25Eh je' wili kichaq'weesjiik naa rub'aan: Re' tinamit re' re', je' re' xkik'ul ruum 
re' kimaam kati't ma' xkian taj aha' wili i kiyejaam cho wach ruuk' i Dios, noq xi 
ehtesjik cho Egipto; 

26re' keh re' chik taqe i tiyoox xtohq'ik kinimam xkixuk'aa' kiib' chikiwach reh i 
kilooq'jiik atoob' ta xama' kitoob'jiik ta wo' kuum. 

27Ruum aj re', re' i QaJaaw Dios ma' k'isiin ta noq chalik rujosq'iil chinaah i 
tinamit re' re'. Ruum i re' xuyeew cho chikinaah chu'nchel i ti' k'axik tz'ihb'amaj 
rehtaliil chupaam i huuj wili. 

28Re' QaJaaw Dios ruum chi yohb'aal wach i rujosq'iil xresaj taqe reje chupaam i 
kitinamiit. Ruum chi yohb'aal wach i rujosq'iil xutukej reje kiwach chupaam taqe 
i tokoom tinamit, je' rukab' i k'ahchi' ruk'ulariik yu'naak ki uchjik. 

29Ko wilik taqe i chib'ih jariik komajaa' i ruyeew qeh chi naab'jik i QaJaaw Dios, 
re' taqe i re', re' reh i naab'inik reh. Eh re' taqe i xa chib'ih jariik i xuyeew qeh chi 
naab'jik i QaJaaw Dios, reh chi re' hoj, chi re' taqe i qiih qamaam neenqanimaj chi 
juneliik chu'nchel i ruq'or i k'uhb'aal wili. 

Deut 30 

Re' i naa rub'aan chi nee wo' chik ink'ularik i rotob'il i Dios 

1Eh noq naa ruchaliik taq cha naah chu'nchel i xnuq'or rib'iral taq aweh, re' i 
rotob'il i Dios, oon re' ti' k'axik, cha kapaaj taq riij chi korik chupaam taqe i 
tinamit naa taq rutukem reje wii' awach i QaJaaw i qaDios. 

2Eh wila' re' taq i hat awuch'ihil taq awiih aamaam xayot' taq ak'ux chi riij taq 
amahk xanimaj wo' taq chik i QaJaaw Dios chu'nchel taq ak'ux, chu'nchel taq 
awansil, je' rukab' i k'ahchi' nuq'orom taq aweh i hin yu'naak. 

3Re' i QaJaaw i qaDios naa ruketelaam taq awach naa taq kaat resam cho panti' 
k'axik chupaam taqe i tokoom tinamit re' i naa rutukem taq reje wii' awach. 

4Atoob' ta ma' wili chi yuuq' k'ixkaab' rutukem taq reje awach i QaJaaw i qaDios 
ko ar wo' chik taq naa kaat resam chaloq. 

5Eh re' i QaJaaw Dios naa wo' chik rumolom taq awach chupaam taq aatinamiit, 
re' i xi wihik cho wii' taq aamaam awati't. Ar taq naa aweliik korik, eh xiik' naah 
k'ihaal taq awak'uun awixq'uun naa ruye'em ma' xata je' kik'ihaal taq aamaam 
awati't. 

6Eh naa rukojom rehtalil taq panawánima i ruyejaam wach taq awuuk', je' wo' 
pankanima taq awiih aamaam, reh chi naa taq ak'axam chu'nchel taq ak'ux 
chu'nchel taq awánima, i QaJaaw Dios reh chi nee taq inwihik aak'achariik chi 
juneliik. 

7Re' i QaJaaw i qaDios re' ti' k'axik re' re' chikinaah chik taqe i ki-ixowanik taq 
awach, re' taqe i xisik'wik taq aweh i ma' inkaaj ta k'isinoq taq awach. 

8Eh re' taq i hat naa wo' chik taq animam i QaJaaw Dios, eh naa taq a'nam 
chu'nchel i ruk'uhb'aal k'ahchi' nuq'orom taq aweh i hin yu'naak. 

9Eh re' i QaJaaw Dios naa rutoob'iniik taq aweh chi naa taq aweliik korik ruuk' 
chu'nchel taq i naa a'nam. Naa kik'ihaaxb'iik taq awak'uun awixq'uun, je' wo' 
taqe chikop, naa wo' kiwachiniik taq atik amu'uun. Naa taq kaat rukuxisam chee i 
QaJaaw Dios, naa rusuqb'iik ruk'ux taq awuuk' je' rukab' i xub'an cho kuuk' taq 
aamaam awati't. 

10Je' re' naa rub'anam taq awuuk' wila' xanimaj taq, i QaJaaw i qaDios, eh wi xa 
a'n taq chu'nchel i ruq'or i ruk'uhb'aal, eh tirutaq'aaj taq wii' tz'ihb'amaj 
chupaam i huuj wili. Eh wila' xti korik chi xanimaj taq chu'nchel ak'ux, chu'nchel 
awánima. 

11Re' i k'uhb'aal k'ahchi' nuq'orom taq aweh i hin yu'naak ma' q'e' ta k'axik 
rub'aan taq cha weh i hat, eh ma' najt ta wilik taq awuuk'. 

12Eh ma' pan taxaaj ta wilik chaloq reh chi ma' awach ta nee nq'orik reh chi je' 
wili: ¿Awach i neenooj q'oroq chiqij pan taxaaj, reh chi nee ruyeew qeh chi 
naab'jik chi neeruk'am cho qeh reh chi neenqa'an rub'aan,? ma' inko'q taj. 

13Eh ma' chi juntar ta wo' palaw wilik reh chi ma' awach ta nee nq'orik reh chi je' 
wili: ¿Awach i neen q'ahxik reje juntar palaw reh chi nee ruk'am cho qeh, reh chi 
nee ruyeew qeh chi naab'jik, reh chi neenqa'an rub'aan? ma' inko'q taj. 

14Ruum re' taqe i k'uhb'aal awuuk' taq wilik, wilik taq xaq aachii', wilik taq 
panawánima reh chi ma' k'axik taj noq nee taq i na a'n rub'aan. 

15Chab'iraj taq, re' hin yu'naak xnuyeew taq chik chawach i holohik reh chi nee 
inwihik taq ak'achariik. Eh xnuyeew taq chik chawach i ma' holohik taj reh chi 
nee taq tikimik. 

16Re' hin i k'ahchi' nuq'orom taq aweh i hin yu'naak, wi xak'ax taq i QaJaaw i 
qaDios, wi xak'am taq i rub'eeh, wi xa a'n taq chu'nchel i ruq'or i ruk'uhb'aal, 
wixa nimaj taq, ataq'ab'jiik rub'aan, naa taq ruwihiik ak'achariik. Eh naa taq 
kik'ihaaxb'iik awak'uun awixq'uun, eh naa taq kaat rukuxisam i QaJaaw i qaDios 
chupaam i ye'aab' naa taq rojiik achopom naah. 

17Eh wila' ma' xanimaj taq chu'nchel i re', wi xat'ooj taq chi kilooq'jiik taqe tiyoox, 
wi xaxuk'aa' taq awiib' chikiwach. 

18Yu'naak i nuq'or taq aweh chi naa taq akimiik ma' naa ta rik'iik wach. Xti korik 
chi ma' najt ta taq naa awihiik chupaam i ye'aab' naa taq rojiik achopom naah, re' 
noq hat taq chik ik'inaq reje chi juntar i nim ha' Jordán. 

19Re' hin yu'naak, re' taxaaj, re' wach ak'al k'ahchi' kilom chi xnuyeew q'ab' taq 
aweh chi naa taq asik'im wach aha' wilik taq inawaaj, mi re' k'acharik, oon re' i 
kimik, re' rotob'il i Dios, oon re' i ti' k'axik. Re' hin i nuq'or taq aweh chi re' i 
k'achariik taq cha sik' reh chi neen wihik aak'achariik taq i hat, je' wo' taq awiih 
aamaam. 

20Je' re' noq cha k'ax taq i QaJaaw i qaDios, cha nimaj taq, korik-oq taq wach 
ak'ux chuwach, chi je' re', re' reh neenye'wik taq ak'achariik. Eh najt taq nee ti 
k'achariik chupaam i ye'aab' naa rojiik taq achopom naah, re' i xuq'or chee i xti 
korik i QaJaaw Dios chi naa ruye'em keh taq aamaam awati't, Abraham, i Isaac, i 
Jacob. 

Deut 31 

Re' i Josué xkahnik chi k'amal b'eeh chi jilow i Moisés 
(Num 27.12-23) 

1Re' i Moisés je' wili i xuq'or keh chu'nchel i aj Israel: 

2Re' hin jinaj siento ruuk' juninaq haab' chik i wilik weh ma' xta chik wansil chi 
k'ul nee kinooj. Eh re' QaJaaw Dios ruq'orom wo' weh chi ma' naa ta nuq'ahxiik 
reje chi juntar i nim ha' Jordán. 

3Eh re' taq aaWaJaaw aaDios naa rojiik chi peet b'eeh taq chawach reh chi nee 
taq i na a'n keh i tinamit naa taq awik'iik ponoq wii', korehtaal taq i nawehchaaj i 
kiye'aab'. Eh re' chik i Josué naa rukahniik chi k'amal taq ab'eeh, je' rukab' i 
ruq'orom i QaJaaw Dios. 

4Re' QaJaaw Dios naa rub'anam kuuk' i tinamit re' re' je' rukab' i xub'an reh i 
Sehón, eh ruuk' i Og kireey i aj amorreo, je' rukab' i xub'an cho kuuk' i kitinamiit 
xu sach kiwach. 

5Eh wila' re' i QaJaaw Dios xuyeew taq panaq'ab' taqe i tinamit re' re' inchol taq 
a'nam kuuk' i nuq'or taq aweh. 

6Hat-oq taq kow, eh achopom-oq taq ak'ux, mat yo'jik taq kuum noq naa taq kaat 
kik'ulb'ilem, ruum re' i QaJaaw i qaDios naa rutoob'iniik taq aweh, eh ma' jaruuj 
taq naa kaat rukanaam cha wutkeel, inki. 

7Eh re' i Moisés xuyuq'eej ruuk' i Josué, je' wili i xuq'or reh chikiwach chu'nchel i 
aj Israel: Matyo'jik kow-oq ak'ux ruum re' chik i hat naa ak'amwiik reje kib'eeh i 
tinamit wili reh ojik chupaam i ye'aab', re' i xuq'or chee i xti korik i QaJaaw Dios 
keh taq aamaam awati't chi naa ruye'em taq aweh, eh re' hat naa aye'wiik keh i 
kiye'aab'. 

8Re' wo' i QaJaaw Dios naa rojiik chi peet b'eeh chawach re' reh naa rutoob'iniik 
aweh, ma' jaruuj naa kaat rukanaam cha wutkeel. Je' re' noq mat yo'jik, marub'an 
kiib' ak'ux, inki. 

9Re' i Moisés xutz'ihb'aaj i k'uhb'aal wili, eh xuq'asaj keh i k'amal kib'eeh i aj tiij 
re' taqe i riih rumaam i Leví i kik'amwik reh i loq'laj kaxa molik wii' i ruk'uhb'aal 
i QaJaaw Dios. Eh xuyeew keh i k'amal b'eeh chi kixilak i aj Israel. 

10Re' i Moisés je' wili i xuq'or keh: Rajlaal wuquub' haab' noq naa ruponiik i q'iij 
reh i kuyuj mahk chi riij i k'aas, noq naa rub'aan i ninq'iij chi riij i kok' perpat xaq 
chee' kinaah. 

11Re' noq inkimol kiib' chu'nchel i aj Israel chuwach i kaJaaw i ki Dios chupaam i 
ye'aab' naa rusik'im wach i reh, ar naa rilariik wach i k'uhb'aal wili, chi kixikin i 
keh. 

12Eh naa amolom kiwach chu'nchel i tinamit, chi winaq chi ixoq, chi ha'lak'un chi 
tokoom tinamit i patim taq chupaam aatinamiit reh chi neenkib'iraj noq 
neenilarik wach i k'uhb'aal wili. Reh chi neenkitijej ruyohljiik i kaJaaw i ki Dios, 
reh chi neenkian i ruq'or i k'uhb'aal re' re'. 

13Reh wo' hoq chi re' taq awak'uun awixq'uun naa kiwihik re' i ma' k'ahchi' ta 
kib'iram neenkib'iraj rib'iral, reh chi neenkitijej ruyohljiik taq aaWaJaaw aaDios 
chupaam i kik'achariik chupaam i ye'aab' naa taq rojiik achopom naah noq hat 
taq chik q'ahxinaq reje chi juntar i nim ha' Jordán, inki. 

14Re' i QaJaaw Dios je' wili i xuq'or reh i Moisés: Yu'naak i hat k'isiin chik ma' 
imponik i ruq'ijil akimiik, chayuq'eej i Josué hiy taq akab'cheel chupaam i 
nuSanto laj itz'ihynaah paat molb'al iib', inki. Eh re' Moisés ruch'ihil i Josué xiooj 
wo' kikab'cheel chupaam i rusanto laj itz'ihy naah paat molb'al iib'. 

15Eh ar xuk'uhtaaj riib' i QaJaaw Dios chikiwach chupaam i junsahl chi suutz', 
xooj pa'lojoq chinaah i ookb'al reh i rusanto laj itz'ihy naah paat i Dios. 

16Eh re' i QaJaaw Dios, je' wili i xuq'or reh i Moisés: Re' hat achk'isiin ma' tikimik, 
naa rojiik taqe areqem aamaam awati't. Eh re' tinamit wili naa kianam i je' 
k'oyomal ruum nakiloq'em taqe i tiyoox, re' inkiloq'ej chupaam i tinamit naa 
rojiik kichopom naah. Eh naa kiin kiq'eb'em chi riij kik'ux, ma' naa ta kianam i 
nuyejaam wach kuuk'. 

17Xa re' la' re' hin yohb'aal wach i nujosq'iil naa nuye'em chikinaah, naa taqe 
nuq'eb'em chi riij nuk'ux ma' naa ta chik nukapaam taqe ma' k'isiin i ti' naa 
ruchaliik chikinaah naa rutib'iik kik'ux korehtaal naa kiq'orom chi je' wili: Re' ti' 
k'axik wili k'ahchi' qak'ulum ruum re' i QaJaaw Dios xoj rukanaa' chi qutkeel, 
inko'q taqe. 

18Eh chupaam i q'iij re' re' naa nuq'eb'em taqe chi riij nuk'ux chi jumpech ma' naa 
ta b'iram taqe ruum i yiib' wach na'ojb'al naa kianam, eh ruum chi naa kojiik chi 
kiloq'oonjiik taqe i xatz'aqoj tiyoox. 

19Yu'naak i hat cha tz'ihb'aaj keh i tz'uuy wili chak'uhtaaj keh i aj Israel reh chi 
neenkitz'uyej ch'ob'al rub'ehel chikiwach chi ma' holohik taj i naa kianam. 

20Re' hin naa nuk'amam taqe reje chupaam i ye'aab' i nelik wii' i suq atoob' re' i 
nuq'orom chaloq i xti korik keh i kimaam kati't chi naa nuye'em keh. Eh noq re' 
keh suq chik kiwa' kihaa', eh naakiq'inab'iik, naa kojiik chi kilooq'jiik i tiyoox. Re' 
hin naa chik kixowaam nuwach, ma' naa ta kianam i nuyejaam wach kuuk'. 

21Eh noq naa ruchaliik i ma' k'isa ti' k'axik chikinaah naa rutiib'iik kik'ux, naa 
kitz'uyem i tz'uuy wili rehtalil chikiwach chi ma' holohik ta kib'anik. Eh re' taqe i 
kiih kimaam naa wo' ruk'uliik pankik'ux naa kitz'uyem i tz'uuy re' re'. Re' hin noq 
komajaa' naq i nuk'am taqe reje chupaam i ye'aab' nuq'orom rib'iral keh, xa 
weht'al wo' naq chik aha' wilik reje i kikapeb'aal, inki i Dios. 

22Re' Moisés xanoq wo' chupaam i q'iij re' re' xutz'ihb'aaj i tz'uuy re' re', 
xuk'uhtaaj keh i aj Israel reh chi xkitijej. 

23Re' QaJaaw Dios je' wili i xuq'or reh i Josué i rak'uun i Nun: Re' hat chakowej 
awiib' maa rub'an kiib' ak'ux, re' hin naa nuwihiik awuuk', re' chik i hat naa 
ak'amam reje kib'eeh i tinamit Israel noq naa kokiik chupaam i ye'aab' nuq'orom 
keh chi naa nuye'em keh, inki. 

Re' ruq'orariik chi naa rumolariik i k'uhb'aal chupaam i loq'laj kaxa 

24Eh noq re' i Moisés xukohlaaj rutz'ihb'jiik i k'uhb'aal wili pan jinaj huuj, 

25je' wili i xuq'or keh i k'amal kib'eeh i aj tiij re' ruuk' taqe riih rumaam i Leví, re' 
kik'amwik reh i loq'laj kaxa molik wii' ruk'uhb'aal i QaJaaw Dios: 

26Chak'am taq i huuj wili chamol taq qohoq parucheel i kaxa molik wii' k'uhb'aal 
reh chi ar naa ruwihiik k'uhtb'al reh chi ma' holohik ta taq naa ab'aniik. 

27Re' hin weht'al chi ma' tinimanik ta taq, q'e' taq kow i anaah. Eh yu'naak ko 
k'achalkiin wo' naq, eh xaq'eb' taq chi riij ak'ux runimjiik i QaJaaw Dios. Eh raaj 
noq hin chik kamnaq xiik' naa nchinaah yib'kiil wach taq naa ab'aniik. 

28Yu'naak chamol taq cho kiwach awuuk' ayu' taqe i k'amal b'eeh, taqe i 
kitaaq'anik taq aweh chupaam taqe i ju'jun ch'uq chi aatinamiit, reh chi 
neenuq'or keh taqe i wili, eh re' hin i nuq'or chi re' taxaaj, chi re' i wach ak'al naa 
rilwiik reh chi korik chi naakik'ulum i ti' k'axik re' re'. 

29Re' hin weht'al chi noq hin chik kamnaq ma' holohik ta taq naa ab'aniik, naa taq 
akanaam rub'aan i xnuq'or taq aweh chi naa a'nam. Eh weht'al wo' hoq chi naa 
ruchaliik i runimaal i ti' k'axik taq cha naah ruum chi naa taq a'nam i yiib' wach 
na'ojb'al chuwach i QaJaaw Dios naa ruchaliik i rujosq'iil taq cha naah, inki. 

Re' i rutz'uuy i Moisés 

30Eh re' Moisés xuq'or i tz'uuy wilik chikiwach chu'nchel i aj Israel kimolom kiib' 
ar, xuq'or nik' wach i ruq'or i tz'uuy pantoq'omb'al cho reh, eh xponik kopan 
kuxesb'al wach. 

Deut 32 

1Re' i Moisés je' wili i xuq'or parutz'uuy: Chab'iraj i hat taxaaj, chab'iraj i hat 
wach ak'al i naa nuq'orom ruuk' nuchii'. 

2Re' tijinik i nub'an je' rukab' i jab', re' nuq'oral, je' rukab' i raab' suutz', je' rukab' 
i musjab' intaqsanik i reh i rax ch'ahn, je' rukab' i kowlaj jab' inqajik chinaah i tik 
mu'uun. 

3Eh naa nuq'orom i rub'ihnaal i QaJaaw Dios, reh chi re' tinamit neenkikoj rehtaal 
chi wilik rajaawriik. 

4Re' reh i ko'linik qeh, je' rukab' i paat ab'aj chi qeh, re' rukamaj xti manlik wach, 
eh korik wach ruk'ux. Re' wo' reh i Dios inye'wik reh i korik, ma' xtaj i ma' 
holohik taj i rub'an, eh xa re' i holohik i rub'an, eh re' i korik. 

5Re' taq i hat yiib' taq wach ana'ojb'al, ma' holohik ta taq tib'anik chuwach i Dios 
ma' ruk'ul ta chi hat taq rak'uun rixq'uun. 

6¿Mi je' taq re' i rutojariik riij reh re' i QaJaaw taq i naa a'n i hat taq tinamit yojeel 
taq aanaah ma' xta taq ana'ojb'al? ¿Mi ma' re' taq re' reh aaWaJaaw 
xtz'uhkrisanik taq aweh, eh xuyeew taq ak'achariik? 

7K'oloq taq panak'ux chib'ih i taqe i k'uluuj chaloq, cha kapaaj taq riij taqe i haab' 
xat ik'ik taq cho wii'. Eh cha pahqaaj taq reh awajaaw reh chi neenkiq'or taq 
aweh, cha pahqaaj taq keh i mama' winaq reh chi neenkik'utjaaj taq aweh. 

8Eh noq re' i QaJaaw Dios nim rajaawriik xuch'aq i kiye'aab' i nimaq tinamit 
xuq'or keh aha' naa rik'iik i kik'ula't. Eh xuyeew kiye'aab' taqe i aj Israel re' 
q'oreel nik' kik'ihaal taqe chupaam i ju'jun ch'uq chi kitinamiit, 

9Eh re' QaJaaw Dios cha'jinik taq aweh i hat aj Israel riih rumaam chee Jacob re' 
taq i hat xat kahnik chi rutinamiit. 

10Eh xatrutob'eej taq chupaam i ye'aab' chiq yuuq' ma' xta wilik chupaam, xat 
rub'ur taq chuwach i k'uxik, xukoj taq ana'ojb'al, xatrucha'jeej taq, chi je' 
rutiyoxil naq'wach. 

11Eh i rub'an taq awuuk' je' rukab' i rub'an i xihk i rutijej taqe i kok' rak'uun chi 
rupinik i ruk'am kib'eeh noq majaa' inki a'n i rupinik i ruk'ul taqe chinaah i 
ruxiik' noq kiq'ehb'ik naq. 

12Xa re' wo' i QaJaaw Dios xk'amwik taq ab'eeh ma' jino'q i tiyoox xtoob'inik taq 
aweh. 

13Eh xat ruk'am taq chinaah taqe i yuuq', eh xat ruk'uxlaaj taq ruuk' taqe i tik 
xelik chupaam taqe i ye'aab'. Eh xilak ab'aj xareq taq i riis kaab', eh xilak taq 
nimaq ab'aj xelik i higo, inokik chi aseite. 

14Eh xkiyeew taq aweh i sas wach lecha awaakaax, eh xak'ux taq aweh i chihooj 
laj tentzun, i q'ina' laj kaprax, taqe imas tentzun kichalik Basán. Eh xak'ux taq 
aweh i chihooj laj trigo, eh xa wuk'ej taq aweh i riis uuva xa kaq chik wach, xa je' 
chik k'ik'. 

15Re' Jesurún ma' k'isiin ta xq'inab'ik, xan reprotik chik inka'yik ruum i ruq'ina'iil, 
xa re' la' xuq'eb' chi riij ruk'ux i Dios tz'uhk'risanik reh, xuq'eb' chi riij ruk'ux 
intoob'inik reh, i raj ko'loom. 

16Yohb'aal wach noq xajosaj taq rujosq'iil ruum xaloq'ej taq i tiyoox, xchalik i 
rujosq'iil ruum i yiib' wach na'ojb'al taq xa a'n 

17Eh xaq'asaj taq amayiij chikiwach i aj yahm, je' wo' chikiwach taqe i tiyoox i ma' 
aweht'al ta taq kiwach. Re' taqe i tiyoox ko ak' chik taqe ko xik'uloq, ma' xkiyeew 
ta cho ruloq'il aamaam awati't. 

18Re' taq i hat aj Israel xsahchik taq panak'ux aaWaJaaw inko'linik taq aweh, 
xsahchik taq panak'ux aaDios i xye'wik ak'achariik. 

19Eh re' QaJaaw Dios ma' k'isiin ta xchalik rujosq'iil noq xaq'eb' taq chi riij ak'ux, i 
hat naq taq rak'uun rixq'uun. 

20Re' QaJaaw Dios je' wili i xuq'or: Re' hin naa nuq'eb'em taqe chi kutkeel chib'ih 
pa' nee kiooj pa'lojoq wii', xti korik wo' hoq chi yiib' wach kina'ojb'al ma' korik ta 
wach i kik'ux. 

21Re' keh xkiyeew nujosq'iil ruum re' chik i tiyoox xkinimaj ma' re' ta wo' taqe 
Dios. Re' hin naa wo' nuye'em kijosq'iil ruum tokoom chik tinamit i naa nukojom 
chi nutinamiit. Re' hin naa nuye'em kijosq'iil i ruum jinaj tinamit ma' rureq ta chi 
riij. 

22Yohb'aal wach noq xqop i nujosq'iil xa je' chik rukab' i q'aaq' xa re' yu' ruk'atam 
i ruchamiil paam aak'al, eh je' naa neeruk'at i wach ak'al, haa' taqe i tik, je' na naa 
ruk'atam i waraa' taqe i yuuq'. 

23Wach kinaah i keh naa nuye'em chu'nchel i ti' k'axik je' naa ruuk' flecha naa 
nukutum taqe. 

24Naa kikimiik ruum wi'jaleel, eh ruum tz'a', naa rusachariik kiwach ruum i 
runimaal yab'ilaal. Eh naa nutaq'aam cho chikinaah i ma' k'isa josq'laj panch'ahn 
chikop, je' wo' taqe i josq'laj aaq' re' ruuk' i xa re' yu' kikansanik. 

25Re' naa kikanteesjiik chi q'aslaj ch'ihch' pantaq b'eeh, eh naakiyohb'eesjiik 
pankipaat. Eh naa kikimiik taqe i k'ijolaq, taqe i q'ahxoq, taqe i kok' ha'lak'un 
koch'uch' inki a'n i je' wo' taqe i rijib' chik taqe. 

26Re' hin xnukapaaj naq nutukem kiwach pantaq tokoom tinamit, reh chi 
xsahchik wach i kib'ihnaal chinaah i wach ak'al. 

27Re' hin ma' xwaaj taj chi ma' holohik ta xiq'orik chawiij i aj ixowaal, ma' xwaaj 
ta wo' hoq chi xkinimb'isaj kiwach i ki-ixowanik nuwach, eh chi xkiq'or chi je' 
wili: Re' wili hoj xoj b'anik ruuk' i qajaawriik, ma' re' taj i Dios xb'anik, ma' inko'q 
ta taqe. 

28Ruum re' taqe i aj Israel ma' keht'al ta chik inki a'n ma' xta kina'ojb'al. 

29Wita wilik kina'ojb'al nee naq inkikapaaj riij nee naq inkireq chi riij nik' wach 
noq nakojiik kuxoq. 

30¿Chib'ih reet re' noq xa jinaj chi winaq xkahnik reje keh i jinaj miil? ¿Chib'ih 
reet noq xakiib' chi winaq i xkahnik reje keh i lajeeb' miil? Je' re' xkik'ul ruum re' 
i kaJaaw i ki Dios ma' xuko'leej ta chik taqe. 

31Re' i ki-ixowanik qawach keht'al chi re' inko'linik kekeh ma' je' ta rukab' 
inko'linik qeh i hoj. Eh re' ki-ixowanik qawach keht'al chi je' re'. 

32Eh re' i nixowanik kiwach i aj Israel re' ruuk' taq i kiih kimaam i aj Sodoma i aj 
Gomorra, re' taqe re' inki a'n je' rukab' i rub'an i k'ahlaj uuva inkansanik. 

33Re' kihaa' je' rukab' i rukiih i aaq' xa re' yu' inkansanik. 

34Re' i QaJaaw Dios je' wili i xuq'or: Chu'nchel inki a'n re' re' wilik panuk'ux 
k'ahchi' numolom wach. 

35Eh noq naa ruponiik i q'iij naa nuye'em jilow keh inki a'n je' rukab' i ruk'ul chi 
keh noq naa ruponiik i q'iij noq naa kiq'ehb'iik, ponik reh i q'iij, i ora chi naa 
rusahchiik kiwach, inki. 

36Re' i QaJaaw Dios naa ruko'leem i rutinamiit naa ruketelaam kiwach i rumoso. 
Noq naa rilom chi ma' inkikuy ta chik, ma' xta chik kikowiil, i kow naq kiib', re' i 
ma' kow ta kiib', naa ruketelaam kiwach. 

37Eh je' wili i naa ruq'orom keh i aj ixowaal re' re': ¿Aha' wilik taq aadios inakoj 
naq taq chi ko'len aweh, re' i naa ch'ikaa' naq taq wii' ak'ux? 

38Re' taq aadios inak'at taq aq'ina' laj mayiij chuwach i nayeew taq i riis uuva 
chuwach, kiwuktoq cho yu'naak reh taq cha toob'jiik tik'oloq taq ruko'leej. 

39Chanab'eej taq chi xa re' wo' hin i Dios, ma' xta chik jino'q dios chi nuwach. Re' 
hin kinye'wik i k'achariik, re' wo' hin kinesanik reh. Re' hin kinye'wik i ti', hin wo' 
chik kiniq'omanik reh. Ma' awach taj i neeruko'leej riib' panuq'ab'. 

40Re' hin i nujosaj i nuq'ab' taxaaj i nuq'or i xti korik chi re' hin i k'achlik Dios 
wilkiin chi juneliik. 

41Re' hin je' naa xan reprotik chik ch'ihch' i naa nuq'asb'isam, noq naa nutoq'aam 
q'ataj q'orik naa nub'anam jilow keh i ki-ixowanik nuwach i xkian naa nuye'em 
jilow xkian i ki-ixowanik nuwach, je' rukab' i ruk'ul chi keh. 

42Re' hin je' naa nunujisam chik'ik' i nuflecha, eh je' naa ruuk' q'aslaj ch'ihch' naa 
nukansam, taqe i wilkeeb' pantz'ilom, taqe i kib'anik i taaq'anik chi kixilak i ki-
ixowanik nuwach, inki i Dios. 

43Re' taq i hat nimaq tinamit suuqb'oq taq ak'ux ruuk' i rutinamiit i QaJaaw Dios, 
ruum re' reh naa rub'anam jilow i kikimiik i rumoso, naa rub'anam jilow keh i 
xikansanik keh i rutinamiit, eh naa rukuyum kimahk i rutinamiit, inki parutz'uuy 
i Moisés. 

44Re' i Moisés ruch'ihil i Josué rak'uun i Nun xiooj kuuk' i tinamit kimolom kiib' 
xuch'ob' rub'ehel chikiwach nik' wach i ruq'or i tz'uuy. 

45Eh noq re' i Moisés rukohlaam chik i tz'uuy wili je' wili i xuq'or keh, chu'nchel i 
aj Israel: 

46Re' taq i hat chamol taq panawánima taqe i k'uhb'aal i xnuq'or taq aweh 
yu'naak, reh chi nee taq inaq'or keh awak'uun awixq'uun chi neenkian chu'nchel 
i ruq'or i k'uhb'aal re' re'. 

47Re' ruk'uhb'aal i Dios wili ma' xata k'utaaj wilik la' ruk'am chaloq, ruum re' re' 
taq naa ruye'wiik ak'achariik. Eh ruum i re' najt taq naa aak'achariik chupaam i 
ye'aab' naa rojiik taq achopom naah, re' i wilik chi juntar i nim ha' Jordán, inki. 

Re' i QaJaaw Dios xa chi najt xuk'uhtaaj reje reh i Moisés i ye'aab' xuyeew keh i aj 
Israel 

48Eh xa chupaam wo' hoq i q'iij re' re', re' i QaJaaw Dios je' wili i xuq'or reh i 
Moisés: 

49Re' hat johteen chinaah i yuuq' Nebo, re' i wilik panyejaal yuuq' Abarim re' i 
wilik pankiyuq'ul i aj Moab, re' wilik cho chuwach i tinamit Jericó, ar xa chi najt 
neenawil reje wach i ye'aab' Canaán, re' i naa nuye'em keh awuch i aj Israel. 

50Eh chinaah i yuuq' naa ajohtiik wii' ar naa akimiik naa rojiik taqe areqem 
awach aweh kamnaq, je' rukab' noq xkimik aawas Aarón chinaah i yuuq' Hor xoj 
wo' rureq taqe awach reh kamnaq. 

51Je' wo' re' i naa ak'ulum i hat ruum akab'cheel taq xat mahkunik, chi nuwach 
noq wilkaat taq kuuk' i aj Israel noq wilkaat taq chi chi' i nim ha' Meriba-cades, 
chupaam i chiq yuuq' Zin. Korik noq ma' xayeew ta taq nuloq'il chikiwach awuch 
aj Israel. 

52Ruum aj re' xa chi najt naa awilom reje wach i ye'aab' naa nuye'em keh awuch 
aj Israel, eh re' hat ma' naa ta awokiik ar i nuchjik. 

Deut 33 

Re' i Moisés xukuxisaj i kab'laj ch'uq chi aj Israel 

1Noq ach k'isiin ma' inkimik i Moisés raaj kamanoom i Dios xukuxisaj taqe kab'laj 
ch'uq chi aj Israel. 

2Je' wili i xuq'or: Re' QaJaaw Dios xuk'uhtaaj riib' qeh chinaah i yuuq' Sinaí, eh 
Seir xuk'uhtaaj chee rusaqumaal, eh xk'ulik sihq'inoq chinaah i yuuq' Parán, 
ruch'ihil taqe i ruk'ihaal chi santo laj ánjel. Eh ruk'amam chaloq i k'uhb'aal 
parusak'aaj q'ab', xa je' chik rukab' i q'aaq'. 

3Re' i QaJaaw Dios i ruk'ax i rutinamiit, eh ruko'leej taqe i kiq'asam kiib' reh. Eh 
inkimol kiib' chuwach i Dios chuk'ulariik i ruk'uhb'aal. 

4Eh noq re' i Moisés xuyeew qeh i ruk'uhb'aal i Dios reh chi xkahnik chi jinaj qa 
kooch i hoj, hoj cho riih rumaam i Jacob. 

5Eh xwihik jinaj i reey ar Jesurún noq xkimol kiib' i k'amal b'eeh kuch'ihil taqe i 
k'ih ch'uq chi aj Israel. 

6Eh re' i Moisés je' wili xuq'or: Neeta naq inwihik kik'achariik i riih rumaam i 
Rubén, Ma' ta naq neensahchik kiwach atoob' ta ma' q'e' k'ih taqe chi kiib', inki. 

7Eh je' wo' chik wili i xuq'or: QaJaaw Dios chab'iraj chee kitiij i riih rumaam Judá, 
chamol wo' chik kiwach kuuk' i kitinamiit. Chako'leej taqe ruuk' awajaawriik, 
chatoob'eej taqe reh chi ma' xta neeki uchjik kuum i nixowanik kiwach, inki. 

8Eh je' wo' chik wili i xuq'or: Re' hat QaJaaw Dios xayeew Turim i Urim keh i riih 
rumaam Leví, re' kikamanik chawach. Re' xapaj taqe chaloq ar Masah, eh ar chi 
chii' i nim ha' Meriba. 

9Re' taqe i q'e' xat kik'ax i hat chikiwach i kituut, kajaaw, kak'uun, kixq'uun, kas, 
kichaaq'. Eh re' taqe i riih rumaam Leví xkian taqe i ruq'or aq'oral je' wo' hoq i 
xayejaa' cho wach kuuk'. 

10Re' keh naakik'uhtaniik taqe i aak'uhb'aal keh i aj Israel re' taqe i riih rumaam 
Jacob. Re' wo' keh kik'atwik insensia, kiye'wik i mayiij chikop chuwach i artaal. 

11QaJaaw Dios chakuxisaj tii i naa kianam, eh nee ta naq i suuqb'ik ak'ux chi riij i 
kikamaj. Eh nee ta naq i na a'n keh i neenkitoq'aa' peleto kuuk', korehtaal ta naq 
inasach kiwach taqe i nixowanik kiwach, inki. 

12Eh chi riij taqe i riih rumaam i Benjamín je' wili i xuq'or: Re' taqe keh q'e' 
kik'axarik ruum i QaJaaw naa kik'achariik chi suq kik'ux. Eh re' i QaJaaw Dios naa 
ruko'liniik, naa rutoob'iniik keh chi juneliik, inki. 

13Eh chi riij taqe i riih rumaam José je' wili i xuq'or: Re' ta naq i QaJaaw Dios 
neenkuxisanik cho reh i kak'aal, eh nee ta naq i rut'aqsaj chaloq ruuk' i jab' 
inchalik pan taxaaj, je' wo' kuuk' i ha' i nelik cho panak'al. 

14Eh nee ta naq kikuxeesjik cho ruuk' i wach i kitik i nelik rajlaal haab', je' wo' 
hoq i nelik rajlaal i poh. 

15Eh nee ta naq i nelik chi korik i wach i kitik kimu'uun q'e' looq i nelik chinaah 
taqe i yuuq' xawilkeeb' wo' cho najtir q'iij. 

16Neeta naq i nujik i kiye'aab' ruuk' i suq atoob'. Eh nee ta naq inkuxeesjik chee 
kak'aal ruum i QaJaaw Dios xq'orik cho pank'iix qoplik ruq'aq'al. Neeta naq 
inye'arik cho keh chu'nchel otob'il wili reh taqe i riih rumaam José, ruum re' reh 
xk'amwik cho kib'eeh taqe i ras ruchaaq. 

17Re' taqe i riih rumaam José q'e' holohik je' kiloq'il i peet rak'uun imas wakax, je' 
i kikowiil imas wakax wilik cho panch'ahn xiik' naah kowiil i rukaa'. Eh ruuk' i re' 

naa kianam reh i wilkeeb' pan nimaq tinamit chinaah i wach ak'al. Re' naa 
kib'aniik i re', re' taqe i ruk'ihaal chi riih rumaam Efraín, i ruk'ihaal chi riih 
rumaam Manasés. 

18Eh je' wo' chik wili i xuq'or: Re' taq i hat riih rumaam Zabulón suuq b'oq taq 
ak'ux ruuk' aab'iyajo. Re' taq i hat riih rumaam Isacar suuq b'oq taq ak'ux 
chupaam taq aa itz'ihy naah paat. 

19Eh naa taq ayuq'eem i aatinamiit chinaah i yuuq', ar taq naa aq'asam aamayiij 
reh i korik wach k'uxliis. Eh naa taq areqem ab'ehomal chinaah taqe i palaw, eh 
naa wo' taq areqem ab'ehomal ruuk' i saniib' chi chii' palaw, inki. 

20Eh je' wili i xuq'or chi riij i riih rumaam Gad: Neeta naq inye'arik runimaal 
wach i QaJaaw Dios i ye'wik chi nim i kiye'aab' i riih rumaam Gad. Re' keh je' 
kikab' i kaq b'ahlam noq ruy-eej rutiib' mi re' i tileb', oon re' i naah neeruk'ux. 

21Re' taqe riih rumaam Gad sik'ooj wach ye'aab' xye'arik keh, je' rukab' i ye'aab' 
xye'arik keh i k'amal b'eeh. Eh xkian wo' hoq i ruq'or i ruk'uhb'aal i QaJaaw, 
xkian i korik taqe i kik'amwik kib'eeh i aj Israel, inki. 

22Eh je' wo' chik wili i xuq'or: Re' taqe riih rumaam Dan je' kikowiil i rak'uun kaq 
b'ahlam i nelik cho ar Basán, inki. 

23Eh je' wo' chik wili i xuq'or: Re' taqe i riih rumaam Neftalí ma' k'isiin ta 
xikuxeesjik ruum i Dios, ruum kehchaaj ye'aab', i nelik cho chi korkiil i rookb'aal 
q'iij, imponik kopan tz'eet reh i rookb'aal q'iij, inki. 

24Eh je' wo' chik wili i xuq'or: Neeta naq kikuxeesjik i riih rumaam Aser nee ta 
naq inajawjik kiwach kuum i kuch aj Israel, eh nee ta naq i nelik i ma' k'isa aseite 
pan kiye'aab'. 

25Eh re' taqe i ru puertahiil i kitinamiit re' ruuk' i raxch'ihch' i q'an ch'ihch' 
korjinaq wii', eh nee ta naq inwihik kikowiil nik' najtiil neekik'acharik. 

26Re' taq i hat aj Jesurún chanab'eej taq chi ma' xta chik jino'q dios chi je' rukab' i 
QaJaaw Dios k'ulik i rub'an i loq' pan taxaaj reh taq atoob'jiik kulik i rub'an iloq 
nah suutz' ruuk' i runimaal i rajaawriik. 

27Re' QaJaaw Dios wilik chi junelik neenko'linik taq aweh, eh naa taq ruye'em 
aakowiil chi juneliik. Eh xresaj taq reje chawach i aj ixowaal, eh xuq'or taq aweh 
chi naa taq asacham kiwach. 

28Re' taq i hat aj Israel i hat taq riih rumaam Jacob ch'iklik taq ak'ux noq naa taq 
ak'achariik, re' taq awiih aamaam pansuqkiil k'uxliis naa kik'achariik. Eh ma' 
k'isiin i trigo, i uuva naa reliik taq panaye'aab', eh elik naa rutz'aqteesjiik ruum i 
jab'. 

29Atoob' taq aweh i hat aj Israel, ¿Mi wilik chik jino'q i tinamit chi je' taq rukab' i 
hat? Re' QaJaaw Dios, xko'linik, inchajinik, je' taq aq'as laj ch'ihch' noq wilik, 

ruum i reh taq naa aweliik korik. Re' i ki-ixowanik taq awach naa kiq'asam kiib' 
taq panaq'ab' naa taq awesam i runimaal kiwach, inki i Moisés. 

Deut 34 

Re' rukimiik, re' rumuhqiik i Moisés 

1Re' Moisés xelik reje Moab xjohtik chinaah i yuuq' Nebo, xooj kochinaah i yuuq' 
Pisga, re' wilik chuwach i Jericó. Re' QaJaaw Dios ar xuk'uhtaaj reje reh i Moisés i 
runimaal i ye'aab' Galaad xponik chupaam i kiye'aab' riih rumaam i Dan. 

2Eh k'uhtjik wo' reh i ye'aab' q'orooj rib'iral keh i riih rumaam i Neftalí, i Efraín, 
Manasés, i ye'aab' q'orooj rib'iral keh i riih rumaam Judá, xponik ko chi chii' i 
palaw Mediterráneo. 

3Xk'uhtjik wo' reh i Neguev, je' wo' hoq i wach i k'ixkaab' Jordá i wach k'ixkaab' 
Jericó, i tinamit wilkeeb' wii' i xaq ipak' xponik ko chupaam i ye'aab' Zoar. 

4Eh re' i QaJaaw Dios je' wili i xuq'or reh i Moisés ar: Re' aj taqe i ye'aab' wulu' 
xnuq'or chaloq i xti korik keh aamaam awati't, re' Abraham, i Isaac, i Jacob chi 
naa nuye'em keh i kiih kimaam. Re' hin xwaaj chi xawil reje wach chi najt ruum 
ma' naa ta wokiik ar, i nuchjik. 

5Chi riij i re' xkimik i Moisés raj kamanoom i Dios chupaam i ruyuq'ul i Moab, je' 
rukab' i xq'orarik reh ruum i Dios. 

6Eh ar xmuhqik chupaam i jinaj ye'aab' wilik wach k'ixkaab' Moab, wilik chuwach 
i Bet-peor, re' ye'aab' re' re' ma' awach ta xnab'inik reh, chi jumpech. 

7Eh jinaj siento ruuk' juninaq haab' i wilik reh noq xkimik ko saqum inilwik 
inaq'wach, eh ko kow i ruti'jolal. 

8Eh re' taqe i aj Israel lajeeb' ru ka'winaq q'iij xkoq'ej i rukimiik i Moisés 
chupaam i ye'aab' Moab, xkikoj i kiq'eq so' chikiij ruum i ruti'kiil kik'ux chi riij. 

9Eh re' i Josué rak'uun i Nun xuk'ul i runa'ojb'al ruuk' i Moisés noq xuyeew i q'ab' 
chinaah rehtalil chi re' i reh xkahnik chi k'amal kib'eeh i aj Israel, eh re' keh 
xkinimaj wo' hoq i Josué je' rukab' i xuq'or i QaJaaw Dios reh i Moisés. 

10Eh ma' jaruuj chik q'iij xkan chupaam i tinamit Israel jino'q i jalal ruq'oral i Dios 
chi je' rukab' i Moisés, chi xrilow ta wach i Dios chi korik je' rukab' i xub'an i reh. 

11Eh ma' awach ta chik xb'anik reh i ma' k'isa sahchb'al k'uxliis i ma' k'isa ma' 
ilooj taj xub'an re' i xq'orarik reh ruum i QaJaaw Dios chi xub'an chupaam 
chu'nchel i tinamit Egipto, re' xub'an chuwach i wilik chi reyil ar, chikiwach taqe i 
kikamanik ruuk'. 

12Eh ma' awach ta wo' chik xk'uhtanik awajaawriik i nimaq wach na'ojb'al q'e' 
looq' xub'an chikiwach chu'nchel i ruch aj Israel. 

Jos 

Jos 1 

Re' Josué xsik'arik wach ruum i Dios 

1Noq kamnaq chik i Moisés, re' i QaJaaw Dios xuq'oreej i Josué rak'uun i Nun re' 
wo' hoq ixtowik cho reh i Moisés je' wili i xuq'or reh: 

2Re' i Moisés waj kamanoom xkimik chik yu'naak re' chik i hat naa aaq'asaniik 
reje keh chu'nchel i aj Israel chi juntar i nim ha' Jordán. Eh naa taq aq'ahxiik reje 
chupaam i ye'aab' okik weh chi ruye'ariik taq aweh i hat, hat taq aj Israel. 

3Eh re' hin naa nuye'em taq aweh chu'nchel i ye'aab' naa taq aponiik wii', je' 
rukab' i xnuq'or reh i Moisés, noq xub'an. 

4Re' hin naa taq nuye'em aweh i ye'aab', naa rutohq'iik chaloq chupaam i ye'aab' 
chiq yuuq', naa ruponiik paraxchee' Líbano, naa ruponiik chi chii' i nim ha' 
Éufrates, eh chu'nchel kiye'aab' i aj heteo, eh naa ruponiik ko chi chii' i palaw 
Mediterráneo. 

5Re' hat Josué ma' awach ta naa ruq'atwiik awach nik' najtiil naa aak'achariik 
ruum re' hin naa nuwihiik awuuk' cha toob'jiik, ma' jaruuj naa kaat nukanaam 
cha wutkeel, je' rukab' noq xnutob'eej i Moisés. 

6Je' re' noq chakowej awiib' cha chop ak'ux, ruum re' hat naa aach'aqwiik i 
ye'aab' keh i aj Israel i naa kichopom naah. Re' i ye'aab' nuq'orom chee xti korik 
keh aamaam awati't chi naa nuye'em keh. 

7Xa re' i nupahqaaj aweh i hin chi chakowej awiib', eh cha chop ak'ux chi korik, 
eh cha a'n chu'nchel i ruq'or i nuk'uhb'aal xuq'or aweh i waj kamanoom Moisés. 
Maacanaa' rub'aan, maa t'ooj panasak'aaj, ni xata panatz'eet reh chi nee ti elik 
korik ruuk' chu'nchel i naa a'nam. 

8Eh ma' naa ta akanaam ruq'orariik i nuk'uhb'aal, chi q'iij chi aq'ab' naa atijem 
riij i nuk'uhb'aal tz'ihb'amaj chupaam i huuj, reh chi neena a'n chi korik taqe i 
ruq'or. Chi je' re' nee ti elik korik, eh chu'nchel nee nelik korik chawach. 

9Je' re' noq re' hin kinq'orik aweh chi chakowej awiib' cha chop ak'ux, mat yo'jik, 
eh marub'an kiib' ak'ux, ruum re' hin aaWaJaaw aaDios naa nuwihiik awuuk' 
chatoob'jiik xa aha' pa' nee tiooj, i nuchjik ruum i Dios. 

10Eh re' Josué xumol kiwach taqe i k'amal kib'eeh i ju'jun ch'uq chi aj Israel, je' 
wili i xuq'or keh: 

11Re' taq i hat ik'een taq chupaam taqe i itz'ihy naah paat cha q'or taq keh i 
wilkeeb' ar, chi kiyejaa' kiwa' kihaa', ruum panixib' q'iij inqaq'at reje wach i nim 



476 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

ha' Jordán, reh chi naa rojiik qachopom naah i ye'aab' naa ruye'em qeh i QaJaaw 
Dios, inki. 

12Eh re' i Josué xuq'oreej taqe i junch'uq chi riih rumaam Rubén, i junch'uq chi 
riih rumaam i Gad, je' wo' hoq i yejaal ch'uq chi riih rumaam i Manasés, je' wili i 
xuq'or keh: 

13Mansahchik taq panak'ux i xuq'or taq aweh i Moisés chi naa taq a'nam re' raj 
kamanoom i QaJaaw, re' noq xuq'or chi je' wili: Re' taq aaWaJaaw aaDios naa 
ruye'em taq aweh i ye'aab' re' re', reh chi ar taq naa ahi'liik, inki. 

14Eh re' taq awehk'een, taqe aachikoop cha kanaa' taq ayu' chupaam i ye'aab' 
xuyeew taq kahnoq aweh i Moisés, chi juntar chee nim ha' Jordán. Eh re' taq i hat 
winaq i ko hat kow konee taq i nakuy i q'aq'inik cha chop taq atz'a'aamb'aal reh 
q'aq'inik hiy taq chi peet b'eeh chikiwach awuch aj Israel. 

15Eh korehtaal inye'arik i kiye'aab' ruum i QaJaaw Dios, je' rukab' noq xuyeew 
taq aye'aab' i hat. Eh korehtaal wo' inkehchaaj i ye'aab' naa ruye'ariik keh ruum i 
QaJaaw Dios. Eh chi riij i re' naa wo' chik asutiniik taq cho panaye'aab' chuwach 
chaloq i nim ha' Jordán, panelb'aal reje i q'iij. Eh kora'j taq i naa awehchaam chi 
korik re' i ye'aab' xuyeew taq kahnoq aweh i Moisés raj kamanoom i Dios, inki. 

16Eh re' keh je' wili inchaq'wik xkian: Re' hoj neen qa a'n chu'nchel i xaq'or qeh, 
nee wo' hoq ooj xa aha' pa' nee qoh ataq'aaj. 

17Xa naa wo' qa'nam chi juneliik aha' wilik naa aq'orom, je' wo' rukab' noq xqa 
a'n aha' wilik i xuq'or qeh i Moisés. Xa re' la' wi eliik xwihik awuuk' i QaJaaw 
Dios, je' rukab' noq wihik ruuk' i Moisés. 

18Eh awach i ma' nee ta tirunimaj, eh ma' nee ta rub'an aha' wilik taqe i 
neenaq'or re' reh inchol chi neenkanteesjik, xa re' inqaq'or aweh i hat chi 
chakowej awiib', eh cha chop ak'ux, inki taqe. 

Jos 2 

Re' i Josué xutaq'aaj rutahariik nik' wach noq wilik i tinamit Jericó 

1Noq wilkeeb' ar Sitim, re' Josué rak'uun i Nun kiib' i winaq xutaq'aaj chutahariik 
i ye'aab' chi ma' eht'alimaj, je' wili i xuq'or keh: Hiy taq chatah i ye'aab' Canaán je' 
wo' hoq i Jericó, inki. Eh re' keh xiooj wo' hoq, eh noq xi ponik, ar xkian kipatal 
jinaj aq'ab' chupaam i rupaat i jinaj i k'oyoom laj ixoq Raab rub'ihnaal. 

2Xa re' la' wilik i xponik q'oroq reh i kireey i aj Jericó, je' wili xuq'or reh: 
Chanab'eej noq wilik taqe i winaq re' ruuk' taqe i aj Israel wilkeeb' ayu' xchalik 
kikoj rehtaal nik' wach noq wilik i qaye'aab', inki. 

3Eh re' reey xutaq'aaj ruq'orariik reh i Raab chi je' wili: Re' hat chawesaj taqe 
chaloq i winaq wilkeeb' awuuk' panapaat, ruum, re' taqe re' xakojol taqe rehtaal 
nik' wach noq wilik i qaye'aab', inki. 

4Eh re' Raab rukeb'aam chik taqe i kiib' chi winaq je' wili i xuq'or: Korik chi wilik 
taqe i winaq xi k'ulik wuuk' xa re' la' ma' weht'al taj aha' kichalik. 

5Noq xokik aq'ab' xiooj ruum chupaam i ora re' re' intz'ahpik i ru puertahiil i 
tinamit ma' weht'al taj aha' xiooj. Wila' re' taq i hat xat'ooj chikiij chi jumehq'iil 
reh i kisik'ariik noq i nuq'or i hin chi konee taqe nareq wach b'eeh, inki. 

6Re' i Raab xujosaj taqe i kiib' chi winaq re' re' chinaah i rupaat, ar xukeb'aa' taqe 
chupaam i juntuhb' chi ruche'el lino k'ahchi' ruchiqsam ar. 

7Eh re' taqe i winaq xutaq'aaj reje i reey xkitahqeej reje i kiib' chi winaq aj tahool 
chupaam i b'eeh inooj chi chii' i nim ha' Jordán xi ponik cho aha' ma' cham ta wii' 
i ha'. Eh noq xi elik taqe reje i aj sik'ool re' re' manlik tz'ahpik i ru puertahiil i 
tinamit. 

8Eh noq komajaa' inqajik i kiwiriik taqe i kiib' chi winaq kojol rehtaal i tinamit re' 
i Raab xjohtik johtoq chinaah i rupaat je' wili i xuq'or keh: 

9Re' hin weht'al chi re' QaJaaw Dios xuyeew taq chik aweh i ye'aab' wili. Eh xat 
rutaq'aaj taq chaloq reh chi ma' k'isiin naa qayo'jiik taq awuum, eh chu'nchel 
taqe i patim ayu' xakimik chik keh ruum kiyo'jiik awuum taq i hat. 

10Ruum re' hoj xqib'iraj chi re' Dios xuchiqsaj i kaq palaw noq xat ik'ik taq cho 
chupaam, noq xat elik taq cho Egipto. Eh xqib'iram wo' rib'iral chi xasach taq 
kiwach chi jumpech i kiib' chi reey, re' i Sahón, eh re' Og re' i kiib' chi kireey taqe 
i aj amorreo wilkeeb' naq chi juntar i nim ha' Jordán. 

11Ruum taqe re', re' hoj yohb'aal wach i qayo'jiik xchalik ruum ma' jino'q qeehoj 
neerukuy i peleto taq awuuk', ruum re' aaWaJaaw aaDios taq i hat, re' wo' Dios 
wilik rajaawriik pan taxaaj, re' wo' Dios wilik rajaawriik wach ak'al. 

12Eh re' hin i nupahqaaj taq aweh chi cha q'or taq weh i xti korik parub'ihnaal taq 
i aaWaJaaw aaDios chi naa taq a'nam otob'il keh taqe i awach weh, je' rukab' noq 
xnub'an taq otob'il aweh i hat. Re' hin inwaaj chi nee taq inaq'or jino'q weh i 
q'orik rehtaliil chi naa taq a'nam i nuq'or taq aweh. 

13Inwaaj i hin chi ma' nee ta taq inakansaj taqe i nutuut wajaaw, taqe i was, i 
nuchaaq' winaq, taqe i was nuchaaq' ixoq, taqe i awach keh. Je' re' noq chako'leej 
taq riij i qak'achariik chi qunchelaal, inki Raab. 

14Re' taqe i kiib' chi winaq je' wili i chaq'wik xkian: I ruk'ul chi re' i Dios nee qoh 
rukansaj wila' ma' xqako'leej riij taq ak'achariik, xa re' la' ma' awach ta aj eh 
neenaq'or. Eh noq re' i QaJaaw Dios ruye'em chik qeh i ye'aab' wili, eh naa 
qaketelaam taq awach, inki taqe. 

15Eh re' i rupaat i Raab chinaah i tz'aq kotimaj wii' riij i tinamit korjinaq, xa 
chupaam jinaj i ventana taqe xresaj chaloq, eh ruuk' jinaj i laso xuqasaj taqe 
qohoq pant'uylik chi juntar i tz'aq'. 

16Eh je' wili i xuq'or reje keh: Chupaam i rax chee' taq chak'am reje reh chi ma' 
nee ta taq ti kireq i k'ahchi' kisik' wiik taq aweh. Chakeb'aa' pee taq awiib' ar 
ixib'-oq q'iij, korehtaal kisutinik chee keh pan tinamit, chi riij i re' nee taq tiooj 
chawach i hat ruuk' ab'eeh, inki. 

17Re' taqe i kiib' chi winaq, je' wili xkiq'or: Re' hoj naa qa'nam i xqaq'or xti korik 
chi riij re' xapahqaaj qeh. 

18Xa re' la' noq naaqokiik chupaam i tinamit wili re' hat naa arapaam cho pan 
ventana i kaq laso wili re' i xoj aqasaj wii'. Eh neenamol kiwach panapaat atuut 
awajaaw, taqe aawas achaaq' winaq, aawas achaaq' ixoq, chu'nchel i awach reh 
aawajaaw. 

19Eh wila' awach jino'q keh i re' nee kielik cho chi riij apaat, xa re' reh neerusik' 
rukimiik chi rib'il riib', ma' re' ta qamahk i hoj. Eh wila' awach kaansanik jino'q 
reh i naa kiwihiik panapaat wach qanaah i hoj neenkahnik i rukimiik. 

20Eh wila' re' hat xak'utjaaj chi xoj wihik awuuk' ma' ruman ta chik chi neenqa'an 
aha' wilik i xqaq'or i xti korik chi riij chi naa qa'nam, re' i xqaq'or aweh, inki taqe. 

21Ma' xta reet je' re' i naaqa'nam, inki noq chaq'wik i Raab. Eh xuch'aq taqe reje i 
kiib' chi winaq re' re', re' keh xiooj, chi riij i re', re' i Raab xurapaa' wo' hoq i kaq 
laso chuwach i ventana. 

22Eh re' taqe i kiib' chi tahal ye'aab' xiooj pantaq rax chee', ar xkikeb'aa' kiib' 
chuwach ixib' q'iij. Eh re' taqe i aj sik'ool xa kitukik chik chi kisik'ariik, xama' 
xkireq ta wo' hoq xkilow chi je' re' xi sutinik wo' chik reje pan tinamit Jericó. 

23Eh re' taqe i xi ponik tahal i ye'aab' xiqajik cho paraxchee', xi q'ahxik wo' chik 
chaloq chi juntar i nim ha' Jordán xi k'ulik wo' chik iloq aha' wilik wii' i Josué, eh 
kik'utjaaj reh i Josué chu'nchel i xponik kik'ul. 

24Je' wili i xkiq'or reh i Josué: Re' i QaJaaw Dios xuq'asaj chik panqaq'ab' 
chu'nchel i ye'aab' xponik qilow, ruum chu'nchel i patim ar xchalik kikimiik ruum 
kiyo'jiik noq xkib'iraj chi wilkooj ar i hoj, inki taqe. 

Jos 3 

Re' taqe i aj Israel xkiq'at reje wach i nim ha' Jordán 

1Eh kowahq'eq chi junwaar xelik reje chupaam i ye'aab' Sitim i Josué ruch'ihil 
chu'nchel i aj Israel, xi ponik chi chii' i nim ha' Jordán. Ko xi okik chi hi'lik ar ma' 
xkiqat ta pee reje wach i nim ha'. 

2Eh noq xik'ik ixib' q'iij, re' taqe k'amal kib'eeh xponik kib'ehuj paam i wilkeeb' 
wii' chi hi'lik. 

3Eh je' wili i xkiq'or keh i aj Israel: Noq nee taq inawilow chi neenik'ik i loq'laj 
kaxa molooj wii' i ruk'uhb'aal i QaJaaw chi kik'amam taqe i k'amal kib'eeh aj tiij 
re' taqe i aj Levíta. Re' taq i hat jumehq'iil taq nee ti elik chaloq panaye'aab' nee 
taq i nataqeej reje. 

4Chi je' re' nee taq i nanaab'eej aha' taq nee nak'am reje, ruum re' taq i hat ma' 
jank'al ta taq ti ik'ik chupaam i b'eeh re' re'. Xa re' la' maajil taq i koq awiib' ruuk' 
i loq'laj kaxa, jinaj miil b'ara chi riij naa taq ab'ehiik reje, inki. 

5Eh re' i Josué je' wili i xuq'or keh i tinamit cha santoheej taq awiib' ruum re' i 
QaJaaw Dios i iqal i rub'an chaloq taqe i nimaq kiwach ma' ilooj taj, inki. 

6Eh je' wili i xuq'or keh i k'amal b'eeh aj tiij: Re' taq i hat chak'am taq reje i loq'laj 
kaxa molik wii' i ruk'uhb'aal i QaJaaw Dios, inki. Re' keh xkik'am wo' reje i loq'laj 
kaxa molik wii' i k'uhb'aal, xiooj chi peet b'eeh chikiwach i tinamit. 

7Re' QaJaaw Dios je' wili i xuq'or reh i Josué: Chupaam i q'iij wili naa rutohq'iik 
nuye'em awajaawriik chikiwach taqe i aj Israel. Chi je' re' naa kikojom rehtaal i 
keh chi re' hin wilkiin awuuk' cha toob'jiik, je' rukab' noq xinwihik ruuk' i Moisés. 

8Eh re' hat cha q'or keh i k'amal kib'eeh i aj tiij chi neenkik'am reje i loq'laj kaxa 
molik wii' i k'uhb'aal. Eh noq nee kiponik chi chii' i nim ha' Jordán neekiokik i 
koq k'isinoq panha', ar neekipahik, inki. 

9Eh noq xrib'iraj chi je' re' Josué je' wili i xuq'or keh i aj Israel: Kim taq ayu' 
chab'iraj taq i ruq'or aaWaJaaw aaDios. 

10Re' i wili naa taq akojom wii' rehtaal chi re' k'achlik Dios wilik taq panaxilak, re' 
i naa rutehem taq ab'eeh, eh naa resam taq panab'eeh taqe i aj cananeo, i aj 
heteo, i aj heveo, i aj ferezeo, i aj gergeseo, i aj amorreo, i aj jebuseo. 

11Re' i loq'laj kaxa molik wii' i ruk'uhb'aal i QaJaaw Dios ehchan reh chu'nchel i 
wach ak'al naa rojiik chi peet b'eeh taq chawach noq naa taq aq'atam wach i nim 
ha' Jordán. 

12Ruum aj re' yu'naak cha sik' taq kiwach kab'laj-oq chi winaq ju'jun taq i naa 
asik'im kiwach chupaam i ju'jun ch'uq chi aj Israel. 

13Eh noq re' taqe i k'amal kib'eeh aj tiij kik'amwik reh i loq'laj kaxa molik wii' i 
ruk'uhb'aal i QaJaaw Dios, eh cha a'n reh chu'nchel i wach ak'al neentohq'ik 
kikojom i koq i kooq chupaam i nim ha' Jordán, re' i ha' kiib' nee nelik re' inchalik 
taxaaj naa rumolom riib' pantaq rucheel ma' naa ta chik rub'eeh rooq'. 

14Eh chu'nchel i aj Israel xi elik chupaam i ki-itz'ihy naah paat wilkeeb' wii' 
xkiq'at reje wach i nim ha' Jordán. Eh re' taqe i k'amal b'eeh aj tiij xik'am wik reh 
i loq'laj kaxa xk'amwik reje kib'eeh. 

15Re' i nim ha' Jordán kow i b'ehik i rub'an i rooq' ruum paruq'ijil i rumolariik i 
wach taqe tik mu'uun i nelik taqe chi chii'. Ruum aj re' noq xi okik i koq chi chii' i 
nim ha' taqe i k'amal kib'eeh aj tiij kik'amwik reh i loq'laj kaxa xponik nah 
kich'ehk i xtz'aqik. 

16Eh re' rooq ha' inchalik taxaaj xpa'lojik xumol riib' xponik ma' najt ta ruuk' i 
tinamit Adam wilik chu'nchel i ye'aab' Saretán. Eh ma' xooj ta chik qohoq i rooq' i 
ha' re' re' chupaam i kamnaq palaw, je' re' noq xuch'aq riib' i ha' noq xpa'lojik. Eh 
re' taqe i aj Israel xi q'ahxik reje chi juntar i nim ha' chi korkiil i tinamit Jericó. 

17Eh chu'nchel i tinamit Israel panchiqiij ki-ik'ik noq xkiq'at wach i nim ha' 
Jordán. Eh re' taqe i k'amal kib'eeh aj tiij xi k'amwik reh i loq'laj kaxa wilik wii' i 
ruk'uhb'aal i QaJaaw Dios panchiqiij pa'alkeeb' panyejaal i nim ha Jordán. 

Jos 4 

Re' q'orik chi riij i kab'laj chi ab'aj xsik'arik wach chupaam i nim ha' Jordán 

1Eh noq ik'inaq chik taqe reje i aj Israel chi juntar i nim ha' Jordán, re' i QaJaaw 
Dios je' wili i xuq'or reh i Josué: 

2Re' hat cha sik' kiwach kab'laj-oq i winaq ju'jun i naa asik'im wach chi kixilak i 
ju'jun ch'uq chi aj Israel. 

3Eh cha q'or keh chi kesaj ju'jun kab'aaj panyejaal i nim ha' Jordán, re' pa'alkeeb' 
wii' i k'amal kib'eeh aj tiij reh chi neenkik'am reje neen kiyeew chupaam i ye'aab' 
naa taq akahniik wii' chupaam aq'ab' yu'naak, inki. 

4Chi riij i re', re' i Josué xuyuq'eej ruuk' taqe i kab'laj chi winaq xusik' kiwach chi 
kixilak i ju'jun ch'uq chi aj Israel. 

5Eh je' wili xuq'or keh: Okeen taq i koq panyejaal i nim ha' Jordán chuwach i 
loq'laj kaxa molik wii' i ruk'uhb'aal taq aaWaJaaw aaDios cha ju'junaal taq 
chawesaj cho ju'jun-oq ab'aj nee taq i nayeew cho nah atileb'. Eh kab'laj chi ab'aj 
taq i neenawesaj chaloq ju'jun keh i ju'jun ch'uq chi aj Israel. 

6Re' taqe ab'aj re' re' naa rukahniik chi rehtalil chib'ih i xub'an i QaJaaw Dios. Eh 
noq naa taq kipahqaam aweh awak'uun awixq'uun chi je' wili: ¿Chib'ih reet noq 
wilkeeb' ayu' ab'aj wili? inko'q taqe. 

7Re' taq i hat je' wili kichaq'weesjiik taq naa a'nam: Re' taqe ab'aj wili rehtaliil chi 
xchiqik i nim ha' Jordán xuch'aq riib' noq xk'ik'saj juntar ha' i loq'laj kaxa molik 
wii' i ruk'uhb'aal i QaJaaw Dios. Re' wo' taqe ab'aj wili naa rukamaniik chi rehtalil 

reh chi naa ruk'uliik pankik'ux chi juneliik i aj Israel chib'ih i xub'an i Dios ayu', 
inki. 

8Eh re' taqe i kab'laj chi winaq xkian wo' hoq i xq'orarik keh ruum i Josué, xkesaj 
wo' chaloq ju'jun kab'aaj panyejaal i nim ha' Jordán kab'laj chi ab'aj i xkesaj ju'jun 
keh i ju'jun ch'uq chi aj Israel. Eh xkik'am reje ko aha' xkiyejaa' wii' ki-itz'ihy 
naah paat, ar xkimol wach je' wo' rukab' i xuq'or i QaJaaw Dios reh i Josué. 

9Eh re' i Josué reh xumol wo' wach i kab'laj chi ab'aj panyejaal i nim ha' Jordán re' 
i xipahik wii' i k'amal kib'eeh aj tiij kik'amwik reh i loq'laj kaxa molik wii' i 
ruk'uhb'aal i QaJaaw Dios. Eh re' taqe i kab'laj chi ab'aj re' re' ar xkahnik chi 
jumpech. 

10Eh re' taqe i k'amal kib'eeh aj tiij kik'amwik reh i loq'laj kaxa xi kahnik paa' 
panyejaal i nim ha' Jordán, noq re' taqe i aj Israel xkian chu'nchel i xuq'or i Dios 
re' i xq'orarik keh ruum i Josué. Eh nik' wach i ruq'orom chee i Moisés reh i Josué, 
je' wo' re' rub'aan xkian chu'nchel. Eh re' taqe i aj Israel ki-ik'ik chi jumehq'iil chi 
juntar i nim ha' Jordán. 

11Eh noq ki-ik'ik chi juntar i nim ha' chu'nchel i tinamit ki-ik'ik wo' reje chi juntar 
i nim ha', chi peet b'eeh taqe i k'amal kib'eeh aj tiij i kik'amwik reh i loq'laj kaxa 
molik wii' i ruk'uhb'aal i QaJaaw. 

12Eh re' taqe i junch'uq chi riih rumaam Rubén, re' i junch'uq chi riih rumaam i 
Gad, re' i yejaal i ch'uq chi riih rumaam Manasés kichopom kitz'a'amb'aal noq 
xik'ik chi peet b'eeh chikiwach i aj Israel, je' rukab' i q'orooj cho keh ruum i 
Moisés. 

13Eh je' naak'isiin ma' ka'winaq miil i kichopom kitz'a'amb'aal i kiyejaam kiib' chi 
q'aq'inik xiooj wach k'ixkaab' Jericó chuwach i QaJaaw Dios. 

14Chupaam i q'iij re' re' xye'arik runimaal wach i Josué ruum i QaJaaw Dios, reh 
chi re' taqe i aj Israel kiyohleej wach i Josué chupaam chu'nchel i ruk'achariik, je' 
wo' rukab' noq xkiyohleej wach i Moisés noq xub'an. 

15Eh re' i QaJaaw Dios je' wili i xuq'or reh i Josué: 

16Re' hat cha q'or keh i k'amal kib'eeh i aj tiij kik'amwik reh i loq'laj kaxa molik 
wii' i ruk'uhb'aal i QaJaaw Dios chi kieloq cho chupaam i nim ha' Jordán, inki. 

17Eh re' i Josué xuq'or wo' keh chi xi elik cho ar. 

18Eh noq xi elik cho chupaam i nim ha' Jordán, taqe i k'amal kib'eeh aj tiij re' noq 
xi elik cho chi chiq yuuq xuk'ul wo' chik lom riib' i nim ha' xutoq'aa' wo' chik elik 
chi taq chii' je' rukab' i pampeet. 

19Re' taqe i aj Israel xi elik reje chi chii' i nim ha' Jordán chupaam i lajeeb' rub'eeh 
i peet poh reh i haab'. Eh ar xooj kiyejaa' i ki-itz'ihy naah paat Gilgal wilik reje chi 
korkiil i reelb'aal q'iij reh i Jericó. 

20Eh re' i Josué ar xumol kiwach taqe i kab'laj chi ab'aj xkesaj chaloq chupaam i 
nim ha' Jordán. 

21Eh je' wili i xuq'or keh i aj Israel noq naa kipahqaam taq aweh awak'uun 
awixq'uun na' chub'an chi je' wili: ¿Chib'ih reet noq wilkeeb' taqe ayu' ab'aj wili? 
inko'q taqe. 

22Eh re' taq i hat je' wili kichaq'weesjiik taq naa a'nam: Re' taqe ab'aj wili rehtalil 
chi panchiqiij xoj ik'ik noq xqaq'at wach i nim ha' Jordán, tiko'q taq. 

23Ruum re' i QaJaaw Dios korik wo' hoq chi xuchiqsaj i nim ha' Jordán noq xoj 
ik'ik ar je' rukab' noq xuchiqsaj i kaq palaw noq xoj ik'ik cho chupaam i hoj najtir. 

24Chi je' re' chu'nchel i tinamit wach ak'al naakinab'iniik reh chi re' QaJaaw 
qaDios i hoj xiik' nah i runimaal i rajaawriik. Eh reh wo' hoq chi nee taq 
inayohleej wach i hat chi juneliik, inki. 

Jos 5 

Re' i ki-itz'ihy naah paat xkiyejaa' ar Gilgal 

1Chu'nchel i kireey i aj amorreo wilkeeb' parookb'aal q'iij reh i nim ha' Jordán, je' 
wo' chu'nchel i reey wilkeeb' ma' naj ta chi chii' i palaw Mediterráneo, noq 
xkib'iraj chi re' i QaJaaw Dios xuchiqsaj i nim ha' Jordán noq ki-ik'ik chupaam i aj 
Israel, ma' k'isiin ta xchalik kiyo'jiik, eh ma' xkichop ta kik'ux chi kik'ulb'ejiik i aj 
Israel. 

2Eh chupaam i q'iij re' re', re' i QaJaaw Dios je' wili i xuq'or reh i Josué: Re' hat cha 
yejaa' taqe i kuchilo ab'aj neenaq'asb'isaj, ruuk' i re' nee wo' chik inayok' i 
rutz'uhmal naah i kik'achab' awuch aj Israel, inki. 

3Eh re' i Josué xuyejaa' wo' taqe i kuchilo ab'aj ruuk' i re' xuyok' i rutz'uhmal 
naah i kik'achab' chu'nchel i winaq aj Israel chinaah i yuuq' Aralot. 

4Xiyok' i rutz'uhmal naah i kik'achab' ruum re' taqe i winaq b'anooj keh i re' 
manlik i kihab'ul reh ojik pankuartel noq xi elik cho Egipto kamnaq chik taqe cho 
wach b'eeh chupaam i ye'aab' chiq yuuq'. 

5Eh chu'nchel i winaq aj Israel xi elik cho Egipto yok'ooj chaloq i rutz'uhmal i 
naah i kik'achab', eh re' taqe i winaq xi-aasjik cho wach b'eeh noq xib'ehik cho 
chupaam i ye'aab' chiq yuuq' ma' yok'ooj ta naq i rutz'uhmal naah i kik'achab'. 

6Re' taqe i aj Israel ka'winaq haab' xib'ehik chaloq chupaam i ye'aab' chiq yuuq', 
kamnaq chik taqe chu'nchel i winaq manlik i kihab'ul reh ojik pankuartel noq xi 
elik cho Egipto. Re' keh ma' xkinimaj taj i QaJaaw Dios, ruum aj re' xq'orarik keh i 
xti korik ruum i QaJaaw chi ma' naa ta kiponiik chupaam i ye'aab' xq'orarik cho 
keh i kimaam kati't chi naa ruye'ariik keh. Re' i ye'aab' i nelik wii' chu'nchel i suq 
atoob'. 

7Ruum aj re', re' Josué xuyok' i rutz'uhmal naah i kik'achab' i kak'uun taqe i 
winaq re' re', re' taqe i xikanab'jik ruum i QaJaaw Dios chi kijilow i keh. Re' taqe i 
re' ma' yok'ooj ta naq i rutz'uhmal i naah i kik'achab', ruum b'ehik naq inki a'n 
chaloq'. 

8Eh noq yok'ooj chik i rutz'uhmal naah i kik'achab' chi kunchelaal xi kahnik chi 
hi'lik chupaam i ki-itz'ihy naah paat korehtaal chik xik'achjik. 

9Eh re' QaJaaw Dios je' wili i xuq'or reh i Josué: Yu'naak ruum chi xb'aan keh i re' 
chu'nchel i winaq xwesaj taq ak'ixb'ilaal xkiyeew taq cha naah i aj Egipto, inki. 
Ruum aj re', re' i ye'aab' re' re' Gilgal i b'ih xokik, je' re' i rub'ihnaal xkahnik chi 
jumpech. 

10Re' taqe i aj Israel xkiyejaa' i ki-itz'ihy naah paat ar Gilgal wahq'eq xi okik ar 
chupaam i kajlaj rub'eeh i poh, eh xkininq'ijeej i elik chaloq Egipto ar wach 
k'ixkaab' Jericó. 

11Eh chupaam i q'iij re' re' xkik'ux i kaxlanwi'k ma' kojooj ta ch'amb'esb'al reh, je' 
wo' hoq i k'ilimaj wach trigo. Eh chi junwaar chik re' chik xkik'ux i wach i tik i 
nelik ar Canaán. 

12Eh chupaam i q'iij re' re' xkikanaa' ruk'uxariik chi jumpech i maná taqe i aj 
Israel re' chik i tik i nelik ar Canaán i kik'uxlaaj wii' kiib' chuwach i haab' re' re'. 

Re' Josué, eh re' k'amal b'eeh ru soldado i Dios 

13Eh noq re' Josué ma' najt ta wilik ruuk' i Jericó xrilow chi jinaj i winaq pa'lik ar 
ruchopom ruq'aslaj ch'ihch'. Eh re' Josué xujil i koq riib' ruuk' xupahqaaj reh chi 
je' wili: ¿Mi chi xilak i qa soldado i hoj wilkaat i hat, oon chi kixilak i ki soldado i 
ki-ixowanik qawach? inki. 

14Re' winaq je' wili i chaq'wik xub'an: Ni xata hin taq aweh i hat, ni xata hin keh i 
ki-ixowanik taq awach, re' hin, hin k'amal kib'eeh i ru soldado i QaJaaw Dios, inki. 
Eh re' i Josué xupach'aa' qohoq riib' korehtaal xureq wach ak'al ruuk' i yejal 
wach, xupahqaaj reh chi je' wili. Re' hin, hin awaj kamanoom. ¿Chib'ih nawaaj chi 
nee nub'an? inki. 

15Re' i k'amal kib'eeh i ru soldado i QaJaaw Dios je' wili xuq'or reh Josué: Re' hat 
chawesaj axijab' cha wooq ruum re' i ye'aab' pa'alkaat wii' santo laj ye'aab', inki. 
Eh re' Josué xub'an wo' hoq i xq'orarik reh. 

Jos 6 

Re' i ruyejeb'jiik wach i ruchopariik naah i tinamit Jericó 

1Eh xkitz'ap chi korik taqe i ookb'al reh i tinamiit Jericó, ruum i kiyo'jiik 
chikiwach i aj Israel, xama' awach ta naq chik i nelik inokik i koq ar. 

2Eh re' i QaJaaw Dios je' wili i xuq'or reh i Josué: Re' hin xnuq'asaj chik panaq'ab' 
i tinamit Jericó ruch'ihil i kireey je' wo' taqe i ki soldado. 

3Je' re' noq re' taq i hat ki soldado i aj Israel naa taq akotem riij i tinamit, ju'jun 
riim chuwach i q'iij, eh je' re' taq naa a'nam chuwach i waqiib' q'iij. 

4Eh wuquub' i k'amal kib'eeh aj tiij naa kik'amam ju'jun chi ruk'aa' imas tentzun, 
naa kojiik chi peet b'eeh chuwach i loq'laj kaxa molik wii' i k'uhb'aal. Eh paru 
wuuq' q'iij wuquub' pech taq naa akotem riij i Jericó, re' taqe i k'amal kib'eeh aj 
tiij naakixulem paam taqe i uk'aa' re' re'. 

5Eh noq naa taq ab'iram i hat chi kow naakixulem paam i ruk'aa' imas tentzun 
naa taq ak'erem aachii' chi q'orariik chi je' wili: Re' koraal tz'aq kotimaj wii' riij i 
tinamit naa ruch'a'lojiik wach ak'al, tiko'q taq. Eh re' taq i hat jumehq'iil taq nee ti 
okik i koq chi peleto kuuk' i tinamit re' re', inki. 

6Eh re' i Josué xuyuq'eej taqe i k'amal kib'eeh aj tiij, je' wili i xuq'or keh: Chak'am 
taq reje i loq'laj kaxa molik wii' i ruk'uhb'aal i QaJaaw. Eh wuquub' taq aweh i nee 
kiooj chi peet chuwach i loq'laj kaxa, eh neenkik'am ju'jun kuiruk'aa' imas 
tentzun. 

7Eh je' wilik i xuq'or keh i tinamit: Hiy taq chakotej riij i tinamit Jericó. Eh re' taqe 
i soldado wilik kiq'aslaj ch'ihch' naa kojiik chi peet b'eeh chuwach i loq'laj kaxa 
molik wii' i ruk'uhb'aal i QaJaaw, inki. 

8Chu'nchel i xq'orarik keh ruum i Josué xkian wo' hoq. Re' taqe i wuquub' chi 
k'amal kib'eeh aj tiij xiooj wo' chi peet b'eeh chuwach i loq'laj kaxa molik wii' i 
ruk'uhb'aal i QaJaaw, eh chi kiju'junaal k'ahchi' reje kixulem paam i ruk'aa' imas 
tentzun. Eh re' i loq'laj kaxa xam reje chikiij. 

9Re' taqe i soldado peet b'eeh taqe reje chikiwach i k'amal kib'eeh aj tiij. Eh wilik 
wo' taqe i soldado xam taqe reje chi riij i loq'laj kaxa. Re' taqe i k'amal kib'eeh aj 
tiij xama' inkikanaa' ta chik ruxuljiik i ruk'aa' imas tentzun. 

10Re' Josué je' wili i xuq'or keh i soldado: Re' taq i hat naa taq ab'eeh reje chi ma' 
xta taq choqik naa a'nam, konaa taq nuq'orom aweh kora'j taq neenak'er aachii' 
chi kow re', inki. 

Re' noq xchoparik naah i tinamit Jericó 

11Re' Josué xuq'or keh chi re' loq'laj kaxa naa rojiik rukotem riij i tinamit Jericó, 
chi riij i re' xi sutinik wo' chik cho chupaam i ki-itz'ihy naah paat, eh ar xkik'saj 
aq'ab'. 

12Eh chi junwaar chik kowahq'eq xwuktik i Josué, eh re' taqe i k'amal kib'eeh aj 
tiij xkik'am wo' chik reje i loq'laj kaxa molik wii' i ruk'uhb'aal i QaJaaw Dios. 

13Eh re' i wuquub' chi k'amal kib'eeh aj tiij xiooj chi peet b'eeh chuwach i loq'laj 
kaxa molik wii' i ruk'uhb'aal i QaJaaw, b'ehik, inki a'n reje eh xama' inkikanaa' ta 

chik i ruxuljiik i ruk'aa' imas tentzun. Re' taqe i soldado peet b'eeh reje 
chikiwach, eh wilik wo' taqe i xam reje chi riij i loq'laj kaxa. Eh re' taqe i k'amal 
kib'eeh aj tiij xama' inkimay ta chik ruxuljiik paam i ruk'aa' tentzun. 

14Eh panrukab' q'iij xooj wo' chik kikotej riij i tinamit Jericó, chi riij i re' xi sutinik 
wo' chik chaloq chupaam i ki-itz'ihy naah paat. Eh waqiib' q'iij xkian chi 
ju'junriim xkikotej riij. 

15Eh chupaam i ruwuuq q'iij kowahq'eq xi wuktik xooj wo' chik kikotej riij i 
tinamit Jericó, je' wo' rukab' i kian pampeet, xa re' la' wuqpech chik xkikotej riij 
chupaam i q'iij re' re'. 

16Eh noq re' taqe i k'amal kib'eeh aj tiij xkixulej i paruwuuq pech i ruk'aa' imas 
tentzun, re' Josué, je' wili xuq'or keh i soldado: Chak'er taq aachii' chi kow, ruum 
re' i QaJaaw Dios xuqasaj taq chik panaq'ab' i tinamit Jericó. 

17Re' tinamit re' re' naa rusahchiik wach, je' wo' chu'nchel i wilkeeb' chupaam, je' 
rukab' i ruq'orom i QaJaaw Dios. Xa re' wo' hoq Raab i k'oyoom laj ixoq naa 
rukohliik riij i ruk'achariik ruch'ihil taqe i kikeb'aam kiib' parupaat, ruum 
xukeb'aa' taqe i kiib' chi winaq xqataq'aaj taqe reje chi tahool. 

18Re' taq i hat chawik'raaj taq awiib' ma' jino'q i chib'ih jariik wilik chupaam i 
tinamit re' re' naa taq achopom. Ruum re' i QaJaaw Dios ruq'orom chik chi naa 
rusacham wach, je' wo' chu'nchel i wilkeeb' chupaam, ruum wila' chih taq i 
xachop neenchalik i ti' k'axik taq cha naah chupaam taq aapaat itz'ihy naah. 

19Eh re' taqe i xa chib'ih jariik korjinaq ruuk' oro, ruuk' plata, ch'ihch' neerub'an 
chi nee taq inamol, ruum re' re' naa ruq'ahxiik reh i QaJaaw naa rumolariik 
chupaam i molarik wii' i chib'ih inkamanik reh i QaJaaw, inki. 

20Eh noq re' taqe i k'amal kib'eeh aj tiij kow xkixulej taqe i ruk'aa' imas tentzun, 
chu'nchel i aj Israel xkik'er kichii' chi kow. Eh re' tz'aq kotimaj wii' riij i tinamit 
Jericó xanoq wo' ch'alojik wach ak'al, eh re' taqe i aj Israel jumehq'iil xi okik i koq 
chupaam i tinamit re' re', eh xkichop naah. 

21Eh xkikansaj ruuk' q'aslaj ch'ihch' chu'nchel i tinamit chi winaq chi ixoq chi 
nimaq chi kok' taq. Eh re' taqe i b'ooyax, taqe i tentzuun, taqe i b'uurux, xkuxik 
kisacham wach. 

22Eh re' Josué je' wili i xuq'or keh i kiib' chi winaq i xi ponik tah woq reh i ye'aab': 
Re' taq i hat hiy taq parupaat i Raab i k'oyoom laj ixoq chawesaj taq cho ar i reh, 
je' wo' chu'nchel i awach reh wilkeeb' ruuk', je' rukab' aq'orom taq reh, inki. 

23Eh re' taqe i kiib' chi winaq xiooj wo' parupaat i Raab xkesaj chee reh ruch'ihil 
irutuuti rajaaw, ruch'ihil taqe i ras ruchaaq', taqe chu'nchel i awach reh. Eh ar 
xkik'am reje kochiriij i wilik wii' i ki-itz'ihy naah paat i aj Israel. 

24Eh re' taqe i aj Israel xkikoj ruq'aq'al i tinamit Jericó xk'ahtik, eh xkuxik 
ruk'ahtiik chu'nchel i wilkeeb' chupaam. Eh xa re' wo' xkesaj i xa chib'ih jariik 
korjinaq ruuk' oro, ruuk' plata, ruuk' q'an ch'ihch', ruuk' rax ch'ihch', ar xkimol 
chupaam i ye'aab' reh i chib'ih inkamanik reh i QaJaaw. 

25Eh re' Josué xuko'leej riij i ruk'achariik i Raab, ruch'ihil awach reh parupaat, 
ruum re' reh xukeb'aa' i kiib' chi winaq xutaq'aaj reje chutahariik i tinamit Jericó, 
eh chupaam taqe q'iij re' re', re' taqe i riih rumaam Raab xi okik cho chi k'achariik 
chi kixilak i aj Israel. 

26Eh chupaam i q'iij re' re', re' Josué xuq'or i xti korik je' wili i xuq'or: Neeta naq 
inye'arik panti' k'axik ruum i QaJaaw Dios i awach i neraaj ruyejaam ruka'peech i 
tinamit wili. Eh nee ta naq inkimik i peet rak'uun awach i nee raaj rukojom i tz'aq 
reh i riij i tinamit wili. Eh nee ta naq inkimik i chaaq'b'ees neraaj ruyejaam taqe i 
ookb'al, inki. 

27Eh re' i Josué xtoob'jik ruum i QaJaaw Dios, eh re' taqe i xuq'or i Josué xelik 
rib'iral chupaam chu'nchel i ye'aab' re' re'. 

Jos 7 

Re' mahk xub'an i Acán 

1Jinaj i winaq aj Judío Acán rub'ihnaal rak'uun i Carmi riih i Zabdi, xikin riih Zera, 
wili taqe i xa chib'ih jariik xuchop, re' ruuk' i ruq'orom i Dios chi naa rusahchiik 
kiwach. Ruum chi xuchop taqe re' chi kunchelaal i aj Israel xkahnik wach kinaah i 
mahk re' re' ruum i QaJaaw Dios, eh ma' k'isiin ta xchalik i rujosq'iil chikinaah. 

2Eh koq'uun chik re' Josué noq wilkeeb' ar Jericó wilik taqe i winaq xutaq'aaj reje 
pan tinamit Hai, re' wilik parelb'aal q'iij reh i Bet-el, ma' najt ta ruuk' i Bet-avén, 
je' wili i xuq'or reje keh: Hiy taq chatah i tinamit Hai, inki, re' taqe i winaq re' re' 
xooj wo' kitaah i tinamit. 

3Eh noq xi sutinik chaloq je' wili i xkiq'or reh i Josué: Ma' koruman taj chi 
chu'nchel i qatinamiit Israel nee kiooj Hai kiib' oon ixib' miil chi winaq manlik 
nee kiooj chi peleto ar, eh neen kichop naah i tinamit re' re'. Ruum re' kicha'jinik 
reh i tinamit re' re' xa, ma' k'ih ta taqe, inki taqe. 

4Eh xa ixib' miil chi winaq i xijohtik chub'anariik reh i tinamit Hai. Xa re' la' re' 
taqe i aj Hai wilik i aj Israel xkian reh, eh wilik i xkajimaj chaloq. 

5Eh re' taqe i aj Hai waqlaj ru ka'winaq i xkikansaj chi kixilak i aj Israel. Eh re' 
taqe i ruk'ihaal xkajimaj chaloq pan tinamit, xi k'ulik kanab'joq panqajik 
inehteesjik wii' ab'aj. Eh ruum i xb'aan keh re' re' chu'nchel i aj Israel xub'an kiib' 
kik'ux, xchalik kiyo'jiik. 

6Re' Josué, ruch'ihil taqe i k'amal kib'eeh i aj Israel xkiweq i kiso' xkipukej i pooq 
wach kinaah ruum ruti'kiil kik'ux. Eh kipach'aa' qohoq kiib' korehtaal xkireq 



487 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

wach ak'al ruuk' i yejal kiwach chuwach i koq i loq'laj kaxa molik wii' i 
ruk'uhb'aal i QaJaaw Dios, korehtaal chik xokik i q'iij. 

7Re' Josué je' wili i xuq'or: QaJaaw Dios xti ti' wo' chik ¿Chib'ih reet noq xawik'saj 
taqe chaloq juntar i nim ha' Jordán taqe i aj Israel? ¿Mi xa re' nawaaj re' chi 
naakooj aq'asam pan kiq'ab' taqe i aj amorreo reh chi naa kisacham qawach? Ma' 
xta naq reet chi xoj kahnik ta cho chi juntar i nim ha' Jordán. 

8QaJaaw Dios ¿Chib'ih i ruk'ul chi nee nuq'or yu'naak? ruum re' taqe i aj Israel 
xkimol cho chi elik chikiwach i aj ixowaal. 

9Eh re' taqe i aj cananeo, je' wo' taqe i patim chupaam i ye'aab' re' re' noq 
neenkib'iraj chib'ih i xk'ularik neenchalik kisach qawach pankomonil. Eh ¿Chib'ih 
i neen q'orarik chi riij i runimaal wach ab'ihnaal? inki. 

10Eh re' i QaJaaw Dios je' wili i ruchaq'weesjiik xub'an: Josué wukteen johtoq, 
Chib'ih jariik i napachib'ej ar wach ak'al. 

11Re' taqe i awuch aj Israel ximahkunik chi nuwach ma' xkinimaj taj i k'uhb'aal 
xnuyejaa' wach kuuk', wilik i chib'ih jariik xkik'am chaloq re' naq ruuk' i naa 
rusachariik kiwach. Eh xkelq'aaj, xanaah re' keht'al wo' naq chi ma' toob' ta 
xkikeb'aa' chi xilak i chib'ih keh. 

12Ruum aj re', re' taqe i aj Israel re' re' ma' nee ta inkikuy ruk'ulb'eejiik taqe i aj 
ixowaal. Naa la' kimolom chi elik chikiwach, ruum aj re', re' taqe i aj Israel i ruk'ul 
chi naa rusachariik kiwach yu'naak. Eh wila' ma' xasach taq wach i hat i 
nuq'orom i hin chi naa rusahchiik kiwach, re' hin ma' naa ta chik nuwihiik taq 
awuuk'. 

13Re' hat Josué cha q'or keh i tinamit chi kisaqb'isaj kiib' reh chi nee kichalik chi 
nuwach iqal. Re' hin i hin taq aaWaJaaw aaDios je' wili nuq'or: Re' taq i hat aj 
Israel xawelq'aaj taq chaloq i naa naq rusachariik kiwach. Wila' ma' xasach taq 
wach, wila' ma' xawesaj taq reje chaxilak ma' jaruuj taq chik naa akuyum i peleto 
kuuk' i ki-ixowanik taq awach, kinki. 

14Eh re' taq i hat wahq'eq i iqal ti chaloq taq chi nuwach chi ch'uhqaal taq 
aatinamiit, aha' wilik ch'uq i naa nuq'orom i hin chi naa ruchaliik chi nuwach naa 
wo' ruchaliik, ruch'ihil taqe awach reh parupaat. Eh aha' wilik junch'uq chi 
patineel naa nuq'orom i hin chi naakichaliik, naa wo' kichaliik chi nuwach jarub' 
chi winaq wilkeeb' panupaat. 

15Eh awach aj uuk' neenkan i naa naq rusahchiik kiwach inchol chi naa ruk'ahtiik 
i reh, je' wo' chu'nchel i awach reh, chu'nchel i chib'ih reh. Ruum xub'an i yiib' 
wach na'ojb'al ma' ruk'ul ta chi b'anarik chi kixilak i aj Israel ma' xunimaj taj i 
nuyejaam wach i hin, inki i Dios. 

16Re' Josué kowahq'eq xwuktik chi junwaar, eh xuq'or keh i aj Israel chi naa 
kichaliik chi kich'uhqaal, xumol kiwach i aj Israel. Eh re' i ruch'uhqaal i riih 
rumaam Judá xk'uhtjik reh i Josué, ruum i Dios. 

17Re' Josué xuq'or chi naakichaliik i junch'uq chi riih rumaam Judá, eh chi kixilak i 
re' xk'uhtjik taqe riih rumaam i Zera, eh chi riij i re' xik'ik taqe awach reh 
parupaat i Zera. Eh chi kixilak taqe i xk'uhtjik i riih rumaam Zabdi. 

18Eh noq xiooj k'oloq chi kiju'junaal taqe i winaq i riih rumaam i Zabdi. Eh chi 
kixilak taqe re' xureq i QaJaaw Dios chi re' Acán wilik ru mahk. Re' Acán re' re' 
rak'uun i Carmi, riih i Zabdi, xikin riih rumaam Zera. Re' taqe re', re' ruuk' taqe i 
riih rumaam Judá. 

19Eh noq xrib'iraj chi je' re' i Josué je' wili i xuq'or reh i Acán: Wila' re' hat 
inawaaj aye'em runimaal wach, inawaaj aye'em ruloq'il i QaJaaw Dios cha q'or 
weh chib'ih jariik i xa a'n ma' keb'aa' chi nuwach, inki. 

20Re' Acán je' wili i chaq'wik xub'an: Re' hin i nuq'or i korik chi ximahkunik 
chuwach i qaDios i hoj, hoj aj Israel, re' taqe i wili i xnub'an: 

21Noq xoj okik Jericó chi kixilak taqe i chib'ih jariik xwilow wach jinaj i holohik 
itz'ihy inchalik Babilonia, xwilow wach i kiib' siento chi tumiin plata, xwilow 
wach i junrahp chi oro ik'inaq naa jinaj libra rahliil, eh xnuk'am taqe chi weh. Eh 
xnuk'ot jinaj i jul panyejaal i nu itz'ihy naah paat, ar taqe xnumuq'aa', eh chi ri'sil 
taqe re' xnuyeew i tumiin. 

22Eh noq xrib'iraj chi je' re' i Josué wilik taqe i winaq xutaq'aaj chupaam i ru-
itz'ihy naah paat i Acán. Eh ar wo' xponik kireq chu'nchel i rukeb'aam i Acán, chi 
ri'sil wo' xkireq i tumiin. 

23Eh xkik'am reje chuwach i Josué, eh chikiwach chu'nchel i aj Israel. Eh kiq'asaj 
chuwach i QaJaaw Dios. 

24Eh re' Josué, eh chu'nchel i aj Israel xkichop i Acán xkik'am reje chuwach 
k'ixkaab' Acor, ruch'ihil itz'ihy ruch'ihil i tumiin, ruch'ihil i junrahp chi oro, 
ruch'ihil wo' taqe i rak'uun rixq'uun. Eh xkik'am wo' taqe i rub'oyaax i 
rutentzuun, ruch'ihil i ru-itz'ihy naah paat, je' wo' chu'nchel i chib'ih reh. 

25Eh re' Josué je' wili i xuq'or reh i Acán, ¿Chib'ih reet noq xak'am chee ti' k'axik 
wili chi qanaah? Yu'naak re' QaJaaw Dios ye'woq jilow aweh, inki. Noq xukohlaaj 
ruq'orariik i re' i Josué chu'nchel i aj Israel xkikutib'eej chi ab'aj i Acán, eh xkik'at, 
je' wo' chu'nchel i rak'uun rixq'uun. 

26Eh xkiyeew i juntuhb' chi ab'aj chinaah, eh ar xkahnik chi jumpech. Ruuk' i re' 
xik'saj i rujosq'iil i QaJaaw Dios. Ruum aj re', re' i ye'aab' re' re' Acor i rub'ihnaal 
xkahnik chi jumpech 

Jos 8 

Re' taqe i aj Israel xkichop naah i tinamit Hai 

1Re' i QaJaaw Dios je' wili i xuq'or reh i Josué: Mat yo'jik, maa rub'an kiib' ak'ux. 
Chak'am taqe reje chu'nchel i soldado hiy chak'ulb'ilej taqe i tinamit Hai. Re' hin 
nuq'asam chik panaq'ab' i kireey, kitinamiit, i kiye'aab' eh chu'nchel i chib'ih keh. 

2Re' taq i hat naa taq a'nam kuuk' i tinamit Hai je' wo' ruuk' i kireey nik' wach taq 
i xa a'n ruuk' i tinamit Jericó ruuk' i kireey. Xa re' la' yu'naak neerub'an chi nee 
taq inkahnik cha weh i xa chib'ih jariik wilik ar, je' wo' taqe i kichikoop, eh chi riij 
i tinamit nee taq ti okik chaloq chi peleto, inki. 

3Eh re' Josué i xumol kiwach i ru soldado reh chi xutaq'aaj taqe reje chi q'aq'inik 
chinaah i tinamit Hai, xusik' kiwach i lajeeb' ru ka'winaq miil chi q'aq'ineel. Eh 
chaq'ab' xutaq'aaj taqe reje. 

4Je' wili i xuq'or reje keh: Chab'iraj taq chi korik ar taq netiokik cho chi riij i 
tinamit nee taq i naakeb'aa' awiib' ma' najt ta ruuk', eh ayejaam-oq taq awiib' reh 
i rub'anariik reh. 

5Eh re' ruqox i tinamit wuch'ihil taqe i hin noq neekinokik i koq chuwach i 
tinamit. Eh noq nee kielik chaloq i aj Hai chub'anariik qeh i hoj, neenqamol chi 
elik i hoj, je' rukab' xa a'n taq i hat junriim. 

6Eh noq neenqamol cho chi elik i hoj chupaam i kitinamiit nee qoh kajimaj chaloq 
neenkikapaaj chi xoj kesaj wo' chik cho ar. 

7Jumehq'iil taq neti elik chaloq aha' akeb'aam taq awiib', eh nee taq i naachop 
naah i kitinamiit. Ruum re' i QaJaaw Dios naa ruq'asaniik taq panaq'ab'. 

8Eh xa re' wach noq nee taq inachop naah chak'at taq, je' rukab' i xuq'or i QaJaaw 
Dios, re' reh xq'orik inki. 

9Chi riij i re', re' Josué xuq'or keh chi xi elik reje i soldado. Eh re' keh xiooj wo' 
hoq ar xooj kikeb'aa' kiib' panyejaal i ye'aab' Bet-el ruuk' i tinamit Hai pareelb'aal 
q'iij reje reh i Hai. Eh re' Josué reh ko ar xik'saj i jinaj aq'ab' wilkeeb' wii' i ki-
itz'ihy naah paat. 

10Eh chi junwaar chik kowahq'eq xwuktik i Josué xupech' taqe i ru soldado mi 
kiyejaam kiib' chi korik. Re' taqe i winaq k'amal b'eeh taqe chi kixilak i aj Israel 
xiooj chi peet b'eeh chikiwach noq xiooj chi peleto chinaah i tinamit Hai. 

11Eh chu'nchel i ru soldado xkijil i koq kiib' ruuk' i tinamit Hai chuwach i koq i 
tinamit xi okik, ar xkiyejaa' i ki-itz'ihy naah paat pantz'eet reje reh i rookb'aal 
q'iij. Eh jinaj i k'ixkaab' xkahnik pankiyejaal ruuk' i tinamit. 

12Eh re' Josué hoob' miil chi soldado i xukeb'aa' panyejaal i ye'aab' Bet-el ruuk' i 
tinamit Hai ar reje chi korkiil i rookb'aal q'iij, reh i tinamit. 

13Re' taqe i soldado jun ch'uq i xkikeb'aa' kiib' pantz'eet reje reh i rookb'aal q'iij, 
eh junch'uq i xkahnik chupaam i ki-itz'ihy naah paat panrookb'aal q'iij. Eh re' 
Josué xujil i koq riib' ruuk' i tinamit re' re' xponik kopanyejaal i k'ixkaab'. 

14Eh noq xrilow i kireey i aj Hai chi xiooj chik k'oloq i Josué panyejaal k'ixkaab', 
jumehq'iil xelik chaloq ruch'ihil chu'nchel i ru soldado chi kik'uhlb'ejiik taqe i ki 
soldado i aj Israel wach k'ixkaab' Jordán. Xa re' la' ma' reht'al taj chi wilik i ki 
soldado i aj Israel kikeb'aam kiib' chi riij i rutinamiit. 

15Eh re' Josué ruch'ihil taqe i ru soldado xkimol ti chik chi elik chupaam i ye'aab' 
chiq yuuq' xkian kiib' chuwach i ki soldado i aj Hai. 

16Eh chu'nchel i ki soldado i aj Hai xq'orarik keh chi naa ruchaliik kajimam taqe i 
ki soldado i aj Israel, ruch'ihil i Josué najt kikanaa' chaloq i kitinamiit. 

17Eh ma' jino'q chik i soldado xkahnik cho Hai, ma' jino'q wo' chik i xkahnik cho 
Bet-el, chi kunchelaal xchalik chi kajimjiik i ki soldado i aj Israel, ruum i re' 
xkikanaa' chaloq i kitinamiit chi ma' xta cha'jen reh. 

18Eh re' i QaJaaw Dios je' wili i xuq'or reh i Josué: Re' hat chajosaj reje aq'as laj 
ch'ihch' wilik pan anq'ab' chinaah i tinamit Hai ruum re' hin naa nuq'asam 
panaq'ab', inki. Eh re' Josué xujosaj wo' reje chinaah i tinamit i ruq'aslaj ch'ihch'. 

19Eh chu'nchel i ki soldado i aj Israel kikeb'aam kiib' xi elik cho chi jumehq'iil aha' 
naq kikeb'aam kiib' xkikutkiib' chinaah i tinamit Hai. Eh xkichop naah i xkikoj 
ruq'aq'al. 

20Eh noq re' taqe i ki soldado i aj Hai xitz'ehtanik reje chikiij xkilow chi xamponik 
chik pan taxaaj i rusib'eel i kitinamiit, xama' aha' ta chik kielik kuum taqe i aj 
Israel, i xkimol naq chik chi elik chupaam i ye'aab' chiq yuuq', chupaam i q'iij re' 
re' xkikut kiib' chinaah i tinamit re' re'. 

21Eh noq rilow i Josué, ruch'ihil chu'nchel i aj Israel chi re' taqe i ki soldado 
kikeb'aam naq kiib' xkichop naah i tinamit Hai, eh chi xkikoj ruq'aq'al, xi sutinik 
chikiij eh xoj kik'ulb'ilej taqe i aj Hai. 

22Re' taqe i xichopwik naah i tinamit xi elik cho ar xchalik kik'ulb'ilej i ki soldado 
i aj Hai panyejaal i ka'ch'uq chi ki soldado i aj Israel xi kahnik. Re' keh kian reh i 
ki soldado i aj Hai korehtaal xkuxik kikansam. 

23Xa re' wo' chik i kireey i aj Hai xkikanaa' chi k'achlik, xkichop, eh xkik'am reje 
chuwach i Josué. 

24Eh noq re' taqe i aj Israel xkuxik kikansam chu'nchel i ki soldado i aj Hai re' 
taqe i ajiminik cho keh chupaam i ye'aab' chiq yuuq' xi sutinik wo' chik reje 
chupaam i tinamit Hai. Eh xkikansaj i xi kahnik naq chi k'achalkeeb'. 

25Chupaam i q'iij re' re' xkikansaj i kab'laj miil chi tinamit patim taqe chupaam i 
tinamit re' re' chi winaq chi ixoq. 

26Re' Josué kore' chik xuq'asaj i ruch'ihch' k'ulq'as rehtalil i taaq'anik reh i 
q'aq'inik chinaah i tinamit noq xkuxik chik kikantesjiik chi jumpech i aj Hai. 

27Re' taqe i aj Israel xkahnik chi keh taqe i chikop, chu'nchel i chib'ih jariik i 
wilkeeb' chupaam i tinamit Hai, je' wo' rukab' i xuq'or i QaJaaw Dios reh i Josué. 

28Je' re' noq re' Josué kuxik ruk'atam i tinamit Hai, xusach wach chi jumpech, eh 
je' xkahnik chi jumpech. 

29Eh re' Josué xut'uyaa' nah q'ab' chee' i kireey i aj Hai korehtaal xokik i q'iij ar 
xkimik. Eh noq xokik i q'iij xutaq'aaj ruqahteesjiik i ruti'jolal, ar xkikut 
panookb'al reh i tinamit, eh xkitub'aa' ab'aj chinaah. Eh re' ab'aj re' re' ar xkahnik 
chi jumpech. 

Re' Josué xrilow wach i k'uhb'aal chinaah i yuuq' Ebal 

30Eh re' Josué xuyejaa' jinaj i artaal chinaah i yuuq' Ebal, re' ye'b'al ruloq'il i 
kaJaaw i ki Dios i aj Israel. 

31Je' rukab' i xuq'or i Moisés raj kamanoom i Dios keh i aj Israel, je' rukab' i 
tz'ihb'amaj pan santo laj huuj, re' k'uhb'aal xye'arik reh i Moisés. Eh re' artaal re' 
re' xkiyejaa' ruuk' taqe i ab'aj ma' sehkamaj ta wach. Re' taqe i aj Israel xkik'at i 
mayiij chinaah i artaal chuwach i QaJaaw Dios, eh xkiyeew wo' chinaah i mayiij 
k'amb'al iib' panotob'il ruuk' i Dios. 

32Eh re' Josué chikiwach chu'nchel i aj Israel xutz'ihb'aaj chuwach taqe ab'aj i 
k'uhb'aal ye'ooj reh i Moisés. 

33Eh chu'nchel i aj Israel, taqe i tokoom tinamit, taqe k'amal b'eeh, taqe i nimaq 
kiwach, taqe i q'atal q'orik, xkiyeew i koq kiib' pantaq rucheel i loq'laj kaxa molik 
wii' i ruk'uhb'aal i QaJaaw chikiwach taqe i k'amal kib'eeh aj tiij taqe i aj Levíta 
re' kik'amwik reh i loq'laj kaxa. Re' taqe i tinamit re' re' yejaal i xkiyeew reje kiib' 
parucheel i yuuq' Gerizim, eh yejaal i xkiyeew reje kiib' parucheel i yuuq' Ebal. Eh 
xkian wo' hoq ixq'orarik keh pampeet ruum i Moisés raj kamanoom i QaJaaw 
Dios, reh chi xkik'ul i rotob'il i Dios. 

34Eh chi riij i re', re' Josué xrilow wach chi ju'junaal chib'ih i ruq'or taqe i 
k'uhb'aal tz'ihb'amaj, chihreet noq ink'ularik i rotob'il i Dios, eh chihreet noq 
ink'ularik i ti' k'axik. 

35Re' Josué xrilow wach taqe i k'uhb'aal xye'arik ree Moisés ma' xtaj i xukanaa' 
chi ma' ta xrilow wach chikiwach i aj Israel, chi winaq, chi ixoq, chi kok' 
ha'lak'uun, eh chi tokoom tinamit wilkeeb' ar. 

Jos 9 

Re' taqe i tinamit Gabaón xkichuk i q'orik reh i Josué 

1Re' taqe i kireey i aj heteo, i aj amorreo, i aj cananeo, i aj ferezeo, i aj heveo, i aj 
jebuseo, xkib'iraj rib'iral i xkian i aj Israel. Re' taqe reey re' re' ar wilkeeb' 
parookb'aal q'iij reh i nim ha' Jordán chupaam taqe i raxchee'. Eh wach k'ixkaab', 
xponik pantz'eet reh i rookb'aal q'iij reh i palaw Mediterráneo, xponik Líbano. 

2Re' taqe i reey re' re' xkiyejaa' wach chi xooj kik'ulb'ilej i Josué, ruch'ihil taqe i aj 
Israel. 

3Eh re' taqe i aj heveo, wilkeeb' Gabaón xkib'iraj rib'iral i xub'an i Josué ruuk' i 
tinamit Jericó, ruch'ihil i xub'an ruuk' i tinamit Hai. 

4Xkiyejaa' wach kijot'ariik i aj Israel, aj taqareel tii chik taqe xiooj xkian kiib' 
xkiyeew reje chi riij i kib'uruux q'aah koxtaal, i q'aah koxtaal tz'uhuum xa kojb'al 
chik wach ye'aab' vino 

5Eh q'aah i kiso' xkikoj reje je' wo' noq i kixijab' xkikoj reje chi kooq, xak'ojb'al 
chik wach. Eh re' kikaxlanwi'k xkik'am reje reh i kib'eeh xakow chik, eh xaq'uux 
chik wach. 

6Eh noq xi ponik ruuk' i Josué kiyejaam wii' i ki-itz'ihy naah paat ar Gilgal, je' wili 
i xkiq'or reh, je' wo' keh chu'nchel i aj Israel: Re' hoj chi najt yuuq' qohchalik 
inqaaj chi wilik i neenqayejaa' taq wach awuuk', inki taqe. 

7Re' taqe i aj Israel je' wili i kichaq'weesjiik i aj heveo xkian: Ruq'iij ma' najt ta taq 
ayu' hat patim ¿nik' wach noq inawaaj taq i hat chi wilik i neenqayejaa' taq awach 
awuuk'? 

8Eh re' taqe i aj Gabaón je' wili xkiq'or reh i Josué: Re' hoj neerub'an chi nee qoh 
kahnik taq chi amoso, inki taqe. Eh re' Josué xupahqaaj keh chi je' wili: ¿Awach 
taq i hat, aha' taq ti chalik? inki. 

9Re' keh je' wili i ruchaq'weesjiik xkian: Re' hoj chi najt yuuq' qoh chalik xa ruum 
xqib'iraj rib'iral chi wilik rajaawriik taq aaDios i hat, eh xa ruum chi xqib'iraj 
rib'iral i nimaq wach ma' ilooj taj rub'anam taq wuuk' ar Egipto. 

10Xa ruum wo' chi xqib'iraj rib'iral chib'ih i xub'an kuuk' i kiib' chi kireey i aj 
amorreo chi juntar i nim ha' Jordán. Re' Sehón reey ar Hesbón, re' Og reey ar 
Basán, re' taqe i xi patinik ar Astarot. 

11Je' aj re' noq re' taqe i k'amal qab'eeh taqe i qatinamiit je' wili i xkiq'or cho qeh: 
Re' taq i hat chak'am taq reje awa' ahaa' reh ab'eeh hiy taq aha' wilkeeb' wii' je' 
wili taq i neenaq'or keh: Re' hoj inqaaj chi nee qoh kahnik chi kimoso, eh chi wilik 
inqaaj qayejaam wach kuuk', inki taqe qeh. 

12Re' hoj noq xoj chalik taq chasik'ariik kotz'a' naq i qakaxlanwi'k wili, eh 
yu'naak kow chik xq'uuxrik chik kiwach. 

13Eh je' wo' taqe i qakoxtaal tz'uhuum wili ko ak' naq noq xqanujisaj taqe chaloq 
chi vino, eh yu'naak xi hopib'ik chik. Eh re' taqe qaso' ruch'ihil taqe i qaxijab' 
xiq'ahik wo' chik, ar ink'utinik chi najtir inqatoq'aa' cho b'ehik, inki taqe. 

14Re' taqe aj Israel xa ruum chi xkilow chi q'ahinaq chik i chib'ih keh taqe re' 
xkinimaj i xkiq'or, xa re' la' ma' xkipahqaaj ta reh i Dios i naa kianam. 

15Eh re' Josué xkiyejaa' wach chi xkik'am kiib' pansuqkiil k'uxliis kuuk' i aj 
Gabaón. Eh xuq'or keh chi naa kiko'leem riij i kik'achariik. Re' taqe i k'amal 
kib'eeh i ju'jun ch'uq chi aj Israel xkiq'or i xti korik chi je' re' i naa kianam i keh. 

16Eh noq ixib' chik q'iij kik'amam kiib' pansuqkiil k'uxliis kuuk' i aj Gabaón re' 
taqe i aj Israel xkinab'eej chi re' taqe re' xama' najt ta wo' kuuk' wilkeeb' reje i xa 
kika'jaah wo' taqe. 

17Ruum aj re' paroox q'iij xiooj i aj Israel chi kisik'ariik taqe i aj Gabaón xi ponik 
chupaam taqe i kitinamiit je' wili kib'ihnaal: Gabaón, Cofira, Beerot, eh re' 
Quiriat-jearim. 

18Eh re' taqe i aj Israel ma' xkikansaj ta taqe i tinamit re' re', ruum re' taqe i 
k'amal kib'eeh i aj Israel kiq'orom chik korik parub'ihnaal i QaJaaw chi naa 
kiko'leem riij i kik'achariik taqe re'. Ruum aj re', re' taqe i aj Israel xkitoq'aa' 
kiwech'um riij i ma' holohik taj xkian i k'amal kib'eeh. 

19Re' taqe i k'amal kib'eeh je' wili xkiq'or: Re' hoj qaq'orom i korik parub'ihnaal i 
qaDios chi ma' naa ta qakansam taqe. Ruum aj re' yu'naak xama' xta chik i 
naaqa'nam keh. 

20Re' hoj ma' naa ta qakansam taqe i aj Gabaón ruum wixqakansaj taqe 
neenqayoj wach i korik qaq'orom ree Dios ruum i re' nee ruyeew chee rujosq'iil 
chi qanaah, inki taqe. 

21Re' taqe i k'amal kib'eeh i aj Israel ma' xkikansaj ta taqe i aj Gabaón. Xa re' la' 
xkiq'or chi naa kikahniik chi xa kajsi'wiil taqe, eh chi xa b'ehlan kihaa' chu'nchel i 
tinamit Israel, je' re' noq re' taqe i k'amal b'eeh xkian wo' hoq aha' wilik i xkiq'or. 

22Eh re' Josué reh xuyuq'eej taqe i aj Gabaón, xupahqaaj keh chi je' wili: ¿Chib'ih 
reet noq xachuk taq qeh i q'orik, re' taq i hat xaq'or taq qeh chi najt taq ti chalik, 
xa nah re' xa ayu' wo' taq hat patim? 

23Eh ruum chi xachuk taqe i q'orik yu'naak xat kahnik taq chi ri'sil i ti' k'axik xat 
kahnik taq chi moso chi juneliik. Re' taq i hat naa akahniik chi yok'ol reh i sii' chi 
b'ehlan reh i ha' naa rukamaniik parupaat i nuDios, inki. 

24Re' taqe i aj Gabaón je' wili i chaq'wik xkian: Re' hoj xqachuk i q'orik ruum ma' 
k'isiin ta xoj yo'jik taq awuum xqakapaaj i hoj chi naa taq kooj akansam. Eh 
qib'iraj wo' rib'iral chi re' taq aaWaJaaw aaDios taq i hat ruq'orom cho reh i 

Moisés i raj kamanoom chi naa ruye'em taq aweh chu'nchel i qaye'aab' wili, eh 
chi naa taq akansam chu'nchel i patineel wilkeeb' chupaam. 

25Eh yu'naak panaq'ab' taq chik wilkooj neerub'an chi nee taq i na a'n quuk' nik' 
wach i ruk'ul inawilow taq i hat, inki taqe. 

26Eh re' Josué ma' xuyeew ta q'ab' keh i aj Israel chi xkikansaj taqe i aj Gabaón. 

27Eh xikanab'jik chi xa kajsi'wiil, xa b'ehlan kihaa' taqe i tinamit, je' wo' hoq i naa 
rukamaniik chinaah i ru artaal i QaJaaw Dios, eh i naa rukamaniik chupaam i 
ye'aab' rusik'im wach i QaJaaw Dios. Eh re' taqe i aj Gabaón je' re' i kikamaj 
xkahnik chi jumpech. 

Jos 10 

Re' noq xb'aan keh i aj amorreo 

1Re' Adonisedec i kireey i aj Jerusaleem xrib'iraj rib'iral chi re' Josué xusach 
kiwach chi jumpech i tinamit Hai, eh chi xukansaj i kireey, je' rukab' noq 
rusacham wach i tinamit Jericó, haa' i kireey. Eh xrib'iraj wo' rib'iral chi re' taqe i 
aj Gabaón, chi xkik'am kiib' pansuqkiil k'uxliis kuuk' i aj Israel. Eh chi wilik chik i 
wilkeeb' chi kixilak. 

2Re' reey re' re' ma' k'isiin ta xchalik ruyo'jiik noq xrib'iraj taqe re', ruum re' 
tinamit Gabaón nimlaj tinamit wilik rajaawriik chuwach i tinamit Hai. Eh re' taqe 
i winaq wilkeeb' ar xti q'e' kow kiib'. 

3Ruum aj re', re' Adonisedec kireey i aj Jerusaleem wilik i xutaq'aaj reje 
ruq'orariik reh i Hoham kireey i aj Hebrón, je' wo' reh i Piream kireey i aj Jarmut, 
je' wo' reh i Jafía kireey i aj Laquis, je' wo' reh i Debir kireey i aj Eglón, je' wili 
xuq'or reje keh: 

4Johteen taq cho wuuk' ayu' kinatow taq chi kipletohjiik taqe i aj Gabaón, ruum, 
re' keh xi okik chik pansuqkiil k'uxliis ruuk' i Josué, je' wo' kuuk' i chu'nchel i aj 
Israel, inki. 

5Eh xkimol kiib' i ho'oob' chi kireey i aj amorreo, i kireey i aj Jerusaleem, kireey i 
aj Hebrón, kireey i aj Jarmut, i kireey i aj Loquis, kireey i aj Eglón. Re' keh 
kiho'cheel kuch'ihil taqe i ki soldado xijohtik johtoq ar, xiooj wih-oq chuwach i 
kitinamiit i aj Gabaón reh chi naa kianam reh. 

6Eh noq xkib'iraj chi je' re' i wilkeeb' pan tinamit Gabaón xkitaq'aaj ruq'orariik 
reh i Josué re' kiyejaam wii' i ki-itz'ihy naah paat ar Gilgal, je' wili xkiq'or reh: 
Qoh k'oloq ako'leej i hoj, hoj amoso johteen cho chi jumehq'iil reh i qakoljiik, 
ruum chu'nchel i kireey i aj amorreo patim taqe paraxchee' xkimol cho kiib' chi 
rub'anariik qeh, inki taqe. 

7Eh noq xrib'iraj chi je' re' Josué xelik reje Gilgal ruch'ihil chu'nchel i ru soldado 
kow kiib'. 

8Eh je' wili i xq'orarik reh ruum i QaJaaw Dios: Re' hat mat yo'jik kuum, ruum re' 
hin naa taqe nuq'asam panaq'ab', ma' jino'q keh i re' naa kikuyum i peleto 
awuuk', inki. 

9Re' Josué xelik reje Gilgal, chaq'ab' xb'ehik reje, eh chi ma' keht'al taqe i aj 
amorreo xooj k'oloq chikinaah. 

10Re' QaJaaw Dios xuyeew q'ab' chi ma' k'isiin xiyo'jik taqe i aj amorreo 
chikiwach i aj Israel, chi je' re', re' Josué ma' k'isiin taqe i aj Gabaón xukansaj. Eh 
wilik taqe ixrajimaj reje chupaam i ye'aab' Bet-horón, wilik taqe i xukansaj 
chupaam i ye'aab' Azeca i Maceda. 

11Eh noq qajik inki a'n chee aj amorreo panqajik Bet-horón, noq elik inki a'n 
chikiwach i aj Israel, re' QaJaaw Dios xuqasaj cho pan taxaaj i nimaq taq saqb'och 
chikinaah. Eh yohb'aal wach k'ihaal i aj amorreo xikimik ruum, ma' xata je' 
k'ihaal i xkikansaj i aj Israel ruuk' i q'aslaj ch'ihch'. 

12Eh noq re' QaJaaw Dios xuq'asaj taqe i aj amorreo pan kiq'ab' i aj Israel re' 
Josué xuq'oreej i QaJaaw Dios chikiwach i tinamit, eh je' wili i xuq'or reh i q'iij, 
ruch'ihil i poh: Tipahoq i hat q'iij chinaah i tinamit Gabaón, tipahoq i hat poh 
chinaah i k'ixkaab' Ajalón, inki. 

13Eh re' q'iij xpa'lojik wo' hoq, je' wo' hoq i poh korehtaal chik xb'aan keh i aj 
ixowaal kuum i aj Israel. Re' i wili tz'ihb'amaj rehtalil chupaam i ruhuuj i Jaser, re' 
ruq'or chi je' wili: Re' q'iij k'isiin ma' jinaj q'iij xpahik panyejaal i taxaaj, ma' xokik 
ta chik qohoq chi jumehq'iil, inki. 

14Re' rupahiik i q'iij re' re' ma' jank'al ta nilarik cho pampeet, eh ma' jank'al ta 
wo' inilarik koq'uun. Re' noq i xb'irjik chee jinaj i winaq ruum i QaJaaw Dios. Re' 
QaJaaw Dios xuko'leej taqe i aj Israel chikiwach i aj ixowaal. 

15Eh re' Josué ruch'ihil chu'nchel i aj Israel xi sutinik chaloq ar Gilgal re' i 
kiyejaam wii' i ki-itz'ihy naah paat. 

16Re' taqe i ho'oob' chi reey xkimol chi elik xooj kikeb'aa' kiib' chupaam i jinaj i 
jul wilik ar Maceda. 

17Xa re' la' wilik i jinaj x-ilwik keh chi ar kikeb'aa' kiib' chupaam i paat ab'aj, eh 
xuq'or reh i Josué. 

18Eh re' reh je' wili i xuq'or keh i ru soldado: Re' taq i hat cha tolej taq chee nimaq 
ab'aj nee taq inatz'ap i koq chii' i jul chi korik, eh nee taq inakoj cha'jen reh. 

19Xa re' la' re' taq i hat maa cham taq awiib' ayu', hiy taq chi kajimjiik taqe i aj 
ixowaal chikiij taq ti okoq reje. Eh maayeew taq chik q'ab' keh chi neekisutinik 

cho pan kitinamiit ruum re' taq aaWaJaaw aaDios taq i hat xuq'asaj taq chik 
panaq'ab' taqe i re', inki. 

20Eh noq re' Josué ruch'ihil taqe i aj Israel xkiq'at wach chi jumpech taqe i aj 
amorreo ma' k'isiin keh i xikimik. Eh re' taqe i aj amorreo xi kahnik chi 
kok'achalkeeb' xkikeb'aa' kiib' chupaam taqe tinamiit kotimaj kiij chi tz'aq. 

21Re' i tinamit Israel manlik kiwach suq kik'ux noq xi sutinik cho ruuk' i Josué re' 
kiyejaam wii' i ki-itz'ihy naah paat ar Maceda. Re' naq i wilik wii' i Josué, ma' 
jino'q i ma' holohik ta kiq'orik chikiij i aj Israel. 

22Eh je' wili i xq'orarik keh ruum i Josué: Cha teh taq chii' i paat ab'aj re' re' 
chawesaj taq cho ar taqe i ho'oob' chi reey, inki. 

23Aha' wilik i xq'orarik keh xkian wo' hoq xkesaj wo' chaloq pampaat ab'aj i 
ho'oob' chi reey. Re' kireey i aj Jerusaleem, re' kireey i aj Hebrón, re' kireey i aj 
Jarmut, re' kireey i aj Laquis, re' kireey i aj Eglón. 

24Eh noq xi k'amarik reje chuwach i Josué, re' reh xuyuq'eej taqe chu'nchel i 
winaq k'amal kib'eeh soldado wilkeeb' chi riij je' wili i xuq'or keh: Yu'naak taq i 
hat chayeq' taq i kalaq taqe i ho'oob' chi reey re' re', inki, eh re' taqe i winaq re' 
re' i xkian aha' wilik i xq'orarik keh. 

25Eh je' wo' chik wili i xq'orarik keh ruum i Josué: Re' taq i hat mat yo'jik taq 
kuum maayoj taq ak'ux chakowej taq ak'ux, eh korik-oq taq aweh i cha a'n, ruum 
re' QaJaaw Dios je' re' naa rub'anam keh chu'nchel i ki-ixowanik taq awach, inki. 

26Chi riij i re', re' Josué xuq'or chi xit'uyub'jik taqe nah q'ab' chee' i ho'oob' chi 
reey korehtaal xikimik ar xi kahnik chi t'uyulkeeb' korehtaal xokik i q'iij. 

27Eh noq ach k'isiin ma' nokik qohoq i q'iij re' Josué xutaq'aaj kiqahteesjiik nah 
q'ab' chee' taqe i reey re' re'. Eh xuq'or wo' hoq chi naa wo' chik kiminariik i koq 
chupaam i paat ab'aj, xkikeb'aa' wii' kiib'. Eh xkitz'ap wo' chik i koq chii' i paat 
ab'aj ruuk' i nimaq ab'aj, eh ar xi kahnik chi jumpech. 

28Re' Josué ruch'ihil taqe i ru soldado xa chupaam wo' q'iij re' re' xuchop naah i 
tinamit Maceda xkisach wach chi jumpech, eh xkuxik kisacham wach ruuk' q'aslaj 
ch'ihch' chu'nchel i patim chupaam. Eh xub'an ruuk' i wilik chi reyil ar je' rukab' i 
xub'an ruuk' i kireey i aj Jericó. 

29Eh noq re' Josué ruch'ihil taqe i aj Israel kisacham chik wach i tinamit Maceda 
ar chik xiooj q'aq'ineel pan tinamit Libna, re' chik i re' xkian reh. 

30Eh re' QaJaaw Dios xuq'asaj wo' tinamit re' re' pan kiq'ab' i aj Israel, ruch'ihil i 
kireey. Eh xkuxik kikansam chi q'aslaj ch'ihch' chu'nchel i wilkeeb' chupaam i 
ye'aab' re' re', xkian ruuk' i kireey i aj Libna, je' rukab' xkian ruuk' i kireey i aj 
Jericó. 



497 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

31Eh re' Josué ruch'ihil taqe i aj Israel xi elik reje Libna ar chik xiooj chi q'aq'inik 
chupaam i tinamit Laquis, ar xkiyejaa' i ki-itz'ihy naah paat chuwach i tinamit re' 
re'. 

32Re' QaJaaw Dios xuq'asaj wo' pan kiq'ab' i aj Israel i tinamit Laquis, eh chi 
junwaar xkichop naah xkuxik kikansam chi q'aslaj ch'ihch' chu'nchel i wilik 
kik'achariik wilkeeb' chupaam. Xkian ruuk' i tinamit re' re' je' rukab' i xkian ruuk' 
i tinamit Libna. 

33Eh re' Horam i kireey i aj Gezer ruch'ihil taqe i ru soldado xchalik chi ruko'ljiik i 
tinamit Laquis, xa re' la' xkuxik kikanteesjiik ruum i Josué ma' jino'q chik i 
xukanaa' chi k'achalkeeb'. 

34Eh re' Josué ruch'ihil i aj Israel xi elik Laquis ar chik xiooj chi q'aq'inik chupaam 
i tinamit Eglón, ar kiyejaa' i ki-itz'ihy naah paat ma' najt ta ruuk'. 

35Eh chupaam wo' q'iij re' re' xkichop naah i xkuxik kikansam ruuk' qas laj 
ch'ihch' chu'nchel i wilik kik'achariik wilkeeb' ar, je' rukab' i xkian reh i tinamit 
Laquis. 

36Chi riij i re', re' Josué ruch'ihil taqe i aj Israel noq xi elik reje Eglón ar chik xiooj 
chi q'aq'inik chupaam i tinamit Hebrón. 

37Eh xkichop naah i tinamit re' re' xkikansaj ruuk' q'aslaj ch'ihch' i wilik chi reyil 
ar, je' wo' hoq i tinamit. Eh je' wo' re' i xkian reh chu'nchel i wilkeeb' chupaam 
kok' tinamit wilkeeb' ar. Eh ma' jino'q i xkikanaa' chi k'achalkeeb', je' rukab' i 
xkian reh i tinamit Eglón. 

38Eh re' Josué ruch'ihil taqe i aj Israel noq xi elik reje Hebrón ar chik xiooj chi 
q'aq'inik chupaam i tinamit Debir. 

39Eh re' i wilik chi reyil ar, chu'nchel i rutinamiit, xkuxik kikansam ruuk' i q'aslaj 
ch'ihch', je' wo' chu'nchel i tinamit wilik chi kijunsuut, ma' jino'q chik i xkikanaa'. 
Eh nik' wach i xkian reh taqe i aj Hebrón, i aj Libna, ruch'ihil i wilik chi reyil ar, je' 
wo' chik re' inki a'n reh taqe i aj Debir ruch'ihil i wilik chi reyil ar. 

40Eh re' Josué, re' taqe i aj Israel xkichop naah chu'nchel i tinamit wilkeeb' 
chupaam taqe i raxchee' wilkeeb' paruyuq'ul i Neguev, taqe i wilkeeb' wach 
k'ixkaab', taqe i wilkeeb' wataq salik, ruch'ihil taqe i kireey. Eh kuxik kisacham 
wach, ma' jino'q chik i xkikanaa', xkian wo' hoq je' rukab' i ruq'orom i ki Dios. 

41Eh re' Josué ruch'ihil taqe i aj Israel kehchaaj chu'nchel i ye'aab' Cades-barnea, 
koxponik chupaam i ye'aab' Gaza. Eh je' wo' hoq i ye'aab' Gosén koxponik 
chupaam i ye'aab' Gabaón. 

42Chupaam i q'aq'inik re' re', re' Josué xukansaj taqe chu'nchel i reey ruum re' 
QaJaaw Dios xtoob'inik keh i aj Israel. 

43Eh re' Josué ruch'ihil taqe chu'nchel i aj Israel xi sutinik wo' chik cho Gilgal re' i 
ye'aab' kiyejaam wii' i ki-itz'ihy naah paat. 

Jos 11 

Re' taqe i aj Israel xkian reh i tinamit xkimol kiib' chi pleto kuuk' 

1Noq xrib'iraj rib'iral i xkian i aj Israel i Jabín wilik chi reyil Hazor, xutaq'aaj 
ruq'orariik reh i Jobab wilik chi reyil Madón, eh reh i wilik chi reyil Simrón, reh i 
wilik chi reyil Acsaf. 

2Re' Jabín xutaq'aaj ruq'orariik keh i reey wilkeeb' pantz'eet reh i rookb'aal q'iij 
chupaam taqe i raxchee' wilik wii' i palaw kineret. Eh je' wo' keh i reey wilkeeb' 
pansak'aaj reh i rookb'aal q'iij chupaam i ye'aab' Arabá keh taqe reey wilkeeb' 
wataq k'ixkaab' parookb'aal q'iij paruyuq'ul i Dor. 

3Eh xutaq'aaj wo' ruq'orariik keh i aj cananeo wilkeeb' reje parelb'aal q'iij, eh 
wilkeeb' reje parookb'aal q'iij, je' wo' keh i aj amorreo taqe i aj heveo, taqe i aj 
ferezeo, taqe i aj jebuseo, wilkeeb' chupaam taqe i rax chee' taqe i aj heveo 
wilkeeb' waraa' i yuuq' Hermón ar Mizpa. 

4Chi kunchelaal taqe re' xkian jinaj wach kik'ux xkimol cho kiib' kuch'ihil taqe i ki 
soldado, je' kik'ihaal i saniib' tub'lik chi chii' i palaw. Eh yohb'aal wo' wach k'ihaal 
i kikareta i kikawayu reh q'aq'inik xkik'am chaloq. 

5Chu'nchel i reey re' re' xkimol cho kiib' jinaj xkimol wii' kiib', ar kiyejaa' 
kiperpat chi chii' i runimaal ha' Merom, reh chi naa kokiik chi q'aq'inik kuuk' i aj 
Israel. 

6Eh re' i QaJaaw Dios je' wili i xuq'or reh i Josué: Re' hat mat yo'jik kuum taqe re', 
ruum je' yu' i ora i iqal kamnaq chik taqe chawach ruum re' hin naa nuq'asaniik 
taq panaq'ab'. Re' taq i hat naa taq atoqib'eem i rooq i kikawayu, eh naa taq 
ak'atam i kikareta. 

7Eh re' Josué ruch'ihil taqe i ru soldado xiooj k'oloq chi chii' i nim ha' Merom 
xiooj k'oloq chikinaah chi q'aq'inik chikinaah xa chi ma' keht'al. 

8Eh re' i QaJaaw Dios xuq'asaj pan kiq'ab' i aj Israel taqe i aj ixowaal reh chi xkian 
reh xkajimaj chaloq korehtaal xi k'ulik kahnoq pan tinamit Sidón. Eh xi ponik 
chupaam i ye'aab' Misrefot-maim xi ponik wach k'ixkaab' Mizpa wilik reje 
parelb'aal q'iij, xkuxik kikansam. 

9Eh re' Josué xub'an wo' kuuk' i aj ixowaal re' re' je' rukab' i xq'orarik reh ruum i 
QaJaaw Dios xitoqib'eej rooq' i kikawayu, eh xkuxik ruk'atam i kikareta. 

10Eh chi riij i re', re' Josué ruch'ihil taqe i ru soldado xi chalik chi q'aq'inik 
chupaam i tinamit Hazor re' i xkimol wii' kiib' i aj ixowaal xkikansaj wo' hoq i 
wilik chi reyil ar. 

11Eh xkuxik wo' kikansam chu'nchel i patim taqe ar, xkisach wach chi jumpech, 
xkik'at i tinamit. 

12Eh xkisach wo' wach i k'ih seht chi tinamit xkian jinaj wach kik'ux chi rixowjiik 
kiwach i aj Israel xkichop naah. Eh xkikansaj chu'nchel i tinamit, je' wo' taqe i 
wilkeeb' chi reyil, je' rukab' i xuq'or i Moisés raj kamanoom i QaJaaw Dios. 

13Eh re' taqe i aj Israel ma' jino'q i tinamit wilkeeb' chinaah taqe i rub'ohl yuuq' 
xkik'at xa re' wo' hoq i tinamit Hazor xkik'at. 

14Eh xkuxik kikansam ruuk' q'aslaj ch'ihch' chu'nchel i patim taqe chupaam taqe i 
tinamit re' re' ma' jino'q chik i xkikanaa' chi k'achalkeeb'. Eh xkichop naah taqe i 
chikop wilkeeb' ar je' wo' chu'nchel i xa chib'ih jariik wilkeeb' ar. 

Re' Josué xub'an taqe i xq'orarik reh ruum i Moisés 

15Re' QaJaaw Dios xuq'or reh i Moisés re' raj kamanoom chib'ih i naa rub'anam, 
eh re' Moisés xuq'or wo' kahnoq reh i Josué. Eh re' i Josué xub'an wo' hoq 
chu'nchel, ma' jino'q i xukanaa' chi ma' xub'an taj. 

16Eh re' Josué xkichop naah chu'nchel i ye'aab' wilkeeb' paraxchee' chu'nchel i 
ye'aab' Neguev. Eh xkichop wo' naah chu'nchel i ye'aab' Gosén, je' wo' hoq i 
wataq k'ixkaab' Arabá, je' wo' taqe i raxchee' ruch'ihil i wataq k'ixkaab' Israel. 

17Re' ye'aab' xkichop naah ar tohq'ik chaloq chupaam i wilik wii' i yuuq' Halac, 
re' wilik wii' i ye'aab' Seir, eh imponik ko Baal-gad wilik wataq k'ixkaab' Líbano 
ma' naj ta ruuk' i yuuq' Hermón. Eh re' taqe i aj Israel xkichop taqe i reey 
wilkeeb' ar, eh xkikansaj taqe. 

18Re' Josué najt xkian i q'aq'inik kuuk' taqe i reey re' re'. 

19Re' i xkik'am kiib' pansuqkiil k'uxliis kuuk' i aj Israel xa re' wo' taqe i aj heveo, 
re' i wilkeeb' ar Gabaón. Eh chu'nchel chik taqe i tinamit ruuk' q'aq'inik xkichop 
naah. 

20Re' QaJaaw Dios xukowb'isaj i kánima taqe i aj ixowaal wilkeeb' Canaán, xa re' 
raaj i reh chi xkian i peleto i aj Israel kuuk', korehtaal xsacharik kiwach chi 
kunchelaal kuum i aj Israel. Re' i QaJaaw Dios xuq'or wo' cho reh i Moisés chi ma' 
naa ta ruketelaam kiwach chi korehtaal kikanteesjik chi kunchelaal. 

21Eh re' Josué ruch'ihil taqe i aj Israel chupaam taqe i q'iij re' re' xkisach wach chi 
jumpech xkichop naah i kitinamiit i riih rumaam Anac. Re' i wilkeeb' chinaah i 
yuuq' Hebrón, re' i ye'aab' Debir, eh je' wo' ar Anab, je' wo' hoq i wilkeeb' chinaah 
taqe i yuuq' wilkeeb' Judá, i wilkeeb' Israel. 

22Je' re' noq ma' jino'q chik i riih rumaam i nimlaj winaq Anac xkahnik chupaam i 
ruyuq'ul i Israel xa paruyuq'ul chik Gaza, chupaam i ye'aab' Gat, i ye'aab' Asdod 
chik xi kahnik. 

23Eh re' Josué ruch'ihil taqe i aj Israel xkichop naah chu'nchel i ye'aab', nik' wach 
rub'aan xuq'or i QaJaaw Dios reh i Moisés je' wo' re' rub'aan xkian. Eh xuch'aq 
wo' hoq i ye'aab' Canaán keh i kab'laj ch'uq chi aj Israel, eh ma' xwihik ta chik 
q'aq'inik chupaam i ye'aab' re' re'. 

Jos 12 

Re' i Moisés ruch'ihil taqe i aj Israel i xkian reh taqe reey wilkeeb' chi juntar i nim 
ha' Jordán 

1Re' Moisés ruch'ihil taqe i aj Israel re' taqe i reey wili xkian reh re' taqe i 
wilkeeb' chupaam taqe i ye'aab' chi juntar chee nim ha' Jordán parelb'aal q'iij 
reje xtohq'ik reje chi chii' i nim ha' Arnón xponik ko waraa' i yuuq' Hermón, eh 
chu'nchel i ye'aab' Arabá imponik chucheel reje ireelb'aalq'iij. 

2Re' Sehón kireey i aj amorreo patim naq Hesbón, re' ye'aab' ruchopom naah 
imponik ko Aroer, chi chii' i nim ha' Arnón, imponik kopanyejaal i k'ixkaab' ko 
chi chii' i nim ha' Jaboc, eh xponik ko aha' rutoq'aa' cho wii' i kiye'aab' taqe i riih 
rumaam i Amón, imponik panyejaal i ye'aab' Galaad. 

3Eh i ruchop wo' naah haa' i wach k'ixkaab' wilik parookb'aal q'iij reje reh i nim 
ha' Jordán. Ar intohq'ik reje chi chii' i palaw Ceneret, eh imponik ko chi chii' i 
kamnaq palaw, imponik panyejaal i ruyuq'ul i tinamit Bet-jesimot, re' wilik reje 
pansak'aaj reh i rookb'aal q'iij re' wilik wii' i yuuq' Pisga. 

4Eh xkian wo' reh i Og wilik chi reyil ar Basán re' re' kik'ulik i xi chalik chupaam i 
ye'aab' Refaim. Re' Og xpatinik ar Astarot, eh ar Edrei. 

5Eh rub'an wo' taaq'anik chinaah i ye'aab' intohq'ik reje ruuk' i yuuq' Hermón, 
imponik ko chupaam i ye'aab' Salca, eh chu'nchel i ye'aab' Basán. Eh imponik 
kopan k'ula't reh i ye'aab' Gesur, eh re' Maaca imponik panyejaal i ye'aab' Galaad 
ruchopom naq naah i Sehón wilik naq chi reyil Hesbón. 

6Re' Moisés ruch'ihil taqe i aj Israel xkian reh taqe i re'. Eh re' Moisés xuyeew 
taqe i ye'aab' re' re' keh i ju'jun ch'uq chi riih rumaam Rubén, ruch'ihil i riih 
rumaam i Gat, je' wo' hoq i yejaal i ch'uq i riih rumaam i Manasés. 

Re' Josué ruch'ihil taqe i aj Israel xkian reh i reey wilkeeb' chi juntar reje i nim ha' 
Jordán 

7Re' Josué ruch'ihil taqe i aj Israel re' taqe i reey wili xkian reh re' wilkeeb' 
chupaam taqe i ye'aab' chi juntar chaloq i nim ha' Jordán parookb'aal reje i q'iij. 
Ar xtohq'ik reje chupaam i tinamit Baal-gad, wach k'ixkaab' Líbano, eh ruuk' i 
yuuq' Halac imponik ruuk' i ye'aab' Seir. Eh chu'nchel i ye'aab' xkichop naah i 
Josué xuch'aq keh i chi kich'uhqaal i aj Israel. 

8Re' taqe i ye'aab' wilik paraxchee', re' i wach k'ixkaab' Jordán, re' taqe i wach 
salik reje ruuk' i ye'aab' chiq yuuq'. Eh re' taqe ye'aab' Neguev. Eh re' taqe ye'aab' 

re' re' keh naq taqe i aj heteo, taqe aj amorreo, taqe aj cananeo, taqe aj ferezeo, 
taqe i aj heveo, taqe i aj jebuseo. 

9Re' taqe i reey xkisach wach re' taqe wili: Re' i reey ar Jericó, re' reey ar Hai wilik 
ma' najt ta ruuk' i Bet-el; 

10re' reey ar Jerusaleem, re' reey ar Hebrón, 

11re' reey ar Jarmut, re' reey ar Laquis, 

12re' reey ar Eglón, re' reey ar Gezer, 

13re' reey ar Debir, re' reey ar Geder, 

14re' reey ar Horma, re' reey ar Arad, 

15re' reey ar Libna, re' reey ar Adulam, 

16re' reey ar Maceda, re' reey ar Bet-el, 

17re' reey ar Tapúa, re' reey ar Hefer, 

18re' reey ar Afec, re' reey ar Sarón, 

19re' reey ar Madón, re' reey ar Hazor, 

20re' reey ar Simron-merón, re' reey ar Acsaf, 

21re' reey ar Taanac, re' reey ar Maguido, 

22re' reey ar Cedes, re' reey ar Jacneam, re' wilik paruyuq'ul i Carmelo, 

23re' reey ar Dor, re' reey ar pan tinamit Goim, re' wilik ar Gilgal. 

24Eh re' reey ar Tirsa, junlaj ru ka'winaq chi reey chu'nchel i xkisach wach i Josué 
ruch'ihil taqe i aj Israel. 

Jos 13 

Ko wilik naq i ye'aab' komajaa' inkichop nah i aj Israel 

1Noq riji' winaq chik i Josué, je' wili i xq'orarik reh ruum i QaJaaw Dios: Re' hat 
k'ih chik aha'b'ul xanaah re' kook'ih i ye'aab' majaa' ta inkichop naah i aj Israel. 

2Kox kahnik i kiye'aab' taqe i aj filisteo, je' wo' hoq i kiye'aab' taqe i aj gesureos. 

3Ar intohq'ik chi chii' i nim ha' Sihor pareelb'aal q'iij reh i Egipto. Eh imponik 
kopan k'ula't reh i tinamit Ecrón re' wilik pantz'eet reh i rookb'aal q'iij re' 
inkiq'or chi keh i aj cananeo. Eh chupaam taqe ye'aab' re' re' wilkeeb' i ho'oob' 
chi reey re' kitaaq'anik chikinaah i aj filisteo re' taqe i wilkeeb' ar Gaza, eh ar 
Asdod, Ascalón, Ecrón, aveos. 

4Eh pansak'aaj reje i rookb'aal q'iij chu'nchel i kiye'aab' i aj cananeo, i ye'aab' 
Mehara, i kiye'aab' i aj Sidón i nik'ik ponoq Afec, eh imponik kopan kik'ula't i aj 
amorreo. 

5Eh i kiye'aab' i aj giblitas, haa' i ye'aab' Líbano i wilik reje pareelb'aal q'iij, eh 
imponik pan tinamit Baal-gad imponik chinaah i yuuq' Hermón, eh imponik 
panookb'al reh i tinamit Hamat. 

6Re' hin naa wesaniik reje keh chu'nchel i patim paraxchee' ar intohq'ik reje 
Líbano, inik'ik ponoq Misrefot-maim, i wilkeeb' Sidón. Xa re' la' re' taqe i ye'aab' 
re' re' koruman chi naa asik'im chi riij noq naa ach'aqam keh i aj Israel, naa wo' 
a'nam je' rukab' i nuq'orom aweh. 

7Re' taqe i ye'aab' re' re' naa taq ach'aqam keh i b'elejeeb' ch'uq chi aj Israel, eh 
keh wo' hoq i yejaal ch'uq chi riih rumaam Manasés. 

8Re' taqe i junch'uq chi riih rumaam i Rubén ruch'ihil i junch'uq chi riih rumaam i 
Gad, ruch'ihil i yejaal i ch'uq i riih rumaam i Manasés, xkik'ulum chik i kiye'aab' 
noq ch'aqarik keh ruum i Moisés parelb'aal reje q'iij reh i nim ha' Jordán. 

9Eh ar intohq'ik reje paruyuq'ul Aroer imponik ko chi chii' i nim ha' Arnón ree 
tinamit wilik panyejaal k'ixkaab'. Chu'nchel i k'ixkaab' Medeba imponik chupaam 
i ye'aab' Dibón. 

10Eh xuch'aq wo' haa' chu'nchel i tinamit ruchopom naah i Sehón re' kireey taqe i 
aj amorreo patim ar Hesbón korehtaal xponik ko paruk'ula't i kiye'aab' i aj 
amonita. 

11Eh haa' i ye'aab' Galaad, re' kiye'aab' i aj gesureo, je' wo' kiye'aab' i aj Maacateo, 
haa' i yuuq' Hermón, je' wo' chu'nchel i ye'aab' Basán xponik Salca. 

12Eh haa' i ye'aab' ruchopom naah i Og reey ar Basán, re' imb'anik i taaq'anik 
Astarot, eh ar Edrei. Eh re' Og re' re' jinaj keh aj refaita re' xuko'leej riib' noq re' 
Moisés xub'an reh noq xehteesjik reje chupaam i ye'aab' re' re'. 

13Xa re' wo' chik taqe i riih rumaam i Gesur ruch'ihil i riih rumaam i Maaca, ma' xi 
ehteesjik ta pan kiye'aab' kuum i aj Israel. Xi kahnik la' chi k'acharik chi kixilak, 
ar xi kahnik chi jumpech. 

Re' taqe i ye'aab' xuch'aq i Moisés 

14Eh re' i junch'uq chi riih rumaam Leví i ma' xye'arik ta kiye'aab' ruum i Moisés 
ruum re' taqe re' jilow taqe mayiij chuwach i kaJaaw ki Dios i aj Israel, je' rukab' i 
q'orooj cho keh ruum i reh. 

15Re' Moisés xuch'aq wo' kiye'aab' i junch'uq chi riih rumaam Rubén re' q'oreel 
jarub' chi kiib' i awach reh. 

16Re' kiye'aab' xponik ko chupaam i ye'aab' Aroer, chi chii' i nim ha' Arnón, 
xponik i wilkeeb' wii' i tinamit panyejaal k'ixkaab', je' wo' wach k'ixkaab' 
Medeba. 

17Eh xponik chupaam i ye'aab' Hesbón, je' wo' chu'nchel i tinamit wilik wach 
k'ixkaab' Dibón, i ar Bamot-baal, i Bet-baal-meón. 

18Je' wo' taqe i ye'aab' Jahaza, i Cademot, i Mefáat, 

19eh ch'aqarik wo' keh i ye'aab' Quiriataim, Sibma, i Zaret-sahar, re' i yuuq' wilik 
reje chi chii' i k'ixkaab'. 

20Ch'aqarik wo' keh i Bet-peor, i Bet-jesimot, eh re' i haa' i wach salik chupaam i 
ruyuq'ul i Pisga. 

21Eh ch'aqarik wo' keh chu'nchel i ye'aab' wach k'ixkaab', je' wo' ye'aab' 
ruchopom naah i Sehón re' i kireey taqe i aj amorreo, re' xwihik cho chi reyil 
Hesbón. Re' Moisés xub'an reh i Sehón, re' taqe i k'amal b'eeh re' taqe i raj 
kamanoom ar Madián re' taqe i wili: Re' Evi, re' Requema, re' Zur, re' Hur, eh re' i 
Reba. 

22Re' taqe i aj Israel ma' k'isiin i tinamit xkikansaj chi kixilak taqe re' ha' i Balaam 
re' aj q'iij i rak'uun i Beor. 

23Re' i ye'aab' xch'aqarik keh i junch'uq chi riih rumaam Rubén imponik ko chi 
chii' i nim ha' Jordán. Re' i tinamit re' re' ruch'ihil taqe i kok' ye'aab' pantaq ab'iix 
xye'arik keh re' q'oreel nik' kik'ihaal chi kiib' chi kich'uhqaal. 

24Eh re' Moisés xuch'aq wo' keh i ye'aab' i junch'uq chi riih rumaam Gad re' 
q'oreel nik' k'ihaal chi kiib'. 

25Re' ye'aab' xch'aqarik keh taqe i re', re' i Jazer, eh chu'nchel i tinamit wilkeeb' 
paruyuq'ul i Galaad, eh haa' i yejaal i kiye'aab' i riih rumaam i Amón imponik ko 
Aroer, re' wilik chi k'ulwaach Rabá. 

26Eh haa' i ye'aab' intohq'ik reje Hesbón, xponik Ramatmizpa imponik Betonim, 
eh xtohq'ik reje Mahanaim, eh xponik kopan k'ula't ruuk' i ye'aab' Debir. 

27Eh haa' i wach k'ixkaab' Bet-arom ruch'ihil i Bet-nimra, i tinamit Sucot, ruch'ihil 
i Zafón, i ruqox i tinamit ruchopom naah i Sehón reey ar Esbón. Eh imponik chi 
chii' i palaw kineret wilik pantz'eet reh ireelb'aalq'iij chi juntar i nim ha', eh 
imponik panreelb'aal q'iij, reh i nim ha' Jordán. 

28Re' taqe i tinamit re' re', ruch'ihil taqe i ye'aab' panab'iix xye'arik keh i riih 
rumaam Gad, re' q'oreel nik' k'ihaal chi kiib' chi kich'uhqaal. 

29Eh re' Moisés xuch'aq keh i ye'aab' i yejaal i riih rumaam i Manasés, re' q'oreel 
nik' kik'ihaal chi kiib' chi kitzuhb'aal. 

30Re' ye'aab' xye'arik keh ar intohq'ik reje chupaam i tinamit Mahanaim, 
chu'nchel i ye'aab' Basán, eh chu'nchel i ye'aab' ruchopom naah i Og reey ar 
Basán, chu'nchel i ye'aab' panab'iix wilik paruyuq'ul i Jair. Oxk'ahl seht chi 
tinamit. 

31Eh xye'arik wo' keh i yejaal i ye'aab' i Galaad, haa' i tinamit Astarot, i tinamit 
Edrei, chu'nchel i ye'aab' re' re' xye'arik keh i yejaal i junch'uq i riih rumaam i 
Maquir, riih rumaam i Manasés, re' q'oreel nik' k'ihaal chi kiib' chi kich'uhqaal. 

32Re' Moisés xuch'aq keh i aj Israel chu'nchel i wach k'ixkaab' Moab, re' wilik reje 
pareelb'aal q'iij chi juntar i nim ha' Jordán, wilik chi k'ulwaach i tinamit Jericó. 

33Eh re' Moisés ma' xuyeew ta kiye'aab' i riih rumaam Leví, xa je' la' wili i xuq'or 
keh: Re' i rukamaj i qaDios i hoj, hoj aj Israel naa taq rukamaniik chi akooch, inki. 

Jos 14 

Re' Josué xuch'aq i ye'aab' Canaán 

1Re' ye'aab' Canaán xch'aqarik keh i aj Israel ruum i Eliazar, k'amal kib'eeh aj tiij 
ruch'ihil i Josué rak'uun i Nun, kuch'ihil taqe i k'amal kib'eeh i ju'jun ch'uq chi aj 
Israel. 

2Eh re' taqe ye'aab' re' re' koxkisik' chi riij noq ch'aqarik keh i b'elejeeb' ch'uq 
ruuk' i yejaal ch'uq chi aj Israel, je' rukab' i ruq'orom QaJaaw Dios reh i Moisés, 
chi naa rub'anam. 

3Re' Moisés ruch'aqam wo' chik i ye'aab' chi juntar i nim ha' Jordán keh i 
junch'uq chi riih rumaam Rubén, i junch'uq chi riih rumaam Gad, i yejaal i ch'uq 
chi riih rumaam Manasés. Eh re' taqe i riih rumaam Leví ma' xkiyeew ta kiye'aab'. 

4Re' taqe xikin riih rumaam José ka'ch'uq taqe, re' taqe i riih rumaam Manasés, 
eh re' taqe riih rumaam Efraín. Eh re' taqe i junch'uq chi riih rumaam i Leví ma' 
xkiyeew ta ruye'aab', xa re' wo' xye'arik keh i xi patinik wii' pan tinamit ruch'ihil 
i ye'aab' i kichikoop. 

5Re' taqe i aj Israel xkich'aq wo' hoq i ye'aab' chi je' re' rukab' i ruq'orom chaloq i 
QaJaaw Dios reh i Moisés. 

Re' ye'aab' Hebrón xch'aqarik reh i Caleb 

6Eh pan jinaj q'iij re' taqe i riih rumaam i Judá xiooj ar Gilgal chuq'orob'jiik i 
Josué, eh re' Caleb i rak'uun i Jefone, Kenezar i rutinamiit, je' wili i xuq'or reh i 
Josué: Re' hat aweht'al chib'ih jariik i xuq'or i QaJaaw Dios reh i Moisés re' i raj 
kamanoom ar Cades-barnea chawiij i hat, je' wo' chi wiij i hin. 

7Re' hin ka'winaq haab' naq i wilik weh noq wilkooj ar Cades-barnea, re' noq 
xirutaq'aaj chaloq i Moisés chi rilariik nik' wach noq wilik i ye'aab' Canaán, eh 
noq ximponik xnuq'or wo' hoq i korik nik' wach noq wilik i ye'aab'. 

8Re' taqe i xi k'ulik chi wiij chutahariik i ye'aab' re' re' xkiyohb'isaj i tinamit ruuk' 
i xponik kiq'or chi riij i ye'aab'. Eh re' hin xnuq'or i korik aha' wilik i xraaj i 
waJaaw i nuDios. 

9Eh chupaam i q'iij re' re', re' Moisés je' wili i xuq'or weh: Re' ye'aab' xat ik'ik wii' 
naa rukahniik chi aweh chi juneliik. Eh naa wo' rukahniik chi keh awiih aamaam 
ruum chi xa a'n aha' wilik i xuq'or aweh i waJaaw i nuDios, inki. 

10Re' wili hoob' roxk'ahl haab' chik ruq'orom chaloq i QaJaaw Dios reh i Moisés, 
re' noq k'ahchi' cho kik'ik i aj Israel chupaam i ye'aab' chiq yuuq'. Eh ruum i wilik 
i ruq'orom rib'iral weh kok'ahchi' ruye'em cho nuk'achariik yu'naak. Re' hin 
kajwinaq haab' chik ruuk' hoob' haab' i wilik weh. 

11Eh yu'naak xa ko hin wo' kow inwik'raaj wiib', xa ko je' wo' rukab' noq 
xirutaq'aaj chee Moisés chi rutahariik i ye'aab' Canaán, xa ko hin wo' kow reh 
ojik chi q'aq'inik, xa konee wo' kinooj aha' pa' inwaaj ojik panuk'ux i hin. 

12Eh chayeew tii weh i ye'aab' rax chee' wach re' i ruq'orom rib'iral weh i QaJaaw 
Dios. Re' hat aweht'al chi xawilkeeb' wo' chi patinik chupaam i ye'aab' re' re' taqe 
riih rumaam i nimlaj winaq Anac, nimaq i kitinamiit kotimaj kiij chi tz'aq. Re' hin 
re' Dios neentoob'inik weh chi kehteesjiik reje ar, je' rukab' i ruq'orom weh, inki 

13Eh re' i Josué je' wili i xuq'or reh i Caleb rak'uun i Jefone: Re' ta naq i QaJaaw 
Dios neentoob'inik aweh, inki. Eh xuyeew wo' reh i ye'aab' Hebrón. 

14Je' aj re' noq re' i ye'aab' Hebrón xkahnik chi reh i Caleb, je' wo' keh taqe i riih 
rumaam, eh xkahnik chi keh chi jumpech. Je' re' i xb'aan ruuk' i Caleb ruum 
xub'an i xq'orarik reh ruum i kaJaaw i ki Dios i aj Israel. 

15Re' naq i rub'ihnaal cho pampeet i ye'aab' Hebrón Quiriat-arba re' i b'ihnaal 
Arba re' ruuk' taqe i rumaam rati't i nimlaj winaq Anac. Chi riij i re' xwihik i suq 
laj k'acharik chupaam i ye'aab' re' re'. 

Jos 15 

Re' i ye'aab' wili xye'arik keh i riih rumaam Judá 

1Re' i ye'aab' wili xye'arik keh i riih rumaam i Judá, noq kisik'im chik chi riij re' 
q'oreel nik' kik'ihaal chi kiib' chi kich'uhqaal. Ar i tohq'ik reje pank'ula't ruuk' i 
ye'aab' Edom, imponik pansak'aaj reh i rookb'aal q'iij chupaam i ye'aab' chiq 
yuuq' reh i ye'aab' Zin. 

2Eh re' i k'ula't re' re' imponik pansak'aaj reh i rookb'aal i q'iij reh i kamnaq 
palaw. 

3Eh pansak'aaj reh i rookb'aal q'iij imponik i wilik wii' i yuuq' Acrabim, inik'ik 
reje panchiq yuuq' wilik ar Zin. Eh i nik'ik reje pansak'aaj reh i rookb'aal q'iij reh 

i ye'aab' Cades-barnea, eh i nik'ik ponoq Hezrón, injohtik johtoq Adar, eh 
imponik sutinoq ar Carca. 

4Eh inik'ik ponoq Asmón, inooj eloq chi chii' i nim ha' inchalik Egipto, ar inooj 
kuxoq chi chii' i palaw Mediterráneo inooj kuxoq i k'ula't wilik reje pantz'eet reh 
i rookb'aal q'iij. 

5Eh re' i ruk'ula'tiil i chii' parelb'aal reje q'iij re' i chii' i kamnaq palaw imponik 
inokik wii' i nim ha' Jordán. Eh ar intohq'ik reje i ruk'ula'tiil i chii' i wilik reje 
pantz'eet reh i rookb'aal q'iij. 

6Eh injohtik johtoq chupaam i ye'aab' Bet-hogla, inik'ik pantz'eet reh i rookb'aal 
q'iij reh i ye'aab' Bet-arabá, eh inooj i wilik wii' i paat ab'aj Bohán ruye'aab' i 
rak'uun i Rubén. 

7Chi riij i re' inik'ik reje i wilik wii' i ye'aab' Debir ar wach k'ixkaab' Acor, imponik 
sutinoq chupaam i ye'aab' Gilgal wilik chi k'ul wach i yuuq' Adumín, pantz'eet reh 
i rookb'aal q'iij reh i nim ha'. Re' k'ula't i nik'ik ponoq i wilik wii' i k'achlik ha' En-
semes rub'ihnaal, eh inooj eloq i wilik wii' i nim ha' Rogel. 

8Eh inik'ik ponoq wach k'ixkaab' Ben-hinom pansak'aaj reh i rookb'aal q'iij reh i 
ye'aab' jebuseo, re' wo' hoq i Jerusaleem. Chi riij i re' inik'ik ponoq chinaah i 
yuuq' chi k'ul wach i k'ixkaab' Hinom wilik reje parookb'aal q'iij, eh pantz'eet reje 
reh i rookb'aal q'iij reh i ye'aab' Refaim. 

9Re' k'ula't re' re' imponik sutinoq kochinaah i yuuq' imponik i wilik wii' i 
k'achlik ha' wilik Neftoa. Eh imponik chupaam taqe i tinamit wilkeeb' chinaah i 
yuuq' Efrón, inik'ik ponoq chupaam i ye'aab' Baala, eh Quiriat-jearim wo' inkiq'or 
reh. 

10Eh Baala imponik sutinoq i ruk'ula'tiil i ye'aab' re' re' inooj reje chi korkiil i 
rookb'aal q'iij chinaah i yuuq' Seir, inik'ik chucheel i yuuq' Jearim. Eh imponik 
Quesolón wilik reje pansak'aaj reh i rookb'aal q'iij imponik Bet-semes, eh inik'ik 
pan tinamit Timna. 

11Eh re' i ye'aab' re' re' pantz'eet reh i rookb'aal q'iij, intohq'ik chaloq chinaah i 
yuuq' Ecrón, inooj reje Sicrón, xik'ik chinaah i yuuq' Baala, xik'ik wo' ponoq 
Jabneel. Eh ko ar xooj kuxoq wach chi chii' i palaw Mediterráneo. 

12Eh re' i ruk'ula'tiil i ye'aab' re' re' pansak'aaj reh i rookb'aal q'iij re' i palaw 
Mediterráneo. Re' taqe wili i ruk'ula'tiil i ye'aab' xch'aqarik keh i junch'uq chi riih 
rumaam i Judá re' q'oreel nik' kik'ihaal chi kiib'. 

Re' Caleb rehchaaj i ye'aab' Hebrón, i ye'aab' Debir 

13Re' i Josué xuyeew ruye'aab' i Caleb rak'uun i Jefone chi kixilak i riih rumaam i 
Judá, je' rukab' xuq'or i QaJaaw Dios reh i Josué. Re' ye'aab' xye'arik reh re' i 

Quiriat-arba, eh Hebrón wo' inkiq'or reh, re' i kitinamiit i riih rumaam nimlaj 
winaq Anac rub'ihnaal. 

14Re' Caleb xresaj taqe chupaam i ye'aab' re' re' ixib' chi rak'uun i Anac, je' wili i 
kib'ihnaal: Sesai, Ahimán, Talmai. 

15Eh noq rehchaaj i ye'aab' re' re' xooj wo' chi rehtesjiik taqe i wilkeeb' Debir. Re' 
tinamit Debir Quiriat-sefer i b'ih inkiq'or cho najtir. 

16Eh re' Caleb je' wili i xuq'or: Awach i nenooj chi q'aq'inik, eh nee ruchop naah i 
tinamit Quiriat-sefer, re' hin neenuyeew chi rehk'een i wixq'uun Acsa rub'ihnaal, 
inki. 

17Re' i tinamit re' re', re' Otoniel xchopwik naah rak'uun i Cenaz ruchaaq wo' i 
Caleb, eh xuyeew wo' chi rehk'een i Otoniel i rixq'uun Acsa i rub'ihnaal. 

18Eh noq ojik chik inki a'n pankipaat re' Otoniel xuq'or reh i Acsa chi chupahqaaj 
reh i rajaaw chi ye'aroq ruye'aab' tikb'al chib'ih reh. Re' i Acsa xqajik chi riij i 
b'uurux. Eh re' i Caleb xupahqaaj reh i rixq'uun chi je' wili: Chib'ih naq inawaaj 
inki. 

19Re' reh je' wili xuq'or: Re' hin weht'al chi xayeew chik weh i chiq yuuq' Neguev, 
xa re' la' inwaaj wo' chik nee nayeew weh i ye'aab' wilik wii' i k'achlik ha', inki. 
Eh re' Caleb xuyeew wo' keh i ye'aab' wilik wii' i k'achlik ha' taxaaj je' wo' hoq i 
wilik wii' i k'achlik ha' panyuuq'. 

Re' taqe i tinamit wili xkehchaaj i junch'uq chi riih rumaam Judá 

20Re' taqe i tinamit wili xkehchaaj i junch'uq chi riih rumaam i Judá nik' kik'ihaal 
chi kiib' chi kich'uhqaal. 

21Re' taqe i tinamit xkehchaaj pansak'aaj reh i rookb'aal q'iij pank'ula't reje ruuk' 
i Edom je' wili kib'ihnaal: Cabseel, Edar, Jagur. 

22Cina, Dimona, Adada, 

23Cedes, Hazor, Itnán, 

24Zif, Telem, Bealot, 

25Hazor-hadata, Queriot, Hezrón Hazor i rukab' b'ih. 

26Amam, Sema, Molada, 

27Hazar-gada, Hesmón, Bet-pelet, 

28Hazar-sual, Beerseba, Bizotia, 

29Baala, Lim, Esem, 

30Eltolad, Quesil, Horma, 

31Siclag, Madmana, Sansana, 

32Lebaot, Silhim, Aín, Rimón, b'elejeeb' ru ka'winaq chu'nchel i tinamit xkehchaaj, 
haa' taqe i kok' ye'aab' wilkeeb' wii' patineel. 

33Eh re' taqe i tinamit xkehchaaj i wach k'ixkaab' je' wili kib'ihnaal: Estaol, Zora, 
Asena, 

34Zanoa, En-ganim, Tapúa, Enam, 

35Jarmut, Adulam, Soco, Azeca, 

36Saaraim, Aditaim, Gedera, Gederotaim, kajlaj taqe chi tinamit chu'nchel, haa' 
taqe kok' ye'aab' wilkeeb' wii' patineel. 

37Zenán, Hadasa, Migdal-gad, 

38Dileán, Mizpa, Jocteel, 

39Loquis, Boscat, Eglón, 

40Cabón, Lohmam, Quitlis, 

41Gederot, Bet-dagón, Naama, Maceda, waqlaj taqe chi tinamit chu'nchel, haa' 
taqe i kok' ye'aab' wilkeeb' wii' patineel. 

42Re' re' taqe i tinamit Libna, Eter, Asán, 

43Jifta, Asena, Nezib. 

44Keila, Aczib, Maresá, b'elejeeb' taqe chi tinamit chu'nchel, haa' taqe i kok' 
ye'aab' wilkeeb' wii' patineel. 

45Eh haa' i tinamit Ecrón, haa' taqe i kok' tinamit, haa' taqe i kok' ye'aab' wilkeeb' 
wii' patineel. 

46Ar intohq'ik cho Ecrón imponik ko chi chii' i palaw Mediterráneo, eh haa' 
chu'nchel i tinamit wilik chuka'jaah i tinamit Asdod, haa' i kok' ye'aab' wilkeeb' 
wii' i patineel. 

47Eh haa' tinamit Asdod, i kok' tinamit, haa' i kok' ye'aab' wilkeeb' wii' i patineel, 
haa' i tinamit Gaza, haa' taqe kok' tinamit i kok' ye'aab' wilkeeb' wii' i patineel. Eh 
xponik chi chii' i nim ha' inchalik Egipto, xponik chi chii' i nimlaj palaw. 

48Eh chupaam i raxchee' re' taqe i aj Judá xkehchaaj taqe i tinamit je' wili 
kib'ihnaal: Samir, Jatir, Soco. 

49Dana, Quiriat-sana, Debir wo' chik i rub'ihnaal inkiq'or. 

50Re' Anab, re' Estemoa, re' Anim. 

51Gosén, Holón, Gilo, junlaj chi tinamit chu'nchel, haa' taqe i kok' ye'aab' wilkeeb' 
wii' i patineel. 

52Re' taqe haa' i tinamit Arab, Duma, Esán, 

53Janum, Bet-tapúa, Afeca, 

54Humta, Quiriat-arba, Hebrón wo' chik i b'ih inkiq'or, Sior, b'elejeeb' chi tinamit, 
haa' taqe kok' ye'aab' wilkeeb' wii' patineel. 

55Eh haa' wo' taqe i tinamit je' wili kib'ihnaal: Maón, Carmel, Zif, Juta, 

56Jerzeel, Jocdeam, Zanoa, 

57Caín, Gabaa, Timna, lajeeb' taqe chi tinamit, haa' taqe kok' ye'aab' wilkeeb' wii' i 
patineel. 

58Eh haa' taqe i tinamit je' wili i kib'ihnaal: Halhul, Bet-sur, Gedor, 

59Maarat, Bet-anot, Eltecón, waqiib' taqe chi tinamit, haa' taqe i kok' ye'aab' 
wilkeeb' wii' i patineel. 

60Re' wo' haa' taqe tinamit je' wili kib'ihnaal: Quiriat-baal, Quiriat-jearim wo' 
inkiq'or reh, Rabá, re' haa' taqe i kok' ye'aab' wilkeeb' wii' patineel. 

61Eh chupaam i ye'aab' chiq yuuq' xkehchaaj taqe i tinamit je' wili kib'ihnaal: Bet-
arabá, Midín, Secaca, 

62Nibsán, re' tinamit i nelik wii' i aatz'aam, En-gadi, waqiib' taqe chi tinamit, haa' 
taqe i kok' ye'aab' wilkeeb' wii' patineel. Re' i xkehchaaj i riih rumaam i Judá 

63Eh re' keh ma' xkian ta reje kehteesjiik taqe i aj jebuseo wilkeeb' ar Jerusaleem. 
Je' re' noq re' taqe i aj jebuseo ar Jerusaleem xi kahnik chi jumpech chi kixilak i 
riih rumaam i Judá. 

Jos 16 

Re' taqe i ye'aab' wili xkehchaaj i riih rumaam Efraín 

1Noq sik'ooj chik chi riij re' wili i ye'aab' kehchaaj i riih rumaam José: Ar xtohq'ik 
parelb'aal q'iij reh i nim ha' Jordán. Eh xponik chi chii' k'achlik ha' Jericó, xooj 
chupaam i ye'aab' chiq yuuq', xooj johtoq pantaq rax chee' wilik chuk'ulwaach i 
Jericó, xponik Bet-el. 

2Eh xelik reje Bet-el, Luz wo' inkiq'or reh i xooj i k'oq ko chupaam i tinamit 
Atarot chupaam i kiye'aab' i aj arquita ko Astarot. 

3Eh xooj i k'oq parookb'aal reje q'iij chupaam i kiye'aab' i aj Jafletira. Eh xponik 
kopan k'ula't reh i tinamit Bet-horón, xponik wo' ko chupaam ar Gezer, xooj 
k'oloq chi chii' i palaw Mediterráneo. 

4Re' taqe i ye'aab' wili xkehchaaj i riih rumaam i Manasés, riih rumaam i Efraín, 
re' i kiib' chi rak'uun José. 

5Je' wili noq wilik i ruk'ula'tiil i kiye'aab' xkik'ul i riih rumaam Efraín, re' q'oreel 
nik' kik'ihaal chi kiib', parookb'aal reje reh i q'iij, ar xtohq'ik chaloq i Atarot-adar, 
xponik ko Bet-horón re' tinamit wilik nah yuuq'. 

6Eh re' kik'ula't pantz'eet reh i rookb'aal q'iij, ar xtohq'ik chaloq chi chii' i palaw 
Mediterráneo. Eh xponik ar Micmetat, eh ar xponik parelb'aal q'iij reje, xponik ar 
Jaanat. Eh i xik'ik reje ar Janoa. 

7Eh xooj k'oloq ar Atarot, eh Naarat. Eh xponik ar Jericó. Eh xponik i wilik wii' i 
nim ha' Jordán. 

8Eh ar xtohq'ik chaloq Tapúa xponik i wilik wii' i nim ha' Caná, xponik chi chii' i 
palaw Mediterráneo. Re' i wili xch'aqarik keh chu'nchel i riih rumaam Efraín. 

9Eh wilik wo' hoq kiib' ixib' i tinamit, haa' taqe i kok' ye'aab' wilkeeb' wii' 
patineel xkehchaaj i riih rumaam Efraín, re' ruuk' i xkehchaaj i riih rumaam i 
Manasés. 

10Eh re' taqe i riih rumaam i Efraín, ma' xkesaj ta taqe i cananeo wilkeeb' ar 
Gezer, xkikanaa' chi k'acharik chi kixilak xa re' la' xkiq'or reh i aj cananeo chi naa 
kianam i tooj, eh ar xi kahnik chi jumpech. 

Jos 17 

Wili i ye'aab' xkehchaaj i riih rumaam Manasés 

1Noq xsik'ooj chik chi riij, re' ye'aab' wili xkehchaaj i junch'uq chi i riih rumaam 
Manasés, re' peet rak'uun i José. Eh Maquir i peet rak'uun i Manasés rajaaw i 
Galaad. Re' taqe riih rumaam i Maquir kow kiib' chi q'aq'inik ruum aj re' xkichop 
naah i ye'aab' Galaad, i ye'aab' Basán. 

2Eh re' i ye'aab' wili xkik'ul chu'nchel riih rumaam i Manasés junch'uq. Re' taqe 
wili i xik'ulwik reh i ye'aab' wilik chi juntar i nim ha' Jordán: Re' taqe i riih 
rumaam i Abiezer, taqe riih rumaam i Helec, taqe i riih rumaam i Asriel, taqe riih 
rumaam i Siquem, taqe i riih rumaam i Hefer, taqe riih rumaam i Semida. Eh xikin 
riih taqe i José. 

3Re' Manasés rajaaw i Maquir, eh re' Maquir rajaaw i Galaad, eh re' Galaad rajaaw 
i Hefer. Eh re' i Hefer rajaaw i Zelofehad. Eh re' Zelofehad ma' xwihik ta jino'q 
rak'uun, xarixq'uun i xwihik ho'oob' chi kiib' je' wili i kib'ihnaal: Maala, Noa, 
Hogla, Milcá, Tirsa. 

4Re' taqe ixoq re' re' xiooj ruuk' i Eliazar k'amal b'eeh aj tiij, ruuk' i Josué rak'uun 
i Nun, kuuk' taqe i k'amal kib'eeh i aj Israel, je' wili i xkiq'or: Re' QaJaaw Dios 
ruq'orom reh i Moisés chi naa wo' taq aye'em qaye'aab' i hoj je' rukab' i xkik'ul i 

ma' tokoom ta quuk', inki taqe. Eh re' Josué xuyeew wo' kiye'aab' je' rukab' i 
xkik'ul i ma' tokoom ta kuuk', je' rukab' i ruq'orom i QaJaaw Dios. 

5Je' aj re' noq re' taqe i riih rumaam Manasés lajeeb' seht chik i naah i kiye'aab' 
xkik'ul chuwach i xkik'ul Galaad, ruch'ihil i Basán, re' wilik chi juntar i nim ha' 
Jordán. 

6Ruum re' taqe i rixq'uun i Zelofehad riih rumaam i Manasés ye'arik wo' kiye'aab' 
chi kixilak taqe i riih rumaam winaq. Eh re' ye'aab' Galaad xye'arik keh i junch'uq 
chik chi riih rumaam i Manasés. 

7Re' kiye'aab' xkik'ul i riih rumaam i Manasés ar xtohq'ik chaloq chupaam i 
ye'aab' Aser, eh xponik ko chupaam i ye'aab' Micmetat. Re' i ye'aab' wilik chuk'ul 
wach i ye'aab' Siquem, eh xooj k'oloq chupaam i ye'aab' Tapúa. 

8Eh re' taqe i ye'aab' ar Tapúa xkahnik chi keh i riih rumaam i Manasés, xa re' la' 
re' ye'aab' Tapúa wilik pank'ula't i ye'aab' re' re' xkahnik keh i riih rumaam i 
Efraín. 

9Eh wilik wo' i ye'aab' xkahnik keh i riih rumaam i Efraín re' ruuk' i kiye'aab' i 
riih rumaam i Manasés. Re' kiye'aab' i keh, ar xtohq'ik chi chii' i nim ha' Caná. Ar 
xelik chaloq pansak'aaj reh i rookb'aal q'iij xponik pank'ula't pantz'eet reh i 
rookb'aal q'iij, xponik inokik wii' i nim ha' chupaam i palaw Mediterráneo. 

10Eh re' i kiye'aab' i riih rumaam i Efraín, ar wilik pansak'aaj reh i rookb'aal q'iij, 
eh re' kiye'aab' i riih rumaam i Manasés ar wilik pantz'eet reh i rookb'aal q'iij, eh 
re' i palaw inq'atwik paam. Eh pantz'eet reh i rookb'aal q'iij i ruk'ula'teej i 
kiye'aab' i Aser, eh parelb'aal reje q'iij i ruk'ula'teej i kiye'aab' i Isacar. 

11Eh wilik wo' hoq i tinamit xkik'ul i riih rumaam i Manasés, wilik pankiyuq'ul i 
Isacar, i Aser je' wili i kib'ihnaal: Bet-seán, Ibleam, Dor, Endor, ruch'ihil taqe i 
kok' ye'aab' wilkeeb' wii' i patineel kichopom naah. Eh je' wo' hoq i tinamit 
Maguidor, ruch'ihil ixib' chi tinamit wilkeeb' chinaah i rub'ohl i yuuq'. 

12Eh re' taqe i riih rumaam i Manasés ma' xkian ta reje rehtesjiik chupaam i 
tinamit re' re' taqe i aj cananeo, ruum re' taqe i aj cananeo ma' xkaaj ta elik ar, je' 
re' noq xi kahnik chi wihik chi kixilak. 

13Eh noq xikowjik i aj Israel i xkiq'or reh taqe i aj cananeo chi naa kianam i tooj, 
eh xama' xkesaj ta wo' taqe reje ar. 

14Eh re' taqe i riih rumaam José je' wili i xkiq'or reh i Josué: ¿Chib'ih reet noq xa 
re' i qaye'aab' wili xayeew? Re' hoj k'ahchi' wo' cho kooj rukuxisam QaJaaw Dios 
ruum i re' hoj k'ih chiqiib', inki taqe. 

15Re' Josué je' wili i xuq'or: Ruum chi k'ih taq chawiib' i hat ma' ti ruk'am ta taq 
chik i naah taqe yuuq' wilkeeb' wii' taqe i riih rumaam i Efraín. Eh neerub'an chi 

nee taq tiooj chupaam taqe i ye'aab' nimaq ch'ahn wach kore' taq i hat 
neenaqasaj wach, chupaam i kiye'aab' i aj eferezeo, i kiye'aab' i aj refaita, inki. 

16Re' taqe i riih rumaam José je' wili i xkiq'or: Korik noq ma' nee ta manlojik qeh i 
yuuq' re' re'. Eh re' taqe i aj cananeo wilkeeb' ar je' wo' taqe i wilkeeb' chupaam i 
ye'aab' wach k'ixkaab' wilik kich'ihch' kareta. Eh je' wo' taqe i wilkeeb' Bet-seán, 
eh i kok' ye'aab' wilkeeb' wii' i patineel, je' wo' taqe i wilkeeb' wach k'ixkaab' 
Jezreel, inki taqe. 

17Eh re' Josué je' wili i xuq'or keh i riih rumaam i Efraín, i riih rumaam i Manasés: 
Re' chi re' taq i hat xiik' taq naah ak'ihaal, ruum i re' q'e' taq kow awiib': Ruum aj 
re' i ruk'ul chi naa taq awehchaam i ye'aab' xnuq'or taq aweh. 

18Re' taqe i yuuq' re' re' chee' wach naa taq awehchaam, eh kore' taq i hat naa 
aqasanik wach. Eh re' taqe i aj cananeo wilkeeb' ar korehtaal taq inawesaj reje, 
atoob' ta re' keh q'e' kow kiib', atoob' ta k'ih i kikareta wilik, inki. 

Jos 18 

Re' taqe i ye'aab' xkik'ul i wuquub' ch'uq chi aj Israel 

1Chu'nchel i aj Israel xkimol kiib' ar Silo, ar xkiyejaa' i santo laj itz'ihy naah paat 
molb'al iib'. Eh chupaam taqe q'iij re' re' kichopom chik naah taqe i ye'aab' re' re'. 

2Xa re' la' ko wuquub' naq chik ch'uq taqe i aj Israel komajaa' inkik'ul i kiye'aab'. 

3Eh re' Josué je' wili i xuq'or keh i aj Israel: ¿Chib'ih taq chik i naawuy-eej chi ma' 
naachop ta taq naah i ye'aab' ruye'em taq aweh i kaJaaw ki Dios qamaam qati't? 

4Re' taq i hat cha sik' taq wach ox ox-oq i winaq chi kixilak i ju'jun ch'uq chi 
awuch aj Israel, reh chi re' hin neenutaq'aaj taqe chi rutahariik i ye'aab'. Eh neen 
k'ulik kiq'or weh nik' wach noq wilik chi je' re' nee nuch'aq taq aweh i hat. 

5Re' taqe winaq re' re' wuquub' nee nkesaj i ye'aab', re' wilik pansak'aaj reh i 
rookb'aal q'iij naa rukahniik keh i riih rumaam i Judá. Eh re' wilik pantz'eet reh i 
rookb'aal q'iij naa rukahniik keh i riih rumaam i José. 

6Eh noq kich'aqam chik wuquub' chik kesam neenkitz'ihb'aaj cho rehtalil 
nekik'am cho weh, eh ayu' neenqasik' chi riij chuwach i QaJaaw i qaDios. 

7Eh re' taqe i riih rumaam Leví ma' naa ta ruye'ariik kiye'aab', re' i naa ruye'ariik 
kekeh re' chi naa kikahniik chi k'amal kib'eeh aj tiij taqe chuwach i Dios. Eh re' 
taqe riih rumaam i Gad, taqe i riih rumaam i Rubén, i yejaal i ch'uq reh i riih 
rumaam i Manasés, xye'arik kiye'aab' i keh chi juntar i nim ha' Jordán parelb'aal 
reje i q'iij. Re' i xye'arik keh ruum i Moisés raj kamanoom i Dios, inki. 

8Eh re' taqe i naa rojiik kitz'ihb'aam nik' wach noq wilik i ye'aab', xkichop kik'ux 
chi ojik, je' wili xq'orarik reje keh ruum i Josué: Hiy taq chawil chu'nchel i ye'aab' 

chach'aq taq, noq akohlaam taq chik, cha tz'ihb'aaj taq rehtalil chak'am taq cho 
weh, reh chi re' hin neenusik' chi riij ayu' Silo chuwach i QaJaaw Dios. 

9Eh re' taqe winaq re' re' xooj wo' kib'ehuj paam chu'nchel i ye'aab' xkich'aq 
wuquub' xkesaj, eh kitz'ihb'aaj cho rehtalil chu'nchel, xkik'am cho reh i Josué ar 
Silo, re' wilik wii' i ki-itz'ihy naah paat. 

10Chi riij i re', re' Josué xusik' chi riij chuwach i Dios noq xuch'aq i ye'aab' Silo noq 
xuyeew keh i aj Israel, re' q'oreel aha' wilik i xkahnik keh. 

11Eh noq sik'ooj chik chi riij aha' wilik i ye'aab' naa rukahniik keh, re' taqe riih 
rumaam Benjamín, ar xkik'ul i kiye'aab' chupaam i ruyuq'ul i kiye'aab' i riih 
rumaam i Judá i kiye'aab' i riih rumaam i José. 

12Eh re' ye'aab' xkik'ul imponik k'ula'tinoq pantz'eet reh i rookb'aal q'iij, xponik 
ko chi chii' i nim ha' Jordán. Eh xooj i k'oq pantz'eet reh i rookb'aal q'iij reh i 
Jericó, eh xik'ik ponoq pantaq rax chee' wilik parookb'aal i q'iij. Eh ar xooj k'oloq 
panchiq yuuq' Bet-avén. 

13Eh xooj k'oloq chupaam i ye'aab' Luz rub'ihnaal, re' wo' hoq i Bet-el. Eh re' i 
k'ula't pansak'aaj reje reh i rookb'aal q'iij xooj k'oloq ar Atarot-adar, xooj k'oloq 
chinaah yuuq' wilik pansak'aaj reje reh i rookb'aal i q'iij reh i tinamit Bet-horón 
wilik panyuuq'. 

14Eh re' i ruk'ula'tiil i kiye'aab' ar Bet-horón wilik chuk'ulwaach, xponik ko chi 
chii' i palaw Mediterráneo, xponik kochuwach i Quiriat-baal, eh Quiriat-jearim, 
wo' inkiq'or reh. Re' ye'aab' re' re' keh taqe i riih rumaam i Judá, re' taqe i re' i 
ruk'ula'tiil chi korkiil reje i rookb'aal i q'iij. 

15Eh re' ruk'ula'tiil pansak'aaj reje reh i rookb'aal q'iij ar intohq'ik chaloq Quiriat-
jearim, xponik i wilik wii' i k'achlik ha' Neftoa wilik chi korkiil reje i rookb'aal 
q'iij. 

16Eh xooj qohoq chu'nchel i yuuq' wilik chuk'ulwaach i k'ixkaab' Ben-hinom, 
pantz'eet reje reh i rookb'aal q'iij reh i k'ixkaab' Refaim. Eh xqajik qohoq wach 
k'ixkaab' Hinom, xik'ik reje pantz'eet reh i rookb'aal q'iij wilkeeb' wii' i aj 
jebuseo, eh xooj eloq i wilik wii' i k'achlik ha' Rogel. 

17Chi riij i re' xsutinik reje pantz'eet reh i rookb'aal i q'iij chupaam i ye'aab' En-
semes, eh xooj k'oloq Gelilot, re' wilik chuk'ulwaach i yuuq' Adumín. Eh xponik i 
wilik wii' i paat ab'aj, wilik paruye'aab' i Bohán i rak'uun i Rubén. 

18Eh xik'ik reje chuwach i yuuq' wilik chuk'ulwaach i ye'aab' Arabá, i wilik 
pansak'aaj reje reh i rookb'aal q'iij imponik ko Arabá. 

19Re' k'ula't re' re' xik'ik ponoq Bet-hogla wilik pantz'eet reje reh i rookb'aal q'iij, 
xooj kuxoq chi chii' i kamnaq palaw, re' i xooj okoq wii' i rooq i nim ha' Jordán. 
Re' wili i ruk'ula'tiil i ye'aab' pansak'aaj reje reh i rookb'aal q'iij. 

20Eh re' ruk'ula'tiil i ye'aab' parelb'aal reje i q'iij re' i nim ha' Jordán. Re' i ye'aab' 
re' re' xch'aqarik keh i riih rumaam Benjamín re' q'oreel nik' k'ihaal chi kiib' chi 
kich'uhqaal. 

21Re' taqe i tinamit xye'arik keh i riih rumaam i Benjamín je' wili kib'ihnaal: 
Jericó, Bet-hogla, wach k'ixkaab' Casis, 

22Bet-arabá, Zemaraim, Bet-el, 

23Avim, Pará, Ofra, 

24Quefar-haamoni, Ofni, Geba. Eh kab'laj chi kiib' chu'nchel i tinamit, ruch'ihil 
taqe i kok' ye'aab' wilkeeb' wii' patineel kichopom naah. 

25Eh xye'arik keh i tinamit je' wili kib'ihnaal: Gabaón, Ramá, Beerot, 

26Mizpa, Cafira, Mozah, 

27Requem, Irpeel, Tarala, 

28Zela, Elef, Jebús, eh Jerusaleem wo' kiq'or reh, Gabaa, Quiriat. Eh kajlaj chi kiib' i 
tinamit, ruch'ihil taqe i kok' ye'aab' wilkeeb' wii' patineel kichopom naah re' 
xye'arik keh i riih rumaam Benjamín, re' q'oreel nik' k'ihaal chi kiib'. 

Jos 19 

Re' i ye'aab' xkik'ul i junch'uq chi riih rumaam i Simeón 

1Re' i rukab' ye'aab' xkisik' chi riij awach eh naa rukahniik, re' xkik'ul i junch'uq 
chi riih rumaam Simeón. Re' ye'aab' re' re' ar xkahnik chupaam i ruyuq'ul i 
kiye'aab' i junch'uq chi riih rumaam i Judá. 

2Eh xye'arik keh i tinamit je' wili kib'ihnaal: Beerseba, Seba, Molada, 

3Hazar-sual, Bala, Ezem, 

4Eltolad, Betul, Horma, 

5Siglag, Bet-marcabot, Hazar-susa, 

6Bet-lebaot, Saruhén, oxlaj taqe chi tinamit haa' taqe i kok' ye'aab' wilkeeb' wii 
patineel. 

7Eh xye'arik wo' keh taqe i ye'aab': Aín, Rimón, Eter, Asán kajseht taqe chi 
tinamit, haa' taqe i kok' ye'aab' wilkeeb' wii' i patineel. 

8Eh haa' wo' taqe i kok' ye'aab' wilkeeb' wii' patineel, xponik ko Baalat-beer, re' 
wo' hoq i Ramat, wilik paruyuq'ul Neguev. Re' taqe i ye'aab' re' re' xye'arik keh 
taqe i junch'uq chi riih rumaam i Simeón, re' q'oreel nik' kik'ihaal chi kiib'. 

9Eh re' taqe i kiye'aab' xkik'ul i junch'uq chi riih rumaam i Simeón re' wo' ruuk' i 
kiye'aab' i junch'uq chi riih rumaam i Judá. Ruum re' keh xiik' naah nimaal i 
ye'aab' xye'arik keh ruum aj re' wilik xye'arik keh taqe i riih rumaam i Simeón. 

10Eh re' roox ye'aab' xkisik' chi riij awach eh naa rukahniik, re' xkik'ul i junch'uq 
chi riih rumaam i Zabulón, re' q'oreel nik' k'ihaal chi kiib'. Re' ye'aab' xkik'ul 
korehtaal xponik chupaam i tinamit Sarid. 

11Eh re' i ruk'ula'tiil wilik reje parookb'aal q'iij i xooj k'oloq ko chupaam i ye'aab' 
Marala. Eh chi riij i re' xooj k'oloq Dabeset, ar xooj kuxoq chi chii' i nim ha' wilik 
chuk'ulwaach i tinamit Jocneam. 

12Eh ar xponik sutinoq Sarid i wilik chi korkiil i xelik cho wii' i q'iij, xponik kopan 
k'ula't, ruuk' i ye'aab' Quislot-tabor, eh ar xooj k'oloq i wilik wii' i ye'aab' 
Daberat, inooj k'oloq chinaah i yuuq' Jafía. 

13Chi riij i re' xik'ik ponoq chi korkiil reje ireelb'aalq'iij chupaam i ye'aab' Gat-
hefer, eh ar Ita-cazín, xooj k'oloq ko Rimón, i rukotej riij i ye'aab' Nea. 

14Eh re' i ruk'ula'tiil i ye'aab' pantz'eet reje reh i rookb'aal q'iij xik'ik reje 
Hanatón, eh xooj eloq wach k'ixkaab' Jefte-el. 

15Eh xik'ik ponoq chupaam i tinamit Catat, je' wo' Naalal, je' wo' Simrón, je' wo' 
Idala, eh Belén. Kab'laj taqe chi tinamit, haa' taqe i kok' ye'aab' wilkeeb' wii' 
patineel. 

16Re' taqe i ye'aab' wili xkik'ul i junch'uq chi riih rumaam i Zabulón, re' q'oreel 
nik' kik'ihaal chi kiib', ha' taqe i tinamit wilkeeb' ar, haa' taqe i kok' ye'aab' 
wilkeeb' wii' patineel. 

17Re' rukaaj i ye'aab' xkisik' chi riij awach eh naa rukahniik, re' xkik'ul i junch'uq 
chi riih rumaam i Isacar, re' q'oreel nik' k'ihaal chi kiib'. 

18Eh re' ye'aab' xkik'ul re' je' wili kib'ihnaal: Jezreel, Quesulot, Sunem, 

19Hafaraim, Sihón, Anaharat, 

20Rabit, Quisión, Ebez, 

21Remet, En-ganim, En-hada, Bet-pases. 

22Re' i ruk'ula'tiil i ye'aab' re' re' xponik chupaam i ye'aab' Tabor, Sahazima, Bet-
semes, eh ar inooj kuxoq chi chii' i nim ha' Jordán. Waqlaj chi tinamit, haa' taqe i 
kok' ye'aab' wilkeeb' wii' i patineel. 

23Re' taqe ye'aab' wili xkik'ul i junch'uq chi riih rumaam i Isacar haa' taqe i 
tinamit wilkeeb' ar, haa' taqe kok' ye'aab' wilkeeb' wii' patineel. 

24Re' roo' ye'aab' xkisik' chi riij awach eh naa rukahniik re' xkik'ul i junch'uq chi 
riih rumaam i Aser, re' q'oreel nik' k'ihaal chi kiib'. 

25Re' taqe i tinamit xkik'ul je' wili kib'ihnaal: Helcat, Halí, Betén, Acsaf, 

26Alamelec, Amad, Misal. Ar xponik kochinaah i yuuq' Carmelo, chi korkiil reje i 
rookb'aal i q'iij, xponik wo' hoq ko Sihor-libnat. 

27Chi riij i re' xponik chi korkiil reje i reelb'aal q'iij ar Bet-dagón. Xponik ko ar 
Zabulón, xponik wach k'ixkaab' reh i Jefte-el pantz'eet reh i rookb'aal i q'iij, 
xponik Bet-emec ar Neiel, eh xik'ik ponoq Cabul. 

28Eh xponik wo' chupaam taqe i tinamit je' wili kib'ihnaal: Hebrón, Rehob, 
Hamón, Caná. Eh xponik i wilik wii' i nimlaj tinamit Sidón. 

29Eh re' ruk'ula'tiil i kiye'aab' xsutinik chaloq ar Ramá, eh xponik chupaam i ar 
Tiro i kotimaj riij chi tz'aq, i xooj eloq Hosa, ar xooj eloq chi chii' i palaw 
Mediterráneo, i xooj k'oloq Mahaleb, eh ar Aczib. 

30Eh je' wo' ar Uma, Afec, eh ar Rehob. Kiib' ru ka'winaq chi tinamit, haa' taqe i 
kok' ye'aab' wilkeeb' wii' patineel. 

31Re' wili i ye'aab' xkichop naah i junch'uq chi riih rumaam i Aser, haa' taqe i 
tinamit wilkeeb' chupaam, haa' taqe kok' ye'aab' wilkeeb' wii' patineel, re' q'oreel 
nik' kik'ihaal chi kiib' chi riih rumaam i Neftalí. 

32Re' ruwaaq ye'aab' xsik'arik chi riij awach eh naa rukahniik, re' xkik'ul i 
junch'uq chi riih rumaam i Neftalí re' q'oreel nik' k'ihaal chi kiib'. 

33Re' ruk'ula'tiil i ye'aab' xkik'ul xponik chupaam i tinamit Helef, Alón-saananim, 
Adami-neceb, eh xponik ar Janeel, je' wo' chupaam i ye'aab' Lacum, ar inooj 
k'oloq chi chii' i nim ha' Jordán. 

34Eh re' ruk'ula'tiil parookb'aal i q'iij, xooj k'oloq ar Aznot-tabor, xooj k'oloq ar 
Hucoc. Eh xooj pansak'aaj reh i rookb'aal q'iij pan kiye'aab' i riih rumaam 
Zabulón. Eh xooj wo' panookb'al reh i q'iij pan kiye'aab' i riih rumaam i Aser. Eh 
inooj parelb'aal q'iij, pan kiye'aab' i riih rumaam i Judá, chi chii' i nim ha' Jordán. 

35Re' taqe i tinamit kotimaj riij chi tz'aq xye'arik keh i riih rumaam i Neftalí je' 
wili kib'ihnaal: Sidim, Zer, Hamat, Racat, Cineret, 

36Adama, Romá, Hazor, 

37Cedes, Edrei, En-hazor, 

38Irón, Migdal-el, Horem, Bet-anat, Bet-semes. B'elejlaj chi tinamit, haa' taqe i 
kok' ye'aab' wilkeeb' wii' patineel. 

39Re' taqe re' i ye'aab' xkik'ul i riih rumaam i Neftalí, haa' taqe i tinamit wilkeeb' 
chupaam, haa' taqe i kok' ye'aab' wilkeeb' wii' patineel. 

40Re' ruwuuq ye'aab' xkisik' chi riij awach eh naa rukahniik, re' xkik'ul i junch'uq 
chi riih rumaam i Dan. Re' q'oreel nik' k'ihaal chi kiib'. 

41Re' taqe i tinamit xkik'ul je' wili kib'ihnaal: Zora, Estaol, Ir-semes. 

42Saalabín, Ajalón, Jetla, 

43Elón, Timnat, Ecrón, 

44Elteque, Gibetón, Baalat, 

45Jehúd, Bene-berac, Gat-rimón, 

46Mejarcón, Racón, ruch'ihil i tinamit wilik reje chi k'ulwaach i tinamit Jope. 

47Re' taqe i riih rumaam i Dan Ma' xmanlojik ta keh i ye'aab' re' re', je' re' noq 
xiooj chi peleto chupaam i tinamit Lesem, eh noq kikansaj chik chu'nchel i patim 
taqe ar xkichop naah xi okik chi patinik chupaam i tinamit re' re'. Eh xkijal wach i 
rub'ihnaal Dan chik i rub'ihnaal xkikoj ruum je' re' i rub'ihnaal chaloq i xikin 
kimaam. 

48Re' wili i ye'aab' ruch'ihil taqe i tinamit wilkeeb' chupaam, ruch'ihil wo' taqe i 
kok' ye'aab' wilkeeb' wii' patineel i jun ch'uq chi riih rumaam i Dan. Re' q'oreel 
nik' k'ihaal chi kiib'. 

49Eh noq re' taqe i aj Israel kikohlaam chik ruch'aqariik chu'nchel i ye'aab'. Eh 
kik'ulum chik i kiye'aab' chi kich'uhqaal. Re' Josué rak'uun i Nun xye'arik wo' 
ruye'aab' chi kixilak i aj Israel. 

50Eh xkian wo' hoq i xuq'or i QaJaaw Dios xkiyeew wo' reh i Josué i ye'aab' 
Timnat-sera wilik paraxchee', re' ruuk' i kiye'aab' i riih rumaam i Efraín, re' wo' 
hoq i rupahqaam i Josué. Eh re' reh xuyejaa' wo' chik i tinamit re' re', eh xokik chi 
patinik ar. 

51Re' taqe i ye'aab' wili xuch'aq i Eliazar i k'amal kib'eeh aj tiij keh i ju'jun ch'uq 
chi aj Israel ruch'ihil i Josué rak'uun i Nun, kuch'ihil taqe i k'amal kib'eeh i aj 
Israel, noq wilkeeb' ar Silo. Re' i xkisik' chi riij i ye'aab' chuwach i QaJaaw Dios 
panookb'al reh i santo laj itz'ihy naah paat molb'al iib', aha' wilik i naa rukahniik 
keh i ju'jun ch'uq chi aj Israel. Eh je' re' noq xkikohlaaj ruch'aqariik chu'nchel i 
ye'aab'. 

Jos 20 

Re' rusik'ariik kiwach i tinamit ke'emb'al iib' 

1Re' i QaJaaw Dios je' wili i xuq'or reh i Josué: 

2Re' hat cha q'or keh i aj Israel chi kisik' wach taqe i tinamit ke'emb'al iib', je' 
rukab' i nuq'orom cho reh i Moisés. 

3Reh chi chupaam i tinamit re' re' nenooj rukeb'aa' riib' i xa chi ma' reht'al nee 
rukansaj i ras ruchaaq' ma' xata raaj noq neerub'an reh. Eh ar neeruko'leej riib' 

reh chi ma' nee ta inkanteesjik i reh ruum i awach reh i kamnaq, k'ahchi' 
rusik'wiik reh. 

4Eh awach i naa rojiik rukeb'aam riib' chupaam jino'q keh i tinamit re' re', noq 
naa ruponiik panookb'al koruman chi naa ruch'ob'om rub'ehel chikiwach taqe 
kitaaq'anik chupaam i tinamit re' re'. Eh re' keh naakiye'em q'ab' reh chi naa 
rokiik i koq ar, eh naakiye'em ruye'aab', reh chi ar naa rupatiniik. 

5Eh wila' re' i awach reh i kamnaq xooj k'oloq chi rusik'ariik i xb'anik kaansanik, 
re' taqe i kitaaq'anik ar ma' nee ta kiq'asaj pan q'ab' i xb'anik ikaansanik ruum 
ma' xata raaj chi xukansaj i ras ruchaaq' ma' ruum ta chi wilik rupeleto ruuk'. 

6Eh re' reh ar naa rukeb'aam riib' chupaam i tinamit re' re' korehtaal inq'atarik i 
q'orik chinaah chikiwach i tinamit. Eh korehtaal inkimik reje i wilik chi kajaaw i 
k'amal kib'eeh i aj tiij, chupaam i q'iij re' re'. Eh chi riij i re' kora'j nee wo' chik i 
rub'an re' chi nee wo' chik inooj chupaam re' i rutinamiit xelik cho wii', nee wo' 
chik inooj parupaat, inki i Dios. 

7Eh re' taqe i tinamit wili xkisik' wach i aj Israel: Re' Cedes wilik Galilea, wilik wii' 
rax chee' nah i yuuq' pan kiye'aab' i riih rumaam i Neftalí, re' i Siquem wilik nah 
yuuq' pan kiye'aab' i riih rumaam i Efraín. Eh re' i Quiriat-arba, Ehbrón wo' hoq 
inkiq'or reh, wilik chinaah i yuuq' pan kiye'aab' i riih rumaam i Judá. 

8Eh chi juntar reje i nim ha' Jordán parookb'aal q'iij reh i Jericó xkisik' wach taqe 
i tinamit wili: Re' Basán i wilik wach k'ixkaab' chupaam i ye'aab' chiq yuuq' i 
wilkeeb' wii' i riih rumaam i Rubén, je' wo' hoq i tinamit Ramot, ar Galaad, 
wilkeeb' wii' riih rumaam i Gad. Re' i tinamit Golán wilkeeb' wii' taqe i riih 
rumaam i Manasés. 

9Re' taqe i tinamit wili xkisik' wach i aj Israel chi ke'emb'al kiib' i keh, je' wo' taqe 
i tokoom tinamit patim chi kixilak. Eh reh chi ar nenooj rukeb'aa' riib' awach i 
nee rukansaj jino'q i ras ruch'aaq' chi ma' reht'al reh chi ma' nee tankanteesjik 
ruum i awach reh i kamnaq, noq komajaa' inq'atarik i q'orik chinaah chikiwach i 
tinamit. 

Jos 21 

Re' taqe tinamit xkik'ul taqe i riih rumaam Leví 
(1 Cron 6.54-81) 

1Re' taqe i k'amal b'eeh chi kixilak i riih rumaam Leví xiooj ruuk' i Eleazar k'amal 
kib'eeh aj tiij, ruuk' i Josué rak'uun i Nun, kuuk' i k'amal kib'eeh i aj Israel. 

2Xkian kik'utaaj kuuk' ar Silo wilik ar Canaán, je' wili i xkiq'or ponoq keh: Re' 
QaJaaw Dios ruq'orom cho reh i Moisés chi naa ruye'ariik qatinamiit naa 
qawihiik wii', je' wo' hoq i kiye'aab' i qachikoop, inki taqe. 

3Eh re' taqe i aj Israel xkiyeew wo' i re' ruuk' i kitinamiit, chi kiye'aab' taqe i riih 
rumaam Leví, eh xye'arik wo' kiye'aab' i kichikoop, je' rukab' i ruq'orom QaJaaw 
Dios. 

4Eh noq xkisik' chi riij aha' wilik naa ruye'ariik keh taqe i riih rumaam Leví, re' 
ruuk' taqe i riih rumaam Coat rak'uun Aarón, k'amal cho kib'eeh aj tiij. Eh oxlaj 
chi tinamit i xye'arik keh re' ruuk' i kiye'aab' i riih rumaam i Judá, taqe riih 
rumaam i Simeón, taqe riih rumaam i Benjamín. 

5Eh re' taqe i junch'uq chik chi riih rumaam Coat xkik'ul lajeeb' seht chi tinamit 
re' ruuk' i kiye'aab' i riih rumaam i Efraín, taqe riih rumaam i Dan, re' ruuk' i 
kiye'aab' taqe yejaal keh i riih rumaam i Manasés. 

6Eh xkik'ul wo' kitinamiit taqe i riih rumaam Gersón, re' ruuk' i kiye'aab' riih 
rumaam i Isacar, taqe i riih rumaam i Aser, taqe riih rumaam i Neftalí, re' ruuk' i 
kiye'aab' i yejaal ch'uq keh i riih rumaam i Manasés. Oxlaj seht chi tinamit i 
xkik'ul ar Basán. 

7Re' taqe i aj Levíta re' ruuk' taqe i riih rumaam Merari kab'laj chi tinamit i 
xye'arik keh re' ruuk' i kiye'aab' taqe i riih rumaam i Rubén, taqe i riih rumaam i 
Gad, taqe riih rumaam i Zabulón. 

8Re' taqe i aj Israel xkisik' chi riij noq xkiyeew taqe i tinamit re' re' keh i aj Levíta, 
eh kiyeew wo' ye'aab' kichikoop je' rukab' i xuq'or i QaJaaw Dios reh i Moisés. 

9Je' wili i kib'ihnaal i tinamit xye'arik keh taqe i riih rumaam Leví kuum taqe i riih 
rumaam Judá, i riih rumaam Simeón. 

10Eh noq xkisik' chi riij awach naakiye'em reh chi peet, peet xkiyeew reh taqe i aj 
Levíta re' ruuk' i riih rumaam Coat, rak'uun i Aarón. 

11Eh ar xye'arik keh pantaq raxchee' re' ruuk' i kiye'aab' i riih rumaam Judá, 
xye'arik keh i Quiriat-arba, re' i Hebrón re' rutinamiit i nim rooq winaq Anac 
rub'ihnaal, xye'arik wo' ye'aab' kichikoop. 

12Re' taqe i ye'aab' wilkeeb' chi junsuut i tinamit, taqe i kok' ye'aab' wilkeeb' wii' 
patineel, xye'arik chi ruye'aab' i Caleb rak'uun i Jefone. 

13Eh re' i xkiyeew reh taqe i riih ruum Aarón re' i tinamit Hebrón. Re' wo' re' 
xkisik' wach reh chi ar naa rojiik rukeb'aam riib' awach i naa rukansam i ras 
ruchaaq' chi ma' reht'al, re' taqe haa' i tinamit je' wili i kib'ihnaal: 

14Libna, Jatir, Estemoa, 

15Holón, Debir, 

16Aín, Juta, Bet-semes. Re' taqe i b'elejeeb' chi tinamit re' re' ye'arik keh chi 
kiye'aab' ruch'ihil taqe i ye'aab' kichikoop. Re' xye'arik keh kuum taqe i riih 
rumaam i Judá, i riih rumaam i Simeón. 



520 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

17Eh re' i tinamit xye'arik keh kuum taqe i riih rumaam i Benjamín, re' taqe i wili: 
Gabaón, Geba, 

18Anatot, Almón, kajseht chi tinamit, haa' taqe i ye'aab' kichikoop. 

19Je' re' noq oxlaj chi tinamit haa' taqe i ye'aab' kichikoop, xye'arik keh i riih 
rumaam Aarón kajaaw k'amal kib'eeh aj tiij. 

20Eh re' taqe i junch'uq chik chi riih rumaam Coat rak'uun Leví xkik'ul i kitinamiit 
kuuk' i riih rumaam Efraín. 

21Eh xye'arik wo' keh i tinamit Siquem, wilik paraxchee' re' wilkeeb' wii' i riih 
rumaam i Efraín, re' wo' re' xkisik' wach chi ar naa rojiik rukeb'aam riib' awach i 
xa chi ma' reht'al i nee rukansaj i ras ruchaaq'. Eh xye'arik wo' keh i tinamit 
Gezer. 

22Je' wo' hoq i tinamit Kibsaim, Bet-horón kajseht chi tinamit i xye'arik keh haa' 
taqe i ye'aab' kichikoop. 

23Eh re' i tinamit xye'arik keh i aj Levíta re' re' kuum i riih rumaam i Dan, re' je' 
wili kib'ihnaal: Elteque, Gibetón, 

24Ajalón, Gat-timón, kajseht chi tinamit haa' taqe i ye'aab' kichikoop. 

25Eh kuuk' i yejaal ch'uq' chi riih rumaam i Manasés ka'seht i tinamit xkik'ul. Re' i 
Taanac, re' i Gat-rimón, haa' i ye'aab' kichikoop. 

26Je' re' noq re' taqe i aj Levíta riih rumaam i Coat lajeeb' seht chi tinamit i xkik'ul, 
haa' taqe i ye'aab' kichikoop. 

27Eh re' taqe i riih rumaam Gersón, rak'uun i Leví ka'seht i tinamit xkiyeew reh i 
yejaal ch'uq chi riih rumaam i Manasés. Re' i tinamit Beestera, ruch'ihil i Golán, i 
wilkeeb' ar Basán, haa' taqe i ye'aab' kichikoop. Re' wo' re' xkisik' wach chi ar 
neenooj rukeb'aa' riib' awach i nee rukansaj i ras ruchaaq' chi ma' reht'al. 

28Eh xye'arik keh ruum i riih rumaam i Isacar taqe i tinamit je' wili kib'ihnaal: 
Cisón, Deberat, 

29Jarmut, En-ganim, kijib' chi tinamit haa' taqe i ye'aab' kichikoop. 

30Eh kuuk' taqe i riih rumaam i Aser, xkik'ul taqe i tinamit je' wili kib'ihnaal: 
Misael, Abdón, 

31Helcat, Rehob. Kijib' chi tinamit, haa' i ye'aab' kichikoop. 

32Eh ruuk' taqe i riih rumaam i Neftalí xkik'ul taqe i tinamit je' wili kib'ihnaal: 
Hamot-dor, Cartán, Cedas i wilik ar Galilea. Re' taqe i tinamit re' re' xkisik' wach, 
reh chi ar nenooj rukeb'aa' riib' awach i nee rukansaj i ras ruchaaq' chi ma' 
reht'al. 

33Je' re' noq re' taqe i riih rumaam i Gersón, ox laj seht chi tinamit i ye'arik keh 
haa' taqe i ye'aab' kichikoop. 

34Eh re' taqe i riih rumaam i Merari, rak'uun Leví i majaa' naq inkik'ul kiye'aab', 
xkik'ul kiye'aab' i kuuk' i junch'uq chi riih rumaam i Zabulón, re' taqe i tinamit je' 
wili kib'ihnaal: Jocneam, Carta, 

35Dimna, Naalal, kajseht chi tinamit haa' taqe i ye'aab' kichikoop. 

36Eh kuuk' junch'uq chi riih rumaam i Rubén xkik'ul wo' taqe i tinamit je' wili 
kib'ihnaal: Beser, Jahaza, 

37Cademot, Mefáat, kajseht chi tinamit haa' taqe i ye'aab' kichikoop. 

38Eh kuuk' i junch'uq chi riih rumaam Gad, xkik'ul taqe i tinamit je' wili 
kib'ihnaal: Mahanaim, Ramot wilik ar Galaad. Re' wo' taqe re' xkisik' wach reh chi 
ar neenooj rukeb'aa' riib' awach i nee rukansaj i ras ruchaaq' chi ma' reht'al, 

39Re' i Hesbón, Jazer, kajseht chi tinamit haa' taqe i ye'aab' kichikoop. 

40Re' taqe i wili chu'nchel i tinamit xkik'ul i riih rumaam Merari rak'uun i Leví, re' 
noq komajaa' naq inkik'ul kiye'aab', kab'laj seht chi tinamit chu'nchel i xkik'ul. 

41Re' kitinamiit xkik'ul i aj Levíta, xkik'ul chupaam i kiye'aab' i kuch aj Israel 
waxiqiib' roxk'ahl seht chi tinamit haa' i ye'aab' kichikoop chi junsuut i ju'jun 
seht chi kitinamiit. 

42Re' taqe i ju'jun seht chi tinamit wili chi kiju'junaal wilkeeb', eh wilik i ye'aab' 
kichikoop chi kijunsuut. Je' re' noq xye'arik kiye'aab' taqe i riih rumaam i Leví. 

Re' QaJaaw Dios i rub'an aha' wilik i ruq'or 

43Je' re' noq re' QaJaaw Dios xuyeew keh i aj Israel i ye'aab' ruq'orom chee xti 
korik keh i kimaam kati't chi naa ruye'em keh. Re' taqe i aj Israel xkichop wo' 
naah, eh xi okik chi k'acharik ar. 

44Eh re' QaJaaw Dios xub'an wo' hoq aha' wilik i ruq'orom cho rib'iral, xuyeew 
wo' keh i suq laj wihik chupaam chu'nchel i kitinamiit. Ma' xta xi uchjik kuum i 
nixowanik kiwach ruum re' i QaJaaw Dios xtoob'inik keh chi xkiq'at wach taqe i 
re'. 

45Eh chu'nchel i q'e' holohik xuq'or cho rib'iral i QaJaaw Dios keh i aj Israel 
xub'an wo' hoq, ma' jino'q chik i xukanaa' chi ma' ta xub'an. 

Jos 22 

Re' artaal xkiyejaa' chi chii' i nim ha' Jordán 

1Eh re' Josué xuyuq'eej i junch'uq chi riih rumaam i Rubén, i junch'uq chi riih 
rumaam i Gad, ruch'ihil i yejaal i ch'uq chi riih rumaam Manasés, 

2je' wili i xuq'or keh: Re' taq i hat xa a'n taq chu'nchel i xuq'or taq cha weh i 
Moisés raj kamanoom chee QaJaaw Dios. Eh xa a'n taq i xnuq'or taq aweh i hin. 

3Re' taq i hat ma' jank'al ta taq inakanaa' chi kutkeel taq awuch aj Israel, eh xa ko 
je' wo' re' i k'ahchi' taq kaat yu'naak. Eh xa a'n wo' taq chi korik i ruq'or i 
ruk'uhb'aal QaJaaw Dios. 

4Eh yu'naak xub'an chik i QaJaaw Dios i xuq'or cho rib'iral keh taq awuch aj 
Israel, k'acharik chik inki a'n pansuqkiil k'uxliis chupaam i kiye'aab'. Re' taq i hat 
ti sutinoq wo' taq chik reje juntar i nim ha' Jordán pana itz'ihy naah paat 
chupaam i ye'aab' xuyeew taq aweh i Moisés raj kamanoom i QaJaaw Dios 

5Xa re' i nupahqaaj taq aweh chi cha a'n taq chu'nchel i ruq'or i ruk'uhb'aal, 
ruch'ihil taq i tirutaq'aaj wii' re' i xuq'or taq cha weh i Moisés raj kamanoom i 
Dios. Iraaj ruq'orom chi naa taq ak'axam aaWaJaaw aaDios, chak'am taq i rub'eeh 
chi korik, je' wo' hoq i tirutijej taq wii', maakanaa' taq chik. Cha a'n taq i rukamaj 
chu'nchel ak'ux, chu'nchel taq awánima, inki. 

6Chi riij i re' xikuxeesjik ruum i Josué, eh xi sutinik wo' chik reje chupaam i ki-
itz'ihy naah paat. 

7Eh re' yejaal i ch'uq reh i riih rumaam Manasés xye'arik kiye'aab' paruyuq'ul i 
Basán ruum i Moisés. Eh re' chik i yejaal ch'uq i riih rumaam Manasés, re' i Josué 
xye'wik kiye'aab' chi kixilak i kuch aj Israel chi juntar chaloq i nim ha' Jordán 
parookb'aal reje i q'iij. Eh re' i Josué xukuxisaj taqe noq xutaq'aaj taqe reje pan 
kiye'aab'. 

8Eh je' wili i xuq'or reje keh: Yu'naak taq i hat ti sutinoq wo' chik taq reje 
chupaam aye'aab' hiy taq cha a'n rusuqkiil ab'ehomal re' taq aachikoop taq aa 
oro, taq aa plata, taq aa q'an ch'ihch', taq aa rax ch'ihch', taqe i itz'ihy chawunej 
taq aawas achaaq' i xaq'uch taq keh i ki-ixowanik taq awach. 

9Je' aj re' noq xi sutinik wo' chik reje pan kiye'aab' taqe i junch'uq chi riih 
rumaam i Rubén, i jun ch'uq chi riih rumaam i Gad, ruch'ihil i yejaal i ch'uq i riih 
rumaam i Manasés. Noq kich'aq kiib' kuuk' i kuch aj Israel ar Silo. Wilik 
paruyuq'ul i Canaán, reh chi xi sutinik wo' chik reje paruyuq'ul i Galaad, re' 
kik'ulum wii' i kiye'aab', je' wo' rukab' i xuq'or i QaJaaw Dios reh i Moisés. 

10Eh noq xi ponik pank'ula't i wilik wii' i nim ha' Jordán i junch'uq chi riih 
rumaam i Rubén, eh junch'uq chi riih rumaam i Gad, ruch'ihil i yejaal i ch'uq i riih 
rumaam i Manasés, xkiyejaa' i jinaj i nimlaj artaal ko chupaam i ye'aab' Canaán 
chi chii' i nim ha' Jordán. 

11Eh re' taqe i aj Israel junch'uq xponik rib'iral kuuk' chi re' taqe i junch'uq chi 
riih rumaam i Rubén, junch'uq chi riih rumaam i Gad, ruch'ihil i yejaal i ch'uq chi 
riih rumaam i Manasés, chi pank'ula't reh i Canaán chi chii' i nim ha' Jordán 
xkiyejaa' i artaal. Ko chupaam wo' hoq i kiye'aab' i aj Israel. 

12Noq xkib'iraj chi je' re' i aj Israel xanoq wo' xkimol kiib' ar Silo reh chi xiooj naq 
chi peleto kuuk'. 

13Eh re' keh peet xkitaq'aaj reje chupaam i ye'aab' Galaad, eh Finees rak'uun i 
Eleazar k'amal kib'eeh i aj tiij, re' i wilkeeb' wii' i junch'uq chi riih rumaam i 
Rubén, junch'uq chi riih rumaam i Gad, ruch'ihil i yejaal i ch'uq chi riih rumaam i 
Manasés. 

14Eh chi riij i winaq re' re' lajeeb' i k'amal b'eeh chi kixilak i juntz'uhb' chi aj 
Israel xiooj pankib'ihnaal taqe i ju'junch'uq chi aj Israel. 

15Chu'nchel i re' xiooj ar Galaad re' i wilkeeb' wii' i junch'uq chi riih rumaam i 
Rubén, i junch'uq chi riih rumaam i Gad, i yejaal i ch'uq chi riih rumaam i 
Manasés, je' wili xkiq'or ponoq: 

16Re' hoj xoj chaal q'oroq pankib'ihnaal qatinamiit Israel ¿Chib'ih reet noq xa a'n 
taq i mahk wili chuwach i QaJaaw Dios? ¿Chib'ih reet noq xayejaa' taq i artaal 
wili? ¿Chib'ih reet noq xaq'at taq wach i ruk'uhb'aal i QaJaaw Dios? 

17¿Mi ma' aweht'al taq re' hat chi xiik' naah i mahk i xqa'an noq xqaloq'ej chee 
tiyoox chupaam i ye'aab' Peor? Eh re' mahk re' re' xa ko wilik wo' chi qanaah 
yu'naak. Eh ruum i re' ma' k'isiin i rutinamiit i QaJaaw Dios xikimik. 

18Eh yu'naak taq i hat ruuk' taq i xa a'n re' re' xaq'eb' wo' taq chi riij ak'ux i 
QaJaaw Dios, xaq'ehtaaj taq awiib' chuwach i QaJaaw. Eh ruum taq i xa a'n re' re' 
jumehq'iil naa ruye'em chaloq i rujosq'iil chi qanaah i hoj, hoj aj Israel. 

19Eh wila' nakapaaj taq chi ch'uwa' taq wach aye'aab' wilkaat taq wii' neerub'an 
chi nee taq ti q'ahxik chupaam i ruye'aab' i QaJaaw re' i wilik wii' i rusanto laj 
itz'ihy naah paat. Neerub'an chi nee taq inachop aye'aab' chi qaxilak i hoj ma' 
ruk'ul taj chi nee taq i ti mahkunik chuwach i Dios, eh chi qawach i hoj ruuk' i 
ruyejeb'jiik i tokoom chik artaal chuwach i ru artaal i QaJaaw Dios. 

20Re' Acán i rak'uun Zera xmahkunik noq xuchop chi reh i q'asamaj naq chik chi 
naa rusachariik wach. Eh ruum i re' xchalik rujosq'iil i QaJaaw Dios chi qanaah 
chi qunchelaal i hoj, hoj aj Israel. Eh ma' xata wo' re' Acán xkimik ruum i mahk 
xub'an, inki taqe. 

21Eh re' i junch'uq chi riih rumaam i Rubén, i junch'uq chi riih rumaam i Gad, 
ruch'ihil i yejaal i ch'uq chi riih rumaam i Manasés, je' wili kichaq'weesjiik i 
k'amal kib'eeh i aj Israel xkian: 

22Re' i QaJaaw Dios i wilik rajaawriik chinaah chu'nchel ineht'alinik reh chib'ih 
reet noq xqayejaa' i artaal wili. Eh re' reh reht'al mi ruum chi xqaq'eb' chi riij 
qak'ux, oon ma' chih taj re' reh neenye'wik taq aweh chi naab'jik. Eh wila' ruum 
chi xqaq'eb' chi riij qak'ux i reh neerub'an chi nee qoh rukansaj. 

23Eh re' i QaJaaw Dios neen ye'wik qeh chutojariik i qamahk wila' xqayejaa' i 
artaal wili reh chi xqaq'eb' chi riij qak'ux i reh, oon reh ye'b'al qamayiij reh chi 
neenqak'am qiib' panotob'il, oon ye'b'al reh i k'atoj mayiij. 

24Re' hoj xqayejaa' i artaal wili reh jinaj ehtalil ruum qohyo'jik nee-oq inkiq'or 
taq awiih aamaam i hat na' chub'an reh taqe i qiih qamaam i hoj chi je' wili: 
¿Chib'ih reet noq ti chalik taq chi looq'jiik i QaJaaw Dios chupaam i ye'aab' ayu'? 

25Re' QaJaaw Dios re' nim ha' Jordán rukojom chi q'atb'al paam i qaye'aab' taq 
awuuk' i hat i hat taq riih rumaam i Rubén, i riih rumaam i Gad, i yejaal ch'uq chi 
riih rumaam i Manasés, ma' nee ta rub'an chi nee taq inchalik aloq'ej i Dios ayu' 
inko'q-oq taqe. Chi je' re', re' qiih qamaam, neenkikanaa' ruyohljiik wach i 
QaJaaw Dios. 

26Ruum i re' xqakapaaj chi xqayejaa' i artaal wili, ma' re' ta reh ye'aab' k'atoj 
mayiij ma' re' ta wo' hoq ye'b'al chik jino'q mayiij. 

27Re' artaal wili xqayejaa', rehtalil chi qeh i hoj cha weh taq i hat, eh chi keh naa 
kiwihiik koq'uun, reh chi neenqaloq'ej i QaJaaw Dios, eh chi neenqayeew i 
qak'atoj mayiij chuwach, oon re' qamayiij k'amb'al qiib' panotob'il ruuk'. Eh reh 
chi ma' nee ta nkiq'or na' chub'an awiih aamaam taq i hat keh i qiih qamaam i hoj 
chi je' wili: Re' taq i hat ma' ruk'ul ta chi nee taq inchalik aloq'ej i QaJaaw Dios 
ayu', ma' inko'q ta taqe. 

28Eh xqakapaaj i hoj chi pan jinaj q'iij wilik nee nq'orik qeh i hoj, oon keh taqe i 
qiih qamaam i q'orik re' re', re' keh je' wili chaq'wik naa kianam: Chawilow taq 
re' taqe i qamaam qati't xkiyejaa' i artaal wili chuwach i QaJaaw ma' re' ta ye'b'al 
k'atoj mayiij ma' re' ta wo' ye'b'al mayiij, xa rehtaliil la' chawach taq i hat rehtalil 
chi qawach i hoj chi xa jinaj qawach, inko'q taqe. 

29Re' hoj ma' nqakapaaj taj rukanab'jiik i qaDios, eh ni xata neenqaq'eb' chi riij 
qak'ux ruuk' i ruyejeb'jiik jino'q chik i artaal k'atb'al mayiij, ye'b'al chik jino'q i 
mayiij, oon k'atb'al chikop reh mayiij. Ruum re' hoj qeht'al chi ma' xta chik jino'q 
artaal chi riij i artaal wilik reje chuwach i rusanto laj itz'ihy naah paat i Dios, inki 
taqe. 

30Eh noq xrib'iraj i Finees chi je' re' i k'amal kib'eeh aj tiij, ruch'ihil taqe i k'amwik 
kib'eeh chi kitzuhb'aal, ruch'ihil i k'amwik kib'eeh chi kich'uhqaal i aj Israel, 
xuk'ul kik'ux i xkiq'or i junch'uq chi riih rumaam i Rubén, i junch'uq chi riih 
rumaam i Gad, i ye'jaal ch'uq chi riih rumaam i Manasés. 

31Eh noq xrib'iraj chi je' re' i Finees rak'uun i k'amal b'eeh aj tiij Eleazar, je' wili i 
xuq'or: Yu'naak qeht'al chik chi korik chi re' Dios wilik quuk', ruum qanab'eej 
chik chi ma' re' ta taq rukanab'jiik i Dios taq inawaaj noq xayejaa' taq i artaal wili. 
Chi je' re' ma' nee ta ruyeew chee ti' k'axik chi qanaah i QaJaaw Dios, inki. 

32Chi riij i re', re' Finees, ruch'ihil taqe i xiooj chi riij xi elik wo' chik cho ar i 
wilkeeb' wii' i junch'uq chi riih rumaam i Rubén, i junch'uq chi riih rumaam i Gad, 
i yejaal ch'uq chi riih rumaam i Manasés. Xi elik cho ar Galaad xi chalik wo' chik 
Canaán, eh xk'ulik kik'utjaaj keh chu'nchel i aj Israel i xq'orarik cho keh. 

33Eh re' i xkiq'or chaloq i xuk'ul kik'ux chi kunchelaal i aj Israel, eh kiloq'ej i Dios 
ruum i re'. Eh ma' kota chik xkikapaaj ojik chi q'aq'inik kuuk' chi rusachariik 
wach i kiye'aab' i junch'uq chi riih rumaam i Rubén, i junch'uq chi riih rumaam i 
Gad, i yejaal i ch'uq chi riih rumaam i Manasés. 

34Eh re' taqe i junch'uq chi riih rumaam i Rubén, i junch'uq chi riih rumaam Gad, 
Ed i rub'ihnaal i artaal xkikoj, eh je' wili xkiq'or: Re' artaal wili rehtalil chi 
qawach chi re' qaDios xa re' wo' reh manlik Dios, inki taqe. 

Jos 23 

Re' Josué xukoj kina'ojb'al i tinamit Israel 

1Eh k'ih-oq chik haab' ruye'em taqe pansuqkiil k'uxliis i aj Israel i QaJaaw Dios, 
ma' xta chik q'aq'inik kuuk' taqe i nixowanik kiwach, noq re' Josué k'ih chik i 
ruhab'ul riji' winaq chik chi korik. 

2Re' Josué xutaq'aaj kik'amariik chu'nchel i aj Israel, ruch'ihil i k'amal b'eeh chi 
kixilak, taqe q'atal q'orik, taqe i kikamanik chi kixilak, je' wili i xuq'or keh: Re' hin 
k'ih chik i nuhab'ul xin rijb'ik chik chi korik. 

3Re' taq i hat xawil taq chik i xub'an QaJaaw Dios kuuk' chu'nchel i tinamit ki-
ixowanik taq awach, chi k'axb'al taq aweh i hat. Re' QaJaaw Dios xb'anik i peleto 
taq chawiij. 

4Re' hin xnusik' chi riij noq xnuch'aq chu'nchel i ye'aab' keh i ju'junch'uq chi 
wuch aj Israel. Eh ma' xata re' i ye'aab' chopooj nah xnuch'aq, nuch'aq la' wo' hoq 
i komajaa' naq inchoparik naah ar intohq'ik cho chi chii' i nim ha' Jordán imponik 
ko chi chii' i palaw Mediterráneo panookb'al reje reh i q'iij. 

5Re' i QaJaaw Dios naa resam taqe reje chupaam i ye'aab' re' re' i patineel 
wilkeeb' ar. Eh re' taq chik i hat naa achopwiik naah, je' wo' rukab' i ruq'orom i 
QaJaaw Dios. 

6Eh re' taq i hat cha chop taq ak'ux chunimjiik i ruq'or taqe i k'uhb'aal 
tz'ihb'amaj, re' i xye'arik reh i Moisés. Eh cha a'n taq chu'nchel i ruq'or, ma' t'ooj 
taq panasak'aaj, ni xata nee taq tiooj panatz'eet. 

7Eh maa a'n taq jinaj awach kuuk' i tinamit ko wilkeeb' taq chaxilak ayu'. Eh maa 
q'or wo' taq i korik pankib'ihnaal i tiyoox inkiloq'ej i keh, ni xata naa taq aloq'em, 
eh ma' naa ta wo' axuk'aam taq awiib' chikiwach. 

8Maacanaa' taq runimjiik taq aaWaJaaw aaDios je' rukab' i xat k'uloq taq ayu' 
chub'anariik. 

9Re' QaJaaw Dios xresaj taq reje chawach i ki-ixowanik taq awach i nimaq kiwach 
kow inki a'n kiib'. Eh xat k'ulik taq iloq ayu' yu'naak chi ma' awach ta taq 
inkuywik i q'aq'inik taq awuuk'. 

10Xa jinaj chi winaq taq chaxilak i hat neerub'an reje rukaajiik jino'q miil chi aj 
ixowaal, ruum re' QaJaaw Dios imb'anik i peleto taq chawiij i hat, je' wo' rukab' i 
ruq'orom chaloq. 

11Je' re' noq chawik'raaj taq awiib' i hat cha ju'junaal cha k'ax taq i QaJaaw Dios. 

12Eh wila' xakanaa' taq rulooq'jiik i QaJaaw, eh wi xa a'n taq aweh i hat inki a'n i 
tinamit koxikahnik taq chaxilak. Eh xa a'n taq kaxáro kuuk', i xa a'n taq jinaj 
awach kuuk'. 

13Chanab'eej taq chi re' i QaJaaw Dios ma' nee ta taq chik ti rutoob'eej, chi 
kehteesjiik reje i tinamit. Naa la' kikahniik chi xirob' taq cha weh, naa kaat taq 
kiye'em chi tz'uhuum, eh chi k'iix taq panaq'awach. Korehtaal imponik i q'iij chi 
ma' jino'q taq chik aweh i hat naa rukahniik chupaam i holohik laj ye'aab' wili i 
ruye'em taq aweh i QaJaaw Dios. 

14Re' hin ponik reh i ruq'ijil i nukimiik, xa re' la' peet inwaaj chi nee taq inakoj 
rehtaal chi nee taq inanimaj chu'nchel ak'ux, chu'nchel taq awánima chi re' i 
QaJaaw Dios xub'an chaloq chu'nchel i holohik ruq'orom rib'iral taq aweh. Ma' 
jino'q chik i xukanaa' chi ma' ta xub'an. 

15Eh nik' wach noq xuyeew taq cha weh i holohik ruq'orom cho rib'iral taq aweh i 
QaJaaw Dios, je' wo' chik re' noq naa ruye'em taq cho cha naah i runimaal i ti' 
k'axik. Korehtaal imponik i q'iij chi ma' jino'q taq chik aweh i naa rukahniik 
chupaam i holohik laj ye'aab' wili ruye'em taq aweh i QaJaaw Dios. 

16Wila' ma' xa a'n taq i ruyejaam taq cho wach awuuk' i QaJaaw Dios wila' xat'ooj 
taq chi kilooqjiik taqe i tiyoox, wi xaxuk'aa' taq awiib' chikiwach. Re' i QaJaaw 
Dios naa ruchaliik rujosq'iil taq cha naah, jumehq'iil naa rusahchiik taq awach 
chupaam i ye'aab' wili, q'e' holohik ruye'em taq aweh i reh, inki. 

Jos 24 

Re' Josué xuk'uhb'alej taqe i aj Israel noq xakimik chik reh 

1Re' Josué xumol kiwach chu'nchel i aj Israel chuwach i QaJaaw Dios chupaam i 
ye'aab' Siquem, xumol kiwach taqe i k'amal b'eeh chi kixilak, taqe i q'atal q'orik, 
taqe ajaab'ees, taqe i kikamanik chi kixilak. 

2Eh re' Josué je' wili i xuq'or keh chu'nchel i tinamit: Je' wili i xuq'or i QaJaaw 
Dios i hoj, hoj aj Israel: Najtir cho q'iij re' taq aamaam awati't, re' Taré re' rajaaw 

Abraham, i Nacor, ar xi k'acharik cho chi juntar i nim ha' Éufrates. Eh ar xkiloq'ej 
taqe i tiyoox. 

3Re' hin xineesanik cho reh taqe i xikin aamaam Abraham, chi juntar i nim ha' 
Éufrates. Hin xi k'amwik cho rub'eeh noq xik'ik cho chupaam chu'nchel i ruyuq'ul 
i Canaán. Eh xnuyeew i peet rak'uun Isaac, eh xnuk'ihaxb'isaj wo' taqe i riih 
rumaam. 

4Eh xnuyeew wo' hoq kiib' i rak'uun, Isaac, i Jacob, eh re' i Esaú. Eh re' i Esaú 
xnuyeew reh i rax chee Seir. Eh re' taqe i rak'uun i Jacob xiooj ar Egipto. 

5Eh koq'uun chik xnutaq'aaj i Moisés ruch'ihil i Aarón. Re' hin xnuyeew i ma' k'isa 
ti' k'axik chikinaah i aj Egipto korehtaal xwesaj taqe cho ar. 

6Eh noq xi elik cho Egipto taq aamaam awati't xitahqaljik cho kuum i aj Egipto 
ruuk' kareta reh i kikantesjiik, ruuk' kawayu reh q'aq'inik korehtaal xi k'uloq chi 
chii' i kaq palaw. 

7Eh re' taq aamaam awati't xkik'er kichii' chupahqaljiik chi naa nutoob'eem taqe, 
eh re' hin xnukoj jinaj i q'equm q'atb'al pankiyejaal kuuk' i aj Egipto. Eh re' hin 
xnutz'ap kinaah i aj Egipto pan palaw. Re' taq i hat xawil taq ruuk' naq'awach 
taqe i ma' ilooj taj xnub'an cho Egipto. Eh chi riij i re' najt taq xat b'ehik chee hat 
chupaam i ye'aab' chiq yuuq'. 

8Chi riij i re' korehtaal xat nuk'am taqe chaloq pan kiye'aab' i aj amorreo wilik 
reje parelb'aal q'iij ree i nim ha' Jordán. Re' keh xkitoq'aa' taq q'aq'inik awuuk', 
xa re' la' re' i hin xnuq'asaj taq panaq'ab'. Re' taq i hat xa a'n taq keh, eh 
xawehchaaj taq i kiye'aab'. 

9Chi riij i re', re' i kiye'aab' i aj Moab, re' Balac rak'uun i Zipor xchalik chi q'aq'inik 
taq awuuk' i hat. Eh re' i Balac xutaq'aaj rusik'ariik i Balaam, rak'uun i Beor, reh 
naq chi naa rupahqaam i ma' holohik taj taq cha naah. 

10Xa re' la' re' hin ma' xnuyeew ta q'ab' reh i Balaam chi xupahqaaj i ma' holohik 
taj taq cha naah, re' la' chik i holohik xupahqaaj taq cha naah. Je' aj re' noq xat 
nuko'leej taq i hat. 

11Eh re' taq i hat xaq'at taq cho wach i nim ha' Jordán, xat k'ulik taq Jericó. Eh re' i 
wilkeeb' chi patinik Jericó re' taqe i aj amorreo, taqe aj ferezeo, taqe aj cananeo, 
taqe i aj heteo, taqe aj gergeseo, taqe i aj heveo, taqe i aj jebuseo, xkitoq'aa' 
q'aq'inik taq awuuk' i hat, xa re' la' re' hin xinq'asanik taq panaq'ab' chi xa a'n taq 
keh. 

12Eh re' taqe i kiib' chi kireey i aj amorreo, ma' re' ta taq i hat xat b'anik keh ruuk' 
taq aaflecha, ruuk' taq aq'as laj ch'ihch', xnutaq'aaj la' chaloq chi peet chawach 
taq i hat i xyohb'isanik keh, reh chi kimolom chik chi elik noq xat k'ulik taq iloq i 
hat. 

13Re' hin xnuyeew taq aweh i ye'aab' ma' hat ta taq xat qasanik wach, nuyeew taq 
aweh i tinamit ma' hat ta taq xa yej-aniik reh. Re' taq i hat patim wii' yu'naak, eh 
inak'ux taq i uuva, inak'ux taq i olivo, ma' hat ta taq xatikwik reh, inki Dios, inki. 

14Re' Josué je' wo' chik wili i xuq'or keh i aj Israel: Yu'naak chayohleej taq wach i 
QaJaaw Dios, eh cha nimaj taq chu'nchel ak'ux, chu'nchel awánima. Eh maaloq'ej 
taq chik aweh taqe i tiyoox ixkiloq'ej taq aamaam awati't chi juntar i nim ha' 
Éufrates, noq wilkeeb' cho Egipto xa re' taq i QaJaaw Dios naa taq animam. 

15Eh wila' ma' nawaaj taq animam i QaJaaw Dios, cha sik' taq wach yu'naak 
awach taq i naa animam, re' oon wo' taqe i tiyoox xkiloq'ej taq chaloq aamaam 
awati't chi juntar i nim ha' Éufrates, oon re' i tiyoox inkinimaj i aj amorreo 
wilkeeb' chupaam i ye'aab' wili. Xa re' la' re' hin wuch'ihil taqe awach weh 
panupaat re' i QaJaaw Dios naaqanimam inki. 

16Eh re' i tinamit Israel je' wili i xkiq'or: Ma' ta naq nee ruyeew q'ab' i QaJaaw 
Dios chi neenqakanaa' rulooq'jiik i reh ruum i kiloq'ojiik taqe i tiyoox. 

17Ruum xa re' wo' hoq i QaJaaw i qaDios, x-esanik cho keh Egipto i qamaam qati't, 
je' wo' hoq i hoj, re' naq i hoj i minooj wii' pankowlaj kamanik. Eh re' wo' qaDios 
xb'anik i ma' k'isiin i ma' ilooj taj chi qawach. Re' wo' reh xko'linik qeh noq xoj 
ik'ik cho chupaam taqe i ye'aab', eh noq xoj ik'ik cho chupaam i ma' k'isa tinamit. 

18Eh re' wo' i QaJaaw Dios x-esanik panqab'eeh taqe i tinamit aj ixowaal. Eh re' 
wo' reh x-esanik taqe reje i aj amorreo wilkeeb' naq ayu'. Ruum chu'nchel i 
xub'an cho quuk' re' re' i QaJaaw Dios xa re' wo' reh naaqanimam, ruum xa re' 
wo' reh i qaDios, inki taqe. 

19Eh re' Josué je' wili i xuq'or keh i tinamit Israel: Re' taq i hat ma' nee ta taq i na 
a'n runimjiik i QaJaaw Dios ruum re' reh wilik rusantohiil, eh iraaj chi xa re' wo' 
reh nee taq inanimaj. Eh ma' nee ta rukuy taq amahk wi ma' xanimaj taq, eh wi 
xat mahkunik taq chuwach. 

20Eh wila' xaq'eb' taq chi riij ak'ux i runimjiik, wi xat'ooj taq chi kilooq'jiik i 
xatz'aqoj tiyoox. Re' QaJaaw naa ruye'em chaloq i ti' k'axik taq cha naah naa taq 
rusacham awach, atoob' ta ma' k'isa otob'il i rub'anam taq cha weh, inki. 

21Eh re' tinamit je' wili ruchaq'weesjiik xkian: Re' hoj xa re' wo' QaJaaw Dios 
naaqanimam, inki taqe. 

22Eh re' Josué je' wili i xuq'or keh: Re' taq i hat ruuk' taq aachii' xaq'or chi xa re' 
wo' reh taq naa animam, inki. Korik re' hoj xoj q'orik reh, inki taqe. 

23Je' wo' chik wili i xq'orarik keh ruum i Josué: Wila' je' re' chawesaj taq 
chu'nchel i tiyoox wilik taq chaxilak cha nimaj taq chu'nchel ak'ux QaJaaw Dios 
taq i hat, inki. 

24Eh re' tinamit je' wili chaq'wik xkian: Re' hoj xa re' chik i QaJaaw Dios 
naaqanimam eh naaqanam chu'nchel aha' wilik i naa ruq'orom qeh, inki taqe. 

25Eh xa chupaam wo' q'iij re' re' ar Siquem, re' Josué wilik i xuyejaa' wach kuuk' i 
tinamit wilik i k'uhb'aal xuq'or keh, eh xuq'or keh i naa kianam. 

26Eh re' Josué xutz'ihb'aaj rehtalil chupaam i huuj tz'ihb'amaj wii' i ruk'uhb'aal i 
QaJaaw Dios. Eh chi riij i re' xuchop chaloq jinaj i nimlaj ab'aj xutik chi ri'sil jinaj i 
chee tz'inuj wilik chucheel i rusantolaj ye'aab' i Dios. 

27Eh je' wili xuq'or keh chu'nchel i tinamit Israel: Re' ab'aj wili naa rukamaniik 
qeh chi rehtalil chi xak'ulaa' taq chi naa a'nam chu'nchel i xuq'or i QaJaaw Dios. 
Eh noq naa taq awilom wach ab'aj wili naa ruk'uliik taq cho panak'ux i xuq'or i 
QaJaaw Dios, eh rehtalil chi ma' ruk'ul taj chi nee taq i nachuk i q'orik reh i 
QaJaaw Dios, inki. 

28Eh chi riij i re', re' Josué xutaq'aaj taqe reje i aj Israel chupaam i kitinamiit chi 
kiju'junaal. 

Re' i rukimiik i Josué 
(Jue 2.6-10) 

29Eh noq xakomajaa' wo' najtir imb'aan taqe re' xkimik i Josué raj kamanoom i 
Dios rak'uun i Nun, eh jinaj siento ruuk' lajeeb' haab' i wilik reh noq xkimik. 

30Eh ar xkimuq'aa' chupaam i rutinamiit Timnat-sera, xye'arik reh, wilik chinaah 
i yuuq' re' ruuk' i kiye'aab' taqe i riih rumaam Efraín wilik pantz'eet reje reh i 
rookb'aal q'iij reh i yuuq' Gaas. 

31Re' taqe i aj Israel xkinimaj i QaJaaw Dios noq kok'achlik i Josué. Eh je' wo' hoq 
noq kamnaq chik, noq kok'achalkeeb' taqe i mama' winaq xinab'inik reh aha' 
wilik i holohik chi b'anarik xub'an i Dios kuuk' i aj Israel. 

Re' taqe aj Israel xkimuq'aa' irub'aqil i José ar Siquem 

32Re' taqe i aj Israel xkik'am chaloq irub'aqil i José ar Egipto, eh ar xk'ulik 
kimuq'aa' chupaam i ye'aab' Siquem, chupaam i ye'aab' xiloq' i rajaaw i José re' i 
Jacob chi jinaj siento chi tumiin re' ruuk' i plata. Re' i xiloq' kuuk' i riih rumaam i 
Hamor, re' i rajaaw Siquem. Chi riij i re' xkahnik chi kiye'aab' i riih rumaam i José. 

Re' rukimiik i Eleazar k'amal kib'eeh aj tiij 

33Re' i Eleazar i k'amal kib'eeh aj tiij rak'uun i Aarón xkimik wo' reje, ar 
xkimuq'aa' chinaah i k'isayuuq', ruye'aab' i Jinees i rak'uun, re' i xye'arik reh 
chinaah i yuuq' pan kiye'aab' taqe i riih rumaam Efraín. 

Jue 

Jue 1 

Re' taqe aj Israel xkian i peleto kuuk' i aj Canaán 

1Noq kamnaq chik i Josué, re' taqe i aj Israel xkian kitiij chuwach i QaJaaw Dios, 
je' wili xkiq'or: QaJaaw Dios cha k'uhtaaj qeh aha' wilik ch'uq i naa rojiik chi peet 
chi q'aq'inik kuuk' i aj Canaán, inki taqe. 

2Eh re' i QaJaaw Dios je' wili xuq'or: Re' i junch'uq chi riih rumaam Judá naa rojiik 
chi peet, ruum re' hin naa nuq'asam pan kiq'ab' i ye'aab' re' re', inki. 

3Eh re' taqe i junch'uq chi riih rumaam Judá, je' wili i xkiq'or reh i junch'uq chi 
riih rumaam Simeón: Taq taq qoh atoob'eej chi q'aq'inik chi riij i qa ye'aab' kuuk' 
i aj Canaán, eh nee wo' taq tiqatob'eej i hat noq nee taq tiooj chi ko'ljiik riij taq 
aweh i hat, inki taqe. Eh re' taqe i riih rumaam Simeón xiooj wo' chikiij. 

4Re' i junch'uq chi riih rumaam Judá xiooj wo' chi q'aq'inik. Eh re' i QaJaaw Dios 
xq'asanik reh pan kiq'ab' taqe, i aj Canaán, i aj ferezeo xkian reh i lajeeb' miil chi 
winaq chupaam i ye'aab' Bezec. 

5Eh ar Bezec xkireq i Adoni-bezec, re' i wilik chi reyil ar xkian i q'aq'inik ruuk'. Eh 
xkian reh taqe i aj Canaán, i aj ferezeo. 

6Re' Adoni-bezec, reh xumol chi elik noq xtohq'ik i q'aq'inik ruuk', xkajimaj reje 
korehtaal xkichop. Eh xkiyok' kab'chel i rumaam i ju' q'ab', je' wo' kab'chel i 
rumaam i ju' rooq. 

7Eh re' Adoni-bezec, je' wili i xuq'or: Re' hin noq xub'an chaloq xnutaq'aaj 
ruyok'ariik i rumaam i ju' kiq'ab' i rumaam i ju' kooq i lajeeb' ru kajwinaq chi 
reey. Eh xkimol i ruxeer nuwa' chi ri'sil i numexa. Eh re' i QaJaaw Dios xuyeew 
q'ab' chi je' wo' chik re' i xnuk'ul i hin, inki. Eh xkik'am reje Jerusaleem i winaq 
re' re', eh ar xkimik. 

Re' taqe i riih rumaam Judá xkichop naah i ye'aab' Hebrón, eh Jerusaleem 

8Re' taqe i junch'uq chi riih rumaam Judá xiooj chi q'aq'inik kuuk' i aj Jerusaleem, 
eh xkikansaj ruuk' q'aslaj ch'ihch' i tinamit ar, eh i xkik'at i tinamit. 

9Eh chi riij i re', re' taqe i junch'uq chi riih rumaam Judá xiooj chi q'aq'inik kuuk' i 
aj Canaán patim taqe paraxchee', je' wo' kuuk' i wilkeeb' wataq k'ixkaab', je' wo' 
kuuk' i wilkeeb' Neguev. 

10Eh xiooj wo' chi q'aq'inik kuuk' i aj Canaán chupaam i tinamit Hebrón, re' i 
Quiriat-arba i b'ih pampeet. Eh xkian reh taqe i aj Sesai, je' wo' taqe i aj Ahimán, 
je' wo' taqe i aj Talmai. 

Re' Otoniel xuchop naah i tinamit Debir eh xik'ul chi rehk'een i Acsa 
(Jos 15.15-19) 

11Eh chi riij i re' xiooj chi q'aq'inik chupaam i tinamit Debir re' i Quiriat-sefer i 
b'ih pampeet. 

12Re' Caleb je' wili xuq'or: Awach neerub'an ruchopariik naah i tinamit Debir re' 
hin neenuyeew reh chi rehk'een i wixq'uun Acsa rub'ihnaal, inki. 

13Eh re' i xchopwik naah i tinamit Debir re' Otoniel rak'uun i Cenaz, i ruchaaq' i 
Caleb. Eh re' Caleb xuyeew wo' chi rehk'een i Otoniel i rixq'uun. 

14Eh noq ojik inki a'n re' Otoniel, xuch'ub'isaj ruk'ux i Acsa chi chupahqaaj reh i 
rajaaw junseht-oq i ye'aab'. Eh re' Acsa xupahqaaj wo' i reh i rajaaw, noq xqajik 
chi riij i rub'uuruux i Acsa, xpahqaljik reh ruum i Caleb chi je' wili: ¿Chib'ih naq 
inawaaj? inki. 

15Eh re' Acsa je' wili xuq'or: Re' hat xayeew chik weh i ye'aab' Neguev, i 
nupahqaaj wo' chik otob'il aweh chi chayeew weh i ye'aab' wilik wii' i k'achlik 
ha', inki. Eh re' i Caleb xuyeew wo' reh i rixq'uun taqe i ye'aab' wilkeeb' wii' i 
k'achlik haa' taxaaj, i wilkeeb' wii' i k'achlik ha' panyuuq'. 

Re' taqe kiih kimaam i Judá i Benjamín wilik i tinamit xkichop naah 

16Re' taqe i riih rumaam Ceneo i rajaaw i rehk'een i Moisés xi elik reje chupaam i 
ye'aab' wilik wii' i chee' xaq ipak' kuch'ihil i junch'uq chi riih rumaam Judá, xiooj 
panchiq yuuq' wilik reje pansak'aaj reh i rookb'aal i q'iij, reh i ye'aab' Arad, xi 
kahnik chi patinik kuuk' i wilkeeb' ar. 

17Eh re' junch'uq chi riih rumaam Judá, i junch'uq chi riih rumaam Simeón xiooj 
chi q'aq'inik, eh xkisach wach taqe i aj Canaán i wilkeeb' ar Sefat. Eh xkikanaa' chi 
ma' xta chik i wilik chupaam, eh Horma i rub'ihnaal i xkikoj. 

18Re' taqe i riih rumaam Judá xkichop naah i tinamit Gaza, i Ascalón, i Ecrón, 
ruch'ihil taqe i ye'aab' wilik chi kijunsuut. 

19Eh re' i QaJaaw Dios xutoob'eej taqe i aj Judá, ruum i re' xkian reh taqe i 
wilkeeb' chupaam i rax chee'. Xa re' la' ma' xkian ta reje kehteesjiik i wilkeeb' 
wataq k'ixkaab' ruum re' keh wilik kikareta reh q'aq'inik, re' ruuk' i ch'ihch'. 

20Eh re' tinamit Hebrón xkiyeew reh i Caleb, je' wo' rukab' i ruq'orom chaloq i 
Moisés. Re' i Caleb xresaj taqe reje ar oxch'uq chi riih rumaam Anac. 

21Eh re' i junch'uq chi riih rumaam i Benjamín ma' xkian ta reje kehteesjiik i aj 
jebuseo chupaam i tinamit Jerusaleem. Eh re' taqe i aj jebuseo ar xi kahnik chi 
jumpech chi kixilak i riih rumaam Benjamín. 

Re' taqe i riih rumaam José xkichop naah i tinamit Bet-el 

22Eh re' i junch'uq chi riih rumaam José xiooj chi q'aq'inik chupaam i tinamit Bet-
el, eh re' Dios xwihik kuuk' chi kitoob'jiik. 

23Re' taqe i riih rumaam i José xkitaq'aaj rutahariik i tinamit Bet-el, eh Luz i 
rub'ihnaal noq xub'an. 

24Re' taqe i xitaq'ab'jik chi rutahariik i tinamit Bet-el, exkik'ul jinaj i winaq elik i 
rub'an cho ar, je' wili xkiq'or reh: Re' hoj inqaaj chi neenak'uhtaaj qeh nik' wach 
okik neen qa'an chupaam i tinamit. Re' hoj neenqaketelaaj awach, inki taqe reh. 

25Re' winaq re' re' xuk'uhtaaj keh nik' wach okik naa kianam. Eh noq xi okik i koq 
xkuxik kikansam chi q'aslaj ch'ihch' i wilkeeb' ar. Eh re' winaq re' re' xkitaq'aaj 
reje chi ma' xta xkuchej, ruch'ihil taqe awach reh parupaat. 

26Re' winaq re' re' xooj chupaam i kiye'aab' i aj heteo, ar xuyejaa' jinaj i tinamit, 
Luz i rub'ihnaal xukoj, eh je' re' i b'ih xkahnik chi jumpech. 

Re' i ruchopariik naah taqe i riih rumaam Manasés, taqe i riih rumaam Efraín 

27Re' i junch'uq chi riih rumaam Manasés ma' xkian ta reje kehteesjiik i wilkeeb' 
chupaam taqe tinamit je' wili i kib'ihnaal: Bet-seán, i Taanac, Dor, Ibleam, 
Meguido. Eh ma' xkian ta reje kehteesjiik wilkeeb' chupaam i kok' tinamit, 
kichopom naah taqe i tinamit re' re'. Eh je' wo' taqe i aj Canaán xi kahnik wo' chi 
patinik chupaam taqe i ye'aab' re' re'. 

28Eh noq kow chik kiib' i aj Israel xkimin pankowlaj kamanik taqe i aj Canaán 
tojb'al riij i kiye'aab'. Xa re' la' xama' xkian ta wo' reje kehteesjiik. 

29Eh re' i junch'uq chi riih rumaam Efraín ma' kian ta wo' reje rehtesjiik i aj 
Canaán wilkeeb' chupaam i ye'aab' Gezer. Je' re' noq re' taqe aj Canaán xa xi 
kahnik wo' chi patinik chi kixilak. 

Re' ye'aab' xkichop naah ju'jun ch'uq komajaa' naq inkichop naah kiye'aab' 

30Eh re' i junch'uq chi riih rumaam i Zabulón, ma' xkian ta reje kehteesjiik i aj 
Canaán wilkeeb' ar Quitrón i wilkeeb' Naalal, xi kahnik la' wo' chi k'acharik 
chupaam taqe ye'aab' re' re', eh xkimin pankowlaj kamanik. 

31Re' riih rumaam Aser ma' xkian ta wo' reje kehteesjiik i wilkeeb' chupaam taqe 
i tinamit je' wili kib'ihnaal: Aco, Sidón, Ahlab, Aczib, Helba, Afec, Rehob. 

32Eh re' i junch'uq chi riih rumaam Aser ar xi kahnik chi kixilak i aj Canaán i 
wilkeeb' chupaam taqe i ye'aab' re' re' ruum ma' xkian ta reje kehteesjiik ar. 

33Eh re' i junch'uq chi riih rumaam i Neftalí ma' xkian ta wo' reje kehteesjiik i 
wilkeeb' chupaam taqe i tinamit Bet-semes, Bet-anat, xi patinik la' chi kixilak. Eh 
xkimin pankowlaj kamanik i aj Canaán tojb'al riij i kiye'aab'. 

34Re' taqe i aj amorreo ma' xkik'ul ta chaloq wach k'ixkaab' taqe i junch'uq chi 
riih rumaam i Dan, ruum i re' xi kahnik cho paraxchee'. 

35Eh re' taqe i aj amorreo xa xi kahnik wo' chi k'achariik chinaah i yuuq' Heres, eh 
chupaam i tinamit Ajalón, i Saalbim. Eh noq xikowjik taqe i junch'uq chi riih 
rumaam José xkimin pankowlaj kamanik taqe i aj amorreo tojb'al riih i kiye'aab'. 

36Eh re' i kiye'aab' taqe i aj amorreo, ar intohq'ik i wilik wii' i yuuq' Acrabim, eh 
imponik ko chupaam i tinamit Sela i wilik reje pantz'eet reh i rookb'aal q'iij. 

Jue 2 

Re' ruánjel i Dios xooj ko ar Boquim 

1Re' ruánjel i QaJaaw Dios xelik reje i Gilgal, xooj ar Boquim, je' wili i xuq'or: Re' 
Dios je' wili i xuq'or: Re' hin xineesanik taq cha weh ar Egipto xat nuk'am taq cho 
chupaam i ye'aab' wili re' nuq'orom cho rib'iral keh aamaam awati't. Re' noq 
xnuq'or keh chi ma' jaruuj naa nuyojom wach i nuyejaam cho wach kuuk'. 

2Re' naq inwaaj i hin chi ma' xta naq i xayejaa' taq wach kuuk' i wilkeeb' chupaam 
i ye'aab' re' re', re' naq xwaaj i hin chi xa yojib'eej taqe i kiartaal, xa re' la' re' taq i 
hat xama' xinanimaj ta wo' taq, xinaq'etwachej la' taq. 

3Ruum aj re', yu'naak re' hin i nuq'or taq aweh chi ma' naa ta chik wesam taqe 
reje chawach i ki-ixowanik taq awach wilkeeb' ar. Eh ruum taqe i tiyoox 
inkinimaj i keh naa taq aq'ehb'iik pamahk i hat, inki Dios, inki. 

4Eh noq xukohlaaj q'orik i ángel chu'nchel i tinamit Israel xkik'er kichii' chi oq'ik. 

5Ruum aj re', re' ye'aab' re' re' Boquim i rub'ihnaal xkikoj. Eh ar xkiyeew i 
kimayiij taqe i aj Israel chuwach i QaJaaw Dios. 

Re' i rukimiik i Josué 
(Jos 24.29-31) 

6Noq re' Josué xuch'aq taqe reje i aj Israel. Re' keh xiooj pan kiye'aab' chi 
kiju'junaal re' i kiye'aab' xkehchaaj. 

7Re' taqe i aj Israel xkian rulooq'jiik i QaJaaw Dios noq kok'ahchlik i Josué, je' wo' 
hoq noq kok'achalkeeb' taqe i mama' winaq xi k'amwik cho b'eeh i xi ilwik cho 
reh i nimaq wach ma' ilooj taj xub'an QaJaaw Dios ko'lb'al keh i aj Israel. 

8Eh re' rak'uun i Nun Josué rub'ihnaal i raj kamanoom i QaJaaw Dios jinaj siento 
ruuk' lajeeb' haab' i wilik reh noq xkikimik. 

9Eh ar xkimuq'aa' chupaam i ruye'aab' Timnat-sera, re' wilik reje pantz'eet reh i 
rookb'aal q'iij reh i yuuq' Gaas, wilik chupaam i kiye'aab' taqe i riih rumaam 
Efraín. 

10Eh xikimik wo' reje i chu'nchel i aj Israel wilkeeb' noq kok'achlik i Josué. Eh re' 
taqe i kak'uun kixq'uun xi aasjik koq'uun ma' xkinimaj ta chik i QaJaaw Dios, eh 
ma' keht'al ta naq chik i ma' ilooj taj xub'an i Dios ko'lemb'al keh i aj Israel. 

Re' taqe i aj Israel xkiq'eb' chi riij kik'ux i QaJaaw Dios 

11Re' taqe i aj Israel xkitoq'aa' rub'aan taqe i ma' imponik ta chuwach i QaJaaw 
Dios. Eh tohq'ik kiloq'em taqe i tiyoox Baal. 

12Eh xkiq'eb' i QaJaaw Dios, re' i xkinimaj chee kimaam kati't, re' i x-esanik cho 
keh ar Egipto. Eh re' chik taqe i tiyoox xkiloq'ej, re' taqe inkinimaj i tinamit wilik 
chi kijunsuut. Ruuk' i xkian re' re' xkijosaj cho wach i rujosq'iil i QaJaaw Dios. 

13Eh xkiq'eb' i QaJaaw Dios ruum re' chik taqe i Baal taqe i Astarot, xkiloq'ej. 

14Ruum taqe i xkian re' re' i aj Israel xjohtik wach i rujosq'iil i QaJaaw Dios. Eh 
xuyeew q'ab' i QaJaaw Dios chi xi okik i aj i leq' chi relq'jiik chu'nchel i chib'ih keh 
i aj Israel. Eh chi re' taqe i nixowanik kiwach wilik chi kijunsuut xi chalik chi 
q'aq'inik kuuk', eh ma' xkikuy ta ruk'ulb'eejiik. 

15Eh noq re' taqe i aj Israel kiooj chi q'aq'inik, ma' xitoob'jik ta ruum i QaJaaw 
Dios, eh ma' kielik ta korik, je' rukab' i ruq'orom chaloq. Atoob' ta re' Dios xub'an 
cho ti' k'axik keh i aj Israel. 

16Re' reh xupab'aa' taqe i q'atal q'orik reh chi naa kiko'ljiik pan kiq'ab' i nelq'anik 
chib'ih keh. 

17Xa re' la' re' taqe i aj Israel xama' xinimanik ta wo' chikiwach i q'atal q'orik 
xkikanaa' i rub'eeh i Dios, eh re' chik i taqe i tiyoox xkiloq'ej. Eh xkiq'eb' i QaJaaw 
Dios i xkinimaj chee kimaam kati't, eh xkinimaj chu'nchel i ruq'or i ruk'uhb'aal, 
eh re' keh ma' je' ta chik re' i xkian. 

18Eh noq i rupab'aa' i q'atal q'orik i rutoob'eej nik' najtiil ink'acharik, re' QaJaaw 
Dios i ruko'leej i aj Israel, pan kiq'ab' i nixowanik kiwach. Re' q'oreel nik' najtiil i 
naa ruwihiik chi q'ataj q'orik i winaq re' re'. Ruum re' i QaJaaw Dios xketelinik 
cho kiwach, ruum chi k'ahchi' naq kik'ik chi ti' k'axik, eh intib'ik kik'ux. 

19Xa re' la' noq inkimik reje i q'atal q'orik kiokik wo' chik chub'anariik i yiib' 
wach na'ojb'al i aj Israel, ma' xata chik je' rukab' xkian i kimaam kati't. Re' chik 
taqe i tiyoox i xkinimaj, eh inkixuk'aa' kiib' chu looq'jiik. Eh ni xata naq inkikanaa' 
rub'aan i yiib' wach, xiik' naah kowiil i kinaah. 

20Ruum i re' xjohtik wach i rujosq'iil i QaJaaw Dios chikinaah i aj Israel, eh je' wili 
i xuq'or: Re' taqe tinamit wili ma' xkian taj i nuyejaam wach kuuk' i kimaam 
kati't, ma' xkinimaj taj i nuq'oral, 

21je' wo' re' i hin ma' nee ta wo' wesam reje i tinamit pan kiye'aab', re' wo' hoq i 
ma' xresaj ta taqe reje i Josué noq kok'achlik, inki. 

22Re' QaJaaw Dios je' re' xub'an kuuk' i aj Israel i lb'al keh mi ma' xkikanaa' 
runimjiik i reh je' rukab' i runimjiik xkian chaloq i kimaam kati't, oon ma' naa ta 
chik kaajwaam nimanik. 

23Ruum aj re', re' i QaJaaw Dios ma' xresaj ta taqe reje i tinamit i komajaa' i 
ruq'asaj pan q'ab' i Josué noq xkimik reje. 

Jue 3 

Re' taqe i tinamit xi kahnik Canaán i lb'al reh chib'ih i naa kianam i aj Israel 

1Re' taqe k'ih seht chi tinamit wili xi kahnik Canaán i lb'al reh chib'ih i naa 
kianam i aj Israel, re' taqe i aj Israel ma' keht'al ta wach q'aq'inik. 

2Re' i QaJaaw Dios xukanaa' taqe ar i tinamit re' re', reh chi re' keh xitijinik keh 
chi q'aq'inik taqe i aj Israel ma' jank'al ta kiwihik panq'aq'inik. 

3Re' taqe i wilik i tinamit xi kahnik Canaán, re' taqe i ho'oob' chi kireey taqe i aj 
filisteo, taqe i aj Canaán, taqe i aj Sidónio, taqe aj heveos, re' taqe i wilkeeb' 
chinaah i yuuq' Líbano, eh imponik i wilik wii' yuuq' Baal-hermón, imponik ko 
chupaam i ye'aab' Hamat. 

4Re' taqe re' xi kahnik ar, re' raaj i QaJaaw Dios chi xikoj rehtaal chib'ih i naa 
kianam i aj Israel mi naakinimam i k'uhb'aal ruq'orom chaloq i keh i kimaam 
kati't ruuk' chii' i Moisés. 

5Je' re' noq re' taqe aj Israel xi k'acharik chi kixilak taqe i aj Canaán, taqe i aj 
heteo, taqe i aj amorreo, taqe i aj ferezeo, taqe i aj heveo, taqe i aj jebuseo. 

6Eh re' taqe i kak'uun kixq'uun i aj Israel xkian kaxáro kuuk' i kak'uun kixq'uun i 
tokoom tinamit re' re', eh xkiloq'ej wo' keh i tiyoox xkiloq'ej i keh. 

Re' Otoniel xuko'leej taqe i aj Israel pan q'ab' i Cusan-risataim 

7Re' taqe i aj Israel xkian i yiib' wach na'ojb'al chuwach i QaJaaw Dios, xsahchik 
pankik'ux i k'achlik Dios, re' chik taqe i tiyoox Baal i Asera kib'ihnaal xkiloq'ej. 

8Eh ruum i xkian re' re' i aj Israel ma' k'isiin ta noq xchalik i rujosq'iil i QaJaaw 
Dios chikinaah. Xukanaa' taqe pan q'ab' i Cusan-risataim kireey i aj Mesopotamia, 
eh waxiqiib' haab' xi wihik chi ri'sil i rajaawriik i reey re' re'. 

9Ruum i re', re' taqe i aj Israel xkipahqaaj kitoob'jiik ree QaJaaw Dios. Eh re' reh 
xusik' wach jinaj i winaq re' i xko'linik keh i aj Israel. Re' i xusik' wach re' i 
Otoniel rak'uun i Cenaz, re' ruchaaq' i Caleb. 

10Eh re' Otoniel qajik chee Ruxlab'al i Dios chinaah xkahnik chi k'amal kib'eeh i aj 
Israel. Re' i Otoniel xooj chi q'aq'inik ruuk' i Cusan-risataim. Re' QaJaaw Dios 
xtoob'inik reh i chi xub'an reh i reey re' re'. 

11Eh noq kok'achlik i Otoniel rak'uun i Cenaz ma' xwihik ta chik q'aq'inik 
chuwach i ka'winaq haab'. 

Re' Aod xuko'leej taqe i aj Israel pan q'ab' i kireey i aj Moab 

12Eh re' taqe i aj Israel xkian wo' chik i yiib' wach na'ojb'al chuwach i QaJaaw 
Dios. Eh re' reh xuyeew rukowiil i Eglón kireey i aj Moab chi xkian reh taqe i aj 
Israel, ruum re' keh xkian i yiib' wach na'ojb'al chuwach i QaJaaw Dios. 

13Re' i Eglón xkian jinaj wach kik'ux ruuk' i riih rumaam Amón, je' wo' kuuk' i riih 
rumaam Amalec. Eh xumol cho kiwach xchalik rub'an keh i aj Israel xuchop naah 
i tinamit Jericó i wilkeeb' wii' xaq ipak'. 

14Eh re' taqe i aj Israel waxaqlaj haab' xi wihik chi ri'sil i rajaawriik i Eglón kireey 
i aj Moab. 

15Eh re' taqe i aj Israel xkipahqaaj kitoob'jiik reh i QaJaaw Dios, eh re' reh xuksaj 
jinaj i winaq xko'linik keh i aj Israel. Eh re' i xusik' wach re' i Aod pantz'eet 
intz'ainik rak'uun i Gera re' ruuk' taqe i riih rumaam Benjamín. Re' taqe i aj Israel 
xkitaq'aaj reje i Aod reh chi wilik i xooj rusiij reh i Eglón kireey i aj Moab. 

16Eh re' i Aod xuyejaa' jinaj ch'ihch' k'ul q'as ka'k'itub' rooq xuxit' reje nah rutuuq 
parusak'aaj chi ri'sil i ruso'. 

17Re' i Aod xuq'asaj i xponik rusiij reh i Eglón kireey taqe i aj Moab. Re' Eglón 
q'ina' laj winaq. 

18Eh noq ruq'asam chik i kooch i Aod reh i Eglón xutaq'aaj taqe pankipaat awach 
taqe i xuk'am reje chi riij. 

19Eh noq xponik i Aod i wilkeeb' wii' taqe i tiyoox wilkeeb' ma' najta Gilgal 
xsutinik wo' chik reje wilik wii' i Eglón, je' wili i xuq'or reh: QaJaaw reey re' hin 
wilik inwaaj nuq'orom aweh, xa re' la' awutkeel inwaaj nuq'orom aweh, inki. Re' 
reey xuq'or keh i kikamanik ruuk' chi maa inki a'n i choqik, eh chi xi elik cho 
ruuk'. 

20Eh noq tzunlik Eglón chi rutkeel chupaam i ye'aab' inhi'lik wii' pan siq'jil, re' 
Aod je' wili i xuq'or reh: Re' i naa nuq'orom aweh re' i Dios xq'orik cho weh, inki. 
Eh noq xrib'iraj chi je' re' i Eglón xpa'lojik johtoq parutzunaab'. 

21Eh re' i Aod xresaj chaloq i ruq'aslaj ch'ihch' paruso' ruuk' i rutz'eet q'ab' 
pansak'aaj reh i nah rituuq, xulahmaaj i koq chupaam i Eglón. 

22Kow xulahmaaj i koq ma' xata re' i ch'ihch' xokik i koq xokik la' i koq haa' i 
rooq, eh xb'uhrik riij i ch'ihch' ruum i ruq'ina'iil i Eglón, xb'ulinik chaloq i rusaa' 
chi riij i ch'ihch', re' Aod ma' xresajta chik iloq. 

23Eh re' i Aod xulutz' pan laweh taqe i puerta chinaah i Eglón, pan ventana xelik i 
reh. 

24Eh noq elinaq chik chaloq i Aod xiooj k'oloq i kikamanik ruuk' i reey, eh noq 
inkilow chi pan laweh wilkeeb' i puerta xkikapaaj chi re' reey lutz'wik reh, 
xkikapaaj chi ab'rik i rub'an ar, chupaam i ye'aab' inhi'lik wii' pan siq'jil. 

25Eh noq matunaak chik inkitoq'aa' uy-inik inkilow chi ma' nelik ta chaloq xkiteh 
taqe i puerta ruuk' i laweh, eh noq xi okik i koq inkilow kutlik ar i kireey chi 
kamnaq chik. 

26Eh noq re' keh k'ahchi' kichamam kiib' chi rilariik, re' i Aod xumol chi elik ar 
ik'inaq chik reje wilkeeb' wii' i tiyoox ar Gilgal, xukeb'aa' riib' Seirat. 

27Eh noq xponik chinaah i yuuq' re' i kiye'aab' taqe i riih rumaam Efraín ar pan 
rax chee' kow xixulej i rutuun yuq'umb'al keh i aj Israel. Eh chi kunchelaal taqe i 
aj Israel xiqajik cho naah yuuq' peet cho chikiwach i Aod. 

28Re' Aod je' wili i xuq'or keh i aj Israel: Kinatahqeej taq ruum re' i QaJaaw Dios 
xuq'asaj chik panqaq'ab' taqe i aj Moab i ki-ixowanik qawach, inki. Eh re' taqe i aj 
Israel xkitahqeej wo' reje i Aod, eh xkehchaaj i kiye'aab' i aj Moab ki-ik'ik wii' chi 
juntar i nim ha' Jordán, eh ma' jino'q chik i ki-ik'ik ar. 

29Chupaam i q'iij re' re', re' taqe i aj Israel xkikansaj i lajeeb' miil i ki soldado i aj 
Moab. Re' taqe i xti kow kiib', ma' awach ta jino'q i xukuy i q'aq'inik kuuk' i aj 
Israel. 

30Je' aj re' noq re' taqe i aj Israel xkian reh taqe i aj Moab chupaam i q'iij re' re'. Eh 
chi riij i re' kajwinaq haab' ma' xb'aan ta chik i q'aq'inik chupaam i tinamit re' re'. 

31Chi riij i Aod re' chik i Samgar rak'uun i Anat xk'amwik kib'eeh i aj Israel. Re' 
Samgar xukansaj taqe i waqiib' siento chi aj filisteo ruuk' i ruchee' b'ehtesb'al 
b'oyax, ruuk' i re' xuko'leej taqe i aj Israel. 

Jue 4 

Re' Débora ruch'ihil i Barac xkian reh i Sísara 

1Noq kamnaq chik i Aod re' taqe i aj Israel xkitoq'aa' wo' chik rub'aan i yiib' wach 
na'ojb'al chuwach i QaJaaw Dios. 

2Eh re' i QaJaaw Dios xuq'asaj taqe i aj Israel pan q'ab' i Jabín kireey i aj Canaán 
reey ar Hozor. Eh re' k'amal kib'eeh i ru soldado Sísara i b'ih, ar patim Haroset-
goim. 

3Re' Jabín, b'elejeeb' siento i rukareta reh q'aq'inik re' ruuk' i ch'ihch'. Eh juninaq 
haab' rik'sam taqe chi ti' k'axik i aj Israel, korehtaal xkipahqaaj kitoob'jiik reh i 
QaJaaw Dios i aj Israel. 

4Chupaam taqe q'iij re' re', jinaj ixoq wilik chi taaq'anik chikinaah i aj Israel 
Débora rub'ihnaal jalal ruq'oral i Dios, rehk'een i Lapidot. 

5Eh re' i Débora okrinaq chimponik rutzunaa' riib' chi q'ataj q'orik chi ri'sil i 
ruxaq ipak' i Débora inkiq'or reh. Wilik chinaah i yuuq' wilkeeb' wii' taqe i riih 
rumaam Efraín, wilik panyejaal i Ramá ruuk' i Bet-el. Eh re' taqe i aj Israel kiooj 
ruuk' ixoq re' re' chuyejeb'jiik i kipeleto chikiwach. 

6Eh pan jinaj q'iij i Débora xutaq'aaj ruk'amariik jinaj i winaq Barac rak'uun i 
Abinoam, xpatinik Cedes, jinaj i tinamit wilik chupaam i kiye'aab' taqe i riih 
rumaam Neftalí, je' wili xuq'or reh: Re' QaJaaw i ki Dios i aj Israel je' wili i xuq'or 
cho chawiij: Chaloq chupaam i ruyuq'ul Tabor chumol kiwach lajeeb'-oq miil i 
winaq ar re' ruuk' taqe i riih rumaam Neftalí, re' ruuk' taqe i riih rumaam 
Zabulón. 

7Re' hin naa nuye'em q'ab' chi re' Sísara k'amal rub'eeh ru soldado i Jabín, chaloq 
chupaam i rooq ha' Cisón reh chi naa kaat ruk'ulb'ilem ruuk' i rukareta, eh ruuk' 
taqe i ru soldado, xa re' la' re' hin naa nuq'asam taqe panaq'ab', inki i Dios. 

8Eh re' i Barac je' wili i chaq'wik xub'an: Wila' xat'ooj chi wiij i hat nee kinooj, eh 
wila' ma' xat'ooj chi wiij ma' nee ta kinooj chi wutkeel, inki. 

9Re' Débora je' wili ruchaq'weesjiik i Barac xub'an: Re' hin nee kinooj chawiij, xa 
re' la' ma' re' tee hat naa ruye'ariik awajaawriik noq naa aweliik korik ruuk' i 
q'aq'inik ruum re' i QaJaaw Dios naa ruq'asaniik i Sísara pan q'ab' jinaj ixoq, inki. 
Eh re' Débora xooj wo' chi riij i Barac chupaam i tinamit Cedes. 

10Re' i Barac xumol wo' kiwach i riih rumaam Neftalí, i riih rumaam Zabulón, ar 
Cedes, lajeeb' miil chi winaq i xuk'am taqe reje chi riij i Barac, eh xooj wo' hoq i 
Débora chi riij. 

11Eh jinaj i winaq Heber rub'ihnaal, re' ruuk' taqe i riih rumaam i Hobab rajaaw i 
rehk'een i Moisés, xukanaa' taqe i ruk'uliil xelik chupaam i tinamit Ceneo. Ar 
xuyejaa' i ru-itz'ihy naah paat chi ri'sil i juniwal i tz'inuj wach k'ixkaab' Zaanaim 
ma' najta ruuk' i ye'aab' Cedes. 

12Eh noq xrib'iraj rib'iral i Sísara chi re' Barac rak'uun i Abinoam chi xjohtik 
chinaah i yuuq Tabor rub'ihnaal. 

13Xumol kiwach i b'elejeeb' siento i rukareta reh q'aq'inik, eh xumol wach 
chu'nchel i ru soldado xi elik reje chupaam i ye'aab' Haroset-goim, eh xiooj i wilik 
wii' i nim ha' Cisón. 

14Eh re' Débora je' wili xuq'or reh i Barac: Hiy chi q'aq'inik ruum yu'naak xponik 
chik i ruq'ijil chi re' QaJaaw Dios naa ruq'asam panaq'ab' i Sísara, re' QaJaaw Dios 
peet reje chawach reh atoob'jiik, inki. Re' i Barac xqajik cho nah yuuq' Tabor 
ruch'ihil taqe i lajeeb' miil chi ru soldado. 

15Eh noq xokik chi q'aq'inik i Barac re' QaJaaw Dios xusach i runa'ojb'al i Sísara i 
kib'esanik reh i rukareta, taqe i ru soldado. Noq xrilow i Sísara chi re' Barac, 
ruch'ihil taqe i ru soldado kiyohq'eem i kiq'aslaj ch'ihch' xqajik cho parukareta 
xumol chi elik chi rooq. 

16Eh re' Barac xutaq'aaj taqe reje i ru soldado, i rukareta i Sísara korehtaal xi 
ponik chupaam i ye'aab' Haroset-goim. Eh chu'nchel i ru soldado i Sísara 
xikanteesjik ruuk' i q'aslaj ch'ihch' ma' jino'q chik i xi kahnik chi k'achalkeeb'. 

17Eh re' i Sísara xumol chi elik chi rooq xooj rukeb'aa' riib' chupaam i ru-itz'ihy 
naah paat i Jael rehk'een i Heber aj Ceneo. Ar xooj rukeb'aa' riib' ruum re' Jabín i 
kireey i aj Hazor inkik'am kiib' panotob'il kuuk' i rak'uun i Heber. 

18Eh noq xponik i Sísara jumehq'iil xelik chaloq i Jael, je' wili i xuq'or reh: Okeen 
choo panupaat Jaaw, maayohb'isaj awiib', inki. Eh re' i Sísara xokik i koq ruuk' i 
ixoq re' re', eh xukeb'aa' xub'ur naah chi jinaj saq itz'ihy. 

19Eh re' Sísara je' wili xuq'or reh i Jael: Chakuy chasiij k'isinoq nuhaa' ruum re' 
hin ma' k'isiin ta chiqkaal nuchii', inki. Xchalik i Jael xuchop chaloq i koxtaal 
tz'uhuum xuyeew ruhaa' i Sísara re' ruuk' i lecha, eh xub'ur wo' chik naah chi saq 
itz'ihy. 

20Eh re' Sísara je' wo' chik wili i xuq'or reh i Jael: ¿Re' hat neerub'an chi nee ti 
kahnik chi chii' i ookb'al reh aa itz'ihy naah paat, eh wila' awach i xk'ulik 
pahqanoq, awach i wilik awuuk', inko'q? cha q'or reh chi ma' awach taj i wilik 
awuuk' inki. 

21Eh re' Sísara yohb'aal wach i ruq'uhtiik suq suq ruwiriik. Eh re' Jael i rehk'een i 
Heber xuchop jinaj i q'as ju' chee' re' ruuk' inkib'ak' wii' i itz'ihy naah paat 
xuchop wo' jinaj i tuyb'al. Eh xokik i koq chi q'uunq'uun aha' suq ruwiriik i Sísara 
xulahmaaj i q'as ju' chee' pan naah korehtaal xik'ik chi juntar ch'aplojik panak'al, 
je' re' noq xkimik. 

22Eh noq xponik i Barac chu sik'ariik i Sísara xelik chaloq Jael chi k'ulariik je' wili 
i xuq'or reh: Kimlom chi jumehq'iil neenuk'uhtaaj aweh aha' naq wilik i k'ahchi' 
asik'im, inki. Eh re' Barac xokik i koq parupaat i Jael, xponik rureq i Sísara chi 
kutlik wach ak'al chi kamnaq chik lamlik i q'as ju' chee' panaah. 

23Je' aj re' noq re' QaJaaw Dios xresaj i rajaawriik i Jabín kireey i aj Canaán 
chikiwach i aj Israel. 

24Chupaam i q'iij re' re' xkitoq'aa' chaloq i kowlaj q'aq'inik i aj Israel ruuk' i Jabín 
kireey i aj Canaán korehtaal xkisach wach chi jumpech. 

Jue 5 

Re' tz'uuy xub'an i Débora, ruch'ihil i Barac 

1Chupaam i q'iij re' re', re' Débora, ruch'ihil i Barac rak'uun Abinoam, je' wili i 
xkiq'or pankitz'uuy: 



540 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

2Chayeew taq ruloq'il i QaJaaw Dios, cha a'n taq atz'uuy chawunchelaal ruum ko 
wilik taqe i winaq chi kixilak i aj Israel kow kiib' chi q'aq'inik. Eh chi ko wilik taqe 
i winaq konkaaj ojik chi q'aq'inik. 

3Chab'iraj taq i hat i wilkaat taq chi reyil, i wilkaat taq chi ajaab'esil. Re' hin naa 
nub'anam nutz'uuy ye'b'al ruloq'il, ye'b'al runimaal wach i QaJaaw Dios i hoj, hoj 
aj Israel. 

4QaJaaw Dios noq xat elik cho Seir, noq xat'ooj chupaam i ye'aab' Edom, re' i 
wach ak'al xk'uyu'jik, eh re' taqe i suutz' xkiyeew chaloq i jab' pan taxaaj. 

5QaJaaw Dios ruum chi nim awajaawriik kik'uyu'jik pan kiye'aab' i yuuq' 
chawach. Eh re' yuuq' Sinaí ink'uyu'jik wo' paruye'aab' chawach i hat QaJaaw i 
qaDios i hoj aj Israel. 

6Chupaam taqe i q'iij noq ko wilik chee Samgar, rak'uun Anat noq ko wilik chee 
Jael, re' taqe i aj b'iyajo ma' ki-ik'ik ta naq chik pan nim b'eeh, re' naq chik i kok' 
kootb'al riij b'eeh inkik'am. 

7Eh re' taqe i kok' ye'aab' wilkeeb' wii' patineel ar Israel xiqeb'arik naq chik ma' 
awach ta naq chik imponik ar. Eh xwilow chi je' re' hin, hin Débora xin wuktik chi 
kitoob'jiik i aj Israel xin kahnik chi hin kituut. 

8Eh noq kiokik chi kilooq'jiik taqe i tiyoox intohq'ik wo' chik i q'aq'inik, xa re' la' 
ma' jino'q chi kixilak ka'winaq miil chi aj Israel kiwuktik ruuk' kipulato ch'ihch', 
ruuk' i kiq'aslaj ch'ihch'. 

9Re' hin Débora juneliik i nuyeew nuk'ux chi kitoob'jiik taqe i k'amal kib'eeh i aj 
Israel. Reh wo' kitoob'jiik i nutinamiit, re' i xkik'ulaa' ojik chi q'aq'inik. Neeta naq 
inkiyeew ruloq'il i QaJaaw Dios. 

10Chaq'or taq rib'iral i hat i tiooj taq chikiij i saqkiij b'uurux, je' wo' taq i hat i ti 
q'atwik taq q'orik, je' wo' taq i hat cha wooq taq tib'ehik. 

11Neeta naq imponik atz'uuy chupaam i ye'aab' wilik wii' i ha' najt kuuk' i 
kib'anik reh q'aq'inik. Chatz'uyej taq wach ruum xesaj taqe korik i wilkeeb' 
pankok' ye'aab'. Eh ruum i qako'ljiik xub'an i QaJaaw Dios i hoj, hoj aj Israel. Re' 
taqe i rutinamiit i QaJaaw Dios xiooj panookb'al reh i tinamit. 

12Chawik'raaj awiib' Débora, xtichawik'raaj awiib', cha tz'uyej wach i Dios ye'b'al 
ruloq'il, eh re' hat Barac rak'uun i Abinoam wukteen, chak'am taqe reje i tinamit 
xichoparik cho panq'aq'inik. 

13Re' taqe i aj Israel xiooj chi q'aq'inik. Re' taqe i rutinamiit i Dios xiooj chi 
q'aq'inik kuuk' i wilik kajaawriik. 

14Eh re' taqe i riih rumaam i Neftalí wilkeeb' ar Amalec xiooj wach k'ixkaab'. Eh 
xooj chikiij taqe i riih rumaam i Benjamín, je' wo' taqe i k'amal kib'eeh i aj 
Maquir. Xiooj wo' haa' taqe i wilik kajaawriik chi kixilak i riih rumaam i Zabulón. 

15Eh re' taqe i k'amal kib'eeh i riih rumaam i Isacar xiooj wo' hoq ruch'ihil i 
Débora, re' taqe i riih rumaam i Isacar xiooj wach k'ixkaab' chiruto'ariik i Barac. 
Eh re' taqe i riih rumaam i Rubén xub'an kiib' kik'ux. 

16¿Chib'ih reet noq ma' xiooj ta haa' i riih rumaam i Rubén xi kahnik chi rib'irjiik i 
cha'jen tentzun? Chi kixilak i riih rumaam i Rubén wilik i q'e' wo' naq kow kiib', 
xa re' la' q'e' kiyo'jik. 

17Re' taqe i riih rumaam i Galaad xi kahnik chi juntar i nim ha' Jordán. Eh re' taqe 
i riih rumaam i Dan xi kahnik ruuk' taqe i barco. Eh re' taqe i riih rumaam i Aser 
xi kahnik pan tz'a'laj yuuq' kik'uloq wii' i barco. 

18Eh re' taqe i riih rumaam i Zabulón, taqe i riih rumaam i Neftalí xkiyeew kiib' 
pankimik chi q'aq'inik chikinaah taqe yuuq. 

19Re' taqe i kireey i aj Canaán xi chalik chi q'aq'inik chupaam i tinamit Taanac, re' 
wilik ma' naj ta ruuk' i nim ha' wilik ar Meguido. Re' taqe reey re' re' xi chalik chi 
q'aq'inik, xa re' la' xama' xta wo' hoq i xkehchaaj. 

20Eh noq xkimik i Sísara xi okik haa' i ch'umiil wilkeeb' pan taxaaj chi rub'anariik 
reh. 

21Re' taxaaj xuyeew chee jab', re' rooq ha' Cisón xsachwik kiwach chu'nchel i re'. 
Eh re' hat naa aye'q'em chi kalaq taqe i q'e' kow inki a'n kiib'. 

22Re' taqe i kawáyu xan choqik chik i kixijab' chi elik xan teleninik chik, xa 
kiq'ajb'anik chik chi elik kuuk' i wilik kikowiil imb'esanik keh. 

23Re' ruánjel i QaJaaw Dios je' wili i xuq'or: I ruk'ul chi neenchalik i runimaal ti' 
k'axik chinaah i tinamit Meroz, je' wo' chikinaah chu'nchel i patim chupaam, inki. 
Je' re' xuq'or ruum ma' xiooj ta chi kiko'ljiik taqe i soldado xutaq'aaj reje i QaJaaw 
Dios. 

24Q'e' atoob' reh chi kixilak ixoq i Jael re' i rehk'een i Heber aj Ceneo. Xa re' wo' 
reh q'e' atoob' reh chi kixilak ixoq, wilkeeb' chupaam i ye'aab' kimolom wii' kiib'. 

25Eh noq xupahqaaj ruhaa' i Sísara lecha i xye'arik reh chi uuk'jik ruum i Jael. Eh 
sas laj lecha i xye'arik reh chupaam i nimlaj kulk q'e' holohik. 

26Re' Jael xuchop i q'as ju' chee', ruuk' i rutz'eet q'ab', eh ruuk' i rusak'aaj q'ab' 
xuchop i tuhyb'al. Eh xutuhyaaj qohoq i q'as ju' chee' panaah i Sísara, xuhop 
paam i naah xik'ik chi juntar ch'aplojik panak'al. 

27Eh re' i Sísara xkahnik chi xa rutolem chik riib' wach'ehk i Jael. Eh ar xkahnik 
chi kutlik i ruti'jolal chi kamnaq chik. 

28Eh re' rutuut i Sísara tz'eht i rub'an cho pan ventana, eh xtib'ik ruk'ux je' wili 
xuq'or: ¿Chib'ih reet noq xucham cho riib' i wak'uun Chib'ih reet noq xucham cho 
riib' i rukawayu? ¿Chib'ih reet noq xkicham cho kiib' i rukareta? inki. 

29Eh wilik taqe ixoq q'e' wilik kina'ojb'al je' wili ruchaq'weesjiik i rutuut i Sísara 
xkian, eh xuq'or wo' chik reh ha' i reh je' wili xkiq'or: 

30Re' taqe re' kok'ahchi' cho kich'aqam i xa chib'ih jariik xkiq'uch cho 
panq'aq'inik, ju'jun, oon ka'kab' chi ixoq i k'ahchi' kik'ulum i ju'jun chi soldado Eh 
re' Sísara naa naq kiye'em reh i holohaq itz'ihy re' ruuk' taqe i k'ih wach inka'yik 
naa rukamaniik reh i ralaq i ruso' i k'amal kib'eeh i soldado panq'aq'inik. 

31QaJaaw Dios je' ta naq re' noq neensahchik kiwach i ki-ixowanik awach. Eh re' i 
kik'axwik aweh nee ta naq kisihq'inik chi je' rukab' i rusaqumaal i q'iij, inki taqe 
pankitz'uuy. Eh chi riij re' ma' xb'aan ta chik i q'aq'inik Israel chuwach i ka'winaq 
haab'. 

Jue 6 

Re' Dios xusik' wach i Gedeón 

1Re' taqe i aj Israel xkian wo' chik i yiib' wach na'ojb'al chuwach i QaJaaw Dios. Je' 
re' noq re' i QaJaaw Dios xuq'asaj taqe pan q'ab' i aj Madián chuwach i wuquub' 
haab'. 

2Re' taqe i aj Madián xtohqik k'iksam chi ti' k'axik taqe i aj Israel. Eh ruum 
kiyo'jiik xooj kikeb'aa' kiib' pantaq paat ab'aj, pantaq jul i aj Israel, aha' ma' kikan 
ta wii'. 

3Eh jarpech naq inooj kitik chib'ih keh i aj Israel, jumehq'iil kichalik i aj Madián, 
ruch'ihil taqe i aj Amalec ruch'ihil taqe i kichalik parelb'aal reje q'iij chub'anariik 
keh. 

4Re' taqe i aj ixowaal re' re' inkiyejaa' i ki-itz'ihy naah paat chupaam i kiye'aab' i 
aj Israel inkisachib'eej wach i kitik i aj Israel imponik ko chupaam i ye'aab' Gaza 
korehtaal inkikanaa' chi ma' xta kiwa' kihaa'. Eh inkik'am i kitentzuun i 
kib'uruux, je' wo' hoq i kib'ooyax. 

5Eh noq kiooj taqe i aj Madián chuchopariik naah i ye'aab', inkik'am reje i ki-
itz'ihy naah paat, ruch'ihil taqe i kiwakax, i kicameyo xiik' naah kik'ihaal xa je' 
chik taqe ruk'ihaal nimaq chili'l. 

6Eh kuum taqe i aj Madián re' re' ma' xta naq chik wilik keh i aj Israel. Ruum aj re' 
noq xooj kuxoq xkipahqaaj kitoob'jiik ree QaJaaw Dios. 

7Eh noq xkipahqaaj kitoob'jiik reh i QaJaaw Dios chi naa kiko'ljiik pan kiq'ab' i aj 
Madián. 

8Re' QaJaaw Dios xutaq'aaj chaloq jinaj i jalal ruq'oral chi kixilak i aj Israel je' wili 
i xuq'or keh: Re' taq aaDios je' wili i xuq'or: Re' hin xineesanik cho keh 
paruyuq'ul i Egipto, re' i minooj naq taqe wii' pankowlaj kamanik. 

9Re' hin ma' xata re' i kiko'ljiik xnub'an pan kiq'ab' i aj Egipto xnuko'leej wo' taqe 
pan kiq'ab' imb'anik naq ti' k'axik keh. Re' taqe xwesaj reje chikiwach, eh keh 
chik i keh xnuyeew i kiye'aab'. 

10Eh xnuq'or wo' keh chi re' hin i kaJaaw i ki Dios, eh chi ma' naa ta kiyohleem 
wach i tiyoox i aj amorreo wilkeeb' chupaam i ye'aab' wilkeeb' wii'. Xa re' la' re' 
keh xama' xkinimaj ta wo' hoq i xnuq'or keh, inki Dios, inki. 

11Eh jinaj ruánjel i QaJaaw Dios xk'uloq xutzunaa' riib' chi ri'sil i juniwal i chee' 
tz'inuj wilik ar Ofra. Re' i ye'aab' re' re', reh i Joás i riih rumaam i Abiazer. Eh re' 
Gedeón i rak'uun i Joás k'ahchi' rumesem paam i trigo chi ma' eht'alimaj 
chupaam i ye'aab' inyitz'arik wii' i uuva inkorjik chi ha'. Reh chi ma' naa ta 
rilariik kuum i aj Madián. 

12Eh re' ruánjel i QaJaaw Dios xuk'uhtaaj riib' chuwach i Gedeón, eh je' wili i 
xuq'or reh: Re' i QaJaaw Dios wilik awuuk' cha toob'jiik i hat winaq kow awiib' 
ma' tiyo'jik taj, inki. 

13Eh re' i Gedeón je' wili i xuq'or reh i jalal ruq'oral i Dios: Kinakuy jaaw wila' re' 
Dios wilik quuk' ¿Chib'ih reet noq xchalik chi qanaah i ti' k'axik wili? ¿Aha' wilik 
taqe i ma' ilooj taj xub'an i Dios inkiq'or qeh i qamaam qati't, noq inkiq'or qeh chi 
re' i QaJaaw Dios x-esanik cho qeh ar Egipto? Eh yu'naak xoj ruq'eb' chi qutkeel, 
eh xoj ruyeew pan kiq'ab' i aj Madián, inki. 

14Eh re' i QaJaaw Dios je' wili i xuq'or reh i Gedión: Re' hat chakoj chu'nchel 
awansil hiy chako'leej taqe awuch aj Israel pan kiq'ab' i aj Madián. Eh re' hin i 
k'ahchi' nutaaq'aniik aweh, inki. 

15Eh re' i Gedeón, je' wili i xuq'or: Jaaw ¿Nik' wach noq naa rojiik nuko'leem taqe 
i wuch aj Israel? Re' taqe i numaam wati't i hin q'e' taqe neb'aa', chi kixilak i riih 
rumaam i Manasés. Eh xa re' wo' hin q'e' hin meem chikiwach i wilkeeb' 
parupaat i wajaaw, inki. 

16Eh re' i QaJaaw Dios je' wili ruchaq'weesjiik xub'an: Xti korik chi re' hin naa nu 
wihik awuuk' chatoob'jiik. Re' hat naa a'nam keh i aj Madián, xa je' rukab' noq 
imb'aan reh i jinaj chi winaq, inki. 

17Re' Gedeón je' wili i chaq'wik xub'an: Wila' korik chi wilkaat wuuk' chi 
nutoob'jiik inwaaj chi neenak'uhtaaj rehtalil chi re' hat i Dios k'ahchi' aq'oriniik 
weh. 

18Chakuy mat elik pe reje ayu' korehtaal kinsutinik chee i hin ank'am pee chaloq i 
mayiij naa nuq'asam aweh, inki. Eh re' i QaJaaw Dios xuq'or i korik je' wili i 
xuq'or: Ayu' naa nuwihiik korehtaal ti sutinik chaloq, inki. 

19Eh re' i Gedeón xokik i koq parupaat xukansaj jinaj i k'isa kaprax xuchaq'saj. Eh 
ruuk' i juninaq litro chi arina, xuyejaa' i kaxlanwi'k ma' kojooj ta ch'amb'esb'al 
reh. Eh xuyeew reje i tiwik pan chakach, re' i riis xuyeew reje pan xun. Xuk'am 
reje chi ri'sil i juniwal chi tz'inuj. 

20Eh xq'orarik reh ruum i ruánjel i Dios chi naa ruye'em i tiwik chinaah ab'aj je' 
wo' taqe i kaxlanwi'k ma' kojooj ta ch'amb'esb'al reh, eh chi naa ruchihkaam i riis 
i tiwik chinaah taqe re'. Re' i Gedeón xub'an wo' hoq i xq'orarik reh. 

21Re' i ánjel xutz'a'j ruuk' i ju' rukarote wilik pan q'ab' i tiwik ruch'ihil taqe i 
kaxlanwi'k. Eh xqop ruq'aq'al i ab'aj xk'ahtik i tiwik ruch'ihil taqe i kaxlanwi'k. 
Re' Gedeón i nsachiwanik i ánjel chuwach. 

22Eh noq xukoj rehtaal i Gedeón chi re' i ruánjel i QaJaaw Dios inq'orinik reh 
xyo'jik je' wili xuq'or: Hat waJaaw, nuDios xti xwilow wach ruuk' naq'nuwach aa 
ánjel, inki. 

23Eh je' wili ruchaq'weesjiik xb'aan ruum i QaJaaw Dios: Mat yo'jik ma' naa ta 
kimiik naa la' nuye'em aweh chi manlik i suq kiil k'uxliis, i nuchjik. 

24Re' Gedeón xuyejaa' jinaj i artaal reh i QaJaaw Dios, je' wili i rub'ihnaal xukoj. 
Re' i QaJaaw Dios inye'wik i suq kiil k'uxliis, inki. Re' artaal re' re' ar Ofra xkahnik 
chi jumpech, re' wilik pan kiye'aab' i riih rumaam Abiazer. 

25Eh chupaam aq'ab' re' re' je' wili i xuq'or i QaJaaw Dios reh i Gedeón: Chak'am 
chaloq jino'q imas wakax re' ruuk' i ruwakax awajaaw. Re' rukab' imas wakax 
wuquub' haab' i wilik reh. Eh chach'ahaaj wach ak'al i artaal i ruloq'ej wii' i 
tiyoox Baal awajaaw. Eh nee wo' nayok' i chee' inkiloq'ej wii' i tiyoox Asera, re' 
wilik chucheel i artaal inkiloq'ej wii' i tiyoox Baal. 

26Re' hat cha yejaa' chi korik jino'q chik i artaal chinaah i rub'ohl i yuuq' reh chi 
ar nee nayeew nuloq'il i hin aaWaJaaw aaDios. Eh nee nak'am chaloq i rukab' 
imas wakax neenak'at chi mayiij. Re' i chee neenayok' re' inkiloq'ej wii' i tiyoox 
Asera re' re' neen kamanik aweh chi aasii', inki. 

27Eh re' i Gedeón ruch'ihil taqe i lajeeb' rumoso xub'an wo' chu'nchel i xq'orarik 
reh ruum i QaJaaw Dios. Xa re' la' ma' re' ta pan q'iij xub'an chaq'ab' xub'an, 
ruum inyo'jik chikiwach taqe i awach reh i rajaaw, eh inyo'jik wo' chikiwach taqe 
i patim chupaam i tinamit re' re'. 

28Eh noq xsaq'ik chi junwaar noq xi wuktik taqe i patim ar inkilow ch'alik chik 
wach ak'al i artaal inkiloq'ej wii' i tiyoox Baal. Eh yok'ooj wo' chik i chee' 

inkiloq'ej wii' i Asera re' wilik chucheel i artaal re' re', eh chi q'asamaj chik chi 
mayiij imas wakax chinaah i ak' artaal. 

29Eh k'ul xtohq'ik kipahqaam chikiwach chi je' wili: ¿Awach xb'anik taqe wili? Eh 
noq kipahqaam chik kisik'im chik chi riij chi korik xq'orarik keh chi re' Gedeón i 
rak'uun i Joás xb'anik. Eh re' taqe i patim chupaam i tinamit je' wili i xkiq'or reh i 
Joás: 

30Re' hat chawesaj cho qeh awak'uun reh chi naa qakansam, ruum xuch'ahaaj 
wach ak'al i artaal inq'aloq'ej wii' i qadios Baal, xiyok' chee inqaloq'ej wii' i 
qadios Asera re' wilik chucheel i artaal re' re', inki taqe. 

31Eh re' Joás je' wili kichaq'weesjiik xub'an taqe i kisutinik i koq riij: ¿Mi xat 
chalik taq chi ko'ljiik re' i Baal? ¿Mi xat chalik taq aj peleto chi riij re'? Awach i 
xchalik chi ruko'ljiik riij kamnaq chik noq neensaq'ik. Wila' xti korik chi dios i 
Baal chi ko'leej riib' chi rib'il riib' chuwach ixyojwik reh i ru artaal, inki. 

32Chupaam i q'iij re' re' Jerobaal chik i xtohq'ik kiq'orom reh i Gedeón: Iraaj 
ruq'orom chi chuko'leej riib' i Baal. Je' re' i xkiq'or reh ruum re' Gedeón xyojwik 
reh i ru artaal i Baal. 

33Eh xkian jinaj wach kik'ux taqe i aj Madián kuuk' i aj Amalec, kuch'ihil taqe i 
kichalik parelb'aal q'iij, xi q'ahxik reje chi juntar i nim ha' Jordán, xooj kiyejaa' i 
ki-itz'ihy naah paat chupaam i ye'aab' Jezreel. 

34Re' Gedeón xokik ruuk' i chi manlik i Santolaj Ruxlab'al i Dios, ruum i re' 
xuhupej reje paam i ruk'aa' imas tentzun, yuq'umb'al reje keh taqe i riih rumaam 
Abiazer. 

35Eh xutaq'aaj wo' taqareel yuq'en keh junch'uq chi riih rumaam i Manasés, 
ruch'ihil taqe i junch'uq chi riih rumaam i Aser, je' wo' i junch'uq chi riih rumaam 
i Zabulón, je' wo' i junch'uq chi riih rumaam Neftalí chi naa kimolom kiib' ruuk' i 
reh. 

36Eh re' Gedeón je' wili i xuq'or reh i QaJaaw Dios: Wila' xti korik chi naa kiin 
akojom chi kiko'ljiik i aj Israel chuwach i ti' k'axik, je' rukab' i xaq'or weh i hat. 

37Re' hin naa nuye'em i tz'uhuum riij tentzun chupaam i ye'aab' inkich'ey wii' i 
riij i trigo. Wila' xa re' i rismaal i tz'uhuum tz'aqik noq neensaq'ik ruum i musjab', 
eh chiqiij ak'al chi junsuut. Ar neenureq chi riij chi korik chi naa kin akojom chi 
kiko'ljiik i aj Israel, je' rukab' i xaq'or weh i hat, inki. 

38Nik' wach i xupahqaaj i Gedeón, je' wo' re' xub'an i Dios. Noq xwuktik chi 
junwaar i Gedeón xtohq'ik ruyitz'im i rismaal i tz'uhuum xtz'aqik wo' ruum i 
musjab' jinaj kulk i ha' xureq. 

39Eh re' i Gedeón je' wili i xuq'or reh i Dios: Jaaw ma' ta naq neenchalik aajosq'iil 
chi nunaah ruum junriim chik i nupahqaaj aweh chi nee nak'uhtaaj chi nuwach 

rehtaliil. Yu'naak inwaaj chi re' i rismaal i tz'uhuum neenkahnik chi chiqiij xa re' 
ak'al chi junsuut neerut'aqsaj i musjab', inki. 

40Eh chupaam aq'ab' re' re' xub'an wo' hoq i Dios i xupahqaaj i Gedeón noq 
xsaq'ik chi junwaar i rilow chiqiij wo' hoq i tz'uhuum, eh xa re' ak'al chi junsuut 
tz'aqik ruum i musjab'. 

Jue 7 

Re' Gedeón xub'an keh i aj Madián 

1Re' Gedeón i Jerobaal chik inkiq'or reh ruch'ihil chu'nchel i wilkeeb' ruuk' xi 
wuktik reje wahq'eq xooj kimol kiib' chi chii' i k'achlik ha' Harod. Eh re' i wilik 
wii' i ki-itz'ihy naah paat i aj Madián pantz'eet reh i rookb'aal q'iij inkahnik reje, 
ar wilkeeb' chi juntar i yuuq' Moré, wataq k'ixkaab'. 

2Re' i QaJaaw Dios, je' wili i xuq'or reh i Gedeón: Re' taqe awuch'ihil xiik' naah 
k'ihaal, wila' xiooj i re' ma' nee ta inkinimaj i aj Israel chi hin neekiq'asanik 
panaq'ab' taqe i aj Madián. Nee la' inkiq'or chi ruuk' kikowiil neenkian reh taqe 
re', neenkinimb'isaj kiwach. 

3Ruum aj re' cha q'or keh i tinamit chi awach i kiyo'jik neerub'an chi nee kisutinik 
reje pankipaat. Eh wila' wilik taqe i aj Galaad kiyo'jik nee wo' rub'an chi 
neekisutinik reje, inki. Eh xi sutinik wo' reje i kiib' ru ka'winaq miil, xalajeeb' miil 
chik i xi kahnik ruuk' i Gedeón. 

4Re' QaJaaw Dios je' wo' chik wili i xuq'or reh i Gedeón: Xa kook'ih wo' hoq 
awuch'ihil chak'am taqe qohoq parooq ha', reh chi neenkian kihaa', ar 
neenwilow, eh neenuq'or aweh awach taqe i ruk'ul chi nee kiooj chawiij, eh 
awach taqe i ma' ruk'ul ta chi nee kiooj chawiij, inki. 

5Eh re' Gedeón xuk'am wo' taqe qohoq parooq ha' i ruch'ihil, je' wo' chik wili i 
xq'orarik reh ruum i QaJaaw Dios: Neenayeew taqe pareh awach 
ineenkimohq'eej pan kiq'ab' i ha' noq neenkian kihaa', xa neenkireq' je' rukab' 
noq i rureq' i ruhaa' i tz'i', eh re' taqe i nee nkixuk'a' kiib' noq neenkian kihaa' 
pareh wo' taqe nee nayeew, inki. 

6Eh re' taqe i xa xkimohq'eej pan kiq'ab' i ha' noq xkireq' kihaa' ixib' siento taqe 
chi winaq. Eh chu'nchel i kik'uliil xkixuk'aa' kiib' noq xkian kihaa'. 

7Re' QaJaaw Dios je' wili i xuq'or reh i Gedeón: Ruuk' taqe ixib' siento chi winaq 
xakimohq'eej pan kiq'ab' i kihaa' noq xkireq' kihaa' naa taq kaat kiko'leem i hat, 
hat taq aj Israel pan kiq'ab' i aj Madián. Re' taqe i kik'uliil neerub'an chi 
neekisutinik reje, i nuchjik. 

8Eh re' i Gedeón xuq'or keh chi kisutinoq reje pan ki-itz'ihy naah paat. Ach wo' re' 
ixib' siento xkahnik chi ruch'ihil, eh xuk'am keh i k'amb'al kihaa' je' wo' hoq i 

ruk'aa' i ki imas tentzuun. Re' ki-itz'ihy naah paat i aj Israel ar xkiyejaa' wach 
salik chinaah qohoq i ki-itz'ihy naah paat i aj Madián wilkeeb' wach k'ixkaab'. 

9Eh chupaam aq'ab' re' re', re' QaJaaw Dios je' wili i xuq'or reh i Gedeón: 
Wukteen chawuksaj taqe reje a soldado hiy qohoq i wilik wii' i ki-itz'ihy naah 
paat i aj Madián ruum yu'naak naa nuq'asam taqe panaq'ab'. 

10Wila' tiyo'jik chi q'aq'inik kuuk' qajeen pee qohoq i hat awuch'ihil i Fura re' 
amoso, i wilik wii' i ki-itz'ihy naah paat. 

11Neenab'iraj chib'ih i neenkiq'or i aj Madián chi je' re' neenkowjik ak'ux chi 
neenooj a'an keh, i nuchjik. Eh re' Gedeón ruch'ihil i Fura i rumoso xqajik wo' 
qohoq ko aha' wilik wii' i ki-itz'ihy naah paat i aj ixowaal re' re'. 

12Eh re' taqe i aj Madián, ruch'ihil taqe i aj Amalec, kuch'ihil taqe i kichalik 
parelb'aal reje i q'iij xkitukej chik kiib' wach k'ixkaab', xa je' chik taqe ruk'ihaal 
nimaq chili'l, eh xiik' naah k'ihaal i kicameyo, xa je' chik kik'ihaal i saniib' 
tub'ulkeeb' chi chii' i palaw. 

13Eh noq xujil i koq riib' i Gedeón ruuk' i ki-itz'ihy naah paat i aj ixowaal jinaj i ki 
soldado k'ahchi' ruq'orom reh i ruch soldado chib'ih i xrilow paruwiriik, je' wili i 
xuq'or: Re' hin xwilow panuwiriik chi xtolinik chaloq jinaj i kaxlanwi'k re' ruuk' i 
sebada xk'ulik ruq'oj riib' chuwach i itz'ihy naah paat, eh ch'alojik b'ila' wach 
ak'al i paat. 

14Re' ruch'ihil je' wili ruchaq'weesjiik xub'an: Re' xawil re' re' ma' xta chik jino'q 
tokoom i ruq'or, re' ruq'or, re' chi re' Gedeón rak'uun i Joás aj Israel naa ruchaliik 
chi q'aq'inik chi qanaah. Eh chi re' i hoj aj Madián re' Dios naakooj ruq'asam pan 
q'ab' i Gedeón haa' chu'nchel i qa itz'ihy naah paat, inki. 

15Eh noq xrib'iraj i Gedeón chib'ih iraaj ruq'orom i xrilow paruwiriik i winaq 
xuloq'ej i Dios. Eh xsutinik wo' chik chaloq i wilik wii' i ki-itz'ihy naah paat i aj 
Israel, je' wili i xuq'or: Chab'iraj taq wukteen taq reje ruum re' QaJaaw Dios 
naakooj rutob'eem chub'anariik keh i aj Madián, inki. 

16Eh re' Gedeón oxtzuhb' xresaj taqe ixib' siento chi winaq ruch'ihil, xuyeew keh 
chi kiju'junaal i ruk'aa' imas tentzun reh chi naa kihuupem paam, xuyeew wo' 
ju'jun kikoom wilik q'aaq' chupaam. 

17Eh je' wili i xuq'or keh xti chakoj taq rehtaal i neenub'an i hin. Noq nee qoh 
ponik i wilik wii' i ki-itz'ihy naah paat i aj Madián, aha' wilik i neenub'an taq 
neenawilow, je' wo' chik re' i neena a'n taq i hat. 

18Eh noq nee nuhupej paam i ruk'aa' imas tentzun i hin, haa' taqe wuch'ihil. Re' 
taq i hat nee wo' taq i nahupej paam, chi junsuut taqe i ki-itz'ihy naah paat i aj 
Madián, kow taq neenaq'or chi je' wili: Parub'ihnaal i QaJaaw Dios, parub'ihnaal i 
Gedeón xchalik taq qa'an aweh, tiko'q taq, inki. 

19Eh re' Gedeón haa' taqe i jinaj siento chi winaq xi ponik chi juntar i wilik wii' 
taqe i ki-itz'ihy naah paat i aj Madián. Eh noq kore' xkijal kiib' taqe i kicha'jinik 
keh i aj Madián manlik yejalaq'ab' re' Gedeón xuhupej paam i ruk'aa' imas 
tentzun ha' taqe i ruch'ihil, eh xkijor wach ak'al i ikom kiyohq'eem. 

20Eh re' taqe i oxtzuhb' chi kiib' junhuupjiik paam i ruk'aa' i imas tentzun xkian, 
eh xkijor wach ak'al i ikom. Eh ruuk' i rusak'aaj kiq'ab' kichopom i ruk'aa' imas 
tentzun, eh parutz'eet kiq'ab' kiyohq'eem i kiq'aaq', eh kow xkiq'or chi je' wili: 
Parub'ihnaal i Dios, parub'ihnaal i Gedeón xchalik taq qa'an aweh, inki taqe. 

21Eh chu'nchel i ruk'uliil i Gedeón xi kahnik chi pa'alkeeb' chi junsuut taqe i ki-
itz'ihy naah paat taqe i Madián. Eh re' taqe i ki soldado i aj Madián xak'erik chik 
kichii' ruum kiyo'jiik, noq xkimol chi elik. 

22Noq re' ixib' siento chi aj Israel xkihuupeej paam i ruk'aa' imas tentzun. Re' i 
QaJaaw Dios xusach kik'ux i ki soldado i aj Madián re' chik i keh k'ul xkikansaj 
kiib' chikiwach. Eh xkimol chi elik ar Bet-sita chi korkiil reje i ye'aab' Zerera, xi 
ponik kopan k'ula't reh i ye'aab' Abel-mehola wilik Tabat. 

23Re' Gedeón xutaq'aaj kik'amariik i junch'uq chi riih rumaam i Neftalí, i junch'uq 
chi riih rumaam Aser, i junch'uq chi riih rumaam Manasés, reh chi xkajimaj taqe 
reje i aj Madián. 

24Eh re' Gedeón xutaq'aaj taqe reje i taqareel chinaah i yuuq' wilkeeb' wii' i 
junch'uq chi riih rumaam Efraín, xutaq'aaj ruq'orariik keh chi kiqajoq cho chi 
kik'ulb'ejiik taqe i aj Madián. Eh chi xkichop naah i ye'aab' chi' ha', aha' naq 
naakiq'ahxiik reje, re' wilik ar Bet-bara, xkichop wo' naah i kihaa' re' i nim ha' 
Jordán, noq komajaa' kiponik ar i aj Madián. Eh re' i junch'uq chi riih rumaam 
Efraín xkian wo' hoq i xq'orarik keh. 

25Eh xkichop i ki'ib' chi k'amal kib'eeh i aj Madián Oreb, eh Zeeb i b'ih i jinaj. Re' 
Oreb ar xkikansaj chinaah ab'aj Oreb, eh re' i Zeeb ar xkikansaj chupaam i ye'aab' 
Zeeb re' inyitz'arik wii' i uuva. Eh noq kikohlaam chik rajimjiik taqe i aj Madián 
xkik'am reje i naah i Oreb, i naah i Zeeb reh i Gedeón wilik chi juntar i nim ha' 
Jordá. 

Jue 8 

Re' Gedeón xuchop taqe i kiib' chi kireey i aj Madián 

1Re' i junch'uq chi riih rumaam i Efraín xikaqrik, eh xtohq'ik kiwech'um i Gedeón, 
je' wili i xkiq'or reh: ¿Chib'ih reet noq ma' xataq'aaj qak'amariik noq xat'ooj chi 
q'aq'inik kuuk' i aj Madián? inki taqe. 

2Eh re' Gedeón, je' wili i xuq'or: ¿Chib'ih taq i nawech'uj? ¿Mi ma' nakoj taq 
rehtaal re' chi re' taq i xa a'n i hat nim wach, ma' xata je' rukab' i xqa'an i hoj? Re' 
taq i xa a'n i hat ma' xata je' rukab' i xqa'an i hoj. 

3Re' taq i hat xuq'asaj taq panaq'ab' i QaJaaw Dios i Oreb ruch'ihil i Zeeb, re' taqe 
i k'amal kib'eeh i aj Madián. Eh ¿chib'ih i xqa'an i hoj chi nee nupaj ruuk' taq i xa 
a'n i hat re' re'? inki. Eh noq re' taqe i riih rumaam Efraín xkib'iraj taqe i xuq'or i 
Gedeón xik'ik i kik'aah. 

4Eh re' i Gedeón haa' taqe ixib' siento chi winaq ruch'ihil xi ponik chi chii' i nim 
ha' Jordán, eh xi q'ahxik reje chi juntar. Atoob' ta xiik' wo' naq naah i kiq'uhtiik 
ruum i kajimjiik reje i aj ixowaal. 

5Eh noq xi ponik Sucot je' wili i xuq'or keh i patim ar: Chakuy chayeew tii taq 
kiwa' weh i winaq wuch'ihil ruum xiik' naah i kiq'uhtiik. Re' hoj k'ahchi' qajimam 
i Zeba, ruch'ihil Zalmuna, re' taqe i kireey i aj Madián. 

6Xa re' la' re' taqe i k'amal kib'eeh i aj Sucot je' wili ruchaq'weesjiik xkian: ¿A 
chopom taj chik inchel i Zeba, ruch'ihil i Zalmuna, chi neenqaket taqe i winaq 
awuch'ihil? inki taqe. 

7Eh re' i Gedeón je' wili i xuq'or: Noq re' i QaJaaw Dios ruq'asam chik panuq'ab' i 
Zeba, ruch'ihil i Zalmuna naa wo' chik wik'iik ayu'. Eh naa taq kaat wik'sam chi ti' 
je' na naa nulakam taq wach ati'jolal ruuk' i kaq k'iix wilik chupaam i ye'aab' chiq 
yuuq'. 

8Eh chi riij i re' xiooj Peniel. Re' Gedeón xupahqaaj chik otob'il keh i patim ar, je' 
rukab' otob'il xupahqaaj keh i aj Sucot. Eh re' taqe i aj Peniel elik wach i chaq'wik 
xkian kuuk' i aj Sucot. 

9Eh re' i Gedeón je' wili i xuq'or keh: Noq qa'nam chik cho keh i ki-ixowanik 
qawach naa wo' chik qasutinik cha yu', naa qach'ahaam wach ak'al inajt naah 
tz'aq wili, inki. 

10Eh re' i Zeba, ruch'ihil i Zalmuna ar wilkeeb' chupaam i ye'aab' Karkor, kuch'ihil 
i ho'lajuuj miil chi soldado, ach wo' re' re' xi kahnik chi k'achalkeeb', eh re' taqe i 
jinaj siento miil ruuk' juninaq miil kik'u'liil kichalik panreelb'aal q'iij xkikansaj 
panq'aq'inik. 

11Re' i Gedeón ruch'ihil taqe i ru soldado xiooj chikiwach pank'ula't reh chiq 
yuuq' re' i wilik panyejaal ireelb'aalq'iij ruuk' i tinamit Noba, eh i Jogbeha. Eh noq 
ma' wilkeeb' ta chi cha'jinik i ki soldado taqe i aj Madián re' Gedeón xokik chi 
q'aq'inik chikinaah. 

12Eh re' i Zeba ruch'ihil i Zalmuna re' kiib' chi kireey i aj Madián xkimol chi elik, 
eh re' Gedeón xuchop taqe, eh re' i ki soldado i ki'ib' chi reey re' re' sahchik kik'ux 
ruum i kiyo'jiik. 

13Eh re' i Gedeón rak'uun i Joás noq xi sutinik cho chi q'aq'inik ki-ik'ik cho 
chupaam i b'eeh inooj chupaam i ye'aab' Heres. 

14Eh jinaj i k'ijool xkichop ar Sucot kow xkipahqaaj reh chib'ih i kib'ihnaal i 
wilkeeb' chi taaq'anik ar Sucot. Eh re' i k'ijool xutz'ihb'aaj keh i kib'ihnaal ixib' 
chik ma' kajwinaq chi winaq i wilkeeb' chi taaq'anik, chi k'amaj b'eeh ar Sucot. 

15Noq xi okik i koq Sucot je' wili i xuq'or Gedeón keh taqe i patim ar: ¿Mi nk'ulik 
taq panak'ux noq ma' xayeew ta taq kiwa' i nu soldado noq xiik' naah i kiq'uhtiik? 
Noq je' taq wili xaq'or weh: ¿A chopom ta'j chik inchel i Zeba ruch'ihil i Zalmuna 
noq neenqayeew kiwa' taqe awuch'ihil? tiki taq. Yu'naak wili taqe i kiib' chi reey 
xqachop chik chaloq, inki. 

16Eh xub'an ti k'axik keh taqe i wilkeeb' chi taaq'anik Sucot, je' naa xuyeew taqe 
chi tz'uhuum ruuk' kaq k'ix ruuk' k'iix mooq'ool wilik chupaam i ye'aab' chiq 
yuuq'. 

17Eh re' Gedeón xkikut wo' wach ak'al inajt naah tz'aq ar Peniel, eh xkikansaj taqe 
i wilkeeb' chupaam i tinamit re' re'. 

18Re' i Gedeón xupahqaaj reh i Zeba, ruch'ihil i Zalmuna chi je' wili: ¿Nik' wach 
kiwii' taqe winaq xakansaj ar Tabor? inki. Re' keh je' wili i chaq'wik xkian: Je' 
taqe awii' i hat, je' taqe kiwii' i rak'uun i reey, inki taqe. 

19Eh re' i Gedeón kow xuq'or keh chi je' wili: Re' taqe re' was taqe jinaj qatuut 
kuuk', eh re' taq i hat xakansaj taq. Parub'ihnaal i Dios i nuq'or taq aweh wi ta 
ma' xakansaj taqe i re' taq i hat, ma' nee ta wo' naq taq tinukansaj i hat yu'naak, 
inki. 

20Re' Gedeón je' wili i xuq'or reh i Jeter re' i peet rak'uun: Chawesaj cha ch'ihch' 
cha kansaj taqe, inki. Eh re' Jeter ma' xresaj ta wo' chee ruch'ihch' parupaat, 
xchalik ruyo'jiik kuum ruum ko k'isa k'ijool. 

21Eh re' i Zeba, ruch'ihil i Zalmuna je' wili xkiq'or reh i Gedeón: Neerub'an chi nee 
qoh akansaj i hat, re' hoj xqakoj rehtaal chi hat kowlaj winaq, inki taqe. Eh re' 
Gedeón xukansaj wo' taqe i kiib' chi reey re' re', xuk'am i ruk'onalil kalaq q'e' 
holohaq leklik chi kalaq i kicameyo. 

22Eh re' taqe i aj Israel je' wili i xkiq'or reh i Gedeón: Ruum chi re' hat xoj ako'leej 
pan kiq'ab' i aj Madián. Yu'naak re' chik i hat naa akahniik chi taaq'anik chi 
qanaah, je' wo' taqe awak'uun, inki taqe. 

23Re' Gedeón je' wili xuq'or: Ni xata re' hin, ni xata re' wak'uun naa rukahniik chi 
taaq'anik taq cha naah, re' i QaJaaw Dios naa rukahniik chi taaq'anik taq cha 
naah, inki. 

24Xa re' la' i nupahqaaj taq aweh chi chayeew taq weh cha ju'junaal i ka'xikin 
xaq'uch taq keh i aj ixowaal. Re' keh inkik'am naq cho kika'xikin re' ruuk' i oro 
ruum re' taqe ruuk' i wilkeeb' panchiq yuuq'. 

25Re' taqe i aj Israel xasuq chik kik'ux noq xkiq'or reh i Gedeón chi je' wili: 
Neenqayeew aweh chu'nchel, inki taqe. Eh xkihe' jinaj i nimlaj itz'ihy wach ak'al, 
ar xkiyeew taqe i ka'xikin. 

26Re' taqe i ka'xikin re' ruuk' i oro xye'arik reh ik'inaq ka'winaq libra rahlil, ma' 
xokik ta haa' taqe i karena taqe i holohaq ab'aj taqe i holohaq itz'ihy kaq muq'ik 
inka'yik inkikoj i kireey i aj Madián, eh ma' xokik ta wo' haa' i kikarena i 
kicameyo. 

27Eh ruuk' taqe ka'xikin i oro re' Gedeón xuyejaa' jinaj i tiyoox ar xuyeew Ofra 
parutinamiit. Re' taqe i aj Israel xkikanaa' rulooq'jiik i kaJaaw i ki Dios ruum i re', 
re' chik i tiyoox re' re' xkiyeew ruloq'il. Eh ruum i xub'an re' re' i Gedeón xuq'eb' 
riib' i reh je' wo' taqe i awach reh parupaat. 

28Re' taqe i aj Madián xi kahnik chi ri'sil i kajaawriik i aj Israel. Re' taqe i aj 
Madián ma' xkian ta chik i q'aq'inik kuuk' i aj Israel, eh chuwach i ka'winaq haab' 
xi wihik pansuqkiil k'uxliis i aj Israel noq kok'achlik i Gedeón. 

29Chi riij i re', re' Gedeón, Jerobaal wo' inkiq'or reh rak'uun i Joás xooj chi 
k'achariik parupaat. 

30Eh re' i Gedeón lajeeb' ru kajwinaq i rak'uun xi wihik, ruum k'ih iruxoqil 
xwihik. 

31Re' i rukab' rixooq xwihik ar Siquem xwihik wo' jinaj rak'uun ruuk' Abimelec i 
rub'ihnaal i rak'uun xukoj. 

32Re' Gedeón riji' winaq chik noq xkimik ar xkimuq'aa' ixkimuq'aa' wii' i rajaaw 
Joás rub'ihnaal. Re' ye'aab' re' re' ar wilik Ofra re' i kitinamiit taqe i riih rumaam i 
Abiazer. 

33Eh noq xkimik reje i Gedeón re' taqe i aj Israel xkitoq'aa' wo' chik rub'aan i yiib' 
wach na'ojb'al. Xi okik wo' chik chirulooq'jiik taqe i tiyoox Baal kib'ihnaal, Xkisik' 
wach chi ki dios i tiyoox Baal-berit rub'ihnaal. 

34Re' taqe i aj Israel ma' xk'ulik ta chik pankik'ux i k'achlik Dios xko'linik cho keh 
pan kiq'ab' i aj ixowaal wilkeeb' chi kijunsuut. 

35Re' taqe i aj Israel ma' xkit'iosej ta keh i rak'uun rixq'uun i Gedeón otob'il 
xb'aan cho keh ruum i Gedeón. 

Jue 9 

Re' Abimelec, re' i Jotam 

1Re' i Abimelec rak'uun i Jerobaal xponik ar Siquem chi kiq'orob'jiik taqe i ma' 
tokoom ta ruuk', re' taqe i ras i rutuut, je' wo' kuuk' chu'nchel i wilkeeb' parupaat 
taqe i rutuut rajaaw, je' wili xuq'or keh: 

2Re' hin i nupahqaaj taq otob'il aweh chi chapahqaaj taq keh chu'nchel i aj 
Siquem chi je' wili: ¿Mi ma' xta reet chi re' taqe i lajeeb' ru kajwinaq chi rak'uun i 
Jerobaal nee kikahnik chi taaq'anik chi qanaah? ¿oon ma' xta reet chi xa jinaj chi 
winaq i neemb'anik i taaq'anik chi qanaah? K'oloq taq panak'ux, re' hin ma' hin ta 
taq tokoom awuuk', inki. 

3Eh re' taqe i ras winaq i rutuut i Abimelec xkiq'or chi kixikin chu'nchel i aj 
Siquem aha' wilik i xuq'or. Xuk'ul kik'ux chi re' i Abimelec xkahnik chi taaq'anik 
chikinaah re' reh ma' xta reet ruum ma' tokoom ta wo' quuk', inki taqe. 

4Eh xkisaj chaloq parupaat i tiyoox Baal-berit, lajeeb' ru kajwinaq chi tumiin re' 
ruuk' i plata xkiq'asaj reh i Abimelec. Eh ruuk' i tumiin re' re', re' i Abimelec 
xukemelej taqe i winaq re' ruuk' taqe i aj kaansoom chi xiooj chi riij. 

5Ko ar xuk'am taqe reje Ofra re' ye'aab' xi k'acharik cho wii' i rajaaw Jerobaal, eh 
ar xa chuwach i jinaj chi ab'aj xkiq'oj noq xkikansaj taqe i lajeeb' ru kajwinaq chi 
ruchaaq' i Abimelec. Eh ach wo' re' i Jotam tz'apaab' wach rak'uun i Jerobaal 
xiko'leej riib' ruum xukeb'aa' riib'. 

6Eh re' taqe i patim ar Siquem xkian jinaj wach kik'ux kuuk' i aj Milo xiooj i wilik 
wii' juniwal chi chee' tz'inuj ruuk' i ab'aj wilik ar Siquem. Eh ar xkipab'aa' chi 
kireey i Abimelec. 

7Noq xunab'eej chi je' re' i Jotam johtik chinaah i yuuq' Gerizim. Eh ar kow xuk'er 
cho chii' je' wili i xuq'or: Kinab'iraj taq i hat chawunchelaal i wilkaat taq ar 
Siquem, chi je' re' nee wo' taq i tirib'iraj i Dios i hat. 

8Pan jinaj q'iij re' taqe chee' xkaaj kipab'aa' jinaj kireey je' wili i xkiq'or reh i 
ruche'el i olivo: Re' hat neerub'an chi nee ti kahnik chi qareey, inki taqe reh. 

9Re' ruche'el i olivo je' wili i xuq'or: Ma' chih taj ruum wi xin kahnik taq chi 
aareey ma' nee ta chik i nuyeew i aseite inkamanik chi loq'oomb'al reh i Dios, eh 
inkamanik keh i tinamit, inki. 

10Re' taqe i chee' je' wili i xkiq'or reh i ruche'el higo: Re' hat neerub'an chi nee ti 
kahnik chi qareey, inki taqe reh. 

11Eh re' higo je' wili i xuq'or: Ma' chi taj ruum wi xin kahnik taq chi aareey 
neenukanaa' ruye'ariik i nuwach q'e' ki', eh q'e' holohik, inki. 

12Eh re' taqe i chee' je' wili i xkiq'or reh i juniwal chi uuva: Re' hat neerub'an chi 
nee ti kahnik chi qareey, inki taqe. 

13Eh re' juniwal chi uuva je' wili i xuq'or: Ma' chih taj, ruum ma' nwaaj ta chi 
neenukanaa' ruye'ariik i nuriis inkorjik chi suq laj haa' inkamanik chi loq'oomb'al 
reh i Dios, je' wo' keh i tinamit, inki. 

14Eh pantz'apaab' wach re' chee' je' wili xkiq'or reh i k'iix: Re' hat neerub'an chi 
neetikahnik chi hat qareey, inki taqe reh. 

15Re' i k'iix je' wili i xuq'or: ¿Mi xti korik taq aweh chi naa taq kiin akojom chi 
aareey? kim taq okeen taq chi ri'sil i numuuj. Eh wila' ma' nawaaj taq, re' hin nee 
nelik reje i xaq q'aaq' wuuk', eh neenkuxik ruk'atam chu'nchel i chee' chakaltee' 
wilkeeb' Líbano, inki. 

16Eh raj taq i hat ¿Mi chu'nchel taq ak'ux, mi korik taq aweh i xa a'n chi xapab'aa' 
taq chi reey i Abimelec? ¿Mi xa a'n taq otob'il reh i Jerobaal i hat? ¿mi xa a'n taq 
otob'il keh i rak'uun je' rukab' noq xub'an cho otob'il taq aweh i hat? 

17Ruum re' i wajaaw xuyeew riib' pankimik noq xooj chi q'aq'inik noq xat ponik 
taq ruko'leej pan kiq'ab' taqe i aj Madián. 

18Eh yu'naak taq i hat xa a'n taq i yiib' wach na'ojb'al xaq'oj taq chuwach i jinaj 
ab'aj noq xakansaj taq chu'nchel i was lajeeb' ru kajwinaq chi kiib'. Eh ma' xata 
re' taqe re' xa a'n xapab'aa' wo' taq chi reey i Abimelec xa ruum chi ma' tokoom 
ta taq awuuk'. 

19Re' hin i nuqor taq aweh yu'naak wila' korik, wila' chu'nchel taq ak'ux xa a'n 
taq otob'il reh Jerobaal ruch'ihil taqe i rak'uun holohik taq naa aweliik ruuk' i 
Abimelec, je' wo' reh holohik wo' nee nelik taq awuuk'. 

20Eh wila' ma' chih, i ruk'ul chi nee nelik chaloq i xaq q'aaq' ruuk' i Abimelec 
k'atb'al keh chu'nchel i aj Siquem, taqe i aj Milo. Eh i ruk'ul chi Siquem chi Milo 
nee nelik chaloq i xaq q'aaq' k'atb'al reh Abimelec, inki i Jotam. 

21Eh noq ruq'orom chik taqe re' i Joatam, xumol chi elik xooj patineel chupaam i 
tinamit Beer, ruum inyo'jik chuwach i Abimelec re' ras. 

22Re' taqe i aj Israel ixib' haab' xi wihik chi ri'sil i rajaawriik i Abimelec. 

23Eh re' i QaJaaw Dios xuyeew q'ab' chi xub'an i yiib' wach na'ojb'al i Abimelec, 
eh chi xkian i yiib' wach na'ojb'al i aj Siquem, reh chi xtohq'ik kixowaam wach i 
Abimelec. 

24Re' i Abimelec ruch'ihil taqe i aj Siquem xitowik reh chukanteesjiik taqe lajeeb' 
ru kajwinaq chi rak'uun i Jerobaal ti xkik'ul i tojb'al kimahk je' rukab' i ruk'ul chi 
keh chi riij ikaansanik xkian re' re'. 

25Re' taqe i aj Siquem xkipab'aa' taqe i winaq chi xiooj q'atal b'eeh naah taq 
yuuq', eh jarub' i ki-ik'ik ar inkelq'aaj i chib'ih keh. Eh re' inki a'n re' re' xponik 
q'oraroq reh i Abimelec. 

26Re' Gaal rak'uun i Ebed, ruch'ihil taqe i ras i ruchaaq' xi chalik chi patinik 
Siquem. Eh re' taqe i aj Siquem xkiyeew i kik'ux ruuk' taqe i re'. 

27Eh xiooj chupaam i ye'aab' wilik wii' i uuva xkiyitz' i riis, xkiyejaa' i vino 
xkitoq'aa' jinaj i runimaal ninq'iij, xkian kiwa', kihaa' parupaat taqe i kitz'aqoj 
tiyoox. Eh xkitoq'aa' i ma' holohik ta laj q'orik chi riij i Abimelec. 

28Eh re' i Gaal rak'uun i Ebed je' wili xuq'or: ¿Mi wilik rajaawriik re' i Abimelec, 
rak'uun i Jerobaal re' intowik reh re' i Zebul? Eh re' hoj, i hoj aj Siquem, ¿Mi 
ruk'ul chi nee qoh kahnik pankowlaj kamanik chi ri'sil i rajaawriik i Abimelec? 
Re' hoj i ruk'ul chi nee qoh kahnik pankowlaj kamanik chi ri'sil i kajaawriik taqe i 
riih rumaam Hamor re' i xyej-anik reh i qatinamiit wili. 

29Wita re' hin i wilkiin chi taaq'anik taq cha naah xnusach naq chik wach i 
Abimelec. Eh nee naq i nuq'or reh chi chumol cho kiwach i ru soldado, eh chi nee 
kichalik chi q'aq'inik wuuk', inki i Jotam. 

30Eh noq re' i Zebul wilik chi taaq'anik chinaah i tinamit, eh xrib'iraj rib'iral aha' 
wilik i xuq'or i Gaal ma' k'isiin ta xchalik ruk'aah. 

31Eh chi ma' eht'alimaj je' wili i xutaq'aaj ruq'orariik reh i Abimelec: Re' Gaal 
rak'uun i Ebed ruch'ihil taqe i ras, i ruchaq' xi chalik ayu' Siquem k'ahchi' 
rutaqchi'im i tinamit chi naa kixowaam awach i hat. 

32Je' re' noq re' hat kim chupaam aq'ab' ne'eel awuch'ihil taqe i soldado chakotej 
taq riij i tinamit. 

33Eh noq neenchalik rusaq'iik nee ti okik chi q'aq'inik chinaah i tinamit Siquem. 
Noq neenchalik chak'ulb'eejiik i Gaal ruch'ihil taqe i ru soldado neena a'n ruuk' 
nik' wach i nee ruk'ul nee nawil, inki. 

34Eh re' Abimelec ruch'ihil taqe i ru soldado xi chalik wo' chaq'ab' xkikotej riij i 
tinamit Siquem ruuk' i kajch'uq chi soldado 

35Noq xelik chaloq i Gaal rak'uun i Ebed panookb'al reh i tinamit re' i Abimelec 
ruch'ihil taqe i ru soldado xi elik chaloq aha' kikeb'aa' kiib'. 

36Noq xrilow chi je' re' i Gaal je' wili i xuq'or reh i Zebul: Titz'ehtanoq johtoq 
chinaah taqe i yuuq' wilik i soldado qajik inki a'n cho ar, inki: Eh re' Zebul, je' wili 
xuq'or: Re' taqe re' ma' re' ta taqe soldado xa runaach taqe yuuq' k'ahchi' awilom 
kiwach, inki. 

37Re' Gaal je' wo' chik wili xuq'or reh i Zebul: Xti korik i nuq'or aweh chi soldado 
taqe i qajik inki a'n chaloq wataq yuuq'. Eh wilik wo' taqe i chalik inki a'n 
chupaam i b'eeh wilik wii' i chee' tz'inuj kiwihik wii' taqe i aj q'iij, inki. 

38Eh re' Zebul je' wili xuq'or: ¿Mi ma' kow awiib' re' hat? ¿Mi ma' k'ahchi' naq 
ab'ajaam re' i Abimelec? Re' noq xaq'or chi je' wili: Ma' ruk'ul taj chi nee 
qohruyeew pankowlaj kamanik i Abimelec, tiki, yu'naak xi k'uloq chik i ru 
soldado hiy chi k'ulb'ejiik, inki. 

39Re' Gaal peet taqe chuwach i aj Siquem noq xooj chi k'ulb'ejiik i Abimelec. 

40Eh re' i Abimelec xrajimaj reje Gaal kopanookb'al reh i tinamit, eh ma' k'isiin i 
xikimik ar. 

41Eh re' i Abimelec xkahnik pan tinamit Aruma. Re' i Zebul xresaj reje i Gaal pan 
tinamit Siquem ruch'ihil taqe i ras, i ruchaaq' reh chi ma' naa ta chik kiwihiik ar. 

42Eh chi junwaar chik re' Abimelec xrib'iraj rib'iral chi re' taqe i aj Siquem xiooj 
panab'iix. 

43Je' re' noq re' i Abimelec oxtzuhb' xresaj i ru soldado xuq'or keh chi xooj 
kikeb'aa' kiib' panab'iix. Eh noq xkilow chi elik inki a'n reje pan tinamit aj Siquem 
xi elik chaloq aha' kikeb'aam kiib', chi kik'ulb'ejiik. 

44Re' Abimelec ruch'ihil taqe i ru soldado junch'uq xi okik chi q'aq'inik pan 
tinamit. Eh re' taqe i ka'ch'uq chik chi ru soldado xkitoq'aa' rukanteesjiik i 
wilkeeb' panab'iix. 

45Eh xik'ik q'iij i Abimelec chi q'aq'inik kuuk' i aj Siquem korehtaal xichop naah. 
Eh xkuxik rusachib'eem wach i tinamit, eh xukansaj chu'nchel i patineel 
chupaam. Eh korehtaal xkichihkaaj aatz'aam chupaam i tinamit re' re'. 

46Eh noq xkib'iraj chi je' re' k'ahchi' ruk'ulariik i wilkeeb' chupaam inajt naah 
paat jumehq'iil xooj kikeb'aa' kiib' chupaam i rupaat i kitz'aqoj tiyoox Berit 
rub'ihnaal. 

47Eh re' i Abimelec xrib'iraj rib'iral chi re' taqe re' ar xkikeb'aa' kiib'. 

48Re' reh jumehq'iil xooj chinaah i yuuq' Salomón i b'ih xuk'am reje rikeej xuyok' 
jinaj i q'ab' i chee' xuk'am cho nah tileb'. Eh xuq'or keh i ru soldado chi kik'am 
cho chi jumehq'iil ju'jun i kiq'ab' chee' i nah kitileb'. 

49Eh re' keh xkiyok' wo' kiq'ab' chee' chi kiju'junaal xkitehlaaj reje xiooj chi riij i 
Abimelec. Xiooj ko ruuk' i rupaat i kitiyoox kikeb'aam wii' kiib' i aj Siquem ar 
xkitub'aa' i q'ab' chee' chi junsuut i rupaat i kitiyoox. Eh xkiqop ruq'aq'al. Ruuk' i 
re' xkikansaj i aj Siquem ik'inaq taqe jinaj miil chi winaq chi ixoq. 

50Chi riij i re', re' Abimelec xooj chi q'aq'inik chinaah i tinamit Tebes korehtaal 
xuchop naah. 

51Eh panyejaal i tinamit re' re' wilik i jinaj najt naah paat, ar xkikeb'aa' kiib' 
chu'nchel i patim taqe ar chi winaq chi ixoq, je' wo' taqe i k'amal b'eeh wilkeeb' 
ar. Re' keh xkitz'ap chi korik taqe i puerta, eh xijohtik paruka'ch'iht i paat. 

52Eh re' Abimelec xooj k'oloq chuwach i puerta, eh noq naa naq ruqopom 
ruq'aq'al i paat, 

53jinaj ixoq xukut cho taxaaj jinaj i rutooq ab'aj reh keeb'al, manlik xk'ulik qajoq 
wach naah i Abimelec, xpaxik i naah. 

54Eh re' i Abimelec xuyuq'eej ink'amwik reh i ruch'ihch' i reh, je' wili i xuq'or reh: 
Re' hat chawesaj chaaq'aslaj ch'ihch' kinakansaj ruum re' hin ma' waaj taj chi 
neen q'orarik chi ixoq xkansanik weh, inki. Eh re' i to'ool reh xresaj wo' chaloq i 
ruq'as laj ch'ihch' xijuhtaaj i koq chupaam, ruuk' i re' xkimik. 

55Eh noq xkilow i aj Israel chi xkimik i Abimelec xi sutinik pankipaat. 

56Je' re' i tojb'al ru mahk i Abimelec xye'arik ruum i Dios chi riij i mahk xub'an 
chuwach i rutuut rajaaw re' noq xukansaj taqe i lajeeb' ru kajwinaq chi ras, eh 
ruchaaq'. 

57Eh re' Dios xuyeew wo' taqe chutojariik i kimahk i aj Siquem chi riij chu'nchel i 
mahk xkian xkik'ul wo' hoq aha' wilik i xpahqaljik chikinaah ruum i Jotam 
rak'uun i Jerobaal. 

Jue 10 

Re' noq xwihik chi taaq'anik i Tola, je' wo' hoq i Jair 

1Noq kamnaq chik i Abimelec jinaj i winaq riih rumaam Isacar Tola rub'ihnaal 
rak'uun i Fúa riih i Dodo, xwuktik chi kiko'ljiik i aj Israel. Re' i Tola re' re' ar 
patim pan tinamit Semir, chinaah i yuuq' wilkeeb' wii' i riih rumaam Efraín. 

2Eh ixib' ru ka'winaq haab' xub'an i taaq'anik chinaah i tinamit Israel korehtaal 
xkimik reje, eh ar kimuq'aa' Samir. 

3Eh noq kamnaq chik reje i Tola, re' chik i Jair aj Galaad xokik chi taaq'anik 
chikinaah i aj Israel, eh kiib' ru ka'winaq haab' xub'an i taaq'anik. 

4Re' winaq re' re' lajeeb' ru ka'winaq i rak'uun xwihik, eh eliik chi riij i b'uurux 
kib'ehik, eh chi kiju'junaal xi wihik chi taaq'anik chupaam i ju'jun seht chi 
tinamit, wilik paruyuq'ul i Galaad. Eh re' taqe i tinamit re' re', Jair i b'ih xkikoj, eh 
je' re' i bíh xkahnik chi jumpech. 

5Eh noq xkimik reje i Jair, ar xkimuq'aa' Camón. 

Re' taqe i aj Amón xkik'saj chi ti' k'axik i aj Israel 

6Re' taqe i aj Israel xkitoq'aa' wo' chik rub'aan i yiib' wach na'ojb'al chuwach i 
QaJaaw Dios, xkiloq'ej taqe i kijalwaach i Baal, je' wo' rujalwaach i tiyoox Astarot. 
Eh xkiloq'ej wo' taqe i kitiyoox i aj Siria, i aj Sidón, i aj Moab, i aj Amón, i aj 
filisteo. Re' aj Israel xkiq'eb' chi riij kik'ux i Dios ma' xkiyeew ta chik ruloq'il. 

7Ruum aj re', re' QaJaaw Dios ma' k'isiin ta noq xchalik rujosq'iil chikinaah, 
xuq'asaj taqe pan kiq'ab' i aj filisteo, je' wo' pan kiq'ab' i aj Amón. 

8Eh re' taqe i aj filisteo, i aj Amón, waxaqlaj haab' xkian ti' k'axik keh chu'nchel i 
aj Israel patim ar Galaad chi juntar i nim ha' Jordán wilik chupaam i kiye'aab' i aj 
amorreo. 

9Eh re' taqe i aj Amón xi q'ahxik chi juntar i nim ha' Jordán noq xiooj chi q'aq'inik 
kuuk' i junch'uq chi riih rumaam i Judá, je' wo' kuuk' i junch'uq chi riih rumaam i 
Benjamín, i Efraín. Xiik' naah ti'kiil xkik'ul i aj Israel. 

10Eh xkilow chi je' re' xkipahqaaj kitoob'jiik reh i QaJaaw Dios, je' wili i xkiq'or: 
QaJaaw Dios xti korik chi ma' k'isiin ta xooj mahkunik chawach xqakanaa' 
alooq'jiik i hat, re' chik taqe i tiyoox xqaloq'ej, inki taqe. 

11Re' QaJaaw Dios je' wili xuq'or keh: Re' taq i hat xat kik'saj taq cho panti' k'axik 
i aj Egipto i aj amorreo, i aj Amón, i aj filisteo. 

12Eh xat kik'saj wo' taq panti' k'axik taqe i aj Sidón, taqe i aj Amalec, taqe i aj 
Madián, eh noq xapahqaaj taq atoob'jiik weh xat nuko'leej wo' taq pan kiq'ab'. 

13Atoob' ta xat nuko'leej taq pan kiq'ab', re' taq i hat xinaq'eb' taq chi riij ak'ux. 
Re' chik taq i tiyoox xat'ooj chi looq'jiik, je' re' noq ma' naa ta chik taq kaat 
nuko'leem. 

14Yu'naak neerub'an chi nee taq inapahqaaj atoob'jiik keh taqe i tiyoox xasik' taq 
wach. Nik' ti' taq wilkaat re' chik i keh neekiko'linik taq aweh, ki uchjik. 

15Eh re' taqe i aj Israel je' wili i xkiq'or: QaJaaw Dios xti korik wo' hoq chi xoj 
mahkunik chawach, nee wo' rub'an chi nee na a'n quuk' aha' wilik inawaaj a'nam 
i hat. Xa re' la' cha kuy qoh ako'leej tii yu'naak, inki taqe. 

16Re' taqe i aj Israel xkesaj taqe reje i tiyoox inkiloq'ej i tokoom tinamit xkitoq'aa' 
wo' chikrulooq'jiik i k'achlik Dios. Eh re' i QaJaaw Dios xuketelaaj wo' kiwach i aj 
Israel chi k'ahchi' kik'iik panti' k'axik. 

17Eh chi riij i re', re' taqe i aj Amón ar xkimol kiib' xooj kiyejaa' i ki-itz'ihy naah 
paat Galaad. Eh re' taqe i aj Israel keh xkimol kiib' xooj kiyeew i ki-itz'ihy naah 
paat Mizpa. 

18Re' taqe i aj Israel wilkeeb' Galaad, kuch'ihil taqe i k'amal kib'eeh je' wili xkiq'or 
chikiwach: ¿Awach naa ruk'amwiik' qab'eeh noq naaqojiik chi q'aq'inik chikinaah 
i aj Amón? Re' naa ruk'amwiik ab'eeh chi q'aq'inik, re' k'amal kib'eeh chu'nchel i 
wilkeeb' Galaad, inki taqe. 

Jue 11 

Re' Jefté jinaj winaq kow riib' chi q'aq'inik 

1Re' Jefté aj Galaad jinaj winaq kow riib' chi q'aq'inik, rak'uun jinaj i k'oyoom laj 
ixoq, eh re' rajaaw Galaad rub'ihnaal. 

2Eh re' Galaad k'ih wo' taqe i rak'uun xwihik ruuk' i xti rehk'een. Eh noq xik'ihik i 
rak'uun re' re', xkesaj reje pampaat i Jefté xkiq'or reh chi ma' naa ta kunem taqe i 
chib'ih reh i kajaaw ruum tokoom i rutuut. 

3Xrilow chi je' re' i Jefté xelik reje kuuk' i ras i ruchaaq'. Ar xooj chupaam i 
ruyuq'ul i Tob, ar xumol kiwach i juntuhb' chi aj kaansoom, i kiooj chi riij chi 
rub'anariik i yiib' wach na'ojb'al. 

4Eh koq'uun chik re' taqe i aj Amón xiooj chi q'aq'inik kuuk' i aj Israel. 

5Eh noq q'aq'inik chik inki a'n i aj Amón kuuk' i aj Israel, re' taqe i k'amal kib'eeh 
aj Galaad xkitaq'aaj ruk'amariik i Jefté chupaam i ruyuq'ul i Tob. 

6Eh je' wili i xkiq'or ponoq reh: Tichaloq quuk' inqaaj chi re' hat nee ti k'amwik 
qab'eeh chi q'aq'inik kuuk' i aj Amón, inki taqe. 

7Re' Jefté je' wili i xuq'or keh i k'amal kib'eeh i aj Galaad: ¿Mi ma' ink'ulik taq 
panak'ux re' noq xawixowaaj ta cho nuwach? ¿Eh xinawesaj taq cho parupaat i 
wajaaw? ¿Chib'ih chik reet noq kink'ulik taq asik' yu'naak noq ti' taq chik 
wilkaat? inki. 

8Eh re' taqe i k'amal kib'eeh i aj Galaad je' wili i xkiq'or reh i Jefté: Ruum la' chi ti' 
wilkooj xat chalik qasik' reh chi nee nak'am qab'eeh chi q'aq'inik kuuk' taqe i aj 
Amón. Eh re' chik i hat nee tii k'amwik qab'eeh chi qunchelaal i hoj i wilkooj 
Galaad, inki taqe. 

9Re' Jefté je' wili i kichaq'weesjiik xub'an: Wila' re' taq i hat inawaaj chi naa 
nusutiniik reje chi q'aq'inik kuuk' i aj Amón, eh wila' re' Dios xirutoob'eej chi 
neenub'an keh, re' taq chik i hin nanukahniik chi k'amal ab'eeh, inki. 

10Re' taqe k'amal kib'eeh i aj Galaad je' wili i xkiq'or reh i Jepfte: Re' i QaJaaw 
Dios ineht'alinik reh chi neen qa'an awuuk' i xaq'or, inki taqe reh. 

11Eh re' Jefté xooj wo' chikiij i k'amal kib'eeh i aj Galaad, eh re' wo' taqe i tinamit 
xpaab'anik reh chi xkahnik chi taaq'anik chikinaah, eh chi k'amal kib'eeh soldado. 
Re' Jefté xuq'or wo' chik taqe i q'orik wili chuwach i QaJaaw Dios ar Mizpa. 

12Eh re' Jefté xutaq'aaj taqe reje i taqareel ruuk' i kireey i aj Amón chi q'orariik 
reh chi je' wili: ¿Chib'ih reet noq inawixowaaj qawach? ¿Chib'ih reet noq inawaaj 
chalik chi q'aq'inik chinaah i qatinamiit? inki. 

13Re' i kireey i aj Amón je' wili i xuq'or keh i raj taqareel i Jefté: Noq xat elik taq 
cho Egipto taq i hat aj Israel xawelq'aaj taq i qa ye'aab', ar xtohq'ik reje chi chii' i 
nim ha' Arnón, xponik ko chi chii' i nim ha' Jaboc, eh chi chii' i nim ha' Jordán. Eh 
yu'naak inqaaj chi nee natoj taq qeh parukorkiil, inki. 

14Eh re' Jefté wilik wo' chik taqe i taqareel xutaq'aaj reje ruuk' i kireey i aj Amón. 

15Reh chi xponik kiq'or chi je' wili: Re' Jefté je' wili i xuq'or chaloq, re' hoj, hoj aj 
Israel, ma' awach taj i qelq'aam ruye'aab', ni xata re' taqe aj Moab, ni xata re' taq i 
hat aj Amón. 

16Noq xi elik cho Egipto taqe i aj Israel chupaam i ye'aab' chiq yuuq' xkik'am 
chaloq xi-ik'ik chupaam i kaq palaw, eh xi ponik ar Cades. 

17Eh wilik taqe i taqareel xkitaq'aaj reje ruuk' i kireey i aj Edom chupahqaljiik reh 
chi chuyeew q'ab' chi naa kik'ik chupaam i ruye'aab'. Xa re' la' re' reh ma' xuyeew 
ta wo' q'ab' chi xi-ik'ik ar. Eh xkipahqaaj wo' reh i kireey i aj Moab chi naa kik'iik 
chupaam i ruye'aab', xa re' la' re' reh xama' xuyeew ta wo' q'ab', eh ruum i re' xi 
kahnik ar Cades. 

18Chi riij i re' xkiq'at cho wach i ye'aab' chiq yuuq', eh kikotej riij i kiye'aab' i aj 
Edom xi k'uloq chi korkiil reje ireelb'aalq'iij reh i kiye'aab' i aj Moab. Eh ar 
kiyejaa' i ki-itz'ihy naah paat chi chii' i nim ha' Arnón, xa re' la' ma' xi ik'ik ta chi 
juntar i nim ha' re' re' ruum pank'ula't ruuk' i kiye'aab' i aj Moab wilik. Eh ma' 
nik' ta xi okik chupaam i ye'aab' re' re'. 

19Eh re' taqe i aj Israel wilik wo' taqe i aj taqareel xkitaq'aaj reje Hesbón reh i 
xkipahqaaj otob'il reh i Sehón kireey i aj amorreo chi chuyeew q'ab' chi naa 
kik'iik chupaam i ruye'aab', re' noq xchalik inki a'n pan kiye'aab' i aj Israel. 

20Xa re' la' re' i Sehón ma' xuch'ikaa' ta ruk'ux kuuk' i aj Israel, je' re' noq ma' 
xuyeew ta q'ab' chi xi-ik'ik chupaam i ruye'aab'. Xumol la' wach chu'nchel i ru 
soldado xooj kiyejaa' i ki-itz'ihy naah paat chupaam i ye'aab' Johaza, eh xkitoq'aa' 
q'aq'inik kuuk' i aj Israel. 

21Xa re' la' re' i QaJaaw i qaDios i hoj, hoj aj Israel xutoob'eej taqe i quch aj Israel 
chi xkian reh i Sehón, je' wo' taqe i ru soldado. Eh korehtaal xkichop naah i 
kiye'aab' i aj amorreo wilkeeb' chupaam i ye'aab' re' re'. 

22Eh xkichop wo' naah chu'nchel i kiye'aab' i aj amorreo. Ar xtohq'ik reje chi chii' 
i nim ha' Arnón, xponik ar Jaboc, ar xutoq'aa' cho chupaam i ye'aab' chiq yuuq' 
xponik ko chi chii' i nim ha' Jordán. 

23Eh re' QaJaaw Dios xq'asanik reh panqaq'ab' i kiye'aab' i aj amorreo, ¿Mi re' 
chik i hat i naa aq'uch wiik qeh re'? 

24Eh aha' wilik i rusiij aweh aadios i hat Quemos i rub'ihnaal ¿Mi ma' hat wo' ti 
ehchanik reh re'? Re' hoj aha' wilik i rusiij qeh i qaDios i ruk'ul wo' chi re' hoj 
naaqehchaniik reh. 

25¿Mi xiik' chik naah re' awajaawriik i hat chuwach i Balac rak'uun i Zipor, re' 
Balac i kireey i aj Moab? ¿Mi xukowej riib' re' i Balac chi xchalik chi q'aq'inik 
quuk' i hoj, i hoj aj Israel? 

26Re' taqe i quch aj Israel ixib' siento haab' chik kokiik chi patinik ayu' Hesbón, 
Aroer je' wo' chupaam i kok' ye'aab' wilkeeb' wii' patineel, je' wo' chupaam 
chu'nchel i tinamit wilkeeb' chi chii' i nim ha' Arnón, eh ¿Chib'ih reet noq kore' 
chik inawaaj aq'uchum i ye'aab'? ¿Chihreet noq ma' najtir i na a'n chaloq? 

27Re' hin ma' xta numahk chawach, re' hat k'ahchi' ab'aniik qeh i yiib' wach 
na'ojb'al ruum re' hat inawaaj chalik chi q'aq'inik quuk'. Xa re' la' re' hin weht'al 
chi re' i Dios manlik q'atal q'orik re' reh naa ruq'oriik awach i wilik ru mahk mi 
re' hoj aj Israel, oon re' taq i hat aj Amón, inki reje i Jefté. 

28Atoob' ta je' re' i xq'orarik reh, i kireey i aj Amón xama' xunimaj ta wo' hoq i 
xutaq'aaj ruq'orariik i Jefté. 

29Re' Jefté xokik ruuk' i Santolaj Uxlab'al reh chi xk'amarik rub'eeh, ruch'ihil taqe 
i aj Israel noq xikik' reje chupaam i ye'aab' Galaad, xik'ik wo' reje, chupaam i 
ye'aab' Manasés, xikik' wo' reje Mizpa, re' wilik paruyuq'ul i Galaad, korehtaal 
xichop naah i kiye'aab' i aj Amón. 

30Eh re' Jefté je' wili i xuq'or reh i QaJaaw Dios: Wila' xaq'asaj panuq'ab' taqe i aj 
Amón. 

31Re' hin nee nuq'asaj aweh chi k'atoj mayiij awach i peet nee nelik chaloq chi 
nuk'ulariik noq neekinsutinik cho panupaat reh i q'aq'inik, inki. 

32Chi riij i re', re' Jefté ruch'ihil taqe i aj Israel xiooj chi q'aq'inik, eh re' i QaJaaw 
Dios xq'asanik pan kiq'ab' i aj Amón. 

33Eh xiik' naah k'ihaal i aj ixowaal xkikansaj, xkichop naah i juninaq seht chi 
tinamit wilkeeb' chupaam i ye'aab' Aroer, Minit, eh re' Abel-keramim. Je' re' noq 
re' taqe i aj Israel xkian reh i aj Amón. 

34Eh noq xsutinik reje i Jefté Mizpa parupaat reh i q'aq'inik re' i rixq'uun xelik 
chaloq chi ruk'ulariik, soon i rub'an k'ahchi' ruq'ojem i rukotokik laj q'ooj. 
Xanaah re', xa re' wo' re' rixq'uun ma' jino'q chik rak'uun rixq'uun chi riij. 

35Eh noq xrilow i Jefté chi re' i rixq'uun xelik chaloq xuweq i ruso' je' wili xuq'or 
reh: Hat wixq'uun ma' k'isiin ta ntib'ik nuk'ux chawiij ruum re' hat xat elik cho 
chi peet, xanaah re', re' hin xnuq'or reh i QaJaaw Dios chi naa nuk'atam chi 
numayiij chuwach awach i nareliik cho chi peet chi nuk'ulariik, eh ma' nee ta chik 
i rub'an chi nee nuyoj wach inki. 

36Eh re' rixq'uun je' wili i chaq'wik xub'an: Wajaaw re' hat cha a'n wuuk' nik' 
wach i xaq'or reh i QaJaaw Dios, ruum re' reh xatrutob'eej chik ruuk' i rub'anariik 
keh i aj Amón xat resaj chik korik. 

37Xa re' la' i nupahqaaj otob'il aweh chi chayeew q'ab' weh chi konee chik 
kink'acharik kiib'-oq poh reh chi nee kinooj chi b'ehik, chi oq'ik i nub'an pantaq 

ch'ahn kuuk' taqe i wuch q'ahxoq q'e' inqaaj qawach kuuk' ruum nanukimiik chi 
ma' xnub'an ta kaxáro, inki. 

38Eh re' Jefté xuyeew wo' q'ab' reh i rixq'uun chi kox k'acharik chik kiib' poh. Eh 
xooj wo' pantaq ch'ahn chikiij taqe i xq'un q'e' inkaaj kiwach ruuk' xasuq chik 
inoq'ik ruum naa rukimiik chi ma' rub'anam ta kaxáro. 

39Chi riij i re' xsutinik wo' chik chaloq ruuk' i rajaaw. Eh re' Jefté xuyeew wo' chi 
rumayiij i rixq'uun xub'an wo' hoq i xuq'or reh i QaJaaw xkimik reje i rixq'uun chi 
ma' xwirik ta ruuk' jino'q winaq. 

40Ruum aj re' xiokrik i kok' q'ahxoq aj Israel chi kijib' q'iij chuwach i ju'jun chi 
haab' imponik koq'ej pantaq ch'ahn i rukimiik i rixq'uun i Jefté aj Galaad. 

Jue 12 

Re' q'aq'inik xub'an i Jefté ruuk' i riih rumaam i Efraín 

1Re' taqe i riih rumaam i Efraín xkimol kiib' xkiq'at reje wach i nim ha' Jordán 
xiooj chupaam i tinamit Zafá, xiooj k'oloq ruuk' i Jefté je' wili xkiq'or reh: ¿Chib'ih 
reet noq xat'ooj chi q'aq'inik cha wutkeel kuuk' i aj Amón? eh ma' xaq'or ta qeh, 
ruum i re' yu'naak naa qak'atam aapaat, hat junk'ahtiik ruuk' naaqanam, inki 
taqe. 

2Eh re' Jefté je' wili kichaq'weesjiik xb'aan: Re' noq xnub'an i kowlaj q'aq'inik 
wuch'ihil taqe i nutinamiit kuuk' i aj Amón re' hin xnutaq'aaj taq ak'amariik, eh 
re' taq i hat xama' xat chalik ta wo' taq chi qako'ljiik. 

3Eh xwilow i hin chi ma' xat chalik ta taq chi qako'ljiik re' hin xnuyeew wiib' 
pankimik wuch'ihil taqe i nutinamiit xinooj chi q'aq'inik kuuk' taqe i aj Amón. Eh 
re' i QaJaaw Dios xtoob'inik qeh chi xqa'an cho keh. ¿Chib'ih chik reet noq ti 
chalik taq chi q'aq'inik wuuk' i hin yu'naak? 

4Eh re' Jefté xumol kiwach chu'nchel i winaq wilkeeb' Galaad, xi okik chi q'aq'inik 
kuuk' i riih rumaam i Efraín, eh xkian reh. Je' re' i xb'aan keh ruum re' taqe i riih 
rumaam i Efraín inkiq'or chi re' taqe i aj Galaad wilkeeb' chi kixilak i riih rumaam 
i Efraín, chi kixilak taqe i riih rumaam i Manasés, chi kixilak i riih rumaam i Efraín 
elenaq taqe chaloq. 

5Re' taqe i aj Galaad inkiq'at i ye'aab' aha' ma' chaam ta wii' i ha' re' imb'aan wii' 
ik'ik chupaam i nim ha' Jordán. Eh noq imponik ar jino'q i riih rumaam i Efraín 
elik i rub'an ma' nik' teesjiik ta kuum i aj Galaad, eh inkipahqaaj reh mi re' ruuk' 
taqe i riih rumaam Efraín. Eh wila' xuq'or chi ma' re' ta ruuk', 

6inkipahqaaj reh chi chuq'or i q'orik Shibolet, eh wila' Sibolet i xkiq'or, ar inkireq 
chi riij i aj Galaad chi re' ruuk' i riih rumaam Efraín ruum re' keh ma' kichol taj i 
q'orik re' re'. Eh inki chop ar inkikansaj chupaam i ye'aab' imb'aanwii' ik'ik 

chupaam nim ha' Jordán. Je' re' noq xkikansaj i kiib' roxk'ahl miil chi re' ruuk' i 
riih rumaam i Efraín. 

7Eh re' Jefté waqiib' haab' xwihik chi taaq'anik chikinaah i aj Israel. Chi riij i re' 
xkimik reje ar xkiwuq'aa' Galaad, re' wo' x-aasjik wii'. 

Re' taqe ixib' xib'anik i taaq'anik chikinaah i aj Israel 

8Chi riij i Jefté re' chik i Ibzán aj Belén xokik chi taaq'anik chikinaah i aj Israel. 

9Re' winaq re' re' lajeeb' ru ka'winaq i rak'uun xwihik, eh lajeeb' ru ka'winaq wo' 
hoq i rixq'uun xwihik. Eh chu'nchel xuyeew taqe pan kaxáro kuuk' i tokoom 
kitinamitaal. Re' i Ibzán re' re' wuquub' haab' xwihik chi taaq'anik chikinaah i aj 
Israel, 

10eh noq xkimik ar xkimuq'aa' Belén. 

11Chi riij i re', re' chik i Elón re' ruuk' taqe i riih rumaam Zabulón, lajeeb' haab' 
xwihik chi taaq'anik chikinaah. 

12Eh noq xkimik reje ar xkimuq'aa' chupaam i tinamit Ajalón wilik chupaam i 
ruyuq'ul i Zabulón. 

13Chi riij i reh re' chik i Abdón rak'uun i Hilel Piratón i b'ih rutinamiit xokik chi 
taaq'anik chikinaah i aj Israel chuwach i waxiqiib' haab'. 

14Eh re' Abdón ka'winaq i rak'uun, lajeeb' ru ka'winaq i riih xwihik. Re' taqe re' 
chi riij i b'uurux kib'ehik. Eh waxiqiib' haab' xi wihik chi taaq'anik chikinaah i aj 
Israel. 

15Eh noq xkimik reje i Abdón rak'uun i Hilel ar xkimuq'aa' chupaam i tinamit 
Piratón wilik paruyuq'ul kiye'aab' i riih rumaam i Efraín, chinaah i ruyuq'ul i 
Amalec. 

Jue 13 

Re' raasjiik i Sansón 

1Re' taqe i aj Israel xkitoq'aa' wo' chik rub'aan i yiib' wach na'ojb'al chuwach i 
QaJaaw Dios, je' re' noq re' i QaJaaw xuq'asaj taqe pan kiq'ab' i aj filisteo chuwach 
i ka'winaq haab'. 

2Eh ar Zora xwihik jinaj i winaq Manoa i rub'ihnaal re' ruuk' taqe i riih rumaam i 
Dan. Eh re' rehk'een ma' wihinaq ta ruha'lak'uun chi jumpech ruum xa reh chi 
ma' ak'unoom ixoq taj. 

3Xa re' la' jinaj i ruánjel i QaJaaw xuk'uhtaaj riib' chuwach, je' wili i xq'orarik reh: 
Re' hat ma' jank'al ta nwihik jino'q aha'lak'uun xa re' la' yu'naak naa akahniik 
wach k'acharik, eh naa raasjiik jinaj k'isa awak'uun. 

4Re' hat ma' naa ta awuk'em aweh i vino, je' wo' hoq i xa chib'ih chik jariik chi 
k'ahlaj ha'. Ma' naa ta wo' ak'uxum aweh taqe i ch'uwa' wach. 

5Re' awak'uun naa rasjiik ma' naa ta ruyok'ariik i rismaal i naah ruum naa 
ruq'ahteesjiik ree Dios, eh aj Nazareo cho chi raasb'al. Eh re' reh naa rutoq'aam 
ruko'leem taqe i aj Israel pan kiq'ab' i aj filisteo, i nuchjik. 

6Eh xrib'iraj chi je' re' ixoq xooj ruq'or reh i rub'ahiil je' wili xuq'or: Re' hin jinaj i 
winaq rumoso i Dios xuk'uhtaaj riib' chi nuwach aha' naq wilkiin wii' xsahchik 
nuk'ux xub'an je' ruwii' ruánjel i Dios. Eh re' hin ma' xnupahqaaj ta reh awach i 
reh, eh aha' inchalik, eh ni xata re' reh xuq'or weh i rub'ihnaal. 

7Xa re' i xti xuq'or weh chi naa rasjiik jinaj k'isa wak'uun. Eh xuq'or wo' weh chi 
ma' naa ta wuk'em weh i vino, je' wo' hoq i xa chib'ih chik jariik chi k'ah laj ha', eh 
chi ma' naa ta nuk'uxum jino'q i ch'uwa' wach. Eh xuq'or weh chi re' wak'uun naa 
rasjiik xa paraasb'al chi aj Nazareo korehtaal inkimik reje, eh chi naa 
ruq'ahteesjiik reh Dios, inki ixoq. 

8Eh xrib'iraj chi je' re' i Manoa je' wili i xuq'or ree Dios parutiij: QaJaaw Dios i 
nupahqaaj aweh chi cha taq'aaj wo' chik cho qeh ruka'peech i winaq re' re', reh 
chi neeruq'or qeh chib'ih i naaqanam ruuk' i k'isa k'un naa rasjiik, inki. 

9Re' i QaJaaw Dios xrib'iraj wo' i rutiij i Manoa, re' ruánjel xuk'uhtaaj wo' chik 
riib' chuwach i rehk'een noq wilik poo panab'iix. Eh re' i Manoa ma' xta naq ar. 

10Eh re' rehk'een rajimam riib' xooj ruq'oreej i rub'ahiil, je' wili i xuq'or reh: 
Chab'iraj i naa nuq'orom aweh taq, chawil i winaq xq'orinik weh junriim xwilow 
wo' chik wach yu'naak, inki. 

11Eh re' i Manoa xooj lom rajimam riib' chi riij i rehk'een aha' wilik wii' i winaq, 
eh xupahqaaj reh chi je' wili: Re' nee hat xa a'n ak'utaaj ruuk' i wehk'een junriim, 
inki. Re' winaq je' wili chaq'wik xub'an: Re' hin, inki. 

12Eh re' i Manoa je' wili i xuq'or reh i winaq: Noq naa ruponiik i ruq'ijil i raasjiik i 
k'isa k'un aq'orom, ¿Nik' wach ruk'ihteesjiik naaqanam? ¿Chib'ih jariik i naa 
qa'nam ruuk'? inki. 

13Re' i ruánjel i QaJaaw je' wili i chaq'wik xub'an: Re' ajwaal wach re' chi naa 
rub'anam awehk'een chu'nchel i nuq'orom reh. 

14Re' chi ma' naa ta ruk'em reh i vino je' wo' i xa chib'ih chik jariik chi k'ahlaj ha' 
re' ruuk' i riis uuva. Eh re' chi ma' naa ta ruk'uxum reh jino'q i xa chib'ih jariik i 
ch'uwa' wach. Re' chi naa rub'anam chu'nchel i xnuq'or reh, inki. 

15Eh re' i Manoa je' wili i xuq'or reh i winaq: Tikaan pee k'isinoq quuk' chawuy-
eej peet chi neenqachaq'saj i rutib'kal i kaprax, eh neenqayeew chi k'uxb'al awa', 
inki. 

16Re' i ruánjel i QaJaaw Dios je' wili i chaq'wik xub'an: Atoob' ta nee kikahnik taq 
awuuk' xama' nee ta wo' naq i nuk'ux weh taq awa'. Wila' wilik taq amayiij 
inawaaj aye'em chayeew taq chuwach i QaJaaw Dios, inki. Re' i Manoa ma' reht'al 
ta naq chi re' i winaq re' re' ruánjel i QaJaaw Dios. 

17Re' i Manoa je' wili i xuq'or reh i ruánjel i QaJaaw Dios: Re' hoj inqaaj chi nee 
naq'or qeh chib'ih ab'ihnaal reh chi nee tiqaloq'ej noq nenooj eloq wach i xaq'or 
qeh, inki. 

18Eh re' i ánjel je' wili chaq'wik xub'an: ¿Chib'ih reet noq inawaaj anab'eem i 
nub'ihnaal? Re' rub'ihnaal i hin q'e' looq' ma' eht'alimaj taj, inki. 

19Eh re' i Manoa xuchop jinaj i kaprax xuk'am chaloq i wach i rutik chi naq'wach, 
eh chinaah i nimlaj ab'aj xuk'at taqe chi rumayiij i chuwach i QaJaaw Dios. Ruuk' i 
re', re' QaJaaw Dios xub'an i sahchb'al k'uxliis chuwach i Manoa, je' wo' chuwach i 
rehk'een. 

20Eh noq k'ahchi' ruk'ahtiik i mayiij chinaah i artaal, re' Manoa ruch'ihil i 
rehk'een xkilow chi pan xaq i q'aaq' xjotik pan taxaaj i ruánjel i QaJaaw Dios. Eh 
noq xkilow chi je' re' xkik'utzaa' qohoq kiib' korehtaal xkireq' wach ak'al ruuk' i 
yejal kiwach. 

21Koraj ar xukoj rehtaal re' i Manoa chi re' winaq xq'orinik keh ruánjel i Dios. Eh 
ma' xuk'uhtaaj ta chik riib' chuwach i reh, je' wo' chuwach i rehk'een. 

22Re' Manoa je' wili xuq'or reh i rehk'een: Xti ma' naa ta rik'iik wach chi naa 
qakimiik ruum xqilow wach i Dios, inki. 

23Eh re' i rehk'een je' wili i chaq'wik xub'an: Wita xoj raaj rukansam i QaJaaw 
Dios ma' xuk'ul ta naq cho qeh i qak'atoj mayiij je' wo' i qamayiij chi naq'wach. 
Eh ma' xuk'uhtaaj ta wo' naq qeh taqe re', ma' xuq'or ta wo' naq taqe kahnoq 
rib'iral qeh chu'nchel i re', inki. 

24Eh noq xponik i ruq'ijil re' i rehk'een i Manoa x-aasjik wo' hoq jinaj i k'isa 
rak'uun Sansón i rub'ihnaal xukoj. Eh re' k'isa k'un noq k'ihik i rub'an inkuxeesjik 
cho ruum i QaJaaw Dios. 

25Eh re' i ruxlab'al i QaJaaw Dios xtohq'ik ruye'wiik rukowiil ruk'ux i Sansón noq 
wilik chupaam i ye'aab' wilik wii' i ki-itz'ihy naah paat taqe i riih rumaam i Dan, 
re' i wilik pankiyejaal i kiib' chi tinamit re' Zora, eh re' i Estaol. 

Jue 14 

Re' noq xub'an kaxáro i Sansón 

1Re' Sansón pan xqajik qohoq pan tinamit Timnat, ar xrilow wach jinaj i k'isa 
q'ahxoq re' ruuk' taqe i aj filisteo. 

2Eh noq xsutinik reje parupaat xtohq'ik ruk'utjaam keh i rutuut rajaaw, je' wili i 
xuq'or: Chakuy i nupahqaaj taq otob'il aweh chi chayejaa' taq chu'nchel reh chi 
nee nub'an kaxáro ruuk' jinaj ixoq xwilow cho wach pan tinamit Timnat. 

3Re' irutuutrajaaw je' wili i xkiq'or: ¿Chib'ih reet noq naa rojiik asik'im 
awehk'een chi kixilak i aj filisteo ma' kinimanik ta reeh i Dios? ¿Mi ma' chih chik 
jino'q ixoq chi kixilak re' taqe i ma' tokoom ta quuk' oon chi kixilak taqe i aj 
Israel? inki taqe. Eh re' Sansón je' wili xuq'or: Re' i xq'un xnuk'ax wach i hin 
inwaaj chi nee taq inapahqaaj weh chi wehk'een, inki. 

4Eh re' taqe i rutuut rajaaw i Sansón ma' keht'al ta naq chi re' i QaJaaw Dios xyej-
anik cho wach i re'. Ruuk' i re' k'ahchi' naq rusik'im chi riij nik' wach noq naa 
kianam reh i aj filisteo ruum chupaam taqe q'iij re' re', re' naq i aj filisteo kow 
kitaaq'anik chikinaah i aj Israel. 

5Eh re' Sansón ruch'ihil i rutuut rajaaw xiqajik qohoq pan tinamit Timnat. Eh noq 
xi ponik aha' tikooj wii' i uuva, re' Sansón xrilow chi xchalik chinaah jinaj i k'ijool 
kaq b'ahlam yohb'aal wach i rujosq'iil xak'erik chik chii'. 

6Eh re' Sansón re' i Ruxlab'al i QaJaaw Dios xye'wik rukowiil, xa ruuk' q'ab' 
xuxereb'eej i kaq b'ahlam, xa je' inxerarik k'isa kaprax xub'an. Xa re' la' ma' 
xuk'utjaaj ta keh i rutuut rajaaw chib'ih i xub'an. 

7Chi riij i re' xooj k'oloq chi ruq'orob'jiik i xq'un q'e' xuk'ax wach. 

8Eh kiib' ixib' q'iij-oq chik chi riij i re' xik'ik wo' chik ar noq xooj rub'an kaxáro 
ruuk' i xq'un. Eh xujil i koq riib' chii' b'eeh ar xrilow wach i kamnaq laj kaq 
b'ahlam. Wilik i winaq kaab' kimolom kiib' pareq'saa' wilik ar i junsahl i wilik wii' 
riis. 

9Re' Sansón xresaj cho ruuk' q'ab' i wilik wii' i riis kaab' reh xresaj i riis xuk'ux 
reje wach b'eeh. Eh noq xponik taqe rureq i rutuut rajaaw xuyeew kiriis kaab', re' 
keh xkik'ux wo' hoq xa re' la' ma' xuq'or ta keh chi pareq'saa' i kamnaq kaq 
b'ahlam xresaj chaloq. 

10Re' i rajaaw i Sansón xooj rilow i ril iib'. Re' Sansón xub'an jinaj i ninq'iij je' 
rukab' i okrinaq taqe chub'aan i k'ijolaq. 

11Re' taqe i aj filisteo noq xkilow i ninq'iij xkitaq'aaj taqe i lajeeb' ru ka'winaq chi 
k'ijool reh chi naa ruwihiik ruuk' i Sansón pan ninq'iij. 

12Re' Sansón je' wili i xuq'or keh i k'ijool re' re': Re' hin wilik i naa nuq'orom taq 
aweh k'axik chi reqarik chi riij, wila' xaq'or taq weh chib'ih iraaj ruq'orom 
chuwach i wuquub' q'iij noq k'ahchi' i ninq'ijinik re' hin neenuyeew ju'jun-oq taq 
aso' re' ruuk' i holohaq itz'ihy lino. Eh nee wo' nuyeew ju'jun-oq taq aso' re' ruuk' 
i reh i ninq'ijinik. 

13Eh wila' ma' xaq'or taq weh chib'ih iraaj ruq'orom re' taq i hat neetiq'asanik 
weh cha ju'junaal i holohaq laj so' re' ruuk' i lino, nee wo' taq inaq'asaj weh ju'jun 
taq aso' i hat reh ninq'ijinik, inki. Re' taqe i lajeeb' ruk'a' winaq chi k'ijool je' wili 
xkiq'or: Chaq'or qeh i q'orik inaq'or inqaaj q'ib'iram, inki taqe. 

14Re' Sansón re' taqe q'orik wili xuq'or keh: Ruuk' inwi'k xelik chaloq i wi'k, eh 
ruuk' i q'e' kow riib' xelik chaloq i ki', inki. Eh re' taqe i k'ijool noq xik'ik ixib' q'iij 
xama' xkiq'or ta wo' reh chib'ih iraaj ruq'orom taqe i re'. 

15Eh parukaaj q'iij je' wili i xkiq'or reh i rehk'een i Sansón: Chapahqaaj reh i 
ab'ahiil chib'ih iraaj ruq'orom i q'orik xuq'or qeh nee wo' chik inaq'or qeh i hoj. 
Eh wila' ma' xapahqaaj reh naa kaat qak'atam i hat, je' wo' chu'nchel i rak'uun 
rixq'uun awajaaw. Re' taq i hat xoj ayuq'eej taq awuuk' xa reh chi naa taq 
aq'uchum i chib'ih qeh. 

16Re' i xq'un xooj ruuk' i Sansón xasuq chik inoq'ik je' wili i xuq'or reh: Re' hat 
ma' kinawaaj taj i nawixow nuwach ruum ma' naq'or ta weh chib'ih iraaj 
ruq'orom i q'orik xaq'or keh i k'ijool re' ruuk' taqe nutinamiit, inki. Eh re' Sansón 
je' wili xuq'or: Ni xata keh nutuut wajaaw nuq'orom chib'ih iraaj ruq'orom, ra'j 
naa chik aweh re' hat neenuq'or, inki. 

17Eh re' i xq'un xasuq chik inoq'ik chuwach i rub'ahiil chuwach i wuquub' q'iij 
noq k'ahchi' i ninq'ijinik. Eh re' Sansón xuq'or wo' reh i rehk'een chib'ih iraaj 
ruq'orom taqe i q'orik xuq'or. Xchalik i rehk'een xuq'or wo' keh i k'ijool re' ruuk' 
taqe rutinamiit chib'ih iraaj ruq'orom i q'orik xuq'or. 

18Eh paruwuuq q'iij noq komajaa' inokik i q'iij re' taqe i k'ijool aj filisteo je' wili i 
xkiq'or reh i Sansón: ¿Mi wilik chik jino'q i xiik' naah ki'iil chuwach i riis kaab'? 
¿Mi wilik chik jino'q i q'e' kow riib' chuwach i kaq b'ahlam? inki taqe. Re' Sansón 
je' wili xuq'or keh: Wi ta ma' xapahqaaj taq reh chiq'uun i wehk'een ma' xareq ta 
naq taq chi riij chib'ih iraaj ruq'orom taqe i q'orik re' re', inki. 

19Eh re' i Sansón xye'arik rukowiil ruum i Santolaj Ruxlab'al i QaJaaw Dios xooj 
chupaam i tinamit Ascalón ar xukansaj taqe i lajeeb' ru ka'winaq chi winaq. Eh 
xuq'uch keh i kiholohaq so' kikojom chikiij. Re' taqe itz'ihy re' re' xuyeew keh i 
xiq'orik reh chib'ih iraaj ruq'orom i q'orik, chi riij i re' yohb'aal wach i rujosq'iil i 
Sansón noq xsutinik reje parupaat i rajaaw. 

20Eh re' i rehk'een i Sansón xq'ahteesjik reh jinaj i xti naah ramigo i Sansón. 

Jue 15 

1Wilik-oq chik q'iij rub'aan i re', paruq'ijil chik i rusik'ariik i trigo, re' Sansón xooj 
chi rilariik i rehk'een xuk'am reje i jinaj i kaprax, noq xponik je' wili i xuq'or: Re' 
hin naawokiik chi rilariik i wehk'een, inki, xa re' la' re' i rajaaw i rehk'een ma' 
xukoj ta chik i koq pampaat. 

2Je' la' wili i xuq'or reh: Noq xnukapaaj i hin chi ma' nawaaj ta chik wach 
awehk'een, ruum aj re' xnuyeew chik reh i jinaj winaq xti naah awamigo. Xa re' 
la' re' re' wo' hoq i jinaj i ruchaaq' awehk'een q'e' holohik chuwach i reh 
neerub'an chi re' chik i reh neenachop naah chi jilow i ras, inki. 

3Eh re' Sansón je' wili i xuq'or: Re' hin ma' re' ta numahk wila' chib'ih xwuchej 
taqe i aj filisteo, inki. 

4Eh re' Sansón xooj chi ruchopariik ixib' siento chi pahar xub'ak' chi kijeeh chi 
kik'uhlaal, eh chi xilak i kijeeh i ju'jun k'uhl xub'ak' ju'jun i b'ohr chi chiq sohk'. 

5Chi riij i re' xuqop reje ruq'aq'al i jumb'ohr chi sohk' xroq'taaj reje i pahar ruuk' i 
q'aaq' re' re' xkikoj ruq'aq'al i kitik i aj filisteo xk'ahtik i trigo molooj chik wach 
je' wo' hoq i ko wilik naah raa' xkuxik wo' ruk'ahtiik i ki uuva, je' wo' taqe i chee' 
olivo. 

6Eh re' taqe i aj filisteo xkisik' chi riij awach xb'anik. Noq xkireq chi riij chi re' 
Sansón xb'anik rujii' i winaq aj Timnat ruum i ruk'aah chi riij i rehk'een ruum re' 
i rajaaw i rehk'een xuq'asaj i rixq'uun reh i naah ramigo i Sansón. Re' taqe i aj 
filisteo xooj kik'at ixoq, je' wo' hoq i rajaaw. 

7Re' Sansón je' wili i xuq'or keh: Ruum chi je' re' taq i xa a'n re' hin xti korik i 
nuq'or chi ma' naa ta nuq'uhtiik chub'anariik taq aweh i ti' k'axik korehtaal i 
nuq'aj wach taq aweh taq i xa a'n inki. 

8Re' Sansón xokik chi q'aq'inik kuuk' i aj filisteo ma' k'isiin taqe i xukansaj. Eh chi 
riij i re' xooj rukeb'aa' riib' chupaam i paat ab'aj wilik ar Elam. 

Re' Sansón xub'an keh i aj filisteo 

9Re' taqe i aj filisteo xiooj ar Judá ar xtohq'ik reje kiyejaam i ki-itz'ihy naah paat 
korehtaal xi ponik chupaam i ye'aab' Lehi. 

10Eh re' i jun ch'uq chi riih rumaam i Judá xkipahqaaj reh i aj filisteo chi je' wili: 
¿Chib'ih reet noq xat chalik taq chi q'aq'inik quuk'? inki taqe. Re' keh je' wili i 
chaq'wik xkian: Re' hoj xoj chalik chi ruchopariik i Sansón reh chi neerutoj wach 
qeh i xub'an qeh, inki taqe. 

11Eh ruum i re' ixib' miil i riih rumaam i Judá xiooj pampaat ab'aj wilik ar Etam 
chi q'orob'jiik i Sansón, je' wili i xkiq'or reh: ¿Mi ma' aweht'al re' hat chi re' taqe i 
aj filisteo kib'anik i taaq'anik chi qanaah? ¿Chib'ih reet i xa a'n qeh chi je' re'? inki 
taqe. Re' Sansón je' wili xuq'or keh: Re' hin xnuq'aj wach keh i xkian weh i hin, 
inki. 

12Re' taqe i riih rumaam i Judá je' wili i xkiq'or reh: Re' hoj xoj chalik chi 
achopariik reh chi naa kaat qaq'asam pan kiq'ab' i aj filisteo, inki taqe. Eh re' 
Sansón je' wili i xuq'or keh: Ma' xta reet xa re' la' cha q'or taq weh i xti korik mi 
ma' nukanteesjiik taq inawaaj, inki. 



568 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

13Re' keh je' wili chaq'wik xkian: Re' hoj korik noq ma' re' ta akanteesjiik inqaaj, 
xa achopariik la' inqaaj reh chi naa kaat qaq'asam pan kiq'ab' i aj filisteo, inki 
taqe. Chi riij i re' xkib'ak' wach ruuk' i kiib' chi ak' laso, eh xkesaj cho chupaam i 
paat ab'aj rukeb'aam naq wii' riib'. 

14Eh noq xooj k'oloq kuum i Sansón ar Lehi re' taqe i aj filisteo xchalik kik'ul 
xak'erik chik kichii' ruum i rusuqkiil kik'ux. Eh re' Sansón xye'arik rukowiil ruum 
i Ruxlab'al i QaJaaw Dios, xuyeew jinaj i ransil xuk'upib'eej i kiib' chi laso b'ak'lik 
naq wii' taqe i q'ab', xa je' ink'uparik ma' kow ta laj nooq' xub'an. 

15Eh xichop chaloq jinaj i rub'aqil i rukahkachi' i b'uurux kox kimik ruuk' i re' 
xukansaj taqe i jinaj miil chi winaq re' ruuk' taqe i aj filisteo. 

16Eh re' i Sansón je' wili i xuq'or parutz'uuy: Re' hin xa ruuk' i jinaj i rub'aqil i 
rukahkachi' i b'uurux xnukansaj taqe i jinaj miil chi winaq, xa ruuk' i jinaj chi 
rub'aqil i rukahkachi' i b'uurux xnukansaj i jun tuhb' chi winaq, inki. 

17Eh noq xukohlaaj q'orik xukut reje wulu' i rub'aqil i rukahkachi' i b'uurux. Eh 
re' ye'aab' re' re' Ramat-lehi i rub'ihnaal xkahnik. 

18Re' Sansón yohb'aal wach chiqkaal chii' ruum i re' xuq'oreej i QaJaaw Dios je' 
wili xuq'or: Re' hat xinatob'eej chub'anariik keh i aj filisteo ¿Chib'ih reet noq naa 
kiin akansam ruum chiqchi'iil nuchii' yu'naak reh chi neenkian weh taqe i ma' 
kinimanik taa weh? 

19Eh re' QaJaaw Dios xuteh jinaj i jul wilik ar Lehi, eh xelik chaloq i ma' k'isa ha'. 
Re' Sansón xuk'ej reh i haa' xelik cho panjul, eh xk'ulik ruk'ux. Eh re' i raasb'al ha' 
wilik ar Lehi, En-hacore i rub'ihnaal xkikoj, je' re' i rub'ihnaal xkahnik chi 
jumpech. 

20Re' Sansón juninaq haab' xwihik chi taaq'anik chikinaah i aj Israel chupaam i 
q'iij noq re' taqe i aj filisteo wilkeeb' chi taaq'anik chikinaah. 

Jue 16 

Re' noq xponik i Sansón pan tinamit Gaza 

1Pan jinaj q'iij re' Sansón xooj pan tinamit Gaza, ar xuk'ax wach jinaj i k'oyoom laj 
ixoq xwirik ruuk'. 

2Eh noq xkib'iraj taqe i aj Gaza chi wilik chupaam i tinamit re' re' i Sansón 
xtohq'ik kicha'jeem i tinamit ki-ik'ik q'iij chi rucha'jaljiik taqe i ookb'al. Eh 
chupaam i raq'ab'iil re' re' xi kahnik chi hi'lik xkikapaaj i keh chi koparusaq'iik 
naa kikansam. 

3Xa re' la' re' Sansón xa juntoq wo' aq'ab' xwirik, xwuktik reje xik'ik ponoq 
rub'oq i ru puertahiil i tinamit ruch'ihil taqe i rooq ch'ilik wii' ruch'ihil taqe i 

ch'ihch' tz'aplik wii' riij, chu'nchel i re' xuyeew reje nah tileb'. Eh ar xuk'am reje 
chinaah i yuuq' wilik chi k'ulwaach i tinamit Hebrón. 

Re' Sanón, re' Dalila 

4Eh chi riij i re', re' Sansón xuk'ax wach jinaj ixoq Dalila rub'ihnaal, ar patim wach 
k'ixkaab' Sorec. 

5Re' i k'amal kib'eeh i aj filisteo xiooj ruuk' i Dalila je' wili i xkiq'or reh: Chajot' i 
Sansón cha pahqaaj reh aha' inchalik i ransil xti yohb'aal wach, eh nik' naq wach 
noq neenqaq'at wach i ransil, reh naq chi neenqab'ak wach. Eh wila' xaq'or qeh 
neenqayeew aweh chi qaju'junaal i jinaj miil ruuk' jinaj siento chi tumiin re' ruuk' 
i plata. 

6Eh re' Dalila xupahqaaj wo' reh i Sansón chi je' wili: Re' hin inwaaj chi neenaq'or 
weh aha' inchalik awansil xti yohb'aal wach. ¿Nik' naq wach noq nee nelik 
awansil reh naq chi neenkib'ak' awach, reh chi ma' nee ta chik i na woq'taaj 
awiib'? inki. 

7Re' Sansón je' wili i xuq'or: Neeta inkib'ak' nuwach ruuk' i wuquub' chi k'ahaam 
komajaa' inchiqik re' ruuk' i ruk'ahamil flecha re' hin nee naq kinkahnik chi ma' 
xta chik wansil, xa je' naq chik nukab' taqe chu'nchel i winaq, inki. 

8Eh re' taqe i k'amal kib'eeh i aj filisteo xkik'am reje reh i Dalila i wuquub' chi 
k'ahaam komajaa' inchiqik re' ruuk' i ruk'ahamil i flecha. Re' Dalila ruuk' taqe i 
k'ahaam re' re' xub'ak' wach i Sansón. 

9Re' Dalila wilik taqe i winaq rukeb'aam parupaat kow xuk'er chii' chuq'orariik 
chi je' wili: Sansón xi k'uloq i aj filisteo cha naah, inki. Eh re' i Sansón xik'upib'eej 
taqe i k'ahaam xb'ak'arik wii' wach, je' ink'uparik ma' kow ta laj nooq' xub'an, 
xama' xkan ta wo' chi riij aha' inchalik i ransil. 

10Re' Dalila je' wili i xuq'or reh i Sansón: Re' hat k'ahchi' kiin ajot'om, xachuk weh 
i q'orik, yu'naak cha kuy cha q'or weh nik' wach noq neenb'aan rub'ak'ariik 
awach, inki. 

11Re' Sansón je' wili ruchaq'weesjiik xub'an: Wila' xinkib'ak' ruuk' ak'laj laso ko 
ma' jaa' inkojarik, re' hin nee kinkahnik chi ma' xta chik wansil xa je' chik nukab' 
chu'nchel i winaq, inki. 

12Eh re' i Dalila xuk'am chaloq taqe i ak' laso xub'ak' wach i Sansón paruwiriik 
wilik naq chik taqe i aj filisteo rukeb'aam parupaat, eh kow xuk'er chii' 
chuq'orariik chi je' wili: Sansón xi k'uloq i aj filisteo cha naah, inki. Eh re' Sansón 
xuk'upib'eej i ak' laso, xa je' ink'uparik ma' kow ta laj nooq' xub'an. 

13Re' Dalila je' wili i xuq'or reh i Sansón: Re' hat xa nujot'ariik i naa a'n, 
xakok'ahchi' achukum weh i q'orik cha q'or weh chib'ih i naa rub'aan chi 
neenb'ak'arik awach, inki. Re' Sansón je' wili xuq'or: Wila' xa kem i wuquub'-oq 

b'ohr i rismaal nunaah, ruuk' jino'q i itz'ihy, eh neenach'apaa' panak'al ruuk' i 
ruchee'el, nee kinkahnik chi ma' xta chik wansil, xa je' chik nukab' chu'nchel i 
winaq, inki. Eh noq xwirik i Sansón xub'an wo' hoq i Dalila i xq'orarik reh. 

14Eh xuch'apaa' wo' chi korik panak'al i ruche'el, eh kow xuk'er chii' chuq'orariik 
chi je' wili: Xi k'uloq i aj filisteo cha naah, inki. Eh re' Sansón xub'oq johtoq i chee' 
ruch'ihil kemooj itz'ihy. 

15Eh re' i Dalila je' wili i xuq'or reh i Sansón: Xti hat chuk'ul q'orik, ¿Nik' wach 
noq inaq'or weh chi kinawaaj? Eh yu'naak oxpech chik xinajot' xakomajaa' ta wo' 
inaq'or weh aha' inchalik awansil, inki. 

16Eh ruum chi re' i Dalila xa kok' xilak chik i rupahqaaj, re' Sansón xq'uhtik chik 
chi rib'irjiik xaraaj naq chik kimik. 

17Eh xuq'or wo' reh i Dalila aha' inchalik i ransil, je' wili i xuq'or: Re' hin ma' 
jank'al ta inyok'arik i rismaal nunaah ruum xa hin wo' q'asamaj ree Dios, noq 
komajaa' kin-aasjik, eh hin Nazareo. Neeta inyok'arik i rismaal nunaah nee naq 
kin kahnik chi ma' xta chik wansil xa je' naq chik nukab' chu'nchel i winaq. 

18Eh noq re' Dalila xukoj rehtaal chi xq'orarik reh i korik ruum i Sansón aha' 
inchalik i ransil xutaq'aaj kik'amariik taqe i k'amal kib'eeh i aj filisteo, je' wili i 
xuq'or reje keh: Tichaloq taq ruum re' Sansón xuq'or chik weh aha' inchalik i 
ransil, inki. Eh re' taqe i k'amal kib'eeh i aj filisteo xi chalik ruuk' Dalila xkik'am 
chee tumiin i xkiq'or b'ih reh. 

19Eh re' i Dalila xuq'or reh i Sansón chi xwirik, eh warutuuq xuyeew i naah, eh 
xuq'or reh i jinaj chi naa ruyok'om i wuquub' b'ohr chi rismaal naah, ruuk' i re' 
xkahnik chi ma' xta chik k'isinoq ransil, eh xrilow chi je' re' i Dalila xtohq'ik i koq 
rub'ajam. 

20Eh kow xuk'er chii' chuq'orariik chi je' wili: Sansón, xi k'uloq i aj filisteo cha 
naah, inki. Re' Sansón xwuktik paruwiriik xukapaaj naq i reh chi naa ruko'leem 
riib' je' rukab' noq xuko'leej riib' pampeet, ma' xukoj ta rehtaal chi xkanab'jik 
chik ruum i QaJaaw Dios. 

21Xkilow chi je' re' i aj filisteo xkichop i Sansón xkesaj iloq kab'chel inaq'wach. Eh 
xkik'am reje pan tinamit Gaza ar xkib'ak' wach chi karena re' ruuk' i q'an ch'ihch', 
eh xkikoj chi kamanik ruuk' i nimlaj keeb'al wilik pantz'ilom. 

22Eh re' i rismaal i naah xtohq'ik wo' chik cho ruk'ihiik ruka'peech. 

Re' rukimiik i Sansón 

23Re' taqe i k'amal kib'eeh i aj filisteo xkimol kiib' chi ninq'ijinik ruum xkian reh i 
Sansón, xkiyeew i kimayiij chuwach i kitiyoox Dagón rub'ihnaal je' wili i xkiq'or 
pan kitz'uuy: Re' qadios xuq'asaj panqaq'ab' i Sansón i nixowanik qawach, inki 
taqe. 

24Eh noq xkilow i kitinamiit chi je' re' xkiloq'ej i ki dios je' wili i xkiq'or 
pankitz'uuy: Re' qadios xq'asanik reh panqaq'ab' i Sansón i nixowanik qawach, 
re' insachwik naq kiwach i qatik pan qaye'aab'. Eh ma' k'isiin naq i qatinamiit 
k'ahchi' rukansam, inki taqe. 

25Re' i tinamit ma' k'isiin ta suq kiil kik'ux, je' wili xkiq'or: Chawesaj taq cho qeh i 
Sansón reh chi nee ruyeew qase'eel, inki taqe. Eh x-ehtesjik wo' cho keh 
pantz'ilom i Sansón reh chi xye'arik kise'eel. Eh ar xooj kipab'aa' panyejaal kiib' 
chi rooq i paat. 

26Re' Sansón je' wili i xuq'or reh i k'ijool inchopwik reje chi q'ab': Kinayeew 
panyejaal i kiib' chi tz'aq, re' taqe i rooq i paat reh chi k'ul nee nuchop wiib' 
chuwach, inki. 

27Eh chupaam i jumehq' re' re' chu'nchel i k'amal kib'eeh aj filisteo wilkeeb' 
chupaam i paat nujinaq chi tinamit chi winaq chi ixoq. Eh je' naa ixib' miil taqe i 
wilkeeb' paruka'ch'iht i paat, eh k'ahchi' cho kilom nik' wach noq k'ahchi' 
ruye'ariik kise'eel ruum i Sansón. 

28Eh re' i Sansón xub'an rutiij chuwach i QaJaaw Dios je' wili i xuq'or: QaJaaw 
Dios, re' hin i nupahqaaj otob'il aweh chi kinatoob'eej chik junriim-oq ach-oq re' i 
yu'naak chayeew cho wansil reh chi nee nuq'aj wach keh i aj filisteo i rehtesjiik 
kab'chel i naq'nuwach xkian, inki. 

29Chi riij i re' ju'jun i q'ab' ruye'em reje chikiwach i tz'aq rooq i paat re' xti 
ch'iklik wii'. Eh ar xuchop i koq riib' chikiwach. 

30Eh kow xuk'er chii' chuq'orariik chi je' wili: Junkimiik-oq taqe wuuk' i aj 
filisteo, inki. Eh xesaj chu'nchel i ransil k'ul xumihnaaj reje i tz'aq rooq i paat, eh 
xanoq wo' xtub'lujik wach ak'al chikinaah i k'amal kib'eeh i aj filisteo je' wo' 
chikinaah chu'nchel i wilkeeb' ar. Eh chupaam i q'iij re' re', re' Sansón xiik' naah 
k'ihaal i xukansaj ma' xata je' kihaal i xukansaj chupaam i ruk'achariik. 

31Eh re' taqe i ras i ruchaaq' i chu'nchel i awach reh i Sansón xk'ulik kimol i 
ruti'jolal ar xkimuq'aa' chupaam i muq'umb'al muhqinaq wii' i Manoa re' rajaaw. 
Re' i muq'umb'al re' re' ar wilik panyejaal i kiib' chi tinamit Zora i Estaol. Re' 
Sansón juninaq haab' xwihik chi taaq'anik chikinaah i aj Israel. 

Jue 17 

Re' Micaía xuyejaa' jinaj i tiyoox, eh xupab'aa' jinaj i aj kamanoom chuwach 

1Xwihik chaloq jinaj i winaq Micaía rub'ihnaal ar xpatinik chinaah i yuuq' xi 
patinik wii' i riih rumaam i Efraín. 

2Re' reh je' wili xuq'or reh i rutuut: Re' i jinaj siento chi tumiin re' ruuk' i plata, eh 
xapahqaaj i ma' holohik taj chinaah i awach i x-elq'anik reh. Re' tumiin re' re' 
wuuk' wilik, hin xinelq'anik reh wili atumiin nee nuq'asaj aweh, inki. Re' rutuut 

je' wili i xuq'or reh i rak'uun: Re' ta naq i QaJaaw Dios neentoob'inik cha weh, 
inki. 

3Re' i Micaía xuq'asaj wo' hoq i tumiin reh i rutuut. Re' rutuut je' wili xuq'or: Xti 
korik noq re' i tumiin wili xnuq'asaj reh i QaJaaw Dios parub'ihnaal i wak'uun, 
reh chi naa nutaq'aam chi yejeb'jik jino'q i tiyoox re' ruuk' i chee', eh neenkojarik 
plata chuwach, inki. 

4Re' Micaía xuq'asaj i tumiin reh i rutuut. Eh re' i rutuut kiib' siento chi tumiin re' 
ruuk' i plata xuyeew reh i jinaj i aj ch'eyool reh chi xuyejaa' i tiyoox chee' xukoj i 
koq i plata chuwach. Eh xye'arik parupaat i Micaía. 

5Parupaat i Micaía xwihik jinaj i paat inlooq'jik wii' i tiyoox, eh xuyejaa' wo' hoq 
jinaj i jalwaach, xuyejaa' wo' hoq i ki dios re' ruuk' i chee'. Eh xupab'aa' jinaj keh i 
rak'uun chi xkamanik chi k'amal b'eeh aj tiij chikiwach i tiyoox. 

6Chupaam taqe i q'iij re' re' komajaa' chih i reey wilik chi taaq'anik chikinaah i aj 
Israel, ruum aj re', re' ju'jun i rub'an aha' wilik iraaj i reh. 

7Chupaam i q'iij re' re' jinaj i k'ijool xoj k'oloq chupaam i ye'aab' re' re' aj Belén, 
re' ruuk' i wilik paruyuq'ul i Judá aj Levíta. 

8Re' i k'ijool wili xelik cho Belén xooj chusik'ariik ruye'aab'. Eh noq xooj chi 
rusik'ariik i ruye'aab' xponik parupaat i Micaía patim chinaah i yuuq' patim taqe 
wii' i riih rumaam Efraín. 

9Eh re' Micaía xupahqaaj reh i k'ijool chi je' wili: ¿Aha' ti chalik i hat? inki. Re' i 
k'ijool je' wili i xuq'or: Re' hin Belén kinchalik paruyuq'ul i Judá hin aj Levíta xin 
chalik chi rusik'ariik nuye'aab', inki. 

10Eh re' i Micaía je' wili i xuq'or reh i k'ijool neerub'an chi neetikahnik panupaat 
neetinukoj chi hat k'amal kib'eeh aj tiij, neetikahnik chi je' hat wajaaw. Re' hin 
neetinutoj lajeeb' chi tumiin re' ruuk' i plata chuwach i jinaj haab', eh neenuyeew 
aso', nee wo' nuyeew awa', inki. 

11Eh re' i k'ijool aj Levíta xuk'ulaa' chi naa rukahniik chi k'achariik ruuk' i Micaía, 
eh xponik i q'iij chi xkahnik chi je' jinaj rak'uun. 

12Eh re' i Micaía xupab'aa' chi k'amal rub'eeh aj tiij i k'ijool xkahnik chi patinik ar. 

13Re' i Micaía xukapaaj chi kuxesjik cho ruum i Dios ruum xkahnik ruuk' chi 
k'amal kib'eeh aj tiij jinaj i aj Levíta. 

Jue 18 

Re' i Micaía, eh re' taqe i riih rumaam i Dan 

1Chupaam taqe i q'iij re' re' komajaa' naq inokik i reey chi taaq'anik chikinaah i aj 
Israel. Eh re' taqe i riih rumaam Dan i komajaa' wo' naq i kireq kiye'aab' ruum aj 
re' kok'ahchi' kisik'im kiye'aab' aha' naakipatiniik. 

2Ruum aj re', re' taqe i riih rumaam i Dan xkitaq'aaj reje i ho'oob' chi winaq kow 
kiib' wilkeeb' ar, Zora, eh Estaol reh chi xiooj chi rutahariik i ye'aab', je' wili 
xkiq'or reje keh: Hiy taq chatah i ye'aab' inki. Re' taqe i ho'oob' chi winaq wili 
xiooj k'oloq chinaah i yuuq' wilkeeb' wii' i riih rumaam i Efraín xi ponik parupaat 
i Micaía ar xkik'saj i jinaj aq'ab'. 

3Noq wilkeeb' ma' naj ta ruuk' i rupaat i Micaía xkib'iraj i ruq'oral jinaj i k'ijool aj 
Levíta, eh xkijil i koq kiib' ruuk' xkipahqaaj reh chi je' wili: ¿awach xk'amwik cha 
weh ayu'? ¿Chib'ih reet noq wilkaat chupaam i ye'aab' wili? ¿Chib'ih inasik' cha 
yu'? inki taqe reh. 

4Eh re' k'ijool aj Levíta je' wili i chaq'wik xub'an: Re' Micaía je' wili i xuyejaa' 
wach wuuk', re' reh xirukanaa' ayu' parupaat, eh xirupab'aa' chi hin k'amal 
kib'eeh aj tiij, inki. 

5Eh re' taqe i aj tahool re' re', je' wili xkiq'or: Re' hat cha pahqaaj reh i QaJaaw 
Dios mi nee qoh elik korik ruuk' i qab'iyajo wili, inki taqe. 

6Re' k'amal kib'eeh aj tiij aj Levíta je' wili xuq'or keh: Hiy taq chi suq ak'ux. Eh re' 
i QaJaaw Dios neentoob'inik taq aweh panab'eeh, inki. 

7Chi riij i re' xiooj wo' taqe i ho'oob' chi winaq chupaam i tinamit Lais. Eh noq xi 
ponik ar xkilow chi re' taqe i patim ar pansuqkiil k'uxliis k'acharik inki a'n je' 
rukab' i okrinaq taqe wii' i aj Sindón, pansuqkiil wilkeeb' ma' awach ta 
intaaq'anik keh, ma' awach ta injot'wik keh, eh wilik chu'nchel i ajwaal wach chi 
keh. Eh najt kixilak i aj Sidón, ma' inki a'n taj jinaj wach kik'ux kuuk' i tokoom 
tinamit. 

8Eh re' taqe i ho'oob' chi winaq kojol rehtaal i ye'aab' xi sutinik wo' chik reje 
Zora, eh Estaol. Re' i wilkeeb' wii' taqe i kuch'ihil, eh xpahqaljik keh chi je' wili: 
¿Chib'ih taq i xponik awilow? ki uchjik. Eh re' keh je' wili i xkiq'or: 

9Re' hoj xqab'ehuj cho paam chu'nchel i ye'aab' re' re', eh q'e' holohik i ye'aab' 
xponik qilow wach ar Lais, je' re' noq taq taq, reh chi nee qohooj chi q'aq'inik 
kuuk' reh chi nenooj qachop naah i ye'aab' re' re'. Eh wila' ma' xooj ooj ma' nee ta 
qehchaaj. 

10Eh noq nee qoh ponik ar neenqareq taqe i kiristianu' suq wilkeeb' wilik 
chu'nchel i ajwaal wach chi keh. Eh ma' k'isa ye'aab' i kuuk', re' QaJaaw Dios 
neentoob'inik qeh chi neen kiyeew qa ye'aab', inki taqe. 

11Eh waqiib' siento chi winaq re' ruuk' taqe i riih rumaam i Dan xkik'am reje 
kitz'a'amb'aal xi elik reje Zora, eh Estaol. 

12Eh xiooj ar Judá ar xkiyejaa' i ki-itz'ihy naah paat chupaam i ye'aab' Quiriat-
jearim wilik reje chi korkiil i rookb'aal q'iij. Re' i ye'aab' re' re' kiye'aab' i riih 
rumaam, je' i rub'ihnaal xkahnik chi jumpech. 

13Chi riij i re' xiooj chinaah i yuuq' wilkeeb' wii' i riih rumaam i Efraín, eh xi ponik 
parupaat i Micaía. 

14Eh re' taqe i ho'oob' chi winaq xiooj chi kojariik rehtalil nik' wach noq wilik i 
ye'aab' i Lais je' wili xkiq'or reh i kuch'ihil: ¿Mi nawaaj taq inanab'eej chi 
chupaam i paat wilik jinaj i jalwaach? Eh wilkeeb' wo' taqe i xatz'aqoj tiyoox. Eh 
jinaj i tz'aqoj tiyoox re' ruuk' i chee', eh kojooj i koq i plata chuwach. ¿Chib'ih taq 
inakapaaj chi riij? inki taqe. 

15Re' taqe i ho'oob' chi winaq xikojwik rehtaal i ye'aab' xkikanaa' kuch'ihil xiooj 
parupaat i Levíta, ar wo' hoq parupaat i Micaía, eh xkiyeew rusuqkiil ruk'ux. 

16Eh re' taqe i waqiib' siento chi soldado wilik i kitz'a'mb'aal reh i q'aq'inik kow 
kiib' re' taqe ruuk' i riih rumaam i Dan xiooj kiyeew kiib' chi chii' i puerta. 

17Eh re' taqe i ho'oob' chi winaq xikojwik rehtaal i ye'aab' peet xi okik i koq 
parupaat i Micaía xkik'am i jalwaach xkik'am wo' hoq i tiyoox chee' korjinaq wii' 
je' wo' hoq i tiyoox plata korjinaq wii', xkuxik kik'amam chu'nchel i xatz'aqoj 
tiyoox. Eh re' i k'amal kib'eeh aj tiij pa'lik i koq chi' puerta ruch'ihil taqe i waqiib' 
siento chi soldado 

18Noq xrilow i k'amal kib'eeh aj tiij chi xi okik i koq i ho'oob' chi winaq parupaat i 
Micaía noq xkik'am i jalwaach ruch'ihil chu'nchel i tiyoox re' re', je' wili i xuq'or 
keh: ¿Chib'ih taq i k'ahchi' kaat? inki. 

19Re' keh je' wili i xkiq'or: Matchoqik cho quuk', taq chiqiij inqaaj chi neetikahnik 
chi hat k'amal b'eeh aj tiij chi qaxilak. Eh neetikahnik chi hat jilow qajaaw. ¿Mi 
ma' nakoj rehtaal re' chi q'e' chihooj cha weh chi neetikahnik chi hat k'amal b'eeh 
aj tiij i junch'uq chi aj Israel chuwach chi xa parupaat i jinaj chi winaq wilkaat chi 
k'amal rub'eeh aj tiij? inki taqe reh. 

20Eh re' i xkiq'or taqe re' xponik chuwach i k'amal b'eeh aj tiij xuk'am reje i 
jalwaach, ruch'ihil i tiyoox chee', je' wo' hoq plata korjinaq wii'. Eh xooj chikiij 
taqe i riih rumaam i Dan. 

21Je' re' noq xkiyeew chi peet b'eeh i ha'la'k'un ruch'ihil taqe i kichikoop je' wo' 
chu'nchel i chib'ih keh noq xiooj. 

22Re' taqe i riih rumaam i Dan noq najt chik xkib'ehuj reje, re' i Micaía xkimol 
kiib' ruch'ihil taqe i ruka'jaah xiooj chi kisik'ariik taqe i re'. 

23Eh noq xkireq reje xkik'er reje kichii' chi kiq'orob'jiik. Noq xkib'iraj riih 
rumaam i Dan chi je' re' xkisutej chee kiwach, eh xkipahqaaj reh i Micaía chi je' 

wili: ¿Chib'ih jariik taq inak'ul? ¿Chib'ih reet noq inak'er taq aachii' chi 
qaq'orob'jiik? inki taqe. 

24Re' Micaía je' wili i xuq'or keh: Re' taq i hat xak'am taq chaloq i nutiyoox 
xnuyejaa', eh xak'am wo' taq cho chawiij i k'amal b'eeh aj tiij kamanik naq i 
rub'an wuuk' xi nakanaa' taq chaloq chi ma' xta wilik weh. ¿Chib'ih reet noq 
inaq'or taq weh chib'ih i xnuk'ul? inki. 

25Eh re' taqe i riih rumaam i Dan je' wili i xkiq'or: Cha a'n otob'il ma' josaj aq'oral 
chi qanaah ruum wilik taqe i winaq q'e' taqe josq' chi qaxilak mankitik'aa' peleto 
mat kikansaj i hat, eh mankikansaj taqe i awach aweh panapaat, inki taqe. 

26Eh noq xrilow i Micaía chi xiik' naah kik'ihaal xyo'jik xsutinik cho parupaat. Re' 
taqe i riih rumaam i Dan xiooj chikiwach ruuk' i kib'eeh. 

27Eh kik'amam reje taqe i chib'ih reh i Micaía ruch'ihil i k'amal b'eeh aj tiij 
inkamanik naq ruuk'. Noq xi ponik chupaam i tinamit Lais xi okik i koq ar. Re' 
taqe i tinamit re' re' pansuqkiil k'uxliis k'acharik inki a'n xkuxik kikansam taqe i 
patineel wilkeeb' ar. Eh xkik'atib'eej i tinamit re' re'. 

28Ma' awach ta xko'linik keh i tinamit Lais ruum najt wilik ruuk' i tinamit Sidón, 
eh ma' awach ta aj uuk' inkik'am kiib' panotob'il. Re' tinamit Lais ar wilik wataq 
k'ixkaab' chu'nchel i tinamit Bet-rehob. Eh re' taqe i riih rumaam i Dan xkiyejaa' 
wo' chik ruka'peech, ar xi okik chi patinik. 

29Re' tinamit Lais xkijal i rub'ihnaal Dan chik i rub'ihnaal xkikoj, re' re' i 
rub'ihnaal xkikoj ruum Dan rub'ihnaal i xikin kimaam, re' i rak'uun chee Jacob. 

30Re' taqe i riih rumaam i Dan xkiyeew ar i tiyoox reh chi xkiloq'ej. Eh re' i k'amal 
kib'eeh aj tiij chi kixilak, re' i Jonatán rak'uun i Gersón riih Moisés. Eh re' taqe i 
riih rumaam i Jonatán xi wihik chi k'amal kib'eeh aj tiij chi kixilak i riih rumaam i 
Dan korehtaal chik xi k'amarik reje pan tokoom tinamit. 

31Eh re' taqe i tiyoox xuyejaa' i Micaía ar xkahnik pan kixilak taqe i riih rumaam i 
Dan, Nik' najtiil xwihik i rupaat i QaJaaw Dios ar Silo. 

Jue 19 

Re' i aj Levíta, eh re' i rukab' ixoq xureq 

1Chupaam q'iij noq komajaa' naq chih i kireey i aj Israel, jinaj i winaq re' ruuk' 
riih rumaam i Leví ar wilik chi patal xti kochinaah i yuuq' wilkeeb' wii' i riih 
rumaam i Efraín jinaj ixoq xuchop naah chi rukab'ruxoqil ar inchalik Belén wilik 
paruyuq'ul i Judá. 

2Eh re' ixoq re' re' ma' holohik ta runa'ojb'al xukanaa' kahnoq i winaq xooj wo' 
chik parupaat i rajaaw ar Belén wilik paruyuq'ul i Judá, noq kijib' chik poh rojiik 
ruuk' i rajaaw. 

3Re' i winaq xooj chusik'ariik, reh chi xooj ruq'unej wach reh chi naa wo' naq chik 
ruchaliik ruuk'. Eh xuk'am reje chi riij jinaj i rumoso, xuk'am reje kiib' i b'uurux, 
re' ixoq xuk'ul parupaat i rajaaw. 

4Eh re' i rajaaw ixoq xuk'ul parupaat i winaq re' re' xasuq chik ruk'ux, xuq'or reh 
chi neenkahnik kuuk'. Eh re' i winaq re' ruuk' riih rumaam i Leví, ruch'ihil i 
rumoso ixib' q'iij wo' xi kahnik parupaat i rajaaw ixoq, ar xkian kiwa' kihaa'. 

5Eh noq xsaq'ik parukaaj q'iij xi wuktik, eh xwuktik wo' hoq i winaq aj Levíta 
ruyejaam naq chik riib' chi naa rojiik parutinamiit. Eh re' rajaaw i rukab'ruxoqil 
je' wili xuq'or reh i rujii': Chak'ux pee reje junch'uy-oq aakaxlanwi'k reh chi wilik 
awansil noq nee tiooj, inki. 

6Eh jinaj xooj kitzunaa' wii' kiib' ruuk' i rumoso xkian kiwa' kihaa'. Eh re' i rajaaw 
ixoq je' wili i xuq'or: Neerub'an chi nee chik ti kahnik jino'q aq'ab' ayu' reh chi 
neensuuqb'ik ak'ux inki. 

7Re' i winaq aj Levíta xwuktik wo' naq chik chi junwaar reh chi naa naq rojiik, xa 
re' la' re' i rajaaw i rukab' rixoqil k'ih pech xuq'or reh chi naa rukahniik. 

8Eh paroo' q'iij chik xwuktik wo' chik i winaq reh naq chi narojiik, eh re' i rajaaw 
i rukab' rixoqil xuq'or wo' chik reh chi chuk'ux pee reje k'isinoq rukaxlanwi'k 
noq nenooj. Re' winaq kikab'cheel xi okik chi wi'k korehtaal chik xponik 
kab'lajora i q'iij. Eh xkian wo' kiwa' kihaa' kikab'cheel ruuk' i rumoso. 

9Eh noq k'ahchi' chik ruqajiik i q'iij xuyejaa' wo' naq chik riib' chi ojik i winaq 
ruch'ihil i rukab' rixoqil ruch'ihil i rumoso. Eh noq xrilow i rajaaw i rukab' rixoqil, 
je' wili i xuq'or: Yu'naak k'ahchi' chikrokiiki q'iij ti woroq taq ayu' reh chi nee taq 
inawik'saj chi suq ak'ux aq'ab' wili ko'qal wahq'eq taq nee tiooj, inki. 

10Xa re' la' re' winaq re' re', re' aj Levíta ma' xraaj ta chik kahnik ar chupaam 
aq'ab' re' re', xooj reje ruch'ihil i rukab' rixoqil, ruch'ihil i rumoso, ruch'ihil taqe i 
kiib' chi rub'uuruux wilik kihqb'aal chikiij. Eh noq achk'isiin ma' kiponik ruuk' i 
tinamit Jebús, Jerusaleem wo' inkiq'or reh. 

11Je' wili xq'orarik reh i aj Levíta ruum i rumoso: ¿Chib'ih naq i neerub'an chi 
neenooj qik'saj aq'ab' chupaam i tinamit re' re' i wilkeeb' wii' i aj jebuseo? inki. 

12Eh re' i aj Levíta je' wili i chaq'wik xub'an: Re' hoj ma' nee ta rub'an chi nee 
qohooj chupaam i tinamit ma' re' ta ruuk' i hoj, hoj aj Israel, taq reje korehtaal 
qohponik Gabaa. 

13Taq reje chupaam taqe i ye'aab' re' re' reh chi ar nee qoh wirik ponoq Gabaa, 
oon ar Ramá, inki. 

14Je' re' noq xiooj chikiwach ruuk' i kib'eeh. Eh noq xokik i q'iij manlik xi ponik 
Gabaa, re' ye'aab' wilik paruyuq'ul i kiye'aab' i riih rumaam i Benjamín. 

15Eh xkikanaa' kahnoq i nim b'eeh xi okik i koq Gabaa ar xiooj woroq chupaam 
aq'ab' re' re'. Noq xi ponik chupaam i tinamit xooj kitzunaa' kiib' pank'ayb'al 
ruum ma' jino'q naq inye'wik kipatal. 

16Eh noq okik chik i rub'an aq'ab' jinaj i mama' winaq chalik i rub'an chi kamanik 
parab'iix xikik chikiwach. Re' mama' winaq re' re' ar Gabaa patim, xa re' la' 
chinaah i yuuq' wilkeeb' wii' i riih rumaam i Efraín elenaq chaloq. Eh re' taqe i 
patim Gabaa re' ruuk' taqe i riih rumaam i Benjamín. 

17Eh noq re' mama' winaq re' re' xrilow chi re' taqe aj b'iyajo re' re' rilow chi 
wilik pank'ayb'al je' wili i xuq'or reh i aj Levíta: ¿Aha' ti chalik, aha' tiooj? inki 
reh. 

18Re' i aj Levíta je' wili i xuq'or: Re' hoj xa ik'ik qeh, ar qoh chalik pan tinamit 
Belén wilik ar Judá. Ojik inqa'an panqapaat wilik chaloq konajt ayu' ar chinaah i 
yuuq' wilkeeb' cho wii' i riih rumaam i Efraín. Ar xoj ponik chaloq Belén yu'naak 
sutinik chik inqa'an panqapaat, xa re' la' ayu' ma' awach ta inye'wik qapatal 
chupaam aq'ab' wili, inki. 

19Re' hin wilik nukaxlanwi'k, wilik nuhaa' wihqaam, reh chi neenuk'ux ruuk' i 
wixoqil, eh ruuk' i numoso. Eh wilik wo' kik'iim i nub'uurux, wilik chu'nchel 
chib'ih i ajwaal wach chi qeh, inki. 

20Eh re' mama' winaq je' wili xuq'or reh: Re' hin suq nuk'ux chi nee taq tiooj 
woroq panupaat, ma' nee ta nukanaa' chi nee taq inawik'saj aq'ab' ayu' 
pank'ayb'al, eh nee taq i nuyeew aweh chu'nchel i ajwaal taq wach cha weh, inki. 

21Eh re' mama' winaq xuk'am taqe reje parupaat xutz'aj i kooq xuyeew kiwa' 
kihaa', xuyeew wo' ch'ahn i rub'uuruux. 

22Eh noq suq naq chik i kik'ux wilik taqe i winaq wilkeeb' chupaam i tinamit re' 
re' q'e' yiib' wach i kina'ojb'al xiooj k'oloq. Eh xkikotej riij i paat xtohq'ik kipaxem 
i koq i puerta je' wili i xkiq'or reh i mama' winaq ehchan reh i paat: Chawesaj cho 
qeh i winaq xak'ul panapaat inqaaj chi nee qoh yohkik ruuk' junk'aam-oq, inki 
taqe. 

23Re' mama' winaq ehchan paat xelik cho chi kiq'orob'jiik je' wili i xuq'or keh: 
Hat taq was nuchaaq' cha kuy maa a'n taq i mahk re' re'. Re' winaq wili xa wulaa' 
tii maa a'n taq reh i yiib' wach na'ojb'al re' re', inki. 

24Re' reh wilik jinaj rixoqil ruch'ihil wixq'uun wo' hoq, eh jinaj wo' chik wixq'uun 
ma' q'orimaj ta ruum winaq. Re' taqe re' neenwesaj taq cha weh nee taq tiyokik 
kuuk' nee taq i na a'n kuuk' chib'ih jariik taq inawaaj. Xa re' la' maa a'n taq ruuk' i 
winaq wili taqe i yiib' wach na'ojb'al re' re', inki. 

25Eh re' taqe i winaq re' re' ma' kinimaj taj i xq'orarik keh ruum i mama' winaq. 
Je' re' noq re' i aj Levíta xresaj cho rij paat i rukab' rixoqil. Re' taqe i winaq re' re' 

xkichop ixoq jinaj aq'ab' xkixoqb'eej kore' chik koq'taaj chaloq noq xchalik 
rusaq'iik. 

26Eh noq xchalik rusaq'iik re' ixoq chalik wo' chik ruuk' i rupaat i mama' winaq 
wilik wii' i rub'ahiil xk'ulik q'ehb'oq wach puerta ar xkahnik korehtaal xsaq'ik chi 
korik. 

27Noq xwuktik chaloq i aj Levíta re' i ruwinaqiil xuteh i puerta noq ojik chik i 
rub'an i xrilow iruxoqil ar kutlik i koq wach puerta k'ahchi' naq runik'eem 
rutehariik i puerta. 

28Eh re' i winaq je' wili i xuq'or reh i rixoqil: Wukteen taq reje, inki. Eh re' ixoq 
ma' xchaq'wik taj ruum kamnaq chik, eh xuyeew reje i ruti'jolal i rixoqil chi riij i 
rub'uuruux, eh xooj reje parupaat. 

29Noq xponik parupaat xuchop chaloq jinaj i q'aslaj ch'ihch' ruuk' i re' 
xuyok'ib'eej i ruti'jolal i rukamnaaq kab'laj xresaj. Eh xutaq'aaj reje ju'jun sahl i 
rutib'kaal i rixoqil chupaam i kitinamiit i ju'jun ch'uq chi aj Israel. 

30Eh chu'nchel i xi ilwik reh i re', je' wili inkiq'or: Xti korik noq ma' jank'al 
tamb'aan, ma' jank'al ta nqilow je' rukab' i wili i qelik cho Egipto. ¿Chib'ih i 
k'ahchi' ruk'ulariik? Re' wili ajwaal wach chi naa qakapaam riij chib'ih i 
naaqa'nam chi riij i wili, inki taqe. 

Jue 20 

Re' q'aq'inik xb'aan kuuk' i riih rumaam i Benjamín 

1Chi riij i re' xkian jinaj wach kik'ux xkimol kiib' chu'nchel i winaq aj Israel 
chuwach i QaJaaw chupaam i ye'aab' Mizpa. Wilik xi chalik Dan, wilik i xi chalik, 
Beerseba, wilik i xi chalik Galaad. 

2Eh xkimol wo' kiib' haa' taqe i k'amal kib'eeh i ju'jun ch'uq chi aj Israel. Eh 
xkimol wo' kiib' chi kixilak i rutinamiit i Dios taqe i kijib' siento miil chi soldado 
xa chi kooq b'ehik inki a'n 

3Re' taqe i riih rumaam i Benjamín xkib'iraj rib'iral chi re' taqe i kuch aj Israel 
xkimol kiib' ar Mizpa. Eh re' taqe i aj Israel xkipahqaaj reh i aj Levíta chi je' wili: 
Chaq'or qeh nik' wach noq xb'aan ikaansanik re' re', inki taqe. 

4Eh re' i aj Levíta i ruwinaqiil ixoq xkimik, je' wili i xuq'or: Re' hin ximponik 
wuch'ihil i rukab' wixoqil chupaam i tinamit Gabaa re' wilkeeb' wii' i riih rumaam 
i Benjamín, reh chi xnupahqaaj jinaj aq'ab' nupatal ar. 

5Xa re' la' chupaam aq'ab' re' re', re' taqe i winaq wilkeeb' chupaam i tinamit 
xkikotej riij i paat wilkooj wii' chi patal xinkaaj naq kinkikansam. Eh kixoqb'eej i 
rukab' wixoqil, ruum i re' xkimik. 

6Ruum aj re', re' hin xnuyok'ib'eej paam i ruti'jolal, eh chi sahlal xnutaq'aaj reje 
chupaam i tinamit Israel reh chi neenkinab'eej i yiib' wach na'ojb'al re' re' xkian i 
aj Gabaa. 

7Re' taq i hat yu'naak i hat taq aj Israel inchol taq akapaam riij, inchol taq 
aq'orom chib'ih i ruk'ul chi naa rub'aan keh i chi riij i xkian re' re', inki. 

8Noq xkib'iraj chi je' re', xkian jinaj wach kik'ux chi kunchelaal xipa'lojik johtoq 
je' wili xkiq'or: Ma' jino'q qeh i hoj i naa rusutiniik reje parupaat, je' wo' hoq 
paru-itz'ihy naah paat. 

9Re' i naa qa'nam yu'naak re' chi naaqasik'im chi riij awach i narojiik chi q'aq'inik 
kuuk' i aj Gabaa. 

10Re' hoj laj taq chi winaq naaqesam ruuk' i ju'jun siento, jinaj siento naaqesam 
ruuk' i jinaj miil, jinaj miil i naaqesam ruuk' i lajeeb' miil, wilkeeb' chupaam i 
ju'jun ch'uq chi tinamit, reh chi neenkik'am kiwa' taqe i soldado. Eh re' taqe i 
kik'uliil nee kiooj chi q'aq'inik kuuk' i aj Gabaa korehtaal inkitoj wach i xiik' naah 
yib'kiil wach na'ojb'al xkian, inki taqe. 

11Je' re' noq xkian jinaj wach kik'ux, xkimol kiib' chu'nchel i winaq aj Israel reh 
chi xiooj chi q'aq'inik kuuk' i aj Gabaa. 

12Eh wilik taqe i aj taqareel xkitaq'aaj reje chupaam i tinamit wilkeeb' wii' i riih 
rumaam i Benjamín, eh xkipahqaaj chi je' wili: ¿Chib'ih reet noq xb'aan i xiik' 
naah yib'kiil wach na'ojb'al taq chaxilak? 

13Yu'naak chaq'asaj taq panq'aq'ab' i winaq wilkeeb' ayu' Gabaa i xikansanik reh 
ixoq, reh chi nee wo' taqe inqakansaj i keh, reh chi ma' nee ta chik imb'aan i yiib' 
wach na'ojb'al chi qaxilak i hoj, hoj aj Israel, inki taqe. Eh re' taqe i riih rumaam i 
Benjamín ma' xkaaj ta kib'iram i xq'orarik keh kuum i kuch aj Israel. 

14Re' taqe i riih rumaam i Benjamín xkimol kiib' chi kunchelaal ar Gabaa reh chi 
xkitoq'aa' q'aq'inik kuuk' i kuch aj Israel. 

15Eh re' taqe i soldado xkimol kiib' chi q'aq'inik chi kixilak taqe i riih rumaam 
Benjamín waqiib' siento miil chi kiib'. Eh ma' xi ajaljik ta haa' i wuquub' siento i 
xsik'arik kiwach chi kixilak taqe i aj Gabaa. 

16Eh chi kixilak chu'nchel i winaq re' re' wuquub' siento taqe i sik'oj kiwach 
pantz'eet kikutwik xti tz'eht ikiq'ab' noq inkikut ab'aj ruuk' tolo'x atoob' ta k'isa 
rismaal nahis i neenkikut tz'eht inki a'n reh chi ab'aj. 

17Eh re' taqe i aj Israel xiooj chi q'aq'inik kuuk' i kuch aj Israel riih rumaam taqe i 
Benjamín kijib' siento miil taqe wilik kiq'aslaj ch'ihch' kuuk', chu'nchel i re' xti 
kichol q'aq'inik chi korik. 

18Re' taqe i aj Israel xiooj ar Bet-el parupaat i QaJaaw Dios je' wili xkiq'or pan 
kitiij: Hat QaJaaw i qaDios cha k'uhtaaj qeh aha' wilik i junch'uq i naa rojiik chi 
q'aq'inik chi peet kuuk' taqe i riih rumaam i Benjamín, inki taqe. Eh re' i QaJaaw 
Dios je' wili i xuq'or keh: Re' i naa kojiik chi q'aq'inik chi peet re' taqe i riih 
rumaam Judá, inki. 

19Je' re' noq re' taqe i aj Israel xi wuktik reje chi junwaar ar xooj kiyejaa' i ki-
itz'ihy naah paat chuk'ulwaach i Gabaa. 

20Eh xiooj chikiwach chub'anariik keh taqe i riih rumaam i Benjamín, eh xkiyejaa' 
kiib' reh i q'aq'inik. 

21Eh re' taqe i riih rumaam i Benjamín xi elik cho chi riij i tinamit Gabaa chi 
q'aq'inik, eh xkikansaj i kiib' ru ka'winaq miil chi kuch aj Israel. 

22Chi riij i re', re' i aj Israel xkichop wo' chik kik'ux reh chi xiooj wo' chik chi 
q'aq'inik chupaam i ye'aab' xi ponik wii' chi q'aq'inik pampeet. 

23Eh re' taqe i aj Israel xooj wo' chik kian kitiij chuwach i QaJaaw Dios wahq'eq 
xkitoq'aa' oq'ik, eh korehtaal xi okik q'iij xkipahqaaj reh i QaJaaw Dios chi je' wili: 
¿Mi konaa wo' chik qojiik chi q'aq'inik kuuk' taqe i riih rumaam Benjamín re' taqe 
i quch aj Israel? inki taqe. Eh re' QaJaaw Dios je' wili xuq'or keh: Neerub'an chi 
nee taq tiooj q'aq'ineel kuuk', inki. 

24Je' re' noq re' taqe i aj Israel parukab' q'iij xiooj wo' chik chi q'aq'inik kuuk' i 
riih rumaam i Benjamín. 

25Eh chupaam i rukab' q'iij re' re', re' taqe i riih rumaam i Benjamín xi elik wo' 
chik cho chi riij i tinamit Gabaa, xkikansaj i waxaqlaj miil chi soldado re' ruuk' 
taqe i aj Israel xti kichol q'aq'inik chi korik. 

26Eh re' taqe soldado k'uch'ihil i tinamit Israel xiooj Bet-el chupaam i ru-itz'ihy 
naah paat i Dios, ar xkitoq'aa' oq'ik chuwach i Dios. Eh xkian kitiij chi ma' kianam 
ta kiwa' kihaa', chuwach i q'iij re' re' korehtaal xokik i q'iij, eh xkiq'asaj wo' k'atoj 
chikop chi kimayiij, je' wo' hoq i kimayiij k'amal kiib' panotob'il ruuk' i Dios. 

27Eh chu'nchel i aj Israel xkian kitiij chuwach i Dios xkipahqaaj reh chib'ih i ruk'ul 
chi naa kianam. Eh chupaam taqe i q'iij re' re' ar wilik Bet-el i loq'laj kaxa molik 
wii' lajeeb' k'uhb'aal. 

28Eh chupaam i q'iij re' re', re' i Finees rak'uun i Eleazar re' rak'uun Aarón wilik 
chi k'amal kib'eeh aj tiij. Re' taqe aj Israel je' wili xkiq'or: ¿Mi koruk'ul chi 
naaqojiik i iqal chi q'aq'inik kuuk' i riih rumaam i Benjamín re' taqe i quch aj 
Israel, oon ma' naa ta chik qojiik? inki taqe. Re' QaJaaw Dios je' wili xuq'or: Hiy 
taq chi q'aq'inik ruum re' hin i iqal i nuq'asaj taq panaq'ab' i tinamit re' re', inki. 

29Je' re' noq re' taqe ki soldado i aj Israel xkikotej riij i tinamit Gabaa. 

30Re' taqe i kik'uliil xkitus kiib' noq xiooj chi q'aq'inik kuuk' taqe i riih rumaam i 
Benjamín, nik' wach i xkian pampeet je' wo' chik re' i xkian paruka'peech. 

31Eh re' taqe i riih rumaam i Benjamín xi elik chi riij i tinamit Gabaa chi 
kik'ulb'ejiik i kuch aj Israel noq najt chik wilkeeb' ruuk' i tinamit xtohq'ik 
kikansam i kuch aj Israel chupaam i b'eeh inooj ar Bet-el, je' wo' chupaam i b'eeh 
inooj Gabaa. Ar kikansaj i lajeeb' ru ka'winaq chi soldado re' ruuk' taqe i aj Israel. 

32Re' taqe i riih rumaam i Benjamín je' wili xkiq'or: Re' hoj k'ahchi' qa'nam keh, 
je' rukab', xqa'an keh pampeet, je' rukab' xqa'an keh paruka'peech, inki taqe. Eh 
re' taqe i kuch aj Israel k'ahchi' reje kojiik chi najt ruuk' i tinamit xa re' nkaaj chi 
re' taqe i riih rumaam i Benjamín xi elik reje chupaam i tinamit Gabaa. 

33Eh re' taqe i riih rumaam i Benjamín xa chi ma' keht'al noq xkitus kiib' taqe 
kuch aj Israel reh chi naakokiik chi q'aq'inik kuuk' ar Baal-tamar. Eh re' taqe i 
soldado kikeb'aam kiib' chi junsuut i tinamit Gabaa xi elik cho pan kiye'aab' 
kikeb'aam wii' kiib'. 

34Eh lajeeb' miil chi soldado i sik'ooj kiwach chi kixilak i aj Israel xti kow kiib' chi 
q'aq'inik xkitoq'aa' q'aq'inik chupaam i tinamit Gabaa. Eh ma' k'ahchi' ta naq 
kikapaam k'isinoq taqe i riih rumaam i Benjamín chi naa rusachariik kiwach. 

35Re' QaJaaw Dios xutoob'eej taqe i aj Israel reh chi xkian reh taqe i riih rumaam i 
Benjamín. Eh chupaam i q'iij re' re' hoob' ru ka'winaq miil ruuk' jinaj siento chi 
soldado i xkikansaj re' ruuk' taqe i riih rumaam i Benjamín. 

36Eh noq xkilow taqe i riih rumaam i Benjamín chi k'ahchi' chik rub'aan keh. Re' 
taqe i aj Israel xkimol ti chik chi elik xkian kiib' ruum ch'iklik kik'ux chi naa 
kiko'ljiik kuum taqe i soldado kikeb'aam kiib' chi junsuut i tinamit Gabaa. 

37Re' taqe i kikeb'aam kiib' re' re' chi ma' keht'al taqe i aj Gabaa xi okik chi 
q'aq'inik ar. Eh xkuxik kikansam ruuk' q'aslaj ch'ihch' chu'nchel i wilkeeb' 
chupaam i tinamit Gabaa. 

38Re' taqe i xkikeb'aa' kiib' xkian jinaj wach kik'ux kuuk' i aj Israel re' taqe i 
kik'uliil chi re' i rehtalil chi kichopom chik naah i tinamit Gabaa re' chi naakilom i 
ma' k'isa sib' naa rujohtiik johtoq chupaam i tinamit re' re'. 

39Eh re' taqe aj Israel i xkimol chi elik xkian kiib' chikiwach taqe i riih rumaam i 
Benjamín. Eh chupaam i q'iij re' re', re' taqe i riih rumaam i Benjamín xkikansaj i 
lajeeb' ru ka'winaq chi kuch aj Israel. Je' re' noq xkiq'or chi je' wili: Yu'naak naa 
wo' chik qa'nam keh je' rukab' i xqa'an keh pampeet, inki taqe. 

40Eh noq xitz'ehtanik cho chikiij xkilow chi ma' k'isa sib' i k'ahchi' reliik johtoq 
chupaam i tinamit Gabaa. Eh re' taqe i riih rumaam i Benjamín ma' k'isiin ta 
xsahchik kik'ux. 

41Eh re' taqe i aj Israel xi sutinik cho chikiij xkitoq'aa' wo' chik q'aq'inik kuuk' i 
riih rumaam i Benjamín noq xkikoj rehtaal i riih rumaam i Benjamín chi naa 
rusahchiik kiwach ma' k'isiin ta noq xchalik kiyo'jiik. 

42Re' chik taqe i riih rumaam i Benjamín xkimol chi elik chikiwach i kuch aj Israel, 
ar xkimol reje chupaam i b'eeh inooj panchiq yuuq', eh ma' nkikuy ta chik i 
q'aq'inik. Eh re' taqe i aj Israel k'achi' chokeliikpan tinamit Gabaa tiklik kikansam 
taqe i riih rumaam i Benjamín. 

43Eh re' taqe riih rumaam i Benjamín sutjik kiij kuum i kuch aj Israel. Eh xi 
ajimjik reje korehtaal xi ponik reqaroq intohq'ik reje wii' i tinamit Menúha, 
korehtaal xi ponik reqaroq parelb'aal q'iij reje reh i tinamit Gabaa. 

44Eh waxaqlaj miil chi soldado i xkikansaj re' ruuk' taqe i riih rumaam i Benjamín. 
Eh re' taqe i aj Israel xib'anik, re' ruuk' i xti kichol q'aq'inik chi korik. 

45Eh re' chik taqe i riih rumaam i Benjamín junch'uq xkimol chi elik xooj kikeb'aa' 
kiib' chupaam i paat ab'aj wilik ar Rimón. Xa re' la' ho'oob' miil chi winaq i xi 
kanteesjik kuum i kuch aj Israel. Eh re' taqe i aj Israel xkajimaj wo' chik reje ko 
kiib' miil wo' chik chi winaq i xkikansaj. 

46Re' taqe i aj Israel chupaam i q'iij re' re' ho'oob' ru ka'winaq miil chi soldado re' 
ruuk' taqe i xti kichol q'aq'inik re' ruuk' taqe i riih rumaam i Benjamín. 

47Eh waqiib' siento taqe i re' ruuk' i riih rumaam i Benjamín xkimol chi elik xooj 
kikeb'aa' kiib' waq'iib' poh xi kahnik pampaat ab'aj wilik ar Rimón. 

48Eh re' taqe i aj Israel xiooj chupaam chu'nchel i tinamit wilkeeb' wii' i riih 
rumaam i Benjamín, eh xkuxik kik'atam. Eh xik'ik kikansaj chi q'aslaj ch'ihch' 
taqe i winaq chupaam i ju'jun chi tinamit. Eh xik'ik kikansaj taqe i chikop xkuxik 
wo' kikansam chu'nchel taqe i xik'ik kireq pan kib'eeh. 

Jue 21 

Re' noq xik'ihaaxb'ik taqe i riih rumaam i Benjamín 

1Re' taqe i aj Israel xkiq'or i xti korik ar Mizpa chi ma' jino'q keh i naa ruye'em 
q'ab' chi naa rub'anam kaxáro i kixq'uun kuuk' i kak'uun i riih rumaam i 
Benjamín. 

2Chi riij i re' chu'nchel i aj Israel xkimol kiib' Bet-el ar xi wihik chuwach i QaJaaw 
Dios chuwach i jinaj i q'iij korehtaal xokik i q'iij, oq'ik inki a'n k'erik kichii' je' wili 
xkiq'or: 

3QaJaaw Dios, re' hat i QaJaaw i hoj aj Israel ¿Chib'ih reet i xqak'ul chi je' wili? 
¿Chib'ih reet noq naa rusahchiik wach i junch'uq chi aj Israel chi qaxilak? inki 
taqe. 

4Eh chi junwaar chik kowahq'eq xi wuktik, xkiyejaa' jinaj i artaal. Eh chinaah i re' 
xkiq'asaj i k'atoj mayiij, je' wo' hoq i kimayiij k'amb'al kiib' panotob'il ruuk' i 
QaJaaw Dios. 

5Re' taqe i aj Israel k'ul xkipahqaaj chikiwach chi je' wili: ¿Mi wilkeeb' i 
qakomoon ma' xi ponik ta haa' noq xqamol q'iib' ar Mizpa chi loq'oonjiik i 
QaJaaw Dios? Re' hoj xqaq'or i xti korik ar chi ruk'ul chi naa kikahtesjik awach i 
ma' xi ponik ta haa' Mizpa, inki taqe. 

6Eh re' taqe i aj Israel ma' k'isiin ta xtib'ik kik'ux ruum i xkik'ul taqe i riih 
rumaam i Benjamín kuch aj Israel, je' wili i xkiq'or: Yu'naak aj re' xsahchik wach i 
junch'uq chi aj Israel chi qaxilak i hoj aj Israel, inki taqe. 

7Eh ¿Chib'ih i naa qa'nam reh chi neenwihik kehk'een taqe i riih rumaam i 
Benjamín i koxikahnik chi k'achalkeeb'? Re' hoj qaq'orom chik i xti korik chi ma' 
naa ta qaye'em q'ab' chi naa kianam kaxáro i qixq'uun kuuk', inki taqe. 

8Eh je' wo' chik wili i xkiq'or chikiwach: ¿Mi wilik jino'q chi qaxilak i hoj, hoj aj 
Israel i ma' xponik ta haa' noq xqamol qiib' chuwach i QaJaaw ar Mizpa? inki taqe. 
Eh xkireq chi riij chi re' taqe i wilkeeb' ar Jebes-galaad, ma' xi ponik ta haa' noq 
xkimolkiib' ar. 

9Noq xik'ik i kib'ihnaal i ju'jun ch'uq chi tinamit xi ponik ma' jino'q keh i aj Jabes-
galaad wilik ar. 

10Eh noq xkilow chi je' re' taqe i kimolom kiib' ar xkisik' wach i kab'laj miil chi 
soldado, re' ruuk' i xti kichol q'aq'inik, je' wili i xkiq'or reje keh: Yu'naak naa taq 
awojiik ar Jabes-galaad nee taq inkuxik akansam chi q'aslaj ch'ihch' chu'nchel i 
patim ar chi ixoq, chi ha'lak'uun. 

11Eh nee wo' taq i naakansaj taqe i winaq, je' wo' taqe ixoq wirinaq chik taqe 
ruuk' winaq, inki taqe. 

12Eh chi kixilak taqe i patim ar Jabes-galaad xkireq i kijib' siento taqe i kok' 
q'ahxoq ma' keht'al ta wach q'orinik winaq. Eh xkik'am chaloq i wilkeeb' wii' i 
itz'ihy naah paat ar Silo wilik ar Canaán. 

13Chi riij i re' chi kunchelaal i aj Israel xkitaq'aaj kisik'ariik taqe i riih rumaam i 
Benjamín kikeb'aam kiib' chupaam i paat ab'aj wilik Rimón. Eh xkiyuq'eej kuuk' 
chi naa kik'amam kiib' panotob'il. 

14Eh re' taqe i riih rumaam i Benjamín xi sutinik wo' chik chaloq. Re' taqe i kok' 
q'ahxoq ma' xkikansaj ta ar Jabes-galaad xkiqasaj chi kehk'een taqe i riih rumaam 
i Benjamín, xa re' la' ma' xmanlojik ta keh i kok' q'ahxoq. 

15Re' taqe i aj Israel q'e' ti' xkik'raaj taqe i riih rumaam i Benjamín re' kuch aj 
Israel ruum sahchik naq chik wach chi kixilak. 

16Re' taqe i aj Israel k'ul xkipahqaaj chikiwach chi je' wili: ¿Aha' chik neenqareq 
kehk'een taqe i riih rumaam i Benjamín ruum kuxik kikimiik chu'nchel ixoq chi 
kixilak? 

17Re' taqe junch'uq chi riih rumaam Benjamín inchol kichopom naah i ye'aab' 
ye'ooj keh reh chi ma' nee ta xsahchik kiwach chi qaxilak, inki taqe. 

18Xa re' la' re' hoj ma' nee ta rub'an chi neenqayeew keh i qixq'uun chi neenkian 
kaxáro kuuk', ruum chi qunchelaal i hoj aj Israel qaq'orom xti korik chi awach i 
xuyeew i rixq'uun chi kehk'een taqe i riih rumaam i Benjamín naa ruye'ariik 
panti' k'axik. 

19Re' hoj qeht'al noq rajlaal haab' imb'aan i nimlaj ninq'iij loq'oomb'al reh i 
QaJaaw Dios pan tinamit Silo, wilik pantz'eet reh i Bet-el, parelb'aal reje i q'iij reh 
i b'eeh inik'ik reje Bet-el inooj Siquem pansak'aaj reh i tinamit Lebona, inki taqe. 

20Eh re' taqe i k'amal kib'eeh i aj Israel wilik i xkitaq'aaj ruq'orariik keh i riih 
rumaam i Benjamín je' wili i xkiq'or: Yu'naak hiy taq chakeb'aa' awiib' chi kixilak 
i uuva tikooj ma' najta ruuk' i Silo. 

21Eh xti chakoj taq rehtaal noq neekiokik chi soon taqe i kok' q'ahxoq chi 
kitzuhb'aal, nee taq ti elik reje i hat aha' taq akeb'aam awiib'. Eh nee taq i 
nawelq'aaj reje ju'jun-oq aweh taqe i kok' q'ahxoq re' re', eh nee taq tiooj chi 
jumehq'iil panatinamiit. 

22Eh wila' xiooj k'oloq quuk' taqe i kituut kajaaw, oon re' taqe i kas i xq'un re' re' 
chi rujalariik, re' hoj je' wili i neenqaq'or keh: Re' hoj inqapahqaaj taq otob'il 
aweh cha kanaa' taq awixq'uun chi kehk'een ruum re' hoj xoj ponik q'aq'ineel 
Jabes-galaad eh ma' xqareq ta cho kehk'een chi kunchelaal. Eh ma' re' ta taq i hat 
xat ye'wik keh awixq'uun ruuk' i re' ma' xaq'at ta taq wach i k'uhb'aal qoh ko'q 
keh, inki taqe. 

23Eh re' taqe i riih rumaam i Benjamín xukul kik'ux i xq'orarik keh. Eh xiooj wo' 
hoq xkelq'aaj wo' cho ju'jun keh i q'ahxoq xi elik cho chi soon. Chi riij i re' xi 
sutinik reje pan kitinamiit, eh xkiyejaa' wo' chik ruka'peech i kitinamiit xi okik 
wo' chik chi patinik ar. 

24Eh chu'nchel i aj Israel xi sutinik wo' chik reje chupaam i ju'jun ch'uq chi 
kitinamiit chi kiju'junaal, re' wo' xi elik cho wii', re' wilkeeb' wii' i awach keh. 

25Eh chupaam taqe i q'iij re' re' komajaa' chih reey ar Israel. Re' naq inki a'n chi 
kiju'junaal inkaaj i keh. 

Rut 

Rut 1 

Re' Rut ma' xraaj ta rukanaam i Noemí rutuut i rub'ahiil kamnaq chik 

1Pan jinaj q'iij noq wilkeeb' chik chi taaq'anik taqe i q'atal q'orik ar Israel, xwihik 
jinaj i runimaal wi'jaleel ar. Eh jinaj i winaq aj Belén wilik paruyuq'ul i Judá, eh 
ruum i wi'jaleel xooj chi patinik chupaam i ye'aab' wilkeeb' Moab, ruch'ihil i 
rehk'een, ruch'ihil taqe i kiib' chi rak'uun. 

2Re' i winaq re' re' Elimelec i rub'ihnaal, eh re' rehk'een Noemí i rub'ihnaal. Eh 
jinaj i rak'uun Mahlón rub'ihnaal, eh re' i jinaj Quelión rub'ihnaal re' taqe re' 
Efrateos taqe i wilkeeb' ar Belén wilik paruyuq'ul i Judá. Eh noq xi ponik 
chupaam taqe i ye'aab' wilkeeb' Moab, ar xi kahnik chi patinik. 

3Eh ar chik wilkeeb' noq xkimik reje i Elimelec, re' rub'ahiil i Noemí. Re' rehk'een 
xkahnik chuwach i kiib' chi rak'uun. 

4Re' taqe i kiib' chi rak'uun xkian kaxáro kuuk' ixoq aj Moab, re' rehk'een i jinaj 
Orpa i rub'ihnaal, eh re' rehk'een i jinaj Rut i rub'ihnaal. Eh xi patinik naa lajeeb'-
oq haab' ar. 

5Eh re' taqe i kiib' chi rak'uun i Noemí xikimik wo' reje, i Mahlón, i Quelión, eh 
kamnaq wo' chik i rub'ahiil kahnik chi rutkeel. 

6Eh pan jinaj q'iij i Noemí xrib'iraj ar Moab chi re' i QaJaaw Dios xuketelaaj cho 
wach i rutinamiit chi xik'ik chik wi'jaleel ar Judá, wilik chik kiwa' kihaa'. 

7Ruum re' i Noemí xelik wo' chik reje Moab ruch'ihil taqe i kiib' chi ril-iib'. Eh noq 
ojik chik inki a'n chupaam i tinamit Judá, 

8Je' wili i xuq'or keh i kiib' chi ril-iib': Chakuy ti sutinoq taq reje parupaat taq 
aatuut cha ju'junaal. Eh re' ta naq i QaJaaw Dios neen ketelinik taq chawach, je' 
wo' rukab' i xa a'n taq i hat kuuk' i wak'uun xikimik reje, eh je' wo' rukab' i xa a'n 
taq wuuk' i hin. 

9Eh nee ta naq i ruyeew taq q'ab' aweh i QaJaaw Dios chi nee wo' chik i na a'n taq 
kaxáro, chi nee wo' chik ti k'acharik taq panapaat chi suq taq ak'ux, inki. Eh re' i 
Noemí xutz'ub' taqe kahnoq kab'chel i ril-iib', xa re' la' re' keh xkimol chi oq'ik je' 
wili xkiq'or reh: 

10Re' hoj ma' nee ta qoh sutinik reje naa la' qojiik chawiij panatinamiit, inki taqe. 

11Eh re' Noemí je' wili i xuq'or keh: Hat taq wixq'uun cha kuy ti sutinoq taq reje 
kuuk' aatuut ¿Chib'ih chik jariik taq i neenooj a'an chi wiij? Re' hin ma' nee ta 
chik kiwihik wak'uun chi nee ta wo' chik inki a'n kaxáro taq awuuk'. 

12Ruum aj re' ti sutinoq taq reje panapaat. Re' hin q'e' chik hin rijib' ma' nee ta 
chik i nub'an kaxáro ruka'peech. Eh koruyee ta wo' naq riib' chi neenub'an 
kaxáro qaq'or chi nee naq i nub'an kaxáro chupaam aq'ab' yu'naak nee ta kiwihik 
wak'uun. 

13¿Mi konee naq taq i naawuy-eej re' chi nee kiwinaqb'iik'? ¿Mi nee naq taq ti 
kahnik chi ma' nee ta taq i na a'n kaxáro ruum i kuyub'jiik i keh? Hat taq 
wixq'uun, ma' ruk'ul ta chi nee taq i na a'n i je' re'. Korik noq re' i QaJaaw Dios 
xiik' naah i ti' xuyeew chi nunaah i hin, xa re' la' q'e' wo' chik neentib'ik nuk'ux i 
hin wila' xwilow chi k'ahchi' taq awik'iik chi ti' k'axik taq i hat, inki. 

14Eh re' i kiib' chi ril-iib' xkimol wo' chik chi oq'ik, re' Orfa reh xutz'ub' kahnoq i 
rutuut i kamnaq rub'ahiil xsutinik reje parupaat. Eh re' i Rut reh xkahnik kahnoq 
ruuk' i rutuut i kamnaq rub'ahiil. 

15Eh re' i Noemí je' wili i xuq'or reh i Rut: Re' awuch ilib'jeel xsutinik chik reje 
parutinamiit re' taqe wilkeeb' wii' i rudios, nee wo' rub'an chi nee ti sutinik reje 
chi riij i hat, inki. 

16Re' Rut je' wili i chaq'wik xub'an: Maa pahqaaj aakuyariik weh re' hin ma' 
jaruuj nee tinukanaa' kahnoq, xa aha' pa' nee tiooj i hat, nee wo' kinooj chawiij, 
xa aha' pa' nee ti k'achariik i hat ar nee kink'acharik i hin. Eh re' aatinamiit re' 
wo' re' nutinamiit i hin, eh re' aaDios re' wo' re' nuDios i hin. 

17Eh aha' pa' neetikimik i hat ar wo' neekinkimik i hin, eh ar wo' naa 
kinkimuq'aam. Je' ta naq re' i neerub'an cho wuuk' i QaJaaw Dios nee ta naq i 
ruyeew q'ab' weh chi kore' kimik neench'aqwik qawach qakab'cheel awuuk', 
inki. 

18Eh noq xrilow i Noemí chi re' i Rut xtiruchopom ruk'ux chi ojik chi riij ma' kota 
chik xuq'or reh chi naa rusutiniik reje. 

19Eh xiooj reje kikab'cheel korehtaal xi ponik Belén. Eh noq xi okik chupaam i 
tinamit re' re', chu'nchel xsahchik kik'ux noq xkilow wach, je' wili i xkiq'or 
chikiwach taqe i ixoq: ¿Mi ma' re', re' i wili i Noemí? inki taqe. 

20Re' i Noemí je' wili xuq'or keh: Maa q'or taq chik Noemí weh, Mara i nub'ihnaal 
taq cha q'or ruum re' i QaJaaw Dios nim rajaawriik xiik' naah i ti' k'axik xuyeew 
cho chi nunaah. 

21Noq xinelik reje ayu' chu'nchel naq wilik weh, eh yu'naak xinsutinik chaloq chi 
ma' xta chik wilik weh q'e' ti' nuk'ux ruum je' re' xraaj i QaJaaw Dios: ¿Chib'ih 
reet noq inaq'or taq i Noemí weh, re' i QaJaaw Dios nim rajaawriik xutib'isaj 
nuk'ux? inki. 

22Je' aj re' noq xsutinik wo' chik reje parutinamiit i Noemí ruch'ihil i ril-iib' 
xuk'am cho paruyuq'ul i Moab. Eh noq xi ponik ar Belén re' noq k'ahchi' 
rumolariik i wach i cabada. 

Rut 2 

Re' Rut xumol i wach i sebada chupaam i ruye'aab' i Booz 

1Eh xwihik chaloq i jinaj i winaq Booz rub'ihnaal q'e' b'ehoom ma' tokoom ta 
ruuk' i Elimelec re' kamnaq rub'ahiil i Noemí. 

2Eh pan jinaj q'iij re' i Rut i aj Moab je' wili i xuq'or reh i Noemí: Re' hin i 
nupahq'aaj otob'il aweh chi chayeew q'ab' weh chi nee kinooj panye'aab' 
chumolariik i wach i cabada chikiij i aj molol reh, xa awach pa' i neenk'ulwik weh 
chi korik, inki. Ma' xta reet wixq'uun neerub'an chi nee tiooj, inki Noemí. 

3Chi riij i re', re' Rut xooj wo' panye'aab' chi rumolariik i wach i cabada. Xa re' la' 
ma' reht'al taj chi re' i Booz ehchan reh i ye'aab' re' re' i ma' tokoom ta ruuk' i 
Elimelec. 

4Eh re' Booz xelik cho Belén, eh xuyeew rusuqkiil kik'ux i k'ahchi' kimolwik reh i 
cabada, je' wili i xuq'or keh: Re' ta naq i QaJaaw Dios neen wihik taq awuuk', inki. 
Re' ta wo' naq i Dios neentoob'inik aweh i hat, inki taqe i kamanoom. 

5Eh re' i Booz xupahqaaj reh ilil keh i k'ahchi' kimolwiik reh i cabada chi je' wili: 
¿Awach ixoq re' re', inki? 

6Re' inilwik keh i kamanoom je' wili i chaq'wik xub'an: Re' ixoq wili aj Moab re' i 
xchalik chi riij i Noemí noq xelik cho chupaam i ye'aab' Moab, inki. 

7Re' reh je' wili i xuq'or weh cha kuy chayeew q'ab' weh chi nee kinooj 
chumolariik i wach i cabada chikiij taqe i k'ahchi' kimolwiik reh i cabada, inki. Eh 
wahq'eq rutoq'aam cho kamanik chi kow, komajaa' tanhi'lik k'isinoq, inki. 

8Re' Booz je' wili i xuq'or reh i Rut: Hat wixq'uun noq wilkaat chab'iraj i naa 
nuq'orom aweh ma' aha' ta chik naa awojiik tokoom chi rumolariik cabada ayu' 
naa akahniik kuuk' i numoso ixoq, inki. 

9Eh aha' pa' nee kiooj i aj kamanoom, ar nee tiooj chikiij. Re' hin xnuq'or chik keh 
i numoso winaq chi ma' awach ta naa rujot'wiik aweh. Eh wila' xchalik ruchiqiik 
aachii' wili taqe i ye'aab' ha' cha sik' ahaa' re' wo' neenawuk'ej aweh i hat 
ineenkuk'ej i keh, inki. 

10Noq xrib'iraj chi je' re' i Rut xuxuk'aa' riib', xuk'utzaa' qohoq i naah wach ak'al 
chuwach i Booz xuyeew rajaawriik, je' wili i xuq'or reh: ¿Chib'ih reet noq suq 
wilariik i xa a'n re' hin, hin tokoom tinamit? ¿chib'ih reet noq q'e' xaketelaaj 
nuwach? inki. 

11Eh re' Booz je' wili i chaq'wik xub'an: Re' hin weht'al chik chib'ih otob'il xa a'n 
reh i Noemí re' rutuut i kamnaq ab'ahiil. Eh weht'al wo' hoq chi xat chalik chi riij, 
xakanaa' taqe chaloq atuut awajaaw, je' wo' hoq aatinamiit xat chalik chi 
k'achariik quuk' ayu' xanaah re' ma' aweht'al ta naq qawach. 

12Re' ta naq i QaJaaw Dios neentoob'inik aweh, neen ye'wik jilow aweh i xa a'n re' 
re'. Re' i qaDios i hoj aj Israel, re' xchalik ako'leej awiib' ruuk', inki. 

13Re' Rut je' wili ruchaq'weesjiik xub'an: Re' hat q'e' hat atoob' wuuk', re' taqe 
aq'oral i ruyeew rukowiil nuk'ux. Re' hat panotob'il xinaaq'oreej, xanaah re' ma' 
hin ta kik'u'liil amoso ixoq, inki. 

14Eh noq xkian kiwa' re' i Booz je' wili xuq'or reh i Rut: Chachop junsahl-oq aweh 
i kaxlanwi'k chamuhaa' chupaam i ke'emaj pixp, inki. Re' Rut xutzunaa' i koq riib' 
kuuk' i molol reh i cabada. Re' Booz xuyeew reh i Rut i joximaj chi naq'wach i tik 
korehtaal xnujik ko wilik xqohxanik chuwach. 

15Eh noq xooj wo' chik rimol i cabada wilik wach ak'al re' Booz je' wili i xuq'or 
keh i rumoso ixoq: Chakanaa' taq chi nee rusik' i reh i re' ruuk' i cabada wilik nah 
rooq maaq'il taq chub'aan. 

16Neerub'an chi nee taq inakanaa' ju'jun b'ohr-oq reh ar chi nee rumol, eh ma' 
awach ta neenjot'wik reh, inki. 

17Eh re' Rut korehtaal xokik i q'iij chi molariik i cabada chupaam i ruye'aab' i 
Booz, koxupotz' wo' chik riij nik' k'ihaal i xumol, eh ik'inaq ka'winaq libra 
inaq'wach i cabada xelik chuwach. 

18Chi riij i re' nik' k'ihaal i cabada xusik' xuk'am reje parupaat i Noemí xuk'uhtaaj 
reh, eh re' i ruqox i ruwa' xresaj chaloq xuyeew reh i Noemí. 

19Eh re' Noemí xupahqaaj reh i Rut chi je' wili: ¿Aha' xat ponik kamanoom 
yu'naak? ¿Aha' xak'am chaloq i ma' k'isa cabada? holohik ta naq i neenchalik 
chinaah awach intoob'inik aweh, inki. Re' Rut je' wili ruchaq'weesjiik rutuut i 
kamnaq rub'ahiil xub'an: Re' loq'laj winaq ximponik wii' kamanoom Booz 
rub'ihnaal, inki. 

20Re' Noemí je' wili i ruchaq'weesjiik xub'an: Re' ta naq i QaJaaw Dios 
neentoob'inik cho reh ruuk' qatoob'jiik xub'an chaloq, xa atoob' wo' quuk' 
yu'naak je' rukab' i rub'an cho kuuk' i kamnaq chik taqe. Re' jaaw re' re' ma' 
tokoom ta quuk' ruum aj re' i ruk'ul chi nakooj rutob'eem, inki. 

21Re' Rut aj Moab je' wo' chik wili i xuq'or reh i Noemí: Eh xuq'or wo' weh chi naa 
nukahniik chi kamanik chi kixilak i rumoso ixoq korehtaal inkuxik rusik'ariik i 
wach i cabada, inki. 

22Eh re' i Noemí je' wili ruchaq'weesjiik i ril-iib' naq xub'an: Hat wixq'uun ma' xta 
reet chi neetikahnik chi kamanik chi kixilak i rumoso ixoq. Reh chi ma' aha' ta 
chik nee tiooj kamanoom tokoom, eh ma' awach ta neenjot'wik aweh, inki. 

23Re' Rut xooj wo' chik chumolariik i wach i cabada chi kixilak ixoq rumoso i 
Booz korehtaal xkuxik i rumolariik i wach i cabada, ruch'ihil i trigo. Eh ruuk' wo' 
hoq i rutuut i kamnaq rub'ahiil patinik i rub'an. 

Rut 3 

Re' Rut xumol i wach i sebada chupaam i ruye'aab' i Booz 

1Eh pan jinaj q'iij je' wili i xuq'or i Noemí reh i Rut: Hat wixq'uun, re' hin i ruk'ul 
chi naa nusik'im jino'q ab'ahiil reh chi suq nee ti k'acharik ruuk'. 

2¿Mi ma' re', re' i Booz i ma' tokoom ta quuk' i kipatroon ixoq ximolwik reh i 
cabada xat ponik wii' chi kamanik i hat? Re' reh naa rojiik paruye'aab' chupaam 
aq'ab' yu'naak chi rupotz'ariik i riij i cabada. 

3Re' hat je' wili i neena a'n: Cha a'n awitiin chakoj ink'ohnik laj iq'oom chawiij, 
chakoj aaholohik so', eh nee tiooj chupaam i ye'aab' wilik wii' i Booz, xa re' la' ma' 
nee ta nak'uhtaaj awiib' reh noq komajaa' ta rukohlaaj ruwa' ruhaa'. 

4Eh noq neenooj chi wirik neenakoj rehtaal aha' neenooj yohkoq, nee tiooj ar 
neenateh i ruchamaar nah rooq, neenayok'aa' awiib' parooq. Eh chi riij i re', re' 
reh nee nq'orik aweh chib'ih i neena a'n, inki. 

5Eh re' i Rut je' wili i ruchaq'weesjiik i xub'an: Neenub'an chu'nchel i xaq'or weh, 
inki. 

6Re' Rut xooj wo' chupaam i ye'aab' wilik wii' i Booz xub'an wo' chu'nchel i 
xq'orarik reh ruum i rutuut i kamnaq rub'ahiil. 

7Eh noq re' i Booz xukohlaaj chik ruwa' ruhaa' xk'utinik chi xasuq chik ruk'ux, 
xooj ruyok'aa' riib' chi wirik aha' wilik wii' i juntuhb' chi naq'wach i cabada. Re' i 
Rut xooj ar chiq'uun ma' xta choqik xub'an, xuteh i ruchamaar nah rooq i Booz, 
eh xuyok'aa' riib' parooq. 

8Eh je' naa chik yejaal aq'ab' xrik'raaj riib' i Booz noq xusutej riib' i rilow chi jinaj 
ixoq yoklik parooq, eh ma' k'isiin ta xsahchik ruk'ux. 

9Eh xupahqaaj reh ixoq chi je' wili: ¿Awach i hat? inki. Re' ixoq je' wili i chaq'wik 
xub'an: Re' hin i Rut i awaj kamanoom, re' hat ma' hat ta tokoom wuuk' 
neerub'an chi hat nee ti ilwik weh. Re' hin inwaaj naq chi neenub'an kaxáro 
awuuk', inki. 

10Re' i Booz je' wili i chaq'wik xub'an: Re' ta naq i QaJaaw Dios neentoob'inik 
aweh, yu'naak xti xak'uhtaaj chik chi xiik' wo' chik naah i otob'il xa a'n xti xuk'ul 



590 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

naq chi xasik' ta jino'q i kok'ijool chi nuwach i hin atoob' ta b'ehoom, oon neb'aa', 
xa re' la' re' hat ma' je' ta re' i xa a'n 

11Re' hat tuut mat yo'jik, panutinamiit keht'al chik awach chi nak'uhtaaj i holohik 
laj na'ojb'al, ruum aj re' naa nub'anam chu'nchel inapahqaaj weh. 

12Korik noq re' hin, ma' hin ta tokoom awuuk', xa re' la' wilik i jinaj i xti ma' najt 
ta awuuk'. 

13Re' hat tikaan pee ayu' chupaam aq'ab' wili, re' i ma' tokoom ta wuuk' re' re' 
saq'oq peet neenub'an nuk'utaaj ruuk', wila' xraaj chi re' reh neenchop wik anaah 
ma' xta reet. Eh wila' ma' xraaj i reh, re' hin xti korik i nuq'or aweh chuwach i 
Dios chi re' hin nee kinchopwik anaah xa re' la' ti woroq pee ayu', inki. 

14Eh re' Rut ar wo' xrik'saj aq'ab' parooq i Booz. Re' Booz ma' xraaj taj chi 
xkinab'eej chi re' ixoq re' re' xponik woroq ar, ruum aj re', re' Rut ko q'equm 
wach ak'al xwuktik chi junwaar. 

15Chi riij i re', re' Booz je' wili i xuq'or reh i Rut: Chak'am chaloq itz'ihy wilik 
awuuk' chahe' wach, inki. Eh noq ruhe'em chik wach itz'ihy i Rut, re' Booz xupaj 
chaloq i cabada waqiib' pajb'al xuyeew chuwach itz'ihy, xuyeew reje nah tileb' i 
Rut xuk'am reje pan tinamit. 

16Eh noq xponik i Rut ruuk' i rutuut i kamnaq rub'ahiil, xpahqaljik reh chi je' wili: 
¿Chib'ih i xponik ab'iraj i hat wixq'uun? inki. Re' Rut xuk'utjaaj reh i Noemí 
chu'nchel i xq'orarik reh ruum i Booz. 

17Re' Rut je' wo' chik wili i xuq'or: Xuyeew cho weh i cabada wili waqiib' pajb'al i 
Booz, ruum xuq'or weh chi ma' toob' taj chi naa nusutiniik cha wuuk' chi ma' xta 
naa nuk'amam cha weh, inki. 

18Re' i Noemí je' wili i xuq'or reh i Rut: Yu'naak wixq'uun chawuy-eej chib'ih pa' 
jariik nenooj kuxoq wii' wach i wili. Re' i Booz re' re' ma' nee ta nhi'lik yu'naak 
korehtaal i ruyejaa' wach chi korik, inki. 

Rut 4 

Re' noq xub'an kaxáro i Booz ruuk' i Rut 

1Chi riij i re', re' i Booz xooj rutzunaa' riib' panookb'al reh i tinamit re' inkimol 
wii' kiib' i tinamit. Eh chupaam i jumehq' re' re' xik'ik i winaq ma' tokoom ta 
ruuk', re' i xuq'or pampeet, je' wili i xuq'or reh: Kim ayu' i hat anq'or aweh ti 
tzuun wuuk' ayu', inki. Re' i ma' tokoom ta ruuk' xooj wo' rutzunaa' riib' ruuk'. 

2Chi riij i re', re' i Booz xuyuq'eej taqe reje i lajeeb' chi winaq re' ruuk' taqe i 
k'amal b'eeh chupaam i tinamit re' re', xuq'or keh chi naa kitzuhnik i koq ruuk'. 
Eh noq tzunulkeeb' chik i koq ruuk', 

3re' i Booz je' wili i xuq'or reh i winaq ma' tokoom ta ruuk': Re' Noemí xsutinik 
wo' chik cho Moab, naa ruk'ayem i ye'aab' reh naq i Elimelec re' i ma' tokoom ta 
quuk'. 

4Re' hin inwaaj chi neenanab'eej ruum wila' re' hat i naawaaj aloq'om neerub'an 
chi neenaloq' yu'naak chikiwach taqe i k'amal b'eeh chupaam i tinamit, ruum re' 
hat xti ma' najt ta hat tokoom ruuk' i Elimelec i ruk'ul chi hat naa aloq'wiik reh. 
Eh wila' ma' xawaaj aloq'om cha q'or weh reh chi nee nuloq' i ye'aab' re' re' i hin i 
ruk'ul wo' chi naa nuloq'om i hin, ruum ma' hin ta wo' tokoom ruuk', inki. Re' i 
ma' tokoom ta ruuk' je' wili i xuq'or: Neenuloq', inki. 

5Eh re' i Booz xuch'ob' rub'ehel reh i ma' tokoom ta ruuk', je' wili i xuq'or reh: Xa 
re' la' chanab'eej chi wila' xaloq' reh i ye'aab' i Noemí inkahnik cha naah chi naa 
a'nam kaxáro ruuk' i Rut, reh chi re' ye'aab' xa nee wo' inkahnik parub'ihnaal i 
kamnaq rub'ahiil, inki. 

6Eh re' i ma' tokoom ta ruuk', je' wili xuq'or: Wila' je' re', re' hin ma' nwaaj ta chi 
neen wihik nuk'axkiil ruuk' taqe i nukooch. Eh wila' re' hat inawaaj aloq'om 
neerub'an, re' hin neenuyeew q'ab' aweh chi neenawehchaaj inanaq wehchaam, i 
hin inki. 

7Eh chupaam taqe q'iij re' re' ar Israel okrinaq taqe chi awach i ruk'ayej i 
ruye'aab' reh i ma' tokoom ta ruuk' korehtaal i ruk'ul riib' i kiq'oral. Eh awach i 
naa ruk'ayiniik reh naa resam chaloq chi rooq jinaj i ruxijab' naa ruq'asam reh i 
naa ruloq'wiik reh. 

8Re' i ma' tokoom ta ruuk' i Booz xresaj chaloq jinaj i ruxijab' chi rooq xuq'asaj 
reh i Booz, je' wili i xuq'or reh: Hiy chaloq' i ye'aab' re' re' i hat, inki. 

9Eh re' i Booz je' wili i xuq'or keh taqe i kik'amwik rub'eeh i tinamit, je' wo' keh 
chu'nchel wilkeeb' ar: Yu'naak taq i hat xawilow taq chi xye'arik q'ab' weh chi re' 
hin naa nuloq'wiik reh i ruye'aab' i Noemí, re' i kiye'aab' naq i Elimelec, Quelión, 
Mahlón. 

10Eh xawilow wo' taq chi naa nub'anam kaxáro ruuk' i Rut i aj Moab re' i 
rukanaam kahnoq i Mahlón reh chi konaa ruwihiik ruha'lak'uun wuuk' 
parub'ihnaal i kamnaq rub'ahiil re' i Mahlón. Chi je' re' ma' nee ta insahchik wach 
i rub'ihnaal chi kixilak taqe i awach reh, je' wo' chupaam i tinamit wili, chu'nchel i 
re' xawilow xab'iraj taq yu'naak noq xkorjik wach, inki. 

11Eh chu'nchel i tinamit ruch'ihil taqe i k'amal b'eeh ar je' wili ruchaq'weesjiik i 
Booz xkian: Korik noq xqilow. Neeta naq i ruyeew q'ab' i QaJaaw Dios, eh nee ta 
naq ink'acharik nee ta naq inwihik awak'uun awixq'uun ruuk' je' rukab' noq 
xk'acharik i Raquel ruch'ihil i Lea, re' taqe i qaa'qi'sil chi qunchelaal i hoj, hoj aj 
Israel. Eh re' hat nee ta naq inwihik awajaawriik, nee ta naq i naab'jik awach ayu' 
Belén, eh Efrata. 

12Eh nee ta naq inwihik runimaal kiwach taqe awak'uun awixq'uun neen wihik 
ruuk' i Rut, je' rukab' noq xwihik runimaal kiwach taqe rak'uun rixq'uun i Fares 
re' xwihik cho ruuk' i Tamar, re' Fares rak'uun Tamar ruuk' i Judá, je' ta naq re' i 
neerub'an cha wuuk' i QaJaaw Dios, inki taqe. 

13Je' aj re' noq re' Booz xub'an kaxáro ruuk' i Rut, xutik'aa' k'acharik ruuk'. Eh 
xponik i q'iij noq re' i QaJaaw Dios xuyeew q'ab' chi xkahnik wach k'achariik i 
Rut, eh x-aasjik jinaj rak'uun. 

14Xkilow chi je' re' taqe ixoq je' wili i xkiq'or reh i Noemí: Loq'imaj ta naq i 
QaJaaw Dios ruum xuyeew jinaj awiih aamaam re' i naa rilwiik aweh, nee ta naq i 
naab'jik wach chi korik chupaam i qatinamiit i hoj aj Israel. 

15Re' awiih re' re' naa ruye'wiik rukowiil ak'ux, eh naa kaat ruk'uxlaam pan 
arijb'iil, ruum re' re' rak'uun i xwihik cho chi awil-iib', xiik' naa loq'il chawach, 
ma' xata je' loq'il wuquub'-oq chi awak'uun. 

16Eh re' Noemí xuk'ul i ha'lak'un xuq'ahcheej, eh re' reh xq'uninik reh. 

17Noq xkilow chi je' re' taqe i ruka'jaah ixoq je' wili xkiq'or: Re' Noemí x-aasjik 
jinaj k'isa rak'uun, eh Obed i rub'ihnaal i xkikoj, re' i rajaaw chaloq i Isaí, rumaam 
chaloq i David. 

Re' wili taqe i rak'uun i riih rumaam Fares 

18Re' taqe wili i rak'uun i riih rumaam Fares. Re' Fares re' rajaaw i Hezrón. 

19Re' Hezrón, re' rajaaw i Ram. Re' Ram re' rajaaw i Aminadab. 

20Re' Aminadab re' rajaaw i Naasón. Re' Naasón re' rajaaw i Salmón. 

21Re' Salmón re' rajaaw i Booz. Re' i Booz re' rajaaw i Obed. 

22Re' i Obed re' rajaaw Isaí. Re' Isaí re' rajaaw i David. 

1 Sam 

1 Sam 1 

Re' i QaJaaw Dios xuyeew cho jinaj rak'uun i Ana 

1Chinaah i yuuq' i wilkeeb' wii' i riih rumaam Efraín pan tinamit Ramá xpatinik 
jinaj i winaq Elcana rub'ihnaal rak'uun i Jeroham, riih Eliú, xikin cho riih i Tohu, 
rak'uun i Zuf, re' ruuk' i riih rumaam Efraín. 

2Re' Elcana kiib' i rehk'een xwihik, re' jinaj Ana rub'ihnaal, eh re' jinaj Penina i 
rub'ihnaal. Re' i Penina wilik ruha'lak'uun, eh re' i Ana ma' xta ruha'lak'uun. 

3Re' Elcana rajlan haab' i nelik reje paru tinamiit inooj Silo chi loq'inik i chi 
ruq'ahteesjiik i rumayiij chuwach i QaJaaw Dios nim rajaawriik. Eh ar naq 
wilkeeb' i kiib' chi rak'uun i Elí, re' jinaj Ofni rub'ihinaal, eh re' jinaj Finees 
rub'ihnaal k'amal b'eeh aj tiij taqe chuwach i QaJaaw Dios. 

4Eh noq i ruq'asaj i rumayiij i Elcana i ruyeew reh i Penina i rukab' rixoqil, nik' 
nimaal i ruk'uxlaaj wii' riib', eh i ruyeew wo' k'uxumb'al keh chu'nchel i rak'uun 
rixq'uun i Penina. 

5Eh i ruyeew wo' k'uxumb'al reh i rehk'een Ana rub'ihnaal, xa re' la' sik'ooj wach 
i k'uxb'al ruwa' i ruyeew, ruum q'e' i ruk'ax atoob' ta ma' ruyeew q'ab' i Dios chi 
nwihik ruha'lak'uun. 

6Ruum aj re', re' Penina ma' k'isiin ta rujot' i Ana i rukaqse'laaj i ruyeew ruti'kiil 
ruk'ux ruum ma' ruyeew ta q'ab' i Dios chi nak'unanik. 

7Eh rajlaal haab' noq kiooj chi looq'jiik i Dios, re' Penina q'e' rujot' i Ana q'e' 
ruyeew ruti'kiil ruk'ux ruum aj re', re' Ana i rumol chi oq'ik, eh ma' rub'an ta 
ruwa' ruhaa'. 

8Ruum i re' je' wili inq'orarik reh i Ana ruum i Elcana re' i rub'ahiil ¿Chib'ih reet 
noq suq tioq'ik, eh q'e' ti' ak'ux? ¿Chib'ih reet noq ma' tiwi'k taj? ¿Mi ma' q'e' 
chihooj chi wilkiin awuuk' re' hin chuwach lajeeb'-oq awak'uun? inki. 

9Eh pan jinaj q'iij noq wilik Silo i Ana, eh noq rukohlaam chik ruwa' ruhaa' xooj 
parupaat i QaJaaw Dios. Eh re' i Elí tzunlik chupaam jinaj i xiila panookb'al reh i 
rupaat i Dios. 

10Re' Ana xati' chik ruk'ux noq xub'an rutiij chuwach i QaJaaw Dios. Eh xasuq suq 
chik inoq'ik. 

11Je' wili i xuq'or parutiij i Ana: QaJaaw Dios nim awajaawriik, nee ta tii 
naaketelaaj nuwach ruuk' i ruti'kiil nuk'ux i hin awaj kamanoom. Neeta naq 
kink'ulik cho panak'ux, ma' ta naq ne kinsahchik panak'ux. Neeta naq i nayeew 
cho jino'q k'isa wak'uun, re' hin QaJaaw Dios nee naq i nuq'asaj aweh chi nee 

inkamanik aweh nik' najtiil neenk'acharik, eh ma' nee ta naq inyok'arik i rismaal 
naah, inki. 

12Eh noq ma' rukanaa' ta chik i tiij i Ana chuwach i QaJaaw Dios. Re' Elí k'amal 
b'eeh aj tiij xakow chik i rilow i xaq chii' i Ana. 

13Ruum re' Ana ma' nib'irjik taj i ruq'or xa paránima k'ahchi' chi tiij, xa re' xaq 
chii' ink'uyu'jik. Eh re' Elí xukapaaj chi re' i Ana xohk'reel, 

14je' wili xuq'or reh: Raaj i hat ¿Kojaruuj inakanaa' i xohk'rik? Chakanaa' ruuk'jiik 
i k'ahlaj ha', inki reh. 

15Re' Ana je' wili ruchaq'weesjiik i Elí xub'an: Re' hin jaaw ma' xohk'rik ta nub'an 
ma' jank'al ta nwuk'ej weh i k'ahlaj ha'. Re' hin k'ahchi' nuyot'om i nuk'ux 
chuwach i QaJaaw Dios panutiij, ruum xiik' naah i ti' k'ahchi' nuk'ulum. 

16Maacapaaj inche hat chi re' hin, hin jinaj ixoq yiib' wach i nuna'ojb'al. Re' hin 
ma' nukanaa' tee tiij chuwach i Dios ruum ti' nuk'ux inyot'ik i wánima, inki. 

17Eh re' Elí i je' wili i ruchaq'weesjiik i Ana xub'an: Hiy chi suq ak'ux nee ta naq i 
ruyeew cha weh i QaJaaw i qaDios i hoj, hoj aj Israel aha' wili i k'ahchi' apahqaam 
reh, inki. 

18Re' Ana je' wili ruchaq'weesjiik i Elí xub'an: Rint'ioos aweh jaaw inaq'or, inki. 
Chi riij i re', re' Ana xsutinik wo' chik cho chupaam i ye'aab' aha' k'achi' wii' chi 
hi'lik, eh ma' xtib'ik ta chik ruk'ux. 

Re' raasjiik i Samuel 

19Eh chi junwaar chik re' Ana ruch'ihil i Elcana xiooj wo' chik chi looq'jiik i Dios. 
Eh xi sutinik wo' chik reje pankipaat ar Ramá, eh re' i Elcana xwirik ruuk' i Ana 
re' i rehk'een, eh xukanaa' wach k'acharik, xye'arik wo' cho reh ruum Dios i 
xupahqaaj parutiij. 

20Eh noq xkahnik wach k'acharik i Ana xponik i q'iij chi x-aasjik i k'isa rak'uun, eh 
Samuel i rub'ihnaal xukoj, ruum re' i k'isa k'un re' re' xupahqaaj reh i QaJaaw 
Dios. 

21Eh chi riij i re'. Re' Elcana ruch'ihil taqe awach reh xiooj ar Silo chi ruye'ariik i 
rumayiij chuwach i QaJaaw Dios, je' wo' rukab' i rub'an i rajlaal i haab', xuyeew 
wo' hoq aha' wilik i ruq'orom chi naa ruye'em. 

22Re' Ana reh ma' xooj ta chikiij, ruum je' wili i xuq'or reh i rub'ahiil: Re' hin 
komajaa' chik naa wojiik konaa chik nuq'uchum reh i ch'uuch' i k'isa k'un kora'j 
naa wojiik re' chi ruq'ahteesjiik chuwach i QaJaaw Dios, eh naa nukanaam cho ar 
chi jumpech, inki. 

23Re' Elcana i rub'ahiil je' wili ruchaq'weesjiik xub'an: Re' hat cha a'n aha' wilik i 
ruk'ul cha weh, tikaan peet korehtaal inaq'uch reh i ch'uuch' i k'isa k'un chi je' re' 

neena a'n i ruq'orom aweh i Dios, inki. Eh re' Ana xkahnik wo' pampaat 
chuk'ihteesjiik i k'isa k'un korehtaal chik xuq'uch reh i ch'uuch'. 

24Eh re' Ana noq xuq'uch reh i ch'uuch' xti ko k'isiin noq xuk'am reje parupaat i 
Dios ar Silo. Eh xkik'am reje haa' ixib' chi kok' imas wakax ruch'ihil i kiib' ru 
ka'winaq nimaq lemeta i arina, eh xkik'am wo' reje jinaj koxtaal tz'uhuum i riis 
uuva. 

25Eh noq xkikansaj imas wakax, eh xkik'am reje i k'isa k'un chuwach i Elí. 

26Eh re' i Ana je' wili i xuq'or reh i Elí: Chakuy jaaw re' hin inwaaj chi nee 
nanaab'eej chi korik chi re' hin ixoq xk'ulik nub'an nutiij ayu' chuwach i QaJaaw 
Dios noq tzunulkaat chi chii' i puerta. 

27Re' noq xk'ulik nupahqaaj reh i QaJaaw Dios chi chuyeew jino'q k'isa wak'uun, 
eh re' reh xuyeew wo' weh, re' i wili. 

28Je' re' noq re' hin yu'naak xin chalik chi ruq'ahteesjiik chuwach i QaJaaw Dios 
nim rajaawriik, eh naa rukamaniik reh nik' najtiil naa ruk'achariik, inki. Eh 
xkiloq'ej i Dios ar. 

1 Sam 2 

Re' rutz'uuy xub'an i Ana 

1Re' Ana je' wili i xuq'or parutiij: Re' hin ma' k'isiin ta suuqb'ik i wánima ruum re' 
i QaJaaw Dios inye'wik nukowiil reh chi ma' nee ta kinyo'jik chi kiq'orob'jiik i ki-
ixowanik nuwach. Re' hin ma' k'isiin ta insuuqb'ik nuk'ux ruuk', ruum re' reh 
inko'linik weh. 

2Eh ma' awach ta chik jino'q i wilik rusantohiil chuwach i reh, ma' awach taj 
inko'linik chi je' rukab' i reh, ma' xta chik jino'q Dios chi je' rukab' i reh. 

3Ma' awach taj i runimb'isaj riib' i ma' awach taj i kow neerub'an riib' ruuk' i nee 
ruq'or, ruum re' i QaJaaw Dios chu'nchel reht'al. Re' reh i rukoj rehtaal, eh i 
ruq'at i q'orik chinaah i ju'jun ruuk' chib'ih i rub'an. 

4Eh i rusach wo' wach i kiflecha i kow kiib' chi q'aq'inik, eh re' chik i ma' xta 
kikowiil i ruyeew kikowiil. 

5Re' taqe i suq naq kiwa' kihaa', yu'naak k'axik chik noq inkireq kiwa' kihaa'. Eh 
re' taqe inkikuy naq kiwa' kihaa', suq chik kiwa' kihaa'. Eh re' ixoq ma' inwihik ta 
naq ruha'lak'uun wuq'uub' chik i ruha'lak'uun xwihik. Eh re' ixoq k'ih naq i 
ruha'lak'uun yu'naak ma' aj k'isoom ta chik. 

6Eh re' i QaJaaw Dios inye'wik i k'acharik re' wo' reh ineesanik reh. Re' wo' reh 
inqasanik qeh panjul re' wo' reh i nuksanik cho qeh ar. 

7Re' QaJaaw Dios inye'wik qab'ehomal, re' wo' reh inye'wik qaneb'ahil, re' reh 
inye'wik qajaawriik, re' wo' reh ineesanik i qajaawriik. 

8Re' i QaJaaw Dios ineesanik paneb'a'il i neb'aa', eh i resaj panti' k'axik i 
rupahqaaj ruwa' chii' taq paat, eh i ruyeew chi kixilak taqe i wilik kajaawriik, i 
ruyeew chupaam i ye'aab' q'e' looq'. Ruum re' i QaJaaw Dios inehchanik reh i 
wach ak'al, eh chinaah i re' xuch'ikaa' chu'nchel i chib'ih jariik i wilkeeb'. 

9Re' i Dios incha'jinik keh i korik wach kik'ux ruuk'. Eh i ruyeew q'ab' chi kikimik 
i yiib' wach kina'ojb'al chupaam i ruq'equmaal i kimahk, ruum ma' awach taj i 
kow xa chi rib'il riib'. 

10Re' QaJaaw Dios naa rusacham kiwach i nixowanik wach, je' kahoq i naa 
ruye'em cho chikinaah kopan taxaaj. Eh re' wo' hoq i QaJaaw Dios naa ruq'atwiik 
q'orik chikinaah chu'nchel i tinamit. Eh naa ruye'em ruloq'il, eh naa ruye'em 
rajaawriik i ru reey xusik' wach, inki i Ana. 

11Eh chi riij i re', re' Elcana xsutinik reje parupaat ar Ramá. Eh re' i k'isa k'un 
Samuel xkahnik chi kamanik parupaat i Dios chi ri'sil i rajaawriik i Elí i k'amal 
kib'eeh aj tiij. 

Re' i yiib' wach na'ojb'al xkian i rak'uun i Elí 

12Re' taqe i rak'uun i Elí i k'amal kib'eeh aj tiij xkian i yiib' wach na'ojb'al, ma' 
xkiyeew ta rajaawriik i QaJaaw Dios. 

13Re' i k'amal kib'eeh aj tiij re' re' je' wili inki a'n: Noq re' taqe tinamit k'ahchi' 
kichaq'sam i tiwik reh kimayiij inkitaq'aaj reje i kimoso inkik'am reje jinaj i 
ch'ihch' ixib' naah. 

14Re' i kimoso ruuk' ixib' naah ch'ihch' re' re' inkich'ik iloq i tiwik pan xun, oon 
chupaam i nimaq kulk, oon chupaam i chaq'teesb'al tiwik. Eh nik' k'ihaal inkesaj 
cho ruuk' i ch'ihch' ixib' naah inkahnik chi keh i k'amal kib'eeh aj tiij. Je' re' inki 
a'n kuuk' chu'nchel i aj Israel imponik kiq'asaj i kimayiij ar Silo. 

15Eh noq komajaa' inkik'at i ruxeb'ohiil i tiwik inkiyeew chi kimayiij re' i rumoso 
i k'amal b'eeh aj tiij je' wili i ruq'or: Chayeew taq k'isinoq nutiib' chi rax reh chi 
nee nub'ah reh i k'amal b'eeh aj tiij, ruum wichaq' taq xayeew reh ma' nee ta chik 
i rik'ul taq aweh ruum xa re' wo' rax i ruk'ul, inki. 

16Eh wila' xkiq'or i kiq'asaniik reh i mayiij chi je' wili: ko qak'at peet i ruxeb'ohiil i 
tiwik koraj nee nak'am re' nik' pa' k'ihaal inawaaj, inko'q. Re' moso xkaqrik je' 
wili i xuq'or: Wila' ma' xayeew taq weh nee nuq'uch taq aweh nik' k'ihaal inwaaj, 
inki. 

17Eh re' taqe i k'ijool k'amal kib'eeh aj tiij re' re' xiik' naah i mahk xkian chuwach 
i QaJaaw Dios ruum ma' xponik ta panaq'kiwach i mayiij ink'amarik reje chuwach 
i QaJaaw Dios. 

18Eh re' i k'isa Samuel reh ma' rukanaa' taj i kamanik chuwach i Dios i rukoj chi 
riij i ruso' Efod korjinaq ruuk' lino. 

19Re' i rutuut i Samuel, ruch'ihil i rub'ahiil rajlaal haab' kiooj chi ruq'ahteesjiik i 
kimayiij chupaam i rupaat i Dios. Re' i rutuut i rukorb'isaj reje i runim rooq so' i 
rak'uun, eh i ruq'asaj reh. 

20Eh re' Elí i k'amal kib'eeh aj tiij i rupahqaaj rotob'il i Dios chinaah i Elcana, je' 
chinaah i rehk'een, je' wili xuq'or: Re' ta naq i QaJaaw Dios neen ye'wik cho k'ih-
oq awak'uun awixq'uun ruuk' awehk'een wili jilow i rak'uun xuq'asaj reh i 
QaJaaw Dios, inki, eh xi sutinik wo' chik reje pankipaat. 

21Re' QaJaaw Dios noq i rukuxisaj i Ana inkahnik wo' chik wach k'achariik, kox-
aasjik wo' chik ixib' rak'uun, eh ki'ib' rixq'uun. Eh re' i k'isa Samuel kow johtoq 
ruk'iih parukamaj i Dios. 

22Eh noq rijib' chik i Elí, xrib'iraj i yiib' wach na'ojb'al i xkian taqe i rak'uun kuuk' 
i chu'nchel i aj Israel. Re' taqe i rak'uun re' re' kiyohkik kuuk' taqe ixoq 
kikamanik chi chii' ookb'al reh i santo laj itz'ihy naah paat molb'al iib'. 

23Eh je' wili i xuq'or keh: Re' hin chu'nchel i tinamit inq'orik weh chi xiik' naah i 
yiib' wach na'ojb'al taq i na a'n. ¿Chib'ih reet noq yiib' taq wach tib'anik? 

24Ma' chih ta taq wak'uun ma' holohik ta k'isinoq rib'irjiik inkiq'or i rutinamiit i 
Dios taq chawiij. 

25Noq nee mahkunik chuwach i ras ruchaaq' jino'q neenehteesjik panti' k'axik 
ruum i q'atal q'orik. Eh noq nee mahkunik jino'q chuwach i QaJaaw Dios ma' 
awach ta chik neneesanik reh panti' k'axik, inki. Eh re' taqe i rak'uun i Elí xama' 
xkinimaj ta wo' hoq i xuq'or i kajaaw. Re' QaJaaw Dios ruyejaam chik wach chi 
naa rukansam taqe. 

26Eh noq k'ahchi' ruk'ulariik taqe re', re' i k'isa Samuel reh xakow chik i k'ihik i 
rub'an, eh q'e' imponik chuwach i Dios i runa'ojb'al je' wo' chikiwach i tinamit. 

27Eh chupaam i q'iij re' re' xponik jinaj i jalal ruq'oral i Dios ruuk' i Elí je' wili i 
xuq'or reh: Noq re' taqe aamaam awati't ye'ooj taqe pankowlaj kamanik ruum i 
reey ar Egipto re' hin xti xnuk'uhtaaj awajaawriik chikiwach. 

28Re' hin xnusik' taq chawach chi kixilak i k'ih ch'uq chi aj Israel chi xat kahnik 
taq chi k'amal kib'eeh aj tiij chi nuwach, reh chi naa taq aq'asam i mayiij, chi naa 
taq ak'atam i insensia chinaah i nu artaal. Reh wo' hoq chi naa taq akojom chawiij 
i Efod noq naa taq a'nam i nukamaj. Eh xnuyeew wo' q'ab' keh taq aamaam 
awati't chi naa rukahniik keh i mayiij inkiyeew i kuch aj Israel. 

29Eh yu'naak ¿chib'ih reet noq ma' imponik taq chawach taqe i mayiij nuq'orom i 
hin chi naa ruye'ariik chi nuwach? ¿Chib'ih reet noq q'e' nayeew kiloq'il 

awak'uun i hat k'ahchi' kiq'inaab'iik ruum i ruk'uxariik i chihooj laj mayiij 
inkik'am cho chi nuwach i nutinamiit Israel? 

30Eh re' i hin, ki Dios i aj Israel i nuq'orom naq chi chu'nchel i rak'uun chee 
awajaaw naa naq nukanaam taqe chi k'amal b'eeh aj tiij chi juneliik panukamaj, 
Xa re' la' yu'naak ma' naa ta chik nukojom taqe chub'aan i nukamaj, ruum re' hin 
naa nuye'em, ruloq'il awach inye'wik nuloq'il. Eh awach i ma' naa ta nuponiik 
panaq'wach, je' wo' hin ma' naa ta nuye'em rajaawriik. 

31Re' hin k'isiin ma' imponik i q'iij chi naa nusacham wach awajaawriik, je' wo' 
hoq i kajaawriik taqe aamaam awati't. Re' taqe awak'uun, awiih aamaam naa 
kikimiik reje noq komajaa' kirijb'ik. 

32Q'e' ti' i naa ruchaliik cha naah xanaa rutib'iik ak'ux noq naa awilom chi 
k'ahchi' taqe nukuxisam chu'nchel awuch aj Israel. Eh chu'nchel i awach aweh 
naa kikimiik reje noq komajaa' kirijb'ik. 

33Xa re' la' jinaj keh i ma' tokoom ta wuuk' i k'amal kib'eeh aj tiij ma' naa ta 
nukansam, re' reh ma' k'isiin ta naa ruye'em ruti'kiil ak'ux, ma' naa ta chik 
awilwiik ruum oq'ik naa a'nam. Eh chu'nchel awak'uun awiih aamaam komanaan 
noq naa kikimiik reje. 

34Re' naa akojom wii' rehtaal chi korik i k'ahchi' nuq'orom aweh, re' i 
naakik'ulum i kiib' chi awak'uun re' Ofni, i Finees. Re' keh xa chupaam i jinaj chi 
q'iij naa kikimiik. 

35Re' hin konaa chik nusik'im wach i naa nukojom chi k'amal b'eeh aj tiij 
panukamaj. Re' reh naa rukamaniik chi holohik je' rukab' inwaaj i hin. Re' hin naa 
nuye'em k'ih-oq rak'uun riih rumaam chi juneliik, eh naa wo' nuye'em q'ab' chi 
naa rukamaniik parukamaj i reey naa nusik'im wach. 

36Eh chu'nchel awach aweh konaa kikahniik chi k'achalkeeb' naa kichaliik ruuk' i 
k'amal kib'eeh aj tiij naa nusik'im wach, naa kipahqaam kitumiin reh re' ruuk' i 
plata naa kipahqaam kikaxlanwi'k reh. Eh naa wo' kipahqaam kikuyb'al reh 
k'amal kib'eeh aj tiij, inki Dios, inki. 

1 Sam 3 

Re' QaJaaw Dios xuq'oreej parusaq wiriik i Samuel 

1Re' k'isa k'ijool Samuel kamanik i rub'an parupaat i Dios re' Elí ink'amwik 
rub'eeh. Eh chupaam taqe q'iij re' re', re' i QaJaaw Dios ma' xata k'ahchi' taqe 
ruq'oreem i tinamit, eh ma' xata wo' k'ahchi' ruk'uhtaam cho keh i xa chib'ih 
jariik pan kisaq wiriik. 

2Re' Elí rijib' chik ma' nilwik ta chik chi korik, eh pan jinaj aq'ab' yoklik 
paruwarb'al. 

3Eh re' i Samuel reh ar yoklik chupaam i rupaat i QaJaaw Dios re' wilik wii' i 
loq'laj kaxa. Eh re' i rusaquumb'aal i QaJaaw koqoplik naq. 

4Re' QaJaaw Dios je' wili i xuq'or chaloq: Samuel, inki. Re' Samuel je' wili 
chaq'wik xub'an: Ayu' wilkiin jaaw, inki. 

5Eh re' Samuel rajimam riib' xooj ruuk' i Elí je' wili xuq'or: Ayu' wilkiin jaaw 
¿Chib'ih naq inche kinawaaj wii'? inki. Re' Elí je' wili i ruchaq'weesjiik xub'an: Re' 
hin ma' k'ahchi' ta kaat nuyuq'eem hiy wo' chik tiyook ar, i nuchjik, eh xooj wo' 
chik yohkoq. 

6Eh xq'orob'jik wo' chik cho ruum i QaJaaw Dios: Samuel, inuchjik. Eh re' Samuel 
xooj wo' chik rajimam riib' ruuk' i Elí: Ayu' wilkiin jaaw ¿chib'ih naq inche 
kinawaaj wii'? inki. Re' Elí je' wo' chik wili i xuq'or reh: Re' hin wak'uun ma' 
k'ahchi' ta kaat nuyuq'eem, hiy wo' chik tiyook ar, i nuchjik. 

7Eh re' Samuel komajaa' naq i runab'eej chi re' i QaJaaw Dios k'ahchi' ruq'orinik 
reh, ruum komajaa' wo' naq inq'orob'jik cho juriim-oq ruum i Dios. 

8Eh paroxpeech re' QaJaaw Dios xuq'oreej wo' chik i Samuel, eh re' Samuel 
rajimam wo' chik riib' xooj ruuk' i Elí je' wili xuq'or: Ayu' wilkiin jaaw ¿Chib'ih 
naq inchel kinawaaj wii'? inki. Xrilow chi je' re' Elí xunab'eej chi re' QaJaaw 
inq'orinik cho reh i k'isa k'ijool Samuel. 

9Ruum aj re', re' i Elí je' wili i xuq'or reh: Hiy wo' chik tiyook ar wila' xat ruq'oreej 
chik cho junriim-oq i QaJaaw Dios je' wili ruchaq'weesjiik cha a'n: Ayu' wilkiin 
Jaaw hin awaj kamanoom cha q'or chib'ih i naa aq'orom, tiko'q reh, inki. Eh re' i 
Samuel xooj wo' chik yohkoq paruye'aab'. 

10Eh re' i QaJaaw Dios xchalik ruuk' i Samuel xiq'oreej wo' chik, je' rukab' i xub'an 
taqe pampeet je' wili xuq'or: Samuel, Samuel, inki. Re' Samuel je' wili i chaq'wik 
xub'an: Jaaw re' hin, hin awaj kamanoom k'ahchi' kaat b'iram cha q'or chib'ih i 
naa aq'orom, inki. 

11Re' i QaJaaw Dios je' wili i xuq'or reh i Samuel: Re' hin jinaj i na'ojb'al naa 
nub'anam kuuk' i aj Israel, noq naakib'iram rib'iral naa rutib'iik i kixikin kab'chel. 

12Chupaam ponoq i q'iij re' re' naa nub'anam ruuk' i Elí re' k'amal kib'eeh aj tiij 
aha' wilik i ti' k'axik nuq'orom cho rib'iral chi naakik'ulum i rak'uun je' wo' taqe i 
riih rumaam ma' naa tarik'iikwach. 

13Re' hin nuq'orom cho rib'iral chi naa nuye'em taqe panti' k'axik chi juneliik i 
rak'uun taqe i riih rumaam i Elí ruum i yiib' wach na'ojb'al i xkian taqe i rak'uun. 
Re' hin naa nusacham kiwach chi jumpech ruum re' Elí reht'al wo' naq, eh ma' 
xuq'il ta taqe. 

14Ruum aj re', re' hin nuq'orom i xti korik chi re' yiib' wach na'ojb'al xkian i 
rak'uun i Elí ma' jaruuj naa nukuyum, ni xata naq ruuk' k'atoj mayiij, ni xata naq 
ruuk' chik jino'q mayiij, inki. 

15Eh re' i k'isa k'ijool Samuel xooj wo' chik yohkoq korehtaal chik saq'ik chi 
junwaar, eh xuteh taqe i ru puertahiil i rupaat i QaJaaw Dios, xyo'jik ma' 
xuk'utjaaj ta reh i Elí i xq'orarik reh parusaq wiriik ruum i Dios. 

16Eh re' i Elí xuyuq'eej ruuk' i Samuel je' wili xuq'or reh: Samuel hat wak'uun noq 
wilkaat anq'or aweh, inki. Ayu' wilkiin jaaw, inki noq chaq'wik i Samuel. 

17Eh re' Elí je' wili i xuq'or reh: ¿Chib'ih jariik i xuq'or aweh i QaJaaw Dios? Re' 
hin i nupahqaaj otob'il aweh chi cha q'or weh chu'nchel maakeb'aa' chi nuwach, 
ruum wii xakeb'aa' chi nuwach chib'ih i xuq'or aweh i QaJaaw re' reh kow i ti' 
k'axik naa ruye'em cho cha naah, i nuchjik. 

18Eh re' i Samuel xuk'utjaaj wo' reh i Elí chu'nchel i xq'orarik reh ruum i QaJaaw 
Dios. Re' Elí je' wili i xuq'or reh: Chu'nchel i re', re' QaJaaw Dios xq'orik i ruk'ul 
chi neena a'n je' rukab' imponik chuwach i reh, i nuchjik. 

19Eh re' Samuel kow johtoq ruk'iih, ma' xkanab'jik ta ruum i QaJaaw Dios xub'an 
wo' ruuk' chu'nchel i ruq'orom rib'iral reh. 

20Eh chu'nchel i aj Israel wilkeeb' chupaam i ye'aab' Dan, eh xponik ko chupaam i 
ye'aab' Beerseba xkireq chi riij chi re' i Samuel xti manlik jalal ruq'oral i QaJaaw 
Dios. 

21Re' QaJaaw Dios xuk'uhtaaj wo' chik riib' chuwach i Samuel parusaq wiriik ar 
Silo. Eh ar xuq'or reh i ruk'uhb'aal. Eh re' Samuel i ruq'or wo' chik keh i aj Israel i 
xq'orarik reh ruum i QaJaaw Dios. 

1 Sam 4 

Re' taqe i aj filisteo xkiq'uch i loq'laj kaxa i molooj wii' i k'uhb'aal 

1Eh re' taqe i aj filisteo xkimol cho kiib', xi chalik chi q'aq'inik kuuk' i aj Israel. Eh 
re' taqe i aj Israel xi elik cho chi kik'ulb'ejiik, ar kiyejaa' i ki-itz'ihy naah paat 
Eben-ezer. Eh re' taqe i aj filisteo ar xkiyejaa' i ki-itz'ihy naah paat Afec. 

2Re' keh kow xi chalik chi q'aq'inik chikinaah i aj Israel. Eh re' taqe i aj filisteo je' 
naakijib' miil i ki soldado i aj Israel xkikansaj chupaam i q'aq'inik re' re'. 

3Eh noq xi sutinik reje i aj Israel chupaam i ki-itz'ihy naah paat, re' taqe k'amal 
b'eeh chi kixilak je' wili i xkiq'or: ¿Chib'ih reet noq xooj ruq'asaj i QaJaaw Dios 
pan kiq'ab' i aj filisteo? Re' hoj naa qak'amam reje Silo i loq'laj kaxa molik wii' i 
ruk'uhb'aal i QaJaaw Dios, reh chi neen wihik pan qaxilak chi je' re', re' QaJaaw 
Dios nee qoh ruko'leej chikiwach taqe ixowaal re' re', inki taqe. 

4Re' taqe i aj Israel xkitaq'aaj wo' reje taqe i winaq ar Silo xkik'am reje i loq'laj 
kaxa wilik rehtalil i kiib' chi k'achareel chinaah wilik kixiik', molik wii' 
ruk'uhb'aal i QaJaaw Dios nim rajaawriik. Eh re' Ofni re' Finees kiib' chi rak'uun i 
Elí k'amal kib'eeh aj tiij, chucheel i loq'laj kaxa wilkeeb' noq xiooj. 

5Eh noq xponik i loq'laj kaxa i molik wii' i ruk'uhb'aal i QaJaaw Dios, i kimolom 
wii' kiib' i aj Israel yohb'aal wach noq xkik'er kichii' ruum rusuqkiil kik'ux 
xanq'ajb'anik chik paam i ye'aab' xkian. 

6Noq xkib'iraj i aj filisteo chi xkik'er kichii' ruum rusuqkiil kik'ux je' wili i xkiq'or: 
¿Chib'ih reet noq k'ahchi' kik'erem kichii' i aj Israel pan kiye'aab'? inki taqe. Eh 
xkib'iraj wo' rib'iral chi xkik'am reje i loq'laj kaxa molik wii' i ruk'uhb'aal i 
QaJaaw Dios pan kiye'aab' i aj Israel. 

7Re' taqe i aj filisteo xchalik kiyo'jiik je' wili i xkiq'or: Re' Dios xk'ulik chik iloq 
pan kiye'aab' wilik wii' i ki-itz'ihy naah paat i aj Israel. Re' wili ma' jank'al 
tanb'aan, yu'naak i hoj naa kisacham qawach. 

8Eh je' wili xkiq'or: ¿Awach neenko'linik qeh pan q'ab' i Dios? re' reh nim 
rajaawriik. Re' reh xtaaq'anik chaloq i runimaal ti' k'axik chikinaah i aj Egipto 
panchiq yuuq', eh xusach kiwach. 

9Eh qakowb'isaj taq qak'ux i hoj aj filisteo, nee ta naq inqakowb'isaj qiib' chi 
q'aq'inik kuuk' i aj Israel reh chi ma' nee ta qohkahnik chi ri'sil i kajaawriik je' 
rukab' noq xi kahnik i keh chi ri'sil i qajaawriik i hoj, inki taqe. 

10Re' taqe i aj filisteo xkitoq'aa' i kowlaj q'aq'inik, eh xkian reh i aj Israel xkimol 
chi elik chupaam i ki-itz'ihy naah paat. Xa re' la' yohb'aal wach i xikimik lajeeb' ru 
ka'winaq miil chi aj Israel i xikimik re' ruuk' i xa chi kooq kib'ehik. 

11Eh re' i loq'laj kaxa i molik wii' i ruk'uhb'aal i QaJaaw Dios xkiq'uch, eh kikansaj 
i Ofni i Finees i kiib' chi rak'uun i Elí. 

12Eh jinaj i winaq re' ruuk' riih rumaam Benjamín xumol chi elik chikiwach i aj 
q'aq'ineel xa chupaam wo' hoq i q'iij re' re' xponik ar Silo, xiheel i ruso', eh tolin 
pooq i wach naah. 

13Noq xponik ar, re' Elí tzunlik pan xiila chii' puerta tz'eht i rub'an reje wach 
b'eeh, ruum yo'jik i rub'an i ránima ruum i rukapeb'jiik i loq'laj kaxa molik wii' i 
ruk'uhb'aal i QaJaaw Dios. Re' winaq re' re' xokik chupaam i tinamit, eh xuq'or 
keh i tinamit chib'ih i xk'ularik, eh re' taqe i tinamit ma' k'isiin ta noq xkik'er 
kichii' ruum kiyo'jiik. 

14Eh noq xrib'iraj i Elí chi k'erik kichii' i tinamit je' wili i xuq'or: ¿Chib'ih inchireet 
noq xak'erik chik kichii' k'ahchi' kitukem kiib' taqe re'? inki. Eh rajimam riib' 
xponik i winaq xuq'or i koq reh i Elí chib'ih xk'ularik. 

15Re' Elí ach naq kiib' ma' jinaj siento haab' i wilik reh k'ahchi' naq chik 
ruq'equmriik paam inaq'wach. 

16Re' winaq je' wili i xuq'or i koq reh i Elí: Re' hin xinelik cho panq'aq'inik 
chikiwach i aj filisteo xa xwesaj cho wiib', inki. Eh re' Elí xupahqaaj reh i winaq 
chi je' wili: ¿Chib'ih jariik xk'ularik hat wak'uun noq wilkaat? inki. 

17Eh re' winaq je' wili ruchaq'weesjiik xub'an: Re' taqe i aj filisteo xkian reh i aj 
Israel, ma' k'isiin i xikimik, eh re' taqe awak'uun kab'chel re' Ofni, i Finees 
xkikansaj wo' hoq. Eh re' i loq'laj kaxa molik wii' i ruk'uhb'aal i QaJaaw Dios 
xkiq'uch wo' hoq i aj filisteo, inki. 

18Eh noq xrib'iraj i Elí chi xq'ucharik i loq'laj kaxa molik wii' i ruk'uhb'aal i 
QaJaaw Dios xk'awlooj reje chi riij pan xiila chi chii' i puerta tzunlik wii' xutoq i 
ralaq, eh xkimik ruum riji' winaq chik xama' rukuy ta naq chik riib'. Eh ka'winaq 
haab' xwihik chi taaq'anik ar Israel. 

19Re' ril-iib' i Elí i rehk'een i Finees wach k'acharik naq wilik ach naq k'isiin ma' 
ink'ulik ruk'ux. Eh noq xrib'iraj chi xkiq'uch i loq'laj kaxa, eh chi xkimik i rajaaw i 
rub'ahiil chi xkimik i rub'ahiil, xchalik lom i ruti'kiil xk'ulik ruk'ux. 

20Eh noq xkilow ixoq k'ahchi' kilwiik reh chi kimik chik i rub'an ixoq xk'ulik 
ruk'ux je' wili i xuq'or reh: Mat qajik kapeew re' aha'lak'uun x-aasjik k'isa k'un, 
inki taqe reh. Eh re' ixoq ma' xchaq'wik taj ruum xsahchik ruk'ux. 

21Re' k'isa k'un Icabod i rub'ihnaal xkikoj, je' re' xkikoj reh ruum xelik i ruloq'il i 
Dios chi kixilak i aj Israel ruum xkiq'uch i tokoom tinamit i loq'laj kaxa, eh xkimik 
chik i rub'ahiil, eh xkimik wo' hoq i Elí rajaaw i rub'ahiil ixoq re' re'. 

22Eh xkiq'or chi xelik chik i kiloq'il i aj Israel ruum xkiq'uch chik i tokoom tinamit 
i loq'laj kaxa molik wii' i ruk'uhb'aal i QaJaaw Dios. 

1 Sam 5 

Re' taqe i aj filisteo xkik'am reje i loq'laj kaxa pan kitinamiit 

1Noq kiq'uchum chik i loq'laj kaxa molooj wii' i ruk'uhb'aal i Dios taqe i aj filisteo 
xkesaj reje Eben-ezer xkik'am reje pan tinamit Asdod. 

2Eh ar xooj kiyeew parupaat i kitz'aqoj tiyoox Dagón rub'ihnaal, ar xkiyeew i koq 
chucheel i tiyoox re' re'. 

3Eh chi junwaar chik noq xi ponik ar aj Asdod xponik kireq i kitiyoox Dagón 
rub'ihnaal chi kutlik chik wach ak'al chuwach i loq'laj kaxa molik wii' i 
ruk'uhb'aal i Dios. Xkilow chi je' re' xkimol johtoq i Dagón xkiyeew wo' chik 
paruye'aab'. 

4Noq xi ponik i tinamit re' re' chi junwaar xponik wo' chik kireq i Dagón chi kutlik 
wach ak'al chuwach i loq'laj kaxa molik wii' i ruk'uhb'aal i Dios, toqeel chik i 

ralaq, eh toqeel wo' chik kab'chel i q'ab', wilkeeb' reje chi chii' i puerta, eh ach 
wo' re' i rutohnaal raa' ma' xtoq taj. 

5Ruum aj re', re' taqe i k'amal kib'eeh aj tiij parukamaj i Dagón, ruch'ihil taqe i 
kiloq'inik reh ar Asdod ma' inkiye'q' ta chi jumpech aha' xq'ehb'ik wii' i kitiyoox 
re' re'. 

6Chi riij i re', re' i QaJaaw Dios xuyeew chaloq i runimaal ti' k'axik, i runimaal 
yo'jik chikinaah i aj Asdod re' re'. Xuyeew chee yab'ilaal chikinaah, xinujik chi 
sipjeel. 

7Eh noq xkilow i aj Asdod chi je' re' i k'ahchi' kik'ulum, je' wili xkiq'or: Re' loq'laj 
kaxa molik wii' i ruk'uhb'aal i ki Dios i aj Israel ma' ruk'ul ta chi wilik pan qaxilak. 
Re' Dios re' re' kow k'ahchi' rub'anam i ti' k'axik qeh i hoj, je' wo' reh i Dagón 
qadios, inki taqe. 

8Eh xkitaq'aaj ruk'amariik chu'nchel i k'amal kib'eeh i aj filisteo, xkimol kiib' 
kuuk' xkipahqaaj keh chi je' wili: ¿Chib'ih i naaqanam ruuk' i loq'laj kaxa molik 
wii' i ruk'uhb'aal i Dios? inki taqe. Neerub'an chi neenqak'am reje chupaam i 
tinamit Gat, inki taqe. Eh re' taqe i aj filisteo xkik'am wo' reje ar i loq'laj kaxa. 

9Eh noq kik'amam chik reje i loq'laj kaxa molik wii' i ruk'uhb'aal i Dios koxuyeew 
wo' chaloq i runimaal yo'jik chikinaah i wilkeeb' Gat, xuyeew chee yab'ilaal 
chikinaah re' ruuk' i nimaq taq sipjeel, xelik cho keh chi nimaq chi kok' taq. 

10Eh re' taqe i aj filisteo ar chik xkik'am reje i loq'laj kaxa molik wii' i ruk'uhb'aal i 
Dios ar Ecrón. Eh noq xkilow chi je' i wilkeeb' chupaam i tinamit Ecrón chi xooj 
k'oloq i loq'laj kaxa chi kixilak, je' wili xkiq'or: Xkik'am cho qeh i loq'laj kaxa 
molik wii' ruk'uhb'aal i ki Dios i aj Israel reh chi naaqakimiik, chi qunchelaal i hoj, 
inki taqe. 

11Eh chupaam chu'nchel i tinamit re' re' xchalik i runimaal yo'jik xkitaq'aaj 
ruk'amariik i chu'nchel i k'amal kib'eeh i aj filisteo, je' wili xkiq'or: Chawesaj taq 
reje panqatinamiit i loq'laj kaxa molik wii' i ruk'uhb'aal i ki Dios i aj Israel 
chak'am wo' taq chik reje paruye'aab' reh chi ma' nee ta qoh rukansaj i hoj 
chiquncheel, inki taqe. 

12Eh re' i tinamit ma' kikimik taj, i nelik chaloq i sipjeel chikiij xak'erik chik kichii' 
ruum i ruti'kiil xanq'ajb'anik chik paam i taxaaj inki a'n 

1 Sam 6 

Re' aj filisteo xkiq'asaj wo' chik i loq'laj kaxa pan tinamit Israel 

1Re' loq'laj kaxa molik wii' i ruk'uhb'aal i QaJaaw Dios wuquub' poh xub'an pan 
kitinamiit i aj filisteo. 

2Eh re' keh xkitaq'aaj kik'amariik taqe i k'amal kib'eeh aj tiij, taqe aj q'ij, 
xkipahqaaj keh chi je' wili: Chaq'or taq qeh i hat chib'ih i naa qa'nam ruuk' i 
loq'laj kaxa molik wii' i ruk'uhb'aal i QaJaaw Dios, eh nik' wach noq naa wo' chik 
qasutem reje paruye'aab', inki taqe. 

3Re' keh je' wili i xkiq'or: Wila' re' taq i hat naa aq'asam i loq'laj kaxa molik wii' 
ruk'uhb'aal i kaJaaw i ki Dios i aj Israel, cha taq'aaj taq reje jino'q i siih chupaam 
tojb'al riij taq amahk. Wila' xa a'n taq i je' re' nee taq ti k'acharik, eh nee taq 
inanab'eej chib'ih reet noq xuyeew taq cha naah i ti' k'axik re' re', inki taqe. 

4Re' taqe i aj filisteo xkipahqaaj reh taqe re' chi je' wili: ¿Chib'ih jariik i neenqasiij 
reh i Dios? inki taqe. Re' keh je' wili xkiq'or nee taq inataq'aaj reje pan kaxa 
ho'oob'-oq chi je' ruwii' sipjeel re' ruuk' i oro korjinaq wii', pankib'ihnaal taqe i 
k'amal ab'eeh taq i hat aj filisteo. Eh ho'oob'-oq i ch'ooh oro korjinaq wii' ruum 
re' taqe re' k'ahchi' rub'aniik ti' k'axik aweh taq i hat je' wo' k'amal taq ab'eeh. 

5Eh nee taq inayejaa' kijalwaach taq asipjeel ruch'ihil i ch'ooh ruum re' taqe re' 
k'achi' rujot'wiik keh taq aatinamiit, eh nee taq i nayeew ruloq'il i ki Dios i aj 
Israel. Nee taq i nayeew reh i ki Dios i aj Israel chi je' re' nee oon naq inche resaj i 
ti' k'axik taq cha naah, je' wo' chikinaah taq aadios, chikinaah taq atik. 

6¿Chib'ih reet noq i naa kowb'isaj taq anaah je' rukab' xkian i aj Egipto, ruch'ihil i 
kireey? Re' taqe re' yohb'aal wach i ti' k'axik xkik'am cho chikinaah kora'j 
xkiyeew q'ab' re' chi xi elik chaloq taqe i aj Israel pan kitinamiit. 

7Re' taq i hat cha taq'aaj taq ruyejeb'jiik jinaj i ak'laj kareta, Eh nee taq i nak'am 
chaloq i kiib' chi ixoq wakax wilik kak'uun ma' jank'al ta nokik per per wach 
chee' rij kinaah. Eh nee taq i nalaq'aa' kiwach reh chi pankib'al nee kiwihik, xa re' 
la' ma' nee ta nooj chikiij i kak'uun nee taq inakanaa' cho pan kikoraal. 

8Chi riij i re' nee taq i nak'am chee loq'laj kaxa molooj wii' i ruk'uhb'aal i QaJaaw 
Dios nee taq i nayeew reje pan kareta. Eh nee taq i nayeew pan jino'q kaxoon 
taqe i oro korjinaq wii' naa asihim taq reje reh i Dios chi riij taq amahk, eh nee 
taq i naa taq'aaj reje i kareta chi rutkeel. 

9Eh nee taq inakoj rehtaal i kareta mi chi korik neenooj ar Bet-semes re' kiye'aab' 
i aj Israel. Ar taq nee nakoj rehtaal chi re' i ki Dios i aj Israel inye'wik chaloq i ti' 
k'axik k'ahchi' qak'ulum. Eh wila' ma' chi korik xooj kareta ar taq neenqakoj 
rehtaal chi ma' re' tee reh xye'wik cho reh xa xchalik chi qanaah, inki taqe. 

10Eh re' taqe i winaq re' re' xkian i xq'orarik keh, xkik'am wo' chaloq i kiib' chi 
ixoq wakax xkikanaa' taqe i kak'uun pan koraal, eh xkilaq'aa' kiwach ixoq wakax 
xkib'ak' reje i kareta wach kinaah, 

11Chi riij i re' xkiyeew reje pan kareta i loq'laj kaxa molik wii' i ruk'uhb'aal i 
QaJaaw Dios, xkiyeew wo' reje pan kareta i kaxoon kiye'em wii' i rehtaliil i 
kisipjeel, ruch'ihil i kijalwaach i ch'ooh oro taqe korjinaq wii'. 

12Chi riij i re', re' xkitaq'aaj reje i junk'uhl chi ixoq wakax xkik'am reje kareta 
xiooj chi korik chupaam i rub'eeh i tinamit Bet-semes ma' xkijal taj i kib'eeh, ni 
xata pansak'aaj, ni xata pantz'eet. Eh re' taqe i aj filisteo xkitahqeej reje i kareta 
korehtaal xponik pank'ula't reh i Bet-semes. 

13Eh re' taqe i patim Bet-semes chuquj trigo inki a'n wach k'ixkaab' noq xkilow 
chi wilik pan kareta i loq'laj kaxa molik wii' i ruk'uhb'aal i QaJaaw Dios ma' k'isiin 
ta xsuuqb'ik kik'ux. 

14Noq xponik i kareta chupaam i ruye'aab' i Josué wilik paruyuq'ul i Bet-semes, 
eh ar wilik wii' jinaj i nimlaj ab'aj. Re' taqe i aj Israel ar xkipaxej i kareta xkiluk' 
jinaj i q'aaq', eh xkik'at i kiib' chi ixoq wakax chi mayiij chuwach i QaJaaw Dios. 

15Eh noq komajaa' naq inkipaxej i kareta re' taqe i riih rumaam i Leví xkiqasaj i 
loq'laj kaxa molik wii' i ruk'uhb'aal i QaJaaw Dios, xkiqasaj wo' hoq i kaxoon 
wilkeeb' wii' taqe i xa chib'ih jariik oro korjinaq wii'. Eh ar xkitub'aa' chinaah i 
nimlaj ab'aj, chupaam i q'iij re' re', re' taqe i wilkeeb' ar Bet-semes xkiq'asaj i 
kik'atoj mayiij, je' wo' taqe i xa mayiij chuwach i QaJaaw Dios. 

16Eh noq xkilow chi je' re' taqe i ho'oob' chi k'amal kib'eeh i aj filisteo xa 
chupaam i q'iij re' re' xi sutinik reje pan tinamit Ecrón. 

17Re' taqe i ho'oob' chi rujalwaach sipjeel oro korjinaq wii' xkiq'asaj i aj filisteo 
reh i QaJaaw Dios chi riij i kimahk, jinaj i pankib'ihnaal i aj Asdod, jinaj i 
pankib'ihnaal i aj Gaza, jinaj i pankib'ihnaal i aj Gat, eh jinaj i pankib'ihnaal i aj 
Ecrón. 

18Eh re' taqe i kijalwaach i ch'ooh oro korjinaq wii' je' k'ihaal i jar ch'uq kitinamiit 
i aj filisteo, je' wo' k'ihaal i k'amal kib'eeh, je' wo' k'ihaal i kitinamiit sutimaj riij 
chi koraal tz'aq, je' wo' k'ihaal i kok' tinamit ma' sutimaj ta riij chi koraal tz'aq. Eh 
re' nimlaj ab'aj xkiyeew wii' i loq'laj kaxa ko wilik wo' chupaam i ruye'aab' i Josué 
yu'naak re' wilik paruyuq'ul i Bet-semes. 

19Re' QaJaaw Dios wilik taqe i winaq xukansaj aj Bet-semes ruum xkilow qohoq 
paam i loq'laj kaxa molik wii' i ruk'uhb'aal i QaJaaw Dios. Lajeeb' ru kajwinaq chi 
winaq i xukansaj taqe chupaam i q'iij re' re'. Re' taqe i tinamit xasuq chik kioq'ik 
ruum i runimaal i ti' k'axik xye'arik cho chikinaah ruum i QaJaaw Dios. 

20Eh xkilow chi je' re' i patim ar Bet-semes je' wili xkiq'or: ¿Awach i neerub'an 
ruko'ljiik riib' chuwach i qaDios wilik ruSantohiil? ¿Awach chik aj uuk' naa 
qataq'aam reje i loq'laj kaxa? inki, taqe. 

21Eh kitaq'aaj i taqareel ar Quiriat-jearim, je' wili i xkiq'or reje: Re' taqe i aj 
filisteo xkiq'asaj wo' chik i loq'laj kaxa molik wii' i ruk'uhb'aal i QaJaaw Dios 
neerub'an chi nee taq ink'ulik ak'am, inki taqe. 

1 Sam 7 

1Eh re' taqe i patim ar Quiriat-jearim xi chalik chuk'amariik i loq'laj kaxa molik 
wii' i ruk'uhb'aal i QaJaaw Dios.  Eh ar xponik kiyeew parupaat i Abinadab i patim 
nah yuuq',  chi riij i re' xkikuxisaj i rak'uun Eleazar i rub'ihnaal reh chi re' reh 
xcha'jinik reh i loq'laj kaxa.  

Re' Samuel xkahnik chi q'ataj q'orik chikinaah i aj Israel 

2Re' loq'laj kaxa molik wii' i ruk'uhb'aal i QaJaaw Dios juninaq haab' xwihik 
Quiriat-jearim. Eh re' taqe i aj Israel xakow chik inkipahqaaj chi naa kitoob'jiik 
ruum i QaJaaw Dios. 

3Eh re' i Samuel je' wili i xuq'or keh chu'nchel i aj Israel: Wila' xti korik chi 
nawaaj taq aq'asam awiib' reh i QaJaaw chu'nchel taq awánima, chawesaj taq 
reje chu'nchel i tiyoox, je' wo' hoq i tiyoox Astarot b'ih chaq'asaj taq aak'achariik 
reh i QaJaaw Dios, xa re' taq chik i reh naa aye'em ruloq'il. Chi je' re' nee taq 
tiruko'leej pan kiq'ab' taqe i aj filisteo, inki. 

4Eh re' taqe i aj Israel xkesaj wo' reje chi kixilak i rujalwaach i Baal, je' wo' hoq i 
rujalwaach i Astarot xa re' chik i QaJaaw Dios xkiyeew ruloq'il. 

5Eh re' Samuel je' wili xuq'or keh: Chawunchelaal taq i hat aj Israel naa taq 
amolom awiib' ar Mizpa, eh re' hin neenub'an nutiij taq chawiij chuwach i Dios, 
inki. 

6Eh xkimol wo' kiib' i aj Israel ar Mizpa ar kesaj i ha' panjul, eh kichihkaaj chi 
kimayiij chuwach i QaJaaw Dios. Eh xkikuy kiwa' kihaa' i je' wili xkiq'or: Re' hoj 
xti korik wo' hoq chi xoj mahkunik chuwach i QaJaaw Dios, inki taqe. Eh re' i 
Samuel xkahnik chi q'ataj q'orik chikinaah i aj ar Israel. 

7Eh noq xkib'iraj i aj filisteo chi kimolom kiib' i aj Israel ar Mizpa. Re' taqe i 
k'amal kib'eeh i aj filisteo xi chalik chi q'aq'inik chikinaah i aj Israel. Noq xkib'iraj 
chi je' re' i aj Israel ma' k'isiin taxiyo'jik. 

8Eh je' wili xkiq'or reh i Samuel: Cha a'n otob'il qeh maakanaa' i tiij chi q'iij 
chuwach i QaJaaw i qaDios. Reh chi nee qoh ruko'leej pan kiq'ab' i aj filisteo, inki 
taqe. 

9Eh re' Samuel xukansaj jinaj i k'isa tentzun manlik wach noq xuk'at chi mayiij 
chuwach i QaJaaw Dios. Eh xupahqaaj i rotob'il i QaJaaw Dios chikiij chu'nchel i aj 
Israel, eh x-ib'irjik wo' hoq i rutiij. 

10Noq k'ahchi' ruq'asam i k'atoj mayiij i Samuel, re' taqe i aj filisteo xi chalik chi 
q'aq'inik chikinaah i aj Israel. Re' QaJaaw Dios jinaj i je' kowlaj kahoq xuyeew cho 
chikinaah ruum i re' ma' k'isiin ta xiyo'jik je' aj re' noq xb'aan keh kuum i aj 
Israel. 

11Re' taqe i aj Israel xi elik reje ar Mizpa, xiooj chub'anariik keh i aj filisteo, ar 
wach k'ixkaab' wilik ar Bet-kar. 

12Eh re' Samuel xuchop chaloq jinaj ab'aj xuyeew pankiyejaal i Mizpa ruuk' i 
ye'aab' Sen, Eben-ezer i b'ih xukoj re' b'ihnaal wili iraaj ruq'orom ko ayu' k'achi' 
kooj rutob'eem i QaJaaw Dios. 

13Re' taqe i aj filisteo xb'aan keh ma' kota chik xkichop naah i kiye'aab' i aj Israel. 
Nik' najtiil xk'acharik i Samuel, re' Dios ma' xitob'eej ta taqe i aj filisteo. 

14Eh re' taqe i ye'aab' kichopom naah i aj filisteo xelik reje ar Ecrón xponik ko ar 
Gat xkichop wo' chik naah i aj Israel. Je' re' noq xkik'am wo' chik i kiye'aab' i aj 
Israel i kichopom naq naah taqe i aj filisteo. Eh xi wihik pansuqkiil k'uxliis i aj 
Israel kuuk' i aj amorreo. 

15Eh nik' najtiil xk'acharik i Samuel je' re' najtiil xwihik chi q'ataj q'orik chikinaah 
i aj Israel. 

16Eh rajlaal haab' inooj chupaam i tinamit Bet-el, je' wo' ar Gilgal, je' wo' ar Mizpa 
imponik q'atal q'orik chikinaah taqe i tinamit wilkeeb' chupaam taqe i ye'aab' re' 
re'. 

17Eh re' i Samuel insutinik wo' chik reje Rama ruum ar wilik i rupaat. Re' reh ko 
ar i rub'an chaloq i q'ataj q'orik chikinaah chu'nchel i tinamit Israel. Eh ar wo' 
xuyejaa' jinaj i artaal loq'oomb'al reh i QaJaaw Dios. 

1 Sam 8 

Re' taqe i aj Israel xkipahqaaj kireey 

1Noq xrijb'ik chik chi korik i Samuel xupab'aa' taqe i rak'uun chi q'ataj q'orik 
chinaah i tinamit Israel. 

2Re' i peet rak'uun, Joel i rub'ihnaal, eh re' i chaq'b'ees Abías i rub'ihnaal. Re' taqe 
re' i xi wihik chi q'ataj q'orik chinaah i tinamit Beerseba. 

3Xa re' la' re' taqe ak'uunb'ees re' re' ma' xkian ta chik i q'ataj q'orik je' rukab' i 
xub'an i kajaaw. Eh xkik'ax wach i tumiin, xkik'ul i tumiin xa ruuk' i chukuj q'orik 
ma' xkian taj i q'ataj q'orik parub'ehel. 

4Xkilow chi je' re' taqe i k'amal kib'eeh i aj Israel xkimol reje kiib' xiooj chi 
q'orob'jiik i Samuel ar Ramá. 

5Je' wili xkiq'or reh: Re' hat, hat chik mama' winaq. Eh re' taqe awak'uun ma' je' 
ta chik rukab' i hat. Je' re' noq chapab'aa' jino'q qareey reh chi re' chik i reh 
neenkahnik chi taaq'anik chi qanaah, je' rukab' noq wilik kireey nimaq tinamit, 
inki taqe. 

6Eh re' Samuel ma' xponik ta chuwach chi xkipahqaaj reh chi naa rupaab'aam 
jino'q kireey chi re' chik i reey re' re' naa rutaaq'aniik keh ruum aj re' xuq'oreej i 
Dios parutiij. 

7Eh re' QaJaaw Dios je' wili i xuq'or reh i Samuel: Re' hat chayeew keh i tinamit 
inkipahqaaj aweh chanab'eej noq ma' re' tee hat ma' ti ponik ta panaq'kiwach, re' 
la' hin ma' kimponik ta panaq'kiwach reh chi ma' nee ta nub'an i taaq'anik 
chikinaah. 

8Xa re' wo' noq xwesaj taqe cho Egipto kitoq'aam cho rub'aan taqe i yiib' wach 
na'ojb'al re' re'. Eh xi k'uloq ayu' yu'naak xin kiq'eb' chi riij kik'ux. Xa k'ahchi' wo' 
cho kiloq'em i tiyoox, je' wo' re' i k'ahchi' keeb' aweh i hat yu'naak. 

9Je' re' noq chayeew keh inkipahqaaj aweh: Xa re' la' xti cha q'or rikorkiil keh 
chib'ih i naa kianam, eh nik' wach i wihik chi ri'sil i rajaawriik jino'q i reey, inki. 

10Eh re' Samuel xuq'or keh i tinamit k'ahchi' kipahqaam kireey chu'nchel i xuq'or 
i QaJaaw Dios. 

11Re' Samuel je' wili i xuq'or keh: Re' i naa rokiik chi reyil taq cha naah, je' wili i 
naa rub'anam taq awuuk', wilik taq aawak'uun naa rukojom chi soldado hiil, 
wilik i naa rukojom chi b'ehik pan kareta, wilik naa rukojom chi b'ehik chi riij 
taqe kawáyu, wilik i naa rukojom chi b'ehik chi kooq naa kojiik chi peet b'eeh 
chuwach i rukareta. 

12Eh wilik i naa rukojom chi k'amal kib'eeh i jinaj miil chi soldado, eh wilik i naa 
rukojom chi k'amal kib'eeh i lajeeb' roxk'ahl chi soldado Eh wilik taq aweh i hat i 
naa rukojom chi b'anaj arado parak'aal, eh chi molariik taqe i wach i rutik. Wilik i 
naa rupab'aam chi ruyejeb'jiik i kareta taqe i tz'a'amb'al reh q'aq'inik. 

13Eh wilik awixq'uun naa rukojom chi ye'jan reh ink'ohnik laj iq'oom eh naa 
rukojom chiyej-an ruwa', eh naa taqe rukojom chiyej-an rukaxlanwi'k. 

14Eh naa ruchopom kinaah taqe i xti holohaq ak'al, naa wo' ruchopom naah taq 
aholohaq uuva, je' wo' taq aholohaq chee' olivo. Eh naa ruq'asam keh taqe naa 
kiwihiik chi kamanik ruuk'. 

15Eh naa taq kaat ruminim chupaam chi naa taq aye'em i jinaj libra naa taq 
awesam chinaah i lajeeb' libra i wach taq atik, je' wo' re' i naa rub'anam ruuk' i 
wach taq aa-uuva, naa ruye'em keh i raj kamanoom. 

16Re' reey re' re', naa wo' ruq'uchum taq aweh taqe amoso winaq, je' wo' taqe 
amoso ixoq. Eh naa wo' ruq'uchum aweh taq i holohaq b'ooyax je' wo' taq 
aholohaq b'uurux naa rukojom taqe chi kamanik. 

17Eh wila' wilik lajeeb'-oq taq aachikoop jinaj i naa ruq'uchum taq aweh. Eh naa 
wo' taq kaat ruminim parukamaj i reh. 

18Re' taq i hat naa taq awoq'iim ruum i ti' k'axik naa rub'anam taq aweh i reey 
naa taq asik'im wach, naa naq taq chik apahqaam otob'il reh i QaJaaw Dios xa re' 
la' re' reh xama' naa ta wo' chik taq kaat rutob'eem, inki. 

19Eh re' taqe i tinamit ma' xkiyeew ta rajaawriik i xq'orarik keh ruum i Samuel, je' 
wili i xkiq'or: Re' hoj ma' xta nqaaj reh, inqaaj la' chi nee napab'aa' jino'q qareey. 

20Chi je' re', re' chik i reh neenkahnik chi taaq'anik chi qanaah, eh nee ruk'am 
qab'eeh panq'aq'inik je' rukab' noq kitaq'ab'jik i tokoom tinamit ruum i kireey, 
inki taqe. 

21Eh noq xrib'iraj i Samuel chi je' re' i xkiq'or i tinamit Israel xuq'or wo' chik reh i 
Dios parutiij. 

22Eh je' wili xq'orarik reh ruum i QaJaaw Dios: Chayeew keh inkipahqaaj aweh 
chapab'aa' jino'q kireey. Chi riij i re', re' Samuel xuq'or keh chu'nchel i aj Israel 
chi kisutinoq reje chi kiju'junaal chupaam i kiye'aab' xi chalik wii'. 

1 Sam 9 

Re' i Saúl pa'ab'jik chi reey 

1Chi kixilak taqe i riih rumaam Benjamín xwihik chaloq jinaj i winaq Cis i 
rub'ihnaal kowlaj winaq. Rak'uun i Abiel, riih i Zeror, xikin riih i Becorat re' i 
rak'uun Afia. 

2Re' i Cis re' re' xwihik jinaj i rak'uun Saúl rub'ihnaal kok'ijool naq xa re' wo' reh 
xiik' naah holwochiil chi kixilak chu'nchel i aj Israel. Eh xa re' wo' re' xiik' naah 
nimaal rooq chi kixilak chu'nchel i aj Israel. 

3Eh pan jinaj q'iij re' i Cis i rajaaw i Saúl xsahchik taqe i rub'uuruux, eh je' wili i 
xuq'or reh i rak'uun: Yu'naak cha yejaa' awiib', chak'am reje jino'q i moso chawiij 
nenooj asik' taqe weh i nub'uurux, inki. 

4Re' Saúl ruch'ihil i moso xooj chusik'ariik taqe i b'uurux xik'ik ponoq pantaq rax 
chee' wilkeeb' wii' i riih rumaam Efraín, xik'ik ponoq chupaam ye'aab' Salisa, eh 
xama' xkireq ta wo' taqe i rub'uuruux i rajaaw. Eh xik'ik ponoq chusik'ariik 
chupaam i ye'aab' Saalim, je' wo' chupaam i kiye'aab' i riih rumaam i Benjamín, 
eh xama' xkireq ta wo' hoq. 

5Eh noq xi ponik chupaam i ye'aab' wilik ar Suf re' i Saúl je' wili i xuq'or reh i 
moso ruch'ihil: Yu'naak neerub'an chi nee qoh sutinik reje pampaat ruum re' 
wajaaw xsahchik naa chik paruk'ux taqe i rub'uuruux, chiqiij naa chik i hoj 
kapeew i rub'an, inki. 

6Re' i moso je' wili i chaq'wik xub'an: Chupaam i tinamit wili wilik jinaj i winaq 
eht'alimaj wach jalal i ruq'oral i Dios, aha' wilik i ruq'or chi naa ruk'ulariik ma' 
nik'ik ta wach ink'ularik wo' hoq. Re' hoj neerub'an chi neenooj qapahqaaj reh 
chib'ih naaqa'nam, ru q'iij nee naq i ruq'or qeh aha' neenqareq taqe b'uurux, inki. 

7Eh re' Saúl je' wili i chaq'wik xub'an: Neerub'an chi nee qohooj ruuk' i jalal 
ruq'oral i Dios inaq'or, xa re' la' ¿Chib'ih i neenqak'am reje reh ma' xta chik qa 

kaxlanwi'k pan qachiim, chib'ih i neenqasiij reh i jalal ruq'oral i Dios ruum ma' 
xta chik i wilik qeh? inki. 

8Re' i moso je' wili ruchaq'weesjiik xub'an i Saúl: Re' hin jinaj i tumiin wilik 
wuuk' re' ruuk' i plata ma' q'e' ta k'ih wach re' re' neenqasiij reh i jalal ruq'oral i 
Dios i nuq'or aweh, ru q'iij nee ruq'or qeh chib'ih i neen qa'an, inki. 

9(Eh chupaam taqe q'iij re' re' noq re' taqe i aj Israel inkaaj kinab'eem chib'ih 
iraaj i Dios je' wili inkiq'or: Taq qasik' chi riij ruuk' i aj q'iij, inki taqe. Ruum re' i 
aj q'iij inkiq'or ree keh najtir re' i jalal ruq'oral i Dios inq'orarik keh yu'naak) 

10Re' Saúl je' wili i ruchaq'weesjiik i moso xub'an: Ma' xta reet i xaq'or taq ruuk', 
inki. Eh kikab'cheel xiooj chupaam i tinamit patim wii' i jalal ruq'oral i Dios. 

11Noq johtik chik inki a'n chi korkiil i tinamit, wilik taqe i kok' qahxoq xkik'ul ar 
chalik inki a'n k'amal ha' xkipahqaaj reh chi je' wili: ¿Mi ayu' patim i aj q'iij? inki 
taqe. 

12Re' kok' qahxoq je' wili i xkiq'or: Hoo' ayu' patim k'isiin taq ma' nareq, xa re' la' 
hiy taq chi jumehq'iil reh chi nee taq inareq ar, ruum xchalik chuk'atariik i mayiij 
chuwach i Dios chinaah i artaal wilik chinaah i yuuq'. 

13Noq nee taq ti ponik pan tinamit jumehq'iil taq nee tiooj ruuk' noq komajaa' 
injohtik naah yuuq' chuye'ariik i mayiij pankib'ihnaal i tinamit. Ruum noq 
komajaa' imponik i reh ma' nee ta inki a'n kiwa' taqe i yuuq'imaj chi wi'k. Kopeet 
naa rukuxisam i mayiij i reh koraj naa kianam kiwa' re'. Je' re' noq hiy taq nee taq 
inareq i jalal ruq'oral i Dios, inki taqe. 

14Re' Saúl xiooj wo' chupaam i tinamit, eh noq xi ponik chupaam i tinamit re' re' 
xkilow reje chi re' Samuel chalik i rub'an chi kikorkiil ojik i rub'an chuk'atariik i 
mayiij chinaah i yuuq'. 

15Eh noq xa i iqal chik kiponik i Saúl, re' QaJaaw Dios wilik i xuq'or reh i Samuel 
parusaq wiriik, je' wili i xuq'or reh: 

16Iqal je' yu' ora jinaj i winaq re' ruuk' taqe i riih rumaam Benjamín naa 
nutaq'aam cha wuuk'. Re' i reh naa akuxisam reh chi re' reh naa rukahniik chi 
taaq'anik chikinaah i nutinamiit Israel. Re' reh naa ruko'liniik keh pan kiq'ab' i aj 
filisteo, re' hin xnuketelaaj chik kiwach i nutinamiit Israel. Eh xb'iraj chik 
inkipahqaaj weh ruuk' oq'ik, inki. 

17Eh noq re' Samuel xrilow wach i Saúl je' wili xq'orarik reh ruum i Dios: Re' i 
winaq wili i xnuq'or aweh, re' reh naa rukahniik chi taaq'anik chinaah i 
nutinamiit, inki. 

18Eh noq wilkeeb' chik i koq panookb'al reh i tinamit i Saúl je' wili i xuq'or reh i 
Samuel: Chakuy cha k'uhtaaj weh aha' wilik i rupaat i aj q'iij ayu', inki. 

19Re' Samuel je' wili ruchaq'weesjiik i Saúl xub'an: Re' hin i aj q'iij inaq'or, re' hin, 
hin jalal ruq'oral i Dios, taq chi wiij chinaah i yuuq' chupaam i santo laj ye'aab' ar 
neena a'n awa' wuuk' yu'naak. Eh ko'qal wahq'eq neenuq'or aweh inawaaj 
anab'eem, eh iqal wo' tinutaq'aaj reje. 

20Re' hat matkapeb'inik chik chi riij i b'uurux xisahchik ixib' q'iij yu'naak, ruum 
yu'naak xikan chik. ¿Mi ma' re' hat mi ma' re' taqe re' awach aweh naa taq 
awehchaniik reh chu'nchel i q'e' holohaq wilkeeb' Israel? inki. 

21Re' Saúl je' wili i chaq'wik xub'an: Re' hin, hin cho riih rumaam Benjamín, xama' 
hoj ta k'ih chi kixilak i quch aj Israel. Re' nutuut wajaaw i hin ma' nim ta wach i 
kajaawriik chi kixilak i riih rumaam i Benjamín. Eh ¿Chib'ih reet noq inaq'or taqe 
weh chu'nchel i re'? inki. 

22Eh re' Samuel xuk'am reje i Saúl ruch'ihil i rumoso, xooj rutzunaa' panyejaal i 
mexa pankiyejaal taqe i yuuq'imaj chi wi'k chu'nchel i re', wilkeeb' naa lajeeb'-oq 
ru ka'winaq. 

23Re' Samuel je' wili i xuq'or reh i winaq aj chaq'san wi'k: Chak'am cho weh i 
tiwik re' i xnuq'or aweh chi pareh naa amolom, inki. 

24Re' i chaq'san wi'k rajimam riib' xooj ruk'am i rutuuq i chikop, xuyeew nah 
mexa chuwach i Saúl. Re' Samuel je' wili i xuq'or reh i Saúl: Wili i tiwik nusik'im 
wach cha weh chak'ux xa aweh wo' noq nusik'im wach chi naa nuye'em aweh 
yu'naak noq xnuyuq'eej taqe chi wi'k i wulaa', inki. Eh chupaam i q'iij re' re' 
xub'an ruwa' ruhaa' i Saúl ruuk' i Samuel. 

25Chi riij i re' xiqajik cho chinaah i yuuq' xiooj naah ka'ch'iht paat pan tinamit ar 
xub'an ruk'utaaj i Samuel ruuk' i Saúl. 

26Eh chi junwaar chik noq xchalik rusaq'iik re' Samuel xruksaj reje i Saúl i xwirik 
wii' nah ka'ch'iht paat je' wili i xuq'or reh: Wukteen xsaq'ik chik neerub'an chi 
nee tiooj, inki reh. Re' Saúl xwuktik wo' hoq xiqajik chaloq, noq xi k'uloq 
panelb'aal reh i tinamit i Saúl ruch'ihil i Samuel, 

27je' wili i xuq'or i Samuel reh i Saúl: Yu'naak cha q'or reh amoso chi ohoq chi 
peet b'eeh, eh re' hat neepetikahnik junk'aam-oq reh chi nee nuq'or aweh chib'ih 
i xuq'or weh i Dios chawiij, inki reh. 

1 Sam 10 

Re' Samuel xujalk'iij i aseite wach naah i Saúl reh chi xkahnik chi reey ar Israel 

1Eh re' Samuel xuchop chaloq jinaj k'isa lemeta i aseite xujalk'iij wach naah i Saúl, 
eh xutz'ub' i koq i wach je' wili i xuq'or reh: Ruuk' i wili xat rupab'aa' i QaJaaw 
Dios chi re' hat naa ab'aniik i taaq'anik chinaah i rutinamiit Israel. 

2Eh yu'naak noq hat chik elenaq reje wuuk' ki'ib' winaq neenak'ul ma' najt ta 
ruuk' i jul muqlik wii' i Raquel ar Selsa pankiyuq'ul i riih rumaam Benjamín. Re' 
taqe winaq re' re' je' wili i neenkiq'or aweh: Re' taqe i b'uurux xat'ooj chu 
sik'ariik xireqarik chik ma' k'ahchi' ta chik taqe rukapaam awajaaw, chawiij la' 
chik i hat kapeew i rub'an, je' wili ruq'or: ¿Chib'ih naa nub'anam ruuk' i wak'uun 
ma' nk'ulik ta chik i loq'? inki inko'q taqe aweh. 

3Eh noq neetiponik ruuk' i juniwal chi tz'inuj wilik ar Tabor. Ar nee kielik chaloq 
ixib' chi winaq johtik inki a'n Bet-el chulooq'jiik i Dios re' jinaj ixib' i kaprax i 
ruk'am reje re' jinaj ixib' i suq laj kaxlanwi'k i ruk'am reje, eh re' i jinaj, jinaj 
lemeta chi riis uuva i ruk'am reje. 

4Re' keh neenkiyeew rusuqkiil ak'ux, eh ki'ib' i kaxlanwi'k neen kiyeew aweh 
neerub'an chi neenak'ul keh. 

5Chi riij i re' nee ti ponik Gabaa re' inlooq'jik wii' i Dios, re' i wilkeeb' wii' i aj 
filisteo. Eh noq nee taq ti okik chupaam i tinamit re' re' naa taq ak'ulum i 
juntz'uhb' chi jalal ruq'oral i Dios qajik inki a'n cho chinaah i yuuq' peet 
chikiwach taqe i tinamit k'ahchi' kiq'ojem i kik'ahaam wach q'ooj, i kisetesaq 
q'ooj, k'ahchi' kixulem paam i kituun, k'ahchi' kiq'ojem i kiarpa. 

6Eh re' hat neenawik'raaj i rajaawriik i Ruxlab'al i Dios noq neenchalik cha naah 
nee ti okik chi looq'jiik kuch'ihil i keh, eh naa rujaljiik wach ana'ojb'al chi 
jumpech. 

7Noq ak'ulum chik taqe i re' cha a'n chu'nchel aha' wilik i ruk'ul chi b'anarik 
ruum re' Dios naa ruwihiik awuuk' cha toob'jiik. 

8Re' hat peet naa awojiik chi nuwach ar Gilgal. Ar nee kinawuy-eej chuwach i 
wuquub' q'iij korehtaal kimponik i hin. Ar naa nuk'atam i chikop chi mayiij, eh 
naa wo' nuye'em i mayiij k'amb'al iib' panotob'il ruuk' i Dios. Eh ko ar naa 
nuq'orom aweh chib'ih taqe i naa a'nam, inki. 

9Eh noq xusutej reje riib' i Saúl noq xukanaa' kahnoq i Samuel, re' Dios xjalwik 
wach i ránima, eh chupaam i q'iij re' re' xooj eloq wach chu'nchel i xuq'or i 
Samuel reh i Saúl. 

10Eh noq xponik i Saúl ruch'ihil i rumoso ar Gabaa xkik'ul i juntzuhb' chi jalal 
ruq'oral i Dios qajik inki a'n cho nah yuuq'. Re' Saúl xuk'ul i rajaawriik i santo laj 
Ruxlab'al i Dios, eh xokik chi ruq'orariik i ruq'oral i Dios chi kixilak i juntzuhb' re' 
re'. 

11Eh re' taqe i kieht'alinik wach i Saúl noq komajaa' i ruk'ul i rajaawriik i Dios 
noq xkilow chi k'ahchi' ruq'oriik pan kixilak taqe i jalal ruq'oral i Dios je' wili i 
xkiq'or: ¿Chib'ih jariik i xuk'ul i Saúl i rak'uun i Cis je' inchejalal chik ruq'oral i 
Dios haa' reh? inki taqe. 

12Eh wilik wo' chik i xiq'orik reh chi je' wili: ¿Mi ma' re', re' i winaq wili i rak'uun 
i Cis? inki taqe. Ruum i re' xkitoq'aa' ruq'orariik chi je' wili: ¿Mi jalal wo' ruq'oral 
i Dios haa' re' i Saúl? inki taqe. 

13Noq xikohlaaj i loq'inik chi kixilak i jalal ruq'oral i Dios xooj parupaat. 

14Eh jinaj i rikaan i Saúl je' wili i xuq'or reh i Saúl ruch'ihil i rumoso: ¿Aha' taq xat 
ponik? inki. Re' Saúl je' wili i chaq'wik xub'an: Re' hoj xoj ponik chi kisik'ariik 
taqe i rub'uuruux i wajaaw, eh xqilow chi ma' inqareq ta taqe xoj ooj ruuk' i 
Samuel, inki. 

15Re' i rikaan i Saúl je' wili i xuq'or: Chakuy cha q'or taq weh chib'ih xuq'or taq 
aweh i Samuel, inki. 

16Re' Saúl je' wili i xuq'or: Re' reh xuq'or qeh chi xikan chik taqe i rub'uuruux i 
wajaaw xisahchik naq, inki. Eh ma' xuq'or ta reh i rikaan chi xq'orarik reh ruum i 
Samuel chi re' reh naa rukahniik chi kireey i aj Israel. 

17Chi riij i re', re' Samuel xutaq'aaj rumolariik kiwach i aj Israel chuwach i QaJaaw 
Dios ar Mizpa. 

18Eh je' wili xuq'or keh: Re' qaDios i hoj, hoj aj Israel je' wili xuq'or: Re' hin xat 
wesaj taq cho ar Egipto xat wesaj wo' taq cho pan kiq'ab' i aj Egipto, je' wo' pan 
kiq'ab' taqe i tinamit kib'anik naq ti' k'axik taq aweh, inki. 

19Xa re' la' re' taq i hat ma' imponik ta chik taq panaq'awach taq aaDios x-esanik 
taq cha weh chupaam ti' k'axik je' wo' hoq i ruti'kiil k'uxliis. Ma' imponik ta taq 
panaq'awach ruum xapahqaaj taq chi naa rokiik taq jino'q aareey. Ruum aj re' 
yu'naak chamol taq awiib' chi ch'uhqaal, eh nik' pa' ak'ihaal taq chawiib' 
panapaat, inki i Samuel. 

20Re' Samuel xuq'or chi naa kijilim i koq kiib' jar ch'uq chi kiib' i aj Israel. Re' i 
QaJaaw Dios xusik' wach i junch'uq chi riih rumaam i Benjamín. 

21Eh xuq'or chi naa kijilim i koq kiib' i junch'uq chi riih rumaam Benjamín, eh chi 
kixilak i re' xusik' wach i riih rumaam Matri. Eh chi kixilak taqe re' xusik' wach i 
Saúl rak'uun i Cis. Xa re' la' ma' xta ar chupaam i junk'aam re' re'. 

22Xkilow chi ma' inkireq taj i Saúl xkipahqaaj reh i QaJaaw Dios pan kitiij je' wili i 
xkiq'or: Jaaw ¿Mi wilik chi qaxilak ayu' i winaq xasik' wach? inki taqe. Re' i 
QaJaaw Dios je' wili i xuq'or: Re' winaq re' re' wilik ayu' xa re' la' rukeb'aam riib' 
xilak taq ihq, inki. 

23Noq xkib'iraj chi je' re' kajimam kiib' xooj kisik' xkesaj chaloq aha' naq 
rukeb'aam riib'. Eh noq xkipab'aa' pankiyejaal i tinamit xkikoj rehtaal chi xa re' 
wo' reh xiik' naah nimaal rooq chikiwach chu'nchel. 

24Re' i Samuel je' wili i xuq'or keh i tinamit: Re' winaq wili xupab'aa' i QaJaaw 
Dios chi naa rukahniik taq chi aareey ma' xta chik jino'q chi je' rukab' i reh 
chupaam i tinamit, inki. Eh chu'nchel i tinamit xkik'er kichii' ruum rusuqkiil 
kik'ux je' wili i xkiq'or najta naq neen wihik ruk'achariik i qareey, inki taqe. 

25Chi riij i re', re' Samuel xuq'or keh chu'nchel i tinamit nik' wach i k'uhb'aal naa 
ruk'amam naah i reey, eh xutz'ihb'aaj chupaam jinaj i huuj, eh xumol parupaat i 
Dios. 

26Eh re' Samuel xutaq'aaj taqe reje pankipaat i tinamit chi kiju'junaal. Re' i Saúl 
xooj wo' parupaat ar Gabaa, eh xooj reje chi riij taqe i winaq aj q'aq'ineel re' i 
xtz'a'jik reje i kánima ruum i QaJaaw Dios. 

27Eh wilik wo' chi kixilak i aj Israel, je' wili xkiq'or: ¿Mi neerub'an qako'ljiik re' 
winaq wili? inki taqe. Ma' xkiyeew ta rajaawriik, ma' xta wo' hoq i xkisiij reh. Eh 
re' i Saúl xama' xta wo' xraaj reh. 

1 Sam 11 

Re' Saúl xuk'ul i rukamaj chi reey 

1Re' Nahas i kireey i aj Amón xuyejaa' reje riib' ruch'ihil taqe i ru soldado xiooj ar 
chi q'aq'inik Jabes wilik paruyuq'ul i Galaad. Eh re' taqe i aj Jabes je' wili xkiq'or 
reh i Nahas: Chayejaa' wach jino'q i na'ojb'al quuk', re' hoj neenqayeew qiib' chi 
ri'sil awajaawriik, inki taqe. 

2Eh re' Nahas i kireey i aj Amón je' wili i xuq'or: Re' hin wilik i na'ojb'al 
neenuyejaa' taq wach awuuk' xa re' la' wi xayeew taq q'ab' weh chi nee taq 
inwesaj i rusak'aaj naq'awach cha ju'junaal reh chi neenuk'uhtaaj kik'ixb'ilaal chi 
kunchelaal i aj Israel, inki. 

3Eh re' i k'amal kib'eeh i aj Jabes je' wili i xkiq'or reh i reey: Qoh awuy-eej pee 
wuquub'-oq q'iij reh chi neenqataq'aaj taqe reje i taqareel chupaam chu'nchel i 
tinamit Israel wila' ma' awach i xi chalik chi qako'ljiik neenqaq'asaj q'iib' chi ri'sil 
awajaawriik, inki taqe. 

4Noq xi ponik taqe taqareel Gabaa i patim wii' i Saúl, xkiq'or reh chu'nchel i 
tinamit i xuq'or i kireey i aj Amón. Eh re' taqe tinamit yohb'aal wach noq xtib'ik 
kik'ux xi okik chi oq'ik chi kunchelaal. 

5Eh re' i Saúl manlik sutinik i rub'an cho panab'iix ruch'ihil junk'uhl i rub'oyaax 
je' wili i xuq'or: ¿Chib'ih reet noq suq kioq'ik chu'nchel i tinamit? inki. Eh xkiq'or 
reh chib'ih jariik i xkiq'or i aj taqareel xi chalik Jabes. 

6Eh noq xrib'iraj i Saúl i q'orik re' re' xti xrik'raaj noq xchalik i rajaawriik i 
Ruxlab'al i Dios chinaah ma' k'isiin ta xchalik ruk'aah. 

7Eh junk'uhl i b'oyax xuwetz'eb'eej paam i kitib'kaal, wilik taqe xutaq'aaj chi 
ruk'uhtjiik chupaam chu'nchel i tinamit Israel je' wili i xkiq'or reje keh: Chaq'or 
taq keh chi je' re' i naa rub'aan reh i kib'ooyax awach taqe i ma' xiooj ta chi 
q'aq'inik chi riij i Saúl ruch'ihil i Samuel. Eh noq xkib'iraj chi je' re' i tinamit Israel 
ma' k'isiin ta chalik kiyo'jiik, eh chi kunchelaal xkimol kiib' kuuk' reh ojik chi 
q'aq'inik. 

8Eh re' i Saúl xumol kiwach i winaq Bezec noq xrajlaaj xi ponik ixib' siento miil 
taqe i aj Israel, eh lajeeb' ru ka'winaq miil taqe i aj Judá. 

9Eh je' wili i xuq'or reje keh i taqareel xi chalik Jabes: Chaq'or taq keh chu'nchel 
taq aatinamiit chi noq komajaa' insaq'ik i iqal naa qaponiik chi kiko'ljiik, inki. Re' 
taqe i aj taqareel re' re' xi sutinik wo' chik reje, xponik kiq'or keh chu'nchel i 
wilkeeb' ar Jabes i xq'orarik reje keh. Eh noq xkib'iraj chi je' re' ma' k'isiin ta 
suuqb'ik kik'ux. 

10Eh je' wili xkiq'or reh i kireey i aj Nahas: Iqal inqaq'asaj q'iib' aweh neerub'an 
chi neena a'n quuk' nik' wach inawaaj i hat, inki taqe. 

11Eh chi junwaar chik re' Saúl ox ch'uq xresaj i ru soldado, eh noq komajaa' 
insaq'ik xi okik chupaam i ye'aab' wilkeeb' wii' i aj Amón re' taqe i aj ixowaal. Eh 
xtohq'ik kikansam taqe i aj Amón korehtaal xponik kab'lajora i q'iij. Eh re' taqe i 
koxikahnik chi k'achalkeeb' xkimol chi elik ma' jino'q keh i xkahnik chi wilik ta 
ruch'ihil. 

12Eh wilik taqe i aj Israel je' wili i xkiq'or reh i Samuel ¿Awach taqe i winaq 
xiq'orik reh chi re' Saúl ma' ruk'ul ta chi neenkahnik chi reyil chi qanaah? 
Chaq'asaj panqaq'ab' reh chi neenqakansaj, inki taqe. 

13Eh re' Saúl je' wili i xuq'or keh: Yu'naak ma' jino'q keh i naa rukimiik ruum re' i 
QaJaaw Dios xoj ruko'leej i hoj aj Israel, inki. 

14Re' Samuel reh je' wili i xuq'or keh chu'nchel i tinamit: Kim taq yu'naak taq taq 
Gilgal reh chi ar wo' chik neenqapab'aa' i Saúl chi reey, inki. 

15Eh xiooj wo' chu'nchel i tinamit Gilgal ar xkipab'aa' wo' chi reey i Saúl. Eh ar 
xkiyeew i kimayiij k'amb'al kiib' panotob'il ruuk' i QaJaaw Dios. Re' i Saúl ma' 
k'isiin ta xsuuqb'ik ruk'ux, je' wo' chu'nchel i aj Israel. 

1 Sam 12 

Re' Samuel xub'an ruk'utaaj kuuk' i tinamit 

1Re' Samuel je' wili i xuq'or keh chu'nchel i aj Israel: Re' taq i hat xawil taq chik 
chi xnuyeew taq chik aweh chu'nchel i xapahqaaj taq weh yu'naak xnupab'aa' taq 
chik aareey. 



616 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

2Yu'naak wilik taq chik aareey re' i naa ruk'amwiik taq ab'eeh. Eh re' hin xin 
rijb'ik chik xsaqb'ik chik i rismaal nunaah. Re' taqe i wak'uun wilkeeb' ayu' taq 
chaxilak. Eh re' hin kopan nuk'isinal xtohq'ik taq cho nuk'amam ab'eeh, eh ko 
xink'uloq ayu' yu'naak. 

3Re' hin ayu' pa'alkiin taq chawach yu'naak cha q'or taq weh i korik chuwach i 
Dios, chuwach i reey xusik' wach i reh. Wila' wilik taq aweh i xwelq'aaj rub'oyaax, 
oon rub'uuruux, oon xnub'an ti' k'axik reh, oon i xnuq'uch i chib'ih reh, oon 
xnuk'ul i rutumiin chi riij i xachukuj q'orik, cha q'or taq wila' wilik, re' hin 
neenutoj chu'nchel i nuk'aas, inki. 

4Re' taqe i tinamit je' wili i xkiq'or: Re' hat ma' jank'al ta na a'n ti' k'axik qeh ma' 
jank'al ta naq'uch i chib'ih qeh, ma' jank'al ta wo' nak'ul i tumiin chi riij i chukuj 
q'orik, inki taqe. 

5Re' Samuel je' wili i xuq'or: Re' QaJaaw Dios, eh re' i reey xusik' wach i reh xi 
ib'irinik reh taq i xaq'or chi ma' xtaj i yiib' wach nub'anam je' rukab' taq i xaq'or, 
inki. Korik chi je' re', inki wo' chik taqe i keh. 

6Re' Samuel je' wo' chik wili i xuq'or keh i tinamit: Re' i QaJaaw Dios xsik'wik 
wach i Moisés, ruch'ihil i Aarón noq xkesaj taqe chaloq aamaam awati't 
paruyuq'ul i Egipto. 

7Je' re' noq chab'iraj taq, re' hin naa taq nuq'asam aweh chuwach i QaJaaw Dios 
chib'ih otob'il xub'an i QaJaaw Dios keh taq aamaam awati't, je' wo' hoq i otob'il 
xub'an taq cha weh i hat. 

8Eh noq xiooj Egipto i Jacob ruch'ihil i rak'uun rixq'uun. Re' keh xb'aan ti' k'axik 
keh kuum i aj Egipto, re' taq aamaam awati't re' re' xkiq'or ree Dios. Eh re' i 
QaJaaw Dios xutaq'aaj reje i Moisés ruch'ihil i Aarón reh chi xponik kesaj taq 
aamaam awati't ar Egipto. Eh xkik'am chaloq chupaam i ye'aab' wili. 

9Xa re' la' re' taq aamaam awati't xkiq'eb' chi riij kik'ux i kaJaaw i ki Dios ruum aj 
re', re' i Dios xuq'asaj taqe pan q'ab' i Sisara i kajaaw i k'amal kib'eeh soldado, je' 
wo' pan q'ab' i Jabín re' kireey i aj Hazor. Eh xuq'asaj wo' taqe chi ri'sil i 
kajaawriik i aj filisteo, je' wo' chi ri'sil i rajaawriik i kireey i aj Moab, re' xib'anik 
keh. 

10Xa re' la' re' taq aamaam awati't xkikoj rehtaal chi mahk i xkian chuwach i 
QaJaaw Dios chi re' chik taqe i rujalwaach i tz'aqoj tiyoox Baal Astarot xtohq'ik 
kinimam. Eh xkipahqaaj reh i QaJaaw Dios chi naa kiko'ljiik pan kiq'ab' taqe i 
nixowanik kiwach, eh xkiq'or wo' reh chi xa re' chik i reh naa kiloq'em. 

11Ruum aj re', re' QaJaaw Dios xutaq'aaj reje i Jerobaal, i Barac, i Jefté, i Samuel 
chako'ljiik taq pan kiq'ab' taqe i ki-ixowanik taq awach reh chi xat k'acharik taq 
pansuqkiil k'uxliis. 

12Xa re' la' re' taq i hat noq xutoq'aa' taq cho rub'anam aweh i kireey i aj Amón, 
xapahqaaj taq weh jinaj taq aareey reh chi re' chik i reh naa rutaaq'aniik taq 
aweh. Xanaah re', re' taq aareey i hat re' naq taq aaWaJaaw aaDios. 

13Eh yu'naak wili taq chik aareey xapahqaaj taq, re' taq i hat xakoj taq chik 
rehtaal chi re' i QaJaaw Dios xupab'aa' taq chik aareey. 

14Eh wila' re' taq i hat xayohleej taq wach i QaJaaw Dios, wila' xayeew taq 
ruloq'il, wila' xanimaj taq i ruk'uhb'aal wila' xat k'acharik taq i hat je' rukab' iraaj 
i reh, wixnimanik taq aareey chi je' re' ma' xta reet taq nee ti wihik. 

15Eh raaj wila' ma' xayohleej taq wach i QaJaaw, eh wila' ma' xanimaj taq i 
ruk'uhb'aal naa taq ruye'em chee ti' k'axik cha naah taq i hat je' wo' chinaah taq 
aareey je' rukab' i xub'an cho keh taq aamaam awati't. 

16Chawuy-eej pee taq i hat konaa taq awilom i sahchb'al k'uxliis naa rub'anam 
QaJaaw Dios taq chawach. 

17Chakoj taq rehtaal, ¿Mi ma' yu'naak re' i ruq'ijil i rusik'ariik i wach i trigo? eh 
yu'naak ma' re' ta ruq'ijil jab'. Re' hin naa nupahqaam reh i QaJaaw Dios chi nee 
rutaq'aaj chee ma' k'isa kahoq, ruch'ihil i runimaal jab'. Reh chi nee taq inareq chi 
riij, eh nee taq inakoj rehtaal chi mahk taq i xa a'n chi xapahqaaj taq jinaj aareey, 
inki. 

18Eh re' Samuel xupahqaaj ree Dios i jab', eh re' Dios xa chi jumehq'iil xutaq'aaj 
chee ma' k'isa kahoq, je' wo' hoq i ma' k'isa jab'. Eh re' taqe i tinamit ma' k'isiin ta 
xiyo'jik chuwach i Dios, je' wo' chuwach i Samuel. 

19Ruum aj re' chu'nchel i tinamit je' wili xkiq'or reh i Samuel: Chapahqaaj i 
rotob'il aaDios chiqiij i hoj, hoj awaj kamanoom reh chi ma' nee ta qoh kimik, 
ruum re' hoj xqatiq naah i qamahk ruuk' i rupahqaljiik i qareey, inki taqe. 

20Eh re' Samuel je' wili kichaq'weesjiik xub'an: Matyo'jik taq, korik noq ma' 
holohik ta taq xat b'anik, xa re' la' maa kanaa' taq awiib' chi riij i Dios chayeew la' 
taq ruloq'il chu'nchel taq awánima. 

21Maa nimaj taq i tiyoox ruum re' keh xama' nee ta wo' taq tikitob'eej, eh xama' 
nee ta wo' taq tikiko'leej ruum xama' xta wo' kajaawriik. 

22Re' QaJaaw Dios iraaj chi naa ruye'ariik runimaal wach i rub'ihnaal ma' jaruuj 
taq neetirukanaa', ruum re' reh iraaj chi hat taq manlik rutinamiit. 

23Ruum aj re', re' hin nee kimahkunik chuwach i Dios wila' xnukanaa' taq i tiij 
chawiij. Naa la' taq kaat nuk'uhb'alem reh chi nee taq ti k'achariik parub'ehel, 
parukorkiil. 

24Re' taq i hat naa ruponiik taq panaq'awach i QaJaaw Dios, eh naa taq aloq'em 
parukorkiil chu'nchel taq awánima. Eh ma' naa ta rusahchiik taq panak'ux i 
runimaal i rotob'il rub'anam taq chaawuuk'. 

25Eh wila' re' taq i yiib' wach na'ojb'al xa a'n naa rusahchiik taq awach i hat, eh 
naa wo' rusahchiik wach taq aareey, inki. 

1 Sam 13 

Re' q'aq'inik xb'aan kuuk' i aj filisteo 

1Re' Saúl wilik chik ruhab'ul noq xokik chi reyil. Eh noq kiib' chik haab' rokiik chi 
reyil chinaah i tinamit Israel. 

2Xusik' kiwach ixib' miil chi soldado chi kixilak i aj Israel, eh kiib' miil i xi kahnik 
ruuk' i Saúl ar Micmas ar Bet-el, re' chik i jinaj miil xkahnik ruuk' i Jonatán ar 
Gabaa, chupaam i kiye'aab' taqe i riih rumaam i Benjamín. Eh re' taqe i junch'uq 
chik re' Saúl xutaq'aaj reje pankipaat chi kiju'junaal. 

3Eh re' Jonatán wilik taqe i ki soldado i aj filisteo xukansaj ar Gabaa. Eh re' taqe i 
aj filisteo xkib'iraj rib'iral. Re' Saúl xutaq'aaj ruxuljiik i tuun chupaam chu'nchel i 
tinamit, reh chi chu'nchel i aj hebreo naakinab'iniik reh chib'ih i xk'ularik. 

4Chu'nchel i aj Israel xkinab'eej chi re' Saúl xukansaj i ki soldado taqe i aj filisteo, 
ruum xkixowaaj wach i aj Israel. Eh chu'nchel i aj Israel xkimol kiib' ruuk' i Saúl 
ar Gilgal. 

5Eh re' taqe i aj filisteo keh xkimol kiib' chi q'aq'inik kuuk' i aj Israel lajeeb' ru 
ka'winaq miil i kikareta, waqiib' miil i ki soldado rij kawáyu ojik inki a'n Eh re' 
ojik inki a'n chi kooq xiik' naah kik'ihaal je' k'ihaal i saniib' tub'lik chi chii' i 
palaw. Eh ar xiooj Micmas ar xponik kiyejaa' i ki-itz'ihy naah paat panelb'aal reje 
reh i q'iij reh i tinamit Bet-avén. 

6Eh noq xkilow i aj Israel chi ma' naa ta kianam ruko'ljiik kiib' pan kiq'ab' i aj 
filisteo xooj kikeb'aa' kiib' pantaq paat ab'aj, pantaq hoop, pantaq jul, xilak taq 
ab'aj, pantaq rooq ha', pantaq chaamlaj jul. 

7Eh ma' k'isiin wo' kik'ihaal keh xi q'ahxik reje chi juntar i nim ha' Jordán, xiooj 
chupaam i kiye'aab' i riih rumaam i Gad, eh i Galaad. Eh re' Saúl kox kahnik pee 
ar Gilgal, re' taqe i ru soldado wilkeeb' ruuk' xakib'arb'otik chik ruum kiyo'jiik. 

8Re' Saúl wuq'uub' q'iij xub'an i uy-inik ar je' wo' rukab' i xq'orarik reh ruum i 
Samuel. Xa re' la' re' Samuel xucham cho riib' ma' xponik ta wo' ar Gilgal ruum i 
re' wilik taqe i ru soldado xa xi elik reje. 

9Ruum aj re', re' Saúl je' wili xuq'or keh: Chak'am taq cho weh i chikop naa 
qak'atam chi mayiij k'amb'al qiib' panotob'il ruuk' i Dios, inki. Eh re' Saúl 
xk'atwik reh i mayiij re' re'. 

10Eh noq manlik k'ahchi' rukohlaam ruk'atariik i mayiij i Saúl xponik i Samuel. Eh 
re' i Saúl xelik chaloq chi k'ulariik i Samuel xchalik ruyeew rusuqkiil ruk'ux. 

11Re' Samuel je' wili xuq'or reh i Saúl: ¿Chib'ih reet noq xa a'n i re'? inki. Re' Saúl 
je' wili i xuq'or: Re' hin noq xwilow chi re' taqe i soldado k'ahchi' kojiik, re' hat 
ma' xat k'ulik ta iloq chupaam i q'iij aq'orom. Xanaah re', re' taqe ki soldado i aj 
filisteo kimolom chik kiib' ar Micmas. 

12Xnukapaaj i hin chi naa kichalik chi q'aq'inik quuk' ayu' Gilgal, chi naa kianam 
qeh chi ma' ta xnuyeew wiib' pan q'ab' i QaJaaw Dios. Ruum aj re', re' hin xwilow 
chi koruman chi xnuk'at i mayiij wili, inki. 

13Eh re' Samuel je' wili ruchaq'weesjiik xub'an: Re' i xa a'n wili xa sahcheel laj 
na'ojb'al. Wita xanimaj i xuq'or aweh i QaJaaw re' reh xat rukanaa' naq chi reey 
chi jumpech chikinaah i aj Israel. 

14Eh re' hat ma' naa ta kahnik chi reey chi jumpech. Re' QaJaaw Dios naa rusik'im 
wach jino'q i winaq je' rukab' imponik chuwach i reh re' chik i reh naa rupab'aam 
chi k'amal b'eeh chikinaah i aj Israel, ruum re' hat ma' xanimaj taj i xuq'or aweh i 
QaJaaw Dios, inki. 

15Eh xelik reje i Samuel Gilgal xooj Gabaa pan kiye'aab' i riih rumaam Benjamín. 
Eh re' Saúl reh xtohq'ik rajlaam taqe i ru soldado, eh ach waqiib' siento chi kiib' 
xkahnik ruuk'. 

16Eh re' Saúl ruch'ihil i Jonatán re' i rak'uun, ruch'ihil taqe i ki soldado xi kahnik 
ar Gabaa wilik pan kiye'aab' riih rumaam Benjamín. Eh re' taqe i ki soldado i aj 
filisteo ar xponik kiyejaa' i ki-itz'ihy naah paat Micmas. 

17Eh ox ch'uq taqe i ki soldado i aj filisteo xiooj chi relq'jiik i chib'ih keh i aj Israel. 
Re' peet ch'uq xiooj reje chupaam i b'eeh inooj Ofra wilik paruyuq'ul i Sual. 

18Re' rukab' ch'uq xiooj reje Bet-horón, re' i roox ch'uq xiooj reje chi k'ulwaach i 
k'ixkaab' wilik ar Zeboim wilik reje pank'ula't reh i chiq yuuq'. 

19Chupaam taqe i q'iij re' re' ma' xta naq jino'q ch'eyel ch'ihch' chupaam 
chu'nchel i tinamit ruum re' taqe i aj filisteo xkikapaaj chi je' re' ma' nee ta 
nkiyejaa' kiq'aslaj ch' ihch', kiq'as ju' ch'ihch', taqe aj Israel. 

20Ruum re' taqe i aj Israel ko kiooj kuuk' i aj filisteo chujuk'ariik i ruch'ihch'aal i 
ki arado, i kasaroon, i kikeej, i kiloklok naah macheet. 

21Eh kiib' chi tumiin re' ruuk' i plata inkitoj chi riij noq inkijuk' i ruch'ihch'aal i ki 
arado, i kasaroon. Eh jinaj chi tumiin re' ruuk' i plata inkiyeew chi riij noq inkijuk' 
i kikeej taqe i kich'ihch'. 

22Eh noq ponik i ruq'ijil i q'aq'inik ma' jino'q keh i ki soldado i Saúl i Jonatán wilik 
kiq'aslaj ch'ihch' kiq'as ju' ch'ihch', xa re' wo' keh kikab'cheel wilik kich'ihch' pan 
kiq'ab'. 

23Eh junch'uq i ki soldado i aj filisteo xiooj q'atool chupaam i b'eeh inooj ar 
Micmas. 

1 Sam 14 

Re' Jonatán xelik korik ruuk' i q'aq'inik xub'an 

1Pan jinaj q'iij re' Jonatán rak'uun i Saúl je' wili i xuq'or reh i rumoso wilik 
rutz'a'amb'aal reh q'aq'inik ruuk': Taq yu'naak qoh q'ahxoq reje chi juntar i nim 
ha' taq qa'an keh i aj filisteo kimolom kiib' chupaam i ye'aab' re' re', inki, xa re' la' 
ma' xuq'or ta reh i rajaaw i xub'an. 

2Eh re' Saúl reh ar wilik i ru-itz'ihy naah paat chi chii' i koq i tinamit Gabaa, chi 
ri'sil jinaj i ruche'el granado wilik chupaam i ye'aab' Migrón. Eh waqiib' siento i 
soldado ruch'ihil. 

3Re' i k'amal kib'eeh aj tiij wilik i ruso' Efod chi riij re' i Ahías rak'uun i Ahitob, re' 
Ahitob ruchaaq' i Icabod, re' rak'uun i Finees, re' Finees rak'uun i Elí, re' i k'amal 
kib'eeh aj tiij parukamaj i QaJaaw ar Silo. Re' taqe tinamit ma' keht'al taj chi xooj i 
Jonatán i kimolom wii' kiib' i aj filisteo. 

4Eh chupaam i b'eeh xik'ik ponoq wii' i Jonatán noq xooj i kimolom wii' kiib' i ki 
soldado i aj filisteo, k'ultar chi' b'eeh wilkeeb' i q'as kiju' nimaq ab'aj, jinaj i Boses 
i b'ih, eh jinaj Sene i b'ih. 

5Jinaj keh ab'aj re' re' wilik reje pantz'eet reh i rookb'aal q'iij ma' najt ta reje 
ruuk' i tinamit Micmas, eh jinaj i wilik reje pantz'eet reh i rookb'aal q'iij ma' najt 
ta reje ruuk' i tinamit Gabaa. 

6Eh re' Jonatán je' wili xuq'or reh i rumoso: Yu'naak qoh q'ahxoq reje chi juntar, 
taq qachop kinaah i aj filisteo wilkeeb' ar, ruum re' i QaJaaw Dios ma' xtaj i 
k'ayeew chuwach xa nee wo' qoh ruko'leej ruuk' i ma' k'ih taj je' wo' ruuk' i k'ih, 
inki. 

7Re' rumoso wilik rutz'a'amb'aal reh q'aq'inik ruuk' je' wili i chaq'wik xub'an: 
Neerub'an chi nee na a'n chu'nchel inakapaaj. Re' hin ayu' wilkiin awuuk' cha 
toob'jiik, inki. 

8Re' Jonatán je' wili i xuq'or reh: Taq qoh q'ahxoq reje chi juntar, taq qak'uhtaaj 
qiib' chikiwach i winaq re' re', inki. 

9Wila' xkiq'or qeh chi je' wili: Qohawuy-eej pee taq ar, ojik taq qeh awuuk', inko'q 
taqe. Re' hoj neenquy-eej taqe ma' nee ta qoh johtik i wilkeeb' wii' i keh. 

10Eh wila' xkiq'or qeh chi nee qoh ooj kuuk', nee wo' qoh johtik kuuk', ruum 
wixkiq'or qeh chi je' re', re' re' rehtalil chi re' i QaJaaw Dios naa ruq'aasam 
panqaq'ab' taqe re', inki. 

11Eh kikab'cheel xiooj kik'uhtaaj kiib' keh i aj filisteo kimolom wii' kiib'. Re' taqe i 
aj filisteo noq xkilow wach i kiib' chi winaq re' re', je' wili xkiq'or: Chawilow taq 
k'ahchi' keliik chaloq i aj Israel chupaam taqe i paat ab'aj kikeb'aam wii' kiib', 
inki taqe. 

12Chi riij i re' je' wili i xkiq'or reh i Jonatán ruch'ihil i rumoso: Johteen taq cho 
quuk' wilik i naa qak'utjaam taq aweh. Eh re' i Jonatán je' wili i xuq'or reh i 
rumoso: Taq kuuk' i aj filisteo re' re' ruum re' i QaJaaw Dios xuq'asaj chik taqe 
panqaq'ab' i hoj, hoj Israel, inki. 

13Re' Jonatán xakow chik i rub'an noq xjohtik johtoq, eh re' i rumoso xam johtoq 
chi riij. Eh aha' wilik taqe i aj filisteo i rutolej chaloq i Jonatán ruk'ulum johtoq i 
rumoso i rukansaj taqe ruuk' i ruq'aslaj tz'a'amb'al. 

14Chupaam i peet kaansanik re' re' xub'an i Jonatán ruch'ihil i rumoso xkikansaj 
naa juninaq-oq chi winaq chupaam i k'isa ye'aab' re' re'. 

15Eh chu'nchel i aj filisteo wilkeeb' chupaam i ki-itz'ihy naah paat je' wo' taqe i 
wilkeeb' i koq chi riij ma' k'isiin taxiyo'jik. Re' taqe i soldado kimolom kiib' ar, je' 
wo' taqe i juntz'uhb' chi ajileq' ma' k'isiin ta wo' xiyo'jik. Eh xub'an jinaj i yihk, 
ruum taqe re' ma' k'isiin ta xsahchik kik'ux. 

16Eh re' taqe i ru soldado i Saúl k'ahchi' keeb' chi cha'jinik Gabaa wilik chupaam i 
kiyuq'ul i riih rumaam Benjamín xkilow noq elik inki a'n i aj filisteo xak'ul chik 
kiooj. 

17Re' Saúl je' wili xuq'or keh i ru soldado: Chawik'saj taq i kib'ihnaal chu'nchel i 
quch'ihil reh chi neenqilow mi ma' awach xelik chi qaxilak, inki. Eh noq xk'ik'saj i 
b'ihnaal, xkilow chi ma' xta chik chi kixilak i Jonatán, ruch'ihil i rumoso. 

18Re' Saúl je' wili i xuq'or reh i Ahías k'amal kib'eeh aj tiij: Chak'am cho weh i 
loq'laj kaxa molik wii' i ruk'uhb'aal i Dios, inki, ruum chupaam i q'iij re' re', re' 
loq'laj kaxa chi kixilak naq i aj Israel wilik. 

19Eh noq k'ahchi' chi k'utaaj i Saúl ruuk' i k'amal kib'eeh aj tiij, re' taqe i aj filisteo 
xhuhtik wach i tukinik kiib'. Noq xrilow chi je' re' i Saúl je' wo' chik wili i xuq'or 
reh i k'amal kib'eeh aj tiij: Maak'am cho weh i loq'laj kaxa, inki. 

20Eh re' Saúl xumol kiwach chu'nchel i ru soldado xiooj chi q'aq'inik kuuk' i aj 
filisteo. Eh re' taqe i aj filisteo xama' inkireq ta chik chi riij inki a'n xa re' chik i 
keh k'ul k'ahchi' kikansam kiib' chikiwach. 

21Eh re' taqe i aj Israel najtir kiokik chi kixilak i ki soldado i aj filisteo xkijal wach 
i kikapeew xkiq'asaj kiib' chi kiko'ljiik i aj Israel wilik ruuk' i Saúl, ruch'ihil i 
Jonatán. 

22Eh re' taqe i aj Israel kikeb'aam naq kiib' chinaah i yuuq' wilkeeb' wii' i riih 
rumaam Efraín, noq xkib'iraj chi elik inki a'n i aj filisteo. Re' keh xi elik wo' chaloq 
chub'anariik keh i aj filisteo. 

23Xiponik chi q'aq'inik chupaam i tinamit Bet-avén. Re' i QaJaaw Dios xuko'leej 
taqe i aj Israel chupaam taqe i q'iij re' re'. 

24Eh re' taqe i aj Israel xama' inkikuy ta naq chik, ruum ma' kinik'eem ta chik 
wach kiwa' kihaa', ruum re' Saúl ruq'orom i xti korik, je' wili i xuq'or: Awach i 
xuk'ux jino'q i xa chib'ih jariik noq komajaa' inokik i q'iij, eh noq komajaa' 
inqa'an keh i aj filisteo, naa ruye'ariik panti' k'axik, inki. 

25Eh re' taqe ki soldado i aj Israel xi ponik chupaam i ch'ahn wilik wii' i riis kaab' 
wach ak'al. 

26Xkilow noq xamb'ehik chik rooq i riis kaab' xa je' chik rukab' noq imb'ehik i 
rooq ha'. Xa re' la' ma' awach taj i xunik'eej reh ruum q'orooj keh i xti korik chi 
ma' xta naa kik'uxum. 

27Eh re' Jonatán reh ma' xrib'iraj taj noq xuq'or i xti korik i rajaaw keh i ru 
soldado, ruum aj re' ruuk' i ju' i rukarote xuk'am chee riis kaab' xu req' i koq, eh 
xk'ulik ruk'ux. 

28Eh i jinaj keh i ki soldado i aj Israel je' wili i xuq'or reh: Re' awajaaw ruq'orom i 
xti korik qeh i hoj, je' wili i xuq'or: Awach i xuk'ux jino'q i xa chib'ih jariik naa 
ruye'ariik panti' k'axik, inki. Ruum aj re', re' i hoj yu'naak ma' nqakuy ta chik i 
qanuhmiik, inki. 

29Re' Jonatán je' wili i chaq'wik xub'an: Re' wajaaw ma' holohik taj i xub'an chi je' 
re' cha kapaaj taq aweh i hin xk'ulik nuk'ux ruum i riis kaab' xnureq, inki. 

30Eh q'e' naq xiik' naah chihojal wita xkik'ux i qa soldado, k'uxumb'al i xkiq'uch 
keh i aj filisteo, eh ma' k'isiin naq k'ihaal taqe i aj filisteo xkikansaj, inki. 

31Chupaam i q'iij re' re', re' taqe i aj Israel ar xtohq'ik cho kikansam i aj filisteo 
pan tinamit Micmas xi ponik chupaam i tinamit Ajalón, xa re' la' re' taqe i ki 
soldado i aj Israel xama' inkikuy ta naq chik i kiq'uhtiik. 

32Eh noq xooj kuxoq xkikut kiib' chinaah chu'nchel i chib'ih jariik xkiq'uch reh 
taqe i aj ixowaal, xkichop i tentzun, ixoq wakax, i kok' imas wakax, xkikansaj, eh 
xkik'ux i rutib'kaal ruch'ihil i rukik'eel. 

33Eh wilik taqe i xi ponik jalwoq reh i Saúl je' wili i xkiq'or reh: Re' taqe i soldado 
ximahkunik chuwach i QaJaaw Dios ruum xkik'ux i tiwik ko wilik rukik'eel, inki 

taqe. Eh re' Saúl je' wili i xuq'or: Hat taq haa' chub'aan i yiib' wach na'ojb'al re' re' 
cha tolej taq cho weh jino'q i nimlaj ab'aj ko ayu', inki. 

34Eh je' wili xuq'or keh: Chaq'or wo' taq keh chu'nchel i aj Israel chi kiju'junaal 
kik'am cho weh i ki ixoq wakax, i kitentzuun reh chi ayu' neenkikansaj, eh i 
neenkik'ux, maa a'n ta taq chik i mahk chuwach i QaJaaw ruuk' i ruk'uxariik i 
tiwik ko wilik rukik'eel, inki. Eh xa chupaam aq'ab' re' re' xkik'am chaloq i ki ixoq 
wakax, i kitentzuun, eh ar xkikansaj reh chi xkik'ux. 

35Eh re' Saúl reh xuyejaa' ar jinaj i ru artaal i QaJaaw Dios. Re' i re' i peet artaal 
xuyejaa'. 

36Re' Saúl je' wili i xuq'or keh i ru soldado: Chupaam aq'ab' yu'naak naa rojiik 
qa'nam keh i aj filisteo nee qoh ik'ik aq'ab' chi kikanteesjiik korehtaal insaq'ik 
ma' jino'q chik i neenqakanaa', inki. Re' keh je' wili i xkiq'or: Cha a'n i ruk'ul 
inawilow, inki taqe. Eh re' i k'amal kib'eeh aj tiij je' wili xuq'or: Ma' xta reet xa re' 
la' qapahqaaj pee reh i Dios, inki. 

37Eh re' i Saúl xupahqaaj reh i Dios parutiij, je' wili i xuq'or: QaJaaw Dios cha q'or 
qeh ¿Mi ruk'ul chi nee nooj qakansaj taqe i aj filisteo? ¿Mi naa taqe aq'asam 
panqaq'ab' i hoj aj Israel, oon ma' chih taj? inki. Xa re' la' chupaam i q'iij re' re' 
ma' xchaq'weesjik ta cho ruum i QaJaaw Dios. 

38Xrilow chi je' re' i Saúl je' wili i xuq'or keh i k'amal kib'eeh soldado: Chasik' taq 
chi riij awach xb'anik i mahk chupaam i q'iij wili. 

39Re' hin xti korik i nuq'or parub'ihnaal i k'achlik Dios inko'linik qeh i hoj, aj 
Israel, chi ruk'ul chi naa rukanteesjiik awach xb'anik reh i mahk atoob' ta re' i 
wak'uun Jonatán, inki. Eh ma' jino'q keh i ru soldado chaq'wisanik reh. 

40Chi riij i re' je' wili xuq'or i Saúl keh i chu'nchel i aj Israel: Re' taq i hat chi juntar 
taq nenooj amol awiib', eh re' hin wuch'ihil i wak'uun Jonatán chi juntar 
neenqayeew qiib', inki. Re' taqe i aj Israel je' wili i chaq'wik xkian: Cha a'n i hat i 
ruk'ul inawil, inki taqe. 

41Re' Saúl je' wili i xuq'or parutiij: QaJaaw Dios, qa Dios i hoj, hoj aj Israel ¿Chib'ih 
reet noq ma' xa chaq'weej weh i nutiij i hin, hin awaj kamanoom? Chak'uhtaaj 
qeh awach i wilik ru mahk, inki. Eh noq xkisik' chi riij, wach naah i Jonatán 
xkahnik, ruch'ihil i Saúl. Re' tinamit ma' xta kimahk xkan. 

42Re' Saúl je' wili i xuq'or: Chasik' taq chi riij awach i wilik ru mahk. ¿Mi re' hin, 
oon re' i Jonatán i wak'uun? inki. Eh noq xkisik' chi riij, wach naah i Jonatán 
xkahnik i mahk. 

43Eh je' wili i xuq'or i Saúl reh i Jonatán: Xti cha q'or wo' weh chib'ih i mahk xa a'n 
inki. Eh re' Jonatán je' wili i chaq'wik xub'an: Re' xnub'an i hin re' chix numuhaa' 

ju' i nukarote chupaam i riis kaab', eh xnureq i koq, wila' mahk i xub'an ayu' 
wilkiin neenuk'ulaa' i kimiik, inki. 

44Re' Saúl je' wili i xuq'or: Xti ruk'ul chi nee kiruyeew chi tojariik i numahk i Dios 
i hin wila' ma' xat kimik i hat Jonatán, inki. 

45Eh re' taqe i soldado je' wili i xkiq'or reh i Saúl: ¿Mi ruk'ul chi naa rukimiik re' i 
Jonatán i xko'linik qeh i hoj aj Israel pan kiq'ab' i aj filisteo? Ma' ruk'ul ta chi 
neenkimik, inqaq'or xti korik parub'ihnaal i k'achlik Dios chi ma' jino'q i riis maal 
naah naa ruq'ehb'iik i Jonatán, ruum i xub'an re' i QaJaaw Dios xtoob'inik reh, 
inki taqe. Re' taqe ki soldado i aj Israel xkiko'leej chuwach i kimik i Jonatán. 

46Re' Saúl xukanaa' kipletohjiik i aj filisteo. Eh re' taqe i aj filisteo xi sutinik wo' 
chik reje chupaam i kiye'aab'. 

47Noq xokik i Saúl chi reyil chinaah i tinamit Israel xub'an i q'aq'inik chi 
kijunsuut. Xub'an i q'aq'inik kuuk' i aj Moab, kuuk' i aj Amón, kuuk' i aj Edom. Eh 
xub'an wo' q'aq'inik ruuk' i kireey i aj Soba, je' wo' kuuk' i aj filisteo, eh aha' nooj 
i Saúl chi q'aq'inik ruch'ihil taqe i ru soldado re' re', re' keh kielik cho korik. 

48Re' Saúl kow riib' chi q'aq'inik, xumol kiwach i juntzuhb' chi soldado ruuk' i re' 
xub'an reh i Amalec. Eh xuko'leej wo' taqe i aj Israel pan kiq'ab' i nelq'anik i 
chib'ih keh. 

49Re' Saúl ixib' i rak'uun xwihik je' wili i kib'ihnaal: Jonatán, Isúi, Malquisúa. Eh 
kiib' i rixq'uun xwihik, re' aasb'ees Merab i rub'ihnaal, eh re' chaaq'b'ees Mical i 
rub'ihnaal. 

50Eh re' rehk'een i Saúl xwihik Ahinoam i rub'ihnaal, rixq'uun i Ahimaas. Eh re' 
ink'amwik rub'eeh i ru soldado Abner i rub'ihnaal, rak'uun i Ner, rikaan i Saúl. 

51Eh re' i Cis rajaaw i Saúl, eh re' i Ner rajaaw i Abner, rak'uun taqe i Abiel. 

52Re' q'aq'inik xub'an i Saúl kuuk' i aj filisteo xti xrik'raaj rukowiil chupaam 
chu'nchel i ruk'achariik. Ruum aj re', re' Saúl xuyeew chi kixilak i ru soldado 
chu'nchel i winaq kow kik'ux, eh kow kiib'. 

1 Sam 15 

Re' Saúl xq'eb'arik chi rutkeel ruum i QaJaaw Dios 

1Re' Samuel je' wili i xuq'or reh i Saúl: Re' hin re' QaJaaw Dios xq'orik weh chi xat 
nupab'aa' chi reyil chikinaah i rutinamiit Israel. Xa re' la' chab'iraj chib'ih iraaj 
ruq'orom aweh i QaJaaw Dios. 

2Re' QaJaaw nim rajaawriik je' wili i ruq'or: Re' hin naa nuye'em chutojariik i 
kimahk taqe i riih rumaam Amalec ruum ma' xkiyeew ta q'ab' keh i aj Israel aha' 
naq naakik'iik noq xi elik cho Egipto. 

3Eh yu'naak hiy q'aq'ineel kuuk' i riih rumaam Amalec neenasach kiwach kuuk' 
chu'nchel i chib'ih keh, eh ma' nee ta naketelaaj kiwach. Naa akansam taqe chi 
winaq chi ixoq chi kok' ha'lak'un koxi-aasjik, chi imas wakax, chi tentzun, chi 
cameyo, chi b'uurux, inki Dios, inki. 

4Eh noq xrib'iraj chi je' re' i Saúl xumol kiwach i tinamit chupaam i ye'aab' 
Telaim, ar xrajlaaj taqe i ru soldado kiib' siento miil i xiooj chi kooq, eh lajeeb' 
miil taqe i ki soldado i aj Judá. 

5Chi riij i re' xiooj i Saúl chupaam i kitinamiit i aj Amalec ar xooj kiyeew kiib' 
wach k'ixkaab' chi uy-inik. 

6Eh re' Saúl xutaq'aaj ruq'orariik keh i aj kenita chi je' wili: Eleen taq i hat chi 
kixilak i aj Amalec reh chi ma' nee ta inqasach awach taq i hat chi kixilak i keh, 
ruum re' taq i hat xaketelaaj taq kiwach i aj Israel noq xi-ik'ik ar noq xi elik cho 
Egipto. Re' taqe i aj kenita xi elik wo' chi chi kixilak i aj Amalec. 

7Re' Saúl xutoq'aa' q'aq'inik kuuk' i aj Amalec, ar xkitoq'aa' reje chupaam i 
tinamit Havila, eh ko xi ponik panookb'al reh i tinamit Shur, re' i wilik pank'ula't 
reh i Egipto, eh xkian reh taqe re'. 

8Eh xkichop chi k'achlik wach i Agag i kireey i aj Amalec, eh xkikansaj ruuk' 
q'aslaj ch'ihch' chu'nchel i ru soldado. 

9Xa re' la' re' Saúl ruch'ihil taqe i ru soldado xkikanaa' chi k'achlik wach i Agag. 
Eh ma' xkikansaj taj i q'e' holohaq laj tentzun, i nimaq imas wakax, i kok' imas 
wakax q'e' taqe q'ina', je' wo' taqe i imas tentzun. Eh ma' xkisach ta wach taqe i 
k'ih tz'aaq, xa re' xkisach wach taqe i ma' q'e' ta kamaneel, eh ma' q'e' ta k'ih 
tz'aaq. 

10Chi riij i re', re' QaJaaw Dios je' wili i xuq'or reh i Samuel: 

11Re' hin ti' xwik'raaj chi xnupab'aa' chi reyil i Saúl ruum re' reh xiruq'eb' chi riij 
ruk'ux ma' xunimaj taj i xnuq'or reh, inki. Eh re' Samuel xtib'ik ruk'ux ruum i 
xrib'iraj re' re', eh chuwach i jinaj aq'ab' re' re' xub'an rutiij chuwach i QaJaaw 
Dios. 

12Eh kowahq'eq chi junwaar re' Samuel xooj ruk'ul i Saúl, xa re' la' xq'orarik reh 
chi xooj Carmel, eh chi xuyejaa' jinaj i ehtalil ar, eh chi xukotej reje riij i ye'aab' re' 
re' korehtaal xponik ar Gilgal. 

13Re' Samuel xooj ruuk' i Saúl. Re' Saúl je' wili i xuq'or reh: Jaaw re' ta naq i Dios 
neentoob'inik aweh, re' hin xnub'an chik aha' wilik i xuq'or i QaJaaw Dios, inki. 

14Eh re' Samuel je' wili i xuq'or: Wila' korik chi xa a'n i ruq'or i QaJaaw ¿Chib'ih 
reet noq k'ahchi' b'iram chi oq'ik inki a'n taqe imas wakax, taqe i tentzun? inki. 

15Re' Saúl je' wili i xuq'or: Re' taqe i chikop re' re' reh i Amalec xkik'am chaloq, 
ruum re' taqe soldado ma' xkikansaj ta taqe i holohaq laj imas wakax, i holohaq 
tentzun. Re' taqe i xayiib' chik kiwach ra'j kuxik kikansam re', inki. 

16Re' Samuel je' wili ruchaq'weesjiik i Saúl xub'an: Chamay i q'orik, re' hin naa 
nuq'orom aweh chib'ih i xuq'or weh i QaJaaw chaq'ab', inki. Neerub'an chi nee 
naq'or weh, inki noq chaq'wik i Saúl. 

17Eh re' Samuel je' wili i xuq'or: Xakapaaj chi ma' xta k'isinoq awajaawriik i hat 
pampeet, xa re' la' re' hat xat ponik chi k'amal kib'eeh i k'ih ch'uq chi aj Israel. Eh 
re' QaJaaw Dios xpaab'anik aweh chi reyil chikinaah. 

18Eh wila' re' QaJaaw xuq'or reje aweh chi korik chi naa rojiik asacham kiwach i 
aj Amalec re' taqe i q'e' aj mahk, eh chi naa taq rukuxiik asacham kiwach. 

19¿Chib'ih reet noq ma' xa a'n ta taqe i xuq'or aweh? ¿Chib'ih reet noq xamol i 
chib'ih taq i xaq'uch chaloq? ¿Chib'ih reet noq xa a'n i ma' holohik ta chuwach i 
QaJaaw Dios? inki. 

20Eh re' Saúl je' wili i chaq'wik xub'an: Re' hin i xnunimaj i xuq'or weh i QaJaaw 
Dios xnub'an chu'nchel i xuq'or weh: Xnuchop chaloq chi k'achlik wach i Agag re' 
i kireey i aj Amalec, eh xnusach wo' kiwach i aj Amalec. 

21Xa re' la' re' taqe i soldado xkahnik kuuk' i holohaq imas wakax, i holohaq 
tentzun re' taqe i q'orooj chi naa kikanteesjiik, xkik'am chaloq reh chi naa 
kiq'asam chi mayiij chuwach i qaDios ar Gilgal, inki. 

22Eh re' Samuel je' wili xuq'or: ¿Aha' wilik i q'e' looq' chuwach i QaJaaw Dios noq 
inakapaaj i hat? ¿Mi re' i ruye'ariik i mayiij, oon re' chi neenanimaj i nee ruq'or? 
Re' hin xti korik i nuq'or chi re' i rub'anariik i ruq'or i reh chuwach i ruye'ariik i 
k'atoj mayiij, i ruye'ariik i xa chib'ih chi mayiij je' wo' i ruk'atariik i ruxeb'ohiil 
imas tentzun. 

23Awach i ma' runimaj i QaJaaw Dios ru mahk i rukoj je' rukab' i ru mahk i aj q'iij, 
je' rukab' i ru mahk i inloq'inik reh i tiyoox. Re' hat xaq'eb' chi riij ak'ux i xuq'or 
aweh i QaJaaw Dios, je' wo' reh xat ruq'eb' wo' chi riij ruk'ux chi hat reey, inki. 

24Eh re' Saúl je' wili i xuq'or reh i Samuel: Re' hin korik noq ximahkunik chuwach 
i QaJaaw Dios ruum ma' xnub'an taj taqe i xuq'or. Re' hin ma' xnunimaj ta taqe i 
xaq'or weh i hat, ruum xinyo'jik kuum i tinamit re' xnub'an i xkipahqaaj i keh cha 
kuy i numahk. 

25Eh taq chi wiij i hat Gilgal reh chi neenooj nuloq'ej i Dios ar, inki. 

26Re' Samuel je' wili i xuq'or: Re' hin ma' nee ta rub'an chi nee kinooj chawiij 
ruum ma' xanimaj ta taqe i xuq'or i QaJaaw Dios, ruum i re', re' QaJaaw Dios xat 
ruq'eb' chik chi riij ruk'ux chi hat reey chikinaah i tinamit Israel, inki. 



627 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

27Eh noq xusutej reje riib' i Samuel reh ojik xchoparik reje chi rooq ruso' ruum i 
Saúl, eh xih pan q'ab'. 

28Eh re' Samuel je' wili i xuq'or reh i Saúl: Je' re' xub'an i QaJaaw Dios yu'naak 
noq xesaj awajaawriik chi hat reey chinaah i tinamit Israel. Reh chik jinaj 
aatinamiit naa ruye'em q'e' chihooj chawach i hat. 

29Ruum re' i QaJaaw Dios i kiloq'il i aj Israel ma' inchukwik ta q'orik. Eh ma' nee 
ta rusutej chi riij i ruq'oral, ruum ma' re' ta jino'q xa winaq chi nee rusutej chi riij 
i ruq'oral, inki. 

30Re' Saúl je' wili i xuq'or reh: Korik wo' hoq chi ximahkunik, xa re' la' i 
nupahq'aaj otob'il aweh chi chayeew nuloq'il chi hin reey chikiwach i k'amal 
kib'eeh i nutinamiit Israel, je' wo' chikiwach chu'nchel i tinamit, inwaaj chi nee 
tiooj chi wiij reh chi nenooj nuloq'ej i qaDios, inki. 

31Eh re' Samuel xooj wo' chi riij i Saúl, eh re' Saúl xuloq'ej wo' hoq i QaJaaw Dios. 

32Chi riij i re' je' wili i xuq'or i Samuel: Chak'am cho weh i Agag ayu' i kireey i aj 
Amalec, inki. Eh re' Agag xooj wo' pa'lojoq chuwach i Samuel, xasuq suq chik 
ruk'ux, ruum xukapaaj chi xik'ik chik chi riij i ti' laj kimik. 

33Eh re' Samuel je' wili i xuq'or reh i Agag: Re' hat ruuk' ach'ihch' xa a'n 
ikaansanik xakanaa' taqe chi ma' xta kak'uun taqe i tuutb'ees je' wo' re' i naa 
ak'ulum i hat yu'naak naa rukahniik aatuut chi ma' xta chik rak'uun, inki. Re' 
Samuel xuwetz'eb'eej i ruti'jolal i Agag chuwach i QaJaaw Dios ar Gilgal. 

34Chi riij i re', re' Samuel xooj ar Ramá. Eh re' Saúl xooj wo' chik parupaat ar 
Gabaa chupaam i ruye'aab'. 

35Re' Samuel ma' xrilow ta chik wach chi jumpech i Saúl, nik' najtiil k'achariik. 
Atoob' ta xtib'ik wo' naq i ránima chi riij i Saúl chi re' i QaJaaw Dios xresaj i 
rajaawriik chi reey chikinaah i tinamit Israel. 

1 Sam 16 

Re' Samuel xukuxisaj i David chi xkahnik chi reey. 

1Re' QaJaaw Dios je' wili i xuq'or reh i Samuel: ¿Kojaruuj i rumay i ruti'kiil ak'ux 
chi riij i Saúl, re' xwesaj i rajaawriik i hin chi ma' naa ta chik rukahniik chi reey? 
Yu'naak chaham aseite chupaam uk'aa' nee tiooj ar Belén ruuk' i Isaí ruum re' hin 
jinaj keh i rak'uun naa nusik'im wach reh chi naa rukahniik chi reey chikinaah i aj 
Israel, inki. 

2Re' Samuel je' wili ruchaq'weesjiik i QaJaaw xub'an: ¿Jaaw nik' wach noq 
neenooj nub'an i re' ar? Wixunab'eej i Saúl nee kirukansaj, inki. Re' QaJaaw Dios 
je' wili ruchaq'weesjiik xub'an: Chak'am reje jino'q k'isa qahxoq wakax neenaq'or 
reh i Saúl chi k'atal mayiij tiooj chi nuwach. 

3Eh noq nee ti ponik ar neenayuq'eej awuuk' i Isaí noq nee nayeew amayiij. Re' 
hin neekinq'orik aweh chib'ih i neena a'n, awach i neenuq'or aweh i hin chi nee 
najalk'iij i aseite wach naah re' wo' re' neena a'n reh, inki. 

4Re' Samuel xub'an wo' hoq i xq'orarik reh ruum i Dios. Eh noq xponik ar Belén xi 
elik chaloq taqe i k'amal b'eeh xa yo'jik chik inki a'n je' wili xkiq'or reh: ¿Mi suq 
kiil k'uxliis i xak'am cho panqatinamiit? inki taqe. 

5Re' Samuel je' wili xuq'or: Korik chi je' re' xin chalik chuye'ariik i mayiij 
chuwach i QaJaaw, chasaqb'isaj taq awiib' nee taq tiooj chi wiij chi ruq'ahteesjiik 
i mayiij, inki. Eh re' i Samuel xuq'asaj i Mayiij chi saqb'eesb'al wach i Isaí ruch'ihil 
taqe i rak'uun xuyuq'eej taqe ruuk' noq xuq'asaj i mayiij. 

6Eh noq xi ponik chupaam i ye'aab' wilik wii' i Samuel, re' Samuel xrilow wach i 
Eliab, eh je' wili i xuq'or paruk'ux: Xti korik chi re' winaq wili sik'ooj wach ruum i 
Dios chi naa rokiik chi reey, inki. 

7Re' i QaJaaw Dios je' wili i xuq'or reh i Samuel: Re' hat ma' naa ta wilom nik' 
wach inka'yik i winaq ni xata re' i runimaal rooq ruum re' hin ma' re' tee re' 
inwaaj. Re' hin ma' re' taj nik' wach i nka'yik inwilow je' rukab' i rub'an i winaq 
re' wach i rilow. Re' hin ma' re' taj i wach i winaq inwilow, re' la' ránima inwilow, 
inki. 

8Eh re' i Isaí xuyuq'eej i Abinadab re' jinaj keh i rak'uun xupab'aa' chuwach i 
Samuel, eh re' Samuel je' wili xuq'or: ¿Ma' re' ta naak i wili rusik'im wach i 
QaJaaw Dios? inki. 

9Chi riij i re', re' i Isaí xupab'aa' i Samá jinaj keh i rak'uun chuwach i Samuel. Eh 
re' Samuel je' wo' chik wili i xuq'or: Ma' re' ta wo' re' i rusik'im wach i QaJaaw 
Dios, inki. 

10Je' re' noq re' Isaí i wuq'uub' i rak'uun xupab'aa' chuwach i Samuel. Xa re' la' re' 
Samuel xuq'or reh i Isaí chi ma' jino'q keh taqe i rak'uun re' re' rusik'im wach i 
QaJaaw Dios. 

11Eh re' Samuel xupahqaaj reh i Isaí chi je' wili: ¿Ma' xta naa chik jino'q awak'uun 
chikiij taqe i wili? inki. Re' i Isaí je' wili xuq'or: Jinaj chik i wak'uun re' i komanlik, 
re' incha'jinik keh i nutentzuun, inki. Re' Samuel je' wili xuq'or: Chataq'aaj 
ruk'amariik chi jumehq'iil ruum ma' nee ta rub'an chi neenqatoq'aa' chib'ih i 
naaqa'nam wila' komajaa' ink'uloq i reh, inki. 

12Eh re' i Isaí xutaq'aaj ruk'amariik i rak'uun chaaq'b'ees. Re' aak'un re' re' q'e' 
holohik, q'anputzik i naah, eh kow riib'. Eh re' i QaJaaw Dios je' wili i xuq'or reh i 
Samuel. Re' aak'un wili i nusik'im wach, chakuxisaj reh chi neenkahnik chi kireey 
i awuch aj Israel, inki. 

13Eh re' Samuel xuchop chaloq i uk'aa' xujalk'iij i aseite wach naah i k'ijool 
chikiwach i ras xupab'aa' chi reey chinaah i tinamit Israel. Re' i k'ijool re' re' 
David i rub'ihnaal, eh chupaam i junk'aam re' re' xokik ruuk' chi jumpech i 
Ruxlab'al i Dios i David. Chi riij i re', re' Samuel xuchaq' kahnoq xooj wo' chik 
Ramá. 

Re' David xutoob'eej i Saúl 

14Re' i Ruxlab'al i QaJaaw Dios xelik ruuk' i Saúl. Eh jinaj i ma' tob'laj uxlab'al 
xtaq'ab'jik cho ruum i QaJaaw rik'saj chi ti' k'axik. 

15Eh re' i Saúl je' wili i xq'orarik reh kuum i rumoso: Re' QaJaaw Dios xutaq'aaj 
chee jinaj i ma' tob'laj uxlab'al reh chi k'ahchi' kaat rik'sam chi ti' k'axik. 

16Ruum aj re', re' hat neerub'an chi qoh ataq'aaj reje i hoj, hoj amoso chi nee 
qohooj chusik'ariik jino'q i winaq inchol q'ojinik arpa chi korik. Noq nee titohq'ik 
rik'sam chi ti' k'axik i ma' tob'laj uxlab'al, re' winaq re' re' neentohq'iik ruq'ojem i 
arpa reh chi re' hat neensuuqb'ik ak'ux, inki taqe. 

17Re' Saúl je' wili xuq'or: Neerub'an chi nee taq inooj asik' jino'q weh re' i winaq 
inchol q'ojinik arpa reh chi nee taq i nak'am cho weh ayu', inki. 

18Eh jinaj keh i rumoso je' wili i xuq'or reh: Re' hin jinaj i weht'al wach inchol 
q'ojinik arpa chi korik rak'uun i Isaí aj Belén. Re' k'ijool re' re' inchol q'aq'inik, 
kow riib', inchol q'orik, q'e' holohik, eh q'e' intoob'jik ruum i Dios, inki. 

19Eh re' Saúl xutaq'aaj i aj taqareel ruuk' i Isaí je' wili i xuq'or reje reh: Chaq'or 
reh i Isaí chi chutaq'aaj cho weh i rak'uun ayu' re' i k'ijool incha'jinik reh i 
rutentzuun, inki reje. 

20Re' Isaí xutaq'aaj wo' chaloq i David re' i rak'uun ruuk' i Saúl. Eh xutaq'aaj wo' 
chaloq i kaxlanwi'k xub'ak' cho chi riij i b'uurux, eh jinaj i uk'aa' i riis uuva, jinaj i 
kaprax xuk'am chaloq. 

21Je' aj re' noq re' David xooj rupab'aa' riib' chuwach i Saúl, xkahnik chi kamanik 
ruuk'. Re' Saúl q'e' xuk'ax i David, xupab'aa' chi to'ool reh. 

22Re' Saúl xutaq'aaj wo' chik reje jinaj i aj taqareel ruuk' i Isaí xutaq'aaj 
ruq'orariik reh chi chub'an otob'il chi chuyeew q'ab' chi neenkahnik ruuk' i 
David, ruum q'e' xponik chuwach. 

23Eh xkahnik i David ruuk' i Saúl. Eh noq re' i ma' tob'laj uxlab'al i rutoq'aa' 
rub'anam i ti' k'axik reh i Saúl, re' David intohq'ik ruq'ojem i ru arpa. Re' i ma' 
tob'laj uxlab'al i rukanaa' rub'anariik i ti' k'axik reh i Saúl, eh insuuqb'ik wo' chik 
ruk'ux. 

1 Sam 17 

Re' David xukansaj i nimlaj winaq Goliat i rub'ihnaal 

1Re' taqe i aj filisteo xkimol wach i ki soldado reh q'aq'inik. Eh ar xkimol kiib' 
Soco wilik paruyuq'ul i Judá, ar xooj kiyejaa' i ki-itz'ihy naah paat Efes-damin. Re' 
wilik pankiyejaal i kiib' chi tinamit Soco, i Azeca. 

2Eh re' i Saúl ruch'ihil taqe i ru soldado xkimol kiib' ar xooj kiyejaa' i ki-itz'ihy 
naah paat wach k'ixkaab' Ela. Eh kiyejaa' kiib' reh chi naa kojiik chi q'aq'inik 
kuuk' i aj filisteo. 

3Re' taqe i aj filisteo keh ar kimolom kiib' chinaah i yuuq' juntar yuuq' xa jinaj chi 
k'ixkaab' inq'atwik kipaam. 

4Eh jumehq'iil xelik chaloq jinaj i winaq kow riib' chi q'aq'inik xelik cho chi 
kixilak i aj filisteo jinaj i winaq ik'inaq ixib' b'ara runimaal rooq, Goliat i 
rub'ihnaal aj pan tinamit Gat. 

5Wilik rupuneet wach naah re' ruuk' q'an ch'ihch', eh re' i ruso' rukojom chi riij 
re' wo' ruuk' i q'an ch'ihch'. Re' i ruso' re' re' ho'oob' aroba rahliil. 

6Eh b'otlik wo' kab'chel i rutuuq ruuk' i q'an ch'ihch', eh ruk'amam chaloq i 
ruq'as ju' ch'ihch' nah tileb'. 

7Eh kowlaj chee' i rooq i ruq'as ju' ch'ihch', eh re' ch'ihch' wilik chi ju' i k'inaq 
kab'laj libra rahliil. Eh re' ink'amwik reh i ru nimlaj pulato ch'ihch' ko'lb'al riib' 
peet reje chuwach. 

8Eh re' Goliat xupab'aa' riib' je' wili i xuq'or keh i ki soldado i aj Israel: ¿Chib'ih 
reet noq xa atusum taq chik awiib' noq xat chalik taq chi q'aq'inik wuuk'? ¿Mi ma' 
aweht'al taq re' hat chi re' hin, hin aj filisteo? Eh re' taq i hat, hat taq ru soldado i 
Saúl. Chasik' taq cho weh re' jino'q i winaq taq chaxilak, reh chi neenchalik chi 
q'aq'inik wuuk'. 

9Wila' neerukuy i q'aq'inik wuuk' wixub'an weh nee qoh kahnik chi ri'sil taq 
awajaawriik. Eh wila' xnub'an taq aweh i hat nee taq ti kahnik chi ri'sil i 
qajaawriik i hoj. 

10Re' hin yu'naak k'ahchi' taq nuq'orom aweh chi cha taq'aaj taq chaloq jino'q i 
winaq reh chi neenchalik chi q'aq'inik wuuk', inki. 

11Eh noq xrib'iraj taqe i xuq'or i aj filisteo i Saúl ruch'ihil taqe i ru soldado chi 
k'unchelaal xsahchik kik'ux ma' k'isiin taxiyo'jik. 

12Eh noq xwihik cho chi reyil i Saúl jinaj i winaq xwihik chaloq aj Belén wilik 
paruyuq'ul i Judá mama' winaq chik chi korik Isaí rub'ihnaal waxiqiib' i rak'uun 
xwihik. Eh jinaj keh i rak'uun re' i David. 

13Eh re' taqe ixib' chi aasb'ees rak'uun i Isaí ojinaq chik taqe panq'aq'inik chi riij i 
Saúl. Re' i peet rak'uun i Isaí Eliab i rub'ihnaal, re' i rukab' rak'uun Abinadab i 
rub'ihnaal, re' roox rak'uun Samá i rub'ihnaal. 

14Eh re' i David tz'apaab' wach rak'uun, eh re' taqe ixib' chi aasb'ees rak'uun 
xiooj chi riij i Saúl. 

15Re' David imponik ruuk' i Saúl, xa re' la' insutinik wo' chik chaloq Belén chi 
rucha'jaljiik i rutentzuun i rajaaw. 

16Eh re' i Goliat i aj filisteo rajlaal wahq'eq, rajlaal xq'eq ink'ulik ruksaj i kijosq'iil 
i ki soldado i aj Israel. Ka'winaq q'iij xub'an chi je' re'. 

17Eh re' Isaí je' wili i xuq'or reh i David i rak'uun: Chak'am reje i jinaj chakach chi 
trigo wili k'ilimaj, ruch'ihil i lajeeb' chi kaxlanwi'k reh chi nee nayeew ponoq keh 
aawas, aha' kimolom wii' kiib' i soldado. 

18Eh chak'am wo' reje i lajeeb' seht chi kexu wili nee nayeew ponoq reh i k'amal 
kib'eeh i juntuhb' chi soldado Eh nee nakoj cho rehtaal mi ma' xta keet taqe 
aawas nee nak'am cho jino'q weh i chib'ih keh naab'al reh i chi suq kik'ux. 

19Eh chupaam i q'iij re' re', re' reey Saúl, ruch'ihil taqe i ru soldado ar wilkeeb' 
wach k'ixkaab' Ela k'ahchi' keeb' chi q'aq'inik kuuk' i aj filisteo. 

20Eh re' David kowahq'eq xwuktik chi junwaar xukanaa' taqe i tentzun pan q'ab' i 
tokoom, xooj xuk'am wo' taqe reje i suq atoob', xq'ahteesjik reh ruum i rajaaw. 
Noq xponik aha' wilik i ki-itz'ihy naah paat i soldado elik chik inki a'n reje chi 
q'aq'inik xakow chik inkik'er kichii' chuq'orariik chi naa kianam i q'aq'inik. 

21Eh xkiyejaa' kiib' chi q'aq'inik i ki soldado i aj Israel, je' wo' taqe i ki soldado i aj 
filisteo reh chi xi kahnik chi k'ulwaach taqe. 

22Eh re' David xukanaa' i ruk'amooj ruuk' inilwik reh i chib'ih keh i soldado 
rajimam riib' xooj i kimolom wii' kiib' i soldado. Eh xupahqaaj mi suq kik'ux taqe 
i ras. 

23Eh noq k'ahchi' chi q'orik i David re' Goliat i nimlaj winaq inchalik ar Gat xelik 
chaloq chi kixilak i ki soldado i aj filisteo rukaqrisam wo' chik taqe i ru soldado i 
aj Israel, re' wo' chik i xuq'or nik' wach i xuq'or pampeet. Eh re' i David xrib'iraj 
taqe i xuq'or. 

24Eh noq xkilow wach i winaq re' re' i ru soldado i Saúl ma' k'isiin taxiyo'jik 
ruum, xkimol chi elik chuwach. 

25Eh k'ul xtohq'ik kipahqaam chikiwach chi je' wili: ¿Mi xakoj taq rehtaal i winaq 
i nelik chaloq chi qab'ajariik rajlaal i q'iij? Awach ta neenkansanik reh i winaq re' 
re' nee naq inye'arik rub'ehomal ruum i reey nee naq i ruyeew i rixq'uun i reey 
chi rehk'een ma' nee ta naq chik i rub'an i tooj taqe i awach reh, inki taqe. 

26Eh re' i David je' wili i xuq'or keh i wilkeeb' chucheel: ¿Chib'ih reet noq 
neenye'arik chib'ih reh inenkansanik reh i winaq re' re' ma' runimaj tee Dios? 
¿Awach neneesanik reh i k'ixb'ilaal iraaj ruye'em chinaah i qatinamiit Israel? 

¿Chib'ih rub'anam i aj filisteo re' re' chi raaj rub'anam keh i ru soldado i k'achlik 
Dios? inki. 

27Re' taqe i winaq je' wo' chik wili i xkiq'or reh i David: Re' hoj inqaaj chi 
neenye'arik chib'ih reh awach neenkansanik reh i Goliat, inki taqe. 

28Eh re' Eliab i ras i David noq xrib'iraj chi k'utaaj i rub'an kuuk' i soldado i 
ruchaaq' xkaqrik, je' wili i xuq'or reh: ¿Chib'ih xchalik asik' ayu' i hat? ¿Awach i 
xakanaa' cho chi rilariik taqe i tentzun chupaam i ye'aab' chiq yuuq'? Re' hin 
weht'al i rutehkiil awach, eh chib'ih ma' holohik taj inakapaaj, re' hat xa re' 
nawaaj chi xchalik awilow i q'aq'inik, inki. 

29Re' i David je' wili xuq'or: ¿Chib'ih jariik i ma' holohik taj k'ahchi' kiin? ¿Mi ma' 
ruk'ul chi nee kinq'orik re'? inki. 

30Eh re' David xelik reje ruuk' i ras, eh xupahqaaj wo' chik reh i tokoom nik' wach 
i xq'orarik reh pampeet je' wo' chik re' xchaq'wesjiik wii'. 

31Eh wilik i xi ib'irinik reh taqe xuq'or i David xponik kiq'or reh i reey Saúl, eh re' 
reh xutaq'aaj ruk'amariik i David. 

32Re' David je' wili i xuq'or reh i reey Saúl: Maa awach i rub'an kiib' ruk'ux ruum i 
aj filisteo. Re' hin, hin awaj kamanoom nee kinooj chi q'aq'inik ruuk' i winaq re' 
re', inki. 

33Re' Saúl je' wili xuq'or reh i David: Re' hat ma' nee ta rub'an chi nee tiooj chi 
q'aq'inik ruuk' i aj filisteo re' re' cha wutkeel ruum ko hat k'isa k'ijool. Eh re' reh 
qamaan winaq chik, eh ko paruk'ijolal i rutoq'aam cho q'aq'inik, inki. 

34Re' David je' wili i xuq'or i reh Saúl: Qajaaw reey re' hin, hin amoso, noq i 
nucha'jeej taqe i rutentzuun i wajaaw. Eh noq re' jino'q i kaq b'ahlam, oon jino'q i 
oso ink'ulik ruk'am jino'q i tentzun, chi kixilak i ruch'ihil. 

35Re' hin kinooj chi riij i josq'laj chikop re' re' korehtaal i nuq'uch panchii' i 
tentzun, eh noq inchalik naq chub'anariik weh, inuchop chi rukahkachi' i 
nuq'ojib'eej wach ak'al korehtaal i nukansaj. 

36Atoob' ta kaq b'ahlam, atoob' ta oso re' hin awaj kamanoom i nukansaj. Re' 
winaq re' re' ma' runimaj taj i Dios je' wo' re' i neeruk'ul ruum iraaj rub'anam 
keh i ru soldado i k'achlik Dios, inki. 

37Eh je' wo' chik wili i xuq'or i David: Re' hin re' i QaJaaw Dios inko'linik weh pan 
q'ab' i kaq b'ahlam, pan q'ab' i oso, re' wo' reh neenko'linik weh pan q'ab' i aj 
filisteo re' re', inki. Re' i reey Saúl je' wili i xuq'or reh i David: Neerub'an chi nee 
tiooj chi q'aq'inik ruuk', re' ta naq i Dios neentoob'inik aweh, inki. 

38Re' Saúl xukoj i ch'ihch' so' chi riij i David re' ruuk' i ruso' i rukoj i reh, xukoj 
reje rupuneet wach naah re' ruuk' i q'an ch'ihch'. 

39Re' David xumin reje i ruq'aslaj ch'ihch' chupaam i b'ak'b'al reh i ruso' 
xutoq'aa' reje b'ehik xa re' la' ma' xchol ta b'ehik ruum ma' jank'al ta i rukoj i 
kiso' i soldado. Eh je' wili i xuq'or reh i Saúl re' hin ma' kinchol ta b'ehik ruum 
taqe wilik chi wiij wili, ruum re' hin ma' hin ta okrinaq, inki, xresaj chi riij 
chu'nchel i re'. 

40Xuchop i rukarote xusik' wach i ho'oob' chi ch'ub'ik wach ab'aj chupaam i rooq 
ha' xumin reje paruchiim, eh wilik i rutolo'x pan q'ab', xooj i wilik wii' i aj filisteo. 

41Eh re' i aj filisteo q'uun q'uun rujilim i koq riib' ruuk' i David eh peet reje 
chuwach i to'ool reh. 

42Eh noq re' aj filisteo xrilow wach i David, xrilow chi jinaj k'ijool kaqb'uxik 
inka'yik q'e' holohik, eh ma' xta xraaj reh, 

43je' la' wili i xuq'or reh i David: ¿Hin oon tz'i' kinawilow ruum ruuk' chee' 
inawaaj a'nam weh? inki. Eh xupahqaaj i ti' k'axik chinaah i David parub'ihnaal i 
ki dios i aj filisteo. 

44Kim ayu', re' hin neenuyeew ati'jolal chi kitiib' i chikop kirupinik pan taxaaj, eh 
neenuyeew chi kitiib' taqe i josq'laj chikop wilkeeb' panch'ahn, inki. 

45Eh re' David je' wili ruchaq'weesjiik i Goliat xub'an: Re' hat xat chalik chi 
q'aq'inik wuuk' ruuk' aq'as laj ch'ihch', ruuk' q'as ju' ch'ihch', ruuk' ch'ihch' wilik 
ju' chee', eh re' hin xin chalik q'aq'ineel awuuk' parub'ihnaal i QaJaaw re' i ki Dios 
i ki soldado i aj Israel re' i k'ahchi' ajosam i kijosq'iil. 

46Re' QaJaaw Dios naa kaat ruq'asam pan nuq'ab' yu'naak. Re' hin neenub'an 
aweh, naa nuyok'om awalaq. Eh re' kiti'jolal i aj filisteo naa nuye'em chi kitiib' 
taqe i chikop kirupinik pan taxaaj, chi kitiib' i chikop wilkeeb' pantaq ch'ahn, chi 
je' re' chu'nchel naakinab'iniik reh chi re' qaDios i hoj, hoj aj Israel xti wilik 
rajaawriik. 

47Eh chu'nchel i kimolom kiib' ayu' neenkikoj rehtaal chi re' QaJaaw Dios ma' 
ruuk' ta q'aslaj ch'ihch', chi ma' ruuk' ta q'as ju' ch'ihch' inko'linik. Re' la' reh naa 
ruq'asaniik taq aweh panqaq'ab' i hoj, inki. 

48Eh re' i aj filisteo xooj i koq ruuk' i David, eh re' David reh jumehq'iil wo' xooj i 
koq ruuk' i aj filisteo. 

49Eh xumin qohoq i q'ab' chupaam i ruk'isa chiim, xresaj chaloq jinaj i ab'aj 
xuyeew chupaam i rutolo'x xuk'ut reje i aj filisteo chi reh tz'eht xub'an reh i yejal 
wach ch'aplik xkahnik ar ab'aj, eh pachlik qajik panak'al i aj filisteo Goliat 
rub'ihnaal. 

50Je' aj re' noq re' i David xukansaj i Goliat xa ruuk' i jinaj chi ab'aj xukut reje 
ruuk' i tolo'x. Eh ma' xta ruq'aslaj ch'ihch' ruuk'. 

51Re' David xooj i koq ruuk' i aj filisteo xuq'uch reh i ruq'aslaj ch'ihch' xresaj 
parupaat ruuk' i re' xumanaa' rukanteesjiik xuyok' i ralaq. Noq xkilow taqe i aj 
filisteo chi xkimik i q'e' kow chi k'amaj kib'eeh chi q'aq'inik xkimol chi elik. 

52Eh re' i ki soldado i aj Israel, taqe i aj Judá kow xkik'er kichii' xkajimaj reje taqe 
i aj filisteo korehtaal xi ponik panookb'al reh i tinamit Gat, eh Ecrón. Eh xa aha' 
chupaam i b'eeh reh i Saaraim, i b'eeh reh i Gat, i b'eeh reh i Ecrón xkahnik chi 
kutlik i kiti'jolal taqe i aj filisteo. 

53Re' taqe i ki soldado i aj Israel xkajimaj taqe reje i aj filisteo korehtaal xi ponik i 
wilik wii' i ki-itz'ihy naah paat, eh xponik kiq'uch i chib'ih i wilik keh. 

54Re' David reh xuk'am reje Jerusaleem i naah i Goliat, re' taqe i q'aslaj ch'ihch' 
xuq'uch ar xumol chupaam i ru-itz'ihy naah paat. 

55Eh noq xooj i David chi q'aq'inik ruuk' i Goliat re' reey Saúl xupahqaaj reh i 
Abner i k'amal kib'eeh i soldado chi je' wili: ¿Awach i rajaaw i k'ijool re' re'? inki. 
Re' Abner je' wili i chaq'wik xub'an: 

56Xti korik i nuq'or qajaaw reey ma' weht'al taj, inki. Re' reey je' wili xuq'or: 
Chasik' chi riij re' awach i rajaaw, inki 

57Eh noq xsutinik chaloq i David reh i q'aq'inik ruk'amam cho pan q'ab' i naah i 
Goliat. Eh re' i Abner xuk'am reje i David chuwach i reey Saúl. 

58Re' Saúl xupahqaaj reh i David chi je' wili: ¿Awach awajaaw? inki reh. Eh re' 
David je' wili i chaq'wik xub'an: Re' hin, hin rak'uun i Isaí re' awaj kamanoom, 
Belén i rutinamiit, inki. 

1 Sam 18 

Re' i Jonatán xkik'am kiib' chi amígo hiil ruuk' i David 

1Noq xukohlaaj i q'orik i David ruuk' i reey Saúl, re' Jonatán xkik'am kiib' chi 
amigohiil ruuk' i David. Ma' k'isiin ta xuk'ax je' rukab' noq xuk'ax riib' i reh. 

2Eh chupaam i q'iij re' re', re' Saúl ma' xukanaa' ta chik chi xooj i David parupaat i 
rajaaw, xkahnik ruuk'. 

3Re' Jonatán ruch'ihil i David xkiq'or i xti korik chi xkik'am kiib' chi amigohiil chi 
jumpech, ruum re' i Jonatán ruk'ax i David je' rukab' noq xuk'ax riib' i reh. 

4Re' Jonatán xresaj cho chi riij i runim rooq so', je' wo' i ruso' xarutak'aam chi riij, 
je' wo' b'ak'b'al paam xusiij reh i David, eh xusiij wo' reh i ru nimlaj pulato 
ch'ihch', ruch'ihil i ruq'aslaj ch'ihch', je' wo' kutb'al reh i flecha. 

5Eh nik' k'ihaal intaq'ab'jik wii' chi naa rub'anam i David ruum i Saúl xtinelik 
korik ruum wilik runa'ojb'al, ruum i re' xkojarik ruum i Saúl chi k'amal kib'eeh 

soldado. Re' i xub'an re' re' ponik chikiwach chu'nchel i soldado je' wo' taqe i 
k'amal kib'eeh. 

Re' Saúl ma' suq ta xrilow chi re' i David q'e' ajwaal wach 

6Noq xi sutinik chee soldado ree q'aq'inik, noq xsutinik chee David chukanteesjiik 
i aj filisteo Goliat, wilik taqe ixoq xi elik chaloq chupaam chu'nchel i tinamit 
Israel, chuk'ulariik i Saúl. Re' keh tz'uuy inki a'n soon inki a'n ruum i rusuqkiil 
kik'ux, k'ahchi' kiq'ojem i ki setset laj q'ooj, xa chib'ih chik q'ojil wilik kuuk'. 

7Eh noq tz'uuy inki a'n noq soon inki a'n je' wili inkiq'or: Xa jinaj miil chi winaq i 
xukansaj i Saúl, eh lajeeb' miil chi winaq i xukansaj i David, inki taqe. 

8Eh re' i Saúl ma' k'isiin ta xchalik ruk'aah, je' wili i xuq'or: Re' taqe re' inkiq'or 
chi xa jinaj miil chi winaq i xnukansaj i hin. Eh re' David xkiq'or chi lajeeb' miil i 
xukansaj ach ta b'ila' k'isiin ma' inkipab'aa' chi reey, inki. 

9Eh chupaam i q'iij re' re', re' Saúl xchalik ruk'aah ruuk' i David ma' suq ta chik 
rilariik i rub'an. 

10Eh chi junwaar chik, re' QaJaaw Dios xutaq'aaj chaloq jinaj i ma' tob'laj uxlab'al 
chinaah i Saúl. Re' reh je' cho yoj paam i naah chupaam i paat i rub'an wii' i 
taaq'anik, re' David reh k'achi' ruq'ojem i rarpá je' wo' rukab' i rub'an. Eh re' Saúl 
wilik i ruq'as ju' ch'ihch' pan q'ab'. 

11Re' Saúl xukut reje i ruq'as ju' ch'ihch', reh naq chi xch'ahplik i koq chupaam i 
David wach tz'aq, xa re' la' re' David xuk'uhtzaaj riib', ka'pech xuko'leej riib' chi 
je' re'. 

12Re' Reey Saúl q'e' naq chik inyo'jik ruum i David ruum re' reh ma' toob'jik ta 
chik ruum i QaJaaw Dios re' chik i David intob'jik. 

13Ruum i re', re' Saúl xresaj reje chi kamanik chucheel xupab'aa' chi k'amal 
kib'eeh i ruk'ihaal soldado re' taqe i kichalik kiooj chi q'aq'inik. 

14Eh ruum chi q'e' intoob'jik chee David ruum i QaJaaw Dios i nelik korik ruuk' 
chu'nchel i rub'an. 

15Re' David xti wilik runa'ojb'al chukapeb'jiik riij taqe i rub'an, ruum aj re', re' 
Saúl ma' k'isiin ta inyo'jik ruum. 

16Eh chu'nchel i aj Israel, i aj Judá q'e' inkik'ax i David, ruum re' reh ink'amwik 
kib'eeh noq kichalik kiooj chi q'aq'inik. 

17Eh re' Saúl je' wili i xuq'or reh i David: Re' hin neenuyeew aweh chi awehk'een i 
Merab re' i peet wixq'uun, xa re' la' kow-oq ak'ux chi q'aq'inik parub'ihnaal i 
QaJaaw Dios, inki. Je' re' xuq'or ruum xukapaaj paruk'ux chi ma' kota ruman chi 
ruuk' nuq'ab' i hin neenukansaj i David, re' la' taqe i aj filisteo neekikansanik reh, 
inki. 

18Eh re' David je' wili i xuq'or reh i Saúl: ¿Mi wilik wajaawriik re' hin chi nee 
kinokik chi ajii' i hat reey? ¿Mi wilik kajaawriik re' i nutuut wajaaw, eh taqe i 
awach weh ayu' Israel? inki. 

19Eh noq xponik i q'iij chi naa naq ruye'ariik pan kaxáro i Merab i rixq'uun i Saúl 
ruuk' i David, ruuk' chik i Adriel, Mehola i rutinamiit xuyeew pan kaxáro i 
rixq'uun. 

20Eh re' i Mical i rixq'uun jinaj chik i Saúl q'e' ruk'ax wach i David. Noq xq'orarik 
rib'iral reh i Saúl chi re' i rixq'uun i ruk'ax wach i David q'e' suq xrib'iraj. 

21Re' Saúl xraaj wo' ruye'em i rixq'uun re' re' chi rehk'een i David. Eh xuyeew reh 
chi rehk'een re' naq xraaj chi re' i rixq'uun naa ruq'eb'wiik reh i David pan kiq'ab' 
i aj filisteo. Eh je' wo' chik wili i xuq'or reh i David: Yu'naak ra'j korik re' chi naa 
akahniik chi nujii', inki reh. 

22Eh re' Saúl je' wili i xuq'or keh i rumoso: Hiy taq cha q'oreej chi rutkeel i David 
je' taq wili i cha q'or reh: Re' reey Saúl q'e' ti raaj, je' wo' i hoj, hoj rumoso q'e' 
wo' tiqaaj ruum aj re' chak'ulaa' reh chi nee ti kahnik chi hat rujii', tiko'q taq reh, 
inki. 

23Eh re' taqe i rumoso i Saúl xponik wo' kiq'or reh i David chu'nchel i re', xa re' la' 
re' David je' wili xuq'or: ¿Mi nakapaaj taq re' hat chi ma' k'axik ta chi reh jino'q i 
neb'aa' ma' xta rajaawriik chi neenkahnik chi rujii' jino'q i reey, je' rukab' i hin, 
hin tii k'isa neb'aa'? inki. 

24Eh re' taqe i moso xooj wo' chik kiq'or reh i Saúl aha' wilik taqe i xuq'or i David. 

25Re' Saúl je' wili i xuq'or: Re' taq i hat je' wili i cha q'or taq reh i David: Re' reey 
ma' kota ruman chi neenatoj riij reh i rixq'uun, xa re' b'ila' raaj i reh chi nee 
nak'am cho reh jinaj siento chinaah i kik'achab' taqe i aj filisteo, q'ajb'al wach keh 
i aj ixowaal i b'anooj ree reh, tiko'q taq reh, inki. Re' Saúl je' re' i xuq'or xa re' naq 
xraaj chi xq'ehb'ik i David pan kiq'ab' i aj filisteo. 

26Re' taqe i rumoso i Saúl xkiq'or wo' reh i David chu'nchel i xuq'or i Saúl. Eh re' 
David xuk'ul ruk'ux chi naa rukahniik chi rujii' i reey noq komajaa' naq i rureq i 
ruq'ijil q'atooj. 

27Eh re' David xuk'am taqe reje i ru soldado xooj chi q'aq'inik xukansaj taqe i kiib' 
siento chi aj filisteo. Eh xuk'am wo' reje reh i reey i jinaj siento chinaah i 
kik'achab' i aj filisteo xuq'asaj reh i reey reh chi xkahnik chi rujii'. Re' i Saúl 
xuq'asaj wo' chi rehk'een i David Mical re' rixq'uun. 

28Eh noq xukoj rehtaal i Saúl chi re' David q'e' intoob'jik cho ruum i QaJaaw Dios, 
eh q'e' ink'axarik i David ruum i Mical. 

29X-uhtik wach i ruyo'jiik i Saúl ruum i David. Eh xkahnik chi rixow wach i David 
chi jumpech korehtaal chik i rukimiik. 

30Eh jarpech inki a'n i q'aq'inik i aj filisteo kuuk' i aj Israel, re' taqe i ru soldado i 
David kielik korik chikiwach taqe i junch'uq chi k'amal kib'eeh soldado 
kikamanik ruuk' i Saúl. Ruum i re' chu'nchel xye'wik rajaawriik i David. 

1 Sam 19 

Re' reey Saúl xraaj naq rukansam i David 

1Re' i reey Saúl xuq'or reh i Jonatán re' i rak'uun, xuq'or wo' keh chu'nchel i 
k'amal kib'eeh soldado chi naa kikansam i David. Xa re' la' re' i Jonatán q'e' raaj 
wach i David. 

2Je' re' noq je' wili i xuq'or reh i David: Re' wajaaw ti raaj kaat rukansam. Je' re' 
noq i iqal cha wik'raaj awiib' chakeb'aa' awiib' chupaam jino'q i ye'aab' aha' ma' 
nee ta tikan wii'. 

3Eh re' hin nee kinooj chi riij i wajaaw chupaam i ye'aab', aha' nee ti wihik wii'. 
Re' hin neekinq'orik i koq chawiij ruuk' i reh neenqilow chib'ih i nee ruq'or, re' 
hin neenuq'or aweh, inki. 

4Re' Jonatán holohik xq'orik i koq chi riij i David chuwach i Saúl re' i rajaaw je' 
wili i xuq'or: Re' hat qajaaw reey ma' ruk'ul taj chi neena a'n i ma' holohik ta laj 
na'ojb'al reh amoso David, ruum re' reh ma' jino'q i yiib' wach rub'anam aweh, 
holohik la' taqe i rub'anam aweh. 

5Re' reh xuyeew riib' pankimik noq xukansaj i Goliat, eh re' QaJaaw Dios 
xuko'leej chu'nchel i aj Israel. Re' hat xawil noq xukansaj i Goliat, eh xsuuqb'ik 
ak'ux. Eh ¿Chib'ih chik reet noq naa amahkuniik ruuk' i rukanteesjiik i David chi 
xama' xta wo' ru mahk? inki. 

6Eh noq xrib'iraj i Saúl i xuq'or i Jonatán re' rak'uun je' wili i xuq'or: Xti korik i 
nuq'or parub'ihnaal i k'achlik Dios chi ma' naa ta rukanteesjiik i David, inki. 

7Eh re' Jonatán xuyuq'eej i David xuq'or reh chu'nchel i k'utaaj xkian ruuk' i Saúl i 
rajaaw. Eh xuk'am reje i David chuwach i Saúl xkahnik wo' chik chi kamanik 
ruuk' je' rukab' noq wilik pampeet. 

8Eh xtohq'ik wo' chik i q'aq'inik xooj wo' chik chi q'aq'inik kuuk' i aj filisteo, eh 
xub'an wo' chik cho keh korehtaal xkimol chi elik chikiwach. 

9Eh re' QaJaaw Dios xutaq'aaj wo' chik chaloq i ma' tob'laj uxlab'al chinaah i reey 
Saúl. Re' reh tzuhnik chupaam i paat i rub'an wii' i taaq'anik, wilik i ruq'as ju' 
ch'ihch' pan q'ab', eh re' David reh k'ahchi' ruq'ojem i ru arpa. 

10Re' Saúl xukut reje i ruq'as ju' ch'ihch' reh naq chi naa ruch'ahpaam i koq 
chupaam i David wach tz'aq. Re' David xuk'uhtzaaj riib', chinaah xik'ik, wach 
tz'aq xch'aplojik i koq i ch'ihch'. Eh chupaam aq'ab' re' re' xuko'leej riib' i David 
xumol chi elik. 

11Eh re' reey Saúl xa chupaam wo' aq'ab' re' re' xutaq'aaj taqe i ru soldado reh chi 
xooj kicha'jeej i rupaat i David reh naq chi naa kikansam parusaq'iik. Eh re' Mical 
i rehk'een i David je' wili i xuq'or reh i rub'ahiil: Wila' ma' xako'leej riij 
aak'achariik chupaam aq'ab' wili, hat kamnaq noq neensaq'ik, inki. 

12Re' Mical ar xresaj cho pan ventana xuqasaj cho pant'uylik i David, xumol chi 
elik i David, xa je' re' noq xuko'leej riib' chupaam aq'ab' re' re'. 

13Eh re' i Mical xuchop chaloq jinaj i tz'aqoj tiyoox xooj ruyok'aa' chuwach i 
ch'aht kiwirik wii' xukoj i riij kaprax wach naah, eh xub'ur naah chi chamaar. 

14Noq re' Saúl xutaq'aaj reje i soldado chi ruchopariik i David re' Mical i rehk'een 
je' wili i xuq'or: Re' David yowaab', inki. 

15Re' Saúl xutaq'aaj wo' chik taqe reje taqareel k'amal reh i David je' wili xuq'or 
keh: Chaqerej taq cho weh i David waruyokaab' atoob' ta yowaab' reh chi nee 
nukansaj, inki. 

16Eh noq xi okik i koq i taqareel parupaat i David ar xkireq chi yoklik wach ch'aht 
jinaj i tz'aqoj tiyoox rismaal kaprax i wilik wach naah. 

17Re' Saúl je' wili i xuq'or reh i Mical: ¿Chib'ih reet noq xinajot', eh xayeew q'ab' 
chi xumol chi elik i nixowanik nuwach? inki. Eh re' Mical je' wili i xuq'or: Re' hin 
xnuyeew q'ab' chi xooj ruum xuq'or i korik chi naa kiin rukansam wila' ma' 
xnuyeew q'ab' reh, inki. 

18Eh re' i David xuko'leej riib' xumol chi elik xooj ruuk' i Samuel ar Ramá xuq'or 
reh chu'nchel i xb'anarik reh ruum i Saúl. Re' David kikab'cheel ruuk' i Samuel 
xiooj chi patinik ar Naiot. 

19Eh chi riij i re' xq'orarik reh i reey Saúl chi re' David ar wilik chupaam i ye'aab' 
Naiot wilik paruyuq'ul i Ramá. 

20Eh re' i Saúl wilik wo' chik taqe i ru soldado xutaq'aaj reje chi ruchopariik i 
David reh naq chi naa kik'amam cho ruuk'. Re' taqe i aj taqareel re' re' xkilow 
wach i juntuhb' chi jalal ruq'oral i Dios re' Samuel ink'amwik kib'eeh. Eh re' taqe i 
raj taqareel i Saúl re' re' xchalik i Ruxlab'al i Dios chikinaah xtohq'ik wo' 
kiq'orom i keh inkiq'or taqe i jalal ruq'oral i Dios. 

21Eh re' i Saúl wilik wo' chik taqe i ru soldado xutaq'aaj reje. Eh re' keh xsahchik 
wo' kik'ux xkitoq'aa' wo' kiq'orom i keh inkiq'or i jalal ruq'oral i Dios. Re' Saúl 
xutaq'aaj wo' chik taqe i raj taqareel paroxpeech, eh je' wo' chik re' i xkik'ul. 

22Eh xrilow chi je' re' i Saúl re' chik i reh xooj chi rusik'ariik i David ar Ramá, eh 
noq xponik chi chii' i nimlaj jul ha' wilik Secú ar xtohq'ik rupahqaam chi je' wili: 
¿Mi aweht'al taq i hat aha' wilik i Samuel ruch'ihil i David? inki. Eh jinaj 
xchaq'winik cho reh chi je' wili: Ayu' chupaam i ye'aab' Naiot wilkeeb', re' wilik 
paruyuq'ul i Ramá, inki. 

23Re' Saúl xooj wo' chupaam i ye'aab' Naiot wilik paruyuq'ul i Ramá. Re' reh 
xchalik wo' chinaah i Ruxlab'al i Dios xitoq'aa' tz'uuy xutoq'aa' ruq'orom inkiq'or 
i jalal ruq'oral i Dios, korehtaal xponik chupaam i ye'aab' Naiot wilik paruyuq'ul i 
Ramá. 

24Eh xsahchik ruk'ux resaj i ruso' i soldado chi riij xkahnik chi t'uslik xitoq'aa' 
k'erlik chii' chi tz'uuy xtohq'ik ruq'orom inkiq'or i jalal ruq'oral i Dios. Eh 
xiko'leej riib' i David. Ar aj xtohq'ik cho ruq'orariik re' i q'orik i ruq'or chi je' wili: 
¿Mi jalal wo' ruq'oral i Dios re' i Saúl reh? inki. 

1 Sam 20 

Re' Jonatán xutoob'eej i David 

1Re' David xelik reje Naiot wilik paruyuq'ul i Ramá, xooj ruuk' i Jonatán je' wili i 
xuq'or reh: ¿Chib'ih i xnub'an chib'ih i ma' holohik taj xnub'an? oon ¿Chib'ih i 
numahk chuwach awajaaw ruum kiraaj kiin rukansam? inki. 

2Re' Jonatán je' wili xuq'or: Ma' ta naq nee ruyeew q'ab' i Dios chi nee tirukansaj. 
Re' hin weht'al chi re' wajaaw ma' jino'q i nim wach na'ojb'al ma' jino'q i k'isiin 
wach na'ojb'al neerub'an chi ma' ta nee ruq'or weh. Eh ¿Nik' wach noq nee 
rukeb'aa' chi nuwach i rukapaaj chawiij? Ma' ruk'ul ta chi neerub'an i je' re', inki. 

3Re' David xuq'or wo' chik xti korik je' wili i xuq'or: Re' awajaaw reht'al chi korik 
chi re' hat q'e' kinak'ax, re' reh xama' raaj ta ruq'orom aweh, xa re' raaj chi ma' 
nee ta ntib'ik ak'ux. Re' hin xti korik i nuq'or aweh parub'ihnaal i QaJaaw Dios chi 
xanik' nee kirukansaj, inki. 

4Re' Jonatán xupahqaaj reh i David chi je' wili: ¿Chib'ih inawaaj chi neenub'an 
chawiij? inki. 

5Re' David je' wili ruchaq'weesjiik i Jonatán xub'an: Iqal inkininq'ijeej i ak' poh, 
eh re' hin chupaam i q'iij re' re' hin okrinaq chi kintzuhnik chi wi'k chucheel i 
reey re' aawajaaw. ¿Mi nee nayeew q'ab' weh chi neenukeb'aa' wiib' panab'iix? 
eh kore' chik ixq'eq kab'iij kinelik chaloq ar. 

6Eh wila' xirupahqaaj aweh aawajaaw je' wili i neenaq'or reh: Re' David 
xapanjumehq'iil xupahqaaj weh chi chupaam i tinamit Belén, ar chu'nchel i 
awach reh naa b'ila' kininq'ijeem i ruye'ariik i mayiij inye'arik ar rajlaal i haab'. 

7Eh wila' xuq'or aweh aawajaaw chi ma' xta reet chi xinooj neensuuqb'ik nuk'ux, 
eh wila' xkaqrik chi xinooj ar nee nakoj rehtaal chi xa koraaj wo' nukanteesjiik. 

8Re' hin inwaaj chi neena a'n weh otob'il re' re' ruum hin awaj kamanoom. Eh 
qaq'orom xti korik chuwach i QaJaaw chi qamigo qiib' awuuk'. Wila' wilik wo' 
numahk neerub'an chi re' hat nee tikaansanik weh ma' kota ruman chi re' 
aawajaaw neenkansanik weh, inki. 

9Re' Jonatán je' wili ruchaq'weesjiik xub'an: Re' hat maakapaaj chi neenak'ul i je' 
re', ruum nee ta nunab'eej i hin chi naa kaat rukansam i wajaaw reh hin 
jumehq'iil naq neenuq'or aweh, inki. 

10Re' David je' wili xuq'or reh i Jonatán: Eh ¿Awach chik nee nq'orik weh wila' 
pank'aah xatruchaq'weej awajaaw? inki. 

11Eh re' Jonatán je' wili xuq'or: Kim ayu' taq chi wiij panab'iix, inki, eh xiooj wo' 
kikab'cheel panab'iix. 

12Re' Jonatán je' wili xuq'or reh i David: Re' hin i nuq'or aweh i korik 
parub'ihnaal i QaJaaw qaDios i hoj aj Israel chi i iqal je' yu' ora, oon kab'iij 
neenunab'eej chib'ih jariik i rukapaaj chawiij. Wila' holohik i xukapaaj chawiij, re' 
hin neenutaq'aaj cho ruq'orariik aweh. 

13Eh wila' korik chi ti raaj kaat rukansam i wajaaw, eh wii ma' xnutaq'aaj 
ruq'orariik aweh i ruk'ul chi nee ruyeew chee runimaal ti' k'axik chi nunaah i 
QaJaaw Dios. Re' ta naq i QaJaaw Dios neentoob'inik aweh. Je' rukab' noq 
xutoob'eej chee wajaaw. 

14Eh noq k'achalkiin neena a'n otob'il weh i hat je' rukab' otob'il xub'an aweh i 
QaJaaw Dios i hat. 

15Eh wila' xin kimik xa konaa wo' a'nam i otob'il keh chi juneliik i awach weh. Ni 
xata naq noq re' QaJaaw naa rukuxiik rusacham kiwach i nixowanik awach i hat 
maayeew q'ab' chi neensahchik panak'ux i otob'il xqaq'or, inki Jonatán. 

16Re' Jonatán wilik i xuyejaa' wach ruuk' i David je' wili xuq'or: Re' ta naq i Dios 
neen ye'wik keh chutojariik i kimahk taqe i nixowanik wach i David, je' wo' hoq i 
naa ruxowaniik kiwach i riih rumaam. 

17Re' Jonatán xuq'or wo' chik reh i xti korik i David ruum q'e' ruk'ax je' rukab' 
noq i ruk'ax riib' i reh. 

18Eh re' Jonatán je' wili i xuq'or reh i David: Iqal inkininq'ijeej i ak' poh ma' naa ta 
chik kiye'em awajaawriik noq naakilom chi ma' wilkaat ta panatzunaab'. 

19Eh paroox q'iij naa ruk'utiniik chi ma' wilkaat ta ar. Re' hat naa wo' chik rojiik 
akeb'aam awiib' aha' xakeb'aa' awiib' juriim. Ar neenakeb'aa' awiib' chi riij i 
juntuhb' chi ab'aj Ezel i rub'ihnaal. 

20Re' hin oxpech neenukut reje i nuflecha neenub'an chi je' ti chik kore' k'ahchi' 
nutijem wiib' chi kut. 

21Eh neenuq'or reh i numoso chi hiy chamol weh taqe i nuflecha wila' xab'iraj chi 
nee nuq'or reh chi ayu' cho reh i juntuhb' chi ab'aj xqajik i ar naa akojom rehtaal 
chi ma' xta naa ak'ulum. Neerub'an chi nee ti chalik ruum korik i nuq'or aweh 
parub'ihnaal i QaJaaw chi ma' xtaj i naa ak'ulum. 

22Eh wila' xnuq'or reh chi, chi juntar i juntuhb' chi ab'aj xqajik taqe i nuflecha 
neerub'an chi nee namol chi elik iraaj ruq'orom chi re' i QaJaaw Dios iraaj chi naa 
awojiik. 

23Aha' wilik taqe i qayejaam wach awuuk' pankib'al re' i Dios ineht'alinik reh chi 
korehtaal inooj eloq wach, inki. 

24Eh xponik i q'iij reh i runinq'ijiik i ak' poh xooj wo' rukeb'aa' riib' i David, eh re' 
reey Saúl xutzunaa' riib' chi wi'k naah mexa. 

25Re' Saúl ar wo' xutzunaa' riib' aha' intzuhnik wii' wach tz'aq i koq. Eh re' 
Jonatán chuwach xutzunaa' i koq riib'. Eh re' Abner chucheel i Saúl xutzunaa' i 
koq riib', eh re' i rutzunaab' i David xkahnik chi ma' xta paam. 

26Eh chupaam i peet q'iij ree i runinq'ijiik i ak' poh ma' xta xuq'or i reey Saúl 
ruum je' wili xukapaaj paruk'ux: Re' David ma' xta ayu' ruum chib'ih nee xuk'ul, 
oon ma' ruk'ul ta naa chi reh chi nee nokik haa' pamoloj-iib', inki. 

27Eh parukab' chik q'iij ree ninq'iij xkahnik wo' chik i rutzunaab' i David chi ma' 
xta paam. Xrilow chi je' re' i Saúl je' wili i xuq'or reh i Jonatán re' i rak'uun: 
¿Chib'ih reet noq ma' xk'ulik wa'aal i rak'uun i Isaí eew, je' wo' chik yu'naak? inki. 

28Re' Jonatán je' wili ruchaq'weesjiik i rajaaw xub'an: Re' David xa pan jumehq'iil 
xupahqaaj otob'il weh chi xnuyeew q'ab' reh chi xooj pan tinamit Belén 

29Eh je' wili i xuq'or weh: Cha a'n otob'il chayeew q'ab' chi nee kinooj Belén ruum 
re' taqe i awach weh k'ahchi' kiq'asam i mayiij ar re' inkiyeew rajlaal i haab', eh 
re' i was xtaaq'anik cho nuk'amariik. Wila' korik aweh chi suq ak'ux wuuk' 
chayeew q'ab' weh chi nee kinooj chi rilariik taqe awach weh, inki weh, ruum aj 
re' ma' xk'ulik ta wa'aal awuuk' i hat reey eew, eh je' wo' yu'naak, inki. 

30Ruum i re' xqop wach i rujosq'iil i Saúl, je' wili i xuq'or reh i Jonatán re' i 
rak'uun: Re' hat yiib' wach ana'ojb'al, hat rak'uun jinaj ixoq yiib' wach 
runa'ojb'al. Yu'naak i hin xnunab'eej chi re' hat xti awamigo i rak'uun i Isaí. Re' xa 
a'n re' re' k'ixb'ilaal cha weh i hat je' wo' chi reh atuut. 

31¿Mi ma' weht'al re' hat nik' najtiil neenk'acharik i rak'uun i Isaí ma' nee ta ti elik 
korik, eh ni xata nee ti okik chi reey i hat, je' wo' taqe awak'uun? Yu'naak hiy cha 
sik' nee nak'am cho weh ruum xti ruk'ul chi naa rukanteesjiik, inki. 

32Noq xrib'iraj chi je' re' i Jonatán re' i rak'uun xupahqaaj reh i rajaaw chi je' wili: 
¿Chib'ih reet noq i ruk'ul chi naa rukimiik chib'ih i mahk xub'an? inki. 

33Ruum i re', re' Saúl xukut reje chi q'as ju' ch'ihch' i Jonatán. Ruuk' i re' xunab'eej 
i Jonatán chi re' i rajaaw korik chi ruyejaam wach rukanteesjiik i David. 

34Re' Jonatán yohb'aal wach i rujosq'iil noq xwuktik reje nah mexa, ma' xub'an ta 
chik ruwa' parukab' q'iij reh i runinq'ijiik i ak' poh, ruum q'e' xtib'ik ruk'ux chi 
riij i David ruum xuq'or i rajaaw chi naa rukansam. 

35Eh chi junwaar chik kowahq'eq xooj panab'iix i Jonatán je' wo' rukab' i xuq'or 
reh i David xuk'am reje i rumoso chi riij kok'ijool ak'un. 

36Eh je' wili i xuq'or reh i rumoso: Hiy lom awajimam awiib' chamol chaloq i 
flecha naa nukutum reje, inki. Noq rajimam riib' xooj i k'ijool re' i Jonatán xukut 
wo' reje i flecha, eh ko chi juntar i wilik wii' i k'ijool xponik qajoq. 

37Eh noq xponik i k'ijool aha' xqajik wii' i flecha xukut i Jonatán, re' Jonatán kow 
xuk'er reje chii' chuq'orariik reh i k'ijool chi je' wili: Hiy reje chawach ko chi 
juntar i wilkaat wii' xqajik i flecha. 

38Hiy awajimam awiib', inki. Re' i k'ijool xponik wo' rumol i flecha xuk'am cho 
reh i Jonatán. 

39Xa re' la' re' i k'ijool ma' xureq ta chi riij chib'ih jariik i xub'an i Jonatán, ruum 
xa re' wo' reh ruch'ihil i David kiyejaam wach chi je' re' i naa kianam. 

40Eh chi riij i re', re' Jonatán xuq'asaj i ru flecha reh i k'ijool re' i rumoso, xuq'or 
reh chi xuk'am wo' chik reje pan tinamit. 

41Eh noq elinaq chik reje i rumoso, re' i David xelik cho chi riij i juntuhb' chi ab'aj. 
Oxpech xuk'utzaa' qohoq riib' chuwach i Jonatán korehtaal xureq wach ak'al 
ruuk' i yejal wach. Eh xkiq'ahcheej kiib', k'ul xkitz'ub' kiib' xkimol chi oq'ik 
kikab'cheel. Re' David xuch'ikaa' ruk'ux chi oq'ik. 

42Eh re' i Jonatán je' wili i xuq'or reh i David: Neerub'an chi nee tiooj chi suq 
ak'ux, re' i xti korik xqaq'or awuuk', parub'ihnaal i QaJaaw Dios xqaq'or. Re' ta 
naq i QaJaaw Dios neentoob'inik weh i hin, je' wo' hat, je' wo' taqe i qiih qamaam, 
inki. Eh re' David xuchop reje rub'eeh, re' i Jonatán xsutinik wo' chik reje pan 
tinamit. 

1 Sam 21 

Re' David xumol chi elik chuwach i reey Saúl 

1Re' David xooj ar Nob ruuk' i Ahimelec k'amal kib'eeh aj tiij. Eh re' i Ahimelec 
xelik cho chi k'ulariik i David je' wili i xuq'or reh: ¿Chib'ih reet noq awutkeel xat 
k'uloq ma' awach ta awuch'ihil? inki. 

2Re' David je' wili ruchaq'weesjiik xub'an: Re' reey xuq'or weh chi ma' awach ta 
naa runab'iniik reh i xirutaq'aaj cho wii', eh chib'ih jariik i xuq'or cho weh. Eh re' 
hin xaxnuq'or keh i nu soldado aha' taqe nanuk'ulum. 

3Re' hin inwaaj naq chi nee naa siij chib'ih weh, chayeew ho'oob'-oq 
nukaxlanwi'k, oon chib'ih chik jariik i wilik awuuk', inki. 



643 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

4Eh re' i k'amal kib'eeh aj tiij je' wili ruchaq'weesjiik i David xub'an: Re' hin ma' 
xtaj i xa kaxlanwi'k wuuk'. Re' kaxlanwi'k wilik wuuk' re' ruuk' i kuxisamaj reh 
mayiij, re' hin neenuyeew aweh xa re' la' wii re' taqe a soldado ma' xi wirik ta 
ruuk' i kehk'een, inki. 

5Re' David je' wili ruchaq'weesjiik i k'amal kib'eeh aj tiij xub'an: Re' taqe i nu 
soldado keb'ejer noq xinelik chee hin xama' wirinaq ta wo' chik taqe ruuk' i 
kehk'een, je' re' inki a'n atoob' ta ma' q'e' nim wach i qab'eeh ra'j naa chik ma' 
neenkik'ax kiib' yu'naak re', inki. 

6Eh re' k'amal kib'eeh aj tiij xuyeew wo' hoq i mayijimaj kaxlanwi'k reh i David 
ruum ma' xta naq chik jino'q i tokoom kaxlanwi'k ruuk', xa re' wo' hoq i 
kaxlanwi'k inye'arik chi mayiij xkesaj cho chuwach i QaJaaw. Eh tz'a' laj 
kaxlanwi'k chik i xkiyeew chi jilow nah mexa. 

7Chupaam i q'iij re' re' jinaj i rumoso i Saúl xkahnik chupaam i rupaat i QaJaaw 
Dios. Re' winaq re' re' Doeg i rub'ihnaal aj Edom re' ink'amwik kib'eeh taqe i ki 
ilwik reh taqe i rutentzuun i reey Saúl. 

8Eh re' David je' wili i xuq'or reh i Ahimelec: ¿Mi wilik awuuk' jino'q i q'aslaj 
ch'ihch', oon jino'q i q'as ju' ch'ihch'? Re' hin xa pan jumehq'iil xirutaq'aaj chee 
reey ruum i re' ma' xnuk'am ta cho nuq'as laj ch'ihch', eh ni xata jino'q i 
nutz'a'aamb'aal xnuk'am chaloq, inki. 

9Re' Ahimelec k'amal rub'eeh aj tiij je' wili i xuq'or: Re' hin xa re' wo' i ruq'aslaj 
ch'ihch' i Goliat wilik wuuk' re' i xakansaj wach k'ixkaab' Ela, ar wilik i molik taqe 
wii' Efod b'otlik pan itz'ihy neerub'an chi nee nak'am reje mi nawaaj, re' hin ma' 
xta chik jino'q tokoom tz'a'amb'al wuuk', inki. Re' David je' wili i xuq'or: 
Neerub'an chi neenuk'am ruum ma' xta chik jino'q i q'aslaj ch'ihch' chihooj 
chuwach i re', inki. 

10Eh chupaam i q'iij re' re' xumol wo' chik chi elik i David chuwach i Saúl, xooj 
ruuk' i Aquis wilik chi reyil ar Gat. 

11Re' taqe rumoso i Aquis je' wili i xkiq'or reh: Re' winaq wili re' i David raj 
kamanoom i reey Saúl. Chi riij i winaq wili xkian kisoon xkian kitz'uuy noq 
xkiq'or chi je' wili: Re' Saúl jinaj miil chi winaq i xukansaj, eh re' David lajeeb' miil 
i xukansaj, inki taqe. 

12Re' David xukoj rehtaal i xq'orarik chi riij ruum i re' ma' k'isiin ta xyojik 
chuwach i Aquis reey ar Gat. 

13Ruum aj re' noq wilik chikiwach i David xujal wach i runa'ojb'al je' ti chik yojeel 
paam i naah xub'an riib' xtohq'ik taqe rutz'ihb'aam wach taqe i ookb'al reh i 
tinamit, eh ma' k'isiin i riis chii' xelik chaloq xut'aqsaj i rusinchii'. 

14Noq xrilow chi je' re' i Aquis je' wili xuq'or keh i raj kamanoom: Re' winaq wili 
ahqaal ¿Chib'ih reet noq i nak'am taq cho weh? 

15¿Mi koruman chi weh re' i ahqaal ruum i nak'am taq cho weh ayu' reh chi 
xchalik rub'an rahqalil panupaat? inki. 

1 Sam 22 

1Re' David xelik wo' chik reje pan tinamit Gat xooj rukeb'aa' riib' chupaam i paat 
ab'aj wilik ar Adulam. Eh noq xkib'iraj i rutuut rajaaw taqe i ras chi ar rukeb'aam 
riib' xooj kimol kiib' ruuk'. 

2Eh xooj wo' kimol kiib' ruuk' i David chu'nchel i wilik kik'axkiil, i wilik kik'aas, 
taqe i wilkeeb' panti' k'axik, wilkeeb' naakijib'-oq siento chi kiib'. Re' i David 
xkikoj chi k'amal kib'eeh. 

3Eh noq xelik reje ar i David xooj Mizpa, i wilik ar Moab, je' wili i xuq'or reh i 
wilik chi reyil ar: Chakuy cha a'n otob'il weh, nee ta ti kinkahnik ayu' i nutuut 
wajaaw kore' chik taqe neenuk'am amb'iraj peet chib'ih naa kiin rukanaam wii' i 
Dios, inki. 

4Je' re' noq re' David xuk'am reje i rutuut rajaaw ruuk' i kireey i aj Moab, ar xi 
k'acharik nik' najtiil xukeb'aa' riib' i David pampaat ab'aj. 

5Eh pan jinaj q'iij re' Gad i jalal ruq'oral i Dios je' wili xuq'or reh i David: Re' hat 
neerub'an chi nee ti elik reje pampaat ab'aj nee tiooj paruyuq'ul i Judá, inki. Je' aj 
re' noq re' David xooj ar chinaah i yuuq' Haret. 

Re' Saúl xukansaj taqe i k'amal kib'eeh aj tiij wilkeeb' ar Nob 

6Eh re' i reey Saúl ar naq wilik Gabaa tzunlik chi ri'sil i juniwal chi chee' 
tamarisco rub'ihnaal wilik ma' naj ta ruuk' i rupaat i Dios, wilik ruq'as ju' ch'ihch' 
pan q'ab', eh kimolom i koq kiib' ruuk' chu'nchel i k'amal kib'eeh soldado. 

7Re' Saúl je' wili i xuq'or keh i k'amal kib'eeh ru soldado kimolom kiib' ruuk': 
Chab'iraj taq i hat, hat taq cho riih rumaam i Benjamín: ¿Mi nakapaaj taq re' hat 
chi re' i David i rak'uun i Isaí nee taq i ruyeew aa ye'aab' tikb'al aa-uuva 
chawunchelaal, eh chi naa taq rujosam wach akamaj chi naa taq kaat rukojom chi 
k'amal kib'eeh soldado? 

8Chawunchelaal taq i hat xa a'n taq jinaj wach ak'ux chi naa taq a'nam ti' k'axik 
weh. Eh ma' jino'q taq aweh i hat xq'orik weh chi re' wak'uun wilik i xkiyejaa' 
wach ruuk' i rak'uun i Isaí. Ma' jino'q taq aweh i hat iraaj nutoob'jiik, ma' awach 
ta wo' taq aweh ixq'orik reh chi xsutinik chi ixowan nuwach i wak'uun chi raaj 
nukanteesjiik je' rukab' i k'ahchi' weh yu'naak, inki. 

9Eh re' Doeg i aj Edom wilik chi kixilak i k'amal kib'eeh taqe i ru soldado i Saúl je' 
wili ruchaq'weesjiik xub'an: Re' hin xwilow noq re' i rak'uun i Isaí xponik 
ruq'oreej i Ahimelec i rak'uun Ahitob. 

10Re' i Ahimelec xupahqaaj ree Dios chib'ih i naa rub'anam i David. Eh xuyeew 
k'uxumb'al reh i David, xuyeew wo' reh i ruq'aslaj ch'ihch' i Goliat re' i aj filisteo. 

11Noq xrib'iraj chi je' re' i reey Saúl xutaq'aaj ruk'amariik i Ahimelec i k'amal 
b'eeh aj tiij je' wo' chu'nchel i ma' tokoom ta ruuk' wilkeeb' chi k'amal kib'eeh aj 
tiij ar Nob. Eh noq wilkeeb' chik i koq chuwach i reey Saúl, 

12je' wili i xuq'or reh i Ahimelec: Kinab'iraj i hat rak'uun i Ahitob, inki. Re' i 
Ahimelec je' wili i chaq'wik xub'an: Qajaaw reey re' hin nee tib'iraj, inki. 

13Eh re' i Saúl je' wili xuq'or: ¿Chib'ih reet noq xayejaa' taq wach i ma' holohik taj 
chi wiij ruuk' i David? Re' hat xayeew rukaxlanwi'k, eh xayeew reh jinaj i q'aslaj 
ch'ihch'. Eh xapahqaaj ree Dios chib'ih i naa rub'anam i David reh chi naa 
rukahniik chi ixowan nuwach, eh chi naa kiruq'aatam reh i nukanteesjiik, je' 
rukab' i k'ahchi' rub'anam yu'naak. 

14Re' i Ahimelec je' wili i xuq'or reh i reey Saúl: ¿Mi wilik jino'q chi kixilak i 
k'amal kib'eeh taqe aa soldado xti korik wach ruk'ux je' rukab' i David? Eh re' reh 
ajii' wo' hat reey, eh k'amal kib'eeh taqe soldado, eh q'e' nim wach chupaam i 
paat i na a'n wii' i taaq'anik. 

15¿Mi nakapaaj re' hat chi kore' peet nupahqaam ree Dios chi riij i David? Re' hat 
maakapaaj chi re' hin k'ahchi' nuyejaniik wach i ma' holohik ta chawiij, eh chi re' 
taqe i wak'uun. Re' hin ma' xta k'isinoq i weht'al chi riij i na'ojb'al inaq'or, inki. 

16Eh re' reey Saúl je' wili xuq'or reh i Ahimelec: Re' hat chanab'eej noq korik chi 
re' hat naa akimiik je' wo' taqe awach aweh, inki. 

17Eh re' i reey Saúl je' wili xuq'or keh i taqe ru soldado: Chakansaj taqe i k'amal 
kib'eeh aj tiij raj kamanoom i QaJaaw. Re' keh xkian jinaj wach kik'ux ruuk' i 
David, ruum re' keh keht'al wo' naq chi re' David elik i rub'an, eh ma' xkiq'or ta 
weh, inki. Xa re' la' re' taqe i soldado ma' xkaaj ta kikansam taqe i k'amal kib'eeh 
aj tiij raj kamanoom i Dios. 

18Noq xrilow chi je' re' i reey Saúl je' wili i xuq'or reh i Doeg aj Edom: Chakansaj 
taqe i hat, inki. Eh re' i Doeg xukansaj wo' taqe i k'amal kib'eeh aj tiij kikojom 
chikiij i kiso' Efod holohik lino korjinaq wii' kajwinaq ruuk' ho'oob' chi kiib' taqe i 
xukansaj. 

19Re' Saúl xutaq'aaj kikanteesjiik ruuk' q'aslaj ch'ihch' chu'nchel ar Nob k'amal 
kib'eeh aj tiij, kuxik kikansam chi winaq chi ixoq chi nimaq chi kok' taq, je' wo' 
taqe koxi-aasjik. Eh kikansaj wo' taqe i b'oyax, taqe b'uurux, taqe i tentzun. 

20Xa re' la' re' i Abiatar jinaj keh i rak'uun i Ahimelec rak'uun i Ahitob xuko'leej 
riib' chuwach i kimik xumol chi elik xooj wilik wii' i David. 

21Re' i Abiatar xuk'utjaaj reh i David chi re' i reey Saúl xutaq'aaj kikanteesjiik 
taqe i k'amal kib'eeh aj tiij raj kamanoom taqe i Dios. 

22Re' David je' wili xuq'or reh: Pan jinaj q'iij noq xwilow wach ar i Doeg 
xnukapaaj wo' naq chi re' reh naa ruq'oriik reh i Saúl chib'ih i xqa'an. Je' re' noq 
re' hin wilik numahk chi kuxik kikimiik taqe i awach aweh. 

23Xa re' la' tikaan wuuk' ayu' mat yo'jik, awach i neraaj akanteesjiik i hat iraaj 
ruq'orom chi raaj wo' nukanteesjiik i hin, wuuk' i hin ma' xtaj i neenak'ul, inki 
reh. 

1 Sam 23 

Re' David xuko'leej i tinamit Keila 

1Pan jinaj q'iij xiooj taqe i aj filisteo chi q'aq'inik ar Keila, eh xkelq'aaj i trigo kox 
potz'arik pariij, eh noq xrib'iraj chi je' re' i David, 

2xupahqaaj ree Dios chi je' wili: ¿Mi nee nayeew q'ab' weh chi nee kinooj chi 
q'aq'inik kuuk' i aj filisteo? inki. Re' i QaJaaw Dios je' wili i xuq'or: Ma' xta reet hiy 
q'aq'ineel chako'leej i tinamit Keila, inki. 

3Eh re' taqe i ru soldado i David je' wili xkiq'or: Eh noq ko ayu' wilkooj Judá 
inchalik qayo'jiik ruum i ki soldado i aj filisteo ra'j naa chik ma' neenchalik 
qayo'jiik kuum re' chi nee qohooj q'aq'ineel kuuk', inki taqe. 

4Eh re' David xupahqaaj wo' chik ree Dios mi ruk'ul chi naa rojiik chi q'aq'inik. 
Re' QaJaaw Dios je' wili ruchaq'weesjiik xub'an: Hiy q'aq'ineel chupaam i tinamit 
Keila. Re' hin naa nuq'asam taqe panaq'ab' i aj filisteo, inki. 

5Re' David ruch'ihil taqe i ru soldado xiooj chi q'aq'inik ar Keila. Eh ma' k'isiin 
taqe i aj filisteo xkikansaj, eh kiq'uch i kiwakax, re' i David je' re' noq xiko'leej i 
tinamit Keila. 

6Eh noq re' i Abiatar rak'uun Ahimelec i k'amal kib'eeh aj tiij xelik chuwach i Saúl 
xuk'am reje chi riij i Efod xooj rureq i David ar pan tinamit Keila. 

7Re' Saúl xrib'iraj rib'iral chi re' David ar wilik pan tinamit Keila, je' wili i 
xukapaaj paruk'ux. Re' hin re' Dios xq'asanik panuq'ab' i David ruum xokik 
chupaam i tinamit Keila ar xtz'ahpik chi jumpech ma' aha' ta chik neenelik, inki. 

8Eh re' Saúl xutaq'aaj rumolariik wach chu'nchel i ru soldado xiooj ar Keila reh 
chi xooj kikotej riij i David, ruch'ihil taqe i ru soldado. 

9Eh noq xrib'iraj rib'iral i David chi naa rub'aan reh xuq'or reh i Abiatar k'amal 
kib'eeh aj tiij chi xk'amarik cho reh i Efod reh chi xupahqaaj ree QaJaaw Dios 
chib'ih i naa rub'anam. 

10Re' David xub'an rutiij je' wili i xuq'or: QaJaaw Dios qaDios i hoj aj Israel re' hin 
amoso weht'al chi re' Saúl chalik reh chi rusachariik wach i tinamit Keila xa ruum 
i nukanteesjiik i hin. 

11¿Mi korik chi naa ruchaliik i Saúl chi nusik'ariik je' rukab' imb'iraj? ¿Mi nee 
kinaq'asaj pan q'ab' i Saúl, je' wo' chu'nchel i tinamit wilkeeb' ayu' Keila? QaJaaw 
Dios qaDios i hoj aj Israel cha q'or ti cho weh hin, hin awaj kamanoom ¿Mi naa 
ruchaliik? inki. Re' QaJaaw Dios je' wili xuq'or: Re' Saúl naa ruchaliik, inki. 

12Re' David je' wili i xuq'or: ¿Mi naa kiin kiq'asam pan q'ab' i Saúl i tinamit ayu' 
Keila wuch'ihil taqe i nu soldado? inki. Re' i QaJaaw Dios je' wili xchaq'wik 
xub'an: Naa taq kaat kiq'asam pan q'ab' i Saúl, inki. 

13Noq xrib'iraj chi je' re' i David xi elik Keila ruch'ihil i ru soldado wilkeeb' naa 
waqiib'-oq siento chi kiib' ma' k'utlik ta wach aha' xiooj. Eh noq xponik ar i reey 
Saúl xrib'iraj chi xelik chik reje i David xama' xooj ta wo' chik rusik'. 

14Re' David ar xkahnik chi patinik panchiq yuuq' wilik ar Zif. Eh re' Saúl eqal eqal 
i rusik' i David xa re' la' xama' xureq ta wo' hoq ruum re' Dios ma' xuq'asaj ta pan 
q'ab'. 

15Eh re' David q'e' inyo'jik ruum i Saúl ruum k'ahchi' naq rusik'ariik reh i 
rukanteesjiik, ruum aj re' ar xkahnik Hores wilik chupaam i chiq yuuq', ar Zif. 

16Pan jinaj q'iij re' Jonatán i rak'uun i Saúl xooj ruuk' i David ar Hores chi 
ruye'ariik rukowiil ruk'ux rusuqkiil ruk'ux xuq'or reh chi naa ruye'em ruk'ux 
ruuk' i Dios. 

17Je' wili xuq'or reh i David: Re' hat mat yo'jik ruum i Saúl i wajaaw ma' naa ta 
kaat rureqem. Re' hat korehtaal naa akahniik chi reyil chinaah i tinamit Israel, eh 
re' hin nanukahniik chi rukab' wilik wajaawriik chawiij. Re' wili reht'al chik i Saúl 
i wajaaw. 

18Eh xkiyejaa' wo' wach kikab'cheel xkiq'or chi re' Dios x-ilwik reh i xkiq'or. Re' 
Jonatán xsutinik reje parupaat. Eh re' David reh ar xkahnik Hores. 

19Xa re' la' re' taqe i patim ar Zif xiooj Gabaá chuq'orob'jiik i Saúl je' wili xkiq'or 
reh: Re' David ar rukeb'aam riib' chupaam i qayuq'ul Hores, ar pampaat ab'aj 
wilik chinaah i yuuq' Haquila wilik reje pansak'aaj reh i chiq yuuq'. 

20Re' hoj qajaa reey qeht'al chi nawaaj achopom i David neerub'an chi nee tiooj 
chi jumehq'iil panqatinamiit, re' hoj neenqaq'asaj panaq'ab', inki taqe. 

21Eh re' Saúl je' wili i xuq'or: Re' ta naq i QaJaaw Dios neenkuxisanik taq aweh 
ruum xaq'or taq weh chi ketelb'al nuwach. 

22Re' hin i nupahq'aaj taq otob'il aweh chi hiy taq cha sik' chi riij aha' i ye'aab' 
wilik chakoj taq rehtaal, eh awach ilwinaq wach ar. Ruum re' hin inkiq'or weh chi 
q'e' wilik runa'ojb'al chi ko'ljiik riib'. 

23Eh xti chakoj taq rehtaal aha' wilkeeb' i ye'aab' rukeb'aam wii' riib', eh nee wo' 
chik taq ti chalik chi jumehq'iil nee taq ink'ulik aq'or weh chib'ih i xponik taq 
awilow. Re' hin nee taq kinooj chawiij, neenusik'ib'eej korehtaal i nureq aha' 
wilik naa wo' nusik'im chi kixilak i aj Judá, inki. 

24Eh re' taqe i patim ar Zif xi elik reje ruuk' i reey Saúl xiooj wo' chik pan 
kitinamiit. Eh re' i David haa' taqe i winaq ruch'ihil, ar naq chik wilkeeb' chupaam 
i ye'aab' chiq yuuq' Maón wach k'ixkaab' wilik pantz'eet reh i rookb'aal i q'iij reje 
reh i chiq yuuq'. 

25Eh re' Saúl ruch'ihil taqe i ru soldado xiooj chusik'ariik i David. Xa re' la' 
xq'orarik reh i David chi k'ahchi' rusik'ariik, ruum i re' xooj qohoq chupaam i 
ye'aab' chiq yuuq' Maón pan rax chee' ar xukeb'aa' riib' chi xilak taqe ab'aj. Eh re' 
i Saúl xooj chusik'ariik i David. 

26Re' Saúl chi juntar yuuq' k'ahchi' rusik'im i David. Eh re' i David reh haa' taqe i 
winaq ruch'ihil chi juntar yuuq' k'ahchi' rik'iik, xa rajimam chik riib' chi elik 
chuwach i Saúl. Eh re' Saúl ruch'ihil taqe i ru soldado xa k'isiin naq chik ma' 
xkireq i David reh i ruchopariik. 

27Eh chupaam i jumehq' re' re' jinaj i taqareel xponik ruuk' i Saúl je' wili i xuq'or 
reh: Tisutinoq reje panqatinamiit ruum re' taqe i aj filisteo xi okik chik chi 
q'aq'inik panqatinamiit, inki. 

28Je' re' noq re' Saúl xukanaa' rusik'ariik i David xsutinik reje parutinamiit xooj 
chub'anariik keh i aj filisteo. Ruum i re' xkikoj i rub'ihnaal i ye'aab' re' re' chi 
Sela-hama-lecot. 

29Eh re' David xelik reje chupaam i ye'aab' re' re', ar xooj rukeb'aa' riib' chupaam 
i ye'aab' En-gadi. 

1 Sam 24 

Re' David xukuy ru mahk i reey Saúl 

1Noq xukohlaaj chee q'aq'inik i Saúl kuuk' i aj filisteo xkiq'or reh chi re' David ar 
wilik chupaam i chiq yuuq' En-gadi. 

2Noq xrib'iraj chi je' re' i Saúl xusik' wach ixib' miil chi soldado chi kixilak i aj 
Israel, xooj chusik'ariik i David je' wo' taqe i winaq ruch'ihil chupaam taqe i paat 
ab'aj nah yuuq' wilkeeb' wii' i keej. 

3Eh chupaam i b'eeh xik'ik ponoq wii' i Saúl xureq taqe i kikoraal i tentzun, eh 
ma' naj ta ar wilik jinaj i paat ab'aj re' i rukeb'aam wii' riib' i David haa' taqe 
ruch'ihil xokik i koq ar i Saúl chi sa'rik. 

4Eh re' David je' wili i xq'orarik reh kuum i ruch'ihil: Yu'naak xooj eloq wach i 
ruq'orom chaaweh i QaJaaw Dios, chi naa ruq'asam panaq'ab' i nixowanik awach, 
neerub'an chi neena a'n ruuk' i Saúl nik' wach inawaaj i hat, inki taqe. Re' David 
q'uunq'uun xwuktik chaloq xujil i koq riib' ruuk' i Saúl xuyok' k'isiin i runim rooq 
so' chi ma' reht'al. 

5Chi riij i re' xuyot' i ránima i David chi xuyok' i rooq i runim rooq so' i Saúl. 

6Eh je' wili i xuq'or i David keh i ru soldado: Re' ta naq i QaJaaw Dios 
neentoob'inik weh chi ma' nee ta nub'an ti' k'axik reh i nureey, wila' re' reh wilik 
chi reey iraaj ruq'orom chi re' i QaJaaw Dios xsik' wik wach, inki. 

7Je' wili noq xuq'il taqe i ru soldado i David re' chi ma' xkikansaj taj i reey Saúl. Eh 
re' Saúl xelik cho chupaam i paat ab'aj chi ma' xta kian reh xuchop wo' chik reje i 
rub'eeh. 

8Eh re' David xelik chaloq chupaam i paat ab'aj chi riij i Saúl, xuk'er reje chii' chi 
riij chuq'orariik chi je' wili: Hat qareey, hat qareey, inki. Eh re' Saúl xtz'ehtanik 
reje chi riij, re' David xuxuk'aa' qohoq riib' wach ak'al ye'b'al ruloq'il i Saúl, 

9je' wili xuq'or reh: Qajaaw reey: ¿Chib'ih reet noq inanimaj keh i kiq'orik aweh 
chi k'ahchi' kaat nusik'im reh akanteesjiik? 

10Re' hat reey xakoj chik rehtaal chi re' QaJaaw Dios xat ruq'asaj naq panuq'ab' 
chupaam i paat ab'aj, xa re' la' re' hin ma' xat waaj ta nukansam i hat reey xnukuy 
la' amahk, xnuq'or la' chi ma' xta naa kaat wuchem, eh chi re' Dios xsik' wik 
chaawach chi reyil. 

11Hat nureey chawil itz'ihy wilik panuq'ab' re' i rooq aso' xnuyok' chupaam i paat 
ab'aj, xub'an naq chi ar xat nukansaj. Ruuk' taqe i wili neenakoj rehtaal i hat 
nureey chi re' hin ma' inwaaj ta nub'anam ti' k'axik aweh, eh chi ma' k'ahchi' ta 
kaat nusik'im reh akanteesjiik. Re' la' hat nureey k'ahchi' kiin asik'im reh i 
nukanteesjiik. 

12Re' ta naq i QaJaaw Dios neenq'atwik i q'orik chi qanaah i awach qeh i wilik ru 
mahk mi re' hin, oon re' hat. Re' i Dios neenq'ajwik wach aweh i k'ahchi' kaat 
weh, xa re' la' re' hin ma' xta naa kaat wuchem i hat. 

13Jinaj i q'orik inkiq'or chee qamaam qati't chi je' wili: Re' taqe i ma' holohik ta 
kina'ojb'al re' wo' keh kib'anik i yiib' wach na'ojb'al, inki. Je' re' noq re' hin ma' 
xta naa kaat wuchem. 

14Re' hat qajaa reey. ¿Chib'ih reet noq k'ahchi' kiin asik'im? ¿Chib'ih reet noq 
kinawaaj kiin akansam? Re' hin ma' xta k'isinoq kinokik wii' xa je' nukab' i 
kamnaq tz'i', xa je' nukab' i k'aq. 

15Re' i QaJaaw Dios neenq'atwik i q'orik chi qanaah qakab'cheel awuuk' re' reh 
neentoob'inik weh, re' reh neenko'linik weh panaq'ab' i hat qajaa reey, inki. 

16Eh noq xukohlaaj q'orik i David je' wili xuq'or i Saúl: Hat David i hat wak'uun 
noq wilkaat ¿Mi re' hat i k'ahchi' kaat chi q'orik wuuk'? inki. Re' Saúl xokik chi 
oq'ik noq xrib'iraj i ruq'oral i David. 

17Eh je' wili i xuq'or reh: Korik wo' xaq'or chi re' hin wilik numahk. Re' hat korik 
chi panotob'il wilkaat wuuk', eh re' hin ma' holohik taj k'ahchi' kiin aweh. 

18Yu'naak i hat xak'uhtaaj chik weh chi korik chi wilkaat panotob'il wuuk', ruum 
re' QaJaaw Dios xiruq'asaj naq panaq'ab', eh re' hat ma' xinakansaj taj. 

19Xti korik chi ma' awach ta jino'q neemb'anik chi nee rureq i nixowanik wach, eh 
nee wo' chik i rukanaa' chi neenooj chi ma' xta neruchej. Re' ta naq i Dios neen 
ye'wik jilow aweh i otob'il xa a'n weh yu'naak. 

20Re' hin xnukoj rehtaal chi korik chi re' hat naa akahniik chi reyil chikinaah i aj 
Israel. Eh panab'ihnaal i hat naa ruwihiik rajaawriik i tinamit Israel. 

21Xa re' i nupahqaaj otob'il aweh chi cha q'or weh i xti korik parub'ihnaal i 
QaJaaw Dios chi ma' naa ta sacham kiwach taqe i wiih numaam na'chub'an, eh chi 
ma' nee ta nasach wach i kib'ihnaal i nutuut wajaaw, inki. 

22Re' David xuq'or wo' korik reh i Saúl chi ma' naa ta rukansam taqe i riih 
rumaam, eh re' reey Saúl xooj chupaam i paat i rub'an wii' i taaq'anik. Eh re' 
David ruch'ihil taqe i ru soldado xiooj wo' chik chupaam i ye'aab' kikeb'aam wii' 
kiib'. 

1 Sam 25 

Re' noq xkimik i Samuel 

1Noq xkimik i Samuel chu'nchel i aj Israel xkimol kiib' xi okik chi oq'ik. Eh ar 
xkimuq'aa' chupaam i ruye'aab' Ramá. Chi riij i re', re' David xooj chupaam i chiq 
yuuq' ar Parán. 

2Eh jinaj i winaq Nabal rub'ihnaal q'e' b'ehoom aj Maón xwihik rak'aal ar Carmel, 
ixib' miil i rutentzuun, eh jinaj miil i rukaprax. Eh pan jinaj q'iij k'ahchi' ruyok'om 
i rismaal riij i rutentzuun ar Carmel. 

3Re' Nabal re' re', re' ruuk' taqe i riih rumaam Caleb. Re' Nabal kowlaj winaq, 
josq' wo' hoq. Eh re' i rehk'een Abigail i rub'ihnaal q'e' holohik, eh wilik 
runa'ojb'al. 

4Noq wilik chee David chupaam i ye'aab' chiq yuuq' xrib'iraj chi k'achi' ruset'em i 
riij i rutentzuun i Nabal. 

5Eh xuyuq'eej ruuk' taqe i lajeeb' chi k'ijool je' wili xuq'or keh: Yu'naak naa taq 
awojiik ruuk' i Nabal ar Carmel, nee taq i nayeew rusuqkiil ruk'ux panub'ihnaal i 
hin. 

6Je' wili i neenaq'or reh: Re' ta naq i suq kiil k'uxliis neen wihik awuuk' i hat, 
kuuk' awach aweh, kuuk' chu'nchel i chib'ih aweh. 

7Re' hin xb'iraj rib'iral chi k'ahchi' aset'em i riij taqe aatentzuun, eh re' taqe i 
cha'jen keh aachikoop xi wihik wuuk' ar Carmel. Noq xi wihik wuuk' ma' xnujot 
ta taqe ma' xta wo' hoq i xwelq'aaj keh. 

8Eh chapahqaaj keh amoso, re' keh neenkiq'or aweh i nuq'or. Eh re' hin i 
nutaq'aaj reje awuuk' taqe i k'ijool wili chi taqarik, nee ta tinak'ul taqe chaloq 
pansuqkiil k'uxliis. Neeta tiinayeew cho keh i waj taqareel chib'ih jariik i wilik 
awuuk', eh weh wo' hoq i hin, hin awak'uun noq wilkiin, inki reje i David. 

9Re' taqe i k'ijool xutaq'aaj reje i David xiooj wo' hoq, eh xkiq'or chu'nchel i 
kitaqariik reh i Nabal. Eh noq kiq'orom chik xi okik chi ruyub'jiik chib'ih naa 
kichaq'weesjiik wii'. 

10Eh re' Nabal je' wili kichaq'weesjiik xub'an: ¿Awach i winaq re' re'? ¿Awach i 
David i rak'uun i Isaí taq inaq'or? Chupaam taqe q'iij yu'naak yohb'aal kiwach 
taqe i moso xaloq'ooj, eh elik inki a'n chuwach i kipatroon. 

11¿Mi neerub'an re' chi nee nuq'uch i kiwa' kihaa' i kitiib' i numoso kiyok' wiik 
rismaal taqe i nutentzuun, eh keh chik i ma' weht'al taj aha' kichalik neenuyeew 
reje? inki. 

12Noq xkib'iraj chi je' re' i k'ijool xi sutinik wo' chik reje ruuk' i David xkiq'or 
ponoq reh chu'nchel i xq'orarik keh ruum i Nabal. 

13Eh re' i David je' wili i xuq'or keh i rumoso: Chachop taq aq'as laj ch'ihch', inki. 
Eh chi kunchelaal xkiyeew nah kituuq i kiq'aslaj ch'ihch'. Re' David xuchop wo' 
reje i ruq'aslaj ch'ihch' i reh. Eh kijib' siento chi soldado i xuk'am reje chi riij noq 
xooj ruuk' i Nabal, eh kiib' siento i xi kahnik chi cha'jen reh i chib'ih keh. 

14Xa re' la' jinaj keh i rumoso i Nabal xooj ruq'or reh i Abigail i rehk'een i Nabal 
chi je' wili: Ko chupaam i ye'aab' chiq yuuq' xutaq'aaj chee taqareel i David chi 
ruye'ariik rusuqkiil ruk'ux i qapatroon, xa re' la' re' reh pan josq'iil xchaq'wik 
reje. 

15Xanaah re', re' taqe i winaq re' re' q'e' taqe atoob' quuk' nik' najtiil xooj wihik 
cho ruuk' panab'iix ma' nik' ta xoj kijot' ma' nik' ta wo' xkiq'uch chib'ih qeh. 

16Re' la' keh xiko'linik qeh i hoj chi q'iij chi aq'ab', eh kiko'leej wo' taqe i 
qatentzuun. 

17Xa re' la' re' ab'ahiil i hat q'e' josq' ma' raaj ta chi awach inq'orinik reh. Re' hat 
cha kapaaj riij chi korik cha sik' chi riij i naa a'nam, ruum xti korik chi wilik i ti' 
k'axik naa ruchaliik chinaah ab'ahiil, je' wo' chikinaah i awach reh, inki. 

18Eh re' i Abigail xa chi jumehq'iil xumol wach i kiib' siento chi kaxlanwi'k, eh 
kiib' koxtaal tz'uhuum i riis uuva, eh ho'oob' i b'ahoj tentzun. Eh kiib' nimaq 
chakach inaq'wach trigo k'ilimaj, jinaj siento i suq laj kaxlanwi'k uuva korjinaq 
wii', eh kiib' siento i suq laj kaxlanwi'k higo korjinaq wii' chi riij i re' xuyeew reje 
chu'nchel chi riij i b'uurux. 

19Eh je' wili i xuq'or reje keh i rumoso: Hiy taq i hat chi peet b'eeh re' hin nee taq 
tinureq reje wach b'eeh, inki. Re' xub'an re' re' ma' xuq'or ta reh i rub'ahiil. 

20Eh re' Abigail xjotik reje chi riij jinaj i b'uurux chi ma' ehtalimaj noq johtik i 
rub'an chinaah i yuuq' chi ma' reht'al xrilow reje wach i David chalik i rub'an 
ruch'ihil taqe i ru soldado, eh re' reh xooj chi k'ulariik. 

21Re' David k'ahchi' naq cho rukapaam chi xama' xta nkih chi xuko'leej riij 
chupaam i ye'aab' chiq yuuq' i chib'ih reh i Nabal, eh chi ma' xuq'uch taj i chib'ih 
reh, ruum re' Nabal ruuk' i yiib' wach na'ojb'al xutoj riij i otob'il xb'aan reh. 

22Ruum aj re' i ruk'ul chi re' i QaJaaw Dios neen ye'wik weh chi tojariik i numahk 
wila' xukanaa' chi kok'achalkeeb' noq neensaq'ik taqe awach reh i Nabal, inki. 

23Eh re' i Abigail reh noq xrilow wach i David xqajik chi riij i rub'uuruux 
xupach'aa' qohoq riib' wach ak'al k'uhtb'al reh chi xuyeew ruloq'il. 

24Eh xukut i koq riib' wach'ehk i David je' wili i xuq'or reh: Neerub'an chi 
neenkahnik wach nunaah i hin i mahk xub'an i nub'ahiil, xa re' i nupahq'aaj aweh 
chi chayeew q'ab' weh chi nee nub'an nuk'utaaj awuuk', eh nee ta tinab'iraj weh 
chib'ih i naa nuq'orom aweh. 

25Eh ma' ta tiinenayeew panak'ux i xuq'or aweh i winaq re' re' ma' holohik ta 
runa'ojb'al. Re' Nabal xkiyeew wo' naq ruloq'il i rub'ihnaal xa re' la' re' reh ma' 
xta runa'ojb'al pank'aah inq'orik. Eh re' hin, i hin awaj kamanoom ma' xwilow ta 
kiwach i xataq'aaj taqe reje chi awaj taqareel. 

26Re' hin xti korik chi re' i QaJaaw Dios ma' xuyeew ta q'ab' aweh chi xat chalik 
chi kansanik chi re' hat naa aq'atwiik i q'orik xachawib'il awiib'. Inko'q ta naq i 
QaJaaw chu'nchel i ki-ixowanik awach inkaaj akanteesjiik eliik ta naq wach i ti' 
neen kik'ul ruuk' i Nabal. 

27Re' hin i nuq'or aweh chi re' taqe i chib'ih jariik xchalik nusiij aweh nee ta tii 
nach'aq taq chawach kuuk' taqe amoso ki uhch'ihlinik aweh. 

28Eh nee ta tinakuy numahk i hin, hin ixoq awaj kamanoom wila' ximahkunik 
chawach, re' hat junelik naa kaat rutob'eem i QaJaaw ruuk' i rajaawriik. Ruum re' 
hat k'ahchi' achopom ak'ux chi ko'ljiik riij, runimjiik i QaJaaw. Eh chu'nchel 
aak'achariik ma' xta ti' naawilom wach. 

29Eh wila' awach insik'wik aweh i hat reh akanteesjiik re' i QaJaaw Dios 
neenko'linik riij ak'achariik. Re' taqe i ki-ixowanik awach i hat naa kiq'ehb'iik 
reje wulu' naa rub'aan keh ruum i QaJaaw je' rukab' noq inkutarik reje jino'q 
ab'aj ruuk' tolo'x. 

30Eh noq naa rojiik eloq wach i q'e' holohik ruq'orom cho chawiij i QaJaaw Dios, 
re' noq naa kaat rukojom chi kireey i aj Israel. 

31Ma' naa ta rutib'iik ak'ux ma' naa ta ruchaliik ruyot'kiil awánima ruum ma' 
awach taj i xakansaj chi ma' xta ru mahk. Eh chi ma' xa a'n ta jilow i yiib' wach 
xkian aweh. Noq naa ruye'em awajaawriik i QaJaaw Dios k'oloq panak'ux i 
xnuq'or aweh i hin, hin ixoq amoso, inki. 

32Re' David je' wili ruchaq'weesjiik i Abigail xub'an: Neeta naq inye'arik ruloq'il i 
QaJaaw Dios xtaaq'anik chaaweh chi nuk'ulariik. 

33Eh nee ta wo' naq tikuxesjik chee hat ruuk' aha' wilik i holohik inakapaaj xa 
awuum chik i hat ma' naa ta wojiik chi kansanik ar, eh chi naa rojiik nuq'ajam 
wach i hin chi wib'il wiib' i yiib' wach xb'aan weh. 

34Re' hin i nuq'or aweh i korik parub'ihnaal i QaJaaw qaDios i hoj, hoj aj Israel. 
Re' hin ma' naa ta nub'anam i ti' k'axik aweh, wita ma' xanik'eej chaq'iij chi chalik 
chi nuk'ulariik i iqal ma' k'achlik ta naq chik i Nabal ab'ahiil, eh ma' jino'q naq 
chik i winaq wilik ruuk' naa rukahniik chi k'achlik, inki. 

35Eh re' David xik'ul wo' reh i Abigail taqe xk'amarik reje reh, je' wili i xuq'or reh: 
Neerub'an chi neetisutinik reje panapaat chi suq ak'ux. Re' hat xakoj chik rehtaal 
chi xb'iraj aweh aha' wilik taqe i xaq'or weh, eh xnuk'ulaa' wo' aweh taqe i 
xapahqaaj weh. 

36Eh noq re' i Abigail xponik parupaat i rilow i Nabal i rub'ahiil k'ahchi' chi 
ninq'ijinik, je' rukab' i ruk'ul chi reh jino'q i reey. Eh xiik' naah suq kiil ruk'ux, eh 
kamnaq xohk'reel, je' re' noq re' i Abigail ma' xta xuq'or reh koxruy-eej chi 
junwaar. 

37Eh chi junwaar noq ik'inaq chik i ruxohk'riik i Nabal. Xq'orarik reh ruum i 
Abigail i rehk'een chu'nchel i chib'ih xk'ularik. Noq xrib'iraj i Nabal chi je' re' 
xanoq wo' xq'ehb'ik wach ak'al, eh xsikrik i ruti'jolal. 

38Eh lajeeb' q'iij-oq chik rik'iik i re' xehteesjik chee ruk'achariik i Nabal ruum i 
QaJaaw Dios, xkimik reje. 

39Noq xrib'iraj i David chi xkimik i Nabal je' wili xuq'or: Loq'imaj ta naq i QaJaaw 
Dios ruum re' reh xb'anik jilow reh i Nabal i ma' holohik taj xub'an weh. Eh xi 
ruko'leej chuwach i rub'anariik i ma' holohik taj xuyeew wo' chutojariik i ru 
mahk i Nabal chi riij i xub'an, inki. Chi riij i re', re' David xutaq'aaj reje ruq'orariik 
reh i Abigail chi raaj rub'anam kaxáro ruuk'. 

40Noq xi ponik taqe i rumoso i David ar Carmel chi q'orob'jiik i Abigail je' wili 
xkiq'or reh: Re' David xooj rutaq'aaj cha wuuk' chuq'orariik aweh chi raaj b'ila' 
kaxáro awuuk', inki taqe. 

41Eh re' i Abigail xupach'aa' qohoq riib' chikiwach xuyeew kiloq'il je' wili xuq'or: 
Re' hin xa hin tii jinaj raj kamanoom i David, neerub'an chi nee kinkahnik chi hin 
tz'ajal reh i rooq i rumoso i David wila' je' re' i xraaj wuuk', inki. 

42Eh noq ruq'orom chik taqe i re' i Abigail xuyejaa' riib' chi jumehq'iil ruch'ihil i 
ho'oob' chi ixoq re' taqe i rumoso, xjohtik reje chi riij jinaj i b'uurux xooj chi riij 
taqe i rumoso i David. Eh re' David xub'an wo' kaxáro ruuk' i Abigail. 

43Re' David rub'anam wo' kaxáro ruuk' i Ahinoam pampeet ar inchalik Jezreel 
kikab'cheel xi kahnik chi rehk'een. 

44Re' Saúl ruye'em wo' chee rixq'uun Mical i rub'ihnaal chi rehk'een i David. Re' 
Saúl xumin chupaam i rixq'uun re' re' chi xub'an kaxáro ruuk' i Palti rak'uun i 
Lais Galim i rutinamiit. 

1 Sam 26 

Re' David xukuy wo' chik ru mahk i reey Saúl 

1Re' taqe i patim pan tinamit Zif xiooj ruuk' i Saúl ar Gabaa, je' wili i xkiq'or reh: 
Re' David ar rukeb'aam riib' chinaah i yuuq' Haquila wilik reje parelb'aal q'iij reh 
i chiq yuuq', inki taqe. 

2Noq xrib'iraj chi je' re' i Saúl ruch'ihil taqe ixib' miil chi sik'oj kiwach soldado chi 
kixilak aj Israel, noq xooj chupaam i chiq yuuq' ar Zif chi rusik'ariik i David. 

3Re' Saúl xooj kiyejaa' i ki-itz'ihy naah paat chinaah i yuuq' Haquila wilik chi chii' 
i b'eeh parelb'aal q'iij reje reh i ye'aab' chiq yuuq'. Eh re' David noq wilik 
chupaam i ye'aab' chiq yuuq' xukoj rehtaal chi k'ahchi' reje rajimjiik ruum i Saúl 
ar. 

4Je' re' noq re' David xutaq'aaj ilil reh ko aha' k'ahchi' ruponiik i Saúl. 

5Re' taqareel xponik ko aha' xkiyejaa' wii' i ki-itz'ihy naah paat i Saúl. Xukoj 
rehtaal aha' inwirik i Saúl, eh aha' inwirik i Abner rak'uun i Ner re' i k'amal 
kib'eeh i ru soldado i Saúl. Eh xrilow chi re' Saúl ar inwirik chupaam i itz'ihy naah 
paat sutimaj riij kuum taqe i soldado. 

6Re' taqe i ruch'ihil i David, je' wili i kib'ihnaal: Ahimelec aj heteo, Abisai, rak'uun 
i Saravia. Re' i Abisai ruchaaq i Joab. Re' David xupahqaaj keh chi je' wili: ¿Awach 
taq aweh i hat iraaj ojik ruuk' i Saúl i wilik cho wii' paru-itz'ihy naah paat? inki. 
Re' hin nee kinooj chawiij, inki noq chaq'wik i Abisai. 

7Eh re' David ruch'ihil i Abisai xa chupaam wo' aq'ab' re' re' xiooj i wilik wii' i ru-
itz'ihy naah paat i Saúl. Re' Saúl ar wirik i rub'an chupaam i ru-itz'ihy naah paat, 
re' i ruq'as ju' ch'ihch' ruch'apaam panak'al panaah johtoq. Eh re' i Abner 
ruch'ihil taqe i ru soldado yokolkeeb' i koq chi rujunsuut i Saúl. 

8Eh re' i Abisai je' wili i xuq'or reh i David: Yu'naak xuq'asaj chik panaq'ab' i 
QaJaaw Dios i nixowanik awach, chayeew q'ab' weh chi re' hin nee kinkansanik 
reh ruuk' i nuq'as ju' ch'ihch' xa juriim nee nuch'ahpaaj i paam panak'al ruuk' i 
re' neenukansaj, inki. 

9Re' David je' wili i xuq'or reh i Abisai: Ma' nee ta rub'an chi nee nakansaj 
¿Chib'ih reet noq naa akansam i reey rusik'im cho wach i QaJaaw Dios? amahk i 
nee nakoj wila' xakansaj, inki. 

10Re' David je' wili i xuq'or: Re' hin i nuq'or i korik parub'ihnaal i QaJaaw chi re' i 
reh neenesanik reh i ruk'achariik i Saúl noq neemponik i q'iij i rukimiik, oon 
majaa' taj, oon nee ruyeew q'ab' chi panq'aq'inik neenkimik. 

11Re' ta naq i Dios neentoob'inik weh chi ma' nee ta nukansaj i reey i rusik'im cho 
wach i reh. Xa re' naa a'nam i hat cha chop chee ruq'as ju' ch'ihch' wilik johtoq 
panaah ruch'ihil i ye'aab' ruhaa' nee qohooj reje, inki. 

12Je' aj re' noq re' David xuk'am reje i ruq'as ju' ch'ihch' i reey Saúl, ruch'ihil i 
ye'aab' ruhaa'. Eh ma' jino'q x-ib'irinik reh, ix-ilwik reh ruum suq naq kiwiriik chi 
kunchelaal ma' jino'q i xrik'raaj ruum re' QaJaaw Dios xqasanik keh chi suq laj 
wirik. 

13Eh chi riij i re', re' David xqahxik reje chi juntar i rooq yuuq' xooj ruyeew riib' 
chinaah jinaj i yuuq' najt ruuk' i wilik wii' i Saúl. 

14Re' David xuk'er reje chii' chi q'orob'jiik i ru soldado i Saúl ruch'ihil i Abner je' 
wili xuq'or: Re' taq i hat chab'iraj taq i naa nuq'orom aweh, inki. Eh re' Abner je' 
wili i xuq'or: ¿Chib'ih awajaawriik i hat noq inak'er cho aachii' chi q'orob'jiik i 
reey? inki. 

15Re' David je' wili i xuq'or cho reh i Abner: ¿Mi ma' re' naq re' hat q'e' kow awiib' 
chi q'aq'inik chikiwach chu'nchel i winaq wilkeeb' Israel? Eh ¿Chib'ih reet noq 
ma' k'ahchi' ako'leem aawajaaw aareey? ¿Chib'ih reet noq xayeew q'ab' chi jinaj i 
aj Israel xokik naq chi rukanteesjiik aawajaaw aareey? 

16Re' hat ma' holohik taj i k'ahchi' kaat, parub'ihnaal i QaJaaw i nuq'or i korik chi 
ruk'ul naq chi nee tikanteesjiik i hat je' wo' taqe a soldado, ruum ma' k'ahchi' ta 

taq ako'leem riij i reey rusik'im cho wach i QaJaaw. Re' hin i nuq'or taq aweh chi 
chasik' taq i ruq'as ju' ch'ihch', i ye'aab' ruhaa' aareey wilik naq johtoq panaah, 
inki. 

17Eh noq xrib'iraj i Saúl i ruq'oral i David je' wili xuq'or: David hat wak'uun noq 
wilkaat re' hat k'ahchi' chaq'orinik weh maje', inki. Re' i David je' wili 
ruchaq'weesjiik xub'an: Korik i xaq'or qajaa reey re' i hin i David. 

18¿Chib'ih reet noq k'ahchi' kiin asik'im reh i nukanteesjiik i hin, hin awaj 
kamanoom? ¿Chib'ih xnub'an aweh, chib'ih i yiib' wach na'ojb'al xnub'an aweh? 

19Re' hat reey chab'iraj tii i naa nuq'orom aweh i hin, hin awaj kamanoom. Wila' 
re' QaJaaw Dios xq'orik aweh chi naa awixowaam nuwach nee ta naq i ruk'ul weh 
jino'q i mayiij reh chi nee rujal wach i rukapaaj. Eh wila' xa winaq taqe k'ahchi' 
kiq'oriik aweh re' ta naq i QaJaaw neenye'wik keh chutojariik i kimahk ruum re' 
keh k'ahchi' kin kesam chupaam i tinamit i nuloq'ej wii' i k'achlik Dios. K'ahchi' 
kiin kiminim reje chi kilooq'jiik taqe i tiyoox. 

20Re' hin ma' inwaaj ta naq chi nee kinkimik chupaam inajt laj ye'aab' aha' ma' 
looq'jiik ta wii' i k'achlik Dios. Xa re' la' re' hat reey k'ahchi' kiin asik'im ree 
nukanteesjiik, xa je' chik kinsik'arik k'aq xa je' chik kisik'ariik chikop inrupinik 
pantaq ch'ahn i na a'n weh, inki. 

21Eh re' reey Saúl je' wili xuq'or reh i David: Hat wak'uun noq wilkaat re' hin 
ximahkunik chawach, ruum xnuchop nuk'ux chasik'ariik ma' holohik taj i nub'an. 
Xa re' la' re' hin i nuq'or aweh chi tisutinoq cho wuuk' re' hin ma' xta neetiwuchej 
ruum re' hat chupaam i q'iij wili ma' xinakansaj taj i hat, inki. 

22Re' David je' wili xuq'or: Qajaaw reey re' aq'as ju' ch'ihch' ayu' wilik wuuk' cha 
taq'aaj cho jino'q amoso reh chi neenk'ulik ruk'am aweh. 

23Re' ta naq i QaJaaw Dios neenkuxisanik reh i ju'jun, ruuk' i rotob'il ruuk' i 
rukorkiil wach ruk'ux. Atoob' ta re' i QaJaaw Dios xat ruq'asaj naq panuq'ab' i hat 
reey, re' hin ma' xwaaj ta akanteesjiik ruum weht'al chi re' Dios xsik' wik 
chawach chi reyil. 

24Eh re' hin yu'naak ma' xwaaj ta akanteesjiik i hat. Je' ta naq re' noq ma' nee ta 
ruyeew q'ab' i QaJaaw chi ma' nee ta kinkimik i hin. Eh re' ta naq i reh neenesanik 
weh chupaam i ti' k'axik wilkiin wii', inki. 

25Re' Saúl je' wili xuq'or: David hat wak'uun noq wilkaat re' ta naq i QaJaaw Dios 
neenkuxisanik chaaweh. Re' hin weht'al chi chu'nchel i naa a'nam nee ti elik 
korik ruuk', inki. Eh re' i reey Saúl xooj chupaam i paat i rub'aan wii' taaq'anik. Eh 
re' David xooj chuwach ruuk' i rub'eeh. 

1 Sam 27 

Re' David chi kixilak i aj filisteo 

1Re' i David je' wili i xuq'or paruk'ux: Xa naa wo' ruponiik i q'iij chi re' reey Saúl 
naa kiin rukansam. Ruum aj re', re' i chihooj chi naa nub'anam re' chi naaweliik 
chi kixilak i aj Israel naa wojiik pan kitinamiit i aj filisteo. Chi je' re' ma' nee ta 
kirukansaj, eh ma' nee ta chik kirusik' i Saúl, inki. 

2Je' aj re' noq re' David ruch'ihil taqe i waqiib' siento chi ru soldado, xiooj ruuk' i 
Aquis kireey i aj Gat. Re' i Aquis re' re' rak'uun i Maoc. 

3Re' David ruch'ihil taqe i ru soldado xiooj chi wihik ar Gat ruuk' i Aquis xkik'am 
reje kehk'een je' wo' i kak'uun kixq'uun. Re' David reh ki'ib' i rehk'een xuk'am 
reje, re' i Ahinoam i aj Jezreel, eh re' i Abigail i xwihik chi rehk'een i kamnaq 
Nabal, ar Carmel. 

4Eh noq xunab'eej i Saúl chi xumol reje chi elik i David ar Gat xukanaa' rusik'ariik 
reh i rukanteesjiik. 

5Re' David je' wili i xuq'or reh i Aquis: Re' hat reey wila' korik chi naa a'nam 
otob'il weh i nupahqaaj otob'il aweh chi chayeew q'ab' weh chi nee kinooj chi 
patinik chupaam jino'q i k'isa tinamit wilik chupaam ayuq'ul ruum ma' ruk'ul ta 
chi weh chi awuuk' nee kink'achariik ayu' i na a'n wii' i taaq'anik, inki. 

6Eh re' Aquis chupaam i q'iij re' re' xuyeew ruye'aab' i David ar Siclag. Ruum aj 
re', re' i Siclag xkahnik chi jumpech chi re' ruuk' i kitinamiit i kireey i aj Judá. 

7Re' David jinaj haab' ruuk' kijib' poh xwihik pan kitinamiit i aj filisteo. 

8Eh re' i David ruch'ihil taqe i ru soldado kiooj chi q'aq'inik kuuk' i aj Gesur, kuuk' 
taqe i aj Gezer, kuuk' i aj Amalec wilkeeb' chupaam i ye'aab' re' re' inkelq'aaj i 
chib'ih keh. Ar xtohq'ik reje Telaim chuk'ulwaach i ye'aab' Shur, eh xponik ko 
Egipto. 

9Eh noq xkitoq'aa' q'aq'inik kuuk' i tinamit re' re' ma' xta chik inkikanaa' chi 
k'achlik chi winaq chi ixoq inkikansaj. Eh inkik'am wo' reje i kitentzuun i aj 
ixowaal, je' wo' kiwakax, je' wo' kib'uruux, je' wo' kicameyo, je' wo' hoq i kiso'. Eh 
kiooj wo' chik aha' wilik wii' i reey Aquis. 

10Eh je' wili inq'orarik keh ruum i Aquis: Aha' taq xat ponik q'aq'ineel yu'naak, 
inki. Re' David je' wili i xuq'or: Ar xoj ponik pantz'eet reh i rookb'aal q'iij reh i 
Judá, wilik pech i ruq'or pantz'eet reje reh i rookb'aal q'iij reh i Jerameel, wilik 
pech i ruq'or chi pantz'eet reje reh i rookb'aal q'iij reh i wilkeeb' wii' i aj Ceneo. 

11Re' David ma' jino'q chik inkikanaa' chi k'achlik reh chi ma' awach ta chik inooj 
q'oroq ar Gat chib'ih i k'ahchi' kianam. Eh nik' najtiil k'achariik i David pan 
kitinamiit i aj filisteo je' re' xub'an. 

12Re' reey Aquis je' wili i xuq'or: Re' David xti korik chi rixowaaj chik kiwach i 
rutinamiit Israel. Ruum aj re' i ruk'ul chi naa rukahniik chi waj kamanoom chi 
jumpech, inki. 

1 Sam 28 

1Pan jinaj q'iij xkimol kiib' i ki soldado i aj filisteo reh ojik chi q'aq'inik kuuk' i aj 
Israel. Eh re' i reey Aquis je' wili i xuq'or reh i David: Re' hat awuch'ihil taqe aa 
soldado naa awojiik chi wiij chi q'aq'inik, inki. 

2Re' David je' wili i xuq'or: Re' hoj, i hoj awaj kamanoom ar naa anab'eem chib'ih 
qohchol rub'aan, inki. Eh re' i Aquis je' wili xuq'or reh i David: Re' hat naa kaat 
nupab'aam chi k'amal kib'eeh taqe i nu soldado kicha'jinik weh, inki. 

Re' reey Saúl, re' ixoq aj q'iij aj Endor 

3Chupaam i q'iij re' re' kamnaq chik i Samuel, eh chu'nchel i aj Israel xioq'inik reh 
i rukimiik. Eh kimuq'aam chik parutinamiit ar Ramá. Re' Saúl rukaham chik taqe 
reje pan kitinamiit i aj q'iij, je' wo' taqe i kiq'orinik keh i kamnaq. 

4Re' taqe i aj filisteo xkimol reje kiib' xooj kiyejaa' ki-itz'ihy naah paat ar Sunem. 
Eh re' Saúl xumol wo' kiwach chu'nchel i aj Israel xooj kimol kiib' ar Gilboa. 

5Noq xrilow reje i Saúl i ki-itz'ihy naah paat i aj filisteo, ma' k'isiin ta xyojik, eh 
xsahchik ruk'ux. 

6Eh re' i Saúl xupahqaaj reh i Dios, xa re' la' ma' xchaq'weesjik ta ruum i Dios, ni 
xata paruwiriik xk'uhtjik reh, ni xata ruuk' i rukojariik i Urim, ni xata re' taqe i 
jalal ruq'oral i Dios xq'orarik reh. 

7Ruum i re' je' wili i xuq'or i Saúl keh i rumoso: Yu'naak taq i hat hiy taq cha sik' 
jino'q weh ixoq inq'orik kuuk' i kamnaq reh chi re' hin neenooj nupahqaaj reh 
chib'ih naa nub'anam. Re' taqe rumoso je' wili ruchaq'weesjiik xkian: Ar Endor 
wilik jinaj ixoq i ruq'oreej taqe kamnaq, inki taqe. 

8Eh re' reey Saúl tokoom i ruso' xukoj reje re' naq iraaj chi ma' xnaab'jik ta wach, 
kiib' i rumoso xiooj chi riij noq xooj chaq'ab' chi q'orob'jiik ixoq re' re', je' wili i 
xuq'or reh: Re' hin i nupahq'aaj otob'il aweh chi neenaq'ijej weh i ránjel rut'osil 
awach i neenuq'or aweh i hin, inki. 

9Re' ixoq je' wili xuq'or: Re' hat Saúl aweht'al chib'ih i xa a'n noq xawesaj taqe 
chaloq i aj q'iij panatinamiit je' wo' taqe inq'orinik keh i kamnaq. ¿Chib'ih reet 
noq kinamin chupaam jinaj i na'ojb'al nee kinkanteesjiik ruum? inki. 

10Eh re' Saúl je' wili i xuq'or: Re' hin xti korik i nuq'or aweh parub'ihnaal i 
QaJaaw chi ma' xta neenb'aan aweh ruum i re'. 

11Re' ixoq i je' wili xuq'or reh i Saúl: Awach i kamnaq inawaaj chi nee nuq'oreej 
aweh, inki. Inwaaj chi nee naq'oreej weh i kamnaq Samuel, inki noq chaq'wik i 
Saúl. 

12Re' ixoq xuk'uhtaaj riib' i Samuel chuwach, eh xuk'er chii' ruum ruyo'jiik, je' 
wili i xuq'or: ¿Chib'ih reet noq xinajot' i hat reey Saúl? inki. 

13Eh re' Saúl je' wili xuq'or: Maa yohb'isaj awiib' cha q'or weh ¿Chib'ih jariik i 
k'ahchi' awilom wach? inki. Re' ixoq je' wili i xuq'or: Re' hin xwilow chi elik i 
rub'an cho panak'al i je' ruwii' dios, inki. 

14Eh re' reey je' wili i xuq'or reh ixoq: ¿Nik' wach ruwii' xawil? inki. Je' ruwii' 
mama' winaq wilik i ruso' xarutak'aam chi riij, inki, ixoq. Re' Saúl xureq chi riij 
chi re' i kamnaq Samuel, ruum i re' xupach'aa' qohoq riib' wach ak'al korehtaal 
xureq wach aak'al ruuk' i yejal wach. 

15Re' Samuel je' wili i xuq'or reh i Saúl ¿Chib'ih reet noq kiinajot' eh kinaq'oreej 
cha yu'? inki. Re' Saúl je' wili xuq'or: Re' hin q'e' ti' k'ahchi' nuk'ulum re' taqe i aj 
filisteo k'ahchi' keeb' chi q'aq'inik wuuk'. Eh re' hin i nupahqaaj naq ree Dios 
chib'ih i naa nub'anam, ma' xiruchaq'weej taj, ni xata panuwiriik xuk'uhtaaj cho 
weh, ni xata ruuk' kichii' taqe i jalal ruq'oral, ruum i re' xat nuq'oreej i hat reh chi 
nee naq'or weh chib'ih i naa nub'anam, inki. 

16Eh re' Samuel je' wili i xuq'or: ¿Chib'ih reet noq inapahqaaj weh i hin? Re' hat 
aweht'al chik chi xat rukanaa' cha wutkeel i Dios xsutinik chi ma' raaj ta chik 
awach, inki. 

17Re' QaJaaw Dios k'ahchi' rub'anam chaa wuuk' i ruq'orom chaloq re' i xnuq'or 
aweh i hin ruuk' nuchii'. Re' reh xq'uchwik awajaawriik chi reyil re' chik i David 
awuch'ihil xuyeew rajaawriik chi reyil. 

18Re' hat ma' xanimaj taj i ruk'uhb'aal i QaJaaw Dios, eh ma' xa a'n ta wo' hoq noq 
xuq'or aweh chi naa asacham kiwach taqe i aj Amalec ruum i re' xresaj 
awajaawriik chi reyil yu'naak. 

19Re' QaJaaw Dios naa kaat ruq'asam i hat awuch'ihil taqe i awuch aj Israel pan 
kiq'ab' i aj filisteo. Eh re' hat awuch'ihil taqe aawak'uun naa awihiik wuuk' i iqal 
Re' i QaJaaw Dios naa wo' rukanaam pan kiq'ab' i aj filisteo aa soldado taq i hat aj 
Israel, inki 

20Re' Saúl q'e' wo' naq nimlaj winaq ma' k'isiin xyo'jik noq xrib'iraj chib'ih i 
xuq'or i kamnaq Samuel. Xqehb'ik wach ak'al, xama' xta chik k'isinoq raansil 
ruum ma' runik'eem ta naq chik wach ruwa' ruhaa' chi q'iij chi aq'ab'. 

21Eh noq xrilow ixoq chi ma' xta chik k'isinoq raansil i Saúl xujil i koq riib' ruuk' 
je' wili xuq'or reh: Re' hat reey re' hin, hin amoso xnub'an aha' wilik i xaq'or weh 
atoob' ta xnuyeew wiib' pankimik chub'aan. 

22Eh re' hin i nuq'or aweh chi chak'ulaa' i naa nuq'orom aweh. Re' hin neenuyeew 
k'isinoq awa' ahaa' reh chi neen k'ulik ak'ux reh chi nee tiooj chawach ruuk' 
ab'eeh, inki. 

23Re' Saúl ma' xraaj ta naq rub'anam ruwa' ruhaa', xa re' taqe i kikamanik ruuk' 
ruch'ihil ixoq kow xkiq'or reh chi xub'an ruwa' ruhaa'. Je' re' noq xwuktik johtoq 
wach ak'al xutzunaa' riib' nah ch'aht. 

24Eh re' ixoq xukansaj i jinaj q'ina' laj k'isa wakax wilik parupaat. Eh xuyuq' paam 
i arina reh chi xuyejaa' jinaj i suq laj kaxlanwi'k. 

25Chi riij i re' xuk'am reje reh i reey Saúl je' wo' keh i kikamanik ruuk' reh chi 
xkik'ux. Eh noq kianam chik kiwa' kihaa' xiooj chupaam aq'ab' re' re'. 

1 Sam 29 

Re' taqe i aj filisteo ma' xkich'ikaa' ta kik'ux ruuk' i David 

1Re' taqe i aj filisteo xkimol wach i ki soldado ar Afec. Eh re' taqe i aj Israel ar 
xkimol kiib' Jezreel wilik wii' i k'achlik haa'. 

2Eh noq re' taqe i k'amal b'eeh chi kixilak i aj filisteo chi q'aq'inik chi kich'uhqaal 
wilik jinaj miil chi kiib' i soldado, wilik i jinaj siento chi kiib'. Eh re' David 
ruch'ihil taqe i ru soldado xam b'eeh taqe reje ruch'ihil Aquis. 

3Re' taqe k'amal kib'eeh i aj filisteo je' wili i xkiq'or: ¿Chib'ih inki a'n ayu' i aj 
hebreo wili? inki taqe. Re' reey Aquis je' wili i xuq'or: ¿Mi ma' nawil re' chi re' i 
David i wili i raj kamanoom naq i Saúl wilik chi reyil ar Israel? Re' reh wilik q'iij, 
wilik haab' rokiik wuuk', ma' xtaj i yiib' wach rub'anam i ruq'ahxiik cho wuuk' 
ayu', xa ko je' wo' yu'naak, inki. 

4Xa re' la' re' taqe i k'amal kib'eeh i aj filisteo chalik kik'aah chinaah i Aquis je' 
wili xkiq'or reh: Re' hat cha q'or reh i David chi sutinoq reje chupaam i ye'aab' 
xayeew reh ma' ruk'ul taj chi nenooj chiqiij panq'aq'inik, ruum nee-oq inche 
sutinik chi ixowan qawach panq'aq'inik. Ru q'iij re' k'ahchi' rusik'im chi naakooj 
rukansam i hoj, noq neerib'iraj i ru reey neensuuqb'ik ruk'ux neenk'amarik 
pansuqkiil ruum. 

5Re' hoj qeht'al chi chi riij wo' i David wilik xkian kisoon kitz'uuy noq xkiq'or chi 
je' wili: Jinaj miil xukansaj i Saúl, eh lajeeb' miil i xukansaj i David, inki taqe. 

6Eh noq xrib'iraj chi je' re' i reey Aquis xuyuq'eej ruuk' i David je' wili xuq'or reh: 
Re' hin parub'ihnaal i k'achlik Dios i nuq'or aweh i korik chi q'e' imponik chi 
nuwach ana'ojb'al i na a'n jank'al ti chalik wuuk' ayu'. Re' hat ma' xtaj i yiib' wach 
a'nam chi nuwach, xa re' la' ma' suq tankilow i aj filisteo chi wilkaat ayu'. 

7Yu'naak neerub'an chi nee wo' chik tiooj pana ye'aab' chi suq ak'ux reh chi ma' 
xtaj i neen qa'an chi ma' nee ta imponik chikiwach i re', inki. 

8Eh re' David je' wili i xuq'or reh i Aquis: ¿Chib'ih jariik i ma' holohik taj 
nub'anam? ¿Chib'ih jariik i nub'anam i nuchaliik awuuk' chi ma' nee ta ruyee riib' 
chi nee kinooj chi q'aq'inik kuuk' i ki-ixowanik awach i hat wajaaw i nureey? inki. 

9Re' i Aquis je' wili i xuq'or reh i David: Korik re' hat q'e' imponik chi nuwach 
ana'ojb'al je' cho hat ruánjel i QaJaaw noq inwilow, xa re' la' re' taqe i k'amal 
kib'eeh i aj filisteo je' wili xkiq'or weh chawiij: Ma' ruk'ul taj chi neenooj chi 
q'aq'inik chiqiij, inki taqe. 

10Je' re' noq i nuq'or aweh chi i iqal kowahq'eq xa re' wach neetiwuktik reje nee 
tiooj nee wo' nak'am reje chawiij taqe i rumoso aawajaaw aareey re' wo' taqe 
ak'amam cho chawiij, inki. 

11Eh kowahq'eq chi junwaar re' David xuk'am wo' taqe reje i winaq ruch'ihil 
xsutinik wo' chik reje pan kiye'aab' i aj filisteo. Eh re' taqe i aj filisteo xiooj reje 
chikiwach ar Jezreel. 

1 Sam 30 

Re' David xub'an keh i aj Amalec 

1Eh re' David ruch'ihil taqe i winaq paroox q'iij xi ponik ar pan tinamit Siclag re' 
taqe i aj Amalec kichopom chik naah i tinamit Siclag, je' wo' i ye'aab' Neguev. Eh 
ma' xta chik i xkikanaa' chupaam i tinamit Siclag, eh xkiqop ruq'aq'al. 

2Eh xkichop wo' taqe reje ixoq, je' wo' chu'nchel i wilkeeb' ar taqe i winaq chi 
nimaq chi kok' taq xkik'am reje pan kitinamiit, xa re' la' ma' jino'q i xkikansaj. 

3Noq re' i David haa' taqe i winaq ruch'ihil xokik chupaam i tinamit xponik rureq 
chi k'atooj, eh chi xik'amarik reje haa' i ki'ib' chi rixoqil, je' wo' taqe i rak'uun 
rixq'uun. 

4Eh re' David haa' taqe i ruch'ihil xtohq'ik kik'erem kichii' chi oq'ik korehtaal xi 
kahnik chi ma' xta chik k'isinoq kaansil. 

5Eh xkikoj wo' rehtaal chi xk'amarik reje haa' i ki'ib' chi rixoqil i David re' 
Ahinoam i aj Jezreel, re' Abigail aj Carmel, re' irukanab' kahnoq i kamnaq Nabal. 

6Re' David ma' k'isiin ta xtib'ik ruk'ux ruum re' tinamit xkiq'or chi naa kiye'em 
chi ab'aj ruum chi kiju'junaal xan yot'ik chik i kánima ruum i xkik'ul i kak'uun 
kixq'uun. Xa re' la' re' David ruuk' i raJaaw i ruDios ruyeew ruk'ux 

7Eh re' David je' wili i xuq'or reh i Abiatar k'amal kib'eeh i aj tiij rak'uun i 
Ahimelec: Cha a'n otob'il weh chak'am cho weh i Efod re' aso', inki. Re' i Abiatar 
xuyeew wo' reh. 

8Re' David xupahqaaj parutiij ree Dios je' wili i xuq'or: Jaaw ¿Mi neerub'an chi 
neenutahqeej taqe reje i aj Amalec reh chi nee taqe nooj nuchop? inki Eh je' wili i 
xq'orarik reh ruum i QaJaaw: Neerub'an chi nee tiooj konee taqe nareq wach 
b'eeh, eh korik chi neenako'leej taqe i xkichop reje, inki. 

9Je' aj re' noq xooj i David ruch'ihil taqe i waqiib' siento chi soldado chi kisik'ariik 
taqe i aj Amalec. Eh noq xi ponik aha' wilik wii' i nim ha' Besor rub'ihnaal. 

10Ar xi kahnik taqe i ki'ib' siento chi soldado ruum xiq'uhtik chi ik'ik chupaam i 
nim ha'. Eh re' i kijib' siento xiooj chi riij i David. 

11Re' taqe i winaq ruch'ihil i David jinaj i winaq aj Egipto xkireq pamb'eeh 
xkik'am reje chuwach i David xkiyeew ruwa' ruhaa'. 

12Eh xkiyeew wo' reh i kaxlanwi'k re' ruuk' i higo, xkiyeew wo' reh i suq laj 
kaxlanwi'k re' ruuk' i uuva korjinaq wii'. Re' aj Egipto re' re' xk'ulik ruk'ux ruum 
ixib' q'iij ixib' aq'ab' naq chik rutohq'iik rukuyum ruwa' ruhaa'. 

13Eh re' David xupahqaaj reh i aj Egipto chi je' wili: ¿Awach apatroon? ¿Aha' ti 
chalik? inki reh. Re' i aj Egipto je' wili chaq'wik xub'an: Re' hin, hin aj Egipto hin 
rumoso jinaj i winaq aj Amalec, xa re' la' ixib' q'iij hin ruq'eb'em kahnoq i 
nupatroon ruum xinchop chi yowab'jik. 

14Re' hoj xoj ponik ar Neguev, re' wilkeeb' wii' Cereteo. Eh xoj ponik wo' ar Judá, 
je' wo' Neguev wilkeeb' wii' i aj Caleb. Eh xqak'at wo' hoq i tinamit Siclag, inki. 

15Re' David xupahqaaj reh i aj Egipto chi je' wili: ¿Mi nee naq kinak'am reje kuuk' 
i ajileq' re' re'? inki. Re' i aj Egipto je' wili i xuq'or: Wila' xaq'or weh i korik 
parub'ihnaal i QaJaaw chi ma' nee ta kinakansaj, eh chi ma' nee ta kinaq'asaj pan 
q'ab' i nupatroon neetinuk'am reje kuuk', inki. 

16Eh re' winaq re' re' xuk'am wo' reje i David i wilkeeb' wii' i ajileq' re' re', eh re' 
taqe i aj Amalec xa aha' kitukem kiib' chupaam i ye'aab' re' re' ninq'iij, wi'k, 
xohk'rik inki a'n ruum yohb'aal wach k'ihaal i xa chib'ih jariik i xkelq'aaj cho pan 
kiye'aab' i aj filisteo, pan kiye'aab' i aj Judá. 

17Re' David xitoq'aa' q'aq'inik kuuk' kowahq'eq, eh korehtaal xokik i q'iij, eh 
kuxik rukansam chi kunchelaal, xa re' wo' chik taqe i kijib' siento chi kok' k'ijool 
xiko'ljik re' xkimol chi elik chi riij taqe i cameyo. 

18Re' David xkuxik wo' chik ruq'uchum keh i aj Amalec nik' k'ihaal i xkelq'aaj 
chaloq. Eh xuq'uch wo' keh i ki'ib' chi rixoqiil. 

19Re' David xuq'uch wo' chik cho keh i aj Amelec nik' k'ihaal i xponik kelq'aaj. Eh 
ma' jino'q wo' keh i nimaq kiristianu' i kok' ak'un xkahnik kuuk' xuq'uch wo' chik 
chaloq i David chu'nchel. 

20Eh xuq'uch wo' chaloq i chu'nchel i tentzun, je' wo' taqe i wakax, re' taqe i 
kib'esanik cho keh taqe i chikop je' wili inkiq'or: Chu'nchel i wili xrehchaaj chee 
David, inki taqe. 

21Noq xponik i David aha' xi kahnik wii' i kiib' siento chi winaq xi kahnik chi chii' 
i nim ha' Besor, ruum kiq'uhtiik. Re' keh xi elik cho chi k'ulariik i David je' wo' chi 
kik'ulariik taqe ruch'ihil, eh re' i David xujil i koq riib' kuuk' xuyeew rusuqkiil 
kik'ux. 

22Xa re' la' wilik chi kixilak i xiooj chi riij i David ma' holohik taj i kina'ojb'al je' 
wili i xkiq'or reh i David: Re' taqe i winaq wili ma' xi ponik ta chiqiij, ma' ruk'ul 
taj chi nee nayeew i chib'ih keh re' ruuk' xqaq'uch chaloq. Xa re' wo' hoq i 
kehk'een, i kiha'lak'uun neerub'an chi nee naaq'asaj keh, inki taqe. 

23Xa re' la' re' David je' wili i xuq'or: Re' taq i hat wamigo maa kapaaj taq rub'aan 
i je' re', ruum chu'nchel i re', re' i QaJaaw Dios xye'wik reh panqaq'ab', re' wo' 
xko'linik qeh pan kiq'ab' taqe i xi k'amwik i chib'ih qeh. 

24Re' taq inaq'or ma' awach taj i nee ruk'ul ruk'ux, ruum noq inch'aq'arik i chib'ih 
jariik. Nik' k'ihaal inkik'ul i kiooj chi q'aq'inik, je' wo' re' k'ihaal inkik'ul i kikahnik 
chi rucha'jaljiik i kitz'a'amb'aal, inki. 

25Chupaam i q'iij re' re' xtohq'ik cho rub'aan i re', eh je' re' i xkian chi jumpech i aj 
Israel. 

26Eh noq xponik i David ar Siclag wilik xutaq'aaj reje keh i ramigo, je' wo' keh i 
mama' winaq aj Judá i re' ruuk' i xuq'uch cho keh i aj ixowaal. Eh je' wili i 
xutaq'aaj reje ruq'orariik keh: K'isiin taq akooch wili re' ruuk' i xnuq'uch cho keh 
i ki-ixowanik wach i QaJaaw Dios, inki. 

27Eh xutaq'aaj wo' reje kikooch i wilkeeb' Bet-el, i wilkeeb' Ramot i wilkeeb' 
Neguev, i wilkeeb' Jatir, 

28je' wo' re' wilkeeb' Aroer, i Sifmot, i Estemoa. 

29Eh je' wo' wilkeeb' Racal, je' wo' i wilkeeb' paruyuq'ul i tinamit Jerameel, je' wo' 
wilkeeb' pankiyuq'ul i aj ceneo. 

30Eh xutaq'aaj wo' kikooch i wilkeeb' ar Horma, je' wo' wilkeeb' Corasán, je' wo' 
wilkeeb' Atac. 

31Eh xutaq'aaj wo' kikooch i wilkeeb' Hebrón, je' wo' chupaam chu'nchel i ye'aab' 
xwihik wii' i David ruch'ihil taqe i winaq xi ponik chi riij. 

1 Sam 31 

Re' rukimiik i Saúl ruch'ihil taqe i rak'uun 

1Re' taqe i aj filisteo xkian i q'aq'inik kuuk' i aj Israel. Eh re' aj Israel xkimol chi 
elik chikiwach. Eh ma' k'isiin i aj Israel xkikansaj chinaah i yuuq' Gilboa. 

2Re' taqe i aj filisteo xkajimaj reje i Saúl eh xkikansaj ixib' chi rak'uun, je' wili 
kib'ihnaal: Jonatán, Abinadab, Malquisúa. 

3Eh chayeew i peleto inki a'n reje chi riij i Saúl, eh re' taqe i aj filisteo xkireq ruuk' 
kiflecha i Saúl, eh ma' k'isiin ta xchalik ruyo'jiik. 

4Eh je' wili i xuq'or reh ink'amwik reh i ruch'ihch': Kinakansaj i hat ruuk' 
ach'ihch'. Re' hin ma' inwaaj ta chi re' taqe i aj filisteo aj mahk neekikansanik 

weh, eh nee kinkikaqse'laaj, inki. Eh re' ink'amwik reh i ruch'ihch' ma' xraaj taj 
ruum ma' k'isiin i ruyo'jiik. Eh re' i Saúl xuchop i ruq'aslaj ch'ihch' xukut riib' 
chinaah. 

5Noq xril chi xkimik i Saúl ink'amwik reh i ruch'ihch' xukut wo' riib' i reh chinaah 
ruq'aslaj ch'ihch', junkimiik ruuk' i Saúl noq xkimik. 

6Je' re' i kimik xuk'ul i Saúl chupaam i q'iij re' re' ruch'ihil taqe ixib' chi rak'uun, 
ruch'ihil ink'amwik reh i ruch'ihch'. Eh xikimik wo' chu'nchel i winaq ruch'ihil. 

7Eh re' taqe i aj Israel wilkeeb' juntar yuuq' wilkeeb' chi juntar i nim ha' Jordán. 
Xkilow chi re' i ki soldado i kuch aj Israel xkimol chi elik. Eh xkib'iraj chi xkimik i 
Saúl ruch'ihil taqe i rak'uun, re' keh xkikanaa' kahnoq i kitinamiit xkimol chi elik. 
Re' chik taqe i aj filisteo xi okik chi patinik pan kiye'aab'. 

8Eh chi junwaar chik re' taqe i aj filisteo xiooj chi rumolariik i chib'ih keh i 
kamnaq. Eh xponik kireq i ruti'jolal i Saúl ruch'ihil taqe i kiti'jolal i ixib' chi 
rak'uun chi kutulkeeb' chinaah i yuuq' Gilboa. 

9Eh xkiyok' i ralaq i Saúl xkik'am reje taqe i ruch'ihch' reh q'aq'inik, eh xkitaq'aaj 
i taqareel chupaam chu'nchel i kitinamiit i aj filisteo reh chi naa kiq'orom rib'iral 
ar chib'ih i xk'ularik eh xkiq'or wo' rib'iral chupaam i rupaat i kitz'aqoj tiyoox. 

10Chi riij i re' xkit'uyaa' i ruq'aslaj ch'ihch' i Saúl chupaam i rupaat i kitz'aqoj 
tiyoox Astarot. Eh xkit'uyaa' i ruti'jolal chinaah i koraal tz'aq wilik Bet-sán. 

11Noq xkib'iraj rib'iral taqe i aj Jabes wilkeeb' Galaad chi re' taqe i aj filisteo 
xkikansaj i Saúl. 

12Chu'nchel i kowlaj winaq xkimol reje kiib', jinaj aq'ab' xib'ehik reje xponik kesaj 
i ruti'jolal i Saúl chinaah i koraal tz'aq Bet-sán, ruch'ihil i kiti'jolal i ixib' chi 
rak'uun. Eh xkik'am chaloq Jabes ar xkik'at. 

13Eh ar xkimuq'aa' irub'aqil Jabes chi ri'sil jinaj i chee'. Chi riij i re' wuquub' q'iij 
ma' xkian ta kiwa' kihaa'. 

2 Sam 

2 Sam 1 

Re' David xrib'iraj rib'iral i rukimiik i Saúl, je' wo' rukimiik i Jonatán 

1Noq kamnaq chik i Saúl, re' David xsutinik wo' chik reje Siclag noq rub'anam 
chik keh i aj Amalec, eh kiib' q'iij xwihik ar. 

2Eh paroox q'iij xooj k'oloq ruuk' i David jinaj i k'ijool re' ruuk' i ru soldado i Saúl 
xiheel i ruso' nujinaq chi pooq i wach naah rehtalil i ruti'kiil ruk'ux. Noq xponik 
chuwach i David xupach'aa' qohoq riib' wach ak'al reh chi xuyeew ruloq'il. 

3Eh re' David xupahqaaj reh i k'ijool chi je' wili: ¿Aha' ti chalik i hat? inki. Re' 
k'ijool je' wili i xuq'or: Re' hin xaxnumol cho chi elik i kimolom wii' kiib' i wuch aj 
Israel, inki. 

4Re' David xupahqaaj wo' chik reh i k'ijool chi je' wili: Chakuy cha q'or weh 
chib'ih i xk'ularik: Re' taqe i soldado xkimol chi elik panq'aq'inik, eh ma' k'isiin 
keh i xikimik. Eh xkimik haa' i Saúl ruch'ihil i rak'uun Jonatán rub'ihnaal, inki. 

5Re' David xupahqaaj reh i k'ijool xk'uloq chi taqarik chi je' wili: ¿Nik' wach noq 
xanab'eej i hat chi xkimik i Saúl ruch'ihil i rak'uun Jonatán? inki. 

6Re' k'ijool re' re' je' wili i chaq'wik xub'an: Re' hin xa ik'ik naq ponoq weh 
chinaah i yuuq' Guilboa, eh xwilow chi re' Saúl ruyok'aam riib' chi ju' i ruch'ihch' 
k'ahchi' naq rukansam riib'. Xanaah re', re' i q'aq'ineel wilkeeb' pan kareta i 
wilkeeb' rij kawáyu ach k'isiin ma' ink'ulik reqaroq kuum. 

7Eh chupaam i jumehq' re' re' xisutej reje riib' chi wilariik, eh xiruyuq'eej reje, re' 
hin xnujil i koq wiib' ruuk'. 

8Eh xupahqaaj weh chi je' wili: ¿Aha' ti chalik? inki. Re' hin je' wili i xnuq'or reh: 
Re' hin, hin aj Amalec, kinki reh. 

9Re' Saúl je' wo' chik wili xuq'or weh: Chakuy chajil chawiib' kinakansaj chi 
jumpech ruum re' hin q'e' ti' wilkiin ach k'isiin k'achalkiin, inki. 

10Eh re' i hin xnujil wo' i koq wiib' ruuk' xnukansaj wo' hoq ruum xnukoj rehtaal 
chi xama' naa ta wo' naq chik ruk'aach. Eh xnuk'am chee ru corona wilik naq 
wach naah, xnuk'am wo' chaloq i rukotkot laj ch'ihch' wilik naq ralaq q'ab'. 
Xnuk'am cho chawach i hat qajaaw David, inki. 

11Eh noq xrib'iraj chi je' re' i David ruch'ihil taqe i winaq wilkeeb' ruuk'. Xkiweq i 
kiso' chikiij ruum i ruti'kiil kik'ux. 

12Eh ma' k'isiin ta xioq'ik chi riij i rukimiik i Saúl, je' wo' chi riij i rukimiik i 
rak'uun Jonatán rub'ihnaal xkian kitiij chi ma' kianam ta kiwa' kihaa' korehtaal i 

xokik i q'iij. Eh ruum wo' chi ma' k'isiin i aj Israel re' i rutinamiit i Dios xikimik 
panq'aq'inik. 

13Re' David xupahqaaj reh chi je' wili i k'ijool xk'ulik chi q'orariik reh chi xkimik i 
Saúl: ¿Aha' ti chalik i hat? inki reh. Re' i k'ijool je' wili i xuq'or: Re' hin pan 
tokoom tinamit kinchalik, hin aj Amalec, inki. 

14Re' David je' wili i xuq'or reh i k'ijool: ¿Mi ma' xat yo'jik k'isinoq re' hat chi 
rukanteesjiik i reey rusik'im cho wach i QaJaaw Dios? inki. 

15Eh re' David xuyuq'eej reje jinaj keh i ru soldado je' wili i xuq'or reh: Chakansaj 
i k'ijool re' re', inki. Re' reh xukansaj wo' hoq i k'ijool aj Amalec. 

16Re' David je' wili i xuq'or reh i k'ijool: Xa re' i hat xayeew awiib' pankimik cha 
wib'il awiib' ruum ruuk' aachii' xaq'or chi xakansaj i reey rusik'im cho wach i 
Dios, inki. 

Re' ruti'kiil k'uxliis chi riij i rukimiik i Saúl, i rukimiik i Jonatán 

17Re' David xutz'uyej jinaj i tz'uuy ruum i ruti'kiil ruk'ux chi riij i rukimiik i Saúl 
je' wo' chi riij i rukimiik i Jonatán i rak'uun. 

18Eh xuq'or wo' hoq chi chu'nchel i riih rumaam i Judá naa kitijem i tz'uuy re' re'. 
Re' tz'uuy wili tz'ihb'amaj wo' hoq chupaam i ruhuuj i Jaser, je' wili i xuq'or 
parutz'uuy: 

19Hat tinamit Israel xkisach wach aaloq'il chinaah taqe i yuuq', xikanteesjik taqe i 
q'e' naq kow kiib' chi q'aq'inik. 

20Maa q'or rib'iral ar Gat, maa q'or rib'iral chupaam taqe i b'eeh Ascalón. Re' chi 
ma' nee tansuuqb'ik kik'ux i kixq'uun i aj filisteo, reh chi ma' nee ta kipisk'anik 
pankooq ruum rusuqkiil kik'ux taqe ixoq re' re' ma' kinimanik ta reh i Dios. 

21Re' taq i hat yuuq' wilkaat taq Gilboa ma' naa ta chik ruqajiik chee jab', i raab' 
suutz' taq cha naah. Eh ma' naa ta chik rub'anam i tik taq chawach ruum cha naah 
taq i hat xelik i rajaawriik i kich'ihch' i q'e' kow kiib'. Eh cha naah taq i hat xelik i 
rajaawriik i ruch'ihch' i reey Saúl je' cho ma' re' tee Dios xsik'wik cho wach. 

22Re' Saúl, re' Jonatán ma' junriim xi sutinik cho panq'aq'inik chi ma' ta xkian 
chee kaansanik ruuk' i kiflecha, ruuk' i kiq'aslaj ch'ihch'. 

23Re' Saúl ruch'ihil i Jonatán q'e' naq holohik kib'anik, q'e' naq kik'axarik. Eh ni 
xata re' noq k'achalkeeb', ni xata re' noq xikimik xkikanaa' kiib', eh q'e' naq kow 
kib'ehik je' kikab' i xihk, je' kikowiil i kaq b'ahlam. 

24Hat taq ixoq aj Israel chawoq'ej taq i rukimiik i Saúl, ruum re' naq i reh 
intiiq'anik taq aweh ruuk' i holohaq itz'ihy, eh tiruxoyej wo' naq taq ruuk' oro. 

25Chakoj taq rehtaal chi cha naah taq i hat yuuq' xi kanteesjik taqe i q'e' naq kow 
kiib' chi q'aq'inik, eh cha naah wo' taq xkimik i Jonatán. 

26Re' hat Jonatán hat was noq wilkaat q'e' ti' tiwik'raaj. Re' hat q'e' xa a'n i q'unil 
wuuk', eh ma' k'isiin ta xinak'ax, ma' xata je' rukab' i k'axooj inki a'n ixoq. 

27Xkuxik kikimiik taqe i q'e' naq kow kiib' chi q'aq'inik, eh xsahchik wach i 
kitz'a'amb'aal reh q'aq'inik, inki parutz'uuy i David. 

2 Sam 2 

Re' David xpa'ab'jik chi reey ar Judá 

1Eh koq'uun chik re' David xupahqaaj reh i QaJaaw Dios parutiij chi je' wili: ¿Jaaw 
mi ruk'ul chi naa wojiik chupaam jino'q keh i tinamit wilkeeb' paruyuq'ul i Judá? 
inki. Re' QaJaaw Dios je' wili i xuq'or: Neerub'an chi nee tiooj, inki. Eh xupahqaaj 
wo' chik i David reh i QaJaaw chi je' wili: ¿Aha' wilik tinamit naa wojiik wii'? inki. 
Ar naa awojiik Hebrón, i nuchjik. 

2Re' David xooj wo' ar, xuk'am taqe reje i kiib' chi rehk'een: Re' Ahinoam aj 
Jezreel, eh re' i Abigail rukanab' kahnoq i kamnaq Nabal aj Carmel. 

3Xuk'am wo' taqe reje chi riij i winaq ruch'ihil haa' i kehk'een, haa' taqe i kak'uun 
kixq'uun, ar xi okik chi patinik chupaam taqe i tinamit wilkeeb' paruyuq'ul i 
Hebrón. 

4Eh chi riij i re' xi ponik ar taqe i winaq k'amal kib'eeh i aj Judá, eh xkipab'aa' i 
David chi xkahnik chi reyil ar Judá. Eh noq xq'orarik reh i David chi re' taqe i aj 
Jabes i wilkeeb' paruyuq'ul i Galaad ximuq'anik reh i Saúl. 

5Re' David wilik taqe i aj taqareel xutaq'aaj reje Jabes i wilkeeb' paruyuq'ul i 
Galaad, je' wili i xuq'or reje: Re' ta naq i Dios neenkuxisanik taq chaaweh ruum 
otob'il xa a'n taq reh aareey Saúl noq xamuq'aa' taq. 

6Re' ta naq i QaJaaw Dios neenketelinik taq chaawach i neemb'anik otob'il aweh 
taq i hat ruum taq otob'il xa a'n re' re'. 

7Je' re' noq re' taq i hat yu'naak chakowej taq ak'ux atoob' ta xkimik taq chik 
aareey Saúl. Re' chik i hin xinkipab'aa' chi reey chikinaah i aj Judá, inki. 

Re' taqe i aj Israel xi okik chi q'aq'inik kuuk' i aj Judá 

8Re' Abner rak'uun i Ner kajaaw i k'amal kib'eeh i ru soldado i Saúl. Re' Abner 
xooj chupaam i ye'aab' Nahanaim, eh xuk'am reje chi riij i Is-boset rak'uun i Saúl. 

9Eh xupab'aa' Is-boset chi kireey i wilkeeb' Galaad, i wilkeeb' Gesuri, Jezreel, 
xupab'aa' chi reyil chikinaah i riih rumaam Efraín, chikinaah i riih rumaam 
Benjamín, eh chikinaah chu'nchel i aj Israel. 

10Eh ka'winaq haab' i wilik reh Is-boset rak'uun i Saúl noq xpa'ab'jik chi reyil 
chikinaah i aj Israel kiib' haab' xwihik chi reyil. Xa re' wo' taqe i riih rumaam Judá 
xkiyeew rajaawriik chi reey i David. 

11Eh re' i David wuquub' haab' ruuk' waqiib' poh xwihik chi reyil chikinaah i riih 
rumaam i Judá. Re' nimlaj tinamit xuchop naah re' i Hebrón. 

12Eh re' Abner rak'uun i Ner xelik cho Mahanaim, eh ar Gabaón chik peet b'eeh 
chuwach i ru soldado i Is-boset. 

13Eh re' Joab reh rak'uun i Sarvia, xelik cho chi peet b'eeh chikiwach i ru soldado i 
David ar xooj kik'ul kiib' i molarik wii' i ha' Gabaón. Re' i junch'uq chi' ha' 
xkipab'aa' reje kiib', eh re' junch'uq chi juntar ha' xkipab'aa' cho kiib'. 

14Re' Abner je' wili i xuq'or reh i Joab: Qayeew q'ab' chi neenkitoq'aa' q'aq'inik i 
qak'ijool reh chi neenqilow aha' wilik ch'uq i kow kiib' chi q'aq'inik, inki. Ma' xta 
reet kitoq'aa' q'aq'inik, inki noq chaq'wik i Joab. 

15Eh xi q'ahxik cho chuwach i kab'laj chi re' ruuk' taqe i riih rumaam Benjamín 
re' i ruk'am kib'eeh i Is-boset rak'uun i Saúl. Eh xi q'ahxik wo' cho chuwach i 
kab'laj re' ruuk' taqe i ru soldado i David. 

16Eh chi kiju'junaal xkichop chi rismaal kinaah i nixowanik kiwach, xkimin i koq i 
q'aslaj ch'ihch' pankijojol. Eh junkimiik taqe noq xikimik. Je' re' noq re' ye'aab' re' 
re' wilik paruyuq'ul i Gabaón Helcat-hazurim i rub'ihnaal xkikoj. 

17Chi riij chik i re' xi okik chi q'aq'inik chi kow. Re' taqe i aj Israel ru soldado i 
Abner, xb'aan keh ruum i ru soldado i David. 

18Chupaam i q'aq'inik re' re' wilkeeb' ixib' chi rak'uun i Sarvia, je' wili kib'ihnaal: 
Joab, Abisai, Asael. Eh re' i Asael re' re' kow i najiminik je' kowiil i najiminik i 
keej. 

19Eh re' Asael xooj rajimaj i Abner, ma' xuyeew ta chik q'ab' reh chi xiko'leej riib'. 

20Re' Abner xtz'ehtanik reje chi riij je' wili i xuq'or: ¿Mi re' hat re' Asael ti 
ajiminik weh? inki Korik noq re' hin, inki noq chaq'wik i Asael. 

21Chalik i Abner je' wili i xuq'or reh: Chakanaa' wajimjiik i hin, neerub'an chi 
neenachop reje jino'q i nu soldado neerub'an chi neenkahnik taqe aweh i chib'ih 
reh, inki. Xa re' la' re' i Asael xama' xukanaa' ta wo' rajimjiik i Abner. 

22Re' Abner je' wo' chik wili i xuq'or reh i Asael: Chakanaa' wajimjiik wila' ma' 
chih nee kinamin chupaam akanteesjiik, inki. Eh wixat nukansaj. ¿Nik' chik wach 
noq nenooj nuq'oreej i Joab aawas? inki. 

23Eh re' i Asael xama' xukanaa' ta wo' rajimjiik je' re' noq re' Abner xulahmaaj i 
koq i ruq'as ju' ch'ihch' chupaam i Asael xponik eloq i ju' chi jurub' xq'ehb'ik 
wach ak'al ar xkimik. Chu'nchel i ki-ik'ik chupaam i ye'aab' re' re' inkipab'aa' kiib' 
chi rilariik i kamnaq. 

24Eh re' Joab ruch'ihil i Abisai ma' xkikanaa' ta rajimjiik i Abner, parokiik i q'iij ar 
xi ponik chinaah i yuuq' Amma, re' wilik chuk'ulwaach i tinamit Gía wilik chi chii' 
i b'eeh inooj panchiq yuuq' wilik ar Gabaón. 

25Re' taqe i riih rumaam Benjamín xkian jinaj wach kik'ux ruuk' i Abner reh chi 
naakokiik chi q'aq'inik pankomonil. Eh ar xooj kipab'aa' kiib' chinaah i yuuq'. 

26Re' Abner kow xuq'or reje reh i Joab chi je' wili: ¿Mi ruk'ul chi juneliik naa 
qakansam qiib'? ¿Mi ma' aweht'al re' hat chi xati' k'axik i ruk'am cho chi qanaah? 
¿Mi ma' ruq'ijil chik re' chi nee naq'or keh aa soldado chi kikanaa' i rukanteesjiik 
i ma' tokoom ta kuuk'? inki. 

27Re' Joab je' wili xuq'or reh Abner: Re' hin parub'ihnaal i k'achlik Dios i nuq'or 
aweh i korik chi wii ta ma' xaq'or cho weh taqe re', re' nu soldado ma' nee ta naq 
inkimay rajimjiik taqe i ma' tokoom ta kuuk' korehtaal naq inkik'ul i saq'ik, inki. 

28Eh re' i Joab xuq'or chi xuuljik reje paam i ruk'aa' kaprax reh chi re' i ru soldado 
xukanaa' kajimjiik i ma' tokoom ta kuuk'. Re' taqe i aj Israel ma' xkian ta chik i 
q'aq'inik chikiwach chi jumpech. 

29Re' Abner ruch'ihil taqe i ru soldado xib'ehik chu'nchel aq'ab' wach k'ixkaab' 
Arabá. Eh xi q'ahxik chi juntar i nim ha' Jordán, xi-ik'ik wo' ponoq Bitrón, 
korehtaal xi ponik Mahanaim. 

30Re' i Joab xukanaa' rajimjiik i Abner ximol kiwach chu'nchel i ru soldado. Eh ar i 
xkikoj rehtaal chi b'elejlaj i ru soldado i David xi kanteesjik, eh xkanteesjik wo' 
haa' i Asael. 

31Eh re' taqe i ru soldado i David xkikansaj ixib' siento ruuk' oxk'ahl chi ru 
soldado i Abner re' ruuk' taqe i riih rumaam Benjamín. 

32Re' Joab xumol i ruti'jolal i Asael, xkik'am reje Belén ar xkimuq'aa' chupaam i 
ye'aab' xkimuq'aa' wii' i rajaaw. Re' i Joab ruch'ihil taqe i ru soldado xi-ik'ik 
aq'ab' chi b'ehik, manlik xsaq'ik noq xi ponik Hebrón. 

2 Sam 3 

1Najt xkian i q'aq'inik i re' kuuk' ru soldado i Saúl kuuk' i ru soldado i David.  Re' 
taqe i ru soldado i David xkowjik kik'ux.  Eh re' taqe i ru soldado i Saúl xsahchik 
wach i kikowiil.  

Re' taqe i rak'uun rixq'uun i David xwihik 
(1 Cron 3.1-4) 

2Re' taqe i rak'uun rixq'uun i David xi wihik noq xwihik Hebrón, re' taqe wili: Re' 
peet ak'un re' Amnón rak'uun ruuk' i Ahinoam aj Jezreel. 

3Re' rukab' ak'un, re' Quileab rak'uun ruuk' i Abigail rukanab' kahnoq i Nabal, re' 
aj Carmel. Re' roox rak'uun re' Absalón rak'uun ruuk' i Maaca, rixq'uun i Talmai 
re' xwihik chi reey ar Gesur. 

4Re' rukaaj, re' i Adonías rak'uun ruuk' i Haguit, re' roo' re' Sefalia rak'uun ruuk' i 
Abital. 

5Re' ruwaaq re' Itream rak'uun ruuk' i Egla, rixoqil chik i David jinaj. Re' taqe wili 
i rak'uun i David xi-aasjik Hebrón. 

Re' Abner xub'an jinaj wach ruk'ux ruuk' i David 

6Noq k'ahchi' keeb' chi q'aq'inik i ru soldado i rak'uun i Saúl ruuk' i ru soldado i 
David. Re' Abner xti wilik rajaawriik i rub'an riib' chi kixilak i ru soldado i 
rak'uun i Saúl. 

7Re' i Saúl jinaj i rukab' rixoqil xwihik Rizpa i rub'ihnaal rixq'uun i Aja, noq 
xrib'iraj i Is-boset je' wili i xuq'or reh i Abner: ¿Chib'ih reet noq xa wixoqb'eej i 
rukab' rixoqil i wajaaw? inki. 

8Eh re' Abner ma' k'isiin ta xchalik ruk'aah ruum i xq'orarik reh je' wili i xuq'or 
reh i Is-boset: ¿Mi hin tz'i' noq inakapaaj re'? re' hin, hin kamanoom kuuk' i riih 
rumaam Judá Eh korik wach nuk'ux raj kamanoom aawajaaw Saúl, eh korik wach 
nuk'ux kuuk' i awach reh je' wo' kuuk' taqe i ramigo. Eh re' hat re' wo' hin 
xinq'asanik aweh pan q'ab' i David, eh yu'naak ¿chib'ih reet noq inaq'or chi 
ximahkunik ruuk' ixoq re' re'? 

9Re' ta naq i Dios neen ye'wik weh chi tojariik i numahk wila' ma' xnutoob'eej i 
David. Eh wila' ma' xnub'an ruuk' i xq'orarik reh ruum i QaJaaw Dios. 

10Re' Dios xuq'or chi naa resam i kajaawriik chi reyil taqe i rak'uun i Saúl. Re' 
chik i David naa rukojom chi reyil chikinaah i aj Israel je' wo' chikinaah i aj Judá. 
Ar naa rutohq'iik reje Dan, naa ruponiik Beerseba. 

11Eh re' Is-boset ma' jino'q chi q'orik xuchaq'weej i Abner ruum ma' k'isiin ta 
inyo'jik chuwach. 

12Re' Abner je' wili xutaq'aaj reje ruq'orariik reh i David: ¿Mi tokoom ta wo' 
ehchan reh i ye'aab' wili? Chak'ulaa' i naa nuq'orom aweh. Re' hin nee tinutob'eej 
reh chi neenkahnik chi ri'sil awajaawriik chu'nchel i tinamit Israel, inki. 

13Re' David je' wili i xuq'or: Ma' xta reet neenuk'ulaa' i xaq'or, xa re' la' jinaj i 
nupahqaaj aweh: Re' chi chak'am cho weh ayu' i Mical i rixq'uun i Saúl, mat chalik 
chi wilariik wila' ma' xak'am cho weh i Mical. 

14Eh chi riij i re', re' David xutaq'aaj taqe i taqareel chi q'orob'jiik i Is-boset je' 
wili i xuq'or reje reh: Chaq'asaj weh i Mical re' wehk'een i xnub'an kaxáro ruuk', 
re' i xnuyeew i jinaj siento chinaah kik'achab' i aj filisteo chi riij. 

15Eh re' i Is-boset xutaq'aaj wo' ruq'uchariik i Mical reh i Paltiel re' i rub'ahiil 
rak'uun i Lais. 

16Re' Paltiel xutaq'aaj chee rehk'een suq suq inoq'ik xponik ko ar Behurim. Eh je' 
wili i xq'orarik reh i Paltiel ruum i Abner: Re' hat ti sutinoq panapaat, inki. Re' 
reh xsutinik reje. 

17Re' Abner je' wili i xuq'or keh i k'amal kib'eeh i aj Israel: Re' taq i hat najtir taq 
intohq'ik asik'im chi riij chi re' i David naa rukahniik taq chi aareey. 

18Eh yu'naak xponik chik i q'iij chi naa rojiik eloq wach i ruq'orom chaloq i Dios 
chi re' David naa resaniik qeh i hoj aj Israel je' wo' hoq i qatinamiit chi ri'sil i 
kajaawriik i aj filisteo, inki. 

19Re' Abner xuq'oreej wo' taqe i riih rumaam Benjamín. Chi riij i re' xooj Hebrón 
chi q'orariik reh i David chib'ih inkikapaaj i aj Israel chi riij, eh chib'ih inkikapaaj i 
riih rumaam Benjamín. 

20Re' Abner juninaq i winaq ruch'ihil noq xponik Hebrón, re' i wilik wii' i David. 
Re' i David xub'an jinaj i ninq'iij noq xponik i Abner ruch'ihil taqe i juninaq chi 
winaq. 

21Re' Abner je' wili i xuq'or reh i David: Re' hin naa rojiik numolom kiwach 
chu'nchel i aj Israel reh chi neenkiyejaa' wach awuuk' chi neetikahnik chi reey 
chikinaah je' rukab' inakapaaj i ruk'ul chi naa a'nam, inki reh. Re' David xuchaq 
reje i Abner, eh xooj reje chi suq suq ruk'ux. 

Re' Joab xukansaj i Abner 

22Eh re' Joab ruch'ihil taqe i ru soldado i David sutinik inki a'n cho chi q'aq'inik 
xkik'am chaloq i xkiq'uch cho keh i aj ixowaal. Re' i Abner ma' xta chik ruuk' i 
David ar Hebrón. Ch'aqooj chik reje ruum i David ojinaq chik reje chi suq suq 
ruk'ux. 

23Eh noq xponik i Joab ruch'ihil taqe i ru soldado xkiq'or reh chi re' Abner 
rak'uun i Ner xponik chi q'orob'jiik i reey David, chi re' i Abner xch'aqarik reje 
ruum i reey, eh chi xooj reje chi suq suq ruk'ux. 

24Noq xrib'iraj i Joab chi je' re' xooj ruuk' i reey, je' wili i xuq'or reh: ¿Chib'ih 
jariik i xa a'n i hat reey? Re' Abner xk'ulik chaq'orob'jiik, eh re' hat reey xataq'aaj 
wo' chik reje. 

25¿Mi ma' aweht'al re' hat reey chi re' Abner rak'uun i Ner, xa aajot'ariik xk'ulik 
rub'an? Re' reh xarukojariik rehtaal xk'ulik rub'an reh chi xunab'eej chib'ih jariik 
i na a'n ayu' i hat reey. 

26Eh re' Joab noq xukohlaaj i q'orik ruuk' i David xutaq'aaj rusik'ariik i Abner chi 
ma' reht'al i David. Re' taqe i xiooj sik' woq reh i Abner ar xponik kisutej i wilik 
wii' i jul ha' Sira. 

27Eh noq xponik i Abner ar Hebrón xk'amarik reje ruum i Joab panookb'al reh i 
tinamit reh chi xponik rub'an ruk'utaaj ruuk' chi rutkeel. Eh ar xujut i koq i 
ruq'aslaj ch'ihch' chupaam i Abner, xukansaj reh chi xutoj wach aha' wili i 
rukanteesjiik i Asael xub'an re' ruchaaq' i Joab. 

28Eh koq'uun chik noq xrib'iraj i rib'iral i David chib'ih i xub'an i Joab je' wili i 
xuq'or: Re' Dios ineht'alinik reh chi re' hin je' wo' tinamit i nuchopom naah ma' 
xta k'isinoq qamahk chi xkanteesjik i Abner rak'uun i Ner. 

29Re' mahk wili chinaah ta naq i Joab neenkahnik, eh chikinaah ta naq i rak'uun 
rixq'uun. Ma' ta naq nee inhi'lik yab'ilaal chi kixilak, wilik i nee nelik ruha'iil i 
kiti'jolal, wilik i rax q'ah naa rub'aniik keh, wilik taqe i chelroq, wilik i 
naakikanteesjiik panq'aq'inik, wilik wi'jaleel naa rub'aniik keh, inki. 

30Re' Joab re' i Abisai xikansanik reh i Abner ruum re' reh xkansanik reh 
panq'aq'inik ar Gabaón i Asael re' kichaaq' i Joab ruch'ihil i Abisai. 

31Chi riij i re', re' David xuyuq'eej ruuk' i Joab, je' wo' taqe i wilkeeb' ruuk' je' wili 
i xuq'or keh: Chaweq taq aso' chawiij chakoj taq aq'as wach so', chakoj wo' taq 
aq'eq' so' ruum i ruti'kiil taq ak'ux chi riij i rukimiik i Abner, inki. Re' i reey David 
xooj haa' noq xooj muhqoq i Abner. 

32Eh ar xkimuq'aa' Hebrón. Re' reey David xuk'er chii' chi oq'ik chinaah i rujuul i 
Abner. Xioq'ik wo' chu'nchel i tinamit. 

33Chi riij i re', re' reey David xuq'or parutz'uuy taqe q'orik wilik ruum i ruti'kiil 
ruk'ux chi riij i rukimiik i Abner: ¿Chib'ih reet noq xat kimik i hat Abner? ¿Chib'ih 
reet noq xat kikansaj chi ma' xta rub'ehel? 

34Re' hat ma' b'ak'lik ta wo' naq taqe aawooq aq'ab', ruuk' karena. Re' hat xat 
kikansaj i yiib' wach kina'ojb'al, inki. Eh chu'nchel i tinamit xi okik wo' chik chi 
oq'ik chi riij i rukimiik. 

35Re' taqe i tinamit xkiq'or reh chi chub'an ruwa', xa re' la' re' David ma' xraaj taj 
je' wili xuq'or: I ruk'ul chi nee kiruyeew pa runimaal ti' k'axik i Dios wila' xnub'an 
nuwa', oon wila' xnuk'ux jino'q i xa chib'ih jariik chuwach i q'iij wili, inki. 

36Eh chu'nchel i tinamit xkikoj rehtaal i xub'an i reey David, xsuuqb'ik kik'ux. 
Chu'nchel i xub'an i reey xponik chikiwach i tinamit. 

37Chupaam i q'iij re' re' xkireq chi riij chu'nchel i aj Israel chi korik chi re' David 
ma' re' ta k'isinoq haa' ruuk' i rukanteesjiik i Abner rak'uun i Ner. 

38Re' reey David je' wili i xuq'or keh i kikamanik ruuk': ¿Mi ma' nakoj taq rehtaal 
re' i hat chi re' winaq xkikansaj jinaj chihooj laj aj taq'oom, eh nim rajaawriik chi 
qaxilak i hoj, hoj aj Israel? 

39Re' hin atoob' re' Dios xsik'wik cho nuwach chi xinokik chi reyil inwik'raaj chi 
ma' xta k'isinoq wajaawriik. Aha' wilik i xkian i kiib' chi rak'uun i Sarvia. Re' ta 
naq i Dios neen ye'wik keh chi tojariik i kimahk chi riij i xkian re' re', inki. 

2 Sam 4 

Re' rukimiik i Is-boset 

1Re' Is-boset rak'uun i Saúl ma' k'isiin ta xchalik ruyo'jiik noq xrib'iraj rib'iral chi 
xkanteesjik i Abner ar Hebrón. Eh ma' k'isiin ta xiyo'jik chu'nchel i aj Israel. 

2Re' Is-boset kiib' i winaq wilik ruuk', k'amal kib'eeh ajileq'. Re' jinaj Baana i b'ih, 
re' jinaj Recab i b'ih rak'uun taqe i Rimón wilik ar Beerot re' ruuk' taqe i riih 
rumaam i Benjamín. Ruum re' i ye'aab' Beerot ar wilik pankiyuq'ul i riih rumaam 
Benjamín. 

3Re' taqe i aj Beerot xiooj chi patal Gitaim, eh ar xi kahnik chi jumpech. 

4Re' Jonatán rak'uun i Saúl xwihik jinaj rak'uun Mefi-boset i b'ih, hoob' haab' i 
wilik reh. Eh noq xponik rib'iral i rukimiik i Saúl, i rukimiik i Jonatán ar Jezreel. 
Re' i k'isa Mefi-boset ti' i rooq xk'amarik reje ruum ixoq inq'uninik reh rajimam 
riib' xumol chi elik, eh xroq'taaj qoh hoq i k'isa k'un wach ak'al, eh xkahnik ti' 
kab'chel i rooq', ruum i re' ma' xb'ehik ta chik chi jumpech. 

5Re' Recab ruch'ihil i Baana re' kiib' chi rak'uun i Rimón Beerot i rutinamiit. Xti 
manlik wilik parutz'a'iil i q'iij noq xiooj parupaat i Is-boset i wirik i rub'an reh i 
ruhi'liik. 

6Eh re' ixoq incha'jinik reh i rookb'aal i Is-boset puhuj naq wach trigo i rub'an, xa 
re' la' xqajik i ruwiriik noq xooj kuxoq. Ruum aj re', re' i Recab ruch'ihil i Baana xi 
okik parupaat i Is-boset chi ma' awach ta x-ilwik keh. 

7Eh noq xi okik i koq manlin xkireq i Is-boset chi wirik i rub'an naah ruch'aht, 
xkikansaj xkiyok' i ralaq xkik'am reje i naah, eh xib'ehik reje chu'nchel aq'ab' 
chupaam i b'eeh inooj Arabá. 

8Re' i naah i Is-boset xponik kiq'asaj reh i reey David Hebrón, je' wili i xkiq'or reh: 
Qajaaw reey wili i naah i Is-boset rak'uun i Saúl, re' inixowanik naq awach, re' 
naq i xraaj akanteesjiik, yu'naak xuyeew q'ab' aweh i QaJaaw Dios chi xa a'n jilow 
reh i xub'an aweh, eh xa a'n wo' jilow reh i rak'uun, inki taqe. 

9Re' David je' wili kichaq'weesjiik xub'an: Re' hin xti korik i nuq'or taq aweh 
parub'ihnaal i QaJaaw Dios chi xiruko'leej chuwach i ti' k'axik. 

10Noq wilkooj ar Siclag xponik wuuk' jinaj i winaq chuq'orariik weh chi xkimik i 
Saúl noq xukapaaj i reh chi holohik naab'iram chi xponik ruq'or weh re' re'. Eh re' 
hin xnutaq'aaj ruchopariik i winaq re' re' reh i rukanteesjiik tojb'al riij i xponik 
ruq'or weh. 

11Je' wo' re' i naa nub'anam taq aweh i hat akab'cheel yiib' wach ana'ojb'al xponik 
taq akansaj i Is-boset parupaat noq wirik naq i rub'an, chi ma' xta ru mahk. Eh re' 
hin naa taq kaat nuye'em chi tojariik aamahk chi riij i rukimiik i Is-boset, naa taq 
kaat wesam chinaah ak'al wili, inki. 

12Eh re' reey David xuq'or keh taqe i ru soldado chi naa kikansam i Recab, 
ruch'ihil i Baana. Eh xkikansaj wo' taqe i xyok'arik taqe i kiq'ab' je' wo' taqe i 
kooq. Eh xit'uyub'jik chinaah i molarik wii' i ha' ar Hebrón. Eh xkik'am chaloq i 
naah i Is-boset xkimuq'aa' aha' xkimuq'aa' wii' i Abner ar Hebrón. 

2 Sam 5 

Re' David xpa'ab'jik chi reyil chikinaah i aj Israel 
(1 Cron 11.1-3) 

1Eh chu'nchel i aj Israel jar ch'uq chi kiib' xiooj ar Hebrón ruuk' i David je' wili 
xkiq'or reh: Re' hat ma' hat ta tokoom, quuk' qiib' awuuk', inki taqe. 

2Xa ruchaliik wo' hoq noq kok'achlik i Saúl chi reyil chi qanaah, xa re' wo' hat ti 
k'amwik kib'eeh i qa soldado noq kiooj panq'aq'inik, eh kielik cho korik. Eh 
ruq'orom wo' aweh i QaJaaw Dios chi re' hat naa acha'jiniik, naa akahniik chi 
taaq'anik chinaah aatinamiit Israel, inki taqe. 

3Je' re' noq chi kunchelaal taqe i k'amal b'eeh chi kixilak i aj Israel xponik 
kiq'oreej i reey David ar Hebrón. Eh re' reh wilik i xuyejaa' wach kuuk' xuq'or i 
korik parub'ihnaal i Dios. Re' keh xkijalk'iij i aseite wach naah i David reh chi 
xkipab'aa' chi reyil chinaah i kitinamiit Israel. 

4Eh re' David lajeeb' ru ka'winaq haab' i wilik reh noq xokik chi reyil. 

5Eh wuquub' haab' ruuk' waqiib' poh xwihik ar Hebrón chi kireey i aj Judá. Oxlaj 
ru ka'winaq haab' xwihik Jerusaleem chi reyil chikinaah i aj Israel je' wo' 
chikinaah i aj Judá. Re' David ka'winaq haab' xwihik chi reyil. 

Re' David xuchop naah i kowlaj ye'aab' Sión 
(1 Cron 11.4-9) 

6Re' David ruch'ihil taqe i ru soldado xiooj Jerusaleem, chub'anariik keh i aj 
jebuseo wilkeeb' ar. Re' taqe i aj jebuseo xkikapaaj chi re' David ma' naa ta 
rub'anam okik chupaam i kitinamiit. Je' wili i xkiq'or reh: Re' hat ma' ruk'ul ta chi 
naa awokiik ayu', ruum re' taqe i moywach re' taqe i siik i kooq ma' nee ta 
inkiyeew q'ab' aweh chi nee ti okik panqatinamiit, inki taqe. 

7Xa re' la' re' David xuchop wo' naah i kowlaj tinamit Sión. Eh xkahnik chi 
rutinamiit i David inkiq'or reh. 

8Re' David chupaam i q'iij re' re' ruq'orom chik chi je' wili: Re' naa rub'aniik keh i 
aj jebuseo, parooq ha' naa kokiik, eh naa kikansam taqe i moywach je' wo' taqe i 
siik kooq, re' taqe i q'e' inwixow kiwach, inki. Ar elinaq chaloq i q'orik i ruq'or chi 

je' wili: Re' taqe i moywach re' taqe i siik i kooq ma' naa ta kianam okik parupaat 
i Dios, inki. 

9Eh noq re' David rehchaam chik i nim wach tinamit Sión, rutinamiit i David i 
rub'ihnaal xukoj. Eh xukoj i koraal tz'aq chi junsuut ar xutoq'aa' reje ruuk' inajt 
naah paat Milo rub'ihnaal xponik yejaal i tinamit. 

10Re' i David k'achi' naq rureqem rukowiil ruk'ux chi korik, eh i nelik korik ruuk' 
taqe rub'an, ruum re' QaJaaw Dios nim rajaawriik intoob'inik reh. 

Re' Hiram xutaq'aaj taqe reje i taqareel ruuk' i David 
(1 Cron 14.1-4) 

11Re' Hiram i kireey i aj Tiro xutaq'aaj taqe reje i raj taqareel ruuk' i David 
xutaq'aaj wo' taqe reje i aj tz'aqool je' wo' taqe i aj sehk xkik'am reje i holohaq 
chee' chakaltee', reh xkiyejaa' chi korik i rupaat i rub'an wii' i taaq'anik i David. 

12Ruuk' i re' xureq chi riij i David chi re' Dios xpaab'anik reh chi reyil chinaah i 
tinamit Israel. Eh xureq wo' chi riij chi re' Dios xye'wik cho rajaawriik chi reyil 
k'axb'al reh i rutinamiit Israel. 

Re' taqe rak'uun i David xi-aasjik Jerusaleem 
(1 Cron 3.5-9 14.3-7) 

13Re' David xelik reje Hebrón ar chik xooj Jerusaleem, eh k'ih taqe i rixoqiil 
xwihik ar, chi riij i xti rehk'een xwihik i rak'uun rixq'uun kuuk'. 

14Re' taqe i rak'uun i David xi-aasjik Jerusaleem je' wili i kib'ihnaal: Samúa, 
Sobab, Natán, Salomón, 

15Ibhar, Elisúa, Nefeg, Jafía, 

16Elisama, Eliada, Elifelet. 

Re' David xub'an keh i aj filisteo 
(1 Cron 14.8-17) 

17Eh re' taqe i aj filisteo noq xkib'iraj rub'iral chi re' i David xpa'ab'jik chi reyil 
chikinaah i aj Israel, jumehq'iil xiooj chi q'aq'inik ruuk'. Eh noq xrib'iraj i David 
chi k'ahchi' kisik'im xelik reje ar xooj rukeb'aa' riib' chupaam i ye'aab' ke'emb'al 
iib'. 

18Re' taqe i aj filisteo xiooj chikiwach reh rusik'ariik xooj kimol kiib' wach 
k'ixkaab' Refaim. 

19Ruum aj re', re' David xupahqaaj ree Dios parutiij, je' wili xuq'or: ¿Mi ruk'ul chi 
nawojiik chi q'aq'inik kuuk' i aj filisteo? ¿Mi nee nayeew q'ab' weh chi nee nub'an 
keh? inki. Eh je' wili ruchaq'weesjiik xb'aan ruum i QaJaaw Dios: Ma' xta reet hiy 
chi q'aq'inik kuuk', re' hin naa taqe nuq'asam panaq'ab', inki. 

20Re' David xooj taqe ruk'ulb'ilej i aj filisteo ar Baal-perazim, eh xub'an keh. 
Ruum i re' je' wili xuq'or i David: Re' QaJaaw Dios xusach kiwach i ki-ixowanik 

nuwach, je' naa xik'amarik reje ruum i elaal haa'. Ruum aj re', re' ye'aab' re' re' 
Baal-perazim i rub'ihnaal xukoj. 

21Eh re' taqe i aj filisteo xkiq'eb' kahnoq taqe i kitiyoox, eh re' David ruch'ihil taqe 
i ru soldado xkik'at taqe tiyoox. 

22Eh re' taqe i aj filisteo xi kahnik chi k'achalkeeb' xooj wo' chik kimol kiib' wach 
k'ixkaab' Refaim. 

23Eh re' David xupahqaaj wo' chik ree Dios, eh re' i QaJaaw Dios je' wili i xuq'or: 
Neerub'an chi nee tiooj chi q'aq'inik kuuk', xa re' la' matokik reje chikiwach, 
chakotej kiij ar nee ti okik i wilkeeb' wii' i chee' balsamo. 

24Eh noq neenab'iraj i choqik je' ruxahq' winaq neenb'aan cho chi ju' taqe i chee' 
balsamo, jumehq'iil nee tiooj chi q'aq'inik kuuk' re' i re' i rehtalil chi re' hin peet 
b'eeh chawach noq neenooj a'an keh taqe i ki soldado i aj filisteo, inki. 

25Re' David xub'an wo' hoq i xq'orarik reh ruum i QaJaaw Dios. Eh xub'an wo' keh 
i aj filisteo ar xutoq'aa' reje chupaam i tinamit Geba, eh xponik chub'aan keh i 
wilik wii' i tinamit Gezer. 

2 Sam 6 

Re' David xunik'eej reje ruk'amariik i loq'laj kaxa ar Jerusaleem 
(1 Cron 13.5-14) 

1Re' David xumol kiwach chu'nchel i ru soldado re' xusik' kiwach Israel lajeeb' ru 
ka'winaq miil chi kiib'. 

2Re' David ruch'ihil chu'nchel i ru soldado xiooj ar Baala wilik paruyuq'ul i Judá. 
Eh xkik'am reje ar i loq'laj kaxa molik wii' i ruk'uhb'aal i QaJaaw Dios. Eh chinaah 
i re' inq'orarik i ruk'uhb'aal i QaJaaw Dios nim rajaawriik, re' i wilik ruye'aab' i 
wilkeeb' cho wii' i k'achaach wilik kixiik'. 

3Eh xkesaj chee loq'laj kaxa parupaat i Abinadab re' i patim chinaah i rub'ohl i 
yuuq' xkiyeew reje chupaam i jinaj i ak' laj kareta. Re' i Uza, re' Ahío rak'uun taqe 
Abinadab xib'esanik reje reh i kareta. 

4Eh re' Ahío peet b'eeh reje chuwach i loq'laj kaxa noq ojik inki a'n 

5Re' i David ruch'ihil chu'nchel i aj Israel xakipisk'anik chik pankooq, tz'uuy inki 
a'n chuwach i QaJaaw Dios i k'ahchi' kiq'ojem i chee' q'ooj. Eh k'ahchi' wo' 
kiq'ojem i arpa, i kok' k'ahaam wach q'ooj, i setesaq laj q'ooj, i xuul q'ooj, i pulato 
ch'ihch'. 

6Eh noq xi ponik i resaj wii' riij i rutrigo i Nacón, xkitoxk'iij i kooq i b'oyax k'isiin 
ma' xkisutej wach ak'al i loq'laj kaxa, xa xichohpaaj chik i Uza. 

7Xa re' la' re' QaJaaw Dios ma' k'isiin ta xchalik rujosq'iil chinaah i Uza ruum i 
xub'an re' re'. Ruum i re' xukansaj i Uza ar xooj q'ehb'oq chucheel i loq'laj kaxa 
molik wii' i ruk'uhb'aal i QaJaaw Dios. 

8Eh re' David xchalik ruk'aa' ruum re' i QaJaaw Dios xukansaj i Uza. Ruum aj re', 
re' ye'aab' re' re' Péreze-uza i b'ih xukoj, je' re' i rub'ihnaal xkahnik chi jumpech. 

9Xa re' la' re' David xchalik ruyo'jiik chuwach i QaJaaw Dios je' wili i xuq'or: Ni 
xata naq chik neenukapaaj reje ruk'amariik i loq'laj kaxa, inki. 

10Eh ruum chi re' David ma' xraaj ta chik ruk'amam reje i loq'laj kaxa chupaam i 
rutinamiit xuq'or chi xk'amarik i koq parupaat jinaj i winaq Obed-edom 
rub'ihnaal aj pantinamiit Gat. 

11Eh re' loq'laj kaxa ixib' poh xwihik parupaat i Obed-edom, eh xk'uxesjik cho 
ruum i QaJaaw Dios i reh, je' wo' taqe i rak'uun rixq'uun. 

Re' David xuk'am reje i ruloq'laj kaxa i QaJaaw Dios Jerusaleem 
(1 Cron 15.1—16.6) 

12Noq xq'orarik reh i David chi ruum chi xuk'ul parupaat i loq'laj kaxa i Obed-
edom kuxesjik cho ruum i QaJaaw Dios, eh xkuxeesjik chee rak'uun rixq'uun, je' 
wo' chu'nchel i chib'ih reh. Re' David nok' resaj i loq'laj kaxa parupaat i Obed-
edom xasuq chik ruk'ux noq xuk'am reje parutinamiit i reh. 

13Eh noq xkiyeew i waqiib' xahq' i kik'amwik reh i loq'laj kaxa, re' David xuyeew 
chi mayiij chuwach i QaJaaw Dios jinaj i b'ooyax, eh jinaj i q'ina' laj imas tentzun. 

14Re' i David rukojom chi riij i ruso' Efod holohik lino korjinaq wii', eh chu'nchel 
ruk'ux xam pisk'anik chik parooq ruum i rusuqkiil ruk'ux chuwach i QaJaaw Dios. 

15Eh re' David, eh chu'nchel i aj Israel xkik'am reje i ruloq'laj kaxa i QaJaaw Dios 
xak'erik chik kichii' ruum i rusuqkiil kik'ux, eh k'ahchi' kixulem i kituun. 

16Eh noq xponik i ruloq'laj kaxa i QaJaaw Dios parutinamiit i David re' i Mical 
rixq'uun i Saúl xrilow cho pan ventana. Eh xrilow wo' hoq chi re' David i reey xan 
pisk'anik chik parooq chi soon chuwach i QaJaaw Dios, ma' suq ta xub'an reh 
paránima. 

17Re' i loq'laj kaxa xkikoj i koq chupaam i itz'ihy naah paat ruyejaam i David chi 
xa re' wo' kamaj. Eh chi riij i re', re' David xuq'asaj i k'atoj mayiij, xuq'asaj wo' 
hoq i mayiij chuwach i Dios k'amb'al iib' panotob'il ruuk' i Dios. 

18Noq rukohlaam chik ruq'ahteesjiik taqe i mayiij i David xukuxisaj taqe i tinamit 
parub'ihnaal i QaJaaw Dios nim rajaawriik. 

19Eh xuyejaa' wo' k'uxumb'al keh i tinamit xuyeew keh i kaxlanwi'k xuyeew keh i 
b'ahoj tiwik, xuyeew keh i kaxlanwi'k re' ruuk' i chiq uuva. Eh xuyeew keh chi 
winaq chi ixoq, chi riij i re' chi kunchelaal xi sutinik reje pankipaat. 

20Re' i David xsutinik wo' reje parupaat chi kikuxesjiik taqe i awach reh. Re' i 
Mical i rixq'uun i Saúl xelik cho chi k'ulariik i David je' wili i xuq'or reh: Yu'naak 
q'e' k'ahchi' ruye'ariik aloq'il ruum hat kireey i aj Israel k'ahchi' ak'uhtaam chi 
korik wach ak'ux chikiwach taqe ixoq kikamanik awuuk. Re' hat i ma' weht'al ta 
k'isinoq wach k'ixik, i nuchjik. 

21Re' David je' wili xuq'or reh i Mical: Korik noq soon i nub'an chuwach i QaJaaw 
Dios ruum i rusuqkiil nuk'ux ruum re' reh xpaab'anik cho weh chi jilow awajaaw 
chi kijilow awach aweh reh chi naa nukahniik chi taaq'anik chikinaah i aj Israel 
re' i rutinamiit. Ruum aj re' ma' naa ta nuk'amam i soon chuwach i QaJaaw ye'b'al 
ruloq'il. 

22Atoob' ta q'e' nee nuloch' wiib' nee nuq'asaj wiib' chawach i hat je' rukab' 
inakapaaj. Re' hin xanaa wo' kiye'em nuloq'il taqe ixoq kikamanik wuuk' i kore' 
xaq'or, inki reh. 

23Eh re' i Mical i rixq'uun i Saúl ma' jino'q i ruha'lak'uun xwihik chupaam i 
ruk'achariik. 

2 Sam 7 

Re' Dios xuq'or chi naa rutoob'eem David 
(1 Cron 17.1-27) 

1Noq re' i reey David wilik chik chupaam i paat i rub'an wii' i taaq'anik suq chik 
wilkeeb' i aj Israel noq rukanaam chik i q'aq'inik kuuk' i aj ixowaal wilkeeb' chi 
junsuut. 

2Re' David je' wili i xuq'or reh i Natán jalal ruq'oral i Dios: Re' hat inawil chi re' 
hin wilkiin chupaam i paat chakaltee' korjinaq wii'. Eh re' i ruloq'laj kaxa i 
QaJaaw xa chupaam i itz'ihy naah paat wilik, inki. 

3Re' Natán je' wili i chaq'wik xub'an: Cha a'n chu'nchel inakapaaj rub'aan, ruum 
re' i QaJaaw Dios wilik awuuk' cha toob'jiik, i nuchjik. 

4Eh chupaam aq'ab' re' re' xq'orob'jik chee Natán ruum i QaJaaw Dios je' wili i 
xq'orarik reh: 

5Re' hat hiy ruuk' i David waj kamanoom je' wili i neenaq'or reh: Re' QaJaaw Dios 
je' wili i xuq'or: Re' hat David ma' re' tee hat naa ayej-aniik reh i nupaat naa 
nuwihiik wii'. 

6Re' hin xti korik i nuq'or chi ma' jank'al ta kimpatinik chupaam jino'q i paat i 
wesam taqe chaloq, i nutinamiit Israel ar Egipto. Eh xink'uloq ayu' yu'naak re' hin 
xa pan itz'ihy naah paat kinwihik. 

7Re' hin nik' najtiil xwuch'ihleej taqe chaloq i nutinamiit Israel. Re' taqe xnukoj 
chi taaq'anik chikinaah i aj Israel ma' nik' ta xnuq'or keh chi naakiyejaam jino'q 
nupaat chee' chakaltee' naa rukorjiik wii', inki. 

8Eh cha q'or reh i waj kamanoom David chi re' hin i Dios nim wajaawriik, chi re' 
hin xnuq'or reh chi je' wili: Re' hin xat wesaj cho chi cha'jinik tentzun, reh chi xat 
nupab'aa' chi reyil chinaah i nutinamiit Israel. 

9Re' hin xintoob'inik aweh xa aha' pa' xat ponik. Eh xnuq'asaj taqe panaq'ab' i ki-
ixowanik awach xnuyeew awajaawriik je' rukab' i kajaawriik i winaq xti wilik 
kajaawriik wilkeeb' chinaah i wach ak'al. 

10Eh xnuyeew kiye'aab' i nutinamiit Israel reh chi ar naakipatiniik chi suq kik'ux. 
Reh wo' hoq chi ma' awach ta neenjot'wik keh, eh ma' awach ta neenq'uchwik i 
chib'ih keh je' rukab' imb'aan keh pampeet. 

11Xa re' wo' noq xnupab'aa' taqe chaloq i q'atal q'orik chikinaah i nutinamiit 
Israel xtohq'ik cho ti' k'axik keh. Eh re' hat yu'naak naa kaat nuhi'lisam ma' naa 
ta chik kaat kijot'om i ki-ixowanik awach. Inuq'or wo' aweh i hin, hin Dios chi naa 
nuye'em awak'uun awixq'uun. 

12Eh noq naa ruponiik i q'iij noq naa akimiik reje naa rojiik taqe areqem aamaam 
awati't. Re' hin jinaj keh awak'uun naa nukojom chajilow, eh q'e' naa ruwihiik 
rajaawriik chi reyil. 

13Eh re' reh naa ruyej-aniik i nupaat loq'oomb'al weh. Eh re' hin naa nukojwiik 
reh chi reyil chi juneliik. 

14Re' hin naa nukahniik chi hin raJaaw, eh re' reh naa rukahniik chi wak'uun. Eh 
wila' xub'an i yiib' wach na'ojb'al re' hin kow naa nuq'ilim, naa nuye'em chi 
tz'uhuum je' rukab' noq i ruyeew chi tz'uhuum i rak'uun jino'q i ajaab'ees. 

15Xa re' la' ma' naa ta wo' nukanaam i ruketeljiik wach, je' rukab' noq xnukanaa' 
ruketeljiik wach i Saúl xwesaj chi reyil. Eh re' chik i hat xat nukoj chi reyil. 

16Re' taqe aawiih aamaam naa kikahniik chi reyil chajilow, re' i reyil naa a'nam 
ma' naa ta rusahchiik wach chi jumpech, tiko'q reh inki i Dios. 

17Eh re' i Natán xooj wo' ruuk' i David xuq'or reh chu'nchel i xq'orarik reh, je' wo' 
hoq i xk'uhtjik reh parusaq wiriik ruum i QaJaaw Dios. 

18Re' David xokik i koq chupaam i itz'ihy naah paat wilik wii' i ruloq'laj kaxa i 
QaJaaw Dios, eh xub'an rutiij je' wili xuq'or: Re' hat waJaaw i nuDios nim 
awajaawriik. ¿Chib'ih nub'anam i hin? ¿Chib'ih kianam i wak'uun wixq'uun chi 
xayeew weh i otob'il wili? 

19QaJaaw Dios re' hat ma' xata re' wili i xaq'or, xaq'or la' wo' hoq chi re' taqe i 
wiih numaam i hin, hin awaj kamanoom naa kiwihiik chi reyil chi juneliik. 
QaJaaw Dios ma' awach ta neemb'anik i na a'n. 

20¿Chib'ih ta wo' naa chik i neenupahqaaj aweh? Re' hat QaJaaw Dios aweht'al i 
nuna'ojb'al i hin, hin awaj kamanoom. 

21Re' hat QaJaaw Dios chu'nchel i q'e' loq'laj na'ojb'al wili xa a'n chaloq je' rukab' 
i xchalik panak'ux i hat. Re' hat xaq'or weh reh chi xayeew weh chi naab'jik. 

22QaJaaw Dios re' hat xiik' naah nimaal awajaawriik, ruum ma' awach ta chik i 
nim rajaawriik chawach i hat. Eh ma' xta chik jino'q Dios chi je' rukab' i hat. Xa re' 
wo' hoq i hat je' rukab' i qib'iram cho rib'iral. 

23Eh ma' jino'q i tinamit wilik wach ak'al chi je' rukab' aatinamiit Israel, xa re' wo' 
hoq i re' looq'. QaJaaw Dios re' hat xat ko'linik keh reh chi xakoj taqe chi 
aatinamiit. Re' hat xa a'n taqe i nimaq wach nawaal, i nimaq wach sahchb'al 
k'uxliis kuuk' reh chi xakanaa' chi holohik kib'iral. Re' hat xawesaj taqe cho 
chuwach i nimaq tinamit, je' wo' chikiwach i tiyoox, eh xawesaj taqe cho pan 
kiq'ab' i aj Egipto. 

24Re' hat xasik' kiwach i aj Israel reh chi xi kahnik chi aatinamiit taqe chi 
jumpech, eh chi re' hat xat kahnik chi ki Dios. 

25QaJaaw Dios nee ta tii na a'n wuuk' chi juneliik aha' wilik i xaq'or weh i hin, hin 
awaj kamanoom. Neeta naq i wihik kajaawriik taqe i wiih numaam chi reyil je' 
rukab' i xaq'or. 

26Neeta naq inq'orarik rib'iral chi re' hat i Dios nim awajaawriik, hat qaDios i hoj, 
hoj aj Israel. Neeta naq i nacha'jeej taqe chi juneliik i wiih numaam chi reyil i hin, 
hin awaj kamanoom. 

27QaJaaw Dios nim awajaawriik qaDios i hoj aj Israel re' hat xayeew weh chi 
naab'jik chi naa nuwihiik chi reyil. Eh chi re' taqe i wiih numaam naa akojom chi 
reyil chi juneliik. Je' aj re' noq re' hin, hin awaj kamanoom k'ahchi' nupahqaam 
aweh taqe i otob'il wili. 

28Re' hat Jaaw hat Dios, re' taqe aq'oral xti korik. Eh aq'orom rib'iral weh chi naa 
aye'em weh awotob'il i hin, hin awaj kamanoom. 

29QaJaaw Dios i nupahqaaj aweh chi chakuxisaj taqe i wiih numaam chi juneliik i 
hin, hin awaj kamanoom ruum aq'orom chi naa kiin akuxisam i hin chi juneliik, 
je' wo' taqe i wiih numaam, inki, David. 

2 Sam 8 

Re' i David xub'an wo' chik i q'aq'inik kuuk' i aj filisteo 
(1 Cron 18.1-13) 

1Eh koq'uun chik re' David xub'an wo' chik i q'aq'inik kuuk' i aj filisteo, xub'an 
keh. Xusach wach i kajaawriik i aj filisteo wilkeeb' chupaam i ye'aab' Meteg-ama. 

2Eh xub'an wo' keh i aj Moab, xuq'or keh chi xkiyok'aa' kiib' wach ak'al xipajarik 
ruuk' i k'ahaam. Awach taqe i xi kahnik parukab' paaj reh i k'ahaam xi kanteesjik. 
Eh re' taqe i xi kahnik parujumpaaj i k'ahaam xi kahnik chi k'achalkeeb', eh xi 
kahnik chi ri'sil i rajaawriik i David, xkitoj chik riij reh i kiye'aab'. 

3Re' David xub'an wo' reh i reey ar Soba Hadad-ezer i rub'ihnaal rak'uun i Rehob. 
Noq ojik naq i rub'an i Hadad-ezer chi chopariik naah i ye'aab' wilik wii' i nim ha' 
Éufrates, xb'aan keh ruum i David. 

4Re' David xuchop i jinaj miil ruuk' i wuquub' siento chi ki soldado ojik inki a'n rij 
kawáyu, eh xuchop wo' hoq i juninaq miil chi soldado ojik inki a'n chi kooq. Eh 
xitoqib'eej kooq i kawáyu kiqerinik reh i kareta reh q'aq'inik. Xa re' wo' chik taqe 
i kawáyu kiqerinik reh i jinaj siento chi kareta xukanaa'. 

5Eh re' taqe i aj Siria wilkeeb' Damasco xi chalik chi rutoob'jiik i Hadad-ezer i 
kireey i aj Soba. Xa re' la' re' David xub'an keh i aj Sirio i xukansaj taqe i juninaq 
miil. 

6Re' David xukoj taqe i ru soldado chi kicha'jaljiik i aj Siria wilkeeb' Damasco. Re' 
taqe i aj Siria xi kahnik chi ri'sil i rajaawriik i David inkitoj chik riij i kiye'aab'. Eh 
xa aha' inooj i David chi q'aq'inik inye'arik q'ab' reh ruum i Dios chi rub'an keh. 

7Re' David xuk'am cho Jerusaleem i kinimaq laj pulato ch'ihch' oro xuq'uch 
chaloq re' inkiko'leej wii' kiib' i ru soldado i Hadad-ezer. 

8Eh chupaam i kiib' chi tinamit re' Beta, re' Berotai re' taqe i xi wihik chi ri'sil i 
rajaawriik i reey Hadad-ezer. Re' reey David ma' k'isiin i q'an ch'ihch' xuk'am 
chaloq ar. 

9Noq xrib'iraj rib'iral i Toi reey ar Hamat chi re' David xkuxik rub'anam reh i ru 
soldado Hadad-ezer. 

10Re' reey Toi xutaq'aaj i Joram re' i rak'uun i reey David reh chi xooj ruyeew 
rusuqkiil ruk'ux, ruuk' q'unil xuq'or reh chi ma' xta reet i xub'an. Re' Toi 
xutaq'aaj reje rukooch i David re' ruuk' taqe i oro, plata, qanch'ihch' korjinaq wii', 
ruum i rusuqkiil ruk'ux chi xb'aan keh i ru soldado i Hadad-ezer ruum re' reh k'ih 
pech xub'an i q'aq'inik kuuk'. 

11Re' reey David xuq'asaj chuwach i QaJaaw Dios chu'nchel i kooch xye'arik reh, 
ruch'ihil i oro, plata xuq'uch chaloq. 

12Noq xub'an i q'aq'inik kuuk' taqe i aj Siria, kuuk' i aj Moab kuuk' i aj Amón, 
kuuk' aj filisteo, kuuk' i aj Amalec, je' wo' hoq i xuq'uch chaloq noq xub'an i 
q'aq'inik ruuk' i Hadad-ezer kireey i aj Soba. 

13Re' David xelik rib'iral chi wilik rajaawriik noq xsutinik cho chi kikanteesjiik i aj 
Siria ruum wo' hoq chi xukansaj taqe i waxaqlaj miil chi winaq aj Edom, ar wach 
kixkaab' wilik wii' aatz'aam. 

14Re' reey David xukoj taqe i ru soldado chupaam chu'nchel i tinamit Edom. Eh 
chu'nchel i aj Edom xi kahnik chi ri'sil i rajaawriik i David. Eh xa aha' inooj i 
David chi q'aq'inik inye'arik q'ab' reh ruum i Dios chi rub'an keh. 

Re' taqe i xi kamanik ruuk' i reey David 

(2 Sam 20.23-26 1 Cron 18.14-17) 

15Re' David xwihik chi reyil chikinaah chu'nchel i aj Israel, eh xub'an i taq'anik 
parub'ehel, parukorkiil chikinaah chu'nchel i tinamit. 

16Re' i xwihik chi k'amal kib'eeh i soldado re' i Joab rak'uun i Sarvia. Re' i xwihik 
chi raj tz'ihb' i reey, re' Josafat rak'uun i Ahilud. 

17Re' taqe xi wihik chi k'amal kib'eeh aj tiij, re' i Sadoc rak'uun i Ahitob, re' i 
Ahimelec rak'uun i Abiatar, eh re' i Seraías i xwihik chi aj tz'ihb'. 

18Re' Benaía rak'uun i Joiada i xwihik chi k'amal kib'eeh i aj Cereteo, taqe i 
Peleteo, eh re' taqe i rak'uun i David xi wihik chi nimaq wach k'amal b'eeh chi 
kixilak. 

2 Sam 9 

Re' reey David xub'an otob'il reh i Mefi-boset 

1Pan jinaj q'iij re' David xupahqaaj chi je' wili: Mi kok'achlik jino'q i rak'uun i Saúl 
reh chi nee nub'an otob'il reh parub'ihnaal i Jonatán, inki. 

2Eh wilik i jinaj i raj kamanoom i awach reh i kamnaq Saúl Siba i b'ih xkitaq'aaj 
ruk'amariik reh chi xchalik ruuk' i David. Noq wilik chik ar, re' reey David 
xupahqaaj reh chi je' wili: ¿Mi re' hat i Siba inkiq'or? inki. Re' reh xuloch', riib' 
chuwach re' hin jaaw, inki. 

3Eh pahqaljik wo' chik reh ruum i reey David chi je' wili: ¿Mi aweht'al i hat mi 
kok'achlik jino'q i awach reh i kamnaq Saúl reh chi nee nub'an otob'il reh 
parub'ihnaal i Dios? inki. Re' i Siba je' wili i xuq'or: Ko wilik jinaj i rak'uun i 
kamnaq Jonatán k'achlik, ti' i rooq kab'chel ma' imb'ehik taj, inki. 

4Re' reey David xupahqaaj reh chi je' wili: ¿Aha' wilik yu'naak? inki. Re' i Siba je' 
wili i xuq'or: Ar wilik Lodebar parupaat i Maquir rak'uun i Amiel, inki. 

5Noq xrib'iraj chi je' re' i reey David xutaq'aaj ruk'amariik chupaam i ye'aab' re' 
re'. 

6Eh noq xponik i Mefi-boset rak'uun i Jonatán, eh riih i kamnaq Saúl chuwach i 
David xuxuk'aa' riib' chuwach ye'b'al ruloq'il. Eh xpahqaljik reh chi je' wili ruum i 
David: ¿Mi re' hat i Mefi-boset? inki. Re' hin qajaaw reey ayu' wilkiin chawach, 
inki. 

7Re' David je' wili i xuq'or reh: Matyo'jik ruum re' hin naa kaat nutoob'eem 
parub'ihnaal i kamnaq awajaaw Jonatán, naa nuye'em q'ab' chi naa wo' chik 
ruq'ahteesjiik aweh chu'nchel i rak'aal naq i Saúl re' i kamnaq aamaam. Eh 
juneliik naa a'nam awa' wuuk' nah mexa, inki. 

8Eh re' i Mefi-boset xuxuk'aa' riib' je' wili i xuq'or reh: Qajaaw reey, ¿Chib'ih ta 
wo' ti wajaawriik i hin, chi naa ketelaaj nuwach re' hin xa je' nukab' i tz'i' kimik 
reh? inki. 

9Re' i reey David xuyuq'eej reje i Siba re' i najtir raj kamanoom i kamnaq Saúl je' 
wili xuq'or reh: Chu'nchel i chib'ih i wilik naq reh i apatroon Saúl ruch'ihil i 
chib'ih keh i awach reh, xnuq'asaj chik reh i Mefi-boset re' riih. 

10Je' re' noq re' hat awuch'ihil awak'uun awuch'ihil taqe i kikamanik awuuk' naa 
akamaneem wach i ruye'aab' i riih i kamnaq apatroon reh chi neen wihik ruwa' 
ruhaa'. Eh re' i Mefi-boset i riih i apatroon juneliik naa rub'anam ruwa' wuuk' 
nah mexa, inki. Re' i Siba ho'lajuuj naq i rak'uun wilik, eh juninaq i rumoso. 

11Re' Siba je' wili xuq'or reh i reey David: Qajaaw reey re' hin, hin awaj 
kamanoom chu'nchel i xaq'or naa nub'anam, inki. Eh re' i Mefi-boset i iqal i iqal i 
rub'an ruwa' nah mexa ruuk' i reey David chi je' jino'q rak'uun. 

12Re' Mefi-boset jinaj i k'isa rak'uun wilik ruuk' Micaía i rub'ihnaal. Eh chu'nchel i 
rak'uun rixq'uun i xi kahnik chi rumoso i Mefi-boset. 

13Eh re' Mefi-boset ar xpatinik Jerusaleem ruum jinaj naq inki a'n wii' kiwa' nah 
mexa ruuk' i reey David, eh ti' naq i rooq kab'chel. 

2 Sam 10 

Re' reey David xub'an keh i aj Sirio je' wo' taqe i aj Amón 
(1 Cron 19.1-19) 

1Koq'uun chik xkimik reje i Nahas re' i kireey i aj Amón, eh re' chik Hanún i 
rak'uun xokik chi kireey. 

2Re' reey David je' wili i xuq'or: Re' hin naa nuwihiik panotob'il ruuk' i Hanún, je' 
rukab' noq xinwihik panotob'il ruuk' i Nahas i rajaaw, inki. Eh xutaq'aaj taqe i aj 
taqareel i David ruuk' i Hanún reh i ruye'ariik rusuqkiil ruk'ux ruum koxkimik i 
rajaaw. Eh noq xi ponik i taqareel chupaam i kitinamiit i aj Amón, 

3re' taqe i k'amal kib'eeh i aj Amón je' wili xkiq'or reh i Hanún: ¿Mi nanimaj i hat 
chi re' reey David xutaq'aaj taqe chaloq i aj taqareel wili chi ruye'ariik i rusuqkiil 
ak'ux xa ye'b'al runimaal wach i kamnaq awajaaw? Noq inqaq'or i hoj chi xa ilool 
xakojol taqe rehtaliil nik' wach noq wilik i qatinamiit, eh neenchalik rusach wach, 
inki taqe. 

4Noq xrib'iraj i Hanún chi je' re' xuchop taqe i raj taqareel i David xujoy iloq i 
yejaal i kusinchii', eh xuyok' panyejaal i kiso' xponik kopan kaa' johtoq, chi riij i 
re' xutaq'aaj taqe reje. 

5Eh noq xunab'eej i reey David chi je' re' xkik'ul i raj taqareel xutaq'aaj kik'ulariik 
ruum ma' k'isiin ta xchalik kik'ixiik. Eh xutaq'aaj ruq'orariik keh chi kikahnoq 
pee Jericó korehtaal ink'ihik i kusinchii' koraj neekisutinik cho re', inki. 

6Re' taqe i aj Amón xkireq chi riij chi xkikanaa' kiib' panixowaal ruuk' i reey 
David xkitoj reje juninaq miil chi soldado aj Sirio re' wilkeeb' chupaam i kiib' chi 
tinamit re' Bet-rehob, re' i Soba. Eh xkitoj wo' hoq i kireey i aj Maaca, ruch'ihil i 
jinaj miil chi ru soldado. Je' wo' hoq i kab'laj miil chi soldado aj Is-tob. 

7Eh noq xunab'eej i David xutaq'aaj i Joab ruch'ihil taqe i ru soldado kow kiib' chi 
q'aq'inik. 

8Re' taqe i ki soldado i aj Amón xooj i kiyejaam kiib' chi q'aq'inik panookb'al reh i 
tinamit. Eh re' taqe i ki soldado i aj Sirio wilkeeb' chupaam taqe i tinamit Soba, re' 
i Rehob, ruch'ihil i ru soldado i aj Maaca, ruch'ihil i ki soldado Is-tob xooj chi 
q'aq'inik chupaam taqe i ye'aab'. 

9Noq xrilow i Joab chi naakokiik cho chuwach chi naakokiik cho chi riij i aj 
q'aq'ineel xusik' kiwach chi kixilak i aj Israel taqe i soldado kow kiib' chi q'aq'inik 
reh i kik'ulb'ejiik taqe i ki soldado i aj Sirio. 

10Eh re' Joab xukoj i ruchaaq' Abisai i rub'ihnaal chi k'amal kib'eeh i kiqox i 
soldado reh chi xooj kik'ulb'ilej taqe i aj Amón, 

11je' wili i xuq'or reh i ruchaaq': Wila' xtohq'ik kiq'atam nuwach i aj Sirio nee ti 
chalik chi nutoob'jiik i hat. Eh wila' xtohq'ik kiq'atam awach i aj Amón i hat nee 
kinooj chi atoob'jiik. 

12Kow-oq ak'ux qachop qak'ux chi ruko'ljiik i qatinamiit Israel, re' wo' rutinamiit 
i QaJaaw Dios. Eh nee ta naq i rub'an chee QaJaaw Dios i ruk'ul chuwach i reh, 
inki. 

13Je' re' noq re' i Joab xooj reje chuwach chi kik'ulb'ejiik i ki soldado i aj Sirio, xa 
re' la' re' i aj Sirio xkimol chi elik chuwach. 

14Eh noq xkilow i kisolado i aj Amón chi xkimol chi elik i ki soldado i aj Sirio 
chuwach i Joab, xkimol wo' chik elik i keh chuwach i Abisai xooj kikeb'aa' kiib' 
pan kitinamiit. Eh re' i Joab xukanaa' i q'aq'inik kuuk' i aj Amón xsutinik reje 
Jerusaleem. 

15Eh noq xkilow i ki soldado i aj Sirio chi xb'aan keh ruum i ki soldado i aj Israel 
xkimol wo' chik kiib' ruka'peech. 

16Eh re' i reey Hadad-ezer xutaq'aaj kik'amariik i ki soldado i aj Sirio wilkeeb' chi 
juntar i nim ha' Éufrates. Re' keh xi ponik chupaam i ye'aab' Helam re' i Sobac 
peet reje chikiwach re' wo' hoq i k'amal kib'eeh taqe i ru soldado i Hadad-ezer. 

17Noq xrib'iraj i reey David ximol kiwach i ki soldado aj Israel xiooj xi q'ahxik chi 
juntar i nim ha' Jordán xi ponik chupaam i ye'aab' Helam. Eh xtohq'ik kik'ulb'ilem 
taqe i ru soldado i David taqe i ki soldado i aj Sirio. 

18Xa re' la' re' i ki soldado i aj Sirio xkimol chi elik chikiwach taqe i ki soldado i aj 
Israel. Eh re' David ruch'ihil taqe i ru soldado xukansaj i ka'winaq miil chi ki 
soldado i aj Sirio haa' i Sobac k'amal kib'eeh, re' i rij kawáyu wilkeeb', eh kikansaj 
wo' hoq i wuquub' siento wilkeeb' pan kareta. 

19Eh noq xkilow taqe i reey k'ahchi' naq kitowiik reh Hadad-ezer chi xb'aan keh 
ruum i ki soldado i aj Israel, xkik'am kiib' panotob'il kuuk' i ki soldado i aj Israel, 
xi kahnik chi ri'sil i kajaawriik. Eh re' i ki soldado i aj Sirio ma' xkaaj ta chik 
kitoob'eem taqe i aj Amón ruum chalik kiyo'jiik. 

2 Sam 11 

Re' reey David xmahkunik ruuk' i Betsabé 

1Eh chupaam chik i haab' jinaj re' noq kielik chi q'aq'inik taqe i reey. Re' i reey 
David xutaq'aaj reje i Joab xutaq'aaj taqe i kikamanik ruuk', je' wo' chu'nchel i 
soldado wilkeeb' Israel. Eh re' keh xkisach wach taqe i aj Amón xkikotej riij i 
tinamit Rabá. Eh re' reey David reh xkahnik Jerusaleem. 

2Eh pan jinaj xq'eq noq kore' xwuktik chee reey David waruyokaab' reh i ruhi'liik 
xjohtik chinaah i paat i rub'an wii' taaq'anik. Noq b'ehik i rub'an naah paat xrilow 
reje wach i jinaj ixoq itinik i rub'an xiik' naah holwochiil. 

3Re' David xutaq'aaj rupahqaljiik awach ixoq re' re'. Eh xkiq'or reh chi re' i 
Betsabé rehk'een i Urías aj heteo, eh rixq'uun i Eliam. 

4Eh re' David xutaq'aaj ruk'amariik i Betsabé, xwirik ruuk' noq kore' xukohlaaj 
saqb'isanik riib' reh i rutz'ajooj i rub'an rajlaal poh, chi riij i re', re' Betsabé 
xsutinik reje parupaat. 

5Eh re' i Betsabé manlik xkanab'jik wach k'acharik, xrilow chi je' re' xutaq'aaj 
ruq'orariik reh i reey David. 

6Eh re' i reey David xutaq'aaj ruq'orariik reh i Joab chi je' wili: Chataq'aaj cho 
weh i Urías i aj heteo, inki, eh re' i Joab xutaq'aaj wo' chaloq. 

7Eh noq xponik i Urías, re' reey David xupahqaaj reh chi je' wili: ¿Mi suq ruk'ux i 
Joab? ¿Mi suq kik'ux i tinamit? Eh ¿Mi ma' xta reet k'ahchi' keliik i soldado ruuk' i 
q'aq'inik? inki reh. 

8Eh re' reey David je' wili i xuq'or reh i Urías: Yu'naak neerub'an chi nee tiooj 
hi'loq panapaat neenatz'aj taqe aawooq, inki. Noq xelik chee Urías chupaam i 
paat wilik wii' chi taaq'anik i reey David, re' reh xutaq'aaj reje ruwa' ruhaa' i 
Urías parupaat re' ruuk' i ruk'ux i reey. 

9Eh re' i Urías ma' xooj ta wo' woroq parupaat, ar la' xwirik i koq panookb'al reh i 
paat i wilik wii' chi taaq'anik i reey, re' i wilkeeb' wii' taqe i ru soldado i reey 
incha'jinik reh. 

10Eh noq re' David xrib'iraj rib'iral chi re' Urías ma' xooj ta woroq parupaat je' 
wili xuq'or reh: Re' hat kore' xat sutinik cho panq'aq'inik, ¿Chib'ih reet noq ma' 
xat'ooj woroq panapaat? inki. 

11Re' Urías je' wili i xuq'or reh i David: Re' taqe qa soldado i hoj aj Israel, i aj Judá 
najt wilkeeb' ponoq. Eh re' i loq'laj ru kaxa i QaJaaw, ruch'ihil i Joab, ruch'ihil taqe 
i ru soldado xa pan perpat wilkeeb'. ¿Mi ruk'ul re' chi re' hin nee kinooj panupaat 
suq neenub'an nuwa' nuhaa', eh neekinwirik i koq ruuk' i wehk'een? 
panab'ihnaal i hat reey i nuq'or aweh chi ma' jaruuj neenub'an i je' re', inki. 

12Eh re' i reey David je' wili i xuq'or reh i Urías: Ma' xta reet neenuyeew q'ab' 
aweh chi nee tikahniik ayu' yu'naak xa re' la' i iqal nee tiooj, inki. Eh re' Urías 
xkahnik wo' Jerusaleem chupaam i q'iij re' re', je' wo' parukab' q'iij. 

13Re' David xuyuq'eej ruuk' i Urías xuyeew ruwa' ruhaa' xixohk'risaj. Eh noq 
xokik i q'iij re' i Urías xama' xooj ta wo' woroq parupaat, ar wo' chik xooj woroq 
kuuk' i soldado i kicha'jinik reh i paat wilik wii' chi taaq'anik i reey David. 

14Eh chi junwaar chik re' David xutz'ihb'aaj reje jinaj ruhuuj i Joab, chi riij i Urías 
xutaq'aaj reje. 

15Chupaam i huuj je' wili i xutz'ihb'aaj reje: Re' hin inwaaj chi nee nayeew chi 
peet b'eeh i Urías aha' kow k'ahchi' i q'aq'inik reh chi neenkanteesjik, inki. 

16Je' aj re' noq re' i Joab noq xusutej riij i tinamit xuyeew chi peet b'eeh i Urías re' 
i wilkeeb' wii' i aj ixowaal xti kow kiib' chi q'aq'inik. 

17Eh xi elik chaloq i wilkeeb' chupaam i tinamit re' re' chi q'aq'inik kuuk' i ru 
soldado i Joab. Eh wilik taqe i ru soldado i David xikimik, eh chi kixilak i re' 
xkimik wo' hoq i Urías aj heteo. 

18Re' Joab xutaq'aaj reje ruq'orariik reh chi korik i reey David nik' wach ojik i 
rub'an i q'aq'inik, 

19xukoj runa'ojb'al i aj taqareel je' wili i xuq'or reje reh: Noq akohlaam chik 
ruq'orariik reh i reey David nik' wach ojik i rub'an i q'aq'inik, 

20ru q'iij neenchalik ruk'aah i reey, eh wixupahqaaj aweh chi je' wili: ¿Chib'ih reet 
noq q'e' taq xajil i koq awiib' ruuk' i tinamit noq xatoq'aa' taq q'aq'inik? ¿Mi ma' 
aweht'al taq re' chi re' taqe i keh inkikut chee flecha chinaah i tz'aq? 

21¿Mi ma' ink'ulik taq panak'ux re' i xk'ularik Tebes? noq jinaj ixoq xukut chaloq 
jinaj i rutooq keeb'al manlik chinaah i Abimelec xk'ulik qohoq xkimik re' i 
rak'uun i Jerobaal. ¿Chib'ih reet noq xajil taq i koq awiib' wach tz'aq? inko'q 
aweh. Re' hat je' wili i neenaq'or reh: Re' Urías i k'amal kib'eeh aa soldado xkimik 
ar, tiko'q reh, inki reje i Joab. 

22Re' aj taqareel xooj wo' hoq, noq xponik ruuk' i reey David xuq'or wo' reh 
chu'nchel i xq'orarik reje reh ruum i Joab. 

23Re' i aj taqareel je' wili i xuq'or reh i David: Re' ki-ixowanik qawach q'e' taqe 
kow chi qawach i hoj, xi elik cho pan tinamit chi rub'aan qeh. Eh re' hoj xqajimaj 
taqe reje korehtaal xoj ponik chi chii' i kitinamiit. 

24Ar aj re' naah tz'aq xkikut chaloq i kiflecha chikinaah taqe aa soldado i hat 
qajaaw reey, eh wilik i xikimik, chi kixilak taqe re' xkimik wo' hoq i Urías i aj 
heteo k'amal kib'eeh soldado, inki. 

25Eh re' David je' wili i xuq'or reh i aj taqareel: Chaq'or ponoq reh i Joab chi maa 
nkapeb'inik chi riij i re' ruum xamb'aan wo' kimik panq'aq'inik, xa re' la' ma' 
rukanaa' i q'aq'inik ruuk' i tinamit re' re' korehtaal i rusach wach. Re' hat 
chayeew porukowiil ruk'ux, inki. 

26Noq xrib'iraj rib'iral i Betsabé chi xkimik panq'aq'inik i Urías i rub'ahiil ti' 
xrik'raaj xroq'ej. 

27Eh noq xik'ik i ruti'kiil ruk'ux i Betsabé, xtaq'ab'jik ruk'amariik ruum i David 
xuk'ul chupaam i paat i rub'an wii' i taaq'anik xkahnik chi rukab' rixoqil, xwihik 
jinaj rak'uun ruuk'. Xa re' la' re' i QaJaaw Dios ma' xponik ta chuwach i xub'an i 
David. 

2 Sam 12 

Re' Natán xuq'il i David 

1Re' QaJaaw Dios xutaq'aaj reje i Natán re' i jalal ruq'oral chi q'orob'jiik i David, 
je' wili i xuq'or reh: Pan jinaj q'iij ki'ib' i winaq xi wihik chaloq pan jinaj tinamit, 
jinaj i b'ehoom, jinaj i neb'aa'. 

2Re' b'ehoom xiik' nah k'ihaal i rutentzuun xwihik, xiik' naah k'ihaal i ruwaakaax. 

3Eh re' neb'aa' xa jinaj wo' tii ruk'isa xq'un tentzun xwihik, xaruloq'om wo' naq, 
eh re' reh xk'isanik reh. Re' i k'isa rutentzuun parupaat xk'ihik, chi kixilak taqe i 
ruha'lak'uun, jinaj inki a'n wii' kiwa' jinaj chi kulk inki a'n wii' kihaa', chi' ruk'ux 
naq i ruwarsaj i koq je' naq k'isa rixq'uun i rub'an reh. 

4Eh pan jinaj q'iij jinaj i aj b'iyajo xooj k'oloq chi rula'jiik i b'ehoom laj winaq. Re' 
reh ma' xraaj ta rukansam jino'q keh i rutentzuun, oon jino'q keh i ruwaakaax reh 
chi naa ruketem i rulaa'. Re' la' chik inchel i ruk'isa xq'un tentzun i neb'aa' laj 
winaq xuq'uch re' i re' xuyejaa' chi k'uxb'al ruwa' i rulaa'. 

5Noq xrib'iraj chi je' re' i David ma' k'isiin ta xchalik ruk'aah chinaah i b'ehoom 
laj winaq je' wili i xuq'or reh i Natán: Xti korik i nuq'or aweh parub'ihnaal i 
k'achlik Dios chi ruk'ul naq chi neenkanteesjik i b'ehoom laj winaq i xb'anik reh 
inaq'or re' re'. 

6Eh i ruk'ul chi kajpech neerutoj nik' k'ihaal i tz'aaq i k'isa xq'un tentzun xukansaj 
ruum ma' xuketelaaj ta k'isinoq wach i neb'aa' laj winaq, inki. 

7Re' Natán je' wili xuq'or reh i David: Re' xb'anik reh i re', re' hat je' wili i xuq'or 
chaaweh i qaDios i hoj, hoj aj Israel: Re' hin xinkojwik aweh chi reyil chikinaah i 
aj Israel. Eh re' hin xinko'linik aweh pan q'ab' i Saúl. 

8Eh xnuyeew awajaawriik chi reyil je' rukab' noq xnuyeew rajaawriik i Saúl 
xnuyeew wo' taqe aweh i ixoq xi wihik ruuk'. Eh xnuyeew awajaawriik chikinaah 
i rak'uun riih rumaam Judá. Koxnuyeew naq ruman aweh wita xaq'or weh chi 
ma' manlik ta weh taqe re'. 

9¿Chib'ih reet noq ma' xanimaj taj i nuq'oral i hin, hin Dios? ¿Chib'ih reet noq xa 
a'n i yiib' wach na'ojb'al ma' imponik ta chi nuwach? Re' hat re' taqe i aj Amón 
xakemelej noq xakansaj i Urías aj heteo re' nawaaj i hat chi xkahnik chi awixooqil 
i rehk'een. 

10Ruum chi ma' xanimaj taj i nuq'oral, xakanaa' chi awixoqil i rehk'een naq i Urías 
ma' jaruuj naa rumahyiik i kimik chi kixilak awiih aamaam. 

11Re' hin i Dios hin kinq'orik aweh chi naa nuye'em i ti' k'axik cha naah. Naa 
nuye'em q'ab' chi re' taqe awach aweh naa kib'aniik ti' k'axik aweh. Eh 
panaq'awach naa nuq'asam taqe awixoqil reh jino'q i ma' tokoom ta awuuk' 
naakiwiriik ruuk', eh chu'nchel naa rilwiik reh. 

12Re' hat chi ma' eht'alimaj xa a'n i mahk, eh re' hin chikiwach chu'nchel i aj 
Israel naa nub'anam aweh i nuq'or, eh chu'nchel naa kilwiik reh, inki chaaweh i 
Dios, inki. 

13Eh re' i David je' wili i xuq'or reh i Natán: Xti korik wo' hoq chi ximahkunik 
chuwach i QaJaaw Dios, inki. Re' Natán je' wili xuq'or: Re' QaJaaw Dios naa 
rukuyum amahk ma' naa ta kaat rukansam. 

14Eh ruum i mahk xa a'n re' re' xayeew chi b'ajarik i QaJaaw Dios keh i nixowanik 
wach. Ruum i re' naa rukimiik awak'uun kox-aasjik. 

15Noq xsutinik reje parupaat i Natán re' i QaJaaw Dios xuqasaj chi kowlaj 
yab'ilaal i k'isa rak'uun i David kox-aasjik ruuk' i Betsabé re' i rehk'een naq i 
Urías. 

16Eh re' David xupahqaaj ree Dios parutiij chi ma' rub'anam ta ruwa' chi naa 
ruk'aachjiik i k'isa rak'uun, eh inik'ik aq'ab' chi yoklik wach ak'al 

17Re' taqe i kikamanik ruuk' i reey David chupaam i paat i rub'an wii' taaq'anik 
xkipahqaaj otob'il reh i David chi wuktoq johtoq. Eh re' David reh xama' inwuktik 
ta wo' hoq, ma' rub'an ta wo' ruwa' ruhaa' kuuk'. 



689 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Eh paruwuuq q'iij xkimik i k'isa rak'uun i David. Re' taqe i kikamnik ruuk' 
xiyo'jik chuq'orariik reh, ruum je' wili inkikapaaj. Noq kok'achlik naq i k'isa 
rak'uun noq inqaq'oreej naq xama' rib'iraj ta wo' hoq inqaq'or reh. ¿Nik' wach 
noq nee qoh rib'iraj yu'naak wixqaq'or reh chi xkimik i k'isa rak'uun? Yohb'aal 
ma' chih qoh ruchej, inki taqe. 

19Eh noq xrilow i David chi re' taqe i kikamanik ruuk' k'ahchi' kiq'orom 
chikiwach xupahqaaj keh chi je' wili: Xkimik naa chik i k'isa wak'uun, inki, hoo' 
jaaw xkimik chik, inki taqe. 

20Eh re' i David xwuktik johtoq wach ak'al xub'an ritiin xikoj ink'ohnik laj iq'oom 
chi riij, xujal i ruso', xokik i koq parupaat i Dios reh chi xooj ruloq'ej. Chi riij i re' 
xooj parupaat ar xupahqaaj ruwa', xub'an ruwa' ruhaa'. 

21Re' taqe i kikamanik ruuk' i David je' wili i xkiq'or reh: Re' hoj ma' nqareq ta chi 
riij chib'ih i na a'n ruum noq komajaa' inkimik i k'isa awak'uun chayeew i tiij i na 
a'n chi ma' a'nam ta awa' ahaa' suq naq inawoq'ej, eh yu'naak noq kamnaq chik 
xat wuktik cho wach ak'al, eh xasuq chik i na a'n awa' ahaa', inki taqe. 

22Re' David je' wili i xuq'or keh: Noq kok'ahchlik naq i k'isa wak'uun i nub'an naq 
nutiij chi ma' nub'anam ta nuwa' nuhaa' kinoq'ik naq chi riij, ruum xnukapaaj 
naq chi naa ruketelaam nuwach i QaJaaw Dios reh naq chi ma' naa ta rukimiik i 
k'isa wak'uun. 

23Eh yu'naak xama' xta chik neerutiq weh chi neenub'an nutiij chi riij chi ma' 
nub'anam ta nuwa' nuhaa' ruum xkimik chik. Re' hin xama' nee ta chik 
inuk'achaa' chaloq, xama' nee ta wo' chik kinchalik rureq, re' hin naa rojiik 
nureqem, inki. 

24Eh re' David xuyeew rusuqkiil ruk'ux i Betsabé, re' i xkahnik chi rixoqil, eh 
xwirik wo' chik ruuk' xukanaa' wach k'acharik, x-aasjik wo' chik jinaj i k'isa 
rak'uun ruuk' Salomón i rub'ihnaal xukoj. Re' QaJaaw Dios xanoq wo' xuk'ax chee 
i k'isa k'un re' re'. 

25Re' QaJaaw Dios xuq'or reh i Natán chi xuq'or reh i David chi Jedidías i b'ih i 
rak'uun naa rukojom. Re' David xunimaj wo' hoq i QaJaaw Dios re' wo' re' i xukoj 
reh i rak'uun. 

Re' reey David xuchop naah i tinamit Rabá 
(1 Cron 20.1-3) 

26Re' Joab q'aq'inik naq i rub'an poo kuuk' taqe i riih rumaam i Amón reh chi naa 
ruchopom naah i tinamit Rabá, re' wilik wii' i reey. 

27Eh re' Joab xutaq'aaj i raj taqareel ruuk' i reey David je' wili i xuq'or reje reh: 
Re' hin xnukotej chik riij i tinamit Rabá, xnuchop chik naah i ye'aab' inkik'am wii' 
kihaa'. 

28Chamol cho wach taqe aa soldado junch'uq reh chi nee kichalik q'aq'ineel ruuk' 
i tinamit, eh re' hat neetichopwik naah i tinamit re' re'. Ruum re' hin ma' inwaaj 
ta chi nee nuchop naah, eh chi re' nub'ihnaal neenkikoj reh, inki. 

29Eh re' reey David xumol wo' wach taqe i ru soldado xiooj chi q'aq'inik chupaam 
i tinamit re' re', xuchop naah. 

30Re' David xuq'uch i ru corona i wilik chi reyil ar xkikoj wach naah i David. Re' 
corona re' re', oro ab'aj korjinaq wii' je' naa ixib' aroba rahliil. Re' i David ma' 
k'isiin wo' taqe i xa chib'ih jariik xiik' naah k'ihaal tz'aaq xuq'uch reje chupaam i 
tinamit re' re'. 

31Eh re' taqe i riih rumaam Amón koxikahnik chupaam i tinamit xresaj chee 
David wilik taqe i xukoj chi taraj chee ruuk' i xera ch'ihch', wilik taqe i xukoj chi 
k'otooj paam ak'al, wilik taqe i xukoj chi kamanik ruuk' ikej, wilik taqe i xukoj chi 
k'ataj xaan. Eh re' i David ruch'ihil chu'nchel i ru soldado xi sutinik wo' chik reje 
Jerusaleem. 

2 Sam 13 

Re' Amnón xujot' i Tamar 

1Re' i Absalón rak'uun i David xwihik jinaj i ranaab' xiik' naah holwochiil, Tamar i 
rub'ihnaal. Eh re' i Amnón rak'uun wo' hoq i David ma' k'isiin ta xuk'ax wach i 
Tamar re' i ranaab'. 

2Eh re' Amnón ruum i ruk'axariik wach i ranaab' Tamar i rub'ihnaal korehtaal 
chop chi yab'ilaal. Ruum chi ko k'isa xq'un i ranaab' ma' q'orimaj ta junriim-oq 
ruum winaq re' Amnón ma' rureq ta naq chi riij nik' wach noq naa rujot'om i 
ranaab' 

3Eh re' Amnón jinaj i ramigo xwihik Jonadab i rub'ihnaal rak'uun i rikaan Simea 
rub'ihnaal ras i David. Re' i Jonadab kow ruk'ux chusik'ariik chi riij i yiib' wach 
na'ojb'al. 

4Eh re' i Jonadab xupahqaaj reh i Amnón chi je' wili: Hat rak'uun i reey David 
¿Chib'ih reet noq rajlaal q'iij k'ahchi' ab'aqriik? ¿Chib'ih reet noq ma' naa k'utjaaj 
weh aak'axkiil? inki. Re' Amnón je' wili i xuq'or: Ruum chi q'e' nuk'ax wach chi 
weh i Tamar re' i ranaab' i Absalón i was, inki. 

5Eh re' i Jonadab je' wili i xuq'or reh i Amnón: Re' hat cha a'n awiib' chi hat 
yowaab' tiyook wach ayokaab'. Noq neen k'uloq awajaaw cha wilariik, je' wili i 
neenaq'or reh: Chakuy cha taq'aaj cho weh i Tamar i wanaab' k'oloq ruyeew 
nuwa'. Eh ayu' neeruyejaa' re' ruuk' i ma' kow ta laj wi'k, noq neenwil wach nee 
oon naq inche nuk'ux i wi'k, tiko'q reh, inki. 

6Re' Amnón xooj wo' yohkoq wach ruyokaab' xutz'aq ruyab'ilaal. Eh noq xooj 
ilaroq ruum i rajaaw, je' wili i xuq'or reh i rajaaw: Re' hin i nupahqaaj otob'il 

aweh chi cha taq'aaj cho weh i Tamar i wanaab' reh chi neenk'ulik ruyejaa' kiib'-
oq i re' ruuk' i suq laj kaxlanwi'k noq nee ruyeew weh nee oon naq inche nuk'ux, 
inki. 

7Re' reey David noq xsutinik reje xutaq'aaj wo' reje i Tamar je' wili i xuq'or reh: 
Yu'naak hiy parupaat axib'aal reh chi neenooj ayejaa' k'isinoq ruwa', nee oon naq 
i ruk'ux, inki. 

8Je' re' noq re' i Tamar xooj wo' parupaat i Amnón i ruxib'aal yoklik wach 
ruyokaab'. Re' i Tamar xuchop chaloq i arina xuyejaa' i suq laj kaxlanwi'k 
xuchaq'saj chuwach i Amnón. 

9Eh re' i Tamar xuk'am chee kaxlanwi'k pan xartiin, xuyeew reh i Amnón, xa re' 
la' re' reh ma' xraaj ta ruk'uxum, je' wili i xuq'or reh i ranaab': Chawesaj taqe reje 
chu'nchel i wilkeeb' ayu' inki. Eh xi elik wo' chaloq chu'nchel i wilkeeb' ar. 

10Chi riij i re' je' wili i xuq'or reh i Tamar: Chak'am cho weh i nuwa' xayejaa' reh 
chi neenuk'ux, inki. Re' i Tamar xuk'am cho reh paruyokaab' i Amnón i suq laj 
kaxlanwi'k xuyejaa'. 

11Eh noq re' Tamar xuyeew i koq i kaxlanwi'k reh i ruxib'aal xuchohpaaj chi q'ab' 
xumek' i koq ruuk' je' wili i xuq'or reh: Wanaab' q'e' nuk'ax awach kim tiyook 
wuuk', inki. 

12Re' Tamar je' wili i ruchaq'weesjiik xub'an: Ma' chih taj nuxib'aal ma' kinachop 
ruum re' i yiib' wach na'ojb'al je' rukab' i re' ma' imb'aan ta chi qaxilak i hoj aj 
Israel. Ma a'n i yiib' wach na'ojb'al je' rukab' i re', inki. 

13Noq hin chik ajot'om. ¿Aha' neenooj nukeb'aa' wiib'? Eh re' hat neetikahnik 
xiik' naah yib'kiil wach i runa'ojb'al ayu' Israel. Re' hin i nupahqaaj otob'il aweh 
chi cha q'oreej i reey i qajaaw re' reh nee nq'orik aweh mi neekiruyeew chi hin 
awehk'een, inki. 

14Eh re' Amnón ma' xunimaj taj i xq'orarik reh ruum i ranaab'. Eh xti wilik ransil 
chuwach i ranaab' xumek' i koq ruuk' ar xuchop i ranaab'. 

15Re' Amnón pampeet yohb'aal naq wach xuk'ax wach i Tamar, eh noq ruchopom 
chik yohb'aal chik wach xrixowaaj wach. Noq xooj kuxoq je' wili i xuq'or reh: 
Yu'naak wukteen reje eleen reje ayu', inki reh. 

16Eh re' Tamar i ranaab' je' wili xuq'or: Ma' chih taj nuxib'aal wila' xinawesaj reje 
ayu' neenkahnik chi jinaj na'ojb'al xiik' naah yib'kiil wach chuwach i xa a'n weh, 
inki. Eh re' Amnón xama' xunimaj ta wo' hoq. 

17Xutaq'aaj la' ruk'amariik i rumoso je' wili i xuq'or reh: Chawesaj reje rij paat 
ixoq wili neenatz'ap reje riij chi korik i puerta, inki. 

18Re' i rumoso i Amnón xresaj wo' reje rij paat, eh xutz'ap reje riij chi korik i 
puerta. Re' i Tamar xiik' naah holwochiil i ruso' rukojom je' holwochiil i kiso' 
inkikoj i kixq'uun taqe i reey ma' q'orimaj ta taqe junriim-oq ruum winaq. 

19Re' i Tamar xupukej chaaj wach naah, xuxih i ruso' wilik chi riij, eh xuyeew 
kab'chel i q'ab' wach naah xooj pantaq b'eeh chi oq'ik i rub'an. 

20Eh noq xrilow chi je' re' i ruxib'aal i Tamar, Absalón rub'ihnaal xupahqaaj reh 
chi je' wili: Mi re' i Amnón i axib'aal chopwik aweh wila' je' re' i xub'an aweh 
wanaab' ma' awach eh aq'or. Re' reh axib'aal mat qaaj kapeew chi riij i xub'an 
aweh re' re'. Eh re' Tamar noq xrilow chi xkahnik chi rutkeel xkahnik ruuk' i 
Absalón re' i ruxib'aal. 

21Eh noq xrib'iraj i reey David chib'ih i xk'ularik ma' k'isiin ta noq xchalik 
ruk'aah. 

22Re' Absalón ma' xta xuq'or reh i Amnón, xa re' la' xkahnik chi xiik' naah i rixow 
wach ruum xichop i Tamar re' i ranaab'. 

Re' Absalón xuq'aj wach reh i Amnón chib'ih i xub'an 

23Eh kiib'-oq chik haab' chi riij i re', re' taqe i rumoso i Absalón k'ahchi' kiyok'om 
i rismaal riij i rutentzuun ar Baal-hazor ma' najt ta ruuk' i tinamit Efraín. Re' 
Absalón xuyuq'eej taqe chi wi'k ruuk' chu'nchel i rak'uun i reey David. 

24Eh xooj wo' chi q'orob'jiik i reey David je' wili i xuq'or reh: Yu'naak taqe i 
numoso k'ahchi' kiyok'om i kiij taqe i nutentzuun, re' hin inwaaj naq chi re' hat 
reey awuch'ihil taqe i kikamanik awuuk' nee tiooj hi'loq wuuk' i hin, hin awaj 
kamanoom, inki. 

25Eh re' reey David je' wili xuq'or: Ma' chih taj wak'uun ma' rub'an taj chi 
yohb'aal wach k'ihaal i saach neena a'n, inki. Re' Absalón k'ih pech xuq'or reh i 
rajaaw chi narojiik, eh re' reh xama' xooj ta wo' hoq xa xukuxisaj la' reje. 

26Eh re' Absalón je' wili xuq'or reh i rajaaw: Wila' ma' ruyeew riib' chi nee tiooj i 
hat chayeew q'ab' chi neenooj hi'loq wuuk' i Amnón i was, inki. Eh re' David 
xupahqaaj reh i Absalón chi je' wili: ¿Chib'ih inawaaj chi riij chi neenooj hi'loq 
awuuk' i Amnón? inki. 

27Eh re' Absalón k'ih pech xupahqaaj korehtaal xuyeew q'ab' i reey chi xooj i 
Amnón ruuk' i Absalón, je' wo' chu'nchel i rak'uun i reey. 

28Re' Absalón je' wili xuq'or reh taqe i rumoso: Re' hin i nupahqaaj otob'il taq noq 
nee taq inawil chi xohk'reel chik i Amnón, noq nee i nuq'or taq aweh chi nee taq i 
na a'n reh i Amnón cha kansaj taq. Eh mat yo'jik taq ruum re' hin kinq'orik taq 
aweh, cha chop taq ak'ux chakowej taq awiib', inki. 

29Eh re' taqe i rumoso i Absalón xkian wo' hoq i xq'orarik keh xkikansaj i Amnón. 
Noq xkilow chi je' re' taqe i ruk'uliil i rak'uun i reey David xijohtik chi riij i 
kikawayu xkimol chi elik. 

30Eh noq wilkeeb' reje wach b'eeh xponik rib'iral ruuk' i David chi xikanteesjik 
chu'nchel i rak'uun ruum i Absalón, eh chi ma' jino'q chik i xi kahnik chi 
k'achalkeeb'. 

31Noq xrib'iraj chi je' re' i reey David xwuktik johtoq xuxih i ruso' chi riij, eh 
xuk'ut riib' wach ak'al ruum i ruti'kiil ruk'ux. Eh chu'nchel i kikamanik ruuk' 
xkixih i kiso' chikiij. 

32Eh re' i Jonadab i rak'uun i ras i David je' wili i xuq'or: Re' taqe awak'uun ma' 
xikimik ta chu'nchel, xa re' wo' hoq i Amnón xukansaj i Absalón. Ruum re' reh 
xanoq wo' je' re' i ruyejaam wach noq re' i Amnón xuchop i Tamar, re' i ranaab'. 

33Je' re' noq manimaj aha' wilik inkiq'or aweh korik chi ma' xikimik ta chu'nchel i 
awak'uun, xa re' wo' hoq i Amnón xkimik, inki. 

34Noq re' Absalón xumol chi elik re' i soldado wilik chi cha'jinik xukoj rehtaal chi 
k'ih taqe i qajik inki a'n cho wach yuuq' chupaam i b'eeh inooj Horonaim. 

35Eh re' i Jonadab je' wili i xuq'or reh i reey David: Chawil re' taqe i wulu' 
awak'uun qajik inki a'n chaloq je' rukab' i xnuq'or aweh i hin, hin awaj 
kamanoom, inki. 

36Eh noq xkikohlaaj i q'orik taqe i re' noq xiooj k'oloq taqe i rak'uun i reey David, 
xkik'er kichii' chi oq'ik je' wo' hoq i reey xuk'er wo' chii' chi oq'ik, je' wo' taqe i 
kikamanik ruuk' i reey xkik'er wo' kichii' chi oq'ik. 

37Re' Absalón xumol chi elik xooj Gesur ruuk' i reey Talma i rub'ihnaal rak'uun i 
Amiud. Eh re' i reey David eqal eqal inoq'ik chi riij i rukimiik i Amnón, re' i 
rak'uun. 

38Noq xelik i Absalón xooj Gesur ar xwihik chuwach ixib' haab'. 

39Eh noq ik'inaq chik i ruti'kiil ruk'ux i reey David chi riij i rukimiik i Amnón i 
rak'uun xchalik paruk'ux chi q'e' raaj xraaj rilom wach i Absalón, re' i rak'uun. 

2 Sam 14 

Re' Joab xuchop ruk'ux chi xsutinik chee Absalón 

1Re' Joab reht'al chi re' reey David q'e' ti' i rik'raaj i Absalón, re' i rak'uun. 

2Xutaq'aaj ruk'amariik jinaj ixoq wilik ar Tecoa, wilik runa'ojb'al chub'anariik i xa 
reh reh wach chi na'ojb'al. Eh noq xponik ixoq ruuk' je' wili i xuq'or reh: Re' hat 
cha a'n awiib' chi ti' ak'ux je'-oq xkimik jino'q i awak'uun chakoj aq'eq' so' 

chawiij k'uhtb'al reh chi ti' ak'ux. Eh maa koj ink'ohnik laj iq'oom wach aso' reh 
chi nee tii chik inak'uhtaaj chi najtir i naa toq'aa' chi ti' ak'ux. 

3Chi riij i re' nee tiooj ruuk' i reey David, eh neenaq'or reh chu'nchel i neenuq'or 
aweh i hat, inki. Eh noq ruq'orom chik reh ixoq inaruq'orom. 

4Re' ixoq aj Tecoa xooj wo' ruuk' i reey David, eh noq xponik chuwach xuxuk'aa' 
riib' chuwach korehtaal xureq wach aak'al ruuk' i yejalwach ye'b'al ruloq'il, je' 
wili xuq'or reh: Chakuy qajaaw reey kinatoob'eej tii, inki. 

5Re' reey David xupahqaaj re' ixoq chi je' wili. ¿Chib'ih inak'ul? inki. Re' ixoq je' 
wili ruchaq'weesjiik xub'an: Re' hin, hin kahnel ixoq kamnaq nub'ahiil. 

6Eh kiib' naq i wak'uun wilik xa re' la' xkichop kiib' chi peleto panab'iix ma' 
awach ta xch'aqwik kiwach, re' i jinaj xukansaj i jinaj. 

7Eh yu'naak chu'nchel awach weh xtohq'ik kixowaam nuwach i hin, hin amoso, 
inkaaj i keh chi naa nuq'asam pan kiq'ab' i wak'uun reh chi naa kikansam chi riij i 
rukanteesjiik i ras xub'an, ruum re' reh xkansanik reh i ras. Wila' xkikansaj i 
wak'uun ma' xta chik to'ool weh neenkahnik, eh ma' nee ta chik inkahnik riih 
rumaam i kamnaq nub'ahiil, eh neensahchik wach i rub'ihnaal chi jumpech 
chinaah i wach ak'al, inki. 

8Re' reey David je' wili xuq'or: Hiy panapaat re' hin neenuyeew jinaj i k'uhb'aal 
reh chi nee titoob'jiik, inki. 

9Re' ixoq aj Tecoa je' wili xuq'or reh i reey: Wajaaw nureey re' i mahk wili 
neerub'an chi wach nunaah i hin chi wach kinaah i was i nuchaaq' ruuk' i wajaaw 
neenkahnik, maa nkahnik wach anaah i hat, wach kinaah i tinamit wilkaat wii' chi 
taaq'anik, inki. 

10Re' reey David je' wili xuq'or reh ixoq: Wila' awach i chib'ih i xraaj rub'anam 
aweh chak'am cho weh ayu' re' hin i nuq'or aweh chi ma' xta neetiruchej, inki. 

11Eh re' ixoq je' wili i xuq'or reh i reey David: Re' hin i nupahqaaj otob'il aweh i 
chi chapahqaaj reh i QaJaaw Dios chi ma' nee ta ruq'aj wach i rukimiik i wak'uun, 
chi re' awach weh ma' nee ta rukansaj i wak'uun reh chi ma' nee ta nooj chi 
nimaal i ti' k'axik, inki. Re' i reey je' wili i xuq'or reh ixoq: Re' hin xti korik i 
nuq'or aweh chi ma' jino'q chi naq'wach i rismaal naah awak'uun naa ruq'ehb'iik, 
inki. 

12Re' ixoq je' wili i xuq'or: QaJaaw reey chayeew q'ab' weh i hin awaj kamanoom 
chi xa re' chik i yu'naak naa nuq'oriik, inki. Chaq'or chi nawaaj aq'orom, inki noq 
chaq'wik i reey. 

13Re' ixoq je' wili i xuq'or: Raaj i hat reey, ¿Chib'ih reet noq xa a'n i ma' holohik 
taj ruuk' i rutinamiit i Dios? Re' hat reey ruuk' taqe xaq'or xat kahnik chi hat aj 

mahk ruum ma' nawaaj ta chik chi neensutinik chee Absalón, re' awak'uun 
tokoom tinamit wilik ponoq. 

14Re' hin xti korik i nuq'or chi xanaa wo' qakimiik reje xa je' qakab' i ha' noq 
inchihkik reje wach ak'al, ma' nee ta chik i ruyeew riib' chi neenmolarik. Eh re' 
QaJaaw Dios reh ma' i resaj taj i ruk'achariik inajt wilik ruuk', i rusik'la' chi riij 
nik' wach noq naa ruk'amam cho ruuk'. 

15Re' hin reey xin chalik chuq'orariik taqe i q'orik wili ruum xchalik nuyo'jiik 
ruum i xkiq'or weh i tinamit. Re' hin, hin awaj kamanoom xnuq'or noq naa 
nub'anam nuk'utaaj awuuk' ruum xnukapaaj chi nee oon inche na a'n i nuq'or 
aweh. 

16Re' hat qajaaw reey wila' xa a'n i k'ahchi' nupahqaam aweh, re' hat neetiko'linik 
reh i wak'uun, je' wo' hoq i hin reh chi ma' nee ta insacharik qawach chupaam i 
ye'aab' wili ruye'em qeh i Dios. 

17Re' hin inwuy-eej chi re' nee kinachaq'weej wii' neen ye'wik rusuqkiil nuk'ux. 
Re' hat aweht'al aha' wilik i holohik, eh aha' wilik i ma' holohik taj je' akab' i ánjel, 
re' ta naq i QaJaaw Dios neenkahnik awuuk' i hat reey, inki. 

18Eh re' reey David je' wili xuq'or reh ixoq: Re' hin i nuq'or aweh chi ma' keb'aa' 
jino'q chi nuwach chib'ih taqe i naa nupahqaam aweh, inki. Neerub'an chi nee 
naapahqaaj weh qajaaw reey, inki noq chaq'wik ixoq. 

19Re' reey David xupahqaaj reh ixoq chi je' wili: Maj korik chi re' Joab xtaaq'anik 
cha weh chi ruq'orariik weh i xaq'or, inki. Re' ixoq je' wili ruchaq'weesjiik xub'an: 
Re' xaq'or i hat reey xti korik ma' xta chik jino'q i korik chi riij. Re' i Joab awaj 
kamanoom xtaaq'anik cho weh awuuk' i hat re' wo' reh xq'orik weh chu'nchel i 
xnuq'or aweh. 

20Re' Joab xub'an chu'nchel i re' toob'al aweh reh chi naa rukorjiik taqe i k'axkilal, 
xa re' la' re' hat reey aweht'al chu'nchel chib'ih i k'ahchi' ruk'ulariik 
panqatinamiit wilik ana'ojb'al je' rukab' i ruánjel i QaJaaw Dios, inki. 

21Eh ruum i re', re' reey David je' wili i xuq'or reh i Joab: Re' hin xnuyejaa' chik 
wach i k'axkiil naa nub'anam i xaq'or, je' re' noq neerub'an chi neenaq'or reh i 
Absalón i wak'uun chi neensutinik chaayu', inki. 

22Re' Joab xuxuk'aa' riib' korehtaal xutz'a'j wach ak'al ruuk' i yejalwach ye'b'al 
ruloq'il i reey David, je' wili xuq'or: Re' ta naq i QaJaaw Dios neenkuxisanik aweh 
i hat reey. Yu'naak xnunab'eej chik chi xsuuqb'ik ak'ux wuuk' ruum naa a'nam i 
xnupahqaaj aweh, inki. 

23Eh re' Joab xwuktik reje xooj Gesur reh chi xuk'am wo' chik chaloq pantinamiit 
Jerusaleem i Absalón. 

24Eh re' reey David xuq'or chi ho-oq chi korik parupaat i Absalón. Ma' xraaj taj chi 
xooj ruk'uhtaaj riib' chuwach. Ruum aj re', re' Absalón xa ar xwihik parupaat ma' 
xponik ta parupaat i reey. 

25Re' Absalón ma' xta chik jino'q i winaq Israel chi je' rukab' i reh chu'nchel i 
kiye'wik ruloq'il manlik wach i rooq q'ab', eh xiik' naah holwochiil. 

26Eh re' i rismaal i naah q'e' naq lahtz' i rub'an reh ruum aj re' rajlaal i kuxesb'al 
wach i haab' i ruyok' i rismaal i naah, eh re' i rismaal i ruyok' ik'inaq hoob' libra 
rahliil, re' ruuk' i pajb'al inkojarik parupaat i reey. 

27Eh re' Absalón ixib' i rak'uun xwihik, eh jinaj i rixq'uun, Tamar rub'ihnaal xiik' 
naah holwochiil. 

28Re' Absalón kiib' haab' xwihik Jerusaleem, ma' xponik ta rilow wach i reey 
David. 

29Re' Absalón xutaq'aaj ruk'amariik i Joab reh naq chi narojiik ruq'oreem i reey 
David parub'ihnaal i reh. Eh re' i Joab Ma' xraaj ta ojik. Re' Absalón xuq'or wo' 
chik reh ruka'peech i Joab, eh xama' xraaj ta wo' ojik. 

30Xrilow chi je' re' i Absalón je' wili i xuq'or keh i rumoso: Chakoj taq rehtaal re' i 
ruye'aab' i Joab wilik chucheel i weh i hin, rutikim sebada chupaam, yu'naak hiy 
taq chakoj ruq'aq'al i rusebada, inki. Eh re' taqe i rumoso xkikoj wo' ruq'aq'al i 
rusebada i Joab. 

31Eh re' Joab jumehq'iil xooj parupaat i Absalón xupahqaaj reh chi je' wili: 
¿Chib'ih reet noq xkikoj ruq'aq'al i nutik amoso? inki. 

32Re' Absalón je' wili xuq'or: Re' hin xnutaq'aaj ak'amariik reh naq chi xooj 
aq'oreej i reey David reh naq chi xooj aq'oreej panub'ihnaal chi xama' xta nkih chi 
xinelik cho Gesur, ma' xta naq reet chi xin kahnik cho ar. Re' hin inwaaj rojiik 
nuq'oreem i reey David wila' wilik numahk chuwach ma' xta reet chi nee 
kirukansaj, inki. 

33Eh re' Joab xooj wo' ruuk' i reey David xuq'or reh taqe i xuq'or i Absalón. Eh re' 
David xutaq'aaj ruk'amariik i Absalón, eh noq xponik chuwach i reey xuxuk'aa' 
qohoq riib' wach ak'al korehtaal xutz'a'j wach ak'al ruuk' i yejalwach. Eh re' reey 
xuk'ul i Absalón ruuk' tz'ub'uuj. 

2 Sam 15 

Re' Absalón xraaj naq ruq'uchum i rajaawriik i David 

1Eh koq'uun chik re' i Absalón xwihik jinaj rukareta reh q'aq'inik kawáyu taqe 
inqerinik reh. Eh lajeeb' roxk'ahl taqe i winaq xumol kiwach. 

2Re' Absalón rajlaal wahq'eq inooj rutzunaa' riib' chii' b'eeh panookb'al reh i 
tinamit. Noq ki-ik'ik ponoq ar taqe inooj kiyejaa' i kik'axkiil ruuk' i reey chi riij 

jino'q i peleto re' Absalón i ruyuq'eej taqe i rupahqaaj keh aha' kichalik. Eh wila' 
xkiq'or chi ar kichalik chupaam junch'uq reh i tinamit Israel. 

3Re' Absalón je' wili ruq'or keh: Re' i xaq'or ma' xta reet i ruk'ul chi 
neenapahqaaj, xa re' la' ma' awach ta jino'q i raj i kamanoom i reey neenyej-anik 
aweh ruum ma' wilkeeb' taj, inki. 

4Re' Absalón je' wili i xuq'or: Awach ta naq neenkojwik weh chi q'ataj q'orik, reh 
naq chi wuuk' chik i hin neenchalik kiyejaa' i kik'axkiil inki a'n chaloq i peleto, 
oon chib'ih chik jariik inkaaj kiyejaam. Re' hin parub'ehel naq neenub'an i q'ataj 
q'orik, inki. 

5Eh noq inkijil i koq kiib' chi ruye'ariik rusuqkiil ruk'ux i Absalón, re' reh i 
ruyeew keh i q'ab' i ruq'ahcheej i rutz'ub' taqe. 

6Eh je' re' i rub'an kuuk' chu'nchel i aj Israel kiooj ruuk' i reey David chi 
ruyejeb'jiik i kik'axkiil. Ruuk' i rub'an chi je' re' i Absalón i ruch'ub'isaj kik'ux 
taqe i aj Israel. 

7Noq xik'ik i kijib' haab' re' i Absalón je' wili i xuq'or reh i reey David: Chakuy 
chayeew q'ab' weh chi nee kinooj Hebrón reh chi neenooj nuyeew i numayiij 
chuwach i QaJaaw re' nuq'orom reh chi naa nuye'em. 

8Noq re' hin, hin amoso ximponik cho Gesur wilik paruyuq'ul i Siria xnuq'or reh i 
QaJaaw Dios chi naa nuye'em ruloq'il wi xirusutej wo' chik reje Jerusaleem, inki. 

9Eh re' reey David je' wili i xuq'or reh. Neerub'an chi nee tiooj chi suq ak'ux, inki. 
Re' i Absalón xooj wo' hoq Hebrón. 

10Eh chupaam i junk'aam re' re' wilik taqe i aj taqareel xutaq'aaj reje kuuk' i 
ju'jun ch'uq chi aj Israel je' wili i xuq'or keh: Noq nee taq inab'iraj chi neenxuuljik 
i tuun nee taq inak'er aachii' chuq'orariik chi je' wili: Re' i Absalón xpa'ab'jik chi 
reey ar Hebrón, tiko'q taq, inki. 

11Re' Absalón xuk'am reje chi riij i kiib' siento chi winaq aj Jerusaleem. Re' keh 
xiooj chi riij chi chu'nchel kik'ux, xa re' la' xama' keht'al ta wo' hoq chib'ih jariik i 
xooj kian. 

12Eh re' Absalón xutaq'aaj ruk'amariik jinaj keh i kojol runa'ojb'al i reey David 
Ahitofel rub'ihnaal patim ar Gilo re' i rutinamiit reh chi xuch'iljik noq xuq'asaj i 
rumayiij. Eh xitahmik taqe i xi tahqinik reh i Absalón, eh xkowjik kik'ux ruuk' i 
xkiyejaam wach. 

13Eh jinaj i aj taqareel xooj k'oloq ruuk' i David je' wili i xuq'or reh: Re' hin chalik 
nuq'or aweh chi chu'nchel i quch aj Israel k'ahchi' kojiik chi riij i Absalón, inki. 

14Noq xrib'iraj chi je' re' i reey David je' wili i xuq'or keh i kikamanik ruuk' ar 
Jerusaleem: Yu'naak naa qamolom chi elik chuwach i Absalón ruum wixooj rureq 

ayu' ma' chih qohruchej maa qoh rukansaj inche ruuk' i ruq'aslaj ch'ihch' chi 
qunchelaal i wilkooj ayu' pan tinamit, inki. 

15Eh re' keh je' wili ruchaq'weesjiik i reey xkian: Re' hoj qajaaw reey neen qa'an 
chu'nchel i neenaq'or qeh, inki taqe. 

16Eh re' i reey David xelik reje Jerusaleem ruch'ihil taqe i kikamanik ruuk' i 
rub'an wii' i taaq'anik xa re' chik taqe i lajeeb' chi rixoqil xukanaa' chi 
rucha'jaljiik i paat. 

17Eh noq elinaq chik chee David Jerusaleem ruch'ihil taqe i kikamanik ruuk' 
xkipab'aa' kiib' i wilik wii' i tz'apaab' wach paat reh i tinamit. 

18Eh chu'nchel i kikamanik ruuk', chucheel i reey David ojik inki a'n eh re' taqe i 
aj Cereteo, taqe i aj Peleteo, re' i kikamanik panq'aq'inik kuch'ihil taqe i waqiib' 
siento chi aj geteo i xchalik chi riij ko Gat ki-ik'ik chi peet b'eeh chuwach i reey 
David. 

19Eh je' wili i xuq'or i reey David reh i Itai aj Gat: ¿Chib'ih reet noq xat chalik haa' 
chiqiij i hat? Ma' xta naq reet chi neetisutinik reje Jerusaleem, eh nee ti kahnik 
ruuk' i reey koxokik, re' hat tokoom wo' aatinamiit, hat esamaj cho pan tinamit. 

20Re' hat koxat k'ulik wo' iloq ayu' ma' ruk'ul taj chi neenuq'or aweh chi taq 
chiqiij. Re' hin neerub'an chi xa aha' nee kinooj, re' hat neerub'an chi neetisutinik 
reje, neerub'an chi neenqak'am taqe reje aatinamiit. Re' ta naq i QaJaaw Dios 
neentoob'inik neencha'jinik aweh chi juneliik, inki. 

21Eh re' i Itai je' wili i xuq'or reh i reey: Re' hin xti korik i nuq'or aweh 
parub'ihnaal i QaJaaw Dios i hat qajaaw reey. Chi xa aha' pa' nee ti wihik i hat ar 
wo' neekinwihik i hin, xa chib'ih pa' ineenchalik chi qanaah atoob' ta kimik atoob' 
ta k'acharik, inki. 

22Re' David je' wili xuq'or: Wila' je' re' panak'ux taq chiqiij, inki. Je' aj re' noq xooj 
i Itai aj geteo chi riij i David, ruch'ihil taqe i rak'uun rixq'uun, ruch'ihil taqe i 
rutinamiit. 

23Chu'nchel i tinamit xkik'er kichii' chi oq'ik noq xkilow i reey David chi xooj 
ruch'ihil taqe i tinamit. Eh xkiq'at reje wach i nim ha' Cedrón. Re' taqe i tinamit 
peet b'eeh taqe noq ojik inki a'n panchiq yuuq'. 

24Eh haa' wo' chikiij i Sadoc i k'amal kib'eeh aj tiij k'uch'ihil taqe i aj Levíta 
kik'amwik reh i loq'laj kaxa i molik wii' i ruk'uhb'aal i QaJaaw Dios. Ar xkiyeew i 
wilik wii' i Abiatar i k'amal kib'eeh aj tiij korehtaal xi elik chu'nchel i tinamit 
chupaam i tinamit re' re'. 

25Re' reey David je' wili i xuq'or reh i Sadoc: Chak'am wo' chik reje i loq'laj kaxa 
pan tinamit wila' re' Dios suq ruk'ux wuuk', re' wo' chik i reh neensutinik reje 

weh i hin ar. Chi je' re' nee wo' chik inwilow wach i loq'laj kaxa chi wilik 
parusanto laj itz'ihy naah paat. 

26Eh wila' re' QaJaaw Dios ma' suq ta ruk'ux wuuk' i ruk'ul chi neerub'an cho 
wuuk' nik' wach iraaj i reh, inki. 

27Eh re' reey David je' chik wili i xuq'or reh i Sadoc re' i k'amal kib'eeh aj tiij. ¿Mi 
ma' hat aj q'iij re' hat? Re' hat awuch'ihil i Abiatar ti sutinoq taq reje chi suq ak'ux 
pan tinamit, neenooj chawiij i hat i Ahimaas re' awak'uun, eh neenooj chi riij i 
Abiatar i Jonatán re' rak'uun. 

28Eh re' hin nee pee kinkahnik wach k'ixkaab' re' i ki-ik'ik wii' chi juntar i nim ha' 
chupaam i ye'aab' chiq yuuq', nee ink'ulik taq aq'or weh chib'ih k'ahchi' 
ruk'ulariik ar, inki. 

29Re' Sadoc, ruch'ihil i Abiatar i kiib' taqe chi k'amal kib'eeh aj tiij xkik'am wo' 
reje Jerusaleem i loq'laj kaxa molik wii' i ruk'uhb'aal i QaJaaw Dios, ar xi kahnik 
chi ruyub'jiik chib'ih i naa ruk'ulariik. 

30Eh re' i reey David noq johtik i rub'an chinaah i yuuq' olivo rub'ihnaal ma' xta 
ruxijab' b'urlik wach i naah suq inoq'ik ruum ruti'kiil ruk'ux. Eh chu'nchel i 
tinamit johtik inki a'n chi riij kib'urum wach i kinaah oq'ik inki a'n 

31Re' reey David xkiq'or reh chi re' Ahitofel re' ruuk' i wilkeeb' chi riij i Absalón. 
Noq xrib'iraj chi je' re' i David xupahqaaj reh i QaJaaw Dios chi ma' ta naq nenooj 
iloq wach i ruyejaam wach i Ahitofel. 

32Noq xponik i David chinaah i yuuq' inlooq'jik wii' i Dios xelik chaloq i Husai aj 
arquita, xihinaq i ruso' nujinaq chi pooq wach i naah. 

33Eh je' wili xq'orarik reh ruum i David: Wila' xat chalik wuuk' jinaj ihq chi weh. 

34Eh wila' xat sutinik reje Jerusaleem, je' wili i neenaq'or reh i Absalón: Hat reey 
re' hin juneliik naa nuwihiik awuuk' chi awaj kamanoom, je' rukab' noq xinwihik 
chi kamanik ruuk' awajaaw, tiko'q reh, chi je' re' nee kinatoob'eej reh chi ma' nee 
ta nooj eloq wach i ruyejaam wach i Ahitofel. 

35Ar wo' wilkeeb' i kiib' chi k'amal kib'eeh aj tiij re' i Sadoc ruch'ihil i Abiatar. Eh 
aha' wilik taqe i naa ab'iram chupaam i paat i rub'an wii' taaq'anik i reey 
neenaq'or keh. 

36Eh wilkeeb' wo' ar Ahimaas ruch'ihil i Jonatán i kak'uun i kiib' chi k'amal b'eeh 
aj tiij re' re' neerub'an chi neenataq'aaj cho ruq'orariik weh chikiij aha' wilik taqe 
i naa ab'iram, inki. 

37Eh noq re' i Husai i ramigo i David xooj k'oloq ar Jerusaleem, re' i Absalón 
manlik wo' okik i rub'an pantinamiit. 

2 Sam 16 

1Noq rik'sam chik k'isiin i nah yuuq' i reey David xchalik k'ularoq ruum i Siba 
rumoso i Mefi-boset ruk'amam chaloq i ki'ib' i b'uurux wilik i kihqaam chikiij. Eh 
kihqaam chaloq i kiib' siento chi kaxlanwi'k, jinaj siento kuht i chiq uuva, eh kiib' 
siento i suq laj kaxlanwi'k chiq higo korjinaq wii' jinaj koxtaal tz'uhuum i riis 
uuva. 

2Re' reey David je' wili i xuq'or reh i Siba: ¿Chib'ih kamaj noq i nak'am taqe 
chaloq i wili? inki. Eh re' Siba je' wili xuq'or: Re' taqe i b'uurux reh chi nee ti 
johtik reje chi riij i hat reey ruch'ihil taqe awak'uun awixq'uun. Re' i kaxlanwi'k, i 
chiq uuva reh chi neenkik'ux taqe a soldado. Eh re' i riis uuva reh chi neenkuk'ej i 
naakiq'uhtiik chi b'ehik panchiq yuuq', inki. 

3Eh re' reey David xupahqaaj reh i Siba chi je' wili: ¿Aha' xkahnik chee Mefi-boset 
i riih rumaam Saúl apatroon? inki. Re' i Siba je' wili xuq'or: Re' reh xkahnik cho 
Jerusaleem ruum i rukapaaj chi naa rupa'ab'jiik chi reey kuum i aj Israel chi jilow 
i Saúl re' rumaam, inki. 

4Eh je' wili i xq'orarik reh i Siba ruum i reey David: Chu'nchel i chib'ih naq jariik i 
wilik reh i Mefi-boset aweh chik naa rukahniik, i nuchjik. Re' i Siba je' wili i 
xuq'or: juneliik ta naq nee ti wihik pansuqkiil k'uxliis wuuk', inki. 

5Re' reey David xponik Bahurim, ar wilik jinaj i winaq Simei i rub'ihnaal rak'uun i 
Gera re' ruuk' taqe chaloq i riih rumaam i Saúl xelik cho chu b'ajariik i David. 

6Eh xukut cho chi ab'aj xukut wo' chi ab'aj taqe i rumoso chu'nchel i ru soldado 
wilik chi rujunsuut. 

7Eh re' Simei je' wili i xuq'or reh i reey David: Eleen reje ayu' i hat winaq aj 
kaansoom yiib' wach ana'ojb'al. 

8Re' QaJaaw Dios xye'wik aweh chutojariik amahk ruum xakansaj taqe i rak'uun, 
rixq'uun i Saúl re' chik i hat xat kahnik chi reyil chi jilow. Xa re' la' re' QaJaaw 
Dios xat resaj wo' chik chi reyil, re' chik i Absalón awak'uun xukoj chajilow chi 
reyil, ruum hat aj kaansoom, eh yiib' wach ana'ojb'al, inki. 

9Eh re' i Abisai rak'uun i Sarvia je' wili i xuq'or reh i reey David: Re' hat reey, 
¿Chib'ih reet noq k'ahchi' kaat rub'ajam i winaq re' re' je' rukab' i tz'i' xakimik 
chik reh? Re' hin chayeew q'ab' weh chi yu'naak neenooj nuyok' i ralaq, inki. 

10Eh re' reey David je' wili i Xuq'or: Re' taq i hat i rak'uun i Sarvia, wila' re' reh 
k'ahchi' kiin rub'ajam re' reh reht'al chi re' QaJaaw Dios k'ahchi' ruq'oriik reh chi 
naa rub'anam chi je' re'. Eh ma' ruk'ul ta chi awach nee nq'orik reh chi je' wili: 
¿Chib'ih reet i na a'n chi je' re'? ma' nuch joq taj, inki 

11Re' reey David je' wili i xuq'or reh i Abisai, keh i raj kamanoom: Wila' re' i 
manlik wak'uun iraaj nukanteesjiik ra'j naa chik re' i re' ruuk' riih rumaam 

Benjamín ma' nee raaj nukanteesjiik. Chakanaa' taq kirukansaj peet ruum re' i 
QaJaaw Dios xq'orik reh chi je' re' i naa rub'anam. 

12Ruq'iij re' Dios k'ahchi' cho rilow i ti' k'ahchi' nuk'ulum, ru q'iij re' i rotob'il nee 
ruyeew cho weh chi jilow i ti' k'axik k'ahchi' b'iram rib'iral yu'naak, inki. 

13Re' David haa' taqe i winaq ruch'ihil ojik inki a'n chikiwach ruuk' i kib'eeh. Re' 
Simei ojik wo' rub'an i reh wach salik yuuq' chi kikorkiil, eh k'ahchi' taqe 
rukutib'eem chi ab'aj, eh k'ahchi' rutukem i pooq wach kinaah. 

14Eh re' reey David haa' taqe i tinamit ruch'ihil ma' k'isiin i kiq'uhtiik noq xi 
ponik chi chii' i nim ha' Jordán ar xi okik chi hi'lik. 

15Eh re' i Absalón haa' taqe i ruch'ihil xi okik pan tinamit Jerusaleem. Eh ruch'ihil 
wo' hoq i Ahitofel. 

16Re' i Husai reh i aj arquita ramigo i David xooj chi k'ulariik i Absalón, eh k'erlik 
chii' chi q'orariik chi je' wili: K'achlik i reey, k'achlik i reey, inki. 

17Eh re' i Absalón xupahqaaj reh i Husai chi je' wili: ¿Mi hat manlik ramigo re' i 
David? Wila' hat manlik ramigo. ¿Chib'ih reet noq ma' xat'ooj chi riij? inki. 

18Re' Husai je' wili xuq'or reh i Absalón: Re' hin ma' xinooj ta chi riij ruum re' hin 
naa nukamaniik ruuk' naa nukahniik ruuk' awach i reey rusik'im wach i Dios i 
kisik'im wach i tinamit Israel, je' re' noq re' hin naa nukahniik awuuk' i hat. 

19Re' hin ruuk' i rak'uun i manlik wamigo naa nukamaniik. Nik' wach noq 
xinkamanik ruuk' i awajaaw, je' re' noq naa nukamaniik awuuk' i hat, inki. 

20Eh re' i Absalón xupahqaaj reh i Ahitofel chi je' wili: Re' hoj inqaaj chi nee nakoj 
qana'ojb'al ruuk' chib'ih i naaqanam, inki. 

21Re' i Ahitofel je' wili xuq'or reh i Absalón: Re' hat ti woroq kuuk' taqe i 
rukab'ruxoqil awajaaw re' taqe ixoq xukanaa' chi rucha'jaljiik i paat i rub'an wii' 
taaq'anik. Chi je' re' chu'nchel i tinamit Israel neenkireq chi riij chi rixowaaj 
awach awajaaw. Ruuk' i re' nee nayeew ruman i rukowiil kik'ux i wilkeeb' 
awuuk', inki. 

22Eh xkiyejaa' jinaj i ru-itz'ihy naah paat i Absalón chinaah i paat i rub'an wii' i 
taaq'anik i David. Re' Absalón ar xwirik kuuk' taqe i rukab' rixoqil i rajaaw, eh 
xkilow chu'nchel i aj Israel. 

23Chupaam taqe i q'iij re' re' noq impahqaljik reh i Ahitofel chi naa rukojom i 
na'ojb'al ink'ularik wo' hoq, je' naa ruq'orb'al i Dios. Re' reey David i rub'an taqe i 
ruq'or i Ahitofel, eh i rub'an wo' hoq i Absalón taqe i ruq'or. 

2 Sam 17 

Re' i Husai xuyoj wach i ruyejaam wach i Ahitofel 

1Re' i Ahitofel je' wili i xuq'or reh i Absalón: Chayeew q'ab' weh chi nee nusik' 
kiwach kab'laj-oq miil i soldado. Eh xa chupaam aq'ab' wili nee qohooj chi 
rusik'ariik i reey David. 

2Eh neenub'an i q'aq'inik ruuk' noq koq'uhtinaq, noq ma' xta chik rukowiil i 
ruti'jolal neenchalik ruyo'jiik. Eh re' taqe i ru soldado neenkimol chi elik, eh xa re' 
reey David neenukansaj chi kixilak. 

3Eh neenuq'or keh chu'nchel i wilkeeb' chi riij i David chi neenkik'am kiib' 
panotob'il awuuk' i hat, eh ma' nee ta taqe inqakansaj. Re' inawaaj i hat chi 
neenkimik xa re' wo' hoq i jinaj chi reey, reh chi ma' nee ta chik inwihik q'aq'inik 
chupaam taqe i tinamit, inki. 

4Re' i Absalón xuk'ul ruk'ux i xuq'or i Ahitófel, eh xuk'ul wo' kik'ux chu'nchel i 
kikojwik na'ojb'al wilkeeb' Israel. 

5Xa re' la' re' i Absalón xutaq'aaj ruk'amariik i Husai i aj arquita reh chi xuq'or mi 
ma' xta reet i xkorjik wach, oon ma' chih taj. 

6Eh noq xponik i Husai chuwach i Absalón je' wili xq'orarik reh: Re' ruyejaam 
wach i Ahitofel re' taqe wili. ¿Mi ruk'ul chi neen qa'an, oon ma' ruk'ul taj cha q'or 
qeh i hat? i nuchjik. 

7Re' Husai je' wili i xuq'or: Re' i xuyejaa' wach yu'naak i Ahitofel ma' ruk'ul ta chi 
nee taq i na a'n. 

8Re' hat aweht'al chi re' awajaaw, ruch'ihil taqe i ru soldado kow taqe, yu'naak 
yohb'aal naa wach i kijosq'iil, je' kikab' i josq'laj ixoq oso xq'ucharik taqe i kok' 
rak'uun. Eh je' wo' chik re' awajaaw okrinaq chi q'aq'inik. Re' reh ma' nee ta 
rik'saj aq'ab' chi kixilak i ru soldado. 

9Noq iraaj yu'naak rukeb'aam chik riib' pampaat ab'aj, oon pan jino'q chik ye'aab' 
noq neenokik chi q'aq'inik i David kuuk' i aa soldado. Eh wilik neekiq'orik reh chi 
je' wili: Re' i David xuq'at chik qawach chi q'aq'inik, inko'q taqe. 

10Eh re' taqe i soldado xti kow kiib', je' kikowiil i kaq b'ahlam naa ruchaliik 
kiyo'jiik, ruum chu'nchel i aj Israel kieht'alinik reh chi re' awajaaw kow riib' chi 
q'aq'inik, je' wo' taqe i ruch'ihil kow wo' kiib' i keh. 

11Re' hin i nuq'or aweh chi ma' xta naq reet chi neenamol kiwach chu'nchel i aj 
Israel aj Dan neemponik ko Beerseba. Re' i keh xiik' naah kik'ihaal je' kik'ihaal 
saniib' wilkeeb' chi chii' i palaw. Eh re' hat nee ti k'amwik kib'eeh noq nee kiooj 
chi q'aq'inik. 

12Chi je' re' neenqa'an i q'aq'inik ruuk' awajaaw xa aha' pa' yuuq' wilik. Eh chi 
ma' reht'al noq neeqoh-ooj k'oloq chinaah, chi je' re' neenqakansaj i reh, eh nee 
wo' inkuxik qakansam taqe i ru soldado. 

13Eh wila' xooj rukeb'aa' riib' chupaam jino'q i tinamit chi qunchelaal i hoj aj 
Israel neenqak'am qalaso neenqaqerej reje i tinamit re' re' ko chi chii' i palaw ma' 
jino'q chik ab'aj neenqakanaa' paruye'aab', inki. 

14Eh re' i Absalón ruch'ihil taqe i aj Israel je' wili i xkiq'or: Re' qana'ojb'al xukoj i 
Husai q'e' chihooj chuwach i qana'ojb'al xukoj i Ahitofel, inki taqe. Je' re' i xkiq'or 
ruum ruq'orom wo' hoq i Dios chi naa ruyojiik wach i na'ojb'al ruq'orom i 
Ahitofel, eh chi ruum i re' naa ruchaliik i ti' k'axik chinaah i Absalón. 

15Eh re' i Husai xuq'or reh i Sadoc ruch'ihil i Abiatar re' taqe k'amal kib'eeh aj tiij 
i na'ojb'al xukoj i Ahitofel, eh je' wo' hoq i na'ojb'al xukoj i reh, reh i Absalón, je' 
wo' keh i k'amal kib'eeh i aj Israel. 

16Xuq'or wo' keh chi kitaq'aaj ruq'orariik chi jumehq'iil reh i reey David chi 
marik'saj aq'ab' wach k'ixkaab' chupaam i ye'aab' chiq yuuq', chi q'ahxoq reje chi 
juntar i nim ha' Jordán reh chi ma' nee ta nkanteesjik i reh, je' wo' taqe i ru 
soldado. 

17Re' Jonatán ruch'ihil i Ahimaas ar naq wilkeeb' chi chii' i ha' Rogel ma' ruyeta 
naq riib' chi kiokik Jerusaleem ruum neekilariik. Eh xa jinaj i aj poh ixoq i xponik 
q'oroq keh i k'ahchi' ruk'ulariik pan tinamit. Eh re' chik i Jonatán, re' chik 
Ahimaas xiooj chi q'orariik reh i reey David. 

18Xa re' la' jinaj i k'isa k'ijool x-ilwik keh, eh xooj ruq'or reh i Absalón, eh re' i 
Jonatán ruch'ihil i Ahimaas xiooj lom chi jumehq'iil parupaat jinaj i winaq wilik 
ar Bahurim jinaj i chaamlaj jul wilik chii' i rupaat ar xkikeb'aa' qohoq kiib'. 

19Eh re' rehk'een i winaq ehchan paat xub'ur naah i jul ruuk' i jinaj itz'ihy, xuhel 
wach i naq'wach trigo chinaah, eh ma' jino'q xnab'inik reh chi xkikeb'aa' kiib' ar. 

20Eh re' taqe i kikamanik ruuk' i Absalón xi ponik chupaam i paat re' re' 
xkipahqaaj reh ixoq chi je' wili: ¿Ma' xta naa ayu' i Ahimaas ruch'ihil i Jonatán? 
inki taqe. Re' ixoq je' wili i xuq'or: Korik ki-ik'ik ayu' xa re' la' ayu' xiooj qohoq chi 
chii' i nim ha', inki. Noq xkilow chi ma' xkireq taj i xi ponik sik'ool xi sutinik wo' 
chik reje Jerusaleem. 

21Eh noq xiooj taqe i sik'ool re' re' xi elik cho chupaam i chaam laj jul i Ahimaas 
ruch'ihil i Jonatán, xiooj chi jumehq'iil ruuk' i reey David je' wili i xkiq'or reh: 
Chanik'eej taq aq'iij tiq'ahxoq taq reje chi juntar i nim ha' ruum re' i Ahitofel 
xuq'or chi ma' xta reet chi naa kichaliik q'aq'ineel quuk' chupaam aq'ab' wili, inki 
taqe. 

22Je' aj re' noq re' David haa' taqe i ruch'ihil xkiq'at reje wach i nim ha' Jordán. Eh 
noq komajaa' insaq'ik q'ahxinaq chik taqe reje chi kunchelaal chi juntar i nim ha'. 

23Eh re' i Ahitofel noq xrilow chi ma' xb'aan taj i xuq'or xukoj i rihqb'aal i 
rub'uuruux xooj reje parupaat chupaam i rutinamiit. Eh xuyejaa' kahnoq wach 

chib'ih i naa rub'aan parupaat chi riij i re' xooj rujihk'aaj riib' je' aj re' noq xkimik 
i Ahitofel. Ar xmuhqik chupaam i ye'aab' muhqinaq wii' i rajaaw. 

24Noq re' i David haa' taqe i ruch'ihil ponik inki a'n pan tinamit Mahanaim. Re' i 
Absalón ruch'ihil taqe i ru soldado aj Israel manlik k'ahchi' kiq'atam wach i nim 
ha' Jordán. 

25Re' i Absalón xupab'aa' Amasa chi k'amal kib'eeh i ru soldado chi jilow i Joab. 
Re' i Amasa rak'uun jinaj i winaq aj Ismael Itra i rub'ihnaal, re' i xwihik chi 
ruwinaq'iil i Abigail rixq'uun i Nahas ras i Sarvia rutuut i Joab. 

26Eh re' Absalón haa' taqe i ruch aj Israel ruch'ihil, ar xkiyejaa' i ki-itz'ihy naah 
paat Galaad. 

27Noq xponik i reey David Mahanaim xchalik k'ularoq ruum i Sobi rak'uun i 
Nahas Rabá i rutinamiit wilik pankiyuq'ul i riih rumaam i Amón, xelik wo' chaloq 
Maquir chi k'ulariik rak'uun i Amiel aj Lodebar. Xelik wo' chaloq i Barzilai chi 
k'ulariik aj Rogelim wilik paruyuq'ul i Galaad. 

28Eh xkik'am reje i chib'ih jariik i xkisiij reh i David, je' wo' keh i tinamit ruch'ihil, 
xkik'am reje taqe i ch'aht, i ak'al xun, taqe ikom, trigo, sebada, arina i k'ilimaj 
trigo. Eh xkik'am wo' reje kok' kinaq', je' wo' hoq i kaxlan kinaq'. 

29Eh xkik'am wo' reje i riis kaab', i manteka', taqe tentzun, i kexu, reh chi xuk'ux i 
David, je' wo' taqe i ruch'ihil. Ruum keht'al i keh chi chupaam i ye'aab' chiq yuuq' 
xi chalik, chi q'uhteel taqe, chi kinuhmik, eh chi chiqiij kichii'. 

2 Sam 18 

Re' David xelik korik ruuk' i q'aq'inik, eh re' rukimiik i Absalón 

1Re' David xrajlaaj taqe i ru soldado xupab'aa' i k'amal kib'eeh chi kich'uhqaal 
wilik i jinaj miil chi kiib', wilik i jinaj siento chi kiib'. 

2Re' reey David oxch'uq xresaj i ru soldado, re' peet ch'uq re' i Joab xukoj chi 
k'amal kib'eeh, eh re' rukab' ch'uq re' i Abisai rak'uun i Sarvia i ruchaaq i Joab 
xukoj chi k'amal kib'eeh, re' i roox ch'uq re' Itai i aj Gat xukoj chi k'amal kib'eeh. 
Re' i reey David je' wili i xuq'or: Re' hin naa wojiik haa' chi q'aq'inik taq chawiij, 
inki. 

3Eh re' taqe soldado je' wili i xkiq'or: Re' hat reey ma' ruk'ul ta chi nee tiooj ruum 
re' taqe i aj ixowaal ma' xta nkaaj reh chi nee qoh elik, oon nee qoh kimik yejaal-
oq. Re' hat reey xiik' naah aloq'il chuwach i lajeeb' miil chi qaxilak i hoj. Ruum aj 
re' xti ruk'ul chi neetikahnik ayu' pan tinamit, xa neenataq'aaj reje toob'en qeh, 
inki taqe. 

4Re' reey David je' wili kichaq'weesjiik xub'an: Re' hin neenub'an taq i xqaq'or re' 
i ruk'ul taq inawilow, inki. Eh xusalaa' reje riib' chii' ookb'al reh i tinamit noq 

k'ahchi' keliik chee soldado chi kich'uhqaal, wilik i jinaj siento, wilik i jinaj miil 
chi kiib'. 

5Eh re' i reey David je' wili i xuq'or keh i Joab, i Abisai, i Itai: Panub'ihnaal i hin 
ma'an taq i ti' k'axik reh i k'ijool Absalón, inki. Eh chu'nchel i soldado xkib'iraj i 
xuq'or i David chi riij i Absalón. 

6Re' taqe i ru soldado i reey David xiooj chupaam i ye'aab', xkian i q'aq'inik kuuk' 
i ki soldado i kuch aj Israel chupaam i ch'ahn wilik pankiyuq'ul i riih rumaam 
Efraín. 

7Eh re' taqe i ru soldado i David xkiq'at wach i ki soldado i aj Israel ar xkian i 
ruk'ihaal kaansanik juninaq miil chi soldado i xkikansaj. 

8Eh chupaam i q'iij re' re' xooj chi nimaal chupaam i tinamit, eh ma' k'isiin i 
xikimik panch'ahn chuwach i xikanteesjik ruuk' i q'aslaj ch'ihch'. 

9Re' taqe i ru soldado i reey David xponik kireq i Absalón chi iqlik chi riij jinaj 
imas kawáyu. Re' i kawáyu xik'ik chi ri'sil i juniwal chi qamaan tz'inuj, eh xooj chi 
korik. Eh re' i Absalón xiik' q'ilojoq i ralaq xilak q'ab' chee' xkahnik chi t'uylik 
panteew. 

10Eh jinaj i winaq xik'ik ilwoq reh xooj ruq'or reh i Joab chi je' wili: Re' hin 
xwilow chi re' Absalón t'uylik nah q'ab' chee', inki. 

11Re' Joab je' wili xuq'or: Wila' xawilow wach, ¿Chib'ih reet noq ma' xakansaj chi 
jumpech? Re' hin nee naq i nuyeew aweh i lajeeb' chi tumiin re' ruuk' i plata. Eh 
nee wo' naq i nuyeew jino'q i b'ak'b'al apaam, i nuchjik. 

12Re' i winaq je' wili ruchaq'weesjiik i Joab xub'an: Atoob' ta naq nee nayeew weh 
i lajeeb' chi tumiin re' ruuk' i plata xama' xta wo' naq neenwuchej i rak'uun i reey 
David ruum re' hoj xqib'iraj i xuq'or aweh i reey i hat i xuq'or reh i Abisai i xuq'or 
reh i Itai chi ma' xta taq i naa awuchem i Absalón. 

13Eh wita xnukansaj i Absalón xa re' wo' naq i hin xnuyeew wiib' panti' k'axik, 
ruum re' i reey David xaxunab'eej wo' naq. Re' hat ma' nee ta naq kinako'leej, 
inki. 

14Eh re' i Joab je' wili i ruchaq'weesjiik i winaq xub'an: Xa ma' xta nkih chi nee 
nucham wiib' chi k'utaaj awuuk', inki. Xuchop chaloq ixib' chi ruq'as ju' ch'ihch' 
xuch'ahpaaj i koq chii' ránima i Absalón atoob' ta kok'achlik wo' naq nah q'ab' 
tz'inuj. 

15Chi riij i re' lajeeb' taqe i ru soldado i Joab xkijil i koq kiib' xkimanaa' 
rukanteesjiik i Absalón. 

16Chi riij i re', re' i Joab xuq'or chi naa ruxuljiik reje i rutuun reh chi re' taqe i ru 
soldado xkikanaa' i q'aq'inik kuuk' i kuch aj Israel. 

17Eh xkik'am chaloq i ruti'jolal i Absalón xkimuq'aa' chupaam i chaam laj jul wilik 
panch'ahn, eh xkimol wach jinaj mama' tuhb' ab'aj chinaah. Eh chu'nchel i ki 
soldado aj Israel wilkeeb' naq chi riij i Absalón xkimol chi elik, xiooj pankipaat. 

18Noq kok'achlik i Absalón xutus wach ab'aj najt naah wilik ar wach k'ixkaab' reh 
i reey. Re' i rub'ihnaal xukoj reh i tusuj ab'aj re' re', ruum ma' jino'q rak'uun 
xwihik chi xukanaa' i rub'ihnaal. Eh re' i tusuj ab'aj re' re' Absalón rub'ihnaal 
xkahnik chi jumpech. 

19Eh re' i Ahimaas rak'uun i Sadoc je' wili i xuq'or reh i Joab: Chayeew q'ab' weh 
reh chi nee kinooj wajimaam wiib' chuq'orariik reh i reey David chi xko'ljik chik 
ruum i QaJaaw Dios pan kiq'ab' i nixowanik wach, inki. 

20Re' Joab je' wili i xuq'or: Re' hat ma' ruk'ul taj chi hat naa awojiik q'oroq reh i 
reey chib'ih i xk'ularik. Neena rub'an chi nee naq'or koq'uun yu'naak ma' chih taj, 
ruum re' i rak'uun i reey xkimik, inki. 

21Eh re' Joab je' wili i xuq'or reh jinaj i soldado aj etiope: Re' hat naa rojiik 
aq'orom reh i reey David chib'ih i xk'ularik i xawilow. Eh re' i aj Etiopía 
xuk'utzaa' qohoq riib' chi ye'b'al ruloq'il i Joab xooj rajimam riib' chi q'orariik. 

22Re' i Ahimaas je' wili i xuq'or reh i Joab: Re' hin ma' xta nwaaj reh chib'ih pa' 
ank'ul, re' hin naa wojiik wajiim chi riij i aj Etiopía, inki. Re' Joab je' wili 
ruchaq'weesjiik xub'an: ¿Chib'ih reet noq q'e' nawaaj ojik i hat? re' reey xama' 
xta wo' hoq i neerusiij aweh chi riij i neenaq'or, inki. 

23Re' Ahimaas je' wili i xuq'or: Ma' xta nwaaj reh, naa la' wojiik wajiim chi riij, 
inki. Hiy wo' awajiim re' inkinoq chaq'wik i Joab. Re' Ahimaas xooj wo' rajimam 
riib' wach k'ixkaab' xik'ik ponoq rik'saj i aj Etiopía. 

24Eh re' reey David tz'unlik chi chii' i kiib' chi puerta panookb'al reh i tinamit re' 
soldado wilik chi cha'jinik ar xjohtik chinaah i tz'aq i wilkeeb' wii' i puerta. Eh 
noq xtz'ehtanik reje i rilow jinaj i winaq xooj k'oloq chi rutkeel rajimam riib'. 

25Re' aj cha'joom re' re' xuk'er reje chii' chi q'orariik reh i reey David chi wilik i 
xooj k'oloq, re' reey David je' wili xuq'or: Wila' rutkeel xk'uloq iraaj ruq'orom chi 
holohik rib'irjiik i xchalik ruq'or, inki. Eh re' soldado xrilow chi xk'uloq ma' naj ta 
ar i winaq. 

26Re' aj cha'joom xrilow wo' chik chi jinaj i winaq xooj k'oloq rajimam riib' kow 
xuk'er reje chii' chuq'orob'jiik i cha'jinik i rub'an chii' puerta je' wili xuq'or: Jinaj 
wo' chik i winaq xk'uloq chi rutkeel, inki. Re' reey David je' wili xuq'or: Noq i 
nuq'or i hin holohik rib'irjiik i xchalik ruq'or, inki. 

27Eh re' aj cha'joom je' wili i xuq'or: Re' i peet xk'uloq re' ta b'ila' i Ahimaas i 
rak'uun i Sadoc xti re' i rajiim inwilow reje, inki. Re' i reey David je' wili i xuq'or: 

Re' winaq re' re' holohik i runa'ojb'al noq i nuq'or i hin holohik rib'irjiik i xchalik 
ruq'or, inki. 

28Eh re' Ahimaas noq xooj k'oloq xuxuk'aa' riib' chuwach i reey xuyeew rusuqkiil 
ruk'ux je' wili xuq'or reh: Neeta naq inye'arik ruloq'il aaWaJaaw aaDios ruum re' 
reh xtoob'inik aweh chi xa a'n keh taqe i aj ixowaal inkaaj naq kianam aweh, inki. 

29Re' reey David xupahqaaj reh chi je' wili: ¿Mi suq ruk'ux i kisa k'ijool Absalón? 
inki. Re' i Ahimaas je' wili i xuq'or: Qajaaw reey, noq xirutaq'aaj chee Joab ayu' i 
awaj kamanoom xwilow noq xa kimolib'ik chik i tinamit xa re' la' ma' xnunab'eej 
taj chib'ih i xk'ularik, inki. 

30Eh re' reey David je' wili i xuq'or reh i Ahimaas: Re' hat tipaa' pee reje chi 
juntar. Re' i Ahimaas xupab'aa' wo' reje riib' chi juntar. 

31Eh chupaam i jumehq' re' re' xponik i aj Etiopía, je' wili i xuq'or reh i reey 
David: Re' hat qajaaw reey chab'iraj i q'orik wili i holohik rib'irjiik xchalik nuq'or 
aweh. Re' chi re' i QaJaaw Dios xub'an chik cho otob'il aweh i hat, xat ruko'leej 
pan kiq'ab' i ki-ixowanik awach, inki. 

32Eh re' i reey David xupahqaaj reh i aj Etiopía chi je' wili: ¿Mi suq ruk'ux i k'isa 
k'ijool Absalón? inki. Re' i aj Etiopía je' wili i chaq'wik xub'an: Q'e' naq chihooj chi 
chu'nchel i ki-ixowanik awach, eh inkaaj kianam aweh chi neenkik'ul keh je' 
rukab' i kimik xuk'ul i Absalón, inki. 

33Eh re' i David xtib'ik ruk'ux xjohtik chinaah i paat wilik panookb'al xb'ehik reje 
chi rutkeel xutik'aa' oq'ik, je' wili i xuq'or: Hat Absalón, hat wak'uun, hat Absalón, 
hat wak'uun, chib'ih reet noq xat kimik xti xuk'ul naq chi re' hin xin kimik pan 
ajilob'aal. Hat Absalón hat wak'uun, ¿Chib'ih reet i xak'ul chi je' re'? inki. 

2 Sam 19 

1Eh xkiq'or reh i Joab chi re' i reey David oq'ik i rub'an ruum i rukimiik i Absalón 
re' i rak'uun. 

2Re' i rusuqkiil naq kik'ux chi xi elik korik ruuk' i q'aq'inik xsutinik chi ruti'kiil 
k'uxliis ruum ma' k'isiin ta xtib'ik ruk'ux i reey David ruum i rukimiik i rak'uun. 

3Eh chupaam i q'iij re' re', re' taqe i soldado xa chi ma' eht'alimaj xi okik chupaam 
i kitinamiit yo'jik inki a'n ma' k'isiin i kik'ixiik je' rukab' inkik'ul i xa chi ma' 
eht'alimaj kielik cho panq'aq'inik. 

4Eh re' reey David rutz'apam i wach oq'ik i rub'an k'erik chii' chi q'orariik chi je' 
wili: Hat Absalón, hat wak'uun, hat Absalón hat wak'uun, inki. 

5Re' Joab xooj chupaam i paat i rub'an wii' i taaq'anik i reey David je' wili xuq'or 
reh: Re' hat reey xak'uhtaaj kik'ixb'ilaal taqe i aa soldado, re' taqe i xiko'linik riij 

aak'achariik i hat, xkiko'leej wo' riij i ruk'achariik taqe awehk'een taqe 
aawak'uun awixq'uun, je' wo' kik'achariik taqe i rukab' awixoqil. 

6Yu'naak i hat xak'uhtaaj chi ma' xta nawaaj keh taqe aa soldado je' wo' taqe i 
k'amal kib'eeh. Re' chik i q'e' nak'ax taqe awach i ki-ixowanik awach, eh re' chik i 
nawixow kiwach i kik'axwik aweh. Re' hin xnukoj rehtaal chi q'e' naq suq ak'ux 
chi xkahnik ta chi k'achlik i Absalón atoob' ta xooj kimik naq i hoj chi qunchelaal. 

7Re' hin i nuq'or aweh i hat reey chi eleen reje chi riij i paat chayeew rusuqkiil 
kik'ux taqe i aa soldado. Eh wila' ma' xa a'n i je' re', re' hin xti korik i nuq'or aweh 
i parub'ihnaal i QaJaaw Dios chi xa chupaam aq'ab' wili ma' jino'q chik i soldado 
neenkahnik awuuk'. Re' i ti' neenak'ul re' re', ma' xata je' rukab' taqe i ti' ak'ulum 
chaloq chupaam ak'achariik, inki. 

8Eh re' i reey xelik chaloq chalik rutzunaa' riib' panookb'al reh i tinamit. Eh noq 
xkib'iraj chi tzunlik chik ar i reey, chi kunchelaal i soldado xooj kik'uhtaaj kiib' 
chuwach. Noq xk'ularik i wili re' taqe i aj Israel wilkeeb' naq chi riij i Absalón 
xkimol chi elik pankipaat. 

9Eh xa aha' chupaam i ju'jun ch'uq chi kitinamiit aj Israel xkiwech'uj riij je' wili 
inkiq'or: Re' reey David xooj ruko'leej pan kiq'ab' taqe i ki-ixowanik qawach, eh 
xoj ruko'leej wo' pan kiq'ab' i aj filisteo, eh yu'naak xumol chi elik panqatinamiit 
xa ruum i ruyo'jiik chuwach i Absalón. 

10Re' hoj xqapab'aa' i Absalón chi qareey, eh yu'naak xkikansaj cho panq'aq'inik. 
¿Chib'ih reet noq ma' xqapahqaaj reh i reey David chi nee wo' chik insutinik 
chaloq reh? inki taqe. 

11Eh xponik rib'iral ruuk' i reey David chupaam i rupaat, ruum i re' xutaq'aaj 
ruq'orariik keh i kiib' chi k'amal kib'eeh aj tiij re' Sadoc, re' i Abiatar, je' wili 
xuq'or reje: Re' taq i hat cha pahqaaj keh i k'amal kib'eeh i aj Judá, ¿chib'ih reet 
noq koq'uun xkipahqaaj chi naa wo' chik nusutiniik chupaam i paat i nub'an wii' i 
taaq'anik? Xanaah re', re' naq keh peet xkipahqaaj chi naa nusutiniik reje. 

12Re' keh nutinamiit taqe was nuchaaq' taqe nuti'jolal taqe ma' ruk'ul ta chi 
xkicham kiib' reh i ruq'orariik chi naa wo' chik nusutiniik cho chupaam i paat i 
nub'an wii' i taaq'anik, re' naq i re' xkipahqaaj weh chi peet, inki. 

13Re' David xuq'or chi naa ruq'orariik reh i Amasa chi je' wili: Re' hat, hat 
nuti'jolal i ruk'ul chi naa akahniik chi rajaaw i k'amal kib'eeh i nu soldado chi 
jilow i Joab. Eh wila' ma' xnub'an awuuk' i nuq'or aweh, i ruk'ul chi nee kiruyeew 
pa runimaal ti' k'axik i Dios, inki. 

14Ruuk' i xuq'or re' re' i David koowjik kik'ux i wilkeeb' ar Judá, ruum i re' chi 
kunchelaal xkian jinaj wach kik'ux chi xkitaq'aaj ruq'orariik reh i reey David chi 
naa wo' chik rusutiniik chaloq ruch'ihil taqe i kikamanik ruuk'. 

15Eh noq xsutinik chaloq i reey David xponik chi chii' i nim ha' Jordán. Re' taqe i 
aj Judá keh xi ponik Gilgal reh chi xponik kitob'eej i reey noq xik'ik panim ha' 
Jordán. 

16Eh re' i Simei xooj wo' chi jumehq'iil chi k'ulariik i reey David. Re' i Simei 
rak'uun i Gera, Bahurim i b'ih i rutinamiit. Re' i Gera re' ruuk' taqe i riih rumaam 
Benjamín. 

17Re' Simei xuk'am taqe chi riij i jinaj miil chi winaq i riih rumaam taqe Benjamín. 
Eh xuk'am reje chi riij i Siba i xwihik chi rumoso i Saúl, eh re' Siba ho'lajuuj i 
rak'uun, juninaq i rumoso xuk'am reje chi riij. Eh xi q'ahxik reje chi juntar i nim 
ha' Jordán, peet taqe reje chuwach i reey David. 

18Re' keh xi q'ahxik reje kochi juntar i nim ha' reh chi xkitob'eej i reey David, je' 
wo' taqe i ruch'ihil noq ki-ik'ik chupaam i nim ha' Jordán. Re' inkaaj chi suuqb'ik 
ruk'ux i reey kuuk'. Noq xponik i reey chi chii' i nim ha', re' i Simei i rak'uun i 
Gera xuxuk'aa' riib' chuwach, 

19eh je' wili xuq'or reh: Hat nureey re' hin i nupahqaaj kuyb'al numahk chawach, 
ma' yeew panak'ux i numahk xnub'an noq xat elik pan tinamit Jerusaleem. Ma' ta 
naq nee kinayeew chi tojariik i numahk ruum i ma' holohik ta xnub'an. 

20Re' hin weht'al chi korik noq xinmahkunik chawach. Xa re' la' yu'naak re' hin 
xin chalik chi peet chak'ulariik i hat reey. Re' hin xink'ulik chi peet chikiwach 
taqe chu'nchel i riih rumaam José, inki. 

21Eh re' i Abisai rak'uun i Sarvia je' wili xuq'or. ¿Mi ma' ruk'ul re' chi 
neenkanteesjik i Simei ruum xat rub'aj i hat reey rusik'im chaa wach i Dios? inki. 

22Re' reey David je' wili i xuq'or: Re' taq i hat rak'uun i Sarvia ma' hat ta taq naa 
aq'oriik weh chib'ih i naa nub'anam, ¿Chib'ih reet noq kinawaaj taq kiin 
ataq'aam? Re' hin weht'al chi re' hin i reey Israel. Re' hin i nuq'or chi ma' jino'q i 
naa rukanteesjiik Israel chupaam i q'iij wili, inki. 

23Eh re' reey David xti xuq'or i korik reh Simei chi ma' naa ta rukanteesjiik. 

24Eh re' i Mefi-boset rak'uun Saúl xooj wo' chi k'ulariik i reey. Xa re' wo' noq xooj 
i reey ma' xutz'aj taj i rooq ma' xujoy ta wo' i rusinchii', ma' xutz'aj ta wo' hoq i 
ruso' korehtaal chik xsutinik chee reey chi suq ruk'ux, chi ma' xta xuk'ul chaloq. 

25Eh noq xponik Jerusaleem i reey je' wili i xuq'or reh: Raaj i hat Mefi-boset, 
¿Chib'ih reet noq ma' xat'ooj ta chi wiij? i nuchjik. 

26Re' reh je' wili i xuq'or: Jaaw re' hat aweht'al chi ma' kimb'ehik taj, re' numoso 
xnuq'or naq reh chi naa rukojom weh i rihqb'aal i b'uurux reh naq chi nawojiik 
chawiij xa re' la' re' reh xirujot'. 

27Eh re' numoso re' re' xponik rukoj numahk chawach i hat reey. Xa re' la' re' hin 
weht'al chi re' hat je' hat ruánjel i Dios re' wo' neena a'n aha' wilik i holohik 
inawil i hat. 

28Eh chu'nchel awach weh ruuk' i wajaaw i ruk'ul naq chi xataq'aaj kikanteesjiik 
chi kunchelaal. Re' hat reey xinayuq'eej chi wi'k awuuk', eh ¿Chib'ih chik i 
neenupahqaaj aweh i hat reey? inki. 

29Re' reey je' wili xuq'or reh i Mefi-boset: Ma' xta chik i neenuq'or aweh chi riij. 
Re' hin nuq'or chik chi re' hat awuch'ihil i Siba naa taq ach'aqam chawach ak'al, 
inki. 

30Eh re' i Mefi-boset je' wili ruchaq'weesjiik xub'an: Chu'nchel aak'al neerub'an 
chi neenkahnik reh i Siba. Re' xti q'e' looq' chi wee hin reey re' chi xat sutinik wo' 
chik chaloq chupaam i paat i na a'n wii' i taaq'anik chi suq ak'ux, inki. 

31Re' i Barzilai xelik reje parutinamiit Rogelim rub'ihnaal wilik paruyuq'ul i 
Galaad xooj i wilik wii' i nim ha' Jordán reh chi xruch'ihleej i reey noq xik'ik chi 
juntar i nim ha'. 

32Re' i Barzilai mama' winaq chik chi korik kajwinaq haab' wilik reh. Eh noq 
xwihik i reey David ar Mahanaim re' reh k'uxlanik reh ruum q'e' b'ehoom. 

33Eh re' reey David je' wili xuq'or reh i Barzilai: Taq chi wiij Jerusaleem, re' hin 
nee kinilwik aweh ar, inki. 

34Xa re' la' re' i Barzilai je' wili i chaq'wik xub'an: Re' hin xama' k'ih ta haab' chik 
k'achalkiin, xama' xta chik inki chi nee kinooj chawiij Jerusaleem. 

35Re' hin kajwinaq haab' chik i wilik weh ma' wik'raaj ta chik rusuqkiil i nuwa' 
nuhaa' ma' wik'raaj ta chik mi suq, oon ma' suq taj. Eh ma' i nb'iraj ta wo' chik i 
kitz'uuy i aj tz'uyineel chi je' winaq chi je' ixoq. ¿Chib'ih reet noq neenukanaa' chi 
jinaj ihq cha naah i wilariik? 

36Re' hin xa re' xin chalik cha wuch'ihljiik noq naa awik'iik chupaam i nim ha' 
Jordán ¿Chib'ih reet noq i nab'esaj weh chi naa kiin awilom chi riij i re'? 

37Re' hat reey i cha kuy chayeew q'ab' weh chi neekinsutinik reje panutinamiit, 
reh chi ar neekinkimik, eh chi ar neekimuhqik chucheel i muqulkeeb' wii' i 
nutuut wajaaw. Xa re' la' wili i Quimam i b'ih, re' i wak'uun awaj kamanoom 
neerub'an chi re' reh nenooj chawiij i hat reey neerub'an chi nee na a'n ruuk' i 
ruk'ul inawilow, inki. 

38Re' reey David je' wili i xuq'or reh i Barzilai: Ma' xta reet ohoq chi wiij i 
Quimam, neenub'an ruuk' nik' wach i ruk'ul chawach i hat. Eh chu'nchel i 
neenapahqaaj weh i hat re' hin neenuyeew aweh, inki. 

39Eh chu'nchel i tinamit xi q'ahxik reje chi juntar i nim ha' Jordán, je' wo' hoq i 
reey David, eh xutz'ub' kahnoq i wach i Barzilai. Eh xupahqaaj i rotob'il i Dios 
chinaah. Eh re' i Barzilai xsutinik wo' chik reje parupaat. 

40Eh re' reey David reh chi korik xooj Gilgal ruch'ihil i Quimam i b'ih, ruch'ihil wo' 
chu'nchel i aj Judá. Eh ruch'ihil wo' i yejaal i wilkeeb' Israel. 

41Chi riij i re' chu'nchel i aj Israel xiooj k'oloq chi rilariik i reey, je' wili i xkiq'or 
reh: Re' hat reey ¿Chib'ih reet noq xa re' taqe i qas qachaaq' aj Judá xiuhch'ilinik 
aweh noq xat ik'ik cho chupaam i nim ha' Jordán. Eh xa re' wo' taqe awach aweh, 
je' wo' taqe aa soldado? inki taqe. 

42Eh chu'nchel i aj Judá je' wili kichaq'weesjiik i kuch aj Israel xkian: Re' hoj xoj 
uhch'ihlinik reh i reey ruum ma' tokoom ta quuk'. Re' taq i hat ma' ruk'ul taj chi 
nee taq inchalik ak'aah quuk' ruum ma' re' tee reh k'ahchi' ruketwiik qeh, eh ma' 
xta k'ahchi' rusihim qeh, inki taqe. 

43Re' taqe i kuch aj Israel je' wili i xkiq'or reh taqe i riih rumaam Judá: Re' i hoj, 
¿Chib'ih reet noq ma' qoh akoj taq paruman i hat? Re' hoj q'oreel qeh chinaah i 
reey, ¿Mi ma' xiik' naah qak'ihaal re' hoj chawach i taq hat? ¿Mi ma' re', re' hoj xoj 
pahqanik chi peet chi sutinoq wo' chik chaloq i reey David? inki taqe. Xa re' la' re' 
taqe i riih rumaam Judá q'e' kow kiq'orik chikiwach i kuch aj Israel. 

2 Sam 20 

Re' yiib' wach na'ojb'al xub'an i Seba 

1Eh ar Gilgal xwihik jinaj i winaq yiib' wach i runa'ojb'al re' i Seba rak'uun i Bicri 
riih rumaam Benjamín. Re' Seba xixulej reje i tuun molb'al kiwach i tinamit, je' 
wili i xuq'or keh: Re' hoj ma' xta nqaaj ruuk' i reey David rak'uun i Isaí xama' xta 
nee ruyeew qeh ruum aj re' i ruk'ul chi nee qoh sutinik reje panqapaat i hoj aj 
Israel, inki. 

2Eh chu'nchel i aj Israel xkikanaa' chi rutkeel i reey David, re' chik i Seba rak'uun 
i Bicri xkitahqeej. Eh re' taqe i riih rumaam Judá xi okik chi riij i David re' i kireey, 
xa re' wo' noq xi elik cho chi chii' i nim ha' Jordán ko xi ponik Jerusaleem. 

3Eh noq xponik i reey David chupaam i paat i rub'an wii' i taaq'anik Jerusaleem, 
pareh taqe xuyeew i lajeeb' chi ixoq re' taqe i rukab' rixoqil i xukanaa' taqe chi 
cha'jinik reh i paat re' re'. Xutz'ap taqe pan jinaj paat xukoj cha'jen keh, 
xuk'uxlaaj taqe, xa re' la' ma' xrixoqb'eej ta chik taqe, xi kahnik chi jumpech chi 
xa je' chik taqe ixoq kamnaq kib'ahiil. 

4Eh koq'uun chik re' i reey David je' wili i xuq'or reh i Amasa: Re' hin inwaaj chi 
panixib' q'iij neenamol kiwach weh taqe winaq aj Judá, eh naa wo' awihiik ayu' 
hat, inki. 

5Re' Amasa xooj wo' chi kuyuq'ub'jiik taqe i winaq aj Judá, xa re' la' ma' xi ponik 
taj chupaam i q'iij xq'orarik reh ruum i reey David. 

6Eh xrilow chi je' re' i reey je' wili i xuq'or reh i Abisai: Re' i Seba rak'uun i Bicri 
q'e' naakooj rujot'om ma' xata je' rukab' i qajot'ariik xub'an i Absalón. Je' re' noq 
re' hat naa akahniik chi k'amal kib'eeh i nu soldado neeti'ooj chi rusik'ariik ruum 
nee-oq i rureq jino'q i tinamit koraal tz'aq riij nee rukeb'aa' riib' chi qawach, inki. 

7Re' taqe i ru soldado i Joab ruch'ihil taqe i aj cereteo, ruch'ihil taqe i aj peleteo, 
chu'nchel i kow kiib' chi q'aq'inik, xi elik cho Jerusaleem kuch'ihil i Abisai xiooj 
chi rusik'ariik i Seba reh i rub'anariik reh. 

8Eh noq xi ponik ma' najta ruuk' i nimlaj ab'aj wilik Gabaón, re' i Amasa xelik cho 
chi kik'ulariik. Re' Joab rukojom chi riij i ruso' reh q'aq'inik i wilik nah rutuuq i 
ruq'aslaj ch'ihch' parupaat wilik. Eh noq xujil i koq riib' i Joab ruuk' i Amasa xelik 
parupaat i ruq'aslaj ch'ihch'. 

9Re' i Joab xuchop chi rusinchii' i Amasa ruuk' i rusak'aaj q'ab', xupahqaaj reh chi 
je' wili: ¿Mi suq ak'ux i hat wamigo? inki, xutz'ub' i koq i wach. 

10Eh re' Amasa ma' xukoj ta rehtaal chi re' i Joab ruchopom i ruq'as laj ch'ihch' 
ruuk' i q'ab' jinaj. Re' Joab xuch'ahpaaj i koq i ruch'ihch' chupaam i Amasa, eh 
xelik chaloq i req'saa', xq'ehb'ik wach ak'al, xanoq wo' xkimik, ma' kota ruman 
chi xmanab'jik reh. Eh re' Joab ruch'ihil i ruchaaq' Abisai i b'ih, xiooj chikiwach 
chi rusik'ariik i Seba i rak'uun i Bicri. 

11Jinaj keh i ru soldado i Joab xupab'aa' riib' chucheel i ruti'jolal i Amasa xuk'er 
chii' chuq'orariik chi je' wili: Awach i wilkeeb' chi riij i Joab, i wilkeeb' chi riij i 
David neerub'an chi nee kiooj chi riij i Joab yu'naak, inki. 

12Re' i Amasa reh rutolem riib' parukik'eel yejalb'eeh, eh nik' nimaal taqe i ki-
ik'ik inkimol i koq kiib' chi rilariik. Noq xrilow chi je' re' i ru soldado i Joab 
xuqerej i koq chi chii' i b'eeh ar xub'ur naah chi-itz'ihy. 

13Eh noq resam chik i kamnaq yejal b'eeh xa ik'ik chik inki a'n i wilkeeb' chi riij i 
Joab xiooj chikiwach reh i rusik'ariik i Seba rak'uun i Bicri. 

14Re' Seba xik'ik ponoq kuuk' chu'nchel i aj Israel jar ch'uq chi kiib' korehtaal 
xponik Abel-bet-maaca. Eh chu'nchel i riih rumaam i Bicri xkimol kiib' xi okik chi 
riij i Seba noq xokik chupaam i tinamit. 

15Noq xi ponik taqe i ru soldado i Joab ar Abel-bet-maaca, eh kimulaa' ak'al chi 
junsuut i tz'aq kotimaj wii' riij i tinamit reh chi naa naq kisacham wach i tinamit. 
Eh pankomonil naq xkaaj kich'ahaam wach ak'al i tz'aq. 

16Eh jinaj ixoq wilik runa'ojb'al kow xq'orik cho chinaah i koraal tz'aq sutimaj 
wii' riij i tinamit, je' wili i xuq'or: Chakuy kinab'iraj taq chab'iraj taq i naa 

nuq'orom aweh. Chaq'or taq reh i Joab chi chujil cho riib' ayu' inwaaj k'utaaj 
ruuk', inki. 

17Eh noq xujil i koq riib' i Joab xpahqaljik reh ruum ixoq chi je' wili: ¿Mi re' hat i 
Joab? inki. Re' hin inki i Joab. Re' ixoq je' wo' chik wili xuq'or: Chab'iraj i naa 
nuq'orom aweh i hin, hin awaj kamanoom, inki. Re' Joab je' wili chaq'wik xub'an: 
Naa kaat b'iram, inki. 

18Re' ixoq je' wili xuq'or: Najtir cho q'iij je' wili inkiq'or: Awach iraaj rureqem 
runa'ojb'al inchol rojiik rupahqaam ruuk' Abel, inki taqe xa je' re' noq inkiyejaa' 
wach i ju'jun chi k'axkiil. 

19Re' qatinamiit wili wilik pansuqkiil k'uxliis wilik parukorkiil ayu' Israel. Eh jinaj 
i tinamit xti wilik rajaawriik. Eh re' hat, ¿Chib'ih reet noq inawaaj asacham wach i 
tinamit wili reh i Dios? inki. 

20Eh re' i Joab je' wili i xuq'or: Re' hin ma' k'ahchi' ta nukapaam chi naa 
nusacham wach aatinamiit. Ma' k'ahchi' ta wo' nukapaam chi naa nusacham 
wach i chib'ih taq aweh. 

21Ma' re' tee re' k'ahchi' nukapaam, jinaj la' winaq xokik ayu' Seba rub'ihnaal 
xchalik chinaah i yuuq' wilkeeb' wii' i riih rumaam i Efraín. Re' i Seba re' re' iraaj 
rukansam i reey David, xa re' chaq'asaj qeh re' hin nee kinelik reje chi chii' i 
tinamit wili, inki. Re' ixoq je' wili xuq'or reh i Joab: Re' hoj neenqakut qohoq 
aweh i naah, inki. 

22Chi riij i re', re' ixoq xuq'or keh i tinamit wilkeeb' ar nik' wach i naa kianam, 
korehtaal xkiyok' i ralaq i Seba, eh xkikut chaloq i naah chuwach i Joab. Eh re' 
Joab xuq'or chi naa ruxuljiik i tuun reh chi xelik reje chi chii' i tinamit re' re', xiooj 
pankipaat chi kiju'junaal. Eh re' Joab rub'an ruk'utaaj ruuk' i reey David ar 
Jerusaleem. 

Re' taqe i nimaq kiwach xi kamanik ruuk' i David 
(2 Sam 8.15-18 1 Cron 18.14-17) 

23Re' Joab xkahnik chi k'amal kib'eeh chu'nchel i ki soldado i aj Israel. Eh re' i 
Benaía rak'uun i Joiada xkahnik chi k'amal kib'eeh taqe i aj Cereteo, taqe i 
Peleteo. 

24Eh re' i Adoram xkahnik chi ilil reh i kamanik i koruman chimb'aan, eh re' i 
Josafat rak'uun i Ahilud xwihik chi rajtz'ihb' i reey. 

25Re' Seba xwihik chi aj tz'ihb', eh re' Sadoc, re' i Abiatar xi wihik chi k'amal 
kib'eeh aj tiij. 

26Re' winaq i Ira i b'ih Jair i rutinamiit wihik chi k'amal kib'eeh aj tiij ruuk' i reey 
David. 

2 Sam 21 

Re' ti' k'axik chalik ruum i kikimiik i aj Gabaón 

1Noq xwihik chi reyil i David ar Israel ixib' haab' xwihik i wi'jaleel. Eh re' i David 
xupahqaaj reh i Dios parutiij, je' wili ruchaq'weesjiik xb'aan ruum i QaJaaw Dios: 
Re' wi'jaleel wili xchalik ruum i yiib' wach na'ojb'al xub'an i Saúl ruch'ihil i riih 
rumaam noq xkuxik kikansam taqe i aj Gabaón, inki. 

2Eh re' i David xuyuq'eej taqe ruuk' i aj Gabaón reh chi xub'an ruk'utaaj kuuk'. Re' 
taqe i aj Gabaón ma' re' ta ruuk' taqe i riih rumaam Israel re' la' ruuk' taqe i aj 
amorreo koxikahnik chi k'achalkeeb'. Re' taqe i aj Israel kiq'orom naq i xti korik 
chi ma' naa ta kikansam taqe re'. Xa re' la' re' Saúl xusik' chi riij nik' wach noq 
xukansaj taqe ruum i kiko'ljiik i riih rumaam i Israel, i riih rumaam Judá. 

3Re' David xupahqaaj keh i aj Gabaón chi je' wili: ¿Chib'ih naq otob'il nee taq 
nub'an aweh reh chi neenkorjik wach i yiib' wach na'ojb'al xub'an taq aweh i 
Saúl? Eh reh chi nee taq inapahqaaj i rotob'il i QaJaaw Dios chi q'iij i hoj, hoj 
rutinamiit i Dios, inki. 

4Re' taqe i aj Gabaón je' wili ruchaq'weesjiik xkian. Re' qak'axkiil ruuk' i Saúl, je' 
wo' kuuk' taqe i riih rumaam ma' nee ta inkorjik ruuk' tumiin, eh ma' nee ta wo' 
inkorjik ruuk' i kikanteesjiik jino'q taq chaxilak i hat, inki taqe. Re' David 
xupahqaaj wo' chik keh ruka'peech chi je' wili: ¿Chib'aaj wo' re' inawaaj taq chi 
neenub'an awuuk'? inki. 

5Eh re' keh je' wili i xkiq'or: Re' i Saúl i xraaj rusacham qawach chi jumpech 
xuyejaa' wach chi nakoojrukuxiik rukansam reh chi ma' jino'q naq chik qeh i naa 
rukahniik chi k'achlik ayu' chupaam i ruyuq'ul i Israel. 

6Xa re' inqapahqaaj aweh i hoj chi chaq'asaj panqaq'ab' wuquub'-oq i winaq re' 
ruuk' taqe i riih rumaam Saúl reh chi neenqat'uyaa' chuwach i QaJaaw Dios ar 
Gabaa re' i rutinamiit i Saúl i xsik'arik cho wach ruum i QaJaaw Dios, inki taqe. 
Re' David je' wili i xuq'or: Re' hin nee nuq'asaj taq panaq'ab', inki. 

7Atoob' ta re' reey David xuketelaaj wo' naq wach i Mefi-boset rak'uun i Jonatán 
re' i rak'uun i Saúl, ruum xti ruq'orom chaloq xti korik parub'ihnaal i Dios i David 
reh i Jonatán. 

8Eh re' reey David xutaq'aaj ruchopariik Armoni, je' wo' Mefi-boset re' kiib' chi 
rak'uun i Saúl ruuk' i Rizpa rixq'uun i Aja. Eh xutaq'aaj wo' ruchopariik i ho'oob' 
chi rak'uun i Adriel, re' xuk'isaj i Micael re' i rixq'uun i Saúl. Re' Adriel rak'uun i 
Barzilai Mehola i rutinamiit. 

9Re' reey David xuq'asaj taqe wuquub' chi winaq re' re' pan kiq'ab' i aj Gabaón. 
Eh re' chik i keh xijihk'anik chi kalaq chinaah i yuuq' chuwach i QaJaaw Dios. Re' 
taqe i re' xikimik noq xtihk'ik rusik'ik i peet wach i sebada. 

10Eh re' i Rizpa rixq'uun Aja xuk'am chaloq jinaj q'as wach itz'ihy xuhe' wach 
chinaah jinaj ab'aj. Eh ar xwihik chi rucha'jaljiik taqe i kiti'jolal i kamnaq 

korehtaal xkuxik i rusik'ariik i wach i sebada, eh koxureq i ruq'ijil i jab'. Re' ixoq 
re' re' ma' ruyeew ta q'ab' chi kik'uxarik kuum i k'uch i kamnaq parusaqumaal i 
q'iij, eh chi ma' kik'uxarik ta kuum i josq'laj chikop chaq'ab'. 

11Eh noq xkik'utjaaj reh i reey David i k'ahchi' rub'anam i Aja i rukab' rixoqil i 
Saúl. 

12Eh re' reh xooj kuuk' i winaq wilkeeb' Jabes wilik paruyuq'ul i Galaad reh chi 
xooj ruk'am i rub'aqil i Saúl, je' wo' rub'aqil i Jonatán. Re' taqe i winaq re' re' 
xkelq'aaj taqe i kamnaq re' re' aha' xkit'uyaa' i aj filisteo noq xkikansaj taqe 
chinaah i yuuq' Gilboa. 

13Re' reey David xutaq'aaj ruk'amariik i rub'aqil i Saúl, je' wo' rub'aqil i Jonatán. 
Eh xutaq'aaj wo' ruk'amariik i kib'aqil i wuquub' chi winaq xa xijihk'jik chi kalaq. 

14Eh re' i rub'aqil i Saúl, i rub'aqil i Jonatán ar xkimuq'aa' i muqlik wii' i Cis re' 
rajaaw i Saúl. Re' muq'umb'al re' re' ar wilik Zela wilik pankiyuq'ul taqe i riih 
rumaam Benjamín. Chu'nchel i xq'orarik keh ruum i reey David xkian wo' hoq. Eh 
re' Dios xukuxisaj wo' chik i rutinamiit noq pahqaljik reh. 

Re' Abisai xuko'leej riij i ruk'achariik i David 

15Re' taqe i aj filisteo xkitoq'aa' wo' chik q'aq'inik kuuk' i aj Israel. Re' David xooj 
wo' chik chi q'aq'inik kuuk' ruch'ihil taqe i ru soldado, xa re' la' re' David ma' 
k'isiin ta xchalik ruq'uhtiik. 

16Eh jinaj i nim rooq aj filisteo Isbi-benob rub'ihnaal ik'inaq oxk'ahl libra irahliili 
ruq'as ju' ch'ihch', eh jinaj i ru ak'laj q'aslaj ch'ihch' wilik nah rutuuq ruuk' taqe i 
re' xraaj naq rukansam i reey David. 

17Re' i Abisai rak'uun i Sarvia xooj k'oloq chi ko'ljiik i David, xukansaj i nim rooq 
winaq re' re'. Eh re' taqe i soldado je' wili i xkiq'or reh i David: Re' hoj inqaq'or 
aweh i xti korik chi ma' jaruuj chik q'iij naa awojiik chiqiij chi q'aq'inik. Re' hoj 
ma' inqaaj ta chi nee tikikansaj, ruum re' hat, hat rusaqumaal i aj Israel i 
qatinamiit noq wilkaat, inki taqe. 

Re' taqe i ru soldado i David xkikansaj i nimaq kooq winaq 
(1 Cron 20.4-8) 

18Eh koq'uun chik xwihik wo' chik i q'aq'inik kuuk' i aj filisteo ar Gob. Re' i 
Sibecai re' i husatita xukansaj i winaq Saf i rub'ihnaal re' wo' ruuk' taqe i winaq 
nimaq kooq. 

19Eh xwihik wo' chik jinaj i q'aq'inik kuuk' i aj filisteo ar Gob. Eh chupaam i 
q'aq'inik re' re', re' i Elhanán rak'uun i Jaare-oregim Belén i rutinamiit xukansaj i 
Goliat aj geteo, xiik' wo' naq nimaal rooq i ruche'el i ruq'as ju' ch'ihch' je' nimaal i 
ruche'el i nimlaj keem. 

20Eh koxwihik wo' chik jinaj i q'aq'inik ar Gat chupaam i q'aq'inik jinaj i winaq 
xwihik ar waqtaq i ju'q'ab' chi ju'juntar, eh waqtaq wo' nah rooq chi ju'juntar. Eh 
re' reh re' wo' ruuk' taqe i nimaq kooq winaq. 

21Re' winaq re' re' xub'aj taqe i aj Israel ruum aj re' xkanteesjik ruum i Jonatán 
rak'uun i Simea ras i reey David. 

22Re' taqe i kijib' chi nimaq kooq winaq wili Gat b'ih i kitinamiit, re' ruuk' taqe 
riih rumaam i Refa nim rooq winaq. Eh re' taqe i kijib' chi winaq re' re' xi 
kanteesjik ruum i reey David ruch'ihil taqe i ru soldado. 

2 Sam 22 

Re' reey David xutz'uyej wach i Dios ruum xuq'at kiwach inixowanik wach 
(Sal 18.1-50) 

1Re' reey David xutz'uyej wach i Dios ruum xko'ljik chuwach i Saúl, eh xko'ljik 
wo' chuwach chu'nchel i nixowanik wach je' wili i xuq'or parutz'uuy: 

2QaJaaw Dios re' hat ti toob'inik weh, ti ko'linik weh. Re' hat ti esanik weh panti' 
k'axik. 

3Re' hat i nuDios, hat nuko'lb'aal i nayeew rukowiil nuk'ux, je' naa hat saqrehp 
ab'aj ko'lemb'al iib' chi weh. Eh je' naa ruuk' pulato ch'ihch' kinako'leej, je' naa 
hat najt naah paat ko'lemb'al iib' chi weh Eh xina ko'leej chuwach i ti' k'axik. 

4Re' hat QaJaaw Dios xti ruk'ul chi naa aloq'jiik. Noq tinuq'o'reej kinaa ko'leej wo' 
chikiwach taqe i ki-ixowanik nuwach. 

5Eh re' i aj kaansoom xa rukotem naq chik wiij xama' aha' ta naq chik kinelik. Xa 
ma' k'isiin ta xchalik nuyo'jiik ruum. 

6Re' aj kaansoom xukotej wiij xanaa chik kiin rukansam noq xwik'raaj. 

7Eh noq wilkiin chupaam i ti' k'axik re' re' xnuq'o'reej i QaJaaw Dios. Re' reh 
xrib'iraj wo' hoq chupaam i rusantolaj ye'aab'. Aha' wilik i nupahqaaj reh 
chu'nchel nuk'ux xirib'iraj wo' hoq. 

8Je' re' noq ruum i rujosq'iil i QaJaaw Dios je' naa jinaj kowlaj yihk i xuyeew 
chaloq, je' naa xuk'uyisaj ak'al, je' naa xk'uyu'saj i ch'iklik wii' i taxaaj. 

9Eh je' naa xelik chaloq i ma' k'isa sib' panju', je' naa xaq q'aaq' i xelik cho panchii' 
sachb'al kiwach. Eh je' naa nah wach q'aaq' qoplik ruq'aq'al i xelik cho panchii'. 

10Re' QaJaaw Dios xqajik cho chi nutoob'jiik je' naa xteh chii' i taxaaj, je' naa q'eq 
suutz' i wilik ri'sirooq. 

11Re' reh je' naa chinaah i ruxiik' i je' ruwii' ánjel xuyeew cho riib' xqajik cho 
panteew chinaah i wach ak'al. 

12Eh je' namuqlik chupaam i q'equm paam suutz', re' ruuk' i q'eq suutz' jab' i 
ruk'am chaloq. 

13Ruum i rusaqumaal chii' wach, re' q'eq suutz' xusutej chi je' saqb'och. Eh 
xusutej chi je' naq'wach q'aaq' qoplik ruq'aq'al xuyeew cho chinaah i wach ak'al. 

14Eh re' i QaJaaw Dios nim rajaawriik wilik pan taxaaj xuyeew cho chi ib'irjik i 
ruq'oral ruuk' i ma' k'isa kahoq. 

15Re' reh je' flecha, je' kahoq i xukut cho chikinaah i ki-ixowanik nuwach, chi 
sachb'al kina'ojb'al, xkimol chi elik. 

16Re' i palaw wilik naq chi junsuut je' naa xb'iq'arik qohoq ruum ak'al, je' naa xa 
tehlik chik wach ak'al xkahnik, ruum kow xq'orik chee QaJaaw Dios ruum 
rujosq'iil, je' naa xuhupej taqe chaloq. 

17Re' i QaJaaw Dios kopan taxaaj xuyeew chaloq i q'ab' chi nunaah ree nuko'ljiik, 
je' naa paruchamiil ha' xink'ulik resaj. 

18Xiruko'leej pan q'ab' i kow riib' nixowanik nuwach xi ruko'leej pan kiq'ab' i ki-
ixowanik nuwach atoob' ta q'e' wo' naq kow kiib' chi nuwach i hin. 

19Eh noq wilkiin panti' k'axik xinkaaj naq kinkikansam, xa re' chik i QaJaaw Dios 
xko'linik weh. 

20Xiresaj chupaam i ti' k'axik wilkiin naq wii'. Eh xi ruko'leej ruum q'e' kiruk'ax. 

21Re' QaJaaw Dios je' re' i nuk'axariik xub'an ruum korik wach nuk'ux. Xuyeew 
cho jilow weh ruum xrilow chi ma' xta ruch'uwa'iil wach i wánima. 

22Je' re' i xub'an cho wuuk' i QaJaaw Dios ruum re' hin k'ahchi' nuk'amam chi 
korik i rub'eeh, ma' k'ahchi' ta nuq'eb'em wiib' pamahk chuwach. 

23Re' hin wilik pan wánima chu'nchel i ruk'uhb'aal i QaJaaw Dios. Ma' nik' ta 
xnukanaa' rub'aan taqe ruq'or. 

24Re' hin korik wach nuk'ux chuwach xnukanaa' chik chu'nchel i yiib' wach chi 
b'anarik. 

25Je' re' noq re' QaJaaw Dios xuyeew cho jilow weh i rikorkiil wach nuk'ux, ruum 
ma' xta ruch'uwa'iil wach i wánima chuwach i reh. 

26QaJaaw Dios, re' hat q'e' naaketelaaj wach i aj keteloom wachiis. Eh i nayeew 
aajosq'iil chinaah i yiib' wach runa'ojb'al. 

27Re' hat inatob'eej taqe i korik wach kik'ux awuuk', eh kow taqe naq'il i yiib' 
wach kina'ojb'al. 

28Re' hat inako'leej i tinamit ti' kik'ux. Eh inawisaj i kajaawriik i nimaq kiwach. 

29WaJaaw i nuDios, re' hat xayeew chik weh asaquumaal. Xinawesaj chik chaloq 
panq'equm. 

30Eh ruuk' awajaawriik naa nub'anam keh i ki-ixowanik nuwach, atoob' ta najt 
naah i q'atb'al weh neenkikoj. 

31Re' rub'eeh i QaJaaw Dios korik. Aha' wilik i ruq'or chi naa ruye'em qeh i 
ruyeew wo' hoq. Eh ruko'leej taqe inkiyeew kik'ux ruuk'. 

32Eh ma' xta chik jino'q Dios chi je' rukab' i qaDios, ruum ma' xta chik jino'q Dios 
neenko'linik qeh je' rukab' qako'ljiik i rub'an i reh. 

33Re' QaJaaw Dios inye'wik wajaawriik. Eh re' reh ink'amwik weh chupaam i 
korik laj b'eeh. 

34Re' reh inye'wik nukowiil atoob' ta neenub'an weh ajiim ju' taq yuuq' je' rukab' 
i rub'an i keej. 

35Re' wo' reh inye'wik nuna'ojb'al chi q'aq'inik. Re' reh inye'wik waansil 
chukutariik i flecha q'an ch'ihch' korjinaq wii'. 

36WaJaaw nuDios, re' hat ti cha'jinik weh, re' hat ti ko'linik weh. Ruuk' 
awajaawriik kinatoob'eej ruuk' ak'axb'al xinelik korik. 

37Re' hat kinatoob'eej xateh i nub'eeh chi korik. Eh ma' xta kinkalojik wii'. 

38Re' hin xnusik' taqe i ki-ixowanik nuwach, eh xnureq wo' taqe. Eh ma' 
xnukanaa' ta chik taqe korehtaal xnub'an keh. 

39Noq xnub'an keh xiq'ehb'ik wach ak'al ma' kota chik xi wuktik. Eh ma' xkikuy ta 
waansil. 

40Re' hat xayeew wajaawriik chi xnub'an keh. Eh xawesaj i kajaawriik i ki-
ixowanik nuwach reh chi ma' xkikuy ta waansil. 

41Re' hat xaq'asaj taqe panuq'ab' i ki-ixowanik nuwach. Korehtaal nusach kiwach 
chi kunchelaal. 

42Noq xkipahqaaj kitoob'jiik ma' awach ta xtoob'inik keh. Noq xkipahqaaj aweh 
chi naa ako'leem taqe xama' xako'leej ta wo' taqe. 

43Re' hin xnub'an keh je' rukab' noq insahchik wach i pooq. Eh xnuyeq'eb'eej taqe 
pan wooq je' rukab' imb'aan reh i ch'uwa' pamb'eeh. 

44Re' hat nuDios xinako'leej pan kiq'ab' i tinamit ma' kinimanik taa weh. Eh 
xinakoj chi ajaab'esil chikinaah i tinamit. Eh xakoj taqe chi nutoob'jiik i tinamit 
ma' weht'al ta kiwach. 

45Noq inkib'iraj i nuq'or keh inkinimaj wo' hoq. Eh re' taqe i tokoom tinamit 
xkaaj wo' naq chi re' hin xin taaq'anik keh. 

46Re' taqe i tokoom tinamit xakib'arb'otik chik ruum i kiyo'jiik noq xi elik chaloq 
chupaam i ye'aab' kikeb'aam naq wii' kiib'. 

47Xti k'achlik i QaJaaw Dios, loq'imaj ta naq i waj ko'loom. Neeta naq inye'arik 
runimaal wach i nuDios waj ko'loom. 

48Re' reh i Dios re' inq'ajwik wach imb'aan weh. Re' wo' reh inkojwik weh chi 
ajaab'esil chikinaah i tinamit. 

49Re' reh inko'linik weh chuwach i kijosq'iil i ki-ixowanik nuwach. Re' reh 
xko'linik weh pan q'ab' i winaq wilik rajaawriik chi kansanik. 

50Ruum aj re', re' hin QaJaaw Dios, q'e' nuyeew aloq'il chupaam taqe i tinamit. Eh 
inutz'uyej i runimaal awach. 

51Re' QaJaaw Dios inko'linik weh i hin, hin reey. Eh i ruketelaaj nuwach i hin i 
rusik'im cho nuwach. Eh naa wo' ruketelaam kiwach chi juneliik i wiih numaam, 
inki i David. 

2 Sam 23 

Re' taqe i tz'apaab' wach q'orik xuq'or i reey David 

1Re' taqe wili i tz'apaab' wach ruq'oral i reey David, re' i rak'uun i Isaí. Re' i David 
xye'arik runimaal wach ruum i QaJaaw Dios, eh sik'arik wach ruum i ruDios i 
Jacob. Re' i David i xutz'uyej i holohaq tz'uuy keh i ruch aj Israel je' wili xuq'or: 

2Re' Ruxlab'al i QaJaaw Dios inq'orik weh chib'ih i naa nuq'orom, ruum aj re', xa 
re' i ruq'oral i nuq'or. 

3Re' qaDios i hoj aj Israel xq'orik chaloq. Re' inko'linik qeh i hoj aj Israel je' wili i 
xuq'or weh: Jinaj i korik wach ruk'ux i naa ruwihiik chi reyil chinaah i tinamit. Eh 
ruuk' i ruyohljiik wach i Dios naa rub'anam i taaq'anik. 

4Re' reey re' re' naa ruwihiik rusaqumaal je' rukab' noq insihq'inik i q'iij 
kowahq'eq noq ma' xta suutz' pan taxaaj. Eh je' rukab' noq inqajik i jab' chinaah i 
wach ak'al i ruk'isaj taqe johtoq i ch'ahn, inki. 

5Re' i wak'uun wixq'uun korik wach kik'ux ruuk' i QaJaaw Dios, re' Dios wilik i 
xuyejaa' wach wuuk' i reh i juneliik. Eh re' wo' reh xq'orik reh chu'nchel i wili 
koruman chi narojiik eloq wach. Atoob' ta komajaa' inooj eloq wach yu'naak re' 
hin weht'al chi re' i qaDios waj ko'loom naa rub'anam taqe inwaaj. 

6Eh chu'nchel i yiib' wach kina'ojb'al, je' kikab' i k'iix inchuq'arik, eh ma' awach ta 
intz'a'inik reh ruuk' q'ab'. 

7Wila' awach i xraaj ruchopom koruman chi ruuk' ch'ihch', ruuk' ruq'as ju' 
ch'ihch' naa rumolom wach ar i neeruk'at paruye'aab', inki. 

Re' kib'ihnaal i ru soldado i David xti kow kiib' 

(1 Cron 11.10-47) 

8Re' taqe wili i kib'ihnaal i ru soldado i David xti kow kiib' chi q'aq'inik: Re' peet 
re' Joseb-basebet, takmon i rutinamiit Adino wo' chik i b'ih inkiq'or. Re' reh 
k'amal kib'eeh taqe ixib' chi soldado xti kow kiib'. Eh pan jinaj q'iij xukansaj ruuk' 
i ruq'as ju' ch'ihch' i waxiqiib' siento chi winaq. 

9Re' rukab' re' i Eleazar rak'uun i Dodo, aj ahohita. Re' reh re' ruuk' i jinaj keh 
ixib' xti kow kiib' xkuhch'ihleej i reey David noq xkian i q'aq'inik kuuk' i aj filisteo 
ar Pas-damim. Chupaam i q'aq'inik re' re' xkimol chi elik i aj Israel chikiwach i aj 
filisteo. 

10Eh re' i Eleazar reh xutoq'aa' q'aq'inik kuuk' i aj filisteo korehtaal xq'uhtik, eh 
xlechlojik pan q'ab' i ruq'aslaj ch'ihch'. Chupaam i q'iij re' re' xuyeew q'ab' i 
QaJaaw Dios chi xb'aan keh i aj filisteo. Eh re' taqe i aj Israel xi sutinik wo' chik 
cho ruuk', xa re' la' xa chi molarik chik taqe i xa chib'ih jariik i xuq'uch. 

11Eh re' i roox re' Sama rak'uun i Age aj ararita. Re' taqe i aj filisteo xkimol kiib' ar 
Lehi chupaam i k'isa ye'aab' tikooj wii' i re' ruuk' inokik chi i chaaj. Re' taqe i ki 
soldado i aj Israel xkimol chi elik chikiwach i aj filisteo. 

12Re' Sama reh ma' ximol ta chi elik xkahnik paa' panyejaal i tik xukansaj taqe i aj 
filisteo. Re' QaJaaw Dios xtoob'inik reh chi xub'an keh. 

13Eh noq xponik i ruq'ijil i rumolariik i wach i tik ixib' keh i re' ruuk' taqe i lajeeb' 
ru ka'winaq chi k'amal b'eeh xiooj ruuk' i reey David chupaam i paat ab'aj wilik 
ar Adulam. Eh re' i ki-itz'ihy naah paat i aj filisteo ar wilik wach k'ixkaab' Refaim. 

14Chupaam i q'iij re' re' ar wilik i reey David aha' inko'ljik wii' iib'. Eh re' taqe i aj 
filisteo wilik i kimolom kiib' pan tinamit Belén. 

15Re' David je' wili xuq'or: Awach ta naq neen k'ulik ye' woq weh chi uuk'jik i ha' 
re' ruuk' i wilik panookb'al reh i tinamit Belén, inki. 

16Eh re' taqe ixib' chi winaq kow kiib' chi q'aq'inik xooj kimin kiib' aha' kimolom 
wii' kiib' i aj filisteo. Eh xkik'am chaloq i ha' re' ruuk' i wilik panookb'al reh i 
Belén xkiyeew reh i David, xa re' la' re' reh ma' xraaj ta ruk'em, xuchihkaaj la' 
wach ak'al chi jilow mayiij chuwach i QaJaaw Dios. 

17Eh je' wili i xnuq'or reh i QaJaaw Dios: ma' nee ta nwuk'ej i ha' wili ruum wi 
xwuk'ej je' naa re' i kikik'eel ixib' chi winaq wili neen wuk'ej wita xikimik chaloq, 
ruum xawuum i hin xooj kik'am i ha' wili, inki. Re' taqe na'ojb'al wili xkian ixib' 
chi winaq kow kiib' chi q'aq'inik. 

18Re' Abisai ruchaaq' i Joab rak'uun i Sarvia. Re' i Abisai re' re' xukansaj taqe ixib' 
siento chi winaq je' re' noq xkahnik chi wilik chik rajaawriik. Eh xureq chi je' 
kikab' ixib' chi winaq kow kiib' chi q'aq'inik. 

19Re' i Abisai q'e' xye'arik runimaal wach, chikiwach i lajeeb' ru ka'winaq 
korehtaal xkahnik chi k'amal kib'eeh. Xa re' la' xama' xureq ta wo' hoq chi je' 
kikab' ixib' q'e' kow kiib'. 

20Jinaj i winaq Benaía i b'ih rak'uun i Joiada aj pan tinamit Cabseel, kow riib' ma' 
k'isiin taqe i xa chib'ih jariik xub'an. Re' i reh xkansanik keh i kiib' chi rak'uun i 
Ariel aj Moab. Eh pan jinaj q'iij noq k'ahchi' musjab' xukansaj wo' jinaj i kaq 
b'ahlam chupaam i jinaj chaamlaj jul. 

21Eh re' i Benaías xukansaj wo' jinaj i winaq xiik' naah nimaal rooq aj Egipto. Re' i 
aj Egipto wilik jinaj i ruq'aslaj ch'ihch' pan q'ab'. Eh re' i Benaía ruuk' jinaj i chee' 
xuq'uch i ruq'aslaj ch'ihch' i aj Egipto, eh ruuk' i re' xukansaj. 

22Re' Benaía rak'uun i Joiada ruuk' i re' xye'arik rajaawriik chi kixilak i lajeeb' ru 
ka'winaq chi winaq kow kiib' chi q'aq'inik. 

23Eh q'e' xye'arik kajaawriik chikiwach i keh, xa re' la' xama' xureq ta wo' chi je' 
kikab' ixib' chi winaq q'e' kow kiib'. Eh re' i reey David xukoj i Benaía chi k'amal 
kib'eeh i ru soldado incha'jinik reh. 

24Re' taqe i lajeeb' ru ka'winaq chi soldado je' wili i kib'ihnaal: Asael ruchaaq' i 
Joab, i Elhanán, rak'uun i Dodo aj Belén, 

25Sama aj Harad, Elica aj Herod wo' hoq, 

26Heles aj Paltita, Ira rak'uun i Ikes aj Tecoa, 

27Abiezer aj Anatot, Mebunai aj Husah, 

28Salmón aj Ahod, Maharai aj Netofa, 

29Heleb rak'uun i Baana aj Netofa, Itai, rak'uun i Ribai aj Gabaa, re' i tinamit wilik 
pankiyuq'ul taqe i riih rumaam Benjamín. 

30Benaía, aj Piratón, i Hidai, ar chalinaq chi chii' i rooq ha' Gaas. 

31Abi-albón, aj Arabá, i Azmavet, aj Behurim, 

32Eliaba aj Saalbón, taqe i rak'uun i Jasén i Jonatán, 

33Sama aj Arar i Ahíam rak'uun i Sarar aj Arar, 

34Elifelet, rak'uun i Ahasbai, rak'uun i Maaca, re' Eliam rak'uun i Ahitofel aj 
gilonita, 

35Hezrai, aj Carmel, Paarai, aj Arba, 

36Igal, rak'uun i Natán, aj Soba, Bani, aj Gad, 

37Selec, aj Amón Naharai, aj Beera re' reh ink'amwik reh i ruch'ihch' i Joab 
rak'uun i Sarvia, 



722 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

38Ira, aj Itra, Goreb, aj Itra wo' hoq, 

39Urías, aj heteo, chu'nchel i re' wuqlaj ru ka'winaq chi kiib'. 

2 Sam 24 

Re' reey David xrik'saj jinaj i tz'ihb' ajlaamb'al keh i aj Israel 
(1 Cron 21.1-27) 

1Re' QaJaaw Dios xchalik rujosq'iil chikinaah i aj Israel, xuyeew q'ab' chi xchalik 
ruk'aa' i David chikinaah xuq'or reh chi naa rajlaam taqe i aj Israel, ruch'ihil taqe 
i aj Judá. 

2Eh re' reey David je' wili i xuq'or reh i Joab, re' i rajaaw i k'amal kib'eeh i 
soldado: Re' hat, haa' taqe awuch'ihil hiy chawajlaaj i ju'jun ch'uq chi aj Israel. Ar 
neenatoq'aa' reje pan tinamit Dan konee tiponik Beerseba, ruum re' hin inwaaj 
nunab'eem jarub' i wilkeeb' ar, inki. 

3Eh re' Joab je' wili xuq'or reh i reey David: Re' ta naq i QaJaaw Dios neenk'ihaax 
b'isanik reh i tinamit Israel, jino'q chik chi je' k'ihaal i wilkeeb' yu'naak. Eh konee 
ta naq inawil i hat qajaaw reey. Eh ¿Chib'ih reet noq q'e' suq ak'ux chi kajaljiik 
yu'naak? inki. 

4Eh re' reey David kow xumin chupaam i Joab je' wo' taqe i k'amal kib'eeh 
soldado chi naa kianam aha' wilik i xuq'or. Chi riij i re' xi elik reje ruuk' i reey 
David, xooj wo' kajlaaj chu'nchel i aj Israel. 

5Eh xi q'ahxik reje chi juntar i nim ha' Jordán ar xooj kiyejaa' i ki-itz'ihy naah paat 
pansak'aaj reje reh i rookb'aal q'iij reh i tinamit Aroer. Re' i wilik wach k'ixkaab' 
panyejaal i kiib' chi tinamit re' Gad, i Jazer. 

6Eh xooj Galaad je' wo' Hodsi. Noq xi elik ar xiooj ar Danjaán xiooj wo' ar Sidón je' 
wo' chupaam taqe i tinamit wilik chi junsuut. 

7Chi riij i re' xiooj ar Tiro re' i wilkeeb' wii' i q'e' kow kiib', eh xiooj wo' k'oloq 
chupaam i kitinamiit i aj heveo, i aj cananeo. Eh xiooj wo' k'oloq Beerseba, wilik 
paruyuq'ul i Judá, xi ponik ko Neguev. 

8Eh noq kikohlaam chik rub'ehjiik paam taqe i ye'aab' re' re' xi sutinik wo' chik 
reje Jerusaleem, b'elejeeb' poh ruuk' juninaq q'iij xponik kian chi kajaljiik i aj 
Israel. 

9Re' Joab xponik ruq'asaj reh i reey David jarub' chi kiib' taqe i aj Israel. Re' taqe i 
aj Israel xponik kajlaaj waxiqiib' siento miil taqe chi winaq kow kiib' chi q'aq'inik. 
Eh re' taqe i aj Judá hoob' siento miil taqe chi winaq. 

10Eh re' David noq rajlaam chik taqe i aj Israel xtib'ik ruk'ux ruuk' i xub'an, eh 
ruum i re' xub'an rutiij eh je' wili i xuq'or: QaJaaw Dios re' hin mahk i xnub'an 

chawach, chak'uy tinumahk i hin, hin amoso ruum re' hin pan tehwachiil xnub'an 
i wili, inki. 

11Eh chi junwaar chik noq xwuktik i David, re' i QaJaaw Dios xuq'oreej chaloq i 
Gad jalal ruq'oral, re' inye'wik runa'ojb'al i David. 

12Je' wili i xuq'or reh: Yu'naak i hat hiy ruuk' i David je' wili cha q'or reh: Yu'naak 
ixib' wach i ti' k'axik i nuye'em chuwach, neerub'an chi nee rusik' wach aha' wilik 
iraaj chi nee nuyeew reh, ti' ko'q reh, inki. 

13Eh re' i Gad xooj wo' ruuk' i David je' wili i xuq'or reh: Chasik' wach i ti' k'axik 
inawaaj chi re' QaJaaw Dios nee rutaq'aaj chaloq cha naah, ¿Mi re' chi neenchalik 
ixib' haab' chi wi'jaleel chupaam i tinamit, oon re' chi neenamol chi elik ixib'-oq 
poh chikiwach i kib'anik ti' k'axik aweh, oon re' chi neenchalik ixib'-oq q'iij i 
runimaal yab'ilaal chupaam i tinamit? Chakapaaj yu'naak i naawaaj, cha q'or weh 
reh chi neenuq'or reh i QaJaaw Dios i hin i xtaaq'anik cho weh, inki. 

14Re' David je' wili ruchaq'weesjiik i Gad xub'an: Re' hin q'e' ti' nuk'ux ma' nureq 
ta chi riij chib'ih i naa nub'anam. Ma' xta reet chi re' QaJaaw Dios neemb'anik ti' 
k'axik qeh ruum re' reh q'e' nim i ruk'axb'al chuwach chi re' i ki-ixowanik 
qawach nee kib'anik ti' k'axik qeh, inki. 

15Re' QaJaaw Dios xa chupaam i wahq'eq re' re' xutaq'aaj chaloq i runimaal 
yab'ilaal chikinaah i aj Israel, nik' najtiil i xuq'or i QaJaaw je' wo' re' najtiil i 
xub'an. Ar xtohq'ik chaloq pan tinamit Dan koxponik chupaam i tinamit 
Beerseba, eh xikimik i lajeeb' ru kajwinaq miil chi tinamit. 

16Eh re' i ánjel xb'anik ikaansanik noq xa okik naq chik reh chi rusachariik 
kiwach i aj Jerusaleem re' QaJaaw Dios ti' xrikraaj i tinamit re' re' je' wili i xuq'or 
reh i ruánjel: Maa sach kiwach manlik ikaansanik xa a'n inki. Re' ánjel re' re' ar 
naq wilik aha' i resaj wii' riij i rutrigo i Arauna re' ruuk' taqe i aj jebuseo. 

17Noq re' David xilow i ánjel chi k'ahchi' rukansam i tinamit je' wili i xuq'or reh i 
QaJaaw Dios. Re' hin ximahkunik, re' hin ximb'anik i yiib' wach na'ojb'al. Re' i 
tinamit wili i je' kikab' i tentzun ma' xta kimahk. Re' hin i nupahqaaj aweh chi, chi 
nunaah i hin, eh chikinaah taqe i awach weh chayeew chee ti' k'axik, inki. 

18Eh chupaam i q'iij re' re' xooj wo' chik k'oloq i Gad ruuk' i reey David je' wili 
xuq'or reh: Re' hat hiy chupaam i ye'aab' i resaj wii' riij i rutrigo i Arauna i aj 
jebuseo. Ar neenayejaa' jino'q artaal loq'oomb'al reh i QaJaaw Dios, inki. 

19Eh re' David xooj wo' hoq aha' i xq'orarik reh ruum i Gad xub'an wo' hoq aha' 
wilik i xuq'or i QaJaaw Dios. 

20Re' i Arauna xrilow reje chi xk'uloq i reey David ruch'ihil taqe i kitowik reh. Re' 
Arauna xelik reje chuk'ulariik xuxuk'aa' riib' chuwach i reey David korehtaal 
xureq wach aak'al ruuk' i yejal wach. 

21Je' wili i xuq'or reh: Qajaaw reey chib'ih jariik ab'eeh chalik a'an wuuk', inki. Re' 
reey David je' wili i xuq'or reh: Re' hin xchalik nuloq' aaye'aab' inawesaj wii' i riij 
atrigo, reh chi neenuyejaa' jino'q i artaal ar loq'oomb'al reh i QaJaaw Dios, reh chi 
nee nelik i runimaal yab'ilaal chinaah i tinamit, inki. 

22Re' i Arauna je' wili ruchaq'weesjiik i David xub'an: Ma' xta reet Qajaaw reey, 
wili taqe i kiib' chi b'oyax neerub'an chi nee taqe nak'at chi mayiij. Eh re' i chee' 
reh riij kalaq i b'oyax, je' wo' taqe i ruchee'el i keeb'al wili neekikamanik aweh 
chi sii', inki. 

23Re' Arauna xuyeew reh i reey David chu'nchel i re', je' wo' chik wili i xuq'or reh 
i David: Neeta naq i ruk'ul aweh i Dios aamayiij, inki. 

24Re' reey David je' wili i xuq'or reh i Arauna: Re' hin naa nutojom aweh jarub' 
tz'aaq ruum re' hin ma' ruk'ul ta chi nee nuk'at chi mayiij chuwach i QaJaaw i xa 
sihimaj weh, inki. Eh xutoj wo' reh i ye'aab' i Arauna i resaj wii' i riij i trigo, je' wo' 
i kiib' chi b'ooyax lajeeb' roxk'aahl chi tumiin re' ruuk' i plata xutoj. 

25Eh re' reey David chupaam i ye'aab' re' re' xuyejaa' jinaj i artaal re' ruuk' i tusuj 
ab'aj. Chinaah i re' xuk'at i rumayiij k'amb'al riib' panotob'il ruuk' i QaJaaw Dios. 
Eh re' i QaJaaw Dios xrib'iraj wo' hoq i xupahqaaj xelik wo' hoq i runimaal 
yab'ilaal chinaah i tinamit Israel. 

1 Rey 

1 Rey 1 

Re' noq rijb'ik chi korik i reey David 

1Noq re' reey David rijb'ik chi korik k'ih chik i ruhab'ul, k'ih wo' naq i ruchamaar 
inkikoj chinaah, xama' q'iximb'ik ta wo' chik i rooq q'ab'. 

2Ruum aj re', re' taqe i kikamanik ruuk' je' wili xkiq'or reh: Re' hat qajaaw reey i 
ruk'ul naq chi neenqasik' jino'q i k'isa qahxoq majaa' ta inq'orob'jik ruum winaq. 
Eh re' i reh neenilwik aweh, neen wirik chacheel, reh chi nee tiruq'ixineej i koq, 
inki taqe. 

3Eh xtohq'ik kisik'im i k'isa qahxoq q'e' holohik chupaam chu'nchel i tinamit 
Israel korehtaal xponik kireq i Abisag aj pan tinamit Sunam. Eh xkik'am reje 
ruuk' i reey David. 

4Re' k'isa q'ahxoq re' re' q'e' holohik re' reh x-ilwik reh i reey David, re' reh 
xye'wik reh chib'ih iraaj. Xa re' la' re' reey ma' xrixoqb'eej taj. 

Re' i Adonías xukoj naq riib' chi reey 

5Re' Adonías rak'uun i reey David ruuk' ixoq Haguit i b'ih, xuq'ehtaaj riib' je' wili 
xuq'or: Re' hin naa nukahniik chi reey, inki. Eh xusik' taqe i rukareta, xusik' taqe i 
winaq wilkeeb' rij kawáyu, eh xusik' kiwach i lajeeb' roxk'ahl chi winaq reh chi 
xiooj chi riij. 

6Eh re' i Adonías ma' nik' ta xye'arik ruti'kiil ruk'ux ma' junriim naq q'orooj reh 
ruum i rajaaw chi je' wili: ¿Chib'ih reet noq ma' holohik ta tib'anik? ma' nuchjik 
taj. Re' i Adonías q'e' holohik eh re' reh i chaq'b'ees rak'uun i reey David. 

7Re' i Adonías xkian jinaj wach kik'ux ruuk' i Joab rak'uun i Sarvia, je' wo' ruuk' i 
Abiatar i k'amal kib'eeh aj tiij. Re' taqe i re' xtoob'inik reh ruuk' i xub'an. 

8Eh re' i Sadoc i k'amal kib'eeh aj tiij, re' Benaía rak'uun i Joiada, re' Natán jalal 
ruq'oral i Dios re' i Samei, re' Rei, eh chu'nchel i rukowlaj soldado i David ma' 
xiooj ta chi riij i Adonías. 

9Eh pan jinaj q'iij re' i Adonías xub'an jinaj i ninq'iij ma' najt ta ruuk' i nimlaj ab'aj 
Zohelet i b'ih wilik ma' najt ta ruuk' i ha' Rogel. Eh re' reh xukansaj taqe i tentzun, 
taqe ixoq wakax, taqe i q'ina' laj kok' imas wakax. Xuyuq'eej taqe ruuk' i ruchaaq' 
re' taqe rak'uun reey, eh xuyuq'eej wo' taqe haa' chu'nchel i kikamanik ruuk' i 
reey i kichalik Judá. 

10Xa re' la' re' Adonías ma' xuyuq'eej ta haa' i Natán jalal ruq'oral i Dios, je' wo' 
hoq i Benaía ma' xuyuq'eej ta wo' haa' taqe i rukowlaj soldado i David, je' wo' hoq 
i Salomón i ruchaaq. 

11Eh re' i Natán xooj ruq'oreej i Betsabé re' rutuut i Salomón, je' wili i xuq'or reh: 
¿Mi xab'iraj rib'iral chi re' i Adonías rak'uun i reey ruuk' i Haguit xukoj riib' chi 
reey chi ma' reht'al i reey David? 

12Chab'iraj i naa nuq'orom aweh, eh neena a'n, reh chi neenako'leej riij 
aak'achariik i hat, reh wo' chi neenako'leej riij i ruk'achariik i Salomón 
aawak'uun. 

13Yu'naak hiy ruuk' i reey David je' wili i neenaq'or reh: Hat qajaaw reey ¿Mi ma' 
xa a'n wo' re' i xti korik aq'orom weh, noq xaq'or chi re' awak'uun Salomón naa 
rukahniik chi reyil chi ajilow i hat? Eh ¿Chib'ih reet noq re' i Adonías xkahnik chi 
reey? tiko'q reh. 

14Eh noq k'utaaj i na a'n ruuk' i reey, re' hin neekinokik i koq neenuq'or reh chi 
korik i k'ahchi' aq'orom, inki. 

15Eh re' i Betsabé xokik i koq paruwarb'al i reey. Re' i reey xtirijib' chik chi korik, 
re' i Abisag inchalik pan tinamit Sime k'ahchi' rilwiik reh. 

16Re' Betsabé noq xokik i koq xuxuk'aa' riib' xuyeew ruloq'il i reey. Re' i reey je' 
wili i xuq'or: ¿Chib'ih ab'eeh wuuk'? inki. 

17Re' Betsabé je' wili i xuq'or: Re' hat qajaaw reey xaq'or weh i korik 
parub'ihnaal i QaJaaw Dios chi re' i wak'uun Salomón naa rukahniik chi reyil chi 
ajilow, eh chi re' reh naa rutzuhniik chupaam atzunaab'. 

18Eh yu'naak re' i Adonías xukoj riib' chi reey chi ma' aweht'al i hat reey. 

19Re' Adonías xukansaj taqe i b'ooyax, taqe i q'ina' laj kok' imas wakax, taqe i 
tentzun. Eh xuyuq'eej ruuk' taqe i awak'uun, je' wo' hoq i Abiatar i k'amal b'eeh aj 
tiij. Xuyuq'eej wo' ruuk' i Joab i kajaaw i k'amal kib'eeh soldado. Eh re' i Salomón 
aawak'uun ma' xuyuq'eej ta ruuk'. 

20Re' hat qajaaw reey re' hin i nuq'or aweh chi chu'nchel i tinamit Israel k'ahchi' 
kuy-eem chi naa aq'orom awach i naa rokiik chi reyil chi ajilow. 

21Eh wila' ma' xaq'or i hat awach i naa rukahniik chi reyil re' wak'uun Salomón 
naa kikansam, eh naa wo' kinkikansam i hin, noq hat chik kamnaq i hat, inki. 

22Re' Betsabé xakok'ahchi' wo' chi q'orik ruuk' i reey David noq xokik i koq ar i 
Natán jalal ruq'oral i Dios, eh re' Betsabé xelik chaloq. 

23Eh je' wili i xkiq'or reh i reey: Re' Natán i jalal ruq'oral i Dios xchalik chi k'utaaj 
awuuk', inki taqe. Re' i Natán noq xokik i koq ruuk' i reey xuxuk'aa' riib' chuwach 
korehtaal xureq wach aak'al ruuk' i yejalwach. 

24Eh je' wili xuq'or reh: Hat qajaaw reey, ¿Mi re' hat xat q'orik reh chi re' i 
Adonías xokik chi reyil chi ajilow chi re' chik i reh naa rutzuhniik panatzunaab'? 

25Re' Adonías xukansaj taqe i b'oyax, taqe q'ina' laj kok' imas wakax, taqe i 
tentzun. Eh xuyuq'eej taqe ruuk' awak'uun i hat reey, je' wo' taqe i k'amal kib'eeh 
soldado xuyuq'eej wo' ruuk' i Abiatar re' k'amal b'eeh aj tiij i yu'naak k'ahchi' 
keeb' chi kiwa' kihaa' ruuk', eh k'erik kichii' chuq'orariik chi je' wili: Neeta naq 
inwihik najt-oq ruk'achariik i Adonías, i qareey, inki taqe. 

26Xa re' la' re' hin awaj kamanoom ma' xiruyuq'eej ta ruuk' je' wo' hoq i Sadoc re' 
i k'amal b'eeh aj tiij ma' xuyuq'eej ta wo' ruuk' i Benaía, rak'uun i Joiada, eh ni 
xata re' i Salomón aawak'uun xuyuq'eej ruuk'. 

27Qajaaw reey ¿Mi re' hat xat q'orik reh chi je' re' i xub'an xama' xaq'or ta oon 
qeh i hoj i qoh kamanik awuuk'? ¿Mi xama' xaq'or qeh re' awach i naa atzunaam 
panatzunaab' chi reyil chi ajilow? inki. 

Re' reey David xupab'aa' i Salomón chi reey 

28Eh noq xrib'iraj i reey David chi je' re' i xuq'or i Natán, je' wili xuq'or: 
Chayuq'eej wo' taq chik cho weh i Betsabé, inki. Re' Betsabé xokik wo' chik i koq 
ruuk' i reey xupab'aa' riib' chuwach. 

29Re' reey David je' wili xuq'or reh: Parub'ihnaal i k'achlik Dios inko'linik weh 
chuwach i ti' k'axik, 

30chi re' hin naa nub'anam, aha' wili i xnuq'or aweh parub'ihnaal i qaDios i hoj aj 
Israel. Chi re' i Salomón aawak'uun naa rukahniik chi reyil chi nujilow re' chik i 
reh naa rutzuhniik panutzunaab'. Re' i wili naa nub'anam yu'naak, inki. 

31Noq xrib'iraj chi je' re' i Betsabé xuxuk'aa' riib' chuwach i reey David korehtaal 
xureq wach aak'al ruuk' i yejalwach, je' wili xuq'or: Neeta naq inwihik 
aak'achariik chi juneliik i hat reey, inki. 

32Eh re' reey David xutaq'aaj ruk'amariik i Sadoc i k'amal b'eeh aj tiij, je' wo' hoq i 
Natán jalal ruq'oral i Dios, je' wo' hoq i Benaía rak'uun i Joiada. Re' keh xi okik i 
koq ruuk' i reey. 

33Eh je' wili i xq'orarik keh ruum i reey David: Chak'am taq reje chawiij i 
kikamanik wuuk'. Eh chajosaj taq reje chi riij i nukawayu i Salomón chak'am taq 
reje ar Gihón. 

34Eh re' i Sadoc i k'amal b'eeh aj tiij ruch'ihil i Natán neenkihjalk'iij aseite wach 
naah i Salomón i wak'uun neenkipab'aa' chi reyil chikinaah i aj Israel. Eh re' taq i 
hat nee taq i naxulej paam i tuun, kow taq neenaq'or chi je' wili: Neeta naq 
inwihik ruk'achariik chi juneliik i Salomón re' i qareey, tiko'q taq. 

35Eh noq pab'a'maj chik chi reey i Salomón nee wo' chik taq ti chalik chi riij noq 
neenchalik tzuhnoq ayu' chi reyil chi nujilow. Ruum re' reh nusik'im wach chi 
naa rukahniik chi taaq'anik cha naah taq i hat aj Israel, je' wo' chikinaah i aj Judá, 
inki. 

36Re' i Benaía, rak'uun i Joiada je' wili ruchaq'weesjiik i reey xub'an: Je' ta naq re', 
re' ta naq aaWaJaaw aaDios i hat reey i neenye'wik rajaawriik aha' wilik i xaq'or. 

37Nik' wach noq xwihik cha toob'jiik i QaJaaw Dios i hat je' ta naq re' noq neen 
wihik chi rutoob'jiik i Salomón. Eh q'e' ta naq neen wihik rajaawriik chuwach 
awajaawriik i hat qajaaw reey David, inki. 

38Eh xooj i Sadoc k'amal b'eeh aj tiij ruch'ihil i Natán jalal ruq'oral i Dios ruch'ihil 
i Benaía rak'uun i Joiada. Eh je' wo' taqe aj cereteo i aj peleteo, xkijosaj reje chi 
riij i kawáyu i Salomón imb'ehik wii' i reey David xkik'am wo' reje Gihón. 

39Eh re' i Sadoc i k'amal b'eeh aj tiij ar chupaam i santo laj itz'ihy naah paat 
xuchop i ruk'aa' kaprax wilik wii' i aseite xuchihkaaj wach naah i Salomón, ruuk' i 
re' xupab'aa' chi reey, eh kixulej paam i ruk'aa' kaprax. Eh chu'nchel i tinamit 
xkik'er kichii' chi q'orarik chi je' wili: Neeta naq inwihik ruk'achariik i Salomón 
re' i qareey, inki taqe. 

40Eh chu'nchel i tinamit xi sutinik cho chi riij i Salomón k'ahchi' kixulem paam i 
ruk'aa' kaprax, xak'erik chik kichii' xan k'uyu'jik chik ak'al inki a'n ruum i 
rusuqkiil kik'ux. 

41Noq kikohlaam chik kiwa' i Adonías, re' taqe i ruch'ihil xkib'iraj i q'orik re' re'. 
Eh re' Joab xrib'iraj chi k'ahchi' kixulem paam i ruk'aa' kaprax, je' wili xuq'or: 
¿Chib'ih reet noq ma' k'isa choqik inki a'n i tinamit? inki. 

42Eh xakok'ahchi' wo' chi q'orik noq xokik i koq i Jonatán rak'uun i Abiatar 
k'amal b'eeh aj tiij, xrilow chi je' re' i Adonías je' wili i xuq'or reh: Okeen chaloq 
ruum re' hat, hat kowlaj winaq wilik holohik rib'irjiik i nak'am cho qeh, inki. 

43Re' Jonatán je' wili ruchaq'weesjiik i Adonías xub'an: Re' hin xchalik nuq'or 
aweh chi re' i reey David xupab'aa' i Salomón chi reyil chi jilow. 

44Re' reey David xutaq'aaj i Sadoc, i k'amal b'eeh aj tiij ruch'ihil i Natán jalal 
ruq'oral i Dios, ruch'ihil i Benaía rak'uun i Joiada. Eh xutaq'aaj reje haa' taqe i aj 
Cereteo, taqe i aj peleteo. Re' taqe re' xkijosaj reje i Salomón chi riij i rukawayu 
imb'ehik wii' i reey David. 

45Eh re' i Sadoc i k'amal b'eeh aj tiij ruch'ihil i Natán i jalal ruq'oral i Dios 
xkijalk'iij aseite wach naah i Salomón ar Gihón eh xkipab'aa' chi reyil. Yu'naak 
sutinik chik inki a'n chaloq k'erik kichii' ruum i rusuqkiil kik'ux, re' i re' i choqik 
inab'iraj taq i hat. 

46Eh re' i Salomón xtzuhnik chik paruye'aab' chi reyil. 

47Eh re' taqe i kikamanik ruuk' i reey David xponik kiyeew rusuqkiil ruk'ux je' 
wili i xkiq'or reh i reey David: Q'e' ta naq i neenye'arik runimaal wach i 
rub'ihnaal i Salomón ruum i QaJaaw Dios chuwach ab'ihnaal i hat. Eh q'e' ta naq 

neenye'arik rajaawriik chi reyil chuwach awajaawriik i hat, inki taqe. Eh re' i reey 
David xuxuk'aa' riib' chii' ruyokaab' chi looq'jiik i Dios ruum i re'. 

48Eh re' reey David je' wili xuq'or: Neeta naq inye'arik ruloq'il i QaJaaw qaDios i 
hoj aj Israel ruum yu'naak i QaJaaw Dios xupab'aa' chi reyil jinaj keh i wak'uun 
chi nujilow, inki, inki Jonatán. 

49Eh noq xkib'iraj chi xokik chi reyil i Salomón ma' k'isiin taxiyo'jik chu'nchel i 
ruyuq'eem taqe ruuk' i Adonías, xiooj reje, chi kiju'junaal xkichop i kib'eeh. 

50Re' i Adonías ma' k'isiin wo' xyo'jik i reh chuwach i Salomón xooj rukeb'aa' riib' 
chupaam i santo laj itz'ihy naah paat. Xuchop riib' ruuk' taqe i ruk'aa' i artaal. 

51Eh je' wili i xkiq'or reh i Salomón: Re' hat reey ma' k'isiin i ruyo'jiik chawach i 
Adonías ar xooj rukeb'aa' riib' wach artaal, ruchopom riib' ruuk' ruk'aa' i artaal. 
Eh je' wili xuq'or: Neeta naq i ruq'or i xti korik i reey Salomón chi ma' nee ta 
kirukansaj inki, inki taqe. 

52Re' reey Salomón je' wili xuq'or: Wila' re' i holohik xub'an i Adonías ma' xta 
k'isinoq i neenub'an reh. Eh wila' re' i yiib' wach xub'an naa rukimiik, inki. 

53Eh re' reey Salomón xutaq'aaj ruk'amariik i Adonías i wilik wii' wach artaal. Eh 
noq xk'uloq i Adonías xuxuk'aa' riib' chuwach i Salomón, eh je' wili i xq'orarik 
reh ruum i Salomón: Hiy panapaat i nuchjik. 

1 Rey 2 

Re' reey David xuk'uhb'alej kahnoq i reey Salomón 

1Noq xrik'raaj i reey David chi ach k'isiin ma' inkimik xuk'uhb'alej i rak'uun 
Salomón, je' wili i xuq'or reh: 

2Re' hin naa nukimiik, je' rukab' noq kikimik i tinamit sut i wach ak'al. Re' hat 
chakowej awiib', cha chop ak'ux chub'aan i holohik. 

3Eh naa wo' a'nam aha' wilik ataq'ab'jiik naa rub'anam aaWaJaaw aaDios, naa 
wo' a'nam aha' wilik iraaj i reh naa animam aak'uhb'aaljiik i rub'an. Eh naa a'nam 
taqe i ruq'or i ruk'uhb'aal, je' wo' taqe i tirutijej wii' naa wo' a'nam taqe i ruq'or 
aweh je' rukab' taqe i tz'ihb'amaj chupaam i k'uhb'aal ye'ooj ree Moisés. Reh chi 
nee nelik korik chib'ih jariik taqe i naa a'nam xa aha' pa' nee tiooj i k'oq. 

4Reh chi neenooj eloq wach i ruq'orom cho weh i QaJaaw Dios, re' i xuq'or weh 
chi je' wili: Wila' re' taqe awak'uun awixq'uun xi k'acharik parukorkiil chi 
nuwach. Eh wila' xkian i korik chu'nchel kik'ux, chu'nchel i kánima, juneliik re' 
taqe awak'uun awiih aamaam naa kokiik chi reyil chikinaah i aj Israel, inki. 

5Re' hat Salomón aweht'al chib'ih i xub'an aweh i Joab i rak'uun i Sarvia, noq 
xukansaj taqe i kiib' chi kajaaw i k'amal kib'eeh a soldado aj Israel. Re' i Abner 
rak'uun i Ner, eh re' i Amasa rak'uun i Jeter. Re' taqe re' xukansaj taqe ma' re' ta 
paruq'ijil q'aq'inik, q'ajb'al wach ikaansanik xb'aan panq'aq'inik. Eh re' i Joab 
xukoj panunaah taqe ikaansanik xub'an re' re'. 

6Re' hat wilik-oq ana'ojb'al chub'aan i naa a'nam korehtaal inakansaj i Joab maa 
kanaa' chi pansuqkiil k'uxliis neenkimik reje. 

7Eh re' taqe i riih rumaam Barzilai aj Galaad naa aketelaam kiwach, naa ayuq'eem 
taqe awuuk' noq naa a'nam awa' ahaa' nah mexa ruum re' keh xitoob'inik weh 
noq elik i nub'an chuwach i Absalón aawas. 

8Eh naa wo' ruwihiik awuuk' i Simei rak'uun i Gera aj Behurim re' ruuk' taqe i 
riih rumaam Benjamín. Re' i Simei ma' k'isiin taj i nub'ajariik xub'an noq ojik i 
nub'an Mahanaim. Eh koq'uun chik xooj chi nuk'ulariik chi chii' i nim ha' Jordán. 
Eh ar xnuq'or reh i korik parub'ihnaal i QaJaaw chi ma' naa ta nukansam. 

9Xa re' la' re' hat ma' naa ta akuyum ru mahk, re' hat wilik ana'ojb'al neenasik' chi 
riij nik' wach noq nee nakansaj, maayeew q'ab' chi pansuqkiil k'uxliis neenkimik 
reje, inki David. 

Re' rukimiik i reey David 
(1 Cron 29.26-30) 

10Re' reey David xkimik reje xooj rureq taqe i rumaam rati't. Ar xkimuq'aa' 
Jerusaleem chupaam i rutinamiit. 

11Eh re' David ka'winaq haab' xwihik chi reey ar Israel, wuquub' haab' xwihik chi 
reyil ar Hebrón. Eh oxlaj ru ka'winaq haab' xwihik chi reyil Jerusaleem. 

12Eh chi riij i re', re' chik i Salomón xokik chi reyil chi jilow i David i rajaaw. Re' i 
Salomón holohik i reyil xub'an. 

Re' Salomón xkahnik chi reey chi korik 

13Re' i Adonías rak'uun i tu' Haguit xooj ruuk' Betsabé i rutuut i Salomón. Re' 
Betsabé je' wili i xuq'or: ¿Mi suq kiil k'uxliis i xak'am chaloq? inki. Re' Adonías je' 
wili i xuq'or: Suq kiil k'uxliis ixnuk'am chaloq. 

14Re' hin xa jinaj i q'orik xchalik nuq'or aweh, inki. Re' Betsabé je' wili i chaq'wik 
xub'an: Neerub'an chi neenaq'or, inki. 

15Re' Adonías je' wili xuq'or: Re' hat aweht'al chi re' naq i hin xi nokik chi reyil, eh 
chu'nchel i qatinamiit Israel xkaaj naq chi re' hin xin kahnik chi reyil. Eh yu'naak 
re' chik i Salomón i nuchaaq' xkipab'aa' chi reey ruum je' re' i xraaj i QaJaaw Dios 
ruuk', inki. 

16Re' hin jinaj otob'il i nupahqaaj aweh, inwaaj chi neena a'n, inki. Re' Betsabé je' 
wili i xuq'or: Chapahqaaj chib'ih jariik inawaaj, inki. 

17Re' Adonías je' wili xuq'or: Re' hin i nupahqaaj otob'il aweh chi neenooj a'an 
ak'utaaj ruuk' i reey Salomón, re' hin weht'al chi nee ruyeew aweh i 
neenapahqaaj reh. Chaq'or reh chi nee ruyeew chi wehk'een i Abisag aj pan 
tinamit Sunam, inki. 

18Re' Betsabé je' wili ruchaq'weesjiik xub'an: Neenooj nuq'or reh i reey Salomón, 
inki. 

19Re' Betsabé xooj wo' ruq'or reh i reey Salomón i xuq'or i Adonías. Re' i Salomón 
xwuktik chaloq chi kulariik i rutuut xuk'utzaa' riib' chuwach, eh xooj wo' chik 
tzuhnoq paruye'aab'. Eh xutaq'aaj ruk'amariik jinaj i xiila reh chi xutzunaa' i 
rutuut chucheel. 

20Re' Betsabé je' wili xuq'or reh: Re' hin jinaj i otob'il xchalik nupahqaaj aweh 
inwaaj chi neena a'n inki. Re' reey je' wili i xuq'or: Chapahqaaj weh chib'ih 
inawaaj nutuut re' hin neenub'an, inki. 

21Re' Betsabé je' wili xuq'or: Re' otob'il i nupahqaaj aweh re' chi chayeew i 
Abisag aj pan tinamit Sunam chi rehk'een i Adonías i aawas, inki. 

22Re' i reey Salomón je' wili i xuq'or reh i rutuut: ¿Chib'ih reet noq inapahqaaj 
weh chi naa nuye'em i Abisag aj pan tinamit Sunam chi rehk'een i Adonías 
inawaaj la' wo' naak chi nee nuq'asaj reh i wajaawriik chi reyil ruum re' reh i 
was? Eh re' i Abiatar i k'amal b'eeh aj tiij, ruch'ihil i Joab i rak'uun i Sarvia 
wilkeeb' chi riij, inki. 



732 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

23Eh re' Salomón xuq'or i xti korik parub'ihnaal i QaJaaw Dios, je' wili xuq'or: Re' 
ta naq i QaJaaw Dios neen ye'wik weh chutojariik i mahk wila' ma' xnukansaj i 
Adonías chi riij i rupahqaaj weh. 

24Re' hin, re' i k'achlik Dios ixpaab'anik weh chi reyil i chupaam i ye'aab' xub'an 
wii' i taaq'anik i wajaaw David. Re' i Dios xuyeew i rajaawriik chi nunaah i hin, 
chikinaah i wiih numaam je' rukab' i ruq'orom weh, re' hin i nuq'or chi naa 
rukanteesjiik i Adonías yu'naak, inki. 

25Eh re' i reey Salomón xutaq'aaj i Benaía rak'uun i Joiada chukanteesjiik i 
Adonías. Eh re' i Benaía xub'an wo' hoq i xq'orarik reh. 

26Re' reey Salomón je' wili i xuq'or reh i Abiatar i k'amal b'eeh aj tiij: Re' hat hiy 
chupaam aa ye'aab' ar Anatot, korik noq re' hat i ruk'ul wo' naq chi naa kaat 
nukansam ruum amahk, xa re' la' ma' naa ta kaat nukansam ruum xak'am reje i 
loq'laj kaxa chuwach i David i wajaaw, eh xak'ul wo' aweh i ti' k'axik i hat je' 
rukab' i xuk'ul i reh, inki. 

27Je' aj re' noq re' reey Salomón xresaj i Abiatar chi k'amal b'eeh aj tiij. Ar aj re' 
xooj eloq wach i xuq'or i QaJaaw Dios ar Silo chikiij taqe i riih rumaam Elí. 

28Eh noq xponik rib'iral ruuk' i Joab i re' xumol chi elik xooj rukeb'aa' riib' wach 
artaal chupaam i ru-itz'ihy naah paat i QaJaaw Dios xuchop riib' ruuk' i kab'chel i 
ruk'aa' i artaal. Xyo'jik ruum re' wo' naq haa' chi riij i Adonías atoob' ta ma' xokik 
ha' chi riij i Absalón. 

29Eh xponik rib'iral ruuk' i Salomón chi re' Joab xooj rukeb'aa' riib' wach artaal 
chupaam i ru-itz'ihy naah paat i QaJaaw. Re' Salomón je' wili i xuq'or reh i Benaía 
rak'uun i Joiada: Chakansaj chaloq i Joab, inki. 

30Re' Benaía xokik i koq paru-itz'ihy naah paat i QaJaaw Dios je' wili i xuq'or reh i 
Joab: Re' reey Salomón xuq'or chi naa aweliik reje ayu', inki. Re' Joab je' wili i 
xuq'or: Re' hin ma' neetakinelik reje, neerub'an chi ayu' neekinkimik, inki. Re' i 
Benaía xooj wo' chik ruq'or reh i reey Salomón i xuq'or i Joab. 

31Re' reey je' wili xuq'or reh i Benaías: Cha a'n aha' wilik i ruq'or aweh i Joab hiy 
cha kansaj ar reh chi nee nelik chi nunaah i hin i mahk xub'an noq xukansaj taqe i 
ma' xta wo' naq kimahk. Eh nee wo' nelik i mahk re' re' chikinaah taqe i riih 
rumaam i David i wajaaw. 

32Re' QaJaaw Dios naa rukansaniik reh i Joab ruum re' reh xukansaj i kiib' chi 
winaq korik wach kik'ux chuwach i reh. Re' i xukansaj taqe ruuk' q'aslaj ch'ihch' 
chi ma' reht'al i David i wajaaw. Re' taqe xukansaj re' i Abner rak'uun i Ner 
kajaaw i k'amal kib'eeh i soldado ar Israel. Eh re' i Amasa rak'uun i Jeter kajaaw i 
k'amal kib'eeh soldado ar Judá. 

33Eh re' kikimiik taqe re', re' wo' i Joab, eh re' taqe riih rumaam naakitojwiik 
wach chi juneliik. Eh chinaah i David i wajaaw re' chikinaah taqe i riih rumaam 
re' suq kiil k'uxliis reh juneliik naa ruye'em QaJaaw Dios, je' wo' chikinaah taqe i 
awach reh i wajaaw naa kokiik chi reyil chikinaah i aj Israel, inki. 

34Eh re' Benaía xooj chupaam i ru-itz'ihy naah paat i Dios wach artaal xukansaj i 
Joab. Eh xutaq'aaj rumuq'ub'jiik chupaam i ruye'aab' wilik panchiq yuuq'. 

35Eh re' reey Salomón re' chik i Benaía xukoj chi k'amal kib'eeh i soldado chi 
jilow i Joab. Eh re' chik i Sadoc xukoj chi k'amal b'eeh aj tiij chi jilow i Abiatar. 

36Eh re' reey Salomón xutaq'aaj ruk'amariik i Simei, je' wili xuq'or reh: Re' hat 
neerub'an chi nee nayejaa' apaat ayu' Jerusaleem ayu' nee ti wihik ma' aha' ta 
chik nee tiooj. 

37Ruum wila' xat elik reje ayu' xat ik'ik reje chi juntar i ha' Cedrón xti korik i 
nuq'or aweh chi naa kaat kikansam. Eh xa re' hat wilik amahk wila' xat kikansaj, 
inki. 

38Eh re' i Simei je' wili ruchaq'weesjiik i reey Salomón xub'an: Ma' xta reet 
qajaaw reey neenub'an aha' wilik inaq'or, inki. Je' re' noq re' Simei najt 
xk'acharik Jerusaleem. 

39Xa re' la' noq ik'inaq chik ixib' haab', kiib' i rumoso xaruloq'om i Simei xiooj 
ruuk' i Aquis rak'uun i Maaca. Re' Aquis i wilik chi reyil ar Gat. Eh xponik kiq'or 
reh i Simei chi kiib' taqe i rumoso xiooj ar Gat. 

40Noq xrib'iraj chi je' re' i Simei xukoj reje riij i rub'uuruux xooj ruuk' i Aquis ar 
Gat chi rusik'ariik taqe i kiib' chi rumoso. Eh noq xureq taqe xuk'am wo' chik taqe 
chaloq Jerusaleem. 

41Eh xponik kiq'or reh i reey Salomón chi re' Simei xponik chuk'amariik taqe i 
rumoso ar Gat xuk'am wo' chik taqe cho Jerusaleem. 

42Eh re' reey Salomón xutaq'aaj ruk'amariik i Simei, je' wili xuq'or reh: ¿Mi ma' 
xnuq'or aweh re' i xti korik parub'ihnaal i QaJaaw Dios chi wila' xat elik reje ayu', 
eh nee wo' chik ti chalik xti korik i nuq'or aweh chi naa akimiik? Re' hat je' wili 
xaq'or weh: Re' hin neenub'an i xaq'or, tiki. 

43Eh ¿Chib'ih reet noq ma' xa a'n taj i xti korik xaq'or parub'ihnaal i QaJaaw Dios, 
eh ma' xanimaj taj i xnuq'or aweh i hin? 

44Eh re' hat aweht'al chu'nchel i xat mahkunik wii' chuwach i David i wajaaw. Eh 
ruum taqe xa a'n re' re' yu'naak i QaJaaw Dios naa ruye'em i ti' k'axik cha naah. 

45Eh re' hin re' QaJaaw Dios naa rukuxisaniik weh. Re' wo' reh naa rupab'aniik 
keh chi reyil chi juneliik i riih rumaam i David i wajaaw, inki. 



734 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

46Eh re' reey Salomón xuq'or reh Benaía chi naa rukansam i Simei. Eh re' i Benaía 
xukansaj wo' hoq i Semei. Je' aj re' noq re' i Salomón xkahnik chi reyil chi korik. 

1 Rey 3 

Re' Salomón xub'an kaxáro ruuk' i rixq'uun i kireey i aj Egipto 

1Re' i reey Salomón wilik i xkiyejaa' wach ruuk' i kireey i aj Egipto, eh xub'an 
kaxáro ruuk' i rixq'uun i reey re' re' Eh xuk'am reje i rehk'een parutinamiit i 
David, re' noq xkuxik ruyejeb'jiik i paat i rub'an wii' i taaq'anik i reey, ruch'ihil i 
rupaat i Dios. Eh re' noq xkorjik i koraal tz'aq chi riij i tinamit Jerusaleem. 

2Eh re' taqe i tinamit ko ar naq imponik kiyeew i kimayiij chikinaah taqe inajt 
kinaah yuuq' ruum chupaam i q'iij re' re' komajaa' naq inkorjik chi korik i rupaat 
i QaJaaw Dios. 

Re' reey Salomón xupahqaaj runa'ojb'al reh i Dios 
(2 Cron 1.1-13) 

3Re' reey Salomón xuk'ax i QaJaaw Dios xub'an taqe i ruq'or i ruk'uhb'aal 
xq'orarik kahnoq reh ruum i David i rajaaw. Eh xuq'asaj wo' taqe i chikop chi 
rumayiij, i xuk'at wo' i insensia, chikinaah taqe inajt kinaah yuuq'. 

4Eh re' reey Salomón inooj wo' Gabaón chi ruye'ariik i rumayiij ruum re' i ye'aab' 
re' re' q'e' looq', eh xti najt naah. Eh ar jinaj miil i chikop imponik ruk'at chi 
mayiij chinaah i artaal korjinaq ar. 

5Eh ar Gabaón pan jinaj chaq'ab' re' QaJaaw Dios xuk'uhtaaj riib' reh i Salomón 
paruwiriik je' wili i xq'orarik reh: Chapahqaaj chib'ih jariik inawaaj, re' hin 
neenuyeew aweh, i nuchjik. 

6Re' reey Salomón je' wili i xuq'or: Re' hat ma' k'isiin ta xaketelaaj wach awaj 
kamanoom David i wajaaw, ruum xk'acharik chawach parub'ehel parukorkiil, eh 
korik wach ruk'ux awuuk'. Eh ruum taqe re' xayeew q'ab' reh chi jinaj i rak'uun 
tzuhnik chi reyil chi jilow i reh, je' rukab' i k'ahchi' rilariik yu'naak. 

7WaJaaw nuDios re' hat xat pab'anik weh chi reyil chi jilow i David i wajaaw, xa 
re' la' ko hin k'ijool majaa' ta chih nuna'ojb'al chi reyil. 

8Xa re' la' re' hat xinapab'aa' chi reyil chinaah i ruk'ihaal tinamit ma' awach ta 
neenkuywik kajaljiik. 

9QaJaaw Dios re' hin i nupahqaaj otob'il aweh chi chayeew nuna'ojb'al, reh chi 
nee nureq chi riij i holohik, i ma' holohik taj. Ruum wila' ma' xayeew nuna'ojb'al 
ma' jaruuj neenub'an i taaq'anik chinaah aatinamiit, inki. 

10Eh re' QaJaaw Dios ma' k'isiin ta xponik chuwach chi xupahqaaj runa'ojb'al i 
Salomón, 

11je' wili i xq'orarik reh: Re' hat ma' re' ta xapahqaaj weh chi neenunajt b'isaj 
rooq ak'achariik, ma' re' ta b'ehomal ma' re' taj kikimiik i ki-ixowanik awach i 
xapahqaaj. Re' la' ana'ojb'al xapahqaaj weh reh chi neena a'n i taaq'anik 
parukorkiil. 

12Je' re' noq re' hin naa nuye'em aweh i xapahqaaj weh. Xiik' naah ana'ojb'al naa 
nuye'em ma' awach taj i wihinaq runa'ojb'al chi je' re', eh ma' awach ta wo' chik i 
naa ruwihiik runa'ojb'al chi je' re'. 

13Re' hin naa nuye'em aloq'il, naa nuye'em ab'ehomal, atoob' ta ma' xapahqaaj ta 
weh reh chi ma' jino'q chik i reey naa ruwihiik chi je' rukab' i hat nik' najtiil naa 
aak'achariik ayu' wach ak'al. 

14Eh wila' xa a'n taqe i nuq'or aweh, wii xanimaj taqe i nuk'uhb'aal je' rukab' i 
xub'an awajaaw, re' hin naa nunajtb'isam rooq ak'achariik, inki. 

15Eh noq xrik'raaj riib' i Salomón xukoj rehtaal chi paruwiriik xq'orob'jik. Eh 
xchalik Jerusaleem xokik i koq i wilik wii' i loq'laj kaxa molik wii' i ruk'uhb'aal i 
Dios, ar xuyeew i mayiij je' wo' hoq i k'atoj mayiij, je' wo' hoq i mayiij k'amb'al 
iib' pansuqkiil k'uxliis ruuk' i Dios. Eh xub'an jinaj kininq'iij chu'nchel i 
kikamanik ruuk'. 

Re' Salomón xti wilik runa'ojb'al chi q'ataj q'orik 

16Eh chupaam taqe q'iij re' re' kiib' taqe i k'oyoom laj ixoq xiooj k'oloq chi jalooj 
ruuk' i reey Salomón. Noq wilkeeb' chik i koq chuwach i reey, 

17jinaj keh ixoq re' re' je' wili i xuq'or i koq reh i reey: Hat qajaaw reey re' ixoq 
wili jinaj chi paat i wilkooj wii' ruuk', pan jinaj q'iij x-aasjik jinaj i nuha'lak'uun 
noq wilik wuuk' i reh pampaat. 

18Eh ixib'-oq chik q'iij ruk'uliik nuk'ux i hin xk'ulik wo' chik ruk'ux ixoq wili. Xa 
qakab'cheel wo' wilkooj pampaat ruuk', ma' awach ta chik jino'q i tokoom wilik 
quuk', xa re' wo' hoj qakab'cheel ruuk' i reh wilkooj ar. 

19Chupaam i jinaj aq'ab' xkimik i rak'uun ixoq wili ruum xyohkik chinaah xupitz' 
paam. 

20Eh yejal aq'ab' xwuktik chaloq noq suq nuwiriik i hin xuq'uch weh i k'isa 
wak'uun xuyok'aa' i koq ruuk', eh re' chik i kamnaq k'isa rak'uun i reh xuyok'aa' i 
koq wuuk' i hin. 

21Eh noq xwik'raaj wiib' parusaq'iik chuye'ariik ruch'uuch' i k'isa wak'uun 
inwilow kamnaq chik. Eh noq xsaquumb'ik chi korik xnukoj rehtaal chi ma' re' taj 
i k'isa wak'uun i hin, aasjinaq. 

22Eh re' ixoq jinaj je' wili xuq'or: Ma' korik taj inaq'or, re' i k'isa wak'uun i hin i 
k'achlik, re' awak'uun i hat i xkimik, inki. Re' ixoq jinaj je' wili xuq'or: Ma' chih taj 

ma' korik taj inaq'or, re' i k'isa awak'uun i xkimik, re' i k'isa wak'uun i hin i 
k'achlik, inki. Je' re' i wech'inik kiib' xkian chuwach i reey. 

23Re' reey Salomón je' wili xuq'or: Re' ixoq jinaj i ruq'or chi re' i k'isa k'un 
k'achlik ree reh, eh chi re' i k'isa k'un kamnaq i ruq'or chi reh ixoq jinaj. Eh re' 
ixoq jinaj i ruq'or chi re' i k'isa k'un k'achlik ree reh, eh chi re' k'isa k'un kamnaq 
reh ixoq jinaj, inki. 

24Re' reey Salomón je' wili i xuq'or keh i kikamanik ruuk': Chak'am taq cho jino'q 
weh i kuchilo, inki. Eh xkik'am wo' cho reh i kuchilo. 

25Eh re' reey je' wili xuq'or: Chayok' panyejaal i k'isa k'un kiib' neenawesaj, yejaal 
i nee nayeew reh ixoq jinaj, eh yejaal i nee nayeew reh ixoq jinaj chik, inki. 

26Eh re' i rutuut i k'isa k'un k'achlik ma' k'isiin ta xtib'ik ruk'ux, ruum i re' 
xupahqaaj otob'il reh i reey je' wili xuq'or: Chakuy qajaaw reey maayeew q'ab' 
chi neenkimik i k'isa k'un k'achlik, neerub'an chi nee nayeew reh ixoq wili, inki. 
Eh re' ixoq jinaj je' wili xuq'or: Mayeew weh i hin, ni xata reh ixoq wili yok'aroq 
la' panyejaal, inki. 

27Eh re' reey Salomón je' wili xuq'or reh i winaq: Chayeew reh ixoq wili i k'isa 
k'un k'achlik maa kansaj korik chi re' reh rutuut, inki. 

28Eh chu'nchel i tinamit Israel xinab'inik reh i q'ataj q'orik xub'an i reey kuuk' i 
kiib' chi aj pleto re' re'. Ma' k'isiin ta xkiyohleej i reey ruum xkikoj rehtaal chi re' i 
QaJaaw Dios xye'wik runa'ojb'al ruuk' i q'ataj q'orik i rub'an. 

1 Rey 4 

Re' taaq'anik xub'an i Salomón chi reyil 

1Re' Salomón xwihik chi reyil chinaah chu'nchel i tinamit Israel. 

2Eh re' i xi kamanik ruuk' je' wili i kib'ihnaal: Azarías rak'uun i Sadoc k'amal 
kib'eeh aj tiij, 

3Elihoref, Ahías rak'uun taqe i Sisa re' taqe i kitz'ihb'anik reh chib'ih ink'ularik, 
Josafat rak'uun i Ahilud, re' re' i raj tz'ihb' i reey, 

4Benaía rak'uun i Joiada i k'amal kib'eeh soldado. Re' Sadoc, i Abiatar i k'amal 
kib'eeh aj tiij, 

5Azarías rak'uun i Natán intaaq'anik keh i q'atal q'orik, Zabud rak'uun jinaj chik i 
Natán, ruch q'orob' i reey, eh xti manlik ramigo, 

6Ahisar inilwik reh i paat i rub'an wii' taaq'anik i reey, Adoniram rak'uun i Abda, 
inilwik keh i kamanik ajwaal wach rub'aan. 

7Re' reey Salomón kab'laj i winaq xupab'aa' chi taaq'anik chupaam i ju'jun chi 
tinamit wilik paruyuq'ul i Israel. Eh re' keh kimolwik wach i k'uxumb'al reh i reey 



737 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

ruch'ihil taqe i awach reh parupaat, i ju'jun poh keh inkiyeew chuwach i jinaj 
haab'. 

8Re' taqe wili i kib'ihnaal, eh i ye'aab' xkian wii' i taaq'anik: Re' i Hur ar xwihik 
chi taaq'anik chinaah i yuuq' xi wihik wii' i riih rumaam i Efraín. 

9Re' Dekar xwihik chi taaq'anik Macaz, je' wo' hoq i Saalbim, je' wo' ar Bet-semes, 
je' wo' ar Elón, eh je' wo' Bet-hanán. 

10Re' Hesed ar xwihik chi taaq'anik Arubot, je' wo' ar Soco, je' wo' chupaam 
chu'nchel i ye'aab' Hefer. 

11Re' Abinadab ar xwihik chi taaq'anik chupaam chu'nchel i ye'aab' Dor. Eh re' 
rehk'een i winaq re' re', re' i Tafat i rixq'uun i Salomón. 

12Re' i Baana i rak'uun i Ahilud ar xwihik chi taaq'anik Taanac, ar Meguido, 
chinaah chu'nchel i ye'aab' Bet-seán wilkeeb' chucheel i ye'aab' Saretán, re' i 
wilik reje pansak'aaj reh i tinamit Jezreel inooj k'oloq Bet-seán. Eh imponik ko 
Abel-mehola, eh inooj k'oloq kochi juntar i Jocmeam. 

13Re' i Geber, ar xwihik chi taaq'anik Romot, paruyuq'ul i Galaad. Eh xuchop naah 
i kok' ye'aab' wilkeeb' wii' patineel xwihik wii' i Jair rak'uun i Manasés wilkeeb' i 
Galaad. Eh xwihik wo' chi taaq'anik chinaah i ye'aab' Argob, wilik Basán. Ar 
wilkeeb' i oxk'ahl chi nimaq tinamit kotimaj kiij chi koraal tz'aq q'an ch'ihch' i 
kipuertahiil. 

14Re' i Ahinadab rak'uun i Iddo ar xwihik chi taaq'anik Mahanaim. 

15Re' i Ahimaas, ar xwihik chi taaq'anik chikinaah i riih rumaam Neftalí. Re' i 
Ahimaas re' re' xub'an kaxáro ruuk' i Basemat rixq'uun i Salomón. 

16Re' Baana rak'uun i Husai, ar xwihik chi taaq'anik Aser, eh ar Alot. 

17Re' Josafat, rak'uun i Parúa ar xwihik chi taaq'anik Isacar. 

18Re' Simei rak'uun i Ela ar xwihik chi taaq'anik chinaah i kiye'aab' taqe i riih 
rumaam Benjamín. 

19Re' i Geber rak'uun i Uri ar xwihik chi taaq'anik paruyuq'ul i Gad, re' i 
rutinamiit i Sahón kireey i aj amorreo. Eh rutinamiit Og i kireey i aj Basán. Eh 
wilik wo' jinaj intaaq'anik chinaah chu'nchel i tinamit. 

20Re' taqe i aj Judá, re' taqe i aj Israel xiik' naah kik'ihaal, je' kik'ihaal saniib' 
tub'ulkeeb' chi chii' i palaw. Eh xwihik kiwa' kihaa' chi manlik, eh xi wihik 
pansuqkiil k'uxliis. 

21Eh re' reey Salomón xwihik rajaawriik chikinaah i ye'aab' intohq'ik reje chi chii' 
i nim ha' Éufrates, eh imponik chupaam i kiye'aab' i aj filisteo, imponik kopan 
k'ula't reh i Egipto. Chu'nchel i patim ar xi wihik chi ri'sil i rajaawriik i reey 
Salomón, eh xkian tooj ruuk' nik' najtiil xk'acharik. 

22Re' reey Salomón je' wili k'ihaal i xa chib'ih jariij inkamanik reh rajlaal i q'iij: 
Ik'inaq oxlaj ru ka'winaq kintaal chi ke'emaj holohik k'aj, eh ik'inaq jinaj chik ma' 
jinaj siento kintaal i holohik arina. 

23Eh lajeeb' i q'ina' laj b'ooyax, juninaq i b'ooyax re' ruuk' i xa kok' ch'ahn 
inkik'ux. Eh jinaj siento i tentzun, ma' xi ajaljik ta haa' i nimaq keej, taqe i kok' 
keej, taqe ak'ach, taqe i kixlaan q'e' taqe q'ina'. 

24Re' reey Salomón xwihik rajaawriik chinaah chu'nchel i ye'aab' wilik reje 
parookb'aal q'iij. Ar intohq'ik reje chi chii' i nim ha' Éufrates, intohq'ik reje Tifsa, 
imponik Gaza. Eh xwihik wo' rajaawriik chikinaah reey wilkeeb' ar, eh xuk'am 
taqe pansuqkiil i wilkeeb' chi kijunsuut i ye'aab' re' re'. 

25Eh nik' najtiil k'acharik chi reey i Salomón, re' taqe i aj Israel, taqe aj Judá xi 
k'acharik pansuqkiil k'uxliis i ju'jun chi patineel, eh wilik naq kitik re' ruuk' i 
uuva, re' ruuk' i higo. Ar xtohq'ik reje Dan, eh koxponik ko Beerseba. 

26Re' reey Salomón xwihik ka'winaq miil i rukawayu chupaam i kiye'aab', re' taqe 
re' kiqerinik reh i rukareta. Eh kab'laj miil i winaq kik'amwik rub'eeh i rukawayu 

27Re' i kab'laj chi winaq rupab'aam i Salomón chi taaq'anik chikinaah i ju'jun seht 
chi tinamit rajlaal poh inkik'am chaloq chi kiju'junaal i k'uxumb'al reh i reey 
Salomón ruch'ihil taqe awach reh parupaat. 

28Eh inkik'am wo' chaloq i sebada, i k'im chi kiwa' taqe i kawáyu, kiwa' wo' taqe i 
kawáyu aj ihqoom. Eh inkik'am chaloq chupaam i ye'aab' q'orooj keh, re' q'oreel 
poh q'orooj keh chi kiju'junaal chi naa kik'amam chaloq. 

29Re' i QaJaaw Dios xti xuyeew runa'ojb'al chi manlik i reey Salomón. Eh xuyeew 
runimaal wach i ránima, xiik' naah i runa'ojb'al xye'arik ma' xata je' k'ihaal i 
saniib' tub'lik chi chii' i palaw. 

30Re' reey Salomón xiik' naah i runa'ojb'al chuwach i kina'ojb'al i aj Egipto, je' wo' 
chuwach i kina'ojb'al i wilkeeb' reje chupaam i tz'a'laj yuuq'. 

31Re' Salomón xiik' naah i runa'ojb'al chikiwach chu'nchel i winaq, chuwach i 
Etán aj ezraíta, chuwach i Hemán, chuwach i Calcol, chuwach i Darda, rak'uun i 
Mahol. Re' i reey Salomón xelik rib'iral chupaam chu'nchel i nimaq tinamit chi 
wilik runa'ojb'al. 

32Re' Salomón ixib' miil i holohaq q'orik xuyejaa', eh jinaj miil ruuk' ho'oob' i 
q'orik tz'uuy paam xuyejaa'. 

33Eh xq'orik wo' chi riij taqe i chee' chakaltee' wilkeeb' Líbano. Xq'orik wo' chi riij 
i hisopo impoq wataq tz'aq. Eh xq'orik wo' chi riij taqe i wakax, je' wo' chi riij 
taqe i chikop wilik kixiik', je' wo' chi riij taqe i chikop kijukem kiib' noq kib'ehik, 
je' wo' chi riij taqe i kar. 

34Eh re' taqe reey wilkeeb' pantaq nimaq tinamit xponik rib'iral kuuk' chi re' reey 
Salomón ma' k'isiin taj i runa'ojb'al. Ruum aj re' inkitaq'aaj chee kaj taqareel chi 
rib'irjiik i runa'ojb'al i Salomón. Eh ma' k'isiin tinamiit kik'ulik chi rib'irjiik i 
runa'ojb'al. 

1 Rey 5 

Re' xuyejaa' wach i reey Salomón ruuk' i Hiram xwihik chi reyil Tiro 
(2 Cron 2.1-18) 

1Noq xrib'iraj rib'iral i Hiram xwihik chi reyil ar Tiro chi re' i Salomón xpa'ab'jik 
chi reey chi jilow i David i rajaaw, xutaq'aaj chaloq i raj taqareel ruuk' i Salomón 
ruum re' i Hiram q'e' wo' naq iraaj cho wach i David. 

2Eh re' reey Salomón je' wili i xutaq'aaj ruq'orariik reh i Hiram. 

3Re' hat aweht'al chi re' David i wajaaw ma' xuyeew ta riib' chi xuyejaa' jino'q i 
paat loq'oomb'al reh i QaJaaw Dios, ruum ma' k'isiin naq i q'aq'inik imb'aan. 
Korehtaal re' QaJaaw Dios xuq'asaj pan q'ab' i David taqe i aj ixowaal. 

4Xa re' la' yu'naak i waJaaw i nuDios xoj ruyeew pansuqkiil k'uxliis kuuk' tinamit 
wilkeeb' xa aha' yuuq', ma' awach ta chik inixowanik qawach, ma' xta chik 
qak'axkiil. 

5Je' aj re' noq re' hin yu'naak xnuyejaa' chik wach chi naa nuyejaam jino'q i paat 
loq'oomb'al reh i waJaaw i nuDios. Je' wo' rukab' i xuq'or cho reh i David re' i 
wajaaw chi je' wili: Re' awak'uun i naa nupab'aam chi reyil chi ajilow re' reh naa 
ruyej-aniik reh i paat naa nulooq'jiik wii', inki. 

6Eh re' hin i nuq'or aweh i hat Hiram chi cha taq'aaj amoso ar Líbano, reh chi 
neenooj kiyok' i chee' chakaltee', eh re' taqe numoso i hin neentoob'inik keh. Re' 
hin neenutoj taqe amoso jarub' pa' i neenapahqaaj weh. Re' hat aweht'al chi ma' 
jino'q keh i numoso i hin inchol yok'oj nimaq chee' chi je' rukab' inki a'n i aj 
Sidón, inki. 

7Eh noq xponik rib'iral ruuk' i Hiram taqe i xuq'or i reey Salomón ma' k'isiin ta 
xsuuqb'ik ruk'ux, je' wili xuq'or: Neeta naq inye'arik ruloq'il i QaJaaw Dios 
yu'naak, ruum xuyeew jinaj rak'uun i David xti wilik runa'ojb'al, reh chi naa 
ruwihiik chi reyil chinaah i runimaal tinamit re' re', inki. 

8Chi riij i re', re' i Hiram je' wili i xutaq'aaj ruq'orariik reh i Salomón: Re' hin 
xk'ulik chik kiq'or weh xataq'aaj cho ruq'orariik. Re' hin naa nub'anam i 
xapahqaaj cho weh, naa nutaq'aam aweh taqe i chee' chakaltee', je' wo' taqe i 
chee' sohchaj. 

9Re' taqe i numoso naa rojiik kesam i chee' ar Líbano naa kik'amam reje chi chii' i 
palaw naa kiyejaam ik'tesb'al reh nah ha'. Ar narojiik kikanaam aha' i neenaq'or i 
hat. Ar naa koq'taam reje i k'amb'al reh, eh re' hat naa ataq'aam cho ruk'amariik i 

chee', re' otob'il i nupahqaaj aweh i hin xa re' chi neenataq'aaj cho k'uxumb'al 
qeh, inki. 

10Je' re' noq re' i Hiram xuyeew reh i reey Salomón taqe i chee' chakaltee' je' wo' 
taqe i chee' sohchaj nik' k'ihaal i xraaj. 

11Re' reey Salomón i rutaq'aaj wo' k'uxumb'al keh i awach reh parupaat i Hiram. 
Rajlaal haab' i rutaq'aaj reje i juninaq miil pajb'al i Trigo, eh wuquub' miil ruuk' 
kijib' siento i nimaq lemeta i holohik aseite. 

12Re' i QaJaaw Dios xuyeew runa'ojb'al chi manlik i Salomón, je' rukab' i 
ruq'orom chaloq. Re' i reey Salomón xkik'am kiib' pansuqkiil ruuk' i Hiram i reey 
ar Tiro, wilik i xkiyejaa' wach chikiwach chi xkian. 

13Re' reey Salomón ximol kiwach i lajeeb' ru ka'winaq miil chi winaq chupaam 
chu'nchel i tinamit Israel xutaq'aaj taqe kamanoom. 

14Ar xutaq'aaj taqe kamanoom Líbano laj taq miil i rutaq'aaj reje reh i ju'jun riim, 
jinaj poh imponik kian. Chi riij i re' kisutinik wo' chik chaloq, kiib' poh ink'ulik 
kian pankipaat xan kijal kiib'. Eh re' Adoniram xpa'ab'jik chi k'amal kib'eeh. 

15Re' Salomón xupab'aa' taqe i lajeeb' ru kajwinaq miil chi aj ihq, eh kajwinaq 
miil taqe i sehkan wach chee' wilkeeb' ruum paraxchee'. 

16Eh wilkeeb' wo' taqe ixib' miil ruuk' ixib' siento chi winaq inilwik keh i 
kamanoom re' re'. 

17Re' reey Salomón xutaq'aaj ruk'amariik i nimaq taq ab'aj q'e' holohaq, je' wo' 
taqe ab'aj sehkamaj kiwach reh chi xokik chi ch'ikaab' reh i raa' i rupaat i QaJaaw 
Dios. 

18Re' taqe i rumoso i Salomón, ruch'ihil taqe i rumoso i Hiram, ruch'ihil taqe i 
kichalik Gebal xkiyejaa' taqe i chee', eh xkisehkaaj wach taqe ab'aj xkorjik wii' i 
rupaat i QaJaaw Dios. 

1 Rey 6 

Re' reey Salomón xuyejaa' i rupaat i QaJaaw Dios 
(2 Cron 3.1-14) 

1Noq ik'inaq chik i kijib' siento haab' ruuk' kajwinaq haab' keliik cho paruyuq'ul i 
Egipto taqe i aj Israel. Re' noq kijib' haab' chik rokiik chi reyil chinaah i tinamit 
Israel i Salomón xutaq'aaj ruyejeb'jiik i rupaat i QaJaaw Dios chupaam i poh Zif 
parukab' poh reh i haab' re' re'. 

2Eh re' i rupaat i QaJaaw Dios xuyejaa' i reey Salomón, lajeeb' ru ka'winaq b'ara 
runimaal rooq, eh lajeeb' b'ara runimaal wach, ho'lajuuj b'ara runajtiil naah. 

3Re' muuj wilik panookb'al reh i rupaat i QaJaaw Dios lajeeb' b'ara runimaal 
rooq, eliik wach nimaal rooq ruuk' i paat re' re' eh ho'oob' b'ara runimaal wach. 

4Eh re' reey Salomón xutaq'aaj ruyejeb'jiik taqe i ru ventana hiil i rupaat i Dios 
nimaq wach xub'an reh i chupaam, eh kok' taq wach i chi riij xub'an. 

5Eh xuyejaa' i koq i kok' paat wataq tz'aq chi junsuut i rupaat i Dios. Eh xuyejaa' 
wo'-oq i koq i kok' paat wach tz'aq i wilik wii' i santo laj ye'aab'. 

6Re' taqe kok' paat xuyejaa' ox taq ch'iht, re' taqe peet ch'iht kiib' b'ara ruuk' 
yejaal runimaal kipaam, re' taqe i roox ch'iht ixib' b'ara ruuk' yejaal i runimaal 
kipaam. Re' taqe i peet ch'iht xa k'isiin kipaam xelik chikiwach taqe i roox ch'iht, 
ruum re' taqe i rib'ojal chinaah i tz'aq reh i rupaat i Dios ch'ikilkeeb'. 

7Eh noq xkiye'jaa' i rupaat i QaJaaw Dios xkiyejaa' ruuk' taqe ab'aj sehkamaj chik 
cho kiwach. Noq xkiye'jaa' i rupaat i Dios ma' x-ib'irjik ta chik taqe i choqik i 
rub'an i paxb'al ab'aj ni xata re' i choq'ik i rub'an ikej, ma' jino'q chik i ch'ihch' 
xb'irjik i choqik i rub'an. 

8Re' taqe i ru puertahiil i peet ch'iht reh i kok' paat ar wilkeeb' reje pansak'aaj 
reh i rupaat i Dios. Eh re' xkaleria imb'aan wii' i johtik paruka'ch'iht, paroox 
ch'iht taqe i kok' paat xankotik johtoq. 

9Eh noq xukohlaaj ruyejeb'jiik i rupaat i Dios i reey Salomón xutz'ap naah ruuk' i 
tz'ilom chee' chakaltee'. 

10Re' taqe i kok' paat xuyejaa' chi junsuut i rupaat i Dios kiib' b'ara ruuk' yejaal i 
runajtiil kinaah, re' taqe i kib'ojal re' ruuk' i chee' chakaltee', ar ch'ikilkeeb' 
chinaah i tz'aq reh i rupaat i Dios. 

11Re' reey Salomón je' wili i xq'orarik cho reh ruum i QaJaaw Dios: 

12Re' hin inwaaj k'utaaj awuuk' chi riij i nupaat xayejaa' wila' xat k'acharik 
parukorkiil chi nuwach, wila' xa a'n chu'nchel i ruq'or i nuk'uhb'aal, wila' xa a'n 
aha' wilik taqe i nuq'or i hin. Re' hin naa wo' nuye'em aweh i hat taqe i nuq'orom 
cho rib'iral reh i David i aawajaaw. 

13Eh naa wo' nuwihiik chupaam i nupaat xayejaa' naa nuwihiik chi kixilak i 
nutinamiit Israel, ma' jaruuj naa nukanaam taqe chi kutkeel, inki. 

14Je' aj re' noq re' reey Salomón xukohlaaj ruyejeb'jiik i rupaat i QaJaaw Dios. 

15Eh xutz'ap wach i tz'aq chupaam ruuk' i tz'ilom chee' chakaltee' ar xtohq'ik 
johtoq wach ak'al korehtaal xponik kochuwach taqe i b'ooj. Eh xukoj i tz'ilom 
chee' sohchaj wach ak'al chupaam i rupaat i Dios. 

16Eh xuyejaa' wo' hoq i santo laj ye'aab' b'elejeeb' b'ara wach chupaam i koq i 
rupaat i QaJaaw Dios xukoj i tz'ilom chee' chakaltee' chupaam, xtohq'ik johtoq 
wach chak'al, xponik chinaah. 

17Re' ye'aab' wilik chupaam i rupaat i Dios chuwach reje i santo laj ye'aab' 
juninaq b'ara runimaal rooq. 

18Eh chu'nchel i paam i rupaat i QaJaaw Dios b'uruuj i koq chi tz'ilom chee' 
chakaltee'. Eh re' taqe tz'ilom re' re' xoyimaj kiwach ruuk' i rehtalil taqe i wach 
chee', i rehtalil taqe uhtz'ub', b'urlik wach chi korik ma' jino'q ab'aj ink'utinik. 

19Re' reey Salomón xuyejaa' i santo laj ye'aab' chupaam i rupaat i Dios reh chi ar 
xye'arik i loq'laj kaxa ye'aab' re' i ruk'uhb'aal i QaJaaw Dios. 

20Re' santo laj ye'aab' ar xuyejaa' chupaam i rupaat i Dios. Eh lajeeb' b'ara 
runimaal rooq, lajeeb' b'ara i runimaal wach, eh lajeeb' b'ara wo' i runajtiil naah. 
Eh xukoj i koq i manlik oro chuwach i artaal korjinaq ruuk' i chee' chakaltee'. 

21Re' reey Salomón xukoj manlik oro chupaam chu'nchel i rupaat i QaJaaw Dios. 
Xukoj wo' hoq i manlik oro chupaam chu'nchel i santo laj ye'aab'. Eh xutz'ap chi 
karena re' ruuk' i oro i ru puertahiil. 

22Je' re' noq xukoj i oro chupaam chu'nchel i rupaat i Dios. Eh xukoj wo' i koq 
manlik oro chuwach i artaal wilik chupaam i santo laj ye'aab'. 

23Eh chupaam i santo laj ye'aab' kiib' i je' kiwii' ánjel xuyejaa', ruuk' ruche'el 
olivo, hoob' b'ara runajtiil kooq chi kiju'junaal. 

24Eh eliik wach ikixiik'taqe i kiib' chi je' ruwii' ánjel kiib' b'ara ruuk' yejaal i 
runimaal ikixiik'chi ju'juntar, iraaj ruq'orom chi hoob' b'ara runimaal wach i 
kixiik' i nelik cho chi ju' chi juntar, imponik chi ju' chi juntar. 

25Re' taqe i kiib' chi je' kiwii' ánjel elik wach nimaal kooq iraaj ruq'orom chi ho' 
taq b'ara runajtiil kooq. Eh eliik wach kiyejeb'jiik. 

26Re' i runajtiil kooq hob' taq b'ara. 

27Re' reey Salomón xuyeew taqe chupaam i santo laj ye'aab' i je' kiwii' ánjel re' i 
kixiik' juntar reje imponik kireq wach i tz'aq. Eh re' chik taqe i kixiik' chi juntar 
he'lik reje imponik kireq wach i tz'aq chi juntar. 

28Eh xukoj oro chikiij taqe i kiib' chi kiwii' ánjel re' re'. 

29Chu'nchel i tz'aq reh i rupaat i Dios chi je' chupaam, chi je' chi riij xukoj xoyb'al 
wach xuyejaa' taqe i je' kiwii' ánjel, eh je' taqe xaq i kalab', je' taqe i uhtz'ub'. 

30Eh wach ak'al xukoj wo' oro chupaam chu'nchel i rupaat i Dios je' wo' chi riij. 

31Eh panookb'al reh i santo laj ye'aab' xukoj taqe i kiib' chi puerta re' ruuk' i chee' 
olivo korjinaq wii'. Re' chee' inchopinik reh i puerta ho'tz'uk noq wilik. 

32Re' taqe i kiib' chi puerta re' ruuk' i chee' olivo korjinaq wii' xukoj xoyb'al 
kiwach xuyejaa' taqe i je' kiwii' ánjel, eh je' taqe xaq kalab', je' taqe uhtz'ub'. 
Chu'nchel i re' re' xukoj oro chikiwach. 

33Eh ruuk' i chee' olivo xuyejaa' i chee' inchopinik reh i ru puertahiil i rupaat i 
Dios, eh kajtz'u'k xub'an. 

34Re' taqe i kiib' ki puerta re' ruuk' i chee' sohchaj korjinaq wii'. Re' taqe kiib' chi 
puerta re' re' ka' taq pehr noq wilkeeb', eh k'ul kik'uyu'jik pan kiye'aab' i ju'jun 
pehr. 

35Eh xukoj xoyb'al kiwach i puerta re' re' xuyejaa' taqe i je' kiwii' ánjel, eh je' 
kiwii' xaq kalab', je' kiwii' uhtz'ub', chu'nchel i re' xukoj i koq oro chikiwach. 

36Xuyejaa' wo' hoq i tz'aq chuwach reje i rupaat i Dios oxlok' i sehkamaj wach 
ab'aj xukoj, eh junlok' i chee' chakaltee' xuq'eb'aa' chinaah. 

37Eh noq xokik i tz'aq reh i raa' i rupaat i QaJaaw Dios kijib' haab' chik rokiik chi 
reyil i Salomón chupaam i poh Sif. 

38Eh ar xkuxik rukorb'eesjiik chu'nchel chupaam i poh Bul noq junlaj haab' chik 
rokiik chi reyil i Salomón paruwaxaaq poh ree haab' re' re'. Re' reey Salomón 
wuquub' haab' xuyejaa' wii' i rupaat i QaJaaw Dios. 

1 Rey 7 

Chi riij i re' ko wilik taqe paat xuyejaa' i reey Salomón 

1Chi riij i re' re' i reey Salomón xuyejaa' i paat xub'an wii' i taaq'anik. Eh oxlaj 
haab' xukohlaaj wii' ruyejeb'jiik chu'nchel. 

2Eh xuyejaa' wo' hoq i nimlaj paat panch'ahn Líbano i rub'ihnaal xokik. Re' paat 
re' re' lajeeb' roxk'ahl b'ara runimaal rooq, eh hoob' ru ka'winaq b'ara runimaal 
wach, ho'lajuuj b'ara runajtiil naah. Eh kajlok' i ruch'itil re' ruuk' i chee' 
chakaltee', eh chinaah taqe ch'iit re' re' ch'ikilkeeb' taqe i rib'ojal re' ruuk' i chee' 
chakaltee'. 

3Re' i hoob' roxk'ahl chi i b'ooj re' re' ixib' elenaq ar xich'ihkik chikinaah i ho'oob' 
roxk'ahl chi ch'iit re' ju'jun tz'uhb' ho'lajuuj chi ch'iit, xich'ihkik wii'. Eh tz'aplik 
naah taqe i b'ooj re' re' ruuk' i tz'ilom chee' chakaltee'. 

4Eh oxlok' chi ju'juntar i ru ventana hiil i paat re' re' k'ulwach taqe i ru 
ventanahiil. 

5Re' taqe i chee' chopolkeeb' wii' i puerta kajtz'u'k noq wilkeeb' oxlok' i ru 
ventana hiil k'ulwach taqe noq wilkeeb'. 

6Eh xuyejaa' wo' hoq jinaj i rumuuj i paat wilkeeb' wii' i ch'iit, hoob' ru ka'winaq 
b'ara runimaal rooq, eh ho'lajuuj b'ara runimaal wach, wilik rooq, eh tz'aplik 
naah. Re' i rumuuj paat re' re' ar wilik reje chuk'ulwaach taqe i paat junch'uq. 

7Eh xuyejaa' wo' jinaj i paat imb'aan wii' i q'ataj q'orik. Re' i paat re' re' xukoj 
tz'ilom chee' chakaltee' chupaam xtohq'ik johtoq wach ak'al, eh xponik ko taxaaj. 

8Re' paat i rub'an wii' i taaq'anik i reey Salomón wilik rumuuj chi riij, eh jinaj i 
ye'aab' wilik ar je' wo' re' nimaal. Eh xuyejaa' wo' jinaj i ruye'aab' je' re' nimaal, 
reh i rehk'een re' i rixq'uun i kireey i aj Egipto. 

9Re' taqe i paat re' re', re' ruuk' i k'ih taq tz'aaq ab'aj xkorjik wii' re' ruuk' i 
sehkamaj wach chi korik ruuk' ch'ihch' nik' ninqaal, xelik johtoq wach ak'al 
xponik ko taxaaj, je' re' i xikojarik chupaam je' wo' chi riij. Eh imponik ko chi 
muuj wilik reje chi riij. 

10Eh re' i raa' taqe i paat re' re' k'ih tz'aaq ab'aj xkorjik wii' wilik taqe i hoob' 
b'ara kininqaal, eh wilik taqe i kijib' b'ara kininqaal. 

11Chu'nchel i tz'aq xooj johtoq ko taxaaj re' wo' ruuk' i k'ih taq tz'aaq ab'aj xkorjik 
wii' sehkamaj wach nik' ninqaal iraaj. Eh kojooj tz'ilom chee' chakaltee' chupaam. 

12Eh chi junsuut i nimlaj rumuuj i paat re' re' xuyejaa' i tz'aq oxlok' ab'aj xukoj, eh 
junlaj i chee' chakaltee' xuq'eb'aa' chinaah. Re' muuj wili elik wach ruuk' i muuj 
wilik reje chuwach i rupaat i QaJaaw Dios. 

Re' reey Salomón xuq'or reh i reey Hiram chi naa rukamaniik ruuk' 
(2 Cron 2.13-14 3.15-17) 

13Re' reey Salomón xutaq'aaj ruk'amariik i reey Hiram pan tinamit Tiro. 

14Re' Hiram rak'uun jinaj ixoq kamnaq rub'ahiil, re' ruuk' taqe i riih rumaam i 
Neftalí. Re' i rajaaw aj Tiro q'e' inchol kamanik ruuk' i ruch'eyariik i q'an ch'ihch'. 
Eh je' wo' hoq i Hiram xti wilik wo' runa'ojb'al inchol wo' kamanik ruuk' i 
ruch'eyariik i q'an ch'ihch'. Re' Hiram xchalik wo' ruuk' i reey Salomón, xub'an 
chu'nchel i kamanik xye'arik reh. 

15Re' Hiram xuyejaa' kiib' pilalix re' ruuk' q'an ch'ihch' xuhab'isaj b'elejeeb' b'ara 
runimaal rooq, eh waqiib' b'ara runimaal paam. 

16Eh xuhab'isaj wo' q'an ch'ihch' noq xuyejaa' i kiib' i nimaq paam ch'ihch', 
xuyeew chikinaah i kiib' chi pilalix. Re' i ju'jun chi ch'ihch' re' re' kiib' b'ara ruuk' 
yejaal i runinqaal kooq. 

17Eh xuyejaa' kiib' i jitz'ooj ch'ihch' je' ruwii' karena xuyeew chinaah taqe i nimaq 
ch'ihch' xuyeew chikinaah i pilalix, ju'jun i xuyeew chikinaah i nimaq ch'ihch' re' 
re'. 

18Eh xuyejaa' wo' ruuk' i q'an ch'ihch' i je' kiwii' wach granado ka'lok' i xuyeew 
reje chi junsuut i jitz'ooj ch'ihch' b'urb'al wach i nimlaj ch'ihch' xokik chikinaah i 
kiib' chi pilalix. Nik' wach noq xub'ur riij i nimlaj ch'ihch' jinaj je' wo' chik re' i 
xub'an ree jinaj. 

19Re' i nimaq ch'ihch' xukoj chikinaah i kiib' chi pilalix wilkeeb' chi muuj paat je' 
kiwii' uhtz'ub' liria, eh ka'kab' b'ara runimaal kooq. 

20Eh re' re' taqe kiib' chi nimaq ch'ihch' wilkeeb' chikinaah i kiib' chi pilalix, kiib' 
siento i je' ruwii' wach granado ka'lok' xukoj chi kijunsuut i ju'jun chi ch'ihch'. 

21Re' Hiram panookb'al reh i rupaat i QaJaaw Dios xupab'aa' taqe i kiib' chi pilalix 
re' re'. Re' i xupab'aa' pansak'aaj reh i rupaat i Dios, Jaquín i rub'ihnaal xukoj, eh 
re' i xupab'aa' pantz'eet Boaz i rub'ihnaal xukoj. 

22Eh xuyejaa' ruuk' q'an ch'ihch' i je' kiwii' uhtz'ub' liria chikinaah i kiib' chi 
pilalix. Je' re' noq xikohlaaj kiyejeb'jiik taqe i pilalix i Hiram. 

Re' rukorb'eesjiik i xi kamanik chupaam i rupaat i Dios 
(2 Cron 4.1—5.1) 

23Eh re' Hiram xuyejaa' wo' ruuk' q'an ch'ihch' jinaj i nimlaj ye'aab' haa' kotkot 
hoob' b'ara i runimaal chi ju'juntar, eh kiib' b'ara ruuk' yejaal runajtiil naah, eh 
ho'lajuuj b'ara runimaal paam chi junsuut. 

24Chi junsuut i chii' i ye'aab' ha' re' re' xukoj taqe i je' wach granado i yejaal i 
b'ara, kixilak i laj taq chi je' wach granado. Eh junyejeb'jiik i xooyb'al wach xub'an 
noq xuyejaa' i ye'aab' ha'. 

25Re' i nimlaj ye'aab' ha' xutzunaa' chikinaah i kab'laj chi je' kiwii' b'ooyax 
xuyejaa' ruuk' q'an ch'ihch' re' i kooq panyejaal ye'aab' haa' wilik i koq. Re' taqe i 
je' b'oyax re' re' ixib' i ki-ilwik reje pantz'eet reh ireelb'aalq'iij, ixib' i ki-ilwik reje 
panrookb'aal i q'iij, ixib' i ki-ilwik reje pansak'aaj reh i rookb'aal i q'iij, eh ixib' i 
ki-ilwik reje panelb'aal reh i q'iij. 

26Re' i nimlaj ye'aab' ha' re' re' kajq'ab' rupimiil, eh xoyimaj i chii' chi je' ruwii' 
uhtz'ub' liria, eh i ruk'am i kijib' roxk'ahl miil chi nimaq lemeta chi ha'. 

27Eh lajeeb' wo' hoq i ch'ikaab' reh xuyejaa' ruuk' i q'an ch'ihch' kajtz'u'k, kiib' 
b'ara runimaal paam i ju'jun, eh jinaj b'ara ruuk' yejaal runajtiil kinaah. 

28Eh je' wili kiyejeb'jiik xub'an i ch'iit re' re': Kojooj i koq per per wach ch'ihch' 
chuwach. 

29Re' i ch'ihch' i kojooj i koq chuwach xoyimaj wach ruuk' i je' kiwii' kaq b'ahlam, 
i je' kiwii' b'ooyax, eh je' kiwii' ánjel. Eh xoyimaj wo' i chi kijunsuut i ch'iit re' re' 
ruuk' je' ruwii' uhtz'ub' je' taxaaj, je' panyuuq'. 

30Eh re' ju'jun chi ch'iit kajkaj i kotokaq wilik chi ki'sil re' ruuk' q'an ch'ihch', je' 
wo' hoq inchopinik keh, q'an ch'ihch' wo' hoq. Eh pantaq kitz'ukaal taqe i ch'iit 
re' re', wilik taqe i choplik wii' i kotokaq elinaq taqe chaloq chinaah taqe i 
ch'ihch', ch'iklik i nimlaj ye'aab' haa', eh xoyimaj wo' kiwach. 

31Re' chii' i ye'aab' i ha' re' re' sutusik yejaal i b'ara i runajtiil ik'inaq johtoq 
chuwach i runimaal. Eh wilik i koq i ch'ihch' chuwach xoyimaj wach k'isiin ma' 
jinaj b'ara runimaal wach, ma' sutusik taj kajtz'u'k noq wilik. 

32Eh chi ri'sil per per laj ch'ihch' wilkeeb' i kijib' chi kotokaq, je' wo' hoq i ch'ihch' 
inchopwik keh. Eh re' ju'jun chi kotokaq b'ehtesb'al reh, k'isiin ma' jinaj b'ara 
runajtiil kinaah. 

33Re' ruwii' i kotokaq re' re' je' ruwii' i kotokaq imb'esanik keh i kareta. Re' taqe 
inchopinik keh ch'ihch' wilkeeb' panyejaal i kotokaq taqe i ch'ihch' insutinik wii' 
re' taqe b'ak'lik wii' kipaam chu'nchel i re', re' ruuk' i q'an ch'ihch' korjinaq wii'. 

34Eh pantaq rutz'ukaal i chopolkeeb' wii' chinaah i ch'ik'aab' reh junkorjiik 
xb'aan ruuk' i ch'ikilkeeb' wii'. 

35Eh chinaah johtoq i ch'ikaab' reh jinaj i ch'ihch' xukorb'isaj ar b'olob'ik paam 
junk'itub' runajtiil naah. Chinaah taqe i ch'ilik wii' i nelik reje i perepaq ch'ihch' 
xoyimaj wach junkorjiik b'anooj ruuk' taqe i ch'ikaab' reh. 

36Re' reey Hiram chuwach taqe i perepaq ch'ihch' xuyejaa' taqe i je' kiwii' ánjel, 
je' wo' taqe i je' kiwii' kaq b'ahlam, je' kiwii' xaq kalab', eh je' kiwii' uhtz'ub' re' 
q'oreel nik' najtiil xilak raaj ruye'em paruk'ux i reh. 

37Je' re' ruyejeb'jiik i lajeeb' i ch'ik'aab' reh xub'an, elik wach kininqaal, eh elik 
wach kiyejeb'jiik xub'an ruuk' q'an ch'ihch'. 

38Re' i Hiram xuyejaa' ruuk' q'an ch'ihch' lajeeb' i ye'aab' ha' kiib' b'ara runinqaal 
i ju'jun. Eh i ruk'am i waxiqiib' siento ruuk' kajwinaq nimaq lemeta chi ha' i 
ju'jun. Eh ju'jun chi ye'aab' ha' i xuch'ikaa' chinaah i ju'jun chi ch'ikaab' reh. 

39Eh ho'oob' ye'aab' ha' ruch'ihil i ch'ikaab' reh xuyeew pansak'aaj reh i rupaat i 
QaJaaw Dios. Eh ho'oob' i xuyeew pantz'eet. Eh re' i nimlaj ye'aab' ha' ar xuyeew 
reje parelb'aal q'iij reh i rupaat i Dios. 

40Re' Hiram xuyejaa' taqe i xun ruuk' q'an ch'ihch', taqe i chopb'al naah wach 
q'aaq', taqe i nimaq kulk. Je' aj re' noq xukohlaaj ruyejeb'jiik chu'nchel i chib'ih 
jariij inkamanik parupaat i QaJaaw Dios xye'arik reh chi korb'eesjik ruum i reey 
Salomón. 

41Eh xuyejaa' i kiib' chi pilalix, xuyejaa' i kiib' chib'olob'aq ch'ihch' xuyeew 
chikinaah i kiib' chi pilalix, xuyejaa' i jitz'ooj q'an ch'ihch' je' ruwii' karena 
xuyeew chikinaah i pilalix. 

42Eh xuyejaa' wo' hoq i kijib' siento chi je' ruwii' wach granado reh chi xukoj 
chuwach kiib' chi jitz'ooj q'an ch'ihch' ka'lok' i xukoj chuwach i ju'jun. Reh chi 
xukoj chi riij i kiib' chib'olob'aq ch'ihch' xuyeew chikinaah i kiib' chi pilalix. 

43Xuyejaa' wo' taqe i lajeeb' chi ch'ikaab' reh, eh je' wo' hoq lajeeb' chi ye'aab' ha' 
xuch'ikaa' chikinaah i ju'jun. 

44Eh xuyejaa' i nimlaj ye'aab' ha' ruch'ihil taqe i kab'laj chi je' kiwii' b'oyax 
ch'iklik wii'. 

45Xuyejaa' wo' taqe i xun, taqe i chopb'al nah wach q'aaq', i nimaq k'ulk. Eh 
chu'nchel i re' xi kamanik parupaat i Dios xuyeew i reey Salomón chiyejeb'jik reh 
i Hiram, eh ruuk' q'an ch'ihch' xuyejaa' chu'nchel. 

46Chu'nchel i re' ruuk' haab'imaj q'an ch'ihch' xuyejaa' i Hiram wach k'ixkaab' 
Jordán pankiyejaal i ka'seht chi tinamit, re' Sucot kuch'ihil Saretán. 

47Re' reey Salomón ma' xupaj taj nik' rahliil i q'an ch'ihch' xikorjik wii' chu'nchel i 
re' ruum xiik' naah k'ihaal. 

48Re' i reey Salomón xutaq'aaj ruyejeb'jiik chu'nchel i xa chib'ih jariik xkamanik 
chupaam i rupaat i Dios, re' taqe wili: Re' i artaal oro korjik wii', re' i mexa oro 
korjik wii', re' inye'arik wii' i kaxlanwi'k inye'arik chi mayiij chuwach i QaJaaw 
Dios. 

49Eh xkorjik lajeeb' chi ye'aab' kantela re' ruuk' i oro, re' taqe i wilik reje 
chuwach i ye'aab' xti wilik rusantohiil, ho'oob' i xuyeew pansak'aaj, ho'oob' i 
xuyeew pantz'eet. Eh xukoj xoyb'al kiwach chi uhtz'ub' re' ruuk' oro, taqe i 
saqumb'al re' ruuk' oro taqe i chopb'al nah wach q'aaq'. 

50Re' taqe i kulk, taqe i chupb'al reh taqe saqumb'al, taqe i nimaq k'ulk, taqe 
nimaq kuchara, taqe i chopb'al naah wach q'aaq', taqe i sansario xikorb'eesjik 
ruuk' i xti manlik oro. Eh xuyejaa' wo' ruuk' oro choplik wii' i ru puertahiil i santo 
laj ye'aab' xwihik chupaam i rupaat i QaJaaw Dios. 

51Je' re' noq kuxik wach ruyejeb'jiik i xa chib'ih jariik xkamanik parupaat i Dios, 
xutaq'aaj chiyejeb'jik i reey Salomón, eh re' reh xumol kiwach i ruq'asam 
parukamaj i Dios i David re' rajaaw re' ruuk' taqe oro, re' ruuk' taqe i plata, eh 
xumol taqe panye'aab' reh, re' wo' kimolarik wii' taqe i kikamanik parupaat i 
Dios. 

1 Rey 8 

Re' Salomón xuk'am reje parupaat i Dios i loq'laj kaxa molik wii' i k'uhb'aal 
(2 Cron 5.2-14) 

1Re' reey Salomón xumol kiwach Jerusaleem taqe i k'amal kib'eeh i aj Israel, je' 
wo' taqe i kib'anik i taaq'anik chikinaah i ju'jun ch'uq chi aj Israel. Xumol kiwach 
reh chi xkik'am chaloq chupaam i rutinamiit i David ar Sión i loq'laj kaxa molik 
wii' i ruk'uhb'aal i QaJaaw Dios. 

2Eh re' taqe i winaq re' re' xkimol kiib' ruuk' i reey Salomón chupaam i ninq'iij 
chupaam i ruwuuq poh reh i haab' re' re' chupaam i poh Etanim. 

3Xiponik chu'nchel i k'amal kib'eeh i aj Israel je' wo' taqe i k'amal kib'eeh i aj tiij. 

4Eh xkik'am chaloq i loq'laj kaxa molik wii' i ruk'uhb'aal i QaJaaw Dios ruch'ihil i 
santo laj itz'ihy naah paat molb'al iib', je' wo' taqe i xa chib'ih jariik inkamanik 

chupaam itz'ihy naah paat. Re' taqe i k'amal kib'eeh aj tiij aj Levíta xi k'amwik 
cho reh. 

5Re' reey Salomón ruch'ihil chu'nchel i aj Israel xkimol kiib' chuwach i loq'laj 
kaxa. Ar xkiq'asaj chi kimayiij taqe i tentzun, taqe i b'ooyax, xiik' nah kik'ihaal 
taqe chikop ma' kuyuuj ta kajaljiik. 

6Eh re' taqe i k'amal b'eeh aj tiij xkik'am i koq i loq'laj kaxa parupaat i QaJaaw 
Dios xooj kiyeew chupaam i santo laj ye'aab', wilik i koq ar chi ri'sil i kixiik' i je' 
kiwii' ánjel. 

7Re' taqe i kiib' chi je' kiwii' ánjel re' re' he'lik reje i kixiik' chinaah i loq'laj kaxa, 
je' wo' chinaah taqe i q'ab' tehb'al reje reh. 

8Re' taqe i q'ab' tehb'al reje reh i loq'laj kaxa ink'utinik i ju' ar chupaam i rupaat i 
Dios chuwach i santo laj ye'aab' xa re' la' ma' ink'utinik ta i koq rij paat, je' re' 
xkahnik chi jumpech. 

9Eh chupaam i loq'laj kaxa ma' xta chik wilik, xa re' wo' hoq i kiib' chi tz'ilom 
ab'aj tz'ihb'amaj wii' i ruk'uhb'aal i Dios. Re' xuyeew i Moisés chupaam i loq'laj 
kaxa noq wilik chinaah i yuuq' Horeb ruye'aab' i Dios. Re' noq wilik i xuyejaa' 
wach i Dios kuuk' i aj Israel noq elinaq chik taqe chaloq Egipto. 

10Noq xi elik chaloq taqe i k'amal kib'eeh aj tiij chupaam i santo laj ye'aab' xnujik 
chi suutz' i rupaat i QaJaaw Dios. 

11Re' taqe i k'amal kib'eeh aj tiij ma' xkian taj i kikamaj ruum ma' xuyeew ta riib' 
ruum i suutz'. Eh ruum wo' hoq chi re' i QaJaaw Dios xunujisaj paam i rupaat 
ruuk' i ruloq'il. 

Re' reey Salomón xukuxisaj i rupaat i Dios 
(2 Cron 6.1—7.10) 

12Re' reey Salomón xub'an rutiij je' wili i xuq'or: QaJaaw Dios re' hat aq'orom chi 
xa panq'equm paam suutz' naa awihiik. 

13Xa re' la' re' hin xnuyejaa' jinaj aapaat re' i naa awihiik wii' chi juneliik, inki. 

14Eh re' reey Salomón xusutej riib' xupahqaaj ree Dios chi naa rukuxisam 
chu'nchel i aj Israel pa'alkeeb' i koq ar. 

15Eh je' wili i xuq'or: Neeta naq inye'arik ruloq'il i QaJaaw qaDios i hoj, hoj aj 
Israel, ruum xooj eloq wach i ruq'orom rib'iral reh i reey David re' wajaaw, noq 
xuq'or cho reh chi je' wili: 

16Noq xwesaj chaloq i nutinamiit Israel ar Egipto ma' nusik'im ta wach jino'q i 
tinamit chi kixilak i k'ih ch'uq chi tinamit Israel. Reh chi ar neen korjik i nupaat 
neenlooq'jik wii' i nub'ihnaal, xa re' la' xnusik' wach i David chi xkahnik chi reey 
chinaah i nutinamiit, inki. 

17Re' reey David i wajaaw xraaj wo' naq ruyejaam i rupaat i QaJaaw Dios, reh chi 
ar naq naa rulooq'jiik i QaJaaw i qaDios i hoj, hoj aj Israel. 

18Xa re' la' je' wili i xq'orarik reh ruum i QaJaaw Dios: Ma' xta reet i na a'n chi 
k'ahchi' akapaam ruyejeb'jiik jino'q i nupaat. 

19Xa re' la' ma' re' tee hat naa ayej-aniik reh i nupaat re' la' awak'uun naa 
ruwihiik naa ruyej-aniik reh i nupaat naa nulooq'jiik wii', inki. 

20Eh yu'naak xooj eloq wach i ruq'orom chaloq i QaJaaw Dios, je' wo' rukab' i 
ruq'orom chaloq ruum re' chik i hin xi nokik chi reyil chi jilow i wajaaw i David. 
Re' hin xi nokik chi reyil chikinaah i aj Israel, eh xnuyejaa' jinaj i rupaat i QaJaaw i 
qaDios i hoj, hoj aj Israel. 

21Eh xnuyejaa' wo' hoq chupaam i rupaat i Dios jinaj i ye'aab' molik wii' i 
tz'ihb'amaj wii' i xuyejaa' cho wach i QaJaaw Dios kuuk' qamaam qati't, noq 
xresaj taqe chaloq Egipto, inki. 

22Chi riij i re', re' reey Salomón xooj chuwach i ru artaal i QaJaaw Dios chikiwach 
chu'nchel i aj Israel kimolom kiib' ar. Eh xujosaj johtoq kab'chel i q'ab' pan taxaaj, 

23je' wili i xuq'or: QaJaaw qaDios i hoj, hoj aj Israel ma' xta chik jino'q Dios chi je' 
rukab' i hat ni xata pan taxaaj, ni xata wach ak'al. Re' hat i na a'n taqe inaq'or, eh i 
naaketelaaj kiwach taqe awaj kamanoom, korik wach kik'ux chawach. 

24Ruum xa a'n wo' chaloq i xaq'or cho rib'iral reh awaj kamanoom David i 
wajaaw. Ruuk' aachii' aq'orom chaloq, eh xa a'n wo' hoq, re' k'ahchi' qilom 
yu'naak. 

25QaJaaw qaDios i hoj, hoj aj Israel yu'naak xa a'n chik i aq'orom cho reh i awaj 
kamanoom David i wajaaw, re' i xaq'or cho reh chi je' wili: Juneliik naa ruwihiik 
chi kixilak aawak'uun i naa rokiik chi reyil chikinaah i aj Israel, xa re' la' wila' xi 
k'acharik chi korik wach kik'ux chi nuwach, je' rukab' noq xat k'acharik i hat, tiki 
reh. 

26QaJaaw qaDios i hoj, hoj aj Israel chayeew q'ab' chi nenooj eloq wach taqe 
aq'orom cho reh awaj kamanoom David i wajaaw. 

27QaJaaw Dios, ¿Mi neerub'an chi nee ti wihik wach ak'al? Re' taxaaj xiik' naah 
nimaal, eh xama' i manlojik ta wo' chi aaye'aab'. Re' aj naa chik re' aapaat 
xnuyejaa' neemanlojik chi aa ye'aab'. 

28Atoob' ta je' re' waJaaw nuDios, chab'iraj la' tii cho weh i nutiij, chayeew weh i 
nupahqaaj aweh yu'naak i hin, hin awaj kamanoom. 

29Juneliik ta naq nee nayeew chee naq'awach chinaah aapaat wili, chi q'iij chi 
aq'ab', re' aaye'aab' aq'orom chaloq chi ar naa awihiik chi juneliik. Chab'iraj tii 
weh i nutiij k'ahchi' kiin yu'naak i hin, hin awaj kamanoom. 

30QaJaaw chab'iraj ti cho weh i nutiij i hin, hin awaj kamanoom, je' wo' hoq i kitiij 
taqe i wuch aj Israel noq neenkian kitiij chupaam aaye'aab' wili. Chab'iraj tii cho 
pan taxaaj i qatiij, ar pana ye'aab', eh nee ta tinakuy i qamahk. 

31Eh wila' awach i xmahkunik chuwach i ras ruchaaq', eh xminarik-oq chupaam 
chi neeruq'or i xti korik. Eh xchalik-oq wo' ruq'or xti korik chuwach i artaal 
chupaam apaat wili. 

32Re' hat naa ab'iram cho pan taxaaj chib'ih i naa ruq'orom neenaq'at i q'orik 
chinaah, eh nee nayeew chi tojariik i ru mahk wila' korik chi wilik ru mahk. Eh 
neenako'leej riij i ruk'achariik i ma' xta ru mahk, nee wo' na a'n ruuk' je' rukab' i 
ruk'ul chi reh. 

33Eh wila' xb'aan keh aatinamiit Israel kuum i aj ixowaal ruum chi ximahkunik 
chawach. Wila' re' aatinamiit, wila' xat kinimaj wo' chik, wila' xkiq'or wo' chik 
rib'iral aab'ihnaal, wila' xkian kitiij chawach chupaam aapaat wili re' hat 
neenab'iraj taqe chaloq pan taxaaj. 

34Eh nee chik i nakuy kimahk. Eh nee wo' chik inasutej taqe chaloq chupaam i 
ye'aab' aye'em keh i qamaam qati't. 

35Eh wila' ma' xub'an chik i jab' ruum chi ximahkunik chawach taqe aatinamiit, 
wila' xkian kitiij chupaam i ye'aab' wili, wila' xkiloq'ej wo' chik ab'ihnaal, wila' 
xkiyot' i kik'ux chi riij i kimahk, ruum i tojb'al kimahk naa aye'em. 

36Re' hat QaJaaw Dios neenab'iraj chee kitiij kopan taxaaj neenakuy taqe kimahk 
aatinamiit Israel re' taqe awaj kamanoom. Eh cha k'uhtaaj keh nik' wach noq naa 
kiwihiik parukorkiil, eh nee wo' chik i nayeew chee jab' wach ak'al, re' i nayeew 
cho chi kikooch aatinamiit. 

37Eh wila' xchalik i wi'jaleel chinaah i tinamit, wila' xi chiqik taqe i tik, wila' chalik 
taqe i yab'ilaal, wila' chalik taqe ruq'ahiik, rumoohriik, wila' xi k'uxarik ruum i 
nimaq chili'l i qatik. Eh wila' xchalik kikotej riij i qatinamiit taqe i aj ixowaal, oon 
xchalik jino'q chik i kaq yab'ilaal. 

38Re' hat QaJaaw Dios nee ta tii nab'iraj i neerupahqaaj aweh parutiij xa awach 
pa' i neerub'an rutiij chawach chupaam i ye'aab' wili, oon chu'nchel aatinamiit 
Israel noq neenkik'raaj pankik'ux i ruti'kiil i k'ahchi' ruk'ulariik. Eh wila' xkijosaj 
i kiq'ab' pan taxaaj chub'aan i kitiij, 

39re' hat neenab'iraaj chee kitiij kopan taxaaj, re' i wilkaat cho wii'. Nee wo' 
inakuy i kimahk neenaq'at i q'orik chikinaah re' q'oreel chib'ih inki a'n chawach, 
ruum re' hat aweht'al chib'ih i wilik pankanima. Eh aweht'al chib'ih i wilik 
pankik'ux i tinamit. 

40Wila' xa a'n kuuk' i je' re', neenkiyohleej awach nik' najtiil neekik'acharik 
chupaam i ye'aab' aye'em kahnoq keh i qamaam qati't. 

41Eh wila' re' taqe i tokoom tinamit ma' re' ta ruuk' taqe aatinamiit Israel nee 
kichalik chi najt yuuq' neenkib'iraj rib'iral aab'ihnaal. 

42Eh re' keh neenkib'iraj chi rib'iral i runimaal awajaawriik neenkib'iraj rib'iral 
aab'ihnaal, ruch'ihil i ketelinik wachiis i na a'n nee kichalik chi tiij chupaam 
aapaat wili. 

43Re' hat QaJaaw Dios neenab'iraj chee kitiij ko ar pan taxaaj chupaam aaye'aab' 
wilkaat cho wii'. Neeta tii nayeew keh i neenkipahqaaj aweh reh chi chu'nchel i 
tinamit wilkeeb' wach ak'al neenkinab'eej chi nim awajaawriik, eh neenkiyohleej 
awach, je' rukab' inqa'an i hoj, hoj aj Israel. Eh reh wo' hoq chi neenkinab'eej chi 
re' ab'ihnaal inqaloq'ej chupaam apaat wili, re' i xnuyejaa'. 

44Wila' re' aatinamiit xiooj chi q'aq'inik kuuk' i nixowanik kiwach xa aha' pa' 
neena taq'aaj taqe hat, wila' xki sutej chee kiwach chub'aan i kitiij chi korkiil i 
tinamit asik'im wach, eh chi korkiil aapaat wili re' i xnuyejaa', 

45re' hat neenab'iraj chee kitiij ko ar pan taxaaj nee nayeew cho keh i 
neenkipahqaaj aweh, eh neenatoob'eej taqe parukorkiil. 

46Ma' awach taj i ma' mahkunik wila' ximahkunik chawach aatinamiit re' hat 
neenchalik aajosq'iil chikinaah, nee naq'asaj taqe pan kiq'ab' i nixowanik kiwach, 
reh chi neekichoparik, neekik'amariik reje pan kitinamiit i nixowanik kiwach, 
atoob' ta najt, atoob' ta ma' najt. 

47Xa re' la' noq chopooj chik taqe reje kuum i tokoom tinamit, eh xk'ulik-oq 
pankik'ux chi ma' holohik taj i xkian, xkijal-oq wach i kina'ojb'al, xkian-oq kitiij 
je'-oq wili i xkiq'or: Korik wo' hoq chi xooj mahkunik eh xqa'an wo' hoq i ma' 
holohik taj, inko'q taqe. 

48Eh xat kinimaj-oq wo' chik i hat chu'nchel kik'ux, chu'nchel i kánima noq 
wilkeeb' ponoq chupaam i kitinamiit i nixowanik kiwach, naa kik'amariik reje 
wii'. Wila' xkisutej chee kiwach chub'aan i kitiij chawach chi korkiil i ye'aab' wili 
aye'em cho keh i qamaam qati't, chi korkiil aapaat wili, i xnuyejaa', 

49re' hat neenab'iraj chee kitiij kopan taxaaj re' i wilkaat cho wii', eh nee nayeew 
cho keh i neenkipahqaaj aweh, eh nee taqe naa tob'eej parukorkiil. 

50Je' re' noq nee ta tii nakuy i kimahk aatinamiit i ximahkunik chawach, eh ma' 
xkinimaj taj aak'uhb'aal. Eh chach'ub'isaj i kánima taqe i xi k'amwik reje keh reh 
chi neenkiketelaaj wach taqe aatinamiit. 

51Ruum re' taqe re' aatinamiit taqe, eh aweh taqe, re' hat xat esanik cho keh 
Egipto, je' naa pan horna k'atb'al ch'ihch' xawesaj taqe chaloq. 

52QaJaaw Dios nee ta tii nab'iraj cho weh i nutiij i hin, hin awaj kamanoom. Eh 
nee ta tii nab'iraj chee kitiij aatinamiit Israel, eh nee ta nayeew cho keh i 
neenkipahqaaj aweh. 

53Ruum re' hat QaJaaw Dios xasik' cho kiwach chi kixilak chu'nchel i tinamit 
wilkeeb' wach ak'al. Eh xakoj taqe chi awak'uun awixq'uun, je' rukab' aq'orom 
cho reh i Moisés i xwihik cho chi awaj kamanoom noq xawesaj taqe chaloq i 
qamaam qati't ar Egipto, inki Salomón. 

54Noq xub'an rutiij i reey Salomón xuxuk'aa' riib' chuwach i artaal xujosaj johtoq 
kab'chel i q'ab' pan taxaaj. 

55Eh noq xukohlaaj rutiij xpa'lojik johtoq, xupahqaaj i rotob'il i Dios chikinaah 
chu'nchel i aj Israel kimolom kiib' ar, kow xuq'or chi je' wili: 

56Neeta naq inye'arik ruloq'il i QaJaaw Dios ruum xuyeew chik i suq kiil k'uxliis 
pan qayejaal pan qaxilak i hoj rutinamiit Israel je' rukab' i ruq'orom cho rib'iral 
ma' jino'q chik i ma' xub'an taj, xub'an la' chu'nchel i xuq'or cho reh i Moisés i 
xwihik cho chi raj kamanoom. 

57Neeta naq inwihik quuk' i QaJaaw Dios je' rukab' noq xwihik cho kuuk' i 
qamaam qati't, ma' ta naq nee rukanaa' qatoob'jiik, eh ma' ta naq nee qoh 
rukanaa' chi qutkeel. 

58Neeta naq inqayeew i qanima i hoj ruuk' i reh, nee ta naq inqa'an taqe iraaj i 
reh. Eh nee ta naq inqa'an taqe i ruq'or, i ruk'uhb'aal, je' wo' taqe i qoh rutijej wii' 
je' wo' taqe qoh rutaq'aaj wii' re' xutijeej taqe cho wii' i qamaam qati't. 

59Eh chu'nchel i wili i xnupahqaaj panutiij reh i QaJaaw Dios, juneliik ta naq neen 
wihik taq panawánima chi q'iij chi aq'ab'. Reh chi nee kirutob'eej i hin, hin raj 
kamanoom, eh nee wo' rutoob'eej chee rutinamiit Israel, re' q'oreel chib'ih i 
ajwaal wach chi keh. 

60Chi je' re' neenkinab'eej chu'nchel i tinamit wach ak'al chi re' i QaJaaw Dios xa 
re' wo' reh i manlik Dios, ma' xta chik jino'q chuwach i reh. 

61Je' re' noq korik-oq taq wach ak'ux ruuk' i QaJaaw Dios, cha a'n taq aha' wilik 
taqe i ruq'or, eh je' wo' taqe i ruk'uhb'aal, je' rukab' taq i k'ahchi' kaat yu'naak, 
inki. 

62Eh re' i reey Salomón ruch'ihil chu'nchel i tinamit kimolom kiib' ar xkikansaj 
taqe i chikop chi mayiij chuwach i QaJaaw Dios. 

63Re' Salomón xuq'asaj i mayiij k'amb'al iib' panotob'il ruuk' i Dios. Kiib' ruk'a' 
winaq miil i b'ooyax xuq'asaj chi rumayiij chuwach i QaJaaw Dios, eh jinaj siento 
miil ruuk' juninaq miil i tentzun. Eh re' i reey Salomón ruch'ihil chu'nchel i aj 
Israel xkiq'asaj pan q'ab' i Dios i rupaat i Dios. 

64Re' reey Salomón chupaam q'iij re' re' xuq'asaj pan q'ab' i Dios i ye'aab' wilik 
reje chuwach i rupaat i QaJaaw Dios. Eh ar xkiq'asaj i k'atoj chikop chi mayiij, i 
kixeb'ohiil i taqe chikop inkiyeew chi mayiij k'amb'al iib' panotob'il, je' wo' taqe 
mayiij chi naq'wach. Ar xkiq'asaj taqe mayiij re' re' ruum re' i artaal korjinaq 

ruuk' q'an ch'ihch' wilik i koq inq'orob'jik wii' QaJaaw k'isiin, ma' manlik ta 
kiokik ar i mayijimaj chikop, i kixeb'ohiil i mayiij xa chi naq'wach k'amb'al iib' 
panotob'il ruuk' i Dios. 

65Eh chupaam i q'iij re' re' i reey Salomón xub'an i ninq'iij, ruch'ihil chu'nchel i aj 
Israel kimolom kiib' ar. Re' taqe re' ar kichalik chupaam i ye'aab' Hamat, eh 
imponik inik'ik wii' i nim ha' i nelik cho ar Egipto. Re' i ninq'iij re' re' wuquub' 
q'iij xkian, eh xkian wo' chik i wuquub' q'iij xponik kajlaj q'iij chu'nchel i ninq'iij 
reh i perpat xaq chee' naah. 

66Eh chi junwar chik, re' reey Salomón xuch'aq taqe reje i tinamit. Eh re' keh 
xkipahqaaj ree Dios chi naa rutob'eem Salomón. Re' taqe tinamit xi sutinik reje 
pankipaat, eh ch'iklik kik'ux ruum i rotob'il i Dios xub'an kuuk' parub'ihnaal i 
David i raj kamanoom Dios. 

1 Rey 9 

Re' QaJaaw Dios wilik i xuyejaa' wach ruuk' i reey Salomón 
(2 Cron 7.11-22) 

1Noq xukohlaaj i reey Salomón ruyejeb'jiik i rupaat i QaJaaw Dios, je' wo' hoq i 
paat xub'an wii' i taaq'anik, ruch'ihil chu'nchel i xraaj ruyejaam, 

2re' i QaJaaw Dios xuk'uhtaaj riib' chuwach ruka'peech parusaq wiriik, je' rukab' 
noq xuk'uhtaaj riib' reh ar Gabaón. 

3Je' wili i xq'orarik reh: Re' hin xb'iraj aatiij xa a'n xb'iraj chib'ih taqe i xapahqaaj 
weh. Re' hin xnukuxisaj chik i paat wili re' i xayejaa' chi ayu' naa rulooq'jiik i 
nub'ihnaal chi juneliik. Re' hin naa nuwihiik chupaam chi juneliik, re' hin 
naawilwiik reh chi juneliik. 

4Eh wila' re' hat xat k'achariik chi nuwach chi korik wach ak'ux je' rukab' noq 
xk'acharik David chi nuwach i aawajaaw korik wach ruk'ux. Wila' xa a'n 
chu'nchel i nuq'or aweh, je' wo' i ruq'or taqe i nuk'uhb'aal, je' wo' hoq i 
tinutaq'aaj wii'. 

5Re' hin naa kaat nukojom chi reyil chi juneliik chinaah i tinamit Israel, je' rukab' 
i nuq'orom cho reh i David chi je' wili: Re' hat juneliik naa ruwihiik awak'uun, 
awiih aamaam naakokiik chi reyil chinaah i tinamit Israel, kinki. 

6Eh raaj wila' re' i hat, wila' re' taqe awak'uun, awiih aamaam xakanaa' taq 
rub'aan taqe i ruq'or i nuk'uhb'aal ruch'ihil taq i tinutaq'aaj wii', wila' xat'ooj taq 
chunimjiik taqe i xatz'aqoj tiyoox, inkiloq'ej i tokoom tinamit. 

7Re' hin naa taq kaat wesam reje chawunchelaal i hat taq aj Israel chupaam i 
ye'aab' nuye'em taq aweh. Eh re' paat wili i xnukuxisaj chi loq'oomb'al weh naa 
nusacham wach. Eh re' taq aatinamiit Israel naa rub'ajariik, naa rukaqse'ljiik 
kuum i tokoom tinamit. 

8Noq naakilom chi sahchinaq wach i paat wili, naa rusahchiik kik'ux, eh naa 
kikaqse'laam je' wili i naa kiq'orom: ¿Chib'ih reet noq xub'an chi je' wili i Dios 
chupaam i tinamit wili? ¿chib'ih reet noq xusach wach i rupaat? inko'q taqe. 

9Re' taqe i junch'uq je' wili i naa kiq'orom: Re' tinamit wili je' wili xkik'ul ruum 
xkiq'eb' chi riij kik'ux i ki Dios x-esanik cho keh i kimaam kati't ar Egipto. Eh re' 
chik i xatz'aqoj tiyoox xkiloq'ej, xkikamaneej wach. Ruum aj re', re' QaJaaw Dios 
xuyeew chee runimaal ti' k'axik wili chikinaah, inko'q taqe. 

Ko wilik wo' chik taqe i xuyejaa' i reey Salomón 
(2 Cron 8.1-18) 

10Noq re' reey Salomón juninaq chik haab' rukohlaam ruyejeb'jiik i rupaat i 
QaJaaw Dios, ruch'ihil i paat xub'an wii' i taaq'anik. 

11Re' Hiram kireey i aj Tiro xuyeew reh i reey Salomón i k'ih laj chee' chakaltee' i 
chee' sohchaj korb'eesb'al paat, eh xuyeew wo' reh i k'ih laj oro. Ruum aj re', re' i 
reey Salomón xuyeew reh i Hiram i juninaq seht chi tinamit paruyuq'ul i Galilea. 

12Eh re' i Hiram xelik cho Tiro xchalik chi rilariik taqe i tinamit xye'arik reh ruum 
i reey Salomón, eh re' reh ma' xuk'ax ta kiwach, 

13je' wili i xuq'or: ¿Mi re' taqe i ma' holohik ta laj tinamit wili xayeew weh i hat 
nuchaaq' noq wilkaat? inki reh i Salomón. Eh re' Hiram Cabul i rub'ihnaal xukoj i 
tinamit re' re', eh je' re' i kib'ihnaal xkahnik chi jumpech. 

14Eh re' i Hiram k'isiin ma' jinaj siento kintaal rahliil i oro xusiij reh i reey 
Salomón. 

15Re' reey Salomón xumin taqe pankamanik i tinamit chi korb'eesjik i rupaat i 
QaJaaw Dios je' wo' hoq i paat i xub'an wii' i taaq'anik i reh, je' wo' i paat Milo 
rub'ihnaal. Eh xutaq'aaj rukorb'eesjiik i koraal tz'aq chi riij i tinamit Jerusaleem, 
je' wo' taqe i tinamit Hazor, Meguido, eh Gezer. 

16Eh re' i kireey i aj Egipto xooj chi q'aq'inik ar Gezer, eh xuk'at i tinamit, xkuxik 
taqe rukansam chu'nchel i aj cananeo wilkeeb' ar. Re' i ye'aab' xuq'uch i reey re' 
re' xusiij reh i rixq'uun, re' i rehk'een i Salomón. 

17Re' reey Salomón xumanaa' wach rukorb'eesjiik i tinamit Gezer, eh Bet-horón 
wilik qohoq panyuuq'. 

18Eh je' wo' hoq i tinamit Baalat, i Tamar wilkeeb' chupaam i ye'aab' chiq yuuq' 
Judá. 

19Eh xukorb'isaj chu'nchel i tinamit i rumol wii' i xk'uxumb'al, taqe i paat 
wilkeeb' wii' i soldado. Xukorb'isaj wo' chik taqe i kareta reh q'aq'inik, je' wo' 
taqe i paat xi wihik wii' taqe i kawáyu inkamanik keh i soldado. Re' Salomón 
xuyejaa' chu'nchel chib'ih i xraaj ruyejaam ar Jerusaleem, ar Líbano je' wo' 
chupaam taqe i ye'aab' ruchopom naah. 

20Eh wilik i ma' re' ta taqe aj Israel xi kahnik chupaam taqe i tinamit re' re', wilik 
taqe i aj amorreo, i aj heteo aj ferezeo, aj heveo, aj jebuseo. 

21Re' taqe i kiih kimaam taqe i re' ma' xkian ta rehtesjiik taqe i aj Israel ruum aj 
re', re' i reey Salomón xumin taqe pankowlaj kamanik tojb'al riij i kiye'aab', eh je' 
re' i xkian chi jumpech. 

22Xa re' la' ma' jino'q keh i aj Israel xumin taqe pankowlaj kamanik, chi soldado 
hiil, i chi k'amal b'eeh, chi k'amal kib'eeh soldado, chi kajaaw soldado. Eh chi 
k'amal kib'eeh i kik'amwik reje keh i kareta panq'aq'inik chi k'amal kib'eeh i 
kik'amwik reje kib'eeh taqe i kawáyu, xukoj taqe i aj Israel. 

23Eh re' i Salomón ho'oob' siento ruuk' yejaal i siento taqe i xukoj chi cha'jen keh 
i kamanoom k'ahchi' kib'aniik reh i kamanik re' re'. 

24Re' i rixq'uun i kireey i aj Egipto x-ehtesjik, eh xk'amarik reje chupaam i 
rutinamiit i David eh xkorb'eesjik rupaat ruum i reey Salomón. Eh xukorb'isaj 
wo' hoq i paat Milo. 

25Re' reey Salomón oxpech chupaam i haab' i ruq'saj chi rumayiij taqe i k'atoj 
chikop, je' wo' mayiij k'amb'al iib' panotob'il ruuk' i QaJaaw Dios, chinaah i artaal 
ruyejaam ar inlooq'jik wii' i QaJaaw Dios. Eh ruk'at wo' hoq i insensia chuwach i 
QaJaaw Dios, re' noq xukohlaaj i rukorb'eesjiik i rupaat i QaJaaw Dios. 

26Re' reey Salomón xukorb'isaj wo' taqe i barco ar Ezión-geber, re' wilik chucheel 
i Elat, wilik chi chii' i kaq palaw wilik paruyuq'ul i Edom. 

27Re' reey Hiram xutaq'aaj taqe i rumoso i xti kichol rutz'a'jiik taqe i barco 
kuch'ihil taqe i rumoso i Salomón noq xiooj. 

28Xiponik ar Ofir pan barco, ar xkik'am reje i k'isiin ma' waqlaj kintaal rahliil chi 
oro. Eh xponik kiq'asaj reh i reey Salomón. 

1 Rey 10 

Re' ixoq xwihik chi reyil ar Sabá xk'ulik rula'eej i reey Salomón 
(2 Cron 9.1-12) 

1Re' ixoq xwihik chi reyil ar Sabá noq xrib'iraj rib'iral chi re' i reey Salomón xti 
q'e' xye'arik runa'ojb'al ruum i QaJaaw Dios xk'ulik runik'eej, ruuk' rupahqaljiik 
reh taqe i k'ayeew wach na'ojb'al. 

2Eh xchalik Jerusaleem ruch'ihil taqe ruk'ihaal chi rumoso. Eh ma' k'isiin taqe i 
cameyo xihi'qinik cho reh i chib'ih jariik xuk'am chaloq. Yohb'aal wach k'ihaal 
ink'ohnik laj iq'oom i oro, holohaq ab'aj xuk'am chaloq. Eh noq k'uloq ruuk' i reey 
Salomón ixoq re' re', xuq'or reh chu'nchel i wilik paruk'ux. 

3Re' reey Salomón xuchaq'weej chu'nchel i xupahqaaj ixoq, ma' jino'q chik i 
xupahqaaj chi ma' ta xuchaq'weej reh. 

4Eh re' ixoq xwihik chi reyil ar Sabá noq xrilow chi korik chi wilik runa'ojb'al i 
Salomón chi q'e' holohik i paat xuyejaa' i rub'an wii' i taaq'anik. 

5Eh noq xrilow taqe i suq atoob' i ruk'uxlaaj wii' riib' i ruyeew nah mexa i 
Salomón je' wo' hoq i kipaat taqe i nimaq kajaawriik kikamanik ruuk'. Noq xrilow 
i kiso' i kib'anik i taaq'anik, je' wo' kiso' taqe i raj pooh, je' wo' taqe i k'atoj mayiij 
i ruq'asaj parupaat i QaJaaw Dios, re' ixoq ma' k'isiin ta sahchik ruk'ux. 

6Re' ixoq xwihik chi reyil ar Sabá je' wili i xuq'or reh i Salomón: Xti korik wo' hoq 
i xb'iraj cho rib'iral panutinamiit chi ma' k'isiin i chib'ih aweh wilik, eh chi xiik' 
naah ana'ojb'al. 

7Re' hin ma' nunimaj ta naq ruum aj re' xchalik wilow ruuk' naq'nuwach. Eh 
xwilow chi ni xata naq yejaal i chib'ih wilik aweh kiq'orom rib'iral weh, ni xata 
naq yejaal ana'ojb'al b'iram rib'iral xiik' la' naah k'ihaal chuwach i b'iram rib'iral. 

8Atoob' naah chi keh chu'nchel i wilkeeb' awuuk'. Atoob' naah chi keh taqe awaj 
kamanoom ruum xa eliik k'ahchi' kib'iram aaholohik laj na'ojb'al. 

9Eh nee ta naq inye'arik ruloq'il i aaWaJaaw aaDios ruum xponik chuwach 
ana'ojb'al chi xat rukoj chi reyil chinaah i aatinamiit Israel. Ruum re' i QaJaaw 
Dios juneliik i ruk'ax i tinamit Israel. Re' reh xat rukoj chi reyil reh chi naa a'nam i 
taaq'anik parukorkiil, parub'ehel, inki ixoq. 

10Re' ixoq xwihik chi reyil ar Sabá xusiij kahnoq reh i reey Salomón i k'isiin ma' 
jinaj siento kintaal chi oro, je' wo' taqe i holohaq ab'aj. Eh ma' jank'al q'iij 
ink'amarik cho reh i reey Salomón chi je' k'ihaal ink'ohnik laj iq'oom xk'amarik 
cho reh ruum ixoq re' re'. 

11Eh re' i barco xutaq'aaj chaloq i reey ar Hiram i xk'amwik cho reh taqe i oro ar 
Ofir ma' k'isiin taqe i holohaq chee' sándalo rub'ihnaal, eh wilik wo' taqe i 
holohaq ab'aj xuk'am chaloq. 

12Re' reey Salomón ruuk' i holohaq chee' sándalo xuyejaa' i ixkaleria chi chii' i 
rupaat i Dios, eh je' wo' i chi chii' i paat i rub'an wii' i taaq'anik. Eh ruuk' chee' re' 
re' xuyejaa' taqe i arpa je' wo' taqe i k'ahaam kiwach q'ooj inkamanik keh i aj 
q'ooj. Ma' jank'al ta naq inilarik wach Israel i ruk'ihaal chee' sándalo, eh ma' x-
ilarik ta chik wach chi jumpech. 

13Eh re' reey Salomón reh wilik wo' hoq i xusiij reh ixoq xwihik chi reyil ar Sabá. 
Eh xuyeew wo' reh chu'nchel i xupahqaaj, eh chu'nchel i xraaj. Chi riij i re' 
xsutinik reje parutinamiit ruch'ihil taqe i rumoso. 

Re' reey Salomón xelik rib'iral chi wilik runa'ojb'al, chi wilik rub'ehomal 
(2 Cron 9.13-24) 

14Re' taqe i oro i ruk'ul i reey Salomón chuwach i haab' ik'inaq hoob' siento 
kintaal rahliil. 

15Chi ma' ajlamaj ta haa' i ruk'ul kuuk' taqe i yakool, i ruk'ul kuuk' i aj k'aay, i 
ruk'ul kuuk' chu'nchel i reey wilkeeb' paruyuq'ul i Arabia, je' wo' hoq i ruk'ul 
kuuk' chu'nchel i wilkeeb' chi ajaab'esil chupaam taqe tinamit. 

16Re' reey Salomón xutaq'aaj ruyejeb'jiik kiib' siento nimaq pulato ch'ihch' reh 
ko'lemb'al iib', eh ik'inaq oxlaj libra chi xti manlik oro xkorjik wii' i ju'jun. 

17Eh xuyejaa' wo' hoq ixib' siento chi pulato ch'ihch' ko'lemb'al iib' xamanaan 
ik'inaq ixib' libra chi oro xuyejaa' wii' i ju'jun. Re' i reey ar xumol chupaam i paat 
imb'aan wii' i taaq'anik ch'ahn reh Líbano rub'ihnaal. 

18Re' i reey Salomón xuyejaa' jinaj i nimlaj tzunaab' ruuk' i Marfil, eh xukoj i koq 
xti manlik oro chuwach. 

19Re' nimlaj tzunaab' re' re' waqiib' i ru ixkaleriahiil, eh re' reh riij i tzunaab' 
sutusik, eh k'ultar chel wilik ye'aab' reh i q'ab'iis. Eh k'ultar korjinaq i kiib' chi je' 
kiwii' kaq b'ahlam pa'alkeeb'. 

20Eh chikiwach i waqiib' chi ixkaleria xkorjik i kab'laj chi je' kiwii' kaq b'ahlam 
ju'jun chi ju'juntar. Ma' jino'q i tinamit xuyejaa' i tzunaab' chi je' rukab' i re'. 

21Chu'nchel i kulk inkamanik reh i reey xti manlik oro korjinaq wii' je' wo' taqe i 
kulk wilik chupaam i paat i rub'an wii' i taaq'anik ch'ahn reh Líbano rub'ihnaal. 
Ma' jino'q i plata korjinaq wii' ruum ma' k'ih ta tz'aaq i plata chupaam taqe q'iij 
re' re'. 

22Re' taqe i ru barco i reey Salomón wilkeeb' ar Tarsis, ruch'ihil i ru barco i reey 
Hiram rajlaal ixib' haab' kik'ulik, inkik'am chaloq i oro, plata Marfil. Eh inkik'am 
taqe chaloq i b'aatz', je' wo' taqe i pavoreal. 

23Xa re' wo' hoq i reey Salomón xti xiik' naah b'ehomal, eh xti wilik runa'ojb'al 
chikiwach chu'nchel i reey wilkeeb' wach ak'al. 

24Eh chu'nchel i tinamit wilkeeb' wach ak'al xkaaj naq kilom wach i reey 
Salomón, eh xkaaj naq kib'iram i runa'ojb'al, xye'arik ruum i QaJaaw Dios. 

25Ruum i re', rajlaal haab' kik'ulik ruuk' i Salomón, wilik ink'ulik kisiij reh. Xa 
chib'ih jariik inkik'am cho reh re' ruuk' taqe i oro i plata korjinaq wii', itz'ihy, 
ink'ohnik laj iq'oom, ch'ihch' reh q'aq'inik, ink'amarik cho reh taqe kawáyu. 

Re' i reey Salomón i rub'an i yak ruuk' i kareta, ruuk' kawáyu 
(2 Cron 1.14-17 9.25-28) 

26Eh re' reey Salomón ximol kiwach kareta, i soldado kijohtik chikiij i kawáyu. 
Jinaj miil ruuk' kijib' siento i rukareta, eh kab'laj miil i kiooj chi riij i kawáyu. 
Wilik taqe xuk'am reje chupaam i tinamit molb'al reh taqe i rukareta, eh wilik 
xukanaa' taqe Jerusaleem i wilik wii' i reey. 

27Re' i Salomón xiik' naah k'ihaal i plata xumol wach Jerusaleem xa je' chik 
kituhb'ik ab'aj. Eh xumol wo' wach taqe i chee' chakaltee', xa je' chik kik'ihaal 
taqe i ruche'el higo wilkeeb' pantaq ch'ahn, wilik wach k'ixkaab'. 

28Re' taqe i kawáyu xuloq' i reey ar kichalik Egipto. Eh re' taqe i nimaq wach 
kikamaj ruuk' ar wo' imponik kiloq' i kikawayu. 

29Eh kichalik kiooj Egipto, imponik kiloq' i ju'jun chi kareta ar ruuk' waq'iib' 
siento chi tumiin plata. Eh re' ju'jun chi kawáyu jinaj siento ruuk' yejaal imponik 
kiloq' wii'. Eh ruuk' chik taqe i ruloq'ool i Salomón inkiloq' i kikawayu, i kikareta 
taqe i kireey i aj heteo, taqe i kireey i aj Siria. 

1 Rey 11 

Re' i reey Salomón xtohq'ik ruloq'em taqe i tiyoox 

1Re' reey Salomón wilik wo' naq chi rehk'een i rixq'uun i kireey i aj Egipto, xa re' 
la' ko wilik wo' chik taqe ixoq xuk'am chi rukab'ruxoqil tokoom kichalik, aj 
Amón, aj Edom, aj Sidón, aj heteo taqe. 

2Re' QaJaaw Dios ruq'orom naq keh i aj Israel chi ma' ruk'ul ta chi naa kianam 
kaxáro kuuk' taqe ixoq re' re'. Ruum xuq'or chi mix kik'ulaa' kiwach kuuk' 
neekiooj chi kilooq'jiik taqe i tiyoox inkiloq'ej ixoq re' re', xa re' la' re' reey 
Salomón xuk'ax kiwach xuk'am taqe chi rukab'ruxoqil. 

3Re' reey Salomón wuquub' siento taqe chi ixoq i xub'an wii' kaxáro re' ruuk' 
taqe i kixq'uun taqe reey, eh ixib' siento taqe i xa rukab'ruxoqil. Re' taqe re' 
xiyojwik i rukapeb'aal. 

4Eh noq rijib' chik i Salomón re' taqe i rehk'een xyojwik rukapeb'aal reh chi 
xtohq'ik ruloq'em taqe i tiyoox. Re' reh ma' ruq'asam ta naq chi korik i ránima 
reh i QaJaaw Dios chi je' rukab' i xub'an i David i rajaaw. 

5Re' Salomón xtohq'ik ruloq'em i Astoret re' kixooq tiyoox i aj Sidón. Eh xkiloq'ej 
wo' hoq i Milcom, re' i kitiyoox i aj Amón, ma' k'isiin ta yib'kiil wach i xkian. 

6Je' aj re' noq re' reey Salomón xub'an i yiib' wach na'ojb'al chuwach i QaJaaw 
Dios. Ma' xunimaj ta chi korik i QaJaaw Dios chi je' rukab' i xub'an i David i 
rajaaw. 

7Eh re' Salomón xuyejaa' chinaah i yuuq' pareelb'aal reh i q'iij chuk'ulwaach reje i 
Jerusaleem i kiye'aab' i tiyoox Quemos rub'ihnaal re' inkiloq'ej i aj Moab, ruch'ihil 
i tiyoox Moloc re' inkiloq'ej i aj Amón xiik' naah yib'kiil wach inki a'n 

8Re' reey Salomón je' re' xub'an kuuk' taqe iruxoqil tokoom kitinamiit xuyejaa' i 
ye'aab' inkik'at wii' insensia i kiq'asaj wii' i mayiij chuwach i kitiyoox inkiloq'ej. 

9Ruum taqe re', re' i QaJaaw i qaDios i hoj, hoj aj Israel xchalik rujosq'iil chinaah i 
Salomón, ruum xuq'eb' chi riij ruk'ux runimjiik i Dios re' i xuk'uhtaaj riib' reh 
ka'pech. 

10Re' Salomón xq'orarik reh ruum i Dios chi ma' naa ta ruloq'em taqe i tiyoox. Xa 
re' la' re' reh ma' xunimaj taj i xq'orarik reh ruum i Dios. 

11Ruum i re', re' i QaJaaw Dios je' wili i xuq'or reh i Salomón: Ruum chi yiib' wach 
xat b'anik, ma' xa a'n taj i xq'ayejaa' wach awuuk' je' wo' taqe i k'uhb'aal xnuq'or 
aweh, i ruk'ul naq chi naa wesam awajaawriik chi reyil reh naq chik i jinaj keh 
awaj kamanoom naa nuye'em. 

12Xa re' la' ma' naa ta nuq'uchum awajaawriik chi reyil nik' najtiil naa 
aak'achariik, xa ruum chi nuketelaaj wach i David aawajaaw. Ko ruuk' la' 
awak'uun naa nub'anam na' okoq parajaawriik. 

13Xa re' la' ma' naa ta wesam i rajaawriik chi reyil chi jumpech, naa nukojom chi 
reyil chikinaah i aj Judá re' i junch'uq keh i tinamit Israel, ketelb'al wach i David i 
awajaaw ketelb'al wach i tinamit Jerusaleem nusik'im cho wach, inki i Dios. 

14Eh re' i QaJaaw Dios xuksaj chaloq jinaj i winaq ixowan wach i Salomón. Re' i aj 
ixowaal re' re' Hadad rub'ihnaal re' ruuk' taqe kak'uun i kireey i aj Edom. 

15I rixowaaj wach i Salomón ruum re' i David xub'an keh i aj Edom. Eh re' Joab i 
kajaaw i k'amal kib'eeh soldado xumuq'aa' taqe xikimik panq'aq'inik, eh xkuxik 
taqe rukansam i winaq aj Edom. 

16Re' i Joab waqiib' poh xwihik ar Edom ruch'ihil chu'nchel i aj Israel, korehtaal 
xkuxik rukansam taqe i winaq wilkeeb' Edom. 

17Eh re' i Hadad chupaam taqe q'iij re' re' ko k'isaak'un xumol chi elik ar Egipto 
ruch'ihil taqe kiib' ixib' i winaq re' ruuk' taqe i rutinamiit i rumoso taqe i rajaaw. 

18Noq xi elik reje Madián i Hadad ar xiooj chupaam i ye'aab' Parán, eh xkian jinaj 
wach kik'ux kuuk' i aj Parán. Chi riij i re' xiooj Egipto, eh xye'arik kak'aal ruum i 
kireey i aj Egipto, xye'arik kiwa' kihaa' k'uxumb'al keh. 

19Re' Hadad xk'amarik panotob'il ruum i kireey i aj Egipto, ruum aj re' xuyeew 
chi rehk'een i Hadad i ruchaaq' i rehk'een Tahpenes rub'ihnaal re' ixoq xwihik chi 
reey. 

20Eh re' Hadad xwihik jinaj i rak'uun ruuk' i ruchaaq' i rehk'een i reey Genubat i 
rub'ihnaal xkikoj. Eh re' Tahpenes k'isanik reh i k'isa k'un junk'ihteesjiik ruuk' 
taqe rak'uun i rixq'uun xub'an chupaam i paat i rub'an wii' i taaq'anik i kireey i aj 
Egipto. 

21Eh noq xrib'iraj i Hadad ar Egipto chi xkimik i David, eh chi xkimik i Joab 
kajaaw i k'amal kib'eeh soldado je' wili i xuq'or reh i kireey i aj Egipto: Chayeew 
q'ab' weh chi nee wo' chik kinsutinik reje panutinamiit, inki. 

22Re' i reey ar Egipto je' wili i xuq'or: ¿Chib'ih reet noq naa asutiniik reje 
panatinamiit? ¿Mi ma' xta chib'ih aweh wuuk' ayu' re'? inki. Re' i Hadad je' wili i 
xuq'or: Chu'nchel wilik weh awuuk', xa re' la' cha kuy chayeew q'ab' weh chi nee 
wo' chik kinsutinik reje, inki. 

23Eh re' i QaJaaw Dios xuyeew q'ab' reh, re' Rezón xsutinik chi ixowan wach i 
reey Salomón. Re' i Rezón re' re' rak'uun i Eliada, re' i xelik chuwach inchopwik 
naah re' Hadad-ezer kireey i aj Soba. 

24Re' Rezón i k'amal kib'eeh juntzuhb' taqe i yiib' wach kina'ojb'al. Eh noq re' 
David kok'achlik xusach wach i tinamit Soba. Eh re' i Rezón haa' taqe ruch'ihil 
xkimol chi elik, xiooj Damasco, eh xkikoj chi reyil ar Damasco. 

25Re' i Rezón xwihik chi kireey i aj Siria, eh xkahnik chi ixowan kiwach i aj Israel 
nik' najtiil xub'an chi reyil i Salomón. Eh re' i Hadad haa' wo' chi rixowjiik kiwach 
i aj Israel. 

26Eh re' i Jeroboam reh rak'uun i Nabat xchalik wo' ruk'aah ruuk' i reey Salomón 
noq kamanik i rub'an ruuk'. Re' Jeroboam aj pan tinamit Sereda re' ruuk' taqe i 
riih rumaam i Efraín, rak'uun i jinaj ixoq Zerúa rub'ihnaal kamnaq rub'ahiil. 

27Ruum taqe i wili xchalik ruk'aah i Jeroboam chinaah i reey Salomón: Re' noq re' 
i Salomón k'ahchi' naq ruyejaam i paat Milo noq k'achi' ruyejaam i koraal tz'aq 
chi riij i rutinamiit i David i rajaaw. 

28Re' Jeroboam jinaj i winaq kow riib' ruuk' taqe i rub'an. Eh noq xrilow i reey 
Salomón chi kow riib' ruuk' taqe i rub'an xukoj chi rilariik taqe i moso k'ahchi' 
keeb' chi kamanik chi kixilak i riih rumaam José. 

29Eh junriim chupaam taqe i q'iij re' re', re' Jeroboam xelik cho Jerusaleem xuk'ul 
pamb'eeh i Ahías jalal ruq'oral i Dios, Silo i rutinamiit jinaj reliik i ru ak' so' 
rukojom xa kikab'cheel xkik'ul kiib' panab'iix. 

30Re' Ahías jalal ruq'oral i Dios xresaj cho chi riij i ru ak' so' jinaj reliik 
xuxih'ib'eej kab'laj sahl xresaj. 

31Eh je' wili i xuq'or reh i Jeroboam: Chak'am reje i lajeeb' sahl i hat, ruum re' i 
QaJaaw i qaDios i hoj aj Israel je' wili xuq'or: Re' hin naa wesam i rajaawriik chi 
reyil i Salomón, re' chik i hat naa nuye'em awajaawriik chi reyil chikinaah i 
lajeeb' ch'uq chi tinamit re' ruuk' i riih rumaam Israel. 

32Re' hin xajunch'uq chik i riih rumaam i Israel naa nuye'em chi ri'sil i rajaawriik 
i Salomón xa ketelb'al wach i David i waj kamanoom. Ketelb'al wach i tinamit 
Jerusaleem nusik'im cho wach chi kixilak i aj Israel. 

33Re' i Salomón ma' kirunimaj ta chik. Re' chik i tiyoox Astoret ki dios i aj Sidón 
xunimaj. Re' tiyoox Quemos re' i ki dios i aj Moab re' i tiyoox Moloc re' i ki dios i 
aj Amón xunimaj. Aha' wilik taqe i rub'an ma' xponik ta k'isinoq chi nuwach, ma' 
xunimaj taj i xnuq'or reh je' wo' i xnuyejaa' wach ruuk', je' wo' taqe i ruq'or i 
nuk'uhb'aal. Re' reh ma' xnimanik taj chi je' rukab' i David i rajaaw. 

34Xa re' la' re' hin re' Salomón ma' naa ta wesam i rajaawriik chi reyil chi 
jumpech, naa la' wo' ruwihiik rajaawriik chi reyil nik' najtiil i ruk'achariik, 
ketelb'al wach i David i waj kamanoom. Re' i xnusik' cho wach, eh xub'an taqe i 
ruq'or i nuk'uhb'aal. 

35Eh naa wesam chi reyil i rak'uun, re' chik i hat naa kaat nukojom chi reyil 
chikinaah i lajeeb' ch'uq chi tinamit Israel. 

36Eh re' i Salomón i rak'uun naa nupab'aam chi reyil chinaah i junch'uq chi 
tinamit. Reh noq juneliik naa ruwihiik jino'q keh i riih rumaam i David naa rokiik 
chi reyil Jerusaleem chi je' saqum ar. Re' nutinamiit nusik'im cho wach re' i naa 
nulooq'jiik wii'. 

37Eh re' hat Jeroboam re' chik i hat naa awokiik chi reyil chikinaah i aj Israel. Re' 
hat neerub'an chi nee na a'n i taaq'anik chikinaah chi kunchelaal je' rukab' i 
naawaaj i hat. 

38Eh wila' xanimaj chu'nchel i nuq'or aweh, wila' xa a'n taqe imponik chi nuwach. 
Eh wila' xa a'n i tinutaq'aaj wii', je' wo' taqe i ruq'or i nuk'uhb'aal, je' rukab' i 
xub'an i David i waj kamanoom. Re' hin naa nuwihiik awuuk', naa nuye'em 
awajaawriik chi reyil chi naah i tinamit Israel i hat, je' wo' taqe aawiih aamaam, 
je' rukab' noq xnuyeew rajaawriik i David. 

39Xa re' la' re' hin naa nuye'em taqe panti' k'axik i riih rumaam i David xa ruum i 
mahk xub'an i Salomón. Xa re' la' ma' chi juneliik taj, inki Dios. 

40Ruum taqe i re', re' reey Salomón xraaj naq rukansam i Jeroboam. Xa re' la' re' i 
Jeroboam xumol reje chi elik xooj ar Egipto ruuk' i reey Sisac ar xwihik korehtaal 
chik xkimik i Salomón. 

Re' i rukimiik i reey Salomón 
(2 Cron 9.29-31) 

41Re' taqe iruk'uliil i xub'an i reey Salomón ruch'ihil i runa'ojb'al tz'ihb'amaj 
chupaam i kiib' chi huuj re' Crónicas. Ar tz'ihb'amaj chu'nchel i xuq'or i xub'an 
noq xwihik chi reyil. 

42Re' Salomón ka'winaq haab' xwihik chi reyil Jerusaleem xub'an i taaq'anik 
chikinaah chu'nchel i tinamit Israel. 

43Eh noq xkimik ar xkimuq'aa' chupaam i rutinamiit i David i rajaaw. Re' wo' hoq 
i muhqinaq taqe cho wii' i rumaam rati't. Eh re' chik i Roboam i rak'uun xokik chi 
reyil chi jilow. 

1 Rey 12 

Re' taqe i kiib' chi reey kich'aq chikiwach i tinamit Israel 
(2 Cron 10.1—11.4) 

1Re' Roboam xooj ar Siquem ruum chu'nchel aj Israel xiooj ar chi rupa'ab'jiik chi 
reyil. 

2Xa re' la' xunab'eej chee Jeroboam rak'uun i Nabat, noq wilik cho ar Egipto re' i 
xooj wii' chi patinik noq xumol chi elik chuwach i reey Salomón. 

3Re' keh xkitaq'aaj ruk'amariik i Jeroboam, eh ruch'ihil chu'nchel i aj Israel noq 
xiooj chi q'orob'jiik i Roboam, je' wili xkiq'or reh: 

4Re' awajaaw noq xwihik chi reyil q'e' kow xoj rutaq'aaj, eh q'e' ahl ihq xuyeew 
chi qanaah. Eh re' hat yu'naak inqaaj chi neenajot'isaj k'isinoq wach i qak'axkiil 
re' re' ma' q'e' ta chik kow nee qoh ataq'aaj. Wila' xa a'n i je' re' neeqohkamanik 
chawach, inki taqe. 

5Eh re' i Roboam je' wili kichaq'weesjiik xub'an: Hiy taq, k'oloq wo' chik taq 
ab'iraj weh paroox q'iij, inki. Re' taqe i tinamit xi sutinik wo' reje. 

6Re' reey Roboam xupahqaaj runa'ojb'al keh taqe i mama' winaq xi kamanik cho 
ruuk' i Salomón i rajaaw noq kok'achlik, xupahqaaj keh chi je' wili: ¿Chib'ih i 
na'ojb'al i nayeew taq weh i hat nik' wach kichaq'weesjiik neenub'an taqe i 
tinamit? inki 

7Eh re' keh je' wili ruchaq'weesjiik xkian: Wila' re' hat wilkaat chi reyil chikinaah 
i tinamit, parukorkiil ruuk' i holohaq q'orik cha q'oreej taqe. Re' keh juneliik 
neekikamanik awuuk', inki taqe. 

8Xa re' la' re' i Roboam ma' xunimaj taj i xq'orarik reh kuum i mama' winaq. Xooj 
wo' rupahqaaj runa'ojb'al keh taqe i k'ijolaq kikamanik ruuk', i junk'iih taqe 
ruuk'. 

9Xupahqaaj keh chi je' wili: ¿Chib'ih i nuna'ojb'al i nayeew taq i hat nik' wach 
kichaq'weesjiik taqe i tinamit k'ahchi' kipahqanik weh chi naa nujot'isam wach i 
kik'axkiil xye'arik kahnoq wach kinaah ruum i wajaaw? inki. 

10Re' taqe i k'ijolaq junk'iih ruuk' je' wili ruchaq'weesjiik xkian: Re' taqe i tinamit 
k'ahchi' kipahqanik aweh chi naa ajot'isam wach i kik'axkiil xkanab'jik wach 
kinaah ruum aawajaaw je' wili kichaq'weesjiik cha a'n: Wila' re' wajaaw kow 
xtaaq'anik taq cha naah noq inaq'or, re' hin q'e' wo' chik kow taq naa nutaq'aniik 
cha naah chuwach i reh. 

11Wila' re' wajaaw ahl i ihq xuyeew taq cha naah, noq inaq'or, re' hin q'e' wo' chik 
ahl i ihq naa nuye'em taq cha naah. Re' i wajaaw xatz'uhuum taq i rukoj aweh, eh 
re' hin ch'ihch' panju' i tz'uhuum naa nukojom taq aweh, tiko'q keh, inki taqe. 

12Eh paroox q'iij chik re' taqe tinamit kuch'ihil Jeroboam xiooj wo' chik k'oloq 
ruuk' i reey Roboam ruum xuq'or keh chi paroox q'iij naa wo' chik kojiik k'oloq 
ruuk'. 

13Re' reey Roboam kow taqe xuq'oreej i tinamit ma' xub'an taj i xq'orarik reh 
kuum i mama' winaq. 

14Xuq'or wo' keh i tinamit i xq'orarik reh kuum i k'ijolaq, je' wili i xuq'or keh: 
Wila' naq'or taq chi ahl i ihq xuyeew taq wach anaah i wajaaw, re' hin q'e' chik 
ahl i ihq naa nuye'em taq cha naah. Re' wajaaw xatz'uhuum i xukoj taq weh, re' 
hin ch'ihch' panju' i tz'uhuum naa nukojom taq aweh, inki. 

15Re' i reey Roboam ma' xunimaj taj i xq'orarik reh kuum i tinamit ruum re' i 
QaJaaw xyej-anik wach chi je' re' i xk'ularik. Reh chi xooj eloq wach i ruq'orom 
QaJaaw reh i Jeroboam rak'uun i Nabat re' xq'orarik reh ruum i QaJaaw ruuk' 
chii' i Ahías aj Silo jalal ruq'oral i Dios. 

16Eh noq xkilow i tinamit chi ma' xunimaj taj i reey i xkiq'or, je' wili i xkiq'or reh: 
¿Chib'ih inqak'ax i hoj ruuk' i riih rumaam i David rak'uun i Isaí? Re' hoj ma' xtaj i 
ruyeew qeh. Re' hoj naa qilom qiib' chi qib'il qiib', re' hat naa akahniik chi reyil 
chikinaah i riih rumaam David, inki taqe reh. Eh re' i tinamit xi sutinik reje pan 
kiye'aab'. 

17Je' aj re' noq re' i Roboam xa chikinaah i aj Israel wilkeeb' Judá xkahnik chi 
reyil. 

18Re' reey Roboam xutaq'aaj reje i Adoram re' i pab'amaj chi kilariik taqe i 
minooj pankowlaj kamanik. Xa re' la' re' i Adoram re' re' xkanteesjik chi ab'aj 
kuum i aj Israel. Ruum i re', re' i reey Roboam xjohtik reje parukareta xumol chi 
elik xooj Jerusaleem. 

19Je' re' noq re' taqe i aj Israel xkesaj kiib' chi ri'sil i rajaawriik i riih rumaam 
David, eh je' re' xi kahnik chi jumpech. 

20Eh noq xkib'iraj rib'iral i aj Israel chi xsutinik chaloq Egipto i Jeroboam xkimol 
kiib' xkiyuq'eej kuuk' xkipab'aa' chi reey chikinaah chu'nchel i aj Israel. Xa re' wo' 
i Judá xkahnik chi ri'sil i rajaawriik i reey Roboam riih i David. 

21Eh noq xponik Jerusaleem i Roboam xumol kiwach jinaj siento miil ruuk' 
kajwinaq miil chi soldado, re' taqe i riih rumaam Judá, re' taqe i riih rumaam 
Benjamín, reh chi naa kojiik q'aq'ineel kuuk' i kuch aj Israel reh chi naa naq 
rukahniik chi reyil chikinaah chu'nchel i aj Israel i Roboam rak'uun i Salomón. 

22Xa re' la' re' QaJaaw Dios xuq'oreej chee Semaías i raj kamanoom je' wili i 
xuq'or reh. 

23Re' hat cha q'oreej i Roboam rak'uun i Salomón i wilik chi reyil Judá, eh 
chaq'oreej taqe i riih rumaam Judá, je' wo' taqe i riih rumaam Benjamín, je' wo' 
chu'nchel i tinamit, je' wili i cha q'or keh: 

24Chi re' hin i Dios kinq'orik chi ma' kiooj chi q'aq'inik kuuk' i kuch aj Israel, 
kisutinoq reje pankipaat chi kunchelaal, ruum re' hin je' re' i nuyejaam wach 
tiko'q keh, inki. Eh noq xkib'iraj chi je' re' i xuq'or i Dios xkinimaj wo' hoq xi 
sutinik reje pan kiye'aab'. 

Re' Jeroboam xuyeew q'ab' chi xkiloq'ej taqe i tiyoox 

25Re' Jeroboam xuyejaa' ruka' pech i tinamit Siquem, i wilik chinaah i yuuq' 
wilkeeb' wii' i riih rumaam Efraín, eh xkahnik chi patinik ar. Eh xuyejaa' 
ruka'peech i tinamit Panuel. 

26Eh je' wili i xuq'or paruk'ux i Jeroboam: Re' i nutinamiit nee ta b'ila' inkaaj 
sutinik chi ri'sil i rajaawriik i riih rumaam David. 

27Wila' xiooj chuye'ariik i kimayiij chupaam i rupaat i Dios Jerusaleem. Noq iraaj 
nee wo' chik inkik'am kiib' panotob'il kuuk' i Roboam kireey i aj Judá, nee-oq 
kinkikansaj i hin, eh nee wo' chik kisutinik reje ruuk' i Roboam kireey i aj Judá, 
inki. 

28Eh noq rupahqaam chik runa'ojb'al i reey Jeroboam xuyejaa' ruuk' oro i kiib' 
chi kok' imas wakax, je' wili xuq'or keh i tinamit: Re' taq i hat wuch aj Israel k'ih 
pech taq xat ponik chi loq'inik Jerusaleem. Eh yu'naak wili taqe aadios x-esanik 
taq chaaweh Egipto, inki. 

29Eh jinaj keh i tiyoox xuyejaa' ruye'aab' ar Bet-el, eh re' jinaj xuyejaa' ruye'aab' 
ar Dan. 

30Ruuk' i re', re' taqe i aj Israel ximahkunik, ruum ar chik Bet-el ar chik Dan kiooj 
chi loq'inik. 

31Re' i Jeroboam xuyejaa' kipaat taqe i tiyoox, eh xupab'aa' taqe i k'amal kib'eeh 
aj tiij i ma' re' ta taqe ruuk' i riih rumaam Leví. 

32Eh xuq'or wo' hoq chi naa rub'aan jinaj i nimlaj ninq'iij chupaam i ho'lajuuj 
rub'eeh i ruwahxaaq poh, je' rukab' i ninq'iij i nik'ik ar Judá. Re' i reh xuq'asaj i 
mayiij chuwach i artaal ar Bet-el chikiwach taqe i kok' wakax tiyoox xuyejaa'. Eh 
xupab'aa' taqe i k'amal kib'eeh aj tiij chupaam i kipaat taqe i tiyoox xuyejaa'. 

33Eh re' i reey Jeroboam chupaam i ho'lajuuj rub'eeh i ruwahxaaq poh xuq'asaj i 
rumayiij chuwach i artaal xuyejaa' ar Bet-el. Re' xub'an i wili re' noq xub'an i 
ninq'iij chupaam ho'lajuuj rub'eeh i ruwaxaaq poh re' i xa ruyejaa' wach i reh, eh 
xub'an kininq'iij i aj Israel xuk'at i insensia chuwach i artaal. 

1 Rey 13 

Jinaj i jalal i ruq'oral i Dios xq'ilwik reh i Jeroboam 

1Noq re' i Jeroboam k'ahchi' chuk'atariik i insensia chinaah i artaal xuyejaa' Bet-
el jinaj i jalal ruq'oral i Dios xchalik Judá rutaaq'aniik chee i Dios. 

2Re' reh xuk'er chii' chuq'orariik i naa ruk'ulum i artaal re' i xq'orarik reh ruum i 
QaJaaw Dios je' wili xuq'or: Hat artaal ketel awach je' wili i xuq'or i QaJaaw Dios 
chawiij: Chi kixilak riih rumaam i David naa rasjiik i jinaj k'isaak'un Josías i naa 
rubíhnaam, re' reh naa rukansaniik keh kikamanik pankipaat i tiyoox, je' wo' 
taqe i k'amal kib'eeh aj tiij, i kik'atwik insensia cha naah. Eh cha naah i hat 
naakik'ahtiik taqe re', inki. 

3Eh re' jalal ruq'oral i Dios chupaam q'iij re' re' xuk'uhtaaj jinaj i rehtalil, je' wili 
xuq'or: Re' wili i rehtaal chi korik chi re' i QaJaaw Dios xq'orik reh taqe re'. Re' 
artaal re' re' naa rupaxib'iik, eh re' i chaaj wilik chinaah i naa ruchihkiik, inki. 

4Noq xrib'iraj i reey Jeroboam i xuq'or i jalal ruq'oral i Dios chi naa ruchaliik i ti' 
k'axik chinaah i artaal wilik Bet-el xuk'uhtaaj reje ruuk' q'ab' i jalal ruq'oral i Dios 
je' wili xuq'or: Chachop taq i winaq re' re', inki. Eh re' q'ab' xuk'uhtaaj reje wii' 
xkahnik chi chek' chek' ma' xloch' ta chik wach. 

5Eh chupaam i jumehq' re' re' xereb'ik wo' artaal xchihkik chu'nchel i chaaj wilik 
chinaah, je' rukab' i xq'orarik reh i jalal ruq'oral i Dios ruum wo' hoq i Dios. 

6Re' i reey Jeroboam je' wili i xuq'or reh i jalal ruq'oral i Dios: Re' hin i nupahqaaj 
otob'il aweh chi chapahqaaj reh aaDios panatiij chi neenk'achjik i nuq'ab', inki. 
Re' jalal ruq'oral i Dios xupahqaaj wo' ree Dios parutiij chi naa ruk'achjiik i q'ab' i 
reey. Eh xk'achjik wo' q'ab' xkahnik wo' chik chi je' rukab' i pampeet. 

7Re' reey Jeroboam je' wili i xuq'or reh i jalal ruq'oral i Dios: Taq chi wiij 
panupaat neena a'n awa' wuuk', eh neenuyeew jino'q aakooch, inki. 

8Re' i jalal ruq'oral i Dios je' wili xuq'or reh: Atoob' ta naq nee nayeew yejaal-oq 
weh i paat i naa a'n wii' i taaq'anik, ma' jaruuj nee kinooj chawiij, ma' jaruuj 
neenub'an nuwa' nuhaa' chupaam i ye'aab' re' re'. 

9Ruum re' hin je' re' i ruq'orom weh i QaJaaw Dios. Re' reh ruq'orom weh chi ma' 
naa ta nub'anam nuwa' nuhaa' ar, eh chi ma' naa ta chik nusutiniik reje chupaam 
i b'eeh xin chalik wii', inki. 

10Eh re' jalal ruq'oral i Dios tokoom chik i b'eeh xuk'am noq xsutinik chaloq ma' 
re' ta chik i xik'ik wii' noq xooj Bet-el. 

11Eh chupaam i q'iij re' re' jinaj mama' winaq jalal ruq'oral i Dios patim ar Bet-el, 
xponik k'uhtjoq reh kuum taqe rak'uun chu'nchel i xub'an i jalal ruq'oral i Dios 
inchalik Judá. Eh xponik q'oraroq reh i rak'uun chib'ih i xuq'or i reey. 

12Eh xpahqaljik keh ruum i kajaaw chi je' wili: Aha' xuk'am reje i jalal ruq'oral i 
Dios re' re', inki. Eh xk'uhtjik reh kuum taqe i rak'uun aha' wilik b'eeh i xuk'am 
reje i jalal ruq'oral i Dios inchalik Judá. 

13Re' ajaab'ees je' wili i xuq'or keh i rak'uun: Chakoj taq weh i rihqb'aal i b'uurux, 
inki. Eh re' taqe i rak'uun xkikoj wo' hoq i rihqb'aal i b'uurux, eh xjohtik reje chi 
riij. 

14Xooj reje chi riij i jalal ruq'oral i Dios korehtaal xponik rureq chi tzunlik chi 
ri'sil i chee' tz'inuj, eh xupahqaaj reh chi je' wili: ¿Mi re' hat i jalal ruq'oral i Dios ti 
chalik Judá? inki. Korik re' hin, inkinoq chaq'wik i jalal ruq'oral i Dios. 

15Taq chi wiij panupaat, ar neena a'n awa' ahaa' wuuk', inki i mama' winaq reh i 
jalal ruq'oral i Dios. 

16Re' jalal ruq'oral i Dios je' wili i xuq'or: Re' hin ma' nee ta rub'an chi nee kinooj 
chawiij panapaat, eh ma' nee ta rub'an chi nenooj nub'an nuwa' nuhaa' awuuk' 
chupaam i ye'aab' re' re'. 

17Ruum re' i QaJaaw Dios ruq'orom weh chi ma' naa ta nub'anam nuwa' nuhaa' 
chupaam i ye'aab' re' re'. Eh chi ma' naa ta chik nusutiniik reje chupaam i b'eeh 
xin chalik wii', inki. 

18Eh re' i mama' winaq re' re', xuchuk i q'orik je' wili i xuq'or: Re' hin, hin wo' 
jalal ruq'oral i Dios, je' rukab' i hat, jinaj i ruánjel i QaJaaw xuq'or weh chi naa 
kaat nuk'amam reje panupaat, eh chi naa nuye'em awa' ahaa' ar wuuk', inki. 

19Eh re' jalal ruq'oral i Dios inchalik Judá xooj wo' chi riij parupaat, xub'an ruwa' 
ruhaa' ruuk'. 

20Eh noq tzunulkeeb' chik nah mexa xq'orob'jik cho ruum i Dios i mama' winaq 
jalal ruq'oral i Dios xk'amwik cho reh i jalal ruq'oral i Dios inchalik Judá. 

21Xuk'er chii' i mama' winaq jalal ruq'oral i Dios chi q'orob'jiik i jalal ruq'oral i 
Dios inchalik Judá, je' wili xuq'or: Re' QaJaaw Dios je' wili xuq'or: Ruum chi ma' 
xunimaj taj i xnuq'or reh, 

22ruum chi xsutinik chaloq xchalik rub'an ruwa' ruhaa' chupaam i ye'aab' re' 
nuq'orom reh chi ma' ruk'ul ta chi naa rub'anam ruwa' ruhaa', ruum i re' ma' naa 
ta nuye'em q'ab' chi naa rumuhqiik chupaam i ye'aab' muqlik wii' taqe rumaam 
rati't, inki, chawiij, inki. 

23Eh noq xukohlaaj ruwa' ruhaa' i jalal ruq'oral i Dios aj Judá xsutinik chaloq re' i 
xsutinik cho reh xukoj i rihqb'aal i b'uurux. 

24Eh re' i jalal ruq'orb'al i Dios xchalik Judá xjohtik reje chi riij, Xa re' la' noq ojik i 
rub'an xuk'ul jinaj i kaq b'ahlam pamb'eeh xkanteesjik ruum, xkahnik chi kutlik i 



767 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

ruti'jolal pamb'eeh. Eh re' i b'uurux ruch'ihil i kaq b'ahlam wilkeeb' i koq ruuk' i 
ruti'jolal. 

25Eh wilik taqe i ki-ik'ik chupaam i b'eeh re' re' xik'ik kilow i ruti'jolal chi kutlik 
pamb'eeh, eh chi wilik i koq ruuk' i kaq b'ahlam. Noq xi ponik i chupaam i tinamit 
patim wii' i mama' winaq jalal ruq'oral i Dios xkik'utjaaj reh i xik'ik kilow. 

26Noq xrib'iraj chi je' re' i jalal ruq'oral i Dios xsutinik reje reh pamb'eeh je' wili i 
xuq'or: Re' jalal ruq'oral i Dios inchalik Judá, je' re' xuk'ul ruum chi ma' xunimaj 
taj i xq'orarik reh ruum i Dios, xuyeew q'ab' i Dios chi xchoparik chi xkanteesjik 
ruum i kaq b'ahlam, je' rukab' i xq'orarik reh ruum i Dios, inki. 

27Eh xuq'or wo' chik keh i rak'uun i mama' winaq jalal ruq'oral i Dios chi naa 
kikojom rihqb'aal i b'uurux. Re' taqe rak'uun xkian wo' hoq i xuq'or. 

28Eh re' reh xjohtik reje chi riij i b'uurux xponik rureq chi kutlik pam b'eeh i 
ruti'jolal, i kamnaq wilik i koq ruuk' i b'uurux. Eh re' i kaq b'ahlam wilik ixoq 
ruuk' ma' xuk'ux taj i ruti'jolal i kamnaq, eh ma' xta wo' ruchej i b'uurux. 

29Chi riij i re', re' i mama' winaq jalal ruq'oral i Dios xruksaj johtoq i ruti'jolal i 
jalal ruq'oral i Dios inchalik Judá. Eh xuyeew reje chi riij i b'uurux xuk'am reje 
parutinamiit reh chi xkimol kiib' chi rilariik, eh chi xkimuq'aa'. 

30Eh ar xumuq'aa' chupaam i rumuqumb'aal i reh, xoq'ik chi riij je' wili xuq'or: 
Q'e' ti' tiwik'raaj hat nuchaaq' noq wilkaat, inki. 

31Noq re' i mama' winaq jalal ruq'oral i Dios xumuq'aa' i kamnaq je' wili xuq'or 
keh i rak'uun: Noq nanukimiik i hin inwaaj chi ayu' taq naa kiin amuq'aam, 
chupaam i muq'uumb'al wili i xmuhqik wii' i jalal ruq'oral i Dios wili. Jinaj taq 
naa kiin amuq'aam wii' ruuk' i reh, inki. 

32Ruum xti korik wo' hoq chi naa ruk'ulum i artaal wilik ayu' Bet-el aha' wilik i 
xuq'or i reh, re' i xq'orarik reh ruum i QaJaaw. Eh chi naakik'ulum aha' wilik i 
xuq'or chi riij taqe i rupaat i tiyoox i wilkeeb' chinaah i yuuq' pan tinamit 
Samaria, inki. 

33Xa re' la', re' reey Jeroboam xama' xukanaa' ta wo' rub'aan i ruyiib' wach 
na'ojb'al, xupab'aa' wo' chik taqe i k'amal kib'eeh aj tiij reh chi naa kikamanik 
chinaah taqe inajt kinaah yuuq' inkiloq'ej wii' taqe i tiyoox. Eh xa awach iraaj 
paruk'ux i reh chi rupab'aa' chi k'amal kib'eeh aj tiij. 

34Re' aj taqe i wili i mahk xub'an i reey Jeroboam, ruum taqe re' xehteesjik chi 
reyil chi jumpech. Eh xsacharik reje kiwach chinaah i wach ak'al chu'nchel i riih 
rumaam. 

1 Rey 14 

Re' Ahías jalal ruq'oral i Dios xuq'or chib'ih i naa ruk'ulum i Jeroboam 

1Chupaam taqe q'iij re' re' xchop chi yab'ilaal i Abías rak'uun i reey Jeroboam. 

2Re' Jeroboam je' wili i xuq'or reh i rehk'een: Yu'naak cha yejaa' reje awiib' 
tokoom ruwii' aso' chakoj reh chi ma' nee ta kinab'eej awach chi re' i hat i 
wehk'een. Eh hiy reje Silo ruuk' i Ahías jalal ruq'oral i Dios re' ixq'orik weh chi 
xin kahnik chi reyil chinaah i tinamit wili. 

3Chak'am reje lajeeb'-oq i ma' kow ta laj kaxlanwi'k, haa' jinaj xaro i riis kaab' nee 
nayeew reh i Ahías, reh chi neeruq'or aweh chib'ih naa rukahniik wii' i k'isa 
qak'uun wili, inki. 

4Eh re' rehk'een i reey Jeroboam xub'an wo' hoq i xuq'or i rub'ahiil, xooj reje Silo 
xooj k'oloq parupaat i Ahías. Re' i Ahías ma' saqum ta chik inilwik ruum mama' 
winaq chik chi korik. 

5Re' QaJaaw Dios ruq'orom chik reh i Ahías chi je' wili: Re' rehk'een i Jeroboam 
naa ruchaliik rupahqaam aweh chib'ih naa rukahniik wii' i k'isa rak'uun yowaab'. 
Re' hat je' wili i naa aq'orom reh, re' ixoq re' re' tokoom ruwii' i ruso' noq naa 
ruk'uliik iloq, inki. 

6Noq xrib'iraj i Ahías i ruxahq' ixoq noq xokik i koq chi chii' i puerta je' wili 
xuq'or: Okeen chaloq i hat rehk'een i Jeroboam. ¿Chib'ih reet noq tokoom awii' 
noq xat k'uloq? Re' QaJaaw Dios wilik i xutaq'aaj ruq'orariik aweh ti' rib'irjiik. 

7Hiy cha q'or pooreh i Jeroboam chi je' wili i ruq'or i qaDios i hoj, hoj aj Israel: Re' 
hin xin sik'wik awach chi xat okik chi reyil chinaah i tinamit Israel. 

8Re' hin xwesaj chi reyil i riih rumaam chee David chinaah i tinamit wili re' chik i 
hat xat nukoj chi reyil chinaah, xa re' la' re' hat ma' na a'n taj je' rukab' i xub'an i 
David waj kamanoom. Re' reh xumol taqe i nuk'uhb'aal, eh xirunimaj chu'nchel i 
ránima. Xa re' i korik xub'an chi nuwach. 

9Eh re' hat xti yiib' wo' chik wach i xa a'n chikiwach taqe ik'inaq chi reyil chi peet 
chawach i hat. Re' hat xa re' nawaaj chi xajosaj chee nuk'aah xayejaa' taqe i tiyoox 
xayejaa' taqe i jalwaach ruuk' ch'ihch', ruuk' taqe xa haab'isaj, eh xinaq'eb' chi riij 
ak'ux i hin. 

10Ruum aj re', re' hin naa nuk'amam chaloq i ti' k'axik chikinaah awiih aamaam i 
hat Jeroboam. Chu'nchel aawiih aamaam wilkeeb' Israel naa rukuxiik kikimiik. 
Re' hin naa wesam taqe reje awiih aamaam i hat je' imesarik reje rusaa' chikop 
naa nub'anam taqe, ma' jino'q chik i naa kikahniik. 

11Re' taqe awach aweh naa kikimiik pan tinamit re' taqe i tz'i' naa ruk'uxwiik keh. 
Eh re' taqe i naa kikimiik pantaq ab'iix re' taqe i k'uch naa ruk'uxwiik keh, re' wili 
korik ruum re' i QaJaaw Dios xq'orik reh, tiko'q reh. 

12Re' hat ixoq hiy pana tinamiit xa re' la' noq nee ti okik i koq chi chii' i tinamit re' 
taq i k'isa awak'uun naa rukimiik. 

13Eh chu'nchel i aj Israel naa koq'iim chi riij. Eh chi kixilak i riih rumaam i 
Jeroboam, xa re' wo' k'isa k'un re' re' naa rumuhqiik parukorkiil ruum i xrilow i 
QaJaaw Dios chi xa re' wo' reh korik wach ruk'ux. 

14Re' i QaJaaw Dios naa rupab'aam jinaj i reey ar Israel. Eh re' reh naa rusachwiik 
kiwach i riih rumaam i reey Jeroboam, eh re' re' naa rub'anam chupaam taqe i 
q'iij noq naa rupa'ab'jiik chi reyil. 

15Re' QaJaaw Dios naa ruk'uyu'sam taqe pan kiye'aab' i aj Israel, je' rukab' noq i 
ruk'uyu'saj i kaxlanhaaj i rooq haa', noq naa risam taqe reje chupaam i holohik 
ye'aab' wili, re' i ruye'em Dios keh i kimaam kati't. Naa rutukem reje kiwach chi 
juntar i nim ha' Éufrates ruum xkijosaj chee rujosq'iil i Dios noq xkiyejaa' i ki dios 
Asera. 

16Re' Dios naa ruq'asam pan kiq'ab' i tokoom tinamit taqe i aj Israel ruum i mahk 
xub'an i reey Jeroboam. Eh ruum wo' chik xumin taqe chupaam i mahk re' re', 
inki Ahías jalal ruq'oral i Dios. 

17Noq xrib'iraj chi je' re' i rehk'een i Jeroboam xwuktik reje xooj pan tinamit 
Tirsa. Eh noq xokik i koq chi chii' i rupaat manlik xkimik i k'isa kak'uun. 

18Eh chu'nchel i aj Israel xi ponik chi rumuq'ub'jiik, chi kunchelaal xioq'ik chi riij 
je' rukab' i xuq'or i QaJaaw Dios ruuk' chii' i Ahías jalal ruq'oral i Dios raj 
kamanoom. 

19Re' i ruqox taqe i xub'an i Jeroboam ruch'ihil taqe i q'aq'inik, xub'an noq xwihik 
chi reyil tz'ihb'amaj rehtaliil chupaam taqe i huuj reh i Crónicas. Eh tz'ihb'amaj 
wo' rehtaliil chib'ih i xkian taqe i kireey i aj Israel. 

20Re' Jeroboam kiib' ru ka'winaq haab' xwihik chi reyil, eh xkimik reje ar 
kimuq'aa' aha' xi muhqik wii' taqe rumaam rati't. Eh re' chik i Nadab i rak'uun 
xkahnik chi reyil chi jilow. 

Re' noq xwihik chi reyil i Roboam Judá 
(2 Cron 12.1-16) 

21Re' Roboam rak'uun i reey Salomón jinaj roxk'ahl haab' i wilik reh noq xokik 
chi reyil ar Judá. Eh wuqlaj haab' xi wihik chi reyil ar Jerusaleem, re' tinamit 
rusik'im wach i Dios chi kixilak chu'nchel i ruch'uhqaal i tinamit Israel reh chi ar 
xlooq'jik i rub'ihnaal. Re' Roboam Naama rub'ihnaal i rutuut, aj Amón. 

22Eh re' Roboam ruch'ihil taqe riih rumaam i Judá xti xiik' naah yib'kiil wach 
na'ojb'al xkian chuwach i QaJaaw Dios, ma' xata je' rukab' i xkian kimaam kati't. 
Ruuk' taqe re' xkiyeew rujosq'iil i Dios. 

23Re' keh xkiyejaa' taqe i ye'aab' chikinaah i yuuq' loq'oomb'al keh i tiyoox. 
Xkiyejaa' ruuk' ab'aj, ruuk' chee' i tiyoox Asera, eh xkiloq'ej wo' chi ri'sil i kimuuj 
taqe i nimaq taq chee'. 

24Eh chi winaq, chi ixoq k'ul kian i k'oyomal chikiwach, xkian i ch'uwa' wach 
na'ojb'al je' rukab' inki a'n i tinamit ma' kinimanik ta reh i k'achlik Dios re' taqe i 
xresaj reje i Dios chupaam i ye'aab' xuyeew reh i rutinamiit Israel. 

25Noq hoob' chik haab' rokiik chi reyil i Roboam, re' Sisac i kireey i aj Egipto 
xchalik chi pleto Jerusaleem. 

26Re' Sisac xuk'am reje chu'nchel i k'ih tz'aaq kikamanik parupaat i QaJaaw Dios, 
je' wo' taqe i k'ih tz'aaq kikamanik parupaat i reey i rub'an wii' i taaq'anik. Je' wo' 
taqe i nimaq pulato ch'ihch' ko'lb'al iib', re' taqe i xuyejaa' i ruuk' oro i reey 
Salomón. 

27Re' i reey Roboam xuyejaa' ruuk' q'an ch'ihch' i jilow taqe i nimaq pulato 
ch'ihch' re' re', xuq'asaj pan q'ab' i k'amal kib'eeh i soldado i kicha'jinik reh i 
rookb'aal i paat i rub'an wii' i taaq'anik i reey. 

28Eh jarpech inooj i reey chupaam i rupaat i QaJaaw Dios re' taqe i k'amal kib'eeh 
soldado inkik'am reje ar taqe i nimaq pulato ch'ihch' re' re'. Eh noq kisutinik 
chaloq inkimol wo' chik i koq pan kiye'aab'. 

29Re' taqe i ruq'ox i rub'anam i reey Roboam tz'ihb'amaj chupaam taqe i huuj reh 
i Crónicas, eh tz'ihb'amaj wo' rehtalil i xkian i xi wihik chi reyil Judá. 

30Eh rajlaal i q'iij i rub'an rupeleto i reey Roboam, ruuk' i reey Jeroboam. 

31Re' i reey Roboam xponik i q'iij noq xkimik reje ar xkimuq'aa' chupaam i 
ye'aab' kimuq'aam wii' i rumaam rati't chupaam irutinamiiti David. Re' rutuut i 
Roboam Naama i rub'ihnaal. Re' chik i Abiam i rak'uun xokik chi reyil chi jilow. 

1 Rey 15 

Re' noq xokik i Abiam chi reyil Judá 
(2 Cron 13.1-22) 

1Noq waxaqlaj chik haab' rokiik chi reyil ar Israel i Jeroboam rak'uun i Nabat, re' 
Abiam xokik chi reyil ar Judá. 

2Eh ixib' haab' xwihik chi reyil Jerusaleem, eh Maaca rub'ihnaal i rutuut, rixq'uun 
i Absalón. 

3Re' Abiam xub'an i yiib' wach na'ojb'al je' rukab' i xub'an i Roboam i rajaaw. Ma' 
xunimaj taj i Dios chu'nchel i ránima chi je' rukab' i xub'an i David xikin cho 
rumaam. 

4Xa re' la' re' i QaJaaw Dios xuketelaaj wach i David i raj kamanoom ruum aj re' 
ma' xusach ta wach i rajaawriik chi reyil, ruum i re' xukoj jinaj i rak'uun i Abiam 
chi reyil chi jilow, reh chi xuko'leej i tinamit Jerusaleem. 

5Re' QaJaaw Dios je' re' i xub'an ruum re' reey David xub'an i holohik laj na'ojb'al 
chuwach i QaJaaw Dios nik' najtiil xk'acharik xub'an chu'nchel i xq'orarik reh 
ruum i QaJaaw Dios, xa re' wo' noq xub'an i ma' holohik taj ruuk' i Urías aj heteo. 

6Re' i reey Roboam juneliik xkian i q'aq'inik chikiwach ruuk' i reey Jeroboam, 
korehtaal xkimik reje i Roboam. 

7Eh re' i Abiam xkian i q'aq'inik chikiwach ruuk' i Jeroboam. Chu'nchel i xub'an i 
Abiam tz'ihb'amaj rehtaliil chupaam taqe i huuj reh i Crónicas. Eh tz'ihb'amaj wo' 
rehtaliil chu'nchel i xkian i xi wihik cho chi reyil Judá. 

8Eh xkimik reje i Abiam, xooj taqe rureq i rumaam rati't, ar xkimuq'aa' chupaam i 
rutinamiit i David. Eh re' chik Asa i rak'uun xukanaa' chi reyil chi jilow. 

Re' noq xokik i Asa chi reyil Judá 
(2 Cron 14.1-5 15.16-19) 

9Noq juninaq chik haab' rokiik chi reyil i Jeroboam chinaah i tinamit Israel. Re' 
Asa xokik chi reyil ar Judá. 

10Re' i Asa jinaj roxk'aahl haab' xwihik chi reyil Jerusaleem. Re' i rutuut, re' 
Maaca rixq'uun i Abisalom. 

11Eh re' i Asa q'e' holohik i runa'ojb'al xub'an, xponik chuwach i QaJaaw Dios je' 
rukab' i xub'an David xikin rumaam. 

12Xresaj taqe reje chupaam i tinamit chi winaq chi ixoq re' taqe i k'ul xkian i 
k'oyomal chikiwach. Eh xresaj wo' taqe reje i tiyoox xkiyejaa' kahnoq i kimaam 
kati't. 

13Eh re' Asa xresaj wo' rajaawriik chi reey i Maaca i rutuut, ruum xuyejaa' jinaj i 
tiyoox Asera. Re' Asa xresaj reje i tiyoox re' re' xuk'at chi chii' i ha' Cedrón. 

14Atoob' ta ma' xelik chu'nchel i paat inkiloq'ej wii' i tiyoox chinaah taqe inajt 
kinaah yuuq'. Re' Asa k'acharik chi korik wach ruk'ux chuwach i Dios. 

15Eh xuyeew wo' chik parupaat i QaJaaw Dios taqe inkamanik ar re' ruuk' taqe i 
xa chib'ih jariik oro, plata taqe korjinaq wii'. Re' taqe i xuq'asaj ree Dios i raJaaw, 
je' wo' taqe i xuq'asaj i reh. 

Re' i reey Asa ruch'ihil i reey Baasa k'ul xkian i q'aq'inik chikiwach 
(2 Cron 16.1-10) 

16Re' Asa kireey i aj Judá re' Baasa kireey i aj Israel juneliik xkian q'aq'inik 
chikiwach. 

17Re' i Baasa kireey i aj Israel xooj chi q'aq'inik kuuk' i aj Judá. Xu koraleej riij chi 
korik i tinamit Ramá reh chi ma' awach ta chik inokik i nelik ruuk' i Asa kireey i aj 
Judá. 

18Eh re' Asa xresaj taqe chaloq i oro, i plata kox kahnik chi molik chupaam i 
rupaat i QaJaaw Dios. Eh resaj wo' taqe chaloq i molik chupaam i paat i rub'an 
wii' taaq'anik xuq'asaj keh i nimaq wach kikamaj ruuk', reh chi kik'am reje ar 
Damasco. Eh chi xkisiij reh i Ben-adad kireey i aj Siria. Re' Ben-adad re' re' 
rak'uun Tabrimón. Re' Tabrimón rak'uun i Hezión. 

19Re' i Asa je' wili i xutaq'aaj ruq'orariik reh i Ben-adad: Re' hin inwaaj chi neen 
qa'an jinaj wach qak'ux awuuk' je' rukab' i xub'an i wajaaw ruuk' awajaaw. Re' 
hin xnutaq'aaj reje rusijiik aweh i oro, i plata. Xa re' la' cha kanaa' i wihik pan 
jinaj wach k'uxliis ruuk' i Baasa kireey i aj Israel reh chi nee rukanaa' inujot'ariik, 
inki. 

20Eh re' i reey Ben-adad xuk'ulaa' i xq'orarik reh ruum i reey Asa, xutaq'aaj taqe i 
k'amal kib'eeh i ru soldado chi q'aq'inik kuuk' aj Israel. Eh xkian reh i tinamit 
Ijón, Dan, Abel-bet-maaca. Xkian wo' reh i wilkeeb' chupaam i ye'aab' kineret, je' 
wo' taqe i riih rumaam Neftalí. 

21Noq xrib'iraj rib'iral i reey Baasa chi je' re' i xk'ularik xukanaa' rukoraljiik riij i 
tinamit Ramá xsutinik wo' chik reje Tirsa. 

22Eh re' reey Asa xutaq'aaj kik'amariik chu'nchel i wilkeeb' ar Judá, xutaq'aaj taqe 
reje Ramá chi ruk'amariik taqe ab'aj taqe chee' k'ahchi' naq rukolarem wii' riij i 
tinamit Ramá i reey Baasa. Re' i reey Asa ruuk' taqe ab'aj i chee' re' re' xuyejaa' i 
kiib' chi tinamit, re' Mizpa, re' Geba re' taqe i kiye'aab' i riih rumaam Benjamín. 

Re' ruyab'ilaal, re' rukimiik i reey Asa 
(2 Cron 16.11-14) 

23Chu'nchel i xub'an ruch'ihil i rajaawriik noq xwihik chi reyil i Asa, ruch'ihil taqe 
tinamit xuyejaa' tz'ihb'amaj rehtaliil chupaam taqe i huuj ree Crónicas. Eh 
tz'ihb'amaj wo' rehtaliil i xkian i xi wihik chi reyil Judá. Noq rijib' chik i Asa 
xchalik ruyab'ilaal i rooq. 

24Eh noq xkimik reje ar xkimuq'aa' chupaam i ye'aab' muhqinaq cho wii' taqe i 
rumaam rati't ar parutinamiit i David. Re' chik Josafat i rak'uun xkahnik chi reyil 
chi jilow. 

Re' noq xokik chi reyil i Nadab Israel 

25Noq kiib' chik haab' rokiik chi reyil Judá i Asa re' Nadab i rak'uun i Jeroboam 
xokik chi reyil Israel. Eh kiib' haab' xwihik chi reyil. 

26Eh re' Nadab xub'an i yiib' wach na'ojb'al chuwach i QaJaaw Dios, je' rukab' i 
xub'an i rajaaw noq xmahkunik chuwach i QaJaaw Dios noq xumin taqe pamahk i 
aj Israel. 

27Re' i reey Baasa rak'uun i Ahías re' ruuk' taqe riih rumaam i Isacar xuyejaa' 
wach nik' wach noq naa rukansam i reey Nadab. Eh ar xukansaj i Nadab noq re' 

reh, ruch'ihil taqe i ru soldado kikotem riij i tinamit Gibetón, re' i kitinamiit i aj 
filisteo. 

28Re' i Baasa xukansaj i Nadab re' noq ixib' chik haab' rokiik chi reyil i Asa ar Judá 
re' chik i rak'uun xokik chi reyil chi jilow. 

29Re' i Baasa noq xokik chi reyil xtohq'ik taqe rukansam awach reh i Jeroboam, 
xk'ularik wo' hoq i ruq'orom chaloq i Dios reh i Ahías aj Silo jalal ruq'oral i Dios. 
Eh chu'nchel i awach reh i Jeroboam xkuxik rukansam, ma' jino'q chik i xukanaa'. 

30Je' re' i xkik'ul ruum re' i Jeroboam xijosaj chee rujosq'iil i QaJaaw i qaDios i hoj, 
hoj aj Israel ruum i mahk xub'an, eh ruum chi xuk'am taqe pamahk i qatinamiit 
chuwach i QaJaaw. 

31Eh re' i ruqox i xub'an i reey Nadab tz'ihb'amaj rehtaliil chupaam taqe i huuj 
ree Crónicas. Eh tz'ihb'jik wo' rehtaliil chib'ih i xkian taqe i xi wihik chi reyil 
Israel. 

32Re' i Asa kireey i aj Judá ruch'ihil i Baasa kireey i aj Israel juneliik xkian i 
q'aq'inik chikiwach. 

Re' noq xokik chi reyil i Baasa Israel 

33Noq ixib' chik haab' rokiik chi reyil Judá i Asa, re' i Baasa rak'uun i Ahías xokik 
chi reyil chikinaah chu'nchel i aj Israel, kijib' ru ka'winaq haab' xwihik chi reyil ar 
Tirsa. 

34Re' i reey Baasa xub'an i yiib' wach na'ojb'al chuwach i QaJaaw Dios, je' rukab' i 
xub'an i Jeroboam noq xuk'am taqe pamahk i qatinamiit chuwach i QaJaaw Dios. 

1 Rey 16 

1Re' QaJaaw Dios xuq'oreej i Jehú rak'uun i Hanani jalalruq'oral i reh xq'orarik 
reh chi naa ruq'orom reh i reey Baasa chi ma' holohik taj i k'ahchi'. 

2Re' Jehú je' wili xuq'or reh i Baasa re' QaJaaw Dios je' wili ruq'or chawiij: Re' hin 
xin ye'wik awajaawriik noq xat nukoj chi reyil chinaah i nutinamiit Israel. Eh xa 
a'n i mahk je' rukab' i xub'an i Jeroboam, xak'am taqe pamahk i aj Israel ruum i 
re' xajosaj cho wach i rujosq'iil. 

3Ruum aj re', re' hin naa nusacham awach, eh naa wo' nusacham kiwach awach 
aweh, je' rukab' noq xnusach wach i Jeroboam rak'uun i Nabat. 

4Re' taqe awach aweh naa kikimiik pan tinamit re' taqe tz'i' naa ruk'uxwiik keh. 
Eh re' taqe i awach keh naa kikimiik pantaq ab'iix re' taqe i k'uch naa ruk'uxwiik 
keh, inki Dios, inki. 

5Eh chu'nchel i xub'an i reey Baasa ruch'ihil i rajaawriik noq xwihik chi reyil 
tz'ihb'amaj rehtaliil chupaam taqe ruhuuj i Crónicas re' wo' tz'ihb'amaj wii' i 
xkian chu'nchel i xi wihik chi reyil Israel. 

6Eh noq xkimik i reey Baasa ar xkimuq'aa' Tirsa. Re' chik i Ela i rak'uun xkahnik 
chi reyil chi jilow. 

7Re' QaJaaw Dios xuq'or cho ruuk' chii' i jalal ruq'oral Jehú rub'ihnaal rak'uun i 
Hanani i ti' k'axik xuk'ul i reey Baasa, ruch'ihil taqe awach reh. Ruum xub'an taqe 
i yiib' wach na'ojb'al chuwach i Dios. Re' i Baasa xujosaj chee rujosq'iil i Dios, 
ruum xub'an reh i yiib' wach na'ojb'al xub'an i Jeroboam, je' rukab' i xkian taqe 
awach reh, re' taqe i xsacharik kiwach ruum i Dios. 

Re' noq xokik chi reyil i Ela i Zimri Israel 

8Noq waqiib' ru ka'winaq haab' chik rokiik chi reyil Judá i Asa, re' i Ela rak'uun i 
Baasa xokik chi reyil chikinaah chu'nchel i aj Israel ar Tirsa. Eh kiib' haab' xwihik 
chi reyil. 

9Xa re' la' re' i Zimri inkamanik ruuk' k'amal kib'eeh i yejaal i kareta reh q'aq'inik 
xuyejaa' wach chi naa rukansam. Eh pan jinaj q'iij i Ela noq wilik ar Tirsa 
parupaat i Arsa inilwik reh i chib'ih reh xutoq'aa' xohk'rik korehtaal xukansaj 
riib' chi xohk'rik. 

10Eh xa chi jumehq'iil xponik i Zimri xukansaj i Ela, re' xraaj i reh chi re' chik i reh 
xokik chi reyil chi jilow. Re' taqe wili xk'ularik noq wuquub' chik ru ka'winaq 
haab' rokiik chi reyil Judá i Asa. 

11Xa chi jumehq'iil xokik chi reyil i Zimri, eh xukansaj taqe awach reh i reey 
Baasa, ma' jino'q chik i xukanaa' chi k'achlik xkuxik taqe rukasam re' xraaj i reh 
chi ma' awach ta neenq'ajwik wach reh i xub'an keh. 

12Eh re' Zimri xkuxik wo' taqe rukansam i awach reh i reey Baasa, xkik'ul wo' hoq 
i ti' k'axik je' rukab' i xuq'or i QaJaaw Dios ruuk' chii' i Jehú jalal ruq'oral. 

13Eh ruum chu'nchel i mahk i xub'an i Baasa, ruum wo' taqe mahk xub'an i Ela i 
rak'uun, ruum taqe re' xkimin pamahk taqe i kuch aj Israel. Eh ruum i kilooq'jiik 
taqe i tiyoox xkijosaj wach i rujosq'iil i qaDios i hoj, hoj aj Israel. 

14Re' taqe i xuq'or, i xub'an i reey Ela tz'ihb'amaj rehtaliil chupaam taqe i huuj ree 
Crónicas re' tz'ihb'amaj wii' i rehtaliil i xkian chu'nchel i xi wihik chi reyil Israel. 

15Noq wuquub' ru ka'winaq haab' chik rokiik chi reyil Judá i Asa re' i Zimri xokik 
chi reyil. Xa re' la' xawuquub' wo' q'iij xwihik chi reyil ar Tirsa. Re' taqe i ki 
soldado i aj Israel xkimol kiib' chub'anariik keh i aj Gibetón, i aj filisteo. 

16Eh noq xkib'iraj rib'iral i ki soldado i aj Israel chi re' Zimri xukansaj i reey Ela 
jumehq'iil xkipab'aa' i Omri chi kireey i aj Israel chupaam i ye'aab' wilkeeb' wii'. 
Re' i Omri re' reh ink'amwik kib'eeh i soldado panq'aq'inik. 

17Chi riij i re', re' Omri ruch'ihil taqe i soldado xooj chi q'aq'inik pan tinamit Tirsa. 

18Noq xrilow i Zimri chi kotimaj chik riij i tinamit wilik wii' xumol chi elik xooj 
rukeb'aa' riib' chupaam i paat imb'aan wii' i taaq'anik. Eh re' i Zimri xuqop 
ruq'aq'al i paat imb'aan wii' i taaq'anik, eh ar k'ahtik. 

19Re' reh ruum i mahk xub'an, ruum wo' hoq chi xub'an i yiib' wach na'ojb'al 
chuwach i QaJaaw Dios. Eh xub'an reh i mahk je' rukab' i xub'an i Jeroboam ruuk' 
taqe re' xuk'am taqe pamahk i aj Israel. 

20Re' i ruqox taqe i xub'an i reey Zimri ruch'ihil i rukanteesjiik i reey Ela xub'an 
tz'ihb'amaj rehtaliil chupaam taqe i huuj ree i Crónicas, re' wo' tz'ihb'amaj wii' i 
xkian chu'nchel i xi wihik chi reyil Israel. 

Re' noq xokik chi reyil Israel i Omri 

21Re' taqe i tinamit Israel xkich'aq kiib', kiib' xi elik. Re' junch'uq xkaaj naq chi 
naa rokiik chi reyil i Tibni rak'uun i Ginat. Eh re' junch'uq xkaaj chi re' Omri 
xkahnik chi reey. 

22Re' taqe i wilkeeb' chi riij i Omri xkitoq'aa' peleto kuuk' i wilkeeb' chi riij i Tibni 
rak'uun i Ginat. Re' Tibni xkimik reje noq xokik chi reyil i Omri. 

23Re' Omri xokik chi reyil ar Israel noq lajeeb' ru ka'winaq ruuk' jinaj haab' rokiik 
chi reyil Judá Asa. Eh kab'laj haab' xwihik chi reyil, waqiib' haab' xwihik chi reyil 
Tirsa. 

24Re' re' reey Omri xuloq' ruuk' i Semer i ye'aab' wilik nah yuuq' wilik ar Samaria. 
Eh i jinaj siento ruuk' hoob' roxk'ahl libra rahliil i plata xuyeew, eh chupaam i 
ye'aab' re' re', xuyejaa' jinaj i tinamit Samaria i rub'ihnaal xukoj. Je' re' b'ih xukoj 
ruum re' i ehchan naq reh i ye'aab' re' re' Semer i b'ih. 

25Eh re' i Omri xti xiik wo' chik naah i yib'kiil wach na'ojb'al xub'an chuwach i 
QaJaaw Dios, chuwach xkian i reey xi wihik chi peet chuwach i reh. 

26Re' reh xub'an wo' taqe i mahk je' rukab' i xub'an i Jeroboam rak'uun i Nabat 
ruuk' taqe re' xumin taqe pamahk i aj Israel. Eh ruum i loq'inik i tiyoox xub'an 
xujosaj wach i rujosq'iil i QaJaaw qaDios i hoj, hoj aj Israel. 

27Eh re' i xub'an i xuq'or ruum i rukowiil i naah i reey Omri tz'ihb'amaj rehtaliil 
chupaam taqe i huuj ree Crónicas, re' wo' tz'ihb'amaj wii' rehtaliil xkian 
chu'nchel i xi wihik chi reyil Israel. 

28Eh noq xkimik i reey Omri ar xkimuq'aa' Samaria. Eh re' chik Acab i rak'uun 
xkahnik chi reyil chi jilow. 

Re' noq xokik chi reyil Israel i Acab 

29Noq lajeeb' ru ka'winaq ruuk' waxiqiib' haab' chik rokiik chi reyil Judá i Asa 
rak'uun i Omri noq xokik i Acab chi reyil Israel. 

30Eh kiib' ru ka'winaq haab' xwihik chi reyil ar Israel, eh Samaria. Re' Acab xti 
xiik' wo' chik naah yib'kiil wach na'ojb'al xub'an chuwach i QaJaaw Dios, 
chuwach i xkian i reey xi wihik chi peet chuwach i reh. 

31Re' Acab ma' xta xraaj reh chi xub'an i mahk je' rukab' i xub'an i Jeroboam 
rak'uun i Nabat. Eh q'e' wo' chik yiib' wach i xub'an ruum xuk'am chi rehk'een i 
Jezabel rixq'uun i Et-baal kireey i aj Sidón. Noq xooj kuxoq xtohq'ik ruloq'em i 
tiyoox Baal. 

32Eh xuyejaa' jinaj i artaal jinaj i rupaat i tiyoox Baal ar Samaria. 

33Eh xuyejaa' wo' jinaj i tiyoox Asera i b'ih. Ruuk' taqe xub'an re' re' xujosaj wach 
i rujosq'iil i QaJaaw i qaDios i hoj, hoj aj Israel. Ma' xata je' rukab' i xkian taqe 
reey xi wihik Israel peet chuwach i reh. 

34Eh chupaam taqe i q'iij re' re' jinaj i winaq xwihik chaloq i Hiel i b'ih Bet-el i 
rutinamiit xuyejaa' wo' chik i tinamit Jericó. Noq xuyejaa' xkimik i Abiram, re' i 
peet rak'uun. Eh noq xukoj i raa' i paat xkimik i Segub re' i chaq'b'ees rak'uun, 
xuyeew wo' taqe paruye'aab' i ru puertahiil. Xub'an wo' hoq je' rukab' i xuq'or 
chaloq i QaJaaw Dios ruuk' chii' i Josué rak'uun i Nun. 

1 Rey 17 

Re' Elías xuq'or rib'ilral chi ma' naa ta chik rub'anam i jab' 

1Re' Elías jalal ruq'oral i Dios Tisbe i rutinamiit wilik paruyuq'ul i Galaad je' wili 
xuq'or reh i reey Acab: Re' hin parub'ihnaal i qaDios i hoj, hoj aj Israel re' 
nukamaneej wach i hin i nuq'or aweh i xti korik chi chupaam taqe haab' xchalik 
ma' naa ta chik rub'anam k'isinoq i jab', konaa chik nuq'orom i hin noq naa 
rub'anam, inki. 

2Je' re' noq re' i QaJaaw Dios je' wili i xuq'or reh i Elías: 

3Eleen reje ayu' hiy reje chi korkiil ireelb'aalq'iij chakeb'aa' awiib' chi chii' i ha' 
Querit, re' wilik reje pareelb'aal q'iij reh i nim ha' Jordán. 

4Ar neenawuk'ej ahaa' chupaam i rooq ha'. Eh neenutaq'aaj taqe reje i nim taq 
tz'ok reh chi neenooj kiyeew awa' ar. 

5Re' Elías xub'an wo' hoq aha' wilik i xq'orarik reh ruum i QaJaaw Dios, xooj wo' 
hoq, ar xkahnik chi patinik chi chii' i ha' Querit wilik reje pareelb'aal q'iij reh i 
nim ha' Jordán. 

6Eh re' taqe i nim taq tz'ok kik'amwik reje rutiib', kik'amwik reje rukaxlanwi'k 
pantaq wahq'eq pantaq xq'eq, ar i rub'an ruhaa' chupaam i rooq ha'. 

7Xa re' la' noq ik'inaq chik jarub'-oq q'iij xchiqik i ha' ruum ma' rub'anam ta naq 
chik k'isinoq i jab' chi jumpech. 

Re' Elías, re' ixoq kamnaq rub'ahiil ar Sarepta 

8Re' QaJaaw Dios je' wo' chik wilik i xuq'or reh i Elías. 

9Yu'naak eleen reje ayu' hiy chupaam i tinamit Sarepta wilik paruyuq'ul i Sidón. 
Eh ar nee ti wihik chupaam i ye'aab' re' re', eh ar wilik jinaj ixoq kamnaq rub'ahiil 
xnuq'or chik reh chi re' reh naa ruketwiik aweh, inki. 

10Eh re' Elías xelik wo' reje ar, xooj pan tinamit Sarepta. Noq xponik panookb'al 
reh i tinamit xrilow wach jinaj ixoq kamnaq rub'ahiil molooj rusii' i rub'an. Eh re' 
Elías xuyuq'eej reje ixoq je' wili i xuq'or reh: Chakuy chak'am cho jino'q k'ulk 
nuhaa' reh chi neenwuk'ej, inki. 

11Eh noq ojik naq chik i rub'an ixoq chuk'amariik i ha' re' Elías xuyuq'eej wo' chik 
reje je' wili i xuq'or: Chakuy nee wo' nak'am cho k'isinoq nukaxlanwi'k, inki reh. 

12Re' ixoq je' wili xuq'or: Re' hin xti korik i nuq'or aweh parub'ihnaal aaDios chi 
ma' xta kaxlanwi'k nuchaq'sam, xa k'isiin chik i warina wilik pan wikoom, eh xa 
k'isiin chik i waseite wilik pan xaro. Eh xin chalik chi molariik nusii' reh chi naa 
nuchaq'sam reh chi nee ruk'ux i wak'uun, eh chi nee nuk'ux i hin, eh k'uhlik naa 
rub'anam. Chi riij i re' naaqakimiik ruum qawa', inki. 

13Re' Elías je' wili i xuq'or: Maa yohb'isaj awiib' hiy cha chaq'saj i kaxlanwi'k 
inaq'or, xa re' la' peet nee nayeew jino'q k'isa nukaxlanwi'k i hin nee nak'am cho 
weh chi riij i re' neenayejaa' reh awak'uun, eh aweh i hat. 

14Cha a'n chi je' re' ruum je' wili i xuq'or i QaJaaw i qaDios i hoj, hoj aj Israel: Ma' 
naa ta ruk'uhliik i rarina wilik panikom, eh ma' naa ta wo' ruk'uhliik i raseite 
wilik pan xaro korehtaal i rureq i q'iij noq naa nuye'em qohoq i jab' i hin chinaah 
i wach ak'al, inki. 

15Eh re' ixoq kamnaq rub'ahiil xooj wo' rub'an i xq'orarik reh ruum i Elías. Eh 
xwihik rukaxlanwi'k i Elías je' wo' hoq ixoq, je' wo' hoq i rak'uun chuwach i k'ih 
laj q'iij. 

16Eh xama' xk'uhlik ta wo' hoq i rarina wilik panikom, je' wo' hoq i aseite wilik 
paruxaro, je' wo' rukab' i xuq'or i QaJaaw ruuk' chii' i Elías. 

17Eh koq'uun chik xqajik pan yab'ilaal i rak'uun ixoq kamnaq rub'ahiil, eh 
yohb'aal wach x-uhtik wach i ruyab'ilaal, xama' nelik ta chik i ruxlaab'. 

18Noq xrilow chi je' re' ixoq kamnaq rub'ahiil je' wili i xuq'or reh i Elías: ¿Chib'ih i 
numahk chawach i hat jalal ruq'oral i Dios? ¿Mi xat chalik chi nuye'ariik, 
chutojariik i numahk, eh chi rukanteesjiik i wak'uun jinaj chi riib' chi nuwach? 
inki. 

19Re' Elías je' wili i xuq'or reh ixoq kamnaq rub'ahiil: Chak'am cho weh awak'uun 
ayu', inki xuk'ul reh ixoq i rak'uun xuk'am johtoq naah ka'ch'iht paat i wilik wii' 
chi patal xuyok'aa' wach ruch'aht. 

20Re' Elías xub'an rutiij kow xuq'or chi je' wili: QaJaaw Dios, ¿Chib'ih reet noq 
xayeew cho ruti'kiil ruk'ux ixoq wili i wilik wii' nupatal? ¿Chib'ih reet noq naa 
aye'em q'ab' chi naa rukimiik i rak'uun? inki. 

21Eh oxpech xupachaa' riib' chinaah i k'isa rak'uun ixoq, eh kow xuq'or chi je' 
wili: WaJaaw nuDios i nupahq'aaj aweh chi chayeew wo' chik cho ruk'achariik i 
k'isa k'un wili, inki. 

22Re' QaJaaw Dios xrib'iraj wo' hoq rutiij i Elías, xuyeew wo' chik ruk'achariik i 
k'isa k'un. 

23Eh re' Elías jumehq'iil xuqasaj cho nah ka'ch'iht paat i k'isa k'un xuk'am cho 
wach ak'al, xuq'asaj reh i rutuut je' wili xuq'or reh: Wili i k'isa aawak'uun xk'aach 
wo' chik, inki. 

24Eh re' ixoq kamnaq rub'ahiil je' wili i xuq'or: Yu'naak i hin i nunimaj chi hat 
jalal ruq'oral i Dios, chu'nchel inaq'or korik ruum re' wo' Dios inq'orik cha weh, 
inki. 

1 Rey 18 

Re' Elías xooj wo' chik k'oloq ruuk' i reey Acab 

1Eh noq ik'inaq chik ixib' haab' re' QaJaaw Dios je' wili i xuq'or reh i Elías: 
Neerub'an chi nee wo' chik tiooj ruuk' i reey Acab cha q'or reh chi re' hin naa wo' 
chik nuye'em chee jab' chinaah i wach ak'al, i nuchjik. 

2Re' Elías xooj wo' chik ruuk' i reey Acab, chupaam i q'iij re' re' yohb'aal naq 
wach i wi'jaleel k'ahchi' Samaria. 

3Eh re' Acab xuyuq'eej ruuk' i Abdías re' inilwik reh i chib'ih wilik reh. Re' i 
Abdías q'e' ruyohleej wach i Dios i ruloq'ej wo' hoq. 

4Eh junriim chaloq i Jezabel noq xtohq'ik rukansam taqe i jalal ruq'oral i Dios. Re' 
i Abdías xuk'am taqe jinaj siento jalal ruq'oral i Dios, lajeeb' roxk'aahl taqe i 
xukeb'aa' chupaam i ju'jun chi paat ab'aj eh xuyeew kiwa' kihaa' ar. 

5Re' reey Acab je' wili i xuq'or reh i Abdías: Taq qab'ehuj paam i ruyuq'ul i 
qatinamiit qilow taqe chaloq i k'achlik ha' taqe nim ha' nee oon inqareq cho 
k'isinoq ch'ahn reh chi neenqaket taqe i qakawayu reh chi ma' nee ta qohkahnik 
chi ma' xta qa kawáyu, inki. 

6Je' re' noq kich'aq kiib' chi rub'ehjiik paam i tinamit chi juntar xooj i Acab, eh chi 
juntar xooj i Abdías. 

7Eh re' Abdías xooj ruk'ul i Elías, noq re' i Abdías xunab'eej wach i Elías xuk'usaa' 
riib' chuwach, je' wili xuq'or reh: ¿Mi re' i hat i qajaaw Elías? inki. 

8Re' Elías je' wili chaq'wik xub'an: Re' hin i Elías, neerub'an chi neenooj aq'or reh 
i reey chi ayu' wilkiin, inki. 

9Re' Abdías je' wili ruchaq'weesjiik xub'an: ¿Chib'ih i numahk xnub'an noq naa 
kiin aye'em pan q'ab' i reey Acab chi naa kiin rukansam? inki. 

10Parub'ihnaal i QaJaaw Dios i nuq'or aweh xti korik chi re' nureey Acab xutaq'aaj 
asik'ariik chupaam chu'nchel i tinamit. Eh noq inkiq'or reh chi ma' wilkaat ta 
chik, ar re' i reey Acab i rumin taqe chupaam i ruq'orariik xti korik parub'ihnaal i 
Dios chi korik chi ma' wilkaat ta ar. 

11Eh yu'naak i hat inaq'or weh chi naa rojiik nuq'orom reh i reey chi ayu' wilkaat. 

12Eh noq nee tinukanaa' cha wutkeel nee ti ruk'am reje i Santolaj Uxlab'al 
chupaam jino'q i ye'aab' ma' weht'al taj i hin. Eh noq nenooj nuq'or reh i reey 
Acab chi ayu' wilkaat, eh wila' ma' xat k'ulik rureq ayu' nee kirukansaj awuum. 
Xanaah re', re' i hin, hin awaj kamanoom kopan wak'uniil i nuyeew cho ruloq'il i 
qaDios. 

13Hat qajaaw Elías ¿Mi ma' ab'iram rib'iral re' i xnub'an noq re' ixoq reey Jezabel i 
b'ih noq xukansaj taqe i jalal ruq'oral i Dios? Re' hin xnukeb'aa' taqe jinaj siento 
chi jalal ruq'oral i Dios, lajeeb' roxk'ahl i xnukeb'aa' chupaam i paat ab'aj jinaj, eh 
lajeeb' roxk'ahl i xnukeb'aa' chupaam i jinaj. Eh xnuyeew kiwa' kihaa' ar. 

14Eh yu'naak, ¿Chib'ih reet noq kinataq'aaj reje chi naa rojiik nuq'orom reh i 
nureey Acab chi wilkaat ayu'? Wila' xnuq'or reh chi je' re' nee kirukansaj, inki. 

15Re' Elías je' wili xuq'or: Re' hin i nuq'or aweh xti korik parub'ihnaal i QaJaaw 
Dios nim rajaawriik chi chupaam i q'iij yu'naak naa wojiik k'oloq ruuk' i reey 
Acab, inki. 

16Eh re' i Abdías jalal ruq'oral i Dios xooj wo' chusik'ariik i reey Acab xponik wo' 
rub'an i taqarik. Re' Acab xchalik wo' kik'ul kiib' ruuk' i Elías. 

17Noq re' Acab xrilow wach i Elías je' wili xuq'or reh: ¿Mi korik chi re' hat k'ahchi' 
atukiniik kiwach i taqe i quch aj Israel? inki. 

18Re' Elías je' wili i xuq'or: Re' hat k'ahchi' atukiniik kiwach i quch aj Israel ruum 
xakanaa' runimjiik taqe i ruk'uhb'aal i QaJaaw Dios. Ruum chi naloq'ej taqe i 
rujalwaach i tiyoox Baal, inki. 

19Eh cha taq'aaj rumolariik kiwach chu'nchel i aj Israel chinaah i yuuq' Carmelo. 
Neenkik'am cho chikiij i kijib' siento ruuk' lajeeb' roxk'ahl kikamanik chuwach i 
tiyoox Baal. Eh je' wo' taqe i kijib' siento kikamanik chuwach tiyoox Asera. Re' 
taqe i rukamaneej wach i Jezabel, inki Elías. 

Re' Elías xkipaj kiib' kuuk' i kinimanik reh i Baal 

20Re' reey Acab xutaq'aaj rumolariik kiwach chu'nchel i aj Israel, xutaq'aaj wo' 
rumolariik kiwach i kinimanik reh i Baal, chinaah i yuuq' Carmelo. 

21Re' i Elías xujil i koq riib' kuuk' i tinamit re' re' je' wili i xuq'or keh: ¿Kojaruuj 
taq inakanaa' chi kiib' taq wach inanimaj? Wila' re' i k'achlik Dios taq naa 
animam xa re' wo' taq i reh cha nimaj. Eh wila' re' wo' taq i Baal naa animam xa 
re' wo' taq cha nimaj, inki. Eh re' taqe i tinamit ma' jino'q chi q'orik xichaq'wik. 

22Re' i Elías je' wo' chik wili i xuq'or keh: Ach wo' chik re' hin xin kahnik chi hin 
jalalruq'oral i k'achlik Dios. Eh re' taqe i kinimanik reh i Baal wilkeeb' kijib' 
siento ruuk' lajeeb' roxk'ahl. 

23Eh chak'am taq chaloq kiib' i b'ooyax. Re' taqe i kinimanik reh i Baal, neenkisik' 
wach aha' wilik inkaaj chi kimayiij, chi sahlal neenkiyok' paam, neen kiyeew 
chinaah i sii', xa re' la' ma' nee ta nkikoj ruq'aq'al. Eh re' hin chi sahlal wo' 
neenuyok' paam i jinaj nee wo' nuyeew chinaah i sii', eh ma' nee ta wo' nukoj 
ruq'aq'al. 

24Noq kiyejaam chik neenapahqaaj taq reh aadios i hat chi nee ruqop ruq'aq'al 
taq amayiij re' re'. Eh re' hin nee wo' nupahqaaj johtoq reh i nuDios chi nee ruqop 
ruq'aq'al i numayiij. Awach pa' i Dios neeruqasaj chee q'aaq' pan taxaaj chinaah i 
mayiij, re' re' i k'achlik Dios, inki Elías. Ma' xta reet i xaq'or inki taqe noq 
xichaq'wik i tinamit. 

25Eh je' wili i xuq'or i Elías keh i kinimanik reh i Baal: Re' taq i hat cha sik' taq 
wach i b'ooyax, cha yejaa' taq i hat chi peet ruum re' taq i hat, hat taq k'ih 
chawiib', xa re' la' ma' nee ta taq inaqop ruq'aq'al i hat. Chi riij i re' nee taq 
inapahqaaj reh aadios chi nee ruqop ruq'aq'al taq aamayiij, inki. 

26Eh re' keh xkichop wo' chaloq i b'ooyax xye'arik keh, xkiyejaa' wo' hoq. Eh 
xkipahqaaj i koq reh i Baal re' ki dios chi naa ruqopom i kimayiij xkitoq'aa' 
wahq'eq ko xi ponik kab'lajora i q'iij, xakipisk'anik chik pankooq chi junsuut i 
artaal xkiyejaa' kow xkiq'or chi je' wili: Baal qadios chaqop ruq'aq'al i qamayiij, 
inki taqe. Xa re' la' xama' xi ib'irjik ta wo' hoq. 

27Eh noq xponik kab'lajora, re' Elías xuse'laaj taqe je' wili xuq'or keh: Kow taq 
cha k'er aachii' chi q'orob'jiik ruum re' taq aadios lahtz' naa wach, xooj naa 
rub'an rub'eeh, xooj naa panb'iyajo, suq naa ruwiriik koruman chi naa taq 
awuksam, inki keh. 

28Eh re' keh q'e' chik kow inkik'er kichii' chi tiij xkiyok' wach i kiti'jolal ruuk' 
kuchilo, ruuk' q'as ju' ch'ihch' je' rukab' i okrinaq taqe chub'anariik korehtaal 
inkich'ulej kiib' chik'ik'. 

29Noq xponik kab'lajora i q'iij ma' xkikanaa' taj ruk'erariik kichii', xa chayeew 
chik inki a'n korehtaal xi ponik chupaam i ru orahiil ruq'ahtesjiik i mayiij, xa re' 
la' xama' xye'arik ta wo' keh i xkipahqaaj, eh xama' xi ib'irjik ta wo'-oq. 

30Xchalik i Elías je' wili i xuq'or keh chu'nchel i tinamit: Kim taq wuuk' ayu', inki. 
Eh re' taqe tinamit xiooj wo' hoq aha' i wilik wii' i reh. Re' taqe re' xi okik chi 
ruyejeb'jiik i ru artaal i QaJaaw Dios yojinaq naq. 

31Eh re' Elías xuchop chaloq i kab'laj chi ab'aj re' re' i rehtaliil i kab'laj ch'uq chi 
riih rumaam Jacob. Re' i xq'orarik keh ruum i QaJaaw Dios chi Israel chik i naa 
kib'ihnaam. 

32Ruuk' taqe i ab'aj re' re' xuyejaa' jinaj i ru artaal i QaJaaw Dios, eh xuk'ot reje 
jinaj i rooq' ha' manlik naq neenujik juninaq-oq nimaq lemeta inaq'wach i trigo 
chupaam. 

33Eh xutus i sii' chinaah i artaal xuwetz'eb'eej i ruti'jolal i b'ooyax xuyeew 
chinaah i sii'. 

34Chi riij i re' je' wili i xuq'or keh i tinamit: Chaham taq kijib'-oq ikom i ha' nee taq 
inajalk'iij chinaah i mayiij, chinaah i sii'. Eh xuq'or keh chi oxpech naakijalk'iim i 
ha' chinaah, eh oxpech wo' xkian. 

35Re' i ha' xb'ehik rooq chi junsuut i artaal, eh xnujik wo' hoq i ha' chupaam i 
rooq' ha' xkik'ot. 

36Eh noq xponik i ru orahiil i ruq'ahteesjiik i mayiij re' Elías jalal ruq'oral i Dios 
xujil i koq riib' ruuk' i artaal je' wili xuq'or parutiij: QaJaaw Dios ruDios Abraham, 
ruDios Isaac, ruDios Israel, yu'naak cha k'uhtaaj cha wajaawriik chi re' hat i 
k'achlik Dios ayu' Israel chi re' hin, awaj kamanoom, re' i k'ahchi' kiin wili re' hat 
xataaq'anik weh chub'anariik. 

37QaJaaw Dios kinab'iraj tii chaloq chaqop ruq'aq'al weh i numayiij reh chi 
neenkikoj rehtaal i tinamit wili chi re' hat i k'achlik Dios. Eh chi k'ahchi' wo' chik 
ayuq'eem awuuk' i kánima, inki. 

38Eh re' i QaJaaw Dios xutaq'aaj wo' chaloq i q'aaq' pan taxaaj. Xqop ruq'aq'al i 
mayiij, xkuxik ruk'atam haa' i sii' je' wo' taqe i ab'aj, je' wo' hoq i pooq. Eh xkuxik 
wo' ruk'ahtiik i haa' nujinaq chupaam i rooq ha' chi junsuut i artaal. 

39Noq xkilow chi je' re' i tinamit xkixuk'aa' kiib' korehtaal xkireq wach i ak'al 
ruuk' i yejal kiwach, eh je' wili xkiq'or: Re' QaJaaw Dios korik chi k'achlik, re' 
QaJaaw Dios korik chi k'achlik, inki taqe. 

40Re' Elías jalal ruq'oral i Dios je' wili xuq'or keh i tinamit: Chachop taq i 
kinimanik reh i Baal reh chi ma' awach taj i neerumol chi elik, inki. Eh re' keh 
xkichop wo' hoq. Xuk'am taqe reje i Elías chi chii' i ha' Cisón, eh ar xuyok'k'ib'eej i 
kalaq. 

Re' i Elías xupahqaaj parutiij chi naa rub'anam i jab' 

41Re' Elías je' wili i xuq'or reh i reey Acab: Hiy cha a'n awa' ahaa' ruum k'ahchi' 
chik rib'irjiik i choqik i rub'an i runimaal jab' chalik reh, inki. 

42Re' Acab xooj wo' rub'an ruwa' ruhaa'. Eh re' Elías xjohtik johtoq chinaah i 
yuuq' Carmelo ar xutzunaa' riib', eh xuk'utzaa' qohoq i naah chi xilak i nah 
ch'ehk. 

43Eh je' wili i xuq'or reh i rumoso: Hiy ti tz'ehtanoq reje chinaah i palaw, inki. Re' 
i rumoso xtz'ehtanik reje je' wili i xuq'or: Ma' xta xwilow reje wach, inki. Eh re' 
Elías je' wo' chik wili i xuq'or: Wuquub' pech naa atz'ehtaniik reje ar, inki reh. 

44Eh paruwuuq pech je' wili i xq'orarik reh ruum i rumoso: Jinaj i k'isa suutz' 
xwilow reje wach elik i rub'an cho pan palaw, je' ruwii' q'ab'iis: Noq xrib'iraj chi 
je' re' Elías je' wili xuq'or ree rumoso: Hiy cha q'or reh i reey Acab chi chuyejaa' 
rukareta ohoq parupaat ruum wi chalik i runimaal jab' ma' nee ta chik i rub'an 
ojik, inki. 

45Re' Acab xjohtik reje chupaam i rukareta xooj chupaam i tinamit Jezreel, eh 
manlik xchalik ruq'eq'umriik paam i taxaaj ruum i suutz' xchalik i kowlaj teew, eh 
xub'an i runimaal jab'. 

46Eh re' Elías reh xye'arik rukowiil ruum i QaJaaw Dios xub'ak' reje chi kow i 
ruso' panyejaal, xooj rajimam riib' chupaam i tinamit Jezreel, eh peet xponik 
chuwach i reey Acab. 

1 Rey 19 

Re' Elías jalal ruq'oral i Dios xooj chi elik Horeb. 

1Re' i reey Acab xuk'utjaaj ree i Jezabel i rehk'een, chu'nchel i xub'an i Elías, eh 
nik' wach noq xkuxik taqe ruyok'om kalaq i kinimanik reh i Baal. 

2Eh re' i Jezabel jinaj i aj taqareel xutaq'aaj chuq'orariik reh i Elías chi je' wili: Re' 
hin i ruk'ul chi nee kinkikansaj taqe nudios wila' je' yu' i iqal majaa' tinukansaj i 
hat chi je' rukab' kikanteesjiik xa a'n taqe i kinimanik reh i Baal, inki reje reh. 

3Eh re' Elías noq xrilow chi panyohb'aal wilik i ruk'achariik xooj ruko'leej riib' 
Beerseba wilik paruyuq'ul i Judá, ar xukanaa' i rumoso. 

4Eh re' reh xooj, jinaj q'iij xb'ehik reje panchiq yuuq', eh xponik rureq i juniwal i 
chee' enebro i b'ih, xutzunaa' riib' chi hi'lik chi ri'sil xa rootwaaj chik kimik je' 
wili i xuq'or: QaJaaw Dios manlik i ti' xnuk'ul chawesaj i nuk'achariik, ma' kota 
re' hin naa nukimiik, xikimik wo' taqe reje i numaam wati't, inki. 

5Re' Elías xiyok'aa' riib' chi ri'sil i enebro xqajik i ruwiriik. Eh jinaj i ruánjel i 
QaJaaw xtz'a'inik i koq reh je' wili xq'orarik reh: Wukteen johtoq cha a'n awa' 
ahaa', i nuchjik. 

6Re' reh xrik'raaj riib' i rilow jinaj i ma' kow ta laj kaxlanwi'k wilik i koq panaah 
re' ruuk' i xab'ahooj wach q'aaq', eh jinaj xaro i ruhaa'. Noq rub'anam chik ruwa' 
ruhaa' xqajik wo' chik chi wirik. 

7Eh xk'ulik wo' chik iloq ruka'peech i ruánjel i QaJaaw xutz'aa'j wo' chik i koq i 
Elías je' wili i xuq'or reh: Wukteen cha a'n awa' ahaa' ruum konajt i b'ehik naa 
a'nam, inki. 

8Re' Elías xwuktik johtoq xub'an ruwa' ruhaa'. Eh noq ye'ooj chik rukowiil ruum i 
wi'k ha' re' re' ka'winaq q'iij, ka'winaq aq'ab' xb'ehik reje. Korehtaal xponik 
chinaah i yuuq' Horeb re' inlooq'jik wii' i Dios. 

9Noq xponik ar xokik i koq chupaam i jinaj jul, ar xrik'saj i jinaj aq'ab'. Eh ar 
xq'orob'jik cho ruum i QaJaaw Dios chi je' wili: Chib'ih jariik i na a'n ayu' Elías, i 
nuchjik. 

10Re' Elías je' wili i ruchaq'weesjiik xub'an: QaJaaw Dios nim awajaawriik re' hin 
q'e' ti' tiwik'raaj ruum re' taqe i wuch aj Israel ma' xkian taj ayejaam wach kuuk'. 
Eh xkiyojib'eej taqe aa artaal, eh xkuxik kikansam ruuk' q'aslaj ch'ihch' taqe jalal 
aq'oral ach wo' re' hin xin kahnik, eh kinkaaj wo' kiin kikansam i hin, inki. 

11Eh re' i QaJaaw je' wili xuq'or reh: Eleen cho chi riij i jul wilkaat wii', chapab'aa' 
reje awiib' chinaah i yuuq' chi nuwach, inki. Chupaam i jumehq' re' re' xik'ik i 
QaJaaw, eh xik'ik jinaj i runimaal teew xutarib'eej taqe yuuq', xupaxej taqe ab'aj 
chuwach i QaJaaw. Xa re' la' re' i QaJaaw Dios ma' xta naq chupaam i teew re' re'. 
Eh xik'ik wo' hoq jinaj i runimaal yihk, xa re' la' re' QaJaaw Dios ma' xta naq 
chupaam i yihk re' re'. 

12Eh noq ik'inaq chik i yihk xik'ik i jinaj i q'aaq'. Xa re' la' chupaam i q'aaq' re' re' 
ma' xta naq i QaJaaw Dios. Noq ik'inaq chik i q'aaq' x-ib'irjik jinaj i ma' q'e' ta 
kowlaj choqik. 

13Noq xrib'iraj i Elías xub'ur i wach ruuk' itz'ihy, xelik cho panjul xupab'aa' riib' 
chi chii' i jul, eh je' wili i xq'orarik reh: ¿Chib'ih i na a'n ayu' Elías? i nuchjik. 

14Re' Elías je' wili i xuq'or: QaJaaw Dios nim awajaawriik, re' hin q'e' ti' tiwik'raaj 
ruum re' taqe i wuch aj Israel ma' xkian taj ayejaam wach kuuk'. Eh xkiyojib'eej 
taqe aa artaal, xk'uxik kikansam taqe jalal aq'oral ruuk' q'aslaj ch'ihch', ach wo' 
re' hin xin kahnik, eh kinkaaj wo' kiin kikansam i hin, inki. 

15Re' QaJaaw Dios je' wili i xuq'or reh i Elías: Tisutinoq wo' chik reje chupaam i 
b'eeh xat chalik wii', hiy reje panchiq yuuq' wilik ar Damasco. Noq nee ti ponik 
nenajalk'iij i aseite wach naah i Hazael neena pab'aa' chi kireey i aj Siria. 

16Eh nee wo' najalk'iij aseite wach naah i Jehú rak'uun i Nimsi neenapab'aa' chi 
kireey i aj Israel. Eh je' wo' re' i neena a'n reh i Eliseo rak'uun i Safat wilik ar 
Abel-mehola, neenapab'aa' chijalal nuq'oral chi ajilow i hat. 

17Chi je' re' nik' k'ihaal i aj Israel ma' nee ta kikanteesjiik ruuk' q'aslaj ch'ihch' 
ruum Hazael, re' i Jehú neenkansanik keh, nik' k'ihaal i ma' nee ta kikanteesjiik 
ruum i Jehú, re' i Eliseo neenkansanik keh. 



784 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Eh ma' naa ta nuye'em q'ab' chi naa kikanteesjiik taqe i wuquub' miil chi aj 
Israel i ma' xkixuk'aa' ta kiib' chi kilooq'jiik i Baal, eh ma' xkitz'ub' ta ruuk' kichii', 
inki Dios. 

Re' noq xyuq'ub'jik i Eliseo 

19Eh re' Elías xelik wo' reje ar, xooj reje, eh xponik rureq i Eliseo rak'uun i Safat 
chi k'otooj paam ak'al i rub'an ruuk' i kab'laj k'uhl chi b'ooyax. Eh re' tz'apaab' 
wach k'uhl re' reh ink'amwik reje reh, eh re' Elías xresaj i ruso' xa rutak'aa' chi 
riij xukoj chi riij i Eliseo. 

20Eh re' Eliseo xukanaa' taqe kahnoq i b'ooyax xooj rajimam riib' chi riij i Elías, je' 
wili xuq'or reh: Chayeew pee q'ab' weh chi nee taqe nooj nutz'ub' i nutuut 
wajaaw ch'aqb'al wiib' kuuk', chi riij i re' nee kinooj chawiij, inki. Ma' xta reet chi 
netiooj xa re' la' mansahchik panak'ux chib'ih i xnub'an aweh, inki Elías. 

21Eh re' Eliseo xukanaa' kahnoq i Elías xooj ruk'am i junk'uhl i b'ooyax xupoch', 
eh ruuk' i chee' inokik rij kinaah i b'oyax, xuchaq'saj i kitib'kal. Eh re' Eliseo 
xuyeew keh i tinamit chi k'uxarik, chi riij i re' xooj chi riij i Elías, eh xokik chi 
kamanik ruuk'. 

1 Rey 20 

Re' reey Acab xub'an keh i aj Sirio 

1Re' i Ben-adad i kireey i aj Siria xumol kiwach chu'nchel i ru soldado. Eh xumol 
wo' kiwach i kab'laj ru ka'winaq chi reey kuch'ihil taqe i kikawayu, i kikareta, 
xiooj chi q'aq'inik kuuk' aj Samaria xkikotej riij, xkian reh. 

2Re' Ben-adad xutaq'aaj taqe i raj taqareel pan tinamit chi q'orob'jiik i Acab 
kireey i aj Israel je' wili i xkiq'or reh. 

3Re' Ben-adad je' wili i xuq'or cho chawiij. Re' aa plata, aa oro re' taqe i awixoqil 
taqe awak'uun awixq'uun q'e' holohaq naa taqe aye'em weh, inki cha weh, inki 
taqe. 

4Eh re' Acab kireey i aj Israel je' wili i xuq'or: ma' xta reet qajaaw reey neerub'an 
je' rukab' i xaq'or chaloq, nee kinkahnik cha weh i hin, je' wo' chu'nchel i chib'ih 
weh, inki. 

5Re' Ben-adad wilik wo' chik iraaj taqareel xutaq'aaj reje ruuk' i Acab je' wili 
xkiq'or reh: Re' Ben-adad je' wili i xuq'or cho chawiij: Re' hin xnutaq'aaj chik 
ruq'orariik aweh chi re' aa plata re' aa oro, taqe awixoqil, taqe awak'uun 
awixq'uun naa taqe aye'em weh. 

6Eh je' yu' i iqal naa wo' chik nutaq'aam taqe awuuk' i kikamanik wuuk' 
naakisik'im paam apaat i hat je' wo' hoq i kipaat i kikamanik awuuk'. Re' taqe 
chib'ih jariik q'e' holohaq naa kireqem naa kik'amam chaloq, inki. 

7Eh re' Acab kireey i aj Israel xutaq'aaj kik'amariik taqe i k'amal b'eeh chupaam i 
tinamit, je' wili i xuq'or keh: Re' taq i hat inakoj taq rehtaal chi re' i Ben-adad xa 
nujot'ariik iraaj. Eh re' hin xnuk'ulaa' wo' naq reh chi naa nuye'em reh i nu plata, 
i nu oro, taqe wixoqil, taqe wak'uun i wixq'uun, inki. 

8Eh re' taqe i k'amal kib'eeh, kuch'ihil chu'nchel i tinamit je' wili xkiq'or reh Acab: 
Manimaj reh chib'ih i ruq'or, eh maayeew reh chib'ih i ru pahq'aaj aweh, inki 
taqe. 

9Re' reey Acab je' wili i xuq'or keh i raj taqareel i Ben-adad: Chaq'or taq ponoq 
reh i Ben-adad chi re' i xutaq'aaj cho rupahqaljiik weh pampeet neenuyeew reh. 
Eh re' i rupahqaaj weh yu'naak ma' nee ta nuyeew reh, inki. Eh re' taqe aj 
taqareel xponik wo' kiq'or i xq'orarik reje keh. 

10Noq xrib'iraj chi je' re' i Ben-adad je' wili i xutaq'aaj reje ruq'orariik reh i Acab: 
Re' hin i ruk'ul chi nee kinkikansaj taqe i nudios, wila' ma' xnusach taq awach. 
Ruum re' i ye'aab' Samaria ma' naa ta rumanlojiik chi kiye'aab' i ruk'ihaal nu 
soldado naa nuk'amam reje chi wiij, inki. 

11Eh re' i Acab i kireey i aj Israel je' wili i xutaq'aaj ruq'orariik reh i Ben-adad: 
Maaq'or peet chi naa asacham wach i nutinamiit, noq komajaa' ta naa an, inki. 

12Noq xrib'iraj i Ben-adad noq uk'ik i rub'an chupaam i ru-itz'ihy naah paat, 
ruch'ihil taqe i reey wilkeeb' chi riij je' wili xuq'or keh i kikamanik ruuk': 
Chayejaa' taq awiib' reh chi nee taq tiooj q'aq'ineel pantinamiit Samaria, inki. Re' 
keh xkiyejaa' wo' kiib' chi ojik. 

13Eh jinaj i jalal ruq'oral i Dios xuk'uhtaaj riib' chuwach i reey Acab je' wili i 
xuq'or: Re' QaJaaw Dios je' wili xuq'or: Atoob' ta re' hat inawilow chi re' taqe i aj 
ixowaal re' re' yohb'aal wach kik'ihaal re' hin yu'naak naa ruq'asam taqe 
panaq'ab', reh chi nee nanaab'eej chi re' hin i k'achlik Dios, inki. 

14Re' Acab je' wili xuq'or: ¿Awach aj pan q'ab' naa ruq'asam taqe i aj ixowaal re' 
re'? inki. Re' jalal ruq'oral i Dios je' wili i xuq'or: Re' QaJaaw Dios xuq'or chi pan 
kiq'ab' taqe i k'ijolaq intoob'inik keh taqe i kib'anik i taaq'anik chupaam i ju'jun 
chi tinamit, inki. Re' reey Acab je' wili xuq'or: Awach naa rutik'aniik i q'aq'inik, 
inki. Re' hat naa aatoq'aniik reh, inki. 

15Re' Acab xutaq'aaj kik'amariik i soldado kok'ijool i kitoob'inik keh i kib'anik 
taaq'anik chupaam taqe i tinamit xrajlaaj kiib' siento ruuk' kab'laj ru ka'winaq chi 
kiib', eh xumol wo' kiwach i soldado wilkeeb' Israel xrajlaaj taqe wuquub' miil chi 
kiib'. 

16Eh noq xponik kab'lajora i q'iij re' taqe re' xkitoq'aa' q'aq'inik, re' noq re' i Ben-
adad k'ahchi' chi xohk'rik paru-itz'ihy naah paat ruch'ihil taqe i kab'laj ru 
ka'winaq chi reey i xkian jinaj wach kik'ux ruuk. 

17Re' taqe xi okik i koq chi peet b'eeh re' taqe i k'ijool intoob'inik keh i kib'anik i 
taaq'anik chupaam i ju'jun chi tinamit. Noq xkilow taqe i rukojom chi cha'jinik i 
Ben-adad chi xiooj k'oloq, jumehq'iil xooj kiq'or reh i Ben-adad chi wilik taqe 
winaq xi chalik Samaria. 

18Re' i Ben-adad je' wili i xuq'or: Atoob' ta suq kiil k'uxliis inkik'am chaloq, atoob' 
ta chi q'aq'inik xi chalik cha chop taq weh chi k'achlik kiwach, inki. 

19Re' taqe i k'ijool xiooj chi peet b'eeh intoob'inik keh i kib'anik taaq'anik 
chupaam i ju'jun chi tinamit, xam reje chikiij taqe i soldado aj Israel. 

20Eh re' i ju'jun chi soldado re' re' ju'jun i aj ixowaal xkikansaj re' ruuk' taqe i aj 
Siria. Re' taqe i aj Siria xkimol chi elik, xi ajimjik reje kuum i aj Israel, xa re' la' re' 
Ben-adad kireey i aj Siria xumol chi elik rij kawáyu, ruch'ihil taqe kiib' ixib' i 
soldado xiooj chi riij i kawáyu. 

21Re' i Acab i kireey i aj Israel xelik reje xub'an keh i soldado xiooj chi riij i 
kawáyu xkehchaaj i kikawayu, je' wo' hoq i kikareta reh q'aq'inik, yohb'aal wach 
taqe i aj Siria xukansaj. 

22Eh re' jalal ruq'oral i Dios xooj wo' chik k'oloq ruuk' i Acab kireey i aj Israel je' 
wili xuq'or reh: Tisutinoq wo' chik reje panatinamiit cha tijej taqe chi korik a 
soldado ruum je' yu' pan jinaj haab' naa wo' chik ruchaliik chi q'aq'inik awuuk' i 
kireey i aj Siria, inki. 

23Re' taqe i nimaq wach kikamaj ruuk' i reey Ben-adad je' wili xkiq'or: Re' taqe ki 
dios i aj Israel wilik rajaawriik chinaah taqe i yuuq', ruum aj re' xkian qeh. Eh 
wila' xooj qa'an i q'aq'inik kuuk' wach k'ixkaab' xti korik inqaq'or chi re' chik i 
hoj nee qohb'anik keh. 

24Xa re' la' chib'ih i naa a'nam i hat yu'naak re' chi naa awesam taqe i kab'laj chi 
reey, xakoj taqe chi k'amal kib'eeh i soldado. Tokoom i nee nakoj chi kijilow re' 
ruuk' taqe i aj q'aq'ineel chi korik. 

25Nee wo' chik inamol kiwach i soldado je' kik'ihaal i xb'aan keh. Eh je' wo' 
k'ihaal taqe kawáyu, je' wo' k'ihaal i kikareta. Chi je' re' nenooj qak'ulb'ilej taqe i 
ki soldado i aj Israel wach k'ixkaab' konee aj inawil re' wii ma' neen qa'an keh, 
inki taqe. Eh re' reey Ben-adad xub'an wo' hoq i xq'orarik reh. 

26Eh jinaj-oq chik haab'rik'iiki re', re' Ben-adad xtohq'ik rajlaam taqe i ki soldado 
i aj Siria, xuk'am taqe reje Afec reh chi xiooj aj q'aq'ineel kuuk' i ki soldado i aj 
Israel. 

27Re' i ki soldado i aj Israel xi ajaljik wo' hoq xkik'am i chib'ih ke, eh xooj kik'ul 
taqe i aj Siria. Re' taqe aj Israel xooj kiyejaa' kiye'aab' chi k'ulwaach i wilkeeb' 
wii' i aj Siria. Re' taqe i ki soldado i aj Israel xa je' kik'ihaal ka'ch'uq chi kaprax. Eh 
re' i ki soldado i aj Siria xiik' naah kik'ihaal kinujisaj wach i k'ixkaab'. 

28Eh xponik wo' chik i jalal ruq'oral i Dios ruuk' i Acab kireey i aj Israel je' wili i 
xuq'or reh: Re' QaJaaw Dios je' wili xuq'or: Re' taqe i aj Siria i xkiq'or chi xa re' 
wo' hoq nah taq yuuq' wilik wajaawriik, eh chi ma' xta wajaawriik wataq 
k'ixkaab'. Ruum i xkiq'or re' re' naa nuq'asam panaq'ab' chu'nchel i ruk'ihaal chi 
aj Siria re' re', reh chi re' hat neenanab'eej chi re' hin i k'achlik Dios. 

29Eh wuq'uub' q'iij xi wihik pan kiye'aab' ar i aj Israel chi k'ulwaach taqe kuuk' i 
aj Siria. Paruwuuq q'iij xkitoq'aa' q'aq'inik i aj Israel xa chuwach i jinaj q'iij 
xkikansaj i jinaj siento miil chi ki soldado i aj Siria re' ruuk' i xa chi koq kib'ehik. 

30Re' taqe i ma' xikimik taj xkimol chi elik xiooj pan tinamit Afec, xa re' la' re' 
tz'aq kotimaj wii' riij i tinamit q'ehb'ik chikinaah, eh wuquub' ru ka'winaq miil 
chi ki soldado i aj Siria. Eh re' reey Ben-adad xumol chi elik xponik pan tinamit xa 
aha' ta chik ma' rukeb'aa' riib' chupaam taqe i paat. 

31Re' taqe i nimaq wach kikamaj ruuk' je' wili xkiq'or: Re' hoj qib'iram rib'iral chi 
re' taqe i kireey i aj Israel wilik ketelinik wachiis kuuk'. Re' hoj qab'ak' i 
qak'ahaam chi qalaq qakoj i q'as wach itz'ihy chiqiij. Eh nee qohooj ruuk' i Acab 
neenqapahqaaj qakuyb'al reh, ma' nee ta oon naq inche qoh rukansaj, inki taqe. 

32Eh xkikoj wo' reje i k'ahaam chi kalaq je' wo' hoq i q'as wach itz'ihy chikiij, 
xiooj ruuk' i Acab kireey i aj Israel je' wili i xkiq'or reh: Qajaaw reey, re' Ben-adad 
i qareey xuq'or chaloq chi nee ta tii ruko'leej riij i nuk'achariik, inki taqe. Re' Acab 
je' wili i xuq'or: ¿Mi kok'achlik wo' re' taq aareey? Chi wee hin je' jinaj wasb'ees 
noq wilik, inki. 

33Re' taqe i nimaq wach kikamaj ruuk' i Ben-adad xsuuqb'ik kik'ux noq xkib'iraj 
chi je' re', eh jumehq'iil xkiq'or reh chi je' wili: Re' aawas noq wilik inaq'or 
k'achlik, inki taqe. Chak'am taq cho weh re' inki noq chaq'wik i Acab. Re' i reey 
Ben-adad xooj wo' hoq, noq xponik, re' Acab, xuk'am reje parukareta. 

34Re' Ben-adad je' wili i xuq'or reh i Acab: Re' hin nee wo' chik i nuq'asaj aweh 
jarseht i tinamit ruq'uchum i wajaaw reh aawajaaw i hat. Eh neenayejaa' 
ak'aayb'aal ar Damasco, je' rukab' i xuyejaa' Samaria i wajaaw i hin, inki. Re' i 
Acab je' wili i chaq'wik xub'an: Re' hin i nuq'or aweh chi nee tiooj ruum i xayejaa' 
wach wuuk' re' re', inki. Re' Acab wilik i xkiyejaa' wach ruuk' i Ben-adad 
xutaq'aaj reje ma' xta xruchej. 

35Eh jinaj keh i jalal ruq'oral i Dios je' wili i xuq'or reh i ruch jalal ruq'oral i Dios 
re' QaJaaw Dios xuq'or: Chi naa kiin ayok'om ruuk' ach'ihch', inki. Re' ruch'ihil 
ma' xraaj ta rub'anam. 

36Re' jalal ruq'oral i Dios je' wili xuq'or: Ruum chi ma' xanimaj taj i xuq'or i Dios 
jinaj i kaq b'ahlam naa ruk'uxwiik aweh noq nee ti elik reje wuuk', inki. Noq xelik 
reje i jinaj ruuk' i ruchjalaal ruq'oral i Dios xuk'ul jinaj i kaq b'ahlam pamb'eeh 
xkanteesjik ruum. 

37Eh re' i jalal ruq'oral i Dios xooj wo' chik ruuk' i winaq jinaj je' wili i xuq'or reh: 
Kinayok' ruuk' ach'ihch', inki. Re' winaq xusak', eh xuyok' i jalal ruq'oral i Dios. 

38Eh re' i jalal ruq'oral i Dios xub'ak' reje i naq wach ruuk' jinaj i itz'ihy reh chi 
ma' xnaab'jik ta wach xooj rupab'aa' riib' chi b'eeh chi ruyub'jiik i Acab kireey i aj 
Israel. 

39Noq xik'ik ponoq ar i Acab kireey i aj Israel re' jalal ruq'oral i Dios kow xuq'or 
chi je' wili: Re' hin, hin awaj kamanoom xinooj chi peet b'eeh chikiwach i aj 
q'aq'ineel. Eh jinaj i soldado xuk'am cho weh jinaj i winaq je' wili i xuq'or weh: 
Chacha'jeej weh chi korik wila' xelik chawach neenatoj riij ruuk' ak'achariik, oon 
neenatoj riij ruuk' i ho'lajuuj libra rahliil chi plata, inki weh. 

40Eh noq re' hin k'ul inooj i nukapeb'aal xumol chi elik i winaq ma' kota chik 
xqilow wach, inki jalal ruq'oral i Dios. Re' i reey je' wili i xuq'or: Re' wo' hat xat 
q'orik chi naa aye'ariik chutojariik amahk, eh je' wo' re' rutojariik riij naa a'nam, 
inki. 

41Eh re' i jalal ruq'oral i Dios jumehq'iil xresaj itz'ihy rub'ak'am wii' inaq'wach. 
Eh re' i reey xukoj rehtaal chi re' reh jinaj keh i jalal ruq'oral i Dios. 

42Re' i jalal ruq'oral i Dios je' wili xuq'or reh i reey Acab: Re' i QaJaaw Dios je' wili 
xuq'or: Ruum chi re' hat ma' xakansaj taj i winaq nuq'orom naq i hin chi naa 
rukanteesjiik re' hat naa akanteesjiik chi jilow. Eh re' aatinamiit i hat naa 
rusahchiik wach chi jilow i rutinamiit i reh, inki. 

43Noq xrib'iraj chi je' re' i kireey i aj Israel xooj pan tinamit Samaria, chi ntz'irik 
wach chi kaqrinaq xumin i koq riib' chupaam i paat i rub'an wii' i taaq'anik. 

1 Rey 21 

Re' reey Acab xuk'ax wach i ru-uuva i Nabot 

1Eh xwihik jinaj i winaq Nabot i rub'ihnaal aj Jezreel, rutikim junseht i ru-uuva 
ma' najt ta ruuk' i paat i rub'an wii' i taaq'anik i Acab wilik chi reyil Samaria. 

2Eh re' i reey Acab je' wili i xuq'or reh i Nabot: Chayeew weh i ye'aab' reh aa-
uuva, reh chi neenutik chib'ih weh ar, ruum ma' naj ta wilik ruuk' i nupaat i 
nub'an wii' taaq'anik, q'e' chik chihooj i ye'aab' neenuyeew aweh chi jilow, wila' 
inawaaj nee wo' nutoj aweh chi tumiin, inki. 

3Re' Nabot je' wili i xuq'or reh i Acab: Ma' ta naq nee ruyeew q'ab' weh i Dios chi 
neenuk'ayej aweh i nuye'aab' wili ruum xa re' wo' taqe i numaam wati't 
xikananiik kahnoq weh, inki. 

4Re' reey Acab intz'irik wach, eh kaqrinaq noq xooj chupaam i paat i rub'an wii' i 
taaq'anik ruum i xq'orarik reh ruum i Nabot chi ma' naa ta ruye'ariik reh i ye'aab' 

re' re' xkanab'jik kahnoq reh ruum i rumaam rati't. Eh xooj ruyok'aa' riib' xusutej 
i koq i wach, wach tz'aq ma' kota chik xraaj ruwa'. 

5Xrilow chi je' re' i Jezabel i rehk'een xooj i koq ruuk' xupahqaaj reh chi je' wili: 
¿Chib'ih reet noq q'e' intz'irik awach ma' nawaaj ta awa'? inki. 

6Re' reey Acab je' wili i chaq'wik xub'an: Re' hin intz'irik nuwach ruum 
xnupahqaaj naq reh i ruye'aab' i Nabot aj Jezreel, eh ma' xuyeew ta weh, inki. 

7Eh re' i Jezabel i rehk'een je' wili i xuq'or: Ayu' Israel re' hat reey tib'anik 
taaq'anik, wukteen ma' intib'ik ak'ux cha a'n awa' re' hin neenusik' chi riij chib'ih 
i neena a'n noq neenawehchaaj i ye'aab' ru-uuva i Nabot, inki. 

8Re' Jezabel xutz'ihb'aaj reje jinaj i huuj parub'ihnaal i rub'ahiil xukoj reje i 
rehtaliil i rulopq'aaq' i reey chuwach, eh xutaq'aaj reje keh taqe k'amal b'eeh chi 
kixilak taqe i rutinamiit i Nabot. 

9Eh chupaam taqe i huuj je' wili xutz'ihb'aaj reje: Re' taq i hat chawesaj taq 
ruq'orkiil chi kikuy kiwa' i tinamit, eh chatzunaa' taq i Nabot chikiwach. 

10Nee taq inak'am chaloq kiib'-oq i winaq i yiib' wach kina'ojb'al chuwach i Nabot 
nee ti chik inkiq'or chi re' reh xub'aj i Dios, eh chi xub'aj i reey, eh nee taq i 
nak'am reje i Nabot chi riij i tinamit ar taq neenak'utib'eej chi ab'aj reh i 
rukanteesjiik, inki reje. 

11Eh re' taqe i k'amal b'eeh i kitaaq'anik chi kixilak i rutinamiit i Nabot xkian wo' 
taqe i xutz'ihb'aaj reje i Jezabel. 

12Xkesaj wo' ruq'orkiil chi naa kikuyum kiwa' i tinamit, eh xkitzunaa' kiib' 
chuwach i Nabot. 

13Eh xi chalik wo' hoq i kiib' chi winaq yiib' wach kina'ojb'al xkitzunaa' i koq kiib' 
chuwach i Nabot. Eh xkikoj ru mahk kiq'or chuwach i tinamit chi re' i Nabot 
xub'aj i Dios, chi xub'aj i reey. Ruum i re' xkik'am reje kochiriij i tinamit i Nabot, 
ar xkikutib'eej chi ab'aj reh i rukanteesjiik. 

14Chi riij i re' xkitaq'aaj ruq'orariik reh i Jezabel chi xkikutib'eej chi ab'aj i Nabot, 
eh chi xkimik ruum i re'. 

15Eh noq xrib'iraj rib'iral i rukimiik i Nabot i Jezabel je' wili xuq'or reh i Acab i 
rub'ahiil: Yu'naak neerub'an chi neenooj achop nah chi aweh i ye'aab' rutikim 
wii' ru-uuva i Nabot re' i ma' raaj ta ruk'ayem aweh. Ruum re' Nabot ma' k'achlik 
ta chik xkikansaj chik, inki. 

16Noq xrib'iraj rib'iral i reey Acab chi xkimik chik i Nabot jumehq'iil xooj ruchop 
naah i ye'aab' rutikim wii' ru-uuva i Nabot. 

17Re' i QaJaaw Dios xuq'oreej chee Elías i jalalruq'oral i reh Tisbe i rutinamiit je' 
wili xuq'or reh: 

18Yu'naak i hat hiy ruuk' i Acab kireey i aj Israel re' i patim ar Samaria. Chupaam i 
junk'aam wili ar wilik, chupaam i ye'aab' rutikim wii' ru-uuva i Nabot, re' i xooj 
ruchop naah chi reh. 

19Eh je' wili i neenaq'or reh: Re' QaJaaw Dios je' wili xuq'or chawiij ruum chi 
xakansaj i Nabot xaq'uch i ruye'aab' chupaam i ye'aab' xkireq' wii' i tz'i' i 
rukik'eel i reh chupaam wo' i ye'aab' re' re' naakireq'em i tz'i' akik'eel i hat, tiko'q 
reh, inki. 

20Re' reey Acab je' wili ruchaq'weesjiik i Elías xub'an: ¿Mi nawixow nuwach re' 
hat? Mi xinareq chub'aan i yiib' wach na'ojb'al, inki. Eh re' Elías je' wili i chaq'wik 
xub'an: Korik chi xat nureq chi rub'aan i yiib' wach na'ojb'al. 

21Je' aj re' noq re' i QaJaaw Dios je' wili i ruq'or chawiij naa nuye'em i ti' k'axik 
cha naah. Eh naa rukuxiik nusacham wach awiih aamaam. Eh ma' jino'q chik i 
winaq re' ruuk' i awach aweh i hat naa nukanaam, chi je' taqe patroon, chi je' 
taqe wilkeeb' chi mosojik. 

22Re' hin naa nusacham kiwach awach aweh je' rukab' i xnub'an keh i awach reh i 
Jeroboam rak'uun i Nabat. Je' rukab' i xnub'an keh i awach reh i Baasa rak'uun i 
Ahías, ruum xajosaj wach i nujosq'iil noq ma' xinanimaj taj, eh xamin taqe 
pamahk i aj Israel, inki, Dios. 

23Eh chi riij i Jezabel awehk'een je' wili i xuq'or i QaJaaw Dios: Re' Jezabel re' taqe 
i tz'i' naa ruk'uxwiik reh i wilik wii' i tz'aq kotimaj wii' riij i ye'aab' Jezreel. 

24Re' taqe i rak'uun rixq'uun naakikimiik pan tinamit re' taqe i tz'i' naa 
ruk'uxwiik keh. Eh re' taqe naa kikimiik pantaq ab'iix re' taqe k'uch naa 
ruk'uxwiik keh, inki. 

25Eh ma' awach ta chik jino'q xb'anik reh i xub'an i reey Acab. Xa re' i yiib' wach 
na'ojb'al xub'an chuwach i QaJaaw Dios, ruum xminarik chupaam ruum i Jezabel i 
rehk'een. 

26Eh xti q'e' wo' chik yiib' wach i xub'an i reey Acab ruum xuloq'ej taqe i tiyoox je' 
rukab' i xkian i aj amorreo. Re' taqe i xi ehteesjik reje ruum i QaJaaw Dios pan 
kitinamiit i aj Israel. 

27Noq xrib'iraj i Acab taqe i xuq'or i Dios xuweq i ruso' chi riij, eh xukoj i q'as 
wach itz'ihy chi riij xwirik ruuk' i ruso' re' re' xukuy ruwa', xan tz'irik chik wach 
noq imb'ehik pamb'eeh. 

28Eh re' i QaJaaw Dios je' wili i xuq'or reh i Elías Tisbe i rutinamiit: 

29¿Mi xawilow i hat chi q'e' xuloch' riib' i Acab chi nuwach? Ruum chi xuloch' 
riib', re' hin ma' naa ta nuye'em i ti' k'axik chikinaah i rak'uun rixq'uun noq 
kok'achlik i reh. Kore' naa nuye'em i ti' k'axik chikinaah i rak'uun rixq'uun noq 
re' chik i rak'uun wilik chi reyil, inki. 

1 Rey 22 

Re' Micaías xuq'or chi naa rub'aan reh i reey Acab 
(2 Cron 18.1-34) 

1Ixib' haab' xik'ik chi re' taqe i aj Israel ma' xkian taj i q'aq'inik chikiwach kuuk' i 
aj Siria. 

2Xa re' la' paroox haab' re' i Josafat kireey i aj Judá xooj chi rula'jiik i kireey i aj 
Israel. 

3Eh re' i kireey i aj Israel je' wili i xuq'or keh i nimaq wach kikamaj ruuk': ¿Mi 
aweht'al taq i hat chi re' i tinamit Ramot wilik Galaad qee hoj naq? Eh ¿Chib'ih 
reet noq ma' qasik' ta chi riij chi nee wo' chik inqaq'uch reh i kireey i aj Siria? 
inki. 

4Eh xupahqaaj reh i Josafat chi je' wili: ¿Mi nee tiooj chi wiij chi q'aq'inik kuuk' i 
aj Ramot wilik ar Galaad? inki. Re' i Josafat je' wili i xuq'or: Re' hin, eh re' taqe nu 
soldado, re' taqe i aj q'aq'ineel kiooj rij kawáyu nee qohooj cha toob'jiik chi 
q'aq'inik kuuk', taqe aa soldado. 

5Xa re' la' cha pahqaaj pee reh i Dios mi nee raaj i reh chi nee na a'n i je' re', inki. 

6Eh re' i Acab i kireey i aj Israel xumol kiwach i jalal ruq'oral i Dios wilkeeb' 
naakijib'-oq siento chi kiib' xupahqaaj keh chi je' wili: ¿Mi ma' xta reet chi nee 
qohooj chi q'aq'inik ar Ramot? inki. Re' taqe jalal ruq'oral i Dios je' wili xkiq'or: 
Ma' xta reet chi nee taq tiooj ruum re' i QaJaaw Dios naa ruq'asam panaq'ab' i 
tinamit Ramot, inki taqe. 

7Xa re' la' re' Josafat xupahqaaj chi je' wili: ¿Mi ma' xta chik jino'q i jalal ruq'oral i 
Dios ayu' reh chi neenqapahqaaj reh? inki. 

8Eh re' kireey i aj Israel je' wili xuq'or reh i Josafat: Jinaj chik i wilik ayu' chi 
neenqapahqaaj reh chib'ih i nee ruq'or i Dios, re' i Micaías rak'uun i Imla. Xa re' 
la' re' hin inwixow wach ruum ma' junriim ruq'orom weh i holohik xa re' i ma' 
holohik taj i ruq'or rib'iral weh, inki. Maa q'or i ma' holohik taj chi riij, inki i 
Josafat. 

9Eh re' i kireey i aj Israel xuyuq'eej ruuk' jinaj i nim wach rukamaj ruuk', je' wili 
xuq'or reh: Chak'am lom chaloq i Micaías rak'uun i Imla. 

10Eh re' i kireey i aj Israel ruch'ihil i kireey i aj Judá tzunulkeeb' pan kiye'aab' chi 
kiju'junaal, panookb'al reh i tinamit Samaria kitiq'aam kiib' ruuk' i kiso'. 
Chu'nchel i jalal ruq'oral i Dios wilkeeb' i koq chikiwach k'ahchi' kiq'orom chib'ih 
i naa ruk'ulariik. 

11Re' i Sedequías rak'uun i Quenaana jalal ruq'oral i Dios xuyejaa' i je' ruk'aa' 
wakax ruuk' ch'ihch' kow i ruq'or reje chi je' wili: Re' QaJaaw Dios je' wili ruq'or: 
Ruuk' taqe i uk'aa' wili naa asacham kiwach i aj Siria, inki. 

12Eh chu'nchel i jalal ruq'oral i Dios wilkeeb' ar eliik wach i xkiq'or reh i kireey i 
aj Israel: Hiy q'aq'ineel chupaam i tinamit Ramot wilik ar Galaad, neena a'n reh 
ruum re' i QaJaaw Dios naa ruq'asam panaq'ab' i tinamit re' re', inki taqe. 

13Re' winaq xutaq'aaj reje i reey chi ruk'amariik i Micaias je' wili i xuq'or reh: 
Chu'nchel i jalal ruq'oral i Dios xkiq'or chi re' i reey Acab naa reliik korik ruuk' i 
q'aq'inik. Ruum aj re' i ruk'ul chi je' wo' re' neenaq'or i hat, inki reh. 

14Re' i Micaías je' wili i xuq'or: Re' hin xti korik i nuq'or parub'ihnaal i k'achlik 
Dios chi xa re' wo' neenuq'or i nee ruq'or weh i QaJaaw Dios, inki. 

15Eh noq xk'uloq ruuk' i reey, eh xq'orarik reh chi je' wili: Micaías ¿Mi ma' xta 
reet chi nee qohooj chi q'aq'inik Ramot wilik paruyuq'ul i Galaad, oon ma' chih 
taj? inki. Eh re' i Micaías je' wili i xuq'or: Ma' xta reet chi nee taq tiooj ruum re' 
hat naa aweliik korik ruuk' i q'aq'inik ruum re' i QaJaaw Dios naa ruq'asam 
panaq'ab' i tinamit re' re', inki. 

16Re' reey je' wili i xuq'or: ¿Jarpech naa nuq'orom aweh chi noq naa aq'oriik 
parub'ihnaal i QaJaaw Dios re' i korik naa aq'orom? inki. 

17Re' i Micaías je' wili xuq'or: Re' hin xwilow chi re' taqe i ki soldado i aj Israel chi 
kitukem kiib' pantaq rax chee' je' kikab' i tentzun ma' xta cha'jen keh. Eh re' i 
QaJaaw Dios je' wili i xuq'or weh: Re' taqe i soldado wili ma' xta chik cha'jen keh 
neerub'an chi nee kiooj pankipaat chi suq kik'ux, inki. 

18Eh re' reey Acab je' wili i xuq'or reh i reey Josafat: Re' hin korik i xnuq'or aweh 
chi re' winaq re' re' ma' junriim ruq'orom weh i holohik, xa re' wo' hoq i ma' 
holohik taj i ruq'or rib'iral weh, inki. 

19Re' Micaías je' wili xuq'or: Chab'iraj taq, re' hin naa taq nuq'orom aweh chib'ih i 
xuk'uhtaaj i QaJaaw: Re' hin xwilow chi re' QaJaaw Dios tzunlik paruloq'laj 
ye'aab' pan taxaaj: Eh chu'nchel i ruánjel pa'alkeeb' i koq chi junsuut, chi je' 
parusak'aaj, chi je' parutz'eet. 

20Re' QaJaaw Dios xupahqaaj keh chi je' wili: ¿Awach nenooj k'amwoq reh i reey 
Acab reh chi nenooj Ramot wilik ar Galaad reh chi neenkanteesjik? inki. Eh wilik 
taqe i ánjel xkiq'or jinaj i na'ojb'al, eh wilik taqe i tokoom i xkiq'or. 

21Eh xwilow chi jinaj i uxlab'al xk'ulik rupab'aa' riib' chuwach i QaJaaw Dios je' 
wili xuq'or: Re' hin nee kinooj, panotob'il ti chik nenooj nuk'am inki. Eh ¿Nik' 
wach rub'aan neena a'n? i nuchjik ruum i QaJaaw. 

22Re' uxlab'al re' re' je' wili xuq'or: Re' hin neenuq'or keh panuxlab'al chu'nchel 
ijalal q'orik reh chi neenkichuk reh i q'orik i reey Acab, re' QaJaaw Dios je' wili 
xuq'or: ma' xta reet hiy cha a'n ruuk' i Acab, je' rukab' xqaq'or, inki. 

23Je' aj re' noq yu'naak xuyeew q'ab' reh i uxlab'al re' re' chi naa ruminim taqe 
chupaam i chukuj q'orik ijalal q'orik. Re' QaJaaw Dios xuq'or chik chi naa 
ruchaliik i ti' k'axik cha naah, inki Micaías. 

24Eh re' i Sedequías rak'uun i Quenaana jalal ruq'oral i Dios xujil i koq riib' ruuk' i 
Micaías xuyeew i koq chi q'ab'iis i panaq'wach, je' wili xuq'or reh: ¿Mi xelik 
wuuk' re' hin i Ruxlab'al i Dios reh chi xq'orik awuuk' i hat? inki. 

25Re' Micaías je' wili i xuq'or: Re' hat kore' naa akojom rehtaal mi korik i xnuq'or 
aweh noq k'ul naa awojiik chi keb'anik awiib' chupaam taqe i paat ruum ayo'jiik, 
inki. 

26Eh re' Acab kireey i aj Israel je' wili xuq'or: Chachop taq i Micaías chak'am taq 
reje chuwach i Amón i wilik chi taaq'anik chinaah i tinamit, chak'am wo' taq reje 
chuwach i Joás re' i wak'uun. 

27Eh cha q'or taq keh chi re' hin xinq'orik chi kiyeew pantz'ilom. Eh xa pajooj i 
ruwa' ruhaa' neenkiyeew korehtaal chik kinsutinik chee hin chi suq nuk'ux, inki. 

28Re' i Micaías je' wili i xuq'or: Wila' xat sutinik cho chi suq ak'ux iraaj ruq'orom 
chi ma' re' tee Dios xq'orik weh i xnuq'or, inki. Eh je' wili xuq'or keh i tinamit: Re' 
taq i hat xab'iraj taq i xnuq'or, inki. 

29Re' Acab kireey i aj Israel, ruch'ihil i Josafat kireey i aj Judá xiooj chi q'aq'inik 
pan tinamit Ramot wilik paruyuq'ul i Galaad. 

30Eh re' i kireey i aj Israel, je' wili xuq'or reh i Josafat kireey i aj Judá: Re' hin naa 
nujalam wach i nuso' noq neekinokik chi q'aq'inik. Eh re' hat re' nuso' neenakoj, 
inki. Re' Acab i kireey i aj Israel xujal wo' wach i ruso' noq xokik chi q'aq'inik. 

31Eh re' i kireey i aj Siria ruq'orom chik keh i kab'laj ru ka'winaq chi kajaaw i 
soldado i kik'amwik rub'eeh taqe i rukareta chi ma' awach ta chik jino'q i tokoom 
naa kianam reh, xa re' wo' hoq i Acab i kireey i aj Israel. 

32Eh noq xkilow wach i Josafat taqe i kajaaw soldado i kik'amwik rub'eeh taqe i 
kareta xkikapaaj chi re' i kireey i aj Israel, xkikotej riij reh chi naa kianam reh. Eh 
noq xrilow i reey Josafat chi je' re' xuk'er chii' xupahqaaj chi naa rutoob'jiik. 

33Eh noq xkilow chi ma' re' taj i Acab kireey i aj Israel ma' xkian ta reh xkikanaa' 
wo' chik kahnoq. 

34Eh jinaj keh i ki soldado i aj Siria xukut reje panteew i ru flecha manlik xokik 
pank'ulb'al riib' i ru nimlaj pulato ch'ihch' i Acab kireey i aj Israel tz'eht xponik 
reqaroq i reh. Eh re' reh je' wili xuq'or reh imb'esanik reh i rukareta: Chasutej i 
kareta, re' hin xinkireq chik kimik weh kinawesaj reje panq'aq'inik ayu', inki. 

35Eh chayeew i q'aq'inik inki a'n chupaam i q'iij re' re'. Re' i Acab kireey i aj Israel 
xkipab'aa' parukareta chi kilariik taqe i aj Siria. Xa re' la' re' i rukik'eel i ruhopeel 
xamb'ehik chik rooq chupaam i rukareta. Eh noq xokik i q'iij xkimik i reey Acab. 

36Eh noq okik chik i rub'an qohoq i q'iij je' wili i xq'orarik: Re' taqe i soldado naa 
kojiik pankipaat, pan kitinamiit chi kiju'junaal, inki. 

37Re' i Acab i kireey i aj Israel xkimik xkik'am reje pan tinamit Samaria, ar 
xkimuq'aa'. 

38Eh ar Samaria wilik jinaj i ha' inki a'n wii' kitiin i k'oyoom laj ixoq. Chupaam i 
ha' re' re' xkitz'aj wach i rukareta i reey Acab, eh re' taqe i tz'i' xi req' wik reh i 
rukik'eel je' rukab' i xuq'or Dios. 

39Re' taqe i ruk'uliil xub'an i reey Acab, i paat i xub'an wii' taaq'anik xuyejaa' 
ruuk' ab'aj marfil, ruch'ihil taqe i tinamit xuyejaa'. Ar tz'ihb'amaj rehtalil 
chupaam taqe i huuj ree Crónicas. Re' wo' tz'ihb'amaj wii' i xkian taqe i xi wihik 
chi reyil Israel. 

40Re' reey Acab xkimik reje xooj taqe rureq i rumaam rati't. Eh re' chik i Ocozías i 
rak'uun xkahnik chi reyil chi jilow. 

Re' noq xokik chi reyil i Josafat 
(2 Cron 20.31-37) 

41Noq kijib' haab' chik rokiik chi reyil i Acab Israel, re' i Josafat i rak'uun i Asa 
xokik chi reyil Judá. 

42Re' Josafat ho'lajuuj ru ka'winaq haab' i wilik reh noq xokik chi reyil, eh ho'oob' 
ru ka'winaq haab' xub'an i reyil Jerusaleem. Re' i rutuut i Josafat Azuba i 
rub'ihnaal, rixq'uun i Silhi. 

43Eh xk'acharik parukorkiil je' rukab' i xub'an i Asa i rajaaw, ma' xukanaa' ta 
rub'aan. Eh xub'an i holohik chuwach i QaJaaw Dios. Xa re' la' ma' xresaj ta wo' 
taqe i artaal chikinaah inajt kinaah yuuq'. Eh re' taqe tinamit konkik'at i kimayiij, 
konkik'at i insensia chikinaah i artaal chi loq'oomb'al reh i kitiyoox. 

44Re' i reey Josafat xuk'am riib' panotob'il ruuk' i Acab kireey i aj Israel. 

45Re' taqe i ruk'u'liil i xub'an i xuk'uhtaaj i Josafat, ruch'ihil taqe i q'aq'inik 
xub'an, Ar tz'ihb'amaj rehtalil chupaam taqe i huuj reh i Crónicas, re' wo' i 
tz'ihb'amaj wii' i xkian taqe i xi wihik chi reyil Judá. 

46Eh re' i reey Josafat x-esanik keh i winaq, ixoq chupaam i tinamit i xib'anik reh i 
k'oyomal ruuk' i kilooq'jiik taqe i tiyoox. Re' taqe i loq'ineel re' re' xawilkeeb' wo' 
chaloq chuwach i Asa i rajaaw i Josafat. 

47Chupaam i q'iij re' re', ma' xta naq reey Edom, xa jinaj naq i aj taq'oom wilik ar. 

48Re' reey Josafat wilik taqe i barco xuyejaa' je' rukab' i wilkeeb' Tarsis reh naq 
chi naa kojiik nah ha' Ofir k'amb'al naq chaloq i oro, xa re' la' ma' xi ponik ta wo' 
hoq ruum xipaxib'ik i barco, ar Ezión-geber. 

49Re' i reey Ocozías rak'uun i Acab je' wili i xuq'or reh i reey Josafat: Re' hat cha 
taq'aaj taqe reje a soldado pan barco kuch'ihil taqe i nu soldado i hin, inki. Eh re' i 
Josafat ma' xraaj taj. 

50Eh re' reey Josafat xkimik reje ar xkimuq'aa' i muhqinaq taqe wii' i rumaam 
rati't chupaam i rutinamiit i David. Eh re' chik i Joram i rak'uun xkahnik chi reyil 
chi jilow. 

Re' noq xokik chi reyil i Ocozías ar Israel 

51Noq wuqlaj haab' chik rokiik chi reyil i Josafat ar Judá re' Ocozías rak'uun i 
Acab xokik chi reyil chikinaah i aj Israel ar Samaria. Eh kiib' haab' xwihik chi 
reyil. 

52Eh re' taqe i yiib' wach na'ojb'al xub'an chuwach i QaJaaw Dios, ma' xukanaa' ta 
rub'aan i yiib' wach na'ojb'al xkian i rutuut rajaaw. Eh je' wo' hoq i na'ojb'al 
xub'an i Jeroboam rak'uun i Nabat re' xminwik keh pamahk i aj Israel. 

53Eh xuloq'ej xuyeew runimaal wach i tz'aqoj tiyoox Baal, je' rukab' i xub'an i 
rajaaw pampeet. Ruum i xub'an re' re' i Ocozías xujosaj chaloq i rujosq'iil i 
QaJaaw qaDios i hoj, hoj aj Israel. 

2 Rey 

2 Rey 1 

Re' rukimiik i reey Ocozías 

1Noq kamnaq chik i reey Acab re' taqe i aj Moab kija'wachej i tinamit Israel. 

2Eh re' reey Ocozías xq'ehb'ik cho pan ventana ko paruka'ch'iht i paat i rub'an 
wii' i taaq'anik ar Samaria. Eh ruum chi q'e' ti' i xiq'oj, wilik taqe i rutaqareel 
xutaq'aaj reje je' wili xuq'or: Hiy taq ruuk' i Baal-zebub re' ki dios i aj Ecrón, cha 
pahqaaj taq cho reh mi konaa nuk'aachjiik oon ma' naak ta chik, inki. 

3Eh jinaj i ruánjel i QaJaaw Dios xq'orinik cho reh i Elías jalal ruq'oral i Dios Tisbe 
i rutinamiit: Hiy chuk'ulariik i raj taqareel i reey wilik Samaria, je' wili i 
neenaq'or keh: ¿Chib'ih reet noq naa taq awojiik chi pahqanik ruuk' i Baal-zebub 
i ki dios i aj Ecrón? ¿Mi ma' xta re' i Dios ayu' Israel? 

4Eh cha q'or keh chi re' i Dios xuq'or chi ma' naa ta chik ruk'aachjiik i reey xti 
korik la' chi naa rukimiik tiko'q reh, inki ánjel. Eh re' Elías xooj wo' rub'an i 
xq'orarik reh. 

5Eh noq re' taqe i aj taqareel xi ponik wo' chik ruuk' i reey Ocozías xupahqaaj keh 
chi je' wili: ¿Chib'ih reet noq xat sutinik taq lom chaloq? inki. 

6Re' keh je' wili i xkiq'or: Xooj sutinik chaloq ruum jinaj i winaq xqak'ul ti sutinoq 
taq reje ruuk' i reey xtaaq'anik taq cha weh, je' taq wili i cha q'or reh: Re' QaJaaw 
Dios je' wili xuq'or: ¿Chib'ih reet noq i naataq'aaj reje awaj taqareel chupahqaljiik 
reh i Baal-zebub ki dios i aj Ecrón? ¿Mi ma' xta re' i Dios ayu' Israel? Ruum aj re' 
ma' naa ta chik ak'aachjiik xti korik la' chi naa akimiik, tiko'q taq reh, inki taqe. 

7Eh re' reey Ocozías xupahqaaj keh chi je' wili: ¿Nik' wach ruwii' i winaq xq'orik 
taq aweh chi je' re'? inki. 

8Re' taqe raj taqareel je' wili i xkiq'or: Re' ruso' re' ruuk' i rismaal riij chikop 
korjinaq wii' re' i b'ak'b'al paam re' ruuk' i tz'uhuum, inki taqe, re' reey je' wili 
xuq'or: Re' re', re' Elías Tisbe i rutinamiit, inki. 

9Re' reey xutaq'aaj reje kajaaw i lajeeb' roxk'ahl chi soldado, eh ruch'ihil taqe i 
lajeeb' roxk'ahl chi soldado re' re', noq xooj chuk'amariik i Elías. Eh tzunlik nah 
yuuq' i Elías noq xponik rureq je' wili i xuq'or: Hatjalal ruq'oral i Dios, re' reey 
xutaq'aaj cho ruq'orariik chi naa aqajiik qohoq chinaah i yuuq' wili, chi naa 
awojiik ruuk', inki. 

10Re' Elías je' wili xuq'or: Wila' korik chi hin manlik jalal ruq'oral i Dios neenqajik 
chaloq i q'aaq' pan taxaaj neetik'ahtik i hat, eh nee wo' kik'ahtik i lajeeb' roxk'ahl 
chi soldado awuch'ihil taqe, inki. Eh xa chupaam i jumehq' re' re' xqajik chee 
q'aaq' pan taxaaj xk'ahtik i reh, eh xik'ahtik wo' taqe i soldado ruch'ihil. 

11Eh re' reey xutaq'aaj wo' chik reje i kajaaw i lajeeb' roxk'ahl chi soldado, eh 
ruch'ihil wo' taqe i lajeeb' roxk'ahl chi soldado Re' kajaaw i soldado re' re' xponik 
rureq i Elías je' wili xuq'or reh: Hat jalal ruq'oral i Dios, re' reey xutaq'aaj cho 
ak'amariik, chi naa aqajiik qohoq chi jumehq'iil chinaah i yuuq' wili, inki. 

12Eh re' Elías je' wili xuq'or: Wila' korik chi hin jalal ruq'oral i Dios neenqajik 
chaloq i q'aaq' pan taxaaj neetik'ahtik i hat, eh nee wo' kik'ahtik i lajeeb' roxk'ahl 
chi soldado awuch'ihil, inki. Eh xa chupaam i jumehq' re' re' xqajik chee q'aaq' 
pan taxaaj, xk'ahtik i reh xik'ahtik wo' taqe i soldado ruch'ihil. 

13Eh paroxpeech re' reey xutaq'aaj wo' chik reje jinaj i kajaaw i lajeeb' roxk'aahl 
chi soldado, eh ruch'ihil wo' taqe i lajeeb' roxk'ahl chi soldado Re' i kajaaw i 
soldado xponik rureq i Elías chinaah i yuuq', xuxuk'aa' riib' chuwach je' wili i 
xuq'or reh: Hat jalal ruq'oral i Dios cha kuy maa kinakansaj tii hin, eh maa kansaj 
wo' taqe i lajeeb' roxk'ahl chi soldado wuch'ihil, re' taqe i kikamanik aweh. 

14Eh re' taqe i kiib' chi kajaaw soldado xi k'ulik chi peet kuch'ihil i ki soldado 
xikimik ruum i q'aaq' xqajik cho pan taxaaj. Ruum aj re' i nupahqaaj otob'il aweh 
chi maa kinakansaj tii hin je' wo' taqe i nu soldado wuch'ihil, inki. 

15Eh re' i ruánjel i QaJaaw Dios je' wili i xuq'or reh i Elías: Mat yo'jik ruum, hiy chi 
riij, inki. Re' Elías xqajik cho naah yuuq' xooj chi riij i kajaaw i soldado ruuk' i 
reey Ocozías. 

16Re' Elías je' wili i xuq'or reh i reey: Re' i QaJaaw Dios je' wili xuq'or: ¿Chib'ih 
reet noq xataq'aaj rupahq'aljiik ana'ojb'al reh i Baal-zebub ki dios i aj Ecrón? ¿Mi 
ma' xta re' Dios ayu' Israel reh chi nee napahqaaj ana'ojb'al reh? Ruum i xa a'n re' 
re' ma' naa ta k'aachjik, xti korik la' chi naa akimiik, inki. 

17Eh re' reey Ocozías xkimik wo' reje, je' rukab' i xuq'or i QaJaaw Dios ruuk' chii' i 
Elías. Re' i Ocozías ma' xwihik ta jino'q rak'uun ruum aj re', re' Joram i ruchaaq' 
xkahnik chi reyil chi jilow Israel. Re' wili xk'ularik noq kiib' haab' chik rokiik chi 
reyil Judá Joram rak'uun i Josafat. 

18Eh re' i ruk'uliil taqe i xub'an i reey Ocozías tz'ihb'amaj rehtaliil chupaam taqe i 
ruhuuj i Crónicas. Re' wo' tz'ihb'amaj wii' i xkian i xi wihik chi reyil Israel. 

2 Rey 2 

Re' Elías jalal ruq'oral i Dios xk'amarik johtoq pan taxaaj 

1Xponik i q'iij noq re' Elías xk'amarik johtoq pan taxaaj ruum i QaJaaw Dios 
chupaam i kaq suut teew. Re' i Elías ruch'ihil Eliseo manlik elik inki a'n cho pan 
tinamit Gilgal. 

2Re' Elías je' wili i xuq'or reh i Eliseo: Re' hat tikaan pee ayu' re' hin xirutaq'aaj 
reje Bet-el i QaJaaw Dios, inki. Re' Eliseo je' wili xuq'or: Re' hin parub'ihnaal i 

Dios, panab'ihnaal i hat i nuq'or i korik chi ma' jaruuj naa kaat nukanaam cha 
wutkeel, inki. Eh kikab'cheel wo' xiooj Bet-el. 

3Re' taqe i jalal ruq'oral i Dios wilkeeb' Bet-el xi chalik chuk'ulariik i Eliseo je' wili 
xkiq'or reh: ¿Mi aweht'al i hat noq yu'naak i QaJaaw Dios naa resam chawach i 
Elías awaj tijoom? inki taqe. Re' i Eliseo je' wili kichaq'weesjiik xub'an: Hoo' 
weht'al chik, xa re' la' re' taq i hat maawesaj taq ruq'orkiil, inki. 

4Eh re' Elías je' wili i xuq'or reh i Eliseo: Re' hat tikaan pee kahnoq ayu' ruum re' 
hin xirutaq'aaj Jericó i QaJaaw Dios, inki. Re' i Eliseo je' wili xuq'or: Re' hin 
parub'ihnaal i QaJaaw Dios panab'ihnaal i hat i nuq'or aweh i korik chi ma' jaruuj 
neetinuk'anaa' cha wutkeel, inki. Eh kikab'cheel wo' xiooj Jericó. 

5Eh re' taqe i jalal ruq'oral i Dios wilkeeb' Jericó xi elik chaloq chuk'ulariik i 
Eliseo je' wili i xkiq'or reh: ¿Mi aweht'al i hat chi re' QaJaaw Dios yu'naak naa 
risam chawach i Elías awajtiijoom? inki taqe. Re' Eliseo je' wili i xuq'or: Hoo' 
weht'al chik, xa re' la' re' taq i hat maa wesaj taq ruq'orkiil, inki. 

6Eh re' i Elías je' wili i xuq'or reh i Eliseo: Re' hat tikaan pee kahnoq ayu' ruum re' 
hin xirutaq'aaj chi chii' nim haa' Jordán i QaJaaw Dios, inki. Re' Eliseo je' wili 
xuq'or: Re' hin parub'ihnaal i QaJaaw Dios, panab'ihnaal i hat i nuq'or aweh i 
korik chi ma' jaruuj nee tinukanaa' cha wutkeel, inki. Eh kikab'cheel wo' xiooj chi 
chii' i nim ha' Jordán. 

7Eh lajeeb' roxk'ahl taqe i jalal ruq'oral i Dios xooj kipab'aa' kiib' chi najt reje 
chikiwach. Eh re' i Elías, ruch'ihil i Eliseo xkipab'aa' kiib' chi chii' i nim ha' Jordán. 

8Re' Elías xresaj chi riij i ruso' xarutak'aam chi riij xub'ak'ej wach ruuk' i re' 
xuq'oj paam i nim haa' Jordán, re' ha' k'ul xumol riib' pantaq kicheel. Eh 
panchiqiij xi-ik'ik kikab'cheel noq xkiq'at wach i nim ha'. 

9Eh noq ik'inaq chik chi juntar i nim ha', je' wili xuq'or i Elías reh i Eliseo: Chaq'or 
weh. ¿Chib'ih inawaaj chi neenuyeew aweh noq komajaa' kiruk'am johtoq i 
QaJaaw chawach? inki, Re' i Eliseo je' wili xuq'or: Re' hin inwaaj chi nee nayeew 
weh k'ih-oq awajaawriik chuwach i naa aye'em keh, reh chi re' hin neekinkahnik 
chi ajilow chi k'amaj b'eeh, inki. 

10Re' hat q'e' nim wach inapahqaaj, inki noq chaq'wik i Elías. Wila' xinawil noq 
nee kink'amarik johtoq chawach neenye'arik aweh i xapahqaaj, eh wila' ma' 
xakuy rilariik xama' nee ta wo' inye'arik aweh, inki. 

11Noq ojik inki a'n kikab'cheel k'utaaj inki a'n chikiwach. Eh xa chi jumehq'iil 
xk'uloq jinaj i kareta je' xaq q'aaq' kiib' i kawáyu inqerinik reh je' xaq q'aaq' 
xumin riib' pankiyejaal, eh xk'amarik johtoq pan taxaaj i Elías ruum i kaq suut 
teew. 

12Noq xrilow chi je' re' i Eliseo kow xuk'er chii' je' wili i xuq'or: Hat wajaaw, hat 
wajaaw, re' hat Elías je' hat qajaaw noq wilkaat i hoj, hoj aj Israel, inki. Eh ma' 
kota chik xril wach i Elías. Ruum i ruti'kiil ruk'ux i Eliseo xuweq i ruso' chi riij 
kiib' xresaj. 

Re' chik i Eliseo xkahnik chi jilow i Elías 

13Chi riij i re', re' Eliseo xumol reje i ruso' i Elías xuq'eb' kahnoq, xsutinik wo' chik 
chaloq chi chii' i nim ha' Jordán. 

14Eh xuq'oj paam i nim ha' Jordán ruuk' i ruso' i Elías, kow xuq'or chi je' wili: 
¿Aha' wilik i rajaawriik i Dios xuyeew reh i Elías? inki. Noq xuq'oj paam i ha' i 
Eliseo ruuk' i itz'ihy k'ul xumol riib' i ha' pantaq rucheel, eh panchiqiij xikik noq 
xuq'at wo' chik wach i nim ha' Jordán. 

15Noq xkilow chi je' re' taqe i jalal ruq'oral i Dios wilkeeb' chi juntar i nim ha' 
Jordán ar Jericó, je' wili i xkiq'or: Re' re' Eliseo re' i rajaawriik i Elías xye'arik reh 
inki taqe. Eh xooj kik'ul xkixuk'aa' kiib' chuwach, 

16je' wili xkiq'or reh: Re' hoj i hoj awaj kamanoom wilkeeb' chi qaxilak lajeeb' 
roxk'ahl i kow kiib' neerub'an chi nee kiooj chi rusik'ariik i Elías awaj tijoom, 
ruum re'-oq i Ruxlab'al i Dios x-uksanik johtoq reh aha'-oq xponik rukut pantaq 
raxchee', pantaq rooq yuuq', inki taqe. Re' Eliseo je' wili xuq'or: Re' taq i hat maa 
awach taq ataq'aaj, inki. 

17Ruum chi re' keh k'ih pech xkiq'or chi naa kitaq'aam reje, korehtaal wo' xuyeew 
q'ab' chi xiooj i lajeeb' roxk'ahl chi winaq. Re' keh ixib' q'iij xponik kisik' i Elías xa 
re' la' xama' aha' ta wo' xkireq chaloq. 

18Chi riij i re' xi sutinik wo' chik cho Jericó re' i xkahnik kahnoq wii' i Eliseo. Eh je' 
wili xuq'or keh: Re' hin xnuq'or naq chi ma' naa ta taq awojiik, inki. 

19Re' taqe i patim ar Jericó je' wili i xkiq'or reh i Eliseo: Hat jalal ruq'oral i Dios, 
re' hat inawilow i qatinamiit chi q'e' holohik, xa re' la' re' taqe i ha' inaasjik 
chupaam ma' holohik ta taqe, eh re' qak'aleel ma' rub'an taj i tik chuwach, inki 
taqe. 

20Noq xrib'iraj i Eliseo chi je' re' je' wili xuq'or keh: Chak'am taq cho jino'q weh i 
nimlaj kulk ko ak' chayeew taq chaloq aatz'aam chupaam, inki. 

21Eh noq xkik'am cho reh i Eliseo xponik ruchihkaaj paraasb'al taqe i haa' 
aatz'aam je' wili xuq'or: Re' QaJaaw Dios je' wili xuq'or. Re' hin xwik'saj chik i 
ruyab'ilaal i ha' wili, ma' awach ta chik i naa kikimiik kuum, eh naa chik rub'anam 
i tik chuwach ak'al, inki. 

22Je' aj re' noq xkahnik chi ma' xta chik ruyab'ilaal taqe i haa' re' re' je' rukab' i 
xuq'or i Eliseo. 

23Eh re' i Eliseo xelik reje Jericó xooj pan tinamit Bet-el. Noq ojik i rub'an wilik 
taqe i k'ijool xtohq'ik kikaqse'laam je' wili i xkiq'or reh: Hiy reje i hat johm wach 
anaah, hiy reje i hat johm wach anaah, inki taqe. 

24Eh re' i Eliseo xusutej riib' chi kilariik, xuyuq'eej i ti' chikinaah parub'ihnaal i 
QaJaaw Dios. Eh xa chi jumehq'iil xi elik cho panch'ahn i kiib' chi josq'laj oso, 
xuxereb'eej taqe i kiib' roxk'ahl keh i k'ijool re' re'. 

25Chi riij i re' xelik reje ar i Eliseo jalal ruq'oral i Dios xooj chinaah i yuuq' 
Carmelo, chi riij i re' xooj chi k'acharik Samaria. 

2 Rey 3 

Re' noq xokik chi reyil i Joram 

1Noq waxaqlaj haab' chik rokiik chi reyil i Josafat Judá, xokik chi reyil i Joram 
rak'uun i Acab chikinaah i aj Israel ar Samaria. Eh kab'laj haab' xwihik chi reyil. 

2Xa re' la' xub'an i yiib' wach na'ojb'al chuwach i QaJaaw Dios, xa re' la' ma' 
xrik'saj ta naah ma' xureq ta chi je' rukab' i xub'an i rutuut rajaaw. Re' Joram 
xresaj taqe i ab'aj inloq'jik wii' i Baal, re' i xuyejaa' kahnoq i rajaaw. 

3Xa re' la' re' Joram xub'an wo' hoq i mahk xub'an i Jeroboam rak'uun i Nabat 
ruuk' taqe re' xumin taqe pamahk i aj Israel. 

Re' Eliseo xuq'or chi naa ruq'atam wach i Moab 

4Eh re' Mesa kireey i aj Moab, aj k'isan tentzun. Eh rajlaal haab' i ruq'asaj reh i 
reey ar Israel jinaj siento miil chi tentzun, eh jinaj siento miil chi imas tentzun 
chaam i rismaal kiij. 

5Xa re' la' noq xkimik reje i reey Acab re' i kireey i aj Moab xchalik ruk'aah 
chinaah i kireey i aj Israel. 

6Re' reey Joram, xelik cho Samaria. Eh xumol kiwach i ru soldado wilkeeb' Israel. 

7Eh je' wili i xutaq'aaj ruq'orariik reh i kireey i aj Judá: Re' kireey i aj Moab 
xchalik ruk'aah awuuk' wila' naawaaj nee kinatoob'eej noq nee kinooj chi 
q'aq'inik ruuk', inki. Re' i kireey i aj Judá je' wili i xuq'or: Nee tinutob'eej chi 
q'aq'inik je' chi re' hin, je' chi re' taqe i nu soldado je' wo' taqe nukawayu 
wilkeeb' cha toob'jiik chi kitoob'jiik taqe a soldado. 

8Eh aha' wilik i b'eeh neenqak'am noq nee qohooj chi q'aq'inik ruuk', inki. Re' 
Joram je' wili i xuq'or: re' neenqak'am i b'eeh i nik'ik ponoq panchiq yuuq' Edom, 
inki. 

9Eh re' kireey i aj Israel, i kireey i aj Judá, i kireey i aj Edom xiooj chi q'aq'inik, xa 
re' la' konajt xponik kikotej wuquub' q'iij xib'ehik ruum i re' xk'uhlik i kihaa' i ki 
soldado, ruch'ihil i kichikoop. 

10Eh re' i Joram i kireey i aj Israel je' wili xuq'or: Chawilow taq re' hoj, hoj ixib' chi 
reey xoj kuxik, xoj chalik ta b'ila' ruq'asaj i QaJaaw Dios pan kiq'ab' i aj Moab, 
inki. 

11Eh re' Josafat kireey i aj Judá je' wili i xuq'or: ¿Mi ma' chih jino'q jalal ruq'oral i 
Dios ayu' re', reh chi nee rupahqaaj reh i QaJaaw Dios i ruk'ul chi neen qa'an? 
inki. Eh jinaj i nim wach rukamaj ruuk' i kireey i aj Israel je' wili xuq'or: Ayu' 
wilik i Eliseo rak'uun i Safat i xkamanik ruuk' i Elías. 

12Re' i reey Josafat je' wili xuq'or ru q'iij nee ruq'or qeh i neraaj i QaJaaw Dios chi 
neenqa'an, inki. Eh re' i Joram kireey i aj Israel, i Josafat kireey i aj Judá, i kireey i 
aj Edom jumehq'iil xooj kiq'oreej i Eliseo. 

13Eh re' Eliseo je' wili i xuq'or reh i kireey i aj Israel: ¿Chib'ih reet noq inapahqaaj 
weh chi naa kaat nutob'eem? Hiy cha pahqaaj keh i jalal ruq'oral i Dios xi 
kamanik ruuk' awajaaw chi nee tikitob'eej, inki. Re' kireey i aj Israel toq' toq' 
xub'an je' wili xuq'or: Ma' chih taj ruum re' QaJaaw Dios molwik qawach i hoj, hoj 
ixib' chi reey, eh naakooj ruq'asam pan kiq'ab' i aj Moab, inki. 

14Re' Eliseo je' wili xuq'or: Re' hin parub'ihnaal i QaJaaw Dios nim rajaawriik i 
nukamaneej wach i nuq'or aweh i korik. Chi ma' ta naq i nuyeew rajaawriik i 
Josafat kireey i aj Judá ma' nee ta naq taq tinuq'o'reej, eh ma' nee ta naq taq 
tinutob'eej. 

15Yu'naak chak'am taq cho jino'q weh inq'ojinik arpa, inki. Eh noq k'ahchi' chik 
chi q'ooj arpa i, re' QaJaaw Dios xuq'oreej chee Eliseo xuq'or reh chib'ih i naa 
kianam. 

16Eh re' i Eliseo je' wili xuq'or keh ixib' chi reey: Re' wili i xuq'or taq cha weh i 
QaJaaw: Chupaam i rooq yuuq' wili naa rub'eeh i ma' k'isa ha', 

17Atoob' ta ma' nee taq inawil wach i teew atoob' ta ma' nee taq inawil wach i jab' 
re' rooq yuuq' wili naa runujiik chi ha'. Eh naa taq awuk'em aweh i hat, naa 
kuk'em keh taq aachikoop. 

18Re' wili ma' k'axik ta chi b'anarik chuwach i QaJaaw Dios. Eh ma' xata re' re' naa 
rub'anam naa la' wo' ruq'asam taq panaq'ab' taqe i aj Moab. 

19Naa taq asacham kiwach i tinamit kotimaj kiij chi tz'aq, je' wo' taqe i holohaq 
tinamit. Eh naa taq rukuxiik ayok'om i chee' kiwachinik, naa taq atz'apam kipaam 
taqe i jul ha'. Eh naa taq ahamam ab'aj chupaam i ye'aab' kielik wii' i tik, inki. 

20Eh noq saq'ik chi junwaar chupaam i ru orahiil i ruq'ahteesjiik i mayiij, xqajik 
chee ha' paruyuq'ul i Edom, xnujik parooq yuuq'. 

21Re' taqe i aj Moab xkib'iraj rib'iral chi re' taqe i ixib' chi reey xiooj chi q'aq'inik 
kuuk'. Je' aj re' noq xkimol wach taqe i mama' winaq, je' wo' taqe i k'ijool manlik i 
kihab'ul reh ojik pankuartel, xooj kuy-eej i q'aq'inik pank'ula't reh i tinamit. 

22Eh parusaq'iik chi junwaar noq xelik chee q'iij xsihq'inik i rusaqumaal chinaah i 
ha'. Noq xitz'ehtanik reje i aj Moab xa kik' chik i ha' noq xkilow. 

23Eh je' wili xkiq'or chikiwach: Re' wulu' kik', noq inqaq'or i hoj chi re' taqe ixib' 
chi reey xkitoq'aa' peleto chikiwach, eh kikansaj kiib'. Je' re' noq hat aj Moab taq 
taq qachop naah i chib'ih keh xkikanaa', inki. 

24Xa re' la' noq xi okik i koq taqe i aj Moab chupaam i ye'aab' kimolom wii' kiib' i 
aj Israel. Re' keh xkitoq'aa' cho q'aq'inik kuuk' i aj Moab, eh xkimol chi elik. Re' 
taqe i aj Israel xkajimaj reje i aj Moab korehtaal xkikansaj. 

25Eh xkisach wach taqe i tinamit, eh xkiham ab'aj chupaam i ye'aab' i nelik naq 
wii' i ti. Eh kiham wo' paam taqe i jul ha' xkuxik wo' kiyok'om taqe i chee' 
kiwachinik. Ach wo' re' i tinamit Qir-hareset xkahnik chi ma' xta xkian reh. 

26Eh noq xrilow i kireey i aj Moab chi re' q'aq'inik q'e' kow, ma' naa ta rukuyum 
ransil, xuk'am reje chi riij i wuquub' siento chi soldado wilik kiq'aslaj ch'ihch' 
kuuk' xkaaj naq kianam reh i kireey i aj Edom, xa re' la' xama' xta wo' kuchej. 

27Eh re' i kireey i aj Moab xuchop i peet rak'uun, re' naq i naa rokiik chi reyil chi 
jilow xuq'asaj chi mayiij chinaah i tz'aq chuwach i ki dios i aj Moab. Ruum i 
xub'an re' re' yohb'aal wach noq xchalik kijosq'iil i aj Israel xiooj pan kitinamiit. 

2 Rey 4 

Re' i ma' ilooj taj xb'aan ruuk' i aseite 

1Jinaj ixoq rehk'een naq jinaj keh i jalal ruq'oral i Dios je' wili ruq'or reh i Eliseo: 
Re' nub'ahiil kamnaq chik, eh re' hat aweht'al chi xuyohleej wach i Dios. Eh wilik 
kahnoq ruk'aas, eh re' i winaq wilik wii' i ruk'aas iraaj ruq'uchum taqe i kiib' chi 
wak'uun reh chi naakikamaniik ruuk' tojb'al riij i k'aas, inki. 

2Re' Eliseo je' wili xuq'or: ¿Chib'ih nee tinutob'eej wii'? ¿Chib'ih i wilik aweh 
panapaat? inki. Re' ixoq je' wili i xuq'or: Re' hin, hin awaj kamanoom ma' xta 
wilik weh, xa jinaj wo' tii xaro chi aseite i wilik panupaat, inki. 

3Re' Eliseo je' wili xuq'or reh ixoq: Yu'naak hiy kuuk' taqe aka'jaah cha pahqaaj 
keh chi kemeel i xaro ma' xta kipaam xajarub' pa' neenareq. 

4Eh nee ti okik i koq panapaat awuch'ihil i kiib' chi awak'uun neena tz'ap awiib' 
ar. Eh re' aseite wilik pan axaro nee naham chupaam taqe i xaro neenakemelej. 
Eh re' ahamam chik pareh taqe neenayeew, inki. 

5Re' ixoq xooj wo' rutz'ap riib' parupaat ruch'ihil i kiib' chi rak'uun. Re' taqe i 
rak'uun xi-iksanik i koq reh taqe i xaro, eh re' reh xuham i aseite chupaam. 

6Eh noq xkuxik kinujisam chi aseite taqe i xaro je' wili i xuq'or reh jinaj keh i 
rak'uun: Chak'am chik cho jino'q weh i xaro, inki. Re' i rak'uun je' wili i xuq'or 
ma' xta chik jino'q i xaro, inki. Eh xukanaa' wo' chee elik i aseite pank'isa xaro. 

7Eh re' ixoq xponik ruq'or reh i Eliseo jalal ruq'oral i Dios. Re' i Eliseo je' wili 
xuq'or reh ixoq: Yu'naak chak'ayej i aseite ruuk' i re' neenatoj aak'aas, eh re' i 
ruq'ox i tumiin ruuk' i re' neenak'uxlaaj awiib' i hat, nee taqe nak'uxlaaj 
awak'uun, inki. 

Re' ma' ilooj taj xub'an i Eliseo ruuk' ixoq aj Sunem 

8Pan jinaj q'iij i Eliseo xik'ik ponoq pan tinamit Sunem, ar patim jinaj ixoq nim 
rajaawriik. Eh toq' toq' xub'an reh i Eliseo chi xik'ik rub'an ruwa' parupaat, 
jarpech i nik'ik ar i Eliseo ar i nik'ik rub'an ruwa'. 

9Re' ixoq re' re' je' wili xuq'or reh i rub'ahiil: Chab'iraj i naa nuq'orom aweh re' i 
winaq re' re' jarpech i nik'ik, qoh k'ulik rula'eej re' hin weht'al chi re' winaq re' 
re' santo laj jalal ruq'oral i Dios. 

10Je' re' noq i ruk'ul chi naaqayejaam jino'q i k'isa paat paruka'chiht i paat reh 
ruhi'lb'aal ar neenqayeew ruch'aht neenqayeew jino'q rumexa, neenqayeew 
jino'q ruxila, neenqayeew rusaquum. Noq nee qoh k'ulik rula'eej ar neenkahnik, 
inki. 

11Eh xponik wo' chik i ruq'ijil noq xik'ik ponoq ar i Eliseo, ar xkiwarsaj chupaam i 
k'isa paat re' re'. 

12Je' wili i xuq'or reh i Giezi i rumoso: Chayuq'eej cho weh ixoq, inki. Eh re' i 
rumoso xponik wo' ruyuq'eej ixoq, noq xponik ixoq ruuk' i Eliseo, je' wili i xuq'or 
reh i Giezi i rumoso: 

13Chapahqaaj reh ixoq q'e' atoob' quuk' iraaj oon chi neenqatoob'eej, iraaj oon 
chi nee qohq'orik chi riij ruuk' i reey, oon iraaj chi nee qohq'orik chi riij ruuk' i 
k'amal kib'eeh soldado, inki. Re' ixoq je' wili i xuq'or: Re' hin ma' xta reet wilkiin 
ayu' chi kixilak i nutinamiit, inki. 

14Eh re' i Eliseo je' wili i xuq'or reh i Giezi i rumoso ¿Chib'ih neenqatoob'eej wii'? 
inki. Re' i Giezi je' wili i xuq'or: Re' ixoq wili ma' xta ruha'lak'uun, eh re' rub'ahiil 
rijib' chik, inki. 

15Chayuq'eej wo' chik cho weh, inki i Eliseo. Re' rumoso xponik wo' ruyuq'eej xa 
re' la' re' ixoq xkahnik paa' chii' puerta. 

16Eh je' wili i xq'orarik reh ruum i Eliseo: Je' yu' pan jinaj haab' aq'ahcheem chik 
jinaj i k'isa awak'uun, inki reh. Re' ixoq je' wili xuq'or: Ma' chih taj jaaw jalal 
ruq'oral i Dios maachuk i q'orik weh hin awaj kamanoom, inki. 

17Eh re' ixoq kahnik wo' wach k'acharik je' rukab' i xq'orarik reh ruum i Eliseo. 
Eh chupaam chik i haab' jinaj x-aasjik jinaj k'isa rak'uun. 

18Re' i k'isa k'un noq nim chik pan jinaj q'iij xooj chi rilariik i rajaaw chupaam i 
ye'aab' k'ahchi' wii' chusik'ariik i wach i trigo, ruch'ihil taqe i rumoso. 

19Eh je' wili i xuq'or reh i rajaaw: Yohb'aal wach ti'kiil i nunaah, yohb'aal wach 
ti'kiil i nunaah, inki. Re' rajaaw je' wili i xuq'or reh jinaj keh i rumoso: Chak'am 
reje ruuk' i rutuut, inki. 

20Re' i moso xuq'ahcheej reje i k'isa k'un xuk'am wo' reje reh i rutuut. Eh re' 
rutuut xuq'ahcheej i k'isa rak'uun, xuyeew qohoq warutuuq, xa re' la' noq xponik 
kab'lajora i q'iij xkimik. 

21Re' i tuutb'ees xuq'ahcheej johtoq i k'isa k'un paruka'chiht i paat chupaam i 
ye'aab' xuyejaa' reh i Eliseo jalal ruq'oral i Dios, xuyok'aa' cho wach ch'aht xelik 
chee reh xutz'ap chee puerta. 

22Eh xuyuq'eej reje i rub'ahiil je' wili xuq'or reh: Chataq'aaj cho jino'q weh i moso 
chuk'am cho jino'q i b'uurux reh chi nee kinjohtik reje chi riij, reh chi nenooj 
nuq'oreej i Eliseo jalal ruq'oral i Dios, nee wo' chik kinsutinik chaloq chi 
jumehq'iil, inki. 

23Eh re' rub'ahiil je' wili xuq'or: ¿Chib'ih reet noq naa awojiik ruuk' yu'naak? 
Yu'naak ma' re' ta ak' poh, eh ma' re' ta hi'limb'al q'iij, inki. Re' i rehk'een je' wili i 
xuq'or: Mat kapeb'inik chi riij i re', inki. 

24Re' ixoq xuq'or reh i moso chi xkojarik rij jinaj i b'uurux, je' wili xuq'or ree 
moso: Yu'naak re' hat naa ak'amwiik rub'eeh i b'uurux ma' aha' ta nee ti pahik 
konee nuq'or aweh i hin noq neenapab'aa', inki reh. 

25Re' ixoq xooj wo' ruuk' i Eliseo jalal ruq'oral i Dios chinaah i yuuq' Carmelo. Eh 
kochinajt xi ilarik cho ruum i Eliseo: Re' i Eliseo je' wili xuq'or reh i Giezi re' 
rumoso: Chawilow reje ixoq xk'uloq wulu' re' i aj Sunem. 

26Hiy chak'ul chaloq cha pahqaaj reh mi suq ruk'ux i reh, mi suq ruk'ux i rub'ahiil, 
je' wo' hoq i k'isa kak'uun, inki. Re' ixoq je' wili xuq'or reh i Giezi: suq qak'ux, 
inki. 

27Eh noq xponik chinaah i yuuq' wilik wii' i Eliseo xuxuk'aa' i koq riib' chuwach, 
xuchop i rooq: Eh re' i Giezi xtohq'ik naq resam reje. Xa re' la' re' Eliseo jalal 
ruq'oral i Dios je' wili xuq'or: Chakanaa' re' ixoq wili q'e' ti' ruk'ux re' Dios 
komajaa' ta ruq'or weh chib'ih i ruti'kiil ruk'ux, inki. 

28Re' ixoq je' wili i xuq'or reh i Eliseo: Qajaaw, re' hin ma' nik' ta xnupahqaaj 
wak'uun aweh ¿Mi ma' xnuq'or aweh re' chi maachuk weh i q'orik? inki. 

29Eh re' i Eliseo, je' wili i xuq'or reh i Giezi: Chayejaa' awiib' chi jumehq'iil hiy 
parupaat ixoq wili nee nak'am i nukarote wila' awach i xak'ul maa pab'aa' awiib' 
ruuk', wila' awach i xutoq'aa' k'utaaj awuuk' maa toq'aa' k'utaaj ruuk'. Noq nee ti 
ponik neena t'anaa' qohoq i nukarote chuwach i k'isa k'un xkimik, inki. 

30Eh re' rutuut i k'isa k'un je' wili i xuq'or reh i Eliseo: Re' hin xti korik i nuq'or 
aweh parub'ihnaal i Dios, panab'ihnaal i hat chi re' hin ma' nee ta nkinsutinik reje 
panupaat wila' ma' xooj awilow i k'isa wak'uun, inki. 

31Eh re' i Eliseo xooj wo' chi riij ixoq, re' i Giezi chalinaq chik chi peet b'eeh, 
rut'anaam naq chik qohoq i rukarote i Eliseo chuwach i k'isa k'un, xa re' la' re' i 
k'isa k'un xama' xk'aach ta wo' chik xrilow chi je' re' xooj ruk'ul i Eliseo je' wili 
xuq'or reh: Re' hin xnut'anaa' qohoq aakarote chuwach i k'isa k'un, xa re' la' 
xama' xk'aach ta wo' chik, inki. 

32Noq xokik i koq i Eliseo pampaat i xrilow kamnaq chik i k'isa k'un yoklik wach 
ch'aht. 

33Re' reh xokik i koq xutz'ap chaloq i puerta xa re' chik i keh kikab'cheel xi kahnik 
pampaat. 

34Re' Eliseo xjohtik johtoq nah ch'aht xupach'aa' qohoq riib' chinaah i k'isa k'un 
xub'an k'ulchi' k'ul naq'wach ruuk' i k'isa k'un, xuchop chi q'ab', eh xub'an rutiij 
chuwach i QaJaaw Dios. Eh noq xupitz' i koq chi' ruk'ux i ruti'jolal i k'isa k'un 
xchalik ruq'iximb'iik i ruti'jolal. 

35Re' Eliseo xwuktik johtoq xak'ul chik inooj chi b'ehik chupaam i paat, chi riij i 
re' xjohtik wo' chik chinaah i ch'aht xupitz' wo' chik i koq chi' ruk'ux i ruti'jolal i 
k'isa k'un. Eh re' k'isa k'un wuq'uub' pech xub'an i at'isrik, eh xteh kab'chel i 
naq'wach. 

36Re' Eliseo xuyuq'eej reje i Giezi re' i rumoso je' wili i xuq'or reh: Chayuq'eej 
chee rutuut i k'isa k'un, inki reh. Eh noq xponik je' wili i xq'orarik reh ruum i 
Eliseo: Wili i k'isa awak'uun xk'aach wo' chik, i nuchjik. 

37Xrilow chi je' re' ixoq xuxuk'aa' i koq riib' chuwach i Eliseo: Chi riij i re' 
xuq'ahcheej chee k'isa rak'uun chi k'achlik chik xelik cho chupaam i k'isa paat re' 
re'. 

Re' i ma' ilooj taj xub'an i Eliseo ruuk' i wi'k 

38Eh re' Eliseo xooj wo' chik reje Gilgal, eh ma' k'isiin naq wi'jaleel ar. Eh noq 
kimolom kiib' taqe i jalal ruq'oral i Dios ruuk' i Eliseo. Eh re' reh je' wili i xuq'or 
reh i rumoso: Chakoj jino'q i nimlaj xun wach q'aaq', cha yejaa' i k'uxb'al wi'k reh 
chi neenkik'ux taqe ijalal ruq'oral i Dios, inki. 

39Eh jinaj keh i jalal ruq'oral i Dios xooj panch'ahn sik'il i chaaj, juniwal i ch'ahn 
xureq wilik wach je' inka'yik k'uum i wach. Eh xusik' chaloq xunujisaj chee itz'ihy 
xuk'am chaloq. Eh noq xk'uloq xuset' paam xukoj i koq chi xilak i k'uxb'al wi'k, eh 
ma' keht'al taj chib'ih jariik. 

40Noq chaq'inaq chik i k'uxb'al wi'k xpuhkuljik reje keh i jalal ruq'oral i Dios. Eh 
noq xkinik'eej i koq kow xkik'er kichii' je' wili i xkiq'or: Re' hat quch jalal ruq'oral 
i Dios kojooj kanteesb'al ruuk' i k'uxb'al wili, inki taqe, ma' kota chik xkik'ux. 

41Eh re' i Eliseo je' wili xuq'or: Chak'am taq chaloq i arina, inki. Eh xuyeew qohoq 
pan xun, yu'naak chapuhkaaj reje keh i tinamit, inki. Noq xkik'ux suq chik 
xkik'raaj i ma' xta chik reet. 

42Eh jinaj i winaq xponik ruuk' i Eliseo inchalik Baal-salisa xuk'am reje i juninaq 
chi tz'a' laj kaxlanwi'k re' ruuk' i sebada, xuk'am wo' reje paruchiim i ak' trigo 
xusiij reh i Eliseo. Eh re' reh je' wili i xuq'or reh i rumoso chapuhkaaj keh i 
tinamit reh chi neenkik'ux, inki. 

43Eh re' i rumoso je' wili xuq'or: ¿Nik' wach noq neenmanlojik keh i jinaj siento 
chi winaq taqe i kaxlanwi'k wili? inki. Re' Eliseo je' wili xuq'or: Chapuhkaaj keh 
ruum re' QaJaaw Dios je' wili xuq'or weh: Ruuk' i re' naa kianam kiwa' chi 
kunchelaal, eh ko wilik i naakiqohxaam, inki, inki. 

44Eh re' i rumoso xupuhkaaj wo' keh i kaxlanwi'k. Eh xkian kiwa' chi kunchelaal, 
eh ko wilik xqohxanik, je' rukab' i xuq'or i QaJaaw Dios. 

2 Rey 5 

Re' Naamán xk'achjik ruuk' raxq'aah wilik chi riij 

1Jinaj i winaq xwihik chaloq Naamán rub'ihnaal kajaaw i k'amal kib'eeh i ru 
soldado i kireey i aj Siria, q'e' inajawjik wach ruum i ru reey. Eh re' Naamán 
xtoob'jik ruum i Dios reh chi xelik korik ruuk' i q'aq'inik xub'an chi kiko'ljiik i aj 
Siria. Re' winaq re' re' kow riib' chi q'aq'inik, xa re' la' tolin rax q'aah i riij. 

2Eh pan jinaj q'iij noq xkian q'aq'inik i aj Israel kuuk' i aj Siria. Re' i aj Siria jinaj i 
k'isa xq'un xkichop reje xkik'am reje pan kitinamiit xkahnik chi raj pooh i 
rehk'een i Naamán. 

3Pan jinaj q'iij i k'isa xq'un re' re' je' wili i xuq'or reh i rupatroon ixoq: Wita 
neenooj i ab'ahiil ar Samaria ruuk' i jalal ruq'oral i Dios nee naq ink'aachjik ruuk' 
i raxq'aah wilik chi riij, inki. 

4Re' i Naamán xooj ruuk' i ru reey xuk'utjaaj reh i xq'orarik reh ruum i rehk'een 
re' i xuq'or i k'isaxq'un xkichop cho Israel. 

5Eh re' kireey i aj Siria je' wili xuq'or reh i Naamán: Ma' xta reet chi nee tiooj, re' 
hin neenutz'ihb'aaj reje jino'q ruhuuj i kireey i aj Israel. Re' i Naamán xooj wo' 
hoq, xuk'am reje lajeeb' ru ka'winaq miil i tumiin re' ruuk' i plata, eh waqiib' miil 
i tumiin re' ruuk' i oro, eh xuk'am wo' reje lajeeb' k'uhl chi itz'ihy. 

6Eh xuk'am reje i huuj reh i kireey i aj Israel je' wili i xutz'ihb'aaj reje chupaam: 
Noq neemponik panaq'ab' i huuj wili neenanab'eej chi re' hin xintaq'anik reje 

awuuk' i Naamán q'e' nim rajaawriik inkamanik wuuk'. Eh inwaaj naq chi nee 
naa k'achrisaj, inki. 

7Eh noq xrilow wach i huuj i kireey i aj Israel xuxih i ruso' chi riij, je' wili xuq'or: 
¿Hin ta chi Dios i hin chi neenuyeew, chi neenwesaj i k'acharik? ¿Chib'ih reet noq 
i rutaq'aaj cho wuuk' i winaq wili i reey reh chi nee nuk'achrisaj ruuk' i raxq'aah 
wilik chi riij? Chakoj taq rehtaal chi re' reey re' re' xak'ahchi' rusik'im chi riij nik' 
wach noq naa ruchaliik chi q'aq'inik wuuk', inki. 

8Eh re' i Eliseo jalal ruq'oral i Dios xrib'iraj chi re' reey xuweq i ruso' ruum i huuj 
xuk'ul je' wili i xutaq'aaj ruq'orariik reh: ¿Chib'ih reet noq xa xih aso' chawiij? re' 
winaq re' re' cha q'or reh chi nee kink'ulik ruq'oreej ayu' reh chi nee runab'eej 
chi ayu' Israel wilik jinaj i jalal ruq'oral i Dios, inki. 

9Re' Naamán xooj wo' hoq, xuk'am reje i rukareta je' wo' taqe i rukawayu, eh 
xpa'lojik i koq chuwach i ru puertahiil i rupaat i Eliseo. 

10Eh re' i Eliseo xutaq'aaj jinaj i raj taqareel xuq'or reje reh chi je' wili i naa 
ruq'orom reh i Naamán: Re' hat koruman chi wuq'uub' pech narojiik aminim 
awiib' chupaam i nim ha' Jordán reh chi nee tik'aachjik ruuk' i raxq'aah wilik 
chawiij inki. 

11Re' i Naamán xkaqrik xsutinik reje je' wili i xuq'or: Panuk'ux i hin naa reliik cho 
chi nuk'ulariik i Eliseo re' reh naa rupahqaam i rotob'il i Dios chi nunaah noq 
xnukapaaj. Eh panuk'ux i hin naa ruye'em i q'ab' chinaah i nuyab'ilaal reh chi naa 
kiin ruk'achrisam, inki. 

12¿Mi ma' chih wo' naq re' i nim ha' Damasco? ¿Mi ma' q'e' chihooj re' i nim ha' 
Abana, i nim ha' Farfar, chikiwach i nim ha' wilkeeb' ayu' Israel? ¿Mi ma' xub'an 
wo' naq re' chi chupaam taqe i nim ha' re' re' xooj numin wiib', eh xink'achjik naq 
ruuk' i raxq'aah chi wiij? inki i Naamán, kaqrinaq noq xsutinik reje. 

13Eh re' taqe i rumoso i Naamán xkijil i koq kiib' ruuk' je' wili i xkiq'or reh: Jaaw 
wita re' i jalal ruq'oral i Dios xat rutaq'aaj chub'anariik jino'q i q'e' k'axik wach. 
¿Mi ma' nee naq inooj a'an, re' i ruq'or aweh ma' k'axik taj? ¿Chib'ih reet noq ma' 
nenooj amin awiib' wuquub'-oq pech chupaam i nim ha' Jordán reh chi nee 
tik'aachjik? inki taqe. 

14Eh re' i Naamán wuquub' pech wo' xponik rumin riib' chupaam i nim ha' Jordán 
je' rukab' xq'orarik reh ruum i jalal ruq'oral i Dios, eh xanoq wo' k'aachjik i 
raxq'aah chi riij xkahnik chi je' chik ruti'jolal k'isa ha'lak'un i ruti'jolal. 

15Eh chi riij i re', re' i Naamán ruch'ihil taqe i rumoso xiooj wo' chik parupaat i 
Eliseo jalal ruq'oral i Dios je' wili xuq'or: Yu'naak i hin xnunab'eej chi ma' xta chik 
Dios chinaah i wach ak'al chuwach i wilik ayu' Israel, je' re' noq chak'ul tii jino'q 
weh akooch naa nuye'em, inki. 

16Re' hin parub'ihnaal i k'achlik Dios i nuq'or aweh chi ma' jaruuj neenuk'ul 
jino'q i kooch k'ahchi' aq'orom weh, inki. Re' i Naamán k'ih pech xub'esaj reh i 
rukooch, xa re' la' re' i Eliseo xama' xraaj ta wo' ruk'ulum. 

17Xrilow chi je' re' i Naamán je' wili xuq'or reh: Wila' je' re' i nupahqaaj otob'il chi 
chasiij ka'ihq-oq weh ak'al ayu' Israel, reh chi nee nuk'am reje rij kawáyu 
panutinamiit ruum re' hin ma' naa ta chik nuye'em i numayiij chikiwach i tiyoox, 
xa chuwach la' chik i k'achlik Dios naa nuye'em i numayiij. 

18Xa re' la' nee ta naq i rukuy i numahk i Dios noq nee kinooj chi riij i nureey noq 
nenooj chi loq'inik chupaam i rupaat dios Rimón. Eh wila' xnuxuk'aa' wiib' i hin 
chi toob'jiik i nureey nee ta naq i rukuy i numahk i QaJaaw Dios i hin, hin raj 
kamanoom, inki. 

19Eh je' wili xq'orarik reh ruum i Eliseo neerub'an chi nee tiooj chi suq ak'ux, inki. 
Re' Naamán xelik reje. Eh xakomajaa' wo' najt imb'ehik reje, 

20noq re' Giezi i rumoso i Eliseo je' wili i xuq'or paruk'ux: Re' nupatroon xutaq'aaj 
reje i Naamán i aj Siria. Eh ma' xuk'ul ta jino'q chib'ih naq jariik i xsiijik kahnoq 
reh. Re' hin naa wojiik parub'ihnaal i QaJaaw Dios naa wojiik reje chi riij chi 
jumehq'iil reh chi nee rusiij kahnoq jino'q weh i hin, inki. 

21Eh re' i Giezi xooj wo' rajimam riib' chi riij i Naamán. Noq xrilow i Naamán chi 
rajimam riib' i Giezi chi riij xqajik parukareta xooj ruk'ul xupahqaaj reh chi je' 
wili: ¿Mi ma' xtaj jino'q i ma' holohik taj k'ahchi' taq ak'ulum? inki. 

22Re' i Giezi je' wili xuq'or reh: Re' hin xirutaq'aaj chee nupatroon chi naa 
nuq'orom aweh chi kiib' taqe jalal ruq'oral i Dios ko ak'un xi ponik ruuk' xi chalik 
chinaah i yuuq' wilkeeb' wii' i riih rumaam Efraín, xuq'or chaloq chi chayeew keh 
ixib' miil chi tumiin re' ruuk' i plata, je' wo' hoq i ka'k'uhl chi itz'ihy, inki. 

23Eh re' Naamán je' wili xuq'or: Chakuy chak'ul i waqiib' miil chi tumiin re' ruuk' i 
plata, ruch'ihil i ka'k'uhl chi itz'ihy q'e' holohik, inki. Eh re' Naamán toq' toq' 
xub'an reh i Giezi chi naa ruk'ulum i tumiin itz'ihy, xumin reje pan koxtaal, eh 
kiib' i rumoso xutaq'aaj reje xooj kikanaa' xiooj chi peet b'eeh chuwach i Giezi. 

24Eh xi ponik chinaah i yuuq' re' i Giezi xuk'am keh i koxtaal wilik wii' i tumiin, 
itz'ihy, reh i kiib' chi moso. Xuchaq taqe reje i rumoso i Naamán. Re' Giezi xuk'am 
reje parupaat i tumiin, ruch'ihil i ka'k'uhl chi holohaq itz'ihy. 

25Chi riij i re' xooj wo' chik i Giezi ruuk' i Eliseo re' i rupatroon: Eh xpahqaljik reh 
ruum i rupatroon chi je' wili: ¿Aha' xat ponik i hat? inki. Re' i Giezi je' wili i 
xuq'or: Re' hin amoso ma' aha' ta ximponik, inki. 

26Re' Eliseo je' wili xuq'or reh i Giezi ¿Mi ma' weht'al re' hin noq xqajik chee 
Naamán chak'ulariik yu'naak ma' re' ta ruq'ijil ruk'ulariik i tumiin je' wo' hoq i 

holohaq itz'ihy? ¿Ma' ruq'ijil ta wo' ruk'ulariik i ye'aab' tikooj wii' uuva i olivo, je' 
wo' taqe i tentzun, je' wo' taqe i b'oyax je' wo' taqe i moso? 

27Ruum chi xak'ul i xuyeew aweh i Naamán re' i rax q'aah wilik naq chi riij i reh, 
chawiij chik i hat nareliik chaloq. Eh naa wo' reliik cho chikiij taqe awiih aamaam, 
inki. Eh noq xelik reje ruuk' i Eliseo i Giezi, tolin rax q'aah chik i riij xasaq reeq' 
chik riij, xa je' chik rukab' i saq suutz'. 

2 Rey 6 

Re' i nawaal xub'an i Eliseo ruuk' ikej 

1Pan jinaj q'iij re' taqe i jalal ruq'oral i Dios je' wili xkiq'or reh i Eliseo: Chawil i 
ye'aab' wilkooj wii' awuuk' q'e' k'isiin ma' qohruk'am taj. 

2Chayeew q'ab' qeh chi nee qohooj i wilik wii' i nim ha' Jordán neenqak'am reje 
ju'jun-oq qachee' eh nenqayejaa' qapaat ar, inki taqe. Eh Re' i Eliseo je' wili i 
xuq'or: Neerub'an chi nee taq tiooj, inki. 

3Eh jinaj keh i jalal ruq'oral i Dios re' re' je' wili xuq'or reh i Eliseo: Taq chi q'iij, 
inki. Ma' xta reet nee taq kinooj chawiij, inki. 

4Re' Eliseo kuch jalal ruq'oral i Dios xooj wo' chikiij i wilik wii' i nim ha' Jordán. 
Ar xkitoq'aa' yok'oj chee'. 

5Eh jinaj keh i re' noq k'ahchi' ruyok'om i chee' xelik i rikeej pan q'ab' manlik 
xponik q'ehb'oq panim ha', xuk'er chii' je' wili xuq'or: Jaaw re' hin xelik reje 
panuq'ab' ikej xanaah re' xa nukemeel wo' naq, inki. 

6Re' Eliseo jalal ruq'oral i Dios xupahqaaj reh chi je' wili: Chak'uhtaaj weh aha' 
xq'ehb'ik qohoq ikej, inki. Re' winaq xuk'uhtaaj aha' xq'ehb'ik qohoq. Re' Eliseo 
xuyok' jinaj i q'ab' chee' xukut qohoq ar xwuktik cho naa ha' ikej. 

7Re' re' aawikeej cha chop qohoq inki reh i winaq i Eliseo. Re' winaq xuchop wo' 
qohoq i rikeej. 

Re' taqe i aj Israel xkian i q'aq'inik kuuk' i aj Siria 

8Re' i kireey i aj Siria k'ahchi' chi q'aq'inik kuuk' i aj Israel. Eh xkimol kiib' i ki 
soldado, xq'orarik keh ruum i k'amal kib'eeh aha' naa kiyejaam i ki-itz'ihy naah 
paat. 

9Eh re' i Eliseo i jalal ruq'oral i Dios je' wili xutaq'aaj ruq'orariik reh i kireey i aj 
Israel: Chab'iraj re' hat mat ik'ik reje chupaam i ye'aab' re' re' ruum ar k'ahchi' 
kojiik k'oloq i ki soldado i aj Siria chi q'aq'inik, inki. 

10Re' i kireey i aj Israel xutaq'aaj wo' taqe reje i ru soldado chupaam i b'eeh 
xuq'or i jalal ruq'oral i Dios je' wili xuq'or keh: Chawik'raaj taq awiib', inki. 
K'ihpech xkiko'leej kiib' chi je' re' pan kiq'ab' i ki soldado i aj Siria. 

11Eh re' i kireey i aj Siria sahchik ruk'ux, xutaq'aaj rumolariik kiwach i kajaaw i ru 
soldado, je' wili xuq'or keh: Chaq'or taq weh, ¿Awach taq aweh i hat i xukoj riib' 
ruuk' i kireey i aj Israel? inki. 

12Eh jinaj chi kixilak re' je' wili xuq'or: Qajaaw reey re' hoj ma' jino'q qeh i 
k'ahchi' rukojom riib' ruuk' i kireey i aj Israel, ar ruuk' wilik i Eliseo jalal ruq'oral 
i Dios re' reh inq'orik reh i kireey i aj Israel chib'ih inaq'or i hat reey, atoob' ta 
pan awarb'al neenaq'or, inki. 

13Re' kireey i aj Siria je' wili i xuq'or keh: Chapahqaaj taq chaloq aha' wilik i 
Eliseo taq inaq'or reh chi nee nutaq'aaj ruchopariik, inki. Noq xq'orarik reh chi 
Dotán wilik. 

14Re' kireey i aj Siria xutaq'aaj taqe i ruk'ihaal soldado rij kawáyu wilkeeb', je' 
wo' taqe pan kareta xiooj, je' wo' taqe i xa chi kooq' kiooj, xiooj chupaam aq'ab' 
re' re', eh xkikotej riij i tinamit Dotán. 

15Eh kowahq'eq xwuktik i rumoso i Eliseo jalal ruq'oral i Dios, xooj chi riij i paat. 
Eh xrilow chi kotimaj riij i tinamit kuum i ki soldado i aj Siria wilik i wilkeeb' rij 
kawáyu, pan kareta, xrilow chi je' re' xooj wo' chik i koq pampaat je' wili i xuq'or 
reh i Eliseo: Jaaw, ¿Chib'ih i naaqa'nam? yu'naak xoj kuxik, inki. 

16Re' jalal ruq'oral i Dios je' wili i xuq'or: Maayohb'isaj awiib' ruum xiik' naah 
kik'ihaal i naa rutoob'iniik qeh i hoj chuwach i naa rutoob'iniik kekeh, inki. 

17Eh re' i Eliseo xub'an rutiij je' wili i xuq'or: WaJaaw i nuDios chayeew q'ab' reh i 
numoso chi nee ril awajaawriik, inki. Eh x-ib'irjik i rutiij, noq xrilow reje i wataq 
yuuq' i rumoso xrilow chi kotimaj riij chi ruk'ihaal soldado i Eliseo, wilik i 
wilkeeb' chi riij kawáyu, wilik taqe i wilkeeb' pan kareta ruch'ihil q'aaq'. 

18Noq xa ojik chik keh i chi q'aq'inik i aj Siria ar Dotán, re' Eliseo xub'an rutiij je' 
wili xuq'or: Wajaaw nuDios chayeew q'ab' chi kikahnoq chi moywach taqe i aj 
Siria, inki. Eh re' i QaJaaw Dios xukanaa' wo' chi moywach taqe i aj Siria ma' kota 
chik xi ilwik. 

19Eh je' wili i xq'orarik keh: Re' taq i hat ma' re' taj i b'eeh wili, ma' re' taj i 
tinamit wili taq inasik'. Re' hin nee taq ti nuk'am reje ruuk' i winaq k'ahchi' taq 
asik'im, inki, eh xuk'am wo' taqe reje Samaria. 

20Noq xi ponik ruum Samaria xub'an rutiij je' wili xuq'or: Yu'naak Jaaw cha teh 
inaq'kiwach taqe i winaq wili, inki. Eh re' QaJaaw Dios xuteh wo' chik 
inaq'kiwach xi ilwik wo' chik. Ar xkikoj rehtaal chi pan tinamit Samaria chik 
wilkeeb'. 

21Eh re' i kireey i aj Israel noq xrilow kiwach i aj Siria xupahqaaj reh i Eliseo chi 
je' wili: Hat wajaaw, ¿Mi naa nutaq'aam kikanteesjiik? inki. 

22Re' i Eliseo jalal ruq'oral i Dios je' wili i xuq'or: ¿Mi nataq'aaj kikanteesjiik re'? 
¿Mi naakansaj taqe re' i naachop taqe chaloq noq kichalik q'aq'ineel ruuk' i 
kiq'aslaj ch'ihch' ruuk' i kiflecha? Chayeew la' kiwa' kihaa' nee wo' chik inataq'aaj 
taqe reje ruuk' i kireey, inki. 

23Eh re' i kireey i aj Israel xub'an jinaj nimlaj ninq'iij xutaq'aaj ruyejeb'jiik i suq 
laj k'uxb'al wi'k. Eh xkian kiwa' kihaa', eh xutaq'aaj wo' chik taqe ruuk' i kireey ar 
Siria. Re' reey re' re' ma' kota chik xutaq'aaj i ru soldado chi kijot'ariik i aj Israel 
chupaam i ye'aab'. 

Re' i xub'an i Eliseo noq kotjik riij i tinamit Samaria kuum i aj Siria 

24Eh koq'uun chik re' i Ben-adad kireey i aj Siria xumol kiwach chu'nchel i ru 
soldado xoj kikotej riij i tinamit Samaria. 

25Eh ruum chi kikotem riij i tinamit re' re' xchalik i runimaal wi'jaleel ar ma' 
kireq ta chik k'uxumb'al keh yohb'aal wach xjohtik tz'aaq i chib'ih jariik xa re' i 
jinaj chinaah b'uurux xkitoj kajwinaq chi tumiin re' ruuk' i plata. Eh re' i yejaal i 
jinaj libra i rusaa' paloma, ho'oob' chi tumiin re' ruuk' i plata xkitoj. 

26Eh noq re' i kireey i aj Israel ik'ik i rub'an chinaah i tz'aaq' kotimaj wii' riij i 
tinamit jinaj ixoq xuk'er cho chii' chuq'orariik chi je' wili: Hat qajaaw reey 
kinatoob'eej, inki. 

27Re' i reey je' wili i xuq'or: Wila' ma' ti rutoob'eej i QaJaaw Dios ¿Nik' wach noq 
inakapaaj i hat chi nee tinutob'eej i hin? ¿Nee ta inche nuyeew atrigo ariis uuva i 
hin? inki. 

28¿Chib'ih jariik inak'ul? inki i reey. Re' ixoq je' wili i xuq'or: Re' ixoq wili je' wili 
xuq'or weh: Qakansaj awak'uun i hat yu'naak neenqak'ux, eh i iqal re' chik i weh 
neenqachaq'saj nenqak'ux, inki. 

29Eh chi junwaar chik je' wili i xnuq'or reh: Yu'naak re' chik awak'uun i hat naa 
qachaq'sam, naa qak'uxum, kinki reh. Eh re' reh xukeb'aa' i rak'uun ma' xuyeew 
ta chi k'uxarik, inki. 

30Noq rib'iraj i kireey i aj Israel i xuq'or ixoq xkaqrik xuweq i ruso' chi riij noq 
b'ehik i rub'an chinaah i tz'aq. Eh re' taqe i tinamit wilkeeb' ma' najt ta ruuk' 
xkilow chi rukojom i q'as wach itz'ihy wach ruti'jolal chupaam i runim rooq so'. 

31Re' reey je' wili xuq'or: Xti korik chi ruk'ul chi nee kiruyeew panti' k'axik i 
QaJaaw Dios wila' ma' xnutaq'aaj ru set'ariik i ralaq i Eliseo rak'uun i Safat, inki. 

32Re' reey xutaq'aaj wo' reje ruk'amariik i Eliseo. Eh re' i Eliseo tzunlik parupaat 
kuuk' taqe i k'amal b'eeh, xakomajaa' ta wo' imponik i rutaqareel i reey noq re' 
Eliseo je' wili xuq'or keh i k'amal b'eeh wilik ruuk': Re' i aj kansoom laj reey 
xutaq'aaj chee raj taqareel chi naa ruyok'om i walaq, noq neenk'uloq nee taq 

inatz'ap reje i puerta ma' nee ta taq inakoj chaloq, ruum re' reh xam wo' cho chi 
riij i ru reey, inki. 

33Eh re' i Eliseo xa kok'utaaj wo' rub'an kuuk' i k'amal b'eeh noq xponik i aj 
taqareel je' wili i xuq'or reh i Eliseo: Re' ti' k'axik k'ahchi' qak'ulum wili re' 
QaJaaw Dios xye'wik cho chi qanaah. Eh, ¿Nik' chik wach noq neenquy-eej chi nee 
qohrutoob'eej? inki. 

2 Rey 7 

1Eh re' i Eliseo je' wili xuq'or:  Re' hat chab'iraj i ruq'or i QaJaaw Dios chi je' wili:  
Iqal je' yu' ora panookb'al reh i Samaria re' i wuquub' nimaq lemeta chi arina naa 
aloq'om ruuk' i jinaj chi tumiin re' ruuk' i plata.  Eh re' i ho'lajuuj nimaq lemeta 
chi sebada naa aloq'om ruuk' i jinaj chi tumiin re' ruuk' i plata,  inki.  

2Eh re' winaq intowik reh i kireey i aj Israel je' wili xuq'or reh i Eliseo: Atoob' ta 
re' i QaJaaw Dios neeruqasaj chee ma' k'isa sebada pan taxaaj ma' nee tan 
k'ulariik je' rukab' inaq'or, inki. Re' Eliseo je' wili i xuq'or: Re' hat naa awilom 
ruuk' naq'awach i xnuq'or, xa re' la' ma' naa ta ak'uxum aweh, inki. 

3Eh kijib' taqe i winaq wilkeeb' panookb'al reh i tinamit tolin rax q'aah i kiij je' 
wilik xkiq'or chikiwach: ¿Chib'ih reet noq k'ahchi' quy-eem qakimiik ayu'? 

4Wila' xqachop qak'ux chi okik chupaam i tinamit nee qoh kimik ruum i ma' k'isa 
wi'jaleel wilik ar. Eh wixooj kahnik ayu' xanaa wo' qakimiik. Ruum aj re' i ruk'ul 
chi neenqachop qak'ux chi okik, taq taq i koq i wilik wii' i ki-itz'ihy naah paat i aj 
Siria, wila' xkikuy qamahk nee qoh kahnik chi k'achalkooj, wila' ma' xkikuy 
qamahk nee qoh kikansaj, inki taqe. 

5Eh noq xokik aq'ab' xiooj wo' hoq i wilik wii' i ki-itz'ihy naah paat i aj Siria. Noq 
xiooj k'oloq ar, re' taqe aj Siria ma' wilkeeb' ta chik chupaam i ki-itz'ihy naah 
paat. 

6Re' QaJaaw Dios xuyeew keh i aj Siria chi ib'irjik chupaam i ki-itz'ihy naah paat i 
choqik inki a'n i ruk'ihaal kareta i ruk'ihaal kawáyu reh q'aq'inik, eh ruk'ihaal 
soldado. Re' taqe i aj Siria xkikapaaj chi re' i kireey i aj Israel xkian jinaj wach 
kik'ux kuuk' i kireey i aj heteo i kireey i aj Egipto reh chi xi chalik chi q'aq'inik 
kuuk'. 

7Ruum i re' xkimol chi elik i aj Siria chupaam aq'ab' re' re', xkiq'eb' kahnoq i ki-
itz'ihy naah paat chi korjinaq, je' wo' i kikawayu ruch'ihil i kib'uruux. Xkimol chi 
elik i keh reh chi xkiko'leej riij i kik'achariik. 

8Eh noq xi ponik i ki-ib' chi aj rax q'aah i wilik wii' i ki-itz'ihy naah paat i aj Siria, 
xi okik i koq chupaam i jinaj keh itz'ihy naah paat xkik'ux i wi'k ha' xkireq ar. Eh 
xkik'am i plata, i oro itz'ihy xkireq ar. Xkik'am reje xooj kikehb'aa', eh xi sutinik 

wo' chik chaloq, xi okik wo' chik i koq chupaam i jinaj itz'ihy naah paat. Eh 
xkik'am wo' chik chu'nchel ixkireq' ar, xooj wo' chik kikeb'aa'. 

9Eh xkiq'or chikiwach chi je' wili: Ma' holohik taj i k'ahchi'kooj re' i suq rib'irjiik 
wili ma' k'ahchi' ta qaq'orom rib'iral keh i qatinamiit, wila' koxquy-eej chi 
neensaq'ik mahk i neen qa'an. Taq yu'naak qaq'or cho rib'iral chupaam i rupaat i 
reey, inki taqe. 

10Eh xiooj wo' hoq xi ponik xkik'er reje kichii' chi kiq'orob'jiik taqe i aj cha'joom 
xkich'ob' rub'ehel je' wili xkiq'or: Re' hoj, xoj ponik aha' kiyejaam wii' i ki-itz'ihy 
naah paat i aj Siria, eh ma' awach ta chik jino'q i wilik ar, ma' jino'q chik i nib'irjik 
ruq'oral. Xa re' chik taqe i kawáyu, i b'uurux, xi kahnik chi b'ak'alkeeb', re' taqe i 
itz'ihy naah paat xkikanaa' chi korjinaq, inki taqe. 

11Eh re' taqe i aj cha'joom wilkeeb' panookb'al reh i tinamit, xkik'er reje kichii' 
chuq'orariik rib'iral keh i wilkeeb' chupaam i paat i rub'an wii' taaq'anik i reey. 

12Eh re' reey xwuktik chaq'ab' je' wili xuq'or keh i kitoob'inik reh: Re' hin naa taq 
nuq'orom aweh chib'ih inkaaj kianam qeh i aj Siria. Re' keh keht'al chi kuyuj 
qawa' qahaa' inqa'an ruum i re' xi elik reje chupaam i ki-itz'ihy naah paat xooj 
kikeb'aa' kiib' xama' najt taj, reh chi noq nee qoh elik reje i hoj pan tinamit nee 
qoh kichop chi k'achlik qawach eh neekiokik cho panqatinamiit, inki. 

13Eh jinaj keh intoob'inik reh i reey je' wili xuq'or reh i reey: Neerub'an chi 
neenqataq'aaj ho'oob'-oq i winaq chikiij i ho'oob' chi kawayu wilkeeb' ayu' 
panqatinamiit reh chi nenooj kilow chib'ih i k'ahchi' keeb' i aj Siria. Wila' xi 
kanteesjik wo' chaloq xama' xta wo' chik neenquchej, xanaa wo' kooj rukuxiik 
kikansam i hoj ayu' panqatinamiit, inki. 

14Eh xkisik' wach i kiib' chi kawayu, i kiib' chi kareta. Re' reey je' wili i xuq'or reje 
keh: Hiy taq chawilow nik' wach noq wilik i ki-itz'ihy naah paat i aj Siria, inki. 

15Re' taqe i aj taqareel xiooj wo' hoq korehtaal xi ponik chi chii' i nim ha' Jordán. 
Eh Noq ojik inki a'n xkilow chi jinaj b'eeh kutulkeeb' i kiso' i chib'ih keh xkiq'eb' 
noq xkimol chi elik. Re' taqe i raj taqareel i reey xi sutinik wo' chik chaloq xk'ulik 
kik'utjaaj reh i reey i xponik kilow. 

16Re' i tinamit xi okik chupaam i ki-itz'ihy naah paat i aj Siria chuq'uchariik i 
xkikanaa' kahnoq. Xooj wo' eloq wach i xuq'or chee QaJaaw: Re' i wuquub' nimaq 
lemeta chi arina xkiloq' wo' ruuk' i xa jinaj chi tumiin re' ruuk' i plata, eh re' i 
ho'lajuuj i nimaq lemeta chi sebada xkiloq' wo' ruuk' i jinaj chi tumiin re' ruuk' i 
plata. 

17Re' i kireey i aj Israel xuq'or reh i winaq intowik reh chi naa rokiik chi cha'jinik 
panookb'al reh i tinamit, xa re' la' xch'eyarik paam kuum i tinamit, eh ar xkimik, 
xk'ularik wo' hoq je' wo' rukab' i xuq'or i QaJaaw ruuk' chii' i Eliseo jalal ruq'oral 
noq xponik i reey ruuk'. 

18Eh xk'ularik wo' hoq i xuq'or i jalal ruq'oral i Dios reh i reey, re' noq xuq'or chi 
je' wili: Je' yu' i iqal panookb'al reh i Samaria re' wuquub' nimaq lemeta chi arina 
naa taq aloq'om ruuk' i jinaj chi tumiin re' ruuk' i plata. Eh re' i ho'lajuuj nimaq 
lemeta chi sebada naa taq aloq'om ruuk' i jinaj chi tumiin re' ruuk' i plata, inki. 

19Re' noq xuq'or intowik reh i reey, chi je' wili: Nee ta ruqasaj chee ma' k'isa 
sebada i Dios pan taxaaj xama' nee ta wo' naq imb'aan inaq'or, inki. Eh re' Eliseo 
je' wili i xuq'or reh: Re' hin korik i nuq'or aweh chi naa awilom ruuk' naq'awach 
chi naa rub'aan i xnuq'or, xa re' la' re' hat ma' naa ta ak'uxum aweh, i nuchjik. 

20Re' winaq re' re' ma' xuk'ux ta wo' reh, ruum xpitz'arik paam kuum i tinamit 
panookb'al reh i tinamit, eh ar xkimik. 

2 Rey 8 

Re' ixoq aj Sunem xrehchaaj wo' chik i chib'ih reh 

1Re' i Eliseo jalal ruq'oral i Dios je' wili i xuq'or reh ixoq re' i xuk'achaa' wo' chik i 
rak'uun: Re' hat awuch'ihil taqe awach aweh neerub'an chi nee tiooj k'achareel, 
xa aha' pa' nawaaj, ruum re' i QaJaaw Dios xuq'or chi naa ruye'em chee wi'jaleel 
chinaah i qatinamiit chuwach i wuquub' haab', inki. 

2Eh re' ixoq xub'an wo' hoq i xq'orarik reh ruum i jalal ruq'oral i Dios xuyejaa' 
riib' ruch'ihil i rak'uun noq xooj pan kitinamiit i aj filisteo, ar xponik k'acharoq 
chuwach i wuquub' haab'. 

3Eh noq xik'ik i wuquub' haab' re' ixoq xsutinik wo' chik chaloq Israel. Xooj 
ruq'oreej i reey xponik ru pahq'aaj reh chi naa wo' chik ruye'ariik reh i rupaat 
ruch'ihil i rak'aal. 

4Re' reey k'utaaj i rub'an ruuk' i Giezi rumoso i Eliseo jalal ruq'oral i Dios. Re' 
reey je' wili i xuq'or reh i Giezi: Cha a'n otob'il chak'utjaaj weh chu'nchel i ma' 
ilooj taj xub'an i Eliseo, inki. 

5Re' Giezi manlik k'ahchi' ruk'utjaam reh i reey nik' wach noq xuk'achaa' wo' chik 
i rak'uun ixoq i Eliseo noq xponik ixoq re' re' chupahqaljiik reh i reey chi naa wo' 
chik ruye'ariik reh i rupaat, i rak'aal. Eh re' i Giezi je' wili xuq'or: Qajaaw reey re' 
ixoq wili i nuq'or aweh, re' i rak'uun ruch'ihil i xye'arik wo' chik ruk'achariik 
ruum i Eliseo, inki. 

6Eh re' reey xupahqaaj reh ixoq mi korik, re' reh xuk'utjaaj reh i reey i xuk'ul. Re' 
i reey je' wili i xuq'or reh jinaj intowik reh: Re' i hat naa rojiik aq'asam reh ixoq 
wili chu'nchel i chib'ih reh rukanaam kahnoq. Naa wo' aq'asam reh i tz'aaq' i 
wach i rutik xelik chuwach i wuq'uub' haab' noq ma' xwihik ta ayu', inki. 

Re' i Hazael xokik chi reey ar Siria 

7Eh chi riij i re', re' Eliseo jalal ruq'oral i Dios xooj pan tinamit Damasco, eh 
yowaab' i Ben-adad kireey i aj Siria. Eh xkiq'or reh i kireey chi re' i Eliseo wilik ar 
Damasco. 

8Re' reey je' wili i xuq'or reh i Hazael: Re' hat naa awojiik ruuk' i jalal ruq'oral i 
Dios, neenak'am reje jino'q rukooch, neenaq'or reh chi nee rupahqaaj reh i Dios 
mi konee kink'achjik ruuk' i nuyab'ilaal, inki. 

9Eh re' i Hazael xuk'am reje i kooch re' ruuk' i q'e' holohaq kielik ar Damasco, 
ka'winaq chi cameyo xi ihqanik reje reh xooj wo' ruuk' i Eliseo. Eh noq xponik 
ruuk' xupab'aa' riib' chuwach je' wili i xuq'or reh: Re' Ben-adad awak'uun noq 
wilik i kireey i aj Siria xirutaq'aaj cha wuuk' reh chi neenaq'or weh mi konaa 
ruk'aachjiik ruuk' i yab'ilaal wilik wii', inki. 

10Re' i Eliseo jalal ruq'oral i Dios je' wili i xuq'or: Chaq'or reh chi naa ruk'aachjiik 
ruuk' i ruyab'ilaal, xa re' la' xuk'uhtaaj chik weh i QaJaaw Dios, chi xanaa wo' 
rukimiik, inki. 

11Eh re' i Eliseo kow xrilow panaq'wach i Hazael, najt xub'an reh chi je' re', re' 
Hazael ma' suq ta xub'an reh, eh re' Eliseo xokik chi oq'ik. 

12Re' Hazael xupahqaaj reh chi je' wili: ¿Chib'ih reet noq oq'ik i na a'n jaaw? inki. 
Re' i Eliseo je' wili i xuq'or: Ruum re' hin weht'al chik i ti' k'axik naa a'nam keh i 
wuch aj Israel. Re' hat naa ak'atam i kipaat inkiko'leej wii' kiib', eh naa akansam 
taqe kik'ijolaq, ruuk' i q'aslaj ch'ihch', naa aq'ojom taqe wataq ab'aj kiha'lak'uun. 
Eh naa aset'em i kipaam taqe i yowaab' ixoq, inki. 

13Re' i Hazael je' wili i xuq'or: ¿Chib'ih reet noq neenub'an i je' re'? Re' hin ma' xta 
wajaawriik xa je' nukab' jino'q i tz'i', inki. Re' Eliseo je' wili i xuq'or: Re' i QaJaaw 
Dios xuk'uhtaaj weh chi re' hat naa awokiik chi kireey i aj Siria, inki. 

14Eh re' i Hazael xukanaa' kahnoq i Eliseo xooj wo' chik ruuk' i Ben-adad i ru 
reey. Eh xpahqaljik reh chi je' wili: ¿Chib'ih jariik i xuq'or aweh i Eliseo chi riij i 
nuyab'ilaal? i nuchjik. Re' Hazael je' wili i xuq'or: Re' Eliseo xuq'or weh chi naa 
ak'aachjiik ruuk' ayab'ilaal, inki. 

15Eh chi junwaar chik re' Hazael xuk'am chaloq jinaj i piim laj itz'ihy xumuhaa' 
panha', eh xub'ur i wach i ru reey korehtaal xjihq'ik, eh xkimik. Eh re' chik i 
Hazael xokik chi reyil chi jilow. 

Re' kireey i aj Judá 
(2 Cron 21.1-20) 

16Eh hoob'-oq chik haab' rokiik chi reyil i Joram ar Israel re' i rak'uun i Acab, noq 
xokik chi reyil Judá i Joram rak'uun i Josafat. 

17Re' Joram kab'laj ru ka'winaq haab' i wilik reh noq xokik chi reyil. Eh waxiqiib' 
haab' xwihik chi reyil Jerusaleem. 

18Re' Joram xub'an i yiib' wach na'ojb'al, je' rukab' i xkian taqe i xi wihik chi reyil 
Israel. Eh xub'an kaxáro ruuk' i rixq'uun i Acab, xub'an i yiib' wach na'ojb'al 
chuwach i QaJaaw Dios. 

19Eh re' QaJaaw Dios xama' xusach ta wo' kiwach i riih rumaam Judá, ruum 
xuketelaaj wach i David i raj kamanoom. Ruum ruq'orom chi jinaj keh i riih 
rumaam naa rukahniik chi saqum chi juneliik. 

20Eh noq xwihik chi reyil i Joram Judá. Re' taqe i aj Edom xkitoq'aa' peleto kuuk' i 
aj Judá. Eh xkesaj kiib' chi ri'sil i rajaawriik xkipab'aa' kireey pankeh. 

21Re' i reey Joram xooj Zair, ruch'ihil chu'nchel i rukareta. Eh xi wuktik reje 
chaq'ab' xooj naq kian reh i aj Edom re' i xsutinik riij i tinamit. Xa re' la' chupaam 
aq'ab' re' re' i Joram ruch'ihil i kib'esanik reh i rukareta xkimol chi elik. Re' taqe i 
ru soldado xooj kikeb'aa' kiib' chupaam i ki-itz'ihy naah paat. 

22Je' re' noq re' taqe i aj Edom xkesaj kiib' chi ri'sil i kajaawriik i aj Judá, xa 
chupaam wo' q'iij re' re' xub'an i peleto i tinamit Libna, xresaj riib' chi ri'sil i 
rajaawriik i Judá. 

23Re' taqe i ruk'uliil i xub'an i reey Joram tz'ihb'amaj rehtaliil chupaam taqe i 
huuj reh i Crónicas. Re' wo' tz'ihb'amaj wii' i rehtaliil i xkian i xi wihik chi reyil 
Judá. 

24Eh re' reey Joram xkimik reje ar xkimuq'aa' i muhqinaq wii' taqe i rumaam 
rati't chupaam i rutinamiit i reey David. Eh re' chik i Ocozías i rak'uun xkahnik 
chi reyil chi jilow. 

25Eh noq kab'laj chik haab' rokiik chi reyil Israel i Joram rak'uun i Acab, re' i 
Ocozías rak'uun i Joram xokik chi reyil Judá. 

Re' noq xokik chi reyil Judá i Ocazías 
(2 Cron 22.1-6) 

26Re' Ocazías kiib' ru ka'winaq haab' i wilik reh noq xokik chi reyil. Eh xakiib' wo' 
haab' xwihik chi kireey i aj Judá ar Jerusaleem. Re' i rutuut Atalía i rub'ihnaal riih 
rumaam Omri, xwihik chi kireey i aj Israel. 

27Re' Ocozías xub'an i yiib' wach na'ojb'al chuwach i QaJaaw Dios. Je' rukab' i 
xkian i riih rumaam i Acab, ruum re' i reey Joram rujii' wo' hoq i Acab. 

28Re' Ocozías i kireey i aj Judá, ruch'ihil i Joram rak'uun i Acab kireey i aj Israel 
xiooj chi q'aq'inik Ramot wilik ar Galaad ruuk' i Hazael i kireey i aj Siria. Xa re' la' 
re' taqe i aj Siria xkiq'oj i Joram. 

29Re' Joram xsutinik reje Jezreel reh chi xooj riq'omaaj aha' wilik ixq'ojarik kuum 
i aj Siria noq xponik chi q'aq'inik Ramot ruuk' i Hazael kireey i aj Siria. Ruum chi 
ti' wilik i Joram re' i Ocozías xooj rilow ar Jezreel. 

2 Rey 9 

Re' Jehú xpa'ab'jik chi kireey i aj Israel 

1Re' Eliseo jalal ruq'oral i Dios xuyuq'eej jinaj i k'ijool re' ruuk' taqe i jalal 
ruq'oral i Dios je' wili xuq'or reh: Chayejaa' awiib' reh chi nee tiooj Ramot wilik 
ar Galaad, neenak'am reje i jinaj lemeta chi aseite wili. 

2Eh noq nee ti ponik ar neenasik' i Jehú rak'uun i Josafat riih i Nimsi, nee ti okik i 
koq wilik wii'. Neenawesaj cho chi kixilak i ruch'ihil neenak'am reje pan tokoom 
paat. 

3Eh neenachop chaloq i jinaj lemeta chi aseite neenajalk'iij wach naah je' wili i 
neenaq'or reh: Je' wili i xuq'or i QaJaaw Dios chi naa kaat nupab'aam chi kireey i 
aj Israel, tiko'q reh. Eh neenateh i puerta nee ti elik cho chi jumehq'iil ma' nee ta 
nacham chaa wiib', inki. 

4Re' k'ijool i jalal ruq'oral i Dios xooj wo' hoq Ramot wilik ar Galaad. 

5Eh noq xponik chupaam i tinamit re' re', xponik taqe rureq i kajaaw i soldado chi 
kimolom kiib', je' wili i xuq'or keh: Jaaw kinakuy taq jinaj inwaaj nuq'oreem taq 
chaxilak, inki. Re' Jehú je' wili xuq'or: ¿Awach qeh i hoj inawaaj aq'oreem? inki. 
Re' i hat kajaaw i soldado tiwaaj kaat nuq'oreem inki i k'ijool. 

6Eh re' Jehú xooj chupaam jinaj i tokoom paat. Eh re' i k'ijool jalal ruq'oral i Dios 
xujalk'iij aseite wach naah i Jehú je' wili xuq'or reh: Re' QaJaaw Dios inqanimaj i 
hoj, hoj aj Israel xuq'or weh chi naa kaat nupab'aam chi kireey i nutinamiit Israel. 

7Eh xuq'or chi hat naa asachwiik kiwach taqe i riih rumaam i Acab re' i wilik chi 
taaq'anik cha naah. Re' hat naa aq'ajwiik wach reh i Jezabel i kikanteesjiik ijalal 
nuq'oral ruch'ihil chu'nchel i numoso xutaq'aaj kikantesjiik. 

8Re' hin naa nusacham kiwach i rak'uun rixq'uun i Acab. Naa rukuxiik nusacham 
kiwach i winaq wilkeeb' Israel, ma' jino'q chik i naa nukanaam chi k'achalkeeb'. 

9Re' hin naa nusacham kiwach i rak'uun rixq'uun i Acab, je' rukab' noq nusach 
wach i rak'uun rixq'uun i Jeroboam rak'uun i Nabat. Eh je' wo' rukab' noq nusach 
kiwach i rak'uun rixq'uun i Baasa rak'uun i Ahías. 

10Eh noq naa rukimiik ixoq Jezabel ma' awach ta naa rumuq'aniik reh, re' taqe 
tz'i' naa kik'uxwiik reh chupaam i ye'aab' Jezreel, inki Dios, inki. Eh chi riij i re', 
re' i k'ijool jalal ruq'oral i Dios xuteh chee puerta xooj chi jumehq'iil. 

11Eh noq xooj wo' chik k'oloq i Jehu kuuk' i ruch'ihil, xkipahqaaj reh chi je' wili: 
¿Chib'ih jariik i k'ahchi' ruk'ulariik? ¿Chib'ih iraaj awuuk' i je' ahqaal re' re'? inki 
taqe. Re' Jehú je' wili i xuq'or: Re' taq i hat aweht'al taq wach i winaq re' re', eh 
aweht'al taq nik' wach inq'orik, inki. 

12Re' taqe ruch'ihil i Jehú je' wili xkiq'or reh: Maa chuk i q'orik chak'utjaaj qeh 
chu'nchel, inki taqe. Re' Jehú je' wili xuq'or keh: Re' i k'ijool re' re' je' wili xuq'or 
weh: Re' QaJaaw Dios xuq'or weh chi yu'naak naa kaat nupab'aam chi kireey i aj 
Israel, inki weh. 

13Re' taqe ruch'ihil i Jehú chi jumehq'iil xkichop chee i ruka'taah i kiso' xkihe' 
wach ixkaleria tz'aq reh chi xpahik chinaah i Jehú. Eh xkixulej reje paam i kituun, 
kow xkik'er reje kichii' chuq'orariik chi je' wili: Yu'naak re' chik i Jehú i qareey, 
inki taqe. 

Re' i Jehú xukansaj i Joram kireey i aj Israel 

14Re' i Jehú rak'uun i Josafat riih i Nimsi je' wili noq xuyejaa' wach rukanteesjiik i 
reey Joram. Re' noq re' Joram ruch'ihil taqe ponoq i ru soldado chi q'aq'inik ruuk' 
Hazael kireey i aj Siria, chi ko'ljiik rij irutinamiit Israel chupaam i tinamit Ramot 
wili ar Galaad. 

15Re' i Joram xooj pan tinamit Jezreel chi riq'oomjiik ixq'ojarik reje reh kuum i aj 
Siria noq xub'an i q'aq'inik. Eh re' Jehú je' wili i xuq'or keh i ru soldado: Wila' 
korik chi naawaaj chi re' hin nee kinkahnik taq chi aareey, ma' awach ta taq aweh 
i nelik reje pan tinamit ayu' Ramot, reh chi ma' awach ta jino'q neenooj q'oroq 
rib'iral ar Jezreel, inki. 

16Eh re' i Jehú jumehq'iil xjohtik reje chi riij i rukawayu xooj pan tinamit Jezreel, 
ar yoklik pan yokaab' i reey Joram ruum i ruti'kiil. Eh re' i Ocozías i kireey i aj 
Judá wilik wo' ponoq chi rula'jiik i Joram. 

17Eh re' winaq i wilik chinaah najt naah paat incha'jinik i tinamit xrilow reje 
kiwach i ru soldado i Jehú chi k'ulik inki a'n iloq, je' wili xuq'or reh i reey Joram: 
Re' hin k'ahchi' wilom chi xik'uloq taqe i soldado, inki. Re' i Joram je' wili i xuq'or: 
Chataq'aaj reje jino'q ilil reh chi riij i kawáyu neerupahq'aaj keh, mi suq kiil 
k'uxliis inkik'am chaloq, inki. 

18Re' i aj taqareel xooj wo' rilow chi riij i kawáyu je' wili xuq'or keh: Re' reey 
xutaq'aaj cho rupahqaljiik ¿Mi rusuqkiil k'uxliis taq i nak'am chaloq? inki. Re' 
Jehú je' wili i xuq'or: ¿Chib'ih inawaaj ree hat mi suq kiil k'uxliis inqak'am chaloq 
kim chi wiij? inki reh. Eh re' incha'jinik reh i tinamit je' wili i xuq'or reh i Joram: 
Re' winaq i xnutaq'aaj reje, ma' xsutinik ta chik chaloq, inki. 

19Chi riij i re' jinaj wo' chik i xutaq'aaj reje rij kawáyu chi rilariik, noq xponik 
kuuk' je' wili i xuq'or keh: Re' reey Joram xutaq'aaj cho rupahqaljiik ¿Mi suq kiil 
k'uxliis taq i nak'am chaloq? inki. Eh re' i Jehú je' wili i xuq'or: ¿Chib'ih inawaaj 
reh i hat mi suq kiil k'uxliis inqak'am chaloq? Kim chi wiij, inki reh. 

20Re' incha'jinik reh i tinamit je' wili i ruq'or reh i Joram: Re' i winaq xnutaq'aaj 
ruka'peech, ma' xk'ulik ta wo' chik iloq. Re' imb'esanik cho reh i kareta re' ta 

b'ila' i Jehú re' riih i Nimsi ruum kow chalik i rub'an, ruum xa re' wo' reh kow 
imb'esanik, inki. 

21Re' i Joram i kireey i aj Israel je' wili xuq'or: Chayejaa' taq weh i nukareeta, inki. 
Eh xkiyejaa' wo' reh i rukareta xooj reje chupaam, re' i Ocazías kireey i aj Judá 
xooj wo' reje i reh parukareta. Eh noq xkik'ul i Jehú xiqajik pan kikareta chi 
kiju'junaal, ar xkik'ul i Jehú chupaam i ruye'aab' i Nabot aj Jezreel. 

22Eh noq re' i reey Joram xrilow wach i Jehú xupahqaaj reh chi je' wili: ¿Mi suq 
kiil k'uxliis i nak'am chaloq? inki. Re' i Jehú je' wili xuq'or: ¿Nik' wach noq 
inawaaj chi nee qoh wihik pansuqkiil k'uxliis ruum noq re' i Jezabel atuut k'ahchi' 
chulooq'jiik taqe i tiyoox re' i k'oyomal, eh kok'ahchi' chi warinik? inki. 

23Xrib'iraj chi je' re' i reey Joram xusutej reje i rukareta xumol naq chi elik, xuk'er 
reje chii' chuq'orariik reh i Ocazías chi je' wili: Qajot'ariik iraaj, inki. 

24Xa re' la' re' Jehú xutz'ehtaaj reje i Joram ruuk' i ru flecha. Eh noq xuk'ut chi 
kow manlik xokik chi jurub' i Joram xik'ik rureq i ránima, eh xq'ehb'ik chupaam i 
rukareta chi kamnaq chik. 

25Eh re' i Jehú je' wili i xuq'or reh i Bidkar i kajaaw i ru soldado: Chawesaj reje 
ayu' i kamnaq ar hiy chakut chupaam i ruye'aab' i Nabot aj Jezreel. K'oloq 
panak'ux noq re' hat re' hin k'ahchi' naq qab'esam i rukareta i Acab re' i rajaaw i 
Joram. Xuq'or i QaJaaw Dios chi naa ruye'em i ti' k'axik wili chinaah i Acab. 

26Eh je' wili xuq'or: Re' hin xwilow chi xkikansaj i Nabot, ruch'ihil taqe i rak'uun. 
Eh re' hin naa kaat nuye'em chutojariik amahk chupaam i ye'aab' wili, re' wili 
korik ruum re' hin i Dios kinq'orik reh, inki. Eh chak'am reje i ruti'jolal i Joram ar 
chayeew chupaam i ruye'aab' i Nabot je' rukab' i xuq'or i QaJaaw Dios, inki. 

Re' Jehú xukansaj i Ocazías kireey i aj Judá 
(2 Cron 22.7-9) 

27Eh noq xrilow chi je' re' i Ocozías kireey i aj Judá xyo'jik xumol chi elik, xooj ar 
Bet-hagan. Re' i Jehú xtohq'ik rusik'im, je' wili i xuq'or keh i ru soldado: I ruk'ul 
wo' chi naa taq akansam i Ocozías reh, inki. Eh xkikut wo' chi flecha wach yuuq' 
Gur wilik chucheel Ibleam, xa re' la' re' i Ocozías kox b'ehik reje ko ar xponik 
kimoq Meguido. 

28Chi riij i re', re' taqe i kikamanik ruuk' i Ocozías xi k'amwik reje reh i ruti'jolal 
pan kareta ar Jerusaleem, ar xkimuq'aa' parutinamiit i David re' i muhqinaq naq 
wii' i rumaam rati't. 

29Noq junlaj haab' chik rokiik chi reyil Israel i Joram, rak'uun i Acab xokik chi 
reyil Judá i Ocozías. 

Re' rukimiik ixoq Jezabel 

30Re' Jehú xooj Jezreel. Eh noq xrib'iraj chi je' re' i Jezabel xriq'omaaj riij 
inaq'wach xukoj xoyb'al wach naah, eh xuk'uhtaaj cho riib' pan ventana. 

31Noq xokik i koq pan tinamit i Jehú je' wili i xq'orarik reh ruum i Jezabel ¿Chib'ih 
i na a'n i hat Zimri kansan reh i ehchan aweh? inki. 

32Re' Jehú xtz'ehtanik johtoq pan ventana je' wili xuq'or: ¿Jarub' taqe wilkeeb' chi 
wiij? Xakiib' ixib' taqe i winaq xab'anooj keh chi kapuun taqe xsahchik kik'ux chi 
rilariik. 

33Re' Jehú je' wili xuq'or keh: Chakut taq cho wach ak'al i Jezabel re' re', inki. Eh 
xkikut chaloq ixoq, xkihranik i rukik'eel wach tz'aq, je' wo' chikiij taqe i kawáyu, 
eh xkiyeq'eb'eej paam ixoq re' re'. 

34Re' Jehú xokik i koq chub'anariik ruwa' ruhaa'. Eh koq'uun chik je' wili i xuq'or: 
Yu'naak hiy taq chamuq'aa' i yiib' wach ixoq re' re'. Neerub'an chi nee taq i 
namuq'aa' xa ruum chi rixq'uun jinaj i reey, inki. 

35Eh noq xiooj k'oloq chi rumuq'ub'jiik ma' manlik ta chik wach noq xponik kireq 
ach wo' re' i rub'aqil i naah, i rooq, i q'ab', xponik kireq. 

36Eh noq xi sutinik reje i winaq xponik kiq'or reh i Jehú. Re' Jehún je' wili i xuq'or: 
Re' xk'ularik wili re' wo' ruq'orom chee QaJaaw Dios ruuk' chii' i jalal ruq'oral 
Elías rub'ihnaal aj ar Tisbe, noq xuq'or chi je' wili: Re' i Jezabel re' taqe i tz'i' naa 
ruk'uxwiik reh i ruti'jolal chupaam i ye'aab' Jezreel. 

37Re' i ruti'jolal i Jezabel naa rukahniik chi xa je' chik rusaa' chikop chinaah i 
wach ak'al chupaam i ye'aab' Jezreel. Korehtaal ma' naa ta chik runaab'jiik wach 
reh chi ma' awach ta neenq'orik reh chi je' wili: Re' wili i ruti'jolal Jezabel, ma' 
ko'q taj, inki. 

2 Rey 10 

Re' Jehú xkuxik rukansam i rak'uun i Acab 

1Re' Acab lajeeb' ru kajwinaq i rak'uun xwihik Samaria. Re' Jehú xutz'ihb'aaj reje 
kihuuj taqe i aj taaq'oom chupaam i tinamit, je' wo' taqe i k'amal b'eeh, je' wo' 
taqe i q'atal q'orik, wilkeeb' ar, re' taqe i rak'uun i Acab, je' wili xuq'or reje keh: 

2Re' taq i hat titaaq'anik chikinaah taqe i rak'uun i Acab, je' wo' chikinaah taqe 
rukawayu, je' wo' chikinaah taqe i rukareta i rutz'a'amb'aal reh q'aq'inik, je' wo' 
chikinaah i paat i ruko'leej wii' riib'. Eh noq nee imponik taq panaq'ab' huuj wili. 

3Chasik' taq chaxilak i korik wach ruk'ux, holohik runa'ojb'al, reh chi nee inakoj 
taq chi jilow i aawajaaw, reh chi nee rub'an i q'aq'inik taq chako'ljiik, inki. 

4Eh re' keh ma' k'isiin ta xiyo'jik, je' wili xkiq'or chikiwach: ¿Nik' wach noq 
neenqakuy i q'aq'inik ruuk' i Jehú? ni xata re' reey Joram, ni xata re' i reey 
Ocozías xkikuy i q'aq'inik ruuk', inki taqe. 

5Re' inilwik reh i paat imb'aan wii' taaq'anik, re' inilwik reh i tinamit, re' taqe i 
k'amal b'eeh re' taqe i ki ilwik reh taqe i rak'uun i Acab, je' wili i xkitaq'aaj 
ruq'orariik reh i Jehú: Re' hoj, hoj awaj kamanoom ma' nee ta nqapab'aa' jino'q 
chi qareey, eh xa nee wo' inqa an i neenaq'or qeh. Eh cha a'n quuk' i ruk'ul cha 
weh, inki taqe. 

6Re' i Jehú xutz'ihb'aaj wo' chik reje kihuuj, je' wili i xuq'or reje keh: Wila' korik 
chi, chi wiij taq wilkaat, eh i kinawaaj taq kiin animam, chayok' taq i kalaq taqe i 
rak'uun taq aareey Acab, eh je' yu' i iqal nee taq i nak'am cho weh i kinaah ayu' 
Jezreel, inki. Eh re' taqe i lajeeb' ru kajwinaq chi rak'uun i Acab ar naq wilkeeb' 
Samaria kuuk' i nimaq wach kikamaj xk'isanik keh. 

7Eh noq xkik'ul i huuj re' re' taqe i k'amal b'eeh ar Samaria xkichop taqe i lajeeb' 
ru kajwinaq chi rak'uun i Acab xkuxik kiyok'om i ralaq. Eh xkiham pantaq 
chakach i kinaah, xkitaq'aaj reje reh i Jehú ar Jezreel. 

8Eh jinaj i aj taqareel xooj k'oloq ruuk' i Jehú je' wili xuq'or reh: Xik'uloq i xi 
k'amwik cho reh i kinaah taqe i rak'uun i reey Acab, inki. Re' Jehú je' wili xuq'or: 
Ka'tuhb' taq chawesaj nee taq i nayeew panookb'al reh i tinamit, ar taq nee 
nakanaa' reh iqal, inki. 

9Eh chi junwaar xooj i Jehú panookb'al, je' wili i xuq'or keh i tinamit: Re' taqe wili 
xikimik, xa re' la' ma' re' ta taq amahk i hat. Re' la' hin xinyej-anik wach 
rukanteesjiik i nureey Joram. ¿Awach xkansanik keh taqe i wili noq inaq'or taq i 
hat? 

10Chanab'eej taq chi korik chi chu'nchel i xuq'or i QaJaaw Dios chi naakik'ulum 
taqe i awach reh i reey Acab xk'ularik chik, ma' xik'ik ta wach ruum re' i QaJaaw 
Dios xq'orik chaloq ruuk' chii' i jalal ruq'oral Elías rub'ihnaal, inki. 

11Eh re' Jehú xutaq'aaj rukanteesjiik taqe i awach reh i Acab wilkeeb' Jezreel. 
Xutaq'aaj wo' kikanteesjiik chu'nchel i kitaaq'anik ruuk' je' wo' taqe i naah 
ramigo i Acab, je' wo' taqe i wilkeeb' chi k'amal b'eeh aj tiij, ma' jino'q chik keh i 
re' xukanaa'. 

12Re' Jehú xelik reje Jezreel xooj Samaria. Eh xponik Bet-equed re' wilkeeb' wii' 
cha'jen chikop. 

13Ar xureq taqe i ras ruchaaq' i Ocozías i xwihik cho chi kireey i aj Judá, re' Jehú 
xupahqaaj keh chi je' wili: ¿Awach taq i hat? inki. Re' keh je' wili i xkiq'or: Hoj ras 
ruchaaq' i Ocozías, ojik inqa'an chi ruye'ariik rusuqkiil kik'ux i rak'uun rixq'uun i 
reey, je' wo' hoq i rak'uun rixq'uun ixoq reey Jezabel, inki taqe. 

14Re' Jehú je' wili i xuq'or: Chachop taqe chi k'achlik kiwach, inki. Eh xkichop wo' 
chi k'achlik kiwach, ar xkikansaj taqe chi q'aslaj ch'ihch' chucheel i chaam laj jul 
wilik inset'arik wii' i rismaal kiij i tentzun. Kiib' roxk'ahl chi winaq i xkikansaj ar, 
ma' jino'q chik keh i xkikanaa'. 

15Eh re' Jehú noq xelik reje ar xuk'ul pamb'eeh i Jonadab rak'uun i Recab. Xuyeew 
rusuqkiil ruk'ux, je' wili i xuq'or reh: ¿Mi korik wach ak'ux i hat wuuk' i hin, je' 
rukab' rukorkiil wach i nuk'ux i hin awuuk' i hat? inki. Re' hin korik wach nuk'ux 
awuuk', inki i Jonadab. Wila' je' re' chayeew weh aq'ab' inki i Jehú. Eh xuyeew wo' 
hoq i q'ab', eh re' Jehú xuchop chi q'ab' xujosaj parukareta. 

16Eh je' wili xuq'or reh: Taq chi wiij neenawilow noq q'e' ti' inwik'raaj chi ma' 
nimjik ta chi korik i QaJaaw Dios. Je' aj re' noq xuk'am reje parukareta ar 
Samaria. 

17Eh noq xi ponik Samaria re' Jehú xukansaj taqe chu'nchel i riih rumaam i Acab, 
re' taqe i koxikahnik naq chi k'achalkeeb'. Xkuxik taqe rukansam chu'nchel, je' 
wo' rukab' i ruq'orom chee QaJaaw Dios ruuk' chii' i Elías. 

Re' Jehú xusach wach i rulooq'jiik i tiyoox Baal 

18Re' Jehú xutaq'aaj rumolariik kiwach chu'nchel i tinamit je' wili xuq'or keh: Re' 
reey Acab xa kisiin xuloq'ej i tiyoox Baal. Eh re' hin naa nuye'em ruloq'il chi 
korik, inki. 

19Eh cha taq'aaj taq rumolariik kiwach i kajaaw i k'amal kib'eeh aj tiij chuwach i 
Baal. Ma' jino'q nee rukanaa' cho riib' ruum awach i neenkahnik chaloq 
neenkanteesjik. Re' hin jinaj i nimlaj mayiij naa nuye'em chuwach i Baal, inki. 
Xanaah re' Jehú xa b'amb'al i rub'an keh, xa re' xraaj chi xukansaj taqe chu'nchel i 
kiloq'inik reh i Baal. 

20Ruum i re' xuq'or chi naa rub'aan jinaj i nimlaj ninq'iij ye'b'al ruloq'il i Baal, eh 
xb'aan wo' hoq. 

21Re' Jehú xutaq'aaj i rutaq'areel chupaam i ye'aab' Israel reh i rumolariik 
kiwach. Eh chu'nchel i kiloq'inik reh i Baal xiooj wo' k'oloq chupaam i rupaat i 
kitiyoox. Ma' jino'q chik i ma' xooj taj, je' re' noq re' i paat inkiloq'ej wii' i Baal 
xnujik chi korik xama' aha' ta chik kiokik. 

22Re' Jehú je' wili i xuq'or reh i molwik reh i kiso': Chawesaj chee kiso' reh chi 
neenkikoj noq inki a'n kamanik chuwach i Baal, inki. Re' i molwik reh itz'ihy, 
xresaj wo' chaloq. 

23Eh xokik i koq i Jehú parupaat i tiyoox Baal i ruch'ihil i Nadab. Re' Jahú je' wili i 
xuq'or keh i kiloq'inik reh i Baal: Re' taq i hat chawik'raaj taq awiib' mo'-oq 
awach taq chaxilak ayu' inloq'inik reh i k'achlik Dios, xa re' wo' taq i hat i 
tiloq'inik reh i Baal naa taq awihiik ayu', inki. 

24Eh re' taqe i kiloq'inik reh i Baal xi okik i koq parupaat i kitiyoox chi 
ruq'ahteesjiik i kik'atoj mayiij, re' Jehú xupab'aa' taqe i kajwinaq chi winaq rij 
paat i koq je' wili i xuq'or keh: Wila' awach jino'q taq aweh i hat nee rukanaa' chi 
k'achlik jino'q keh i winaq re' re', re' taqe i xnuyeew taq panaq'ab' re' reh naa 
rukanteesjiik chi jilow, inki. 

25Eh noq xkikohlaaj ruq'ahteesjiik i kimayiij re' Jehú je' wili i xuq'or keh i 
kajwinaq chi kajaaw soldado: Okeen taq i koq kuxoq taq akansam taqe i winaq re' 
re' ma' jino'q taq chik nee nakanaa' chi k'achlik, inki. Re' taqe winaq re' re' xkian 
wo' hoq i xuq'or i Jehú, xi okik i koq parupaat i tiyoox Baal xkuxik kikansam ruuk' 
i q'aslaj ch'ihch' korehtaal xi ponik chi kansanik chupaam i ye'aab' q'e' looq' chi 
keh. 

26Eh xkesaj chaloq taqe i tz'aqoj tiyoox, eh xkik'at. 

27Xkiyojib'eej i artaal xkiyojib'eej i rupaat i tiyoox Baal, re' ye'aab' re' re' 
xkikanaa' chi ye'aab' sa'rb'al je' re' xkahnik chi jumpech. 

28Re' Jehú je' wili noq xusach wach i tz'aqoj tiyoox Baal ar Israel. 

29Atoob' ta je' re' i xub'an i Jehú re' reh xama' xukanaa' ta wo' rub'aan taqe i 
mahk xub'an i reey Jeroboam rak'uun i Nabat. Re' i xk'amwik kib'eeh i aj Israel 
chub'anariik i mahk. Re' Jehú xama' xresaj ta wo' hoq i k'isa wakax tiyoox oro 
inkiloq'ej ar Bet-el, ar Dan. 

30Eh re' i QaJaaw Dios je' wili i xuq'or cho reh i Jehú: Re' hat xa a'n i holohik chi 
nuwach xasach kiwach i rak'uun i riih rumaam i Acab, je' rukab' inwaaj i hin. 
Ruum chi je' re' xa a'n re' hin i nuq'or aweh chi re' ju'jun keh awak'uun ju'jun keh 
awiih i xikin awiih naa kokiik chi reyil Israel korehtaal kiponik parukaaj ch'iht 
taqe awiih aamaam. 

31Xa re' la' re' Jehú xama' xub'an ta wo' chi korik i ruq'or i ruk'uhb'aal i Dios re' i 
qaDios i hoj, hoj aj Israel, xama' xukanaa' ta wo' rub'aan i mahk xub'an i Joram re' 
i xk'amwik keh pamahk i aj Israel. 

32Eh chupaam taqe i q'iij re' re', re' i QaJaaw Dios xtohq'ik ruch'aqam wach i 
kiye'aab' i aj Israel. Re' i Hazael xtohq'ik cho rub'anam keh i aj Israel pantaq 
k'ula't cho reh i ruyuq'ul i kitinamiit. 

33Ar xtohq'ik pareelb'aal q'iij reh i nim haa' Jordán, je' wo' i kiye'aab' i riih 
rumaam Galaad, je' wo' kiye'aab' i riih rumaam Gad, je' wo' kiye'aab' i riih 
rumaam Rubén, je' wo' kiye'aab' i riih rumaam Manasés. Ar xtohq'ik cho 
chupaam i tinamit Aroer, i wilik wii' i nim ha' Arnón xponik Galaad, ko ar Basán. 

34Eh re' taqe i ruk'uliil i xub'an i reey Jehú ruuk' i rukowiil ruk'ux tz'ihb'amaj 
rehtaliil chupaam taqe i huuj reh i Crónicas re' wo' tz'ihb'amaj wii' rehtaliil i 
xkian i xi wihik cho chi reyil Israel. 

35Eh noq xkimik i Jehú ar xkimuq'aa' Samaria. Eh re' chik i Joacaz i rak'uun 
xkahnik chi reyil chi jilow. 

36Re' Jehú waxiqiib' ru ka'winaq haab' xwihik chi reyil chikinaah i aj Israel ar pan 
tinamit Samaria. 

2 Rey 11 

Re' Atalía xuq'uch i reyil 
(2 Cron 22.10—23.21) 

1Noq re' i Atalía i rutuut i reey Ocazías xrib'iraj rib'iral chi xkimik i Ocozías 
xutaq'aaj rukanteesjiik chu'nchel i rak'uun i reey Ocozías. 

2Re' i Josaba rixq'uun i reey Joram ranaab' i Ocozías xresaj i Joás re' chaq'b'ees 
rak'uun i Ocazías chi kixilak i rak'uun i Ocazías i k'ahchi' kikanteesjiik, xukeb'aa' 
chuwach i Atalía pan warb'al ruch'ihil inq'uninik reh, xa je' chik re' noq ma' 
xkanteesjik taj i Joás ruum i Atalía. 

3Re' i Josaba xukeb'aa' i Joás chupaam i rupaat i Dios chuwach i waqiib' haab' nik' 
najtiil xwihik chi reyil i Atalía chinaah i tinamit. 

4Eh paruwuuq haab' chik, re' i Joiada i k'amal kib'eeh aj tiij xutaq'aaj kik'amariik i 
kajaaw soldado, taqe i soldado, i aj cha'joom. Eh noq xi ponik xukoj taqe i koq 
chupaam i rupaat i Dios. Eh ar xkiyejaa' wach chib'ih i naa kianam, eh xkiq'or i xti 
korik parub'ihnaal i QaJaaw Dios. Chi riij i re', re' i Joiada xuk'uhtaaj keh i Joás 
rak'uun i Ocazías. 

5Eh je' wili i xuq'or keh: Re' taq i hat oxch'uq taq naa awesam i soldado re' 
kib'anik i cha'jinik pan hi'limb'al q'iij, junch'uq taq i naa akojom chi cha'jinik 
chupaam i paat i rub'an wii' i taaq'anik i reey. 

6Eh junch'uq taq i nee nakoj chi cha'jinik panookb'al reh Shur. Eh re' i junch'uq 
chik nee taq inakoj chi cha'jinik chi junsuut i kiye'aab' i soldado, chi je' re' nee taq 
i naa a'n rucha'jaljiik i paat imb'aan wii' i taaq'anik. 

7Eh re' taqe i ka'ch'uq chi soldado ma' naa ta kianam i cha'jinik pan hi'limb'al q'iij 
naa taq akojom chi cha'jinik reh i rupaat i Dios chucheel i reey Joás. 

8Eh naa taq akojom chi cha'jinik chi junsuut i reey. Eh kichopom kiq'aslaj ch'ihch' 
chi kiju'junaal. Eh xa awach pa' i naa ruminim i koq riib' chi kixilak naa kikansam. 
Re' taqe soldado re' re' xa aha' pa' naa rojiik i reey Joás naa kojiik chi riij, inki. 

9Re' taqe kajaaw soldado xkian wo' hoq i xq'orarik keh ruum i Joiada k'amal 
kib'eeh aj tiij. Chi kiju'junaal xkichop i kitaaq'anik chinaah taqe i ki soldado. Chi 
je' taqe kiokik chi cha'jinik chupaam i hi'limb'al q'iij chi je' taqe i kielik chi 
cha'jinik chupaam i q'iij re' re' xiooj ruuk' i Joiada k'amal kib'eeh aj tiij. 

10Eh re' i k'amal kib'eeh aj tiij xuq'asaj keh i kajaaw soldado taqe q'aslaj ch'ihch' 
nimaq pulato ch'ihch' ko'lb'al iib' re' taqe i molooj parupaat i Dios, re' taqe i 
xkamanik cho reh i reey David. 

11Re' taqe i soldado xi kojarik chi cha'jinik parumuuj reje reh i rusak'aaj i rupaat i 
Dios, eh parumuuj reje reh i rutz'eet i rupaat i Dios. Xikojarik wo' chi cha'jinik chi 

junsuut i artaal parupaat i Dios. Eh kichopom kiq'aslaj ch'ihch' chi kiju'junaal chi 
rucha'jaljiik i reey Joás. 

12Eh re' i Joiada xresaj chee Joás rak'uun i reey Ocazías, xukoj i corona wach naah, 
xkijalk'iij i aseite wach naah xkipab'aa' chi reey xkiyeew pan q'ab' i huuj reh i 
k'uhb'aal. Eh xkipoq'poteej paam i kiq'ab' xkik'er kichii' chi q'orariik chi je' wili: 
Najt ta naq neenk'acharik i qareey, inki taqe. 

13Eh re' i Atalía noq xrib'iraj chi k'erik kichii' i soldado ruch'ihil i tinamit xooj 
parupaat i Dios i wilkeeb' wii' chu'nchel i re'. 

14Re' i Atalía xrilow chi pa'lik i reey wach rooq i paat, je' rukab' i okrinaq taqe wii' 
i kiokik chi reyil. Eh re' reey Joás wilkeeb' i koq chi junsuut i kajaaw i soldado, je' 
wo' taqe i kixulinik reh i tuun. K'ahchi' kixulem i kituun, chu'nchel i tinamit xasuq 
chik kik'ux. Noq xrilow chi je' re' i Atalía xuxih i ruso' xuk'er chii' chuq'orariik chi 
je' wili: Xinajot' taq, xinajot' taq, inki. 

15Eh re' Joiada k'amal kib'eeh i aj tiij je' wili i xuq'or keh i kajaaw i soldado: 
Chawesaj taq reje i Atalía chi muuj i rupaat i Dios, eh awach neentahqinik reje 
reh nee taq inakansaj, inki. Je' re' xuq'or i Joiada k'amal kib'eeh aj tiij ruum ma' 
xraaj taj chi xkikansaj i Atalía chupaam i rupaat i Dios. 

16Re' taqe i soldado xkichop i Atalía ixoq reey xkiteh reje rub'eeh i ki-ik'ik wii' 
taqe i wilkeeb' chi riij i kawáyu noq kiokik chupaam i paat imb'aan wii' taaq'anik, 
eh ar xkikansaj. 

17Eh re' i Joiada wilik i xuyejaa' wach ruuk' i Dios, eh je' wo' ruuk' i reey Joás, je' 
wo' kuuk' i tinamit. Eh je' wo' hoq i reey wilik wo' xuyejaa' wach kuuk' i tinamit, 
xuq'or keh chi naa kikahniik chi rutinamiit i Dios. 

18Eh chu'nchel i tinamit xi okik i koq chupaam i rupaat i tiyoox Baal xkikut wach 
ak'al. Eh xkixereb'eej wo' chu'nchel i artaal, xkixereb'eej wo' wach ak'al i 
chu'nchel i xatz'aqoj tiyoox. Eh xkikansaj chuwach i artaal i Matán re' k'amal 
b'eeh aj tiij chuwach i Baal. Re' i Joiada i k'amal kib'eeh aj tiij xukoj taqe i soldado 
chi cha'jaljiik i rupaat i Dios. 

19Eh re' i Joiada ruch'ihil taqe i k'amal b'eeh ruch'ihil taqe i kajaaw i soldado 
ruch'ihil chu'nchel i tinamit xkesaj reje reey Joás parupaat i Dios ar ki-ik'ik reje i 
kiokik wii' i soldado noq xkik'am i koq chupaam i paat i rub'an wii' i taaq'anik i 
reey ar xkitzunaa' i reey Joás paruye'aab'. 

20Eh chu'nchel i tinamit xsuuqb'ik kik'ux, xi wihik pansuqkiil k'uxliis ruum 
xkikansaj i Atalía ma' najt ta ruuk' i paat i rub'an wii' i taaq'anik i reey. 

21Eh re' i Joás wuquub' haab' i wilik reh noq xokik chi reyil ar Judá. 

2 Rey 12 

Re' noq xokik chi reyil i Judá i Joás 
(2 Cron 24.1-27) 

1Noq wuq'uub' chik haab' rokiik chi reyil i Jehú Israel. Re' Joás xokik chi reyil 
Judá. Eh ka'winaq haab' xwihik chi reyil Jerusaleem. Re' rutuut i Joás Sibia i 
rub'ihnaal aj pan tinamit Beerseba. 

2Re' reey Joás, re' i holohik laj na'ojb'al xub'an chuwach i QaJaaw Dios, ruum re' i 
Joiada k'amal kib'eeh aj tiij kojwik runa'ojb'al. 

3Xa re' la' re' Joás xama' xresaj ta wo' taqe i artaal wilkeeb' chikinaah inajt kinaah 
yuuq' re' taqe i tinamit xama' xkikanaa' ta wo' ruk'atariik i kimayiij, i ruk'atariik i 
insensia chinaah taqe i artaal wilkeeb' ar. 

4Eh pan jinaj q'iij re' Joás je' wili i xuq'or keh i k'amal kib'eeh aj tiij: Re' taq i hat 
naa taq amolom weh chu'nchel i tumiin ink'amarik cho parupaat i Dios, re' i 
tumiin inkitoj chi kimayiij i ju'jun, je' wo' hoq i tumiin xan chalik pankik'ux 
ruye'ariik. 

5Re' taq i hat naa taq ak'ulum i tumiin re' re' cha ju'junaal, eh naa taq rukamaniik 
aweh chi yejemb'al reh chi korik i rupaat i Dios aha' wilik i yojinaq reh. 

6Xa re' la' noq ixib' chik ru ka'winaq haab' rokiik chi reyil i Joás, re' taqe i k'amal 
kib'eeh aj tiij xakomajaa' wo' kiyejaa' i rupaat i Dios aha' naq wilik i korjik iraaj 

7Eh re' reey Joás xutaq'aaj ruk'amariik i Joiada i kajaaw i k'amal kib'eeh aj tiij, je' 
wo' chu'nchel i k'amal kib'eeh aj tiij, je' wili i xuq'or keh: ¿Chib'ih reet noq 
xakomajaa' wo' taq inayejaa' i rupaat i Dios aha' wilik i korjik iraaj? Yu'naak ma' 
re' ta taq chik i hat i naa ak'ulwiik reh i tumiin inkik'am chee tinamit naa la' 
rukamaniik chi yejemb'al reh chi korik i rupaat i Dios, inki. 

8Re' taqe i k'amal kib'eeh aj tiij xuk'ul kik'ux chi ma' re' ta chik i keh xik'ulwik reh 
i tumiin. Eh xuk'ul wo' kik'ux chi ma' re' ta chik i keh xi k'amwik rub'eeh i 
kamanik reh i ruyejeb'jiik chi korik i rupaat i Dios. 

9Eh re' i kajaaw i k'amal kib'eeh aj tiij xutaq'aaj ruyejeb'jiik jinaj i kaxoon wilik 
ruhopil i tz'ab'al naah xuyeew pansak'aaj reh i artaal, re' imb'aan i koq wii' okik 
parupaat i Dios. Re' taqe i k'amal kib'eeh aj tiij kicha'jinik reh i ookb'al reh i 
rupaat i Dios inkik'ul i tumiin inkik'am chee tinamit, eh tiklik kiye'em pan 
kaxoon. 

10Eh noq k'ih chik i tumiin wilik chupaam i kaxoon wilik parupaat i Dios inooj i aj 
tz'ihb' inkamanik ruuk' i reey, ruch'ihil i kajaaw i k'amal kib'eeh aj tiij. Re' keh ki 
ajlanik reh i tumiin, eh inkimol. 

11Noq kitz'ihb'aam chik jarub' i tumiin inkimol wach inkiq'asaj reh taqe i k'amal 
kib'eeh i kamanoom k'ahchi' kiyej-aniik reh chi korik i rupaat i Dios. Eh re' chik i 
keh kitojwik keh i aj kamanoom, je' wo' taqe i aj sehk. 

12Eh re' wo' keh kitoj wik keh i aj tz'aqool, je' wo' taqe i kisehkanik wach ab'aj. 
Re' wo' keh kiye'wik i tz'aaq i chee', je' wo' tz'aaq ab'aj xkorjik wii' chi korik i 
rupaat i Dios. 

13Re' tumiin ink'amarik cho parupaat i Dios ma' inkikoj ta chi yejemb'al reh taqe 
kulk re' ruuk' i plata ni xata chi yejemb'al xun, ni xata yejemb'al reh i tuun, ni xata 
yejemb'al jino'q chik i xa chib'ih jariik re' ruuk' i plata i oro. 

14Re' tumiin re' re' inkiq'asaj reh taqe ink'amwik kib'eeh i kamanoom xiyej-anik 
reh chi korik i rupaat i Dios. 

15Eh ma' kota inkib'ir riij i tumiin inkisach, ruum korik wach kik'ux taqe i winaq 
kik'ulwik reh i tumiin i yejemb'al reh chi korik i rupaat i Dios. 

16Eh re' i tumiin inkik'am chaloq chi kimayiij i tinamit chi pahqb'al kuyb'al 
kimahk inkahnik ar, ma' xkiyeew ta pan kaxoon ruum keh i k'amal kib'eeh aj tiij 
inkamanik. 

17Chupaam taqe i q'iij re' re', re' Hazael kireey i aj Siria xooj chi q'aq'inik pan 
tinamit Gat, eh xuchop naah, chi riij i re' xooj wo' chi q'aq'inik pan tinamit 
Jerusaleem. 

18Eh re' Joás kireey i aj Judá xumol wach i xkikoj chi loq'oomb'al reh i Dios taqe i 
reey, re' Josafat, i Joram, i Ocozías, re' rajaaw taqe i rumaam rati't i xi wihik cho 
chi reyil Judá. Eh re' Joás xumol wo' reje kiwach chu'nchel i oro, i xa chib'ih jariik 
molooj chupaam i rupaat i Dios, eh parupaat i reey. Chu'nchel i re' xutaq'aaj reje 
reh i Hazael kireey i aj Siria. Eh re' i Hazael xukanaa' q'aq'inik kuuk' i aj 
Jerusaleem. 

19Eh re' i ruk'uliil i xub'an i reey Joás tz'ihb'amaj rehtaliil chupaam taqe i huuj reh 
i Crónicas, re' wo' tz'ihb'amaj wii' rehtaliil i xkian chu'nchel i xi wihik cho chi 
reyil Judá. 

20Eh re' taqe i kikamanik ruuk' i reey Joás xkiyejaa' wach nik' wach noq naa 
kikansam. Eh xkikansaj wo' hoq i reey Joás chupaam i paat wilik Milo re' noq ojik 
naq i rub'an Sila. 

21Eh re' i Josakar i rak'uun i Simeat, re' Jozabad rak'uun i Somer i nimaq wach 
kikamaj ruuk' xikansanik reh i reey Joás. Eh ar xkimuq'aa' i muhqinaq taqe cho 
wii' i rumaam rati't parutinamiit i David. Eh re' chik i Amasías i rak'uun xkahnik 
chi reyil chi jilow. 

2 Rey 13 

Re' noq xokik i Joacaz chi reyil ar Israel 

1Noq ixib' chik ru ka'winaq haab' rokiik chi reyil Judá i Joás i rak'uun i Ocazías. 
Re' i Joacaz i rak'uun i Jehú xokik chi reyil chikinaah i aj Israel ar Samaria. Eh 
wuqlaj haab' xwihik chi reyil. 

2Xa re' la' re' i Joacaz xub'an i yiib' wach na'ojb'al chuwach i QaJaaw Dios, je' 
rukab' i xub'an i Jeroboam i rak'uun i Nabat re' i xminwik keh chub'anariik i 
mahk i aj Israel. Re' i Joacaz xama' xukanaa' ta wo' rub'anariik i yiib' wach 
na'ojb'al. 

3Eh ruum taqe i re' xchalik rujosq'iil i QaJaaw Dios chikinaah i aj Israel. Najt taqe 
xuyeew chi ri'sil i rajaawriik i Hazael re' kireey i aj Siria, je' wo' chi ri'sil i 
rajaawriik i Ben-adad i rak'uun. 

4Re' i reey Joacaz xub'an rutiij chuwach i QaJaaw Dios, eh x-ib'irjik wo' hoq i rutiij 
ruum xrilow chee Dios i ruti'kiil kik'ux i aj Israel xye'arik ruum i Hazael i kireey i 
aj Siria. 

5Re' QaJaaw Dios xupab'aa' jinaj i winaq x-esanik keh i aj Israel chi ri'sil i 
rajaawriik i kireey i aj Siria, reh chi xik'acharik wo' chik pan ki-itz'ihy naah paat 
chi suq kik'ux, je' rukab' noq xi k'acharik cho pampeet. 

6Atoob' ta suq wo' naq xi wihik, xama' xkikanaa' ta wo' rub'aan i mahk xk'uhtjik 
kahnoq keh kuum taqe i riih rumaam i Jeroboam, xkian la' i yiib' wach na'ohjb'al 
chuwach i QaJaaw Dios xama' xkesaj ta wo' hoq i tz'aqoj tiyoox Asera wilik 
Samaria. 

7Eh re' i reey Joacaz xama' k'ih ta chik i ru soldado xkahnik xalajeeb' roxk'ahl chik 
i ru soldado kiooj chi riij i kawáyu, eh ach lajeeb' i rukareta, eh ach lajeeb' miil i 
ru soldado kiooj chi kooq. Ruum re' taqe i kik'uliil i ru soldado xsacharik kiwach 
ruum i kireey i aj Siria, xa je' chik rukab' noq inyeq'arik paam i pooq noq xusach 
kiwach. 

8Eh re' i ruk'uliil i xub'an, je' wo' hoq i rukowiil reey Joacaz tz'ihb'amaj rehtaliil 
chupaam taqe i huuj reh i Crónicas, re' wo' tz'ihb'amaj wii' i rehtaliil i xkian 
chu'nchel i xi wihik cho chi reyil Israel. 

9Re' i reey Joacaz xkimik reje ar xkimuq'aa' Samaria re' i muhqinaq taqe wii' i 
rumaam rati't. Eh re' chik i Joás rak'uun xokik chi reyil chi jilow. 

Re' noq xokik i Joás chi reyil Israel 

10Noq wuqlaj ru ka'winaq haab' chik rokiik chi reyil Judá i Joás rak'uun i Ocozías 
re' Joás jinaj chik rak'uun i Joacaz xokik chi reyil chikinaah i aj Israel ar Samaria. 
Eh waqlaj haab' xwihik chi reyil. 

11Eh re' i reey Joás i rak'uun i Joacaz xub'an i yiib' wach na'ojb'al chuwach i 
QaJaaw Dios je' rukab' i xub'an i Jeroboam rak'uun i Nabat, re' i xminwik keh i 
pamahk i aj Israel. Re' Joás ma' xukanaa' ta rub'aan i yiib' wach na'ojb'al. 

12Re' taqe i ruk'uliil i xub'an i reey Joás, eh nik' wach i rukowiil noq xichop ruk'ux 
chi q'aq'inik ruuk' i Amasías tz'ihb'amaj rehtaliil chupaam taqe i huuj reh i 
Crónicas, re' wo' tz'ihb'amaj wii' rehtaliil i xkian chu'nchel i xi wihik chi reyil 
Israel. 

13Re' reey Joás xkimik reje xooj rureq taqe i rumaam rati't. Ar xkimuq'aa' 
Samaria re' wo' i muhqinaq taqe wii' i xi wihik cho chi reyil Israel, re' chik i 
Jeroboam xkahnik chi reyil chi jilow. 

Re' i tz'apaab' wach xuq'or rib'iral i Eliseo, eh re' i rukimiik 

14Re' Eliseo jalal ruq'oral i Dios wilik pa runimaal yab'ilaal xakimik chik reh. Eh 
re' i Joás i kireey i aj Israel xooj k'oloq chi rilariik, noq xrilow wach xoq'ik je' wili 
xuq'or reh: Hat wajaaw, hat wajaaw noq wilkaat, ¿Chib'ih inak'ul? re' hat xat 
ko'linik reh i qatinamiit Israel, inki. 

15Re' Eliseo je' wili i xuq'or reh i Joás: Chachop jino'q i kutb'al, eh xachop kiib' 
ixib'-oq flecha, inki. Re' i reey ruchop wo' hoq i xq'orarik reh. 

16Eh je' wo' chik wili i xuq'or i Eliseo reh i kireey i aj Israel: Chachop i flecha, inki, 
re' reh chuchop wo' hoq i flecha. Eh re' Eliseo xuyeew i q'ab' chinaah i q'ab' i 
reey. 

17Eh je' wili i xuq'or reh: Chateh reje i ventana wilik reje pareelb'aal q'iij inki. Noq 
xuteh i ventana i reey je' wili i xuq'or i Eliseo: Chakut reje aaflecha, inki. Noq 
xukut reje i reey je' wili i xuq'or i Eliseo: Re' flecha wili rehtaliil chi re' i QaJaaw 
Dios naa riko'liniik taq aweh. Eh chi naa taq asacham kiwach i aj Siria, ar Afec, 
inki. 

18Re' Eliseo jalal ruq'oral i Dios, je' wo' chik wili i xuq'or reh i reey Joás: Chaq'oj 
paam aak'al ruuk' aaflecha, inki. Eh re' i reey oxpech xuq'oj paam ak'al ruuk' i 
flecha, eh xukanaa' wo' chik. 

19Re' Eliseo jalal ruq'oral i Dios xkaqrik je' wili xuq'or reh i reey: Wita xaq'oj 
paam ak'al ho'pech oon waq pech-oq, naa naq ruk'uxiik asacham kiwach i aj Siria. 
Raaj i wili xa oxpech xaq'oj paam aak'al xa oxpech naa a'nam keh i aj Siria, inki. 

20Re' Eliseo jalal ruq'oral i Dios xkimik reje, eh xkimuq'aa'. Eh chupaam taqe i 
q'iij re' re' rajlaal haab' kichalik taqe i aj Moab chi i leq' chupaam i kiye'aab' i aj 
Israel. 

21Eh re' taqe aj Israel xooj kimuq'aa' jinaj i winaq, eh inkilow xk'uloq taqe i aj 
Moab wilik cho kich'ihch' pan kiq'ab' xkilow chi je' re' i aj Israel xkikut qohoq i 
kamnaq re' re' chupaam i jul muqlik wii' i Eliseo. Eh noq xqajik i kamnaq chinaah 
irub'aqil i Eliseo, re' kamnaq xk'aach wo' chik chaloq ruka'peech, eh xpa'lojik 
johtoq. 

22Re' i Hazael i kireey i aj Siria xub'an ti' k'axik keh i aj Israel nik' najtiil xwihik i 
Joacaz chi kireey i aj Israel. 

23Xa re' la' re' QaJaaw Dios ti' taqe xrik' raaj i aj Israel xuketelaaj kiwach. Ruum i 
re' ma' xuyeew ta q'ab' chi xsacharik kiwach ruum wilik ruyejaam cho wach 
chikiij ruuk' i Abraham, ruuk' i Isaac, ruuk' i Jacob. Ma' xukanaa' ta taqe chi 
kutkeel chi jumpech. 

24Eh noq xkimik reje i Hazael i kireey i aj Siria re' chik i Ben-adad i rak'uun 
xkahnik chi reyil chi jilow. 

25Eh re' i reey Joás rak'uun i Joacaz xuq'uch wo' chik taqe i k'ih seht chi tinamit 
reh i reey Ben-adad i rak'uun i Hazael, re' naq ruq'uchum reh panq'aq'inik i 
Joacaz re' i rajaaw. Re' Joás oxpech xub'an reh i Ben-adad xuq'uch wo' chik taqe i 
tinamit Israel ruq'uchum naq. 

2 Rey 14 

Re' noq xokik i Amasías chi reyil Judá 
(2 Cron 25.1-28) 

1Noq kiib' chik haab' rokiik chi reyil chikinaah i aj Israel i Joás rak'uun i Joacaz. 
Re' Amasías rak'uun i Joás xokik chi reyil Judá. 

2Re' Amasías hoob' ru ka'winaq haab' i wilik reh noq xokik chi reyil. Eh b'elejeeb' 
ru ka'winaq haab' xwihik chi reyil Jerusaleem, re' rutuut Joadán i rub'ihnaal aj 
Jerusaleem. 

3Re' Amasías xub'an i holohik laj na'ojb'al chuwach i QaJaaw Dios, xa re' la' ma' 
xureq ta chi je' rukab' i xub'an i reey David re' i xikin rumaam, xub'an la' wo' hoq 
i je' rukab' i xub'an i Joás i rajaaw. 

4Xa re' la' re' Amasías xama' xresaj ta wo' taqe i artaal wilkeeb' chikinaah inajt 
kinaah yuuq'. Re' taqe tinamit xama' xkikanaa' ta wo' ruk'atariik i kimayiij, 
ruk'atariik i insensia chikinaah taqe i artaal wilkeeb' ar. 

5Eh noq xokik chi reyil i Amasías, xukansaj taqe i nimaq wach kikamaj re' taqe i 
xikansanik reh i rajaaw noq xwihik chi reyil. 

6Xa re' la' ma' xukansaj ta taqe i kak'uun i xikansanik reh i rajaaw, xub'an i ruq'or 
i k'uhb'aal ye'ooj reh i Moisés, re' i xuq'or i QaJaaw Dios chi je' wili: Re' tuutb'ees 
i ajaab'ees ma' ruk'ul ta chi naa rukanteesjiik ruum i ru mahk i rak'uun. Eh re' 
ak'uunb'ees ixq'uunb'ees ma' ruk'ul ta chi naa rukanteesjiik ruum i ru mahk i 
rutuut rajaaw, re' ju'jun ruum wo' i ru mahk naa rukanteesjiik, inki. 

7Eh re' i Amasías xukansaj taqe i lajeeb' miil chi soldado aj Edom panq'aq'inik 
wach k'ixkaab' wilik wii' i aatz'aam. Eh xuchop naah i tinamit Sela, Jocteel i rub'ih 
xukoj, eh je' re' i rub'ihnaal xkahnik chi jumpech. 

8Re' reey Amasías xutaq'aaj ruq'orariik reh i Joás kireey i aj Israel, chi naa 
ruchaliik chi q'aq'inik ruuk'. Re' Joás re' re' rak'uun i Joacaz, eh riih i Jehú. 

9Eh re' i Joás i kireey i aj Israel je' wili i xuchaq'weej reje wii' i Amasías kireey i aj 
Judá: Pan jinaj q'iij juniwal i k'iix wilik ar Líbano, je' wili i xutaq'aaj reje 
ruq'orariik reh i juniwal chi chee' chakaltee': Chayeew awixq'uun chi rehk'een i 
wak'uun, inki. Xa re' la' jinaj i josq'laj chikop xik'ik ar xuyeq' parooq i juniwal chi 
k'iix re' re'. 

10Re' hat reey Amasías korik chi xakansaj taqe i aj Edom, ruuk' i re' q'e' nim 
awach i na a'n awiib'. Re' hin i nuq'or aweh chi tikaan panatinamiit ma' ruk'ul taj 
chi neenchalik asik' aak'axkiil i hat, eh chi neenchalik asik' ruk'axkiil aatinamiit 
Judá, inki. 

11Xa re' la' re' i Amasías ma' xunimaj taj i xq'orarik reh. Ruum aj re', re' i Joás i 
kireey i aj Israel xooj chi q'aq'inik ruuk' i Amasías kireey i aj Judá ar Bet-semes 
wilik ar Judá. 

12Eh re' taqe i aj Judá xb'aan keh kuum i aj Israel, chi kiju'junaal xkimol chi elik 
chupaam i ki-itz'ihy naah paat. 

13Eh re' Joás kireey i aj Israel xuchop i Amasías i kireey i aj Judá ar Bet-semes, chi 
riij i re' i Joás ruch'ihil taqe i ru soldado xooj ar Jerusaleem xuk'er i tz'aq kotimaj 
wii' riij i tinamit ar xutoq'aa' reje i wilik wii' puerta Efraín i b'ih koxponik ruuk' i 
puerta i wilik pan tz'uk, kiib' siento b'ara chu'nchel i xuk'er. 

14Re' i reey Joás xuk'am chu'nchel i oro, i plata, chu'nchel i kulk wilik parupaat i 
Dios. Eh xuk'am wo' chu'nchel i xa chib'ih jariik chi k'ih taq tz'aaq wilkeeb' 
chupaam i paat rub'an wii' i taaq'anik i reey. Eh ruk'ihaal i tinamit xuchop taqe 
reje noq xooj wo' chik pan tinamit Samaria. 

15Eh re' taqe i ruk'uliil i xub'an i reey Joás re' i rukowiil ruuk' q'aq'inik xub'an 
ruuk' i Amasías kireey i aj Judá tz'ihb'amaj rehtaliil chupaam taqe i huuj reh i 
Crónicas. Re' wo' tz'ihb'amaj wii' rehtalil chib'ih i xkian i xi wihik cho chi reyil 
Israel. 

16Eh re' i Joás i kireey i aj Israel xkimik reje xooj rureq taqe i rumaam rati't ar 
xkimuq'aa' Samaria re' wo' xi muhqik wii' i kireey i aj Israel. Eh re' chik i 
Jeroboam i rak'uun xkahnik chi reyil chi jilow. 

17Re' i Amasías i kireey i aj Judá i rak'uun i Joás, ko ho'lajuuj chik haab' xk'aach 
noq xkimik i Joás rak'uun i Joacaz. Re' Joás re' re' kireey i aj Israel. 

18Re' ruk'uliil i xub'an i Amasías tz'ihb'amaj rehtaliil chupaam taqe huuj reh i 
Crónicas. Re' wo' tz'ihb'amaj wii' rehtaliil i xkian i xi wihik chi reyil Judá. 

19Re' taqe i tinamit xkiyejaa' wach chi naa kikansam i Amasías Jerusaleem. 
Xrib'iraj chi je' re' i Amasías xumol chi elik chikiwach, eh re' keh xkitaq'eej reje 
kopan tinamit Laquis, ar xponik kikansaj. 

20Chi riij i re' xkik'am cho rij kawáyu ar xkimuq'aa' i muqlik taqe wii' i rumaam 
rati't Jerusaleem parutinamiit i reey David. 

21Eh chu'nchel i tinamit Judá xkipab'aa' chi kireey i Azarías chi jilow i rajaaw i 
Amasías. Eh waqlaj haab' i wilik reh i Azarías noq xkipab'aa' chi reyil. 

22Noq kamnaq chik i rajaaw i Azarías xuyejaa' wo' chik ruka'peech i tinamit Elat 
xuq'asaj wo' chik keh i aj Judá. 

Re' noq xokik chi reyil Israel i rukab' Jeroboam 

23Eh ho'lajuuj chik haab' rokiik chi reyil Judá i Amasías rak'uun i Joás, noq re' 
Jeroboam xokik chi reyil Israel chi jilow i Joás i rajaaw. Eh jinaj i roxk'ahl haab' 
xwihik chi reyil chikinaah i aj Israel ar Samaria. 

24Re' i Jeroboam re' re' xub'an taqe i yiib' wach na'ojb'al chuwach i QaJaaw Dios, 
ma' xukanaa' ta rub'aan i yiib' wach na'ojb'al xub'an i Jeroboam xwihik peet 
rak'uun i Nabat re' i xminwik keh pamahk i aj Israel. 

25Re' i Jeroboam xuyejaa' wo' chik taqe i ruk'ula'tiil i tinamit Israel je' rukab' noq 
wilik cho pampeet. Ar xutoq'aa' reje Hamat, eh koxponik chi chii' i palaw i wilik 
ar Arabá, xub'an wo' hoq je' rukab' i xuq'or i qaDios i hoj, hoj aj Israel ruuk' chii' i 
raj kamanoom Jonás rak'uun i Amitai jalal ruq'oral wilik ar Gat-hefer. 

26Re' QaJaaw Dios xukoj rehtaal i runimaal ti' k'axik wilkeeb' wii' i aj Israel ma' 
jino'q chik i xuko'leej riib' chuwach, eh xama' awach ta chik intoob'inik keh. 

27Re' QaJaaw Dios ma' xuq'or taj chi naa rusacham kiwach chi jumpech i aj Israel. 
Ruum aj re' xutaq'aaj i Jeroboam rak'uun i Joás chi kiko'ljiik. 

28Eh re' taqe iruk'uliil i xub'an i rukab' Jeroboam, je' wo' q'aq'inik xub'an ruuk' i 
rukowiil i tz'ihb'amaj rehtaliil chupaam taqe i huuj reh i Crónicas. Re' wo' 
tz'ihb'amaj wii' rehtalil chib'ih i xkian i xi wihik cho chi reyil Israel. Eh tz'ihb'amaj 
wo' rehtaliil nik' wach noq xkehchaaj wo' chik i tinamit Damasco i aj Israel 
ruch'ihil i Hamat re' i xkehchaaj naq i aj Judá. 

29Re' i reey Jeroboam xkimik reje xooj taqe rureq i rumaam rati't. Ar xkimuq'aa' i 
muq'amaj taqe wii' i kireey i aj Israel. Eh re' chik i Zacarías i rak'uun xokik chi 
reyil chi jilow. 

2 Rey 15 

Re' noq xokik i Azarías chi reyil Judá 
(2 Cron 26.1-3,16-23) 

1Eh wuq'uub' chik ru ka'winaq haab' rokiik chi reyil Israel i Jeroboam noq xokik 
chi reyil Judá i Azarías rak'uun i Amasías. 

2Eh re' i Azarías waqlaj haab' i wilik reh noq xokik chi reyil. Eh kab'laj roxk'ahl 
haab' xwihik chi reyil. Re' i rutuut Jecolías i rub'ihnaal aj pan tinamit Jerusaleem. 

3Re' i Azarías re' i holohik laj na'ojb'al xub'an chuwach i QaJaaw Dios, je' rukab' i 
xub'an i Amasías i rajaaw. 

4Xa re' la' xama' xresaj ta wo' taqe i artaal kilooqjiik wii' i tiyoox chikinaah taqe 
inajt kinaah yuuq'. Re' taqe i tinamit xama' xkikanaa' ta wo' ruk'atariik i kimayiij, 
ruk'atariik i insensia ar. 

5Eh re' QaJaaw Dios xuyeew i yab'ilaal chinaah i reey Azarías xnujik chi rax q'aah 
i riij. Ruum i re' xkesaj pareh parupaat korehtaal xkimik reje. Re' chik i Jotam 
rak'uun xkahnik chi taaq'anik chinaah i tinamit chi jilow, chupaam i paat i rub'an 
wii' i taaq'anik. 

6Re' taqe i ruk'uliil i xub'an i reey Azarías tz'ihb'amaj rehtalil chupaam taqe i huuj 
reh i Crónicas, re' wo' tz'ihb'amaj wii' rehtalil i xkian taqe i xi wihik cho chi reyil 
Judá. 

7Re' reey Azarías xkimik reje xooj taqe rureq i rumaam rati't. Eh ar xkimuq'aa' 
chupaam i rutinamiit i David. Eh re' chik i Jotam i rak'uun xkahnik chi reyil chi 
jilow. 

Re' noq xokik i Zacarías chi reyil Israel 

8Eh waxiqiib' ru ka'winaq haab'rokiik chi reyil Judá i Azarías noq xokik chi reyil 
Israel i Zacarías rak'uun i Jeroboam. Eh xawaq'iib' wo' poh xwihik chi reyil 
chikinaah i aj Israel ar Samaria. 

9Re' i reey Zacarías, re' taqe i yiib' wach na'ojb'al xub'an chuwach i QaJaaw Dios, 
je' rukab' i xkian i rumaam rati't. Eh xama' xukanaa' ta wo' rub'aan taqe i yiib' 
wach na'ojb'al xub'an i Jeroboam i rak'uun i Nabat re' i xminwik keh panmahk i aj 
Israel. 

10Eh re' Salum rak'uun i Jabes xuyejaa' wach nik' wach noq naa rukansam i reey 
Zacarías. Eh ar Ibleam xukansaj chikiwach i rutinamiit re' chik i reh xokik chi 
reyil chi jilow. 

11Re' taqe i ruk'uliil i xub'an i reey Zacarías tz'ihb'amaj rehtalil chupaam taqe i 
huuj reh i Crónicas, re' wo' tz'ihb'amaj wii' i rehtalil i xkian taqe i xi wihik cho chi 
reyil Israel. 

12Je' aj wili noq xooj eloq wach i xuq'or chaloq i QaJaaw Dios reh i Jehú, noq 
xuq'or reh chi je' wili: Re' hat ju'jun keh awak'uun, awiih aamaam naa rokiik chi 
reyil Israel, korehtaal imponik parukaaj ch'iht i k'acharik, inki. 

Re' noq xokik i Salum chi reyil Israel 

13Eh b'elejlaj ru ka'winaq haab' rokiik chi reyil Judá i Uzías, noq xokik chi reyil 
Israel i Salum. Eh xa jinaj wo' poh xwihik chi reyil chikinaah i aj Israel ar Samaria. 

14Re' i Manahem rak'uun i Gadi xelik chaloq Tirsa xooj ar Samaria chi 
rukanteesjiik i Salum rak'uun i Jabes. Eh noq rukansam chik, re' chik i reh 
xkahnik chi reyil chi jilow. 

15Re' taqe i ruk'uliil i xub'an i reey Salum, eh nik' wach noq xuyejaa' wach 
rukanteesjiik i reey Zacarías tz'ihb'amaj rehtalil chupaam taqe huuj reh i 
Crónicas. Re' wo' tz'ihb'amaj wii' rehtalil i xkian i xi wihik cho chi reyil Israel. 

16Noq re' Manahem xusach kiwach i wilkeeb' pan tinamit Tifsa xub'an wo' keh i 
wilkeeb' chi junsuut xponik ko chupaam i tinamit Tirsa. Eh xuyok' kipaam 
chu'nchel i yowaab' ixoq wilkeeb' ar. Je' re' i xub'an keh ruum ma' xkaaj ta 
kik'ulum chi kireey. 

Re' noq xokik i Manahem chi reyil Israel 

17Eh b'elejlaj ru ka'winaq haab' rokiik chi reyil Judá i Azarías noq xokik chi reyil 
Israel i Manahem, rak'uun i Gadi. Eh lajeeb' haab' xwihik chi reyil chikinaah i aj 
Israel ar Samaria. 

18Eh re' taqe i yiib' wach na'ojb'al xub'an chuwach i QaJaaw Dios. Ma' xukanaa' ta 
rub'aan i mahk xub'an i Jeroboam rak'uun i Nabat, re' i xminwik keh pamahk i aj 
Israel. 

19Eh re' Pul kireey i aj Asiria xchalik chi q'aq'inik kuuk' i aj Israel. Re' i reey 
Manahem xuyeew reh i waq'iib' siento kintaal ruuk' oxk'ahl kintaal chi plata reh 
chi naa ruye'ariik ruman i rajaawriik chi reyil. 

20Re' i reey Manahem xumin taqe chupaam i wilik kitumiin ar Israel chi xkiyeew 
ik'inaq jinaj libra chi plata chi kiju'junaal. Eh chi xkiyeew reh i Pul kireey aj 
Asiria. Ruum aj re', re' Pul xooj wo' chik parutinamiit ma' xkahnik ta ar Israel. 

21Re' ruk'uliil i xub'an, eh chu'nchel i xub'an i reey Manahem tz'ihb'amaj rehtalil 
chupaam taqe i huuj reh i Crónicas. Re' wo' tz'ihb'amaj wii' rehtalil i xkian i xi 
wihik cho chi reyil Israel. 

22Eh noq xkimik reje i reey Manahem re' chik Pekaía i rak'uun xkahnik chi reyil 
chi jilow. 

Re' noq xokik i Pekaía chi reyil Israel 

23Eh lajeeb' roxk'ahl haab' chik rokiik chi reyil Judá i Azarías noq xokik chi reyil 
Israel i Pekaía rak'uun i Manahem. Eh kiib' haab' xwihik chi reyil chikinaah i aj 
Israel ar Samaria. 

24Eh xa re' taqe i yiib' wach na'ojb'al xub'an chuwach i QaJaaw Dios. Ma' xukanaa' 
ta rub'aan taqe i mahk xub'an i Jeroboam rak'uun i Nabat. Re' xminwik keh 
pamahk i aj Israel. 

25Eh re' reey Pekaía jinaj i k'amal kib'eeh i ru soldado Peka rub'ihnaal rak'uun i 
Remalías xuyejaa' wach rukanteesjiik ruch'ihil i Arie, i Argob, ruch'ihil taqe i 
lajeeb' roxk'ahl chi winaq aj Galaad. Eh re' Peka ar Samaria xukansaj i reey 
Pekaía chupaam i paat imb'aan wii' i taaq'anik. Re' chik i reh xkahnik chi reyil 
Israel chi jilow. 

26Re' taqe i ruk'uliil i xub'an i reey Pekaía tz'ihb'amaj rehtalil chupaam taqe i 
huuj reh i Crónicas. Re' wo' tz'ihb'amaj wii' rehtalil i xkian taqe i xi wihik chi reyil 
Israel. 

Re' noq xokik i Peka chi reyil Israel 

27Eh kab'laj chik roxk'ahl haab' rokiik chi reyil Judá i Azarías, noq xokik chi reyil 
Israel i Peka rak'uun i Remalías. Eh juninaq haab' xwihik chi reyil chikinaah i aj 
Israel ar Samaria. 

28Xa re' la' re' taqe i yiib' wach na'ojb'al xub'an chuwach i QaJaaw Dios. Xa ma' 
xukanaa' ta wo' rub'aan taqe i mahk xub'an i Jeroboam rak'uun i Nabat. Re' 
xminwik keh pamahk i aj Israel. 

29Eh noq wilik chi reyil i Peka Israel, re' i Tiglat-pileser kireey i aj Asiria xchalik 
chi q'aq'inik kuuk' i aj Israel. Eh xub'an keh i tinamit Ijom, Abel-bet-maaca, Janoa, 
Cedes, Hazor, Galaad, Galilea, eh chu'nchel i ye'aab' kichopom naah taqe riih 
rumaam Neftalí. Eh re' i tinamit wilkeeb' ar xuk'am taqe reje parutinamiit Asiria. 

30Eh noq juninaq chik haab' rokiik chi reyil Judá i Jotam rak'uun i Uzías, re' i 
Oseas rak'uun i Ela xuyejaa' wach rukanteesjiik i reey Peka rak'uun i Remalías. 
Eh noq rukansam chik re' chik i reh xkahnik chi reyil Israel chi jilow. 

31Re' taqe i ruk'uliil i xub'an i reey Peka je' wo' chu'nchel i xub'an tz'ihb'amaj 
rehtalil chupaam taqe i huuj reh i Crónicas. Re' wo' tz'ihb'amaj wii' rehtalil taqe i 
xkian i xi wihik chi reyil Israel. 

Re' noq xokik i Jotam chi reyil Judá 
(2 Cron 27.1-9) 

32Eh kiib' chik haab' rokiik chi reyil Israel i Peka rak'uun i Remalías, noq xokik 
chi reyil Judá i Jotam rak'uun i Uzías. 

33Eh re' i Jotam hoob' ru ka'winaq haab' i wilik reh noq xokik chi reyil, eh waqlaj 
haab' xwihik chi reyil Jerusaleem. Re' i rutuut i Jotam Jerusa i rub'ih rixq'uun i 
Sadoc. 

34Re' i reey Jotam re' taqe i holohik laj na'ojb'al xub'an chuwach i QaJaaw Dios je' 
wo' rukab' i xub'an i Uzías i rajaaw. 

35Xuyejaa' i ru nimlaj puertahiil i rupaat i QaJaaw Dios. Xa re' la' xama' xresaj ta 
wo' taqe i artaal kilooqjiik wii' i tiyoox chikinaah inajt kinaah yuuq'. Re' taqe 
tinamit ma' xkikanaa' ta ruk'atariik i mayiij, ruk'atariik i insensia ar. 

36Re' taqe i ruk'uliil i xub'an i reey Jotam je' wo' chu'nchel i xub'an tz'ihb'amaj 
rehtalil chupaam taqe i huuj reh i Crónicas. Re' wo' tz'ihb'amaj wii' i rehtalil taqe 
i xkian i xi wihik chi reyil Judá. 

37Eh noq ko wilik chi reyil i Jotam, re' i QaJaaw Dios xuyeew q'ab' reh i Rezín 
kireey i aj Siria, ruch'ihil i Peka rak'uun i Remalías kireey i aj Israel chi xi chalik 
chi q'aq'inik kuuk' i aj Judá. 

38Eh re' i reey Jotam xkimik reje xooj taqe rureq i rumaam rati't. Ar xkimuq'aa' 
chupaam i rutinamiit i David xikin cho rumaam. Eh re' chik i Acaz xkahnik chi 
reyil chi jilow. 

2 Rey 16 

Re' noq xokik i Acaz chi reyil Judá 
(2 Cron 28.1-27) 

1Eh wuqlaj chik haab' rokiik chi reyil Israel i Peka rak'uun i Remalías, noq xokik 
chi reyil ar Judá i Acaz rak'uun i Jotam. 

2Eh re' i Acaz juninaq haab' i wilik reh noq xokik chi reyil. Eh waqlaj haab' xwihik 
chi reyil Jerusaleem, xa re' taqe i yiib' wach na'ojb'al xub'an chuwach i QaJaaw 
Dios, ma' xub'an taj i holohik je' rukab' i xub'an David i xikin cho rumaam. 

3Re' Acaz xub'an reh i yiib' wach na'ojb'al je' rukab' i xkian i ruch reey xi wihik 
Israel. Korehtaal xumin taqe i tinamit chi xkik'at chi mayiij i kiha'lak'uun. Je' 
rukab' i yiib' wach na'ojb'al inki a'n i tinamit xresaj taqe reje i QaJaaw Dios 
chupaam i ye'aab' xi okik wii' i aj Israel. 

4Eh xkik'at i kimayiij xkik'at i insensia chinaah taqe inajt kinaah yuuq' je' wo' 
chupaam taqe i rujuleel yuuq', je' wo' chi ri'sil taqe i chee' nimaq rumuuj. 

5Eh re' Rezín kireey i aj Asiria ruch'ihil i Peka i kireey i aj Israel rak'uun i 
Remalías xi chalik Jerusaleem chi q'aq'inik ruuk' i Acaz, xa re' la' xama' xkian ta 
wo' reh 

6Eh chupaam i q'iij re' re', re' i kireey i aj Edom, rehchaaj i tinamit Elat xkahnik 
wo' chik paruyuq'ul i Edom. Eh xresaj taqe reje i aj Judá ar. Re' chik taqe i aj 
Edom xi chalik chi patinik Elat, eh ar xi kahnik chi jumpech. 

7Re' i Acaz i kireey i aj Judá xutaq'aaj taqe reje i raj taqareel ruuk' i Tiglat-pileser 
kireey i aj Asiria je' wili i xuq'or reje reh: Re' hin, hin awaj kamanoom, hin 
awak'uun noq wilkiin i nupahqaaj otob'il aweh chi kink'oloq ako'leej pan q'ab' i 
kireey i aj Siria, pan q'ab' i kireey i aj Israel k'ahchi' keeb' chi q'aq'inik wuuk' inki. 

8Eh re' reey Acaz xuchop reje i plata, i oro wilik parupaat i Dios, je' wo' taqe i k'ih 
taq tz'aaq wilkeeb' chupaam i paat i rub'an wii' taaq'anik xutaq'aaj rusijiik reh i 
kireey i aj Asiria. 

9Eh re' i kireey i aj Asiria xub'an wo' ixpahq'aljik reh ruum i reey Acaz. Xub'an 
wo' hoq i q'aq'inik kuuk' i aj Siria xukansaj i reey Rezín xuchop naah i tinamit 
Damasco. Eh re' tinamit wilkeeb' ar xuk'am taqe reje pan tinamit Qir. 

10Chi riij i re', re' reey Acaz xooj pan tinamit Damasco chi rilariik i Tiglat-pileser 
kireey i aj Asiria. Eh noq wilik chik ar Damasco xukoj rehtaal i artaal wilik ar, 
xuyejaa' jinaj i rehtaliil, eh xutaq'aaj reje reh i Urías k'amal kib'eeh aj tiij reh chi 
naa ruyejaam jino'q i artaal xti je' re' ruwii'. 

11Eh re' i Urías xuyejaa' wo' jinaj i artaal xti je' ruwii' i xutaq'aaj rehtaliil i reey 
Acaz noq wilik ar Damasco. Eh ruyejaam chik i artaal noq xponik wo' chik ar i 
reey Acaz. 

12Eh noq ponik parutinamiit Judá i reey Acaz xrilow reje wach i artaal xujil i koq 
riib' ruuk', eh xuk'at i rumayiij chinaah. 

13Xuk'at i rumayiij, xuyeew wo' chi rumayiij xa chi naq'wach, je' wo' hoq i riis 
uuva. Eh xujalk'iij wo' chinaah i artaal i rukik'eel i chikop xuq'asaj chi rumayiij 
k'amb'al riib' panotob'il ruuk' i Dios. 

14Re' reey Acaz xresaj paruye'aab' i artaal q'an ch'ihch' korjinaq wii' wilik reje 
chuwach i rupaat i QaJaaw Dios, ar chik xuyeew pantz'eet reh i reelb'aal q'iij 
chucheel i artaal kore' xkorjik. Ar chik xkahnik panyejaal i ak' artaal ruuk' i 
rupaat i QaJaaw Dios. 

15Eh re' reey Acaz je' wili i xuq'or reh i Urías k'amal kib'eeh aj tiij: Re' hat chinaah 
i nimlaj ak' artaal naa ak'atam i mayiij reh wahq'eq, je' wo' hoq i mayiij xa chi 
naq'wach reh ixq'eq. Eh ar wo' naa ak'atam i numayiij i hin, je' wo' hoq i numayiij 
xa chi naq'wach, je' wo' hoq i kik'atoj mayiij i tinamit, je' wo' hoq i kimayiij xa chi 
naq'wach, naa aye'em chinaah i riis uuva. Naa wo' ajalk'iim chinaah i kikik'eel i 
chikop ink'atarik chi mayiij. Eh re' artaal korjinaq ruuk' q'an ch'ihch' xa weh i hin 
pahqb'al reh chib'ih inwaaj i hin, inki. 

16Eh re' i Urías i k'amal kib'eeh aj tiij xub'an wo' chu'nchel i xq'orarik reh ruum i 
reey Acaz. 

17Eh re' reey Acaz xresaj naah mexa taqe i wilkeeb' wii' i kok' ye'aab' ha', je' wo' 
hoq nimlaj ye'aab' ha', eh xresaj wo' hoq i nimlaj ye'aab' ha' chikinaah taqe i 
kab'laj chi je' kiwii' b'oyax q'an ch'ihch' taqe korjinaq wii', xa chinaah chik taqe i 
tusuj ab'aj xuch'ikaa'. 

18Eh xresaj wo' hoq i ye'aab' inkamanik naq chi hi'lb'al pan hi'limb'al q'iij. 
Xutz'ap ookb'al reh i rupaat i Dios inokik naq wii' i reey. Re' reey Acaz je' taqe re' 
i xub'an reh chi xsuuqb'ik ruk'ux i kireey i aj Asiria. 

19Re' taqe i ruk'u'liil i xub'an i reey Acaz je' wo' chu'nchel i xub'an tz'ihb'amaj 
rehtaliil chupaam taqe huuj reh i Crónicas. Re' wo' tz'ihb'amaj wii' rehtalil taqe i 
xkian i xi wihik chi reyil Judá. 

20Eh re' reey Acaz xkimik reje xooj taqe rureq i rumaam rati't. Ar xkimuq'aa' pan 
rutinamiit i David. Eh re' chik i Ezequías i rak'uun xkahnik chi reyil chi jilow. 

2 Rey 17 

Re' ruchopariik naah i tinamit Samaria, re' kichopariik reje i aj Israel 

1Eh kab'laj chik haab' rokiik chi reyil Judá i Acaz noq xokik chi reyil Israel i Oseas 
rak'uun i Ela. Eh b'elejeeb' haab' xwihik chi reyil chikinaah i aj Israel Samaria. 

2Xa re' la' re' taqe i yiib' wach na'ojb'al xub'an chuwach i QaJaaw Dios. Atoob' ta 
ma' q'e' yiib' wach xb'anik i reh ma' xponik ta chi je' rukab' i xkian i xi wihik cho 
chi reyil Israel pampeet. 

3Eh re' Salmanasar i kireey i aj Asiria xooj chi q'aq'inik ruuk' i reey Oseas, xuchop 
naah i Oseas, eh kahnik chi rumoso chi tojb'al riij i xub'an. 

4Eh pan jinaj q'iij i Salmanasar kireey i aj Asiria xukoj rehtaal chi k'ahchi' 
rujot'ariik ruum i Oseas chi wilik taqe i raj taqareel xutaq'aaj reje ruuk' i So 
kireey i aj Egipto. Eh ma' rub'an ta chik i tooj i rub'an naq rajlaal haab'. Ruum aj 
re', re' Salmanasar xutaq'aaj ruchopariik i Oseas xuyeew pantz'ilom. 

5Chi riij i re', re' i kireey i aj Asiria xooj wo' chik chi q'aq'inik kuuk' i aj Israel. Eh 
ixib' haab' xub'an i q'aq'inik kuuk' ar Samaria. 

6Eh noq b'elejeeb' chik haab' rokiik chi reyil Israel i Oseas, re' i kireey i aj Asiria 
xuchop naah i Samaria. Eh xuk'am taqe reje i aj Israel Asiria. Wilik taqe i xuyeew 
ar Halah, ar Habor, wilik ma' najt ta ruuk' i nim ha' Gozán. Wilik taqe i xuyeew 
pan kitinamiit i aj Media. 

7Je' re' i xkik'ul i aj Israel ruum xkian i mahk chuwach i QaJaaw i kiDios re' x-
esanik cho keh Egipto, re' wo' x-esanik cho keh chi ri'sil i rajaawriik i reey ar 
Egipto. Eh xkiyeew ruloq'il taqe i tiyoox. 

8Eh re' taqe i aj Israel xkian i yiib' wach na'ojb'al inki a'n i tokoom tinamit, re' i 
xresaj taqe reje i QaJaaw Dios chupaam i ye'aab' xi okik wii' i keeh, xkian keh i 
yiib' wach na'ojb'al je' rukab' xitijik kahnoq wii' kuum i xi wihik cho chi reyil 
pampeet. 

9Re' taqe i aj Israel xkian panke'lik i yiib' wach na'ojb'al ma' imponik ta chuwach i 
QaJaaw Dios. Eh xkiyejaa' i kiye'aab' loq'oomb'al keh taqe i tiyoox chupaam 

chu'nchel i tinamit, xkiyejaa' chupaam i kok' paat imb'aan wii' i cha'jinik, je' wo' 
chupaam taqe i tinamit wilik ko'lb'al kiib' chi korik. 

10Eh xkiyejaa' kitiyoox rujalwaach i tiyoox Asera, xkiyeew chinaah taqe inajt 
kinaah yuuq'. Eh xkiyeew wo' chi ri'sil taqe i chee' nimaq rumuuj. 

11Eh xkik'at i insensia chinaah taqe inajt kinaah yuuq' re' i xkiyejaa' wii' i ye'aab'. 
Xkian keh je' rukab' i xkian i tinamit xresaj reje i QaJaaw Dios chupaam i ye'aab' 
xi okik wii' keh, xkian i xiik' naah yib'kiil wach na'ojb'al ruuk' i re' xkijosaj wach i 
rujosq'iil i QaJaaw Dios. 

12Je' re' noq xkiloq'ej taqe i tiyoox, re' naq i q'orooj keh ruum i QaJaaw Dios chi 
ma' naa ta kiloq'em. 

13Re' QaJaaw Dios xuq'il taqe i aj Israel, je' wo' taqe i aj Judá ruuk' kichii' 
chu'nchel i raj kamanoom i jalal ruq'oral noq xkiq'or chi je' wili: Chakanaa' taq 
chu'nchel ayiib' wach na'ojb'al, cha a'n taq i ruq'or i ruk'uhb'aal i Dios chak'am 
wo' taq naah i xat rutijej taq wii'. Cha a'n taq chu'nchel i ruq'or i ruk'uhb'aal, je' 
rukab' i xutijej taqe cho wii' aamaam awati't, inki taqe. 

14Eh re' taqe i aj Israel xama' xkib'iraj ta wo' hoq xq'orarik keh xkikowb'isaj i 
kinaah, je' wo' rukab' i xkian i kimaam kati't, xama' xkiyeew ta wo' kik'ux ruuk' i 
QaJaaw Dios. 

15Ma' xponik ta panaq' kiwach i ruk'uhb'aal i Dios je' wo' hoq i xuyejaa' cho wach 
kuuk' i kimaam kati't. Ma' xponik ta panaq'kiwach i ruq'oral i Dios, xkitahqeej 
taqe i tiyoox xama' xta kiokik wii'. Re' taqe i aj Israel xi kahnik chi xama' xta 
kiokik wii' xkitijej keh i yiib' wach na'ojb'al inki a'n i tinamit wilkeeb' chi 
kijunsuut. Re' naq i q'orooj keh ruum i QaJaaw Dios chi ma' naa ta kianam. 

16Eh xkiq'eb' chi riij kik'ux i ruk'uhb'aal i QaJaaw i Dios. Eh xkiyejaa' i kiib' i kok' 
wakax tiyoox, eh xkiyejaa' wo' taqe i tiyoox rujalwaach i tiyoox Asera, xkiloq'ej i 
tiyoox Baal, je' wo' hoq i q'iij, i poh, taqe i ch'umiil wilkeeb' pan taxaaj. 

17Eh xkik'at chi kimayiij i kak'uun kixq'uun xooj kipahqaaj kina'ojb'al kuuk' i aj 
q'iij, kuuk' i aj war. Re' chik i yiib' wach na'ojb'al xkian chuwach i QaJaaw Dios 
ruum taqe re' xkijosaj cho wach i rujosq'iil i QaJaaw Dios. 

18Je' aj re' noq re' i QaJaaw Dios ruum i rujosq'iil xresaj taqe reje i aj Israel 
chupaam i kiye'aab', ach wo' re' i junch'uq chi riih rumaam Judá xkahnik ar. 

19Xa re' la' re' taqe i riih rumaam Judá xama' xkian ta wo' hoq i ruq'or i 
ruk'uhb'aal i QaJaaw i Dios. Xkik'am la' naah i yiib' wach na'ojb'al xkian i kuch aj 
Israel. 

20Eh re' i QaJaaw Dios ma' xponik ta panaq'wach i xkian chu'nchel i aj Israel 
ruum i re' xutaq'aaj chee ti' k'axik chikinaah korehtaal xuq'asaj taqe pan kiq'ab' i 
nixowanik kiwach, eh xresaj taqe reje pan kiye'aab'. 

21Noq re' i QaJaaw Dios xresaj taqe i aj Israel chi kixilak i riih rumaam David. Re' 
taqe i aj Israel xkipab'aa' chi kireey i Jeroboam rak'uun i Nabat. Eh re' i Jeroboam 
xminwik keh chi xkiq'eb' chi riij kik'ux i QaJaaw Dios, eh nimlaj mahk i xkian re' 
re'. 

22Je' re' noq re' taqe i aj Israel xkian keh i yiib' wach na'ojb'al xub'an i reey 
Jeroboam ma' xkikanaa' ta chik rub'aan i mahk chuwach i QaJaaw Dios. 

23Eh noq xooj kuxoq re' i QaJaaw Dios xresaj taqe reje pan kiye'aab' i aj Israel 
xub'an wo' hoq aha' wilik i ruq'orom cho rib'iral ruuk' kichii' chu'nchel i jalal 
ruq'oral re' taqe i raj kamanoom. Je' aj re' noq re' taqe i aj Israel xichoparik, xi 
k'amarik reje Asiria, eh ar xi kahnik chi jumpech. 

Re' i kireey i aj Asiria xuk'ihaaxb'isaj i tinamit Samaria 

24Re' i kireey i aj Asiria xuk'am taqe chaloq ar Israel i aj Babilonia, taqe i aj Cuta, 
taqe i aj Ava, taqe i aj Hamat, taqe i aj Sefarvaim. Eh ar taqe xuyeew chi patinik 
chupaam taqe i tinamit wilkeeb' paruyuq'ul i Samaria pan kiye'aab' i aj Israel je' 
re' noq xi okik chi patinik ar Samaria. 

25Eh noq xkitoq'aa' patinik ar taqe i tinamit re' re' ma' inkiloq'ej taj i k'achlik 
Dios. Je' re' noq re' i QaJaaw Dios xutaq'aaj taqe chaloq i kaq b'ahlam kik'ulik 
kanteesjoq. 

26Eh je' wili i xponik kiq'or reh i kireey i aj Asiria: Re' i tinamit xak'am taqe reje 
chi patinik chupaam i tinamit wilkeeb' paruyuq'ul i Samaria ma' keht'al taj nik' 
wach rulooq'jiik i Dios inki a'n i aj Israel ar. Eh ruum chi ma' nkian taj aha' wilik 
iraaj i Dios, re' reh k'ahchi' cho rutaq'aam i kaq b'ahlam kik'ulik kanteesjoq, inki 
taqe. 

27Eh re' i kireey i aj Asiria je' wili i xuq'or: Wilik taqe i k'amal kib'eeh aj tiij 
qak'amam cha yu' neerub'an chi nee taq i nak'am taqe reje ar reh chi nee 
kik'uhtaaj keh i tinamit re' re' nik' wach rulooq'jiik i Dios imb'aanar, inki. 

28Je' aj re' noq jinaj keh i k'amal kib'eeh aj tiij kesam reje Samaria xkitaq'aaj wo' 
chik cho ar. Eh xokik chi patinik Bet-el. Reh chi xuk'uhtaaj keh i tinamit nik' wach 
rulooq'jiik i Dios naa kianam. 

29Xa re' la' re' taqe i ju'jun ch'uq xi chalik pan tokoom tinamit xkiyejaa' kitiyoox 
chi kiju'junaal aha' xi patinik wii'. Eh ponik kiyeew chupaam i ye'aab' kiyejaam i 
aj Samaria chikinaah taqe inajt kinaah yuuq'. 

30Re' i xi chalik Babilonia xkiyejaa' rujalwaach i Sucot-benot, eh re' i xi chalik 
Cuta xkiyejaa' rujalwaach i Nergal, re' i xi chalik Hamat xkiyejaa' rujalwaach i 
Asima. 



841 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

31Eh re' xi chalik Ava xkiyejaa' i rujalwaach i Nibhaz, je' wo' hoq i Tartac, eh re' 
taqe i xi chalik Sefarvaim xkik'at i kak'uun kixq'uun chi kimayiij chuwach i 
Adramelec, eh chuwach i Anamelec re' taqe i kitiyoox. 

32Korik inkiloq'ej wo' naq i QaJaaw Dios xa re' la' xa awach inkipab'aa' chi k'amal 
kib'eeh aj tiij chi kixilak chuk'atariik i kimayiij chupaam i rupaat i kitiyoox, eh 
chinaah taqe inajt kinaah yuuq'. 

33Je' re' noq atoob' ta nkiloq'ej wo' naq i QaJaaw Dios xama' xkikanaa' ta wo' 
rulooq'jiik i kitiyoox. Ma' xkikanaa' ta rub'aan i okrinaq taqe cho wii' pan 
kitinamiit xi ehtesjik cho wii'. 

34Re' taqe i tinamit re' re' ma' xkikanaa' ta rub'an inki a'n cho najtir. Eh xama' 
inkiloq'ej ta wo' hoq i QaJaaw Dios. Xa ma' inki a'n ta wo' hoq i ruq'or taqe i 
ruk'uhb'aal, je' wo' hoq i kitaq'ab'jiik imb'aan. Re' taqe i ruq'or i QaJaaw Dios chi 
naa kianam i riih rumaam Jacob re' xukoj chi Israel i kib'ihnaal. 

35Re' noq xuyejaa' cho wach i QaJaaw Dios kuuk' i aj Israel je' wili xuq'or keh: Re' 
taq i hat ma' naa ta taq aloq'em taqe i tiyoox, ma' naa ta taq aye'em runimaal 
kiwach. Eh ma' naa ta taq ak'atam amayiij chikiwach. 

36Re' la' hin naa kiin taq aloq'em ruum re' hin taq aaWaJaaw aaDios xineesanik 
taq chaaweh Egipto ruuk' i runimaal i wajaawriik, xa re' hin i ruk'ul chi naa taq 
aye'em runimaal nuwach, chi naa taq aye'em aamayiij chi nuwach. 

37Eh cha a'n wo' taq juneliik i tinutaq'aaj taq wii', i tinutijeej taq wii', cha a'n taq i 
ruq'or i nuk'uhb'aal. Eh naa taq a'nam chu'nchel inwaaj i hin je' rukab' i 
tz'ihb'amaj panhuuj, eh maa loq'ej taq i tiyoox. 

38Maa nsahchik taq panak'ux i xnuyejaa' taq wach awuuk', maaloq'ej taq i tiyoox. 

39Xa re' wo' i hin, naa taq ayohleem nuwach ruum hin taq aaWaJaaw aaDios, nee 
kinko'linik taq aweh pan kiq'ab' i ki-ixowanik taq awach, inki i Dios. 

40Xa re' la' re' taqe i tinamit re' re' xama' xkian ta wo' hoq i xuq'or i QaJaaw Dios 
keh i aj Israel, xakok'ahchi' wo' keeb' i kinajtir na'ojb'al. 

41Korik noq re' taqe i tinamit re' re' xkiloq'ej wo' naq i QaJaaw Dios, xa re' la' 
xama' xkikanaa' ta wo' rulooq'jiik i tiyoox. Je' wo' re' i xkian i kak'uun kixq'uun i 
kiih kimaam, eh xama' xkikanaa' ta wo' rub'aan i xkian chee kimaam kati't. 

2 Rey 18 

Re' noq xokik i Ezequías chi reyil Judá 
(2 Cron 29.1-2) 

1Eh ixib' chik haab' rokiik chi reyil Israel i Oseas rak'uun i Ela, noq xokik chi reyil 
Judá i Ezequías rak'uun i Acaz. 

2Eh ho'oob' ru ka'winaq haab' i wilik reh noq xokik chi reyil, eh b'elejeeb' ru 
ka'winaq haab' xwihik chi reyil Jerusaleem. Re' i rutuut i Ezequías Abi i 
rub'ihnaal rixq'uun i Zacarías. 

3Eh re' reey Ezequías re' taqe i holohik na'ojb'al xub'an chuwach i QaJaaw Dios. 
Je' rukab' i xub'an i reey David i xikin rumaam. 

4Re' reey Ezequías xresaj taqe i artaal wilkeeb' chinaah taqe inajt kinaah yuuq' 
xkuxik rupaxem taqe i tiyoox, resaj wo' i rujalwaach i tiyoox Asera, xuxereb'eej i 
aaq' ruyejaam chee Moisés ruuk' q'an ch'ihch'. Ruum re' taqe i aj Israel konkik'at 
naq i insensia chuwach, eh Nehustán i b'ih kikojom i aaq' re' re'. 

5Re' reey Ezequías xuyeew ruk'ux ruuk' i qaDios i hoj, hoj aj Israel. Eh xa re' wo' 
hoq i Ezequías korik wach ruk'ux ma' jino'q i kireey i aj Judá wihinaq chaloq, eh 
ma' jino'q chik i xwihik koq'uun chi je' rukab' i reh. 

6Eh xuchop ruk'ux chunimjiik i QaJaaw Dios ma' nik' ta xukanaa' riib' chi riij, 
xub'an la' chu'nchel i ruq'or i ruk'uhb'aal, je' rukab' i xukanaa' i QaJaaw Dios reh i 
Moisés. 

7Ruum aj re' ma' k'isiin ta xtoob'jik ruum i QaJaaw Dios, eh chib'ih rutoq'aa' 
rub'aan i nelik korik chuwach. Re' i reey Ezequías ma' xunimaj taj i kireey i aj 
Asiria, ma' xraaj ta ruye'em riib' chi ri'sil i rajaawriik. 

8Eh xub'an keh i aj filisteo, ar xutoq'aa' reje Gaza, koxponik pank'ula't ruuk' i 
Judá, xponik i wilkeeb' wii' i kok' paat imb'aan wii' cha'jinik, xponik chupaam i 
tinamit wilik ko'lb'al riib' chi korik. 

Re' noq xchoparik nah tinamit Samaria 

9Eh noq kijib' chik haab' rokiik chi reyil Judá i Ezequías, noq wuq'uub' chik haab' 
rokiik chi reyil Israel i Oseas rak'uun i Ela. Re' i Salmanasar i kireey i aj Asiria 
xukotej riij i Samaria, eh xutoq'aa' q'aq'inik ruuk'. 

10Eh ixib' haab' xkian i q'aq'inik, waq'iib' haab' chik rokiik chi reyil Judá i 
Ezequías, b'elejeeb' haab' chik rokiik chi reyil Israel i Oseas, noq choparik naah i 
Samaria. 

11Re' kireey i aj Asiria xuchop taqe reje i aj Israel, xuk'am taqe reje parutinamiit, 
wilik taqe i xuyeew chupaam i ruyuq'ul i Halah i wilik wii' i nim ha' Gozán, wilik 
taqe i xuyeew chupaam taqe i kitinamiit i aj Media. 

12Je' re' xkik'ul i aj Israel wilkeeb' Samaria ruum ma' xkinimaj taj i QaJaaw Dios i 
ma' xkian taj i ruyejaam cho wach kuuk'. Eh ma' xkian taj aha' wilik i rukanaam 
kahnoq ruq'orariik i Moisés raj kamanoom i Dios. 

Re' i reey Senaquerib xuchop naah i Judá 
(2 Cron 32.1-19; Isa 36.1-22) 

13Eh kajlaj haab' chik rokiik chi reyil Judá i Ezequías noq re' i Senaquerib kireey i 
aj Asiria xutoq'aa' q'aq'inik kuuk' tinamit wilik ko'lb'al kiib' chi korik wilkeeb' ar i 
Judá, eh xuchop kinaah. 

14Eh re' Ezequías i kireey i aj Judá je' wili i xutaq'aaj ruq'orariik reh i kireey i aj 
Asiria wilik Laquis: Re' hin ma' holohik ta ximb'anik chawach, xa re' la' i nuq'or 
aweh chi nee ti elik panutinamiit, nee wo' nutoj aweh jarub' i tumiin 
neenapahqaaj weh, inki. Eh re' i kireey i aj Asiria xupahqaaj reh i Ezequías chi 
naa rutaq'aam i kiib' siento kintaal i plata, eh juninaq kintaal i oro. 

15Eh re' i reey Ezequías xutaq'aaj wo' reh i kireey i aj Asiria i plata nik' k'ihaal i 
xureq chupaam i rupaat i QaJaaw, je' wo' hoq i xureq chupaam i paat i rub'an wii' 
taaq'anik. 

16Re' Ezequías xresaj wo' taqe oro rulechaam i koq chuwach taqe i ru puertahiil i 
rupaat i QaJaaw Dios, xresaj wo' taqe i oro rulechaam i koq chuwach i 
chopolkeeb' wii' i puerta, xutaq'aaj reh i kireey i aj Asiria. 

17Eh re' i kireey i aj Asiria xutaq'aaj taqe reje Jerusaleem i ixib' chi winaq kajaaw i 
soldado chi q'aq'inik ruuk' i Ezequías je' wili kib'ihnaal: Tartán, Rebsaris, 
Rabsaces, eh xutaq'aaj wo' chikiij i k'amal kib'eeh taqe i winaq kapuun. Eh noq xi 
ponik Jerusaleem ar xi kahnik chupaam i b'eeh kikamanik wii' aj tz'ajool. Re' i 
ye'aab' re' re' ar inkahnik chi chii' i rooq ha' i nelik cho ruuk' i nimlaj molb'al ha' 
wilik johtoq ko taxaaj. 

18Eh noq xi ponik i xkitaq'aaj naq ruk'amariik i reey Ezequías, ixib' taqe i winaq xi 
chalik chi q'orob'jiik je' wili i kib'ihnaal: Eliaquim rak'uun i Hilcías incha'jinik reh 
i paat imb'aan wii' taaq'anik, re' i Sebna i aj tz'ihb', re' i Joa rak'uun i Asaf, k'amal 
kib'eeh i kimolwik reh i huuj. 

19Re' i Rabsaces je' wili i xuq'or keh: Re' taq i hat je' wili i naa aq'orom reh i reey 
Ezequías: Je' taqe wili i xutaq'aaj cho ruq'orariik aweh i kireey i aj Asiria ixtinim 
rajaawriik: ¿Awach uuk' ch'iklik ak'ux? 

20Re' hat inakapaaj naak, chi ruuk' taqe i holohaq q'orik naa ako'leem awiib' chi 
nuwach. ¿Mi re' re' inye'wik rukowiil ak'ux noq inakapaaj? ¿Awach inye'wik 
rukowiil ak'ux chi ma' tiyo'jik ta wuum? 

21Re' hin weht'al chi nayeew ak'ux chi neetirutob'eej i tinamit Egipto. Xa re' la' re' 
i tinamit Egipto xa je' rukab' jino'q i kaxlanhaaj xa toqik chik reh wila' xakoj chi 
akarote, wi xayeew awahlil chinaah nentoq neeruhop aq'ab'. Je' re' noq awach i 
ruyeew ruk'ux ruuk' i kireey i aj Egipto ti' inaruk'ulum. 

22Re' taq i hat neena taq inaq'or weh chi nayeew taq ak'ux ruuk' i QaJaaw Dios. 
¿Mi ma' aweht'al taq re' hat chi re' i reey Ezequías xkuxik resam taqe i artaal 
chinaah taqe inajt kinaah yuuq', eh chi xuq'or chi re' taqe i aj Judá i aj Jerusaleem 
ar naa kiloq'em i Dios chuwach i artaal wilik Jerusaleem? 

23Re' hin i kireey i aj Asiria nupahqaaj otob'il aweh chi wilik i naaqayejaam wach 
awuuk', re' hin neenuyeew aweh kiib'-oq miil i kawáyu, mi nee pa' inareq taqe i 
hat i neekijohtik chi riij. 

24Re' hat ma' nee ta nakuy i q'aq'inik ruuk' i rajaaw soldado aj Asiria atoob' ta 
ma' q'e' ta nim wach. ¿Mi nakapaaj re' hat chi neen kiyeew aweh i aj Egipto 
aakareta, aakawayu, je' wo' hoq i neekijohtik chi riij i kawáyu? 

25¿Mi nakapaaj re' hat chi xa panuk'ux xchalik chi xin chalik chi q'aq'inik awuuk' 
chusachariik wach aatinamiit? Re' hin re' i QaJaaw xq'orik cho weh chi xin chalik 
chi q'aq'inik awuuk' chi rusachariik wach aatinamiit, inki, tiko'q reh. 

26Re' Laquim, re' i Sebna, re' i Joa je' wili ruchaq'weesjiik xkian i Rabsaces aj 
Asiria: Inqapahqaaj otob'il aweh chi qoh aq'oreej pan arameo ruum re' hoj 
inqareq chi riij i q'orik re' re'. Maa qoh aq'oreej pan kiq'oral i aj Judá ruum 
chu'nchel i tinamit i wilkeeb' cho nah tz'aq k'ahchi' ki-ib'iriniik reh i k'ahchi' 
aq'orom, inki taqe. 

27Eh re' i Robsaces je' wili i xuq'or: Re' hin ma' xata ruuk' taq aareey, ma' xata 
awuuk' taq i hat xintaq'ab'jik cho chi k'utaaj. Xintaq'ab'jik la' wo' cho chi k'utaaj 
kuuk' i tinamit wilkeeb' cho naah tz'aq. Eh naa ruponiik i q'iij chi re' keh, eh chi 
re' taq i hat naa taq ak'uxum aasaa', eh naa taq awuk'em aawaab' chinaah, inki. 

28Eh xpa'lojik johtoq xuk'er chii' chuq'orariik keh i aj Judá pan kiq'oral i aj hebreo 
chi je' wili: Chab'iraj taq i ruq'or cho chawiij i qareey i hoj aj Asiria re' i reey xti 
nim rajaawriik. 

29Je' wili xuq'or chaloq: Mayeew taq awiib' chi jot'arik reh i reey Ezequías re' reh 
xa ruchuk chi nee taq i rub'an ako'ljiik panuq'ab'. 

30Wila' re' Ezequías xuq'or taq aweh chi chach'ikaa' taq ak'ux ruuk' i QaJaaw, 
wixuq'or taq aweh chi je' wili: Xti korik chi re' QaJaaw naa ruko'liniik taq aweh 
re' reh ma' naa ta ruye'em q'ab' chi re' qatinamiit nee ruchop naah i kireey i aj 
Asiria, inkoq taq aweh. 

31Maa nimaj taq reh. Re' i qareey i hoj, hoj aj Asiria xutaq'aaj cho ruq'orariik chi 
wiij chi chaq'asaj taq awiib' reh chak'am taq awiib' panotob'il ruuk', reh nee taq i 
na a'n rusuqkiil i wach taqe i ru-uuva, i wach taqe i ru higo. Eh nee wo' taq i na 
a'n ahaa' chupaam taqe i rujulhaa'. 

32Eh naa taq kaat nuk'amam reje chupaam i ye'aab' q'e' holohik chuwach aa 
ye'aab' taq i hat. Re' i nelik wii' i uuva, i trigo, re' i korjik wii' i kaxlanwi'k, i wilik 
wii' riis uuva. Eh re' i nelik wii' i aseite i nelik wii' i riis kaab', suq taq naa awihiik, 
ma' naa ta taq akimiik. Xa re' la' ma' nimaj taq reh aajot'ariik neerub'an i reey 
Ezequías noq nee ruq'or taq aweh chi netaq tiruko'leej i Dios. 

33¿Mi wilik jino'q i dios xuko'leej i rutinamiit pan q'ab' i kireey i aj Asiria noq 
inaq'or taq i hat? 

34¿Mi wilik kajaawriik i ki dios i aj Hamat, i Arfad? ¿Mi wilik rajaawriik re' i ki 
dios i aj Serfarvaim, Hena, i aj Iva? ¿Mi xkian ruko'ljiik i tinamit Samaria 
panuq'ab' i hin? 

35¿Mi wilik jino'q keh re' dios re' re' xub'an ruko'ljiik i rutinamiit panuq'ab' i hin? 
¿Nik' wach noq inakapaaj taq i hat chi re' taq aaWaJaaw aaDios neenko'linik reh i 
tinamit Jerusaleem panuq'ab' i hin inki i qareey? inki. 

36Eh re' taqe i tinamit Judá ma' jino'q chi q'orik xichaq'wik ruum i q'orooj keh 
ruum i reey Ezequías chi ma' naa ta kichaq'wik. 

37Eh re' i Eliaquim rak'uun i Hilcías incha'jinik reh i paat imb'aan wii' taaq'anik, 
ruch'ihil i Sebna i aj tz'ihb' ruch'ihil i Joa rak'uun i Asaf re' i k'amal kib'eeh i 
kimolwik reh taqe i huuj, xkiweq i kiso' chikiij ruum xtib'ik kik'ux. Eh xiooj ruuk' i 
reey Ezequías xponik kiq'or reh chib'ih i xuq'or i Rabsaces nim wach winaq aj 
Asiria. 

2 Rey 19 

Re' taqe aj Judá xiko'ljik pan q'ab' i Senaquerib 
(2 Cron 32.20-23 Isa 37.1-38) 

1Eh noq xrib'iraj i xq'orarik reh i reey Ezequías xtib'ik ruk'ux xuweq i ruso' chi 
riij, eh xukoj i ruq'as wach so'. Eh xooj chupaam i rupaat i Dios. 

2Eh xutaq'aaj reje i Eliaquim incha'jinik reh i paat imb'aan wii' i taaq'anik, 
ruch'ihil i Sebna i aj tz'ihb' kuch'ihil taqe k'amal b'eeh i k'amal kib'eeh aj tiij 
xkikoj reje kiq'as wach so' noq xiooj ruuk' i Isaías jalal ruq'oral i Dios rak'uun i 
Amoz. 

3Reh chi xooj kiq'or reh i Isaías chi je' wili: Re' i reey Ezequías je' wili xuq'or: 
Yu'naak i hoj q'e' ti' qak'ux intz'irik qawach ruum k'ahchi' kitib'isam qak'ux i ki-
ixowanik qawach xama' inqakuy ta chik xa je' chik qakab' ixoq noq ach k'isiin ma' 
ink'ulik ruk'ux ma' xta chik raansil. 

4Re' i kireey i aj Asiria xutaq'aaj chaloq i Rabsaces nim rajaawriik chi rub'ajariik i 
k'achlik Dios, xrib'iraj wo' naak i QaJaaw re' wo' aaDios i hat, eh nee ta naq i 
ruyeew cho chi tojariik i ru mahk imb'ajwik reh. Re' hat cha a'n atiij chikiij i 
qatinamiit nik' chik k'ihaal koxikahnik. 

5Eh ponik wo' kiq'or reh i Isaías taqe i xuq'or i reey Ezequías. 

6Re' i Isaías je' wili i xuq'or cho keh i raj taqareel i reey Ezequías: Re' taq i hat je' 
taq wili i cha q'or ponoq reh aareey: Chi re' i QaJaaw Dios je' wili i xuq'or: Maa 
ruyohb'isaj riib' ruuk' taqe i xkiq'or i raj kamanoom i kireey i aj Asiria. 

7Re' hin naa nuye'em paránima i kireey i aj Asiria chi wilik i naa rib'iram rib'iral 
ruum i re' naa wo' chik rusutiniik reje parutinamiit. Eh naa nuye'em q'ab' chi ar 
naa rukanteesjiik ruuk' q'aslaj ch'ihch' inki Dios, inki. 

8Eh noq xsutinik reje parutinamiit i Asiria i Rabsaces i kajaaw i soldado xub'iraj 
rib'iral chi ma' xta chik Laquis i ru reey ko ar chik xponik rureq chi q'aq'inik i 
rub'an kuuk' i aj Libna. 

9Eh re' i Senaquerib i kireey aj Asiria xrib'iraj chi re' i Tirhaca kireey i aj Etiopía 
xuk'am chaloq, taqe i ru soldado xi chalik chi q'aq'inik ruuk'. Eh xutaq'aaj wo' 
chik taqe i raj taqareel ruuk' i reey Ezequías je' wili i xuq'or reje keh: 

10Re' taq i hat je' taq wili i neenaq'or reh i Ezequías kireey i aj Judá: Re' aaDios i 
ch'iklik wii' ak'ux xuq'or chi ma' naa ta q'ehb'iik panuq'ab', xa re' la' maa yeew 
awiib' chi jot'arik ruuk' i ruq'or aweh. 

11Re' hat aweht'al chik nik' wach i kianam taqe kireey i aj Asiria, aha' i tinamit 
kiponiik chi q'aq'inik xkuxik kisacham wach. Eh, ¿Nik' wach noq naa ako'leem, 
awiib' i hat panuq'ab' i hin? 

12Re' taqe i numaam wati't xkisach taqe wach i tinamit Gozán, Harán, Resef, je' 
wo' taqe i tinamit Edén i xi wihik cho Telasar. ¿Mi xiko'ljik ruum re' i ki dios taqe 
i tinamit re' re'? 

13¿Mi xwihik kajaawriik chi kiko'ljiik i kireey i aj Hamat. Kireey i aj Arfad, i kireey 
i aj Sefarvaim, i kireey i aj Hena, kireey i aj Iva? inki reje i Senaquerib. 

14Eh noq xik'ul i huuj keh i raj taqareel i kireey i aj Asiria i reey Ezequías xrilow 
wach. Chi riij i re' xooj chupaam i rupaat i QaJaaw Dios xuhe' wach i huuj 
chuwach i QaJaaw. 

15Xub'an rutiij je' wili i xuq'or: QaJaaw Dios, qaDios i hoj aj Israel, wilkaat cho chi 
kixilak i k'achaach i wilik kixiik'. Xa re' wo' hat i Dios wilik awajaawriik chikinaah 
i nimaq tinamit wilkeeb' sut i wach ak'al. Eh hat xat yej-anik reh i taxaaj ruch'ihil 
i wach ak'al. 

16Chab'iraj i hat QaJaaw Dios, chawil chaloq inki a'n Chab'iraj taqe i q'orik 
xutaq'aaj cho ruq'orariik weh i Senaquerib. Chu'nchel i q'orik re' re' ab'ajariik i 
hat QaJaaw Dios k'achalkaat. 

17QaJaaw Dios korik wo' hoq noq re' taqe i kireey i aj Asiria, xusach cho kiwach i 
tinamit, je' wo' hoq i kiye'aab'. 

18Eh xk'atarik wo' wach q'aaq' i ki dios, ruum ma' re' ta wo' taqe dios, xachee', xa 
ab'aj wo' taqe korjinaq wii' xa ruyej-aniik wo' winaq taqe, ruum aj re' xkisach 
wach. 

19Ruum aj re' QaJaaw Dios yu'naak i nupahqaaj aweh chi qoh ako'leej chuwach i 
rajaawriik i kireey i aj Asiria. Reh chi chu'nchel i tinamit sut i wach ak'al 
neenkikoj rehtaal chi xa re' wo' hat i jinaj i k'achlik Dios, inki. 

20Eh re' i Isaías jalal ruq'oral i Dios rak'uun i Amoz je' wili i xutaq'aaj ruq'orariik 
reh i reey Ezequías: Re' i QaJaaw qaDios i hoj, hoj aj Israel je' wili i xuq'or: Re' i 
xapahqaaj weh panatiij chi riij i Senaquerib i kireey i aj Asiria xb'iraj chik. 

21Re' taqe i q'orik wili xuq'or i QaJaaw Dios chi riij i kireey i aj Asiria: Re' tinamit 
Jerusaleem je' rukab' i k'isa q'ahxoq, k'achi' kaat kise'laam i hat Senaquerib. Re' 
tinamit Jerusaleem k'ahchi' kik'uyu'sam i kinaah k'ahchi' kaat kikaqse'laam noq 
xat elik chikiwach. 

22¿Awach i xab'aj i xaq'ehtaaj? ¿Awach aj chinaah xchalik ak'aah? ¿Awach i xakow 
chik xawil? ¿Awach aj chinaah xajosaj aq'oral noq inaq'or? ¿Mi ma' chi nunaah re' 
i hin, kiSantolaj Dios i aj Israel? 

23Re' hat xataq'aaj taqe reje awaj taqareel chi nub'ajariik je' wili xaq'or: Re' taqe i 
nuk'ih laj kareta reh q'aq'inik xin johtik chikinaah i nimaq yuuq' korehtaal 
ximponik chinaah ixtinajt naah yuuq' Líbano. Eh xnuyok' taqe i runajt rooq chee' 
chakaltee', eh xnuyok' wo' taqe i sohchaj q'e' holohik. Ximponik chikinaah i yuuq', 
chupaam i ch'ahn wilkeeb' ar q'e' holohik. 

24Eh chupaam i tokoom tinamit xnuk'ot i jul ha' ar xnub'an nuhaa' xnuyeq'eb'eej 
taqe pan rooq' i nim ha' wilkeeb' Egipto reh chi xichiqik, tiki. 

25¿Mi ma' aweht'al re' hat chi re' hin i Dios chi hin kinkapeb'inik cho reh 
ink'ularik? xa najtir wo' i nuyejaa' cho wach i ink'ularik ruum aj re' yu'naak 
xnub'an chik. Eh yu'naak i hat xuyeew q'ab' aweh chi xasach kiwach i tinamit 
kow kiib' xakanaa' chi ma' xta chik wilik pan kitinamiit. 

26Re' taqe i tinamit wilkeeb' ar ma' xta kikowiil q'e' kiyo'jik, q'e' kik'ixiik. Xa je' 
kikab' taqe ch'ahn wilkeeb' panab'iix, xa je' kikab' i rax ch'ahn, xa je' kikab' i 
ch'ahn kipoq' cho chinaah i xoht naah paat inchiqik noq komajaa' inchuqarik. 

27Re' hin weht'al nik' wach noq wilkaat, weht'al chu'nchel i chib'ih ina' a'n. Eh 
weht'al chi yohb'aal wach aajosq'iil chi nunaah. 

28Ruum chi yohb'aal wach aajosq'iil chi nunaah re' hin naa nutz'apam aab'eeh 
naa nukojom jino'q i kotkot laj ch'ihch' cha ju', naa nukojom i karena ch'ihch' 
panachii'. Eh ruuk' i re' naa wo' chik kaat nusutem reje chupaam i b'eeh xat 
chalik wii', inki Dios. 

29Eh re' i Isaías je' wili i xuq'or reh i reey Ezequías: Re' wili i rehtaliil chib'ih i naa 
ruk'ulariik chupaam i haab' wili, chupaam i haab' jinaj re' taq chik naa ak'uxum i 
wach i trigo xampoq' cho chi rutkeel, xa re' la' paroox haab' naa taq chik atikim 

aweh naa taq asik'im i wach re' taq chik i naa ak'uxum. Eh naa wo' taq atikim i 
uuva naa wo' taq ak'uxum i wach. 

30Re' taqe i re' ruuk' riih rumaam i Judá koxikahnik chi k'achalkeeb' nee wo' chik 
kik'ihaaxb'iik, je' rukab' i tik i ruk'am raa', eh inwachinik. 

31Ruum wilkeeb' taqe i riih rumaam Judá naa kikahniik chi k'achalkeeb' 
Jerusaleem chinaah yuuq' Sión. Re' wili re' i QaJaaw Dios naa rub'aniik ruuk' i 
runimaal i ruk'axb'al. 

32Eh re' i QaJaaw Dios je' wili i xuq'or chi riij i kireey i aj Asiria: Re' reey re' re' 
ma' naa ta rub'anam ookik Jerusaleem, chi q'aq'inik ruuk' i ru flecha, ruuk' taqe 
rupulato ch'ihch'. Eh ma' naa ta wo' ruk'otom i koq rookb'aal chi junsuut i 
tinamit. 

33Ar wo' chik chupaam i b'eeh xk'uloq wii' naa rusutiniik reje, ma' naa ta 
rub'anam okik chupaam i tinamit. Re' wili korik ruum re' hin i Dios kinq'orik reh. 

34Re' hin naa nucha'jiniik reh i tinamit re' re', eh re' wo' hin naa nuko'liniik reh. 
Re' wili naa nub'anam k'axb'al reh i nub'ihnaal i hin, eh k'axb'al reh i rub'ihnaal i 
David re' i waj kamanoom, inki Dios, inki. 

35Eh chupaam aq'ab' re' re' jinaj ruánjel i QaJaaw Dios xooj k'oloq chupaam i 
kiye'aab' i ki soldado i aj Asiria. Eh xukansaj taqe i jinaj siento miil ruuk' 
kajwinaq ruuk' i ho'oob' miil chi soldado chi aj Asiria. Eh noq xsaq'ik chi junwaar 
xkireq chi kamnaq chik taqe chu'nchel i re'. 

36Noq xrilow chi je' re' i Senaquerib kireey i aj Asiria, xresaj taqe reje ar i ru 
soldado xi sutinik wo' chik reje paruye'aab' Nínive, ar xkahnik. 

37Eh re' i Senaquerib noq k'ahchi' chi looq'jiik i rutiyoox Nisroc rub'ihnaal xi 
ponik i Adramelec, i Sarezer re' taqe i kiib' chi rak'uun xkikansaj ruuk' q'aslaj 
ch'ihch' i Senaquerib xkimol chi elik xiooj ar Ararat. Eh re' chik i Esar-hadón i 
rak'uun xkahnik chi reyil chi jilow. 

2 Rey 20 

Re' ruyab'ilaal, re' ruk'achjiik i reey Ezequías 
(2 Cron 32.24-26 Isa 38.1-22) 

1Chupaam taqe i q'iij re' re' xchoparik ruum i runimaal yab'ilaal i reey Ezequías. 
Eh xooj k'oloq ruuk' i Isaías jalal ruq'oral i Dios rak'uun i Amoz, je' wili i xuq'or 
reh: Re' QaJaaw Dios je' wili xuq'or aweh: Chayejaa' kahnoq chib'ih jariik i naa 
ayejaam wach panapaat ruum naa akimiik ma' naa ta chik ak'aachjiik, inki. 

2Eh noq xrib'iraj chi je' re' i reey Ezequías xusutej i koq i wach, wach tz'aq xub'an 
rutiij je' wili i xuq'or. 



849 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

3QaJaaw Dios re' hin i nupahqaaj otob'il aweh chi k'oloq cho panak'ux chi 
xatnunimaj ruuk' i rukorkiil wach nuk'ux, eh xnub'an wo' chu'nchel i wánima 
taqe i xaq'or weh, inki, eh xasuq suq chik inoq'ik. 

4Eh re' i Isaías noq xakomajaa' wo' i nelik cho chi chii' i paat i rub'an wii' i 
taaq'anik i reey xq'orob'jik cho ruum i QaJaaw Dios, je' wili i xq'orarik reh: 

5Tisutinoq wo' chik reje ruuk' i Ezequías i k'amal rub'eeh i nutinamiit, je' wili i 
cha q'or reh: Re' i QaJaaw i qaDios, i ruDios i David i xikin cho aamaam je' wili 
ruq'or: Re' hin xb'iraj chik atiij xwilow chik i riis naq'awach. Re' hin naa kaat 
nuk'achrisam, paroox q'iij naa ajohtiik chupaam i nupaat. 

6Re' hin ko ho'lajuuj chik haab' naa nutiqim rooq ak'achariik, naa kaat nuko'leem 
i hat, naa nuko'leem i tinamit Jerusaleem pan q'ab' i kireey i aj Asiria. Re' hin naa 
nuko'leem i tinamit re' re' k'axb'al reh i nub'ihnaal i hin, eh k'axb'al reh i 
rub'ihnaal i David waj kamanoom, inki Dios. 

7Re' i Isaías je' wili i xuq'or: Chake'j taq k'isinoq wach i higo netaq inakoj 
chuwach i ruyab'ilaal reh chi neenk'aachjik. 

8Re' reey Ezequías rupahqaam naq chik reh i Isaías chi je' wili: ¿Chib'ih jariik i 
rehtaliil neenwil chi re' QaJaaw naa ruk'achrisaniik weh, eh chi paroox q'iij naa 
nub'anam ojik parupaat i Dios? inki. 

9Re' i Isaías je' wili xuq'or: Re' i wili i rehtaliil naa ruk'uhtaam aweh i QaJaaw, 
neenaq'or aha' wilik inawaaj. ¿Mi re' chi nenooj chi jumehq'iil i q'iij chuwach i 
ho'oob'-oq ora, oon re' chi neensutinik chi riij ho'oob'-oq ora? inki. 

10Re' reey Ezequías je' wili xuq'or: Chi nee nooj chi jumehq'iil q'iij chuwach 
ho'oob'-oq ora ma' k'axik taj. Chi neensutinik chi riij ho'oob'-oq ora ra'j k'axik re', 
inki. 

11Eh re' i Isaías jalal ruq'oral i Dios xupahqaaj reh i QaJaaw Dios chi naa 
ruk'uhtaam rehtaliil. Eh re' i Dios xub'an wo' hoq chi xsutinik chi riij i q'iij ho'oob' 
ora, je' rukab' i ruk'uhtaaj i rilow wii' ru ora i Acaz. 

Re' reey Ezequías xuk'ul taqe i taqareel xi chalik Babilonia 
(2 Cron 32.27-31 Isa 39.1-8) 

12Chupaam taqe i q'iij re' re', re' kireey i aj Babilonia Merodac-baladán rak'uun i 
Baladán xrib'iraj chi yowab'jik i reey Ezequías xutaq'aaj taqe i raj taqareel re' chi 
xkik'am reje ruhuuj, eh xkik'am wo' reje rukooch. 

13Re' reey Ezequías xuk'ul taqe i aj taqareel, eh xuk'uhtaaj keh i rub'ehomal, 
xuk'uhtaaj keh i oro i plata, ink'ohnik laj iq'oom i aseite k'ih tz'aaq. Eh xuk'uhtaaj 
keh i tz'a'amb'al reh q'aq'inik je' wo' chu'nchel i rumolom panye'aab' reh. Eh 
chu'nchel xuk'uhtaaj keh i wilik parupaat i rub'an wii' i taaq'anik, je' wo' hoq i 
wilkeeb' chupaam i tinamit ruchopom naah. 

14Eh re' i Isaías jalal ruq'oral i Dios xooj ruuk' i reey Ezequías xupahqaaj reh chi 
je' wili: ¿Aha' xi chalik taqe i winaq wili? ¿Chib'ih i xkiq'or aweh? inki. Re' i 
Ezequías je' wili xuq'or: Re' taqe winaq wili chi najt yuuq' xi chalik kopan tinamit 
Babilonia, inki. 

15Re' Isaías xupahqaaj wo' chik reh i Ezequías chi je' wili: ¿Chib'ih jariik i xkilow 
wach chupaam apaat? inki. Re' i Ezequías je' wili xuq'or: Re' hin xnuk'uhtaaj keh 
chu'nchel i nub'ehomal wilkeeb' ar ma' xtaj i xkahnik chi ma' ta xkilow wach, 
inki. 

16Re' i Isaías je' wili i xuq'or reh i Ezequías: Chab'iraj i xuq'or weh i QaJaaw Dios 
chi je' wili: 

17Naa ruponiik i q'iij chi chu'nchel i kimolom cho wach aamaam awati't wilik 
yu'naak chupaam i aapaat i na a'n wii' i taaq'anik naa ruk'amariik reje Babilonia 
ma' xta chik i naa rukahniik ayu'. 

18Eh naa wo' kik'amariik reje Babilonia taqe awak'uun awixq'uun. Re' keh 
naakikanab'jiik chi kapuun taqe, ar naa kiwihiik chupaam i paat i rub'an wii' i 
taaq'anik i kireey i aj Babilonia, inki i Dios. 

19Re' i reey Ezequías xupahqaaj reh i Isaías chi je' wili: ¿Mi holohik i ruk'am 
chaloq i ruq'oral i QaJaaw Dios xaq'or weh? inki. Ruum re' reh xraaj chi konaa 
ruwihiik i rusuqkiil k'uxliis, suq laj wihik nik' chik najtiil naa ruk'achariik i reh. 

Re' i rukimiik i Ezequías 
(2 Cron 32.32-33) 

20Eh re' taqe ruk'uliil i xub'an i reey Ezequías, eh nik' wach noq xuyejaa' i nimlaj 
molb'al ha', eh noq xuyejaa' i rooq ha' xokik pan tinamit, tz'ihb'amaj rehtalil 
chupaam taqe huuj reh i Crónicas, re' wo' tz'ihb'amaj wii' rehtaliil i xkian taqe i xi 
wihik chi reyil Judá. 

21Re' i reey Ezequías xkimik reje xooj taqe rureq i rumaam rati't. Eh re' chik i 
Manasés i rak'uun xkahnik chi reyil chi jilow. 

2 Rey 21 

Re' noq xokik i Manasés chi reyil Judá 
(2 Cron 33.1-20) 

1Re' i Manasés kab'laj haab' i wilik reh noq xokik chi reyil Judá. Eh ho'lajuuj 
roxk'ahl haab' xwihik chi reyil Jerusaleem. Eh re' rutuut i Manasés Hepsiba i 
rub'ihnaal. 

2Re' Manasés xa re' i yiib' wach na'ojb'al xub'an chuwach i QaJaaw Dios. Xub'an 
reh i yiib' wach na'ojb'al xkian i tinamit xresaj taqe reje i QaJaaw Dios chupaam i 
ye'aab' xi okik wii' i aj Israel. 

3Re' reh xuyejaa' wo' chik taqe i artaal chikinaah taqe inajt kinaah yuuq' re' 
inlooq'jik wii' i Baal, re' naq taqe i xuyoj i Ezequías i rajaaw. Eh xuyejaa' wo' hoq 
jinaj i rujalwaach i Asera, je' rukab' i xuyejaa' i Acab i xwihik chi reyil Israel. 
Xuloq'ej wo' taqe i ch'umiil, i poh, i q'iij wilkeeb' pan taxaaj. 

4Eh parupaat i Dios xuyejaa' wo' hoq i artaal aha' kiloq'jik wii' i tiyoox, xanaah re' 
ruq'orom naq i QaJaaw Dios chi xa re' wo' reh i naa rulooq'jiik ar Jerusaleem. 

5Eh chupaam i kiib' chi rumuuj i rupaat i Dios, re' Manasés xuyejaa' taqe i artaal 
kilooq'jiik wii' i ch'umiil, i poh, i q'iij. 

6Eh xuk'at wo' taqe i rak'uun chi mayiij chikiwach i tiyoox, inooj kuuk' i aj q'iij, 
inooj kuuk' i aj war, je' wo' kuuk' i kiq'orinik reh taqe i ma' tob'laj uxlab'al chi 
rupahq'aljiik runa'ojb'al. Ruuk' taqe i yiib' wach na'ojb'al xub'an re' re' xujosaj 
wach i rujosq'iil i QaJaaw Dios. 

7Eh xuyeew wo' hoq i rujalwaach i tiyoox Asera chupaam i rupaat i QaJaaw Dios. 
Xanaah re' je' wili i ruq'orom chee QaJaaw Dios reh i David je' wo' reh i Salomón i 
rak'uun: Re' nupaat wilik ayu' Jerusaleem i nusik'im wach chi kixilak i 
ruch'uhqaal i tinamit Israel xa re' i hin naa nulooq'jiik chi juneliik. 

8Re' hin ma' naa ta chik taqe wesam reje i aj Israel chupaam i ye'aab' nuye'em 
cho keh i kimaam kati't, wila' xkian chu'nchel i xnuq'or keh, je' wo' chu'nchel i 
nuk'uhb'aal xq'orarik keh ruum i Moisés i waj kamanoom, inki. 

9Xa re' la' re' keh xama' xkian ta wo' hoq, xk'amarik la' kib'eeh ruum i Manasés 
chi rub'anariik i yiib' wach na'ojb'al xiik' naah yib'kiil wach xib'anik i keh 
chuwach i xkian i tinamit xresaj reje i QaJaaw Dios chupaam i ye'aab' xi okik wii' i 
aj Israel. 

10Je' re' noq re' i QaJaaw Dios je' wili i xuq'or cho ruuk' kichii' taqe i jalal ruq'oral: 

11Ruum chi re' i Manasés kireey i aj Judá xub'an taqe i xiik' naah yib'kiil wach 
na'ojb'al, ma' xata je' rukab' i xkian taqe i aj amorreo re' taqe i xi wihik cho 
chupaam i ye'aab' re' re' chi peet. Eh re' wo' reh k'amwik kib'eeh pamahk taqe i 
aj Judá ruuk' i kilooqjiik taqe i tiyoox. 

12Re' hin i ki Dios i aj Israel i nuq'or chi naa nuye'em i runimaal ti' k'axik chinaah 
i tinamit Jerusaleem, chinaah i Judá. Eh awach i naakib'iriniik rib'iral i ti' k'axik 
naakik'ulum naa rutib'iik i kixikin kab'chel. 

13Re' hin naa nuye'em chutojariik i kimahk i aj Jerusaleem, je' rukab' i xinub'an 
keh i aj Samaria, je' rukab' i xnub'an kuuk' i riih rumaam i Acab. Eh naa 
nukanaam chi ma' xta chik i wilik ar Jerusaleem, naa nukanaam chi je' rukab' i 
pulato noq intz'ajarik paam, eh intak'ab'jik. 

14Eh re' taqe ruqox i nutinamiit ma' naa ta rusachariik kiwach naa taqe 
nuq'eb'em chi riij nuk'ux naa nuq'asam taqe pan kiq'ab' inixowanik kiwach naa 
ruchopariik naah i kiye'aab', i chib'ih keh. 

15Eh ruum, chi xa re' wo' yiib' wach na'ojb'al inki a'n chi nuwach xkijosaj chee 
nujosq'iil. Xa kok'ahchi' wo' kianam i keh je' rukab' i xkian i kimaam kati't noq xi 
elik cho Egipto, inki Dios. 

16Re' reey Manasés xumin taqe pamahk i aj Judá chuwach i Dios. Eh ma' xata re' 
re' xub'an xukansaj la' wo' taqe i ma' xta kimahk xunujisaj paam i Jerusaleem 
ruuk' i kikik'eel. 

17Eh re' taqe i ruk'uliil i xub'an i reey Manasés, taqe chu'nchel i xub'an, taqe i 
mahk xub'an tz'ihb'amaj rehtalil chupaam taqe i huuj reh i Crónicas. Re' wo' 
tz'ihb'amaj wii' i rehtalil i xkian i xi wihik chi reyil Judá. 

18Eh noq xkimik reje i reey Manasés ar xkimuq'aa' chupaam i ye'aab' uhtz'ub' ma' 
najt ta ruuk' i paat imb'aan wii' taaq'anik. Eh re' chik i Amón i rak'uun xkahnik 
chi reyil chi jilow Judá. 

Re' noq xokik i Amón chi reyil Judá 
(2 Cron 33.21-25) 

19Re' Amón kiib' ru ka'winaq haab' i wilik reh noq xokik chi reyil. Eh kiib' haab' 
xwihik chi reyil Jerusaleem. Re' i rutuut Masulémet i rub'ihnaal, rixq'uun Haruz, 
Jotba i rutinamiit. 

20Re' i Amón xa re' i yiib' wach na'ojb'al xub'an chuwach i QaJaaw Dios, je' rukab' 
i xub'an i Manasés i rajaaw. 

21Xub'an wo' chik i reh i yiib' wach na'ojb'al i reh je' rukab' i xub'an i rajaaw, 
xuyeew ruloq'il taqe i tiyoox xuloq'ej rajaaw. 

22Xuq'eb' chi riij ruk'ux i Dios, re' i QaJaaw ki Dios taqe i qamaam qati't. Ma' 
xub'an taj aha' wilik iraaj i Dios. 

23Re' taqe i raj kamanoom i reey Amón xkiyejaa' wach rukanteesjiik i reey Amón. 
Eh ar xkikansaj chupaam i paat i rub'an wii' taaq'anik. 

24Chi riij i re', re' taqe i aj Judá xkikansaj wo' chik taqe i xiyej-anik wach 
rukanteesjiik i reey Amón. Eh re' chik i Josías i rak'uun xkipab'aa' chi reyil chi 
jilow. 

25Re' taqe i ruk'uliil, je' wo' chu'nchel i xub'an i reey Amón tz'ihb'amaj rehtalil 
chupaam taqe i huuj reh i Crónicas. Re' wo' tz'ihb'amaj wii' i rehtalil i xkian i xi 
wihik chi reyil Judá. 

26Re' i reey Amón xkimik reje, ar xkimuq'aa' paruye'aab' uhtz'ub' reh i Uza. Eh re' 
chik i Josías i rak'uun xkahnik chi reyil chi jilow. 

2 Rey 22 

Re' noq xokik i Josías chi reyil Judá 
(2 Cron 34.1-2) 

1Re' Josías waxiqiib' haab' i wilik reh noq xokik chi reyil. Eh junlaj ru ka'winaq 
haab' xwihik chi reyil Jerusaleem. Re' i rutuut Jedida i rub'ihnaal rixq'uun i Adaía 
aj pan tinamit Boscat. 

2Re' Josías, re' i holohik laj na'ojb'al xub'an chuwach i QaJaaw Dios. Re' reh 
xub'an chu'nchel i holohik laj na'ojb'al, je' rukab' i xub'an chee David i xikin 
rumaam, eh ma' xukanaa' ta rub'aan. 

Re' noq xreqarik i huuj tz'ihb'amaj wii' k'uhb'aal 
(2 Cron 34.8-33) 

3Eh noq waxaqlaj chik haab' rokiik chi reyil i Josías xutaq'aaj reje parupaat i Dios 
i Safán i aj tz'ihb' rak'uun i Azalía riih i Mesulam je' wili xuq'or reje reh: 

4Hiy ruuk' i Hilcías kajaaw i k'amal kib'eeh aj tiij cha q'or reh chi chumol wach 
chu'nchel i tumiin inkik'am chee tinamit parupaat i Dios. Re' i tumiin inkik'ul i 
kikamanik panookb'al reh i rupaat i Dios. 

5Chaq'or reh i Hilcías chi re' i tumiin re' re' neeruq'asaj keh i k'amal kib'eeh i 
k'ahchi' kiyej-aniik reh chi korik i rupaat i Dios. Eh re' chik i keh neekitojwik keh 
taqe i k'ahchi' keeb' chi kamanik. 

6Reh chi neenkitoj i k'ahchi' kilwiik reh i kamanik, je' wo' taqe i aj sehk, i aj 
tz'aqool. Eh ruuk' wo' i tumiin re' re' neenkiloq' i chee', ab'aj yejemb'al reh i 
rupaat i Dios. 

7Nee wo' naq'or reh i Hilcías chi ma' rub'ir riij i tumiin neeruq'asaj keh i k'amal 
kib'eeh kamanoom, ruum re' keh korik wach kik'ux, inki Josías. 

8Eh re' i Hilcías kajaaw i k'amal kib'eeh aj tiij je' wili i xuq'or reh i Safán i aj 
tz'ihb': Re' hin xnureq parupaat i Dios i huuj tz'ihb'amaj wii' i k'uhb'aal, inki. Re' i 
Safán xrilow wach i huuj re' re'. 

9Chi riij i re', re' Safán i aj tz'ihb' xuk'am reje i huuj xooj ruuk' i reey Josías je' wili 
xuq'or reh: Re' taqe awaj kamanoom xkimol chik wach i tumiin wilik chupaam i 
rupaat i Dios xkiq'asaj keh i k'amal kib'eeh i kamanoom i k'ahchi' kiyej-aniik reh i 
rupaat i QaJaaw Dios, inki. 

10Eh re' Safán je' wili i xuq'or reh i reey Hicías: Re' i Hilcías i kajaaw i k'amal 
kib'eeh aj tiij xuq'asaj weh jinaj i huuj, inki. Eh rilow wach i huuj chuwach i reey. 

11Eh noq xrib'iraj i reey Josías, chib'ih i ruq'or i k'uhb'aal tz'ihb'amaj chupaam i 
huuj xuweq i ruso' chi riij. 

12Eh xuyuq'eej ruuk' i Hilcías i kajaaw i k'amal kib'eeh aj tiij, i Ahicam rak'uun i 
Safán, i Acbor rak'uun i Micaías, i Safán i aj tz'iihb', i Asaías re' nim wach rukamaj 
ruuk' i reey, je' wili i xuq'or reje keh: 

13Yu'naak taq i hat, hiy taq chapahq'aaj reh i QaJaaw chi wiij i hin, chikiij i tinamit, 
chikiij chu'nchel i aj Judá. Eh cha pahqaaj taq chib'ih jariik i naaqanam ruuk' i 
k'uhb'aal tz'ihb'amaj chupaam i huuj wili i xkan. Re' QaJaaw Dios xiik' naah i 
rujosq'iil chi qanaah ruum re' taqe qamaam qati't ma' xkinimaj taj i k'uhb'aal 
tz'ihb'amaj chupaam i huuj wili, eh ma' xkian taj, inki. 

14Eh re' Hilcías i kajaaw i k'amal kib'eeh i aj tiij re' i Ahicam, i Acbor, i Safán, i 
Asaías, xiooj chi pahqanik ruuk' ixoq Hulda rub'ihnaal jalal ruq'oral i Dios. Re' 
ixoq re' re' rehk'een i Salum. Eh re' Salum rak'uun i Ticva riih i Harhas, eh re' reh 
inilwik reh i molarik wii' itz'ihy inkamanik chupaam i rupaat i Dios. Eh re' i Hulda 
re' re' ar patim paruka'q'aat reh i Jerusaleem. 

15Re' Hulda je' wili i xuq'or keh i winaq re' re': Re' QaJaaw Dios i hoj, hoj aj Israel 
je' wili i xuq'or: Chaq'or taq reh i awach xtaaq'anik taq cha weh chi wilik taq i 
xchalik apahqaaj weh. 

16Re' i QaJaaw Dios je' wili i xuq'or: Re' hin naa nutaqaam i runimaal ti' k'axik 
chikinaah i aj Jerusaleem. Je' rukab' i ti' k'axik tz'ihb'amaj rehtaliil chupaam i 
huuj xrilow wach i kireey i aj Judá. 

17Je' re' naakik'ulum ruum xin kiq'eb' chi riij kik'ux, xkik'at i insensia chikiwach i 
tiyoox. Ruuk' inki a'n re' re' xkijosaj cho wach i nujosq'iil chinaah i kitinamiit, eh 
ma' jaruuj naa rik'iik i nujosq'iil chikinaah xa chi je' wili, inki. 

18Eh cha q'or taq ponoq reh i kireey i aj Judá xtaaq'anik taq cha weh chi wilik taq 
i naa apahqaam reh i QaJaaw Dios. Re' i QaJaaw, i qaDios i hoj, hoj aj Israel je' wili 
i xuq'or chawiij: Ruum chi xab'iraj i xuq'or i k'uhb'aal. 

19Eh ruum chi xayot' awánima, chi xaloch' awiib' chi nuwach i hin, i Dios noq 
xab'iraj rib'iral i ti' k'axik naa naq nuye'em cho chikinaah i aj Jerusaleem. Eh chi 
naa nusacham wach chi ma' xta chik naa nukanaam chupaam. Eh ruum chi xa xih 
aso' chawiij ruum i ruti'kiil ak'ux, eh xat oq'ik chi nuwach re' hin xat b'iraj chik, 
ruum i re' ma' naa ta nuye'em ti' k'axik chikinaah i tinamit re' re' noq 
kok'achalkaat i hat. 

20Eh ruum aj re', re' hin naa nuye'em q'ab' aweh i hat chi pansuqkiil naa akimiik 
reje noq naa rojiik areqem taqe aamaam awati't, inki i Dios. Eh re' taqe i raj 
taqareel i reey Josías xiooj wo' kiq'or i xq'orarik keh. 

2 Rey 23 

1Re' i reey Josías xumol kiwach taqe i k'amal kib'eeh i aj Judá, je' wo' taqe i k'amal 
kib'eeh i aj Jerusaleem. 

2Re' reey Josías xooj parupaat i Dios ruch'ihil taqe i k'amal kib'eeh i aj Judá, taqe i 
k'amal kib'eeh i aj Jerusaleem. Eh xiooj wo' haa' taqe i k'amal kib'eeh aj tiij, je' 
wo' taqe i jalal ruq'oral i Dios, eh chu'nchel i tinamit chi nimaq chi kok' taq. Eh 
noq wilkeeb' chik parupaat i Dios re' i reey Josías kow xrilow wach chi kixikin i 
k'uhb'aal tz'ihb'amaj chupaam i huuj xreqarik chupaam i rupaat i Dios. 

3Eh re' reey Josías xupab'aa' i koq riib' chuwach i rooq i rupaat i Dios xuk'ulaa' 
reh i Dios chi naa runimam i Dios chu'nchel ruk'ux, eh chi naa runimam chu'nchel 
i ruk'uhb'aal, je' wo' hoq i xuq'or. Eh xuq'or wo' hoq chi naa rub'anam chu'nchel i 
ruq'or i k'uhb'aal tz'ihb'amaj chupaam i huuj. Eh chu'nchel wo' tinamit xkiq'or 
chi naa kinimam chu'nchel i k'uhb'aal re' re'. 

Re' reey Josías xujal wach i runa'ojb'al 
(2 Cron 34.3-7) 

4Re' i reey Josías xuq'or reh i Hilcías kajaaw i k'amal kib'eeh aj tiij, keh i rukab' 
k'amal kib'eeh aj tiij, keh i kikamanik panookb'al reh i rupaat i Dios, chi naa 
kesam cho parupaat i Dios chu'nchel i kikamanik reh i tiyoox Baal, i Asera je' wo' 
chu'nchel i kikamanik chi ye'b'al ruloq'il i q'iij, i poh, i ch'umiil wilkeeb' pan 
taxaaj. Eh re' Josías ar xuk'at taqe reje chu'nchel i re' chi riij i Jerusaleem, 
chupaam i ye'aab' Cedrón, re' i ruchajil xuk'am reje Bet-el. 

5Chi riij i re', re' i Josías xresaj taqe k'amal kib'eeh aj tiij kipab'aam taqe i xi wihik 
chi reyil Judá, re' i kik'atwik naq reh i insensia chikiwach i tiyoox chikinaah taqe 
inajt kinaah yuuq' wilkeeb' Judá, i wilkeeb' chi junsuut i Jerusaleem. Eh resaj wo' 
taqe i k'amal kib'eeh aj tiij i kik'atwik reh i insensia chuwach i Baal, chuwach i 
q'iij, i poh, ch'umiil chikiwach chu'nchel i wilkeeb' pan taxaaj. 

6Eh resaj wo' reje chi riij i tinamit Jerusaleem i rujalwaach i tiyoox Asera i wilik 
naq chupaam i rupaat i QaJaaw Dios. Eh xuk'am reje wach k'ixkaab' Cedrón ar 
xuk'at, korehtaal xichaajrik, re' ruchajil xupukej reje chikinaah i jul kimuhqik wii' 
i tinamit. 

7Re' i reey Josías xuyoj wo' hoq i kiye'aab' taqe i kib'anik reh i k'oyomal, chi 
loq'oomb'al reh i tiyoox, re' i ye'aab' inkikem wii' taqe itz'ihy inkamanik chi 
loq'oomb'al reh i tiyoox Asera. 

8Eh xutaq'aaj wo' kik'amariik taqe i k'amal kib'eeh aj tiij wilkeeb' parutinamitaal 
i Judá. Eh xuyoj taqe i ye'aab' wilkeeb' chikinaah inajt kinaah yuuq' re' inkik'at 
wii' i insensia taqe i k'amal kib'eeh aj tiij, ar xutaq'aaj reje ruyojariik Geba 
koxponik Beerseba. Xuyoj wo' taqe i artaal inkiloq'ej wii' i ma' tob'laj uxlab'al re' 
wilik panookb'al inokik wii' i Josué ajaab'ees chupaam i tinamit re' re' wilik reje 
pantz'eet reh i tinamit. 

9Re' taqe i k'amal kib'eeh aj tiij re' re' ma' inki a'n taj i kamanik chupaam i rupaat 
i Dios Jerusaleem, xa kuuk' la' i kuch k'amal kib'eeh aj tiij inkik'ux keh i 
kaxlanwi'k ma' kojooj ta ch'amb'esb'al reh. 

10Re' i reey Josías xuyoj i k'amb'al q'aaq' Tofet wilik wach k'ixkaab' paruye'aab' i 
Ben-hinóm. Reh chi re' taqe i tinamit ma' xkik'at ta chik i kak'uun kixq'uun 
chuwach i tiyoox Moloc. 

11Eh xresaj taqe i kawáyu i xkiq'asaj i xi wihik cho chi reyil Judá ye'b'al ruloq'il i 
q'iij. Re' taqe kawáyu re' re' ar wilkeeb' chi muuj i rupaat i Dios ma' najt ta ruuk' i 
ookb'al, ma' najt ta ruuk' i ruye'aab' i Natán-melec nim rajaawriik, re' i kapuun. 
Eh xuk'at wo' taqe wach q'aaq' i kareta inkamanik chi ye'b'al ruloq'il i q'iij. 

12Eh xuyoj wo' taqe i artaal xkiyejaa' chinaah i rupaat i Acaz taqe i xi wihik chi 
reyil Judá. Eh xutaq'aaj wo' kiyojariik i kiib' chi artaal xuyejaa' i Manasés wilkeeb' 
chinaah i kiib' chi rumuuj i rupaat i Dios. Xresaj reje ar xukut taqe wach ak'al re' 
taqe i kixeer xukut taqe chupaam i nim ha' Cedrón. 

13Re' i reey xuyoj taqe i artaal wilkeeb' chikinaah inajt kinaah yuuq' wilkeeb' reje 
parelb'aal q'iij reh i Jerusaleem, eh pantz'eet reje reh i yuuq' olivo. Re' taqe i 
artaal re' re', re' i Salomón i wihik chi reyil Israel xye'janik reh chi loq'oomb'al 
keh taqe i tiyoox xiik' naah yib'kiil kiwach. Re' Astoret ki dios i aj Sidónio, re' 
Quemos ki dios i aj Moab, re' Milcom ki dios i riih rumaam Amón. 

14Eh xupaxej wo' taqe ab'aj, taqe i chee' inkamanik chi loq'oomb'al reh i tz'aqoj 
tiyoox Asera. Eh xukut taqe i rub'aqil kamnaq chupaam i ye'aab' re' re'. 

15Re' i reey Josías xuyoj i artaal wilik Bet-el chinaah inajt naah yuuq'. Re' artaal 
re' re', re' i Jeroboam rak'uun i Nabat xyej-anik reh. Re' i Jeroboam re' re', re' i 
xminwik keh pamahk i aj Israel. Re' i reey Josías xuk'at wo' hoq i artaal wilik 
chinaah i yuuq' najt naah, xuk'at wo' hoq i rujalwaach i tiyoox Asera. 

16Re' reey Josías tz'ehtanik reje chi junsuut xrilow taqe reje wach i muqulkeeb' 
wii' i kamnaq, eh xutaq'aaj rehtesjiik i kib'aqil i kamnaq wilkeeb' panjul xuk'at 
chinaah i artaal, eh xuyoj. Je' aj re' noq xooj eloq wach i ruq'orom chaloq i Dios 
ruuk' i chii' i jalal ruq'oral. 

17Eh re' i reey Josías xupahqaaj chi je' wili: ¿Awach aj eh i muq'umb'al k'ahchi' 
reje wilom wach wulu'? inki. Re' taqe i winaq wilkeeb' chupaam i tinamit je' wili i 
xkiq'or: Re' i muq'umb'al inawil reje wach re' i muqlik wii' i xchalik Judá re' i jalal 
ruq'oral i Dios, re' ixq'orik rib'iral chib'ih i xa a'n reh i artaal wilik naq Bet-el, inki 
taqe. 

18Noq xrib'iraj chi je' re' je' wili xuq'or: Chakanaa' taq chi je' re', maa awach 
intz'a'inik reh taqe rub'aqil, inki. Eh ma' awach ta xtz'a'inik reh irub'aqil ijalal i 
ruq'oral i Dios xchalik Samaria. 

19Eh nik' wach i xub'an i Bet-el, je' wo' chik re' i xub'an chupaam taqe i tinamit 
wilkeeb' Samaria, xkuxik rusacham kiwach taqe i ye'aab' loq'oomb'al tiyoox 
wilkeeb' chikinaah inajt kinaah yuuq'. Re' i xkiyejaa' i xi wihik chi reyil Israel 
ruuk' i re' xkijosaj cho wach i rujosq'iil i QaJaaw Dios. 

20Eh xukansaj chinaah taqe i artaal chu'nchel i k'amal kib'eeh aj tiij kikamanik 
chupaam i ye'aab' kiloq'ijiik wii' tiyoox. Eh xuk'at i kib'aqil i kamnaq chikinaah 
taqe i artaal, eh xsutinik wo' chik reje Jerusaleem i reey Josías. 

Re' i reey Josías xuninq'ijeej i elik chaloq Egipto 
(2 Cron 35.1-19) 

21Re' i reey Josías je' wili i xuq'or keh i tinamit: Re' taq i hat naa taq aninq'ijeem i 
elik chaloq Egipto chi ye'b'al ruloq'il i QaJaaw Dios, je' rukab' i tz'ihb'amaj rehtalil 
chupaam i huuj reh i k'uhb'aal, inki. 

22Eh ma' jank'al ta naq chik i ninq'ijik i ninq'iij re' re' ni xata re' noq xi wihik 
chaloq taqe i peet q'atal q'orik Israel, ni xata re' noq xi wihik chaloq taqe i peet 
reey Judá, ni xata re' noq xi wihik chaloq taqe i peet reey Israel. 

23Re' i ninq'iij re' re' kore' chik xninq'ijik chi loq'oomb'al reh i QaJaaw Dios ar 
Jerusaleem noq waxaqlaj chik haab' rokiik chi reyil i Josías. 

24Re' i reey Josías xresaj taqe reje i aj war, aj q'iij, wilkeeb' Jerusaleem, je' wo' 
taqe i wilkeeb' Judá. Eh xresaj wo' taqe i tiyoox wilkeeb' chupaam i ju'jun chi 
paat, xresaj taqe i xa chib'ih jariik inkamanik chi loq'oomb'al reh i tiyoox. Reh chi 
xooj eloq wach i ruq'or i k'uhb'aal tz'ihb'amaj chupaam i huuj xureq chupaam i 
rupaat i QaJaaw Dios i Hilcías k'amal kib'eeh aj tiij. 

25Re' i reey Josías xtixujal wach i runa'ojb'al chi korik xuq'asaj riib' reh i QaJaaw 
Dios chu'nchel ruk'ux, chu'nchel i ránima, chu'nchel i ransil, je' rukab' i ruq'or i 
k'uhb'aal ye'ooj ree Moisés, Ma' jino'q i reey wihinaq cho pampeet, eh xwihik 
koq'uun chi je' rukab' i Josías. 

26Atoob' ta je' re', re' i QaJaaw Dios xama' xik'ik ta wo' rujosq'iil chinaah i tinamit 
Judá, ruum taqe i yiib' wach na'ojb'al xub'an i reey Manasés re' i xjosanik cho 
wach i rujosq'iil i QaJaaw Dios. 

27Eh re' i QaJaaw Dios, je' wili i xuq'or: Re' i hin naa nusacham kiwach i aj Judá, je' 
rukab' noq xnusach kiwach i aj Israel. Eh naa nuq'eb'em chi riij nuk'ux i tinamit 
Jerusaleem i nusik'im naq cho wach. Atoob' ta nuq'orom wo' naq chi ar naa 
rulooq'jiik i nub'ihnaal chi juneliik, inki. 

Re' i rukimiik i reey Josías 
(2 Cron 35.20-27) 

28Re' taqe i ruk'uliil xub'an i reey Josías je' wo' chu'nchel i xub'an, tz'ihb'amaj 
rehtalil chupaam taqe i huuj reh i Crónicas. Re' wo' i tz'ihb'amaj wii' i rehtalil i 
xkian taqe i xi wihik chi reyil Judá. 

29Eh noq re' i Josías ko wilik chi reyil Judá re' i Necao i kireey i aj Egipto xooj i 
wilik wii' i nim ha' Éufrates chi q'aq'inik chi rutoob'jiik i kireey i aj Asiria. Re' i 
reey Josías xelik chaloq chi q'aq'inik chi k'ulb'eejiik i Necao. Eh noq re' i Necao 
xrilow wach i Josías xanoq wo' xukansaj ar Meguido. 

30Eh re' i ruti'jolal i reey Josías re' taqe i raj kamanoom ximolwik cho reh xkiyeew 
cho chupaam jinaj i kareta xkik'am cho Jerusaleem, ar xkimuq'aa'. Eh re' taqe i 
tinamit re' chik i Joacaz i rak'uun wo' hoq i Josías xkipab'aa' chi kireey chi jilow. 

Re' noq xokik i Joacaz chi reyil Judá 
(2 Cron 36.1-4) 

31Re' i Joacaz ixib' ru ka'winaq haab' i wilik reh noq xokik chi reyil, eh xa ixib' wo' 
poh xwihik chi reyil Jerusaleem. Re' rutuut Hamutal i rub'ihnaal rixq'uun i 
Jeremías aj pan tinamit Libna. 

32Eh re' reey Joacaz xa re' i yiib' wach na'ojb'al xub'an chuwach i QaJaaw Dios, je' 
wo' rukab' xkian rumaam rati't xi wihik chi reyil pampeet. 

33Re' i reey Joacaz xk'amarik reje prexo ruum i reey Necao ar Ribla wilik ar i 
Hamat reh chi ma' najt ta xwihik chi reyil Jerusaleem. Re' i Necao xumin taqe 
chupaam i aj Judá chi naa kitojom ik'inaq kab'laj ru kajwinaq kintaal chi plata, eh 
k'isiin ma' ixib' aroba i oro. 

34Eh re' i reey Necao xupab'aa' chi kireey i aj Judá i Eliaquim chi jilow i Josías re' i 
rajaaw. Re' Necao xujal wach i rub'ihnaal i Eliaquim Joecim chik i rub'ihnaal 
xukoj. Eh re' i Joacaz xuk'am reje Egipto, ar xkimik. 

35Re' Joacim xutoj reh i reey Necao i plata, i oro xupahqaaj. Re' Joacim xumin taqe 
chupaam i tinamit chi naa kitojom i tumiin re' re'. Eh chi kiju'junaal xkitoj ruuk' 
plata, ruuk' oro, aha' wilik i xupahqaaj keh reh chi xuyeew reh i Necao kireey i aj 
Egipto. 

Re' noq xokik i Joacim chi reyil Judá 
(2 Cron 36.5-8) 

36Re' i Joacim ho'oob' ru ka'winaq haab' i wilik reh noq xokik chi reyil, eh junlaj 
haab' xwihik chi reyil Jerusaleem. Re' i rutuut Zebuda i rub'ihnaal rixq'uun i 
Pedaías aj pan tinamit Ruma. 

37Re' i reey Joacim xa re' i yiib' wach na'ojb'al xub'an chuwach i QaJaaw Dios, je' 
rukab' i xkian rumaam rati't xi wihik chi reyil pampeet. 

2 Rey 24 

1Eh noq wilik chi reyil i Joacim Judá, re' i Nabucodonosor kireey i aj Babilonia, 
xchalik chi q'aq'inik ar Judá. Eh re' i Joacim ixib' haab' xwihik chi ri'sil i rajaawriik 
i reey re' re', chi riij i re' ma' xunimaj ta chik. 

2Xa re' la', re' i QaJaaw Dios xutaq'aaj taqe chaloq i aj Babilonia, i aj Siria, i aj 
Moab, i aj Amón chi q'aq'inik kuuk' i aj Judá reh chi xsacharik kiwach je' rukab' i 
xq'orarik keh ruum i QaJaaw Dios ruuk' kichii' taqe i raj kamanoom, re' taqe jalal 
ruq'oral. 

3Xti korik noq re' i ti' k'axik wili re' i QaJaaw Dios xye'wik cho chikinaah i aj Judá, 
ruum chu'nchel i yiib' wach na'ojb'al xub'an i reey Manasés. 

4Ruum chi re' i Manasés ma' kisiin taqe i ma' xta kimahk xukansaj chupaam i 
tinamit Jerusaleem ruum i re' ma' xkuyarik ta chik i kimahk ruum i Dios. 

5Re' taqe i ruk'uliil i xub'an i reey Joacim, je' wo' chu'nchel i xub'an tz'ihb'amaj 
rehtalil chupaam taqe i huuj reh i Crónicas. Re' wo' tz'ihb'amaj wii' i rehtalil i 
xkian taqe i xi wihik chi reyil Judá. 

6Eh noq xkimik reje i reey Joacim xooj rureq taqe i rumaam rati't, re' chik i 
Joaquín i rak'uun xokik chi reyil chi jilow. 

7Re' i kireey i aj Egipto ma' kota chik xelik chi q'aq'inik ruum re' i kireey i aj 
Babilonia xrehchaaj chik chu'nchel i ye'aab' k'ahchi' naq chi q'aq'inik chi riij. Ar 
xtohq'ik reje chi chii' i nim ha' i nelik cho Egipto, korehtaal xponik chi chii' i nim 
ha' Éufrates. 

Re' i reey Joaquín ruch'ihil taqe i raj kamanoom xi k'amarik reje Babilonia 
(2 Cron 36.9-10) 

8Re' i Joaquín waxaqlaj haab' i wilik reh noq xokik chi reyil, eh xa ixib' wo' poh 
xwihik chi reyil Jerusaleem. Re' i rutuut Nehusta i rub'ihnaal rixq'uun i Elnatán aj 
Jerusaleem. 

9Re' i reey Joaquín xa re' i ma' holohik ta laj na'ojb'al xub'an chuwach i QaJaaw 
Dios, je' rukab' i xub'an i rajaaw. 

10Eh chupaam taqe i q'iij re' re' xi chalik q'aq'ineel Jerusaleem i raj kamanoom i 
Nabucodonosor kireey i aj Babilonia. Eh xkikotej riij i tinamit. 

11Eh noq kikotem chik riij i tinamit Jerusaleem taqe i raj kamanoom i 
Nabucodonosor xchalik wo' chi q'aq'inik i reey Nabucodonosor. 

12Re' i Joaquín i kireey i aj Judá, ruch'ihil i rutuut, ruch'ihil taqe i k'amal kib'eeh, 
ruch'ihil taqe i nimaq wach kikamaj ruuk', ruch'ihil taqe i xti reht'al kiwach 
xichoparik reje ruum i Nabucodonosor kireey i aj Babilonia. Re' noq waxiqiib' 
haab' rokiik chi reyil i Nabucodonosor. 

13Re' reh xresaj taqe cho parupaat i QaJaaw Dios chu'nchel i k'ih taq tz'aq, je' wo' 
taqe i wilkeeb' chupaam i rupaat i reey i rub'an wii' taaq'anik, je' rukab' i 
ruq'orom i QaJaaw Dios. Eh xkuxik rupaxem taqe i kulk, je' wo' chu'nchel i 
kikamanik parupaat i Dios. Re' taqe i ruyejaam ruuk' oro i Salomón kireey i aj 
Israel. 

14Re' Nabucodonosor xuk'am taqe reje Babilonia chu'nchel i aj Jerusaleem 
xuk'am taqe reje i k'amal kib'eeh, je' wo' taqe i soldado, je' wo' taqe i kichol i xa 
chib'ih jariik kamanikaal. Je' wo' taqe i ch'eyel ch'ihch'. Korehtaal xi ponik lajeeb' 

miil, chu'nchel i xuk'am reje, ma' xta chik i xi kahnik Jerusaleem. Ach wo' re' taqe 
i q'e' neb'aa' xi kahnik. 

15Re' Nabucodonosor xuk'am reje Babilonia i reey Joaquín je' wo' hoq i rehk'een, 
je' wo' hoq i rutuut, je' wo' taqe i nimaq wach kikamaj ruuk' i reey, je' wo' hoq i 
nimaq kiwach winaq wilkeeb' Jerusaleem, xkuxik ruk'amam taqe reje. 

16Eh chu'nchel i xuk'am reje Babilonia wuquub' miil, eh jinaj miil taqe i wilik 
kina'ojb'al chub'anariik i xa chib'ih jariik kamanikaal ruch'ihil taqe i ch'eyel 
ch'ihch', taqe i soldado kow kiib' chi q'aq'inik. 

17Re' i reey Nabucodonosor, re' chik i Matanías rikaan i Joaquín xupab'aa' chi 
reyil Judá chi jilow i Joaquín. Eh xujal wach i rub'ihnaal i Matanías, Sedequías 
chik i rub'ihnaal xukoj. 

Re' noq xokik i Sedequías chi reyil 
(2 Cron 36.11-16 Jer 52.1-5) 

18Re' Sedequías jinaj ru ka'winaq haab' i wilik reh noq xokik chi reyil, eh junlaj 
haab' xwihik chi reyil Jerusaleem. Re' rutuut Hamutal i rub'ihnaal rixq'uun i 
Jeremías aj pan tinamit Libna. 

19Re' i reey Sedequías xa re' i yiib' wach na'ojb'al i xub'an chuwach i QaJaaw Dios, 
je' rukab' i xub'an i reey Joacim. 

20Ruum i re' xchalik rujosq'iil i QaJaaw Dios chikinaah i aj Jerusaleem chikinaah i 
aj Judá. Korehtaal xuk'am taqe reje pan tokoom tinamit chi kunchelaal. Eh re' i 
Sedequías xub'an i q'aq'inik ruuk' i kireey i aj Babilonia. 

2 Rey 25 

Re' noq xchoparik naah i tinamit Jerusaleem 
(Jer 39.1-7 52.3-11) 

1Noq b'elejeeb' chik haab' rokiik chi reyil Judá i Sedequías chupaam i lajeeb' 
rub'eeh i ru lajeeb' poh reh i haab' re' re' noq re' i reey Nabucodonosor, ruch'ihil 
chu'nchel i ru soldado xchalik chi q'aq'inik ar Jerusaleem. Eh xkikotej riij, 
xkiyejaa' i ki-itz'ihy naah paat chuwach reje, eh xkiyejaa' ko'lemb'al kiib' chi 
junsuut. 

2Re' tinamit Jerusaleem najt xkikotej riij xa ko kikotem wo' riij noq junlaj chik 
haab' rokiik chi reyil i Sedequías. 

3Eh noq b'elejeeb' chik q'iij ruk'amam rub'eeh i ru kaajpoh x-uhtik wach i 
wi'jaleel ar Jerusaleem korehtaal xponik chi ma' aha' ta chik inkireq kiwa' i 
wilkeeb' ar. 

4Re' taqe i aj Jerusaleem xkihop i tz'aq kotimaj wii' riij i tinamit, eh chaq'ab' xi 
elik reje chupaam i hoop taqe i soldado kow kiib' chi q'aq'inik ruch'ihil i kireey. 
Ar xi elik reje chi chii' i ookb'al wilik panyejaal i kiib' chi tz'aq wilik chucheel i 

tikooj wii' i rutz'ub' i reey, ar xiooj reje chupaam i b'eeh inooj Arabá. Eh kotimaj 
wo' naq riij i kitinamiit kuum i ki soldado i aj Babilonia. 

5Eh re' taqe i ki soldado i aj Babilonia xkitahqeej reje i reey Sedequías korehtaal 
xponik kireq wach k'ixkaab' Jericó. Eh xkanab'jik kuum chu'nchel i ru soldado 
k'ul xkich'aqib'eej kiib'. 

6Eh xkichop reje i reey Sedequías, eh xkik'am reje chuwach i kireey i aj Babilonia 
wilik ar Ribla reh chi xq'atarik i q'orik chinaah. 

7Eh chuwach wo' i Sedequías xuyok' i ralaq taqe i rak'uun. Chi riij i re' xresaj 
kab'chel inaq'wach i Sedequías xub'ak' wach chi karena, eh xuk'am reje 
Babilonia. 

Re' rusachariik wach i rupaat i Dios 
(2 Cron 36.17-21 Jer 39.8-10 52.12-30) 

8Eh wuquub' chik q'iij ruk'amam rub'eeh i roo' poh reh i rub'elejlaj haab' rokiik 
chi reyil i Nabucodonosor. Re' i Nabuzaradán i nim wach rukamaj ruuk' i reey, eh 
k'amal kib'eeh soldado kicha'jinik reh i reey i xponik Jerusaleem. 

9Xuqop ruq'aq'al i rupaat i Dios je' wo' paat i rub'an wii' i taaq'anik i reey. Eh 
xuqop wo' ruq'aq'al chu'nchel i paat wilkeeb' chupaam i tinamit re' re', eh xti 
xuqop wo' ruq'aq'al i kipaat i nimaq wach kajaawriik. 

10Eh re' taqe ru soldado aj Babilonia ruch'ihil i Nabuzaradán xkikut wach ak'al i 
koraal tz'aq kotimaj wii' riij i tinamit Jerusaleem. 

11Re' i Nabuzaradán k'amal kib'eeh soldado xuchop taqe i tinamit nik' chik 
k'ihaal i koxikahnik, eh xuk'am reje Babilonia, je' wo' taqe i wilik kina'ojb'al 
chub'aan taqe i xa chib'ih kamanikaal, je' wo' taqe i xkiq'asaj kiib' ruuk' i kireey aj 
Babilonia xkuxik ruk'amam taqe reje Babilonia. 

12Eh ach wo' re' taqe i q'e' neb'aa' xukanaa' ar reh chi xkab'ixeej wach aak'al, eh 
chi xkiq'ireej i uuva. 

13Re' taqe i aj Babilonia xkipaxej taqe i ch'iit je' wo' taqe i xa chib'ih jariik 
korjinaq ruuk' q'an ch'ihch' xkipaxej wo' hoq i nimlaj ye'aab' haa', je' wo' hoq i 
ch'ikaab' reh i wilkeeb' parupaat i QaJaaw Dios. Eh xkuxik kik'amam reje 
Babilonia i q'an ch'ihch'. 

14Eh xkik'am wo' reje Babilonia i nimaq xun, taqe i molb'al chaaj, taqe i likb'al, 
taqe i chu'nchel i kamamb'al, taqe i nimaq cucharo, je' wo' chu'nchel i xa chib'ih 
jariik ruuk' q'an ch'ihch' korjinaq inkamanik parupaat i Dios. 

15Re' i Nabuzaradán k'amal kib'eeh soldado xuk'am wo' taqe reje i sansario, je' 
wo' taqe i ye'aab' nah wach q'aaq', je' wo' taqe i xa chib'ih jariik korjinaq taqe 
ruuk' oro, ruuk' plata. 

16Xuk'am reje i kiib' chi pilalix, je' wo' i nimlaj molb'al haa', ruch'ihil taqe i 
ch'ikaab' reh i re' i kikamanik parupaat i Dios ruyejaam ruuk' q'an ch'ihch' i 
Salomón. Re' kahliil taqe i re' ma' xuyeew ta riib' chi pajarik. 

17Re' i kiib' chi pilalix b'elejeeb' b'ara kooq, eh jinaj b'ara ruuk' yejaal i kiju' 
b'otooj chi q'an ch'ihch' xoyimaj i kiju' chi tolotaq q'an ch'ihch', je' wach granado. 
Eh eliik wach b'anooj keh i kiib' chi pilalix. 

18Re' Nabuzaradán i k'amal kib'eeh i soldado xuk'am wo' reje i Serarías, i peet 
k'amal kib'eeh aj tiij, je' wo' hoq i Sofonías i rukab' i k'amal kib'eeh aj tiij, xuk'am 
wo' taqe reje ixib' chi soldado i kib'anik i cha'jinik panookb'al reh i rupaat i Dios. 

19Eh xuk'am wo' reje Babilonia taqe i ho'oob' kikojwik runa'ojb'al i kireey i aj 
Judá. Eh xuk'am wo' taqe reje intaaq'anik keh i ki soldado i aj Israel, ruch'ihil i 
winaq intz'ihb'anik reh i kib'ihnaal i tinamit wilkeeb' ar. Eh xuk'am wo' taqe reje 
oxk'ahl chi winaq ko wilkeeb' pan tinamit. 

20Eh re' i Nabuzaradán xuk'am taqe reje chuwach i kireey i aj Babilonia ar Ribla. 

21Re' i kireey i aj Babilonia ar xutaq'aaj kikanteesjiik, chupaam i tinamit Ribla. Je' 
aj re' noq xi k'amarik reje tokoom tinamit i aj Judá. 

Re' taqe i koxikahnik Judá xiooj Egipto 

22Re' Nabucodonosor kireey i aj Babilonia xupab'aa' chi ajaab'esil ar Judá i 
Geladías, rak'uun i Ahicam riih i Safán. Reh chi naa rucha'jeem taqe i tinamit 
xukanaa' Judá. 

23Eh noq xkib'iraj taqe i k'amal kib'eeh i ki soldado i aj Judá ruch'ihil i kitinamiit 
chi re' chik i Ahicam xkahnik chi ajaab'esil chikinaah, xiooj ar Mizpa chi 
kiq'orob'jiik i Gedalías. Re' i xiooj je' wili i kib'ihnaal: Re' i Ismael rak'uun i 
Netanías, re' i Johanán rak'uun i Carea, re' Seraías rak'uun i Tanhumet, aj pan 
tinamit Netofa, eh re' i Jaazanías rak'uun jinaj i winaq aj pan tinamit Maaca, xiooj 
wo' haa' i winaq wilkeeb' ruuk'. 

24Re' i Gedalías xuq'or korik keh i xi ponik q'orinoq reh, je' wili i xuq'or keh: 
Matyo'jik taq chi nee taq ti kahnik chi hat taq kimoso i aj Babilonia, ti patinoq taq 
chupaam i ye'aab' wili, tikahnoq chi hat rumoso i kireey i aj Babilonia reh chi ma' 
xta taq neenak'ul, inki. 

25Eh re' i Ismael rak'uun i Netanías riih i Elisama, ma' tokoom ta ruuk' i kireey i aj 
Judá, chupaam i ruwuuq poh reh i haab' re' re', xooj ar Mizpa ruch'ihil taqe i 
lajeeb' chi winaq. Eh pankomonil xkikansaj i Gedalías, eh xkikansaj wo' taqe i aj 
Judá je' wo' taqe i aj Babilonia ruch'ihil ar i Gedalías. 

26Noq xkilow chi je' re' i aj Judá, ma' k'isiin ta xchalik kiyo'jiik kuum i aj Babilonia 
xkimol chi elik xiooj Egipto chi nimaq chi kok' taq, je' wo' taqe i k'amal kib'eeh 
soldado. 

Re' Joaquín xehteesjik chi prexohjik Babilonia, eh xye'arik ruloq'il 
(Jer 52.31-34) 

27Eh noq wuquub' ru ka'winaq rub'eeh i rukab'laaj poh reh i ruwuqlaaj ru 
ka'winaq haab' ruk'amariik reje prexo i Joaquín ar Babilonia, re' i wihinaq cho chi 
reyil Judá. Chupaam i haab' re' re' xokik chi reyil ar Babilonia i Evil-merodac, eh 
xuketelaaj wach i Joaquín xresaj chi prexohjik. 

28Eh xuq'oreej panotob'il, xa re' wo' reh q'e' xuk'ax chuwach taqe i reey wilkeeb' 
ruuk' i ar Babilonia. 

29Je' re' noq xresaj i ruso' prexo chi riij i Joaquín, eh jinaj xkian wii' kiwa' nah 
mexa ruuk' i reey nik' chik najtiil xk'acharik. 

30Eh eqal eqal inye'arik reh ruum i kireey i aj Babilonia i xuk'uxlaaj wii' riib'. Je' 
re' i xb'aan reh korehtaal chik xkimik. 

1 Cron 

1 Cron 1 

Re' taqe wili i riih rumaam Adán xponik ko ruuk' i Noé 

1Re' Adán rajaaw i Set, re' Set rajaaw i Enós. 

2Re' Enós rajaaw i Cainán, re' i Cainán rajaaw i Mahalaleel rajaaw Jared. 

3Re' Jared rajaaw i Enoc, re' Enoc rajaaw i Matusalén, re' Matusalén rajaaw i 
Lamec, re' Lameac rajaaw i Noé. 

Re' taqe wili i rak'uun, eh riih rumaam Noé 
(Gen 10.1-32) 

4Re' Noé je' wili i kib'ihnaal i rak'uun: Sem, Cam, Jafet. 

5Re' Jafet je' wili i kib'ihnaal i rak'uun: Gomer, Magog, Madai, Javán, Tubal, Mesec, 
Tiras. 

6Re' Gomer je' wili i kib'ihnaal i rak'uun: Askenaz, Rifat, Togarma. 

7Re' Javán je' wili kib'ihnaal i rak'uun: Elisa, Tarsis, Quitim, Dodanim. 

8Re' Cam je' wili i kib'ihnaal i rak'uun: Cus, Mizraim, Fut, Canaán. 

9Re' Cus je' wili i kib'ihnaal i rak'uun: Seba, Havila, Sabta, Raama, Sabteca. Re' i 
Raama je' wili kib'ihnaal i rak'uun: Seba, Dedán. 

10Re' Cus rajaaw i Nimrod re' i peet xwihik rajaawriik chupaam i ye'aab' re' re'. 

11Re' i Mizraim, rumaam rati't taqe aj Ludim, taqe i aj Anamim, taqe aj Lehabim, 
taqe i aj Naftuhim. 

12Je' wo' taqe i aj Patrusim, taqe i aj Casluhim. Re' i Patrusim, i Casluhim re' taqe 
re' i kimaam kati't aj filisteo, je' wo' taqe i aj Caftoreos. 

13Re' i Canaán re' i rajaaw i Sidón i peet rak'uun, eh re' i Het. 

14Re' i Canaán rumaam rati't taqe i aj jebuseo, taqe i aj amorreo, taqe i aj 
gergeseo. 

15Je' wo' taqe i aj heveo, taqe i aj araceo, 

16taqe i aj arvadeo, taqe i aj zemareo, taqe i aj hamateo. 

17Re' taqe i rak'uun i Sem, je' wili kib'ihnaal: Elam, Asur, Arfaxad, Lud, Aram. Re' 
taqe rak'uun i Aram je' wili i kib'ihnaal: Uz, Hul, Geter, Masec. 

18Re' Arfaxad rajaaw i Sela. Re' i Sela rajaaw i Heber. 

19Re' Heber kiib' i rak'uun xwihik, re' peet rak'uun Peleg i rub'ihnaal ruum 
chupaam i ruq'ijil i reh xkich'aqib'eej kiib' i k'achareel wach ak'al. Re' rak'uun 
jinaj chik i Joctán. 

20Re' Joctán rajaaw i Almodad, i Selef, i Hazar-mavet i Jera, 

21i Adoram, i Uzal, i Dicla, 

22i Ebal, i Abimael, i Seba, 

23i Ofir, i Havila, i Jobab, chu'nchel i re' rak'uun i Joctán. 

Re' taqe i riih rumaam Sem 
(Gen 11.10-26) 

24Re' Sem rajaaw i Arfaxad, re' Arfaxad rajaaw i Sela. 

25Eh re' Sela rajaaw i Heber, re' i Heber rajaaw i Peleg, re' i rajaaw i Reu. 

26Re' Reu rajaaw i Serug, re' Serug rajaaw i Nacor, re' i rajaaw i Taré. 

27Re' Taré rajaaw i Abram, eh Abraham wo' inkiq'or reh. 

Re' taqe i riih rumaam Ismael i Cetura 
(Gen 25.1-6, 12-18) 

28Re' Abraham, Isaac, Ismael kib'ihnaal i rak'uun. 

29Re' Abraham je' wili kib'ihnaal i riih rumaam: Nebaiot i peet rak'uun, Ismael, re' 
Cedar Adbeel, Mibsam. 

30Mismá, Duma, Maasa, Hadad, Tema. 

31Re' Jetur, Nofis, i Cedema chu'nchel i re' rak'uun taqe i Ismael. 

32Re' i Cetura rukab'ruxoqil i Abraham, je' wili kib'ihnaal i rak'uun: Zimram, 
Jocsán, Medán, Madián, Isbac, Súa. Re' i Jocsán Seba, Dedán kib'ihnaal i rak'uun. 

33Re' Madián je' wili i kib'ihnaal i rak'uun, Efa, Efer, Hanoc, Abida, Elda. Chu'nchel 
i re' riih rumaam i Cetura. 

Re' taqe i riih rumaam Esaú 
(Gen 36.1-43) 

34Re' Abraham rajaaw Isaac. Re' Isaac kajaaw Esaú, i Israel, Jacob wo' inkiq'or 
reh. 

35Re' Esaú je' wili kib'ihnaal i rak'uun: Elifaz, Reuel, Jeús, Jaalam, Coré. 

36Re' i Elifaz je' wili i kib'ihnaal i rak'uun: Temán, Omar, Zefo, Gatam, Cenaz, eh 
re' i Amalec re' i xwihik ruuk' i Timna rukab'ruxoqil. 

37Re' Reuel je' wili i kib'ihnaal i rak'uun: Nahat, Zera, Sama, Mizá. 

38Re' Seir je' wili kib'ihnaal i rak'uun: Lotán, Sobal, Zibeón, Aná, Disón, Ezer, 
Disán. 

39Re' Lotán je' wili kib'ihnaal i rak'uun: Hori, Homam. Re' i Timna ranaab' i Lotán. 

40Re' Sobal je' wili kib'ihnaal i rak'uun: Alván, Manahat, Ebal, Sefo, Onam. Re' taqe 
rak'uun i Zibeón, re' Aja, re' Aná. 

41Re' Aná rajaaw i Disón. Re' Disón je' wili kib'ihnaal i rak'uun: Amram, Esbán, 
Itrán, Querán. 

42Re' Ezer je' wili kib'ihnaal i rak'uun: Bilhán, Zaaván, Jaacán. Re' taqe rak'uun i 
Disán, re' Uz, re' i Arán. 

43Re' i reey xi wihik chi taaq'anik Edom noq komajaa' chih kireey i aj Israel, je' 
wili kib'ihnaal: Re' peet re' Bela rak'uun i Beor aj pan tinamit Dinaba. 

44Noq xkimik reje i Bela re' chik i Jobab rak'uun i Zera xkahnik chi reyil chi jilow, 
aj pan tinamit Bosra. 

45Noq xkimik reje i Jobab, re' chik i Husam xkahnik chi reyil chi jilow, aj 
panruyuq'ul i Temán. 

46Noq xkimik reje i Husam re' chik i Hadad rak'uun i Bedad xkahnik chi reyil chi 
jilow. Re' Hadad re' i xb'anik keh i aj Madián chupaam i ye'aab' Moab aj pan 
tinamit Avit. 

47Noq xkimik reje i Hadad re' chik i Samla xkahnik chi reyil chi jilow aj pan 
tinamit Masreca. 

48Noq xkimik reje i Samla re' chik i Saúl xkahnik chi reyil chi jilow aj pan tinamit 
Rehobot wilik chi chii' i nim ha' Éufrates. 

49Noq xkimik reje i Saúl, re' chik i Baal-hanán i rak'uun i Acbor xkahnik chi reyil 
chi jilow. 

50Noq xkimik reje i Baal-hanán re' chik i Hadad xkahnik chi reyil chi jilow, aj pan 
tinamit Poi. Re' i rehk'een i Hadad Mehetabel i rub'ihnaal rixq'uun i Matred, eh 
riih i Mezaab. 

51Noq xkimik reje i Hadad re' taqe i k'amal kib'eeh i aj Edom je' wili i kib'ihnaal: 
Timna, Alva, Jetet. 

52Re' Aholibama, Ela, Pinón, 

53Cenaz, Temán, Mibzar, 

54Magdiel, Iram. Chu'nchel i re' xi wihik chi k'amal kib'eeh i aj Edom. 

1 Cron 2 

Re' taqe i rak'uun i Israel (Jacob wo' inkiq'or reh) 
(Gen 35.22-26) 

1Re' Israel je' wili i kib'ihnaal i rak'uun: Rubén, Simeón, Leví, Judá, Isacar, 
Zabulón. 

2Dan, José, Benjamín, Neftalí, Gad, Aser, 

Re' taqe i rak'uun, eh re' taqe i riih rumaam Judá 

3Re' Judá je' wili kib'ihnaal i rak'uun: Er, Onán, Sela. Re' i kituut ixib' chi rak'uun 
wili, re' Súa aj cananeo. Re' Er i peet rak'uun i Judá q'e' yiib' wach i runa'ojb'al 
xub'an chuwach i QaJaaw Dios, ruum i re' xkanteesjik ruum i Dios. 

4Re' i Tamar i ril-iib' naq i Judá re' re' rutuut i Fares, i Zera. Je' re' noq re' Judá 
ho'oob' chi kiib' i rak'uun xwihik. 

5Re' Fares je' wili kib'ihnaal i rak'uun: Hezrón, Hamul. 

6Re' Zera je' wili kib'ihnaal i rak'uun: Zimri, Etán, Hemán, Calcol, Dara, ho'oob' 
taqe chi kiib'. 

7Re' Carmi, Acán b'ih i rak'uun, re' i xk'amwik chee ti' k'axik chikinaah i aj Israel 
ruum i xuk'am chee reh taqe i ruq'orom i Dios chi naa rusahchiik kiwach. 

8Re' Etán Azarías b'ih i rak'uun. 

9Re' Hezrón je' wili kib'ihnaal i rak'uun: Jerameel, Ram, Quelubai. 

10Re' Ram rajaaw i Aminadab, eh re' i Aminadab rajaaw i Naasón. Re' k'amal 
kib'eeh taqe rak'uun i Judá. 

11Re' Naasón rajaaw Salmón, re' Salmón rajaaw Booz. 

12Re' Booz rajaaw Obed, re' Obed rajaaw Isaí. 

13Re' peet rak'uun i Isaí re' Eliab, re' rukab' re' Abinadab, re' roox, re' i Simea. 

14Re' rukaaj re' Natanael, re' roo' re' Radai. 

15Re' ruwaaq', re' i Ozem, re' ruwuuq', re' David. 

16Re' Sarvia, i Abigail kanaab' i wuq'uub' chi rak'uun i Isaí. Re' i Sarvia ixib' i 
rak'uun xwihik je' wili kib'ihnaal: Abisai, Joab, Asael. 

17Re' Abigail jinaj i rak'uun xwihik Amasa i rub'ihnaal, re' i Jeter i rajaaw aj 
Ismaelita. 

18Eh re' Caleb rak'uun i Hezrón xwihik rak'uun ruuk' i rehk'een Azuba, Jeriot 
rub'ihnaal. Re' taqe rak'uun i reh je' wili kib'ihnaal: Jéser, Sobab, Ardón. 

19Eh noq xkimik reje i Azuba re' Caleb xub'an kaxáro ruuk' i Efrata, xwihik jinaj i 
rak'uun ruuk' Hur i rub'ihnaal. 

20Re' Hur rajaaw Uri, eh re' Uri rajaaw Bezaleel. 

21Eh oxk'ahl haab' i wilik reh Hezrón noq xub'an kaxáro ruuk' i rixq'uun i Maquir, 
re' rajaaw Galaad, jinaj i rak'uun xwihik ruuk' Segub. 

22Re' Segub rajaaw i Jair, re' i xwihik chi taaq'anik chinaah ixib' ru ka'winaq seht 
chi tinamit wilik ar Galaad. 

23Xa re' la' re' Gesur, ruch'ihil i Aram xkichop naah i oxk'ahl seht chi rutinamiit i 
Jair, xkichop naah i tinamit Kenat ruch'ihil taqe i kok' ye'aab' wilkeeb' wii' 
patineel. Eh chu'nchel i re', re' ruuk' taqe i riih rumaam i Maquir rajaaw i Galaad. 

24Re' Hezrón xkimik ar Caleb wilik paruyuq'ul i Efrata. Noq kamnaq chik Hezrón 
xwihik jinaj i rak'uun i Abías, Asur i rub'ihnaal, re' Asur rajaaw i Tecoa 

25Re' Jerameel i peet rak'uun i Hezrón je' wili kib'ihnaal i rak'uun: Rama i b'ih i 
peet rak'uun, Buna, Orén, Ozem, Ahías. 

26Re' Jerameel xwihik wo' chik jinaj i rehk'een Atara i rub'ihnaal, re' i rutuut i 
Onam. 

27Eh re' Ram i peet rak'uun i Jerameel je' wili i kib'ihnaal i rak'uun: Maaz, Jamín, 
Eker. 

28Re' Onam je' wili i kib'ihnaal i rak'uun: Samai, Jada. Re' Samai je' wili kib'ihnaal 
i rak'uun: Nadab, Abisur. 

29Re' i Abisur, Abihail rub'ihnaal i rehk'een. Re' rutuut i Ahbán, ruch'ihil i Molid. 

30Re' Nadab je' wili kib'ihnaal i rak'uun: Seled, Apaim. Re' Seled xkimik reje chi 
ma' xwihik ta ruha'lak'uun. 

31Re' Apaim rajaaw i Isi, re' Isi rajaaw i Sesán, re' Sesán rajaaw i Ahlai. 

32Re' Jada ruchaaq' i Samai je' wili kib'ihnaal i rak'uun: Jeter, Jonatán. Re' Jeter 
xkimik reje chi ma' xwihik ta ruha'lak'uun. 

33Re' Jonatán je' wili kib'ihnaal i rak'uun: Pelet, Zaza, Re' taqe re' i riih rumaam 
Jerameel. 

34Re' Sesán ma' xwihik ta jino'q rak'uun xarixq'uun i xi wihik, jinaj i rumoso 
ruloq'om xwihik re' ruuk' aj Egipto Jarha i rub'ihnaal. 

35Re' Sesán xuyeew jinaj i rixq'uun chi rehk'een i Jarha i rumoso xwihik jinaj 
rak'uun ruuk' Atai i rub'ihnaal. 

36Re' Atai rajaaw i Natán. Re' Natán rajaaw i Zabad. 

37Re' Zabad rajaaw i Eflal. Re' Eflal rajaaw i Obed. 

38Re' Obed rajaaw i Jehú. Re' Jehú rajaaw i Azarías. 

39Re' Azarías rajaaw i Heles. Re' Heles rajaaw i Elasa. 

40Re' Elasa rajaaw i Sismai. Re' Sismai rajaaw i Salum. 

41Re' Salum rajaaw i Jecamías. Re' Jecamías rajaaw i Elisama. 

42Re' Caleb i ruchaaq' i Jerameel je' wili kib'ihnaal i rak'uun: Re' peet rak'uun 
Mesa rajaaw i Zif. Re' rukab' rak'uun Maresá rajaaw i Hebrón. 

43Re' i Hebrón je' wili kib'ihnaal i rak'uun: Coré, Tapúa, Requem, Sema. 

44Re' Sema rajaaw i Raham, re' rajaaw i Jorcoam. Re' Requem rajaaw i Samai. 

45Re' Samai Maón rub'ihnaal i rak'uun. Re' Maón rajaaw Bet-sur. 

46Re' Efa i xwihik chi rukab'ruxoqil i Caleb ixib' i rak'uun xwihik je' wili 
kib'ihnaal: Harán, Mosa, Gazez. Re' Harán i rajaaw i Gazez jinaj chik. 

47Re' Jahdai, je' wili kib'ihnaal i rak'uun: Regem, Jotam, Gesam, Pelet, Efa, Saaf, 

48Re' Maaca i xwihik chiruxoqil i Caleb kiib' i rak'uun xwihik je' wili kib'ihnaal: 
Seber, Tirhana. 

49Re' Maaca, re' wo' re' i rutuut i Saaf, re' rajaaw i Madmana, rutuut wo' Seba 
rajaaw i Macbena, rutuut wo' Gibea. Eh re' Caleb xwihik wo' jinaj rixq'uun Acsa i 
rub'ihnaal. 

50Re' taqe i riih rumaam i Caleb re' taqe wili: Re' taqe rak'uun i Hur i peet rak'uun 
i xwihik ruuk' i Efrata, je' wili kib'ihnaal: Sobal, re' rajaaw i Quiriat-jearim. 

51Re' Salma re' rajaaw i Belén, re' Haref rajaaw i Bet-gader. 

52Re' taqe i rak'uun i Sabal i rajaaw Quiriat-jearim, je' wili i kib'ihnaal: Haroe 
kimaam kati't yejaal reh i tinamit Manahetita. 

53Re' Sobal re' wo' taqe i kimaam kati't i aj Quiriat-jearim. Re' taqe aj Itritas, re' 
taqe i aj Futitas, re' taqe i aj Sumatitas, re' taqe i aj Mistraítas. Re' taqe i re' i 
kimaam kati't i Zoratitas, je' wo' taqe estaolitas. 

54Re' i Salma i kimaam kati't i aj Belén, taqe aj Netofatitas, taqe Atrot-bet-joab, eh 
je' wo' yejaal reh i tinamit Manahetitas, je' wo' taqe i aj Zoraitas. 

55Eh re' wo' Salma kimaam kati't taqe i aj tz'ihb' wilkeeb' ar Jabes. Re' taqe i aj 
Tirateo, taqe i aj Simeateo, taqe i aj Sucateo. Re' taqe re' i aj kenita re' ruuk' taqe i 
riih rumaam i Hamat rajaaw i Recab. 

1 Cron 3 

Re' taqe i rak'uun i reey David 
(2 Sam 3.1-5 5.13-16 1 Cron 14.3-7) 



870 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

1Re' taqe wili i rak'uun i David xi aasjik ar Hebrón, re' peet rak'uun Amnón i 
rub'ihnaal, re' rutuut Ahinoam i rub'ihnaal aj Jezreel. Re' rukab' rak'uun Daniel i 
rub'ihnaal, re' rutuut Abigail i rub'ihnaal aj Carmel. 

2Re' roox rak'uun Absalón i rub'ihnaal, re' rutuut Maaca i rub'ihnaal rixq'uun i 
Talmai kireey i aj Gesur. Re' rukaaj rak'uun Adonías i rub'ihnaal, re' rutuut 
Haguit i rub'ihnaal. 

3Re' roo' rak'uun Sefatías i rub'ihnaal, re' rutuut Abital rub'ihnaal. Re' ruwaaq 
rak'uun Itream rub'ihnaal, re' rutuut Egla rub'ihnaal re' rehk'een jinaj chik i 
David. 

4Re' taqe i waq'iib' chi rak'uun i David re' re' ar xi-aasjik Hebrón. Re' i xwihik wii' 
chi reyil i David chuwach i wuquub' haab' ruuk' waq'iib' poh. Chi riij i re', re' 
David oxlaj ru ka'winaq haab' xwihik chi reyil Jerusaleem. 

5Re' reey David kijib' chik i rak'uun xi-aasjik Jerusaleem, je' wili kib'ihnaal: 
Simea, Sobab, Natán, Salomón. Re' kituut kikajcheel i re', re' i Betsabé rixq'uun i 
Amiel. 

6Re' David kob'elejeeb' chik i rak'uun xi wihik, je' wili kib'ihnaal: Ibhar, Elisama, 
Elifelet, 

7re' Noga, Nefeg, Jofía, 

8Elisama, Eliada, Elifelet, 

9eh chu'nchel i re' rak'uun taqe David, jinaj i kanaab' Tamar i rub'ihnaal. Eh ma' 
xi okik ta haa' i rak'uun xi wihik kuuk' iruxoqil tokoom. 

Re' taqe i rak'uun i riih rumaam Salomón 

10Re' taqe i wili i rak'uun i riih rumaam Salomón. Re' Salomón rajaaw i Roboam. 
Re' Roboam rajaaw i Abías. Re' Abías rajaaw i Asa. Eh re' Asa rajaaw i Josafat. 

11Re' Josafat rajaaw i Joram. Re' Joram rajaaw i Ocozías. Re' Ocozías rajaaw i Joás. 

12Re' Joás rajaaw i Amasías. Re' Amasías rajaaw i Azarías. Re' Azarías rajaaw i 
Jotam. 

13Re' Jotam rajaaw i Acaz. Re' Acaz rajaaw i Ezequías. Re' Ezequías rajaaw i 
Manasés. 

14Re' Manasés rajaaw i Amón. Re' Amón rajaaw i Josías. 

15Re' Josías re' taqe wili i rak'uun: Re' peet rak'uun Johanán rub'ihnaal, re' rukab' 
rak'uun Joacim i rub'ihnaal. Re' roox rak'uun Sedequías rub'ihnaal. Re' rukaaj 
rak'uun Salum i rub'ihnaal. 

16Eh re' i Joacim kiib' i rak'uun xwihik je' wili kib'ihnaal: Jeconías, Sedequías. 

17Re' Jeconías je' wili kib'ihnaal i rak'uun: Asir, Salatiel. 

18Malquiram, Pedaías, Senazar, Jecamías, Hosama, Nedabías. 

19Re' Pedaías je' wili kib'ihnaal i rak'uun: Zorobabel, Simei. Re' Zorobabel je' wili 
kib'ihnaal i rak'uun: Mesulam, Hananías, eh jinaj i kanaab' Selomit rub'ihnaal. 

20Re' i Zorobabel ho'oob' chik i rak'uun xwihik je' wili kib'ihnaal: Hasuba, Ohel, 
Berequías, Hasadías, Jusab-hesed. 

21Re' Hananías kiib' i rak'uun xwihik je' wili kib'ihnaal: Pelatías, Jesaías. Re' 
Jesaías rajaaw i Refaías. Re' Refaías rajaaw i Arnán. Re' Arnán rajaaw i Abdías. Re' 
Abdías rajaaw i Secanías. 

22Re' Secanías waqiib' i rak'uun xwihik je' wili kib'ihnaal: Semaías, Hatús, Igal, 
Barías, Nearías, Sefat. 

23Re' Nearías ixib' i rak'uun xwihik je' wili kib'ihnaal: Elioenai, Ezequías, Azricam. 

24Re' Elioenai wuquub' i rak'uun xwihik je' wili kib'ihnaal: Hodavías, Eliasib, 
Pelaías, Acub, Johanán, Dalaías, Anani. 

1 Cron 4 

Re' taqe i rak'uun, eh re' taqe i riih rumaam i Judá 

1Re' Judá je' wili kib'ihnaal i rak'uun: Fares, Hezrón, Carmi, Hur Sobal, 

2Re' Reaía i rak'uun i Sobal re' re' rajaaw i Jahat. Re' Jahat rajaaw i Ahumai, 
ruch'ihil i Lahad re' taqe re' kimaam kati't i aj Zoratitas. 

3Re' Etam je' wili kib'ihnaal i rak'uun: Jezreel Isma, Ibdas, eh jinaj i kanaab' Naze-
lelponi rub'ihnaal. 

4Re' Penuel rajaaw i Gedor, re' Ezer rajaaw i Husa, re' taqe re' rak'uun i Hur, peet 
rak'uun i Efrata. Eh re' Hur kimaam kati't i aj Belén. 

5Re' Asur i rajaaw Tecoa, kiib' iruxoqil xwihik, je' wili kib'ihnaal: Hela, Naara. 

6Eh re' Asur re' re' kijib' i rak'uun xwihik ruuk' i Naara, je' wili kib'ihnaal: 
Ahuzam, Hefer, Temeni, Ahastari. 

7Eh re' taqe rak'uun ruuk' i Ela je' wili kib'ihnaal: Zeret, Jezoar, Etnán. 

8Re' Cos rajaaw i Anub rajaaw wo' hoq i Zobeba. Re' taqe re' rumaam rati't 
Aharhel, re' rak'uun i Harum. 

9Re' Jabes jinaj winaq wilik rib'iral chi kow riib' chikiwach taqe i ras, eh ruchaaq. 
Re' rutuut Jabes i rub'ihnaal xukoj ruum q'e' xik'ik chi ti' noq x-aasjik i rak'uun re' 
re'. 

10Eh re' Jabes xub'an rutiij chuwach i qaDios i hoj, hoj aj Israel je' wili xuq'or: 
QaJaaw Dios kinakuxisaj tii chayeew weh i nimlaj ye'aab'. Neeta tii ti wihik wuuk' 
reh chi ma' xta neekiruchej i ti' k'axik neenchalik chi nunaah, inki. Eh xye'arik wo' 
reh ruum i Dios i xupahqaaj. 

11Re' Quelub i ras i Súa rajaaw i Mehir. Eh re' Mehir rajaaw i Estón. 

12Re' Estón rajaaw i Bet-rafa, rajaaw wo' i Paseah, je' wo' hoq i Tehina. Re' i 
Tehina, re' i xtooq'anik reh i tinamit i Nahas. Re' taqe wili i wilkeeb' ar Reca. 

13Re' Cenaz je' wili i kib'ihnaal i rak'uun, Otoniel. Seraías. Re' i Otoniel je' wili i 
kib'ihnaal i rak'uun: 

14Hatat, Meonotai. Re' Meonotai rajaaw i Ofra. Eh re' Seraías rajaaw i Joab. Re' 
Joab kimaam kati't taqe i patim wach k'ixkaab' Carisim, ruum re' keh kichol 
kamanik chi korik. 

15Re' taqe rak'uun i Caleb i rak'uun i Jefone, je' wili kib'ihnaal: Iru, Ela, eh Naam. 
Eh re' i Ela rajaaw i Cenaz. 

16Re' Jehalelel, je' wili kib'ihnaal i rak'uun: Zif, Zifa, Tirías, Asarel. 

17Re' Esdras je' wili kib'ihnaal i rak'uun: Jeter, Mered, Efer, Jalón. Re' Mered 
xub'an kaxáro ruuk' i rixq'uun i kireey i aj Egipto xwihik rak'uun ruuk' je' wili 
kib'ihnaal: Jeter Mered, Eter Jalón, eh re' María Samai, Isba. Re' Isba rajaaw i 
Estemoa. 

18Re' Mered xwihik jinaj rehk'een aj Judá xwihik rak'uun ruuk', Jered i rub'ihnaal, 
rajaaw i Gedor, re' i jinaj Heber, rajaaw i Soco, eh re' jinaj chik Jecutiel i 
rub'ihnaal, rajaaw i Zanoa. Re' taqe wili i rak'uun Bitia rixq'uun i kireey i aj 
Egipto re' xub'an kaxáro ruuk' i Mered. 

19Re' rehk'een i Hodías ranaab' i Naham, jinaj keh i rak'uun ruuk' ixoq re' re' 
rajaaw i Keila, aj garmita, eh jinaj chik i rak'uun rajaaw i Estemoa aj Maacateo. 

20Re' i Simón je' wili i kib'ihnaal i rak'uun: Amnón, Rina, Ben-hanán, Tilón. Re' Isi, 
je' wili kib'ihnaal i rak'uun: Zohet, Benzohet. 

21Re' Sela i rak'uun i Judá je' wili i kib'ihnaal i rak'uun: Re' Er i rajaaw i Leca, re' 
Laada, i rajaaw i Maresá, re' taqe i kikamanik ruuk' itz'ihy lino ar Bet-asbea. 

22Re' Jocim re' taqe i winaq xi patinik chupaam i tinamit Cozeba, re' Joás, re' 
Saraf, re' i k'amal kib'eeh i aj Moab, xooj kian kaxáro kuuk' ixoq aj Lehem je' 
rukab' i kitz'ihb'aam kahnoq i aj najtir q'iij. 

23Re' taqe re' i aj yej-an xa chib'ih jariij ruuk' saq ak'al chupaam i tinamit Netaim, 
eh Gedera. Eh ruuk' i reey kikamanik. 

Re' taqe rak'uun, eh taqe i riih rumaam i Semeón 

24Re' Simeón je' wili kib'ihnaal i rak'uun: Nemuel, Jamín, Jarib, Zera, Saúl. 

25Re' Saúl rajaaw i Salum. Re' Salum rajaaw i Mibsam. Re' Mibsam rajaaw i 
Mismá. 

26Re' Mismá, Hamuel rub'ihnaal i rak'uun. Re' Zacuur Simei rub'ihnaal i rak'uun. 

27Re' Simei waqlaj i rak'uun xwihik, eh waqiib' i rixq'uun re' taqe i ras i ruchaaq i 
Simei, xa re' la' ma' k'ih ta taqe i kak'uun kixq'uun i xwihik. Ruum aj re' ma' q'e' ta 
xi k'ihaaxb'ik i riih rumaam i Semeón. Ma' xponik ta chi je' k'ihaal i riih rumaam i 
Judá. 

28Re' taqe i rak'uun rixq'uun i Simeón ar xi patinik Beerseba Molada, eh Hazar-
sual. 

29Eh chupaam taqe i tinamit Bilha i Ezem Tolad. 

30Betuel, Horma, Siclag. 

31Bet-marcabot Hazar-susim, Bet-birai, Saaraim. Re' taqe re' i kitinamiit 
korehtaal xokik chi reyil i David. 

32Eh ho'oob' wo' chik i kitinamiit chi riij taqe re', je' wili kib'ihnaal: Etam, Aín, 
Rimón, Toquén, Asán. 

33Eh chupaam chu'nchel i kok' ye'aab' wilkeeb' wii' chi kijunsuut i tinamit re' re' 
korehtaal xponik Baal. Eh chupaam taqe ye'aab' re' re' xi patinik taqe i kiih 
kimaam. 

34Je' wili kib'ihnaal: Mesobab, Jamlec, Josías rak'uun Amasías. 

35Joel, Jehú, rak'uun i Josibías. Re' i Josibías rak'uun i Seraías. Re' Seraías rak'uun 
i Asiel. 

36Elioenai, Jaacoba, Jesohaía, Asaías, Adiel, Jesimiel, Benaía. 

37Ziza, re' Ziza rak'uun i Sifi. Re' Sifi rak'uun Alón. Re' Alón rak'uun chee Jedaías. 
Re' Jedaías rak'uun i Simri. Re' Simri rak'uun i Semaías. 

38Re' taqe xq'orarik kib'ihnaal wili, re' taqe re' xi kahnik chi k'amal kib'eeh taqe i 
ju'jun ch'uq chi xak'uuk' kiib'. Eh ma' k'isiin ta xi k'ihaaxb'ik i awach keh. 

39Ruum aj re' xiooj k'oloq chi korkiil ireelb'aali q'iij kopanookb'al reh i Gerar, 
xkisik' i ye'aab' aha' xkireq wii' ruwa' i kitentzuun. 

40Eh xponik kireq i runimaal ye'aab' q'e' holohik, eh q'e' wo' holohik i ch'ahn 
chupaam ruwa' i kichikoop. Eh ar suq xi wihik ma' awach ta xtz'a'inik keh ruum 
re' taqe i riih rumaam i Cam xi wihik cho ar pampeet. 

41Eh re' taqe i tz'ihb'amaj kib'ihnaal re' re' xi ponik chupaam i ye'aab' re' re' noq 
wilik chi reyil ar Judá i Ezequías. Noq xi ponik xkisach wach i patim taqe ar, 

xkiyojib'eej i kipaat. Re' chik i keh xi okik chi patinik ar chi kijilow. Eh ar xi 
kahnik chi patinik chi jumpech, ruum ar xkireq ruwa' i kichikoop. 

42Eh hoob' siento taqe i re' ruuk' i riih rumaam i Simeón xiooj chinaah i yuuq' 
Seir. Re' taqe i xk'amwik reje kib'eeh je' wili i kib'ihnaal: Pelatías, Nearías, 
Repaías, Uziel rak'uun Isi. 

43Noq xi ponik ar xkuxik xkisacham wach taqe i kiqox i aj Amalec. Eh ar xi kahnik 
chi k'acharik chi jumpech. 

1 Cron 5 

Re' taqe rak'uun, eh taqe i riih rumaam i Rubén 

1Re' Rubén i peet rak'uun i Israel, ruum chi xumin riib' ruuk' i rukab'ruxoqil i 
rajaaw ma' xuk'ul taj i rukooch naa naq ruye'ariik reh ruum chi peet ak'un ma' 
xye'arik ta chik reh. Re' chik i rak'uun i Israel José i rub'ihnaal xk'ulwik reh i 
rukooch naq i Rubén. Eh ma' xkiyeew ta chik rajaawriik chi peet ak'uunb'ees. 

2Re' José xk'ulwik reh i rukooch i peet ak'un xa re' la' re' taqe i riih rumaam i Judá 
xwihik kajaawriik chikinaah i kuch tinamitaal. Eh chi kixilak wo' keh xelik chaloq 
jinaj i aj taq'oom chikinaah. 

3Re' Rubén i peet rak'uun i Israel je' wili kib'ihnaal i rak'uun: Hanoc, Hezrón, 
Falú, Carmi. 

4Re' Joel, Semaías i rub'ihnaal i rak'uun. Re' Semaías Gog rub'ihnaal i rak'uun. Re' 
Gog Simei i rub'ihnaal i rak'uun. 

5Re' Simei Micaía i rub'ihnaal i rak'uun. Re' Micaía Reaía rub'ihnaal i rak'uun. Re' 
Reaía Baal rub'ihnaal i rak'uun. 

6Re' i Baal Beera rub'ihnaal i rak'uun, re' i xk'amarik reje ruum i Tiglat-pileser 
kireey i aj Asiria. Re' Beera, re' naq i k'amal kib'eeh i riih rumaam i Rubén. 

7Re' taqe i ruchaaq' i Beera xtz'ihb'jik i kib'ihnaal nik' kik'ihaal taqe i kak'uun 
kixq'uun. Re' taqe i k'amal kib'eeh je' wili i kib'ihnaal Jeiel i Zacarías. 

8Bela rak'uun i Azaz. Re' Azaz rak'uun i Sema. Re' Sema rak'uun i Joel. Re' taqe re' 
xi wihik ar Aroer, ko xi ponik Nebo, eh Baal-meón. 

9Eh xi wihik wo' hoq chi korkiil reje ireelb'aalq'iij, ar xtohq'ik reje chi chii' i 
ye'aab' chiq yuuq' korehtaal xi ponik chi chii' i nim ha' Éufrates, ruum xiik' naah 
k'ihaal i kichikoop wilik paruyuq'ul i Galaad. 

10Eh noq xwihik i Saúl chi reyil chikinaah i riih rumaam i Rubén xkian i q'aq'inik 
kuuk' i aj agarenos, eh xkian reh. Je' re' noq re' chik i keh xkiyejaa' ki-itz'ihy naah 
paat, chi korkiil reje ireelb'aalq'iij reh i Galaad. 

Re' taqe i rak'uun, eh taqe i riih rumaam i Gad 

11Eh re' taqe i riih rumaam i Gad ar xi patinik chi kik'ulwaach reje xi wihik wii' i 
riih rumaam i Rubén. Ar paruyuq'ul i Basán, ko xi ponik Salca. 

12Re' i Joel xti xwihik rajaawriik chi peet ar Basán, chi riij i reh re' Safán, chi riij i 
reh, re' Jaanai, chi riij i reh re' i Safat. 

13Eh re' taqe i junch'uq chik chi riih rumaam je' wili kib'ihnaal k'amal kib'eeh: 
Micael, Mesulam, Seba, Jorai, Jacán, Zía, Heber, wuquub' chi kiib'. 

14Re' taqe i wili rak'uun i riih i Abihail rak'uun i Huri. Re' Huri rak'uun i Jaroa. Re' 
Jaroa rak'uun i Galaad. Re' Galaad rak'uun i Micael. Re' Micael rak'uun i Jesisai. 
Re' Jesisai rak'uun i Jahdo. Re' Jahdo rak'uun i Buz. 

15Eh re' i Ahí rak'uun i Abdiel. Re' Abdiel rak'uun i Guni. Re' Ahí xwihik chi k'amal 
kib'eeh taqe re'. 

16Chu'nchel i re' ar xi k'acharik paruyuq'ul i Galaad, eh Basán, je' wo' chupaam 
taqe i kok' ye'aab', je' wo' chupaam i ye'aab' Sarón, re' wilik wii' i holohaq ch'ahn. 

17Eh chu'nchel i re' xi ajaljik chi ch'uhqaal noq xwihik i Jotam chi kireey i aj Judá. 
Eh noq xwihik i Jeroboam chi kireey i aj Israel. 

Re' i k'utaaj chikiij taqe i ka'ch'uq ruuk' ruyej-aal 

18Re' taqe i junch'uq chi riih rumaam Rubén, ruch'ihil i Gad, ruch'ihil i yejaal 
ch'uq chi riih rumaam i Manasés. Re' keh kowlaj soldado taqe chi q'aq'inik, wilik 
kinimaq pulato ch'ihch', wilik kiq'aslaj ch'ihch', eh wilik kiflecha, tijimaj taqe chi 
korik reh i q'aq'inik. Eh kijib' roxk'ahl miil ruuk' wuquub' siento ruuk' oxk'ahl chi 
kiib', kichol q'aq'inik chi korik. 

19Re' taqe re' xkian i q'aq'inik kuuk' i aj agareno, je' wo' kuuk' i kiih kimaam i 
Jetur, Nifis, eh Nadab. 

20Re' keh re' Dios xtoob'inik keh ruum xkiyeew kik'ux ruuk', eh xkipahqaaj i 
rotob'il noq k'ahchi' keeb' chi q'aq'inik. Eh re' taqe i aj agarenos, ruch'ihil taqe i 
k'ahchi' naq rutoob'iniik keh xkiq'asaj kiib' pan kiq'ab'. Ruum re' Dios xtoob'inik 
keh. 

21Eh xkiq'uch i kichikoop i nixowanik kiwach, lajeeb' roxk'ahl miil i kicameyo, 
kiib' siento ruuk' lajeeb' roxk'ahl miil kitentzuun, eh kiib' siento miil i kib'uruux. 
Eh xkichop reje i jinaj siento miil i tinamit. 

22Eh ma' k'isiin i aj ixowaal xkikansaj i riih rumaam i Rubén i Gad, ruum re' i Dios 
xtoob'inik keh chi xi elik korik ruuk' i q'aq'inik. Ar xi patinik chupaam taqe 
ye'aab' re' re' korehtaal chik xi k'amarik reje pan tokoom tinamit 

23Eh re' taqe i yejaal i ch'uq reh i riih rumaam i Manasés, ma' k'isiin ta noq 
xik'ihaaxb'ik. Eh ar xi patinik Basán, eh ar Baal-hermón, Senir, eh ko xi ponik 
chupaam i ye'aab' Hermón. 

24Eh re' taqe i ju'jun ch'uq je' wili kib'ihnaal ink'amwik kib'eeh: Efer, Isi, Eliel, 
Azriel, Jeremías. Hodavías, Jandiel. Re' taqe winaq wili kow kiib' chi q'aq'inik 
eht'alimaj kiwach, eh k'amal kib'eeh taqe i awach keh. 

25Xa re' la' re' keh xkiq'eb' chi riij kik'ux i Dios xkinimaj chaloq i qamaam kati't i 
hoj, hoj aj Israel. Re' chik taqe i tiyoox xtohq'ik kiloq'em, re' ki dios i tokoom 
tinamit. Re' taqe i tiyoox xresaj reje chikiwach i aj Israel noq xi okik chupaam i 
ye'aab'. 

26Je' aj re' noq re' i QaJaaw Dios xuyeew paruk'ux i Pul inkiq'or reh re' wo' hoq i 
Tiglat-pileser i kireey i aj Asiria chi naa rojiik chi q'aq'inik kuuk' i riih rumaam i 
Rubén, kuuk' i riih rumaam i Gad, je' wo' kuuk' i yejaal i ch'uq i riih rumaam i 
Manasés. Eh xuk'am taqe reje chupaam taqe i tinamit Halah, Habor, Hara, re' 
wilik wii' i nim ha' Gozán, eh ar xi kahnik chi jumpech. 

1 Cron 6 

Re' taqe rak'uun, eh taqe i riih rumaam i Leví 

1Re' Leví je' wili kib'ihnaal i rak'uun: Gersón, Coat, Merari. 

2Re' Coat je' wili kib'ihnaal i rak'uun: Amram, Izhar, Hebrón, Uziel. 

3Re' Amram je' wili kib'ihnaal i rak'uun: Aarón, Moisés, re' i María i rixq'uun. Re' 
Aarón je' wili kib'ihnaal i rak'uun: Nadab, Abiú, Eleazar, Itamar. 

4Eh re' Eleazar rajaaw i Finees. Re' Finees rajaaw i Abisúa. 

5Re' Abisúa rajaaw i Buqui. Re' Buqui rajaaw i Uzi. 

6Re' Uzi rajaaw i Zeraías. Re' Zeraías rajaaw i Meraiot. 

7Re' Meraiot rajaaw i Amarías. Re' Amarías rajaaw i Ahitob. 

8Re' Ahitob rajaaw Sadoc. Re' Sadoc rajaaw Ahimaas. 

9Re' Ahimaas rajaaw i Azarías. Re' Azarías rajaaw i Johanán. 

10Re' Johanán rajaaw i Azarías, re' xkamanik chi k'amal kib'eeh aj tiij chupaam i 
rupaat i Dios xuyejaa' i reey Salomón ar Jerusaleem. 

11Re' Azarías rajaaw i Amarías. Re' Amarías rajaaw Ahitob. 

12Re' Ahitob rajaaw i Sadoc. Re' Sadoc rajaaw i Salum. 

13Re' Salum rajaaw Hilcías. Re' Hilcías rajaaw i Azarías. 

14Re' Azarías rajaaw i Seraías. Re' Seraías rajaaw i Josadac. 

15Eh re' Josadac xchoparik noq re' i QaJaaw Dios xukanaa' taqe i aj Judá, i aj 
Jerusaleem pan q'ab' i reey Nabucodonosor reh chi xuk'am taqe reje pan tokoom 
tinamit. 

Re' taqe rak'uun, eh taqe i riih rumaam i Leví 

16Re' Leví je' wili kib'ihnaal i rak'uun: Gersón, Coat, Merari. 

17Re' Gersón je' wili kib'ihnaal i rak'uun: Libni, Simei. 

18Re' Coat je' wili kib'ihnaal i rak'uun: Amram, Izhar, Hebrón, Uziel. 

19Re' Merari je' wili kib'ihnaal i rak'uun: Mahli, Musi. Re' taqe wili i riih rumaam i 
Leví xi wihik cho kuuk' i rak'uun. 

20Re' Gersón, Libni rub'ihnaal i rak'uun. Re' Libni Johat i rub'ihnaal i rak'uun. Re' 
i Johat Zima i rub'ihnaal i rak'uun. 

21Re' Zima Joa i rub'ihnaal i rak'uun. Re' Joa, Iddo rub'ihnaal i rak'uun. Re' Iddo 
Zera rub'ihnaal i rak'uun. Re' Zera Jeatrai. 

22Re' Coat, re' Aminadab rub'ihnaal i rak'uun. Re' Aminadab Coré rub'ihnaal i 
rak'uun. Re' Coré Asir rub'ihnaal i rak'uun. 

23Re' Asir Elcana rub'ihnaal i rak'uun. Re' Elcana Ebiasaf rub'ihnaal i rak'uun. Re' 
Ebiasaf Asir rub'ihnaal i rak'uun. 

24Re' Asir Tahat rub'ihnaal i rak'uun. Re' Tahat Uriel rub'ihnaal i rak'uun. Re' 
Uriel Uzías rub'ihnaal i rak'uun. Re' Uzías Saúl rub'ihnaal i rak'uun. 

25Re' Elcana je' wili kib'ihnaal i rak'uun: Amasai, Ahimot. 

26Re' Ahimot Elcana rub'ihnaal i rak'uun, re' Elcana Zofai rub'ihnaal i rak'uun. Re' 
Sofai, Nahat rub'ihnaal i rak'uun. 

27Re' Nahat Eliab rub'ihnaal i rak'uun. Re' Eliab Jeroham rub'ihnaal i rak'uun. Re' 
Jeroham Elcana rub'ihnaal i rak'uun. 

28Re' Samuel je' wili rub'ihnaal i peet rak'uun: Vasni, re' rukab', eh Abías i 
rub'ihnaal. 

29Re' Merari, Mahli rub'ihnaal i rak'uun. Re' Mahli Libni rub'ihnaal i rak'uun. Re' 
Libni Simei rub'ihnaal i rak'uun. Re' Simei Uza rub'ihnaal i rak'uun. 

30Re' Uza Simea rub'ihnaal i rak'uun. Re' Simea Haguía rub'ihnaal i rak'uun. Re' 
Haguía Asaías rub'ihnaal i rak'uun. 

Re' i kib'ihnaal i xupab'aa' taqe chi tz'uuy parupaat i Dios i David 

31Re' taqe winaq wili xupab'aa' i reey David reh chi xitz'uyinik chupaam i rusanto 
laj itz'ihy naah paat i Dios, noq xkiyeew ar i ruloq'laj kaxa molik wii' i k'uhb'aal. 

32Xankijal kiib' chi tz'uuy ar chupaam i santo laj itz'ihy naah paat molb'al iib'. Je' 
re' i xkian korehtaal chik xuyejaa' i rupaat i Dios i Salomón ar Jerusaleem. Re' keh 
xkian i kikamaj je' rukab' i xq'orarik keh. 

33Re' taqe wili kitz'uyinik ruch'ihil taqe i kak'uun, haa' taqe i riih rumaam i Coat 
je' wili kib'ihnaal: Re' i Hemán i aj tz'uuy rak'uun i Joel, re' Joel rak'uun i Samuel. 

34Re' Samuel rak'uun i Elcana. Re' Elcana rak'uun Jeroham. Re' Jeroham rak'uun i 
Eliel. Re' Eliel rak'uun i Toa. 

35Re' Toa rak'uun i Zuf. Re' i Zuf rak'uun i Elcana. Re' Elcana rak'uun i Mahat. Re' 
Mahat rak'uun i Amasai. 

36Re' Amasai rak'uun i Elcana. Re' Elcana rak'uun i Joel. Re' Joel rak'uun i Azarías. 
Re' Azarías rak'uun i Sofonías. 

37Re' Sofonías rak'uun i Tahat. Re' Tahat rak'uun i Asir. Re' Asir rak'uun i Ebiasaf. 
Re' Ebiasaf rak'uun i Coré, re' Coré rak'uun i Izhar, 

38Re' Izhar rak'uun i Coat. Re' Coat rak'uun i Leví, re' Leví rak'uun i Israel. 

39Eh parusak'aaj i Hemán i rupab'aa' i koq riib' Asaf ma' tokoom ta ruuk', rak'uun 
i Berequías, rak'uun i Simea. 

40Re' Simea rak'uun i Micael. Re' Micael rak'uun i Baasías. Re' Baasías rak'uun i 
Malquías. 

41Re' Malquías rak'uun i Etni. Re' Etni rak'uun i Zera. Re' Zera rak'uun i Adaía. 

42Re' Adaía rak'uun i Etán. Re' Etná rak'uun i Zima. Re' Zima rak'uun i Simei. 

43Re' Simei rak'uun i Jahat. Re' Jahat rak'uun i Gersón. Re' Gersón rak'uun i Leví. 

44Eh parutz'eet i Hemán inkipab'aa' i koq kiib' taqe i ma' tokoom ta ruuk' re' taqe 
i riih rumaam i Merari, je' wili kib'ihnaal: Re' Etán rak'uun i Quisi. Re' Cis i 
rak'uun i Abdi. Re' Abdi rak'uun i Maluc. 

45Re' Maluc rak'uun i Hasabías. Re' Hasabías rak'uun i Amasías. Re' Amasías 
rak'uun i Hilcías. 

46Re' Hilcías rak'uun i Amsi. Re' Amsi rak'uun i Bani. Re' Bani rak'uun i Semer. 

47Re' Semer rak'uun i Mahli. Re' Mahli rak'uun i Musi. Re' Musi rak'uun i Merari. 
Re' Merari rak'uun i Leví. 

48Eh re' taqe junch'uq ma' tokoom ta ruuk' i riih rumaam taqe i Leví xipa'ab'jik 
chub'anariik chu'nchel i kamanik imb'aanchupaam i itz'ihy naah paat. 

49Eh re' Aarón ruch'ihil taqe rak'uun riih rumaam kik'atwik reh i insensia. Eh re' 
wo' keh kik'atwik reh i mayiij chinaah i artaal, re' wo' hoq inkik'at wii' i mayiij. 
Eh re' wo' keh kib'anik kamanik chupaam i santo laj ye'aab'. Eh re' keh 
kiq'asaniik reh i mayiij inkiyeew i aj Israel chi pahqb'al kuyb'al kimahk chuwach i 
QaJaaw Dios. Eh xkian wo' chu'nchel i xq'orarik reh i Moisés ruum i QaJaaw Dios. 

Re' taqe rak'uun, eh taqe i riih rumaam i Aarón 

50Re' taqe i rak'uun i riih rumaam i Aarón, je' wili i kib'ihnaal: Re' Eleazar, 
rak'uun i Aarón. Re' Finees rak'uun i Eleazar. Re' Abisúa rak'uun i Finees. 

51Re' Buqui rak'uun i Abisúa. Re' Uzi rak'uun i Buqui. Re' Zeraías rak'uun i Uzi. 

52Re' Meraiot rak'uun i Zeraías. Re' Amarías rak'uun i Meraiot. Re' Ahitob rak'uun 
i Amarías. 

53Re' Sadoc rak'uun i Ahitob. Re' Ahimaas rak'uun i Sadoc. 

Re' taqe i ye'aab' xi wihik wii' i riih rumaam i Leví 
(Jos 21.1-42) 

54Re' taqe wili ye'aab' xye'arik keh i rak'uun i riih rumaam i Aarón noq xsik'arik 
chi riij aha' wili i ye'aab' xye'arik keh. Re' taqe riih rumaam i Coat. 

55Xye'arik keh i tinamit Hebrón wilik paruyuq'ul i Judá, je' wo' kok' ye'aab' 
wilkeeb' chi junsuut. 

56Re' i tinamit ruch'ihil i kok' ye'aab' xye'arik reh i Caleb i rak'uun i Jefone. 

57Eh re' taqe i riih rumaam i Aarón, xye'arik wo' keh i tinamit re' Hebrón, re' 
inkamanik chi ko'lb'al iib' je' wo' taqe i kok' ye'aab' Libna, Jatir, Estemoa. 

58Xye'arik wo' keh i tinamit Hilén, je' wo' taqe i kok' ye'aab', je' wo' hoq i tinamit 
Debir je' wo' taqe i kok' ye'aab' wili chi kijunsuut. 

59Re' i tinamit Asán, je' wo' hoq i tinamit Bet-semes je' wo' i kok' ye'aab' wilkeeb' 
chi kijunsuut. 

60Eh xq'ahteesjik keh i ye'aab' kuum taqe i riih rumaam Benjamín, re' taqe i 
tinamit wili: Geba, Alemet, Anatot, eh je' wo' taqe i kok' ye'aab' wilik chi 
kijunsuut. Re' taqe i riih rumaam i Aarón oxlaj seht chi tinamit i xye'arik keh. 

61Eh re' taqe jar ch'uq chik chi riih rumaam i Coat lajeeb' seht chi tinamit i 
xye'arik keh kuum i yejaal ch'uq chi riih rumaam i Manasés. 

62Re' taqe i riih rumaam i Gersón, oxlaj seht chi tinamit ixye'arik keh i kuum i riih 
rumaam i Isacar, kuum i riih rumaam i Aser, kuum i riih rumaam i Neftalí, eh 
kuum i riih rumaam i Manasés. 

63Re' taqe i riih rumaam i Merari re' q'oreel jar ch'uq chi kiib' kab'laj seht chi 
tinamit i ye'arik keh kuum i riih rumaam i Rubén, kuum i riih rumaam i Gad, 
kuum i riih rumaam i Zabulón. 

64Eh re' taqe i aj Israel xkiq'asaj taqe i tinamit re' re' je' wo' taqe i kok' ye'aab' 
wilik chi kijunsuut keh taqe i riih rumaam i Leví. 

65Re' taqe i junch'uq chi riih rumaam i Judá, re' taqe junch'uq chi riih rumaam 
Simeón, taqe i junch'uq chi riih rumaam Benjamín, re' taqe tinamit xq'orarik 
kib'ihnaal xkiyeew reh taqe i riih rumaam i Leví, re' i xsik'arik wach chi keh. 

66Eh wilik taqe i re' ruuk' i riih rumaam i Leví, ye'arik keh i ye'aab' wilik 
paruyuq'ul i kitinamiit taqe i riih rumaam i Efraín. 

67Eh xye'arik wo' keh i tinamit Siquem inko'ljik wii' iib' wilik chinaah i yuuq' 
wilkeeb' wii' i riih rumaam i Efraín, xye'arik wo' keh i kok' ye'aab', je' wo' hoq i 
tinamit Gezer. 

68Je' wo' hoq i tinamit Jocmeam, je' wo' hoq i tinamit Bet-horón, je' wo' taqe i kok' 
ye'aab' wilkeeb' chi kijunsuut. 

69Xye'arik wo' keh i tinamit Ajalón, je' wo' tinamit Gat-rimón, je' wo' taqe i kok' 
ye'aab' wilkeeb' chi kijunsuut. 

70Eh re' i yejaal i ch'uq reh i riih rumaam i Manasés i tinamit Aner, je' wo' tinamit 
Bileam je' wo' taqe i kok' ye'aab' wilkeeb' chi kijunsuut xkiyeew reh i riih 
rumaam i Coat komajaa' naq inkireq kiye'aab'. 

71Re' taqe i yejaal i ch'uq i riih rumaam i Manasés xkiyeew reh taqe i riih rumaam 
i Gersón i tinamit Golán wilik paruyuq'ul i Basán, je' wo' hoq i tinamit Astarot, je' 
wo' taqe i kok' ye'aab' wilkeeb' chi kijunsuut. 

72Eh re' taqe i riih rumaam i Isacar xkiyeew wo' keh taqe re' i tinamit Cedes, je' 
wo' hoq i tinamit Daberat, je' wo' taqe i kok' ye'aab' wilkeeb' chi kijunsuut. 

73Xye'arik wo' keh i tinamit Ramot, je' wo' tinamit Anem, je' wo' taqe i kok' 
ye'aab' wilkeeb' chi kijunsuut. 

74Eh re' junch'uq chi riih rumaam i Aser xkiyeew wo' reh taqe re' i tinamit Mesal, 
je' wo' hoq i tinamit Abdón, je' wo' taqe kok' ye'aab' wilkeeb' chi kijunsuut. 

75Xkiyeew wo' hoq i tinamit Hucoc, je' wo' hoq i tinamit Rehob, je' wo' taqe i kok' 
ye'aab' wilkeeb' chi kijunsuut. 

76Re' taqe i riih rumaam i Neftalí xkiyeew wo' keh taqe re' i tinamit Cedes wilik 
paruyuq'ul i Galilea, je' wo' hoq i tinamit Hamón, je' wo' hoq i tinamit Quiriataim, 
je' wo' taqe i kok' ye'aab' wilkeeb' chi kijunsuut. 

77Eh re' taqe i riih rumaam i Zabulón, re' tinamit Rimón, je' wo' tinamit Tabor, je' 
wo' taqe i kok' ye'aab' wilkeeb' chi kijunsuut xkiyeew reh taqe i riih rumaam i 
Merari. 

78Eh re' taqe i riih rumaam i Rubén xkiyeew i ye'aab' i wilik reje chi juntar i nim 
ha' Jordán i wilik reje chuwach i tinamit Jericó, pareelb'aal reje reh i q'iij wilik 
wii' i nim ha' Jordán, je' wo' hoq i ye'aab' i Beser, wilik reje panchiq yuuq', re' 
taqe ye'aab' Jaza. 

79Eh xye'arik wo' keh i tinamit Cademot, je' wo' tinamit Mefáat, je' wo' taqe i kok' 
ye'aab' wilkeeb' chi kijunsuut. 

80Re' taqe i riih rumaam i Gad xkiyeew wo' reh taqe re' i tinamit Ramot wilik 
paruyuq'ul i Galaad, je' wo' tinamit Mahanaim, je' wo' taqe i kok' ye'aab' wilkeeb' 
chi kijunsuut. 

81Je' wo' tinamit Hesbón, i tinamit Jazer, je' wo' taqe i kok' ye'aab' wilkeeb' chi 
kijunsuut. 

1 Cron 7 

Re' taqe rak'uun, eh taqe i riih rumaam i Isacar 

1Re' taqe i kijib' chi rak'uun i Isacar je' wili i kib'ihnaal: Tola, Fúa, Jasub Simrón. 

2Re' Tola je' wili i kib'ihnaal taqe i rak'uun: Uzi, Refaías Jeriel, Jahmai, Jibsam, 
Semuel. Eh re' taqe i re' xi kahnik chi k'amal kib'eeh taqe i ju'jun ch'uq chi riih 
rumaam i Tola. Re' taqe re' kow kiib' chi q'aq'inik, eh xi ponik kiib' ru ka'winaq 
miil ruuk' waqiib' siento noq xwihik chi reyil i David. 

3Re' i Uzi, Israhías rub'ihnaal i rak'uun. Eh re' Israhías je' wili kib'ihnaal i kijib' 
chi rak'uun: Micael, Obadías, Joel, Isías, xmanlojik ho'oob' taqe i k'amal b'eeh 
ruuk' i reh. 

4Re' keh ma' k'isiin taqe i kixoqil ruum aj re' ma' k'isiin ta xik'ihaaxb'ik i kak'uun 
kixq'uun, i kiih kimaam, korehtaal xponik waqlaj ru ka'winaq miil chi soldado chi 
kixilak, kow kiib' chi q'aq'inik. 

5Eh noq xi ajaljik chu'nchel i riih rumaam i Isacar xi ponik kajwinaq miil ruuk' 
wuquub' miil chi soldado taqe kow kiib' chi q'aq'inik. 

Re' taqe rak'uun, eh taqe i riih rumaam Benjamín 

6Re' taqe ixib' chi rak'uun i Benjamín je' wili kib'ihnaal: Bela, Bequer, Jediael. 

7Eh re' taqe i ho'oob' chi rak'uun i Bela je' wili kib'ihnaal: Ezbón, Uzi, Uziel, 
Jerimot, Iri. Eh re' taqe i ho'oob' re' re' xi k'amwik kib'eeh i riih rumaam i Bela. 
Ma' k'isiin ta xi k'ihaaxb'ik noq xi ajaljik xi ponik kiib' ru ka'winaq miil ruuk' 
kajlaj ru ka'winaq chi soldado kow kiib' chi q'aq'inik. 

8Re' Bequer je' wili kib'ihnaal i rak'uun: Zemira, Joás, Eliezer, Elioenai, Omri, 
Jerimot, Abías, Anatot, Alamet. 

9Re' taqe re' i k'amal kib'eeh i ruk'ihaal chi riih rumaam i Bequer, juninaq miil 
ruuk' kiib' siento chi kiib' kow kiib' chi q'aq'inik. 

10Re' Jediael, Bilhán rub'ihnaal i rak'uun: Re' Bilhán je' wili kib'ihnaal i rak'uun: 
Jeús, Benjamín, Aod, Quenaana, Zetán, Tarsis, Ahisahar. 

11Re' taqe re' k'amal b'eeh taqe chi kixilak i ju'jun ch'uq chi riih rumaam Jediael, 
kow kiib' reh ojik chi q'aq'inik. Eh wuqlaj miil ruuk' kiib' siento chi kiib' 
chu'nchel. 

12Re' Hir je' wili kib'ihnaal i rak'uun: Supim, Hupim. Re' i Aher, Husim rub'ihnaal i 
rak'uun. 

Re' taqe rak'uun, eh re' taqe riih rumaam i Neftalí 

13Re' Neftalí je' wili kib'ihnaal i rak'uun: Jahzeel, Guni, Salum. Re' taqe re' i riih 
rumaam i Bilha. 

Re' taqe rak'uun, eh i riih rumaam i Manasés 

14Re' Manasés kiib' i rak'uun xwihik ruuk' i rukab' rixolqil aj Siria je' wili 
kib'ihnaal: Asriel, Maquir. Re' i Maquir rajaaw i Galaad. 

15Eh re' Maquir xub'an kaxáro ruuk' i Maaca ma' tokoom ta ruuk' Hupim, i Supim. 
Eh re' ranaab' i Maquir Maaca i rub'ihnaal. Re' chaq'b'ees rak'uun i Maquir 
Zelofehad rub'ihnaal, eh re' reh xarixq'uun taqe i xi wihik ma' jino'q rak'uun. 

16Re' Maaca i rehk'een i Maquir kiib' i rak'uun xwihik. Re' peet rak'uun Peres i 
rub'ihnaal, re' i chaaq'b'ees rak'uun Seres rub'ihnaal. Eh re' i Seres je' wili 
kib'ihnaal i rak'uun: Ulam, Requem. 

17Re' i Ulam Bedán rub'ihnaal i rak'uun, chu'nchel re' riih rumaam taqe i Galaad. 
Eh riih taqe i Maquir. Re' Maquir rak'uun i Manasés. 

18Re' Galaad xwihik jinaj i ranaab' Hamolequet rub'ihnaal ixib' i rak'uun xwihik 
je' wili kib'ihnaal: Isod, Abiezer, Mahala. 

19Re' Semida je' wili kib'ihnaal i rak'uun: Ahián, Siquem, Likhi, Aniam. 

Re' taqe rak'uun, eh re' taqe i riih rumaam Efraín 

20Re' taqe i rak'uun i riih rumaam Efraín re' i rak'uun i Efraín Sutela i b'ih. Re' 
Sutela, Bered i b'ih i rak'uun. Re' Bered, Tahat i b'ih i rak'uun. Re' Tahat, Elada i 
b'ih i rak'uun. Re' Elada, Tahat i b'ih i rak'uun. 

21Re' Tahat re' re' Zabad i b'ih i rak'uun. Re' Zabad Sutela wo' chik i b'ih i rak'uun. 
Eh kiib' chik i rak'uun i Efraín, je' wili kib'ihnaal: Ezer, Elad. Re' taqe kiib' re' re' xi 
kanteesjik noq k'ahchi' naq kelq'aam taqe i ruchikoop i Gat wilkeeb' chupaam i 
ye'aab' re' re'. 

22Re' Efraín k'ih q'iij xtib'ik ruk'ux chi riij i kikimiik i rak'uun. Kox k'ulik chik 
ye'aroq rusuqkiil ruk'ux kuum taqe i ma' tokoom ta ruuk'. 

23Chi riij i re' xukanaa' wo' chik wach k'acharik i rehk'een i Efraín. Eh noq Xasjiik 
i rak'uun Bería i rub'ihnaal xukoj ruum ma' k'isiin i ti' kiil k'uxliis parupaat. 

24Eh re' i rixq'uun i Efraín Seera i b'ih. Eh re' reh xtooq'anik reh i kiib' chi tinamit 
Bet-horón, jinaj wilik taxaaj, jinaj wilik panyuuq', eh re' wo' reh xtooq'anik reh i 
tinamit Uzen-seera. 

25Re' i Bería je' wili kib'ihnaal i rak'uun, i riih rumaam Refa. Re' Refa Resef i b'ih i 
rak'uun. Re' Resef Telah i b'ih i rak'uun. Re' Telah Tahán i b'ih i rak'uun. 

26Re' i Tahán Laadán i b'ih i rak'uun. Re' Laadán Amiud i b'ih i rak'uun. Re' Amiud 
Elisama i b'ih i rak'uun. 

27Re' Elisama Nun i b'ih i rak'uun. Re' Nun Josué i b'ih i rak'uun. 

28Re' taqe i tinamit xi wihik wii' re' taqe wilik Bet-el, wilik reje parelb'aal q'iij. 
Naarán wilik reje parookb'aal q'iij Gezer, Siquem xponik ko Gaza. Re' taqe i 
tinamit re' re' haa' taqe i kok' ye'aab' wilkeeb' chi kijunsuut. 

29Re' taqe i riih rumaam i Manasés ar xi wihik chupaam i tinamit Bet-seán, 
Taanac, Meguido, Dor, je' wo' taqe i kok' ye'aab' wilkeeb' chi junsuut i ju'jun chi 
tinamit re' re', chupaam wo' taqe i ye'aab' re' re' xi wihik i riih rumaam i José 
rak'uun i Israel. 

Re' taqe rak'uun, eh taqe i riih rumaam i Aser 

30Re' Aser kijib' i rak'uun je' wili kib'ihnaal: Imna, Isúa, Isúi, Bería, eh jinaj i 
kanaab' Sera rub'ihnaal. 

31Re' Bería je' wili kib'ihnaal i rak'uun: Heber, Malquiel, rajaaw i Birzavit. 

32Re' Heber je' wili kib'ihnaal i rak'uun i Jaflet, Somer, Hotam, jinaj i kanaab' Súa 
rub'ihnaal. 

33Re' Jaflet je' wili i kib'ihnaal i rak'uun: Pasac, Bimhal, Asvat. 

34Re' Semer je' wili kib'ihnaal i rak'uun Ahí, Rohga, Jehúba, Aram. 

35Re' Helem ruchaaq' i Semer je' wili kib'ihnaal i rak'uun: Zofa, Imna, Seles, Amal. 

36Re' Zofa je' wili kib'ihnaal i rak'uun: Súa, Harnefer, Súal, Beri, Imra. 

37Eh Beser, Hod, Sama, Silsa, Itrán, Beera. 

38Re' Jeter je' wili kib'ihnaal i rak'uun: Jefone, Pispa, Ara. 

39Re' Ula je' wili kib'ihnaal i rak'uun: Ara, wo' chik, Haniel, Rezia. 

40Chu'nchel i re' riih rumaam i Aser. Re' taqe i xi kahnik chi k'amal kib'eeh 
ju'junch'uq chi xak'uuk' kiib'. Q'e' kow kiib' chi q'aq'inik, eh chu'nchel re' waq'iib' 
ru ka'winaq miil chi winaq taqe. 

1 Cron 8 

Re' taqe rak'uun, eh re' taqe i riih rumaam i Benjamín 

1Re' Benjamín Bela i b'ih i peet rak'uun, re' rukab' rak'uun Asbel i b'ih, re' roox 
rak'uun Ahara i b'ih. 

2Eh re' rukaaj rak'uun Noha i b'ih, re' roo' rak'uun Rafa i b'ih. 

3Eh re' Bela je' wili kib'ihnaal i rak'uun: Adar, Gera, Abiud. 

4Eh Abisúa, Naamán, Ahoa, 

5Gera, Sefufán, Hiram. 

6Re' taqe rak'uun i xi k'amwik rub'eeh i ju'jun ch'uq chi riih rumaam i Benjamín. 
Re' taqe i xi wihik ar Geba, Xa re' la' xi k'amarik reje ko Manahat. 

7Eh re' Aod je' wili kib'ihnaal i rak'uun: Naamán, Ahías, Gera. Re' Gera rajaaw i 
Uza, ruch'ihil i Ahiud. Re' i Gera xk'amwik reje keh Manahat. 

8Re' Saharaim, xuch'aq riib' ruuk' i kiib' chi rehk'een, Husim i b'ih jinaj, eh Baara i 
b'ih i jinaj. Eh koxwihik wo' chik rak'uun ar Moab. 

9Eh re' taqe i rak'uun xwihik ruuk' i rehk'een jinaj chik Hodes i rub'ihnaal, je' wili 
kib'ihnaal: Jobab, Sibia, Mesa, Malcam, 

10Eh Jeúz, Saquías, Mirma. Re' taqe i rak'uun wili xi k'amwik b'eeh chi kixilak i 
ju'jun ch'uq chi riih rumaam i Benjamín. 

11Re' Saharaim wihik wo' kiib' i rak'uun ruuk' i Husim, je' wili kib'ihnaal: Abitob, 
Elpaal. 

12Re' i Elpaal je' wili kib'ihnaal i rak'uun: Heber, Misam, Semed, re' i xtooq'anik 
reh i tinamit Ono, Lod, ruch'ihil taqe i kok' ye'aab' wilik chi kijunsuut. 

13Re' i Bería, i Sema xi k'amwik b'eeh chi kixilak i ju'jun ch'uq chi riih rumaam i 
Benjamín wilkeeb' Ajalón. Eh re' keh xi esanik keh i tinamit wilkeeb' chupaam i 
ye'aab' Gat. 

14Re' Bería je' wili kib'ihnaal i rak'uun: Ahío, Sasac, Jeremot. 

15Zebadías, Arad, Ader, 

16Micael, Ispa, Joha. 

17Re' i Elpaal je' wili kib'ihnaal i rak'uun: Zebadías, Mesulam, Hizqui, Heber, 

18Ismerai, Jezlías, Jobab. 

19Re' Semei je' wili kib'ihnaal i rak'uun: Jaquim, Zicri, Zabdi, 

20Elianai, Ziletai, Eliel, 

21Adaías, Beraías, Simrat. 

22Re' Sasac je' wili kib'ihnaal i rak'uun: Ispán, Heber, Eliel. 

23Eh Abdón, Zicri, Hanán, 

24Hananías, Elam, Anatotías, 

25Ifdaías, Peniel. 

26Re' Jeroham je' wili kib'ihnaal i rak'uun: Samserai, Seharías, Atalías. 

27Eh Jaresías, Elías, Zicri. 

28Re' taqe i re' xi k'amwik b'eeh chi kixilak i ju'jun ch'uq chi riih rumaam i 
Benjamín, xi wihik ar Jerusaleem. 

29Eh pan tinamit Gabaón xpatinik i Abigabaón Jehiel wo' inkiq'or reh. Eh re' 
rehk'een Maaca rub'ihnaal. 

30Re' taqe i rak'uun je' wili kib'ihnaal: Abdón, Zur, Cis, Baal, Nadab. 

31Eh Gedor, Ahío, Zeker, 

32Miclot, re' reh i rajaaw i Simea. Re' taqe i re' xi patinik Jerusaleem chikiwach 
reje taqe i junch'uq chi ma' tokoom ta kuuk'. 

Re' taqe rak'uun, eh taqe i riih rumaam i Saúl 

33Re' Ner rajaaw i Cis. Re' Cis rajaaw i Saúl. Re' Saúl rajaaw i Jonatán, i Malquisúa, 
i Abinadab, i Es-baal. 

34Re' Jonatán rajaaw i Marib-baal. Re' i Merib-baal rajaaw i Micaía. 

35Eh re' i Micaía je' wili kib'ihnaal i rak'uun: Pito, Melec, Terea, Acaz, 

36Eh re' Acaz rajaaw i Joada. Re' Joada rajaaw i Alemet, i Azmavet, i Zimri. Re' i 
Zimri rajaaw i Mosa. 

37Re' Mosa rajaaw i Bina. Re' Bina rajaaw i Rafa. Rafa rajaaw i Elasa. Re' Elasa 
rajaaw i Azel. 

38Re' taqe i rak'uun i Azel waq'iib' taqe je' wili kib'ihnaal: Azricam, Bocru, Ismael, 
Seraías, Obadías, Hanán. 

39Eh re' Esec i ruchaaq' i Azel, xwihik ixib' i rak'uun, re' peet rak'uun Ulam 
rub'ihnaal, re' rukab' rak'uun Jehús rub'ihnaal, re' roox rak'uun Elifelet 
rub'ihnaal. 

40Re' taqe rak'uun i Ulam kow kiib' chi q'aq'inik ruuk' flecha. Ma' k'isiin i kak'uun 
kixq'uun i kiih kimaam xwihik, jinaj siento ruuk' lajeeb' roxk'ahl chi kiib'. 
Chu'nchel re' riih rumaam taqe i Benjamín. 

1 Cron 9 

Re' taqe i xi elik cho Babilonia 
(Neh 11.1-24) 



886 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

1Chu'nchel i aj Israel tz'ihb'amaj i kib'ihnaal chupaam i kihuuj taqe i xi wihik chi 
reyil Israel, tz'ihb'amaj i kib'ihnaal taqe i kak'uun kiih kimaam. Eh chu'nchel i aj 
Judá xi k'amarik reje Babilonia, ruum xkikanaa' runimjiik i QaJaaw Dios. 

2Re' taqe i aj Israel xi elik cho chi peet ar i xi okik wo' chik chupaam i kitinamiit 
re' taqe i aj Israel re' taqe i aj tiij, taqe aj Levíta, re' taqe i kikamanik chupaam i 
rupaat i Dios. 

3Eh pan tinamit Jerusaleem xi okik chi patinik taqe i riih rumaam i Judá, taqe i 
riih rumaam i Benjamín, taqe i riih rumaam i Efraín, taqe i riih rumaam i 
Manasés. 

4Utai i k'amal kib'eeh i riih rumaam i Fares i rak'uun i Judá. Re' Utai rak'uun i 
Amiud. Re' Amiud rak'uun i Omri. Re' Omri rak'uun i Imri. Re' Imri rak'uun i Bani. 
Re' Bani re' ruuk' taqe i rak'uun i Fares, i rak'uun i Judá. 

5Eh xi okik wo' chik chi patinik ar i Asaías k'amal kib'eeh i riih rumaam i Sela i 
rak'uun i Judá. 

6Je' wo' hoq i Jeuel k'amal kib'eeh i taqe i riih rumaam i Zera rak'uun i Judá. Eh 
ach lajeeb' ma' wuquub' siento chi kiib' chu'nchel i riih rumaam i Judá. 

7Eh xi okik wo' chik chi patinik Jerusaleem. Re' taqe wili i riih rumaam i 
Benjamín: Salú, rak'uun i Mesulam. Re' Mesulam rak'uun i Hodavías. Re' 
Hodavías rak'uun i Asenuá. 

8Re' Ibniaías rak'uun i Jeroham. Re' Ela rak'uun i Uzi. Re' Uzi rak'uun i Micri, re' 
Mesulam rak'uun i Sefatías rak'uun i Reuel. Re' Reuel rak'uun i Ibnías. 

9B'elejeeb' siento ruuk' waqlaj roxk'ahl chi kiib' chu'nchel i riih rumaam i 
Benjamín, chu'nchel i re' k'amal b'eeh taqe chupaam i ju'junch'uq chi patineel. 

10Eh re' taqe wili i k'amal kib'eeh aj tiij xi okik chi patinik Jerusaleem: Jedaías, 
Joiarib, Jaquín. 

11Re' Azarías rak'uun i Hilcías. Re' Hilcías rak'uun i Mesulam. Re' Mesulam 
rak'uun i Sadoc. Re' Sadoc rak'uun i Meraiot. Re' Meraiot rak'uun i Ahitob. Re' 
ink'amwik rub'eeh i kamanik imb'aan parupaat i Dios. 

12Eh xwihik wo' ar i Adaía rak'uun i Jeroham. Re' Jeroham rak'uun i Pasur. Re' 
Pesur rak'uun i Malquías, i Masai i rak'uun i Adiel. Re' Adiel rak'uun i Jazera. Re' 
Jazera rak'uun i Mesulam. Re' Mesulam rak'uun i Mesilemit. Re' Mesilemit 
rak'uun i Imer. 

13Eh re' taqe i k'amal kib'eeh aj tiij kik'amwik b'eeh chupaam i ju'jun ch'uq chi 
tinamit jinaj miil ruuk' wuq'uub' siento ruuk' oxk'ahl keht'al rub'anariik chi korik 
i kamanik chupaam i rupaat i Dios. 

14Eh re' taqe i riih rumaam i Leví, je' wili kib'ihnaal: Semaías, rak'uun i Hasub. Re' 
Hasub rak'uun i Azricam. Re' Azricam, rak'uun i Hasabías. Re' Hasabías re' ruuk' 
taqe i riih rumaam i Merari. 

15Eh xi wihik wo' ar i Bakbakar, Heres i Galal, i Matanías, rak'uun i Micaías. Re' 
Micaías rak'uun i Zicri, re' Zicri rak'uun i Asaf. 

16Eh xwihik wo' ar i Obadías rak'uun i Semaías. Re' i Semaías rak'uun i Galal. Re' 
Galal rak'uun i Jedutún. Xwihik wo' ar i Berequías rak'uun i Asa. Re' Asa rak'uun i 
Elcana. Re' taqe re' xi patinik chupaam i kok' ye'aab' i aj Netofatitas. 

17Eh re' taqe i kicha'jinik reh i rokb'aal i rupaat i Dios je' wili kib'ihnaal: Salum, 
Acub, Talimón, Ahimán, re' kichaaq'. Re' Salum i k'amal kib'eeh. 

18Eh xi kahnik chi rucha'jaljiik chi jumpech i ookb'al re' re' i kiokik wii' taqe i reey 
i wilkeeb' reje parelb'aal q'iij. Re' taqe keh kicha'jinik reh i ookb'al reh i kiye'aab' 
taqe i riih rumaam i Leví. 

19Re' i Salum ruch'ihil taqe i ma' tokoom ta ruuk' i xicha'jinik reh i ookb'al reh i 
rupaat i Dios, je' rukab' noq xkicha'jeej chee ookb'al reh i santo laj itz'ihy naah 
paat i kimaam kati't. Eh re' i Salum rak'uun i Coré. Re' Coré rak'uun Ebiasaf. Re' 
Ebiasaf rak'uun i Coré jinaj chik. 

20Eh pampeet chaloq re' i rak'uun i Eleazar xwihik chi k'amal kib'eeh re' i QaJaaw 
Dios xwihik ruuk'. 

21Re' i Zacarías rak'uun Meselemías incha'jinik reh i rookb'aal i santo laj itz'ihy 
naah paat molb'al iib'. 

22Re' taqe i xicha'jinik reh i ookb'al sik'ooj cho kiwach kiib' siento ruuk' kab'laj 
chi kiib' noq xi ajaljik chi kixilak awach keh patim taqe wii'. Eh re' reey David, re' 
Samuel jalal ruq'oral i Dios xpaab'anik keh. 

23Je' re' noq re' taqe re' xan kijal kiib' ruuk' i kak'uun chi rucha'jaljiik i ookb'al reh 
i rusanto laj itz'ihy naah paat i QaJaaw Dios. 

24Eh re' taqe i cha'jen reh taqe i ookb'al re' re'. Wilik i xi wihik parelb'aal reje i 
q'iij i xi wihik parookb'aal reje i q'iij, wilik i xi wihik pantz'eet reh i rookb'aal i 
q'iij, wilik i xi wihik pansak'aaj reh i rookb'aal i q'iij. 

25Eh re' taqe i wilkeeb' cho chupaam i kikok' ye'aab' rajlaal ruwuuq' q'iij kichalik 
chi to'ooj chi rucha'jaljiik taqe i ookb'al. 

26Xa re' la' re' taqe i kijib' chi winaq kik'amwik b'eeh eliik wilkeeb' chucha'jaljiik 
taqe i ookb'al. Eh re' wo' keh kicha'jinik i kok' paat i molol keeb' wii' taqe i k'ih 
taq tz'aq inkamanik parupaat i Dios. 

27Re' keh ki-ik'ik aq'ab' chi junsuut i rupaat i Dios, ruum re' keh kicha'jinik reh, 
eh re' keh kitehwik reh pantaq wahq'eq. 

28Eh wilik wo' keh taqe re' i kicha'jinik reh taqe i xa chib'ih jariik inkamanik 
chupaam i rupaat i Dios. Re' keh kiesanik cho reh, kimolwik i koq reh, eh tiklik 
kajlaam. 

29Eh wilik wo' keh i kicha'jinik reh taqe i xa chib'ih jariik inkamanik chupaam i 
santo laj ye'aab'. Eh i kicha'jeej wo' hoq i arina, i riis uuva, i aseite, i insensia, 
ink'ohnik laj iq'oom 

30Eh wilik taqe i kak'uun i k'amal kib'eeh aj tiij kiyej-anik reh ink'ohnik laj iq'oom 
inkamanik chupaam i rupaat i Dios. 

31Eh jinaj i re' ruuk' taqe i riih rumaam i Leví Matatías rub'ihnaal peet rak'uun i 
Salum re' reh inilwik reh taqe ink'iljik wach pan xartiin inye'arik chi mayiij. 

32Wilik taqe i rak'uun i Coat, i kak'uun taqe i ma' tokoom ta ruuk' kiyej-anik reh i 
kab'laj chi kaxlanwi'k inkiyeew nah mexa chupaam i santo laj ye'aab' chupaam 
taqe i ju'jun chi hi'limb'al q'iij. 

33Eh wilik wo' taqe i aj tz'uuy i re' ruuk' i riih rumaam i Leví i k'amal kib'eeh i 
ju'jun ch'uq chi tinamit. Re' taqe re' chupaam i kok' paat wilik chucheel i rupaat i 
Dios xi patinik ruum chi q'iij chi aq'ab' kikamanik ar. 

34Re' k'amal b'eeh reh taqe i ju'jun ch'uq chi tinamit aj Levíta nik' pa' k'ihaal i 
kak'uun kixq'uun. Re' taqe re' i k'amal b'eeh xi wihik ar Jerusaleem. 

Re' taqe rak'uun, eh taqe i riih rumaam i Saúl 

35Re' Jediel ar xpatinik pan tinamit Gabaón, rajaaw i Gabaón. Re' rehk'een i Jehiel 
Maaca i rub'ihnaal. 

36Re' Jehiel je' wili kib'ihnaal i rak'uun: Abdón i peet rak'uun, eh Zur, Cis, Baal, 
Ner, Nadab. 

37Eh Gedor, Ahío, Zacarías, Miclot. 

38Re' Miclot rajaaw i Simeam. Re' keh xi patinik wo' Jerusaleem i xi patinik wii' 
taqe i ras i ruchaaq'. 

39Re' Ner rajaaw i Cis. Re' Cis rajaaw i Saúl. Re' Saúl rajaaw i Jonatán. Malquisúa, 
re' Abinadab, re' Es-baal 

40Re' Jonatán Merib-baal rub'ihnaal i rak'uun. Eh re' Merib-baal rajaaw i Micaía. 

41Re' i Micaía je' wili kib'ihnaal i rak'uun: Pitón, Melec, Tarea, Acaz. 

42Re' Acaz rajaaw i Jera. Re' Jera rajaaw i Alemet, Azmavet, Zimri. Re' Zimri 
rajaaw i Mosa. 

43Re' Mosa rajaaw i Bina, re' rak'uun i Bina Refaías rub'ihnaal, eh re' rak'uun i 
Refaías Elasa. Re' rak'uun i Elasa Azel rub'ihnaal. 

44Re' Azel waq'iib' i rak'uun xwihik je' wili kib'ihnaal: Azricam, Bocru, Ismael, 
Searías, Obadías, Hanán. 

1 Cron 10 

Re' i rukimiik i reey Saúl, ruch'ihil taqe rak'uun 
(1 Sam 31.1-13) 

1Re' taqe i aj filisteo xkian i q'aq'inik kuuk' i aj Israel. Eh xkimol chi elik i aj Israel 
chikiwach, ma' k'isiin i xkikansaj chinaah i yuuq' wilik Gilboa. 

2Eh re' taqe i aj filisteo xkajimaj reje i Saúl ruch'ihil taqe i rak'uun korehtaal 
xkikansaj i Jonatán, Abinadab, i Malquisúa rak'uun taqe i reey Saúl. 

3Chi riij i re' kow xkitoq'aa' q'aq'inik chi rukanteesjiik i Saúl, korehtaal xkireq 
ruuk' kiflecha. 

4Eh noq ti' chik wilik i Saúl je' wili i xuq'or reh ink'amwik reh ch'ihch' ko'lb'al 
riib': Chawesaj chaa q'aslaj ch'ihch' kinakansaj chi jumpech. Re' hin ma' inwaaj 
taj chi nee kinki kaq se'laaj i ma' keht'al ta wach i Dios noq nee kinki kansaj, inki. 
Xa re' la' re' i winaq ma' xraaj ta rub'aan ruum ma' k'isiin inyo'jik. Eh re' Saúl 
xuchop chee q'as ju' ch'ihch' xumin riib' chi ju'. 

5Eh noq xrilow ink'amwik reh i ru nimlaj pulato ch'ihch' chi re' Saúl kamnaq chik 
xumin wo' riib' chi ju' ruq'as ju' ch'ihch' i reh, eh xkimik. 

6Je' aj re' noq xkimik i reey Saúl ruch'ihil ixib' chi rak'uun, eh chu'nchel i awach 
reh parupaat junkimiik taqe ruuk'. 

7Eh noq xkib'iraj chu'nchel i aj Israel patim taqe wach k'ixkaab' i xkimol chi elik, 
chi xkanteesjik i reey Saúl ruch'ihil taqe rak'uun, xkiq'eb' chaloq taqe i kitinamiit, 
re' chik taqe i aj filisteo xiooj chi patinik ar. 

8Eh noq xi ponik chi junwaar taqe i aj filisteo chi q'uchariik i chib'ih keh i 
kamnaq, xponik kireq chi tuch'lik i ruti'jolal i Saúl ruch'ihil i kiti'jolal i rak'uun 
chinaah i yuuq' wilik Gilboa. 

9Eh xkesaj i ruso' reh q'aq'inik chi riij i Saúl xkik'am reje i naah ruch'ihil taqe i 
rutz'a'amb'aal. Eh xkitaq'aaj ruq'orariik chupaam i chu'nchel i kitinamiit i aj 
filisteo chi xkimik chik i Saúl. Eh xkitaq'aaj wo' ruq'orariik chupaam i rupaat i 
kitz'aqoj tiyoox. 

10Chi riij i re' xkiyeew ruq'aslaj ch'ihch' chupaam i rupaat taqe i kitiyoox. Eh 
xkit'uyaa' i naah chupaam i rupaat i kitiyoox Dagón rub'ihnaal. 

11Noq xkib'iraj rib'iral i aj Jabes, taqe i aj Galaad chib'ih jariik i xkian i aj filisteo 
reh i Saúl. 

12Xkimol kiib' chu'nchel i winaq aj Jabes. Re' taqe i kow kiib' chi q'aq'inik xiooj 
reje xponik kik'am i ruti'jolal i Saúl je' wo' kiti'jolal ixib' chi rak'uun, xkik'am reje 

Jabes. Eh ar xkimuq'aa' chi ri'sil i juniwal i chee' tz'inuj, ruum i re' wuquub' q'iij 
ma' xkian ta kiwa' kihaa'. 

13Je' aj re' noq xkimik i reey Saúl ruum ma' xunimaj taj i QaJaaw Dios, xuq'ehtaaj i 
ruq'oral, eh xupahqaaj runa'ojb'al ruuk' jinaj ixoq aj q'iij. 

14Ma' re' ta ruuk' i QaJaaw Dios xupahqaaj runa'ojb'al. Ruum i re' xuyeew q'ab' i 
Dios chi xkanteesjik. Eh re' chik i David i rak'uun i Isaí xupab'aa' chi reyil ar 
Israel. 

1 Cron 11 

Re' David xkipab'aa' chi reey ar Israel 
(2 Sam 5.1-5) 

1Re' taqe i aj Israel xkimol reje kiib' chi kunchelaal xiooj Hebrón chi q'orob'jiik i 
David, je' wili xkiq'or reh: Re' hoj quuk' q'iib' awuuk'. 

2Eh jank'alnaak noq kore' i Saúl wilik chi reyil chi qanaah xa re' wo' hat ti 
k'amwik reje kib'eeh qaj q'aq'ineel. Re' wo' chik i hat ti' k'amwik cho keh. Re' i 
aaWaJaaw aaDios je' wo' wili i ruq'orom aweh: Re' hat naa ak'amwiik kib'eeh i 
nutinamiit, re' hat naa akahniik chi reyil chinaah, inki. 

3Eh je' aj re' noq chu'nchel i k'amal kib'eeh i aj Israel xiooj ruuk' i David ar 
Hebrón. Eh re' reh wilik i xuyejaa' wach kuuk' chuwach i Dios. Re' keh xkijalk'iij 
aseite wach naah i xkipab'aa' chi kireey, je' rukab' xq'orarik keh ruum i QaJaaw 
Dios ruuk' chii' i Samuel. 

Re' reey David xuchop naah i ye'aab' Sión kolemb'al iib' i korjinaq chi korik 
(2 Sam 5.6-10) 

4Re' David ruch'ihil taqe chu'nchel i aj Israel xooj pan tinamit Jerusaleem, Jebús 
wo' inkiq'or reh. Eh wilik taqe i aj jebuseo wilkeeb' chi patinik chupaam i ye'aab' 
re' re'. 

5Eh re' taqe i aj jebuseo je' wili xkiq'or reh i reey David: Re' hat ma' naa ta wokiik 
ayu', inki taqe reh. Xa re' la' re' i David xa xichop wo' naah i ye'aab' Sión, korjinaq 
chi korik ko'lemb'al riib' re' rutinamiit i David. 

6Re' reey David je' wili i ruq'orom pampeet: Awach i neenokik chi peet 
chub'anariik keh aj jebuseo, neenukoj chi k'amal b'eeh, inki. Eh re' Joab rak'uun i 
Sarvia xokik chi peet, eh xpa'ab'jik wo' chi k'amal b'eeh. 

7Eh re' David xokik chi wihik chupaam i ye'aab' ko'lemb'al iib' korjinaq chi korik 
ruum aj re' rutinamiit i David i rub'ihnaal xkikoj. 

8Re' reey David xuyejaa' wo' chik i tinamit re' re', ar xutoq'aa' reje Milo xponik 
ruuk' i tz'aq kotimaj wii' riij i tinamit. Eh re' i yejaal re' chik i Joab xyej-anik reh. 

9Eh re' i reey David xak'ahchi' rutiqiik naah i rajaawriik ruum re' i QaJaaw Dios 
wilik ruuk' chi rutoob'jiik. 

Re' i ma' holohik taj xkian i ru soldado i David 
(2 Sam 23.8-39) 

10Re' taqe i wili i k'amal kib'eeh taqe i ru soldado i David q'e' kow kiib' chi 
q'aq'inik, re' taqe i xitowik reh noq xwihik chi reyil, eh kuch'ihil taqe chu'nchel i 
aj Israel noq xkipab'aa' chi reey je' wo' rukab' i xuq'or i QaJaaw Dios keh i aj 
Israel. 

11Re' taqe wili i kib'ihnaal i ru soldado i David q'e' kow kiib': Re' Jasobeam 
rak'uun i Hacmoni, wilik rajaawriik chikinaah i lajeeb' ru ka'winaq chi soldado Eh 
re' i Jasobeam ruuk' i ruq'aslaj ch'ihch' xukansaj ixib' siento chi winaq. 

12Re' rukab' re' i Eleazar rak'uun Dodo. Re' reh re' ruuk' taqe i awach re' i Ahod. 
Re' Eleazar re' i jinaj keh ixib' chi k'amal b'eeh kow kiib' chi q'aq'inik. 

13Re' Eleazar xwihik ruuk' i David noq xub'an i q'aq'inik kuuk' i aj filisteo ar Pas-
damim, re' noq xkimol chi elik i aj Israel. Eh ar naq wilik i junseht chi ye'aab' 
tikooj sebada chupaam. 

14Eh re' i Eleazar ruch'ihil taqe i ru soldado kipab'aa' kiib' chi q'aq'inik chi yejaal i 
tik re' re', eh ar kian reh taqe i aj filisteo, xi elik korik ruum xitoob'jik ruum i Dios. 

15Pan jinaj q'iij ixib' keh i lajeeb' ru ka'winaq k'amal kib'eeh soldado xiooj i wilik 
wii' i nimlaj ab'aj wilik ma' najt ta ruuk' i paat ab'aj wilik ar Adulam. Eh re' taqe i 
aj filisteo ar kiyejaam ki-itz'ihy naah paat wach k'ixkaab' Refaim. 

16Eh noq re' reey David ar wilik chupaam i ye'aab' ko'lb'al iib' wilik taqe i aj 
filisteo xi okik chupaam i tinamit Belén. 

17Re' David xchalik ruchiqiik chii' je' wili xuq'or: Awach ta naq jino'q 
neenk'amwik cho nuhaa' chupaam i jul ha' wilik panookb'al reh i tinamit Belén, 
inki. 

18Re' taqe ixib' chi winaq kow kiib' xponik kimin kiib' chupaam i ye'aab' wilkeeb' 
wii' i aj filisteo. Eh xkilik i ha' chupaam i jul ha' wilik panookb'al reh i Belén 
xkik'am cho reh i David. Xa re' la' re' David xama' xuk'ej ta wo' hoq xujalk'iij wach 
ak'al chi jilow rumayiij chuwach i QaJaaw Dios. 

19Eh je' wili xuq'or: Re' ta naq i Dios neentoob'inik weh chi ma' nee tan wuk'ej i 
ha' wili ruum wixwuk'ej je' naa re' i kikik'eel i winaq wili i neen wuk'ej, ruum re' 
keh xkiyeew kiib' pankimik noq xponik kik'am i ha' wili, inki. Re' David xama' 
xuk'ej ta wo' hoq i ha'. Re' taqe wili xkian ixib' chi soldado kow kiib'. 

20Eh re' i Abisai ruchaaq' i Joab i k'amal kib'eeh i lajeeb' ru ka'winaq kow kiib', eh 
xukansaj taqe ixib' siento chi soldado, ruuk' i ruq'as ju' ch'ihch'. Ruuk' i re' xelik 
rib'iral chi wilik rajaawriik xureq chi je' kikab' ixib' chi soldado kow kiib'. 

21Re' i Abisai naab'imaj wach chi kixilak i lajeeb' ru ka'winaq, eh xkahnik chi 
k'amal kib'eeh, xa re' la' re' rajaawriik ma' xureq ta chi je' rukab' i kajaawriik ixib' 
q'e' kow kiib'. 

22Eh re' Benaía rak'uun i Joida inchalik ar Cabseel, eht'alimaj wach, ma' k'isiin i 
nimaq wach na'ojb'al xub'an. Re' i reh xkansanik keh i kiib' chi rak'uun i Ariel aj 
Moab. Eh pan jinaj q'iij noq k'ahchi' chi qajik i saq suutz', re' Benaía xqajik 
chupaam jinaj i jul ar xukansaj jinaj i kaq b'ahlam. 

23Eh xukansaj wo' hoq jinaj i qaman winaq aj Egipto kiib' b'ara ruuk' yejaal i 
b'ara runajtiil i rooq wihik ruq'as ju' ch'ihch' pan q'ab' je' ruwii' i chee' reh keem. 
Re' i Benaías xuchop jinaj i chee' xtohq'ik ruk'ulb'ilem korehtaal xuq'uch reh i 
ruq'as ju' ch'ihch'. Eh ruuk' i q'as ju' ch'ihch' re' re' xukansaj i aj Egipto. 

24Eh ruuk' taqe i xub'an re' re' i Benaía rak'uun i Joiada xwihik i rajaawriik chi 
kixilak taqe i lajeeb' ru ka'winaq chi kow kiib'. 

25Eh xye'arik rajaawriik chi kixilak i lajeeb' ru ka'winaq chi soldado, xa re' la' ma' 
xureq ta chi je' rukab' i ixib' chi kiib' wilik kajaawriik. Re' reey David xukoj i 
Benaía chi k'amal kib'eeh i soldado incha'jinik ree reh. 

26Re' taqe i soldado q'e' kow kiib' je' wili i kib'ihnaal: Asael ruchaaq i Joab, 
Elhanan rak'uun i Dodo aj Belén. 

27Re' i Samot aj ar Harod Heles aj ar Pelón. 

28Re' Ira, rak'uun Ikes aj ar Tecoa, Abiazer aj ar Anatot. 

29Re' Sibecai aj ar Husat, Ilai aj ar Ahod. 

30Re' Maharai, Heleb rak'uun i Baana aj ar Netofa. 

31Re' Itai rak'uun i Ribai aj ar Gabaa. Re' ruuk' taqe i riih rumaam i Benjamín. Re' 
i Benaía aj ar Piratón. 

32Re' Hurai inchalik chi rooq i nim ha' wilik Gaza, re' Abiel aj ar Arabá. 

33Re' Azmavet, aj ar Behurim, re' Eliaba, aj ar Saalbón. 

34Re' taqe rak'uun i Hasem, aj ar gizonita, re' Jonatán rak'uun i Sage aj ar Arar. 

35Re' Ahíam, rak'uun i Sakar, aj ar Arar, re' Elifal rak'uun i Ur. 

36Re' Hefer, aj ar Meker, re' Ahías aj pan tinamit Pelón. 

37Re' Hezro aj ar Carmel, re' Naarai rak'uun i Ezbai. 

38Re' Joel ruchaaq' i Natán, re' Mibhar rak'uun i Hagrai. 

39Re' Selec aj ar Amón, re' Naharai aj ar Beerot. Re' i Naharai re' re' ink'amwik 
reh i ch'ihch' inkamanik reh panq'aq'inik, rak'uun i Sarvia. 

40Re' Ira, Gareb aj ar Itra taqe, 

41Re' Urías, heteo, Zabad rak'uun i Ahlai. 

42Re' Adina rak'uun i Siza re' ruuk' taqe i riih rumaam i Rubén. Eh re' Adina 
ink'amwik kib'eeh taqe i riih rumaam i Rubén. Eh k'amal wo' kib'eeh i lajeeb' ru 
ka'winaq chi soldado 

43Re' Hanán rak'uun i Maaca, Josafat aj ar Mitán. 

44Re' Uzías aj ar Astarot, re' Sama, re' Jehiel rak'uun taqe i Hotán aj ar Aroer. 

45Re' Jediael rak'uun i Simri, Joha ruchaaq' i Tizita. 

46Re' Eliel, aj ar Mahan, re' Jerebai, re' Josavía rak'uun taqe Elnaam, re' Itma aj ar 
Moab. 

47Re' Eliel, re' Obed, eh re' Jaasiel aj ar Mesoba taqe. 

1 Cron 12 

Re' taqe i xkian jinaj kiwach ruuk' i David 

1Re' taqe wili i winaq xi chalik ruuk' i David chupaam i ye'aab' Siclag noq 
korukeb'aam riib' ar chuwach i Saúl rak'uun i Cis. Re' taqe i winaq wili kow kiib', 
re' taqe i xtoob'inik reh chi q'aq'inik. 

2Re' taqe re' wilik kuuk' taqe i kutb'al reh i flecha. Eh inkikut wo' ab'aj ruuk' 
tolo'x, kikutwik ruuk' rusak'aaj kiq'ab' je' wo' ruuk' rutz'eet kiq'ab'. Re' taqe re' 
ma' tokoom ta taqe ruuk' i Saúl, re' ruuk' taqe i riih rumaam i Benjamín je' wili 
kib'ihnaal: 

3Re' Ahiezer i peet k'amal kib'eeh, re' rukab' re' Joás rak'uun taqe i Semaa aj 
Gabaa taqe. Re' taqe wili i soldado re' Jeziel, re' Pelet rak'uun taqe i Azmavet, re' 
Beraca re' Jehú, aj Anatot taqe. 

4Re' Ismaías aj Gabaón kow riib' chi kixilak i lajeeb' ru ka'winaq k'amal kib'eeh i 
soldado. Chi riij i re', re' Jeremías, Jahaziel, Johanán, Jozabad aj Gedera. 

5Re' Eluzai, Jerimot, Bealías, Semarías, Sefatías aj harufita. 

6Re' Elcana, Isías, Azareel, Joezer, Jasobeam, re' ruuk' taqe i riih rumaam i Coré. 

7Re' Joela, re' i Zebadías, re' taqe i rak'uun i Jeroham aj Gedor taqe. 

8Eh wilik taqe i riih rumaam i Gad xkian jinaj wach kik'ux ruuk' i reey David noq 
wilik cho chupaam i paat ko'lemb'al iib' wilik panchiq yuuq'. Eh re' taqe winaq 
wili kow kiib' chi q'aq'inik. Eh wilik pan kiq'ab' taqe i ko'lemb'al kiib' nimaq 
pulato ch'ihch', taqe i kiq'as ju' ch'ihch'. Eh xa josq' chik i kiwach xa je' chik wach 
kaq b'ahlam, xti kichol elik je' rukab' noq kielik i keej pantaq ch'ahn. 

9Re' taqe re' je' wili kib'ihnaal: Re' peet Ezer, re' rukab', Obadías, re' roox Eleab. 

10Re' rukaaj Mismaná, re' roo' Jeremías, 

11Re' ruwaaq, Atai, re' ruwuuq' Eliel. 

12Re' ruwahxaaq Johanán, re' rub'eleej Elzabad. 

13Re' ru lajeeb' Jeremías, re' rujunlaaj Macbani, 

14Re' taqe wili ink'amwik kib'eeh taqe i ki soldado i riih rumaam i Gad. Re' ma' 
q'e' ta kow riib' xa jinaj siento chi soldado i ruk'am rub'eeh. Eh re' xti kow riib' 
jinaj miil chi soldado i ruk'am rub'eeh. 

15Re' taqe re' xiq'atwik wach i nim ha' Jordán paruq'ijil jab' noq elik i rub'an i ha' 
chupaam i peet poh reh i haab' re' re'. Eh xkikaaj taqe chu'nchel i wilkeeb' wach 
k'ixkaab', chi je' wilkeeb' reje pareelb'aal q'iij, chi je' wilkeeb' reje parookb'aal 
q'iij. 

16Eh wili taqe i riih rumaam Benjamín, taqe i riih rumaam i Judá ki a'n jinaj wach 
kik'ux ruuk' i David wilik chupaam i ye'aab' ko'lemb'al iib'. 

17Eh re' reey David xelik cho chi kik'ulariik je' wili xuq'or keh: Wila' suq kiil 
k'uxliis i nak'am taq cho weh, wila' hat taq to'ool weh xat chalik, neenuk'ulaa' chi 
neen qa'an jinaj wach qak'ux taq awuuk'. Eh wila' xa re' taq inawaaj chi nee taq 
kinaq'asaj pan kiq'ab' i ki-ixowanik nuwach, atoob' ta ma' xta numahk. Re' ta naq 
i Dios inkinimaj chaloq taqe aamaam awati't neen ye'wik taq aweh chutojariik 
taq amahk, inki. 

18Re' Amasai i k'amal kib'eeh i lajeeb' ru ka'winaq chi soldado wilik ruuk' i 
Santolaj Uxlab'al je' wili i xuq'or: Re' hoj wilkooj awuuk', hoj aweh David hat 
rak'uun i Isaí. Suuqb'oq ak'ux, suq kiil k'uxliis wih-oq awuuk' i hat suuqb'oq wo' 
kik'ux i kitoob'inik aweh, ruum re' aaDios xtoob'inik aweh, inki. Eh re' reey David 
xuk'ul wo' taqe ruuk', xukoj taqe chi kixilak i k'amal kib'eeh soldado. 

19Eh wilik taqe i riih rumaam i Manasés xiooj kikoj kiib' pan jinaj wach k'uxliis 
ruuk' i reey David, noq k'uch'ihil taqe i aj filisteo xooj chi q'aq'inik ruuk' i ru 
soldado i Saúl, xama' xkitob'eej ta wo' hoq i David ruum re' i ki soldado i aj 
filisteo ma' nkaaj ta ojik haa' chi q'aq'inik chi riij. Ruum xkikapaaj i keh chinee-oq 
inkiq'asaj kiib' chi kixilak i ru soldado i Saúl. 

20Eh noq ojik i rub'an i reey David ar Siclag, re' taqe i riih rumaam i Manasés xi 
okik haa' ruuk' je' wili kib'ihnaal: Adnas, Jozabad, Jediael, Micael, Jozabad jinaj 
chik Eliú, Ziletai re' taqe re' k'amal kib'eeh i nimlaj ch'uq chi ki soldado i riih 
rumaam i Manasés. 

21Re' taqe re' xitoob'inik reh i reey David chi q'aq'inik kuuk' taqe i kiokik chi i leq' 
chupaam i ye'aab' re' re'. Ruum chu'nchel i xtoob'inik reh re' re', kow kiib' re' keh 
xi kojarik chi k'amal kib'eeh taqe i soldado. 

22Eh eqal eqal imponik i to'ool reh i reey David korehtaal xi ponik chi k'ih laj 
soldado, eh korik wo' hoq chi xi ponik chi ruk'ihaal soldado. 

23Je' wili kik'ihaal taqe i wilik kitz'a'amb'aal taqe i k'amal kib'eeh taqe i kow kiib' 
chi q'aq'inik xkian jinaj wach kik'ux ruuk' i David ar Hebrón reh chi xkipab'aa' i 
David chi reey chi jilow i reey Saúl, je' rukab' i ruq'orom i QaJaaw Dios. 

24Re' taqe i riih rumaam i Judá waqiib' miil ruuk' waxiqiib' siento chi winaq kow 
kiib' chi q'aq'inik kiyohq'eem kinimlaj pulato ch'ihch', eh kiyohq'eem kiq'as ju' 
ch'ihch'. 

25Eh re' taqe i riih rumaam i Semeón wuquub' miil ruuk' jinaj siento chi winaq 
taqe kow kiib', wilik kitz'amb'aal, eh kiyejaam kiib' chi q'aq'inik. 

26Eh re' taqe i riih rumaam Leví kijib' miil ruuk' waq'iib' siento chi winaq taqe. 

27Eh re' taqe i riih rumaam i Aarón ixib' miil ruuk' wuquub' siento chi winaq taqe. 
Re' Joiada i k'amal kib'eeh. 

28Eh re' Sadoc i komanlik ak'un kow riib' chi q'aq'inik kiib' ru ka'winaq chi winaq 
i ruch'ihil re' taqe i k'amwik kib'eeh i awach reh i rajaaw. 

29Eh re' taqe i riih rumaam i Benjamín ma' tokoom ta wo' taqe ruuk' i Saúl ixib' 
miil chi winaq taqe. Chupaam i q'iij re' re' kochiriij naq i Saúl wilkeeb'. 

30Eh re' taqe i riih rumaam Efraín juninaq miil ruuk' waxiqiib' siento chi winaq 
taqe i kow kiib' chi q'aq'inik, eh wilik kib'iral chi wilik kajaawriik chi kixilak i 
awach keh. 

31Eh re' i xi elik cho chi kixilak taqe i yejaal i ch'uq reh i riih rumaam i Manasés 
waxaqlaj miil chi winaq taqe. Re' keh xsik'arik kiwach chi xooj kipab'aa' i David 
chi reey. 

32Eh re' taqe i riih rumaam i Isacar kiib' siento chi winaq k'amal kib'eeh. Re' 
ruuk' taqe i wilik kina'ojb'al keht'al chib'ih i naa ki a'nam i kuch aj Israel. Aha' 
wilik inkiq'or i keh re' wo' inki a'n i kuch kitinamitaal. 

33Eh re' taqe i riih rumaam i Zabulón lajeeb' roxk'ahl miil chi winaq taqe 
kiyejaam kiib' kow kiib' chi q'aq'inik, wilik kitz'amb'aal chi korik. Eh ma' rub'an 
ta kiib' kik'ux noq kiooj chi q'aq'inik. 

34Eh re' taqe i riih rumaam Efraín jinaj miil chi kajaaw soldado, kuch'ihil taqe i 
wuqlaj ru ka'winaq miil chi soldado wilik kinimaq pulato ch'ihch', wilik kiq'as ju' 
ch'ihch'. 



896 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

35Eh re' taqe i riih rumaam i Dan kiyejaam kiib' chi q'aq'inik waxiqiib' ru 
ka'winaq miil ruuk' waqiib' siento chi winaq taqe. 

36Eh re' taqe i riih rumaam i Aser ka'winaq miil chi winaq kiyejaam kiib' chi 
q'aq'inik. 

37Eh chi juntar i nim ha' Jordán xi chalik jinaj siento miil ruuk' juninaq miil chi 
winaq re' taqe i riih rumaam i Rubén i riih rumaam i Gad, eh haa' taqe i yejaal 
ch'uq reh i riih rumaam i Manasés, eh k'ih b'uhr wach i tz'a'amb'al reh q'aq'inik 
wilik kuuk'. 

38Chu'nchel i winaq wili kiyejaam kiib' chi q'aq'inik kitusum kiib', eh chu'nchel i 
kik'ux noq xiooj Hebrón chupa'ab'jiik i David chi reyil chikinaah i aj Israel. Eh 
xkian jinaj wach kik'ux chu'nchel i aj Israel chupa'ab'jiik i David chi reyil. 

39Eh chu'nchel i re' ixib' q'iij xi wihik ar ruuk' i David, ar xkian kiwa' kihaa' ruum 
re' taqe i kuch tinamitaal xiyej-anik kiwa' kihaa'. 

40Eh je' wo' taqe i tinamit ma' najt ta wilik ar, je' wo' taqe i riih rumaam i Isacar, 
taqe i riih rumaam i Zabulón, taqe i riih rumaam i Efraín xkik'am chaloq i kiwa' 
kihaa', chikiij taqe b'uurux, taqe cameyo, taqe b'ooyax, taqe i tentzun, taqe imas 
wakax. Eh xkik'am wo' chaloq arina, i ma' kow ta laj kaxlanwi'k higo korjinaq 
wii', chiqiij laj uuva, raax uuva k'ih i xkik'am chaloq ruum jinaj runimaal suq kiil 
k'uxliis ar Israel. 

1 Cron 13 

Re' reey David xuyejaa' wach chi naa ruk'amam reje Jerusaleem i loq'laj kaxa 
molik wii' i k'uhb'aal 

1Re' reey David xupahqaaj keh k'amal kib'eeh i jinaj miil chi soldado, je' wo' keh i 
k'amal kib'eeh i jinaj siento chi soldado, je' wo' keh i kajaaw i soldado. 

2Eh je' wili i xuq'or keh i aj Israel kimolom kiib' ar: Wila' ruk'ul ak'ux taq i hat, 
wila' je' re' i xraaj i QaJaaw Dios chi neenqataq'aaj kik'amariik taqe i quch 
tinamitaal wilkeeb' chupaam chu'nchel i qatinamiit Israel. Eh nee wo' inqataq'aaj 
kik'amariik i k'amal kib'eeh aj tiij re' ruuk' taqe i aj Levíta wilkeeb' pan kitinamiit, 
pan kiye'aab' reh chi neenchalik kimol kiib' quuk' ayu'. 

3Reh chi neenqak'am chaloq i hoj i loq'laj ru kaxa i QaJaaw Dios ruum nik' najtiil 
xub'an chi reyil i Saúl sahchinaq panqak'ux chi jumpech, inki. 

4Eh chu'nchel i tinamit kimolom kiib' ar xuk'ul kik'ux i xuq'or, eh xkiq'or chi ma' 
xta reet chi neenb'aan. 

Re' David xraaj naq ruk'amam chaloq i loq'laj kaxa 
(2 Sam 6.1-11) 

5Eh re' i reey David xumol kiwach chu'nchel i aj Israel xutoq'aa' reje pan tinamit 
Sihor wilik pank'ula't reh i Egipto, eh xponik panookb'al reh i Hamat. Reh chi 
xkesaj chee ru kaxa i QaJaaw Dios wilik ar Quiriat-jearim xkik'am cho Jerusaleem. 

6Eh re' David ruch'ihil taqe chu'nchel i aj Israel xiooj Quiriat-jearim Baala wo' 
inkiq'or reh wilik paruyuq'ul i Judá re' chi xkesaj cho ar i ruloq'laj kaxa i QaJaaw 
Dios wilik chi kixilak taqe i k'achaach wilik kixiik' re' wo' hoq inq'orarik wii' i 
rub'ihnaal. 

7Chi riij i re' xkesaj chaloq parupaat i Abinadab i loq'laj ru kaxa i QaJaaw Dios 
xkiyeew cho chupaam i jinaj ak' laj kareta. Eh re' Uza ruch'ihil i Ahío kib'esanik 
ree kareta. 

8Re' David ruch'ihil chu'nchel i aj Israel xakipisk'anik chik pankooq ruum 
rusuqkiil kik'ux chuwach i Dios, k'ahchi' keeb' chi tz'uuy, k'ahchi' kiq'ojem i arpa, 
kik'ahaam wach q'ooj, kisetesaq q'ooj intz'ilininik, kipulato q'ooj, i kituun. 

9Eh noq xi ponik chupaam i ye'aab' i resaj wii' riij i rutrigo i Quidón xkitoxk'iij i 
kooq i b'oyax kiqerinik ree kareta, eh re' Uza xuchohpaaj i ruloq'laj kaxa i QaJaaw 
Dios reh chi ma' xq'ehb'ik taj. 

10Eh re' i QaJaaw Dios ma' k'isiin ta xchalik rujosq'iil chinaah i Uza ruum xuchop 
reje i loq'laj kaxa, ruum i re' xa re' yu' xukansaj i Uza. 

11Re' David ma' xponik ta chuwach i xub'an i QaJaaw Dios chi xukansaj i Uza. 
Ruum aj re', re' ye'aab' re' re' Pérez-uza i rub'ihnaal, eh je' re' rub'ihnaal xkahnik 
chi jumpech. 

12Eh re' David chupaam q'iij re' re' ma' k'isiin ta xchalik ruyo'jiik chuwach i Dios, 
je' wili i xuq'or: Re' hin ma' ruk'ul ta chi neenuk'am reje i ruloq'laj kaxa i QaJaaw 
Dios, inki. 

13Eh ma' xkik'am ta chaloq i loq'laj kaxa Jerusaleem parutinamiit i David. Ar la' 
xutaq'aaj rukanab'jiik chupaam i rupaat i Obed-edom patim pan tinamit Gat. 

14Eh re' i ruloq'laj kaxa i QaJaaw Dios ixib' poh xkahnik chupaam i rupaat i Obed-
edom. Re' QaJaaw Dios xukuxisaj i Obed-edom, je' wo' chu'nchel i chib'ih wilik 
reh. 

1 Cron 14 

Re' Hiram xutaq'aaj reje i raj taqareel ruuk' i reey David 
(2 Sam 5.11-12) 

1Re' Hiram i kireey i aj Tiro xutaq'aaj taqe reje i raj taqareel ruuk' i reey David. Eh 
wilik taqe tz'aqool, taqe i aj sehk xutaq'aaj reje, wilik taqe i chee' chakaltee' 
xutaq'aaj, reh chi naa kiyejaam rupaat i reey David. 

2Re' David xureq chi riij chi re' Dios xpaab'anik reh chi reyil chikinaah i Israel. Eh 
xureq wo' chi riij chi re' Dios xtoob'inik reh chi xelik korik i ruk'axariik i 
rutinamiit Israel xub'an. 

Re' taqe i rak'uun i David xi-aasjik Jerusaleem 
(2 Sam 5.13-16 1 Cron 3.5-9) 

3Re' reey David k'ih taqe iruxoqil xuk'am ar Jerusaleem, eh k'ih taqe i rak'uun, 
rixq'uun xwihik kuuk'. 

4Re' taqe i rak'uun xi-aasjik Jerusaleem je' wili kib'ihnaal: Samúa, Sobab, Natán, 
Salomón. 

5Eh Ibhar, Elisúa, Elpelet, 

6Noga, Nefeg, Jafía, 

7Eh Elisama, Beeliada, Elifelet, 

Re' reey David xub'an keh i aj filisteo 
(2 Sam 5.17-25) 

8Eh noq xkib'iraj i aj filisteo chi re' i David xpa'ab'jik chi reyil chikinaah chu'nchel 
i aj Israel, xkimol cho kiib' xi chalik chi q'aq'inik ruuk'. Eh noq xrib'iraj i David chi 
je' re' xooj taqe ruk'ulb'ilej. 

9Eh re' taqe i aj filisteo xkijil cho kiib', ar xi kahnik wach k'ixkaab' Refaim. 

10Eh re' reey David xupahqaaj ree Dios parutiij je' wili xuq'or: Jaaw, ¿Mi ruk'ul chi 
nee kinooj chi kik'ulb'ejiik taqe i aj filisteo? ¿Mi nee taqe naaq'asaj panuq'ab'? 
inki. Re' QaJaaw Dios je' wili i xuq'or: Neerub'an chi nee tiooj chi kik'ulb'ejiik, re' 
hin naa nuq'asam taqe panaq'ab', i nuchjik. 

11Eh re' reey David ruch'ihil taqe i ru soldado xiooj chupaam i ye'aab' Baal-
perazim, ar xkian reh taqe i aj filisteo. Eh re' David je' wili i xuq'or: Re' QaJaaw 
Dios xusach kiwach i ki-ixowanik qawach, je' naa elal ha' xik'ik k'amwoq keh, 
inki. Re' ye'aab' re' re' Baal-perazim i rub'ihnaal xkikoj. 

12Eh re' taqe i aj filisteo xkimol chi elik xkiq'eb' kahnoq ar taqe i kitiyoox, eh re' 
David xutaq'aaj kik'atariik. 

13Re' taqe i aj filisteo kimol wo' chik kiib' wach k'ixkaab' Refaim. 

14Eh re' reey David xupahqaaj wo' chik ree Dios Parutiij, re' QaJaaw Dios je' wili i 
xuq'or: Neerub'an chi nee taq inooj ak'ulb'ilej taqe, xa re' la' ma' nee ta ti okik taq 
chikiwach cha sutej taq kiij ar taq neenak'ulb'ilej taqe i wilkeeb' wii' i chee' 
balsamo. 

15Eh noq neenab'iraj i choqik chi ju' taqe i chee' balsamo, nee tiooj chi 
kik'ulb'ejiik ruum re' hin naa wojiik chi peet chawach re' hin naa nuye'em q'ab' 
chi nee taq a'nam keh i ki soldado i aj filisteo, inki. 

16Eh re' reey David xub'an wo' hoq i xq'orarik reh ruum i re' xkian reh taqe i 
kisolado i aj filisteo. Ar xkitoq'aa' reje pan tinamit Gabaón, eh ko xi ponik pan 
tinamit Gezer. 

17Re' taqe i xub'an re' re' i David xelik rib'iral xa aha' yuuq'. Eh re' QaJaaw Dios 
xuyeew q'ab' chi chu'nchel i nimaq tinamit xiyo'jik ruum i reey David. 

1 Cron 15 

Re' reey David xuk'am chaloq i ruloq'laj kaxa i QaJaaw Dios Jerusaleem 
(2 Sam 6.12-23) 

1Re' reey David xuyejaa' i rupaat Jerusaleem re' rutinamiit i David. Eh xuyejaa' 
wo' hoq i ye'aab' re' xuyejaa' wii' jinaj itz'ihy naah paat ye'aab' reh i ruloq'laj 
kaxa i QaJaaw Dios. 

2Re' David je' wili xuq'or: Re' i ruloq'laj kaxa i QaJaaw Dios ma' awach taj i 
tokoom naa ruk'amwiik cho reh. Xa re' wo' taqe i aj Levíta naakik'amwiik cho reh 
ruum xa re' wo' keh sik'ooj kiwach ruum i QaJaaw Dios chuk'amariik. Eh chi eliik 
naa kiwihik parukamaj i Dios, inki. 

3Eh re' reey David xumol kiwach chu'nchel i aj Israel ar Jerusaleem, reh chi xi 
okik haa' chuk'amariik chaloq i loq'laj ru kaxa i QaJaaw Dios chupaam i ye'aab' 
xuyejaa' i David. 

4Eh re' David xumol wo' kiwach i riih rumaam i Aarón, je' wo' taqe i riih rumaam 
i Leví, je' wili kik'ihaal. 

5Re' taqe i riih rumaam i Coat xi ponik jinaj siento ruuk' juninaq chi winaq xa 
kuuk' kiib'. Eh re' i Uriel i k'amal kib'eeh. 

6Eh re' taqe i riih rumaam i Merari xi ponik kiib' siento ruuk' juninaq chi winaq 
xa kuuk' kiib'. Eh re' i Asaías i k'amal kib'eeh. 

7Eh re' taqe i riih rumaam i Gersón xi ponik jinaj siento ruuk' lajeeb' ru ka'winaq 
chi winaq xa kuuk' kiib'. Eh re' i Joel k'amal kib'eeh. 

8Eh re' taqe i riih rumaam i Elizafán, xi ponik kiib' siento chi winaq xa kuuk' kiib'. 
Eh re' i Semaías i k'amal kib'eeh. 

9Eh re' taqe i riih rumaam i Hebrón xi ponik kajwinaq chi winaq xa kuuk' kiib'. Eh 
re' i Eliel k'amal kib'eeh. 

10Eh re' taqe i re' ruuk' i riih rumaam i Uziel xi ponik jinaj siento ruuk' kab'laj chi 
winaq xa kuuk' kiib'. Eh re' i Aminadab k'amal kib'eeh. 

11Chi riij i re', re' David xutaq'aaj kik'amariik taqe i kajaaw i k'amal kib'eeh aj tiij 
aj Levíta je' wili kib'ihnaal Sadoc, Abiatar. Eh je' wo' taqe i k'amal kib'eeh aj tiij 
Uriel, Asaías, Joel, Semaías Eliel, Aminadab. 

12Je' wili xuq'or keh: Re' taq i hat, i hat taq k'amal kib'eeh taqe i riih rumaam Leví 
cha santoheej awiib' taq i hat, je' wo' chu'nchel i awach aweh, reh chi nee taq i na 
a'n cho ruk'amariik i loq'laj ru kaxa i QaJaaw i qaDios i hoj, hoj aj Israel. Reh chi 
neen wihik chupaam i ye'aab' xnuyejaa'. 

13Ruum chi ma' re' ta taq i hat i xat k'amwik cho reh i ru kaxa i QaJaaw Dios 
pampeet. Re' QaJaaw Dios wilik taqe i xukansaj, ruum chi ma' xqapahqaaj ta reh 
nik' wach rub'aan naa qa'nam, inki. 

14Je' aj re' noq re' taqe i k'amal kib'eeh aj tiij aj Levíta xkisantoheej kiib' reh chi 
xkian cho ruk'amariik i ruloq'laj kaxa i QaJaaw re' i qaDios i hoj aj Israel. 

15Eh re' taqe i riih rumaam i Leví xkik'am wo' chaloq i ruloq'laj kaxa i QaJaaw 
Dios xkitehlaaj cho naah kitileb' ruuk' i chee' tehlb'al reh je' rukab' i ruq'orom i 
Dios ruuk' chii' i Moisés. 

16Eh re' i reey i David je' wili i xuq'or keh i k'amal kib'eeh i aj Levíta, chi naa 
rusik'im wach taqe i aj tz'uuy chi kixilak reh chi naa kianam kitz'uuy chi suq 
kik'ux ruuk' i kiarpa, ruuk' kikok' k'ahaam wach q'ooj, ruuk' i setesaq q'ooj 
kitzilininik. 

17Re' taqe i aj Levíta je' wili i kib'ihnaal i xkisik' wach: Hemán rak'uun i Joel, Asaf 
rak'uun i Berequías, ma' tokoom ta wo' ruuk' i Hemán riih rumaam i Merari. Eh 
xkisik' wo' wach i Etán rak'uun i Cusaías. 

18Eh wilik taqe i ma' tokoom ta kuuk' chi xi okik haa' chub'aan i kamanik ma' q'e' 
ta nim wach, je' wili kib'ihnaal: Zacarías, Jaaziel, Semiramot, Jehiel, Uni, Eliab, 
Benaía, Maasías, Matatías, Elifelehu, Micnías. Eh kisik' wo' wach taqe i kicha'jinik 
reh i ookb'al, je' wili kib'ihnaal: Obed-edom, Jeiel. 

19Eh re' taqe i aj tz'uuy Hemán, Asaf, i Etán re' keh ye'ooj chikinaah chi naa 
kiq'ojem taqe i pulato q'ooj intz'ilininik re' ruuk' taqe i q'an ch'ihch'. 

20Eh re' taqe i kik'amwik rub'eeh ruuk' i ruq'ojiik i kikok' k'ahaam wach q'ooj, re' 
Zacarías, Aziel, Semiramot, Jehiel, Uni, Eliab, Maasías, Benaía. 

21Eh re' taqe ink'ulb'ilinik keh chi tz'uuy ruuk' i ruq'ojiik i kiarpa re' i Matatías, 
Elifelehu, Micnías, Obed-edom, Jeiel, Azazías. 

22Re' Quenanías, i k'amal kib'eeh taqe i aj Levíta kitz'uyinik ruuk' i kiq'ooj, ruum 
re' reh inchol q'ooj, eh inchol tz'uuy chi korik. 

23Eh re' Berequías, ruch'ihil i Elcana kicha'jinik reh i ruloq'laj kaxa i QaJaaw Dios. 

24Eh re' taqe i kixulinik reh i tuun i kiooj chi peet b'eeh chuwach i ruloq'laj kaxa i 
QaJaaw Dios, re' taqe i k'amal kib'eeh aj tiij je' wili kib'ihnaal: Sebanías, Josafat, 
Natanael, Amasai, Zacarías, Benaía, Eliezer. Eh re' Ebed-edom, Jehías cha'jen reh i 
ruloq'laj kaxa i QaJaaw Dios. 

25Eh re' David ruch'ihil taqe i k'amal kib'eeh i aj Israel ruch'ihil taqe i k'amal 
kib'eeh i ju'jun nimaq ch'uq chi soldado, xiooj chi suq kik'ux parupaat i Obed-
edóm chi rehtesjiik i ruloq'laj kaxa i QaJaaw Dios. 

26Eh noq xkilow i aj Levíta chi xitoob'jiik ruum i Dios chuk'amariik chaloq i loq'laj 
kaxa, wuquub' i k'ijool wakax, eh wuquub' i imas tentzun xkiq'asaj chi kimayiij. 

27Re' reey David saq i ruso' rukojom, re' ruuk' i holohik itz'ihy lino, rukojom wo' 
ruso' xama' nim ta rooq, je' wo' taqe i aj Levíta kitehlanik reh i loq'laj kaxa. Eh je' 
wo' hoq i Quinanías i k'amwik kib'eeh i aj tz'uuy. 

28Eh chu'nchel i aj Israel xi k'amwik cho reh i ruloq'laj kaxa i QaJaaw Dios molik 
wii' i k'uhb'aal, xasuq chik kik'ux xkixulej paam taqe i ruk'aa' kaprax, taqe i tuun, 
xkiq'ojej taqe i pulato q'ooj, xkiq'ojej taqe i kok' k'ahaam wach q'ooj je' wo' taqe i 
kiarpa. 

29Eh noq re' i ruloq'laj kaxa i QaJaaw Dios molik wii' i ruk'uhb'aal xponik 
Jerusaleem re' rutinamiit i David. Re' Mical i rixq'uun i Saúl xrilow cho pan 
ventana chi re' reey David xampisk'anik chik parooq ruum i rusuqkiil ruk'ux, eh 
ma' k'isiin ta xchalik ruk'aa' chinaah. 

1 Cron 16 

1Eh re' i loq'laj ru kaxa i QaJaaw Dios ar xkiyeew chupaam i itz'ihy naah paat 
xuyejaa' i reey David. Eh kik'at taqe i chikop chi kimayiij chuwach i QaJaaw Dios, 
xkiq'asaj wo' hoq i kimayiij k'amb'al kiib' panotob'il ruuk' i QaJaaw Dios. 

2Eh noq xukohlaaj i David ruq'ahteesjiik i k'atoj chikop chi mayiij, je' wo' taqe i 
mayiij k'amb'al kiib' panotob'il ruuk' i QaJaaw Dios, xukuxisaj taqe i tinamit 
parub'ihnaal i QaJaaw Dios. 

3Eh chu'nchel i tinamit chi nimaq chi kok' taq xuyeew ju'jun ki suq laj kaxlanwi'k, 
eh xuyeew wo' ju'jun kikaxlanwi'k korjinaq ruuk' i chiq uuva, eh xuyeew wo' 
ju'jun t'ohr kib'ahoj tiib'. 

4Eh re' David wilik taqe i aj Levíta xupab'aa' chi xkian i rukamaj i QaJaaw Dios 
chuwach i loq'laj ru kaxa i QaJaaw. Reh chi xkian i pahqanik, i loq'inik, i t'iosinik, 
chuwach i QaJaaw i qaDios i hoj, hoj aj Israel. 

5Re' taqe i aj Levíta xusik' wach, je' wili kib'ihnaal: Re' peet Asaf, re' rukab' 
Zacarías, re' Matatías, re' Eliab, re' Benaía, re' Obed-edom, re' i Jeiel jinaj chik, 
wilik taqe kiq'ooj, wilik kok' kiq'ooj k'ahaam wach, wilik kiarpa. Eh re' i Asaf 
inq'ojinik reh i pulato q'ooj. 

6Eh re' taqe i k'amal kib'eeh aj tiij Benaía, Jahaziel kixulinik reh taqe i tuun 
chuwach i ruloq'laj kaxa i QaJaaw Dios molik wii' i ruk'uhb'aal. 

Re' tz'uuy xub'an i reey David t'iosb'al reh i rotob'il i Dios 
(Sal 96.1-13 105.1-15 106.47-48) 

7Chupaam i q'iij re' re' kore' peet xuq'or i David reh i Asaf, je' wo' keh taqe i 
ruch'ihil chi naa kit'iosem i rotob'il i QaJaaw Dios ruuk' taqe i tz'uuy wili: 

8Chat'iosej taq reh i QaJaaw Dios i rotob'il cha q'or taq rib'iral rub'ihnaal. Eh 
chayeew taq keh chi naab'jik chu'nchel i tinamit taqe rub'anam chaloq. 

9Cha a'n taq atz'uuy ye'b'al ruloq'il, chawesaj taq i ruq'orkiil i nimaq wach 
na'ojb'al rub'anam chaloq. 

10Chayeew taq ruloq'il i rusantolaj b'ihnaal. Eh chawuncheelaal taq i hat i ti 
sik'wik taq reh i QaJaaw Dios suuqb'oq taq ak'ux. 

11Chasik' taq i rajaawriik i QaJaaw Dios, juneliik taq cha pahqaaj i rotob'il. 

12Mansahchik taq panak'ux i nimaq wach na'ojb'al, taqe i nimaq wach ma' ilooj 
taj rub'anam. K'oloq taq panak'ux i q'ataj q'orik i rub'an. 

13Re' taq i hat, i hat taq riih rumaam i Israel i raj kamanoom i Dios. Hat taq riih 
rumaam i Jacob i rusik'im taq chawach i QaJaaw Dios. 

14Chanab'eej taq chi re' reh i QaJaaw i qaDios. Re' wo' reh wilik chi taaq'anik 
chinaah chu'nchel i wach ak'al. 

15Re' reh wilik paruk'ux chi juneliik i ruq'orom chaloq chi naa rub'anam. Xajarub' 
pa' ch'iht i k'acharik neenik'ik xama' jaruuj wo' neenik'ik paruk'ux. 

16Re' wo' hoq i ruq'orom cho reh pampeet i Abraham, chi naa rub'anam ruuk'. Je' 
wo' hoq noq xuq'or chee xti korik chi riij i xub'an cho ruuk' i Isaac. 

17Eh xuyejaa' wach ruuk' i Jacob, xuyeew rajaawriik chi je' jinaj k'uhb'aal, 
xuyejaa' wach kuuk' i aj Israel chi naa kianam chi juneliik. 

18Re' noq xuq'or cho keh chi je' wili: Re' hin naa taq nuye'em aweh chi akooch i 
ye'aab' Canaán, naa taq awehchaam chi jumpech, inki. 

19Je' re' i xq'orarik keh atoob' ta ma' q'e' ta k'ih taqe, xa je' taqe aj patal ponoq 
chupaam i ye'aab' re' re'. 

20Eh xata wo' jarub' i tinamit ki-ik'ik wii' chi je' pankok' tinamit, chi je' panimaq 
tinamit. 

21Re' Dios ma' xuyeew ta q'ab' chi awach ta xb'anik ti' k'axik keh xuq'il la' taqe i 
reey je' wili xuq'or keh: 

22Ma'an taq ti' k'axik keh i wak'uun wixq'uun nusik'im cho kiwach. Eh ma' chih 
wo' awuchej taqe ijalal nuq'oral, inki. 

23Eh chawunchelaal taq i hat i wilkaat taq ayu' wach ak'al cha tz'uyej taq wach i 
QaJaaw Dios. Eh rajlaal i q'iij taq cha q'or rib'iral chi re' reh aj ko'loom. 

24Chaq'or wo' taq rib'iral ruloq'il keh chu'nchel i tinamit, Je' wo' hoq i nimaq 
kiwach ma' ilooj taj i rub'an. 

25Re' QaJaaw Dios xiik' naah nimaal wach, ruum aj re' i ruk'ul chi naaqaye'em 
ruloq'il. Eh xa re' wo' reh nim rajaawriik chikiwach taqe i tiyoox. 

26Re' i ki dios i tokoom tinamit xa tiyoox taqe, ma' xta kajaawriik. Raaj i qaDios i 
hoj re' reh xyej-anik reh i taxaaj. 

27Ma' k'isiin ta saqumaal chii' wach i QaJaaw Dios. Eh xiik' naah nimaal i 
rajaawriik, je' wo' hoq i ruloq'il ink'ularik chupaam i rusantolaj paat. 

28Eh chawunchelaal taq i hat tinamit wilkaat taq ayu' wach ak'al, chayeew taq 
rajaawriik, ruloq'il i QaJaaw Dios. 

29Chayeew taq ruloq'il i QaJaaw Dios ruum xa re' wo' reh i ruk'ul chi naa taq 
aloq'em. Eh chaxuk'aa' taq awiib' chuwach chak'am taq chaloq aamayiij chupaam 
i ru santo laj paat. 

30Chu'nchel ta naq i tinamit neekiyohlinik reh, ruum re' reh xye'wik reh 
panruye'aab' i wach ak'al reh chi ma' awach ta neenk'uyu'sanik reh. 

31Neeta naq insuuqb'ik ruk'ux i taxaaj, je' wo' wach ak'al. Eh cha q'or taq keh 
chu'nchel i tinamit chi re' i QaJaaw Dios xti manlik reey. 

32Neeta naq ink'uyu'jik i palaw, je' wo' i wilkeeb' chupaam. Eh nee ta naq 
insuuqb'ik ruk'ux i wach ak'al, je' wo' taqe i wilkeeb' chupaam. 

33Neeta naq insuuqb'ik kik'ux chuwach i QaJaaw Dios taqe i chee' wilkeeb' 
pantaq ch'ahn, ruum re' reh xchalik chi q'ataj q'orik chinaah i wach ak'al. 

34Chat'iosej taq reh i Dios, ruum re' reh q'e' atoob' juneliik wilik ketelinik wachiis 
ruuk'. 

35Eh je' taq wili i cha q'or reh: QaJaaw Dios qoh ako'leej tii ruum xa re' wo' hat ti 
ko'linik qeh. Neeta tii qoh awesaj chi kixilak i tokoom tinamit. Reh chi neenqaq'or 
rib'iral asantolaj b'ihnaal, reh chi suq qak'ux noq neetiqaloq'eej. 

36Neeta naq inye'arik ruloq'il i qaDios i hoj, hoj aj Israel, je' ta naq re' i neenb'aan 
reh chi juneliik, inki David. Eh je' ta naq re' inki taqe chu'nchel i tinamit, eh 
xkiloq'ej i QaJaaw Dios. 

Re' taqe i aj Levíta xi kahnik chi rilariik i loq'laj kaxa 

37Eh re' reey David xukanaa' i Asaf, ruch'ihil taqe i ma' tokoom ta ruuk' aha' wilik 
wii' i loq'laj kaxa molik wii' i ruk'uhb'aal i QaJaaw. Reh chi xkian i kamanik rajlaal 
q'iij re' i ajwaal wach chi b'anarik. 

38Eh xukanaa' wo' ar i Abed-edom ruch'ihil taqe i waxiqiib' ru ka'winaq chi 
winaq ma' tokoom ta ruuk'. Eh re' Obed-edom, rak'uun i Jedutún, ruch'ihil i Hosa 
xi kahnik chi kamanik panookb'al. 

39Eh re' i Sadoc ruch'ihil taqe i ruch aj tiij xipa'ab'jik chuk'amariik rub'eeh i 
loq'inik i chupaam i rusanto laj itz'ihy naah paat i QaJaaw Dios ar Gabaón chinaah 
inajt naah ye'aab'. 

40Reh chi re' taqe i keh xik'atwik reh i mayiij rajlaal wahq'eq, rajlaal xq'eq 
chinaah i artaal chuwach i QaJaaw Dios. Reh chi xkian nik' wach i tz'ihb'amaj 
rehtaliil chupaam i ruk'uhb'aal i QaJaaw Dios, je' rukab' i xuq'or keh i aj Israel. 

41Eh xkahnik wo' kuuk' i Hemán, ruch'ihil i Jedutún chi kitoob'jiik i xsik'arik 
kiwach ruuk' irulooq'jiiki QaJaaw Dios ruum re' reh juneliik wilik ketelinik 
wachiis ruuk'. 

42Eh re' i Hemán, re' i Jehutún kixulinik reh taqe tuun, re' wo' keh kiq'ojinik reh i 
pulato q'ooj, eh inkik'ulb'ilej taqe inkik'er kichii' chi tz'uuyjik wach i QaJaaw Dios. 
Re' taqe i rak'uun i Jedutún kikamanik panookb'al. 

43Chi riij i re', chu'nchel i tinamit xi sutinik reje pankipaat. Eh re' reey David 
xsutinik wo' reje parupaat, reh chi xponik rukuxisaj taqe i awach reh. 

1 Cron 17 

Re' i QaJaaw Dios wilik i xuyejaa' wach ruuk' i reey David 
(2 Sam 7.1-29) 

1Noq re' reey David wilik chik chupaam i paat i rub'an wii' taaq'anik je' wili i 
xuq'or reh i Natán jalal ruq'oral i Dios: Chakoj rehtaal re' hin wilkiin chupaam 
jinaj i paat korjinaq ruuk' i chee' chakaltee', eh re' i ruloq'laj kaxa i QaJaaw xa 
chupaam i itz'ihy naah paat wilik, inki. 

2Eh re' Natán je' wili i xuq'or: Re' hat cha a'n taqe chu'nchel inawaaj rub'aan, 
ruum re' Dios wilik awuuk' chatoob'jiik, inki. 

3Eh xa chupaam wo' aq'ab' re' re' q'orob'jik chee Natán ruum i Dios je' wili 
xq'orarik reh: 

4Hiy ruuk' i David i waj kamanoom cha q'or reh re' QaJaaw Dios je' wili i ruq'or: 
Re' hat David ma' re' tee hat naa ayej-aniik reh i nupaat naa nuwihiik wii'. 

5Re' hin xti korik i nuq'or chi ma' jank'al ta kimpatinik chupaam jino'q i paat, i 
wesam taqe chaloq i nutinamiit Israel, ar Egipto, eh xink'uloq ayu' yu'naak. Re' 
hin xa pan itz'ihy kinaah paat wo' kinwihik. 

6Re' hin nik' najtiil xwuch'ihleej taqe chaloq i nutinamiit Israel. Re' taqe i xnukoj 
chi taaq'anik chikinaah i aj Israel ma' nik' ta xnuq'or keh chi naa kiyejaam jino'q 
nupaat chee' chakaltee' naa rukorjiik wii'. 

7Je' re' noq cha q'or reh i waj kamanoom David chi re' hin i Dios nim wajaawriik 
je' wili i nuq'or reh: Re' hin xat wesaj cho chi cha'jinik tentzun, reh chi xat 
nupab'aa' chi reyil chinaah i nutinamiit Israel. 

8Re' hin xintoob'inik aweh xa aha' pa' xat ponik. Eh xnuq'asaj taqe panaq'ab' i ki-
ixowanik awach. Xnuyeew awajaawriik je' rukab' i kajaawriik i winaq, xti wilik 
kajaawriik wilkeeb' wach ak'al. 

9Eh xnuyeew wo' kiye'aab' i nutinamiit Israel reh chi ar naakipatiniik chupaam i 
kiye'aab' chi suq kik'ux. Reh wo' hoq chi ma' awach ta neenjot'wik keh, eh ma' 
awach ta neenquchwik i chib'ih keh, je' rukab' imb'aan keh pampeet. 

10Xa re' wo' noq xnupab'aa' taqe chaloq i q'atal q'orik chikinaah i nutinamiit 
Israel xtohq'ik cho ti' k'axik keh. Eh re' hat yu'naak naa kaat nuhi'lisam, ma' naa 
ta chik kaat kijot'om i ki-ixowanik awach, i nuq'or wo' aweh i hin, hin Dios chi 
naa nuye'em awak'uun, awixq'uun. 

11Eh noq naa ruponiik i q'iij noq naa akimiik reje naa rojiik taqe areqem aamaam 
awati't. Re' hin jinaj keh awak'uun naa nukojom chajilow, chi reyil. 

12Eh re' reh naa ruyej-aniik i nupaat. Eh re' hin naa nukojwiik reh chi reyil chi 
juneliik. 

13Re' hin naa nukahniik chi hin raJaaw, eh re' reh naa rukahniik chi wak'uun. Re' 
hin ma' naa ta nukanaam ruketeljiik wach, je' rukab' noq xnukanaa' ruketeljiik 
kiwach i xwihik cho chi reyil peet chawach i hat. 

14Re' hin naa nuye'em rajaawriik chinaah i nutinamiit naa wo' nuye'em 
rajaawriik chi juneliik chi reyil. Eh naa ruwihiik jino'q awiih aamaam naa rokiik 
chi reyil, tiko'q reh, inki i Dios. 

15Eh re' Natán jalal ruq'oral i Dios xooj wo' ruuk' i David xooj ruq'or reh 
chu'nchel i xq'orarik reh, je' wo' hoq i xk'uhtjik reh. 

16Noq xrib'iraj i David chi je' re' xokik i koq chupaam i itz'ihy naah paat chi tiij 
chuwach i QaJaaw Dios je' wili xuq'or: ¿Chib'ih nub'anam i hin chib'ih kianam i 
wak'uun wixq'uun chi xayeew weh awotob'il wili? 

17QaJaaw Dios re' hat ma' xata re' wili xaq'or la' wo' hoq chi re' taqe i wiih 
numaam i hin, hin awaj kamanoom naa kiwihiik chi reyil chi juneliik. QaJaaw 
Dios chawach i hat hin jinaj winaq wilik rajaawriik. 

18¿Chib'ih chik jariik i nupahqaaj chi riij i nuloq'il xayeew? Re' hat aweht'al chik 
nik' wach i nuna'ojb'al i hin, hin awaj kamanoom. 

19QaJaaw Dios ruum chi q'e' kinak'ax panawánima hin awaj kamanoom xa a'n 
wuuk' i runimaal wach na'ojb'al wili. Reh chi naa ruk'utiniik taqe i runimaal 
awajaawriik. 

20QaJaaw Dios ma' xta chik jino'q Dios chi je' rukab' i hat, eh ma' awach ta 
neemb'anik i na a'n je' wo' rukab' i qib'iram cho rib'iral. 

21Eh ma' jino'q i tinamit wach ak'al chi je' rukab' aatinamiit Israel. QaJaaw Dios 
re' hat xat ko'linik cho keh reh chi xakoj taqe chi aatinamiit. Re' hat xa a'n taq i 
nimaq wach ma' ilooj taj i nimaq wach sahchb'al k'uxliis re' noq xawesaj taqe i 
tokoom tinamiit pan kiye'aab' aatinamiit. Eh xawesaj taqe cho ar Egipto. 

22Re' hat xasik' kiwach i aj Israel, reh chi xi kahnik chi aatinamiit taqe chi juneliik. 
Eh chi re' hat xat kahnik chi ki Dios. 

23QaJaaw Dios nee ta tii na a'n cho chi juneliik i xaq'or weh, i hin, hin awaj 
kamanoom. Neeta naq inwihik kajaawriik taqe i wiih numaam chi reyil je' rukab' 
i xaq'or weh. 

24Neeta naq inye'arik runimaal wach ab'ihnaal chi juneliik. Eh nee ta naq 
inq'orarik rib'iral chi re' hat i Dios nim awajaawriik qaDios i hoj, hoj aj Israel. 
Neeta naq i nacha'jeej taqe chi juneliik i wiih numaam chi reyil, i hin, hin awaj 
kamanoom. 

25QaJaaw Dios re' hat xayeew weh chi naab'jik chi naa nuwihiik chi reyil. Eh chi 
re' taqe i wiih numaam naa akojom chi reyil chi juneliik. Je' aj re' noq re' hin, hin 
awaj kamanoom k'ahchi' kiin chi tiij chawach. 

26Re' hat Jaaw, hat Dios aq'orom rib'iral chi naa aye'em weh aawotob'il, i hin, hin 
awaj kamanoom. 

27QaJaaw Dios i nupahqaaj aweh chi chakuxisaj taqe chi juneliik i wiih numaam i 
hin, hin awaj kamanoom ruum xaq'or chi naa ruwihiik kajaawriik chi juneliik 
chawach. Ruum aq'orom chi naa kiin akuxisam hin, eh je' wo' taqe i wiih 
numaam, inki David. 

1 Cron 18 

Re' q'aq'inik xub'an i reey David 
(2 Sam 8.1-14) 

1Eh koq'uun chik re' David xub'an wo' chik i q'aq'inik kuuk' i aj filisteo. Eh xusach 
wach i kajaawriik, xuq'uch keh i tinamit Gat, je' wo' hoq i kok' ye'aab' wilik chi 
junsuut. 

2Eh xub'an wo' keh i aj Moab xi kahnik chi ri'sil i rajaawriik, eh xkitoj chik riij reh 
i kiye'aab'. 

3Re' David xub'an wo' reh i Hadad-ezer kireey i aj Soba re' wilik ar Hamat. Re' 
noq ojik naq i rub'an Hada-ezer chi ruchopariik naah i ye'aab' wilik wii' i nim ha' 
Éufrates. 



907 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

4Re' David xuchop taqe i jinaj miil chi kareta reh q'aq'inik, je' wo' taqe i wuq'uub' 
miil chi soldado wilkeeb' rij kawáyu, je' wo' taqe i juninaq miil chi soldado ojik 
inki a'n chi kooq. Eh xutoqib'eej kooq i kawáyu, xa re' chik i kawáyu kiqerinik reh 
i jinaj siento chi kareta xukanaa'. 

5Re' taqe i aj Siria wilkeeb' Damasco xi chalik chi rutoob'jiik i Hadad-ezer kireey i 
aj Soba, Xa re' la', re' David xub'an keh i aj Siria xukansaj taqe i kiib' ru ka'winaq 
miil. 

6Re' David xukoj taqe i ru soldado chi kicha'jaljiik i aj Siria wilkeeb' Damasco. Re' 
taqe i aj Siria xi kahnik chi ri'sil i rajaawriik i David, eh inkitoj chik riij i kiye'aab'. 
Eh xa aha' inooj i David chi q'aq'inik inye'arik q'ab' reh ruum i Dios chi rub'aan 
keh. 

7Re' David xuk'am cho Jerusaleem i kinimaq pulato ch'ihch' oro xuq'uch chaloq, 
re' inkiko'leej wii' kiib' i ru soldado Hadad-ezer. 

8Eh re' taqe tinamit Tibhat, Cun, re' i xi wihik chi ri'sil i rajaawriik i reey Hadad-
ezer. Re' reey David ma' k'isiin taqe i q'an ch'ihch' xuk'am chaloq ar. Ruuk' taqe 
re' xuyejaa' i ye'aab' haa' i reey Salomón, je' wo' taqe i rooq paat, je' wo' taqe i 
kikamanik chupaam i rupaat i Dios. 

9Noq xrib'iraj rib'iral i Toi reey ar Hamat chi re' David xkuxik rub'anam reh i ru 
soldado i Hadad-ezer kireey i aj Soba. 

10Re' i reey Toi xutaq'aaj i Adoram i rak'uun ruuk' i reey David reh chi xooj 
ruyeew rusuqkiil ruk'ux ruuk' i q'unil xuq'or reh chi ma' xta reet i xub'an. Re' Toi 
xutaq'aaj reje i chi rukooch i David re' ruuk' taqe i xa chib'ihjariik oro, plata, q'an 
ch'ihch' korjinaq wii', ruum chi xub'an keh i ru soldado i Hada-ezer, ruum re' reh 
k'ih pech wo' xub'an i q'aq'inik ruuk'. 

11Re' reey David xuq'asaj chuwach i QaJaaw Dios taqe i kooch xye'arik reh 
ruch'ihil i plata i oro xuq'uch chaloq noq xub'an i q'aq'inik kuuk' i aj Edóm, i aj 
Moab, i aj Amón, i aj filisteo, i aj Amalec. 

12Eh je' wo' hoq i Abisai rak'uun i Sarvia xukansaj taqe i waxaqlaj miil chi aj 
Edóm wach k'ixkaab' i wilik wii' i aatz'aam. 

13Eh re' reey xukoj taqe i ru soldado pan tinamit Edóm. Eh chu'nchel i aj Edom xi 
kahnik chi ri'sil i rajaawriik i David. Xa aha' inooj i David chi q'aq'inik inye'arik 
q'ab' reh ruum i Dios chi rub'an keh. 

Re' i xi kamanik ruuk' i reey David 
(2 Sam 8.15-18 20.23-26) 

14Re' David xwihik chi reyil chikinaah chu'nchel i aj Israel, eh xub'an i taaq'anik 
parub'ehel, parukorkiil chikinaah chu'nchel i tinamit. 

15Re' xwihik chi k'amal kib'eeh i soldado re' i Joab rak'uun i Saravia. Re' xwihik 
chi raj tz'ihb' i reey, re' i Josafat rak'uun i Ahilud. 

16Re' taqe xi wihik chi k'amal kib'eeh i aj tiij re' Sadoc, rak'uun i Ahitob, re' 
Ahimelec rak'uun i Abiatar, eh re' i Savsa i xwihik chi aj tz'ihb' 

17Re' i Benaía, rak'uun i Joiada xwihik chi k'amal b'eeh chi kixilak i aj Cereteo, 
taqe i Peleteo. Eh re' taqe i rak'uun i David xi wihik chi nimaq wach k'amal b'eeh 
chi kixilak. 

1 Cron 19 

Re' reey David xub'an keh i aj Siria je' wo' i aj Amón 
(2 Sam 10.1-19) 

1Koq'uun chik xkimik reje i Nahas kireey i aj Amón, eh re' chik i Hanún i rak'uun 
xokik chi reyil chi jilow. 

2Re' reey David je' wili i xuq'or: Re' hin naa nuwihiik panotob'il ruuk' i Hanún je' 
rukab' noq xinwihik panotob'il ruuk' i Nahas, i rajaaw, inki. Je' aj re' noq xutaq'aaj 
taqe reje i raj taqareel i David ruuk' Hanún, re' ruye'ariik i rusuqkiil ruk'ux ruum 
koxkimik i rajaaw. Eh noq xi ponik i aj taqareel chupaam i kitinamiit i aj Amón. 

3Re' taqe k'amal kib'eeh i aj Amón, je' wili i xkiq'or reh i Hanún: ¿Mi nanimaj i hat 
chi re' reey David xutaq'aaj chaloq taqe i aj taqareel chuye'ariik rusuqkiil ak'ux, 
chi ruye'ariik runimaal wach i kamnaq awajaaw? Noq inqaq'or i hoj chi xa ilool 
xakojol taqe rehtaal nik' wach noq wilik i qatinamiit, inki taqe. 

4Noq xrib'iraj i Hanún chi je' re', xuchop taqe i raj taqareel i David xutaq'aaj 
rujoyariik i kusinchii', eh xkiyok' panyejaal i kiso', xponik kopankaa' johtoq. Chi 
riij i re' xutaq'aaj taqe reje. 

5Eh noq xunab'eej i reey David chi je' re' i xkik'ul i raj taqareel xutaq'aaj 
kik'ulariik, ruum ma' k'isiin ta xchalik kik'ixiik. Eh xutaq'aaj ruq'orariik keh chi 
kikahnoq pee Jericó korehtaal ink'ihik i kusinchii' kora'j neekisutinik cho re', inki. 

6Eh re' taqe i aj Amón xkireq chi riij chi xkikanaa' kiib' panixowaal ruuk' i reey 
David ruum aj re', re' Hanún ruch'ihil taqe aj Amón xkitaq'aaj i waqiib' siento 
ruuk' oxk'ahl kintaal chi plata tojb'al keh i kareta. Eh tojb'al keh i soldado 
wilkeeb' riij kawáyu reh chi xiooj chi q'aq'inik ruuk' i David. Re' taqe re' ar 
kichalik Mesopotamia, Siria, Maaca, i Soba. 

7Ruuk' i plata re' re' xkitoj taqe i kab'laj ru ka'winaq miil chi kareta reh q'aq'inik, 
eh xkitoj wo' hoq i kireey i aj Maaca, je' wo' taqe i ru soldado. Re' taqe i re' xponik 
kiyejaa' i itz'ihy naah paat chi k'ulwaach i tinamit Medeba. Eh re' taqe i aj Amón 
keh xkimol cho kiib' xi elik cho pan kitinamiit xiooj chi q'aq'inik. 

8Eh noq xunab'eej i David chi je' re' xutaq'aaj i Joab ruch'ihil chu'nchel i ru 
soldado kow kiib' chi q'aq'inik. 

9Re' taqe i ki soldado i aj Amón xooj kimol kiib' panookb'al reh i kitinamiit 
xkiyejaa' kiib' chi q'aq'inik. Eh re' taqe i reey kuch'ihil noq xi chalik chi q'aq'inik 
pan tokoom ye'aab' xkiyeew reje kiib'. 

10Eh noq xukoj rehtaal i Joab chi naa kichaliik chuwach, eh wilik taqe q'aq'ineel 
naa kichaliik chi riij xusik' kiwach chi kixilak i aj Israel i soldado xti kow kiib', reh 
chi xutaq'aaj taqe chi q'aq'inik kuuk' i aj Siria. 

11Eh re' Joab xikoj i ruchaaq' Abisai rub'ihnaal chi k'amal kib'eeh i kiqox i soldado 
reh chi xooj kik'ulb'ilej taqe i aj Amón. 

12Je' wili xuq'or reh i ruchaaq': Wila' xtohq'ik kiq'atam nuwach i aj Siria, 
neetichalik chi nutoob'jiik i hat. Eh wila' xtohq'ik kiq'atam awach i aj Amón i hat, 
re' hin nee kinooj cha toob'jiik. 

13Kow-oq ak'ux qachop qak'ux chi ko'ljiik i qatinamiit Israel, re' wo' i rutinamiit i 
QaJaaw Dios. Eh nee ta naq i rub'an chee QaJaaw Dios aha' wilik i ruk'ul chuwach 
i reh, inki. 

14Je' re' noq re' Joab xooj reje chuwach chi kik'ulb'ejiik i ki soldado i aj Siria, xa re' 
la' re' keh xkimol chi elik chuwach. 

15Eh noq xkilow i ki soldado i aj Amón chi xkimol chi elik i ki soldado i aj Siria 
chuwach i Joab xkimol wo' chi elik i keh chuwach i Abisai, xooj kikeb'aa' kiib' pan 
kitinamiit. Eh re' Joab xsutinik wo' chik cho Jerusaleem. 

16Eh noq xkilow i ru soldado i aj Siria chi xb'aan keh ruum i ki soldado i aj Israel 
xkitaq'aaj ruk'amariik i aj Siria wilkeeb' chi juntar nim ha' Éufrates. Eh re' i Sofac 
k'amal kib'eeh i ki soldado, eh re' wo' hoq i Hada-ezer i k'amal kib'eeh. 

17Noq xrib'iraj rib'iral i reey David chi je' re' xumol kiwach chu'nchel i ki soldado 
i aj Israel xiooj xi q'ahxik reje chi juntar i nim ha' Jordán xkiyejaa' kiib' chi 
q'aq'inik. Re' David xuq'or keh chi xiooj chi kik'ulb'ejiik taqe i ki soldado i aj Siria. 

18Eh re' i ki soldado i aj Siria xkimol chi elik chikiwach i ki soldado i aj Israel. Eh 
re' David xkikansaj i ka'winaq miil chi soldado re' ruuk' taqe i xa chi kooq kiooj, 
eh xkikansaj wo' wuquub' miil i wilkeeb' pan kareta. Eh xkikansaj wo' i Sofac re' 
k'amal kib'eeh i ki soldado i aj Siria. 

19Eh noq xkilow taqe i reey i k'ahchi' naq kitowiik reh i Hadad-ezer chi xb'aan 
keh ruum i ki soldado i aj Israel, xkik'am kiib' panotob'il kuuk' i ki soldado i aj 
Israel. Eh kiyeew kiib' chi ri'sil i rajaawriik i reey David. Re' i ki soldado i aj Siria 
ma' xkaaj ta chik kitob'eem i aj Amón. 

1 Cron 20 

Re' i reey David xuchop naah i tinamit Rabá 
(2 Sam 12.26-31) 

1Chupaam i haab' jinaj chik paruq'ijil i siq'jil noq kiooj i reey chi q'aq'inik, re' Joab 
i xuk'am taqe reje i ru soldado chi q'aq'inik, eh xusach wach i kitinamiit i aj 
Amón. Eh xooj kikotej riij i tinamit Rabá, eh xusach kiwach. Xa re' la' re' reey 
David xkahnik Jerusaleem. 

2Eh noq re' David xponik Rabá xkiq'uch reh i ru corona i kireey i aj Rabá, wach 
naah chik i David xkikoj. Re' corona re' re' oro wilik wo' hoq i holohaq ab'aj 
chuwach ixib' aroba naa rahliil. Re' David ma' k'isiin taqe i xa chib'ih jariik k'ih 
taq tz'aaq xresaj chaloq chupaam tinamit re' re'. 

3Re' David xresaj taqe chaloq chu'nchel i tinamit koxikahnik ar xukoj taqe chi 
taraj chee', chi k'otooj paam ak'al ruuk' ch'ihch', chi ch'irij sii' ruuk' ikej. Eh je' 
wo' re' i xub'an keh chu'nchel i aj Amón. Chi riij i re', re' David ruch'ihil chu'nchel 
i ru soldado xi sutinik wo' chik cho Jerusaleem. 

Re' taqe raj q'aq'ineel i David xkikansaj i nimaq kooq winaq 
(2 Sam 21.18-22) 

4Chi riij i re', re' taqe i aj Israel xiooj wo' chik chi q'aq'inik kuuk' i aj filisteo ar 
Gezer. Re' Sibecai aj pan tinamit Husa xukansaj i Sipai re' ruuk' i kiih taqe i nimaq 
winaq. 

5Eh xiooj wo' chik chi q'aq'inik kuuk' i aj filisteo. Re' i Elhanán rak'uun i Jair 
xukansaj i Lahmi ruchaaq' i Goliat aj geteo, xiik' wo' naq naah nimaal rooq. Re' i 
ruche'el i ruq'as ju' ch'ihch' je' nimaal i ruche'el i nimlaj keem. 

6Eh xwihik wo' chik i jinaj i q'aq'inik ar Gat, ar xwihik jinaj winaq nim rooq 
waqtaq i ju'q'ab' chi ju'juntar, eh waqtaq i naah rooq chi ju'juntar kijib' ru 
ka'winaq chu'nchel. Eh re' reh re' ruuk' i kiih taqe i nimaq winaq. 

7Re' winaq re' re' xub'aj taqe i aj Israel, ruum aj re' xkanteesjik ruum i Jonatán 
rak'uun i Simea, ruchaaq' i David. 

8Re' taqe nimaq kooq winaq wili aj Gat taqe re' ruuk' riih rumaam i Rafa i nim 
rooq winaq. Re' winaq re' re' xkanteesjik ruum i David, eh ruum taqe i ru 
soldado. 

1 Cron 21 

Re' reey David xrik'saj i ajlanik chikinaah i aj Israel 
(2 Sam 24.1-25) 

1Re' aj yahm xraaj chi xchalik i ti' k'axik chikinaah i aj Israel, ruum aj re' xuyeew 
paruk'ux i reey David chi xrik'saj i ajlanik chikinaah i aj Israel. 

2Re' David je' wili i xuq'or reh i Joab, eh keh i k'amal kib'eeh tinamit: Re' taq i hat 
hiy taq chawik'saj i ajlanik chikinaah i aj Israel ar taq neenatoq'aa' reje Beerseba 
korehtaal taq ti ponik Dan. Eh nee taq ink'ulik aq'or weh, reh chi neenunab'eej 
jarub' chi tinamit i wilkeeb' ar, inki. 

3Eh re' Joab je' wili i xuq'or: Re' ta naq i QaJaaw Dios neenk'ihaax b'isanik ree 
rutinamiit Israel jino'q chik chi je' k'ihaal i wilkeeb' yu'naak. ¿Mi ma' chi ri'sil re' i 
awajaawriik wilkeeb' chu'nchel i aj Israel? ¿Chib'ih reet noq q'e' suq ak'ux chi 
kajaljiik yu'naak? ¿Chib'ih reet noq naa taqe aye'em pamahk i aj Israel? inki. 

4Eh re' reey David kow xumin chupaam i Joab chi xooj rik'saj i ajlanik, xooj 
rub'ehuj paam i kitinamiit i ju'jun ch'uq chi aj Israel, eh xsutinik wo' chik cho 
Jerusaleem xk'ulik ruq'or reh i David jarub' chi kiib'. 

5Re' qate i xponik rutz'ihb'aaj ajlaamb'al keh xi ponik jinaj miyón ruuk' jinaj 
siento miil chi winaq wilik kiq'aslaj ch'ihch' kuuk'. Eh chi kixilak i aj Judá xi ajaljik 
kijib' siento miil ruuk' lajeeb' ru kajwinaq wilik kiq'aslaj ch'ihch' kuuk'. 

6Xa re' la' re' Joab ma' xrajlaaj ta taqe haa' i junch'uq chi riih rumaam i Leví, je' 
wo' taqe i riih rumaam i Rubén ruum re' Joab ma' xuk'ul ta ruk'ux i xuq'or i reey 
David. 

7Eh ma' xponik ta wo' chuwach i Dios i xub'an David ruum i re' xuyeew chee ti' 
k'axik chikinaah i aj Israel. 

8Eh re' reey David xub'an rutiij je' wili i xuq'or reh i Dios: Jaaw re' hin nimlaj 
mahk i xnub'an chawach cha kuy chasach ti weh i numahk i hin, hin awaj 
kamanoom. Ruum pan tehwachiil xnub'an i wili, inki. 

9Re' QaJaaw Dios xuq'oreej i Gad jalal ruq'oral re' inkojwik runa'ojb'al i David je' 
wili xuq'or reh: 

10Hiy ruuk' i David cha q'or reh chi je' wili re' hin i nuq'or: Ixib' wach i ti' k'axik i 
nuyeew chuwach, eh neerub'an chi nee rusik' wach reh ixib' re' re' iraaj chi 
neenuyeew, tiko'q reh, inki. 

11Eh re' Gad xponik wo' ruq'or reh i David aha' wilik i xuq'or i Dios. 

12Je' wili i xuq'or reh: Re' hat cha sik' wach i ti' k'axik inawaaj ¿Mi re' ixib' haab' 
chi wi'jaleel? oon re' chi neenkian aweh chuwach ixib' poh i ki-ixowanik awach, 
oon re' chi nee ruyeew chee kaq yab'ilaal chuwach ixib' q'iij. Re' noq re' i ruánjel i 
QaJaaw naa rukansam chu'nchel i tinamit chupaam i ye'aab' Israel. Chaq'or weh 
aha' wilik inawaaj reh chi nee nuq'or i hin reh i Dios xtaaq'anik cho weh, inki i 
Gad. 

13Eh re' David je' wili i xuq'or: Re' hin q'e' ti' nuk'ux i rub'an i ti' k'axik wilkiin 
wii'. Ma' xta reet chi re' i QaJaaw Dios neemb'anik ti' k'axik weh ruum re' reh q'e' 
nim i ruk'axb'al chuwach chi re' i ki-ixowanik nuwach nee kib'anik ti' k'axik weh, 
inki. 

14Je' aj re' noq re' i QaJaaw Dios xutaq'aaj chaloq i kaq yab'ilaal chikinaah i aj 
Israel, eh xikimik i lajeeb' ru kajwinaq miil. 

15Eh re' QaJaaw Dios xutaq'aaj wo' chaloq jinaj i ruánjel chi rusachariik wach i 
Jerusaleem. Noq k'ahchi' chik rusacham wach i tinamit re' re', je' wili i xuq'or reh 
i ruánjel: Maa sach chik kiwach manlik ikaansanik xa a'n inki. Re' ánjel re' re' ar 
naq wilik i resaj wii' riij i rutrigo i Ornán aj jebuseo. 

16Eh noq tz'ehtanik johtoq i David xrilow wach i ruánjel i QaJaaw chi pa'lik 
panteew panyejaal i taxaaj ruuk' i wach ak'al ruchopom i ruq'aslaj ch'ihch' resam 
parupaat ruq'eb'aam reje chinaah i Jerusaleem. Re' i David, ruch'ihil taqe i k'amal 
kib'eeh i aj Israel xkixuk'aa' kiib' korehtaal xkireq i wach ak'al ruuk' i yejal 
kiwach, eh kikojom chikiij i kiq'as wach so' ruum ruti'kiil kik'ux. 

17Re' i David je' wili xuq'or reh i Dios: Re' hin xin taaq'anik kajaljiik i tinamit, re' 
hin ximahkunik, re' hin ximb'anik i ma' holohik taj. Re' taqe atentzuun wili ma' 
xta kimahk. Re' hin i nupahqaaj aweh chi, chi nunaah i hin, eh chikinaah taqe i 
awach weh chayeew chee ti' k'axik wili maayeew chikinaah aatinamiit, inki. 

18Eh re' i ruánjel i QaJaaw Dios xuq'or reh i Gad chi naa ruq'orom reh i David chi 
naa ruyejaam jino'q i artaal loq'oomb'al ree Dios chupaam i ye'aab' i resaj wii' riij 
i rutrigo i Ornán i aj jebuseo. 

19Re' David xooj wo' rub'an parub'ihnaal i QaJaaw Dios i xq'orarik reh ruum i 
Gad. 

20Eh re' i Ornán k'ahchi' resam riij i rutrigo noq xrilow reje wach i ánjel, eh re' 
taqe i kijib' chi rak'uun xooj kikeb'aa' kiib'. 

21Noq xrilow i Ornán chi xk'uloq i David xelik cho chupaam i ye'aab' i resaj wii' 
riij i rutrigo xelik cho chi k'ulariik i David xuxuk'aa' riib' chuwach korehtaal 
xureq wach ak'al ruuk' i yejal wach. 

22Re' David je' wili i xuq'or reh i Ornán: Re' hin inwaaj chi neenak'ayej weh 
aaye'aab', nee wo' nutoj tz'aaq aweh chi korik reh chi neenuyejaa' jino'q i artaal 
ar loq'oomb'al reh i QaJaaw Dios. Reh chi nee nelik i ti' k'axik, reh chi nee nelik i 
runimaal yab'ilaal chinaah i tinamit, inki. 

23Re' Ornán je' wili xuq'or reh i David: Ma' xta reet qajaaw reey chak'am taqe 
imponik chawach, wili taqe i kiib' chi b'ooyax neerub'an chi nee taqe nak'at chi 
amayiij re' taqe i chee' inkamanik chi ehteesb'al riij i trigo neenkamanik aweh chi 
sii'. Eh nee wo' nuyeew i trigo nee nayeew chi mayiij, inki. 

24Eh re' reey David je' wili xuq'or reh i Ornán: Rint'ioos aweh, xa re' la' re' hin 
naa nutojom aweh i tz'aaq chi manlik i nupahqaaj aweh. Re' hin ma' ruk'ul taj chi 
nee nuq'uch i chib'ih aweh, eh chi nee nuk'at chi numayiij chuwach i Dios i xa chi 
siih neenye'arik weh, inki. 

25Je' re' noq re' David xuloq' wo' reh i Ornán i ye'aab' i resaj wii' riij i rutrigo, eh 
waqiib' siento chi tumiin re' ruuk' i oro xutoj reh. 

26Eh re' David ar xuyejaa' jinaj i artaal tusuj ab'aj loq'oomb'al ree QaJaaw, 
chinaah i re' xuk'at i mayiij xuq'asaj wo' hoq i mayiij k'amb'al iib' panotob'il ruuk' 
i Dios. Eh re' i QaJaaw Dios xrib'iraj wo' hoq i xupahqaaj, eh xuqasaj chee q'aaq' 
pan taxaaj chinaah i artaal. 

27Eh re' i QaJaaw Dios xuq'or reh i ánjel chi chumol parupaat i ruq'aslaj ch'ihch'. 

28Re' David noq xrilow chi x-ib'irjik chee rutiij xub'an chupaam i ye'aab' i resaj 
wii' riij i rutrigo i Ornán aj jebuseo xuq'asaj i rumayiij ar. 

29Ruum re' itz'ihy naah paat ruyejaam chee Moisés chupaam i ye'aab' chiq yuuq 
ruch'ihil i artaal ink'atarik wii' i mayiij ko ar naq wilik chaloq chinaah i yuuq 
wilik Gabaón. 

30Re' David ma' xooj ta ko ar chub'aan i rutiij chuwach i QaJaaw Dios ruum 
xyo'jik ruum i ruq'aslaj ch'ihch' i ruánjel i QaJaaw xukapaaj chi naa chik rokiik chi 
kansanik. 

1 Cron 22 

Re' reey David xumol wach i naa rukamaniik chi korb'eesb'al reh i rupaat i Dios 

1Re' David je' wili xuq'or: Ayu' naa rukorjiik i rupaat i QaJaaw Dios, eh ayu' wo' 
naa rukorjiik i artaal naa kik'atam wii' i kimayiij i quch aj Israel, inki. 

2Chi riij i re', re' David xutaq'aaj rumolariik kiwach taqe i tokoom tinamit patim 
Israel. Wilik taqe i xupab'aa' chi sehkanik wach ab'aj xkamanik chi yejemb'al reh 
i rupaat i QaJaaw Dios. 

3Eh xutaq'aaj wo' ruyejeb'jiik i ma' k'isa kalawux, je' wo' taqe ch'ihch' xkamanik 
chi chopb'al riib' i puerta reh i ookb'al. Eh ma' k'isiin wo' hoq i q'an ch'ihch' 
xkiyejaa' ma' pajooj ta rahliil. 

4Eh re' taqe i aj Sidón, i aj Tiro ma' k'isiin i holohaq chee chakaltee' xkik'am cho 
reh i David. 

5Re' David je' wili xuq'or: Re' rupaat i Dios naa rukorjiik chi nim chi q'e' holohik, 
eh chi naa kiye'em ruloq'il chu'nchel i tinamit wach ak'al. Re' wak'uun Salomón 
ko k'isa k'un majaa' ta chih ruhab'ul, re' hin naa numolwiik kahnoq wach chib'ih i 
naa rukamaniik, inki. Je' aj re' noq re' David xuyejaa' kahnoq wach chu'nchel noq 
komajaa' inkimik. 

6Chi riij i re' xutaq'aaj ruk'amariik i Salomón i rak'uun xuq'or reh chi re' reh naa 
ruyej-aniik reh i rupaat i QaJaaw i ki Dios i ruch aj Israel. 

7Eh je' wili xuq'or reh i rak'uun: Wak'uun, re' hin xnukapaaj naq chi re' hin naa 
nuyej-aniik reh i rupaat i QaJaaw i qaDios. 

8Xa re' la', re' QaJaaw Dios je' wili i ruq'orom weh: Re' hat ma' k'isiin ikaansanik 
a'nam, eh ma' k'isiin i q'aq'inik a'nam, ruum aj re' ma' naa ta nuye'em q'ab' aweh 
chi re' hat naa ayej-aniik reh i nupaat. 

9Xa re' la' jinaj awak'uun naa ruwihiik q'unil ruuk. Eh re' hin naa nuye'em q'ab' 
chi re' taqe i nixowanik wach chinaah i wach ak'al naakik'amaam chi k'acharik 
pansuqkiil. Ruum aj re' Salomón i naa rubíhnaam, naa ruwihiik chi reyil i reh ma' 
naa ta chik ruwihiik q'aq'inik Israel. 

10Re' awak'uun re' re' naa ruyej-aniik reh i nupaat, re' reh naa rukahniik chi 
wak'uun, eh re' hin naa nukahniik chi raJaaw. Eh re' hin naa nuye'em rajaawriik 
chi naa rukahniik chi reyil chi juneliik chikinaah i aj Israel, inki weh i Dios. 

11Eh re' hat wak'uun re' ta naq i QaJaaw Dios neen wihik awuuk', nee ta naq ti 
elik korik ruuk' chib'ih i neena a'n. Eh nee ta wo' naq inayejaa' i rupaat i QaJaaw 
Dios je' rukab' i ruq'orom chaloq chi naa a'nam. 

12Re' ta naq i QaJaaw Dios neen ye'wik ana'ojb'al, neenk'uhtanik aweh chi nee na 
a'n aha' wilik taqe i ruq'or i ruk'uhb'aal, noq nee tirukoj chi reyil chikinaah i aj 
Israel. 

13Chu'nchel i neena a'n nee nelik korik chawach wila' xa a'n taqe i ruq'or i 
k'uhb'aal ye'ooj reh i Moisés xq'orarik keh i aj Israel wila' xa a'n i ruq'or aweh i 
QaJaaw Dios. Chachop ak'ux chub'aan mat yo'jik maa rub'an kiib' ak'ux. 

14Re' hin xnuchop nuk'ux chi rumolariik wach taqe i naa rukamaniik chi 
yejemb'al reh i rupaat i Dios. Xnumol wach i waqiib' ru kajwinaq miil kintaal i 
oro, eh waqiib' siento ruuk' oxk'ahl miil i kintaal i plata. Eh xnumol wach i 
ruk'ihaal i q'an ch'ihch' je' wo' hoq i xach'ihch' ma' pajooj ta rahliil, eh xnumol 
wo' wach taqe chee', taqe ab'aj, eh re' hat naa atiqim naah. 

15Eh re' hat ma' k'isiin taqe i awaj kamanoom, wilik taqe i sehkan wach ab'aj, 
wilik taqe i aj tz'aqool, wilik taqe i aj sehk. Eh xiik' naah kik'ihaal i kichol i xa reh 
reh wach chi kamanik. 

16Eh wilik chik i oro, i plata, i q'an ch'ihch', i xach'ihch', ma' pajooj ta k'ihaal, 
neerub'an chi nee tiokik chi kamanik. Re' ta naq i QaJaaw Dios neentoob'inik 
aweh chub'anariik, inki David. 

17Re' David xuq'or keh i k'amal kib'eeh i aj Israel chi naa kitob'eem i Salomón i 
rak'uun. 

18Eh je' wili xuq'or keh: Re' taq i aaWaJaaw aaDios wilik taq awuuk', ruye'em taq 
aweh i rusuqkiil k'uxliis, xa aha' yuuq. Re' reh xye'wik chi ri'sil i wajaawriik 
chu'nchel i tinamit wilkeeb' pan qa ye'aab'. Re' qa ye'aab' chi ri'sil rajaawriik i 
QaJaaw Dios wilik, eh chi ri'sil taq awajaawriik i hat, hat taq rutinamiit. 

19Yu'naak taq i hat cha chop taq ak'ux chi rusik'ariik taq aaWaJaaw aaDios. Je' re' 
noq cha chop taq ak'ux chi rutinamiit i rupaat i Dios reh chi neen q'ahxik cho ayu' 
i kaxa molik wii' i ruk'uhb'aal i QaJaaw Dios. Eh nee wo' inq'ahxik cho parupaat i 
Dios taqe i kulk taqe xa chib'ih jariik inkamanik ar, inki i David. 

1 Cron 23 

Re' kik'ihaal i riih rumaam i Leví, re' i kikamaj xkian 

1Ruum chi q'e' chik rijib' i David xupab'aa' i Salomón i rak'uun chi reyil chikinaah 
i aj Israel chi jilow. 

2Eh xumol kiwach chu'nchel i k'amal kib'eeh i aj Israel, je' wo' taqe i k'amal 
kib'eeh i aj tiij re' ruuk' taqe i aj Levíta. 

3Eh xkajlaaj taqe i riih rumaam Leví i wilik keh i lajeeb' ru ka'winaq haab' je' wo' 
taqe ik'inaq lajeeb' ru ka'winaq haab'. Noq kajlaam chik taqe i re' xi ponik 
waxaqlaj ru ka'winaq miil chi winaq. 

4Eh re' reey David xuq'or chi chi kixilak re' naakeliik i kijib' ru ka'winaq miil chi 
winaq naa kiyej-aniik reh i rupaat i QaJaaw Dios. Eh chi waqiib' miil chi winaq i 
naa kokiik chi k'amal kib'eeh, eh chi q'ataj q'orik. 

5Eh xuq'or wo' chi waqiib' miil i naakikamaniik panookb'al. Eh re' chik taqe i 
waqiib' miil naa kokiik chulooq'jiik i QaJaaw Dios ruuk' taqe i q'ooj, rutaq'aam 
ruyejeb'jiik i reey David. 

6Re' David chi ch'uhqaal taqe xuyeew re' q'oreel nik' k'ihaal taqe i riih rumaam 
xwihik i Leví. Eh ixib' i rak'uun xi wihik je' wili kib'ihnaal: Gersón, Coat, Merari. 

7Re' taqe rak'uun i Gersón je' wili kib'ihnaal: Laadán, Simei. 

8Re' Laadán ixib' i rak'uun xi wihik: Jehiel, i rub'ihnaal i aasb'ees, re' rukab' 
Zetam, re' roox Joel. 

9Re' Simei ixib' i rak'uun xi wihik, je' wili kib'ihnaal: Selomit, Haziel, Harán. Re' 
taqe re' i k'amal kib'eeh taqe i riih rumaam Laadán. 

10Eh re' Simei kijib' i rak'uun xi wihik je' wili kib'ihnaal: Jahat, Zina, Jeús, Bería. 

11Re' Jahat re' aasb'ees, re' rukab' re' i Zina. Re' Jeús ruch'ihil i Bería xama' k'ih taj 
i kiha'lak'uun xwihik xi ajaljik chi xa jinaj taqe chi patineel. 

12Re' Coat kijib' i rak'uun xi wihik je' wili kib'ihnaal: Amram, Izhar, Hebrón, Uziel. 

13Re' Amram je' wili kib'ihnaal i rak'uun: Aarón, Moisés. Re' Aarón, taqe i riih 
rumaam sik'arik kiwach ruum i Dios chi k'amal kib'eeh i aj tiij chi re' keh xib'anik 
reh i santo laj kamanik. Eh chuk'atariik i insensia je' wo' hoq i mayiij, eh chi 
kamanik chuwach i QaJaaw Dios, chupahqaljiik reh i QaJaaw Dios chi xukuxisaj 
chee tinamit. 



916 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

14Re' taqe i rak'uun i Moisés i raj kamanoom i Dios xi ajaljik haa' chi kixilak i riih 
rumaam i Leví. 

15Re' i Moisés je' wili kib'ihnaal i rak'uun: Gersón, Eliezer. 

16Eh re' Gersón Sebuel i rub'ihnaal i peet rak'uun, re' xwihik chi k'amal b'eeh. 

17Eh re' i Eliezer Rehabías rub'ihnaal i rak'uun, eh re' xwihik chi k'amal b'eeh. Re' 
Eliezer ma' xwihik ta chik rak'uun rixq'uun. Re' Rehabias reh k'ih taqe i rak'uun 
rixq'uun xi wihik. 

18Re' Izhar Selomit rub'ihnaal i peet rak'uun, re' xi wihik chi k'amal b'eeh. 

19Eh re' Hebrón je' wili kib'ihnaal i rak'uun. Re' peet, Jerías, re' rukab', Amarías, 
re' roox Jahaziel, re' rukaaj Jecamán. 

20Re' Uziel kiib' taqe i rak'uun je' wili kib'ihnaal, re' peet Macaía, re' rukab' Isías. 

21Re' Merari je' wili kib'ihnaal i rak'uun, Mahli, Musi. Eh re' Mahli je' wili 
kib'ihnaal i rak'uun: Eleazar, Cis. 

22Re' Eleazar xkimik reje chi ma' xwihik ta jino'q rak'uun, xarixq'uun taqe i xi 
wihik, re' xkian kaxáro kuuk' taqe i rak'uun i Cis ma' tokoom ta kuuk'. 

23Eh re' Musi ixib' i rak'uun xwihik je' wili kib'ihnaal: Mahli, Edar, Jeremot. 

24Re' taqe i rak'uun i riih rumaam Leví, nik' k'ihaal i kak'uun pankipaat i xiajlajiik. 
Re' taqe re' i k'amal b'eeh chi kixilak. Re' taqe re' i wilik keh i juninaq haab', eh 
ik'inaq taqe juninaq haab'. Chu'nchel i re' xi kamanik chupaam i rupaat i Dios. 

25Re' reey David je' wo' wili i ruq'orom: Re' qaDios i hoj, hoj aj Israel xoj ruyeew 
chi wihik pansuqkiil k'uxliis. Eh ayu' wo' Jerusaleem naa ruwihiik ruye'aab' chi 
juneliik. 

26Chi je' re', re' taqe i aj Levíta, ma' ruman ta chik chi k'ul naa kojiik kuum itz'ihy 
naah paat inlooq'jik wii' i QaJaaw Dios, je' wo' taqe i xa chib'ih jariik inkamanik 
chupaam i rulooq'jiik i Dios. 

27Eh re' xuq'or i David noq xukohlaaj i rukamaj xb'aan wo' hoq, xi ajaljik wo' taqe 
chu'nchel i riih rumaam Leví wilik keh i juninaq haab', je' wo' taqe ik'inaq 
juninaq haab'. 

28Re' taqe re' xi kahnik chi' ri'sil i kajaawriik i riih rumaam Aarón chi kito'arik 
chub'anariik i kamanik chupaam i rupaat i Dios. Eh i wilik i xi kamanik chi muuj i 
rupaat i Dios, wilik i xi kamanik chi rusaqb'eesjiik kiwach i xa chi b'ihjarik wilik 
kisantohiil. Eh xkian chu'nchel i kamanik chupaam i rupaat i Dios. 

29Re' wo' keh i xi ilwik reh i kaxlanwi'k inye'arik nah mexa, inye'arik chi mayiij, 
je' wo' hoq i kaxlanwi'k ma' inkojarik ta ch'amb'eesb'al reh, je' wo' hoq i suq laj 



917 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

kaxlanwi'k. Re' wo' keh xi ilwik reh i mayiij ink'iljik wach pan xartiin, je' wo' hoq i 
pajb'al reh i mayiij xye'arik parupaat i Dios. 

30Eh rajlaal wahq'eq, rajlaal xq'eq kiwihik chupaam i rupaat i Dios chi loq'inik, 
chi t'iosinik chuwach i Dios. 

31Re' wo' keh kik'atwik chikop chuwach i QaJaaw Dios pantaq hi'limb'al q'iij, 
inye'arik noq i ninq'ijik i ak' poh, je' wo' hoq inye'arik chupaam taqe i nimaq 
wach ninq'iij tokoom chik. Re' q'oreel jarub' chi kiib', eh chib'ih i kamanik xkian 
rajlaal i q'iij chuwach i QaJaaw Dios, inki. 

32Re' taqe riih rumaam Leví re' re', re' wo' keh xi-ilwik reh i santo laj itz'ihy naah 
paat molb'al iib', je' wo' hoq i santo laj itz'ihy naah paat i Dios. Eh noq xkian i 
kamanik chupaam i rupaat i Dios chi ri'sil i kajaawriik taqe i riih rumaam Aarón. 

1 Cron 24 

1Re' taqe i riih rumaam Aarón xiye'arik ch'uhqaal reh i kamanik. Eh re' i Aarón 
kijib' i rak'uun xwihik, je' wili kib'ihnaal: Nadab, Abiú, Eleazar, Itamar. 

2Eh ruum chi re' i Nadab i Abiú, xikimik reje chi peet chuwach i kajaaw chi ma' 
xwihik ta kak'uun. Eh re' Eleazar i Itamar xi okik chi kamanik chi k'amal kib'eeh 
aj tiij. 

3Re' David xto'arik ruum i Sadoc re' taqe i riih rumaam Eleazar xto'arik wo' ruum 
i Ahimelec re' i riih rumaam Itamar, chi kiye'ariik chi ch'uhqaal taqe i riih 
rumaam Leví, reh chi xkian i rukamaj i Dios. 

4Ruum chi k'ih taqe i winaq wilik kajaawriik chi kixilak i riih rumaam Eleazar 
chuwach i riih rumaam Itamar, waqlaj ch'uq xi elik. Eh ju'jun k'amal kib'eeh 
xkojarik i riih rumaam i Eleazar. Eh waxiqiib' ch'uq xi elik i riih rumaam Itamar. 
Eh ju'jun k'amal kib'eeh xkojarik. 

5Eh koxkisik' chi riij i kamanik i lb'al reh nik' naa kokiik chi kamanik i ju'jun. 
Ruum chi kixilak taqe i riih rumaam Eleazar, je' wo' chi kixilak taqe i riih rumaam 
Itamar wilik i xi okik chi kamanik parupaat i Dios, eh wilik taqe i xi okik chi aj tiij. 

6Re' Semaías rak'uun i Natanael re' ruuk' taqe i aj Levíta re' intz'ihb'anik i 
kib'ihnaal chuwach i reey, je' wo' chikiwach i kitowik reh, je' wili kib'ihnaal: 
Sadoc re' i k'amal kib'eeh aj tiij, re' Ahimelec rak'uun i Abiatar. Eh re' taqe i 
kajaaw i k'amal kib'eeh aj tiij, re' taqe i aj Levíta. Eh peet xsik'arik chi riij nik' naa 
kokiik chi kamanik i riih rumaam Eleazar rukab' xsik'arik chi riij nik' naa kokiik 
chi kamanik i riih rumaam Itamar. 

7Eh noq kisik'im chik chi riij, re' i peet i kahnik chinaah chi xokik chi kamanik re' i 
Joiarib, re' rukab' re' i Jedaías. 

8Re' roox, re' i Harim, re' rukaaj re' i Seorim. 

9Re' roo' re' i Malquías, re' ruwaaq, re' i Mijamín. 

10Re' ruwuuq re' i Cos, re' ruwaxaaq, re' i Abías. 

11Re' rub'elejeeb' re' i Jesúa, re' ru lajeeb' re' i Sacanías. 

12Re' rujunlaaj re' i Eliasib, re' rukab'laaj re' i Jaquim. 

13Re' i roxlaj re' i Hupa, re' rukajlaal re' i Jesebeab. 

14Re' i ruho'lajuuj re' i Bilga, re' ruwaqlaaj re' i Imer. 

15Re' i ruwuqlaaj re' i Hezir, re' ruwaqlaaj re' i Afses. 

16Re' i rub'elejlaj re' i Petaías, re' i rujuninaq re' i Hezequiel. 

17Re' i rujinaj ru ka'winaq re' i Jaquín, re' rukab' ru ka'winaq re' i Gamul. 

18Re' i roox ru ka'winaq re' i Delaía, re' i rukaaj ru ka'winaq re' i Maazías. 

19Je' re' noq xi kahnik pankikamaj i ju'jun reh chi xi okik chi kamanik parupaat i 
Dios. Je' rukab' i ruq'orom chee Aarón i xikin cho kimaam, re' i xq'orarik cho reh 
ruum i QaJaaw i qaDios i hoj, i hoj aj Israel. 

20Re' taqe i wili junch'uq chik chi riih rumaam Leví: Re' i Sabael re' ruuk' taqe i 
riih rumaam Amram, re' i Jehedías, re' ruuk' taqe riih rumaam i Subael. 

21Re' taqe i juntz'uhb' chi ruch'ihil i Rehabías re' k'amal kib'eeh re' i Isías, i peet 
rak'uun. 

22Re' juntzuhb', chi ruch'ihil i Izharitas, re' i haa' Selomot, re' haa' Jahat i rak'uun. 

23Re' taqe i riih rumaam chee Hebrón, je' wili i kib'ihnaal: Re' peet, re' Jerías, re' 
rukab' re' Amarías, re' roox re' i Jahaziel, re' rukaaj re' Jecamán. 

24Haa' wo' hoq i Micaía rak'uun i Uziel, je' wo' hoq i Samir rak'uun i Micaía. 

25Eh re' i rak'uun i Isías, i ruchaaq' i Micaía, re' i Zacarías. 

26Re' taqe i rak'uun i Merari, re' i Mahli, re' i Musi, re' taqe i rak'uun i Jaazías, re' i 
Beno. 

27Eh re' taqe i riih rumaam i Merari ruuk' i Jaazías je' wili i kib'ihnaal Beno, 
Soham, Zacuur, Ibri. 

28Eh re' riih rumaam ruuk' i Mahli re' Eleazar, re' reh ma' xwihik ta rak'uun. 

29Re' taqe i riih rumaam ruuk' i Cis, eh chi kixilak i re' wilik i rak'uun Jerameel. 

30Re' Musi je' wili kib'ihnaal: Mahli, Edar, re' Jerimot. Re' taqe re' i riih rumaam 
Leví, re' q'oreel nik' kik'ihaal i kak'uun i kiih kimaam i ju'jun ch'uq chi ajaab'ees. 

31Eh re' chib'ih i naa kianam xkisik' wo' chi riij chuwach i reey David chuwach i 
Sadoc, i Ahimelec, chuwach i kajaaw taqe i k'amal kib'eeh aj tiij, eh re' taqe i aj 
Levíta. Nik' wach i xkian kuuk' taqe i aasb'ees ak'un, je' wo' re' i xkian kuuk' taqe 
i chaq'b'ees ak'un xkian wo' kuuk', je' rukab' i xkian kuuk' taqe i riih rumaam 
Aarón. 

1 Cron 25 

Re' taqe i aj q'ojineel, i aj tz'uyineel xsik'arik kiwach 

1Re' reey David, re' taqe i k'amal kib'eeh i aj Israel, xkisik' wach taqe i rak'uun i 
Asaf, taqe i rak'uun i Hemán, taqe rak'uun i Jehutun, taqe i kiq'orik rib'iral chib'ih 
ink'uhtjik cho chikiwach ruum i Dios. Eh noq xkiq'or rib'iral k'ahchi' kiq'ojem i 
kiarpa, i kikok' k'ahaam wach q'ooj, eh kipulato q'ooj. 

2Eh re' Asaf, je' wili kib'ihnaal i rak'uun: Zacuur, José, Netanías, Asarela. Re' 
ink'amwik kib'eeh re' Asaf, re' inq'orwik rib'iral i chib'ih ink'uhtjik chikiwach 
ruum i Dios, je' rukab' intaq'ab'jik wii' ruum i reey David. 

3Re' Jedutún, je' wili i kib'ihnaal i rak'uun: Gedalías, Zeri, Jesaías, Hasabías, 
Matatías, Simei, waqiib' chi kiib', re' Jedutún ink'amwik kib'eeh. Eh noq xkiq'or 
rib'iral ink'uhtjik chikiwach ruum i Dios i k'ahchi' kiq'ojem i kiarpa chi 
loq'oomb'al reh i Dios. 

4Re' i Hemán, je' wili i kib'ihnaal i rak'uun: Buquías, Matanías, Uziel, Sebuel, 
Jeremot, Hananías, Hananías, Hanani, Eliata, Gidalti, Romanti-ezer, Josbecasa, 
Maloti, Hotir, Mahaziot. 

5Chu'nchel i re' rak'uun i Hemán, re' i xi kamanik chuwach i reey David chi jalal 
ruq'oral i Dios. Re' Hemán kajlaj i rak'uun ixib' rixq'uun xye'arik reh ruum i 
QaJaaw Dios ye'b'al ruloq'il. 

6Eh chu'nchel i re', re' Asaf, re' Jedutún, re' Hemán i kajaaw xk'amwik kib'eeh chi 
rulooq'jiik i QaJaaw Dios parupaat, ruuk' pulato q'ooj, ruuk' i kok' arpa, ruuk' i 
kok' k'ahaam wach q'ooj, xkian wo' hoq i xq'orarik keh ruum i reey David. 

7Eh kiib' siento ruuk' waxiqiib' ro'k'ahl chi kiib' chu'nchel i xi okik haa' chi tz'uuy, 
eh chi q'ojinik, chi loq'oomb'al reh i Dios. Tijimaj taqe chi korik, eh kik'uliil kiib'. 

8Eh koxkisik' chi riij i lb'al reh nik' naa kokiik chi kamanik i ju'jun chi je' taqe 
mama' winaq, chi je' taqe kok'ijool, chi je' taqe k'amal b'eeh chi kamanik, chi je' 
taqe kore' k'ahchi' kitijem kiib'. 

9Noq kisik' chi riij, re' peet xkahnik chinaah chi xokik chi kamanik: Re' i José, i 
rak'uun i Asaf, Re' rukab', re' i Gedalías ruch'ihil taqe rak'uun, ruch'ihil taqe i ma' 
tokoom ta ruuk' kab'laj chi kiib'. 

10Re' i roox, re' Zacuur, ruch'ihil taqe rak'uun, ruch'ihil taqe i ma' tokoom ta 
ruuk', kab'laj chi kiib'. 

11Re' rukaaj, re' Izri, ruch'ihil taqe i rak'uun, ruch'ihil taqe i ma' tokoom ta ruuk', 
kab'laj chi kiib'. 

12Re' roo', re' Netanías, ruch'ihil taqe i rak'uun, ruch'ihil taqe i ma' tokoom ta 
ruuk', kab'laj chi kiib'. 

13Re' ruwaaq, re' i Buquías, ruch'ihil taqe i rak'uun, ruch'ihil taqe i ma' tokoom ta 
ruuk' kab'laj chi kiib'. 

14Re' ruwuuq, re' i Jesarela, ruch'ihil taqe i rak'uun, ruch'ihil taqe i ma' tokoom ta 
ruuk', kab'laj chi kiib'. 

15Re' ruwahxaaq, re' i Jesahías, ruch'ihil taqe i rak'uun, ruch'ihil taqe i ma' 
tokoom ta ruuk', kab'laj chi kiib'. 

16Re' rub'eleej, re' i Matanías ruch'ihil taqe i rak'uun, ruch'ihil taqe i ma' tokoom 
ta ruuk', kab'laj chi kiib'. 

17Re' rub'eleej, re' i Simei, ruch'ihil taqe i rak'uun, ruch'ihil taqe i ma' tokoom ta 
ruuk', kab'laj chi kiib'. 

18Re' rujunlaaj re' i Azareel, ruch'ihil taqe i rak'uun, ruch'ihil taqe i ma' tokoom ta 
ruuk' kab'laj chi kiib'. 

19Re' rukab'laaj re' i Hasabías, ruch'ihil taqe i rak'uun, ruch'ihil taqe i ma' tokoom 
ta ruuk' kab'laj chi kiib'. 

20Re' roxlaaj re' i Subael, ruch'ihil taqe i rak'uun, ruch'ihil taqe i ma' tokoom ta 
ruuk' kab'laj chi kiib'. 

21Re' xkajlaaj re' i Matatías, ruch'ihil taqe i rak'uun, ruch'ihil taqe i ma' tokoom ta 
ruuk' kab'laj chi kiib' chu'nchel. 

22Re' ruho'lajuuj, re' i Jeremot, ruch'ihil taqe i rak'uun, ruch'ihil taqe i ma' 
tokoom ta ruuk', kab'laj chi kiib'. 

23Re' ruwaqlaaj, re' i Hananías, ruch'ihil taqe i rak'uun, ruch'ihil taqe ma' tokoom 
ta ruuk' kab'laj chi kiib'. 

24Re' ruwuqlaaj, re' i Josbecasa, ruch'ihil taqe i rak'uun, ruch'ihil taqe i ma' 
tokoom ta ruuk', kab'laj chi kiib' chu'nchel. 

25Re' ruwaxaqlaaj, re' i Hananías, ruch'ihil taqe i rak'uun, ruch'ihil taqe i ma' 
tokoom ta ruuk' kab'laj chi kiib'. 

26Re' rub'elejlaj, re' i Maloti, ruch'ihil taqe i rak'uun, ruch'ihil taqe i ma' tokoom 
ta ruuk' kab'laj chi kiib'. 

27Re' rujuninaq, re' i Eliata, ruch'ihil taqe i rak'uun, ruch'ihil taqe i ma' tokoom ta 
ruuk', kab'laj chi kiib'. 

28Re' rujinaj ru ka'winaq, re' i Hotir, ruch'ihil taqe i rak'uun, ruch'ihil taqe i ma' 
tokoom ta ruuk' kab'laj chi kiib'. 

29Re' i rukab' ru ka'winaq, re' i Gidalti, ruch'ihil taqe i rak'uun, ruch'ihil taqe i ma' 
tokoom ta ruuk' kab'laj chi kiib'. 

30Re' roox ru ka'winaq, re' i Mahaziot, ruch'ihil taqe i rak'uun, ruch'ihil taqe i ma' 
tokoom ta ruuk', kab'laj chi kiib'. 

31Re' i rukaj ru ka'winaq, re' i Romanti-ezer, ruch'ihil taqe rak'uun, ruch'ihil taqe 
i ma' tokoom ta ruuk', kab'laj chi kiib'. 

1 Cron 26 

Re' noq xiye'arik pankikamaj i xi kamanik panookb'al reh i rupaat i Dios 

1Xich'aqarik wo' taqe i xi okik chi kamanik panookb'al reh i rupaat i Dios. Re' 
Meselamías rak'uun i Coré, eh re' Coré rak'uun i Asaf. 

2Eh re' i Meselamías je' wili kib'ihnaal i rak'uun: Re' peet rak'uun, re' i Zacarías, 
re' rukab', re' i Jediael, re' i roox re' i Zebadías, re' rukaaj re' i Jatniel. 

3Re' i roo', re' i Elam, re' i ruwaaq re' i Johanán, re' ruwuuq, re' i Elioenai. 

4Re' i Obed-edom, je' wili kib'ihnaal i rak'uun. Re' peet rak'uun re' i Semaías, re' 
rukab' re' i Jozabad, re' i roox re' i Joa, re' i rukaaj re' Sakar, re' i roo' re' i 
Natanael. 

5Re' ruwaaq, re' i Amiel, re' i ruwuuq, re' i Isacar, re' ruwahxaaq, re' i Peultai. Re' 
Obed-edom kuxesjik cho ruum i Dios ruum aj re' k'ih i rak'uun xwihik. 

6Eh re' i Semaías rak'uun wo' i Obed-edom xi wihik wo' taqe rak'uun, re' chik i 
keh xi k'amwik kib'eeh i awach keh ruum kow kik'ux, eh kow kiib'. 

7Eh re' i Semaías je' wili kib'ihnaal i rak'uun: Otni, Rafael, Obed, Elzabad, Eliú, 
Samaquías, eh q'e' kow kik'ux. 

8Chu'nchel i re' riih rumaam taqe i Obed-edom. Eh kiib' ru kajwinaq chi kiib' taqe 
rak'uun ruch'ihil taqe i ma' tokoom ta ruuk', kow kik'ux chub'aan i kikamaj. 

9Eh re' i Meselemías, ruuk' taqe i rak'uun ruch'ihil taqe i ma' tokoom ta ruuk' 
waxaqlaj chi kiib' chu'nchel kow kiib'. 

10Eh re' i Hosa, riih rumaam Merari xwihik taqe rak'uun jinaj i rak'uun Simri 
rub'ihnaal. Re' reh xkahnik chi k'amal kib'eeh i ma' tokoom ta ruuk' i rajaaw, re' 
reh xkanab'jik chi k'amal b'eeh ruum i rajaaw atoob' ta ma' re' reh i peet ak'un. 

11Re' rukab' rak'uun i Hosa re' i Hilcías, re' roox re' i Tebalías, re' rukaaj, re' i 
Zacarías, ruch'ihil taqe i ma' tokoom ta ruuk' i Hosa oxlaj chi kiib' chu'nchel. 

12Je' wili kiye'ariik pankamanik xib'aan taqe i xi kamanik chupaam i ookb'al reh i 
rupaat i Dios. Re' i keh je' wo' taqe i k'amal kib'eeh, je' wo' taqe i xa kamanoom, 
je' wo' i kuch'ihil re' taqe i xi kamanik chupaam i rupaat i QaJaaw Dios. 

13Eh xkisik' chi riij awach i naa kikahniik chi kamanik chupaam i ju'jun chi 
ookb'al. Je' re' xkian kuuk' i wilik chik kihab'ul chi korik, je' wo' re' i xkian kuuk' i 
ko k'ijool, re' q'oreel nik' kik'ihaal pankipaat. 

14Eh chinaah i Selemías xkahnik chi re' reh naa ru cha'jinik reh, i chii' i ookb'al 
wilik reje parelb'aal q'iij. Eh re' i Zacarías i rak'uun wilik runa'ojb'al, inkojwik 
na'ojb'al, chinaah i reh i xkahnik chi re' reh naa rucha'jiniik i chii' i ookb'al wilik 
reje pantz'eet reh i rookb'aal q'iij. 

15Re' Obed-edom xkahnik chi cha'jinik chi chii' i ookb'al wilik reje pansak'aaj reh 
i rokb'aal i q'iij. Eh re' taqe i rak'uun xi kahnik, chi rucha'jaljiik i molarik wii' i xa 
chib'ih jariik inkamanik parupaat i Dios. 

16Eh re' Supim ruch'ihil i Hosa xi kahnik chi cha'jinik chi chii' i ookb'al wach 
johtik Salequet wilik reje parookb'aal q'iij. Eh eht'alimaj nik' naakokiik chi 
kamanik i ju'jun. 

17Eh waq taq chi aj Levíta i kiokik chi cha'jinik chi chii' i ookb'al wilik reje 
parelb'aal q'iij. Eh kajkaj i chi chii' i ookb'al wilik reje pansak'aaj reh i rookb'aal 
q'iij, eh kajkaj chi chii' i ookb'al wilik pantz'eet reh i rookb'aal q'iij. Eh ka'kab' i aj 
cha'joom inokik reh i ju'jun i molarik wii' taqe i xa chib'ih jariik. 

18Eh chupaam i ye'aab' i molarik wii' taqe i xa chib'ih jariik inkamanik parupaat i 
Dios kijib' i aj cha'joom inokik ar, eh pamb'eeh, chupaam i koq i ye'aab' ki'ib' i aj 
cha'joom inokik. 

19Je' aj re' noq xich'aqarik chi kamanik taqe i aj cha'jen taqe reh i ookb'al, re' taqe 
i riih rumaam Coré, i Merari. 

20Eh re' i Ahías re' ruuk' taqe riih rumaam Leví incha'jinik reh i molarik wii' taqe 
k'ih taq tz'aaq xa chib'ih jariik inkamanik chupaam i rupaat i Dios, je' wo' hoq i xa 
chib'ih jariik. 

21Re' taqe i rak'uun i Laadán re' keh k'amal kib'eeh i ju'junch'uq chi patineel. Eh 
Laadán rak'uun i Gersón. Eh re' Gersón rumaam rati't chaloq taqe i rak'uun 
Jehieli. 

22Eh re' Jehieli, Zetam b'ih i rak'uun, eh Joel i b'ih i jinaj. Re' keh xicha'jinik reh xa 
chib'ih jariik wilkeeb' parupaat i Dios. 

23Eh xkiyeew wo' rukamaj taqe i riih rumaam i Amram, je' wo' taqe i riih rumaam 
i Izhar, je' wo' taqe i riih rumaam i Hebrón, je' wo' taqe i riih rumaam i Uziel. 

24Re' Sebuel rak'uun i Gersón, eh riih i Moisés ink'amwik b'eeh chi rucha'jaljiik 
taqe xa chib'ih jariik i k'ih taq tz'aaq. 

25Re' Eliezer ruchaaq' i Gersón je' wili kib'ihnaal i ma' tokoom ta ruuk'. Re' 
rak'uun i Eliezer, re' i Jesaías, re' rak'uun i Jesaías re' i Joram, re' rak'uun i Joram, 
re' i Zicri, re' rak'uun i Zicri, re' i Selomit. 

26Eh re' Selomit ruch'ihil taqe i ruchaaq' xicha'jinik reh taqe i ye'aab' reh i xa 
chib'ih jariik q'e' looq'. Re' taqe i kiq'asam reh i QaJaaw Dios i reey David, taqe i 
k'amal kib'eeh i ju'jun chi patineel, taqe i k'amal kib'eeh i nimlaj ch'uq chi 
soldado, taqe i nimaq kiwach rajaaw soldado. 

27Re' taqe i xkiq'asaj re' re' panq'aq'inik xkiq'uch chaloq. Xkiq'asaj reh chi 
xkamanik chi yejemb'al reh i rupaat i Dios. 

28Eh wilik wo' ar i xuq'asaj parukamaj i Dios i Samuel i jalal ruq'oral, i Saúl, 
rak'uun i Cis i Abner, rak'uun i Ner, i Joab, rak'uun i Saravia. Chu'nchel i xa chib'ih 
jariik xkiq'asaj re' re', re' Selomit, ruch'ihil taqe i ruchaaq' xcha'jinik reh. 

29Eh chi kixilak taqe i riih rumaam i Izhar, re' Quenanías, re' taqe i rak'uun i xi 
kahnik chi k'amal kib'eeh i tinamit Israel, eh re' keh kib'anik i q'ataj q'orik. 

30Eh chi kixilak i riih rumaam Hebrón Hasabías, ruch'ihil taqe i ma' tokoom ta 
ruuk' xi kahnik chi k'amal kib'eeh i aj Israel wilkeeb' parelb'aal reje i q'iij, chi 
juntar i nim ha' Jordán. Re' taqe i k'amal b'eeh re' re' q'e' kow kiib' xi kamanik 
parukamaj i Dios, eh parukamaj i reey. Eh re' taqe re' jinaj miil ruuk' wuquub' 
siento chi kiib'. 

31Eh chi kixilak i riih rumaam Hebrón, re' Jerías, i k'amal kib'eeh, re' q'oreel nik' 
kik'ihaal i xtz'ihb'jik kib'ihnaal chi kich'uhqaal. Eh noq ka'winaq chik haab' rokiik 
chi reyil i David ar Israel, xi okik chi rajaljiik jarub' i tz'ihb'amaj kib'ihnaal. Eh 
xkikoj rehtaal chi k'ih taqe i winaq q'e' kow kiib' wilkeeb' chi kixilak i aj Jazer 
wilik Galaad. 

32Re' David xusik' kiwach i kiib' miil ruuk' wuquub' siento chi winaq kow kiib'. 
Eh re' keh xi kahnik chi k'amal kib'eeh i ju'jun chi patineel xkikoj taqe chi k'amal 
kib'eeh taqe i riih rumaam Rubén, taqe i riih rumaam Galaad, chi k'amal kib'eeh 
taqe i yejaal ch'uq chi riih rumaam i Manasés. Re' taqe re' xi kamanik chuwach i 
Dios, eh xi kamanik wo' chuwach i reey David. 

1 Cron 27 

Re' noq xi okik chi kamanik ruuk' i reey David i kajaaw i soldado, eh re' taqe i ma' 
re' ta soldado 

1Chupaam i ju'jun poh reh i haab' kijib' ru ka'winaq miil chi winaq kikamanik chi 
ki soldado i aj Israel. Eh chi kixilak i re' kiokik haa' i k'amal kib'eeh i ju'jun ch'uq 
chi aj patineel, je' wo' taqe i k'amal kib'eeh i soldado, je' wo' taqe nimaq wach 
kikamaj ruuk' i reey David. Eh re' q'oreel i poh kikamanik wii' i ju'jun ch'uq, eh je' 
wili kib'ihnaal ink'amwik kib'eeh: 

2Re' peet ch'uq xi okik chi kamanik, kijib' ru ka'winaq miil taqe chi winaq, re' i 
xkahnik chi k'amal kib'eeh re' i Josobeam rak'uun i Zabdiel 

3Eh re' taqe i riih rumaam i Fares i xkahnik chi k'amal kib'eeh taqe i kajaaw 
soldado xi okik chi k'amanik chuwach i peet poh. 

4Eh re' rukab' ch'uq xi okik chi kamanik chuwach i rukab' poh, kijib' ru ka'winaq 
miil chi winaq taqe, re' xkahnik chi k'amal kib'eeh re' i Dodai riih rumaam i Ahod, 
eh re' ruk'ab' k'amal b'eeh re' i Miclot. 

5Eh re' i roox ch'uq xi okik chi kamanik chuwach i roox poh, re' xkahnik chi 
k'amal kib'eeh re' Benaía rak'uun i Jocadá kajaaw i k'amal kib'eeh i aj tiij. 

6Eh re' i Benaía kow riib' chi kixilak i lajeeb' ru ka'winaq chi soldado, re' reh i 
k'amal kib'eeh, i junch'uq re' re' wilik i Amisabad re' i rak'uun 

7Eh re' i rukaaj ch'uq xi okik chi kamanik parukaaj poh, kijib' ru ka'winaq miil chi 
winaq taqe, re' xkahnik chi k'amal kib'eeh, re' i Asael ruchaaq i Joab, chi riij i re', 
re' chik i Zebadías i rak'uun xkahnik chi k'amal b'eeh. 

8Eh re' i roo' ch'uq i xi okik chi kamanik paroo' poh, kijib' ru ka'winaq miil chi 
winaq taqe, re' xkahnik chi k'amal kib'eeh, re' i Samhut aj Izraita. 

9Eh re' i ruwaaq ch'uq xi okik chi kamanik paruwaaq poh, kijib' ru ka'winaq miil 
chi winaq taqe, re' i xkahnik chi k'amal kib'eeh, re' Ira, rak'uun i Ikes aj pan 
tinamit Tacoa. 

10Re' i ruwuuq ch'uq xi okik chi kamanik paruwuuq poh, kijib' ru ka'winaq miil 
chi winaq taqe, re' i xkahnik chi k'amal kib'eeh, re' i Heles aj ar Pelón. Eh re' taqe 
i riih rumaam Efraín. 

11Re' ruwahxaaq ch'uq xi okik chi kamanik paruwahxaaq poh, kijib' ru ka'winaq 
miil chi winaq taqe, re' xkahnik chi k'amal kib'eeh re' Sibecai aj Husá, re' i riih 
rumaam Zérah. 

12Re' rub'eleej ch'uq xi okik chi kamanik parub'elejeeb' poh, kijib' ru ka'winaq 
miil chi winaq taqe, re' i xkahnik chi k'amal kib'eeh, re' i Abiezer aj Anatot, re' 
taqe i riih rumaam i Benjamín. 

13Re' ru lajeeb' ch'uq xi okik chi kamanik parulajeeb' poh, kijib' ru ka'winaq chi 
winaq taqe re' xkahnik chi k'amal kib'eeh, re' i Maharai i aj Netofa re' ruuk' taqe i 
riih rumaam i Zérah. 

14Re' i rujunlaaj ch'uq xiokkik chi kamanik parujunlaaj poh, kijib' ru ka'winaq 
miil chi winaq taqe, re' xkahnik chi k'amal kib'eeh re' i Benaías aj Piratón, re' taqe 
i riih rumaam i Efraín. 

15Re' rukab'laaj ch'uq xi okik chi kamanik parukab'laaj poh, kijib' ru ka'winaq 
miil chi winaq taqe, re' i xkahnik chi k'amal kib'eeh re' i Heldai aj Netofa, re' i riih 
rumaam i Otoniel. 

16Re' i xi okik chi k'amal kib'eeh i kab'laj ch'uq chi riih rumaam i Israel je' wili i 
kib'ihnaal: Re' taqe i riih rumaam i Rubén re' i Eliezer rak'uun i Zicri. Re' taqe i 
riih rumaam i Semeón, re' i Sefatías rak'uun i Maaca xkahnik chi k'amal kib'eeh. 

17Re' taqe i riih rumaam i Leví re' xkahnik chi k'amal kib'eeh i re' i Hasabías 
rak'uun i Kemuel. Eh re' taqe i riih rumaam i Aarón, re' i Sadoc xkahnik chi 
k'amal kib'eeh. 

18Re' taqe i riih rumaam i Judá, re' i xkahnik chi k'amal kib'eeh, re' Eliú ras i 
David. Re' taqe i riih rumaam i Isacar, re' Omri rak'uun i Micael i xkahnik chi 
k'amal kib'eeh. 

19Re' taqe i riih rumaam i Zabulón, re' i xkahnik chi k'amal kib'eeh, re' i Ismaías, 
rak'uun i Abdías. Eh re' taqe i riih rumaam i Neftalí, re' Jerimot, rak'uun i Azriel i 
xkahnik chi k'amal kib'eeh. 

20Re' taqe i riih rumaam i Efraín, re' i Oseas rak'uun i Azazías i xkahnik chi k'amal 
kib'eeh. Eh re' taqe yejaal i reh i riih rumaam i Manasés, re' i Joel rak'uun i 
Pedaías i xkahnik chi k'amal kib'eeh. 

21Eh re' i yejaal chik reh i riih rumaam i Manasés wilkeeb' Galaad, re' xkahnik chi 
k'amal kib'eeh, re' i Iddo rak'uun i Zacarías. Eh re' taqe i riih rumaam i Benjamín, 
re' xkahnik chi k'amal kib'eeh, re' Jaasiel rak'uun i Abner. 

22Re' taqe i riih rumaam i Dan, re' i xkahnik chi k'amal kib'eeh re' i Azareel 
rak'uun i Jeroham. Re' taqe wili xi kahnik chi k'amal kib'eeh i kab'laj ch'uq chi 
riih rumaam i Israel. 

23Re' reey David ma' xrik'saj taj i ajlanik chikinaah i komajaa' kiponik juninaq 
haab'. Ruum re' i QaJaaw Dios ruq'orom chi naa ruk'ihaaxb'isam, taqe i aj Israel 
korehtaal kiponik chi je' kik'ihaal i ch'umiil wilkeeb' pan taxaaj. 

24Re' Joab xutoq'aa' wo' naq rub'aan i tz'ihb' reh i kajaljiik xa re' la' ma' xukohlaaj 
ta rub'aan ruum chi xutoq'aa' naq ajlanik, xchalik i ti' k'axik chikinaah i aj Israel. 
Ruum aj re' ma' xtz'ihb'jik ta rehtalil chi manlik, jarub' chi kiib' i aj Israel i 
rutz'ihb'aaj wii' rehtaliil i reey David. 

25Re' i Azmavet rak'uun i Adiel incha'jinik reh i k'ih taq tz'aaq wilik reh i reey. Eh 
re' i Jonatán rak'uun i Uzías incha'jinik reh i k'ih taq tz'aaq wilkeeb' pantaq ab'iix, 



926 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

pantaq nimaq tinamit, pantaq kok' tinamit, je' wo' taqe i paat najt kinaah i 
kiko'leej wii' kiib'. 

26Eh re' Ezri i rak'uun i Quelub xkahnik chi k'amal kib'eeh taqe i kiab'ixinik wach 
ak'al. 

27Eh re' Simei i aj Romat xkahnik chi k'amal kib'eeh taqe i kitikwik reh i uuva. Eh 
re' Zabdi aj Sefam, xkahnik chi k'amal kib'eeh i kimolwik reh i riis uuva 
panye'aab' reh. 

28Eh re' i Baal-hanán aj Gedera, xkahnik chi k'amal kib'eeh i kikamanik wach taqe 
chee' olivo, i chee' higo, re' taqe i wilkeeb' wach k'ixkaab' Sefela. Eh re' Joás 
xkahnik chi k'amal kib'eeh i kimolwik reh i aseite. 

29Eh re' i Sitrai aj Sarón xkahnik chi k'amal kib'eeh i kicha'jinik reh taqe i Safat i 
rak'uun i Adlai xkahnik chi k'amal kib'eeh i kicha'jinik reh taqe chikop wilkeeb' 
wach k'ixkaab'. 

30Eh re' i Obil, re' taqe i riih rumaam i Ismael, xkahnik chi k'amal kib'eeh taqe i 
kicha'jinik reh taqe i cameyo. Eh re' i Jehedías aj Meronat, incha'jinik taqe i 
b'uurux. 

31Eh re' i Jaziz, re' aj agareno xkahnik chi k'amal kib'eeh taqe i kicha'jinik reh 
taqe i tentzun. Re' taqe chu'nchel i wili xi kahnik chi k'amal kib'eeh taqe i xi ilwik 
reh chu'nchel i chib'ih xwihik reh i reey David. 

32Eh re' Jonatán rikaan i David re' reh kojol na'ojb'al, eh tijimaj chi korik holohik 
runa'ojb'al. Eh re' i Jehiel i rak'uun i Hacmoni inilwik keh i rak'uun i reey David. 

33Eh re' Ahitofel intoob'inik reh i reey chukapeb'jiik riij chib'ih taqe i rub'an. Re' i 
Husai i aj arquita, xti atoob'laj ramigo i reey. 

34Eh koq'uun chik re' i Joiada rak'uun i Benaía, re' Abiatar xi okik chi jilow 
Ahitofel. Re' Joab wilik chi k'amal kib'eeh taqe i ru soldado i reey David. 

1 Cron 28 

Re' reey David xuq'or chi re' Salomón naa rokiik chi jilow 

1Re' reey David xumol kiwach ar Jerusaleem i wilik kajaawriik, taqe ink'amwik 
kib'eeh i ju'jun ch'uq chi aj Israel. Je' wo' taqe i k'amal kib'eeh kikamanik ruuk' i 
reey, je' wo' i k'amal kib'eeh i ju'jun ch'uq chi soldado Eh xumol kiwach i k'amal 
kib'eeh i ki-ilwik reh i rak'aal, chu'nchel i chib'ih i wilik reh i reey, je' wo' hoq i ki-
ilwik keh i rak'uun, rixq'uun, xumol kiwach i nimaq kiwach, je' wo' chu'nchel i 
soldado kow kiib'. 

2Eh re' reey David xpa'lojik johtoq, je' wili xuq'or: Chab'iraj taq i naa nuq'orom 
was nuchaaq', hat taq nutinamiit. Re' hin wilik naq panuk'ux chi naa nuyejaam 
jino'q i paat naa ruwihiik wii' chi juneliik i kaxa molik wii' i ruk'uhb'aal i QaJaaw 

Dios. Re' naq i ye'aab' re' re' naa ruwihiik wii' i QaJaaw Dios. Re' hin nuyejaam 
naq chik wach chi re' hin naa nuyej-aniik reh. 

3Xa re' la' re' Dios je' wili i xuq'or weh: Ma' re' tee hat naa ayej-aniik i nupaat 
ruum re' hat, hat aj q'aq'ineel ma' k'isiin ikaansanik a'nam, inki. 

4Xa re' la' re' i QaJaaw i qaDios i hoj aj Israel xusik' cho nuwach chi kixilak i 
awach weh reh chi xirukoj chi juneliik chi reyil ayu' Israel. Eh xusik' cho wach i 
Judá reh chi kixilak i riih rumaam xelik chaloq i naa kikahniik chi taaq'anik Israel. 
Eh chi kixilak i riih rumaam i Judá xusik' cho kiwach i re', xusik' cho nuwach chi 
xirukoj chi reey chinaah i Israel. 

5Eh re' i QaJaaw Dios k'ih taqe wak'uun xuyeew weh. Eh chi kixilak i re' xusik' 
wach i Salomón, reh chi re' chik i reh naa rokiik chi reyil chikinaah i aj Israel 
rutinamiit i Dios. 

6Re' QaJaaw Dios je' wili xuq'or weh: Re' i Salomón awak'uun naa ruyej-aniik reh 
i nupaat, je' wo' hoq i ye'aab' wilik chi junsuut. Eh re' reh naa rukahniik chi 
wak'uun, eh re' hin naa nukahniik chi ruDios. 

7Re' hin naa nuye'em paruye'aab' chi reyil chi juneliik, wila' ma' xukanaa' rub'aan 
taqe i ruq'or i nuk'uhb'aal, wila' xuchop ruk'ux chub'aan je' rukab' i k'ahchi' 
yu'naak, inki weh. 

8Eh re' taq i hat was nuchaaq' chuwach i QaJaaw Dios, eh chikiwach chu'nchel 
quch aj Israel kimolom kiib' ayu', rutinamiit i Dios, chu'nchel nuk'ux i nuq'or taq 
aweh chi cha a'n taq chu'nchel i ruk'uhb'aal i Dios xuq'or qeh. Reh chi nee taq 
inako'leej riij i ye'aab' wili, eh reh chi neenkahnik taq aweh, reh chi nee taq 
inakanaa' keh taqe i awiih aamaam naa kiwihiik koq'uun. 

9Eh re' hat Salomón i hat wak'uun cha nimaj aaDios, i nuDios i hin, hin awajaaw. 
Cha a'n i rukamaj chu'nchel ak'ux parukorkiil. Re' i QaJaaw Dios reht'al chib'ih 
jariik i wilik paránima i ju'jun, eh reht'al i runa'ojb'al i ju'jun. Wila' xasik' i 
QaJaaw Dios re' reh neentoob'inik aweh. Eh wila' xaq'eb' chi riij ak'ux i hat nee 
wo' ti ruq'eb' chi riij ruk'ux i reh chi jumpech. 

10Eh wilik-oq panak'ux chi re' i QaJaaw Dios sik' wik awach chi re' hat naa ayej-
aniik reh i rupaat i rusantolaj ye'aab'. Je' re' noq chakowej ak'ux, okeen chi 
kamanik, inki i reey David. 

11Eh re' reey David xuq'asaj reh i Salomón re' i rak'uun i tz'ihb'amaj wii' rehtaliil 
nik' wach ruwii' i rupaat i Dios, naa rub'anam, je' wo' rehtaliil taqe i paat molb'al 
reh taqe xa chib'ih jariik, je' wo' taqe i ruxiik' inajt kinaah paat, kok' paat. Eh je' 
wo' rehtaliil i ye'aab' xti wilik rusantohiil. 

12Eh xuq'asaj wo' rehtalil nik' nimaal i kamanik xukapaaj rub'aan, re' taqe i 
ye'aab' wilkeeb' chi junsuut i rupaat i Dios, je' wo' taqe i kok' tasooj paam paat, 

naa ruwihiik chi junsuut. Eh xuyeew wo' reh i rehtaliil i molarik wii' taqe i xa 
chib'ih jariik, je' wo' hoq kimolarik wii' i mayiij wilik rusantohiil. 

13Xuq'asaj wo' reh i Salomón i rehtaliil nik' wach i kamanik naa kianam parupaat 
i Dios i ju'jun chi k'amal kib'eeh aj tiij re' taqe i riih rumaam i Leví. Eh nik' wach 
rilariik naa kianam i xa chib'ih jariik inkamanik parupaat i Dios. 

14Eh k'ih i oro i plata xuyeew reh re' chi naa rukorjiik ruuk' oro, ruuk' plata 
chu'nchel i xa chib'ih jariik naa rukamaniik, parukamaj i Dios. 

15Eh xuq'asaj wo' i oro i plata yejemb'al reh taqe i ye'aab' kantela, je' wo' taqe i 
ye'aab' saqumb'al. Re' q'oreel nik' k'ihaal i oro, i plata naa rukorjiik wii' i ju'jun, 
je' wo' re' k'ihaal i xuq'asaj. 

16Eh xuq'asaj wo' reh i oro, i plata yejemb'al reh taqe i mexa inye'arik wii' i 
kaxlanwi'k inye'arik chi mayiij re' q'oreel nik' k'ihaal i naa rukorjiik wii' i ju'jun 
je' wo' re' k'ihaal i xuq'asaj. 

17Eh xuq'asaj wo' reh i xti manlik oro, i plata yejemb'al reh i chopb'al mayiij, je' 
wo' taqe i nimaq kulk, je' wo' taqe i xaro, je' wo' hoq i yejemb'al taqe reh i kulk 
uuk'b'al ha'. Re' q'oreel nik' k'ihaal inkorjik wii' i ju'jun, je' wo' re' k'ihaal i oro i 
plata, i tokoom chik ch'ihch' xuq'asaj. 

18Eh xuq'asaj wo' reh i xti manlik oro yejemb'al reh i artaal k'atb'al insensia. Eh 
xuq'asaj wo' hoq i oro i yejemb'al reh i kareta, je' wo' yejemb'al keh i kiib' chi je' 
kiwii' ánjel, ruuk' i kixiik' kib'urum naah i kaxa molik wii' i ruk'uhb'aal i QaJaaw 
Dios. 

19Re' David je' wili i xuq'or reh i Salomón i rak'uun: Chu'nchel i wili re' i QaJaaw 
Dios xk'uhtanik weh. Re' hin xnutz'ihb'aaj rehtaliil reh chi nuq'asaj aweh xti nik' 
wach rub'aan naa a'nam i rupaat i QaJaaw Dios. 

20Re' David je' wili i xuq'or reh i Salomón: chakowb'isaj ak'ux, okeen chub'anariik 
i kamanik. Matyo'jik marub'an kiib' ak'ux, ruum re' i nuDios i hin naa ruwihiik 
awuuk'. Eh re' reh ma' jaruuj naa kaat rukanaam cha wutkeel korehtaal i naa 
kohlaaj ruyejeb'jiik chu'nchel i rupaat i QaJaaw Dios. 

21Re' taqe i ju'jun ch'uq chi aj tiij re' ruuk' taqe i riih rumaam Leví chayeew 
rukowiil kik'ux chub'aan chu'nchel i kamanik chupaam i rupaat i QaJaaw Dios. Eh 
chu'nchel i winaq kitijem kiib' chi kamanik naa kokiik haa' chato'ariik xa chi siih. 
Je' wo' taqe i k'amal b'eeh, je' wo' taqe chu'nchel i tinamit, naa wo' kianam 
chu'nchel i naa aq'orom i hat, inki. 

1 Cron 29 

1Eh chi riij i re' je' wili i xuq'or i David keh i tinamit kimolom kiib': Xa re' wo' hoq 
i wak'uun Salomón xsik'arik wach ruum i QaJaaw Dios. Atoob' ta komajaa' k'ih i 

ruhab'ul nim wach i kamanik naa rub'anam. Ruum ma' re' ta rupaat jino'q i reey 
naa ruyejaam rupaat la' i QaJaaw Dios i naa ruyej-aam. 

2Re' hin xnuchop nuk'ux chi molariik wach taqe naa rukamaniik reh i rupaat i 
nuDios. Xnumol wach i oro reh i naa rukorjiik ruuk' oro, i plata reh i naa rukorjiik 
ruuk' plata, i q'an ch'ihch' reh i naa rukorjiik ruuk' q'an ch'ihch', i xach'ihch' reh i 
naa rukorjiik ruuk' i xach'ihch'. Eh numol wo' wach i chee' reh i naa rukorjiik 
ruuk' chee', je' wo' hoq i holohaq ab'aj ónice, je' wo' taqe i ab'aj k'ih tz'aaq, i q'eq 
ab'aj, taqe ab'aj xa reh reh wach kika'yik, taqe i holohoaq ab'aj marmol. 

3Atoob' ta xnumol kiwach chu'nchel wili chi yejemb'al reh i rupaat i Dios. Re' hin 
ruum chi q'e' i nuk'ax i rupaat i Dios naa nuq'asam i oro, i plata weh naq i hin chi 
yejemb'al reh i rupaat i Dios. 

4Re' hin naa nuq'asam i kiib' miil ruuk' kiib' siento kintaal i manlik oro. Eh hoob' 
miil ruuk' oxk'ahl kintaal i manlik plata, esamaj i ruch'uwa'iil wach. Re' taqe re' 
naa rokiik i koq chib'urb'al wach i rutz'aqiil taqe i paat. 

5Eh re' oro, re' i plata naa rukamaniik keh i naakiyej-aniik reh i xa chib'ihjariik 
ruuk' oro, ruuk' plata. Eh raaj taq i hat, ¿Mi ma' k'ulik taq panak'ux chi naa taq 
aye'em amayiij yejemb'al reh i rupaat i Dios? inki i David. 

6Eh re' taqe i k'amal kib'eeh i ju'jun ch'uq chi patineel, taqe k'amal kib'eeh i ju'jun 
ch'uq chi aj Israel, taqe i k'amal kib'eeh i nimaq ch'uq chi soldado, taqe i k'amal 
kib'eeh i ki-ilwik reh i chib'ih i wilik reh i reey xkiyeew wo' kimayiij nik' k'ihaal i 
xchalik pankik'ux. 

7Eh ixib' miil ruuk' waxiqiib' siento kintaal ruuk' lajeeb' roxk'ahl kintaal i oro 
xkiyeew chi yejemb'al reh i rupaat i Dios, eh lajeeb' miil i tumiin oro, eh i 
wuquub' miil kintaal ruuk' kiib' siento ruuk' oxk'ahl kintaal i plata, eh oxlaj miil 
kintaal ruuk' kiib' siento kintaal i q'an ch'ihch'. Eh kab'laj ru kajwinaq miil ruuk' 
waqiib' siento kintaal i xach'ihch'. 

8Eh je' wo' taqe i wilik i holohaq ab'aj kuuk' xkiq'asaj chi yejemb'al reh i rupaat i 
Dios, eh kiq'asaj reh i Jehiel re' rak'uun i Gersón, re' i molwik reh i tumiin, reh i 
rupaat i Dios. 

9Re' taqe tinamit ma' k'isiin ta xsuuqb'ik kik'ux ruum xkiyeew reh i QaJaaw nik' 
k'ihaal i xchalik pankik'ux. 

10Eh je' wo' i reey David ma' k'isiin ta xsuuqb'ik ruk'ux xuloq'ej i QaJaaw Dios 
chikiwach i tinamit kimolom kiib' ar, je' wili xuq'or: Neeta naq inye'arik aloq'il 
chi juneliik i hat QaJaaw Dios nim awajaawriik. Hat ruDios chee Israel re' 
qamaam qati't i hoj. 

11QaJaaw Dios re' hat aweh i ajaawriik, i loq'il, i loq'inik. Eh i ruk'ul chi naa 
ruye'ariik runimaal awach, aloq'il, ruum chu'nchel i xa chib'ih jariik aweh taqe. 

Chi je' wilkeeb' pan taxaaj, chi je' wilkeeb' wach ak'al. Eh wilik runimaal 
awajaawriik. Xa re' wo' hat wilik runimaal awach chikiwach chu'nchel. 

12Eh re' wo' hat ti ye'wik reh i b'ehomal, i loq'il. Re' hat, hat q'oreel chinaah 
chib'ih wilik. Eh re' kowiil i awajaawriik panaq'ab' wilik, hat wo' ti ye'wik i 
runimaal wachiis, je' wo' hoq i awajaawriik. 

13Ruum aj re', re' hoj QaJaaw qaDios inqayeew runimaal wach, ruloq'il asantolaj 
b'ihnaal. 

14¿Mi wilik wajaawriik i hin? ¿Mi wilik rajaawriik i nutinamiit chi qayeew taqe 
aweh chu'nchel i wili? Xti korik wo' hoq chi re' hoj ma' xta wilik qeh, re' i 
xqayeew aweh re' wo' hat xat ye'wik qeh. 

15Re' hoj xa je' hoj tokoom tinamit chawach ruum xa ik'ik inqa a'n chinaah i wach 
ak'al wili, je' rukab' noq xi-ik'ik i qamaam qati't. Re' qak'achariik, ayu' wach ak'al 
xa re' yu' inooj kuxoq wach xa je' nik'ik jinaj muuj. 

16Loq'laj QaJaaw qaDios, re' wo' hat xat ye'wik cho qeh chu'nchel i xqamol wach 
wili yejemb'al reh aapaat naa rulooq'jiik wii' asantolaj b'ihnaal. 

17WaJaaw nuDios re' hin weht'al chi re' hat aweht'al i wilik cho paránima i ju'jun, 
eh chimponik chawach i rukorkiil wach k'uxliis. Ruum aj re', re' hin ruuk' i 
rukorkiil wach nuk'ux i nuq'asaj aweh chu'nchel i wili. Re' hin xnukoj rehtaal chi 
re' aatinamiit kimolom kiib' ayu' q'e' suq kik'ux noq xkiyeew aweh i kimayiij. 

18QaJaaw Dios ruDios chee i Abraham, i Isaac, i Jacob re' taqe i qamaam qati't. 
Chatoob'eej aatinamiit reh chi juneliik neen wihik pankanima ruye'ariik i 
kimayiij, je' rukab' i xkian yu'naak. Eh chi neen kiyeew i kánima awuuk'. 

19QaJaaw Dios i nupahqaaj aweh chi chayeew cho rukorkiil wach ruk'ux i 
wak'uun Salomón reh chi neerub'an taqe i ruq'or aak'uhb'aal, je' wo' hoq i 
neenataq'aaj wii'. Reh chi neerub'an ruye'jeb'jiik aapaat re' i xnuchop nuk'ux 
chumolariik wach i naa rukorjiik wii', inki David. 

20Chi riij i re', re' David je' wili i xuq'or keh i tinamit kimolom kiib' ar: Yu'naak 
chayeew taq ruloq'il i QaJaaw Dios, inki. Eh chu'nchel i tinamit xkiloq'ej i Dios re' 
ki Dios chee kimaam kati't. Eh kixuk'aa' kiib' chuwach i Dios, je' wo' chuwach i 
reey David. 

21Eh chi junwaar chik xkiyeew i kimayiij xkik'at chi kimayiij jinaj miil i kok' imas 
wakax, jinaj miil imas tentzun jinaj miil i kok' tentzun. Eh xkiq'asaj wo' chi 
kimayiij i riis uuva, xiik' naah k'ihaal i mayiij xkiq'asaj pankib'ihnaal chu'nchel i aj 
Israel. 

22Eh xkian kiwa' kihaa' chi suq kik'ux chuwach i QaJaaw Dios. Eh re' i Salomón i 
rak'uun i David xkipab'aa' wo' chik ruka'peech chi reey chinaah i rutinamiit, 

chuwach i Dios xkijalk'iij i aseite wach naah reh i rupa'ab'jiik chi reey. Eh 
xkipab'aa' i Sadoc chi k'amal kib'eeh i aj tiij. 

23Je' aj re' noq re' Salomón xokik chi reyil chinaah i rutinamiit i Dios chi jilow i 
David i rajaaw, chu'nchel i xub'an xelik korik chuwach, eh chu'nchel i aj Israel 
xnimanik reh i taqe i xuq'or. 

24Eh chu'nchel i wilik kajaawriik, je' wo' taqe i kow kiib' chi q'aq'inik, eh 
chu'nchel i rak'uun i reey David xkiyeew ruloq'il i reey Salomón. 

25Eh re' i QaJaaw Dios xuyeew runimaal wach i reey Salomón chikiwach 
chu'nchel i aj Israel. Xuyeew ruloq'il i Salomón chi reey, eh ma' jino'q i reey Israel 
i xwihik cho chi peet chuwach i reey i Salomón xuyeew ruloq'il chi je' rukab' noq 
xuyeew ruloq'il i reh. 

Re' i reyil xub'an, re' i rukimiik i reey David 
(1 Rey 2.10-12) 

26Re' David rak'uun i Isaí xwihik chi reyil chinaah chu'nchel i tinamit Israel. 

27Ka'winaq haab' xwihik chi reyil chinaah i tinamit Israel wuquub' haab' xwihik 
chi reyil ar Hebrón, eh oxlaj ru ka'winaq haab' xwihik chi reyil Jerusaleem. 

28Eh xtirijib' chik chi korik noq xkimik reje i David k'ih laj haab' xk'acharik, xti 
wihik ruloq'il, rub'ehomal. Eh re' chik i Salomón i rak'uun xkahnik chi jilow chi 
reyil Israel. 

29Eh chu'nchel i xub'an i reey David noq xutoq'aa' chee rukamaj korehtaal 
xukohlaaj rutz'ihb'jiik rehtaliil i Samuel jalal ruq'oral i Dios rutz'ihb'aam wo' 
rehtaliil i Natán jalal ruq'oral i Dios, je' wo' hoq i Gad jalal ruq'oral i Dios. 

30Eh tz'ihb'amaj wo' rehtaliil chib'ih taqe xub'an noq xwihik chi reyil, je' wo' hoq i 
rajaawriik. Eh tz'ihb'amaj wo' rehtaliil taqe xuk'ul i reh, je' wo' taqe i xk'ularik 
Israel, je' wo' hoq i xkik'ul taqe i tokoom tinamit. 

2 Cron 

2 Cron 1 

Re' Salomón xupahqaaj runa'ojb'al ree Dios 
(1 Rey 3.3-15) 

1Re' Salomón rak'uun i David xti xureq rukowiil ruk'ux chi korik chi reyil, eh xti 
xureq runimaal rajaawriik ruum re' i QaJaaw Dios xtoob'inik reh. 

2Re' Salomón xumol kiwach i aj Israel, je' wo' taqe i k'amal kib'eeh ju'jun ch'uq 
chi soldado Eh je' wo' taqe i q'atal q'orik, je' wo' chu'nchel i k'amal kib'eeh i aj 
Israel, je' wo' taqe i k'amal b'eeh chupaam i ju'jun chi paat. 

3Eh re' Salomón ruch'ihil chu'nchel i tinamit xumol kiwach xooj chinaah inajt 
naah yuuq' Gabaón ruum ar wilik i santo laj itz'ihy naah paat molb'al iib', re' 
ruyejaam panchiq yuuq' i Moisés raj kamanoom Dios. 

4Re' i kaxa molik wii' i ruk'uhb'aal i QaJaaw ko ar naq wilik Jerusaleem chupaam i 
itz'ihy naah paat ruyejaam i reey David re' i xuyeew wii' noq xresaj chaloq 
chupaam i ye'aab' Quiriat-jearim. 

5Eh re' artaal q'an ch'ihch' xuyejaa' wii' i Bezaleel rak'uun i Uri, riih i Hur. Re' 
artaal re' re' ar wilik reje chuwach i itz'ihy naah paat inlooq'jik wii' i QaJaaw Dios. 
Eh re' Salomón ruch'ihil taqe i tinamit ar xponik rupahqaaj runa'ojb'al reh i 
QaJaaw Dios chib'ih i naa rub'anam. 

6Re' Salomón xooj chuwach i artaal re' re' q'an ch'ihch' korjinaq wii' wilik reje 
chuwach i santo laj itz'ihy naah paat molb'al iib', eh jinaj miil chi k'atoj chikop i 
xuq'asaj chi mayiij ar. 

7Eh chupaam aq'ab' re' re' xuk'uhtaaj riib' i QaJaaw Dios reh i Salomón, je' wili 
xq'orarik reh: Chapahqaaj weh chib'ih jariik inawaaj re' hin neenuyeew aweh, 
inki. 

8Eh re' reey Salomón je' wili ruchaq'weesjiik i Dios xub'an: Re' hat juneliik xa 
ketelaaj wach i David i wajaaw. Eh re' hat xat kojwik weh chi jilow chi reyil. 

9WaJaaw nuDios cha a'n aha' wilik aq'orom cho reh i David i wajaaw. Ruum re' 
hat xat pab'anik weh chi reyil chinaah i tinamit xiik' naah kik'ihaal, xa je' chik 
k'ihaal taqe saniib'. 

10Je' re' noq i nupahqaaj aweh, chi chayeew nuna'ojb'al reh chi nee nub'an i 
taaq'anik chikinaah, ¿Awach i neerub'an i taaq'anik chinaah aatinamiit wili chi 
rutkeel, ruum xiik' naah nimaal? inki. 

11Eh re' i QaJaaw Dios xrib'iraj i rutiij i Salomón je' wili xuq'or reh: Ruum chi ma' 
re' ta b'ehomal, chi ma' re' ta chib'ih aweh, ma' re' ta runimaal awach i xapahqaaj 
weh. Eh ma' re' ta wo' kikimiik i ki-ixowanik awach, ma' re' ta wo' xapahqaaj weh 

chi nee nu naajtb'isaj rooq ak'achariik. Re' la' ana'ojb'al xapahqaaj chinaah i 
nutinamiit i xat nupab'aa' wii' chi reyil. 

12Je' re' noq re' hin naa nuye'em ana'ojb'al akapeb'aal xapahqaaj weh. Eh naa wo' 
nuye'em ab'ehomal, runimaal awach, ma' jino'q i reey wihinaq, eh ma' jino'q i 
reey naa ruwihiik, nutoob'eem chi je' rukab' i hat, inki. 

13Eh re' reey Salomón xelik cho chinaah inajt naah yuuq' Gabaón wilik wii' i santo 
laj itz'ihy naah paat molb'al iib', xooj Jerusaleem. Ar rub'an i taaq'anik chikinaah i 
aj Israel. 

Re' reey Salomón xuyak taqe i kareta, je' wo' taqe i kawáyu 
(1 Rey 10.26-29 2 Cron 9.25-28) 

14Re' Salomón xumol kiwach i kareta, je' wo' taqe i soldado kib'ehik rij kawáyu. 
Eh jinaj miil ruuk' kijib' siento i rukareta, kab'laj miil taqe i kiooj chi riij taqe i 
kawáyu, wilik xkiyeew taqe i kareta pan kiye'aab' soldado, wilik taqe xkiyeew 
Jerusaleem i wilik wii' i reey. 

15Re' reey Salomón ma' k'isiin i oro, i plata xumol wach Jerusaleem, xa je' chik 
kituhb' ab'aj. Eh yohb'aal wach i holohik chee' chakaltee' xumol wach, xa je' chik 
kik'ihaal i ruche'el i higo wilkeeb' chupaam i ye'aab' Sefela. 

16Re' taqe i junch'uq chi rumoso i reey Salomón kiooj Egipto chi ruloq'ariik taqe i 
kawáyu, chi ruloq'ariik taqe i holohaq itz'ihy chi reh i Salomón. 

17Eh kichalik kiooj chi yak ar Egipto imponik kiloq' i kareta chi waqiib' siento chi 
tumiin re' ruuk' i plata, eh imponik kiloq' i kawáyu chi jinaj siento ruuk' yejaal i 
siento. Eh re' chik i keh kik'ayinik reh taqe i re', keh i kireey i aj heteo, i kireey i aj 
Siria. 

2 Cron 2 

Re' xuyejaa' wach i reey Salomón ruuk' i Hiram kireey i aj Tiro 
(1 Rey 5.1-18 7.13-14) 

1Re' reey Salomón xuyejaa' wach chi naa ruyejaam i rupaat i QaJaaw Dios. Eh chi 
naa ruyejaam i paat naa rub'anam wii' taaq'anik i reh. 

2Je' re' noq re' Salomón xupab'aa' taqe i lajeeb' ru kajwinaq miil chi winaq aj ihq, 
eh kajwinaq miil chi winaq i sehkan wach ab'aj kikamanik paraxchee'. Eh ixib' 
miil ruuk' waqiib' siento chi winaq naa kilwiik keh i kamanoom re' re'. 

3Eh re' Salomón je' wili i xutaq'aaj ruq'orariik reh i Hiram kireey i aj Tiro: Re' hin 
i nupahqaaj otob'il aweh chi cha taq'aaj cho k'isinoq weh i chakaltee' je' rukab' i 
xataq'aaj cho reh David i wajaaw noq xuyejaa' paat xub'an wii' taaq'anik. 

4Re' hin okik weh chi rutinamiit i paat loq'oomb'al reh i WaJaaw i nuDios, jinaj i 
ye'aab' naa ruwihiik ruloq'il, re' naa qak'atam wii' taqe ink'ohnik la'iq'oom chi 
yeb'al ruloq'il i Dios. Eh ar naaqaye'em taqe i kaxlanwi'k chi qamayiij chi juneliik, 

eh naa qak'atam taqe i chikop chi qamayiij pantaq wahq'eq, pantaq xq'eq, pantaq 
i hi'limb'al q'iij, noq ininq'ijiik i ak' poh, pantaq ninq'iij t'iosb'al ree QaJaaw Dios i 
hoj okrinaq chub'anariik ayu' Israel. 

5Re' rupaat i Dios okik weh chi rutinamiit xiik' naah nimaal naa nub'anam. Ruum 
re' QaJaaw Dios xiik' naah nimaal wach chikiwach chu'nchel i tokoom dios. 

6¿Mi wilik jino'q i neerub'an ruyejeb'jiik jino'q rupaat i Dios ruum re' Dios ma' 
xata chupaam jino'q i paat neen wihik? Re' taxaaj xiik' naah nimaal xa re' la' 
xama' manlojik ta wo' chi ruye'aab'. Eh, ¿Mi wilik wajaawriik i hin chi 
neenuyejaa' jino'q i rupaat i Dios atoob' ta xa re' neenk'atarik wii' i insensia 
chuwach ye'b'al ruloq'il? 

7Re' hat Hiram chataq'aaj cho weh jino'q i winaq inchol i kamanik ruuk' i oro, 
ruuk' i plata, ruuk' q'an ch'ihch', ruuk' i xach'ihch'. Eh inchol-oq wo' kamanik 
ruuk' i holohaq itz'ihy q'eqjutik ru kaqiil, ruuk' i kaq itz'ihy, i rax jutik ruq'eqiil 
itz'ihy. Re' i re' naa rutoob'iniik keh taqe i kichol kamanik i wilkeeb' Judá, 
wilkeeb' Jerusaleem. Re' taqe i rusik'im cho wach i David i wajaaw. 

8Eh chataq'aaj cho weh i chee' chakaltee', sohchaj, i sándalo, ruum re' hin weht'al 
chi re' taqe i awaj kamanoom neenkian cho ruyok'ariik ar Líbano. Re' taqe awaj 
kamanoom i hat, neekito'arik kuum i waj kamanoom i hin. 

9Reh chi neenkimol wach nik'-oq k'ihaal i chee'. Ruum re' i rupaat i Dios naa 
nuyejaam xiik' naah nimaal, eh xiik' naah holwochiil. 

10Eh naa nutaq'aam k'uxumb'al keh awaj kamanoom i naa kiyok'wiik reh taqe i 
chee'. Naa nutaq'aam i lajeeb' roxk'ahl miil kintaal i trigo, eh lajeeb' roxk'ahl miil 
kintaal i sebada. Naa nutaq'aam i kijib' siento miil ruuk' kajwinaq miil chi nimaq 
Lemeta i riis uuva, eh je' wo' re' k'ihaal i aseite naa nutaq'aam, inki. 

11Eh re' Hiram i kireey i aj Tiro xutaq'aaj cho jilow i ruhuuj i Salomón, je' wili 
xuq'or cho chupaam: Re' hin i nuq'or chi re' Dios q'e' ruk'ax i rutinamiit ruum aj 
re' xat rupab'aa' chi reyil chinaah i rutinamiit. 

12Neeta naq inye'arik ruloq'il i QaJaaw Dios, i ki Dios i aj Israel, xyej-anik reh i 
taxaaj ruch'ihil i wach ak'al, ruum xuyeew reh i reey David, jinaj i rak'uun xti 
wilik runa'ojb'al rutijem riib'. Re' ak'un re' re' naa ruyej-aniik reh i rupaat i Dios, 
eh naa wo' ruyejaam i paat naa rub'anam wii' i taaq'anik i reh. 

13Je' re' noq re' hin naa nutaq'aam aweh jinaj i winaq Hiram-abi i rub'ihnaal xti 
nchol kamanik chi korik. 

14Re' rutuut i winaq re' re', re' ruuk' i riih rumaam Dan, eh re' rajaaw aj ayu' Tiro. 
Eh tinchol kamanik chi korik ruuk' oro, ruuk' plata, ruuk' q'an ch'ihch', ruuk' 
xach'ihch', ruuk' ab'aj, ruuk' chee'. Inchol wo' kamanik ruuk' holohik itz'ihy 
q'eqjutik rukaq'iil, raxlemik. Eh inchol wo' ruyejeb'jiik i xa chib'ih inenawaaj. Re' 

i re' neentowik keh i kikamanik awuuk' i hat, re' wo' taqe i xi kamanik cho ruuk' i 
qajaaw David aawajaaw. 

15Je' re' noq re' hat wajaaw Salomón cha taq'aaj cho keh awaj kamanoom i trigo, i 
cabada, i riis uuva, aseite, xaq'or rib'iral. 

16Eh re' hoj naa qayok'om i chee' ar Líbano nik' pa' k'ihaal inawaaj, naa 
qak'amam reje aweh chinaah i ch'aht chee' chinaah i palaw ko ar Jope. Re' chik i 
hat naa ak'ulwiik reh ar, eh naa ak'amam reje Jerusaleem, inki. 

17Eh re' reey Salomón xutaq'aaj kajaljiik taqe tokoom tinamit wilkeeb' Israel 
rajlaaj taqe je' rukab' xub'an i David i rajaaw. Eh noq xutaq'aaj rajaljiik jinaj 
siento miil ruuk' oxlaj roxk'ahl miil ruuk' waq'iib' siento xelik chikiwach i tokoom 
kitinamiit wilkeeb' Israel. 

18Eh chi kixilak taqe re' xikan i lajeeb' ru kajwinaq miil chi aj ihq, eh kajwinaq 
miil taqe i sehkan wach ab'aj, re' naakikamaniik paraxchee'. Eh ixib' miil ruuk' 
waqiib' siento taqe i naa kilwiik keh i kamanoom re' re', re' chi naa kitaq'aam 
pankamanik. 

2 Cron 3 

Re' reey Salomón xuyejaa' i rupaat i Dios 
(1 Rey 6.1-38) 

1Re' reey Salomón xutaq'aaj ruyejeb'jiik i rupaat i Dios Jerusaleem, chinaah i 
yuuq' Moriah. Re' i ye'aab' xuk'uhtaaj wii' riib' QaJaaw Dios chuwach i reey David 
i rajaaw, re' wo' ye'aab' ruyejaam kahnoq i David. Ar chupaam i ye'aab' i resaj 
wii' riij i rutrigo i Ornán i aj jebuseo. 

2Re' Salomón xutaq'aaj ruyejeb'jiik i rupaat i Dios chupaam i kiib' rub'eeh i 
rukab' poh reh i rukaaj haab' rokiik chi reyil. 

3Re' rupaat i QaJaaw Dios xuyejaa' i reey Salomón lajeeb' ru ka'winaq b'ara 
runimaal rooq, eh lajeeb' b'ara runimaal wach. 

4Re' i peet muuj wilik panookb'al reh i rupaat i QaJaaw Dios lajeeb' b'ara 
runimaal rooq, eliik wach ruuk' i runimaal wach i rupaat i Dios, eh lajeeb' b'ara 
runajtiil naah. Eh re' Salomón xub'ur i koq wach chi manlik oro chu'nchel i 
rutz'aq'iil paam i muuj re' re'. 

5Eh re' santo laj ye'aab' xub'ur i koq wach i rutz'aqiil wach ruuk' i tz'ilom chee' 
sohchaj. Eh xutz'ap i koq wach i tz'aq ruuk' xti manlik oro. Och'imaj wach ruuk' i 
chee' kalab', eh ruuk' i rehtalil karena. 

6Eh xixoyej i koq wach i rutz'aqiil wach i paat ruuk' taqe i holohaq ab'aj, ruuk' 
taqe i xti holohaq oro. 

7Je' wo' taqe rib'ojal, taqe chopolkeeb' wii' puerta, je' wo' chuwach taqe ru 
puertahiil. Eh xuyejaa' i je' kiwii' ánjel chuwach i tz'aq. 

8Re' reey Salomón xuyejaa' wo' hoq i santo laj ye'aab' lajeeb' b'ara runimaal rooq. 
Eh lajeeb' b'ara i runimaal wach je' wo' runimaal wach i rupaat i Dios. Re' i xti 
manlik oro xkib'ur i koq wii' wach i rutz'aqiil hoob' siento kintaal. 

9Re' kalawux korjinaq ruuk' oro ik'inaq jinaj libra rahliil i ju'jun. Eh xub'ur wo' 
wach ruuk' oro i rutz'aqiil i kok' paat wilkeeb' johtoq paruka'ch'iht i paat. 

10Eh chupaam i ye'aab' wilik rusantohiil kiib' i je' kiwii' ánjel xuyejaa' ruuk' chee' 
xukoj oro chikiij. 

11Lajeeb' b'ara rooq i kixiik' i je' kiwii' ánjel, ho' taq b'ara rooq i kixiik' chi 
ju'juntar, re' kixiik' imponik rureq wach i rutz'aqiil i paat, eh re' i ruxiik' juntar 
hoob' b'ara runimaal rooq imponik ruk'ul riib' ruuk' i ruxiik' i je' ruwii' ánjel 
jinaj. 

12Eh je' wo' hoq i ruxiik' i je' ruwii' ánjel jinaj, hoob' wo' b'ara rooq i kixiik' chi 
ju'juntar imponik wo' rureq wach i rutz'aqiil i paat. Eh re' i ruxiik' juntar imponik 
ruk'ul riib' ruuk' i ruxiik' i je' ruwii' ánjel jinaj. 

13Re' taqe i kiib' chi je' kiwii' ánjel kihe'em paam i kixiik' lajeeb' b'ara i rutz'apam 
i kixiik' chi kiju'junaal, eh pa'alkeeb' noq wilkeeb', ar kika'yik reje i wilik wii' 
santo laj ye'aab'. 

14Eh xuyejaa' wo' hoq i nimlaj itz'ihy q'atb'al paam i ye'aab' wilik rusantohiil 
ruuk' i itz'ihy kemooj ruuk' inooq' q'eq jutik ru kaqiil raxmuqiik ruq'eqiil, eh kaq 
lino. Eh xuxoyej wach ruuk' i je' kiwii' ánjel. 

15Eh xuyejaa' ki'ib' i pilalix wuqlaj b'ara ruuk' yejaal i b'ara i runimaal kooq 
kab'chel. Eh ju'jun i nimaq ch'ihch' kiib' b'ara ruuk' yejaal i b'ara runimaal kooq 
xukoj chikinaah kab'chel i pilalix re' re'. 

16Eh xuyejaa' wo' taqe i jitz'ooj ch'ihch' xuyeew chinaah i nimaq ch'ihch' wilik 
chikinaah i kiib' chi pilalix, xuyejaa' jinaj siento i je' kiwii' wach granado xukoj 
chinaah i jitz'ooj ch'ihch'. 

17Eh chuwach i rupaat i Dios xupab'aa' i kiib' chi pilalix, jinaj i xupab'aa' 
pansak'aaj, eh jinaj i xupab'aa' pantz'eet. Re' i xupab'aa' pansak'aaj reh i rupaat i 
Dios, Jaquín i rub'ihnaal xukoj, re' i xupab'aa' pantz'eet Boaz i rub'ihnaal xukoj. 

2 Cron 4 

Re' rukorb'eesjiik, i xi kamanik parupaat i Dios 
(1 Rey 7.23-51) 

1Re' reey Salomón xuyejaa' jinaj i artaal ruuk' q'an ch'ihch', lajeeb' b'ara runimaal 
rooq, lajeeb' b'ara runimaal wach, hoob' b'ara runajtiil naah xub'an. 

2Eh xuyejaa' wo' ruuk' q'an ch'ihch' jinaj i nimlaj ye'aab' ha' kotkot xub'an reh, 
hoob' b'ara runimaal chi ju'jun tar. Eh kiib' b'ara ruuk' yejaal runajtiil naah, eh 
ho'lajuuj b'ara runimaal paam chi junsuut. 

3Eh chi junsuut i ye'aab' haa' re' re' xukoj taqe i je' kiwii' suh, yejaal i b'ara i 
kixilak i laj taq chi je' kiwii' suh. Eh junyejeb'jiik xub'an i xoyb'al wach noq 
xuyejaa' i ye'aab' ha'. 

4Re' nimlaj ye'aab' ha' re' re' xutzunaa' chikinaah i kab'laj chi je' kiwii' b'ooyax 
xuyejaa' ruuk' q'an ch'ihch', re' kooq panyejaal i ye'aab' ha' wilik i koq. Re' taqe i 
je' kiwii' b'ooyax re' re' ixib' i ki-ilwik reje pantz'eet reh i rookb'aal q'iij, ixib' i ki-
ilwik reje pansak'aaj reh i rookb'aal q'iij, ixib' i ki-ilwik reje parelb'aal q'iij, ixib' i 
ki-ilwik reje parookb'aal q'iij. 

5Re' nimlaj ye'aab' ha' re' re' kajq'ab' rupimiil, eh re' xoyimaj wii' wach je' rukab' 
i ruhtz'ub'aal liria, eh i ruk'am waqiib' ru kajwinaq miil, chi nimaq lemeta chi ha'. 

6Eh xuyejaa' i lajeeb' chi kok' ye'aab' ha' ho'oob' i xuyeew pansak'aaj reh i nimlaj 
ye'aab' ha', eh ho'oob' xuyeew pantz'eet. Chupaam i kok' ye'aab' ha' re' re' 
inkitz'aj wach kitib'kaal chikop xkik'at chi kimayiij. Eh re' nimlaj ye'aab' ha' 
inkamanik chi tz'ajb'al kiib' i k'amal kib'eeh aj tiij. 

7Eh xuyejaa' i lajeeb' chi ye'aab' kantela re' ruuk' oro, je' wo' rukab' i rehtalil 
xye'arik reh, xuyeew parupaat i Dios ho'oob' i xuyeew pansak'aaj, eh ho'oob' i 
xuyeew pantz'eet. 

8Eh xuyejaa' wo' i lajeeb' i mexa xuyeew parupaat i Dios ho'oob' i xuyeew 
pansak'aaj, ho'oob' i xuyeew pantz'eet. Eh xuyejaa' wo' ruuk' oro i jinaj siento chi 
nimaq kulk. 

9Eh xuyejaa' wo' jinaj i tehlik chucheel i rupaat i Dios chi keh i k'amal kib'eeh i aj 
tiij, je' wo' hoq i nimlaj tehlik, re' taqe i kipuertahiil taqe i re' xukoj i koq q'an 
ch'ihch' chuwach. 

10Re' i nimlaj ye'aab' ha' ar xuyeew pansak'aaj reh i rupaat i Dios, k'isiin ma' 
pansak'aaj reh i rookb'aal i q'iij. 

11Eh re' i Hiram xuyejaa' taqe i xun, je' wo' taqe i likb'al naah wach q'aaq', je' wo' 
taqe i nimaq kulk. Je' re' noq xukohlaaj i Hiram ruyejeb'jiik chu'nchel xye'arik reh 
chi b'anarik ruum i Salomón, re' taqe i xi kamanik parupaat i Dios. 

12Eh xuyejaa' i kiib' chi pilalix, xuyejaa' i kiib' chib'olob'aq ch'ihch' xuyeew 
chikinaah i kiib' chi pilalix. Xuyejaa' wo' hoq i jitz'ooj q'an ch'ihch', je' ruwii' 
karena, xuyeew chikinaah i pilalix. 

13Xuyejaa' wo' hoq i kijib' siento chi je' kiwii' wach granado, reh chi xukoj 
chuwach i kiib' chi jitz'ooj q'an ch'ihch' ka'lok' i xukoj chuwach i ju'jun. Re' chi 
xukoj chi riij i kiib' chib'olob'aq ch'ihch' xuyeew chinaah i kiib' chi pilalix. 

14Eh xuyejaa' wo' hoq i lajeeb' chi ch'ikaab' reh, je' wo' hoq i lajeeb' chi ye'aab' 
ha' xuch'ikaa' chinaah i ju'jun. 

15Xuyejaa' wo' hoq i nimlaj ye'aab' ha', je' wo' hoq i kab'laj chi je' kiwii' b'oyax 
xuch'ikaa' wii'. 

16Eh xuyejaa' i nimaq xun, i likb'al, chopb'al mayiij chu'nchel i xa chib'ih jariik 
inkamanik parupaat i Dios, xuyejaa' i Hiram-abi chu'nchel i xye'arik reh reh chi 
b'anarik ruum i Salomón ruum inchol kamanik ruuk' manlik q'an ch'ihch'. 

17Re' reey xutaq'aaj ruyejeb'jiik taqe re' chupaam i ma' kow ta laj ak'al wach 
k'ixkaab' i wilik wii' i nim ha' Jordán panyejaal i kiib' chi tinamit re' i Sucot, eh re' 
Seredata. 

18Re' reey Salomón yohb'aal wach k'ihaal taqe xa chib'ih jariik xuyejaa' ruuk' i 
q'an ch'ihch' ma' xuyeew ta riib' chi xpajarik rahliil i q'an ch'ihch' xokik reh. 

19Re' Salomón xutaq'aaj chiyejeb'jik chu'nchel i xa chib'ih jariik xkamanik 
parupaat i Dios, xuyejaa' i artaal ruuk' oro, xuyejaa' taqe i mexa inye'arik wii' i 
kaxlanwi'k inye'arik chi mayiij. 

20Xuyejaa' wo' taqe ye'aab' kantela ruuk' manlik oro, je' wo' taqe i ye'aab' kantela 
reh saqumb'al chinaah re' xiye'arik reje chuwach i ye'aab' wilik rusantohiil. Reh 
chi nqoparik nik' wach iq'orooj. 

21Eh re' taqe i je' uhtz'ub' xoyb'al wach i ye'aab' kantela xuyejaa' ruuk' i manlik 
oro, je' wo' hoq i ye'aab' kantela reh saqumb'al, je' wo' ilach' ju' ch'ihch' chopb'al. 

22Eh xuyeew chi yejeb'jik ruuk' manlik oro inqop wii' i saqumb'al, taqe nimaq 
kulk, taqe i nimaq likb'al, taqe sansario. Eh xkojarik chuwach i ru puertahiil i 
manlik oro i rupaat i Dios, je' wo' chuwach taqe i puerta wilkeeb' i koq chupaam, 
je' wo' chuwach i ru puertahiil i rupaat i Dios, i ru puertahiil i ye'aab' wilik 
rusantohiil. 

2 Cron 5 

1Eh noq xukohlaaj ruyejeb'jiik i rupaat i Dios i Salomón,  xutaq'aaj rukojariik 
parupaat i Dios taqe i xa chib'ih jariik oro,  plata taqe korjinaq wii'.  Re' taqe i 
xuq'asaj parukamaj i Dios i David i rajaaw,  ar xkiyeew i molarik wii' taqe i k'ih 
taq tz'aaq.  

Re' noq xk'amarik cho parupaat i Dios i loq'laj kaxa molik wii' i ruk'uhb'aal i Dios 
(1 Rey 8.1-11) 

2Re' i reey Salomón xumol kiwach i aj Jerusaleem, taqe i k'amal kib'eeh i aj Israel, 
taqe i kitaaq'anik chikiwach i ju'jun ch'uq chi aj Israel, je' wo' taqe i k'amal 
kib'eeh i ju'jun ch'uq chi patineel. Reh chi xkesaj chaloq chupaam i rutinamiit i 
David ar Sión i loq'laj kaxa molik wii' i ruk'uhb'aal i QaJaaw Dios. 

3Eh chu'nchel i winaq re' re' xkimol kiib' ruuk' i reey Salomón chupaam i ninq'iij 
chupaam i ruwuuq poh reh i haab' re' re'. 

4Eh noq xi ponik chu'nchel i k'amal kib'eeh i aj Israel, re' taqe i aj Levíta xkik'am 
chaloq i loq'laj kaxa molik wii' ruk'uhb'aal i QaJaaw Dios. 

5Xkik'am wo' chaloq i santo laj itz'ihy naah paat molb'al iib' xkik'am wo' chaloq 
chu'nchel i kikamanik parupaat i Dios. Re' taqe i k'amal kib'eeh i aj tiij aj Levíta xi 
k'amwik cho reh. 

6Re' reey Salomón ruch'ihil chu'nchel i aj Israel xkimol kiib' chuwach i loq'laj 
kaxa. Ar xkiq'asaj chi kimayiij taqe i tentzun, taqe chikop xkiq'asaj ma' kuyuuj ta 
kajaljiik. 

7Eh chi riij i re', re' taqe i k'amal kib'eeh aj tiij aj Levíta xkik'am i koq i loq'laj kaxa 
parupaat i QaJaaw Dios. Eh xponik kiyeew chupaam i ye'aab' i wilik rusantohiil, 
wilik i koq chi ri'sil ikixiik' i kiib' chi je' kiwii' ánjel. 

8Re' taqe i kiib' chi je' kiwii' ánjel re' re' he'lik reje i kixiik' chinaah i loq'laj kaxa, 
je' wo' chinaah taqe i q'ab' tehb'al reje reh. 

9Re' taqe i q'ab' tehlb'al reje reh i loq'laj kaxa ink'utinik taqe i ju' ar chupaam i 
rupaat i Dios chuwach i ye'aab' wilik rusantohiil, xa re' la' ma' k'utinik ta i koq rij 
paat, eh ar xkahnik chi jumpech. 

10Eh chupaam i loq'laj kaxa, ma' xta chik i wilik, xa re' wo' hoq i kiib' chi tz'ilom 
ab'aj tz'ihb'amaj wii' i ruk'uhb'aal i Dios, re' xuyeew i Moisés chupaam i loq'laj 
kaxa noq wilik chinaah i yuuq' Horeb ruye'aab' i Dios. Re' wo' xuyejaa' wach i 
Dios kuuk' i aj Israel noq elinaq chik taqe chaloq Egipto. 

11Re' taqe i k'amal kib'eeh aj tiij i xi elik cho chupaam i santo laj ye'aab', chi saq 
kiwach, ruum noq komajaa' naq i kiokik chi kamanik i q'orooj keh inkisaqb'isaj 
kiib'. 

12Chu'nchel i aj Levíta aj tz'uyineel taqe, re' Asaf, Hemán, Jedutún kuch'ihil i 
kak'uun, kuch'ihil taqe i ma' tokoom ta kuuk'. Ar pa'alkeeb' reje pareelb'aal q'iij 
reh i artaal, re' ruuk' i holohaq lino itz'ihy i kiso'. Eh xkiq'ojem kipulato q'ooj i 
kiarpa, i kikok' k'ahaam wach q'ooj. Eh kuch'ihil taqe i jinaj siento ruuk' juninaq 
chi k'amal kib'eeh aj tiij re' i kixulinik reh i tuun. 

13Eh junokiik taqe chi ruxuljiik i kituun, junokiik taqe chi tz'uuy chi loq'inik, chi 
t'iosinik chuwach i Dios, xkixulej i kituun xkiq'ojej i kipulato q'ooj xkiq'ojej 
chu'nchel i kiq'ooj noq k'ahchi' keeb' chi tz'uuy, je' wili inkiq'or: Chaloq'ej taq i 
QaJaaw Dios ruum xiik' naah i rotob'il, eh juneliik wilik ketelinik wachiis ruuk', 
inki taqe. Eh chupaam i jumehq' re' re' xnujik chi suutz' paam i rupaat i QaJaaw 
Dios. 

14Eh re' taqe i k'amal kib'eeh aj tiij ma' xuyeew ta chik riib' chi xkian i kikamaj 
ruum i ma' k'isa suutz'. Eh ruum wo' chi re' QaJaaw Dios xunujisaj paam i rupaat 
ruuk' i ruloq'il. 

2 Cron 6 

Re' tiij xub'an i reey Salomón 
(1 Rey 8.12-66) 

1Re' reey Salomón xub'an rutiij je' wili xuq'or: QaJaaw Dios re' hat aq'orom chi xa 
chupaam i sas paam suutz' naa awihiik. 

2Xa re' la' re' hin xnuyejaa' jinaj aapaat xiik' naah holwochiil, re' naa awihiik wii' 
chi juneliik, inki. 

3Eh re' reey Salomón xusutej riib' xupahqaaj ree Dios chi naa rukuxisam 
chu'nchel i tinamit pa'alkeeb' i koq ar. 

4Eh je' wili xuq'or: Neeta naq inye'arik ruloq'il i QaJaaw i qaDios i hoj, hoj aj 
Israel, ruum xooj eloq wach i ruq'orom cho rib'iral reh i reey David i wajaaw. 

5Noq xwesaj chaloq i nutinamiit ar Egipto, ma' nusik'im ta naq wach jino'q i 
tinamit chi kixilak i k'ih ch'uq chi tinamit Israel. Re' chi ar neen korjik jino'q i 
nupaat, naa rulooq'jiik wii' i nub'ihnaal, ma' jino'q i winaq xnusik' wach re' chi 
xkahnik ta chi k'amal rub'eeh i nutinamiit Israel. 

6Eh xnusik' wach i tinamit Jerusaleem chi ar naa rukorjiik i nupaat naa rulooq'jiik 
wii' i nub'ihnaal. Eh xnusik' wo' wach i David reh chi xkahnik chi reyil chinaah i 
nutinamiit Israel, inki Dios. 

7Re' David i wajaaw xti xraaj wo' naq ruyejeb'jiik i rupaat i Dios reh chi ar naq 
naa rulooq'jiik i QaJaaw i qaDios, i hoj, hoj aj Israel. 

8Xa re' la' je' wili i xq'orarik cho reh ruum i QaJaaw Dios: Ma' xta reet i naa a'n chi 
k'ahchi' akapaam ruyejeb'jiik jino'q i nupaat. 

9Xa re' la' ma' re' tee hat naa ayej-aniik reh i nupaat, naa nulooq'jiik wii', inki. 

10Eh yu'naak xooj eloq wach aha' wili i ruq'orom chaloq, ruum re' chik i hin xi 
nokik chi reyil chi jilow i David i wajaaw. Re' hin xin kahnik chi reyil chikinaah i 
wuch aj Israel. Eh xnuyejaa' wo' jinaj i rupaat i QaJaaw i qaDios i hoj, hoj aj Israel. 

11Eh chupaam i rupaat i Dios xnuyejaa' xnuyeew i loq'laj kaxa molooj wii', 
tz'ihb'amaj wii' i xuyejaa' cho wach i QaJaaw Dios kuuk' i qamaam qati't noq 
xresaj taqe chaloq Egipto, inki. 

12Eh re' reey Salomón xooj chuwach i ru artaal i QaJaaw Dios, chikiwach 
chu'nchel i aj Israel kimolom kiib' ar. Eh xujosaj johtoq kab'chel i q'ab' pan taxaaj. 

13Eh re' reey Salomón ar pa'lik chinaah jinaj i nim wach pa'aab' xuyejaa' ruuk' 
q'an ch'ihch' kiib' b'ara ruuk' yejaal runimaal rooq, je' wo' re' nimaal wach, jinaj 
b'ara ruuk' ka'k'itub' runajtiil naah. Re' pa'aab' re' re' ar xuyejaa' panyejaal i 
tehlik. Ar xuxuk'aa' qohoq riib' chikiwach chu'nchel i aj Israel kimolom kiib' ar 
xujosaj johtoq kab'chel i q'ab' pan taxaaj xub'an rutiij je' wili xuq'or: 

14Hat QaJaaw i qaDios i hoj, hoj aj Israel ni xata pan taxaaj, ni xata wach ak'al 
wilik chik jino'q Dios chi je' rukab' i hat. Ruum re' hat i na a'n inaq'or rib'iral i naa 
ketelaaj cho kiwach i korik wach kik'ux awuuk', eh inki a'n akamaj chu'nchel 
kik'ux. 

15Re' hat xaq'or cho rib'iral reh awaj kamanoom David i wajaaw chi wilik i naa 
a'nam. Eh chupaam taqe q'iij wili xa a'n chaloq je' rukab' i k'ahchi' qilom. 

16Eh re' hat QaJaaw qaDios i hoj, hoj aj Israel cha a'n tii i aq'orom cho reh i David i 
wajaaw noq xaq'or reh chi je' wili: Re' hat, wila' re' taqe i awak'uun, awixq'uun xi 
k'acharik parukorkiil chi nuwach, je' rukab' i xa a'n i hat, eh wila' xkian chu'nchel 
i ruq'or i nuk'uhb'aal, juneliik jinaj keh i awak'uun naa rokiik chi reyil chinaah i 
tinamit Israel, tiki reh. 

17Je' aj re' noq re' hat QaJaaw qaDios i hoj, hoj aj Israel cha a'n tii chaloq i aq'orom 
cho rib'iral reh i awaj kamanoom David i wajaaw. 

18QaJaaw Dios, ¿Mi korik ta wo' hoq chi nee ti k'acharik chi qa xilak ayu' wach 
ak'al? ¿Re' i taxaaj xiik' naah nimaal, eh xama' manlojik ta wo' chi aaye'aab'? 
¿Wila' ma' manlojik i taxaaj chi aaye'aab' ra'j naa chik re' apaat xnuyejaa' 
neenmanlojik chi aaye'aab'? 

19Xa re' la' QaJaaw Dios chab'iraj tii nutiij i hin, hin awaj kamanoom chab'iraj tii i 
k'ahchi' nupahqaam aweh. 

20Eh juneliik ta naq nee nayeew chee naq'awach chinaah apaat wili chi q'iij chi 
aq'ab', re' i ye'aab' aq'orom chaloq chi ar naa awihiik chi juneliik. Chab'iraj tii 
weh i nutiij k'ahchi' kiin ayu' i hin, hin awaj kamanoom. 

21QaJaaw Dios chab'iraj ti weh i nutiij i hin, hin awaj kamanoom, je' wo' hoq i 
kitiij i wuch aj Israel noq neenkian kitiij chupaam i ye'aab' i wili. Eh chab'iraj ti 
cho pan taxaaj i qatiij ar pana ye'aab', eh nee ta tinakuy i qamahk. 

22Eh wila' awach jino'q i xmahkunik chuwach i ras ruchaaq', eh xminarik-oq 
chupaam chi neeruq'or i xti korik. Eh xchalik-oq wo' ruq'or i xti korik chuwach i 
artaal chupaam aapaat wili. 

23Re' hat naa ab'iram cho pan taxaaj chib'ih i naa ruq'orom, neenaq'at i q'orik 
chinaah, eh nee nayeew chutojariik i ru mahk wila' korik chi wilik ru mahk. Eh 
neena ko'leej riij i ruk'achariik i ma' xta ru mahk, nee wo' na a'n ruuk' je' rukab' i 
ruk'ul chi reh. 

24Eh wila' xb'aan keh aatinamiit Israel kuum i nixowanik kiwach ruum chi 
ximahkunik chawach, wila' re' aatinamiit xat kinimaj wo' chik, wila' xkiq'or wo' 
chik rib'iral ab'ihnaal, wila' xkian johtoq kitiij chawach chupaam aapaat wili. 

25Re' hat neenab'iraj taqe chaloq pan taxaaj. Eh nee wo' chik i nakuy i kimahk, 
nee wo' chik inasutej taqe chaloq chupaam i ye'aab' aye'em keh i qamaam qati't. 

26Eh wila' ma' xub'an chik i jab' ruum chi ximahkunik chawach aatinamiit. Wila' 
xkian kitiij chupaam i ye'aab' wili, wila' xkiloq'ej wo' chik ab'ihnaal. Eh wila' 
xkiyot' kik'ux chi riij i kimahk, ruum i tojb'al kimahk, naa aye'em. 

27Re' hat QaJaaw Dios neenab'iraj chee kitiij kopan taxaaj, neenakuy i kimahk 
taqe aatinamiit Israel, re' taqe awaj kamanoom. Eh cha k'uhtaaj keh nik' wach 
noq naa kiwihiik parukorkiil, eh nee wo' chik i nayeew chee jab' chinaah i wach 
ak'al re' i aye'em cho chi kikooch aatinamiit. 

28Eh wila' xchalik i wi'jaleel chinaah i qatinamiit, wila' xi chiqik taqe i tik mu'uun, 
ruum i rutz'a'iil i q'iij, wila' xchalik taqe ayab'ilaal wila' xchalik taqe ruq'ahiik, 
rumohol i qatik. Eh wila' chalik kikotej riij i qatinamiit taqe i aj ixowaal 
chub'anariik qeh, oon xa chib'ih chik jariik jino'q i ti' k'axik neenchalik. 

29Re' hat QaJaaw Dios nee ta tinab'iraj chib'ih jariik inkipahqaaj weh pan kitiij i 
xa awach pa' i neerub'an rutiij chawach chupaam aapaat wili, oon chu'nchel 
aatinamiit Israel neenkik'raaj pankik'ux i ruti'kiil k'ahchi' ruk'ulariik. Chab'iraj 
taqe chaloq wila' xkijosaj kab'chel i kiq'ab' chub'anariik i kitiij. 

30Eh re' hat neenab'iraj chee kitiij kopan taxaaj, re' wilkaat cho wii'. Nee wo' 
nakuy i kimahk, neenaq'at i q'orik chikinaah re' q'oreel chib'ih inki a'n chawach, 
ruum re' hat aweht'al i wilik pankanima. Eh aweht'al i wilik pankik'ux chu'nchel i 
tinamit wilkeeb' wach ak'al. 

31Wila' xa a'n cho kuuk' i je' re' neenkiyohleej awach, eh nee ti kinimaj nik' najtiil 
naa kik'achariik chupaam i ye'aab' aye'em keh taqe i qamaam qati't. 

32Eh je' wo' re' taqe i tokoom tinamit ma' re' ta ruuk' taqe aatinamiit Israel, nee 
kichalik chi najt yuuq', neenkib'iraj rib'iral ab'ihnaal i runimaal awajaawriik, 
wila' chalik kian kitiij chupaam aapaat wili. 

33Re' hat neenab'iraj cho kopan taxaaj re' i wilkaat cho wii'. Eh naa wo' aye'em 
cho keh i tokoom tinamit chib'ih i neenkipahqaaj aweh pan kitiij, reh chi 
chu'nchel i tinamit wach ak'al neenab'inik reh i runimaal wach ab'ihnaal. Reh wo' 
hoq chi nee tikik'ax je' rukab' inki a'n aatinamiit Israel, neenkinab'eej chi ayu' 
inq'orarik ab'ihnaal chupaam apaat wili i xnuyejaa' chi loq'oomb'al aweh. 

34Wila' re' aatinamiit xiooj chi q'aq'inik kuuk' i nixowanik kiwach, xa aha' pa' 
neenataq'aaj taqe i hat. Wila' xkisutej chee kiwach chub'aan i kitiij chi korkiil 

aatinamiit asik'im wach, eh chi korkiil aapaat wili re' i xnuyejaa' chi loq'oomb'al 
reh ab'ihnaal. 

35Eh neenab'iraj chee kitiij ko ar pan taxaaj nee nayeew keh i neenkipahqaaj 
aweh, eh neenatoob'eej taqe cho parukorkiil. 

36Ma' awach taj i ma' mahkunik, wila' ximahkunik chawach aatinamiit, re' hat 
neenchalik aajosq'iil chikinaah. Eh nee naq'asaj taqe pan kiq'ab' i nixowanik 
kiwach reh chi neekichoparik, neekik'amarik reje pan kitinamiit i nixowanik 
kiwach, atoob' ta najt atoob' ta ma' najt. 

37Xa re' la' noq chopooj chik taqe reje pan tokoom tinamit. Eh xk'ulik-oq 
pankik'ux chi ma' holohik taj i xkian, xkijal-oq wach i kina'ojb'al, xkian-oq kitiij, 
je'-oq wili i xkiq'or: Korik wo' hoq chi xooj mahkunik, eh xqa'an i ma' holohik taj, 
inko'q taqe. 

38Eh xat kinimaj-oq wo' chik chu'nchel kik'ux, chu'nchel i kánima, noq wilkeeb' 
ponoq pan kitinamiit i nixowanik kiwach naa kik'amariik reje wii'. Wila' xkisutej 
chee kiwach chub'aan i kitiij chawach, chi korkiil i ye'aab' wili, aye'em cho keh i 
qamaam qati't, eh chi korkiil i tinamit asik'im wach, eh chi korkiil aapaat wili 
xnuyejaa' chi loq'oomb'al reh ab'ihnaal. 

39Eh re' hat neenab'iraj chee kitiij kopan taxaaj re' wilkaat cho wii'. Eh nee 
nayeew cho keh chib'ih i neenkipahqaaj aweh, nee taqe natoob'eej parukorkiil. 
Re' hat neenakuy i kimahk aatinamiit ximahkunik chawach. 

40WaJaaw i nuDios i nupahqaaj aweh chi chayeew chee naq'awach, eh chab'iraj 
chee kitiij i naa kianam kitiij chupaam i ye'aab' wili. 

41WaJaaw nuDios ti chaloq wi hoq chupaam aa ye'aab' naa awihiik wii', 
awuch'ihil aloq'laj kaxa, re' naa ruwihiik wii' awajaawriik. Eh juneliik ta naq 
neenkireq kolemb'al kiib' taqe i k'amal kib'eeh aj tiij, eh nee ta naq inki req 
rusuqkiil kik'ux ruuk' i ak'axb'al i korik wach kik'ux awuuk'. 

42QaJaaw Dios nee ta tii nayeew cho weh taqe i xnupahqaaj aweh i hin, hin reey i 
xasik' cho nuwach, k'oloq panak'ux i ruketeljiik wach xa a'n awaj kamanoom i 
reey David re' i wajaaw, inki i Salomón. 

2 Cron 7 

1Eh noq xukohlaaj rutiij i reey Salomón xqajik chee q'aaq' pan taxaaj xuk'atib'eej 
taqe chikop xkiq'asaj chi kimayiij,  eh nujik i rupaat i Dios ruum i runimaal i 
ruloq'il i QaJaaw Dios.  

2Eh re' taqe i k'amal kib'eeh aj tiij ma' xkian tee okik chupaam i rupaat i Dios 
ruum xunujisaj ruuk' i ruloq'il. 

3Noq xkilow chu'nchel i aj Israel chi xqajik chee q'aaq' pan taxaaj, eh chi xnujik i 
ruloq'il i Dios chupaam i rupaat jumehq'iil xkixuk'aa' kiib', xkik'utzaa' qohoq i 
kinaah korehtaal xkireq wach ak'al ruuk' i yejaal kiwach. Eh xkiloq'ej i Dios 
xkit'iosej reh k'ih pech xkiq'or chi je' wili. Re' QaJaaw Dios xiik' naah i rotob'il 
quuk' juneliik i ruketelaaj qawach, inki taqe. 

4Eh re' i reey Salomón je' wo' chu'nchel i aj Israel xkiq'asaj i kimayiij chuwach i 
QaJaaw Dios. 

5Re' Salomón xuq'asaj chi mayiij i kiib' ru ka'winaq miil chi b'ooyax, eh jinaj 
siento ruuk' juninaq miil i tentzun. Je' re' i xb'aan noq xuq'asaj pan q'ab' i Dios i 
rupaat i Dios i Salomón ruch'ihil chu'nchel i aj Israel. 

6Re' taqe i k'amal kib'eeh aj tiij wilkeeb' pan kiye'aab' chub'aan i kikamaj. Eh re' 
taqe re' ruyejaam chee reey David chi loq'oomb'al reh i Dios, reh chi xkiq'ojej noq 
xkitz'uyej i tz'uuy je' wili ruq'orom: Re' QaJaaw Dios juneliik i ruyeew chee 
ruk'axb'al chi qanaah, inki taqe, xkian wo' hoq nik' wach i xk'uhtjik keh ruum i 
reey David. Eh re' taqe i k'amal kib'eeh aj tiij peet taqe b'eeh k'ahchi' kixulem i 
kituun, eh chu'nchel i aj Israel pa'alkeeb' ar. 

7Re' reey Salomón xuq'asaj pan q'ab' i Dios i tehlik wilik reje chuwach i rupaat i 
QaJaaw Dios. Eh ar xuk'at taqe i chikop chi mayiij, je' wo' taqe i kixeb'ohiil i 
mayiij reh i k'amb'al iib' panotob'il ruuk' i Dios. Ruum re' i artaal xuyejaa' ruuk' 
q'an ch'ihch' ma' xuk'am ta taqe i k'atoj mayiij, je' wo' taqe i mayiij inye'arik chi 
naq'wach je' wo' taqe i xeb'oh inye'arik chi mayiij. 

8Eh re' reey Salomón xub'an i ninq'iij i ruch'ihil chu'nchel i aj Israel kimolom kiib' 
ar. Konajt xi chalik chupaam i ye'aab' Hamat, eh wilik i xi chalik i nik'ik wii' i nim 
ha' inchalik Egipto, wuquub' q'iij xkian i ninq'iij reh kok' per paat xaq chee' naah. 

9Eh paruwaxaaq q'iij xkimol kiib' re' Salomón xub'an i ninq'iij, eh ruch'ihil 
chu'nchel i aj Israel, eh chuwach i wuquub' q'iij re' re' xuq'asaj pan q'ab' i Dios i 
artaal. Eh chuwach i wuquub' q'iij xkian i ninq'iij reh i kok' perpat xaq chee' naah. 

10Eh chupaam ixib' ru ka'winaq rub'eeh i ruwuuq poh reh i haab' re' re', re' i reey 
Salomón xuchaq taqe reje i tinamit reh chi xiooj pankipaat suq kik'ux, chi ch'iklik 
kik'ux ruum i rotob'il i Dios xub'an parub'ihnaal i David, ruuk' i reey Salomón je' 
wo' kuuk' i rutinamiit Israel. 

Re' QaJaaw Dios wilik i xuyejaa' wach ruuk' i reey Salomón 
(1 Rey 9.1-9) 

11Eh noq re' reey Salomón xukohlaaj ruyejeb'jiik i rupaat i Dios ruch'ihil i paat i 
xub'an wii' i taaq'anik i reh. Eh xuyejaa' wo' hoq nik' nimaal i xukapaaj 
ruyejeb'jiik, xelik korik chuwach. 

12Pan jinaj aq'ab' xuk'uhtaaj cho riib' i QaJaaw Dios chuwach i Salomón, je' wili i 
xq'orarik reh: Re' hin xb'iraj chik atiij, eh xnusik' wach i ye'aab' wili chi ye'aab' 
reh i nupaat naa ruye'ariik wii' i mayiij. 

13Eh wila' re' hin ma' xnuyeew chik chee jab' chinaah i wach ak'al, eh wila' 
xnuyeew q'ab' keh i nimaq chili'l chi neenkisach wach i tik, oon neenutaq'aaj 
chaloq jino'q i runimaal yab'ilaal chinaah i nutinamiit. 

14Eh wila' re' nutinamiit inq'orarik wii' nub'ihnaal xkiloch' kiib' chi nuwach, 
xkian kitiij, wi xinkisik', wixkikanaa' chu'nchel i kiyiib' wach na'ojb'al. Re' hin 
neenb'iraj chee kitiij kopan taxaaj, neenukuy i kimahk, eh neenwesaj i ti' k'axik 
chinaah i kiye'aab'. 

15Re' hin juneliik naawilom, naab'iram i kitiij noq naa kianam kitiij chupaam i 
ye'aab' wili. 

16Ruum re' hin nusik'im wach, nukuxisam i paat wili reh chi naa nuwihiik ayu' chi 
juneliik, eh juneliik naa nucha'jeem, ma' naa ta rusahchiik panuk'ux. 

17Eh re' hat Salomón wila' xa a'n i rukorkiil chi nuwach, je' rukab' i xub'an i David 
awajaaw. Wila' xa a'n chu'nchel i nuq'or aweh, wila' xa a'n i tinutaq'aaj wii', wila' 
xa a'n chu'nchel i ruq'or taqe i nuk'uhb'aal. 

18Re' hin naa nuye'em awajaawriik chi reyil, je' rukab' i nuyejaam cho wach ruuk' 
i David i awajaaw re' noq xnuq'or reh chi je' wili: Re' hat wilik keh awak'uun, 
awiih aamaam, naa kokiik chi reyil chinaah i nutinamiit Israel kinki reh. 

19Eh raj wila' re' taq i hat xinaq'eb' taq chi riij ak'ux, wila' ma' xa a'n taq i 
tinutaq'aaj wii', wila' ma' xa a'n taq i ruq'or taqe i nuk'uhb'aal xnuq'or taq aweh. 
Eh re'-oq chik i tiyoox xtohq'ik taq animam, xtohq'ik taq aloq'em. 

20Re' hin naa taq kaat wesam reje chupaam i ye'aab' nuye'em naq aweh, eh naa 
nuq'eb'em chi riij nuk'ux i nupaat wili i nukuxisam chi naa rulooq'jiik wii' i 
nub'ihnaal, eh naa nukanaam chi xakib'ajb'aal, chi xa kise'lb'aal chu'nchel i 
tinamit. 

21Eh re' nupaat wili xiik' naah holwochiil ink'utinik yu'naak naa nuyo'jib'eem, eh 
chu'nchel i tinamit naakik'iik ilwoq reh naa kiyo'jiik ruum, je' wili i naa kiq'orom: 
¿Chib'ih reet noq je' wili i xub'an i Dios ruuk' i tinamit wili, ruuk' i rupaat wili? 
inko'q taqe. 

22Eh je' wili i chaq'wik naa kianam: Je' re' i xb'aan keh ruum xkiq'eb' chi riij 
kik'ux i Dios xkinimaj chee kimaam kati't, re' x-esanik cho keh i kimaam kati't 
chupaam i tinamit Egipto. Eh re' chik taqe i tiyoox xkikamaneej wach xkiloq'ej, 
ruum aj re', re' Dios xuyeew chee runimaal ti' k'axik wili chikinaah, inko'q taqe, 
inki Dios. 

2 Cron 8 

Ko wilik wo' chik taqe i xuyejaa' i reey Salomón 
(1 Rey 9.10-28) 

1Noq ik'inaq chik i juninaq haab' xuyejaa' wii' i rupaat i QaJaaw Dios i reey 
Salomón ruch'ihil i paat xub'an wii' i taaq'anik i reh. 

2Re' Salomón xuyejaa' wo' chik, chi korik taqe i tinamit xye'arik chi ri'sil i 
rajaawriik ruum i reey Hiram, eh xuyeew taqe chi patinik i aj Israel chupaam taqe 
i tinamit re' re'. 

3Eh re' i Salomón xooj chi q'aq'inik chupaam i tinamit Hamat wilik paruyuq'ul 
Soba, eh xuchop naah. 

4Eh xuyejaa' wo' chik chi korik i tinamit Tadmor ar panchiq yuuq'. Eh xuyejaa' 
wo' chi korik taqe i tinamit inkimol wii' taqe inkik'uxlaaj wii' kiib', ar Hamat. 

5Eh xuyejaa' wo' chi korik i tinamit Bet-horón wilik johtoq taxaaj, je' wo' hoq i 
Bet-horón wilik qohoq panyuuq'. Re' taqe re' koralimaj kiij chi tz'aq. Re' 
kipuertahiil tz'aplik riij chi korik chi ch'ihch'. 

6Eh xuyejaa' wo' chi korik i tinamit Baalat re' molarik wii' i k'uxumb'al kiib', 
xuyejaa' wo' taqe i tinamit wilkeeb' wii' taqe kareta reh q'aq'inik, je' wo' hoq i 
kiwihik wii' taqe i soldado kib'ehik rij kawáyu. Je' re' noq re' Salomón xuyejaa' 
chu'nchel i chib'ih i xraaj ruyejaam Jerusaleem, eh ar Líbano, je' wo' chupaam 
taqe i ye'aab' wilik chi ri'sil i rajaawriik. 

7Eh re' taqe i aj Israel ma' xkuxik ta kikansam taqe aj heteo, aj amorreo, i aj 
ferezeo, i aj heveo, i aj jebuseo. 

8Eh re' reey Salomón xumin taqe pankowlaj kamanik i kiih kimaam xkikanaa' 
kahnoq taqe re', eh je' re' xi kahnik chi jumpech. 

9Xa re' la' re' Salomón ma' xumin ta taqe pankowlaj kamanik i ruch aj Israel xukoj 
la' taqe chi soldado, chi k'amal b'eeh chi kajaaw soldado, chi k'amal taqe rub'eeh i 
kareta, eh chi k'amal kib'eeh taqe i soldado kib'ehik chi riij taqe i kawáyu. 

10Eh kiib' siento ruuk' lajeeb' roxk'ahl taqe i winaq wilik kajaawriik, re' taqe i 
kitaaq'anik chikinaah i ju'jun chi tinamit. 

11Re' Salomón xresaj reje i rehk'een re' i rixq'uun i kireey i aj Egipto chupaam i 
rutinamiit i David ar xuq'asaj reje chupaam i rupaat xuyejaa' i reh. Eh je' wili 
xuq'or: Re' wehk'een ma' ruk'ul ta chi naa ruwihiik chupaam i paat xwihik wii' 
chi reyil chikinaah i aj Israel i David re' i wajaaw, ruum re' i ye'aab' re' re' looq' 
ruum ar xwihik i loq'laj kaxa molik wii' i ruk'uhb'aal i QaJaaw Dios, inki. 

12Re' reey Salomón xuq'asaj i k'atoj mayiij chuwach i QaJaaw Dios chinaah i 
artaal xuyejaa' reje panookb'al reh i rupaat i Dios. 

13Re' i mayiij wili xuq'asaj chupaam taqe i q'iij tz'ihb'amaj rehtaliil chupaam i 
k'uhb'aal ye'ooj reh i Moisés, xuq'asaj i chupaam taqe i hi'limb'al q'iij. Eh noq 
inkininq'ijeej i ak' poh, noq inkik'saj ixib' chi ninq'iij chuwach i haab', noq 
inkininq'ijeej i kaxlanwi'k ma' kojooj ta ch'amb'esb'al reh, eh noq inki a'n ru 
ninq'iij i kok' per paat xaq chee' naah. 

14Re' Salomón xuyejaa' wo' hoq nik' naakokiik' chi kamanik taqe i k'amal kib'eeh 
i aj tiij, je' rukab' i ruq'orom i David i rajaaw, je' wo' taqe i aj Levíta i kitz'uyinik 
noq k'ahchi' rulooq'jiik i Dios, eh chi nkitoob'eej taqe i k'amal b'eeh aj tiij ruuk' i 
ajwaal wach chi b'anarik rajlaal i q'iij. Eh xuyeew wo' taqe pankikamaj i cha'jen 
reh i ju'jun chi puerta, xuyeew wo' taqe pankikamaj je' rukab' i ruq'orom kahnoq 
i reey David raj kamanoom Dios. 

15Je' re' noq re' taqe i k'amal kib'eeh aj tiij taqe i aj Levíta xkian wo' chi korik i 
kikamaj, je' rukab' i ruq'orom kahnoq i David. Eh xkicha'jeej wo' hoq i ye'aab' 
molik wii' i taqe i k'ih taq tz'aaq. 

16Eh re' Salomón xanoq wo' korjinaq wach chu'nchel i kamanik xub'an nik' wach 
noq xuch'ikaa' chee raa' i rupaat i Dios je' wo' chik re' noq xukohlaaj ruyejeb'jiik, 
eh xuyejaa' chi korik i rupaat i Dios. 

17Eh chi riij i re', re' Salomón xooj chupaam taqe i tinamit Ezión-geber, eh Elot 
wilkeeb' chii' palaw paruyuq'ul i Edom. 

18Eh re' reey Hiram xutaq'aaj taqe barco xutaq'aaj wo' taqe reje i xti kichol 
rutz'a'jiik taqe i barco nah palaw, xutaq'aaj wo' taqe reje i kikamanik ruuk' 
kuch'ihil taqe i kikamanik ruuk' i Salomón, eh noq xi ponik ar Ofir xkik'am reje 
ixib' siento ruuk' juninaq kintaal i oro, eh xponik kiq'asaj reh i reey Salomón. 

2 Cron 9 

Re' ixoq xwihik chi reyil, ar Sabá xk'ulik rula'eej i reey Salomón 
(1 Rey 10.1-13) 

1Re' ixoq xwihik chi reyil ar Sabá noq xrib'iraj rib'iral chi re' reey Salomón q'e' 
wilik runa'ojb'al xchalik Jerusaleem xupahqaaj reh taqe i k'ayeew wach q'orik 
naab'al reh mi neeruchaq'weej. Eh yohb'aal wach k'ihaal i rumoso, je' wo' taqe i 
ruchikoop cameyo xihi'qanik cho reh taqe ink'ohnik laj iq'oom yohb'aal wach 
k'ihaal i oro, i holohaq ab'aj xuk'am chaloq. Eh noq xk'uloq ruuk' i reey Salomón 
xupahqaaj reh chu'nchel i nik' nimaal i wilik paruk'ux. 

2Eh re' reey Salomón xuchaq'weej chu'nchel i xupahqaaj ixoq, ma' jino'q chik i 
xupahqaaj chi ma' ta xuchaq'weej. 

3Re' ixoq xwihik chi reyil i Sabá, noq xrilow chi korik chi wilik runa'ojb'al i 
Salomón chi q'e' holohik i paat xuyejaa' i rub'an wii' taaq'anik. 

4Eh noq xrilow i suq atoob' i ruk'uxlaaj wii' riib' i ruyeew nah mexa, eh chi q'e' 
holohaq i kipaat i nimaq kajaawriik kikamanik ruuk'. Noq xrilow chi q'e' holohaq 
i kiso' i kib'anik taaq'anik je' wo' kiso' i raj pooh, je' wo' ruso' inye'wik ruhaa' je' 
wo' taqe i k'atoj mayiij i ruq'asaj parupaat i Dios. Ruum taqe i xrilow re' re' ixoq 
ma' k'isiin ta xsahchik ruk'ux. 

5Re' ixoq reey, je' wili i xuq'or reh i Salomón: Xti korik wo' hoq ixb'iraj cho rib'iral 
panutinamiit chi ma' k'isiin i chib'ih aweh wilik, eh chi xiik' naah ana'ojb'al. 

6Re' hin ma' nunimaj ta naq, ruum aj re' xchalik wilow ruuk' naq'nuwach. Eh 
k'ahchi' nukojom rehtaal chi ni xata naq yejaal i chib'ih aweh kiq'orom rib'iral 
weh, ni xata naq yejaal ana'ojb'al b'iram rib'iral. Xiik' la' naah k'ihaal chuwach i 
b'iram rib'iral. 

7Atoob' naanchikeh chu'nchel i wilkeeb' awuuk'. Atoob' naanchikeh taqe awaj 
kamanoom wili ruum xa eliik k'ahchi' kib'iram aaholohik laj na'ojb'al. 

8Neeta naq inye'arik ruloq'il aaWaJaaw aaDios, ruum xponik chuwach ana'ojb'al 
chi xat rukoj chi reyil chinaah i tinamit Israel. Re' Dios xat rukoj chi reey ruum 
q'e' ruk'ax i rutinamiit Israel ye'b'al rusuqkiil kik'ux chi juneliik. Re' reh xat rukoj 
chi reyil reh chi naa a'nam i taaq'anik parukorkiil, parub'ehel, inki ixoq. 

9Re' ixoq reey xusiij kahnoq reh i reey Salomón k'isiin ma' jinaj siento kintaal i 
oro, eh xiik' naah k'ihaal i holohaq ab'aj xusiij reh. Eh ma' jank'al ta q'iij 
ink'amarik cho reh i reey Salomón chi je' k'ihaal ink'ohnik laj iq'oom xk'amarik 
cho reh ruum ixoq re' re'. 

10Eh re' taqe i kikamanik ruuk' i reey Hiram, taqe i kikamanik ruuk' i reey 
Salomón, re' taqe i xi k'amwik cho reh i oro ar Ofir, ma' k'isiin taqe i holohaq 
chee' sándalo rub'ihnaal, eh wilik wo' taqe i holohaq ab'aj xkik'am chaloq. 

11Re' reey Salomón ruuk' i chee' sándalo xuyejaa' i ixkaleria chi chii' rupaat i 
Dios, i ixkaleria chi chii' i paat i rub'an wii' taaq'anik. Eh ruuk' wo' re' xuyejaa' 
taqe i arpa taqe i k'ahaam kiwach q'ooj inkamanik keh i aj tz'uuy. Eh ma' jank'al 
ta naq inilarik wach i Israel, i ruk'ihaal i chee' sándalo. 

12Re' reey Salomón reh wilik wo' hoq i xusiij reje reh ixoq xwihik chi reyil Sabá. 
Eh xuyeew wo' reh chu'nchel i xupahqaaj, chu'nchel i xraaj, xiik' wo' chik naah 
k'ihaal chuwach i xk'ulik rusiij reh i reey Salomón i reh. Eh xsutinik reje 
parutinamiit ruch'ihil taqe i rumoso. 

Re' Salomón xelik rib'iral chi wilik runa'ojb'al, eh chi wilik rub'ehomal 
(1 Rey 10.14-29 2 Cron 1.14-17) 

13Re' taqe i oro i ruk'ul i reey Salomón chuwach i haab' hoob' siento kintaal 
rahliil. 

14Chi ma' ajlamaj ta haa' i ruk'ul kuuk' i yakool, i ruk'ul kuuk' i aj k'aay, i ruk'ul 
kuuk' chu'nchel i reey wilkeeb' paruyuq'ul i Arabia. Eh je' wo' taqe i wilkeeb' chi 
ajaab'esil chupaam i ju'jun chi tinamit inkik'am wo' chaloq i oro, i plata reh i 
Salomón. 

15Eh ruuk' taqe i oro re' re' xutaq'aaj ruyejeb'jiik i Salomón i kiib' siento chi 
nimaq pulato ch'ihch' inkiko'leej wii' kiib' i soldado. Eh ik'inaq waq'iib' libra 
rahliil i xti manlik oro xuyejaa' wii' i ju'jun. 

16Eh xutaq'aaj wo' chiyejeb'jik ixib' siento chi kok' pulato ch'ihch' inkiko'leej wii' 
kiib' i soldado. Eh ik'inaq waqiib' libra rahliil i ju'jun. Eh xumol taqe chupaam i 
paat i rub'an wii' taaq'anik ch'ahn reh Líbano rub'ihnaal. 

17Re' reey Salomón xutaq'aaj ruyejeb'jiik jinaj i nimlaj tzunaab' ruuk' Marfil, eh 
xuq'or chi xkojarik i koq i xti manlik oro chuwach. 

18Re' tzunaab' waqiib' i ru ixkaleriahiil, re' i ye'aab' reh i rooq re' ruuk' i oro, re' 
reh riij i tzunaab' sutusik, k'ultar chel wilik ye'aab' reh i q'ab'iis. Eh k'ultar chel 
korjinaq i kiib' chi je' kiwii' kaq b'ahlam pa'alkeeb'. 

19Eh chikiwach i waqiib' chi ixkaleria reh korjinaq i kab'laj chi je' kiwii' kaq 
b'ahlam pa'alkeeb', ju'jun chi ju'juntar. Ma' jino'q i tinamit xuyejaa' i nimlaj 
tzunaab' chi je' rukab' i re'. 

20Chu'nchel i kulk inkamanik reh i reey manlik oro, je' wo' taqe i kulk wilik 
chupaam i paat i rub'an wii' taaq'anik ch'ahn reh Líbano rub'ihnaal. Ma' jino'q i 
plata korjinaq wii' ruum ma' k'ih ta tz'aaq' i plata chupaam taqe q'iij noq xwihik 
chi reyil i Salomón. 

21Re' taqe i ru barco i Salomón i rutaq'aaj reje Tarsis rajlaal ixib' haab' ruch'ihil 
taqe i kikamanik ruuk' i reey Hiram inkik'am chaloq i ma' k'isa oro, plata, Marfil. 
Eh inkik'am wo' chaloq taqe i b'aatz' i je' wo' taq i pavoreal. 

22Eh xa re' wo' hoq i reey Salomón xti xiik' naah b'ehomal, eh xti wilik runa'ojb'al 
chikiwach chu'nchel taqe i reey wilkeeb' wach ak'al. 

23Eh chu'nchel i reey wilkeeb' wach ak'al xkaaj naq kilom wach i reey Salomón, 
xkaaj naq kib'iram i runa'ojb'al xye'arik ruum i QaJaaw Dios. 

24Ruum i re' rajlaal haab' kik'ulik ruuk' i reey Salomón wilik ink'ulik kisiij reh. Xa 
chib'ih jariik inkik'am cho reh re' ruuk' taqe i oro, plata korjinaq wii', itz'ihy, 
ink'ohnik laj iq'oom ch'ihch' reh q'aq'inik kawáyu taqe. 

25Re' reey Salomón, wilik kijib' miil i ye'aab' rukawayu, i ye'aab' rukareta, eh 
kab'laj miil i ru soldado kiooj chi riij taqe i kawáyu. Eh wilik taqe i xuk'am reje 
chupaam i ye'aab' ruyejaam chi kiye'aab' i kareta, eh wilik taqe i xukanaa' 
Jerusaleem wilik wii' i reey. 

26Eh re' reey Salomón xa re' wo' reh nim rajaawriik chikinaah i reey wilkeeb' 
chupaam taqe i tinamit wilkeeb' chi chii' i nim ha' Éufrates, imponik kopan 
kitinamiit i aj filisteo, eh xponik kopan ruk'ula'tiil i tinamit Egipto. 

27Re' reey Salomón xiik' naah k'ihaal i plata xumol wach Jerusaleem, xa je' chik 
kituhb'ik ab'aj. Xumol wo' wach i chee' chakaltee' xa je' chik k'ihaal taqe ruche'el 
higo wilkeeb' pantaq ch'ahn wilkeeb' wach k'ixkaab'. 

28Re' taqe rukawayu i reey ar inkik'am cho reh Egipto, ar wo' inkik'am cho reh 
chupaam taqe i k'ih ch'uq chi nimaq tinamit. 

Re' rukimiik i reey Salomón 
(1 Rey 11.41-43) 

29Chu'nchel i xub'an i reey Salomón parutohq'iik chaloq ko parukuxiik wach 
xutz'ihb'aaj rehtaliil paruhuuj i Natán jalal ruq'oral i Dios, je' wo' paruhuuj i 
Ahías jalal ruq'oral i Dios aj pan tinamit Silo. Eh re' Iddo i jalal ruq'oral i Dios 
xq'orarik reh chib'ih i xuk'ul i Jeroboam rak'uun i Nabat. 

30Re' Salomón ka'winaq haab' xwihik chi reyil Jerusaleem, xub'an i taaq'anik 
chikinaah i tinamit Israel. 

31Eh noq xkimik reje i Salomón ar xkimuq'aa' chupaam i rutinamiit i David i 
rajaaw. Eh re' chik i Roboam i rak'uun xokik chi jilow chi reyil. 

2 Cron 10 

Re' taqe i kiib' chi reey xkich'aq chik kiwach i tinamit Israel 
(1 Rey 12.1-24) 

1Re' Roboam xooj Siquem ruum chu'nchel i tinamit Israel xiooj ar chi rupa'ab'jiik 
chi reey. 

2Xa re' la' xunab'eej chee Jeroboam rak'uun i Nabat wilik cho ar Egipto, re' i xooj 
wii' chi patinik noq ximol chi elik chuwach i reey Salomón, noq xrib'iraj i k'ahchi' 
ruk'ulariik xsutinik wo' chik cho Jerusaleem. 

3Eh noq xkitaq'aaj ruk'amariik i Jeroboam chu'nchel i tinamit Israel xiooj chi 
q'orob'jiik i Roboam je' wili xkiq'or reh: 

4Re' awajaaw noq xwihik chi reyil q'e' kow xooj rutaq'aaj, eh q'e' ahl ihq xuyeew 
chi qanaah. Eh re' hat yu'naak inqaaj chi nee naajot'isaj wach i qak'axkiil re' re' 
ma' q'e' ta chik kow nee qoh ataq'aaj, wila' xa a'n i je' re' neeqohkamanik awuuk', 
inki taqe. 

5Eh re' i Roboam je' wili i xuq'or: Hiy taq, k'oloq wo' chik taq ab'iraj weh paroox 
q'iij, inki. Re' taqe tinamit xi sutinik wo' reje. 

6Re' reey Roboam xupahqaaj runa'ojb'al keh taqe i mama' winaq xi kamanik cho 
ruuk' i Salomón noq kok'ahchlik, xupahqaaj keh chi je' wili: ¿Chib'ih i na'ojb'al i 
nayeew taq weh i hat, nik' wach kichaq'weesjiik naa nub'anam i tinamit? 

7Re' keh je' wili i xkiq'or: Wila' re' hat wilkaat chi reyil chikinaah i tinamit, 
parukorkiil, ruuk' holohaq q'orik cha q'oreej taqe. Re' keh juneliik neekikamanik 
awuuk', inki taqe. 

8Xa re' la', re' i Roboam ma' xunimaj taj i xq'orarik reh kuum i mama' winaq. Xooj 
wo' rupahqaaj runa'ojb'al kuuk' taqe i k'ijool, junk'iih taqe ruuk' wilkeeb' chi 
kamanik ruuk'. 

9Xupahqaaj keh chi je' wili: ¿Chib'ih i na'ojb'al nayeew taq i weh i hat nik' wach 
kichaqweesjiik naa nub'anam taqe i tinamit k'ahchi' kipahqanik weh chi naa 
nujot'isam wach i kik'axkiil xye'arik kahnoq wach kinaah ruum i wajaaw? inki. 

10Re' taqe i k'ijool junk'iih ruuk', je' wili ruch'aqweesjiik xkian: Re' taqe i tinamit 
kipahqanik aweh chi naa ajot'isam wach i kik'axkiil xkanab'jik wach kinaah ruum 
aawajaaw, je' wili kichaq'weesjiik cha a'n: Wila' re' wajaaw kow xtaaq'anik taq 
cha naah noq inaq'or, re' hin q'e' wo' chik kow naa nutaaq'aniik taq cha naah 
chuwach i reh. 

11Wila' re' wajaaw q'e' ahl i ihq xuyeew taq cha naah noq inaq'or, re' hin q'e' wo' 
chi ahl i ihq naa nuye'em taq cha naah. Re' wajaaw xa tz'uhuum taq xukoj aweh, 
eh re' hin ch'ihch' panju' i tz'uhuum naa nukojom taq aweh, tiko'q keh, inki taqe. 

12Eh paroox q'iij, re' taqe tinamit kuch'ihil i Jeroboam xiooj wo' chik k'oloq ruuk' i 
reey Roboám, ruum xuq'or wo' keh chi paroox q'iij wo' chik naa kojiik k'oloq 
ruuk'. 

13Re' reey Roboám kow taqe xuq'oreej i tinamit ma' xub'an taj i xq'orarik reh 
kuum i mama' winaq. 

14Xuq'or wo' keh i tinamit i xq'orarik reh kuum taqe i k'ijool je' wili i xuq'or keh: 
Wila' naq'or taq chi ahl i ihq xuyeew taq kahnoq cha naah i wajaaw, re' hin q'e' 
chik ahl i ihq naa nuye'em taq cha naah. Re' wajaaw xatz'uhuum chi je' re' xat 
ruyeew taq wii' chi tz'uhuum, re' hin ch'ihch' panju' i tz'uhuum naa nukojom taq 
aweh, inki. 

15Re' reey Roboám ma' xunimaj taj i xq'orarik reh kuum i tinamit, ruum re' wo' 
QaJaaw Dios xyej-anik cho wach chi je' re' i xk'ularik. Reh chi xooj eloq wach i 
ruq'orom chee QaJaaw Dios reh i Jeroboam rak'uun i Nabat, re' i xq'orarik reh 
ruum i QaJaaw ruuk' chii' i Ahías jalal ruq'oral i Dios aj ar Silo. 

16Noq xkilow i tinamit Israel chi ma' xunimaj taj i reey Roboam i xkiq'or, je' wili i 
xkiq'or reh: ¿Chib'ih inqak'ax i hoj ruuk' i riih rumaam David rak'uun i Isaí? Re' 
hoj ma' xtaj i chib'ih jariik ruyeew qeh. Re' hoj naa qilom qiib' chi qib'il qiib', re' 

hat Roboam tikahnoq chi reyil chikinaah i riih rumaam David, inki taqe reh. Eh 
chu'nchel i aj Israel xi sutinik reje pan kiye'aab'. 

17Je' aj re' noq re' Roboam xa chikinaah i aj Israel wilkeeb' Judá xkahnik chi reyil. 

18Re' reey Roboam xutaq'aaj reje i Adoram re' pab'amaj chi kilariik taqe i minooj 
pankowlaj kamanik. Xa re' la' re' Adoram re' re' xkanteesjik chi ab'aj kuum i aj 
Israel. Ruum i re', re' Roboam xjohtik reje parukareta xumol chi elik xooj 
Jerusaleem. 

19Je' aj re' noq re' taqe i aj Israel xkesaj kiib' chi jumpech chi ri'sil i rajaawriik i 
riih rumaam David. 

2 Cron 11 

1Noq xponik i reey Roboam Jerusaleem xumol kiwach i jinaj siento miil ruuk' 
kajwinaq miil chi soldado re' taqe i riih rumaam Judá. Eh re' taqe i riih rumaam 
Benjamín, reh chi naa kojiik q'aq'ineel kuuk' i kuch aj Israel reh naq chi naa wo' 
chik rukahniik chi reyil chikinaah i aj Israel i Roboam. 

2Xa re' la' re' i QaJaaw Dios xuq'oreej chee Semaías i raj kamanoom je' wili i 
xuq'or reh: 

3Re' hat cha q'oreej i Roboam rak'uun i Salomón i wilik chi reyil chikinaah i aj 
Judá, eh cha q'oreej taqe i riih rumaam Judá, chu'nchel i aj Israel wilkeeb', je' wo' 
taqe i wilkeeb' Benjamín. 

4Chaq'or keh, chi re' hin i ki Dios kinq'orik reh chi maa kiooj q'aq'ineel kuuk' i 
kuch aj Israel kisutinoq reje pankipaat. Ruum re' hin je' re' i nuyejaam wach, 
tiko'q keh, inki Dios. Eh noq xkib'iraj chi je' re' xuq'or i QaJaaw Dios xi sutinik wo' 
reje pankipaat ma' xiooj ta wo' q'aq'ineel ruuk' i Jeroboam. 

Re' i reliik korik i Roboam 

5Re' Roboam xwihik ar Jerusaleem k'ih i tinamit xukotej riij chi koraal tz'aq 
ko'lb'al riib' ar Judá. 

6Re' Belén, Elam, Tecoa, 

7Bet-sur, Soco, Adulam, 

8Gat, Maresá, Zif, 

9Adoraim, Laquis, Azeca, 

10Zora, Ajalón, Hebrón. Re' taqe i tinamit wili xukotej riij chi tz'aq chupaam i 
kiyuq'ul i aj Judá, i aj Benjamín. 

11Eh xuyejaa' wo' chi korik taqe i paat inkiko'leej wii' kiib', eh xuyeew taqe ar i 
kajaaw soldado, xuyeew ar taqe i k'uxumb'al iib' re' taqe wi'k, aseite, i riis uuva. 

12Eh chupaam taqe i tinamit re' re' xuyeew taqe i pulato ch'ihch', je' wo' taqe i 
q'as kiju' ch'ihch'. Re' i reey Roboam xuyejaa' taqe chi korik, i tinamit wilkeeb' ar 
Judá, i aj Benjamín, eh xi kahnik chi ri'sil i rajaawriik. 

13Eh re' taqe i k'amal kib'eeh aj tiij, eh taqe i aj Levíta wilkeeb' Israel xchalik 
kimol kiib' ruuk' i reey. 

14Re' taqe i aj Levíta xkikanaa' i kiye'aab', je' wo' hoq i chib'ih keh xi chalik Judá, 
eh Jerusaleem ruum re' reey Jeroboam ruch'ihil taqe i rak'uun x-esanik cho keh 
chi rub'anariik i rukamaj i QaJaaw Dios. 

15Re' i Jeroboam xupab'aa' taqe i k'amal kib'eeh aj tiij kikamanik chikiwach taqe i 
tiyoox wilkeeb' nah taq yuuq'. Re' inkiloq'ej wii' taqe i ma' tob'laj uxlab'al je' wo' 
taqe i kok' imas wakax tiyoox. 

16Eh re' taqe i kiye'em kik'ux chi looq'jiik i Dios paruyuq'ul i Israel xi chalik 
Jerusaleem chuq'ahteesjiik i kik'atoj mayiij chuwach i Dios, je' wo' rukab' i xkian i 
kimaam kati't. 

17Eh chuwach i ixib' haab' xkiyeew rukowiil ruk'ux i Roboam rak'uun i Salomón 
noq wilik chi reyil Judá. Ruum ixib' haab' xub'an i holohik laj na'ojb'al, je' rukab' i 
xub'an i David, je' rukab' i xub'an Salomón noq xi wihik cho chi reyil. 

18Re' Roboam xuk'am chi rehk'een i Mahalat, rixq'uun i Jerimot. Re' i Jerimot 
rak'uun i David ruuk' i Abigail. Re' i Abigail re' re' rixq'uun i Eliab, re' i rak'uun i 
Isaí. 

19Re' i Roboam ixib' i rak'uun xwihik ruuk' i Mahalat, je' wili kib'ihnaal: Jeús, 
Semarías, Zaham. 

20Chi riij i re' xuk'am chi rehk'een i Maaca, rixq'uun i Absalón, kijib' i rak'uun 
xwihik ruuk' je' wili i kib'ihnaal: Abías, Atai, Ziza, Selomit. 

21Re' Roboam ma' k'isiin ta xuk'ax i Maaca chikiwach taqe i junch'uq chik chi 
rehk'een i chuwach taqe i xa rixooq. Ruum re' reh waxaqlaj i xti manlik rehk'een 
xwihik, eh oxk'ahl i xa rixooq, waxiqiib' ru ka'winaq i rak'uun xwihik, eh oxk'ahl i 
rixq'uun xwihik. 

22Re' Roboam re' i Abías i rak'uun xwihik ruuk' i Maaca, xukoj chi k'amal kib'eeh 
taqe i rak'uun i ju'jun ch'uq, ruum xraaj naq rukojom chi reey i rak'uun re' re'. 

23Re' Roboam xwihik runa'ojb'al, ruum xupuhkaaj taqe i rak'uun rixq'uun 
chupaam i tinamit i wilik koraal tz'aq chikiij i wilkeeb' wii' i riih rumaam i Judá, 
je' wo' chupaam i kiye'aab' taqe i riih rumaam Benjamín. Eh ma' k'isiin i chib'ih 
keh xuyeew, eh k'ih i kehk'een xuyeew. 

2 Cron 12 

Re' Sisac kireey i aj Egipto xuchop naah i tinamit Judá 

(1 Rey 14.21-31) 

1Noq re' Roboam xrik'raaj chi kow chik riib' chi reyil xukanaa' rub'aan i ruq'or i 
ruk'uhb'aal i QaJaaw Dios. Eh je' wo' re' xkian chu'nchel i aj Israel. 

2Ruum chi xkikanaa' runimjiik i ruk'uhb'aal i Dios, re' Sisac kireey i aj Egipto 
xchalik chi q'aq'inik chinaah i tinamit Jerusaleem, re' noq ho'oob' chik haab' 
rokiik chi reyil i Roboam ar Jerusaleem. 

3Re' i Sisac xuk'am chaloq jinaj miil ruuk' kiib' siento chi kareta reh q'aq'inik, eh 
oxk'ahl miil taqe i soldado kib'ehik rij kawáyu. Eh k'ih taqe i xa chi kooq kib'ehik, 
wilik taqe i aj Egipto, taqe i aj Libia, taqe i aj Suquienos, taqe i aj etiope ma' xata 
ajlamaj taqe. 

4Eh jumehq'iil xkichop naah i tinamit wilkeeb' paruyuq'ul i Judá, re' kotimaj kiij 
chi koraal tz'aq, korehtaal xi ponik Jerusaleem. 

5Re' i Semaías jalal ruq'oral i Dios xooj ruuk' i reey Roboam kuuk' i k'amal 
kib'eeh i aj Israel kimolom kiib' Jerusaleem ruum chi k'ahchi' naq chik rub'aan 
keh ruum i Sisac. Re' Semaías, je' wili xuq'or keh: Re' QaJaaw Dios je' wili xuq'or: 
Ruum chi xinaq'eb' taq chi riij ak'ux re' hin xat nukanaa' taq pan q'ab' i Sisac, inki. 

6Re' reey Roboam ruch'ihil taqe i k'amal kib'eeh i aj Israel, xkiloch' kiib' je' wili 
xkiq'or: Re' QaJaaw Dios xti rub'ehel i rub'an, inki taqe. 

7Eh noq xrilow i QaJaaw Dios chi xkiloch' kiib' xuq'oreej wo' chik i Semaías i jalal 
ruq'oral je' wili i xuq'or reh: Re' keh xkiloch' kiib' ruum aj re' ma' naa ta 
nusacham kiwach naa la' nuko'leem taqe chi jumehq'iil ma' naa ta wik'sam i 
nujosq'iil chikinaah i aj Jerusaleem ma' naa ta nuye'em q'ab' chi naa rusachariik 
kiwach ruum i Sisac. 

8Xa re' la' naa kikahniik chi ri'sil i rajaawriik, reh chi neenkikoj rehtaal chi ma' 
elik ta wach i nunimjiik i hin ruuk' i kinimjiik taqe i kireey i tokoom tinamit. 

9Eh re' i Sisac i kireey i aj Egipto xooj wo' chi q'aq'inik Jerusaleem xrehchaaj taqe 
i k'ih taq tz'aaq wilkeeb' chupaam i rupaat i Dios, i wilkeeb' chupaam i paat i 
rub'an wii' taaq'anik i reey, xuk'am taqe i pulato ch'ihch' oro ko'lb'al kiib' taqe i 
soldado re' xuyejaa' kahnoq i Salomón. 

10Eh re' reey Roboam xuyejaa' jilow taqe i nimaq pulato ch'ihch' re' re' chi q'an 
ch'ihch', xukoj taqe chi cha'jen reh k'amal kib'eeh i wilkeeb' chi cha'jinik pantaq 
ookb'al reh i rupaat i reey. 

11Eh jarpech inooj i reey parupaat i Dios re' taqe i aj cha'joom inkik'am reje i 
pulato ch'ihch', noq kisutinik chaloq inkik'am wo' chik chaloq inkiyeew wo' chik 
pan kiye'aab' taqe i aj cha'joom. 

12Ruum chi xuloch' riib' i reey Roboam xik'ik i rujosq'iil i QaJaaw Dios, ma' xkuxik 
ta rusacham kiwach. Eh xtohq'ik ruhiliik wach i ti' k'axik Judá. 

13Re' Roboam xwihik ruman i rajaawriik chi reyil Jerusaleem. Eh jinaj roxk'ahl 
haab' i wilik reh, eh noq xokik chi reyil wuqlaj haab' xwihik chi reyil Jerusaleem, 
re' i tinamit xusik' wach i QaJaaw Dios chi kixilak chu'nchel i ruch'uhqaal i 
tinamit Israel, reh chi xlooq'jik i rub'ihnaal. Re' Roboam, Naama rub'ihnaal i 
rutuut aj ar Amón. 

14Re' i reey Roboam ma' holohik taj i runa'ojb'al xub'an ruum ma' xusik' taj i 
QaJaaw Dios chu'nchel ruk'ux. 

15Eh chu'nchel i xub'an i Roboam noq xutoq'aa' cho reyil, eh korehtaal xelik chi 
reyil tz'ihb'amaj rehtaliil paruhuuj i Semaías jalal ruq'oral i Dios, je' wo' chupaam 
i ruhuuj i Iddo jalal ruq'oral i Dios, ar wo' tz'ihb'amaj i kib'ihnaal i ju'jun chi 
patineel. Re' i reey Roboam i rajlaal q'iij xub'an i q'aq'inik ruuk' i reey Jeroboam. 

16Re' reey Roboam xponik i q'iij noq xkimik reje, ar xkimuq'aa' chupaam i ye'aab' 
xkimuq'aa' wii' i rumaam rati't, chupaam i rutinamiit i David. Re' chik i Abiam i 
rak'uun xokik chi jilow chi reyil. 

2 Cron 13 

Re' noq xokik i Abiam chi reyil Judá 
(1 Rey 15.1-7) 

1Noq waxaqlaj chik haab' rokiik chi reyil Jeroboam rak'uun i Nabat chinaah i 
tinamit Israel, re' Abiam xokik chi reyil ar Judá. 

2Eh re' i Abiam ixib' haab' xwihik chi reyil Jerusaleem Micaías rub'ihnaal i rutuut 
rixq'uun i Uriel aj ar Gabaón. Re' i Abiam xkian i q'aq'inik chikiwach ruuk' i reey 
Jeroboam. 

3Re' i Abiam kijib' siento miil taqe i ru soldado, sik'ooj kiwach kow kiib' noq 
xutoq'aa' q'aq'inik. Eh re' i Jeroboam reh waxiqiib' siento miil i ru soldado sik'ooj 
kiwach kow kiib' noq xutoq'aa' q'aq'inik ruuk'. 

4Eh re' i reey Abiam xooj rupab'aa' riib' chinaah i yuuq' rax chee' wach 
Zemaraim, wilik paruyuq'ul i Efraín, eh kow xuk'er reje chii' chi je' wili: Re' hat 
Jeroboam, je' wo' chawunchelaal taq i hat aj Israel. 

5¿Mi ma' aweht'al taq re' i hat chi re' i QaJaaw i qaDios i hoj, hoj aj Israel xuyeew 
rajaawriik chi reyil i David. Eh chi xq'orarik reh chi re' i rak'uun i riih rumaam 
naa kiwihiik chi reyil chi juneliik chinaah i Israel, re' i ruyejaam wach i QaJaaw 
Dios? 

6Xa re' la' re' Jeroboam rak'uun i Nabat raj kamanoom chee Salomón, rak'uun i 
David, xukaq wachej i ru reey. 

7Eh xkimol kiib' i winaq ruuk' i xama' xta kiokik wii', yiib' wach kina'ojb'al, 
xkiq'at wach i reey Roboam, ruum re' reh kok'ijool naq komajaa' ta naq kow 

ruk'ux, komajaa' ta naq chih runa'ojb'al, ruum i re' ma' xub'an ta ruko'ljiik riib' 
chikiwach. 

8Eh re' taq i hat yu'naak inawaaj taq q'aq'inik kuuk' i riih rumaam David, re' taqe 
i sik'ooj kiwach ruum i QaJaaw Dios chi naa kiwihiik chi taaq'anik xa ruum chi re' 
taq i hat xiik' taq naah ak'ihaal. Eh xa ruum chi wilik taq awuuk' taqe i kok' imas 
wakax tiyoox, re' taqe i xuyejaa' taq chi aadios i reey Jeroboam. 

9¿Mi ma' xawesaj taq cho re' i hat i k'amal kib'eeh aj tiij, re' taqe riih rumaam 
Aarón, taqe i riih rumaam Leví i kikamanik chuwach i QaJaaw Dios? ¿Mi ma' 
tokoom chik re' taqe i k'amal kib'eeh aj tiij taq xapab'aa' reh chi ruk'am cho chi 
rumayiij jinaj i k'isa imas wakax, i wuquub' chi q'ina' laj imas tentzun reh chi nee 
kikamanik chikiwach taq aa tiyoox i ma' re' ta wo' taqe Dios? 

10Eh re' qaDios i hoj re' wo' hoq i xti k'achlik Dios, ma' qakanaam ta runimjiik. Re' 
taqe i k'amal kib'eeh aj tiij kikamanik chuwach, re' taqe i riih rumaam Aarón. Eh 
re' intowik keh parukamaj i Dios, re' taqe i riih rumaam i Leví. 

11Re' keh rajlaal wahq'eq, rajlaal xq'eq kiq'asaj i k'atoj mayiij chuwach i QaJaaw 
Dios, je' wo' hoq ink'ohnik laj insensia. Eh inki yeew wo' nah mexa i kaxlanwi'k 
inkiq'asaj chuwach i QaJaaw Dios. Eh rajlaal xq'eq kiqop i saqumb'al chinaah i 
ye'aab' kantela oro korjinaq wii' ruum re' hoj ma' qakanaam ta rub'aan aha' wilik 
i ruq'orom i QaJaaw Dios. Eh re' taq i hat xaq'eb' taq chi riij ak'ux. 

12Re' taq i hat chakoj taq rehtaal chi re' i QaJaaw Dios wilik quuk' i hoj, re' reh i 
k'amwik qab'eeh. Eh re' taqe i k'amal kib'eeh aj tiij kiyejaam chik kiib' chi 
ruxuljiik taqe i tuun rehtaliil chi naa qatoq'aam q'aq'inik taq awuuk'. Re' taq i hat 
aj Israel ma' ruk'ul taj chi nee taq inatoq'aa' q'aq'inik ruuk' i ki Dios taq aamaam 
awati't, ruum ma' nee ta taq ti elik korik, inki reey Abiam. 

13Eh re' reey Jeroboam rutaq'aam naq chik taqe i ru soldado chi riij taqe i tinamit 
wilkeeb' wii' i aj Judá. Wilik i soldado xchalik chikiij, wilik i xchalik chikiwach chi 
q'aq'inik kuuk'. 

14Eh noq xitz'ehtanik reje i aj Judá xkikoj rehtaal chi wilik i ki soldado i aj Israel 
xchalik chikiij, xchalik chikiwach chi q'aq'inik kuuk' xkiq'o'reej i QaJaaw Dios, eh 
re' taqe i k'amal kib'eeh aj tiij xkixulej taqe i tuun. 

15Eh noq re' taqe i aj Judá xkik'er kichii' chi kow noq xi okik chi q'aq'inik re' 
QaJaaw Dios xuq'asaj i reey Jeroboam taqe i aj Israel pan q'ab' i reey Abiam, eh 
pan kiq'ab' i aj Judá. 

16Re' taqe i aj Israel xkimol chi elik ruum re' i QaJaaw Dios xuq'asaj taqe pan 
kiq'ab' i aj Judá. 

17Re' i reey Abiam ruch'ihil taqe i ru soldado ma' k'isa kaansanik xkian, hoob' 
siento miil taqe i ki soldado i aj Israel sik'ooj kiwach xkikansaj. 

18Je' re' noq re' taqe i aj Israel xqahteesjik i kajaawriik chupaam taqe i q'iij re' re'. 
Eh re' taqe i aj Judá xi elik korik ruuk' i q'aq'inik ruum xkipahqaaj kitoob'jiik 
ruuk' i Dios, i ki Dios kimaam kati't. 

19Re' i reey Abiam xuq'at wach i reey Jeroboam korehtaal xuq'uch reh taqe i 
tinamit ruchopom naah je' wili i kib'ihnaal: Bet-el, Jesana Efraín, haa' taqe i kok' 
ye'aab' wilkeeb' chi kijunsuut i tinamit re' re'. 

20Eh re' i Jeroboam ma' xwihik ta chik rajaawriik nik' najtiil xk'acharik i Abiam. 
Eh re' Jeroboam xye'arik i ti' k'axik chinaah ruum i QaJaaw Dios, eh xkimik reje. 

21Eh re' i reey Abiam xureq ruman i rajaawriik kajlaj i rixoqil xwihik, eh kiib' ru 
ka'winaq i rak'uun xwihik, eh waqlaj i rixq'uun xwihik. 

22Eh chu'nchel i xub'an i xuq'or noq xwihik chi reyil i Abiam tz'ihb'amaj rehtalil 
chupaam i ruhuuj xutz'ihb'aaj i Iddo jalal ruq'oral i Dios. 

2 Cron 14 

Re' noq xokik i Asa chi reyil Judá 
(1 Rey 15.8-12) 

1Re' i Abiam xkimik reje xkimuq'aa' chupaam i ye'aab' xkimuq'aa' wii' taqe i 
rumaam rati't, i parutinamiit i David. Eh re' chik i Asa i rak'uun xokik chi reyil 
Judá chi jilow. Noq wilik chi reyil i Asa lajeeb' haab' xwihik i suq kiil k'uxliis 
chupaam i tinamit. 

2Re' i Asa re' i holohik laj na'ojb'al, re' i rub'ehel xub'an chuwach i QaJaaw Dios. 

3Ruum re' reh xresaj taqe i artaal inlooq'jik wii' i tiyoox, eh xupaxej taqe i tiyoox 
wilkeeb' chinaah taqe inajt kinaah yuuq', xupaxej wo' taqe i tiyoox rujalwaach i 
Asera. 

4Eh xuq'or wo' keh i aj Judá chi naa kisik'im i Dios re' ki Dios i kimaam kati't chi 
naa kinimam chi korik i kitaq'ab'jik wii' je' wo' hoq chu'nchel i ruq'or i k'uhb'aal. 

5Eh resaj wo' chupaam taqe i tinamit wilkeeb' paruyuq'ul i Judá taqe i ye'aab' 
tiyoox wilkeeb' chinaah taqe inajt kinaah yuuq', je' wo' taqe i artaal inkik'at wii' i 
insiensia chikiwach i tiyoox. 

6Eh re' i reey Asa ruum chi wilik suq kiil k'uxliis Judá ma' awach taj i xchalik chi 
q'aq'inik kuuk' chupaam taqe i haab' re' re' xuyejaa' taqe i tinamit xukotej pan 
koraal tz'aq ko'lb'al iib'. 

7Je' wili i xuq'or keh i aj Judá: Qakoj koraal tz'aq chikiij taqe i tinamit wili, 
qayejaa' taqe inajt kinaah tz'aq chi junsuut i qayejaa' taqe chi korik i ru puertahiil 
qakoj nimaq ch'ihch' chi tz'apb'al riij, ruum yu'naak kopan qaq'ab' wilik i tinamit 
wili. Ruum wo' hoq chi xqasik' i QaJaaw Dios re' reh xooj rukoj pansuqkiil k'uxliis 

kuuk' taqe i wilkeeb' chi qajunsuut, inki. Ruum aj re' xi elik korik noq xkiyejaa' 
taqe re'. 

8Re' reey Asa ixib' siento miil taqe i ru soldado re' ruuk' taqe i riih rumaam Judá 
wilik kinimaq pulato ch'ihch' ko'lb'al iib' i wilik wo' kiq'as ju' ch'ihch'. Eh kiib' 
siento ruuk' kajwinaq miil taqe i ru soldado re' taqe i riih rumaam i Benjamín, 
chu'nchel i wilik kiflecha, wilik wo' kikareta. Re' taqe i soldado re' re' kow kiib' 
chi q'aq'inik. 

9Eh xchalik i Zera aj Etiopía chi q'aq'inik kuuk' xk'uloq pan tinamit Maresá, 
xuk'am cho chi riij i jinaj miyón chi soldado, eh ixib' siento i rukareta reh 
q'aq'inik. 

10Re' reey Asa ruch'ihil taqe i ru soldado xooj chi kulb'ejiik wach k'ixkaab' Sefata 
wilik ma' najt ta ruuk' i Maresá. 

11Re' i Asa xuq'oreej i Dios je' wili i xuq'or: QaJaaw Dios, re' hat ma' xtaj i tokoom 
rilariik i na a'n nik' wach noq i naa tob'eej i kow ruk'ux, je' wo' re' rutoob'jiik i na 
a'n i ma' kow ta ruk'ux. Je' re' noq i nupahqaaj aweh QaJaaw Dios chi qoh 
atoob'eej tii, ruum awuuk' i hat qaye'em qak'ux. Eh panab'ihnaal xchalik 
qak'ulb'ilej taqe i ruk'ihaal soldado wili, eh qeht'al noq re' hat, hat qaDios ma' 
jino'q i winaq neenq'atwik awach. 

12Je' aj re' noq re' i QaJaaw Dios xutoob'eej i reey Asa ruch'ihil taqe i aj Judá, 
ruum i re' xkian reh taqe i aj Etiopía, ruum i re' xkimol chi elik i aj Etiopía. 

13Eh re' reey Asa ruch'ihil taqe i ru soldado xkajimaj reje korehtaal xi ponik 
Gerar. Eh xama' inkikuy ta chik i aj Etiopía chu'nchel kuxik rusachariik kiwach 
ruum i QaJaaw Dios, eh kuum taqe i ki soldado i aj Judá. Chupaam i q'aq'inik re' 
re' yohb'aal wach i chib'ih jariik xkiq'uch keh i aj ixowaal re' re'. 

14Eh re' taqe i ki soldado i aj Judá xiooj chi q'aq'inik chupaam taqe i tinamit 
wilkeeb' chi junsuut i tinamit Gerar, eh ma' k'isiin ta xye'arik kiyo'jiik ruum i 
QaJaaw Dios. Re' taqe i aj Judá xkik'am taqe i xa chib'ih jariik i k'ih taq tz'aaq 
xkireq chupaam taqe i tinamit re' re'. 

15Eh re' taqe i ki soldado i aj Judá xkian q'aq'inik kuuk' i wilik kichikoop, ma' 
k'isiin taqe i tentzun, ma' k'isiin taqe i cameyo xkichop naah. Chi riij i re' xi 
sutinik wo' chik cho Jerusaleem. 

2 Cron 15 

Re' reey Asa xresaj taqe i xatz'aqoj tiyoox 
(1 Rey 15.13-15) 

1Re' Azarías rak'uun i Obed xokik i Santolaj Uxlab'al paránima. 

2Xchalik rik'ul i reey Asa je' wili i xuq'or reh: Chab'iraj i naa nuq'orom aweh i hat 
Asa, taq i hat i riih rumaam Judá, taq i hat riih rumaam Benjamín. Re' QaJaaw 

Dios neen wihik awuuk' taq i hat, wila' re' taq i hat xat wihik taq ruuk' i reh. Eh 
wila' xasik' taq i Dios i hat nee taq inareq, wila' xakanaa' taq i hat nee wo' taq 
tirukanaa' i reh. 

3Re' taqe i aj Israel najt xi kahnik chi ma' re' taj i k'achlik Dios xkiloq'ej, eh chi ma' 
xta k'amal b'eeh aj tiij chi intijinik keh, eh ma' awach ta chik inq'orik keh i 
k'uhb'aal. 

4Xa re' la' noq xchalik i ti' k'axik chikinaah i aj Israel re' re', xtohq'ik wo' chik 
kinimam i Dios, re' wo' hoq i ki Dios, eh xkisik' wo' chik re' reh xuyeew wo' q'ab' 
chi xkireq. 

5Eh chupaam taqe i q'iij re' re' ma' awach ta naq i nelik inokik xa chi je' wili 
chupaam taqe i tinamit, ruum ma' k'isiin naq i ti' k'axik chupaam taqe i tinamit. 

6Re' taqe i tinamit k'ahchi' naq kikansam kiib' re' ju'jun seht chi tinamit k'ul naq 
k'ahchi' kisacham kiwach xama' kireq ta naq chi riij inki a'n ruum re' Dios 
xye'wik chee ma' k'isa ti' k'axik chikinaah. 

7Eh re' taq i hat maayoj taq ak'ux cha chop la' taq ak'ux, ruum re' akamaj k'ahchi' 
taq kaat wilik taq akooch naa ak'ulum chi riij, inki Azarías. 

8Eh noq xrib'iraj reey Asa i xuq'or i Azarías rak'uun i Obed jalal ruq'oral i Dios 
xkowjik ruk'ux, kuxik resam taqe i yiib' kiwach tiyoox wilkeeb' chupaam 
chu'nchel i ye'aab' Judá, i wilkeeb' pan kiye'aab' i Benjamín. Eh je' wo' taqe i 
wilkeeb' chupaam i ye'aab' Efrín raxchee' wach re' i xuchop naah. Eh xuyejaa' wo' 
chik chi korik i ru artaal i QaJaaw Dios wilik reje pantehlik chi riij i rupaat i Dios. 

9Chi riij i re' xumol kiwach i riih rumaam Judá, je' wo' taqe i riih rumaam 
Benjamín, eh je' wo' hoq i riih rumaam i Efraín. Eh xumol wo' kiwach i riih 
rumaam Manasés, je' wo' hoq i riih rumaam Simeón wilkeeb' ar ruuk', ruum ma' 
k'isiin taqe i aj Israel xi q'ahxik reje ruuk' i Asa noq xkilow chi re' i QaJaaw Dios 
wilik ruuk'. 

10Xkimol kiib' Jerusaleem paroox poh reh i ruho'lajuuj haab' rokiik chi reyil Judá i 
Asa. 

11Eh chupaam i q'iij re' re' wuquub' siento i b'ooyax xkiq'asaj chi kimayiij 
chuwach i QaJaaw Dios, eh wuquub' miil i tentzun, re' ruuk' taqe i xkiq'uch cho 
panq'aq'inik keh i aj ixowaal. 

12Eh kiyejaa' wach chi kunchelaal chi naa kisik'im chu'nchel kik'ux i Dios, re' ki 
Dios kimaam kati't. 

13Eh xkiyejaa' wo' wach chi awach i ma' xusik' i Dios i qaDios i hoj, hoj aj Israel 
atoob' ta winaq, atoob' ta ixoq, chi nimaq chi kok' taq i ruk'ul chi naa rukimiik. 

14Eh xkiq'or i xti korik reh QaJaaw Dios k'erlik kichii' ruum i rusuqkiil kik'ux, 
xkixulej i tuun xkixulej i ruk'aa' kaprax. 

15Chu'nchel i aj Judá xsuuqb'ik kik'ux ruum chu'nchel kik'ux xkiq'or i xti korik. Eh 
xti xchalik pankik'ux chi xkisik' i QaJaaw Dios, eh re' reh xuyeew wo' q'ab' keh chi 
xkireq, xukoj taqe pansuqkiil kuuk' i wilkeeb' chi kijunsuut. 

16Re' i reey Asa xresaj wo' rajaawriik chi reyil i Maaca i rutuut, ruum xuyejaa' 
jinaj i tiyoox Asera. Re' Asa xresaj reje i tiyoox re' re' xutoqib'eej, xuk'at chi chii' i 
ha' Cedrón. 

17Atoob' ta re' Asa ma' resaj ta chu'nchel i paat inkiloq'ej wii' i tiyoox chinaah 
taqe inajt kinaah yuuq'. Re' Asa xk'acharik chi korik wach ruk'ux chuwach i 
QaJaaw Dios. 

18Eh xuyeew wo' chik parupaat i QaJaaw Dios inkamanik ar re' ruuk' taqe xa 
chib'ih jariik oro, plata korjinaq wii'. Re' taqe i xuq'asaj ree Dios i raJaaw, je' wo' 
taqe i xuq'asaj i reh. 

19Eh ma' xwihik ta q'aq'inik korehtaal xponik ho'lajuuj ru ka'winaq haab' rokiik 
chi reyil i Asa. 

2 Cron 16 

Re' reey Asa ruch'ihil i reey Baasa k'ul xkian i q'aq'inik chikiwach 
(1 Rey 15.16-22) 

1Noq waqlaj ru ka'winaq haab' chik rokiik chi reyil Judá i Asa. Re' i Baasa kireey i 
aj Israel xooj chi q'aq'inik kuuk' i aj Judá xukolareej riij i tinamit Ramá, reh chi 
ma' awach ta i nelik, inokik ruuk' i Asa kireey i aj Judá. 

2Je' aj re' noq re' reey Asa xresaj taqe chaloq i oro, plata molik chupaam i rupaat i 
QaJaaw Dios. Eh xresaj wo' taqe chaloq i molik i rub'an wii' i taaq'anik i reh. Eh 
xutaq'aaj reh i Ben-adad kireey i aj Siria, wilik ar Damasco. Re' reey Asa xutaq'aaj 
wo' reje reh taqe i q'orik wili: 

3Re' hin inwaaj chi neenqa a'n jinaj wach qak'ux awuuk', je' rukab' i xub'an i 
wajaaw ruuk' awajaaw. Re' hin xnutaq'aaj reje rusijiik aweh i oro, i plata. Re' 
inwaaj i hin chi nee nakanaa' i wihik pan jinaj wach k'uxliis ruuk' Baasa kireey i aj 
Israel, reh chi nee rukanaa' nujot'ariik ayu', inki. 

4Eh re' reey Ben-adad xuk'ulaa' i xq'orarik reh ruum i reey Asa, xutaq'aaj taqe i 
kik'amwik rub'eeh i ru soldado chi q'aq'inik ar Israel. Eh xkian reh i tinamit Ijón, 
Dan, Abel-maim, taqe i tinamit wilkeeb' pan kiye'aab' i riih rumaam Neftalí 
inkimol wii' taqe i xa chib'ih jariik. 

5Noq xrib'iraj rib'iral i reey Baasa chi je' re' i xk'ularik xukanaa' rukoraljiik riij i 
tinamit Ramá xupab'aa' i kamanik. 

6Re' reey Asa xutaq'aaj kik'amariik chu'nchel i wilkeeb' ar Judá, xutaq'aaj taqe 
reje i Ramá, chi ruk'amariik taqe ab'aj, taqe chee' k'ahchi' naq rukolarem wii' riij i 

tinamit Ramá i reey Baasa. Re' reey Asa ruuk' taqe ab'aj i chee' re' re' xuyejaa' i 
kiib' chi tinamit, re' Mizpa, re' Geba. 

7Eh chupaam taqe i q'iij re' re', re' Hanani jalal ruq'oral i Dios xk'uloq ruuk' i Asa 
kireey i aj Judá, je' wili xuq'or reh: Re' hat ma' re' ta ruuk' i QaJaaw Dios xa 
ch'ikaa' ak'ux, ruuk' la' i Ben-adad kireey i aj Siria xach'ikaa' ak'ux, ruum aj re', re' 
taqe i ru soldado i reey Siria xkiko'leej kiib' chawach. 

8¿Mi ma' yohb'aal wo' naq wach re' i ki soldado taqe i aj Etiopía, taqe i aj Libia? 
¿Mi ma' k'ih wo' naq re' i ki soldado kib'ehik chi riij taqe kawáyu, eh mi ma' k'ih 
wo' naq re' i kikareta? Chu'nchel i re', re' QaJaaw Dios xq'asanik keh panaq'ab' 
ruum ruuk' wo' reh xach'ikaa' ak'ux. 

9Re' i QaJaaw Dios reht'al chu'nchel chib'ih jariik i k'ahchi' ruk'ulariik wach ak'al. 
Reh chi nee ruyeew rukowiil kik'ux taqe inkiyeew kik'ux ruuk' chu'nchel i 
kánima. Re' xa a'n re' re' hat Asa amemil i xa a'n wii' ruum i re' juneliik naa 
ruwihiik q'aq'inik panatinamiit, inki Hanani. 

10Noq xrib'iraj chi je' re' i reey Asa yohb'aal wach noq xchalik ruk'aah chinaah i 
Hanani jalal ruq'oral i Dios, xutaq'aaj pantz'ilom. Eh chupaam taqe q'iij re' re', re' 
Asa wilik taqe ixrik'saj chi ti' chupaam i rutinamiit. 

Re' rukimiik i reey Asa 
(1 Rey 15.23-24) 

11Re' i xub'an i reey Asa ko parutohq'iik chaloq, eh ko parukuxiik wach 
tz'ihb'amaj rehtaliil chupaam i kihuuj i xi wihik chi reyil Judá, i xi wihik chi reyil 
Israel. 

12Eh noq b'elejlaj ru ka'winaq haab' chik rokiik chi reyil i Asa xchoparik ruum i 
nimlaj yab'ilaal i rooq. Atoob' ta yohb'aal wach i ruyab'ilaal ma' xusik' taj i 
rutoob'jiik ruuk' i QaJaaw Dios, re' la' taqe i aj iq'omaneel xusik'. 

13Eh noq jinaj chik roxk'ahl haab'rokiik chi reyil i Asa xkimik reje. 

14Eh ar xkimuq'aa' chupaam i muq'umb'al rutaq'aam chi yejeb'jik chupaam 
irutinamiiti David. Eh xkiyeew chuwach jinaj i yokaab' nujinaq chi ink'ohnik laj 
iq'oom chu'nchel wach ink'ohnik laj iq'oom xkikoj reh, re' ruuk' taqe i 
korb'isamaj chi korik kuum i yej-an reh. Noq xkimuq'aa' xkiqop jinaj i nimlaj 
q'aaq' ye'b'al ruloq'il. 

2 Cron 17 

Re' noq xwihik i Josafat chi reyil Judá 

1Noq xkimik reje i Asa re' chik i rak'uun Josafat xokik chi reyil chi jilow, eh 
xuk'uhtaaj i rukowiil ar Israel. 



962 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

2Eh xukoj taqe i soldado chupaam taqe i tinamit wilik koraal tz'aq chikiij ar Judá. 
Eh wilik taqe i xukoj chi cha'jinik chupaam i ruyuq'ul i Judá. Je' wo' chupaam i 
kitinamiit i riih rumaam Efraín, re' taqe i ruchopom naah i Asa i rajaaw. 

3Re' reey Josafat xtoob'jik ruum i QaJaaw Dios ruum xanoq wo' pampeet xub'an i 
holohik laj na'ojb'al, je' rukab' i xub'an chee xikin rumaam David. Ma' xuloq'ej ta 
taqe i tiyoox Baal. 

4Re' la' i QaJaaw Dios xuloq'ej, re' wo' hoq i xuloq'ej i rajaaw. Eh xub'an taqe i 
ruq'or i ruk'uhb'aal. Ma' xub'an ta reh i yiib' wach na'ojb'al xkian i ruch aj Israel. 

5Je' aj re' noq re' i QaJaaw Dios xupab'aa' parajaawriik, chi reyil i Josafat. Eh 
chu'nchel i aj Judá ma' k'isiin xkisiij reh, yohb'aal wach i rub'ehomal xwihik, eh 
xkiyeew ruloq'il. 

6Re' Josafat xti xuyeew ruk'ux chub'anariik iraaj i QaJaaw Dios. Eh xuyoj wo' taqe 
inajt kinaah ye'aab' inkiloq'ej wii' i tiyoox, eh resaj taqe i rujalwaach i Asera 
wilkeeb' Judá. 

7Eh noq ixib' chik haab' rokiik chi reyil i Josafat xutaq'aaj taqe chi k'uhb'alinik 
chupaam taqe i tinamit wilkeeb' reje Judá i nimaq wach kikamaj ruuk', chi je' wili 
kib'ihnaal: Ben-hail, Abdías, Zacarías, Natanael, Micaías. 

8Eh xutaq'aaj wo' chikiij taqe i aj Levíta je' wili kib'ihnaal: Semaías, Netanías, 
Zebadías, Asael, Semiramot, Jonatán, Adonías, Tobadonias, Xutaq'aaj wo' chikiij i 
k'amal kib'eeh aj tiij Elisama, Joram kib'ihnaal. 

9Re' taqe re' xkik'am reje i huuj tz'ihb'amaj wii' i ruk'uhb'aal i Dios. Xkib'ehuj 
paam taqe tinamit wilkeeb' paruyuq'ul i Judá reh chi xkich'ob' rub'ehel keh i 
tinamit chib'ih i ruq'or i ruk'uhb'aal. 

10Re' QaJaaw Dios xukoj kiyo'jiik taqe i tinamit wilkeeb' chi junsuut i tinamit 
Judá, ma' inkichop ta kik'ux chi q'aq'inik ruuk' i reey Josafat. 

11Wilik la' taqe i aj filisteo ink'ulik kisiij i plata reh i Josafat. Eh je' wo' taqe árabe, 
xkik'am wo' cho reh i wuquub' miil ruuk' wuquub' siento chi imas tentzun, eh 
xkik'am wo' chaloq wuquub' miil ruuk' wuquub' siento chi imas kaprax. 

12Je' re' noq re' reey Josafat xtohq'ik ruwihiik rajaawriik chi korik, xuyejaa' taqe i 
ko'lemb'al iib' xuyejaa' wo' taqe i tinamit paruyuq'ul i Judá. 

13Eh ma' k'isiin taqe i chib'ih reh xwihik chupaam taqe i tinamit wilkeeb' 
paruyuq'ul i Judá. Eh wilik wo' taqe i ru soldado xi wihik Jerusaleem kow kiib' chi 
q'aq'inik. 

14Eh chi kixilak taqe i junch'uq chi riih rumaam i Judá, je' wili kik'ihaal: Re' k'amal 
b'eeh re' Adnas ixib' siento miil taqe soldado i ruk'am kib'eeh. Chu'nchel i 
soldado re' re' tijimaj taqe chi q'aq'inik chi korik. 

15Eh re' Johanán i ruk'am kib'eeh kiib' siento ruuk' kajwinaq miil chi soldado 

16Eh re' i Amasías rak'uun i Zicri xa paruk'ux xchalik chi xukoj riib' parukamaj i 
Dios ruk'amariik kib'eeh i kiib' siento miil chi soldado kow kiib' chi q'aq'inik. 

17Eh chi kixilak i riih rumaam Benjamín, re' Eliada kow riib' chi q'aq'inik i ruk'am 
kib'eeh i kiib' siento miil chi soldado wilik kuuk' i kiflecha wilik kinimaq pulato 
ch'ihch' ko'lemb'al kiib'. 

18Re' wo' haa' i Jozabad i ruk'am kib'eeh i jinaj siento ruuk' kajwinaq miil chi 
soldado kiyejaam kiib' chi q'aq'inik. 

19Re' taqe i re' kikamanik ruuk' i reey Josafat, eh ma' xijaljik ta haa' taqe i soldado 
xukoj taqe chi cha'jinik chupaam taqe i tinamit kotimaj kiij chi koraal tz'aq 
wilkeeb' ar Judá. 

2 Cron 18 

Re' Micaías xuq'or chi naa rub'aan reh i Acab 
(1 Rey 22.1-40) 

1Re' reey Josafat ma' k'isiin ta xb'ehomb'rik, eh xye'arik ruloq'il, xi kahnik chi xa 
jinaj kiwach ruuk' i reey Acab, ruum re' rak'uun i Josafat xub'an kaxáro ruuk' i 
rixq'uun i Acab. 

2Eh noq ik'inaq chik kiib' ixib' haab'. Re' reey Josafat xooj Samaria chi rula'jiik i 
reey Acab. Re' Acab ma' k'isiin i tentzun, i b'ooyax xukansaj, reh chi xuninq'ijeej i 
ruponiik i Josafat, je' wo' kiponik i ruch'ihil. Re' reey Acab xuq'unej wach i reey 
Josafat chi naa rojiik chi riij chi q'aq'inik kuuk' i aj Ramot, wilik i Galaad. 

3Re' Acab kireey i aj Israel xupahqaaj reh i Josafat kireey i aj Judá chi je' wili: ¿Mi 
nawaaj chi nee tiooj chi wiij chi q'aq'inik kuuk' i aj Ramot wilkeeb' paruyuq'ul i 
Galaad? inki. Re' i Josafat je' wili xuq'or: Re' hin wuch'ihil taqe i nu soldado 
wilkooj awuuk' i hat, je' wo' kuuk' taqe i aa soldado reh chi nee qohooj chi 
q'aq'inik. 

4Xa re' la' peet cha pahqaaj reh i QaJaaw Dios mi nee ruyeew riib', inki. 

5Eh re' Acab i kireey i aj Israel kijib' siento i jalal ruq'oral i Dios xumol kiwach, 
xupahqaaj keh chi je' wili: ¿Mi nee ruyeew riib' chi nee qohooj chi q'aq'inik kuuk' 
i aj Ramot wilkeeb' Galaad? inki. Re' keh je' wili i xkiq'or: Neerub'an chi nee taq 
tiooj chi q'aq'inik ruum re' i QaJaaw Dios naa ruq'asam panaq'ab' i tinamit 
Ramot, inki. 

6Eh re' reey Josafat xupahqaaj keh chi je' wili: ¿Mi ma' xta chik jino'q ayu' i jalal 
ruq'oral i Dios reh chi neenqapahqaaj reh? inki. 

7Re' i Acab i kireey i aj Israel je' wili xuq'or reh i Josafat: Jinaj chik i jalal ruq'oral i 
Dios wilik ayu' re' Micaías rak'uun i Imla, neerub'an chi re' reh nee nq'orik qeh 

chib'ih ruq'or i QaJaaw Dios. Xa re' la' re' hin q'e' inwixow wach ruum ma' juriim 
ruq'orom rib'iral weh i holohik xa re' i ma' holohik taj i ruq'or rib'iral weh, inki. 
Re' Josafat je' wili xuq'or: Maa q'or i je' re', inki. 

8Chi riij i re', re' i kireey i aj Israel xutaq'aaj reje jinaj i nim wach rukamaj ruuk', 
je' wili xuq'or reh: Chak'am cho weh chi jumehq'iil i Micaías i rak'uun i Imla, inki. 

9Eh re' i Acab kireey i aj Israel, re' i Josafat kireey i aj Judá tzunulkeeb' chupaam i 
kiye'aab' panookb'al reh i tinamit Samaria, kitiq'aam kiib' ruuk' i kiholohaq so'. 
Eh wilkeeb' i koq chikiwach chu'nchel i jalal ruq'oral i Dios, eh k'ahchi' kiq'orom 
chib'ih i naa ruk'ulariik. 

10Eh re' Sedequías jalal ruq'oral i Dios rak'uun i Quenaana xuyejaa' ruuk' ch'ihch' 
taqe i je' ruwii' uk'aa' je' wili xuq'or: Re' QaJaaw Dios je' wili xuq'or: Ruuk' taqe 
uk'aa' wili naa taq atoq'om i aj Siria korehtaal taq inasach kiwach, inki. 

11Eh chu'nchel i jalal ruq'oral i Dios elik wach i k'ahchi' kiq'orom. Je' wili i xkiq'or 
reh i reey. Hiy chi q'aq'inik kuuk' i aj Ramot, wilik i Galaad, naa aweliik korik 
ruum re' QaJaaw Dios naa ruq'asam panaq'ab' i tinamit re' re', inki. 

12Re' taqareel xooj chuk'amariik i Micaías noq xchalik inki a'n je' wili i xuq'or reh: 
Re' taqe i jalal ruq'oral i Dios, eliik wach xkiq'or chi re' reey naa reliik korik ruuk' 
i q'aq'inik. Je' re' noq re' hin i nuq'or aweh i hat chi je' wo' re' i neenaq'or i hat, 
inki reh. 

13Xa re' la' re' Micaías, je' wili xuq'or: Re' hin i nuq'or i korik parub'ihnaal i 
k'achlik Dios chi xa re' wo' i ruq'orom weh i nuDios naa nuq'orom, inki, xchalik 
ruuk' i reey. 

14Eh xpahqaljik reh ruum i reey chi je' wili: Micaías ¿Mi neerub'an chi nee qohooj 
chi q'aq'inik kuuk' i aj Ramot wilik Galaad, oon ma' nee ta ruyeew riib'? inki. Re' 
Micaías je' wili i xuq'or: Neerub'an chi nee taq tiooj chi q'aq'inik ruum naa taq 
aweliik korik, ruum re' i QaJaaw Dios naa ruq'asaniik taq panaq'ab', inki. 

15Re' reey Acab je' wili i xuq'or: ¿Jarpech naa nuq'orom aweh chi noq naa aq'oriik 
parub'ihnaal i Dios re' i korik naa aq'orom? inki. 

16Eh re' Micaías je' wili i xuq'or: Re' hin xwilow taqe i aj Israel chi kitukem kiib' 
chinaah taqe i yuuq', je' kikab' i tentzun ma' xta cha'jen keh. Re' QaJaaw Dios je' 
wili xuq'or: Re' taqe wili ma' xta cha'jen keh neerub'an chi nee kisutinik reje 
pankipaat chi suq kik'ux, inki. 

17Re' Acab i kireey i aj Israel je' wili xuq'or reh i reey Josafat: ¿Mi ma' xnuq'or wo' 
aweh re' chi re' i winaq wili ma' jank'al ta ruq'or weh i holohik xa re' i yiib' wach i 
ruq'or weh? inki. 

18Eh re' Micaías je' wo' chik wili xuq'or: Chakoj taq rehtaal chib'ih jariik i 
xuk'uhtaaj chi nuwach i QaJaaw. Re' hin xwilow chi re' QaJaaw tzunlik chupaam i 

ruye'aab', eh chu'nchel i ánjel pan taxaaj pa'alkeeb' i koq ruuk' wilik i wilkeeb' 
parusak'aaj, wilik i wilkeeb' parutz'eet. 

19Eh re' QaJaaw Dios xupahqaaj chi je' wili: ¿Awach naq i nenooj chukwoq reh i 
q'orik i Acab kireey i aj Israel reh chi nenooj chi q'aq'inik kuuk' i aj Ramot wilik 
Galaad reh chi neenkanteesjik cho ar? inki, eh wilik taqe i ánjel tokoom i xkiq'or, 
eh wilik wo' chik i tokoom inkiq'or. 

20Eh jinaj uxlab'al xooj k'oloq ruuk' i QaJaaw Dios je' wili xuq'or: Re' hin neenooj 
nuchuk reh i q'orik i Acab, inki. Re' QaJaaw Dios xupahqaaj reh chi je' wili: ¿Nik' 
wach rub'aan neena a'n? inki. 

21Re' uxlab'al je' wili i xuq'or: Re' hin neenukoj i chukuj q'orik pankanima i jalal 
ruq'oral i Dios kikamanik ruuk' i reey, inki. Re' QaJaaw Dios je' wili xuq'or: Hiy 
chachuk i q'orik reh i reey Acab, cha a'n je' rukab' i xaq'or, inki. 

22Eh re' i Micaías je' wili i xuq'or reh: Re' QaJaaw Dios xutaq'aaj chaloq jinaj i 
uxlab'al reh chi naa kikojom i chukuj q'orik pan kichii' taqe i jalal ruq'oral i Dios 
kikamanik awuuk' reh chi naa ruq'orom chi re' i QaJaaw Dios naa ruye'em chee 
ti' k'axik cha naah inki. 

23Eh re' i Sedequías jalal ruq'oral i Dios rak'uun i Quenaana, xujil i koq riib' ruuk' 
i Micaías, xuyeew chi q'ab'iis i panaq' wach je' wili i xuq'or reh: ¿Mi xelik wuuk' 
re' i Santolaj Ruxlab'al i QaJaaw Dios reh chi nee kinooj chi k'utaaj awuuk'? inki. 

24Re' i Micaías je' wili i xuq'or: Re' hat kore' naa akojom rehtaal chi korik i nuq'or 
aweh noq k'ul naa awojiik chi keb'anik awiib' chupaam taqe i paat. 

25Eh re' Acab kireey i aj Israel je' wili xuq'or: Chachop taq i Micaías chak'am taq 
reje chuwach i Amón re' i wilik chi ajaab'esil chinaah i tinamit chak'am wo' taq 
reje chuwach i Joás, re' i wak'uun. 

26Chaq'or taq keh chi re' hin xinq'orik reje chi kikoj pantz'ilom, eh chi xa pajooj 
ruwa' ruhaa' neen kiyeew, korehtaal chik kisutinik chee hin chi q'aq'inik chi suq 
nuk'ux, inki. 

27Re' i Micaías jalal ruq'oral i Dios je' wili i xuq'or: Wila' xat sutinik chaloq chi suq 
ak'ux i ma' re' tee Dios xq'orik weh i nuq'or, inki. Eh je' wili i xuq'or keh i tinamit 
chakoj taq rehtaal i hat chawunchelaal i xnuq'or, inki. 

28Eh re' i Acab kireey i aj Israel ruch'ihil i Josafat kireey i aj Judá xiooj wo' Ramot 
wilik Galaad. 

29Re' i kireey i aj Israel, je' wili i xuq'or reh i reey Josafat: Re' hin naa nujalam i 
nuso' noq naawokiik chi q'aq'inik, re' aso' i hat neenukoj, inki kireey i aj Israel. Eh 
xujal wo' wach i ruso', eh kikab'cheel xi okik chi q'aq'inik. 

30Xa re' la' re' kireey i aj Siria ruq'orom keh i kik'am wik rub'eeh taqe i kareta reh 
q'aq'inik chi ma' naa ta kianam i q'aq'inik kuuk', xa soldado, oon ruuk' chik jino'q 
tokoom chi xa ruuk' wo' hoq i kireey i aj Israel naa kianam i q'aq'inik. 

31Eh noq re' taqe ink'amwik kib'eeh taqe i kareta xkilow wach i reey Josafat 
xkikapaaj chi re' i Acab kireey i aj Israel, xkikotej riij naa naq kianam reh. Eh re' 
Josafat kow xuk'er chii' chupahqaljiik i rotob'il i Dios xtoob'jik wo' hoq xuq'at pan 
kib'eeh taqe i ki soldado i aj Siria reh chi ma' xkanteesjik taj. 

32Eh noq xkilow chi ma' re' taj i kireey i aj Israel ma' kota chik xkajimaj. 

33Xa re' la' jinaj keh i ru soldado i aj Siria xukut reje panteew i ru flecha tz'eht 
xub'an reh i Acab kireey i aj Israel manlik xokik pank'ulb'al riib' i ruch'ihch' so' i 
ko'lb'al riib'. Eh re' reey je' wili i xuq'or reh imb'esanik reh i rukareta. Re' hin q'e' 
ti' xinkireq kimik weh cha sutej reje i kareta kinamesaj reje chupaam i q'aq'inik 
wili, inki. 

34Eh chuwach i jinaj q'iij re' re' kow xkian i q'aq'inik. Re' i kireey i aj Israel pa'lik 
parukareta xik'ik q'iij chi kik'ulb'ejiik taqe i aj Siria, xa re' la' noq xokik i q'iij 
xkimik. 

2 Cron 19 

Re' Jehú jalal ruq'orb'al i Dios xuq'il i Josafat 

1Re' Josafat kireey i aj Judá xsutinik cho panq'aq'inik chi suq ruk'ux chupaam i 
rupaat ar Jerusaleem. 

2Eh xponik k'ularoq ruum i Jehu jalal ruq'oral i Dios, rak'uun i Hanani xpahqaljik 
reh chi je' wili: ¿Chib'ih reet noq i naa tob'eej i yiib' wach runa'ojb'al? ¿Mi 
awamigo taqe re' i ki-ixowanik wach i QaJaaw Dios? Ruum i na a'n re' re' xchalik 
ruk'ah cha naah i QaJaaw Dios. 

3Xa re' la' wilik wo' taqe i holohik xa a'n xachop ak'ux chub'anariik taqe iraaj i 
Dios. Eh xawesaj taqe i tiyoox rujalwaach i Asera wilkeeb' naq chupaam i ju'jun 
chi ye'aab', inki. 

Re' reey Josafat xupab'aa' taqe i q'atal q'orik 

4Re' Josafat ar xwihik Jerusaleem, xa re' la' xub'ehuj paam chu'nchel i ye'aab' 
wilkeeb' Beerseba, ar xutoq'aa' xponik, kochinaah i yuuq' wilkeeb' wii' taqe i riih 
rumaam Efraín. Eh xuq'or keh chi kisik' wo' chik i Dios re' ki Dios chee kimaam 
kati't. 

5Re' reey Josafat xupab'aa' taqe i q'atal q'orik chupaam taqe i ju'jun chi tinamit 
kotimaj kiij chi tz'aq wilkeeb' paruyuq'ul i Judá. 



967 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

6Eh je' wili i xuq'or keh i q'atal q'orik: Chawik'raaj taq awiib' noq naa taq a'nam i 
q'ataj q'orik ruum ma' re' ta parub'ihnaal winaq taq naa a'nam, parub'ihnaal la' i 
QaJaaw Dios taq naa a'nam. Eh re' reh naa rutoob'iniik taq aweh chi q'ataj q'orik. 

7Eh chayohleej taq wach i QaJaaw Dios, chawik'raaj taq awiib' ruuk' taq i naa 
a'nam, ruum re' i QaJaaw Dios ma' raaj taj chi nee inasik' taq wach i neenako'leej 
riij. Eh chi nee taq inak'ul i tumiin chi riij taq i naa a'nam, parub'ehel la' taq naa 
a'nam i q'ataj q'orik, inki. 

8Eh re' i reey Josafat, je' wo' re' i xub'an Jerusaleem wilik taqe i aj Levíta i k'amal 
kib'eeh aj tiij, re' taqe i k'amal kib'eeh taqe i ju'jun chi patineel, reh chi naa 
kiqatam i q'orik chikinaah taqe i kija' wachinik reh i ruq'oral i QaJaaw Dios eh 
chikinaah taqe i xkian i peleto ar Jerusaleem. 

9Eh je' wili i xuq'or keh: Re' taq i hat i ruk'ul chi naa taq ayohleem wach i QaJaaw 
Dios, parub'ehel chu'nchel taq ak'ux naa a'nam aakamaj. 

10Eh xa chib'ih pa' jariik i neen k'ulik kijal taqe aawas, achaaq' wilkeeb' chupaam 
i ju'jun chi tinamit. Atoob' ta ruum kaansanik, oon ruum chi ma' inkinimaj ta taqe 
i ruk'uhb'aal i Dios, oon ma' kinimaj taj i kitijiik, oon ma' inkinimaj taj i kanamaj 
chikinaah, xa chaq'il taq, chakoj taq kina'ojb'al reh chi ma' nee ta ruyeew chee 
rujosq'iil i QaJaaw Dios cha naah taq i hat, je' wo' chikinaah i keh. Wila' 
parub'ehel taq xa a'n ma' xta taq neetimahkunik wii'. 

11Eh re' i Amarías i k'amal b'eeh aj tiij naa ruk'amwiik' taq ab'eeh ruuk' chu'nchel 
taq i naa a'nam parukamaj i QaJaaw Dios. Re' i Zebadías i rak'uun i Ismael i 
k'amal kib'eeh i aj Judá, naa ruk'amwiik taq ab'eeh noq naa taq a'nam i rukamaj i 
reey. Eh re' taqe i aj Levíta naakitoob'iniik aweh cha chop taq ak'ux chub'aan. Re' 
ta naq i Dios neentoob'inik taq aweh, reh chi holohik rub'aan taq neena a'n, inki 
Josafat. 

2 Cron 20 

Re' reey Josafat ma' xta uuchjik kuum i aj Moab, eh kuum i aj Amón 

1Koq'uun chik re' taqe i ki soldado i aj Moab, i aj Amón, xkian jinaj kiwach kuuk' i 
aj Meunita xi chalik chi q'aq'inik ruuk' i Josafat. 

2Eh wilik taqe i aj taqareel xi chalik ruuk' i Josafat je' wili i xkiq'or reh: Yohb'aal 
kiwach i soldado xi chalik chi q'aq'inik awuuk', ar kichalik chi juntar i kamnaq 
palaw, taqe i aj Siria, ar chik xi k'uloq chupaam i ye'aab' Hazezon-tamar, En-gadi 
wo' inkiq'or reh, inki taqe. 

3Noq xrib'iraj chi je' re' i reey Josafat ma' k'isiin ta xyojik xuloch' riib' xupahqaaj 
runa'ojb'al reh i QaJaaw Dios. Eh xuq'or chi naa rub'aan i tiij chi ma' b'anooj ta 
wi'k ha' chupaam chu'nchel i ruyuq'ul i Judá. 

4Eh re' taqe i aj Judá xkimol kiib' reh chi xkipahqaaj kitoob'jiik reh i QaJaaw Dios. 
Eh xi chalik chu'nchel i tinamit wilkeeb' paruyuq'ul i Judá xi chalik chi tiij 
chuwach i QaJaaw Dios. 

5Eh re' Josafat xupab'aa' riib' chikiwach i aj Judá, chikiwach i aj Jerusaleem 
kimolom kiib' chupaam i ye'aab' tehlik kox korjik, wilik ruuk' i rupaat i Dios. 

6Xub'an rutiij je' wili i xuq'or: QaJaaw Dios hat QaJaaw re' hat i ki Dios chee 
qamaam qati't. Re' hat i Dios wilkaat cho pan taxaaj, re' hat tib'anik taaq'anik 
chikinaah i nimaq tinamit. Awuuk' i hat wilik i kowiil, je' wo' hoq i awajaawriik, 
eh ma' awach ta neenq'atwik awach. 

7QaJaaw Dios re' wo' hat xat eesanik reje i patineel chupaam i ye'aab' wili 
chikiwach taqe i aatinamiit Israel, xayeew keh chi juneliik i riih rumaam taqe 
Abraham i xwihik chi awamigo. 

8Eh noq wilkeeb' chik ayu' xkiyejaa' jinaj aapaat chi loq'oomb'al aweh, eh je' wili 
xkiq'or: 

9Wila' xchalik jino'q i ti' k'axik chi qanaah chi tojb'al qamahk, q'aq'inik, oon 
runimaal yab'ilaal, wi'jaleel naa qachaliik ayu' chupaam aapaat, chawach i hat, 
ruum re' hat naa awihiik chupaam aapaat wili. Eh noq ti' wilkooj naa qapahqaam 
aweh chi naa kooj atoob'eem, eh re' hat nee wo' qoh ab'iraj, eh neqoh awesaj 
chupaam, inki taqe. 

10Eh yu'naak i hoj k'ahchi' kichalik chi q'aq'inik quuk' i aj Amón, i aj Moab, taqe i 
wilkeeb' chinaah i yuuq' Seir. Re' taqe i ye'aab' i ma' xawaaj ta chi xi-ik'ik ar taqe i 
aj Israel noq xi elik cho Egipto, xkikotej la' riij, je' re' noq ma' xsacharik ta kiwach. 

11Chawil i qatojb'aal inkaaj kiye'em chi ma' xta xb'aan keh, re' chi naa kooj 
ruk'uliik kesam chupaam i ye'aab' aye'em qeh i hat re' i wilkooj wii'. 

12QaJaaw Dios ¿Mi ma' naa taqe aye'em chutojariik re' i kimahk? Re' hoj ma' xta 
qansil chi neenqako'leej q'iib' chikiwach taqe i ruk'ihaal soldado xi k'uloq chi 
rub'anariik qeh. Re' hoj ma' nqareq ta chi riij chib'ih i naaqanam, ruum aj re' 
k'ahchi' qapahqaam qatoob'jiik aweh, inki taqe. 

13Eh chu'nchel i aj Judá pa' alkeeb' i koq chuwach i QaJaaw Dios kuch'ihil i 
kehk'een, kuch'ihil i kak'uun kixq'uun, kuch'ihil wo' taqe i xti kok' taq. 

14Eh ar, naq wilik i Jahaziel rak'uun i Zacarías. Re' Zacarías rak'uun i Benaía, re' i 
Benaía rak'uun i Jeiel. Re' Jeiel rak'uun i Matanías. Re' Jahaziel re' re' aj Levíta re' 
ruuk' taqe i riih rumaam Asaf, xokik ruuk' i Santolaj Ruxlab'al i QaJaaw Dios, je' 
wili xuq'or: 

15Chab'iraj i hat reey Josafat, je' wo' taq i hat aj Judá, je' wo' taq i hat aj 
Jerusaleem, re' QaJaaw Dios je' wili ruq'or taq aweh: Ma' inyoj taq ak'ux matyo'jik 

taq chikiwach i ruk'ihaal soldado re' re' ruum ma' re' ta taq i hat naa ab'aniik i 
q'aq'inik, inki. 

16Je' re' noq i iqal naa taq awojiik chi kik'ulb'ejiik i wilkeeb' cho pan johtik Sis. Eh 
ar taqe naa areqem chi chii' i rooq i nim ha' wilik chi k'ulwaach i ye'aab' chiq 
yuuq' Jeruel. 

17Ma' re' ta taq i hat naa ab'aniik i q'aq'inik xanaa taq awihiik ar ma' xta taq i naa 
a'nam, xanaa taq awilom chi re' i QaJaaw Dios naa ruko'liniik taq aweh i hat aj 
Judá, taq i hat aj Jerusaleem. Eh ma' rub'an taq kiib' ak'ux, mat yo'jik taq kuum, 
hiy taq chi kik'ulb'ejiik i iqal ruum re' i QaJaaw Dios naa ruwihiik taq awuuk' cha 
toob'jiik, inki. 

18Eh re' i Josafat xuxuk'aa' riib' chuwach i QaJaaw Dios korehtaal xutz'a'j wach 
ak'al ruuk' i yejal wach. Eh je' wo' taqe i aj Judá, je' wo' taqe i aj Jerusaleem xki 
xuk'aa' wo' kiib' i keh chuwach i QaJaaw Dios, eh xkiloq'ej. 

19Re' taqe i aj Levíta i re' ruuk' taqe i rak'uun i Coat, re' ruuk' taqe i rak'uun i 
Coré, xtohq'ik kik'erem kichii' chi loq'oonjiik i Dios, i qaDios i hoj, hoj aj Israel. 

20Eh kowahq'eq chi junwaar xi wuktik xkiyejaa' kiib' reh ojik chupaam i ye'aab' 
chiq yuuq' Tecoa. Noq elik chik inki a'n reje re' reey Josafat xupab'aa' riib' je' wili 
xuq'or: Chab'iraj taq i hat aj Judá, je' wo' taq i hat aj Jerusaleem. Chayeew taq 
ak'ux ruuk' i QaJaaw re', eh cha nimaj taq inkiq'or i jalal ruq'oral, chi je' re' nee 
taq ti elik korik, inki. 

21Eh noq xuko'laaj q'orik i Josafat kuuk' i tinamit wilik taqe i aj tz'uyineel 
xupab'aa' kitiq'aam kiib' ruuk' i kiso' kuxisamaj ruum i QaJaaw, reh chi xiooj chi 
peet b'eeh chikiwach i tinamit. Eh je' wili i xkitz'uyej: Qat'iosej taq reh i QaJaaw 
Dios ruum juneliik wilik ketelinik wachiis ruuk', inki taqe. 

22Eh noq xkitoq'aa' i tz'uuy loq'oomb'al reh i QaJaaw, re' taqe i aj Amón, i aj 
Moab, je' wo' taqe xi chalik chinaah i yuuq' Seir, re' taqe i xi chalik chi q'aq'inik 
kuuk' i aj Judá, chikiwach chik i keh xkitoq'aa' q'aq'inik k'ul xkikansaj kiib' 
chikiwach, ruum xsacharik kik'ux ruum i QaJaaw Dios. 

23Re' taqe i aj Amón, i aj Moab xkitoq'aa' q'aq'inik kuuk' i kichalik chinaah i yuuq' 
Seir, re' taqe i xi chalik naq chi q'aq'inik kuuk' i aj Judá, eh noq xkuxik kisacham 
wach taqe i re', re' chik i keh xtohq'ik kikansam kiib' chikiwach. 

24Eh noq xi ponik i aj Judá i wilik wii' inajt naah tz'aq cha'jalb'al ink'utinik wii' i 
ye'aab' chiq yuuq' ar xkilow reje chi ma' k'isiin i kamnaq tuch'ulkeeb' wach ak'al, 
eh ma' jino'q keh i xkiko'leej kiib'. 

25Eh re' reey Josafat ruch'ihil taqe i rutinamiit xiooj chi rumolariik taqe i 
xkikanaa' kahnoq i aj ixowaal, yohb'aal wach k'ihaal, wilik taqe itz'ihy, wilik taqe 

i chikop, wilik taqe i xa chib'ih jariik k'ih taq tz'aaq xama' inkikuy ta chik 
rumolariik ixib' q'iij xkian chumolariik. 

26Eh parukaaj q'iij re' taqe i aj Judá xkimol kiib' wach k'ixkaab' Beraca ar xkiloq'ej 
i QaJaaw Dios, ruum aj re', re' ye'aab' re' re' Beraca i rub'ihnaal xkikoj, eh je' re' i 
rub'ihnaal xkahnik chi jumpech. 

27Chi riij i re', re' reey Josafat xk'amwik cho kib'eeh i aj Judá i aj Jerusaleem noq xi 
sutinik wo' chik cho Jerusaleem chi suq suq kik'ux ruum re' i QaJaaw Dios 
xko'linik keh pan kiq'ab' i nixowanik kiwach. 

28Eh noq xi ponik Jerusaleem xi okik i koq chupaam i rupaat i Dios k'ahchi' 
kiq'ojem i kiarpa, i kik'ahaam wach q'ooj, eh k'ahchi' kixulem i kituun. 

29Eh chu'nchel i wilkeeb' pantaq nimaq tinamit ma' k'isiin ta xchalik kiyo'jiik 
chuwach i Dios noq xkib'iraj chi xub'an i peleto kuuk' inixowanik kiwach i aj 
Israel. 

30Re' Josafat nik' najtiil xwihik chi reyil pansuqkiil k'uxliis xwihik ruum re' 
QaJaaw Dios xye'wik reh pansuqkiil k'uxliis kuuk' i tinamit wilkeeb' chi junsuut i 
Judá. 

Re' noq xwihik chi reey i Josafat 
(1 Rey 22.41-50) 

31Re' Josafat ho'lahuuj ru ka'winaq haab' i wilik reh noq xokik chi reyil, eh 
ho'oob' ru ka'winaq haab' xwihik chi reyil Jerusaleem, re' rutuut Azuba i 
rub'ihnaal, rixq'uun i Silhi. 

32Re' Josafat parukorkiil xk'acharik chuwach i QaJaaw Dios, je' wo' rukab' noq 
xwihik chee Asa i rajaaw. Eh xti xub'an i holohik chuwach i QaJaaw Dios. 

33Xa re' la' re' taqe i ye'aab' wilkeeb' chikinaah i yuuq' i kilooqjiik wii' i tiyoox 
xama' xresaj ta wo' taqe. Re' taqe i tinamit xama' xkisik' ta wo' chu'nchel kik'ux i 
Dios, re' i ki Dios chee kimaam kati't. 

34Eh chu'nchel i xub'an i Josafat noq xutoq'aa' cho reyil, eh ko parukuxiik wach 
tz'ihb'amaj rehtaliil chupaam i ruhuuj i Jehú rak'uun i Hanani. Eh tz'ihb'amaj wo' 
rehtaliil chupaam i kihuuj i xi wihik cho chi reyil Israel. 

35Eh koq'uun chik re' i Josafat kireey i aj Judá xuk'am riib' panotob'il ruuk' i 
Ocozías kireey i aj Israel, re' reh ma' holohik ta xb'anik chuwach i QaJaaw Dios. 

36Re' i reey Josafat, ruch'ihil i reey Ocozías pankib'al xkiyejaa' i nimaq barco reh 
chi naa kojiik ar Tarsis. Re' taqe i barco re' re' ar xkiyejaa' Ezión-geber. 

37Eh re' i Eliezer jalal ruq'oral i Dios rak'uun i Dodava aj Maresá, xuq'or rib'iral 
chib'ih i xuk'ul i reey Josafat, je' wili xuq'or: Ruum chi xa a'n jinaj wach ak'ux 
ruuk' i reey Ocozías, re' QaJaaw Dios naa rusacham kiwach taqe i barco xayejaa', 

inki. Eh re' taqe i nimaq barco xuyejaa', eh xi xereb'ik wo' hoq ma' xkian ta chik 
ojik Tarsis. 

2 Cron 21 

Re' noq xokik i Joram chi reyil Judá 
(2 Rey 8.16-24) 

1Re' reey Josafat xkimik reje ar xkimuq'aa' chupaam i rutinamiit i David, re' wo' 
hoq i xi muhqik wii' i rumaam rati't. Eh re' chik i Joram i rak'uun xokik chi reyil 
chi jilow. 

2Re' Joram je' wili kib'ihnaal i ruchaaq' Azarías, Jehiel, Zacarías, Micael, Sefatías, 
chu'nchel taqe i re' rak'uun i Josafat i kireey i aj Judá. 

3Eh ma' k'isiin taqe i xa chib'ih jariik korjinaq ruuk' oro, ruuk' plata wilik taqe i xa 
chib'ih jariik k'ih taq tz'aq' xsiijik kahnoq keh ruum i kajaaw. Xuyeew wo' kahnoq 
keh taqe i tinamit kotimaj kiij chi tz'aq wilkeeb' Judá. Eh re' i Joram xukanaa' chi 
reyil chi jilow ruum re' re' peet rak'uun. 

4Eh noq wilik chik parajaawriik chi reyil i Joram chi jilow i rajaaw xukansaj ruuk' 
q'aslaj ch'ihch' chu'nchel i ruchaaq', eh wilik wo' taqe i k'amal b'eeh chi kixilak i 
aj Israel xukansaj. 

5Re' Joram kab'laj ru ka'winaq haab' i wilik reh noq xokik chi reyil. Eh waxiq'iib' 
haab' xwihik chi reyil Jerusaleem. 

6Xa re' la' re' Joram xub'an reh i yiib' wach na'ojb'al je' rukab' xkian i xi wihik chi 
reyil Israel re' taqe awach reh i Acab, ruum re' i reh xub'an kaxáro ruuk' i 
rixq'uun i Acab. Eh xub'an taqe i yiib' wach na'ojb'al chuwach i QaJaaw Dios. 

7Eh re' QaJaaw Dios xama' xusach ta wo' kiwach i riih rumaam David, ruum 
ruyejaam cho wach ruuk' i David chi jinaj keh i riih rumaam naa ruwihiik chi 
reyil chi juneliik chi je' jinaj saqum. 

8Eh noq xwihik chi reyil i Joram Judá, re' taqe i aj Edom xkitoq'aa' peleto kuuk' i 
aj Judá. Eh xkesaj kiib' chi ri'sil i rajaawriik, xkipab'aa' kireey pankeh. 

9Je' re' noq re' i reey Joram xooj chupaam aq'ab' re' re', ruch'ihil taqe i ru soldado, 
ruch'ihil taqe rukareta reh q'aq'inik, xkian reh i ki soldado i aj Edom re' taqe i 
xkotinik naq kiij. 

10Eh re' taqe i aj Edom xkesaj kiib' chi jumpech chi ri'sil i rajaawriik i Judá. Eh 
chupaam taqe i q'iij re' re' xresaj wo' riib' chi ri'sil i rajaawriik i Judá i tinamit 
Libna, ruum re' Joram xukanaa' runimjiik i QaJaaw Dios re' ki Dios chee qamaam 
qati't. 

11Eh xuyejaa' wo' taqe i ye'aab' najt kinaah chinaah taqe yuuq' wilkeeb' 
paruyuq'ul i Judá. Re' reh xk'amwik kib'eeh i aj Jerusaleem chub'anariik i je' 

k'oyomal chuwach i QaJaaw Dios, eh xkian i yiib' wach na'ojb'al xkiq'eb' taqe 
pamahk i aj Judá. 

12Re' Joram xtaq'ab'jik jinaj ruhuuj ruum i Elías jalal ruq'oral i Dios je' wili ruq'or 
chupaam: Re' i QaJaaw Dios ruDios i David i xikin cho aamaam je' wili ruq'or 
aweh: Re' hat ma' xak'am ta naah i holohik laj na'ojb'al xub'an i Josafat awajaaw, 
ni xata xak'am naah i xub'an i Asa i xi wihik cho chi kireey i aj Judá. 

13Re' hat re' xa a'n i yiib' wach na'ojb'al xkian i xi wihik cho chi kireey i aj Israel. 
Eh awuum i hat ximahkunik chuwach i Dios i aj Judá, je' wo' taqe i aj Jerusaleem. 
Je' rukab' i xkian taqe i awach reh i Acab. Eh xakansaj wo' taqe i achaaq' ma' xta 
naq reet i kina'ojb'al chawach i hat. 

14Ruum aj re', re' i QaJaaw Dios naa ruye'em chee runimaal yab'ilaal cha naah i 
hat, chinaah awehk'een, chikinaah awak'uun, awixq'uun, chikinaah i chib'ih 
aweh, chikinaah aatinamiit. 

15Re' hat naa ruchaliik jinaj i nimlaj ruyab'ilaal apaam korehtaal i nelik taqe 
chaloq aweq'saa' ruum i yab'ilaal re' re', inki. 

16Chi riij i re', re' QaJaaw Dios xuyeew pankanima i aj filisteo, je' wo' pankanima i 
aj árabe wilkeeb' ma' najt ta kuuk' i aj Etiopía chi xchalik kik'aah chinaah i reey 
Joram. 

17Eh xi chalik chi q'aq'inik kuuk' i tinamit Judá, eh xkik'am chu'nchel i k'ih taq 
tz'aaq xponik kireq chupaam i paat i rub'an wii' taaq'anik i reey. Eh xkik'am wo' 
taqe i rixoqil, ruch'ihil taqe rak'uun, rixq'uun, ach wo' jinaj i rak'uun xkahnik reh i 
Joram, ach wo' re' i Joacaz re' i chaaq'b'ees. 

18Chi riij chu'nchel i re', re' QaJaaw Dios xuyeew chaloq i runimaal yab'ilaal 
chupaam i Joram re' ruuk' i ma' inkanta chik riq'omal. 

19Eh ki-ik'ik taqe i q'iij xponik i kiib' haab' xelik chaloq taqe i req'saa' ruum i 
yab'ilaal re' re', eh xkimik reje ruum i runimaal ti' re' re'. Re' rutinamiit ma' 
xkiqop ta jino'q i saqumb'al ye'b'al ruloq'il je' rukab' inki a'n noq kikimik reje i 
rumaam rati't. 

20Re' Joram kab'laj ru ka'winaq haab' i wilik reh noq xokik chi reyil, eh waxiqiib' 
haab' xwihik chi reyil Jerusaleem. Eh ma' jino'q i xtib'ik ruk'ux noq xkimik reje, ar 
xkimuq'aa' chupaam i rutinamiit i David, xa re' la' ma' chupaam taj i ye'aab' 
kimuhqik wii' i reey xkimuq'aa'. 

2 Cron 22 

Re' noq xokik i Ocozías chi reyil ar Judá 
(2 Rey 8.25-29) 

1Re' taqe i aj Jerusaleem xkipab'aa' chi reey i Ocozías chi jilow i rajaaw Joram, 
ruum junch'uq taqe aj i leq' xi chalik chi kixilak i aj árabe xkichop naah i kiye'aab' 

i aj Judá. Eh xkuxik kikansam taqe aasb'ees rak'uun i Joram. Re' chik i Ocozías 
chaaq'b'ees rak'uun xokik chi reyil Judá chi jilow. 

2Re' Ocozías kiib' roxk'ahl haab' i wilik reh noq xokik chi reyil, eh jinaj haab' 
xwihik chi reyil Jerusaleem. Re' rutuut Atalía rub'ihnaal, eh riih i Omri. 

3Re' i Ocozías xub'an i yiib' wach na'ojb'al je' rukab' i xkian i riih rumaam i Acab. 
Eh re' rutuut xq'orik reh chi xub'an i yiib' wach na'ojb'al. 

4Je' re' noq re' Ocozías xub'an i yiib' wach na'ojb'al chuwach i QaJaaw Dios je' 
rukab' i xkian taqe i riih rumaam i Acab. Ruum noq kamnaq chik reje i rajaaw re' 
keh xi taq chi'inik reh chi xub'an i yiib' wach na'ojb'al. 

5Re' reey Ocozías xub'an i yiib' wach na'ojb'al xq'orarik reh kuum i riih rumaam i 
Acab. Eh ruch'ihil i Joram noq xiooj chi q'aq'inik ruuk' i Hazael kireey i aj Siria. Eh 
ar xkian i q'aq'inik Ramot wilik paruyuq'ul i Galaad, re' i xkiq'oj wii' i Joram taqe i 
aj Siria. 

6Re' Joram i kireey i aj Israel xsutinik wo' chik cho Jezreel reh chi xchalik 
riq'omaaj i ruq'ojeel xb'aan cho reh kuum i aj Siria ar Ramot noq xkian i q'aq'inik 
ruuk' Hazael kireey i aj Siria. Eh ruum chi ti' wilik i Joram xchalik Jezreel i Ocozías 
chi rilariik. 

Re' Jehú xukansaj i Ocozías 
(2 Rey 9.27-29) 

7Re' i QaJaaw Dios xa ruyejaam wo' naq chik wach chi naa rukanteesjiik i Ocozías 
noq naa ruchaliik chi rilariik i Joram. Eh noq xponik i Ocozías xelik chaloq 
ruch'ihil i Joram, i chi k'ulariik i Jehú, rak'uun i Nimsi re' i rusik'im wach i Dios chi 
naa rusacham kiwach i rak'uun rixq'uun i Acab. 

8Eh noq re' Jehú k'ahchi' rukansam taqe i rak'uun rixq'uun i Acab xuk'ul taqe i 
kik'amwik b'eeh chi kixilak i aj Judá, eh je' wo' taqe i rak'uun i Ocozías intoob'inik 
ree reh. Re' Jehú xkuxik taqe rukansam i re'. 

9Eh xooj chi rusik'ariik i reey Ocozías ar Samaria re' rukeb'aam wii' riib'. Eh re' 
taqe i ruch'ihil i Jehú xponik kireq i Ocozías, xkik'am reje ruuk' i Jehú, eh 
xkikansaj, xkimuq'aa' ruum keht'al chi rak'uun i reey Josafat, re' i xusik' i QaJaaw 
Dios chu'nchel ruk'ux. Eh xkuxik kikanteesjiik i rak'uun rixq'uun i Ocozías. Ma' 
jino'q chik i rak'uun i xkahnik chi xokik ta chi reyil. 

Re' Atalía xuq'uch ireyil 
(2 Rey 11.1-21) 

10Eh noq xunab'eej i Atalía rutuut i Ocozías chi xkikansaj i Ocozías, xutaq'aaj 
kikanteesjiik chu'nchel i rak'uun i Ocozías i kireey i aj Judá. 

11Xa re' la' re' i Josabet rixq'uun i reey Joram xuko'leej i Joás rak'uun i Ocozías 
xresaj chi kixilak taqe i rak'uun i Ocozías k'ahchi' kikanteesjiik. Eh xuk'am i Joás 
ruch'ihil ixoq inilwik reh chuwach i Atalía chupaam i jinaj i ye'aab' warb'al, xa je' 

re' noq ma' xukansaj taj. Je' re' i xub'an i Josabet rixq'uun i reey Joram ranaab' 
wo' hoq i Ocozías, rehk'een i Joiada k'amal kib'eeh aj tiij. 

12Re' Joás waq'iib' haab' xkikeb'aa' chupaam i rupaat i QaJaaw Dios. Re' noq wilik 
chi ixoq i reey Atalía chinaah i tinamit. 

2 Cron 23 

Re' Joás xkojarik chi reyil Judá 

1Eh wuquub'-oq chik haab' kikeb'aam i Joás, re' i Joiada k'amal kib'eeh aj tiij 
xutaq'aaj kik'amariik i kajaaw i soldado je' wili kib'ihnaal: Azarías, rak'uun i 
Jeroham, Ismael, rak'uun i Johanán, Azarías rak'uun i Obed, Maasías, rak'uun i 
Adaía. Elisafat, rak'uun i Zicri. Xkiq'or i xti korik kuuk' chi naa kianam i kiyejaam 
wach. 

2Re' taqe i re' xkib'ehuj paam i ruyuq'ul i Judá, eh xkimol wach taqe aj Levíta 
kik'amwik b'eeh chupaam i ju'jun ch'uq chi patineel aj Israel, wilkeeb' taqe 
chupaam i ju'jun chi tinamit xkik'am taqe chaloq Jerusaleem. 

3Eh chu'nchel i xkimol kiib' ar, wilik i xkiyejaa' wach ruuk' i reey parupaat i Dios, 
je' wili xq'orarik keh ruum i Joiada: Wili i rak'uun i reey Ocozías re' reh naa rokiik 
chi reey je' rukab' i xuq'or i QaJaaw Dios reh i reey David chi re' taqe i riih 
rumaam naa kokiik chi reyil. 

4Re' taq i hat naa taq acha'jeem i oxch'uq chi k'amal kib'eeh aj tiij, peet re' taq i 
hat aj Levíta nik' i naa taq awokiik chi kamanik chupaam i hi'limb'al q'iij naa taq 
awihiik chi cha'jinik panookb'al reh i rupaat i Dios. 

5Eh re' i ruka'ch'uq naa kokiik chi cha'jinik chupaam i paat i rub'an wii' taaq'anik 
i reey. Eh re' i roxch'uq naa kokiik chi cha'jinik reh taqe i puerta wilkeeb' 
panyuuq'. Chu'nchel i tinamit naakihi'liik reje chupaam i tehlik pantaq rucheel i 
rupaat i Dios. 

6Xa re' la' ma' jino'q i tokoom i naa kokiik i koq parupaat i Dios, xa re' wo' taqe i 
k'amal kib'eeh aj tiij aj Levíta naa kokiik chi kamanik ar. Ruum xa re' wo' keh 
kuxisamaj taqe. Eh re' taqe i ruk'ihaal tinamit naa kokiik chi cha'jinik je' rukab' i 
xuq'or i QaJaaw Dios. 

7Eh re' taqe i aj Levíta naa taqe i akojom chi cha'jinik chi junsuut i reey Joás noq 
naa reliik, noq naa rokiik, eh naa kichopom kich'ihch' reh q'aq'inik. Eh awach i 
tokoom naa rajwaam i koq okik parupaat i Dios naa kikansam. 

8Eh re' taqe i aj Levíta, taqe i aj Judá, xkian wo' chu'nchel i xq'orarik keh ruum i 
Joiada k'amal kib'eeh aj tiij. Chi kiju'junaal xkik'am rub'eeh taqe i ki soldado, re' i 
kiokik chi kamanik chupaam taqe i hi'limb'al q'iij chi je' i kiokik chi cha'jinik, chi 
je' kielik chi cha'jinik. Ruum re' i Joiada i k'amal kib'eeh aj tiij ma' rukanaa' ta chi 
kiooj i kielik chi cha'jinik. 

9Eh re' i Joiada xuq'asaj keh i kajaaw soldado i q'as ju' ch'ihch' taqe i nimaq 
pulato ch'ihch' ko'lemb'al kiib'. Re' taqe i xkamanik cho reh i reey David, ar naq 
kimolom chupaam i rupaat i QaJaaw Dios. 

10Eh xutus kiwach taqe i soldado chi chii' i rupaat i Dios, wilik taqe i xuyeew 
pansak'aaj, wilik taqe i xuyeew pantz'eet, wilik taqe i xuyeew chucheel i artaal, eh 
kichopom kich'ihch' chi kiju'junaal ko'lb'al reh i reey Joás. 

11Re' i Joiada ruch'ihil taqe i rak'uun xkesaj chee Joás rak'uun i reey Ocozías 
xkikoj i ru corona, xkijalk'iij aseite wach naah, xkipab'aa' chi reey, eh xkiyeew 
pan q'ab' i huuj reh i k'uhb'aal. Eh chi kunchelaal kow xkiq'or chi je' wili: Neeta 
naq inwihik ruk'achariik i qareey, inki taqe. 

12Noq xrib'iraj i Atalía chi re' tinamit kajimam kiib' chi k'erlik kichii' chi 
ruye'ariik ruloq'il i reey xooj parupaat i QaJaaw Dios re' wilkeeb' wii' chu'nchel i 
re'. 

13Eh re' i Atalía xrilow chi pa'lik i reey warooq rupaat i Dios pan ookb'al, re' wo' 
inkipab'aa' wii' kiib' i reey. Eh chi rujunsuut wilkeeb' taqe i kajaaw soldado, 
wilkeeb' wo' ar, k'achi' kixulinik reh i kituun, xak'erik chik kichii' chu'nchel i 
tinamit ruum rusuqkiil kik'ux. Re' taqe i aj tz'uuy k'ahchi' kiq'ojem i kiq'ooj, eh 
k'ahchi' wo' keeb' chi k'amaj b'eeh reh i ruloq'oonjiik i Dios. Noq xrilow chi je' re' 
i Atalía xuxih i ruso' chi riij xuk'er chii' chuq'orariik chi je' wili: Xinajot' taq, xi 
najot taq, inki. 

14Eh re' i Joiada i k'amal kib'eeh aj tiij xuyuq'eej taqe i kajaaw soldado, je' wili 
xuq'or keh: Chawesaj taqe reje i Atalía chi chii' i rupaat i Dios, eh awach 
neentahqinik reje reh cha kansaj taq ruuk' q'aslaj ch'ihch', inki. Ruum chi 
ruq'orom i Joiada k'amal kib'eeh aj tiij chi ma' nee ta kikansam chupaam i rupaat 
i Dios. 

15Xa xkichop chaloq kesaj cho chi chii' i puerta. Eh xkik'am reje ruuk' i paat i 
rub'an wii' taaq'anik i reey noq xi ponik i ki-ik'ik wii' i kawáyu ar xkikansaj i 
Atalía ixoq reey. 

16Eh re' i Joiada xuyejaa' wach kuuk' i tinamit, chi re' reey chi re' taqe chu'nchel i 
tinamit naakiye'em kik'ux chi naa kikahniik chi rutinamiit i QaJaaw Dios taqe. 

17Eh chi kunchelaal i tinamit xiooj chupaam i rupaat i tiyoox Baal xkixereb'eej, eh 
xkixereb'eej wo' taqe i artaal, je' wo' taqe i tiyoox wilkeeb' ar. Eh re' i Matán i 
k'amal kib'eeh aj tiij chuwach i Baal, ar xkiyok' i ralaq chuwach taqe i artaal. 

18Eh re' Joiada xupahb'aa' taqe i k'amal kib'eeh aj tiij chupaam i rupaat i QaJaaw 
Dios, eh re' taqe i aj Levíta k'amal kib'eeh aj tiij xi k'amwik rub'eeh i kamanik. Re' 
keh xkian i kamanik je' rukab' i ruyejaam kahnoq wach i reey David. Eh xkik'at 
wo' taqe mayiij chuwach i QaJaaw Dios je' rukab' i tz'ihb'amaj chupaam i 

k'uhb'aal ye'ooj ree Moisés. Xkian wo' kitz'uuy chi suq kik'ux, je' rukab' i 
ruyejaam kahnoq wach i David. 

19Re' Joiada xukoj taqe i aj cha'joom chi chii' taqe i ru puertahiil i rupaat i QaJaaw 
Dios reh chi ma' jino'q i ruch'uwa'risam riib' ruuk' i yiib' wach na'ojb'al neenokik 
i koq ar. 

20Eh re' Joiada xuk'am chi riij taqe i kajaaw soldado, taqe wilik kajaawriik, taqe 
wilkeeb' chi taaq'anik chikinaah i tinamit, je' wo' chu'nchel i tinamit xponik kesaj 
i reey Joás chupaam i rupaat i QaJaaw Dios, xkik'am reje chi chii' i nim wach 
puerta reh i paat i rub'an wii' taaq'anik i reey. Ar xkikoj i koq xponik kitzunaa' i 
reey Joás chupaam i kitzunaab' i reey. 

21Eh chu'nchel i tinamit xsuuqb'ik kik'ux. Ruum chi xkanteesjik chik i Atalía xi 
kahnik pansuqkiil k'uxliis i tinamit. 

2 Cron 24 

Re' noq xokik i Joás chi reyil 
(2 Rey 12.1-21) 

1Re' Joás wuquub' haab' i wilik reh noq xokik chi reyil, eh ka'winaq haab' xwihik 
chi reyil Jerusaleem. Re' rutuut i Joás Sibia rub'ihnaal aj Beerseba. 

2Re' reey Joás re' holohik laj na'ojb'al xub'an chuwach i QaJaaw Dios, noq 
kok'ahchlik i Joiada i k'amal kib'eeh aj tiij. 

3Eh re' i Joiada kiib' i rehk'een i Joás xusik' wach, eh xwihik rak'uun, rixq'uun 
kuuk'. 

4Eh koq'uun chik re' reey Joás xuq'or chi naa ruyejaam chi korik i rupaat i Dios. 

5Eh xuyuq'eej ruuk' taqe i k'amal kib'eeh aj tiij, taqe aj Levíta, je' wili xuq'or keh: 
Hiy taq chi jumehq'iil chupaam chu'nchel i tinamit wilkeeb' paruyuq'ul i Judá. 
Chamol taq chaloq i tumiin inkiyeew rajlaal haab' i aj Israel, reh chi neen 
kamanik chi yejemb'al reh chi korik i rupaat i QaJaaw Dios, inki. Xa re' la' re' taqe 
i aj Levíta ma' xooj ta wo' kian chi jumehq'iil. 

6Eh re' i reey Joás xuyuq'eej ruuk' i Joiada i kajaaw i k'amal kib'eeh aj tiij, je' wili 
xuq'or reh: ¿Chib'ih reey noq ma' naataq'aaj taqe keh aj Levíta chumolariik chee 
tumiin kuuk' i aj Judá, kuuk' i aj Jerusaleem yejemb'al reh i itz'ihy naah paat 
molooj wii' i tz'ihb'amaj wii' i k'uhb'aal. Re' mayiij rukanaam ruq'orariik i Moisés 
keh i tinamit Israel? 

7Eh junriim chaloq re' xi okik haa' chi riij i Atalía runa'ojb'al xi okik chupaam i 
rupaat i QaJaaw Dios xponik kichop i wilik kiloq'il inkamanik parukamaj i Dios 
xkamanik keh chi loq'oonjiik taqe i tiyoox, inki. 

8Eh re' reey Joás xutaq'aaj ruyejeb'jiik jinaj i kaxoon xkiyeew chi riij i rupaat i 
Dios chi chii' i koq i puerta. 

9Eh xkesaj ruq'orariik paruyuq'ul i Judá, je' wo' Jerusaleem chi naa kik'amam 
chee kimayiij chuwach i QaJaaw Dios je' rukab' i ruq'orom i Moisés raj 
kamanoom i Dios, re' i xuq'or keh i aj Israel chupaam i ye'aab' chiq yuuq'. 

10Eh chu'nchel i wilik kajaawriik, chu'nchel i tinamit xkik'am chaloq i kimayiij chi 
suq kik'ux, korehtaal xkinujisaj i kaxa. 

11Re' taqe i aj Levíta inkik'am reje i kaxa ruuk' i raj tz'ihb' i reey. Eh noq inkilow 
chi nujinaq chik chi tumiin inchalik i raj tz'ihb' i reey, ruch'ihil i kajaaw i k'amal 
kib'eeh aj tiij inkesaj paam i kaxa. Eh inkiyeew wo' chik paruye'aab', je' re' inki 
a'n eqal eqal inki a'n chi je' re', ma' k'isatumiin inkimol. 

12Re' reey ruch'ihil i Joiada inkiq'asaj i tumiin re' re' keh i kik'amwik rub'eeh chi 
korik i rupaat i Dios. Re' chik i keh kitojwik taqe i sehkan wach ab'aj, taqe i aj 
sehk, i k'ahchi' kiyej-aniik reh i rupaat i Dios. Eh re' wo' keh kitojwik reh taqe i 
kikamanik ruuk' ch'ihch', ruuk' q'an ch'ihch' yejemb'al reh i rupaat i Dios. 

13Re' taqe i k'amal kib'eeh i kamanoom holohik kina'ojb'al ruum aj re' holohik 
xelik i kamanik chikiwach. Xkiyejaa' chi korik i rupaat i QaJaaw Dios holohik 
xkikanaa', je' rukab' noq xwihik pampeet. 

14Eh noq xkikohlaaj i kamanik xkik'am reje reh i reey, reh i Joiada i tumiin 
xqohxanik. Ruuk' i tumiin re' re' xkitaq'aaj ruyejeb'jiik taqe i xa chib'ih jariik 
inkamanik chupaam i rupaat i QaJaaw Dios, chi je' inkamanik reh i ruloq'oonjiik i 
Dios, chi je' inkamanik reh k'atoj mayiij xkiyejaa' i nimaq cucharo je' taqe i xa 
chib'ih jariik, oro, plata xkorjik wii'. Noq kok'achlik i Joiada kok' xilak xkiq'asaj i 
k'atoj mayiij chupaam i rupaat i QaJaaw Dios. 

15Eh re' i Joiada k'amal kib'eeh aj tiij rijib' chik chi korik noq xkimik jinaj siento 
ruuk' lajeeb' ru ka'winaq haab' wilik reh noq xkimik reje. 

16Eh ar xkimuq'aa' parutinamiit i David re' i xi muhqik wii' i reey ruum i holohik 
xb'anik kuuk' i aj Israel, je' wo' chuwach i Dios, eh xkamanik chi korik parupaat i 
Dios. 

17Noq kamnaq chik i Joiada xi ponik taqe i nimaq wach kina'ojb'al kichalik Judá 
reh chi chuyeew ruloq'il i reey, eh re' reey xunimaj wo' hoq i xkiq'or. 

18Eh re' keh xkiq'eb' chi riij kik'ux i rupaat i Dios re' ki Dios chee kimaam kati't, 
re' chik i tiyoox xtohq'ik kiloq'em. Eh ruum taqe i mahk xkian re' re' yohb'aal 
wach noq xchalik rujosq'iil i QaJaaw Dios chikinaah i aj Judá, je' wo' chikinaah i aj 
Jerusaleem. 

19Re' i QaJaaw Dios xutaq'aaj taqe i jalal ruq'oral reh chi xq'orarik keh i tinamit 
re' re' chi naa wo' chik kisik'im i reh. Xa re' la' re' keh xama' xkinimaj ta wo' hoq i 
kik'uhb'aljiik xb'aan. 

20Re' Zacarías rak'uun i Joiada k'amal kib'eeh aj tiij xokik ruuk' chi manlik i 
Ruxlab'al i Dios xjohtik chinaah inajt naah ye'aab' je' wili xuq'or keh i tinamit: Re' 
QaJaaw Dios je' wili ruq'or taq aweh: ¿Chib'ih reet noq ma' nanimaj taq i 
nuk'uhb'aal i hat? ¿Chib'ih reet noq inasik' taq i ak'axkiil? Ruum chi re' taq i hat 
xinaq'eb' taq chi riij ak'ux, re' hin naa wo' taq kaat nuq'eb'em chi riij nuk'ux, inki. 

21Eh re' taqe i tinamit re' re' xkian jinaj wach kik'ux xkikutib'eej chi ab'aj i 
Zacarías, korehtaal xkikansaj chi riij i rupaat i Dios, ruum je' re' i xq'orarik keh 
ruum i reey. 

22Re' i reey Joás sahchik paruk'ux i otob'il xb'aan reh ruum i Joiada i rajaaw i 
Zacarías, xuq'or la' chi xkanteesjik i Zacarías. Eh noq i xkimik je' wili xuq'or: Re' 
ta naq i QaJaaw Dios neenilwik cho reh chib'ih i na a'n weh, eh re' ta naq i reh 
neenye'wik jilow aweh, inki. 

23Eh noq parupohool chik siq'jil xi chalik chi q'aq'inik i ki soldado i aj Siria ruuk' i 
reey Joás, xikuloq Judá, xi k'uloq Jerusaleem. Eh xkuxik kikansam taqe i k'amal 
b'eeh wilkeeb' ar. Xkiq'uchib'eej taqe i xa chib'ih jariik i wilkeeb' ar, eh xkitaq'aaj 
reje ruuk' i kireey i aj Damasco. 

24Eh xama' k'ih ta wo' naq taqe i ki soldado i aj Siria xi chalik, re' i ki soldado i aj 
Judá kik'ihaal wo' naq, re' i QaJaaw Dios xuq'asaj pan kiq'ab' i aj Siria, ruum re' 
taqe aj Judá xkiq'eb' chi riij kik'ux i QaJaaw, re' ki Dios chee qamaam qati't. Eh re' 
reh xutaq'aaj chee ti' k'axik chinaah i reey Joás, je' rukab' i ruk'ul chi reh. 

25Noq xi elik reje ar i aj Siria xiik' naah ti' kiil wilik i Joás noq xkikanaa' kahnoq. 
Eh re' taqe i kikamanik ruuk' xiyej-anik wach chi xkian reh, q'ajb'al wach reh i 
rukimiik i Zacarías i rak'uun i Joiada k'amal kib'eeh aj tiij. Eh xkikansaj i Joás noq 
wilik wach ruch'aht, ar xkimuq'aa' chupaam i rutinamiit i David, xa re' la' ma' 
chupaam taj i ye'aab' i kimuhqik wii' i reey. 

26Re' taqe i xiyej-anik wach i rukimiik i reey Joás, je' wili kib'ihnaal: Zabal rak'uun 
i Simeat, aj Amón, eh re' i Jozabad, rak'uun i Simrit aj Moab. 

27Eh re' i xkian taqe i rak'uun i Joás, je' wo' taqe i xq'orarik chi riij i re' kuum i 
jalal ruq'oral i Dios, je' wo' hoq i ruyejeb'jiik i rupaat i Dios chu'nchel i re' 
tz'ihb'amaj rehtaliil chupaam i kihuuj i xi wihik cho chi reyil. Eh re' chik i Amasías 
i rak'uun xkahnik chi reyil chi jilow. 

2 Cron 25 

Re' noq xokik chi reyil i Amasías 
(2 Rey 14.1-22) 

1Re' Amasías ho'oob' ru ka'winaq haab' i wilik reh noq xokik chi reyil, eh 
b'elejeeb' ru ka'winaq haab' xwihik chi reyil Jerusaleem. Re' rutuut Joadán i 
rub'ihnaal aj Jerusaleem. 

2Re' Amasías wilik i holohik laj na'ojb'al xub'an chuwach i QaJaaw Dios, xa re' la' 
wilik wo' taqe i ma' holohik taj xub'an. 

3Noq wilik chik parajaawriik chi reyil i Amasías, xukansaj taqe i aj kamanoom 
xikansanik reh i rajaaw. 

4Xa re' la' ma' xukansaj ta taqe i kak'uun re' xub'an i ruq'or i ruk'uhb'aal i Dios 
ye'ooj ree Moisés, re' i ruq'or chi je' wili: Re' taqe tuutb'ees i ajaab'ees ma' nee ta 
kikanteesjik ruum i kimahk i kak'uun kixq'uun, eh re' taqe i ak'uunb'ees 
xq'unb'ees ma' nee ta kikanteesjik ruum i kimahk i kituut kajaaw. Re' ju'jun ruum 
i ru mahk naa rukanteesjiik, inki. 

5Re' reey Amasías xumol kiwach i riih rumaam Judá, i riih rumaam Benjamín, 
xuyeew taqe chi ch'uhqaal xa kuuk' kiib' xukoj taqe i aj taq'oom chikinaah i jinaj 
miil chi soldado je' wo' taqe i jinaj siento miil chi soldado Eh re' taqe winaq 
ik'inaq taqe juninaq haab' xi ponik ixib' siento miil sik'ooj kiwach, eh kow kiib' 
chi ojik chi q'aq'inik ruuk' q'as ju' ch'ihch', ruuk' pulato ch'ihch'. 

6Eh kik'am wo' chikiij i jinaj siento miil chi soldado aj Israel xkitoj ruuk' i oxlaj ru 
kajwinaq kintaal chi plata. 

7Eh jinaj jalal ruq'oral i Dios xponik ruuk' i reey Amasías je' wili i xq'orarik reh: 
Qajaaw reey re' hat ma' nee ta rub'an chi nee kiooj chi q'aq'inik chawiij i ki 
soldado ruum chu'nchel i aj Israel ma' xtaj i Dios kuuk', eh ma' xtaj i Dios kuuk' i 
riih rumaam Efraín. 

8Eh wila' ruuk' taqe re' i nayeew rukowiil ak'ux chi ojik chi q'aq'inik. Xa re' la' re' 
hin i nuq'or aweh chi re' Dios naa taq kaat ruq'asam pan q'ab' i nixowanik taq 
awach ruum re' i Dios wilik rajaawriik chi ko'linik, wilik rajaawriik chi sachooj 
wachiis, inki. 

9Re' Amasías xupahqaaj reh i jalal ruq'oral i Dios chi je' wili: ¿Chib'ih i naa 
rukahniik wii' i oxlaj ru kajwinaq kintaal chi plata xnuyeew keh i ki soldado i aj 
Israel? inki. Eh re' i jalal ruq'oral i Dios je' wili i xuq'or: Re' QaJaaw Dios xiik' chik 
naah k'ihaal nee ruyeew aweh chi jilow i re', inki. 

10Je' aj re' noq re' i reey Amasías xutaq'aaj wo' chik taqe reje pankipaat i ki 
soldado i aj Efraín. Re' i keh yohb'aal wach noq xchalik kik'aah chikinaah i aj Judá. 
Yohb'aal wach i kik'aah noq xi sutinik reje pankipaat. 

11Eh re' i Amasías xukowej ruk'ux chi ojik chi q'aq'inik xuk'am taqe reje i ru 
soldado wach k'ixkaab' wilik wii' aatz'aam. Eh ar xkikansaj i lajeeb' miil chi 
soldado i aj Seir. 

12Re' i ki soldado i aj Judá xkichop taqe i lajeeb' miil chi winaq chi k'achlik 
kiwach. Eh xkik'am taqe johtoq chinaah inajt naah ab'aj ar xkikut chaloq xi 
xereb'ik noq xi k'ulik qohoq wach ak'al. 

13Eh re' taqe i soldado i xutaq'aaj wo' chik taqe parupaat i Amasías. Re' i ma' 
xuk'am ta taqe chi riij, chi q'aq'inik xkichop naah taqe i tinamit wilkeeb' Judá. Ar 
xkitoq'aa' reje Samaria korehtaal xi ponik Bet-horón, eh xkikansaj ixib' miil chi 
tinamit ma' k'isiin taqe i xa chib'ih jariik xkelq'aaj reje. 

14Eh noq sutinik chee Amasías chi q'aq'inik kuuk' i aj Edom xuk'am cho 
parutinamiit i kitiyoox i aj Seir. Xukoj taqe chi rudios xuyeew kiloq'il, xuk'at 
insensia chikiwach. 

15Ruum i re' xchalik rujosq'iil i QaJaaw Dios chinaah i Amasías. Eh jinaj i jalal 
ruq'oral xutaq'aaj chaloq je' wili i xuq'or reh i Amasías: ¿Chib'ih reet noq 
inaloq'ej i tiyoox i ma' xkian ta ruko'ljiik taqe i aj Edom, panaq'ab' i hat? inki. 

16Eh re' jalal ruq'oral i Dios xakok'ahchi' wo' chuq'orariik taqe re' noq xuq'or chi 
je' wili i Amasías: ¿Awach xpaab'anik aweh chi re' hat naa akojwiik nuna'ojb'al? 
Wila' ma' naa kanaa' ruq'orariik, re' hin neetinukansaj, inki. Eh re' jalal ruq'oral i 
Dios je' wili xuq'or: Re' hin weht'al chi naa rusacham awach i QaJaaw Dios ruum i 
xa a'n taqe i yiib' wach na'ojb'al re' re', eh ruum chi ma' xanimaj taj i xnuq'or 
aweh i hin, inki. 

17Re' i Amasías kireey i aj Judá noq taqchi'imaj chik kuum i tokoom i xutaq'aaj 
ruq'orariik reh i Joás kireey i aj Israel chi naa ruchaliik chi q'aq'inik ruuk'. Re' 
Joás re' re' rak'uun i Joacaz, eh riih i Jehú. 

18Re' Joás xutaq'aaj ruq'orariik i jalwaach q'orik wili reh i Amasías kireey i aj 
Judá: Pan jinaj q'iij juniwal i k'iix xutaq'aaj ruq'orariik reh i chee' i chakaltee' 
inq'orik wili: Chayeew weh awixq'uun chi rehk'een i wak'uun, inki. Eh jinaj i 
josq'laj chikop xik'ik ar xuyeq'eb'eej parooq i juniwal chi k'iix re' re'. 

19Re' hat reey Amasías xaq'or chi xa a'n keh i aj Edom, ruuk' i re' i nayeew 
runimaal awach reh chi nee ye'arik aloq'il. Xa re' la' ma' xta reet chi neetikahnik 
panatinamiit, ¿Chib'ih reet noq inawaaj aminim awiib' panti' k'axik i hat, eh chi 
naawaaj aminim panti' k'axik taqe i aj Judá? inki. 

20Eh re' Amasías xama' xunimaj ta wo' hoq i xq'orarik reh, ruum re' wo' i QaJaaw 
Dios xyej-anik cho wach chi naa ruq'asam pan q'ab' i Joás xuloq'ej i kitiyoox i aj 
Edom. 

21Re' i reey Joás xooj chi q'aq'inik ruuk' i reey Amasías ar Bet-semes i wilik i Judá. 

22Eh re' taqe i ki soldado i aj Judá xb'aan keh ruum i aj Israel ruum i re' xkimol chi 
elik pankipaat. 

23Re' i Joás kireey i aj Israel xuchop i reey Amasías rak'uun i Josás, eh riih i Jocaz 
ar Bet-semes xuk'am cho Jerusaleem. Xupaxej i koraal tz'aq wilik chi riij i tinamit 
Jerusaleem ar xutoq'aa' reje ruuk' i puerta Efraín rub'ihnaal, eh xponik ruuk' i 
puerta wilik pan tz'uk. 

24Eh xuk'am taqe reje i oro, i plata je' wo' taqe i kulk i xa chib'ih jariik wilik 
parupaat i QaJaaw Dios. Eh xuk'am wo' taqe incha'jinik reh. Eh xuk'am wo' taqe 
reje i k'ih taq tz'aaq wilkeeb' chupaam i paat i rub'an wii' taaq'anik i reey, wilik 
taqe i nimaq kajaawriik xuchop taqe reje kora'j xsutinik reje Samaria re'. 

25Re' i Amasías kireey i aj Judá re' i rak'uun i Joás ko ho'lajuuj chik haab' 
xk'acharik chi riij i rukimiik i Joás kireey i aj Israel eh rak'uun i Joacaz. 

26Re' i xub'an i reey Amasías kopan rutohq'iik chaloq, ko parukuxiik wach, 
tz'ihb'amaj rehtaliil chupaam taqe i huuj tz'ihb'amaj wii' rehtaliil i xkian i xi wihik 
chi reyil Judá, je' wo' hoq i xi wihik chi reyil Israel. 

27Xa re' wo' noq xukanaa' rulooq'jiik i QaJaaw Dios i Amasías, re' tinamit wilkeeb' 
Jerusaleem xtohq'ik kiyejaam wach nik' wach noq naa kikansam. Ruum aj re', re' 
Amasías xumol chi elik xooj Laquis, eh xkitahqeej reje korehtaal xponik kikansaj 
Laquis. 

28Eh xkik'am reje rij kawáyu Jerusaleem, eh ar xkimuq'aa' chupaam i rutinamiit i 
David re' i muhqinaq taqe wii' i rumaam rati't. 

2 Cron 26 

Re' noq xokik i Uzías chi reyil Judá 
(2 Rey 15.1-7) 

1Chu'nchel i tinamit wilkeeb' Judá xkipab'aa' i Uzías chi reey ar Judá chi jilow i 
Amasías i rajaaw. Re' Uzías waqlaj haab' naq i wilik reh. 

2Eh noq kamnaq chik i rajaaw i Uzías xuyejaa' wo' chik chi korik i tinamit Elot 
xuchop wo' chik naah chi keh i aj Judá. 

3Re' Uzías waqlaj haab' i wilik reh noq xokik chi reyil, eh kab'laj roxk'ahl haab' 
xwihik chi reyil Jerusaleem. Re' i rutuut i Uzías Jecolías i rub'ihnaal, aj 
Jerusaleem. 

4Eh re' Uzías re' taqe i holohik laj na'ojb'al xub'an chuwach i QaJaaw Dios, je' 
rukab' i xub'an i Amasías i rajaaw. 

5Re' i Uzías xuchop ruk'ux chusik'ariik i QaJaaw Dios noq kok'achlik i Zacarías. 
Noq i xusik' i QaJaaw Dios, chu'nchel i xub'an xelik korik chuwach. 

6Eh re' i reey Uzías xooj chi q'aq'inik kuuk' i aj filisteo xupahxej taqe i koraal tz'aq 
wilik chikiij i tinamit Gat, Jabnia. Eh xuyejaa' taqe i tinamit Asdod, je' wo' taqe i 
wilkeeb' wii' i aj filisteo. 

7Re' QaJaaw Dios xutoob'eej i Uzías noq xub'an i q'aq'inik kuuk' i aj filisteo, kuuk' 
i aj árabe, Gur-baal, eh je' wo' kuuk' i aj Amonita. 

8Eh re' taqe i aj Amonita inkitoj riij i chib'ih keh ruuk' i reey Uzías. Re' i Uzías 
xelik rib'iral i rajaawriik xponik rib'iral kopan k'ula't reh i Egipto, ruum yohb'aal 
wach i rajaawriik xwihik. 

9Eh xuyejaa' inajt kinaah tz'aq ko'lemb'al iib' chinaah i koraal tz'aq wilik chi riij i 
Jerusaleem jinaj i xuyejaa' chucheel i puerta wilik pan tz'uk. Eh jinaj i xuyejaa' 
ruuk' i puerta inilwik reje wach k'ixkaab', jinaj i xuyejaa' parutz'ukaal i koraal 
tz'aq chi juntar. 

10Eh xuyejaa' wo' taqe inajt kinaah tz'aq ko'lemb'al kiib' chupaam i ye'aab' chiq 
yuuq'. Eh k'ih wo' i jul ha' xuk'ot, ruum k'ih i ruwakax xwihik, wilik taqe i 
wilkeeb' wach k'ixkaab', wilik taqe i wilkeeb' wach yuuq' Sefela. Eh wilik taqe i 
rumoso kitikwik i ru-uuva wataq yuuq', wataq k'ixkaab', chupaam i holohik 
ye'aab'. Ruum re' reh xtimponik chuwach taqe i tik mu'uun. 

11Re' i reey Uzías yohb'aal wach taqe i ru soldado xi wihik, re' taqe i xa kiooj chi 
q'aq'inik wataq k'ixkaab', eh chi kich'uhqaal taqe ye'ooj ruum i Jehiel i aj tz'ihb', 
eh ruch'ihil i Maasías nim, re' intaaq'anik chupaam i tinamit ruch'ihil i Hananías 
re' taqe i k'amal b'eeh ruuk' i reey. 

12Eh kiib' miil ruuk' waqiib' siento taqe i k'amal kib'eeh taqe i soldado. Re' taqe 
re' kik'amwik kib'eeh i ju'jun chi patineel kow kiib' chi q'aq'inik. 

13Re' taqe re' ink'amwik kib'eeh ixib' siento miil ruuk' wuq'uub' miil ruuk' 
ho'oob' siento chi soldado tijimaj taqe chi korik kow kiib' chi q'aq'inik chi 
rutoob'jiik i reey reh i ruko'ljiik pan kiq'ab' i aj ixowaal. 

14Re' reey Uzías xuyejaa' kich'ihch' i ju'jun chi soldado, xuyejaa' kipulato ch'ihch' 
ko'lemb'al, kiq'as ju' ch'ihch', kich'ihch' puneet, kich'ihch' so', kiflecha, kitolo'x 
kutb'al ab'aj. 

15Eh wilik taqe i aj na'ojb'al xukoj Jerusaleem chi rutinamiit jinaj i kamamb'al reh 
q'aq'inik. Re' ch'ihch' re' re' xuyeew cho chinaah i koraal tz'aq wilik chi riij i 
tinamit kutb'al reh i nimaq ab'aj, kutb'al reh i flecha. Re' i Uzías aha' ta chik yuuq' 
ma' xelik rib'iral, ruum ma' k'isiin ta xtoob'jik ruum i QaJaaw Dios korehtaal 
xponik chi ma' k'isiin i rajaawriik. 

16Eh noq xiik' chik naah i rajaawriik chi reyil i Uzías xunimb'isaj wach chi rib'il 
riib' ruum i re' xuyeew riib' panti' k'axik. Xuja'wachej i ruq'oral i Dios xokik i koq 
chupaam i rupaat i QaJaaw Dios chuk'atariik i insensia, chuwach i artaal 
ink'atarik wii' i insensia. 

17Eh re' i Azarías kajaaw i k'amal kib'eeh aj tiij xokik i koq chi riij i reey Uzías 
ruch'ihil taqe i kajwinaq chi k'amal kib'eeh aj tiij kikamanik chuwach i QaJaaw 
Dios kow kiib'. 

18Eh xkiq'or reh i Uzías chi ma' holohik taj i rub'an je' wili xkiq'or reh: Re' hat 
reey Uzías ma' weh ta ruk'atariik i insensia chuwach i QaJaaw Dios. Re' taqe i 
pab'amaj chuk'atariik i insensia re' taqe i k'amal kib'eeh aj tiij, re' taqe i riih 
rumaam Aarón. Re' hat eleen reje chupaam i loq'laj ye'aab' wili, ruum ma' 
holohik taj i xa a'n chuwach i QaJaaw Dios. Eh re' reh ma' nee ta ruyeew aloq'il 
ruum i xa a'n re' re', inki taqe. 

19Re' i Uzías pa'lik i koq chuwach i artaal ruyohq'eem jinaj i sansario k'atb'al reh i 
insensia. Eh yohb'aal wach noq xchalik ruk'aah chikinaah i k'amal kib'eeh aj tiij. 
Xa chupaam i jumehq' re' re' chupaam i rupaat i Dios chikiwach taqe i k'amal 
kib'eeh aj tiij xelik chaloq i raxq'aah yejal wach i Uzías. 

20Eh noq re' i Azarías kajaaw i k'amal kib'eeh aj tiij, je' wo' chu'nchel i k'amal 
kib'eeh aj tiij ruch'ihil xkilow chi xelik chee raxq'aah yejal wach i reey Uzías, chi 
jumehq'iil xkesaj cho chupaam i rupaat i Dios. Eh re' reh xraaj wo' elik chaloq chi 
jumehq'iil, noq xrilow chi xye'arik chee ti' k'axik chinaah. 

21Je' aj re' noq re' reey Uzías xkahnik chi rax q'aah i riij korehtaal i rukimiik. Eh 
pareh xkiyeew chupaam jinaj i paat, je' wo' rukab' imb'aan keh chu'nchel i rax 
q'aah kiij. Ma' xkiyeew ta chik q'ab' reh chi xokik chupaam i rupaat i QaJaaw Dios. 
Re' chik i Jotam i rak'uun i Uzías xokik chi ajaab'esil chinaah i tinamit Jerusaleem. 

22Re' ruk'uliil i xub'an i reey Uzías parutihk'ik chaloq kopan rukuxiik wach 
xutz'ihb'aaj rehtaliil i Isaías jalal ruq'oral i Dios rak'uun i Amoz. 

23Eh noq xkimik reje i Uzías xkimuq'aa' chupaam i ye'aab' kimuhq'ik wii' i reey 
re' wo' muhqinaq cho wii' taqe i rumaam rati't. Re' tinamit je' wili xkiq'or: Re' reh 
rax q'aah i riij, inki taqe. Re' chik i Jotam i rak'uun xkahnik chi reyil chi jilow. 

2 Cron 27 

Re' noq xokik i Jotam chi reyil Jerusaleem 
(2 Rey 15.32-38) 

1Re' Jotam hoob' ru ka'winaq haab' i wilik reh noq xokik chi reyil, eh waqlaj haab' 
xwihik chi reyil Jerusaleem. Re' rutuut i Jotam Jerusa rub'ihnaal rixq'uun i Sadoc. 

2Re' reey Jotam re' taqe i holohik laj na'ojb'al xub'an chuwach i QaJaaw Dios, je' 
rukab' i xub'an i Uzías i rajaaw. Xa re' la' re' Jotam reh ma' xokik ta chupaam i 
rupaat i Dios. Re' taqe i tinamit ma' xkikanaa' ta kiloq'oonjiik taqe i xa tiyoox. 

3Re' i reey Jotam xyej-anik reh chi korik i nimlaj ru puertahiil i rupaat i QaJaaw 
Dios. Eh xuyejaa' wo' chi korik i koraal tz'aq wilik chi riij i tinamit. 

4Eh wilik wo' taqe i tinamit xuyejaa' chupaam taqe i raxchee' paruyuq'ul i Judá, 
eh xuyejaa' wo' taqe inajt kinaah i tz'aq paat ko'lb'al iib'. 

5Eh re' Jotam xwihik panq'aq'inik ruuk' taqe i kireey i aj Amón, xub'an keh. 
Chupaam i haab' re' re' xkiyeew chi xkitoj Amón reh i Jotam ik'inaq oxlaj ru 
kajwinaq kintaal i plata, eh lajeeb' miil kintaal i trigo, lajeeb' miil kintaal i sebada. 
Je' wo' chik re' xkian chupaam i rukab' haab', je' wo' paroox haab'. 

6Re' Jotam yohb'aal wach i rajaawriik xwihik ruum re' holohik laj na'ojb'al xub'an 
chuwach i QaJaaw Dios. 

7Eh re' taqe i ruk'uliil i xub'an i reey Jotam, je' wo' taqe i q'aq'inik xub'an 
tz'ihb'amaj rehtaliil chupaam i huuj tz'ihb'amaj wii' rehtaliil xkian i xi wihik chi 
reyil Israel je' wo' hoq i xkian i xi wihik chi reyil Judá. 

8Re' Jotam hoob' ru ka'winaq haab' i wilik reh noq xokik chi reyil, eh waqlaj haab' 
xwihik chi reyil Jerusaleem. 

9Eh noq xkimik i reey Jotam ar xkimuq'aa' chupaam i ye'aab' muq'amaj taqe wii' i 
rumaam rati't, chupaam i rutinamiit i David. Eh re' chik i Acaz i rak'uun xokik chi 
reyil chi jilow. 

2 Cron 28 

Re' noq xokik i Acaz chi reyil Jerusaleem 
(2 Rey 16.1-20) 

1Re' Acaz juninaq haab' i wilik reh noq xokik chi reyil, eh waqlaj haab' xwihik chi 
reyil Jerusaleem, xa re' taqe i yiib' wach na'ojb'al xub'an chuwach i QaJaaw Dios. 
Re' reh ma' xub'an taj i holohik laj na'ojb'al je' rukab' i xub'an David xikin 
rumaam. 

2Re' Acaz xub'an reh i yiib' wach na'ojb'al je' rukab' i xkian i ruch reey xi wihik 
chi reyil Israel. Eh xuyejaa' taqe tiyoox rujalwaach i Baal ruuk' i haab'imaj 
ch'ihch'. 

3Eh xuk'at i insensia wach k'ixkaab' Hinom. Eh xuk'at chi rumayiij taqe i 
ruha'lak'uun, je' rukab' inki a'n i tinamit xresaj taqe reje i QaJaaw Dios chupaam i 
xi okik wii' i aj Israel. 

4Eh xuk'at i rumayiij, xuk'at i insensia chinaah taqe inajt kinaah yuuq', je' wo' 
chupaam taqe i rujuleel i yuuq', je' wo' chi ri'sil taqe chee' nimaq rumuuj. 

5Je' aj re' noq re' QaJaaw Dios xuq'asaj i reey Acaz pan q'ab' i kireey i aj Siria. Eh 
xti xb'aan keh i aj Judá kuum i aj Siria. Ma' k'isiin i xichoparik, xi k'amarik reje 
pan tinamit Damasco. Eh xiq'ahteesjik wo' ruum i QaJaaw Dios pan q'ab' i kireey i 
aj Israel, eh xti xb'aan keh chi korik. 

6Re' i Peka rak'uun i Remalias kireey i aj Israel xa chuwach i q'iij re' re' xukansaj 
ar i jinaj siento ruuk' juninaq miil chi soldado ar Judá kow kiib' chi q'aq'inik. Eh 
ruum xkiq'eb' chi riij kik'ux i QaJaaw, re' i ki Dios kimaam kati't. 

7Eh re' Zicri jinaj i winaq nim wach i rajaawriik chi kixilak i riih rumaam Efraín, 
xukansaj i Maasías rak'uun i reey. Eh xukansaj wo' i Azricam re' inilwik reh i 
rupaat i reey, xukansaj wo' i Elcana rukab' aj taq'oom chi riij i reey. 

8Re' taqe i ki soldado i aj Israel xkichop i kiib' siento miil chi tinamit re' ruuk' 
taqe i aj Judá, chi ixoq chi kok' ak'un, chi kok' xq'un, eh ma' k'isiin i xa chib'ih 
jariik xkiq'uch, xkik'am reje Samaria. 

9Eh pan tinamit Samaria wilik naq jinaj i jalal ruq'oral i Dios Obed rub'ihnaal. 
Xelik chaloq chi kik'ulariik i ki soldado aj Israel noq xiooj k'oloq je' wili xuq'or 
keh: Re' i Dios i ki Dios taq aamaam awati't xchalik rujosq'iil chikinaah i aj Judá 
ruum aj re' xuq'asaj taq panaq'ab', xa re' la' re' QaJaaw Dios kopan taxaaj xrilow 
chaloq chi re' taq i hat ruuk' josq'iil xakansaj taqe. 

10Eh re' taq i hat achopom taq naah chi amoso taqe aj Judá, je' wo' taqe i aj 
Jerusaleem, chi winaq, chi ixoq. ¿Minakapaaj taq re' hat chi ma' hat ta taq 
mahkunaq chuwach i QaJaaw Dios? 

11Eh chab'iraj taq i naa nuq'orom aweh i hin, chawoq'taaj wo' taq chik reje i re' 
ruuk' taq aatinamiit xachop taq chaloq, ruum re' i QaJaaw Dios yohb'aal wach i 
rujosq'iil taq cha naah. 

12Eh re' Azarías rak'uun i Johanán re' Berequías rak'uun i Mesilemot, re' Ezequías 
rak'uun i Salum, re' Amasa rak'uun i Hadlai, re' taqe re' i nimaq kiwach k'amal 
kib'eeh taqe i riih rumaam Efraín. Re' keh ma' xuk'ul ta kik'ux xkian taqe i ki 
soldado i aj Israel, 

13je' wili i xkiq'or keh taqe re': ¿Ma koj taq cho panqatinamiit taqe i xachop 
chaloq? Wila' xakoj chaloq neenk'ihaaxb'ik i qamahk chuwach i QaJaaw Dios. Re' 
taq i k'ahchi' kaat re' re' xukoj ruman i qamahk. Xanaah re' xiik' chik naah i 
qamahk. Re' i QaJaaw Dios yohb'aal wach noq neenchalik rujosq'iil chikinaah i aj 
Israel. 

14Re' i ki soldado i aj Israel xkoq'taaj wo' chik taqe i tinamit xkichop chaloq. Eh 
re' taqe i kiq'uch chaloq i xkikanaa' wo' hoq chikiwach i k'amal kib'eeh, eh 
chikiwach i kimolom kiib' ar. 

15Eh re' taqe k'amal b'eeh re' re' xkisik' i itz'ihy chi kixilak taqe i xa chib'ih jariik 
xkelq'aaj chaloq xkanab'jik chikiwach xkikoj kiso' i aj Judá t'usulkeeb' naq. Eh 
xkikoj wo' kixijab', xkiyeew kiwa' kihaa', eh xkiq'omaaj taqe i xiq'ojarik. Re' taqe i 
ma' kichol ta b'ehik xkik'am reje chi ihqamaj taqe chikiij i b'uurux ar Jericó 
chupaam i tinamit wilkeeb' wii' kalab' kuuk' taqe awach keh. Eh re' taqe i k'amal 
b'eeh xi sutinik wo' chik reje Samaria. 

16Chupaam i q'iij re' re', re' reey Acaz wilik taqe i raj taqareel xiooj ruuk' i kireey i 
aj Siria reh chi xupahqaaj rutoob'jiik reh. 

17Xupahqaaj rutoob'jiik ruum xi k'ulik chik chi q'aq'inik i aj Edom kuuk' i aj Judá 
xb'aan keh, eh ma' k'isiin i tinamit xkichop xkik'am reje. 

18Eh re' taqe i aj filisteo xkian i q'aq'inik kuuk' taqe i tinamit wilkeeb' wach 
k'ixkaab' Neguev wilkeeb' paruyuq'ul i Judá. Re' taqe i aj filisteo xkichop naah i 
tinamit Bet-semes, Ajalón, Gederot, Soco, Timna, Gimzo haa' taqe i kok' ye'aab' 
wilkeeb' wii' patineel wilkeeb' chi kijunsuut. 

19Ruum chi re' reey Acaz kireey i aj Judá xuq'eb' chi riij ruk'ux i QaJaaw Dios, chi 
re' reh xk'amwik kib'eeh i aj Judá chub'anariik i mahk ruum i re', re' QaJaaw Dios 
xuqasaj i kajaawriik i aj Judá. 

20Re' i Tiglat-pileser kireey i aj Siria xk'uloq wo' ruuk' i Acaz xa re' la' ma' re' ta 
chi toob'jiik xk'ulik la' rumanaa' reh i ti' k'axik. 

21Re' Acaz xresaj taqe chaloq i k'ih taq tz'aaq parupaat i Dios chupaam i paat i 
rub'an wii' i taaq'anik i reey, pankipaat i nimaq kiwach xusiij reh i Teglat-pileser 
kireey i aj Siria, xa re' la' xama' xtoob'jik ta wo' hoq i Acaz. 

22Eh noq re' Acaz wilik chupaam i ti' k'axik re' re', xiik' chik naah i mahk xub'an 
chuwach i QaJaaw Dios. 

23Xuk'at taqe i mayiij chuwach i kitiyoox i aj Damasco, re' taqe i xb'anik keh i aj 
Judá, je' wili i xuq'or: Re' kireey i aj Siria, xtoob'jik kuum taqe i kitiyoox, ruum aj 
re', re' hin naa nuye'em i numayiij chikiwach i tiyoox wili reh chi nee kinkitob'eej, 
inki. Eh xama' xtoob'jik ta wo' kuum, ruum i mahk xub'an re' re' i reey Acaz 
xehteesjik i rajaawriik i reh, eh xehteesjik i kajaawriik i aj Judá. 

24Eh ma' xata re' re' xub'an i reey Acaz, xresaj la' wo' chaloq taqe i xa chib'ih 
jariik inkamanik parupaat i Dios xuxereb'eej taqe. Eh xutz'ap wo' taqe i ru 
puertahiil i rupaat i Dios xuyejaa' wo' taqe i artaal chupaam taqe i b'eeh wilkeeb' 
Jerusaleem. 

25Re' i reey Acaz xuyejaa' taqe i artaal chinaah taqe inajt kinaah yuuq' ar Judá reh 
chi xk'atarik i kimayiij chikiwach i tiyoox. Ruum i re' xchalik i rujosq'iil i QaJaaw, 
re' i ki Dios i kimaam kati't. 

26Eh re' taqe iruk'uliil i xub'an i reey Acaz parutik'ib'jiik chaloq ko parukuxiik 
wach, tz'ihb'amaj rehtaliil chupaam i huuj tz'ihb'amaj wii' i rehtaliil i xkian i xi 
wihik chi reyil Israel, i xkian taqe i xi wihik chi reyil Judá. 

27Eh noq xkimik i reey Acaz xkimuq'aa' Jerusaleem, re' wo' muhqinaq taqe wii' i 
rumaam rati't, xa re' la' ma' xkimuq'aa' ta chupaam i ye'aab' kimuhqik wii' i xi 
wihik chi reyil Israel. Eh re' chik i Ezequías i rak'uun xokik chi reyil chi jilow. 



987 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

2 Cron 29 

Re' noq xokik i Ezequías chi reyil Jerusaleem, 
(2 Rey 18.1-3) 

1Re' Ezequías ho'oob' ru ka'winaq haab' wilik reh noq xokik chi reyil, eh 
b'elejeeb' ru ka'winaq haab' xwihik chi reyil Jerusaleem. Re' rutuut i Ezequías 
Abías i rub'ihnaal, rixq'uun i Zacarías. 

2Re' i Ezequías, re' i holohik laj na'ojb'al xub'an chuwach i QaJaaw Dios, je' rukab' 
i xub'an i David i xikin cho rumaam. 

3Eh chupaam i peet poh reh i peet haab' rokiik chi reyil i Ezequías xuteh taqe i ru 
puertahiil i rupaat i Dios, eh xuyejaa' wo' taqe. 

4Eh xutaq'aaj kik'amariik taqe i aj Levíta, re' taqe i k'amal kib'eeh aj tiij xumol 
kiwach chupaam i tehlik reje parelb'aal q'iij. 

5Je' wili xuq'or keh: Re' taq i hat aj Levíta chab'iraj taq i naa nuq'orom aweh, cha 
santoheej taq awiib' i hat cha santoheej taq i rupaat i Dios, re' i ki Dios chee 
qamaam qati't, chawesaj taq i ch'uwa' kiwach parupaat i Dios. 

6Ruum re' taqe i qamaam qati't xkiq'etwachej kiib' chuwach i Dios, eh xkian i 
yiib' wach na'ojb'al chuwach i QaJaaw Dios xkikanaa' rulooq'jiik i qaDios 
chupaam i rupaat. 

7Eh xkitz'ap taqe i ru puertahiil i rupaat i Dios. Eh ma' xkiqop ta chik i saqumb'al 
ma' xkik'at ta chik i insensia. Eh ma' kiq'asaj ta chik i mayiij chupaam i rupaat i 
QaJaaw i qaDios i hoj, hoj aj Israel. 

8Ruum aj re', re' QaJaaw Dios xchalik rujosq'iil chikinaah i aj Judá, chikinaah i aj 
Jerusaleem xukanaa' chi xa se'lb'al, eh chi xa ti yo'joq chik kuum, je' rukab' i 
k'ahchi' taq awilom i hat yu'naak. 

9Re' taqe i qamaam qati't xi kanteesjik ruuk' q'aslaj ch'ihch'. Eh re' qehk'een, re' 
taqe i qak'uun, qixq'uun xi k'amarik taqe reje pan tokoom tinamit ruum taqe re'. 

10Je' re' noq re' hin wilik i k'ahchi' nuyejaam wach ruuk' i QaJaaw Dios reh chi 
nee resaj i rujosq'iil chi qanaah. 

11Hat taq aj Levíta, i hat taq wak'uun noq wilkaat, maakanaa' taq i rukamaj i 
QaJaaw Dios ruum re' wo' QaJaaw sik'wik taq awach reh chi elik taq naa awihiik 
chub'aan i rukamaj. Eh reh chi naa taq ak'atam i insensia chuwach, inki. 

12Eh re' taqe i aj Levíta xkitoq'aa' kamanik chi jumehq'iil taqe i riih rumaam Coat, 
je' wili kib'ihnaal: Mahat, rak'uun i Amasai, Joel, rak'uun i Azarías, re' taqe i riih 
rumaam Merari, Cis rak'uun i Abdi, Azarías, rak'uun, Jehalel, re' taqe i riih 
rumaam Gersón, Joa, rak'uun i Zima, eh re' Edén rak'uun i Joa. 

13Eh re' i xi okik chi kamanik chi kixilak i riih rumaam i Elizafán, je' wili 
kib'ihnaal: Simri, Jeiel, re' taqe i riih rumaam i Asaf, re' Zacarías, re' i Matanías. 

14Eh chi kixilak i riih rumaam Hemán re' Jehiel, re' Simei. Eh chi kixilak i riih 
rumaam, i Jedutún, re' i Semaías, eh re' i Uziel. 

15Re' taqe i aj Levíta re' re' xkimol wach taqe i kuch'ihil, xkisantoheej kiib'. Chi riij 
i re' xkesaj wo' chaloq i ch'uwa' wach chupaam i rupaat i Dios, je' rukab' i xuq'or i 
reey, re' i xq'orarik reh ruum i QaJaaw Dios. 

16Eh re' taqe i aj Levíta k'amal kib'eeh aj tiij xi okik i koq chupaam i rupaat i Dios 
xkesaj chu'nchel i ch'uwa' kiwach wilkeeb' ar. Xkik'am reje chupaam i tehlik wilik 
reje chi riij i rupaat i Dios. Re' taqe aj Levíta xi k'amwik reje reh chi chii' i nim ha' 
Cedrón. 

17Eh chupaam i k'amb'al rub'eeh i peet poh reh i haab' noq xkitoq'aa' reje 
rehtesjiik parupaat i Dios taqe i ch'uwa' wach. Noq xponik i waxiqiib' q'iij xi 
ponik chi rehtesjiik panookb'al reh i rupaat i Dios, waqlaj q'iij xkikohlaaj wii' i 
xkian re' re'. 

18Noq xkikohlaaj rub'aan xi chalik ruuk' i reey Ezequías je' wili xkiq'or reh: 
Xqasaqb'isaj chik paam chu'nchel i rupaat i QaJaaw Dios. Eh xqasantoheej chik i 
artaal ink'atarik wii' i mayiij, je' wo' taqe i ch'ihch' kikamanik ar, je' wo' i mexa 
inye'arik wii' i kaxlanwi'k reh mayiij, je' wo' taqe i kulk. 

19Eh xqatus kiwach qasaqb'isaj wo' kiwach taqe i kulk xresaj parupaat i Dios i 
reey Acaz noq xuq'eb' chi riij ruk'ux i Dios. Eh yu'naak taqe i kamamb'al re' re' 
wilkeeb' wo' chik chuwach i ru artaal i QaJaaw Dios, inki taqe. 

20Eh chi junwaar chik re' reey Ezequías kowahq'eq xwuktik xumol kiwach taqe i 
wilik kajaawriik chi taaq'anik chupaam i tinamit xiooj chupaam i rupaat i QaJaaw 
Dios. 

21Eh wuquub' i k'ijool wakax, wuquub' imas tentzun, wuquub' i kok' rak'uun 
tentzun, eh wuquub' imas kaprax, xkiq'asaj chi mayiij chi riij ru mahk i reey. Eh 
chi riij kimahk i aj Judá, je' wo' chi riij i rupaat i Dios. Re' i reey Ezequías xuq'or 
keh i k'amal kib'eeh aj tiij re' taqe riih rumaam i Aarón, chi naa kiq'asam chi 
mayiij taqe re' chinaah i artaal. 

22Eh re' taqe i k'amal kib'eeh aj tiij xkimol i kikik'eel taqe i k'ijool wakax, eh 
xkikihraaj chinaah i artaal. Noq xkikansaj taqe imas tentzun xkimol wo' rukik'eel, 
noq xkikansaj taqe i kok' rak'uun tentzun xkimol wo' rukik'eel, eh xkikihraaj 
chinaah i artaal. 

23Chi riij i re' xkik'am reje taqe imas kaprax chuwach i reey, eh chikiwach i 
tinamit kimolom kiib' ar, reh chi kiyeew i kiq'ab' wach kinaah taqe i chikop re' re' 
reh chi xkiq'asaj chi mayiij chi riij i kimahk. 

24Eh re' taqe i k'amal kib'eeh aj tiij xkiyok' i kalaq taqe chikop re' re'. Xkijalk'iij 
chinaah i artaal i kikik'eel chi mayiij chi riij kimahk chu'nchel i aj Israel. Ruum re' 
i reey xutaq'aaj ruq'orariik chupaam chu'nchel i tinamit Israel chi naa ruk'atariik 
i mayiij. 

25Eh re' reey Ezequías xukoj chupaam i rupaat i Dios taqe i aj Levíta, re' i 
xiq'ojinik reh i pulato q'ooj i kok' k'ahaam kiwach q'ooj, i arpa. Je' rukab' i 
ruq'orom i reey David, re' xq'orarik reh ruum i Gad i jalal ruq'oral i Dios, 
xkamanik ruuk' i David, je' wo' i xuq'or i Natán jalal ruq'oral i Dios. Xkian i re' 
ruum ruk'uhb'aal wo' i QaJaaw Dios. 

26Re' taqe i aj Levíata pa'alkeeb' i koq ar kiyohq'eem kiq'ooj re' rukanaam 
kahnoq i reey David. Eh re' taqe i k'amal kib'eeh aj tiij kiyohq'eem kituun. 

27Re' i reey Ezequías xutaq'aaj ruk'atariik i mayiij chuwach i artaal, eh chupaam i 
jumehq' re' re' xkitoq'aa' tz'uuy chi loq'oomb'al reh i QaJaaw Dios xtohq'ik 
kixulem i kituun, xtoq'ik kiq'ojem i kiq'ooj rukanaam kahnoq i reey David i 
xwihik chi kireey i aj Israel. 

28Eh chu'nchel i tinamit kimolom kiib' ar xkiloq'ej i Dios. Re' taqe aj tz'uyineel 
k'ahchi' keeb' chi tz'uuy, re' taqe i wilik kituun k'ahchi' kixulem i kituun. Je' re' i 
xkian korehtaal xkuxik ruk'ahtiik i mayiij. 

29Noq xkuxik ruk'ahtiik i mayiij, re' i reey Ezequías haa' taqe ruch'ihil xkixuk'aa' 
kiib' chi looq'jiik i Dios. 

30Chi riij i re', re' reey ruch'ihil taqe i nimaq wach kikamaj xkiq'or keh taqe i aj 
Levíta chi naa kiloq'em i Dios ruuk' i tz'uuy ruyejaam kahnoq i reey David, eh 
ruuk' i tz'uuy ruyejaam kahnoq i Asaf jalal ruq'oral. Eh re' keh xkitz'uyej wo' 
wach i Dios chi suq suq kik'ux, eh xkixuk'aa' kiib' chi looq'jiik i Dios. 

31Chi riij i re', re' i reey Ezequías je' wili i xuq'or keh i tinamit: Ruum chi xaq'asaj 
taq awiib' reh i QaJaaw Dios, chak'am taq chaloq chupaam i rupaat i Dios i chikop 
chi mayiij, je' wo' i mayiij reh t'iosinik, inki. Eh re' taqe i tinamit xkik'am wo' 
chaloq taqe chikop chi kimayiij, je' wo' hoq i mayiij reh i t'iosinik awach i xchalik 
pankik'ux xkik'am chaloq i k'atoj mayiij. 

32Re' taqe i chikop xkik'am chaloq chi k'atoj mayiij i tinamit je' wili k'ihaal: 
Lajeeb' ru kajwinaq i b'ooyax, jinaj siento imas kaprax, kiib' siento i kok' tentzun, 
eh xkik'at chi kimayiij chuwach i QaJaaw Dios. 

33Chu'nchel i chikop xkik'at chi kimayiij je' wili k'ihaal: Waqiib' siento i b'oyax, 
ixib' miil taqe i tentzun. 

34Re' taqe i k'amal kib'eeh aj tiij xama'q'eta wo' taqe k'ih ruum aj re' ma' xkikuy 
ta kikanteesjiik taqe chikop korehtaal xi to'arik kuum taqe i aj Levíta, kore' 
xkikohlaaj i kamanik re' re' korehtaal ki santoheej kiib' i k'amal kib'eeh aj tiij. Re' 

taqe i aj Levíta xti kiyeew kik'ux chi nkisantoheej kiib' chikiwach taqe i k'amal 
kib'eeh aj tiij. 

35Eh ma' k'isiin i mayiij xkiq'asaj re' taqe i kixeb'ohiil chikop xkik'at chi kimayiij 
k'amb'al kiib' panotob'il ruuk' i Dios. Wilik wo' taqe i riis uuva inkiyeew chi 
ruk'uliil i k'atoj mayiij. Je' re' noq xtohq'ik wo' chik rulooq'jiik i QaJaaw Dios 
parupaat. 

36Re' i reey Ezequías ruch'ihil chu'nchel i tinamit xsuuqb'ik kik'ux, ruum re' i 
QaJaaw Dios xutoob'eej chee tinamit chub'aan i kamanik re' re', eh jumehq'iil 
xb'aan. 

2 Cron 30 

Re' Ezequías xuninq'ijeej i elik chaloq Egipto 

1Re' i reey Ezequías xutaq'aaj reje i ruq'orariik chupaam chu'nchel i tinamit 
Israel, je' wo' Judá. Eh xutaq'aaj reje kihuuj i riih rumaam i Efraín, je' wo' i riih 
rumaam Manasés, reh chi xkimol kiib' chupaam i rupaat i Dios ar Jerusaleem 
chuninq'ijiik i elik chaloq Egipto, ye'b'al ruloq'il i QaJaaw i qaDios i hoj, hoj aj 
Israel. 

2Re' i reey xkojarik runa'ojb'al kuum taqe i nimaq wach kikamaj ruuk', je' wo' 
kuum i tinamit kimolom kiib' Jerusaleem. Eh kiyejaa' wach chi naa kininq'ijeem i 
elik chaloq Egipto chupaam i rukab' poh reh i haab'. 

3Ruum ma' xuyeew ta riib' chi xkininq'ijeej paruq'ijil, ruum ko ma' k'isiin taqe i 
k'amal kib'eeh aj tiij xkisantoheej kiib', eh ma' xkimol ta wo' kiib' i tinamit 
Jerusaleem. 

4Eh re' i reey re' taqe i kitaaq'anik xuk'ul kik'ux xkiyejaa' wach. 

5Eh xkiyejaa' wach chi xkitaq'aaj ruq'orariik chupaam chu'nchel i tinamit Israel, 
ar xkitoq'aa' cho chupaam i ye'aab' Beerseba, xponik ko ar Dan, reh chi 
naakichaliik i tinamit Jerusaleem, reh i runinq'ijiik i elik chaloq Egipto ye'eb'al 
ruloq'il i QaJaaw i qaDios i hoj, hoj aj Israel. Je' re' xkian ruum najtir chik 
inkikanaa' runinq'ijiik i elik chaloq Egipto je' rukab' i tz'ihb'amaj rehtaliil. 

6Eh xkitaq'aaj taqe i aj taqareel chupaam chu'nchel i tinamit Israel, je' wo' Judá, 
xkik'am reje i ruhuuj i reey, je' wili ruq'or chupaam: Re' taq i hat aj Israel cha 
nimaj wo' taq chik i Dios, re' ruDios chee Abraham, ruDios chee Isaac, ruDios 
chee Israel, re' reh nee wo' chik ti rutoob'eej taq i hat nik' taq chik ak'ihaal i 
xako'leej taq awiib' pan kiq'ab' taqe i kireey i aj Asiria. 

7Maa a'n taq aweh i hat i xkian taq aamaam awati't, rukab' i xkian taq aawas 
achaaq' xkiq'etwachej i QaJaaw i ki Dios taq aamaam awati't. Ruum i xkian re' re' 
xuyeew q'ab' i Dios chi xsacharik kiwach, je' rukab' taq inawil yu'naak. 

8Je' re' noq re' taq i hat maa kowb'isaj taq awánima chuwach i QaJaaw Dios je' 
rukab' i xkian taq aamaam awati't. Kim taq parupaat i QaJaaw Dios chaloch' taq 
awiib' chuwach, eh chaloq'ej taq chi juneliik reh chi nee nelik i rujosq'iil taq cha 
naah. 

9Ruum wixa nimaj wo' taq chik i QaJaaw Dios re' taq aawas achaaq', awak'uun 
awixq'uun, neenketeljik kiwach kuum i aj ixowaal xk'amwik reje keh pan tokoom 
tinamit neenketeljik kiwach, nee wo' chik kisutinik cho chupaam taq aatinamiit. 
Ruum re' taq aaWaJaaw aaDios wilik q'unil ruuk', eh aj keteloom wachiis, ma' nee 
ta taq ti ruq'eb' chi riij ruk'ux, xa re' la' wixa nimaj wo' taq chik, inki reje panhuuj. 

10Eh re' taqe i aj taqareel xooj kib'ehuj paam i ju'jun chi tinamit, xi ponik kuuk' 
taqe i riih rumaam Efraín, kuuk' i riih rumaam Manasés. Eh xi ponik wo' kuuk' i 
riih rumaam Zabulón, xa re' la' re' taqe i tinamit, inkikaqse'laaj inkiq'or. 

11Atoob' ta je' re' wilik la' wo' taqe i re' ruuk' riih rumaam i Aser, i riih rumaam i 
Manasés, i re' ruuk' riih rumaam i Zabulón xkiloch' kiib' xooj kimol kiib' 
Jerusaleem. 

12Eh re' QaJaaw Dios xutoob'eej taqe i aj Judá chi xkian jinaj wach kik'ux 
chunimjiik taqe i xuq'or i reey, i xkiq'or taqe i kitaaq'anik, je' rukab' i ruq'orom i 
Dios. 

13Je' aj re' noq chupaam i rukab' poh xiik' wo' naah kik'ihaal taqe i xkimol kiib' 
Jerusaleem chuninq'ijiik i kaxlanwi'k ma' kojooj ta ch'amb'esb'al reh. 

14Eh xkesaj taqe i ye'aab' i artaal Jerusaleem inkiloq'ej wii' taqe i tiyoox, xkesaj 
wo' taqe artaal inkik'at wii' i insensia xkikut chupaam i nim ha' Cedrón. 

15Eh chupaam i kajlaj rub'eeh i rukab' poh xkikansaj i tentzun reh i runinq'ijiik i 
elik chaloq Egipto. Re' taqe i aj Levíta k'amal kib'eeh aj tiij ma' k'isiin ta noq 
xchalik kik'ixiik xkisantoheej kiib', eh xkik'am chaloq i k'atoj mayiij chupaam i 
rupaat i QaJaaw Dios. 

16Eh jumehq'iil wo' xi okik chi kamanik chupaam i rupaat i Dios, je' rukab' i 
tz'ihb'amaj rehtalil chupaam i k'uhb'aal ye'ooj reh i Moisés raj kamanoom i Dios. 
Re' taqe i k'amal kib'eeh aj tiij junch'uq kijalk'inik reh i kik' inkiq'asaj i aj Levíta. 

17Eh chi kixilak i ruk'ihaal tinamit wilik taqe i ma' kisantoheem ta kiib'. Re' taqe i 
aj Levíta koxkikansaj i kichikoop reh i runinq'ijiik i elik chaloq Egipto reh 
kimayiij taqe i tinamit re' re'. Re' taqe i ma' kisantoheem ta kiib' reh chi xkiq'asaj 
kiib' reh i QaJaaw Dios. 

18Eh yohb'aal wach kik'ihaal i tinamit xi chalik chupaam i kiye'aab' riih rumaam i 
Efraín, i Manasés, i Isacar, i Zabulón, ma' kisantoheem ta kiib' je' rukab' i 
tz'ihb'amaj rehtalil xi okik haa' chi wi'k reh i runinq'ijiik i elik chaloq Egipto. Re' i 
reey Ezequías xub'an rutiij chikiij, je' wili xuq'or: QaJaaw Dios, re' hat q'e' hat aj 

keteloom wachiis. Chakuy ta tii kimahk chu'nchel i kisik'wik aweh chu'nchel 
kik'ux. 

19Re' hat QaJaaw, hat ki Dios qamaam qati't, cha kuy ta tii kimahk atoob' ta 
komajaa' inkisantoheej kiib' chi kunchelaal, je' rukab' i ruq'or aak'uhb'aal, reh i 
santohiil reh i wihik chupaam aapaat, inki. 

20Eh re' i QaJaaw Dios xrib'iraj i rutiij i reey Ezequías xukuy wo' kimahk i tinamit. 

21Je' re' noq chu'nchel i tinamit xkimol kiib' Jerusaleem wuq'uub' q'iij xkian 
runinq'ijiik i elik chaloq Egipto, xasuq chik kik'ux noq xkininq'ijeej i kaxlanwi'k 
ma' kojooj ta ch'amb'esb'al reh. Eh re' taqe i aj Levíta, re' taqe k'amal kib'eeh aj 
tiij rajlaal q'iij xkian kitz'uuy, eh xkiq'ojej i kiq'ooj chi loq'oomb'al reh i QaJaaw 
Dios. 

22Re' i reey Ezequías xuyeew rukowiil kik'ux taqe i aj Levíta xkian i kamanik chi 
korik chuwach i QaJaaw Dios. Eh wuquub' q'iij xkian kiwa' kihaa' chupaam i 
runinq'ijiik i elik chaloq Egipto, eh xkiq'asaj i mayiij reh i k'amb'al iib' panotob'il 
ruuk' i Dios, xkiloq'ej i Dios, re' i ki Dios chee qamaam qati't. 

23Eh chu'nchel i tinamit kimolom kiib' xkiyejaa' wach chi wuquub' q'iij xkitiq 
naah i ninq'iij re' re', eh suq suq kik'ux noq xkian. 

24Re' i Ezequías i kireey i aj Judá jinaj miil i k'ijool wakax xusiij keh i tinamit 
kimolom kiib', wuquub' miil i tentzun. Eh re' taqe i kitaaq'anik jinaj miil i k'ijol 
wakax xkisiij, eh lajeeb' miil i tentzun. Eh ma' k'isiin taqe i k'amal kib'eeh aj tiij 
xkisantoheej kiib'. 

25Eh chu'nchel i aj Judá kimolom kiib' ar xsuuqb'ik kik'ux, je' wo' taqe i k'amal 
kib'eeh aj tiij, je' wo' taqe i aj Levíta xsuuqb'ik wo' kik'ux chu'nchel i aj Israel 
kimolom kiib' ar, je' wo' taqe i tokoom tinamit xi chalik chi kixilak i aj Israel, je' 
wo' taqe xi chalik chi kixilak i aj Judá. 

26Eh jinaj i runimaal suq kiil k'uxliis xwihik Jerusaleem ruum ma' jank'al ta naq 
chik imb'aan i ninq'iij je' holwochiil i re', xa re' wo' hoq i ruwihiik cho chi reyil i 
Salomón rak'uun i David xwihik cho chi reyil. 

27Eh re' taqe i k'amal kib'eeh aj tiij, taqe i aj Levíta xkipab'aa' kiib', xkikuxisaj i 
tinamit. Re' i QaJaaw Dios xrib'iraj chee kitiij kopan taxaaj re' i wilik cho wii'. 

2 Cron 31 

1Noq kuxinaq chik i ninq'iij, chu'nchel i aj Israel kimolom kiib' Jerusaleem xiooj 
chupaam taqe i tinamit wilkeeb' ar Judá. Eh xkiyojib'eej i nimaq ab'aj inkiloq'ej 
wii' taqe i tiyoox, xkipaxej i rujalwaach i Asera, xkiyoj wo' taqe i ye'aab' wilkeeb' 
chikinaah taqe inajt kinaah yuuq', je' wo' taqe i artaal wilkeeb' ar Judá, i riih 
rumaam i Benjamín, i riih rumaam i Efraín, i riih rumaam i Manasés. Eh re' taqe i 
aj Israel xiooj chi kiju'junaal pan kiye'aab', pan kitinamiit. 

Re' i kiye'ariik pankikamaj taqe i k'amal kib'eeh aj tiij aj Levíta 

2Eh re' i reey Ezequías xuyeew taqe pankikamaj i ju'jun chi k'amal kib'eeh aj tiij, 
re' taqe i aj Levíta re' q'oreel chib'ih i kamanik kichol, wilik i xukoj taqe chi k'atoj 
mayiij, wilik i xukoj taqe chuq'ahteesjiik i mayiij k'amb'alkiib' panotob'il i tinamit 
ruuk' i Dios, wilik i xukoj taqe chi t'iosinik, wilik i xukoj taqe chi tz'uyinik 
panookb'al reh i rupaat i QaJaaw Dios. 

3Eh re' reey xuyeew taqe i chikop xi k'atarik chi mayiij rajlaal wahq'eq, rajlaal 
xq'eq. Xuyeew wo' i chikop ink'atarik chi mayiij chupaam i hi'limb'al q'iij, je' wo' i 
chikop ink'atarik chi mayiij noq i ninq'ijik i ak' poh, je' wo' ink'atarik noq imb'aan 
i runimaal wach ninq'iij inkik'saj, je' rukab' i tz'ihb'amaj chupaam i ruk'uhb'aal i 
QaJaaw Dios. 

4Re' i reey xuq'or keh i aj Jerusaleem chi naa kiye'em i kimayiij, re' i ruk'ul chi 
naakik'ulum i k'amal kib'eeh aj tiij, je' wo' taqe i aj Levíta. Reh chi neenkiq'asaj 
kiib' chi korik chupaam i rukamaj i Dios je' rukab' i ruq'or i ruk'uhb'aal. 

5Eh noq xkib'iraj rib'iral i aj Israel i xuq'or i reey xiik' naah i wach i kitik i 
xkiyeew, eh xkiyeew wo' hoq i riis uuva, i aseite i riiskaab', i wach chu'nchel i 
kitik, xkiyeew wo' hoq i ju'jun i xkesaj ruuk' i lajeeb' i chu'nchel i chib'ih wilik 
keh, xiik' naah k'ihaal i xkiyeew. 

6Re' taqe i aj Israel, i aj Judá wilkeeb' chupaam i ju'jun chi tinamit wilkeeb' ar i 
Judá, xkiyeew wo' hoq i ju'jun i xkesaj ruuk' i lajeeb' i kiwakax, je' wo' hoq i 
kitentzuun. Eh xkiyeew wo' hoq i ju'jun xkesaj ruuk' i lajeeb' i chib'ih jariik i 
xkiq'asaj reh i QaJaaw Dios jinaj xkimulaa' wii'. 

7Chupaam i roox poh reh i haab' xkitoq'aa' kimolom wach taqe re', eh ko 
chupaam i ruwuuq poh xkikohlaaj. 

8Noq re' i reey Ezequías, ruch'ihil taqe i wilkeeb' chi taaq'anik xponik kilow nik' 
nimaal i xkimol wach xkiloq'ej i Dios, xkiyeew wo' ruloq'il i kitinamiit Israel. 

9Eh re' i Ezequías xupahqaaj keh i k'amal kib'eeh aj tiij je' wo' taqe i aj Levíta aha' 
inchalik i mayiij tub'lik ar. 

10Re' i Azarías k'amal kib'eeh aj tiij re' ruuk' taqe i rak'uun i Sadoc, je' wili 
chaq'wik xub'an: Xa re' wo' hoq i rutohq'iik cho kik'amam i kimayiij i tinamit 
chupaam i rupaat i QaJaaw Dios re' hoj juneliik wilik k'uxumb'al qeh korehtaal 
inqanujisaj qiib' chi korik, eh xqohxanik chi qawach. Chu'nchel i tub'lik wili re' i 
xqohxanik, xti korik wo' hoq chi re' Dios xukuxisaj chee rutinamiit, inki. 

11Ruum aj re', re' i reey Ezequías xutaq'aaj ruyejeb'jiik parupaat i Dios molb'al 
reh i ruqox i mayiij re' re', eh xkorjik wo' hoq. 

12Noq korjinaq chik xkimol i koq ar chu'nchel i ju'jun xkesaj ruuk' i lajeeb' 
chu'nchel i wach chib'ih keh, je' wo' hoq i xkiq'asaj reh i QaJaaw Dios. Eh re' i 
Conanias i aj Levíta xkipab'aa' chi ilil reh ruch'ihil i Semei i ruchaaq. 

13Eh re' i reey Ezequías ruch'ihil i Azarías k'amal b'eeh chupaam i rupaat i Dios 
xkipab'aa' wo' chi kitoob'jiik taqe Conanias, i Simei, re' ruchaaq' winaq, je' wili 
kib'ihnaal: Jehel, Azarías, Nahat, Asael, Jerimot, Jozabad, Eliel, Ismaquías Mahat, 
Benaía. 

14Eh re' Coré i aj Levíta rak'uun i Imna, incha'jinik reh i puerta wilik reje 
parelb'aal q'iij. Re' wo' reh xk'ulwik reh i mayiij inchalik pankik'ux i tinamit chi 
nkik'am cho reh i Dios, re' wo' reh xpa'ab'jik chi ruch'aqariik i mayiij inkik'am 
cho reh i Dios, je' wo' chi rilariik taqe i xa chib'ih jariik wilik kisantohiil. 

15Eh wilik wo' taqe winaq je' wili kib'ihnaal: Edén, Minijamín, Jesua, Semaías, 
Amarías, Secanías wilkeeb' pan kitinamiit i k'amal kib'eeh aj tiij re' i xitoob'inik 
reh i Coré chi ruch'aqariik paruwii' i chib'ih keh i k'amal kib'eeh aj tiij, chi wilik 
chik kihab'ul, chi komajaa' k'ih i kihab'ul. 

16Eh xkich'aq keh taqe i kiokik parupaat i Dios chi kamanik rajlaal i q'iij re' 
q'oreel chib'ih i kikamaj i ju'jun. Re' taqe re' tz'ihb'amaj i kib'ihnaal chupaam i 
huuj i tz'ihb'amaj wii' i kib'ihnaal i ju'jun, eh kiokik haa' taqe i wilik keh ixib' 
haab' johtoq chikiwach i tz'ihb'amaj kib'ihnaal chupaam i huuj. 

17Eh inkich'aq keh taqe i k'amal kib'eeh aj tiij i tz'ihb'amaj wii' i kib'ihnaal taqe i 
k'amal kib'eeh aj tiij, eh taqe i aj Levíta i wilik keh i juninaq haab' johtoq 
chikiwach, re' q'oreel nik' kik'ihaal chi kich'uhqaal, eh re' q'oreel chib'ih i kikamaj 
i ju'jun. 

18Eh chi kixilak i tz'ihb'amaj i kib'ihnaal re' re' tz'ihb'amaj wo' haa' kib'ihnaal i 
kehk'een i kak'uun, kixq'uun, eh inkik'ul chib'ih keh ruum re' keh kiq'asam kiib' 
chub'anariik i rukamaj i QaJaaw Dios. 

19Chupaam chu'nchel i tinamit xipa'ab'jik i xich'aqwik i chib'ih keh i k'amal 
kib'eeh aj tiij, re' ruuk' taqe i riih rumaam Aarón, i wilkeeb' chupaam i ju'jun chi 
tinamit. Eh xkich'aq wo' chib'ih keh i aj Levíta tz'ihb'amaj i kib'ihnaal. 

20Re' i reey Ezequías je' re' i xub'an chupaam i chu'nchel i tinamit Judá. Eh re' i 
rub'ehel, re' i rukorkiil re' i holohik laj na'ojb'al xub'an chuwach i QaJaaw Dios. 

21Eh chu'nchel i xuyejaa' wach chi xb'aan i rukamaj i Dios chupaam i rupaat i 
Dios, xub'an i ruq'or i k'uhb'aal, ruum xusik' i Dios chu'nchel ruk'ux, ruum i re' 
holohik xelik ruuk' taqe i xub'an. 

2 Cron 32 

Re' reey Senaquerib xraaj naq ruchopom naah i Judá 
(2 Rey 18.13-37 Isa 36.1-22) 

1Eh koq'uun chik noq rub'anam chik taqe i holohik laj na'ojb'al re' re' i reey 
Ezequías, re' i Senaquerib kireey i aj Asiria, xokik pan kiye'aab' i aj Judá, xukotej 
riij chi soldado taqe tinamit kotimaj kiij chi tz'aq, re' naq iraaj i reh chi naa 
rehchaam taqe. 

2Noq xukoj rehtaal i reey Ezequías chi xchalik i Senaquerib chi q'aq'inik 
Jerusaleem. 

3Xutaq'aaj rumolariik kiwach i wilkeeb' chi taaq'anik ruuk', je' wo' taqe i k'amal 
kib'eeh soldado xuq'or keh chi naa kitz'apam paam taqe i raasb'aal i ha' wilkeeb' 
chi junsuut i tinamit. Eh xuk'ul kik'ux i xuq'or i reey. 

4Eh yohb'aal wach k'ihaal i tinamit xkimol kiib' kuuk', xkitz'ap paam chu'nchel i 
raasb'al ha' inik'ik chupaam taqe i ye'aab', eh je' wili xkiq'or: Naa qatz'apam taqe 
i raasb'al ha' reh chi ma' nee ta nkireq kihaa' taqe i kireey i aj Asiria noq nee 
kik'uloq chi q'aq'inik quuk', inki taqe. 

5Re' i reey Ezequías xkowjik ruk'ux, xuyejaa' chu'nchel i koraal tz'aq q'ehb'enaq 
naq wach ak'al. Eh xuyejaa' wo' chinaah i koraal tz'aq, i tz'aq paat, jinaj wo' chik i 
koraal tz'aq xuyejaa' chi riij i tinamit, xuyejaa' wo' chi korik i tz'aq Milo re' i wilik 
parutinamiit i David. Eh ma' k'isiin taqe i q'aslaj ch'ihch' xuyejaa' je' wo' taqe i 
pulato ch'ihch'. 

6Xupab'aa' taqe i kajaaw i soldado xumol kiwach chupaam i ookb'al reh i tinamit, 
eh xuyeew rukowiil kik'ux, je' wili xuq'or keh: 

7Chachop taq ak'ux maayohb'isaj taq awiib', eh mat yo'jik taq ruum i kireey i aj 
Asiria. Matyo'jik wo' taq kuum i ruk'ihaal soldado xuk'am cho chi riij ruum re' hoj 
xti wilik rajaawriik intoob'inik qeh. 

8Ruum re' reey re' re' xa winaq taqe intoob'inik reh. Eh re' hoj re' i QaJaaw Dios 
wilik rajaawriik intoob'inik qeh chi q'aq'inik reh i ruk'ulb'eejiik, inki. Eh re' taqe i 
tinamit xye'arik rukowiil kik'ux ruum taqe i xuq'or i Ezequías kireey i aj Judá. 

9Eh chi riij i re', re' i Senaquerib i kireey i aj Asiria noq rukotem chik riij i tinamit 
Laquis ruch'ihil i taqe i ru soldado. Wilik taqe i nimaq wach kikamaj ruuk' 
xutaq'aaj taqe chi taqarik Jerusaleem, reh chi xooj kiq'oreej i Ezequías kireey i aj 
Judá, je' wo' chu'nchel i aj Jerusaleem. 

10Eh je' wili xkiq'or: Re' i Senaquerib i kireey i aj Asiria, je' wili xuq'or taq 
chaaweh: ¿Awach uuk' i naach'ihkaa' taq ak'ux noq ma' ti elik ta taq Jerusaleem? 
¿Mi ma' aweht'al taq re' hat chi kotimaj taq chik riij aatinamiit? 

11Re' Ezequías k'ahchi' taq ruchukum aweh i q'orik noq xuq'or taq aweh chi re' 
taq aaDios naa ruko'liniik aweh panuq'ab' i hin kireey i aj Asiria. Ruum re' hin 
naa taq kaat nuye'em chi kimik ruum wi'jaleel ruum chiq chi'iil. 

12¿Mi ma' re', re' i reey Ezequías x-esanik reh taqe i ye'aab' wilkeeb' chinaah inajt 
kinaah yuuq', ix-esanik reh taqe i artaal? ¿Mi ma' re' wo' re' reh xq'orik keh i aj 
Jerusaleem, i aj Judá chi xa re' chik i artaal wilik Jerusaleem naa kiloq'em wii' i 
Dios, eh naa kik'atam wii' i insensia? 

13Mi, ¿Ma' aweht'al taq re' hat i kianam chee numaam wati't, i nub'anam i hin 
kuuk' chu'nchel i tinamit wach ak'al? ¿Mi xkiko'leej panuq'ab' re' i kiye'aab' i 
kitinamiit taqe i ki dios? 

14¿Mi wilik jino'q keh i dios re' re' xko'linik keh i nimaq tinamit xkisach cho wach 
i numaam wati't, eh xko'linik keh panuq'ab' i hin? ¿Nik' wach noq inakapaaj taq i 
hat chi naa taq kaat ruko'leem aaDios? 

15Je' re' noq ma' yeew taq awiib' chi jot'arik reh i Ezequías re' taq i hat maa nimaj 
taq i ruq'or aweh ruum ma' jino'q i dios wilik rajaawriik chi kiko'ljiik i rutinamiit 
pan kiq'ab' i numaam wati't, eh panuq'ab' i hin. Eh, ¿Nik' wach noq inakapaaj taq 
i hat chi naa taq kaat ruko'leem aaDios? inki. 

16Eh ko wilik wo' chik taqe xkiq'or i aj taqareel chi b'ajb'al ree Dios, eh chi b'ajb'al 
reh i Ezequías raj kamanoom i Dios. 

17Re' Senaquerib xutz'ihb'aaj wo' reje taqe i huuj b'ajb'al reh i QaJaaw qaDios i 
hoj, hoj aj Israel, je' wili i xuq'or: Wila' re' taqe i ki dios i nimaq tinamit ma' xkian 
ta ruko'ljiik i kitinamiit panuq'ab', je' wo' re' noq ma' nee ta tiruko'leej aaDios i 
hat panuq'ab', inki. 

18Eh re' taqe i raj kamanoom i Senaquerib kow xkik'er cho kichii' chi kiq'orob'jiik 
pan hebreo taqe aj Jerusaleem wilkeeb' chinaah i koraal tz'aq reh naq chi naa 
kiyo'jiik, re' naq inkaaj i keh chi naa kehchaam i tinamit. 

19Eh xkib'aj i ki Dios i aj Jerusaleem, xkipaj ruuk' i ki dios i tinamit wach ak'al, re' 
ruuk' taqe dios xa winaq inyej-anik keh. 

Re' QaJaaw Dios xuko'leej i Ezequías je' wo' taqe i aj Jerusaleem 
(2 Rey 19.1-37 Isa 37.1-38) 

20Je' aj re' noq re' reey Ezequías ruch'ihil i Isaías rak'uun i Amoz jalal ruq'oral i 
Dios xkian kitiij xkipahqaaj kitoob'jiik ree Dios wilik cho pan taxaaj. 

21Eh re' i QaJaaw Dios xutaq'aaj chaloq jinaj i ánjel chi rusachariik kiwach i 
k'amal kib'eeh taqe i kajaaw ru soldado i kireey i aj Asiria. Eh re' i kireey i aj 
Asiria xchalik ruk'ixiik xsutinik reje parutinamiit. Noq xokik i koq parupaat i 
rutz'aqoj tiyoox ar xkanteesjik ruuk' q'aslaj ch'ihch' kuum taqe i rak'uun. 

22Je' re' noq re' i QaJaaw Dios xuko'leej i reey Ezequías, je' wo' taqe i aj 
Jerusaleem, pan q'ab' Senaquerib kireey i aj Asiria, je' wo' pan kiq'ab' chu'nchel. 
Eh xukoj taqe pansuqkiil k'uxliis chu'nchel i tinamit wilkeeb' chi junsuut. 

23Eh ma' k'isiin taqe i tinamit xkik'am chee kimayiij Jerusaleem chuwach i 
QaJaaw Dios, xkik'am cho rukooch i Ezequías kireey i aj Judá. Eh noq b'anooj chik 
taqe re', re' Ezequías ma' k'isiin ta xye'arik runimaal wach kuum taqe chu'nchel i 
tinamit. 

Re' ruyowab'jiik, re' ruk'achjiik i reey Ezequías 
(2 Rey 20.1-11 Isa 38.1-22) 

24Chupaam taqe q'iij re' re' xchoparik ruum i runimaal yab'ilaal i reey Ezequías 
xponik naah kimik. Eh xub'an rutiij chuwach i QaJaaw Dios, eh x-ib'irjik rutiij 
xk'uhtjik jinaj sachb'al k'uxliis chuwach. 

25Xa re' la' re' Ezequías ma' xut'iosej taj i otob'il xb'aan reh ruum i Dios 
xunimb'isaj la' riib'. Ruum i re' xchalik i rujosq'iil i Dios chinaah i reh, je' wo' 
chikinaah i aj Judá, i aj Jerusaleem. 

26Xa re' la' re' Ezequías noq runimb'isam chik riib' xuloch' wo' chik riib' xkiloch' 
wo' kiib' i aj Jerusaleem, ruum i re' ma' xuyeew taj i rujosq'iil i Dios chikinaah, 
noq kok'achlik i reey Ezequías. 

27Re' Ezequías yohb'aal wach i rub'ehomal xwihik, je' wo' ruloq'il, yohb'aal wach 
i plata, oro, holohaq ab'aj, ink'ohnik laj iq'oom, pulato ch'ihch' ko'lb'al iib' i xa 
chib'ih chik jariik k'ih taq tz'aq xumol wach. 

28Eh xuyejaa' wo' taqe i ye'aab' reh inaq'wach i tik, i riis uuva, i aseite, xuyejaa' 
wo' kiye'aab' i k'ih b'uhr wach chi chikop, je' wo' taqe i wakax, taqe i tentzun. 

29Eh yohb'aal wach taqe i tinamit xuyejaa' i reey Ezequías, xwihik taqe 
ruwaakaax, rutentzuun, yohb'aal wach i rub'ehomal xwihik, ruum xtoob'jik ruum 
i QaJaaw Dios. 

30Eh re' wo' hoq i Ezequías xjalwik rub'eeh i ha' Gihón xponik rukoj rooq taqe 
chupaam i raasb'al, ar chik xuk'am reje chi korkiil i rookb'aal q'iij reh i rutinamiit 
i David. Je' re' noq chu'nchel i xub'an i reey Ezequías xelik korik chuwach. 

Re' Ezequías xuk'ul taqe aj taqareel xi chalik Babilonia 
(2 Rey 20.12-19 Isa 39.1-8) 

31Eh noq re' taqe wilik kajaawriik Babilonia xkitaq'aaj kitaqareel chi rupahqaljiik 
chi rusik'ariik chi riij i sachb'al k'uxliis xk'ularik Judá, re' Dios xukanaa' chi 
rutkeel i Ezequías xa nab'al reh chib'ih jariik i wilik cho paránima. 

32Eh re' taqe i ruk'uliil i xub'an i reey Ezequías ruch'ihil i ketelinik wachiis 
tz'ihb'amaj rehtaliil chupaam i ruhuuj i Isaías jalal ruq'oral i Dios rak'uun i Amoz. 
Eh tz'ihb'amaj wo' rehtalil xkian i xi wihik cho chi reyil Judá, je' wo' hoq i xi wihik 
cho chi reyil Israel. 

33Eh noq xkimik reje i reey Ezequías ar xkimuq'aa' parutinamiit i reey David 
chupaam i muq'umb'al wilik taxaaj. Re' taqe aj Judá, taqe i aj Jerusaleem xkiyeew 
ruloq'il noq xkimik. Eh re' chik i Manasés i rak'uun xkahnik chi reyil chi jilow. 

2 Cron 33 

Re' noq xokik i Manasés chi reyil Judá 
(2 Rey 21.1-18) 

1Re' Manasés kab'laj haab' i wilik reh noq xokik chi reyil. Eh ho'lajuuj roxk'ahl 
haab' xwihik chi reyil Jerusaleem. 

2Eh xa re' taqe yiib' wach na'ojb'al xub'an chuwach i QaJaaw Dios. Xub'an reh i 
yiib' wach na'ojb'al i xkian i tinamit xresaj reje i QaJaaw Dios chikiwach i aj Israel 
noq xi okik chupaam i ye'aab'. 

3Eh xuyejaa' wo' chik taqe najt kinaah ye'aab' i kiloq'ijiik wii' i tiyoox, re' taqe i 
ruyojom naq i Ezequías i rajaaw, xuyejaa' wo' chik taqe i artaal, re' inkiloq'ej wii' 
i tiyoox Baal, xuyejaa' wo' chik rujalwaach i tiyoox Asera. Eh xuyeew ruloq'il i 
ch'umiil, i poh, i q'iij. 

4Xuyejaa' wo' kiartaal taqe i tiyoox chupaam i rupaat i QaJaaw Dios. Atoob' ta 
ruq'orom wo' naq i QaJaaw Dios chi xa re' wo' reh naa rulooq'jiik ar Jerusaleem. 

5Eh xuyejaa' wo' taqe i artaal loq'oomb'al keh i ch'umiil, i poh, i q'iij, chupaam i 
ki'ib' chi tehlik wilik reje chucheel i rupaat i Dios. 

6Eh xuk'at wo' chi mayiij i rak'uun rixq'uun wach k'ixkaab' Ben-hinom, rupahqaaj 
runa'ojb'al keh i ma' tob'laj uxlab'al, i xuyeew kajaawriik i aj q'iij, i aj war, je' wo' 
taqe inki a'n i leq' ruuk' jot'ooj ruuk' xiik' naah i yiib' wach i na'ojb'al xub'an 
korehtaal xchalik i rujosq'iil i Dios chinaah. 

7Re' reey Manasés xukoj chupaam i rupaat i Dios jinaj i rujalwaach tiyoox, re' i 
xkiyejaa' atoob' ta reht'al wo' naq chi re' QaJaaw Dios ruq'orom reh i reey David, 
reh i Salomón i rak'uun chi je' wili: Chi xilak taqe i kitinamiit i aj Israel xnusik' 
wach i tinamit Jerusaleem, reh chi ar naa rulooq'jiik i nub'ihnaal chi juneliik. 

8Ma' naa ta chik wesam taqe reje i aj Israel chupaam i ye'aab' nuye'em cho keh i 
kimaam kati't. Xa re' la' koruman chi naa kianam taqe i ruq'or i nuk'uhb'aal, je' 
wo' hoq i nutaq'aaj taqe wii' je' wo' hoq i nutijej taqe wii' i nuq'orom keh ruuk' 
chii' i Moisés, inki. 

9Eh re' reey Manasés xuk'am kib'eeh i aj Judá, je' wo' taqe i aj Jerusaleem 
chub'anariik taqe i yiib' wach na'ojb'al. Eh xti xiik' wo' chik naah i mahk xkian 
chuwach i xkian taqe tinamit xresaj taqe reje i QaJaaw Dios chupaam i ye'aab' re' 
re' noq xi okik ar i aj Israel. 

10Re' i QaJaaw Dios xuq'il wo' hoq i Manasés, je' wo' hoq i rutinamiit, xa re' la' re' 
keh xama' xkinimaj ta wo' hoq. 

11Je' aj re' noq re' i QaJaaw Dios xuyeew q'ab' keh i kajaaw soldado chi xi chalik 
chi q'aq'inik kuuk', korehtaal xkichop i Manasés xkib'ak' wach chi karena, 
xkik'am reje pan tinamit Babilonia. 

12Eh noq pa ti' k'axik chik wilik i reey Manasés xub'an rutiij chuwach i raJaaw i 
ruDios xuloch' riib' chuwach i ki Dios i qamaam qati't. 

13Re' i QaJaaw Dios xrib'iraj rutiij xketeljik wach, xuk'am wo' chik cho Jerusaleem 
xuchop wo' chik naah i reyil. Ruuk' i xuk'ul re' re' i Manasés xukoj rehtaal chi re' i 
QaJaaw manlik Dios. 

14Chi riij i re', re' Manasés xuyejaa' i koraal tz'aq chi junsuut i rutinamiit i reey 
David. Ar xutoq'aa' chaloq Gihón i wilik wii' k'achlik ha', eh xponik chi chii' i 
puerta ki-ik'ik wii' i aj k'aay kar. Xuyejaa' wo' koraal tz'aq chi junsuut i ye'aab' 
Ofel. Eh xutaq'aaj taqe chi cha'jinik i nimaq kiwach soldado chupaam taqe i 
tinamit wilkeeb' ar Judá kotimaj kiij chi tz'aq. 

15Re' Manasés xresaj taqe i tiyoox, je' wo' hoq i nimlaj jalwaach xuyeew parupaat 
i QaJaaw Dios. Eh xresaj wo' hoq i artaal loq'oomb'al tiyoox ruyejaam naq 
chinaah i yuuq' wilik wii' i rupaat i Dios, je' wo' taqe i wilkeeb' Jerusaleem, xukut 
taqe reje ko chi riij i tinamit. 

16Eh xuyejaa' wo' chik i ru artaal i QaJaaw Dios, eh chinaah xuk'at i rumayiij 
k'amb'al kiib' panotob'il ruuk' i QaJaaw Dios reh i t'iosinik. Eh xuq'or keh i aj Judá 
chi naa kiye'em ruloq'il i QaJaaw i qaDios i hoj, hoj aj Israel. 

17Eh re' taqe tinamit xakok'ahchi' wo' naq kiye'em i kimayiij chikinaah inajt 
kinaah ye'aab', xa re' la' rulooq'jiik chik i qaDios inki a'n 

18Re' taqe ruk'uliil i xub'an i reey Manasés i rutiij xub'an, i xq'orarik reh 
parub'ihnaal i ki Dios i aj Israel kuum i jalal ruq'oral i Dios, tz'ihb'amaj rehtalil 
chupaam i huuj tz'ihb'amaj wii' rehtaliil xkian i xi wihik chi reyil Israel. 

19Re' rutiij, eh noq chaq' wesjiik chee rutiij, chu'nchel i mahk xub'an, noq xuq'eb' 
riib', re' taqe ye'aab' xuyejaa' taqe ye'aab' loq'oomb'al tiyoox, re' ye'aab' xuyeew 
taqe wii' i rujalwaach i Asera, noq komajaa' i ruyot' i ruk'ux, chu'nchel i re' 
tz'ihb'amaj rehtalil chupaam i huuj kitz'ihb'aam i jalal ruq'oral i Dios. 

20Noq xkimik i reey Manasés xoj rureq taqe i rumaam rati't, eh ar xkimuq'aa' 
chupaam i paat xub'an wii' taaq'anik. Eh re' chik i Amón i rak'uun xokik chi reyil 
chi jilow. 

Re' noq xokik i Amón chi reyil Judá 
(2 Rey 21.19-26) 

21Re' Amón kiib' ru ka'winaq haab' i wilik reh noq xokik chi reyil. Eh kiib' haab' 
xwihik chi reyil Jerusaleem. 

22Eh xa re' i yiib' wach na'ojb'al xub'an chuwach i QaJaaw Dios, je' rukab' i xub'an 
i Manasés i rajaaw. Eh xuloq'ej taqe, eh xuyeew i rumayiij chikiwach taqe i tiyoox 
xuyejaa' kahnoq i Manasés i rajaaw. 

23Xa re' la', re' i Amón ma' xuloch' ta riib' chuwach i QaJaaw Dios, je' rukab' noq 
xuloch' riib' i Manasés i rajaaw, xutiqla' naah i ru mahk. 

24Re' taqe i nimaq wach kikamaj xkiyejaa' wach rukanteesjiik i reey Amón, eh 
xkikansaj chupaam i paat i xwihik wii' chi taaq'anik. 

25Eh re' taqe i aj Judá xkikansaj taqe i xiyej-aniik wach i rukanteesjiik i reey 
Amón. Eh re' chik i Josías i rak'uun xkikoj chi reyil chi jilow. 

2 Cron 34 

Re' noq xokik i Josías chi reyil Judá 
(2 Rey 22.1-2) 

1Re' Josías waxiqiib' haab' i wilik reh noq xokik chi reyil. Eh junlaj ru ka'winaq 
haab' xwihik chi reyil Jerusaleem. 

2Re' Josías, re' holohik laj na'ojb'al xub'an chuwach i QaJaaw Dios. Xuk'am naah i 
holohik laj na'ojb'al xub'an i reey David i xikin rumaam, ma' rukanaa' ta chik 
rub'aan. 

Re' i reey Josías xujal wach i korjinaq naq 
(2 Rey 23.4-20) 

3Noq waxiqiib' chik haab' rokiik chi reyil i Josías ko k'isa k'ijool wo' hoq noq 
xtohq'ik rusik'im i Dios, re' i ruDios David i xikin cho rumaam. Eh noq kab'laj chik 
haab' rokiik chi reyil xresaj taqe i tiyoox ar Judá, Jerusaleem, je' wo' taqe i 
kiye'aab' i tiyoox. Xresaj i kijal waach i Asera, je' wo' taqe i tiyoox xa haab'imaj 
noq kikorjiik. 

4Re' Josías xresaj taqe i artaal kilooqjiik wii' i Baal i kitiyoox. Eh xupaxib'eej taqe i 
tiyoox wilkeeb' chinaah i artaal. Xupaxib'eej wo' taqe i rujalwaach i Asera, je' wo' 
taqe i tiyoox i jalwaach xa haab'imaj taqe noq kikorjiik. Eh xukanaa' chi xa je' chik 
pooq, xupukej reje chinaah i muhqinaq wii' taqe i kik'atam i kimayiij chikiwach 
taqe re'. 

5Eh xuk'at wo' chikinaah i kiartaal i kib'aqil taqe i k'amal kib'eeh aj tiij, xresaj 
taqe chee ch'uwa' wach chupaam i tinamit Judá, Jerusaleem. 

6Re' reey Josías je' wo' re' i xub'an pan kitinamiit i riih rumaam Manasés, i Efraín, 
i Simeón, i Neftalí, je' wo' chupaam taqe i ye'aab' wilik chi kijunsuut. 

7Eh noq rukohlaam chik ruyojariik taqe i artaal i kijalwaach i Asera, je' wo' taqe i 
tiyoox xukanaa' chi xa pooq chik noq ruyojom chik taqe i artaal inkik'at wii' i 
insensia chupaam taqe i tinamit wilkeeb' ar Israel xsutinik cho Jerusaleem. 

Re' noq xreqarik jinaj i huuj reh i k'uhb'aal 
(2 Rey 22.3—23.3) 

8Noq waxaqlaj haab' chik rokiik chi reyil i Josías, noq resam chik taqe chaloq i 
ch'uwa' kiwach chupaam i tinamit, chupaam i rupaat i Dios. Xub'an ruk'utaaj 
ruuk' i Safán, rak'uun i Azalía, ruuk' Amasías aj taaq'oom chupaam i tinamit ruuk' 
i Joa, aj tz'ihb' rak'uun i Joacaz xuq'or keh chi naa kiyejaam chi korik i rupaat i 
Dios. 

9Re' taqe re' xiooj ruuk' i Hilcías i kajaaw i k'amal kib'eeh aj tiij, xkiq'asaj reh i 
tumiin i xk'amarik cho chupaam i rupaat i Dios re' i xkimol wach i aj Levíta je' wo' 
taqe i cha'jen reh i ookb'al. Re' i xumol cho wach i Manasés chi kixilak i aj Efraín, 
chi kixilak i wilkeeb' pansak'aaj reh ireelb'aalq'iij, chi kixilak i aj Judá, chi kixilak i 
aj Benjamín, i aj Jerusaleem. 

10Chi riij i re' xkiq'asaj tumiin reh ink'amwik rub'eeh i kamanoom k'ahchi' kiyej-
anik reh chi korik i rupaat i Dios, reh chi xutoj taqe i k'ahchi' keeb' chi kamanik. 

11Eh xkiq'asaj wo' tumiin keh i aj sehk, je' wo' keh i aj tz'aq, reh chi xkiloq' i chee', 
i ab'aj yejemb'al reh i rupaat i Dios, re' i xkiyoj kahnoq i xi wihik chi reyil Judá. 

12Re' taqe i aj kamanoom xkian i kamanik parukorkiil. Re' taqe i k'amal rub'eeh i 
kamanik re' re' aj Levíta taqe, re' Jahat riih rumaam Abdías riih chee Merari. Eh 
re' Zacarías, re' Mesulam, riih ruman taqe Coat. Re' taqe aj Levíta kichol tz'a'inik 
q'ooj xkiq'ojej i kiq'ooj noq k'ahchi' i kamanik. 

13Eh wilik taqe i kik'amwik b'eeh chuk'amariik taqe chaloq inkamanik keh i aj 
sehk, i aj tz'aqool. Eh inkik'am wo' kib'eeh i xa reh reh wach kamanik inki a'n Chi 
kixilak i aj Levíta wilik taqe i aj tz'ihb', wilik taqe i kicha'jinik reh i puerta, wilik 
taqe nimaq wach kikamaj. 

14Eh noq k'ahchi' kesam i tumiin inkimol wii' chupaam i rupaat i Dios, re' Hilcías i 
kajaaw i k'amal kib'eeh aj tiij xureq ar jinaj i huuj tz'ihb'amaj wii' i k'uhb'aal 
ye'ooj ree Moisés ruum QaJaaw Dios. 

15Eh noq xrilow chi je' re' i Hilcías, je' wili xuq'or reh i Safán i aj tz'ihb': Re' hin 
jinaj i huuj tz'ihb'amaj wii' k'uhb'aal xnureq chupaam i rupaat i QaJaaw Dios, inki. 
Eh xuq'asaj i huuj re' re' reh i Safán. 

16Re' i Safán xuk'am reje reh i reey Josías xuq'or wo' reh nik' wach i kamanik 
k'ahchi' je' wili xuq'or reh: Re' taqe awaj kamanoom k'ahchi' keeb' chi korik i 
kamanik q'orooj keh. 

17Eh re' tumiin xkimol wach parupaat i Dios kiq'asaj wo' keh i kik'amwik rub'eeh 
i kamanik, je' wo' keh i k'ahchi' keeb' chi kamanik, inki. 

18Eh re' i Safán i aj tz'ihb', je' wili xuq'or reh i reey: Re' i Hilcías kajaaw i k'amal 
kib'eeh aj tiij xuq'asaj weh jinaj i huuj tz'ihb'amaj wii' i k'uhb'aal xureq, inki. Re' i 
Safán xrilow wach i huuj chuwach i reey. 

19Noq xrib'iraj i reey chib'ih i ruq'or i tz'ihb'amaj chupaam i huuj ree k'uhb'aal 
xuxih i ruso' chi riij. 

20Ruum i re' xutaq'aaj ruq'orariik reh i Hilcías, reh i Ahicam rak'uun, i Safán, reh i 
Abdón, rak'uun i Micaias, reh i Safán i aj tz'ihb', reh i Asaías, raj kamanoom i reey 
je' wili xuq'or reje keh: 

21Hiy taq cha pahqaaj reh i Dios chib'ih i naa nub'anam i hin, eh chib'ih i naa 
kianam nik' chik k'ihaal i xi kahnik Israel, i xi kahnik Judá, ruuk' i tz'ihb'amaj 
chupaam i huuj wili reh i k'uhb'aal, re' i xkan chupaam i rupaat i Dios. Re' QaJaaw 
Dios yohb'aal wach i rujosq'iil chi qanaah ruum re' taqe i qamaam qati't 
xkiq'etwachej i Dios ma' xkian taj i ruq'or i k'uhb'aal tz'ihb'amaj chupaam i huuj 
wili, inki. 

22Eh re' Hilcías ruch'ihil taqe i xutaq'aaj i reey xooj kiq'oreej ixoq jalal ruq'oral i 
Dios, Hulda rub'ihnaal rehk'een i Salum, rak'uun i Ticva. Re' i Ticva rak'uun i 
Harhas re' i molwik reh i kiso' i k'amal kib'eeh aj tiij. Re' ixoq re' re' ar patim 
chupaam jinaj i ak' tinamit ar Jerusaleem, ar xkiyeew reh i rutaqariik i reey. 

23Re' ixoq re' re' je' wili kichaq'weesjiik xub'an: Re' QaJaaw ki Dios i aj Israel je' 
wili i xuq'or: Chaq'or taq ponoq reh i winaq xtaaq'anik chaaweh. 

24Chi re' i QaJaaw Dios je' wili i xuq'or: Re' hin naa nuye'em i runimaal ti' k'axik 
chinaah i ye'aab' wili, je' wo' chikinaah i patim chupaam. Re' i ti' k'axik 
tz'ihb'amaj rehtalil chupaam i huuj reh i k'uhb'aal x-ilarik wach, chuwach i kireey 
i aj Judá. 

25Re' keh xin kiq'eb' chi riij kik'ux ruum xkiyeew i kimayiij chikiwach taqe i 
tiyoox. Eh xkijosaj wach i nujosq'iil ruum i yiib' wach na'ojb'al xkian. Re' hin ma' 
naa ta nukanaam chi je' re', korehtaal inwik'saj i nujosq'iil chikinaah i tinamit 
wili. 

26Je' taq wili i naa aq'orom reh i kireey i aj Judá xtaaq'anik taq chaaweh chi 
ruq'orob'jiik i QaJaaw i ki Dios i aj Israel. Ruum re' QaJaaw Dios je' wili i xuq'or: 
Ruum chi xab'iraj chib'ih i ruq'or chupaam i huuj tz'ihb'amaj wii' i k'uhb'aal. 

27Xayot' ak'ux, eh xaloch' awiib', xa xih aso' chawiij, xat oq'ik noq xab'iraj rib'iral i 
ti' xuk'ul i tinamit wili, je' wo' hoq i xkik'ul i patim chupaam. Re' hin i Dios xb'iraj 
chik i xaq'or. 

28Re' hat ma' naa ta wilom i ti' k'axik naa nuye'em chinaah i tinamit Jerusaleem, 
je' wo' chikinaah i patim ar, noq kok'achalkaat i hat. Re' hat naa akimiik reje chi 

suq ak'ux naa rojiik taqe areqem aamaam awati't, inki. Eh re' taqe i raj taqareel 
reey Josías xi sutinik wo' chik reje, eh xkiq'or wo' reh i xuq'or i QaJaaw. 

29Eh re' reey Josías xutaq'aaj rumolariik kiwach i nimaq kiwach k'amal b'eeh 
wilkeeb' Judá, je' wo' wilkeeb' Jerusaleem. 

30Re' reey xooj chupaam i rupaat i Dios ruch'ihil taqe i aj Judá, je' wo' taqe i aj 
Jerusaleem. Eh xiooj wo' haa' taqe i k'amal kib'eeh aj tiij, je' wo' taqe i aj Levíta, 
je' wo' chu'nchel i tinamit chi nimaq chi kok' taq. Eh re' reey xrilow wach 
chikiwach chib'ih i ruq'or i tz'ihb'amaj chupaam i huuj reh i k'uhb'aal xreqarik 
chupaam i rupaat i Dios. 

31Eh re' reey pa'lik chupaam i ruye'aab' xuq'or i xti korik chuwach i Dios chi naa 
rub'anam chu'nchel i ránima, chu'nchel i ruk'ux i ruq'or i ruk'uhb'aal, i tijinik, i 
taaq'anik i rub'an. Eh chi naa rub'anam i k'uhb'aal i korjinaq wach i tz'ihb'amaj 
chupaam i huuj reh i k'uhb'aal. 

32Chi riij i re' xuq'or i reey keh aj Jerusaleem, i aj Benjamín wilkeeb' ar chi naa 
kianam rub'aan i ruq'or i k'uhb'aal ruyejaam wach i QaJaaw i ki Dios chee 
qamaam qati't. 

33Re' reey Josías xutaq'aaj rusachariik kiwach chu'nchel i tiyoox wilkeeb' ar 
Israel. Eh xuq'or keh chu'nchel i aj Israel chi re' chik i QaJaaw Dios naa 
kikamaneem wach. Eh ma' xkikanaa' ta chik runimjiik i Dios re' i ki Dios qamaam 
qati't nik' chik najtiil xk'acharik i reey Josías. 

2 Cron 35 

Re' reey Josías xuninq'ijeej i elik chaloq Egipto 
(2 Rey 23.21-23) 

1Re' reey Josías xuninq'ijeej i elik chaloq Egipto ar Jerusaleem, chi loq'oomb'al 
reh i QaJaaw Dios. Eh pan kajlaj rub'eeh i peet poh reh i haab' xukansaj i tentzun 
reh i ninq'iij re' re'. 

2Eh xupab'aa' taqe i k'amal kib'eeh aj tiij, eh xuyeew rukowiil kik'ux chi naa 
kianam i kamanik chupaam i rupaat i Dios. 

3Eh xub'an ruk'utaaj kuuk' i aj Levíta, inkiyeew kik'ux chuk'uhtjiik i k'uhb'aal, je' 
wili i xuq'or keh: Re' taq i hat chayeew taq i loq'laj kaxa chupaam i rupaat i Dios 
xuyejaa' i Salomón rak'uun i David, yu'naak ma' naa ta chik atehlaam taq naah 
atileb'. Xa re' chik i rukamaj aaDios taq naa a'nam, eh naa wo' taq akamaneem 
kiwach i aj Israel i rutinamiit. 

4Chayejaa' taq awiib', re' q'oreel nik' taq ak'ihaal panapaat, nik' taq naa a'nam i 
kamanik cha ch'uhqaal, je' rukab' i rutz'ihb'aam rehtaliil i David xwihik chi reyil 
Israel, je' wo' xutz'ihb'aaj i Salomón i rak'uun. 

5Naa taq awokiik chi kamanik chupaam i rupaat i Dios re' q'oreel chib'ih i 
rukamaj i ju'jun. Wilik taqe i aj Levíta naa rutoob'iniik keh i ju'jun ch'uq chi kuch 
aj Israel. 

6Chasantoheej taq awiib', eh nee taq i naakansaj i tentzun reh i runinq'ijiik i elik 
chaloq Egipto. Eh cha yejaa' taq chu'nchel i ajwaal wach, reh chi re' taqe i awuch 
aj Israel neenkian rub'aan je' rukab' i ruq'orom chee Dios ruuk' chii' i Moisés, inki 
Josías. 

7Re' reey Josías lajeeb' ru ka'winaq miil i tentzun, i kaprax, eh ixib' miil i b'ooyax, 
xusiij keh chu'nchel i tinamit wilkeeb' ar, reh i runinq'ijiik i elik chaloq Egipto. 

8Eh re' taqe i nimaq wach kikamaj ruuk' i reey chi xkisiij reh i tinamit keh i 
k'amal kib'eeh aj tiij, keh i aj Levíta, reh i runinq'ijiik i elik chaloq Egipto. Re' i 
Hilcías, i Zacarías, i Jehiel, re' taqe i k'amal b'eeh chupaam i rupaat i Dios, 
xkiyeew reh taqe k'amal kib'eeh aj tiij i kiib' miil ruuk' waqiib' siento i tentzun, 
eh ixib' siento i b'ooyax, reh i runinq'ijiik i elik chaloq Egipto. 

9Eh re' Conanias, i Semaías, i Natanael, taqe ruchaaq', re' Hasabías, i Jeiel i 
Josabad, re' taqe i k'amal kib'eeh i aj Levíta, xkiyeew keh i kuch aj Levíta i hoob' 
miil i tentzun, eh hoob' siento i b'oyax, reh i runinq'ijiik i elik chaloq Egipto. 

10Eh noq kimolom chik wach taqe re', re' taqe k'amal kib'eeh aj tiij, taqe aj Levíta 
xi okik pankikamaj, re' i ruyejaam wach i reey Josías chi naa kianam. 

11Re' taqe i aj Levíta xkikansaj taqe i chikop re' re' reh i runinq'ijiik i elik chaloq 
Egipto, eh inkik'saj chee kikik'eel i chikop keh taqe i k'amal kib'eeh aj tiij reh chi 
nkikihraaj chinaah i artaal. Eh re' taqe i aj Levíta junch'uq inkich'ol riij i chikop 
k'ahchi' rukanteesjiik. 

12Eh kesaj reje pareh i tiwik reh mayiij reh i ju'jun chi patineel, reh chi xkik'at chi 
kimayiij chuwach i QaJaaw Dios je' rukab' i tz'ihb'amaj rehtaliil chupaam i 
k'uhb'aal ye'ooj ree Moisés. Eh je' wo' chik re' i xkian ruuk' i kitib'kaal i b'ooyax. 

13Chi riij i re' xkib'ah i tiwik reh i runinq'ijiik i elik chaloq Egipto. Re' i tiwik 
xkiq'asaj chi kimayiij chuwach i QaJaaw Dios xkichaq'saj chupaam taqe i nimaq 
xun, eh pantaq xartiin. Eh chi jumehq'iil xkipuhkaaj keh chu'nchel i tinamit. 

14Chi riij chik i re', re' taqe i aj Levíta xkiyejaa' i kitiib' i keh, je' wo' hoq i kitiib' i 
k'amal kib'eeh aj tiij re' ruuk' taqe riih rumaam Aarón. Ruum re' taqe k'amal 
kib'eeh aj tiij re' re' la'htz'b'ik kiwach chuk'atariik i mayijimaj chikop, je' wo' hoq 
i kixeb'ohiil korehtaal xokik i q'iij. Ruum aj re' re' taqe i aj Levíta xyej-anik kiwa'. 

15Eh re' taqe i aj Levíta kitz'uyinik re' ruuk' taqe i riih rumaam i Asaf wilkeeb' wo' 
pan kiye'aab', je' rukab' i ruyejaam kahnoq i reey David i Asaf, i Hemán, Jedutún, 
re' taqe raj kamanoom i reey. Re' taqe i kicha'jinik reh taqe i chii' puerta wilkeeb' 

wo' pan kiye'aab', ma' ruman taj chi ki elik pan kiye'aab' ruum re' taqe i kuch aj 
Levíta xyej-anik kiwa'. 

16Je' re' ruyejeb'jiik wach xb'aan i rukamaj i QaJaaw Dios reh runinq'ijiik i elik 
chaloq Egipto. Eh ruk'atariik i mayiij chinaah i ru artaal i QaJaaw Dios, je' rukab' i 
xuq'or i reey Josías. 

17Eh re' taqe i aj Israel wilkeeb' Jerusaleem chupaam i q'iij re' re' xkininq'ijeej i 
elik chaloq Egipto, eh chuwach i wuquub' q'iij xkik'ux keh i kaxlanwi'k ma' kojooj 
ta ch'amb'eesb'al reh. 

18Eh ma' jank'al q'iij naq i ninq'ijik i elik chaloq Egipto chi je' rukab' i re' nik' 
najtiil xwihik chi jalal ruq'oral i Dios i Samuel. Ma' jino'q i wihinaq taqe chi reyil 
Israel xkininq'ijeej i elik chaloq Egipto chi je' rukab' noq xuninq'ijeej i reey Josías, 
ruch'ihil taqe i k'amal kib'eeh aj tiij, taqe aj Levíta, chu'nchel i aj Judá, i aj Israel 
wilkeeb' ar Jerusaleem. 

19Eh noq xkininq'ijeej i elik chaloq Egipto wili waxaqlaj haab' rokiik chi reyil i 
Josías. 

Re' rukimiik i reey Josías 
(2 Rey 23.28-30) 

20Eh koq'uun chik noq ruyejaam chik chi korik i rupaat i Dios i reey Josías, re' i 
Necao i kireey i aj Egipto xchalik chi q'aq'inik chupaam i tinamit Carquemis wilik 
chi chii' i nim ha' Éufrates. Eh re' i Josías xooj chi ruk'ulb'eejiik. 

21Re' i Necao xutaq'aaj chee raj taqareel chuq'orariik reh i Josías chi je' wili: Hat 
kireey i aj Judá mat chalik chi q'aq'inik wuuk' ruum ma' awuuk' tee hat xin chalik 
chi q'aq'inik, ruuk' la' tinamit inixowanik nuwach xin chalik chi q'aq'inik. Re' Dios 
xuq'or weh chi naa nunik'eem nuq'iij reh chi ma' xtaj i neenak'ul ma' chih 
kinawuchej reh chi ma' nee ta rusach awach i Dios wilik chi nutoob'jiik i hin 
yu'naak, inki. 

22Xa re' la' re' i Josías ma' xunimaj taj i xuq'or i Nacao, ma' xukoj ta rehtaal chi re' 
QaJaaw Dios xtaaq'anik reh i Nacao xukoj la' reje i ruso', xooj chi q'aq'inik ruuk' 
wach k'ixkaab' wilik Meguido. 

23Re' taqe i ru soldado i Necao xkikut cho chi flecha i reey Josías. Re' Josías je' wili 
i xuq'or keh i ru soldado: Kinawesaj taq reje panq'aq'inik ruum xinkireq chik 
xakimik chik weh inki. 

24Eh x-ehtesjik cho pan kareta reh q'aq'inik kuum i nimaq wach kikamaj ruuk'. 
Xkiq'asaj reje parukareta i reh, xkik'am cho Jerusaleem, eh ar xkimik. Eh ar 
xkimuq'aa' i muhqinaq taqe cho wii' i rumaam rati't. Chu'nchel i aj Judá i aj 
Jerusaleem xkoq'ej i rukimiik i reey Josías. 

25Re' Jeremías xuyejaa' jinaj i tz'uuy reh ruti'kiil k'uxliis parub'ihnaal i Josías. Eh 
noq xooj kuxoq chi winaq chi ixoq kitz'uyinik reh i tz'uuy re' re' reh chi xk'ulik 

pankik'ux i rukimiik i reey Josías, eh xiokrik chub'aan i re' taqe i aj Israel. Re' 
tz'uuy wili tz'ihb'amaj chupaam i huuj tz'ihb'amaj wii' taqe i tz'uuy reh ruti'kiil 
k'uxliis. 

26Re' taqe i ruk'uliil i xub'an i reey Josías i rukamaj, i otob'il xub'an, je' rukab' i 
ruq'or i ruk'uhb'aal i QaJaaw Dios tz'ihb'amaj rehtaliil. 

27Re' taqe i xub'an i reey Josías parutohq'iik chaloq, eh ko parukuxiik wach, 
tz'ihb'amaj rehtaliil chupaam i kihuuj i xi wihik chi reyil Israel i xi wihik chi reyil 
Judá. 

2 Cron 36 

Re' noq xokik i Joacaz chi reyil Judá 
(2 Rey 23.31-35) 

1Re' i tinamit xkipab'aa' i Joacaz rak'uun i Josías chi reyil Jerusaleem chi jilow i 
rajaaw. 

2Re' Joacaz ixib' ru ka'winaq haab' i wilik reh noq xokik chi reyil. Eh xa ixib' wo' 
poh xwihik chi reyil Jerusaleem. 

3Eh re' i kireey i aj Egipto x-esanik reh i Joacaz chi reyil Jerusaleem. Re' i kireey i 
aj Egipto xumin taqe chupaam i tinamit Judá chi xkitoj oxlaj ru kajwinaq kintaal i 
plata, eh ixib' aroba i oro. 

4Eh re' i kireey i aj Egipto xupab'aa' chi kireey i aj Judá, i aj Jerusaleem i Eliaquim, 
re' i ruchaaq' i Joacaz xujal i rub'ihnaal Joacim chik i rub'ihnaal xukoj. Eh re' 
Necao i kireey i aj Egipto xuk'am reje Egipto i Joacaz i ras i Joacim. 

5Re' Joacim ho'oob' ru ka'winaq haab' i wilik reh noq xokik chi reyil. Eh junlaj 
haab' xwihik chi reyil Jerusaleem, eh xa re' i yiib' wach na'ojb'al xub'an chuwach i 
ruDios. 

6Re' i Nabucodonosor kireey i aj Babilonia xchalik chi q'aq'inik kuuk' i aj Judá 
xuchop i Joacim xub'ak' reje wach chi karena xuk'am reje Babilonia. 

7Re' Nabucodonosor wilik wo' taqe i xa chib'ih jariik inkamanik parupaat i 
QaJaaw Dios xuk'am reje Babilonia xuyeew chupaam i rupaat i rutiyoox i reh. 

8Eh re' taqe ruk'uliil i xub'an i reey Joacim, ruch'ihil i ma' holohik taj xub'an 
tz'ihb'amaj rehtaliil chupaam i kihuuj i xi wihik cho chi reyil Israel i xi wihik cho 
chi reyil Judá. Eh re' chik i Joaquín i rak'uun xokik chi reyil chi jilow. 

Re' Joaquín kireey i aj Judá xk'amarik reje Babilonia 
(2 Rey 24.8-17) 

9Re' Joaquín waxiqiib' haab' i wilik reh noq xokik chi reyil. Eh xa ixib' wo' poh 
ruuk' lajeeb' q'iij xwihik chi reyil Jerusaleem. Xa re' i yiib' wach na'ojb'al xub'an 
chuwach i QaJaaw Dios. 

10Eh noq xponik i jinaj haab', re' reey Nabucodonosor xuq'or chi naa ruk'amariik 
reje Babilonia i Joaquín chi naa ruk'amariik taqe i xa chib'ih jariik k'ih taq tz'aaq 
inkamanik parupaat i Dios. Re' chik i Sedequías, ma' tokoom ta ruuk' i Joaquín 
xupab'aa' chi reyil ar Judá, i Jerusaleem. 

Re' noq xokik Sedequías chi reyil Judá 
(2 Rey 24.18-20 Jer 52.1-3) 

11Re' Sedequías jinaj ru ka'winaq haab' i wilik reh noq xokik chi reyil. Eh junlaj 
haab' xwihik chi reyil Jerusaleem. 

12Eh xa re' i yiib' wach na'ojb'al xub'an chuwach i ruDios. Ma' xuloch' ta riib' 
chuwach i Jeremías jalal ruq'oral i Dios re' ixq'orik reh chib'ih iraaj i Dios. 

13Re' Sedequías xuq'etwachej riib' chuwach i reey Nabucodonosor xuchuk reh i 
q'orik ruum ma' xub'an taj i xuq'or reh parub'ihnaal i Dios chi naa naq rub'anam. 
Eh ma' xraaj ta rub'anariik aha' wilik iraaj i QaJaaw i qaDios i hoj, hoj aj Israel. 

14Eh chu'nchel i kajaaw i k'amal kib'eeh aj tiij, je' wo' taqe i tinamit xkitiq naah 
rub'anariik i yiib' wach na'ojb'al. Xkian keh je' rukab' inki a'n i tokoom tinamit 
ma' kinimanik ta ree Dios. Ruuk' taqe xkian re' re' xkich'uwa'reej paam i rupaat i 
Dios, re' i rusik'im wach chi santo laj ruye'aab' ar Jerusaleem. 

15Re' i QaJaaw i ki Dios i qamaam qati't k'ih pech xutaq'aaj taqe i raj taqareel chi 
kik'uhb'aljiik, ruum xuketelaaj wach i rutinamiit ruum ar wilik i rupaat. 

16Xa re' la' re' keh xkikaqse'laaj i raj taqareel i Dios, ma' xponik ta panaq'kiwach i 
xkib'aj ma' xkiyeew ta kajaawriik taqe i raj taqareel. Korehtaal xuyeew chee 
rujosq'iil i QaJaaw Dios chikinaah, ma' kota chik xkuyarik kimahk. 

Re' rusachariik wach i rupaat i Dios, re' kik'amariik reje i aj Judá Babilonia 
(2 Rey 25.8-21 Jer 39.8-10 52.12-30) 

17Ruum i re', re' i QaJaaw Dios xuk'am chaloq i kireey i aj Babilonia reh chi 
xikanteesjik taqe i k'ijool ruuk' q'aslaj ch'ihch' chupaam i rupaat i Dios. Ma' 
xkiketelaaj ta wach taqe i kok' q'ahxoq, taqe i mama' winaq, ati't ixoq, taqe i ma' 
kichol ta b'ehik. Chu'nchel xuq'asaj taqe pan q'ab' i reey. 

18Eh chu'nchel i xa chib'ih jariik inkamanik parupaat i Dios chi nimaq chi kok' taq 
xuk'am reje i kireey i aj Babilonia parutinamiit. Eh xkik'am reje taqe i k'ih taq 
tz'aaq' wilik parupaat i Dios, wilik parupaat i reey, wilik pankipaat taqe i nimaq 
wach kikamaj ruuk'. 

19Eh xkik'at kahnoq i rupaat i QaJaaw Dios, xkich'a'aaj kahnoq wach ak'al i koraal 
tz'aq wilik chi riij i tinamit Jerusaleem. Eh xkik'at i paat i rub'an wii' taaq'anik i 
reey, xkiyojib'eej i xa chib'ih jariik q'e' naq inkik'ax i aj Judá. 

20Eh nik' k'ihaal i ma' xikimik ta ruuk' q'aslaj ch'ihch' xuk'am taqe reje Babilonia i 
reey ar xumin taqe pankowlaj kamanik, ximinarik wo' pankowlaj kamanik i 

rak'uun, rixq'uun, xti koxponik chik i q'iij chi xb'aan keh i aj Babilonia kuum i aj 
Persia. 

21Je' re' xb'aan, reh chi xooj eloq wach i ruq'orom chaloq i QaJaaw Dios ruuk' i 
chii' i Jeremías jalal ruq'oral i Dios noq xuq'or chi naa ruhi'liik ak'al, xhi'lik wo' 
hoq ruum ma' xta chik ixtikarik chupaam, korehtaal chik xik'ik i lajeeb' ru 
kajwinaq haab'. 

Re' i k'uhb'aal xupuhkaaj ruq'orariik i reey Ciro 
(Esd 1.1-4) 

22Eh pampeet haab' reh i rokiik chi reyil i Persia i Ciro, reh chi xooj eloq wach i 
ruq'orom QaJaaw Dios i xuq'or ruuk' chii' i Jeremías jalal ruq'oral i Dios. Re' 
QaJaaw Dios xuq'or paránima i Ciro xutaq'aaj ruq'orariik ruuk' huuj chupaam 
chu'nchel i rutinamiit i k'uhb'aal i ruq'or chi je' wili: 

23Re' Ciro i kireey i aj Persia je' wili xuq'or: Re' QaJaaw Dios wilik pan taxaaj 
xuyeew panuq'ab' chu'nchel i tinamit wach ak'al, xuyeew wo' panuq'ab' chi naa 
nuyejaam i rupaat i Dios ar Jerusaleem wilik ar Judá. Wila' hat taq rutinamiit i 
Dios, neerub'an chi nee taq tiooj Jerusaleem chi rutinamiit i rupaat i Dios, re' ta 
naq i QaJaaw Dios neentoob'inik taq aweh, inki. 

Esd 

Esd 1 

Re' i k'uhb'aal xupuhkaaj ruq'orariik i reey Ciro 
(2 Cron 36.22-23) 

1Chupaam i peet haab' rokiik chi reyil i Ciro ar Persia, re' i QaJaaw Dios reh chi 
xooj eloq wach i ruk'uhb'aal ruq'orom cho ruuk' chii' i Jeremías jalal ruq'oral, 
xuyeew paránima i Ciro chi naa ruq'orom ruuk' chii', chi naa rutaq'aam 
ruq'orariik panhuuj chupaam chu'nchel i tinamit taqe i k'uhb'aal wili: 

2Re' hin Ciro i kireey i aj Persia i nuq'or taq aweh i q'orik wili: Re' QaJaaw Dios 
wilik pan taxaaj xuyeew panuq'ab' chu'nchel i tinamit wach ak'al, xuyeew 
panuq'ab' chi naa nuyejaam i rupaat i Dios ar Jerusaleem wilik ar Judá. 

3Je' re' noq wila' hat taq rutinamiit i Dios neerub'an chi nee taq tiooj Jerusaleem 
chi rutinamiit i rupaat i Dios re' i ki Dios i aj Israel. Re' i reh i Dios inkiloq'ej ar 
Jerusaleem. Re' ta naq i QaJaaw Dios neentoob'inik taq aweh. 

4Eh nik' k'ihaal i xi kahnik chi k'achalkeeb' chupaam i ju'jun chi ye'aab', inchol 
kitob'eem i kika'jaah naa kojiik ye'jan reh i rupaat i Dios ruuk' i ruye'ariik i plata, 
i oro. Eh naakiye'em i kichikoop, naakiye'em i kimayiij xanaa ruchaliik pankik'ux, 
reh chi naa rukamaniik parupaat i Dios ar Jerusaleem. 

Re' taqe i aj Israel wilkeeb' naq Babilonia xi sutinik wo' chik Jerusaleem 

5Re' QaJaaw Dios xuq'or pankanima i k'amal kib'eeh i riih rumaam i Judá, je' wo' 
taqe i k'amal kib'eeh i riih rumaam i Benjamín, je' wo' taqe i k'amal kib'eeh aj tiij, 
je' wo' taqe i aj Levíta chi xkichop kik'ux chi ojik Jerusaleem chi rutinamiit i 
rupaat i Dios. 

6Eh chu'nchel i kika'jaah xtoob'inik keh ruuk' i ruye'ariik i plata, i oro, taqe 
chikop, ruuk' taqe i xa chib'ih jariik k'ih tz'aaq, eh ruuk' i ruye'ariik i kimayiij xan 
chalik pankik'ux. 

7Eh re' reey Ciro reh xuq'asaj taqe i kulk inkamanik parupaat i Dios. Re' taqe i 
relq'aam reje Jerusaleem i reey Nabucodonosor xuk'am taqe reje Babilonia 
xuyeew parupaat taqe i rutiyoox. 

8Re' i Ciro kireey i aj Persia xuq'or reh i Mitrídates molol tumiin chi naa rajlaam 
taqe i kulk, noq naa ruq'asam reh Sesbasar wilik chi taaq'anik ar Judá. 

9Re' taqe kulk xrajlaaj je' wili kik'ihaal: Lajeeb' ru ka'winaq i nimaq kulk, re' ruuk' 
i oro, jinaj miil i nimaq kulk re' ruuk' i plata, eh b'elejeeb' ru ka'winaq i kuchilo. 

10Eh lajeeb' ru ka'winaq i kulk re' ruuk' i oro, kijib' siento ruuk' lajeeb' i kulk re' 
ruuk' i plata, eh jinaj miil taqe i xa chib'ih jariik kikamanik wii'. 

11Eh chu'nchel i kulk re' ruuk' i oro, i plata ho'oob' miil ruuk' kijib' siento. 
Chu'nchel i re' xuk'am chaloq Jerusaleem i Sesbasar, noq xi sutinik cho Babilonia, 
haa' taqe i xi elik wo' chik cho Babilonia. 

Esd 2 

Re' taqe i xi sutinik cho Babilonia 
(Neh 7.5-73) 

1Re' taqe i wili i aj Israel i a-sjinaq taqe paruyuq'ul i Judá. Re' i ruk'amam taqe 
reje Babilonia i reey Nabucodonosor, xi sutinik wo' chik cho Jerusaleem. Eh ar xi 
kahnik chupaam i kitinamiit chi kiju'junaal paruyuq'ul i Judá. 

2Re' taqe i xk'amwik cho kib'eeh je' wili kib'ihnaal: Zorobabel, Jesúa, Nehemías, 
Seraías, Reelaias, Mardoqueo, Bilsán, Mizpar, Bigvai, Rehum, Baana, je' wili 
kik'ihaal i winaq aj Israel xi chalik: 

3Re' taqe i riih rumaam i Paros, kiib' miil ruuk' jinaj siento ruuk' kab'laj ru 
kajwinaq taqe. 

4Re' taqe i riih rumaam i Sefatías ixib' siento ruuk' kab'laj ru kajwinaq taqe. 

5Re' taqe i riih rumaam i Ara wuquub' siento ruuk' ho'lajuuj ru kajwinaq taqe. 

6Re' taqe i riih rumaam i Pahat-moab, re' ruuk' taqe chaloq i Jeúsa, i Joab kiib' 
miil ruuk' waxiqiib' siento ruuk' kab'laj taqe. 

7Re' taqe i riih rumaam i Elam, kiib' miil ruuk' kiib' siento ruuk' kajlaj roxk'ahl 
taqe. 

8Re' taqe i riih rumaam i Zatu, b'elejeeb' siento ruuk' hoob' roxk'ahl taqe. 

9Re' taqe riih rumaam Zacai, wuquub' siento ruuk' oxk'ahl taqe. 

10Re' taqe i riih rumaam Bini, waqiib' siento ruuk' kiib' roxk'ahl taqe. 

11Re' taqe riih rumaam i Bebai, waqiib' siento ruuk' ixib' ru ka'winaq taqe. 

12Re' taqe riih rumaam i Azgad, jinaj miil ruuk' kiib' siento ruuk' kiib' ru ka'winaq 
taqe. 

13Re' taqe i riih rumaam i Adonicam waqiib' siento ruuk' waqiib' ru kajwinaq 
taqe. 

14Re' taqe i riih rumaam i Bigvai, kiib' miil ruuk' waqlaj roxk'ahl taqe. 

15Re' taqe i riih rumaam i Adín, kijib' siento ruuk' kajlaj roxk'ahl taqe. 

16Re' taqe i riih rumaam i Ater, re' ruuk' taqe Ezequías kiib' chik ma' jinaj siento 
taqe. 

17Re' taqe riih rumaam i Bezai, ixib' siento ruuk' ixib' ru ka'winaq taqe. 

18Re' taqe riih rumaam i Jora jinaj siento ruuk' kab'laj taqe. 

19Re' taqe i riih rumaam Hasum, kiib' siento ruuk' ixib' ru ka'winaq taqe. 

20Re' taqe i riih rumaam i Gibar ho'oob' chik ma' jinaj siento taqe. 

21Re' taqe i riih rumaam i Belén jinaj siento ruuk' ixib' ru ka'winaq taqe. 

22Re' taqe i riih rumaam i Netofa, waqlaj roxk'ahl taqe. 

23Re' taqe i riih rumaam i Anatot, jinaj siento ruuk' waxiqiib' ru ka'winaq taqe. 

24Re' taqe i riih rumaam i Azmavet kiib' roxk'ahl taqe. 

25Re' taqe i kiih kimaam i Quiriat-jearim, i Cafira i Beerot, wuquub' siento ruuk' 
ixib' roxk'ahl taqe. 

26Re' taqe i kiih kimaam i Rama, i Geba waqiib' siento ruuk' jinaj ru ka'winaq 
taqe. 

27Re' taqe riih rumaam i Micmas, jinaj siento ruuk' kiib' ru ka'winaq, taqe. 

28Re' kiih kimaam i Bet-el, i Hai, kiib' siento ruuk' ixib' ru ka'winaq taqe. 

29Re' taqe riih rumaam i Nebo, kab'laj roxk'ahl taqe. 

30Re' taqe i riih rumaam i Magbis, jinaj siento ruuk' waqlaj roxk'ahl taqe. 

31Re' taqe i riih rumaam i Elam jinaj chik, jinaj miil ruuk' kiib' siento ruuk' kajlaj 
roxk'ahl taqe. 

32Re' taqe riih rumaam i Harim, ixib' siento ruuk' juninaq taqe. 

33Re' taqe kiih kimaam i Lod, i Hadid, i Ono, wuquub' siento ruuk' ho'oob' ru 
ka'winaq taqe. 

34Re' taqe i riih rumaam i Jericó, ixib' siento ruuk' ho'oob' roxk'ahl taqe. 

35Re' taqe i riih rumaam i Senaa, ixib' miil ruuk' waqiib' siento ruuk' lajeeb' ru 
ka'winaq taqe. 

36Re' taqe i k'amal kib'eeh aj tiij re' ruuk' taqe i riih rumaam Jedaías, re' ruuk' 
taqe i Jesua b'elejeeb' siento ruuk' oxlaj ru kajwinaq taqe. 

37Re' taqe i riih rumaam i Imer, jinaj miil ruuk' kab'laj roxk'ahl taqe. 

38Re' taqe i riih rumaam i Pasur jinaj miil ruuk' kiib' siento ruuk' wuquub' 
roxk'ahl taqe. 

39Re' taqe i riih rumaam Harim jinaj miil ruuk' wuqlaj taqe. 

40Re' taqe i aj Levíta Jesúa, re' ruuk' taqe Cadmiel, re' wo' ruuk' i taqe i riih 
rumaam i Hadavías kajlaj rukajwinaq taqe. 

41Eh re' taqe i aj tz'uyineel re' ruuk' taqe riih rumaam i Asaf jinaj siento ruuk' 
waxiqiib' ru ka'winaq taqe. 

42Re' taqe i kicha'jinik reh i ru puertahiil i rupaat i Dios re' ruuk' taqe i riih 
rumaam i Salum, i Ater, i Talmón, i Acub, i Hatita, i Sabai, jinaj siento ruuk' 
b'elejlaj ru ka'winaq taqe. 

43Re' taqe i kikamanik parupaat i Dios re' taqe i kiih kimaam Sihá, i Hasufa, i 
Tobaot, 

44i Queros, i Siaha, i Padón, 

45i Lebana, i Hagaba, i Acub, 

46Hagab, i Salmai, i Hanán, 

47i Gidel, i Gahar, i Reaía, 

48Re' taqe i kiih kimaam Rezín, Necoda, i Gazam, 

49Re' taqe i kiih kimaam i Uza, i Paseah, i Besai, 

50Re' kiih kimaam i Asena, i Meunim, Nefusim. 

51Re' kiih kimaam i Bacbuc, i Hacufa, i Harhur, 

52Re' kiih kimaam Bazlut, i Mehída, i Harsa. 

53Re' taqe i kiih kimaam i Barcos, i Sisara, i Tema. 

54Re' taqe i kiih kimaam Nezía, Hatifa. 

55Re' taqe i kiih kimaam taqe i xi kamanik ruuk' i reey Salomón, re' ruuk' taqe i 
kiih kimaam Sotai i Soferet, i Peruda. 

56Re' taqe kiih kimaam i Jaala, i Darcón, i Gidel. 

57Re' taqe i kiih kimaam i Sefatías, i Hatil, i Poqueret-hazebaim, i Ami. 

58Eh chu'nchel i xi kamanik chupaam i rupaat i Dios, re' taqe i kiih kimaam i xi 
kamanik ruuk' i Salomón ach waxiqiib' ma' kijib' siento taqe. 

59Re' taqe i wili xi chalik Tel-mela, i Tel-harsa, Querub, Addán, Imer, eh re' taqe i 
ma' eht'alimaj taj mi re' ruuk' taqe i aj Israel oon ma' re' taj re' taqe wili: 

60Re' taqe i kiih kimaam i Delaía, i Tobías, i Necoda, waqiib' siento ruuk' kab'laj 
roxk'ahl taqe. 

61Re' taqe i kiih kimaam i k'amal kib'eeh aj tiij re' taqe wili: Re' i riih Habaía re' 
taqe i riih i Cos, re' taqe i riih rumaam i Barzilai, re' i xub'an kaxáro ruuk' jinaj 
ixoq re' ruuk' taqe i rixq'uun i Barzilai aj Galaad, xukoj i rub'ihnaal chi je' rukab' i 
kib'ihnaal i keh. 

62Re' taqe re', xsik'arik i kib'ihnaal i kimaam kati't panhuuj, chi ma' xkan taj i 
kib'ihnaal ruum aj re' ma' xikojarik ta chi k'amal kib'eeh aj tiij. 

63Eh re' intaaq'anik chupaam i tinamit xuq'or chi ma' naa ta kik'uxum keh i 
k'uxumb'al kuxisamaj ko wilik jino'q i kajaaw i k'amal kib'eeh aj tiij narusik'wiik 
chi riij chi rukojom i Urim reh chi ruk'ux je' wo' hoq i Tumim. 

64Eh chu'nchel i tinamit xkimol cho kiib' xi chalik Jerusaleem, kiib' roxk'ahl miil 
ruuk' ixib' siento ruuk' oxk'ahl taqe. 

65Eh chi ma' xi ajaljik ta haa' taqe i kimoso chi winaq chi ixoq wuquub' miil ruuk' 
ixib' siento ruuk' wuqlaj ru ka'winaq chi kiib'. Eh ma' xi ajaljik ta wo' haa' taqe kaj 
tz'uyineel chi winaq chi ixoq kiib' siento chi kiib'. 

66Eh wuq'uub' siento ruuk' waqlaj ru ka'winaq i ki imas kawáyu, eh kiib' siento 
ruuk' ho'oob' roxk'ahl i ki ixoq kawáyu. 

67Eh kijib' siento ruuk' ho'lajuuj ru ka'winaq i kicameyo, eh waqiib' miil ruuk' 
wuquub' siento ruuk' juninaq i kib'uruux. 

68Eh wilik taqe i kik'amwik kib'eeh i ju'jun chi patineel noq xi ponik Jerusaleem 
xponik kiq'asaj i kimayiij reh chi naa wo' chik rukorjiik chi korik i rupaat i Dios 
chupaam i ye'aab' korjinaq wii' pampeet. 

69Eh xkiyeew nik' kihaal i xkian ruye'ariik, yejemb'al reh chi korik i rupaat i Dios. 
Jinaj miil ruuk' lajeeb' ru ka'winaq libra i oro. Eh hoob' miil libra i plata, jinaj 
siento i kiso' i k'amal kib'eeh aj tiij xkiyeew. 

70Wilik taqe i aj Israel xi kahnik chi patinik ar Jerusaleem, wilik wo' taqe i k'amal 
kib'eeh aj tiij, taqe i aj Levíta xi kahnik ar. Eh re' taqe i kaj tz'uyineel re' taqe i 
kicha'jinik reh i ru puertahiil i rupaat i Dios, je' wo' taqe i ruk'ihaal aj Israel xi 
kahnik chi patinik pam kitinamiit chi kiju'junaal. 

Esd 3 

Xkiyejaa' wo' chik i artaal loq'oomb'al reh i Dios 

1Noq wuquub' chik poh kisutinik chaloq i aj Israel wilkeeb' chik pan kitinamiit 
chi kiju'junaal, chu'nchel i tinamit xkimol wo' chik kiib' Jerusaleem. 

2Eh re' i Jesúa i rak'uun i Josadac, eh taqe i k'amal kib'eeh aj tiij taqe i kik'uliil, eh i 
Zorobabel rak'uun i Salatiel, taqe i ma' tokoom ta ruuk' xtohq'ik kiyejaam i ru 
artaal i qaDios i hoj, hoj aj Israel. Reh chi xkik'at i mayijimaj chikop chinaah, je' 
rukab' i ruq'or i k'uhb'aal ye'ooj ree Moisés raj kamanoom i Dios. 

3Eh xkiyejaa' i artaal aha' naq wilik pampeet ruum kiyo'jik kuum i tinamit 
wilkeeb' wach ak'al, xkik'at i mayijimaj chikop chinaah i artaal re' re', rajlaal 
wahq'eq, rajlaal xq'eq, ye'b'al ruloq'il i QaJaaw Dios. 



1014 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

4Eh xkian ninq'iij reh kok' perpat, je' wo' rukab' i tz'ihb'amaj rehtaliil reh i 
t'iosinik chuwach i Dios, reh chi xiko'ljik. Eh rajlaal wo' q'iij inkiq'asaj chi mayiij i 
k'atoj chikop, je' rukab' i kanamaj rub'aan, eh paruq'ijil wo' xkian. 

5Eh kiq'asaj wo' hoq i k'atoj chikop chi kimayiij i re' i okrinaq taqe chi ye'arik eqal 
eqal inki q'aasaj, je' wo' hoq i mayiij reh i ak' poh, je' wo' hoq i k'atoj mayiij reh i 
nimaq wach ninq'iij loq'oomb'al reh i QaJaaw Dios, je' wo' i mayiij xan chalik 
pankik'ux ruye'ariik. 

6Eh pank'amb'al rub'eeh i ruwuuq poh xkitoq'aa' ruye'ariik i k'atoj chikop chi 
kimayiij loq'oomb'al reh i QaJaaw Dios atoob' ta komajaa' inkitoq'aa' ruyejeb'jiik 
i rupaat i Dios. 

7Eh kitoj wo' taqe i aj tz'aqool, je' wo' taqe i aj sehk, xkiyeew wo' kiwa' kihaa', 
kaseite i aj Tiro, i aj Sidón, reh chi naa kik'amam chaloq i holohaq chee' chakaltee' 
wilik ar Líbano. Reh chi xkik'am chaloq Jope nah palaw, je' rukab' i xye'arik q'ab' 
keh ruum Ciro kireey i aj Persia. 

Re' noq xtohq'ik wo' chik rukorb'eesjiik chi korik i rupaat i Dios 

8Eh parukab' poh reh i rukab' haab' kik'uliik iloq parupaat i Dios Jerusaleem i aj 
Israel noq xi elik cho Babilonia re' i Zorobabel rak'uun i Salariel, re' Jesúa rak'uun 
i Josadac re' taqe i k'amal kib'eeh aj tiij, taqe i aj Levíta taqe i xi sutinik chaloq xi 
okik chi ruyejeb'jiik i rupaat i Dios. Eh re' taqe i aj Levíta ik'inaq taqe juninaq 
haab' xkikanaa' chi rilariik i kamanik re' re'. 

9Re' taqe i xi k'amwik kib'eeh i xiyej-anik reh i rupaat i Dios je' wili kib'ihnaal: 
Jesúa ruch'ihil taqe rak'uun, re' taqe ma' tokoom ta ruuk', re' Cadmiel rak'uun 
Jodavias re' taqe i rak'uun, re' Henadad, re' taqe rak'uun, re' taqe ma' tokoom ta 
ruuk'. Chu'nchel i re' aj Levíta taqe. 

10Eh noq xkikoj raa' i rupaat i QaJaaw Dios taqe i aj tz'aqool, re' taqe i k'amal 
kib'eeh aj tiij xkikoj chikiij i kiso' inkikoj parukamaj Dios, eh wilik kituun pan 
kiq'ab'. Eh re' taqe i aj Levíta i riih taqe Asaf xkiq'ojej i kipulato q'ooj chi 
loq'oomb'al reh i QaJaaw Dios. Xkian wo' hoq je' rukab' i ruq'orom kahnoq i 
David wihinaq chi reyil Israel. 

11Wilik taqe i xkian kitz'uuy chi loq'oomb'al reh i QaJaaw Dios, eh chi, je' wili i 
xkiq'or: Qat'iosej taq i rotob'il i QaJaaw Dios ruum re' reh q'e' atoob', eh juneliik i 
ruketelaaj qawach i hoj, hoj aj Israel, inki taqe. Eh chu'nchel i tinamit suq kik'ux 
k'erlik kichii' chulooq'jiik Dios ruum k'ahchi' rukojariik chee raa' i rupaat i 
QaJaaw Dios. 

12Eh ma' k'isiin taqe i k'amal kib'eeh aj tiij re' ruuk' taqe i aj Levíta mama' winaq 
chik taqe i k'amal kib'eeh i ju'jun chi patineel xi ilwik reh i rupaat i Dios xwihik 
cho pampeet noq xkilow chi k'ahchi' rokiik i raa' i rupaat i Dios xak'erik chik 
kichii' chi oq'ik. Eh ma' k'isiin wo' taqe i k'erik kichii' ruum i rusuqkiil kik'ux. 

13Eh chi najt i nib'irjik chee oq'ik inki a'n xa re' la' ma' xkireq ta chi riij i tinamit 
awach taqe i k'erik kichii' ruum i rusuqkiil kik'ux, eh awach i oq'ik inki a'n 

Esd 4 

Re' taqe i aj ixowan kiwach i aj Israel xkaaj naq kiyojom wach i ruyejeb'jiik i rupaat 
i Dios 

1Eh noq re' taqe i nixowanik kiwach i aj Judá, i aj Benjamín xkib'iraj rib'iral chi re' 
taqe i xi sutinik cho pan tokoom tinamit k'ahchi' wo' chik kiyejaam i rupaat i Dios 
i qaDios i hoj, hoj aj Israel. 

2Re' keh xiooj ruuk' i Zorobabel ruuk' i Josúa, kuuk' k'amal kib'eeh i ju'jun chi 
patineel je' wili i xkiq'or: Re' hoj inqaaj chi nee taq tiqatow chi rutinamiit i rupaat 
i Dios, ruum re' hoj inqayeew wo' ruloq'il taq aaDios je' rukab' i na a'n taq i hat. 
Eh inqaq'asaj wo' qamayiij chuwach i Dios, xa re' wo' rokiik cho chi reyil Asiria i 
Esar-hadón re' i xtaaq'anik cho qeh ayu', inki taqe. 

3Eh re' i Zorobabel, i Josúa, ruch'ihil taqe i k'amal kib'eeh i ju'jun ch'uq chi 
patineel je' wili i chaq'wik xkian: Ma' chih taj ma' nee ta ruyeew riib' chi nee taq 
ti okik haa' chub'anariik wili. Re' i rupaat i qaDios i hoj, i hoj aj Israel, xa re' hoj aj 
Israel naa qayej-aniik reh ruum je' re' i xuq'or i Ciro kireey i aj Persia, inki taqe. 

4Je' re' noq re' taqe i aj ixowaal wilkeeb' chupaam i ye'aab' re' re' xtohq'ik 
kiyojom kik'ux taqe i aj Judá reh chi naa ruchaliik kiyo'jiik reh naq chi naa 
kikanaam ruyejeb'jiik i rupaat i QaJaaw Dios. 

5Re' taqe i aj ixowaal xkiyeew rutumiin taqe i kitaaq'anik chupaam i tinamit reh 
naq chi ma' naa ta kiye'em q'ab' keh i aj Israel chi naa kiyejaam i rupaat i Dios. Eh 
re' taqe i aj taq'oom xkinimaj i xkiq'or i aj ixowaal nik' najtiil xwihik chi reyil i 
Ciro ar Persia korehtaal chik xokik chi reyil i Dario ar Persia. 

6Eh noq xokik chi reyil ar i Asuero re' taqe i aj ixowaal xkitz'ihb'aaj i kimahk taqe 
i aj Judá, eh taqe i aj Jerusaleem. 

7Noq re' chik i Artajerjes wilik chi reyil Persia, re' Bislam, re' i Mitrídates, re' 
Tabeel, je' wo' kuch'ihil xkitz'ihb'aaj jinaj i huuj pan kiq'oral i aj arameo, eh 
xkiq'asaj pan kiq'oral i aj Persa, eh xkiq'asaj reh i Artajerjes. 

8Eh re' i Rehum i kajaaw i soldado, re' i Simsai i aj tz'ihb', xkitz'ihb'aaj jinaj i huuj 
kojb'al kimahk i aj Jerusaleem xkiq'asaj reh i Artajerjes. 

9Chupaam i q'iij re' re', wilik i xkitz'ihb'aaj reje jinaj i huuj i Rahum i kajaaw 
soldado, re' i Simsai, re' i aj tz'ihb', kuch'ihil taqe i q'atal q'orik, je' wo' taqe i 
kitaaq'anik chinaah i Persia, re' taqe i aj Erec, re' taqe i aj Babilonia, re' taqe aj 
Susa, iraaj ruq'orom chi re' taqe i aj elamita. 

10Eh kuch'ihil taqe i tokoom tinamit xitaq'ab'jik cho chi wihik Samaria ruum i 
Asnapar nim rajaawriik. Eh ruch'ihil taqe i k'amal b'eeh wilkeeb' chi juntar i nim 
ha' Éufrates. 

11Eh je' wili i ruq'or chupaam i huuj xkiq'asaj: Hat reey Artajerjes re' hoj, i hoj 
awaj kamanoom wilkooj ayu' chi juntar i nim ha' inqataq'aaj rusuqkiil ak'ux. 

12Re' hat qajaaw reey inqaaj chi neenanab'eej chi re' taqe i aj Judío xi elik cho 
chupaam aatinamiit xi k'uloq Jerusaleem xtohq'ik wo' chik kiyejaam i tinamit 
yiib' wach kina'ojb'al, ma' kinimanik taj, xtohq'ik wo' chik kiyejaam i koraal tz'aq, 
xtohq'ik wo' chik kikojom i raa'. 

13Re' i hat reey inqaaj chi neenanab'eej chi wila' xkiyejaa' wo' chik chi korik i 
tinamit, wila' xkiyejaa' wo' chik i koraal tz'aq chi riij, re' taqe i tinamit ma' xta 
chik i neenkaaj kitojom riij. Wila' xkian i je' re' ma' k'isiin i tumiin nee naq'eb' i 
hat qareey. 

14Ruum chi re' hoj, k'ahchi'kooj atoob'eem ma' xata naa qilom chi ma' naa ta 
kinimam aak'uhb'aal i hat reey. Ruum aj re' inqataq'aaj ruq'orariik aweh taqe 
wili. 

15Re' hat qajaaw reey neerub'an chi neenasik' chupaam i huuj, ar neenareq 
chib'ih i xk'ularik cho chikiwach aamaam awati't. Ar neenareq chi re' taqe i 
tinamit Jerusaleem xa keh chi ma' kinimanik taj, eh ma' holohik taj i kina'ojb'al. 
Re' re' k'axik i ruk'am cho cha weh i hat, je' wo' chi keh i tinamit ruum yiib' wach 
i kina'ojb'al, re' re' sacharik wach i kitinamiit najtir. 

16Re' hoj qajaaw reey inqaq'or aweh chi wila' xkorjik wo' chik chi korik i tinamit, 
eh wila' xkorjik wo' chik i koraal tz'aq chi riij. Eh ma' nee ta chik inkaaj wihik chi 
ri'sil awajaawriik taqe i wilkeeb' ayu' chi juntar i nim ha' Éufrates, inki taqe reje 
panhuuj. 

17Noq xrib'iraj chi je' re' i reey Artajerjes, je' wili i xutaq'aaj ruq'orariik keh: Re' 
hin nutz'ihb'aaj i huuj wili reh i Rehum i kajaaw soldado, reh i Simsai i aj tz'ihb', 
keh i kuch'ihil wilkeeb' Samaria, je' wo' keh i wilkeeb' chi juntar i nim ha'. Re' ta 
naq i suq kiil k'uxliis neen wihik taq awuuk'. 

18Re' huuj taq xataq'aaj cho weh x-ilarik chik wach chi nuwach. 

19Eh xnutaq'aaj ruq'orariik chi xsik'arik panhuuj, xkan wo' ar chi re' taqe i 
tinamit re' re' xama' inkinimaj ta wo' taqe i reey wihinaq taqe chaloq najtir, eh 
inkiq'at wach i kiq'oral i reey. 

20Eh Jerusaleem xi wihik wo' naq chee reey xti wilik kajaawriik, xwihik 
kajaawriik chi taaq'anik chikinaah i tinamit wilkeeb' ar chi juntar i nim ha' 
Éufrates, inkitoj riij chu'nchel i xa chib'ih jariik i wilik keh. 

21Je' re' noq re' hin i nuqor taq aweh i hat jinaj i k'uhb'aal chi cha q'or taq keh i 
winaq re' re' chi kipab'aa' i kamanik, kikanaa' ruyejeb'jiik i tinamit kore' chik i 
hin naa nuq'oriik jaruuj inkorjik. 

22Inwaaj i hin chi nee taq i na a'n chi korik i nuq'or taq aweh, maa yeew taq q'ab' 
chi nenooj chi nimaal i ti' k'axik chi qanaah i hoj i wilkooj chi reyil, inki reje. 

23Eh noq x-ilarik wach i huuj xutaq'aaj reje i reey Artajerjes chuwach i Rehum, 
chuwach i Simsai i aj tz'ihb', chikiwach i kuch'ihil. Re' keh kajimam kiib' xiooj 
Jerusaleem, pank'aah xkiq'or reh taqe i aj Judío chi kipab'aa' i kamanik xkitoq'aa' 
rub'aan. 

24Je' aj re' noq xkikanaa' i kamanoom ruyejeb'jiik i rupaat i Dios ar Jerusaleem. 
Korehtaal chik xponik parukab' haab' rokiik chi reyil i Dario ar Persia. 

Esd 5 

Re' ruyejeb'jiik chi korik i rupaat i Dios 

1Re' taqe i jalal ruq'oral i Dios Hageo, i Zacarías rak'uun i Iddo xkiq'or reh taqe aj 
Judío wilkeeb' Judá, wilkeeb' Jerusaleem i xq'orarik keh ruum i qaDios i hoj, i hoj 
aj Israel re' i wilik kuuk'. 

2Noq xkib'iraj chi je' re' i Zorobabel rak'uun i Salatiel, ruch'ihil i Jesúa i rak'uun i 
Josadoc xi okik wo' chik chi kamanik ruka'peech chi rutinamiit i rupaat i Dios ar 
Jerusaleem. Eh re' taqe i jalal ruq'oral i Dios wilik i koq kuuk' chi kitoob'jiik. 

3Eh chupaam taqe q'iij re' re', re' i Tatnai re' i wilik chi taaq'anik i wilik wii' i nim 
ha' Éufrates ruch'ihil i Setar-boznai, haa' taqe i kuch'ihil junch'uq xi k'uloq kuuk' i 
kamanoom, je' wili i xkiq'or: ¿Awach taq xq'orik aweh chi xatokik wo' chik taq chi 
rutinamiit i rupaat i Dios, je' wo' hoq i koraal tz'aq? inki taqe. 

4Eh xkipahqaaj wo' chi je' wili: ¿Chib'ih kib'ihnaal i k'ahchi' keeb' chi rutinamiit 
taqe i wili? inki taqe. 

5Xa re' la', re' i QaJaaw Dios k'ahchi' rutoob'iniik keh i k'amal kib'eeh taqe i aj 
Judío, ruum aj re' ma' xkikanaa' taj i kamanik, korehtaal xkitaq'aaj reje 
ruq'orariik chi huuj reh i reey Dario reh chi naa ruchaq'weem chaloq mi 
neenkikanaa' i kamanik oon ma' nee ta nkikanaa'. 

6Re' Tatnai re' wilik chi taaq'anik chupaam i ye'aab' wilik reje parookb'aal q'iij 
chi juntar i nim ha' Éufrates, ruch'ihil Setar-boznai, haa' taqe i kuch'ihil xkitaq'aaj 
reje ruhuuj i reey Dario. 

7Je' wili i ruq'or chupaam: Re' hat qajaaw reey Dario re' hoj inq'ataq'aaj reje 
rusuqkiil ak'ux. 

8Re' hoj inq'ataq'aaj reje ruq'orariik aweh chi xoj ponik chupaam i ye'aab' Judá 
xqilow chi k'ahchi' kiyejaam i rupaat i Dios nim rajaawriik, eh ruuk' i nimaq taq 

ab'aj, k'ahchi' kiyejaam. Eh k'ahchi' kib'urum i koq kiwach i tz'aq ruuk' taqe i 
holohaq chee' k'ahchi' kinik'eem kiq'iij chi kamanik, eh holohik k'ahchi' reliik 
chikiwach. 

9Re' hoj xqapahqaaj keh i k'amal kib'eeh i aj Judío chi awach xye'wik q'ab' keh chi 
xkitoq'aa' wo' chik ruyejeb'jiik rupaat i Dios, eh chi xkikoj i koq i holohaq chee' 
chuwach i tz'aq. 

10Eh xqapahqaaj wo' hoq chib'ih kib'ihnaal i k'ahchi' keeb' chi kamanik reh naq 
chi naa qataq'aam reje ruq'orariik i kib'ihnaal. 

11Re' keh je' wili i chaq'wik xkian: Re' hoj, hoj raj kamanoom i QaJaaw Dios nim 
rajaawriik chikinaah i wilkeeb' pan taxaaj i je' wo' chikinaah i wilkeeb' wach 
ak'al. Re' reh k'ahchi' qayejaam i rupaat, re' wo' hoq i xuyejaa' kahnoq najtir i 
jinaj i runimaal wach reey wihinaq cho Israel. 

12Re' taqe i qamaam qati't xkijosaj wach i rujosq'iil i Dios wilik cho pan taxaaj, je' 
aj re' noq re' QaJaaw Dios xuq'asaj taqe pan q'ab' i Nabucodonosor i kireey i aj 
Babilonia, eh aj Caldeo. Re' i reey re' re' xyojwik reh i rupaat i Dios, eh xuk'am 
taqe reje i Babilonia i qamaam qati't. 

13Eh koq'uun chik noq jinaj chik haab' i rokiik chi reyil Babilonia i Ciro xuq'or chi 
naa wo' chik ruyejeb'jiik chi korik i rupaat i Dios. 

14Eh xuq'or wo' hoq i reey i Ciro chi xelik chaloq taqe i kulk, re' ruuk' i plata, i oro 
chupaam i rupaat taqe i tiyoox wilik Babilonia, re' taqe i xresaj reje i 
Nabucodonosor chupaam i rupaat i Dios ar Jerusaleem. Re' taqe i kulk re' re' 
xuq'asaj reh i Sesbasar, re' i Ciro xupab'aa' chi taaq'anik chikinaah aj Judá. 

15Eh je' wili i xuq'or i Ciro reh i Sesbasar: Chawesaj taqe i kulk nenooj aq'asaj 
chupaam i rupaat i Dios ar Jerusaleem, neenaq'or chi ar wo' chik neen korjik i 
rupaat i Dios aha' xkorjik wii' pampeet, inki. 

16Je' aj re' noq re' i Sesbasar xchalik Jerusaleem xukoj i raa' i rupaat i QaJaaw 
Dios. Ar aj xtohq'ik cho ruyejeb'jiik i rupaat i Dios, eh xakomajaa' ta wo' inkuxik 
ruyejeb'jiik. 

17Je' re' noq re' hoj qajaaw reey inqapahqaaj aweh chi sik'aroq chupaam i huuj 
molik chupaam i paat i na a'n wii' i taaq'anik ar Babilonia. Ar neenasik' chi riij mi 
korik chi re' reey Ciro, xataaq'anik ruq'orariik chi naa wo' chik rukorjiik i rupaat i 
Dios. Eh inqaaj chi nee naa taq'aaj cho ruq'orariik qeh aha' wilik inawaaj chi 
neenqa'an, inki taqe. 

Esd 6 

1Eh re' reey Dario xutaq'aaj wo' rusik'ariik i huuj chupaam i paat i rub'an wii' i 
taaq'anik ar Babilonia.  

2Eh xponik wo' kireq i junb'oht chi huuj ar Acmeta chupaam i paat i rub'an wii' i 
taaq'anik i reey wilik paruyuq'ul Media je' wili i ruq'or i tz'ihb'amaj chupaam: 

3Pampeet haab' rokiik chi reyil i Ciro xukoj i k'uhb'aal chi riij i rupaat i Dios wilik 
Jerusaleem je' wili xuq'or: Chakoj taq i raa' i rupaat i Dios naa wo' chik taq 
ayejaam chi korik, reh chi ar naa ruq'ahteesjiik i mayiij. Eh lajeeb' ru ka'winaq 
b'ara runimaal wach, eh lajeeb' wo' ru ka'winaq b'ara runajtiil naah taq naa 
a'nam. 

4Noq naa taq ayejaam i tz'aq, oxlok' i nimaq ab'aj, junlok' i chee' ko ak' taq naa 
akojom, eh re' i tumiin naa rusachariik chi riij taqe re', re' reey naa rutojwiik. 

5Eh re' taqe kulk re' ruuk' i oro, i plata resam choo parupaat i Dios Jerusaleem i 
Nabucodonosor i xuk'am cho Babilonia, naa wo' chik ruk'amariik reje Jerusaleem 
naa wo' chik ruye'ariik parupaat i Dios, chupaam i ruye'aab', inki chupaam i huuj. 

6Je' aj re' noq re' reey Dario, je' wili i xuq'or reh i Tatnai i wilik chi taaq'anik 
chikinaah i tinamit wilkeeb' chi juntar i nim ha' je' wo' reh Setar-boznai, je' wo' 
keh i ruch'ihil chi taaq'anik. Eleen taq reje Jerusaleem. 

7Chakanaa' taq i wilik chi taaq'anik chinaah i tinamit Judá, je' wo' taqe i k'amal 
kib'eeh i xiyej-anik reh i peet i rupaat i Dios chupaam i ye'aab' korjinaq wii' 
pampeet. 

8Re' hin xin ye'wik taq aweh i k'uhb'aal nik' wach noq naa taq atoob'eem taqe i 
k'amal kib'eeh i aj Judío reh chi neenkiyejaa' i rupaat i Dios. Ruuk' i tooj naa 
ruchaliik taq awuuk' juntar i nim ha' Éufrates. Eh naa taq aye'em reh i reey re' re' 
naa ruye'ariik keh i kamanoom rajlaal, toob'al keh reh chi ma' nee ta pa'lojik i 
kamanik. 

9Eh re' taqe i k'amal kib'eeh aj tiij wilkeeb' Jerusaleem eqal eqal naa ruye'ariik 
keh i chikop naa rukamaniik keh chi mayiij chuwach i QaJaaw Dios wilik pan 
taxaaj, re' taqe imas wakax, taqe imas tentzun, taqe i rak'uun tentzun, je' wo' hoq 
i trigo, riis uuva, aatz'aam, i aseite. 

10Reh chi naa kiq'asam chi holohik laj mayiij chuwach i QaJaaw Dios wilik pan 
taxaaj, reh chi neenkipahqaaj i rotob'il i Dios chi wiij i hin, hin reey, je' wo' chikiij 
taqe i wak'uun wixq'uun. 

11Eh awach i ma' nee ta runimaj i k'uhb'aal wili neenehteesjik jino'q i rib'ojal i 
rupaat chuwach i chee' re' re' neent'uyub'jik noq neenkanteesjik. Re' i rupaat naa 
rusahchiik wach chi jumpech. 

12Re' ta naq i QaJaaw Dios xsik'wik wach i Jerusaleem chi ruye'aab' neensachwik 
wach i reey, i tinamit nee raaj ruyojom i rupaat i Dios. Re' hin i reey Dario xin 
ye'wik reh i k'uhb'aal wili koruman chi naa runimjiik chi korik i xnuq'or, inki i 
reey. 

Kuxik ruyejeb'jiik i rupaat i Dios, eh xkiq'asaj pan q'ab' i Dios 

13Eh re' i Tatnai wilik chi taaq'anik chi juntar i nim ha' Éufrates, ruch'ihil i Setar-
boznai, je' wo' kuch'ihil junch'uq xkian chi korik i k'uhb'aal xuq'or i reey Dario 

14Je' re' noq re' taqe i k'amal kib'eeh i aj Judío ma' xkipab'aa' taj i ruyejeb'jiik i 
rupaat i Dios, je' rukab' i xuq'or Hageo, i Zacarías rak'uun i Iddo. Re' rupaat i Dios 
xkuxik wo' ruyejeb'jiik, je' rukab' i ruq'orom i QaJaaw i qaDios i hoj, hoj aj Israel, 
je' wo' rukab' i xuq'or i Ciro, i Dario, i Artajerjes, re' taqe i xi wihik chi reyil 
Persia. 

15Re' i rupaat i QaJaaw Dios xkuxik ruyejeb'jiik chupaam i rukab' q'iij reh i 
rupohool i Adar, re' noq waqiib' chik haab' rokiik chi reyil i Dario ar Persia. 

16Re' taqe i aj Israel, taqe i k'amal kib'eeh aj tiij, taqe i aj Levíta, eh chu'nchel i xi 
k'amarik reje Babilonia xi sutinik wo' chik cho Jerusaleem pansuqkiil k'uxliis 
xkiq'asaj pan q'ab' i Dios i rupaat xkorjik. 

17Eh noq xkikuxisaj i rupaat i Dios xkiq'asaj chi kimayiij i jinaj siento chi imas 
wakax, kiib' siento imas tentzun, kijib' siento i rak'uun tentzun, eh kab'laj imas 
kaprax, ju'jun chikiij i ju'jun ch'uq chi aj Israel. Re' taqe re' xkiyeew chi kimayiij 
pahqb'al kuyb'al kimahk i aj Israel. 

18Eh xkiyeew pan kiye'aab' taqe i k'amal kib'eeh aj tiij reh i kamanik, xkiyeew wo' 
pan kiye'aab' taqe i aj Levíta reh chi naa kianam i kikamaj chi kiju'junaal ar 
Jerusaleem, je' rukab' i k'uhb'aal tz'ihb'amaj chupaam i ruhuuj i Moisés. 

19Eh chu'nchel i aj Israel xi sutinik wo' chik cho Jerusaleem xkininq'ijeej i elik 
chaloq Egipto chupaam i kajlaj rub'eeh i peet poh reh i haab' re' re'. 

20Re' taqe i k'amal kib'eeh aj tiij, taqe aj Levíta kisaqb'isam chik kiib' noq 
xkininq'ijeej i elik chaloq Egipto, xkiq'asaj i mayijimaj chikop chu'nchel i xi 
sutinik wo' chik cho Jerusaleem. Eh pahqb'al wo' kuyb'al kimahk i kuch k'amal 
kib'eeh aj tiij junch'uq, eh pahqb'al wo' kuyb'al kimahk i keh. 

21Eh xkian kiwa' reh i runinq'ijiik i elik chaloq Egipto chu'nchel i aj Israel, xi 
sutinik wo' chik cho Jerusaleem, re' taqe i k'amooj reje Babilonia. Eh xkian wo' 
kiwa' haa' taqe i ma' re' ta aj Judío i xkikanaa' rub'aan i ch'uwa' wach na'ojb'al 
inki a'n i tinamit. Eh xkian jinaj wach kik'ux kuuk' i aj Judío chi rusik'ariik i 
QaJaaw i qaDios i hoj, i hoj aj Israel 

22Eh wuquub' q'iij xkininq'ijeej ruuk' suq kiil k'uxliis, eh xkik'ux i kaxlanwi'k ma' 
kojooj ta ch'amb'esb'al reh. Je' re' noq xye'arik cho rusuqkiil kik'ux ruum i Dios, 
re' reh xye'wik q'ab' chi xitoob'jik cho ruum i kireey i aj Persia ruuk' i ruyejeb'jiik 
chi korik i rupaat i qaDios i hoj, i hoj aj Israel. 

Esd 7 

Re' Esdras haa' taqe i ruch'ihil xiooj k'oloq Jerusaleem 

1Noq xwihik Artajerjes chi reyil Persia xwihik chee jinaj winaq Esdras rub'ihnaal. 
Re' reh rak'uun i Seraías, re' Seraías rak'uun i Azarías, re' Azarías rak'uun i 
Hilcías. 

2Re' Hilcías re' re' rak'uun i Salum. Re' Salum rak'uun i Sadoc. Re' Sadoc rak'uun i 
Ahitob. 

3Re' Ahitob rak'uun i Amarías. Re' Amarías rak'uun i Azarías. Re' Azarías rak'uun 
i Meraiot. 

4Re' Meraiot rak'uun i Zeraías. Re' Zeraías rak'uun i Uzi. Re' Uzi rak'uun i Buqui. 

5Re' Buqui rak'uun i Abisúa. Re' Abisúa rak'uun i Fineses. Re' Fineses rak'uun i 
Eleazar. Re' Eleazar rak'uun i Aarón, re' peet k'amal kib'eeh aj tiij. 

6Eh re' i Esdras re' re' rutijem riib' chi korik ruuk' i k'uhb'aal ye'ooj reh i Moisés 
ruum i QaJaaw Dios, re' qaDios i hoj, hoj aj Israel. Ruum chi re' i QaJaaw Dios 
xtoob'inik reh i Esdras chu'nchel i xupahqaaj reh i reey Artajerjes xye'arik reh. 
Re' Esdras xelik cho Babilonia xchalik Jerusaleem. 

7Eh noq wuquub' chik haab' rokiik chi reyil i Artajerjes, wilik taqe i aj Israel xi 
sutinik cho chi riij Jerusaleem, wilik taqe i k'amal kib'eeh aj tiij, wilik taqe i aj 
Levíta, wilik taqe i aj tz'uyineel, wilik taqe i kicha'jinik reh taqe i ru puertahiil i 
rupaat i Dios, wilik taqe i kikamanik chupaam i rupaat i Dios. 

8Eh chupaam i roo' poh reh i ruwuuq haab' rokiik chi reyil i Artajerjes noq xponik 
Jerusaleem i Esdras. 

9Ruum re' i Esdras chupaam i k'amb'al rub'eeh i peet poh reh i haab' re' re' xelik 
cho Babilonia. Eh xponik Jerusaleem chupaam i k'amb'al rub'eeh roo' poh, eh re' i 
QaJaaw Dios xwihik ruuk' chi rutoob'jiik. 

10Re' Esdras xuyeew ruk'ux chutijiik chub'anariik i ruq'or i k'uhb'aal xq'orarik 
reh ruum i QaJaaw Dios. Eh xuyeew wo' ruk'ux chi k'uhtjiik keh i aj Israel i 
tz'ihb'amaj chupaam i ruk'uhb'aal i Dios. 

11Re' Esdras k'amal kib'eeh aj tiij, aj tz'ihb', rutijem riib' chi korik ruuk' chu'nchel 
i ruk'uhb'aal xq'orarik keh i aj Israel, je' wili i ruq'or i huuj xye'arik reh ruum i 
reey Artajerjes: 

12Re' hin i reey Artajerjes nim wajaawriik chikinaah taqe i reey. Re' hat Esdras 
k'amal kib'eeh aj tiij atijem wiib' ruuk' chu'nchel i ruk'uhb'aal i Dios wilik cho 
pan taxaaj, i nutaq'aaj reje rusuqkiil ak'ux. 

13Re' hin i xnuyeew jinaj i k'uhb'aal chi chu'nchel i aj Israel wilkeeb' chi ri'sil i 
wajaawriik, re' taqe i k'amal kib'eeh aj tiij, taqe i aj Levíta wila' inkaaj ojik 
Jerusaleem, neerub'an chi nee kiooj chawiij. 

14Ruum re' hin i reey wuch'ihil taqe i wuquub' chi kojol nuna'ojb'al k'ahchi' 
nutaaq'aniik taq reje aweh chi rilariik chib'ih jariik i k'ahchi' Judá, je' wo' 
Jerusaleem, eh mi k'ahchi' rub'aan aha' wilik i ruq'or i ruk'uhb'aal i Dios wilik 
panaq'ab'. 

15Eh re' i plata, i oro, xchalik panuk'ux ruye'ariik i hin, hin reey je' wo' xchalik 
pankik'ux ruye'ariik taqe i wuquub' chi kojol nuna'ojb'al neenuk'am reje, nee 
naq'asaj parupaat i QaJaaw i qaDios i hoj, hoj aj Israel ar Jerusaleem. 

16Eh re' plata, i oro, neenamol wach chupaam i ruyuq'ul i Babilonia. Eh re' taqe i 
naakisihim i tinamit, i naakisihim i k'amal kib'eeh aj tiij, naa ak'amam reje chi 
yejemb'al reh i rupaat i Dios ar Jerusaleem. 

17Ruuk' wo' tumiin re' re' naa aloq'om taqe kok' imas wakax, je' wo' taqe imas 
tentzun, je' wo' taqe i tentzun, je' wo' taqe i wach i tik xa chi naq'wach, je' wo' 
hoq i riis uuva. Re' taqe re' naa aq'asam taq chi amayiij chinaah i artaal wilik 
parupaat taq aaWaJaaw aaDios wilik Jerusaleem. 

18Eh re' i ruqox i oro, i plata, re' hat haa' taqe awuch'ihil cha a'n taq ruuk' chib'ih 
inawaaj taq i hat, xa re' la' je'-oq rukab' iraaj i QaJaaw Dios. 

19Eh re' taqe i kulk q'ahteesjik aweh inkamanik parukamaj i Dios chaq'asaj wo' 
chik i hat chupaam i rupaat i Dios ar Jerusaleem. 

20Wila' chib'ih chik jariik i xkamanik taq aweh chupaam i rupaat i Dios neerub'an 
chi nee taq inaloq' ruuk' i tumiin neenuyeew i hin, inki reey. 

21Re' hin i reey Artajerjes k'achi' nuye'em i k'uhb'aal wili keh i molol tumiin 
wilkeeb' chi juntar i nim ha' Éufrates chi kiyeew chi jumehq'iil chib'ih i 
neenapahqaaj i hat Esdras. Re' hat k'amal kib'eeh aj tiij atijem awiib' chi korik 
ruuk' chu'nchel i ruk'uhb'aal i Dios wilik cho pan taxaaj. 

22Neenkiyeew i kab'laj miil ruuk' ho'oob' siento kintaal chi plata, eh kiib' ru 
ka'winaq miil pajb'al i trigo, eh kiib' miil ruuk' kiib' siento nimaq lemeta i riis 
uuva, eh kiib' miil ruuk' kiib' siento nimaq lemeta i aseite, re' aatz'aam 
naakiye'em chi ma' pajooj taj. 

23Eh chu'nchel i rupahqaaj i Dios wilik cho pan taxaaj neen kamanik reh i rupaat, 
ajwaal wach chi naa ruye'ariik chi jumehq'iil. Reh chi ma' nee ta nchalik i ti' 
k'axik chikinaah i wilkeeb' chi ri'sil i wajaawriik, je' wo' chikinaah i wak'uun 
wixq'uun i hin. 

24Eh i nuq'or wo' hoq chi ma' naa ta kitojom riij i chib'ih keh chu'nchel i k'amal 
kib'eeh aj tiij, je' wo' taqe i aj Levíta, je' wo' taqe i aj tz'uyineel, je' wo' taqe i 
kicha'jinik reh taqe i ru puertahiil i rupaat i Dios. Eh ma' naa ta wo' rupahqaljiik i 
tooj keh i kikamanik chupaam i rupaat i Dios. 

25Eh re' hat Esdras ruuk' ana'ojb'al ruye'em aaDios chapab'aa' taqe i q'atal q'orik 
chapab'aa' wo' taqe i aj taq'oom chikinaah chu'nchel i tinamit wilkeeb' chi juntar 
i nim ha' Éufrates. Re' taqe i naa apab'aam koruman chi keht'al-oq chi korik taqe i 
ruk'uhb'aal aaDios, eh wila' ma' keht'al koruman chi naa ak'uhtaam keh. 

26Eh awach i ma' xub'an chi korik i ruk'uhb'aal aaDios, je' wo' nuk'uhb'aal i hin 
inchol ruq'atariik i q'orik chinaah chi jumehq'iil neenkanteesjik, oon 
neenehteesjik reje parutinamiit, oon neerutoj riij chi tumiin i ru mahk, inki reey. 

Re' Esdras xub'an rutiij 

27Eh re' Esdras xub'an rutiij je' wili xuq'or: Neeta naq inye'arik ruloq'il i QaJaaw 
re' ki Dios qamaam qati't, ruum re' reh xye'wik reh paránima i reey chi xuyeew 
ruloq'il i rupaat i Dios wilik Jerusaleem. 

28Ruum wo' hoq chi xirutoob'eej i hin, noq wilkiin chuwach i reey, je' wo' 
chikiwach i kojol runa'ojb'al, je' wo' chikiwach i nimaq kiwach kikamanik ruuk' i 
reey, xuyeew rukowiil nuk'ux. Eh ruuk' wo' rotob'il i Dios xnub'an rumolariik 
kiwach taqe i aj Israel nimaq kiwach reh chi naa kojiik chi wiij Jerusaleem, inki. 

Esd 8 

Re' wili i kib'ihnaal i xi sutinik wo' chik cho Jerusaleem ruch'ihil i Esdras 

1Re' Esdras je' wili xuq'or: Re' wili i kib'ihnaal taqe i k'amal kib'eeh i ju'jun chi 
patineel, i xi chalik chi wiij noq xinelik cho Babilonia, noq wilik chi reyil i 
Artajerjes: 

2Re' xk'amwik cho kib'eeh i riih rumaam i Fineses re' Gersón. Re' xk'amwik cho 
kib'eeh i riih rumaam i Tamar, re' i Daniel. Re' xk'amwik cho kib'eeh i riih 
rumaam David, re' i Hatús. 

3Re' xk'amwik cho kib'eeh i riih rumaam i Secanías, ruch'ihil taqe i riih rumaam i 
Paros, re' i Zacarías. Eh wilik taqe i ma' tokoom ta ruuk' i Paros ruch'ihil jinaj 
siento ruuk' lajeeb' roxk'ahl taqe chi winaq. 

4Re' xk'amwik cho kib'eeh i riih rumaam Pahat-moab, re' Elioenai rak'uun 
Zacarías, ruch'ihil taqe i kiib' siento chi winaq. 

5Re' xk'amwik cho kib'eeh i riih rumaam, re' Secanías rak'uun i Jahaziel, ruch'ihil 
taqe ixib' siento chi winaq. 

6Re' i xk'amwik cho kib'eeh i riih rumaam i Adín, re' i Ebed rak'uun i Jonatán, 
ruch'ihil taqe i lajeeb' roxk'ahl chi winaq. 

7Re' xk'amwik cho kib'eeh i riih rumaam i Elam, re' i Jesaías rak'uun i Atalías, 
ruch'ihil taqe i lajeeb' ru kajwinaq chi winaq. 

8Re' xk'amwik cho kib'eeh i riih rumaam i Sefatías, re' i Zebadías rak'uun i Micael, 
ruch'ihil taqe i kajwinaq chi winaq. 

9Re' xk'amwik cho kib'eeh i riih rumaam i Joab, re' i Obadías rak'uun i Jehiel, 
ruch'ihil taqe i kiib' siento ruuk' waxaqlaj chi winaq. 

10Re' k'amwik cho kib'eeh i riih rumaam i Selomit, re' i rak'uun i Josifías, ruch'ihil 
taqe i jinaj siento ruuk' oxk'ahl chi winaq. 

11Re' xk'amwik cho kib'eeh i riih rumaam i Bebai, re' i Zacarías rak'uun i Bebai 
ruch'ihil taqe i waxiqiib' ru ka'winaq chi winaq. 

12Re' k'amwik cho kib'eeh i riih rumaam i Azgad, re' i Johanán rak'uun i Hacatán, 
ruch'ihil taqe i jinaj siento ruuk' lajeeb' chi winaq. 

13Re' xk'amwik cho kib'eeh i riih rumaam i Adonicam je' wili kib'ihnaal: Elifelet, 
Jeiel, Semaías, re' xi wihik koq'uun, kuch'ihil taqe i oxk'ahl chi winaq. 

14Re' xk'amwik cho kib'eeh i riih rumaam Bigvai, re' i Utai, i Zabud, kuch'ihil taqe 
i kijib' ru kajwinaq chi winaq. 

15Ar qamol qiib' chi chii' i nim ha' Ahava, wuch'ihil taqe i xi chalik chiqiij, eh ixib' 
q'iij xoj kahnik ar. Eh noq xnusik' chi kixilak i tinamit, chi kixilak i k'amal kib'eeh 
aj tiij taqe i aj Levíta, ma' jino'q i xnureq. 

16Je' re' noq re' hin xnuyuq'eej taqe i Eliezer, Ariel, i Semaías, i Elnatán, i Jarib, i 
Elnatán jinaj chik, i Zacarías, i Mesulam. Re' taqe winaq re' re' k'amal b'eeh taqe. 
Eh xnuyuq'eej wo' taqe Joiarib, i Elnatán, re' taqe re' aj tijoom. 

17Eh xnutaq'aaj taqe reje ruuk' i Iddo, re' k'amal b'eeh chupaam i ye'aab' Casifia. 
Eh xnuq'or reje keh chib'ih i naa kiq'orom ponoq reh i Iddo, je' wo' naa kiq'orom 
pookeh i ruch'ihil, re' taqe i kikamanik chupaam i rupaat i Dios wilik ar Casifia. 
Re' hin xnutaq'aaj taqe ar reh chi naa kik'amam cho qeh taqe i naakikamaniik 
chupaam i rupaat i Dios. 

18Ruum chi re' Dios xtoob'inik qeh xkireq chaloq i Serabías, reh chi xchalik chi 
kamanik, jinaj winaq holohik runa'ojb'al, re' ruuk' taqe i riih rumaam i Mahli aj 
Levíta. Eh xchalik ruch'ihil taqe i rak'uun, ruch'ihil taqe i ras, waxaqlaj chi kiib. 

19Eh xkik'am wo' cho qeh i Hasabías i Jesaías re' ruuk' taqe i riih rumaam i 
Merari, xi chalik wo' haa' i kas, haa' taqe i kak'uun xponik juninaq chi kiib'. 

20Eh xkik'am wo' cho qeh i kiib' siento ruuk' juninaq xi kamanik chupaam i 
rupaat i Dios re' ruuk' taqe i kiih kimaam i rupab'aam kahnoq i reey David, xukoj 
taqe chi kito'ariik i aj Levíta chi kamanik chupaam i rupaat i Dios. Eh tz'ihb'amaj i 
kib'ihnaal chi kiju'junaal. 

21Eh chi chii' i rooq haa' Ahava xnuq'or keh chi naa qa'nam qatiij chi ma' qa'nam 
ta qawa' chi naa qaloch'om qiib' chuwach i QaJaaw Dios. Reh chi xqapahqaaj reh 
chi xojrutoob'eej, chi ma' xta xqak'ul panqab'eeh i hoj, je' wo' taqe i kok' 
qaha'lak'uun, je' wo' taqe chib'ih qeh. 

22Je' re' xqa'an ruum re' hin xink'ixik chupahqaljiik reh reey taqe i soldado rij 
kawáyu kib'ehik reh chi xooj kiko'leej naq pan kiq'ab' i aj ixowaal wach b'eeh. 
Ruum wo' hoq chi qaq'orom chik ree reey chi re' i Dios intoob'inik keh awach i 
kinimanik reh i Dios. Eh ruyeew chee rujosq'iil i Dios chikinaah inkiq'eb' chi riij 
kik'ux i reh, kinki reh. 

23Je' aj re' noq xooj okik chi tiij chi ma' qa'nam ta qawa' qahaa', xqapahqaaj reh 
chu'nchel i re' xuyeew wo' qeh. 

24Eh jumehq'iil xnusik' kiwach i kab'laj chi k'amal kib'eeh aj tiij. Re' i Serebías, re' 
i Hasabías, eh lajeeb' chik i kuch'ihil. 

25Re' hin xnupaj xnuq'asaj keh i plata, i oro, taqe i kulk inkamanik parukamaj i 
Dios, re' taqe i ruq'asam chi rumayiij i reey reh i QaJaaw Dios, je' wo' i xkiyeew 
taqe i kojol nuna'ojb'al, i xkiyeew i nimaq wach kikamaj ruuk' i reey, i xkiyeew 
chu'nchel i aj Israel wilkeeb' ar. 

26Eh je' wili k'ihaal i xpajarik xnuq'asaj keh: Jinaj ru ka'winaq miil ruuk' kiib' 
siento ruuk' lajeeb' roxk'ahl pajb'al i plata, ixib' miil ruuk' ixib' siento pajb'al i 
oro, jinaj siento pajb'al i kulk re' ruuk' i plata inkamanik parukamaj i Dios. 

27Eh juninaq i kulk re' ruuk' i oro, waqlaj libra rahliil waxiqiib' pajb'al, kiib' i kulk 
re' ruuk' i q'an ch'ihch' xiik' naah holwochiil xan worwotik chik xa je' chik oro, 
xiik' naah k'ihaal tz'aaq'. 

28Chi riij i re' je' wili i xnuq'or keh: Re' taq i hat, hat taq q'asamaj pan q'ab' i 
QaJaaw Dios, je' rukab' taqe i kulk wili, taqe plata, taqe oro xq'ahteesjik chi mayiij 
chuwach i ki Dios i qamaam qati't. 

29Chawilow, chamol taq chi korik, korehtaal impajarik chikiwach i kajaaw i 
k'amal kib'eeh aj tiij, chikiwach i aj Levíta. Eh chikiwach i k'amal kib'eeh i ju'jun 
chi patineel wilkeeb' Jerusaleem. Ar taq neenapaj chupaam i rupaat i Dios, kinki 
keh. 

30Eh re' taqe i k'amal kib'eeh aj tiij xkik'ul wo' hoq i plata, oro, je' wo' taqe i kulk, 
noq pajooj chik taqe reh chi xkik'am cho chupaam i rupaat i QaJaaw Dios 
Jerusaleem. 

31Eh chupaam i k'amb'al rub'eeh i poh reh i haab' re' re' xoj ooj cho chi chii' i nim 
ha' Ahava, xoj chalik Jerusaleem. Eh re' i QaJaaw Dios xoj rutoob'eej, xoj ruko'leej 
wo' pan kiq'ab' i aj ixowaal yiib' wach kina'ojb'al wilkeeb' naq panqab'eeh. 

32Eh noq xoj k'ulik Jerusaleem ixib' q'iij xoj hi'lik. 

33Eh parukaaj q'iij i oro, i plata, je' wo' taqe i kulk chupaam i rupaat i QaJaaw 
Dios. Chu'nchel i re' xq'ahteesjik reh i k'amal kib'eeh aj tiij Meremol rub'ihnaal 
rak'uun i Urías, ruch'ihil i Eleazar rak'uun i Finees, ruch'ihil taqe i aj Levíta 
Jozabad i Jesúa, eh ruch'ihil i Noadías rak'uun i Binúi. 

34Eh xa chupaam wo' q'iij re' re' xkipaj xkajlaaj, eh xkitz'ihb'aaj nik' k'ihaal xelik 
chikiwach i xkik'am chaloq, eh xkiq'asaj. 

35Eh re' taqe aj Israel xi elik cho Babilonia xi chalik Jerusaleem xkik'at chi 
kimayiij taqe i chikop chuwach i QaJaaw Dios. Eh kab'laj chi kok' imas wakax i 
xkiq'asaj pankib'ihnaal i kab'laj ch'uq chi tinamit Israel, waqiib' chik ma' jinaj 
siento taqe imas tentzun, wuqlaj ru kajwinaq taqe i rak'uun tentzun, eh kab'laj 
taqe imas kaprax, re' taqe re' xkiq'asaj chi mayiij chuwach i QaJaaw Dios. 

36Eh xkiq'asaj keh i k'uhb'aal xuyeew i reey, xkiq'asaj wo' keh i wilkeeb' chi 
taaq'anik chupaam taqe tinamit wilkeeb' chi juntar i nim ha' Éufrates. Re' i xi 
okik haa' chuyejeb'jiik i rupaat i QaJaaw Dios. 

Esd 9 

Re' mahk xkian i aj Israel, re' rutiij i Esdras 

1Chi riij chik taqe re', re' taqe i k'amal kib'eeh i aj Israel xi chalik wuuk' je' wili 
xkiq'or weh: Wilik taqe i quch aj Israel, wilik taqe i k'amal kib'eeh aj tiij, wilik 
taqe i aj Levíta, k'ahchi' kianam keh i yiib' wach na'ojb'al inki a'n i aj cananeo, aj 
heteo, aj ferezeo, aj jebuseo, aj amonita, taqe aj moabita, taqe aj Egipto, taqe aj 
amorreo, eh xkian jinaj wach kik'ux kuuk'. 

2Re' keh, eh re' kak'uun xkian kaxáro kuuk' i kixq'uun taqe tinamit re' re'. Je' re' 
noq re' rusantolaj tinamiit i Dios, xkian jinaj wach kik'ux kuuk' i tokoom tinamit. 
Re' taqe i peet xib'anik reh taqe mahk wili re' taqe i k'amal b'eeh, re' taqe i 
wilkeeb' chi taaq'anik, inki taqe. 

3Eh noq xb'iraj taqe i q'orik wili xnuxih i nuso' chi wiij, xnuchuq i rismaal nunaah, 
xnichuq wo' wusinchii'. Eh xnutzunaa' wiib' wach ak'al chi xiik' naah ti'kiil 
nuk'ux. 

4Eh chu'nchel i re' xkimol kiib' wuuk' xchalik kiyo'jiik chi re' Dios naa ruye'em 
chee ti' k'axik chikinaah ruum i mahk k'ahchi' keeb' taqe i kuch aj Israel xi sutinik 
wo' chik cho Jerusaleem. Re' hin ma' k'isiin ti'kiil nuk'ux xa xin kahnik wo' ar chi 
tzunulkiin, korehtaal xureq i ora reh i ruye'ariik i mayiij ree xq'eq. 

5Eh chupaam i ru orahiil i ruye'ariik i mayiij ree xq'eq xin wuktik johtoq aha' naq 
tzunulkiin wii' chi ti' nuk'ux, xa koxiheel wo' nuso' chi wiij xnuxuk'aa' wiib' 
xnujosaj johtoq i nuq'ab' chub'aan i nutiij chuwach i QaJaaw Dios, 

6je' wili i xnuq'or: WaJaaw nuDios, re' hin insahchik nuk'ux yohb'aal wach i 
nuk'ixiik noq i nujosaj johtoq i nuwach chaq'orob'jiik, ruum xiik' naah i mahk 
inqa'an chawach. Eh xiik' naah i yiib' wach na'ojb'al inqa'an, imponik kopan 
taxaaj. 

7Xa je' wo' re' i mahk xkian chee qamaam qati't, eh xa ko je' wo' re' i k'ahchi'kooj i 
hoj yu'naak. Eh ruum chi xiik' naah i qamahk i hoj, je' wo' taqe i k'amal qab'eeh, 

taqe i k'amal kib'eeh aj tiij, taqe i qareey, xoj q'ahtesjik pan kiq'ab' i kireey i 
tokoom tinamit, xoj kichop xoj kik'am reje pan tokoom tinamit. Wilik qeh i xi 
kanteesjik ruuk' i q'aslaj ch'ihch', xkelq'aaj i chee chib'ih qeh, xkik'uhtaaj 
qak'ixb'ilaal, eh xa ko je' wo' re' i k'ahchi' qak'ulum yu'naak. 

8Xa re' la' yu'naak waJaaw nuDios xaketelaaj qawach ruum xoj ako'leej i hoj, hoj 
awak'uun awixq'uun nik' chik qak'ihaal i koxoj kahnik chi k'achalkooj. Eh xayeew 
wo' chik qa ye'aab' chupaam i santo laj ye'aab' aha' ma' xta naa qak'ulum, 
inak'uhtaaj chi qawach i qab'eeh, xoj ayeew chi hi'lik junk'aam-oq. 

9Atoob' ta wilkooj wo' naq chi ri'sil i rajaawriik i kireey i aj Persia, re' hat xama' 
xoj akanaa' ta wo' chi qutkeel. Eh chikiwach i reey xak'uhtaaj qeh awotob'il, 
xayeew qak'achariik reh chi naa wo' chik qayejaam aapaat, re' i yojoj cho najtir. 
Re' hat xat ko'linik qeh ayu' Judá, je' wo' Jerusaleem. 

10Xa re' la' yu'naak waJaaw nuDios ¿Chib'ih jariik i neenqaq'or chi riij i xa a'n cho 
quuk' re' re'? Re' hoj ma' xqa'an ta taqe i ruq'or aak'uhb'aal. 

11Re' i xaq'or keh taqe i jalal aq'oral, re' taqe awaj kamanoom. Re' keh xkiq'or qeh 
chib'ih i ruq'or chupaam aak'uhb'aal, xaq'or keh i qamaam qati't chi re' ye'aab' 
naa kojiik wii' chi wihik nujinaq chi ch'uwa' wach na'ojb'al ruum i yiib' wach 
na'ojb'al inki a'n i tinamit wilkeeb' ar. 

12Eh xaq'or chi re' taqe i qixq'uun i hoj ma' naa ta kianam kaxáro kuuk' kak'uun i 
tokoom tinamit re' re'. Eh chi ma' naa ta kianam kaxáro i qak'uun i hoj kuuk' i 
kixq'uun i keh. Eh chi ma' naa ta qawihiik pansuqkiil k'uxliis kuuk' ni xata naa 
qatoob'eem taqe reh chi nee kielik korik. Reh chi re' hoj naa ruwihiik qakowiil, eh 
chi naaqanam rusuqkiil i suq atoob' wilik chupaam i ye'aab' re' re', chi naa 
qakanaam kahnoq keh chi juneliik qiih qamaam. 

13Re' ti k'axik xqak'ul ruum i ma' holohik taj, ruum i runimaal mahk xqa'an. Xa re' 
la' re' hat QaJaaw Dios ma' xoj ayeew ta chutojariik i qamahk je' naq rukab' i 
ruk'ul chi qeh, ma' xkuxik ta asacham qawach. 

14¿Mi neerub'an yu'naak re' chi neenqaq'et wachej taqe aak'uhb'aal neeqa a'n 
qeh je' rukab' i xkian i tinamit re' re' yiib' wach i kina'ojb'al? ¿Mi ma' nee naq 
inchalik re' aajosq'iil ruum i qamahk mi ma' nee naq inkuxik asacham qawach 
re'? 

15QaJaaw Dios, qaDios i hoj, hoj aj Israel, re' hat korik wach ak'ux quuk' ruum 
juntzuhb' qeh i hoj i xoj akanaa' chi k'achalkooj yu'naak xoj ako'leej. Xti korik wo' 
hoq chi wilik qamahk chawach, je' re' noq ma' ruk'ul taj chi tiqaq'o'reej johtoq, 
inki parutiij i Esdras. 

Esd 10 

Re' noq xi ehteesjik reje ixoq kichalik pan tokoom tinamit 

1Noq k'ahchi' chi tiij i Esdras xuklik chuwach i rupaat i QaJaaw Dios, ruuk' oq'ik 
k'ahchi' rupahqaam kuyb'al ru mahk i tinamit. Eh xi ponik ruuk' i juntzuhb' chi aj 
Israel xkikotej riij, chi winaq chi ixoq, chi ha'lak'un, oq'ik inki a'n ruum i ruti'kiil 
kik'ux. 

2Eh re' i Secanías rak'uun i Jehiel, riih rumaam i Elam, je' wili i xuq'or reh i 
Esdras: Xti korik wo' hoq chi xoj mahkunik chuwach i qaDios, ruum re' hoj xqa'an 
kaxáro kuuk' ixoq kichalik pan tokoom tinamit. Atoob' ta je' re' i xqa'an 
koneeruyeew riib' chi neenqako'leej qiib' i hoj, hoj aj Israel. 

3Re' hoj naaqayejaam wach ruuk' i QaJaaw Dios chi naa qataq'aam taqe reje i 
qehk'een kichalik pan tokoom tinamit, je' wo' taqe i qak'uun qixq'uun wilik 
kuuk'. Reh chi neenb'aan inaq'or qeh i hat, inkiq'or i kiyohlinik reh i ruk'uhb'aal i 
Dios. Neeta naq imb'aan taqe i ruq'or i ruk'uhb'aal i Dios. 

4Je' re' noq wukteen johtoq i hat Esdras, ruum re' taqe i wili re' hat naa ab'aniik 
reh. Eh re' hoj wilkooj chi atoob'jiik, chakowej ak'ux chub'anariik, chatoq'aa' 
rub'aan, inki. 

5Eh re' Esdras xwuktik johtoq, xuq'or keh i k'amal kib'eeh aj tiij, keh i aj Levíta, 
eh keh chu'nchel i aj Israel chi naa kiq'orom i xti korik chi naa kianam aha' wilik i 
xkiq'or. Eh re' keh xkiq'or wo' i xti korik chi naa kianam chu'nchel i xq'orarik. 

6Re' Esdras xelik reje chuwach i rupaat i Dios, xooj parupaat i Johanán rak'uun i 
Eliasib, re' ixrik'saj wii' i jinaj aq'ab' chi ma' rub'anam ta ruwa' ruhaa'. Ruum xiik' 
naah tz'irkiil wach ruum i mahk xkian i aj Israel i xi sutinik wo' chik cho 
Jerusaleem. 

7Chi riij i re' xutaq'aaj ruq'orariik keh i aj Judá, je' wo' keh i aj Jerusaleem, chi naa 
kimolom kiib' pan tinamit Jerusaleem, re' taqe i xi sutinik wo' chik cho 
Jerusaleem. 

8Eh re' taqe i wilik kajaawriik, ruch'ihil taqe i k'amal kib'eeh i aj Judío, xkimol 
wach i tinamit. Awach i ma' xponik taj chuwach ixib' q'iij naa ruq'uchariik i 
chib'ih reh, eh naa rehtesjiik reje chi kixilak i aj Israel xi sutinik wo' chik cho 
Jerusaleem. 

9Eh paroox q'iij chu'nchel i winaq i aj Judá, taqe i aj Benjamín, xkimol kiib' 
Jerusaleem chupaam i juninaq rub'eeh i rub'eleej poh reh i haab' re' re'. Eh chi 
kunchelaal xkitzunaa' kiib' chupaam i tehlik wilik chucheel i rupaat i Dios, eh 
xakib'arb'otik chik ruum kiyo'jiik, ruum i naakik'ulum, eh ruum i jab' k'ahchi' 
kik'ulum. 

10Eh re' i Esdras k'amal kib'eeh aj tiij xpa'lojik johtoq je' wili xuq'or keh: Re' taq i 
hat xat mahkunik taq ruum xa a'n taq kaxáro kuuk' ixoq kichalik pan tokoom 
tinamit. Je' re' noq xakoj taq ruman amahk i hat taq aj Israel. 

11Eh yu'naak cha pahqaaj taq kuyb'al amahk chuwach i QaJaaw Dios, ki Dios 
chaloq i qamaam qati't. Cha a'n taq iraaj i reh, chawesaj taq awiib' chi kixilak ma' 
kinimanik ta ree Dios, chach'aq taq awiib' kuuk' ixoq kichalik pan tokoom 
tinamit, inki. 

12Eh chu'nchel i tinamit kimolom kiib' ar, xkik'er kichii' chuq'orariik chi je' wili: 
Neen qa'an je' rukab' i xaq'or i hat. 

13Xa re' la' re' hoj xiik' naah qak'ihaal wilkooj ayu' rij paat chuwach i runimaal 
jab', ma' nee ta rub'an chi neenqayejaa' wach ayu' ruum ma' nee ta nkorjik wach 
ruuk' i jinaj q'iij, ni xata ruuk' i kiib' q'iij, ruum xiik' naah qak'ihaal xoj b'anik reh 
taqe mahk re' re'. 

14Noq inqaq'or i hoj chi nee naq i rub'an chi xa re' taqe i k'amal qab'eeh nee 
kikahnik ayu', re' keh neekiq'orik chiqiij. Eh awach taqe i kianam kaxáro kuuk' 
ixoq aj pan tokoom tinamit, neerub'an chi nee kichalik chupaam chik jino'q i q'iij 
neen q'orarik keh. Neekichalik i wilkeeb' chupaam i ju'jun chi tinamit kuch'ihil 
taqe i q'atal q'orik, kuch'ihil taqe i wilkeeb' chi taaq'anik chupaam i kitinamiit, 
reh chi nee nelik i rujosq'iil i QaJaaw Dios chi qanaah, inki taqe. 

15Eh re' Jonatán i rak'uun i Asael, Jahazías rak'uun i Ticva, eh kiib' keh i aj Levíta, 
re' Mesulam, re' i Sabetai, ma' xuk'ul ta kik'ux i xkiq'or i tinamit, xa re' wo' re' ma' 
xuk'ul ta kik'ux. 

16Eh xb'aan wo' hoq i xkiq'or i tinamit. Re' i Esdras i k'amal kib'eeh aj tiij xusik' 
kiwach i winaq xtoob'inik keh. Re' taqe ink'amwik kib'eeh i ju'jun chi patineel, eh 
xiyuq'ub'jik ruuk' i kib'ihnaal chi kiju'junaal, pank'amb'al rub'eeh i ru lajeeb' poh 
reh i haab' re' re'. Re' keh xkisik' chi riij nik' wach noq wilkeeb' i tinamit. 

17Eh re' noq xuk'am rub'eeh i peet poh reh i haab' jinaj chik xkikohlaaj rusik'ariik 
chi riij awach taqe i winaq kianam kaxáro kuuk' ixoq kichalik pan tokoom 
tinamit. 

18Re' taqe i k'amal kib'eeh aj tiij kianam kaxáro kuuk' ixoq kichalik pan tokoom 
tinamit re' taqe wili: Re' taqe i riih rumaam i Jesúa, rak'uun i Josadac, eh chi 
kixilak taqe i ruchaaq' re' taqe wili: Re' i Maasías, re' i Eliezer, re' i Jarib, re' i 
Jeladias. 

19Re' keh xkiq'or i xti korik chi naa kich'aqam kiib' ruuk' i kehk'een. Eh jinaj imas 
tentzun xkiq'asaj chi kimayiij pahqb'al kuyb'al kimahk chi riij taqe mahk xkian re' 
re'. 

20Eh chi kixilak taqe i riih rumaam i Imir, je' wili kib'ihnaal: Hanani, Zebadías. 

21Eh chi kixilak i riih rumaam i Harim je' wili kib'ihnaal: Maasías, Elías, Semaías, 
Jehiel, re' Uzías 

22Eh chi kixilak i riih rumaam i Pasur je' wili kib'ihnaal: Elioenai, Maasías, Ismael, 
Natanael, Jozabad, Elasa. 

23Eh chi kixilak i riih rumaam i Leví je' wili kib'ihnaal: Jozabad, Simei, Kelaia, (re' 
wo' Kelita) Petaías, Judá, Eliezer. 

24Eh chi kixilak i aj tz'uyineel re' Eliasib. Eh chi kixilak taqe i kicha'jinik reh i 
ookb'al reh i rupaat i Dios je' wili kib'ihnaal: Salum, Telem, Uri. 

25Eh chi kixilak taqe i aj Israel xkian keh i mahk, re' taqe riih rumaam i Paros je' 
wili kib'ihnaal: Ramia, Jezaías, Malquías, Senaias. 

26Eh chi kixilak i riih rumaam i Elam je' wili kib'ihnaal: Matanías, Zacarías, Jehiel, 
Abdi, Jeremot, Elías. 

27Eh chi kixilak i riih rumaam i Zatu je' wili kib'ihnaal: Elioenai, Eliasib, Matanías, 
Jeremot, Zabad, Aziza. 

28Eh chi kixilak i riih rumaam i Bebai je' wili kib'ihnaal: Johanán, Hananías, Zabai, 
Atlai. 

29Eh chi kixilak i riih rumaam i Bani je' wili kib'ihnaal: Mesulam, Meluc Adaía, 
Jasud, Seal, Ramot. 

30Eh chi kixilak i riih rumaam i Pahat-moab, je' wili kib'ihnaal: Adna, Quelal, 
Benaía, Maasías, Matanías, Bezaleel, Binúi Manasés. 

31Eh chi kixilak i riih rumaam i Harim je' wili kib'ihnaal: Eliezer, Isías, Malquías, 
Semaías, Simeón, 

32Benjamín, Maluc, Semarías. 

33Eh chi kixilak i riih rumaam i Hasum je' wili kib'ihnaal: Matenai, Matatá, Zabad, 
Elifelet, Jeremai, Manasés, Simei. 

34Eh chi kixilak i riih rumaam i Bani je' wili kib'ihnaal: Madai, Amram, Uel, 

35Benaía, Bedías, Queluhi, 

36Vanías, Meremot, Eliasib, 

37Matanías Matenai, Jaasai, 

38Eh chi kixilak i riih rumaam i Binúi je' wili kib'ihnaal: Simei 

39Selemías, Natán, Adaía, 

40Macnadebai, Sasai, Sarai, 

41Azareel, Selemías, Semarías, 

42Salum, Amarías, José. 

43Eh chi kixilak i riih rumaam i Nebo je' wili kib'ihnaal: Jeiel, Matatías, Zabad, 
Zebina, Jadau, Joel, re' Benaía. 

44Chu'nchel taqe winaq re' re' kianam kaxáro kuuk' ixoq aj pan tokoom tinamit, 
xa re' la' xkich'aq reje i kehk'een, je' wo' taqe i kak'uun kixq'uun. 

Esd 10 

Re' noq xi ehteesjik reje ixoq kichalik pan tokoom tinamit 

1Noq k'ahchi' chi tiij i Esdras xuklik chuwach i rupaat i QaJaaw Dios, ruuk' oq'ik 
k'ahchi' rupahqaam kuyb'al ru mahk i tinamit. Eh xi ponik ruuk' i juntzuhb' chi aj 
Israel xkikotej riij, chi winaq chi ixoq, chi ha'lak'un, oq'ik inki a'n ruum i ruti'kiil 
kik'ux. 

2Eh re' i Secanías rak'uun i Jehiel, riih rumaam i Elam, je' wili i xuq'or reh i 
Esdras: Xti korik wo' hoq chi xoj mahkunik chuwach i qaDios, ruum re' hoj xqa'an 
kaxáro kuuk' ixoq kichalik pan tokoom tinamit. Atoob' ta je' re' i xqa'an 
koneeruyeew riib' chi neenqako'leej qiib' i hoj, hoj aj Israel. 

3Re' hoj naaqayejaam wach ruuk' i QaJaaw Dios chi naa qataq'aam taqe reje i 
qehk'een kichalik pan tokoom tinamit, je' wo' taqe i qak'uun qixq'uun wilik 
kuuk'. Reh chi neenb'aan inaq'or qeh i hat, inkiq'or i kiyohlinik reh i ruk'uhb'aal i 
Dios. Neeta naq imb'aan taqe i ruq'or i ruk'uhb'aal i Dios. 

4Je' re' noq wukteen johtoq i hat Esdras, ruum re' taqe i wili re' hat naa ab'aniik 
reh. Eh re' hoj wilkooj chi atoob'jiik, chakowej ak'ux chub'anariik, chatoq'aa' 
rub'aan, inki. 

5Eh re' Esdras xwuktik johtoq, xuq'or keh i k'amal kib'eeh aj tiij, keh i aj Levíta, 
eh keh chu'nchel i aj Israel chi naa kiq'orom i xti korik chi naa kianam aha' wilik i 
xkiq'or. Eh re' keh xkiq'or wo' i xti korik chi naa kianam chu'nchel i xq'orarik. 

6Re' Esdras xelik reje chuwach i rupaat i Dios, xooj parupaat i Johanán rak'uun i 
Eliasib, re' ixrik'saj wii' i jinaj aq'ab' chi ma' rub'anam ta ruwa' ruhaa'. Ruum xiik' 
naah tz'irkiil wach ruum i mahk xkian i aj Israel i xi sutinik wo' chik cho 
Jerusaleem. 

7Chi riij i re' xutaq'aaj ruq'orariik keh i aj Judá, je' wo' keh i aj Jerusaleem, chi naa 
kimolom kiib' pan tinamit Jerusaleem, re' taqe i xi sutinik wo' chik cho 
Jerusaleem. 

8Eh re' taqe i wilik kajaawriik, ruch'ihil taqe i k'amal kib'eeh i aj Judío, xkimol 
wach i tinamit. Awach i ma' xponik taj chuwach ixib' q'iij naa ruq'uchariik i 
chib'ih reh, eh naa rehtesjiik reje chi kixilak i aj Israel xi sutinik wo' chik cho 
Jerusaleem. 

9Eh paroox q'iij chu'nchel i winaq i aj Judá, taqe i aj Benjamín, xkimol kiib' 
Jerusaleem chupaam i juninaq rub'eeh i rub'eleej poh reh i haab' re' re'. Eh chi 
kunchelaal xkitzunaa' kiib' chupaam i tehlik wilik chucheel i rupaat i Dios, eh 
xakib'arb'otik chik ruum kiyo'jiik, ruum i naakik'ulum, eh ruum i jab' k'ahchi' 
kik'ulum. 

10Eh re' i Esdras k'amal kib'eeh aj tiij xpa'lojik johtoq je' wili xuq'or keh: Re' taq i 
hat xat mahkunik taq ruum xa a'n taq kaxáro kuuk' ixoq kichalik pan tokoom 
tinamit. Je' re' noq xakoj taq ruman amahk i hat taq aj Israel. 

11Eh yu'naak cha pahqaaj taq kuyb'al amahk chuwach i QaJaaw Dios, ki Dios 
chaloq i qamaam qati't. Cha a'n taq iraaj i reh, chawesaj taq awiib' chi kixilak ma' 
kinimanik ta ree Dios, chach'aq taq awiib' kuuk' ixoq kichalik pan tokoom 
tinamit, inki. 

12Eh chu'nchel i tinamit kimolom kiib' ar, xkik'er kichii' chuq'orariik chi je' wili: 
Neen qa'an je' rukab' i xaq'or i hat. 

13Xa re' la' re' hoj xiik' naah qak'ihaal wilkooj ayu' rij paat chuwach i runimaal 
jab', ma' nee ta rub'an chi neenqayejaa' wach ayu' ruum ma' nee ta nkorjik wach 
ruuk' i jinaj q'iij, ni xata ruuk' i kiib' q'iij, ruum xiik' naah qak'ihaal xoj b'anik reh 
taqe mahk re' re'. 

14Noq inqaq'or i hoj chi nee naq i rub'an chi xa re' taqe i k'amal qab'eeh nee 
kikahnik ayu', re' keh neekiq'orik chiqiij. Eh awach taqe i kianam kaxáro kuuk' 
ixoq aj pan tokoom tinamit, neerub'an chi nee kichalik chupaam chik jino'q i q'iij 
neen q'orarik keh. Neekichalik i wilkeeb' chupaam i ju'jun chi tinamit kuch'ihil 
taqe i q'atal q'orik, kuch'ihil taqe i wilkeeb' chi taaq'anik chupaam i kitinamiit, 
reh chi nee nelik i rujosq'iil i QaJaaw Dios chi qanaah, inki taqe. 

15Eh re' Jonatán i rak'uun i Asael, Jahazías rak'uun i Ticva, eh kiib' keh i aj Levíta, 
re' Mesulam, re' i Sabetai, ma' xuk'ul ta kik'ux i xkiq'or i tinamit, xa re' wo' re' ma' 
xuk'ul ta kik'ux. 

16Eh xb'aan wo' hoq i xkiq'or i tinamit. Re' i Esdras i k'amal kib'eeh aj tiij xusik' 
kiwach i winaq xtoob'inik keh. Re' taqe ink'amwik kib'eeh i ju'jun chi patineel, eh 
xiyuq'ub'jik ruuk' i kib'ihnaal chi kiju'junaal, pank'amb'al rub'eeh i ru lajeeb' poh 
reh i haab' re' re'. Re' keh xkisik' chi riij nik' wach noq wilkeeb' i tinamit. 

17Eh re' noq xuk'am rub'eeh i peet poh reh i haab' jinaj chik xkikohlaaj rusik'ariik 
chi riij awach taqe i winaq kianam kaxáro kuuk' ixoq kichalik pan tokoom 
tinamit. 

18Re' taqe i k'amal kib'eeh aj tiij kianam kaxáro kuuk' ixoq kichalik pan tokoom 
tinamit re' taqe wili: Re' taqe i riih rumaam i Jesúa, rak'uun i Josadac, eh chi 
kixilak taqe i ruchaaq' re' taqe wili: Re' i Maasías, re' i Eliezer, re' i Jarib, re' i 
Jeladias. 

19Re' keh xkiq'or i xti korik chi naa kich'aqam kiib' ruuk' i kehk'een. Eh jinaj imas 
tentzun xkiq'asaj chi kimayiij pahqb'al kuyb'al kimahk chi riij taqe mahk xkian re' 
re'. 

20Eh chi kixilak taqe i riih rumaam i Imir, je' wili kib'ihnaal: Hanani, Zebadías. 

21Eh chi kixilak i riih rumaam i Harim je' wili kib'ihnaal: Maasías, Elías, Semaías, 
Jehiel, re' Uzías 

22Eh chi kixilak i riih rumaam i Pasur je' wili kib'ihnaal: Elioenai, Maasías, Ismael, 
Natanael, Jozabad, Elasa. 

23Eh chi kixilak i riih rumaam i Leví je' wili kib'ihnaal: Jozabad, Simei, Kelaia, (re' 
wo' Kelita) Petaías, Judá, Eliezer. 

24Eh chi kixilak i aj tz'uyineel re' Eliasib. Eh chi kixilak taqe i kicha'jinik reh i 
ookb'al reh i rupaat i Dios je' wili kib'ihnaal: Salum, Telem, Uri. 

25Eh chi kixilak taqe i aj Israel xkian keh i mahk, re' taqe riih rumaam i Paros je' 
wili kib'ihnaal: Ramia, Jezaías, Malquías, Senaias. 

26Eh chi kixilak i riih rumaam i Elam je' wili kib'ihnaal: Matanías, Zacarías, Jehiel, 
Abdi, Jeremot, Elías. 

27Eh chi kixilak i riih rumaam i Zatu je' wili kib'ihnaal: Elioenai, Eliasib, Matanías, 
Jeremot, Zabad, Aziza. 

28Eh chi kixilak i riih rumaam i Bebai je' wili kib'ihnaal: Johanán, Hananías, Zabai, 
Atlai. 

29Eh chi kixilak i riih rumaam i Bani je' wili kib'ihnaal: Mesulam, Meluc Adaía, 
Jasud, Seal, Ramot. 

30Eh chi kixilak i riih rumaam i Pahat-moab, je' wili kib'ihnaal: Adna, Quelal, 
Benaía, Maasías, Matanías, Bezaleel, Binúi Manasés. 

31Eh chi kixilak i riih rumaam i Harim je' wili kib'ihnaal: Eliezer, Isías, Malquías, 
Semaías, Simeón, 

32Benjamín, Maluc, Semarías. 

33Eh chi kixilak i riih rumaam i Hasum je' wili kib'ihnaal: Matenai, Matatá, Zabad, 
Elifelet, Jeremai, Manasés, Simei. 

34Eh chi kixilak i riih rumaam i Bani je' wili kib'ihnaal: Madai, Amram, Uel, 

35Benaía, Bedías, Queluhi, 

36Vanías, Meremot, Eliasib, 

37Matanías Matenai, Jaasai, 

38Eh chi kixilak i riih rumaam i Binúi je' wili kib'ihnaal: Simei 

39Selemías, Natán, Adaía, 

40Macnadebai, Sasai, Sarai, 

41Azareel, Selemías, Semarías, 

42Salum, Amarías, José. 

43Eh chi kixilak i riih rumaam i Nebo je' wili kib'ihnaal: Jeiel, Matatías, Zabad, 
Zebina, Jadau, Joel, re' Benaía. 

44Chu'nchel taqe winaq re' re' kianam kaxáro kuuk' ixoq aj pan tokoom tinamit, 
xa re' la' xkich'aq reje i kehk'een, je' wo' taqe i kak'uun kixq'uun. 

Neh 

Neh 1 

Re' Nehemías xub'an rutiij chikiij i rutinamiit Jerusaleem 

1Re' taqe q'orik wili xnutz'ihb'aaj i hin, hin i Nehemías rak'uun i Hacalías, re' noq 
juninaq haab' chik rokiik chi reyil i Artajerjes chupaam i poh Quisleu re' noq 
wilkiin chupaam i tinamit Susa, re' wilik wii' chi taaq'anik i reey. 

2Xponik wuuk' i was Hanani, ruch'ihil taqe i kiib' ixib' i winaq xi elik reje Judá. Eh 
xnupahqaaj keh nik' wach noq wilkeeb' i aj Judío xi k'amarik reje Babilonia, eh xi 
sutinik wo' chik cho Jerusaleem. Eh xnupahqaaj wo' hoq nik' wach noq wilik i 
Jerusaleem. 

3Eh re' keh je' wili xkiq'or weh: Re' taqe aj Judío xi sutinik cho Jerusaleem ti' i 
k'achi' kikiik wii' k'ixb'ilaal i k'ahchi' kik'ulum, re' tz'aq kotimaj wii' riij i tinamit 
Jerusaleem ch'a'lojinaq wach ak'al, eh k'ahtinaq taqe ru puertahiil, inki taqe. 

4Noq xb'iraj i taqe i q'orik wili, ma' k'isiin ta xtib'ik nuk'ux, xnutzunaa' wiib' chi 
oq'ik. Eh xnub'an nutiij chuwach i kiib' ixib' q'iij chi ma' nub'anam ta nuwa' 
nuhaa' chuwach i Dios wilik cho pan taxaaj. 

5Je' wili xnuq'or panutiij: QaJaaw Dios wilkaat pan taxaaj xa re' wo' hat i Dios nim 
awajaawriik xiik' naah yohb'aalil awach. Ruum re' hat i na a'n chi juneliik i 
ayejaam wach. Eh inaketelaaj kiwach taqe i kik'axwik aweh, eh inki a'n taqe 
ruq'or aak'uhb'aal. 

6QaJaaw Dios chab'iraj tii chakoj tii rehtaal chib'ih jariik i nupahqaaj aweh i hin, 
hin awaj kamanoom. Re' hin chi q'iij chi aq'ab', inupahqaaj kuyb'al kimahk aweh i 
wuch aj Israel, re' taqe awaj kamanoom. Korik wo' hoq noq ximahkunik chawach 
i hin, je' wo' taqe i awach weh. 

7Xti korik wo' hoq chi xiik' naah yib'kiil wach qohb'anik chawach. Ma' qa a'n taj i 
ruq'or taqe aak'uhb'aal je' wo' hoq i qataq'ab'jiik i na a'n, je' wo' hoq i qoh atijeej 
wii', re' taqe aak'uhb'aal xakanaa' reh i Moisés awaj kamanoom. 

8K'oloq panak'ux i xaq'or reh i Moisés chi wila' re' hoj xoj mahkunik chawach 
xaq'or chi naa atukem qawach chupaam i ju'jun chi tokoom tinamit. 

9Eh xaq'or wo' hoq chi wila' xojsutinik wo' chik awuuk' wixqanimaj wo' chik taqe 
aak'uhb'aal, wila' xqa a'n taqe i ruq'or. Xaq'or chi naa wo' chik kooj ak'amam cho 
chupaam i santo laj tinamit asik'im cho wach chi aa ye'aab', atoob' ta atukem naq 
chik qawach chupaam taqe i tokoom tinamit wilkeeb' sut i wach ak'al. 

10Je' aj re' noq re' hat QaJaaw Dios maqoh sahchik panak'ux ruum hoj wo' 
aatinamiit xoj ako'leej chaloq ruuk' i runimaal awajaawriik. 

11QaJaaw Dios i nupahqaaj aweh chi nee ta tiinab'iraj nutiij nee ta tii nayeew weh 
i nupahqaaj aweh i hin awaj kamanoom. Re' inqaaj i hoj re' chi naaqaye'em 
aloq'il, qoh atoob'eej reh chi nee nelik korik chi qawach ineenqapahqaaj ree reey. 
Neeta naq i ruketelaaj qawach i reey kinki panutiij, chupaam i ye'aab' re' re' i hin, 
hin naq ye'el ruhaa' i reey. 

Neh 2 

Re' reey Artajerjes xutaq'aaj chee Nehemías Jerusaleem 

1Noq juninaq chik haab' rokiik chi reyil i Artajerjes chupaam i poh Nisán re' hin 
k'ahchi' nuye'em ruhaa' i reey, re' reh xukoj rehtaal chi q'e' intz'irik nuwach. 

2Xupahqaaj weh chi je' wili: ¿Chib'ih inak'ul je' nchi q'e' ti' ak'ux, je' nchi hat 
yowaab', je' nchi wilik ak'axkiil? noq inwil inki. Noq xuq'or weh chi je' re' i reey 
yohb'aal wach noq xchalik nuyo'jiik. 

3Eh re' hin je' wili ruchaq'weesjiik xnub'an: Qajaaw reey nee ta naq inwihik 
aak'achariik chi juneliik. Re' hin q'e' ti' nuk'ux ruum re' i tinamit muqulkeeb' wii' 
i numaam wati't xkiyojib'eej, eh xkik'at taqe i ru puertahiil, ruum taqe re' q'e' ti' 
nuk'ux, kinki. 

4Re' reey je' wili i xuq'or weh: ¿Chib'ih inawaaj chi nee tinutob'eej wii'? inki. Eh 
re' hin xnub'an nutiij chuwach i Dios wilik pan taxaaj. 

5Je' wili ruchaq'weesjiik i reey xnub'an: Qajaaw reey wila' ch'iklik ak'ux wuuk' i 
hin, hin awaj kamanoom chayeew q'ab' weh chi nee kinooj pan tinamit Judá, re' 
muhqinaq wii' taqe i numaam wati't reh chi neenooj nuyejaa'. 

6Re' reey tz'unlik chucheel i rehk'een noq xupahqaaj weh chi je' wili: ¿Nik' najtiil 
inooj a'an jaruuj ti sutinik chaloq? inki. Re' hin xnuq'or reh i q'iij jaruuj kinsutinik 
reje, re' reey xuk'ul ruk'ux, xirutaq'aaj wo' cho Judá. 

7Eh je' wo' chik wili i xnuq'or reh i reey: Wila' nee ruyeew riib' chawach cha 
tz'ihb'aaj jino'q nuhuuj pankib'ihnaal iwilkeeb' chi taaq'anik chi juntar i nim ha' 
Éufrates, reh chi neen kiyeew q'ab' weh chi nee kinokik ar, korehtaal 
neekimponik Judá. 

8Eh xnupahqaaj reh chi naa rutz'ihb'aam jino'q i huuj parub'ihnaal i Asaf, 
incha'jinik reh i ye'aab' i resaj wii' ruchee' i reey, reh chi neenwesaj i chee' ar, 
yejeemb'al reh taqe i ru puertahiil i tinamit. Eh reh wo' chi naa nuyejaam i paat 
naa nuwihiik wii' i hin, je' wo' hoq i tz'aq kotimaj wii' riij i tinamit, eh re' reey 
xuyeew wo' weh i xnupahqaaj reh, ruum xirutoob'eej i Dios. 

9Re' hin jumehq'iil xin chalik kuuk' i wilkeeb' chi taaq'anik chi juntar i nim ha' 
Éufrates, eh xnuq'asaj keh i huuj xutaq'aaj cho weh i reey. Eh re' reh xutaq'aaj 
cho chi wiij i kajaaw i soldado, je' wo' taqe i soldado rij kawáyu kib'ehik. 

10Eh re' Sanbalat, aj pan tinamit Horón, ruch'ihil i Tobías, re' wilik chi taaq'anik 
ar Amón ma' k'isiin ta xchalik kik'aah noq xkib'iraj chi wilik i xooj k'oloq chi 
kitoob'jiik taqe i aj Israel. 

Re' i Nehemías xuyeew rukowiil kik'ux i tinamit chi naa wo' chik kiyejaam i koraal 
tz'aq 

11Noq ixib' chik q'iij nuk'uliik Jerusaleem, 

12xin wuktik chaq'ab' kiib' ixib' taqe i winaq wuch'ihil. Xa re' la' komajaa' naq 
awach eh i nuq'or i xuq'or weh i Dios, chi naa nub'anam chi toob'al reh i tinamit 
Jerusaleem. Eh ma' awach ta chik i xchalik rij kawáyu, xa re' wo' chik i hin xin 
chalik rij kawáyu. 

13Eh chupaam aq'ab' re' re', xoj elik chupaam i puerta wilik reje chi korkiil i 
k'achlik ha' wilik chuwach i k'ixkaab' Dragón rub'ihnaal, eh xoj ponik chi chii' i 
puerta i nelik wii' sohk' xwilow chi yojinaq i tz'aq wilik chi junsuut i Jerusaleem. 
Eh k'atoj taqe i ru puertahiil. 

14Chi riij i re' xoj ooj k'oloq i wilik wii' i puerta, wilik wii' i k'achlik ha', xoj ooj 
k'oloq ruuk' i tz'aq i rumol wii' ruhaa' i reey, xa re' la' ar ma' xub'an ta chik reje 
ik'ik i nukawayu wilkiin chi riij. 

15Noq komajaa' insaq'ik xoj ooj chi chii' i rooq ha' xnukoj rehtaal chi yojinaq i 
koraal tz'aq, eh xoj sutinik wo' chik chaloq xoj k'ulik wo' chik iloq i wilik wii' i 
puerta inilwik reje wach k'ixkaab'. 

16Re' taqe i aj taaq'oom ma' keht'al ta naq aha' kinooj, eh chib'ih i k'ahchi' 
nub'anam. Eh xakomajaa' ta wo' naq i nuq'or keh i aj Judío, keh i k'amal kib'eeh aj 
tiij, je' wo' keh i nimaq kiwach, eh ni xata re' taqe i kamanoom kieht'alinik reh 
chib'ih i k'ahchi' kiin. 

17Re' hin je' wili i xnuq'or keh: Re' taq i hat aweht'al taq chib'ih i ti' k'axik k'ahchi' 
qik'iik wii'. Re' i Jerusaleem xkiyojib'eej, eh xkik'atib'eej taqe i ru puertahiil. Re' 
hin inwaaj chi nee wo' chik inqayejaa' taq awuuk' i tz'aq sutimaj wii' riij i 
Jerusaleem, reh chi ma' nee ta qoh kahnik pan k'ixb'ilaal, kinki keh. 

18Eh re' hin xnuk'utjaaj keh nik' wach noq xirutoob'eej i nuDios, xnuk'utjaaj wo' 
keh chib'ih i xuq'or weh i reey. Re' keh je' wili i xkiq'or: Neerub'an chi nee qoh 
okik chi kamanik reh chi nee wo' chik inqayejaa' i qatinamiit, inki taqe. K'ul 
xkiyeew rukowiil kik'ux chikiwach noq xi okik chi kamanik. 

19Xa re' la' noq xrib'iraj i Sanbalat aj pan tinamit Horón chi je' re' ruch'ihil i 
Tobías, wilik chi taaq'anik ar Amón, ruch'ihil i Gesem aj árabe xoj kikaqse'laaj, je' 
wili xkiq'or qeh: ¿Chib'ih taq aweht'al i hat mi nee taq naq'at wach re' i 
ruk'uhb'aal i reey panak'ux? inki taqe. 

20Eh re' hin je' wili i xnuq'or keh: Re' Dios wilik pan taxaaj naakooj resam korik. 
Re' hoj, i hoj raj kamanoom naa wo' chik qayejaam i Jerusaleem. Ma' nee ta i 
rub'an chi nee taq i namin awiib' quuk' ruum ma' hat ta taq aj ayu' Jerusaleem, 
ma' re' ta taq i hat q'oreel aweh, kinki keh, inki. 

Neh 3 

Xtohq'ik wo' chik kiyejaam aha' wilik taqe i yojinaq 

1Re' Eliasib kajaaw i k'amal kib'eeh aj tiij, ruch'ihil i k'amal kib'eeh aj tiij junch'uq 
xkiyejaa' i puerta kiokik wii' i tentzun, eh wilik wo' chik taqe i puerta xkikoj. Eh 
xkiyejaa' wo' tz'aq kotimaj wii' riij i tinamit, ar xkitoq'aa' reje i wilik wii' inajt 
naah tz'aq Hamea, eh xponik i wilik wii' inajt naah tz'aq Hananeel. 

2Eh re' koraal tz'aq wilik chucheel reje re', re' taqe i winaq aj Jericó xiyej-anik reh. 
Eh re' chucheel reje re' Zacuur xyej-anik reh i rak'uun i Simri. 

3Re' i nimlaj puerta ink'ayjik wii' kar, re' taqe i riih rumaam i Senaa xiyej-anik 
reh. Eh xkikoj i chee' pan tz'aq, xkikoj taqe i ru puertahiil, xkikoj taqe i nimaq 
ch'ihch' chi tz'apb'al riij. 

4Eh re' koraal tz'aq wilik reje chucheel, re' Meremot riih i Cos xyej-anik reh. Eh 
re' chucheel reje, re' Mesulam rak'uun i Berequías, riih i Mesezabeel xyej-anik 
reh. Eh re' chucheel reje i re', re' Sadoc rak'uun i Baana xyej-anik reh. 

5Re' koraal tz'aq chucheel reje i re', re' taqe i aj Tecoa xiyej-anik reh. Xa re' la' re' 
taqe i nimaq kiwach chi kixilak ma' xkaaj ta okik haa' chub'aan i rukamaj i 
QaJaaw. 

6Eh re' najtir puerta re' Joiada, rak'uun i Paseah, ruch'ihil i Mesulam, rak'uun i 
Besodías xiyej-anik reh. Xkikoj i chee' pan tz'aq, eh kiyejaa' taqe i ru puertahiil 
xkikoj taqe nimaq ch'ihch' tz'apb'al riij. 

7Re' koraal tz'aq wilik chucheel reje re', re' i Melatías xyej-anik reh ruch'ihil i 
winaq aj Gabaón, ruch'ihil i Jodón aj Mizpa. Re' taqe tinamit re' re' wilkeeb' chi 
ri'sil i kajaawriik i wilkeeb' chi taaq'anik chi juntar i nim ha' Éufrates. 

8Eh re' koraal tz'aq chucheel reje i re', re' i Uziel rak'uun i Harahia aj ch'eyel plata 
xyej-anik reh, re' Hananías, rak'uun inyej-anik ink'ohnik laj iq'oom xtoob'inik 
reh, eh re' taqe i kiib' chi winaq re' re' xikuxisanik reh i koraal tz'aq chi riij i 
Jerusaleem korehtaal xponik kireq i nim wach tz'aq. 

9Eh re' koraal tz'aq chucheel reje i re', re' Refaías rak'uun i Hur xyej-anik reh. Re' 
winaq re' re' wilik chi taaq'anik chinaah i yejaal i tinamit Jerusaleem. 

10Eh re' koraal tz'aq chucheel reje i re', re' Jedaías rak'uun i Harumaf, xyej-anik 
reh chuwach i rupaat wilik reje. Eh chucheel reje i re', re' Hatús rak'uun i 
Hasabnías xyej-anik reh. 

11Eh re' koraal tz'aq chucheel reje i re', re' Malquías rak'uun i Harim xyej-anik 
reh, ruch'ihil i Hasub rak'uun i Pahat-moab. Eh xkiyejaa' wo' hoq inajt kinaah 
tz'aq wilik wii' i horna. 

12Eh re' koraal tz'aq chucheel reje i re', re' Salum rak'uun i Halohes xyej-anik reh. 
Re' winaq re' re' wilik chi taaq'anik chinaah i yejaal i tinamit Jerusaleem, eh 
xitowik wo' haa' taqe i rixq'uun. 

13Eh re' puerta inilwik reje wach k'ixkaab', re' Hanún xyej-anik reh, ruch'ihil taqe 
i wilkeeb' chupaam i ye'aab' Zanoa xkiyejaa' wo' chik chi korik. Eh xkikoj wo' 
chik taqe i ru puertahiil xkikoj taqe i nimaq ch'ihch' tz'apb'al riij. Eh xkiyejaa' wo' 
hoq hoob' siento b'ara i koraal tz'aq, xponik chi chii' i puerta i nelik wii' i sohk'. 

14Re' Malquías rak'uun i Recab wilik chi taaq'anik chinaah i ye'aab' Bet-
haquerem xyej-anik reh i puerta i nelik wii' i sohk', xukoj taqe i puerta, xukoj taqe 
i nimaq ch'ihch' tz'apb'al riij. 

15Re' Salum rak'uun i Colhoze wilik chi taaq'anik chinaah i ye'aab' Mizpa xyej-
anik reh i puerta, xukoj naah xukoj taqe i chee' pan tz'aq xukoj taqe i ru 
puertahiil, xukoj taqe i nimaq ch'ihch' tz'apb'al riij. Eh xuyejaa' wo' i tz'aq reh i jul 
ha' Siloe, wilik ma' najt ta ruuk' i rutik wii' ruhtz'uub' i reey. Eh xkiyejaa' wo' 
koraal tz'aq xponik i wilik wii' i ixkaleria tz'aq reh i rutinamiit i reey David. 

16Eh re' koraal tz'aq chucheel reje i re', re' Nehemías rak'uun Azbuc xyej-anik reh. 
Re' winaq re' re' wilik chi taaq'anik chinaah i yejaal i tinamit Bet-sur. Eh xuyejaa' 
wo' koraal tz'aq xponik aha' muhqinaq wii' i reey David, xponik wilik wii' i tz'aq 
molb'al ha', eh xponik wilik wii' i kipaat i soldado. 

17Eh re' koraal tz'aq chucheel reje i re', re' taqe i aj Levíta, ruch'ihil Rehum 
rak'uun i Bani ixyej-anik reh, re' i wilik reje chucheel i re', re' Hasabías xyej-anik 
reh, xub'an parub'ihnaal i rutinamiit, re' wilik chi taaq'anik chinaah i yejaal i 
tinamit Keila. 

18Eh re' koraal tz'aq chucheel reje i re', re' taqe kuch'ihil xiyej-anik reh. Re' Bavai 
rak'uun i Henadad wilik chi taaq'anik chinaah i yejaal i tinamit Keila. 

19Eh re' koraal tz'aq chucheel reje i re', re' i Ezer rak'uun i Jesúa xyej-anik reh, re' 
wilik chi taaq'anik chinaah i tinamit Mizpa. Eh xuyejaa' i koraal tz'aq imponik ko 
parutz'ukaal i paat inkimol wii' i kamamb'al reh q'aq'inik. 

20Eh re' koraal tz'aq chucheel reje i re', re' i Baruc rak'uun Zabai kow xkamanik. 
Wilik wo' chik i koraal tz'aq xuyejaa', ar xutoq'aa' reje pan tz'uk xponik chi chii' i 
rupuerta i Eliasib re' i kajaaw i k'amal kib'eeh aj tiij. 

21Eh re' koraal tz'aq chucheel reje i re', re' i Meremot rak'uun i Urías riih i Cos 
xyej-anik reh. Ar xutoq'aa' reje chi chii' i ru puertahiil i rupaat i Eliasib koxponik 
inkuxik wii' rupaat. 

22Re' koraal tz'aq i chucheel reje re', re' taqe i k'amal kib'eeh aj tiij patim taqe 
wach k'ixkaab' Jordán xiyej-anik reh. 

23Eh re' koraal tz'aq chucheel reje i re', re' Benjamín, i Hasub xiyej-anik reh, re' 
wilik reje chuwach i kipaat. Re' koraal tz'aq wilik chucheel reje i re', re' Azarías 
rak'uun i Maasías, riih Ananías xyej-anik reh, ma' najt ta ruuk' rupaat Azarías. 

24Re' koraal tz'aq wilik chucheel reje i re', re' Binúi rak'uun i Henadad, xyej-anik 
reh. Ar xutoq'aa' reje ruuk' i rupaat i Hazarias xponik pan tz'uk. 

25Eh re' koraal tz'aq chucheel reje i re', re' Palal rak'uun i Uzai, xyej-anik reh, re' i 
koraal tz'aq wilik pan tz'uk, ma' najt ta ruuk' inajt naah tz'aq chuwach i rupaat i 
reey wilik reje pantehlik, i wilik wii' i kitz'ahpik wii' aj tz'ilom. Re' koraal tz'aq 
chucheel reje i re', re' Pedaías rak'uun i Faros xyej-anik reh. 

26Eh re' taqe i kikamanik chupaam i rupaat i Dios, taqe i patim chinaah i yuuq' 
Ofel xiyej-anik reh i koraal tz'aq xponik chuwach i puerta ki-ik'ik wii' i b'ehlan 
haa'. Ar xponik chi korkiil reje ireelb'aalq'iij ma' najt ta ruuk' inajt naah tz'aq. 

27Eh re' koraal tz'aq chucheel reje i re', re' wo' chik taqe i aj Tecoa xiyej-anik reh. 
Ar xkitoq'aa' reje, chuwach inajt naah tz'aq, eh xponik i wilik wii' i koraal tz'aq 
Ofel. 

28Eh re' re' taqe i k'amal kib'eeh aj tiij xiyej-anik reh i koraal tz'aq, ar xkitoq'aa' 
reje ruuk' i puerta i kiokik wii' i kawáyu, eh chi kiju'junaal xkiyejaa' i tz'aq chi 
korkiil i kipaat. 

29Eh re' koraal tz'aq chucheel reje i re', re' Sadoc rak'uun i Imer xyej-anik reh i 
tz'aq wilik chuwach i rupaat. Eh chucheel reje i re', re' Semanías rak'uun i 
Secanías xyej-anik reh, re' incha'jinik reh i puerta wilik reje pareelb'aal q'iij. 

30Eh re' koraal tz'aq chucheel reje i re', re' Hananías, rak'uun i Selemías xyej-anik 
reh, ruch'ihil i Hanún, re' ruwaaq i rak'uun i Salaf. Re' koraal tz'aq xkiyejaa' i keh 
re' i Mesulam rak'uun i Berequías. Re' koraal tz'aq xuyejaa', ar wilik chuwach reje 
i rupaat. 

31Eh re' koraal tz'aq chucheel reje i re', re' i Malquías rak'uun i aj ch'eyel plata 
xyej-anik reh, xponik ruuk' i kipaat i kikamanik i parupaat i Dios xponik i 
wilkeeb' wii' i aj k'aay xponik ruuk' puerta imb'aan wii' q'ataj q'orik. Eh xponik i 
ruuk' inajt naah tz'aq pan tz'uk imb'aan wii' cha'jinik. 

32Eh re' koraal tz'aq chucheel reje i re', re' taqe i aj ch'eyel, plata i aj yakool xiyej-
aanik reh. Ar xkitoq'aa' reje ruyejeb'jiik pan tz'uk i wilik wii' inajt naah tz'aq 
imb'aan wii' i cha'jinik, eh xponik i wilik wii' i puerta ki-ik'ik wii' tentzun. 

Neh 4 

Re' taqe aj Israel ma' xyoj ta kik'ux kuum i aj ixowaal 

1Noq xunab'eej i Sanbalat chi k'ahchi' wo' chik qayejaam chi korik i koraal tz'aq 
yohb'aal wach noq xchalik ruk'aah, xoj rukaqse'laaj i hoj, hoj aj Judío. 

2Eh je' wili i xuq'or keh i ruch'ihil, eh keh i ki soldado i aj Samaria: ¿Chib'ih jariik 
inki a'n i aj Judío ma' xta kikowiil? ¿Mi nkikapaaj re' chi naa wo' chik ruye'ariik i 
q'ab' keh chi naa kiye'em i kimayiij? ¿Mi neenkiyejaa' re' chuwach i jinaj q'iij i 
koraal tz'aq? ¿Mi nee wo' chik inkesaj cho pan pooq re' taqe ab'aj xik'ahtik? inki. 

3Re' Sanbalat ruch'ihil i Tobías, aj Amón je' wili xuq'or: Chawil taq i koraal tz'aq 
k'ahchi' kiyejaam ruuk' ab'aj xa jinaj chi pahar neenq'eb'wik reh wila' xjohtik 
chinaah, inki taqe. 

Re' Nehemías xub'an rutiij 

4Re' hin xnub'an nutiij je' wili xnuq'or: QaJaaw Dios chab'iraj i qab'ajariik inki a'n 
i, nee ta tii naasutej wach kinaah inki a'n qeh. Eh chayeew q'ab' chi neekik'amarik 
reje pan tokoom tinamit kuum i aj ixowaal. 

5Maa kuy kimahk ruuk' i kiyiib' wach na'ojb'al, eh mansahchik panak'ux i kimahk. 
Ruum re' keh k'ahchi' kib'ajam taqe i k'ahchi' kiyej-anik reh i koraal tz'aq, kinki. 

6Re' hoj xoj ooj chi qawach chi rutinamiit i koraal tz'aq xponik panyejaal i 
runajtiil naah ruum re' i tinamit xkiyeew kik'ux chi kamanik. 

7Eh re' i Sanbalat, re' Tobías, re' taqe aj árabe, re' taqe aj Amón, re' taqe i aj Asdod 
ma' k'isiin ta xchalik kik'aah noq xkib'iraj chi k'ahchi' chik ruk'ulum riib' i koraal 
tz'aq chi riij i Jerusaleem. 

8Eh xkian jinaj wach kik'ux chi xchalik chi q'aq'inik kuuk' i aj Jerusaleem, reh chi 
naa kiye'em panti' k'axik. 

9Noq xqib'iraj chi je' re' i hoj xqa'an qatiij chuwach i Dios, eh xqakoj taqe aj 
cha'jen qeh chi q'iij chi aq'ab' ko'lemb'al qiib' chikiwach. 

10Eh re' taqe i aj Judá je' wili xkiq'or: Ma' xta chik kaansil taqe aj ihq ko wilik i 
tz'aq yojinaq ma' nee ta inkikuy rehtesjiik, ruum aj re', re' hoj naa qakanaam 
ruyejeb'jiik, inki taqe. 

11Eh re' taqe i ki-ixowanik qawach je' wili i xkiq'or: inqaaj chi ma' nee ta 
inkinab'eej chi ma' nee ta qoh kilow xa kowilkooj chik chikinaah noq 
neenkik'raaj neenqakansaj taqe, eh neenqapab'aa' i kamanik re' re', inki taqe. 

12Xa re' la' re' taqe i aj Judío patim ma' najt ta kuuk' k'ipech xk'ulik kiq'or, qeh chi 
k'ul naa kokiik cho chi q'aq'inik quuk' taqe i aj ixowaal re' re'. 

13Eh re' hin xnukoj taqe i ju'jun chi patineel wilik kiq'aslaj ch'ihch', wilik kiq'as ju' 
ch'ihch', wilik kiflecha pan kiq'ab' chupaam i ye'aab' komajaa' injohtik wii' i tz'aq, 
je' wo' hoq aha' i komajaa' i ruk'ul riib'. 

14Eh noq xwilow chi xchalik kiyo'jiik xi wuktik johtoq je' wili i xnuq'or keh k'amal 
b'eeh, i wilkeeb' chi taaq'anik, i ruqox i tinamit: Matyo'jik taq kuum k'oloq taq 
panak'ux chi re' i QaJaaw Dios, inqayohleej wach xiik' naah nimaal i rajaawriik. 
Naa rub'aniik i peleto taq chawiij, chikiij taq aatinamiit, taqe awak'uun, 
awixq'uun, chikiij taqe awehk'een, taqe awach aweh taq panapaat, kinki keh. 

15Eh noq re' taqe i ki-ixowanik qawach xkinab'eej chi re' hoj xqanab'eej chib'ih 
jariik i xkiyejaa' wach chi naa kianam qeh, eh chi xkinab'eej chi re' i Dios xuyoj 
wach i xkiyejaa' wach, re' hoj chi qunchelaal wo' chik xoj okik chi rutinamiit i 
koraal tz'aq. 

16Chupaam q'iij re' re' yejaal taqe i waj kamanoom xnukoj chi kamanik, eh yejaal 
taqe i xnukoj chi cha'jinik, kiyohq'eem kiq'as ju' ch'ihch', kipulato ch'ihch', 
kiflecha, eh kikojom kich'ihch' so'. Re' taqe i k'amal b'eeh xkiyeew kik'ux chi 
toob'jiik taqe i aj Judá, 

17re' taqe i k'ahchi' keeb' chi rutinamiit i koraal tz'aq. Eh re' taqe aj ihq xkichop 
wo' chik kik'ux chi k'amaj ihq, xa re' la' ruuk' i jinaj kiq'ab' kikamanik, eh ruuk' i 
kiq'ab' jinaj kichopom i kiq'aslaj ch'ihch'. 

18Chu'nchel i k'ahchi' keeb' chi rutinamiit i koraal tz'aq wilik kiq'aslaj ch'ihch' 
nah kituuq. Eh chi nucheel i hin wilik inxulinik reh i tuun. 

19Eh re' hin je' wili i xnuq'or keh i k'amal kib'eeh, keh i aj taaq'oom, keh i tinamit: 
Re' kamanik wili nim wach, ma' k'isiin taj iraaj b'anarik. Re' hoj noq k'ahchi'kooj 
chi rutinamiit i koraal tz'aq najt qaxilak chi qaju'junaal. 

20Eh aha' neenab'iraj taq chaloq chi neenxuuljik i tuun jumehq'iil taq neenamol 
awiib' quuk', ruum re' i QaJaaw Dios naa rub'aniik i peleto taq chawiij, kinki keh. 

21Re' hoj xa re' wach insaq'ik qoh okik chi kamanik, eh korehtaal inokik i q'iij, eh 
yejaal keh i kamanoom wilik i kiq'aslaj ch'ihch' pan kiq'ab'. 

22Eh xnuq'or wo' keh i tinamit chi re' keh haa' i kimoso naa kikahniik Jerusaleem 
chi cha'jinik chaq'ab', eh chi neenkian i yej-anik tz'aq pan q'iij. 

23Eh ni xata re' hin, ni xata re' taqe i ma' tokoom ta wuuk', ni xata re' taqe i 
kitowik weh, ni xata re' taqe i aj cha'joom wilkeeb' wuuk', ni xata re' taqe i 
k'ijolaq wilkeeb' wuuk' inkesaj i kiso' chikiij, xa re' wo' noq inqa'an qitiin noq 
inqesaj i qaso' chiqiij. 

Neh 5 

Re' k'axkiil xwihik chikiwach i aj Judío 

1Chupaam taqe i q'iij re' re', re' taqe winaq, je' wo' taqe kehk'een xtohq'ik 
kiwech'um kiib' kuuk' i kuch aj Judío. 

2Wilik taqe i je' wili i xkiq'or: Re' hoj k'ih taqe i qak'uun qixq'uun, k'uxumb'al qeh 
inqaaj, naa qasik'im aha' naa ruchaliik qatrigo reh chi ma' nee ta qoh kimik ruum 
qawa', inki taqe. 

3Eh wilik i xiq'orik reh chi je' wili: Ruum i wi'jaleel xqayeew chi kemeel i ruhujil i 
qakaal, i qapaat, xqayeew wo' qatik chi riij i tumiin, inki taqe. 

4Eh wilik i kiq'orik reh chi je' wili: Re' hoj koxqakemelej qatumiin reh chi xqa'an i 
tooj ruuk' i reey, xqakanaa' ruhujil i qak'aal, eh xqayeew i qatik chi riij. 

5Re' hoj eliik wach qati'jolal kuuk' i b'ehoom. Eh re' taqe i qak'uun, qixq'uun i hoj 
elik wo' wach ruuk' i kak'uun kixq'uun i keh. Xa re' la' ruum ruti'kiil inqak'ayej 
chi mosojik i qak'uun qixq'uun kuuk' i keh. Eh wilik taqe i qixq'uun qak'ayem 
chik keh chi mosojik, yu'naak ma' nee ta chik i ruyee riib' chi neenqaq'uch keh 
ruum ma' xta chik wilik qeh. Re' i qak'aal, ruch'ihil i qatik qamu'uun tokoom chik 
inehchanik reh, inki taqe. 

6Eh noq xb'iraj taqe i xkiq'or, re' hin ma' k'isiin ta noq xchalik nuk'aah. 

7Eh noq nukapaam chik riij chi korik xnuq'il taqe i b'ehomaq, taqe wilkeeb' chi 
taaq'anik, je' wili xnuq'or keh: ¿Mi holohik re' chi napahqaaj taq tojb'al riij 
atumiin keh taq aatinamiit? kinki keh. Eh xnuq'or wo' keh chi naa kimolom kiib' 
reh chi naa qaq'oriik chi riij i re'. 

8Eh je' wili xnuq'or keh: Re' hoj xti ko aha' i xuyeew riib' chi qawach xqesaj taqe 
chaloq i quch tinamitaal aj Judío chi ri'sil i kajaawriik i tokoom tinamit. Eh re' taq 
i hat yu'naak k'ahchi' wo' taq chik aloq'om reh chi nee wo' chik inqaloq' i hoj, 
kinki keh. Re' keh ma' xichaq'wik taj ruum ma' inkireq ta chik chi riij chib'ih i naa 
kiq'orom. 

9Re' hin je' wo' chik wili xnuq'or keh: Re' taq i k'ahchi' kaat re' re' ma' holohik taj, 
ma' nayohleej ta taq i Dios, k'ahchi' taq a'nam aweh i yiib' wach na'ojb'al inki a'n i 
tokoom tinamit ki-ixowanik qawach reh chi nee qoh kikaqse'laaj. 

10Re' hin, re' taqe i kikamanik chi nuto'ool qaye'em wo' qatumiin i hoj, qaye'em 
wo' ki trigo chi kemeel i quch aj Judío, xa re' la' re' hoj naa qakuyum kimahk 
ruuk' i kikemeel re' re'. 

11Re' hin i nupahqaaj otob'il aweh taq i hat chi yu'naak chaq'asaj taq i ruhujil 
kak'aal, i kipaat, je' wo' hoq i ki uuva, i ki olivo. Chaq'asaj wo' chik taq keh i 
rak'uun taq atumiin xkitoj riij taq aweh, je' wo' hoq i trigo, i aseite, riis uuva taq 
xak'ul. 

12Eh re' taqe i b'ehoom je' wili chaq'wik xkian: Re' hoj nee wo' chik inqaq'asaj 
keh chu'nchel i re', ma' naa ta chik apahqaam keh je' rukab' i xaq'or, inki taqe. Eh 
re' hin xnuyuq'eej taqe i k'amal kib'eeh aj tiij chikiwach i keh xkiq'or i xti korik 
chi naa kia'nam i xkiq'or. 

13Re' hin xnukihraaj wach i nuso', je' wili xnuq'or keh: Je' wili i naa rub'anam i 
QaJaaw Dios noq naa risam taqe cho pankipaat, pan kiye'aab' awach taqe i ma' 
naa ta kianam i xkiq'or korik chi naa kianam. Eh naa ruq'uchariik i chib'ih keh, 
kinki. Chu'nchel i kimolom kiib' ar je' wili xkiq'or: Je' ta naq re', inki taqe, eh 
xkiloq'ej i Dios. Re' tinamit xkian wo' hoq i xkiq'or. 

14Eh juninaq chik haab' rokiik chi reyil i Artajerjes noq xirupab'aa' chi taaq'anik 
chinaah i tinamit Judá. Eh xponik kab'laj ru ka'winaq haab' chik rokiik chi reyil, 
eh chuwach i kab'laj haab' re' re', ni xata re' hin, ni xata re' taqe to'ool weh 
xqak'ul qatojb'aal, ni xata xqapahqaaj k'uxumb'al qeh. 

15Eh re' taqe i aj taaq'oom wihinaq taqe cho chi peet chi nuwach jinaj nimlaj ihq 
xkiyeew wach naah i tinamit, ruum i iqal i iqal inkipahqaaj ka'winaq chi tumiin 
re' ruuk' i plata, inki pahqaaj k'uxumb'al keh je' wo' riis uuva. Eh re' taqe i 
kikamanik kuuk' chu'nchel xkipahqaaj, re' hin ma' je' ta re' i xnub'an, ruum i 
nuyohleej i Dios. 

16Eh xnuyeew wo' nuk'ux chi rutinamiit i koraal tz'aq chi riij i tinamit. Re' hin ma' 
xnuloq' ta wak'aal. Re' taqe i xitowik weh xkiyeew wo' kik'ux chub'aan i kamanik. 

17Eh jinaj siento ruuk' lajeeb' roxk'ahl taqe i aj Judío xi wihik panupaat, eh chi 
kixilak i re' xi wihik taqe i raj kamanoom ajaab'ees. Eh ma' xwaajlaaj ta taqe haa' i 
kichalik chupaam i tinamit wilkeeb' chi qajunsuut. 

18Eh re' inkiyejaa' chi k'uxumb'al weeh rajlaal i q'iij, inkikansaj jinaj i b'ooyax, 
waqiib' i tentzun re' ruuk' i sik'ooj kiwach wilik taqe i kixlaan, eh xiik' naah 
k'ihaal i riis uuva inkik'am cho weh rajlaal lajeeb' q'iij. Atoob' ta yohb'aal wach 
insahchik ma' nik' ta xnupahqaaj k'uxumb'al weh keh i tinamit ruum weht'al i hin 
chi yohb'aal wach i ihq wilik chikinaah i tinamit. 

19QaJaaw Dios nee ta tii nakoj paruman aha' wili i holohik xnub'an kuuk' i tinamit 
wili. 

Neh 6 

Xkiyejaa' naq wach chi naa kianam reh i Nehemías 

1Noq xkib'iraj i Sanbalat, i Tobías, i Gesem, aj árabe, re' taqe i kikomoon i ki-
ixowanik, qawach, chi re' hin xnuyejaa' wo' chik i koraal tz'aq chi riij i tinamit chi 
ma' xta chik k'isinoq tehlik xnukanaa' atoob' ta komajaa' wo' naq i nukoj taqe i ru 
puertahiil. 

2Re' Sanbalat, ruch'ihil i Gesem reh xkitaq'aaj cho nuk'amariik, je' wili xkiq'or 
weh, kim quuk' ayu' reh chi neenqamol qiib' chupaam jino'q keh i ye'aab' 
wilkeeb' wii' patineel Ono, inki taqe. Re' naq inkaaj chi naa kianam weh. 

3Eh re' hin wilik taqe i aj taqareel xnutaaq'aaj reje, je' wili xnuq'or keh: Re' hin 
ma' nee ta ruyeew riib' chi nee taq kinooj awuuk' ruum jinaj i kamanik k'ahchi' 
kiin q'e' nim wach. Eh wixnukanaa' junk'aam-oq, neenchahmik, kinki reje keh. 

4Eh re' keh kajpech xkitaq'aaj cho nuyuq'ub'jiik, eliik wach i xkiq'or chaloq. Re' 
hin kajpech xnuchaq'weej taqe, elik wach i xnuq'or reje keh. 

5Eh paroo' pech re' Sanbalat xutaq'aaj cho wuuk' jinaj i rumoso xuk'am chaloq 
jinaj i huuj tehlik naah, 

6je' wili i ruq'or chupaam i huuj: Xelik rib'iral, eh xuq'or chi korik i Gesem chi re' 
hat awuch'ihil taqe aatinamitaal inawaaj b'ila' taq awesam awiib' chi ri'sil i 
rajaawriik i reey, ruum b'ila' re' k'ahchi' taq ayejaam i koraal tz'aq. Eh re' b'ila' 
hat inawaaj okik chi reyil. 

7Eh xapab'aa' b'ila' chik taqe i jalal ruq'oral i Dios, reh chi nee ti kipab'aa' chi reyil 
ar Jerusaleem, reh chi naa kiq'orom chi wilik chik reey ar Judá. Re' re' yohb'aal 
neemponik rib'iral ruuk' i reey Artajerjes, ruum aj re' ti chaloq wuuk' reh chi 
neenq'orik chi riij, inki cho weh. 

8Re' hin je' wili i xnutaq'aaj ruq'orariik reh: Chu'nchel inaq'or re' re' ma' korik taj 
xa hat ti kapeb'inik reh, kinki reje. 

9Chu'nchel i xkian qeh re' re' xayohb'esb'al qeh, xa re' naq inkaaj chi ma' 
xqakohlaajta ruyejeb'jiik i koraal tz'aq. Eh re' hin xnub'an nutiij, je' wili xnuq'or: 
QaJaaw Dios chayeew tii rukowiil qak'ux reh chi neenqakohlaaj aakamaj, kinki. 

10Chi riij i re' xinooj parupaat i Semaías rak'uun i Delaía, riih i Mehetabel. Re' 
Semaías rutz'apam riib' parupaat, je' wili xuq'or weh: Chupaam aq'ab' yu'naak 
naa kichaliik chakantesjiik, taq qamol qiib' ko chupaam i rupaat i Dios 
neenqatz'ap taqe ru puertahiil neenqakeb'aa' qiib' ko chupaam, inki. 

11Eh re' hin je' wili i xnuq'or reh: Jino'q winaq je' rukab' i hin, ¿Mi ruk'ul re' chi 
neenyo'jik? ¿Mi ruk'ul re' chi nenooj nukeb'aa' wiib' chupaam i rupaat i Dios chi 
ko'lb'al riij i nuk'achariik? Re' hin ma' nee ta nooj nukeb'aa' wiib' ar, kinki reh. 

12Eh re' hin xnukoj rehtaal chi ma' re' tee Dios xq'orik reh i xuq'or weh. Re' reh 
xuq'or weh chi je' re' ruum xtojarik ruum i Sanbalat, ruum i Tobías. 

13Re' keh xkitoj xa reh naq chi naa nuyo'jiik, reh naq chi naa numahkuniik. Reh 
naq chi xelik rib'iral chi ma' holohik taj i k'ahchi' kiin, reh naq chi na nuk'uhtaam 
nuk'ixb'ilaal. 

14Eh re' hin je' wili xnuq'or: QaJaaw Dios chakoj rehtaal i k'ahchi' keeb' weh i 
Sanbalat, i Tobías. Ma' nsahchik wo' panak'ux i ma' holohik taj rub'an i Noadías 
ixoq jalal naq aq'oral, je' wo' xkian i junch'uq chijalal naq aq'oral i k'ahchi' kiin 
kiyohb'isam, kinki. 

Re' noq xkikohlaaj ruyejeb'jiik i koraal tz'aq chi riij i tinamit Jerusaleem 

15Re' koraal tz'aq xkuxik ruyejeb'jiik chupaam i ho'oob' ru ka'winaq rub'eeh i poh 
Elul. Eh kab'laj roxk'ahl q'iij xkikohlaaj wii' ruye'jeb'jiik. 

16Eh re' taqe i ki-ixowanik qawach ruch'ihil taqe i tinamit wilkeeb' chi qajunsuut 
xkib'iraj rib'iral chi xkuxik ruyejeb'jiik i koraal tz'aq yohb'aal wach noq xchalik 
kiyo'jiik xchalik kik'ixiik ruum xkikoj rehtaal chi re' i QaJaaw Dios xtoob'inik qeh 
chi rutinamiit. 

17Chupaam taqe q'iij re' re' wilik taqe i k'amal kib'eeh i aj Judá xkitz'ihb'aj reje 
ruhuuj i Tobías, eh rutaq'aaj wo' chik cho jilow. 

18Ruum ma' k'isiin taqe i aj Judá wilkeeb' chi riij i Tobías ruum re' reh rujii' i 
Secanías, rak'uun i Ara. Eh ruum wo' hoq chi re' Johanán, xuk'am chi rehk'een i 
rixq'uun i Mesulam, i rak'uun i Berequías. 

19Eh inkik'utjaaj wo' chi nuwach i holohik laj na'ojb'al xub'an i Tobías, inkiq'or 
wo' reh chib'ih taqe nuq'or i hin. Re' Tobías wilik taqe i huuj i rutaq'aaj cho chi 
yohb'esb'al weh. 

Neh 7 

Re' Nehemías xupab'aa' taqe i kamanoom 

1Noq xqakohlaaj ruyejeb'jiik i koraal tz'aq, qakoj taqe i puerta, xqapab'aa' taqe i 
cha'jen reh, xqapab'aa' taqe i aj tz'uyineel, je' wo' taqe i aj Levíta. 

2Eh xnupab'aa' Hanani i nuchaaq' ruch'ihil i Hananías chi re' keh naakilwiik reh i 
tinamit Jerusaleem. Re' reh kajaaw soldado korik wach ruk'ux chikiwach taqe i 
junch'uq, eh i ruyohleej i QaJaaw Dios. 

3Eh je' wili xnuq'or keh: Konaa rutz'aab'iik i q'iij noq naa taq atehem taqe i ru 
puertahiil i Jerusaleem, eh konaa rokiik i q'iij noq naa taq atz'apam, naa taq 
alutz'um riij chi korik, naa taq apab'aam i naa kicha'jiniik reh i Jerusaleem. Eh re' 
chaq'ab' xa chi' kipaat naa kianam chee cha'jinik, kinki keh. 

4Re' tinamit wili nim chi korik xa re' la' komajaa' k'ih taqe i tinamit wilkeeb' 
chupaam, ruum komajaa' inkorjik taqe i paat chupaam i tinamit. 

Re' taqe i xi sutinik cho Babilonia 
(Esd 2.1-7) 

5Re' QaJaaw Dios xuyeew panwánima chi xnumol kiwach i aj taaq'oom chinaah i 
tinamit, je' wo' taqe i k'amal b'eeh, je' wo' taqe i tinamit, reh chi naa kajaljiik i 
ju'jun ch'uq chi patineel. Eh xnureq i huuj tz'ihb'amaj wii i kib'ihnaal i ju'jun chi 
patineel xi sutinik cho chi peet. Je' wili noq tz'ihb'amaj rehtaliil: 

6Re' taqe wili i aj Israel aasjinaq taqe paruyuq'ul i Judá, re' ruk'amam taqe reje 
Babilonia i reey Nabucodonosor xi sutinik wo' chik cho Jerusaleem. Eh ar xi 
kahnik chupaam i kitinamiit chi kiju'junaal paruyuq'ul i Judá. 

7Re' taqe i xk'amwik cho kib'eeh je' wili kib'ihnaal: Zorobabel, Jesúa, Nehemías, 
Azarías, Raamías, Nahamani, Mardoqueo, Bilsán, Misperet, Bigvai, Nehum, Baana. 
Eh je' wili kib'ihnaal i winaq aj Israel xi sutinik wo' chik chaloq. 

8Re' taqe riih rumaam i Paros kiib' miil ruuk' jinaj siento ruuk' kab'laj ru 
kajwinaq taqe. 

9Re' Taqe i riih rumaam i Sefatías ixib' siento ruuk' kab'laj ru kajwinaq taqe. 

10Re' taqe i riih rumaam i Ara waqiib' siento ruuk' kab'laj roxk'aahl taqe. 

11Re' taqe i riih rumaam i Pahat-moab, re' ruuk' taqe i Jesúa, i Joab kiib' miil ruuk' 
waxiqiib' siento ruuk' waxaqlaj taqe. 

12Re' taqe i riih rumaam Elam jinaj miil ruuk' kiib' siento ruuk' kajlaj roxk'ahl 
taqe. 

13Re' taqe i riih rumaam i Zatu waxiqiib' siento ruuk' ho'oob' roxk'ahl taqe. 

14Re' taqe i riih rumaam i Zacai wuquub' siento ruuk' oxk'ahl taqe. 

15Re' taqe i riih rumaam i Binúi waqiib' siento ruuk' waxiqiib' roxk'ahl taqe. 

16Re' taqe i riih rumaam i Bebai waqiib' siento ruuk' waxiqiib' ru ka'winaq taqe. 

17Re' taqe i riih rumaam Azgad kiib' miil ruuk' waqiib' siento ruuk' kiib' ru 
ka'winaq taqe. 

18Re' taqe riih rumaam i Adonicam waqiib' siento ruuk' wuquub' ru kajwinaq 
taqe. 

19Re' taqe riih rumaam i Bigvai kiib' miil ruuk' wuquub' siento ruuk' wuquub' ru 
kajwinaq taqe. 

20Re' taqe i riih rumaam i Adín waqiib' siento ruuk' ho'lajuuj roxk'ahl taqe. 

21Re' taqe riih rumaam Ater, re' ruuk' taqe aj Ezequías kiib' chik ma' jinaj siento 
taqe. 

22Re' taqe i riih rumaam i Hasum, ixib' siento ruuk' waxiqiib' ru ka'winaq taqe. 

23Re' taqe i riih rumaam i Bezai, ixib' siento ruuk' kijib' ru ka'winaq taqe. 

24Re' taqe i riih rumaam i Harif jinaj siento ruuk' kab'laj taqe 

25Re' taqe riih rumaam i Gabaón ho'oob' chik ma' jinaj siento taqe. 

26Re' taqe i winaq wilkeeb' Belén, i wilkeeb' Netofa, jinaj siento ruuk' kajwinaq 
ruuk' waxiqiib' taqe. 

27Re' taqe winaq wilkeeb' Anatot jinaj siento ruuk' waxiqiib' ru ka'winaq taqe. 

28Re' taqe winaq wilkeeb' Bet-azmavet kiib' roxk'ahl taqe. 

29Re' winaq wilkeeb' Quiriat-jearim i wilkeeb' Cafira, i wilkeeb' Beerot, wuquub' 
siento ruuk' ixib' roxk'ahl taqe. 

30Re' taqe winaq wilkeeb' Ramá, wilkeeb' Geba, waqiib' siento ruuk' jinaj ru 
ka'winaq taqe. 

31Re' taqe winaq wilkeeb' Micmas jinaj siento ruuk' kiib' ru ka'winaq taqe. 

32Re' taqe winaq wilkeeb' Bet-el, i wilkeeb' Hai, jinaj siento ruuk' ixib' ru 
ka'winaq taqe. 

33Re' taqe i winaq wilkeeb' chupaam i tinamit jinaj chik Nebo rub'ihnaal, kab'laj 
roxk'ahl taqe. 

34Re' riih rumaam i Elam jinaj chik, jinaj miil ruuk' kiib' siento ruuk' kajlaj 
roxk'aahl taqe. 

35Re' taqe riih rumaam i Harim, ixib' siento ruuk' juninaq taqe. 

36Re' taqe winaq wilkeeb' Jericó, ixib' siento ruuk' hoob' roxk'ahl taqe. 

37Re' i kiih kimaam i Lod, i Hadid, i Ono, wuquub' siento ruuk' jinaj ru ka'winaq 
taqe. 

38Re' taqe i riih rumaam i Senaa, ixib' miil ruuk' b'elejeeb' siento ruuk' lajeeb' ru 
ka'winaq taqe. 

39Re' taqe i k'amal kib'eeh aj tiij riih rumaam taqe Jedaías, ma' tokoom ta taqe 
cho ruuk' i Jesúa, b'elejeeb' siento ruuk' oxlaj ru kajwinaq taqe. 

40Re' taqe i riih rumaam i Imer, jinaj miil ruuk' kab'laj roxk'ahl taqe. 

41Re' taqe riih rumaam i Pasur, jinaj miil ruuk' kiib' siento ruuk' wuquub' 
roxk'ahl taqe. 

42Re' taqe riih rumaam i Harim jinaj miil ruuk' wuqlaj taqe. 

43Re' taqe i aj Levíta i re' taqe riih rumaam i Jesúa, i riih rumaam i Cadmiel, i riih 
rumaam i Hodavías, kajlaj ru kajwinaq taqe. 

44Re' taqe i aj tz'uuy riih rumaam i Asaf, jinaj siento ruuk' waxiqiib' roxk'ahl taqe. 

45Re' taqe i kicha'jinik reh taqe i puerta, re' i taqe i riih rumaam i Salum, re' taqe 
riih rumaam i Ater, taqe riih rumaam i Talmón, taqe i riih rumaam, Acub taqe i 
riih rumaam i Hatita, taqe riih rumaam i Sobai, jinaj siento ruuk' waxaqlaj ru 
ka'winaq taqe. 

46Re' taqe i kikamanik chupaam i rupaat i Dios, re' taqe i riih rumaam i Ziha, taqe 
i riih rumaam i Hasufa, taqe riih rumaam i Tabaot. 

47Re' taqe i kiih kimaam i Queros, i Siaha, i Padón. 

48Re' kiih kimaam i Lebana, i Hagaba, i Salmai. 

49Re' kiih kimaam i Hanán, i Gidel, i Gahar. 

50Re' kiih kimaam i Reaía, i Rezín i Necoda. 

51Re' kiih kimaam i Gazam, i Uza, i Paseah. 

52Re' taqe i kiih kimaam i Besai, i Mehunim, i Nefisesim. 

53Re' taqe i kiih kimaam i Bacbuc, i Hacufa, i Harhur. 

54Re' taqe kiih kimaam i Bazlut, i Mehida, i Harsa. 

55Re' taqe i kiih kimaam i Barcos, i Sisara, i Tema. 

56Re' taqe kiih kimaam i Nezía, i Hatifa. 

57Re' taqe i kiih kimaam i xi kamanik ruuk' i Salomón. Re' taqe i kiih kimaam i 
Sotai, i Soferet, i Perida. 

58Re' taqe i kiih kimaam i Jaala, i Darcón i Gidel. 

59Re' taqe i kiih kimaam i Sefatías, i Hatil, i Poqueret-hazebaim, i Amón. 

60Je' re' noq chu'nchel i xi kamanik chupaam i rupaat i Dios, i kiih kimaam i xi 
kamanik ruuk' i Salomón, ach waxiqiib' ma' kijib' siento taqe. 

61Re' taqe wili i xi chalik chupaam taqe i tinamit Tel-mela, Tel-harsa, Querub, 
Adón, Imer. Xa re' la' re' taqe re' ma' xkiq'or taj mi re' ruuk' taqe i manlik aj 
Israel, ruum ma' xkiq'or taj awach chee kimaam kati't. 

62Re' taqe i kiih kimaam i Delaía, i Tobías, i Necoda waqiib' siento ruuk' kiib' 
roxk'aahl taqe. 

63Re' taqe i k'amal kib'eeh aj tiij re' taqe i kiih kimaam i Habaia, i Cos, i Barzilai, 
re' i xuk'am chi rehk'een jinaj ixoq, re' ruuk' taqe i riih rumaam i Barzilai jinaj 
chik aj Galaad. Re' ixoq re' re' xukoj i rub'ihnaal chi je' rukab' i kib'ihnaal i keh. 

64Re' taqe re' xsik'arik i kib'ihnaal panhuuj tz'ihb'amaj wii' i kib'ihnaal i k'amal 
kib'eeh aj tiij, eh ma' xkan taj i kib'ihnaal ar ruum aj re' xi ehteesjik cho chi 
kixilak. 

65Eh re' aj taq'oom xuq'or chi ma' naa ta kik'uxum keh i k'uxumb'al kuxisamaj, 
kore' jino'q i k'amal kib'eeh aj tiij naa rusik'wik chi riij chi rukojom i Urim reh 
chi' ruk'ux, je' wo' hoq i Tumim. 

66Eh re' i tinamit xkimol cho kiib' xi chalik Jerusaleem kiib' roxk'ahl miil ruuk' 
ixib' siento ruuk' oxk'ahl taqe. 



1050 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

67Chi ma' xi ajaljik ta haa' i kimoso winaq, i kimoso ixoq, wuquub' miil ruuk' ixib' 
siento ruuk' wuqlaj ru ka'winaq taqe. Eh chi kixilak i re' kiib' siento ruuk' hoob' 
roxk'ahl taqe i aj tz'uyineel chi winaq chi ixoq. 

68Eh wuquub' siento ruuk' waqlaj ru ka'winaq i kikawayu, eh kiib' siento ruuk' 
hoob' roxk'ahl i ki ixoq kawáyu. 

69Eh kijib' siento ruuk' ho'lajuuj ru ka'winaq kicameyo, eh waqiib' miil ruuk' 
wuquub' siento ruuk' juninaq kib'uruux. 

70Eh re' taqe k'amal kib'eeh i ju'jun chi patineel, xkiyeew i kimayiij, reh i 
kamanik. Eh re' aj taaq'oom xuq'asaj ik'inaq wuqlaj libra chi oro reh i molwik 
tumiin, lajeeb' roxk'ahl nimaq kulk, eh hoob' siento ruuk' lajeeb' ru ka'winaq i 
kiso' i k'amal kib'eeh aj tiij. 

71Eh re' mayiij xkiyeew reh i molwik tumiin, taqe i k'amal kib'eeh i ju'jun chi 
patineel ixib' siento ruuk' kab'laj roxk'ahl libra i oro, eh kiib' miil ruuk' waqiib' 
siento ruuk' kiib' ru kajwinaq libra i plata. 

72Eh re' i mayiij xkiyeew i tinamit ixib' siento ruuk' kab'laj roxk'ahl libra i oro, eh 
kiib' miil ruuk' kijib' siento ruuk' juninaq libra i plata wuquub' rukajwinaq i kiso' 
i k'amal kib'eeh aj tiij. 

73Re' taqe i k'amal kib'eeh aj tiij, taqe i aj Levíta, taqe i kicha'jinik reh taqe i ru 
puertahiil i rupaat i Dios, taqe i aj tz'uyineel, taqe kikamanik chupaam i rupaat i 
Dios, eh chu'nchel i aj Israel, xi kahnik chi patinik pan kitinamiit. 

Neh 8 

Re' i Esdras xrilow wach i santo laj huuj chikiwach i tinamit 

1Eh chu'nchel i aj Israel xkimol kiib' Jerusaleem chupaam i tehlik wilik reje 
chuwach i ookb'al i ki-ik'ik wii' i b'ehlan ha'. Eh xkiq'or reh i Esdras aj tz'ihb' chi 
chuk'am chaloq i huuj tz'ihb'amaj wii' i ruk'uhb'aal i Dios ye'ooj reh i Moisés chi 
keh i aj Israel. 

2Eh pank'amb'al rub'eeh i ruwuuq poh re' Esdras i k'amal rub'eeh aj tiij xuk'am 
chee huuj tz'ihb'amaj wii' i k'uhb'aal, reh chi xrilow wach chikiwach i tinamit chi 
winaq chi ixoq, eh chikiwach xireqwik chi riij. 

3Re' Esdras ar wilik chupaam i tehlik wilik reje chupaam ookb'al ki-ik'ik wii' 
b'ehlan ha', wahq'eq xutoq'aa' korehtaal xponik kab'lajora i q'iij chi rilariik wach 
i huuj chikiwach chu'nchel i re', chi winaq chi ixoq, eh chikiwach i xireqwik chi 
riij, xankiyeew chik i kixikin chi rib'irjiik i k'uhb'aal tz'ihb'amaj panhuuj. 

4Eh re' Esdras ink'uhtanik reh i k'uhb'aal pa'lik chinaah i tusuuj tz'ilom korjinaq 
chi xa re' wo' kamaj. Re' taqe i winaq pa'alkeeb' i koq parusak'aaj i Esdras, je' wili 
kib'ihnaal: Matatías, Sema, Anías, Urías, Hilcías, Maasías. Eh re' taqe i pa'alkeeb' i 

koq parutz'eet je' wili i kib'ihnaal: Pedaías, Misael, Malquías, Hasum, Hasbadana, 
Zacarías, Mesulam. 

5Re' i Esdras xuteh wach i huuj reh i k'uhb'aal chikiwach i tinamit, eh chu'nchel xi 
ilwik reh ruum najt naah pa'lik cho wii' i reh. Eh noq xuteh wach i huuj chu'nchel 
i tinamit xipahik johtoq. 

6Re' Esdras xuloq'ej i QaJaaw Dios nim rajaawriik, chu'nchel i tinamit xkijosaj i 
kiq'ab' pan taxaaj je' wili xkiq'or: Je' ta naq re', je' ta naq re', inki taqe. Eh xkiloch' 
kiib' korehtaal xkireq wach ak'al ruuk' i yejal kiwach chulooq'jiik i Dios. 

7Eh re' taqe aj Levíta i je' wili kib'ihnaal: Jesúa, Bani, Serebías, Jamin, Acub, 
Sabetai, Hodías, Maasías, Kelita, Azarías, Jozabed, Hanán, Pelaía, k'ahchi' 
kich'ob'om rub'ehel i k'uhb'aal keh i tinamit. Eh re' tinamit k'ahchi' kib'iram pan 
kiye'aab'. 

8Re' keh xakow chik inkisilk'aaj noq xkilow wach i huuj ree ruk'uhb'aal i Dios. Eh 
tixkich'ob' ruhb'ehel reh chi nkireq chi riij chi korik i tinamit. 

9Eh noq xkib'iraj chib'ih ruq'or i k'uhb'aal xi okik chi oq'ik. Eh re' Nehemías i 
wilik chi taaq'anik chupaam i tinamit, re' i Esdras k'amal kib'eeh aj tiij, re' aj 
tz'ihb' taqe i aj Levíta k'ahchi' kich'ob' wiik rub'ehel i k'uhb'aal je' wili xkiq'or reh 
i tinamit: Mantib'ik taq ak'ux, matoq'ik taq ruum re' q'iij wili xiik' naah loq'il 
chuwach i QaJaaw Dios. 

10Eh je' wo' chik wili i xkiq'or: Chayeew taq runimaal wach i q'iij wili, q'e' looq' 
chuwach i QaJaaw Dios. Chak'ux taq aweh i suq laj k'uxumb'al chawuk'ej taq 
aweh i ki'laj riis uuva. Eh chayeew taq k'uxumb'al reh i ma' xta k'uxumb'al reh. 
Maatib'isaj taq ak'ux, ruum re' i rusuqkiil k'uxliis i ruyeew i QaJaaw Dios re' i re' 
inye'wik rukowiil qak'ux, inki taqe. 

11Re' taqe aj Levíta kiye'em wo' rukowiil kik'ux i tinamit i keh je' wili inkiq'or: 
Maatib'isaj taq chik ak'ux, ruum re' q'iij wili xiik' naah loq'il chuwach i QaJaaw 
Dios, inki taqe. 

12Eh chu'nchel i tinamit xkininq'ijeej wach i q'iij re' re' xi okik chi wi'k chi uk'ik. 
Xkiyeew wo' ruwa' i ma' xta kiwa' kihaa'. Ma' kisiin ta noq xsuuqb'ik kik'ux ruum 
xkireq chi riij i xk'uhtjik keh. 

13Eh chi junwaar xkimol kiib' ruuk' i Esdras re' aj tz'ihb', i aj Levíta, taqe i k'amal 
kib'eeh aj tiij, je' wo' chu'nchel i k'amal kib'eeh i ju'jun chi patineel, reh chi naa 
kireqem chi riij i ruq'or chupaam i k'uhb'aal. 

Re' runinq'ijiik i xaq chee' naah paat 

14Eh xkireq chi tz'ihb'amaj chupaam i k'uhb'aal chi re' i QaJaaw Dios ruq'orom 
cho reh i Moisés chi re' taqe i aj Israel chupaam i xaq chee' naah kok' paat 
naakipatiniik noq naa kininq'ijeem i ruwuuq' poh reh i haab'. 



1052 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

15Eh xkitaq'aaj ruq'orariik chupaam taqe i tinamit wilkeeb' Jerusaleem, je' wili i 
xkiq'or: Yu'naak hiy taq pantaq ch'ahn cha sik' taq xaq olivo i xaq ipak' cha sik' 
taq chaloq i xa chib'ih chik jariik chi q'ab' chee' i wilik xaq, reh chi neen korjik 
taqe i kok' xaq chee' naah paat je' rukab' i tz'ihb'amaj rehtaliil chupaam i 
k'uhb'aal, inki taqe. 

16Re' i tinamit xooj wo' kisik' i q'ab' chee', reh chi xkiyejaa' kikok' paat xaq chee' 
naah, wilik i xkiyejaa' chinaah taqe i paat, wilik xkiyejaa' chupaam taqe i tehlik, 
wilik chucheel i rupaat i Dios, wilik i xkiyejaa' chuwach i ookb'al i ki-ik'ik wii' i 
b'ehlan ha', wilik i xkiyejaa' wilik wii' i puerta Efraín, rub'ihnaal. 

17Chu'nchel i xi sutinik cho Babilonia xkiyejaa' ki kok' paat xaq chee' naah, chi 
ri'sil xi wihik noq xkik'saj i ninq'iij. Eh xa re' wo' kikanaam cho rub'aan paruq'ijil 
chee Josué rak'uun i Nun kore' chik xkian chupaam i q'iij re' re'. Ruum aj re' ma' 
k'isiin ta xsuuqb'ik kik'ux i tinamit. 

18Re' i Esdras rajlaal q'iij i rilow paam i huuj tz'ihb'amaj wii' ruk'uhb'aal i Dios, 
pampeet q'iij xutoq'aa' korehtaal xkuxik i ninq'iij. Ruum re' i ninq'iij wuquub' 
q'iij xkian, eh paruwahxaaq q'iij jinaj nimlaj moloj iib' xkian, je' rukab' i kanamaj 
chikinaah. 

Neh 9 

Re' taqe aj Israel xkipahqaaj kuyb'aal kimahk 

1Eh pan kijib' ru ka'winaq rub'eeh i poh re' re' xkimol kiib' i aj Israel xkian kitiij 
chi ma' kianam ta kiwa' kihaa', xkikoj i q'as wach itz'ihy chikiij ruum i ruti'kiil 
kik'ux, eh xkitukej pooq wach kinaah. 

2Re' taqe i aj Israel xkesaj kiib' chi kixilak i tokoom tinamit, eh xkipab'aa' kiib' je' 
wili i xkiq'or: Xoj mahkunik i hoj, eh ximahkunik wo' chee qamaam qati't, inki 
taqe. 

3Eh noq pa'alkeeb' pan kiye'aab' ixib' ora x-ilarik wach i ruk'uhb'aal i qaDios 
chikiwach. Eh chuwach wo' chik ixib' ora xkipahqaaj kuyb'al kimahk, eh xkiloq'ej 
i qaDios. 

4Eh re' taqe i aj Levíta Jesúa, Bani, Cadmiel, Sebanías, Buni, Serebías, Bani, 
Quenani kib'ihnaal xijohtik johtoq chinaah inajt naah i ye'aab' kow xkik'er kichii' 
chulooq'jiik i qaDios. 

5Eh re' taqe i aj Levíta Jesúa, Cadmiel, Bani, Hasabnías, Serebías, Hodías, 
Sebanías, Petaías kib'ihnaal je' wili xkiq'or reh i tinamit: Wukteen taq johtoq 
chayeew taq ruloq'il i QaJaaw Dios xti nim rajaawriik. Chayeew taq ruloq'il chi 
juneliik, chayeew taq runimaal wach i loq'laj rub'ihnaal chi juneliik. 

6Eh re' Esdras je' wili xkiq'or parutiij: Hat QaJaaw, xa re' wo' hat i Dios Re' hat xat 
yej-anik reh i taxaaj, i ch'umiil wilkeeb' chupaam. Re' hat xatyej-anik reh i wach 
ak'al, wilkeeb' chupaam. Re' hat xatyej-anik reh i palaw, i wilkeeb' chupaam. Re' 
hat ti ye'wik kik'achariik taqe i chib'ih jariik, ruum aj re' tikiloq'ej taqe i ch'umiil 
wilkeeb' pan taxaaj. 

7QaJaaw Dios re' wo' hat xat sik' wik cho wach i Abram, re' wo' hat xat eesanik 
cho reh Ur, re' kitinamiit i aj Caldeo, re' wo' hat xat kojwik rub'ihnaal chi 
Abraham. 

8Re' hat xakoj rehtaal chi korik wach ruk'ux chawach, je' re' noq xayejaa' wach 
ruuk' i xaq'or reh chi naa aye'em keh i riih rumaam i kiye'aab' i aj cananeo, aj 
heteo, aj amorreo, ferezeo, aj jebuseo, aj gergeseo. Re' hat xayeew wo' keh ruum 
re' hat korik wach ak'ux. 

9Eh xakoj wo' rehtaal i ti' k'axik xkik'ul i qamaam qati't ar Egipto, xab'iraj wo' 
hoq noq xkipahqaaj awotob'il noq wilkeeb' chi chii' i kaq palaw. 

10Eh xa a'n rehtaliil i sahchb'al k'uxliis ruuk' i kireey i aj Egipto je' wo' kuuk' i 
kikamanik ruuk', je' wo' kuuk' chu'nchel i aj Egipto. Ruum xawil chi k'ahchi' naq 
kik'sam chi ti' k'axik i qamaam qati't. Eh xk'uloq ayu' yu'naak chi xooj rib'iral 
chupaam taqe i tinamit chi na a'n taqe i nimaq wach na'ojb'al. 

11Eh xa ch'aq panyejaal i kaq palaw chikiwach i qamaam qati't, reh chi panchiqiij 
xi-ik'ik panyejaal. Eh xa tz'ap kinaah pan palaw taqe i aj Egipto k'ahchi' rajiminiik 
keh. Xiooj qohoq ko paruchamiil i palaw, je' rukab' noq inkutarik qohoq jino'q 
ab'aj. 

12Noq xib'ehik cho pan q'iij i qamaam qati't, xak'am cho kib'eeh ruuk' i junrahp 
chi suutz', noq xib'ehik cho chaq'ab' xak'am cho kib'eeh ruuk' i junrahp chi q'aaq' 
reh chi xkilow chee kib'eeh xi chalik wii'. 

13Eh chinaah i yuuq' Sinaí xaq'o'reej taqe cho pan taxaaj i qamaam qati't, xaq'or 
cho keh aak'uhb'aal xatijej taqe, xaq'or keh chib'ih i naa kianam. Eh q'e' holohik 
aak'uhb'aal xaq'or keh. 

14Eh xaq'or wo' keh i k'uhb'aal chi riij i hi'limb'al q'iij q'e' looq' chawach, xaq'or 
keh aak'uhb'aal xatijej taqe, ruuk' chii' awaj kamanoom Moisés. 

15Eh noq ma' xta naq chik kiwa' xaqasaj chee kiwa' pan taxaaj. Eh noq ma' xta 
naq chik kihaa' xawesaj chee kihaa' pansaq rehp ab'aj. Xaq'or keh chi naa kokiik 
chupaam i ye'aab' aq'orom keh chi naa aye'em keh. 

16Xa re' la' re' taqe qamaam qati't xkiq'etwachej aak'uhb'aal, xkikowb'isaj i 
kánima, ma' xkaaj ta kib'iram aak'uhb'aal. 

17Eh ma' xkaaj ta kib'iram, ma' xkiyeew ta rajaawriik i sahchb'al k'uxliis xa a'n 
cho kuuk' pampeet. Xkikowb'isa la' kánima, xkiq'etwachej kiib' chawach xkaaj 

wo' naq chik kisik'im, k'amal kib'eeh reh chi naa wo' naq chik kik'amariik reje 
Egipto. Xa re' la' re' hat jinaj Dios kuyuul xakuy kimahk, ruum q'e' hat atoob', hat 
chaq'laam q'uun inchalik aajosq'iil, hat aj keteloom wachiis, ruum aj re' ma' 
xakanaa' ta taqe chi kutkeel. 

18Eh xkiyejaa' wo' jinaj i k'isa imas wakax oro, xkikoj chi ki dios, xkiq'or chi re' re' 
x-esanik cho keh Egipto, re' re' i runimaal mahk xkian. 

19Eh re' hat ruum chi ma' k'isiin i ketelinik wachiis awuuk' ma' xakanaa' ta taqe 
chi kutkeel chupaam i ye'aab' chiq yuuq'. Xak'am la' wo' cho kib'eeh ruuk' i 
junrahp chi suutz' pan q'iij. Eh xak'am wo' cho kib'eeh ruuk' i junrahp chi q'aaq' 
chaq'ab', reh chi xkilow chee kib'eeh xi chalik wii'. 

20Eh xayeew cho keh aawuxlaab'al reh chi xak'uhtaaj keh i korik. Ma' jaruuj 
xakanaa' ruye'ariik keh i maná, ma' xakanaa' ta wo' hoq ruye'ariik kihaa'. 

21Ka'winaq haab' taqe xak'uxlaaj chaloq noq xik'ik cho chupaam i ye'aab' chiq 
yuuq', xayeew keh chu'nchel i ajwaal wach chi keh, ma' nik' ta xi kahnik chi ma' 
xta kiso', eh ma' xsipjik ta wo' chee kooq chi b'ehik. 

22Eh xaq'asaj wo' pan kiq'ab' i nimaq tinamit. Xkichop naah i tinamit Hesbón, re' 
wilik wii' chi reyil i Sihón. Eh xkichop naah i tinamit Basán, re' wilik wii' chi reyil i 
Og. 

23Eh xak'ihaaxb'isaj wo' kiih kimaam, korehtaal xi ponik chi je' k'ihaal i ch'umiil 
pan taxaaj xak'am wo' taqe chaloq chupaam i ye'aab' aq'orom cho rib'iral keh i 
kimaam kati't. 

24Re' taqe i aj Israel xayeew q'ab' keh chi xi okik chupaam i ye'aab' Canaán, xkian 
reh taqe i patim ar ruch'ihil taqe i wilkeeb' chi reyil, xkian reh taqe i aj cananeo. 
Re' taqe i tinamit wilkeeb' ar xaq'asaj pan kiq'ab' i aj Israel, reh chi re' chik i keh 
xi kahnik chi taaq'anik chikinaah. 

25Eh xkichop wo' naah taqe i tinamit kotimaj kiij chi tz'aq, eh xkichop naah taqe i 
holohaq ye'aab'. Eh xkichop wo' naah i holohaq paat wilik taqe i jul ha' chi chii' 
re' taqe i tikooj wii' i uuva, i olivo, i tikooj taqe wii' i chee' suq inkiwachuj. Re' keh 
xkik'ux keh i re', korehtaal xinujik, xiq'inaab'ik. 

26Xa re' la' xkijosaj chaajosq'iil, ruum xat kiq'etwachej, ma' xponik ta 
panaq'kiwach aak'uhb'aal. Eh xkikansaj taqe i jalal aq'oral, xq'orik keh chi naa 
wo' chik kisutiniik awuuk' eh ma' k'isiin i yiib' wach na'ojb'al xkian chawach. 

27Ruum aj re', re' hat xaq'asaj taqe pan kiq'ab' i nixowanik kiwach re' i xib'anik ti' 
k'axik keh. Re' noq ti' chik wilkeeb' xkipahqaaj aweh chi naa taqe atoob'eem. Re' 
hat kopan taxaaj xab'iraj chee kitiij, ruum q'e' hat aj keteloom wachiis, xataq'aaj 
ko'len keh pan kiq'ab' i nixowanik kiwach. 

28Eh noq suq chik wilkeeb' inki a'n wo' chik yiib' wach na'ojb'al chawach. Ruum 
aj re', re' hat xakanaa' wo' chik taqe pan kiq'ab' i nixowanik kiwach, i xib'anik ti' 
k'axik keh. Eh inkipahqaaj wo' chik kitoob'jiik aweh. Re' hat ruum chi ma' k'isiin i 
ketelenik wachiis awuuk', eh k'ih pech xako'leej taqe. 

29Re' hat xaq'or keh chi naa kianam i ruq'or taqe aak'uhb'aal, re' keh xkiq'ehtaaj 
kiib' chawach. Eh ma' xkaaj ta kianam i xaq'or, xkiq'eb' chi riij kik'ux aak'uhb'aal. 
Xanaah re', re' taqe k'uhb'aal xaq'or keh re' naq i re' naa ruye'wiik kik'achariik. 
Xa re' la' xkikowb'isaj i kánima. Ma' xkaaj ta kib'iram i xaq'or keh. 

30Re' hat najt xa a'n iq'unil kuuk', xa k'uhb'aleej taqe ruuk' i Santolaj 
aaWuxlaab'al, eh ruuk' kichii' taqe i jalal aq'oral, re' keh xama' xkib'iraj ta wo' 
hoq, ruum aj re' xaq'asaj taqe pan kiq'ab' i tokoom tinamiit. 

31Ruum chi re' hat QaJaaw Dios ma' k'isiin i ketelinik wachiis awuuk', ma' xasach 
ta kiwach. Eh ma' xakanaa' ta taqe chi kutkeel, ruum re' hat q'e' hat atoob' q'e' 
nim ak'axb'al. 

32QaJaaw Dios nim awajaawriik, xiik' naah nimaal awach, xiik' naahyohb'aaliil 
awach. Eh i na a'n aha' wilik i ayejaam wach, ruum q'e' nim ak'axb'al. Ma' ta naq 
neenakana' chi je' re' i ti' k'axik xkik'ul i qareey, i k'amal qab'eeh, taqe i k'amal 
kib'eeh aj tiij taqe i jalal aq'oral, taqe i qamaam qati't, taqe aatinamiit. Eh xa re' 
wo' xtohq'ik cho rik'ulariik noq xi wihik chee kireey i aj Siria, eh xk'uloq ayu' 
yu'naak. 

33Ruuk' i ti' k'axik xayeew cho chi qanaah inqilow noq re' hat korik wach ak'ux 
ruum xa a'n cho quuk' aha' wilik aq'orom chaloq. Eh re' hoj xa re' i yiib' wach 
na'ojb'al inqa'an. 

34Re' taqe i qareey, re' taqe i k'amal qab'eeh, re' taqe i k'amal kib'eeh aj tiij, re' 
taqe i qamaam qati't, ma' xkian taj i ruq'or aak'uhb'aal, ma' xkaaj ta kib'iram i 
xaq'or keh, ma' xkaaj ta kik'amam naah i xa tijej taqe wii'. 

35Eh noq wilkeeb' chik pan kajaawriik, noq ma' k'isiin chik i chib'ih keh aye'em, 
chupaam i ye'aab' xaq'asaj keh i rub'an wii' i tik, re' i keh xama' xkian ta wo' hoq 
inawaaj i hat, xama' xkikanaa' ta wo' hoq i kiyiib' wach na'ojb'al. 

36Chawil yu'naak, re' hoj xa chi mosojik wilkooj chupaam i holohik laj ye'aab' 
xayeew cho keh i qamaam qati't. Reh chi neen qa'an rusuqkiil i tik mu'uun i nelik 
chuwach konaa qak'axkilem. 

37Re' taqe i tik ma' k'isiin wo' naq i kiwach i nelik, xa re' la' chu'nchel inooj keh i 
qareey xakoj taqe chi taaq'anik chi qanaah, ruum xooj mahkunik chawach. Re' 
keh inki a'n quuk' chib'ih inkaaj i keh, je' wo' re' inki a'n kuuk' i qachikoop, xiik' 
naah ti'kiil wilkooj, inki parutiij. 

Re' tinamit Israel xkiq'or chi naa kianam i ruq'or i k'uhb'aal 

38Eh re' taqe i tinamit xkian jinaj wach kik'ux xkik'ulaa' aha' wilik i xkiyejaa' 
wach i k'amal kib'eeh xkikoj i kib'ihnaal, xkikoj wo' kib'ihnaal taqe i k'amal 
kib'eeh aj tiij aj Levíta. 

Neh 10 

1Re' taqe wili xkikoj kib'ihnaal chupaam, i huuj xqayejaa': Re' hin Nehemías, 
rak'uun Hacalías, hin aj taq'oom, Sedequías. 

2Seraías, Azarías, Jeremías, 

3Pasur, Amarías, Malquías, 

4Hatús, Sebanías, Maluc, 

5Harim, Meremot, Obadías, 

6Daniel, Ginetón, Baruc, 

7Mesulam, Abías, Mejamín, 

8Maazías, Bilgai, Semaías, chu'nchel i wili k'amal kib'eeh aj tiij taqe. 

9Eh re' taqe wili i aj Levíta xkikoj kib'ihnaal: Jesúa, rak'uun i Azanías, Binúi, re' 
taqe i riih rumaam i Henadad, Cadmiel. 

10Xkiyeew wo' kib'ihnaal i kuch kamanoom, je' wili kib'ihnaal: Sebanías, Hodías, 
Kelitas, Pelaías, Hanán. 

11Micaias, Rehob, Hasabías, 

12Zacuur, Serebías, Sebanías, 

13Hodías, Bani, Beninu. 

14Eh xkiyeew wo' kib'ihnaal taqe i k'amal qab'eeh pan qatinamitaal, je' wili 
kib'ihnaal: Paros, Pahat-moab, Elam, Zatu, Bani, 

15Bani, Azgad, Bebai, 

16Adonías, Bigvai, Adín, 

17Ater, Ezequías, Azur, 

18Hodías, Hasum, Bezai, 

19Harif, Anatot, Nebai, 

20Magpías, Mesulam, Hezir, 

21Mesezabeel, Sadoc, Jadúa, 

22Pelatías, Hanán, Anaías, 

23Oseas, Hananías, Hasub, 

24Halohes, Pilha, Sobec. 

25Rehum, Hasabna, Maasías, 

26Ahías, Hanán, Anán, 

27Maluc, Harim, Baana. 

28Eh re' ruqox i tinamit xaq'or chi naa kianam i ruq'or taqe i k'uhb'aal. Re' taqe i 
k'amal kib'eeh aj tiij, taqe aj Levíta, taqe i kicha'jinik reh taqe i puerta, taqe 
kitz'uyinik, taqe i kikamanik chupaam i rupaat i Dios. Je' wo' chu'nchel i xkesaj 
kiib' chi kixilak i tokoom kitinamiit, reh chi naa kianam i ruq'or i ruk'uhb'aal i 
Dios, kuch'ihil kehk'een, kak'uun kixq'uun, chu'nchel inkireq chi riij i rub'ehel. 

29Eh xkian jinaj wach kik'ux kuuk' i kik'uliil kuuk' taqe i' k'amal kib'eeh reh chi 
xkiq'or i xti korik chi naa kianam i ruq'or i ruk'uhb'aal i Dios xuq'or ruuk' chii' i 
Moisés re' i raj kamanoom. Eh chinaah kianam chu'nchel i ruq'or i ruk'uhb'aal, i 
taaq'anik i rub'an, chi naa kianam, eh i ruq'or chi rub'anam i QaJaaw Dios. 

30Eh xqaq'or wo' hoq chi ma' naa ta qaye'em q'ab' chi naa kianam kaxáro 
kixq'uun ruuk' i kak'uun i tokoom tinamit ni xata re' i qak'uun i hoj naa kianam 
kaxáro kuuk' i kixq'uun i keh. 

31Eh xqaq'or chi ma' naa ta qaloq'wiik pan hi'limb'al q'iij, oon chupaam chik 
jino'q i q'iij wilik rusantohiil i xa chib'ih jariik naa ruk'uliik kik'ayem i tokoom 
tinamit. Xqaq'or wo' hoq chi rajlaal wuquub' haab' naa qahi'lisam aak'al, ma' naa 
ta qatikim paam, eh chi naa qakuyum kimahk ruuk' i kik'aas i wilik kik'aas quuk'. 

32Xqayejaa' wo' wach chi rajlaal haab' naaqaye'em i ju'jun chi tumiin reh chi 
neenkamanik parupaat i Dios. 

33Eh naa rukamaniik chi loq'b'al kaxlanwi'k inye'arik chi mayiij rajlaal, chi 
loq'b'al trigo inye'arik chi mayiij, eh chi loq'b'al reh taqe chikop ink'atarik chi 
mayiij rajlaal, reh i ninq'iij, reh i hi'limb'al q'iij, reh i ninq'iij i ak' poh, noq 
imb'aan i ninq'iij wilik i rusantohiil. Eh naa wo' rukamaniik reh i mayiij i qamahk 
naa rukamaniik reh chu'nchel i kamanik imb'aan parupaat i Dios. 

34Eh xqayejaa' wo' wach chi naaqasik'im chi riij nik' wach noq naa kik'amam 
chee sii' parupaat i Dios taqe aj Levíta, chu'nchel i tinamit re' q'oreel nik' 
qak'ihaal panqapaat, re' i naa rukamaniik chuwach i haab' re' re', naa ruk'ahtiik 
chuwach i ru artaal i QaJaaw Dios, je' rukab' i tz'ihb'amaj chupaam i k'uhb'aal. 

35Eh xqayejaa' wo' wach chi rajlaal haab' naa qak'amam cho parupaat i QaJaaw 
Dios i peet wach i qatik, je' wo' peet wach chu'nchel i qachee'. 

36Eh chi naa qak'amam cho parupaat i Dios i peet qak'uun i hoj, je' wo' hoq i peet 
kak'uun i qawakaax, i peet kak'uun i qatentzuun, je' rukab' i tz'ihb'amaj chupaam 

i k'uhb'aal. Re' i ruq'or wii' chi naa qak'amam cho parupaat i Dios peet rak'uun i 
qawakax, i peet rak'uun i qatentzuun, naa qaq'asam keh i k'amal kib'eeh aj tiij 
kikamanik chupaam i rupaat i Dios. 

37Eh xqayejaa' wo' wach chi naa qak'amam chaloq i qaq'oor molarik wii' 
parupaat i Dios ruuk' i peet wach i qatrigo naa qaq'asam keh i k'amal kib'eeh aj 
tiij, i riis i peet wach i qa uuva, i aseite, peet wach chu'nchel i qachee'. Eh chi naa 
qak'amam chee ju'jun naaqesam cho ruuk' i lajtaq i wach i qatik, naa qaq'asam 
keh i aj Levíta, ruum re' i keh kimolwik wach i ju'jun, i nelik ruuk' i lajtaq 
chupaam taqe i ye'aab' wilkooj wii'. 

38Eh koruman chi naa ruwihiik jino'q i k'amal kib'eeh aj tiij, re' ruuk' riih 
rumaam i Aarón, kuuk' i aj Levíta noq naakik'ulum i ju'jun naa reliik ruuk' i 
lajtaq. Eh re' chik taqe i aj Levíta naakik'amwiik reje parupaat i Dios. 

39Eh xqaq'or wo' hoq chi chu'nchel i aj Israel, je' wo' taqe i aj Levíta, naa 
kik'amam reje i trigo, i riis uuva, i aseite chupaam i ye'aab' i molarik wii' taqe i 
kulk, inkamanik chupaam i rupaat i Dios. Eh chi naa kiwihiik pankikamaj taqe 
k'amal kib'eeh aj tiij je' wo' taqe i kicha'jinik reh taqe i puerta, taqe i aj tz'uyineel 
qaq'or chi ma' naa ta qakanaam i rupaat i QaJaaw Dios. 

Neh 11 

Re' taqe i xi kahnik chi patinik Jerusaleem 

1Re' taqe i k'amal kib'eeh i tinamit, xi okik chi patinik Jerusaleem re' i santo laj 
tinamit. Eh re' ruqox kox kisik' chik chi riij i xelik cho chi kixilak i lajtaq chi 
patineel reh chi xi chalik chi patinik ar. Eh re' chik taqe i b'elejeeb' chi patineel xi 
kahnik chupaam i ju'jun ch'uq' chi tinamit. 

2Eh re' taqe tinamit xkit'iosej keh i ju'jun chi patineel xa pankik'ux xchalik chi xi 
kahnik chi patinik Jerusaleem. 

3Re' taqe i k'amal b'eeh xi patinik Jerusaleem. Eh re' taqe i xi okik chi patinik 
chupaam i ju'jun chi tinamit wilkeeb' ar Judá pan kiye'aab' wo' xi okik chi patinik. 
Re' taqe i aj Israel, taqe i k'amal kib'eeh aj tiij, taqe aj Levíta, taqe i kikamanik 
parupaat i Dios, re' taqe i kiih kimaam rumoso i reey Salomón. 

4Re' taqe i xi kahnik chi patinik Jerusaleem re' ruuk' taqe i riih rumaam Judá, re' 
ruuk' riih rumaam Benjamín. Re' taqe i riih rumaam Judá je' wili kib'ihnaal 
Ataías, rak'uun i Uzías. Re' reh rak'uun i Amarías, re' reh rak'uun i Safatias. Re' 
reh rak'uun i Mahalaleel. Re' reh i riih rumaam Fares. 

5Re' i Maasías rak'uun i Baruc. Re' Baruc, rak'uun Colhoze. Re' reh rak'uun i 
Hazaías. Re' reh rak'uun i Adaías. Re' reh rak'uun i Joiarib. Re' Joiarib rak'uun i 
Zacarías, re' i rak'uun Siloni. 

6Chu'nchel i riih rumaam i Fares xi kahnik chi patinik Jerusaleem kijib' siento 
ruuk' waxaqlaj ru kajwinaq taqe, eh kow kiib' chi q'aq'inik. 

7Re' taqe i riih rumaam Benjamín je' wili kib'ihnaal: Re' i Mesulam. Re' reh 
rak'uun i Joed. Re' reh rak'uun i Pedaías. Re' reh rak'uun i Colaias. Re' reh 
rak'uun i Maasías. Re' reh rak'uun Itiel. Re' reh rak'uun i Jesaías. 

8Re' i Gabai, re' i Salai chu'nchel i re' b'elejeeb' siento ruuk' waxiqiib' ru ka'winaq 
chi kiib'. 

9Re' Joel rak'uun i Zicri k'amal kib'eeh i tinamit, re' rukab' k'amal kib'eeh re' i 
Judá rak'uun i Senúa. 

10Eh chi kixilak taqe i k'amal kib'eeh aj tiij wilik Jedaías, rak'uun i Joiarib, eh re' 
Jaquín. 

11Eh re' Saraias rak'uun i Hilcías. Re' reh rak'uun i Mesulam. Re' reh rak'uun i 
Sadoc. Re' reh rak'uun i Meraiot. Re' reh rak'uun i Ahitob, re' ixtinim wach k'amal 
b'eeh parupaat i Dios. 

12Eh re' taqe i ma' tokoom ta kuuk' xib'anik i kamanik parupaat i Dios waxiqiib' 
siento ruuk' ki-iib' ru ka'winaq taqe. Re' Adaías, re' reh rak'uun i Jeroham. Re' reh 
rak'uun i Pelalias, re' reh rak'uun i Amsi. Re' reh rak'uun i Zacarías. Re' reh 
rak'uun i Pasur. Re' reh rak'uun i Malquías. 

13Eh re' taqe i ma' tokoom ta kuuk' i k'amal kib'eeh i kiib' siento ruuk' kiib' 
roxk'ahl taqe, je' wili i kib'ihnaal: Amasai, rak'uun Azareel. Re' reh rak'uun i Azai. 
Re' reh rak'uun i Mesilemot. Re' reh rak'uun i Imer. 

14Eh re' taqe i ma' tokoom ta kuuk' re' taqe i winaq q'e' kow kiib' chi q'aq'inik, 
jinaj siento ruuk' waxiqiib' ru ka'winaq taqe. Re' i k'amal kib'eeh re' i Zabdiel 
rak'uun i Gedolim. 

15Eh chi kixilak i aj Levíta wilkeeb' i je' wili kib'ihnaal: Re' Semaías, rak'uun i 
Hasub. Re' reh rak'uun i Azricam. Re' reh rak'uun i Hasabías. Re' reh rak'uun i 
Buni. 

16Eh wilkeeb' wo' hoq i Sabetai, Jozabad re' taqe re' i k'amal kib'eeh i aj Levíta, 
kib'anik i kamanik chi riij i rupaat i Dios. 

17Re' Matanías rak'uun i Micaía. Re' reh rak'uun i Zabdi. Re' reh rak'uun i Asaf. 
Re' i Asaf ink'amwik kib'eeh i kib'anik i tz'uuy t'iosb'al reh i Dios paru orahiil noq 
imb'aan i tiij. Eh wilik wo' hoq i Bacbuquías, re' intowik reh i Matanías wilik wo' 
hoq i Abda, rak'uun i Samúa. Re' reh rak'uun i Galal. Re' reh rak'uun i Jedutún. 

18Eh chu'nchel i aj Levíta xi kahnik chi patinik chupaam i santo laj tinamit kiib' 
siento ruuk' kajwinaq ruuk' kijib' taqe. 

19Re' taqe i kicha'jinik reh taqe i puerta je' wili kib'ihnaal: Acub, i Talmón, 
kuch'ihil taqe i ma' tokoom ta kuuk', jinaj siento ruuk' kab'laj ru kajwinaq taqe. 

20Eh re' taqe i ruqox aj Israel, taqe k'amal kib'eeh aj tiij, taqe aj Levíta, ar xiooj chi 
patinik chupaam taqe i tinamit wilkeeb' ar i Judá. Eh pan kiye'aab' xiooj wih-oq. 

21Re' taqe i kikamanik parupaat i Dios, ar xi kahnik chi patinik chupaam i ye'aab' 
Ofel. Eh re' i Zihá, re' Gispa xwihik chi k'amal kib'eeh. 

22Eh re' i Uzi rak'uun i Bani xwihik chi k'amal kib'eeh i aj Levíta xi kahnik 
Jerusaleem. Re' Bani rak'uun i Hasabías. Re' reh rak'uun i Matanías. Re' reh 
rak'uun i Micaias, riih rumaam i Asaf. Re' taqe keh kitz'uyinik noq imb'aan i 
loq'inik parupaat i Dios. 

23Eh re' reey ruq'orom chi naa ruye'ariik keh i aj tz'uyineel re' re' chib'ih 
naakik'sam wii' i ju'jun chi q'iij. 

24Re' noq inkaaj kiyejaam i xa chib'ih jariik i aj Israel ruuk' i reey, re' i Petaías 
inq'orik chikiij. Re' Petaías re' re' rak'uun i Mesezabeel riih rumaam Zera rak'uun 
Judá. 

25Re' taqe i wili i tinamit xi kahnik wii' chi patinik taqe i riih rumaam Judá: Re' 
Quiriat-arba, Dibón, Jecabseel. Wilik taqe i xi kahnik chupaam i kok' ye'aab', 
wilkeeb' chi junsuut taqe tinamit re' re'. 

26Eh wilik wo' i xiooj chi patinik chupaam taqe tinamit je' wili kib'ihnaal: Jesúa, 
Molada, Bet-pelet, 

27Hazar-sual, Beerseba, 

28Siclag, Mecona, 

29En-rimón, Zora, Jarmut. 

30Eh wilik wo' taqe i xi kahnik chi patinik chupaam taqe i tinamit Zanoa, Adulam, 
Laquis, Azeca, je' wo' chupaam taqe i kok' ye'aab' wilik chi kijunsuut reje i 
Beerseba xi ponik kowach k'ixkaab' Hinom. 

31Re' taqe i riih rumaam i Benjamín ar xi okik chi patinik chupaam taqe i tinamit 
Geba, Micma, Aia, Bet-el, je' wo' chupaam taqe i kok' ye'aab' wilkeeb' chi junsuut. 

32Eh wilik wo' hoq i xi okik chi patinik chupaam taqe tinamit Anatot, Nob, 
Ananías. 

33Eh ar wo' Hazor, Ramá, Gitaim. 

34Eh je' wo' ar Hadid, Seboim, Nebalat. 

35Eh je' wo' ar Lod, Ono, eh wach k'ixkaab' wilkeeb' wii' taqe ch'eyel ch'ihch'. 

36Eh wilik taqe i aj Levíta xiooj chi patinik Judá, eh wilik i xiooj chi patinik ar 
Benjamín. 

Neh 12 

Re' taqe i k'amal kib'eeh aj tiij, re' taqe i aj Levíta xi sutinik cho chi riij i Zorobabel 

1Re' taqe i k'amal kib'eeh aj tiij, taqe i aj Levíta xi sutinik cho Jerusaleem chi riij i 
Zorobabel, rak'uun i Salatiel, kuch'ihil i Jesúa je' wili kib'ihnaal: Seraías, Jeremías, 
Esdras. 

2Amarías, Maluc, Hatús, 

3Secanías, Rehum, Meremot, 

4Iddo, Gineto, Abías, 

5Mijamín, Maadías, Bilga, 

6Semaías, Joiarib, Jedaías, 

7Salú, Amoc, Hilcías, Jedaías. Re' taqe i wili xi wihik cho chi k'amal kib'eeh i aj tiij 
noq xwihik cho chi rajaaw i k'amal kib'eeh aj tiij i Jesúa. 

8Re' taqe i aj Levíta je' wili kib'ihnaal: Jesúa, Binúi, Cadmiel, Serebías, Judá, 
Matanías. Re' keh kik'amwik rub'eeh i tz'uuy noq imb'aan rulooq'jiik i Dios. 

9Eh re' Bacbucías, Uni, re' taqe re' kuch aj tz'uyineel wilik kuuk' chi kitoob'jiik 
chub'aan i kikamaj. 

10Re' i Jesúa rajaaw Joiacim. Re' Joiacim rajaaw Eliasib. Re' Eliasib rajaaw Joiada. 

11Re' Joiada rajaaw Jonatán. Re' Jonatán rajaaw Joisda. 

12Eh noq xwihik chi k'amal kib'eeh aj tiij i Joiacim, re' taqe i k'amal kib'eeh aj tiij 
kik'amwik kib'eeh i ju'jun chi paat: Re' Meraias ink'amwik kib'eeh i riih rumaam i 
Seraías, re' Hananías, ink'amwik kib'eeh i riih rumaam i Jeremías. 

13Re' Mesulam ink'amwik kib'eeh i riih rumaam i Esdras. Re' Johanán ink'amwik 
kib'eeh i riih rumaam i Amarías. 

14Re' Jonatán ink'amwik kib'eeh i riih rumaam i Melicú. Re' José ink'amwik 
kib'eeh i riih rumaam i Sebanías. 

15Re' Adna ink'amwik kib'eeh i riih rumaam i Harim. Re' Helcai ink'amwik 
kib'eeh i riih rumaam i Meraiot. 

16Re' Zacarías ink'amwik kib'eeh i riih rumaam i Ido. Re' Mesulam ink'amwik 
kib'eeh i riih rumaam i Ginetón. 

17Re' Zicri ink'amwik kib'eeh i riih rumaam i Abías. Re' Piltai ink'amwik kib'eeh i 
riih rumaam i Minianim, i riih rumaam i Moadías. 

18Re' Samúa ink'amwik kib'eeh i riih rumaam i Bilga. Re' Jonatán ink'amwik 
kib'eeh i riih rumaam i Semaías. 

19Re' Matenai k'amwik kib'eeh i riih rumaam i Joiarib. Re' Uzi ink'amwik kib'eeh i 
riih rumaam i Jedaías. 

20Re' Salai ink'amwik kib'eeh i riih rumaam i Salai. Re' Eber ink'amwik kib'eeh i 
riih rumaam i Amoc. 

21Re' Hasabías, ink'amwik kib'eeh i riih rumaam i Hilcías, re' Natanael ink'amwik 
kib'eeh i riih rumaam i Jedaías. 

22Eh noq xi wihik Eliasib, i Joiada, i Johanán, i Jadúa, xureq i q'iij noq xokik chi 
reyil i Dario i aj Persia, xtz'ihb'jik i kib'ihnaal i aj Levíta, kib'ihnaal i k'amal 
kib'eeh aj tiij reh chi xi kahnik chi k'amal kib'eeh i ju'jun chi patineel. 

23Re' taqe i Levíta kik'amwik kib'eeh i ju'jun chi patineel tz'ihb'amaj i kib'ihnaal 
chupaam i huuj tz'ihb'amaj wii' rehtaliil chib'ih i k'uluuj chaloq korehtaal xureq i 
q'iij noq xokik chi k'amal kib'eeh aj tiij i Johanán, riih Eliasib. 

24Eh re' i k'amal kib'eeh i aj Levíta je' wili kib'ihnaal: Hasabías, Serebías, Jesúa, 
rak'uun Cadmiel. Eh re' taqe i kuch kamanoom peet b'eeh reje chikiwach chi 
loq'inik chi t'iosinik. Eh junokiik taqe chi tz'uuy noq i rureq i ru orahiil i kokiik 
chi kamanik, je' rukab' i ruq'orom kahnoq i reey David raj kamanoom i Dios. 

25Eh re' taqe i xicha'jinik reh taqe puerta je' wili kib'ihnaal: Matanías, 
Bacbuquiías, Obadías, Mesulam, Talmón, Acub. 

26Re' taqe i wili xi wihik chi kamanik noq xwihik chi kajaaw k'amal kib'eeh aj tiij i 
Joiacim, rak'uun i Jesúa, riih i Josadac. Re' noq xwihik chi taaq'anik chinaah i 
tinamit i Nehemías. Re' noq xwihik i Esdras chi k'amal kib'eeh aj tiij. 

Xkiq'asaj pan q'ab' i Dios i tz'aq kotimaj wii' riij i tinamit Jerusaleem 

27Noq xkiq'asaj pan q'ab' i Dios i tz'aq kotimaj wii' riij i tinamit Jerusaleem, 
xkitaq'aaj ruk'amariik chu'nchel i aj Levíta wilkeeb' chupaam i ju'jun chi tinamit. 
Reh chi xi chalik Jerusaleem chi runinq'ijiik i ruq'ahteesjiik pan q'ab' i Dios i 
koraal tz'aq, ruuk' tz'uuy, ruuk' ruq'ojiik i pulato q'ooj, i arpa, taqe kok' k'ahaam 
wach q'ooj. 

28Eh xkimol wo' kiib' Jerusaleem chu'nchel i aj Levíta, re' taqe i aj tz'uyineel, re' 
taqe i wilkeeb' chi junsuut, je' wo' hoq i xi chalik pankok' ye'aab' wilkeeb' 
paruyuq'ul i Netofa. 

29Eh wilik i xi chalik paruyuq'ul i Gilgal, je' wo' chupaam taqe i kok' ye'aab' 
wilkeeb' ar Geba, eh Azmavet, ruum re' taqe i aj tz'uyineel ar kiyejaam kiye'aab' 
chi junsuut i Jerusaleem. 

30Eh re' taqe k'amal kib'eeh aj tiij, taqe aj Levíta xkian je' rukab' i ruq'or i 
k'uhb'aal xkisantoheej kiib'. Xkisantoheej i tinamit, je' wo' hoq koraal tz'aq, je' 
wo' taqe i puerta. 

31Eh nuq'or keh i wilkeeb' chi taaq'anik Judá chi xijohtik chinaah i koraal tz'aq, eh 
xnuyejaa' i kiib' nimaq ch'uq i aj tz'uyineel. Re' peet ch'uq xib'ehik reje naah tz'aq 
pansak'aaj xiooj chi korkiil i puerta ki-ik'ik wii' i q'eb'el sohk'. 

32Eh chi riij i junch'uq chi aj tz'uyineel xam reje i Osaías, ruch'ihil taqe i yejaal keh 
i wilkeeb' chi taaq'anik Judá. 

33Re' haa' Azarías, i Esdras, i Mesulam. 

34Re' haa' i Judá, i Benjamín. Semaías, i Jeremías. 

35Eh wilik wo' taqe i k'amal kib'eeh aj tiij kuch'ihil reje k'ahchi' kixulem reje i 
kituun, je' wili kib'ihnaal: Re' Zacarías, i rak'uun i Jonatán. Re' reh rak'uun i 
Semaías. Re' reh rak'uun i Matanías. Re' reh rak'uun i Micaias. Re' reh rak'uun i 
Zacuur. Re' reh rak'uun i Asaf. 

36Re' taqe i chaaq'b'ees ojik inki a'n je' wili kib'ihnaal: Semaías, Azareel, Milalai, 
Gilalai, Maai, Natanael, Judá, Hanani. Re' taqe re' kik'amam reje i kiq'oojb'aal re' 
ruuk' i ruq'oojb'aal chee reey David. Re' i Esdras i aj tz'ihb' peet b'eeh reje 
chikiwach. 

37Eh chi chii' i puerta wilik wii' i k'achlik haa' xiooj reje chikiwach xijohtik wach i 
ixkaleria chinaah i tz'aq, korehtaal xi ponik i wilik wii' i ruye'aab' i reey David 
chinaah i paat xub'an wii' i taaq'anik xi ponik chi chii' i puerta wilik reje 
parelb'aal q'iij, re' ki-ik'ik wii' i aj b'ehlan ha'. 

38Eh re' i ruka' ch'uq i aj tz'uyineel xiooj reje pantz'eet xib'ehik reje naah tz'aq. 
Re' hin, hin xam reje chikiij wuch'ihil taqe i yejaal i tinamit, ar xoj elik reje ruuk' 
inajt naah tz'aq wilik wii' horna xoj ponik chinaah i nim wach tz'aq. 

39Eh xoj ik'ik chinaah i puerta Efraín, je' wo' chinaah i najtir puerta, chinaah i 
puerta inkik'ayej wii' i kar. Eh xoj ik'ik i wilik wii' inajt naah tz'aq Hananeel, eh i 
wilik wii' inajt naah tz'aq Hamea, je' wo' chinaah i puerta ki-ik'ik wii' i tentzun, 
xoj ponik ma' najt ta ruuk' i tz'ilom. 

40Eh re' taqe i ka'ch'uq chi aj tz'uyineel xi ponik chupaam i rupaat i Dios. Eh 
ximponik wo' hin wuch'ihil taqe i yejaal keh i kitaaq'anik chinaah i tinamit. 

41Eh re' taqe i k'amal kib'eeh aj tiij k'ahchi' kixulem i kituun je' wili kib'ihnaal: 
Eliacim, Maaseías, Miniamín, Micaias, Elioenai, Zacarías, Hananías. 

42Maasías, Semaías, Eleazar, Uzi, Johanán, Malquías, Elam, Ezer. Re' taqe aj 
tz'uyineel re' i Izrahías xk'amwik kib'eeh noq xitz'uyinik. 

43Eh chupaam i q'iij re' re' ma' k'isa chikop i xq'ahteesjik chi mayiij. Ma' k'isiin ta 
noq xsuuqb'ik qak'ux chiquncheel ruum re' QaJaaw Dios ma' k'isiin taj i rusuqkiil 
qak'ux xuyeew. Re' taqe ixoq taqe ha'lak'un ma' k'isiin wo' xsuuqb'ik kik'ux i keh. 
Re' suq kiil k'uxliis xwihik Jerusaleem x-ib'irjik cho rib'iral chi najt yuuq'. 

Re' taqe i wach i tik xmolarik wach chi k'uxumb'al keh i aj Levíta 

44Eh chupaam q'iij re' re' wilik taqe winaq xipa'ab'jik chi rilariik i paat i molarik 
wii' taqe i mayiij ink'amarik cho parupaat i Dios, je' chi tumiin, je' chi peet kiwach 
i tik, je' wo' hoq i ju'jun inkesaj ruuk' i lajtaq. Re' keh kik'ulwik reh chu'nchel i 
mayiij inkik'am cho chupaam i ju'jun chi tinamit, je' wo' rukab' i ruq'or i 
k'uhb'aal. Eh inkiq'asaj keh i k'amal kib'eeh aj tiij, je' wo' keh i aj Levíta, ruum re' 
taqe i aj Judá suq kik'ux chikiij. 

45Re' keh xkian i rukamaj i Dios, eh xkian i kikamaj taqe i aj tz'uyineel i kicha'jinik 
reh taqe i puerta. Xkian nik' wach i ruq'orom kahnoq i reey David, je' wo' hoq i 
ruq'orom kahnoq i Salomón i rak'uun. 

46Eh najtir chaloq noq xwihik chi reyil i David, noq xwihik cho chi k'amal b'eeh i 
aj tz'uyineel i Asaf noq inki a'n i loq'inik i t'iosinik reh i Dios, eh xk'uloq ayu' 
yu'naak. 

47Eh noq wilik parajaawriik i Zorobabel, ruch'ihil i Nehemías, chu'nchel i aj Israel 
i iqal i iqal inkiq'asaj i k'uxumb'al keh i aj tz'uyineel, je' wo' keh i kicha'jinik reh 
taqe i puerta, je' wo' keh i aj Levíta. Eh re' taqe aj Levíta xkiyeew wo' kok' taq i 
chib'ih keh taqe i riih rumaam i Aarón. 

Neh 13 

Re' Nehemías xk'amwik kib'eeh i aj Israel reh chi xi wihik parukorkiil 

1Chupaam q'iij re' re' x-ilarik paam i huuj ree k'uhb'aal ye'ooj ree Moisés 
chikiwach i tinamit. Eh ar xkan chi tz'ihb'amaj chi re' taqe aj amonita, i aj moabita 
chi ma' ruyeew ta riib' chi naa kiwihiik chi kixilak i aj Israel rutinamiit i Dios. 

2Ruum re' taqe aj amonita, taqe aj moabita, ma' xkiyeew ta kiwa' kihaa' i qamaam 
qati't noq xi-ik'ik pan kitinamiit. Xkitoj la' Balaam chi xupahqaaj i ma' holohik taj 
chikinaah, xa re' la' re' QaJaaw Dios re' i ma' holohik taj xusutej chiholohik. 

3Eh noq xkib'iraj chib'ih i ruq'or i k'uhb'aal xkesaj taqe reje i tokoom tinamit chi 
kixilak i aj Israel. 

4Eh pampeet noq xwihik chi k'amal kib'eeh aj tiij i Eliasib, re' reh inilwik reh i 
paat i molarik wii' taqe ink'amarik cho chupaam i rupaat i Dios. Eh re' i Eliasib re' 
re' ma' tokoom ta ruuk' i Tobías. 

5Eh re' Eliasib xuyeew reh i Tobías chi ruye'aab' jinaj i nimlaj paat re' naq i 
molarik wii' i mayiij, i insensia, taqe i kulk, taqe ju'jun inkesaj ruuk' i laj taq, taqe i 

trigo, i riis uuva, i aseite, re' inye'arik keh i aj Levíta, keh i aj tz'uyineel, keh i 
kicha'jinik reh taqe i puerta, taqe i mayiij inye'arik keh i k'amal kib'eeh aj tiij. 

6Eh noq xk'ularik taqe re' ma' wilkiin ta chik i hin Jerusaleem, ruum xinooj wo' 
chik ruuk' i reey Artajerjes, re' noq kab'laj ru ka'winaq haab' rokiik chi reyil 
Babilonia, xa re' la' xama' najt ta wo' xponik nub'an ar, ruum xuyeew wo' chik 
cho q'ab' weh i reey chi xinsutinik cho Jerusaleem. 

7Noq xink'ulik Jerusaleem xnukoj rehtaal chi ma' holohik taj i xub'an i Eliasib chi 
xuyeew reh i Tobías i nimlaj paat wilik chucheel i rupaat i Dios. 

8Re' hin ma' xponik ta chi nuwach i xub'an, xnukut taqe cho rij paat chu'nchel i 
chib'ih reh i Tobías. 

9Eh xnuq'or chi naa kisaqb'isam paam i paat re' re', xnuq'or chi naa wo' chik 
kiye'em ar taqe i kulk i mayiij, insensia, inkamanik parupaat i Dios 

10Eh xkiq'or weh chi ma' inye'arik taj i k'uxumb'al keh i aj Levíta. Eh xkiq'or wo' 
weh chi re' taqe aj Levíta i aj tz'uyineel kib'anik reh i rukamaj i Dios xi elik reje 
Jerusaleem xiooj pan kiye'aab'. 

11Re' hin xnuq'il taqe i wilkeeb' chi taaq'anik chinaah i tinamit, je' wili xnuq'or 
keh: ¿Chib'ih reet noq xakanaa' taq i rupaat i Dios? kinki. Eh xnumol kiwach i 
k'amal kib'eeh aj tiij, je' wo' taqe aj Levíta, xnukoj wo' chik taqe pankikamaj. 

12Eh chu'nchel i aj Judá xtohq'ik wo' chik kiye'em i ju'jun inkesaj cho ruuk' i lajtaq 
i trigo i riis uuva, i aseite. 

13Re' hin xnupab'aa' taqe i Selemías k'amal kib'eeh aj tiij i Sadoc i aj tz'ihb', i 
Pedaías, re' i aj Levíta. Chi re' keh xi ilwik reh taqe paat kimolarik wii' chu'nchel i 
mayiij. Eh xnupab'aa' wo' hoq i Hanán rak'uun i Zacuur riih i Matanías chi to'ool 
keh. Re' taqe re' korik wach kik'ux re' keh xich'aqwik i k'uxumb'al keh i kuch 
kamanoom. 

14QaJaaw Dios mansahchik tii panak'ux taqe i holohik xnub'an re' re'. Eh 
mansahchik panak'ux chu'nchel i holohik xnub'an chi riij aapaat, chi riij akamaj. 

15Chupaam taqe q'iij re' re' xnukoj rehtaal chi wilik taqe i aj Judá inki a'n i 
kamanik chupaam i hi'limb'al q'iij. Wilik i xkian yitz'ij uuva, wilik xkian ihq trigo, 
wilik xkikoj chi ihq i kib'uruux reh i ruk'amariik chaloq i ki trigo, i ki higo, eh 
chu'nchel i wach i kitik. Re' hin xnuq'il taqe chi ma' naa ta kianam i k'aay 
chupaam i hi'limb'al q'iij. 

16Eh wilik taqe i re' ruuk' i aj Tiro wilkeeb' Jerusaleem, inkik'am taqe chee kar, je' 
wo' chu'nchel i xa chib'ih jariik chi k'ayil inkik'ayej keh i aj Judío chupaam i 
hi'limb'al q'iij. 

17Re' hin xnuq'il taqe i k'amal b'eeh wilkeeb' Judá, je' wili xnuq'or keh: Re' taq i 
hat ma' holohik ta taq i k'ahchi' kaat ruum k'ahchi' taq ach'uwa' risam wach i 
hi'limb'al q'iij. 

18¿Mi ma' je' wo' re', re' i xkian taq aamaam awati't najtir? ¿Mi ma' ruum re' taqe 
re' xuyeew i Dios i ti' k'axik chi qanaah i hoj, chinaah i qatinamiit? ¿Mi konawaaj 
taq ajosam wach re' i rujosq'iil i Dios chinaah i qatinamiit Israel ruum i 
ruch'uwa'resjiik wach i hi'limb'al i q'iij? kinki keh. 

19Eh nuq'or wo' keh chi noq k'ahchi' chik i rokiik i q'equm noq ach i iqal i 
hi'limb'al q'iij jumehq'iil naakitz'apam taqe i puerta reh i Jerusaleem, chi ma' naa 
ta kitehem korehtaal chik inik'ik i q'iij re' re'. Eh wilik taqe i numoso xnukoj chi 
cha'jinik chi chii' taqe i puerta, reh chi ma' jino'q i rihqaam ruk'aay naa kikojom i 
koq chupaam hi'limb'al q'iij. 

20Eh re' taqe i yakool, taqe i xa reh reh wach kik'aay xkik'saj aq'ab' chi riij i 
tinamit Jerusaleem, ka'pech, oxpech xkik'ul chi je' re'. 

21Eh re' hin xnuq'il taqe, je' wili xnuq'or keh: ¿Chib'ih reet noq inawik'saj taq 
aq'ab' chuwach i koraal tz'aq? Wila' xa a'n taq chik chi je' re' naa taq kaat 
nuchopom, kinki. Noq xkib'iraj chi je' re', ma' kota chik xi ponik aj k'aay pan 
hi'limb'al q'iij 

22Eh xnuq'or keh i aj Levíta chi naa kisaqb'isam kiib', eh chi naa rojiik kicha'jeem 
i ru puertahiil i tinamit, reh chi ma' awach ta nee ch'uwa'risanik wach i hi'limb'al 
q'iij. QaJaaw Dios kink'oloq tii panak'ux, cha kuy tinumahk ruum xiik' naah i 
ketelinik wachiis awuuk'. 

23Eh chupaam i q'iij re' re' xnukoj rehtaal chi wilik taqe i aj Israel xkian kaxáro 
kuuk' taqe ixoq aj Asdod, eh kuuk' i aj Amón, kuuk' i aj Moab. 

24Yejaal i kak'uun kixq'uun kiq'orik pan kiq'oral i aj Asdod, eh pan kiq'oral i 
tokoom tinamit. Ma' kichol taj i kiq'orik wii' i aj Israel. 

25Re' hin xnuwech'uj riij kuuk' xnuyuq'eej i ti' k'axik chikinaah. Wilik keh taqe i 
re' i xnuq'oj taqe, wilik i xnuchuq chikinaah, xnumin taqe chupaam chi xkiq'or i 
korik parub'ihnaal i Dios chi ma' naa ta chik kiye'em q'ab' chi naa kianam kaxáro 
kuuk' i kak'uun kixq'uun i tokoom tinamit, ni xata re' keh. 

26Je' wili i xnuq'or keh: ¿Mi ma' aweht'al taq re' hat chi re' taqe re' xminwik reh 
pamahk i Salomón najtir? Ma' awach ta chik jino'q i reey xwihik chi je' rukab' i 
reh, q'e' xk'axarik ruum i Dios, eh re' wo' reh xpaab'anik reh chi reyil chinaah 
chu'nchel i tinamit Israel. Eh re' taqe ixoq tokoom i kitinamiit ximinwik reh 
pamahk. 

27¿Minakapaaj taq re' hat chi xanaa qakanaam chi je' re' taq i yiib' wach mahk 
k'achi' taq kaat, re' chi k'ahchi' taq ak'amam chi awehk'een i tokoom kitinamiit? 
kinki keh. 

28Re' i Eliasib kajaaw i k'amal kib'eeh aj tiij jinaj i rak'uun Joiada rub'ihnaal, 
xuk'am chi rehk'een i rixq'uun Sanbalat aj horonita. Ruum i xub'an re' re' xwesaj 
reje chupaam i rupaat i Dios. 

29QaJaaw Dios chakoj rehtaal taqe k'amal kib'eeh aj tiij inkich'uwa' risaj wach i 
kikamaj inkesaj i rajaawriik i xayejaa' wach kuuk' i k'amal kib'eeh aj tiij, eh kuuk' 
i aj Levíta. 

30Re' xwesaj taqe reje chu'nchel tokoom tinamit chi kixilak i k'amal kib'eeh aj tiij. 
Eh xnuyeew taqe pankikamaj chi kiju'junaal, i k'amal kib'eeh aj tiij, je' wo' taqe aj 
Levíta. 

31Eh xnuq'or wo' hoq chi xkik'am chee sii' paruq'ijil reh i mayiij. Eh nuq'or wo' 
keh i tinamit chi xkik'am chaloq paruq'ijil i peet wach i kitik. Hat waJaaw nuDios 
kink'oloq tii panak'ux, chaketelaaj nuwach. 

Est 

Est 1 

Re' ninq'iij xub'an i reey Asuero 

1Re' taqe wili i xk'ularik noq xwihik chi reyil i Asuero, chinaah tinamit India, 
koxponik chupaam i tinamit Etiopía. Jinaj siento ruuk' wuq'uub' ru ka'winaq seht 
chi tinamit. 

2Eh chupaam i nimlaj tinamit Susa xwihik i ruye'aab' xub'an wii' i taaq'anik i chi 
reyil i Asuero. 

3Noq wilik chik roox haab' rokiik chi reyil i Asuero xub'an kininq'iij chu'nchel i 
kikamanik ruuk'. Eh xuyuq'eej taqe ruuk' chi ninq'ijinik i rukamanoom wilkeeb' 
chupaam i ju'jun chi tinamit, je' wo' taqe i wilkeeb' chi kajaaw soldado wilkeeb' 
Persia, i Media. 

4Xuyuq'eej chu'nchel, k'uhtb'al reh chikiwach i rub'ehomal, i ruloq'il, runimaal 
wach chi reyil i runimaal wach i rajaawriik. Re' ninq'iij re' re' waq'iib' poh xb'aan. 

5Noq xik'ik taqe q'iij, jinaj wo' chik i ninq'iij xub'an i reey Asuero chupaam i tehlik 
wilik chuwach i rupaat. Eh wuquub' chik q'iij xub'an i ninq'iij re' re' chu'nchel i 
wilkeeb' Susa xiyuq'ub'jik chupaam i ninq'iij, chi je' nimaq wach kajaawriik, chi 
je' ma' xta kajaawriik. 

6Re' ye'aab' re' re' xkixoyej, xkikoj i holohaq itz'ihy saq, rax muqik b'ak'alkeeb' 
ik'inaq chupaam taqe kotokaq re' ruuk' plata ruuk' i holohaq nooq' q'eq jutik ru 
kaqiil chuwach taqe i nimaq pilalix, korjinaq ruuk' holohaq ab'aj marmol. Eh 
chupaam wach ak'al kib'urum paam chi holohaq ab'aj marmol alabastro, i jacinto. 

7Eh re' taqe kulk xkuk'ej wii' i ha' re' ruuk' i oro xa reh reh wach ruyejeb'jiik. Re' i 
riis uuva xuyeew xiik' naah k'ihaal, ruum re' reey chu'nchel ruk'ux xuyeew. 

8Xa re' la' re' reey ruq'orom keh i aj puhkan riis uuva chi ma' awach taj i 
naakiminim chupaam chi naa kuk'em, xa pankik'ux la' naa ruchaliik mi 
neenkuk'ej, oon ma' nee taj. 

9Eh re' ixoq reey Vasti rehk'een i reey Asuero xub'an wo' hoq jinaj i ninq'iij keh 
ixoq chupaam i paat i rub'an wii' taaq'anik i reey. 

10Eh paruwuuq q'iij reh i ninq'iij ma' k'isiin ta suq kiil ruk'ux i reey Asuero ruum i 
ruuk'jiik i riis uuva, wuquub' taqe winaq kapuun kikamanik ruuk' xutaq'aaj reje 
je' wili kib'ihnaal: Mehumán, Bizta, Harbona, Bigta, Abagta, Zetar, Carcas. 

11Re' reey xutaq'aaj ruk'amariik ixoq reey Vasti. Xuq'or keh chi chukoj cho ru 
corona, reh chi naa rusahchiik kik'ux i nimaq kajaawriik chikinaah, i tinamit 
ruum i ruholwochiil. Ruum xti korik wo' hoq chi xiik' naah holwochiil. 

12Re' taqe wuquub' chi winaq xponik wo' kiq'or reh ixoq reey i xuq'or reje i reey. 
Xa re' la' re' Vasti ma' xub'an taj i xuq'or i reey. Ruum i re' ma' k'isiin ta xchalik 
ruk'aah i reey. 

13Eh re' reey xupahqaaj runa'ojb'al keh i kieht'alinik reh i k'uhb'aal, ruum 
okrinaq taqe chi je' re' koruman chi kik'am chikiwach i kieht'alinik reh i 
k'uhb'aal, ko aha' naa ruponiik i naa rub'anam i ju'jun. 

14Re' taqe i raj kamanoom i reey wilik i koq ruuk' je' wili i kib'ihnaal: Carsena, 
Setar, Admata, Tarsis, Meres, Masena, Memucán, wuquub' taqe, nimaq wach 
kikamaj ruuk' i reey ar Persia, Media. Re' keh elik wilkeeb' i koq ruuk' i reey 
chukojariik runa'ojb'al. 

15Re' reey Asuero xupahqaaj keh i aj na'ojb'al re' re' chi je' wili: ¿Chib'ih i ruq'or i 
k'uhb'aal? ¿Chib'ih i naa nub'anam ruuk' ixoq reey Vasti? Re' hin xnutaq'aaj taqe 
reje i winaq kapuun waj kamanoom taqe chi ruyuq'ub'jiik, eh re' reh ma' xraaj ta 
rub'anam i xnutaq'aaj ruq'orariik reh, inki. 

16Eh re' Memucán je' wili xuq'or i reey xub'an je' wo' taqe i k'amal kib'eeh 
tinamit: Re' Vasti ma' xata chuwach i reey xmahkunik noq ma' xraaj ta rub'anam i 
xuq'or, xaxmahkunik la' wo' chikiwach chu'nchel i wilik kajaawriik, je' wo' 
chikiwach chu'nchel i tinamit wilkeeb' chi ri'sil i rajaawriik i reey. 

17Re' xub'an ixoq reey re' re' naa kinab'eem chu'nchel ixoq, ruum i re' ma' naa ta 
chik kinimam i kib'ahiil je' wili i naa kiq'orom: Re' reey Asuero xutaq'aaj 
ruk'amariik i ixoq reey Vasti, eh re' reh ma' xnimanik taj, inko'q taqe. 

18Re' taqe i kehk'een i nimaq wach kikamaj ruuk' i reey chupaam i tinamit Persia, 
i Media, noq naa kinab'eem chi ma' xnimanik taj ixoq reey ruum re' pank'aah wo' 
chik naakiq'o'reem i kib'ahiil i keh chi je' re' naa ruwihiik kik'axkiil. 

19Wila' ruk'ul ak'ux i hat reey chakoj chik jino'q i k'uhb'aal reh chi neentz'ihb'jik 
chi xilak taqe i k'uhb'aal inimjik Persia, Media, reh chi ma' awach ta neenq'atwik 
wach, je' wili i neenaq'or: Re' ixoq reey Vasti ma' jaruuj chik naa ruye'em riib' chi 
naa ruchaliik ruuk' i reey Asuero. Naa la' rehtesjiik chi reey ixoq re' re', re' chik 
jino'q ixoq q'e' holohik i runa'ojb'al naa rokiik chi reey chi jilow, inko'q. 

20Eh re' k'uhb'aal re' re' naa akojom i hat reey naa rib'irjiik rib'iral chupaam, 
chu'nchel i tinamit wilik chi ri'sil awajaawriik. Reh chi re' taqe ixoq neenkinimaj i 
kib'ahiil atoob' ta nimaq wach, atoob' ta ma' nimaq kiwach i kib'ahiil, inki. 

21Re' i xuq'or i Memukán xuk'ul ruk'ux i reey, je' wo' taqe i nimaq wach kikamaj 
ruuk'. Eh re' reh xub'an wo' hoq. 

22Eh xutaq'aaj reje kihuuj i wilkeeb' chupaam i ju'jun chi tinamit ruchopom naah. 
Xutz'ihb'aaj pan kiq'oral i ju'jun chi tinamit xutz'ihb'aaj wo' ar chi re' taqe winaq 

naa kib'aniik i taaq'anik pankipaat. Eh xuq'or wo' hoq chi naa rutaq'aam 
ruq'orariik i k'uhb'aal re' re' pan kiq'oral i rutinamiit. 

Est 2 

Re' Ester xpa'ab'jik chi ixoq reey 

1Eh koq'uun chik noq ik'inaq chik i rujosq'iil i reey Asuero xk'ulik paruk'ux i 
Vasti, xk'ulik paruk'ux chib'ih i rub'an. Xk'ulik wo' paruk'ux i k'uhb'aal xukoj chi 
xresaj chi ixoq reey. 

2Re' taqe i nimaq wach kikamaj ruuk' i reey je' wili xkiq'or: Ma' xta reet chi 
neenkisik' wach i q'ahxoq q'e' holohaq komajaa' reht'al q'orinik winaq chi nee 
nakoj chi reey. 

3Re' reey neerupab'aa' taqe i winaq chupaam i ju'jun chi tinamit, reh chi 
neenkimol wach chu'nchel i q'ahxoq q'e' holohaq komajaa' keht'al q'orinik 
winaq, neenkik'am cho pan tinamit Susa chupaam i rupaat i reey, naa kikahniik 
pan q'ab' i Hegai inkamanik ruuk' i reey incha'jinik keh ixoq, re' i kapuun, re' reh 
naa ruye'wiik keh chib'ih inkaaj ixoq naakitiq'aam kiib' chi korik. 

4Eh re' q'ahxoq imponik chuwach i reey neerub'an chi neerupab'aa' chi ixoq reey 
chi jilow i Vasti. Re' reey xuk'ul ruk'ux i na'ojb'al re' re' xub'an wo' hoq i xq'orarik 
reh. 

5Ar Susa xwihik jinaj i winaq aj Judío Mardoqueo rub'ihnaal rak'uun i Jair, riih 
rumaam i Simei i Cis. Re' i riih rumaam i Benjamín. 

6Re' Mardoqueo, re' taqe ruuk' i k'ih laj tinamit xi ehtesjik reje Jerusaleem ruum i 
Nabucodonosor kireey i aj Babilonia, ruch'ihil taqe i Jecania kireey i aj Judá. Noq 
xi k'amarik reje Babilonia. 

7Re' Mardoqueo re' re' jinaj i rixq'uun i rikaan xwihik kamnaq rutuut rajaaw. Re' 
xq'un re' re' q'e' holohik, eh q'e' nim rooq' Ester i rub'ihnaal. Eh noq xkimik i 
rutuut rajaaw i xq'un re' re', re' Mardoqueo xuq'asaj parub'ihnaal, xuk'isaj chi je' 
manlik rixq'uun. 

8Eh noq xelik rib'iral i k'uhb'aal xukoj i reey ma' k'isiin taqe i q'ahxoq xkimol kiib' 
chupaam i rupaat i reey, chupaam i tinamit Susa. Re' Hagai xkahnik chi cha'jen 
keh i q'ahxoq, eh chi kixilak taqe re' xkahnik i Ester. 

9Re' Hegai xrilow chi q'e' holohik i Ester, xuyeew ruso' reh chi xutiq'aa' riib', 
xuyeew i q'e' chihooj laj k'uxb'al. Eh wuquub' taqe q'ahxoq q'e' holohaq xukoj chi 
kamanik wilkeeb' chupaam i rupaat i reey. Eh re' Ester xkiyeew ruye'aab' q'e' 
holohik, reh chi ar xi wihik ruch'ihil taqe i wuquub' chi q'ahxoq. 

10Re' Ester ma' xuq'or taj aha' rutinamiit, ma' xuq'or ta wo' hoq chi re' ruuk' taqe 
i aj Israel, ruum xq'orarik reh ruum i Mardoqueo chi ma' naa ta ruq'orom. 

11Re' Mardoqueo rajlaal i q'iij k'ul inooj chi b'ehik chuwach i rupaat i reey, re' 
wilkeeb' wii' i q'ahxoq i lb'al reh chib'ih i rub'an i Ester, mi suq ruk'ux, mi atoob' 
taqe ruuk'. 

12Noq komajaa' inooj kik'utaaj kiib' chuwach i reey taqe q'ahxoq, jinaj haab' 
inkiyejaa' kiib' chi korik. Chuwach i waqiib' poh inki b'uch' kiib' pan aseite re' 
ruuk' i mirra. Eh chuwach chik i waqiib' poh inkib'uch' kiib' chupaam ink'ohnik 
laj iq'oom Noq kikohlaam chik xkiyejaam kiib', chi kiju'junaal kik'amarik reje 
chuwach i reey Asuero. 

13Re' q'ahxoq inye'arik reh chupaam i paat wilik wii', chu'nchel iraaj reh chi 
ruyejaam riib' noq inooj k'oloq chuwach i reey chupaam i paat i rub'an wii' 
taaq'anik. 

14Eh re' q'ahxoq parokiik i q'iij inooj woroq ruuk' i reey, eh wahq'eq chi junwaar 
inooj wilik wii' iruxoqil i reey. Re' i Saasgas kapuun inkamanik ruuk' i reey 
incha'jinik keh ixoq re' re'. Re' q'ahxoq ma' insutinik ta chik cho ruuk' i reey wila' 
ma' xponik chuwach. Eh wila' xponik chuwach i reey naa wo' chik rutaq'aam 
ruk'amariik ruka'peech. 

15Eh noq xooj ruuk' i reey i Ester rixq'uun i Abihail rikaan i Mardoqueo, xa re' wo' 
xuk'am reje i Ester i xq'orarik reh ruum i Hegai i kapuun re' inkamanik ruuk' i 
reey incha'jinik keh i q'ahxoq. Chu'nchel i xi ilwik reh i Ester ma' k'isiin ta 
xsuuqb'ik kik'ux ruuk'. 

16Re' Ester xk'amarik reje chuwach i reey Asuero chupaam ru lajeeb' poh re' poh 
Tebet inkiq'or reh ree ruwuuq haab'rokiik chi reyil. 

17Eh re' reey Asuero noq xrilow wach i Ester ma' k'isiin ta xuk'ax wach re' reh 
q'e' xuk'ax wach chikiwach chu'nchel i q'ahxoq kiponik ruuk'. Ruum aj re' xukoj i 
corona wach naah, eh xukoj chi ixoq reey chi jilow ixoq reey Vasti. 

18Re' i reey Asuero xub'an jinaj i runimaal ninq'iij ye'b'al ruloq'il i Ester. Eh 
chu'nchel i nimaq kiwach kikamaj ruuk' xuyuq'eej taqe ruuk' chi ninq'ijinik, 
xuqasaj wo' tz'aaq taqe i tooj chupaam i ju'jun chi tinamit. Xuyeew kikooch je' 
rukab' i rub'an i reey wilik k'axooj ruuk'. 

Re' Mardoqueo i ruq'or rib'iral chi k'ahchi' rukorjiik wach rukanteesjiik i reey 

19Eh noq xoj wo' chik kimol kiib' ruka'peech i qahxoq. Re' Mardoqueo tz'unlik chi 
cha'jinik chi chii' i ru puertahiil i rupaat i reey. 

20Re' Ester ma' xuq'or ta keh aha' i rutinamiit ma' xuq'or ta wo' keh chi re' ruuk' 
taqe i aj Judío. Je' re' xub'an ruum q'orooj reh ruum i Mardoqueo chi ma' naa ta 
ruq'orom xunimaj wo' hoq je' rukab' noq xunimaj noq ko wilik nahq'ab'. 

21Eh noq tzunlik i Mardoqueo chi chii' i ru puerta i reey, xrib'iraj chib'ih i xkiq'or 
chikiwach i Bigtán, ruuk' i Teres, kiib' taqe chi kapuun re' i kicha'jinik reh i ru 

puerta i reey. Re' keh yohb'aal wach i kik'aah, eh k'ahchi' kiyejaam wach i 
rukanteesjiik i reey Asuero. 

22Eh noq xrib'iraj i Mardoqueo i chi k'ahchi' kiyejaam wach rukanteesjiik i reey 
xuk'utjaaj reh i xoj reey Ester. Eh re' i Ester xuk'utjaaj reh i reey Asuero i xuq'or i 
Mardoqueo. 

23Eh xsik'arik chi riij mi korik chinkaaj naq kikansam i reey taqe i kiib' chi 
kapuun re' re', eh noq xkan chi riij chi korik, xit'uyub'jik noq xikanteesjik. 
Chu'nchel i wili tz'ihb'amaj rehtaliil chupaam i huuj tz'ihb'amaj wii' chu'nchel i 
xk'ularik chupaam i tinamit re' re'. 

Est 3 

Re' Amán xusik' chi riij nik' wach noq naa rusacham kiwach i aj Israel 

1Koq'uun chik re' i reey Asuero xuyeew rajaawriik i Amán rak'uun i Hamedata re' 
ruuk' taqe Agagueo xukoj chi k'amal kib'eeh taqe i wilkeeb' chi taaq'anik 
chupaam i ju'jun chi tinamit. 

2Eh chu'nchel i kikamanik ruuk' i reey inkixuk'aa' kiib' inkik'utzaa' i kinaah 
chuwach i Amán, ruum je' re' i ruq'orom i reey. Xa re' la' re' Mardoqueo reh ma' 
ruxuk'aa' ta riib' ma' xuk'utzaa' tee naah chuwach i Amán. 

3Re' taqe i raj kamanoom i reey xkipahqaaj reh i Mardoqueo chi je' wili: ¿Chib'ih 
reet noq ma' nanimaj taj i k'uhb'aal xuq'or i reey? inki taqe. 

4Eh k'ih pech xkipahqaaj reh i Mardoqueo chib'ih reet noq ma' rub'an taj i ruq'or 
i reey. Eh re' Mardoqueo xama' x-ib'irinik ta wo' chikiwach, eh xkiq'or reh i Amán 
chi re' Mardoqueo ma' ruxuk'aa' ta riib' chuwach ruum kiq'or reh chi aj Judío, 
xkaaj kinab'eem mi nee ruq'or chuwach i Amán chi aj Judío. 

5Noq xunab'eej i Amán chi re' Mardoqueo ma' ruxuk'aa' ta riib' ma' ruk'utz'aa' 
tee naah chuwach noq i nik'ik yohb'aal wach noq xchalik ruk'aah. 

6Eh noq xrib'iraj i Amán chi re' i Mardoqueo aj Judío ma' xraaj ta rukansam xa chi 
rutkeel i Mardoqueo xukapaaj chi xti ruk'ul chi junkimiik taqe chu'nchel i aj Judío 
wilkeeb' chi ri'sil i rajaawriik i reey Asuero. 

7Eh chupaam i peet poh Nizán i b'ih chupaam irukab'laaj haab' rokiik chi reyil i 
Asuero, xkisik' riij chuwach i Amán i poh i q'iij i Amán. Noq kiq'ijem chik riij i q'iij 
xkahnik chik chi chupaam i oxlaj rub'eeh irukab'laaj poh reh irukab'laaj haab' 
rokiik chi reyil i Asuero naa rub'anam ikaansanik i Amán, re' i poh re' re' Adar i 
b'ih. 

8Re' Amán je' wili i ruq'or reh i reey Asuero: Chu'nchel i tinamit achopom naah i 
hat reey ma' kian ta jinaj wach kik'ux ruuk' taqe i junch'uq. Eh ma' eliik ta wach i 

k'uhb'aal inkinimaj reh reh inkinimaj. Eh ma' kian taj inaq'or, ruum aj re' ma' 
ruk'ul taj chi nee kik'acharik chi ri'sil awajaawriik. 

9Wila' ruk'ul ak'ux i hat reey chakoj jino'q i k'uhb'aal nee ruq'or chi neensahchik 
kiwach i aj Judío. Re' hin neenuk'am chaaweh ik'inaq wuq'uub' siento miil libra 
chi tumiin re' ruuk' i plata reh chi neen kiyeew panye'aab' reh i kimol wiik 
tumiin, inki Amán. 

10Eh re' reey Asuero xresaj i rulopq'aaq' ju' q'ab' xuyeew reh i Amán rehtalil chi 
xuyeew i rajaawriik, re' inixowanik kiwach i aj Judío. 

11Eh je' wili xuq'or reh: Neerub'an chi neenamol chi aweh i tumiin re' re', 
Neerub'an chi neena a'n kuuk' i tinamit re' re' nik' wach inawaaj, inki reey. 

12Eh chupaam i oxlaj rub'eeh i peet poh reh i haab' re' re' xtaq'ab'jik kik'amariik 
taqe i raj tz'ihb' i reey. Eh xkitz'ihb'aaj i k'uhb'aal je' rukab' i xuq'or i Amán, eh 
xkitaq'aaj reje keh taqe i wilkeeb' chi taaq'anik chupaam i ju'jun chi tinamiit, i 
ju'jun chi ye'aab' i wilkeeb' chi ri'sil i rajaawriik i reey. Eh re' k'uhb'aal re' re' 
xkitz'ihb'aaj chupaam i kiq'oral i ju'jun seht chi tinamit. Re' huuj re' re' tz'ihb'jik 
parub'ihnaal i reey Asuero, eh xkikoj wo' hoq i rehtaliil rulopq'aaq' i reey 
chuwach i huuj. 

13Eh re' taqe i kikamanik ruuk' i reey xkik'am reje i huuj re' re' chupaam i ju'jun 
chi tinamit wilik chi ri'sil i rajaawriik i reey. Eh aha' ta chik ma' x-ib'irjik i ruq'or i 
k'uhb'aal chi naa kikanteesjiik chu'nchel i aj Judío chupaam i oxlaj rub'eeh 
irukab'laaj poh Adar i b'ih, junojiik noq naa rusahchiik kiwach i aj Judío chi 
nimaq chi kok' taq chi winaq chi ixoq, eh chi naa rehchaljiik i chib'ih keh. 

14Re' i k'uhb'aal xukoj i reey Asuero xutaq'aaj ruq'orariik panhuuj chupaam i 
ju'jun chi tinamit reh chi naa kikowem kik'ux chuk'ulariik i re' chupaam i q'iij 
xuq'or i reey. 

15Eh re' taqe i kikamanik ruuk' i reey xkipuhkaaj lom chi jumehq'iil i huuj, je' 
rukab' i xuq'or i reey. Re' k'uhb'aal xukoj i reey xpuhkuljik ruq'orariik chupaam 
chu'nchel i tinamit Susa. Noq re' reey Asuero ruch'ihil i Amán uk'ik inki a'n 
chu'nchel i wilkeeb' chupaam i tinamit Susa xiik' naah ti'kiil kik'ux. 

Est 4 

Re' Mardoqueo xupahqaaj ree Ester chi naa ruko'ljiik i rutinamiit 

1Noq xrib'iraj i Mardoqueo chib'ih jariik i k'ahchi' ruk'ulariik xuxih i ruso' chi riij 
xukoj i q'as wach itz'ihy chi riij, xutukej chaaj chi riij, xooj rub'ehuj paam i tinamit 
rajimam riib', k'erik chii' ruum ruti'kiil ruk'ux. 

2Eh xponik ko chi chii' i ru puertahiil i rupaat i reey. Xa re' la' ma' xokik taj ruum 
ma' inye'arik ta q'ab' chi kiokik i koq ar i kikojom q'as wach itz'ihy chikiij. 



1074 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

3Eh chupaam taqe tinamit ruchopom naah i reey Asuero xponik rib'iral i 
k'uhb'aal xukoj. Ruum i re' xchalik koq'iim runimaal ruti'kiil kik'ux i aj Judío. Eh 
xkian kitiij chi ma' kianam ta kiwa' kihaa', ma' k'isiin taqe i xkiyok'aa' kiib' pan 
chaaj, eh xkikoj q'as wach itz'ihy chikiij. 

4Re' taqe ixoq, eh re' taqe winaq i kapuun kikamanik ruuk' ixoq reey Ester 
xkiq'or reh chib'ih jariik i k'ahchi' rub'anam i Mardoqueo yohb'aal wach noq 
xchalik ruti'kiil ruk'ux i Ester. Eh xutaq'aaj reje i holohaq itz'ihy reh i Mardoqueo 
reh noq chi naa rukojom chi riij chi naa resam i q'as wach itz'ihy chi riij, eh re' 
reh ma' xuk'ul taj. 

5Eh re' ixoq reey Ester xuyuq'eej ruuk' i Hatac jinaj keh i kapuun re' wo' ruye'em 
i reey chi kamanik ruuk' i Ester xutaq'aaj chi rilariik i Mardoqueo, eh chi naa 
rupahqaam reh chib'ih i k'ahchi' ruk'ulariik, chib'ih reet noq k'ahchi' rub'anam i 
je' re'. 

6Eh re' Hatac xooj wo' chi q'orob'jiik i Mardoqueo wilik ar pamb'eeh chik chii' i ru 
puertahiil i rupaat i reey. 

7Re' Mardoqueo xuq'or reh i Hatac chu'nchel i k'ahchi' ruk'ulariik. Eh xuq'or reh 
nik' k'ihaal i tumiin naa ruye'em i Amán aha' inmoralik wii' i rutumiin i reey, 
wila' xutaq'aaj kikanteesjiik chu'nchel i aj Judío. 

8Eh xuyeew reh Hatac i huuj xpuhkuljik Susa re' tz'ihb'amaj wii chi naa 
rusachariik kiwach i aj Judío. Eh chi naa ruq'asam i huuj reh ixoq reey Ester, reh 
chi nee runab'eej i k'ahchi' kik'ulum. Eh xutaq'aaj ruq'orariik reh i Ester chi ohoq 
ruq'oreej i reey Asuero, reh chi neerupahqaaj rukuyb'al reh chi nee ta 
tiruketelaaj kiwach i aj Judío, re' taqe i ruch tinamitaal i Ester. 

9Eh re' Hatac xsutinik wo' chik reje ruuk' i Ester, eh xuq'or reh chu'nchel i 
xq'orarik reh ruum i Mardoqueo. 

10Re' Ester xutaq'aaj wo' chik reje i Hatac ruuk' i Mardoqueo reh chi naa 
ruq'orom reh taqe i q'orik wili: 

11Chu'nchel i kikamanik ruuk' i reey, chu'nchel patim chupaam taqe i ju'jun chi 
tinamit wilkeeb' chi ri'sil i rajaawriik i reey keht'al chi ruq'or i k'uhb'aal chi naa 
rukanteesjiik awach i xanaakokiik i koq chi ru puerta i reey chi ma' yuuq'imaj ta 
ruum i reh atoob' ta winaq atoob' ta ixoq. Xa re' wo' neekiko'ljik wila' re' reey 
xujosaj taxaaj i rukarote oro, rehtaliil chi ma' naa ta kikanteesjiik. Eh re' hin xik'ik 
chik i lajeeb' ru ka'winaq q'iij chi ma' hin ta chik ruyuq'eem ruuk' i reey. 

12Re' Hatac xponik wo' ruq'or reh i Mardoqueo taqe i xuq'or i Ester. 

13Eh re' Mardoqueo je' wili i xutaq'aaj reje ruq'orariik reh i Ester: Re' hat 
maakapaaj chi naa ako'ljiik ma' ruum ta chi parupaat i reey wilkaat ruum chi hat 
aj Judío i hat naa wo' akimiik wila' xojkimik i hoj. 

14Wila' re' hat ma' xta xa a'n yu'naak, re' hin weht'al chi wilik naa ruko'liniik keh i 
quch aj Judío xa re' la' tokoom naa kichaliik. Xa re' la' re' hat, awuch'ihil taqe i 
awach keh awajaaw naa taq akimiik. Ruq'iij ruum chi xat ponik chi hat ixoq reey 
reh chi naakooj ako'leem chuwach i ti' k'axik wili, inki. 

15Eh re' Ester je' wili i xutaq'aaj reje ruq'orariik reh i Mardoqueo: 

16Re' hat chamol kiwach i aj Judío wilkeeb' Susa. Neenaq'or keh chi neenkian 
kitiij chi wiij chi ma' kianam ta kiwa' kihaa', chuwach ixib' q'iij, ixib' aq'ab'. Eh je' 
wo' re' i naa nub'anam i hin wuch'ihil taqe ixoq kikamanik wuuk', chi riij i re' nee 
kinooj chi k'utaaj ruuk' i reey atoob' ta ma' ruk'ul ta chuwach i k'uhb'aal chi je' re' 
i naa nub'anam. Wi xirukansaj, kirukansaj wo' pee re', inki i Ester. 

17Eh re' Mardoqueo xooj reje, xub'an chu'nchel i xq'orarik reh ruum i Ester. 

Est 5 

Re' Ester xuyuq'eej i reey Asuero ruch'ihil i Amán chupaam i ninq'iij xub'an 

1Noq xik'ik ixib' q'iij re' Ester xutiq'aa' reje riib' chi korik xukoj reje i ruso' chi 
ixoq reey, xokik i koq chi chii' i rupaat i reey, eh xokik i koq chupaam i paat 
tz'unlik wii' i reey, re' i wilik chuk'ulwaach i puerta. 

2Eh noq re' reey xrilow wach i Ester chi chii' i paat, ma' k'isiin ta xsuuqb'ik 
ruk'ux, xujosaj johtoq taxaaj i rukarote oro wilik pan q'ab'. Re' Ester xujil i koq 
riib' xutz'aj i ju' rukarote i reey. 

3Re' reey xupahqaaj reh i Ester chi je' wili: ¿Chib'ih inawaaj ixoq reey Ester? Wila' 
xapahqaaj yejaal-oq weh i ye'aab' nuchopom naah, re' hin xa nee wo' i nuyeew 
aweh, inki. 

4Eh re' Ester je' wili xuq'or: Wila' ruk'ul ak'ux i hat reey i nupahqaaj otob'il aweh 
chi nee tiooj yu'naak awuch'ihil i Amán chupaam i ninq'iij nuyejaam wach cha 
weh, inki. 

5Re' reey je' wili i xuq'or: Chayuq'eej taq cho weh chi jumehq'iil i Amán reh chi 
nenooj qa'an aha' wilik iraaj ixoq reey Ester, inki. Re' reey ruch'ihil i Amán xiooj 
chupaam i ninq'iij ruyejaam wach i Ester. 

6Eh noq uk'ik chik riis uuva inki a'n chupaam i ninq'ijinik, re' reey je' wili i xuq'or 
reh i Ester: Chapahqaaj weh chib'ih inawaaj re' hin neenuyeew aweh, eh wila' 
xapahqaaj yejaal-oq weh i ye'aab' nuchopom naah re' hin xa nee wo' nuyeew 
aweh, inki. 

7Eh re' Ester je' wili ruchaq'weesjiik xub'an: Re' nukapaaj i hin, re' waaj i hin, re' 
wili: 

8Wila' re' hat inawaaj rub'aan i neenupahqaaj aweh, wila' nawaaj a'nam otob'il 
weh ti chaloq wo' chik i iqal awuch'ihil i Amán chupaam i ninq'iij nuyejaam taq 

wach cha weh. Eh re' hin i iqal neenuq'or aweh aha' wilik inapahqaaj weh i hat 
reey, inki. 

9Re' Amán xelik cho chupaam i ninq'iij re' re' chi suq suq ruk'ux. Xa re' la' 
yohb'aal wach i ruk'aah noq xrilow wach i Mardoqueo chi tzunlik i koq chi chii' i 
ru puertahiil i rupaat i reey ma' ruk'utz'aa' ta riib' chuwach, ma' k'uyu'jik ta 
k'isinoq noq i rilow chi nik'ik chuwach. 

10Eh re' Amán chupaam i junk'aam re' re', ma' xuk'uhtaaj taj chi q'e' rixow wach i 
Mardoqueo, xa re' la' noq xponik parupaat xuyuq'eej ruuk' i Zeres i rehk'een, 
xuyuq'eej ruuk', re' taqe ramigo. 

11Re' Amán xuyeew runimaal wach, xuk'utjaaj keh i rub'ehomal, chi ruk'ihaal 
taqe rak'uun rixq'uun, eh chi sik'ooj wach ruum i reey. Eh xuk'utjaaj keh chi ma' 
k'isiin ta ye'arik runimaal wach ruum i reey, chi xa re' wo' reh xiik' naah nimaal 
wach i rukamaj chikiwach chu'nchel i raj kamanoom i reey. 

12Eh xuq'or wo' keh chi je' wili: Xa re' wo' hin xiruyuq'eej i Ester ixoq reey 
chupaam i ninq'iij ruyejaam wach reh i reey. Eh xiruyuq'eej wo' chik haa' chi 
ruch'ihil i reey chupaam i ninq'iij naa rub'anam eqal 

13Xa re' la' chu'nchel i re' xama' xta nokik wii' weh noq inwilow i Mardoqueo aj 
Judío chi tzunlik chii' ru puertahiil i rupaat i reey, inki Amán. 

14Eh re' Zeres i rehk'een, ruch'ihil taqe ramigo, je' wili xkiq'or reh: Chataq'aaj 
ruyejeb'jiik jino'q i jihk'b'al iib' hoob' ru ka'winaq b'ara runajtiil naah, eh i iqal 
wahq'eq neenapahqaaj ree reey Asuero chi ar neerujihk'aaj chi ralaq i 
Mardoqueo, reh chi suq ak'ux noq nee ti okik chi ninq'ijinik awuch'ihil i reey, inki 
taqe reh. Re' Amán xuk'ul ruk'ux xq'orarik reh, xutaq'aaj wo' ruyejeb'jiik jihk'b'al 
iib'. 

Est 6 

Re' Mardoqueo xye'arik ruloq'il ruum i reey Asuero 

1Eh xa chupaam wo' aq'ab' re' re' ma' nqajik ta chik i ruwiriik i reey Asuero 
xutaq'aaj ruk'amariik i huuj tz'ihb'amaj wii' rehtaliil chib'ih jariik ink'ularik xokik 
chi rilariik paam i huuj re' re'. 

2Chupaam i huuj re' re' xureq rehtaliil nik' wach noq xuq'or i Mardoqueo chi re' 
Bigtán, ruch'ihil i Teres re' taqe i kiib' chi kapuun, inkaaj rukanteesjiik i reey 
Asuero. Re' taqe re', re' ruuk' taqe i kicha'jinik reh i ru puertahiil i rupaat i reey. 

3Eh re' reey xupahqaaj keh i raj kamanoom chi je' wili: ¿Chib'ih jariik i xye'arik 
reh chi rukooch i Mardoqueo chi riij i otob'il xub'an weh wili? inki. Re' keh je' wili 
chaq'wik xkian: Ma' xta xye'arik reh chi riij, inki taqe. 

4Chupaam i junk'aam re' re' xokik i koq i Amán chi chii' i ruye'aab' i reey reh chi 
xupahqaaj reh i reey chi chutaq'aaj rujihk'jiik i Mardoqueo chupaam i jihk'b'al iib' 
xutaq'aaj ruyejeb'jiik. Re' reey xupahqaaj chi je' wili: ¿Awach i b'ehik i rub'an chi' 
paat? inki. 

5Re' i Amán inki taqe i raj kamanoom, re' reey je' wili xuq'or: Chakoj taq cho 
pampaat, inki. 

6Re' Amán xokik wo' i koq ruuk' i reey. Re' reey xupahqaaj reh chi je' wili: 
¿Chib'ih naq i neenub'an chi ye'b'al ruloq'il jino'q i winaq? inki reh. Re' Amán 
xuq'or paruk'ux chi re' reh naa ruye'ariik ruloq'il. ¿Awach ta chik i nee ruyeew 
ruloq'il xa re' wo' hin? inki. 

7Je' re' noq re' Amán je' wili ruchaq'weesjiik i reey xub'an: Wila' naa aye'em 
ruloq'il i winaq re' re' i hat reey, 

8inchol ak'amam chee aso' inakoj chawiij i hat reey. Eh nee wo' nak'am chee 
kawáyu tib'ehik wii' i hat, eh naa wo' rukojariik ru corona wach naah i kawáyu 
re' wo' inkojarik reh noq tib'ehik chi riij i hat. 

9Eh re' i ruso', ruch'ihil i corona nee naq'asaj reh i jino'q i q'e' nim wach rukamaj 
awuuk'. Reh chi re' reh neenkojwik reh i itz'ihy re' re' chi riij i winaq naa aye'em 
ruloq'il i hat. Re' awaj kamanoom neenooj rub'esaj rij kawáyu chupaam taqe i 
b'eeh reh i tinamit kow neeruk'er chii' chuq'orariik chi je' wili: Je' wili rub'an i 
reey ruuk' i winaq i ruyeew ruloq'il, inko'q. 

10Eh re' reey je' wili xuq'or reh i Amán: Hiy lom chi jumehq'iil i hat chak'am chee 
kawáyu, je' wo' hoq i itz'ihy xaq'or, cha a'n ruuk' i Mardoqueo i aj Judío i re' i 
tzunlik chi chii' i ru puertahiil i nupaat. Eh cha a'n ruuk' chu'nchel i xaq'or, inki. 

11Re' Amán xponik wo' ruk'am i ruso' i reey, je' wo' hoq i kawáyu, xukoj ruso' i 
Mardoqueo xujosaj reje rij kawáyu wilik wii' i Mardoqueo xub'ehuj paam i 
tinamit k'erik chii' chuq'orariik chi je' wili: Je' wili i rub'an i reey reh awach iraaj 
ruye'em ruloq'il paruk'ux i reh. 

12Eh noq xkikohlaaj rub'ehjiik paam i tinamit xchalik wo' chik i Mardoqueo chi 
chii' i ru puertahiil i rupaat i reey. Re' Amán xooj parupaat chi jumehq'iil chi 
ntz'irik wach rub'urum i wach i naah. 

13Eh noq xponik parupaat xuk'utjaaj reh i Zeres i rehk'een chu'nchel i xuk'ul je' 
wo' keh taqe ramigo kikojwik runa'ojb'al. Re' keh je' wili xkiq'or reh: Re' hat 
xtohq'ik chik aq'eb'em awajaawriik chuwach i Mardoqueo, ruum chi re' reh aj 
Judío ma' jaruuj naa aq'atam wach i rajaawriik. Re' la' reh naa ruq'atwiik wach 
awajaawriik i hat, inki taqe. 

14Eh xakomajaa' wo' inkikohlaaj ruq'orariik i re' noq xi ponik taqe i kapuun 
kikamanik ruuk' i reey chuk'amariik i Amán reh ojik chupaam i ninq'iij ruyejaam 
wach i Ester ixoq reey. 

Est 7 

Re' rukimiik i Amán 

1Re' i reey Asuero ruch'ihil i Amán xiooj chupaam i ninq'iij ruyejaam wach i 
Ester. 

2Eh noq wilkeeb' chik paninq'iij, uk'ik chik riis uuva inki a'n xupahqaaj wo' chik i 
reey reh i Ester chi je' wili: Yu'naak cha q'or weh chib'ih inawaaj, re' hin 
neenuyeew aweh. Wila' xapahqaaj yejaal-oq weh i ye'aab' nuchopom naah re' hin 
neenuyeew aweh, inki. 

3Re' Ester ixoq reey je' wili ruchaq'weesjiik xb'aan: Wila' re' hat reey xtinawaaj 
a'nam otob'il weh, wila' kinak'ax, xa re' wo' nupahqaaj aweh chi maayeew tii 
q'ab' chi nee kinkanteesjik i hin, eh chi nee kikanteesjik i wuch tinamitaal. 

4Ruum re' hin wuch'ihil taqe i wuch tinamitaal xoj k'ayjik chik pankimik, reh chi 
naa rusachariik qawach, wita naq xa chi mosojik xoj k'ayjik ma' xta naq i 
neenuq'or aweh, inki. 

5Re' i reey Asuero xupahqaaj reh i Ester chi je' wili: ¿Awach k'ahchi' 
rukapeb'iniik reh i yiib' wach na'ojb'al re' re'? ¿Awach i winaq re' re'? inki. 

6Re' Ester je' wili i xuq'or: Re' inixowanik qawach, re' i Amán wili i yiib' wach 
runa'ojb'al, inki. Eh noq xrib'iraj i Amán chi je' re' xanoq wo' siikrik ruum 
ruyo'jiik chuwach i reey, eh chuwach ixoq reey. 

7Re' reey Asuero xwuktik chaloq yohb'aal wach i ruk'aah xelik cho chupaam i 
ye'aab' k'ahchi' wii' i ninq'iij, xchalik i tikooj wii' i uhtz'ub' wilik chi chii' i rupaat i 
reey. Eh re' Amán noq xukoj rehtaal chi naa rukanteesjiik ruum i reey xkahnik 
cho chupaam i paat, ar xupahqaaj rukuyb'al reh i Ester chi neenkolob'jik, reh chi 
ma' nee ta naq inkanteesjik. 

8Re' Amán pachlik i koq chupahqaljiik rukuyb'al chuwach i Ester ja'lik chupaam i 
holohik tzunaab', re' i k'ahchi' keeb' wii' chi ninq'iij, eh noq xokik wo' chik i koq i 
reey xponik rureq chi je' re' noq wilik i Amán je' wili xuq'or reh: ¿Je' inche nawaaj 
inche achopom i Ester ixoq reey panupaat? inki. Noq xuq'or chi je' re' i reey 
xkichop i Amán xkib'ur inaq'wach. 

9Eh re' Harbona, jinaj keh i kapuun kikamanik ruuk' i reey je' wili i xuq'or: 
Chupaam i rupaat i Amán wilik jinaj i chee' jihk'b'al iib', hoob' ru ka'winaq b'ara 
runajtiil naah, re' xuyejaa' i reh jihk'b'al naq reh i Mardoqueo. Re' i winaq q'e' 
holohik inq'orik chawiij i hat reey inki. Re' reey Asuero je' wili chaq'wik xub'an: 
Chajihk'aaj taq ar i reh, inki. 

10Je' re' noq ar xkijihk'aaj chi ralaq i Amán chupaam i xuyejaa' chi jihk'b'al naq 
reh i Mardoqueo. Ruuk' i re' xjot'ik wach i ruk'aah i reey Asuero. 

Est 8 

Re' reey xukoj jinaj i k'uhb'aal ko'lb'al keh i aj Judío 

1Eh xa chupaam wo' q'iij re' re', re' reey Asuero xuq'asaj reh i Ester ixoq reey i 
rupaat naq i Amán re' naq i nixowanik kiwach i aj Judío. Re' Mardoqueo xooj 
k'oloq ruuk' i reey ruum ruq'orom chik i Ester reh i reey chi re' Mardoqueo 
kikaaq' kiib' ruuk'. 

2Re' reey xresaj ju'q'ab' i lopq'aaq' xuq'uch reh i Amán, xuq'asaj reh i Mardoqueo. 
Eh re' Ester xupab'aa' i Mardoqueo chi rilariik i chib'ih naq jariik i wilik reh i 
Amán. 

3Eh re' Ester xuq'oreej wo' chik ruka'peech i reey, suq suq inoq'ik, noq xukut i 
koq riib' wach'ehk i reey je' wili i xuq'or reh: Neeta tii nasach wach i ruyiib' wach 
na'ojb'al xuyejaa' wach i Amán, reh chi ma' nee ta nooj eloq wach i kikanteesjiik i 
aj Judío ruyejaam wach. 

4Eh re' reey xujosaj taxaaj i rukarote oro, chuwach i Ester. Re' reh xwuktik johtoq 
xupab'aa' riib' chuwach i reey. 

5Eh je' wili i xuq'or reh: Re' hat reey wila' nawaaj a'nam otob'il weh, wila' korik 
chi kinak'ax, neenaq'or chi ma' xta reet i neenupahqaaj aweh. Re' hin inwaaj naq 
chi nee nakoj jino'q i k'uhb'aal neerusach wach i huuj xutaq'aaj reje pantaq 
tinamit i Amán rak'uun i Hamedata aj Gegueo. Re' i ruq'or wii' chi naa 
kikanteesjiik chu'nchel i aj Judío xa aha' wilkeeb' chupaam tinamit wilkeeb' chi 
ri'sil awajaawriik. 

6¿Nik' wach noq neenukuy i hin i ti' k'axik neenkian reh i nutinamiit? ¿Nik' wach 
noq neenukuy chi neenkuxik kikanteesjiik taqe i ma' tokoom ta wuuk'? inki Ester. 

7Eh re' reey je' wili ruchaq'weesjiik xub'an i Ester ixoq reey, ruch'ihil i 
Mardoqueo i aj Judío: Re' hin xnutaq'aaj chik rujihk'jiik chi ralaq i Amán ruum 
xraaj naq rukansam chu'nchel i aj Judío, eh re' taqe chib'ih i reh xnuq'asaj chik 
reh i Ester. 

8Eh chi chatz'ihb'aaj taq jino'q i huuj panub'ihnaal i hin reey chib'ih taq inawaaj 
chi toob'al keh taqe i aj Judío. Eh nee taq inakoj i rehtaliil i nulopq'aaq' chuwach i 
huuj. Ruum wila' panub'ihnaal tz'ihb'amaj, wila' kojooj i rehtaliil i nulopq'aaq' 
chuwach i ma' jaruuj neenjaljik wach chib'ih tz'ihb'amaj chupaam, inki reey. 

9Eh xtaq'ab'jik kik'amariik i raj tz'ihb' i reey, chupaam ixib' ru ka'winaq rub'eeh 
roox poh Siba rub'ihnaal. Eh chu'nchel i xuq'or i Mardoqueo xtz'ihb'jik reje keh i 
aj Judío xtaq'ab'jik reje i huuj keh aj taaq'oom chupaam i ju'jun chi tinamit, je' wo' 
keh i kajaaw soldado, keh i xa reh reh wach kajaawriik chupaam taqe i jinaj 

siento ruuk' wuquub' ru ka'winaq chi tinamit wilkeeb' chi ri'sil i rajaawriik i reey 
imponik chupaam i tinamit India, eh imponik ko chupaam i tinamit Etiopía. Eh 
tz'ihb'jik wo' pan kiq'oral i ju'jun chi tinamit. Eh tz'ihb'jik wo' pan kiq'oral i aj 
Judío. 

10Eh re' taqe huuj tz'ihb'jik parub'ihnaal i reey Asuero, xkikoj rehtaliil i 
rulopq'aaq' i reey chuwach taqe i huuj. Eh chi riij i re' xkitaq'aaj taqe reje i winaq 
chukanab'jiik i taqe i huuj, xijohtik reje chikiij i rukawayu i reey q'e' kow 
kiajiminik. 

11Eh chupaam taqe i huuj re' reey xutaq'aaj ruq'orariik keh i aj Judío wilkeeb' 
chupaam i ju'jun chi tinamit chi kimol kiib' reh chi neenkiko'leej i kik'achariik 
pan kiq'ab' inixowanik kiwach. Eh chi neenkikansaj taqe, xa aha' pa' tinamit 
neekichaliik chi kikanteesjiik ruuk' kitz'a'amb'aal. Xuq'or reje keh chi ma' naa ta 
kiketelaam wach kik'achariik chi winaq chi ixoq chi ha'lak'un. Eh chi naa 
kiq'uchum i chib'ih keh i aj ixowaal re' re'. 

12Eh chu'nchel i re' xq'orarik keh chi naa kianam chuwach i jinaj q'iij, chupaam i 
oxlaj rub'eeh i poh, Adar rub'ihnaal. Chupaam irukab'laaj poh reh i haab' re' re'. 

13Re' reey xukoj chupaam taqe i huuj re' re' xukanaa' chi jinaj k'uhb'aal xutaq'aaj 
taqe ruq'orariik chupaam i ju'jun chi tinamit, ye'b'al rukowiil kik'ux i aj Judío reh 
chi xkian reh taqe i nixowanik kiwach, noq xureq ruq'ijil i q'orooj chaloq. 

14Eh re' reey Asuero xuq'or chi xiooj chi jumehq'iil chi riij taqe rukawayu i reh 
taqe i kanan huuj chupaam taqe i ju'jun chi tinamit. Reh k'uhb'aal re' re' xelik wo' 
rib'iral chupaam i tinamit Susa i wilik wii' chi taaq'anik i reey. 

15Re' Mardoqueo xelik cho ruuk' i reey rukojom chi riij i holohaq itz'ihy je' rukab' 
i ruso' i reey, q'eq jutik ruraxiil, saq re' ruuk' i lino, eh wilik ru corona wach naah 
re' ruuk' i oro. Eh noq xkilow chi je' re' rutiq i Mardoqueo i tinamit wilkeeb' Susa 
xkik'er kichii' ruum rusuqkiil kik'ux. 

16Re' taqe i aj Judío ma' k'isiin ta xsuuqb'ik kik'ux, je' naa kore' xkilwach i saqum, 
xye'arik kiloq'il. 

17Eh chupaam chu'nchel i ye'aab', i tinamit xponik rib'iral i k'uhb'aal xukoj i reey 
ma' k'isiin ta xsuuqb'ik kik'ux taqe i aj Judío xkian jinaj i runimaal ninq'iij ruum 
jinaj runimaal wach q'iij chi keh. Eh ma' k'isiin taqe i ma' re' ta aj Judío xkikoj 
kiib' chi kixilak i aj Judío ruum kiyo'jiik chikiwach taqe i aj Judío. 

Est 9 

Re' taqe aj Judío xkian reh taqe i nixowanik kiwach 

1Chupaam i oxlaj rub'eeh i poh Adar rub'ihnaal chupaam irukab'laaj poh reh i 
haab' re' re', re' q'iij ruyejaam wach i reey chi naa naq rukuxiik kikantesjiik i aj 
Judío. Eh re' wo' q'iij re' re' k'ahchi' kuye'eem taqe i aj ixowaal chi naa kianam 

reh i aj Judío, xa re' la' xama' xkian ta wo' reh taqe i aj Judío, re' la' chik i keh 
xb'aan keh kuum i aj Judío. 

2Eh chupaam taqe i ju'jun chi tinamit wilik chi ri'sil i rajaawriik i reey Asuero 
xkimol kiib' i aj Judío reh chi xkian i peleto kuuk' i naa naq rukansaniik keh. Xa re' 
la' ma' jino'q i xkiko'leej kiib' pan kiq'ab' i aj Judío ruum xchalik kiyo'jiik 
chikiwach. 

3Eh chu'nchel i wilik kajaawriik je' wo' taqe i k'amal b'eeh chupaam i ju'jun chi 
tinamit, je' wo' taqe i kajaaw i soldado, xkitob'eej taqe i aj Judío ruum i kiyo'jik 
chuwach i Mardoqueo. 

4Kiyo'jik chuwach ruum re' Mardoqueo xti nim rajaawriik chupaam i rupaat i 
reey. Eh xelik rib'iral chupaam i ju'jun chi tinamit wilkeeb' chi ri'sil i rajaawriik i 
reey rajlaal i q'iij k'ahchi' runimb'iik wach i rajaawriik. 

5Eh re' taqe i aj Judío xkuxik kikansam ruuk' q'aslaj ch'ihch' chu'nchel i 
nixowanik kiwach, xkian kuuk' nik' wach xkaaj i keh pankik'ux. 

6Eh chupaam i tinamit Susa i wilik wii' i reey, re' taqe aj Judío xkikansaj taqe i 
hoob' siento chi winaq. 

7Eh xkikansaj wo' taqe i lajeeb' chi winaq rak'uun i Amán, je' wili kib'ihnaal: 
Parsandata, Dalfón, Aspata, 

8Porata, Adalía, Aridata, 

9Parmasta, Arisai, Aridai, Vaizata. 

10Re' taqe re' i rak'uun i Amán, rak'uun Hamedata, xi kanteesjik kuum i aj Judío, 
xa re' la' ma' xkik'am taj i chib'ih keh. 

11Chupaam i q'iij re' re' xponik rib'iral ruuk' i reey jarub' xkikansaj chupaam i 
tinamit Susa i wilik wii' i reey. 

12Eh re' reey je' wili i xuq'or reh i Ester re' ixoq reey: Re' taqe i aj Judío xkikansaj 
chik i hoob' siento chi winaq, eh xkikansaj wo' taqe i lajeeb' chi rak'uun i Amán 
chupaam i tinamit ayu' Susa. Eh ¿awach i naab'inik reh chib'ih chik jariik xkian 
chupaam i ju'jun chi tinamit? ¿Chib'ih chik inawaaj? cha q'or weh neenuyeew 
aweh, ¿Chib'ih jariik i nakapaaj? cha q'or, reh chi neenb'aan, inki. 

13Re' i Ester je' wili i chaq'wik xub'an: Wila' ruk'ul ak'ux i hat qajaaw reey 
chayeew wo' chik q'ab' keh i aj Judío i iqal chi nee wo' chik inki a'n je' rukab' 
xkian yu'naak, je' rukab' i ruq'or i k'uhb'aal, reh chi neenkit'uyaa' i kiti'jolal i 
lajeeb' chi rak'uun i Amán re' taqe i xkikansaj. 

14Eh re' reey Asuero xutaq'aaj ruq'orariik chupaam i tinamit Susa i xuq'or i Ester. 
Re' taqe i kiti'jolal i lajeeb' chi rak'uun i Amán xit'uyub'jik wo' hoq. 

15Je' aj re' noq re' taqe i aj Judío patim Susa xkimol wo' chik kiib' chupaam i kajlaj 
rub'eeh i poh Adar i rub'ihnaal. Eh xkikansaj wo' chik taqe ixib' siento chi winaq, 
xa re' la' ma' xkik'am taj i chib'ih keh. 

16Eh re' taqe i aj Judío wilkeeb' chupaam i ju'jun chi tinamit wilkeeb' chi ri'sil i 
rajaawriik i reey xkimol wo' kiib' reh chi xkiko'leej riij i kik'achariik pan kiq'ab' i 
nixowanik kiwach. Eh ho'lajuuj ru kajwinaq miil chi winaq i xkikansaj. Xa re' la' 
ma' xkik'am taj i chib'ih keh. 

17Re' wili xkian chupaam i oxlaj rub'eeh i poh i Adar. Eh chupaam i kajlaj rub'eeh 
i poh re' re' xi hi'lik, xkian kininq'iij ruum rusuqkiil kik'ux. 

18Eh re' taqe i aj Judío wilkeeb' Susa xkimol kiib' chupaam i oxlaj, i kajlaj rub'eeh i 
poh Adar chi ko'lb'al kiib'. Eh xi hi'lik chupaam i ho'lajuuj rub'eeh i poh re' re' 
xkian kininq'iij ruum i rusuqkiil kik'ux. 

19Eh re' taqe i aj Judío wilkeeb' cho panab'iix i ma' kotimaj ta riij chi koraal tz'aq i 
kiye'aab' chupaam i kajlaj rub'eeh i poh Adar xkian kininq'iij ruum rusuqkiil 
kik'ux, chi xiko'ljik, k'ul xkisiij chib'ih keh chikiwach. 

Re' rub'aan i ninq'iij Purim rub'ihnaal 

20Re' Mardoqueo xutz'ihb'aaj rehtaliil chu'nchel chib'ih xk'ularik, xutaq'aaj reje 
kihuuj i aj Judío wilkeeb' chupaam i ju'jun chi tinamit wilkeeb' chi ri'sil i 
rajaawriik i reey Asuero re' wilkeeb' chi najt, chi ma' najt. 

21Eh xuq'or keh chi rajlaal haab' naakininq'ijeem wach pan kajlaj ruho'lajuuj 
rub'eeh i poh Adar rub'ihnaal. 

22Xkininq'ijeej wach taqe q'iij re' re' ruum chupaam taqe q'iij re' re' xiko'ljik 
chikiwach taqe i nixowanik kiwach re' naq i re' rupohool i ti'kiil k'uxliis chi keh, 
eh xsutinik chi rusuqkiil k'uxliis. Xuq'or keh chi naa kininq'ijeem wach taqe q'iij 
re' re', reh chi k'ul naakisihim chib'ih keh chikiwach, eh chi naa kisihim chib'ih 
keh i neb'aa'. 

23Re' taqe i aj Judío xkitoq'aa' rub'aan i ninq'iij rajlaal haab' xtz'ihb'jik reje 
ruq'orariik keh panhuuj ruum i Mardoqueo. 

24Ruum re' i Amán rak'uun i Hamedata aj agagueo, re' i nixowanik kiwach i aj 
Judío xuyejaa' wach nik' wach noq naa rukuxiik kikantesjiik taqe i aj Judío. Xusik' 
chi riij nik' wach noq naa rukansam taqe. 

25Eh noq re' Ester i ixoq reey xponik q'oroq ruuk' i reey Asuero, re' reey xutaq'aaj 
reje ruq'orariik wach huuj, chi re' kikanteesjiik i aj Judío ruyejaam wach i Amán 
wach naah i reh naa rusutiniik. Je' re' noq re' i Amán xkit'uyaa' chi ralaq pan 
jihk'b'al iib', ar wo' xt'uyub'jik chi kalaq i lajeeb' chi rak'uun. 

26Je' aj re' noq Purim inkiq'or reh i kiib' chi q'iij inkininq'ijeej wach. Re' q'orik re' 
re' ar esamaj cho ruuk' i q'orik Pur. Eh re' q'orik Pur iraaj ruq'orom q'ijinik, 

nab'al reh jaruuj inooj eloq wach i tz'ihb'amaj panhuuj, chib'ih i naakik'ulum, 
chib'ih i naakilom, chib'ih i naa kib'iram. 

27Re' taqe i aj Judío xkiq'or chi naa kianam i ninq'iij re' re' rajlaal haab'. Eh chi re' 
i kiih kimaam, je' wo' taqe i ma' re' ta aj Judío xkiq'or chi naa kiiniq'iijeem i kiib' 
q'iij re' re' rajlaal haab', je' rukab' i tiz'ihbamaj chaloq. 

28Eh chupaam i ju'jun chi tinamit wilkeeb' wii' i aj Judío xkininq'ijeej i Purim, eh 
je' wo' hoq i kiih kimaam. Ma' xkikanaa' ta kininq'ijeem i Purim, reh chi ma' 
xsahchik ta pankik'ux chib'ih i xkik'ul. 

29Eh re' Ester ixoq reey rixq'uun i Abihail ruch'ihil i Mardoqueo xkitz'ihb'aaj wo' 
chik pan i huuj, chi koruman chi naa runinq'ijiik i Purim. Ruum chi wilik 
kajaawriik chi taaq'anik koruman chi naa rub'aan aha' wilik i xkitz'ihb'aaj. 

30Eh xkitaq'aaj taqe reje huuj re' re' chupaam i jinaj siento ruuk' wuquub' ru 
ka'winaq ch'uq chi tinamit wilik chi ri'sil i rajaawriik i reey Asuero, ruuk' i 
holohaq q'orik, ruuk' suq kiil k'uxliis xutaq'aaj taqe reje. 

31Eh xkitaq'aaj ruq'orariik i k'uhb'aal i ruq'or wii' chi koruman chi naa 
kininq'ijeem i Purim chupaam i rub'eeh i poh ruq'orom i Mardoqueo i aj Judío 
ruch'ihil i Ester, xkiyejaa' wach chi naa kianam i keh, je' wo' taqe i kiih kimaam. 
Xq'orarik wo' rub'ehel keh nik' wach rub'aan naa kianam, eh chi naa kianam kitiij 
chi ma' kianam ta kiwa' kihaa'. 

32Re' i k'uhb'aal xuyeew i Ester, re' chi xuyeew rajaawriik i ninq'iij Purim. Eh 
xtz'ihb'jik rehtalil chupaam i huuj. 

Est 10 

Re' noq xkiyeew chupaam i rajaawriik i Mardoqueo 

1Re' reey Asuero xupahqaaj i tooj keh i tinamit ruchopom naah, je' wo' i kotimaj 
kiij chi ha'. 

2Chu'nchel i xub'an i reey Asuero tz'ihb'amaj rehtaliil i xub'an ruuk' i rajaawriik. 
Eh tz'ihb'amaj wo' rehtaliil chi xuyeew i rajaawriik i Mardoqueo. Chu'nchel i wili 
i tz'ihb'amaj rehtaliil i tz'ihb'amaj wii' i xkian i xi wihik chi reyil Media, i Persia. 

3Re' Mardoqueo i aj Judío xiik' naah i rajaawriik xye'arik, re' reh i rukab' wilik 
rajaawriik chi riij i reey Asuero. Eh xye'arik ruloq'il kuum i ruch tinamitaal ruum 
xusik' i holohik chi keh, eh xuyeew taqe pa runimaal suq kiil k'uxliis. 

Job 

Job 1 

Re' ruq'orariik chib'ih rub'anam i Job 

1Jinaj i winaq Job rub'ihnaal xwihik chaloq paruyuq'ul i Uz. Re' winaq re' re' korik 
wach ruk'ux, holohik i runa'ojb'al. Eh xuyohleej i Dios, ma' xub'an ta reh i yiib' 
wach na'ojb'al. 

2Re' Job wuquub' i rak'uun xwihik, eh ixib' i rixq'uun. 

3Eh wuquub' miil i rutentzuun, ixib' miil i rucameyo, hoob' siento k'uhl i 
rub'ooyax, hoob' siento i rub'uuruux. Eh yohb'aal wach k'ihaal i rumoso xwihik. 
Eh xti xa re' wo' reh xiik' naah b'ehomal chupaam taqe i ye'aab' wilkeeb' reje 
parelb'aal q'iij. 

4Re' taqe i rak'uun i Job inki a'n kininq'iij pankipaat chi kiju'junaal. Eh inkiyuq'eej 
kuuk' ixib' chi kanaab' reh chinki a'n kiwa' kihaa' kuuk'. 

5Eh noq inkikohlaaj i ninq'ijinik, re' Job kowahq'eq inwuktik i rutaq'aaj 
kik'amariik i rak'uun i rixq'uun i ruq'asaj i k'atoj mayiij pahqb'al kuyb'al kimahk i 
rak'uun rixq'uun chi kiju'junaal. Ruum re' Job je' wili xuq'or ru q'iij ximahkunik i 
wak'uun i wixq'uun, xkib'aj-oq i Dios pankik'ux, inki. 

Re' Dios, re' aj yahm xkian kik'utaaj chi riij i Job 

6Eh xponik i q'iij chi xooj kimol kiib' i ánjel chuwach i QaJaaw Dios, chi kixilak 
taqe re' xponik haa' i aj yahm. 

7Re' i QaJaaw Dios xupahqaaj reh i aj yahm chi je' wili: ¿Aha' chalik i na a'n i hat? 
inki reh. Eh re' aj yahm je' wili chaq'wik xub'an: Re' hin chi junsuut wach ak'al xin 
chalik eh xnub'ehuj cho paam chu'nchel, inki. 

8Eh re' i QaJaaw Dios xupahqaaj reh i aj yahm chi je' wili: ¿Mi xawil cho wach i 
waj kamanoom Job rub'ihnaal? Re' reh ma' awach ta chik jino'q i wilik wach ak'al 
chi je' rukab' i reh. Re' reh holohik i ruk'achariik, korik wach ruk'ux i ruyohleej 
nuwach ma' rub'an ta reh i yiib' wach na'ojb'al, inki. 

9Eh re' aj yahm je' wili ruchaq'weesjiik i QaJaaw Dios xub'an: ¿Xa tan chi raaj i Job 
noq tiruyohleej? 

10Re' Job tiruyohleej ruum re' hat ti cha'jinik reh, je' wo' chib'ih i reh inacha'jeej 
wo' taqe i rak'uun rixq'uun. Eh i naa kuxisaj wo' ruuk' i rukamaj ruum i re' 
k'ahchi' ruk'ihaaxb'iik i chib'ih reh chinaah i wach ak'al. 

11Yu'naak chawesaj chuwach i chu'nchel i chib'ih wilik reh konee aj inawil re' mi 
ma' neetub'aj panaq'awach, inki aj yahm. 

12Re' i QaJaaw Dios je' wili ruchaq'weesjiik i aj yahm xub'an: Ma' xta reet cha a'n 
chu'nchel chib'ih inawaaj a'nam ruuk' i chib'ih wilik reh i Job. Xa re' la' ma' chih 
awuchej i reh, inki. Chi riij i re' xelik chaloq i aj yahm chuwach i QaJaaw Dios. 

Re' ti' k'axik xuk'ul i Job 

13Eh pan jinaj q'iij noq k'ahchi' keeb' chi wi'k, k'ahchi' keeb' chi uk'ik riis uuva 
taqe i rak'uun rixq'uun i Job chupaam i rupaat i peet rak'uun. 

14Eh jinaj i winaq xooj k'oloq chi taqarik ruuk' i Job, je' wili i xuq'or reh: Re' taqe 
aab'oyaax k'otooj naq paam ak'al inki a'n ruuk' i arado re' taqe aab'uuruux ma' 
najt ta wi'k inki a'n ar. 

15Chi ma' keht'al xiooj k'oloq taqe i aj sabeos, xkelq'aaj taqe b'ooyax, ruch'ihil 
taqe aab'uuruux, eh xkuxik kikansam kahnoq chi q'aslaj ch'ihch' taqe amoso, ach 
re' hin ma' xinkikansaj taj ruum aj re' xchalik nuq'or aweh, inki. 

16Eh xakok'ahchi' wo' chi q'orik i winaq re' re' noq xooj wo' chik k'oloq i jinaj i 
winaq je' wili xuq'or reh i Job: Xqajik chaloq i q'aaq' pan taxaaj xkuxik ruk'atam 
aatentzuun, je' wo' taqe incha'jinik keh ach wo' re' hin ma' xi rukansaj taj, ruum 
aj re' xchalik nuq'or aweh, i xk'ularik, inki. 

17Eh xakok'ahchi' wo' chi q'orik i winaq re' re' noq xooj wo' chik k'oloq jinaj i 
winaq je' wili i xuq'or reh i Job: Chi ma' qeht'al xiooj k'oloq oxch'uq i aj Caldeo 
xkuxik kelq'aam reje i cameyo, eh kuxik kikansam kahnoq taqe amoso. Ach wo' 
re' hin ma' xinkikansaj taj ruum aj re' xchalik nuq'or aweh xk'ularik, inki. 

18Eh xakok'ahchi' wo' chi q'orik i winaq re' re' noq xooj wo' chik k'oloq jinaj i 
winaq je' wili i xuq'or reh i Job: Re' taqe awak'uun awixq'uun noq k'ahchi' keeb' 
chi wi'k noq k'ahchi' kuk'em i riis uuva chupaam i rupaat i peet awak'uun. 

19Jinaj i kowlaj teew xchalik panchiq yuuq' xuq'oj kajchel i rutz'u'kaal i paat, 
xanoq wo' xq'ehb'ik i paat chikinaah awak'uun awixq'uun. Ach wo' re' hin ma' xin 
kimik taj ruum aj re' xchalik nuq'or aweh i xk'ularik, inki. 

20Eh noq xrib'iraj chi je' re' i Job xpa'lojik johtoq xuxih i ruso' chi riij xujoy i 
rismaal naah ruum i ruti'kiil ruk'ux. Eh xuxuk'aa' qohoq riib' wach ak'al, chi 
looq'jiik i QaJaaw Dios. 

21Je' wili xuq'or: Sonolkiin noq xin-aasjik chinaah i wach ak'al, eh sonolkiin wo' 
chik noq naaweliik reje chuwach. Re' i QaJaaw Dios xye'wik weh, re' wo' chik i 
reh x-esanik chi nuwach, loq'imaj ta naq i QaJaaw Dios, inki. 

22Eh ruuk' chu'nchel i ti' k'axik xuk'ul i Job ma' xmahkunik ta chuwach i QaJaaw 
Dios, ma' xtaj i ma' holohik taj xuq'or chi riij i QaJaaw Dios. 

Job 2 

Re' aj yahm xupaj wo' chik i Job 

1Exponic wo' chik i q'iij chi xooj kimol kiib' i ánjel chuwach i Dios, chi kixilak taqe 
re' xponik haa' i aj yahm. 

2Re' QaJaaw Dios xupahqaaj reh i aj yahm chi je' wili: ¿Aha' chalik i na a'n i hat? 
inki reh. Eh re' aj yahm je' wili i chaq'wik xub'an: Re' hin chi junsuut i wach ak'al 
xin chalik, xnub'ehuj cho paam chu'nchel, inki. 

3Re' i QaJaaw Dios xupahqaaj reh i aj yahm chi je' wili: ¿Mi xawil cho wach i waj 
kamanoom Job rub'ihnaal? Re' reh ma' awach ta chik jino'q i wilik wach ak'al chi 
je' rukab' i reh. Re' reh holohik i ruk'achariik, korik wach ruk'ux, ma' rub'an ta 
reh i yiib' wach na'ojb'al. Atoob' ta re' hat xaq'or weh chi naa nuye'em q'ab' chi 
naa ruk'ulum i ti' k'axik chi xama' xta rub'ehel. 

4Re' aj yahm je' wili ruchaq'weesjiik i QaJaaw Dios xub'an: Noq komajaa' chib'ih i 
ti' ruk'ul i ruti'jolal i winaq xama' xta wo' nee ruq'or. Atoob' ta neeruq'eb' 
chu'nchel i chib'ih reh chi ko'lb'al riij i ruk'achariik. 

5Yu'naak chayeew jino'q i yab'ilaal chinaah i ruti'jolal, konee aj inawil re' mi ma' 
neetub'aj panaq'awach, inki. 

6Re' QaJaaw Dios je' wili ruchaq'weesjiik i aj yahm xub'an: Ma' xta reet cha a'n 
ruuk' chib'ih inawaaj ruuk' i ruti'jolal xa re' la' maa wesaj i ruk'achariik, inki. 

7Chi riij i re' xelik chaloq i aj yahm chuwach i QaJaaw Dios. Xukoj i yiib' wach 
raxq'aah chi riij i Job, xelik cho koju' rooq, xponik koyejal naah. 

8Re' Job xooj rutzunaa' riib' panchaaj, eh xuchop chaloq jinaj i ruxeer xoht ruuk' i 
re' i ruloch i riij. 

9Eh re' Job je' wili i xq'orarik reh ruum i rehk'een: ¿Mi xakok'ahchi' wo' aye'em 
ak'ux chi nimanik re'? Chab'aj i Dios reh chi nee ti kimik, inki. 

10Re' Job je' wili ruchaq'weesjiik i rehk'een xub'an: Re' hat xa je' ti q'orik jino'q 
ixoq ma' xta runa'ojb'al. Wila' qak'ul i holohik i ruyeew qeh i QaJaaw Dios. ¿Nik' 
wach noq ma' neenqak'ul i ti' nee ruyeew chi qanaah? inki. Ruuk' chu'nchel i 
xuk'ul i Job ma' xmahkunik ta ruuk' i ruq'oral. 

Re' noq xi ponik taqe ixib' chi ramigo i Job 

11Re' Job ixib' i ramigo, re' jinaj Elifaz i rub'ihnaal, aj ar Temán, re' i jinaj Bildad i 
rub'ihnaal aj ar Sua, re' jinaj Zofar i rub'ihnaal aj ar Naamat. Re' taqe ixib' chi 
ramigo re' re' xkib'iraj chi re' Job k'ahchi' ruk'ulum i ti' k'axik, junojiik taqe chi 
rilariik reh chi xooj kiyeew rusuqkiil ruk'ux, eh chi naa kitob'eem. 

12Eh noq xkilow reje wach chi najt i Job ma' xkinab'eej ta wach. Noq xkilow chi 
re' reh, xkik'er kichii' chi oq'ik. Eh xkixih i kiso' chikiij chi kiju'junaal, xkipukej i 
pooq pan taxaaj xkipukej wach kinaah ruum i ruti'kiil kik'ux. 

13Eh xooj kitzunaa' kiib' wach ak'al chucheel i Job, wuquub' q'iij, wuquub' aq'ab' 
xkian ar, ma' jino'q chi q'orik xkiq'or reh ruum xkilow chi xiik' naah ti'kiil wilik. 

Job 3 

Re' Job xuk'er chii' ruum i ti' k'axik xuk'ul 

1Re' Job xponik i q'iij chi ma' holohik ta xq'orik chi riij i q'iij x-aasjik wii'. 

2Eh je' wili xuq'or reh i Dios: 

3Ma' holohik ta laj aq'ab' xintz'uhkrik wii', ma' holohik ta laj q'iij xin-aasjik wii' 
ruuk' i nutuut. 

4Xkahnik ta naq chi q'equm aq'ab' i q'iij re' re'. Ma' ta naq xuyeew chaloq i q'iij re' 
re' i QaJaaw Dios, ma' ta naq xsaq'ik. 

5Xq'equmbrik ta naq wach i q'iij re' re' ruum i runimaal q'equm, xb'urarik ta naq 
wach chi jumpech ruum i q'eq suutz', i q'iij re' re'. 

6Re' aq'ab' xintz'uhkrik wii' xkahnik ta naq chi q'equm chi jumpech. Re' q'iij xin-
aasjik wii' ma' ta naq xokik paruman i q'iij, ree poh, eh ma' ta naq xokik paruman 
i q'iij ree haab'. 

7Xkahnik ta naq chi intz'irik paam aq'ab' re' re', ma' ta naq xwihik jino'q tz'uuy 
reh suq kiil k'uxliis chupaam. 

8Xq'orarik ta naq chi ma' holohik taj i q'iij re' re', kuum i ma' holohik ta kiq'orik 
chi riij i q'iij, re' taqe i wilik kajaawriik chinaah i qamaan k'ap. 

9Eh ma' ta naq xisihq'inik taqe chee ch'umiil chupaam i wahq'eq re' re'. Ma' ta 
naq xukuhtaaj riib' i q'iij, eh ma' ta naq chik saq'ik chi jumpech. 

10Ma' holohik taj aq'ab' re' re' ruum xuyeew q'ab' chi xin-aasjik, ma' ta xuyeew 
q'ab' chi xin-aasjik ma' k'ahchi' ta naq nuk'ulum i ti' k'axik wili. 

11¿Chib'ih inche reet noq ma' xin kimik noq ko hin rihqaam chee nutuut, oon noq 
kore' k'ahchi' wasjiik? 

12¿Chib'ih inche reet noq xinkik'ul noq xin-aasjik? ¿Chib'ih inche reet noq xuyeew 
nuch'uuch' i nutuut? 

13Ma' xta naq reet chi xinkimik ma' wilkiin ta naq chik chinaah i wach ak'al, hi'lik 
naq chik i nub'an yu'naak chi suq suq nuk'ux. 

14Wuch'ihil naq taqe i reey, je' wo' taqe i xikojwik na'ojb'al ayu' wach ak'al, 
wuch'ihil wo' naq taqe i kiyej-anik cho nimaq paat. 

15Wuch'ihil wo' naq taqe i wihinaq taqe cho chi ajaab'esil, re' taqe ixkinujisaj i 
kipaat ruuk' oro, ruuk' plata. 

16¿Chib'ih nche reet noq ma' xin kimik noq komajaa' kin-aasjiik, je' rukab' 
inkik'ul i ha'lak'un i ma' kilow ta wach i q'iij saq'um? 

17Re' taqe i yiib' wach kina'ojb'al inkikanaa' rub'aan i ma' holohik taj noq kikimik 
reje. Eh re' taqe i q'uhtinaq kihi'lik noq kikimik reje. 

18Eh ar wo' kiooj hi'loq taqe i wilkeeb' prexo noq kikimik reje, ma' kib'iraj ta chik 
i ruq'oral i aj cha'jen tz'ilom. 

19Eh noq imb'aan reje kimik, jinaj kiwach i wilik kajaawriik kuuk' i ma' xta 
kajaawriik. Re' taqe moso xaloq'ooj ma' xta chik kajaawriik i kipatroon chikinaah. 

20¿Chib'ih reet noq re' Dios i ruyeew rusaquum ink'ulwik reh i ti' k'axik? ¿Chib'ih 
reet noq i ruyeew ruk'achariik i xa eliik ti' i ránima? 

21Re' taqe i xa nkaaj naq chik kimik, xama' kikimik ta wo' hoq, atoob' ta naq 
neenkisik' je' rukab' i rusik'ariik jino'q q'e' k'ih tz'aaq. 

22Re' keh noq kikimik reje inkireq i rusuqkiil kik'ux. 

23¿Chib'ih reet noq re' Dios i ruyeew ruk'achariik i winaq ma' reht'al taj chib'ih i 
naa ruk'ulum, eh ma' rureq ta chi riij nik' wach noq naa reliik pan ti k'axik? 

24Re' hin ma' nub'an ta chik nuwa', xa re' chik oq'ik i nub'an, eh ma' nub'an ta 
chik nuhaa' ruum i ruti'kiil i k'achi' nuk'ulum. 

25Chu'nchel i ma' waaj ta naq chi naa nuk'ulum i q'e' naq kinyo'jik ruum, re' chik 
taqe i re' xchalik chi nunaah. 

26Re' hin ma' xta nuhi'liik ma' suq ta wilkiin, ma' xta rusuqkiil nuk'ux ruum 
yohb'aal wach i ti' k'axik inchalik chi nunaah, inki Job. 

Job 4 

Re' peet k'utaaj xub'an i Elifaz ruuk' i Job 

1Re' Elifaz aj pan tinamit Temán, je' wili xuq'or reh i Job: 

2Wila' chib'ih i xqaq'or aweh ma' suq ta neerub'an aweh, xa re' la' ma' nee ta 
rub'an chi ma' nee ta nqaq'or aweh chib'ih inqakapaaj. 

3Re' hat ma' k'isiin naq taqe i natijej ruuk' i rukorkiil, eh i nayeew naq rukowiil 
kik'ux i ma' kow ta kik'ux. 

4Eh ruuk' aq'oral i nayeew naq rukowiil kik'ux i xa q'ehb'ik naq chik keh. Inakoj 
wo' naq kina'ojb'al taqe i k'isiin kik'ux. 

5Eh noq wilkaat panti' k'axik ¿Chib'ih reet noq ma' nakowej ak'ux? ¿Chib'ih reet 
noq i rub'an kiib' ak'ux? 

6¿Mi ma' korik wach ak'ux re' hat chuwach i Dios? ¿Mi ma' hat raj kamanoom re'? 
Eh ¿chib'ih reet noq ma' nach'ikaa' ak'ux ruuk' i reh? 

7Chakapaaj riij, ¿Mi wilik jino'q i korik wach ruk'ux insacharik wach? ¿Mi 
sacharik wach i ma' xta ru mahk? 

8Re' hin nukojom rehtaal, awach taqe i re' yiib' wach na'ojb'al inkitik, re' wo' chik 
i re' inkijach. 

9Re' Dios i rub'an cho keh, eh ruuk' i rujosq'iil i rusach kiwach. 

10Atoob' ta inkik'er kichii' ruum kijosq'iil je' rukab' i rub'an i kaq b'ahlam, re' 
Dios naa resaniik i kajaawriik, je' rukab' noq inehteesjik i wach keeh i kok' kaq 
b'ahlam. 

11Eh naa kikimiik reje je' rukab' noq kikimik i kaq b'ahlam noq ma' xta chik 
kitiib', eh naa kitukem kiib' i kak'uun kixq'uun. 

12Re' hin xk'ulik kiq'or weh jinaj i q'orik, xa q'uun xk'ulik kiq'or weh xa-
xkijask'uuj weh. 

13Eh chaq'ab' noq suq kiwiriik chu'nchel i tinamit, wilik i xuk'uhtaaj riib' weh 
panusaq wiriik, ma' k'isiin ta xinyo'jik ruum. 

14Re' hin xchalik nu b'arb'otiik ruum nuyo'jiik, xakib'arb'otik chik chu'nchel i 
nuti'jolal. 

15Eh noq xik'ik ruhupej i nuwach jinaj i teew xipa'lojik taqe i rismaal i wiij. 

16Eh jinaj i xupab'aa' riib' chi nuwach, je' yohb'isaneel, xa re' la' ma' nunab'eej ta 
wach, eh jinaj i kowlaj q'orik xb'iraj, je' wili xuq'or: 

17¿Mi neerub'an chi korik wach ruk'ux i winaq chuwach i Dios? ¿Mi neerub'an chi 
saq wach i ránima chuwach i Dios xtz'uhkrisanik cho reh? 

18Ma' chih taj ruum re' Dios ni xata naq ruuk' taqe i ánjel i raj kamanoom i 
ruch'ikaa' ruk'ux, ruum wilik wo' kiq'ehb'ik wii' chuwach. 

19Kore' naa chik re' ruuk' i winaq ma' xta rukowiil neeruch'ikaa' ruk'ux i Dios. Re' 
winaq xa je' rukab' i paat, ak'al korjinaq wii' xa nah pooq ch'iklik xa re' yu' 
insacharik wach ruum i mooh. 

20Re' winaq wahq'eq ko wilik ruk'achariik, eh xq'eq insacharik wach, inkimik reje 
chi jumpech, ma' awach ta chik inq'orik rib'iral. 

21Re' i ruholwochiil insahchik wach, eh inkimik reje chi jumpech, noq komajaa' i 
rureq runa'ojb'al inki. 

Job 5 

1Eh je' wo' chik wili i xuq'or i Elifaz reh i Job:  

Chak'er aachii' wilik oon inche jino'q i 
ánjel neen toob'inik aweh. 

2Re' i min min chub'aan i ruyiib' wach na'ojb'al, re' i k'aah naa rukansaniik reh. 
Eh re' i ruk'ax wach i tokoom aj eh re' kaqwachiil naa rukansaniik reh. 

3Re' hin xwilow chi re' min min chub'aan i ruyiib' wach na'ojb'al xb'ehomb'rik, xa 
re' la' jumehq'iil xsahchik wach i chib'ih reh. 

4Eh re' taqe i rak'uun rixq'uun ma' awach ta intoob'inik keh. Noq kiooj pan 
q'atb'al q'orik kiye'ariik panti' k'axik ma' awach ta inko'linik keh. 

5Re' i wach i rutik re' taqe i aj wi'jaleel kielq'anik reh, atoob' ta pantaq k'iix wilik 
inkisik'. Eh re' taqe i chiqiij kichii' kiehchanik reh i rub'ehomal. 

6Re' i yiib' wach ma' panak'al ta nelik chaloq, re' ti' k'axik ma' panak'al ta i nelik 
chaloq. 

7Re' la' wo' i winaq chi rib'il riib' i ruk'am chaloq i ti' k'axik chinaah, je' rukab' 
noq impisk'anik johtoq i rukoxb' q'aaq' chi rib'il riib'. 

8Re' tee hin k'ahchi' nuk'ulwiik reh i k'ahchi' ak'ulum i hat, xnukanaa' naq chik 
pan q'ab' i Dios. 

9Ruum xa re' wo' reh wilik rajaawriik chub'aan taqe i nimaq wach sahchb'al 
k'uxliis, ma' awach ta neemb'anik reh. 

10Re' reh i ruyeew chaloq i jab' chinaah i wach ak'al ruuk' i re' i rut'aqsaj taqe i tik 
mu'uun. 

11Eh re' reh i ruyeew runimaal kiwach taqe i xama' nimaq ta kiwach. Eh 
irutoob'eej taqe i ti' kik'ux. 

12Eh i ruyoj wo' wach i ma' holohik taj inkiyejaa' wach i wilik kina'ojb'al chi 
jot'ooj, reh chi ma' nooj ta eloq wach inkiyejaa' wach. 

13Eh i ruq'at pan kib'eeh i wilik kina'ojb'al chi jot'ooj ruuk' i yiib' wach inkikapaaj 
rub'aan. Eh ruyoj wach i ma' holohik taj inki yejaa' wach. 

14Atoob' ta pan q'iij wo' naq b'ehik inki a'n xa je' chaq'ab' b'ehik inki a'n xama' 
inkireq ta wo' chi riij chib'ih i naa kianam. 

15Re' wo' Dios inko'linik reh i k'ahchi' rub'aan ti' k'axik reh kuum i yiib' wach 
kina'ojb'al. 

16Ruuk' wo' Dios inkiko'leej kiib' i ma' kow ta kik'ux. Eh ruuk' i re' rutz'ap i kichii' 
i yiib' wach kina'ojb'al. 

17Atoob' reh i winaq inq'ilarik ruum i Dios. Je' re' noq re' hat Job maa q'eb' chi riij 
ak'ux i aq'ilariik i rub'an i Dios nim rajaawriik. 

18Eh wila' xuyeew q'ab' chi xchalik i ti' k'axik chi qanaah re' wo' reh inye'wik 
rukowiil qak'ux, wila' xoj ruyeew panti' re' wo' reh neenk'achrisanik qeh. 

19Re' reh naa ruko'liniik aweh chupaam i waqiib' chi ti' k'axik naa ruchaliik cha 
naah, eh re' ruwuuq ti' k'axik ma' xta naa kaat ruchem. 

20Eh paruq'ijil wi'jaleel re' wo' reh naa ruko'liniik aweh chuwach i kimik. 
Paruq'ijil q'aq'inik re' wo' reh naa ruko'liniik aweh chuwach i kimik. 

21Eh re' reh neenko'linik aweh noq neenkitz'aq wach i k'utaaj chawiij, eh ma' nee 
ta tiyo'jik noq neenkaaj kisacham wach i chib'ih aweh. 

22Noq neenchalik i wi'jaleel cha naah xama' naa ta wo' rutib'iik ak'ux. Eh ma' naa 
ta wo' ayo'jiik kuum i josq'laj chikop. 

23Re' taqe chikop ma' xta naa kuchem atik amu'uun. Eh naa akahniik pansuqkiil 
k'uxliis kuuk' i josq'laj chikop. 

24Eh naa wo' ruwihiik suq kiil k'uxliis panapaat, noq naa rojiik awilom taqe 
aachikoop manlik kiwach. 

25Re' hat k'ih awak'uun awixq'uun awiih aamaam naa kiwihiik, je' kik'ihaal i 
ch'ahn wilkeeb' wataq yuuq k'ixkaab'. 

26Re' hat konaa arijb'iik noq naa akimiik reje ma' naa ta kimiik noq komajaa' 
imponik aq'ijil, je' rukab' i trigo konq'aanb'ik noq insik'arik. 

27Re' hoj ruum taqe i qilom qeht'al chi je' re' ink'ularik. Re' hat chab'iraj, chakoj 
rehtaal chi je' re' ink'ularik reh chi neen kamanik aweh, inki i Elifaz. 

Job 6 

1Re' Job je' wili ruchaq'weesjiik xub'an.  

2Neeta naq impajarik pan jino'q pexu i runimaal ti' k'ahchi' nuk'ulum. 

3Ma' xata naq je' rahliil i saniib' wilkeeb' chupaam taqe i palaw. Eh ruum ruti'kiil 
xnuq'or taqe q'orik wili. 

4Eh je' naa re' i QaJaaw Dios nim rajaawriik k'ahchi' rukutwiik weh chi flecha, je' 
rukiih xokik panuti'jolal. Re' Dios k'achi' kin ruyohb'isam ruum xuyeew taqe i ti' 
k'axik chi nunaah. 

5¿Mi neeruk'er chii' re' i b'uurux noq wilik ruch'ahn chuwach? ¿Mi nee ruk'er chii 
re' i b'ooyax noq wilik ruch'ahn chuwach? 

6¿Mi wilik ineeruk'ux i k'uxb'al ruwa' chi ma' xta ratz'amil? ¿Mi suq re' i rusaqiil 
miloj xa chi rutkeel? 

7Re' i ti' k'axik ma' inwaaj ta naq nuk'ulum, re' chik i re' inuk'ul, ma' nukapaaj ta 
chik nuwa' nuhaa' ruum. 



1092 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

8Neeta naq i rib'iraj chee nutiij i QaJaaw Dios, nee ta naq i ruyeew weh i k'ahchi' 
nupahqaam reh. 

9Ma' xta naq reet chi nee rusach nuwach i QaJaaw Dios, chi nee ta resaj i 
nuk'achariik. 

10Ruuk' i re' nee naq inch'iklojik nuk'ux nee naq kinhi'lik ruuk' i ti' k'axik k'ahchi' 
nuk'ulum. Re' hin eliik xnub'an chu'nchel i ruq'or i ruk'uhb'aal i Dios manlik 
Santo. 

11Re' hin ma' xta chik wansil inwik'raaj chi neenukuy ransil i ti' k'axik wili. ¿Mi 
koruk'ul chi neekik'acharik chi je' re'? 

12¿Mi je' kowiil ab'aj re' i nuti'jolal chi neenukuy ransil i ti' k'axik wili? ¿Mi je' 
kowiil q'an ch'ihch' re'? 

13¿Mi neenukuy ransil chi wib'il wiib' re' i ti' k'axik? Chi ma' awach ta 
neentoob'inik weh. 

14Re' jino'q i k'ahchi' ruk'ulum i ti' k'axik i ruk'ul chi naa rutoob'jiik ruum i 
ramigo. Atoob' ta naq ma' korik wach ruk'ux ruuk' i Dios nim rajaawriik. 

15Eh re' taqe i hat wamigo ma' kinawaaj ta taq kiin atoob'eem, xa je' taq akab' i 
rooq ha' xa nooj chi qooq. 

16Xa je' taq akab' i rooq ha' tz'aplik naah ruum i saq laj suutz', eh ruum i jot'ik laj 
ha' i rutoy riib'. 

17Noq inchalik i tz'a' inhaab'ik, noq intz'ab'ik i q'iij inchiqik i ha'. 

18Re' taqe i ki-ik'ik ar kisahchik reh i kib'eeh inooj kisik' kihaa', xama' inkireq ta 
wo' hoq, xa je' chik panchiq yuuq wilkeeb'. 

19Re' taqe i kichalik Temán, je' wo' kichalik Sabá ch'iklik naq kik'ux chi naa 
kireqem kihaa' ar. 

20Eh noq xkilow chi je' re' xsahchik kik'ux noq ma' xkireq ta kihaa'. 

21Xti korik i nuq'or taq aweh, chi je' taq akab' i ha' re' re', ruum noq i naa wilow 
taq i ti' k'axik wilkiin wii' ma' kinatoob'eej ta taq, ayo'jiik taq chik inchalik. 

22¿Mi xnuq'or taq aweh re' hin chi chak'am taq chaloq i tumiin reh chi nee taq 
kinako'leej? 

23¿Mi xnuq'or taq aweh re' chi nee taq kinako'leej pan kiq'ab' i ki-ixowanik 
nuwach? ¿Oon chi nee taq kinako'leej pan kiq'ab' i yiib' wach kina'ojb'al? 

24Cha q'or taq weh i numahk re' hin ma' xta neenuq'or. Eh cha q'or taq weh 
chib'ih xinq'ehb'ik wii'. 

25Re' hin ma' nee ta nuq'or chi ma' chih taj wila' korik taq i xaq'or. Xa re' la' re' 
taq i hat k'ahchi' taq akojom numahk chi ma' xta rub'ehel. 

26¿Chib'ih reet noq i nakoj taq numahk xa ruum taqe i xnuq'or jumehq'iil i ruk'am 
i teew? Re' i xnuq'or xa ruum chi ma' nureq ta naq chik chi riij chib'ih i naa 
nub'anam. 

27Re' taq i hat i naawaaj taq a'nam wuuk' je' rukab' imb'aan keh i ma' xta kituut 
kajaaw. Je' rukab' noq injot'arik jino'q amígo. 

28Yu'naak xti kinawilow taq chi korik chakoj taq rehtaal mi xachukuj q'orik i 
k'ahchi' nuq'orom taq aweh. 

29Chakanaa' taq i wech'inik wuuk', ruum re' hin ma' xta numahk, weht'al chi 
korik wach nuk'ux. 

30¿Mi hin aj chukul q'orik re'? ¿Mi ma' nukoj rehtaal re' chib'ih nuq'or? 

Job 7 

1Re' Job je' wo' chik wili i xuq'or:  Re' ruk'achariik i winaq ayu' wach ak'al q'e' 
k'axik,  je' rukab' jino'q i winaq i rik'saj i q'iij pankowlaj kamanik.  

2Je' rukab' i minooj pankamanik, xa raj chik wihik pan muuj, je' rukab' i moso 
xaraaj chik chi neenokik i q'iij reh chi neenhi'lik. 

3Je' re' i ti' k'ahchi' nuk'ulum i hin xata wo' jarub' poh rutohq'iik cho nuk'ulum. 
Rajlaal aq'ab' k'ahchi' wik'iik chi ti'. 

4Eh noq kinyohkik najt wach aq'ab' inwik'raaj. Kinq'uhtik, k'ul tol kinooj wach 
nuyokaab' korehtaal i nuk'ul i saq'ik. Ruum i re' je' wili nuq'or panuk'ux, 
¿Kojaruuj kinwuktik johtoq? kinki. 

5Eh nujinaq chi haah i nuti'jolal inwik'raaj, nujinaq chi q'aah i wiij k'ahchi' reliik 
rukik'eel i nuti'kiil. 

6Re' nuk'achariik jumehq'iil k'ahchi' rusahchiik wach, je' rukab' noq inkutarik i 
chee' kotooj wii' i ruwa' keem. 

7QaJaaw Dios re' nuk'achariik k'ahchi' rik'iik xa je' nik'ik junhuup chi teew ma' 
jaruuj chik naa ruwihiik rusuqkiil nuk'ux noq inwik'raaj. 

8Eh noq naa nukimiik reje ma' naa ta chik rilariik nuwach. Noq nanaq chik 
awaajwaam awilom nuwach, ma' naa ta chik awilom nuwach. 

9Re' nuk'achariik je' nik'ik jinaj suutz' awach inkimik reje ma' jaruuj chik naa 
rusutiniik chaloq. 

10Eh ma' naa ta chik rusutiniik cho parupaat, eh ma' naa ta chik ruchaliik wih-oq 
chupaam i ruye'aab'. 

11Ruum aj re', re' hin k'ahchi' nuq'orom taqe q'orik wili, ma' jaruuj naa numayam 
ruk'erariik nuchii' ruum i runimaal ti' k'axik k'ahchi' nuk'ulum. 

12¿Hin ta chi josq'laj chikop re' ruuk' i wilkeeb' pan palaw noq je' re' i na a'n cho 
wuuk'? 

13Re' hin i nukapaaj noq kinyohkik chi naa ruch'iklojiik nuk'ux wach nuyokaab'. 
Eh chi nanaq nuhi'liik ruuk' i ti' k'achi' nuk'ulum. 

14Xa re' la' xama' kinhi'lik ta wo' hoq ruum re' hat wilik wo' chik taqe inak'uhtaaj 
weh panuwiriik inchalik nuyo'jiik kuum. 

15Je' re' noq chi wee hin q'e' naq chihooj chi neenasach nuwach. Eh q'e' naq 
chihooj chi weh nee kinaakansaj reje. 

16Ruum xama' nukuy ta chik, ma' inwaaj ta chik wihik chinaah i wach ak'al wili. 
Eh kinak'am pansuqkiil k'uxliis re' nuk'achariik xa je' i nik'ik junhuup chi teew. 

17Hat nuDios, ¿Chib'ih rub'anam i winaq chi q'e' i naaketelaaj wach? ¿Chib'ih reet 
noq q'e' ti' inawik'raaj? 

18¿Chib'ih reet noq i nayeew ak'ux chi rilariik rajlaal i q'iij? ¿Chib'ih reet noq 
xak'ahchi' kaat chi rupajariik ruuk' i runimaniik? 

19¿Chib'ih reet noq ma' i naa kanaa' ta ruye'ariik chee ti' k'axik chi nunaah? 
¿Chib'ih reet noq ma' nayeew ta chik q'ab' chi nub'iq' nuchuhb'? 

20Wila' wilik numahk, ¿Chib'ih i numahk xnub'an chawach i hat ti-ilwik keh i 
winaq? ¿Chib'ih reet noq xa chi nunaah i hin i nayeew chee ti' k'axik je' cho 
k'ahchi' kiin akutum chi flecha? ¿Mi lahtz' i nub'an aweh re'? 

21¿Mi ma' neenajuch re' numahk? ¿Mi ma' neenakuy re' taqe i numahk? Re' hin xa 
ilook' chik kinooj panak'al. Re' hat nanaq chik awaajwaam rilariik' nuwach, ruum 
hin chik kamnaq reje, inki Job. 

Job 8 

Re' Bildad i xuq'or chi korik wach ruk'ux i Dios 

1Re' Bildad aj pan tinamit Sua, je' wili ruchaq'weesjiik i Job xub'an: 

2¿Kojaruuj inakanaa' ruq'orariik taqe i k'ahchi' aq'orom? Re' taqe aq'oral inaq'or 
xa je' inik'ik kaq suut teew. 

3¿Mi ma' parub'ehel inq'atwik q'orik re' i QaJaaw Dios nim rajaawriik? ¿Mi 
neerujal wach re' i korik i reh? 

4Re' naa taqe awak'uun awixq'uun ximahkunik chuwach i QaJaaw Dios ruum aj 
re', re' reh xuyeew taqe chutojariik i kimahk. 

5Eh re' hat cha sik' chu'nchel ak'ux i QaJaaw Dios nim rajaawriik, cha pahqaaj reh 
chi nee ruketelaaj awach. 

6Wila' korik wach ak'ux, eh saq wach awánima re' reh nee tirib'iraj, eh nee wo' 
chik i ruyeew rusuqkiil ak'ux panapaat. 

7Eh xiik' chik naah ab'ehomal naa ruye'em i QaJaaw Dios, ma' xata je' rukab' 
ab'ehomal xwihik cho pampeet. 

8Yu'naak i hat cha pahqaaj chib'ih jariik i kianam chaloq taqe i aj najtir q'iij reh 
chi neenatijej aweh i kina'ojb'al i keh. 

9Re' hoj koxoj aasjik wo' tii ma' xta qeht'al re' qak'achariik ayu' wach ak'al xama' 
najta wo' hoq xa je' rukab' noq inik'ik jino'q imuuj. 

10Eh re' taqe i aj najtir q'iij keh wilik taqe i kianam, reh chi neenatijej aweh ma' 
k'isiin taqe i na'ojb'al neenkik'uhtaaj aweh. 

11Chakoj taq rehtaal chi re' i kalaab' ma' ink'ihik taj aha' ma' xta ch'uwa'. Eh ma' 
k'ihik ta wo' hoq i kaxlan aaj aha' ma' xta wii' ha'. 

12Atoob' ta xa rax rax wo' naq wach xa peet wo' inchiqik chikiwach chu'nchel i 
ch'ahn atoob' ta komajaa' wo' naq inyok'arik. 

13Je' wo' re' inkik'ul i yiib' wach kina'ojb'al insahchik pankik'ux i Dios, xama' xta 
chik inkuy-eej. 

14Eh ma' xta chik ch'iklik reje wii' kik'ux ma' xta chik inkiko'leej wii' kiib' xa je' 
naa ruuk' rukeem am inkichop wii' kiib'. 

15Noq naa naq kaajwaam kichopom kiib' ruuk' i je' rukeem am ma' naa ta 
rukuyum ruum xama' kow ta wo' k'isinoq. 

16Re' taqe yiib' wach kina'ojb'al je' kikab' i chee' rax rax wach i xaq i rukuy i 
rutz'a'iil i q'iij, i ruhel reje riib' chinaah i uhtz'ub'. 

17Eh ink'ihik reje i raa' xilak taq ab'aj, eh inkib'ak'ej kiib' wataq saqrehp ab'aj. 

18Eh wila' awach xchuqwik reh i raa' i chee' re' re' ma' awach ta chik naa 
runaab'iniik reh chi xwihik chupaam i ye'aab' re' re'. 

19Je' re' noq naa rusachariik kiwach i yiib' wach kina'ojb'al, je' rukab' noq 
inchuqarik i ch'ahn, tokoom ch'ahn chik impoq' cho ar. 

20Re' QaJaaw Dios ma' jaruuj nee rukanaa' i korik wach ruk'ux. Eh ma' jaruuj wo' 
neerutoob'eej i yiib' wach runa'ojb'al. 

21Re' reh naa wo' chik ruye'em rusuqkiil ak'ux, naa wo' chik ak'erem aachii' chi 
se'eel ruum. 

22Eh re' taqe i ki-ixowanik awach naa kik'uhtaam kik'ixb'ilaal. Eh re' taqe i yiib' 
wach kina'ojb'al naa rusahchiik wach chu'nchel awach keh, inki Bildad. 

Job 9 

Re' runa'ojb'al, re' i rajaawriik i Dios 

1Re' Job je' wili ruchaq'weesjiik xub'an: 

2Re' hin weht'al chi re' re' korik. ¿Mi neerub'an chi re' winaq nee ruq'or reh i Dios 
chi ma' xta numahk? 

3Eh awach neraaj ruwech'um i Dios, nee ta inpahqaljik reh jino'q miil i xa chib'ih 
jariik, ma' jino'q naq i neeruchaq'weej. 

4Re' QaJaaw Dios nim rajaawriik kow riib', eh aj na'ojb'al. Eh ma' jino'q 
neenq'atwik wach. 

5Eh noq k'ahchi' i rujosq'iil i Dios i resaj paruye'aab' taqe i yuuq', eh ma' awach ta 
naab'inik reh nik' wach noq i rub'an. 

6Re' reh i ruk'uyu'saj i wach ak'al, eh i rukuyu'saj wo' hoq i ch'iklik wii' i wach 
ak'al. 

7Re' reh inq'orik ree q'iij noq ma' nelik ta chaloq. Re' reh inq'orik keh i ch'umiil 
chi ma' kisihq'inik taj. 

8Eh ma' jino'q ixtowik reh noq xuyejaa' i taxaaj. Re' reh wilik rajaawriik chinaah 
taqe i palaw. 

9Re' reh xyej-anik i juntzuhb' chi ch'umiil Osa, Orión, Pléyades kib'ihnaal. Eh re' 
reh xyej-anik keh i ch'umiil wilkeeb' pansak'aaj reh i rookb'aal q'iij. 

10Re' reh i rub'an taqe i ma' k'isa sachb'al k'uxliis. Ma' awach ta neemb'anik reh i 
rub'an. 

11Re' QaJaaw Dios neenik'ik chi nuwach, eh ma' nee ta wilow. Eh neenik'ik ma' 
najt ta wuuk', eh ma' nee ta nukoj rehtaal. 

12Eh re' Dios wila' xresaj chi qawach i chib'ih qeh ¿Mi neerub'an chi neenqaq'or 
reh chi ma' chih taj? ¿Mi neenqaq'or reh chi maa rub'an? 

13Eh re' Dios ma' jumehq'iil ta nik'ik rujosq'iil. Korehtaal inkiloch' kiib' chuwach i 
inkiq'et wachej kiib' chuwach. 

14¿Eh aha' neenuk'am chee q'orik i hin reh chi neenuwech'uj i Dios? 

15Atoob' ta naq ma' chih numahk, xama' nee ta wo' naq i nu ch'aqweej. Xa re' naq 
neenupahqaaj reh chi chuketelaaj nuwach, ruum re' reh q'atal q'orik. 

16Atoob' ta re' Dios neerib'iraj chib'ih i neenupahqaaj reh, majaa' neenunimaj i 
hin chi xrib'iraj i nutiij. 

17Ruum re' reh yohb'aal wach i ti' k'axik i ruyeew chi nunaah, xa je' chik inchalik 
teew jab', xutiq naah i nuti'kiil chi xama' xta wo' numahk. 

18Juneliik ti' k'axik i ruyeew chi nunaah ma' kiruhi'lisaj ta k'isinoq. 

19Wila' inqaaj q'orik chi riij jino'q i xiik' naah i rajaawriik. ¿Mi wilik jino'q 
neenq'atwik i q'orik chinaah? 

20Atoob' ta naq neenuq'or i hin chi ma' xta numahk, eh chi korik wach nuk'ux, re' 
reh nee naq i ruq'or weh chi wilik numahk, eh chi ma' holohik taj i nuna'ojb'al. 

21Re' hin weht'al chi ma' xta numahk, xa re' la' ma' xta nwaaj reh, xinq'uhtik chik 
chi k'acharik ayu' wach ak'al. 

22Chuwach i Dios xa jinaj wach chu'nchel, ruum re' reh nik' wach noq i rusach 
wach i wilik ru mahk, je' wo' re' noq i rusach wach i ma' xta ru mahk. 

23Wila' re' i ma' xta ru mahk inkimik reje ruum i ti' k'axik, noq i nuq'or i hin chi 
re' Dios inse'lanik, noq i rilow chib'ih i ruk'ul. 

24Eh re' wo' re' inq'asanik ak'al pan kiq'ab' i yiib' wach kina'ojb'al. Re' wo' reh 
intz'apwik inaq'kiwach q'atal q'orik. ¿Eh wila' ma' re' reh imb'anik awach chik? 

25Re' nuk'achariik xa chi jumehq'iil k'ahchi' rusahchiik wach, eh ma' xwihik ta 
rusuqkiil nuk'ux. 

26K'ahchi' rojiik i nuk'achariik je' rukab' noq kiooj taqe i barco. Eh je' rukab' noq 
inrupinik reje i k'uch chinaah i rutiib'. 

27Eh re' hin noq inwaaj naq nusacham panuk'ux i ti' k'axik k'ahchi' nuk'ulum 
xasuq naq nuk'ux i nub'an wiib'. 

28Xa re' la' chu'nchel inuti'kiil inchalik wo' chik nuyo'jiik ruum. Ruum i re' i nukoj 
rehtaal chi re' Dios ma' runimaj taj chi ma' xta numahk. 

29Wila' re' reh ruq'or chi wilik numahk, xama' xta chik inki chi re' hin neenuq'or 
chi ma' xta numahk. 

30Atoob' ta neenutz'a'j wiib' ruuk' xab'oon, oon ruuk' jino'q i xa chib'ih chik jariik 
ineesanik ch'uwa' xama' nee ta wo' runimaj i Dios chi ma' xta numahk. 

31Je' naa neekirukut chupaam i jul ch'uwa' paam, eh re' i nuso' nee naq i ruyib'uj 
ruum i ruch'uwa'iil wach. 

32Re' QaJaaw Dios ma' re' ta jino'q xa winaq je' rukab' i hin chi neenuwech'uj, eh 
chi neenuk'am reje pan q'atb'al q'orik. 

33Ma' xta naq reet chi wilik ta chik jino'q i xti wilik rajaawriik chi nee ruq'at i 
q'orik chi qanaah qakab'cheel. 

34Reh naq chi neeruq'or reh i Dios chi nee rumay ruye'ariik i ti' k'axik chi nunaah, 
eh chi neeresaj inuyo'jiik. 

35Re' hin nee naq kinq'orik chi ma' xta nuyo'jiik, nee naq i nuq'or chi ma' xta 
numahk. 

Job 10 

Re' Job xtib'ik ruk'ux chi riij i xuk'ul 

1Re' hin xinq'uhtik chik chi k'acharik ayu', naawokiik chi tiij chuwach i Dios naa 
nuq'orom reh chu'nchel i ruti'kiil nuk'ux. 

2QaJaaw Dios ma' kinayeew chutojariik inumahk chi xa je' wili, cha q'or weh 
chib'ih ximahkunik wii' chawach. 

3¿Mi ruk'ul cha weh re' chi k'ahchi' kiin awik'sam chi ti', ruum hat wo' 
xatz'uhkrisanik cho weh? ¿Chib'ih reet noq re' chik imponik chawach inki a'n i 
yiib' wach kina'ojb'al? 

4¿Mi xa je' rukapeew winaq re' akapeew i hat? ¿Mi xa re' wo' naa wilow re' hat 
aha' wilik i rilow i winaq? 

5¿Mi naa akimiik reje re' hat chi je' rukab' noq inkimik reje i xa winaq? ¿Mi xama' 
najt rooq re' aak'achariik i hat? 

6Wila' ma' je' akab' winaq ¿Chib'ih reet noq nakoj numahk? ¿Chib'ih reet noq 
inasik' i ma' holohik taj chi wiij? 

7Re' hat aweht'al chi ma' xta numahk, eh chi ma' awach ta neenko'linik weh 
panaq'ab'. 

8Eh re' wo' hat xat yej-anik weh ruuk' aq'ab', eh yu'naak ¿Chib'ih reet noq 
inawaaj asacham nuwach? 

9K'oloq panak'ux chi ruuk' ak'al xinayejaa' ¿Chib'ih reet noq kinawaaj wo' chik 
asutem lom chi ak'al? 

10¿Mi ma' re' hat xatyej-anik weh re' chi je' rukab' noq inkorjik i kexu ruuk' 
lecha? 

11Eh re' wo' hat xatkojwik inuti'jolal, je' wo' inutz'uhumal, hat xatiqwik wach 
taqe i nub'aqil, taqe i wib'otz'aal. 

12Eh re' hat xat ye'wik nuk'achariik xaketelaaj nuwach. Re' wo' hat ticha'jinik 
weh ruum aj re' ko wilik nuk'achariik. 

13Xa re' la' re' hin i nukoj rehtaal chi wilik i ke'lik cho panawánima chi wiij i hin. 

14Re' hat xak'ahchi' akojom wehtaal mi nkimahkunik, reh naq chi nee kinayeew 
chi tojariik i numahk. 

15Eh wila' wilik numahk xa hin wo' q'ehb'eel. Wila' ma' xta numahk xa k'isiin wo' 
neensuuqb'ik nuk'ux. Ruum yohb'aal wach i ti' k'axik inuk'ul. 

16Eh wila' xnunimb'isaj wiib' re' hat neetisachwik nuwach, je' rukab' i rub'an i 
kaq b'ahlam. Eh neena a'n jino'q i ma' ilooj taj i sachb'al nuwach. 

17Wilik taqe i xikojwik numahk, ruum aj re' xjohtik wach aajosq'iil chi nunaah, i 
na a'n wuuk' je' rukab' noq kiokik chi q'aq'inik i soldado. 

18¿Chib'ih reet noq xayeew q'ab' chi xin-aasjik? q'e' naq chihooj chi weh wita xin 
kimik noq komajaa' kin-aasjik. Chi je' re' ma' awach ta naq xnab'inik nuwach. 

19Q'e' naq chihooj chi weh chi xata re' manlik xin-aasjik, eh xinooj ta kimuq'aa', 
chi je' re' ma' xinwihik ta naq chi jumpech. 

20Re' nuk'achariik xama' najt ta chik rooq, eh i nupahqaaj aweh chi chayeew q'ab' 
weh chi nee kink'acharik k'isinoq pansuqkiil k'uxliis. 

21Ruum ilook' kinkimik reje ma' jaruuj chik naa nusutiniik chaloq, chupaam i 
ye'aab' q'equm paam reh ti'kiil k'uxliis. 

22Re' ye'aab' re' re' q'equm paam, xama' paruwii' ta wilik, re' ma' xta wii' saqum, 
xa juneliik q'equm paam, inki Job. 

Job 11 

Re' Zofar xuq'or chi wilik ru mahk i Job 

1Re' Zofar aj ar Naamat je' wili ruchaq'weesjiik i Job xub'an: 

2¿Mi ma' neerub'an re' chi neen chaq'weesjik i ma' k'isaq'orik xaq'or? ¿Mi 
neetikahnik chi ma' xta mahk re' ruum xaq'or ruuk' aachii' chi ma' xta aamahk? 

3¿Mi nakapaaj re' hat chi ruuk' i ma' k'isa q'orik i na a'n, neenatz'ap i qachii'? ¿Mi 
ma' neenak'uhtaaj ak'ixb'ilaal re' wila' xqach'aqweej taqe aweh i xaq'or? 

4Re' hat inaq'or chi korik wach ak'ux chi nimanik, eh chi saq wach awánima 
chuwach i Dios. 

5Ma' xta naq reet chi re' i QaJaaw Dios neenchaq'wisanik aweh taqe inaq'or. 

6Re' reh nee naq i ruk'uhtaaj aweh i na'ojb'al k'axik chi reqarik chi riij. Ar naq nee 
nakoj rehtaal chi ma' yohb'aal ta wach i ti' k'axik xuyeew cha naah, je' naq rukab' 
i ruk'ul cha weh, chi tojb'al riij amahk. 

7¿Mi nakapaaj re' hat chi neenareq chi riij i wilik cho paruk'ux i Dios? ¿Mi 
nakapaaj re' chi nee nareq i rukorkiil wach ruk'ux i QaJaaw Dios nim rajaawriik? 

8¿Nik' wach areqem chi riij i runa'ojb'al i Dios ruum ma' xata je' najtiil paam i 
taxaaj? ¿Nik' wach areqem i rukorkiil wach ruk'ux i Dios? ruum ma' xata je' 
chamiil paam i kiye'aab' kamnaq. 

9Ruum xiik' naah nimaal wach chuwach i runimaal i taxaaj, eh chuwach i 
runimaal i palaw. 

10Wila' re' Dios xraaj ruq'atam i q'orik cha naah ¿Mi wilik jino'q nee nq'orik reh 
chi ma' nee ta rub'an? 

11Re' i QaJaaw Dios reht'al wach taqe i ma' korik ta wach kik'ux. Eh reht'al awach 
taqe i yiib' wach kina'ojb'al. ¿Oon inakapaaj i hat chi ma' reht'al taj? 

12Re' meem laj winaq xama' naa ta wo' rureqem runa'ojb'al chi jumpech, je' 
rukab' i k'isa b'uurux noq inaasjik ma' tijimaj taj. 

13Re' hat chayeew ak'ux chub'anariik i korik, cha pahqaaj reh i Dios chi nee 
tirutob'eej. 

14Wila' wilik i mahk k'ahchi' kaat cha kanaa' rub'aan. Mayeew q'ab' reh i mahk 
chi neen wihik panapaat. 

15Wila' xa a'n chi je' re' ma' xta neetik'ixik wii' nee ti k'acharik chi suq ak'ux chi 
ma' xta nee tiyo'jik wii'. 

16Re' hat sahchoq panak'ux i ti' k'axik k'ahchi' ak'ulum, chi je' re' neenik'ik i 
ruti'kiil ak'ux, je' rukab' noq inik'ik i ha'. 

17Re' aak'achariik neenkahnik chi xa je' chik saqumaal wach i q'iij noq imponik 
kab'lajora. Eh re' ruq'equmaal paam i ti' k'axik, neenkahnik chi xa je' chik rukab' i 
saqum noq insaq'ik. 

18Re' hat naa ruch'iklojiik ak'ux panak'achariik ruum wilik i k'ahchi' awuy-eem. 
Eh re' QaJaaw Dios naa rucha'jiniik aweh noq naa awiriik. 

19Eh noq naa ahi'liik ma' xta naa ruyohb'isaniik aweh. Eh ma' k'isiin naa kik'uliik 
sik'woq aweh reh chi naa a'nam otob'il keh. 

20Eh re' taqe i yiib' wach kina'ojb'al keh, naa rusahchiik kiwach ma' ha' ta 
naakiko'leem kiib', xa re' i kimik naakuy-eem, inki i Zofar. 

Job 12 

Re' Job xuq'or chi re' Dios wilik rajaawriik chinaah chu'nchel chib'ih i wilik 

1Re' i Job je' wili chaq'wik xub'an: 

2Korik chi re' taq i hat pankib'ihnaal i tinamit taq ti q'orik, eh inakapaaj taq i hat, 
chi noq naa taq akimiik i ma' naa ta chik ruwihiik i na'ojb'al. 



1101 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

3Xa re' la' re' hin wilik wo' nuna'ojb'al. ¿Mi qajinaq re' i wajaawriik i hin chawach 
taq i hat? ¿Mi ma' awach chik jino'q re' ineenq'orik reh i xaq'or taq i hat? 

4Noq xub'an chaloq noq i nub'an nutiij kirib'iraj naq i Qajaaw Dios. Atoob' ta 
korik wo' naq wach nuk'ux, re' taqe wamigo xa hin kikaqse'lb'aal. 

5Awach i rik'raaj chi kow ruk'ux i rixowaaj wach i k'ahchi' ruk'ulum i ti' k'axik. 
Ma' xta raaj reh chi nee ruyeew ruman i ti' chinaah i k'ahchi' ruk'isimb'iik ruk'ux. 

6Re' taqe aj i leq' juneliik suq kik'ux pankipaat. Re' taqe i ma' holohik ta kiq'orik 
chi riij i Dios ma' xtaj inkik'ul. Inkikapaaj naq chi chu'nchel wilik pan kiq'ab'. 

7Re' hat neerub'an chi neenatijej awiib' kuuk' i chikop wilkeeb' pantaq ch'ahn, je' 
wo' kuuk' i chikop kirupinik pan taxaaj, wilik i neenkik'uhtaaj aweh. 

8Chakoj rehtaal chu'nchel i wilkeeb' wach ak'al, je' wo' hoq i kar wilkeeb' pan 
palaw. Re' keh wilik i neenatijej kuuk'. 

9¿Mi ko wilik ta wo' hoq i ma' keht'al taj chi re' Dios xye'wik kik'achariik 
chu'nchel i re'? 

10Re' Dios pan q'ab' wilik i kik'achariik chu'nchel i k'achareel wach ak'al. 

11Re' hoj pan qachii' inq'ikraaj rusuqkiil chib'ih i suq atoob' inqak'ux. Je' wo' re' i 
qaxikin i rub'an rib'irjiik i holohik. 

12Re' taqe i mama' winaq wilik kina'ojb'al, ruum chi k'ih chik i kihab'ul wilik chik 
kina'ojb'al. 

13Xa re' la' re' Dios reh xti xiik' wo' chik naah i runa'ojb'al i rajaawriik. Eh re' i 
ruyejaa' wach i rub'an wo' hoq. 

14Eh re' i ruyoj wach i Dios ma' awach ta chik neenyej-anik reh. Eh noq iraaj 
rub'anam ti' k'axik reh i winaq, ma' awach ta chik neenko'linik reh pan q'ab'. 

15Eh wila' ma' xuyeew chik chaloq i jab', chu'nchel neenchiqik. Eh noq i ruyeew 
wo' chik chaloq i jab', imb'oqib'ik i yuuq' k'ixkaab'. 

16Re' Dios wilik rajaawriik, re' reh q'oreel chinaah chu'nchel. Eh pan q'ab' 
wilkeeb' i kijot'ariik, je' wo' hoq i kib'anik jot'ooj. 

17Eh re' wo' reh ineesanik reh i kajaawriik i kikojwik na'ojb'al, eh i ruyoj wo' 
kina'ojb'al taqe i q'atal q'orik. 

18Re' Dios i resaj wo' taqe pan kajaawriik i reey. Re' wo' reh intaaq'anik reje keh 
pan tokoom tinamit chi ma' xta wilik keh. 

19Eh i resaj wo' pan kajaawriik taqe i k'amal kib'eeh aj tiij. Iresaj wo' pan 
kajaawriik taqe i ajaab'ees. 

20Eh i ruq'uch i kiq'oral i kiq'orik reh i korik, eh ruyoj i kikapeb'aal mama' winaq 
i kikojwik na'ojb'al. 

21Re' Dios i ruyeew wo' q'ab' chi ma' inye'arik ta chik kiloq'il i wilik kajaawriik, i 
resaj wo' kikowiil i q'e' kow inki a'n kiib'. 

22Re' reh i ruyeew wo' chi naab'jik taqe i ma' eht'alimaj taj. Eh i resaj wach saqum 
i ke'lik cho panq'equm. 

23Re' i Dios i ruk'ihaaxb'isaj i tinamit, eh i rusach wo' kiwach. Eh i rutukej kiwach, 
i rumol wo' chik kiwach. 

24Eh i rusach kik'ux i k'amal kib'eeh i tinamit. Irusach i kina'ojb'al, je' naa pan 
jinaj chiq yuuq' i rub'esaj taqe, ruum ma' inkireq ta chik chi riij inki a'n 

25Je' panq'equm kib'ehik, ma' inkireq ta chi riij aha' ojik inki a'n xa kitakaklanik 
chik xa je' chik taqe xohk'reel. 

Job 13 

Re' Job xuko'leej riij i runimaniik 

1Chu'nchel i k'ahchi' taq aq'orom re' re' wilom ruuk' naq'nuwach. Eh b'iram ruuk' 
nuxikin. 

2Aha' wilik taq aweht'al i hat weht'al wo' hin. Re' hin ma' qajinaq taj i wajaawriik 
chuwach taq awajaawriik i hat. 

3Xa re' la' re' hin ruuk' i Dios nim rajaawriik inwaaj nuyejaam wach i wili. Ruuk' i 
reh naa nuq'oriik. 

4Re' taq i hat inatz'ap taq naah i korik ruuk' i chukuj q'orik taq i na a'n, xa je' taq 
akab' i rukoj riib' chi aj iq'omaneel, xama' rub'an ta wo' hoq. 

5Ma' xta naq reet chi ma' nee ta taq chik ti q'orik chi jumpech, reh nee naq 
inak'uhtaaj taq chi wilik ana'ojb'al. 

6Cha a'n taq otob'il chab'iraj taq i naa nuq'orom. Eh ti chakoj taq rehtaal i naa 
nuq'orom chi ko'lb'al wiib'. 

7¿Mi riko'ljiik riij i Dios k'ahchi' taq kaat ruuk' i chukuj q'orik taq i na a'n? ¿Mi re' 
reh inq'orik taq aweh re' i jot'ooj taq i na a'n? 

8¿Mi nakapaaj taq re' chi ruuk' taq i na a'n re' re' ruto'ariik taq i Dios i na a'n? ¿Mi 
nakapaaj taq re' chi ruko'ljiik riij taq k'ahchi' kaat? 

9Eh ¿neetarutz'ir riij i Dios taq ana'ojb'al chih naq taq i neena a'n? ¿Mi nee naq 
taq inachuk ree q'orik je' rukab' noq inchukarik i q'orik reh i xa winaq? 

10Re' hin xti korik i nuq'or taq aweh chi kow taq netiruq'il wila' konasik' taq 
wach inatob'eej. 

11Re' taq i hat ma' k'isiin taq neetiyo'jik wila' xakoj taq rehtaal chi wilik ruloq'il. 

12Eh chu'nchel taq anajtir na'ojb'al xama' xta nokik wii', xa je' rukab' noq 
neenawaaj ako'leem awiib' chi riij i tz'aq ak'al. 

13Chakanaa' taq i q'orik i hat re' chik i hin naa nuq'oriik, atoob' ta neenchalik i 
chib'ih jariik chi nunaah, ma' nee ta kinyo'jik. 

14Wila' chib'ih i xnuk'ul ank'ul peet. Xa re' la' re' hin naa nuq'orom chib'ih inwaaj 
nuq'orom. 

15Atoob' nee kirukansaj i Dios, xanaa wo' nuye'em nuk'ux ruuk'. Re' hin naa 
nuq'orom reh i ko'lemb'al wiib'. 

16Ruq'iij ruuk' wo' naq i re' nee i nuko'leej wiib' chuwach. Eh jino'q i yiib' wach 
runa'ojb'al ma' nee ta inq'orik ruuk' i Dios. 

17Re' taq i hat xti chab'iraj taq chib'ih i naa nuq'orom, eh chakoj taq rehtaal chi 
korik. 

18Re' hin wilik i naa nuq'orom chi ko'lb'al wiib', ruum weht'al chi ma' xta 
numahk. 

19Eh wila' wilik i xq'orarik reh chi korik chi wilik numahk, ma' xta chik i 
neenuq'or, i ruk'ul chi nee kinkimik. 

20QaJaaw Dios re' hin kiib' wach otob'il i nupahqaaj aweh chi neena a'n cho 
wuuk' reh chi ma' nee ta nukanaa' aq'orob'jiik. 

21Re' chi chawesaj i ti' k'axik chi nunaah, eh re' chi chawesaj i yo'jik chi nunaah. 

22QaJaaw Dios kinaq'oreej hat chi peet, re' hin nee ti nuchaq'weej, oon re' hin nee 
ti nuq'oreej chi peet, re' hat nee kinaachaq'weej. 

23Chaq'or weh, ¿Chib'ih i mahk xnub'an chawach? ¿Chib'ih i ma' holohik taj 
xnub'an chawach? Inwaaj chi nee nak'uhtaaj chi nuwach chib'ih ximahkunik wii' 
chawach. 

24¿Chib'ih reet noq ma' kinawaaj chik kiin awilom? ¿Chib'ih reet noq je' inilarik i 
nixowanik awach i na a'n weh? 

25¿Chib'ih reet noq i na a'n ti' k'axik weh? Re' hin, je' hin xaq chee' inkutarik reje 
wulu' ruum i teew, eh xa je' nukab' i chiq ch'ahn. 

26¿Chib'ih reet noq i nayeew i ti' k'axik chi nunaah, inaq'or chi wilik numahk? ¿Mi 
kiina ye'em chutojariik re' numahk nub'anam cho pan wak'uniil? 

27Je' cho b'ak'alkeeb' kab'chel i wooq ruuk' karena. Ma' xtaj i ruyeew riib' chi 
nub'an, ruum re' hat eliik k'ahchi' akojom rehtaal chib'ih i nub'an. 

28Re' hin k'ahchi' rusahchiik wach i nuti'jolal, je' rukab' noq inq'ahik i xa chib'ih 
jariik. Je' rukab' itz'ihy noq ink'uxarik ruum ruchopkaal, inki Job. 

Job 14 

Re' Job xureq chi riij chi xama' najt ta rooq i k'acharik 

1Re' Job je' wili xuq'or: Re' winaq inaasjik ruuk' i rituut xama' najt ta rooq i 
ruk'achariik, eh xiik' naah i ti' k'axik i rik'ul. 

2Re' ruk'achariik, xa je' rukab' noq ink'er i uhtz'ub', eh jumehq'iil inchiqik. 
Jumehq'iil inooj sahchoq wach, xa je' inik'ik jino'q muuj. 

3QaJaaw Dios, ¿Chib'ih reet noq xa re' hin kinayeew panti' k'axik, eh inaq'at i 
q'orik chi nunaah? 

4¿Mi wilik insaqb'isanik wach i ch'uwa' wach? Ma' awach taj. 

5Re' hat Xti korik noq aq'atam riij jarub' haab', jarub' poh ink'acharik i winaq ayu' 
wach ak'al xa ar wo' naa ruponiik. Eh ma' awach ta neenq'atwik wach. 

6Wila' xakanaa' chi rutkeel nee nelik i ruk'achariik. Je' re' noq kinahi'lisaj k'isinoq 
reh chi konee nub'an rusuqkiil i nukamaj noq komajaa' kinkimik. 

7Re' chee' reh noq inyok'arik ma' kimik ta rub'an chi jumpech, i nelik wo' chik 
chaloq rutoxl. 

8Atoob' ta rijib' chik i raa', atoob' ta k'ahchi' chik ruq'ahiik i raa' i chee'. 

9Noq inqajik chee jab' inraaxb'ik wach. Eh ink'ihaaxb'ik wo' chik i q'ab', 
kinkahnik chi je' rukab' i chee' kok'ihik i rub'an. 

10Eh re' i winaq reh noq inkimik reje insahchik wach chi jumpech ¿Mi eht'alimaj 
aha' nooj noq inkimik? 

11Re' ruha'iil i palaw i sahchik wach, eh re' i nim ha' insahchik wo' wach, inchiqik. 

12Je' wo' re' winaq noq inkimik reje ma' naa ta ruwuktiik chaloq noq komajaa' 
insahchik wach i taxaaj. Ma' naa ta keliik chaloq chupaam i ye'aab' wilkeeb' wii'. 

13Re' hin ma' xta naq reet chi nee nukeb'aa' wiib' pan i kiye'aab' kamnaq, 
korehtaal naq inik'ik aajosq'iil. Re' naq i hat nee ti q'orik jaruuj nee kink'ulik 
panak'ux. 

14Eh re' winaq noq inkimik ¿Mi nee wo' chik ink'aach cho ruka'peech? Re' hin 
k'ahchi' wuy-eem nik' chik najtiil naa nuk'ulum i ti' k'axik wili, korehtaal 
kinko'ljik chupaam. 

15Chi je' re' nee naq kinaq'oreej i hat, eh re' hin nee naq tib'iraj, eh nee naq 
insuuqb'ik ak'ux wuuk', ruum re' wo' hat xatz'uhkrisanik cho weh. 

16Re' hat inakoj rehtaal chib'ih taqe i k'ahchi' kiin, ma' nakoj ta rehtaal i numahk. 

17Eh nee ta naq insahchik panak'ux chu'nchel i numahk. Nee naq inawesaj 
chu'nchel i ma' holohik taj i xnub'an. 

18Re' taqe i yuuq' insahchik kiwach noq kib'oqib'ik, eh re' taqe saqrehp ab'aj i 
kib'oqib'ik pan kiye'aab'. 

19Re' taqe ab'aj kik'uhlik ruum i ha' i nik'ik chikinaah. Eh noq i rub'an i kowlaj 
jab' intz'ajib'ik wach ak'al. Je' wo' re' noq k'ahchi' asacham wach i winaq i hat i 
wilik naq ch'iklik reje wii' ruk'ux. 

20Re' hat juneliik i nayeew i ti' k'axik chinaah korehtaal i nelik reje ayu' wach 
ak'al, noq inkimik reje tokoom chik inilwik. 

21Eh ma' nee ta chik i runab'eej mi xye'arik kiloq'il i rak'uun rixq'uun. Eh wila' 
xehteesjik kajaawriik i rak'uun rixq'uun ma' naa ta chik runab'eem. 

22Eh xa re' wo' hoq i ruti'kiil i ruti'jolal i reh naa rik'raam, ruch'ihil i ruti'kiil i 
ránima, inki Job. 

Job 15 

Re' Elifaz xuchaq'weej i Job 

1Re' Elifaz aj ar Temán je' wili ruchaq'weesjiik i Job xub'an: 

2Re' wilik runa'ojb'al ma' inq'orik taj je' rukab' inaq'or i hat xama' xta ruk'am 
chaloq, xa je' rukab' i teew, xa ik'ik i rub'an. 

3Re' wilik runa'ojb'al ma' nee ta ruq'or i xama' xta rub'ehel, eh ma' nee ta 
ruko'leej riib' ruuk' i q'orik xama' xta nokik wii'. 

4Ruuk' taqe i k'ahchi' aq'orom i hat ma' k'ahchi' ta ayohleem wach i Dios, k'ahchi' 
awesam i rajaawriik i tiij. 

5Ruuk' i k'ahchi' aq'orom inak'uhtaaj chi wilik amahk. Ma' k'isiin taqe i q'orik 
xaq'or xa tz'apb'al naah i ma' holohik taj i na a'n. 

6Eh ma' koruman taj chi re' hin neekinq'orik reh chi wilik amahk. Ruum xa ruuk' 
aq'oral ink'utinik chi wilik amahk. 

7¿Mi nakapaaj re' hat chi peet xat-aasjik chuwach i Adán? ¿Mi xa wilkaat wo' chik 
re' hat noq xikorjik taqe yuuq'? 

8¿Mi aweht'al re' hat chib'ih i rukapaaj i Dios? ¿Mi re' hat ehchan reh re' i 
na'ojb'al? 

9¿Mi wilik taqe i xa chib'ih jariik aweht'al i hat ma' qeht'al tee hoj? ¿Chib'ih inareq 
chi riij i hat ma' qareq ta chi riij i hoj? 

10Re' hoj qatijem qiib' kuuk' taqe i mama' winaq wilkeeb' chi qaxilak saq chik i 
kinaah, k'ih chik i kihab'ul chuwach awajaaw i hat. 

11¿Mi ma' imponik chawach re' chi ruyeew rusuqkiil ak'ux i Dios, eh chi re' hoj 
ruuk' q'uun laj q'orik tiqaq'o'reej? 

12¿Chib'ih reet noq inchalik aak'aah? ¿Chib'ih reet noq q'e' nayoj awach ruum 
aak'aah? 

13¿Chib'ih reet noq inchalik ak'aah ruuk' i Dios, eh inaq'or chib'ih jariik inawaaj 
aq'orom? 

14¿Mi wilik jino'q i winaq xti saq wach i ránima, eh ma' k'isinoq ru mahk? 

15Ni xata ruuk' taqe i ánjel ch'iklik ruk'ux i Dios, ni xata re' i taxaaj saq wach chi 
reh. 

16¿Mi kore' chik re' i winaq saq wach nee rilow ma' xta runa'ojb'al re' i yiib' wach 
na'ojb'al i rub'an eliik, je' rukab' noq i nuuk'jik i ha'? 

17Chab'iraj i hat Job i naa nuq'orom aweh naa nuk'utjaam aweh taqe nutijem i 
wilom chaloq. 

18Re' i korik i xkik'uhtaaj qeh taqe aj na'ojb'al re' i kitijem ruuk' i kimaam kati't. 
Re' keh xkik'utjaaj qeh ma' xkitz'ap ta naah. 

19Re' taqe na'ojb'al wili ruuk' i kimaam kati't xkitijej ma' tokoom ta aj uuk' xkitijej 
ruum ma' xi wihik ta tokoom tinamit chupaam i kiye'aab'. 

20Re' i winaq yiib' wach i runa'ojb'al, eh q'e' josq' juneliik naa ruwihiik panti' 
k'axik, re' i ruk'achariik xama' najt ta rooq. 

21Eh xa chib'ih taqe jariik i choqik i rib'iraj inchalik ruyo'jiik. Noq i rik'raaj chi suq 
wilik kiponik taqe ajileq' inkelq'aaj i chib'ih reh. 

22Re' reh reht'al chi ma' nee ta chik ruko'leem riib', ruum k'ahchi' chik kuy-eem 
reh i rukanteesjiik. 

23Re' ruti'jolal naa ruk'uxariik kuum i k'uch, eh reht'al chi naa rusahchiik wach, 
ma' naa ta chik ruko'leem riib'. 

24Re' reh yo'jik i rub'an ruum ponik reh i q'iij chi naa ruk'ulum i ti' k'axik, je' 
rukab' noq inyo'jik i reey xa ojik chik reh chi q'aq'inik. 

25Je' re' i naa ruk'ulum awach inchalik ruk'aah, awach i runimb'isa riib' chuwach i 
QaJaaw Dios nim rajaawriik. 

26Wilik ruq'aslaj ch'ihch' ruuk, yohb'aal wach i ruk'aah iraaj naq ruq'atam wach i 
Dios. 



1107 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

27Xa nim chik wach i rub'an riib', je' naa nujinaq chi q'ina' i wach je' wo' hoq 
chu'nchel i riij. 

28Eh naa ruk'achariik chupaam i tinamit ma' xta wilik chupaam, re' paat naa 
rupatiniik wii' naa rusahchiik wach. 

29Ma' najt ta chik naa ruwihiik rub'ehomal, ma' naa ta chik ruwachiniik i rutik 
rumu'uun. 

30Ma' naa ta ruko'leem riib' chuwach i kimik, naa rusahchiik wach, je' rukab' noq 
ink'ahtik i ch'ahn ruum i q'aaq', re' i rujosq'iil i Dios naa rusachwiik wach. 

31Ma' ruch'ik'aa' ruk'ux ruuk' i jot'ooj i rub'an, ruum xama' xta naa rokiik wii' xa 
re' wo' jot'ooj naa ruk'ulum i reh. 

32Eh naa rusahchiik wach noq majaa' imponik i ruq'ijil i rukimiik, je' rukab' i q'ab' 
i chee' noq inchiqik ma' jaruuj, chik inraaxb'ik wach. 

33Je' rukab' i wach i uuva ma' inq'aanb'ik tee wach, je' wo' rukab' i ruche'el i olivo 
inqehb'ik i rixmak'al. 

34Ruum re' taqe i yiib' wach kina'ojb'al ma' naa ta rukahniik kiih kimaam. Eh naa 
rukuxiik ruk'ahtiik i chib'ih keh ruum xa ruuk' i leq' kireqem. 

35Re' taqe re' xa re' i yiib' wach na'ojb'al hamlik cho pankanima. Eh xa re' i yiib' 
wach inki a'n inkiyeew kik'ux chub'aan i jot'ooj, inki. 

Job 16 

Re' ruti'kiil ruk'ux i Job 

1Re' Job je' wili ruchaq'weesjiik i Elifaz xub'an: 

2Re' hin k'ih pech b'iram i taq inaq'or, noq inakapaaj taq i hat chi rusuqkiil nuk'ux 
taq i nayeew, xanaah re' hin ch'i'k i rub'an weh. 

3¿Kojaruuj taq inakanaa' ruq'orariik i xama' xta ruk'am chaloq? ¿Mi re' hin xin 
ye'wik taq ak'aah re' ruum k'ahchi' taq kiin awech'um? 

4Wita re' taq i hat k'ahchi' ak'ulwiik reh i ti' k'axik k'ahchi' nuk'ulum i hin 
yu'naak, re' hin nee wo' nanaq i nuq'or i k'ahchi' taq aq'orom i hat. Nee naq 
inuk'uyu'saj i nunaah nee naq taq tinukaqse'laaj. Eh nee naq taq tinuwech'uj 
ruuk' taqe i yiib' kiwach q'orik. 

5Re' hin ma' nee ta naq i nub'an i je' re'. Nee la' naq i nuq'unej taq awach i 
nuyeew rukowiil taq ak'ux, reh chi nee naq ti hi'lik ruuk' taq ati'kiil. 

6Re' hin atoob' ta neekinq'orik chi riij i nuti'kiil, atoob' ta ma' neekinq'orik chi riij 
xama' nee ta wo' inhi'lik wach. 

7Re' QaJaaw k'ahchi' kiin rukanaam chi ma' xta chik wansil, eh xirukanaa' chi ma' 
jino'q chik wamigo. 

8Je' naa xinkiyeew pantz'ilom chu'nchel kiq'orik reh chi wilik numahk inkiq'or 
chi xk'utiin chi nuwach ruum ximb'aaqriik. 

9Re' QaJaaw Dios ruum i rujosq'iil xiruyeew panti' k'axik, xa ruqirich'eej chik 
naah i reeh chi nunaah. Eh ma' resaj taj i ti' k'axik chi nunaah, je' cho rixow 
nuwach. 

10Eh re' keh inkimol kiib' chuq'orariik chi wilik numahk, kiyeew chi q'ab'iis i 
panaq' nuwach kinkib'aj xa re' inkaaj chi nkik'uhtaaj nuk'ixb'ilaal. 

11Re' QaJaaw Dios xiruq'asaj pan kiq'ab' i i aj chukul q'orik xiruq'asaj pan kiq'ab' i 
yiib' wach kina'ojb'al. 

12Eh noq suq naq wilkiin xuyeew chee ti' k'axik chi nunaah, je' naa xuchop chi 
walaq je' naa xiruxereb'eej, je' naa ruuk' flecha k'ahchi' kiin rutz'ehtaam chaloq. 

13Je' naa k'ul kirukut cho ruuk' i ru flecha, je' naa risaj taqe panuti'jolal, je' 
k'ahchi' rutub'lujiik wach ak'al taqe i weq'saa'. 

14Je' na xuhopib'eej i nuti'jolal xiik' naah ti'kiil k'ahchi' kiin rik'sam, je' rukab' i 
soldado inooj panq'aq'inik imb'aan ti' k'axik reh. 

15Eh ruum ruti'kiil nuk'ux xnukoj i q'as wach itz'ihy chi wiij, eh xnupukej pooq 
wach nunaah. 

16Re' naq'nuwach xisipjik chik ruum ma' kinhi'lik ta chi oq'ik, xtohq'ik chik 
rumooyriik paam. 

17Re' hin xa re' ti' k'axik inuk'ul atoob' ta ma' jino'q i nub'anam ti' k'axik reh. Eh 
chu'nchel nuk'ux i nub'an nutiij chuwach i Dios. 

18Ma' ta naq neenkahnik chi je' re' i ti' k'axik k'ahchi' nuk'ulum, nee ta naq 
inq'ajarik wach keh i kib'anik ti' k'axik weh. 

19Wilik oon naq inche jino'q pan taxaaj i nee nq'orik chi wiij, nee naq i ruq'or chi 
ma' xta numahk. 

20Re' i wamigo naq taqe xa re' chik i nub'ajariik inki a'n Eh re' hin naawoq'iim 
naa nupahqaam nutoob'jiik reh i QaJaaw Dios. 

21Ma' xta naq reet chi wilik ta jino'q i nee nq'orik chi wiij ruuk' i Dios, je' rukab' 
noq i rupahqaaj i otob'il jino'q i winaq chi riij i ramigo. 

22Re' hin xama' k'ih haab' ta chik k'achalkiin, naa nukimiik reje ma' naa ta chik 
rilariik nuwach chi jumpech, inki. 

Job 17 

1Eh je' wo' chik wili i xuq'or: Re' hin xa k'axik chik noq i nelik i wuxlaab', xakimik 
chik weh k'ahchi' chik kiin ruye-eem i nujuul. 

2Re' taqe i wilkeeb' wuuk', xa re' i nukaqse'ljiik inki a'n xa re' i ti' k'axik inki a'n 
weh. 

3QaJaaw Dios xa re' wo' hat nee ti q'orik chi ma' xta numahk ruum wii ma' xaq'or 
i hat ma' awach ta nee nq'orik reh. 

4Re' hat xat b'anik keh chi ma' inkireq ta chi riij chib'ih i k'ahchi' nuk'ulum, ruum 
aj re' maayeew q'ab' chi neenkian weh. 

5Awach i ruq'asaj i ramigo pan kiq'ab' inixowanik wach, ti' inakik'ulum taqe i 
rak'uun rixq'uun. 

6Re' wo' hat xat b'anik reh chi chu'nchel i tinamit ma' holohik ta kiq'orik chi wiij, 
inkichuhb'aaj panaq' nuwach. 

7Re' hin k'ahchi' rupohyiik paam i naq'nuwach ruum i ti' k'axik k'ahchi' nuk'ulum 
xan sutik chik inwilow. 

8Re' i korik wach kik'ux insahchik kik'ux ruum i ti' k'ahchi' nuk'ulum. Eh re' i ma' 
xta ru mahk naa ruq'atam kiwach i yiib' wach kina'ojb'al. 

9Re' korik wach ruk'ux naa rojiik chuwach ruuk' i rukorkiil wach ruk'ux chi ma' 
xta ru mahk, eh re' saq wach i ránima, naa ruwihiik rukowiil ruk'ux. 

10Eh re' taq i hat i q'orik taq i na a'n wuuk' ti q'oroq wo' taq chik wila' wilik taq 
ana'ojb'al, xa re' la' re' hin i nuq'or taq aweh chi ma' jino'q taq aweh i wilik 
runa'ojb'al. 

11Re' hin k'ahchi' rusahchiik wach i nuk'achariik, aha' naq wilik inuyejaa' wach, i 
nukapaaj rub'aan, ma' naa ta chik nub'anam. 

12Re' taq i hat inaq'or taq chi naaweliik chupaam i ruq'equmaal i ti' k'axik wilkiin 
wii'. Xa re' la' re' hin weht'al chi ma' korik taj. 

13Re' k'ahchi' wuy-eem i hin xa re' kimik reh chi naa wojiik hi'loq chupaam i 
q'equm paam ye'aab'. 

14Re' hin i nuq'or chi re' i kiye'aab' kamnaq je' cho wajaaw noq wilik, eh re' taqe 
haah wilkeeb' ar i nuq'or chi je' cho nutuut, chi je' cho wanaab' taqe. 

15¿Mi ko wilik ta wo' i naa nuch'ikaam reje wii' nuk'ux? ¿Mi konaa ta wo' ruwihiik 
rusuqkiil nuk'ux? 

16¿Mi naa ta wo' nuk'amam chi wiij i ch'iklik wii' nuk'ux noq naa nukimiik reje? 
¿Mi naa ta wo' rojiik chi wiij chi hi'lik chupaam ak'al? 

Job 18 

Re' Bildad xuq'or chib'ih i naakik'ulum i yiib' wach kina'ojb'al 

1Re' Bildad aj ar Súa je' wili ruchq'aweesjiik i Job xub'an: 

2¿Kojaruuj inamay i q'orik? Wila' xayeew axikin chi rib'irjiik i naa qaq'orom, 
neerub'an chi neenqa a'n qak'utaaj awuuk'. 

3¿Chib'ih reet noq inaq'or chi je' hoj chikop chi ma' xta qana'ojb'al? 

4¿Mi ruum re' chi k'ahchi' akansam awiib' ruum aajosq'iil naa rukahniik chi ma' 
xta chik wilik wach ak'al? ¿Mi neen kijal kiye'aab' re' i nimaq taq ab'aj xa ruum 
aajosq'iil? 

5Re' i yiib' wach runa'ojb'al naa rusahchiik wach i, naa rukahniik chi je' rukab' 
noq inchuhpik i saqum, ma' naa ta chik rusihq'iniik i rusaquumb'aal. 

6Je' q'equm naa ruwihiik wii ma' naa ta chik ruwihiik i saqum parupaat. 

7Re' naq i q'e' kow riib' naa ruk'uhliik i ransil, re' wo' hoq i ma' holohik taj i 
rub'an naa ruq'eb'wiik reh. 

8Re' reh na naa rukojariik xirob' aha' naa rik'iik wii' ar naa ruq'ehb'iik. 

9Naa rukojariik i xirob' parub'eeh, eh ar naa ruq'ehb'iik. 

10Re' i je' xirob' naa rukojariik parub'eeh je' naa panke'lik naa ruwihiik chi ma' 
reht'al naa ruq'ehb'iik ar. 

11Eh xa aha' narojiik i k'oq naa rub'aan ti' k'axik reh, eh naa ruq'orariik chi naa 
rub'aan reh. 

12K'ahchi' ruk'uhliik i ransil ruum ma' rub'an ta chik ruwa' ruhaa', xama' rukuy ta 
chik ruum i ti' k'axik wilik wii'. 

13Re' yab'ilaal wilik wii' pankimik k'ahchi' ruk'amariik ruum. K'ahchi' ruq'ehb'iik 
taqe i ruti'jolal ruum i raxq'aah chi riij. 

14Re' reh parupaat naq ch'iklik ruk'ux, xa re' la' ma' xta wo' chik suq kiil k'uxliis 
ar, ruum ma' k'isiin taj i ruyo'jiik ruum xailook' chik imponik i ruq'ijil i rukimiik. 

15Re' taqe i chib'ih reh, ruch'ihil i rupaat inkiyeew i asufre chinaah inqop 
ruq'aq'al chi sachb'al wach. 

16Re' reh i ruk'ul reh je' rukab' i ruk'ul i chee' noq inchiqik i raa', inchiqik 
chu'nchel i q'ab'. 

17Noq naa rusachariik wach chinaah i wach ak'al, ma' awach ta chik naa ruq'oriik 
rib'iral. 

18Naa rehtesjiik reje pan saqum, naa rukutariik panq'equm, naa rehtesjiik reje 
chinaah i wach ak'al. 

19Ma' jino'q chik i riih rumaam, ma' jino'q chik awach reh naa rukahniik chinaah i 
wach ak'al. 

20Eh noq naa kinab'eem i ruk'axkiil i winaq re' re' i wilkeeb' reje pareelb'aal q'iij, 
je' wo' taqe i wilkeeb' reje parookb'aal q'iij, naa rusahchiik kik'ux. 

21Je' aj re' noq naa rojiik kuxoq i ruk'achariik i yiib' wach runa'ojb'al, re' i ma' 
inimanik ta ree Dios, inki. 

Job 19 

Re' Job xuch'ikaa' ruk'ux chi re' Dios naa ruq'oriik chi ma' xta ru mahk 

1Re' Job je' wili i chaq'wik xub'an: 

2¿Kojaruuj taq inakanaa' i wech'ik wuuk'? ¿Kojaruuj taq inakanaa' ruye'ariik 
ruti'kiil nuk'ux ruuk' taq aq'oral? 

3Re' taq i hat k'ih pech taq kinab'aj, eh ma' tik'ixik ta taq k'isinoq chub'aan. 

4Atoob' ta korik wo' naq chi wilik numahk, xa re' wo' naq i hin naa nutojwiik riij. 

5Re' taq i hat inakapaaj taq chi q'e' nim taq awajaawriik chi nuwach i hin, inaq'or 
taq chi wilik numahk. 

6Chanaab'eej taq chi re' i QaJaaw Dios xye'wik q'ab' chi je' wili noq wilkiin. Re' 
reh xye'wik chi nunaah i ti' k'axik wili. 

7Re' hin xak'erik chik nuchii' ruum i ti', xama' awach ta wo' inib'irinik weh. Eh i 
nupahqaaj wo' naq nutoob'jiik, xama' awach ta wo' intoob'inik weh. 

8Re' Dios xutz'ap paam inub'eeh, reh chi ma' xta chik ineenub'an, xiruyeew 
panq'equm. 

9Eh xresaj chi nuwach chib'ih naq jariik taqe wilik weh, xresaj wo' hoq inuloq'il. 

10Re' reh xirukanaa' chi xama' xta chik nukamaj. Xirukanaa' chi ma' xta chik 
ch'iklik reje wii' nuk'ux, xa je' chik nukab' i chee' inchuqarik reje. 

11Re' Dios xuyeew rujosq'iil chi nunaah. K'ahchi' rub'anam weh je' rukab' i rub'an 
keh inixowanik wach. 

12Ruuk' i ti' k'axik xuyeew chi nunaah, je' naa xutaq'aaj chee ma' k'isa soldado chi 
nunaah, je' naa xkikotej riij i nupaat. 

13Eh xuyeew q'ab' chi re' taqe i ma' tokoom ta wuuk' ma' nkaaj ta chik nuwach. 
Re' taqe i wamigo xinkikanaa' chi wutkeel, xa je' chik ma' keht'al nuwach inki a'n 
kiib'. 

14Re' taqe i awach weh, ruch'ihil taqe wamigo xinkikanaa' chi wutkeel. 

15Re' taqe i patim panupaat, taqe i waj poh ixoq, xa je' chik ma' keht'al nuwach 
inki a'n kiib', xa je' chik hin tokoom tinamit noq inkilow. 

16Eh noq inuyuq'eej naq i numoso winaq ma' kiruchaq'weej taj. Atoob' ta 
nupahqaaj otob'il reh xama' kirunimaj ta wo' hoq. 

17Eh re' wehk'een xa chuh chik i nuwach irik'raaj, re' taqe wak'uun wixq'uun ma' 
nkaaj ta wo' chik nuwach. 

18Eh re' taqe i kok' halak'un ma' nkaaj ta nuwach. Eh ma' holohik ta kiq'orik chi 
wiij. 

19Chu'nchel i naah wamigo ma' nkaaj ta chik nuwach. Eh re' taqe i q'e' naq taqe 
nuk'ax i hin xi kahnik chi ixowan nuwach. 

20Re' nutz'uhumal xa ruchopom chik riib' ruuk' i nub'aqil, xa ruuk' chik k'axik 
noq k'achalkiin. 

21Re' taq i hat wamigo chaketelaaj taq nuwach, ruum re' i QaJaaw Dios xye'wik 
chee ti' k'axik chi nunaah. 

22¿Chib'ih reet noq k'ahchi' taq a'nam weh i ti' k'axik taq i hat, je' rukab' i k'ahchi' 
weh i Dios? ¿Mi ma' manlik re' i ti' k'axik a'nam taq weh? 

23Re' hin ma' xta naq reet chi weh chi awach ta jino'q inen tz'ihb'anik reh taqe i 
k'ahchi' nuq'orom. Neeta naq i rutz'ihb'aaj pan jino'q huuj. 

24Eh ma' xta naq reet chi ruuk' q'as ju' ch'ihch' neentz'ihb'jik chuwach jino'q ab'aj 
i k'ahchi' nuq'orom reh chi neen naq kahnik rehtalil ar chi jumpech. 

25Re' hin weht'al chi re' aj ko'len weh k'achlik, re' reh naa ruq'oriik chi wiij, reh 
chi naa nuko'leem wiib' chinaah i wach ak'al. 

26Atoob' ta re' nuti'jolal wili k'ahchi' ruq'ehb'iik chi kok'lomiil ruum yab'ilaal. Re' 
hin weht'al chi naawilom wach i Dios ruuk' naq'nuwach. 

27Xti korik chi re' hin naawilwiik wach ruuk' naq'nuwach, ma' re' ta jino'q 
tokoom. Atoob' ta ma' xta chik wansil yu'naak. 

28Re' taq i hat je' taq wili inaq'or: ¿Nik' wach noq i ruq'or chi hoj qohkojwik ru 
mahk, eh korik wo' hoq chi wilik ru mahk? tiki taq. 

29Xa re' la' chawik'raaj taq awiib' ruuk' taq i na a'n chi je' re' ruum re' QaJaaw 
Dios ruuk' i rujosq'iil i ruyeew taqe chutojariik i kimahk i wilik kimahk. Chi je' re' 
nee taq inanaab'eej chi re' i Dios inq'atwik q'orik, inki Job. 

Job 20 

Re' Zofar i xuq'or chi naa ruchaliik i ti' k'axik chikinaah i yiib' wach kina'ojb'al 

1Re' Zofar aj ar Naamat, je' wili ruchaq'weesjiik i Job xub'an: 

2Re' hin kinqaaj kapeew ruuk' taqe inaq'or ruum aj re' naa nuchaq'weem aweh. 

3Ruuk' taqe aq'oral xinab'aj noq xwik'raaj, xa re' la' re' hin weht'al nik' wach naa 
kaat nuchaq'weem wii'. 

4¿Mi ma' aweht'al re' hat chi xa re' wo' rutz'uhkriik chee winaq ayu' wach ak'al? 

5¿Chi re' i yiib' wach runa'ojb'al xama' najt ta wo' inwihik rusuqkiil ruk'ux xa 
junk'aam wo' tii? 

6Atoob' ta xiik' naah nimaal i rajaawriik i rub'an riib'. Atoob' ta imponik pan 
taxaaj i runimaal wach i rub'an riib'. 

7Xa je' insahchik wach i rusaa' i reh noq naa rusahchiik wach. Eh re' ineht'alinik 
wach je' wili i naa kiq'orom: ¿Aha' inche xooj sahchoq wach? inko'q taqe chi riij. 

8Naa rusahchiik wach je' rukab' noq insahchik wach inilarik wach panwirik, xa je' 
rukab' noq insahchik wach inilarik wach pansaq wirik. 

9Awach taqe i kieht'alinik wach ma' naa ta chik kilom wach, eh ma' naa ta wo' 
chik rusutiniik cho parupaat chi jumpech. 

10Eh re' taqe i rak'uun rixq'uun naa kipahqaam kiwa' keh i neb'aa', naa wo' chik 
kisutem taqe i chib'ih jariik relq'aam chaloq i reh. 

11Eh xti ko parusuqkiil i ruk'ijolal wilik noq naa rukimiik reje. 

12Atoob' ta imponik chuwach rub'aan i yiib' wach na'ojb'al, xa je' chik i suq atoob' 
noq i rik'raaj. 

13Je' naa ruyeew junk'aam-oq panchii' reh chi rik'raaj rusuqkiil. 

14Xa re' la' noq imponik chupaam i xa je' chik rukab' i rukiih i aaq'. 

15Yohb'aal wach i rub'ehomal xarelq'aaj ruuk' i tokoom. Xa re' la' naa rehtesjiik 
chuwach ruum i Dios. 

16Eh xanaa rukansam riib' ruuk' i ruyiib' wach na'ojb'al, je' naa ruk'ej reh i rukiih 
i aaq'. 

17Eh xama' naa ta wo' rub'anam rusuqkiil i suq atoob' i nelik chi yohb'aal wach 
chinaah i wach ak'al. 

18Chu'nchel i rukamaj ma' naa ta rub'anam rusuqkiil, ruum chu'nchel relq'aam 
ruuk' tokoom, naa ruye'em jilow. 

19Xukanaa' chi ma' xta wilik keh i neb'aa' xrelq'aaj i chib'ih keh. Eh xuchop 
kinaah i paat ma' re' tee reh xyej-anik reh. 

20Ma' inmanlojik ta reh i chib'ih reh koyohb'aal wach, i ruman iraaj. 

21Ma' awach taj i ruko'leej riib' chuwach ruum aj i re' xama' naj ta naa ruwihiik 
rub'ehomal. 

22Eh noq ma' k'isiin chik i wilik reh, naa ruchaliik i ti' k'axik chinaah. Q'e' ti' i naa 
ruk'ulum pan kiq'ab' i yiib' wach kina'ojb'al. 

23Noq yohb'aal chik wach i chib'ih reh wilik. Re' Dios naa ruye'em chee rujosq'iil 
chinaah, naa ruye'em chutojariik i ru mahk. 

24Atoob' ta neeruko'leej riib' chuwach i ch'ihch' kantesb'al, re' chik i flecha re' 
ruuk' i q'an ch'ihch' naa rub'aniik reh. 

25Je' naa flecha i naa rokiik paruti'jolal, je' naa rik'iik chi juntar, naa rik'iik 
reqaroq i ránima. Eh yohb'aal wach noq naa ruchaliik ruyo'jiik. 

26Parunimaal q'equm naa ruwihiik, q'aaq' i naa ruye'ariik cho chinaah ruum i 
Dios. Junk'ahtiik naa rub'aan ruuk' chu'nchel i chib'ih reh parupaat. 

27Re' taxaaj naa rureqwiik chi riij chi wilik ru mahk. Eh re' wach ak'al naa 
kiq'oriik chi korik chi wilik ru mahk. 

28Eh chu'nchel i rub'ehomal naa rusahchiik wach noq naa ruye'em rujosq'iil i 
Dios chinaah. 

29Re' Dios xuq'or chi je' re' i naa ruk'ulum i yiib' wach runa'ojb'al. Q'orooj chi je' 
re' i naa ruk'ulum noq naa rojiik kuxoq, inki Zofar. 

Job 21 

Re' i kielik korik, re' i k'axik inchalik chinaah i yiib' wach kina'ojb'al 

1Re' Job je' wili ruchaq'weesjiik xub'an: 

2Chab'iraj taq i naa nuq'orom, wila' xinab'iraj taq neench'iklojik nuk'ux. 

3Chakuy taq rib'irjiik taqe i naa nuq'orom, chi riij i re' nee taq kinakaqse'laaj wila' 
xawaaj taq. 

4Re' hin ma' re' ta ruuk' jino'q i winaq k'ahchi' kiin chi peleto, ruum aj re' 
rub'ehel chi ti' nuk'ux. 

5Wila' xakoj taq rehtaal i naa nuq'orom nee taq ti kahnik meem ruum ayo'jiik. 

6Eh noq intohq'ik nukapaam riij i hin i k'ahchi' nuk'ulum, yohb'aal wach inchalik 
nuyo'jiik, xa kinb'arb'otik chik ruum. 

7¿Chib'ih reet noq re' taqe i yiib' wach kina'ojb'al najt kik'achariik, korehtaal 
kirijb'ik, eh yohb'aal wach kib'ehomal? 

8Korehtaal inkilow noq ink'ihik i kiih kimaam, eh suq wilkeeb'. 

9Eh ma' awach tamb'anik ti' k'axik keh i awach keh pankipaat. Ma' imb'aan ta wo' 
ti' k'axik keh ruum i Dios. 

10Eh noq kik'onik i ki imas wakax xanoq wo' inwihik kak'uun ruuk' i ki ixoq 
wakax, eh ma' kikimik taj noq ki-aasjik. 

11Re' taqe i kak'uun kixq'uun xakipisk'anik chik chik'onik, xa je' chik rukab' inki 
a'n i kok' rak'uun tentzun. 

12Noq inkib'iraj i q'ooj arpa, i q'ooj tamb'oor, i q'ooj inhuupjik paam, 
xakipisk'anik chik pankooq ruum i rusuqkiil kik'ux. 

13Noq kik'acharik ayu' wach ak'al, ma' k'isiin i chib'ih keh inwihik. Eh ma' xta ti' 
inkilow wach noq kikimik reje. 

14Eh je' wili inkiq'or reh i Dios: Qoh akanaa' chi qutkeel, re' hoj ma' nqaaj ta 
b'ehik panab'eeh. 

15¿Awach i Dios re' re' nim rajaawriik reh chi neenqakamaneej wach? ¿Chib'ih 
inenqak'ax ruuk' chi neenqa'an qatiij chuwach? inki taqe. 

16Re' keh inkikapaaj chi pan kiq'ab' wilik chu'nchel i rusuqkiil kik'ux. Eh re' hin 
ma' jaruuj neenukapaaj chi je' rukab' inkikapaaj i keh. 

17Re' taqe yiib' wach kina'ojb'al. ¿Mi esamaj junriim-oq chikiwach i kib'ehomal? 
¿Mi kik'ulum junriim-oq i ti' k'axik? ¿Mi ruye'em junriim-oq i rujosq'iil i Dios 
chikinaah? 

18¿Jank'al nilarik chi nkitukej kiib', je' rukab' noq ink'amarik reje i sohk' ruum i 
kaq suut teew? chi je' rukab' noq ink'amarik reje i rutuus ixiim ruum i kaq suut 
teew. 

19¿Mi ma' inkiq'or re' chi re' taqe i aj mahk re' kak'uun kixq'uun intojwik wach 
inki a'n? Re' hin i nuq'or chi ma' chih taj, re' la' wo' taqe i aj mahk naakitojwiik 
wach, reh chi neenkitijeej. 

20I ruk'ul wo' hoq chi re' keh naakitojwiik riij i kimahk. Eh i ruk'ul chi naa 
ruye'em chee rujosq'iil i Dios chikinaah. 

21¿Chib'ih ta wo' chik inkaaj reh chib'ih i nee ruk'ul i kak'uun kixq'uun koq'uun 
noq kamnaq chik taqe reje i keh? 

22¿Mi wilik jino'q re' i neerub'an chi nee rutaq'aaj i Dios ruuk' i chib'ih 
neerub'an? ¿Mi ma' re' re' i reh inq'atwik i q'orik chikinaah i wilik kajaawriik? 

23Wilik taqe i suq suq kik'ux chi riij i chib'ih keh, suq wilkeeb', ma' xta ruti'kiil 
kik'ux noq kikimik reje. 

24Eh yohb'aal wach i chib'ih keh, kow i kooq kiq'ab'. 

25Xa re' la' wilik wo' taqe i xa eliik ti' kik'ux. Eh kikimik reje chi ma' inki a'n ta 
k'isinoq rusuqkiil i kik'achariik. 

26Xa re' la' noq kamnaq chik taqe reje kiooj panjul, eliik wach inkik'ul, ink'uxarik i 
kiti'jolal kuum i haah. 

27Eh re' hin weht'al chib'ih inakapaaj chi wiij taq i hat, weht'al chi wilik i yiib' 
wach na'ojb'al inakapaaj taq chi wiij. 

28Re' hin weht'al chi napahqaaj taq chawach chi je' wili: ¿Chib'ih i ruk'ul i rupaat i 
winaq re' re'? ¿Chib'ih i xuk'ul i winaq re' re' yiib' wach i runa'ojb'al? tiki taq. 

29¿Mi ma' napahqaaj taq keh re' taqe i ki-ik'ik pamb'eeh? ¿Mi ma' nab'iraj taq keh 
re' chib'ih inkiq'or? 

30Noq inchalik i rujosq'iil i Dios i ruyeew chee ti' k'axik chikinaah tinamit. Eh re' 
yiib' wach kina'ojb'al keh ma' xta nkik'ul. 

31¿Mi wilik ineenq'orik keh chi ma' holohik taj inki a'n? ¿Mi wilik ineenye'wik keh 
chutojariik i kimahk, je' rukab' i ruk'ul chi keh? 

32Eh noq kikimik reje kicha'jaljiik, chi riij i re' kiooj muq'ub'joq. 

33Noq kiooj muhqoq yohb'aal wach i tinamit inuhch'ihlinik keh wilik i peet 
chikiwach wilik i xam chikiij. Eh intz'aparik qohoq kinaah chi ma' kow ta laj ak'al. 

34Re' hin i nuq'or chi ma' xta taq ana'ojb'al, ruum rusuqkiil nuk'ux inchalik taq 
nayeew noq inaq'or. Xanaah re' chu'nchel taq inaq'or xachukuj q'orik, inki. 

Job 22 

Re' mahk xukoj i Elifaz 

1Re' Elifaz aj ar Temán je' wili ruchaq'weesjiik i Job xub'an: 

2¿Mi neen kamanik reh i Dios i winaq? Ma' chih taj re' wilik runa'ojb'al xa reh wo' 
reh naa rukamaniik i runa'ojb'al chi rib'il riib'. 

3¿Mi suuqb'ik ta wo' ruk'ux i Dios nim rajaawriik noq re' hat korik wach ak'ux? 
¿Mi wilik i neeruk'ax i reh chi re' hat wilik ana'ojb'al? 

4¿Mi ruum chi korik wach ak'ux re' i ruyeew cho cha naah i ti' k'axik wili eh i 
ruq'at i q'orik cha naah? 

5¿Mi ma' ruum chi xiik' naah yib'kiil wach tib'anik re'? ¿Mi ma' ruum chixiik'naah 
amahk re'? 

6Re' hat inapahqaaj keh aawas achaaq' chi naakikanaam i chib'ih keh noq inki a'n 
kikemeel awuuk', eh inaq'uch i kiso' taqe i neb'aa'. 

7Re' hat ma' nayeew ta kihaa' i chiqiij kichii', ma' nayeew ta kiwa' i kinuhmik 

8Re' hat xa a'n wo' naq rub'aan ruum wilik aloq'il, nim awajaawriik, eh wilik 
panaq'ab' i b'ehomal. 

9Eh ma' xta xasiij keh i neb'aa' ixoq kamnaq kib'ahiil. Eh xa a'n ti' k'axik keh i ma' 
xta kituut kajaaw. 

10Ruum aj re' k'ahchi' ak'ulum i ti' k'axik yu'naak, ma' k'isiin taj ayo'jiik inchalik 
ruum. 

11Eh panq'equm wilkaat ruum i ti' k'axik. Xa je' chik k'achi' awojiik qohoq 
chupaam i ruchamiil ha' ruum i ti' k'axik. 

12¿Mi ma' re', re' i Dios wilik cho kopan taxaaj xti nim rajaawriik? Re' taqe 
ch'umiil pan taxaaj wilkeeb', xa re' wo' reh nim rajaawriik chikiwach i re'. 

13¿Chib'ih reet noq inaq'or i hat chi re' Dios ma' rilow taj chib'ih imb'aan? 
¿Chib'ih reet noq inaq'or chi re' Dios ma' rilow taj imb'aan panke'lik? 

14Re' hat inaq'or chi re' suutz' impoywik wach chuwach i Dios i mahk imb'aan. 
Xanaah re', re' Dios i rilow chu'nchel imb'aan. 

15¿Mi konawaaj a'nam re' hat yiib' wach na'ojb'al je' rukab' i kianam chee yiib' 
wach kina'ojb'al? 

16Re' keh xa chi jumehq'iil xikimik reje, je' naa kowlaj rooq ha' xk'amwik reje keh 
noq xsahchik kiwach. 

17Eh je' wili i xkiq'or reh i Dios: ¿Chib'ih nee qoh atoob'eej wii' i hat? Re' hoj wilik 
chu'nchel i chib'ih qeh, inki taqe reh i Dios nim rajaawriik. 

18¿Chib'ih reet noq inkiq'or chi je' re'? ¿Mi ma' re', re' i Dios inye'wik i chib'ih 
keh? Re' hin ma' nureq ta chi riij chib'ih reet noq inkiq'or chi je' re'. 

19Eh noq inkik'ul i ti' k'axik taqe re', re' i korik wach kik'ux insuuqb'ik kik'ux. Eh 
re' taqe i ma' xta kimahk naakise'laniik je' wili i naa kiq'orom: 

20Re' taqe i ki-ixowanik qawach, xsacharik kiwach. Xsahchik wach chu'nchel i 
chib'ih keh ruum q'aaq' inko'q taqe. 

21Chak'am wo' chik awiib' panotob'il ruuk' i QaJaaw Dios. Chi je' re' nee wo' chik 
inwihik rusuqkiil ak'ux, eh nee ti elik korik. 

22Chayeew q'ab' reh i Dios chi nee ruk'uhtaaj aweh i korik. Eh chamol 
panawánima i ruk'uhb'aal. 

23Wila' re' hat xanimaj wo' chik i QaJaaw Dios nim rajaawriik. Wila' xaloch' awiib' 
chuwach, re' reh neetiresaj chupaam i ti' k'axik wilkaat wii'. 

24Chakanaa' ruk'axariik wach i oro q'e' holohik, xa je' chik inilarik ak'al cha a'n, 
oon xa je' chik inilarik ab'aj wilik panim ha' cha a'n. 

25Re' QaJaaw Dios neenko'linik aweh, re' chik i reh xiik' naah loq'il chawach. Eh 
re' chik i reh naa rukahniik chi jilow aa oro. 

26Eh re' reh naa ruye'wiik rusuqkiil ak'ux, ruuk' chik i reh naa-ach'ikaam ak'ux 

27Wila' xapahqaaj reh chib'ih inawaaj nee ruyeew aweh. Eh re' hat naa wo' 
aye'em reh i xaq'or reh chinaa-aye'em reh. 

28Eh chib'ih jariik i naa ayejaam wach naa reliik korik chawach. Chu'nchel ina-
a'nam naa aweliik korik ruuk'. 

29Ruum re' i QaJaaw Dios i resaj i rajaawriik awach i q'e' nim wach i rub'an riib'. 
Eh i ruko'leej awach i xama' nim ta wach i rub'an riib'. 

30Eh re' reh neenko'linik aweh i hat wila' saq wach awánima, wila' korik chi ma' 
xta amahk, inki Elifaz. 

Job 23 

Re' Job xuko'leej riib' chuwach i Dios 

1Re' Job je' wili ruchaq'weesjiik xub'an: 

2Yu'naak i hin naa wo' chik wokiik chi q'orik chi xiik' naah ti'kiil nuk'ux. Ruum re' 
i QaJaaw Dios xiik' naah i ti' k'axik k'ahchi' ruye'em cho chinaah. 

3Ma' xta naq reet chi weht'al taj aha' wilik i Dios, nee naq inooj nuq'oreej 
chupaam i ruye'aab'. 

4Re' hin nee naq i nuq'or reh chi ma' xta numahk, ruuk' naq nuq'oral 
neenuko'leej wiib'. 

5Re' hin nee naq i nunab'eej chib'ih nee kiruchaq'weej wii', inwaaj naq 
nunab'eem chib'ih i nee ruq'or. 

6Re' reh nim rajaawriik, xa re' la' ma' ruum ta naq i re' ma' nee ta kirib'iraj. Nee 
la' naq i ruyeew weh chib'ih i neenupahqaaj reh. 

7Noq nee naq i nub'an nuk'utaaj ruuk' i reh nee naq i rureq chi riij chi ma' xta 
numahk. Eh nee naq kiresaj chupaam i ti' k'axik chi jumpech. 

8Xa re' la' re' hin inooj nusik' i Dios i nelik cho wii' i q'iij, ma' nureq taj. Eh inooj 
nusik' inokik wii' i q'iij ma' nureq ta wo' hoq. 

9Eh noq inooj nusik' pantz'eet reh i rookb'aal q'iij ma' nureq taj, eh noq inooj 
nusik' pansak'aaj reh i rookb'aal q'iij xama' nureq ta wo' hoq. 

10Re' reh noq neerutz'ir riij i nunimaniik, nee rukoj rehtaal, chi ma' xta numahk 
je' rukab' i oro ma' xta ruch'uwa'iil wach. 

11Re' hin juneliik i nub'an chib'ih jariik iraaj i reh, eh ma' nukanaam taj i rub'eeh. 



1119 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

12Eh ma' nukanaam ta wo' rub'aan taqe i ruq'or i ruk'uhb'aal. Juneliik wo' naa 
nub'anam i kirutaq'aaj wii' i reh. 

13Eh noq i ruyejaa' wach chib'ih i naa rub'anam i rub'an wo' hoq, ma' awach ta 
nee nq'orik reh chi ma' nee ta rub'an. 

14Re' reh naa wo' rub'anam wuuk' i ruyejaam wach. Chib'ih pa' chik jariik taqe 
iraaj rub'anam wuuk' nee wo' rub'an. 

15Ruum aj re', re' hin kinyo'jik ruum, eh noq i nukapaaj riij chib'ih taqe rub'an 
yohb'aal wach noq inchalik nuyo'jiik. 

16Je' re' noq re' i QaJaaw Dios nim rajaawriik yohb'aal wach i nuyo'jiik k'ahchi' 
ruye'em. 

17¿Chib'ih inchi reet noq ma' xiruyeew chi kimik i QaJaaw Dios? Wita xin kimik 
reje ma' k'ahchi' ta naq nuk'ulum i ti' k'axik wili, inki Job. 

Job 24 

1Eh je' wili i xuq'or: ¿Chib'ih reet noq re' i QaJaaw Dios nim rajaawriik ma' 
jumehq'iil ta ruq'at i q'orik chikinaah i yiib' wach kina'ojb'al? Reh naq chi 
neenkikoj rehtaal i kinimanik reh chi rub'an i q'ataj q'orik parub'ehel. 

2Re' taqe i yiib' wach kina'ojb'al inkijil i rehtalil i k'ula't. Eh inkelq'aaj taqe i 
kitentzuun i tokoom reh chi neenk'ihaaxb'ik i kekeh. 

3Eh inkelq'aaj i kib'uruux i ma' xta kituut kajaaw. Eh inkiq'uch i kib'ooyax taqe i 
neb'aa' ixoq kamnaq kib'ahiil chi riij i kemeel imb'aan kuuk'. 

4Inkesaj pan kib'eeh i neb'aa'. Eh inkikeb'aa' kiib' chikiwach ruum kiyo'jiik i 
xama' nimaq ta kiwach. 

5Re' taqe neb'aa' kow kikamanik chi rusik'ariik i kiwa' kihaa' i kak'uun kixq'uun. 
Je' rukab' noq inooj kisik' kiwa' i b'uurux chupaam i ye'aab' chiq yuuq'. 

6Re' taqe i neb'aa' inooj kisik' ki trigo chupaam inkesaj wii' ki trigo i tokoom. Eh 
inooj wo' kisik' ki uuva inkesaj wii' ki-uuva i yiib' wach kina'ojb'al. 

7Eh inkik'saj aq'ab' chi ma' xta kichamaar, eh ma' xta inkiko'leej wii' kiib' 
chuwach i k'uxik. 

8Eh kitz'aqik ruum i jab' paraxchee'. Xa chi ri'sil taqe i paat ab'aj inkiko'leej kiib' 
chuwach i jab'. 

9Eh inkiq'uch i kiha'lak'uun i neb'aa' ixoq kamnaq kib'ahiil. Eh inkiq'uch i chib'ih 
keh i neb'aa' chi riij i kemeel imb'aan kuuk'. 

10Re' taqe neb'aa' xa xiheel chik i kiso' inkimin pan iq'irinik trigo, eh kuyuj kiwa' 
inki a'n 

11Noq inkib'ak'ej i ab'aj keeb'al aseite eh noq inkiye'q' paam i yitz'b'al uuva kuyuj 
kiwa' inki a'n 

12Eh chupaam i tinamit k'erlik kichii' taqe i ti' wilkeeb'. Eh oq'ik inki a'n kow 
k'ahchi' kipahqaam kitoob'jiik, xa re' la' re' i QaJaaw Dios xama' rib'iraj ta wo' 
hoq i kitiij. 

13Re' taqe i yiib' wach kina'ojb'al ma' nkaaj ta wach i saqum, eh ma' nkaaj ta 
k'acharik pan saqum, ruum ma' nkaaj ta wach i holohik. 

14Re' yiib' wach kina'ojb'al kowahq'eq kiooj chi kikantesjiik i neb'aa'. Eh noq 
inokik aq'ab' kiooj chi i leq'. 

15Eh inkich'uwa'risaj wach i kikaxaro chaq'ab' inki a'n aha' wilik inkaaj je' wili 
inkiq'or: Ma' awach ta k'ahchi' rilwiik qeh ruuk' i k'ahchi' qa'nam, inki taqe. 

16Eh re' taqe ajileq' chaq'ab' kiooj chi tehej paat, eh inkitz'ap kiib' pampaat pan 
q'iij, ruum ma' inkik'ax ta wach elik pan q'iij. 

17Re' taqe re' kiyo'jik chi elik ruum inkikapaaj chi neekichoparik pan q'iij. Ruum 
aj re' chaq'ab' kielik ruum inkikapaaj chi ma' awach ta nilwik keh. 

18Re' i Zofar je' wili xuq'or: Re' taqe i yiib' wach kina'ojb'al jumehq'iil insahchik 
kiwach, je' naa ha' ink'amwik reje keh, ma' awach ta chik i naa ruwihiik chupaam 
i ye'aab' ki uuva. 

19Re' taqe aj mahk insahchik kiwach noq kimuq'ub'jiik, je' rukab' noq inhaab'ik 
ruum i rutz'a'iil i q'iij i ruha'iil i suutz' noq i rutoy riib'. 

20Ma' naa ta chik kik'uliik pank'uxliis kuum i kituut, naa rub'aan rusuqkiil i 
kiti'jolal kuum i haah. Eh ma' awach ta chik naa ruq'oriik kib'iral. Naa rusahchiik 
kiwach je' rukab' noq inq'ahik i chee'. 

21Re' taqe re' xib'anik ti' k'axik keh ixoq ma' xik'isanik taj. Eh ma' xkitob'eej ta 
wo' junriim-oq i neb'aa' ixoq kamnaq kib'ahiil. 

22Xa re' la' re' i QaJaaw Dios ruuk' i rajaawriik xresaj i kajaawriik i yiib' wach 
kina'ojb'al. Noq inchalik i rujosq'iil i reh ma' awach taj i ruko'leej riib' chuwach. 

23Re' i QaJaaw Dios i rukanaa' pee taqe chi k'acharik pansuqkiil, eh chi ma' xtee 
nkik'ul, xa re' la' kok'ahchi' rilom chib'ih i k'ahchi' keeb'. 

24Re' taqe i yiib' wach kina'ojb'al xama' najt ta kielik korik ruuk' inki a'n 
insahchik kiwach, je' rukab' noq insahchik kiwach i junch'uq. Eh jumehq'iil naa 
rusachariik kiwach je' rukab' noq inyok'arik i trigo. 

25Wila' ma' korik i nuq'or. ¿Mi wilik jino'q ineenq'orik reh chi chukuj q'orik i 
nub'an? Neerub'an chi neeruq'or yu'naak inki i Zofar. 

Job 25 

1Re' Bildad aj ar suhita je' wili ruchaq'weesjiik xub'an: 

2Re' i QaJaaw Dios nim rajaawriik, wilik ruyohb'alil wach. Eh re' reh inye'wik 
rusuqkiil kik'ux i wilkeeb' pan taxaaj. 

3Re' reh xiik' naah k'ihaal taqe i ruánjel. Eh re' i rusaqumaal insihq'inik cho 
chinaah chu'nchel. 

4Wila' je' re'. ¿Mi neerub'an chi neeruq'or reh i Dios jino'q i winaq chi saq wach i 
ránima? ¿Mi neeruq'or chi ma' xta ru mahk i xa ayu' aasjinaq wach ak'al? 

5Re' poh insihq'inik, je' wo' taqe i ch'umiil, xa re' la' xama' rureq ta wo' chi je' 
rukab' i ruloq'il i Dios 

6Wila' je' re' ra'j naa chik re' i winaq nee rureq chi je' rukab' i ruloq'il i Dios, ruum 
xa ayu' tii wach ak'al x-aasjik, xa je' rukab' i k'isa haah chuwach inki. 

Job 26 

Re' Job xuq'or rib'iral i rajaawriik i Dios 

1Re' Job je' wili ruchaq'weesjiik xub'an: 

2¿Mi je' wili rutoob'jiik xa a'n i xama' rukuy ta chik i ti' wilik wii'? ¿Mi je' wili 
rutoob'jiik xa a'n i xama' xta chik k'isinoq ransil? 

3¿Mi nakapaaj re' hat chi tichol rukojariik runa'ojb'al, chi tichol rutijiik i ma' xta 
runa'ojb'al? 

4¿Awach xtoob'inik aweh chuq'orariik taqe xaq'or? ¿Aha' wilik uxlab'al xq'orik 
panawánima chi xaq'or taqe q'orik re' re'? inki. 

5Re' Bildad je' wili xuq'or: Re' taqe kamnaq xakib'arb'otik chik ruum kiyo'jiik 
chupaam i ye'aab' wilik chi ri'sil i ha', chi ri'sil i aak'al. 

6Re' i kiye'aab' i kamnaq ma' panke'lik ta wilik chuwach i Dios, ruum chuwach i 
reh ma' xtaj i ke'lik. 

7Re' i QaJaaw Dios xuyejaa' i taxaaj xa panteew wilik. Eh xuyejaa' i wach ak'al xa 
panteew wilik. 

8Eh re' reh i rumol wach i ha' chinaah i suutz', re' suutz' ma' nk'er ta ruum i 
rahliil. 

9Eh i ruq'equmrisaj wach i poh ruuk' i q'equm paam suutz'. 

10Eh xuch'aq i ha' ruuk' ak'al, eh xuch'aq i saqum ruuk' i q'equm. 

11Noq kow inq'orik i Dios re' taqe yuuq' ch'iklik wii' i taxaaj kik'uyu'jik pan 
kiye'aab' ruum i kiyo'jiik chuwach. 

12Eh ruuk' i rajaawriik i ruq'il i palaw, noq yohb'aal wach i rujosq'iil i palaw i 
rupab'aa' wo' hoq. 

13Xa ruuk' i rajaawiik xresaj taqe i suutz' pan taxaaj. Re' wo' reh xyej-anik reh i 
aaq' wilik runa'ojb'al chi jot'ooj. 

14Re' Dios yohb'aal wach i rajaawriik, re' k'ahchi' nuq'orom wili, xa re' tik'isiin 
qeht'al. Koyohb'aal la' wach taqe i rub'anam komajaa' inqanab'eej, re' hoj xama' 
jaruuj ta wo' naqareqem chi riij i runimaal i rajaawriik i reh, inki. 

Job 27 

Re' Job xuk'ul i ti' k'axik kuum i yiib' wach kina'ojb'al 

1Re' Job je' wo' chik wili i xuq'or: 

2Re' Dios k'achlik i ma' re' ta parub'ehel k'ahchi' ruq'atam i q'orik chi nunaah. Re' 
i Dios i k'ahchi' rub'aniik ti' k'axik weh. 

3Re' hin nik' pa' chik najtiil naa ruye'em cho nuk'achariik, nee ruyeew cho 
wuxlab'al i Dios. 

4Re' hin ma' jaruuj naa nuchukum i q'orik, eh ma' nee ta wo' i nutz'aq wach i 
q'orik. 

5Eh nik' chik najtiil i nuk'achariik, ma' jaruuj naa nuq'orom chi korik inkiq'or chi 
wiij, juneliik la' naa nuq'rom chi re' hin ma' xta numahk. 

6Re' hin ma' jaruuj naa nukanaam ruq'orariik chi korik wach nuk'ux, ruum ma' 
xtaj i yiib' wach nub'anam chi nee ruk'uhtaaj nuk'ixb'ilaal. 

7Neeta naq kiye'ariik chutojariik i kimahk i ki-ixowanik nuwach, je' rukab' noq 
kiye'ariik chutojariik i kimahk i yiib' wach kina'ojb'al. 

8¿Mi wilik i ch'iklik reje wii' ruk'ux i yiib' wach runa'ojb'al? ¿Mi wilik neeruko'leej 
wii' riib' noq neenehteesjik i ruk'achariik ruum i Dios? 

9Eh noq neen wihik panti' k'axik ¿Mi neenib'irjik chee rutiij ruum i Dios noq 
neerupahqaaj rutoob'jiik? 

10¿Mi nee rureq rusuqkiil ruk'ux ruuk' i Dios nim rajaawriik? ¿Mi neerub'an chi 
eliik nee ruq'oreej i Dios parutiij? 

11Re' hin naa taq nuk'uhtaam aweh taqe i ruyejaam wach i Dios nim rajaawriik, 
ma' nee ta taq i nupoy chawach chib'ih taqe rub'an. 

12Eh wila' re' taq i hat awilom taq chik chib'ih taqe rub'an ¿Chib'ih reet noq 
inaq'or taq i q'orik xama' xta ruk'am chaloq? inki Job. 

13Re' Zofar je' wili xuq'or: Re' QaJaaw Dios nim rajaawriik naa ruye'em taqe 
chutojariik i kimahk i yiib' wach kina'ojb'al, taqe i xama' awach ta imponik 
chikiwach. 

14Atoob' ta yohb'aal wach k'ihaal i kak'uun naa rukuxiik kikimiik panq'aq'inik. Eh 
re' taqe i kok' kiha'lak'uun ma' naa ta kireqem kiwa'. 

15Eh re' taqe i ma' naa ta kikimiik ruum taqe re' kaq yab'ilaal naa rukansaniik 
keh, eh ma' naa ta kooq'jiik kuum i kehk'een naa kikanaam. 

16Atoob' ta yohb'aal wach i kitumiin neenkimol wach xa je' chik intuhb'ik pooq, 
atoob' ta yohb'aal wach i kiso' neenkimol wach. 

17Re' i korik wach ruk'ux neemb'anik rusuqkiil i kitumiin. Re' jino'q i korik wach 
ruk'ux naa rukojwiik reh i kiso'. 

18Re' yiib' wach runa'ojb'al ma' holohik taj rupaat xuyejaa', xa je' rukab' i perpat 
xaq chee' naah re' ruuk' inkamanik chi cha'jalb'al ab'iix. 

19Re' b'ehoom naa ruponiik i q'iij chi suq ruk'ux noq naa ruwiriik qohoq, eh noq 
narik'raam riib' parusaq'iik ma' xta chik i wilik reh. 

20Naa ruchaliik jinaj runimaal yo'jik chinaah pan q'iij runimaal kaq suut teew naa 
ruchaliik chinaah chaq'ab'. 

21Eh jinaj i runimaal teew naa ruchaliik pareelb'aal q'iij, re' re' naa rik'iik esanoq 
reh paruye'aab'. 

22Re' Dios naa ruye'em i runimaal teew chinaah i winaq re' re', eh noq naa naq 
chik ruko'leem riib' chuwach xama' naa ta wo' chik ruko'leem riib'. 

23Eh noq naa rusahchiik wach, re' tinamit naakipoq'poteem paam i kiq'ab', eh 
chu'nchel naakixub'iniik reh, inki. 

Job 28 

Re' rureqariik chi riij i nimaq wach na'ojb'al 

1Re' Job je' wili xuq'or: Wilik i ye'aab' inkan wii' i plata, wilik i ye'aab' i nelik wii' i 
ruch'uwa'iil i oro. 

2Eh re' ch'ihch' panak'al inkan inkorjik wii'. Re' i q'an ch'ihch' ab'aj ink'atarik noq 
inkorjik. 

3Re' taqe winaq ma' kiyo'jik taj chi qajik chupaam i ye'aab' q'equm paam chi 
rusik'ariik i k'ih taq tz'aaq ab'aj. Kiqajik paruchamiil chusik'ariik holohaq ab'aj 
inkiyeew kiib' pankimik. 

4Eh panteew t'uyulkeeb' ruuk' laso noq kiqajik qohoq noq inkik'ot i chaam laj jul, 
chupaam taqe ye'aab' ma' awach taj i ki-ik'ik chupaam. Eh kutkeel inki a'n i 
kamanik ar najt ruuk' i tinamit. 

5Chinaah ak'al i nelik i trigo, eh chi ri'sil ak'al inkan i holohaq ab'aj xan reprotik 
chik xa je' chik q'aaq'. 

6Eh chi ri'sil ak'al inkan i holohaq ab'aj zafiro, eh ar wo' inkan i oro. 

7Eh ni xata re' ooloch', ni xata re' k'uch i kiponik chupaam taqe i chaamlaj jul re' 
re'. 

8Eh ma' ki-ik'ik ta wo' ar taqe i josq'laj chikop, ni xata re' i kaq b'ahlam ki-ik'ik ar. 

9Re' taqe winaq inkipaxej i kowlaj ab'aj, eh inkik'ot i chaamlaj jul. 

10Eh inkik'ot i jul chi ri'sil i yuuq' k'ixkaab', ar inkireq i xa chib'ih jariik k'ih taq 
tz'aaq. 

11Eh inkisik' cho paraasb'al taqe i ha' i xa chib'ih jariik ma' nilarik ta naq kiwach. 

12Xa re' la' ¿Awach aj uuk' inkireq i kina'ojb'al? ¿Awach inkireq chi riij rub'aan? 

13Eh re' na'ojb'al re' re' ruuk' i Dios inchalik yohb'aal wach k'ihaal tz'aaq, ma' 
awach ta uuk' neenkan ayu' wach ak'al. 

14Eh ma' nee ta inkan chupaam i chaam laj jul. Eh ma' nee ta wo' inkan chupaam i 
palaw. 

15Eh ni xata neenloq'arik ruuk' oro, ni xata neenloq'arik ruuk' plata. 

16Ma' nee ta wo' nloq'arik ruuk' i manlik oro inkan ar Ofir. Ni xata neenloq'arik 
ruuk' i holohaq ab'aj ónice, ruuk' i holohaq zafiro. 

17Re' na'ojb'al re' re' ma' nee ta pajarik ruuk' oro ruuk' i holohaq ab'aj kireprotik. 
Eh ma' nee ta rub'an chi neenjal wach ruuk' i xa chib'ih jariik manlik oro. 

18Re' nimaq wach na'ojb'al re' re' xiik' naah k'ihaal tz'aaq chuwach i holohaq 
ab'aj koral, chuwach i ab'aj xan reprotik chik, eh chuwach i taqe i holohaq ab'aj 
perla. 

19Eh ma' nee ta impajarik ruuk' i holohaq ab'aj topacio inkan ar Etiopía. Ni xata 
neerub'an chi neenloq'arik ruuk' i manlik oro. 

20Eh, ¿Awach aj uuk' inkireq i nimaq wach na'ojb'al re' re'? ¿Aha' inkireq chi riij 
rub'aan? 

21Ruum re' taqe na'ojb'al re' re' ke'lik chikiwach i wilkeeb' chinaah i wach ak'al, 
ke'lik wo' chikiwach i chikop kirupinik pan taxaaj. 

22Re' taqe ye'aab' kamnaq, taqe kamnaq xkib'iraj chi wilik taqe i na'ojb'al re' re' 
xa re' la' ma' xkinab'eej taj aha' inkan. 

23Eh re' Dios reh reht'al chi xa ruuk' wo' reh inkan taqe na'ojb'al re' re', eh chi xa 
ruuk' wo' reh inkan i rukowiil kik'ux. 

24Re' reh reht'al chu'nchel imb'aan chinaah i wach ak'al. Eh reht'al chu'nchel 
chib'ih i wilik wach ak'al. 

25Eh re' reh impajwik i ransil i teew, re' wo' reh impajwik iransil i ha'. 

26Re' wo' reh impab'anik reh i jab' q'iij, re' wo' reh inq'orik reh i ruch'aab' i kahoq 
aha' naa rik'iik. 

27Re' Dios xukoj rehtaal chi re' nimaq wach na'ojb'al wilik ruloq'il, wilik kamaj. 
Eh re' reh xuq'or chi ma' xta reet, xuyeew rajaawriik. 

28Eh je' wili i xuq'or keh i tinamit. Re' raa' ri'sil i holohik laj na'ojb'al re' i 
ruyohljiik nuwach i hin. Eh re' rureqariik chi riij rub'aan i holohik, re' i 
rukanab'jiik rub'aan i yiib' wach chi b'anarik, inki i Dios. 

Job 29 

Re' i tz'apaab' wach ko'lb'al riib' xub'an i Job 

1Re' Job je' wili i xuq'or: 

2Q'e' naq chihooj chi nee ta wo' chik kinsutinik chupaam taqe i q'iij hin ik'inaq 
cho wii', noq re' Dios kohin cho rucha'jeem. 

3Re' noq kok'ahchi' naq rusaquumb'isam paam i nukapeb'aal, eh kok'ahchi' naq 
rusaquumb'isam paam i nub'eeh, reh chi ma' nee ta chik kinb'ehiik panq'equm. 

4Eh je' naq rukab' noq xnub'an cho rusuqkiil i nuk'ijolal. Noq re' naq i Dios 
incha'jinik keh i awach weh panupaat. 

5Re' noq kok'ahchi' naq kiin rutob'eem i Dios nim rajaawriik, noq ko wilkeeb' naq 
wuuk' panupaat taqe i wak'uun wixq'uun. 

6Re' noq ma' k'isiin naq i lecha inwesaj keh nu chikoop. Eh ma' k'isiin naq i aseite 
i ruyeew weh ab'aj inke'jik wii' i wach olivo. 

7Eh noq kinooj naq pan tinamit i hin kinooj naq tz'uhnoq chi kixilak taqe i wuch 
k'amal rub'eeh tinamit. 

8Re' taqe k'ijolaq kielik naq panub'eeh ye'b'al wajaawriik. Re' taqe i rijib' chik 
taqe inkipab'aa' naq kiib' noq kinkik'ul. 

9Eh re' taqe i nimaq kiwach inkikanaa' naq i q'orik noq inkilow nuwach, inkitz'ap 
naq i kichii' ruuk' kiq'ab'. 

10Re' taqe i k'amal b'eeh atoob' ta nimaq kajaawriik ma' kiq'orik ta chik noq 
kinokik i koq chi kixilak ye'b'al wajaawriik. 

11Eh re' taqe i tinamit ki-ib'irinik naq reh i nuq'or je' wili inkiq'or: atoob' inche 
reh, inki taqe. Eh re' taqe i ki-ilwik naq reh taqe i nub'an holohik kiq'orik chi wiij. 

12Ruum re' hin inutob'eej naq taqe i ma' xta kituut kajaaw, je' wo' taqe i neb'aa', 
ma' awach ta naq intoob'inik keh. 

13Eh noq i nutob'eej naq taqe i ti' wilkeeb', re' holohik inkipahqaaj chi nunaah. Eh 
i nuyeew wo' naq rusuqkiil kik'ux i neb'aa' ixoq kamnaq kib'ahiil. 

14Juneliik xnub'an chi korik wach nuk'ux, xnub'an i rub'ehel, xi kamanik weh chi 
xa je' chik rukab' i nuso' nukojom chi wiij eqal eqal. 

15Re' hin juneliik naq i nutob'eej taqe i moywach je' wo' taqe i chelej riib' noq 
kib'ehik. 

16Xa je' naq chik hin kajaaw inkaaj i toob'jik. Hin naq ko'len keh i tokoom tinamit. 

17Re' hin inwesaj naq i kajaawriik i yiib' wach kina'ojb'al, je' naq i nupaxej i wach 
keh i nuq'uch naq pan kiq'ab' inki a'n ti' k'axik reh. 

18Re' hin je' naq wili nuq'or panuk'ux: Re' hin yohb'aal wach najtiil naa 
nuk'achariik, eh noq hin chik rijib' panupaat naa nukimiik. 

19Re' hin q'e' suq nuk'ux je' nukab' i juniwal chi chee' tikooj chii' rooq ha', xa eliik 
rax wach i xaq ruum i raab' suutz' inqajik chaq'ab'. 

20Juneliik naakiye'em runimaal nuwach, juneliik naa ruwihiik nukowiil kinki 
panuk'ux. 

21Eh chu'nchel naq ki-ib'irinik weh, xa nkiyeew naq chik i kixikin noq i nukoj 
kina'ojb'al. 

22Noq i nukohlaaj q'orik ma' jino'q naq inq'orik i ma' holohik taj chi riij, xasuq 
chik inkib'iraj. 

23Eh juneliik naq inkuy-eej i nuq'oral, je' rukab' noq inuyub'jik i jab' pan siq'jil. 

24Eh noq ti' naq kik'ux re' naq i hin kinye'wik rusuqkiil kik'ux. Ruum i rusuqkiil 
kik'ux i nuyeew inkoowjik naq kik'ux. 

25Eh re' naq i hin kiq'orik keh chib'ih i naa kianam. Re' naq i hin kik'amwik 
kib'eeh je' hin jinaj reey ink'amwik b'eeh chikiwach i ru soldado. Noq ti' kik'ux re' 
i hin kinye'wik rusuqkiil kik'ux, inki Job. 

Job 30 

Re' Job ti' xrik'raaj noq xik'ul i ti' k'axik 

1Re' Job je' wili xuq'or: Xa re' la' yu'naak kinkikaqse'laaj taqe i ko k'ijolaq chi 
nuwach. Re' kajaaw i re' ni xata i ruk'ul chi xiye'arik chi kixilak i tz'i' kicha'jinik 
naq keh i nu chikoop. 

2Eh, ¿Chib'ih naq xi kamanik wii' weh i re' kow ta kiib'? Re' taqe re' xama' kow ta 
wo' kiib'. 

3Eh ruum i kine'b'ail, ruum chi ma' xta kiwa' kiooj chi b'ehik chi kutkeel. Kiooj chi 
wihik chupaam i ye'aab' chiq yuuq' aha' ma' xta wilik. 

4Eh inkisik' i k'ahlaj ch'ahn pantaq ch'ahn, eh inkisik' i raa' i chee' enebro inkik'ux 
chi jilow kiwa'. 

5Eh ma' ajwaal ta kiwach kuum i tinamit. K'erik kichii' chikiij noq kajimam, je' 
rukab' inki a'n reh i ajileq'. 

6Re' taqe re' xiooj chi wihik chupaam taqe paat ab'aj, pantaq jul, pantaq hoop 
paam ak'al. 

7Eh k'erik kichii' chi ri'sil taqe i chee' ruum kiwa' inkimol kiib' chi ri'sil taqe i 
k'iix. 

8Re' keh ma' xta kiokik wii' je' cho ma' xta kituut kajaaw, ma' ruk'ul ta naq chi 
k'acharik inki a'n panqatinamiit. 

9Xa re' la' yu'naak kinki kaqse'laaj, xa se'lb'al inkiq'or chi wiij. 

10Ma' inkaaj ta kilom nuwach, ma' inkijil ta cho kiib' wuuk'. Eh inkichuhb'aaj pan 
naq'nuwach. 

11Je' re' inki a'n weh ruum re' Dios xuyeew i rujosq'iil chi nunaah k'ahchi' 
nuk'ulum i ti' k'axik. Ma' kimponik ta pan naq' kiwach. 

12Eh kichalik paruk'ihaal inkiq'or chi wilik numahk. Eh inkaaj kianam ti' k'axik 
weh, kinkaaj kikansam. 

13Eh inkiq'at panub'eeh, xti xankaaj chik kianam weh noq xkilow chi ti' wilkiin. 
Ma' awach ta q'ilwik keh ruuk' inki a'n weh. 

14Junchaliik taqe chi nunaah noq xchalik kian weh i ti' k'axik. 

15Re' hin xinyo'jik, ma' xta chik nuloqiil xkahnik, je' naa xiik' ruk'am i kowlaj 
teew. Re' taqe i chib'ih weh xsahchik kiwach, xa je' inik'ik jinaj suutz'. 

16Re' hin xama' nukuy ta chik i wihik wach ak'al. Re' ti' k'axik k'ahchi' rik'iik chi 
nunaah. 

17Re' nuti'kiil imponik wach nub'aqil, ma' inhi'lik ta k'isinoq wach i nu ti'kiil 
pantaq chaq'ab'. 

18Re' Dios je' naa kow k'ahchi' ruchopom chi walaq. Ruuk' i ti' wili je' naa k'ahchi' 
kiin rujihk'aam ruuk' i nuso'. 

19Re' reh je' naa xirukut pan ch'uwa' xa je' chik nukab' i pooq, xa je' chik nukab' i 
chaaj. 

20QaJaaw Dios re' hin nupahqaaj nutoob'jiik aweh, xama' kinab'iraj ta wo' hoq, i 
nupahqaaj nukuyb'al aweh xama' kinab'iraj ta wo' hoq. 

21Re' hat k'ahchi' aye'em cha josq'iil chi nunaah. Ma' k'isiin ta noq k'ahchi' kiin 
awisam chi ti'. 

22Naa rusacham nuwach i ti' k'axik k'ahchi' kiin rik'iik ruk'amam i teew, k'ahchi' 
kiin rik'iik ruk'amam i teew jab'. 

23Re' hin weht'al noq k'ahchi' kiin ak'amam pankimik. Eh inawaaj chi naawojiik 
chupaam i ye'aab' kiooj wii' chu'nchel i kamnaq. 

24¿Mi ma' nutob'eej taqe re' i neb'aa'? ¿Mi ma' wesaj taqe chupaam re' kiti'kiil 
noq inkipahqaaj otob'il weh? 

25¿Mi ma' xinoq'ik chikiij re' i ti' wilkeeb', mi ma' xnuketelaaj kiwach re' i ma' xta 
wilik keh? 

26Eh noq k'ahchi' naq wuy-eem i holohik, re' chik i ti' k'axik chalik chi nunaah. 
Noq k'ahchi' naq wuy-eem i saqum, re' chik q'equm xchalik chi nunaah. 

27Re' hin juneliik ti' nuk'ux, ruum xa re' i ti' k'axik inchalik chi nunaah. 

28Re' hin juneliik ti' nuk'ux, ma' aha' ta nureq rusuqkiil nuk'ux. Eh i nupahqaaj 
nutoob'jiik keh i ruk'ihaal ma' awach taj intoob'inik weh. 

29Xinkikanaa' chi wutkeel, xin kahnik chi je' nukab' taqe i xojb' je' nukab' taqe i 
nimaq chikop wilik kixiik' avestruz kib'ihnaal. 

30Eh k'ahchi' kisalojiik iloq i nuti'jolal, xan q'aq'ik chik i wiij i nwik'raaj ruum i 
tz'a' chi wiij. 

31Re' hin q'e' naq i rusuqb'isaj nuk'ux i q'ooj arpa, je' wo' i xuul q'ooj, eh yu'naak 
xsutinik chi ruti'kiil k'uxliis, inki i Job. 

Job 31 

Re' Job xuq'or chi korik wach ruk'ux 

1Re' Job je' wilik i xuq'or: Re' hin xnuq'or i xti korik chi ma' naa ta nuk'axam 
kiwach i kok' q'ahxoq. 

2Ruum wixnub'an i re', ¿Chib'ih otob'il neerub'an weh i Dios wilik cho pan taxaaj? 
¿Chib'ih ta wo' inchel i nukooch nee ruyeew weh i Dios wilik cho pan taxaaj? 

3¿Mi ma' re' naq re' i yiib' wach runa'ojb'al, i aj mahk naa ruk'ulwiik reh taqe i ti' 
k'axik wili? 

4¿Mi ma' rilow cho re' i Dios chib'ih taqe i k'ahchi' nub'anam? ¿Mi ma' rukojom 
rehtaal re' chu'nchel i nub'an? 

5Re' hin xti korik i nuq'or chi ma' xnub'an taj i chukuj q'orik, eh ma' nik' ta wo' 
xnujot' jino'q i tokoom. 

6Neeta naq i rutz'ir riij i na'ojb'al i QaJaaw Dios nee naq i rukoj rehtaal chi korik 
wo' hoq chi ma' xta numahk. 

7Eh wila' xnukanaa' i korik laj b'eeh wila' xnuk'ax wach b'ehomal, wila' xwelq'aaj 
tokoom aj eh. 

8Neerub'an chi tokoom taqe neen k'uxwik reh i wach inutik, eh neenkichuq i 
nutik. 

9Wila' xnuyeew q'ab' chi xirujot' jino'q ixoq wila' xnuk'ax wach i rehk'een i 
nuka'jaah nuk'ula't. 

10Neerub'an chi re' wehk'een neenk'amarik pan ke'k ruum i tokoom winaq, 
neerub'an chi neen wirik ruuk' i winaq re' re'. 

11Eh wita xnub'an taqe mahk re' re' i ruk'ul naq chi nee kinkiyeew chi tojariik i 
numahk taqe i q'atal q'orik. 

12Je' naq rukab' i q'aaq' noq neenchalik chi nunaah chi sachb'al wach taqe i 
chib'ih jariik, nee naq i rusach wach chu'nchel i chib'ih weh. 

13Eh noq re' taqe i numoso winaq, i numoso ixoq inkipahqaaj weh chib'ih inkaaj 
xnuyeew keh. 

14Wita ma' je' re' ¿Chib'ih naq i nee nu ch'aqweej wii' i Dios noq neerupahqaaj? 
¿Chib'ih naq i neenuko'leej wii' wiib' noq neeruq'at i q'orik chi nunaah? 

15¿Mi ma' re' wo' re' Dios xtz'uhkrisanik cho weh re' hin? ¿Mi ma' re' wo' re' i 
Dios tz'uk'risanik cho kekeh? 

16Re' hin ma' nik' ta xnukanaa' kitoob'jiik taqe i neb'aa'. Eh ma' xnukanaa' ta wo' 
taqe i neb'aa' ixoq kamnaq kib'ahiil chi xkikuy kiwa' kihaa'. 

17Re' hin ma' nik' ta xnub'an nuwa' nuhaa' xa chi wib'il wiib' chi ma' ta xwunej 
taqe i ma' xta kituut kajaaw. 

18Xinwihik chi je' kajaaw taqe i ma' xta kituut kajaaw, ruum kopan nuk'isinal taqe 
xtohq'ik cho nutob'eem. Eh xnutob'eej taqe chaloq i neb'aa' ixoq kamnaq 
kib'ahiil. 



1130 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

19Noq inwilow i hin jino'q i ma' xta ruso' i nuyeew reh, noq inwilow jino'q chi ma' 
xta b'urb'al riib' i nuyeew wo' reh. 

20Atoob' ta ma' xkit'iosej weh re' hin weht'al chi xnuyeew keh i rismaal kiij taqe i 
nutentzuun reh chi xkib'ur kiib' chi reh. 

21Re' hin ma' junriim xnub'an ti' k'axik keh i ma' xta kituut kajaaw, atoob' ta 
weht'al wo' naq chi neenuko'leej wiib' chikiwach i q'atal q'orik panookb'al. 

22Wila' ma' korik i k'ahchi' nuq'orom neerub'an chi nee kib'oq paruye'aab' i 
nutileb', eh neerub'an chi neentoq i nutz'ihk. 

23Re' hin ma' xnub'an ta taqe i yiib' wach na'ojb'al, ruum ma' xwaaj ta chi nee 
ruyeew chee rujosq'iil i Dios chi nunaah. 

24Re' hin ma' nik' ta nuyeew nuk'ux chinaah i tumiin, ma' nik' ta xnuch'ikaa' i 
nuk'ux chinaah i manlik oro. 

25Re' hin ma' nik' ta xsuuqb'ik nuk'ux chi riij i ma' k'isa b'ehomal, eh chi ma' 
k'isiin i chib'ih weh xwihik. 

26Re' hin i nukoj rehtaal i q'iij noq xan saqumanik chik i rub'an, eh inwilow i poh 
noq xasaqum chik wach. 

27Eh re' hin ni xata chi q'eeqmaal xnuloq'ej taqe. Eh ma' xnutz'ub' ta wo' johtoq i 
nuq'ab' chikiwach. 

28Wita xnub'an taqe i mahk re' re' i ruk'ul naq chi naa nuk'ulum i tojb'al numahk, 
ruum xnuq'eb' naq i rajaawriik i Dios wilik pan taxaaj. 

29Re' hin ma' junriim xsuuqb'ik nuk'ux noq xkik'ul i ti' k'axik i ki-ixowanik 
nuwach. Eh ma' xsuuqb'ik ta wo' nuk'ux noq xi wihik pan k'axkiil. 

30Ma' junriim xin mahkunik chi nupahqaaj i ma' holohik taj chikinaah. Eh ma' nik' 
ta xnupahqaaj kikimiik. 

31Re' taqe i aj b'iyajo chi korik chi juneliik naq i nuyeew kiwa' i kiponik panupaat. 

32Re' taqe i aj b'iyajo xnuyeew kipatal panupaat ma' nik' ta xnuwarsaj taqe 
pamb'eeh. 

33Je' re' noq re' hin ma' junriim nupoy naah i numahk je' rukab' inki a'n junch'uq. 
Ma' nik' ta xnukanaa' pan wánima i numahk. 

34Re' hin ma' nik' ta xinyo'jikruum inkiq'or i tinamit. Eh ma' junriim xnutz'ap 
wiib' panupaat chi ma' ta chih i xnuq'or ruum tee nuyo'jiik chi xkixow nuwach 
taqe awach weh. 

35Wilik ta nenib'irinik weh, re' hin ch'iklik nuk'ux ruuk' i Dios nim rajaawriik chi 
re' reh nee nq'orik reh chi ma' xta numahk. Atoob' ta re' i ki-ixowanik nuwach 
neenkiq'or chi wilik numahk. 

36Wita korik inkiq'or chi wiij nee naq i nukuy chi neenkiq'or weh chi wilik 
numahk, nee naq i nuk'am chi je' nukorona wach nunaah. 

37Re' hin nee nuq'or ree Dios chu'nchel i xnub'an. Eh nee kinooj pa'lojoq chuwach 
chi ma' xta nuyo'jiik, eh chi ma' xta numahk. 

38Re' hin ma' awach taj inwelq'aaj kiye'aab' juneliik i nutoj taqe i kikamanik 
chupaam i nutik. 

39Eh ma' nik' ta xwelq'aaj i wach i rutik i tokoom, ma' nik' ta xnutib'isaj kik'ux i 
kamanoom. 

40Wita xnub'an i je' re' ma' xta reet chi k'iix i neenpoq' cho pan nuye'aab' chi 
jilow i trigo, eh chi kaq k'iix i neenpoq' cho chi jilow i sebada. Ruuk' taqe i q'orik 
wili xukohlaaj q'orik i Job. 

Job 32 

Re' q'orik xub'an i Eliú 

1Re' taqe ixib' chi winaq xkikanaa' kiwech'um i Job ruum xkilow chi kow ruk'ux 
chuq'orariik chi ma' xta ru mahk. 

2Eh ar xwihik jinaj i winaq Eliú rub'ihnaal, rak'uun i Baracel aj ar Buz. Re' i Eliú 
ma' tokoom ta ruuk' i Ram q'e' xchalik ruk'aah chinaah i Job, ruum xrilow chi 
kow i ruq'or chi ma' xta ru mahk xukoj panaah i Dios i ti' k'axik k'ahchi' ruk'ulum. 

3Re' Eliú xchalik wo' ruk'aah chikinaah ixib' chi ramigo i Job, ruum ma' xichol ta 
ruch'aweesjiik taqe i xuq'or i Job. Eh ma' xuk'ul ta ruk'ux chi re' Job xukoj panaah 
i Dios i ti' k'axik k'ahchi' ruk'ulum. 

4Re' Eliú xruy-eej chi xkikohlaaj i q'orik ruuk' i Job taqe ixib' chi ramigo, ruum re' 
reh ko ak'un chikiwach i keh. 

5Ruum chi xukoj rehtaal i Eliú chi ma' xkireq ta chik chi riij nik' wach 
ruchaq'weesjiik xkian i Job taqe ixib' chi winaq ma' k'isiin ta xchalik i ruk'aah. 

6Je' wili i xuq'or keh: Re' hin, kohin taq k'isiin chawach ruum aj re' xinyo'jik chi 
q'orariik ixwaaj naq nuq'orom. Panuk'ux i hin naa taq acholiik ruchaq'weesjiik i 
Job, ruum hat taq chik rijib' chi nuwach. 

7Re' hin je' wili xnuq'or: Kiq'oroq peet ruum re' re' mama' winaq chik taqe chi 
nuwach, eh wilik kina'ojb'al, kinki. 

8Korik wo' hoq chi chu'nchel i winaq wilik kina'ojb'al, ruum re' Dios nim 
rajaawriik xye'wik keh i kuxlab'al. 

9Xa re' la' ma' xata wo' re' taqe i k'ihkihab'ul wilik runa'ojb'al, ma' ruum ta chi 
rijib' chik taqe nee rureq chi riij taqe i korik. 

10Je' aj re' noq re' hin naa nuq'oriik, eh chab'iraj taq i naa nuq'orom ruum re' hin 
wilik wo' nuna'ojb'al. 

11Re' hin xwuy-eej chib'ih taq i xaq'or, eh i wech'inik taq xa a'n ruuk' i Job xwuy-
eej chi xasik' naq taq i chihooj laj q'orik reh i ruchaq'weesjiik. 

12Xa re' la' xnukoj rehtaal chi ma' jino'q taq aweh i hat xub'an ruchaq'weesjiik chi 
korik i Job. 

13Re' taq i hat ma' ruk'ul ta chi nee taq inaq'or chi wilik ana'ojb'al. Ruum ma' xat 
chol ta taq ruch'aqweesjiik i Job, xa re' wo' Dios inchol ruchaq'weesjiik. 

14Re' Job ma' re' ta wuuk' i hin k'ahchi' chi k'utaaj. Eh ma' nee ta wo' nuq'or i hin 
chi nee nuchaq'weej chib'ih i ruq'or, je' rukab' i xa a'n taq i hat. 

15Re' i hat Job re' taqe ixib' chi awamigo wili xiyo'jik ruum ma' xichol ta 
ruch'aqweesjiik chib'ih i xaq'or. 

16Re' hin xwuy-eej naq chi naa kiq'oriik xa re' la' xama' xiq'orik ta wo' hoq. 

17Ruum aj re', re' hin naa nuq'oriik naa nuq'orom chib'ih inwaaj nuq'orom. 

18Ruum re' hin nujinaq panwánima i q'orik xanwaaj chik ruq'orariik. 

19Je' inche xanaa chik nuk'eriik noq inwik'raaj ruum xanwotow chik ruq'orariik, 
xa je' chik rukab' noq ink'er i ak'tz'uhuum inye'arik wii' i ak' riis uuva. 

20Ruum aj re' naa nuq'orom nik' nimaal i wilik panwánima. Eh ruk'ul chi naa kaat 
nuchaq'weem. 

21Ma' awach taj i tokoom rilariik naa nub'anam ma' awach taj i naa nuye'em 
runimaal wach. 

22Korik chi ma' awach taj i tokoom rilariik xnub'an, ruum wixnub'an i je' re', re' 
Dios chi jumehq'iil neekiruyeew chutojariik i numahk. 

Job 33 

Re' Eliú xukoj runa'ojb'al i Job 

1Je' re' noq re' hat Job chab'iraj i naa nuq'orom xti chakoj rehtaal chib'ih i naa 
nuq'orom aweh. 

2Re' hin naa wokiik chuq'orariik ruuk' ju' waaq' nik' nimaal i wilik panuk'ux. 

3Eh chu'nchel i naa nuq'orom aweh re' i korik, eh naa nuq'orom chu'nchel 
nuk'ux. 

4Re' i QaJaaw Dios xyej-anik weh, re' wo' reh xye'wik nuk'achariik. 

5Re' hat kinachaq'weej wila' i ruyeew riib'. Eh cha kapaaj riij chi korik naa kiin 
achaq'weem wii'. 

6Chi re' hin, chi re' hat xa eliik qawach chuwach i Dios ruum xa ch'uwa' ak'al wo' 
xoj korjik wii' i hat, eh je' wo' hin. 

7Re' hat mat yo'jik chi nuwach, ruum re' hin ma' xta wajaawriik cha naah. 

8Re' hin xb'iraj chi korik chib'ih i xaq'or xb'iraj noq xaq'or taqe i q'orik wili: 

9Re' hin saq wach i wánima, ma' xta numahk, ma' xtaj i yiib' wach na'ojb'al i 
nub'an. 

10Xa re' la' re' Dios i ruyeew chee ti' k'axik chi nunaah, xi rukoj chi je' hin ixowan 
wach. 

11Je' naa xulutz' pan chee' kab'chel i wanuch'ehk noq xuyeew chee ti' k'axik chi 
nunaah, eh k'ahchi' rilom chu'nchel i nub'an, tiki. 

12Re' hin i nuq'or aweh chi re' taqe xaq'or re' re' ma' holohik taj, ruum re' Dios 
xiik' naah nimaal wach chuwach i xa winaq. 

13¿Chib'ih reet noq i nawech'uj i Dios? ¿Chib'ih reet noq inaq'or chi ma' ruyeew ta 
chaaweh inapahqaaj reh? 

14Re' QaJaaw Dios xanik' wach ruq'orob'jiik i winaq i rub'an xa re' la' re' reh ma' 
rukoj ta rehtaal. 

15Wilik noq re' Dios i ruq'oreej i winaq paruwiriik, parusaq wiriik, pantaq 
chaq'ab', noq suq kiwiriik. 

16Eh i ruq'or reh chib'ih i naa rub'anam, eh i rukoj runa'ojb'al. 

17Reh chi naa rukanaam i yiib' wach i rub'an, eh chi ma' nee ta runimb'isaj riib'. 

18Ma' rukanaa' taj chi neensahchik wach, i ruko'leej la' chuwach i kimik. 

19Wilik wo' pech noq re' Dios i rukoj runa'ojb'al ruuk' yab'ilaal, ruuk' i ruti'kiil 
chu'nchel i ruti'jolal. 

20Eh i rukanaa' i wi'k ruum, atoob' ta xiik' naah suq kiil i k'uxumb'al reh. 

21Inkahnik chi ma' xta chik rutib'kaal wach i ruti'jolal, ink'utinik chik i koq i 
rub'aqil. 

22Xa ma' rukuy ta chik xakimik chik reh noq i rik'raaj. 

23Xa re' la' wilik ta jino'q i raj taqareel i Dios reht'al k'utaaj nee naq i ruch'ob' 
rub'ehel reh chib'ih i naa rub'anam. 

24Nee naq i ruq'or ree Dios chi chuketelaaj wach, reh chi ma' nee ta inkimik 
neeruko'leej. 

25Re' winaq nee naq ink'aachjik ruuk' i ruyab'ilaal, nee naq inkahnik chi ma' xta 
reet je' rukab' i parak'uniil. 

26Neerub'an rutiij chuwach i Dios nee wo' ye'arik reh chib'ih i neerupahqaaj. Eh 
suq suq ruk'ux noq nee rureq i rotob'il i Dios, naa wo' chik ruk'ulum i rotob'il i 
Dios i winaq. 

27Eh nee ruq'or chi je' wili: Re' hin ximahkunik, xnub'an i ma' holohik taj, xa re' 
la' re' Dios ma' xiruyeew ta chi tojariik inumahk, je' naq rukab' i ruk'ul chi weh. 

28Xiruko'leej la' chuwach i kimik, je' re' noq kok'achalkiin, inko'q. 

29Je' taqe re' rub'an i Dios ruuk' i winaq k'ih pech i rub'an ruuk' chi ko'lb'al reh. 

30Je' re' noq i ruko'leej chuwach i kimik i rukanaa' chi k'acharik ayu' wach ak'al. 

31Re' hat Job cha kanaa' i q'orik chab'iraj chi korik k'ahchi' nuq'orom aweh. 

32Wila' wilik i naa aq'orom k'uhtb'al reh chi ma' xta mahk cha q'or, re' hin 
neenukoj rehtaal mi korik chi ma' xta amahk. 

33Eh wila' ma' chih i naa aq'orom, chab'iraj i naa nuq'orom aweh. Re' hin 
neenukoj ana'ojb'al, inki i Eliú. 

Job 34 

Re' Eliú xuq'or chi korik wach ruk'ux i Dios 

1Re' Eliú je' wo' chik wili xuq'or: 

2Chab'iraj taq i nuq'oral i hat wilik taq ana'ojb'al. Re' taq i hat atijem taq awiib' 
chakoj taq rehtaal chib'ih i naa nuq'orom. 

3Re' qaxikin i rib'iraj mi holohik i q'orik, je' rukab' noq inqa a'n rusuqkiil pan 
qachii' chib'ih inqak'ux. 

4Qasik' wach aha' wilik i holohik, eh qakoj rehtaal aha' wilik i korik. 

5Re' Job je' wili i xuq'or: Re' hin korik wach nuk'ux, re' Dios ma' parub'ehel ta 
ruq'at i q'orik chi nunaah. 

6¿Mi neenuchuk re' q'orik? ¿Mi wilik numahk re'? Re' hin k'ahchi' nuk'ulum i ti' 
k'axik chi ma' xta numahk, inki. 

7¿Mi wilik jino'q i winaq chi je' rukab' i Job? i rukaqse'laaj i Dios. Eh i rukoj 
panaah i Dios i ti' k'axik k'ahchi' ruk'ulum. 

8Re' reh ruk'am riib' panotob'il kuuk' i yiib' wach kina'ojb'al, eh i rub'an reh inki 
a'n i aj mahk. 

9Re' Job je' wili i ruq'or: Re' winaq ma' xta i neeruk'ax wila' xub'an iraaj i Dios, 
inki. 

10Re' taq i hat wilik ana'ojb'al chab'iraj taq i naa nuq'orom wili: Re' hin weht'al 
chi re' Dios nim rajaawriik ma' jaruuj neerub'an i ma' holohik taj. Eh parub'ehel 
inq'atwik q'orik. 

11Re' reh i ruyeew i rutojb'aal i ju'jun re' q'oreel chib'ih i xub'an, i xuq'or, i 
ruyeew rujilob'aal keh re' q'oreel nik' wach kina'ojb'al. 

12Xti korik wo' hoq chi re' Dios nim rajaawriik ma' jaruuj neerub'an i ma' holohik 
taj, parub'ehel la' inq'atwik q'orik. 

13¿Mi wilik jino'q xye'wik rajaawriik, reh chi xokik chi taaq'anik chinaah 
chu'nchel i wach ak'al? 

14Wita re' Dios neeresaj i ruxlab'al i winaq, 

15chu'nchel naq neekikimiik, nee wo' naq chik kisutinik chi pooq ak'al. 

16Re' hat Job wila' wilik ana'ojb'al chab'iraj i naa nuq'orom yu'naak. 

17¿Mi neerub'an taaq'anik chinaah i wach ak'al i Dios, wila' ma' imponik chuwach 
i korik? ¿Chib'ih reet noq inakoj panaah i Dios i mahk wili? ¿Mi ma' korik wach 
ruk'ux re' Dios? 

18¿Mi ma' xa re' wo' re' i Dios inq'orik keh i reey, je' wo' keh i q'atal q'orik chi ma' 
holohik taj inki a'n? 

19Re' i Dios ma' rusik' ta wach i ruk'ax. Eliik wach kilariik taqe i reey i rub'an, je' 
wo' hoq i b'ehoom ruuk' i neb'aa'. Ruum chu'nchel i re', re' wo' reh xtz'uhkrisanik 
cho keh. 

20Eh wila' xraaj i Dios xa chi jumehq'iil neerusach kiwach tinamit. Atoob' ta yejal 
aq'ab' nee rutaq'aaj chee ti' k'axik, ma' re' ta jino'q winaq naa rusachwiik wach i 
nim rajaawriik, re' la' i Dios. 

21Re' i QaJaaw Dios k'ahchi' rilom chu'nchel i rub'an i winaq, eh reht'al chu'nchel. 

22Chuwach i Dios ma' xta jino'q i ye'aab' xiik' naah q'equmaal paam chi nee ta 
nkikeb'aa' kiib' i yiib' wach kina'ojb'al. 

23Re' i QaJaaw Dios ma' kota ruq'at riij i q'iij reh i winaq chi nenooj pa'lojoq 
chuwach i reh, reh chi nee ruq'at i q'orik chinaah. 

24Re' reh i resaj taqe pan kiye'aab' nim kajaawriik ma' kota ruman i rusik' chi riij 
i kimahk, eh tokoom chik i rukoj chi kijilow. 

25Re' reh naa rusacham kiwach, atoob' ta chaq'ab'. Naa rub'anam ti' k'axik keh 
ruum reht'al chi yiib' wach i kina'ojb'al. 

26Ruum chi yiib' wach i kina'ojb'al, naa rub'anam ti' k'axik keh chikiwach 
chu'nchel i tinamit. 

27Re' taqe re' xkiq'eb' chi riij kik'ux i Dios, ma' kaaj ta kik'amam i rub'eeh. 

28Re' keh xkian ti' k'axik keh i neb'aa', je' wo' taqe i ti' wilkeeb'. Re' Dios xrib'iraj i 
koq'iim ruum i ti' k'axik xkik'ul. 

29Wila' re' Dios ma' xuyeew ta taqe chutojariik i kimahk. ¿Awach chik neemb'anik 
reh? Eh wila' ma' xrilow chib'ih i k'ahchi' keeb'. ¿Awach chik nenilwik reh? Re' 
wo' reh inilwik keh i tinamit, je' wo' hoq i ju'jun chi winaq, 

30reh chi ma' neetanokik chi ajaab'esil chinaah i tinamit i yiib' wach runa'ojb'al 
reh chi ma' nee ta rujot' taqe. 

31Re' hat Job ¿Mi xaq'or reh re' i Dios chi xak'ul chik i ti' k'axik, eh chi ma' naa ta 
chik amahkuniik? 

32¿Mi xaq'or reh re' chi chuk'uhtaaj aweh amahk komajaa' inakoj rehtaal? ¿Mi 
xaq'or reh chi wila' ma' holohik i xa a'n ma' naa ta chik a'nam? 

33¿Mi nawaaj re' hat chi nee ruyeew atojb'aal i Dios je' rukab' inawaaj i hat atoob' 
ta re' hat ma' nawaaj ta wach i reh? Re' hat aweht'al chib'ih i naa a'nam, ma' re' 
tee hin. Chaq'or qeh chib'ih inawaaj a'nam. 

34Re' taqe winaq wilik kina'ojb'al i kow kik'ux je' wili neenkiq'or: 

35Re' Job ma' xta runa'ojb'al ruum aj re' je' re' inq'orik xama' xta rub'ehel i 
ruq'oral. 

36Ruum aj re' ma' xta reet chi neensik'arik chi riij nik' wach noq wilik i Job, ruum 
re' chaq'wik i rub'an je' inchaq'wik jino'q i yiib' wach runa'ojb'al. 

37Re' reh ma' xata re' mahk i rub'an, i ruq'etwachej la' wo' i Dios. Eh chi qawach i 
hoj ma' holohik ta inq'orik chi riij i Dios, eh i ruwech'uj i Dios, inki taqe. 

Job 35 

1Re' Eliú je' wo' chik wili i xuq'or reh i Job: 

2¿Mi nakapaaj re' hat chi holohik inaq'or chi naq'or chi ma' xta mahk chuwach i 
Dios? 

3Re' hat je' wili i xaq'or reh i Dios: ¿Chib'ih inawaaj reh i hat i nub'an? ¿Mi wilik 
tiruchej re' hat i mahk i nub'an i hin? tiki. 

4Re' hin naa kaat nuchaq'weem i hat, je' wo' taqe awamigo wilkeeb' awuuk'. 

5Titz'ehtanoq johtoq pan taxaaj chakoj rehtaal chi re' suutz' yohb'aal wach najtiil 
wilik johtoq cha naah. 

6Wila' xat mahkunik i hat, ¿Mi wilik neenawuchej i Dios? Atoob' ta yohb'aal wach 
i mahk neena a'n, ¿Mi wilik neenawuchej i Dios? 

7Eh wi korik wach ak'ux, ¿Chib'ih i neeruk'ax i Dios? ¿Mi neerub'an chi nee 
nayeew k'isinoq chib'ih reh i Dios i hat? 

8¿Mi re' re' i tokoom neenajot' ruuk' amahk? Eh wiholohik i na'ojb'al, ¿Mi tokoom 
re' i nee nayeew chi suq? 

9Re' taqe re' k'erik kichii' ruum i ti' k'axik, eh k'ahchi' kisik'im awach naa 
ruko'liniik keh pan kiq'ab' i nimaq kajaawriik. 

10Xa re' la' ma' inkisik' taj i Dios ixtz'uhkrisanik keh re' ineenye'wik rusuqkiil 
kik'ux chupaam i ti' k'axik. 

11Ma' inkisik' taj i Dios inye'wik na'ojb'al. Re' intijinik qeh chi korik chikiwach 
taqe i chikop kib'ehik wach ak'al, je' wo' hoq i kirupinik pan taxaaj. 

12Eh inkik'er wo' naq kichii' chupahqaljiik i rotob'il Dios xama' kitoob'jiik ta wo' 
hoq, ruum yiib' wach i kina'ojb'al. 

13Xti korik wo' hoq chi re' i Dios nim rajaawriik xama' rib'iraj ta wo' hoq 
inkipahqaaj ruum ma' chu'nchel ta kik'ux inkipahqaaj. 

14¿Mi kore' chik re' hat Job neetirib'iraj chee Dios ruum k'ahchi' aq'orom chi ma' 
tirutob'eej taj? Chawuy-eej peet, re' reh reht'al chib'ih i k'ahchi' aq'orom. 

15Re' hat inaq'or chi re' Dios ma' inchalik ta rujosq'iil, eh chi ma' ruyeew ta taqe 
chutojariik i kimahk taqe i aj mahk. 

16Re' hat Job re' taqe naq'or xama' xta nokik wii'. Ma' xta ana'ojb'al ruum aj re' 
xayohb'aal wach inaq'or, chi xama' xta rub'ehel, inki. 

Job 36 

Re' Eliú i ruyeew runimaal wach i rajaawriik i Dios 

1Re' Eliú je' wo' chik wilik i xuq'or reh i Job. 

2Chawuy-eej pee k'isinoq ko wilik i naa nuch'ob'om rub'ehel aweh. Ko wilik i naa 
nuq'orom chi ko'lb'al riij i Dios. 

3Ruuk' i runimaal wach nuna'ojb'al i nuq'or aweh chi re' nuDios tz'uhk'risanik 
cho weh wilik reet noq i ruyeew i ti' k'axik cha naah. 

4Re' hin korik i nuq'or aweh, ma' re' ta chukuj q'orik. Re' hin wilik nuna'ojb'al 
ruum aj re' k'ahchi' taqe nuq'orom aweh i wili: 

5Re' Dios xti nim rajaawriik, eh wilik runa'ojb'al, ma' ruq'eb' ta taqe i korik wach 
ruk'ux. 

6Eh i rusach kiwach i yiib' wach kina'ojb'al. Eh parub'ehel i ruq'at i q'orik 
chikinaah i neb'aa'. 

7Eh juneliik irutoob'eej taqe i korik wach kik'ux. Re' wo' reh inye'wik keh pan 
kiye'aab' i reey, i ruyeew q'ab' chi inye'arik kiloq'il. 

8Xa re' la' noq wilik i ti' k'axik inkik'ul ruum i ma' holohik taj inki a'n 

9Re' Dios ink'uhtanik keh chi ma' holohik ta i k'ahchi' keeb'. Eh ruk'uhtaaj wo' 
keh chi q'e' inkinimb'isaj kiwach. 

10Eh i ruq'oreej taqe reh kiq'ilariik, reh chi neenkikanaa' rub'aan i yiib' wach 
na'ojb'al. 

11Wila' xkinimaj inq'orarik keh, wixkik'am naah naa kianam rusuqkiil 
kik'achariik korehtaal chik i kikimiik. 

12Eh wila' ma' xkinimaj i xq'orarik keh ruum i Dios naa kikanteesjiik reje ruuk' 
q'aslaj ch'ihch' chi ma' naa ta kireqem chi riij aha' wilik iraaj i Dios. 

13Re' taqe i yiib' wach kina'ojb'al, inchalik kik'aah. Atoob' ta panti' k'axik wilkeeb' 
xama' inkipahqaaj ta wo' kitoob'jiik ree Dios. 

14Re' taqe re' naa kikimiik reje pan kik'ijolaal, naakik'uhtaam kikixb'ilaal pan 
kik'achariik. 

15Ruum i ti' k'axik inkik'ul, re' Dios i ruk'uhtaaj keh i chi ma' holohik taj i k'ahchi' 
keeb', xa reh naq chi neenkireq chi riij. 

16Re' hat Job re' Dios nee wo' naq tiresaj chupaam i ti' k'axik. Nee naq tiruyeew 
chupaam i ye'aab' q'e' holohik. Ma' nee ta naq chik inak'ul i ti'. Eh nee wo' i 
ruyeew i chib'ih aweh chi xiik' naah k'ihaal. 

17Re' hat k'ahchi' ak'ulum i tojb'al amahk, ma' ruk'ul taj chi ma' nee ta ruq'at i 
q'orik cha naah, eh chi ma' nee ta tiruyeew chutojariik amahk. 

18Chawikraaj awiib' maa chih tiruchej ruum rujosq'iil, ni xata naq chik ruuk' 
ruk'ihaal tumiin neenako'leej awiib' chuwach. 

19Re' ab'ehomal ma' jaruuj neetiresaj chupaam i ti' k'axik wilkaat wii', atoob' ta 
neenak'er aachii' atoob' ta wilik awajaawriik. 

20Ma' k'ax wach i ruq'equmaal i mahk. Re' noq insahchik kiwach pan kiye'aab' i 
tinamit. 

21Chawik'raaj awiib' maa a'n chik i yiib' wach na'ojb'al. Yu'naak k'ahchi' ak'ulum i 
ti' k'axik reh chi ma' nee ta chik ti mahkunik. 

22Chakoj rehtaal chi re' Dios xiik' naah runimaal rajaawriik, ma' jino'q chik i aj 
tijoom chi je' rukab' i reh. 

23Eh ma' kota awach inq'orik reh chib'ih taqe rub'an. Ma' awach ta wo' nee 
nq'orik reh chi ma' holohik taj i xub'an. 

24Chu'nchel i kiye'wik ruloq'il taqe i rub'an. Je' wo' hat chayeew wo' ruloq'il taqe 
i rub'an. 

25Eh chu'nchel i tinamit kikojwik rehtaal taqe i rub'an, atoob' ta xa chi najt 
inkilow chaloq. 

26Re' Dios xiik' naah nimaal wach, re' hoj ma' inqareq ta chi riij taqe rub'an. Eh 
wilik chi juneliik ma' xta rutohq'iik chaloq, eh ma' xtarukuxiik wach. 

27Re' Dios ruuk' i rajaawriik rumol wach i ha' pan jinaj ye'aab', chi riij i re' rusutej 
chi jab'. 

28Re' reh i rusutej chi jab' i suutz'. Re' jab' i ruyeew cho chikinaah chu'nchel i 
k'achareel wilkeeb' wach ak'al. 

29¿Mi wilik jino'q i naab'inik reh nik' wach noq imb'ehik i suutz'? ¿Mi wilik i 
naab'inik reh nik' wach noq inq'orik chee kahoq? 

30Re' Dios i rusihq'eej cho paam i taxaaj ruuk' i ruch'aab' kahoq. Eh re' ruchamiil i 
palaw inkahnik panq'equm. 

31Ruuk' taqe rub'an re' re' i ruyeew chib'ih keh i tinamit, eh i ruyeew wo' 
k'uxumb'al keh. 

32Re' wo' reh intaaq'anik chinaah i kahoq, re' wo' reh inq'orik reh aha' naa 
rupoq'iik. 

33Eh noq impoq' i kahoq ink'utinik chi ma' suq ta ruk'ux i Dios ruuk' chib'ih 
imb'aan. Noq i rutaq'aaj chee kowlaj teew jab' ar ink'utinik chi k'ahchi' rujosq'iil. 

Job 37 

1Eh ruum i re' q'e' kinyo'jik, xan k'uyu'jik chik i wánima, je' inche xanaa chik 
reliik paruye'aab' noq inwik'raaj. 

2Chab'iraj taq, re' Dios naa ruq'oriik, xa je' chik kahoq noq naa ruk'erem chii' chi 
q'orik. 

3Re' reh ruyeew i ruch'aab' kahoq chupaam chu'nchel i taxaaj, korehtaal imponik 
chi junsuut i wach ak'al. 

4Eh noq inq'orik i Dios ruuk' i runimaal i rajaawriik je' rukab' noq impoq i kahoq. 
Eh ma' rumay taj i ruch'aab' noq k'ahchi' chi teleninik. 

5Re' Dios ruuk' i ruq'oral i rub'an taqe i sahchb'al k'uxliis. Re' taqe nimaq wach 
sahchb'al k'uxliis i rub'an ma' awach ta inreqwik chi riij. 

6Re' reh intaaq'anik cho reh suutz' chinaah i wach ak'al. Re' re' intaaq'anik cho 
reh i musjab', i runimaal jab' chinaah i wach ak'al, 

7reh chi re' taqe i tinamit ma' kielik ta chik reje riij kipaat, reh chi nkikoj rehtaal 
chi re' Dios wilik rajaawriik chub'aan taqe re'. 

8Eh re' taqe chikop kiokik pan kijuul ar inkikeb'aa' kiib'. 

9Eh pansak'aaj reje ree i rookb'aal i q'iij inchalik i kowlaj teew, eh pantz'eet reh i 
rookb'aal q'iij inchalik i k'uxik. 

10Re' wo' Dios intaaq'anik reh noq i rutoy riib' i ha', eh kijoot'ik chu'nchel i 
runimaal ha'. 

11Re' wo' reh inyej-anik reh i suutz'. Eh ruuk' i ruch'aab' i kahoq i rukaaj reje i 
suutz'. 

12Eh re' Dios intaaq'anik keh i suutz' noq ki-ik'ik chupaam i taxaaj k'ul kiooj 
chinaah i wach ak'al, inki a'n wo' taqe i rutaq'aaj wii'. 

13Wilik noq re' Dios i rutaq'aaj chee jab', i rutaq'aaj chee teew, b'amb'al otob'il 
keh i wilkeeb' wach ak'al, i rutaq'aaj taqe chaloq i re' q'ilb'al keh i tinamit. 

14Chab'iraj i hat Job, xti chakoj rehtaal taqe i sahchb'al k'uxliis i rub'an i Dios. 

15¿Mi aweht'al i hat nik' wach noq i rub'an taqe re'? ¿Mi aweht'al i hat nik' wach 
noq i ruyeew chee ruch'aab' i kahoq pan suutz'? 

16¿Mi aweht'al i hat nik' wach noq i ruyeew chi b'ehik i suutz'? ¿Mi aweht'al re' 
hat nik' wach noq i rub'an taqe i runimaal wach sahchb'al k'uxliis? 

17¿Mi aweht'al i hat chib'ih reet noq tz'a' i nawik'raaj noq re' Dios i rutaq'aaj 
chaloq i teew inchalik pansak'aaj reje reh i rookb'aal q'iij? 

18¿Mi xatow re' Dios i hat chi ruyejeb'jiik i taxaaj? ¿Mi xatow re' chi rutinamiit reh 
chi xkahnik chi je' jino'q ch'ihch' inreprotik? 

19Wila' re' hat aweht'al, cha q'or qeh chib'ih i naa qa q'orom reh i Dios, ruum re' 
hoj ma' inqareq ta chi riij, q'equm chi qawach. 

20Re' hin ma' jaruuj inwaaj nub'anam nuk'utaaj ruuk' i Dios chi hoj k'ulwach 
ruuk'. Ruum wixnub'an nee naq i rusach nuwach. 

21Noq inik'ik i teew i resaj i suutz' chuwach i q'iij, ma' awach taj ineerukuy 
rilariik inaq'wach i q'iij. 

22Noq i nelik chaloq i q'iij, re' taxaaj pantz'eet reje reh i rookb'aal q'iij, xa je' chik 
holwochiil i xti manlik oro. Ar inqakoj rehtaal i runimaal i ruloq'il i Dios. 

23Re' hoj ma' inqareq ta chi riij taqe i rub'an i Dios nim rajaawriik. Re' reh kow 
riib', eh korik wach ruk'ux. Ruum chi korik wach ruk'ux ma' awach taj i rub'an ti' 
k'axik reh. 

24Ruum aj re', re' taqe i tinamit inkiyohleej wach. Chuwach i reh ma' xta kiokik 
wii' i wilik kina'ojb'al, inki i Eliú. 

Job 38 

Re' Job xq'ilarik ruum i Dios 

1Re' Dios xuq'il i Job je' wili i xuq'or cho reh chupaam i runimaal kaq suut teew: 

2¿Chib'ih a'nam i hat chi nawech'uj riij taqe i nub'an? Re' hat ti q'orik chi je' re' 
ruum ma' xta ana'ojb'al. 

3Yu'naak cha yejaa' awiib' chakuhtaaj aakowiil, neenachaq'weej weh i naa 
nupahqaam aweh. 

4¿Mi wilkaat chik re' i hat noq xnuyejaa' paruye'aab' i wach ak'al? Wila' xti wilik 
ana'ojb'al, cha q'or weh. 

5¿Mi aweht'al i hat awach xq'orik reh nik' nimaal i wach ak'al xb'aan? ¿Wila' 
aweht'al cha q'or weh awach i xpajwik reh? 

6¿Chaq'or weh nik' wach noq ch'iklik paruye'aab' i wach ak'al? ¿Eh awach i 
xkojwik reh taqe i kowlaj ch'ikaab' reh? 

7Noq kisihq'inik chaloq taqe i ch'umiil pan taxaaj kowahq'eq xasuq chik kik'ux 
chi loq'inik taqe i nuánjel. 

8Eh noq x-aasjik chee palaw panak'al ¿Awach xkojwik q'atb'al reh, chi ma' 
xupuhkaaj ta reje riib'? 

9Re' hin xinkojwik i suutz' chib'urb'al naah i palaw, reh chi xkahnik panq'equm. 

10Eh re' hin xinq'orik reh i palaw aha' naa rik'iik xnukoj tz'apb'al reh xnukoj pan 
laweh. 

11Eh je' wili xnuq'or reh xa ayu' naa aponiik, ma' naa ta chik awojiik reje 
chuwach, xa ayu' naakipahiik taqe aab'ohl, kinki reh. 

12Raaj i hat Job, ¿Mi ataq'aam junriim-oq pan achachariik chi naa ruwihiik i 
wahq'eq? ¿Mi ataq'aam junriim-oq chi naa rusaquumb'iik i wach ak'al? 

13¿Mi aye'em chi saqumb'ik junriim-oq i wach ak'al, reh chi re' taqe i yiib' wach 
kina'ojb'al nee kielik chaloq chupaam i ye'aab' muqulkeeb' wii'? 

14Noq insaq'ik ink'utinik i ru holwochiil i wach ak'al, je' cho riq'omaaj wach i 
wach ak'al inkahnik chi xa je' chik inka'yik itz'ihy. 

15Eh re' taqe i yiib' wach kina'ojb'al ma' imponik ta chik inki a'n i kiyiib' wach 
na'ojb'al inki a'n naq pan kie'lik. 

16Raaj i hat Job, ¿Mi hat poninaq panke'lik ko' aha' inaasjik cho wii' i palaw? ¿Mi 
hat poninaq chupaam i ruchamiil? 

17¿Mi hat poninaq chupaam i puerta kiokik wii' taqe i kamnaq? ¿Mi hat poninaq 
chupaam i kiye'aab'? 

18¿Mi aweht'al i hat nik' nimaal chu'nchel i wach ak'al? Chaq'or weh wila' xti 
korik chi aweht'al. 

19¿Mi aweht'al i hat aha' inchalik i saqum? ¿Mi aweht'al i hat aha' inchalik i 
q'equm? 

20¿Mi aweht'al i hat ko aha' imponik i saqum noq ruk'ul riib' ruuk' i q'equm? ¿Mi 
neerub'an chi nee taqe nak'am reje pan kiye'aab'? 

21Wila' aweht'al taqe re' iraaj ruq'orom chi hat chik aasjinaq i hat noq xnuyejaa' i 
wach ak'al. Iraaj ruq'orom chi xiik' chik naah k'ihaal ahab'ul. 

22¿Mi hat poninaq chupaam i ye'aab' re' hat i numol wii' i saq suutz' i numol wii' 
taqe i saqb'och? 

23Re' taqe re' numolom taqe, reh chi naa taqe nutaq'aam chaloq paruq'ijil i ti' 
k'axik, paruq'ijil i q'aq'inik. 

24¿Mi aweht'al i hat aha' inchalik i saqum noq i rupuhkaaj riib' chinaah i wach 
ak'al? ¿Mi aweht'al i hat nik' wach noq i rupuhkaaj riib' i teew inchalik parelb'aal 
i q'iij? 

25¿Awach intaaq'anik cho reh i kowlaj jab'? ¿Awach inq'orik reh i kahoq aha' naa 
rik'iik? 

26¿Awach intaaq'anik cho reh i jab' aha' ma' xta wii' tinamit? ¿Awach intaaq'anik 
cho reh i jab' panchiq yuuq' ma' xta wilik chupaam? 

27¿Awach int'aqsanik cho reh i ye'aab' chiq yuuq' reh chi nee nelik chee rax 
ch'ahn chuwach? 

28¿Mi wilik rajaaw i jab'? ¿Mi wilik xyej-anik cho reh i musjab'? 

29¿Mi wilik rutuut i jot'ik ha' i rutoy riib' ruch'ihil i jot'ik chaaj ink'atwik? 

30¿Awach insutinik reh i ha' chi rutoy riib' inkahnik chi je' ab'aj? ¿Awach 
injoot'isanik reh i palaw? 

31¿Mi re' hat ti ye'wik pan kiye'aab' re' i juntz'uhb' chi ch'umiil Pléyades 
kib'ihnaal? ¿Mi neena a'n keh teesjiik pan kiye'aab' re' i ch'umiil Orin i kib'ihnaal? 

32¿Mi re' hat titaaq'anik kee chi b'ehik re' i ch'umiil ihqen q'iij? ¿Mi re' hat ti 
k'amwik kib'eeh re' i ch'umiil Osa kib'ihnaal, re' taqe nimaq, taqe kok' taq? 

33¿Mi aweht'al re' hat i kik'uhb'aal i wilkeeb' pan taxaaj? ¿Mi hat xat kojwik re' i 
k'uhb'aal wilkeeb' wach ak'al? 

34¿Mi neerub'an chi neenaq'or reh i suutz' chi nee ruyeew chee ma' k'isa jab' 
chinaah i wach ak'al? 

35¿Mi wilik awajaawriik re' hat chi neenataq'aaj i kahoq? ¿Mi neenib'irinik 
chawach re'? 

36¿Awach inye'wik kina'ojb'al i tinamit? ¿Awach inye'wik rukowiil kik'ux? 

37¿Mi wilik jino'q i neerub'an kajaljiik taqe i suutz'? ¿Mi wilik jino'q i nee ruq'or 
reh i suutz' chi chuyeew chee jab', 

38reh chi re' pooq nee wo' chik insutinik chi ch'uwa' chi nee wo' chik i rulatzej 
riib'? 

39¿Mi re' hat tichopwik keh re' i chikop inkik'ux i kaq i b'ahlam? ¿Mi re' hat ti 
ye'wik k'uxumb'al keh re' i kok' kak'uun, 

40re' noq inkiyok'aa' kiib' pan kijuul oon panch'ahn chi ruyub'jiik chi naa 
ruponiik i kitiib'? 

41¿Mi re' hat ti ye'wik kiwa' i nimaq taq tz'ok? ¿Mi re' hat ti ye'wik kiwa' re' i kok' 
kak'uun noq inkik'er kichii' chupahqaljiik i kiwa' weh i hin? inki. 

Job 39 

1Re' i Dios je' wo' chik wili i xuq'or reh i Job: 

¿Mi aweht'al i hat chib'ih q'ijil ki-aasjik i kak'uun ixoq kaprax wilkeeb' 
panch'ahn? 
¿Mi awilom junriim-oq noq inaasjik i kak'uun ixoq keej? 

2¿Mi aweht'al jarub' poh inkihqaaj i kak'uun ixoq keej? ¿Mi aweht'al i hat chib'ih 
q'ijil ki-aasjik i kak'uun? 

3¿Mi aweht'al re' i hat chi nkik'on kiib' noq inaasjik? ¿Eh q'e' ti' ki-ik'ik noq 
inaasjik i kak'uun? 

4Noq kik'ihik kikoowjik noq inkik'ux i ch'ahn, eh kiooj ma' kisutinik ta chik cho 
ruuk' i kituut chi jumpech. 

5¿Awach xye'wik reh chi b'ehik panch'ahn i b'uurux? ¿Awach xye'wik reh chi 
b'ehik chi ma' xta ilil reh? 

6Re' hin xin ye'wik reh chupaam i ye'aab' chiq yuuq' chupaam i ye'aab' ma' xta tik 
i nelik chuwach. 

7Re' b'uurux ma' raaj ta wihik ma' najt ta kuuk' i tinamit, ma' raaj ta chi 
neenkaajik. 

8Eh i rusik' ruwa' wataq yuuq', i rusik' taqe i ch'ahn re' ruuk' i rax wach. 

9¿Mi neerub'an re' aakamaj i nimaq imas wakax, wilik paraxchee'? ¿Mi nee raaj 
wihik chupaam re' aakoraal? 

10¿Mi neerub'an re' chi neenab'ak' i perepik chee rij naah, eh nee nakoj chi b'anaj 
arado pana ye'aab' nee nak'am rub'eeh? 

11¿Mi neenach'ik'aa' ak'ux chinaah re' xa ruum chi q'e' nim, eh wilik ransil? ¿Mi 
nee nayeew reh chi b'anarik aakamaj? 

12¿Mi neerub'an re' chi nee rusik' i wach taqe atik amu'uun, eh chi nee rumol 
chupaam i ye'aab' inamol wii'? 

13¿Mi re' hat xat ye'wik re' taqe i ruholohaq xiik' i pavoreal taqe i ruxiik' i nimaq 
chikop Avestruz rub'ihnaal? 

14Re' Avestruz i rukanaa' taqe i rumiloj panak'al, reh chi re' ak'al inq'iximb'isanik 
keh 

15Eh ma' rukapaaj taj chi wilik nenik'ik yeq'woq paam taqe i rumiloj, oon chi 
wilik jino'q i chikop neenik'ik yeq'woq paam taqe i rumiloj. 

16Ma' ruk'ax ta taqe i rak'uun, je' cho ma' rak'uun i rub'an reh, ma' xta raaj reh 
atoob' ta ma' impoq' i rumiloj. 

17Ma' rureq ta chi riij i rub'an, ruum re' hin i Dios ma' xnuyeew ta runa'ojb'al. 

18Xa re' la' noq i nrupinik reje kow inooj xa rukaqse'laaj i kawáyu je' wo' hoq i 
iqlik chi riij ruum q'uun kib'ehik. 

19¿Mi re' hat xat ye'wik ransil re' kawáyu? ¿Mi re' hat xat xoyinik reh re' ruuk' i 
chaamlaj rismaal wilik rij naah? 

20¿Mi nee nayohb'isaj re' i kawáyu, reh chi neenpisk'anik chi je' jino'q nimlaj 
chili'l? Re' la' taqe i winaq kiyo'jik noq i ruk'er chii' i reh. 

21¿Kow riib' i ruk'ot aak'al xa raj chik ojik chi q'aq'inik ruum q'e' suq ruk'ux chi 
riij i ransil? 

22Re' kawáyu ma' reht'al ta wach yo'jik xata inyo'jik k'isinoq noq inooj chi 
q'aq'inik kuuk' i wilik kiq'aslaj ch'ihch'. 

23Atoob' ta xan tzilininik chik i q'aslaj ch'ihch' chinaah, atoob' ta xa nelik chik 
ruq'aq'al i q'as ju' ch'ihch', xama' inyo'jik ta wo' hoq. 

24Eh xa ruk'ot chik ak'al ruum i rujosq'iil xama' awach ta chik impab'anik reh. 
Ma' xta raaj reh atoob' ta neenxuuljik chee tuun. 

25Noq inxuuljik chee tuun i ruk'er chii' i rik'raaj chi naa ruwihiik q'aq'inik. Atoob' 
ta majaa' nooj chi q'aq'inik rib'iraj chi k'ahchi' chik chi taaq'anik i kajaaw 
soldado. 

26¿Mi ruum re' ana'ojb'al i hat Job inrupinik i k'uch? ¿Mi re' hat ti q'orik reh re' 
noq inooj reje pansak'aaj reh i rookb'aal i q'iij? 

27¿Mi re' hat ti q'orik reh re' ixoq xihk noq i ruyejaa' i rusuuq chinaah taqe inajt 
kinaah ye'aab'? 

28Re' i chikop re' re' ar impatinik chupaam i ruhopil i saq rehp, ar i ruko'leej riib' 
chupaam i ruhopil ab'aj. 

29Eh ko ar taxaaj i rilow taqe chaloq i chikop noq i ruchop. 

30Re' taqe i rak'uun re' rukik'eel taqe i chikop inkik'ux. Re' ixoq xihk re' re' aha' 
wilkeeb' i kamnaq ar wo' wilik, inki Dios. 

Job 40 

1Re' i Dios je' wo' chik wili i xuq'or reh i Job: 

2¿Mi ruum chi wilik ana'ojb'al re' hat kinawech'uj i hin, hin Dios nim wajaawriik? 
Awach inwech'inik weh inchol ruchaq'weem i neenupahqaaj reh i hin, inki. 

3Eh re' Job je' wili ruchaq'weesjiik i QaJaaw Dios xub'an: 

4Re' hin ma' xta nuna'ojb'al chi q'orik awuuk'. Yu'naak ma' nee ta chik 
tinuwech'uj. 

5K'ihpech chik xinq'orik yu'naak ma' xta chik i naa nuq'orom, inki. 

6Re' QaJaaw Dios je' wili ruchaq'weesjiik i Job xub'an chaloq chupaam jinaj i kaq 
suut teew. 

7Yu'naak cha yejaa' awiib' cha k'uhtaaj akowiil, neenachaq'weej weh inaa 
nupahqaam aweh 

8¿Mi naq'or re' hat chi ma' korik taj i nub'an? ¿Mi k'ahchi' akojom numahk re' hin 
reh chi neetikahnik chi ma' xta mahk i hat? 

9¿Mi xiik' naah re' awajaawriik i hat je' rukab' i hin? ¿Mi je' inq'orik kahoq re' 
aq'oral i hat, je' rukab' i hin? 

10Wila' je' re' cha k'uhtaaj awajaawriik, cha k'uhtaaj aloq'il, je' wo' hoq holwochiil 

11Eh cha k'uhtaaj aajosq'iil chikinaah i q'e' kow kiib', chawesaj i kajaawriik. 

12Chawesaj i runimaal kiwach, eh chasach kiwach i yiib' wach kina'ojb'al xa aha' 
pa' wilkeeb'. 

13Eh chamuq'aa' taqe ri'siak'al, cha taq'aaj taqe pan kiye'aab' i kamnaq. 

14Wila' xa a'n taqe i re', re' hin neenunimaj aweh chi xa ruuk' awajaawriik 
neenako'leej awiib'. 

15Re' i nimlaj chikop hipopotamo rub'ihnaal k'im i ruk'ux, je' rukab' i wakax, re' 
hin xinyej-anik reh, je' rukab' noq xatnuyejaa' chee hat. 

16Re' chikop re' re' kow riib', yohb'aal wach i ransil. 

17Re' rujeeh xiik' naah kowiil, je' kowiil i chee' chakaltee', xarutoy chik riib' i 
paraa' ruum i ransil. 

18Re' taqe rub'aqil xa je' chik kowiil b'olob'ik laj q'an ch'ihch', re' taqe i wach'ehk 
je' kikowiil nimaq rooq ch'ihch'. 

19Re' chikop re' re' nukamaj, wo' hoq xa re' wo' hin nee kinkansanik reh. 

20Eh i ruk'ux wo' hoq i ch'ahn i nelik wataq yuuq' k'ixkaab'. Re' wilkeeb' wii' i 
josq'laj chikop. 

21Ar inhi'lik chi ri'sil i rumuuj taqe i chee', eh chupaam taqe i kaxlan-aaj wilkeeb' 
pantaq ch'uwa'. 

22Eh i ruko'leej riib' chi ri'sil taqe chee' wilkeeb' chi' ha', je' wo' chi ri'sil taqe i 
nimaq ch'ahn. 

23Noq ink'ihik i nim ha' xama' inyo'jik ta wo' hoq atoob' ta neemponik chii' ju' i 
ruchamiil i ha' xama' xta wo' raaj reh. 

24¿Mi wilik jino'q i neerub'an ruchopariik noq ilooj i rub'an? ¿Mi wilik i neerub'an 
ruhopariik i ju'? inki Dios. 

Job 41 

1Eh je' wo' chik wili i xuq'or reh i Job: ¿Mi neenachop re' i qamaan k'ap ruuk' i 
chopb'al kar? ¿Mi nenab'ak' re' i ju' ruuk' k'ahaam? 

2¿Mi neenab'ak i k'ahaam paruhopil ju'? ¿Mi neenahop i rukahkachi' ruuk' jino'q i 
loklok naah ch'ihch'? 

3¿Mi rupahqaaj rukuyb'al aweh reh chi nee naketelaaj wach? ¿Mi neerupahqaaj 
otob'il aweh ruuk' i q'uun laj q'orik? 

4¿Mi neerub'an re' chi nee ruyejaa' wach awuuk', reh chi neen kamanik awuuk' 
chi jumpech? 

5¿Mi neerub'an re' chi neena a'n ak'oniik ruuk' chi je' jino'q k'isa tz'ikin? ¿Mi 
neerub'an re' chi neenab'ak', nee nayeew chi kik'onaal i kok' xq'un? 

6¿Mi neerub'an re' chi neenkik'ayej i qamaan k'ap re' re' i k'ayen kar? ¿Mi 
neenkiyok' chi t'ohraal re' i rutib'kaal? 

7¿Mi neenayok' i rutz'uhmal i riij re' ruuk' kuchilo? ¿Mi neenahop paam i naah re' 
ruuk' q'as ju' ch'ihch' chopb'al kar? 

8Wila' re' hat xa tz'a'j i qamaam chikop re' re' nee rutoq'aa' peleto awuuk'. Re' hat 
ma' jaruuj chik naa atz'a'am ruum naa chik ayo'jiik ruum. 

9Eh awach neenilwik wach i qamaan k'ap re' re' neenq'ehb'ik wach ak'al ruum 
ruyo'jiik 

10Wila' awach xkaqrisanik i koq reh yohb'aal wach noq inchalik rujosq'iil, eh ma' 
awach taj i neeruko'leej riib' chuwach, je' wo' hin ma' awach ta wo' hoq i 
neeruko'leej riib' chi nuwach. 

11¿Mi wilik ineenwech'inik weh i hin? Ma' awach taj ruum chu'nchel i wilik wach 
ak'al weh i hin. 

12Re' hin ma' naa ta numayam ruq'orariik i qamaan k'ap re' re' ruum xiik' naah 
kowiil riib', je' wo' taqe i rooq xiik' naah kikowiil. 

13¿Mi wilik jino'q ineenesanik iloq reh i piim laj riij? ¿Mi wilik neenhopwik reh i 
kowlaj riij? 

14¿Mi wilik ineentehwik reh i chii'? Ruum re' reh xasaq k'arik chik taqe i reeh 
xatiyo'joq chik ruum. 

15Re' i ru tahsaal i riij xiik' naah kowiil, je' kowiil pulato ch'ihch' ko'lemb'al iib'. 

16Ruk'ulum kiib' chi korik i riij ni xata naq re' i teew inokik chupaam i riij. 

17Kichopom kiib' chi korik, kik'ulum kiib' i riij, ma' awach ta neench'aqwik reh i 
riij. 

18Eh noq inat'isrik i qamaan k'ap re' re' xa je' chik ruch'aab' i kahoq i ruxlaab'. Re' 
taqe inaq'wach xa je' chik rukab' i rusaqumaal inaq'wach i q'iij noq insaq'ik. 

19Eh panchii' i nelik chaloq i xaq q'aaq', i nelik wo' chaloq i ruk'oxb' q'aaq'. 

20Eh i nelik chaloq i sib' panju', xa je' chik rukab' i sib' i nelik chaloq pan xun noq 
k'ahchi' ruroqrotiik. 

21Eh ruuk' i ruxlaab' i ruqop ruq'aq'al i naah wach q'aaq', eh i nelik chaloq i xaq 
q'aaq' panchii'. 

22Yohb'aal wach i ransil i ralaq, chu'nchel kiyo'jik ruum. 

23Eh chu'nchel i rutib'kaal xiik' naah kowiil, ma' awach ta neenhopwik reh, je' 
kowiil i ch'ihch' haab'isamaj. 

24Re' i ránima xiik' naah kowiil je' kowiil ab'aj, je' kowiil i kaa' keeb'al. 

25Eh chu'nchel i wilik kaansil kiyo'jik chuwach ruum xiik' naah kowiil riib'. 
Inkimol chi elik chuwach ruum kiyo'jiik. 

26Eh ni xata q'aslaj ch'ihch', ni xata flecha, ni xata q'as ju' ch'ihch' neenhopwik 
reh i riij. 

27Chi ree qamaan k'ap xama' xta nokik wii' i ch'ihch', xa je' rukab' i k'im chi reh, 
eh chi ree q'an ch'ihch' xa je' rukab' i q'aah laj chee'. 

28Eh noq neenkutarik chi flecha xama' nee ta wo' inyo'jik, noq neenkutarik chi 
ab'aj, chi ree reh xa je' neenkutarik chi k'im. 

29Chu'nchel ineenkutarik wii' xama' xta nokik wii' chi ree reh xa je' chiq sohk' chi 
reh. 

30Eh re' wach paam xiik' naah q'asiil, i ruk'ot ak'al noq i rujukej riib' xa je' chik 
rukab' i rub'an i q'as reeh ch'ihch'. 

31Eh i rutukej wach i ruchamiil i palaw xa je' chik rukab' noq inroqrotik i nimlaj 
xun noq inchaq' ink'ohnik laj iq'oom chupaam. 

32Noq inik'ik paruchamiil i palaw xasaq chik wach i rupuuh i rukanaa', xan 
worwotik chik xa je' chik saq laj nahis. 

33Re' qamaan k'ap ma' xta chik jino'q chikop chi je' rukab' i reh ma' inyo'jik ta 
k'isinoq xatiyo'joq chik ruum. 

34Eh wilik rajaawriik chikiwach chu'nchel i chikop. Eh i ruk'uhtaaj kik'ixb'ilaal 
chu'nchel, ruum xa re' wo' reh kow riib', inki i Dios. 

Job 42 

Re' Dios xukuxisaj wo' chik chee Job 

1Re' Job je' wili ruchaq'weesjiik i QaJaaw Dios xub'an: 

2QaJaaw Dios, re' hin weht'al chi chu'nchel i na a'n rub'aan, eh ma' xtaj i kapeb'al 
ke'lik chawach. 

3¿Mi wilik wajaawriik re' hin chi nuwech'uj riij taqe i na a'n? Re' hin xnuwech'uj 
riij ruum ma' xta nuna'ojb'al, kinq'orik naq chi riij taqe i ma' nureq ta chi riij. 
Xinq'orik chi riij i sachb'al k'uxliis i na a'n, re' i ma' inureq ta chi riij i hin. 

4Re' hat xaq'or weh chi naab'iram i naa aq'orom weh. Eh chi naa nuchaq'weem 
aweh i naa apahqaam weh. 

5Re' hin xanb'iraj naq rib'iral awajaawriik, eh yu'naak, je' naa xwilow awach i hat 
ruuk' naq'nuwach. 

6Je' re' noq re' hin yu'naak i nuyot' i nuk'ux chi riij i xnuq'or, inutz'unaa' wiib' pan 
pooq, pan chaaj, inki Job. 

7Noq re' i QaJaaw Dios xukohlaaj i q'orik ruuk' i Job, xuq'oreej i Elifaz aj ar 
Temán, je' wili xuq'or reh: Re' hin k'ahchi' i nujosq'iil cha naah i hat je' wo' 
chikinaah i kiib' chi awamigo, ruum ma' xaq'or ta taq i korik chi wiij je' rukab' i 
xuq'or chi wiij i Job, i waj kamanoom. 

8Yu'naak taq i hat wuquub' chi kok' imas wakax, wuquub' imas tentzun, chak'am 
taq reje reh i Job neeruq'asaj chi k'atoj mayiij taq chawiij i neerub'an rutiij taq 
chawiij. Eh re' hin neenb'iraj i rutiij, eh ma' xta taq neetiwuchej. Atoob' ta ruk'ul 
wo' naq chi nee taq tinuyeew chi tojariik aamahk, ruum ma' xaq'or ta taq i korik 
chi wiij je' rukab' i xuq'or i Job waj kamanoom, inki. 

9Eh re' i Elifaz aj ar Temán, i Bildad aj ar Sua, eh i Zofar ar Naamat, xponik wo' 
kian i xq'orarik keh ruum i QaJaaw. Re' QaJaaw xrib'iraj wo' hoq i rutiij i Job. 

Re' QaJaaw Dios xuyeew wo' chik q'ab' chi xwihik chib'ih reh i Job 

10Eh noq rub'anam chik rutiij i Job chikiij taqe ixib' chi ramigo. Re' QaJaaw xresaj 
i ti' k'axik chinaah i Job, eh nik' naq k'ihaal i chib'ih reh wilik pampeet, kiib' chik 
chi je' re' k'ihaal i xye'arik reh chi jilow ruum i Dios. 

11Eh chu'nchel i ras ruchaaq' i Job chi winaq chi ixoq xi chalik chi rilariik, xi chalik 
taqe i ramigo xi wihik cho pampeet. Xkian kininq'iij, xkian kiwa' kihaa' parupaat i 
Job. Eh xkiyeew rukowiil ruk'ux ruum xik'ik panti' k'axik re' xye'arik chinaah 
ruum i QaJaaw Dios. Eh chi kiju'junaal i re' xkisiij rutumiin i Job, xkisiij ju'jun 
rulopq'aaq' re' ruuk' i oro. 

12Re' i QaJaaw Dios ma' k'isiin ta xukuxisaj i Job, ruum xiik' chik naah k'ihaal i 
chib'ih reh xuyeew chuwach i pampeet. Xuyeew kab'laj miil i rutentzuun, waqiib' 
miil i rucameyo, jinaj miil k'uhl i rub'oyaax, jinaj miil i rub'uuruux. 

13Eh xye'arik wuquub' i rak'uun, eh ixib' i rixq'uun. 

14Re' i peet rixq'uun Jemima i rub'ihnaal xukoj, re' i rukab' Cesia i rub'ihnaal 
xukoj, re' roox Kere-ahapuc i rub'ihnaal xukoj. 

15Re' taqe ixib' chi rixq'uun i Job xa re' wo' keh xiik' naah kiholwochiil chinaah 
chu'nchel i wach ak'al. Eh xsiijik chib'ih keh ruum i kajaaw ruch'ihil taqe i kas, i 
kichaaq' winaq. 

16Eh chi riij taqe re', re' Job ko jinaj siento ruuk' ka'winaq haab' chik xk'acharik, 
koxrilow kiwach taqe i riih rumaam, je' wo' taqe i xikin riih. 

17Re' Job xti mama' winaq chik, eh k'ih chik i ruhab'ul noq xkimik reje. 

Sal 

Sal 1 

Re' i xti korik laj suq kiil k'uxliis 

1Atoob' reh awach i ma' runimaj taj i kitaqchi' taqe i yiib' wach i kina'ojb'al, ni 
xata ruk'am naah inki a'n taqe i aj mahk, eh ma' ntzuhnik ta chi kixilak i 
kikaqse'lanik ree Dios. 

2Ruuk' la' i ruk'uhb'aal i QaJaaw Dios i ruyeew ruk'ux, eh re' i re' i rutijej riij chi 
q'iij chi aq'ab'. 

3Eh re' imb'anik reh i re', je' rukab' i chee' tikooj chi chii' jino'q i rooq ha'. Manlik 
paruq'ijil inwachinik, ma' jaruuj inchiqik i xaq. Eh chu'nchel i rub'an i nelik korik 
chuwach. 

4Raaj taqe i yiib' wach kina'ojb'al keh insahchik kiwach. Xa je' kikab' i rutuus 
ixiim, jumehq'iil inkutarik reje wulu' ruum i teew. 

5Ruum aj re', re' taqe i yiib' wach kina'ojb'al ma' naa ta kehtriik i ruk'axb'al i Dios 
na' b'anroq i q'ataj q'orik. Eh ma' naa ta kiwihiik chi kixilak i korik wach kik'ux, 

6ruum re' taqe korik wach kik'ux re' QaJaaw Dios intoob'inik keh ruuk' inki a'n 
Eh re' inki a'n taqe yiib' wach kina'ojb'al naa rojiik sahchoq wach. 

Sal 2 

Re' taaq'anik naa rub'anam i Reey rusik'im wach i QaJaaw Dios 

1¿Chib'ih reet noq yohb'aal wach i kijosq'iil i tinamit? ¿Chib'ih reet noq inkiyejaa' 
wach rub'aan i xama' xta ruk'am chaloq? 

2Re' taqe i reey, taqe i aj taaq'oom wilkeeb' wach ak'al inkija' wachej i QaJaaw 
Dios, eh inkimol kiib' chub'anariik i re' ma' re' chi riij i rukuxisam, rusik'im cho 
wach. 

3Eh kow inkiq'or chi je' wili: Qa a'n reh, qesaj i rajaawriik qoh rutaq'aaj wii', qesaj 
qiib' pan q'ab', inki taqe. 

4Xanaah re' i QaJaaw Dios wilik chi Reyil pan taxaaj xa ruse'laaj chaloq inkiq'or. 

5Re' reh xuyohb'isaj taqe, ruuk' ruk'aah eh panaqaaw xuq'or keh chi je' wili: 

6Re' hin xin sik'wik wach i nuReey, eh xnukoj chi Reyil chinaah i yuuq' Sión 
chupaam i nuSantolaj Ye'aab', inki. 

7Re' Reey paab'amaj, je' wili xuq'or: Re' hin naa nuq'orom rib'iral i xuk'ul ruk'ux i 
QaJaaw Dios, re' xq'orik weh chi je' wili: Re' hat, hat wak'uun, eh re' hin xin 
ye'wik aak'achariik yu'naak. 

8Chapahqaaj weh i nimaq tinamit neenuyeew aweh chi akooch. Nee nuq'asaj 
panaq'ab' chu'nchel i junsuut i wach ak'al. 

9Re' hat je' naa karote ch'ihch' i naa ruwihiik panaq'ab' noq naa awihiik chi 
taaq'anik chikinaah taqe i reey. Eh je' kixerariik ak'al xun naa a'nam taqe, inki. 

10Re' taq i hat wilkaat taq chi reyil, je' wo' taq i hat, i hat taq aj taaq'oom, chareq 
taq chi riij taqe wili. Chatijej taq chi korik i naa nuq'orom taq aweh. 

11Chayohleej taq wach i QaJaaw Dios. Eh cha a'n taq i rukamaj chi suq suq taq 
ak'ux. 

12Chayeew taq ruloq'il i Ak'uunb'ees, reh chi ma' nee ta nchalik ruk'aah, eh ma' 
nee ta taq tikimik na'chub'an. Chawik'raaj taq manqop wach i rujosq'iil taq cha 
naah. Atoob' keh i ruuk' Ak'uunb'ees inkiyeew i kik'ux. 

Sal 3 

Re' tiij xub'an i reey David pahqb'al reh i rotob'il i QaJaaw Dios 

1WaJaaw nuDios, ma' k'isiin taqe i ki-ixowanik nuwach. Eh ma' k'isiin taqe inkaaj 
kianam ti' k'axik weh. 

2Ma' k'isiin taqe i je' wili inkiq'or chi wiij: Re' reh ma' jaruuj naa rukoljiik ruum i 
Dios, inki taqe. 

3Raaj i hat, waJaaw nuDios, re' hat ti ko'linik weh chi nujunsuut. Re' hat ti ye'wik 
nuloq'il, re' hat ti ye'wik rukowiil nuk'ux. 

4Eh re' hin kow i nupahqaaj i rotob'il i QaJaaw Dios. Eh re' reh kiruchaq'weej wo' 
chaloq parusantolaj Ye'aab'. 

5Re' hin kinyohkik, kinwirik, kinwuktik wo' chik chi suq nuk'ux, ruum re' i 
QaJaaw Dios intoob'inik weh. 

6Je' re' noq, re' hin ma' nee ta kinkiyohb'isaj atoob' ta wilik lajeeb'-oq miil 
neenkisutej wiij reh i nukanteesjiik. 

7Hat waJaaw nuDios, ti chaloq tii wuuk'. Kink'oloq ako'leej. Re' hat je' naa 
neenasak' i panaq'kiwach i ki-ixowanik nuwach. Eh je' naa neenapaxej i 
wachkehi yiib' wach kina'ojb'al. 

8WaJaaw nuDios, re' hat ti ye'wik cho reh i ko'lemb'al iib'. Je' re' noq qoh 
atoob'eej i hoj, hoj aatinamiit. 

Sal 4 

Re' reey David xupahqaaj parutiij chi tob'joq ruum i Dios 

1WaJaaw nuDios, waj ko'loom, kinachaq'weej tii chaloq noq neetinuq'o'reej, 
ruum xa re' wo' hat ti esanik weh chupaam i ruti'kiil nuk'ux. Je' re' noq, 
chaketelaaj nuwach, chab'iraj tii weh i nutiij. 

2Raaj taq i hat, nimaq wach ana'ojb'al i na a'n taq awiib'. ¿Kojaruuj taq inakanaa' 
rub'ajariik i nuloq'il? Eh ¿Kojaruuj taq inakanaa' rusik'ariik i xama' xta nokik wii', 
re' i xama' korik ta wo' hoq? 

3Eh re' taq i hat chanab'eej taq chi re' hin xusik' cho nuwach i Dios, ruum korik 
wach nuk'ux. Eh kirib'iraj wo' noq i nupahqaaj i rotob'il. 

4Tiyo'joq taq cha kanaa' taq i mahk. Eh noq k'ahchi' taq kaat chi hi'lik wach 
ayokaab', cha kapaaj taq riij nik' taq wach noq wilkaat. 

5Eh xti chaq'asaj taq awiib' chi korik laj mayiij reh i QaJaaw Dios, eh chayeew taq 
ak'ux ruuk'. 

6Eh ma' k'isiin i kiq'orik reh chi je' wili: ¿Awach naa ruye'wiik qeh i suq kiil 
k'uxliis? waJaaw nuDios, suq tii qilariik cha a'n, inki taqe. 

7Re' hin weht'al chi re' hat ti ye'wik runimaal suq kiil i wánima, ma' xata je' 
rukab' i rusuqkiil kik'ux i xa eliik wilik k'uxumb'al keh. 

8WaJaaw nuDios, re' hin kinyohkik, eh kinwirik chi suq nuk'ux, ruum re' hat ti 
ye'wik rukowiil nuk'ux panuk'achariik. 

Sal 5 

Re' reey David xupahqaaj parutiij chi naa rutoob'jiik ruum i Dios 

1WaJaaw nuDios, cha kuy chab'iraj tii weh i nutiij. Chayeew tii weh i nupahqaaj 
ruuk' oq'ik. 

2Neeta tii nab'iraj i nupahqaaj aweh ruuk' nuchii', ruum re' hat, hat nuReey, eh 
hat nuDios, xa re' wo' hat tinuq'o'reej panutiij. 

3WaJaaw nuDios, re' hin kowahq'eq i nupahqaaj aweh panutiij chib'ih inwaaj, eh 
kinab'iraj wo' hoq. Eh re' hin kinokik chi ruyub'jiik. 

4NuDios, re' hat ma' nawaaj ta wach i yiib' wach na'ojb'al. Je' re' noq, re' taqe i 
yiib' wach kib'anik ma' jaruuj naa aye'em kiye'aab' awuuk', 

5eh ni xata mponik chawach i nimaq kiwach inki a'n kiib'. Ma' nawaaj ta kiwach i 
ma' holohik ta kib'anik. 

6Re' hat inasach kiwach i chukul q'orik. Eh ma' nawaaj ta kiwach i ma' korik ta 
kiq'orik, je' wo' taqe i kansan kas kichaaq'. 

7Eh re' hin, xa ruum chi ma' k'isiin ta xaketelaaj nuwach naawokiik chupaam 
aSantolaj Paat. Eh ar naa kaat nuloq'em ruuk' i ruyohljiik awach. 

8WaJaaw nuDios, chak'am nub'eeh ruuk' i korik, reh chi ma' xta neekinkuchej i 
ki-ixowanik nuwach, eh kinak'am chupaam i korik laj b'eeh. 

9Re' keh ma' korik ta kiq'orik, nujinaq chi yiib' wach na'ojb'al paam i kánima. Eh 
re' q'orik i nelik cho pan kalaq je' chuhkiil i kamnaq ma' tz'aplik ta naah i rujuleel, 
eh aj chukul q'orik taqe. 

10QaJaaw Dios, chayeew taqe chutojariik i kimahk. Eh maayeew q'ab' keh chi nee 
kielik korik. Eh chaq'eb' taqe chi riij ak'ux ruum i kimahk, ruum chi xatkiq'eb' wo' 
chi riij kik'ux i keh. 

11Eh re' taqe inkisik' ko'lemb'al kiib' awuuk' chayeew rusuqkiil kik'ux. Juneliik 
kitz'uyinik, ruum re' hat titoob'inik keh. Re' kik'axwik aweh insuuqb'ik kik'ux 
awuum i hat. 

12WaJaaw nuDios, chatoob'eej tii i korik wach ruk'ux. Eh je'-oq jino'q nimlaj 
pulato ch'ihch' chako'leej wii' ruuk' ak'axb'al. 

Sal 6 

Re' reey David xupahqaaj i rotob'il i Dios noq wilik panti' k'axik 

1WaJaaw nuDios, makinanaq noq k'ahchi' aajosq'iil, makinayeew panti' k'axik 
ruum aajosq'iil. 

2Chaketelaaj la' tii nuwach, ruum re' hin xama' xta chik rukowiil nuti'jolal, xa 
nb'arb'otik chik ruum yab'ilaal. Jaaw, kinak'achrisaj tii weh. 

3Je' wo' hoq i wánima xiik' naah ti'kiil wilik. QaJaaw Dios, ¿Kojaruuj kinawesaj 
chupaam i wili? 

4QaJaaw Dios chaketelaaj tii nuwach, chako'leej i wánima, eh chako'leej riij i 
nuk'achariik, 

5ruum re' i kamnaq, ma' nee ta chik tik'ulik paruk'ux. Eh re' muqlik chik parujuul 
ma' nee ta chik i ruyeew aloq'il. 

6Re' hin xinq'uhtik chi oq'ik ruum rajlaal aq'ab' k'ahchi' kiin chi ma' k'isa oq'ik. 
Eh intz'aqik i nuch'itnah ruum i riis naq'nuwach. 

7Re' i ti' wilkiin wii' i ruq'equmrisaj paam i naq'nuwach. Re' i ti' k'ahchi' 
nuk'ulum, kuum taqe i ki-ixowanik nuwach. 

8Re' taq i hat, i tib'anik taq reh i yiib' wach na'ojb'al, cha kanaa' taq nujot'ariik, 
ruum re' QaJaaw xrib'iraj chik weh i nupahqaaj reh ruuk' oq'ik. 

9Re' QaJaaw Dios xrib'iraj chik i xnupahqaaj reh, xuk'ul chik weh i nutiij. 

10Yu'naak taqe i ki-ixowanik nuwach yohb'aal wach i kiyo'jiik, xa se'lb'al naa 
kikahniik wii'. Eh ruum kik'ixiik naakimolom chi elik chi jumehq'iil. 

Sal 7 

Re' reey David xupahqaaj parutiij chi re' Dios naa ruq'atwiik i q'orik 

1WaJaaw nuDios, awuuk' i hat nuye'em nuk'ux. Kinako'leej chikiwach chu'nchel i 
ki-ixowanik nuwach. 

2Ma' inwaaj tee hin chi neenkixereb'eej i nuti'jolal je' rukab' i rub'an i kaq 
b'ahlam reh i rutiib'. Ruum aj re', inwaaj chi nee kinako'leej i hat. 

3WaJaaw nuDios, wila' ma' holohik i k'ahchi' kiin, wila' ma' holohik i nuna'ojb'al, 

4eh xnub'an oon i ti' k'axik keh i wamigo. Eh re' taqe i ki-ixowanik nuwach ma' 
nik' ta xnub'an ti' k'axik keh chi ma' xta rub'ehel. 

5Eh wila' yiib' wach i nuna'ojb'al, neerub'an chi nee kinkichop taqe i ki-ixowanik 
nuwach nee kinkiqerej wach ak'al. Eh neerub'an chi neenkiyeq' panak'al i 
runimaal nuwach. 

6WaJaaw nuDios, cha k'uhtaaj aajosq'iil keh i yohb'aal wach i kijosq'iil chi 
nunaah. Ruum re' hat i q'atal q'orik, eh inwaaj chi neena a'n otob'il weh. 

7Chamol kiwach chu'nchel i tinamit. Chak'uhtaaj i runimaal awajaawriik 
chikinaah. 

8WaJaaw nuDios, re' hat ti q'atwik q'orik chikinaah i tinamit. Re' hat aweht'al chi 
re' hin korik wach nuk'ux, k'oloq panak'ux chi ma' xta numahk. 

9Jaaw, re' hat korik wach ak'ux, eh aweht'al chib'ih i wilik cho paránima, 
parukapeb'aal i ju'jun. Eh chasach wach inki a'n i yiib' wach kina'ojb'al. Eh re' i 
ma' xta ru mahk chawach, chatoob'eej. 

10Re' inko'linik wee hin re' Dios nim rajaawriik, eh re' wo' inko'linik keh i korik 
wach i kánima. 

11Re' Dios parub'ehel inq'atwik q'orik. Eh juneliik i ruq'at q'orik chikinaah i yiib' 
wach kina'ojb'al. 

12Wila' ma' xkiyot' i kik'ux chi riij i kimahk. Re' Dios naa rujuk'um ruch'ihch', 
ruyejaam chik i ru flecha. 

13Re' Dios ruyejaam chik choo wach i rukanteesb'aal. Eh ruuk' flecha qoplik 
ruq'aq'al k'ahchi' choo kitz'ehtjiik. 

14Re' i yiib' wach imb'anik, ti' wilik, ruum xa re' yiib' wach na'ojb'al hamlik cho 
paránima. Eh xa re' i chukuj q'orik i nelik choo panchii'. 

15Re' reh naa ruk'otom jino'q i chaamlaj jul, eh chupaam i re' naa ruq'ehb'iik. 

16Re' yiib' wach na'ojb'al i rub'an, ruch'ihil taqe ti' k'axik i rub'an keh i tokoom, 
wach naah i reh naa rusutiniik. 

17Re' hin nuyeew ruloq'il i QaJaaw Dios ruum parub'ehel inq'atwik q'orik. Naa 
nutz'uyem wach i QaJaaw Dios wilik cho pan taxaaj. 

Sal 8 

Re' ruloq'il i Dios, eh re' runimaal wach i winaq 

1WaJaaw nuDios, xiik' naah loq'il aab'ihnaal chi junsuut i wach ak'al. Eh xayeew 
wo' aaloq'il chikinaah chu'nchel i wilkeeb' pan taxaaj. 

2Ruuk' i kitz'uuy i komanaan, eh ruuk' i kitz'uuy koch'uch' inki a'n naa rutz'uyjiik 
nuwach, reh chi neentz'ahpik kichii' i ki-ixowanik awach, taqe inkaaj kianam i ti' 
k'axik aweh. 

3Eh noq inwilow johtoq i taxaaj xayejaa' cho ruuk' aq'ab', je' wo' poh, ruch'ihil 
taqe ch'umiil xayejaa' chaloq, 

4je' wili nuq'or: ¿Chib'ih rajaawriik i winaq xasahchik wach reh chi naaketelaaj 
wach? Eh, ¿Chib'ih reet noq ink'ulik cho panak'ux, eh ti' inawik'raaj? 

5Eh xama' najt taj xaqasaj wach i rajaawriik i winaq chuwach i kajaawriik taqe 
ánjel. Chi riij i re', xayeew wo' chik runimaal wach, xayeew ruloq'il. 

6Xayeew wo' rajaawriik chikinaah chu'nchel ayejaam taqe chaloq ruuk' aaq'ab'. 
Eh re' hat chu'nchel xayeew chi ri'sil i rajaawriik, 

7re' taqe wili: tentzun, b'ooyax, chu'nchel taqe re', je' wo' taqe xa chib'ih chopkaal 
wilkeeb' pantaq ch'ahn. 

8Je' wo' taqe i chikop kirupinik pan taxaaj, taqe i kar wilkeeb' chupaam i palaw, 
eh chu'nchel i chikop wilkeeb' chupaam, xayeew chi ri'sil i rajaawriik i winaq. 

9WaJaaw nuDios, ehchan qeh, xiik' naah loq'il aab'ihnaal chi junsuut i wach ak'al. 

Sal 9 

Re' reey David xut'iosej reh i Dios, ruum parub'ehel xub'an i q'ataj q'orik 

1WaJaaw nuDios, naa kaat nuloq'em chu'nchel i wánima. Eh naa nupuhkaam 
ruq'orariik taqe i xa a'n ruuk' i runimaal awajaawriik. 

2Awuum i hat naa nuk'erem nuchii' ruum rusuqkiil nuk'ux, naa wo' nutz'uyiniik 
panab'ihnaal QaJaaw Dios. 

3Re' taqe ki-ixowanik nuwach xi elik chikiij awuum i hat, eh xasach kiwach. 

4Re' hat k'ahchi' kiin awuy-eem ruuk' i ruk'ul chi weh. Eh xatzunaa' awiib' 
chupaam i loq'laj aye'aab' chuq'atariik q'orik parub'ehel. 

5Re' hat xatq'ilwik keh i ma' kinimanik taa weh. Eh xasach kiwach i kib'anik reh i 
yiib' wach na'ojb'al, xajux i kib'ihnaal chi jumpech. 

6Eh re' taqe i ki-ixowanik qawach, re' hat xatsachwik kiwach. Xasach wo' wach i 
kitinamiit, ni xata chik naa ruq'orariik kib'iral. 

7Eh re' i QaJaaw Dios wilik rajaawriik chi juneliik, eh xutzunaa' chik riib' 
paruloq'laj Ye'aab' chuq'atariik i q'orik. 

8Re' reh parub'ehel naa ruq'atam i q'orik chikinaah i tinamit, je' wo' chikinaah i 
kok' tinamit. 

9Re' QaJaaw Dios inko'linik keh i neb'aa'. Re' reh inko'linik keh nik' inchalik ti' 
k'axik chikinaah. 

10WaJaaw nuDios, nik' nimaal taqe i kinimanik aweh, awuuk' i hat ch'iklik kik'ux, 
ruum re' hat ma' jaruuj inakanaa' kitoob'jiik i kisik'wik aweh. 

11Chatz'uyej taq wach i QaJaaw Dios wilik chupaam i Ye'aab' Sión. Chapuhkaaj 
taq ruq'orariik pantaq tinamit taqe i xub'an. 

12Re' QaJaaw Dios i ruketelaaj kiwach i wilkeeb' panti' k'axik. Eh i ruyeew keh 
inkipahqaaj reh. Eh i ruyeew taqe chutojariik i kimahk i kib'anik ti' k'axik keh. 

13WaJaaw nuDios, chaketelaaj tii nuwach, kinawil, ruum ma' k'isiin ta nkitib'isaj 
nuk'ux i ki-ixowanik nuwach. Eh kinako'leej chuwach i kimik. 

14Chi je' re', neenuq'or keh i aj Jerusaleem chi ruk'ul chi naa alooq'jiik. Eh 
neenuq'or chi suq nuk'ux, ruum hat xat ko'linik weh. 

15Re' taqe tinamit ma' kinimanik ta aweh, xkik'ot i chaamlaj jul, xkiyejaa' i xirob', 
xa re' wo' keh xiq'ehb'ik chupaam. 

16Re' QaJaaw Dios xuk'uhtaaj i rukorkiil wach ruk'ux ruuk' i q'ataj q'orik xub'an. 
Re' taqe i runimaal aj mahk xa nkikoj kixirob' chi kib'il kiib'. 

17Re' i yiib' wach kina'ojb'al, insahchik pankik'ux i Dios, naa rusachariik kiwach, 
naakiye'ariik paruye'aab' kamnaq ruum i Dios. 

18Re' taqe k'axik wilkeeb' ma' naa ta rusahchiik paruk'ux i Dios. Eh ma' naa ta wo' 
rusahchiik wach i ch'iklik reje wii' kik'ux. 

19WaJaaw nuDios, cha k'uhtaaj awajaawriik, maayeew q'ab' chi neenkiq'at awach 
i xa winaq. Chaq'at la' q'orik chikinaah i tinamit. 

20WaJaaw nuDios, chayohb'isaj taqe, reh chi neenkireq chi riij chi ma' xta 
kajaawriik, xa winaq taqe. 

Sal 10 

Re' tiij xub'an i reey David ree rupahqaljiik i rotob'il i Dios 

1WaJaaw nuDios, ¿Chib'ih reet noq najt wilkaat wuuk', eh naakeb'aa' awiib' chi 
nuwach noq wilkiin panti' k'axik? 

2Re' i yiib' wach runa'ojb'al, yohb'aal wach i rujosq'iil noq rujot' i neb'aa'. Xa re' 
la', xa re' wo' reh naa ruq'ehb'iik chupaam i ruyejaam wach. 

3Re' i yiib' wach runa'ojb'al, yohb'aal wach i rub'an riib' ruuk' i ruk'ax wach 
rub'aan. Eh ruum i ruk'axariik wach i xa chib'ih jariik i rixowaaj wach i QaJaaw 
Dios. 

4Re' yiib' wach runa'ojb'al xa runimb'isaj chik riib'. Ma' rukapaaj ta rusik'ariik i 
Dios, ma' xta Dios parukapeb'aal. 

5Eh xa re' i yiib' wach na'ojb'al i rub'an, ma' runimaj taj chi re' hat tib'anik i q'ataj 
q'orik. Eh chu'nchel i ma' naajwanik ta wach, i ruq'eb' taqe chi riij ruk'ux. 

6Eh i ruq'or paránima chi ma' jaruuj naa ruq'ehb'iik, eh chi ma' jaruuj naa 
ruwihiik ruk'axkiil. 

7Re' reh xa re' i ma' tob'laj q'orik i nelik cho panchii', chukuj q'orik, b'ajooj taqe. 
Xa re' i ti'laj q'orik i ruq'or, ma' holohik ta k'isinoq inq'orik. 

8Xa rusik' chik ruye'aab', xa panke'lik i rukansaj taqe i ma' xta kimahk patim taqe 
panab'iix. Eh ma' ruketelaaj ta kiwach i ma' kichol ta ruko'ljiik kiib'. 

9Re' reh i rub'an je' rukab' i rub'an i kaq b'ahlam, i rukeb'aa' riib' chi ruchopariik 
awach iraaj ruchopom. Eh noq ki-ik'ik chuwach, i rukut riib' chinaah inkahnik 
pan q'ab'. 

10Re' reh xa rupach'aa' chik riib' noq i rutik'aa' jot'ooj. Eh ma' k'isiin taqe i ma' 
nkian ta ruko'ljiik kiib' kiq'ehb'ik pan q'ab'. 

11Eh i rukapaaj chi re' Dios sahchinaq taqe paruk'ux, eh chi ma' rilom ta taqe ma' 
inki a'n ta ruko'ljiik kiib'. 

12WaJaaw nuDios, chayeew aq'ab' chikinaah i ti' wilkeeb'. Mansahchik taqe 
panak'ux. 

13WaJaaw nuDios, ¿Chib'ih reet noq xa ti rukaqse'laaj i yiib' wach runa'ojb'al? 
Irukapaaj i reh chi ma' jaruuj q'iij naa apahqaam reh chib'ih i xub'an. 

14Re' hat inawilow i rub'an, re' hat nee ti ye'wik jilow reh. Ruum xa re' wo' hat 
neetiko'linik keh i ma' nkian ta ruko'ljiik kiib', je' wo' taqe i ma' xta kituut kajaaw. 

15Chawesaj i rajaawriik imb'anik reh i yiib' wach na'ojb'al. Chayeew chutojariik i 
ru mahk, korehtaal i rutoj wach chu'nchel i rub'an. 

16Re' QaJaaw Dios, Reey chi juneliik, re' i ma' kinimanik ta reh naa resam taqe 
reje chi kixilak i rutinamiit. 

17WaJaaw nuDios, re' hat inab'iraj i kitiij i ma' nimaq ta kiwach, eh i nayeew keh 
inkipahqaaj aweh. Eh nayeew rukowiil kik'ux. 

18Eh chatoob'eej taqe i ma' xta kituut kajaaw, je' wo' taqe i k'ahchi' kik'teesjiik chi 
ti' k'axik, reh chi re' yiib' wach runa'ojb'al nee rukanaa' i jot'ooj, ruum xa winaq 
wo' hoq. 

Sal 11 

Re' reey xti xuyeew ruk'ux ruuk' i QaJaaw 

1Re' hin re' i QaJaaw Dios inko'linik weh, xama' xta nkih chi neenkiq'or weh: Hiy 
chakeb'aa' awiib' ju' taq yuuq' je' akab' chikop inrupinik. 

2Re' taqe yiib' wach kina'ojb'al xa nkikoj chik chaloq i q'as ju' kanteesb'al 
chupaam i ruk'ahamil i kiflecha. Eh xa panke'lik inkikansaj i korik wach kik'ux. 

3Eh na' ohoq sahchoq wach i raa' ri'sil i k'uhb'aal, ¿Chib'ih chik naa rub'anam i 
korik wach ruk'ux? inki taqe. 

4Xanaah re', re' keh ma' nkikoj taj rehtaal chi re' Dios xa wilik wo' chaloq 
parusantolaj ye'aab'. Ar wilik chi taaq'anik pan taxaaj, eh i rilow chaloq chib'ih i 
rub'an i ju'jun. 

5Re' QaJaaw Dios i rucha'jeej i korik wach ruk'ux. Eh re' imb'anik reh i yiib' wach 
na'ojb'al, imb'anik reh i ti' k'axik, ma' raaj ta wach. 

6Eh naa ruye'em i ti' k'axik chikinaah i yiib' wach kina'ojb'al, naakik'ahtiik ruuk' 
asufre. Eh naa ruye'em i tz'a'laj teew k'atb'al keh chi tojb'al kimahk. 

7Re' QaJaaw Dios korik wach ruk'ux, imponik chuwach i korik. Ruum aj re', re' 
korik wach ruk'ux naa rilom wach ruuk' naq'wach. 

Sal 12 

Re' reey David xupahqaaj i rotob'il i Dios 

1WaJaaw nuDios, qoh ako'leej, ruum ma' jino'q chik i korik wach rik'ux chi 
nimanik. Eh ma' awach ta chik jino'q i korik inq'orik. 

2Xak'ul chik inkichuk i q'orik chikiwach, re' inkiq'or xak'ul inki a'n kiwach ruuk'. 
Xa ma' xta rub'ehel kiq'orik. 

3WaJaaw nuDios, chasach kiwach i xak'ul inki a'n kiwach, re' taqe i nimaq kiwach 
inki a'n kiib', 

4re' taqe i kiq'orik reh chi je' wili: Re' hoj qohchol q'orik chi qib'il qiib', ruuk' 
qachii' neenqako'leej qiib'. Eh ma' awach ta neenq'ilwik qeh, inki taqe. 

5Re' QaJaaw Dios je' wili xuq'or: Re' taqe ma' xta rukowiil kik'ux k'ahchi' 
kik'teesjiik chi ti' k'axik. Re' taqe i k'axik wilkeeb' inkik'er kichii' chi oq'ik ruum aj 
re', re' hin naa nutob'eem taqe je' rukab' i ruk'ul chi keh, inki. 

6Re' ruq'oral i QaJaaw Dios xti korik, eh saq wach. Je' rukab' i plata saq wach, 
wuquub' pech saqb'isamaj wach pan q'aaq'. 

7WaJaaw nuDios, re' hat neeticha'jinik qeh chi juneliik. Eh nee qoh ako'leej 
chikiwach i tinamit yiib' wach i kina'ojb'al, 

8ruum re' keh xak'ul chik kiooj chi jot'ooj. Eh chu'nchel i tinamit kiye'wik 
runimaal wach i kiyiib' wach na'ojb'al. 

Sal 13 

Re' reey David xupahqaaj i rotob'il i Dios noq wilik panti' k'axik 

1WaJaaw nuDios, ¿Ko jaruuj kink'ulik cho panak'ux? ¿Mi xinsahchik panak'ux chi 
jumpech re'? ¿Nik' chik najtiil naa kaat wuy-eem chi nee kinatoob'eej? 

2¿Ko nik' chik najtiil naa rutib'iik i wánima ruum i ti' k'axik k'ahchi' nuk'ulum? 
¿Kojaruuj i numay chi ntz'irik nuwach eqal eqal? Eh ¿kojaruuj kinako'leej pan 
q'ab' inixowanik nuwach? 

3Wajaaw nuDios, kinawilow, kinab'iraj tii. Chasaquumb'isaj paam i naq'nuwach, 
reh chi ma' nee ta nchalik i kimik chi nunaah. 

4Reh chi re' inixowanik nuwach, ma' nee ta ruq'or chi xub'an weh. Reh chi ma' 
nee ta wo' insuuqb'ik kik'ux taqe i ruk'u'liil inixowanik nuwach. 

5WaJaaw nuDios, re' hin ch'iklik nuk'ux chi naa aketelaam cho nuwach. Naa 
rusuuqb'iik i wánima, ruum re' hat naa ako'liniik weh. 

6Re' hin naa nutz'uyem awach, Jaaw, ruum xayeew cho weh chi manlik 
aawotob'il. 

Sal 14 

Re' i yiib' wach na'ojb'al inki a'n i ma' kinimanik ta ree Dios 

1Re' taqe i ma' kinimanik taj inkiq'or chi ma' xta Dios. Chi kunchelaal xkiq'eb' 
kiib', xa re' chik i yiib' wach inki a'n Ma' awach ta jino'q i korik wach ruk'ux, jinaj 
ta naq reje. 

2Re' QaJaaw Dios kopan taxaaj i rilow chaloq i tinamit mi wilik jino'q chi kixilak i 
wilik runa'ojb'al reh chi nee nimjik i reh. 

3Xa re' la' chi kunchelaal xiooj chupaam i yiib' wach b'eeh. Xkiq'eb' kiib'. Ma' 
awach ta' keh imb'anik reh i holohik laj na'ojb'al, jinaj ta naq reje. 

4Eh ma' xta kina'ojb'al, ma' holohik ta kib'anik, inkik'ux i nutinamiit, je' nk'uxarik 
kaxlanwi'k inki a'n Eh ma' nkikapaaj ta kitiij, inki. 

5Re' keh naakib'arb'otiik ruum kiyo'jiik, ruum re' QaJaaw Dios naa rutoob'iniik 
keh i korik wach kik'ux. 

6Re' keh inkikaqse'laaj, inki a'n i xama' nimaq ta kiwach, xanaah re', re' QaJaaw 
Dios naa rutoob'iniik kee keh. 

7Ar Sión ta naq nee rutaq'aaj chaloq i Dios i ko'lemb'al kiib' i aj Israel. Re' noq naa 
resam taqe chaloq pan tokoom tinamit, nee naq insuuqb'ik kik'ux i aj Israel, re' 
taqe i riih rumaam i Jacob. 

Sal 15 

Re' i naa rub'anam ookik chupaam i ru santo laj Ye'aab' i Dios 

1WaJaaw nuDios, ¿Awach i neerub'an i okik pan asanto laj Paat? ¿Awach i 
neerub'an i wihik pan aSanto laj Ye'aab'? 

2Re' i ma' xta ruch'uwa'iil wach i ránima, re' i holohik runa'ojb'al, eh i ruq'or i 
korik chu'nchel ruk'ux, 

3re' i ma' xtaj i yiib' wach i ruq'or chi riij i ras ruchaaq', re' i ma' rujot' taj i 
ramigo, ni xata rub'aj i ruka'jaah ruk'ula't, 

4re' i ma' najwaan ta wach imb'anik reh i mahk, eh i ruyeew ruloq'il awach 
inye'wik ruloq'il i Dios, re' imb'anik reh i ruq'or i ruk'uhb'aal i QaJaaw atoob' ta 
ti' neenik'ik ruum, 

5re' i ma' rupahqaaj ta tojb'al riij i rutumiin, re' i ma' ruk'ul taj i tumiin chi jot'b'al 
reh i ma' xta ru mahk, eh re' imb'anik reh taqe re' ma' jaruuj naa ruq'ehb'iik 
pamahk. 

Sal 16 

Re' i kooch xiik' naah chihojal 

1WaJaaw nuDios, kinacha'jeej tii, ruum xa awuuk' wo' hat inusik' ko'lb'al wiib'. 

2Aweh hat nuq'orom chi je' wili: Xa re' wo' hat i waJaaw. Eh ma' awach ta chik 
jino'q i q'e' atoob' wuuk' chi je' rukab' i hat, kinki. 

3Re' taqe korik wach kik'ux chunimjiik i Dios, i wilik kisantohiil ayu' wach ak'al, 
re' re' kiye'wik rusuqkiil nuk'ux. 

4Eh q'e' ti' i naakik'ulum taqe ikiloq'inik reh taqe i xa tiyoox. Eh re' hin ma' jaruuj 
neenuyeew chi numayiij i rukik'eel chikop chikiwach taqe i kitiyoox, ni xata 
neenuyeew kiloq'il ruuk' nuchii'. 

5WaJaaw nuDios, re' hat ti ye'wik weh chib'ih jariik inwaaj. Eh i nayeew weh chi 
manlik aawotob'il, panaq'ab' wilik i nuk'achariik. 

6Q'e' holohik xinelik, ruum xiik' naah holwochiil i nuye'aab' xayeew, eh xiik' naah 
chihojal i nukooch xayeew weh. 

7Eh re' hin naa nuloq'em i QaJaaw Dios, ruum re' reh ink'amwik nub'eeh. Eh xti 
rukoj nuna'ojb'al atoob' ta pantaq chaq'ab' wilkiin. 

8Re' hin eliik k'ahchi' wilom wach i waJaaw ma' hin ta rukanaam, xa eliik k'ahchi' 
kiin rutob'eem, reh chi ma' xta neenyojwik nuk'ux. 

9Ruum aj re', re' wánima, re' nuti'jolal, i nukapeb'aal xiik' naah suq kiil kik'ux. 
Ruum xa ruuk' chik i Dios naa nuye'em nuk'ux. 

10Re' hat waJaaw ma' naa ta akanaam i nuti'jolal panjul, naa la' awuksam chaloq. 
Eh ma' naa ta wo' aye'em q'ab' chi naa ruq'ahiik panjul i ruti'jolal i Santolaj 
Awak'uun. 

11Re' hat naa ak'uhtaniik weh i rub'eeh i juneliik k'acharik. Eh wilik jinaj i 
runimaal rusuqkiil nuk'ux, ruum xa awuuk' wo' hat wilik i rusuqkiil k'uxliis reh 
juneliik. 

Sal 17 

Re' reey David xupahqaaj parutiij chi naa rutoob'jiik ruum i Dios 

1WaJaaw nuDios, chab'iraj tii weh i naa nupahqaam aweh ruuk' rub'ehel. Xti 
kinab'iraj tii weh i panutiij, ruum re' hin ma' awach tee nujot' ruuk' nuchii'. 

2Kinako'leej chikiwach i tinamit, ruum re' hat aweht'al chi korik wach nuk'ux. 

3Re' hat aweht'al chik paam i wánima, kink'ulik aawula'eej chaq'ab'. Eh 
xinanik'eej ruuk' i nunimaniik, ma' xtaj i yiib' wach xareq pan wánima. Eh ma' 
jino'q i yiib' wach q'orik i nelik panuchii'. 

4Ruum chi k'ahchi' nunimam aak'uhb'aal, ma' nuk'am ta naah i yiib' wach 
na'ojb'al inki a'n i kib'anik i ti' k'axik. 

5Re' hin k'ahchi' nuk'amam naah aab'eeh. Eh ma' naa ta chik nukanaam chi 
jumpech. 

6WaJaaw nuDios, re' hat k'ahchi' kaat nuq'o'reem panutiij, ruum weht'al chi nee 
kinachaq'weej. Je' re' noq, chab'iraj tii i nuq'oral. 

7Chaketelaaj tii nuwach ruuk' i runimaal aak'axb'al, ruum re' hat inako'leej taqe i 
awuuk' i hat inkisik' ko'lemb'al kiib', inako'leej taqe chikiwach i aj ixowan keh. 

8QaJaaw Dios, kinako'leej tii, je'-oq kinko'ljik rutiyoxil i naq'awach cha a'n weh. 
Eh je'-oq ruuk' aaxiik' kinamoh-eej, 

9Re' taqe i yiib' wach kina'ojb'al k'ahchi' kiin kik'sam chi ti' k'axik. Re' taqe i ki-
ixowanik nuwach xa nkaaj chik kinkikansam. 

10Re' taqe re' ma' xta ketelinik wachiis kuuk'. Xa nimaq chik kiwach inki a'n kiib' 
ruuk' i kiq'oral. 

11Xak'ul chik kiooj chi nusik'ariik, xa kok' taq chik ma' kinkichop. Eh k'ahchi' 
kisik'im chi riij nik' wach noq naa kianam weh. 

12Xa je' chik kikab' i kaq b'ahlam noq kinkaaj kiinkichopom, eh je' rukab' inki a'n i 
kok' rak'uun kaq b'ahlam noq inkuy-eej i kitiib' pan kijuul. 

13WaJaaw nuDios, kinab'iraj tii, cha a'n keh yiib' wach kina'ojb'al, chawesaj i 
kajaawriik. Kinako'leej pan kiq'ab' ruuk' awajaawriik. 

14WaJaaw nuDios, ruuk' awajaawriik kinako'leej chikiwach taqe i xa reh ayu' 
wach ak'al inki a'n Eh inkaaj chi nee kib'ehomrik korehtaal inkinujisaj kiib', je' 
chi kak'uun chi kixq'uun, chi kiih chi kimaam. 

15Raaj i hin, ruum chi korik wach nuk'ux, naawilom awach ruuk' naq'nuwach. Eh 
ma' k'isiin ta naa rusuuqb'iik nuk'ux noq naawilom chi awuuk' chik wilkiin ar 
pan taxaaj. 

Sal 18 

Re' reey David xutz'uyej wach i Dios ruum xko'ljik chuwach i aj ixowaal 
(2 Sam 22.1-51) 

1WaJaaw nuDios, re' hin q'e' ti nuk'ax, ruum re' hat ti ye'wik rukowiil nuk'ux. 

2Re' hat titoob'inik ti ko'linik, ti esanik weh panti' k'axik: Hat nuDios ye'el 
rukowiil nuk'ux hat saq rehp ab'aj, hat pulato ch'ihch' ko'lb'al iib' chi weh. Hat 
najt naah paat ko'lemb'al iib' chi weh. 

3Ruum aj re', re' hat Jaaw, xti ruk'ul chi naa alooq'jiik. Eh noq tinuq'o'reej, 
kinako'leej chikiwach i ki-ixowanik nuwach. 

4Re' keh xa kikotik naq chik chi wiij ree nukanteesjiik. Xchalik wo' naq nuyo'jiik, 
ruum i yohb'aal wach inkansanik. 

5Re' aj kansaneel xa rukotem naq chik wiij. Xa ma' ha' ta naq chik inuko'leej wiib' 
chuwach i kimik. 

6Eh noq wilkiin pan i ti' k'axik, xnuq'o'reej i QaJaaw Dios. Re' reh xirib'iraj wo' 
chupaam i rusantolaj Ye'aab' re' i xnupahqaaj reh xirib'iraj wo' hoq. 

7Eh re' QaJaaw Dios ruum i rujosq'iil, je' naa jinaj kowlaj yihk i xuyeew chaloq. Eh 
je' naa xuk'u'yisaj aak'al, je' naa xrisaj taqe paruye'aab' i yuuq' k'ixkaab'. 

8Re' reh je' naa xelik chaloq i sib' panju'. Je' naa xaq q'aaq'. Eh je' naa naq'wach 
q'aaq' i xelik cho panchii', sachb'al kiwach i yiib' wach kina'ojb'al. 

9Re' QaJaaw Dios xchalik chi nutoob'jiik je' naax teh chii' i taxaaj. Je' naa q'eq 
suutz' i wilik ri'si rooq. 

10Re' reh je' naa chinaah i ruxiik' i ánjel xuyeew cho riib'. Eh xqajik cho panteew 
chinaah i wach ak'al. 

11Eh je' wo' namuqlik chupaam i q'equm paam suutz', re' ruuk' i q'eq suutz' jab' i 
ruk'am chaloq. 

12Ruum i rusaqumaal chii' wach, re' je' q'eq suutz' xusutej chi saqb'och. Eh 
xusutej wo' chi je' naq'wach q'aaq' qoplik ruq'aq'al xuyeew chaloq. 

13Re' QaJaaw Dios wilik cho pan taxaaj xub'an chaloq i je' kahoq. Eh xuyeew 
chaloq i je' saqb'och, je' naq'wach q'aaq' qoplik ruq'aq'al. 

14Re' reh je' naa flecha, je' naa kahoq ixukut cho chikinaah i ki-ixowanik nuwach. 
Eh ruum i re' xkitukej kiib'. 

15Re' i je' palaw wilik naq chi nujunsuut, je' naa xb'iq'arik qohoq ruum i ak'al, xa 
tehlik chik wach aak'al xkahnik. Je' re' xkahnik, ruum kow xq'orik chaloq i 
QaJaaw Dios ruum rujosq'iil, eh xuhupej taqe chaloq. 

16Re' QaJaaw Dios kopan taxaaj xuyeew chaloq i q'ab' chi nunaah ree nuko'ljiik, 
paruchamiil palaw xink'ulik resaj. 

17Xiruko'leej pan q'ab' inixowanik nuwach, je' wo' pan kiq'ab' chu'nchel i ki-
ixowanik nuwach, atoob' ta q'e' wo' naq kow kiib' chi nuwach i hin. 

18Eh noq wilkiin panti' k'axik, xinkaaj naq kinkikansam. Xa re' chik i QaJaaw Dios 
xko'linik weh. 

19Xiresaj panti' k'axik wilkiin naq wii'. Eh xi ruko'leej, ruum q'e' kiruk'ax. 

20Re' QaJaaw Dios je' re' nuk'axariik xub'an, ruum korik wach nuk'ux. Xuyeew 
jilow weh, ruum i rilow chi ma' xta ruch'uwa'iil wach i wánima. 

21Ruum re' hin k'ahchi' nuk'amam chi korik i rub'eeh. Eh ma' k'ahchi' ta 
nuq'eb'em wiib' pamahk chuwach. 

22Re' hin wilik pan wánima chu'nchel i ruk'uhb'aal i QaJaaw Dios. Ma' nik' ta 
xnukanaa' rub'aan taqe i ruq'or. 

23Re' hin korik wach nuk'ux chuwach nukanaam chik chu'nchel i yiib' wach chi 
b'anarik, 

24je' re' noq, re' QaJaaw Dios xuyeew jilow weh i rukorkiil wach nuk'ux, ruum ma' 
xta ruch'uwa'iil wach i wánima chuwach. 

25WaJaaw nuDios, re' hat q'e' naaketelaaj wach imb'anik ketelenik wachiis. Eh 
korik wach ak'ux ruuk' imb'anik reh i korik. 

26Re' hat inatob'eej i korik wach ruk'ux. Eh i nayeew aajosq'iil chinaah i yiib' 
wach runa'ojb'al. 

27Re' hat inako'leej i tinamit k'ahchi' rub'aan ti' k'axik keh. Eh inawesaj i 
kajaawriik i xa nimaq chik kiwach inki a'n kiib'. 

28WaJaaw nuDios, re' hat xayeew chik cho weh i manlik saqum. Xinawesaj chik 
chaloq chupaam i q'equm. 

29Eh naa kiin atoob'eem, reh chi neenuq'at kiwach i ki-ixowanik nuwach. Nik' ta 
naq wach i q'atb'al weh neenkikoj, neenub'an keh. 

30Re' rub'eeh i QaJaaw Dios xti korik, re' i ruq'or rib'iral chi naa ruye'em qeh, nee 
wo' ruyeew. Eh i ruko'leej taqe awach i kiye'em kik'ux ruuk'. 

31Je' re' noq, ma' jino'q chik Dios chi je' rukab' i qaDios, ruum ma' xta chik jino'q 
Dios neenko'linik qeh je' rukab' i qako'ljiik i rub'an i reh. 

32Re' QaJaaw Dios inye'wik wajaawriik. Eh re' reh ink'amwik weh chupaam i 
korik laj b'eeh. 

33Re' reh inye'wik nukowiil reh chi ma' xta neenuk'ul. Xa atoob' ta neenub'an 
weh ajiim ju' taq yuuq' je' rukab' i rub'an i keej, xama' xta wo' neenuk'ul. 

34Re' reh inye'wik nuna'ojb'al chi q'aq'inik. Re' reh inye'wik waansil chi 
rukutariik i flecha q'an ch'ihch' ruyej-aal. 

35WaJaaw nuDios, re' hat ticha'jinik ti ko'linik weh. Eh ruuk' awajaawriik 
kinatoob'eej chaloq, eh ruum aak'axb'al xinelik korik. 

36Re' hat kinatoob'eej, xti xateh i nub'eeh chi korik. Eh ma' xta kinkalojik wii'. 

37Re' hin xtohq'ik taqe nusik'im i ki-ixowanik nuwach, eh xnureq wo' taqe. Eh 
ma' xnukanaa' ta chik taqe korehtaal xnub'an keh. 

38Noq xnub'an keh xiq'ehb'ik wach ak'al ma' kota chik xi wuktik, eh ma' xkikuy ta 
k'isinoq waansil. 

39Re' hat xayeew wajaawriik chi naa nub'anam keh. Eh xawesaj i kajaawriik i ki-
ixowanik nuwach, reh chi ma' xkikuy taj i waansil. 

40Re' hat xaq'asaj taqe panuq'ab' i ki-ixowanik nuwach, korehtaal xnusach 
kiwach chi kunchelaal. 

41Noq xkipahqaaj naq kitoob'jiik, ma' awach ta xtoob'inik keh. Eh noq xkipahqaaj 
naq kitoob'jiik reh i QaJaaw Dios, xama' xiko'ljik ta wo' hoq. 

42Re' hin xnusach kiwach je' rukab' noq insahchik wach i pooq panteew. Eh 
xnuye'q'eb'eej taqe pan wooq je' rukab' imb'aan reh i ch'uwa' pamb'eeh. 

43WaJaaw nuDios, re' hat xinako'leej pan kiq'ab' i tokoom tinamit ma' kinimanik 
taa weh. Eh xinakoj chi ajaab'esil chikinaah i tinamit. Eh xinkitob'eej i tinamit ma' 
weht'al ta naq kiwach. 

44Noq inkib'iraj i nuq'or keh, inkinimaj wo' hoq. Re' taqe i tokoom tinamit xkaaj 
wo' hoq chi re' chik i hin xin taaq'anik keh. 

45Re' keh xk'isimb'ik kik'ux. Eh xakib'arb'otik chik ruum kiyo'jiik, noq xi elik 
chaloq aha' kikeb'aam wii' kiib'. 

46Xti k'achlik i QaJaaw Dios. Loq'imaj ta naq, ruum jinaj paat ab'aj ko'lemb'al iib' 
chi weh. Neeta naq inye'arik runimaal wach i nuDios waj Ko'loom. 

47Re' reh i Dios, re' inq'ajwik wach imb'aan weh. Re' reh xkojwik weh chi 
ajaab'esil chikinaah i tinamit. 

48Re' reh inko'linik weh pan kiq'ab' i ki-ixowanik nuwach, re' taqe i xti xkaaj naq 
kianam weh. Re' wo' xko'linik weh pan q'ab' i winaq xti wilik rajaawriik chi 
kansanik. 

49Ruum aj re', re' hin naa kaat nuloq'em chi kixilak taqe i ma' re' ta aj Judío ruuk' i 
rutz'uuyjiik i runimaal awach. 

50Eh re' i reh xye'wik rajaawriik i ru reey chi ma' xta x-uuchjik. Iruketelaaj wach, i 
rusik'im cho wach. Eh i ruketelaaj wach i David chi juneliik, je' wo' taqe riih 
rumaam. 

Sal 19 

Re' chu'nchel i ruyejaam chaloq i Dios ink'uhtanik reh i ruloq'il 

1Re' taxaaj, re' wilkeeb' chupaam ink'uhtanik reh chi xiik' naah i ruloq'il i Dios, re' 
chu'nchel inilarik kiwach ink'uhtanik reh i rukamaj. 

2Re' re' kik'uhtanik reh chi q'iij chi aq'ab', chi re' Dios nim rajaawriik, eh xti wilik 
runa'ojb'al. 

3Korik noq ma' re' ta ruuk' q'orik ma' kichoqik ta chuq'orariik i ruyejaam chaloq i 
Dios. 

4Eh kuum taqe kik'utinik re' re', xooj rib'iral i ruq'oral i Dios chi junsuut i wach 
ak'al. Eh re' wo' Dios xye'wik paruye'aab' i q'iij. 

5Re' q'iij xasuq chik ruk'ux noq i rutoq'aa' cho b'ehik. Xa je' chik rukab' i winaq 
koxub'an kaxáro. Je' rukab' i aj ajiim i xa ruchop chik ruk'ux. 

6Re' q'iij i nelik chaloq raa' taxaaj, eh i rub'ehuj paam chu'nchel i taxaaj korehtaal 
imponik chi juntar, eh chu'nchel inik'ranik reh i rutz'a'iil. 

7Re' ruk'uhb'aal i QaJaaw Dios xti korik, ruum i rujal wach i qánima. Eh re' ruq'or 
i QaJaaw Dios korik, ruum i ruyeew runa'ojb'al i ma' xta runa'ojb'al. 

8Re' taqe k'uhb'alinik i rub'an i QaJaaw Dios korik wach, i ruyeew suq kiil i 
qánima. Re' ruk'uhb'aal xti saq wach, eh i rusaquumb'isaj paam i qakapeb'aal. 

9Re' ruyohljiik i QaJaaw Dios saq wach, eh ma' naa ta rusahchiik wach. Re' i 
ruk'uhb'aal i QaJaaw Dios xti korik, eh xti wilik rub'ehel. 

10Re' i ruk'uhb'aal xiik' naah k'ihaal tz'aaq chuwach i manlik oro. Eh xiik' naah 
ki'iil chuwach i riiskaab' kore' k'ahchi' ruyitz'ariik chaloq 

11WaJaaw nuDios, re' aak'uhb'aal i rukoj wo' nuna'ojb'al i hin, hin awaj 
kamanoom. Eh ruum i runimjiik aak'uhb'aal, naa aye'em jinaj i nukooch. 

12Wilik noq ma' nqakoj ta rehtaal noq inqa a'n i mahk. Jaaw, wila' wilik i mahk i 
nub'an chi ma' weht'al, cha kuy numahk. 

13Chawesaj weh i niimb'isanik wachiis i hin, hin awaj kamanoom. Chi je' re' 
neenkahnik chi ma' xta ruch'uwa'iil wach i wánima, eh nee kinako'leej chuwach i 
runimaal mahk. 

14Neeta naq imponik chawach taqe nuq'oral, je' wo' chu'nchel i nukapaaj. 
WaJaaw nuDios, xa re' wo' hat ti toob'inik weh, eh hat waj Ko'loom, hat paat ab'aj 
ko'lemb'al iib' chi weh. 

Sal 20 

Re' tiij chi riij chi naa rub'aan elik korik 

1Neeta naq irib'iraj aatiij i QaJaaw Dios noq wilkaat chupaam i ti' k'axik. Re' ta 
wo' naq i ruDios i Jacob, neenko'linik aweh. 

2Re' ta naq i Dios wilik parusantolaj Ye'aab' Sión, neentoob'inik aweh, eh 
neencha'jinik aweh. 

3Eh nee ta naq ink'ulik cho paruk'ux i Dios chu'nchel alemóxna aye'em. Eh nee ta 
naq i ruk'ul aweh aamayiij inak'at wach artaal. 

4Neeta naq i ruyeew chaaweh aha' wilik inawaaj. Eh nee ta naq inooj eloq wach 
chu'nchel ayejaam wach rub'aan. 

5Wila' xooj eloq wach, ma' k'isiin ta nee nqaniinq'ijeej aako'ljiik. Neenqajosaj 
johtoq i rehtalil chuwach i QaJaaw Dios chi xat elik korik. Eh nee ta wo' naq i 
ruyeew chaaweh i reh i xapahqaaj reh. 

6Re' hin xnunab'eej chi re' QaJaaw Dios i ruko'leej i reey rusik'im cho wach. Eh 
kopan taxaaj naa rib'iram chaloq i Dios i naa rupahqaam i reey. Eh ruuk' i 
rajaawriik naa ruko'leem chikiwach i aj ixowaal. 

7Wilik taqe i re' kikareta inkitz'e' wacheej chi ko'lb'al kiib'. Eh wilik taqe i re' 
kikawayu inkitz'e'wacheej. Eh re' hoj xa re' wo' QaJaaw Dios inqatz'e'wacheej chi 
ko'lb'al qiib'. 

8Re' taqe re' naa ruyojiik kik'ux, naa rub'aan keh. Eh re' hoj ma' xta naakooj 
kuchem, ma' jaruuj naa ruyojiik qak'ux. 

9WaJaaw nuDios, chako'leej tii chaloq i reey, reh chi nee nelik korik. Eh nik' 
neetiqaq'oreej pan qatiij, nee ta tii qoh ab'iraj. 

Sal 21 

Re' rutz'uuyjiik wach i Dios ruum i ko'linik xub'an 

1WaJaaw nuDios, re' reey ma' k'isiin ta xsuuqb'ik ruk'ux, ruum xayeew i 
rajaawriik. Eh suq ruk'ux ruum chi xako'leej pan kiq'ab' i aj ixowaal. 

2Xayeew wo' reh aha' wilik iraaj rub'anariik. Eh xayeew wo' reh aha' wilik i 
xupahqaaj aweh parutiij. 

3Yohb'aal wach i rutoob'jiik xa a'n xakoj rukoróna wach naah re' ruuk' i xti 
manlik oro. 

4Xupahqaaj ruk'achariik aweh, najt rooq i ruk'achariik xayeew. Eh naa wo' 
aye'em reh i juneliik k'acharik. 

5Eh xayeew rajaawriik ruum xako'leej. Xayeew ruloq'il, eh xayeew runimaal 
wach. 

6Wilkaat ruuk' chutoob'jiik chi juneliik. Ruum aj re', ma' k'isiin ta nsuuqb'ik 
ruk'ux. 

7Je' re' noq, re' hat reey, ruuk' i QaJaaw Dios ch'iklik ak'ux. Eh ruum chi naa 
ruketelaam wach i QaJaaw nim rajaawriik, ma' xta naa ak'ulum. 

8Eh re' hat naa aq'atam wach i kajaawriik taqe i ki-ixowanik awach. Eh naa a'nam 
keh chu'nchel i ma' ki ajwanik ta awach. 

9Je' naa, naa aye'em taqe pan jino'q, horna qoplik ruq'aq'al ruum aajosq'iil. Eh 
ruum aajosq'iil naa taqe aye'em pa runimaal q'aaq' chi tojb'al kimahk. 

10Re' hat reey, naa wo' asacham kiwach i kak'uun kixq'uun, i kiih kimaam 
wilkeeb' chinaah i wach ak'al. 

11Atoob' ta naq inkaaj kianam aweh, eh nik' ta naq wach ruyejeb'jiik wach 
neenkian i naa kianam aweh, xama' xta wo' neetikuchej. 

12Re' keh naa naq kimolom chi elik. Xa re' la', xama' naa ta wo' chik kianam elik, 
ruum re' hat ruuk' i flecha naa akansam taqe. 

13WaJaaw nuDios, cha k'uhtaaj awajaawriik. Chi je' re', naaqaye'em runimaal 
awach, eh naa wo' qatz'uyem awach chu'nchel qak'ux. 

Sal 22 

Re' k'erej chi'is ruum i ruti'kiil k'uxliis, re' tz'uuy chi loq'oomb'al ree Dios 

1Hat nuDios, hat nuDios, ¿Chib'ih reet noq xi nakanaa' chi wutkeel? ¿Chib'ih reet 
noq ma' kinako'leej taj, eh xama' nab'iraj ta wo' hoq i nupahqaaj aweh? 

2Hat nuDios, re' hin chi q'iij chi aq'ab' i nupahqaaj aawotob'il, xama' kinab'iraj ta 
wo' hoq. Eh xama' kinhi'lik ta wo' ruuk' i k'ahchi' nuk'ulum. 

3Xa re' la', re' hin weht'al noq wilik awajaawriik, hat Santo. Eh inkiyeew aloq'il i 
tinamit Israel. 

4Re' taqe i qamaam qati't awuuk' i hat xkiyeew kik'ux. Eh noq xkiyeew kik'ux 
awuuk', xako'leej wo' taqe. 

5Eh noq xkipahqaaj kitoob'jiik aweh, xawesaj wo' taqe panti' k'axik. Xkiyeew 
kik'ux awuuk', eh re' hat ma' xak'uhtaaj ta kik'ixb'ilaal. 

6Re' taqe tinamit ma' kimponik ta panaq'kiwach chi hin winaq. Xa je' chik hin 
k'isa haah noq kinkilow. 

7Eh chu'nchel i ki ilwik weh kinkikaqse'laaj, kinkehtz'aaj, inkik'uyu'saj i kinaah, 
je' wili inkiq'or: 

8Re' reh i ruq'or chi ruye'em ruk'ux ruuk' i Dios, k'oloq aj ko'ljoq yu'naak re'. I 
ruq'or chi q'e' ink'axarik, xti k'oloq aj ko'ljoq re', inki taqe chi wiij. 

9Xa re' la', re' hin weht'al chi xanoq wo' xintohq'ik cho atoob'eem noq xin-aasjik 
cho ruuk' i nutuut, eh je' wo' hoq nik' najtiil xiruch'uuch'isaj chaloq. 

10Xa re' wo' noq komajaa' kin-aasjik, xatkahnik chi cha'jen weh. Eh noq ko hin 
cho rihqaam i nutuut, xa hat wo' cho nuDios i hat. 

11WaJaaw nuDios, kinatoob'eej tii, ruum chalik reh i ti' k'axik chi nunaah ma' 
awach ta jino'q intoob'inik weh. 

12Re' taqe i ki-ixowanik nuwach xa kikotik chik chi wiij, xa je' chik taqe imas 
wakax. Xa je' chik kikab' josq'laj imas wakax kichalik Basán. 

13Re' keh xankaaj naq chik kianam weh. Eh xa je' chik kikab' i kaq b'ahlam noq 
xankaaj chik k'uxuuj. 

14Re' nuti'jolal, ma' xta chik ransil, xa je' chik rukab' i ha' chihkik i rub'an. Eh re' 
taqe nub'aqil, xa roq'taam chik riib' noq inwik'raaj. Eh re' wánima xa je' chik 
inhaab'ik kantela noq inwik'raaj. 

15Eh xa chiqiij chik paam i nuchii', xa je' chik joox laj xoht. Re' waaq' ruchopom i 
panujah-aay. Xayeew q'ab' chi naa nuk'ulum i ti'laj kimik, eh naa numuhqiik. 

16Re' taqe i chi yiib' wach kina'ojb'al kisutem chik wiij, k'ahchi' kianam ti' k'axik 
weh xa je' chik taqe josq'laj tz'i'. Eh xkihopib'eej i wooq ruch'ihil i nuq'ab'. 

17Ma' re' ta nkiwii' chi xa nk'utinik chik chaloq taqe i nub'aqil, re' keh xasuq chik 
kik'ux noq kinkilow i koq. 

18Xkich'aqib'eej chikiwach taqe i nuso'. Eh xkiq'ijej riij naab'al reh aha' wilik i naa 
rukahniik keh chi kiju'junaal. 

19Re' hat waJaaw nuDios, i ti ye'wik rukowiil nuk'ux, makinakanaa' chi wutkeel, 
kinako'leej la' chi jumehq'iil. 

20Maayeew q'ab' chi nee kinkanteesjik ruuk' q'aslaj ch'ihch', eh chi nee 
kinkikansaj taqe i je' josq'laj tz'i' re' re'. 

21Kinako'leej pan kiq'ab' taqe i yohb'aal wach kijosq'iil re' re', xa je' chik kijosq'iil 
kaq b'ahlam, eh xa je' chik kijosq'iil imas wakax. 

22Chi je' re', neenuq'or keh i was nuchaaq' chi xiik' naah aawotob'il. Eh 
neenuyeew runimaal awach chikiwach taqe inkimol kiib' chalooq'jiik. 

23Re' taq i hat inayohleej taq wach i QaJaaw Dios, chayeew taq ruloq'il. Chayeew 
taq runimaal wach, i hat taq riih rumaam i Jacob. Eh chawunchelaal taq i hat aj 
Israel chayohleej taq wach i Dios, 

24ruum re' reh i rutoob'eej taqe i wilkeeb' panti' k'axik. Ma' rukanaa' ta chi je' re', 
ruum reht'al chi ti' k'ahchi' kik'iik wii'. Nik' inkipahqaaj i rotob'il, i rutoob'eej wo' 
taqe. 

25Re' hin naa nuye'em runimaal awach chi kixilak i ruk'ihaal inkimol kiib' 
chalooq'jiik. Eh chikiwach i kiyohlinik awach, naa nuye'em i nuq'orom chi naa 
nuye'em aweh. 

26Re' taqe ma' xta wilik keh naa kianam kiwa' kihaa', korehtaal kinujik. Re' 
naakisik'wiik reh i QaJaaw Dios, naakiye'em ruloq'il, eh naa ruwihiik kik'achariik 
chi juneliik. 

27Re' tinamit chi junsuut i wach ak'al, pantaq nimaq tinamit pantaq kok' tinamit, 
naa ruk'uliik pankik'ux i QaJaaw Dios. Eh naakisik'im, naakiye'em ruloq'il, 

28ruum re' QaJaaw Dios xti manlik reey. Eh re' reh naa ruwihiik chi taaq'anik 
chikinaah chu'nchel i tinamit. 

29Eh naakixuk'aam kiib', eh naa kiloq'em i QaJaaw Dios chu'nchel i nimaq kiwach, 
je' wo' taqe i xama' nimaq ta kiwach. Chu'nchel i re', xanaa wo' kikimiik reje, 
ruum ma' re' tee keh kiye'wik i kik'achariik chi kib'il kiib'. 

30Re' taqe wiih numaam naa kiloq'em i QaJaaw Dios. Eh naa kiq'orom rib'iral i 
rotob'il chu'nchel i kik'achariik. 

31Eh naa kiq'orom chi korik wach ruk'ux i QaJaaw Dios keh taqe i naa kaasjiik 
koq'uun. Eh naa kiq'orom rib'iral taqe i xub'an. 

Sal 23 

Re' noq xuq'or i reey David chi re' QaJaaw Dios incha'jinik reh 

1Re' QaJaaw Dios incha'jinik weh, eh i ruyeew weh chu'nchel i ajwaal wach chi 
weh. 

2Eh i rub'an wuuk' je' rukab' i rub'an i cha'jen tentzun: I ruk'am taqe i rutentzuun 
i wilik wii' i ch'ahn inkik'ux i ruyeew taqe chi hi'lik. Eh i ruyeew kihaa' panha' ma' 
kow ta rooq. 

3Eh re' i QaJaaw Dios i ruyeew rukowiil i wánima. Kiruk'am chupaam i korik laj 
b'eeh ruuk' i ruk'axb'al. 

4Atoob' ta kinik'ik paruq'equmaal i ruyohb'alil i kimik, re' hin ma' xta nuyohb'isaj 
wii' wiib', ruum re' hat wilkaat wuuk' eh kina'koleej. I na a'n wuuk', je' rukab' i 
rub'an i cha'jen tentzun ruuk' taqe rukarote i ruko'leej taqe i rutentzuun. 

5Eh noq i nub'an nuwa' nah méxa, re' hat ticha'jinik weh chikiwach, ki-ixowanik 
nuwach. Re' hat i naa chihkaaj i ink'ohnik laj iq'oom wach nunaah. Eh re' wánima 
xamb'ulik chik chi rusuqkiil k'uxliis, je' rukab' noq imb'ulinik i kulk ye'aab' ha'. 

6WaJaaw nuDios, xti korik noq chi juneliik i nuk'achariik naa aye'em weh 
aawotob'il. Naa aketelaam nuwach. Eh ma' xata ajlamaj q'iij naa nuwihiik 
panapaat. 

Sal 24 

Re' i reey xti wilik ruloq'il 

1Chu'nchel i wach ak'al, re' QaJaaw Dios inehchanik reh, je' wo' chu'nchel i 
wilkeeb' chupaam, je' wo' chu'nchel i k'achareel wilkeeb' chupaam. 

2Re' wo' QaJaaw Dios xyej-anik reh i wach ak'al, chinaah taqe i palaw je' wo' 
chinaah taqe i nimaq rooq ha'. 

3¿Awach i naa rub'anam i johtik ruuk' i QaJaaw Dios? ¿Awach i naa ruwihiik 
parusantolaj ye'aab'? 

4Re' i ma' mahkunik ta ruuk' i q'ab', saq wach i ránima, ma' rub'an ta reh i xama' 
xta ruk'am chaloq, eh ma' awach taj i rujot' ruuk' i ruq'oral. 

5Ra'j re' re' naa ruk'ulum i rotob'il i QaJaaw Dios aj Ko'loom. Naa ruye'ariik 
rukorkiil wach ruk'ux ruum. 

6Ra'j taqe ruuk' re' i wili kisik'wik reh i QaJaaw Dios, inkaaj kilom wach i Dios, re' 
xuloq'ej chaloq i Jacob. 

7Titehoq taq i hat puerta wilkaat taq chi juneliik. K'ul taq titehoq, ruum naa 
rokiik i xti manlik Reey wilik ruloq'il. 

8Eh ¿Awach i xti manlik Reey wilik ruloq'il? Re' i QaJaaw Dios xti kow riib', xti 
wilik rajaawriik, eh i ruq'at kiwach taqe aj peleto. 

9Titehoq taq i hat puerta, i wilkaat taq chi juneliik. K'ul taq titehoq, ruum naa 
rokiik i xti manlik Reey wilik ruloq'il. 

10Eh ¿Awach i xti manlik Reey wilik ruloq'il? Re' i QaJaaw Dios, i wilik rajaawriik 
chikinaah chu'nchel chib'ih i wilik. Eh re' reh i Reey xti wilik ruloq'il. 

Sal 25 

Re' reey David xupahqaaj i rotob'il i Dios parutiij 

1WaJaaw nuDios, awuuk' i hat i nub'an nutiij. 

2Hat nuDios, awuuk' i hat i nuyeew i nuk'ux. Ma' ta naq neenuk'uhtaaj 
nuk'ixb'ilaal. Reh chi ma' nee ta kinkikaqse'laaj i ki-ixowanik nuwach. 

3Re' inkiyeew kik'ux awuuk', ma' jaruuj inaakik'uhtaam kik'ixb'ilaal. Re' taqe i 
ma' kinimanik ta aweh, ra'j naakik'uhtaam kik'ixb'ilaal re'. 

4WaJaaw nuDios, cha k'uhtaaj weh chi korik aab'eeh. Eh cha k'uhtaaj weh 
inawaaj chi neenub'an. 

5Chak'uhtaaj weh, eh chak'am nub'eeh chupaam i korik, ruum xa re' wo' hat i 
nuDios waj Ko'loom. Awuuk' i hat i nuyeew nuk'ux chi q'iij chi aq'ab'. 

6WaJaaw nuDios, chayeew tii weh aak'axb'al. Chaketelaaj nuwach, je' wo' rukab' i 
na a'n wuuk'. 

7Eh maank'ulik chik cho panak'ux taqe i numahk nub'anam, je' wo' taqe i yiib' 
wach na'ojb'al nub'anam panuk'ijolal. WaJaaw nuDios, maakinsahchik tii 
panak'ux, chaketelaaj nuwach ruuk' aak'axb'al. 

8Re' QaJaaw Dios q'e' atoob', korik wach ruk'ux. Re' reh ink'uhtanik keh i aj mahk 
i korik laj b'eeh. 

9I ruk'am kib'eeh i xama' nimaq ta kiwach. Irukoj kina'ojb'al reh chi neenkian i 
rub'ehel. 

10Re' i rub'eeh i QaJaaw Dios jinaj ketelenik wachiis, jinaj k'axooj, korik chi keh i 
kinimanik reh i ruq'orom chi naa rub'anam, eh kinimanik reh i ruk'uhb'aal. 

11WaJaaw nuDios, re' hin i nupahqaaj aweh chi nee ta tii nakuy i ruk'ihaal 
numahk, ruuk' aak'axb'al. 

12Awach i ruyeew ruloq'il i QaJaaw Dios, re' wo' Dios naa ruk'uhtaniik reh i b'eeh 
naa ruk'amam. 

13Eh naa ruye'em reh suq laj k'acharik, eh re' taqe riih rumaam naakehchaam i 
ye'aab' q'orooj cho rib'iral. 

14Re' QaJaaw Dios wilik pan jinaj wach k'uxliis kuuk' i kiye'wik ruloq'il, eh i 
ruyeew keh chi naab'jik i ruyejaam cho wach chi naa rub'anam. 

15Re' hin juneliik ruuk' i QaJaaw Dios nuye'em nuk'ux, ruum xa re' wo' reh 
neenko'linik weh chuwach ti' k'axik. 

16QaJaaw Dios, kinawil tii. Chaketelaaj nuwach, ruum ma' awach ta intoob'inik 
weh ruuk' i ruti'kiil nuk'ux. 

17Re' hin xa ruman i ruti'kiil i wánima i k'ahchi' rokiik. Jaaw, kinawesaj tii 
chupaam i ti' k'axik wilkiin wii'. 

18Chawilow i rutz'irkiil nuwach, i ti' k'ahchi' nuk'ulum. Chakuy ta tii chu'nchel i 
numahk nub'anam. 

19Jaaw, kinatoob'eej, ruum yohb'aal wach kik'ihaal taqe i ki-ixowanik nuwach xa 
kinkaaj chik kinkikansam. 

20Chako'leej riij i nuk'achariik. Maayeew q'ab' chi neenkik'uhtaaj nuk'ixb'ilaal, 
ruum xa re' wo' hat ti ko'linik weh. 

21Ruum ta naq i rukorkiil wach nuk'ux, eh chi ma' xta numahk, nee kinako'leej, 
ruum xa awuuk' wo' hat i nuyeew nuk'ux. 

22Hat nuDios, i nupahqaaj otob'il aweh chi chako'leej i tinamit Israel ruuk' i ti' 
k'axik wilik wii'. 

Sal 26 

Re' reey David xuq'or reh i Dios chi re' reh korik wach ruk'ux 

1WaJaaw nuDios, chaq'at i q'orik chi nunaah. Eh re' hat nee ti q'orik chi ma' xta 
numahk, ruum awuuk' i hat i nuyeew nuk'ux, chi juneliik. 

2WaJaaw nuDios, chawilow nik' wach i nuk'achariik chawach. Chawilow mi korik 
wach i nukapeb'aal, mi korik wach i nuna'ojb'al, 

3Re' hin weht'al chi juneliik kinak'ax, re' hin korik wach nuk'ux awuuk'. 

4Eh ma' nub'an ta jinaj nuwach kuuk' i chukul q'orik, ma' kinwihik ta chi kixilak i 
xak'ul inki a'n kiwach. 

5Eh ma' nwaaj ta wach i moloj iib' inki a'n i yiib' wach kina'ojb'al. Eh ma' jank'al 
ta kinwihik chi kixilak i ma' holohik ta kib'anik. 

6QaJaaw Dios, re' hin je' naa naa nutz'ajam i nuq'ab', reh chi ma' xta numahk noq 
nee kinokik chuwach aa artaal, 

7reh chi naa nutz'uyem awach, eh naa nuq'orom rib'iral taqe i na a'n xiik' naah 
loq'il. 

8WaJaaw nuDios, re' hin q'e' nuk'ax i loq'laj apaat, re' i ti wihik wii', re' i ye'aab' 
wilik wii' i runimaal aaloq'il. 

9Maayeew q'ab' chi nee kinkimik je' rukab' inkik'ul i aj mahk. Eh maayeew q'ab' 
chi nee nuk'ul weh i ti' k'axik inkik'ul i aj kansan kas kichaaq'. 

10Re' keh xa re' wo' hoq i mahk inki a'n xa re' wo' i leq' inki a'n 

11Eh re' hin weht'al chi ma' xta numahk chawach, kinako'leej, chaketelaaj 
nuwach. 

12Re' hin nuchopom nuk'ux ruuk' i QaJaaw, Ruum aj re', naa nuye'em runimaal i 
ruloq'il chikiwach i rutinamiit inkimol kib'. 

Sal 27 

Re' QaJaaw Dios i nusaquum, re' reh inko'linik weh 

1Re' QaJaaw Dios i nusaquum, re' reh i waj Ko'loom. Re' reh inye'wik rukowiil 
nuk'ux panuk'achariik. Ruum aj re', ma' xta neekinyo'jik wii'. 

2Re' taqe i yiib' wach kina'ojb'al, i ki-ixowanik nuwach, noq xkimol naq kiib' chi 
nunaah chusachariik nuwach, re' chik i keh xsacharik kiwach. 

3Atoob' ta neenkimol kiib' i ruk'ihaal soldado chi nunaah chub'anariik weh, ma' 
nee ta kinyo'jik. Atoob' ta neenkitik'aa' q'aq'inik wuuk', re' hin xama' nee ta wo' 
inchalik nuyo'jiik. 

4Re' hin xa jinaj i nupahqaaj reh i QaJaaw Dios, xa jinaj inwaaj chi naa nub'anam: 
Re' chi nee kinwihik chupaam i rusantolaj Paat chu'nchel i q'iij nik' chik najtiil i 
nuk'achariik, reh chi ar neenuloq'ej, eh neenub'an rusuqkiil i ruholwochiil chii' 
wach i reh. 

5Eh noq neenchalik i ti' k'axik chi nunaah, re' QaJaaw Dios neenko'linik weh. Eh 
nee wo' kiruko'leej ar chupaam i rupaat. Je' naa chinaah jino'q i paat ab'aj 
neekiruyeew noq neekiruko'leej. 

6Re' reh naa kiin rutoob'eem, reh chi neenuq'at kiwach taqe i ki-ixowanik 
nuwach. Chi je' re' neerub'an chi neenuk'at i numayiij chupaam i ruloq'laj paat i 
QaJaaw Dios. Eh kow naa nutz'uyem wach ruum i rusuqkiil nuk'ux. 

7WaJaaw nuDios, re' hat k'ahchi' kaat nuq'oreem. Chayeew tii weh i nupahqaaj 
aweh. Chaketelaaj tiinuwach, kinab'iraj tii. 

8Re' hin xchalik pan wánima chi naa kaat nusik'im. Ruum aj re', yu'naak k'ahchi' 
nusik'im i loq'laj awotob'il. 

9WaJaaw nuDios, chayeew tii weh aawotob'il. Maa kinachaq'weej ruuk' josq'iil. 
Makinakanaa' wutkeel, ruum xa re' wo' hat titoob'inik weh, eh xa re' wo' hat, hat 
waj Ko'loom. 

10Atoob' ta nee kinkiq'eb' i nutuut wajaaw, re' hin weht'al chi re' QaJaaw Dios 
neemolwik weh. 

11WaJaaw nuDios, cha k'uhtaaj tii weh aab'eeh. Chak'am nub'eeh chupaam i 
korik, reh chi ma' xta neekinkuchej i ki-ixowanik nuwach. 

12Maayeew q'ab' chi neenkian wuuk' inkaaj kianam taqe i ki-ixowanik nuwach, 
ruum re' keh xa chib'ih i q'orik inkitz'aq chi wiij, inkaaj kianam ti' k'axik weh. 

13Eh wi ta ma' nunimaj i hin chi naa nuk'ulum i rotob'il i Dios panuk'achariik ayu' 
wach ak'al, yojinaq naq chik nuk'ux. 

14Chachop ak'ux ruuk' i QaJaaw Dios. Marub'an kiib' ak'ux, cha chop la' ak'ux chi 
korik, ruum xa re' wo' reh i ruk'ul chi naa awuy-eem i rotob'il. 

Sal 28 

Re' reey David x-ib'irjik i rutiij 

1WaJaaw nuDios, hat waj ko'loom, hat paat ab'aj ko'lemb'al iib' chi weh. Re' hat 
tinuq'o'reej, kinab'iraj tii. Chayeew weh i nupahqaaj aweh, reh chi ma' nee ta 
kinkimik je' rukab' noq kikimik i yiib' wach kina'ojb'al. 

2Chab'iraj cho weh noq i nupahqaaj aawotob'il ruuk' oq'ik, re' noq i nujosaj 
johtoq i nuq'ab' chawach chupaam asantolaj ye'aab'. 

3Maa a'n ti' k'axik weh, je' rukab' inkik'ul i yiib' wach kina'ojb'al. Maa a'n weh je' 
rukab' inkik'ul i ma' holohik ta kib'anik, xa q'e' chik taqe atoob' inki a'n kiib'. 
Xanaah re' i kánima nujinaq chi ma' tob'laj na'ojb'al. 

4Chayeew taqe chutojariik i kimahk, re' q'oreel chib'ih jariik i yiib' wach na'ojb'al 
inki a'n je' wo' chik re' i cha a'n kuuk' i hat. Cha a'n jilow keh inki a'n 

5Ruum chi ma' xponik ta panaq'kiwach taqe rub'anam i QaJaaw Dios, je' wo' taqe 
i ruyejaam chaloq, re' wo' reh naa rusachwiik kiwach, eh ma' naa ta keliik korik. 

6Loq'imaj ta naq i QaJaaw Dios, ruum xuyeew weh i xnupahqaaj reh. 

7Re' i QaJaaw inye'wik rukowiil nuk'ux, eh kiruko'leej. Ruuk' i reh, i nuyeew i 
wánima, xirutoob'eej, eh insuuqb'ik i wánima. Ruum aj re', naa nutz'uyem wach 
chi loq'oomb'al reh. 

8Re' i QaJaaw Dios inye'wik rukowiil kik'ux i rutinamiit. Re' reh inko'linik reh i 
rukuxisam, chaloq 

9WaJaaw nuDios, chako'leej aatinamiit, chakuxisaj taqe awak'uun awixq'uun. 
Chacha'jeej taqe atentzuun, eh chayeew rukowiil kik'ux chi juneliik. 

Sal 29 

Re' rajaawriik i QaJaaw Dios, eh re' i ransil i ruq'oral 

1Chaloq'ej taq i QaJaaw Dios i hat, hat taq ánjel wilkaat taq cho pan taxaaj. 
Chayeew taq runimaal wach ruloq'il. 

2Chayeew taq ruloq'il i QaJaaw Dios, ruum xiik' naah loq'il i rub'ihnaal. Chaloq'ej 
taq i QaJaaw Dios, ruum xiik' naah holwochiil, eh xti wilik rusantohiil. 

3Re' ruq'oral i QaJaaw Dios inib'irjik chinaah taqe ha'. Xa nteleninik chik i ransil i 
ruq'oral. Eh xa je' chik inq'orik kahoq chinaah i palaw. 

4Je' re' noq, re' ruq'oral i QaJaaw Dios xiik' naah i ransil eh xti wilik rajaawriik. 

5Re' i ruq'oral i QaJaaw Dios i ruxereb'eej taqe chee' chakaltee', Eh i ruxereb'eej 
taqe i nimaq taq chakaltee' wilkeeb' Líbano. 

6Ruuk' i ruq'oral i ruk'uyu'saj taqe yuuq' ar Líbano, je' wo' wilkeeb' ar Sirión. Xa 
je' chik kipisk'anik kok' rak'uun wakax, xa je' chik kipisk'anik imas wakax. 

7Re' ransil i ruq'oral i QaJaaw Dios i rukut wo' taqe xaq q'aaq'. 

8Re' ransil i ruq'oral i QaJaaw Dios, i ruk'uyu'saj ye'aab' chiq yuuq'. Eh i 
ruk'uyu'saj ruuk' i ruq'oral taqe chiq yuuq' wilkeeb' chupaam i ye'aab', Cades. 

9Re' i QaJaaw Dios ruuk' i ruq'oral i ruk'uyu'saj taqe i tz'inuj chee'. Eh i rukanaa' 
chi ma' xta ruche'el wach taqe yuuq', eh chupaam i rupaat, chu'nchel kiye'wik 
ruloq'il. 

10Re' i QaJaaw Dios intaaq'anik reh i kowlaj jab' noq i rub'an i elal ha'. Re' reh i 
reey wilik rajaawriik chi taaq'anik chi juneliik. 

11Re' QaJaaw Dios inye'wik kajaawriik i rutinamiit. Eh i ruyeew keh i rusuqkiil 
k'uxliis. 

Sal 30 

Re' reey David xut'iosej ree Dios i rutoob'jiik xb'aan 

1WaJaaw nuDios, re' hin tinuloq'ej, ruum re' hat xat ko'linik weh, eh ma' xayeew 
ta q'ab' chi xinkikaqse'laaj taqe i ki-ixowanik nuwach. 

2WaJaaw nuDios, noq xnupahqaaj aweh chi naa kiin atoob'eem, xinak'aachrisaj 
wo' hoq. 

3WaJaaw nuDios, re' hat xat ko'linik weh. Noq ximponik nah kimik. 

4Hat taq santo laj aj nimaneel, cha tz'uyej taq wach i QaJaaw Dios. Chaloq'ej taq, 
ruum re' reh santo i rub'ihnaal. 

5Re' reh, xa junk'aam i ruyeew i rujosq'iil chi qanaah, eh re' rotob'il chi juneliik i 
qak'achariik i ruyeew qeh. Atoob' nee qoh oq'ik chaq'ab', eh pan wahq'eq ruyeew 
wo' chik rusuqkiil qak'ux. 

6Re' hin noq suq chik wilkiin, je' wili i xnuq'or: Ma' xta chik i ti' naawilom wach, 
kinki. 

7Xanaah re' Jaaw weht'al wo' naq chi re' hat ti ye'wik rukowiil nuk'ux. Eh noq ma' 
nuyeew ta chik nuk'ux awuuk', ruum i re', xchalik nuyo'jiik. 

8WaJaaw nuDios, re' hin tinuq'o'reej, eh i nupahqaaj otob'il aweh. Je' wili nuq'or: 

9¿Chih chik neenutiq wach aweh chi hin chik kamnaq? ¿Chib'ih chik neenutiq 
wach aweh chi muqulkiin chik panjul? ¿Mi nee chik tiruloq'ej re' i nupoqil? ¿Mi 
konee ruq'or rib'iral re' chi xa re' wo' hat i korik? 

10WaJaaw nuDios, kinab'iraj tii, chaketelaaj nuwach, eh kinatoob'eej tii. 

11Re' hin ma' nukoj ta chik i nuq'eq' so', ruum re' hat xasutej chi rusuqkiil nuk'ux 
i ruti'kiil nuk'ux, xa kinsoninik chik ruum i rusuqkiil nuk'ux. 

12Ruum aj re', QaJaaw Dios, re' hin ma' jaruuj neentz'aplojik i nuuchii'. Ma' naa ta 
nukanaam rutz'uuyjiik awach. Eh juneliik naa nut'iosem awotob'il. 

Sal 31 

Re' reey David xtiruyeew ruk'ux ruuk' i QaJaaw Dios 

1QaJaaw Dios, xa awuuk' wo' hat i nuyeew nuk'ux, ruum i nayeew weh i 
nupahqaaj aweh. Re' hat nee kinako'leej ruum korik wach ak'ux. 

2Je' re' noq, kinab'iraj tii, kinako'leej chi jumehq'iil hat paat ab'aj ko'lemb'al iib' 
chi weh, ruum xa re' wo' hat manlik ko'len weh. 

3Eh hat paat ab'aj ko'lemb'al iib' chi weh i hin, ruum xa re' wo' hat ti ko'linik weh. 
Ruum aj re' chak'am tii nub'eeh ruuk' aak'axb'al. 

4Re' taqe ki-ixowanik nuwach kikojom nuxirob'aal, kinawesaj ti chupaam, ruum 
xa re' wo' hat nee ti ko'linik weh. 

5QaJaaw Dios, re' hin panaq'ab' i nuq'asaj i wánjel nut'iosil. Eh inwaaj chi nee 
kinawesaj pan k'axik, ruum xa re' wo' hat, i hat i korik laj Dios. 

6Re' hin awuuk' i hat i nuyeew i nuk'ux. Ruum aj re', ma' inwaaj ta kiwach i 
kiloq'inik taqe i reh xa tiyoox, xama' xta kajaawriik. 

7QaJaaw Dios, ruuk' aak'axb'al i nayeew rusuqkiil nuk'ux chi manlik. Eh re' hat 
inawil i ruti'kiil nuk'ux. Eh inawil chi xanyot'ik chik i wánima. 

8Weht'al i hin noq ma' xayeew ta q'ab' chi xinkikansaj taqe i ki-ixowanik nuwach, 
xayeew la' cho rukowiil nuk'ux. 

9QaJaaw Dios, chaketelaaj tiinuwach ruum re' hin panyohb'aal wilkiin, re' 
naq'nuwach xak'ahchi' chi oq'ik ruum i ti' k'axik. Re' wánima, eh re' nuti'jolal 
xama' xta chik kaansil inwik'raaj. 

10Re' taqe ti' k'axik k'ahchi' nuk'ulum k'ahchi' rutoqom rooq i nuk'achariik. Ruum 
taqe rutz'irkiil nuwach k'ahchi' ruk'uhliik i waansil. Xa je' chik q'ojooj taqe 
nub'aqil noq inwik'raaj. 

11Eh re' taqe i ki-ixowanik nuwach, xa hin kib'ajb'al, re' taqe nuka'jaah nuk'ula't 
xa hin kise'lb'aal. Eh xa hin chik yohb'isaneel chi keh i kieht'alinik nuwach, eh xa 
kajiim chik kielik chi nuwach pamb'eeh. 

12Re' taqe re' ma' kink'ulik ta chik pankik'ux chi jumpech, xa je' chik hin kamnaq 
chikiwach. Eh xa je' chik hin ruxeer ak'al xaro chikiwach. 

13Re' hin imb'iraj taqe tinamit chi k'ahchi' kijask'uum chikiwach chib'ih i naa 
kianam weh, noq kinooj xa aha', panyohb'aal wilkiin. Eh inkiyejaa' wach i 
nukanteesjiik. 

14Xa re' la', re' hin Jaaw, awuuk' i hat i nuyeew i nuk'ux, ruum weht'al chi re' hat, 
hat nuDios. 

15Re' nuk'achariik panaq'ab' wilik, kinako'leej pan kiq'ab' i ki-ixowanik nuwach, 
re' i kib'anik ti' k'axik weh. 

16QaJaaw Dios, re' hin, hin awaj kamanoom chayeew tii weh ak'axb'al. 
Chaketelaaj nuwach, kinako'leej. 

17QaJaaw Dios, i nupahqaaj nutoob'jiik aweh maa k'uhtaaj nuk'ixb'ilaal. Re' la' 
taqe i yiib' wach kina'ojb'al cha k'uhtaaj kik'ixb'ilaal, chakansaj taqe reh chi ma' 
nee ta chik kiq'orik. 

18Chatz'ap i kichii' i aj chukul q'orik, ruum re' keh inkib'aj, inkixowaaj wach, ma' 
imponik ta panaq'kiwach i korik wach ruk'ux. 

19QaJaaw Dios, re' hat yohb'aal wach aawotob'il i nayeew chikinaah i kiyohlinik 
aweh. Eh inak'uhtaaj chikiwach i tinamit chi korik chi nak'ax taqe inkiyeew 
kik'ux awuuk'. 

20Eh ruum chi wilkaat kuuk' chi kitoob'jiik xako'leej taqe chuwach i kiyejaam 
wach i yiib' wach kina'ojb'al. Re' wo' hat naa ako'liniik keh chikiwach imb'ajwik 
keh. 

21Neeta naq inye'arik ruloq'il i QaJaaw Dios. Ruum ruuk' i ruk'axb'al xuyeew 
rukowiil nuk'ux noq xub'an taqe i sahchb'al k'uxliis wuuk' noq wilkiin panti' 
k'axik. 

22QaJaaw Dios noq wilkiin panti' k'axik, xnukapaaj chi numemil chi ma' naa ta 
chik kiin atoob'eem. Eh noq xnupahqaaj aweh chi naa kiin atob'eem xinab'iraj 
wo' chaloq. 

23Re' taq i hat santo laj aj nimaneel cha k'ax taq i QaJaaw ruum re' reh incha'jinik 
keh i korik wach kik'ux. Eh re' taqe i nimaq kiwach i ruyeew taqe chutojariik i 
kimahk nik' wach i ruk'ul chi keh. 

24Eh koowjoq taq ak'ux i hat, maa rub'an taq kiib' ak'ux, ruum ruuk' i QaJaaw 
Dios taq aye'em awánima. 

Sal 32 

Re' reey David xupahqaaj kuyb'al ru mahk, eh xkuyarik wo' ru mahk 

1Atoob' reh awach i kuyuuj, i sachooj chik chi jumpech chu'nchel ru mahk, 

2Atoob' reh awach i ma' xta k'isinoq i yiib' wach na'ojb'al i rub'an. Eh ma' xta 
k'isinoq ru mahk neenkan ruum i QaJaaw Dios. 

3Eh noq ma' nupahqaaj ta naq kuyb'al numahk i hin, xama' nukuy ta naq chik 
taqe nuti'jolal ruum i ruti'kiil nuk'ux chu'nchel q'iij. 

4Ruum chi q'iij chi aq'ab' naq nayeew chi nunaah aq'ab' reh i rub'anariik weh i ti' 
k'axik, nik' wach noq inchiqik i uhtz'ub' ruum i rutz'a'iil i q'iij, xa je' chik re' i 
nuti'jolal noq inwik'raaj. 

5Eh noq xnupahqaaj kuyb'al numahk, chu'nchel i numahk xnuq'or aweh. Eh 
xchalik panuk'ux chi xnupahqaaj kuyb'al numahk aweh. Re' hat QaJaaw Dios 
xakuy wo' numahk. 

6Ruum aj re', nik' ti' wilkeeb' taqe korik wach kik'ux, i ruk'ul chi re' hat naa kaat 
kiq'o'reem kuuk', chi je' re' atoob' ta xa je' chik ink'u'loq runimaal elel ha' 
chikinaah taqe ti' k'axik ma' xta naa kuuchjiik ruum. 

7Re' hat naa ako'liniik weh, naa kiin ako'leem chuwach i yohb'aal. Eh naa 
nuk'erem nuchii', ruum naaweliik korik ruuk' i ko'lemb'al wiib' naa aye'em weh. 

8Re' QaJaaw Dios je' wili i ruq'or: Re' hin k'ahchi' kaat wilom, eh neenuk'uhtaaj 
aweh taqe i ruk'ul chi naa a'nam, naa nukojom ana'ojb'al, eh nee nuk'uhtaaj aweh 
i b'eeh naa ak'amam. 

9Eh mo'-oq je' akab' ixoq kawáyu, mo'-oq je' akab' imaas kawáyu. Re' taqe re', 
ma' ki-ib'irinik taj, konkojarik b'ak'b'al ree kiju' ko ruuk' i re' kimek'arik kora'j 
nee kichalik re', inki. 

10Re' yiib' wach kina'ojb'al naa ruchaliik i ti' k'axik chikinaah. Eh re' taqe i ruuk' i 
QaJaaw kiye'em i kik'ux xiik' naah i ruk'axb'al i ruyeew chikinaah. 

11Re' taq i hat i tib'anik taq reh i rub'ehel, eh korik taq wach ana'ojb'al, suuqb'oq 
taq ak'ux ruuk' i QaJaaw Dios cha tz'uyej taq wach. 

Sal 33 

Re' rutz'uyjiik wach i QaJaaw Dios chi t'iosb'al reh i rotob'il 

1Re' taq i hat korik wach ak'ux, suuqb'oq taq ak'ux ruuk' i QaJaaw Dios cha 
tz'uyej taq wach. 

2Chatz'uyej taq wach ruuk' arpa i QaJaaw Dios. Chatz'uyej taq wach ruuk' chee' 
q'ooj wilik ruk'ahamil wach. 

3Chatz'uyej taq wach ruuk' ak' tz'uuy. Chaq'ojej taq aq'ooj chi loq'oomb'al reh i 
QaJaaw Dios. 

4Ruum re' i ruq'oral i QaJaaw Dios xti korik, re' chu'nchel i ruyejaam ink'uhtanik 
reh chi korik wach ruk'ux. 

5Re' QaJaaw Dios xtimponik chuwach i korik, ruch'ihil i rub'ehel. Eh re' ruk'axb'al 
wilik chi junsuut i wach ak'al. 

6Re' i QaJaaw Dios xa ruuk' i ransil i ruq'oral xuyejaa' i taxaaj, je' wo' chu'nchel 
chib'ih jariik i wilkeeb' chupaam. 

7Re' wo' reh i molwik kiwach taqe ha' i rumol kiwach pantaq chaamlaj jul, eh i 
ruyejaa' taqe chii' palaw. 

8Chayohleej taq wach i QaJaaw Dios i hat i wilkaat taq wach ak'al. Je' wo' taq i hat 
i k'acharik taq i na a'n chinaah i wach ak'al chayohleej taq i Dios. 

9Eh ruuk' wo' ransil i ruq'oral i Dios xkorjik chu'nchel i chib'ih jariik i wilik. Noq 
xuq'or i reh chi naa rukorjiik xkorjik wo' hoq. 

10Re' QaJaaw Dios i rusach wach chi jumpech inkiyejaa' wach rub'aan chu'nchel i 
ma' kinimanik ta reh. 

11Raaj i rukapaaj rub'aan i QaJaaw Dios reh, eh i ruyejaa' cho wach paránima, ma' 
jaruuj naa rusahchiik wach. 

12Atoob' reh i tinamit i re' k'achlik Dios i rukoj chi ruDios, re' wo' re' rusik'im cho 
wach chi rutinamiit. 

13Re' QaJaaw Dios kopan taxaaj i rilow chaloq i tinamit wach ak'al, eh ko ar wo' 
rilow chaloq i kina'ojb'al. 

14Ko ar chupaam i ruye'aab' i rilow chaloq nik' wach i kik'achariik i tinamit wach 
ak'al. 

15Re' wo' QaJaaw Dios xyej-anik reh i kánima, ruum aj re', reht'al wo' chu'nchel 
chib'ih jariik i k'ahchi' keeb'. 

16Ma' jino'q i reey neenko'ljik xa ruum i ruk'ihaal soldado. Eh re' kow i rub'an 
riib' ma' nee ta ruko'leej riib' xa ruum chi ma' k'isiin i ransil. 

17Atoob' ta ruuk' kawáyu neerutik'aa' q'aq'inik jino'q xama' nee ta wo' ruko'leej 
riib'. Eh nik' ta naq kowiil neerub'an riib' xama' nee ta wo' ruko'leej riib'. 

18Raaj taqe i kiye'wik runimaal wach, je' wo' taqe i kiye'em kik'ux ruuk' i QaJaaw 
Dios re' wo' reh incha'jinik keh. 

19Eh nee wo' inko'ljik i kánima ruum i qajaaw chuwach i kimik, eh ma' nee ta 
ruyeew q'ab' chi nee kikimik ruum wi'jaleel. 

20Re' hoj ruuk' QaJaaw Dios qaye'em qak'ux, ruum re' reh intoob'inik qeh, eh i 
ruko'leej i qánima. 

21Eh ma' k'isiin ta nsuuqb'ik i qánima ruuk' i QaJaaw Dios ruum chi ch'iklik 
qak'ux ruuk' i rusantolaj b'ihnaal. 

22QaJaaw Dios, nee ta tiinaketelaaj qawach, je' rukab' inqaaj chi neena a'n quuk'. 

Sal 34 

Re' QaJaaw Dios i ruko'leej taqe i korik wach kik'ux 

1Re' hin naa nuloq'em i QaJaaw Dios chi juneliik. Eh xa eliik re' reh naa nuye'em 
ruloq'il ruuk' nuchii'. 

2Re' hin naa rusuqb'iik nuk'ux ruuk' i QaJaaw Dios. Eh noq naa kib'iram i xama' 
nimaq ta kiwach naa rusuuqb'iik kik'ux. 

3Qaloq'ej taq i QaJaaw Dios awuuk', jinaj-oq taq wach qak'ux chuye'ariik 
runimaal wach. 

4Eh noq xnupahqaaj i rotob'il i QaJaaw Dios xirib'iraj wo' hoq. Eh xiresaj wo' 
chupaam chu'nchel i yohb'aal. 

5Awach inkipahqaaj i rotob'il i QaJaaw Dios insaqumb'eesjik paam i kikapeb'aal. 
Eh ma' jaruuj neenk'uhtjik kik'ixb'ilaal. 

6Eh noq ti' wilkiin xnuq'o'reej i QaJaaw Dios xirib'iraj wo' hoq. Re' reh xiresaj 
chupaam chu'nchel i ruti'kiil nuk'ux. 

7Re' i ruánjel i QaJaaw Dios wilik chi kijunsuut i kiyohlinik ree reh, eh i ruko'leej 
taqe. 

8Chawilow taq, chakoj taq rehtaal chi re' QaJaaw Dios xiik' naah rotob'il. Ruum aj 
re' q'e' atoob' reh awach i ruuk' i QaJaaw i ruyeew i ruk'ux. 

9Eh chayohleej taq i QaJaaw Dios i hat santo laj raj nimaneel. Ruum awach 
kiyohlinik wach i reh inye'arik keh i ajwaal wach chi keh. 

10Re' taqe i ma' kikojwik ta ree Dios, inkikuy kiwa'. Je' rukab' noq inkikuy kiwa' i 
kaq b'ahlam Eh re' taqe i kisik'wik reh i Dios inye'arik keh chu'nchel i ajwaal 
wach chi keh. 

11Kim chab'iraj taq i hat, i wak'uun wixq'uun noq wilkaat. Re' hin naa 
nuk'uhtaam taq aweh i ruyohljiik i QaJaaw Dios. 

12Eh wila' re' hat inawaaj chi najt rooq ak'achariik. Eh inawaaj awilom wach i suq 
laj k'acharik, 

13inchol awik'raam awiib' chi manelik chee yiib' wach q'orik ju' aawaaq'. Eh 
manelik chaloq i chukuj q'orik xaq aachii'. 

14Chakanaa' rub'aan i yiib' wach na'ojb'al, xa re' chik i holohik cha a'n. Eh cha sik' 
i wihik pansuqkiil k'uxliis maakanaa' chik rub'aan. 

15Ruum re' taqe korik wach kik'ux re' QaJaaw Dios incha'jinik keh, eh i nib'irjik i 
kitiij. 

16Eh re' taqe i yiib' wach kib'anik i ruyeew i rujosq'iil i Dios chikinaah. Eh i rusach 
kiwach chinaah i wach ak'al reh chi ma' awach ta chik naa ruq'oriik kib'iral. 

17Eh re' taqe korik wach kik'ux noq inkipahqaaj i rotob'il i QaJaaw Dios ki-ib'irjik 
wo' hoq, i resaj taqe chupaam chu'nchel i ruti'kiil kik'ux. 

18Re' QaJaaw Dios xa wilik wo' kuuk' chi kitoob'jiik i ti' wilik i kánima. Eh i 
ruko'leej taqe i xama' naa ta chik keliik chupaam i ti' k'axik noq inkik'raaj. 

19Re' korik wach ruk'ux xiik' naah i ti' k'axik inchalik chinaah. Xa re' la', re' wo' 
QaJaaw Dios ineesanik reh chupaam. 

20Re' wo' reh naa ruko'liniik reh chi ma' jino'q i rub'aqil naakitoqom. 

21Re' yiib' wach runa'ojb'al re' wo' re' naa ruk'amwiik reh panti' k'axik. Eh re' i 
ki-ixowanik wach i korik wach ruk'ux naa ruq'atariik i q'orik chikinaah. 

22Re' QaJaaw Dios inko'linik riij i kik'achariik taqe rumoso. Eh ma' naa ta 
kiye'ariik pantojb'al mahk, ruuk' i reh inkiyeew kik'ux. 

Sal 35 

Re' tiij xub'an i reey David pahqb'al reh i rotob'il i QaJaaw Dios 

1QaJaaw Dios, kinatoob'eej, chaq'at kiwach i ki-ixowanik nuwach. Eh chak'ulb'ilej 
taqe i peleto inki a'n wuuk'. 

2Je'-oq pulato ch'ihch' ko'lemb'al iib' awajaawriik. Eh je'-oq cha chop cha ch'ihch' 
reh chi nee kinako'leej. 

3Chayeew weh awajaawriik je'-oq jino'q q'aslaj ch'ihch', reh chi nee kinako'leej 
pan kiq'ab' i ki-ixowanik nuwach. Eh cha q'or chi re' hat naa ako'liniik weh. 

4Chi je' re', neenkimol chi elik ruum kik'ixiik taqe inkaaj nukanteesjiik. Eh nee 
wo' inkimol chi elik ruum kik'ixiik taqe inkaaj kiyojom nuk'ux. 

5Neeta naq imb'aan keh ruum i ruánjel i QaJaaw Dios, je' rukab' imb'aan reh i 
rutuus ixiim noq inkutarik reje wulu' ruum i teew. 

6Je' ta naq neenq'equmrik, je' ta naq neenkalb'eesjik i kib'eeh ruum i ruánjel i 
QaJaaw Dios. 

7Ruum re' keh xkikoj nuxirob'aal, xkik'ot i chaamlaj jul reh chi nee kinq'ehb'ik 
chupaam, xanaah re' xama' xta wo' numahk. 

8Eh nee ta naq insacharik kiwach chi ma' keht'al, xirob' kiyejaam, re' ta naq i keh 
neekiqajik chupaam. Eh re' ta naq i keh neekiq'ehb'ik chupaam i chaamlaj jul 
kik'otom. 

9Chi je' re', ma' k'isiin ta neensuuqb'ik nuk'ux i hin, ruum neenwilow chi re' 
QaJaaw Dios neenko'linik weh. 

10Eh chu'nchel i wánima neenuq'or chi je' wili: QaJaaw Dios ma' awach ta chi je' 
rukab' i hat ruum re' taqe ti' wilkeeb' xako'leej taqe pan kiq'ab' i kow kiib'. 
Xako'leej taqe i neb'aa' pan kiq'ab' inq'uchwik chib'ih keh, kinko'q. 

11Wilik taqe yiib' wach kina'ojb'al kitz'aqwik numahk, kinkipech'uj, xanaah re' 
xama' xta wo' numahk. 

12Re' hin i nub'an otob'il keh re' chik i yiib' wach inki a'n weh chi jilow, xa re' 
nkaaj chi inyoj nuk'ux. 

13Eh noq xkian i yaab'ilaal xnukoj i nuq'eq' so' ruum ti' nuk'ux chikiij. Eh 
chu'nchel nuk'ux xnuk'ihpechej i nutiij chikiij chi ma' nub'anam ta nuwa' nuhaa'. 

14Re' hin xtib'ik nuk'ux chikiij, je' taqe wamigo, je' taqe was nuchaaq' xnub'an 
keh. Nik' wach noq intib'ik nuk'ux chi riij i nutuut, je' re' i xnub'an kekeh, ma' 
xnukanaa' ta wo' naq i tiij chikiij. 

15Eh noq xinq'ehb'ik panti' k'axik i hin, re' keh junokiik taqe chi nukaqse'ljiik, xa 
je' cho ma' weht'al kiwach xkian kiib'. Eh xkimol kiib' ma' inkikanaa' ta rub'aan 
weh i ti' k'axik. 

16Xa ma' suq ta chik i nub'an kuum ruum xa kinkikaqse'laaj chik, xa nkiqirich'eej 
chik naah ikehruum i kijosq'iil chi nunaah. 

17QaJaaw Dios, ¿Ko nik' chik najtiil naa nuk'ulum i ti' wili? Jaaw chako'leej tii 
wánima, chako'leej riij i nuk'achariik, pan kiq'ab' i je' taqe josq'laj kaq b'ahlam re' 
re' 

18Chi je' re', neenuq'or rib'iral aawotob'il chikiwach i ruk'ihaal tinamiit inkimol 
kiib'. Eh neenuyeew aaloq'il xa aha' pantaq ruk'ihaal tinamit. 

19Reh chi ma' nee ta kielik korik i ki-ixowanik nuwach chi xama' xtarub'ehel. Eh 
ni xata re' naq' kiwach nee nkimutz'muteej ruum i ma' nkaaj ta nuwach chi xama' 
xtarub'ehel. 

20Eh ma' nkisik' taj i wihik pansuqkiil k'uxliis. Re' la' i yiib' wach inkiyejaa' wach 
chi jot'b'al keh tinamit ma' xtaj i yiib' wach k'ahchi' keeb'. 

21Re' keh xa nkik'er chik kichii' chuq'orariik chi je' wili: Atoob' tii re' hoj xti 
xqilow ruuk' naq'qawach chib'ih i xub'an, inki taqe chi wiij. 

22QaJaaw Dios, re' hat aweht'al chi ma' xta numahk. Maacanaa' chi je' re' inki a'n 
weh. Eh makinakanaa' chi wutkeel. 

23Wajaaw hat nuDios, kinab'iraj tii, okeen chi wiij. Kinako'leej ruum re' hat 
aweht'al chi korik wach nuk'ux. 

24Eh chaq'at q'orik chi nunaah ruuk' irub'ehel ruum re' hat korik wach ak'ux. Reh 
chi ma' nee ta kinkikaqse'laaj taqe i ki-ixowanik nuwach. 

25Reh chi ma' nee ta nkiq'or chi je' wili: Xti je' aj wo' naq re' inqaaj chi naa 
ruk'ulum re', eh xti xqajot' chi manlik, ma' inko'q ta taqe. 

26Ma' k'isiin la' neenchalik kik'ixiik taqe xasuq chik kik'ux noq k'ahchi' nuk'ulum i 
ti' k'axik. Eh ma' k'isiin wo' neenchalik kik'ixiik i xiik' naah i kajaawriik inki a'n 
kiib' chi nuwach i hin. 

27Eh re' inkaaj chi naaweliik korik nee ta naq kitz'uyinik ruum rusuqkiil kik'ux, 
nee ta naq inkiq'or chi je' wili: Re' QaJaaw Dios nim rajaawriik, q'e' imponik 
chuwach chi suq naa ruwihiik i rumoso, inko'q ta naq taqe. 

28Re' hin QaJaaw Dios, ruuk' nuchii' naa nuq'orom chi korik wach ak'ux. Eh 
chu'nchel q'iij naa kaat nuloq'em. 

Sal 36 

Re' yiib' wach na'ojb'al, eh re' i ruk'axb'al i Dios 

1Re' imb'anik reh i yiib' wach na'ojb'al, xa re' wo' re' wilik cho paránima, ma' 
rukapaaj taj chi yohljik iraaj i Dios. 

2Re' reh iraaj chi naa ruye'ariik runimaal wach, ma' rukoj ta rehtaal chi yiib' wach 
i rub'an i ma' rukapaaj ta rukanab'jiik i mahk. 

3Xa ma' holohik ta imb'anik, chukul q'orik, xukanaa' taqe rub'aan i holohik chi 
b'anarik, xukanaa' wo' rub'aan otob'il. 

4Atoob' ta nah ruch'aht wilik, ar i ruyejaa' wach rub'aan i yiib' wach na'ojb'al. Ar 
choplik chupaam i yiib' wach b'eeh, ma' jaruuj ta rukanaa' rub'aan i ma' holohik 
taj. 

5Raaj aak'axb'al i hat QaJaaw Dios imponik kopan taxaaj. Eh re' suq kiil k'uxliis i 
nayeew imponik ko aha' wilik cho wii' i suutz'. 

6Re' rukorkiil wach ana'ojb'al, ma' xata je' najtiil naah i nimaq taq yuuq'. Eh re' 
taqe ruq'or aak'uhb'aal ma' xata je' chamiil paam i palaw. Jaaw re' wo' hat 
ticha'jinik keh, i winaq je' wo' taqe chikop. 

7QaJaaw Dios, yohb'aal inche wach i ak'axb'al. Ruum xa awuuk' wo' hat inkisik' 
ko'lemb'al kiib' taqe awak'uun awixq'uun, ruuk' aaxiik' i namoheej taqe. 

8Re' hat ti ye'wik cho keh chi manlik pan aloq'laj aa ye'aab' chu'nchel i ajwaal 
wach chi keh. Eh k'achlik rooq ha' i nayeew keh chi uuk'jik. 

9Ruum xa re' wo' hat ti ye'wik reh i k'acharik, re' wo' hat tisaqumb'isanik paam i 
qakapeb'aal reh chi neenqareq i manlik saqum. 

10QaJaaw Dios, juneliik ta naq nee naketelaaj kiwach i kieht'alinik awach. Eh re' i 
rub'ehel cha a'n kuuk' i korik wach kik'ux. 

11Eh maayeew q'ab' chi nee kinkiyeq' pankooq i nimaq kiwach. Eh chi neenkian 
weh iraaj ma' raj b'anarik i yiib' wach kina'ojb'al. 

12Re' hin weht'al chi re' taqe yiib' wach kina'ojb'al naa rub'aan keh. Naa 
rusachariik kiwach, eh ma' naa ta chik kiwuktiik chi jumpech. 

Sal 37 

Re' ruye'ariik k'uxliis ruuk' i Dios 

1Manchalik aajosq'iil kuum i yiib' wach kina'ojb'al, eh maawixowaaj kiwach i ma' 
holohik ta kib'anik. 

2Ruum re' keh je' kiyok'arik ch'ahn naa rub'aan. Eh xa je' kichiqiik xaq ch'ahn na' 
ki-ohoq kuxoq. 

3Re' hat ruuk' i QaJaaw Dios cha chop ak'ux, re' holohik cha a'n, korik-oq wach 
ak'ux, chi je' re' suq naa aak'achariik chupaam i ye'aab' wilkaat wii'. 

4Eh cha k'ax i QaJaaw Dios chi korik, re' reh nee ruyeew aweh taqe inapahqaaj 
reh chu'nchel awánima. 

5Chayeew pan q'ab' i QaJaaw Dios ak'achariik, eh cha ch'ikaa' ak'ux ruuk', re' reh 
neentoob'inik aweh. 

6Re' reh nee rukanaa' chi xasaqum chik wach ana'ojb'al, xa je' chik rukab' i 
rusaqumaal i q'iij noq imponik kab'lajora. 

7Maa k'er aachii' chuwach i QaJaaw Dios, chawuy-eej chi q'uun i rotob'il. 
Manchalik aajosq'iil ruuk' i nelik korik paruk'achariik, je' wo' ruuk' inyej-anik 
wach i yiib' wach chi b'anarik. 

8Je' re' noq, cha kanaa' i josq'iil, ma' awach ak'ahej, ruum re' taqe re' xa ruman i 
ti' k'axik i ruk'am chaloq. 

9Re' taqe i yiib' wach kina'ojb'al naa rusahchiik kiwach. Eh re' taqe i kichopom 
kik'ux ruuk' i QaJaaw Dios naakehchaam i ye'aab' q'orooj cho rib'iral keh. 

10Re' taqe i yiib' wach kina'ojb'al ilook' insahchik kiwach, atoob' ta nee naq chik 
inooj asik' pan kiye'aab' ma' naa ta chik areqem taqe ar. 

11Raaj taqe i xa kiloch'ik naakehchaam i ye'aab' q'orooj rib'iral keh. Eh naa 
kianam i rusuqkiil i wihik pansuqkiil k'uxliis. 

12Re' i yiib' wach runa'ojb'al i ruyejaa' wach chi naa rub'anam reh i korik wach 
ruk'ux, eh xa ruqirich'eej chik naah i reeh chinaah. 

13Re' QaJaaw Dios ruse'laaj i yiib' wach runa'ojb'al, ruum reht'al i reh chi ilook' 
inye'arik chutojariik i ru mahk. 

14Re' taqe i yiib' wach kina'ojb'al inkesaj chaloq i kiq'aslaj ch'ihch', je' wo' 
kiflecha kantesb'al keh i k'axik wilkeeb', taqe i xama' nimaq ta kiwach ruch'ihil 
taqe i korik wach kik'ux. 

15Xanaah re', xa re' wo' keh naa kikanteesjiik ruuk' i kiq'aslaj ch'ihch' eh re' 
kiflecha naa rutoqib'iik. 

16Re' taqe korik wach kik'ux xa kok' taq tii chib'ih keh wilik, xa re' la' xiik' naah 
loq'il chuwach i kib'ehomal i yiib' wach kina'ojb'al. 

17Ruum re' QaJaaw Dios naa ruye'em q'ab' chi naa rub'aan keh i yiib' wach 
kina'ojb'al. Eh re' taqe holohik kina'ojb'al naa rutoob'eem taqe. 

18Re' QaJaaw Dios reht'al nik' najtiil naa kik'achariik i korik wach kik'ux. Eh re' 
kikooch naa ruye'ariik ma' naa ta rusahchiik wach. 

19Re' keh ma' naa ta kik'uhtaam kik'ixb'ilaal na' chaloq i ti' k'axik. Eh na' chaloq i 
wi'jaleel xanaa wo' kianam kiwa' kihaa' chi manlik. 

20Eh re' taqe i yiib' wach kina'ojb'al naakiqopiik je' rukab' i sohk'. Eh re' taqe i ki-
ixowanik wach i QaJaaw Dios naa rusahchiik kiwach, je' rukab' noq sahchik wach 
isib'. 

21Re' yiib' wach runa'ojb'al noq i rub'an rukemeel ma' ruyeew ta chik jilow. Raaj i 
korik wach ruk'ux reh i ruyeew jilow i rukemeel. 

22Re' taqe irutoob'eej i QaJaaw Dios, naakehchaam i ye'aab' q'orooj cho rib'iral 
keh. Raaj taqe i ma' imponik ta chuwach i kina'ojb'al ma' naa ta kik'ulariik cho ar. 

23Re' QaJaaw Dios ink'amwik rub'eeh i korik wach ruk'ux. Eh irutoob'eej 
chub'anariik imponik chuwach i reh. 

24Re' korik wach ruk'ux atoob' ta neenq'ehb'ik panti' k'axik ma' q'ehb'ik ta naa 
rub'anam chi jumpech, ruum re' QaJaaw Dios naa ruksaniik reh. 

25Re' hin xnub'an chaloq aak'uniil, yu'naak xin rijb'ik chik ma' jank'al ta inwilow i 
korik wach ruk'ux chi kanamaj ta ruum i Dios. Eh ma' jank'al ta inwilow taqe i 
riih rumaam chi pahqanik kiwa' chi' taq paat. 

26Juneliik la' wilik i ketelenik wachiis ruuk', i ruyeew chi kemeel i chib'ih reh, eh 
re' taqe riih rumaam kitoob'jiik ruum i QaJaaw Dios. 

27Chakanaa' rub'aan i yiib' wach na'ojb'al, re' chik i holohik cha a'n, chi je' re' 
neen wihik aak'achariik chi juneliik. 

28Re' QaJaaw Dios imponik chuwach i korik. Eh re' taqe korik wach kik'ux ruuk' i 
reh ma' rukanaa' ta taqe. Eh re' taqe yiib' wach kina'ojb'al i rusach kiwach chi 
kiih chi kimaam. 

29Re' taqe korik wach kik'ux naakehchaam i ye'aab' eh ar naa kik'achariik chi 
juneliik. 

30Re' korik wach ruk'ux wilik runa'ojb'al ruuk' taqe chib'ih i ruq'or, eh re' wo' 
taqe rub'ehel i ruq'or. 

31Ruum re' i ruk'uhb'aal i ruDios wilik cho paránima, ruum i re' ma' xta nq'ehb'ik 
wii'. 

32Re' yiib' wach runa'ojb'al xak'ahchi' chutahariik i korik wach ruk'ux, eh i rusik' 
chi riij nik' wach noq naa rukansam. 

33Xa re' la', re' QaJaaw Dios ma' naa ta ruye'em q'ab' chi naa rub'anam reh i korik 
wach ruk'ux, ma' naa ta wo' runimam na'kikoj ru mahk. 

34Re' hat chayeew ak'ux ruuk' i QaJaaw Dios. Eh cha nimaj i ruk'uhb'aal, re' reh 
naa ruye'em awajaawriik chi naa awehchaam chi akooch i ye'aab'. Eh naa awilom 
na' sacharoq kiwach i aj mahk. 

35Re' hin xwilow wo' naq i yiib' wach runa'ojb'al chi xa holohik chik i rub'an riib', 
xa je' naq chik rukab' i rax laj chee' chakaltee' wilik ar Líbano. 

36Xa re' la', chik imb'anik reh xa xooj wo' hoq, xa xsacharik wo' wach, xnusik' naq 
chik ma' aha' ta chik xwilow wach. 

37Chakoj rehtaal, i xa atoob', eh korik wach ruk'ux. Re' reh naa rilom wach i suq 
laj wihik. 

38Re' taqe i yiib' wach kina'ojb'al i ma' kinimanik taj naa rusahchiik kiwach. Eh 
naa rusachariik kiwach kak'uun kixq'uun. 

39Re' taqe korik wach kik'ux re' QaJaaw Dios inko'linik keh chupaam i ti' k'axik, 
re' wo' reh inye'wik rukowiil kik'ux. 

40Re' QaJaaw Dios intoob'inik keh, reh chi ma' xta ki uchjik, i ruko'leej taqe pan 
kiq'ab' i yiib' wach kina'ojb'al, ruum ruuk' wo' reh xkisik' ko'lb'al kiib'. 

Sal 38 

Re' tiij xub'an i reey David noq xuyot' i ruk'ux chi riij i ru mahk 

1QaJaaw Dios, ma' ta naq neekinaq'il ruuk' aajosq'iil. Eh ma' ta naq nee kinayeew 
chutojariik i numahk ruuk' aajosq'iil. 

2Re' hin je' naa ruuk' flecha k'ahchi' a'nam ti' k'axik weh. Je' naa xayeew cho chi 
nunaah i rahliil aaq'ab'. 

3Ruum taqe numahk xayeew aajosq'iil chi nunaah, ruum aj re' chu'nchel i 
nuti'jolal xiik' naah ti'kiil wilik. Eh re' taqe nub'aqil ma' suq ta wilkeeb'. 

4Re' taqe nuyiib' wach na'ojb'al xumol riib' chi nunaah, xa je' chik rukab' ahl laj 
ihq xama' nukuy ta chik. 

5Ruum i rutehkiil nuwach xooj chi nimaal i ruti'kiil nuk'ux je' rukab' noq inooj chi 
nimaal q'aah. 

6Re' hin xa kink'utzik chik chu'nchel q'iij ma' xta rukowiil nuk'ux noq inwik'raaj. 

7Ruum re' hin xa eliik je' tz'a' wiij, chu'nchel i nuti'jolal wilik ruyab'ilaal noq 
inwik'raaj. 

8Xa t'aqlik chik i nuti'jolal, xama' xta chik waansil inwik'raaj. Eh inchalik woq'iim 
ruum i ruti'kiil i wánima. 

9QaJaaw Dios, re' hat aweht'al chu'nchel i k'ahchi' nukapaam rub'aan. Eh pan 
saqum wilik chawach chu'nchel i k'ahchi' nupahqaam aweh. 

10Re' wánima xa tenej chik riib' inwik'raaj. Xa ma' xta chik waansil. Eh re' 
naq'nuwach k'ahchi' rupohyiik paam inwik'raaj. 

11Re' taqe i naah wamigo ruch'ihil taqe i ma' tokoom ta wuuk' ma' nkijil ta cho 
kiib' wuuk' ruum i nuti'kiil. 

12Eh re' taqe inkaaj nukanteesjiik je' naankikoj nuxo'reel. Re' taqe inkaaj 
nujot'ariik ma' holohik ta kiq'orik chi wiij. Chu'nchel q'iij inkiyejaa' wach chib'ih i 
naa kianam weh. 

13Xa re' la', re' hin xa je' ma' imb'iraj i nub'an wiib' chib'ih inkiq'or. Eh xa je' hin 
meem i nub'an wiib' xama' xta wo' i xnuq'or keh. 

14Re' hin xa je' nukab' jino'q i ma' rib'iraj ta q'orik chi jumpech. Eh ma' nchol ta 
q'orik reh chi nee ta ruko'leej riib'. 

15WaJaaw hat nuDios, inwuy-eej awotob'il, re' hat naa aye'wiik weh i nupahqaaj 
aweh. 

16Eh xnuq'or chi ma' ta naq nee kinkikaqse'laaj, ma' ta naq nee kinq'ehb'ik panti' 
k'axik, reh chi ma' nee ta nsuuqb'ik kik'ux 

17Xti korik noq xa k'isiin chik ma' kinq'ehb'ik pamahk, re' nuti'kiil ma' kirukanaa' 
ta jumehq'-oq. 

18Yu'naak naa nupahqaam kuyb'al numahk, ruum q'e' ti' nuk'ux ruum taqe i 
nub'an. 

19Re' taqe i ki-ixowanik nuwach kow inki a'n kiib', xi k'ihaaxb'ik, yohb'aal kiwach 
i ma' ki ajwanik ta nuwach chi xama' xta rub'ehel. 

20Re' otob'il i nub'an yiib' wach na'ojb'al inkitoj riij weh. Eh q'e' inkixow nuwach 
ruum inkilow chi ma' nukanaa' ta rub'aan i holohik laj na'ojb'al. 

21WaJaaw, hat nuDios, makinakanaa' chi wutkeel. Maa kinaq'eb' chi riij ak'ux. 

22QaJaaw Dios, hat waj ko'loom, kinatoob'eej tii chi jumehq'iil. 

Sal 39 

Re' noq xuq'or i reey David chi xama' najt ta rooq i k'acharik ayu' wach ak'al 

1Re' hin xnuq'or naq chi naa wik'raam wiib' ruuk' i nuna'ojb'al, chi ma' naa ta 
numahkuniik ruuk' i ju' waaq'. Eh chi naa naq nutz'apam i nuchii' noq ko wilkeeb' 
ayu' i yiib' wach kina'ojb'al. 

2Re' hin xa je' hin meem xnub'an, wiib' ma' xta nuq'or. Ni xata naq chi riij i 
holohik xinq'orik. Xa re' la', re' nuti'kiil xooj chunimaal. 

3Re' wánima xa nyot'ik chik, eh noq kinokik chukapeb'jiik riij i k'achi' nuk'ulum, 
xa je' chik inqop ruq'aq'al i wánima noq inwik'raaj, ruum i re' kow xnuq'or chi je' 
wili: 

4QaJaaw Dios inwaaj chi nee nayeew weh chi naab'jik chib'ih naa wojiik kuxoq 
wii'. Eh nik' chik najtiil naa nuk'achariik ayu' wach ak'al. 

5Mi xama' najt ta rooq i nuk'achariik naa aye'em ayu' wach ak'al. Korik re' 
nuk'achariik xama' xta tz'aaq chawach, ruum re' k'acharik ayu' wach ak'al xa je' 
nik'ik junhuup chi teew. 

6Re' i k'achareel ayu' wach ak'al, xa je' nik'ik muuj i ruk'achariik. Xa ma' xta 
neerutiq reh chi nee rumol wach rub'ehomal, ruum ma' reht'al taj awach aj eh 
naa rukahniik. 

7QaJaaw Dios, yu'naak ma' awach ta chik i neenwuy-eej chi nee kirutob'eej, ruum 
xa awuuk' wo' hat ch'iklik nuk'ux. 

8Je' re' noq, cha a'n otob'il kinako'leej chupaam taqe numahk, maayeew q'ab' chi 
nee kinkikaqse'laaj taqe i ma' xta kina'ojb'al. 

9QaJaaw Dios, re' hin xa je' ma' kinchol q'orik xnub'an wiib', xama' xta xnuq'or 
chi riij i xnuk'ul, ruum re' hat aweht'al chib'ih i na a'n wuuk'. 

10Chakuy manlik i tojb'al numahk xayeew. Re' hin xakimik chik weh noq 
inwik'raaj ruum i ti' k'axik xayeew cho chi nunaah. 

11Re' hat i nayeew chutojariik i ru mahk awach inawaaj akojom runa'ojb'al, eh 
nayeew q'ab' chi nk'uxarik ruum i rumohol taqe i q'e' looq' reh. Je' re' noq, 
chu'nchel i k'achareel ayu' wach ak'al xa je' ki-ik'ik junhuup chi teew. 

12QaJaaw Dios chab'iraj tii weh i nutiij. Chab'iraj i nuq'or aweh. Maacanaa' chi je' 
re' i nupahqaaj aweh ruuk' oq'ik. Ruum xa hin ik'al b'eeh ayu', je' rukab' noq xi 
ik'ik chi k'acharik taqe i numaam wati't 

13QaJaaw Dios chayeew pee chik cho k'isinoq rusuqkiil nuk'ux noq komajaa' 
kinkimik, kinki. 

Sal 40 

Re' reey David xut'iosej reh i QaJaaw Dios parutz'uuy ruum xehteesjik panti' 
k'axik 

1Re' hin ruuk' q'unil xwuy-eej i rotob'il i QaJaaw Dios, korehtaal xirib'iraj. Eh 
xuyeew wo' weh i xnupahqaaj reh. 

2Xiresaj cho chupaam runimaal ruti'kiil k'uxliis je' naa pan ch'uwa' xiresaj chaloq. 
Eh je' naa chinaah ab'aj xuyeew i wooq reh chi ma' nee ta chik kinsutinik chi wiij. 

3Eh xuyeew weh i QaJaaw Dios chi tz'uuyjik jinaj i ak'laj tz'uuy loq'oomb'al reh. 
Re' wili ma' k'isiin naa kilwiik reh, ruuk' i re' naakiyohleem, eh naakiye'em kik'ux 
ruuk' i QaJaaw Dios. 

4Atoob' reh awach i ruyeew ruk'ux ruuk' i QaJaaw Dios, ma' ruk'am ta naah inki 
a'n i yiib' wach kina'ojb'al. Eh ni xata ruloq'ej taqe i tiyoox. 

5WaJaaw nuDios, ma' k'isiin i sahchb'al k'uxliis xa a'n quuk' ruuk' aawotob'il, xa 
eliik qoh akapaaj. Ma' awach ta chik jino'q neemb'anik i na a'n. Re' hin inwaaj naq 
nutusum wach chi ju'junaal taqe i na a'n, xa re' la' nee kinsahchik chuq'orariik. 

6Re' hat ma' imponik ta chawach i mayiij, je' wo' i limóxna. Ma' nawaaj ta chi 
nk'atarik i chikop chi mayiij wach artaal. Xateh la' nuxikin reh chi xnureq chi riij. 

7Re' hin je' wili i xnuq'or: QaJaaw Dios ayu' wilkiin chub'anariik, je' rukab' i 
ruq'or i tz'ihb'amaj cho chi wiij pan santo laj huuj. 

8WaJaaw nuDios, re' hin imponik chi nuwach rub'anariik inawaaj i hat. Eh re' 
aak'uhb'aal wilik pan wánima chi juneliik. 

9Re' hin xnuyeew chi naab'jik i rukorkiil wach ak'ux keh ruk'ihaal chi awak'uun 
awixq'uun. Re' hat aweht'al chi ma' nukanaam ta ruq'orariik rib'iral aaloq'il. 

10Ma' nukanaam ta ruq'orariik i rukorkiil wach ak'ux, i nuq'or la' rib'iral chi q'e' 
hat atoob', eh chi hat aj Ko'loom. Je' re' noq ma' jank'al ta nukeb'aa' chikiwach i 
ruk'ihaal chi awak'uun awixq'uun i k'axooj i na a'n. 

11QaJaaw Dios, maakanaa' ruketeljiik nuwach, nee ta la' naq kinako'leej chi 
juneliik ruuk' aak'axb'al, ruuk' i korik. 

12Re' hin yohb'aal wach i ti' k'axik k'ahchi' nuk'ulum. K'ahchi' ruk'isimb'iik 
nuk'ux ruum taqe i numahk, je' nche k'ahchi' inche rupohyiik paam i naq'nuwach 
noq inwik'raaj. Xti xiik' naah i numahk, ma' xata je' k'ihaal i rismaal i nunaah, ma' 
xta chik rukowiil nuk'ux inwik'raaj. 

13QaJaaw Dios, cha kuy kinako'leej tii. Eh kinatoob'eej chi jumehq'iil. 

14Neeta naq kikahnik chi xase'lb'al chik taqe inkaaj nukanteesjiik. Neeta naq 
inkimol chi elik ruum kik'ixiik taqe i xa re' i yiib' wach na'ojb'al inkikapaaj chi 
wiij. 

15Neeta naq inkimol chi elik ruum kik'ixiik taqe i kikaqse'lanik weh. 

16Eh chu'nchel i kisik'wik aweh nee ta naq insuuqb'ik kik'ux. Re' taqe ki ajwanik 
reh i ko'lemb'al iib' i nayeew i hat, nee ta naq inkiq'or chi je' wili: nim wach i 
QaJaaw Dios, inko'q ta naq taqe. 

17QaJaaw Dios, ro'q ta q'e' ketel nuwach, atoob' ta q'e' ti' nuk'ux, re' hat naa kiin 
akapaam ruum re' hat titoob'inik weh. Eh nee kinawesaj chupaam i ti' k'axik i hat 
nuDios. 

Sal 41 

Re' reey David xupahqaaj parutiij reh i Dios chi naa ruk'achreesjiik ruuk' i ti' wilik 
wii' 

1Atoob' reh awach intoob'inik reh i ma' kow ta ruk'ux i ti' wilik, ruum re' i 
QaJaaw Dios naa ruko'liniik reh panti' k'axik. 

2Re' QaJaaw Dios naa rutoob'iniik reh, naa ruye'ariik ruk'achariik, naa ruye'ariik i 
rusuqkiil ruk'ux. Ma' naa ta ruye'em q'ab' i QaJaaw chi naa rub'aan reh kuum i aj 
ixowaal. 

3Re' QaJaaw Dios naa ruye'wiik rukowiil ruk'ux noq naa ruwihiik pan yokaab'. Eh 
naa ruk'achreesjiik ruuk' i ruyab'ilaal. 

4Re' hin je' wili xnuq'or: QaJaaw Dios, chaketelaaj nuwach, atoob' ta ximahkunik 
chawach kina k'achrisaj ruuk' i nuti'kiil, kinki. 

5Eh re' taqe ki-ixowanik nuwach je' wili inkiq'or chi wiij: ¿Jaruuj inkimik? ¿Xti 
jaruuj insahchik wach i rub'ihnaal? inki taqe. 

6Noq kik'ulik chi wula'jiik, xakojol wehtaal kik'ulik. Eh noq kielik reje wuuk' xa 
re' chik inuk'utjiik inki a'n pamb'eeh. 

7Re' taqe i ki-ixowanik nuwach inkimol kiib' chi nub'ajariik, inkikapaaj i keh chi 
ruum numahk k'ahchi' nuk'ulum i ti' k'axik. 

8Eh je' wili inkiq'or chi wiij: Re' ruyab'ilaal re' aj yahm inye'wik chinaah. Je' re' 
noq xqajik pan yokaab', ma' jaruuj chik naa ruktiik inki taqe. 

9Eh re' naq i naah wamigo i ch'iklik naq wii' nuk'ux, re' i jinaj naq inqa a'n wii' 
qawa' ruuk' xsutinik chi ixowan nuwach. 

10Eh re' hin QaJaaw Dios, aweh i hat i nupahqaaj chi chaketelaaj nuwach 
kinak'achrisaj johtoq, reh chi neenuyeew chutojariik i ru mahk. 

11Eh neenunab'eej chimponik chawach i nuna'ojb'al, reh chi re' inixowanik 
nuwach ma' xta neekiruchej, ma' nee ta ruq'at nuwach, 

12QaJaaw Dios, re' hat aweht'al chi ma' xtaj i yiib' wach k'ahchi' kiin chawach, re' 
hat naa atoob'iniik weh naa awihiik wuuk' chi juneliik. 

13Nee ta naq inye'arik ruloq'il chi juneliik i QaJaaw, re' i qaDios i hoj, hoj aj Israel 
je' ta wo' naq re'. 

Sal 42 

Re' reey David xuq'or chi chiqiij chii' chusik'ariik i Dios 

1QaJaaw Dios, re' hin nuchop nuk'ux chasik'ariik, je' rukab' i rub'an i keej noq 
chiqiij chii' inooj chusik'ariik ruhaa' korehtaal i rureq. 

2Re' hin chiqiij nuchii' reh rusik'ariik i QaJaaw, re' k'achlik Dios. Re' hin xa nwaaj 
chik ojik chalooq'jiik. 

3Re' hin chi q'iij chi aq'ab' oq'ik i nub'an, ma' nukapaaj ta chik nuwa' nuhaa' 
ruum. Eh rajlaal q'iij inkiq'or weh chi je' wili: ¿Aha' wilik aaDios inaq'or? inki 
taqe. 

4Eh noq inyot'ik i wánima ruum taqe re', xk'ulik cho panuk'ux noq xnuk'am cho 
kib'eeh i ruk'ihaal tinamit, noq ojik inqa a'n panrupaat i Dios. K'erik qachii' ruum 
rusuqkiil qak'ux, k'ahchi' qat'iosem ree Dios i rotob'il. Jinaj runimaal ninq'iij chi 
qeh. 

5Eh xnuq'or chi je' wili: ¿Chib'ih reet noq q'e' intib'ik nuk'ux eh chi ma' nelik ta 
pan wánima taqe re'? Xanaah re' ch'iklik wo' naq nuk'ux ruuk' i nuDios, ko nee 
ruyeew q'ab' chi neenuloq'ej, eh chi nee kiruko'leej, kinki. 

6Re' hin k'ahchi' ruyojiik nuk'ux ruum i ti' k'axik. Ruum aj re' eliik tinukapaaj noq 
wilkiin inaasjik cho wii' i nim ha' Jordán, pankiyuq'ul i aj hermonitas, eh chinaah i 
yuuq' Mizar. 

7Eh noq imb'iraj i elal ha' xa nq'ajb'anik chik i rub'an xilak taq yuuq' eh 
xumuq'aa' nunaah. Je' aj re' noq i rumuq'aa' nunaah i ti' k'axik. 

8QaJaaw Dios rajlaal q'iij ta naq nee nayeew weh aak'axb'al. Eh re' hin pantaq 
chaq'ab' neenutz'uyej awach, neenub'an nutiij chawach, ruum re' hat ehchan ree 
nuk'achariik. 

9Re' hin i nuq'or reh chi je' wili i nuDios, re' i paat ab'aj ko'lemb'al-iib' chi weh: 
¿Chib'ih reet noq xinsahchik panak'ux? ¿Chib'ih reet noq xa eliik ti' nuk'ux kuum i 
ki-ixowanik nuwach? kinki. 

10Eh re' taqe ki-ixowanik nuwach komponik wach nub'aqil ruti'kiil kiq'orik. Eh 
rajlaal q'iij inkiq'or chi je' wili: ¿Aha' wilik aaDios chib'ih reet noq ma' 
tirutob'eej? inki taqe weh. 

11Eh xuq'or wo' chik chi je' wili: ¿Chib'ih reet noq q'e' ntib'ik nuk'ux eh chi ma' i 
nelik pan wánima taqe re'? Re' hin ch'iklik wo' naq nuk'ux ruuk' i nuDios konee 
ruyeew q'ab' chi nee nuloq'ej, chi nee kiruko'leej, kinki. 

Sal 43 

Re' reey David xupahqaaj ree Dios chi naa rehtesjiik chupaam i ti' k'axik 

1QaJaaw Dios, chaq'at i q'orik chi nunaah, cha q'or chi ma' xta numahk. Eh 
kinako'leej chikiwach i tinamit ma' kinimanik taj. Kinako'leej chuwach i winaq aj 
jot'ool ma' holohik tamb'anik. 

2Ruum re' hat, hat nuDios ye'el rukowiil nuk'ux. ¿Chib'ih reet noq xinsahchik 
panak'ux? Eh ¿chib'ih reet noq xa eliik ti' nuk'ux kuum i ki-ixowanik nuwach? 

3QaJaaw Dios, chayeew weh asaquumaal, je' wo' i korik. Re' re' neekik'amwik 
nub'eeh reh chi nee kinponik chupaam aapaat, wilik pana santo laj ye'aab' Sión. 

4Eh noq neekimponik chuwach aa artaal QaJaaw Dios ar neenutz'uyej awach 
ruuk' arpa. Ruum re' hat, hat nuDios ti ye'wik rusuqkiil nuk'ux. 

5Eh xnuq'or wo' chi je' wili: ¿Chib'ih reet noq q'e' intib'ik nuk'ux eh chi xa re' chik 
taqe re' i nukapaaj? Xanaah re' re' hin ch'iklik wo' naq nuk'ux ruuk' i nuDios 
koneeruyeew q'ab' weh chi nee nuloq'ej, eh chi nee kiruko'leej, kinki. 

Sal 44 

Re' reey David xupahqaaj parutiij ree Dios chi naa ruko'leem i rutinamiit 

1QaJaaw Dios, re' hoj kik'utjaam cho qeh i qamaam qati't, qib'iram cho ruuk' 
qaxikin nik' nimaal aawotob'il a'nam cho kuuk' najtir q'iij, eh nik' wach 
kitoob'jiik xa a'n taqe. 

2Eh ruuk' b'ila' awajaawriik xawesaj taqe reje ar kiloq'inik reh taqe i tiyoox, eh 
xayeew taqe panti' k'axik. Re' b'ila' chik taqe i qamaam qati't xakoj chi patinik 
chupaam i ye'aab' re' re'. 

3Eh noq xi okik ar, ma' ruum ta kajaawriik, ma' ruum ta chi wilik kiq'aslaj ch'ihch' 
xkiq'at wach taqe i aj ixowaal. Ruum la' awajaawriik i hat, xak'uhtaaj awotob'il 
keh ruum xaketelaaj kiwach. 

4WaJaaw nuDios. Hat nureey. Qoh ako'leej wo' i hoj ruum hoj wo' cho riih 
rumaam i Jacob. 

5Ruuk' wo' awajaawriik i hat naa qaq'atam kiwach i aj ixowaal i hoj, ma' xta 
tz'aaq noq naa qa'nam keh ruum re' hat naa atoob'iniik qeh. 

6Re' hin ma' nutz'e'wacheej taj i nuflecha, i nuq'as laj ch'ihch'. 

7Ruum re' hat naa ako'liniik qeh pan kiq'ab' i ki-ixowanik qawach. Eh xakanaa' 
chi xase'lb'al taqe i ma' qohponik ta pan naq' kiwach. 

8QaJaaw Dios, re' hoj naaqaye'em runimaal awach chi juneliik, eh ma' naa ta 
qakanaam rulooq'jiik aab'ihnaal. 

9Xa re' la' yu'naak, hoj akanaam chi qutkeel, xak'uhtaaj qak'ixb'ilaal, ma' qoh 
atoob'eej taj noq qoh-ooj chi kik'ulb'ejiik taqe i aj ixowaal. 

10Eh xayeew q'ab' chi xqamol chi eliik chikiwach i ki-ixowanik qawach, eh 
xkelq'aaj i chib'ih qeh i ma' qohponik ta panaq' kiwach. 

11Xoj aq'asaj pan kiq'ab', je' rukab' i tentzun noq kik'amarik reje pan kantesb'al. 
Eh chi xqapuhkaaj qiib' chi kixilak i ma' kinimanik taj. 

12Xa ma' k'ih ta xoj ak'ayej wii' keh i ki-ixowanik qawach, xanaah re' xama' xta 
wo' xak'ax ruuk' i re'. 

13Eh xak'uhtaaj qak'ixb'ilaal chikiwach taqe i tokoom tinamit. Eh chi qoh 
kikaqse'laaj qohkib'aj taqe i qaka'jaah qak'ulaa't. 

14Xayeew wo' q'ab' chi xojkahnik chi xa je' hoj kik'o'naal taqe i tinamit kiloq'inik 
reh taqe i tiyoox. Eh inkik'uyu'saj i kinaah chi qakaqse'liij. 

15Eh re' hin eqal eqal kink'ixik chikiwach, i nuqasaj qohoq i nunaah xama' nwaaj 
ta chik wilom taqe. 

16Ma' k'isiin ta nchalik nuk'ixiik ruum i nub'ajariik, ruum inkiq'or chi wiij i ki-
ixowanik nuwach. 

17Je' re' taqe i ti' k'axik k'ahchi' qak'ulum, xa re' la' xama' xatsahchik ta wo' 
panqak'ux. Eh xama' qakanaam ta wo' runimjiik aak'uhb'aal. 

18Re' hoj ma' nqakapaaj ta akanab'jiik. Eh ma' k'ahchi' ta wo' qakanaam rub'aan i 
xoj ak'uhb'alej cho wii'. 

19QaJaaw Dios, re' hat xat ye'wik q'ab' chi xkian ti' k'axik qeh i ki-ixowanik 
qawach. Xoj ponik paruq'equmaal i kimik. 

20Wi ta xatqaq'eb' chi riij qak'ux QaJaaw Dios, wi ta xqaloq'ej taqe i tiyoox 
chajilob'aal, 

21jumehq'iil naq xanab'eej i hat. Ruum re' hat aweht'al chu'nchel i wilik cho 
panwánima ma' xtaj i panq'equm wilik chawach. 

22Eh ruum animjiik i hat eliik qohkaaj kikansam, je' rukab' imb'aan keh i tentzun 
noq kik'amarik reje pankanteesb'al. 

23QaJaaw Dios, qoh ab'iraj tii, ¿Chib'ih reet noq je' suq awiriik i na a'n awiib'? cha 
kuy chayeew tii qeh inqapahqaaj aweh, maaqoh aq'eb' chi riij ak'ux. 

24¿Chib'ih reet noq je' cho ma' qoh ab'iraj i na a'n awiib' chi xoj sahchik panak'ux 
Eh ma' naaketelaaj ta qawach ruuk' i ti' k'axik k'ahchi' qak'ulum? 

25Re' hoj xama' qakuy ta chik raansil i ti' k'axik, xa je' chik qeremaj wach ak'al i 
qati'jolal noq inqik'raaj. 

26QaJaaw Dios, maa qoh akanaa' chi qutkeel, qoh atoob'eej la' qoh ako'leej 
chaketelaaj qawach. 

Sal 45 

Re' rutz'uuyjiik chi naa rub'anam kaxáro i reey 

1Re' hin nujinaq i wánima chi holohaq laj q'orik, ruum aj re' naa nutz'uyem i 
wach i reey. Re' ju' waaq' xaraaj chik q'orik, je' rukab' i rutz'ihb'aal i winaq kow 
intz'ihb'anik. 

2Je' wili nuq'or ree reey panutz'uuy. Xa re' wo' hat i xiik' naah aholwochiil 
chikiwach taqe i winaq. Eh q'e' holohik taqe q'orik i nelik chaloq panachii'. Ruum 
aj re', re' QaJaaw Dios xatrukuxisaj chi juneliik. 

3Eh chayeew reje aq'as laj ch'ihch' nah atuuq, i hat kowlaj winaq. Ruum re' re' 
naa ruye'wiik runimaal awach, eh i naa ruye'wiik aloq'il. 

4Chayejaa' awiib' hiy chuko'ljiik riij i korik, i rub'ehel, naa wo' atoob'eem taqe i 
xama' nimaq ta kiwach. Eh ruuk' awajaawriik naa a'nam i peleto korehtaal 
inaq'at kiwach i aj ixowaal. 

5Re' hat reey naa a'nam keh i ki-ixowanik awach, korehtaal inik'ik chi juntar i 
kánima aq'as laj ch'ihch', re' chik i hat naa akahniik chi taaq'anik chinaah i 
kitinamiit. 

6QaJaaw Dios, re' awajaawriik naa ruwihiik chi taaq'anik reh juneliik, re' 
taaq'anik re' re' parukorkiil naa a'nam. 

7Re' hat re' i rub'ehel imponik chawach, eh re' yiib' wach inawixowaaj wach. 
Ruum aj re' xusik' chaawach aaDios. Eh xiik' nah i rusuqkiil ak'ux xuyeew 
chuwach i xuyeew keh awuch'ihil. 

8Re' aso' naa runujiik chi nk'ohnik laj i mirra, ink'ohnik laj canela. Eh naa 
kitz'uyem awach ruuk' k'ahaam wach q'ooj chupaam aapaat marfil ye'jamaj wii'. 

9Eh chupaam i paat naa awihiik wii' chi taaq'anik ar naa kiwihiik taqe i kixq'uun i 
reey. Eh panasak'aaj naa ruwihiik ixoq reey xoyimaj ruuk' i oro, re' ruuk' inchalik 
pan i ye'aab' Ofir. 

10Chab'iraj i naa nuq'orom aweh i hat rixq'uun i reey, chakoj rehtaal: Re' hat 
maakapaaj chik taqe reje awach aweh panapaat, je' wo' hoq aatinamiit. 

11Re' reey naa ruponiik chuwach aholwochiil. Re' chik i reh naa rehchaniik aweh, 
eh xa re' chik i reh naa animam. 

12Eh re' taqe holohaq xq'un aj Tiro, naa ruchaliik kisihim chib'ih aweh. Re' taqe i 
b'ehoom laj tinamit naa rusuuqb'iik kik'ux chawiij, naakisik'im awotob'il. 

13Wili ixoq reey naa rub'anam kaxáro ruuk' i reey yohb'aal wach holwochiil. 
Xoyimaj chi oro i ruso', rixq'uun jinaj chik i reey. 

14Re' reh xoyimaj ch'ikooj paam i ruso', noq naa ruk'amariik reje ruuk' i reey. Eh 
tahqalimaj reje kuum i kok' q'ahxoq ma' keht'al ta wach q'o'rinik winaq, kuch'ihil 
taqe i ki ajwanik wach. 

15Eh noq xi k'amarik reje, noq xi okik chupaam i holohik paat wilik wii' reey 
yohb'aal wach suuqb'ik kik'ux. 

16Re' hat qajaaw reey, re' chik taqe aawak'uun naa akojom chi taaq'anik. Eh naa 
wo' akojom taqe chi taaq'anik chikinaah chu'nchel i tinamit. 

17Eh ruuk' i tz'uuy xnub'an wili naa ruye'ariik runimaal wach kib'ihnaal jar ch'iht 
pa' chi k'achareel inaakik'iik. Reh chi re' taqe tinamit naakiye'em aloq'il chi 
juneliik. 

Sal 46 

Re' QaJaaw Dios wilik quuk' chi qatoob'jiik nik' inchalik i ti' k'axik chi qanaah 

1Re' QaJaaw Dios inko'linik qeh, re' reh inye'wik rukowiil qak'ux. Re' reh 
intoob'inik qeh noq wilkooj panti' k'axik. 

2Ruum aj re' ma' nee ta qohyo'jik, atoob' ta nee nb'oqib'ik chu'nchel i wach ak'al, 
atoob' ta nenooj qohoq taqe yuuq' paruchamiil i palaw. 

3Atoob' ta nee nelik i palaw, atoob' ta neenk'uyu'jik taqe yuuq' k'ixkaab' ruum i 
rujosq'iil i palaw xama' nee ta wo' qohyo'jik. 

4Re' QaJaaw Dios i ruyeew rusuqkiil ruk'ux i rusantolaj tinamiit, ruuk' i jinaj rooq 
ha', re' wilik wii' i rusantolaj ye'aab'. 

5Re' Dios naa ruwihiik pankiyejaal pan kixilak i rutinamiit, i ma' xta naa ruyojiik 
wii' kik'ux. Re' reh naa rutoob'iniik keh korehtaal inkilow wach i saqum. 

6Re' tinamit yohb'aal wach i kijosq'iil, eh re' taqe ajaab'ees xakib'arb'otik chik. 
Re' Dios xanik' nee ruq'or chi sacharoq wach i wach ak'al. 

7Re' QaJaaw Dios nim rajaawriik, wilik quuk' chi qatoob'jiik. Re' wo' reh 
inko'linik qeh re' ruDios i Jacob. 

8Chab'iraj taq, chakoj taq rehtaal chib'ih jariik i xub'an i Dios kuuk' i ki-ixowanik 
wach i rutinamiit. 

9Re' reh xupab'aa' i q'aq'inik chi junsuut i wach ak'al, xuyeew q'ab' chi xereb'ik i 
kiflecha. Xitoq taqe i kiq'aslaj ch'ihch', eh xuk'at taqe i kikareta reh q'aq'inik. 

10Re' QaJaaw Dios, je' wili ruq'or: Eh xmahyik i q'aq'inik, chanab'eej taq chi re' 
hin, hin, Dios. Eh chi wilik wajaawriik chikinaah taqe tinamit. Je' wo' chinaah i 
rujunsuut i wach ak'al, inki. 

11Re' QaJaaw Dios nim rajaawriik wilik quuk'. Re' reh inko'linik qeh chuwach i ti' 
k'axik, re' i ruDios i Jacob. 

Sal 47 

Re' QaJaaw Dios xti manlik reey chikinaah i tinamitsut i wach ak'al 

1Chawunchelaal taq i hat tinamit chapoq'poteej taq paam aaq'ab', cha k'er taq 
aachii' chuye'ariik ruloq'il i QaJaaw Dios. 

2Ruum re' QaJaaw Dios nim rajaawriik yohljik iraaj, xti manlik reey chikinaah i 
tinamit sut i wach ak'al. 

3Eh xuq'asaj taqe panqaq'ab' chu'nchel i tinamit ki-ixowanik qawach, eh xuyeew 
taqe chi ri'sil i qajaawriik. 

4Re' i QaJaaw Dios xsik'wik wach i ye'aab', naa ruye'em chi qakooch. Re' i ye'aab' 
q'e' xponik chuwach i Jacob, re' i xk'axarik ruum i Dios. 

5Ruuk' i ruhuupjiik paam i tuun, ruuk' i rutz'uuyjiik wach i Dios xi ponik 
chupaam i rusantolaj ye'aab' i QaJaaw Dios. 

6Chayeew taq ak'ux chutz'uuyjiik wach i QaJaaw Dios. Chutz'uuyej taq wach 
ruum re' reh i qareey. 

7Chatz'uyej taq wach ruuk' ana'ojb'al i qaDios ruum re' reh manlik reey 
chikinaah tinamitsut i wach ak'al. 

8Re' QaJaaw Dios reey chikinaah i tinamit. Wilik chaloq parusantolaj ye'aab' chi 
taaq'anik. 



1197 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

9Re' taqe nimaq wach kajaawriik chupaam tinamit inki a'n jinaj kiwach kuuk' 
irutinamiiti QaJaaw Dios, re' ruDios chaloq i Abraham. 

10Re' i QaJaaw Dios inko'linik keh i tinamitsut i wach ak'al. Eh re' reh inye'arik 
runimaal wach chikiwach chu'nchel. 

Sal 48 

Re' ruholwochiil, re' ruloq'il i ye'aab' Sión 

1Re' QaJaaw Dios xiik' naah nimaal wach. Xti ruk'ul chi naa rulooq'jiik chupaam i 
rutinamiit, je' wo' chinaah i rusantolaj yuuq' Sión. 

2Re' yuuq' re' re' yohb'aal wach holwochiil i runajtiil naah, ar wilik pansak'aaj ree 
rookb'aal q'iij. Eh chu'nchel i tinamit ki ilwik reh insuuqb'ik kik'ux. Re' wo' re' i 
rutinamiit i qareey nim rajaawriik. 

3Re' QaJaaw Dios ar wilik chupaam tinamit Jerusaleem, re' reh inko'linik reh i 
rutinamiit re' re'. 

4Re' taqe reey wilkeeb' chupaam i ju'jun chi tinamit, xkimol cho kiib' chi peleto 
ruuk' i tinamit re' re'. 

5Xa re' la' noq xkilow wach i tinamit Jerusaleem xsahchik kik'ux, xi kahnik meem, 
eh xkimol chi elik. 

6Eh xchalik kib'arb'otiik ruum kiyo'jiik, xichoparik ruum jinaj ti' je' rukab' i 
ruti'kiil ixoq noq ink'ulik ruk'ux. 

7Je' rukab' i kowlaj teew inchalik pareelb'aal q'iij xsachwik kiwach taqe i barco 
kichalik Tarsis. 

8Eh parutinamiit i QaJaaw Dios, nim rajaawriik, qilom ruuk' naq'qawach, je' 
rukab' i kik'utjaam cho qeh. Chi re' Dios naa rukojom chi rutinamiit chi jumpech i 
Jerusaleem, eh chi naa ruko'leem. 

9QaJaaw Dios, noq wilkooj chupaam i santo laj aapaat, ink'ulik cho panqak'ux chi 
re' hat q'e' naaketelaaj qawach. 

10QaJaaw Dios, chu'nchel i tinamit sut i wach ak'al kiye'wik aloq'il. Eh inkiyeew 
runimaal wach aab'ihnaal ruum parub'ehel i na a'n i taaq'anik. 

11Eh naa rusuuqb'iik kik'ux wilkeeb' chinaah i yuuq' Sión. Naa wo' kipisk'anik 
pankooq ruum rusuqkiil kik'ux taqe i aj Judá ruum rub'ehel i xayejaa' wach chi 
naa a'nam. 

12Re' taq i hat cha sutej taq riij i ye'aab' Sión, chawajlaaj taq jarub' inajt naah 
tz'aq wilik reh. 

13Eh chakoj taq rehtaal i tz'aq kotimaj wii' riij, je' wo' hoq i holohaq paat wilkeeb' 
chupaam. Reh chi nee taq inak'utjaaj keh awiih aamaam. 

14Naa taq aq'orom rib'iral chi je' re' i xub'an i QaJaaw Dios. Eh chi re' reh i qaDios, 
chi juneliik. Re' wo' reh naa ruk'amwiik qab'eeh chi juneliik atoob' ta hoj chik 
kamnaq. 

Sal 49 

Ma' toob' taj i ye'ej k'uxliis chinaah i b'ehomal 

1Hat taq tinamit, wilkaat taq chi junsuut i wach ak'al chab'iraj taq i naa nuq'orom. 

2Wilik taq awajaawriik, taq i hat ma' nimaq ta taq awach, chi b'ehoom, chi neb'aa' 
chab'iraj taq. 

3Re' hin naa nuq'orom i nimaq kiwach na'ojb'al. Eh naa nuq'orom i nimaq kiwach 
kapeew. 

4Eh naa nuq'orom taq aweh i na'ojb'al xiik' naah k'ayewal wach, ruuk' i arpa naa 
nutz'uyiniik noq naa nuq'orom taq aweh. 

5¿Chib'ih reet noq naa nuyo'jiik noq neenk'u'loq i ti' k'axik chi nunaah. Eh je' wo' 
noq neenkian weh i ti' k'axik i aj ixowaal? 

6Re' keh inkiyeew kik'ux chinaah i kib'ehomal. Eh q'e' inkinimb'isaj kiwach ruum 
ma' k'isiin i chib'ih keh. 

7Xa re' la' xama' awach ta wo' hoq i neeruko'leej riib' ruuk' i chib'ih reh ruum ma' 
nee ta ruyeew riib' chi nee ruloq' i ruk'achariik ruuk' i Dios. 

8Ma' awach, taj i neerub'an ruloq'ariik chi nee ta inko'ljik riij i ruk'achariik ruum 
ma' nee ta wo' inkuyjik tz'aaq. 

9Eh ma' awach taj i neerub'an ruloq'ariik i ruk'achariik chi ma' ta neenkimik reje 
chi jumpech ayu' wach ak'al. 

10Eh ink'utinik chi chu'nchel i k'achareel kikimik reje. Nik' wach noq inkimik i 
wilik runa'ojb'al je' wo' re' noq inkimik i ma' xta runa'ojb'al, re' kib'ehomal 
tokoom chik aj eh inkahnik. 

11Re' keh atoob' ta kikojom pankib'ihnaal i ruhujil i kak'aal xama' naa ta wo' 
rukahniik keh chi jumpech. Ruum re' i jul naakimuhqiik wii' naa rukahniik chi 
kiye'aab' chi jumpech. 

12Re' k'achareel ayu' wach ak'al ma' naa ta ruk'achariik ayu' chi juneliik, xanaa 
wo' rukimiik reje, je' rukab' noq kikimik reje i chikop. 

13Re' taqe inkich'ikaa' kik'ux xa chi kib'il kiib', je' wo' taqe inkiyeew kik'ux 
chinaah i kib'ehomal je' wili kiooj kuxoq wii'. 

14Eh naakik'ulum keh je' rukab' inkik'ul i tentzun noq kimuq'ub'jiik, eh re' i korik 
wach kik'ux naa ruq'atwiik kiwach na' ponoq i q'iij. Re' keh naa kikahniik chi ma' 
xta chik kajaawriik, re' kijuul naa rukahniik chi kiye'aab' chi jumpech. 

15Raaj i hin re' QaJaaw Dios naa ruko'liniik reh i wánjel nut'iosil ma' naa ta 
rukahniik chi muqlik chi jumpech, naa la' ruk'amam johtoq ruuk'. 

16Re' hat mantib'ik ak'ux wila' awach i xb'ehoomrik, eh wi xuyejaa' ruholohaq 
paat. 

17Ruum na'kimoq ma' naa ta ruk'amam reje i rub'ehomal. Ni xata re' i runimaal 
wach naa ruk'amam reje chi riij. 

18Atoob' ta naq enche yohb'aal wach suq kiil ruk'ux noq ko k'acharik i rub'an ayu' 
wach ak'al. Atoob' ta naq ye'aroq runimaal wach kuum i tinamit, 

19Naa ruponiik i q'iij noq naa rukimiik. Eh ma' naa ta chik rilom wach i saqum chi 
jumpech. 

20Re' ju'jun chi k'achareel ma' rureq ta chi riij. Atoob' ta yohb'aal wach b'ehomal 
xanaa wo' rukimiik reje, je' rukab' noq kikimik reje i chikop. 

Sal 50 

Re' Dios parub'ehel i ruq'at q'orik chinaah i tinamit 

1Re' QaJaaw Dios nim rajaawriik, i ma' xta chik jino'q Dios chuwach. Re' reh 
xuq'oreej xuyuq'eej taqe i tinamitsut i wach ak'al. 

2Re' QaJaaw Dios chupaam i ye'aab' Sión xuk'uhtaaj i ruloq'il, je' wo' hoq i 
rusaqumaal. 

3Eh re' Dios ma' xata je' wili noq naa ruk'uliik, peet la' cho chuwach i q'aaq' aj 
kansaneel. Eh pa runimaal kaaq suut teew naa ruk'uliik iloq. 

4Re' QaJaaw Dios, naa ruq'oreem i wilkeeb' pan taxaaj, i wilkeeb' wach ak'al, reh 
chi naa kilom noq naa ruq'atam i q'orik chinaah i rutinamiit. 

5Eh je' wili naa ruq'orom: Kimol kiib' taqe i nuSantolaj aj nimaneel. Re' i kiq'orom 
chi naa kianam inwaaj noq xkik'at i kimayiij chi nuwach, inko'q. 

6Re' taqe wilkeeb' pan taxaaj kiq'orik chi re' qaDios korik wach ruk'ux. Eh chi 
parub'ehel inq'atwik q'orik. 

7Re' QaJaaw Dios je' wili xuq'or: Chab'iraj taq i hat aj Israel hat taq nutinamiit re' 
hin naa nutehem wach taqe i ma' holohik ta taq i na a'n. Re' hin, hin taq aaDios. 

8Re' hin ma' ruum ta chi ma' nayeew ta taq amayiij k'ahchi' taq kaatnuq'ilim, 
ruum re' taq i hat juneliik i nak'am taq chaloq ak'atoj mayiij. 

9Re' hin ma' k'ahchi' ta nupahqaam taq aweh aak'isa imas wakax, ni xata re' i kok' 
imas kaprax wilkeeb' taq panakoraal. 

10Ma' k'ahchi' ta nupahqaam taq aweh, ruum weh chu'nchel i chikop, chi je' taqe 
josq'laj chikop wilkeeb' pantaq ch'ahn, chi je' aachikoop taq i hat. 

11Wehin taqe i chikop kirupinik pan taxaaj wilkeeb' paraxchee', je' wo' chu'nchel 
i chikop inkik'er kichii' pantaq ch'ahn. 

12Eh nee ta inchalik nunuhmiik ma' nee ta wo' naq taq i nupahqaaj nuwa' aweh, 
ruum weh chu'nchel i wach ak'al, je' wo' i wilkeeb' chupaam. 

13¿Mi nuk'ux re' i kitib'kaal i kok' imas wakax, eh mi nwuk'ej re' i kikik'eel i kok' 
imaas kaprax noq inakapaaj taq i hat? 

14Re' i mayiij inwaaj i hin, re' chi naa taq kinaloq'em, eh re' chi naa taq a'nam 
aq'orom taq weh i hin i Dios nim wajaawriik. 

15Kinaq'oreej taq awuuk' nik' ti' taq wilkaat, re' hin nee taq ti wesaj chupaam. Eh 
re' taq i hat nee taq i nayeew nuloq'il, inki Dios. 

16Eh re' Dios je' wili i ruq'or keh i yiib' wach kina'ojb'al: ¿Chib'ih reet noq inaq'or 
taq i nuk'uhb'aal, eh inaq'or taq rib'iral i xuk'ul nuk'ux? 

17Xa nah re' ma' ruk'ul ta taq ak'ux chi tinuq'il taq. Eh ma' nayeew ta wo' taq 
rajaawriik i nuq'oral. 

18Re' chik inche taqe i ajileq' inak'ul awuuk' panotob'il. Eh je' wo' taqe 
inkich'uwa'risaj wach i kikaxaro. 

19Re' taqe ma' holohik taj, re' taqe tz'aqaj wach q'orik, ra'j xti ma' nim k'ayeew ta 
noq i nelik taq cho ju' aawaaq' re'. 

20Re' taq i hat inakoj taq kimahk taqe aahermano. Eh ma' holohik taa taq ti q'orik 
chikiij i jinaj taq atuut awajaaw kuuk'. 

21Eh re' hin majaa' chih i nuq'or chi riij taqe re', inakapaaj naa taq i hat chi eliik 
wach nuna'ojb'al taq awuuk'. Yu'naak naa taq kaatnuq'ilim, naa taq nuq'orom 
aweh i k'ahchi' taq kaat re' re'. 

22Chab'iraj taq i nuq'or wili, taq i hat i xinsahchik taq panak'ux, ruum nee-oq taq 
tinuyeew panti' k'axik. Eh mo'-oq awach taq chik neenko'linik aweh. 

23Eh awach re' i nulooq'jiik i ruyeew chi jilow rumayiij, i ruyeew runimaal 
nuwach, eh i rub'an inwaaj, re' hin naa nuko'liniik reh, inki Dios. 

Sal 51 

Re' reey David xupahqaaj kuyb'al ru mahk ree Dios 

1QaJaaw Dios ruuk' ak'axb'al chaketelaaj tii nuwach. Eh ruuk' i runimaal 
aawotob'il chajux taqe i ruyib'kiil wach i nuna'ojb'al. 

2Chatz'aj iloq i ma' holohik taj i nub'an. Xti chawesaj iloq taqe numahk. 

3Ruum re' hin xnukoj rehtaal chi ma' tinunimaj taj, re' i numahk ma' jaruuj iraaj 
elik pan wánima. 

4QaJaaw Dios, re' hin xa re' i yiib' wach, xa re' i mahk i nub'an chawach. Eh xa re' 
chik i ma' imponik ta chawach i nub'an, ruum i re' parub'ehel xaq'at i q'orik chi 
nunaah, xti ruk'ul chi je' re' i xa a'n 

5Xti korik noq xa hin wo' aj mahk noq xintz'uhkrik chaloq. Eh xa pamahk wo' hin 
cho aasjinaq ruuk' i nutuut. 

6Re' hat QaJaaw Dios xtimponik chawach i korik. Eh xayeew weh chi naab'jik 
kopan wánima i holohik laj na'ojb'al. 

7Chatz'aj iloq i numahk ruuk' q'ab' chee' hisopo. Chatz'aj iloq i numahk reh chi 
neenkahnik chi xasaq saq chik i wánima, xa je' chik rukab' i saq laj suutz'. 

8Chayeew wo' chik rusuqkiil nuk'ux, makinakanaa' chi ntz'irik nuwach. Reh chi 
neenik'ik i nuti'kiil xinawik'saj wii'. 

9Chawesaj panaq'awach chu'nchel i numahk, chajux chu'nchel i yiib' wach 
xnub'an. 

10QaJaaw Dios, chasaqb'isaj wach i wánima. Chajal wach i wánjel nut'iosil reh chi 
neenub'an i korik chawach. 

11Maa kinaq'eb' tii chi riij ak'ux, eh maawesaj pan wánima aSantolaj Uxlab'al. 

12Chayeew wo' chik weh i suq kiil k'uxliis i ruyeew i ko'lemb'al iib'. Eh chayeew 
rukowiil nuk'ux ruuk' aSantolaj Uxlab'al q'e' atoob'. 

13Reh chi neenuk'uhtaaj keh aab'eeh i ma' kinimanik taa weh, reh chi nee wo' 
chik ti kinimaj taqe aj mahk. 

14QaJaaw Dios, aj ko'len weh, makinayeew tii chi tojariik i numahk chi riij 
ikaansanik xnub'anam, ruuk'tz'uuy neenuq'or chi korik wach ak'ux. 

15QaJaaw Dios, kinatoob'eej reh chi ma' nim k'ayeew ta noq neenteh i nuchii' reh 
alooq'jiik. 

16Ruum re' hat ma' re' ta wo' mayiij inawaaj, nee ta nuyeew aweh i k'atoj chikop 
chi numayiij xama' nee ta wo' naq inawaaj. 

17Re' mayiij inawaaj i hat QaJaaw Dios re' chi naa nuyot'om i wánima re' yot'oj 
k'uxliis chi riij mahk. Ruum re' hat ma' nee ta naq'eb' awach ineeruloch' riib' 
chawach. 

18Chaketelaaj ta tii wach i Sión. Eh chayeew wo' chik q'ab' chi neen korjik i tz'aq 
kotimaj wii' riij i tinamit Jerusaleem. 

19Eh neenak'ul i mayiij imponik chawach. Eh nee wo' nak'ul taqe chikop chi 
neenk'atarik chi mayiij chawach, eh neekik'atarik i kok' imas wakax chinaah aa 
artaal. 

Sal 52 

Xa ma' xta nkih chi runimb'isaj riib' i yiib' wach runa'ojb'al 

1Re' Dios aj keteloom wachiis chi juneliik. Raaj i hat i wilik awajaawriik i na a'n 
awiib' ¿Chib'ih reet noq i naa niimb'isaj awach ruuk' i rub'anariik ayiib' wach 
na'ojb'al? 

2Re' hat i yiib' wach ana'ojb'al, xa re' chukuj q'orik i nelik cho panachii', re' 
aawaaq' je' rukab' i q'aslaj ch'ihch'. 

3Re' i yiib' wach imponik chawach, chuwach i holohik. Eh re' i chukuj q'orik 
imponik chawach, chuwach i korik. 

4Re' hat xa re' jot'ooj inawaaj ruuk' aawaaq', q'e' imponik chawach taqe q'orik 
imb'anik sachooj. 

5Re' hat naa rusacham awach i Dios chi jumpech, naa kaat ruchopom chaloq naa 
kaat resam cho chupaam aaye'aab'. Eh naa rusacham wach aak'achariik. 

6Eh noq naakilom i korik wach kik'ux i naa ak'ulum, naa kiyo'jiik. Naa kaat 
kikaqse'laam je' wili naa kiq'orom chawiij: 

7Chawilow taq i xuk'ul i ma' rusik' taj i ko'lemb'al riib' ruuk' i Dios, re' i ruch'ikaa' 
i ruk'ux chinaah i ma' k'isa rub'ehomal. Eh xa re' i yiib' wach i rub'an, inko'q taqe. 

8Eh re' hin je' nukab' i chee' olivo rax wach i xaq, ruum parupaat i QaJaaw Dios 
naa nuwihiik. Eh juneliik naa nuye'em nuk'ux ruuk' i nuDios, ruum i ruketelaaj 
nuwach. 

9QaJaaw Dios, re' hin juneliik naa nut'iosem aweh i xa a'n, re' hin naawuy-eem 
awotob'il. Ruum re' hat q'e' hat atoob' kuuk' i asantolaj aj nimaneel. 

Sal 53 

Re' yiib' wach na'ojb'al inki a'n i ma' kinimanik ta ree Dios 

1Re' i ma' kinimanik taj, inkiq'or chi ma' xta Dios. Chi kunchelaal xkiq'eb' kiib', xa 
re' chik i yiib' wach na'ojb'al inki a'n Ma' jino'q keh imb'anik i korik. 

2Re' QaJaaw Dios kopan taxaaj rilow chaloq taqe i tinamit mi wilik jino'q chi 
kixilak i wilik runa'ojb'al reh chi neenimjik i reh. 



1203 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

3Xa re' la' chi kunchelaal xkichop q'ab' rub'anariik i yiib' wach na'ojb'al. Ma' 
awach keh imb'anik reh i holohik laj na'ojb'al ni xata naq jinaj keh. 

4Re' taqe ma' xta kina'ojb'al ma' holohik ta kib'anik, k'ahchi' kik'uxum i 
nutinamiit je' nk'uxarik kaxlanwi'k inki a'n Re' taqe re' ma' nkikapaaj ta kitiij inki 
Dios. 

5Re' i rutinamiit i Dios naa rik'iik i kiyo'jiik. Ruum re' Dios xa aha' naa rukanaam 
tzuub' i kib'aqil taqe inixowanik kiwach. Eh naakik'uhtaam kik'ixb'ilaal, ruum 
ma' naa ta kikojariik paruman ruum i Dios. 

6Ruuk' ta naq i QaJaaw Dios wilik cho Sión nee nelik chaloq i ko'lemb'al kiib' i aj 
Israel re' taqe i riih rumaam i Jacob. Re' noq re' Dios naa resam chaloq i 
rutinamiit pan tokoom tinamit, nee naq insuuqb'ik kik'ux. 

Sal 54 

Re' reey David xupahqaaj ree Dios chi naa ruko'ljiik pan kiq'ab' i aj ixowaal 

1QaJaaw Dios panab'ihnaal ta naq neekinko'ljik. Neeta tii kinako'leej ruuk' i 
runimaal awajaawriik. 

2Hat nuDios, chab'iraj tii i nutiij. Eh chayeew tii weh i nupahqaaj aweh. 

3Ruum re' hin yohb'aal wach i kik'aah chi nunaah i tinamit i ki-ixowanik nuwach, 
kinkaaj kiin kikansam. Re' taqe re' ma' tikikapaaj ta k'isinoq i hat. 

4Re' hat neetiko'linik weh pan kiq'ab' taqe re', ruum re' hat, hat nuDios. Re' hat 
naa ako'liniik riij i nuk'achariik. 

5Chasutej wach kinaah i inkiyejaa' wach i ki-ixowanik nuwach. Chasach kiwach 
ruum re' hat parub'ehel inaq'at i Q'orik. 

6Eh re' hin, QaJaaw Dios xti panuk'ux neenchalik chi neenuyeew i numayiij 
chawach, eh neenuloq'ej ab'ihnaal. 

7Ruum chi nee kinawesaj chupaam i chu'nchel ruti'kiil nuk'ux, eh chi neenasach 
kiwach taqe i ki-ixowanik nuwach. 

Sal 55 

Re' rutiij xub'an i reey David noq xq'ahteesjik naq pankimik ruum i ramigo 

1Hat nuDios, chab'iraj tii i nutiij, maakanaa' chi je' re' i nupahqaaj aweh. 

2Kinab'iraj tii, chayeew weh aha' wilik inwaaj, ruum noq k'ahchi' kiin chi nutiij xa 
nyot'ik chik i wánima. 

3Eh kiyo'jiik ruum inkiq'or chi wiij i ki-ixowanik nuwach, re' taqe i yiib' wach 
kina'ojb'al inkikoj numahk. Eh yohb'aal wach i kik'aah, inkaaj kianam weh. 

4Eh re' wánima xa nyot'ik chik inwik'raaj, ma' k'isiin ta nchalik nuyo'jiik noq 
imb'iraj rib'iral chi naa kinkikansam. 

5Re' hin kiyo'jik xa kinb'arb'otik chik. Je' nchi xanaa chik nukimiik noq inwik'raaj. 

6Ruum aj re' i nuq'or chi je' wili: Wilik ta naq nuxiik' chi je' rukab' i paloma nee 
naq kinrupinik reje nee naq kinooj hi'loq. 

7Eh jumehq'iil naq nee kinrupinik reje chi najt. Eh nee naq kinooj chi patinik 
panchiq yuuq'. 

8Jumehq'iil naq neenukeb'aa' wiib' chikiwach i yohb'aal wach i kijosq'iil chi 
nunaah xa je' chik rukab' i kaq suut teew jab', kinki. 

9QaJaaw Dios, nee ta nasach kiwach ruuk' i kiq'oral. Ruum re' hin xnukoj rehtaal 
chi xa re' i ti' k'axik xa re' i peleto inki a'n ree tinamit. 

10Re' keh chi q'iij chi aq'ab' kikotik chi riij i tz'aq kotimaj wii' riij i tinamit, re' yiib' 
wach na'ojb'al inki a'n eh xa re' ikaansanik inkaaj. 

11Xa re' rub'anariik i ti' k'axik inkikapaaj, xa re' jot'ooj, xa re' ileq' inki a'n pantaq 
ookb'al reh i tinamit. 

12Re' imb'anik weh i ti' k'axik ma' re' ta jino'q inixowanik nuwach. Wi ta re' jino'q 
inixowanik nuwach xnukuy naq, oon xnukeb'aa' naq wiib' chuwach. 

13Re' la' hat k'ahchi' ab'aniik ti' k'axik weh i hat naq naah wamigo, xanaah re' ma' 
hat ta naq tokoom wuuk'. 

14Xanaah re' noq xub'an xti suq inqaq'oreej qiib' awuuk'. Eh quch'ihil qiib' xasuq 
chik inqa'an noq qohponik chulooq'jiik i Dios chupaam i rupaat. 

15Xa chi ma' keht'al ta naq neenk'uloq i kimik chikinaah i ki-ixowanik nuwach. 
Neeta naq kimuhqik chi k'achilik kiwach, ruum xa re' i ma' tob'laj na'ojb'al wilik 
pan kánima. 

16Eh re' hin, re' nuDios naa nuq'o'reem, eh re' reh neenko'linik weh chupaam i ti' 
k'axik. 

17Re' hin naa nuq'o'reem i QaJaaw Dios ruuk' ooq'ik, pan wahq'eq, kab'lajora i 
q'iij, chaq'ab'. Eh re' reh naa kiin rib'iram. 

18Re' reh naa ruko'liniik weh panq'aq'inik, chuwach i kimik, atoob' ta naq 
yohb'aal wach kik'ihaal taqe i neenkaaj nukanteesjiik. 

19Re' QaJaaw Dios wilik rajaawriik chi taaq'anik, neerib'iraj i nutiij. Eh naa resam 
i kajaawriik taqe i aj ixowaal, ruum re' keh ma' nkijal ta wach i kina'ojb'al. Ni xata 
nkiyohleej i Dios. 

20Eh aha' naq wilik i kamigo, inki a'n ti' k'axik reh. Aha' naq wilik i k'axooj naa 
kianam noq inkiq'or xama' kian ta wo' hoq. 

21Eh xa ch'ub'ik chik i kiq'oral inki a'n kiib', xa je' chik ch'ub' kiil mantekilla. 
Xanaah re' xa re' i q'aq'inik inkaaj. Xa je' wo' naq chik ch'ub' kiil aseite i kiq'oral 
inki a'n kiib'. Xanaah re' q'e' ti' kiq'orik, xa je' chik rukab' i ruyok' i q'aslaj 
ch'ihch'. 

22Chakanaa' pan q'ab' i QaJaaw Dios chu'nchel i tiqaaj wii' kapeew re' reh 
neentoob'inik aweh. Ruum re' i QaJaaw Dios ma' jaruuj neeruq'eb' i korik wach 
ruk'ux. 

23QaJaaw Dios, re' taqe kaansoom, taqe i chukul q'orik ma' naa ta kik'achariik 
yejaal-oq i kik'achariik. Ruum re' hat naa aye'em q'ab' chi naakikimiik chi 
jumehq'iil. Eh re' hin, awuuk' i hat i nuyeew nuk'ux. 

Sal 56 

Re' reey David xuq'or parutiij ree Dios chi ruye'em i ruk'ux ruuk' 

1QaJaaw Dios, chaketelaaj tii nuwach, ruum ma' k'isiin taqe i kib'anik ti' k'axik 
weh. Eh chu'nchel i q'iij inkiq'at panub'eeh, inkaaj kianam weh. 

2Re' taqe ki-ixowanik nuwach, chu'nchel q'iij k'ahchi' kiin kisik'im reh i 
nukanteesjiik. Eh yohb'aal kiwach i peleto inki a'n wuuk'xiik'naah i kijosq'iil. 

3QaJaaw Dios, noq neenchalik nuyo'jiik kuum, awuuk' i hat neenuyeew nuk'ux. 

4Re' hin awuuk' i hat nuye'em nuk'ux, i nuyeew ruloq'il aq'oral. Ruum i re' ma' 
nee ta kinyo'jik ruum i neenkian weh taqe i xa winaq. 

5Re' keh xa chu'nchel i q'iij inkitib'isaj nuk'ux ruuk' i kiq'oral, xa re' inujot'ariik 
inkikapaaj rub'aan. 

6Eh inkimol kiib' xak'ul chik kiooj chi keb'anik kiib', reh i nutahariik aha' kinik'ik, 
re' inkaaj chi naa kinkikansam. 

7QaJaaw Dios, cha a'n jilow keh inki a'n weh. Reh chi ma' nee ta nik'ik chikiij, 
chawesaj i kajaawriik ruuk' aajosq'iil. 

8Re' hat aweht'al jarpech hin elenaq chikiwach, eh jarpech i oq'ik nub'anam 
kuum. Eh weht'al chi atz'ihb'aam rehtalil chupaam asantolaj huuj. 

9QaJaaw Dios, nik' neenupahqaaj aawotob'il nee kielik chikiij i ki-ixowanik 
nuwach. Ruum re' hin weht'al chi re' hat naa atoob'iniik weh. 

10Re' hin ruuk' i Dios i nuyeew nuk'ux, eh i nuyeew ruloq'il i ruq'oral. Xti korik 
chi nuyeew ruloq'il i ruq'oral. 

11Ruuk' i QaJaaw Dios i nuyeew nuk'ux, ruum aj re' ma' nee ta kinyo'jik. Ni xata 
neekinyo'jik ruum i neenkian weh taqe i xa winaq. 

12QaJaaw Dios re' i nuq'orom chi naa nuye'em aweh, naa nub'anam ruuk' 
alooq'jiik. Eh naa wo' nut'iosem aawotob'il. 

13Ruum re' hat xat ko'linik weh chuwach i kimik, eh chi ma' xinq'ehb'ik taj. Reh 
chi konaa nuk'achariik pan saqum, eh chi konaa kaat nuq'o'reem panutiij. 

Sal 57 

Re' reey David xupahqaaj parutiij chi naa rutoob'jiik ruum i Dios 
(Sal 108.1-5) 

1Chaketelaaj tii nuwach QaJaaw Dios, chaketelaaj nuwach kinatoob'eej. Ruum xa 
awuuk' wo' hat i nusik' ko'lemb'al wiib', kinako'leej ruuk' awajaawriik ri'si-
aaxiik' kinayeew korehtaal inik'ik chi wiij i yohb'aal. 

2Re' hin i nupahqaaj i rotob'il i nuDios wilik cho pan taxaaj, ruum xa re' wo' reh 
intoob'inik weh. 

3Re' reh kopan taxaaj naa rutaq'aam chaloq i ruk'axb'al, je' wo' hoq i korik, reh 
chi naa kiiruk'oleem pan kiq'ab' i ki-ixowanik nuwach. 

4Re' hin ayu' wilkiin chi kixilak i tinamit xiik' naah kijosq'iil. Xa je' chik q'as ju' 
ch'ihch' i keeh, xa je' chik flecha, eh re' kaaq' xa je' chik q'aslaj ch'ihch'. Eh je' 
kijosq'iil i kaaq b'ahlam. 

5QaJaaw Dios, nee ta naq inak'uhtaaj awajaawriik pan taxaaj. Eh nee ta naq 
inye'arik aloq'il chinaah chu'nchel wach ak'al. 

6Re' taqe ki-ixowanik nuwach i xkikoj i xirob' chi nujunsuut, re' naq inkaaj chi 
xyoj nuk'ux. Eh xkik'ot i chaamlaj jul panub'eeh, xanaah re' xa re' wo' keh 
xiq'ehb'ik ar. 

7QaJaaw Dios, re' hin nuye'em nuk'ux awuuk'. Eh naa nutz'uyem awach chu'nchel 
nuk'ux. 

8Re' hin naa wik'raam wiib' noq naa rusaq'iik. Eh chu'nchel nuk'ux naa 
nutz'uyem wach i nuDios ruuk' taqe nuq'ooj, ruuk' i warpa. 

9Naa kaat nuloq'em chikiwach i tinamit QaJaaw Dios. Eh naa nuye'em runimaal 
awach ruuk' i nutz'uuy chikiwach chu'nchel i tinamit. 

10Ruum re' ketelinik wachiis i na a'n imponik kopan taxaaj. Eh re' rukorkiil wach 
ak'ux imponik wilik cho wii' i suutz'. 

11QaJaaw Dios nee ta naq i inak'uhtaaj i runimaal awajaawriik pan taxaaj. Eh nee 
ta naq inye'arik aloq'il chinaah chu'nchel i wach ak'al. 

Sal 58 

Re' reey David xupahqaaj ree Dios chi chuyeew taqe chutojariik i kimahk i yiib' 
wach kina'ojb'al 

1Raaj taq i hat i wilik taq awajaawriik, ¿Mi parub'ehel taq inaq'at i q'orik? ¿Mi 
parub'ehel taq i nayeew chutojariik i ru mahk i ju'jun? 

2Ma' je' taj, re' taq i hat juneliik re' i ma' holohik ta taq i na a'n, xa re' i tikij peleto 
taq inawaaj kuuk' i tinamit. 

3Eh chu'nchel i yiib' wach kina'ojb'al xanoq wo' kiq'eb' kiib' noq xitzuhkrik 
chaloq. Eh xanoq wo' xkitoq'aa' cho chukuj q'orik noq aasjinaq taqe chaloq. 

4Eh je' rukab' i rukiih i aaq' i kiq'oral. Eh ma' jaruuj ki-ib'irinik, xa je' tz'aplik i 
kixikin je' kikab' i aaq' ma' nib'irinik taj tz'aplik i xikin. 

5Eh ma' nkib'iraj ta wo' hoq i rutz'uuy i aj tz'uyineel, atoob' ta nchol wo' naq 
tz'uuy chi korik. 

6QaJaaw Dios, chawisaj i kajaawriik taqe re', chapaxib'eej chu'nchel ikehruum je' 
kijosq'iil i kaq b'ahlam. 

7Eh nee ta naq inasach kiwach, je' rukab' noq inooj sahchoq wach i ha' i rutz'ir 
reje riib'. Eh noq neenkikut reje i kiflecha nee ta naq intoqib'ik. 

8Neeta naq insahchik kiwach je' rukab' noq insahchik wach i rupuril i ha'. Oon je' 
rukab' i ruk'ul i k'isa ha'lak'un kamnaq noq inaasjik ma' rilow ta wach i saqum. 

9Eh nee ta naq insacharik kiwach chi jumehq'iil, xa chi ma' keht'al, je' rukab' noq 
ink'atarik i k'iix. Eh je' ta naq kichuq'arik reje rax ch'ahn panab'iix. 

10Eh re' taqe korik wach kik'ux naa rusuqb'iik kik'ux na' kilow chi xq'ajarik wach 
keh inki a'n i yiib' wach kina'ojb'al. Eh na' kilow chi wilkeeb' chik pan kikik'eel 
taqe re'. 

11Eh je' wili naa kiq'orom i tinamit: Xti korik chi q'e' holohik i kitojb'aal inkik'ul i 
korik wach kik'ux. Eh wilik jinaj i Dios inq'atwik q'orik chikinaah i tinamit, inko'q 
taqe. 

Sal 59 

Re' reey David xupahqaaj parutiij ree Dios chi naa ruko'ljiik pan kiq'ab' i aj ixowaal 

1QaJaaw Dios, kinako'leej tii pan kiq'ab' i ki-ixowanik nuwach. Eh kinako'leej pan 
kiq'ab' inkaaj kianam weh. 

2Eh kinako'leej pan kiq'ab' i ma' holohik ta kib'anik, kinako'leej wo' pan kiq'ab' i 
kansan kas kichaaq'. 

3Kinako'leej chikiwach i yiib' wach kina'ojb'al wilik kajaawriik inki a'n kiib' 
inkaaj kianam weh. QaJaaw Dios re' hat aweht'al chi ma' ruum ta numahk inkaaj 
kianam weh. 

4Atoob' ta ma' xta numahk xankaaj chik nukanteesjiik. QaJaaw Dios chawilow i ti' 
k'axik k'ahchi' nuk'ulum kinako'leej chi jumehq'iil. 

5QaJaaw Dios, nim awajaawriik, hat ki Dios i aj Israel. Chakoj rehtaal inki a'n taqe 
i tinamit ma' kinimanik taa weh, chayeew taqe chutojariik i kimahk. Maaketelaaj 
kiwach ruum ma' holohik ta kib'anik. 

6Eh rajlaal xq'eq inchalik, kisutej riij i qatinamiit inkik'er kichii', je' rukab' i 
rub'an i tz'i' noq inokik chi ti'ooj. 

7Xa npuhik chik i kichii' chuq'orariik taqe i yiib' wach q'orik je' wili nkiq'or: Ma' 
awach ta inib'irinik qeh nki taqe. 

8Eh re' hat QaJaaw Dios xan chalik ase'eel inki a'n eh xama' nayeew ta wo' 
rajaawriik inki a'n taqe i ma' kinimanik taa aweh re' re'. 

9QaJaaw Dios, re' hat nee ti ko'linik weh chuwach, i kajaawriik i ki-ixowanik 
nuwach. Ruum xa re' wo' hat nee ticha'jinik weh. 

10Re' QaJaaw Dios inketelinik nuwach re' reh naa rutoob'inik weh, reh chi 
neenuq'at wach i kajaawriik i ki-ixowanik nuwach. 

11QaJaaw Dios, maakansaj peet taqe i re' xa chatukej la' kiwach. Eh chawesaj i 
kajaawriik, reh chi ma' nee ta nsahchik pankik'ux i nutinamiit i re' hat ti ko'linik 
qeh. 

12Ruum re' keh juneliik k'ahchi' kimahkunik ruuk' i kiq'oral. Chayeew taqe panti' 
k'axik ruum q'e' inkinimb'isaj kiib', ruum i yiib' wach, ruum taqe chukuj q'orik 
inki a'n 

13Eh chasach kiwach ruuk' aajosq'iil, reh chi chu'nchel neenkikoj rehtaal chi re' 
hat i Dios wilik awajaawriik chi taaq'anik chikinaah i aj Israel. Je' wo' chikinaah 
chu'nchel i tinamit sut i wach ak'al. 

14Re' taqe ki-ixowanik nuwach rajlaal xq'eq inkisuteej riij i qatinamiit, inkik'er 
kichii', je' rukab' i rub'an i tz'i' noq i rutoq'aa' ti'ooj. 

15Re' keh kikotik chusik'ariik i k'uxumb'al keh. Eh inkilow chi ma' nkireq taj 
inkitoq'aa' kik'erem kichii', je' rukab' i rub'an i tz'i' i rutoq'aa' intz'uytz'utik. 

16QaJaaw Dios, re' hin naa nutz'uyem awach ruum i awajaawriik, naa nuye'em 
aloq'il pan wahq'eq ruum i naaketelaaj nuwach. Ruum xa re' wo' hat titoob'inik 
weh, tiko'linik weh panti' k'axik. 

17Re' hin naa nutz'uyem awach ruum re' hat ti ye'wik rukowiil nuk'ux, hat ti 
ko'linik weh, hat i Dios tiketelinik nuwach. 

Sal 60 

Re' reey David xupahqaaj i rotob'il i Dios noq xooj panq'aq'inik 
(Sal 108.6-13) 

1QaJaaw Dios, re' hat xoj akanaa' chi qutkeel ruum aajosq'iil. Xoj akanaa' chi ma' 
xta chik qakowiil. Inqapahqaaj aweh chi qoh atoob'eej, eh chayeew wo' chik 
qakowiil. 

2Chi qeh i hoj je' naa xak'u'yisaj aak'al, je' naa xatarib'eej, xa re' la' qoh atoob'eej 
wo' chik reh chi nee wo' chik i rureq paruye'aab'. 

3Eh xayeew q'ab' chi xuk'ul i ti' k'axik aatinamiit, je' naa xayeew qeh chi uuk'jik i 
k'ahlaj ha' inyojwik na'ojb'al. 

4Re' hat yu'naak xayeew jinaj kehtalil i kiye'wik aloq'il ko'lemb'al kiib' chuwach i 
kikanteesb'aal i aj ixowaal. 

5Eh qoh ab'iraj tii, qoh ako'leej ruuk' awajaawriik, chawesaj wo' taqe panti' k'axik 
awach taqe i q'e' nak'ax. 

6Re' QaJaaw Dios je' wili i xuq'or parusantolaj ye'aab': Re' hin naa rusuuqb'iik 
nuk'ux noq naa nuch'aqam i ye'aab' Siquem. Eh naa nupajam i ye'aab' wach 
k'ixkaab' Sucot. 

7Re' i Galaad, i Manasés wee hin taqe. Re' Efraín je' naa poyb'al wach nunaah. Eh 
re' i Judá, je' naa nukarote noq wilik, rehtalil i wajaawriik. 

8Re' i Moab je' jino'q johm ye'aab' tz'ajb'al nuq'ab'. Eh re' i Edom, naa nuyeq'em 
pan wooq. Eh naa rusuuqb'iik nuk'ux noq naa nuq'atam kiwach i taqe aj filisteo, 
inki i Dios. 

9QaJaaw Dios, ¿Awach naa ruk'amwiik reje weh chupaam i tinamit kow riib'? 
¿Awach i naa ruk'amwiik reje weh Edom? 

10QaJaaw Dios, ¿Mi xti xoj aq'eb' chi jumpech re'? ¿Mi ma' nee wo' naq chik i 
rub'an chi re' hat nee ti k'amwik reje qeh panq'aq'inik re'? 

11Jaaw, qoh ako'leej tii pan kiq'ab' i ki-ixowanik qawach. Ruum re' ko'linik inki 
a'n i xa winaq xama' xta nokik wii'. 

12Re' QaJaaw Dios naa rutoob'iniik qeh reh chi ma' xta nee qoh kuchej i ki-
ixowanik qawach. Eh re' wo' reh neenesanik i kajaawriik. 

Sal 61 

Re' reey David xuch'ikaa' ruk'ux chi re' Dios naa ruko'liniik reh 

1WaJaaw, nuDios, chab'iraj tii i nuq'or aweh ruuk' oq'ik. Eh chayeew weh i 
nupahqaaj aweh panutiij. 

2Re' hin tinuq'o'reej wuuk' chi junsuut i wach ak'al, ruum re' wánima q'e' ti' wilik. 
Je'-oq chinaah ab'aj najt naah kinayeew reh chi nee nuko'leej wiib'. 

3Ruum xa re' wo' hat ti ko'linik weh, je' akab' i tz'aq najt naah ko'lb'al iib', reh chi 
nee kinako'leej pan kiq'ab' i ki-ixowanik nuwach. 

4Re' hin naa nuk'achariik chi juneliik chupaam asantolaj paat, weht'al chi re' hat 
neetiko'linik weh, ri'si'-aaxiik' nee kinayeew. 

5WaJaaw, nuDios, re' hat xab'iraj chik i xnuq'or aweh, ruum xayeew wo' wee hin i 
kooch je' rukab' i xayeew keh i kiye'wik aloq'il. 

6Re' hin i reey i nupahqaaj aweh chi najt ta naq rooq i nuk'achariik nee nayeew, 
reh chi k'ih haab' nee kink'acharik. 

7Eh noq wilkiin chi reyil ruuk' ta naq aawotob'il neenub'an i taaq'anik. Eh nee ta 
naq inaketelaaj nuwach, nee ta naq i nayeew rukorkiil wach nuk'ux. 

8Chi je' re' juneliik neenuloq'ej ab'ihnaal, eh eqal eqal neenub'an i nuq'orom 
aweh chi naa nub'anam. 

Sal 62 

Xa re' wo' ruuk' i QaJaaw Dios inkan i ko'lemb'al iib' 

1Xa re' wo' ruuk' i Dios inureq i rusuqkiil nuk'ux. Eh re' wo' reh inye'wik i 
ko'lemb'al iib'. 

2Xa re' wo' reh intoob'inik weh, eh xa re' wo' reh inko'linik weh. Ma' nee ta 
nuq'eb' wiib' ruum re' reh incha'jinik weh. 

3Eh ¿ko jaruuj taq inakanaa' nupeletohjiik i hat inawaaj taq aq'atam nuwach. Re' 
taq i hat i nakapaaj taq chi je' nukab' jino'q i tz'aq xa q'ehb'ik chik reh. Eh i 
nakapaaj taq chi je' nukab' i koraal xa q'ehb'ik chik reh wach ak'al? 

4Re' taq i hat xa re' i rehtesjiik i wajaawriik taq inakapaaj, i nayeew taq ak'ux chi 
chukuj q'orik. Eh xa chachii taq kinak'ax, eh chupaam taq awánima ma' holohik 
taj inakapaaj chi wiij. 

5Re' hin xa ruuk' wo' QaJaaw Dios i nureq rusuqkiil nuk'ux. Eh xa ruuk' wo' reh 
inuch'ikaa' nuk'ux. 

6Xa re' wo' reh intoob'inik, inko'linik weh jinaj paat ab'aj ko'lb'al iib' chi weh ma' 
nee ta nuq'eb' wiib' ruum re' reh incha'jinik weh. 

7Re' Dios inye'wik weh i ko'lemb'al wiib'. Eh re' reh inye'wik weh i nuloq'il, re' 
wo' reh incha'jinik weh. 

8Hat taq nutinamiit juneliik taq chayeew ak'ux ruuk' i Dios. Eh chu'nchel ak'ux 
cha a'n taq atiij chuwach ruum xa re' wo' reh i Dios inko'linik qeh. 

9Re' taqe winaq xama' xta kiokik wii', chi je' taqe b'ehoom, chi je' taqe neb'aa'. 
Neeta naq kipajarik pan jino'q pexu eliik naq kiwach chi ma' ruk'aaj ahl taqe, ahl 
naq k'isinoq inerupaj i teew chikiwach. 

10Mayeew taq ak'ux chinaah i peletohinik. Eh mo'-oq xa ruuk' taq i leq' neenareq 
ab'ehomal. Eh wila' xk'ihaaxb'ik taq i chib'ih aweh maayeew taq ak'ux chinaah. 

11Re' Dios jinaj i Q'orik ruq'orom chaloq, eh ma' xata junriim b'iram i hin chi xa 
re' wo' reh nim rajaawriik. 

12QaJaaw Dios xa re' wo' hat tiketelinik wachiis, ruum re' hat i nayeew kitojb'aal i 
ju'jun re' q'oreel chib'ih xkian i xkiq'or. 

Sal 63 

Xa re' wo' Dios inye'wik rusuqkiil ruk'ux i winaq 

1QaJaaw Dios, re' hin chu'nchel nuk'ux tinusik pantaq wahq'eq. Je' rukab' noq 
iraaj ruhaa' chiqiij laj ak'al, Eh inchiqik chii' i wánima reh asik'ariik i hat nuDios. 

2Re' hin inwaaj wo' chik wilom awajaawriik, aaloq'il chupaam i loq'laj apaat je' 
rukab' i wilom chaloq noq xub'an. 

3Ruum re' ak'axb'al xiik' naah loq'il chuwach i k'acharik, je' re' noq ruuk' nuchii' 
naa kaat nuloq'em. 

4Chi je' re' naa kaat nuloq'em panuk'achariik. Eh naa nujosam i nuq'ab' noq naa 
nub'anam johtoq nutiij chawach. 

5Chi je' re' QaJaaw Dios naa ruch'iklojiik nuk'ux awuuk', je' naa nunujisam wiib' 
ruuk' i suq laj wi'k ha'. Eh ruum i rusuqkiil nuk'ux naa kaat nuloq'em ruuk' 
nuchii'. 

6Eh pantaq chaq'ab' noq hin chik yohkinaq, ink'ulik cho panuk'ux aawotob'il, 
tinukapaaj wo' hoq. 

7Ruum xa re' wo' hat titoob'inik weh i q'e' suq nuk'ux awuuk', ri'si-aaxiik' 
k'ahchi' kiin ako'leem. 

8Re' hat tichopwik nunaah panuk'achariik, eh ma' jaruuj nee kinakanaa' chi 
wutkeel. 

9Eh re' taqe inkaaj nukanteesjiik peet i keh naa kikimiik, eh peet naakimuhqiik. 

10Re' keh naa kikanteesjiik ruuk' q'aslaj ch'ihch', eh naakik'uxariik kuum i xojb'. 

11Eh re' hin i reey naa rusuuqb'iik nuk'ux ruuk' i Dios. Naa wo' kiye'em ruloq'il i 
Dios ruuk' kitz'uuy inkiq'or i korik parub'ihnaal. Eh re' taqe i chukul q'orik, naa 
rutz'apariik i kichii'. 

Sal 64 

Re' reey David xupahqaaj ree Dios chi naa ruko'ljiik pan kiq'ab' i aj ixowaal 

1Hat nuDios, chab'iraj tii weh i nutiij, ruum ma' k'isiin i nuyohb'eesjiik inki a'n i aj 
ixowaal, kinako'leej tii pan kiq'ab'. 

2Kinako'leej chuwach k'achi' kiyejaam wach panke'lik i yiib' wach kina'ojb'al. 
Kinako'leej chuwach inkikapaaj wach nunaah i ma' holohik ta kib'anik. 

3Xa q'as chik i ju' kaaq' chi q'orik, xa je' chik q'aslaj ch'ihch'. Eh xiik' naah ti'kiil 
kiq'orik xa je' chik rukab' inqajik wii' i ju' i flecha. 

4Eh panke'lik, chi ma' eht'alimaj inkikut chaloq chi flecha taqe i ma' xta kimahk, 
ma' kiyo'jik ta chub'aan. 

5Re' keh inki a'n i yiib' wach na'ojb'al. Eh inkikoj ruxirob'aal taqe i ma' xta 
kimahk, eh inkikapaaj chi ma' awach ta nilwik keh. 

6Eh inkikapaaj chi ma' awach ta naa runab'iniik reh i ma' holohik taj inki a'n 
Korik ma' awach ta naa neenab'inik reh xa re' la' re' i QaJaaw Dios reht'al 
inkikapaaj pan kánima. 

7Re' wo' QaJaaw Dios naa ruye'wiik keh panti' k'axik, naakik'utariik chi flecha. 

8Re' keh xa ruuk' i kiq'oral naa kiq'ehb'iik, eh nik' k'ihaal i naa rilwiik keh 
naakikaqse'ljiik kuum. 

9Eh re' i tinamit, q'e' naa kiyo'jiik, naa kiq'orom rib'iral i rukamaj i Dios. Eh naa 
kireqem chi riij taqe i nimaq wach na'ojb'al i rub'an. 

10Re' korik wach ruk'ux naa rusuuqb'iik ruk'ux ruuk' i Dios, ruuk' i reh naa 
ruye'em ruk'ux. Eh chu'nchel i holohik kib'anik naakiye'em ruloq'il i Dios. 

Sal 65 

Xa re' wo' QaJaaw Dios i ruk'ul chi naaqaye'em ruloq'il 

1QaJaaw Dios, re' hat i ruk'ul chi naa qaye'em aloq'il ar Sión. Eh chi naaqa'nam i 
qaq'orom aweh chi naaqa'nam. 

2Re' hat inab'iraj i qatiij. Eh chu'nchel i tinamit aweh i hat inkipahqaaj chib'ih 
inkaaj. 

3Wilik noq xa re' chik taqe i yiib' wach na'ojb'al inqa'an chawach. Xa re' la', re' hat 
q'e' naakuy taqe qamahk. 

4Atoob' keh inasik' kiwach reh chi naa kaat kiloq'em chupaam aapaat. Eh nee ta 
naq insuuqb'ik qak'ux chi manlik ruuk' i qatiij neenqa a'n chupaam asantolaj 
paat. 

5QaJaaw Dios, hat qaj ko'loom, re' hat ruuk' nimaq wach na'ojb'al, ruuk' korik i 
nayeew qeh inqapahqaaj aweh. Chu'nchel i tinamit sut i wach ak'al awuuk' i hat 
inkich'ikaa' kik'ux, je' wo' taqe i wilkeeb' kochi juntar i palaw. 

6Re' wo' hat xatyej-anik reh i yuuq', eh aye'em taqe pan kiye'aab' ruuk' i runimaal 
awajaawriik. 

7Re' hat tipaab'anik reh i rub'ohl i palaw. Eh re' hat tikojwik keh panotob'il i 
tinamit noq inkitukej kiib'. 

8Ruum aj re', re' taqe i tinamit sut i wach ak'al nsahchik kik'ux ruum taqe i nimaq 
wach sahchb'al k'uxliis i na a'n. Eh awuum i hat inkik'er kichii' ruum rusuqkiil 
kik'ux chi q'iij chi aq'ab'. 

9Re' wo' hat tik'uxlanik reh i wach ak'al, i nayeew i jab' chinaah. Eh i nayeew taqe 
i rooq i ha' tz'aqtesb'al reh, ruuk' i re' i naak'isaj taqe johtoq i tik, eh kiwachinik. 

10Re' hat i nat'aqsaj chaloq chi lohk'aal i tik, i nayeew i ha' pantaq xilak. Eh ruuk' i 
jab' i nayeew inakanaa' chi ma' kow ta chik i aak'al, inakuxisaj i kiwach taqe tik. 

11Re' hat xti xayeew aawotob'il chinaah qatik chupaam i haab' wili. Re' taqe 
aasuutz' ti xkiyeew chaloq i jab' chi manlik. 

12Eh inqajik cho chikinaah taqe ch'ahn wilkeeb' panchiq yuuq' xa rax chik 
kiwach, xayohb'aal chik wach kiholwochiil kik'utinik reje. 

13Ma' k'isiin taqe i chikop wi'k inki a'n chinaah. Eh wataq k'ixkaab' nujinaq taqe 
chi tik, eh re' taqe ehchan reh xa nkik'er chik kichii' chi tz'uuy. 

Sal 66 

Re' rutz'uuyjiik wach i Dios ruum taqe i sahchb'al k'uxliis i rub'an 

1Re' taq i hat i wilkaat taq chi junsuut i wach ak'al, chayeew taq ruloq'il i Dios chi 
suq taq ak'ux. 

2Eh cha a'n taq atz'uuy parub'ihnaal i QaJaaw Dios ye'b'al runimaal wach. 

3Je' taq wili i cha q'or reh i QaJaaw Dios panatz'uuy: Re' taqe ayejaam xiik' naah 
kiholwochiil. Eh ruum i runimaal awajaawriik inkiloch' kiib' chawach taqe i ki-
ixowanik awach. 

4Eh re' i tinamitsut i wach ak'al tikiloq'ej. Eh inki a'n kitz'uuy panab'ihnaal tiko'q 
taq reh. 

5Chab'iraj taq, chakoj taq rehtaal i rub'anam i Dios. Chakoj taq rehtaal i sachb'al 
k'uxliis rub'anam kuuk' i rutinamiit. 

6Re' reh xuchiqsaj i yejaal i kaq palaw, je' wo' nim ha' Jordán noq ki-ik'ik ar i 
rutinamiit. Ruum aj re' suuqb'oq qak'ux ruuk' i Dios. 

7Eh ruuk' i rajaawriik i rub'an i taaq'anik chi juneliik, eh reht'al chib'ih inki a'n 
chu'nchel i tinamit. Eh naa ruq'atam wach i kajaawriik i ma' kinimanik ta ree reh. 

8Hat taq tinamit chayeew taq ruloq'il i qaDios. Chatz'uyej taq wach chi 
loq'oomb'al reh. 

9Ruum kok'ahchi' ruye'em cho qak'achariik, eh ma' xuyeew ta q'ab' chi xsacharik 
taq awach. 

10QaJaaw Dios, re' hat xoj anik'eej ruuk' i qanimaniik. Eh xojawik'saj pan xaq 
q'aaq', je' rukab' noq inik'tesjik wach q'aaq' i manlik plata. 

11Xojayeew pan jinaj k'axik, je' naa jino'q ahl laj ihq xayeew chi qanaah. 

12Eh xayeew q'ab' chi xojkiyeq' panak'al i ki-ixowanik qawach, eh xojik'ik pan 
xaq q'aaq', xojik'ik chupaam elal ha'. Eh noq xooj kuxoq xojawisaj chupaam xoj 
ponik chupaam i ye'aab' xojhi'lik wii'. 

13Re' hin naawokiik chupaam aapaat chuk'atariik i numayiij. Chi je' re' naa 
nub'anam i nuq'orom aweh. 

14Re' xnuq'or chaaweh chi naa nub'anam noq xinwihik cho panti' k'axik. 

15Eh naa nuk'atam wach artaal chi numayiij taqe q'ina' laj chikop. Naa nuye'em 
aweh taqe b'ooyax, taqe imas tentzun, je' wo' taqe imas kaprax. Reh chi nk'ohnik 
neemponik chuwach. 

16Kim taq chawunchelaal i hat i tiyohlinik ree Dios. Eh chab'iraj taq, re' hin naa 
nuk'utjaam taq aweh i rub'anam wuuk' i Dios. 

17Eh ruuk' nuchii' xnuq'o'reej wuuk', eh xnuyeew ruloq'il ruuk' i nutz'uuy. 

18Wi ta re' taqe i yiib' wach wilik pan wánima, re' QaJaaw Dios ma' xirib'iraj ta 
naq. 

19Xirib'iraj la' i reh, xuyeew cho weh taqe i xnupahqaaj reh panutiij. 

20Loq'imaj taa naq i QaJaaw Dios, ruum xrib'iraj i nutiij, eh ruum chi xuketelaaj 
nuwach. 

Sal 67 

Re' reey David xuq'or chi chu'nchel i tinamit naa ruloq'iniik reh i Dios 

1QaJaaw Dios, chaketelaaj ta tii qawach qoh atoob'eej. Eh suq ta tii qilariik neena 
a'n. 

2Reh chi chu'nchel i tinamit wach ak'al nee kinab'inik reh inawaaj i hat chi naa 
rub'aan, eh chi xa re' wo' hat, i aj Ko'loom. 

3QaJaaw Dios, xti ruk'ul chi chu'nchel i tinamit neetikiloq'ej, eh chi chu'nchel 
neekiye'wik runimaal awach. 

4Eh re' taqe aj panimaq tinamit neenkik'er kichii' ruum rusuqkiil kik'ux. Ruum re' 
hat parub'ehel naa a'nam i taaq'anik chikinaah i tinamit, eh re' hat naa ak'amwiik 
kib'eeh. 

5QaJaaw Dios, xti ruk'ul chi chu'nchel i tinamit neetikiloq'ej. Eh chi chu'nchel i 
tinamit neekiye'wik runimaal awach. 

6Ruum re' qatik xti xiwachinik chi korik. Qeht'al chi re' QaJaaw Dios xtoob'inik 
qeh. 

7Re' ta naq i QaJaaw Dios neentoob'iin qeh. Eh chu'nchel ta naq i tinamit wilkeeb' 
sut i wach ak'al neekiye'wik ruloq'il. 

Sal 68 

Re' tz'uuy xkian i aj Israel noq xkiq'at wach i aj ixowaal 

1Noq i ruk'uhtaaj i rajaawriik i Dios chi naa rub'anam keh i ki-ixowanik wach, re' 
keh inkitukej kiib'. Eh inkimol chi elik chuwach ruum kiyo'jiik. 

2Eh naa rojiik sahchoq kiwach je' rukab' noq inooj sahchoq wach i sib' panteew. 
Re' taqe yiib' wach kina'ojb'al chuwach i Dios naa rojiik sahchoq kiwach je' 
rukab' noq inhaab'ik i kantela ruum i q'aaq'. 

3Eh re' taqe i korik wach kik'ux keh, naa rusuuqb'iik kik'ux chuwach i Dios, 
naakipisk'aniik pankooq. 

4Re' taq i hat cha tz'uyej taq wach i Dios. Cha a'n taq atz'uuy parub'ihnaal, 
chaloq'ej taq i wilik cho nah suutz'. Eh suuqb'oq taq ak'ux ruuk' i QaJaaw. 
Suuqb'oq taq ak'ux chuwach. 

5Re' QaJaaw Dios wilik pan rusantolaj ye'aab', kajaaw taqe i ma' xta kituut 
kajaaw. Eh toob'en keh taqe ixoq kamnaq kib'ahiil. 

6Re' QaJaaw Dios i ruyeew kipaat i ma' xta kipaat. Eh i resaj taqe panti' k'axik i 
wilkeeb' panti' k'axik, i ruyeew rusuqkiil kik'ux. Eh re' taqe i ma' kinimanik taj, 
naakikanab'jiik chupaam i ye'aab' chiq yuuq'. 

7QaJaaw Dios, noq hat cho peet chikiwach taqe aatinamiit chupaam taqe ye'aab' 
chiq yuuq', 

8re' ak'al xk'uyu'jik ruum awajaawriik. Eh xub'an wo' chaloq i jab', re' i ye'aab' 
Sinaí xk'uyu'jik ruum i runimaal awajaawriik i hat Dios, re' i qaDios i hoj, hoj 
Israel. 

9QaJaaw Dios, re' hat xti xayeew chaloq i jab' chi korik re' xawaaj i hat chi xayeew 
cho ransil, eh xat'aqsaj taqe i ye'aab' chiq yuuq'. 

10Re' taqe aatinamiit xakoj taqe chi patinik ar. QaJaaw Dios xa ruuk' aak'axb'al 
xayeew keh i neb'aa' i ajwaal wach chi keh. 

11Eh xa ruuk' i ruq'oral i QaJaaw Dios xiyo'jik taqe i aj ixowaal. Eh ma' k'isiin taqe 
ixoq xiq'orik rib'iral chib'ih i xk'ularik je' wili xkiq'or: 

12Re' taqe reey, taqe i ki soldado xkimol chi elik, inki taqe. Eh re' taqe ixoq 
k'ahchi' kich'aqam chikiwach pankipaat ixq'ucharik keh i aj ixowaal. 

13Re' taq i hat ma' re' ta nkiwii' chi xakeb'aa' taq awiib' pampaat xa tiq'aa' taq 
awiib' chi korik. Je' taq akab' i paloma xa nworwotik chik i ruxiik', xa je' chik 
rukab' i plata. Eh re' riij xa je' chik rukab' i manlik oro. 

14Re' QaJaaw Dios ruuk' i rajaawriik xukaaj taqe reje i reey ki-ixowanik wach i 
rutinamiit, je' rukab' noq i ruyeew chaloq i suutz' chinaah i yuuq' Salmón. 

15Re' taqe yuuq' wilkeeb' chupaam i ye'aab' Basán, xiik' naah najtiil kinaah q'e' 
holohaq. 

16Eh re' taq i hat i wilkaat taq chinaah i yuuq' najt naah ¿Chib'ih reet noq ma' suq 
ta taq rilariik i na a'n i yuuq' xuyejaa' wii' i rupaat i QaJaaw Dios? Xanaah re' ar 
naa ruwihiik i QaJaaw Dios chi juneliik. 

17Re' QaJaaw Dios xiik' naah i rajaawriik yohb'aal wach k'ihaal i rukareta reh i 
q'aq'inik ruch'ihil noq xelik cho chupaam i ye'aab' Sinaí, noq xchalik chupaam i 
ye'aab' Sión. 

18Jaaw re' hat xatjohtik chupaam aa ye'aab'. Wilik taqe i panti' k'axik wilkeeb' 
xak'am taqe johtoq chawiij, eh xkiyeew aloq'il taqe i winaq. Wilik wo' taqe i ma' 
kinimanik ta naq aweh xkiloch' kiib' chawach i hat. 

19Loq'imaj ta naq i QaJaaw Dios, re' i qaj Ko'loom. Re' reh eqal eqal qohrutoob'eej 
ruuk' i qak'axkiil. 

20Re' QaJaaw Dios jinaj Dios aj ko'loom, eh nee wo' qoh ruko'leej chuwach i 
kimik. 

21Re' QaJaaw Dios naa rusacham kiwach taqe i ki-ixowanik wach, naa rupaxem 
kinaah, reh i rusachariik kiwach ruum ma' nkikanaa' ta rub'aan i mahk. 

22Re' QaJaaw je' wili xuq'or: Naa wo' chik taq kaat wesam reje Basán, naa wo' 
chik taq kaat wik'sam reje chupaam i palaw. 

23Re' hin naa nusacham, kiwach i ki-ixowanik taq awach. Eh naa taq awilom i 
kikik'eel chi wilik taq cha junsuut, eh re' taqe aatz'ii' naa rureqwiik reh, inki. 

24QaJaaw Dios, hat nuDios, hat nureey, xk'utinik noq xakilok'ik chik aatinamiit 
noq xkik'am i koq chupaam aapaat i holohik laj kaxa molik wii' taqe aak'uhb'aal. 

25Re' taqe aj tz'uuy wilik taqe i peet b'eeh, wilik taqe i xam b'eeh, eh panyejaal 
wilkeeb' i kok' q'ahxoq k'ahchi' kiq'ojem i kiq'ooj intzalajinik. 

26Hat taq tinamit aj Israel chawunchelaal taq chayeew ruloq'il i QaJaaw Dios. 
Chayeew wo' taq ruloq'il noq amolom taq awiib'. 

27Eh peet chikiwach taqe re' i aj Benjamín, eh ma' k'isiin taqe k'amal kib'eeh aj 
Judá. Re' wo' taqe haa' i ikik'amwik kib'eeh i aj Zabulón, je' wo' taqe i k'amal 
kib'eeh i aj Neftalí. 

28WaJaaw nuDios, cha k'uhtaaj cho qeh awajaawriik, cha a'n cho quuk' i a'nam 
cho quuk' noq xub'an. 

29Re' taqe reey wilkeeb' chi taaq'anik, naa kik'amam chaloq i kimayiij chawach 
chupaam aapaat ar Jerusaleem. 

30QaJaaw Dios chaq'il taqe i aj Egipto kimolom kiib' yohb'aal wach i kijosq'iil, je' 
taqe josq'laj chikop, je' taqe josq'laj wakax. Chawesaj i kajaawriik, korehtaal 
inkiq'asaj aweh i kib'ehomal. Jaaw chatukej kiwach i tinamit xa re' i Q'aq'inik 
imponik chikiwach. 

31Wilik taqe i k'amal kib'eeh i aj Egipto, wilik taqe k'amal kib'eeh i aj Etiopía naa 
ruchaliik kipahqaam kitoob'jiik aweh. 

32Re' taq i hat i wilkaat taq chi taaq'anik chikinaah i tinamit, cha tz'uyej taq wach 
i QaJaaw Dios. 

33Re' wilik cho pan taxaaj, xa wilik wo' chaloq najtir q'iij. Chab'iraj taq xti ko ar 
naa ruq'oriik cho chi kow ruuk' i runimaal rajaawriik. 

34Chayeew taq rajaawriik i QaJaaw Dios, re' wilik rajaawriik taq cha naah i hat, 
wuch aj Israel, xiik' naah i rajaawriik imponik kopan taxaaj. 

35QaJaaw Dios re' hat sahchb'al k'uxliis i na a'n pan asantolaj ye'aab' ruum i 
nayeew rukowiil kik'ux aatinamiit Israel. Loq'imaj ta naq ab'ihnaal chi juneliik. 

Sal 69 

Re' rutiij xub'an i reey David noq q'e' ti' ruk'ux kuum i aj ixowaal 

1QaJaaw Dios kinako'leej chupaam i ti' k'axik, ruum re' hin je' naa k'ahchi' 
nujutlujiik qohoq pantaq chaamlaj ha'. 

2Eh k'ahchi' nujutlujiik qohoq pan chaamlaj muuq, xama' ha' ta chik i nureq 
ye'aab' ree wooq. Eh yohb'aal wach chamiil i ha' k'ahchi' kiin ruk'amam reje i 
rooq noq inwik'raaj. 

3Re' hin xinq'uhtik, chiqik wach i walaq chaq'orob'jiik. Eh re' naq'nuwach ma' 
saqum ta chik inilwik, k'ahchi' wuy-eem chi naa kiin atoob'eem i hat, hat nuDios. 

4Re' i ki-ixowanik nuwach inkaaj kisacham nuwach chi ma' xtarub'ehel, yohb'aal 
wach kik'ihaal ma' xata je' kik'ihaal i rismaal nunaah. Eh xakow chik inki a'n kiib', 
kow inkipahqaaj i jilow weh i ma' welq'aam ta wo' hoq. 

5QaJaaw Dios, re' hat aweht'al ruyib'kiil wach i nuna'ojb'al. Eh chu'nchel i 
numahk pan saqum wilik chawach. 

6QaJaaw Dios, nim awajaawriik, ma' ta naq neenuk'uhtaaj kik'ixb'ilaal taqe i 
kiye'em kik'ux awuuk'. Eh ma' ta naq neenuyoj kik'ux inkichop kik'ux chasik'ariik 
i hat QaJaaw Dios, hat qaDios i hoj, hoj aj Israel. 

7Ruum animjiik k'ahchi' nuk'ulum i b'ajarik, eh k'ahchi' nuk'uhtaam nuk'ixb'ilaal 
ruuk' inki a'n weh. 

8Re' taqe i jinaj qatuut qajaaw kuuk' xa je' chik ma' keht'al nuwach, xa je' 
kinilarik tokoom tinamit inki a'n weh. 

9Re' hin q'e' nuk'ax aapaat, eh q'e' nyot'ik i wánima i rub'an noq inki a'n i re' ma' 
re' ar. Eh re' ab'ajariik inki a'n wach nunaah i hin inkahnik. 

10Noq i nub'an nutiij ruuk' oq'ik chi ma' nub'anam ta nuwa' kinkikaqse'laaj. 

11Eh noq i nukoj chi wiij inuq'eq so' rehtalil i ruti'kiil nuk'ux xa re' chik i re' 
inkik'utjaaj. 

12Re' taqe i kitzuhnik chii' puerta xa re' chik i hin wilkiin pan kichii'. Eh re' taqe 
xohk'reel kinkib'aj pankitz'uuy. 

13Eh re' hin QaJaaw Dios, chawach i hat i nub'an nutiij, kinatoob'eej tii cho ruuk' i 
runimaal ak'axb'al. Chayeew weh i nupahqaaj aweh, juneliik kinatoob'eej reh chi 
nee kinako'leej. 

14Re' hin k'ahchi' nuk'ulum i ti' k'axik, k'ahchi' nujutlujiik qohoq pan ch'uwa'. Eh 
chupaam i chaamlaj ha' wilkiin, Jaaw kinako'leej pan kiq'ab' i ki-ixowanik 
nuwach. 

15Maa yeew q'ab' chi nee kiruk'am reje i kowlaj rooq ha', chi nee kinooj qohoq 
chupaam i chaamlaj ha'. Eh chi naa rumuq'aam nunaah i chaamlaj jul. 

16QaJaaw chayeew tii weh i nupahqaaj aweh, ruum re' hat q'e' hat atoob' hat aj 
k'axool. Ruuk' ta naq i runimaal awotob'il nee naketelaaj nuwach. 

17QaJaaw Dios, re' hin, hin awaj kamanoom, makinakanaa' tii chi wutkeel. 
Kinatoob'eej la' ruum xiik' naah yohb'aliil wilkiin wii'. 

18Neeta tii ti wihik wuuk' chi nutoob'jiik, reh chi nee kinako'leej pan kiq'ab' i ki-
ixowanik nuwach. 

19Re' hat aweht'al i nub'ajariik, i nukaqse'ljiik, i ruk'uhjiik nuk'ixb'ilaal inki a'n Eh 
aweht'al nik' k'ihaal i ki-ixowanik nuwach. 

20Re' nub'ajariik inki a'n xponik kopan wánima. Xuyoj nuk'ux, ma' xta chik 
nukowiil inwik'raaj. Eh xnusik' naq awach naa ruye'wiik rusuqkiil nuk'ux xa re' 
la' ma' awach ta wo' xketeliin nuwach. 

21Eh xkixilakeej i k'uxb'al nuwa' ruuk' iq'oom inkansanik, eh noq xwaaj nuhaa' 
ch'amlaj ha' i xkiyeew weh. 

22Ruum aj re', re' taqe i ninq'ijinik inki a'n noq inkiket kiib' nee ta naq insutinik 
chi q'eb'al keh panti' k'axik. 

23Eh nee ta naq inakanaa' taqe chi je' b'urlik naq' kiwach. Eh nee ta naq inakanaa' 
taqe chi xamb'arb'otik chik i pankaa'. 

24Neeta naq i nayeew aajosq'iil chikinaah, nee ta naq inasach kiwach. 

25Eh kahnoq chi ntz'irik paam i rupaat, ma' ta naq chik jino'q neenkahnik 
chupaam i ruye'aab'. 

26Ruum re' keh xkixowaaj wach i xataq'aaj chaloq chi xtib'ik ruk'ux. Eh 
xkikaqse'laaj i xataq'aaj chaloq chi xuk'ul i ti' k'axik. 

27QaJaaw Dios, cha a'n cho jilow keh i ma' holohik taj inki a'n maakuy kimahk. 

28Chajux i kib'ihnaal chupaam i ruhujil i k'acharik. Maakoj i kib'ihnaal i wilik wii' i 
kib'ihnaal korik wach kik'ux. 

29Re' i hin Jaaw, hat nuDios, q'e' ti' wilkiin, ti' nuk'ux chaketelaaj tii nuwach, 
kinawesaj chupaam, eh kinako'leej. 

30Re' hin naa nuye'em ruloq'il ruuk' nutz'uuy i rub'ihnaal i nuDios, naa wo' 
nuye'em runimaal wach t'iosb'al reh i rotob'il. 

31Ruuk' i re' neench'iklojik ruk'ux i QaJaaw Dios chuwach chi neenuk'at i b'oyax, 
chi nee nuk'at i q'ina' laj rak'uun wakax chi numayiij, wilik taqe ruk'aa', eh wilik 
taqe rixk'aq. 

32Eh noq naakilom i naa rub'anam i Dios taqe i ti' kik'ux naa rusuqb'iik kik'ux. Eh 
naa ruye'ariik ruman i rukowiil kik'ux taqe i kisik'wik reh i Dios. 

33Re' QaJaaw Dios i rib'iraj i kitiij taqe ti' wilkeeb'. Eh ma' rukanaa' ta taqe chi 
kutkeel i rak'uun rixq'uun wilkeeb' chi prexohjik. 

34Neeta naq inye'arik ruloq'il i Dios ruum i taxaaj, ruum i wach ak'al, ruum i 
palaw, kuum chu'nchel i wilkeeb' chupaam taqe re'. 

35Re' QaJaaw Dios naa ruko'leem i tinamit Sión. Eh naa wo' chik ruyejaam i 
tinamiit i Judá, ar wo' chik naakipatiniik, naa wo' chik kehchaam. 

36Eh chu'nchel i kiih kimaam taqe raj kamanoom i Dios naakehchaam i ye'aab' re' 
re'. Chu'nchel i kik'axwik reh i Dios ar naakipatiniik. 

Sal 70 

Re' reey David xupahqaaj ree Dios chi naa rehtesjiik chupaam i ti' k'axik 

1QaJaaw Dios, cha kuy kinako'leej tii, kinatoob'eej chi jumehq'iil. 

2Neeta naq kikahnik chi xase'lb'al chik taqe inkaaj nukanteesjiik. Eh nee ta naq 
inkimol chi elik ruum kik'ixiik taqe i xa re' i yiib' wach inkikapaaj chi wiij. 

3Neeta naq inkimol chi elik ruum kik'ixiik taqe i kikaqse'lanik weh. 

4Eh chu'nchel i kisik'wik aweh nee ta naq insuuqb'ik kik'ux. Re' taqe i ki ajwanik 
reh i ko'lemb'al iib', nee ta naq inkiq'or chi je' wili: Xiik' naah nimaal wach i 
QaJaaw Dios, inko'q ta naq taqe. 

5QaJaaw Dios q'e' ketel nuwach, ti' nuk'ux kinatoob'eej tii, xa re' wo' hat 
titoob'inik weh. Eh xa re' wo' hat nee ti eesanik weh chupaam i ti' k'axik, Jaaw 
kinatoob'eej tii chi jumehq'iil. 

Sal 71 

Re' rutiij xub'an i reey David noq riji' winaq chik 

1QaJaaw Dios, xa awuuk' i hat inusik' ko'lemb'al wiib'. Ma' ta naq neenuk'uhtaaj 
nuk'ixb'ilaal. 

2Eh kinatoob'eej, kinako'leej ruuk' i rukorkiil wach ak'ux, eh kinawesaj chupaam 
i ti' k'axik. 

3Je'-oq akab' jino'q i saqrehp ab'aj ke'emb'al iib', reh chi nee kinako'leej 
kinatoob'eej. Eh kinako'leej tii ruum xa re' wo' hat ti ko'linik weh. 

4WaJaaw nuDios, kinako'leej pan kiq'ab' i yiib' wach kina'ojb'al, pan kiq'ab' i 
kib'anik weh i re' ma' re', yohb'aal wach i kijosq'iil. 

5Re' hin i nupahqaaj otob'il aweh ruum xa awuuk' wo' hat inuch'ikaa' nuk'ux. Eh 
re' wo' hat ticha'jinik weh noq ko hin cho ak'un. 

6Eh xa awuuk' wo' hat i nuyeew chee nuk'ux noq ko xintz'uhkrik cho ruuk' i 
nutuut. Eh ruuk' awotob'il xin-aasjik ruum aj re' naa nuye'em aloq'il chi juneliik. 

7Ma' k'isiin taqe insahchik kik'ux noq inkilow chi re' hat ruuk' awajaawriik 
kinako'leej chupaam i ti' k'axik. 

8Je' re' noq re' hin chu'nchel q'iij i nuyeew aloq'il ruuk' nuchii', eh i nuyeew 
runimaal awach. 

9Re' hin weht'al chi ma' nee ta kinakanaa' chi wutkeel, atoob' ta hin chik riji' 
winaq chi korik, atoob' ta ma' xta chik rukowiil i nuti'jolal. 

10Re' taqe ki-ixowanik weh xkian jinaj wach k'ik'ux. Eh pankomonil k'ahchi' 
kiyejaam wach nukanteesjiik. 

11Je' wili inkiq'or chi wiij: Qasik' qachop taq, ruum xkanab'jik chik ruum i ruDios, 
ma' awach ta chik neenko'linik reh, inki taqe. 

12QaJaaw Dios, makinakanaa' tii chi wutkeel, kinatoob'eej la' chi jumehq'iil. 

13Neeta naq inkik'uhtaaj kik'ixb'ilaal, nee ta naq insahchik kiwach inkaaj 
nukanteesjiik. Eh nee ta naq kikahnik chi xa se'lb'al taqe i xa re' i ti' k'axik inki a'n 
weh. 

14Eh re' hin juneliik k'ahchi' wuy-eem aawotob'il, eliik neenuyeew aloq'il. 

15Eh ruuk' nuchii' naa nuq'orom chi korik wach ak'ux, juneliik naa nuq'orom 
rib'iral chi xa re' wo' hat ti ko'linik qeh. Eh re' hin xata wo' jarpech hin ako'leem. 

16QaJaaw Dios, re' hin naa nuq'orom rib'iral taqe nimaq wach na'ojb'al aab'anam 
chaloq. Eh naa wo' nuq'orom rib'iral chi xa re' wo' hat korik wach ak'ux. 

17WaJaaw, nuDios, re' hat kopan wak'uniil xtohq'ik cho ak'uhtaam weh i korik, eh 
xink'u'loq ayu', yu'naak chi kok'ahchi' nuq'orom rib'iral taqe i na a'n ruuk' i 
runimaal awajaawriik. 

18WaJaaw, nuDios, makinakanaa' chi wutkeel atoob' ta hin chik riji' winaq, saq 
chik i rismaal nunaah. Ruum re' hin ko nwaaj nuq'orom rib'iral awajaawriik keh i 
wilkeeb' yu'naak keh i naa kiwihiik na'chub'an. 

19NuDios, re' rukorkiil wach ak'ux xiik' naah nimaal wach. Ruum re' hat yohb'aal 
wach i na a'n ruuk' awajaawriik. Eh ma' xta chik jino'q Dios chi je' rukab' i hat. 

20Atoob' ta xayeew q'ab' chi xnuk'ul i ma' k'isa ti' k'axik. Eh ma' k'isiin ta xtib'ik 
nuk'ux nee wo' chik i nayeew nukowiil pan chaamlaj jul naa kiin awuksam 
chaloq. 

21Eh naa aye'em ruman i runimaal nuwach, eh naa wo' chik aye'em rusuqkiil 
nuk'ux. 

22Re' hin naa nut'iosem aweh i na a'n. Naa nutz'uyem awach ruuk' arpa, ruuk' 
k'ahaam wach q'ooj, i hat nuDios, Santo chikinaah i qatinamiit Israel. 

23Eh xasuq chik nuk'ux noq neenutz'uyej awach ruuk' nuchii'. Chu'nchel wánima 
nee tinuloq'ej ruum re' hat xat ko'linik weh. 

24Eh juneliik naa nuq'orom rib'iral chi re' hat korik wach ak'ux. Aha' naq wilik 
taqe i xa re' i ti' k'axik inkaaj kianam weh ma' k'isiin ta xkik'uhtaaj kik'ixb'ilaal. 

Sal 72 

Re' reey David xub'an rutiij chi riij i rak'uun naa rokiik chi reyil 

1QaJaaw Dios, chayeew ta tii runa'ojb'al, rukorkiil wach ruk'ux i wak'uun naa 
rokiik chi reyil. 

2Reh chi parub'ehel naa ruq'atam q'orik chikinaah aatinamiit. Eh parub'ehel naa 
ruq'atam q'orik chikinaah ti' wilkeeb'. 

3Re' taqe ye'aab' parax yuuq' nee ta naq ruyeew taqe pansuqkiil k'uxliis, 
parurukorkiil wach k'uxliis i tinamit. 

4Re' naa rokiik chi reyil naa rub'anam i q'ataj q'orik parub'ehel. Eh naa ruko'leem 
taqe i ma' xta wilik keh, eh naa rusacham kiwach imb'anik ti' k'axik keh. 

5Eh naakiyohleem awach nik' najtiil naa rub'anam i rusaqumaal i q'iij, i 
rusaqumaal i poh ayu' wach ak'al. 

6Eh nee ta naq i rujoot'isaj wach i ti' k'axik je' rukab' rub'an i jab' noq i rut'aqsaj 
aak'al, eh noq i rut'aqsaj taqe i ch'ahn. 

7Nik' najtiil naa rub'anam i taaq'anik nee ta naq inwihik i suq kiil k'uxliis, 
rukorkiil wach k'uxliis nik' najtiil neerub'an i rusaqumaal i poh ayu' wach ak'al. 

8Neeta naq inwihik rajaawriik chinaah i palaw, je' wo' chinaah i palaw jinaj chik, 
je' wo' chinaah i nim ha' Éufrates, je' wo' sut i wach ak'al. 

9Eh re' taqe wilkeeb' panchiq yuuq' inaakixowaniik wach, nee ta naq inkiloch' 
kiib' chuwach noq neenkiq'asaj kiib' reh. 

10Eh ma' k'isiin i rukooch naa ruk'uliik ye'aroq kuum i ruch reey, naa kichaliik 
Tarsis, inaakichaliik chupaam i ye'aab' sutimaj riij chi ha', inaakichaliik Sabá, eh 
Seba. 

11Chu'nchel ta naq i reey neenkixuk'aa' kiib' chuwach. Eh chu'nchel ta naq i 
tinamit neekik'ulwik reh. 

12Re' reh naa ruko'liniik reh i ti' wilik re' i rupahqaaj chi naa rutoob'jiik. Eh je' 
wo' hoq i ma' xta wilik reh, ma' awach ta ntoob'inik reh. 

13Re' reh naa ruketelaam kiwach i xama' nimaq ta kiwach. Eh naa ruko'leem riij i 
kik'achariik ti' wilkeeb'. 

14Naa wo' ruko'leem taqe chuwach i yiib' wach minooj taqe wii'. Eh je' wo' 
chuwach taqe i ti' k'axik, ruum q'e' k'ih tz'aaq i kik'achariik chi ree reh. 

15Najt ta naq neenk'acharik i naa rokiik chi reyil. Neeta naq inye'arik reh i oro 
inchalik Sabá. Pahqb'al ta naq i rotob'il i Dios chi riij i reh chi neenkuxesjik. 

16Neeta naq kiwachinik i trigo panqatinamiit, nee ta naq kiwachinik i tik ju' taq 
yuuq'. Je'-oq kik'ihaal i chee' wilkeeb' Líbano, nee ta kik'ihaaxb'iik i tinamit chi je' 
kik'ihaal taqe ch'ahn wilkeeb' wach ak'al. 

17Ma' ta naq neensahchik wach i rub'ihnaal i naa rokiik chi reyil. Holohik ta naq 
rib'iral chi juneliik nik' najtiil naa ruwihiik i rusaqumaal i q'iij. Eh chu'nchel ta 
naq i neen kik'ul i rotob'il i Dios ruum i reh, eh nee ta naq i inkiq'or chi atoob' 
reh. 

18Neeta naq inye'arik ruloq'il i QaJaaw, re' i qaDios i hoj, hoj aj Israel, ruum xa re' 
wo' reh imb'anik i nimaq wach na'ojb'al. 

19Eh nee ta naq inye'arik ruloq'il chi juneliik i loq'laj rub'ihnaal. Neeta naq 
inwihik kuuk' i ruloq'il chu'nchel i tinamit. Je' ta wo' naq re'. 

20Ayu' xukohlaaj wach i rutiij i reey David rak'uun i Isaí. 

Sal 73 

Naa rureqem i ruq'ijil chi naa kitojom i kimahk i ma' holohik ta kib'anik 

1Xti korik noq re' qaDios xiik' naah rotob'il kuuk' i aj Israel saq wach i kánima. 

2Eh re' hin, k'isiin ma' xinkalojik, xwaaj naq nukanaam runimjiik i Dios. 

3Ruum nukaqwachej taqe inkinimb'isaj kiwach, eh noq xwilow chi kielik korik i 
yiib' wach kina'ojb'al. 

4Re' keh ma' kimik tan kikapaaj kow taqe ma' xta k'isinoq kiyab'ilaal. 

5Eh ma' inkik'ul ta keh i ruti'kiil k'uxliis je' rukab' ink'ularik, ma' xta ti' inkik'ul je' 
rukab' inkik'ul i tokoom. 

6Re' niimb'isanik kiwach inki a'n inkikoj chi xoyb'al kiib'. Eh re' i ti' k'axik inki a'n 
reh i tokoom inkikoj chi kiso'. 

7Re' keh xa nelik chik chaloq inaq'kiwach ruum kiq'ina'iil. Eh xa re' i yiib' wach 
na'ojb'al inki a'n re' nujinaq cho pan kánima. 

8Ruuk' jot'ooj, ruuk' niimb'isanik wachiis, ruuk' yiib' wach Q'orik inki a'n i ti' 
k'axik reh i kas kichaaq'. 

9Eh inkib'aj i Dios wilik cho pan taxaaj. Eh re' inkiq'or imponik rib'iral chi junsuut 
i wach ak'al, 

10Ruum aj re' inye'arik runimaal kiwach kuum i tinamit, inkikapaaj i keh chi ma' 
xtaj i yiib' wach inki a'n 

11Eh je' wili inkiq'or: ¿Mi reht'al re' i Dios inki a'n? ¿Mi rukoj rehtaal re' i QaJaaw 
nim rajaawriik? inki taqe. 

12Re' taqe yiib' wach kina'ojb'al re' re'. Ma' xta inq'ilwik keh noq inkimol wach i 
kib'ehomal. 

13Re' hin wilik pech i nukapaaj chi xama' xta nkih chi saq wach i wánima oon chi 
nukanaam i yiib' wach na'ojb'al. 

14Ruum re' hin chu'nchel i q'iij inkitib'isaj nuk'ux. Eh juneliik pantaq wahq'eq 
inki a'n ti' k'axik weh. 

15Xnub'an ta wee hin i je' rukab' inki a'n i yiib' wach kina'ojb'al re' re', xnumin 
naq taqe panti' k'axik aawak'uun awixq'uun. 

16Re' hin xwaaj naq nureqem chi riij, xa re' la' xama' xnureq ta wo' chi riij. 

17Kore' noq xi nokik pan aapaat, kora'j xnureq chi riij re' aha' naa kojiik pa'lojoq i 
yiib' wach kina'ojb'al re' re'. 

18Xnureq chi riij chi panyohb'aal taqe aye'em, k'ahchi' taqe aminim chupaam chi 
naa rojiik sahchoq kiwach. 

19Eh xa chi jumehq'iil naa rojiik sahchoq kiwach. Ma' k'isiin ta naa ruchaliik 
kiyo'jiik, re' re' naa rub'aniik keh. 

20QaJaaw Dios nik' wach noq inwuktik chi jumehq'iil jino'q i wirik i rub'an. Je' re' 
noq naa awuktiik i hat chub'aan keh i yiib' wach kina'ojb'al, ruum ma' imponik ta 
chawach inki a'n 

21Eh noq xb'iraj chi je' re' naa a'nam keh, xtib'ik nuk'ux i hin, xa nyot'ik chik i 
wánima. 

22Ruum re' hin ma' kinimanik ta naq chawach, ma' nureq ta naq chi riij je' naq 
nukab' i kawáyu. 

23Atoob' ta je' re' nuna'ojb'al, re' hin xa awuuk' wo' hat nuye'em nuk'ux. Eh re' 
hat achopom chi rusak'aaj nuq'ab'. 

24Eh i nak'am nub'eeh ruuk' aak'uhb'aal, eh na' ohoq kuxoq naa kiin ak'ulum 
chaawuuk' chupaam i loq'laj taxaaj. 

25Re' hin xa awuuk' wo' hat i nuyeew nuk'ux, ruum ma' awach ta chik jino'q 
neentoob'inik weh chi je' rukab' i hat, ni xata taxaaj wilik, ni xata wach ak'al 
wilik. 

26Re' nuti'jolal xama' xta chik rukowiil. Xa re' la' weht'al chi re' Dios inko'linik 
weh, eh re' reh inye'wik rukowiil i wánima chi juneliik. 

27Eh re' taqe inkikanaa' animjiik naa kikimiik, eh naa asacham wach i ma' korik ta 
wach ruk'ux awuuk'. 

28Eh chi wee hin q'e' chihooj animjiik hat waJaaw nuDios. Ruum xa re' wo' hat ti 
ko'linik weh, naa nuye'em nuk'ux awuuk' reh chi naa nuq'orom rib'iral chu'nchel 
i na a'n. 

Sal 74 

Re' reey David xupanqaaj ree Dios parutiij chi naa rehtesjiik panti' k'axik i 
rutinamiit 

1QaJaaw Dios, ¿Chib'ih reet noq xoj akanaa' chi qutkeel chi jumpech? ¿Chib'ih 
reet noq yohb'aal wach aajosq'iil chi qanaah i hoj, i hoj atentzuun noqwilkooj? 

2K'oloq cho panak'ux re' aatinamiit re' i xa wehchaaj cho pampeet. Eh xawesaj 
cho panti' k'axik reh chi xakoj haa' chi junch'uq taqe chi aatinamiit. Eh k'oloq 
panak'ux i ye'aab' Sión re' i ti wihik wii'. 

3Chawilow nik' wach noq xyojib'ik wach aatinamiit. Re' aj ixowaal sachwik wach 
chu'nchel chib'ih jariik wilik chupaam asantolaj ye'aab'. 

4Re' taqe i ki-ixowanik awach xi okik panapaat, k'erlik kichii' chuq'orariik chi xi 
elik korik. Eh kikojom chik rehtalil chi keh chik. 

5Eh xa je' chik rukab' noq kiokik chuyok'ariik i rax chee' ruuk' ikej inki a'n reh i 
ookb'al chupaam aaye'aab'. 

6Re' taqe i och'imaj wach chee' kojooj reh i paat xkipaxej ruuk' ikej, je' wo' ruuk' 
tuhyb'al kalawux. 

7Eh xkikoj ruq'aq'al i asantolaj ye'aab'. Xkian i re' ma' re' chupaam aapaat, eh 
xkikutib'eej wach ak'al. 

8Xkaaj naq kisacham wach chu'nchel i chib'ih qeh, xkik'atib'eej chu'nchel i ye'aab' 
tiqaloq'ej wii', wilkeeb' chupaam i tinamit. 

9Ma' awach ta chik ink'uhtanik qeh jino'q i ehtalil, ruum ma' jino'q chik i jalal 
ruq'oral i Dios. Eh ma' jino'q imb'inik reh nik' chik najtiil naa qak'ulum i wili. 

10QaJaaw Dios, ¿Nik' chik najtiil naa qak'ulum i ti' k'axik pan q'ab' i aj ixowaal re' 
re'? Eh ¿Kojaruuj i rukanaa' i ma' holohik ta laj q'orik chawiij i hat? 

11¿Chib'ih reet noq ma' nak'uhtaaj reh aajosq'iil? ¿Chib'ih reet noq xak'ahchi' 
akanaam chi je' re' i rub'an? 

12QaJaaw Dios, re' hat xa najtir wo' cho q'iij hat nureey. Xa re' wo' hat, ti ko'linik 
pan kiq'ab' i aj ixowaal chi junsuut i wach ak'al. 

13Eh ruuk' awajaawriik xa chiqsaj i kaq palaw. Eh ar taqe xamuq'aa' kinaah i je' 
taqe josq'laj nimaq chikop. 

14Re' hat xakansaj i je' qamaan k’ap. Eh re' ruti'jolal xayeew chi kiwa' i josq'laj 
chikop wilkeeb' chupaam i ye'aab' chiq yuuq'. 

15Eh aha' ma' xta ha' ruuk' awajaawriik xpoq' chaloq i ha' xakow chik rooq. Xa 
chiqsaj i nim ha' xi-ik'ik wii' i aj Israel. 

16Re' hat ti ye'wik reh i q'iij, je' wo' hoq i aq'ab'. Eh re' hat ti ye'wik paruye'aab' i 
q'iij, je' wo' hoq i poh. 

17Re' hat xatyej-anik reh chu'nchel i wach ak'al, re' wo' hat xatq'atwik cho riij i 
si'q'jil, je' wo' hoq iq'ilej. 

18Eh mansahchik panak'ux chi re' inixowanik awach ma' holohik ta inq'orik 
chawiij. Je' wo' i tinamit yeb'ee wach i kina'ojb'al ma' holohik ta wo' kiq'orik 
chawiij. 

19Maa qohsahchik tii panak'ux i hoj ruum ma' kow ta qak'ux, xa je' qakab' i kok' 
mukur. Eh maayeew q'ab' chi neenkian qeh i je' josq'laj chikop. 

20K'oloq panak'ux aaq'orom cho qeh chi naa a'nam quuk'. Ruum yohb'aal wach i 
ti' k'axik k'ahchi' ruk'ulariik panqatinamiit, je' wo' hoqsut i wach ak'al. 

21Mayeew q'ab' chi neemanab'jik i ruti'kiil kik'ux aatinamiit, chako'leej la' taqe. 
Je' wo' taqe i wilkeeb' paneb'a'il reh chi nee tikiloq'ej. 

22QaJaaw Dios, chako'leej taqe ruuk' i k'ahchi' kik'ulum i kinimanik aweh. Ruum 
re' taqe yiib' wach kina'ojb'al ma' kihi'lik ta chab'ajariik. 

23Eh maakanaa' chi je' re' i k'erej kichii' inki a'n ki-ixowanik awach. Ruum re' keh 
k'ahchi' rojiik chi nimaal i k'ahchi' keeb'. 

Sal 75 

Xa re' wo' Dios i xti korik laj q'atal q'orik 

1Inqat'iosej aweh QaJaaw Dios, inqat'iosej aweh, ruum ma' najt ta wilkaat quuk' 
chi qatoob'jiik. Inqaq'or rib'iral taqe i sachb'al k'uxliis i na a'n. 

2Re' QaJaaw Dios je' wili ruq'or: Noq naa ruponiik i q'iij chi nuwach i hin naa 
nuq'atam q'orik parub'ehel. 

3Atoob' ta neenk'uyu'jik i wach ak'al, je' wo' taqe i patim chupaam ma' xta nee 
ruk'ul ruum re' hin kinchopwik reh i raa' ri'sil, inki. 

4Eh re' taqe i q'e' inkinimb'isaj kiwach, i yiib' wach kina'ojb'al je' wili i nuq'or 
keh: Maa niimb'isaj taq chik awach. 

5Eh mo-oq xa wilik taq awajaawriik i na a'n awiib', maa a'n taq chik i kowlaj 
q'orik chi nub'ajariik, inki i Dios. 

6Ruum chupaam chu'nchel i wach ak'al ma' awach taj i neerub'an ruye'ariik 
rajaawriik i tinamit. 

7Re' la' QaJaaw Dios neenye'wik rajaawriik i tinamit, oon neeresaj i rajaawriik. 
Ruum xa re' wo' reh q'atal q'orik. 

8Re' QaJaaw Dios je' naa ruyohq'eem jinaj i kulk nujinaq wii' i rujosq'iil je' naa 
vino xilakkimaj xiik' naah k'ahiil. Eh noq naa ruchihkaam chaloq, naa kuk'em keh 
tinamit yiib' wach i kina'ojb'al wilkeeb' sut i wach ak'al, ma' xta chik i naa 
kikanaam. 

9Eh re' hin xanaa wo' nuq'orom rib'iral, naa nutz'uyem wach chi juneliik i ruDios 
i Jacob. 

10Ruum re' reh naa rusachwiik wach i kajaawriik taqe i yiib' wach kina'ojb'al. Eh 
re' korik wach ruk'ux naa ruye'em ruman i rajaawriik. 

Sal 76 

Re' Dios i ruq'at kiwach chu'nchel i wilik kajaawriik 

1Re' QaJaaw Dios naab'imaj wach ar Judá. Eh xiik' naah holwochiil i rub'ihnaal ar 
Israel. 

2Re' i rupaat i Dios inwihik wii', ar wilik chinaah i yuuq' Sión ar Jerusaleem. 

3Eh ar ruuk' i rajaawriik xutoq i kiflecha, i pulato ch'ihch', i kiq'aslaj ch'ihch' aj 
ixowaal re' inkikoj reh q'aq'inik. 

4QaJaaw Dios xiik' naah aaloq'il awajaawriik, ma' xata je' rukab' taqe rax chee' 
wilkeeb' chi juneliik. 

5Eh re' taqe i q'e' kow kiib' xq'ucharik i chib'ih keh. Eh xqajik i kiwiriik atoob' ta 
q'e' wo' naq kow kiib', ma' xta wo' i xkian noq xooj kuxoq. 

6QaJaaw, ruDios Jacob noq i inaq'or chi naa a'nam keh, ni xata naq chik re' i 
kikareta, i kikawayu inkik'uyu'saj. 

7Eh xiik' naah yohb'alil awach. Ma' awach ta jino'q ineerukuy i pa'lojik chawach 
noq qopinaq aajosq'iil. 

8Kopan taxaaj i na a'n chaloq i q'ataj q'orik. Eh re' taqe i wilkeeb' wach ak'al ma' 
k'isiin ta kiyo'jiik, eh kikahniik meem. 

9QaJaaw Dios, ¿kojaruuj aj wo' na a'n re' i q'ataj q'orik? reh chi nee taqe nako'leej 
chu'nchel i k'ahchi' rub'aan ti' k'axik keh ayu' wach ak'al. 

10Re' rujosq'iil i winaq xama' xta wo' neetiruchej, insutinik la' chi loq'oomb'al 
aweh, eh chi ye'b'al runimaal awach. 

11Chayeew taq reh aaDios aaq'orom taq chi naa aye'em reh. Eh re' taq i hat i 
wilkaat taq chi junsuut i reh, chak'am taq chaloq alemóxna chuwach, i yohljik 
iraaj wach. 

12Ruum re' reh ineesanik i kik'achariik taqe i k'amal b'eeh. Eh chuwach i reh 
kiyo'jik taqe reey wilkeeb' wach ak'al. 

Sal 77 

Re' rukapeb'jiik riij i nimaq wach na'ojb'al i rub'an i Dios 

1Re' hin, re' nuDios inuq'o'reej chi kow panutiij, reh chi kirib'iraj. 

2Eh noq intz'irik nuwach inusik' i QaJaaw, xa eliik wo' naq i nujosaj i nuq'ab' 
chub'aan i nutiij pantaq chaq'ab'. Xa re' la' xama' nureq ta wo' rusuqkiil i wánima. 

3Noq ink'ulik panuk'ux i nuDios inchalik woq'iim. Eh noq i nukapaaj riij i 
rutz'irkiil nuwach inyoj wo' chik nuk'ux. 

4QaJaaw Dios, re' hat ma' naaqasaj ta naq chik, i nuwiriik. Eh insahchik nuk'ux, 
xama' kinchol ta chik q'orik. 

5Re' hin ink'ulik cho panuk'ux nik' wach xinik'ik cho wii' chupaam taqe q'iij, 
chupaam taqe haab' ik'inaq chaloq. 

6Eh ink'ulik wo' panuk'ux noq inutz'uyej awach pantaq chaq'ab'. Eh i nukapaaj 
riij, i nupahqaaj panuk'ux chi je' wili: 

7¿Mi ma' naa chik rik'iik chi jumpech re' i ruk'aah i QaJaaw? ¿Mi ma' nee wo' chik 
i ruyeew qeh re' i rotob'il? 

8¿Xumay ta'j inchel i k'axooj chi jumpech? ¿Xsahchik ta'j inche paruk'ux i 
ruq'orom chaloq chi naa rub'anam quuk'? 

9¿Xsahchik ta'j inche paruk'ux i Dios i rotob'il? ¿Mi xti ma' nkuyjik chik re' i 
rujosq'iil chi ma' neeruketelaaj qawach? kinki panuk'ux. 

10Re' xti ruti'kiil panuk'ux i hin, re' chi nk'ulik panuk'ux chi re' qaDios nim 
rajaawriik, ma' rub'an ta chik qatoob'jiik je' rukab' i rub'an cho quuk' noq xub'an. 

11Re' hin naa ruk'uliik panuk'ux taqe i sahchb'al k'uxliis rub'anam quuk' i QaJaaw 
najtir cho q'iij. 

12Eh naa nukapaam riij chu'nchel i rub'anam, naa nuq'orom rib'iral chu'nchel i 
rub'an. 

13QaJaaw Dios, re' hat ma' xta chik jino'q i Dios nim rajaawriik chawach ruum re' 
hat Santo ab'eeh. 

14Xa re' wo' hat i Dios i na a'n taqe sahchb'al k'uxliis. Eh xayeew chi naab'jik 
awajaawriik keh i nimaq tinamit. 

15Ruuk' awajaawriik xako'leej taqe aatinamiit re' taqe rak'uun rixq'uun i Jacob, 
ruch'ihil taqe i rak'uun rixq'uun i José. 

16QaJaaw Dios, noq xrilow awajaawriik i palaw xyo'jik awuum, eh xti nk'uyu'jik 
taqe i ruha'iil xiik' naah kichamiil. 

17Re' taqe suutz' xkiyeew chaloq i ma' k'isa jab'. Eh xa nteleninik chik i kahoq pan 
taxaaj, xan saqumanik chik i ruch'aab'. 

18Eh x-ib'irjik noq xq'orik chaloq taqe kahoq chupaam i teew jab'. Eh xusihq'eej i 
wach ak'al taqe ruch'aab', xk'uyu'jik aak'al chi kow ruum iyihk. 

19Xateh i-ik'b'al panyejaal i palaw, panyejaal taqe nim ha'. Eh noq xa a'n chaloq 
taqe re', ma' awach ta x-ilwik aweh. 

20Re' hat xak'am cho kib'eeh aatinamiit chi je' kik'amarik cho tentzun. Eh re' 
Moisés, re' i Aarón xakoj chaloq chi k'amal kib'eeh. 

Sal 78 

Re' otob'il xub'an i Dios kuuk' i rutinamiit 

1Hat taq nutinamiit chakoj taq rehtaal i nuk'uhb'aal. Eh chab'iraj taq i naa 
nuq'orom. 

2Re' hin nuch'ob'om rub'ehel taq aweh taqe b'anooj chaloq najtir q'iij, re' taqe i 
ma' awach ta tehwenaq cho wach. 

3Aha' wilik taqe i qib'iram i qeht'al, re' taqe i qamaam qati't xik'utjanik cho qeh. 

4Eh ma' naa ta qakeb'aam chikiwach i qak'uun qixq'uun chikiwach taqe tinamit 
naa kiwihiik koq'uun. Naa la' qaq'orom rib'iral keh i ruloq'il i rajaawiik, i ma' 
ilooj taj i rub'an QaJaaw Dios. 

5Eh xuq'or reh i Jacob chib'ih i naa rub'anam. Eh xuyeew keh i k'uhb'aal i quch aj 
Israel. Eh xuq'or cho keh i qamaam qati't chi naa kik'uhtaam reh i kiih kimaam. 

6Reh chi naa kinab'eem taqe i naa kiwihiik koq'uun, je' wo' taqe i kak'uun 
kixq'uun konaa raasjiik. Eh re' keh naa wo' chik kik'utjaam reh i kak'uun 
kixq'uun. 

7Reh chi naakiye'em kik'ux ruuk' i Dios, eh chi ma' naa ta rusahchiik pankik'ux 
taqe i rub'anam. Eh chi naa kimolom i ruk'uhb'aal. 

8Reh chi ma' naa ta kikahniik chi je' kikab' taqe i kimaam kati't, ma' xinimanik taj, 
xa re' i xkaaj i keh xkian. Eh ma' xkiyeew taj i kánima, ma' xkian taj i korik 
chuwach i Dios. 

9Re' taqe i rutinamiit i Efraín, re' i kiyejaam naq kiib' ruuk' kiflecha reh q'aq'inik, 
xkimol chi elik noq xponik i ruq'ijil i q'aq'inik. 

10Ma' xkian taj i kiq'orom cho ree Dios. Eh ni xata xkaaj kik'amam naah i 
ruk'uhb'aal. 

11Re' keh sahchik pankik'ux i rotob'il i Dios, je' wo' taqe i ma' ilooj taj rub'anam 
cho chikiwach. 

12Re' QaJaaw Dios ma' k'isiin taj i ma' ilooj taj xub'an chaloq kuuk' i qamaam 
qati't paruyuq'ul i Zoán wilik ar Egipto. 

13Xuch'aq panyejaal i palaw, eh k'ul xumol riib' i ha' pantaq kicheel, panchiqiij 
rik'saj taqe aj Israel ar 

14Pan q'iij ruuk' rumuuj suutz' xub'esaj taqe chaloq. Eh chaq'ab' ruuk' i 
rusaqumaal i q'aaq' xub'esaj taqe chaloq. 

15Eh chupaam i ye'aab' chiq yuuq' xuch'aq i saq rehp ab'aj, xelik chaloq i ha', eh 
chi kunchelaal xkian kihaa' chi korik. 

16Re' QaJaaw Dios ma' k'isa ha' i xresaj chaloq pansaq rep ab'aj, xa je' chik nimlaj 
raasb'al ha'. 

17Xa re' la' re' keh xama' xkikanaa' ta wo' rub'aan i mahk chuwach i Dios wilik 
cho pan taxaaj. Eh xkiq'etwachej chupaam i ye'aab' chiq yuuq'. 

18Xkaaj naq kipajam i QaJaaw Dios ar, xkipahqaaj kiwa' reh, je' rukab' inkaaj i 
keh. 

19Ma' holohik ta xiq'orik chi riij i Dios je' wili xkiq'or: ¿Mi nee ruyeew qawa' re' 
Dios ayu' chupaam i ye'aab' chiq yuuq'? 

20Korik noq re' Dios xuch'aq i saq rehp ab'aj, eh ar xelik chaloq i ha', xa je' chik 
nim ha', xib'oq taqe ak'al ruum. Xa re' la' ¿mi nee ta wo' ruyeew qakaxlanwi'k 
qatiib' i hoj, hoj rutinamiit? inki taqe. 

21Eh noq xrib'iraj i Dios, chi je' re' xkiq'or, xa je' chik q'aaq' noq xqop i rujosq'iil 
chikinaah i aj Israel re' taqe i rak'uun rixq'uun i Jacob. 

22Ruum re' keh ma' xkiyeew ta kik'ux ruuk' i Dios. Eh ma' xkinimaj taj chi re' reh 
xko'linik cho keh. 

23Ma' re' ta nkiwii' chi je' re' xkian re' Dios xutaq'aaj chaloq taqe suutz' xuteh 
chee chii' i taxaaj. 

24Yohb'aal wach i maná xujalk'iij cho chikinaah i rutinamiit, pan taxaaj xchalik i 
xkik'ux. 

25Re' taqe i tinamit re' re', looq' laj kaxlanwi'k i xkik'ux korehtaal xinujik chi 
korik. Re' Dios xtaaq'anik cho reh. 

26Re' Dios i xutaq'aaj chee teew pareelb'aal q'iij, je' wo' pansak'aaj ree rookb'aal i 
q'iij reh chi xhupinik chinaah i wach ak'al. 

27Ruuk' i re' ma' k'isa chikop re' ruuk' i kirupinik xuqasaj cho chikinaah i 
rutinamiit. Xa je' chik kik'ihaal saniib' chi chii' i palaw. 

28Eh ma' najt ta ruuk' i kiye'aab' xponik ruqasaj i ma' k'isa chikop re' re'. Ar chi 
junsuut taqe i ki-itz'ihy naah paat. 

29Eh xkik'ux korehtaal xinujik chi korik. Re' Dios xuyeew cho keh aha' wilik i 
xkaaj i keh. 

30Eh ni xata chi je' re' xik'ik i kinuhmiik, xakok'ahchi' wo' naq keeb' chi wi'k, 

31noq xuyeew chaloq i rujosq'iil i Dios chikinaah, xukansaj taqe i winaq q'e' kow 
kiib'. Eh xukansaj wo' taqe i winaq nimaq wach kina'ojb'al chi kixilak i aj Israel. 

32Eh noq xkilow taqe re', xama' xkikanaa' ta wo' mahk, xama' xkiyeew ta wo' 
rajaawriik i ma' ilooj taj xub'an i Dios. 

33Ruum aj re', re' Dios wilik i xresaj kik'achariik chi jumehq'iil. Eh k'ih laj haab' 
xrik'saj taqe chi ti' k'axik panye'aab' chiq yuuq'. 

34Eh noq re' Dios wilik i rukansaj, kora'j inkisik' re' reh, ma' kihi'lik ta chik 
chupahqaljiik kuyb'al kimahk. 

35Kora'j ink'ulik cho pankik'ux re' i Dios wilik cho pan taxaaj, chi re' reh inko'linik 
keh, eh ineesanik keh panti' k'axik. 

36Xa re' la' chik imb'anik keh ruuk' i kichii', ruuk' i kaaq' inkichuk i q'orik ree 
Dios. 

37Re' keh xama' korik ta wo' wach i kánima chuwach i Dios. Eh ni xata xkian i 
kiq'orom cho reh chi naa kianam. 

38Xa re' la' xuketelaaj wo' naq kiwach, i rukuy wo' naq i kimahk, ma' noq ta 
xusach kiwach. K'ihpech xukanaa' chi je' re', ma' noq ta xresaj cho wach i 
rujosq'iil. 

39Eh xk'ulik paruk'ux chi xa tiwik wo' taqe. Eh chi xa je' kikab' i teew xa ik'ik i 
rub'an ma' insutinik ta chik chaloq. 

40Ar chupaam i ye'aab' chiq yuuq', xata wo' jarpech xkiq'etwachej kiib' chuwach i 
Dios. Eh xkiyeew ruti'kiil ruk'ux. 

41Xa re' la' re' taqe i aj Israel re' re', k'ih pech xkipaj i ki Dios wilik ruSantohiil eh 
xkitz'iraa' wach. 

42Ma' xk'ulik ta pankik'ux chi pan jinaj cho q'iij ruuk' i rajaawriik i xiko'ljik cho 
pan kiq'ab' taqe i aj ixowaal. 

43Re' noq xub'an i Dios taqe i ma' ilooj taj, taqe i sahchb'al k'uxliis, ar chupaam i 
ye'aab' i Zoán, wilik ar Egipto. 

44Re' noq xusutej taqe chi kik' i rooq ha' ar Egipto, eh ma' xub'an ta chik chi x-
uuk'jik. 

45Xutaq'aaj cho chikinaah i ma' k'isa utz', ma' k'isa tuhtz' k'uxarik chu'nchel i 
chib'ih keh, eh xsacharik wach. 

46Xuyeew chaloq i nimaq chili'l sachb'al i wach i kitik re' i kikamaneem wach. 

47Eh re' taqe i ki higo, i wach i ki-uuva xusach cho wach ruuk' saqb'och, ruuk' 
jot'ik laj chaaj. 

48Xikimik taqe i kiwakax taqe i kitentzuun ruum i saqb'och, ruum i ruch'aab' 
kahoq. 

49Re' Dios yohb'aal wach noq xqop rujosq'iil. Eh xrik'saj rujosq'iil chikinaah 
xutib'isaj kik'ux. Xutaq'aaj taqe chaloq i ruánjel reh i rub'anariik keh i ti' k'axik. 

50Re' Dios ma' xta chik xq'ilojik wii' i rujosq'iil. Ma' xuketelaaj ta chik kiwach, 
xuq'asaj taqe pankimik. 

51Xukansaj chu'nchel i peet kak'uun i aj Egipto xusach wach i peet wach i kitik 
kimolom chupaam taqe i ruye'aab' i Cam rub'ihnaal. 

52Eh xresaj cho ar taqe i rutinamiit, je' kib'ehtesjik cho tentzun xub'an, noq 
xrik'saj taqe cho chupaam i ye'aab' chiq yuuq'. 

53Eh xucha'jeej taqe chi korik wach b'eeh, reh chi ma' xiyo'jik taj. Eh re' taqe i aj 
ixowaal xtahqinik cho keh xutz'ap kinaah chupaam i kaq palaw. 

54Xuk'am taqe chaloq i rutinamiit chupaam i santo laj ye'aab'. Re' i ye'aab' 
xuko'leej riij ruuk' i rajaawriik. 

55Eh xukaaj taqe reje ar i ma' re' ta taqe aj nimaneel, keh chik taqe i quch aj Israel 
xuch'aq i ye'aab' re' re'. Reh chi, chi kich'uhqaal xi patinik ar. 

56Xa re' la' re' keh xkipaj, xkiq'etwachej wo' chik i Dios wilik cho pan taxaaj. Eh 
xama' xkian ta wo' hoq i ruq'or i ruk'uhb'aal. 

57Eh xkian wo' chik keh je' rukab' i xkian i peet kituut kajaaw xkiq'eb' chi riij 
kik'ux i Dios. Ma' korik ta wach kik'ux, xkijal kib'eeh, je' rukab' i flecha ma' korik 
ta inkutwik. 

58Ma' k'isiin ta xkiyeew rujosq'iil i Dios noq xkiyejaa' kiartaal loq'oomb'al reh i 
tiyoox. Eh ruuk' i re' xkiyoj ruk'ux. 

59Re' i Dios xchalik rujosq'iil. Ruum i re' xuq'eb' taqe chi riij ruk'ux chi jumpech i 
quch aj Israel. 

60Xuq'eb' wo' chi riij ruk'ux i rupaat wilik ar Silo, re' naq inlooq'jik wii' kuum taqe 
tinamit. 

61Xuyeew wo' q'ab' i Dios keh i aj ixowaal chi xq'ucharik keh i quch aj Israel i 
loq'laj kaxa rehtalil i rajaawriik i ruloq'il i Dios. 

62Eh ruum i rujosq'iil xuq'asaj i rutinamiit pan kiq'ab' i aj ixowaal, reh chi 
xikanteesjik ruuk' q'aslaj ch'ihch'. 

63Re' taqe i k'ijolaq xkuxik kikimiik panq'aq'inik. Eh re' taqe q'ahxoq ma' xta chik 
ninq'iij xkian reh i kaxáro. 

64Eh re' taqe i k'amal b'eeh aj tiij xi kanteesjik ruuk' q'aslaj ch'ihch'. Eh ma' 
xuyeew ta chik riib' chi xi ooq'jik kuum i kehk'een. 

65Eh re' i QaJaaw Dios xuko'leej wo' chik i rutinamiit, je' naa kore' xrik'raaj riib' 
paruwiriik. Je' rukab' noq i rik'raaj riib' i winaq uk'inik vino i rub'an. 

66Re' Dios xub'an keh nixowanik kiwach i rutinamiit, xukaaj taqe reje, eh 
xuk'uhtaaj kik'ixb'ilaal. 

67Eh xuq'eb' chi riij ruk'ux i rak'uun rixq'uun i José, ma' re' ta wo' hoq i tinamit 
Efraín xusik' wach. 

68Re' la' tinamit Judá xusik' wach, re' wilik wii' i yuuq' Sión re' i q'e' ruk'ax. 

69Ar xuyejaa' i ruloq'laj paat kopan ak'al xresaj johtoq najt najt naah q'e' holohik 
rub'aan, ma' xta naa rub'aniik reh chi jumpech. 

70Eh xusik' wach i rumoso David, re' i cha'jen naq tentzun. 

71Xresaj chi kicha'jaljiik i juntzuhb' chi tentzun, reh chi naa rucha'jaljiik i 
rutinamiit. Re' chik i reh xk'amwik kib'eeh i tinamit Israel. 

72Je' re' noq re' i David xcha'jinik reh i rutinamiit i Dios. Eh xuk'am kib'eeh 
panotob'il, ruuk' rukorkiil wach ruk'ux. 

Sal 79 

Re' ruti'kiil k'uxliis chi riij i rusahchiik wach i Jerusaleem 

1QaJaaw Dios, re' taqe ma' kinimanik taa weh xkichop naah aaye'aab'. 
Xkich'uwa'reej paam aSantolaj paat. Eh xkisach wach i tinamit Jerusaleem. 

2Eh re' i kiti'jolal taqe awaj kamanoom, taqe i santo laj awaj nimaneel, xkiyeew 
chi rutiib' k'uch, chi rutiib' taqe josq'laj chikop. 

3Re' kikik'eel xa je' chik inchihkik ha' kuum chupaam chu'nchel i tinamit 
Jerusaleem, eh ma' awach ta nmuuq'anik keh. 

4Ruum i re' q'e' hoj kib'ajb'al, eh hoj kise'lb'aal taqe tinamit wilkeeb' chi junsuut i 
qatinamiit. 

5QaJaaw Dios ¿Xti kojaruuj i nik'ik aajosq'iil? ¿Mi xa eliik naa ruqopiik chaajosq'iil 
chi qanaah je' rukab' noq inqop i q'aaq'? 

6Chawik'saj la' aajosq'iil chikinaah i tinamit ma' kinimanik taa weh. Je' wo' 
chikinaah taqe i aj taaq'oom ma' nkian ta kitiij chawach. 

7Ruum re' keh xkisach wach i Jacob. Eh xkisach wo' wach i rutinamiit. 

8Chakuy, maa qohayeew chutojariik riij i kiyiib' wach na'ojb'al kianam chaloq i 
qamaam qati't. Chaketelaaj la' qawach chi jumehq'iil. Ruum re' hoj ma' nqakuy ta 
chik i ti' k'axik wilkooj wii'. 

9QaJaaw aj ko'len qeh, qoh atoob'eej, qoh awesaj chupaam i ti' k'axik, cha kuy 
qamahk reh chi neenqayeew i ruloq'il aab'ihnaal. 

10Reh chi ma' nee ta nkiq'or chi je' wili i ma' kinimanik taa weh: ¿Aha' wilik i ki 
Dios inkiq'or? ma' inko'q ta taqe. Inqaaj la' qilom chi neenaq'aj wach keh i 
kikanteesjiik taqe awaj kamanoom xkian. 

11Chab'iraj i koq'iim i prexo wilkeeb' ruum i ti' k'axik. Eh chako'leej taqe ruuk' 
awajaawriik taqe k'ahchi' ruq'orariik chi naa kikanteesjiik. 

12QaJaaw Dios, chayeew cho jilow wuquub'-oq pech keh i tinamit wilkeeb' chi 
qaka'jaah ab'ajariik xkian, ma' nkiyeew ta k'isinoq aloq'il. 

13Eh re' hoj aatinamiit i je' hoj aatentzuun noq wilkooj, naaqat'iosem chi juneliik 
awotob'il, eh naaqatz'uyem awach, chiqiih chi qamaam. 

Sal 80 

Re' rupahqaljiik ree Dios chi kisutinoq wo' chik chaloq i aj Israel 

1QaJaaw Dios, hat aj cha'jen qeh i hoj, hoj aj Israel, je' incha'jaljik tentzun i na a'n i 
riih rumaam i José. Eh ar wilkaat chi kixilak i k'achaach wilik kixiik', cha k'uhtaaj i 
rusaqumaal aaloq'il 

2Je' wo' hoq junch'uq chi tinamit Efraín, i tinamit Benjamín, i tinamit Manasés, 
chawilow, chako'leej taqe ruuk' awajaawriik. 

3QaJaaw Dios, qoh atoob'eej reh chi nee wo' chik qohkahnik chi je' rukab' i 
pampeet. Suq tii qilariik cha a'n, eh qoh ako'leej. 

4QaJaaw Dios, nim awajaawriik, ¿xti kojaruuj i rumay aajosq'iil chi qanaah? ¿Mi 
xti ma' naa chik ab'iram re' i qatiij i hoj, hoj aatinamiit? 

5Xa re' chikoq'ik inqawab'eej ruum i ruti'kiil qak'ux i nayeew, eh re' qahaa' re' 
suq suq laj oq'ik inqa'an. 

6Eh xoj akanaa' chi hoj kib'ajb'al i tinamit wilkeeb' chi qaka'jaah. Eh xa hoj 
kikaqse'lb'aal taqe i ki-ixowanik qawach. 

7QaDios, nim awajaawriik, qoh atoob'eej, reh chi nee wo' chik qohkahnik chi je' 
rukab' i pampeet. Suq tii qilariik cha a'n, eh nee qoh ako'leej. 

8Re' hat je' nehtesjik cho uuva xa a'n chaloq aatinamiit Egipto. Eh aha' xawesaj 
taqe reje i tokoom tinamit re' chik i keh xatik taqe ar. 

9Re' hat xames wach i ye'aab' re' re' chi kekeh, eh yohb'aal wach noq xi 
k'ihaaxb'ik. Xa je' chik rukab' noq i ruk'am raa' i uuva. 

10Eh noq xi k'ihaaxb'ik xa je' chik rukab' i rub'an i uuva, rutz'ap naah taqe i 
ch'ahn i rumuuj. Eh re' taqe q'ab' i rutz'ap naah taqe i nimaq chee'. 

11Eh re' taqe q'ab' xik'ihik reje, je' naa xi ponik chinaah i palaw, re' rutoxl je' naa 
xponik ko chi chii' i nim ha' Éufrates. 

12¿Chib'ih reet noq xa a'n reh aatinamiit je' rukab' i ruk'ul i uuva noq inehteesjik i 
koraal chi riij, eh inik'ik sik'aroq i wach kuum taqe i aj b'eeh? 

13Re' i ki-ixowanik wach aatinamiit je' kikab' i k'ichi'ahq, je' kikab' i josq'laj 
chikop re' taqe re' insachwik kiwach. 

14Hat Dios nim awajaawriik, qoh atoob'eej cho pan taxaaj ruuk' i chib'ih i k'ahchi' 
qak'ulum, i hoj, i je' hoj uuva noq wilkooj. 

15Re' hoj je' naa qohtikarik uuva xooj a a'n je' naa xak'isaj johtoq i rutoxl. 

16Re' hat, chasach kiwach ruuk' awajaawriik i kich'uqwik reh, i kik'atwik reh i je' 
taqe uuva re' re'. 

17Xa re' la' chatoob'eej i winaq asik'im cho wach, re' i naa ruko'liniik qeh chi 
juneliik. 

18Chi je' re' ma' nee ta chik inqakanaa' qiib' chawiij, chayeew qak'achariik, xa re' 
chik i hat nee tiqaq'o'reej pan qatiij. 

19QaJaaw Dios nim awajaawriik, qoh akanaa' wo' chik chi je' rukab' i pampeet. 
Suq tii qilariik cha a'n, eh nee qoh ako'leej. 

Sal 81 

Re' rotob'il i Dios, eh re' i kiyiib' wach na'ojb'al i aj Israel 

1Chatz'uyej taq wach i Dios, ruuk' rusuqkiil k'uxliis, re' ye'el rukowiil qak'ux. 
Chak'er taq aachii' chulooq'jiik i ruDios chee Jacob. 

2Chatz'uyej taq wach ruuk' setesaq q'ooj re' ruuk' i kitzalajinik, ruuk' arpa, ruuk' 
taqe i k'ahaam wach q'ooj. 

3Chaxulej taq aatuun noq rub'anam i ak' poh, je' wo' na'chub'an k'ul saqum i poh, 
ruum re' re' jinaj i runimaal ninq'iij chi qeh i hoj. 

4Ruum re' re' i k'uhb'aal xuyeew i Dios reh i Jacob, eh xuyeew wo' keh i quch aj 
Israel. 

5Re' wo' k'uhb'aal re' re' xq'orarik reh i José noq ruuk' i runimaal i rajaawriik i 
Dios xi ehteesjik cho ar Egipto. 

6Eh xb'iraj jinaj i q'orik ma' jank'al ta nb'iraj, je' wili xuq'or: yu'naak xwisaj chik i 
ahl laj ihq taq cha naah, xat nuhi'lisaj taq chik ruuk' i kowlaj kamanik. 

7Eh noq ti' taq wilkaat xapahqaaj taq i atoob'jiik, eh xatnuko'leej wo' taq. Kore' i 
rub'an cho wii' i kahoq xat b'iraj taq chaloq. Eh xatnupaj taq i wilik wii' i ha' 
Meriba. 

8Chab'iraj taq i aq'ilariik naa nub'anam i hat taq nutinamiit Israel. Atoob' wii' 
xinanimaj taq. 

9Ma' naa ta taq ruwihiik atiyoox, eh ni xata naa taq aloq'em i ki dios i tokoom 
tinamit. 

10Ruum xa re' wo' hin taq aaWaJaaw aaDios xineesanik taq cha weh Egipto. Eh 
cha pahqaaj taq chib'ih taq inawaaj re' hin naa nuye'em taq aweh. 

11Xa re' la' re' nutinamiit Israel xama' xinkinimaj ta wo' hoq. Eh xama' xkaaj ta 
wo' nuwach, 

12ruum i re' xnuyeew q'ab' chi xkian i xkaaj i keh. Eh xi k'acharik nik' wach i 
xponik chikiwach i keh. 

13Wi ta xkib'iraj i xnuq'or keh i nutinamiit Israel, xkik'am ta naah i nuk'uhb'aal. 

14Re' hin xa chi jumehq'iil naq xnub'an keh inixowanik kiwach. Eh xnuyeew naq 
taqe panti' k'axik, inki Dios. 

15Re' taqe i ki-ixowanik wach i QaJaaw Dios naakiloch'om kiib' chuwach. Eh 
junelik naakiye'ariik chutojariik i kimahk. 

16Eh re' QaJaaw Dios nee naq i ruk'uxlaaj taqe ruuk' i chihooj laj trigo, eh ruuk' i 
riis kaab' i nelik cho panab'aj. 

Sal 82 

Re' Dios xuq'il i q'atal q'orik 

1Re' Dios xuq'oreej taqe i Q'atal q'orik noq kimolom kiib', xuq'at i q'orik 
chikinaah, je' wili xuq'or keh: 

2¿Ko jaruuj taq i namay i q'ataj q'orik ma' re' ta parub'ehel? ¿Mi ma' naa taq 
akanaam kitoob'jiik re' i yiib' wach kina'ojb'al? 

3Chako'leej la' taq i ma' kow ta ruk'ux, i ma' xta rutuut rajaaw. Eh parub'ehel taq 
chaq'at i q'orik chinaah i ti' ruk'ux, eh i ma' xta wilik reh. 

4Cha ko'leej taqe i ma' kow ta kik'ux, je' wo' taqe i ma' xta wilik keh, pan kiq'ab' i 
yiib' wach kina'ojb'al. 

5Re' taq i hat ma' aweht'al ta taq, ma' nareq ta taq chi riij, pam q'equm taq 
k'acharik i na a'n. Xa kib'arb'otik chik i wilkeeb' wach ak'al taq awuum. 

6Re' hin, hat naq taq jilow dios noq xat xnukanaa'. Eh hat naq taq manlik wak'uun 
noq nuq'or, i hin i Dios nim awajaawriik. 

7Eh naa taq akimiik je' rukab' noq inkimik xa awach. Eh chi je' rukab' noq 
insacharik wach i q'atal q'orik xakow i rub'an riib', inki Dios. 

8QaJaaw Dios, chaq'at i Q'orik chikinaah wilkeeb' wach ak'al, ruum re' i hat i 
ehchan reh i chu'nchel i tinamit. 

Sal 83 

Re' reey David xupahqaaj ree Dios chi chusach kiwach i aj ixowaal 

1QaJaaw Dios, maakanaa' chi je' re' i k'ahchi'kooj. Maacanaa' chi ma' xtaj i naa 
a'nam. 

2Chawil taqe ma' nkaaj ta awach, re' taqe i ma' kinimanik taa weh k'achi' keeb' 
chi tukinik wachiis. 

3Pan komonil xkiyejaa' wach i yiib' wach na'ojb'al, reh chi naa kia'nam reh 
aatinamiit. Eh chi naa kia'nam reh taqe asik'im cho kiwach. 

4Inkaaj ruchaliik kisacham qawach pan qatinamiit, reh chi ma' nee ta chik 
inq'orarik rib'iral i qatinamiit Israel. 

5Jinaj i xkiyejaa' wach chawiij i hat, eh xkian jinaj wach kik'ux chi kunchelaal. 

6Kuuk' taqe i patim Edom, kuuk' i aj Ismael. Eh kuuk' rak'uun rixq'uun i agar, 
kuuk' i aj Moab. 

7Eh kuuk' aj Gebal, kuuk' i aj Amón, kuuk' i aj Amalec, kuuk' i aj filisteo, kuuk' aj 
Tiro. 

8Eh xkian wo' jinaj wach kik'ux kuuk' i aj Asiria. Re' taqe re' xti q'e' taqe kow chi 
kixilak i rak'uun rixq'uun i Lot. 

9Chasach kiwach taqe re', je' rukab' i xa a'n keh i aj Madián, i aj Sísara, aj i Jabín, 
re' i wilik wii' i nim ha' Cisón. 

10Xasach cho kiwach chupaam i ye'aab' Endor. Ar xiq'ahik, chi ruraxiil ak'al. 

11Chasach kiwach i nimaq kiwach, je' rukab' i xa a'n keh i Oreb, i Zeeb. Cha a'n 
kuuk' i k'amal kib'eeh, je' rukab' noq xasach wach i Zeba, i Zalmuna. 

12Re' hat xasach kiwach ruum je' wili xkiq'or: Naa qehchaam i rutinamiit i Dios, 
inki taqe. 

13WaJaaw nuDios, chasach kiwach, xa je'-oq kik'amarik reje chiqiij laj xaq chee' 
ruum i kowlaj teew cha a'n keh. 

14Je' rukab' noq kichaajrik ruum q'aaq' i rax chee'. Eh je' rukab' noq ink'ahtik 
ruum q'aaq' i kok' ch'ahn. 

15Chayeew i k'axik chikinaah ruuk' awajaawriik. Eh chayohb'isaj taqe ruuk' 
aajosq'iil. 

16QaJaaw Dios, chayeew q'ab' chi neenkik'uhtaaj kik'ixb'ilaal, reh chi nee tikisik'. 

17Ma' ta naq nee kielik korik ruuk' inkikapaaj. Reh chi neenkik'uhtaaj kik'ixb'ilaal, 
eh nee kikimiik. 

18Reh chi nee nkinab'eej chi xa re' wo' hat i Dios, xa re' wo' hat i nim awajaawriik 
chinaah chu'nchel i wach ak'al. 

Sal 84 

Re' rotoowjiik wihik chupaam i rupaat i Dios 

1QaJaaw Dios, nim awajaawriik xiik' naah holwochiil aapaat. 

2Re' hin xa nwotow chik wihik chupaam i aapaat QaJaaw Dios. Eh chu'nchel 
nuk'ux, chu'nchel i wánima inutz'uyej awach ruum re' hat i k'achlik Dios. 

3QaJaaw Dios nim awajaawriik, hat nureey, hat nuDios. Re' taqe kok' tz'unun, 
taqe i kok' si'q'jil inki req naa re' wo' kiye'aab' chuwach taqe aa artaal, eh ar 
inkiyejaa' kisuuq' ye'aab' kok' kak'uun. 

4Je' re' noq q'e' atoob' keh i eliik wilkeeb' chupaam aapaat, ruum ma' kihi'lik ta 
chalooq'jiik. 

5Eh atoob' keh i awuuk' i hat inkireq rukowiil kik'ux. Eh ma' kikanaa' ta rub'aan 
inawaaj i hat. 

6Eh noq ki-ik'ik chi ti', noq ki oq'ik inasutej chi rusuqkiil k'uxliis, i nayeew 
aawotob'il chikinaah je' rukab' noq i nujik i ye'aab' ha' noq i rub'an chee jab'. 

7Eh reh reh kireqem kikowiil reh ojik chikiwach. Eh ar Sión naakilom awach i hat 
qaDios. 



1239 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

8QaJaaw Dios, nim awajaawriik, ruDios chee i Jacob, xti chab'iraj tii cho weh i 
nutiij. 

9QaJaaw Dios aj ko'len qeh, chayeew tii aawotob'il chinaah i reey asik'im cho 
wach. 

10Eh q'e' chihooj chi weh chi nee kinwihik jino'q q'iij chupaam aapaat chuwach 
chi nee kinwihik jino'q miil Q'iij xa aha'. Eh q'e' chihooj chi weh chi nee nucha'eej 
i ookb'al reh aapaat i hat nuDios chuwach chi nee kinwihik aha' imb'aan wii' i 
mahk. 

11Ruum re' QaJaaw Dios insihq'inik reh i qana'ojb'al. Eh qoh ruko'leej, qohruk'ax 
i ruyeew kiloq'il i ma' xta kiq'ehb'iik wii'. Eh i ruyeew keh i chihooj chi keh. 

12QaJaaw Dios, nim awajaawriik. Q'e' atoob' keh taqe i awuuk' i hat inkiyeew i 
kik'ux. 

Sal 85 

Re' reey David xupahqaaj chi naa wo' chik kiko'ljiik ruka'peech 

1QaJaaw Dios, re' hat q'e' hat atoob' quuk' i hoj, hoj aatinamiit, ruum xoj asutej 
wo' chik chaloq i hoj, hoj riih rumaam i Jacob. 

2Eh xakuy chu'nchel i kimahk aatinamiit, je' wo' taqe i yiib' wach na'ojb'al inki a'n 

3Eh ma' xta chik cho aajosq'iil chikinaah, sahchik panak'ux chi jumpech i ransil 
aajosq'iil. 

4QaDios i aj ko'len qeh, je' re' i na a'n. Chakuy qoh ako'leej yu'naak, maayeew chik 
aajosq'iil chi qanaah. 

5¿Mi ma' naa chik amayam re' aajosq'iil chi qanaah chi jumpech? ¿Mi konaa wo' 
aye'em cho re' aajosq'iil chikinaah taqe qak'uun qixq'uun naa kiwihiik koq'uun? 

6¿Mi ma' naa chik aye'em qeh re' i suq laj k'acharik reh chi neensuuqb'ik qak'ux 
awuuk' i hoj, hoj aatinamiit? 

7QaJaaw Dios, chaketelaaj tii qawach, eh qoh ako'leej. 

8Re' hin naab'iram i naa ruq'orom i QaJaaw Dios. Ruum naa ruq'orom chi naa 
ruwihiik rusuqkiil kik'ux i rusantolaj tinamiit. Reh chi ma' nee ta chik imb'aan i 
tehwachiil. 

9Xti korik noq re' QaJaaw Dios ma' najt ta wilik chi kiko'ljiik i kiye'wik runimaal 
wach, reh chi neen wihik ruloq'il chupaam i qa ye'aab' wilkooj wii'. 

10Re' ketelinik wachiis, re' korik naa ruwihiik kuuk' i tinamit. Eh naa ruwihiik i 
suq kiil k'uxliis, i rukorkiil wach k'uxliis. 

11Re' korik chi kixilak i tinamit wach ak'al naa rutihk'iik. Eh re' wihik parukorkiil 
pan taxaaj naa ruchaliik. 

12Re' QaJaaw Dios naa ruye'em i rotob'il chi qanaah, eh naa ruwachiniik i qatik 
pan qa ye'aab'. 

13Re' korik naa ruk'uhtaam qeh i QaJaaw. Eh naa ruk'uhtaam qeh i wihik 
parukorkiil. 

Sal 86 

Re' reey David xupahqaaj reh i jinaj chi Dios chi naa rutoob'jiik 

1QaJaaw Dios chab'iraj tii i nupahqaaj aweh, kinatoob'eej, ruum re' hin q'e' 
ntz'irik nuwach, eh q'e' ti' nuk'ux. 

2Kinako'leej i hat nuDios, ruum korik wach nuk'ux awuuk'. Kinako'leej hin, hin 
amoso, awuuk' i hat nuye'em nuk'ux. 

3QaJaaw Dios chaketelaaj tii nuwach ruum re' hin juneliik nupahqaaj aawotob'il. 

4Jaaw chasuuqb'isaj i wánima hin, hin amoso, eh xa chawach hat i nub'an nutiij. 

5Re' hin Jaaw weht'al chi q'e' hat atoob'. Eh hat kuyuul mahk, i naaketelaaj 
kiwach inki a'n kitiij chawach. 

6QaJaaw Dios, chab'iraj tii i nutiij, chayeew weh i nupahqaaj aweh. 

7Nik' ti' nuk'ux re' hat tinuq'o'reej, ruum weht'al chi nayeew weh inupahqaaj 
aweh. 

8QaJaaw Dios, ma' xta chik jino'q dios chi je' rukab' i hat. Eh ma' awach ta 
neemb'anik reh taqe i na a'n i hat. 

9QaJaaw Dios, chu'nchel i nimaq tinamit ayejaam, naa kichaliik chalooq'jiik. Eh 
naakiye'em runimaal wach aab'ihnaal. 

10Ruum xa re' wo' hat i jinaj chi Dios, xiik' naah nimaal awach, eh i na a'n taqe i 
ma' ilooj taj. 

11QaJaaw Dios, cha k'uhtaaj weh aab'eeh, reh chi neenub'an i korik. Eh chayeew 
rukowiil i wánima, reh chi neenuyeew runimaal wach aab'ihnaal. 

12Hat waJaaw nuDios, naa kaat nuloq'em chu'nchel i wánima, eh juneliik naa 
nuye'em ruloq'il ab'ihnaal. 

13Eh ma' k'isiin ta xaketelaaj nuwach. Ruum xinako'leej chuwach i kimik. 

14QaJaaw re' taqe i ki-ixowanik nuwach yohb'aal wach i kijosq'iil. Re' taqe i ma' 
tikikapaaj taj inkaaj nukanteesjiik. 

15Eh re' hat Jaaw, hat Dios, q'e' hat kuyuul. Ma' jumehq'iil ta inchalik aajosq'iil, 
xiik' la' naah i ketelinik wachiis awuuk', eh re' hat i korik. 

16Kinawilow tii chaketelaaj nuwach. Chayeew rukowiil nuk'ux hin, hin amoso, hin 
rak'uun chaloq amoso re' i nutuut. 

17Chak'uhtaaj weh chi korik aawotob'il, eh noq neenkilow i ki-ixowanik nuwach 
neenchalik kik'ixiik. QaJaaw Dios, weht'al noq re' hat titoob'inik ti ye'wik 
rusuqkiil nuk'ux. 

Sal 87 

Re' ruye'ariik ruloq'il i tinamit Sión 

1Re' raa' ri'sil i rutinamiit i Dios ar wilik chinaah i rusantolaj yuuq'. 

2Re' QaJaaw Dios ma' k'isiin ta ruk'ax i ye'aab' Sión chuwach i ye'aab' wilkeeb' 
wii' taqe i rak'uun rixq'uun i Jacob. 

3Hat rutinamiit i Dios, yohb'aal wach holwochiil i ruq'or aweh i Dios chi je' wili: 

4Re' taqe i tinamit kieht'alinik nuwach, wilik i naa nuq'orom i kib'ihnaal: Re' 
Egipto, Babilonia, Filistea, Tiro, Etiopía re' taqe re' awuuk' i hat xitz'uhkrik, je' hat 
kituut, inki. 

5Eh re' taqe re' je' wili i naa kiq'orom: Re' hoj, ayu' Sión xoj tz'uhk'rik eh re' wo' 
Dios nim rajaawriik xsik'wik cho qawach, inkoq taqe. 

6Eh re' QaJaaw Dios rutz'ihb'aam i kib'ihnaal i tinamit, re' taqe i ar xitz'uhkrik 
Sión re' i je' kituut noq wilik. 

7Re' taqe aj tz'uuy, taqe i aj q'ooj, je' wili i naa kiq'orom: Re' wili xti manlik 
qatinamiit ruum ayu' xoj tz'uhk'rik, inko'q taqe. 

Sal 88 

Re' wili rutiij jinaj i winaq q'e' ti' ruk'ux 

1QaJaaw Dios, hat waj ko'loom, re' hin chi q'iij chi aq'ab' nupahqaaj nutoob'jiik 
aweh. 

2Chab'iraj tii weh i nutiij. Chayeew weh aha' wilik i nupahqaaj aweh. 

3Ruum re' hin yohb'aal wach i ti' k'axik xumol riib' chi nunaah, xanaa chik 
nukimiik noq inwik'raaj. 

4Xa je' chik nukab' taqe i kamnaq noq inwik'raaj, ruum xama' xta chik rukowiil i 
nuti'jolal. 



1242 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

5Je' naa xinkahnik chi tuch'ulkiin chi kixilak taqe i kamnaq, je' nukab' taqe i 
kikimik ruuk' q'aslaj ch'ihch' xi muhqik chik. Eh ma' xako'leej ta taqe i hat, 
xsahchik taqe panak'ux. 

6Je' naa pan jinaj ruchamiil jul xinayeew, xiik' naah q'equmaal paam. 

7Eh yohb'aal wach aajosq'iil chi nunaah. Eh nimaq taq rub'ohl ha' i k'ahchi' 
rumuq'aniik nunaah. 

8Xayeew q'ab' chi xinkiq'eb' chi riij kik'ux taqe wamigo. Eh ma' suq ta chik 
wilariik inki a'n ruum ma' xinatob'eej taj, xama' ha' ta chik kinelik. 

9Eh ruum i ma' k'isa oq'ik i nub'an, k'ahchi' rupohyiik paam i naq'nuwach. Jaaw 
ruum aj re' chu'nchel q'iij tinuq'o'reej, i nujosaj i nuq'ab' chawach. 

10¿Mi ko neena a'n cho re' i nimaq wach ma' ilooj taj kuuk' taqe i kamnaq? Eh ¿Mi 
ko neetikiloq'ej re' taqe kamnaq? 

11¿Mi koneeruyeew riib' re' chi neen q'orarik aak'axb'al, ruch'ihil i rukorkiil wach 
ak'ux chupaam i ye'aab' muqulkeeb' wii' kamnaq? 

12Eh re' taqe i kamnaq, ma' nee ta chik inkireq chi riij i korik. Eh ma' awach ta 
chik neenilwik reh i ma' ilooj taj i na a'n. 

13QaJaaw Dios re' hin rajlaal pantaq wahq'eq i nupahqaaj aweh panutiij chi naa 
kiin atoob'eem. 

14Jaaw ¿Chib'ih reet noq xinaq'eb' chi riij ak'ux? ¿Chib'ih reet noq ma' kinab'iraj 
taj? 

15Re' hin kopan nuk'ijolal rutik'aam chaloq i ruti'kiil nuk'ux, eh xink'u'loq ayu' 
yu'naak chi xa je' pankimik wilkiin awuum. 

16Yohb'aal wach aajosq'iil xayeew chi nunaah, ma' nukuy ta chik k'isinoq ransil. 

17Re' aajosq'iil eliik i nayeew chi nunaah, je' naa sutimaj wiij chi chaam laj ha'. 

18Eh xayeew q'ab' chi xinkiq'eb' chi riij kik'ux taqe i wamigo, taqe wuch'ihil, taqe 
weht'al kiwach xa panq'equm chik wilkiin. 

Sal 89 

Re' xuyejaa' wach i Dios chi naa rub'anam ruuk' i David 

1QaJaaw Dios, re' hin juneliik naa nuq'orom panutz'uuy chi q'e' hat aj keteloom 
wachiis. Eh eliik naa nuq'orom chi korik wach ak'ux. 

2Eh naa nuq'orom rib'iral chi re' ketelinik wachiis i na a'n ma' jaruuj naa rik'iik 
wach, je' wo' rukorkiil wach ak'ux. Je' rukab' noq wilik i taxaaj paruye'aab'. 

3Eh je' wili aq'orom: Re' hin wilik i xnuyejaa' wach ruuk' i David i numoso 
nusik'im wach je' wili i xnuq'or reh: 

4Re' chik taqe aawiih aamaam naa nukojom chi reyil chajilob'aal na' ti eloq i hat 
re' keh naa kikahniik chi reey chi juneliik, tiki. 

5QaJaaw Dios, chu'nchel i k'achareel wilkeeb' pan taxaaj tikiloq'ej ruum i wilik 
kisantohiil. Eh ruum taqe i ma' ilooj taj i na a'n. 

6Ruum re' hat QaJaaw Dios xiik' naah nimaal awajaawriik, ma' xta chik jino'q dios 
wilik pan taxaaj chi je' ta rukab' i hat. 

7Ruum xa re' wo' hat nim awajaawriik, eh xiik' naah yohb'alil awach. Sutimaj 
awiij kuum i k'achareel wilkeeb' pan taxaaj, xa re' wo' hat nim awach chi kixilak i 
keh. 

8QaJaaw Dios nim awajaawriik, ma' awach ta chik jino'q chi je' rukab' i hat. Q'e' 
nim awajaawriik, xa re' korik wilik awuuk'. 

9Wilik awajaawriik chuq'ilariik i palaw noq yohb'aal wach i rujosq'iil. Eh noq 
yohb'aal wach i wuktik i rub'an i rub'ohl inapab'aa' wo' hoq. 

10Re' hat xa a'n reh i josq'laj chikop Rahab xa je' chik kamnaq xakanaa'. Xatukej 
kiwach ruuk' awajaawriik taqe i ki-ixowanik awach. 

11Re' taxaaj, i wach ak'al re' hat ti ehchanik keh. Ruum re' wo' hat xatyej-anik reh 
i wach ak'al, je' wo' i wilkeeb' chupaam. 

12Re' hat xatyej-anik reh i wilkeeb' pantz'eet ree rookb'aal i q'iij, pansak'aaj ree 
rookb'aal i q'iij. Eh re' yuuq' Tabor, i yuuq' Hermón inkiyeew aloq'il. 

13Re' hat xiik' naah awajaawriik, eh kow awiib' ruum aj re' ti elik korik ruuk' i 
taqe i na a'n. 

14Re' hat parub'ehel ti q'atwik q'orik chupaam aa ye'aab', eh ruuk' rukorkiil wach 
ak'ux. Eh juneliik re' k'axooj, eh re' korik wilik awuuk' i hat QaJaaw. 

15QaJaaw Dios, atoob' keh i tinamit tikiloq'ej ruuk' rusuqkiil k'uxliis. Eh k'acharik 
inki a'n chupaam i rusaqumaal i na'ojb'al i nayeew i hat. 

16Eh panab'ihnaal i hat neen wihik rusuqkiil kik'ux chi junelik. Eh neen kichop 
kik'ux ruum i rukorkiil wach ana'ojb'al i hat. 

17Ruum xti korik noq re' hat ti ye'wik kikowiil, kiloq'il. Re' hat ti ye'wik ruman 
qeh i qajaawriik ruum je' re' inawaaj i hat. 

18QaJaaw Dios, re' hat ti ko'linik qeh, eh hat qareey i hoj, hoj aj Israel. Eh hat wo' 
santo chi qanaah. 

19Re' hat xaq'o'reej taqe aatinamiit pan kisaq wiriik je' wili i xaq'or keh: Re' hin 
xnusik' wach jinaj i kow riib' chi kixilak i nutinamiit, xnuyeew runimaal wach, 
xnutoob'eej. 

20Eh nureq i David, chi numoso. Eh xnuyeew i waseite wach naah noq xnupab'aa' 
chi reyil. 

21Re' reh ma' jaruuj naa nukanaam rutoob'jiik. Juneliik naa nuye'em rukowiil 
ruk'ux ruuk' i wajaawriik. 

22Eh ma' xta naruuchjiik kuum i nixowanik wach. Eh ma' nata ruq'atariik wach 
kuum i yiib' wach kina'ojb'al. 

23Re' hin naa nusacham kiwach i ki-ixowanik wach. Eh naa nuye'em taqe panti' 
k'axik i ma' ki ajwanik taa wach. 

24Eh re' hin ma' nata nukanaam ruketeljiik wach, je' wo' hoq i rutoob'jiik. Naa 
nuye'em ruman i rajaawriik. 

25Naa nuye'em rajaawriik chinaah i palaw Mediterráneo, eh imponik i wilik wii' i 
nim ha' Éufrates. 

26Eh je' wili naa ruq'orom weh: Re' hat i wajaaw, hat i nuDios, hat paat ab'aj 
ko'lemb'al iib' chi weh, inkoq. 

27Eh naa nuye'em ruloq'il chi je' peet wak'uun. Eh q'e' naa nuye'em i ruloq'il 
chuwach i kiloq'il i reey wilkeeb' wach ak'al. 

28Ma' naa ta nukanaam ruketeljiik wach, ni xata naa nujalam wach i nuq'orom 
reh chi naa nub'anam ruuk'. 

29Re' taqe riih rumaam naa kokiik chi reyil chi jilob'aal i reh, je' re' naa rub'aan 
kuuk' korehtaal insahchik wach i taxaaj. 

30Eh wila' re' taqe i riih rumaam ma' xkik'am naah i nuk'uhb'aal. Eh wila' ma' 
xkian i korik inwaaj i hin, 

31eh wila' xkian i mahk chuwach i nuk'uhb'aal. Eh wila' ma' xkaaj kianaam taqe i 
ruq'or i nuk'uhb'aal, 

32re' hin naa nuye'em taqe chutojariik i kimahk. Je' naa ruuk' b'olob'ik chee' naa 
nub'anam ti' k'axik keh. 

33Eh re' David reh eliik naa nuketelaam wach, ma' naa ta nuyojom wach i korik 
nuq'orom cho reh. 

34Ma' naa ta nuyojom wach i nuk'uhb'aal nuyejaam wach ruuk', ni xata naa 
nujalam wach i nuq'orom cho reh. 

35Re' hin ruuk' i nuSantohiil nuq'orom cho reh i David, chi ma' jaruuj neenuchuk i 
q'orik reh. 

36Xti korik chi re' taqe i riih rumaam naa kokiik chi reyil chi juneliik, korehtaal 
insahchik wach i q'iij. 

37Re' keh naa ruwihiik kajaawriik chi reyil korehtaal insahchik wach i poh. Je' wo' 
hoq i taxaaj, inki i Dios. 

38Je' wo' naq re' i xaq'or chaloq xa re' la' xaq'eb' wo' chi riij ak'ux i reey asik'im 
cho wach, xchalik aajosq'iil ruuk'. 

39Xayoj wach aq'orom cho reh amoso chi naa a'nam cho ruuk'. Je' naa xaq'uch i ru 
corona, je' naaxakut panak'al. 

40Eh xateheb'eej i tz'aq kotimaj wii' riij i rutinamiit reh chi xusach kiwach. 

41Chu'nchel i ki-ik'ik ar inkelq'aaj i chib'ih keh i rutinamiit. Eh kikaqse'ljik kuum 
kika'jaah. 

42Xayeew kikowiil inixowanik wach reh chi xb'aan keh. Eh xasuq suq chik kik'ux 
chi xi elik korik taqe aj ixowaal re' re'. 

43Ma' xatoob'eej ta cho panq'aq'inik xawesaj i ruq'asiil i ruch'ihch'. 

44Xawesaj chi jumpech i ruloq'il, i rajaawriik chi reyil. 

45Eh xatoq rooq i ruhab'ul, eh xayeew q'ab' chi xuk'uhtaaj ruk'ixb'ilaal. 

46QaJaaw Dios, ¿Ko jaruuj i naaketelaaj cho nuwach? ¿Mi juneliik naa ruqopiik re' 
aajosq'iil chi nunaah chi je' nqop q'aaq'? 

47Jaaw, k'oloq panak'ux chi re' nuk'achariik xama' najt ta rooq. Eh chu'nchel i 
tinamit xatz'uhkrisaj xama' najt ta wo' rooq i kik'achariik. 

48¿Mi wilik jino'q ineenk'acharik chi ma' nee ta inkimik? ¿Mi wilik i neerukot riij 
chi ma' naa ta reliik reje wach ak'al? 

49QaJaaw Dios, ¿Mi xakanaa' re' i ketelenik wachiis i na a'n cho najtir, re' i xaq'or 
cho reh i David ruuk' i rukorkiil wach ak'ux? 

50Jaaw, chakoj rehtaal chi re' taqe amoso k'ahchi' kib'ajariik kuum i tinamit. Eh 
re' hin ma' inik'ik panuk'ux i ruti'kiil inki a'n weh re' re'. 

51Re' taqe i ki-ixowanik awach, je' re' rub'ajariik taqe amoso inki a'n Je' wo' re' 
rub'ajariik i reey inki a'n re' asik'im cho wach, eh xa aha' inooj je' re' inki a'n reh. 

52Loq'imaj ta naq i QaJaaw Dios chi juneliik. Je' ta wo' naq re'. 

Sal 90 

Re' Dios k'achlik chi juneliik re' winaq xama' najt ta nk'acharik 

1QaJaaw Dios, xa re' wo' hat ti ko'linik qeh pampeet, eh xakok'ahchi' wo' kooj 
ako'leem yu'naak. 

2Eh noq komajaa' i natz'uhkrisaj i yuuq' k'ixkaab', i wach ak'al, taqe i k'achareel 
wilkeeb' chupaam, xa hat wo' cho Dios, eh je' wo' chi juneliik. 

3Re' hat i naasutej wo' chik chi pooq i winaq. Noq inaq'or chi naa wo' chik 
kisutiniik chi pooq, kisutinik wo' hoq. 

4Xti korik noq re' jinaj miil haab' chawee hat, xa je' rukab' noq xik'ik i q'iij eew, eh 
xa je' naa nik'ik kiib' ixib'-oq ora reh aq'ab'. 

5Re' ruk'achariik i winaq xa je' jino'q xohk'risanik inasach wach chi jumehq'iil, je' 
naa nik'ik qeerjoq ruum i rooq ha'. Xa je' rukab' i ch'ahn, ink'ihik pan wahq'eq. 

6Chawil i ch'ahn reh xasuq chik i k'ihik i rub'an pan wahq'eq, eh paruxq'eqiil 
inb'ooyrik, eh inkimik chi jumpech. 

7Xti korik noq re' hat i nayeew aajosq'iil chi qanaah, inasach qawach. Eh 
insahchik qana'ojb'al chi jumpech. 

8Ruum chu'nchel i qamahk i ruyib'kiil wach qana'ojb'al pansaqum wilik chawach 
i hat. 

9Eh xti korik chi re' qak'achariik naa asacham wach ruum aajosq'iil, eh jarub' 
haab' qak'achariik xa je' nik'ik junjiiq' chi uxlab'al. 

10Ruum re' hoj xalajeeb' wo' ru kajwinaq haab' qoh k'acharik, eh re' taqe i xti q'e' 
kow, kajwinaq haab' kik'achariik. Eh chi q'e' najt nee qoh k'acharik, xaruti'kiil 
k'uxliis, xa kowlaj kamanik i ruk'am chaloq. Eh re' i ju'jun chi haab' jumehq'iil 
inik'ik je' rukab' i qak'achariik. 

11Ma' jino'q ineht'alinik reh nik' wach i sachooj neena a'n ruuk' aajosq'iil. Ma' 
jino'q ineht'alinik reh ko aha' neemponik i ransil aajosq'iil 

12Chayeew qeh chi naab'jik chi xama' najt ta rooq i qak'achariik, reh chi 
neenqareq qana'ojb'al chub'anariik i holohik imponik chawach i hat. 

13QaJaaw Dios, ¿konik' chik najtiil naa aye'em aajosq'iil chi qanaah? Chaketelaaj 
wo' chik qawach i hoj, hoj amoso. 

14Chak'uhtaaj qeh chi jumehq'iil aawotob'il. Chi je' re' ma' k'isiin ta suq kiil 
qak'ux noq neenqatz'uyej awach nik' chik najtiil i qak'achariik. 

15Chayeew jarub'-oq haab' qeh i suq laj k'acharik je' rukab' noq xqak'ul i k'ih laj 
haab' chi ti' k'axik. 

16Chayeew qeh chi naab'jik taqe aakamaj i hoj, hoj amoso. Eh re' taqe i qiih 
qamaam neenkilow wach aaloq'il. 

17Re' ta naq i rotob'il i QaJaaw Dios nee ruyeew chi qanaah. Xti re' ta naq i reh 
neentoob'inik qeh chi manlik ruuk' i qakamaj reh chi nee qoh elik korik ruuk' i 
neenqa a'n. 

Sal 91 

Re' QaJaaw Dios inko'linik qeh chuwach i ti' k'axik 

1Awach i k'acharik i rub'an chi ri'sil i rajaawriik i QaJaaw Dios xiik' naah nimaal i 
rajaawriik, ma' xta nee ruk'ul. 

2Je' la' wili i ruq'or: QaJaaw Dios, re' hat ti ko'linik weh, hat ticha'jinik weh, hat 
nuDios, awuuk' i hat i nuyeew nuk'ux, inki. 

3Re' Dios neenko'linik aweh pan kiq'ab' inkaaj achopariik. Eh tiruko'leej chuwach 
i yab'ilaal inkansanik. 

4Re' reh naa ruko'liniik aweh, je' rukab' noq i ruko'leej i rak'uun i ati't kixlaan chi 
ri'sil ruxiik'. Eh re' rukorkiil wach ruk'ux naa ruko'liniik aweh chi je' jino'q pulato 
ch'ihch'. 

5Eh ma' naa ta ayo'jiik kuum taqe i kiyohb'isanik chaq'ab', eh ni xata kuum taqe i 
ti' k'axik ink'uloq pan q'iij. 

6Ma' nee ta tiyo'jik kuum taqe i yab'ilaal inchalik chaq'ab', ni xata re' taqe i ti' 
k'axik kib'anik sachooj pan q'iij. 

7Atoob' ta nee kikimiik jino'q miil panatz'eet, eh lajeeb'-oq miil panasak'aaj, re' 
hat ma' xta neenak'ul. 

8Xa naa la' awilom ruuk' naq'awach noq naakiye'ariik chutojariik i kimahk taqe i 
yiib' wach i kina'ojb'al. 

9Re' hat ma' xta naa ak'ulum, ruum re' QaJaaw Dios nim rajaawriik xakoj chi awaj 
ko'loom. Eh ruuk' i reh i nayeew ak'ux. 

10Ma' xta jino'q i ti' k'axik naa ruchaliik cha naah. Eh ni xata naakitz'a'jiik ruum 
yab'ilaal i wilkeeb' panapaat. 

11Ruum re' QaJaaw Dios naa rutaq'aam taqe chaloq i ruánjel, reh chi naa kaat 
kicha'jeem xa aha' pa' nee tiooj i k'oq. 

12Re' keh naa kaat kich'ihleem ruuk' kiq'ab', reh chi ma' nee ta naq'oj awiib' 
wataq ab'aj. 

13Eh neetib'ehik chi kixilak kaq b'ahlam, chi kixilak i aaq', chi kixilak i kak'uun i 
kaq b'ahlam, chi kixilak i nimaq josq'laj chikop. 

14Re' QaJaaw Dios je' wili ruq'or: Ruum chi q'e' kiruk'ax naa nuko'leem chikiwach 
taqe re'. Eh naa nuye'em runimaal wach ruum reht'al chi re' hin i Dios. 

15Eh noq neerupahqaaj rutoob'jiik weh, nee wo' nutob'eej. Re' hin naa wesaniik 
reh pan i ti' k'axik, eh naa nuye'em ruloq'il. 

16Re' hin naa nuye'em k'ih-oq haab' reh i suq laj k'acharik, eh naa wo' nuko'leem, 
inki. 

Sal 92 

Re' rutz'uuyjiik wach i Dios ruum i rotob'il 

1QaJaaw Dios nim awajaawriik, yohb'aal wach holwochiil alooq'jiik, je' wo' hoq i 
rutzuyjiik wach aab'ihnaal. 

2Eh ruq'orariik rib'iral pan wahq'eq pan chaq'ab' i ketelinik wachiis i na a'n, i 
rukorkiil wach ak'ux. 

3Ruuk' i k'ahaam wach q'ooj, ruuk' arpa xama' q'e' ta kow inq'orik, eh ruuk' k'isa 
q'ooj k'ahaam wach. 

4QaJaaw Dios, re' hat xayeew rusuqkiil nuk'ux ruuk' taqe i xa a'n wuuk'. Eh noq 
inwilow taqe akamaj i na a'n ma' k'isiin ta nsuuqb'ik nuk'ux. 

5QaJaaw Dios, yohb'aal wach nimaal wach taqe akamaj i na a'n, eh yohb'aal wach 
chamiil paam taqe akapeb'aal. 

6Re' i ruchop ruk'ux chub'anariik i ruyiib' wach na'ojb'al, ma' reht'al taj i wili, ni 
xata rureq chi riij. 

7Re' taqe i yiib' wach kina'ojb'al, xa je' kikab' noq ink'ihik johtoq i yiib' wach 
ch'ahn. Eh kielik korik ruuk' inki a'n xa re' la' naa wo' naa rusachariik kiwach. 

8Eh re' hat QaJaaw Dios, naa ruye'ariik runimaal awach chi juneliik. 

9Jaaw xti korik noq re' taqe i ki-ixowanik awach naa rusachariik kiwach. Eh 
chu'nchel i kib'anik reh i yiib' wach na'ojb'al naa rutuukjiik kiwach. 

10Re' hat xayeew ruman i waansil je' rukab' i ransil jino'q i kowlaj imas wakax. Eh 
xachihkaaj ink'ohnik laj iq'oom wach nunaah. 

11Re' hin naawilom noq naa rub'aan keh taqe i ki-ixowaanik nuwach. Eh 
naab'iram noq naakik'erem kichii' i yiib' wach kib'anik re' re'. 

12Re' i korik wach kik'ux naakixmak'iniik je' rukab' noq inixmak'inik i kalaab'. Je' 
rukab' noq ink'ihik i chakaltee' ar Líbano. 

13Re' keh naa kiwihiik parupaat i Dios, eh naakeliik korik je' naa ki ixmak'inik 
jino'q chee' ma' najt ta ruuk' i rupaat i QaJaaw. 

14Re' keh atoob' ta pan kirijb'iil xanaa wo' kiwachiniik ruuk' i naa kianam, xanaa 
wo' ruwihiik kikowiil. 

15Reh chi naa kiq'orom rib'iral chi re' QaJaaw Dios inko'linik qeh. Eh chi korik 
wach ruk'ux, chi parub'ehel i rub'an chu'nchel. 

Sal 93 

Re' QaJaaw Dios xiik' naah nimaal wach i rajaawriik 

1Re' QaJaaw Dios xti manlik reey, xiik' naah nimaal wach, eh xti wilik rajaawriik 
chinaah chu'nchel i wilik. Re' reh xye'wik paruye'aab' i wach ak'al, reh chi ma' 
awach ta neenk'uyu'sanik reh. 

2Noq xa a'n chaloq i re' xa hat wo' cho reey. Ruum xa wilkaat wo' chaloq noq ko 
ma' jaa' chii wilik. 

3Jaaw, re' taqe nim ha' yohb'aal wach i choqik inki a'n ruum i kijosq'iil. Eh 
yohb'aal wach najtiil imponik i kib'ohl. 

4Re' hat Jaaw i wilkaat chaloq pan taxaaj, inaq'at wach i kib'ohl taqe nim ha' re' 
re' ruuk' awajaawriik, je' wo' hoq i kijosq'iil i palaw. 

5QaJaaw Dios, re' taqe i ruq'or aak'uhb'aal ma' jaljinaq ta wach. Eh re' i santohiil 
naa rukamaniik chi xoyb'al paam aapaat chi juneliik. 

Sal 94 

Re' QaJaaw Dios naa ruq'atwiik q'orik chikinaah i tinamit 

1QaJaaw Dios, cha k'uhtaaj aajosqiil kuuk' i yiib' wach kib'anik ruum xa re' wo' 
hat neetiq'ajwik wach keh inki a'n 

2Re' hat i q'atal q'orik, chayeew taqe chutojariik i kimahk i nimaq kiwach inki a'n 
kiib'. 

3QaJaaw Dios, ¿xti kojaruuj inkimay elik korik i yiib' wach kina'ojb'al? Eh ¿Xti 
kojaruuj i nelik i rusuqkiil kik'ux? 

4Eh ¿Xti ko jaruuj inkikanaa' ruq'orariik yiib' wach q'orik? Eh ¿Xti ko jaruuj 
inkikanaa' runimb'eesjiik kiwach taqe i yiib' wach kina'ojb'al? 

5QaJaaw Dios, re' taqe re' kian ti' k'axik keh awak'uun awixq'uun, inkiyeew 
ruti'kiil ruk'ux. 

6Eh inkikansaj taqe ixoq kamnaq kib'ahiil, taqe i ma' xata kituut qajaaw, je' wo' 
taqe i tokoom tinamit wilkeeb' ar. 

7Je' wili inkiq'or: Re' ruDios chee Jacob ma' rilow taj chib'ih jariik i k'ahchi'kooj, 
inki taqe. 

8Re' taq i hat i yiib' taq wach ana'ojb'al, i na a'n inawaaj taq i hat, ma' nareq ta taq 
chi riij taq inaq'or. 

9¿Mi ma' nee taq tirib'iraj re' ixyej-anik reh taqe axikin? ¿Mi ma' nee taq tirilow 
re' ixyej-anik reh taqe i naq'awach? 

10¿Mi ma' nee taq tiruyeew chutojariik taq amahk re' i Dios, inq'ilwik keh i nimaq 
tinamit? ¿Mi ma' neerunab'eej re' taq i na a'n, inkojwik qana'ojb'al? 

11Re' QaJaaw Dios reht'al chi re' taqe winaq xa memil laj na'ojb'al inkikapaaj. 

12QaJaaw Dios atoob' keh taqe inakoj kina'ojb'al i hat. Eh inak'uhtaaj keh chib'ih 
taqe ruq'or aak'uhb'aal. 

13Reh chi xasuq wo' kik'ux noq neenk'u'loq i ti' k'axik chikinaah. Eh re' taqe i yiib' 
wach kina'ojb'al, k'ahchi' rukorjiik kiye'aab' naakikutariik wii'. 

14Eh re' QaJaaw Dios ma' jaruuj neeruq'eb' chi riij ruk'ux i rak'uun rixq'uun, ni 
xata nee rukanaa' taqe chi kutkeel. 

15Eh re' taqe i q'atal q'orik parub'ehel chik naakiq'atam i q'orik. Chu'nchel i korik 
wach kik'ux je' re' naa kianam. 

16¿Awach naq i xchalik chi nuko'ljiik i hin pan kiq'ab' taqe i yiib' wach kina'ojb'al i 
ma' holohik ta kib'anik? 

17Wita ma' xirutoob'eej i QaJaaw Dios xin kimik naq chik pan kiq'ab' i aj ixowaal, 
ma' wilkiin ta naq chik yu'naak. 

18Eh nik' xnuq'or chi ma' naa ta chik nukuyum, re' hat QaJaaw Dios xatoob'inik 
weh ruuk' aak'axb'al. 

19Nik' xantukik chik paam i nunaah ruum taqe i nukapeew re' hat xat ye'wik 
rusuqkiil nuk'ux. 

20Re' hat maa k'am awiib' pansuqkiil kuuk' i q'atal q'orik yiib' wach i kina'ojb'al, 
re' i ma' inki a'n taj i ruq'or i k'uhb'aal. 

21Eh inkimol kiib' chukojariik kimahk i korik wach kik'ux, inkiq'at i q'orik reh chi 
naa kikanteesjiik. 

22Eh re' hin xa ruuk' wo' QaJaaw Dios inuko'leej wiib', re' reh je' rukab' paat ab'aj 
ko'lemb'al iib' chi wee hin. 

23Re' QaJaaw Dios, naa rusacham kiwach taqe i yiib' wach kina'ojb'al, ruum taqe i 
kimahk. Eh re' wo' reh naa rusachwiik kiwach. 

Sal 95 

Qatz'uyej wach i QaJaaw Dios chi suq qak'ux 

1Kim taq qaloq'ej taq i QaJaaw Dios, ruuk' rusuqkiil qak'ux. Qatz'uyej taq wach i 
qaj ko'loom, i je' paat ab'aj ko'lb'al iib' chi qeh. 

2Qat'iosej reh i rotob'il i rub'an quuk', eh qatz'uyej wach ye'b'al ruloq'il. 

3Ruum re' QaJaaw Dios xti manlik Reey, eh re' reh xiik' naah nimaal wach 
chikiwach chu'nchel i xa tiyoox. 

4Eh pan q'ab' wilik taqe i ye'aab' pan chaamlaj jul wilkeeb'. Eh re' wo' reh 
inehchanik reh taqe yuuq' xiik' naah najtiil kinaah. 

5Re' wo' reh inehchanik reh i palaw, je' wo' hoq ak'al ma' xta wii' ha'. Ruum re' 
wo' reh xyej-anik keh. 

6Kim taq qaloq'ej, qaloch' qiib', qaxuk'aa' qiib' chuwach i QaJaaw Dios, re' 
ixtz'uhkrisanik qeh. 

7Re' reh i qaDios, eh re' hoj, hoj rutinamiit, re' reh incha'jinik qeh i hoj, hoj 
rutentzuun noq wilkooj, wila' xab'iraj taq i ruq'oral i Dios yu'naak. 

8Maakoowb'isaj taq awánima, maa a'n taq aweh i xkian taq aamaam awati't ar 
Meriba. Eh je' rukab' i xkian Masah, panchiq yuuq'. 

9Eh chupaam taqe q'iij re' re' xinkaaj naq kipajam aamaam awati't atoob' ta 
xkilow wo' naq taqe i ma' ilooj taj xnub'an. 

10Eh ka'winaq haab' xinkaqrik kuuk' i tinamit re' re', eh je' wili i xnuq'or chikiij: 
Re' taqe i tinamit wili kiq'eb'em kiib'. Eh ma' nkinimaj taj i nuk'uhb'aal. 

11Ruum aj re' ruuk' nujosq'iil ti xnuq'or i korik chi ma' jaruuj naa kokiik chupaam 
i nuye'aab' naa rub'aan wii' hi'lik, inki Dios. 

Sal 96 

Re' ak'laj tz'uuy loq'oomb'al reh i QaJaaw Dios 
(1 Cron 16.23-33) 

1Chatz'uyej taq i ak' laj tz'uuy loq'oomb'al reh i QaJaaw Dios. Chawunchelaal taq i 
hat aj wach ak'al cha tz'uyej taq wach i QaJaaw. 

2Chatz'uyej taq wach i QaJaaw Dios, chayeew taq runimaal wach. Eh rajlaal q'iij 
taq cha q'or rib'iral chi xa re' wo' reh aj Ko'loom. 

3Chaq'or taq rib'iral i ruloq'il keh chu'nchel i tinamit, je' wo' hoq i ma' ilooj taj i 
rub'an. 

4Ruum re' QaJaaw Dios xiik' naah nimaal wach, i ruk'ul chi naa qaye'em ruloq'il. 
Eh xa re' wo' reh nim rajaawriik chikiwach taqe i tiyoox. 

5Re' ki dios taqe i tokoom tinamit, xatz'aqoj tiyoox taqe. Eh re' i qaDios i hoj re' 
reh xyej-anik reh i taxaaj. 

6Ma' k'isiin ta saqumaal chii' wach. QaJaaw Dios, xiik' naah nimaal i rajaawriik, i 
ruloq'il chupaam i rupaat. 

7Chawunchelaal taq i hat aj wach ak'al chayeew taq rajaawriik, ruloq'il i QaJaaw 
Dios. 

8Chayeew taq ruloq'il i QaJaaw ruum xa re' wo' reh i ruk'ul chi naa taq aye'em 
ruloq'il. Eh chak'am taq chaloq aamayiij chupaam i rupaat. 

9Chaloq'ej taq i QaJaaw Dios chupaam i ruye'aab' q'e' holohik. Eh chu'nchel ta 
naq i tinamit neenyohlinik reh. 

10Chaq'or taq keh i tinamit chi re' QaJaaw Dios manlik Reey, eh xuyeew 
paruye'aab' i wach ak'al, ma' awach ta neenk'uyu'sanik reh. Eh parub'ehel naa 
ruq'atam i q'orik chikinaah i tinamit. 

11Neeta naq insuuqb'ik rik'ux i taxaaj, i wach ak'al. Neeta naq ink'uyu'jik i palaw, i 
wilkeeb' chupaam ruum i rusuqkiil kik'ux. 

12Eh nee ta naq insuuqb'ik kik'ux i yuuq' k'ixkaab', taqe i wilkeeb' chuwach. 
Neeta naq inkik'er kichii' ruum rusuqkiil kik'ux taqe i chee' wilkeeb' pantaq 
ch'ahn. 

13Chu'nchel naa rusuuqb'iik kik'ux chuwach i QaJaaw k'ulik iloq reh, ruum 
parub'ehel naa ruq'atam i q'orik chikinaah i tinamit ayu' wach ak'al. 

Sal 97 

Re' QaJaaw Dios xti manlik Reey 

1Re' i QaJaaw Dios manlik Reey suuqb'oq taq ak'ux i hat wach ak'al, je' wo' taq i 
hat i ye'aab' kotimaj taq awiij chi ha'. 

2Re' QaJaaw Dios kotimaj riij chi q'equm paam suutz', parub'ehel i ruq'at i q'orik, 
i rub'an i taaq'anik. 

3Re' i QaJaaw Dios je' naa q'aaq' peet chuwach, ruuk' i re' i rusach kiwach i ki-
ixowanik wach. 

4Eh re' rusaqumaal xan saqumanik chik i wach ak'al i rub'an. Eh re' i wach ak'al 
ink'uyu'jik ruum. 

5Re' taqe yuuq' kihab'ik, xa je' chik kihab'ik kantela chuwach i QaJaaw Dios 
ehchan reh chu'nchel i wach ak'al. 

6Re' taxaaj ink'uhtanik i rukorkiil wach ruk'ux i QaJaaw Dios, eh chu'nchel i 
tinamit ki-ilwik reh i ruloq'il. 

7Eh chu'nchel inkinimb'isaj kiwach ruuk' i kiloq'oonjiik i tiyoox naa kikahniik pan 
k'ixb'ilaal. Eh chu'nchel i kikojariik chi dios korehtaal inkiloch' kiib' chuwach i 
QaJaaw. 

8QaJaaw Dios, re' ye'aab' Sión, re' tinamiit i Judá ma' k'isiin ta nsuuqb'ik kik'ux, 
ruum parub'ehel inaq'at i q'orik. 

9Re' hat Jaawxiik'naah nimaal awach, xa re' wo' hat i xti nim awajaawriik chinaah 
i wach ak'al, je' wo' chikiwach taqe i xa tiyoox. 

10Re' taq i hat i tik'axwik reh i QaJaaw Dios cha kanaa' taq i yiib' wach na'ojb'al. 
Re' reh i ruko'leej riij i kik'achariik i rusantolaj aj nimaneel, i ruko'leej pan kiq'ab' 
i yiib' wach kib'anik. 

11Eh i ruyeew i rusaqumaal i kina'ojb'al i korik wach kik'ux. Iruyeew rusuqkiil 
kik'ux i korik kib'anik. 

12Re' taq i hat korik taq wach ak'ux chasuuqb'isaj taq awánima ruuk' i QaJaaw 
Dios, chaloq'ej taq i rusantolaj b'ihnaal. 

Sal 98 

Re' QaJaaw Dios xelik korik ruuk' i xub'an 

1Chatz'uyej taq i ak' laj tz'uuy chi loq'oomb'al reh i QaJaaw Dios. Ruum ma' k'isiin 
taqe i ma' ilooj taj xub'an, eh ruuk' i santo laj rajaawriik xub'an keh i aj ixowaal. 

2Re' QaJaaw xuq'or rib'iral chi xelik korik, eh xuk'uhtaaj i rukorkiil wach ruk'ux 
chikiwach chu'nchel i tinamit. 

3Re' QaJaaw Dios wilik cho paruk'ux i ruketeljiik kiwach, i kitoob'jiik i aj Israel. 
Eh chu'nchel i tinamit wach ak'al xi-ilwik reh chi xuq'at kiwach i aj ixowaal i 
QaJaaw Dios. 

4Chawunchelaal taq i hat aj wach ak'al cha tz'uyej taq wach i QaJaaw Dios chi suq 
taq ak'ux. Chapoq'poteej taq paam aq'ab' chutz'uuyjiik wach i Dios. 

5Chatz'uyej taq wach i QaJaaw ruuk' arpa, ruuk' taqe xa chib'ih chik q'ojil 
k'ahaam kiwach. 

6Chatz'uyej taq wach i QaJaaw Dios ruuk' i ruxuljiik i tuun, ruuk' i ch'ihch' kow 
inq'orik ruum re' reh xti manlik Reey. 

7Naa ruk'uyu'jiik i palaw, je' wo' i wilkeeb' chupaam. Naa ruk'uyu'jiik i wach 
ak'al, je' wo' k'achareel chupaam. 

8Naakiq'ojom kiib' kib'ohl i nim ha'. Eh naa rusuuqb'iik kik'ux i yuuq'. 

9Chu'nchel i re' naa rusuqb'iik kik'ux ruum re' QaJaaw naa ruchaliik chi taaq'anik 
chinaah wach ak'al. Eh parub'ehel naa ruq'atam q'orik chikinaah i tinamit. 

Sal 99 

Re' QaJaaw Dios xti manlik reey nim rajaawriik 

1Re' QaJaaw Dios manlik Reey, chi kixilak i k'achaach wilik kixiik'. Re' tinamit, eh 
re' wach ak'al xakib'arb'otik chik ruum kiyo'jiik chuwach. 

2Re' QaJaaw Dios xiik' naah nimaal wach ar Sión. Eh xiik' naah i rajaawriik 
chikinaah chu'nchel i tinamit. 

3Neeta naq inye'arik ruloq'il rub'ihnaal, ruum re' reh xiik' naah yohb'alil wach. 
Eh xti wilik rusantohiil. 

4Re' reey xiik' naah nimaal i rajaawriik imponik chuwach i korik. Eh xub'an cho 
ruuk' i Jacob i rub'ehel, i korik. 

5Chayeew taq ruloq'il i QaJaaw i qaDios chaxuk'aa' taq awiib' ri'si rooq ri'si q'ab'. 
Ruum re' reh xti wilik rusantohiil. 

6Re' Moisés, re' i Aarón xi kamanik chi kajaaw aj tiij chuwach i Dios. Re' i Samuel 
xwihik chi kixilak i xiloq'inik reh i rub'ihnaal i Dios. Eh noq xkipahqaaj i rotob'il i 
Dios xitoob'jik wo' hoq. 

7Eh chupaam i junrahp chi suutz' xiq'orob'jik cho ruum i QaJaaw Dios. Eh xkian 
wo' i xq'orarik keh, xkinimaj chu'nchel i ruk'uhb'aal. 

8QaJaaw Dios, xatoob'eej taqe noq xkipahqaaj awotob'il xat kikoj chi ki Dios 
kuyuul mahk. Eh xayeew taqe chutojariik i kimahk i yiib' wach kina'ojb'al. 

9Chaloq'ej taq i QaJaaw i qaDios, chaxuk'aa' taq awiib' chulooq'jiik chupaam i 
rusantolaj ye'aab' Sión. Ruum re' i QaJaaw Dios xti wilik rusantohiil. 

Sal 100 

Re' ruq'orariik chi naa rut'iosjiik reh i QaJaaw Dios i rotob'il 

1Chawunchelaal taq i hat i wilkaat taq chi junsuut i wach ak'al, cha tz'uyej taq 
wach i QaJaaw Dios chi suq suq taq ak'ux. 

2Cha a'n taq i rukamaj i QaJaaw Dios chi chu'nchel taq ak'ux. Eh kim taq chaloq'ej 
taq ruuk' atz'uuy chi suq suq taq ak'ux. 

3Chanab'eej taq chi re' QaJaaw re' reh i xti manlik Dios. Eh re' reh tz'uhk'risanik 
qeh. Ma' re' tee hoj xqatz'uhkrisaj qiib' chi qib'il qiib', hoj rak'uun rixq'uun, hoj 
rutentzuun noq wilkooj. 

4Eh okeen taq i koq chi chii' i ru puertahiil i rupaat i QaJaaw Dios chi t'ioosjik i 
rotob'il. Chatz'uyej taq wach, chayeew taq runimaal wach i rub'ihnaal. 

5Ruum re' i QaJaaw Dios xiik' naah i rotob'il, eh juneliik wilik ketelinik wachiis 
ruuk'. Eh korik wach ruk'ux chi juneliik. 

Sal 101 

Re' reey David xuq'or reh i Dios chi naa rub'anam i korik 

1QaJaaw Dios, re' hin naa kaat nuloq'em ruuk' nutz'uuy. Ruum re' hat korik wach 
ak'ux, eh hat aj keteloom wachiis. 

2Re' hin neenureq chi riij i wihik parukorkiil noq nee kinatoob'eej. Chi je' re' 
korik wach i nuk'ux noq neekinwihik chi kixilak wilkeeb' panupaat. 

3Re' hin ma' nuk'ax ta wach i yiib' wach imb'aan. Eh ma' imponik ta chi nuwach 
inki a'n inkiq'eb' kiib' chuwach i Dios, re' taqe re' ma' jino'q nanuk'ulum cho 
wuuk'. 

4Re' hin ma' nee ta nukapaaj i ma' holohik taj. Eh ma' xtaj i yiib' wach na'ojb'al 
inwaaj nub'anam. 

5Naa nuq'ilim taqe inkib'aj kas kichaaq'. Re' hin ma' naa ta nukuyum kimahk i xa 
q'et q'et taqe, eh inkinimb'isaj kiwach. 

6Re' hin naa nusik'im kiwach taqe i korik wach kik'ux reh chi naa kiwihiik wuuk'. 
Eh xa re' wo' hoq i korik wach ruk'ux paruk'achariik naa rokiik chi kamanik 
wuuk'. 

7Eh chupaam i nupaat ma' jino'q i rub'an i leq' ruuk' jot'ooj naa ruwihiik. Ma' 
jino'q i chukul q'orik naa ruwihiik ar. 

8Eh rajlaal q'iij naa nusacham kiwach taqe i yiib' wach kina'ojb'al wilkeeb' 
panqatinamiit. Eh naawisam taqe reje chi kixilak i rutinamiit i Dios. 

Sal 102 

Re' rutiij jinaj i q'e' ti' ruk'ux 

1QaJaaw Dios chab'iraj tii weh i nutiij. Chayeew tii weh i nupahqaaj aweh. 

2Maa kinakanaa' chi wutkeel noq wilkiin panti' k'axik kinab'iraj la'. Eh 
kinatoob'eej chi jumehq'iil nik' neenupahqaaj aawotob'il. 

3Ruum re' nuk'achariik k'ahchi' rusahchiik wach je' rukab' noq sahchik wach i 
sib'. Eh re' taqe nub'aqil je' cho k'ahchi' ruk'ahtiik pan q'aaq' noq inwik'raaj. 

4Re' wánima xa nyot'ik chik xa je' chik rukab' i ch'ahn noq inchiqik. Eh ruum i re' 
xata chik i ruq'or nuk'ux i wi'k. 

5Eh xa nub'aqil chik ruum i ma' k'isa oq'ik i nub'an ruum i ruti'kiil nuk'ux. 

6Je' nukab' i ooloch' wilik chupaam i ye'aab' chiq yuuq', eh je' nukab' i tuhkur xa 
nokik meem. 

7Eh xama' jaruuj chik inqajik i nuwiriik, xa je' chik nukab' jino'q i k'isa tz'ikin i 
ntz'irik wach nah paat. 

8Re' taqe ki-ixowanik nuwach ma' jaruuj inkikanaa' nub'ajariik, ma' holohik ta 
kiq'orik chi wiij. 

9Re' hin chaaj chik i nuk'ux chi jilow nuwa'. Eh re' nuhaa' inwuk'ej inq'ehb'ik 
chaloq i riis naq'nuwach chupaam. 

10Ruum re' hat Jaaw xayeew aajosq'iil chi nunaah. Eh pampeet xayeew 
wajaawriik, eh yu'naak xawesaj i wajaawriik. 

11Re' nuk'achariik k'ahchi' rusahchiik wach, je' rukab' noq inik'ik jino'q i muuj, eh 
je' rukab' noq inchiqik i ch'ahn. 

12Eh re' hat QaJaaw Dios xa wilkaat wo' chi juneliik. Eh xanaa wo' ak'uliik 
pankik'ux jar ch'iht chi k'achareel i naakik'iik. 

13QaJaaw Dios, qoh ab'iraj tii, chaketelaaj wach i tinamit Sión ruum xponik chik i 
ruq'ijil. Eh xponik chik i ru orahiil chi naa akuyum i kimahk. 

14Re' taqe awaj kamanoom ma' k'isiin ta inkiketelaaj wach taqe ab'aj korjinaq 
wii' i kipaat, eh q'e' ti' inkik'raaj noq xiyojib'ik. 

15Eh chu'nchel i tinamit naakiyohliniik wach i QaJaaw Dios, eh re' taqe reey 
wilkeeb' sut i wach ak'al naakiye'em ruloq'il. 

16Na' chuyejaa' wo' chik cho ruka'peech i tinamit Sión, re' na' chuk'uhtaaj chee 
ruloq'il. 

17Re' noq naa rib'irjiik i kitiij i ti' kik'ux, eh na' ye'aroq keh aha' wilik inkipahqaaj. 

18Re' taqe wili ajwaal wach chi naa rutz'ihb'jiik kahnoq rehtalil. Reh chi 
neenkiloq'ej i QaJaaw Dios chu'nchel i tinamit naa kiwihiik koq'uun je' wo' hoq i 
komajaa' ki-aasjik. 

19Re' QaJaaw Dios xrilow chaloq ko parusantolaj ye'aab' ar pan taxaaj i tinamit 
wach ak'al. 

20Reh chi xutoob'eej taqe i ye'ooj panti' k'axik. Eh chuko'ljiik taqe i q'atooj chik 
q'orik chikinaah chi naa kikanteesjiik. 

21Reh chi pan tinamit Sión, eh Jerusaleem neen q'orarik rib'iral, eh neenlooq'jik i 
rub'ihnaal i QaJaaw Dios. 

22Re' noq chu'nchel i tinamit naakimolom kiib' chub'anariik aha' wilik iraaj i 
QaJaaw Dios. 

23Eh re' reh xresaj inukowiil noq komajaa' hin rijib' xuqasaj rooq i nuk'achariik. 

24Re' hin je' wili i xnuq'or: Jaaw hat nuDios maa kinakansa noq kore' yejaal i 
nuk'achariik. Ruum re' hat ma' xata ajlamaj haab' aak'achariik kinki reh. 

25Re' hat xat ye'wik reh pan kiye'aab' chu'nchel i wach ak'al. Eh re' wo' hat 
xatyej-anik reh i taxaaj. 

26Chu'nchel i re' naa rusahchiik kiwach, eh re' hat naa awihiik chi juneliik. Re' 
taqe re' naakiq'ahiik je' rukab' noq inq'ahik itz'ihy, xa je' injalarik itz'ihy neena 
a'n na' chajal kiwach. 

27Re' hat xa re' wo' awach chi juneliik, ruum ma' xata ajlamaj haab' aak'achariik. 

28Re' taqe i kiih kimaam awaj kamanoom naa atoob'eem taqe chi juneliik. Re' hat 
na awilwiik keh, re' hat naa awihiik kuuk'. 

Sal 103 

Re' hin naa nuloq'em i QaJaaw Dios chu'nchel nuk'ux 

1Re' hin naa nuloq'em i QaJaaw Dios chu'nchel i wánima. Eh naa nuye'em ruloq'il 
i santo laj rub'ihnaal. 

2Naa nuye'em ruloq'il i QaJaaw Dios chu'nchel i wánima ruum ma' jaruuj naa 
rusahchiik panuk'ux i rotob'il. 

3Re' reh inkuywik chu'nchel i numahk, re' reh ink'aachrisanik weh ruuk' 
chu'nchel i nuti'kiil. 

4Re' reh inko'linik weh chuwach i kimik, eh i ruyeew weh i rotob'il chi manlik, i 
ruketelaaj nuwach. 

5Re' reh inye'wik weh i suq atoob', reh chi kinkahnik chi je' jino'q ak'un reh chi 
kinkahnik chi je' jino'q xihk ma' ahl ta ruti'jolal. 

6Re' QaJaaw Dios parub'ehel i ruq'at i q'orik chikinaah i k'ahchi' rub'aan ti' k'axik 
keh. 

7Eh xuk'uhtaaj wo' reh i Moisés chib'ih jariik taqe xub'an, xuk'uhtaaj i runimaal i 
rajaawriik keh i aj Israel. 

8Re' QaJaaw Dios xa atoob' wach ruk'ux, eh q'e' aj keteloom wachiis. Re' reh ma' 
jumehq'iil ta nchalik rujosq'iil, ruum xiik' naah i ketelinik wachiis ruuk'. 

9Ma' chu'nchel ta q'iij k'ahchi'kooj runaqam, eh ma' ruyeew ta paruk'ux i 
rujosq'iil. 

10Ma' qohruyeew ta panti' k'axik je' naq rukab' i ruk'ul chi qeh, ruum q'e' hoj aj 
mahk. Eh xiik' naah yib'kiil wach i qana'ojb'al. 

11Re' QaJaaw Dios xiik' naah i ruketeljiik kiwach i rub'an i kiyohlinik reh. Ma' xata 
je' najtiil ruuk' i wach ak'al i taxaaj i ruketeljiik kiwach i rub'an. 

12Ruum re' qamahk xresaj reje chi qawach, nik' najtiil wilik ruuk' ireelb'aalq'iij i 
rookb'aal q'iij je' re' najtiil xukanaa' reje quuk' i qamahk. 

13Re' QaJaaw Dios ma' k'isiin ta ruketelaaj kiwach i kiyohlinik reh, je' rukab' noq i 
ruketelaaj wach i rak'uun rixq'uun jino'q i aajaab'ees. 

14Ruum re' reh reht'al noq xa hoj wo' tii tiwik, eh reht'al wo' hoq chi xa pooq i 
qayej-aal. 

15Re' ruk'achariik i winaq xa reh junk'aam, xa je' rukab' i ch'ahn, xa je' rukab' i 
uhtz'ub' ink'er cho pantaq ab'iix. 

16Eh inchalik i kowlaj teew chinaah, eh insahchik wach, ma' awach ta chik i 
naab'inik reh chib'ih inooj kuxoq wii'. 

17Raaj i ketelinik wachiis i rub'an i QaJaaw Dios reh, wilik chi juneliik chi keh taqe 
i kiyohlinik reh, eh naa wo' rub'anam korik kuuk' i kiih kimaam. 

18Je' wo' re' i naa rub'anam kuuk' taqe i kib'anik reh taqe i ruq'orom chaloq chi 
naa rub'aan. Je' wo' kuuk' taqe i kinimanik reh taqe i ruq'or i ruk'uhb'aal. 

19Re' QaJaaw Dios ar wilik chi taaq'anik pan taxaaj. Eh re' reh wilik rajaawriik 
chikinaah chu'nchel i xa chib'ih jariik. 

20Chayeew taq ruloq'il i QaJaaw Dios i hat ánjel wilik taq akowiil. Re' taq i hat i na 
a'n taq aha' wilik i ruq'or, eh i nayeew taq ak'ux chunimjiik. 

21Chayeew taq ruloq'il i QaJaaw Dios chawunchelaal taq i hat i ruye'em taq 
awajaawriik chub'anariik taqe i rukamaj. Re' i tib'anik taq reh iraaj i reh. 

22Eh chawunchelaal taq i hat i xatrutz'uhkrisaj taq, i QaJaaw Dios chayeew taq 
ruloq'il ko aha' pa' imponik i rajaawriik chi taaq'anik. Eh je' wo' hin naa wo' 
nuye'em ruloq'il i QaJaaw Dios chu'nchel i wánima. 

Sal 104 

Re' rulooq'jiik i Dios i xtz'uhkrisanik cho reh i xa chib'ih jariik 

1QaJaaw Dios re' hin naa kaat nuloq'em chu'nchel i wánima. Jaaw, hat nuDios 
xiik' naah awajaawriik, xiik' naah nimaal awach, xiik' naah aaloq'il. 

2Re' hat xiik' naah saqumaal aachii' awach, re' hat xatyej-anik reh i taxaaj. 
Xayeew chinaah i wach ak'al chi je' nimlaj itz'ihy. 

3Re' hat xayejaa' aa ye'aab' chinaah i ha' ar pan taxaaj. Inakoj taqe chi je' aakareta 
b'ehtesb'al aweh i suutz'. Eh tib'ehik wo' hoq chupaam i teew. 

4Re' hat inakoj taqe chi awaj taqareel kowlaj teew. Eh inakoj taqe chi awaj 
kamanoom i xaq q'aaq. 

5Eh xach'ikaa' wo' chi korik i wach ak'al paruye'aab', reh chi ma' awach ta 
neenk'uyu'sanik reh. 

6Re' palaw rub'urum naq naah i wach ak'al. Eh re' ha' rub'urum naq naah taqe 
inajt kinaah yuuq'. 

7Eh noq xaq'or reh i ha', chi naa rumolom riib' xelik wo' chinaah i wach ak'al, noq 
xrib'iraj aq'oral xa je' chik inq'orik kahoq. 

8Eh noq xawesaj chee ha' chinaah i nimaq yuuq' xumol riib' wach k'ixkaab'. Eh 
xataq'aaj reje chupaam i ye'aab' aq'orom chi ar naa ruwihiik. 

9Aha' xaq'or reh chi naa ruwihiik xa ar wo' wilik, ma' xq'ahxik ta chik reje chi 
juntar, reh chi ma' xutz'ap ta chik naah i wach ak'al. 

10Re' hat ti ye'wik reh i ha' inaasjik cho paraasb'al. Eh re' hat ti ye'wik reh taqe 
nim ha' kiqajik cho nah taq yuuq'. 

11Eh re' taqe ha' re' re' inkuk'ej i josq'laj chikop. Ruuk' ha' re' re' inkik'saj i 
kichiqchi'iil i b'uurux wilkeeb' wa taq yuuq' k'ixkaab'. 

12Chi chii' i ha' re' re' inkiyejaa' kisuuq' i kok' tz'ikin kirupinik pan taxaaj. Ar 
xasuq chik i ruq'or i tz'uuy inki a'n nah q'ab' chee'. 

13Re' hat ti ye'wik cho kihaa' i yuuq' k'ixkaab' ko ar panaye'aab' pan taxaaj. Ruuk' 
i kowlaj jab' inajot'isaj i wach aak'al. 

14Re' hat tik'isanik johtoq reh i ch'ahn inkik'ux i chikop. Re' hat tik'isanik reh i 
rutik i winaq, reh chi ruuk' i re' naa rub'anam ruwa' ruhaa'. 

15Re' wi'k ha' re' re' inye'wik ransil, i nayeew reh i riis uuva chi ruk'ej. Eh i 
nayeew reh aseite reh chi nsuuqb'ik ruk'ux. 

16Inayeew cho kihaa' taqe chee' ak'isam johtoq i hat, je' wo' taqe i chee' 
chakaltee' wilkeeb' ar Líbano. 

17Eh chinaah taqe q'ab' i chee' re' re' inkiyejaa' kisuuq' kok' tz'ikin, eh inkiyejaa' 
wo' kisuuq' ar taqe i nimaq saq ikih. 

18Re' taqe inajt kinaah yuuq' inkamanik chi kiye'aab' i keej re' ruuk' i kaqch'ul. Eh 
pantaq ruhopil ab'aj inkiyejaa' kisuuq' taqe imul. 

19Eh re' hat QaJaaw Dios xayejaa' chee poh pajb'al reh i ju'jun chi q'iij. Eh 
aweht'al nik' i rumay i sihq'inik i q'iij. 

20Eh noq re' hat i nayeew chee q'equm chinaah i wach ak'al inkahnik chi chaq'ab' 
chik, eh kielik taqe chaloq i chikop pantaq ch'ahn. 

21Re' taqe kaq b'ahlam inkik'er kichii' chusik'ariik kitiib' inkipahqaaj aweh i hat i 
kiwa'. 

22Eh noq i nelik chaloq i rusaqumaal i q'iij kiooj wo' chik, eh inooj kiyok'aa' kiib' 
pankijuul. 

23Re' winaq noq insaq'ik inooj pan rukamaj. Eh noq inokik i q'iij insutinik wo' 
chik cho parupaat. 

24QaJaaw Dios yohb'aal inche wach taqe i xayejaa'. Eh chu'nchel i re', xayejaa' 
ruuk' ana'ojb'al. Aha' ta chik yuuq' ma' nilarik wach taqe i xa tz'uhk'risaj chaloq. 

25Hat xatyej-anik cho reh i palaw xiik' naah nimaal, eh xiik' naah k'ihaal chikop 
wilkeeb' chupaam ar, chi nimaq, chi kok' taq. 

26Eh chinaah palaw re' re' kib'ehik i barco. Ar wilik i qamaan k’ap, reh chi 
chupaam i palaw i rub'an ruk'o'niik. 

27Chu'nchel i chikop re' re', inkuy-eej chi re' hat naa aye'wiik kiwa' paruorahiil. 

28Re' hat i nayeew keh, eh re' keh inkimol, noq i nayeew keh i inkik'ux i suq 
atoob' korehtaal kinujik. 

29Wila' ma' xayeew chik cho kiwa' neenchalik kiyo'jiik. Eh wila' xawesaj i 
kuxlaab' nee kikimiik, nee wo' chik kisutinik chi pooq ak'al. 

30Eh noq i nayeew chee aawuxlaab'al wilik wo' chik i ki-aasjik, eh i nujik wo' chik 
chi k'achareel wach ak'al. 

31Neeta naq inye'arik ruloq'il i QaJaaw Dios chi juneliik. Eh suuqb'oq ta naq 
ruk'ux chi riij i rutz'uhkrisam chaloq. 

32Eh ink'uyu'jik i wach ak'al noq inilarik cho ruum i Dios. Eh i nelik kisib'eel i 
yuuq' noq kitz'ajik ruum i Dios. 

33Re' hin juneliik naa nutz'uyem wach i QaJaaw Dios nik' pa' chik najtiil i 
nuk'achariik ayu' wach ak'al. 

34Neeta naq imponik chuwach i QaJaaw Dios taqe i nukapaaj. Re' hin ruuk' i reh 
inureq rusuqkiil nuk'ux. 

35Neeta naq insahchik kiwach chinaah i wach ak'al aj mahk. Eh ma' ta naq chik 
neenilarik kiwach i yiib' wach i kina'ojb'al. Re' hin naa nuloq'em i QaJaaw Dios 
chu'nchel i wánima. Loq'imaj ta naq i QaJaaw. 

Sal 105 

Re' ruk'axb'al i Dios xub'an cho kuuk' i aj Israel 
(1 Cron 16.7-22) 

1Chaloq'ej taq i QaJaaw Dios. Chaq'or taq rib'iral i loq'laj rub'ihnaal. Eh chayeew 
taq keh chi naab'jik i tinamit taqe i rub'anam. 

2Cha a'n taq atz'uuy ye'b'al ruloq'il. Chawesaj taq ruq'orkiil i nimaq wach 
na'ojb'al rub'anam. 

3Chayeew taq ruloq'il i rusantolaj b'ihnaal. Eh chawunchelaal taq i hat i tisik'wik 
taq reh i QaJaaw Dios suuqb'oq taq ak'ux. 

4Chasik' taq i rajaawriik i QaJaaw Dios, juneliik taq cha pahqaaj i rotob'il. 

5Mansahchik taq panak'ux i nimaq wach rukamaj rub'anam, je' wo' taqe i ma' 
ilooj taj rub'anam. K'oloq taq panak'ux i q'ataj Q'orik xub'an. 

6Re' taq i hat, i hat taq riih rumaam i Abraham re' rumoso chee Dios. Hat taq 
rak'uun rixq'uun chaloq i Jacob i rusik'im cho wach. 

7Re' reh i QaJaaw, i qaDios. Re' wo' reh wilik chi taaq'anik chinaah chu'nchel i 
wach ak'al. 

8Re' reh wilik paruk'ux chi juneliik i ruq'orom chaloq chi naa rub'anam ruuk' i 
tinamit. Xa jarub' pa' ch'iht i k'acharik neenik'ik xama' naa ta wo' rik'iik paruk'ux. 

9Eh ma' nsahchik ta paruk'ux i ruyejaam cho wach ruuk' i Abraham. Je' wo' xti 
korik xuq'or cho chi riij i Isaac. 

10Je' wo' xuyejaa' cho wach ruuk' i Jacob xukanaa' chi jinaj k'uhb'aal, je' wo' i 
xuyejaa' cho wach ruuk' i Israel. 

11Re' noq xuq'or chi je' wili: Re' hin naa taq nuye'em aweh i ye'aab' Canaán naa 
taq nuye'em aweh chi akooch, inki Dios. 

12Eh i xq'orarik keh, ma' re' ta nkiwii' chi xama' k'ih ta taqe, xa je' taqe aj patal 
ponoq chupaam i ye'aab' re' re'. 

13Eh xata wo' jarub' chi tinamit ki-ik'ik wii', chi je' pankok' tinamit, chi je' 
panimaq tinamit. 

14Re' Dios ma' xuyeew ta q'ab' chi awach ta xb'anik ti' k'axik keh, xuq'il la' taqe i 
reey je' wili xuq'or keh: 

15Maa a'n taq ti' k'axik keh i nusik'im cho kiwach. Ma' chih taq awuchej taqe i 
jalal nuq'oral, inki. 

16Re' QaJaaw Dios xuyeew chaloq i wi'jaleel chikinaah i aj Israel. Ma' xuyeew ta 
chik cho k'uxumb'al keh. 

17Eh xutaq'aaj reje Egipto i José chi peet, re' xkik'ayej reje pankowlaj kamanik. 

18Re' reh xkib'ak' i rooq chi karena. Eh xkian ti' k'axik reh pantz'ilom. 

19Eh korehtaal xooj eloq wach i ruq'orom rib'iral i José pampeet. Re' ruq'oral i 
Dios xk'uhtanik reh chi korik i xuq'or chaloq. 

20Eh re' i wilik chi reyil chikinaah i ma' k'isa tinamit xuq'or chi xkoq'taaj reje i 
José. 

21Eh re' reey xupab'aa' i José chi cha'jen reh i rupaat i rub'an wii' taaq'anik. Eh 
xupab'aa' chi ajaab'esil chikinaah i tinamit. 

22Re' i José xwihik rajaawriik chikinaah i xi kamanik ruuk' i reey. Eh chi xukoj 
kina'ojb'al i k'amal b'eeh, taqe i nimaq wach kikamaj. 

23Eh koq'uun chik xiooj Egipto taqe i aj Israel, re' taqe i rak'uun rixq'uun i Jacob. 
Ar xi okik chi patinik chupaam i ye'aab' Cam rub'ihnaal. 

24Re' QaJaaw Dios xuk'ihaaxb'isaj i rutinamiit, yohb'aal wach k'ihaal xi ponik, q'e' 
chik kow kiib' chikiwach i aj Egipto. 

25Je' re' noq xtohq'ik rixowjiik kiwach kuum aj Egipto. Eh xuyeew q'ab' i Dios chi 
xb'aan ti' k'axik keh i rumoso ar. 

26Eh xrilow chi je' re' i Dios, xutaq'aaj reje Egipto i rumoso Moisés, ruch'ihil i 
Aarón rusik'im cho kiwach. 

27Eh parub'ihnaal i Dios xkik'uhtaaj taqe i ma' ilooj taj ar Egipto. Eh xkik'uhtaaj 
wo' nimaq wach sahchb'al k'uxliis ar Cam. 

28Eh re' Dios chi xuyeew i runimaal q'equm chikinaah i aj Egipto. Xa re' la' re' keh 
xama' xkinimaj ta wo' hoq i xuq'or i Dios. 

29Eh xusutej wo' chi kik' taqe i nim ha' xukansaj taqe kar wilkeeb' chupaam. 

30Xunujisaj chi tuhtz' paam chu'nchel i tinamit Egipto xnujik chi tuhtz' paam i 
paat inwirik wii' i kireey. 

31Eh xa ruuk' i ruq'oral i Dios i xa sib' chik paam i nimaq utz', i kok' utz' 
xkipuhkaaj kiib' chupaam i tinamit Egipto. 

32Xuyeew wo' i nimaq taq saq b'och chi jilow jab' chinaah i tinamit. Eh xuyeew 
wo' i ma' k'isa xaq q'aaq'. 

33Ruuk' i taqe re' xsacharik wach i ki uuva, i ki higo, i xitoqib'ik taqe i chee 
wilkeeb' chupaam ar Egipto. 

34Eh xa ruuk' ruq'oral i QaJaaw Dios xnujik i nimaq taq chili'l chupaam i tinamit 
re' re', ma' xata ajlamaj taqe. 

35Re' taqe chikop re' re' kik'uxib'eej taqe ch'ahn, je' wo' chu'nchel i kitik i nelik 
chinaah i wach ak'al. 

36Eh xukansaj wo' taqe chu'nchel i peet kak'uun i aj Egipto, re' taqe i q'e' naq suq 
kik'ux chi riij. 

37Eh xresaj taqe chaloq Egipto i aj Israel, xkik'am chaloq i ki oro, i ki plata. Eh jar 
ch'uq chi kiib' ma' jino'q i yowaab' chi kixilak. 

38Eh re' taqe i aj Egipto xsuuqb'ik kik'ux noq xi elik chaloq i aj Israel, ruum 
xiyo'jik ruum i xkik'ul. 

39Eh xuyeew chaloq i suutz' chikinaah muujb'al keh pan q'iij. Eh chaq'ab' xuyeew 
chaloq i q'aaq' chikinaah sihq'b'al keh. 

40Eh noq xkipahqaaj kitiib', re' Dios xutaq'aaj chaloq k'oot reh chi xkik'ux. 
Xutaq'aaj chaloq i kaxlanwi'k pan taxaaj, korehtaal xinujik. 

41Xutar wo' hoq i saqrehp ab'aj, eh xelik chaloq i ha', xa je' chik nim ha' noq 
xb'ehik chupaam i ye'aab' chiq yuuq reh chi xkian kihaa'. 

42Je' re' xub'an i Dios, ruum xk'ulik cho paruk'ux i q'e' looq' ruq'orom cho reh i 
rumoso Abraham chi naa rub'anam ruuk'. 

43Eh xresaj chaloq Egipto i rutinamiit rusik'im cho kiwach ruuk' rusuqkiil k'uxliis 
xi elik chaloq. 

44Eh xuyeew keh i aj Israel i kiye'aab' i ma' kinimanik ta ree Dios, re' chik i keh 
xib'anik rusuqkiil i kitik. 

45Reh naq chi naa kinimam i ruk'uhb'aal, eh chi naa kik'amam naah i kitijiik i 
rub'an. Loq'imaj ta naq i QaJaaw Dios. 

Sal 106 

Re' ruq'orariik chi re' taqe i aj Israel kok' xilak xkiq'etwachej i Dios 

1Loq'imaj ta naq i QaJaaw Dios. Chaloq'ej taq i QaJaaw Dios ruum re' reh q'e' 
atoob', eh juneliik wilik ketelinik wachiis ruuk'. 

2¿Awach i neerub'an ruq'orariik taqe i ma' ilooj taj xub'an i QaJaaw Dios? ¿Awach 
neerub'an rulooq'jiik je' rukab' i ruk'ul chi reh? 

3Atoob' keh inkitijej keh rub'aan i korik, eh eliik inki a'n i rub'ehel. 

4QaJaaw Dios nee ta tii kink'ulik cho panak'ux i hin noq neena a'n otob'il keh 
aatinamiit. Eh nee ta wo' tii kinako'leej haa' i hin. 

5Reh chi neenwilow i kik'axariik i na a'n taqe asik'im cho kiwach. Reh chi nee 
kimb'anik haa' i rusuqkiil kik'ux aaloq'il aatinamiit. 

6Re' hoj xoj mahkunik je' rukab' noq ximahkunik chaloq i qamaam qati't, ma' 
k'isiin tee yiib' wach na'ojb'al inqa a'n. 

7Chawil taqe i qamaam qati't noq xi wihik cho Egipto, ma' xkiyeew ta rajaawriik i 
taqe i ma' ilooj taj xa a'n. Eh sahchik pankik'ux i kik'axariik xa a'n, xkija'wachej 
kiib' chawach chi chii' kaq palaw. 

8Xa re' la' re' QaJaaw Dios xuko'leej taqe k'uhtb'al reh i rajaawriik, ruuk' i 
ruk'axb'al. 

9Noq xuq'il i palaw jumehq'iil xuchiqsaj, eh rik'saj taqe i aj Israel re' re' panyejaal 
i palaw chi xa je' panchiq yuuq'. 

10Je' re' kiko'ljiik xub'an pan kiq'ab' i nixowanik kiwach xuko'leej wo' pan kiq'ab' 
i ma' najwaanta kiwach. 

11Eh ruuk' i palaw, xutz'ap kinaah i nixowanik kiwach, ma' jino'q chik i xi kahnik. 

12Kora'j xkinimaj re' i aj Israel q'orooj cho rib'iral keh ruum i QaJaaw Dios, eh 
kitz'uuyej wach. 

13Xa re' la' chi jumehq'iil xsahchik pankik'ux i xub'an Dios kuuk'. Ma' xkuy-eej taj 
i ruyejaam naq wach chi keh. 

14Noq wilkeeb' cho chupaam i ye'aab' chiq yuuq, noq ma' xta chik wilik keh 
xkipaj i Dios ruuk' i rupahqaljiik reh chi ye'aroq keh chib'ih inkaaj. 

15Re' Dios xuyeew wo' keh i xkipahqaaj. Xa re' la' jinaj wo' hoq i runimaal 
yaab'ilaal xuyeew chikinaah. 

16Chupaam i ye'aab' inkimol wii' kiib' xkixow wach i Moisés ruch'ihil i Aarón re' 
rusik'im cho wach i Dios. 

17Eh ruum i re' xutar chee ak'al i Dios xub'iq' qohoq i winaq Datán rub'ihnaal. Eh 
xub'iq' wo' qohoq i juntuhb' xihuch'ihlinik reh i Abiram. 

18Eh xqop jinaj i q'aaq' pan kiye'aab'. Ruuk' i xaq q'aaq' re' re' xik'ahtik chu'nchel 
i yiib' wach kina'ojb'al. 

19Chupaam i ye'aab' Horeb xkiyejaa' jinaj i kitiyoox je' ruwii' k'isa imas wakax re' 
ruuk' i oro, eh xkixuk'aa' kiib' chulooq'jiik. 

20Eh ma' re' ta chik i k'achlik Dios xkiloq'ej, re' la' chik xkiloq'ej i tiyoox je' ruwii' 
b'ooyax ink'uxwik ch'ahn. 

21Re' keh xsahchik pankik'ux i ki Dios xko'linik cho keh, re' i xb'anik taqe i ma' 
ilooj taj kuuk' ar Egipto. 

22Re' wo' reh xb'anik taqe sachb'al k'uxliis chupaam i ye'aab' Cam. Eh xub'an 
kuuk' i ma' ilooj taj noq xi-ik'ik chupaam i kaq palaw. 

23Re' i Dios xraaj naq rusacham kiwach. Xchalik i Moisés i rusik'im cho wach i 
Dios, xupahqaaj chi marusach pee kiwach. Xa je' chik re' noq xik'ik ruk'aah i 
QaJaaw Dios. 

24Re' taqe aj Israel ma' xkinimaj taj i xq'orarik keh ruum i Dios. Eh ma' xponik ta 
panaq'kiwach i ye'aab' q'e' holohik. 

25Ma' holohik ta xiq'orik chi riij i QaJaaw chupaam i kitz'ihy naah paat, eh ma' 
xkinimaj taj i ruq'oral. 

26Xrilow chi je' re' i QaJaaw Dios, kow xuq'or keh chi naa kikimiik chupaam i 
ye'aab' chiq yuuq'. 

27Eh xuq'or chi naakikimiik i kiih kimaam. Eh chi naa rutukem kiwach i tinamit i 
ma' kinimanik ta ree Dios. 

28Eh chupaam i ye'aab' Peor xkiloq'ej i tiyoox Baal. Eh xkik'ux keh i mayijimaj 
chikiwach i kamnaq tiyoox. 

29Ruum i kiyiib' wach na'ojb'al xkiqop wach i rujosq'iil i QaJaaw Dios, eh xye'arik 
chikinaah i runimaal yab'ilaal. 

30Eh re' i Finees koxub'an chik reh i k'amal kib'eeh i yiib' wach kina'ojb'al, kore' 
chik xikanab'jik ruum i runimaal yab'ilaal. 

31Re' QaJaaw Dios xrilow otob'il xub'an i Finees, eh xuyeew cho runimaal wach 
chi riih chi rumaam. 

32Eh xkiqop wo' chik wach i rujosq'iil i QaJaaw Dios ar Meriba re' i wilkeeb' wii' 
haa'. Kuum i keh xuk'ul i ti' k'axik i Moisés ar. 

33Ma' k'isiin ta xkiyeew ruk'aah i Moisés ruum i re' xsahchik ruk'ux xama' rureq 
ta chik chi riij chib'ih taqe ruq'or. 

34Re' taqe i aj Israel ma' xkisach ta wach i tinamit xq'orarik keh ruum i QaJaaw 
Dios. 

35Xkian la' jinaj kiwach kuuk' taqe i kiloq'inik reh i tiyoox. Eh xkitijej keh inki a'n i 
keh. 

36Eh ruum chi xkiloq'ej keh i kitiyoox xsacharik kiwach. 

37Wilik i kak'uun kixq'uun xkiyeew chi kimayiij chikiwach i ma' tob'laj uxlab'al. 

38Re' taqe kak'uun kixq'uun xkikansaj i ma' xta kimahk. Eh re' kikik'eel xkiyeew 
chi kimayiij chuwach taqe i tiyoox inkiloq'ej i aj Canaán. Ruuk' i xkian re' re' 
xkinih chu'nchel i wach ak'al. 

39Eh je' wo' keh xkinih wo' kiib'. Je' naa jinaj runimaal k'oyomal i xkian, ruum 
xkiq'eb' i k'achlik Dios ruum i kiyiib' wach na'ojb'al. 

40Eh re' i QaJaaw Dios ma' k'isiin ta noq chalik rujosq'iil chikinaah i rutinamiit, 
xuq'eb' taqe chi riij ruk'ux. 

41Xuq'eb' taqe pan kiq'ab' i kiloq'inik reh i tiyoox. Eh xuyeew q'ab' chi xq'atarik 
kiwach kuum taqe i nixowanik kiwach. 

42Re' taqe aj Israel xq'atarik kiwach kuum i aj ixowaal. Re' chik taqe i aj ixowaal 
xi kahnik chi taaq'anik chikinaah. 

43Re' Dios k'ih pech xuko'leej taqe, eh re' keh ma' xkinimaj taj i xq'orarik keh. Re' 
chik xkichop kik'ux chub'aan i kiyiib' wach na'ojb'al i keh. 

44Ma' re' ta nkiwii' chi je' re' i xkian, noq xrilow i Dios chi q'e' ti' wilkeeb', eh noq 
xrib'iraj i koq'iim. 

45Re' reh xk'ulik cho paruk'ux i ruq'orom cho keh chi naa rub'anam kuuk' xujal 
wach i rukapeew ruum xiik' naah i ketelinik wachiis ruuk'. 

46Eh xuch'ub'isaj i kánima taqe i nixowanik kiwach i rutinamiit. Reh chi ma' xta 
chik xi uchjik i keh. 

47Jaaw hat qaDios, qoh ako'leej tii. Qoh awisaj cho chi kixilak i tinamit yiib' wach i 
kina'ojb'al reh chi neenqaloq'ej i santo laj ab'ihnaal. Reh chi suq qak'ux noq 
neetiqaloq'eej. 

48Qayeew ta naq ruloq'il i QaJaaw Dios chi juneliik, re' qaDios i hoj, hoj aj Israel. 
Je' ta naq re' inko'q ta naq taqe i tinamit chi kunchelaal. Loq'imaj ta naq i QaJaaw. 

Sal 107 

Re' Dios i ruko'leej taqe rutinamiit chuwach i ti' k'axik 

1Chaloq'ej taq i QaJaaw Dios ruum re' reh xiik' naah i rotob'il. Eh q'e' aj keteloom 
wachiis chi juneliik. 

2Eh nee ta naq inlooq'jik i QaJaaw kuum i xuko'leej taqe. Re' taqe i xuko'leej pan 
kiq'ab' inixowanik kiwach. 

3Re' taqe i xumol cho kiwach chinaah i wach ak'al. Chi je' parelb'aal q'iij, chi je' 
parookb'aal q'iij, chi je' pantz'eet ree rookb'aal q'iij chi je' pansak'aaj ree 
rookb'aal i q'iij xi chalik. 

4Eh xisahchik cho panchiq yuuq', ma' nkireq ta naq chik i kib'eeh. Eh ni xata naq 
inkireq jino'q i tinamit naakipatiniik. 

5Xkikuy cho kiwa' kihaa'. Xa kimik naq chik keh. 

6Eh noq ti' kik'ux xkipahqaaj i rotob'il i QaJaaw Dios xa re' chik i reh x-eesanik 
keh chupaam ti' k'axik. 

7Eh re' xub'esaj taqe chaloq chupaam i korik laj b'eeh, reh chi xi chalik chupaam 
jinaj i tinamit xi patinik wii'. 

8Chaloq'ej taq i QaJaaw Dios, ruum re' reh q'e' aj keteloom wachiis, eh i rub'an 
otob'il keh i tinamit. 

9Ruum re' reh i ruket taqe i kimik keh ruum kiwa'. Eh irik'saj i kichiqchi'iil taqe i 
chiqiij kichii'. 

10Re' keh panq'equm naq wilkeeb' xakimik naq chik keh ruum i ti' k'axik. Je' naq 
b'ak'alkeeb' chi karena, je' naq pantz'ilom wilkeeb'. 

11Je' re' xkik'ul ruum xkiq'etwachej i QaJaaw Dios. Eh ma' xponik ta chikiwach i 
kik'uhb'aljiik xb'aan ruum i QaJaaw Dios wilik cho pan taxaaj. 

12Re' i QaJaaw Dios, xuyeew taqe chutojariik i kimahk pankowlaj kamanik. Eh 
noq kiq'ehb'ik wach ak'al ma' awach ta chik imb'anik otob'il keh. 

13Eh noq ti' i kik'ux xkipahqaaj i rotob'il i QaJaaw Dios, xa re' chik i reh x-eesanik 
keh chupaam. 

14Xresaj taqe chaloq chupaam i q'equm aha' xakimik naq chik keh, eh xuchej 
kiwach. 

15Chaloq'ej taq i QaJaaw Dios ruum re' reh q'e' aj keteloom wachiis. Eh i rub'an 
otob'il keh i tinamit. 

16Xuxereb'eej i puerta re' ruuk' i q'an ch'ihch'. Xutoqib'eej i b'olob'aq ch'ihch' noq 
xuko'leej taqe i rutinamiit. 

17Re' keh xa yowaab' naq chik taqe, xa ntz'irik naq chik kiwach ruum i kiyiib' 
wach na'ojb'al, ruum i kimahk. 

18Eh xama' ruq'or ta naq chik kik'ux i wi'k. Ruum i re' xi ponik nah kimik. 

19Eh noq ti' kik'ux xkipahqaaj i rotob'il i QaJaaw Dios, xa re' chik i reh x-eesanik 
keh chupaam ti' k'axik. 

20Xa ruuk' i ruq'oral xuk'achrisaj taqe. Eh xuko'leej taqe chuwach i kimik. 

21Je' re' noq chaloq'ej taq i QaJaaw Dios, ruum re' reh aj keteloom wachiis, eh i 
rub'an otob'il keh i tinamit. 

22Chayeew taq amayiij chuwach i QaJaaw Dios, t'iosb'al reh i rotob'il. Eh ruuk' 
suq kiil k'uxliis cha q'or taq rib'iral taqe i rub'anam chaloq re' re'. 

23Re' taqe yakool xa k'ahchi' keeb' chi b'ehik pan barco chinaah i palaw, inkikoj 
rehtaal chi korik nik' wach noq wilkeeb' taqe ha'. 

24Eh noq inkilow i runimaal, i ruchamiil i palaw inkikoj rehtaal chi re' i QaJaaw 
Dios xyej-anik reh ruuk' i runimaal i rajaawriik. 

25Ruum xa ruuk' i ruq'oral i QaJaaw Dios xwuktik chaloq i runimaal teew jab'. Eh 
yohb'aal wach taqe i rub'ohl i palaw i ruksaj. 

26Eh re' ki barco xa nkutarik chik taxaaj, wilik pech noq inooj qohoq ri'si haa'. Re' 
keh xakib'arb'otik chik ruum kiyo'jiik. 

27Eh xa kichelchotik chik kiq'ehb'ik xa je' chik taqe xohk'reel. Xa ma' keht'al ta 
chik inki a'n 

28Eh noq ti' kik'ux xkipahqaaj i rotob'il i QaJaaw Dios, xa re' chik i reh x-eesanik 
keh chupaam ti' k'axik. 

29Re' reh xusutej chi xa kok' musjab' i runimaal teew jab', eh xupab'aa' taqe i 
rub'ohl i palaw. 

30Eh noq xkilow chi xipa'lojik taqe i rub'ohl i palaw xsuuqb'ik kik'ux. Xik'amarik 
reje ruum i Dios ko aha' impa'lojik wii' i barco. 

31Chaloq'ej taq i QaJaaw Dios ruum re' reh q'e' aj keteloom wachiis. Eh i rub'an 
otob'il keh i tinamit. 

32Chayeew taq runimaal wach i QaJaaw Dios noq naa taq amolom awiib'. 
Chaloq'ej taq noq neenkimol kiib' taqe i nimaq wach kikamaj. 

33Re' QaJaaw Dios nim rajaawriik, ruum i ruchiqsaj taqe nim ha'. Eh i ruchiqsaj 
wo' taqe i raasb'al ha'. 

34Eh i resaj iransil aak'al reh chi ma' nwachinik ta chik taqe i tik, ruum q'e' yiib' 
wach i kina'ojb'al i k'achareel wach ak'al. 

35Re' QaJaaw Dios i rusutej chi nim ha' i ye'aab' chiq yuuq'. Eh re' i chiqiij pam 
aak'al i rusutej chi raasb'al ha'. 

36Chupaam i ye'aab' re' re', i ruyeew taqe i ma' xta kiwa' kihaa'. Eh ar inkiyejaa' 
kitinamiit kiwihik wii'. 

37Eh chupaam i ye'aab' re' re' inkitik chib'ih keh, inkitik ki uuva, eh ma' k'isiin 
tanwachinik. 

38Kikuxeesjik ruum i QaJaaw Dios, ma' k'isiin ta ink'ihaaxb'ik taqe i kak'uun 
kixq'uun. Eh ink'ihaaxb'ik taqe i kichikoop. 

39Noq imb'aan keh i ma' k'isa ti' k'axik kuum i aj ixowaal insuhb'ik wo' chik rooq i 
kik'ihaal, ruum wilik i kikimik. 

40Eh re' QaJaaw Dios i rub'an ti' k'axik keh ma' raaj ta kiwach inixowanik kiwach 
i rutinamiit. Eh re' taqe i k'amal kib'eeh xusach kik'ux, xama' nkireq ta chik 
kib'eeh. 

41Re' QaJaaw Dios i ruko'leej taqe i ti' wilkeeb'. Eh i ruk'ihaaxb'isaj i kak'uun 
kixq'uun. Je' rukab' noq kik'ihaaxb'iik taqe i tentzun. 

42Eh noq inkilow chi je' re' taqe i korik wach kik'ux, insuuqb'ik kik'ux. Eh re' taqe 
yiib' wach kina'ojb'al intz'aplojik i kichii'. 

43Awach i wilik runa'ojb'al nee rukoj rehtaal taqe wili. Eh nee rureq chi riij chi re' 
QaJaaw wilik ketelinik wachiis ruuk'. 

Sal 108 

Re' hin nuchopom nuk'ux chulooq'jiik i Dios 

1QaJaaw Dios, re' hin nuye'em nuk'ux awuuk', naa nutz'uyem awach. Re' re' i q'e' 
looq' chi wee hin. 

2Re' hin naawik'raam wiib' noq naa rusaq'iik, naa nutz'uyem awach ruuk' i 
k'ahaam wach q'ooj, ruuk' i warpa. 

3Eh naa kaat nuloq'em chikiwach i tinamit QaJaaw Dios. Eh naa nuye'em 
runimaal awach ruuk' i nutz'uuy chikiwach chu'nchel i tinamit. 

4Ruum re' ketelinik wachiis i na a'n, imponik kopan taxaaj. Eh re' rukorkiil wach 
ak'ux, imponik kopan taxaaj. 

5QaJaaw Dios, nee ta naq nak'uhtaaj i runimaal awajaawriik ar pan taxaaj. Eh nee 
ta wo' naq inye'arik aloq'il chinaah chu'nchel i wach ak'al. 

6QaJaaw Dios, qoh ab'iraj tii. Eh qoh ako'leej ruuk' awajaawriik, chawisaj taqe 
cho panti' k'axik taqe i q'e' nak'ax. 

7Re' QaJaaw je' wili i ruq'or parusantolaj ye'aab': Re' hin naa rusuuqb'iik nuk'ux 
noq naa nuch'aqam i ye'aab' Siquem, noq naa nupajam i wach k'ixkaab' Sucot. 

8Re' ye'aab' Galaad, i Manasés, wehin taqe. Re' ye'aab' Efraín je' naa nupuneet 
wach i nunaah. Eh re' i ye'aab' Judá je' naa nukarote noq wilik. 

9Eh re' ye'aab' Moab je' jino'q johm ye'aab' tz'ajb'al q'ab'iis chi weh. Re' ye'aab' 
Edom, naa nuyeq'em pan wooq, naa rusuuqb'iik nuk'ux noq naa nuq'atam 
kiwach i aj filisteo, inki. 

10QaJaaw Dios ¿awach naa ruk'amwiik reje weh chupaam i tinamit kow riib'? 
¿Awach naa ruk'amwiik reje weh ar Edom? 

11QaJaaw Dios ¿Mi xoj aq'eb' chi jumpech re'? ¿Mi ma' nee wo' naq chik i rub'an 
chi re' hat nee ti k'amwik reje qeh panq'aq'inik re'? 

12Eh qoh ako'leej pan kiq'ab' i ki-ixowanik qawach, ruum re' i ko'linik inki a'n i xa 
winaq xama' xta nokik wii'. 

13Re' QaJaaw Dios naa rutoob'iniik qeh, reh chi ma' xta nee qoh kuchej i ki-
ixowanik qawach. 

Sal 109 

Re' i rupahqaljiik chi naa ruq'atariik i q'orik chinaah i aj ixowaal 

1QaJaaw Dios, re' hin i nuyeew aloq'il, chayeew tii weh i nupahqaaj aweh. 

2Re' taqe yiib' wach kina'ojb'al ma' k'isiin i chukuj q'orik inki a'n chi wiij. Eh re' 
inkiq'or chi wiij ma' korik ta wo' hoq. 

3Eh xa re' i nu bajariik inki a'n xama' xta rub'ehel noq inki a'n i peleto wuuk'. 

4Re' i kik'axariik i nub'an peleto chik inkiq'aj wii' wach weh. Eh re' hin xa tiij i 
nub'an chikiij. 

5Eh re' otob'il i nub'an keh, ti' k'axik chik inki a'n weh chi jilow. Re' i kik'axarik i 
nub'an wixowjiik chik inki a'n chi riij. 

6Eh chinaah i aj ixowaal re' re', nee ta naq inakoj jino'q i yiib' wach i runa'ojb'al 
chi q'ataj q'orik chinaah. 

7Noq nee ruq'at i q'orik chinaah nee ta naq i ruq'or chi wilik ru mahk. Eh nee ta 
naq inye'arik chutojariik i ru mahk. 

8Ma' ta naq najt neenk'acharik, tokoom ta chik neenchopwik naah taqe i chib'ih 
reh. 

9Eh nee ta naq i ruq'eb' kahnoq i rehk'een, je' wo' taqe i rak'uun rixq'uun. 

10Neeta naq kiooj i rak'uun rixq'uun chi' taq paat chupahqaljiik chib'ih inkaaj. Eh 
re' i kipaat nee ta naq inkahnik chi xan tz'irik chik paam. 

11Eh re' ta naq taqe i aj kemeel neekik'amwik i chib'ih reh. Eh tokoom ta chik 
neemb'anik rusuqkiil i rukamaj. 

12Ma' ta naq awach chik neen ketelinik wach i reh, je' wo' taqe i rak'uun rixq'uun 
naa ruq'eb'em kahnoq. 

13Neeta naq inkuxik reje kikimiik taqe i rak'uun rixq'uun. Eh nee ta naq insahchik 
wach i kib'ihnaal chi jumpech. 

14Eh eliik ta naq wilik paruk'ux i QaJaaw Dios taqe mahk rub'anam chaloq i 
kajaaw. Ma' ta neensahchik paruk'ux i QaJaaw i ru mahk kituut. 

15Wilik ta naq paruk'ux i QaJaaw Dios i yiib' wach inki a'n Ma' ta naq chik neen 
q'orarik i kib'ihnaal chinaah i wach ak'al. 

16Re' aj ixowaal re' re' ma' nik' ta xuketelaaj cho kiwach i k'axik wilkeeb' ruch'ihil 
taqe xama' nimaq ta kiwach inki a'n kiib', ruch'ihil taqe i ti' kik'ux. Xub'an la' 
k'axik keh korehtaal xukansaj taqe. 

17Eh ruum chi xub'an i ti' k'axik keh i ras ruch'aaq' i reh, naa wo' rub'aan ti' k'axik 
ree reh. Eh ruum chi ma' xub'an taj i otob'il i reh, ma' naa ta wo' rub'aan otob'il 
ree reh. 

18Re' ti' k'axik nee ruk'ul, nee ta naq nkahnik chi je' ruso'. Eh nee ta naq inokik 
chi je' ha' chi je' aseite chupaam i ruti'jolal, i rub'aqil. 

19Xa re' ta naq chik i ti' k'axik nee ruk'ul, nee ta naq inkahnik chi je' ruso', eh nee 
ta naq inkahnik chi je' rusincho. 

20QaJaaw Dios je' ta naq re' ruq'ajariik wach neena a'n keh i ki-ixowanik nuwach. 
Je' wo' taqe i ma' holohik ta kiq'orik chi wiij. 

21Raaj i hat QaJaaw Dios, ruum chi q'e' tik'axwik kinatoob'eej tii. Eh kinako'leej 
panti' k'axik ruum q'e' hat aj keteloom wachiis. 

22Ruum re' hin q'e' ti' wilkiin, q'e' ntz'irik nuwach, ma' k'isiin ta nyot'ik i wánima. 

23Re' nuk'achariik k'ahchi' rusahchiik wach, xa je' nik'ik q'equm. Eh xa je' rukab' 
noq kik'amarik reje i chili'l ruum i teew. 

24Eh ruum chi ma' nub'an ta chik nuwa' nuhaa', xakib'arb'otik chik i pan waa', eh 
xab'aaq chik. 

25Noq inkilow nuwach i tinamit, hin kib'ajb'al inkik'uyu'saj i kinaah kinki kaq 
se'laaj chii naa rub'anam i re', inki taqe. 

26WaJaaw hat nuDios, kinako'leej tii. Chaketelaaj nuwach. 

27Reh chi re' taqe i ki-ixowanik nuwach neenkikoj rehtaal chi ruuk' awajaawriik 
xa a'n taqe re'. 

28Re' hin weht'al chi re' hat naa atoob'iniik weh, re' keh neenchalik kik'ixiik ruuk' 
inki a'n Eh re' hin amoso neensuuqb'ik nuk'ux. 

29Neeta naq insahchik kik'ux i ki-ixowanik nuwach. Eh nee ta naq inkik'uhtaaj 
kik'ixb'ilaal. Neeta naq inkojarik chi je' kib'urb'aal. 

30Re' hin naa nut'iosem ruuk' nuchii' reh i Dios i rotob'il. Eh naa nuloq'em, chi 
kixilak i ruk'ihaal tinamit. 

31Ruum re' reh imb'anik otob'il reh i ti' wilik, eh re' wo' reh inko'linik reh pan 
kiq'ab' i kikojwik ru mahk. 

Sal 110 

Re' QaJaaw Dios xuyeew rajaawriik i xti manlik reey 

1Re' QaJaaw Dios je' wili i xuq'or reh i waJaaw: Re' hat ti tzuun panusak'aaj, re' 
hin korehtaal i nuyeew taqe pana wooq i ki-ixowanik awach inki. 

2Re' QaJaaw Dios ko ar Sión xuyeew cha wajaawriik chi je' karote. Reh chi re' chik 
i hat naa aa taaq'anik chikinaah i ki-ixowanik awach. 

3Eh re' aatinamiit xa pankik'ux naa ruchaliik noq naa kiq'asam kiib' aweh 
chupaam asantolaj ye'aab'. Eh naa ruwihiik akowiil chi je' jino'q ak'un, je' rukab' 
noq inqajik chaloq i raab' suutz' pantaq wahq'eq. 

4Re' QaJaaw Dios xuq'or i xti korik chi je' wili reh i rak'uun: Re' hat naa akahniik 
chi hat kajaaw i k'amal kib'eeh aj tiij chi juneliik, je' rukab' noq xwihik chaloq i 
Melquisedec, inki. 

5Re' QaJaaw Dios naa ruwihiik panasak'aaj cha toob'jiik, paruq'ijil i rujosq'iil, na' 
chusach kiwach i reey. 

6Re' reh naa ruq'atwiik i q'orik chikinaah tinamit, eh i naa rukansam taqe. Eh naa 
rukahniik chi kutlik i kiti'jolal chi junsuut i wach ak'al. 

7Re' reh naa naq ruq'uhtiik xa re' la' naa wo' chik ruk'uliik raansil ruum naa 
ruk'em ruhaa' paraasb'al ha'. 

Sal 112 

Re' i ruyohleej i Dios i nelik korik ruuk' taqe i rub'an 

1Atoob' reh awach i ruyohleej wach i QaJaaw Dios. Eh i ruyeew ruk'ux 
chub'anariik taqe i ruq'or i ruk'uhb'aal. 

2Re' taqe i rak'uun rixq'uun i korik wach ruk'ux, naa ruye'ariik kajawriik ayu' 
wach ak'al, eh naakikuxesjiik. 

3Re' korik wach ruk'ux naa ruwihiik chib'ih reh parupaat, eh eliik naa rub'anam 
otob'il keh i tokoom. 

4Re' Dios i rusaquumb'isaj i runa'ojb'al i korik wach rik'ux, q'e' atoob' keteloom 
wachiis. 

5Re' i holohik runa'ojb'al wilik ketelinik wachiis ruuk', i ruyeew chi kemeel i 
chib'ih reh. Eh parub'ehel i rub'an i ruyak. 

6Eh ma' jaruuj naa rojiik chik chi riij, juneliik naa ruk'uliik pank'uxliis taqe i 
rub'an. 

7Eh ma' naa ta ruyo'jiik ruum i ma' holohik taj inq'orarik chi riij ruum ruuk' i 
QaJaaw Dios ch'iklik ruk'ux. 

8Re' reh kow ruk'ux ma' inyo'jik taj xaruse'laj taqe i ki-ixowanik wach. 

9Eh i runej taqe neb'aa' i chib'ih reh, korik wach ruk'ux chi juneliik, naa ruye'ariik 
ruloq'il i rajaawriik. 

10Eh noq naakilom chi je' re' i yiib' wach kina'ojb'al naa ruchaliik kik'aah chinaah, 
naakiqirich'eem naah i keeh. Eh re' i naa kianam i keh ma' naa ta keliik korik 
ruuk'. 

Sal 113 

Re' ruye'ariik ruloq'il i QaJaaw Dios ruum i rotob'il 

1Loq'imaj ta naq i QaJaaw Dios. Re' taq i hat raj kamanoom, chayeew taq ruloq'il i 
rub'ihnaal. 

2Eh nee ta naq inye'arik ruloq'il i rub'ihnaal i QaJaaw Dios, je' yu'naak, je' chi 
juneliik. 

3Chu'nchel ta naq i tinamit neen ye'wik ruloq'il i QaJaaw, chi je' wilkeeb' 
parelb'aal q'iij, chi je' wilkeeb' parookb'aal q'iij. 

4Re' QaJaaw Dios wilik rajaawriik chinaah chu'nchel i tinamit. Eh xiik' naah i 
ruloq'il ar pan taxaaj. 

5Re' QaJaaw Dios wilik cho chi taaq'anik pan taxaaj, ma' awach ta chik jino'q chi 
je' rukab' i reh. 

6Re' reh i ruloch' riib' chi rilariik i wach ak'al, je' wo' chi rilariik i pan taxaaj. 

7Re' QaJaaw Dios i ruyeew runimaal kiwach i neb'aa', eh irutoob'eej taqe i ma' xta 
wilik keh. 

8Reh chi rukoj taqe haa' chi kixilak i wilik kajaawriik, je' wo' chi kixilak i 
rutinamiit wilik kajaawriik. 

9Eh re' ixoq ma' re' ta aj k'isoom i ruyeew rusuqkiil ruk'ux, ruum i ruyeew taqe 
rak'uun rixq'uun. Loq'imaj ta naq i QaJaaw Dios. 

Sal 114 

Re' ruq'orariik rib'iral i keliik chaloq i aj Israel ar Egipto 

1Eh noq xi elik chaloq i aj Israel re' taqe rak'uun rixq'uun i Jacob ar Egipto, re' 
tokoom tinamit naq wilkeeb' cho wii'. 

2Re' i QaJaaw Dios xwihik rajaawriik chikinaah i aj Israel. Eh pan tinamit Judá 
xkiyejaa' i rupaat. 

3Eh noq xi ponik i aj Israel chi chii' i palaw xchiqik. Noq xi ponik chi chii' i nim ha' 
Jordán xpa'lojik i rooq. 

4Re' taqe yuuq' k'ixkaab' xa je' chik kipisk'anik imas tentzun, je' kipisk'anik kok' 
tentzun. 

5Raaj i hat palaw ¿Chib'ih reet noq xatchiqik noq xi-ik'ik i aj Israel? Raaj i hat nim 
ha' Jordán ¿Chib'ih reet noq xatpah-ik? 

6Eh raaj taq i hat yuuq k'ixkaab', ¿Chib'ih reet noq xa je' taq chik tipisk'anik imas 
tentzun, eh je' taq tipisk'anik kok' tentzun? 

7Re' QaJaaw, i ruDios i Jacob xiik' naah nimaal rajaawriik, ruum aj re' ink'uyu'jik 
paruye'aab' chu'nchel i wach ak'al chuwach. 

8Re' i QaJaaw Dios xusutej chi raasb'al ha' i chiq yuuq'. Eh xutz'uhkrisaj chaloq i 
nim ha' chupaam i saq rehp ab'aj. 

Sal 115 

Re' i k'achlik Dios wilik rajaawriik, re' taqe i tiyoox ma' xta kajaawriik 

1QaJaaw Dios, re' la' hat naa ruye'ariik aloq'il ma' re' tee hoj. Ruum xa re' wo' hat 
tiketelinik qawach, eh xa re' wo' hat i korik. 

2Eh ¿Chib'ih reet noq inkiq'or i tinamit chi je' wili? ¿Aha' wilik i ki Dios re'? inki 
taqe chiqiij. 

3Xanaah re', re' i qaDios i hoj pan taxaaj wilik, chu'nchel i xraaj ruyejaam i reh 
xuyejaa' wo' chaloq. 

4Eh re' ki dios i tinamit re' re', xa plata, xa oro kiyej-aal, eh xa kiyej-anik winaq. 

5Wilik kichii', xama' kiq'orik ta wo' hoq. Wilik naq' kiwach, xama' ki-ilwik ta wo' 
hoq. 

6Wilik kixikin, xama' ki-ib'irinik ta wo' hoq. Wilik kiju', xama' kiuhtz'inik ta wo' 
hoq. 

7Wilik kiq'ab', xama' kitz'a'inik ta wo' hoq. Wilik kooq, xama' kib'ehik ta wo' hoq. 
Eh ma' xta jino'q q'orik i nelik cho pan kalaq. 

8Re' taqe i tiyoox re' re' ma' xta k'isinoq kajaawriik, eliik wach kimemil ruuk' 
inyej-anik keh, eh je' wo' taqe inimanik keh. 

9Hat taq aj Israel ruuk' i QaJaaw Dios chayeew taq ak'ux. Ruum xa re' wo' reh 
intoob'inik inko'linik taq aweh. 

10Hat taq riih i Aarón i ruuk' i QaJaaw Dios taq chayeew ak'ux. Ruum xa re' wo' 
reh intoob'inik, inko'linik taq aweh. 

11Re' taq i hat inayohleej taq wach i QaJaaw Dios. Inayeew taq ak'ux ruuk'. Re' 
wo' reh intoob'inik, inko'linik taq aweh. 

12Re' QaJaaw Dios xojk'ulik cho paruk'ux, naakooj rukuxisam i hoj, hoj aj Israel. 
Eh naa wo' rukuxisam taqe i riih Aarón. 

13Eh re' QaJaaw Dios naa wo' rukuxisam taqe chaloq chu'nchel i kiyohlinik reh 
chi nimaq chi kok' taq. 

14Re' QaJaaw Dios naa ruye'em taq cha naah i hat i rotob'il. Eh naa wo' ruye'em i 
rotob'il chikinaah taq awak'uun awixq'uun. 

15Re' ta naq i QaJaaw Dios xyej-anik cho reh i taxaaj ruch'ihil i wach ak'al 
neentoob'inik taq aweh i hat. 

16Re' i taxaaj ruye'aab' i QaJaaw Dios ruum ar wilik chaloq, eh re' i wach ak'al 
xukanaa' chi kiye'aab' i tinamit. 

17Re' taqe kamnaq ma' nee ta chik inki a'n rulooq'jiik i QaJaaw Dios, ruum ma' xta 
chik kuxlaab'. 

18Re' la' hoj i naa qaye'wiik ruloq'il i QaJaaw Dios, je' yu'naak, je' chi juneliik. 
Loq'imaj ta naq i QaJaaw Dios. 

Sal 116 

Re' tiij t'iosb'al reh i rotob'il i QaJaaw Dios 

1Re' hin i nuk'ax i QaJaaw Dios ruum xuyeew weh i xnupahqaaj reh panutiij. 

2Ruum chi xrib'iraj i nutiij. Re' hin juneliik i nuk'achariik naa nupahqaam, reh chi 
naakiin rutoob'eem. 

3Re' hin rukotem naq chik wiij i kimik, eh xa ximponik chik chii' jul noq xwik'raaj. 
Xa re' naq chik i yo'jik, i ruti'kiil k'uxliis wilik chi nunaah. 

4Eh noq xwilow chi je' re' xnupahqaaj reh i QaJaaw Dios chi chuko'leej riij i 
nuk'achariik. 

5Re' i QaJaaw Dios ruum chi korik wach ruk'ux, chi q'e' aj keteloom wachiis. Eh 
q'e' atoob' xirutoob'eej wo' hoq. 

6Re' reh i ruko'leej taqe i ma' nimaq ta kiwach. Chawil i hin noq xakimik naq chik 
weh xi ruko'leej wo' hoq. 

7Yu'naak aj re', naa wo' chik rusuuqb'iik i nuk'achariik ruum re' QaJaaw Dios q'e' 
xiruk'ax. 

8Ruum re' reh xi ruko'leej chuwach i kimik, eh xresaj weh ooq'ik reh chi ma' 
xinq'ehb'ik taj. 

9Ruum aj re' naa nunimam chi kixilak i k'achareel ayu' wach ak'al. 

10Eh noq xiik' naq naah ti'kiil nuk'ux, xnunimaj chi re' QaJaaw Dios naa 
rutoob'iniik weh. 

11Eh noq xsahchik nuna'ojb'al xnuq'or chi chu'nchel i winaq aj chukul q'orik taqe. 

12¿Nik' wach noq neenutoj riij reh i QaJaaw Dios i rotob'il i rub'anam wuuk'? 

13Re' hin naa nuk'amam cho chi numayiij i riis uuva, t'iosb'al reh i rotob'il xub'an 
wuuk'. 

14Eh naa nutojom reh i QaJaaw Dios i nuq'orom chi ree reh, chikiwach taqe 
irutinamiitnaa nuye'em. 

15Re' QaJaaw Dios ti' riik'raaj i kikimiik taqe i rusantolaj aj nimaneel. 

16QaJaaw Dios re' hin, hin awaj kamanoom. Hin rak'uun i nutuut re' awaj 
kamanoom. Re' hat xinawesaj chupaam i ti' k'axik naq wilkiin wii'. 

17Re' hin naa nuk'atam i numayiij chuwach i QaJaaw Dios, t'iosb'al reh i rotob'il 
xub'an wuuk'. 

18Re' hin naa nutojom reh i QaJaaw Dios i nuq'orom chi ree reh, eh chikiwach i 
rutinamiit naa nuye'em. 

19Re' wili ar Jerusaleem naa nuye'em chuwach rupaat i QaJaaw Dios. Loq'imaj ta 
naq QaJaaw Dios. 

Sal 117 

Re' rutz'uuyjiik wach i QaJaaw Dios ruum q'e' aj keteloom wachiis 

1Chaloq'ej taq i QaJaaw Dios chawunchelaal i taq i hat i wilkaat taq panimaq 
tinamit, i wilkaat taq pankok' tinamit chaloq'ej taq. 

2Ruum re' reh xiik' naah i ruketeljiik qawach xub'an. Eh korik wach ruk'ux quuk' 
chi juneliik. Loq'imaj ta naq i QaJaaw Dios. 

Sal 118 

Re' rut'iosjiik reh i Dios i ko'linik xub'an 

1Chaloq'ej taq i QaJaaw Dios ruum re' reh q'e' atoob'. Eh juneliik i ruketelaaj 
qawach. 

2Eh nee ta naq inkiq'or aj Israel chi re' QaJaaw chi juneliik i ruketelaaj qawach. 

3Neeta naq inkiq'or i riih i Aarón chi juneliik i ruketelaaj qawach. 

4Nee ta naq inkiq'or i kiyohlinik reh i QaJaaw Dios chi juneliik ruketelaaj qawach. 

5Re' hin noq ti' nuk'ux xnupahqaaj i rotob'il QaJaaw Dios. Eh re' reh xirib'iraj, 
xiresaj chupaam i ruti'kiil nuk'ux. 

6Re' hin re' QaJaaw Dios intoob'inik weh, ruum aj re' ma' kinyo'jik ta ruum 
chib'ih jariik i neerub'an weh i xa winaq. 

7Re' QaJaaw Dios wilik wuuk', re' reh naa rutoob'iniik weh. Reh chi naa nub'anam 
keh i ki-ixowanik nuwach. 

8Xiik' naah chihojal chi ruuk' i QaJaaw Dios neenuyeew nuk'ux, chuwach chi 
ruuk' winaq neenuyeew nuk'ux. 

9Xiik' naah chihojal chi ruuk' i QaJaaw Dios neenuyeew nuk'ux chuwach chi 
neenuyeew nuk'ux ruuk' i winaq nim wach. 

10Re' hin chu'nchel naq i tinamit kikotej wiij chi naa kianam weh Eh nusach 
kiwach ruuk' rajaawriik i QaJaaw Dios. 

11Eh k'ul xi okik chaloq reh i rub'anariik weh. Eh re' hin nusach kiwach ruuk' i 
rajaawriik i QaJaaw Dios. 

12Eh xkimol cho kiib' chi nunaah xa kiqop chik ruum kik'aah, je' rukab' noq 
inkimol cho kiib' i k'ohlox. Eh jumehq'iil xnusach kiwach ruuk' i rajaawriik i 
QaJaaw Dios, xa je' kik'ahtik sohk'. 

13Re' keh xti kow naq xi okik wuuk' re' naq inkaaj chi xkian weh, xa re' la', re' hin 
re' QaJaaw Dios xtoob'inik weh. 

14Re' hin i nutz'uyej wach i QaJaaw Dios, inye'wik rukowiil nuk'ux, re' inko'linik 
weh. 

15Eh pankipaat korik wach kik'ux inkik'er kichii' chi tz'uuy je' wili inkiq'or: Ruum 
i rajaawriik i QaJaaw Dios xoj elik korik. 

16Re' rajaawriik i QaJaaw Dios ma' ha' ta chi je'. Ruum ruuk' i rajaawriik xqaq'at 
kiwach i ki-ixowanik qawach, inki taqe. 

17Re' hin komajaa' ta naa nukimiik, konaa nuk'achariik. Konaa nuq'orom rib'iral i 
xub'an i QaJaaw Dios. 

18Korik noq re' i QaJaaw Dios, xiruyeew panti' k'axik, xa re' la', ma' xinkikansaj 
taj. 

19Chateh taq weh i ru puertahiil i rupaat i QaJaaw Dios, re' hin naawokiik ar chi 
loq'oonjiik i reh. 

20Re' wili i ru puertahiil i rupaat i QaJaaw Dios, eh ar naa kokiik taqe i korik wach 
kik'ux. 

21QaJaaw Dios, re' hin naa kaat nuloq'em ruum xayeew weh i xnupahqaaj aweh, 
eh xinako'leej. 

22Re' ab'aj ma' xponik ta panaq'kiwach i aj yej-an paat, re' re' xkahnik chi 
rukowiil i rooq i paat. 

23Re' wili xub'an QaJaaw Dios, xiik' naah nimaal wach chi qeh i hoj. 

24Eh chupaam taqe q'iij wili xub'an i re' i QaJaaw Dios. Ruum aj re' q'e' suq qak'ux 
ma' ntz'irik ta qawach. 

25QaJaaw Dios cha kuy qoh ako'leej tii. Jaaw cha kuy chayeew q'ab' qeh chi nee 
qoh elik korik. 

26Neeta naq inye'arik ruloq'il ik'ulik iloq reh parub'ihnaal i QaJaaw Dios. Re' hoj 
inqayeew ruloq'il chupaam i rupaat i QaJaaw Dios. 

27Re' QaJaaw Dios, xk'uhtanik qeh i saqum. Yu'naak chatik'aa' taq i ninq'iij 
chak'am taq reje amayiij, hiy taq chayeew pantaq rutz'u'kaal i artaal. 

28WaJaaw hat nuDios, re' hin juneliik naa kaat nuloq'em, naa nuye'em runimaal 
awach. 

29Chaloq'ej taq i QaJaaw Dios, ruum re' reh q'e' atoob', eh juneliik wilik ketelinik 
wachiis ruuk'. 

Sal 119 

Re' ruye'ariik ruloq'il i ruk'uhb'aal i QaJaaw Dios 

1Atoob' keh i re' korik inki a'n pan kik'achariik. Eh inkik'am naah i ruk'uhb'aal i 
QaJaaw Dios. 

2Atoob' keh inki a'n chu'nchel i ruq'or i ruk'uhb'aal. Eh inkisik' chu'nchel i 
kánima. 

3Ma' nkian taj i yiib' wach na'ojb'al, inkik'am la' i rub'eeh i QaJaaw Dios. 

4Re' hat QaJaaw Dios aq'orom chi ajwaal wach chi naa rub'aan taqe i ruq'or 
aak'uhb'aal. 

5Re' hin holohik ta naq neekinb'anik reh chi neenub'an i taqe ruq'or aak'uhb'aal. 

6Eh wila' xnub'an chu'nchel i ruq'or aak'uhb'aal ma' xta neekink'ixik wii'. 

7Eh noq nureqem chik chi riij aak'uhb'aal, naa kaat nuloq'em ruuk' i rukorkiil 
wach i wánima. 

8Re' hin neenub'an chu'nchel i ruq'or taqe aak'uhb'aal. Xa re' la' makinakanaa' 
chi wutkeel. 

9¿Nik' wach noq nee rureq i saq wach k'acharik i k'ijool? Xa re' wo' chi neerub'an 
taqe i ruq'or aq'oral. 

10Eh re' hin chu'nchel nuk'ux xatnusik' maayeew q'ab' chi neenukanaa' runimjiik 
taqe aak'uhb'aal. 

11Re' hin numolom pan wánima taqe aq'oral reh chi ma' nee ta chik kimahkunik 
chawach. 

12QaJaaw Dios, re' hat xiik' naah aaloq'il. Cha k'uhtaaj tii weh taqe aak'uhb'aal. 

13Re' hin naa nuq'orom rib'iral chu'nchel aak'uhb'aal aq'orom chaloq. 

14Re' hin insuuqb'ik nuk'ux chub'aan i ruq'or taqe aak'uhb'aal, ma' xata je' rukab' 
i ruyeew chu'nchel i b'ehomal. 

15Eh naa nutijem riij chi korik aak'uhb'aal, eh naa nuk'amam naah ruuk' animjiik. 

16Re' hin insuuqb'ik nuk'ux ruum taqe aak'uhb'aal eh ma' jaruuj naa rusahchiik 
panuk'ux aq'oral. 

17Jaaw, chayeew pee nuk'achariik i hin, hin awaj kamanoom. Reh chi neenub'an 
taqe i ruq'or aak'uhb'aal. 

18Eh cha teh inukapeb'aal reh chi neenureq chi riij chi re' aak'uhb'aal xiik' naah 
loq'il. 

19Re' hin xa hin ik'al b'eeh ayu' wach ak'al, ruum aj re', maakeb'aa' tii chi nuwach 
taqe aak'uhb'aal. 

20Re' hin chu'nchel q'iij inyot'ik i wánima chi rotoowjiik rureqariik chi riij chi 
korik, aak'uhb'aal. 

21Re' hat xaq'il taqe inkinimb'isaj kiwach, re' taqe i kiq'eb'em kiib', eh kikanaam 
runimjiik aak'uhb'aal. 

22Jaaw kinako'leej tii chuwach i kijosq'iil taqe i ki-ixowanik nuwach, ruum re' hin 
i nunimaj taqe aak'uhb'aal. 

23Eh wilik taqe i nimaq wach kina'ojb'al inkaaj nujot'ariik. Xa re' la', re' hin, i hin 
awaj kamanoom re' taqe aak'uhb'aal naa nutijem riij. 

24Re' hin q'e' nsuuqb'ik nuk'ux chi riij taqe aak'uhb'aal, ruum re' taqe re' 
inkojwik nuna'ojb'al. 

25Q'e' ti' wilkiin, xanaa chik nukimiik noq i wik'raaj. Jaaw kinako'leej tii, je' rukab' 
aaq'orom weh. 

26Eh nuq'or aweh nik' wach i nuna'ojb'al, eh re' hat xayeew weh i xnupahqaaj 
aweh. Eh cha k'uhtaaj weh taqe aak'uhb'aal. 

27Chayeew nuna'ojb'al reh chi neenureq chi riij taqe aak'uhb'aal. Reh chi nutijem 
riij taqe i xiik' naah loq'il inak'uhtaaj. 

28Re' hin xa re' chikoq'iki nub'an. Chayeew rukowiil nuk'ux, je' rukab' aaq'orom 
weh. 

29Eh inwaaj chi neenawesaj chi nuwach taqe chukuj q'orik. Chaketelaaj nuwach 
kinatijej ruuk' taqe aak'uhb'aal. 

30Re' hin xnusik' chik i korik laj b'eeh ruum aj re', xa re' chik i ruq'or taqe 
aak'uhb'aal i nub'an. 

31QaJaaw Dios re' hin i nub'an taqe inaq'or. Ruum ma' nwaaj taj chi 
neenak'uhtaaj nuk'ixb'ilaal. 

32Re' hin i nuyeew nuk'ux chub'aan taqe i ruq'or aak'uhb'aal, ruum q'e' 
insuuqb'ik i wánima. 

33QaJaaw Dios cha k'uhtaaj weh i rukorkiil taqe aak'uhb'aal reh chi nee nunimaj 
korehtaal i weliik ayu' wach ak'al. 

34Chayeew tii nuna'ojb'al reh chi nee nub'an chu'nchel nuk'ux taqe i ruq'or 
aak'uhb'aal. 

35Chak'am nub'eeh ruuk' taqe aak'uhb'aal ruum xa ruuk' wo' re' neenureq 
rusuqkiil nuk'ux. 

36Eh xa re' chik taqe aak'uhb'aal neenub'an. Ma' nee ta nuyeew nuk'ux chinaah i 
b'ehomal. 

37Eh chawesaj i naq'nuwach chinaah i xama' xta ruk'am chaloq. Chayeew la' 
rukowiil nuk'ux reh chi neenuk'am aab'eeh. 

38Chayeew wee hin, i hin awaj kamanoom i aq'orom cho chi naa aye'em keh i 
kiyohlinik aweh. 

39Eh chawesaj chi nuwach i nub'ajariik inki a'n re' inchalik nuyo'jiik ruum. Re' 
taqe i ruq'or aak'uhb'aal korik. 

40Re' hin xa nwotow chik rub'aan taqe i ruq'or aak'uhb'aal. Chayeew rukowiil 
nuk'ux, ruum re' hat korik wach ak'ux. 

41QaJaaw Dios, chaketelaaj nuwach kinako'leej tii je' rukab' aaq'orom cho weh. 

42Chi je' re' nee kinchol ruchaq'weesjiik imb'ajwik weh, ruum re' hin nuch'ikaam 
nuk'ux ruuk' aq'oral. 

43Maayeew q'ab' chi neenukanaa' ruq'orariik i korik, ruum re' hin chinaah taqe 
aak'uhb'aal nuye'em nuk'ux. 

44Re' hin inwaaj nub'anam panuk'achariik chi juneliik taqe i ruq'or aak'uhb'aal. 

45Eh ma' xta neenq'ilwik weh, ruum k'ahchi' nuk'amam naah taqe aak'uhb'aal. 

46Re' hin naa nuq'orom rib'iral aak'uhb'aal keh taqe i reey, ma' nee ta kink'ixik 
chuq'orariik. 

47Eh re' hin q'e' nuk'ax taqe aak'uhb'aal, eh q'e' suq nuk'ux chi riij. 

48Q'e' nuk'ax, eh inwootwaaj rub'anariik i ruq'or taqe aak'uhb'aal, eh xa re' chik i 
re' i nukapaaj riij. 

49K'oloq panak'ux aaq'orom chaloq chi naa a'nam wuuk' i hin, i hin awaj 
kamanoom. Reh chi neenwuy-eej. 

50Eh re' aq'orom cho weh chi naa a'nam wuuk' inye'wik rusuqkiil nuk'ux noq ti' 
nuk'ux. Ruuk' i re' i nayeew rukowiil nuk'ux. 

51Re' taqe i nimaq kiwach inki a'n kiib' xak'ahchi' keeb' chi nub'ajariik. Xa re' la', 
re' hin ma' nukanaam ta runimjiik aak'uhb'aal. 

52QaJaaw Dios, re' hin ink'ulik panuk'ux taqe aak'uhb'aal aq'orom cho najtir, 
ruuk' taqe re' insuuqb'ik nuk'ux. 

53Ruum aj re', inchalik nuk'aah chikinaah i yiib' wach kina'ojb'al, ruum inkiq'eb' 
chi riij kik'ux taqe aak'uhb'aal. 

54Re' hin inutz'uyej wach aak'uhb'aal noq wilkiin chupaam i ye'aab' wili i xa ik'ik 
weh chupaam. 

55QaJaaw Dios re' hin tik'ulik panuk'ux pantaq chaq'ab', ruum aj re', inwaaj 
numolom aak'uhb'aal. 

56Re' aawotob'il wili ruk'ul chi weh ruum k'ahchi' nunimam taqe aak'uhb'aal. 

57QaJaaw Dios, xa re' wo' hat titoob'inik weh, ruum aj re', naa nub'anam i ruq'or 
aq'oral. 

58Re' hin chu'nchel nuk'ux i nupahqaaj aawotob'il, chaketelaaj tii nuwach, je' 
rukab' aaq'orom weh. 

59Eh xnukoj rehtaal chi ma' holohik taj i nuna'ojb'al, ruum i re', xnunimaj wo' chik 
taqe aak'uhb'aal. 

60Atoob' naak ma' xnucham ta wiib', jumehq'iil wo' chik xtohq'ik nub'anam i 
ruq'or taqe aak'uhb'aal. 

61Eh re' taqe i yiib' wach kina'ojb'al inkikotej wiij. Xa re' la', re' hin ma' nsahchik 
ta panuk'ux aak'uhb'aal. 

62Eh yejal aq'ab' kinwuktik chi t'ioosjik aweh, ruum re' aak'uhb'aal xti korik. 

63Re' hin i nub'an jinaj wach nuk'ux kuuk' i kiyohlinik aweh. Eh inki a'n taqe i 
ruq'or aak'uhb'aal. 

64QaJaaw Dios re' ketelinik wachiis i na a'n ink'utinik chi junsuut i wach ak'al. 
Ruum aj re' cha k'uhtaaj weh taqe aak'uhb'aal. 

65Jaaw re' hin, i hin awaj kamanoom eliik i na a'n otob'il weh, je' rukab' aq'orom 
weh. 

66Eh chayeew tii nuna'ojb'al reh chi neenureq chi riij i holohik. Ruum re' hin, 
ch'iklik nuk'ux ruuk' taqe aak'uhb'aal. 

67Korik, noq komajaa' inuk'ul i ti' k'axik xa chib'ih naq jariik kinq'ehb'ik wii'. Eh 
yu'naak i nunimaj chik aq'oral. 

68Re' hat q'e' hat atoob', xa re' holohik i na a'n. Re' hin inwaaj chi nee nak'uhtaaj 
weh taqe aak'uhb'aal. 

69Re' taqe nimaq kiwach inki a'n kiib' inkitz'aq wach numahk. Xa re' la' re' hin, 
chu'nchel nuk'ux k'ahchi' kiin i ruq'or taqe aak'uhb'aal. 

70Re' taqe re' tz'aplik i kikapeb'aal, raaj i hin q'e' nsuuqb'ik nuk'ux ruuk' 
aak'uhb'aal. 

71Chi wee hin ma' xta reet chi xinayeew panti' k'axik. Ruum chi je' re' neenureq 
chi riij taqe aak'uhb'aal. 

72Chi wee hin xiik' naah loq'il aak'uhb'aal xinatijej wii' chuwach i ruk'ihaal oro, i 
ruk'ihaal plata. 

73Re' hat xatyej-anik weh, re' hat xat ye'wik nuk'achariik. Ruum aj re', inwaaj chi 
nee nayeew nuna'ojb'al reh chi neenutijej taqe aak'uhb'aal. 

74Re' taqe i kiyohlinik aweh naa rusuuqb'iik kik'ux, noq naakiinkilom chi ruuk' 
aq'oral inuch'ikaa' nuk'ux. 

75QaJaaw Dios, re' hin weht'al chi re' hat parub'ehel ti q'atwik q'orik. Ruum aj re', 
rub'ehel noq kow xinaq'il. 

76Ruuk' i ruketeljiik nuwach xa a'n ma' k'isiin ta nsuuqb'ik nuk'ux. Je' rukab' 
aq'orom cho weh chi naa a'nam wuuk', i hin awaj kamanoom. 

77Chak'uhtaaj tii weh aawotob'il reh chi konee kink'acharik. Ruum re' taqe 
aak'uhb'aal inye'wik rusuqkiil nuk'ux. 

78Neeta naq inkik'uhtaaj kik'ixb'ilaal i nimaq kiwach. Ruum re' keh xa nkitz'aq 
wach i numahk, re' hin re' taqe aak'uhb'aal i nutijej riij. 

79Eh jinaj ta naq wach kik'ux wuuk' i kiyohlinik aweh, ruum keht'al chib'ih ruq'or 
taqe aak'uhb'aal 

80Eh korik ta naq wach i wánima chunimjiik taqe aak'uhb'aal reh chi ma' xta 
neekink'ixik wii'. 

81Re' hin xanwaaj chik chi naakiin ako'leem. Ruum inuch'ikaam nuk'ux ruuk' 
aak'uhb'aal. 

82Re' hin xa kinook chik iil reh taqe aq'orom rib'iral weh, je' wili i nuq'or: ¿Jaruuj 
i ruyeew rusuqkiil nuk'ux? kinki. 

83Atoob' ta hin chik riji' winaq xama' xta chik kinokik wii', re' aak'uhb'aal ma' 
jaruuj insahchik panuk'ux. 

84Jaaw ¿Ko nik' chik najtiil naawuy-eem? ¿Ko jaruuj i nayeew taqe chutojariik i 
kimahk i ki-ixowanik nuwach? 

85Re' taqe i nimaq kiwach i ma' kinimanik ta reh aak'uhb'aal, inkisik' chi riij i 
nukanteesjiik. 

86Jaaw kinatoob'eej tii ruum re' hin inkixowaaj nuwach chi ma' xta numahk. 
Weht'al i hin chi re' taqe aak'uhb'aal korik i ruq'or. 

87Ach naq k'isiin ma' xinkesaj ayu' wach ak'al, xa re' la', re' hin xama' xnukanaa' 
ta wo' runimjiik taqe aak'uhb'aal. 

88Chaketelaaj tii nuwach chayeew pee nuk'achariik. Chi je' re' ko neenub'an taqe 
aak'uhb'aal aq'orom ruuk' aachii'. 

89QaJaaw Dios re' aq'oral wilik chi juneliik. Eh ar choplik cho chi korik pan taxaaj. 

90Re' rukorkiil wach ak'ux wilik chi juneliik, re' hat xat ye'wik reh paruye'aab' i 
wach ak'al, eh xkahnik paruye'aab'. 

91Chu'nchel i re' xa ko pan kiye'aab' wo' wilkeeb' yu'naak, je' rukab' i xaq'or keh. 
Eh chu'nchel i re' awaj kamanoom taqe. 

92Wi ta ma' xuk'am cho rusuqkiil nuk'ux aak'uhb'aal, xin kimik naq chik chupaam 
i ruti'kiil nuk'ux. 

93Re' hin ma' jaruuj neensahchik panuk'ux taqe aak'uhb'aal ruum ruuk' taqe re' 
xayeew nuk'achariik. 

94Jaaw kinako'leej tii ruum re' hat ti ehchanik weh. Eh k'ahchi' nub'anam i ruq'or 
taqe aak'uhb'aal. 

95Re' i yiib' wach kina'ojb'al xa kuy-eem chik nik' naakiin kikansam. Eh re' hin, re' 
aak'uhb'aal wilik panuk'ux. 

96Eh chu'nchel i xa chib'ih jariik insahchik kiwach. Eh re' taqe aak'uhb'aal i hat 
ma' jaruuj naa rusahchiik kiwach. 

97Re' hin ma' k'isiin ta nuk'ax aak'uhb'aal, chu'nchel i q'iij inutijeej riij. 

98Re' taqe aak'uhb'aal xuyeew nuna'ojb'al chi korik. Ruum aj re', q'e' chik wilik 
nuna'ojb'al chikiwach i ki-ixowanik nuwach. 

99Eh q'e' chik wilik nuna'ojb'al chikiwach i kitijiniik weh ruum xa re' chik taqe 
aak'uhb'aal i nutijej riij. 

100Eh q'e' wilik nuna'ojb'al chikiwach i mama' winaq. Ruum re' hin, i nunimaj i 
ruq'or taqe aak'uhb'aal. 

101Re' hin xnuq'eb' chi riij nuk'ux chu'nchel i yiib' wach b'eeh, reh chi naa 
nub'anam i ruq'or aq'oral. 

102Eh ma' nukanaa' ta runimjiik taqe aak'uhb'aal ruum re' hat xatk'uhtanik weh. 

103Re' aq'oral, ma' k'isiin ta suq kiil i ruq'or. Ma' xata je' ki'iil i riis kaab' chi wee 
hin. 

104Re' hin re' taqe aak'uhb'aal xkojwik nuna'ojb'al, ruum aj re', q'e' inwixow wach 
chu'nchel i yiib' wach chi b'anarik. 

105Eh jinaj saqum chi weh aq'oral ruum re' i re' ink'uhtanik weh chib'ih i naa 
nub'anam. 

106Re' hin xnuq'or i korik chi naa nub'anam i ruq'or taqe aak'uhb'aal. Eh koruman 
chi naa nub'anam. 

107QaJaaw Dios, re' hin q'e' ti' i nuk'ux. Chakuy chayeew tii nuk'achariik je' rukab' 
aaq'orom weh. 

108QaJaaw Dios, chak'ul tii weh i numayiij i nuq'or aweh ruuk' nuchii'. Eh cha 
k'uhtaaj weh chi korik taqe aak'uhb'aal. 

109Korik re' hin xa eliik wilkiin paruyohb'alil i kimik, xa re' la' re' hin, ma' sahchik 
ta panuk'ux aak'uhb'aal. 

110Re' i yiib' wach kina'ojb'al xa nkisik' chik chi riij nukanteesjiik. Eh re' hin ma' 
nukanaa' ta taqe aak'uhb'aal. 

111Re' aak'uhb'aal xnuk'ul chi je' jinaj nukooch reh juneliik, ruum re' i re' 
inye'wik rusuqkiil i wánima. 

112Re' hin chu'nchel i wánima naa nub'anam i ruq'or taqe aak'uhb'aal, korehtaal i 
weliik ayu' wach ak'al. 

113Eh ma' imponik ta chi nuwach taqe i xak'ul inki a'n kiwach. Eh re' aak'uhb'aal 
q'e' nuk'ax. 

114Re' hat titoob'inik weh, re' hat ti ko'linik weh, eh ruuk' aq'oral nuch'ikaam i 
nuk'ux. 

115Re' taq i hat yiib' taq wach ana'ojb'al cha kanaa' taq nujot'ariik ruum re' hin 
inwaaj nub'anam i ruq'or taqe i ruk'uhb'aal i nuDios. 

116QaJaaw Dios chayeew nukowiil je' rukab' aaq'orom weh, reh chi konee 
kik'acharik. Eh ma' ta naq neenooj chi re' chi ma' re' i ch'iklik wii' nuk'ux. 

117Kinatoob'eej reh chi nee nuko'leej wiib', chi je' re' neenub'an i ruq'or taqe 
aak'uhb'aal. 

118Re' hat ma' imponik ta chawach inkikanaa' taqe aak'uhb'aal. Ruum re' keh ma' 
xta kamaj i kikapeb'aal. 

119Re' hat inasach kiwach i yiib' wach kina'ojb'al ruum xa je' taqe sohk' chawach, 
ruum aj re', re' hin q'e' nuk'ax taqe aak'uhb'aal. 

120Re' hin xa kinb'arb'otik chik ruum nuyo'jiik chawach, ruum ma' k'isiin ta 
kinyo'jik ruum i q'ataj q'orik i na a'n. 

121Eh juneliik re' i korik, re' i rub'ehel i nub'an, maa kinakanaa' pan kiq'ab' taqe i 
ki-ixowanik nuwach. 

122Kinatoob'eej tii, reh chi ma' xta neenuk'ul i hin, hin awaj kamanoom. Eh 
maayeew q'ab' chi neenkian ti' k'axik weh i nimaq kiwach. 

123Re' hin xakinokik chik iil chi naa kiin ako'leem. Eh chi naa kiin awesam 
chupaam i ti' k'axik, je' rukab' aq'orom weh. 

124Chaketelaaj nuwach i hin, hin awaj kamanoom, cha k'uhtaaj weh chi korik taqe 
aak'uhb'aal. 

125Re' hin, hin awaj kamanoom chayeew nuna'ojb'aal, ruum re' hin inwaaj 
nureqem chi riij i ruq'or taqe aak'uhb'aal. 

126QaJaaw Dios, ruq'ijil chik chi naa ak'uhtaam aajosq'iil, ruum ma' nkinimaj ta 
chik aak'uhb'aal. 

127Ruum aj re', re' hin q'e' nuk'ax taqe aak'uhb'aal, ruum xiik' naah loq'il 
chuwach i manlik oro. 

128Re' hin xnukoj rehtaal taqe aak'uhb'aal chi xa re' wo' re' i korik chikiwach taqe 
i xa chib'ih jariik. Ruum aj re', xnuq'eb' chi riij nuk'ux chu'nchel i ma' korik ta laj 
na'ojb'al. 

129Re' taqe aak'uhb'aal chi wee hin xiik' naah holwochiil, ruum aj re', i nuyeew 
nuk'ux chunimjiik. 

130Eh ruuk' i ruch'ob'ariik rub'ehel aq'oral i na a'n inasihq'eej kina'ojb'al, eh 
inatijej taqe i ma' xta kina'ojb'al. 

131Re' hin xank'ahb'ik chik i nuchii', ruum xa nwotow chik rureqariik chi riij taqe 
aak'uhb'aal. 

132QaJaaw Dios, kinatoob'eej tii, chaketelaaj nuwach, je' rukab' noq inaketelaaj 
kiwach i kik'axwik aweh. 

133Chak'am nub'eeh ruuk' aq'oral, maayeew q'ab' chi nee ruq'at nuwach i yiib' 
wach na'ojb'al. 

134Kinako'leej chupaam i ti' k'axik inki a'n weh i aj ixowaal, ruum re' hin inwaaj 
nub'anam i ruq'or taqe aak'uhb'aal. 

135Jaaw suq tii wilariik cha a'n i hin, hin awaj kamanoom. Eh cha k'uhtaaj weh chi 
korik taqe aak'uhb'aal. 

136Re' hin ma' k'isiin oq'ik i nub'an, ruum ma' imponik ta panaq'kiwach 
aak'uhb'aal. 

137QaJaaw Dios, re' hat korik wach ak'ux, je' wo' hoq aak'uhb'aal korik wo' hoq. 

138Eh chu'nchel i ruq'or taqe aak'uhb'aal manlik wach, eh korik. 

139Re' hin inchalik nuk'aah chikinaah taqe i ki-ixowanik nuwach, ruum xsahchik 
pankik'ux taqe aak'uhb'aal. 

140Re' hin, i hin awaj kamanoom weht'al chi re' aq'oral saq wach ruum aj re' q'e' 
nuk'ax. 

141Re' hin ma' re' ta nkiwii' chi xama' xta wajaawriik, eh chi ixowaal nuwach, ma' 
jaruuj insahchik panuk'ux taqe aak'uhb'aal. 

142Re' rukorkiil wach ak'ux wilik chi juneliik, re' aak'uhb'aal xti korik. 

143Re' hin ma' k'isiin taj i ti' inuk'ul, xa nyot'ik chik i wánima i rub'an, xa re' chik 
taqe aak'uhb'aal inye'wik rusuqkiil nuk'ux. 

144Re' taqe aak'uhb'aal juneliik korik i ruq'or, chayeew la' nuna'ojb'al, reh chi nee 
nuk'achareej i ruq'or. 

145QaJaaw Dios, chu'nchel nuk'ux i nupahqaaj awotob'il. Kinab'iraj tii, reh chi 
neenub'an i ruq'or taqe ak'uhb'aal. 

146Re' hat tinuq'o'reej kinatoob'eej tii reh chi neenub'an i ruq'or taqe aak'uhb'aal. 

147Re' hin xakomajaa' wo' insaq'ik noq i nupahqaaj awotob'il. Ruum ch'iklik 
nuk'ux ruuk' aq'orom weh. 

148Eh noq inwik'raaj wiib' panuwiriik chaq'ab' intohq'ik nutijem riij i ruq'or taqe 
aak'uhb'aal. 

149QaJaaw Dios, chab'iraj i nuq'oral chaketelaaj tii nuwach. Chayeew nuk'achariik 
ruuk' i rukorkiil wach ak'ux. 

150Re' taqe i ki-ixowanik nuwach xa re' i yiib' wach inki a'n Eh ma' nkaaj ta 
runimjiik aak'uhb'aal. 

151QaJaaw Dios re' hat ma' najt ta wilkaat quuk'. Eh chu'nchel taqe aak'uhb'aal 
korik. 

152Re' hin xa najtir wo' intohq'ik cho nureqem chi riij i ruq'or taqe aak'uhb'aal. Eh 
weht'al chi re' hat xatyej-anik reh, eh reh juneliik. 

153Jaaw chawil i ti' k'axik k'ahchi' wik'iik wii' kinawesaj chupaam. Ruum re' hin, 
ma' sahchik ta panuk'ux taqe aak'uhb'aal. 

154Kinako'leej, kinawesaj chupaam i wilkiin wii'. Chayeew nuk'achariik, je' rukab' 
aaq'orom weh. 

155Eh re' taqe yiib' wach kina'ojb'al xama' jaruuj ta wo' naa ako'leem taqe, ruum 
ma' inkinimaj taj i ruq'or taqe aak'uhb'aal. 

156QaJaaw Dios re' hat q'e' hat aj keteloom wachiis, Neeta tii nayeew nuk'achariik 
ruuk' i rukorkiil wach ak'ux. 

157Re' hin ma' k'isiin i kib'anik ti' k'axik weh re' taqe i ki-ixowanik nuwach. Eh 
xama' nukanaam ta wo' rub'aan i ruq'or taqe aak'uhb'aal. 

158Re' hin xinq'uhtik chi kilariik i yiib' wach kina'ojb'al, ruum ma' inkinimaj ta 
taqe aak'uhb'aal. 

159QaJaaw Dios, re' hat aweht'al chi q'e' i nuk'ax aak'uhb'aal. Eh nee ta tii nayeew 
nuk'achariik, ruum q'e' hat aj keteloom wachiis. 

160Chu'nchel aq'oral tz'ihb'amaj pan santo laj huuj xti manlik wach, xti korik, naa 
ruwihiik chi juneliik. 

161Re' taqe i wilik kina'ojb'al k'ahchi' kianam ti' k'axik weh chi xama' xta numahk. 
Eh re' hin inuyohleej wach aq'oral. 

162Re' hin nsuuqb'ik nuk'ux ruuk' aq'oral, je' rukab' noq insuuqb'ik ruk'ux jino'q i 
ruk'ul k'ih hoq rukooch. 

163Re' hin q'e' nuk'ax aak'uhb'aal, ma' imponik ta chi nuwach taqe i chukuj q'orik. 

164Re' hin wuquub' pech tinuloq'ej chuwach i q'iij, ruum parub'ehel ti q'atwik 
q'orik. 

165Eh re' taqe i kik'axwik reh aak'uhb'aal, xa eliik suq kik'ux, eh ma' awach ta 
neenq'eb'wik keh pamahk. 

166QaJaaw Dios, re' hin k'ahchi' wuy-eem chi nee kinako'leej ruum re' hin k'ahchi' 
kiin i ruq'or taqe aak'uhb'aal. 

167Re' hin i nunimaj i ruq'or taqe aak'uhb'aal, eh q'e' nuk'ax chu'nchel wánima. 

168Korik chi nunimaj taqe aak'uhb'aal, eh i nuyeew nuk'ux chub'aan i taqe 
inaq'or. Eh re' hat aweht'al chu'nchel i nuna'ojb'al. 

169QaJaaw Dios nee ta tii nayeew weh i nupahqaaj aweh. Chayeew nuna'ojb'al, je' 
rukab' inaq'or weh ruuk' aq'oral. 

170Eh nee ta tii nab'iraj i nutiij. Eh kinako'leej je' rukab' aaq'orom weh. 

171Re' hin juneliik naa kaat nuloq'em ruuk' nuchii', ruum xak'uhtaaj weh i 
rukorkiil taqe aak'uhb'aal. 

172Eh naa nutz'uyem awach ye'b'al ruloq'il aak'uhb'aal ruum re' re' manlik wach, 
eh xti korik. 

173Neeta naq kinatoob'eej ruuk' awajaawriik, ruum re' taqe aak'uhb'aal xnusik' 
wach chi naa nub'anam taqe i ruq'or. 

174QaJaaw Dios, inwaaj i hin chi nee kinako'leej. Ruum re' aak'uhb'aal inye'wik 
rusuqkiil nuk'ux. 

175Eh chayeew nuk'achariik, reh chi nee tinuloq'ej. Re' ta naq i rukorkiil wach 
ak'ux neentoob'inik weh. 

176Re' hin ximahkunik chawach, xa je' naq hinsah cheel laj tentzun. Kinako'leej tii 
hin, hin awaj kamanoom, ruum ma' insahchik ta panuk'ux taqe aak'uhb'aal. 

Sal 120 

Re' tiij xub'an i reey David noq xb'aan ti' k'axik reh 

1Re' hin noq wilkiin panti' k'axik, re' QaJaaw Dios inuq'o'reej, eh re' reh 
kirutob'eej wo' hoq. 

2QaJaaw Dios, kinako'leej tii pan kiq'ab' taqe i chukul q'orik, taqe i ma' holohik ta 
kiq'orik chi wiij. 

3Raaj taq i hat aj chukul q'orik ¿chib'ih taq i naa ak'axam ruuk' taqe re'? 

4Re' taq i naa ak'ulum chi riij re' chi naa taq kaat kikutum chi flecha q'as ju', naa 
taq kaat kik'atam ruuk' q'aaq'. 

5Re' hin q'e' ti' wilkiin chupaam i tinamit Mesec, noq patinik i nub'an chi kixilak i 
aj Cedar. 

6Eh najtir inutoq'aa' wihik chi kixilak i ma' ki ajwanik ta wach i wihik pansuqkiil 
k'uxliis. 

7Noq nuq'or chi naa qawihiik pansuqkiil k'uxliis, re' keh peleto chik kinkichaq' 
weej wii'. 

Sal 121 

Re' QaJaaw Dios incha'jinik aweh 

1Eh noq ti' wilkiin xintz'ehtanik chinaah taqe yuuq', je' wili i xnuq'or: ¿Aha' naa 
ruchaliik i naa rutoob'inik weh? 

2Re' i naa rutoob'iniik weh, re' i QaJaaw Dios i xyej-anik reh i taxaaj i wach ak'al. 

3Re' reh intoob'inik aweh reh chi ma' nee ta naq'eb' awiib'. Ruum re' reh ma' 
inwirik ta chacha'jaljiik. 

4Re' reh xti korik noq ma' inwirik taj ma' nchalik ta ruwiriik incha'jinik keh i aj 
Israel. 

5Re' QaJaaw Dios incha'jinik aweh, re' reh inko'linik aweh, eliik wilik awuuk' cha 
toob'jiik. 

6Ruum aj re', re' i rutz'a'iil i q'iij ma' xta naa kaat ruchem pan q'iij, eh ma' xta naa 
kaat ruchem i poh chaq'ab'. 

7Re' QaJaaw Dios inko'linik aweh chupaam chu'nchel i yohb'aal, eh re' reh 
inko'linik riij aak'achariik. 

8Re' QaJaaw Dios naa rucha'jiniik aweh noq naa aweliik reje, eh noq naa asutiniik 
chaloq. Je' re' i naa rub'anam awuuk' yu'naak, eh je' chi juneliik. 

Sal 122 

Re' tiij chi riij chi naa ruwihiik suq kiil k'uxliis Jerusaleem 

1Re' hin ma' k'insiin ta nsuuqb'ik nuk'ux noq kinkik'am reje parupaat i QaJaaw 
Dios. 

2Eh yu'naak i hoj wilkooj chik chi chii' i ookb'al reh i tinamit Jerusaleem. 

3Re' Jerusaleem xkorb'eesjik reh chi ar naakimolom kiib' pan jinaj wach k'uxliis i 
tinamit chulooq'jiik i QaJaaw Dios. 

4Eh ar naa kojiik jar ch'uq taqe i aj Israel chut'iosjiik i rotob'il i Dios, je' rukab' i 
xq'orarik keh pampeet. 

5Ar wo' pan tinamit Jerusaleem wilik i kiye'aab' inki a'n wii' i q'ataj q'orik taqe i 
ruk'u'liil i reey David. 

6Chapahqaaj taq chi wih-oq pansuqkiil k'uxliis i Jerusaleem. Eh nee ta naq kielik 
korik i kik'axwik taq aweh. 

7Neeta naq inwihik i suq kiil k'uxliis chupaam taq aatinamiit. Eh ma' ta naq chih 
neen kik'ul pan kiye'aab' taqe awaj taaq'oom. 

8Ruum chi nuk'ax i nutinamiit, taqe i wamigo, naa nupahqaam reh i QaJaaw Dios 
chi wih-oq i suq kiil k'uxliis Jerusaleem. 

9Eh ruum chi q'e' nuk'ax i rupaat QaJaaw Dios naa nupahqaam ree reh chi naa 
rutoob'eem i nutinamiit. 

Sal 123 

Re' rupahqaljiik reh i QaJaaw Dios chi chub'aan i ketelinik wachiis 

1QaJaaw Dios wilkaat cho pan taxaaj aweh i hat inupahqaaj chi naakiin 
atoob'eem. 

2QaJaaw Dios kow inqapahqaaj aawotob'il, je' rukab' noq i rupahqaaj otob'il reh i 
rupatroon i winaq. Eh je' rukab' noq i rupahqaaj otob'il ixoq reh i rupatroon ixoq. 
Je' re' inqa a'n aweh i hat korehtaal inaketelaaj qawach. 

3QaJaaw Dios chaketelaaj qawach, cha kuy chaketelaaj tii qawach, ruum ma' 
nqakuy ta chik i qab'ajariik inki a'n 

4Re' hoj ti' wilkooj ruum i qakaqse'ljiik inki a'n taqe i b'ehomaq. Eh ruum chi ma' 
qohponik ta panaq'kiwach taqe i nimaq kiwach. 

Sal 124 

Re' rulooq'jiik i QaJaaw Dios xkian i aj Israel ruum i kiko'ljiik 

1Eh ¿Chib'ih naq i xqak'ul i hoj, i hoj aj Israel wi ta ma' xojruko'leej i QaJaaw Dios? 

2¿Chib'ih naq ixqa a'n noq yohb'aal wach i kijosq'iil noq xi chalik chi qapletohjik i 
aj ixowaal wi ta ma' xojrutoob'eej i QaJaaw Dios? 

3Eh ruum i kijosq'iil jumehq'iil naq xkisach qawach, xoj kib'iq' naq chi k'achlik 
qawach. 

4Ruuk' naq i xkian qeh re' re' je' naa xojruqerej reje i kowlaj rooq haa'. Eh 
xumuq'aa' qanaah i nim ha'. 

5Je' naa xik'ik chi qanaah i kowlaj rooq ha' wi ta ma' xooj ruko'leej i QaJaaw Dios. 

6Ruum aj re' nee ta naq inye'arik ruloq'il i QaJaaw Dios, ruum ma' xuyeew ta q'ab' 
chi xkisach qawach i ki-ixowanik qeh. 

7Re' hoj xojko'ljik chuwach i kantesb'al, je' rukab' noq i ruq'uch reje riib' i tz'ikin 
pan xirob' ruum ma' xi elik ta korik ruuk' i xkian naq qeh. 

8Eh re' i xtoob'inik qeh re' i QaJaaw Dios ixyej-anik cho reh i taxaaj, i wach ak'al. 

Sal 125 

Re' QaJaaw Dios i rucha'jeej taqe i rutinamiit 

1Awach taqe i kiye'em kik'ux ruuk' i QaJaaw Dios, je' kikab' i yuuq' Sión ma' 
nk'uyu'jik ta paruye'aab', wilik paruye'aab' chi juneliik. 

2Nik' wach noq wilkeeb' i yuuq' chi junsuut i tinamit Jerusaleem, je' re' noq 
rusutem riij i rutinamiit i QaJaaw Dios yu'naak, eh je' chi juneliik. 

3Re' i yiib' wach kina'ojb'al ma' chu'nchel ta q'iij naa kiwihiik chi taaq'anik 
chinaah i kiye'aab' korik wach kik'ux. Ruum ma' nkitoq'aa' inche keh i yiib' wach 
taqe i korik wach kik'ux. 

4QaJaaw Dios, cha a'n otob'il keh i holohik kina'ojb'al, je' wo' taqe i korik wach 
kik'ux. 

5Eh re' i kib'anik reh i yiib' wach na'ojb'al, chayeew taqe panti' k'axik je' rukab' 
inkik'ul i yiib' wach kina'ojb'al. Eh nee ta naq inwihik i suq kiil k'uxliis kuuk' i aj 
Israel. 

Sal 126 

Re' tiij chi riij i kisutiniik wo' chik chaloq i aj Israel 

1Noq xojrusutej wo' chik cho Jerusaleem i QaJaaw Dios, xa je' xqaxohk'reej noq 
xqakapaaj. 

2Ruum i re' xooj se'lanik xqak'er qachii' chi looq'jiik ruum rusuqkiil qak'ux. Eh re' 
taqe i tokoom tinamit je' wili i xkiq'or. Ma' k'isa sahchb'al k'uxliis i xub'an i Dios 
kuuk', inki taqe. 

3Korik wo' hoq chi re' QaJaaw Dios ma' k'isiin i sahchb'al k'uxliis xub'an cho 
quuk' ruum aj re' q'e' suq qak'ux yu'naak. 

4QaJaaw Dios chayeew wo' chik rusuqkiil qak'ux je' rukab' noq inat'aqsaj i chiq 
yuuq' Neguev. 

5Awach taqe oq'ik inki a'n noq inkitik, ruuk' chik suq kiil k'uxliis inkisik' i wach i 
kitik. 

6Atoob' taoq'ik inki a'n noq kiooj chutikariik i kijaa'. Eh noq neenq'anb'ik i wach i 
kitik xasuq suq chik kik'ux noq neenkik'am chaloq pampaat. 

Sal 127 

Chu'nchel i chib'ih wilik qeh re' qaDios inye'wik qeh 

1Wila' ma' re' QaJaaw Dios xyej-anik reh i paat xama' xta neerutiq i neenkian i aj 
yej-an reh. Eh wila' ma' re' i QaJaaw Dios incha'jinik reh i tinamit xama' xta rutiq i 
neenkian i aj cha'joom. 

2Eh xama' xta neerutiq reh jino'q chi neenokik q'iij chi kamanik, xa k'axik wo' noq 
nee rureq rukaxlanwi'k. Eh re' QaJaaw Dios ma' k'axik ta noq i ruyeew 
kikaxlanwi'k taqe i ruk'ax, i ruyeew kihi'liik. 

3Re' taqe i qak'uun qixq'uun ki-aasjik xa qakooch noq i ruyeew cho qeh i QaJaaw 
Dios, eh xiik' naah kiloq'il chi qeh. 

4Re' taqe i qak'uun qixq'uun ki-aasjik noq ko hoj ak'un, je' naa jinaj flecha chi qeh. 
Je' rukab' i ruko'leej wii' riib' i winaq kow riib'. 

5Atoob' reh awach i wilik k'ih-oq rak'uun rixq'uun, ruum ma' naa ta ruk'ixiik 
chikiwach taqe i ki-ixowanik wach, noq naa ruq'orob'jiik panookb'al. 

Sal 128 

Atoob' keh awach inkihyohleej wach i QaJaaw Dios 

1Atoob' reh awach i ruyohleej wach i QaJaaw Dios, eh i ruk'am naah taqe 
ruk'uhb'aal. 

2Atoob' aweh i hat ruum naa a'nam rusuqkiil i tz'aaq aakamaj, eh suq naa 
awihiik. 

3Eh re' awehk'een je' rukab' noq kiwachinik i uuva wilkeeb' chi junsuut aapaat. 
Eh re' taqe awak'uun awixq'uun chi junsuut aamexa, je' kikab' i ruche'el olivo. 

4Re' QaJaaw Dios je' re' rukuxeesjiik naa rub'anam i winaq inyohlinik reh. 

5Eh nee ta naq ti rukuxisaj chee QaJaaw Dios ko ar Sión. Neeta naq inawilow chi 
suq chik wilkeeb'aj Jerusaleem, nik' chik najtiil aak'achariik 

6Konee ta naq inkilow aawiih aamaam chi pansuqkiil k'uxliis chik wilkeeb' i aj 
Israel. 

Sal 129 

Re' QaJaaw Dios ineesanik keh panti' k'axik i aj Israel 

1Re' taq i hat wuch aj Israel yohb'aal wach i ti' k'axik taq ak'ulum, xa re' wo' 
rutohq'iik chee qatinamiit cha q'or taq chi je' wili: 

2Re' hoj yohb'aal wach i ti' k'axik qak'ulum, xa re' wo' rutohq'iik chee qatinamiit. 
Xa re' la', xakomajaa' ta wo' chih qoh kuchej. 

3Eh yohb'aal wach ti'kiil inki a'n qeh, k'ahchi'kooj kiye'em chi tz'uhuum, xa 
rukanaa' chik rehtalil chi qajurub'. 

4Eh re' QaJaaw Dios korik wach ruk'ux, re' reh xko'linik qeh pan kiq'ab' i yiib' 
wach kina'ojb'al. 

5Neeta naq inkimol chi elik ruum kik'ixiik taqe i ki-ixowanik wach i tinamit Sión. 

6Eh nee ta naq kikahnik chi xa je' kikab' i ch'ahn impoq' naah paat inchiqik noq 
komajaa' inchuqarik. 

7Eh chi xa je' kikab' i ch'ahn xama' xta inkamanik wii' reh isik'il trigo, eh ni xata 
kamanik reh imb'ak'wik paam chi chuhtaal. 

8Eh awach i ki-ik'ik ma' kiq'or ta chi je' wili: Re' QaJaaw Dios inkuxisanik keh, ma' 
inko'q ta taqe. Eh ni xata neenpahqaljik i rotob'il i Dios chikinaah. 

Sal 130 

Re' taqe aj Israel xq'orarik keh chi naakuy-eem i rotob'il i Dios 

1QaJaaw Dios, noq inyot'ik i nuk'ux, aweh i hat i nupahqaaj nutoob'jiik. 

2Jaaw nee ta tii kinab'iraj. Neeta nayeew weh i nupahqaaj aweh ruuk' ruti'kiil 
nuk'ux. 

3QaJaaw Dios, nee ta qohayeew chutojariik i qamahk ma' awach ta naq 
neenkuywik reh aajosq'iil. 

4Inakuy inasach la' chu'nchel i qamahk, re' nawaaj i hat chi naa kaat qaloq'em. 

5Re' hin chu'nchel nuk'ux inwuy-eej chi naa kiin rutob'eem i QaJaaw Dios, ruum 
ruuk' i reh ch'iklik nuk'ux. 

6Re' hin kinokik chi ruyub'jiik i rotob'il i QaJaaw Dios. Je' rukab' noq inkuy-eej i 
saq'ik i aj cha'jen tinamit. 

7Re' taq i hat aj Israel chawuy-eej taq i rotob'il i QaJaaw Dios, ruum re' reh aj 
keteloom wachiis. Eh re' reh neenko'linik taq aweh. 

8Re' QaJaaw Dios naa ruko'liniik keh i aj Israel ruuk' chu'nchel i kimahk. 

Sal 131 

Re' i tiij chi riij i ye'ej k'uxliis ruuk' i Dios 

1QaJaaw Dios, re' hin ma' nunimb'isaj ta nuwach. Eh ma' nunimb'isaj ta nuwach 
ruuk' i ruk'axariik i xa chib'ih jariik. Ma' nusik' taj i nimaq wach na'ojb'al k'axik 
chi reqarik chi riij. 

2Xa ma' kinchoqik ta la', xa je' nukab' jino'q i ha'lak'un, kore' xye'arik ruch'uuch' 
ruum i rutuut. Korik noq re' hin je' nukab' jino'q i ha'lak'un konuujinaq ruum i 
ruch'uuch'. 

3Eh re' taq i hat wuch aj Israel chawuy-eej taq i rotob'il i QaJaaw Dios, je' yu'naak, 
eh je' chi juneliik. 

Sal 132 

Re' i xq'orarik cho reh i reey David ruum i Dios 

1QaJaaw Dios, chatoob'eej tii i reey David ruuk' chu'nchel i ti' k'axik k'ahchi' 
ruk'ulum. 

2K'oloq panak'ux i xti korik xuq'or chaaweh i hat QaJaaw Dios, ruDios i Jacob. 

3Re' reh je' wili i ruq'orom chaloq: Re' hin ma' nee ta kinookik panupaat, eh ma' 
nee ta i nuyok'aa' wiib' chi hi'lik. 

4Eh ma' jaruuj neekinokik chi wirik, ma' nee ta numutz' k'isinoq i naq'nuwach. 

5Korehtaal inqareq i rupaat i loq'laj kaxa molik wii' aak'uhb'aal. Re' naa ahi'liik 
wii' i hat QaJaaw Dios, ruDios Jacob, inki. 

6Eh noq wilkooj cho Efrata xqib'iraj cho rib'iral i loq'laj kaxa re' re'. Eh ko ar 
xqareq chupaam i ye'aab' Jaar rub'ihnaal. 

7Je' re' noq, taq taq chupaam i paat wilik wii' i QaJaaw Dios. Qaxuk'aa' cho qiib' 
ri'si rooq ri'si q'ab'. 

8QaJaaw Dios, kim yu'naak, hat-oq junokiik chi wihik chupaam aaye'aab' ruuk' i 
loq'laj kaxa, re' wilik wii' awajaawriik. 

9Eh korik ta naq wach kik'ux taqe i k'amal kib'eeh aj tiij. Eh nee ta naq inwihik 
rusuqkiil kik'ux i wilik kisantohiil. 

10Je' re' i cha a'n ketelb'al wach i reey David asik'im cho wach, re' awaj 
kamanoom, mat tib'isaj ruk'ux. 



1294 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

11Re' QaJaaw Dios xuq'or i xti korik reh i reey David, eh ma' xik'ik ta wach, je' wili 
i ruq'orom cho reh: Re' hin re' taqe awak'uun awixq'uun naa nukojom chi reyil 
chajilob'aal. 

12Eh wila' xkinimaj i nuk'uhb'aal awak'uun awixq'uun, eh wila' xkik'am naah i 
naa nuk'uhb'aleem taqe wii'. Re' keh naa wo' nukojom taqe chi reyil chi juneliik, 
inki. 

13Ruum re' i QaJaaw Dios rusik'im wach i ye'aab' Sión, chi ar naa ruwihiik. 

14Eh je' wili i ruq'orom: Chupaam i ye'aab' wili naa nuwihiik chi juneliik, ruum je' 
re' i xponik chi nuwach. 

15Naa nukuxisam chi manlik i ye'aab' wili naa nuye'em k'uxumb'al keh i ma' xta 
wilik keh. 

16Eh re' hin naa nuko'liniik keh i k'amal kib'eeh aj tiij. Re' taqe i wilik kisantohiil 
naakik'erem kichii' ruum i rusuqkiil kik'ux. 

17Eh chi kixilak i rak'uun rixq'uun i reey David, naa reliik chaloq i naa ruwihiik 
rajaawriik chi reyil, nusik'im cho wach, re' reh i saqum. 

18Re' taqe i naa rixowanik wach naa ruk'uhtaam kik'ixb'ilaal. Eh re' reh naa 
ruwihiik rajaawriik chi juneliik, inki. 

Sal 133 

Re' ruye'ariik ruloq'il i k'axooj, eh wihik pansuqkiil k'uxliis 

1Chakoj taq rehtaal chi ma' k'isiin ta holwochiil. Eh ma' k'isiin ta loq'il noq re' 
taqe hermano wilkeeb' pan komonil, pan jinaj wach k'uxliis. 

2Eh je' k'ohonkiil aséite chihkamaj cho wach naah i Aarón rajaaw aj tiij, xik'ik 
rut'aqsaj i rusinchii', eh xoj qohoq ko chi rooq i ruso'. 

3Je' rukab' noq inqajik chee mus jab' chinaah i yuuq' Hermón, chikinaah taqe 
yuuq' ar Sión. Eh ar xukuxisaj taqe i rutinamiit i QaJaaw Dios, eh xuyeew keh i 
juneliik k'acharik. 

Sal 134 

Re' kik'uhb'aljiik i kikamanik chupaam i rupaat i Dios 

1Chab'iraj taq chawunchelaal i hat i tikamanik taq pantaq chaq'ab' chupaam i 
rupaat i QaJaaw Dios. Chayeew taq ruloq'il i QaJaaw Dios. 

2Eh chajosaj taq aq'ab' chulooq'jiik i QaJaaw Dios, noq wilkaat taq parusantolaj 
ye'aab'. 

3Re' ta naq i QaJaaw Dios i xyej-anik reh i taxaaj, i wach ak'al neenkuxisanik taq 
weh chupaam i ye'aab' Sión. 

Sal 135 

Re' k'achlik Dios wilik rajaawriik, re' taqe i tiyoox ma' xta kajaawriik 

1Qaloq'ej taq i rub'ihnaal i QaJaaw Dios. Chaloq'ej taq i hat i tib'anik taq reh i 
rukamaj. 

2Chayeew taq ruloq'il i QaJaaw Dios i hat i wilkaat taq chupaam i rupaat. Je' wo' 
taq i hat i wilkaat taq chi chii' i rupaat i QaJaaw Dios. 

3Chaloq'ej taq i QaJaaw Dios ruum re' reh q'e' atoob'. Eh cha a'n taq atz'uuy 
ye'b'al ruloq'il, ruum re' reh q'e' chaq'laam. 

4Re' QaJaaw Dios xusik' cho wach i Jacob, eh xusik' cho wach i Israel reh chi 
xukanaa' chi rutinamiit. 

5Re' hin weht'al chi korik chi xa re' wo' QaJaaw Dios k'achlik wilik rajaawriik 
chikiwach taqe i tiyoox. 

6Re' QaJaaw Dios chib'ih i rub'an pan taxaaj, i rub'an wo' wach ak'al, i rub'an wo' 
chinaah palaw, i rub'an wo' pantaq i julkahq. 

7Eh i rutaq'aaj chaloq i suutz' chinaah chu'nchel i wach ak'al, i ruyeew chaloq i 
kahoq noq i rub'an i jab', eh i rutaq'aaj chaloq i teew wach ak'al. 

8Re' QaJaaw Dios xkansanik keh chu'nchel i peet kak'uun taqe i aj Egipto, je' wo' 
chu'nchel i peet rak'uun i kichikoop. 

9Eh ma' k'isiin taqe i ma' ilooj taj xub'an ar Egipto reh chi xchalik ruyo'jiik i reey, 
je' wo' taqe i kikamanik ruuk'. 

10Ma' k'isiin taqe i nimaq tinamit xusach kiwach. Eh xusach wo' kiwach taqe i 
reey q'e' kow kiib'. 

11Xukansaj i Sehón, kireey i aj amorreo, je' wo' hoq i Og, kireey i aj Basán, je' wo' 
chu'nchel i kireey i aj Canaán. 

12Re' i kiye'aab' naq taqe i reey re' re', xuyeew i QaJaaw Dios chi kikooch i 
rutinamiit Israel. 

13QaJaaw Dios re' hat k'achalkaat chi juneliik. Ruum aj re', juneliik naa ak'uliik 
pankik'ux i tinamit, xajarch'iht pa' naakik'iik. 

14Re' QaJaaw Dios parub'ehel naa ruq'atam i q'orik chikinaah i rutinamiit, eh naa 
ruketelaam kiwach i raj kamanoom. 

15Re' taqe i tinamit, xa oro, xa plata ruyej-aal i ki dios, xa kiyej-aniik winaq taqe. 

16Wilik kichii', xama' kiq'orik ta wo' hoq, wilik wo' naq naq' kiwach, xama' ki-
ilwik ta wo' hoq. 

17Wilik kixikin, xama' ki-ib'irinik ta wo' hoq. Eh xama' k'achalkeeb' ta wo' hoq. 

18Eh eliik wach kimemil ruuk' taqe i tiyoox re' re' awach inyej-anik keh, je' wo' 
taqe inimanik keh. 

19Hat taq aj Israel chayeew taq ruloq'il i QaJaaw Dios, hat riih rumaam i Aarón 
chayeew taq ruloq'il i QaJaaw. 

20Hat riih rumaam i Leví chayeew taq ruloq'il i QaJaaw Dios. Eh re' taq i hat i 
tiyohlinik reh i QaJaaw Dios chayeew taq ruloq'il. 

21Eh loq'imaj ta naq i QaJaaw Dios ar Sión, ruum re' reh ar wilik Jerusaleem. 
Loq'imaj ta naq i QaJaaw Dios. 

Sal 136 

Re' rulooq'jiik i QaJaaw Dios ruum juneliik wilik i ketelinik wachiis ruuk' 

1Chaloq'ej taq i QaJaaw Dios, ruum re' reh q'e' atoob', ruum juneliik wilik 
ketelinik wachiis ruuk. 

2Chaloq'ej taq i QaJaaw Dios, ruum nim rajaawriik chikiwach taqe i tiyoox, ruum 
juneliik wilik ketelinik wachiis ruuk'. 

3Chaloq'ej taq i QaJaaw Dios, re' i ajaab'ees chikinaah taqe ajaab'ees, ruum 
juneliik wilik ketelinik wachiis ruuk'. 

4Xa re' wo' reh, i QaJaaw i rub'an taqe i ma' ilooj taj, ruum juneliik wilik ketelinik 
wachiis ruuk'. 

5Re' reh i xyej-anik reh i taxaaj ruuk' i runa'ojb'al, ruum juneliik wilik ketelinik 
wachiis ruuk'. 

6Re' reh xyej-anik reh i wach ak'al chinaah i ha', ruum juneliik wilik ketelinik 
wachiis ruuk'. 

7Re' reh xyej-anik reh i q'iij je' wo' i poh, ruum juneliik wilik ketelinik wachiis 
ruuk'. 

8Re' q'iij xuyejaa' reh chi naa rusihq'iniik pan q'iij, ruum juneliik wilik ketelinik 
wachiis ruuk'. 

9Re' poh, re' taqe i ch'umiil xuyejaa' reh chi naa kisihq'iniik chaq'ab', ruum 
juneliik wilik ketelinik wachiis ruuk'. 

10Re' reh xkansanik keh chu'nchel i peet kak'uun i aj Egipto, ruum juneliik wilik 
ketelinik wachiis ruuk'. 

11Re' reh x-eesanik cho Egipto i rutinamiit Israel, ruum juneliik wilik i ketelinik 
wachiis ruuk'. 

12Eh ruuk' i runimaal i rajaawriik xresaj taqe chaloq, ruum juneliik wilik ketelinik 
wachiis ruuk'. 

13Re' reh xch'aqwik panyejaal i kaq palaw, ruum juneliik wilik ketelinik wachiis 
ruuk. 

14Re' reh x-ik'sanik cho keh i aj Israel chi yejaal i palaw, ruum juneliik wilik 
ketelinik wachiis ruuk'. 

15Re' reh xkutwik chupaam i kaq palaw i kireey, i ki soldado aj Egipto, ruum 
juneliik wilik ketelinik wachiis ruuk'. 

16Re' reh xb'esanik cho reh i rutinamiit chupaam i ye'aab' chiq yuuq', ruum 
juneliik wilik ketelinik wachiis ruuk'. 

17Re' reh xkansanik keh i reey q'e' nimaq kiwach, ruum juneliik wilik ketelinik 
wachiis ruuk'. 

18Re' reh xkansanik keh i reey q'e' naq kow kiib', ruum juneliik wilik ketelinik 
wachiis ruuk'. 

19Re' reh xkansanik reh i Sehón, i kireey i aj amorreo, ruum juneliik wilik i 
ketelinik wachiis ruuk'. 

20Re' reh xkansanik reh i Og, kireey i aj Basán, ruum juneliik wilik ketelinik 
wachiis ruuk'. 

21Re' reh xch'aqwik reh i kiye'aab' naq i reey re' re', ruum juneliik wilik ketelinik 
wachiis ruuk'. 

22Eh re' reh xye'wik i ye'aab' re' re' keh i aj Israel re' taqe i raj kamanoom, ruum 
juneliik wilik i ketelinik wachiis ruuk'. 

23Re' reh intoob'inik qeh noq wilkooj panti' k'axik, ruum juneliik wilik ketelinik 
wachiis ruuk'. 

24Re' reh inko'linik qeh pan kiq'ab' i ki-ixowanik qawach, ruum juneliik wilik i 
ketelinik wachiis ruuk'. 

25Re' reh ink'uxlanik keh i tinamit, je' wo' taqe i chikop, ruum juneliik wilik i 
ketelinik wachiis ruuk'. 

26Chayeew taq ruloq'il i QaJaaw Dios wilik cho pan taxaaj, ruum juneliik wilik 
ketelinik wachiis ruuk. 

Sal 137 

Re' ruti'kiil kik'ux i aj Israel noq xi wihik Babilonia 

1Noq inqatzunaa' qiib' chi chii' taqe nim haa' ar Babilonia, inchalik qoq'iim noq 
ink'ulik cho panqak'ux i tinamit, Sión. 

2Eh chinaah taqe i q'ab' i chee' wilkeeb' ar inqat'uyaa' taqe qarpa. 

3Re' taqe i xi k'amwik reje qeh pan tokoom tinamit, i xiq'uchwik chib'ih qeh, je' 
wili i xkiq'or qeh: Chatz'uyej taq qeh i tz'uuy chi suq taq ak'ux je' rukab' taq i 
natz'uyej Sión, inki taqe. 

4Eh ¿Nik' wach noq neenqatz'uyej i tz'uuy loq'oomb'al reeh QaJaaw Dios pan 
tokoom tinamit? 

5Eh wila' xat sahchik panuk'ux i hat Jerusaleem, i ruk'ul chi neenchiqik i rusak'aaj 
nuq'ab'. 

6Eh i ruk'ul chi nee ruchop i panujah-aay i waaq' wila' ma' nuyeew chik 
awajaawriik, wila' ma' tik'ulik chik panuk'ux, eh chi re' hat ti ye'wik rusuqkiil 
nuk'ux i hat Jerusaleem. 

7QaJaaw Dios maakanaa' chi je' re' i xkian qeh i aj Edom, noq xb'aan reh i 
Jerusaleem je' wili xkiq'or: Chasach taq wach, chasach taq wach chi jumpech, inki 
taqe. 

8Re' taq hat aj Babilonia naa taq rusahchiik awach. Atoob' reh awach naa 
ruq'ajwiik wach taq aweh i ti' k'axik xa a'n taq qeh. 

9Atoob' reh awach i naa ruchopom taq aakok' ha'lak'uun, eh naa ruq'ojib'eem wa 
taq ab'aj. 

Sal 138 

Re' tiij loq'oomb'al reh i QaJaaw Dios ruum i rotob'il 

1QaJaaw Dios re' hin naa kaat nuloq'em chu'nchel i wánima. Eh xa re' wo' hat naa 
nutz'uyem awach, chikiwach i tiyoox. 

2Re' hin naa nuxuk'aam wiib' chupaam i aapaat, reh alooq'jiik ruum hat aj 
keteloom wachiis, eh korik wach ak'ux. Eh ruum chi xa re' wo' ab'ihnaal, xa re' 
wo' aq'oral nim rajaawriik chikinaah i xa chib'ih wilkeeb'. 

3Eh noq xnupahqaaj aawotob'il xinatob'eej wo' hoq, eh xayeew wo' ruman i 
rukowiil nuk'ux. 

4Chu'nchel i reey wilkeeb' sut i wach ak'al naa kaat kiloq'em na'kib'iraj rib'iral i 
na a'nam, re' aq'orom cho ruuk' aachii'. 

5QaJaaw Dios re' hat chu'nchel naakitz'uyiniik awach, ruum taqe i xa a'n. Eh 
ruum chi q'e' nim aaloq'il. 

6Re' hat q'e' inaketelaaj kiwach i xama' nimaq ta kiwach. Eh ma' suq ta kilariik i 
na a'n i inkinimb'isaj kiwach. 

7Noq wilkiin panyohb'aal re' hat ti ko'linik riij i nuk'achariik. Eh i nayeew weh 
awajaawriik, kinako'leej chuwach i kijosq'iil taqe i ki-ixowanik nuwach. 

8QaJaaw Dios, korehtaal inamanaa' wach awotob'il wuuk', ruum juneliik wilik 
ketelinik wachiis awuuk'. Je' re' noq, chamanaa' wach aakamaj atoq'aam cho 
wuuk'. 

Sal 139 

Re' QaJaaw Dios reht'al chu'nchel chib'ih imb'aan 

1QaJaaw Dios, re' hat inawilow, eh aweht'al nik' wach noq wilkiin. 

2Eh aweht'al noq kinwuktik. Je' wo' noq kintzuhnik, ko chi najt i nanaab'eej aha' 
wilik taqe i nukapaaj. 

3Re' hat aweht'al chib'ih taqe nub'an noq kinhi'lik. Eh aweht'al chib'ih jariik taqe 
i nub'an panuk'achariik. 

4QaJaaw Dios, atoob' ta komajaa' i nelik i q'orik ju' waaq' re' hat aweht'al chik 
chib'ih i naa nuq'orom. 

5Re' hat i peet chi nuwach, re' hat i xam chi wiij, eh i nayeew aaq'ab' chi nunaah. 

6Re' ana'ojb'al xiik' naah loq'il chi wee hin, xiik' naah nimaal wach, ma' nureq ta 
chi riij nik' wach noq i na a'n. 

7¿Mi neerub'an re' chi nee nukeb'aa' wiib' chuwach aawuxlaab'al? ¿Mi neerub'an 
re' chi nenooj nukeb'aa' wiib' chawach? 

8Neeta kinjohtik pan taxaaj nee wo' kinawilow ar. Eh nee ta kinooj ko 
paruchamiil ak'al kiye'aab' i kamnaq, nee wo' kinawilow ar. 

9Eh nee ta nuq'or reh i teew chi nee kiruk'am reje chi patinik ko chi juntar i 
palaw wilik parelb'aal q'iij. 

10Xa nee wo' kinawilow ar ruuk' awajaawriik. Eh xama' nee ta wo' kinakanaa'. 

11Eh nee ta nooj nukeb'aa' wiib' panq'equm, nee ta nsutinik chi q'equm aq'ab' i 
saqum wilik chi nujunsuut. 

12Re' q'equm xama' nee ta wo' kirukeb'aa' chawach. Ruum chawee hat xa eliik 
wach chaq'ab' ruuk' pan i q'iij. Xa eliik wach q'equm ruuk' saqum cha weh i hat. 

13Re' wo' hat xatyej-anik cho reh chu'nchel i nuti'jolal. Eh re' wo' hat 
xatz'uhkrisanik cho weh ruuk' i nutuut. 

14Re' hin tinuloq'ej ruum insahchik nuk'ux i rub'an taqe akamaj a'nam. Eh xiik' 
naah loq'il chu'nchel i a'nam, xti nunimaj chi je' re'. 

15Re' hat xawilow noq xkorjik chu'nchel i nuti'jolal. Ma' re' ta nkiwii' chi ma' 
eht'alimaj xintz'uhkrik chaloq ruuk' i nutuut. 

16Re' hat xawilow noq xkorjik i nuti'jolal, chu'nchel i re' xanoq wo' atz'ihb'aam 
chaloq. Xa noq wo' awajlaam cho riij i nuq'ijil noq komajaa' kin-aasjik. 

17QaJaaw Dios, yohb'aal inche wach nimaal wach taqe akapeew chi wee hin. Xiik' 
naah loq'il chu'nchel noq inooj taqe ruk'ul riib'. 

18Eh nee ta naq inwajlaaj ma' nee ta naq i nukuy rajaljiik ruum ma' xata je' k'ihaal 
i saniib', eh noq inwik'raaj wiib' xa wilkaat wo' wuuk'. 

19QaJaaw Dios nee ta naq inasach kiwach i yiib' wach kina'ojb'al, chawesaj taqe 
chi nuwach i aj kansan kas kichaaq. 

20Re' taqe i ma' holohik ta kiq'orik chawiij, eh inkiq'or ab'ihnaal chi xama' xta 
rub'ehel. 

21QaJaaw Dios, re' hin inwixowaaj kiwach i ki-ixowanik awach i hat. Ma' nwaaj ta 
kiwach taqe inkiq'ehtaaj kiib' chawach. 

22Ma' imponik ta chi nuwach inki a'n ma' k'isiin ta inwixowaaj kiwach. 

23QaJaaw Dios, chawilow chib'ih taqe jariik i wilik cho pan wánima, kinapaj reh 
chi nee nanaab'eej i nukapeb'aal. 

24Eh kinawilow, wila' re' i yiib' wach b'eeh inuk'am, kinak'am tii chupaam i b'eeh 
ma' naa ta rusahchiik wach. 

Sal 140 

Re' reey David xupahqaaj parutiij chi naa ruko'ljiik ruum i Dios 

1QaJaaw Dios, kinako'leej pan q'ab' i yiib' wach runa'ojb'al. Kinako'leej pan 
kiq'ab' i yohb'aal wach kijosq'iil. 

2Re' taqe i xa re' wo' yiib' wach na'ojb'al wilik pankanima, xa re' wo' peleto inki 
a'n chu'nchel q'iij. 

3Re' ju' kaaq' ma' ahl ta chi q'orik, je' rukab' i raaq' i aaq'. Re' kiq'oral xanoq wo' 
inkansanik je' rukab' i rub'an i rukiih i aaq'. 

4QaJaaw Dios kinako'leej pan kiq'ab' i yiib' wach kina'ojb'al, je' wo' pan kiq'ab' i 
yohb'aal wach kijosq'iil. Re' ikiyejaam wach i nukanteesjiik. 

5Eh nimaq kiwach inki a'n kiib', inkikoj i xirob' panub'eeh, xa nkisik' chik chi riij 
nik' wach noq naa kianam weh. Eh inkiq'at panub'eeh reh chi naa nuq'ehb'iik. 

6Re' hin je' wili i nuq'orom cho reh i QaJaaw: Re' hat, i hat nuDios, chayeew ti weh 
i nupahqaaj aweh, chu'nchel nuk'ux. 

7QaJaaw Dios, nim awajaawriik hat aj ko'len weh, eh xinako'leej pan kiq'ab' i aj 
q'aq'ineel reh chi ma' xta xinkuchej, kinki reh. 

8QaJaaw Dios, maayeew q'ab' reh i yiib' wach runa'ojb'al chi neenelik korik ruuk' 
taqe iraaj rub'anam, ruuk' taqe i rukapaaj. Reh chi ma' nee ta runimb'isaj riib'. 

9Re' taqe i re' k'ul kiokik chaloq chub'anariik weh. Re' taqe i yiib' wach q'orik i 
nelik cho pan kichii' naa ruk'amwiik chee ti' k'axik chikinaah. 

10Re' taqe re' naq'wach q'aaq' qoplik ruq'aq'al naa ruye'ariik chikinaah. Eh 
naakikutariik chupaam i jul ma' jaruuj chik naakeliik cho ar. 

11Re' ma' holohik ta nq'orik xama' najt ta naa ruk'achariik ayu' wach ak'al. Re' i 
yohb'aal wach josq'iil re' ti' k'axik naa rusachwiik wach reh. 

12Re' hin weht'al chi re' QaJaaw Dios naa ruketeliniik wach i ti' ruk'ux. Eh re' reh 
naa rutoob'iniik reh i ma' xta wilik reh. 

13QaJaaw Dios re' taqe i korik wach kik'ux naa kiloq'inik reh aab'ihnaal. Re' taqe i 
holohik kina'ojb'al naa kik'achariik chawach. 

Sal 141 

Re' reey David xupahqaaj parutiij i rotob'il i Dios 

1QaJaaw Dios, re' hin nupahqaaj aawotob'il kinab'iraj tii chi jumehq'iil. Chayeew 
weh i nupahqaaj aweh. 

2Eh nee ta naq imponik awuuk' i nutiij chi je' k'ohonkiil insensia. Noq i nujosaj i 
nuq'ab' chawach je' ta naq rukab' i mayiij inkiyeew chawach pantaq xq'eq. 

3QaJaaw Dios kinaq'il ruuk' i nuq'oral. Kinaq'il reh chi ma' nee ta nelik reje i yiib' 
wach q'orik panuchii'. 

4Eh maayeew q'ab' chi nee ruq'or nuk'ux taqe i yiib' wach na'ojb'al. Reh chi ma' 
nee ta nub'an weh inki a'n i ma' holohik ta kib'anik. Eh ma' nee ta kinokik haa' 
chub'aan i kininq'iij taqe re'. 

5Eh wila' kow xiruq'il i korik wach ruk'ux, otob'il neerub'an weh, je' ink'ohnik laj 
iq'oom ineerujalk'iij wach nunaah. Eh kow neenub'an nutiij, reh chi ma' nee ta 
inkahnik chi je' re' inki a'n weh i yiib' wach kina'ojb'al. 

6Re' i k'amal kib'eeh i yiib' wach kina'ojb'al naa kikutarik chaloq naa paat ab'aj. 
Eh ar naa kikojom rehtaal chi re' i nuq'or i korik. 

7Eh re' i kib'aqil xa aha' naa rukahniik tzuub' chi chii' i rujuleel kamnaq. Je' rukab' 
noq inkahnik tzuub' aak'al noq ink'otarik reje paam. 

8QaJaaw Dios, re' hin awuuk' i nuyeew inaq'nuwach. Eh awuuk' hat inusik' 
ko'lemb'al wiib', ruum weht'al chi ma' nee ta kinakanaa' chi wutkeel. 

9Jaaw kinako'leej tii chuwach i kixirob'. Re' keh inkikoj i xirob' panub'eeh, reh chi 
naa kianam weh. 

10Eh re' ta naq i yiib' wach kina'ojb'al neekiq'ehb'ik chupaam i kixirob', eh re' hin, 
nee kinooj chi nuwach. 

Sal 142 

Re' tiij xub'an i reey David noq wilik panti' k'axik 

1Re' hin kow i nupahqaaj i rotob'il i QaJaaw Dios. Eh kow i nupahqaaj reh chi naa 
ruketelaam nuwach. 

2Eh xa reh wo' reh i nuq'or taqe i ti' k'axik inchalik chi nunaah. Reh wo' reh i 
nuq'or taqe i ruti'kiil nuk'ux. 

3Eh noq xiik' naah ti'kiil i wánima, re' hat Jaaw aweht'al inuk'achariik. Eh xa aha' 
ta chik ma' nkikoj i xirob' panub'eeh reh chi naa kianam weh. 

4Eh noq kintz'ehtanik reje panusak'aaj ma' awach taj ink'u'loq chi nutoob'jiik. 
Ma' awach ta wo' ink'ulik ko'linoq weh. 

5QaJaaw Dios, re' hin i nupahqaaj aawotob'il, je' wili i nuq'or: Re' hat ti ko'linik 
weh, xa re' wo' hat wilkaat chinaah i nuk'achariik ayu', kinki. 

6Jaaw, chayeew tii weh i nupahqaaj aweh, ruum q'e' ti' nuk'ux. Kinako'leej pan 
kiq'ab' i ki-ixowanik nuwach, ruum re' keh q'e' taqe kow kiib' chi nuwach i hin. 

7Re' hin je' naa pantz'ilom wilkiin. Kinako'leej tii reh chi nee tinuloq'ej, eh re' 
taqe i korik wach kik'ux naa rusuuqb'iik kik'ux wuuk' noq naakib'iram chi 
xinako'leej. 

Sal 143 

Re' tiij xub'an i reey David pahqb'al ko'lemb'al riib' 

1QaJaaw Dios, chab'iraj tii i nutiij, chayeew weh i nupahqaaj aweh. Ruum re' hat 
q'e' hat atoob', eh korik wach ak'ux. 

2Ma' q'at i q'orik chi nunaah i hin, hin awaj kamanoom, ruum chawach i hat ma' 
awach ta i nee ruq'or chi ma' xta ru mahk. 

3Re' taqe i ki-ixowanik nuwach inki a'n ti' k'axik weh, xinkiyeq' panak'al. Eh je' 
panq'equm wilkiin kuum, je' nukab' taqe i kamnaq. 

4Re' hin ma' suq ta k'isinoq i nub'an kuum, xantolik i wánima ruum i ruti'kiil 
nuk'ux. 

5Re' hin ink'ulik panuk'ux i q'iij ik'inaq taqe chaloq i nukapaaj riij taqe i a'nam 
chaloq. Je' wo' chu'nchel ayejaam taqe cho ruuk' aq'ab'. 

6Re' hin awuuk' hat i nujosaj i nuq'ab' ruum re' wánima chiqiij chii' reh asik'ariik, 
je' rukab' i chiq ak'al xaraaj chik ruhaa'. 

7QaJaaw Dios, chayeew tii weh chi jumehq'iil i nupahqaaj aweh, ruum re' hin 
xama' kow ta chik nuk'ux inwik'raaj. Eh wila' ma' xinatob'eej nee kinkahnik chi 
je' kikab' i kamnaq. 

8QaJaaw Dios, rajlaal ta naq wahq'eq neenuk'ul aawotob'il, ruum awuuk' i hat 
nuye'em nuk'ux. Eh cha k'uhtaaj weh i naa nub'anam, ruum awuuk' hat i 
nupahqaaj nuna'ojb'al. 

9Jaaw, kinako'leej tii pan kiq'ab' i ki-ixowanik nuwach, ruum awuuk' i hat inusik' 
ko'lemb'al wiib'. 

10Eh cha k'uhtaaj weh rub'anariik inawaaj, ruum re' hat i nuDios. Re' ta naq 
aawuxlaab'al q'e' atoob' neenk'amwik weh chupaam i korik laj b'eeh. 

11QaJaaw Dios, chako'leej riij i nuk'achariik reh chi nee nuloq'ej aab'ihnaal. Ruum 
chi korik wach ak'ux naa kiin awesam chupaam i ti' k'axik. 

12Eh ruum chi naaketelaaj nuwach chasach kiwach i ki-ixowanik nuwach. 
Chasach kiwach chu'nchel i kiye'wik ruti'kiil nuk'ux ruum re' hin, hin awaj 
kamanoom. 

Sal 144 

Re' reey David xupahqaaj parutiij ree Dios chi naa ruko'ljiik 

1Neeta naq inye'arik ruloq'il i QaJaaw Dios re' i paat ab'aj ko'lemb'al iib' chi weh. 
Re' reh intijinik weh chi q'aq'inik. 

2Re' reh inketelinik nuwach, waj ko'loom, ye'el rukowiil nuk'ux, esan weh panti' 
k'axik. Eh pulato ch'ihch' ko'lemb'al iib' chi weh, ruuk' i reh i nuyeew nuk'ux, i 
ruq'asaj chi ri'sil i wajaawriik i nutinamiit. 

3QaJaaw Dios, ¿Chib'ih rub'anam i winaq chi tiqaaj kapeew chi riij? Eh ¿Chib'ih 
rub'anam i xa rak'uun winaq chi ti' nawik'raaj? 

4Ruum re' ruk'achariik, xa je' nik'ik jun huup chi teew. Eh xa je' nik'ik jino'q muuj. 

5QaJaaw Dios, chaqasaj chaloq awajaawriik kopan taxaaj k'oloq atz'aa'j taqe 
yuuq' reh chi nee nelik kisib'eel. 

6Chayeew chaloq taqe kahoq chikinaah i ki-ixowanik nuwach, ruuk' flecha chakut 
taqe, reh chi neenkitukej kiib'. 

7Eh chayeew chaloq aq'ab' chi nunaah kopan taxaaj, kinako'leej. Eh kinawesaj 
chupaam i je' chaamlaj ha' wilkiin wii'. Kinako'leej pan kiq'ab' i tokoom tinamit. 

8Ruum re' keh xama' xta rub'ehel i kiq'oral, xa re' i chukuj q'orik inkaaj. 

9QaJaaw Dios, re' hin jinaj i ak'laj tz'uuy naa nutz'uyem ye'b'al aloq'il. Eh naa 
nutz'uyem taqe i tz'uuy ruuk' taqe nu k'ahaam wach q'ooj. 

10Re' i hat ti esanik keh korik i reey. Re' hat titoob'inik weh i hin David, hin awaj 
kamanoom, chi ma' kinkikansaj ta ruuk' q'aslaj ch'ihch'. 

11Eh kinawesaj, kinako'leej tii pan kiq'ab' taqe i tokoom tinamit. Re' taqe i xama' 
xta rub'ehel kiq'orik, xa re' chukuj q'orik inkaaj. 

12QaJaaw Dios, chayeew tii kikowiil i qak'uun, je'-oq kik'ihik johtoq i k'ijol chee' 
chi xilak uhtz'ub'. Re' taqe i qixq'uun je' ta naq kikab' i ruch'itil i nimlaj paat. 

13Chatoob'eej i qatik, reh chi neenqamol panye'aab' reh i xa reh reh wach chi 
k'uxumb'al qeh. Reh chi neenk'ihaaxb'ik i qachikoop, korehtaal kiponik chi 
yohb'aal wach kik'ihaal chupaam i qaye'aab'. 

14Eh chayeew tii kikowiil taqe i qab'ooyax inqakoj reh qakamaj. Ma' ta naq awach 
i neenokik chi i leq' panqatinamiit reh chi ma' awach taj ineeruk'er chii' ruum 
ruyo'jiik. 

15Atoob' reh i tinamit i je' re' ruk'ulariik i rotob'il i Dios i rub'an. Atoob' reh i 
tinamit i xa re' k'achlik Dios i rukoj chi ruDios. 

Sal 145 

Chu'nchel ta naq i tinamit neekiloq'iniik reh i Dios 

1Re' hin naa nuye'em i runimaal awach ruum hat nuDios, hat nuReey. Eh naa 
nuye'em runimaal wach chi juneliik aab'ihnaal. 

2Raaj laal q'iij naa nuye'em runimaal awach, eh naa nuloq'em chi juneliik 
ab'ihnaal. 

3Re' QaJaaw Dios xiik' naah nimaal wach, ruum aj re' ruk'ul chi naa ruye'ariik 
ruloq'il. Re' i runimaal wach ma' aha' ta chi je'. 

4Eh chi tuut, chi ajaaw, chi-iih maam naakiye'wiik ruloq'il taqe akamaj. Eh naa 
kiq'orom chikiwach chi xiik' naah loq'il i a'nam taqe chaloq. 

5Naa wo' ruq'orariik rib'iral i runimaal awach q'e' looq', re' hin naa nuq'orom 
rib'iral i nimaq kiwach na'ojb'al i na a'n. 

6Re' tinamit naa kiq'orom rib'iral i xiik' naah yohb'alil kiwach a'nam chaloq. Eh 
re' hin naa nuq'orom rib'iral i runimaal awach. 

7Naa wo' kiq'orom rib'iral aawotob'il xiik' naah nimaal wach, kow naa kiq'orom 
rib'iral chi re' hat korik wach ak'ux. 

8Re' QaJaaw Dios q'e' atoob', eh aj keteloom wachiis, ma' jumehq'iil ta nchalik 
rujosq'iil ruum wilik ketelinik wachiis ruuk'. 

9Re' QaJaaw Dios q'e' atoob' chu'nchel aj uuk', ruuk' q'unil i rucha'jeej taqe 
chu'nchel i ruyejaam chaloq. 

10Eh nee ta naq tikiloq'ej chu'nchel ayejaam chaloq. Eh nee ta naq inkiyeew 
runimaal awach asantolaj aj nimaneel. 

11Neeta naq inkiq'or rib'iral i runimaal aaloq'il. Eh nee ta naq inkiq'or rib'iral 
awajaawriik. 

12Neeta naq inkiyeew chi naab'jik awajaawriik keh i tinamit. Je' wo' hoq i ruloq'il 
i runimaal awajaawriik. 

13Re' runimaal awajaawriik naa ruwihiik chi juneliik. Eh naa awihiik chi taaq'anik 
chikinaah, i jar ch'iht chi k'achareel inaakik'iik. 

14QaJaaw Dios, re' hat ti ye'wik rukowiil kik'ux taqe i rub'an kiib' kik'ux. Eh re' 
wo' hat titoob'inik keh i wilkeeb' panti' k'axik. 

15Chu'nchel i k'achareel inkuy-eej aawotob'il reh chi nee nayeew i kiwa' kihaa' 
paruorahiil. 

16Jaaw, chayeew tii keh ajwaal wach chi keh. Chayeew aawotob'il chikinaah taqe i 
k'achareel. 

17Re' QaJaaw Dios korik wach ruk'ux ruuk' taqe i rub'an. Eh i ruketelaaj kiwach 
chu'nchel i ruyejaam chaloq. 

18Re' QaJaaw Dios, ma' najt ta wilik kuuk' i kipahqanik reh i rotob'il. Re' taqe i 
korik wach kik'ux chupahqaljiik i rotob'il. 

19Eh i ruyeew i ajwaal wach chi keh i kiyohlinik ree reh. Noq inkipahqaaj reh chi 
naa kitoob'jiik, ki-ib'irjik, kiko'ljik wo' hoq. 

20Re' i QaJaaw Dios i ruko'leej taqe i kik'axwik reh. Eh i rusach kiwach taqe i yiib' 
wach kina'ojb'al. 

21Neeta naq inuloq'ej ruuk' nuchii' i QaJaaw Dios. Chu'nchel ta naq neekiye'wik 
ruloq'il i rusantolaj b'ihnaal, je' yu'naak, je' chi juneliik. 

Sal 146 

Re' rulooq'jiik i Dios ruum taqe rub'anam chaloq 

1Re' hin naa nuloq'em i QaJaaw Dios pan wánima. 

2Naa nuloq'em i QaJaaw Dios panuk'achariik. Naa nutz'uyem wach nik' pa' chik 
najtiil wilkiin ayu'. 

3Maayeew taq ak'ux chikinaah i ajaab'ees Ni xata chinaah chik jino'q i winaq 
ruum re' reh xama' inko'linik ta wo' hoq. 

4Eh noq inkimik kisutinik wo' chik chi pooq ak'al. Eh xa chupaam i q'iij re' re' 
insahchik wach aha' naq wilik taqe i rukapaaj rub'aan. 

5Atoob' reh awach i ruk'ul i rotob'il i QaJaaw re' ruDios i Jacob. Eh ruuk' wo' i 
RaJaaw i ruDios i ruyeew i ruk'ux. 

6Re' xyej-anik reh i taxaaj, i wach ak'al, i palaw, je' wo' chu'nchel i wilkeeb' 
chupaam taqe re'. Eh i rub'an taqe i ruq'or. 

7Re' rub'ehel i rub'an kuuk' i ti' wilkeeb'. Eh i ruyeew kiwa' taqe i nuhmeel. Eh i 
resaj taqe panti' k'axik i je' pantz'ilom wilkeeb'. 

8Re' QaJaaw Dios i ruteh inaq'kiwach i moywach Eh i ruksaj taqe i q'ehb'eel, i 
ruk'ax taqe i korik wach kik'ux. 

9Re' QaJaaw Dios i ruko'leej taqe i tokoom tinamit, taqe i ma' xta kituut kajaaw, 
taqe ixoq kamnaq kib'ahiil. Eh i ruyoj wach inkiyejaa' wach i yiib' wach 
kina'ojb'al. 

10Re' taq i hat i aj Sión, re' taq aaWaJaaw aaDios naa ruwihiik chi taaq'anik, xa jar 
ch'iht pa' chi k'achareel naa kik'iik. Neeta naq inye'arik ruloq'il. 

Sal 147 

Re' tz'uuy ye'b'al ruloq'il i Dios ruum otob'il xub'an kuuk' i aj Jerusaleem 

1Loq'imaj ta naq i QaJaaw Dios. Xiik' naah holwochiil rutz'uyjiik wach. Ruum xa 
re' wo' reh i ruk'ul chi naa qaloq'em ruuk' suq kiil k'uxliis. 

2Re' QaJaaw Dios naa wo' chik ruyejaam i Jerusaleem, naa wo' chik rumolom 
kiwach i aj Israel tukimaj kiwach. 

3Re' reh i resaj i kiti'kiil taqe inyot'ik i kánima, eh iriq'omaj taqe ruuk' i kiti'kiil. 

4Re' reh i rajlaaj taqe chu'nchel i ch'umiil, eh i ruq'or i kib'ihnaal chi ju'junaal. 

5Xti xiik' wo' chik naah nimaal wach i QaJaaw Dios. Eh q'e' nim rajaawriik, xiik' 
naah loq'il taqe i runa'ojb'al. 

6Re' QaJaaw Dios i ruyeew runimaal kiwach i xama' nimaq ta kiwach, eh i resaj 
chi jumpech i runimaal kiwach taqe i yiib' wach kina'ojb'al. 

7Chatz'uyej taq wach i QaJaaw Dios, chi t'iosb'al reh i rotob'il. Chatz'uyej taq 
wach i qaDios ruuk' arpa. 

8Ruum re' reh imb'urwik paam i taxaaj ruuk' i suutz'. Re' reh inyej-anik cho wach 
i jab' i ruyeew cho chinaah i wach ak'al. Re' reh ink'isanik reh i kok' ch'ahn wa taq 
yuuq'. 

9Re' reh inketwik keh chikop, re' reh inketwik keh i kak'uun taqe i nimaq taq 
tz'ok, noq k'erlik kichii' chupahqaljiik kiwa'. 

10Re' QaJaaw Dios ma' nsuuqb'ik ta ruk'ux ruuk' i kaansil i kawáyu, je' wo' ruuk' i 
kikowiil taqe i xa winaq. 

11Insuuqb'ik la' ruk'ux i QaJaaw Dios kuuk' i kik'axwik reh. Eh inkiyeew kik'ux 
ruuk' chi naa ruketeljiik kiwach. 

12Hat taq aj Jerusaleem chaloq'ej taq i QaJaaw Dios, hat taq aj Sión chaloq'ej taq 
aaDios. 

13Re' reh inko'linik reh taq aatinamiit pan kiq'ab' i aj ixowaal. Re' reh intoob'inik 
taq aweh i wilkaat taq chupaam aatinamiit re' re'. 

14Re' i Dios inye'wik i suq laj k'achariik chupaam taq aatinamiit. Eh i ruyeew taq 
chaaweh i chihooj laj trigo. 

15Eh re' reh i rutaq'aaj chaloq i ruq'oral wach ak'al, eh chi jumehq'iil inooj rib'iral 
xa aha'. 

16Eh i ruyeew i ha' chaaj chi xa je' chik saq lana. Eh ruum i reh i rupuhkaaj riib' i 
ha' chaaj, xa je' chik rukab' noq i rupuhkaaj riib' i pooq. 

17Eh i ruyeew chaloq i chaaj chi je' ruwii' saq b'och, eh ruuk' i k'uxik i ruyeew i 
rujoot'isaj taqe ha' xa jot'ik chik paam. 

18Noq i ruq'or chi naa kihab'ik i ha'chaj kitoyom naq kiib' kihab'ik wo' chik. Eh 
ruuk' i teew i ruyeew chaloq i rutoq'aa' b'ehik i rooq ha'. 

19Re' QaJaaw Dios xuyeew chi naab'jik i ruk'uhb'aal reh i Jacob. Je' wo' keh i aj 
Israel taqe i ruq'or i ruk'uhb'aal. 

20Re' QaJaaw Dios ma' je' ta re' i xub'an kuuk' chu'nchel i tinamit ma' xuyeew ta 
keh chi naab'jik taqe i ruq'or i ruk'uhb'aal. Loq'imaj ta naq i QaJaaw Dios. 

Sal 148 

Ye'aroq ruloq'il i Dios kuum chu'nchel i rutz'ukrisam chaloq 

1Chaloq'ej taq i QaJaaw Dios i hat i wilkaat taq pantaxaj. Chayeew taq ruloq'il pan 
taxaaj. 

2Chaloq'ej taq i QaJaaw Dios i hat, i hat ruánjel. Je' wo' taq i hat ruk'ihaal taq 
chaawiib' ruchopom taq anaah ar pan taxaaj. 

3Chaloq'ej i QaJaaw Dios i hat q'iij, je' wo' hat poh. Chaloq'ej wo' taq i QaJaaw 
Dios hat ch'umiil i tisihq'inik taq. 

4Chaloq'ej QaJaaw Dios i hat taxaaj, najt wilkaat chaloq, je' wo' hat ha' wilkaat 
pan taxaaj. 

5Chaloq'ej taq i rub'ihnaal i QaJaaw Dios, ruum noq xuq'or i reh chi naa kikorjiik 
xi korjik wo' chu'nchel. 

6Eh chu'nchel xuyeew taqe paruye'aab' reh juneliik. Eh aha' wilik i xuq'or keh 
ma' awach ta naa ruq'atwiik wach. 

7Chaloq'ej taq i QaJaaw Dios i hat wach ak'al. Je' wo' taq i hat nimaq josq'laj 
chikop wilkaat taq pam palaw, eh i wilkaat taq pantaq jul. 

8Eh chuloq'ej QaJaaw Dios i ruch'aab' i kahoq, i saq b'och, i mus jab', i raab' 
suutz'. Je' wo' hoq i kowlaj teew jab' i rub'an i q'orooj reh ruum i reh. 

9Eh kiloq'ej i QaJaaw Dios taqe inajt naah yuuq', taqe i rub'ohl yuuq'. Je' wo' i 
chee' chakaltee', taqe i chee' kiwachinik, 

10taqe i chikop xa ruuk' paat kiwihik, taqe i josq'laj chikop. Je' wo' taqe i chikop 
kirupinik, taqe i kijukem kiib' noq kib'ehik. 

11Je' wo' taqe i reey wilkeeb' i wach ak'al, taqe chu'nchel i tinamit. Je' wo' taqe 
k'amal b'eeh, taqe i wilkeeb' chi ajaab'esil wach ak'al. 

12Eh kiloq'ej i QaJaaw Dios taqe i tinamit chi winaq chi ixoq, chi nimaq, chi kok' 
taq. 

13Chaloq'ej taq i rub'ihnaal i QaJaaw Dios, ruum xa re' wo' reh xiik' nah nimaal 
wach. Eh xiik' naah nimaal wach chinaah i wach ak'al, je' wo' pan taxaaj. 

14Re' i QaJaaw Dios xye'wik ruloq'il i rutinamiit Israel. Xuyeew runimaal kiwach 
chu'nchel i santo laj raj nimaneel. Loq'imaj ta naq i QaJaaw Dios. 

Sal 149 

Re' rulooq'jiik i Dios, ruum re' reh aj tz'uhk'risoom, eh manlik reey 

1Loq'imaj ta naq i QaJaaw Dios. Chatz'uyej taq i ak'laj tz'uuy ye'b'al ruloq'il i 
QaJaaw Dios. Cha a'n taq chaxilak taq i hat i wilik taq asantohiil. 

2Suuqb'oq kik'ux i aj Israel ruuk' i QaJaaw Dios, je' wo' taqe i aj Sión, ruum re' reh 
tz'uhk'risanik cho keh, re' reh kiReey. 

3Eh kiyeew ruloq'il i rub'ihnaal i kipisk'anoq pankooq ruuk' arpa, ruuk' setset laj 
q'ooj. 

4Ruum ruuk' re' insuuqb'ik ruk'ux i QaJaaw Dios kuuk' i rutinamiit, eh i ruyeew 
kiloq'il. Eh i ruko'leej taqe, i xama' nimaq ta kiwach. 

5Eh suuqb'oq kik'ux i wilik kisantohiil, ruum xi elik korik, atoob' ta koyokolkeeb' 
wach kich'aht kian kitz'uuy. 

6Kiyeew kik'ux chulooq'jiik i QaJaaw Dios ruuk' kichii', eh wilik-oq pan kiq'ab' i 
kich'ihch' k'ul q'as. 

7Reh chi neenkiq'aj wach imb'aan keh kuum i nimaq tinamit, eh chi neenk'ik'saj 
chi ti' taqe i wilkeeb' pankok' tinamit. 

8Reh chi neenkib'ak' wach taqe i reey. Eh neenkib'ak' wach chi karena ch'ihch' 
taqe i kow inki a'n kiib' chi taaq'anik. 

9Reh chi naa ruq'atariik i q'orik chikinaah je' rukab' i ruq'orom i QaJaaw Dios. 
Ruuk' i wili xuyeew kiloq'il chu'nchel i wilik kisantohiil. Loq'imaj ta naq i QaJaaw 
Dios. 

Sal 150 

Re' ruq'orariik chi naa rulooq'jiik i Dios ruuk' i xa reh reh wach chi q'ooj 

1Chaloq'ej taq i QaJaaw Dios chupaam i rupaat. Chaloq'ej taq ruum taqe i xuyejaa' 
cho ruuk' i rajaawriik. 

2Chaloq'ej taq i QaJaaw Dios ruum taqe i rukamaj rub'anam chaloq. Chaloq'ej taq 
ruum xiik' naah nimaal wach. 

3Eh chaloq'ej taq ruuk' i ruxuljiik taq aatuun. Chaloq'ej taq ruuk' i ruq'ojiik taq 
aawarpa, ruuk' i aa kok' k'ahaam wach q'ooj. 

4Chaloq'ej taq i QaJaaw Dios ruuk' i setset laj q'ooj, tipisk'anoq taq panawooq. 
Chaloq'ej taq ruuk' aaxuul q'ooj, ruuk' i k'ahaam kiwach q'ooj. 

5Chaloq'ej taq i QaJaaw Dios ruuk' i pulato ch'ihch' intzalajinik, ruuk' i setesaq 
q'ooj intzalajinik. 

6Chu'nchel i wilik kuxlab'al kiloq'ej i QaJaaw Dios. Loq'imaj ta naq i QaJaaw Dios. 

Prov 

Prov 1 

Re' ruk'am chaloq taqe i holohik laj na'ojb'al q'orooj chaloq 

1Re' taqe i na'ojb'al wili ruq'orom chaloq i Salomón xwihik cho chi reyil Israel, 
rak'uun reey David. 

2Xutz'ihb'aaj, reh chi naa rureqariik chi riij i nimaq kiwach na'ojb'al. Eh chi naa 
rutijiik iib', chi naa runaab'jiik i holohaq laj na'ojb'al, 

3chi naa rutijiik iib', naa ruwihiik na'ojb'al. Eh chi naa ruwihiik rukorkiil wach 
k'uxliis, chi re' korik naa rub'aan, 

4reh chi naa ruwihiik kina'ojb'al i ma' xta kina'ojb'al. Reh chi re' taqe k'ijolaq, xa 
re' chik i holohik neenkikapaaj rub'aan. 

5Eh noq naa rib'iram taqe i na'ojb'al wili i wilik runa'ojb'al, naa rureqem ruman i 
runa'ojb'al. Eh reht'al chik i naa rub'anam. 

6Reh chi neerureq chi riij inkiq'or i wilik kina'ojb'al. Eh nee rureq chi riij aha' 
wilik i ma' inki a'n ta ruch'ob'ariik rub'ehel. 

7Re' raa' ri'sil i na'ojb'al re' i ruyohljiik i QaJaaw Dios. Re' taqe i yiib' wach 
kina'ojb'al inkixowaaj wach i holohik laj na'ojb'al, i tijinik imb'aan. 

Re' K'uhb'alinik chi naa rub'aan i holohik laj na'ojb'al 

8Hat wak'uun noq wilkaat, chab'iraj i naa nuq'orom aweh, chak'am naah aatijiik i 
rub'an aawajaaw. Eh maaq'eb' chi riij ak'ux aak'uhb'aaljiik i rub'an aatuut. 

9Ruum re' taqe re' xiik' naah loq'il cha weh, je' naa jino'q aakorona reh wach 
anaah, je' naa aakarena chawalaq. 

10Hat wak'uun noq wilkaat, wila' xatkaaj kijot'om taqe i aj mahk maayeew q'ab' 
keh. 

11Eh xkiq'or-oq aweh chi je' wili: Taq chiqiij qaq'at chaloq i xa awach pa' 
ineenik'ik pamb'eeh, neenqakansaj atoob' ta wilik ma' chih ru mahk. 

12Neenqik'saj i qak'aah chikinaah, neenqab'iq' taqe chi manlik kiwach, je' rukab' 
noq i rub'iq' i kamnaq i chaamlaj jul. 

13Chi je' re', neenqaq'uch i chib'ih keh, eh ma' k'isiin ta nee qoh b'ehoomrik. 
Korehtaal neenujik i qapaat ruum i chib'ih qeh. 

14Taq chiqiij, cha a'n rusuqkiil inqa'an rusuqkiil i hoj. Eh chamol wach i atumiin 
quuk', inko'q taqe aweh. 

15Re' hat wak'uun noq wilkaat maak'ulaa' ojik chikiij. Chawesaj la' awiib' 
chuwach i kiyiib' wach b'eeh. 

16Ruum re' keh xankinik'eej chik kiq'iij chub'anariik i yiib' wach na'ojb'al. Eh je' 
wo' chukanteesjiik i kas kichaaq'. 

17Re' i q'atooj inki a'n xama' xta inokik wii', chawil i tz'ikin wila' xrilow i xirob' 
xama' nee ta wo' chik inqajik ar. 

18Eh ruuk' taqe inki a'n re' re', xa re' keh inkikansaj kiib'. Eh inkiyeew 
panyohb'aal i kik'achariik. 

19Je' re' inkik'ul noq inooj kuxoq taqe i k'axal wach b'ehomal. Ruum i re', 
inkiyeew kiib' pankimik. 

20Re' taqe i holohik laj na'ojb'al kow k'ahchi' ruq'orariik rib'iral chupaam taqe i 
nim b'eeh, eh xilak taq b'eeh. 

21Eh k'ahchi' ruq'orariik chupaam taqe ye'aab' inkimol wii' kiib' i tinamit. 
K'ahchi' ruq'orariik chupaam taqe i ookb'al reh i tinamit. 

22Eh ¿kojaruuj taq inakanaa' rub'aan taqe na'ojb'al xama' xta ruk'am chaloq? Eh 
¿Mi nee taq inareq rusuqkiil ak'ux ruuk' i rukaqse'ljiik i korik taq i na a'n? ¿Mi 
juneliik ma' naa ta ruponiik taq panaq'awach re' i holohik laj na'ojb'al? 

23Chab'iraj taq aak'uhb'aaljiik i nub'an, chi je' re' nee taq i nuyeew aweh i holohik 
laj na'ojb'al. Eh nee taq i nuyeew aweh chi naab'jik taqe i ruq'or i nuk'uhb'aal. 

24Eh noq xnusik' naq taq chaawach chi naa taq kinanimam re' taq i hat ma' 
xawaaj ta taq. Noq xatwaaj naq taq kaat nutoob'eem ma' xak'ulaa' ta wo' taq. 

25Ma' xponik ta la' taq panaq'awach aq'ilariik xnub'an. Ma' xawaaj ta taq ak'ulum 
aak'uhb'aaljiik xnub'an. 

26Re' hin ilook' insuuqb'ik nuk'ux, re' na' chaloq i ti' k'axik taq cha naah Eh naa 
taq kaat nuse'laam noq xatib'arb'otik taq chik ruum ayo'jiik 

27Eh na' ponoq i ruq'ijil noq naa ruchaliik taq cha naah, i yo'jiik, i k'axkiil, i 
ruti'kiil k'uxliis, i ruti'kiil ánima chi je' nk'u'loq jino'q teew jab', re' ruuk' rusach 
wach chu'nchel i xa chib'ih jariik. 

28Ko ar aj naq chik re' naa taq apahqaam i wotob'il. Eh re' hin ma' naa ta chik taq 
kaat nutob'eem, naa naq chik taq kinasik'im ma' naa ta chik ruye'em riib', 

29ruum re' taq i hat, ma' xponik ta taq panaq'awach i holohik laj na'ojb'al. Eh ma' 
xayohleej ta taq nuwach i hin, hin Dios, 

30ni xata xawaaj taq animam aak'uhb'aaljiik xnub'an, ma' xponik ta taq 
panaq'awach aq'ilariik xnub'an. 

31Re' taq i hat naa taq ak'ulum i ti' k'axik ruum taq ayiib' wach na'ojb'al, ruum xa 
a'n taq ana'ojb'al awutkeel awiib' 

32Re' taqe ma' xta kina'ojb'al, ruum chi xkiq'eb' kiib' naa ruchaliik i kimik 
chikinaah. Re' taqe yiib' wach na'ojb'al, re' re' naa ruq'eb'wiik keh. 

33Raaj awach inib'irinik reh i nuq'or i hin, naa ruk'achariik pansuqkiil k'uxliis. Eh 
ma' xta jino'q yohb'aal neenchalik chinaah. 

Prov 2 

Re' i q'e' looq' i ruk'am chaloq i holohik laj na'ojb'al 

1Hat wak'uun noq wilkaat cha nimaj taqe nuq'oral, eh chamol panawánima taqe i 
nuk'uhb'aal. 

2Chayeew axikin chi rib'iirjiik i holohik laj na'ojb'al. Eh cha teh awánima, reh chi 
neen wihik ana'ojb'al. 

3Kow cha pahqaaj ana'ojb'al, je' wo' hoq i holohik chi b'anarik. 

4Eh cha chop ak'ux chusik'ariik, je'-oq insik'arik plata, je'-oq insik'arik i xa chib'ih 
jariik q'e' k'ih tz'aaq cha a'n. 

5Chi je' re', neenareq chi riij i ruyohljiik i QaJaaw Dios. Eh neenareq chi riij i 
na'ojb'al iraaj i Dios, 

6ruum xa re' wo' i QaJaaw Dios inye'wik i holohik laj na'ojb'al, je' wo' taqe i 
holohik laj kapeew, i ruq'or ruuk' chii'. 

7Re' QaJaaw Dios irutoob'eej, i ruko'leej taqe i korik wach i kik'achariik. Eh ma' 
xta k'isinoq ruch'uwa'iil wach i kánima. 

8Eh i rucha'jeej taqe i korik wach kik'ux pan kik'achariik. Eh i ruko'leej taqe i 
wilik i kisantohiil. 

9Re' hat naa anab'eem i korik, i rub'ehel. Eh naa achopom ak'ux chub'aan 
chu'nchel i holohik chi b'anarik. 

10Re' hat naa ruwihiik panawánima i holohik laj na'ojb'al, eh neena a'n rusuqkiil i 
holohik chi naab'jik. 

11Re' holohik laj k'uhb'aal, eh re' holohik laj na'ojb'al naa ruko'liniik aweh chi 
eliik. 

12Re' taqe re' naa resaniik aweh chupaam i yiib' wach b'eeh. Eh je' wo' pan kiq'ab' 
i yiib' wach kiq'orik. 

13Re' taqe re' ineesanik aweh pan kiq'ab' i kiq'eb'wik reh i holohik laj b'eeh. Eh 
kiooj chupaam i yiib' wach b'eeh. 

14Eh je' wo' pan kiq'ab' i xasuq chik kik'ux chub'aan i jot'ooj, xankich'ikaa' chik 
kik'ux chub'aan i yiib' wach na'ojb'al. 

15Eh re' ma' holohik ta laj b'eeh xkik'am, eh xkiq'eb' i holohik laj b'eeh. 

16Re' hat re' holohik laj na'ojb'al neenko'linik aweh pan q'ab' k'oyoom laj ixoq, 
ma' aweht'al ta wach, holohik laj q'orik tiruq'unej wii'. 

17Eh xuq'eb' chaloq i peet rub'ahiil noq koxq'un chaloq, xsahchik paruk'ux taqe 
ruq'orom cho ree Dios chi naa rub'anam. 

18Eh wila' xak'ulaa' reh ojik k'achareel parupaat, re' i rub'eeh i kimik k'ahchi' 
ak'amam. 

19Re' taqe i kitahqinik reh ixoq re' re' ma' naa ta chik kikorjik. Eh ma' naa ta chik 
kireqem i korik laj b'eeh reh i holohik laj k'acharik. 

20Eh re' hat, re' holohik b'eeh chak'am naah. Eh cha tijej aweh i kina'ojb'al taqe i 
korik wach kik'ux, 

21ruum re' taqe korik wach kik'ux i ma' xta ruch'uwa'iil wach i kánima. Eh naa 
kik'achariik chi juneliik chupaam i ye'aab'. 

22Eh re' taqe i yiib' wach kina'ojb'al ruch'ihil taqe ma' kinimanik taj ma' naa ta 
kik'ulariik cho chupaam i ye'aab' re' re'. 

Prov 3 

Re' ruq'orariik chi naa runimjiik i holohik laj na'ojb'al 

1Hat wak'uun noq wilkaat, ma' nsahchik panak'ux i ti nutijej wii'. Chamol la' 
panawánima taqe i nuk'uhb'aal. 

2Chi je' re' k'ih laj q'iij, k'ih laj haab' nee ti k'acharik, eh suq nee ti wihik. 

3Maacanaa' rub'aan i ketelinik wachiis. Je' wo' hoq i rub'aan i korik, wilik-oq la' 
awuuk' chi juneliik, je'-oq aakarena chawalaq, cha tz'ihb'aaj panawánima. 

4Chi je' re' holohik neetib'anik. Neemponik chuwach i Dios, nee wo' imponik 
chikiwach taqe i tinamit. 

5Ruuk' i QaJaaw Dios chayeew ak'ux, maayeew ak'ux chinaah aana'ojb'al i hat cha 
wib'il awiib'. 

6Chapahqaaj i rotob'il i QaJaaw Dios ruuk' chu'nchel naa a'nam, re' reh 
neetiruk'am chupaam i holohik laj b'eeh. 

7Maacapaaj chi wilik ana'ojb'al cha wib'il awiib'. Chayohleej la' i QaJaaw Dios, cha 
kanaa' rub'aan i yiib' wach na'ojb'al, 

8ruum re' re' naa ruye'wiik rukowiil chu'nchel aati'jolal, je' wo' taqe ab'aqil. 

9Chak'ax i QaJaaw Dios ruuk' taqe i chib'ih aweh, je' wo' ruuk' chu'nchel i peet 
wach atik. 

10Chi je' re' korehtaal imb'ulinik ye'aab' reh i wach atik. Eh korehtaal imb'ulinik 
ye'aab' reh i riis i wach aa-uuva. 

11Hat wak'uun noq wilkaat maawixowaaj aak'uhb'aaljiik i rub'an i QaJaaw Dios, 
eh maayoj ak'ux wila' kow xat ruq'il, 

12ruum re' QaJaaw Dios kow i ruq'il awach i q'e' ruk'ax. Je' rukab' i rub'an 
ajaab'ees, kow i ruq'il i awach i q'e' raaj wach paruk'ux i reh. 

13Atoob' reh awach i rureq i holohik laj na'ojb'al. Eh i rureq chi riij i chu'nchel. 

14Ruum re' taqe re' xiik' naah k'ihaal tz'aaq chuwach i plata. Eh re' ruk'am chaloq 
taqe re' ma' xata je' k'ihaal tz'aaq i xti manlik oro. 

15Re' i holohik laj na'ojb'al xiik' naah k'ihaal tz'aaq chuwach taqe i holohaq ab'aj. 
Ma' xata je' holwochiil taqe i xa chib'ih jariik i q'e' ink'axarik wach. 

16Eh ruuk' rureqariik i na'ojb'al inchalik inajt rooq k'acharik, i b'ehomal, je' wo' 
hoq i loq'il. 

17Eh xiik' naah chihojal, pansuqkiil k'uxliis, eh pan holohik laj k'acharik 
ink'amwik. 

18Re' holohik laj na'ojb'al k'acharik i ruk'am choo chi keh i kinimanik reh. Atoob' 
keh awach taqe inki a'n ruk'amariik naah. 

19Re' QaJaaw Dios, ruuk' runa'ojb'al, eh ruuk' i ruholohik laj kapeew xuyejaa' i 
taxaaj, i wach ak'al. 

20Eh ruuk' i runa'ojb'al xuyeew pareh taqe i palaw, xuyeew pan taxaaj i suutz' reh 
chi ruyeew chaloq i jab'. 

21Hat wak'uun noq wilkaat maakanaa' rub'aan i holohik chi b'anarik, maakanaa' 
chik rib'iirjiik i k'uhb'aal, i aq'ilariik, 

22ruum re' re' naa ruye'wiik ak'achariik. Eh je' naa naa kaat ruxoyem ruuk' jino'q 
i karena. 

23Chi je' re' ch'iklik ak'ux noq nee ti wihik panak'achariik, eh ma' xta 
neetiq'ehb'ik wii'. 

24Eh noq nee ti okik chi hi'lik ma' xta neetiyo'jik wii'. Eh noq nee tiyohkik suq laj 
wirik neena a'n. 

25Ma' nee ta tiyo'jik ruum taqe i yohb'aal neenk'u'loq. Eh ni xa taa neetiyo'jik noq 
neensacharik kiwach i yiib' wach kina'ojb'al, 

26ruum re' i QaJaaw Dios naa ruye'wiik rukowiil ak'ux. Eh ma' naa ta ruye'em 
q'ab' chi naa aq'ehb'iik pan k'axik. 

27Re' hat wila' xkipahqaaj otob'il aweh maaq'or chi ma' nee ta na a'n wila' nee 
wo' na a'n rub'aan. 

28Aha' wilik otob'il nee ruyeew riib' chi neena a'n yu'naak maakanaa' reh eqal 

29Maa kapaaj rujot'ariik aawas achaaq' ruum awuuk'-oq tii hat ch'iklik ruk'ux chi 
naa atoob'eem 

30Maasik' i peleto ruuk' i xa awach wila' ma' awach i k'ahchi' rujot'wiik aweh. 

31Maawixowaaj wach i yiib' wach i runa'ojb'al. Eh maa a'n aweh i ma' holohik taj i 
rub'an, 

32ruum re' i QaJaaw Dios ma' imponik ta chuwach i yiib' wach na'ojb'al. Eh re' i 
korik wach kik'ux, ra'j imponik chuwach re'. 

33Re' QaJaaw Dios ma' rutoob'eej ta parupaat i yiib' wach runa'ojb'al. Eh re' korik 
wach ruk'ux, ra'j i rutoob'eej parupaat re'. 

34Re' QaJaaw Dios naa ruse'laam taqe i kikaqse'lanik reh i korik. Eh naa taqe 
rutoob'eem i xama' nimaq ta kiwach. 

35Re' i wilik kina'ojb'al naa ruye'ariik kiloq'il. Eh re' taqe i yiib' wach kina'ojb'al 
naa rehtesjiik i runimaal kiwach. 

Prov 4 

Re' k'uhb'alinik chi naa ruk'amariik i holohik laj b'eeh 

1Hat taq ak'uunb'ees, ixq'uunb'ees cha nimaj taq aak'uhb'aaljiik i rub'an 
aawajaaw. Xti chab'iraj taq, reh chi holohik taq neetib'anik. 

2Re' hin holohik taq aatijiik xnub'an, maayeew taq chi re' chi ma' re' i xatnutijej 
taq wii'. 

3Re' hin, hin wo' chaloq rak'uun i wajaaw, eh re' nutuut q'e' xiruk'ax, ruum xa hin 
wo' jinaj chuwach. 

4Re' wajaaw je' wili i xuq'or weh: Chamol taqe panawánima i tinuk'uhb'alej wii', 
cha a'n taqe i nuq'or aweh, reh chi nee ti k'acharik. 

5Chak'am naah i holohik laj na'ojb'al, holohik tib'anoq. Mansahchik panak'ux taqe 
i nuq'or aweh ruuk' nuchii'. 

6Chak'ax i holohik laj na'ojb'al maaq'eb' chi riij ak'ux, ruum re' re' naa ruko'liniik 
aweh. 

7Eh chuwach chu'nchel i naa a'nam, peet i holohik laj na'ojb'al naa ak'amam naah, 
ruum i ruk'ul chi naa ruwihiik ana'ojb'al. 

8Chak'ax, reh chi nee ruyeew runimaal awach maakanaa' chik rub'aan reh chi nee 
ruyeew aloq'il. 

9Eh naa ruye'em chaaweh i rotob'il chi jinaj loq'laj kooch, jinaj holohik laj corona 
cha weh, inki weh. 

10Hat wak'uun noq wilkaat chab'iraj aak'uhb'aaljiik i nub'an, chamol 
panawánima, reh chi k'ih laj haab' nee ti k'acharik. 

11Re' hin neetinuk'am chupaam i holohik laj na'ojb'al, eh nee tinuk'am chupaam i 
holohik laj b'eeh. 

12Re' i ma' xta naa ruq'ilwiik aweh chupaam, atoob' ta kow nee tiooj, ma' xta 
neenq'atwik panab'eeh. 

13Xti chayeew panak'ux aak'uhb'aaljiik, maakanaa' rub'aan. Cha a'n la' i ruq'or, 
ruum re' re' inye'wik ak'achariik. 

14Mat'ooj inche chikiij taqe i yiib' wach kina'ojb'al, maatijej aweh i yiib' wach inki 
a'n 

15Maatahqeej taqe chub'anariik i yiib' wach na'ojb'al. Re' la' i holohik cha a'n i 
hat, 

16ruum re' keh ma' nsuuqb'ik ta kik'ux wila' ma' nkian i yiib' wach. Eh inkikuy 
kiwiriik chub'anariik ti' k'axik ree kas kichaaq'. 

17Ruuk' i yiib' wach inki a'n ruuk' i leq' inki a'n inkireq tz'aaq kiwa' kihaa'. 

18Eh re' i kik'achariik i korik wach kik'ux, xa je' chik rukab' noq ink'u'loq i 
rusaqumaal i q'iij, korehtaal insaquumb'ik chi korik. 

19Raaj i kik'achariik i yiib' wach kina'ojb'al keh, xa je' chik rukab' i q'equm, ni 
xata naq inkikoj rehtaal chib'ih kiq'ehb'ik wii'. 

20Hat wak'uun noq wilkaat, chak'am naah taqe aak'uhb'aaljiik i nub'an ruuk' 
nuchii'. Chayeew axikin reh taqe i nuq'or aweh. 

21Manooj sahchoq chawach, chamol la' taqe panawánima chi manlik, 

22ruum awach i molwik reh inye'arik ruk'achariik, eh re' re' inye'wik rukowiil 
chu'nchel i kiti'jolal. 

23Re' peet naa a'nam re' chi naa acha'jeem awiib', manokik i ma' holohik taj 
panawánima, ruum re' re' inye'wik k'acharik. 

24Maaq'or aha' wilik i ma' korik taj, eh mat chukwik q'orik. 

25Re' holohik chawil reje, hiy chawach korehtaal i na a'n rusuqkiil i k'ahchi' 
asik'im. 

26Eh xti chakoj rehtaal aha' k'ahchi' awojiik, korik-oq aweh i k'ahchi' kaat reh chi 
ma' xta neetikalojik wii'. 

27Maacanaa' i holohik laj b'eeh, eh mat'ooj chub'anariik taqe i yiib' wach 
na'ojb'al. 

Prov 5 

Re' q'ilooj chi ma' naa ta rub'aan i ch'uwa' wach chi b'anarik 

1Hat wak'uun noq wilkaat chak'am naah i nu holohik laj na'ojb'al i hin. Eh 
chayeew axikin chi rib'iirjiik taqe i nuna'ojb'al, 

2reh chi neenareq chi riij chib'ih i neena a'n. Eh neenakapaaj riij chib'ih i 
neenaq'or. 

3Re' k'oyoom laj ixoq xasuq chik inq'orik, xa je' chik ki'iil riis kaab', re' ruq'oral xa 
ch'ub'ik chik xa je' chik ch'ub' kiil aseite. 

4Eh noq inooj kuxoq, xa je' chik rukab' i riis ch'ahn xiik' naah k'ahiil. Je' ti'kiil i 
ruyok' i ch'ihch' k'ul q'as i rub'an. 

5Re' rutahqaljiik i k'oyoom laj ixoq pankimik ink'amwik, eh re' re' ink'amwik reje 
nah kamnaq noq inooj kuxoq. 

6Re' reh ma' xta raaj reh i rub'eeh i holohik laj k'acharik. Eh ma' rukoj ta rehtaal 
chi ma' holohik taj i k'ahchi' rojiik wii'. 

7Hat wak'uun noq wilkaat, xti chab'iraj i nuq'or aweh, maaq'eb' chi riij ak'ux 
aatijiik i nub'an. 

8Maayeew q'ab' chi nee tirujot' i k'oyoom laj ixoq, ni xata naq neenakapaaj ojik 
chi riij parupaat, 

9reh chi ma' nee ta nayeew aaloq'il reh tokoom, eh ma' nee ta nayeew awansil, 
keh i ma' keht'al ta rukorkiil, 

10reh chi ma' tokoom ta neemb'anik rusuqkiil inareq ruuk' awansil, inareq ruuk' 
aakamaj. 

11Eh wila' ma' xatnimanik naa awoq'iim, noq naa awik'raam chi q'uun q'uun naa 
rojiik rujot'om riib' aati'jolal. 

12Kore' naq chik naa aq'orom chi je' wili: Chib'ih inche reet noq ma' xnunimaj i 
nutiijiik xb'aan. Chib'ih inche reet noq ma' xponik ta panaq' nuwach taqe i 
nuq'ilariik xb'aan. 

13Ma' xwaaj ta' nche b'iram i xkiq'or taqe i xitijinik weh. Eh ma' xwaaj ta' nche 
nuk'amam naah i xinkitijej wii'. 

14Eh ma' k'isiin ta ti'kiil wilkiin chi kixilak chu'nchel i tinamit, tiko'q naq chik. 

15Chach'ikaa' ak'ux ruuk' awehk'een wilik panapaat. Re' reh je' rukab' i ahaa' 
inik'sanik chiq chi'iil. 

16Xa ruuk' wo' reh naa ruwihiik aha' lak'uun. Re' hat ma' xata aha' naa aq'eb'em 
aha' lak'uun je' rukab' noq inchihkik i ha' pantaq b'eeh. 

17Re' aha'lak'uun aweh taqe chi manlik, ma' ruyeew ta riib' chi nee nayeew taqe 
chi re' chi ma' re' ruuk' jino'q i tokoom. 

18Re' taqe aha'lak'uun ruuk' awehk'een xa a'n wii' kaxáro pan awak'uniil q'e' taqe 
looq'. Ruum aj re' cha a'n rusuqkiil i k'acharik ruuk'. 

19Looq'-oq aweh awehk'een, ruum q'e' holohik, cha k'ax, ruum xa eliik i ruyeew 
rusuqkiil ak'ux. Eh xa eliik ti ruk'ax chi manlik. 

20Hat wak'uun noq wilkaat: ¿Chib'ih reet noq inayoj aak'achariik xa ruum i 
k'oyoom laj ixoq? ¿Chih kamaj aweh chi neenaq'ahcheej i tokoom ixoq? 

21Re' QaJaaw Dios reht'al nik' wach i runa'ojb'al i winaq. Eh k'ahchi' rilom chib'ih 
taqe jariik i rub'an, i ruq'or. 

22Re' yiib' wach runa'ojb'al re' taqe i ma' holohik taj i rub'an, inye'wik reh pan 
k'axik. Re' taqe ru mahk intukinik wach reh i ruk'achariik, 

23ruum chi ma' xunimaj taj i rutijiik, naa ruk'amam riib' pankimik. Eh ruum chi 
xub'an iraaj i reh, xuq'eb' riib'. 

Prov 6 

Re' q'ilooj chi ma' toob' taj chi neenko'ljik riij i tokoom pan q'atb'al q'orik 

1Hat wak'uun noq wilkaat, wila' xooj ayeew aq'oral chi riij jino'q nenooj rub'an 
ruk'aas, 

2ruum chi xponik ayeew aq'oral xa re' hat nenooj asik' ak'axkiil. Eh xa ruum taqe 
i neenaq'or nee tiooj qehb'oq pantz'ilom. 

3Hat wak'uun noq wilkaat, wila' xatq'ehb'ik ruuk' i re'. Hiy cha yejaa' ruuk' 
awamigo, chaloch' awiib' chuwach, reh chi ma' nee ta tikiyeew chutojariik i k'aas 
re' re'. 

4Chayejaa' chi jumehq'iil, maawuy-eej nik'-oq najtiil, matokik chi wirik. 

5Chawesaj awiib' chupaam je' rukab' noq i nelik i keej chuwach inpuhb'anik reh. 
Je' rukab' noq i nelik i tz'ikin chuwach i xirob'. 

6Re' hat, i q'e' hat sikiil chakoj rehtaal i rub'an i sinik, cha tijej aweh i rub'an. 

7Re' reh ma' awach ta ntaaq'anik reh ma' awach ta nq'orik reh chib'ih i naa 
rub'anam. 



1319 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

8Xa paruk'ux la' inchalik chi rumol wach i ruwa' pan siq'jil, re' noq kiwachinik 
taqe i tik. 

9Re' hat i q'e' hat sikiil manlik i wirik xa a'n Chawik'raaj awiib' wukteen 

10Wila' re' hat ma' xakanaa' i wirik, wi xat okik chi hi'lik, wi xaq'ahcheej aaq'ab' 
chi ak'ux, 

11ma' k'isa neb'a'il i naa ruchaliik cha naah, ma' naa ta chik akuyum ransil noq 
naa kaat ruchopom. 

12Re' i yiib' wach runa'ojb'al, ma' holohik ta imb'anik, xa re' taqe i chukuj q'orik i 
rub'an. 

13Re' reh xa rumutz'muteej chik inaq'wach, xa rujuk' chik i rooq, i ruk'uhtaaj reje 
ruuk' i ju' q'ab' i ma' holohik taj. 

14Eh ma' holohik taj i wilik paránima, xa re' i yiib' wach i rukapaaj rub'aan, xa re' 
sik'ij peleto iraaj. 

15Ruum i re' chi jumehq'iil naa ruchaliik i ti' k'axik chinaah. Xa re' yu' naa 
rukahniik chi ma' xta chik kamaj. Eh ma' xata chik riq'omal naa rajwaam. 

16Eh waqiib', eh imponik wuquub' taqe yiib' wach na'ojb'al ma' imponik ta 
chuwach i QaJaaw Dios, re' taqe wili: 

17Re' niimb'isanik wachiis, re' taqe chukuj q'orik, re' taqe i kikanteesjik i ma' xta 
kimahk. 

18Re' taqe i ma' holohik taj inkapeb'jik cho rub'aan pan ánima, eh re' ye'ej k'uxliis 
chub'anariik i yiib' wach na'ojb'al. 

19Re' ojik chuq'orariik i ma' korik ta wo' hoq, re' tikij peleto kuuk' taqe hermano. 

Re' ti' i ruk'am chaloq i ch'uwa'risanik wach kaxáro 

20Hat wak'uun noq wilkaat chamol taqe panawánima aak'uhb'aaljiik, aatijiik inki 
a'n atuut aawajaaw. 

21Eliik-oq wilik taqe panawánima, eliik-oq taqe ab'ak'am chawalaq. 

22Re' taqe re' naa ruk'amwiik ab'eeh, re' taqe re' naa ruko'liniik aweh panawiriik, 
re' taqe re' naa rukojwiik ana'ojb'al noq ma' wirik ta na a'n. 

23Re' taqe k'uhb'aal, re' taqe atijiik imb'aan je' rukab' i saqumb'al insihq'inik. Eh 
re' taqe aq'ilariik, taqe aak'uhb'aaljiik imb'aan, re' re' ink'amwik aweh chupaam i 
holohik laj k'acharik. 

24Eh naa kaat ruko'leem pan q'ab' k'oyoom laj ixoq, yiib' wach i runa'ojb'al, xa 
holohik chik inq'orik i rub'an riib'. 



1320 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

25Maruyot' inche ak'ux i ruholwochiil eh maak'ax inche wach, ruum xa holohik 
chik inilwik 

26Re' k'oyoom laj ixoq reh, manlik reh i junriim chi wi'k. Eh re' ixoq inch'aqwik 
wach kaxáro intohq'ik ruyojom i ruk'achariik i winaq. 

27Awach i xujil i koq i q'aaq' chi' ruk'ux nee wo' ink'ahtik i ruso'. 

28Awach i xb'ehik chinaah inaq'wach q'aaq' chi ma' xta ruxijab' nee wo' ink'ahtik 
i rooq. 

29Je' wo' re' nee ruk'ul, awach i neeruq'uch i rehk'een i ras ruchaaq', ma' jaruuj 
neenelik korik. 

30Re' ajileq' ma' ajwaal ta wach atoob' ta ruum i runuhmiik xub'an i leq'. 

31Eh wila' xkan chi i leq' wuquub' chik chi je' k'ihaal i xrelq'aaj i nee ruyeew chi 
jilow. Atoob' ta nee ruyeew chi jilow chu'nchel i chib'ih reh. 

32Re' i q'uchul rehk'een i ras ruchaaq, ma' xta runa'ojb'al. Awach imb'anik reh i 
je' re' xa re' reh k'ahchi' ruye'em riib' panti' k'axik. 

33Re' reh naa rub'aan ti' k'axik reh, naa ruk'uhtjiik ruk'ixb'ilaal. Eh ma' jaruuj naa 
rik'iik pank'uxliis i rub'an, 

34ruum re' winaq xuq'uch i rehk'een yohb'aal wach i ruk'aah, ma' naa ta 
rukuyariik ru mahk ruum, korehtaal inq'ajarik wach reh i xub'an. 

35Eh nee ta ruq'unej wach i winaq re' re', xama' nee ta wo' chik i ruk'ulaa'. Atoob' 
ta naq neensijiik ruk'ihaal-oq chib'ih reh. 

Prov 7 

Re' ruyiib' wach na'ojb'al ixoq i ruch'uwa'risaj wach irukaxaro 

1Hat wak'uun noq wilkaat cha nimaj taqe i nuq'oral, chamol taqe panawánima i 
nuk'uhb'aal. 

2Chamol taqe i nuk'uhb'aal, je' wo' taqe i ti nutijej wii', je' kik'axarik rutiyoxil 
naq'awach cha a'n. Reh chi nee ti k'acharik. 

3Chakoj taqe ju' taq aq'ab', cha tz'ihb'aaj taqe panawánima. 

4Chak'ax i holohik laj na'ojb'al chi je' jino'q awanaab', cha k'ax i na'ojb'al chi je' 
jino'q awach aweh. 

5Ruum re' taqe re' naa ruko'liniik aweh chi ma' nee ta ti mahkunik ruuk' i 
k'oyoom laj ixoq ma' aweht'al ta wach, ch'ub'ik laj q'orik tiruq'unej wii'. 

6Pan jinaj q'iij i hin tz'eht i nub'an reje paru ventana hiil i nupaat. 

7Eh wilik taqe i k'ijool komeem taqe ik'ik inki a'n Eh chi kixilak i re', jinaj i 
komajaa' chih runa'ojb'al. 

8Eh xwilow noq xponik chi tz'ukaal i b'eeh xooj chi korik pan q'ab' b'eeh inooj 
ruuk' rupaat k'oyoom laj ixoq. 

9Eh noq xokik i q'iij, k'ahchi' chik rokiik i q'equm. 

10Xelik chaloq jinaj ixoq chuk'ulariik i k'ijool. Re' i k'oyoom laj ixoq re' re' 
xaruyejaam chik riib', xa rutiq'aa' chik riib'. 

11Re' ruuk' ixoq xama' holohik ta imb'anik ma' xta ruk'ixiik, eh xama' nwihik ta 
wo' parupaat. 

12Re' ruuk' i xa pantaq b'eeh, xa pantaq k'aayb'al wilik, pantaq rutz'ukaal b'eeh 
inwihik, i ruy-eej aawach i nee ruchop chi peet. 

13Re' ixoq re' re', xelik chaloq xuq'ahcheej i k'ijool, eh xutz'ub' i koq i wach je' wili 
xuq'or reh: 

14Re' hin nuq'orom chi naa nuye'em i nu k'atoj mayiij reh i rusuqkiil k'uxliis 
yu'naak xnuyeew chik. 

15Ruum aj re', xinelik chaloq chak'ulariik, re' hin xa nwotow naq chik rilariik 
awach, eh kore' yu'naak xat nureq. 

16Xnuyejaa' chik wach inuch'aht, xnuhe' chik i holohik laj chamaar chuwach re' 
ruuk' i lino ar inchalik Egipto. 

17Eh xnukoj chik ink'ohnik laj iq'oom chuwach re' ruuk' i mirra, re' ruuk' i canela. 

18Kim taq tiyook wuuk' wach nuch'aht, qa a'n rusuqkiil i q'o'rinik qiib' ar 
korehtaal insaq'ik. 

19Matcapeb'ik, ruum re' i nub'ahiil ma' xta pampaat, ojinaq pan rub'iyájo eh najt 
xooj rub'an. 

20Re' reh xuk'am reje jinaj k'isa bolso chi tumiin, kore' i q'iij ruq'orom naa 
ruk'uliik chaloq pampaat inki reh i k'ijool. 

21Eh toq' toq' xub'an reh i k'ijool ruuk' taqe ruq'oral xuq'unej wach korehtaal 
xnimjik reh. 

22Re' k'ijool xooj wo' chi riij ixoq. Je' rukab' noq ink'amarik reje i b'ooyax pan 
kantesb'al, je' rukab' noq inooj q'ehb'oq i keej pan xirob'. 

23Xanaah re', xa je' chik flecha inokik ruuk' ránima, je' rukab' i rub'an i tz'ikin xa 
nooj rumin riib' pan xirob'. Ma' reht'al taj chi re' re' naa rukansaniik reh. 

24Hat wak'uun noq wilkaat, re' hat xti chayeew axikin chi rib'iirjiik taqe i 
nuk'uhb'aal. 



1322 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

25Maayeew taqe reje akapeb'aal chinaah iixoq re' re', manimaj reh i ruq'or aweh, 
reh chi ma' nee ta naq'eb' awiib', 

26ruum re' ixoq re' re', ma' k'isiin taqe i ruye'em panti' k'axik. Eh wilik wo' naq 
taqe i kow kiib' xuk'am taqe pankimik. 

27Je' re' noq awach xtahqinik reje ree ixoq re' re' parupaat, re' i rub'eeh i kimik 
k'ahchi' ruk'amam. 

Prov 8 

Re' ruq'orariik chib'ih i ruk'am chaloq i holohik laj na'ojb'al 

1Re' holohik laj na'ojb'al kow k'ahchi' ruq'orariik. Re' holohik chi naab'jik kow 
wo' k'ahchi' ruq'orariik. 

2Eh k'ahchi' ruq'orariik rib'iral chinaah taqe i nimaq taq yuuq', je' wo' hoq i 
ruk'ul taqe wii' riib' i b'eeh. 

3Eh i nib'irjik wo' rib'iral pantaq ookb'al, je' wo' chi chii' taqe i ru puertahiil i 
tinamit. 

4Eh re' i wilik runa'ojb'al je' wili i xuq'or: Hat taq tinamit, aweh taq i hat i nuq'or 
taqe q'orik wili. 

5Re' taq i hat k'ijolaq ma' xta taq ana'ojb'al, kow taq aanaah. Wih-oq taq 
ana'ojb'al, chareq taq chi riij i naa a'nam. 

6Kinab'iraj taq, ruum re' taqe naa nuq'orom q'e' looq'. Eh re' taqe i korik naa 
nuq'orom. 

7Re' taqe naa nuq'orom, re' i korik, ruum re' hin ma' nuk'ax ta wach i chukuj 
q'orik. 

8Chu'nchel taqe nuq'or, re' i rukorkiil ma' xta k'isinoq i ma' re' ta rukorkiil chi 
xilak. 

9Re' taqe nuq'oral xti korik chi reh awach i rureq chi riij. Eh q'e' chihooj chi keh i 
wilik kina'ojb'al. 

10Chanimaj taq i ti nutijej wii'. Eh cha sik' taq i holohik chi naab'jik, ruum re' taqe 
re' k'ih tz'aaq chuwach i plata, chuwach i manlik oro, 

11ruum re' i holohik laj na'ojb'al xiik' naah k'ihaal tz'aaq chuwach i holohaq ab'aj, 
re' ruuk' inokik chi karena. Eh ma' xata je' rukab' i xa chib'ih jariik ink'axarik 
wach. 

12Re' hin i nunimaj i holohik laj na'ojb'al, ruum inureq chi riij. Eh ruuk' re' inureq 
taqe i holohaq chi naab'jik. 

13Re' ruyohljiik i QaJaaw Dios re' rukanab'jiik rub'aan i yiib' wach na'ojb'al. Re' 
hin nukanaam rub'aan i niimb'isanik wachiis, je' wo' chukuj q'orik ruch'ihil i ma' 
holohik ta laj b'eeh. 

14Re' hin kink'uhtanik reh i holohik chi b'anarik. Eh re' hin kink'uhtanik reh i 
holohik chi naab'jik, eh wilik wajaawriik chub'aan. 

15Xa wuum i hin inkikoj i kik'uhb'aal taqe reey, eh inki a'n i q'ataj q'orik taqe i 
wilkeeb' chi ajaab'esil. 

16Xa wuum i hin inki a'n i taaq'anik i ajaab'ees. Je' wo' taqe ajaab'ees kiq'atwik 
q'orik chikinaah i tinamit. 

17Re' hin i nuk'ax taqe awach i kik'axwik weh, eh awach taqe i kisik'wik weh chi 
noq kinkireq wo' hoq. 

18Re' hin i nuyeew kib'ehomal, i nuyeew kiloq'il, eh re' b'ehomal re' re' ma' naa ta 
rik'iik wach, je' wo' hoq i rub'ehel chi b'anarik. 

19Re' i nuyeew i hin xiik' naah chihojal chuwach i manlik oro xa ch'ub'ik chik 
wach. Re' i nuq'or xiik' naah chihojal chuwach i manlik plata. 

20Re' hin chupaam i korik laj b'eeh ojik i nub'an. Eh chupaam rub'eeh i holohik 
chi b'anarik ojik i nub'an, 

21reh chi re' taqe i kik'axwik weh naa nuye'em kiye'aab'. Eh naa nuye'em keh 
chu'nchel i ajwaal wach chi keh. 

22Re' QaJaaw Dios xanoq wo' hin rutz'uhkrisam chaloq, noq komajaa' chih i 
rutz'uhkrisaj chaloq ruuk' i rukamaj. 

23Xa noq wo' hin ruyejaam chaloq noq komajaa' chih i wilik, re' noq komajaa' i 
rutz'uhkrisaj chaloq i wach ak'al. 

24Eh xa hin wo' chik ruyejaam noq komajaa' chih taqe i palaw. Re' noq komajaa' 
kitz'uhkrik, komajaa' kiwihik taqe raasb'al ha'. 

25Re' noq komajaa' i ruyejaa' taqe i yuuq' noq komajaa' i ruyejaa' taqe i ye'aab', 
re' hin xa hin wo' chik ruyejaam chaloq i QaJaaw Dios. 

26Noq komajaa' i ruyejaa' chaloq i ak'al i QaJaaw Dios je' wo' taqe i ye'aab', eh 
noq komajaa' i ruyejaa' chaloq i rupoqil i wach ak'al. 

27Eh noq xuyejaa' i taxaaj chinaah i runimaal ha' ar wo' wilkiin i hin ruuk' i reh. 

28Noq xuyeew taqe suutz' pan taxaaj, eh noq xuyeew taqe palaw paruye'aab', 

29re' noq xuq'or reh i ruha'iil i palaw chi ma' naa ta chik reliik reje chi chii'. Eh 
noq xukoj taqe ch'ikaab' reh i wach ak'al. 

30Ar wo' wilkiin i koq i hin ruuk' i QaJaaw Dios, eh eliik i nuyeew i koq rusuqkiil 
ruk'ux. Eh xa eliik se'eel i koq nuwach ruuk'. 

31Re' hin xa se'eel chik nuwach chupaam i wach ak'al noq kore' k'ahchi' 
ruyejaam. Eh xasuq chik nuk'ux kuuk' i tinamit noq kore' k'ahchi' rutz'uhkrisam 
inki. 

32Hat wak'uun noq wilkaat, yu'naak chab'iraj i naa nuq'orom aweh, chak'am naah 
i nub'an i hin. Chi je' re', neen wihik rusuqkiil ak'ux. 

33Chanimaj atijiik i nub'an, maawixowaaj wach i holohik laj na'ojb'al. 

34Atoob' reh inib'irinik reh taqe i nuq'or. Eh xaraaj chik rureqem chi riij, rajlaal 
q'iij k'ahchi' cho kirusik'im ruuk' nupaat, 

35ruum awach inreqwik weh i hin i rureq i suq laj k'acharik. Eh i rureq wo' i 
holohik laj na'ojb'al iraaj i QaJaaw Dios. 

36Eh awach i xq'eb'wik weh, i ruyeew panyohb'aal i ruk'achariik, awach 
inixowanik nuwach, re' kimik naa ruchaliik chinaah. 

Prov 9 

Re' i holohik runa'ojb'al, eh re' i yiib' wach runa'ojb'al 

1Re' holohik runa'ojb'al xuyejaa' i rupaat, eh xuxoyej ruuk' wuquub' chi ruch'itil. 

2Eh xukansaj taqe i ruchikoop reh i ninq'ijinik, xusik' wach i riis uuva xuyeew 
wach rumexa. 

3Eh xutaq'aaj taqe reje i raj pooh ixoq chinaah i ye'aab' najt naah wilik pan 
tinamit. Ar xkik'er reje kichii'. 

4Je' wili i xkiq'or: Kim taq k'ijolaq, i komajaa' taq inareq chi riij i na a'n, je' wo' taq 
i hat i ma' xta taq ana'ojb'al. 

5K'oloq taq ak'ux aweh i nukaxlanwi'k k'oloq taq awuk'ej aweh i sik'oj wach riis 
uuva xnuyejaa'. 

6Chareq taq ana'ojb'al, reh chi neenareq taq i suq laj k'acharik. Eh reh chi nee taq 
inareq chi riij i holohik chi naab'jik. 

7Wila' xaq'il taqe i ma' holohik ta kib'anik, wila' xaq'il taqe i yiib' wach kina'ojb'al, 
xa re' ab'ajariik neenkian, xaruti'kiil ak'ux ineenkiyeew. 

8Maaq'il i ma' holohik tamb'anik, reh chi ma' nee ta rixowaaj awach. Re' la' 
holohik runa'ojb'al chaq'il, re' reh neetiruk'ax. 

9Chaq'il i holohik runa'ojb'al reh chi neerureq ruman i runa'ojb'al. Chatijej i korik 
wach ruk'ux reh chi neerureq ruman i rukorkiil wach ruk'ux. 

10Re' raa' ri'sil i holohik laj na'ojb'al re' i ruyohljiik i QaJaaw Dios. Eh re' i holohik 
chi naab'jik inkan xa ruum i runaab'jiik wach i Dios wilik ruSantohiil. 

11Eh xa ruum i holohik laj na'ojb'al najt naa ak'achariik, naa rutiqariik naah 
jarub'-oq haab' aak'achariik. 

12Wila' holohik ana'ojb'al, re' wo' hat naa ab'aniik rusuqkiil. Eh wila' yiib' wach 
ana'ojb'al, re' wo' hat naa atojwiik wach. 

13Re' ixoq ma' nimanik taj, xa re' i tukkinik wachiis i rub'an ma' xta runa'ojb'al. 

14Eh i rutzunaa' riib' paruxiila chi chii' taqe i ru puertahiil i rupaat, wilik chupaam 
i ye'aab' najt naah, wilik chupaam i tinamit. 

15Ar i ruyuq'eej taqe reje i ki-ik'ik pamb'eeh, re' taqe i chupaam wo' naq i holohik 
b'eeh ojik inki a'n 

16Je' wili i ruq'or reje keh: Kim taq i hat i komajaa' taq inareq chi riij i na a'n. Je' 
wo' taq i hat i ma' xta taq ana'ojb'al. 

17Qelq'aaj qiib', ruum re' ha' xa elq'amaj, q'e' suq chi uuk'jik. Eh re' kaxlanwi'k 
ink'uxarik chi q'eeqmaal q'e' suq chi k'uxarik, inki. 

18Xanaah re', re' taqe re' ma' nkikoj ta rehtaal chi re' i kiyuq'ub'jiik imb'aan ti' 
k'axik i ruk'am choo keh. Eh pankimik kik'amariik ruum. 

Prov 10 

Re' korik wach ruk'ux eh re' yiib' wach runa'ojb'al 

1Re' reey Salomón je' wili xuq'or: Re' ak'uunb'ees holohik i runa'ojb'al i ruyeew 
rusuqkiil ruk'ux i rutuut rajaaw. Eh re' ak'uunb'ees ma' xta runa'ojb'al i ruyeew 
ruti'kiil kik'ux i rutuut rajaaw. 

2Re' b'ehomal inkan ruuk' i leq' xama' nee ta wo' imb'aan rusuqkiil. Eh re' i 
rukorkiil wach k'uxliis, ineesanik pankimik. 

3Re' QaJaaw Dios ma' ruyeew ta chukuyariik ruwa' ruhaa' i korik wach ruk'ux. Eh 
i ruyeew chukuyariik i ruwa' ruhaa' i yiib' wach runa'ojb'al. 

4Awach i ma' ruchop ta ruk'ux chi kamanik, neb'a'il i ruk'am cho chinaah. Awach 
i ruchop ruk'ux chi kamanik, b'ehomal i ruk'am cho chinaah. 

5Awach i rujach i wach i rutik pan siq'jil, wilik runa'ojb'al. Awach inokik chi wirik 
paruq'ijil jach, i ruk'uhtaaj ruk'ixb'ilaal. 

6Re' korik wach ruk'ux intoob'jik chi manlik ruum i Dios. Eh re' yiib' wach 
runa'ojb'al reh sachooj i rub'an ruuk' chii'. 

7Eh re' i korik wach ruk'ux, ma' jaruuj naa rusahchiik pank'uxliis. Eh re' i yiib' 
wach runa'ojb'al jumehq'iil naa rusahchiik pank'uxliis. 

8Re' holohik runa'ojb'al chu'nchel ruk'ux i runimaj taqe k'uhb'aal. Eh re' i ma' 
nimanik ta reh, ruuk' i chii' naa ruq'eb'em riib'. 

9Awach i holohik imb'anik ma' xta neenyo'jik wii'. Awach i ma' holohik ta 
imb'anik ti' naa rojiik ruk'ulum. 

10Awach i ruk'ax wach i ma' holohik taj, ti' k'axik i naa ruchaliik chinaah. Awach i 
xa reh reh i ruq'or ma' holohik taj i naa ruk'ulum. 

11Re' i ruq'oral i korik wach ruk'ux holohik laj k'acharik i ruk'am chaloq. Eh re' 
yiib' wach runa'ojb'al reh sachooj i rub'an ruuk' i ruq'oral. 

12Awach i wilik ixowaal ruuk' xa re' i tikij peleto i rub'an. Awach i wilik k'axooj 
ruuk' neerukuy i ma' holohik taj neemb'aan reh. 

13Re' ruq'oral i wilik runa'ojb'al holohik laj ruk'am chaloq. Eh re' i ma' xta 
runa'ojb'al koruman chi naa ruye'ariik chi tz'uhuum. 

14Re' wilik kina'ojb'al i holohik inkik'am chaloq. Re' taqe i ma' kinimanik taj ti' 
k'axik inkik'am chaloq. 

15Re' inye'wik rukowiil ruk'ux i b'ehoom, re' i rub'ehomal, re' inye'wik ruti'kiil 
ruk'ux i neb'aa', re' i runeb'a'il. 

16Re' rukooch i korik wach ruk'ux re' i k'acharik. Eh re' i rub'an i yiib' wach 
runa'ojb'al reh, xa re' mahk i ruk'am chaloq. 

17Awach i ruk'am naah i ruq'ilariik, chupaam i holohik laj k'acharik ojik i rub'an. 
Awach i ma' ruk'am ta naah i ruq'ilariik, panti' k'axik ojik i rub'an. 

18Awach irixowaaj wach i ras ruchaaq' aj chuk'ul q'orik. Awach i xa nooj chi 
tz'aqaj wach k'utaaj, kow i naah. 

19Awach i xa nwolwotik chi q'orik i ruq'eb' riib' ruuk' i ruq'oral. Awach i xa rupaj 
i q'orik i rub'an, wilik runa'ojb'al. 

20Eh re' i ruq'or i ju' raaq' i korik wach ruk'ux, je' k'ihaal tz'aaq i manlik plata. Eh 
re' i rukapaaj i yiib' wach runa'ojb'al, ma' xta tz'aaq. 

21Re' korik wach ruk'ux ma' k'isiin taqe i rutijej. Eh re' taqe i kow i kinaah 
inchalik i kimik chikinaah, ruum ma' xta kina'ojb'al. 

22Re' rotob'il i QaJaaw Dios jinaj b'ehomal i ruk'am chaloq, ma' xta ti' i ruk'am 
chaloq. 

23Re' i ma' nimanik taj xasuq chik ruk'ux chub'aan i ma' holohik taj. Re' wilik 
runa'ojb'al, insuuqb'ik ruk'ux ruuk' i holohik laj na'ojb'al. 

24Re' yiib' wach runa'ojb'al aha' wilik i q'e' inyo'jik ruum re' re' inchalik chinaah. 
Eh re' korik wach ruk'ux inye'arik reh aha' wilik iraaj. 

25Re' yiib' wach runa'ojb'al xa re' yu' insahchik wach, xa je' nik'ik kowlaj teew. 
Re' i korik wach ruk'ux reh ma' jaruuj naa rusahchiik wach. 

26Re' móso ma' raaj ta kamanik ruti'kiil naah i rupatroon i ruyeew, je' naa 
ch'amlaj lamúnix i ruyeew panchii', eh je' naa sib' i ruyeew panaq'wach. 

27Awach i ruyohleej i QaJaaw Dios intiqarik rooq i ruk'achariik. Eh re' taqe i yiib' 
wach kina'ojb'al naa rutoqariik rooq i kik'achariik. 

28Re' taqe korik wach kik'ux xasuq i kik'achariik naa kojiik wii'. Eh re' taqe i yiib' 
wach kina'ojb'al naa rojiik sahchoq kiwach. 

29Re' QaJaaw Dios i ruko'leej taqe i kib'anik reh i holohik chi b'anarik. Eh i rusach 
kiwach i kib'anik reh i yiib' wach chi b'anarik. 

30Re' korik wach ruk'ux ma' jaruuj naa rojiik chi riij ruuk' i rub'an. Re' i yiib' wach 
runa'ojb'al, xama' naa ta wo' ruwihiik chupaam i ye'aab'. 

31Re' korik wach ruk'ux holohik laj na'ojb'al taqe ruq'or. Eh re' i yiib' wach 
runa'ojb'al ma' holohik ta nq'orik, naa ruyok'iik i raaq'. 

32Eh re' korik wach ruk'ux xa looq' inq'orik. Re' i yiib' wach runa'ojb'al, xama' 
toob' laj q'orik taqe i nelik cho panchii'. 

Prov 11 

1Re' QaJaaw Dios suq ruk'ux ruuk' i manlik impajwik, 

eh ma' imponik ta chuwach i ma' manlik ta npajwik. 

2Re' i niimb'isanik wachiis xa k'ixb'ilaal i ruk'am chaloq. Re' taqe i ma' nimaq ta 
kiwach kuuk' i keh wilik i holohik laj na'ojb'al. 

3Re' korik wach kik'ux re' korik inki a'n ink'amwik kib'eeh. Re' i ma' korik taj inki 
a'n re' wo' re' naa rusachwiik kiwach. 

4Re' b'ehomal xama' xta naa rukamaniik wii' na' chureq i ruq'ijil i q'ataj q'orik. 
Re' i korik ra'j inko'linik chuwach re' i kimik. 

5Re' i korik wach ruk'ux, re' korik i rub'an ink'amwik rub'eeh. Eh re' yiib' wach 
runa'ojb'al, re' yiib' wach i rub'an inq'eb'wik reh. 

6Re' i korik wach kik'ux, re' i korik naa ruko'liniik keh. Re' yiib' wach kina'ojb'al, 
naa kikahniik pankimahk. 

7Eh noq inkimik i yiib' wach runa'ojb'al insahchik wach i ch'iklik naq reje wii' 
ruk'ux, je' wo' taqe aha' wilik i rukapaaj. 

8Re' QaJaaw Dios i resaj panti' k'axik i korik wach ruk'ux, re' chik i yiib' wach 
runa'ojb'al i ruyeew panti' k'axik chi jilow. 

9Re' yiib' wach runa'ojb'al ruuk' i chii' i rujot' taqe i ras ruchaaq. Eh re' korik 
wach kik'ux inkiko'leej kiib', ruum wilik kina'ojb'al. 

10Re' korik wach kik'ux ruum i holohik inki a'n insuuqb'ik kik'ux i tinamit. Eh noq 
kikimik i yiib' wach kina'ojb'al insuuqb'ik kikux tinamit. 

11Ruum i otob'il inki a'n i korik wach kik'ux, ink'ihaaxb'ik i tinamit. Eh re' i yiib' 
wach kina'ojb'al, ruuk' i kiq'oral inkisach wach i tinamit. 

12Re' i ma' xta runa'ojb'al ma' holohik ta nq'orik chi riij i ras ruchaaq. Re' i wilik 
runa'ojb'al ma' xta ruq'or chi riij i tokoom. 

13Re' i xa nooj chi k'utaaj, i ruk'utjaaj chu'nchel taqe i rib'iraj. Eh re' korik wach 
ruk'ux, ma' resaj ta ruk'utjiik taqe i rib'iraj. 

14Wila' ma' holohik i runa'ojb'al i aj taaq'oom, ma' jaruuj neenkorjik i tinamit. Re' 
tinamit neenkorjik wila' wilkeeb' k'ih-oq i kojol na'ojb'al. 

15Awach i ma' nee ta rumin riib' chi rutojariik i ruk'aas i tokoom, ma' xta nee 
ruk'ul. 

16Re' ixoq holohik i runa'ojb'al inye'arik ruloq'il. Re' winaq kow riib' i rureq i 
b'ehomal. 

17Awach i wilik ketelinik wachiis ruuk', holohik i naa ruchaliik chinaah. Eh awach 
i xa re' josq'iil i rub'an, ti' k'axik i ruk'am cho chinaah. 

18Re' yiib' wach runa'ojb'al ma' holohik taj i rutojb'aal naa ruk'ulum. Awach i re' i 
korik i rub'an holohik i rutojb'aal naa ruk'ulum. 

19Re' rub'anariik i korik pan holohik k'acharik ink'amwik. Re' rub'anariik i yiib' 
wach na'ojb'al pankimik ink'amwik. 

20Re' QaJaaw Dios ma' imponik ta panaq'wach taqe i ma' holohik taj wilik cho 
pan kánima. Eh awach taqe i re' korik inki a'n ra'j imponik chuwach re'. 

21Re' i yiib' wach runa'ojb'al, ma' naa ta rik'iik chi riij i tojb'al ru mahk. Re' taqe 
korik wach kik'ux naakiko'leem kiib' chi kiih chi kimaam. 

22Re' ixoq q'e' holohik, eh ma' xta k'isinoq runa'ojb'al, xa je' rukab' i kotkot laj 
ch'ihch' oro inokik chi ju' i ahq. 

23Eh re' i korik wach kik'ux xa re' i holohik inkikapaaj rub'aan. Eh re' inki a'n i 
yiib' wach kina'ojb'al, xajosq'iil i ruk'am chaloq. 

24Awach inkisiij chib'ih reh i kas kichaaq' k'ih chik i jilow inkik'ul. Awach taqe i 
q'e' pixp xa kikahnik wo' chi neb'aa' taqe. 

25Awach i xa atoob', holohik naa rojiik wii'. Awach insihinik, naa wo' ruk'ulum 
jilow. 

26Re' tinamit ma' holohik ta kiq'orik chi riij, awach i xa rumol i koq i wach i 
rutrigo. Eh holohik kiq'orik chi riij awach i ruk'ayej i wach i rutrigo. 

27Awach i re' i holohik i rub'an, suq rilariik imb'aan. Awach i re' i ma' holohik taj i 
rub'an, ma' holohik ta naa rojiik kuxoq wii'. 

28Awach i chinaah i rub'ehomal i ruch'ikaa' ruk'ux, xa je' inq'ehb'ik chiq xaq 
chee'. Eh re' taqe korik wach kik'ux, xa eliik taqe je' rax wach xaq chee'. 

29Awach i ruq'eb' i rupaat, ma' xta chik naa ruwihiik reh. Re' i ma' nimanik taj, 
naa rukahniik chi rumoso i wilik runa'ojb'al. 

30Re' i rub'an i korik wach ruk'ux, je' rukab' i chee' inye'wik k'acharik. Eh awach i 
rusik' chaloq i ras ruchaaq', wilik runa'ojb'al. 

31Wila' nik'ik chi ti' k'axik ayu' wach ak'al i korik wach ruk'ux, ra'j naa chik re' i 
yiib' wach runa'ojb'al, ma' neenye'arik chutojariik i ru mahk. 

Prov 12 

1Awach i ruk'am naah rutijiik imb'aan imponik chuwach i holohik laj na'ojb'al. 
Awach i rixowaaj i ruq'ilariik imb'aan, ma' xta runa'ojb'al. 

2Re' i holohik runa'ojb'al i ruk'ul i rotob'il i QaJaaw Dios. Eh re' ma' holohik ta 
imb'anik i ruyeew chutojariik i ru mahk. 

3Ma' awach taj i nee rureq rukowiil ruk'ux ruuk' i yiib' wach na'ojb'al. Eh re' i 
korik wach kik'ux ma' xta naa ruyojiik wii' kik'ux. 

4Re' i ehk'eenb'ees holohik i runa'ojb'al, jinaj corona chi reh i rub'ahiil. Eh re' i 
ehk'eenb'ees yiib' wach i runa'ojb'al irik'saj chi ti' i rub'ahiil. 

5Re' taqe i korik wach kik'ux xa re' i holohik inkikapaaj. Re' taqe i yiib' wach 
kina'ojb'al, xa re' i yiib' wach inkikapaaj. 

6Re' i kiq'oral i yiib' wach kina'ojb'al kaansanik i ruk'am chaloq. Eh re' kiq'oral i 
korik wach kik'ux ko'lemb'al iib' i ruk'am chaloq. 

7Re' QaJaaw Dios naa rusachwiik kiwach i yiib' wach i kina'ojb'al. Eh re' aawach 
keh pankipaat, i korik wach kik'ux ma' xta naa rub'aniik keh. 

8Re' winaq inye'arik runimaal wach wila' holohik runa'ojb'al. Eh re' taqe i yiib' 
wach wilik cho paránima ma' ajwaal ta wach. 

9Ma' xta reet chi xa k'isiin wach jino'q, eh wilik i neen ye'wik ruwa' ruhaa', 
chuwach chi nee runimb'isaj riib' jino'q, eh ma' awach ta neen ye'wik ruwa' 
ruhaa'. 

10Re' korik wach ruk'ux i ruyeew ruwa' ruhaa' taqe ruchikoop. Eh re' yiib' wach 
runa'ojb'al xa re' i josq'iil wilik cho paránima. 

11Awach i rukamaneej wach i ruye'aab' i rub'an ruwa' ruhaa'. Re' i ma' xta 
runa'ojb'al xa re' i ma' xta ruk'am chaloq i rukapaaj. 

12Re' yiib' wach kina'ojb'al re' inkik'ax wach rub'aan ink'amwik keh panti' k'axik. 
Eh re' korik wach kik'ux inwachinik inki a'n 

13Re' i yiib' wach runa'ojb'al xaruyeew riib' pan k'axik ruum i chukuj q'orik i 
rub'an. Eh re' korik wach ruk'ux i nelik korik ruuk' taqe rub'an. 

14Re' ju'jun naa rub'anam rusuqkiil i ruk'am chaloq taqe i ruq'or. Eh naa 
ruk'ulum i rutojb'aal chi riij taqe i rub'an. 

15Re' ma' nimanik taj i rukapaaj chi re' i rub'an ma' xta reet. Eh re' wilik 
runa'ojb'al i ruk'am naah i ruk'uhb'aljiik imb'aan. 

16Re' i ma' nimanik taj ruk'uhtaaj i rujosq'iil. Re' wilik runa'ojb'al, inik'ik 
paruk'ux i ma' holohik taj imb'aan reh. 

17Awach i korik inq'orik re' wo' nee ruq'or i rilow. Eh re' i ma' korik ta nq'orik xa 
rutz'aq wach i ruq'or. 

18Wilik taqe i q'e' ti' kiq'ojwik ruuk' i kiq'oral. Eh re' i wilik kina'ojb'al ruuk' i 
kiq'oral, inkiq'omaaj i ti' re' re'. 

19Awach inq'orik reh i korik, naa ruwihiik ruk'achariik chi juneliik. Eh re' 
inchukwik q'orik xama' najt ta naa ruk'achariik. 

20Re' yiib' wach kina'ojb'al xa re' i jot'ooj inkiyejaa' wach. Eh re' taqe i re' i 
holohik inkiyejaa' wach rub'aan, suq kiil k'uxliis ruk'am chaloq. 

21Re' korik wach ruk'ux ma' xta jino'q i ti' k'axik naa ruk'ulum. Eh re' yiib' wach 
runa'ojb'al, ma' k'isa ti' k'axik naa ruchaliik chinaah. 

22Re' QaJaaw Dios, ma' raaj ta kiwach i chukul q'orik. Eh re' taqe i re' i korik inki 
a'n ra'j xti q'e' imponik chuwach re'. 

23Re' i wilik runa'ojb'al ma' resaj ta ruk'utjiik taqe reht'al. Eh re' taqe i ma' 
kinimanik taj inkesaj ruk'utjiik i kiyiib' wach na'ojb'al. 

24Re' i ruyeew ruk'ux chi kamanik neenkojarik chi ilil kamanik. Eh re' i ma' raaj ta 
kamanik kow naa rutaq'ab'jiik. 

25Re' ti' k'axik inchalik inye'wik ruti'kiil ruk'ux i winaq. Eh re' holohik laj q'orik 
inye'wik rusuqkiil ruk'ux. 

26Re' korik wach ruk'ux, pan holohik b'eeh i ruk'am i ras ruchaaq'. Eh re' i yiib' 
wach kina'ojb'al, chupaam i ma' holohik ta laj b'eeh inkik'am i kas kichaaq'. 

27Re' i puhb'an chikop i ruk'ay xama' xta wo' chikop rujoxej. Eh re' i ma' ruk'ay 
taj, i rub'an reh i chikop, eh i rub'an rusuqkiil. 

28Re' rub'anariik i holohik pan holohik laj k'acharik ink'amwik. Eh re' rub'anariik 
i yiib' wach pankimik ink'amwik. 

Prov 13 

1Re' ak'uunb'ees wilik runa'ojb'al, i runimaj i ruk'uhb'aal i rajaaw. 

Eh re' ma' nib'irinik taj, ma' runimaj taj i ruq'ilariik imb'aan. 

2Re' ju'jun naa rub'anam rusuqkiil i ruk'am chaloq taqe i ruq'or. Re' taqe aj 
ixowaal xa re' i ti' k'axik inki a'n reh i kas kichaaq'. 

3Awach i xa rupaj i q'orik i rub'an, re' wo' reh i ruk'ax riib'. Awach i xanwolwotik 
chi q'orik, xa re' wo' reh i rujot' riib'. 

4Awach i ma' nkamanik taj, ma' rureq ta tz'aaq i ajwaal wach chi reh. Awach 
inkamanik, i nelik korik. 

5Re' korik wach ruk'ux, ma' imponik ta chuwach i chukuj q'orik. Eh re' yiib' wach 
runa'ojb'al xa k'ixb'ilaal imb'anik. 

6Re' i ma' xta ru mahk re' korik i rub'an inko'linik reh. Eh re' aj mahk, re' i yiib' 
wach i rub'an naa rusachwiik wach. 

7Wilik taqe i b'ehoom inki a'n kiib', eh xama' xta wo' wilik keh. Eh wilik i neb'aa' 
inki a'n kiib', re' re' wilik kib'ehomal. 

8Re' b'ehoom panyohb'aal wilik, eh re' wo' rutumiin neeneesanik reh pankimik. 
Re' neb'aa' xama' nee ta wo' inq'orarik rukanteesjiik. 

9Re' korik wach kik'ux xan saqumanik chik inki a'n Eh re' i yiib' wach kina'ojb'al, 
xa chuhpik chik reh i kisaqumaal. 

10Re' niimb'isanik wachiis, peleto i ruk'am chaloq. Re' taqe i xama' nimaq ta 
kiwach wilik kina'ojb'al. 

11Re' b'ehomal inkan ruuk' i leq', insahchik wach. Awach i rumol wach 
rub'ehomal chiq'uun, ruuk' rukamaj, naa rutiqiik naah reh. 

12Eh noq ma' nelik ta wach inqakapaaj, i rutiib'isaj qak'ux. Eh noq i nelik wach 
inqakapaaj, qohkahnik chi je' rukab' i chee' inye'wik k'acharik. 

13Awach i ma' runimaj taj i ruq'or i k'uhb'aal, naa ruye'ariik panti' k'axik. Eh 
awach i runimaj i ruq'or i k'uhb'aal, naa ruye'ariik jilow reh. 

14Re' tijinik i rub'an i wilik runa'ojb'al, k'acharik i ruk'am chaloq, eh ineesanik 
pankimik. 

15Re' holohik laj na'ojb'al, k'axaj iib' i ruk'am chaloq. Re' taqe i aj ixowaal naa 
rusahchiik kiwach. 

16Awach i wilik runa'ojb'al, re' i holohik laj na'ojb'al i rub'an. Re' i ma' nimanik taj 
i resaj ruk'utjiik i ruyiib' wach na'ojb'al i rub'an. 

17Re' aj taqareel yiib' wach i runa'ojb'al, ti' k'axik i ruk'am chaloq. Eh re' i 
taqareel korik wach ruk'ux, i rujoot'isaj wach i k'axkiil. 

18Awach i ma' runimaj taj i ruk'uhb'aljiik, neb'a'il, k'ixb'ilaal i naa ruchaliik 
chinaah. Eh awach i runimaj i ruq'ilariik, naa ruye'ariik runimaal wach chi 
manlik. 

19Noq inooj eloq wach inkapeb'jik, rusuqkiil k'uxliis i ruyeew. Re' taqe i ma' 
kinimanik taj, ma' nkikanaa' taj i yiib' wach na'ojb'al. 

20Awach i xutahqeej taqe i holohik kina'ojb'al, naa ruwihiik runa'ojb'al. Eh awach 
xutahqeej taqe i ma' kinimanik taj, naa ruq'eb'em riib'. 

21Re' taqe aj mahk ti' k'axik i naa ruchaliik chikinaah. Eh re' taqe korik wach 
kik'ux, naakik'ulum jilow i holohik inki a'n 

22Re' holohik runa'ojb'al i rukanaa' kikooch taqe i riih rumaam. Eh re' 
rub'ehomal rumolom wach i aj mahk, naa rukahniik chi reh i korik wach ruk'ux. 

23Re' kiye'aab' inkikamaneej wach i neb'aa', i ruyeew i wi'k ha' chi manlik. Xa re' 
la', ma' k'isiin inq'ehb'ik noq ma' imb'aan taj i rub'ehel. 

24Awach i ma' rutijej ta taqe i rak'uun rixq'uun, ma' ruk'ax ta taqe. Eh awach i 
rutijej taqe i rak'uun rixq'uun, i ruk'ax taqe. 

25Re' korik wach ruk'ux i manlojik i ruwa' ruhaa'. Eh re' yiib' wach runa'ojb'al 
ma' manlojik taj i ruwa' ruhaa'. 

Prov 14 

1Re' ixoq wilik runa'ojb'al i ruyejaa' taqe paam i rupaat. Eh re' ixoq ma' nimanik 
taj, i rusach wach i chib'ih reh parupaat. 

2Re' holohik runa'ojb'al, i ruyohleej i QaJaaw Dios. Re' i yiib' wach runa'ojb'al i 
rixowaaj wach i QaJaaw Dios. 

3Re' ma' nimanik taj q'e' i runimb'isaj riib' ruuk' i ruq'oral. Eh re' taqe wilik 
kina'ojb'al, re' i kiq'oral inko'linik keh. 

4Noq ma' kikamanik taj i b'ooyax, ma' xtaj i trigo i molarik. Eh noq kikamanik i 
b'ooyax, wilik i trigo i molarik. 

5Awach i korik inq'orik, re' i xrilow, nee ruq'or. Eh re' ma' korik ta nq'orik xa 
rutz'aq wach taqe ruq'or. 

6Re' i runimb'isaj riib' noq i rusik' runa'ojb'al, xama' xureq ta wo' hoq. Eh re' i 
wilik runa'ojb'al ma' k'axik taj noq i rureq chi riij. 

7Chawesaj awiib' ruuk' i ma' nimanik taj, ruum re' reh xama' nee ta wo' i rukoj 
ana'ojb'al ruuk' i ruq'oral. 

8Re' wilik runa'ojb'al, re' re' ink'uhtanik reh nik' wach i ruk'achariik. Eh re' ma' 
nimanik taj xa rujot' riib' ruuk' i ruyiib' wach na'ojb'al. 

9Re' taqe i ma' kinimanik taj xama' xta nkaaj reh i mahk inki a'n Eh re' taqe i 
korik wach kik'ux, holohik inkikapaaj rub'aan. 

10Re' ju'jun reht'al chib'ih jariik i ti' cho paránima, eh ma' nee ta rub'an chi nee 
ruyeew rusuqkiil ruk'ux i tokoom. 

11Re' chib'ih keh i yiib' wach kina'ojb'al, naa rusahchiik wach. Re' i chib'ih keh i 
korik wach kik'ux ma' xta naa rub'aniik reh. 

12Wilik i b'eeh i ruk'am i winaq pan holohik inooj noq i rilow, xa re' la' pankimik 
ink'amarik noq inooj kuxoq. 

13Ruum ar, re' i se'eel insutinik chi ruti'kiil k'uxliis. Eh re' rusuqkiil k'uxliis 
insutinik chi oq'ik. 

14Re' i ma' xta runa'ojb'al ch'iklik ruk'ux ruuk' taqe i yiib' wach i rub'an. Eh re' i 
korik wach ruk'ux ruuk' i holohik i rub'an ch'iklik ruk'ux. 

15Re' ma' xta runa'ojb'al xa chu'nchel i runimaj inq'orarik reh. Eh re' wilik 
runa'ojb'al, korukoj rehtaal chib'ih rub'an. 

16Re' wilik runa'ojb'al, inyo'jik chub'aan yiib' wach. Re' i ma' xta runa'ojb'al, ma' 
inyo'jik taj, chub'aan i yiib' wach. 

17Awach i jumehq'iil inchalik ruk'aah ma' kota rukapaaj riij i rub'an. Re' i ma' 
holohik ta runa'ojb'al ma' ajwaal ta wach. 

18Re' i ma' xta kina'ojb'al re' i yiib' wach na'ojb'al naa kianam. Eh re' taqe i 
holohik kib'anik naa ruwihiik kina'ojb'al. 

19Re' taqe i yiib' wach kina'ojb'al naakixuk'aam kiib' chikiwach i holohik 
kina'ojb'al. Eh naa naq kaajwaam okik kuuk' i korik wach kik'ux. 

20Re' neb'aa' aha' naq wilik taqe i ramigo kisutinik chi ixowan wach. Eh re' i 
b'ehoom ma' k'isiin taqe i ramigo. 

21Awach intohq'ik rixowaam wach i ramigo mahk i rub'an. Eh atoob' reh awach 
inketelinik wach i neb'aa'. 

22Eh i re' taqe i yiib' wach kib'anik inkiq'eb' i holohik b'eeh. Eh re' taqe i holohik 
kib'anik, naa ruketeljiik kiwach, re' rukorkiil naa rub'aan kuuk'. 

23Chu'nchel i kamanik wilik i ruk'am chaloq. Eh re' xa nwolwotik chi q'orik, 
xama' xta ruk'am chaloq. 

24Re' i wilik kina'ojb'al, jinaj corona chi keh i kina'ojb'al. Eh re' i ma' kinimanik 
taj, jinaj corona chi keh i kiyiib' wach na'ojb'al. 

25Re' korik inq'orik neeruko'leej pankimik i tokoom. Eh re' i ma' korik ta nq'orik 
nee ruyeew pankimik i tokoom. 

26Awach i ruyohleej i QaJaaw Dios, ch'iklik ruk'ux ruuk' i runimaniik, eh ch'iklik 
wo' kik'ux taqe i rak'uun rixq'uun. 

27Re' ruyohljiik i QaJaaw Dios, k'acharik i ruk'am chaloq. Re' re' imb'anik eesanik 
pan q'ab' ink'amwik chaloq i kimik. 

28Re' reey noq nim i tinamit ruchopom naah, re' i re' inye'wik runimaal wach. Eh 
noq ma' nim taj i tinamit ruchopom naah ajaab'ees, re' i re' inyojwik ruk'ux. 

29Awach i wilik q'unil ruuk' i ruk'uhtaaj chi wilik runa'ojb'al. Awach i ma' xta 
q'unil ruuk', i ruk'uhtaaj chi xa re' i ma' holohik taj wilik paránima. 

30Awach i xa atoob' wach ránima, suq chu'nchel i ruti'jolal. Eh re' ixowaal, 
imponik wach b'aaq i ti' i rub'an. 

31Eh re' i rub'an i ti' k'axik reh i neb'aa', i ruyeew ruti'kiil ruk'ux i xyej-anik reh i 
neb'aa'. Eh re' inketelinik wach i neb'aa', i ruyeew runimaal wach i xyej-anik cho 
reh. 

32Re' i yiib' wach runa'ojb'al, re' re' i naa ruye'wiik reh pan k'axik. Eh re' i korik 
wach ruk'ux, re' rukorkiil wach ruk'ux naa ruko'liniik reh. 

33Re' wilik runa'ojb'al, re' wo' holohik laj na'ojb'al wilik cho paránima. Re' i ma' 
kinimanik taj, ma' keht'al ta wach i holohik laj na'ojb'al. 

34Re' i holohik chi b'anarik inye'wik runimaal wach tinamit. Eh re' rub'anariik i 
mahk, xa k'ixb'ilaal i ruk'am cho chi reh. 

35Re' i aj kamanoom wilik runa'ojb'al, i rukoj riib' panotob'il ruuk' i reey. Re' i aj 
kamanoom ma' xta runa'ojb'al, i rukoj riib' pank'aah ruuk' i reey. 

Prov 15 

1Re' i chaq'wik ruuk' i q'unil, i rujoot'isaj wach i k'aah. 

Re' chaq'wik ruuk' i kowlaj q'orik, i rujosaj wach i k'aah. 

2Re' q'orik i nelik cho ju' kaaq' i wilik kina'ojb'al, holohik i ruk'am chaloq. Eh re' i 
kiq'oral i ma' kinimanik taj, yiib' wach i ruk'am chaloq. 

3Re' QaJaaw Dios wilik xa aha' yuuq', i rilow inki a'n i holohik kina'ojb'al, eh i yiib' 
wach kina'ojb'al. 

4Awach i holohik laj q'orik i nelik cho ju' raaq', je' rukab' i chee' inye'wik 
k'acharik. Eh re' i re' yiib' wach q'orik i nelik cho ju' raaq' i rujot' i ránima. 

5Re' i ma' nimanik taj, ma' ruk'am ta naah i ruq'ilariik imb'aan ruum i rajaaw. Eh 
re' i wilik runa'ojb'al i ruk'am naah i ruq'ilariik imb'aan. 

6Re' korik wach ruk'ux wilik chib'ih reh parupaat. Eh re' i yiib' wach runa'ojb'al, 
xama' rub'an ta wo' rusuqkiil aha' wilik i rusik'. 

7Re' wilik kina'ojb'al, k'uhb'aal inki a'n ruuk' i kiq'oral. Re' i ma' kinimanik taj, re' 
i yiib' wach inki a'n 

8Re' QaJaaw Dios ma' imponik ta chuwach i kimayiij i yiib' wach kina'ojb'al. Re' 
taqe i kitiij i korik wach kik'ux, ra'j imponik chuwach re'. 

9Re' i QaJaaw Dios ma' imponik ta chuwach inki a'n i yiib' wach kina'ojb'al. 
Awach i re' i holohik i rub'an re' re', imponik chuwach. 

10Awach i rukanaa' i holohik laj b'eeh, kow ink'uhb'aljik. Eh awach i xrixowaaj i 
ruk'uhb'aljiik imb'aan, naa rukimiik. 

11Wila' reht'al i QaJaaw Dios nik' wach i kimik, je' wo' hoq aha' kiooj kamnaq. Ra'j 
naa chik ma' reht'al re' chib'ih i wilik cho paránima i winaq. 

12Re' ma' nimanik taj, i rixowaaj wach inq'ilwik reh, ma' raaj ta ruch'ihleem taqe i 
holohik kina'ojb'al. 

13Awach i suq i ránima se'eel wach. Awach i ti' i ránima intz'irik wach. 

14Re' wilik runa'ojb'al, re' holohik laj na'ojb'al i rusik'. Eh re' taqe i ma' kinimanik 
taj xa re' yiib' wach na'ojb'al inki a'n 

15Awach i xa eliik ti' ruk'ux, xa chu'nchel i q'iij ma' holohik ta chi reh. Awach i suq 
ruk'ux, xa eliik ninq'iij chi reh. 

16Ma' xta reet chi ma' xta neen wihik reh jino'q, xa re' la', mi ruyohleej i Dios, 
chuwach chi neen wihik rub'ehomal jino'q, eh xa eliik-oq ti' i ruk'ux. 

17Ma' xta q'orik reh atoob' ta xa i chaaj i neen k'uxarik, xa re' la', mi wilik i k'axaj 
iib'. Eh xama' xta rutiq chi q'ina' laj tiwik wakax i neen k'uxarik, wila' wilik 
peleto. 

18Awach i xiik' naah josq'iil, xa re' i tikij peleto iraaj. Eh awach i wilik q'unil ruuk' 
i rujoot'isaj wach i peleto. 

19Re' i sikiil laj winaq, je' naa pan k'iix ik'ik i rub'an paruk'achariik. Eh re' korik 
wach ruk'ux xasuq ik'ik i rub'an paruk'achariik, ma' xta nq'ilwik reh. 

20Re' ak'uunb'ees wilik runa'ojb'al, i ruyeew rusuqkiil ruk'ux i rutuut rajaaw. Eh 
re' ak'uunb'ees ma' xta runa'ojb'al i rixowaaj wach i rutuut rajaaw. 

21Re' i ma' xta runa'ojb'al, xasuq chik ruk'ux chub'aan i ruyiib' wach na'ojb'al. Eh 
re' i wilik runa'ojb'al, i ruyejaa' i ruk'achariik chi rib'il riib'. 

22Awach i ma' rupahqaaj ta runa'ojb'al ma' i nelik ta korik taqe i rub'an. Eh wila' 
raaj chi naa reliik korik, koruman chi naa rukojariik runa'ojb'al. 

23Ma' k'isiin ta loq'il noq inqak'ul inqapahqaaj. Eh xti q'e' wo' chik looq' noq 
inqak'ul, noq xa nqaaj chik wach 

24Re' i wilik runa'ojb'al, je' naa taxaaj ojik i rub'an paruk'achariik, reh chi 
neeruko'leej riib' chuwach i kimik. 

25Re' QaJaaw Dios i rusach wach i chib'ih reh i nim wach i rub'an riib'. Eh i 
rucha'jeej i chib'ih reh ixoq kamnaq rub'ahiil. 

26Re' QaJaaw Dios ma' imponik ta chuwach inkiyejaa' wach i yiib' wach 
kina'ojb'al. Re' inkiq'or taqe i saq wach kánima ra'j imponik chuwach re'. 

27Awach i ruk'ax wach i b'ehomal, naa rusahchiik wach i chib'ih reh. Eh awach i 
ma' ruk'ax ta wach ileq', ma' xta naa ruk'ulum. 

28Re' korik wach ruk'ux, korukapaaj riij i chaq'wik i rub'an. Eh re' i yiib' wach 
runa'ojb'al, xama' toob' laj q'orik i resaj reje panchii'. 

29Re' QaJaaw Dios najt wilik kuuk' taqe i yiib' wach kina'ojb'al. Re' taqe i korik 
wach kik'ux, iniib'irjik i kitiij. 

30Eh noq holohik qatz'ehtjiik imb'aan i ruyeew rusuqkiil qak'ux. Eh noq holohik 
kiq'orik chiqiij i ruyeew rukowiil qak'ux. 

31Awach i runimaj i ruq'ilariik imb'aan, naa ruye'ariik ruk'achariik. Eh naa rokiik 
chi kixilak taqe i wilik kina'ojb'al. 

32Awach i ma' imponik ta panaq'wach i ruq'ilariik imb'aan, ma' ruk'ax ta riib'. 
Awach i runimaj i ruq'ilariik imb'aan, holohik i runa'ojb'al. 

33Re' i ruyohljiik i Dios ink'uhtanik i holohik laj na'ojb'al. Awach iraaj chi naa 
ruye'ariik runimaal wach, peet naa ruloch'om riib'. 

Prov 16 

1Re' winaq wilik taqe i ruyejaa' cho wach rub'aan paránima. Xa re' la', re' QaJaaw 
Dios q'oreel chinaah mi neenooj eloq wach oon ma' nee taj. 

2Re' winaq xa chu'nchel ma' xta reet i rub'an noq i rukapaaj, xa re' la' re' QaJaaw 
ineht'alinik reh chib'ih i rukapaaj cho paránima. 

3Cha woqxa'neej pan q'ab' i QaJaaw Dios chu'nchel i naa a'nam. Chi je' re', 
neenooj eloq wach taqe inayejaa' wach. 

4Re' QaJaaw Dios wilik iraaj chi riij noq xuyejaa' chu'nchel i xa chib'ih jariik. Eh 
re' yiib' wach runa'ojb'al, rumolom naa re' wo' reh i ruq'ijil i ti' k'axik. 

5Re' QaJaaw Dios ma' imponik ta chuwach taqe i nimaq kiwach inki a'n kiib'. Xa 
nik' ma' ruyeew taqe panti' k'axik. 

6Xa ruuk' i ketelinik wachiis, xa ruum i korik naa rukuyariik i mahk. Eh xa ruum i 
ruyohljiik i Dios i resaj riib' i ju'jun chuwach i yiib' wach na'ojb'al. 

7Noq holohik i kina'ojb'al i winaq, imponik chuwach i QaJaaw Dios. Eh ruum i re' i 
ruk'am taqe ruuk' panotob'il i nixowanik wach i reh. 

8Ma' xta reet chi xa k'isiin i chib'ih aweh, xa re' la' wi parub'ehel xareq. Xa ma' xta 
neerutiq chi k'ih i chib'ih aweh, wila' ma' parub'ehel xareq. 

9Re' winaq i ruyejaa' wach chib'ih taqe naa rub'anam, xa re' la', koruman chi re' 
Dios naa ruk'amwiik rub'eeh. 

10Re' reey parub'ihnaal Dios inq'orik, ruum i re' ma' awach taj i nee ruyeew 
chutojariik i ru mahk wila' ma' chih wo' ru mahk. 

11Re' i pajooj manlik imb'aan ruuk' taqe i tokoom chik pajb'al imponik chuwach i 
Dios, ruum re' wo' reh xkananik taqe pajb'al. 

12Re' taqe reey ma' nkaaj taj chi neenb'aan i yiib' wach na'ojb'al, ruum noq 
wilkeeb' pan kiye'aab' ma' ye'ooj ta q'ab' keh chi naa rub'aan i yiib' wach 
na'ojb'al. 

13Re' taqe reey inkik'ax, eh suq rilariik inki a'n awach i korik kiq'orik, eh rub'ehel 
inkiq'or. 

14Re' rujosq'iil i reey kimik i ruk'am chaloq. Eh re' wilik runa'ojb'al i rujoot'isaj 
wach i rujosq'iil i reey. 

15Noq suq ruk'ux i reey k'acharik i ruk'am chaloq. Eh re' i holohik i rub'an, je' naa 
rukab' i suutz' ink'amwik cho reh i jab'. 

16Q'e' chihooj chi neen wihik runa'ojb'al jino'q, ma' xata je' k'ihaal tz'aaq i manlik 
oro. Eh re' i holohik chi naab'jik ma' xata je' k'ihaal tz'aaq i plata. 

17Re' taqe i korik wach kik'ux inkikanaa' rub'aan i yiib' wach na'ojb'al. Eh wila' 
inkik'raaj kiib' ruuk' i kina'ojb'al, k'ahchi' kicha'jeem kiib'. 

18Awach i q'e' i runimb'isaj riib' ma' jaruuj naa reliik korik ruuk' i rub'an, ruum 
chi xa re' i kaqwachiil wilik paránima naa ruq'eb'em riib'. 

19Re' q'e' chihooj chi nee ruk'isiimb'isaj riib' jino'q kuuk' taqe i neb'aa', chuwach 
chi neen b'ehomrik chi kixilak i nimaq kiwach. 

20Awach i runimaj i ruq'oral i QaJaaw Dios holohik naa rojiik wii'. Atoob' reh 
awach i ruyeew ruk'ux ruuk' i QaJaaw. 

21Awach i rukapaaj riij i rub'an, wilik runa'ojb'al inq'orarik reh. Eh re' taqe 
chaq'laam laj q'orik, inkojwik na'ojb'al. 

22Re' holohik laj na'ojb'al, holohik laj k'acharik ruk'am chaloq. Re' i kitijiik i ma' 
kinimanik taj, xama' xta ruk'am chaloq. 

23Awach i wilik runa'ojb'al chukapeb'jiik chib'ih i rub'an, re' re' inchol q'orik. Eh 
re' taqe i ruq'oral inkojwik na'ojb'al. 

24Awach i xasuq inq'orik, re' i ruq'oral xa je' chik ki'iil riis kaab', eh i rujoot'isaj 
wach i ánima, i ruyeew ruman rukowiil i k'uxliis. 

25Wilik i b'eeh xa pan holohik chik ink'amwik noq ink'utinik, xanaah re', noq 
inooj kuxoq pankimik ink'amwik. 

26Re' kamanoom, re' i runuhmiik iminwik reh pankamanik, eh ruum i re' 
inkamanik. 

27Re' i yiib' wach runa'ojb'al xa re' i yiib' wach i ruyejaa' wach rub'anariik. Eh re' i 
ruq'oral i nelik reje panchii', xa je' chik rukab' i xaq q'aaq'. 

28Re' i yiib' wach runa'ojb'al xa re' i tikij peleto iraaj. Re' i tz'aqal wach k'utaaj i 
rukoj pank'aah taqe i kamigo naq kiib'. 

29Re' i yiib' wach runa'ojb'al xa rujot' taqe i ramigo, eh i ruk'am taqe chupaam i 
ma' holohik ta laj b'eeh. 

30Eh xa rumutz'muteej chik inaq'wach chukapeb'jiik riij i yiib' wach na'ojb'al. Eh 
xa rutiiw chik i xaq chii' noq rub'anam chik i yiib' wach re' re'. 

31Noq insaaqb'ik i rismaal naah jino'q, je' naa jinaj corona q'e' looq' chi reh. Eh re' 
i re' ink'uhtanik reh chi holohik i runa'ojb'al. 

32Q'e' chihooj chi wilik q'unil ruuk' jino'q, chuwach chi xakow neerub'an riib'. Eh 
xiik' naah chihojal chi nee ruloch' riib' jino'q chuwach chi nee rutoq'aa' q'uchuuj 
tinamit. 

33Re' winaq i rusik' chi riij nik' wach noq naa rureqem rutumiin, xa re' la', re' i 
QaJaaw Dios q'oreel chinaah. 

Prov 17 

1Ma' xta q'orik reh atoob' ta xa chiqwi'k i neen k'uxarik, xa re' la', mi suq i 
k'acharik. Xa ma' xta neerutiq chi nujinaq i suq atoob' pampaat wila' xa re' peleto 
imb'aan. 

2Re' i móso wilik runa'ojb'al, i ruq'at wach i rak'uun i rupatroon. Eh inehtrik i 
kooch, je' rukab' inye'arik keh ak'uunb'ees kinimanik. 

3Re' i oro re' i plata ruuk' q'aaq' inehteesjik i ruch'uwa'iil wach. Eh re' taqe i wilik 
cho pan ánima, re' i QaJaaw Dios ineesanik i ruch'uwa'iil wach. 

4Re' i yiib' wach runa'ojb'al, re' i aj chukul q'orik, q'e' imponik chikiwach taqe i 
yiib' wach q'orik imb'aan. 

5Awach ixkaqse'lanik reh i neb'aa', re' ixtz'uhkrisanik reh i rukaqse'laaj. Eh 
awach insuuqb'ik ruk'ux chi riij i ti' i ruk'ul i neb'aa', naa ruye'ariik chutojariik i 
ru mahk. 

6Re' taqe i mama' winaq, je' corona chi keh i kiih kimaam. Eh re' inye'wik 
runimaal kiwach ak'uunb'ees ixq'uunb'ees, re' taqe i kituut kajaaw. 

7Wila' ma' suq i rub'an reh i ma' holohik ta laj q'orik, i ma' nimanik taj, ra'j naa 
chik re' i k'amal b'eeh suq neerub'an reh i chukuj q'orik. 

8Awach i ruq'uch i tumiin ruuk' i xa chib'ih jariik i rub'an, i rukapaaj chi nee nelik 
korik ruuk' taqe i rub'an xa aha' pa' neenooj. 

9Awach i rukuy imb'aan reh, pansuqkiil ink'amwik. Eh awach i ma' rukuy taj 
imb'aan reh, panixowaal ink'amwik. 

10Re' wilik runa'ojb'al xajuriim inq'ilarik. Eh re' ma' xta runa'ojb'al ma' nee ta 
nimanik ruuk' jino'q siento chi tz'uhuum. 

11Re' ma' nimanik taj, xa re' i sik'ij peleto iraaj. Xa re' la', jinaj i aj taqareel naa 
rutaq'ab'jiik cho ruuk' xiik' naah josq'iil. 

12Ma' q'e' ta yohb'aal chi neen k'ulariik i ixoq oso kore' xq'ucharik i rak'uun, 
chuwach chi neenk'ularik i ma' nimanik taj chi k'ahchi' rub'anam i yiib' wach. 

13Awach imb'aan otob'il reh, eh ma' holohik ta ruq'aj wii' wach, juneliik naa 
ruwihiik i ti' k'axik parupaat. 

14Noq intohq'ik i peleto xa je' chik rukab' noq inteh cho rooq i nim ha'. Ruum aj 
re', ma' xta reet chi neenkahnik rub'aan noq komajaa' inuhtik wach. 

15Re' ruq'orariik chi ma' xta ru mahk i wilik ru mahk. Eh re' i rukojariik ru mahk i 
ma' xta ru mahk, re' i kiib' re' re', ma' imponik ta chuwach i QaJaaw Dios. 

16Re' ma' nimanik taj, xama' xta neerutiq reh chi nee ruloq' ruuk' tumiin i 
runa'ojb'al, ruum xama' nee ta wo' rureq chi riij 

17Re' jino'q amígo juneliik nee qohrutoob'eej noq ti' qak'ux. Inkamanik qeh chi je' 
qas, oon qachaaq'. 

18Re' ma' xta runa'ojb'al inooj okoq chi riij i ramigo pan q'atb'al q'orik, eh wach 
naah chik i reh inkahnik i mahk re' re'. 

19Awach i yiib' wach runa'ojb'al imponik chuwach i peleto. Eh awach i q'e' 
runimb'isaj riib' ruuk' i ruq'oral, xa re' reh i rujot'om riib'. 

20Awach i re' i yiib' wach i wilik paránima, ma' jaruuj naa rureqem i holohik. Eh 
awach i re' i ma' toob' laj q'orik i nelik cho ju' raaq' naa rojiik q'ehb'oq panti' 
k'axik. 

21Noq re' ak'uunb'ees ma' nimanik taj, eh noq re' ak'uunb'ees ma' xta runa'ojb'al 
jinaj ti'kiil k'uxliis chi reh ajaab'ees. 

22Noq suq suq i ránima jino'q, je' naa jinaj iq'oom chi reh. Eh noq ti' i ránima 
jino'q, ruum i re' ink'isiimb'ik ruk'ux. 

23Re' q'atal q'orik yiib' wach runa'ojb'al i ruk'ul i tumiin chi qeqmaal ruuk' i 
ruyejaa' wach. Ruuk' i re', i ruyoj wach i korik. 

24Re' ma' xta reet runa'ojb'al, iraaj i reh chi naa rureqem runa'ojb'al. Eh re' ma' 
nimanik taj, xama' reht'al ta wo' hoq chib'ih naa rojiik kuxoq wii'. 

25Re' ak'uunb'ees ma' nimanik taj, xa kik'aah, xaruti'kiil kik'ux i rutuut rajaaw i 
ruyeew. 

26Ma' ruk'ul taj chi neenehteesjik rumulta i ma' xta ru mahk. Eh ni xata ruk'ul chi 
neenye'arik chi tz'uhuum i holohik runa'ojb'al. 

27Awach i ma' xa tanwolwotik chi q'orik wilik runa'ojb'al. Awach ma' teheeh ta 
wach re' re', wilik runa'ojb'al. 

28Re' ma' nimanik taj, noq i rutz'ap i chii', eh ma' nchoqik ta chik, inq'ahxik nare' 
wo' reh chi wilik runa'ojb'al. 

Prov 17 

1Ma' xta q'orik reh atoob' ta xa chiqwi'k i neen k'uxarik, xa re' la', mi suq i 
k'acharik. 

Xa ma' xta neerutiq chi nujinaq i suq atoob' pampaat wila' xa re' peleto imb'aan. 

2Re' i móso wilik runa'ojb'al, i ruq'at wach i rak'uun i rupatroon. Eh inehtrik i 
kooch, je' rukab' inye'arik keh ak'uunb'ees kinimanik. 

3Re' i oro re' i plata ruuk' q'aaq' inehteesjik i ruch'uwa'iil wach. Eh re' taqe i wilik 
cho pan ánima, re' i QaJaaw Dios ineesanik i ruch'uwa'iil wach. 

4Re' i yiib' wach runa'ojb'al, re' i aj chukul q'orik, q'e' imponik chikiwach taqe i 
yiib' wach q'orik imb'aan. 

5Awach ixkaqse'lanik reh i neb'aa', re' ixtz'uhkrisanik reh i rukaqse'laaj. Eh 
awach insuuqb'ik ruk'ux chi riij i ti' i ruk'ul i neb'aa', naa ruye'ariik chutojariik i 
ru mahk. 

6Re' taqe i mama' winaq, je' corona chi keh i kiih kimaam. Eh re' inye'wik 
runimaal kiwach ak'uunb'ees ixq'uunb'ees, re' taqe i kituut kajaaw. 

7Wila' ma' suq i rub'an reh i ma' holohik ta laj q'orik, i ma' nimanik taj, ra'j naa 
chik re' i k'amal b'eeh suq neerub'an reh i chukuj q'orik. 

8Awach i ruq'uch i tumiin ruuk' i xa chib'ih jariik i rub'an, i rukapaaj chi nee nelik 
korik ruuk' taqe i rub'an xa aha' pa' neenooj. 

9Awach i rukuy imb'aan reh, pansuqkiil ink'amwik. Eh awach i ma' rukuy taj 
imb'aan reh, panixowaal ink'amwik. 

10Re' wilik runa'ojb'al xajuriim inq'ilarik. Eh re' ma' xta runa'ojb'al ma' nee ta 
nimanik ruuk' jino'q siento chi tz'uhuum. 

11Re' ma' nimanik taj, xa re' i sik'ij peleto iraaj. Xa re' la', jinaj i aj taqareel naa 
rutaq'ab'jiik cho ruuk' xiik' naah josq'iil. 

12Ma' q'e' ta yohb'aal chi neen k'ulariik i ixoq oso kore' xq'ucharik i rak'uun, 
chuwach chi neenk'ularik i ma' nimanik taj chi k'ahchi' rub'anam i yiib' wach. 

13Awach imb'aan otob'il reh, eh ma' holohik ta ruq'aj wii' wach, juneliik naa 
ruwihiik i ti' k'axik parupaat. 

14Noq intohq'ik i peleto xa je' chik rukab' noq inteh cho rooq i nim ha'. Ruum aj 
re', ma' xta reet chi neenkahnik rub'aan noq komajaa' inuhtik wach. 

15Re' ruq'orariik chi ma' xta ru mahk i wilik ru mahk. Eh re' i rukojariik ru mahk i 
ma' xta ru mahk, re' i kiib' re' re', ma' imponik ta chuwach i QaJaaw Dios. 

16Re' ma' nimanik taj, xama' xta neerutiq reh chi nee ruloq' ruuk' tumiin i 
runa'ojb'al, ruum xama' nee ta wo' rureq chi riij 

17Re' jino'q amígo juneliik nee qohrutoob'eej noq ti' qak'ux. Inkamanik qeh chi je' 
qas, oon qachaaq'. 

18Re' ma' xta runa'ojb'al inooj okoq chi riij i ramigo pan q'atb'al q'orik, eh wach 
naah chik i reh inkahnik i mahk re' re'. 

19Awach i yiib' wach runa'ojb'al imponik chuwach i peleto. Eh awach i q'e' 
runimb'isaj riib' ruuk' i ruq'oral, xa re' reh i rujot'om riib'. 

20Awach i re' i yiib' wach i wilik paránima, ma' jaruuj naa rureqem i holohik. Eh 
awach i re' i ma' toob' laj q'orik i nelik cho ju' raaq' naa rojiik q'ehb'oq panti' 
k'axik. 

21Noq re' ak'uunb'ees ma' nimanik taj, eh noq re' ak'uunb'ees ma' xta runa'ojb'al 
jinaj ti'kiil k'uxliis chi reh ajaab'ees. 

22Noq suq suq i ránima jino'q, je' naa jinaj iq'oom chi reh. Eh noq ti' i ránima 
jino'q, ruum i re' ink'isiimb'ik ruk'ux. 

23Re' q'atal q'orik yiib' wach runa'ojb'al i ruk'ul i tumiin chi qeqmaal ruuk' i 
ruyejaa' wach. Ruuk' i re', i ruyoj wach i korik. 

24Re' ma' xta reet runa'ojb'al, iraaj i reh chi naa rureqem runa'ojb'al. Eh re' ma' 
nimanik taj, xama' reht'al ta wo' hoq chib'ih naa rojiik kuxoq wii'. 

25Re' ak'uunb'ees ma' nimanik taj, xa kik'aah, xaruti'kiil kik'ux i rutuut rajaaw i 
ruyeew. 

26Ma' ruk'ul taj chi neenehteesjik rumulta i ma' xta ru mahk. Eh ni xata ruk'ul chi 
neenye'arik chi tz'uhuum i holohik runa'ojb'al. 

27Awach i ma' xa tanwolwotik chi q'orik wilik runa'ojb'al. Awach ma' teheeh ta 
wach re' re', wilik runa'ojb'al. 

28Re' ma' nimanik taj, noq i rutz'ap i chii', eh ma' nchoqik ta chik, inq'ahxik nare' 
wo' reh chi wilik runa'ojb'al. 

Prov 18 

1Re' i ruq'eb'em riib', xa re' i k'axb'al riib' i reh i rusik'. Eh ma' runimaj taj i 
ruk'uhb'aljiik. 

2Re' i ma' nimanik taj, ma' raaj ta rutijem i korik. Xa re' la' i rub'aan i yiib' wach 
wilik cho paránima. 

3Re' i rub'anariik i yiib' wach na'ojb'al, xa q'eb'ej iib' i ruk'am chaloq. Eh re' i 
niimb'isanik wachiis xa k'ixb'ilaal i ruk'am chaloq. 

4Re' ruq'oral i winaq, je' rukab' i chaamlaj ha', je' rukab' i nim ha' kow rooq, ruum 
nujinaq chi na'ojb'al. 

5Ma' ruyee ta riib' chi neenq'orarik chi ma' xta ru mahk i yiib' wach runa'ojb'al. 
Eh chi neenkojarik ru mahk i ma' xta ru mahk. 

6Re' ma' nimanik taj, xa ruum i chii' i rumin riib' pan peleto. Eh ruuk' ruq'oral i 
ruyeew riib' chi q'ojarik. 

7Eh re' i ma' nimanik taj, re' ruq'oral inq'eb'wik reh. Ruum taqe i ruq'oral je' naa 
rujihk'aaj i ralaq chi k'ahaam. 

8Re' ruq'oral i xa tz'aqal wach k'utaaj yiib' wach i ruk'am chaloq. Eh imponik 
wach b'aaq i ruti'kiil i rub'an. 

9Awach i rusikileej wach i rukamaj, eliik kiwach ruuk' i aj sachool 

10Re' i rub'ihnaal i QaJaaw Dios, je' rukab' inajt naah tz'aq, eh ar inooj kiko'leej 
kiib' i korik wach kik'ux. 

11Re' b'ehoom reh i rukapaaj chi re' i rub'ehomal, je' rukab' i tinamit kotimaj riij 
chi najt naah tz'aq ko'lemb'al reh. 

12Awach i q'e' nim wach i rub'an riib', ma' naa ta reliik korik. Eh awach i xama' 
nim ta wach i rub'an riib', naa reliik korik. 

13Awach i xa ruchaq'weej lom i q'orik noq komajaa' irib'iraj rukorkiil, xiik' naah 
yib'kiil wach i rub'an, eh k'ixb'ilaal chi reh. 

14Noq yowaab' jino'q, neerukuy ransil wila' xuchop ruk'ux. Raaj wi xyoj ruk'ux 
chi jumpech, ma' awach ta chik neenuksanik reh. 

15Re' taqe i wilik kina'ojb'al, eh holohik i wilik cho pan kánima, inkireq wo' hoq i 
na'ojb'al inkisik'. 

16Eh noq wilik i rusiij i winaq, xa chu'nchel neenk'ulwik reh, eh nee wo' nooj 
okoq kuuk' i nimaq wach kina'ojb'al. 

17Re' imponik chi peet pan q'atb'al q'orik, i ruq'or chi ma' xta ru mahk. Eh noq 
imponik awach uuk' wilik rupeleto, re' reh inq'orik reh chi wilik ru mahk. 

18Re' i QaJaaw Dios ineesanik reh i peleto, i rukoj taqe panotob'il peleto inki a'n 
chikiwach. 

19Awach i hermano inq'ehtjik, je' naa jino'q tinamit kotimaj riij chi tz'aq, ruum re' 
i peleto inki a'n taqe i hermano, je' rukab' i tz'ilom imb'aan wii' tz'ahpik. 

20Re' ju'jun naa rub'anam rusuqkiil wila' holohik taqe i ruq'or. Eh naa wo' 
ruk'ulum jilow wila' ma' holohik taqe i ruq'or. 

21Awach i holohik i ruq'or ruuk' i ju' raaq', k'acharik i ruk'am cho chinaah. Awach 
i yiib' wach i ruq'or ruuk' i ju' raaq', kimik i ruk'am cho chinaah. 

22Noq i rureq rehk'een i winaq, ma' k'isiin ta loq'il. Ruuk' i re', i ruk'ul nimlaj 
rotob'il i QaJaaw Dios. 

23Re' neb'aa' noq i rutoq'aa' q'orik ko rupahqaaj rukuyb'al. Eh re' i b'ehoom reh, 
pank'aah inchaq'wik. 

24Wilik taqe i amígo jumehq'iil inyoj kik'ux. Eh wilik taqe i amígo xti q'e' 
neetikik'ax chuwach jino'q aawas oon achaaq'. 

Prov 19 

1Ma' xta riq'or reh chi xa neb'aa' jino'q, xa re' la', mi korik wach ruk'ux. 

Chuwach i ma' nimanik taj, eh xa tz'aqal wach mahk. 

2Awach i ma' xta runa'ojb'al, ma' holohik ta chi reh. Eh re' tehwachiil inq'eb'wik 
pamahk. 

3Ruum i yiib' wach na'ojb'al i rub'an i winaq, i ruq'eb' i holohik b'eeh. Eh noq 
inooj kuxoq panaah chik i QaJaaw Dios i rukoj. 

4Re' b'ehoom laj winaq, ma' k'isiin taqe i ramigo. Eh re' neb'aa' reh aha' naq wilik 
taqe i ramigo inq'eb'arik kuum. 

5Awach i ma' re' tee korik i ruq'or, korehtaal inye'arik chutojariik i ru mahk. Re' 
chukul q'orik ma' jaruuj naa reliik korik. 

6Awach i ma' pixp taj, eh xa q'e' insihinik, chu'nchel insik'wik reh, eh inkik'am chi 
amigohiil. 

7Re' neb'aa' ni xata re' taqe ras oon ruchaaq' inaajwanik wach. Ra'j naa chik re' 
taqe i ramigo ma' neenq'eb'wik reh. Eh noq i rupahqaaj chik naa rutoob'jiik ma' 
awach ta chik taaj reh. 

8Awach i rutijej riib', eh i rub'an paruk'achariik i rutijej i ruk'ax riib', eh i nelik 
korik i rub'an. 

9Awach i ma' re' taj i korik i ruq'or, naa ruye'ariik chutojariik i ru mahk. Eh re' 
chukul q'orik kimik i ruk'am cho chinaah. 

10Re' ma' nimanik taj ma' ruk'ul taj chi suq neen wihik, ni xata neeruyee riib' chi 
re' i xa móso neenkahnik chi taaq'anik chikinaah i k'amal b'eeh. 

11Awach i wilik runa'ojb'al ma' jumehq'iil ta nchalik ruk'aah. Re' i naa ruye'wiik 
runimaal wach re' chi naa rukuyum ransil i naa rub'aan reh. 

12Noq inchalik ruk'aah i reey, xa je' chik rukab' i kaq b'ahlam. Eh re' otob'il i 
rub'an i reey, je' rukab' noq inqajik chaloq i mus jab' chinaah i kok' ch'ahn. 

13Re' ak'uunb'ees ma' nimanik taj, xaruti'kiil ruk'ux i rajaaw i ruyeew. Re' ixoq xa 
re' i k'aah i rub'an, je' rukab' i kojweel cho nah paat ma' jaruuj i rumay. 

14Re' i kooch inkiyeew i tuutb'ees i ajaab'ees, xa paat, eh xa b'ehomal. Eh re' i 
ehk'eenb'ees wilik runa'ojb'al, re' i QaJaaw Dios inye'wik cho reh. 

15Re' sikilal inchalik jinaj suq laj wirik ruum. Eh re' sikiil laj winaq, naa rukuyum 
ruwa' ruhaa'. 

16Awach i rub'an i ruq'or i k'uhb'aal, i ruko'leej riij i ruk'achariik. Awach i ma' 
imponik ta panaq'wach i rub'eeh i QaJaaw Dios, kimik i naa ruchaliik chinaah. 

17Awach i ruyeew rukemeel i neb'aa', je' naa re' i QaJaaw Dios i ruyeew rukemeel. 
Eh re' i QaJaaw Dios naa ruye'wiik jilow reh i otob'il i rub'an. 

18Chatijej aawak'uun awixq'uun noq koruyee riib' chi neenatijej, xa re' la', 
maakansaj wo' chik ruuk' i rutijiik naa a'nam. 



1345 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

19Awach i q'e' josq', naa ruk'ulum i rutojb'aal. Eh wila' ehteesjik chutojariik i ru 
mahk, xa ruman nee nuhtik wach i ruk'aah. 

20Chak'am naah aak'uhb'aaljiik, eh cha nimaj aatijiik imb'aan chi je' re' neenooj 
areq ana'ojb'al chi manlik. 

21Re' winaq xama' k'isiin naq i ruyejaa' wach rub'aan. Xa re' la' xa re' wo' inooj 
eloq wach i ruyeew q'ab' i QaJaaw Dios chi naa rub'anam. 

22Awach i ruk'ax wach i b'ehomal, re' re' inq'eb'wik reh pan k'axik. Ruum aj re', 
ma' xta reet chi xa neb'aa' jino'q chuwach i aj chukul q'orik. 

23Re' ruyohljiik QaJaaw Dios, pan holohik laj k'acharik ink'amwik. Noq ma' xta 
k'axik chinaah jino'q, xasuq i k'acharik i rub'an. 

24Re' i winaq xiik' naah sikilal, atoob' ta wo' naq tuqlik chuwach i ruwa', ni xata 
ruk'uxariik iraaj rub'anam. 

25Wila' xye'arik chutojariik i ru mahk i ma' xta runa'ojb'al nee rukoj rehtaal chi 
ma' holohik taj i rub'an. Eh re' wilik runa'ojb'al reh neerutijej ruuk' i ruq'ilariik 
neemb'aan. 

26Awach i relq'aaj chib'ih reh i rajaaw, eh iresaj reje i rutuut pampaat, re' re' 
k'ixb'ilaal imb'anik ma' ruk'ul ta naq chi naa rub'anam i je' re'. 

27Hat wak'uun noq wilkaat, maayeew chi re' chi ma' re' aq'ilariik. Chak'am la' 
naah aak'uhb'aaljiik ruum re' re' inye'wik ana'ojb'al. 

28Re' i ma' re' taj i korik i ruq'or, xa rukaqse'laaj i korik. Eh re' yiib' wach 
runa'ojb'al, xa re' i yiib' wach q'orik i nelik cho pan chi'. 

29Re' i ti' k'axik korjinaq chik cho chi keh i yiib' wach kib'anik. Eh re' i ma' 
kinimanik taj, kow naakiye'ariik chi tz'uhuum. 

Prov 20 

1Re' inuk'inik reh i k'ahlaj ha' ma' xta runa'ojb'al inxohk'rik i ruyoj i rukapeb'aal, 
eh ma' reht'al ta chik i rub'an. 

2Re' reey noq inchalik ruk'aah, je' rukab' i kaq b'ahlam. Eh awach inye'wik 
ruk'aah i reey, i ruyeew panyohb'aal i ruk'achariik. 

3Re' inye'wik runimaal wach i winaq, re' chi ma' awach taj ineeruwech'uj. Re' 
taqe i ma' kinimanik taj, xa re' wech'inik kiib' inki a'n 

4Noq ruq'ijil ab'iixik, re' i sikiil laj winaq ma' rub'an taj i b'anaj arado. Xa re' la', 
noq i rureq ruq'ijil i jach, i rusik' naq i wach i rutik, eh xama' xta wo' i rumol. 

5Re' holohik laj na'ojb'al atoob' ta je' chamiil chaamlaj ha' wilik cho wii' paránima 
jino'q. Eh re' i wilik runa'ojb'al xa nee wo' rureq chi riij. 

6Wilik inkiq'or chi xa q'e' atoob' wach kik'ux, xa re' la', ma' jino'q wo' keh i atoob' 
wach ruk'ux. 

7Re' i korik wach ruk'ux paruk'achariik, holohik i kik'achariik taqe i rak'uun 
rixq'uun naa ruwihiik. 

8Re' i reey noq intzuhnik paruye'aab' chi q'ataj q'orik xa neerutz'ehtaaj 
panaq'wach i ju'jun, noq nee rureq chi riij i wilik ru mahk. 

9Ruum aj re' ma' awach nee nq'orik reh chi je' wili: Re' hin xa eliik saq wach i 
wánima, ma' xta numahk, inko'q. 

10Re' QaJaaw Dios ma' imponik ta chuwach chi ma' manlik taj i pajooj imb'aan 
ruuk' pexu, oon ruuk' chik jino'q pajb'al. 

11Re' i k'ijool, re' i chib'ih taqe jariik i rub'an ink'uhtanik reh mi holohik i 
runa'ojb'al, oon ma' chih taj. 

12Re' qaxikin reh chi naa qib'iriniik, re' naq'qawach reh chi naa qilwiik, re' i 
QaJaaw Dios xyej-anik reh. 

13Matokik chi wirik reh chi ma' nee ta tineb'a'rik. Eliik-oq la' na'lik aweh 
chub'aan akamaj, reh chi neen wihik awa' ahaa'. 

14Awach inloq'wik je' wili ruq'or: Re' wili ma' holohik taj, inki. Xanaah re' noq i 
rub'an reje i loq' i reh xa runimb'isaj chik riib' ruuk'. 

15Awach i wilik runa'ojb'al ruuk' taqe ruq'or, xiik' naah k'ihaal tz'aaq chuwach 
oro, chuwach i q'e' k'ih taq tz'aaq. 

16Awach i ma' xta runa'ojb'al inooj i ruyeew i ruq'oral chi riij i aj k'aas, eh wila' 
ma' xutoj i ruk'ul chi neenq'ucharik i ruso'. 

17Re' chukul q'orik xa runujisaj chik riib' ruuk' taqe i rureq ruuk' i jot'ooj. Eh noq 
inooj kuxoq, xa je' ak'al i ruk'ux. 

18Re' taqe imb'aan, ruuk' holohik laj na'ojb'al, inkorjik wach. Eh ruuk' wo' 
holohik laj na'ojb'al, inkorjik wach noq imb'aan i q'aq'inik. 

19Re' i xanooj chi molooj wach k'utaaj ma' xtaj i rumol paránima, chu'nchel i 
ruq'or. Re' hat maa a'n jinaj wach ak'ux ruuk' i molol wach k'utaaj. 

20Awach i rub'aj i rutuut rajaaw, re' re' kimik i ruk'am cho chinaah, eh naa 
ruye'ariik pa runimaal q'equm. 

21Aha' wilik taqe i xa chib'ih jariik, i ma' k'axik ta noq inkan pampeet, ni xata 
ruyeew suq kiil k'uxliis noq inooj kuxoq. 

22Maaq'aj wach i ma' holohik taj imb'aan aweh. Chawuy-eej la' chi re' i QaJaaw 
Dios neenko'linik aweh chupaam. 

23Re' i QaJaaw Dios ma' imponik ta chuwach taqe i pajb'al kielq'anik, je' wo' taqe i 
pexu kielq'anik. 

24Re' winaq re' i QaJaaw Dios ink'amwik rub'eeh paruk'achariik. Eh re' reh ma' 
reht'al taj chib'ih i naa rojiik kuxoq wii'. 

25Re' winaq yohb'aal chi reh wila' xa pan jumehq'iil xuq'or reh i QaJaaw Dios chi 
naa runimam. Eh mo'-oq wo' xub'an i xuq'or k'axik chi reh. 

26Re' i reey wilik runa'ojb'al i resaj taqe reje yiib' wach kina'ojb'al. Eh je' naa 
rik'saj kotkot laj ch'ihch' chikinaah. 

27Re' ránjel rut'iosil i winaq ye'ooj reh ruum i Dios jinaj saqum, i rusihq'eej 
chu'nchel i wilik cho paránima. 

28Re' i reey ma' awach ta neenesanik reh paruye'aab', wila' wilik k'axooj ruuk', eh 
wila' re' i korik i rub'an. 

29Re' i runimaal kiwach i k'ijolaq, re' i kaansil. Eh re' i runimaal kiwach i mama' 
winaq, re' i rusaqiil i rismaal kinaah. 

30Ruuk' q'ojooj, ruuk' hopooj, iniq'oomjik i yiib' wach runa'ojb'al. Ruuk' taqe i ti' 
ruk'ul, i rureq chi riij taqe i korik. 

Prov 21 

1Re' runa'ojb'al i reey, je' rukab' i rooq ha' pan q'ab' i QaJaaw Dios. Re' reh 
ink'amwik rub'eeh ruuk' chu'nchel i rub'an. 

2Re' winaq xa chu'nchel ma' xta reet i rub'an noq i rukapaaj. Xa re' la', re' i 
QaJaaw Dios ineht'alinik reh chib'ih i wilik cho pan ánima. 

3Re' rub'aan i korik, i rub'ehel, imponik chuwach i QaJaaw Dios, ma' je' ta rukab' i 
xa k'atoj mayiij. 

4Re' i niimb'isanik wachiis, i k'ul b'anaj wachiis inki a'n i yiib' wach kina'ojb'al 
mahk chi b'anarik. 

5Re' taqe inkorjik wach chi kapeb'imaj riij chi korik, wilik i ruk'am chaloq. Eh re' 
taqe i xa pan ajiim b'eeh imb'aan, xa nooj sahchoq wach. 

6Re' i b'ehomal i molarik wach ruuk' jot'ooj, xama' xta nokik wii', xa ye'b'al 
k'isinoq rusuqkiil kik'ux i xa re' i kikimiik inkisik'. 

7Re' i yiib' wach kina'ojb'al ruum i ti' k'axik inki a'n reh i tokoom, naa rusahchiik 
kiwach. Ruum chi ma' xkik'am ta naah i korik. 

8Re' i yiib' wach imb'anik, xama' xta kamaj i rub'an, ma' xta ruk'am chaloq. Eh re' 
taqe i rub'an i korik wach ruk'ux, saq kiwach. 

9Ma' xta reet chi xa pan lahtz' paam paat neenpatinik i winaq. Eh xama' xta nkih 
chi chupaam i nimlaj paat neenpatinik ruuk' jino'q ixoq xiik' naah josq'iil. 

10Re' yiib' wach runa'ojb'al xa re' i ma' holohik taj i rukapaaj rub'aan. Ma' 
ruketelaaj ta kiwach i ras ruchaaq'. 

11Noq inye'arik chutojariik i ru mahk i yiib' wach imb'anik, kore' i rureq 
runa'ojb'al. Eh re' wilik runa'ojb'al reh, xa ruuk' i junriim chi q'ilooj neenimanik. 

12Re' i Dios korik wach ruk'ux, i rukanaa' chi ma' xta rak'uun rixq'uun i yiib' wach 
runa'ojb'al. Eh i rusach kiwach i yiib' wach kib'anik. 

13Awach i ma' i rutoob'eej i neb'aa' noq i rupahqaaj rutoob'jiik, ma' naa ta wo' 
rutoob'jiik i reh noq naa rupahqaam rutoob'jiik. 

14Re' jino'q i winaq atoob' ta yohb'aal wach i ruk'aah, eh wila' xsiijik chib'ih reh, 
ruuk' i re', neenik'ik i ruk'aah. 

15Noq imb'aan i rub'ehel insuuqb'ik ruk'ux i korik wach ruk'ux. Eh re' taqe ma' 
holohik ta kib'anik, naa rusahchiik kiwach. 

16Awach i ma' ruk'am ta naah i holohik laj na'ojb'al, pankimik naa rojiik. 

17Awach i rukut riib' chi ruuk'jiik i k'ahlaj ha' inxohk'risanik, eh i rukoj taqe 
ink'ohnik laj iq'oom re' re' naa ruye'em riib' paneb'a'il. 

18Re' i ma' korik ta wach ruk'ux, i yiib' wach runa'ojb'al, naa ruwihiik panti' 
k'axik chi jilow i korik wach ruk'ux. 

19Ma' xta reet chi xa pan i chiq yuuq' neenk'acharik winaq, chuwach chi 
neenk'acharik ruuk' jino'q ixoq xa re' k'aah i rub'an, xama' holohik ta imb'anik. 

20Re' wilik runa'ojb'al, wilik rub'ehomal, wilik ru ink'ohnik laj iq'oom parupaat. 
Eh re' i ma' nimanik taj, i rusach wach i chib'ih reh. 

21Awach i rusik' i korik, eh inketelinik wachiis nee rureq i holohik laj k'acharik, 
nee wo' inye'arik runimaal wach. 

22Re' i wilik runa'ojb'al nee ruchop naah i kitinamiit i kow kiib', neeruq'at wach i 
kajaawriik inkiko'leej naq wii' kiib'. 

23Awach i korukapaaj riij taqe ruq'or, ma' jaruuj nee ruyeew riib' pan k'axik. 

24Re' i yiib' wach i runa'ojb'al, xama' holohik ta imb'anik, xa nim wach i rub'an 
riib'. Eh xa teheeh wach, i rukaqse'laaj taqe i ras ruchaaq'. 

25Re' i sikil laj winaq wilik naq i rootwaaj. Xa re' la', xanaa wo' rukimiik reje chi 
ma' naa ta rureqem, ruum ma' raaj ta kamanik. 

26Re' reh xa chu'nchel naq q'iij irootwaaj. Eh re' korik wach ruk'ux, xa wilik wo' 
chib'ih reh ma' rupixpuuj ta wach q'e' insihinik. 

27Re' QaJaaw Dios ma' imponik ta chuwach i kimayiij i yiib' wach kina'ojb'al, 
ruum i ma' holohik taj inkaaj chi riij. 

28Re' i ma' re' taj i korik i ruq'or, naa rusahchiik wach. Eh awach irib'iraj chi korik 
inq'orarik, re' re' neenchol ruchaq'weesjiik. 

29Re' yiib' wach runa'ojb'al xasuq chik wilik i rub'an riib'. Eh re' korik wach 
ruk'ux, korik reh chi holohik i runa'ojb'al. 

30Chuwach i QaJaaw Dios ma' xta jino'q na'ojb'al nim wach, ni xata jino'q holohik 
laj kapeew. 

31Re' winaq i ruyejaa' i rukawayu reh i q'aq'inik, re' QaJaaw Dios i ruyeew i 
rajaawriik chi nee nelik korik ruuk' i q'aq'inik. 

Prov 22 

1Awach i holohik rib'iral, xiik' naah k'ihaal tz'aaq chuwach i b'ehomal. Eh wila' 
holohik inq'orarik chi riij, xiik' naah k'ihaal tz'aaq chuwach i oro, i plata. 

2Re' i neb'aa', i b'ehoom xa jinaj kiwach, re' i QaJaaw Dios xyej-anik keh 
kikab'cheel. 

3Re' i wilik runa'ojb'al i rukoj rehtaal aha' wilik i yohb'aal, i rukotej riij. Eh re' i 
ma' xta runa'ojb'al, ma' rukoj ta rehtaal, ko q'ehb'inaq chik ar noq irik'raaj. 

4Re' i loch'oj iib', re' i ruyohljiik i QaJaaw Dios, b'ehomal, runimaal wachiis, eh 
suq laj k'acharik i ruk'am chaloq. 

5Re' yiib' wach runa'ojb'al xama' k'isiin i k'axik inq'atwik parub'eeh. Eh re' i 
ruyohleej i ruk'achariik ma' ruyeew ta q'ab' chi nq'ehb'ik ar. 

6Chatijej i ha'lak'un paruk'isinal, eh noq neenrijb'ik ma' nee ta nsahchik paruk'ux. 

7Re' b'ehoom intaaq'anik chinaah i neb'aa'. Re' inye'wik i kemeel intaaq'anik 
chinaah i aj kemeel. 

8Awach i re' i yiib' wach i rutik, ti' k'axik i naa rujacham. Eh re' i QaJaaw Dios naa 
rusachwiik wach ruuk' i rujosq'iil. 

9Awach i wilik i ketelinik wachiis ruuk', eh i runej i ruwa' i ma' xta wilik reh naa 
ruk'ulum i rotob'il i Dios. 

10Chawisaj reje i ma' holohik ta imb'anik, chi je' re' neemahyik i choqinik iib', i 
peleto, i b'ajooj. 

11Re' reey imponik chuwach i rub'an i korik wach ruk'ux. Eh i ruk'am panotob'il 
awach i xa holohik inq'orik. 

12Re' QaJaaw Dios i rucha'jeej chi korik i wilik runa'ojb'al. Eh ma' runimaj taj i 
ruq'or i aj chukul q'orik. 

13Re' i sikiil laj winaq xa chib'ih i rutz'aq wach, i ruq'or chi naa ruk'uxariik ruum i 
kaq b'ahlam pamb'eeh. 

14Re' ruq'oral ixoq i ruch'uwa' risaj wach irukaxaro, je' rukab' i chaam laj jul. Re' 
inooj q'ehb'oq wii' noq inye'arik panti' k'axik ruum i QaJaaw Dios. 

15Re' i ma' holohik taj imb'aan, re' ruuk' i kina'ojb'al i k'ijolaq, eh ruuk' i tz'uhuum 
neenb'aan keh neenkikanaa' rub'aan. 

16Awach i ruq'uch i chib'ih reh i neb'aa', re' iraaj chi nee nb'ehoomrik. Eh awach i 
rusiij chib'ih reh i b'ehoom, naa rune'b'aa'riik na' ponoq kuxoq. 

Re' lajeeb' ru ka'winaq chi k'uhb'aal xkiq'or taqe i wilik kina'ojb'al 

17Chab'iraj chi korik i k'uhb'aal inki a'n i wilik kina'ojb'al. Eh xti cha kapaaj riij 
aatijiik i nub'an i hin, 

18ruum re' taqe re' xiik' naah chihojal cha weh chi neenamol panawánima. Reh 
chi neena a'n ruq'orariik nik' neenawaaj ruq'orariik. 

19Yu'naak i nuyeew aweh chi naab'jik taqe wili, reh chi nee nayeew ak'ux ruuk' i 
QaJaaw Dios. 

20Re' hin xnutz'ihb'aaj aweh i lajeeb' ru ka'winaq chi q'orik, re' taqe i holohik laj 
k'uhb'aal, i holohik chi tiijik, 

21reh i ruk'uhtjiik aweh chi neenareq chi riij i korik, reh wo' chi neena a'n 
ruq'orariik chi korik noq neenpahqaljik aweh. 

22Maaq'uch i chib'ih reh i neb'aa', mo'-oq xa re' inawil chi xa neb'aa' tii. Eh 
maaq'uch chib'ih reh pan q'atb'al q'orik i ma' xta neeruko'leej wii' riib', 

23ruum re' i QaJaaw Dios naa ruko'liniik keh. Eh awach i naa ruq'uchwiik i chib'ih 
keh naa ruq'uchariik i chib'ih wilik kee keh. 

24Maak'am taqe chi awamigo, eh ni xata nee nawuhch'ihleej taqe i q'e' josq', je' 
wo' taqe i ma' holohik ta kib'anik, 

25reh chi ma' nee ta natijej aweh inki a'n ruum wi xatijej aweh, je' naa 
neenajihk'aaj awiib' ruuk' laso. 

26Manooj aq'or pan q'atb'al q'orik chi neenatoj i ruk'aas i wilik ruk'aas, 

27ruum wila' ma' chih awuuk' i naa atojom wii' i k'aas re' re', noq neenooj kuxoq 
neenkiq'uch ach'aht tiwirik wii'. 

28Maajil taqe i rehtalil i k'ula't kitikim kahnoq aamaam awati't. 

29Awach i rub'an chi korik i rukamaj, pankikamaj taqe i reey naa ruwihiik, ma' re' 
ta parukamaj jino'q i xama' xta rajaawriik. 

Prov 23 

1Noq neetiruyuq'eej ruuk' chi wi'k jino'q i nim wach, chakoj rehtaal chi korik 
awach uuk' wilkaat. 

2Atoob' ta yohb'aal wach aanuhmiik matokik lom chi wi'k. 

3Maak'ax wach i suq atoob' i ruk'ux, ruum aajot'ariik-oq iraaj ruuk' i nee ruyeew 
aweh. 

4Mo'-oq xa re' inaq'or panak'ux chi naa aab'ehoomriik, cha kanaa' rukapeb'jiik i 
re'. 

5Wila' xakoj rehtaal chi korik, neenanab'eej chi re' i b'ehomal xama' xta nokik 
wii'. Xa jumehq'iil inik'ik, xa impoq' reje ruxiik', je' rukab' noq inxik'inik reje i 
xihk. 

6Maatzunaa' awiib' chi wi'k nah rumexa i yohb'aal wach pixpiil. Eh maak'ax wach 
i suq atoob' i ruk'ux, 

7ruum re' reh xa neerutiib'isaj ak'ux, neetiruyuq'eej ruuk' chi wi'k, xa re' la', ma' 
korik ta wo' reh i rub'an, nee wo' chik i rupixuj aweh ruka'peech. 

8Eh nee-oq wo' chik inaxab'ej ruka'peech i neenak'ux. Chi je' re' xa nee nayeew 
chi re' chi ma' re' i holohaq laj q'orik xaq'o'reej wii'. 

9Maak'uhb'alej i ma' nimanik taj, ruum xa neeruse'laaj taqe i holohaq laj q'orik 
neenaq'or reh. 

10Maajil i rehtalil i k'ula't kojooj cho najtir q'iij. Eh maaq'uuch wo' hoq i kak'aal 
taqe i ma' xta kituut kajaaw, 

11ruum re' keh wilik jinaj ko'len keh q'e' nim rajaawriik. Eh re' reh naa rub'aniik 
ti' k'axik aweh chi ko'lb'al keh. 

12Chamol panawánima aatijiik imb'aan. Eh chayeew axikin chi rib'iirjiik holohik 
laj na'ojb'al. 

13Maacanaa' rutijiik i k'ijool, atoob' ta nee nayeew jarpech-oq chi tz'uhuum ma' 
ruum tee re' neenkimik. 

14Nee la' nako'leej chuwach i kimik wila' xatijej. 

15Hat wak'uun noq wilkaat, wila' xareq ana'ojb'al chi manlik, re' hin ma' k'isiin ta 
naa rusuuqb'iik nuk'ux. 

16Eh ma' k'isiin wo' naa rusuuqb'iik nuk'ux noq naa kaat b'iram chi k'ahchi' 
aq'oriik nik' wach i ruk'ul chi naa aq'oriik. 

17Maawixowaaj kiwach taqe aj mahk, eliik la' chayohleej wach i QaJaaw Dios. 

18Wila' je' re' i xa a'n holohik naa awojiik kuxoq wii'. Eh re' i ch'iklik wii' ak'ux, 
ma' jaruuj naa rusahchiik wach. 

19Hat wak'uun noq wilkaat, chab'iraj i nuq'or aweh, eh cha tijej awiib', eh re' i 
holohik b'eeh chak'am. 

20Maamol awiib' kuuk' taqe i kixohk'rik, je' wo' kuuk' taqe i xa kitusik, 

21ruum re' taqe i kixohk'rik, taqe i xa kitusik, ma' xta chik i wilik keh noq inooj 
kuxoq, kineb'aa'rik. Eh ni xata chik inkiloq' kiso' chub'aan. 

22Chab'iraj aak'uhb'aaljiik i rub'an aawajaaw i xtz'uhkrisanik chaaweh. Eh maa 
wixowaaj wach atuut noq neenrijb'ik. 

23Chawehchaaj i korik, je' wo' i holohik laj na'ojb'al, je' wo' i tijinik, ruch'ihil i 
holohik laj kapeew, mankiq'uch chik aweh. 

24Re' korik wach ruk'ux, eh wilik runa'ojb'al, rub'ehel chi eliik suq ruk'ux i 
rajaaw, eh wilik runimaal wach. 

25Re' i holohik laj na'ojb'al cha a'n, reh chi neensuuqb'ik kik'ux atuut awajaaw. 

26Hat wak'uun noq wilkaat, chayeew weh awánima, eh chak'am naah i nub'an i 
hin. 

27Ruum re' i k'oyoom laj ixoq, eh re' ixoq ma' eht'alimaj ta wach, xa je' rukab' i jul 
chaam, lahtz' paam. 

28Re' ixoq re' re' k'ahchi' chi sachooj, je' rukab' i ajileq', ma' k'isiin taqe i winaq i 
ruq'eb' pamahk. 

29¿Awach i panti' k'axik wilik? ¿Awach i ruk'er chii'? ¿Awach i xa eliik peleto i 
rub'an, eh xa eliik oq'ik i rub'an? ¿Awach i ti' wilik chi xama' xta rub'ehel? 
¿Awach i xa re' i ma' holohik taj i ruk'ul? 

30Re' ma' i rukanaa' ta ruuk'jiik i k'ahlaj ha' inxohk'risanik, eh xa reh reh chik 
wach i k'ahlaj ha' i ruk'ej. 

31Maak'ax wach i k'ahlaj ha', noq neenkit'urej pan kulk xa kaq chik wach, 
xasaqum chik paam, eh xa ch'ub'ik chik noq inooj qohoq. 

32Xanaah re', re' ruuk'jiik i re', je' rukab' i rutiiw i aaq' ti' k'axik i ruk'am chaloq 
noq inooj kuxoq. 

33Ruum i re', xa chib'ih jariik ineenawil wach, eh xa chib'ih jariik i ma' holohik taj 
neenaq'or. 

34Eh noq hat xohk'reel, je' naa chinaah jino'q i palaw, oon chi ju' jino'q i qamaan 
chee' wilkaat noq neenawik'raaj. 

35Eh je' wili i neenaq'or: Xinkiq'oj, xinkiyeew chi tz'uhuum, ni xata xwik'raaj noq 
xkian weh. Noq neen k'ulik nuk'ux nee wo' chik inooj nusik' i nuhaa', tiko'q. 

Prov 24 

1Maawixowaaj kiwach i yiib' wach kina'ojb'al. Eh maamol awiib' chi kixilak, 

2ruum re' keh xa re' i yiib' wach inkikapaaj rub'aan. Eh xa chi riij i ma' holohik taj 
kiq'orik. 

3Re' jino'q i paat na'ojb'al iraaj noq inch'ikib'jik i raa', eh na'ojb'al wo' raaj i 
rujohteesjiik johtoq. 

4Eh na'ojb'al raaj noq neenujik kipaam taqe i ru tahsaal paam i paat, reh noq 
neen wihik i xa holohaq chik chi chib'ih jariik ar. 

5Re' winaq wilik runa'ojb'al, k'ih tz'aaq chuwach i kow riib'. Re' i na'ojb'al k'ih 
tz'aaq chuwach i kowiil. 

6Noq imb'aan i q'aq'inik yej-amaj wach chi korik, koruman chi wilik taqe i 
naakikojwiik na'ojb'al. 

7Re' i ma' nimanik taj, ma' rureq ta chik chi riij i ruq'or noq inooj pa'lojoq pan 
q'atb'al q'orik, ruum xama' xta wo' runa'ojb'al. 

8Awach i xa re' i jot'ooj i rukapaaj rub'aan, i nelik rib'iral chi ma' holohik ta 
imb'anik. 

9Re' i ma' nimanik taj, xa re' i rub'aan i mahk wilik paruk'ux. Eh ma' awach taj 
neenkuywik reh i runa'ojb'al i ma' holohik ta imb'anik. 

10Wila' xyoj ak'ux noq neenchalik i ti' k'axik cha naah, ma' kow ta ak'ux. 

11Chako'leej taqe i q'atooj chik i q'orik chikinaah chi naa kikanteesjiik. Chako'leej 
taqe i ojik inki a'n paruyohb'alil kimik, 

12atoob' ta neenaq'or i korik chi ma' aweht'al taj i xk'ularik. Eh re' i naab'inik reh 
awánima reht'al mi korik inaq'or, ruum re' reh nilwik aweh chib'ih i k'ahchi' kaat, 
eh re' reh naa ruye'wiik jilow reh i ju'jun chib'ih i xub'an i xuq'or. 

13Hat wak'uun noq wilkaat, noq inawuk'ej i riis kaab' inawik'raaj ruki'iil. Eh 
xasuq suq chik noq inik'ik qohoq pan awalaq. 

14Je' re' ki'iil noq naa a'nam rusuqkiil i holohik laj na'ojb'al, i holohik laj kapeew. 
Eh wila' xareq chi riij taqe re' holohik naa awojiik wii'. Eh re' ch'iklik reje wii' 
ak'ux, ma' jaruuj naa rusahchiik wach. 

15Maayejaa' wach i yiib' wach na'ojb'al chi jot'b'al reh i korik wach ruk'ux. Eh 
maatukej wach i ruk'achariik parupaat. 

16Re' korik wach ruk'ux atoob' ta q'ehb'oq wuquub'-oq pech panti' k'axik xa nee 
wo' rukuy ransil. Eh re' i yiib' wach kina'ojb'al naa kikahniik panti' k'axik chi 
jumpech. 

17Mansuuqb'ik ak'ux noq nee ruk'ul i ti' k'axik, eh noq neeruq'eb' riib' inixowanik 
awach, 

18ruum re' QaJaaw Dios ma' imponik ta chuwach i je' re'. Eh chanaah-oq chik i hat 
nee ruyeew chee ti' k'axik. 

19Maa wuch'ihleej taqe i yiib' wach kina'ojb'al. Eh maawixowaaj kiwach i ma' 
holohik ta kib'anik, 

20ruum re' i yiib' wach runa'ojb'al ma' holohik ta naa rojiik kuxoq wii'. Eh naa 
rusahchiik wach, je' rukab' noq inooj chuhpoq i saqumb'al. 

21Hat wak'uun noq wilkaat, chayohleej i QaJaaw Dios je' wo' hoq i reey. Eh 
maamol awiib' kuuk' i aj ixowaal, 

22ruum re' keh xanik' neensacharik kiwach. Eh ma' awach ta neht'alinik reh nik' 
wach i ti' k'axik naa ruye'ariik cho chikinaah ruum i Dios, ruum i reey. 

Re' wo' chik taqe wili xkiq'or i wilik kina'ojb'al 

23Re' taqe wilik kina'ojb'al je' wili i xkiq'or: Ma' ruyee ta riib' chi awach 
ineenpahqaljik i ti' k'axik chinaah pan q'atb'al q'orik. 

24Eh re' i ruq'or chi ma' xta ru mahk i wilik ru mahk, ma' holohik ta kiq'orik i 
tinamit chi riij. Eh ma' mponik ta chikiwach i nimaq tinamit. 

25Eh re' inye'wik chutojariik i ru mahk i aj mahk, ma' xta reet naa reliik. Eh 
holohik inaakipahqaam i tinamit chi riij. 

26Awach i holohik ruchaq'weesjiik i rub'an inq'orarik reh, je' naa jino'q tz'ub'uuj i 
ruyeew pan wach. 

27Cha a'n pee taqe ayak pantaq b'eeh, cha a'n pee taqe akamaj panab'iix, kora'j 
neenach'ik'aa' re' aak'achariik panapaat. 

28Maakoj ru mahk aawas achaaq' chi ma' xta rub'ehel. Eh maatz'aq wach i q'orik 
chi riij. 

29Maaq'aj wach i ma' holohik taj imb'aan aweh. Maa a'n jilow reh i yiib' wach i 
rub'an aweh i tokoom. 

30Re' hin xinik'ik parab'iix i sikil laj winaq, xinik'ik wo' hoq aha' rutikim wii' ru-
uuva i ma' xta runa'ojb'al. 

31Re' i xwilow ar, re' chi ma' k'isa k'iix i xpoq' paruye'aab'. Eh re' i koraal ab'aj 
wilik naq chi riij i ruye'aab', xtub'lujik chik wach ak'al. 

32Eh noq xwilow chi je' re' xnumol panukapeb'aal, eh xnutijej i na'ojb'al wili: 

33Noq re' hat nee ti okik chi wirik neenatoq'aa' tahka'y, neena q'ahcheej aaq'ab' 
chi' ak'ux nee ti okik chi' hi'lik. 

34Re' neb'a'il yohb'aal wach noq neenchalik cha naah, ma' nee ta chik inakuy, je' 
rukab' i yiib' wach runa'ojb'al wilik rupuhb' pan q'ab'. 

Prov 25 

Re' taqe wili re' ruuk' i holohik laj na'ojb'al i xuq'or i Salomón 

1Re' taqe wili re' wo' ruuk' i ruq'orom i reey Salomón. Re' i xkitz'ihb'aaj taqe i xi 
kamanik ruuk' i Ezequías, xwihik chi reyil Judá. 

2Noq wilik i molarik pan ánima ye'b'al ruloq'il i QaJaaw Dios. Eh ye'b'al kiloq'il i 
reey wila' xelik wach. 

3Nik' najtiil wilik i taxaaj, eh nik' chamiil paam i wach ak'al je' wo' re' chamiil 
paam kina'ojb'al taqe i reey, ma' awach ta neenq'atwik wach. 

4Wila' xawesaj i ch'uwa' chuwach i plata, wilik neen kamanik wii' reh i aj 
ch'eyool, neeruyejaa' jino'q i holohik kulk chi reh. 

5Wila' xawesaj i yiib' wach runa'ojb'al parukamaj i reey, re' i reey re' chik i 
rub'ehel neerub'an. 

6Maniimb'isaj i koq awiib' chuwach i reey. Eh maamin awiib' pan kiye'aab' taqe i 
nimaq kiwach, 

7ruum ma' xta reet chi konee tikiq'o'reej chaloq noq nee tiooj, chuwach chi 
neenak'uhtaaj ak'ixb'ilaal chikiwach taqe i k'amal b'eeh. 

8Wila' chib'ih imb'aan aweh, manooj lom ajal pan q'atb'al q'orik, ruum mo'-oq 
chik neenareq chi riij chib'ih i neena a'n noq ruk'uhtaam chik ak'ixb'ilaal aawas 
achaaq'. 

9Ma' xta reet chi neenako'leej awiib' chupaam amahk neenkikoj, xa re' la' 
maaq'or i koq i rub'an chi q'eeqmaal i tokoom, 

10ruum awach-oq ib'irinik aweh, neeruk'uhtaaj ak'ixb'ilaal. Eh re' yiib' wach nee 
ruq'or chawiij, ma' xata chik riq'omal i nee raaj. 

11Re' k'uhb'aal imb'aan paruorahiil, je' rukab' jino'q i mansano oro, eh plata 
korjinaq wii' i ye'aab' reh. 

12Awach i runimaj i holohik laj k'uhb'aal imb'aan reh, je' jino'q lopq'aaq', je' jino'q 
koyaar chi reh re' ruuk' manlik oro. 

13Re' taqareel korik wach ruk'ux, chi reh intaaq'anik reje reh, je' rukab' noq i 
rujoot'isaj cho wach i tz'a'laj q'iij i mus jab'. Eh i ruyeew rukowiil ruk'ux i 
rupatroon. 

14Awach i ruq'or chi wilik i naa ruye'em, eh xama' ruyeew ta wo' hoq, xa je' 
rukab' i suutz', i teew ma' xta jab' i ruk'am chaloq. 

15Re' q'unil i rujoot'isaj wach i k'aah, eh re' taqe i atoob' laj q'orik i rujoot'isaj 
wach i choqik. 

16Wila' xawaaj ayob'eem aweh i riis kaab', maawik'saj naah ruk'uxariik, ruum 
nee-oq wo' chik inaxab'ej cho ruka'peech. 

17Eh wila' ti ponik chi rula'jiik awamigo mat'ooj ruuk' chi xa kok' xilak, ruum nee-
oq inq'uhtik aweh. Eh nee-oq intohq'ik rixowaam awach. 

18Awach i rutz'aq wach i q'orik chi riij i ras ruchaaq', je' rukab' i tuhyb'al 
kalawux, je' rukab' i ch'ihch', je' rukab' i flecha k'ul i q'as ju'. 

19Awach i panti' wilik, eh i ruch'ikaa' ruk'ux chinaah i yiib' wach na'ojb'al. Re' re' 
je' naa toqeel jino'q i rooq, eh je' naa rub'an ruwa' chinaah i reeh hopeel. 

20Awach i rub'an rutz'uuy ruuk' i ti' ruk'ux, i rub'an je' rukab' noq inkojarik i 
minagre chuwach i q'aah, eh je' rukab' i rub'an i rut'usaa' riib' noq k'ahchi' i 
k'uxik. 

21Wila' i nixowanik awach inuhmik chayeew ruwa'. Eh wila' chiqiij chii' chayeew 
ruhaa'. 

22Wila' je' re' i xa a'n reh, ma' k'isiin ta neenchalik rukaaqb'iik i wach ruum i 
ruk'ixiik, eh re' i QaJaaw Dios neen ye'wik jilow aweh i hat. 

23Re' i teew inchalik pantz'eet ree q'iij i ruk'am chaloq i jab'. Eh ruum i yiib' wach 
q'orik inchalik ruyojiik i wachiis ruum i k'aah. 

24Ma' xta reet chi xa pan lahtz' paam paat neenpatinik i winaq, chuwach chi pan 
nimlaj paat neenpatinik ruuk' jino'q ixoq xiik' naah josq'iil. 

25Re' taqe i holohaq q'orik kichalik chi najt yuuq' je' rukab' i ha' injoot'isanik 
wach i chiq chi'iil. 

26Re' i ma' xta ru mahk inyo'jik chuwach i yiib' wach runa'ojb'al, je' rukab' i 
kowlaj rooq ha', xa ch'uwa' chik wach. 

27Maawik'saj naah ruyoob'jiik i riis kaab'. Eh maasik' runimaal awach cha wib'il 
awiib'. 

28Re' i winaq xa teheeh wach ruuk' i rub'an, ma' xta ko'len reh, xa je' rukab' jino'q 
i tinamit q'ehb'inaq i tz'aq kotimaj wii' riij. 

Prov 26 

1Re' ha' chaaj ma' ruk'ul ta chi nchalik pan siq'jil, je' wo' i jab' pan jachb'al q'iij. Je' 
wo' re' i ma' nimanik taj, ma' ruk'ul ta wo' chi neenye'arik ruloq'il. 

2Re' ma' holohik ta laj q'orik, ma' xta nokik wii' xa je' rukab' i rupinik i rub'an i 
tz'unun, k'ul inooj, xa je' rukab' i rub'an i tz'ikin siq'jil b'ih. 

3Re' i kawáyu ruuk' tz'uhuum intiijik, eh re' i b'uurux ink'amarik rub'eeh ruuk' i 
b'ak'b'al ju'. Eh re' i ma' nimanik taj ruuk' q'ab' chee' intiijik. 

4Re' hat maak'ulaa' naah i ruq'or i ma' nimanik taj, reh chi ma' nee ta ti kahnik chi 
je' rukab' i reh. 

5Ticholoq ruchaq'weesjiik i ma' nimanik taj, reh chi neerureq chi riij chi ma' xta 
runa'ojb'al. 

6Awach i rutaq'aaj reje rutaqariik chi riij i ma' nimanik taj, xa rusik' ruk'axkiil, je' 
naa ruyok' i rooq chi rib'il riib'. 

7Re' jino'q i siik taqe i rutuuq xama' nee ta wo' imb'ehik, ma' xta neenokik wii'. Je' 
re' i ruq'oral i ma' nimanik taj xama' xta nokik wii'. 

8Re' ruye'ariik runimaal wach i ma' nimanik taj, xa k'ixb'ilaal, xa je' rukab' noq 
inkutarik reje ab'aj ruuk' uuleh. 

9Re' jino'q i xohk'reel ma' riik'raaj taj noq intoq'arik ruum i k'iix. Je' wo' re' i 
ruq'or i ma' nimanik taj xama' rureq ta wo' chi riij. 

10Re' impeletohinik ruuk' flecha, i rub'aan keh chu'nchel i ki-ik'ik chuwach, eh re' 
re' inye'wik rukamaj i ma' nimanik taj. 

11Re' i ma' nimanik taj, noq inooj wo' chik rub'an i ruyiib' wach na'ojb'al. I rub'an 
reh je' rukab'rub'an i tz'i' noq i ruk'ux wo' chik ruka'peech i ruxab'iik 

12Saqb'ih i ma' nimanik taj chuwach i wilik runa'ojb'al i rub'an riib' wila' ma' 
nimanik. 

13Re' sikil laj winaq, xa chib'ih i rutz'aq wach, i ruq'or chi naa ruk'uxariik ruum i 
kaq b'ahlam pamb'eeh. 

14Re' puerta reh xa chinaah i ch'ilaab' reh i rusutej riib', je' wo' re' i sikil laj winaq 
reh xa wach ruch'aht i rusutej riib'. 

15Re' xiik' naah sikilal atoob' ta wo' naq tuqlik i ruwa' chuwach, ni xata 
ruk'uxariik iraaj ruum i sikilal. 

16Re' sikiil i rukapaaj i chi q'e' wilik runa'ojb'al chikiwach i wuquub'-oq chi winaq 
i kichol kojooj na'ojb'al. 

17Awach i rumin riib' ruuk' i rupeleto i tokoom, je' naa k'ahchi' ruchopom 
kab'chel i xikin i josq'laj tz'i'. 

18Re' yohb'aal wach josq'iil, xa je' chik ahqaal i rukutib'eej taqe i flecha 
kanteesb'al qoplik ruq'aq'al. 

19Je' wo' re' i rub'an awach i rujot' i ramigo, eh noq inooj kuxoq xa sa'al wo' naq 
weh, inki tii chik. 

20Re' q'aaq' noq ma' xta chik rusi'il, inchuhpik. Eh re' i peleto imahyik noq 
imahyik i tz'aqaj wach q'orik. 

21Re' aaq'ut re' inkahnik chinaah wach q'aaq', eh re' i sii' re' inqopwik reh i 
q'aaq'. Eh re' i peleto re' i josq'iil inuhtisanik wach. 

22Re' i tz'aqal wach k'utaaj xasuq chik reh aha' wilik taqe i ruq'or, eh imponik 
kopan ránima. 

23Eh chi reh i holohik laj q'orik i yiib' wach runa'ojb'al, i rutz'ap naah, je' rukab' 
noq tz'aparik riij aak'al xun noq iniq'oomjik riij. 

24Awach imb'anik ixowaal, holohik tii chik inq'orik i rub'an riib'. Xanaah re', 
k'ahchi' ruyejaam cho wach i jot'ooj paránima. 

25Re' re' manimaj reh atoob' ta xasuq chik neetiruq'o'reej, ruum re' reh nujinaq 
chaloq i yiib' wach parukapeb'aal. 

26Atoob' ta naq inche nee rukeb'aa' ixowaal i rub'an, re' i ruyiib' wach na'ojb'al i 
xanaa wo' reliik wach saqum chikiwach chu'nchel. 

27Re' ink'otwik reh i chaamlaj jul, xa re' wo' reh inq'ehb'ik chupaam. Eh re' i 
rutolej i nimlaj ab'aj xa re' wo' reh inch'eyarik paam ruum. 

28Re' i chukul q'orik ma' raaj ta wach i korik. Eh re' i yiib' wach inq'orik 
inq'eb'wik panti' k'axik. 

Prov 27 

1Re' hat maa ch'ikaa' ak'ux chinaah i q'iij iqal, ruum ma' aweht'al taj chib'ih i 
k'axik nee ruk'am chaloq. 

2Ma' xta reet chi tokoom neen ye'wik runimaal awach, chuwach chi nee nayeew 
runimaal awach i hat cha wib'il awiib'. 

3Korik noq re' ab'aj, re' i saniib' ma' nkuyjik ta kahliil. Eh re' i rujosq'iil i ma' 
nimanik taj, xti ma' nkuyjik ta wo' chik. 

4Re' kaqrik ma' holohik taj, je' wo' moloj k'aah, re' taqe re' inyojwik k'uxliis. Eh 
re' i kaqwachiil xti ma' nkuyjik ta wo' chik. 

5Ma' xta reet chi panaq'wach neenaq'il jino'q, chuwach chi nak'ax tii chik neena 
a'n awiib', 

6ruum ma' xta reet amígo chi pan korik neerub'an i q'ilooj. Ma' je' ta rukab' i aj 
ixowaal, ink'axwik tii chik i rub'an riib'. 

7Awach i nujinaq, ni xata re' chik i riis kaab' nee raaj ruyob'em. Eh re' i ma' k'isiin 
ta nuhmik atoob' ta nik' k'ahiil i neeruk'ux, xa ki' wo' neerik'raaj. 

8Awach i ruq'eb' kahnoq i ruye'aab' aasjinaq wii', i ruk'ul reh je' rukab' i ruk'ul i 
tz'ikin najt ruuk' i rusuuq' rupinik i rub'an ponoq. 

9Re' aseite, re' ink'ohnik laj iq'oom q'e' suq i rub'an, reh i ánima koruman chi naa 
rukojom i na'ojb'al jino'q i atoob' laj amígo. 

10Re' hat, maa q'eb' taqe awamigo, je' wo' taqe ramigo aawajaaw. Eh manooj 
ak'utjaaj aak'axkiil parupaat aawas, ruum ma' xta reet chi neenaq'or reh jino'q 
aka'jaah, chuwach chi neenaq'or reh aawas xanajt awuuk'. 

11Hat wak'uun noq wilkaat, wilik-oq ana'ojb'al, reh chi nee nasuuqb'isaj nuk'ux. 
Eh nee kinchol kichaq'weesjiik i kib'ajwik weh. 

12Re' i wilik runa'ojb'al i rukoj rehtaal i yohb'aal, i rukotej riij. Eh re' i ma' xta 
runa'ojb'al, ma' rukoj ta rehtaal, inq'ehb'ik chupaam. 

13Re' i ma' xta runa'ojb'al inooj ruyeew i ruq'oral chi riij i aj k'aas, eh wila' ma' 
xutoj i ruk'ul chi neenq'ucharik reh i ruso'. 

14Awach i ruk'er reje chii ko wahq'eq chuye'ariik rusuqkiil ruk'ux i ramigo. Re' i 
ramigo ruum rub'ajariik imb'aan noq nee ruq'or. 

15Re' jino'q iixoq xiik' naah josq'iil, je' rukab' jino'q i kojweel nah paat xa t'uruj 
cho riib' paruq'ijil jab'. 

16Re' re' ma' awach ta neenpaab'anik reh i rujosq'iil, je' rukab' i teew, je' rukab' 
aseite ma' nee ta rub'an chi neenchoparik paam. 

17Re' ch'ihch' ruuk' wo' ch'ihch' injuk'arik, je' wo' re' i winaq ruch winaq wo' naa 
rukojwiik runa'ojb'al. 

18Awach incha'jinik reh i higo i ruk'ux wo' reh i ruwachuj. Awach i runimaj chi 
korik i rupatroon nee wo' nk'axarik ruum i rupatroon. 

19Re' winaq noq i rilow i wach panha' i runab'eej nik' wach inka'yik, je' wo' re' 
noq i naab'jik ruum i tokoom chib'ih wilik cho paránima i ju'jun. 

20Re' kimik, re' i rujuleel kamnaq xama' jaruuj wo' neenujik. Je' wo' re' i ruk'ul i 
winaq ruuk' taqe i ruk'ax wach, xama' jaruuj wo' inch'iklojik ruk'ux. 

21Re' oro, i plata ruuk' q'aaq' inehteesjik i ruch'uwa'il wach. Eh re' i winaq, 
ink'utinik i runa'ojb'al noq inye'arik runimaal wach. 

22Re' i ma' nimanik taj nik' ta naq wach i ma' k'isa ti' k'axik neena a'n reh xama' 
nee ta wo' rukanaa' rub'aan i ruyiib' wach na'ojb'al. 

23Re' hat chawilow chi korik taqe atentzuun, k'oloq panak'ux chu'nchel i 
aachikoop. 

24Eh chakoj rehtaal chi ni xata re' taqe b'ehomal, ni xata re' i corona naa ruwihiik 
chi juneliik. 

25Noq re' ch'ahn impoq' chaloq ink'ihik johtoq, eh insik'arik wa taq yuuq' chi 
kiwa' i chikop. 

26Re' kiij aatentzuun, neenakem chi aso'. Eh re' i tz'aaq aa imas kaprax neen 
kamanik aweh chi loq'b'al awak'aal. 

27Re' taqe ixoq kaprax neen kiyeew alécha, reh chi neenak'uxlaaj awiib' i hat, je' 
wo' taqe awach aweh. Eh ruuk' re' neenak'uxlaaj taqe awaj kamanoom. 

Prov 28 

Re' q'orik chi riij i k'ihwach chi na'ojb'al 

1Re' yiib' wach runa'ojb'al i rumol chi elik atoob' ta ma' awach najiminik reh. Eh 
re' i korik wach ruk'ux ma'yo'jiktaj je' rukab' i kaq b'ahlam. 

2Eh noq ma' k'isiin chik i ti' k'axik chupaam i tinamit inkihaaxb'ik ajaab'ees 
chinaah. Eh re' ajaab'ees wilik runa'ojb'al inchol ruk'amariik rub'eeh i tinamit. 

3Re' yiib' wach runa'ojb'al i relq'aaj i chib'ih reh i neb'aa', je' rukab' i kowlaj jab' i 
rusachib'eej kiwach i tik. 

4Awach inkikanaa' runimjiik i k'uhb'aal, inkiyeew ruloq'il i yiib' wach runa'ojb'al. 
Eh awach inkinimaj i k'uhb'aal ma' nkian ta jinaj wach kik'ux ruuk'. 

5Re' taqe yiib' wach kina'ojb'al ma' nkireq ta chi riij i korik. Eh re' taqe kisik'wik 
reh i rotob'il i QaJaaw Dios, inkireq chi riij chu'nchel. 

6Ma' xta reet chi xa neb'aa' tii jino'q, xa re' la' korik-oq wach ruk'ux. Xa ma' xta 
nkih chi b'ehoom jino'q wila' xa re' ileq' iraaj. 

7Awach i runimaj i ruk'uhb'aal i QaJaaw Dios, jinaj ak'uunb'ees wilik runa'ojb'al. 
Eh awach i xa chi kixilak i xakitusik inwihik, i ruk'uhtaaj ruk'ixb'ilaal i rajaaw. 

8Awach i rumol wach i rub'ehomal ruuk' i tojb'al riij i rutumiin, re' i rub'ehomal, 
reh inketelinik kiwach i neb'aa' naa rukanaam. 

9Awach i ma' raaj ta rib'iram i ruk'uhb'aal i QaJaaw Dios, ma' naa ta wo' rib'iirjiik 
rutiij i reh. 

10Awach ink'amwik keh i chupaam i yiib' wach b'eeh i holohik kina'ojb'al, re' wo' 
reh naa ruq'eb'em riib'. Re' i korik wach kik'ux keh, holohik naa kojiik wii'. 

11Re' b'ehoom, xa wilik chik runa'ojb'al i rub'an riib'. Eh re' i neb'aa' reh korik chi 
wilik runa'ojb'al i rusik' chi riij mi re' i rub'an. 

12Noq kielik korik ruuk' inki a'n i korik wach kik'ux inwihik i nimlaj ninq'iij. Eh 
noq kielik korik taqe i yiib' wach kina'ojb'al inkikeb'aa' kiib' i tinamit. 

13Awach i rukeb'aa' ru mahk, ma' nata reliik korik. Eh awach i rupahqaaj kuyb'al 
ru mahk, eh i rukanaa' chu'nchel, re' reh naa rukuyariik i ru mahk. 

14Atoob' reh awach i eliik i ruyohleej i QaJaaw Dios. Eh awach i q'e' kow i naah 
naa rojiik q'ehb'oq panti' k'axik. 

15Re' yiib' wach runa'ojb'al xa je' chik josq'laj kaq b'ahlam. Eh xa je' chik josq'laj 
oso noq inokik chi ajaab'ees chinaah i tinamit xa neb'aa' tii. 

16Re' ajaab'ees ma' xta runa'ojb'al inuhtik wach i ti' k'axik ruum. Eh re' i ma' 
k'axal ta wach b'ehomal naa runajtb'iik rooq i ruk'achariik. 

17Awach i rukansaj i ras ruchaaq' ma' naa ta ruko'leem riib' korehtaal inooj 
kimoq. Eh ma' awach ta naa ruko'liniik reh 

18Re' i korik wach ruk'ux naa ruko'ljiik. Eh re' i ma' holohik ta imb'anik naa rojiik 
q'ehb'oq panti' k'axik. 

19Awach i rutik paam i ruye'aab' i rub'an ruwa' ruhaa' chi korik. Eh awach i xa re' 
b'ehik iraaj chi kixilak i sub'ul q'iij, runimaal neb'a'il i naa ruchaliik chinaah. 

20Awach i korik wach ruk'ux naa ruye'ariik runimaal wach. Eh awach i xa re' 
b'ehomal i ruk'ax wach naa ruye'ariik chutojariik i ru mahk. 

21Ma' toob' taj chi wilik i tokoom rilariik neenb'aan, ruum xa ruuk' i junk'uux chi 
wi'k neeruq'eb' riib' jino'q. 

22Re' k'axal wach b'ehomal xa ruchop chik ruk'ux chi naa rub'ehomb'riik lom. Eh 
ma' reht'al tee reh chi neb'a'il i naa ruchaliik chinaah. 

23Eh noq inooj kuxoq re' inkiyeew runimaal wach i pan korik i rub'an i q'ilooj, 
chuwach i xa re' i ch'ool i rub'an. 

24Awach i relq'aaj chib'ih reh i rutuut rajaaw, eh ruwech'uj riij chi ma' xta ru 
mahk, eliik kiwach ruuk' i yohb'aal wach ru mahk. 

25Re' i ruk'ax wach b'ehomal xa peleto rutik. Eh awach i ruyeew ruk'ux ruuk' i 
QaJaaw Dios i nelik korik ruuk' i rub'an. 

26Awach i ruyeew ruk'ux chinaah taqe i rukapaaj, re' re' ma' nimanik taj. Eh 
awach i wilik runa'ojb'al, naa ruko'leem riib' chi korik. 

27Awach irutoob'eej i neb'aa' naa ruwihiik chib'ih reh chi manlik. Eh awach i ma' 
rutoob'eej taj i neb'aa' ma' k'isiin i ti' naa ruchaliik chinaah. 

28Eh noq kielik korik i yiib' wach kina'ojb'al, inkikeb'aa' kiib' i korik wach kik'ux. 
Eh noq kiooj q'ehb'oq i yiib' wach kina'ojb'al inkimol wo' chik kiib' i korik wach 
kik'ux. 

Prov 29 

1Awach i rukoowb'isaj i naah noq inq'ilarik, jumehq'iil naa rojiik sahchoq wach. 
Ma' xata chik riq'omal i naa rajwaam. 

2Noq wilkeeb' chi taaq'anik i korik wach kik'ux, insuuqb'ik kik'ux i tinamit. Eh 
noq wilkeeb' chi taaq'anik i yiib' wach kina'ojb'al, intiib'ik kik'ux i tinamit. 

3Re' ak'uunb'ees wilik runa'ojb'al, i ruyeew rusuqkiil ruk'ux i rajaaw. Eh re' i xa 
re' i wihik kuuk'k'oyoom laj ixoq iraaj, naa rusacham wach i chib'ih reh. 

4Re' reey re' i rub'ehel i rub'an, i ruyejaa' i rutinamiit. Eh re' i reey xa re' i tooj i 
rupahqaaj, i ruyeew panti' i rutinamiit. 

5Awach q'e' ruyeew runimaal wach i ramigo xti korik noq xa je' naa xirob' i 
k'ahchi' rukojom parub'eeh. 

6Re' xirob' i rukoj parub'eeh i yiib' wach runa'ojb'al re' taqe i ru mahk. Eh re' 
korik wach ruk'ux naa ruk'achariik pansuqkiil. 

7Re' i korik wach ruk'ux i rutoob'eej i neb'aa' ruuk' i ruk'axkiil. Eh re' i yiib' wach 
runa'ojb'al ma' xta raaj reh i neb'aa'. 

8Re' taqe tuken wachiis inkuhtisaj wach i ruk'aah i tinamit. Eh re' taqe i wilik 
kina'ojb'al kichol rujot'eesjiik wach i k'aah. 

9Re' i wilik runa'ojb'al i rutik'aa' peleto ruuk' i ma' nimanik taj, ruk'uhtaaj 
ruk'ixb'ilaal. 

10Re' taqe i kansan kas kichaaq' inkixow wach i holohik kina'ojb'al. Eh re' taqe i 
korik wach kik'ux inkisik' rusuqkiil kik'ux. 

11Re' i ma' nimanik taj, xa re' josq'iil i rub'an. Eh re' i wilik runa'ojb'al reh, i 
rub'an ruq'ilariik riib'. 

12Re' i wilik chi ajaab'ees i runimaj taqe i chukuj q'orik, chu'nchel i kikamanik 
ruuk' kikahnik chi yiib' wach i kina'ojb'al. 

13Re' neb'aa' ruch'ihil imb'anik ti' k'axik reh jinaj kiwach, ruum re' wo' i QaJaaw 
Dios inye'wik rusaqumaal inaq'kiwach kikab'cheel. 

14Re' i reey parub'ehel intaaq'anik chikinaah taqe neb'aa' naa ruwihiik chi 
taaq'anik chi juneliik. 

15Re' ak'uunb'ees ruuk' tz'uhuum naa ruq'ilariik. Eh re' ak'uunb'ees ma' ntiijik 
taj, i ruk'uhtaaj ruk'ixb'ilaal i rutuut. 

16Noq k'ih chik i yiib' wach kina'ojb'al, inuhtik wach i mahk. Eh, re' i korik wach 
kik'ux naakilom chi ma' naa ta keliik korik taqe re'. 

17Chatijej aawak'uun reh chi nee ruyeew rusuqkiil ak'ux, eh neemponik chawach 
taqe i neerub'an. 

18Noq ma' re' tee Dios ink'amwik rub'eeh i tinamit ma' suq taj i ruk'achariik. Eh 
re' tinamit inimanik reh i ruk'uhb'aal i Dios suq naa ruwihiik. 

19Re' i móso minooj pankamanik, ma' xata ruuk' q'orik naa rutijiik, ruum nee wo' 
naq irib'iraj, xa re' la' ma' nee ta wo' rub'an. 

20Saqb'ih i ma' nimanik taj chuwach jino'q i xa teheeh wach chi q'orik. 

21Awach i ma' rutijej ta paruk'isinal i rumoso xaruloq'om, ma' naa ta chik 
rukuyum i naa rub'aan reh na' ohoq kuxoq. 

22Awach i ma' k'isiin ta josq'iil, eh xa teheeh wach, xa re' tikij peleto iraaj. Re' re' 
ma' k'isiin taqe i mahk i ruq'eb' wii' riib'. 

23Awach i nim wach i rub'an riib' inehteesjik i runimaal wach. Eh awach i ma' 
nim ta wach i rub'an riib' inye'arik runimaal wach. 

24Awach inokik haa' chi i leq' ruuk' i ajileq', xa re' reh rixowaaj riib', ruum atoob' 
ta naq kow neenpahqaljik reh xama' ruq'or ta wo' hoq. 

25Re' ruyohljiik i xa winaq, xa je' jinaj xirob'. Eh awach i ruyeew ruk'ux ruuk' i 
QaJaaw Dios, re' wo' reh neenko'linik reh. 

26Ma' k'isiin taqe i re' i rotob'il i wilik chi ajaab'ees inkisik', xanaah re', xa re' wo' 
QaJaaw Dios inq'atwik i q'orik chikinaah i tinamit. 

27Re' i korik wach kik'ux ma' imponik ta chikiwach i yiib' wach kina'ojb'al. Eh re' i 
yiib' wach kina'ojb'al ma' mponik ta chikiwach i korik wach kik'ux. 

Prov 30 

Re' taqe xuq'or i Agur 

1Re' taqe xuq'or i Agur, rak'uun i Jaqué, eh Masa b'ih i rutuut. Re' Agur xuq'oreej i 
Itiel ruch'ihil i Ucal, je' wili xuq'or keh: 

2Re' hin xti korik chi xiik' naah numemil, ni xata naq wilik nuna'ojb'al, je' rukab' i 
kina'ojb'al i winaq. 

3Re' hin ma' nutijem ta nuna'ojb'al, ni xata naq weht'al nik' wach noq wilik, i 
wilik rusantohiil. 

4¿Awach i xponik pan taxaaj xqajik wo' chik chaloq? ¿Awach i neerub'an 
rupa'ab'jiik i teew xa ruuk' q'ab'? ¿Awach i neerub'an rub'urariik naah i palaw xa 
ruuk' i rub'urb'aal? ¿Awach xye'wik paruye'aab' i wach ak'al? Wila' aweht'al cha 
q'or weh chih b'ih, eh chih b'ih i rak'uun. 

5Re' QaJaaw Dios i ruko'leej taqe inkiyeew kik'ux ruuk'. Eh chu'nchel ruq'oral saq 
wach. 

6Eh maatiq naah taqe i ruq'oral reh chi ma' nee ta tiruq'il chi kow, eh ma' nee ta ti 
kahnik chi chukul q'orik chuwach. 

7QaJaaw Dios, re' hin xakiib' i nupahqaaj aweh, inwaaj chi nee nayeew weh noq 
komajaa' kinkimik, re' taqe wili: 

8Re' chi chawesaj i chi nuwach ma' korik taj i chukuj q'orik. Eh chi maayeew weh 
i b'ehomal, ni xata re' neb'a'il, xa re' la', chayeew weh i nuwa' nuhaa' rajlaal i q'iij, 

9ruum wi xqohxanik i chib'ih weh, nee-oq i nuq'or chi ma' weht'al ta wach. Eh mi 
ma' chih wilik weh nee-oq inutoq'aa' i leq', chi je' re' neenuyeew chi b'ajarik i 
loq'laj ab'ihnaal. 

10Maakoj i koq ru mahk chuwach i rupatroon i minooj pankowlaj kamanik, ruum 
neerupahqaaj i ti' k'axik cha naah, eh nee wo' nak'ul. 

11Wilik taqe i ma' holohik ta k'isinoq kiq'orik chi riij i kituut kajaaw. 

12Wilik taqe i xasaq chik wach i kánima inki a'n kiib', xanaah re' xakomajaa' ta 
wo' inkesaj i ruch'uwa'iil wach i kánima. 

13Wilik taqe i nimaq kiwach inki a'n kiib'. Eh ma' imponik ta panaq'kiwach i kas 
kichaaq'. 

14Wilik taqe i xa je' chik q'aslaj ch'ihch' i rukaa' keeh, xa je' chik q'as ju' ch'ihch' i 
wach keeh, ruum inkaaj kisacham wach i chib'ih keh i neb'aa' wilkeeb' 
panqatinamiit. 

15Re' keh je' kikab' i chikop intz'ub'inik kik' ki'ib' i rixq'uun wilik, xa chaloq i xa 
chib'ih jariik inkiq'or, je' kikab' i kijib' chi xa chib'ih jariik ma' jaruuj kinuujik. 

16Re' taqe wili: Re' i kijuleel kamnaq, re' iixoq ma' nwihik ta ruha'lak'uun, re' i 
chiqiij laj ak'al ma' manlooj ta reh i ha', re' q'aaq' i ma' i manlojik ta reh i ruk'at. 

17Awach i ma' suq ta rilariik i rajaaw i rub'an, eh noq rijib' chik i rutuut, ma' 
imponik ta panaq'wach. Re' re' i ruk'ul naq chi neenehteesjik inaq'wach ruum i 
nimaq taq tz'ok, oon chi neen k'uxarik ruum i xihk. 

18Re' hin kijib' wach i na'ojb'al insahchik nuk'ux inki a'n eh ma' nureq ta chi riij. 

19Re' taqe wili: Re' chi nik' wach noq inrupinik i xihk pan taxaaj, re' chi nik' wach 
noq imb'ehik i aaq' panab'aj, re' chi nik' wach noq imb'ehik i barco chinaah i 
palaw, re' chi nik' wach noq inokrik i winaq chi riij iixoq. 

20Re' k'oyoom laj ixoq noq rub'anam chik i mahk xa ruyejaa' chik riib', eh xti 
ruq'or i korik chi ma' xtaj i yiib' wach xub'an. 

21Kijib' b'uhr wach i tinamit xti ma' nkuyjik taj i kina'ojb'al, inkiyeew panyohb'aal 
i tinamit. 

22Re' taqe wili: Re' noq inkahnik chi reey i xa minooj pankowlaj kamanik, re' noq 
inqohxanik i ruwa' ruhaa' i xa meem tii wach. 

23Re' chi rureq rub'ahiil iixoq ma' ajwaal ta wach, re' chi re' ixoq xa aj poh noq 
inkahnik chi jilow i rupatroon ixoq. 

24Kijib' b'uhr kiwach taqe kok' chikop wilkeeb' wach ak'al q'e' wilik kina'ojb'al 
chikiwach i tinamit wilik kina'ojb'al. 

25Re' taqe wili: Re' taqe i sinik xiik' naah kik'ihaal atoob' ta ma' chih kaansil, 
inkimol wach i kiwa' pan siq'jil. 

26Re' taqe i k'ih laj imul inki a'n ruyejeb'jiik i kisuuq' chupaam taqe i ruhopil 
ab'aj. 

27Re' taqe i nimaq chili'l atoob' ta ma' xta kireey, xa tuslik la' chik kiwach noq 
kirupinik reje pan taxaaj. 

28Re' taqe i tohlook ma' re' ta nkiwii' chi q'e' kok' taq, i rub'an chi nchoparik 
kipaam, eh kiokik chupaam i kiye'aab' taqe i reey. 

29Kijib' taqe i q'e' kow kiib', ti yo'joq kuum noq kib'ehik. 

30Re' taqe wili: Re' i kaq b'ahlam xa re' wo' reh yohb'aal wach josq'iil chuwach 
taqe i chikop, eh ma' rumol ta chi elik. 

31Re' imas kixlaan xakow chik i rub'an riib', re' imas kaprax, eh re' i reey inooj chi 
peet b'eeh chuwach taqe i ru soldado. 

32Wila' xa pamemil aye'em runimaal awach, wila' wilik i ma' holohik taj ayejaam 
wach xti cha kapaaj riij chi korik. 

33Eh wila' re' hat xapuq' paam i lecha nee wo' inawesaj i mantekilla. Eh wila' 
xaq'oj aaju' nee nelik cho rukik'eel. Eh wila' awach i xutik ruk'aah nee namin 
awiib' pan peleto, ruuk' inki. 

Prov 31 

Re' xuq'or i Lemuel 

1Re' Lemuel xwihik cho chi reyil ar Masa, xuq'or nik' wach ruq'ilariik xb'aan 
ruum i rutuut je' wili xuq'or weh: 

2Hat wak'uun, xatruyeew cho weh i Dios, re' hin ma' xta chik tokoom inwaaj 
nuq'orom aweh. 

3Re' chi maayeew chi re' chi ma' re' awansil kuuk' i k'oyoom laj ixoq, ruum re' 
taqe re' inq'eb'wik keh i reey. 

4Chakoj rehtaal i hat Lemuel chi re' taqe reey, re' taqe i wilkeeb' chi taaq'anik, 
ma' ruk'ul taj chi neenkuk'ej keh i k'ahlaj ha', 

5ruum wi xkuk'ej keh ma' nee ta chik inki a'n i ruq'or i k'uhb'aal. Eh neenkian ti' 
k'axik keh i xati' wo' kik'ux. 

6Re' taqe k'ahlaj ha' xa re' taqe i ti' wilkeeb' i xa nyot'ik chik i kik'ux kiuk'inik reh. 

7Re' taqe re' inkuk'ej taqe k'ahlaj ha', re' nkaaj i keh chi neensahchik pankik'ux i 
kineb'a'il, i kik'axkiil 

8Kow tiq'oroq chikiij i ma' kichol ta q'orik, chako'leej taqe i ma' nee ta nkian 
ruko'ljiik kiib' 

9Kow tiq'oroq chikiij, re' i rub'ehel cha a'n kuuk' i neb'aa', je' wo' kuuk' i xama' 
nimaq ta kiwach, inki. 

Re' ruye'ariik ruloq'il iixoq wilik runa'ojb'al 

10Re' jino'q iixoq holohik runa'ojb'al k'axik chi reqarik xiik' naah k'ihaal tz'aaq 
chuwach i holohaq perla karena. 

11Re' rub'ahiil ch'iklik ruk'ux ruuk', eh nee ruyeew reh i rub'ahiil chu'nchel 
chib'ih iraaj. 

12Eh chu'nchel q'iij i ruk'achariik i ruch'ikaa' ruk'ux i rub'ahiil ruuk' taqe chib'ih 
iraaj. 

13Re' i ehk'eenb'ees re' re', inooj chusik'ariik i lana, i lino, eh xa runik'eej chik ru 
q'iij noq inokik chukemariik. 

14Re' reh i rub'an je' rukab' i rub'an i barco b'ehlan ihq kochinajt i ruk'am chaloq 
taqe i ajwaal wach chi reh. 

15Eh noq xakomajaa' wo' insaq'ik i ruket lom taqe i rak'uun rixq'uun, taqe i raj 
pooh ixoq. 

16Re' reh inooj chi rilariik junseht-oq i ye'aab' i ruloq' ruuk' i rutumiin, eh i rutik i 
uuva chupaam. 

17Eh wilik rukowiil chi korik, ma' ruk'ay taj noq inokik chi kamanik. 

18Eh rilow mi ma' xta reet ojik i rub'an i ruyak eh injohtik aq'ab' chi kamanik, i 
ruqop rusaqumb'aal chub'aan. 

19Ruuk' wo' q'ab' i reh i ruq'in i runooq' eh i rukem wach. 

20Re' i ehk'eenb'ees re' re' ma' pixp taj i rutoob'eej taqe neb'aa' je' wo' taqe i ma' 
xta ilil keh. 

21Re' reh ma' ruyohleej ta taqe i rak'uun rixq'uun noq inchalik i ruq'ijil jab' ruum 
k'ih tah i kiso' rukojom chi kunchelaal. 

22Eh xa re' reh inkemwik taqe i ruchamaar, xiik' naah k'ihaal tz'aaq taqe ruso' 
rukoj. 

23Re' i rub'ahiil xanoq wo' naab'jik wach chupaam i tinamit. Eh inwihik chi 
kixilak i nimaq kiwach wilkeeb' chupaam i tinamit. 

24Re' ehk'eenb'ees re' re' i ruyejaa' i kiso' i tinamit, i b'ak'b'al pamis, i ruk'ayej 
keh i aj yakool. 

25Re' reh xti wilik ruloq'il, wilik rukowiil, ma' nqajik ta kapeew chi riij taqe q'iij 
naa rojiik wii'. 

26Eh ruuk' taqe i holohik laj na'ojb'al inq'orik eh ruk'uhtaaj i chaq'lamiil. 

27Eh rilom wo' hoq chib'ih taqe i ajwaal wach parupaat. Eh ma' xtaj i ruk'ux chi 
ma' ta ruk'ax kilem. 

28Eh inye'arik ruloq'il kuum taqe i rak'uun rixq'uun, je' wo' ruum i rub'ahiil je' 
wili inkiq'or: 

29Wilik wo' taqe ixoq q'e' holohik i kina'ojb'al, xa re' la' re', hat xaq'at kiwach 
ruuk' i ruholwochiil aana'ojb'al, inki taqe reh. 

30Re' otob'il imb'aan xa neetirujot', re' ruholwochiil ixoq xanik'ik wach. Eh re' 
ixoq i ruyohleej i Dios, i ruk'ul chi naa ruye'ariik ruloq'il. 

31Chayeew taq ruloq'il chikiwach chu'nchel i tinamit. Eh chayeew wo' taq ruloq'il 
chu'nchel i rub'an. 

Ecl 

Ecl 1 

Chu'nchel imb'aan wach ak'al xama' xta ruk'am chaloq 

1Re' i Salomón xti wilik runa'ojb'al, rak'uun i David xwihik cho chi reyil 
Jerusaleem je' wili i xuq'or: 

2Chib'ih imb'aan, chib'ih i wilik wach ak'al xama' xta ruk'am chaloq, eh xti korik 
noq chu'nchel i re' ma' xta ruk'am chaloq. 

3¿Chib'ih neeruk'ax i winaq chi rajlaal i q'iij neeruk'at riib' chi kamanik chuwach i 
rutz'ahiil i q'iij? 

4Re' taqe i k'achareel kikimik, eh wilik wo' chik i ki-aasjik. Eh kikimik wo' chik 
reje, eh re' wach ak'al xama' njaljik ta wo' wach. 

5Re' i q'iij i nelik chaloq re' q'iij inokik qohoq, eh inenelik wo' chik chaloq chi 
junwaar. 

6Re' i teew inooj hupinoq pansak'aaj reh i rookb'aal i q'iij, pantz'eet reh i 
rookb'aal i q'iij. Eh xa aha' ta chik ma' nooj hupinoq eh insutinik wo' chik chaloq. 

7Eh re' taqe i rooq ha' pam palaw kiooj qohoq, eh re' taqe palaw xama' kinujik ta 
wo' hoq, eh aha' ki-ik'ik eqal eqal xa ar wo' chik ki-ik'ik. 

8Eh chu'nchel i xa chib'ih jariik, xaneenb'aan q'uhtik reh, ma' nee ta inkan i q'orik 
reh i ruq'orariik, atoob' ta nee rilow inaq'qawach, neerib'iraj i qaxikin, xama' nee 
ta wo' inch'iklojik k'uxliis. 

9Re' taqe i wilkeeb' cho najtir xa re' wo' re' i wilkeeb' yu'naak. Re' i korjinaq cho 
najtir xa re' wo' inkorjik yu'naak, ma' xta chik jino'q i ak' inkorjik, chinaah i wach 
ak'al. 

10Eh ma' awach ta nee nq'orik reh, re' wili ko ak' chik, ruum chu'nchel i chib'ih 
jariik wilkeeb' xama' yu'naak wo' q'iij saqum rukorjiik chaloq. 

11Chu'nchel i b'anooj cho najtir xsahchik pank'uxliis, eh chu'nchel i k'ahchi' 
yu'naak, chu'nchel i naa rub'aan na' chub'an naa wo' rusahchiik, pank'uxliis. 

Re' i rusik'ariik ruman i na'ojb'al xama' xta ruk'am chaloq 

12Re' hin i xti wilik nuna'ojb'al xinwihik cho chi kireey i aj Israel ar Jerusaleem. 

13Re' hin xnuyeew nuk'ux chi rusik'ariik chi riij ruuk' i na'ojb'al nik' wach noq 
wilik chu'nchel imb'aan chinaah i wach ak'al wili. Eh xwilow chi re' i Dios 
yohb'aal wach kowiil i kamanik xuyeew cho chi qanaah. 

14Eh re' hin xnukoj rehtaal chi chu'nchel imb'aan ayu' wach ak'al xama' xta 
ruk'am chaloq, xa je' rukab' noq neenajawjik ruchopariik i teew. 

15Re' yok yok noq wilik ma' nee ta chik i rub'an chi nee nayub' wach. Eh jino'q i 
ma' manlik taj, ma' nee ta rub'an chi neenqamanaa' rajaljiik. 

16Re' hin xnuq'or pan wánima chi je' wili: Re' hin ayu' wilkiin xiik' naah nimaal 
nuwach, xiik' naah i nuna'ojb'al chikiwach i wihinaq taqe chaloq chi reyil ar 
Jerusaleem peet chi nuwach i hin. Eh ma' k'isiin i nuna'ojb'al xnureq kinki. 

17Re' hin xnuchop nuk'ux chureqariik ruman i nuna'ojb'al, eh xwaaj naq nureqem 
chi riij i memil, i sah cheel laj na'ojb'al. Xa re' la' re' taqe i re' xama' xta ruk'am 
chaloq xaruti'kiil k'uxliis inki yeew. 

18Ruum awach i ma' k'isiin runa'ojb'al ma' k'isiin wo' ruk'axkiil inchalik. Eh wila' 
ma' k'isiin reht'al ma' k'isiin wo' i ti' inchalik chinaah. 

Ecl 2 

Re' i rusik'ariik i suq kiil k'uxliis wach ak'al xama' xta ruk'am chaloq 

1Re' hin je' wili xnuq'or panuk'ux: Naa nunik'eem rusik'ariik i suq laj k'achariik, 
kinki. Eh re' taqe i re' xwilow chi xama' xta ruk'am chaloq. 

2Re' se'eel i ruyeew i wach ak'al xasah cheel laj na'ojb'al, eh xama' xta ruk'am 
chaloq. 

3Eh re' hin sik'ij naq nuna'ojb'al i nub'an xnukapaaj naq chi naa nureqem 
rusuqkiil nuk'ux ruuk' i xohk'rik, xnuyeew reh i k'ahlaj ha' i nuti'jolal, i ib'al reh 
mi re' re' i ruk'ul chi neerub'an i winaq nik' najtiil i ruk'achariik ayu' wach ak'al. 

4Yohb'aal wach i nimaq kamanik xnub'an ma' k'isiin taqe i nupaat xnuyejaa', eh 
runimaal i nu uuva xnutik. 

5Eh nuyejaa' wo' nuye'aab' xnutik taqe i chee' ar re' ruuk' i suq inkiwachuj, eh 
xnutik taqe i uhtz'ub' ar. 

6Xnuyejaa' wo' taqe i nimaq tz'aq ye'aab' ha' tz'aqtesb'al reh taqe i chee' 
kiwachinik. 

7Eh re' hin xnuloq' taqe i numoso winaq, eh ixoq, xi wihik taqe i numoso pan 
nupaat xi-aasjik. Eh k'ih i nuwakax, i nutentzuun xi wihik, chikiwach i xwihik cho 
chi reyil Jerusaleem peet taqe chi nuwach i hin. 

8Eh ma' k'isiin taqe i oro, i plata xnumol wach, je' wo' taqe i xa chib'ih jariik k'ih 
taq tz'aaq xkik'am cho weh i reey tokoom tinamit kichalik ma' k'isiin wo' taqe 
waj tz'uuy xiye'wik rusuqkiil nuk'ux chi winaq chi ixoq. Ma' k'isiin taqe i wixoqil 
xi wihik. 

9Xti xiik' wo' naq naah runimaal nuwach, eh xa re' wo' naq i hin ma' k'isiin i 
chib'ih weh xwihik chikiwach taqe i xi wihik cho chi reyil Jerusaleem peet chi 
nuwach i hin. Eh ma' k'isiin wo' i nuna'ojb'al wilik. 

10Eh aha' wilik ixnuk'ax wach xnub'an wo' hoq, aha' wilik ixwaaj xnuyeew wo' 
reh i nuti'jolal. Re' taqe i re' xuyeew weh i kowlaj kamanik xnub'an. 

11Eh re' hin xnukapaaj riij taqe i nub'an, je' wo' chu'nchel i kowlaj kamanik 
xnub'an. Ar xnukoj rehtaal chi xama' xta ruk'am chaloq, xama' xtaj ixnuk'ax ruuk' 
chinaah i wach ak'al wili, xaruti'kiil k'uxliis i ruyeew. 

12Eh chi riij i re' xtohq'ik nukapaam chi riij i holohik laj na'ojb'al, je' wo' i memil 
laj na'ojb'al. Eh ¿chib'ih jariik i naa rub'anam i naa rokiik chi reyil noq ma' wilkiin 
ta chik i hin? ma' xta chik jino'q tokoom naa rub'anam xa re' wo' hoq i xnub'an i 
hin. 

13Re' hin xwilow chi re' i holohik laj na'ojb'al q'e' holohik chuwach i na'ojb'al 
xanik' wach, je' rukab' i saqum q'e' holohik chuwach i q'equm. 

14Re' wilik runa'ojb'al saqum paam i rukapeb'aal, re' i ma' nimanik taj q'equm 
paam i rukapeb'aal xa re' la' jinaj wach inaruk'ulum i wilik runa'ojb'al ruuk' i ma' 
xta runa'ojb'al. 

15Re' hin je' wili i xnuq'or panuk'ux: Re' hin wilik nuna'ojb'al wila' naa nuk'ulum 
weh je' rukab' inaruk'ulum i ma' xta runa'ojb'al, xama' xta inki chi ma' k'isiin i 
nuna'ojb'al. Eh xnuq'or chi chu'nchel inqa a'n xama' xta ruk'am chaloq. 

16Ruum ma' naa ta chik ruk'uliik pank'uxliis chi jumpech i wilik runa'ojb'al, i ma' 
xta runa'ojb'al. Ruum naa rukimiik i wilik runa'ojb'al, je' wo' hoq i ma' xta 
runa'ojb'al, kinki. 

17Re' hin xponik i q'iij noq xwixow wach i nuk'achariik, ruum chu'nchel imb'aan 
ayu' wach ak'al, xati' k'axik i ruyeew chi qanaah xama' xta ruk'am chaloq, 
xaruti'kiil k'uxliis i ruyeew. 

18Eh wixow wo' wach chu'nchel i kamanik xnub'an, chinaah i wach ak'al wili. 
Ruum weht'al chi chu'nchel i chib'ih weh naa nukanaam kahnoq reh i tokoom. 

19Eh re' hin ma' weht'al taj mi wilik runa'ojb'al oon ma' xta runa'ojb'al i naa 
rehchaniik reh i xnumol wach ruuk' i kowlaj kamanik xnub'an wach ak'al. Eh re' i 
nunim wach na'ojb'al xama' xta ruk'am chaloq. 

20Noq xwilow chu'nchel i chib'ih weh xnureq ruuk' kowlaj kamanik xnub'an 
xaruti'kiil nuk'ux i ruyeew. 

21Eh re' winaq wilik runa'ojb'al ruuk' rukorkiil wach ruk'ux i rub'an i kowlaj 
kamanik noq i rureq tz'aaq i chib'ih reh. Eh ma' reht'al taj chi re' chib'ih reh, reh i 
ma' rukamaneem ta wach naa rukanaam. Ar ink'utinik chi re' kamanik i rub'an 
xama' xta ruk'am chaloq. 

22Ruuk' i wili ink'utinik chi xama' xta rutiq reh i winaq chi nee rukansaj riib' chi 
kamanik ayu' wach ak'al. 

23Eh chu'nchel i ruk'achariik xati' k'axik wilik, xaruq'uhtisaj riib' chi kamanik ni 
xata re' chaq'ab' inhi'lik i rukapeb'aal, eh chu'nchel i re' xama' xta ruk'am chaloq. 

24Re' ruk'ul chi naa rub'anam i winaq, re' chi chub'an ruwa' ruhaa', chub'an 
rusuqkiil i chib'ih reh i rureq ruuk' i rukamaj. Re' hin xnukoj rehtaal chi chu'nchel 
i chib'ih qeh re' i Dios inye'wik cho reh. 

25Ruum ma' awach taj i neerub'an rusuqkiil chib'ih reh wila' ma' xuyeew i Dios. 

26Awach imponik chuwach i Dios i rub'an, inye'arik runa'ojb'al, rukapeb'aal, 
rusuqkiil ruk'ux. Eh re' imb'anik reh i mahk inye'arik pankowlaj kamanik ruum i 
Dios reh chi rumol wach i chib'ih reh, reh i tokoom i ruyeew. Re' taqe i re' xama' 
xta i ruk'am chaloq, xaruti'kiil k'uxliis i ruyeew. 

Ecl 3 

Chu'nchel imb'aan ayu' wach ak'al wilik ruq'ijil eh wilik ru orahiil 

1Chu'nchel imb'aan ayu' wach ak'al wilik ruq'ijil, wilik ru orahiil je' wili noq wilik: 

2Wilik ru orahiil noq imb'aan aasjik, wilik ru orahiil noq imb'aan kimik, wilik 
ruq'ijil noq imb'aan tik, wilik ruq'ijil noq inchuqarik i tik. 

3Wilik ru orahiil ikaansanik, wilik ru orahiil iq'omanik, wilik ruq'ijil i yojoj paat, 
wilik ruq'ijil i yej-anik paat. 

4Wilik ru orahiil oq'ik, wilik ru orahiil i se'eel, wilik ru orahiil i ti'kiil k'uxliis, wilik 
ru orahiil i ninq'ijinik. 

5Wilik ruq'ijil noq imb'aan i kutuj ab'aj, wilik ruq'ijil i moloj wach ab'aj, wilik ru 
orahiil noq imb'aan q'ahchinik iib', wilik ru orahiil noq inkanab'jik i q'ahchinik 
iib'. 

6Wilik ruq'ijil rusik'ariik, wilik ru orahiil i rusachariik, wilik ru orahiil i 
rumolariik, wilik ru orahiil reh ruq'eb'ariik. 

7Wilik ru orahiil i xihij itz'ihy, wilik ru orahiil i rub'ojariik i xiheel, wilik ru orahiil 
chi neemb'aan i q'orik, wilik ru orahiil chi ma' nee tamb'aan i q'orik. 

8Wilik ru orahiil i k'axaj iib', wilik ru orahiil i ixowanik iib', wilik ruq'ijil i 
q'aq'inik, wilik ruq'ijil i wihik pansuqkiil k'uxliis. 

9Eh ¿Mi wilik ta wo' hoq i ruk'ax i winaq noq i rukansaj riib' chi kamanik ayu' 
wach ak'al? 

10Re' hin xnukoj rehtaal chi re' Dios yohb'aal wach i kamanik i ruyeew chikinaah 
taqe i winaq reh chi naa kianam. 

11Eh re' Dios paruq'ijil xuyejaa' taqe i chib'ih jariik chi q'e' holohaq, eh xuyeew 
pankikapeb'aal i winaq, i k'uluuj, i naa ruk'ulariik Eh xama' inkireq ta wo' chi riij i 
rub'anam chaloq Dios pampeet, i naa rub'anam na' chub'an. 

12Re' hin i nukoj rehtaal chi re' i ruk'ul chi neerub'an i winaq, re' chi 
neensuuqb'ik ruk'ux, eh chi neerub'an rusuqkiil i ruk'achariik. 

13Ruum wila' xqa a'n qawa' qahaa' chi manlik, i wixqa a'n rusuqkiil i qakamaj, re' 
wo' QaJaaw Dios inye'wik cho qeh. 

14Re' hin weht'al chi chu'nchel i ruyejaam i QaJaaw Dios manlik wach, ma' ruman 
ta chik chi neentiqarik naah, chi neenehteesjik ruuk'. Ruum re' i QaJaaw Dios je' 
taqe re' ruyejeb'jiik rub'anam, reh chi naa ruyohljiik wach i reh. 

15Eh ma' xtaj i wilik chi ma' ta wihinaq chaloq ma' xtaj i naa ruk'ulariik chi ma' ta 
nk'ularik yu'naak. Re' i QaJaaw Dios imb'anik chi nk'ularik wo' chik i k'uluuj 
chaloq. 

Ayu' wach ak'al ma' xtaj imb'aan parub'ehel 

16Eh xnukoj rehtaal chi ayu' wach ak'al wilik i leq', wilik i yiib' wach na'ojb'al, 
xanaah re' i ruk'ul naq chi neemb'aan i rub'ehel chi naa ruwihiik rukorkiil wach 
k'uxliis. 

17Re' hin i nuq'or chi re' i QaJaaw Dios naa ruq'atwiik i q'orik chinaah i korik 
wach ruk'ux, chinaah i yiib' wach runa'ojb'al. Ruum wilik ru orahiil chib'ih 
imb'aan, eh wilik ru orahiil chib'ih taqe ink'ularik. 

18Eh i nuq'or panuk'ux chi re' Dios k'ahchi' ruye'em taqe chi pajarik i winaq reh 
chi neenkireq chi riij chi re' i kina'ojb'al je' rukab' i kina'ojb'al taqe i chikop. 

19Korik wo' hoq chi je' winaq, chi je' chikop eliik wach inkik'ul noq inooj kuxoq. 
Re' chikop kikimik wo' reje, re' winaq kikimik wo' reje, xa eliik wach chi ma' xta 
ruk'am chaloq. 

20Xa jinaj naa kojiik kuxoq wii', pooq xikorb'eesjik wii', eh pooq wo' chik 
naakisutiniik wii'. 

21¿Mi wilik nee nq'orik reh chi korik chi re' ruxlab'al inye'wik ruk'achariik i 
winaq injohtik taxaaj. Eh chi re' ruxlab'al inye'wik ruk'achariik i chikop inooj 
qohoq ri'si ak'al? 

22Ruuk' taqe re' xnukoj rehtaal chi re' i ruk'ul chi naa rub'anam i winaq re' chi 
naa rub'anam rusuqkiil i rureq ruuk' i rukamaj. Ruum xaruq'iij chi je' re' i 
k'acharik xub'an. Eh ma' awach ta neenk'uhtanik reh chib'ih i naa ruk'ulum chi 
riij chik i rukimiik. 

Ecl 4 



1373 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

1Chi riij i re' xwilow wo' hoq i ti' k'axik imb'aan ayu' wach ak'al.  Re' imb'aan ti' 
k'axik keh xasuq chik kioq'ik,  ma' awach ta jino'q inye'wik rusuqkiil kik'ux.  Eh 
re' taqe i kib'anik ti k'axik xa chayeew chik inki a'n eh re' imb'aan ti' k'axik keh 
ma' awach taj jino'q intoob'inik keh.  

2Ruum i re' xnuq'or i hin chi suq wilkeeb' i kamnaq chik taqe reje chuwach taqe i 
kok'achalkeeb'. 

3Eh chikiwach taqe i re' xti q'e' wo' chik suq wilkeeb' i komajaa' ki-aasjik, ruum 
komajaa' inkilow i yiib' wach na'ojb'al imb'aan chinaah i wach ak'al wili. 

4Eh nukoj wo' rehtaal chi awach i rumol chib'ih reh ruuk' i kowlaj kamanik i 
rub'an, i rutoq'aa' kaqwachiil ruuk' i ras ruchaaq', chu'nchel i re' ma' xta ruk'am 
chaloq, xaruti'kiil k'uxliis i ruyeew. 

5Re' i ma' nimanik taj i ruq'ahcheej i q'ab' chi' rik'ux, ma' rusik' ta tz'aaq i 
k'uxumb'al reh. 

6Re' hin i nuq'or chi ma' xta reet chi nee ruq'ahcheej i q'ab' chi' ruk'ux jino'q i 
winaq, chuwach chi nee rukansaj riib' chi kamanik, eh xaruti'kiil ruk'ux i 
neenye'arik. 

7Eh re' hin xnukoj wo' rehtaal chi wilik imb'aan ayu' wach ak'al xama' xta ruk'am 
chaloq. 

8Re' jino'q i winaq ma' xta wilik reh, ma' xta wo' ramigo, ma' xta rak'uun 
rixq'uun, ma' xta ras oon ruchaaq'. Eh ma' hi'lik ta chi kamanik, ma' hi'lik ta wo' 
chi kapeb'jiik riij i rub'ehomal. Eh ma' rukapaaj taj awach aj eh naa rukahniik 
taqe i rureq ruuk' i kowlaj kamanik i rub'an, re' taqe i re' xama' xta ruk'am 
chaloq. 

9Ma' xta reet chi pankib'al neenb'aan i kamanik, chuwach chi xa jinaj neemb'anik 
reh, ruum pankib'al k'ihtz'aaq kikamaj. 

10Ruum wila' xq'ehb'ik i jinaj, re' chik i jinaj neen nuksanik reh. Eh re' rutkeel 
riib' q'e' ti' i neeruk'ul ruum wixq'ehb'ik ma' awach ta nenuksanik reh. 

11Eh je' wo' noq pankib'al neemb'aan wirik k'ul neenkiq'ixineej kiib'. Eh re' i 
rutkeel inwirik ma' awach ta neen q'ixinb'isanik reh. 

12Awach i rutkeel riib' neerutik'aa' peleto neemb'aan reh, eh wila' pankib'al 
xkik'ulb'ilej ma' nee tamb'aan reh, je' rukab' i k'ahaam ixib' wach ma' nk'up ta chi 
jumehq'iil. 

13Q'e' chihooj i k'ijool ak'un atoob' ta xa neb'aa' tiih, chuwach jino'q i reey xa 
rijib' chik, ma' nimanik taj, eh ma' raaj ta chinkojarik runa'ojb'al. 

14Ruum re' i k'ijool ak'un atoob' ta pantz'ilom nee nelik chaloq, neerub'an chi 
neenokik chi reyil, atoob' ta xa neb'aa' tii. 

15Eh wila' chu'nchel neekiokik chi riij i k'ijool ak'un chi neenokik chi jilow i reey. 

16Eh ma' k'isiin i tinamit neekiokik chi riij reh chi nee nokik chi reyil. Xa re' la' re' 
tinamit naa kiwihiik koq'uun ma' naa ta chik ruwihiik rusuqkiil kik'ux ruuk'. 
Chu'nchel i re' xama' xta i ruk'am chaloq, xaruti'kiil k'uxliis i ruyeew. 

Ecl 5 

Ajwaal wach chi naa rub'aan aha' wilik inq'orarik 

1Noq nee tiooj panrupaat i Dios, mo'-oq teheeh awach. Chajil i koq awiib' chi-
ib'iriniik, maa nooj aq'asaj amayiij, je' rukab' noq ink'iq'asaj i kik'atoj mayiij i ma' 
kinimanik taj, ma' inkikoj ta rehtaal chi ma' holohik taj inki a'n 

2Eh maa a'n teheeh awach chi q'orik, ma' chih aq'or reh i Dios chi naa a'nam eh 
mo'-oq wo' neena a'n rub'aan. Eh xakiib' ixib' aq'oral cha q'or ree Dios, ruum re' i 
Dios pan taxaaj wilik, eh re' hat ayu' wilkaat wach ak'al. 

3Ruum wi q'e' xat qajik kapeew, wilik neeruk'uhtaaj riib' aweh panasaq wiriik. Eh 
wila' ma' k'isiin i q'orik xa a'n neenaq'or aweh i xa memil laj q'orik. 

4Eh wila' wilik i xaq'or ree Dios chi naa a'nam cha a'n wo' hoq, ruum re' Dios ma' 
mponik ta chuwach taqe i chukul q'orik. 

5Eh ma' xta reet chi ma' nee ta naq'or reh chi neena a'n chuwach chi nee naq'or 
reh chi neena a'n, eh ma' nee ta wo' na a'n rub'aan. 

6Mayeew q'ab' reh aachii' chi nee tiruq'eb' pamahk, eh koq'uun chik neenaq'or 
chuwach iraaj taqareel i Dios chi xa asahchik xaq'or wii'. Wila' xaq'or i je' re' 
neenajosaj wach i rujosq'iil i Dios neerusach wach aha' wilik i xa a'n. 

7Re' hat wila' ma' k'isiin i ruk'uhtaaj riib' aweh pansaq wiriik, eh wila' xama' 
k'isiin i q'orik i na a'n, re' taqe i re' xama' xta ruk'am chaloq. Re' hat chayohleej 
wach i Dios. 

Re' imb'aan chupaam i k'acharik xama' xta ruk'am chaloq 

8Re' hat maa nsahchik ak'ux wila' wilik i tinamit xawil chi rub'aan i ti' k'axik keh i 
neb'aa', eh chi ma' imb'aan taj i q'ataj q'orik parub'ehel, ruum re' i q'atal q'orik xa 
taaq'amaj wo' ruum i nim wach chuwach i reh, eh re' reh jinaj wo' chik i nim 
wach intaaq'anik reh. 

9Eh re' tik i nelik chupaam taqe i ye'aab' inkamanik reh i reey, re' wo' reh inilwik 
reh. 

10Awach i ruyeew i ruk'ux chinaah i tumiin koruman iraaj. Awach i ruyeew 
ruk'ux chinaah i b'ehomal ma' manlojik ta reh nik' nimaal i chib'ih reh wilik. Eh 
re' taqe i re' xama' xta ruk'am chaloq. 

11Awach i k'ih i chib'ih reh k'ih wo' hoq i rusach, iraaj ruq'orom chi xama' xta wo' 
ruk'ax chi k'ih i chib'ih reh xa nee wo' nooj k'uhloq chuwach. 

12Awach inkamanik atoob' ta neerub'an ruwa' chi korik atoob' ta ma' neerub'an 
ruwa' chi korik xasuq wo' inwirik. Eh re' i b'ehoom reh ma' nqajik tee ruwiriik 
chukapeb'jiik i chib'ih wilik reh. 

13Re' hin jinaj i q'e' ti' xwilow ink'ularik chinaah i wach ak'al wili, re' rumolariik 
wach i ma' k'isa b'ehomal, eh xati' k'axik i ruk'am chaloq, noq inooj kuxoq. 

14Ruum wila' ma' xchol rilariik i rub'ehomal neensahchik wach. Eh ma' xta 
k'isinoq nee rukanaa' reh i rak'uun rixq'uun. 

15Eh nik' wach noq x-aasjik je' wo' chik re' noq naa ruk'ohlaam reje i ruk'achariik 
t'uslik noq x-aasjik, t'uslik wo' chik noq naa rukimiik, ma' xtaj i naa ruk'amam 
reje. 

16Re' wili q'e' ti' rilariik ruum nik' wach noq xk'uloq chinaah i wach ak'al wili, je' 
wo' chik re' noq naa reliik reje, inqakoj rehtaal chi xama' xta nki chi xukansaj riib' 
chi kamanik. 

17Eh xa panq'equm wo' xk'acharik, eh xa eliik tib'ik ruk'ux, xa elik panti' pan 
yab'ilaal xwihik. 

18Re' i ruk'ul chi naa rub'anam i winaq re' chi naa rub'anam rusuqkiil i chib'ih reh 
xureq ruuk' i ma' k'isa kamanik xub'an. Paruk'achariik xama' najt ta rooq ayu' 
wach ak'al xye'arik reh ruum i Dios, i ruk'ul chi je' re' i naa rub'anam ruum je' re' 
xkanab'jik chinaah. 

19Eh awach i ma' k'isiin rub'ehomal xye'arik cho reh ruum i Dios i ruyeew wo' 
q'ab' reh chi rub'an rusuqkiil aha' wilik i ree reh, noq i rub'an rusuqkiil i rureqem 
ruuk' i rukamaj re' Dios inye'wik reh. 

20Ruum chi re' i Dios inye'wik rusuqkiil i ránima ma' nqaaj ta kapeew chi riij i 
chib'ih taqe i ruk'ul paruk'achariik ayu' wach ak'al. 

Ecl 6 

1Re' hin xnukoj rehtaal chi wilik wo' chik i k'axik xak'ahchi' ruk'ulariik ayu' wach 
ak'al,  re' wili:  

2Wilik inye'arik rub'ehomal ruum i Dios, inye'arik reh chu'nchel i ajwaal wach chi 
reh, inye'arik ruloq'il. Xa re' la' ma' inye'arik ta q'ab' reh ruum i Dios chi rub'an 
rusuqkiil, tokoom chik imb'anik rusuqkiil. Re' re' xama' xta ruk'am chaloq, 
xaruti'kiil k'uxliis i ruyeew. 

3Re' winaq neerub'an chi neen wihik jino'q siento rak'uun rixq'uun, chi k'ih laj 
haab' neenk'acharik, eh wila' ma' xub'an, rusuqkiil i chib'ih reh, eh wila' ma' 

xukanaa' rutumiin muq'umb'al reh. Re' ti' nee ruk'ul saqb'ih chi neenik'ik jino'q i 
k'isa ha'lak'un. 

4Ruum re' k'isa ha'lak'un xaxik'ik xa ma' x-ilarik ta wo' wach xa panq'equm 
xkahnik, eh xama' xkojarik ta wo' rub'ihnaal. 

5Eh ma' xrilow ta wo' wach i q'iij saqum, eh ma' xuk'ul ta reh i ti' k'axik i xuk'ul i 
winaq kore' xqaq'or. 

6Ruum re' winaq re' re' atoob' ta neenk'acharik kib'-oq miil haab', eh ma' nee ta 
rub'an rusuqkiil i chib'ih reh. ¿Mi ma' jinaj kiooj wii' ruuk' re' k'isa ha'lak'un? 

7Re' winaq i rukansaj riib' chi kamanik chusik'ariik tz'aaq i k'uxunb'al reh, xa re' 
la' xama' inch'iklojik ta wo' ruk'ux ruuk' i rureq. 

8¿Mi suq wilik re' i wilik runa'ojb'al chuwach i ma' xta runa'ojb'al? ¿Mi q'e' suq 
wilik re' i neb'aa' xchol k'acharik ayu' chi kixilak taqe i k'achareel? 

9Eh ma' xta reet chi nee rilow ruuk' naq'awach i chib'ih reh jino'q, chuwach chi xa 
neerukapaaj. Xa re' la' xama' xta wo' ruk'am chaloq xaruti'kiil k'uxliis i ruyeew. 

10Aha' wilik ink'ularik yu'naak, ink'ularik wo' cho najtir, eht'alimaj chi xa je' wo' 
re' ink'ularik. Je' re' noq ma' ruk'ul taj chi awach neenwech'inik riij i ruyejaam 
wach i Dios nim rajaawriik. 

11Awach imponik chuwach i wech'inik iib' xama' xta ruk'am chaloq i rub'an, 
xama' xta wo' i neeruk'ax ruuk' i re'. 

12Xti korik chi ma' awach taj i neehtalinik reh aha' wilik i holohik chi reh i winaq 
noq kok'acharik i rub'an wach ak'al chuwach i xama' k'ih ta laj q'iij. Re' i 
k'achariik xama' xta ruk'am chaloq, xa je' nik'ik jinaj muuj. Eh ¿Mi wilik jino'q i 
nee nq'orik reh i chib'ih i naa ruk'ulrariik noq kamnaq chik reje? 

Ecl 7 

Ma' eliik ta wach i wilik runa'ojb'al ruuk' i ma' xta runa'ojb'al 

1Noq holohik rib'iral jino'q xiik' naah chihojal chuwach ink'ohnik laj iq'oom Eh 
q'e' wo' chihooj i kimik, chuwach i aasjik. 

2Eh q'e' wo' chihooj ojik chupaam i paat wilik wii' i kamnaq, chuwach ojik 
chupaam i paat k'ahchi' wii' i ninq'ijinik. Ruum re' i kimik k'ahchi' ruye'em i 
k'achareel, awach i kok'achlik inchol rukapaam riij. 

3Eh q'e' wo' chihoojoq'ik chuwach i se'eel ruum ruuk' i ruti'kiil k'uxliis i ruyeew 
ruman i rukowiil qak'ux. 

4Re' wilik runa'ojb'al ar wilik reje i rukapeew chupaam i paat wilik wii' kamnaq. 
Eh re' i ma' xta runa'ojb'al ar wilik reje i rukapeew chupaam i paat wilik wii' i 
ninq'ijinik. 



1377 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

5Q'e' chihooj chi neenib'irjik i q'ilooj i rub'an i wilik runa'ojb'al, chuwach chi 
neenqayeew ruloq'il inki a'n i ma' xta kina'ojb'al. 

6Re' rusuqkiil ruk'ux i ma' nimanik taj xa junik'iik, xa je' rukab' noq ink'ahtik i 
chiq k'ix chi ri'sil jino'q i xun. Re' taqe re' xama' xta ruk'am chaloq. 

7Re' wilik runa'ojb'al, re' rub'anariik i ti' k'axik, re' ruk'ulariik i tumiin chi riij i 
ma' korik taj inyojwik reh i runa'ojb'al. 

8Q'e' chihooj i rukuxeesjiik jino'q i chib'ih jariik chuwach i rutik'ib'jiik. Eh q'e' 
chihooj chi xa hat kuyuul chuwach chi q'e' hat kow neena a'n awiib'. 

9Maa nchalik ak'aah chi jumehq'iil ruum xa re' wo' taqe i ma' xta kina'ojb'al 
inchalik kik'aah chi jumehq'iil. 

10Re' hat ma' naa ta q'orom chi je' wili: ¿Chib'ih reet noq re' taqe i q'iij ik'inaq 
chaloq q'e' chihooj chuwach taqe i q'iij yu'naak? mat ko'q. Ruum xa re' taqe i ma' 
xta kina'ojb'al kiq'orik reh i je' re'. 

11Re' i holohik laj na'ojb'al q'e' chihooj chi keh i k'achareel ayu' wach ak'al, jinaj 
kooch chi keh. 

12Re' holohik laj na'ojb'al inkamanik chi toob'al reh i ju'jun, je' wo' hoq i tumiin. 
Xa re' la' re' wilik runa'ojb'al i ruko'leej riij i ruk'achariik. 

13Chakoj rehtaal i ruyejaam chaloq i Dios, ¿Mi wilik jino'q i neen ye'wik chi korik i 
yok yok noq xukanaa'? 

14Nik' ma' xta reet wilkaat cha a'n rusuqkiil. Eh nik' ti' wilkaat xa chak'ulaa', cha 
kapaaj riij chi re' suq laj wihik, i ti' laj wihik re' wo' i Dios inye'wik reh. Re' ju'jun 
ma' reht'al taj i naa ruchaliik chinaah. 

15Re' i kiib' chi na'ojb'al wili wilom panuk'achariik xama' xta ruk'am chaloq: Re' 
chi re' taqe i korik wach kik'ux kikimik reje chi jumehq'iil, eh chi re' taqe i ma' 
holohik ta kina'ojb'al inajtb'ik rooq i kik'achariik. 

16Korik-oq wach ak'ux, xa re' la' ma' wik'saj naah. Eh wilik-oq ana'ojb'al, xa re' la' 
maawik'saj naah, ¿Chib'ih neerutiq aweh chi xa nee nakansaj awiib'? 

17Mo'-oq i nik'ik naah i yiib' wach na'ojb'al i na a'n. Eh maa wik'saj naah amemil. 
¿Chib'ih neerutiq aweh chi nee tikimik noq komajaa' i rureq i ruq'ijil? 

18ma' xta reet chi neena a'n i wili, eh ma' nee ta wo' inakanaa' rub'an i jinaj. 
Awach i ruyohleej i Dios naa reliik korik chuwach i naa rub'anam. 

19Re' holohik laj na'ojb'al i ruyeew rukowiil ruk'ux i wilik runa'ojb'al, ma' xata je' 
rukab' i neen kiyeew i lajeeb' chi ajaab'ees wilkeeb' chupaam i jino'q i tinamit. 

20Xti korik wo' hoq chi ma' xta jino'q i winaq xti korik wach ruk'ux, eh chi ma' ta 
nee rutz'a'j ruuk' i mahk chi jumpech. 

21Maa nimaj chu'nchel i neenkiq'or aweh i tinamit, reh chi ma' nee ta nab'iraj 
amoso wixuq'or i ma' holohik taj chawiij. 

22Ruum re' hat xti aweht'al wo' hoq chi k'ihpech xaq'or i ma' holohik taj chi riij i 
tokoom. 

23Chu'nchel i wili xtohq'ik nusik'im chi riij ruuk' na'ojb'al, xa re' la' chik imb'anik 
reh xama' xta wo' nuna'ojb'al. 

24Re' taqe wili xiik' nah k'ayewal chi reqarik chi riij, ma' awach ta neenreqwik chi 
riij. 

25Re' hin xnusik' chi riij chi naa nureqem i nuna'ojb'al reh chi naa nureqem chi 
riij i wili. Eh xwilow chi ma' holohik taj chi q'e' neenamin awiib' chub'aan inawaaj 
rub'aan, je' wo' rub'aan memil laj na'ojb'al. 

26Eh re' hin jinaj i q'e' ti' xnureq ma' xata je' ti'kiil noq ink'ularik kimik. Re' ixoq 
ma' holohik ta runa'ojb'al noq i ruq'unej i winaq korehtaal i nq'ehb'ik pan q'ab' i 
rukoj xirob' parub'eeh xa re' i ruloq'ej i Dios neeruko'leej riib' pan q'ab', eh re' i aj 
mahk neenq'ehb'ik pan q'ab'. 

27Noq xnusik' chi riij nik' wach noq wilkeeb' i chib'ih jariik. Re' hin i weht'al 
q'orik chi korik, xnureq chi riij taqe i na'ojb'al wili: 

28Re' chi xakomajaa' wo' nureq i k'ahchi' nusik'im, chi kixilak i jinaj miil chi 
winaq jinaj ti holohik runa'ojb'al xnureq. Eh chi kixilak taqe i jinaj miil chi ixoq 
ma' jino'q i holohik runa'ojb'al xnureq. 

29Re' hin re' wili i xwilow: Re' chi re' Dios xuyejaa' taqe winaq chi naa kianam i 
korik, xa re' la' re' chik i keh xkisik' i ma' holohik ta laj b'eeh. 

Ecl 8 

1¿Mi wilik jino'q i je' rukab' i wilik runa'ojb'al?  ¿Mi wilik chik jino'q i 
neench'obwik rub'ehel i chib'ih taqe jariik?  Eh re' reh re' runa'ojb'al inye'wik 
rusuqkiil ruk'ux xan chalik chik ruse'eel i wach ruum.  

2Re' hin i nuq'or aweh chi chanimaj taqe i ruq'or i reey. Eh cha nimaj wila' xuq'or 
aweh chi cha q'or i xti korik parub'ihnaal i Dios. 

3Eh mat elik chaloq pan ajiim b'eeh chuwach i reey, matokik haa' chub'anariik i 
yiib' wach na'ojb'al ruum re' reh neerub'an awuuk' aha' wilik iraaj. 

4Re' i ruq'oral i reey wilik rajaawriik, eh ma' awach ta nee nq'orik reh chi ma' re' 
taj i rub'an. 

5Awach i rub'an inq'orarik reh ma' xtaj i ti' neeruk'ul. Re' i wilik runa'ojb'al i 
rureq chi riij, reht'al jaruuj, eh nik' wach runimjiik naa rub'anam. 

6Ruum wilik wo' ru orahiil chu'nchel chib'ih jariik iraaj b'anarik. Xa re' la' re' 
ruk'axkiil i winaq, 

7re' chi ma' reht'al taj chib'ih jariik i naa ruchaliik chinaah. Eh ma' awach ta nee 
nq'orik reh chib'ih i naa ruchaliik chinaah i ju'jun. 

8Ma' awach ta jino'q i wilik rajaawriik chinaah i k'achariik, chi nee ta ruyeew 
nik'-oq najtiil. Eh chi wilik ta rajaawriik chinaah kimik. Re' yiib' wach runa'ojb'al 
ma' naa ta ruko'leem riib' chuwach ruuk' taqe i rub'an. 

9Eh chu'nchel i wili xnukoj rehtaal i hin noq xnusik' chi riij chi korik chib'ih 
imb'aan ayu' wach ak'al. Wilik taqe i wilik kajaawriik xa re' la' inkikoj chi jot'b'al 
keh i kas kichaaq'. 

Wilik taqe imb'aan xama' xta rub'ehel 

10Eh xwilow wo' hoq chi wilik i yiib' wach kina'ojb'al, inye'arik runimaal kiwach 
noq kimuhq'ik. Eh re' taqe i eliik wo' naq kiooj chupaam i rusantolaj paat i Dios, 
jumehq'iil xisahchik pank'uxliis chupaam i tinamit xkian wii' i korik. Re' taqe i re' 
xama' xta i ruk'am chaloq. 

11Eh wila' ma' xiye'arik chutojariik i kimahk chi jumehq'iil taqe yiib' wach 
kina'ojb'al xasuq chik keh i tinamit xa re' chik i yiib' wach na'ojb'al inki a'n 

12Eh atoob' ta re' aj mahk neerub'an jarpech-oq i mahk xa nee wo' k'acharik k'ih-
oq haab'. Xa re' la' re' hin weht'al chi re' taqe inkiyeew ruloq'il, eh inkiyohleej 
wach i Dios holohik kielik. 

13Re' taqe yiib' wach kina'ojb'al keh ma' holohik ta kielik xa je' nik'ik jinaj muuj i 
kik'achariik ruum ma' kiyeew ta ruloq'il i Dios. 

14Wilik taqe imb'aan wach ak'al ma' nureq ta chi riij. Ruum re' taqe i holohik 
kina'ojb'al inkik'ul i ti' je' ruk'ab' inkik'ul i yiib' wach kina'ojb'al. Eh re' taqe i yiib' 
wach kina'ojb'al suq kiwihik je' rukab' kiwihik holohik i kina'ojb'al. Re' taqe re' 
xama' xta ruk'am chaloq. 

15Re' hin i nuq'or chi re' winaq neerub'an chi nee rusik' rusuqkiil ruk'ux ayu'. Re' 
chi neerub'an ruwa' ruhaa', reh chi neen wihik rusuqkiil ruk'ux, eh neerub'an 
rusuqkiil i rukamaj chupaam i ruk'achariik wach ak'al inye'arik reh ruum i Dios. 

16Re' hin xnuyeew nuk'ux chusik'ariik i nuna'ojb'al nik' wach noq naa nureqem 
chi riij imb'aan wach ak'al. Ruum wilik taqe i chi q'iij chi aq'ab' inkikuy kiwiriik, 
ruum chib'ih inki a'n. 

17Re' hin xwilow chi re' taqe i rukamaj i Dios ruch'ihil taqe imb'aan wach ak'al, 
ma' jaruuj nee rureq chi riij i winaq, atoob' ta nee ruchop i ruk'ux chusik'ariik. 
Atoob' ta re' i wilik runa'ojb'al nee ruq'or chi chu'nchel reht'al, xama' nee ta wo' 
rureq chi riij. 

Ecl 9 

Chiquncheel naaqakimiik 

1Re' hin xnuchop nuk'ux chusik'ariik chi riij nik' wach noq wilik taqe i wili: Eh 
xwilow chi re' inki a'n i holohik kina'ojb'al inki a'n i wilik kina'ojb'al pan q'ab' i 
Dios wilik. Ma' reht'al ta wo' hoq i winaq mi nk'axarik oon inixowjik wach atoob' 
ta k'ahchi' wo' naq rilom. 

2Eh eliik wach inkik'ul chi kunchelaal, chi korik wach ruk'ux, chi ma' korik ta 
wach rik'ux, chi saq wach i ránima, chi ma' saq ta wach i ránima. Eh chi ruk'at i 
rumayiij, chi ma' ruk'at ta rumayiij, chi ma' re' ta aj mahk, chi aj mahk, chi ruq'or i 
b'ih i Dios noq i ruq'or i korik, chi ma' ruq'or taj i b'ih i Dios ruuk' inkiq'or. 

3Re' i wili i ma' holohik taj imb'aan wach ak'al chi eliik wach inkik'ul chikuncheel. 
Eh re' i kikapeew taqe i winaq nujinaq chi yiib' wach na'ojb'al, reh i teh wachiil 
injot'wik keh nik' najtiil i kik'achariik ayu', eh noq inooj kuxoq naah kamnaq 
kiooj q'ehb'oq. 

4Eh re' i koneenkahnik chi k'achlik ko wilik neeruch'ikaa' wii' ruk'ux. Ruum ko 
wilik neen kamanik wii' i tz'i' kok'achlik, chuwach jino'q i kaq b'ahlam kamnaq 
chik. 

5Re' taqe i k'achalkeeb' keht'al chi naakikimiik. Eh re' taqe kamnaq ma' xta chik i 
keht'al, ma' xta chik i kitojb'aal naakik'ulum ruum xisahchik chik pank'uxliis. 

6Ar wo' sahchik wach i k'axooj, ixowaal, kaqwachiil, inki a'n Eh ma' jaruuj chik 
naa kianam keh imb'aan ayu' chinaah i wach ak'al. 

7Eh cha a'n awa' chi suq ak'ux chawuk'ej i riis i uuva chi suq awánima. Re' 
holohik cha a'n reh chi neemponik chuwach i Dios. 

8Eliik-oq saq aso' chakoj chawiij, elik wo' chakoj ink'ohnik laj iq'oom wach anaah. 

9Cha a'n rusuqkiil ak'achariik ruuk' awehk'een q'e' nak'ax, cha a'n rusuqkiil 
aak'achariik xa ik'ik reh chinaah i wach ak'al wili xama' xta ruk'am chaloq, ruum 
xa re' wo' re' i suq i ruk'am cha weh i kowlaj kamanik i na a'n chinaah i wach 
ak'al wili. 

10Chu'nchel i neeruyee riib', i nee nakuy rub'aan, cha a'n. Ruum noq wilkaat chik 
panjul i ojik i na a'n wii', ma' xta chik i kamanik, ma' xta chik naa rukapeb'jiik, eh 
ma' xta chik i na'ojb'al naa rub'aan. 

11Re' hin jinaj wo' chik i xwilow wach ak'al. Re' chi ma' re' taj i kow kiajiminik 
kielik korik. Eh ma' re' taj i kow kiib' i kielik korik ruuk' i peleto. Ma' re' taj i wilik 
kina'ojb'al wilik kiwa' kihaa'. Eh ma' xta kib'ehomal i wilik kina'ojb'al, ni xata re' 
taqe i tijimaj suq kik'ulariik imb'aan, ma' keht'al taj jaruuj inchalik i ti' k'axik 
chikinaah. 

12Ruum re' taqe i winaq ma' keht'al taj jaruuj inkik'ul i ti', je' rukab' inkik'ul i kar 
ma' keht'al taj noq kichopariik panya'al. Eh je' rukab' inkik'ul i tz'ikin noq 
kichoparik pan xirob'. Je' wo' re' inkik'ul i winaq ma' k'ahchi' ta kikapaam noq 
ink'uloq i ti' k'axik chikinaah. 

13Re' hin jinaj wo' chik i na'ojb'al nim wach xwilow, wilik i ruk'uhtaaj qeh re' wili: 

14Jinaj i k'isa tinamit xama' k'ih ta taqe i patineel chupaam, eh neenchalik 
pletojoq ruum jino'q i reey neerukotej riij ruuk' i ma' k'isa tz'a'amb'al reh 
q'aq'inik. 

15Eh chupaam k'isa tinamit re' re' patim jinaj i winaq k'isa neb'aa', xa re' la' wilik 
runa'ojb'al. Ruuk' i runa'ojb'al i ruko'leej i tinamit, xanaah re' ma' awach ta 
nkapeb'inik reh. 

16Re' hin je' wili i xnuq'or panuk'ux: Q'e' ma' xta reet chi wilik na'ojb'al chuwach i 
kow i rub'an riib'. Atoob' ta re' i runa'ojb'al i neb'aa' ma' ajwaal ta wach, eh ma' i 
nib'irjik taj chib'ih i ruq'or. 

17Re' i ruq'oral i wilik runa'ojb'al atoob' ta q'uun i ruq'or i nib'irjik chuwach noq i 
ruk'er chii' jino'q i reey chi kiq'orob'jiik i ma' kinimanik taj. 

18Eh q'e' chihooj i wilik runa'ojb'al chuwach i tz'a'amb'al reh q'aq'inik. 

Xa re' la' re' jinaj chi aj mahk neerusach wach chu'nchel i holohik. 

Ecl 10 

1Re' taqe i kamnaq nimaq utz' neeruchuhb'isaj i jinaj lemeta chi nk'ohnik laj 
iq'oom Je' wo' re' i memil laj na'ojb'al imb'aan chi jumehq'iil nee ruyoj wach i 
holohik laj na'ojb'al looq' chi ib'irjik. 

2Re' i holohik runa'ojb'al xa re' i holohik i rukapaaj rub'aan. Eh re' i ma' nimanik 
taj xa re' yiib' wach i rukapaaj rub'aan. 

3Re' i ma' nimanik taj, i ruk'uhtaaj chi ma' xta runa'ojb'al ruuk' chu'nchel i 
rukapaaj, atoob' ta ruq'or chi re' taqe i tokoom ma' kinimanik taj. 

4Eh re' hat wila' xkaqrik i reey awuuk' maa chaq'weej xa cha kuy. Ruum ruuk' 
q'unil neena yejaa' i nimlaj aak'axkiil ruuk'. 

5Re' hin jinaj wo' chik i ma' holohik taj xwilow imb'aan chinaah i wach ak'al. Re' i 
reey imb'anik reh re' wili: 

6Re' chik i ma' kinimanik taj ruyeew chupaam i nim wach kamanik. Eh re' i nimaq 
kiwach chupaam i ma' nimaq ta wach kamanik taqe ruyeew. 

7Eh wilik wo' pech inwilow chi re' taqe i minooj pankowlaj kamanik riij kawáyu 
kib'ehik. Eh re' taqe i reey chi kooq kib'ehik, je' taqe xa moso. 

8Awach ink'otwik reh i jul xa re' wo' reh inq'ehb'ik chupaam. Eh awach impaxinik 
reh i tz'aq ink'uxarik ruum i aaq'. 

9Awach impaxinik reh ab'aj i ruq'oj riib' ruuk'. Awach impaxinik reh i sii' 
panyohb'aal wilik ruum nee-oq i ruyok' riib'. 

10Eh wila' xik'ik i ruq'asiil ikej, eh wila' ma' xjuk'arik chik q'e' chik ansil iraaj noq 
inkojarik. Ma' xta reet chi noq neensik'arik na'ojb'al reh chib'ih i naa rub'aan. 

11Re' i reht'al ruq'unjik wach i aaq' xama' xta neerutiq reh wila' xti'arik ruum i 
aaq' noq komajaa' ruq'unej wach. 

12Re' ruq'oral i holohik runa'ojb'al holohik ink'amarik cho chinaah ruum. Eh re' i 
ruq'oral i ma' nimanik taj ti k'axik inchalik chinaah ruum. 

13Re' reh i rutoqaa' ruq'orariik i memil laj q'orik, eh noq inooj kuxoq xiik' chik 
naah yib'kiil wach taqe i ruq'or. 

14Re' i ma' nimanik taj ma' k'isiin ta imponik chuwach i q'orik, xa re' la' xama' 
reht'al ta wo' hoq chib'ih i naa ruk'ulariik na' chub'an. 

15Re' taqe i ma' kinimanik taj inkikansaj kiib' chi kamanik, eh ma' keht'al taj aha' 
ojik inki a'n. 

16Eh q'e' ketel wach i tinamit ko k'isa k'un rukojom chi ru reey. Re' taqe i k'amal 
kib'eeh ki-ik'ik aq'ab' pantaq ninq'ijinik. 

17Eh atoob' reh i tinamit i rukoj chi ru reey i wilik ruloq'il. Re' taqe i k'amal 
kib'eeh paru orahiil inki a'n kiwa' kihaa' reh chi neen k'ulik i kaansil, ma' re' ta 
xohk'rik inkikapaaj. 

18Re' i sikiil laj winaq ma' rutz'ap taj i kojweel reh i rupaat ruum i re' inq'ahik 
taqe i ruche'el, eh inq'ehb'ik chinaah noq inooj kuxoq. 

19Eh re' i ninq'ijinik i ruyeew rusuqkiil k'uxliis re' i ruuk'jiik i riis uuva i ruyeew 
rusuqkiil k'uxliis. Eh ruuk' tumiin kiloq'arik. 

20Re' hat maa b'aj i reey ni xata naq panawánima neenab'aj. Maa q'or wo' hoq i 
ma' holohik ta laj q'orik chi riij i b'ehoom ni xata re' noq wilkaat cha wutkeel. 
Ruum wilik taqe i je' kikab' i kok' tz'ikin nenooj kiq'or reh. 

Ecl 11 

1Maa pixpuuj wach i chib'ih aweh, wilik la' i chasiij neenak'ul jilow pan jinaj q'iij. 

2Eliik chawunej taqe i chib'ih aweh i tokoom, ruum ma' aweht'al taj chib'ih i ti' 
k'axik naa ruchaliik chinaah aatinamiit. 

3Eh re' i suutz' noq i ruk'am chaloq i jab' chinaah i wach ak'al i ruyeew chaloq. Re' 
k'acharik xa je' rukab' i chee' inq'ehb'ik pansak'aaj, inq'ehb'ik pantz'eet reh i 
rookb'aal q'iij xa ar kahnik. 

4Eh awach i rilow chi xk'uloq i teew ma' rub'an taj i tik. Awach i rilow chi xk'uloq 
i suutz' ma' rumol taj wach i rutik. 

5Nik' wach noq ma' aweht'al taj i rub'an i teew, ma' aweht'al taj nik' wach noq i 
rutoq'aa' cho tz'uk'rik i ha'lak'uun ruuk' i rutuut. Je' wo' re' noq ma' aweht'al taj 
chib'ih taqe jariik i rub'an i Dios xtz'uhkrisanik chu'nchel i chib'ih i wilik. 

6Re' hat cha tik awijaa' wahq'eq, eh nee wo' chik i naa tik xq'eq, ruum ma' 
aweht'al taj aha' wilik i nee nelik korik mi re' i neena tik peet oon re' i neenatik 
koq'uun oon nee wo' nelik korik chu'nchel. 

7Korik wo' hoq chi q'e' holohik i k'acharik ayu' wach ak'al, eh q'e' holohik rilariik 
i q'iij saqum. 

8Xa re' la' chik, atoob' ta re' i winaq neenk'acharik k'ih-oq haab', eh neerub'an 
rusuqkiil chu'nchel i chib'ih jariik, inchol runab'eem chi re' noq naa rub'aan 
kimik xama' xta ruk'am chaloq. 

Rukojariik kina'ojb'al i k'ijool, i q'ahxoq 

9K'ijool, neerub'an chi nee nach'ikaa' ak'ux panak'achariik ruuk' taqe i chib'ih 
inak'ax wach pan ak'ijolal. Eh re' q'oreel xa chib'ih paruq'or ak'ux i hat, eh chib'ih 
inak'ax wach rub'aan. Xa re' la' chanab'eej chi ruum taqe i naa a'nam re' re', naa 
ruq'atam q'orik cha naah i Dios. 

10Je' re' noq chawisaj panawánima ik'aah, je' wo' rukapeb'jiik i xa chib'ih jariik, 
maayeew chi ti' k'axik ati'jolal ruum re' i k'ijolal xama' naj taj, eh xama' xta 
ruk'am chaloq. 

Ecl 12 

1Noq kowilkaat parusuqkiil ak'ijolal, k'oloq panak'ux aaDios xtz'uhkrisanik cha 
weh, noq komajaa' inchalik i ti' k'axik cha naah, noq komajaa' imponik i haab' 
noq neenaq'or chi je' wili: Ma' xta rusuqkiil i nuk'achariik, tiko'q. 

2K'oloq panak'ux aaDios noq konawil i rusaqumaal i q'iij i rusaqumaal i poh, i 
rusaqumaal i ch'umiil, noq komajaa' ink'uloq i suutz' ink'amwik cho reh i jab'. 

3Eh naa ruponiik i q'iij chi re' taqe aq'ab' inko'linik aweh xakib'arb'otik chik, eh 
naa rulokom riib' taqe i panawaa' i q'e' naq kow kiib'. Re' aweeh inkamanik chi 
k'ookb'al wach i wi'k xakiib' ixib' chik i naa rukahniik. Re' taqe naq'awach i naa 
rumooyriik paam. 

4Re' taqe i axikin ma' naa ta chik rib'iram i choq'ik naa rub'anam i keeb'al, ma' 
naa ta chik ab'iram noq naakitz'uyiniik i kok' chikop pantaq wahq'eq. Eh ma' naa 
ta chik ab'iram i kitz'uuy taqe i aj tz'uuy. 

5Eh naa chik ayo'jiik ruum i johtik yuuq', xa yo'jik chik ruuk' i b'ehik naa a'nam 
re' rismaal anaah naa rusaaqb'iik, re' i xama' ahl ta wo' naq ma' naa ta chik 
akuyum, xama' xta chik i naa awaajwaam. Ruum xailook' chik tiooj panjul chi 
jumpech, re' i naa rutib'iik kik'ux chawiij naa rib'irjiik i koqiim pantaq b'eeh. 

6K'oloq panak'ux aaDios, noq komajaa' inak'ul aweh je' rukab' noq ink'up i 
karena plata, je' rukab' noq impaxik i xun re' ruuk' i oro, je' rukab' noq impaxik 
ikom chii' ha', eh noq kosuq ak'ux. 

7Eh re' aati'jolal naa wo' chik rusutiniik chi pooq ak'al re' xkorjik cho wii'. Re' 
aawuxlaab'al naa wo' chik rusutiniik ruuk' i Dios re' xye'wik cho reh. 

8Re' hin i kinq'orik i k'uhb'aal, i nuq'or chi chu'nchel imb'aan, inq'orarik wach 
ak'al, xama' xta ruk'am chaloq. 

Re' ruq'orariik chib'ih i rub'an i winaq 

9Noq re' hin xnureq nuna'ojb'al chi korik q'e' chik xnukoj kina'ojb'al i tinamit 
xinkib'iraj, eh xnusik' chi riij i na'ojb'al. Eh ma' k'isiin taqe i jalwaach q'orik 
xnuyejaa' wach. 

10Eh xnusik' chi riij i q'orik i ruk'ul chi q'orarik. Xnusik' chi riij nik' wach 
rutz'ihb'jiik naa nub'anam i ju'jun chi q'orik, chi re' ruq'orariik naa nub'anam. 

11Re' kiq'oral i holohik kina'ojb'al je' rukab' noq neench'aplojik i q'as ju' ch'ihch', 
oon je' rukab' noq inch'aplojik i kalawux i na'ojb'al inkiyeew i kiib' chi aj tijoom, i 
ruq'or i k'amal b'eeh. 

12Hat wak'uun noq wilkaat chab'iraj i naa nuq'orom aweh re' rutz'ihb'jiik i ma' 
k'isa huuj ruch'ihil i ma' k'isa tijinik ma' xta ruk'am chaloq xa ruq'uhtiik i ti'jolal i 
ruyeew. 

13Yu'naak kuxik chik rib'irjiik i ruq'or i huuj wili. Re' naa a'nam i hat, re' chi naa 
ayohleem wach i Dios chi naa animam taqe i ruk'uhb'aal ruum re' re' ruk'ul chi 
na a'nam. 

14Ruum re' i Dios naa ruq'atam i q'orik chi qanaah ruuk' i chib'ih ixqa a'n, i 
xqaq'or atoob' ta holohik, atoob' ta ma' holohik, eh atoob' ta xa chi ma' eht'alimaj 
xqa a'n. 

Can 

Can 1 

Re' loq'laj tz'uuy xutz'ihb'aaj i reey Salomón 

1Re' iloq laj tz'uuy wili xub'an i Salomón. 

Re' peet tz'uuy 
RE' EHK'EENB'EES 

2Kina tz'ub' ruuk' aachii' ruum re' i nuk'axariik neena a'n xiik' naah ki'iil chuwach 
i riis uuva. 

3Re' hat xa je' chik ink'ohnik laj iq'oom aawach. Eh re' ab'ihnaal xa je' chik 
ink'ohnik laj iq'oom ruum aj re' q'e' kich'ilojik chawiij taqe i q'ahxoq. 

4Kinak'am chawiij chi jumehq'iil. Kinak'am panapaat i hat reey. 

PARUK'IHAAL 

Re' hoj neenqa a'n i rusuqkiil, neensuuqb'ik qak'ux awuuk', neen k'ulik 
panqak'ux i k'axooj i na a'n xa je' chik ki'iil riis uuva, ruum i re' i q'e' kich'ilojik 
chawiij i q'ahxoq. 
RE' EHK'EENB'EES 

5Re' hin, hin ixoq aj Jerusaleem, q'eq i nuti'jolal, q'e' hin holohik, je' nuq'eqiil 
itz'ihy naa paat wilik Sedar. Eh je' nu holwochiil itz'ihy wilik parupaat Salomón. 

6Maa koj taq rehtaal i nuti'jolal, eh chi re' q'iij xk'atwik reh. Re' taqe i was 
nuch'aaq xchalik kik'aah wuuk'. Eh xinkikoj naq chi rucha'jaljiik taqe i uuva 
tikooj, eh re' i nu uuva i hin ma' xnub'an ta rucha'jaljiik. 

7Hat winaq, re' hin q'e' ti nuk'ax, aweeh i nuk'achariik. Chaq'or weh, ¿aha' taqe 
nab'esaj nayeew chi hi'lik aachikoop kab'lajora i q'iij? ¿Chib'ih reet noq k'ul 
kinooj chasik'ariik chi kixilak i aj cha'jen tentzun kuuk' taqe awuch'ihil? 

PARUK'IHAAL 

8Hat ixoq q'e' hat holohik, wila' ma' aweht'al cha tahqeej i kooqb'aal i nutentzuun 
hiy chab'esaj aakapraax ma' najt ta ruuk' i kikok' paat i cha'jen tentzun. 

RE' B'AHIILB'EES 

9Re' i hat ixoq q'e' ti nuk'ax chi weh, je' akab' i holohik laj kawáyu i nqerinik reh i 
rukareta i kireey i aj Egipto. 

10Q'e' holohik awach chupaam taqe i ka'xikin, eh q'e' holohik ti k'utinik noq leklik 
chawalaq aakarena re' ruuk' perla. 

11Naaqayejaam aaka'xikin re' ruuk' i xti manlik oro, eh neenqayeew aholwochiil 
ruuk' i plata. 

RE' EHK'EENB'EES 

12Noq re' i reey tzunlik nah mexa, xnujik paam i ruye'aab' chi nuk'ohonkiil, xa je' 
chik k'ohonkiil iq'oom Nardo. 

13Re' winaq q'e' nuk'ax xa je' chik k'ohonkiil i jinaj chi k'isa alb'oxox chi mirra i 
nuyeew chi xilak i nuch'uuch'. 

14Re' winaq q'e' nuk'ax, xa je' chik k'ohonkiil i jumb'ohr chi uhtz'ub' i nelik i wilik 
wii' i uuva ar En-gadi. 

RE' B'AHIILB'EES 

15Re' hat ixoq q'e' hat holohik q'e' nuk'ax awach, xti korik chi q'e' hat holohik re' 
kab'chel i naq'awach je' rukab' i kiib' chi paloma. 

RE' EHK'EENB'EES 

16Re' hat xti xiik' naah aholwochiil q'e' nuk'ax awach chi weh. 

RE' B'AHIILB'EES 

Eh rax wach i kok' ch'ahn naa qayohkiik wii'. 

17Re' i holohaq chee' chakaltee' i rib'ojal i qapaat, eh re' ruuk' taqe i holohaq 
sohchaj i ruche'el i naah i qapaat. 

Can 2 

RE' EHK'EENB'EES 

1Re' hin je' nuholwochiil i rosa tikooj ar Sarón je' nuholwochiil i saq uhtz'ub' 
wilik wach k'ixkaab'. 

RE' B'AHIILB'EES 

2Re' ixoq q'e' nuk'ax wach, q'e' holohik chi kixilak, q'ahxoq, xa je' chik holwochiil i 
saq uhtz'ub' i chi kixilak i k'iix. 

RE' EHK'EENB'EES 

3Re' i winaq q'e' nuk'ax wach q'e' holohik chi kixilak i k'ijool, xa je' chik 
holwochiil i mansano chi kixilak i chee'. Xa suq chik i hi'lik chi ri'sil i rumuuj, eh 
ma' k'isiin ta ki'iil i ruwachuj. 

4Eh xiruk'am reje chupaam i paat k'ahchi' wii' i ninq'iij, re' i nutz'ehtjiik i rub'an 
ink'utinik chi k'axb'al weh. 

5Chayeew rukowiil nuk'ux ruuk' i chiq uuva. Eh kinak'uxlaaj ruuk' i mansano 
ruum xakimik chik weh reh i ruk'axariik awach. 

6Eh nee ta rukoj chee rutz'eet q'ab' riij walaq, ruuk' ta naq i rusak'aaj q'ab' nee 
kiruq'ahcheej. 

RE' B'AHIILB'EES 

7Re' taq i hat ixoq aj Jerusaleem pankib'ihnaal ixoq keej, i kok' ixoq keej wilkeeb' 
pantaq ch'ahn, i nuq'or taq aweh chi maa wuksaj taq i koq paruwiriik ixoq q'e' 
nuk'ax konik' pa' neenwuktik paruk'ux i reh. 

RE' EHK'EENB'EES 

8Re' i winaq q'e' nuk'ax wach chi weh, xb'iraj chik i ruq'oral, xan pisk'anik chik 
xk'uloq chinaah i ch'ahn chinaah taqe i rub'ohl i yuuq'. 

9Re' i winaq q'e' nuk'ax wach xa je' chik ink'uloq nimlaj keej oon k'isa keej k'ulik 
chik iloq wach paat xuk'uhtaaj chik riib' pan ventana tz'eht chik i rub'an cho 
pampaat. 

10Re' winaq q'e' nuk'ax wach je' wili i xuq'or weh: Wukteen ixoq hat weh q'e' ti 
nuk'ax, taq reje k'een. 

11Ruum re' i ruq'ijil i jab' xik'ik chik ma' naa ta chik rub'anam i jab'. 

12Eh xipoq' chik chaloq i uhtz'ub' chinaah i wach ak'al, xponik chik i ruq'ijil chi 
naa rub'aan i tz'uuy. X-ib'irjik chik pan qa ye'aab' i kitz'uuy kok' mukur. 

13Re' higo xwachinik chik, eh re' i wach i uuva xank'ohnik chik i ruxlaab'. Re' hat 
ixoq q'e' hat holohik q'e' ti nuk'ax chi weh kim wuuk'. 

14Re' hat xa je' chik aholwochiil i paloma wilik rusuuq i rukeb'aa' riib' paruhopil i 
ab'aj. Re' hin inwaaj chi eliik neenak'uhtaaj weh awach, inwaaj chi nee 
kinaq'oreej, ruum q'e' suq i rub'an weh aq'oral, ruum q'e' hat holohik, inki. 

RE' B'AHIILB'EES, RE' EHK'EENB'EES 

15Chakansaj taq i nimaq yaak i kok' yaak i njot'wik qeh qakab'cheel je' rukab' noq 
inkisach wach i uuva, noq wachinik, noq ixmak'inik i rub'an. 

RE' EHK'EENB'EES 

16Re' winaq q'e' nuk'ax wach, re' reh inehchanik weh i hin. Eh i rub'esaj taqe i 
rutentzuun xilak taqe saq uhtz'ub'. 

17Noq ik'ik chik i rub'an aq'ab', noq okik chik i rub'an chee saqum neerub'an chi 
nee ti chalik wuuk' i hat b'ahiil q'e' ti nuk'ax, je'-oq ti chalik nimlaj keej, k'isa keej 
kielik chaloq chinaah i yuuq' Beter. 

Can 3 

Re' xrilow paruwiriik i ehk'eenb'ees 

1Noq wirik i nub'an panuyokaab' xnusik' i winaq, q'e' i nuk'ax pan wánima 
xnusik', xa re' la' xama' xnureq ta wo' hoq. 

2Eh je' wili i xnuq'or: Re' hin naa rojiik nusik'im chi junsuut i tinamit pantaq 
b'eeh i winaq q'e' i nuk'ax pan wánima, kinki. Eh xinooj wo' chusik'ariik, xa re' la' 
xama' xnureq ta wo' hoq. 



1388 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

3Eh xinkireq i kicha'jinik reh i tinamit, je' wili i xnuq'or keh: ¿Mi xawilow taq 
wach weh i q'e' i nuk'ax pan wánima? kinki keh. 

4Xa kore' wo' junk'aam wik'sam taqe i re' noq xponik nureq i q'e' i nuk'ax pan 
wánima. Eh nuchop reje chi q'ab' ma' kota chik woq'taaj korehtaal xnuk'am i koq 
parupaat i nutuut re' i xin-aasjik wii'. 

RE' B'AHIILB'EES 

5Hat taq ixoq aj Jerusaleem pankib'ihnaal ixoq keej, i kok' ixoq keej wilkeeb' 
pantaq ch'ahn, inuq'or taq aweh chi ma' jot' taq i koq paruwiriik ixoq q'e' i 
nuk'ax, konik' pa' neenwuktik paruk'ux i reh. 

Re' i roox tz'uuy 
PARUK'IHAAL 

6¿Awach injohtik i chaloq chupaam i ye'aab' chiq yuuq' chalik i rub'an wuuk' xa 
je' chik rukab' i sib' xan je' chik k'ohonkiil i mirra, i insensia, i pooq iq'oom? 

7Re' reey Salomón xk'ulik iloq tzunlik chupaam i ruxoyimaj paam kareta oxk'ahl 
chi winaq kow kiib' chi kixilak i aj Israel incha'jinik reh. 

8Chu'nchel i re' kitijem kiib' chi q'aq'inik, wilik kiq'aslaj ch'ihch' nah kituuq, 
ko'lb'al reh i reey ruum yohb'aal i b'ehik chaq'ab'. 

9Re' i reey Salomón xuyejaa' jinaj i ruxoyimaj paam kareta re' ruuk' i chee' 
inchalik Líbano ruyej-aal. 

10Re' taqe i rutz'u'kaal re' ruuk' i plata, re' ye'aab' reh i riij re' ruuk' i oro, re' i 
tzunaab' i kaq itz'ihy i b'urb'al wach, re' i paam ruuk' k'axooj xkixoyej taqe i 
holohaq ixoq aj Jerusaleem. 

11Eleen taq chaloq i hat ixoq aj Sión chawil taq xk'uloq i reey Salomón, wilik ru 
corona kojooj cho reh ruum i rutuut noq xub'an kaxáro chupaam i q'iij noq 
xwihik rusuqkiil i ránima. 

Can 4 

Re' b'ahiilb'ees i ruyeew ruloq'il i ehk'eenb'ees 
RE' B'AHIILB'EES 

1Re' hat ixoq q'e' tinukax chi weh xiik' naah aholwochiil, xti hat holohik. Re' taqe i 
naq'awach, je' rukab' inaq'wach paloma chupaam i b'urb'al awach, eh xa q'eq 
b'utz'ik chik i rismaal anaah, xa je' chik rukab' i kiij i kaprax kiqajik cho wach 
yuuq' Galaad. 

2Re' taqe aweeh xasaq chik, xa je' chik saq'iil i kiij i tentzun kore' xkian kitiin 
panha', kore' xyok'arik i rismaal kiij. Eh laach i kiha'lak'uun, inwihik, ma' jino'q 
keh i ma' nak'unanik taj. 

3Eh xa kaq chik i xaq aachii' xa je' chik iq'omamaj ruuk' i kaq laj iq'oom yohb'aal 
wach holwochiil ti q'orik. Eh re' pantaq awach xa je' chik kaq'iil paam granado 
ink'utinik chupaam i b'urb'al awach. 

4Re' i awalaq, je' holwochiil inajt naah paat xuyejaa' chee David, re' inkich'ilaa' 
wii' i jinaj miil chi pulato ch'ihch' re' inkiko'leej wii' kiib' i kow kiib'. 

5Re' i kab'chel ach'uuch' je' kikab' i kok' ixoq keej laach noq ki-aasjik wilkeeb' 
chupaam i uhtz'ub'. 

6Eh noq naa ruchaliik rusaq'iik noq naa rokiik chee saqum, re' hin nawojiik 
chinaah i yuuq' wilik wii' i mirra, i wilik wii' i Insensia. 

7Re' hat ixoq q'e' ti nuk'ax chi weh, xti manlik wach aawooq aq'ab'. 

8Kim wuuk' i hat wehk'een, taq chupaam i ye'aab' Líbano taq chinaah i yuuq' 
Amana rub'ihnaal, je' wo' chinaah i yuuq' Senir wilik ar Hermón, re' inkikeb'aa' 
wii' kiib' i kaq b'ahlam, re' wo' inkikeb'aa' wii' kiib' taqe i nimaq winaq b'ahlam. 

9Re' hin xti ch'ilojik chawiij i wánima wehk'een je' hat wanaab' noq wilkaat, xa 
ruuk' i jun iil xa a'n weh xanoq wo' xinok'rik chawiij ruum ma' k'isiin holwochiil 
aakarena wilik chawalaq. 

10Hat weh k'een, hat wanaab' noq wilkaat, ma' k'isiin ta holwochiil noq 
kinaq'acheej, ma' xata je' suq kiil i riis uuva. Xiik' naah k'ohonkiil awach ma' xata 
je' k'ohonkiil chu'nchel ink'ohnik laj iq'oom 

11Re' aq'oral i nelik cho xaq aachii' wehk'een xa je' chik ki'iil i riis kaab', xa je' 
chik suq kiil lecha. Re' aso' xiik' nah k'ohonkiil wach xa je' chik k'ohonkiil iq'oom 
inchalik Líbano. 

12Re' hat wehk'een, je' hat wanaab' noq wilkaat, je' akab' i uhtz'ub' kojooj pan 
koraal, je' akab' i k'achlik ha' kotimaj riij chi tz'aq. 

13Re' hat je' akab' i ye'aab' wilik wii' i granado q'e' suq i ruwachuj, je' akab' i 
ye'aab' wilkeeb' wii' uhtz'ub' Alhen-a rub'ihnaal. 

14Je' akab' i ye'aab' i nelik wii' ink'ohnik laj Nardo, i Azafrán, nimaq rooq wach 
chee' canela. Eh i nelik wii' i insensia, i mirra, i áloes, eh chu'nchel ink'ohnik laj 
iq'oom 

15Re' hat je' akab' i ye'aab' wilik wii' uhtz'ub', je' wo' akab' i raasb'al k'achlik ha' 
inb'ehik chee rooq ar Líbano. 

RE' EHK'EENB'EES 

16Neeta naq inchalik i teew pantz'eet pansak'aaj reh i rookb'aal q'iij nee ta naq 
inik'ik hupinoq chinaah i je' ye'aab' wilik wii' i tik. Re' hat winaq, q'e' ti nuk'ax chi 
weh kim ruuk' i je' tik chak'ux aweh i suq laj wach. 



1390 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

Can 5 

RE' B'AHIILB'EES 

1Re' hin xin chalik chik i wilik wii' i tik hat wehk'een, hat wanaab' noq wilkaat, 
xnumol chik i numirra, taqe ink'ohnik laj iq'oom Eh xnub'an chik rusuqkiil i riis 
kab', i nuriis uuva, i nulecha. 

PARUK'IHAAL 

Hat taq wamigo cha a'n taq awa' ahaa', eh cha a'n taq rusuqkiil i q'orinik awiib'. 
RE' EHK'EENB'EES 

2Re' hin kiwirik naq, re' wánima xama' wirik ta wo' hoq, re' winaq q'e' nuk'ax 
xb'iraj noq xuq'or weh chi je' wili: Chateh weh i puerta i hat q'e' ti nuk'ax, hat 
wanaab' noq wilkaat, je' akab' i k'isa xq'un paloma. Re' mus jab' k'ahchi' kiin 
rut'aqsam, re' k'uxik k'achi' rut'aqsam i rismaal nunaah, inki. 

3Re' hin je' wili xnuq'or reh: Xwesaj chik i nuso', konee wo' chik i nukoj 
ruka'peech iraaj ruq'orom, eh nutz'aj chik i wooq, nee wo' chik i nujik chi pooq. 

4Eh re' i winaq q'e' nuk'ax korehtaal xumin i koq i q'ab' pan hoop xuteh riij i 
puerta, re' xub'an re' re' xutz'aj i wánima. 

5Eh xnuteh reh i puerta i winaq q'e' nuk'ax, xa je' chik k'ohonkiil mirra i nuq'ab' 
xukanaa'. Eh xtz'uhranik chinaah i tehb'al reh i puerta. 

6Eh noq xnuteh reh i puerta i winaq q'e' nuk'ax, re' reh elinaq chik reje ar. Noq 
xtohq'ik naq chik nusik'im ma' xnureq ta chik, noq xnuyuq'eej reje xama' 
xiruchaq'weej ta wo' chik. 

7Eh xinkireq taqe i kicha'jinik reh i tinamit xinkiq'ojib'eej, xinkihopib'eej. Re' taqe 
i aj cha'joom wilkeeb' panookb'al reh i tinamit xkilahk'aaj chi wiij i nub'urb'aal. 

8Hat taq ixoq aj Jerusaleem, re' hin i nuq'or taq aweh i korik chi wixawil taq wach 
i winaq q'e' nuk'ax cha q'or taq reh chi xanwotow chik rilariik wach xchalik 
nuyab'ilaal ruum. 

PARUK'IHAAL 

9¿Mi xiik' naah aholwochiil re' hat chikiwach chu'nchel ixoq? ¿Mi xiik' naah 
holwochiil re' i winaq q'e' nak'ax wach i hat chuwach chu'nchel i winaq? Ruum 
inaq'or chi naa qaq'oreem aweh. 

RE' EHK'EENB'EES 

10Re' winaq i nuq'or kaqb'uxik i ruti'jolal, xa re' wo' reh xiik' naah holwochiil 
ink'utinik chi kixilak i lajeeb' miil chi winaq. 

11Eh re' i naah je' holwochiil i manlik oro re' i rismaal i naah k'oloch, eh xaq'eq 
chik je' rukab' i nimlaj tz'ok q'eq riij chikop inrupinik pan taxaaj. 

12Re' taqe inaq'wach, je' kiholwochiil i paloma, xa je' chik b'anooj kitiin ruuk' 
lecha, wilik i koq chi chii' i nim haa'. 

13Re' taqe i pan wach xa je' chik holwochiil uhtz'ub'. Re' taqe i xaq chii' xa je' chik 
saq uhtz'ub' xa je' chik k'ohonkiil ruha'iil mirra noq inqajik chaloq. 

14Eh wilik taqe rulopq'aaq' oro ju' taq q'ab', eh xoyimaj wach ruuk' ab'aj topacio, 
re' i ruti'jolal xoyimaj wach ruuk' ab'aj marfil, ruuk' ab'aj safiro. 

15Re' taqe i rutuuq xa je' chik holwochiil ab'aj Marmol, ch'ikamaj chinaah i manlik 
oro. Re' ruwii' q'e' holohik je' kiholwochiil i chee' chakaltee' inchalik Líbano. 

16Re' i q'orik i nelik cho panchii' xa ki' chik, re' ruwii' xak'axb'al chik wach. Je' re' 
ruwii' i nub'ahiil, q'e' i nuk'ax, wila' nawaaj taq anab'eem i hat taq ixoq aj 
Jerusaleem. 

Can 6 

PARUK'IHAAL 

1Hat ixoq i xiik' naah aholwochiil chikiwach taqe ixoq, ¿Aha' xuk'am i winaq q'e' 
nak'ax inaq'or? Chak'uhtaaj qeh reh chi nee qohooj chawiij chusik'ariik 

RE' EHK'EENB'EES 

2Re' i nub'ahiil xooj qohoq i rutikim wii' i chib'ih reh re' wilik wii' xiik' naah 
k'ohonkiil xooj naa chub'ehteesjiik taqe i rutentzuun, xooj chusik'ariik 
ruhtz'uub'. 

3Re' winaq q'e' nuk'ax, re' inehchanik weh, eh re' wo' hin kinehchanik ree reh. Eh 
rub'esaj taqe i rutentzuun pan uhtz'ub'. 

RE' B'AHIILB'EES 

4Re' hat ixoq q'e' ti nuk'ax, xiik' naah aholwochiil je' aholwochiil i tinamit Tirsa, i 
tinamit Jerusaleem, eh je' aholwochiil i ch'umiil wilkeeb' pan taxaaj 

5Chakanaa' nutz'ehtjiik ruum xama' nukuy ta chik rilariik aholwochiil. Re' i 
rismaal anaah xa q'eq b'utz'ik chik xa je' chik rukab' i kiij i kaprax noq kiqajik cho 
wach yuuq' Galaad. 

6Re' taqe aweeh xasaq chik, xa je' chik saqiil kiij i tentzun kore' xi elik cho chi 
itinik panha' kiyejaam chik kiib' chi naa ruyok'ariik i rismaal kiij. 

7Eh re' pantaq awach xa je' chik kaq'iil paam granado ink'utinik i koq chupaam i 
b'urb'al wach anaah. 

8Re' taqe ixoq reey xnub'an wii' kaxáro oxk'ahl taqe, re' taqe i xa wixoqil pan 
b'eeh, re' taqe i kok' q'ahxoq kajwinaq taqe. 

9Xa re' la' xa jinaj wo' hoq ixoq q'e' nuk'ax xtiruk'uliil i wánima je' holwochiil 
paloma, xa jinaj wo' chuwach i rutuut looq reh. Eh noq inilarik wach kuum i 
q'ahxoq inkiyeew rusuqkiil ruk'ux, re' taqe i wixoqil reey, je' wo' taqe i xa wixooq 
pan b'eeh xkiyeew wo' ruloq'il. 

PARUK'IHAAL 

10¿Awach ixoq xk'uloq inaq'or xasaqum chik i rub'an xa je' chik rukab' i 
rusaqumaal i q'iij noq inokik cho rusaq'iik, eh je' holwochiil i poh xa je' chik 
ruk'ihaal soldado? 

RE' EHK'EENB'EES 

11Re' hin xinqajik qohoq tikooj taqe wii' i chee' okaal, eh xwilow uhtz'ub' wataq 
k'ixkaab'. Eh xwilow chi elik chik inki a'n chaloq i uuva, eh ixmak'inik chik i 
rub'an i granado. 

12Eh noq majaa' nukohlaaj rilariik taqe re', xa chi ma' weht'al xink'amarik reje, ko 
wilkiin chik pan kareta wuch'ihil i k'amal nub'eeh noq xwil. 

PARUK'IHAAL 

13Tisutinoq, ti sutinoq chaloq i hat ixoq aj Sulamita inqaaj qilom awach. 

RE' EHK'EENB'EES 

¿Chihreet noq inawaaj taq awilom nuwach? 
PARUK'IHAAL 

Re' hoj inqaaj qilom chi soon i na a'n, je' rukab' i soon inki a'n i soldado. 

Can 7 

RE' B'AHIILB'EES 

1Hat wehk'een xiik' inche naah holwochiil ink'utinik aawooq pan axijaab'. Re' i 
nah atuuq xa holohik chik xa je' chik rukab' i ruyejaa' i aj ch'eyool ruuk' oro, 
rutijem riib' chi korik. 

2Eh re' awatz'uum xa kotokik chik xa je' chik rukab' i kulk inwihik wii' i suq laj 
riis uuva. Re' apaam je' rukab' i juntuhb' chi Trigo koralimaj riij chi uhtz'ub'. 

3Re' kab'chel ach'uuch' je' kikab' i kok' qahxoq keej laach noq ki-aasjik. 

4Eh re' awalaq je' holwochiil inajt naah paat Marfil ruyej-aal. Re' taqe i naq'awach 
je' rukab' i ye'aab' ha' wilik Hesbón ar chi chii' ookb'al Bat-rabim. Eh re' aaju' je' 
holwochiil inajt naah paat ar Líbano, inilwik reje Damasco. 

5Eh re' anaah yohb'aal wach holwochiil je' rukab' i yuuq' Carmelo, re' i rismaal 
aanaah xa kaq lumik chik je' rukab' i ruso' i reey. 

6Hat ixoq q'e' ti nuk'ax hat weh, xti xiik' naah aholwochiil xti ch'iklik nuk'ux 
awuuk'. 

7Eh xa tijikik chik xa je' chik akab' i kalaab', re' taqe i ach'uuch' je' rukab' noq i 
rukutaa' riib' i wach. 

8Re' hin inwaaj johtik chinaah i kalaab' re' re' reh chi neenooj nusik' weh i wach. 
Re' taqe ach'uuch' je' rukab' noq inkikutaa' kiib' i wach i uuva, eh re' aawuxlaab' 
xa je' chik k'ohonkiil mansano. 

9Re' aq'oral je' rukab' i chi hoj laj riis uuva xa ch'ub'ik chik noq inqajik noq 
inuuk'jik qohoq. 

RE' EHK'EENB'EES 

10Re' hin, hin reh i winaq q'e' nuk'ax, xawuuk' i hin i rureq rusuqkiil ruk'ux. 

11Kim wuuk' i hat q'e' ti nuk'ax chi weh, taq panab'iix ar neenqik'saj chee aq'ab' 
chupaam i uhtz'ub'. 

12Eh wahq'eq naa rojiik qilom mi xk'er chik i ruhtz'ub'aal mi wilik chik wach i 
uuva, mi xk'er chik i wach i granado. Eh ar neenqak'ax qiib' neenuyeew rusuqkiil 
ak'ux. 

13Re' mandrágoras xupuhkaaj chik riib' i ruk'ohonkiil, eh chi chii' taqe i qapuerta 
wilik ar chu'nchel i wach i chee' ink'uxarik. Wilik taqe i kore' xsik'arik, wilik i 
chiqinaq chik, numolom taqe aweh i hat winaq q'e' ti nuk'ax. 

Can 8 

1Hat ta naq nuxib'aal jinaj ta xqa'an wii' qach'uuch' awuuk' nee naq i rub'an chi 
nee tinutz'ub' pantaq b'eeh,  atoob' ta nee naq qoh kilow xama' awach ta naq 
neenkaqse'lanik weh.  

2Eh nee naq ti nuk'am i koq parupaat i qatuut re' naq chik i hat neetitijinik weh, 
eh nee naq i nuyeew aweh chi uuk'jik ink'ohnik laj vino, korjinaq ruuk' i riis 
granado. 

3Chi je' re' nee naq inakoj chee rutz'eet aq'ab' rijwalaq, eh ruuk' naq i rusak'aaj 
aq'ab' nee kinaq'ahcheej. 

RE' B'AHIILB'EES 

4Re' hin i nuq'or taq aweh i hat ixoq aj Jerusaleem chi majot' taq i koq ruuk' i 
ruwiriik ixoq q'e' nuk'ax, cha kanaa' taq konik' pa' neenwuktik. 

PARUK'IHAAL 

5¿Awach i xchalik chupaam i ye'aab' chiq yuuq' yoklik i koq wach tileb' i winaq 
q'e' ink'axwik reh? 

RE' B'AHIILB'EES 

Re' hin chi ri'sil i juniwal chi mansano xat ponik wuksaj panawiriik re' i xuk'ul 
wii' i ti' k'axik aatuut noq xat-aasjik. 
RE' EHK'EENB'EES 

6Juneliik ta naq neekinwihik pan awánima, chalechaa' wach atileb' i nub'ihnaal. 
Re' ak'axb'al xiik' naah ma' nuko'leej ta wiib' chuwach je' rukab' noq inchalik i 
kimik. Re' aak'axb'al je' rukab' i q'aaq' yohb'aal wach i xaq. 

7Eh re' i ruha'iil chu'nchel i palaw, i ruha'iil i nim ha' ma' jaruuj neenkian 
ruchupariik i ak'axb'al. Eh ma' awach taj i nee ruyeew chu'nchel i rub'ehomal chi 
jalb'al wach aak'axb'al xa ruk'ixb'ilaal naq i neeruk'uhtaaj. 

PARUK'IHAAL 

8Re' hoj wilik i jinaj i qanaab' ko k'isa q'ahxoq komajaa' ta chihruch'uuch'. 
¿Chib'ih i neenqa a'n ruuk' wila' xk'ulik pahqaljoq ruum jino'q winaq? 

9Re' ta ruuk' jino'q i tz'aq nee naq inqayejaa' jino'q inajt naah paat chinaah 
ko'lemb'al iib' plata ruyej-aal. Eh wita re' ruuk' jino'q puerta nee naq inqatz'ap 
riij chi holohik chi chee' re' ruuk' i chakaltee'. 

RE' EHK'EENB'EES 

10Re' hin je' nukab' jinaj i tz'aq, re' taqe i nuch'uuch' je' rukab' i paat najt naah re' 
i winaq q'e' nuk'ax xti xureq rusuqkiil ruk'ux wuuk'. 

11Re' Salomón xutik i ru-uuva chupaam i ye'aab' Baal-hamón xukoj taqe cha'jen 
reh. Reh chi paruq'ijil i rusik'ariik i wach i uuva nanaq kiye'em i ju'jun miil chi 
tumiin tojb'al riij. 

12Eh i junseht chi uuva i nutikim xa wee hin, re' hin kin cha'jinik reh, re' i jinaj 
miil chi tumiin re' Salomón naa ruk'ulwiik reh, eh kiib' siento i keh i cha'jen reh i 
uuva. 

RE' B'AHIILB'EES 

13Re' hat ixoq q'e' ti nuk'ax, eh wilkaat xilak uhtz'ub' chayeew chi ib'irjik aq'oral 
k'ahchi' kuy-eem taqe i qamigo, chi naa aq'oriik. 

RE' EHK'EENB'EES 

14Kim awajiim winaq q'e' ti nuk'ax je'-oq ti ajiminik cho keej, eh je'-oq ti ajiminik 
rak'uun keej chinaah taqe i yuuq' xank'ohnik chik aawach. 

Isa 

Isa 1 

Jinaj i tinamit aj mahk 

1Re' hin Isaías hin rak'uun i Amoz xk'uhtjik weh panusaq wiriik ruum i Dios 
chib'ih i naakik'ulum i aj Judá, i aj Jerusaleem. Re' noq xk'uhtjik cho weh i re', re' 
noq xi-ik'ik cho chi reyil ar Judá i Uzías, Jotam, Acaz, i Ezequías. 

2Chab'iraj i hat taxaaj, je' wo' hat wach ak'al, re' QaJaaw Dios je' wili i xuq'or: Re' 
hin xnuk'isaj taqe i wak'uun wixq'uun korehtaal xi k'ihaaxb'ik, eh re' keh 
xkikanaa' nunimjiik. 

3Re' i b'ooyax reh, reht'al wach i rukoo', eh re' i b'uurux reht'al aha' inketarik. Eh 
re' i nutinamiit Israel reh ma' nkiyeew ta wajaawriik i hin, ma' nkireq ta chi riij. 

4Q'e' ti' taq i naa ak'ulum i hat tinamit aj mahk, xa re' i yiib' wach na'ojb'al taq i na 
a'n. Hat taq kak'uun kixq'uun chaloq i yiib' wach kina'ojb'al. Xinaq'eb' taq chi riij 
ak'ux i hin, hin taq aaWaJaaw aaDios wilik nuSantohiil, xajosaj taq wach i 
nujosq'iil. 

5¿Chib'ih reet noq ma' tinimanik ta taq? ¿Mi konawaaj taq re' chi naa rub'aan ti' 
k'axik taq aweh? Xanaah re' ti' taq chik wilik awánima, je' wo' chu'nchel taq 
ati'jolal. 

6Xelik taq chaloq koju' aawooq, eh koxponik taq yejal anaah, ma' xta chik taq 
awotob'il, je' naa hopeel, je' naa sipjinaq, je' naa tolin q'aah, ma' awach ta taq 
iniq'omanik aweh inkojwik aseite chuwach. 

7Re' taq aatinamiit xkahnik chi ma' xta chik i wilik chupaam, k'ahchi' ruk'ahtiik. 
Eh re' taqe i tokoom tinamit panaq'awach taq inkik'ux i wach atik, re' taq 
aaye'aab' xkahnik chi ma' xta chik wilik chupaam. 

8Eh ach wo' re' i tinamit Sión xkahnik chi ma' xta xuk'ul, atoob' ta sutimaj riij 
kuum i nixowanik wach. Ach wo' re' reh xkahnik chi je' rukab' i perpat cha'jalb'al 
reh i uuva, cha'jalb'al reh i melon. 

9Eh wita ma' xukanaa' chik kiib' ixib'-oq i qatinamiit i QaJaaw Dios nim 
rajaawriik, najtir naq chik insahchik qawach. Je' rukab' noq xsacharik cho kiwach 
taqe i aj Sodoma, taqe i aj Gomorra. 

Re' xti manlik yot'oj k'uxliis chi riij i mahk 

10Re' taq i hat k'amal kib'eeh i aj Jerusaleem i je' taq akab' i aj Sodoma, i aj 
Gomorra. Chab'iraj taq i ruq'or aweh i QaJaaw Dios, chab'iraj wo' taq i 
ruk'uhb'aal. 

11Re' QaJaaw Dios je' wili i xuq'or: Re' hin ma' xta kamaj weh i ma' k'isa mayiij i 
nak'am taq cho chi nuwach, xinq'uhtik chik reh i k'atoj imas tentzun, i kixeb'ohiil 

i q'ina' laj chikop. Eh ma' nwaaj ta chik chi nee taq i nayeew chi amayiij i rukik'eel 
b'oyax, i rukik'eel tentzun, i rukik'eel imas kaprax. 

12¿Awach taq inq'orik aweh chi nchalik taq ayeew chi amayiij chi nuwach taqe 
re'? ¿Chib'ih reet noq inchalik taq ach'uwarisaj paam i nupaat ruum taqe re'? 

13Re' hin ma' nwaaj ta chik chi nee taq i nak'am chaloq i mayiij chi nuwach xama' 
xta nokik wii'. Re' i rusib'eel i insensia ma' suq ta i rub'an weh. Re' runinq'ijiik i 
ak' poh, i hi'limb'al q'iij, ruch'ihil i moloj iib' taq i na a'n, ma' imponik ta chi 
nuwach. 

14Re' hin ma' nwaaj ta wach i runinq'ijiik i ak' poh, i moloj taq awiib' i na a'n. Re' 
taqe re' ma' suq ta i rub'an weh, xama' nukuy ta chik taqe i yiib' wach na'ojb'al 
taq i na a'n re' re'. 

15Eh noq nee taq inajosaj chaa q'ab' chub'anariik taq atiij, re' hin xama' nee ta wo' 
taq ti wilow qohoq. Atoob' ta ma' k'isatiij taq i neena a'n. Xa ma' naa ta wo' taq 
kaat b'iram, ruum ma' k'isiin taq aawas achaaq' akansam. 

16Chasaqb'isaj taq wach awánima, cha kanaa' taq chi ma' xta chik ruch'uwa'iil 
wach, reh chi ma' nee ta chik taq i na a'n i yiib' wach na'ojb'al. 

17Chatijej taq rub'aan i holohik, re' taq cha a'n i ruk'ul chi b'anarik. Eh chawunej 
taq i chib'ih aweh taqe i neb'aa', korik-oq taq wach ak'ux kuuk' i ma' xta kituut 
kajaaw, chatoob'eej taqe kamnaq kib'ahiil, inki. 

18Eh re' QaJaaw Dios je' wili i xuq'or: Kim taq wuuk' chi jumehq'iil, qayejaa' taq 
wach aak'axkiil. Atoob' ta xa ch'uwa' taq chik wach awánima ruum amahk, re' hin 
neenukanaa' chi xa je' chik saqpotz'ik laj suutz', atoob' taxiik'naah kaqiil, re' hin 
neenukanaa' chi xa je' chik saq laj nooq'. 

19Wila' xanimaj taq i nuq'or, naa taq a'nam rusuqkiil i kiwach i tik i nelik wach 
ak'al. 

20Eh raaj wila' ma' xanimaj taq, naa taq kaat kikansam ruuk' q'aslaj ch'ihch' i ki-
ixowanik taq awach, inki i Dios. 

Re' Dios xuq'or chi naa resam i ch'uwa' wach na'ojb'al chi kixilak i aj Jerusaleem 

21Re' taq i hat pampeet korik naq taq wach ak'ux, re' naq holohik, i ruk'ul chi 
b'anarik taq i na a'n. Eh yu'naak xat sutinik taq chi je' akab' taqe ixoq inkik'ayej 
kiib', eh xa re' taq chik i kaansanik i na a'n. 

22Eh je' naq taq akab' i plata, yu'naak je' taq chik akab' i sohk', eh je' naq taq akab' 
holohik laj riis uuva, eh yu'naak je' taq chik akab' i riis uuva xilakimaj ruuk' jot'ik. 

23Re' taqe i wilkeeb' chi taaq'anik taq cha naah, ma' kinimanik taj, inki a'n jinaj 
kiwach kuuk' i ajileq', eh inkik'ayej kiib'. Eh inkaaj chi wilik i naa rusijiik keh, ma' 
kitob'eej taj i ma' xta kituut kajaaw, je' wo' taqe ixoq kamnaq kib'ahiil. 

24Re' i QaJaaw Dios nim rajaawriik, chinaah i tinamit Israel, je' wili i ruq'or: 
Manlik taq i xa a'n weh Re' hin naa taq nuye'em i nujosq'iil cha naah taq i hat i ti 
ixowanik nuwach, naa nuq'ajam taq wach aweh i xa a'n taq weh. 

25Re' hin naa nuq'atam i q'orik taq cha naah, naa wesam i ruch'uwa'iil taq awach, 
je' rukab' noq i nelik i ruch'uwa'iil wach i plata. 

26Re' hin naa wo' chik nupab'aam taqe i q'atal q'orik, je' rukab' i pampeet, je' wo' 
taqe i kojol na'ojb'al, je' rukab' i najtir. Eh je' wili i naa ruq'orariik taq chawiij: Re' 
i tinamit re' re' korik wach kik'ux, eh holohik i kina'ojb'al, inko'q taqe. 

27Eh ruum chi re' hin korik wach nuk'ux, naa nuko'leem taqe i aj Sión, naa wesam 
taqe panti' k'axik, naa wo' chik kiin kinimam. 

28Re' taqe i ma' naa ta kinimaniik weh, re' taqe i aj mahk naa nusacham kiwach, 
eh re' taqe i naa kiinkiq'eb'em chi riij kik'ux, naa wo' kikimiik. 

29Re' taq i hat naa taq ak'ixiik noq naa taq awilom wach taqe i chee' tz'inuj, taqe i 
ye'aab' inatik taq wii' aawuhtz'uub', re' imponik taq chawach, re' naq inaloq'ej 
taq wii' i tiyoox. 

30Eh re' taq i hat, naa taq akahniik chi je' taq akab' i tz'inuj noq inchiqik i xaq. Eh 
chi je' taq akab' i uhtz'ub' ma' inkojarik ta ruha'iil. 

31Eh re' i kow riib' je' rukab' i k'im, re' taqe i yiib' wach i rub'an je' rukab' i 
ruk'oxb' q'aaq', eh ruuk' i re' junk'ahtiik taqe wach q'aaq', re' q'aaq' ma' jaruuj 
chik naa ruchuhpiik, inki i Dios. 

Isa 2 

Re' i Dios xuq'or chi naa ruye'em taqe pansuqkiil k'uxliis i tinamit 
(Miq 4.1-3) 

1Re' wili xk'uhtjik reh parusaq wiriik i Isaías rak'uun i Amoz, chi naakik'ulum i aj 
Judá, i aj Jerusaleem. 

2Je' wili i xq'orarik reh: Naa ruponiik i q'iij noq re' manlik rupaat i QaJaaw Dios 
wilik chinaah i yuuq', re' re' naa ruwihiik runimaal wach chikiwach chu'nchel i 
nimaq kiwach. Eh re' i tinamit sut i wach ak'al naa kojiik chi rilariik. 

3Eh re' i tinamit je' wili i naa kiq'orom: Qoh johtoq chinaah i yuuq' wilik wii' i 
rupaat i QaJaaw, re' i ruDios Jacob. Eh neeruk'uhtaaj qeh i rub'eeh, eh 
neenqak'am naah i nee ruq'or qeh, inko'q taqe. Ruum ar Sión naa reliik chaloq i 
ruk'uhb'aal i Dios, eh Jerusaleem naa reliik chaloq i ruq'oral. 

4Eh re' reh naa ruq'atwiik i q'orik chikinaah i nimaq tinamit, i ruq'il i kok' i 
tinamit. Re' i kiq'aslaj ch'ihch', naakisutem chi arado, re' i kiq'as ju' ch'ihch' naa 
kisutem chi macheet. Ma' naa ta chik kojiik chi kansanik ruuk' ruq'aslaj ch'ihch' 
pan tokoom tinamit, ma' naa ta chik kitijem i q'aq'inik. 

5Chab'iraj taq i hat, rak'uun rixq'uun i Jacob, qoh wih-oq taq parusaqumaal i 
QaJaaw Dios. 

Re' i rub'aan i ti' k'axik keh i yiib' wach kina'ojb'al 

6QaJaaw Dios re' hat xakanaa' aatinamiit, re' taqe i rak'uun rixq'uun i Jacob, ruum 
inki a'n taqe i yiib' wach na'ojb'al, inchalik parelb'aal q'iij. Eh inkiq'ijej kiib' je' 
rukab' inki a'n i aj filisteo, eh inki a'n jinaj kiwach kuuk' i tokoom tinamit. 

7Eh re' i kitinamiit nujinaq chi plata, nujinaq chi oro, eh xiik' naah k'ihaal i k'ih 
taq tz'aaq wilik keh. Eh ma' k'isiin i kikawayu, i kikareta wilik. 

8Eh re' i kitinamiit nujinaq paam chi tiyoox. Re' xan kiyeew chik kik'ux 
chulooq'jiik i ki dios xa re' keh xitz'aqwik reh ruuk' kiq'ab'. 

9Re' keh inkixuk'aa' kiib', inkiloch' kiib' chulooq'jiik i ki dios re' re'. Re' hat 
QaJaaw Dios maakuy chik kimahk. 

10Re' i tinamit naakikeb'aam kiib' pantaq paat ab'aj, pantaq jul. Ruum naa 
kiyo'jiik ruum i rujosq'iil i runimaal wach i ruloq'il i QaJaaw Dios. 

11Re' i nimaq kajaawriik naa ruloch'ariik kinaah, eh re' taqe i kow kiib' naa 
rehtesjiik i runimaal kiwach. Eh xa re' chik i QaJaaw Dios naa ruk'uhtaam i 
runimaal wach. 

12Re' QaJaaw nim rajaawriik naa ruponiik i q'iij noq naa resam i runimaal kiwach 
i wilik kajaawriik, i yiib' wach kina'ojb'al, je' wo' taqe i kow kiib'. 

13Eh naa resam i runimaal kiwach inkikapaaj chi je' kikab' inajt kinaah chee' 
chakaltee' ar Líbano. Eh chi je' kikab' inajt kinaah tz'inuj ar Basán. 

14Naa resam i runimaal kiwach i nimaq kiwach, inkikapaaj chi je' kikab' taqe i 
yuuq' najt kinaah. 

15Eh naa wo' resam i runimaal kiwach inkikapaaj chi je' kikab' inajt kinaah tz'aq, 
eh chi je' kikab' i kowlaj koraal tz'aq. 

16Naa kesam i runimaal kiwach inkikapaaj chi je' kikab' i b'ehlb'al kihq i aj Tarsis, 
eh chi je' kikab' taqe i holohaq barco. 

17Re' i QaJaaw Dios naa resam i runimaal kiwach i wilik kajaawriik, i kow kiib'. Eh 
xa re' chik i QaJaaw Dios naa ruk'uhtaam i runimaal wach chupaam taqe i q'iij re' 
re'. 

18Eh naa rukuxiik rusacham kiwach chu'nchel i tiyoox. 

19Chupaam taqe i q'iij re' re', yohb'aal wach i ti' k'axik naa ruye'em chinaah i 
wach ak'al i QaJaaw Dios, re' i tinamit naakikeb'aam kiib' pantaq paat ab'aj, 
pantaq jul ruum ma' naa ta kikuyum, i runimaal wach, i ruloq'il i QaJaaw Dios. 

20Eh chupaam taqe i q'iij re' re', re' i tinamit naa kikutum reje chuwach i ch'ooh, 
chuwach i chikop tz'uhumxik' i kitiyoox re' ruuk' i oro, i plata chi naa kiloq'em. 

21Eh noq naa rub'anam i q'ataj q'orik i QaJaaw Dios chinaah i wach ak'al, re' i 
tinamit naakikeb'aam kiib' pantaq paat ab'aj, pantaq nimaq jul. Ruum ma' naa ta 
kikuyum rilariik i rujosq'iil i runimaal wach, i ruloq'il i QaJaaw Dios. 

22Eh maayeew taq chik ak'ux chikinaah i xa winaq, ruum re' keh xa reh junk'aam 
i kik'achariik. Eh ¿Chib'ih reet noq q'e' taq i nayeew kiloq'il? 

Isa 3 

Re' Dios naa ruye'em i ti' k'axik chikinaah i aj Jerusaleem, i aj Judá 

1Chab'iraj taq, re' i QaJaaw Dios nim rajaawriik, naa risam chu'nchel inkich'ikaa' 
wii' kik'ux i aj Jerusaleem, i aj Judá. Naa resam i k'uxumb'al keh chi kiwa' chi 
kihaa'. 

2Naa resam i winaq kow riib', i aj q'aq'ineel, i aj q'atal q'orik, i jalal ruq'oral i reh, i 
aj q'iij, i aj k'amal b'eeh. 

3Naa resam intaaq'anik keh i lajeeb' roxk'ahl chi soldado, i nim wach, i kojol 
na'ojb'al, i insik'wik chi riij i ch'umiil, i aj war. 

4Eh kok' k'ijool chik i naa nukojom chi k'amal kib'eeh reh chi re' chik i keh naa 
rutaaq'aniik keh. 

5Re' i tinamit k'ul naa kitoq'aam peleto chikiwach, ruuk' i kika'jaah kik'ula't. Re' i 
k'ijolaq naa kitoq'aam peleto kuuk' i mama' winaq, re' i ma' xta kina'ojb'al naa 
kitoq'aam peleto kuuk' i wilik kina'ojb'al. 

6Eh parupaat i kajaaw, je' wili i naa kiq'orom reh i chaaq'b'ees: Re' hat ko wilik 
aso' neerub'an chi, re' chik i hat nee ti taaq'anik chinaah i qatinamiit wili k'ahchi' 
rik'iik panti' k'axik, inko'q taqe. 

7Eh re' i aasb'ees je' wili i naa ruq'orom: Re' hin ma' nee ta nub'an rilariik i 
tinamit wili, ruum ma' xta nuwa' nuhaa', ma' xta nuso' panupaat. Maa kinakoj taq 
chi taaq'anik chinaah i tinamit wili, inko'q. 

8Re' taqe aj Jerusaleem, taqe aj Judá ilook' insahchik kiwach, ruum re' inki a'n 
inkiq'or ma' imponik ta chuwach i QaJaaw Dios. Ruuk' taqe re' inkesaj i ruloq'il. 

9Re' keh xa panaq'kiwach ink'utinik chi yiib' wach i k'ahchi' keeb'. Eh ma' 
nkikeb'aa' taj i kimahk, je' rukab' inki a'n chaloq i aj Sodoma, ruum i re' q'e' ti' i 
naakik'ulum. Ti' k'axik k'ahchi' kik'amam chaloq chikinaah. 

10Eh re' taqe i korik wach kik'ux naakeliik korik, eh naa kianam rusuqkiil i 
kikamaj. 

11Eh re' taqe i yiib' wach kina'ojb'al keh q'e' ti' i naakik'ulum ruum naakik'ulum 
jilow i yiib' wach inki a'n 

12Re' i nutinamiit kok' ak'un i kow kitaaq'anik chikinaah, eh ixoq taqe ink'amwik 
kib'eeh. Re' taq i hat nutinamiit, xak'ahchi' taq kaat kijot'om i kik'amwik taq 
ab'eeh, tikesaj taq chupaam i korik laj b'eeh. 

13Re' i QaJaaw Dios ruyejaam chik cho riib' chi ruq'atariik i q'orik, chuye'ariik 
panti' k'axik i rutinamiit. 

14Re' i QaJaaw Dios naa ruq'atam i q'orik chikinaah i k'amal b'eeh, chikinaah i 
ajaab'ees. Je' wili i naa ruq'orom keh: Re' taq i hat xa a'n taq ti' k'axik keh i 
nutinamiit, xa q'uch taq i wach i kitik i neb'aa', i nayeew taq panapaat. 

15Eh re' taq i hat ¿Chib'ih reet noq i na a'n taq i ti' k'axik keh i nutinamiit? 
¿Chib'ih reet noq inayeq' taq panak'al taqe i neb'aa'? inki i QaJaaw Dios nim 
rajaawriik. 

Re' i ti' k'axik naa ruchaliik chikinaah taqe ixoq wilkeeb' Sión 

16Re' i QaJaaw Dios je' wili i xuq'or: Ruum chi re' taqe ixoq wilkeeb' ar Sión, 
xankinimb'isaj chik kiib', xankijab'aa' chik i kiwach, xankiyejaa' chik inaq'kiwach. 
Eh xa je' chik soon inki a'n xan tzalajinik chik taqe i xooyb'al reh kooq. 

17Re' QaJaaw Dios, naa ruset'em i rismaal kinaah taqe ixoq wilkeeb' Sión. Eh re' 
wo' i QaJaaw Dios naa ruk'uhtaniik kik'ixb'ilaal. 

18Eh chupaam i q'iij re' re', re' QaJaaw Dios naa risam inkixoyej wii' kiib' ixoq, naa 
resam taqe i xooyb'al ralaq kooq, i xooyb'al yejal kiwach. 

19Naa wo' resam i karena chi kalaq, i kika'xikin, i kotokaq ch'ihch' ralaq kiq'ab'. 

20Eh naa resam i itz'ihy inkikoj wach kinaah, je' wo' inkikoj chi chaq'b'al reh i 
rismaal kinaah, je' wo' karena ralaq kooq, je' wo' ink'ohnik laj iq'oom inkikoj, je' 
wo' i xa chib'ih chik jariik inkixoyej wii' kiib'. 

21Eh naa resam taqe i lopq'aaq' inkikoj, taqe i ch'ihch' inkilokaa' chi ki ju'. 

22Eh je' wo' i holohaq itz'ihy inkikoj, i kinimaq rooq so', i ma' piim ta laj itz'ihy 
reh wach kinaah, je' wo' hoq i bolso. 

23Eh naa wo' resam i lemow inkikoj, i k'ih taq tz'aaq itz'ihy inkikoj, itz'ihy 
xanlihik chik. 

24Eh chi jilow ink'ohnik laj iq'oom xa chuh chik i kiwach naa rub'anam. Eh chi 
jilow i holohik laj b'ak'b'al kipaam, k'ahaam chik i naa kikojom. Eh chi jilow 
rujitz'ariik kinaah, johm chik wach i kinaah naa rukahniik. Eh chi jilow i ch'ub'ik 
wach itz'ihy, q'as wach itz'ihy chik i naa kikojom, chi jilow kiholwochiil naa 
rukojariik kehtalil ruuk' q'aaq'. 

25Re' taqe i winaq inko'linik naq keh, naa kikanteesjiik ruuk' q'aslaj ch'ihch', 
panq'aq'inik. 

26Chupaam i q'iij re' re', ma' k'isiin ta naa rutib'iik kik'ux i tinamit re' re', naa 
kikojom i kiq'eq so' chikiij, naakitzunaam kiib' panak'al. 

Isa 4 

1Eh chupaam i q'iij re' re',  naakik'uhliik i winaq,  wuquub' chi ixoq i naa 
kiq'uchum chikiwach jinaj chi winaq,  je' wili i naa kiq'orom reh:  Qoh ak'am chi 
awehk'een,  qa a'n kaxáro awuuk' chawesaj i qak'ixb'ilaal,  re' hoj nee wo' qasik' 
qawa' qahaa',  i qaso',  inko'q taqe.  

Re' ruq'orariik chi naa kia'nam i suq laj k'acharik i aj Jerusaleem 

2Eh chupaam i q'iij re' re', re' i QaJaaw Dios jinaj i naa rutz'uhkrisam johtoq, ma' 
k'isiin ta holwochiil, naa ruwihiik ruloq'il, chi keh i aj Israel ma' naa ta 
rusachariik kiwach. Eh re' i kitik naa ruye'wiik runimaal kiwach. 

3Eh nik' k'ihaal aj Sión, i aj Jerusaleem, ma' naa ta rusachariik kiwach, konaa wo' 
chik kik'achariik pan kitinamiit. Eh santo laj rutinamiit i Dios naa ruq'orariik keh. 

4Re' QaJaaw Dios noq naa ruq'atam i q'orik, chikinaah i aj mahk. Eh ma' naa ta 
chik ruye'em q'ab' chi naa kianam i yiib' wach na'ojb'al taqe ixoq aj Sión. Ma' naa 
ta ruye'em q'ab' chi naa rub'aan ikaansanik Jerusaleem. 

5Eh re' i QaJaaw Dios xuyeew i ruloq'il chinaah i yuuq' Sión, je' wo' chikinaah i 
kimolom kiib' ar chupaam i ruye'aab'. Pan q'iij q'equm pan suutz' i naa ruye'em 
cho riib' chikinaah, chaq'ab' xaq q'aaq' naa rusihq'iniik cho keh k'uhtb'al reh 
chikiwach i ruloq'il i QaJaaw Dios. 

6Eh naa ruye'em chaloq i kimuuj paam q'iij, reh chi naa ruko'leem taqe chuwach i 
rutz'a'iil i q'iij. Ruuk' i re' naa ruko'leem taqe chuwach i teew jab'. 

Isa 5 

Re' jalwaach q'orik chi riij i uuva 

1Re' hin naa nutz'uyem jinaj i tz'uuy parub'ihnaal i jinaj i q'e' nuk'ax, je' wili i naa 
nutz'uyem chi k'axb'al reh i ru-uuva rutikim: Re' i q'e' nuk'ax wilik jinaj ruye'aab' 
q'e' holohik. 

2Re' reh xuk'ot paam i ak'al xresaj taqe ab'aj, xusik' wach i rija'eel uuva xutik ar. 
Eh xuyejaa' i jinaj i paat panyejaal i ru-uuva cha'jalb'al reh, xuyejaa' i yitz'b'al reh 
i uuva, ruum xukapaaj i reh chi ma' k'isiin i wach i ki' laj uuva naa reliik. Xanaah 
re' k'ah chik i xuwachuj. 

3Eh re' i q'e' nuk'ax je' wili i xuq'or: Re' taq i hat aj Jerusaleem, i hat aj Judá, cha 
sik' taq chi riij awach i wilik ru mahk. Mi re' hin, oon re' nutik. 

4Eh ¿Mi ko wilik naq re' i xraaj i nu-uuva xnutik? ¿Mi ko wilik re' i ma' xnuyejaa' 
taj i hin? Re' hin ki'laj uuva naq i xwuy-eej, xanaah re' k'ahlaj uuva chik i 
xuwachuj. 

5Re' hin naa taq nuq'orom aweh chib'ih i naa nub'anam ruuk' i nu-uuva re' re': 
Re' hin naa wesam i koraal chi riij reh chi neensacharik wach, naa wesam i tz'aq 
chi riij reh chi naa ruyeq'eb'iik paam. 

6Eh naa nukanaam chi ma' xta chik i wilik chupaam, ma' naa ta chik rumesariik 
paam. Eh k'iixmoq'ool, kaq k'iix chik naa rupoq'iik cho ar, naa nuq'ilim i suutz' 
reh chi ma' nee ta chik ruye'em chaloq i jab' chinaah, inki. 

7Re' i ru-uuva i QaJaaw Dios i ruq'or, re' taqe i aj Israel, taqe i aj Judá, xukapaaj 
naq i reh chi re' i rub'ehel naa kianam. Xanaah re', re' chik i kaansanik inki a'n re' 
reh re' naq i wihik pansuqkiil k'uxliis xruy-eej, eh xa re' chik i k'erej kichii' inki 
a'n 

Re' i ti' k'axik i naakik'ulum i yiib' wach kina'ojb'al 

8Q'e' ti' i naakik'ulum i xata wo' jarub' i kipaat, xata wo' jarseht i kiye'aab' 
inkiloq'. Eh xama' awach ta chik inkiyeew ruye'aab', xa re' chik i keh ehchan taqe 
reh chu'nchel noq inkikapaaj. 

9Re' hin xb'iraj chi je' wili i ruq'orom i QaJaaw Dios: Re' taqe i ma' k'isa paat naa 
nusacham kiwach. Atoob' ta xanimaq chik, xa holohaq chik taqe, xama' jino'q wo' 
hoq i naa rupatiniik chupaam. 

10Eh re' i lajeeb' k'ahaam i chi uuva, xa jinaj wo' ti b'ariil i riis naa ruye'em. Eh re' 
i lajeeb' koxtaal chi i ja' trigo, xa jinaj wo' tii koxtaal i wach naa rub'anam. 

11Q'e' ti' i naakik'ulum taqe rajlaal wahq'eq, kiwuktiik reje chi xohk'rik. Eh re' i 
k'ahlaj ha' inyojwik kina'ojb'al, korehtaal kiokik q'iij chub'aan. 

12Eh chupaam i kininq'iij, inkikoj i arpa, i k'ahaam kiwach q'ooj, i tamb'oor, i 
suub' q'ooj. Eh inkuk'ej i k'ahlaj ha', ma' inkiyeew ta rajaawriik i ruyejaam chaloq 
i QaJaaw Dios. 

13Re' nutinamiit ma' inkireq ta chi riij, ruum aj re' naa kik'amariik reje pan 
tokoom tinamit. Eh chu'nchel i k'amal b'eeh, chu'nchel i tinamit naa kikimiik 
ruum kinuhmiik, ruum kichiqchi'iil. 

14Re' jul muq'umb'al xa tehlik chik i chii' chi kuyub'jiik, i tinamit reh chi naa 
kimuhqik ar. Je' wo' chu'nchel i k'amal b'eeh. Ar naa rusahchiik wach i runimaal 
kiwach, ruum xa ruuk' i re' inkich'ikaa' kik'ux. 

15Chu'nchel i tinamit naa kikahniik chi ma' xta chik kajaawriik, re' taqe i nimaq 
kiwach korehtaal inkiloch' kiib'. 

16Eh re' i QaJaaw Dios nim rajaawriik, naa ruk'uhtaam i rajaawriik noq naa 
rub'anam i q'ataj q'orik. Eh naa ruk'uhtaam i ruSantohiil ruuk' taqe i korik naa 
rub'anam. 

17Eh chupaam i tinamit re' re', re' chik taqe imas tentzun naa kianam kiwa' ar. Re' 
taqe i tokoom tinamit naakik'uxwiik reh i kitik, ma' xta chik naa ruwihiik keh i 
b'ehomaq. 

18Q'e' ti' i naakik'ulum taqe i kiqerjik pamahk ruum i yiib' wach na'ojb'al. Eh 
qeremaj taqe chub'anariik i ma' korik ta laj na'ojb'al, je' kiqerjik reje kareta. 

19Re' keh je' wili inkiq'or: Re' hoj inqaaj qilow chi jumehq'iil i ruq'or i QaJaaw 
Dios. Chub'aan i ruyejaam cho wach i wilik ruSantohiil chikinaah quch i aj Israel 
reh chi neenqanab'eej i hoj, inki taqe. 

20Q'e' wo' ti' i naakik'ulum i kikojwik reh chi holohik, i ma' holohik taj. Eh inkikoj 
chi saqum i q'equm, eh re' q'equm inkikoj chi saqum, re' k'ah inkikoj chi ki', re' ki' 
inkikoj chi k'ah. 

21Q'e' wo' ti' i naakik'ulum i kow inki a'n kiib' wilik kina'ojb'al inki a'n kiib'. 

22Eh xakow chik inki a'n kiib' chi ruxilaakjiik i k'ahlaj ha' noq inkuk'ej. 

23Q'e' ti' i naakik'ulum i q'atal q'orik ruuk' tumiin inkikanaa' chi ma' xta ru mahk i 
wilik ru mahk, eh re' chik i korik wach ruk'ux inkiq'or chi wilik ru mahk. 

24Ruum aj re', re' taqe re' naa rusachariik kiwach, je' rukab' noq inchaajrik i chiq 
sohk', i chiq k'im. Naakik'ulum keh je' rukab' i ruk'ul i tik inq'ahik i raa' i 
ruhz'ub'aal impooqrik. Ruum ma' xponik ta panaq'kiwach i ruk'uhb'aal i QaJaaw 
Dios, nim rajaawriik. Ma' xkinimaj taj i ruq'oral i wilik ruSantohiil chikinaah i aj 
Israel. 

25Ruum aj re', re' QaJaaw Dios ma' k'isiin ta naa ruchaliik rujosq'iil chinaah i 
rutinamiit. Eh naa ruye'em i ti' k'axik chikinaah naa ruk'uyu'sam ak'al, xa aha' 
naa rukahniik chi tuch'lik i kiti'jolal pantaq b'eeh, xa je' chik kiq'ehb'ik sohk'. Re' 
QaJaaw Dios xama' naa ta wo' rik'iik i rujosq'iil, xama' naa ta wo' rukanaam 
ruye'ariik i ti' k'axik chikinaah. 

26Eh re' QaJaaw Dios jinaj i rehtalil naa rujosam, naa ruxub'em reje jinaj i tinamit 
wilik chi najt yuuq'. Eh re' i tinamit re' re' jumehq'iil naa kichaliik chub'anariik 
reh i tinamit Jerusaleem. 

27Eh chi kixilak i naa kik'uliik iloq ma' jino'q keh i q'uhteel. Ma' jino'q keh i chelej 
riib' imb'ehik, ma' jino'q keh naa ruchaliik ruwiriik, chu'nchel la' kib'ak'am i 
kipaam, kib'ak'am i kixijab' chi korik. 

28Eh re' i kiflecha xaq'as chik kiju' re' inkikut wii' xakow chik kiripim wach, re' i 
rixk'aq i kikawayu xa je' chik kowlaj ab'aj re' i kikareta xa je' chik rukab' i choqik 
i rub'an i teew jab'. 

29Eh xak'erik chik kichii' je' rukab' noq i ruk'er chii' kaq b'ahlam. Naa rub'aan 
kuuk' i je' rukab' i rub'an i kaq b'ahlam noq i ruchop i chikop i ruk'am reje ma' 
awach ta chik inq'uchwik reh. 

30Eh noq naa kitoq'aam peleto i kuuk' i aj Israel xa k'erik chik kichii', je' rukab' i 
choqik i rub'an i palaw. Eh jinaj runimaal q'equm naa ruk'utiniik chinaah i Israel, 
ruum pan runimaal ti'kiil k'uxliis naa kiwihiik. 

Isa 6 

Re' Isaías wilik i xk'uhtjik reh parusaq wiriik noq xsik'arik wach 

1Chupaam i haab' noq xkimik i Uzías, kireey i aj Judá, xwilow wach panusaq 
wiriik i QaJaaw Dios, chi tzunlik chinaah i runajt naah ye'aab', eh re' i runimaal i 
ruso' xunujisaj paam i rupaat. 

2Eh chinaah i QaJaaw Dios, wilkeeb' i ki'ib' chi k'achareel je' kiwii' ánjel, eh chi 
kiju'junaal waq taq i kixiik'. Ki'ib' i kixiik' imb'urwik reh i kiwach, ki'ib' 
imb'urwik reh i kooq, ki'ib' kirupinik reje wii'. 

3Eh kow k'ahchi' kiq'orom chikiwach chi je' wili: Santo, Santo, Santo i qaDios, 
wilik rajaawriik, eh xnujik i ruloq'il chinaah chu'nchel i wach ak'al, inki taqe. 

4Eh noq k'achi' kiq'orom chi je' wili, re' taqe i ru puertahiil i rupaat xanoq wo' 
xik'uyu'jik, eh re' i rupaat i Dios xnujik chi sib'. 

5Eh re' hin je' b'ila' wili i xnuq'or: Re' hin naa nukimiik, ruum xwilow wach ruuk' 
naq'nuwach i Reey, re' Ajaab'ees Dios xti nim rajaawriik, xanaah re' ch'uwa' wach 
kinq'orik, eh ayu' wilkiin chi kixilak i tinamit ch'uwa' wach kiq'orik, kinki. 

6Eh xrupinik cho chi nunaah, jinaj keh i k'achareel ruchopom chi lach' ch'ihch' 
jinaj i nah wach q'aaq' xuchop cho wach artaal, 

7eh xrik'saj xaq nuchii'. Eh je' wili i xuq'or weh: Ruum chi xwik'saj xaq aachii' i 
naah wach q'aaq' wili xelik chu'nchel i ma' holohik taj i na a'n. Eh kuyuuj chik 
chu'nchel amahk, inki. 

8Eh xb'iraj i ruq'oral i QaJaaw Dios je' wili i xuq'or: ¿Awach i naa nutaq'aam, 
awach i naa rojiik taqareel? inki. Eh re' i hin je' wili i xnuq'or reh: Jaaw ayu' 
wilkiin i hin, kinataq'aaj i hin, kinki reh. 

9Eh je' wili i xuq'or weh: Ma' xta reet hiy cha q'or keh chi je' wili i tinamit: 
Inab'iraj wo' naq taq xama' areq ta wo' taq chi riij, inawil wo' naq taq, xama' 
nakoj ta wo' taq rehtaal, tiko'q keh. 

10Chakoowb'isaj i kánima i tinamit re' re', chatz'ap i kixikin, chamutz' inaq' 
kiwach reh chi ma' nee ta nkib'iraj, eh ma' nee ta inkikoj rehtaal. En ni xata 
neenkireq chi riij, reh chi ma' nee ta inkiyot' i kik'ux. Eh re' hin ma' nee ta wo' 
nukuy kimahk, inki weh. 

11Re' hin je' wili xnuq'or: ¿Nik' najtiil naa ruk'ulariik i re' Jaaw? kinki reh. Eh je' 
wili i xuq'or weh: Korehtaal inkuxik rusachariik wach i kitinamiit, ma' jino'q chik 
i naa rupatiniik pankipaat, korehtaal kiehteesjik reje pan i kiye'aab', inki. 

12Je' re' noq re' i QaJaaw Dios korehtaal i resaj taqe reje chu'nchel i tinamit ar. Eh 
xan tz'irtz'otik chik paam i kitinamiit naa rukahniik. 

13Eh wila' kox kahnik chik k'isinoq ruqox i tinamit, naa wo' rusachariik kiwach. 
Noq re' chee' tuhq, eh re' i tz'inuj inyok'arik naah neenkahnik i raa', reh chi nee 
wo' chik intoxlinik. Je' wo' chik re' na' kikahnoq kiib' ixib'-oq i loq'laj rak'uun 
rixq'uun i Dios. 

Isa 7 

Re' i xuq'or i Isaías reh i reey Acaz 

1Je' wili xk'ularik noq wilik chi reyil Judá i Acaz rak'uun i Jotam, riih i Uzías. Eh re' 
i Rezín wilik chi reyil Siria, ruch'ihil i rak'uun i Remalías, Peka i b'ih wilik chi reyil 
Israel, xiooj naq chi kipletohjiik i aj Jerusaleem, xa re' la' xama' xkian ta wo' okik. 

2Eh xponik rib'iral kuuk' i riih rumaam i reey David, je' wili xkiq'or reh i reey 
Acaz: Re' taqe i aj Siria, i aj Efraín, naa ruchaliik kipletoheem aatinamiit, inki taqe. 
Eh re' keh xchalik kib'arb'otiik ruum kiyo'jiik. Xa je' chik rukab' noq kik'uyu'jik i 
nimaq chee' ruum i kowlaj teew. 

3Eh re' i QaJaaw Dios je' wili i xuq'or reh i Isaías: Yu'naak i hat awuch'ihil 
awak'uun Sear-jasub i b'ih, hiy taxaaj inik'ik wii' i rooq ha' tuqlik, ar taq neenareq 
i reey Acaz chupaam i b'eeh inooj wii' i ha' imb'aan wii' i tz'ajooj. 

4Je' wili i neenaq'or reh: Chawik'raaj awiib' maa rub'an kiib' ak'ux, mat yo'jik 
chuwach i Rezín kireey i aj Siria ruch'ihil i rak'uun Remalias Peka i b'ih, kireey i aj 
Israel. Re' taqe i yohb'aal wach kijosq'iil re' re' xama' xtaj i naa kianam, xa je' 
kikab' i ki'ib' chi ju' sii' intzub'ik rusib'eel. 

5Re' i kireey i aj Siria ruch'ihil taqe i aj Efraín, ruch'ihil i rak'uun Remalias, 
xkiyejaa' wach nik' wach noq naa kichaliik chi peleto awuuk', je' wili i xkiq'or: 

6Yu'naak taq taq chi peleto kuuk' i aj Judá, neenqachop naah i kiye'aab', 
neenqakoj ar chi reey i rak'uun i Tabeel, inki taqe. 

7Eh re' i QaJaaw Dios je' wili i xuq'or: Re' inkiq'or re' re', ma' jaruuj naa kianam 
rub'aan, ma' jaruuj taq naa ak'ulum i re'. 

8Ruum re' i Siria, re' i tinamit Damasco inchopwik naah. Eh re' i Damasco, re' i 
tinamit Resín inchopwik naah. Eh re' taqe i riih rumaam i Efraín xa pan ho'oob' 
rukajwinaq haab' insacharik wach, 

9Eh re' i aj Efraín, re' i tinamit Samaria inchopwik naah. Eh re' i wilik chi reyil ar 
re' rak'uun Remalias Peka b'ih. Eh wila' ma' xat nimanik taq i hat, naa taq 
ak'ulum aweh je' rukab' i ti' naakik'ulum i aj Efraín, inki. 

10Re' i QaJaaw Dios xuq'oreej wo' chik chaloq i Acaz i kireey i aj Judá je' wili i 
xuq'or reh: 

11Re' hin, hin aaDios cha pahqaaj jino'q i ma' ilooj taj nim wach, reh chi 
neenk'utinik ko paruchamiil i ak'al, oon ko chupaam i runajtiil paam i taxaaj, inki. 

12Eh re' i reey Acaz je' wili i xuq'or: Re' hin ma' nee ta nupahqaaj aweh i re' ruum 
ma' ruk'ul taj chi nee tinupaj inki. 

13Eh re' i Isaías je' wili i xuq'or: Chab'iraj taq i hat, i hat taq riih rumaam i reey 
David: ¿Mi ma' ch'iklojik taq ak'ux re' ruuk' i kijot'ariik i jalal ruq'oral i Dios taq i 
na a'n, ruum konawaaj wo' taq rujot'ariik i nuDios? 

14Eh re' i QaJaaw Dios wilik i rehtalil naa ruk'uhtaam taq chaawach. Re' chi jinaj 
k'isa q'ahxoq ma' reht'al ta wach q'orinik winaq naa rasjiik jinaj k'isa rak'uun. 
Emanuel i rub'ihnaal naa rukojom, inki (re' iraaj ruq'orom chi re' Dios wilik 
quuk') 

15Eh xa riis kaab', xa sas la' lecha naa ruk'uxlaam wii' riib' noq naa ruk'ih 
korehtaal i rureq chi riij i ma' holohik taj, i holohik. 

16Eh re' i k'isa k'un noq komajaa' ta rusik' wach i holohik chi xilak i ma' holohik 
taj. Re' taqe i ki'ib' chi reey inayohleej taq kiwach naa rukahniik chi ma' jino'q 
chik i i k'achareel naa ruwihiik pan kiye'aab'. 

17Eh re' i QaJaaw Dios naa ruye'em i ti' k'axik taq cha naah i hat, chikinaah taq 
aatinamiit ma' jank'al ta nk'ularik, i rutohq'iik cho ruch'aqam riib' i tinamit Efraín 
ruuk' i tinamit Judá. Re' i ti' k'axik wili re' i kireey i aj Siria naa ruk'uliik b'anoq. 

18Re' QaJaaw Dios naa ruyuq'eem taqe reje i aj Egipto wilkeeb' chi' taq nim ha'. 
Eh naa ruyuq'eem taqe reje i aj Asiria, eh re' keh je' kichalik nimaq utz', winaq 
kaab' noq naa kichaliik. 

19Re' taqe re' xa je' chik kikab' i nimaq utz', i winaq kaab' noq naakipuhkaam 
kiib'. Eh naa kojiik pantaq jul, pantaq paat ab'aj, pantaq k'iix, wataq k'im 
chub'anariik keh i aj Judá. 

20Eh re' i QaJaaw Dios chupaam i q'iij re' re' naa ruye'em q'ab' reh i kireey i aj 
Asiria chi naa ruchaliik rub'anam i ti' k'axik keh, je' na naa rujotzom i rismaal 
kinaah, i kusinchii', i rismaal pan kisekan. 

21Eh chupaam i q'iij re' re', xa jinaj chik chi ixoq wakax, eh xa ki'ib' chik chi ixoq 
tentzun i naa ruk'isam i jinaj chi winaq. 

22Eh nik' chik kik'ihaal i naa kikahniik chi k'achalkeeb', ruuk' chik sas paam lecha, 
ruuk' riis winaq kaab' naa kik'uxlaam kiib'. 

23Eh chupaam i q'iij re' re', re' i ye'aab' i nelik naq wii' i ma' k'isa uuva jinaj miil 
naq chi tumiin re' ruuk' i plata i tz'aaq, naa rukahniik chi xa kaq k'iix, xa 
k'iixmoq'ool chik i naa rupoq'iik cho ar. 

24Eh konaa chik kik'amam kiflecha noq naa kokiik chupaam i ye'aab' re' re' ruum 
xa i kaq k'iix, xa k'iixmoq'ool naa rupoq'iik chuwach. 

25Eh ma' naa ta chik rub'anam chi naa kab'ixeem wach i ye'aab' re' re', inkab'ixeej 
naq wach. Ruum re' i ye'aab' re' re', xa ch'ahn chik i naa rupoq'iik chuwach. Xa 
wakax, xa tentzun chik i naa kianam kiwa' chuwach. 

Isa 8 

Xa re' wo' i Dios naa qayohleem wach 

1Re' QaJaaw Dios je' wili i xuq'or weh panusaq wiriik: Chasik' jino'q i tz'ilom nim 
wach, cha tz'ihb'aaj chuwach ruuk' i ma' k'ayeew ta wach q'orik i b'ihnaal Meher-
salal-hasbaz. 

2Eh neenayuq'eej i Urías k'amal b'eeh aj tiij, i Zacarías, rak'uun i Jeberequías, reh 
chi neenkilow chi xatz'ihb'aaj i b'ihnaal re' re', inki. 

3Eh xnutoq'aa' k'acharik ruuk' i wehk'een, re' jalal ruq'oral i Dios, eh xkahnik 
wach k'acharik, x-aasjik jinaj wak'uun ruuk', je' wili i xuq'or weh i QaJaaw Dios: 
Maher-salal-hasbaz i rub'ihnaal naa akojom. 

4Eh re' i k'isa k'un re' re', noq komajaa' inchol ruq'orariik taqe i q'orik wili: Hat 
nutuut, hat wajaaw re' tinamit Damasco, ruch'ihil i tinamit Samaria naa 
ruchopariik kinaah, eh naa relq'jiik i kib'ehomal ruum i kireey i aj Asiria, inki. 

5Eh re' i QaJaaw Dios je' wo' chik wili i xuq'or weh: 

6Re' taqe i tinamit, xin kiq'eb' chi riij kik'ux, re' hin xa je' naq nukab' i ha' Siloe xa 
jinaj tuqlik wii'. Re' keh ruuk' chik i reey Rezin, ruuk' chik i rak'uun Remalias re' i 
reey Peka rub'ihnaal xkiyeew kik'ux. 

7Ruum aj re', re' hin naa nutaq'aam chaloq i kireey aj Asiria, ruch'ihil taqe 
soldado, chi naa ruchaliik b'anroq keh i nutinamiit. Eh yohb'aal wach i kijosq'iil 
noq naa kik'uliik iloq, xa je' chik rukab' i rujosq'iil i nim ha' Éufrates noq i nelik 
reje chi' taq chii, i rutz'ap naah i xa chib'ih i wilik parub'eeh. 

8Re' keh xiooj xa aha', xiooj k'oloq Judá chub'aan i ti' k'axik re' naa reliik reje wii' 
i k'isa k'un Emanuel i rub'ihnaal. Eh yohb'aal wach i kijosq'iil, xa je' chik rukab' i 
rujosq'iil i elal ha' i rutz'ap naah chu'nchel i wilik parub'eeh. 

9Eh re' taq i hat tinamit, atoob' ta neenamol taq awiib', xanaa wo' rub'aan i ti' 
k'axik taq aweh. Eh chab'iraj taq i hat i tinamit inajt taq wilkaat chaloq, atoob' ta 
cha yejaa' taq awiib' xanaa wo' taq rusachariik awach. 

10Atoob' ta ayejaam taq wach i naa a'nam, xama' naa ta wo' taq aweliik korik. Re' 
taq i naa aq'orom xama' naa ta wo' taq a'nam, ruum re' hoj re' i QaJaaw Dios wilik 
quuk'. 

11Eh noq re' i QaJaaw Dios kow xiruchop ruuk' i rajaawriik, xuq'or weh chi ma' 
naa ta nutahqeem taqe i tinamit re' re', chub'anariik taqe i yiib' wach na'ojb'al, je' 
wili i xuq'or weh: 

12Re' taq i hat maa a'n jinaj taq wach ak'ux kuuk' i tinamit noq inkiyejaa' wach i 
ma' holohik taj. Eh maayohb'isaj taq awiib' ruuk' inkiyohb'isaj wii' kiib' i keh, 
chakowej la' taq ak'ux. 

13Je' re' noq re' taq i hat, xa re' wo' hin i jinaj chi Dios nim waJaawriik i ruk'ul chi 
naa taq aye'em nuSantohiil, eh chi naa taq ayohleem nuwach. 

14Ruum chi re' hin wilik nuSantohiil, hin naa nuko'liniik keh i kinimanik weh. Eh 
chi keh i aj Judá, i aj Jerusaleem, je' hin ab'aj inkitoxk'iij wii' i kooq, kiq'ehb'ik wii' 
keh. Eh chi keh i aj Jerusaleem, je' hin xirob'. 

15Eh ma' k'isiin i naakitoxk'iim i kooq chi nunaah, je' naa kiq'ehb'iik, eh naa 
rusachariik kiwach. Ma' k'isiin wo' taqe i naakichopariik ruum i xirob', inki. 

16Re' hin naa numolom i k'uhb'aal wili re' i naa nuk'uhb'aleem taqe wii' 
inaakitahqiniik weh. 

17Eh re' i QaJaaw Dios atoob' ta ma'rutoob'eej taqe i riih rumaam i Jacob re' hin 
ch'iklik nuk'ux ruuk' chi konaa ruk'uhtaam i rotob'il. 

18Re' hin ayu' wilkiin kuuk' i wak'uun xuyeew weh i QaJaaw Dios rehtalil 
chikiwach i tinamit Israel chi wilik i rotob'il i QaJaaw Dios nim rajaawriik eh 
wilik ar nah yuuq' Sión. 

19Eh wila' i xkiq'or taq aweh chi chapahqaaj taq keh i kamnaq, keh i aj q'iij je' taq 
wili i cha q'or keh: ¿Mi ma' ruuk' re' i Dios naa qapahqaam? ¿Mi neerub'an re' chi 
re' i k'achalkeeb' reh i kamnaq neenkipahqaaj inkaaj? tiko'q taq keh. 

20Eh ruuk' i ruk'uhb'aal i Dios chachaq'weej taqe. Eh wila' ma' ruuk' taq i 
k'uhb'aal, xatchaq'wik komajaa' taq inareq i saqum. 

21Re' taqe i tinamit xak'ul chik naa kojiik chusik'ariik kiwa' ruum i runimaal 
wi'jaleel naa ruchaliik. Eh ruum i re' yohb'aal wach naa ruchaliik kijosq'iil eh 
naakib'ajam i kireey, je' wo' hoq i ki Dios. 

22Xa naa naq chik kitz'ehtanik reje wach ak'al, xa re' la' ti' k'axik i naa ruchaliik 
chikinaah. Eh juneliik naa rutib'iik kik'ux, ar naa rusachariik kiwach panq'equm. 

Isa 9 

Re' i ruq'orariik rib'iral chi jinaj i naa rasjiik eh naa ruwihiik chi reyil 

1Re' i QaJaaw Dios ma' chu'nchel ta q'iij naa risam i rajaawriik i tinamit Zabulón, 
je' wo' i tinamit Neftalí, naa la' risam i ruti'kiil kik'ux. Naa ruponiik i q'iij chi naa 
ruye'em ruloq'il i tinamit wilik chi chii' i nim ha' Jordán, re' i wilik chii' b'eeh 
inooj chi chii' palaw. Eh naa wo' chik ruye'em ruloq'il i tinamit Galilea, re' i 
wilkeeb' wii' i ma' re' ta aj Judío. 

2Re' taqe i tinamit k'acharik inki a'n panq'equm, xkilow wach i runimaal saqum. 
Eh re' taqe i k'acharik inki a'n paruyohb'alil i kimik, xisihq'iljiik cho ruum jinaj i 
saqum. 

3QaJaaw Dios re' hat naa ak'ihaaxb'iisam i tinamit, eh naa rusuuqb'iik kik'ux 
awuuk', je' rukab' noq insuuqb'ik kik'ux i kore' xkian i jach. Je' rukab' noq 
insuuqb'ik kik'ux noq inkich'aq inkiq'uch chaloq panq'aq'inik. 

4Re' hat naa awesam ahl laj ihq chikinaah, naa awesam taqe panti' k'axik imb'aan 
keh kuum inixowanik kiwach. Eh naa asacham kiwach je' rukab' i xa a'n keh i aj 
Madián. 

5Re' taqe i aj ixowaal re' re', xa nk'uyu'jik chik ak'al i naa rub'anam i kixijab', reh 
q'aq'inik. Eh re' i kiso' naa rusahchiik chi kik', je' wo' hoq i keh naakik'atariik 
wach q'aaq' chi sachb'al kiwach, 

6ruum jinaj i k'isa k'un x-aasjik chi qeh, re' i QaJaaw Dios xye'wik cho qeh, re' chik 
i reh naa rub'aniik i taaq'anik. Eh je' taqe wili i naa rubíhnaam: Kojol na'ojb'al, 
ma' ha' ta chi je', Dios nim rajaawriik, Ajaab'ees naa ruwihiik chi juneliik, eh ye'el 
reh i wihik pansuqkiil k'uxliis. 

7Eh re' reh naa ruwihiik chi reyil, je' rukab' noq xwihik chi reyil David. Eh re' i 
taaq'anik naa rub'anam i suq kiil k'uxliis naa ruye'em ma' xata pajooj najtiil, Re' i 
korik, re' rub'ehel, naa ruye'em, reh juneliik. Re' i QaJaaw Dios je' re' i naa 
rub'anam, re' raaj i reh chi xa re' wo' reh naa runimjiik. 

Re' i rujosq'iil i QaJaaw Dios xuye cho chikinaah i aj Israel 

8Re' i QaJaaw Dios xuq'or chi naa ruye'em i ti' k'axik chikinaah i aj Israel, re' taqe 
i riih rumaam i Jacob. 

9Re' wili chu'nchel i tinamit naa runab'iniik reh. Naakinab'eem taqe i aj Efraín, 
taqe i aj Samaria. Re' keh inkiq'et wachej kiib', inkinimb'isaj kiwach, chuq'orariik 
chi je' wili: 

10Xq'ehb'ik i paat korjinaq taqe ruuk' xaan, re' hoj ruuk' chik ab'aj naaqayejaam. 
Eh xkiyok' i chee' Sicómoro korjinaq wii' i qasiq paat, re' hoj chakaltee' chik naa 
qayej-aam wii', inki taqe. 

11Re' i QaJaaw Dios naa rujosam cho wach i kijosq'iil i aj ixowaal. Eh naa 
ruk'amam taqe chaloq reh chi naakichaliik chi peleto kuuk' i aj Israel. 

12Re' taqe i aj Siria, naakeliik chaloq parelb'aal q'iij, re' taqe i aj filisteo naakeliik 
chaloq parookb'aal q'iij chub'anariik keh i aj Israel. Eh ni xata ruuk' i re' naa 
rik'iik i rujosq'iil, i QaJaaw Dios xa konaa wo' ruye'em i ti' k'axik chikinaah. 

13Xa re' la' re' taqe i aj Israel xama' naa ta wo' kisik'im i QaJaaw Dios nim 
rajaawriik, re' naa ruye'wiik keh panti' k'axik. Eh ni xata naa kinimam i Dios. 

14Re' QaJaaw Dios xa chi jumehq'iil naa ruye'em taqe panti' k'axik i aj Israel, je' 
rukab' noq inyok'arik i naah, inyok'arik i rujeeh i chikop. 

15Re' i naah i chikop kijalwaach i k'amal b'eeh. Re' i rujeeh i kijalwaach taqe i 
chukul q'orik inkikoj kiib' chi jalal ruq'oral i Dios. 

16Naakik'ulum i ti', ruum re' taqe i k'amal b'eeh i naa wo' chik kiq'eb'em kiib'. Eh 
re' taqe i tinamit inkik'am rub'eeh naa wo' chik kiq'eb'em kiib' i keh. 

17Ruum aj re', re' QaJaaw Dios, ma' ruketelaaj ta kiwach i k'ijolaq, je' wo' i ma' xta 
kituut kajaaw, je' wo' i neb'aa' ixoq kamnaq kib'ahiil, ruum chu'nchel i yiib' wach 
kina'ojb'al. Eh chi kunchelaal xa re' i yiib' wach q'orik i nelik cho pankichii', ruum 
aj re', re' QaJaaw Dios majaa' ta nik'ik i rujosq'iil, chikinaah. 

18Re' i yiib' wach na'ojb'al inki a'n xa je' chik rukab' i q'aaq' noq i ruk'at, i 
ruchajrisaj i k'iix, i xa reh reh wach ch'ahn. Eh je' rukab' i q'aaq' ink'atwik reh i 
runimaal rax chee', yohb'aal wach i rusib'eel injohtik pan taxaaj. 

19Eh ruum i rujosq'iil i QaJaaw Dios nim rajaawriik, naa rusacham wach i wach 
ak'al. Eh re' i tinamit naakik'ahtiik ruuk' q'aaq', ma' awach ta chik i naa 
ruketelaam wach i ras ruchaaq'. 

20Xa aha' naa kojiik chi q'uchariik i chib'ih keh i tinamit, eh re' keh xama' naa ta 
wo' ruch'iklojiik kik'ux, xayohb'aal wach i kinuhmiik, korehtaal inkik'ux i 
ruti'jolal i kas kichaaq'. 

21Re' taqe i aj Manasés atoob' ta naa kipletoheem kiib' kuuk' i aj Efraín, naa 
kichaliik chi peleto kuuk' i aj Judá. Re' i QaJaaw Dios ni xata ruuk' i re' naa rik'iik i 
rujosq'iil, xa konaa wo' ruye'em i ti' k'axik chikinaah. 

Isa 10 

1Re' taq i hat, q'e' taq ti' i naa ak'ulum, ruum inakoj taq i k'uhb'aal chi ye'b'al keh 
panti' k'axik i tinamit. 

2Eh xaq'uchb'al chib'ih keh i neb'aa', xa reh chi ma' parub'ehel ta taq inaq'at i 
q'orik. Eh xaq'uchb'al chib'ih keh ixoq kamnaq kib'ahiil, je' wo' chib'ih keh i ma' 
xta kituut kajaaw. 

3Eh ¿Chib'ih taq i naa a'nam i hat noq naa ruq'atariik taq i q'orik cha naah? Eh 
¿Chib'ih taq i naa a'nam noq naa ruk'uliik iloq taq cha naah i ti' k'axik? ¿Awach 
taq naa rutoob'iniik aweh? ¿Aha' taq naa rojiik ab'ehomal amolom wach? 

4Eh wii' ma' xat kanteesjiik taq panq'aq'inik, naa taq ak'amariik reje chi prexohjik 
pan tokoom tinamit. Eh ni xata ruuk' i re' naa rik'iik i rujosq'iil i QaJaaw Dios, xa 
konaa wo' ruye'em i ti' k'axik taq cha naah. 

Re' QaJaaw Dios re' taqe i aj Asiria xukoj chub'anariik i ti' k'axik 

5Re' QaJaaw Dios je' wili i xuq'or: Re' hin, re' taqe i aj Asiria naa nukojom chi 
jilow nukarote, re' keh naakik'saniik reh i nujosq'iil chikinaah i tinamit 

6Re' ruum nujosq'iil naa nutaqaam taqe chaloq i aj Asiria chi q'aq'inik kuuk' taqe 
i aj Israel, reh chi naa ruq'uchariik i chib'ih keh. Eh reh chi naa rub'aan ti' k'axik 
keh, naakiyeq'eb'iik panak'al, je' rukab' imb'aan reh i ch'uwa' pantaq b'eeh. 

7Xa re' la' re' i kireey i aj Asiria ma' xata re' re' iraaj chi naa rub'anam, re' la' raaj i 
reh chi naa rusacham kiwach i ruk'ihaal tinamit. 

8Re' i reey re' re' je' wili i ruq'or: Chu'nchel i wilkeeb' chi reyil, chi ri'sil i 
wajaawriik wilkeeb'. 

9Eh chi wee hin eliik wach i tinamit Calno, ruuk' i Carquemis. Eh eliik wach i 
tinamit Hamat, ruuk' i Arfad. Eh re' i Samaria eliik wach ruuk' Damasco. 

10Re' hin xnub'an keh i tinamit ma' k'isiin i tiyoox kuuk' ma' xata je' k'ihaal i 
tiyoox wilik kuuk' i aj Jerusaleem, i aj Samaria. 

11¿Mi ma' naa nusach kiwach re' i aj Jerusaleem, ruch'ihil i kitiyoox, je' rukab' noq 
xnusach kiwach i aj Samaria, ruch'ihil i kitiyoox? inki i kireey i aj Asiria, inki. 

12Eh re' i QaJaaw Dios noq rukohlaam chik ruye'ariik i ti' k'axik chikinaah i aj 
Jerusaleem chinaah i yuuq' Sión. Kora'j naa ruye'em chutojariik re' i ru mahk i 
yiib' wach runa'ojb'al, re' i kireey i aj Asiria, ruum i xu q'etwachej riib'. Eh xa nim 
wach i rub'an riib'. 

13Re' i kireey i aj Asiria je' wili i ruq'or: Chu'nchel i xnub'an, ruuk' i wajaawriik 
xnub'an, eh wilik nuna'ojb'al. Eh xinelik korik, re' hin xnub'an keh i k'ih seht chi 
tinamit, eh xnuchop naah chi weh i kib'ehomal, xnuq'uch i kajaawriik i kireey. 

14Eh xnuchop naah i kib'ehomal i tinamit re' re', ma' awach ta neentz'a'inik weh. 
Xa je' rukab' noq inchoparik naah i miloj wilik pan jino'q suuq' ma' xta ehchan 

reh noq xnuchop naah. Eh ma' awach ta inq'orik chi riij, ma' xkik'er ta kichii' chi 
ko'ljiik riij, inki kireey aj Asiria. 

15¿Mi re', re' ikej nim wach chuwach intz'a'inik reh? ¿Mi re', re' i xera ch'ihch' 
tarb'al chee' nim wach chuwach intz'a'inik reh? ¿Mi re', re' i karote nim wach 
chuwach i k'ahchi' rutob'eem riib' chinaah? ¿Mi neeruksaj jino'q re' i winaq i xa 
chee' wo' hoq? 

16Re' i QaJaaw Dios nim rajaawriik naa resam i kajaawriik i aj Asiria. Re' wilik 
kajaawriik inki a'n kiib' naa ruye'em i ti' k'axik chikinaah, na naakik'ahtiik ruum 
q'aaq' noq naakik'ulum taqe re'. 

17Re' QaJaaw Dios wilik ruSantohiil, kisaquum i aj Israel. Re' i kib'anik i ti' k'axik, 
naa rusacham kiwach, je' rukab' noq ink'ahtik kaq k'iix, i k'iixmoq'ool. 

18Re' taqe re' je' naq kiholwochiil i rax chee' pan kiye'aab'. Xa re' la' naa 
rusachariik kiwach naa kikahniik chi ma' xta chik kikamaj. Xa je' chik kikab' i 
yowaab' ma' xta chik ransil. 

19Re' keh xama' k'ih ta chik inaakikahniik, je' rukab' noq kiyok'arik i chee' xama' 
k'ih ta chik inkahnik, xa jinaj chik chi k'isa k'un i neenchol rajaljiik. 

20Eh naa ruponiik i q'iij chi re' taqe i aj Israel i riih rumaam i Jacob, i ma' naa ta 
rusachariik kiwach. Ma' naa ta chik kisik'im ko'lemb'al kiib' kuuk' i xa re' sachooj 
inki a'n Ruuk' la' chik i QaJaaw Dios wilik ruSantohiil chikinaah i aj Israel naa 
kisik'im i ko'lemb'al kiib'. 

21Eh re' taqe i riih rumaam i Jacob, ma' naa ta rusachariik kiwach naa wo' chik 
kinimam i QaJaaw Dios nim rajaawriik. 

22Atoob' ta xa je' wo' naq chik kik'ihaal i saniib' chi chii' i palaw taqe i aj Israel, 
xama' k'ih ta chik i naakisutiniik cho ruuk' i QaJaaw Dios. Ruum korjinaq chik 
wach chi naa rusachariik kiwach. 

23Re' i QaJaaw Dios nim rajaawriik, ruyejaam chik wach chi naa rusacham kiwach 
chu'nchel i tinamit, eh naa wo' rub'anam chaloq. 

24Re' i QaJaaw Dios nim rajaawriik je' wili i ruq'or: Hat taq nutinamiit aj Sión, mat 
yo'jik taq kuum taqe i aj Asiria. Atoob' ta neenkian taq ti' k'axik aweh, nee taq 
tikiq'oj chi chee', je' rukab' inki a'n i aj Egipto. 

25Re' hin jumehq'iil naa wesam i nujosq'iil taq cha naah i hat, chikinaah chik i aj 
Asiria naa nuye'em i nujosq'iil chi sachb'al kiwach, inki. 

26Re' i QaJaaw Dios, nim rajaawriik naa rusacham kiwach, je' rukab' noq xusach 
kiwach i aj Madián chinaah i yuuq' Oreb. Eh naa ruk'uhtaam i rajaawriik, je' 
rukab' i xub'an Egipto, noq xuq'eb'aa' i rukarote i Moisés chinaah i kaq palaw. 

27Eh chupaam i q'iij re' re', naa taq aweliik chi ri'sil i kajaawriik i aj Asiria. Ma' 
naa ta chik kianam ti' k'axik taq aweh, naa reliik taqe i ahl laj ihq taq cha naah 
ruum hat taq nutinamiit nusik'im taq chaawach, inki. 

28K'ulik chik inki a'n iloq ar Ajat i ki-ixowanik taq awach, xi-ik'ik chik cho ar 
Migrón. Eh xkimol chik wach ar Micmas i naa rukamaniik keh. 

29Eh naakik'iik chinaah i yuuq' Geba naa kiyejaam i kikok' perpat. Eh re' taqe i aj 
Ramá naa ruchaliik kiyo'jiik kuum, eh re' taqe i rutinamiit i Saúl inkimol chi elik. 

30Re' taq i hat aj Galim, cha k'er taq aachii' chi kow reh chi neenib'irjik chaloq ar 
Lais. Re' taqe i aj Anatot, q'e' ti' i naakik'ulum. 

31Re' taqe i aj Madmena inkimol chi elik. Eh re' taqe i aj Gebim xkikeb'aa' kiib'. 

32Eh re' taq i ki-ixowanik awach k'ulik iloq keh ar Nob, naa kiyejaam i kikok' 
perpat. Ar naa kojiik chi q'aq'inik chinaah i yuuq' Sión wilik ar Jerusaleem. 

33Xa re' la' re' i QaJaaw Dios naa rusacham kiwach ruuk' i rajaawriik. 
Naakik'ulum keh je' rukab' noq inq'eb'arik taqe i nimaq taq chee'. Re' taqe i 
nimaq kiwach naa rehtesjiik i kajaawriik. 

34Naa rub'aan keh je' rukab' noq inyok'arik i nimaq chee'. Je' rukab' noq 
kiq'eb'arik taqe i chee' wilkeeb' ar Líbano. 

Isa 11 

Re' q'orooj cho rib'iral chi naa ruk'uliik, eh naa ruk'amam chaloq i suq kiil k'uxliis 

1Eh chi kixilak taqe i riih rumaam i Isaí, jinaj naa rasjiik reje, je' rukab' noq 
ink'ihik johtoq i rutoxl i chee'. 

2Re' reh, re' i ruxlab'al i Dios naa ruwihiik ruuk' chi juneliik. Eh re' re' naa 
ruye'wiik runa'ojb'al, naa rutijiniik reh, re' naa rukuuhtaniik i rukorkiil. Re' wo' 
reh naa ruye'wiik rukowiil ruk'ux, je' wo' i ruyohljiik wach i Dios. 

3Ma' naa ta ruq'atam i q'orik chinaah i ju'jun wila' ma' chih ru mahk. Eh ma' naa 
ta rub'anam i q'ataj q'orik ruuk' i xa naa rib'iram. 

4Eh parub'ehel naa ruq'atam i q'orik chikinaah i neb'aa', naa rutoob'eem taqe i 
ma' nimaq ta kiwach. Ruuk' i ruq'oral naa ruye'em taqe chutojariik i kimahk i 
kib'anik ti' k'axik. Eh xa ruuk' i junhuup chi ruxlaab' naa rukaansam taqe i yiib' 
wach kina'ojb'al. 

5Re' reh xa re' i rub'ehel naa rub'anam, xa re' i rukorkiil naa rub'anam, naa 
rutiq'aam riib' ruuk' taqe i re'. 

6Eh re' xojb' jinaj naa kiwihiik wii' ruuk' i tentzun. Re' i b'ahlam jinaj naa kiwihiik 
wii' ruuk' i rak'uun kaprax. Eh re' i rak'uun wakax jinaj naa kianam wii' kiwa' 
ruuk' i kaq b'ahlam, eh xa jinaj chi k'isa k'un naa rucha'jiniik keh. 

7Eh re' ixoq wakax jinaj naa kiwihiik wii' ruuk' ixoq oso, eh jinaj naa ruwihiik wii' 
i kak'uun. Eh re' kaq b'ahlam k'im chik i naa ruk'uxum, je' rukab' i b'ooyax. 

8Re' jino'q i k'isa k'un naa rub'anam ruk'o'niik chinaah i rujuul i nimlaj aaq'. Re' i 
koxukanaa' ch'uch'ik naa ruye'em i q'ab' chinaah rusuuq' josq'laj aaq' eh ma' naa 
ta ruk'uxariik. 

9Eh ma' xta chik jot'ooj naa rub'aan. Ma' xta chik ti' k'axik chinaah i santo laj 
yuuq' Sión, ruum naa runujiik chinaah i wach ak'al i runa'ojb'al i Dios je' rukab' 
noq i nujik i palaw chinaah i wach ak'al. 

10Eh na' ponoq i q'iij re' re', re' i naa rasjiik reje chi kixilak i riih rumaam i Isaí, 
naa rukahniik chi jinaj ehtalil chikiwach i tinamit. Eh re' keh naa kojiik chi 
rusik'ariik, re' i ruye'aab' naa ruwihiik wii' xiik' naah holwochiil. 

11Eh chupaam taqe i q'iij re' re', re' i QaJaaw Dios naa ruketelaam kiwach i aj 
Israel. Eh naa rumolom cho kiwach i wilkeeb' Asiria, i wilkeeb' Egipto, i wilkeeb' 
Elam, i wilkeeb' Sinar, wilkeeb' Hamat, i wilkeeb' chupaam taqe i tinamit wilkeeb' 
chi chii' i palaw. 

12Re' reh jinaj ehtalil i naa rujosam chikiwach i tinamit, chi xumol wo' chik 
kiwach i rutinamiit. Re' taqe i aj Judá, i aj Israel kitukem kiib' chi junsuut i wach 
ak'al. 

13Re' i aj Efraín, ma' naa ta chik kixowaam kiib' kuuk' i aj Judá. Re' taqe i ki-
ixowanik wach taqe i aj Judá naa rusachariik kiwach. 

14Re' taqe re' naa kojiik parookb'aal q'iij chi peleto kuuk' i aj filisteo. Eh naa 
kiq'uchum i chib'ih keh i tinamit wilkeeb' reje pareelb'aal q'ij. Eh je' wo' taqe i aj 
Edom, i aj Amón, i aj Moab re' chik i keh naa kitaaq'anik reh taqe re'. 

15Eh re' i QaJaaw Dios naa ruchiqsam i palaw ar Egipto. Eh naa rutaq'aam reje i 
tz'a'laj teew chinaah i nim aha' Éufrates ruuk' i re' naa ruchiqsam i wuquub' i 
q'ab'. Reh chi re' i tinamit neenkian ik'ik ar chi ma' naa ta kesam i kixijab'. 

16Reh chi naa kireqem kib'eeh i ruqox i rutinamiit noq naa kik'iik ar, re' taqe i ma' 
naa ta rusachariik kiwach chupaam i ye'aab' Asiria, je' rukab' i xub'an i QaJaaw 
Dios noq xresaj taqe chaloq i rutinamiit ar Egipto. 

Isa 12 

Re' tz'uuy t'iosb'al reh i Dios i xub'an chaloq 

1Eh chupaam ponoq i q'iij re' re' je' wili taq i naa aq'orom: Re' hoj naaqatz'uyem 
awach QaJaaw Dios, ruum atoob' ta xayeew aajosq'iil chi qanaah, yu'naak xik'ik 
chik. Eh xayeew wo' chik suq kiil qak'ux. 

2Ruum re' hat i qaDios ti ko'linik qeh, ma' qohyo'jik taj, awuuk' i hat ch'iklik 
qak'ux. Eh re' hat ti ye'wik rukowiil qak'ux, re' hat inqatz'uyej awach, hat qaj 
ko'loom, tiko'q taq. 

3Eh chawunchelaal taq nee taq inooj a'an rusuqkiil i ko'lemb'al iib' re' re' ruuk' 
suq kiil k'uxliis. 

4Ruum i re' je' taq wili i naa aq'orom: Chat'iosej, qaloq'ej taq i QaJaaw Dios ruuk' i 
xub'an, cha q'or taq keh i tinamit, eh cha q'or taq keh chi xa re' wo' reh xiik' naah 
nimaal wach chikiwach chu'nchel. 

5Eh cha tz'uyej taq wach i QaJaaw Dios, ruum xiik' naah i nimaal wach taqe i 
rub'an, eh chayeew taq chi naab'jik keh chu'nchel i tinamit. 

6Re' taq i hat wilkaat taq Sión, cha k'er taq aachii' chi tz'uuy ruum i rusuqkiil taq 
ak'ux, ruum xiik' naah nimaal wach, wilik ruSantohiil taq aaDios wilik taq 
chaxilak. 

Isa 13 

Re' ruq'orariik rib'iral chib'ih i naa ruk'ulum i tinamit Babilonia 

1Re' Isaías rak'uun i Amoz xk'uhtjik reh parusaq wiriik ruum i Dios chib'ih i naa 
ruk'ulum i tinamit Babilonia. 

2Chajosaj taq i rehtalil chinaah inajt naah yuuq'. Eh cha q'or taq keh i soldado chi 
naa taq awokiik chupaam i kiye'aab' taqe i aj taaq'oom chikinaah i tinamit. 

3Eh re' i hin naa nusik'im kiwach nu soldado kow kiib', reh chi narojiik b'anroq 
keh i aj ixowaal re' re'. Eh naakeliik korik, ruuk' i re' naakiye'em nuloq'il, inki 
Dios. 

4Chinaah taqe i yuuq' inib'irjik chi k'erlik kichii' i ruk'ihaal tinamit. Re' i choqik 
inki a'n re' taqe i ruk'ihaal tinamit kianam jinaj wach kik'ux. Re' i QaJaaw Dios i 
ruyeew rukowiil kik'ux i ru soldado reh chi naa kojiik chi q'aq'inik. 

5Re' taqe i re' najt naa kichaliik chi junsuut i wach ak'al, chusachariik kiwach 
chu'nchel i aj Babilonia ik'tesb'al reh i rujosq'iil i QaJaaw Dios. 

6Re' taq i hat tiib'oq taq ak'ux, ruum k'ulik iloq reh i q'iij chi naa ruye'em taq cho 
cha naah i rujosq'iil i QaJaaw Dios nim rajaawriik naa rusacham taq awach. 

7Eh chu'nchel i tinamit ma' k'isiin ta naa rutib'iik kik'ux, naa kikahniik chi ma' xta 
chik k'isinoq kikowiil. 

8Re' keh i ti' k'axik naa ruchaliik chikinaah, naa kiyo'jiik, naa rutib'iik kik'ux. Eh 
xiik' naah i ti' naakik'ulum, je' rukab' i ruti'kiil ixoq noq ink'ulik ruk'ux. Eh k'ul 
naakitz'ehtaam panaq'kiwach, naa rusahchiik kik'ux, xanaa chik rukaaqb'iik i 
kiwach. 

9Re' i QaJaaw Dios ilook' i rureq i ruq'ijil chi naa ruye'em taqe panti' k'axik i 
tinamit, naa ruye'em i rujosq'iil. Eh naa rukanaam chi ma' xta chik wilik 
chupaam, naa rusacham kiwach chu'nchel i aj mahk. 

10Re' i ch'umiil ma' naa ta chik ruye'em i rusaqumaal, eh re' i q'iij xa kore' wo' 
naq elik i rub'an chaloq naa wo' chik ruq'equmriik wach. Eh re' poh ma' naa ta 
chik ruye'em i rusaqumaal. 

11Re' i QaJaaw Dios je' wili i xuq'or: Re' hin naa nuye'em taqe chutojariik i kimahk 
i tinamit, taqe i yiib' wach kina'ojb'al ruum i kaansanik inki a'n naa wesam i 
runimaal kiwach i nimaq kiwach, taqe i kib'anik ti' k'axik. 

12Re' hin xama' k'ih ta chik i winaq naa nukanaam chi k'achalkeeb'. Xa je' chik 
kik'ihaal i holohik oro ar Orfir. 

13Chupaam taqe i q'iij re' re' noq naa nuye'em i nujosq'iil i hin nim wajaawriik, 
naa nuk'uyu'sam i taxaaj. Eh naa nuk'uyu'sam i wach ak'al, ik'tesb'al reh i 
nujosq'iil chinaah i tinamit. 

14Re' taqe tokoom tinamit naakimolom chi elik noq naa kojiik pan kitinamiit, je' 
rukab' noq inkimol chi elik i keej, je' kikab' i tentzun ma' xta cha'jen keh. 

15Re' i tinamit re' re', xa aha' pa' neenkik'am reje xanaa wo' rusachariik kiwach. 
Eh ma' k'isiin taqe ruuk' q'aslaj ch'ihch' naa kikanteesjiik. 

16Re' i kiha'lak'uun panaq'kiwach naakiq'ojariik wataq ab'aj, naa relq'jiik i chib'ih 
keh pankipaat, naa ruchopariik i kehk'een kuum i tokoom winaq. 

17Re' hin naa nuk'amam taqe chaloq i aj Media, reh chi naa rub'aan keh. Re' keh, 
ma' nee ta inkik'ul i plata i oro chi tojb'al riij chi ma' ta neenb'aan keh. 

18Re' keh ruuk' i kiflecha naa kikansam taqe i k'ijolaq, eh ma' naa ta kiketelaam 
wach noq naa kikansam taqe i koxi aasjik, je' wo' i saq nimaq chik taqe. 

19Re' Babilonia q'e' naq holohik chi keh i tinamit, eh q'e' wo' naq looq', nim i 
rajaawriik chi keh i aj Caldeo. Xa re' la' re' hin i Dios, naa nusacham wach, je' 
rukab' noq xnusach wach i Sodoma, i Gomorra. 

20Eh ma' awach ta chik i naa rupatiniik ar chi jumpech, ma' xta chik i naa ruwihiik 
ar, eh ma' naa ta chik kiyejaam ki perpat ar taqe i aj árabe, eh ma' naa ta wo' chik 
kiye'em i kichikoop ar taqe i aj cha'jen chikop. 

21Naa la' rukahniik chi kiye'aab' i chikop kiwihik chupaam i ye'aab' chiq yuuq'. Eh 
ar naa kiwihiik taqe tuhkur, taqe i nimaq chikop wilik kixiik', taqe i kaprax, xanaa 
chik kipisk'anik pankooq ar. 

22Eh chupaam taqe i paat imb'aan wii' i taaq'anik, re' chik taqe i josq'laj chikop 
naakik'erem kichii', taqe i xojb', je' wo' chupaam inajt kinaah paat ko'lb'al iib'. Je' 
re' noq xa ilook' insacharik wach i Babilonia, inki Dios. 

Isa 14 

Re' QaJaaw Dios naa wo' chik ruketelaam kiwach i aj Israel 

1Re' i QaJaaw Dios naa wo' chik ruketelaam kiwach i aj Israel, re' taqe i riih 
rumaam i Jacob. Naa wo' chik ruk'amam taqe chaloq chupaam i kiye'aab', eh 
wilik taqe i tokoom tinamit naa ruchaliik chikiij. 

2Re' chik taqe i aj Israel naa rutaaq'aniik keh i tokoom tinamit naa ruchaliik 
chikiij, naakiminariik pankowlaj kamanik chupaam i ye'aab' naa ruye'ariik keh 
ruum i QaJaaw Dios. Re' chik taqe i aj Israel naa rutaaq'aniik keh i tokoom tinamit 
re' naq taqe intaaq'anik imb'anik ti' k'axik keh. 

3Re' taq i hat, aj i Israel noq naa ruye'em taq ahi'liik i QaJaaw Dios ruuk' i ti' 
k'axik, ruuk' i ruti'kiil taq ak'ux i hat taq minooj wii' chupaam i kowlaj kamanik. 

4Re' taq i hat, je' wili i naa taq aq'orom chi riij i kireey i aj Babilonia: ¿Mi xawil taq 
nik' wach noq xooj kuxoq imb'anik naq i ti' k'axik qeh? Eh ¿Nik' wach noq 
xhesteesjik i rajaawriik ink'axwik wach b'ehomal? 

5Re' QaJaaw Dios xresaj i kajaawriik, i q'e' naq kow kitaaq'anik. Eh xresaj i 
kajaawriik i q'e' naq kow kiib'. 

6Eh xresaj kajaawriik i kib'anik i ti' k'axik reh i tinamit ruum kijosq'iil, eh xama' 
kihi'lik ta chub'aan taqe re'. Eh ruum i kijosq'iil xa eliik inkiyeew panti' k'axik i 
tinamit. 

7Eh yu'naak chu'nchel i wach ak'al wilkeeb' pansuqkiil k'uxliis, inkik'er kichii' chi 
tz'uuy. 

8Eh re' taqe sohchaj, taqe i chakaltee' ar Líbano naa rusuuqb'iik kik'ux, je' wili i 
naa kiq'orom: Xa re' wo' noq xsacharik kiwach i kireey i aj Babilonia, ma' awach 
ta chik inyok'winaq qeh, inko'q taqe. 

9Eh noq naakilom awach i wilkeeb' pan kiye'aab' kamnaq, naa rusahchiik kik'ux. 
Eh noq naakilom chi naa awojiik k'oloq naa rusuuqb'iik kik'ux, naa kaat ruchaliik 
kik'ulum. Eh re' taqe wihinaq chi k'amaj b'eeh, taqe i wihinaq chi reyil naa 
kiwuktiik chaloq chi ak'ulariik. 

10Chu'nchel i re' je' wili i naa kiq'orom aweh: ¿Mi xat q'ehb'ik wo' re' hat je' 
rukab' noq xoj q'ehb'ik i hoj? ¿Mi xehteesjik wo' re' awajaawriik i hat je' rukab' 
noq xehteesjik i qajaawriik i hoj? 

11Eh noq xub'an tixkiyeew wo' naq aloq'il ruuk' i q'ooj arpa, eh yu'naak ma' xta 
chik aloq'il, xokik taqe ruhahal ati'jolal, xa je' chik chinaah taqe i haah yokolkaat. 

12Eh re' hat i naq'at wo' naq kiwach i tinamit, yu'naak xak'ul aweh je' rukab' noq 
xkutarik chaloq wach ak'al i holohik laj saqum insihq'inik pantaq wahq'eq. 

13Re' hat je' wili i xaq'or panak'ux: Re' hin korehtaal kinjohtik pan taxaaj, ar naa 
wojiik wih-oq i wilkeeb' wii' i ruch'umiil i Dios. Korehtaal i nub'an i taaq'anik 
chinaah i yuuq' re' inkiloq'ej wii' i ki dios ar pantz'eet reh i rookb'aal i q'iij. 

14Re' hin naa wojiik wih-oq kochinaah taqe i suutz' korehtaal kinkahnik 
paruye'aab' i Dios, tiki wo' naq. 

15Xa re' la' re' hat yu'naak xkesaj awajaawriik, xatkikut ko chupaam i ruchamiil i 
jul wilkeeb' wii' i kamnaq. 

16Eh re' i naa kilwiik aweh na' chak'ul i re', naa rusahchiik kik'ux, je' wili naa 
kiq'orom: ¿Mi ma' re' i winaq wili re' i ruk'uyu'saj naq i ak'al ruum i rajaawriik, 
xakib'arb'otik chik ruum kiyo'jiik i tinamit chuwach, 

17eh i ma' xta chik jino'q xukanaa' chupaam i tinamit, xukanaa' chi xa je' chik 
rukab' i ye'aab' chiq yuuq'? ¿I rub'an naq ti' k'axik keh i tinamit, ma' jaruuj naq i 
roq'taaj taqe reje, i ruminim pankowlaj kamanik? inko'q taqe. 

18Eh chu'nchel i reey wilkeeb' wach ak'al kimuhqik chi korik, eh yu'naak k'ahchi' 
keeb' chi hi'lik chupaam kiye'aab' muqulkeeb' wii'. 

19Xa re' la' re' hat ma' naa ta kaat kimuq'aam parub'ehel, naa kaat kikutum reje 
wulu', je' rukab' imb'aan reh i sohk'. Eh ar naa kaat kikutum chi kixilak taqe i xa 
kansamaj ruuk' ch'ihch', i xa b'iyooj chi kalaq. Xa nik' wach jul naa kaat kikutum 
wii'. 

20Re' hat ma' naa ta amuhqiik je' rukab' noq ximuhqik taqe i reey junch'uq, ruum 
re' hat xasach kiwach aatinamiit, xkuxik taqe akansam i tinamit. Eh ma' naa ta 
chik ruwihiik awiih aamaam ruum ayiib' wach na'ojb'al xa a'n. 

21Re' taq i hat cha yejaa' taq awiib' chi kikanteesjiik i riih rumaam i reey wili, 
ruum i mahk xkian i kimaam kati't. Reh chi ma' nee ta chik inkiye'q' pankooq i 
tinamit. Eh ma' naa ta kinujisam paam i tinamit, ma' naa ta kehchaam i ye'aab'. 

22Re' QaJaaw Dios nim rajaawriik je' wili i xuq'or: Re' hin naa nub'anam keh i 
tinamit, eh naa nusacham wach i tinamit Babilonia. Ma' xta chik i naa nukanaam, 
naa nusacham wach i kiih kimaam, inki. 

23Re' hin naa nusutem chi ch'uwa' ak'al i Babilonia, naa nukanaam chi kiye'aab' i 
tuhkur, eh naa numesem cho paam naa nusacham kiwach, inki i QaJaaw Dios. 

Re' noq xq'orarik rib'iral chi naa rusachariik wach i tinamit Asiria 

24Re' QaJaaw Dios nim rajaawriik xti xuq'or i korik, je' wili i xuq'or: Nik' wach 
nukapaam cho rub'aan naa wo' rojiik eloq wach. Nik' wach i nuyejaam cho wach 
je' wo' re' i naa nub'anam. 

25Re' hin naa nusacham kiwach i aj Asiria pan kiye'aab' i aj Israel chinaah i yuuq' 
naa nub'anam keh, naa nuyeq'em taqe pan wooq. Kora'j naa wesam re' i ahl laj 
hiq kiye'em chinaah i nutinamiit Israel. 

26Re' taqe i wili i nuyejaam wach chi naa nub'anam kuuk' i tinamit wach ak'al. Eh 
ruuk' i wajaawriik naa nub'anam keh i nimaq tinamit, inki i QaJaaw Dios. 

27Re' wili re' i QaJaaw Dios xyej-anik wach, ma' awach ta chik neenyojwik wach. 
Re' reh ruq'orom chi naa rusacham kiwach i tinamit ma' xta neenq'ilwik reh. 

Re' ruq'orariik rib'iral i ti' k'axik i naakik'ulum i aj filisteo 

28Eh chupaam i haab' noq i xkimik i reey Acaz, re' Isaías xuq'or taqe i q'orik wili: 

29Re' taq i hat aj filisteo mansuuqb'ik taq ak'ux, chi ma' xta chik rajaawriik 
intaaq'anik taq aweh. Ruum wilik wo' chik i naa ruktiik cho ar, q'e' kow riib' je' 
rukab' i aaq'. Re' je' rukab' i rak'uun i aaq' xan pisk'anik chik. 

30Eh re' taqe i neb'aa', xanaa wo' kireqem kiwa' kihaa, xanaa wo' kik'achariik chi 
suq kik'ux. Eh re' i QaJaaw Dios naa taq kaat rukansam ruuk' wi'jaleel i hat taq aj 
filisteo. Eh nik' chik k'ihaal inaakikahniik naa rusacham kiwach. 

31Re' taq i hat aj filisteo, ti oq'oq taq, chaloq taq ab'arb'otiik ruum pantz'eet reh i 
rookb'aal q'iij xa sib' chik kipaam i xi chalik chi q'aq'inik taq awuuk'. Eh ma' 
jino'q naa risam iloq riib' chi kixilak i kuch'ihil. 

32¿Chib'ih taq i naa achaq'weem wii' i kaj taqareel i tinamit? Re' hoj je' wili i naa 
qachaq'weem taqe wii': Re' i QaJaaw Dios xye'wik paruye'aab' i Sión, re' 
rutinamiit ti' wilkeeb' ar naakiko'leem kiib', qoh ko'q. 

Isa 15 

Re' noq i xq'orarik rib'iral i ti' k'axik xuk'ul i tinamit Moab 

1Re' taqe wili xq'orarik chi riij i tinamit Moab: Xti korik noq re' i tinamit Ar 
rub'ihnaal, i tinamit Qir wilkeeb' ar i Moab, xa ruuk' i jinaj aq'ab' naa rusahchiik 
kiwach. Eh ma' jino'q chik i naa rukahniik ar 

2Eh re' taqe i aj Dibón, naa koq'iim chuwach i artaal wilik chinaah i yuuq'. Eh re' 
taqe i aj Moab, naa koq'iim chi riij i tinamit Nebo, i tinamit Medeba. Eh naa 
kijoyom i rismaal kinaah, i kusinchii'. 

3Eh naa kikojom i q'as wach itz'ihy chikiij, noq naakeliik pantaq b'eeh naa kojiik 
chi oq'ik pantaq k'aayb'al naakik'erem kichii' ruum i ruti'kiil kik'ux chinaah taqe 
paat. 

4Re' taqe i aj Hesbón, aj Eleale naakik'erem kichii', eh ko ar Jahaza naa rib'irjiik 
chaloq. Ruum i re' naa kiyo'jiik naa ruyojiik kik'ux taqe i ki soldado i aj Moab. 

5Re' hin ti' inwik'raaj taqe i aj Moab, ruum naakimolom chi elik ko Zoar, eh ko 
Eglat-selisiya naakiponiik. Eh suq kioq'ik noq naakijohtiik chinaah i yuuq' Luhit. 
Kow naakik'erem kichii' chi oq'ik, noq naa kojiik k'oloq chupaam i ye'aab' 
Horonaim. 

6Re' taqe i jul ha' ar Nimrim naakichiqiik. Naa ruchiqiik taqe k'im, chu'nchel i tik, 
taqe i chee' k'ahaam, ma' jino'q chik i xaq naa rukahniik chi rax. 

7Je' re' noq re' i chib'ih keh kimolom wach i b'ehoom, naa kik'amam reje chikiij 
kochi juntar i nim ha' Sauce rub'ihnaal. 

8Ruum chupaam i tinamit Moab aha' ta chik ma' naa rib'irjiik i oq'ik. Eh naa 
rib'irjiik Eglaim, naa rib'irjiik pan tinamit Beer-elim. 

9Eh re' taqe i ha' ar Dimón naa rusutiniik chi kik'. Re' hin koxiik naah i ti' k'axik 
naa nuye'em chikinaah i aj Moab. Eh re' taqe i ma' naa ta kikanteesjiik kuum aj 
ixowaal, kaq b'ahlam naa ruk'uxwiik keh. 

Isa 16 

1Re' taq i hat aj Moab i akeb'aam taq awiib' panchiq yuuq' Sela, neerub'an chi nee 
taq i naataq'aaj i rak'uun tentzun chi rukooch i reey wilik Sión. 

2Re' taqe ixoq aj Moab naakikanab'jiik chi chii' i nim ha' Arnón. Eh naa kikahniik 
chi je' kikab' i kok' tz'ikin ma' nkireq ta kisuuq'. 

3Eh je' wili i neenkiq'or ponoq keh i aj Sión: Cha a'n taq otob'il qeh, chakoj taq 
qana'ojb'al, qoh ako'leej taq je' rukab' i rub'an i muuj parutz'a'iil i q'iij. Ruum re' 
hoj k'ahchi'kooj kisik'im i aj ixowaal reh i qakanteesjiik. 

4Eh nee ta tii nayeew taq qapatal panatinamiit, qoh ako'leej i hoj, hoj aj Moab 
chikiwach inkaaj qakanteesjiik, inko'q taqe. Re' taqe aj ixowaal naa wo' 
kikanteesjiik, ma' naa ta chik rilariik kiwach chinaah wach ak'al. 

5Eh jinaj i re' ruuk' i riih rumaam i reey David naa rokiik chi reyil. Re' reh naa 
ruwihiik otob'il ruuk', eh parukorkiil naa rub'anam i q'ataj q'orik, eh naa ruye'em 
reh i ju'jun aha' wilik iraaj. Eh re' rub'ehel naa rub'anam. 

6Re' hoj qeht'al chi re' taqe aj Moab ma' k'isiin ta inkinimb'isaj kiwach. Eh xa q'et 
q'et taqe, xa re' i yiib' wach na'ojb'al inki a'n ma' xta korik kuuk'. 

7Ruum aj re' chu'nchel i aj Moab, naa koq'iim ruum i ti' naakik'ulum. Eh ruum chi 
ma' naa ta chik kinik'eem wach kikaxlanwi'k inkorjik ruuk' i chiq uuva re' 
inkorjik cho ar Qir-hareset. 

8Naa ruchiqiik i kiye'aab', naa ruchiqiik wach i ki uuva chupaam i ye'aab' Hesbón, 
je' wo' chupaam i ye'aab' Sibna, naa ruchiqiik kuum i tokoom tinamit. Eh noq 
xub'an chaloq i uuva inkitik imponik ko chupaam i tinamit Jezer, eh imponik wo' 
naq ko chupaam i chiq yuuq', je' wo' chi chii' i palaw. 

9Ruum aj re', re' hin xa je' chik kinoq'ik aj Jezer, ruum naa rusachariik wach i ki 
uuva. Eh ti' nuk'ux noq kinoq'ik chikiij i aj Hesbón, i aj Eleale. Re' taqe re', ma' naa 
ta koqiim noq naa rusachariik wach i kitik, ko ruum chik i q'aq'inik naakik'erem 
kichii'. 

10Eh ma' naa ta chik ruwihiik suq kiil k'uxliis chupaam i kiye'aab'. Ma' awach ta 
chik i naa rutz'uyiniik chupaam i ye'aab' intikarik wii' i uuva, ma' naa ta chik 
kiyitz'im i riis. Ma' awach ta chik naa rusuuqb'iik ruk'ux, ruum re' hin naa wesam 
i rusuqkiil kik'ux. 

11Re' hin naa rutib'iik nuk'ux ruum i ti' k'axik naakik'ulum i aj Moab, i 
naakik'ulum i aj Qir-hareset. 

12Re' taqe i aj Moab naa wo' naq kojiik chinaah taqe inajt naah yuuq' chulooq'jiik 
taqe i tiyoox, xa re' la' xama' xta wo' chik inaakesam ruuk' i re'. 

13Re' i QaJaaw Dios re' taqe i ti' k'axik wili ruq'orom cho najtir chi naakik'ulum 
taqe i aj Moab. 

14Eh yu'naak re' QaJaaw Dios je' wili i xuq'or: Re' taqe i aj Moab ach ixib' haab' 
naa kik'achariik, xa nupajam chik i q'iij, je' rukab' noq impajarik i q'iij reh i 
kamanoom. Eh naa rehtesjiik i kajaawriik, atoob' ta kik'ihaal wo' naq, xama' k'ih 
chik i naa kikahniik, eh ma' kow ta chik kiib', inki. 

Isa 17 

Re' i ti' k'axik xchalik chinaah i tinamit Damasco 

1Re' Isaías je' wili i xuq'or: Re' i tinamit Damasco naa rukahniik chi ma' re' ta chik 
tinamit. Naa rusachariik wach chu'nchel i wilkeeb' chupaam. 

2Eh re' tinamit Aroer naa rukahniik chi ma' xta chik i wilik chupaam ch'ahn chik i 
naa rupoq'iik ar, re' chik taqe tentzun naa kianam kiwa' ar, ma' xta naa 
ruyohb'isaniik keh. 

3Re' taqe aj Efraín naa rehtesjiik i runimaal kiwach, je' wo' taqe i aj Damasco. Eh 
re' taqe aj Siria i ma' naa ta rusachariik kiwach, naa kikahniik pank'ixb'ilaal, je' 
wo' taqe i aj Israel, inki QaJaaw Dios nim rajaawriik. 

Re' ti' k'axik chalik chinaah i tinamit Israel 

4Eh chupaam i q'iij re' re', naa rehtesjiik i runimaal kiwach i aj Israel, re' taqe i 
riih rumaam i Jacob, naa wo' rusachariik wach i kib'ehomal. 

5Re' i tinamit Israel, naa rukahniik chi ma' xta chik i wilik ar xan tz'irik chik paam, 
je' rukab' noq injacharik i tik wach k'ixkaab' Refaím, noq xa re' chik taqe i rooq 
kikahnik ar. 

6Ach kiib' ixib' i patineel naa kikahniik chupaam, je' rukab' noq inkahnik kiib' 
ixib'-oq wach i olivo noq sik'ooj chik i wach. Je' rukab' noq xa ju'jun chik i wach i 
chee' inkahnik ju' taq q'ab', inki i Dios, qaDios i hoj aj Israel. 

7Eh ruum taqe re', naa wo' chik kipahqaam kitoob'jiik reh i QaJaaw Dios i aj 
Israel. Re' ixtz'uhkrisanik cho keh, re' wilik ruSantohiil. 

8Re' keh ma' naa ta chik kojiik loq'ineel chuwach i artaal xakiyejaam ruuk' 
kiq'ab'. Eh ma' naa ta kojiik loq'ineel chuwach i tiyoox kiyejaam chi rujalwaach i 
Asera, chuwach kiyejaam chi rujalwaach i q'iij. 

9Eh chupaam i q'iij re' re', naa rukahniik chi ma' xta chik ko'lb'al kiib' i kitinamiit. 
Naa kikahniik je' rukab' noq xkahnik chi ma' xta chik i wilik chupaam i kitinamiit 
i aj heveo, i kitinamiit i aj amorreo, noq xkimol chi elik chikiwach i aj Israel. 

10Ruum re' taq i hat xsahchik taq panak'ux i Dios inko'linik taq aweh, i je' paat 
ab'aj i ko'lemb'al iib' taq cha weh. Eh xa tik taq atik q'e' holohaq, xatik taq i 
uhtz'ub', ye'b'al kiloq'il i tiyoox. 

11Re' taq i hat noq i naa tik taq i re' xa nacha'jeej taq chik, re' taq inawaaj chi naa 
rupoq'iik cho chi jumehq'iil. Xa re' la' re' taq atik re' re', naa rusachariik wach noq 
naa ruchaliik i ti' k'axik chinaah, xama' xta wo' taq i wach naa amolom. 

12Eh ma' k'isiin i ti' k'axik naakik'ulum taqe i k'ih seht chi tinamit. Naakik'erem 
kichii' kochinajt naa rib'irjiik chaloq. Xa je' chik rukab' i choqik i rub'an i palaw, i 
choqik inki a'n i nim ha'. 

13Xa re' la' noq naakiq'ilariik ruum i QaJaaw Dios, naakimolom chi elik naa kojiik 
chi najt yuuq', je' rukab' noq ink'amarik reje chi najt i rutuus ixiim ruum i kowlaj 
teew, eh noq ink'amarik reje i pooq ruum i kaq suut teew. 

14Eh noq inokik i q'iij, re' taqe i aj Israel naakiye'ariik panti' k'axik. Eh noq naa 
ruchaliik rusaq'iik, naa rusachariik kiwach taqe inixowanik kiwach. Je' wili i ti' 
k'axik i naakik'ulum taqe i ki-ixowanik wach i rutinamiit i QaJaaw Dios. 

Isa 18 

Xq'orarik chinaa ruchaliik i ti' k'axik chinaah i tinamit Etiopía 

1Re' taq i hat q'e' taq ti' i naa ak'ulum i wilkaat taq chupaam i tinamit wilkeeb' 
wii' utz' chi chii' taqe i nim ha' ar Etiopía 

2Re' taq i hat inataq'aaj taq i awaj taqareel nah taq palaw, nah taq nim ha' 
chupaam taqe barco kowlaj k'im korjinaq wii'. Xa kow chik inki a'n noq kichalik 
taqe aj taqareel, eh yu'naak nee wo' chik kisutinik reje chupaam i kitinamiit i q'e' 
kow kiib', q'e' holohaq taqe. Eh inyohljik kiwach kuum taqe i sutimaj kiij chi ha'. 

3Je' re' noq chawunchelaal taq i hat wilkaat taq wach ak'al koruman chi naa taq 
ajosam jinaj i rehtalil chinaah i yuuq'. Chawilow taq, noq naa ruxuljiik chee tuun 
chab'iraj taq. 

4Re' i QaJaaw Dios je' wili i xuq'or: Re' hin ayu' pan taxaaj chupaam i nuye'aab', 
naa wilom chib'ih i naa kianam i tinamit, je' rukab' noq insihq'inik i q'iij noq kore' 
xukohlaaj i jab'. Eh je' rukab' noq inchalik i mus jab' noq kore' xkuxik i jach. 

5Eh noq i rutoq'aa' ixmak'inik i uuva korehtaal inq'aanb'ik i wach. Eh noq 
komajaa' i rutoq'aa' wachinik inyok'arik iloq i chiqiij chi xilak i q'ab'. Je' re' i naa 
taq ak'ulum i hat, hat taq aj Etiopía noq naa kisacham taq awach. 

6Eh re' taqe i kiti'jolal i aj ixowaal, xa aha' naa rukahniik chi kutlik wataq yuuq', 
eh re' taqe i k'uch naa ruk'uxwiik keh, ruch'ihil taqe i josq'laj chikop, re' taqe i 
chikop re' re', ar naa kik'sam i siq'jil, iq'ilej q'iij. 

7Eh chupaam i q'iij re' re', naa kik'amam chaloq i kimayiij chuwach i QaJaaw Dios 
taqe i tinamit nimaq kooq, eh q'e' holohaq taqe. Eh q'e' kow kiib', inyohljik 
kiwach kuum taqe i tinamit kotimaj kiij chi ha'. Re' i kimayiij naa kik'amam cho 
chinaah i yuuq' Sión, re' inlooq'jik wii' i QaJaaw Dios. 

Isa 19 

Xq'orarik chi naa ruchaliik i ti' k'axik chinaah i tinamit Egipto 

1Xq'orarik chi naa ruchaliik i ti' k'axik chinaah i tinamit Egipto, je' wili xq'orarik 
keh: Chab'iraj taq, re' i QaJaaw Dios chinaah i suutz' kow i rub'an naa ruponiik 
taq cha naah, eh naa ruk'uyu'sam pan kiye'aab' taqe i tiyoox ar Egipto. Re' taq i 
hat aj Egipto naa taq ayo'jiik chuwach. 

2Re' hin naa nuye'em q'ab' chi k'ul naa kipletoheem kiib' i aj Egipto. Eh k'ul naa 
kipletoheem kiib' xa kas kichaaq' kiib'. Eh re' i ju'jun seht chi tinamit k'ul naa 
kipletoheem kiib', je' wo' taqe i reey. 

3Re' hin naa nuyojom i kina'ojb'al taqe i aj Egipto, naa nuyojom wach i kiyejaam 
wach. Eh re' keh naa kipahqaam i koq reh i kitiyoox chihreet inkik'ul, je' wo' keh i 
aj war, keh i aj q'iij, reh i kánjel kit'iosil taqe kamnaq. 

4Re' hin naa nuq'asam pan q'ab' josq'laj aj taaq'oom i tinamit Egipto. Eh naa 
nuq'asam pan q'ab' i reey kow intaaq'anik, inki, i QaJaaw Dios nim rajaawriik. 

5Eh re' i ruha'iil i palaw naa ruchiqiik, naa wo' ruchiqiik chu'nchel i nim ha' 
wilkeeb' ar. 

6Re' taqe i rooq ha' wilkeeb' Egipto, naakichiqiik, eh naakichuhb'iik. Eh re' taqe i 
kaxlan-aaj, taqe i kowlaj k'im naakichiqiik. 

7Chu'nchel i ch'ahn wilkeeb' chi chii' i nim ha' Nilo naa rukuxiik kichiqiik. Naa 
wo' rukuxiik kichiqiik chu'nchel i tik wilkeeb' chi chii' i nim ha' re' re'. 

8Eh re' taqe aj karineel chupaam i ha' re' re', naa koq'iim, naa rutib'iik kik'ux, 
ruum ma' naa ta chik kikutum qohoq i kiya'l chopb'al kar, je' wo' hoq i kiloklok 
naah ch'ihch' chopb'al kar ruum naa ruchiqiik i ha' re' re'. 

9Re' taqe i kiyej-anik i holohaq itz'ihy, taqe i kikemwik reh itz'ihy, naa rutiib'iik 
kik'ux. 

10Eh chu'nchel i kikemwik i itz'ihy naa ruyojiik kik'ux, je' wo' chu'nchel i aj 
karineel. 

11Xti korik chi re' taqe i k'amal kib'eeh i aj Zoán, ma' xta kina'ojb'al. Re' i kikojwik 
runa'ojb'al i reey Egipto yiib' wach i kina'ojb'al. Eh ¿Chib'ih reet noq inkiq'or i 
koq reh i reey ar Egipto chi je' wili? Re' hoj, hoj kiih kimaam i wilik kina'ojb'al, hoj 
kiih kimaam i najtir reey, inki taqe. 

12Eh ¿Aha' wilik taqe i kikojwik na'ojb'al inaq'or? wila' korik chi wilik kina'ojb'al 
neerub'an chi nee kichalik yu'naak eh neenkiq'or aweh chib'ih jariik i ti' k'axik 
naa ruchaliik chikinaah aatinamiit Egipto. 

13Re' taqe i k'amal kib'eeh aj Zoán sahcheel i kina'ojb'al, je' wo' taqe i k'amal 
kib'eeh aj Menfis. Chu'nchel i k'amal b'eeh wilik pan kitinamiit xkiyeew kiib' chi 
jot'arik, eh xkiyeew chi jot'arik i tinamit Egipto. 

14Re' i QaJaaw Dios xusach i kina'ojb'al, reh chi ma' holohik ta naa kib'aniik. Eh 
re' taqe i aj Egipto ma' nelik ta korik inki a'n ruum je' taqe rukab' i xohk'reel i 
ruxab'ej riib', eh k'ulchel inooj. 

15Re' tinamit Egipto ma' awach ta naa ruko'liniik reh ni xata wilik rajaawriik, ni 
xata ma' chih rajaawriik, ni xata re' ipak', i kalaab'. 

16Eh chupaam i q'iij re' re', naa kikahniik i aj Egipto chi xa je' chik taqe ixoq, 
xakib'arb'otik chik ruum kiyo'jiik. Re' keh naa kiyo'jiik noq naakilom chi naa 
ruye'em chikinaah i rujosq'iil i QaJaaw Dios nim rajaawriik. 

17Eh re' taqe i aj Egipto ma' k'isiin ta naa kiyo'jiik chikiwach i aj Judá. Noq naa 
kib'iram rib'iral i ti' k'axik yej-amaj cho wach chi naa ruye'ariik chikinaah ruum i 
QaJaaw Dios. 

18Eh chupaam i q'iij re' re', ho'oob' taqe i tinamit naa kichaliik Egipto, eh 
naakiq'orik pan kiq'oral i aj Canaán. Eh naa kiq'orom xti korik chi naa kiloq'em i 
QaJaaw Dios nim rajaawriik. Eh jinaj keh i tinamit re' re' i Herez naa rubíhnaam. 

19Eh chupaam i q'iij re' re' naa ruwihiik jinaj ru artaal i QaJaaw Dios ar Egipto. Eh 
chupaam reje i k'ula't reh i rutinamiit naa ruwihiik jinaj inajt naah ab'aj 
loq'oomb'al reh i QaJaaw Dios. 

20Re' taqe i re' naa rukahniik chi rehtalil chi re' i QaJaaw Dios naa ruwihiik ar 
Egipto. Noq re' taqe i tinamit naa kipahqaam i rotob'il ruum i ti' k'axik, naa wo' 

kib'irjiik. Re' i QaJaaw Dios naa rutaq'aam chaloq jinaj i naa resaniik keh pan i ti' 
k'axik. 

21Re' i QaJaaw Dios naa ruk'uhtaam i rotob'il kuuk' i aj Egipto, eh naakinimam chi 
wilik i Dios naa kik'atam kimayiij chuwach, eh naa kiloq'em. Re' i naa kiq'orom 
reh chi naa kianam, naa wo' kianam. 

22Re' QaJaaw Dios naa rik'sam taqe chi ti' i aj Egipto, eh naa wo' chik resam taqe 
chupaam. Eh re' keh naakinimam i QaJaaw Dios, naa rib'iram taqe, naa resam 
taqe chupaam i ti' k'axik. 

23Eh jinaj i b'eeh naa reliik chaloq Egipto naa ruponiik ar Asiria. Re' taqe aj Egipto 
naakiponiik ar Asiria, eh re' taqe i aj Asiria naakiponiik ar Egipto. Eh naa kianam 
jinaj wach kik'ux, pankomonil naa kiloq'em i QaJaaw Dios. 

24Eh chupaam i q'iij re' re', naa rub'anam jinaj kiwach i ixib' chi tinamit. Re' 
Israel, re' Egipto, re' Asiria, kuum i keh naakik'ulum i rotob'il i Dios i tinamit 
wach ak'al. 

25Noq naakikuxeesjiik ruum i QaJaaw Dios nim rajaawriik je' wili i naa ruq'orom: 
Re' hin naa nukuxisam i nutinamiit Egipto, naa nukuxisam i Asiria, re' i nuyejaam 
chaloq, je' wo' hoq i Israel re' i xa nutinamiit wo' chaloq, inko'q. 

Isa 20 

Xq'orarik chi naa ruchaliik i ti' k'axik chinaah i tinamit Egipto, i Etiopía 

1Pan jinaj cho q'iij, re' i Sargón kireey i aj Asiria, jinaj i k'amal kib'eeh i soldado 
xutaq'aaj cho Asdod chi q'aq'inik. Eh xub'an wo' keh i tinamit re' re' xuchop naah. 

2Re' i QaJaaw Dios xuq'oreej i jalal ruq'oral, Isaías rub'ihnaal rak'uun i Amoz, je' 
wili i xuq'or reh: Chawesaj anim rooq so' ach re' paam aso' neenkahnik chawiij, 
eh chawesaj axijab', inki. Eh re' Isaías xresaj wo' hoq i runim rooq so', ruxijab'. 

3Re' i QaJaaw Dios je' wili i xuq'or: Re' Isaías xkahnik chi ma' xta runim rooq so', 
eh chi ma' xta ruxijab' chi rooq, chuwach ixib' haab'. Re' re' rehtalil i ti' k'axik naa 
ruchaliik chikinaah i aj Egipto, i aj Etiopía. 

4Je' re' i naa rub'anam i kireey i aj Asiria, ma' xta kiso', eh ma' xta kixijab' noq naa 
ruk'amam chi prexohjik i aj Egipto chi nimaq chi kok' taq, je' wo' taqe aj Etiopía. 
Eh naakik'uhtaam kik'ixb'ilaal ruum t'usulkeeb' noq naa kik'amariik reje. 

5Eh re' i tinamit naa rusahchiik kik'ux, naa kiyo'jiik ruum i naakik'ulum i aj 
Etiopía, ruum ar naq ch'iklik kik'ux. Eh je' wo' kuum i aj Egipto re' naq inye'wik 
runimaal kiwach. 

6Eh je' wili i naa kiq'orom i wilkeeb' reje pansak'aaj reh i rookb'aal q'iij: 
Chawilow taq i xuk'ul i tinamit inqach'ikaa' naq wii' qak'ux. Re' naq i qohooj wii' 

chupahqaljiik qatoob'jiik, reh naq chi naakooj ruko'leem pan q'ab' i kireey i aj 
Asiria. Eh yu'naak ¿Awach chik naa ruko'liniik qeh? inko'q taqe inki. 

Isa 21 

Re' ruq'orariik chi naa ruk'ulum ti' k'axik i Babilonia 

1Re' taqe i wili xq'orarik chi naa ruk'ulum i tinamit Babilonia. Xa je' chik kaq suut 
teew jab' chalik i rub'an pansak'aaj reh i rookb'aal q'iij, eh panchiq yuuq' xa ti 
yo'joq chik ruum. 

2Q'e' ti' i xuk'uhtaaj weh panusaq wiriik i Dios. Re' jot'ool chi ma' eht'alimaj i 
rub'an. Re' aj sachool i rub'an wo' i sachooj. Re' taq i hat aj Elam, aj Media hiy taq 
cha a'n keh i tinamit re' re', reh chi nee nelik taq cha naah i ti' k'axik. 

3Re' hin ma' k'isiin i nuyo'jiik, q'e' ti' xwik'raaj taqe i xwilow panusaq wiriik. Ma' 
k'isiin ta ti'kiil nuk'ux ruum xa je' chik rukab' i ruti'kiil jino'q ixoq noq ink'ulik 
ruk'ux. Re' hin insahchik nuk'ux ruum taqe xwilow re' re'. 

4Re' hin insahchik nuna'ojb'al, ma' k'isiin taj nuyo'jiik. Q'e' wo' naq suq nuk'ux 
noq inqajik i q'iij, xa re' la' insutinik chi ruti'kiil k'uxliis. 

5Eh xwilow b'ila' chi xkiyejaa' i mexa, ixkihe' wach itz'ihy chuwach. Eh i xkian 
kiwa' kihaa', re' i k'amal kib'eeh i soldado je' wili i xuq'or: Cha juk' taq wach 
pulato ch'ihch' ko'lemb'al taq awiib'. 

6Ruum re' QaJaaw Dios je' wili i xuq'or weh: Re' hat chakoj jino'q soldado aj 
cha'joom, reh chi neeruq'or chib'ih taqe i neenk'uloq. 

7Wila' xrilow reje wach i kikareta qeremaj kuum i kawáyu. Eh wila' xrilow chi 
xik'uloq taqe i winaq chi iqilkeeb' chi riij b'uurux, oon chi riij taqe cameyo, nee 
rilow chi korik inki. 

8Eh re' xokik chi cha'jinik kow chik inche xuk'er cho chii' chuq'orariik chi je' wili: 
Re' hin Jaaw, xak'ahchi' kiin chi cha'jinik panuye'aab' chi q'iij chi aq'ab'. 

9Re' hin xwilow chi wilik i winaq xi k'uloq pantaq kareta qeremaj taqe kuum i 
kawáyu, inki. Eh wilik i xuk'er cho chii' chi je' wili: Xsacharik chik wach, 
xsacharik wach i tinamit Babilonia, chu'nchel i kitiyoox xiooj wach ak'al. 

10Hat nutinamiit Judá, xyeq'arik taq apaam, je' rukab' imb'aan reh i trigo, Re' hin 
nuq'orom aweh i ruq'orom i QaJaaw Dios nim rajaawriik, re' i qaDios i hoj, hoj aj 
Israel. Re' ruq'orariik chi naakik'ulum i ti' k'axik i aj Duma 

11Xq'orarik chi naakik'ulum i ti' k'axik i aj Duma, wilik i naa ruq'oriniik cho weh 
Seir, chi je' wili: Hat aj cha'joom ¿Nik' i ora wilkooj? ¿Nik' neensaq'ik? inko'q taqe. 

12Eh re' aj cha'joom je' wili i xuq'or: Ach k'isiin ma' insaq'ik, xa re' la' naa wo' chik 
rokiik aaq'ab'. Awach iraaj runab'eem chupahqaaj nee wo' chik i rub'an chi nee 
taq ti sutinik ruka'peech, inki. 

Re' ruq'orariik chi naakik'ulum i ti' k'axik i aj Arabia 

13Eh xq'orarik chi naakik'ulum i ti' k'axik i aj Arabia: Re' taq i hat aj Dedán, 
k'ahchi' taq awik'sam aq'ab' pantaq ch'ahn paruyuq'ul i Arabia. 

14Eleen taq chaloq i hat aj Tema, chuye'ariik kiwa' kihaa' taqe i kinuhmik, taqe 
chiqiij kichii' elik inki a'n 

15Ruum re' keh elik inki a'n ruum naa kikanteesjiik ruuk' i q'aslaj ch'ihch', ruuk' i 
flecha, ruum yohb'aal wach i kijosq'iil inixowanik kiwach. 

16Re' QaJaaw Dios je' wili i xuq'or weh: Xa pan jinaj haab' insahchik wach i 
runimaal kiwach i aj Cedar, xa pan ajlamaj q'iij naa rub'aan, je' rukab' noq 
inajaljik i ru q'iij i moso. 

17Atoob' ta q'e' wo' naq kow kiib' chi q'aq'inik taqe i aj Cedar, xama' k'ih ta chik i 
kiflecha naa rukahniik i aj q'aq'ineel, inki. Re' i wili re' i QaJaaw Dios inq'orik, re' i 
qaDios i hoj, hoj aj Israel. 

Isa 22 

Re' ruq'orariik chi naa ruk'ulum i ti' k'axik i Jerusaleem 

1Re' wili naa ruk'ulariik wach k'ixkaab', re' i xwilow panusaq wiriik. ¿Chib'ih taq i 
xak'ul, noq chawuncheel taq xatjohtik chinaah taq aapaat, ruum ayo'jiik? 

2Chupaam taqe aatinamiit wilik tukinik iib', i choqinik iib', eh suq wo' naq taq 
ak'ux. Re' taq akamnaaq ma' re' ta ruuk' q'aslaj ch'ihch', ma' re' ta panq'aq'inik xi 
kanteesjik. 

3Re' i k'amal taq aab'eeh xkimol chi elik, noq naa naq kikanteesjiik ruuk' flecha, 
xa re' la' xa xichoparik wo' hoq xi k'amarik reje kuum inixowanik kiwach. Atoob' 
ta xkimol wo' naq chi elik chi najt. 

4Re' hin je' wili i xnuq'or: Kinakanaa' taq naawoq'iim q'e' ti' nuk'ux. Eh ma' 
awach chik inq'uninik nuwach, ma' naa ta chik numayam oq'ik chi riij i 
rusachariik wach i nutinamiit. 

5Re' QaJaaw Dios nim rajaawriik, ruq'orom chi naa ruchaliik i yo'jik, i tukinik 
wachiis sachaj wachiis, chupaam i ye'aab' xk'uhtjik weh panusaq wiriik. Eh noq 
naa ruq'ehb'iik i tz'aq kotimaj wii' riij i tinamit, re' koq'iim naa ruponiik kopan 
taq rax chee'. 

6Re' taqe i aj Elam, pan kareta, rij kawáyu chalik inki a'n kiyohq'eem kiflecha. Eh 
re' i aj Qir xkik'am chaloq i pulato ch'ihch' ko'lemb'al kiib'. 

7Re' taqe i wach k'ixkaab' q'e' holohaq xinujik chi kareta reh q'aq'inik. Eh re' taqe 
i xi chalik chi riij i kawáyu xkipab'aa' kiib' chi chii' i ookb'al reh i tinamit 
Jerusaleem. 

8Re' taq i hat aj Judá, ma' naa ta taq a'nam ruko'ljiik awiib'. Jumehq'iil wo' naq taq 
naa awesam chaloq i ch'ihch' chupaam i paat wilik panch'ahn. 

9Re' taq i hat xawil taq chi k'erenaq chik i tz'aq kotimaj wii' riij i rutinamiit reey 
David. Eh ruum i re' xokik i ha' chupaam i ye'aab' ha' wilik panyuuq'. 

10Re' taq i hat xawil taq i paat wilkeeb' Jerusaleem, chi wilik i xraaj yojarik, reh 
chi xareq taq i tz'a'amb'al korb'eesb'al reh i tz'aq kotimaj wii' riij i tinamit. 

11Eh chi kixilak i ki'ib' chi tz'aq re' re' jinaj i tz'aq xkiyejaa' jilow i tz'aq korjinaq 
cho najtir ye'aab' ha'. Xa re' la' ma' xkipahqaaj ta kitoob'jiik ree Dios, re' i xye'wik 
cho q'ab' pampeet chi xikorjik chaloq i molb'al ha' re' re'. 

12Eh chupaam i q'iij wili re' QaJaaw Dios nim rajaawriik, i ruq'or taq aweh chi 
tioq'oq taq, chi tiib'oq taq ak'ux. Eh chi chakoj taq i q'as wach itz'ihy, chi 
chajohmaaj taq wach aanaah, k'uhtb'al reh chi ti' taq ak'ux. 

13Eh re' taq i hat ninq'ijinik, xohk'rik, kaansanik ixoq wakax, kaansanik tentzun 
taq i na a'n, reh chi nak'ux taq. Eh je' taq wili inaq'or: Yu'naak qa a'n qawa' qahaa' 
chi suq ruum xa i iqal kab'iij qoh kimik, tiki taq. 

14Re' QaJaaw Dios nim rajaawriik, xuk'uhtaaj riib' weh i panusaq wiriik, je' wili i 
xuq'or weh: Korik chi ma' jaruuj naa nukuyum i kimahk i aj Jerusaleem, ruum 
korehtaal kikimik chub'aan, inki i Dios. 

Re' ruq'orariik chi naa rujaljiik wach jinaj i raj kamanoom ajaab'ees 

15Re' i QaJaaw Dios nim rajaawriik, je' wili i xuq'or weh: Hiy ruuk' i Sebna 
incha'jinik reh i paat imb'aan wii' i q'ataj q'orik, je' wili i cha q'or reh: 

16¿Chib'ih i k'ahchi' kaat i hat ayu'? ¿Awach q'orik aweh chi k'achi' ak'otom jinaj 
muq'umb'al? ¿Awach q'orik aweh chi chupaam i paat ab'aj wilik ayu' taxaaj 
xchalik ayejaa' amuq'umb'aal? 

17Re' QaJaaw Dios xuq'or chi naa kaat rukutum reje wulu', je' rukab' i rub'an i 
winaq wilik ransil i rukut reje wulu' i wilik ru mahk chuwach. 

18Eh naa kaat rutolem reje wach ak'al, je' rukab' imb'aan reh i pelota ar naa 
akimiik. Eh ar naakikutariik taqe i kareta kiye'wik naq runimaal awach. Ruuk' i 
re' naa ak'uhtaam ruk'ixb'ilaal i ajaab'ees tikamanik wii'. 

19Eh naa kaat resam chupaam akamaj wilkaat wii', eh chi naa resam awajaawriik. 

20Eh chupaam i q'iij re' re', naa nutaq'aam ruk'amariik i waj kamanoom Eliaquim 
rub'ihnaal rak'uun i Hilcías. 

21Eh naa nukojom reh itz'ihy i nakoj naq i hat, je' wo' asincho inakoj naq i hat, re' 
naq inye'wik runimaal awach. Naa wo' nuye'em reh awajaawriik i hat. Re' Hilcías, 
naa rukahniik chi je' jinaj kajaaw i aj Jerusaleem, i aj Judá. 

22Re' hin naa nuye'em i rajaawriik, re' chik i reh naa rilwiik reh i riih rumaam i 
reey David. Eh re' i naa rutehem i reh ma' awach ta chik naa rutz'apwiik reh, re' i 
naa rutz'apam i reh ma' awach ta chik naa rutehwiik reh. 

23Re' hin naa nuye'wiik reh paruye'aab' chi je' inch'aplojik kalawux. Eh naa 
ruye'ariik runimaal wach ruum taqe i awach reh i rajaaw. 

24Eh nim wach i ihq naa rukahniik chinaah ruum chu'nchel i awach reh i rajaaw 
ruuk' i reh naa kipahqaam kitoob'jiik. Eh naa rukahniik chi je' kalawux ch'ilaab' 
reh i kulk re' ruuk' taqe i oro chi nimaq chi kok' taq. 

25Eh re' i QaJaaw Dios nim rajaawriik je' wili xuq'or: naa ruponiik i q'iij noq ma' 
naa ta chik rukuyum naa rojiik wach ak'al i ransil. Je' rukab' i kalawux noq ma' 
rukuy ta rahliil int'uyub'jik chi riij, inch'a'lojik qohoq wach ak'al i rihq, inki i 
QaJaaw Dios. 

Isa 23 

Re' ruq'orariik rib'iral i ti' k'axik xuk'ul i tinamit Tiro 

1Re' taqe i wili i naakik'ulum i aj Tiro: Re' taq i hat aj Tarsis i ti oq'oq taq ruum 
naa rusachariik wach i Tiro re' ti ponik taq eloq wii' pan barco Eh ko Quitim 
xab'iraj taq chaloq chi je' re' taq i naa ak'ulum. 

2Eh re' taq i hat i wilkaat taq chi juntar i palaw, naa taq rusahchiik ak'ux, je' wo' 
taq i hat aj Sidón i xat b'ehomrik taq ruum i k'aay ink'amarik cho pan barco. 

3Ruuk' taqe i b'iyajo inki a'n pan barco chinaah taqe i runimaal ha' Nilo inkireq 
kitumiin. Eh inooj naq kik'ayej chi naq'wach taqe i xa chib'ih jariik pantaq 
tokoom tinamit. 

4Eh re' taq i hat i aj Sidón i wilkaat taq chi chii' i palaw chaloq taq ak'ixiik, je' taq 
wili i naa aq'orom: Re' hoj je' naa ma' xqik'raaj taqe nik' ti'kiil i ak'unanik, je' naa 
ma' xqak'isaj ta jino'q qak'uun qixq'uun, tiko'q taq. 

5Eh re' taqe i aj Egipto, ma' k'isiin ta naa rutib'iik kik'ux noq naa kib'iram i 
naakik'ulum i aj Tiro. 

6Eh re' taq i hat i wilkaat taq reje chi chii' i palaw naa wo' taq awoq'iim eh naa taq 
amolom chi elik ar Tarsis. 

7Eh je' wili i naa ruq'orariik taq chawiij: ¿Mi re' re' i tinamit wili i xa eliik naq suq 
kik'ux eh xawilik wo' cho najtir? ¿Mi ma' re' re' i tinamit wili i xa kiooj naq chi 
patinik chi najt? 

8Eh ¿Awach xq'atwik i q'orik chikinaah i aj Tiro chi je' re' i xkik'ul? Re' taqe i aj 
yakool chi kixilak k'amal b'eeh wo' naq taqe, eh xti nimaq wo' naq kiwach 
chikiwach chu'nchel i k'achareel. 

9Re' i QaJaaw Dios nim rajaawriik xq'atwik q'orik chikinaah. K'uhtb'al reh chi 
wilik rajaawriik chi rehtesjiik i kiloq'il, i runimaal kiwach i nimaq kiwach 
wilkeeb' sut i wach ak'al. 

10Re' taq i hat aj Tarsis naa taq awojiik xa aha' yuuq', je' rukab' noq inik'ik i nim 
haa', ruum xehteesjik taq chik awajaawriik chi jumpech. 

11Re' Dios xuyeew i q'ab' chinaah i palaw, eh xakib'arb'otik chik ruum kiyo'jiik 
taqe i wilik kajaawriik. Eh xutaq'aaj kikanteesjiik inko'linik naq keh i aj Canaán. 

12Eh je' wili i xuq'or keh i aj Sidón: Re' taq i hat, je' taq akab' i k'isa xq'un jot'ooj 
chik, atoob' ta neenamol taq chi elik Quitim, xama' naa ta wo' taq areqem 
rusuqkiil ak'ux. 

13Eh chawil taq i kiye'aab' aj Caldeo, re' re' ma' re' ta naq tinamit, eh re' taqe i aj 
Asiria xich'ikanik reh, chi kiye'aab' i wilkeeb' cho panchiq yuuq'. Eh kijosaj 
kinimaq paat, xkijosaj i paat imb'aan wii' i q'ataj q'orik, eh re' wo' taqe i aj Asiria 
xsachwik kiwach. 

14Eh re' taq i hat aj Tarsis i tib'iyajoinik taq pan barco, naa taq awoq'iim, ruum 
naa rusachariik wach i tiqajik taq wii'. 

15Eh chupaam i q'iij re' re', naa rusahchiik pank'uxliis i Tiro chuwach i lajeeb' 
rukajwinaq haab', je' najtiil ink'acharik i reey. Noq ik'inaq chik i lajeeb' 
rukajwinaq haab', re' taq i hat aj Tiro naa taq kitz'uyem aweh i tz'uuy je' rukab' 
intz'uuyjik keh i k'oyoom laj ixoq. 

16Re' i tz'uuy i ruq'or chi je' wili: Hat taq k'oyoom laj ixoq hat taq sahchinaq 
pank'uxliis, naa taq akotem paam i tinamit chi tz'uuy ruuk' arpa, xa re' naq taq 
naa awaajwaam chi naa taq ak'uliik pank'uxliis, inki. 

17Eh noq ik'inaq chik i lajeeb' rukajwinaq haab', re' i QaJaaw Dios naa wo' chik 
ruye'em q'ab' keh i aj Tiro chi naa wo' chik kianam i yak kuuk' i tokoom tinamit. 
Eh je' nanaa kianam i k'oyomal kuuk' i tinamit sut i wach ak'al. 

18Eh re' i kiyak, i kitumiin naa kiq'asam pan q'ab' i QaJaaw Dios, ma' naa ta 
kimolom, ma' naa ta kitamam wach. Naa la' ruye'ariik keh i kikamanik parukamaj 
i QaJaaw Dios, reh chi neenkiloq' kiwa' kihaa', reh chi neenkiloq' kiholohaq so'. 

Isa 24 

Re' ruq'orariik chi naa ruk'ulum i ti' k'axik i tinamit wach ak'al 

1Re' i QaJaaw Dios naa rusacham wach i tinamit wach ak'al. Eh naa ruyojom 
wach, eh naa rutukem kiwach i rutinamiit. 

2Eh eliik wach i ti' k'axik naakik'ulum chi kunchelaal. Chi k'amal b'eeh aj tiij, chi 
tinamiit, chi patroon, chi moso, chi patroon ixoq, chi aj poh, chi loq'ool, chi aj 
k'aay, chi nye'wik i kemeel chi aj kemeel, chi b'ehoom, chi neb'aa'. 

3Eh naa rusachariik kiwach chu'nchel i wilkeeb' wach ak'al, eh naa rukuxiik 
relq'jiik chu'nchel i chib'ih keh. Re' wili re' i QaJaaw Dios xq'orik reh. 

4Eh naa ruchiqiik i wach ak'al, naa rusachariik wach i tinamit, Re' taqe kow kiib' 
naa kikahniik chi ma' xta chik kaansil. 

5Re' i wach ak'al naa rojiik chi re' chi ma' re', kuum i naa kikanaam runimjiik i 
ruk'uhb'aal i Dios. Eh ma' naa ta chik ruponiik panaq'kiwach i ruyejaam cho 
wach reh chi juneliik. 

6Ruum aj re' ruuk' i runimaal ti' k'axik naa rusachariik wach chu'nchel i wach 
ak'al. Eh re' taqe i k'achareel wilkeeb' chuwach naakik'ulum i ti' k'axik, ruum aj 
re' naa rusachariik kiwach, eh xama' k'ih ta chik i naa kikahniik. 

7Re' i uuva naa rutikariik naa ruchiqiik, ma' xta chik i riis naa rumolariik. Eh re' 
taqe i tinamit xa eliik naq suq kik'ux naa rutib'iik kik'ux. 

8Eh ma' naa ta chik rib'irjiik i q'ooj tambor, i rusuqkiil i ruq'or i arpa. Ma' awach 
ta chik naa ruye'wiik rusuqkiil kik'ux ma' naa ta chik rub'aan i ninq'iij. 

9Ma' awach ta chik i naa kianam kitz'uuy noq uk'inik riis uuva inki a'n Re' i ki' laj 
ha' k'ah chik naakik'raam. 

10Re' i tinamit naa rukahniik chi xama' ruq'or ta chik korik. Re' taqe i paat 
naakitz'ahpiik ma' awach ta chik i naa kokiik ar. 

11Eh naakik'erem kichii' pantaq b'eeh, ruum ma' naa ta chik kireqem i riis uuva. 
Eh ma' naa ta chik kireqem rusuqkiil kik'ux chinaah i wach ak'al. 

12Re' i tinamit naa rukahniik chi xan tz'irik chik paam. Eh re' taqe i ru puertahiil i 
paat naakixereb'iik. 

13Eh re' i tinamit wach ak'al naa rukahniik chi ma' xta chik wilik chupaam. Naa 
rukahniik chi je' rukab' noq inkuxik ruq'ehb'iik i wach i olivo, je' rukab' noq 
inkuxik rusik'ariik i wach i uuva. 

14Eh re' taqe i ma' naa ta kikanteesjiik haa' naakik'erem kichii' chi tz'uuy re' 
wilkeeb' chi chii' i palaw, noq naakilom i runimaal wach i QaJaaw Dios. 

15Eh je' wo' i wilkeeb' chi korkiil ireelb'aalq'iij, taqe i wilkeeb' reje chi chii' i 
palaw, naa wo' kiye'em ruloq'il i QaJaaw i keh, re' i qaDios i hoj, hoj aj Israel. 

16Xa aha' naa rib'irjiik chi naa kitz'uyem wach i QaJaaw Dios chi ye'b'al ruloq'il, 
je' wili i naa kiq'orom: Neeta naq inye'arik i ruloq'il i QaJaaw Dios. Eh re' hin je' 

wili i naa nuq'orom: Ma' k'isiin ta ti'kiil i naakik'ulum i kib'anik reh i yiib' wach 
na'ojb'al. 

17Re' taqe i k'achareel wach ak'al, naa rub'aan keh je' rukab' imb'aan keh i chikop 
ajimamaj taqe ruum inpuhb'anik keh, kiooj q'ehb'oq panjul, oon panxirob'. 

18Eh naakik'ulum keh je' rukab' inkik'ul i chikop noq ma' imb'aan ta keh ruum i 
k'ahchi' rupuhb'aniik keh panjul chik kiooj q'ehb'oq. Eh re' taqe kielik cho panjul 
panxirob' chik kiooj q'ehb'oq, eh noq naa ruqajiik chee kowlaj jab' naa 
ruk'uyu'jiik i ch'iklik wii' aak'al. 

19Eh re' aak'al yohb'aal wach noq naa ruk'uyu'jiik, naa rukahniik chi xa kok' xeer 
chik i wach ak'al. 

20Re' i wach ak'al naa rub'arb'otiik, chi je' jino'q i xohk'reel. Eh naa ruk'uyu'jiik je' 
rukab' i rub'an i paat ruum i kowlaj teew, naa rusachariik kiwach, ruum re' mahk 
imb'aan chuwach, i xti xiik' wo' chik naah. 

21Eh chupaam i q'iij re' re', re' i QaJaaw Dios naa ruye'em taqe panti' k'axik 
chu'nchel i wilkeeb' pan taxaaj, je' wo' chu'nchel i reey wilkeeb' chinaah i wach 
ak'al. 

22Re' reh naa rumolom kiwach, naa taqe rutz'apam pan jinaj ye'aab', je' rukab' 
noq kitz'aparik i prexo nimaq wach kimahk. Re' taqe re' najt naa kiwihiik ar, 
korehtaal imponik i q'iij chi naa kiye'ariik chutojariik i kimahk. 

23Eh noq re' i QaJaaw Dios naa rokiik chi reyil chinaah i yuuq Sión ar Jerusaleem, 
re' q'iij, re' i poh naa ruq'equumriik kiwach. Re' taqe i k'amal rub'eeh tinamiit ar 
naakilom wach i ruloq'il i Dios. 

Isa 25 

Re' i rutz'uyjiik wach i Dios ruum i rotob'il xub'an 

1WaJaaw hat nuDios, re' hin i nuyeew aloq'il, i nuyeew runimaal wach aab'ihnaal, 
ruum xa a'n taqe i sahchb'al k'uxliis, ayejaam cho wach najtir. Eh korik wo' hoq 
chi xooj eloq wach. 

2Re' hat xasach kiwach i tinamit, xatuhb'aaj wach ak'al i tz'aq kotimaj naq wii' 
kiij. Eh xasach kiwach i paat imb'aan wii' q'ataj q'orik, re' i kiyejaam i ki-ixowanik 
qawach, eh ma' jaruuj chik naakikorjiik. 

3Re' i jinaj chi tinamit kow i rub'an riib' i ruyeew aloq'il. Re' taqe i tinamit xiik' 
naah kijosq'iil inkiyohleej awach. 

4Ruum re' hat xatoob'eej taqe i neb'aa', je' wo' taqe i toob'jik inkaaj xako'leej taqe 
chikiwach imb'anik ti' k'axik keh. Re' taqe i yohb'aal wach kijosq'iil, xa je' chik 
kaq suut teew jab', eh xa je' chik rukab' i tz'a'laj q'iij i kijosq'iil. 

5Re' hat naa awesam i runimaal kiwach i nimaq kiwach, je' rukab' i rutz'a'iil i q'iij 
chupaam i ye'aab' chiq yuuq' naa aye'em chikinaah i aj ixowaal. Je' rukab' noq 
imuujrik wach i rutz'a'iil i q'iij ruum i suutz' noq naa atz'apam kichii' i xiik' naah 
kijosq'iil. 

6Eh re' i QaJaaw Dios nim rajaawriik, chinaah i yuuq' Sión naa rub'anam jinaj i 
ninq'iij chi keh chu'nchel i nimaq taq tinamit. Eh naa kik'uxum i suq laj wi'k, eh 
suq laj k'uxb'al wi'k, naa kuk'em i sik'oj wach riis uuva. 

7Eh chinaah i yuuq' re' re' naa reliik reje i naa resaniik reh i ti' k'axik chikinaah i 
tinamit. Eh naa resam i ruti'kiil kik'ux naa risam chikinaah i je' q'eq laj itz'ihy 
b'otooj taqe wii'. 

8Re' i QaJaaw Dios naa risam i rajaawriik i kimik chikinaah chi jumpech. Eh naa 
rujuxum i riis naq' kiwach i rutinamiit naa resam i kik'ixb'ilaal, re' wili re' i 
QaJaaw Dios inq'orik reh. 

9Eh chupaam i q'iij re' re' je' wili i naa kiq'orom i tinamit: Re' aj re' i wili i xti 
manlik qaDios, korik wo' hoq chi ruuk' i reh inqach'ikaa' qak'ux, eh re' reh xoj 
ruko'leej. Ruum aj re' i ruk'ul chi naa rusuuqb'iik qak'ux, ruum korik chi xoj 
ruko'leej chik, inko'q taqe. 

10Re' i QaJaaw Dios naa ruko'liniik keh i naa kiwihiik chinaah i yuuq' Sión. Eh re' 
tinamit Moab naa rusacham wach, na naa ruyeq'em kipaam, je' rukab' imb'aan 
reh i sohk' panye'aab' reh. 

11Eh re' taqe i aj Moab naa naq chik kiyub'um reje i kiq'ab' chi ko'lb'al kiib', je' 
rukab' noq i ruyub' reje i q'ab' i aj mux panha' xa re' la' xama' xta wo' chik naa 
rokiik wii', ruum re' i QaJaaw Dios naa resaniik i kajaawriik. 

12Eh re' i QaJaaw Dios naa rusachwiik kiwach inajt naah paat ko'lb'al kiib'. Eh re' 
wo' reh naa rukutwiik wach ak'al i tz'aq kotimaj wii' riij i tinamit re' re'. 

Isa 26 

Re' rutz'uyjiik wach i Dios ruum i ko'linik xub'an 

1Chupaam ponoq i q'iij re' re', je' wili i naa kiq'orom pankitz'uuy i aj Judá: Xti 
korik wo' chi q'e' kow riib' i qatinamiit ruum xqa a'n ruko'ljiik qiib'. Eh re' i 
QaJaaw Dios xyej-anik reh i tz'aq kotimaj wii' riij i qatinamiit. 

2Yu'naak cha teh taq i ookb'al reh i tinamit, reh chi neekiokik ar i korik wach 
kik'ux, i kib'anik reh i korik. 

3QaJaaw Dios, re' hat i nayeew keh i suq kiil k'uxliis i kiye'em kik'ux awuuk', 
ruum awuuk' i hat ch'iklik kik'ux. 

4Je' re' noq eliik taq chayeew ak'ux ruuk' i QaJaaw Dios, ruum xa re' wo' reh 
neenko'linik taq aweh chi juneliik. 

5Eh re' reh ineesanik i runimaal kiwach inkinimb'isaj kiib'. Eh xusach kiwach i 
tinamit ma' tiklik ta kib'anik, xukut taqe wach ak'al i q'e' naq kow kiib. 

6Eh re' chik taqe neb'aa' naa rukojom pan kitinamiit, naakiyeq'ariik panak'al 
kuum i neb'aa', inko'q taqe. 

7QaJaaw Dios re' taqe i korik wach kik'ux re' i holohik b'eeh inkik'am, ruum re' 
hat ti ye'wik keh chi naab'jik. 

8QaJaaw Dios, re' hoj q'e' suq qak'ux chuk'amariik i b'eeh i ruq'or qeh taqe 
aak'uhb'aal. Re' i wilik panqanima i hoj re' chi xa re' wo' hat naa kaat qakapaam 
chi juneliik. 

9Re' hin rajlaal aq'ab' inusik' awotob'il, chu'nchel i wánima, je' wo' pantaq 
wahq'eq. Je' re' i naa nub'anam nik' pa' chik najtiil i nuk'achariik ayu' wach ak'al. 
Ruum re' hat naa a'nam i q'ataj q'orik wach ak'al, re' tinamit inchol kisik'im i 
korik. 

10Re' hat naa wo' naq aketelaam kiwach i yiib' wach kina'ojb'al, xama' naa ta wo' 
kireqem chi riij, i korik. Eh xa re' i yiib' wach inki a'n chupaam i kiye'aab' i korik 
wach kik'ux, xama' inkiyohleej ta wo' awach i hat. 

11QaJaaw Dios re' hat ayejaam chik wach i ti' k'axik chi keh, eh re' keh xama' 
inkikoj ta wo' rehtaal. Eh noq naakilom i chi naa ak'axam aatinamiit, re' keh naa 
kikahniik chi xa se'lb'al taqe. Jaaw chasach kiwach ruuk' aajosq'iil. 

12QaJaaw Dios, re' hoj qeht'al chi re' hat ti ye'wik qeh i suq laj k'acharik. Eh re' 
hat ti k'amwik qab'eeh chub'anariik aakamaj. 

13QaJaaw Dios, re' hoj noq xub'an k'ih naq taqe inchopwik qanaah chi ehchan 
qeh. Eh yu'naak xa re' chik i hat qeht'al awach chi hat ehchan qeh, eh chi hat 
QaJaaw chi manlik. 

14Re' taqe i kichopwik naq qanaah, xikimik chik reje, eh ma' naa ta chik kik'aach 
chaloq. Ruum re' hat xat ye'wik keh panti' k'axik, xasach kiwach chi jumpech. 

15QaJaaw Dios, re' hat xat k'ihaaxb'isanik reh i qatinamiit, ma' xata chik je' nimaal 
noq xwihik cho najtir. Re' nawaaj i hat chi naa ruye'ariik runimaal awach. 

16QaJaaw Dios, noq xoj ayeew chutojariik i qamahk, xqa'an qatiij chawach. Eh 
noq k'ahchi' qik'iik chi ti' k'axik, qapahqaaj awotob'il. 

17Eh ruum chi xat sahchik panqak'ux xqak'ul i ti' k'axik, xama' inqakuy ta chik, 
xan qab'ak'ej chik qiib' ruum i ruti'kiil. Xa je' chik rukab' i ruti'kiil ixoq noq 
nk'ulik ruk'ux. 

18Re' hoj xqak'ul i ti' k'axik je' rukab' i ruk'ul ixoq noq ink'ulik ruk'ux, xa re' la' 
xama' xta wo' xuk'am chaloq. Xa ma' xqak'am ta wo' chaloq i ko'lemb'al reh i 
qatinamiit, eh xama' xqak'ihaaxb'isaj ta wo' hoq i tinamit. 

19Eh re' hat naa wo' chik kik'aach chaloq aatinamiit, re' taqe i je' muqulkeeb' 
panjul. Eh naakik'erem kichii' chi tz'uuy ruum naa wo' chik aye'em kik'achariik 
je' rukab' noq inqajik chaloq i mus jab' chinaah i tik. 

20Hat taq nutinamiit okeen pee taq i koq panapaat chatz'ap taq chaloq aapuerta 
chakeb'aa' pee taq awiib' jarub'-oq q'iij. Ar taq naa awihiik korehtaal irik'saj i 
rujosq'iil i QaJaaw Dios. 

21Re' QaJaaw Dios naa ruqajiik chaloq chikinaah chu'nchel i tinamit. Eh naa taqe 
ruye'em chutojariik i kimahk, ma' naa ta rub'anam chi naa kipoyom ikaansanik 
kianam, naa la' reliik wach saqum nik' nimaal i mahk kianam. 

Isa 27 

Re' i rehtesjiik chaloq panti' k'axik i tinamit Israel 

1Eh chupaam i q'iij re' re', re' i QaJaaw Dios ruuk' nimlaj ch'ihch' xiik' naah q'asiil 
naa rukansam taqe aj ixowaal, i je' kikab' i qamaan k’ap, je' wo' hoq qamaan k’ap, 
i je' josq'laj aaq'. Eh je' wo' hoq i je' qamaam josq'laj chikop wilik pam palaw. 

2Eh je' wili i naa ruq'orom i Dios: Re' taq i hat aj Israel cha tz'uyej taq wach 
aatinamiit, re' i je' taqe suq laj uuva. 

3Re' hin i Dios, hin naa nucha'jiniik keh chi q'iij chi aq'ab', reh chi ma' xta 
naakik'ulum je' naa nukojom kiha'iil je' rukab' imb'aan reh i tik. 

4Re' hin naa wesam i nujosq'iil chikinaah. Eh wila' wilik i xi chalik chub'aan i ti' 
k'axik keh jumehq'iil neenusach kiwach je' rukab' noq ink'ahtik i k'iix, noq 
ink'ahtik i ch'ahn. 

5Eh ¿Mi wilik re' i ki-ixowanik wach i nutinamiit inkaaj chi naa nuko'leem taqe i 
ruk'ul naq chi nee kinkisik'? eh nee naq kiokik wuuk' panotob'il, inki i Dios. 

6Eh chupaam i q'iij re' re' naa ruk'amam wach i kik'achariik i aj Israel, naa wo' 
chik ruwihiik kitoxl kixmak'al, korehtaal inkinujisaj i wach ak'al ruuk' i kak'uun 
kixq'uun. 

7Re' QaJaaw Dios ma' xuyeew ta taqe chutojariik i kimahk i aj Israel, je' rukab' 
xub'an keh inixowanik kiwach. Eh ma' xukansaj ta wo' taqe i aj Israel je' rukab' i 
xb'aan kekeh. 

8Eh xa re' wo' noq xuyeew taqe chutojariik i kimahk noq xi k'amarik reje pan 
tokoom tinamit. Eh xa junhuup i xub'an reje keh je' rukab' i rub'an i teew inchalik 
parelb'aal q'iij. 

9Re' QaJaaw Dios naa rukuyum i kimahk taqe i riih rumaam i Jacob, wila' 
kisachib'eej wach chu'nchel i kiartaal inkiloq'ej wii' taqe tiyoox. Eh wila' xkesaj 
chu'nchel i tiyoox Asera, eh wix kituhb'aaj chu'nchel ab'aj inkik'at wii' i kimayiij 
chuwach taqe i tiyoox. 

10Re' i tinamit kow naq riib' naa rukahniik chi ma' xta chik kamaj, Eh naa 
rukahniik chi je' rukab' i ye'aab' chiq yuuq', Eh xa wakax chik i naa kianam kiwa' 
chuwach, re' chik taqe i xaq i q'ab' i chee' naa kik'uxum ar, naakokiik chi hi'lik chi 
ri'sil. 

11Re' taqe i q'ab' i chee' kiq'ehb'ik chaloq i kichiqiik, eh re' taqe ixoq inkisik' chi 
kisii'. Je' wo' re' i naakik'ulum i ma' xta kina'ojb'al. Ruum aj re', re' i QaJaaw Dios 
xtz'uhkrisanik cho keh, ma' naa ta rub'anam otob'il keh, eh ni xata naa ruketeljiik 
kiwach. 

12Eh chupaam i q'iij re' re', re' i QaJaaw Dios naa rumolom kiwach i rutinamiit. Ar 
naa rutoq'aam chaloq i wilik wii' nim ha' Éufrates, korehtaal imponik chi chii' i 
nim ha' Egipto. Re' taqe i aj Israel naa rumolariik kiwach chi kiju'junaal 

13Eh chupaam q'iij re' re', kow naa ruxuljiik chaloq i tuun. Eh re' taqe i rutinamiit 
i Dios k'amooj taqe reje Asiria, je' wo' taqe i k'amooj reje Egipto naakichaliik chi 
loq'oonjiik i QaJaaw Dios chinaah i yuuq' Sión, re' i wilik ar Jerusaleem. 

Isa 28 

Re' ruq'orariik rib'iral i ti' k'axik xchalik chikinaah i aj Efrín 

1Q'e' ti' i naakik'ulum i aj Samaria, re' inye'wik runimaal kiwach i aj Efrín, re' i 
wilik wach k'ixkaab' i rax wii' paam ak'al. Re' taqe i aj Samaria xa re' xohk'rik 
inkaaj, ruum aj re' naa rusachariik kiwach, je' rukab' noq inchiqik i uhtz'ub'. 

2Xa re' la' re' i QaJaaw Dios rusik'im cho wach jinaj i winaq kow riib', re' 
rajaawriik je' rukab' kowlaj saq b'och, je' rukab' i jab' kahoq paam. Eh je' rukab' i 
kaq suut teew, je' rukab' i elal ha', noq naa rusacham kiwach. 

3Eh naakiyeq'ariik panak'al i aj Samaria, re' i kiye'wik runimaal kiwach i aj Efrín i 
xa re' xok'rik inkaaj. 

4Re' taqe i aj Samaria naa rehtesjiik i kajaawriik, re' wilkeeb' wach k'ixkaab' re' i 
rax wii' paam ak'al, naakik'ulum keh je' rukab' i ruk'ul i uhtz'ub' xa holohik naq 
chik, eh xa re' yu' inchiqik. Eh na' wo' kik'ulum keh je' rukab' i ruk'ul i peet wach i 
higo xa holohik chik, eh insik'arik chi jumehq'iil ink'uxarik i koq. 

5Eh chupaam q'iij re' re', re' i QaJaaw Dios nim rajaawriik, re' i ruqox rutinamiit 
ma' naa ta rusacham kiwach. Je' naa corona xiik' naah holwochiil re' ruuk' i 
uhtz'ub' korjinaq wii' chi keh. 

6Eh naa ruye'em kina'ojb'al q'atal q'orik reh chi parub'ehel naakiq'atam i q'orik. 
Naa ruye'em rukowiil kik'ux i soldado inko'linik keh 

7Re' taqe i q'atal q'orik xa re' i xohk'rik inki a'n xak'ulchel chik kiooj. Eh re' i 
k'amal kib'eeh aj tiij, taqe i jalal ruq'oral i Dios xak'ul inooj i kikapeb'aal ruum i 

k'ahlaj ha', ma' nkireq ta chi riij chib'ih jariik i ruq'or ink'uhtjik keh pan kisaq 
wiriik, xama' nkian ta wo' chik rukojariik kina'ojb'al i tinamit. 

8Eh re' i ki mexa nujinaq naah, chi chuh laj xab'ik. Re' taqe i ye'aab' i kiwihik wii' 
xiik' naah ch'uwa'iil paam. 

9Eh re' hin je' wili inkiq'or chi wiij: ¿Mi re' reh naa rutijiniik qeh re'? ¿Mi re' reh 
naa ruq'oriik qeh re' i ruyeew chi naab'jik i Dios? Hoj ta chi ha'lak'un chi je' re' 
neerub'an qeh. 

10Xa re' inchel i qatijiniik, i k'uhb'aal i ruk'uhtaaj qeh, eh ruch'ob' inche rub'ehel 
qeh i ju'jun chi q'orik, je' cho rukab' imb'aan keh i ma' xta kina'ojb'al i rub'an qeh, 
inki taqe. 

11Re' hin xama' xta wo' inwaaj reh wila' ma' nkaaj tiijik. Xa re' la' re' chik taqe i 
tokoom tinamit k'ayeew wach kiq'orik naa ruq'oriik keh i tinamit wili. 

12Re' QaJaaw Dios je' naq wili i ruq'orom chaloq chikiij: Re' hin naa nuye'em taqe 
pansuqkiil k'uxliis. Eh naa nuhi'lisam taqe i q'uhtinaq, inki, eh re' keh xama' xkaaj 
ta wo' kinimam. 

13Eh re' chik i QaJaaw naa ruq'oriik keh, xa re' chik i k'uhb'aal naa ruq'orariik 
keh, xa re' chik i kik'uhb'aljiik naa rub'aan. Eh naakitaq'ab'jiik, naa rub'aan keh 
je' rukab' imb'aan keh i kok' ha'lak'un, q'e' ti' i naakik'ulum noq naa kik'amariik 
reje pan tokoom tinamit. Re' i kiq'ilariik i aj Jerusaleem 

14Chab'iraj taq i ruq'oral i Dios i hat i tib'anik taq i taaq'anik chinaah i tinamit 
Jerusaleem, ruum re' taq i hat q'e' taq nim awach i na a'n awiib'. 

15Re' taq i hat je' taq wili inaq'or: Re' hoj wilik chik ixqayejaa' wach ruuk' 
ink'amwik cho reh i kimik, eh ruuk' i kimuhqik wii' i kamnaq. Eh noq neenk'uloq 
i ti' k'axik chi qanaah ma' xta nee qoh ruchej, naa rik'iik chiqiij ruum i chukuj 
q'orik xqa'an, eh naa wo' qareqem ko'lemb'al qiib' ruuk' taqe i jot'ooj xqa'an, tiki 
taq. 

16Ruum aj re', re' QaJaaw Dios je' wili i xuq'or: Re' hin jinaj i je' kowlaj ab'aj 
xnusik' wach, xnukoj ar nah yuuq' Sión. Eh re' je' ab'aj re' re', naa rukahniik chi 
manlik rukowiil rooq i paat, awach i naa ruch'ikaam ruk'ux ruuk' naa rureqem 
rusuqkiil ruk'ux. 

17Eh re' reh naa rupajwiik reh i rub'ehel chi b'anarik noq naa rub'aan i q'ataj 
q'orik. Eh naa nukojom chi pajb'al i rukorkiil wach k'uxliis, inki. Je' naa ruuk' 
saqb'och ruuk' elal ha' naa nusacham wach i ko'lemb'al taq awiib' xareq taq ruuk' 
chukuj q'orik. 

18Eh re' taq i xayejaa' wach ruuk' ink'amwik cho reh i kimik, ruuk' i kimuhqik wii' 
taqe i kamnaq xama' xta naa rokiik wii'. Re' taq i hat q'e' ti' i naa ak'ulum, naa 
ruchaliik taq ayo'jiik. 

19Re' taq i hat k'ih pech taq naa ak'ulum i ti' k'axik, chi q'iij chi aq'ab' naa 
ruchaliik taq cha naah. Eh xa ruum chi naa taq ab'iram rib'iral chi je' re' i naa taq 
ak'ulum ma' k'isiin taq naa ruchaliik ayo'jiik. 

20Re' ti' k'axik re' re', je' rukab' noq imb'aan yohkik chinaah i k'isiin rooq ch'aht, 
eh je' naa rukab' noq imb'urarik iib' ruuk' i k'isiin rooq chamaar. 

21Re' QaJaaw Dios naa rub'anam taq wuuk' je' rukab' i xub'an chinaah i yuuq' 
Perazim, eh wach k'ixkaab' Gabaón. Re' reh naa rukaqriik naa rub'anam i ma' 
jank'al ta rub'an, eh naa rub'anam chi manlik wach i ma' eht'alimaj ta naq chaloq. 

22Je' re' noq maa kaq se'laaj taq chik i korik, reh chi ma' nee ta intiqarik naah i ti' 
k'axik taq cha naah. Re' hin b'iram rib'iral chi re' QaJaaw Dios nim rajaawriik 
ruyejaam chik wach chi naa rusacham wach taq aatinamiit. 

23Chab'iraj taq, i naa nuq'orom, eh xti chakoj taq rehtaal i nuq'oral. 

24Noq re' jino'q i aj ab'ixoom, noq rutikim chik i chib'ih reh neerumay i b'anaj 
arado, eh nee wo' rumay rulak'ariik i sohk' chuwach i ruye'aab'. 

25Re' hin korik taq i nuq'or aweh, noq rab'ixeem chik wach i ruye'aab' i rutik reje 
irija'eel i eneldo, i rutik i ruja'eel i Comino, eh i rutik chi lohk'aal i trigo, chii' taq 
chii' i rutik, i rutik i rija'eel i sebada, je' wo' i rija'eel i avena. 

26Eh re' wo' hoq i Dios ink'uhtanik reh nik' wach rutikariik imb'aan. 

27Re' eneldo, i Comino, xa ruuk' k'isa chee' inq'ojarik paam noq impotz'arik 
inaq'wach. Ma' nee ta ruyeew riib' chi ruuk' nimlaj chee' neenq'ojarik, je' rukab' 
imb'aan reh i trigo noq impotz'arik. 

28Re' trigo ruuk' nim paam chee' inkiq'oj paam, xa re' la' ma' q'e' ta kow inkiq'oj 
re' inkaaj chi ma' kipuch' taj inaq'wach. Eh manlik wach noq inkipuh wach, noq 
inkimol pam ye'aab' reh. 

29Chu'nchel i na'ojb'al re' re', re' i QaJaaw Dios ink'uhtanik. Re' QaJaaw Dios wilik 
taqe i na'ojb'al ruyejaam wach naa rub'anam. 

Isa 29 

Re' ruq'orariik rib'iral i ti' k'axik xchalik chikinaah i aj Jerusaleem 

1Ma' k'isiin ta ti'kiil i naa ruk'ulum i Jerusaleem, Ariel inkiq'or reh. Re' i xwihik 
wii' i reey David, i xub'an cho wii' i ninq'iij chuwach i ixib' haab'. 

2Re' i QaJaaw Dios naa ruye'em i ti' k'axik chikinaah i aj Jerusaleem, Ariel inkiq'or 
reh. Eh naa ruchaliik ruyot'kiil i kánima, je' nanaah wach q'aaq' naa kiwihiik. 

3Re' QaJaaw Dios naa ruk'amam chaloq i tokoom tinamit, naa kiyejaam ki-itz'ihy 
naah paat chi junsuut taq aatinamiit. Eh naa kitoq'aam peleto taq awuuk' reh taq 
akanteesjiik. 

4Ruuk' i re' naa rehtesjiik i kajaawriik i tinamit Jerusaleem, Ariel inkiq'or reh. Eh 
chib'ih i naa kiq'orom xama' xta chik naa rokiik wii', xa panteew naa rukahniik je' 
rukab' i pooq. 

5Xa re' la' re' i QaJaaw Dios naa ruye'em taqe chutojariik i kimahk i k'ih laj 
ixowan kiwach i aj Jerusaleem. Eh xa chi jumehq'iil naa rusachariik kiwach, je' 
rukab' noq ink'amarik reje i rutuus ixiim ruum i kowlaj teew. 

6Eh re' i QaJaaw Dios nim rajaawriik, xa chi jumehq'iil naa ruye'em i rujosq'iil 
chikinaah. Re' reh kowlaj kahoq, kowlaj yihk, runimaal teew jab', xaq q'aaq' naa 
ruye'em chikinaah. 

7Eh chu'nchel i tinamit naa rub'aniik i peleto i ti' k'axik keh i aj Jerusaleem, xa chi 
jumehq'iil naa rusachariik kiwach. Re' i kik'achariik xa je' naakixohk'reem wach, 
eh xa je' pan kisaq wiriik naakilom wach. 

8Naakik'ulum keh je' rukab' i ruk'ul i nuhmeel, i rub'an ruwa' noq i rilow 
paruwiriik, noq irik'raaj riib' xanuhmik wo' hoq. Eh je' rukab' i ruk'ul i chiqiij 
chii', rub'an ruhaa' noq i rilow paruwiriik, noq i rik'raaj riib' xa chiqiij wo' chii'. 
Je' re' i naakik'ulum i naa kitoq'aam peleto kuuk' i wilkeeb' chinaah i yuuq' Sión. 

9Eh re' taq i hat aj Jerusaleem. ¿Mi konaa taq akahniik chi je' taq hat moywach chi 
je' taq hat xohk'reel chi tichele'lanik taq, atoob' ta ma' k'ahchi' taq awuk'em aweh 
i k'ahlaj ha'? 

10Re' i QaJaaw Dios suq laj wirik i xuyeew taq cha naah. Re' taqe i jalal ruq'oral i 
Dios, kikojwik runa'ojb'al i tinamit, xa re' la' re' i QaJaaw Dios xsachwik reh i 
kina'ojb'al, je' na naa rub'urum inaq'kiwach. 

11Eh ma' awach ta chik naa ruch'ob'wiik rub'ehel i naa taq awilom pansaqwiriik, 
naa rukahniik chi je' rukab' i q'orik tz'ihb'amaj wach i huuj lutz'uuj chi korik. Eh 
wila' xye'arik reh chi ilarik inchol ilij wach huuj je' wili i naa ruq'orom: Re' hin 
ma' nee ta nub'an rilariik wach ruum lutz'lik, inko'q. 

12Wila' xye'arik reh chi ilarik wach jino'q i ma' nchol ta ilij wach huuj je' wili i naa 
ruq'orom: Re' hin ma' nee ta nub'an rilariik wach ruum ma' kinchol ta ilij wach 
huuj, inko'q. 

13Re' i QaJaaw Dios je' wili i ruq'or: Re' i tinamit wili xa chi kichii' kinkiloq'ej, eh 
re' kánima najt wilik wuuk'. Xa ma' xta rutiq chi kinkiloq'ej, ruum re' i k'uhb'aal 
inkik'uhtaaj xa kitijem, xa ruk'uhb'aal winaq. 

14Je' re' noq re' hin ma' k'isiin i sachb'al k'uxliis, ma' k'isiin i ma' ilooj taj xnub'an, 
eh naa nusacham wach i kina'ojb'al i wilik kina'ojb'al korehtaal insahchik kik'ux i 
tinamit wilik kina'ojb'al. Eh naa nuyojom i kikapeew i nimaq wach kikapeb'aal 

15Eh q'e' ti' i naakik'ulum inkikeb'aa' i kimahk chuwach i Dios, eh inkikeb'aa' i 
inkiyejaa' wach, xa pan ke'b'lik inki a'n je' wili inkiq'or: Re' hoj ma' awach ta 
inilwik qeh ruuk' taqe inqa a'n, inki taqe. 

16Re' keh, ma' xta kina'ojb'al. ¿Mi nee ruyeew riib' chi re' ak'al xun nee ruq'or reh 
chi je' wili awach intz'aqwik reh?: Ma' hat ta xatz'aqwik weh, inko'q Eh ¿Mi nee 
ruq'or i re' ak'al xun chi je' wili reh intz'aqwik reh? Ma' aweht'al taj i k'ahchi' kaat 
weh, inko'q reh. 

Re' QaJaaw Dios xuq'or chi naa resam taqe panti' k'axik i aj Israel 

17Eh xa chi jumehq'iil naa ruponiik i ruq'ijil chi re' rax chee' Líbano naa rukojariik 
chi tikb'al tik. Eh re' intik wii' i tik yu'naak naa rukahniik chi rax chee'. 

18Chupaam taqe i q'iij re' re', re' taqe i tz'ap xikin naa chik kib'iram chib'ih i 
ruq'or panhuuj noq naa rilariik wach chi kixikin. Eh naakeliik chupaam i q'equm 
wilkeeb' wii'. 

19Eh re' taqe i xama' nimaq ta kiwach, naa kireqem runimaal kiwach ruuk' i 
QaJaaw Dios. Eh re' taqe neb'aa', naa kireqem rusuqkiil kik'ux ruuk' i wilik 
ruSantohiil, re' i qaDios i hoj, hoj aj Israel. 

20Re' taqe i xiik' naah kijosq'iil naa rusachariik kiwach, je' wo' taqe inkikaqse'laaj 
i kas kichaaq'. Eh naa rusachariik kiwach chu'nchel i xa re' i yiib' wach na'ojb'al 
inki a'n 

21Eh naa rusacham kiwach i kitz'aqwik ru mahk i kas kichaaq', je' wo' taqe i 
kitaqchi'inik reh taqe i q'atal q'orik, je' wo' taqe inkisik' chi riij nik' wach noq naa 
rukojariik ru mahk i ma' xta ru mahk. 

22Re' i QaJaaw Dios i xko'linik reh i Abraham je' wili i ruq'or keh riih rumaam i 
Jacob: yu'naak reje chi qawach ma' naa ta chik taq ayo'jiik, eh ma' naa ta chik 
rukaaqb'iik taq awach ruum ak'ixiik. 

23Eh noq naakilom taq awiih aamaam xnub'an ruuk' taq aatinamiit, re' keh naa 
kikojom rehtaal noq re' hin wilik nuSantohiil, eh naa kiin kiyo'hleem i hin, hin ki 
Dios i aj Israel riih rumaam taqe i Jacob. 

24Re' taqe i sahchinaq kina'ojb'al naa chik kireqem chi riij i naa kia'nam, eh re' 
taqe i xa re' wech'inik kiib' inki a'n naa kik'amam naah i kik'uhb'aljiik naa 
rub'aan, inki Dios. 

Isa 30 

Re' taqe i aj Israel xama' xta rutiq chi nkiyeew kik'ux kuuk' i aj Egipto 

1Re' i QaJaaw Dios je' wili i xuq'or: Q'e' ti' i naakik'ulum i aj Israel, ma' kinimanik 
taj, xa chi kutkeel inkiyejaa' wach inki a'n ma' inkipahqaaj ta weh. Eh xak'ahchi' 
keeb' chi mahk. 

2Re' keh xa chi jumehq'iil kiooj ar Egipto chusik'ariik i kitoob'jiik chi ma' 
kiq'orom ta weh, inooj kisik' i kitoob'jiik ruuk' i kireey i aj Egipto. 

3Xa re' la' ma' re' ta wo' kitoob'jiik naa rub'aan ruum i kireey i aj Egipto, 
kijot'ariik la' chik naa rub'aan, k'uhtb'al kik'ixb'ilaal. 

4Re' keh atoob' ta kitaq'aam wo' naq reje awach inq'orik ponoq chi riij i 
kitinamiit Zoán, eh ar Hanes. 

5Chu'nchel la' naakijot'ariik ruum i tinamit Egipto xama' xta nokik wii', xama' xta 
wo' otob'il naa rub'aan keh. Naa la' rehtesjiik i kajaawriik, eh xaruti'kiil kik'ux i 
naa ruye'ariik, inki. 

6Re' wili i q'orik chi riij i chikop wilkeeb' Neguev: Re' i ye'aab' re' re' xiik' naah 
yohb'alil, ruum ar wilkeeb' imaas, ixoq kaq b'ahlam, taqe i josq'laj aaq', taqe aaq' 
kipisk'anik pan taxaaj. Eh re' taqe i aj Israel ar ki-ik'ik noq kiooj Egipto, inkik'am 
reje i xa chib'ih jariik k'ih taq tz'aq, taqe i kib'ehomal chi riij taqe i b'uurux, taqe i 
cameyo, xanaah re' xama' naa ta wo' kitoob'jiik. 

7Re' kito'ariik naa rub'aan kuum i aj Egipto, xama' xta naa rokiik wii'. Ruum aj re', 
re' hin je' wili i nuq'or: Xa ma' naa ta wo' rub'anam kiko'ljiik. 

8Re' i QaJaaw Dios xuq'or weh chi naa nutz'ihb'aam chuwach jino'q i tz'ilom, oon 
chuwach jino'q i huuj. Eh ar neenkahnik rehtalil chi juneliik chi re' taqe i aj Israel 
ma' xinkinimaj taj, eh nik' wach i kina'ojb'al. 

9Eh chi re' taqe i tinamit re' re' xa q'et q'et taqe, ma' korik ta wach kik'ux, ma' 
nkaaj ta kib'iram i kik'uhb'aljiik imb'aan ruum i QaJaaw Dios. 

10Eh je' wili inkiq'or reh i jalal ruq'oral i Dios: Maa q'or taq chik qeh chi wilik taq 
inawil panasaq wiriik, eh chi holohik i ruq'or i ruk'uhtaaj taq riib' aweh. Re' taqe 
holohik rib'irjiik cha q'or taq qeh, atoob' ta xachukuj q'orik wo' hoq. 

11Chakanaa' taq rub'aan i k'ahchi' taq kaat, eh cha kanaa' taq i korik b'eeh. Eh ma' 
q'or taq chik rib'iral qeh i Dios wilik ruSantohiil, re' qaDios i hoj, hoj aj Israel, inki 
taqe. 

12Ruum aj re', re' i QaJaaw Dios wilik ruSantohiil re' inqaloq'ej i hoj, hoj aj Israel 
je' wili xuq'or: Re' taq i hat inaq'eb' taq chi riij ak'ux i nuq'oral, xa re' i peleto, xa 
re' taq i ma' holohik ta na'ojb'al i na a'n. 

13Re' taq i hat wilik taq amahk, xa je' taq akab' inajt naah tz'aq xa tareel chik ma' 
k'ahchi' ta taq akapaam noq naa taq awojiik wach ak'al. 

14Xa je' taq ti xerarik ak'al xaro naa rub'aan, xama' xta chik rotob'il i ruxeer 
inkahnik, ni xata naq chik neenkanik chi ye'aab' naah wach q'aaq'. Eh ni xata naq 
chik neen kamanik i ruxeer chi ehteesb'al ha' chupaam jino'q i jul, inki Dios. 

15Eh ruum i re', re' Dios wilik ruSantohiil i ki Dios i aj Israel je' wili i xuq'or: 
Kinanimaj wo' taq chik nee wo' chik taq tinuko'leej. Eh nee taq ti k'acharik 
pansuqkiil, eh nee taq inareq akowiil, inki. Re' taq i hat xama' xawaaj ta wo' taq. 

16Je' wili taq i xaq'or: Ma' chih taj, re' hoj naa qamolom chi elik chi riij i 
qakawayu, chupaam taqe i kareta xti kow inki a'n tiki taq. Korik je' re' taq elik 
naa a'nam, xa re' la' q'e' wo' chik kow taq naa kaat kajimam i ki-ixowanik taq 
awach. 

17Noq naa ruk'uliik iloq i jinaj chi aj ixowaal jinaj miil taq aweh i hat i naa 
rumolom chi elik. Eh chikiwach i ho'oob' chi aj ixowaal chawunchelaal taq naa 
amolom chi elik, xa hat taq chik kiib' ixib' naa akahniik, je' rukab' i b'olob'ik chee' 
wilik naah yuuq', eh chi je' rukab' i ehtalil wilik chi jurub' i yuuq'. 

Re' Dios xuq'or chi naa rutob'eem taqe i aj Israel 

18Re' i QaJaaw Dios kok'ahchi' taq kaat ruy-eem chi naa taq ruketelaam awach 
xaraaj taq chik ruye'em aweh i ruk'axb'al, ruum re' i QaJaaw Dios re' i rub'ehel i 
rub'an. Eh q'e' atoob' keh awach inkiyeew kik'ux ruuk. 

19Re' taq i hat tinamit i wilkaat taq chinaah i yuuq' Sión, ar Jerusaleem ma' naa ta 
chik taq awoq'iim, ruum re' i QaJaaw Dios naa ruketelniik taq chawach. Noq naa 
taq ak'erem aachii' chupahqaljiik taq atoob'jiik jumehq'iil wo' taq naa kaat 
rutob'eem. 

20Re' QaJaaw Dios atoob' ta nee ruyeew i ti' k'axik taq cha naah chi je' awa' ahaa' 
taq ruti'kiil k'uxliis. Eh naa taq awilom wach ruuk' naq'awach i reh ruum re' reh 
taq awajtiijoom, eh re' reh ink'uhb'alinik taq aweh. 

21Eh re' taq i hat noq k'ul taq naa awojiik chub'anariik i ma' holohik taj, jinaj i 
q'orik naa ab'iram naa rub'aan taq cho chawiij, je' wili i naa ruq'orom: Re' i wili i 
korik b'eeh re' taq chak'am, inko'q. 

22Eh ruum i re' naa taq areqem chi riij chi ch'uwa' wach kinimjiik taqe i tiyoox 
iq'omamaj kiwach chi plata, je' wo' taqe iq'omamaj kiwach chi oro. Naa taq 
aq'eb'em chi riij ak'ux chi xa je' jino'q chib'ih jariik, oon chi xa je' taqe sohk'. 

23Re' i QaJaaw Dios naa ruye'em chaloq i jab' chinaah taq awijaa' naa taq atikim 
panye'aab', ruuk' i re' ma' k'isiin taq naa kiwachiniik taqe atik. Eh naa taq a'nam 
awa' aha' chi manlik. Eh ma' k'isiin wo' naa ruk'ihiik i ch'ahn naa kik'uxum taq 
aachikoop. 

24Re' taqe aab'oyaax, taqe aab'uuruux kib'anik ab'iixik ruuk' arado, re' chik i xti 
suq laj, i holohik laj ch'ahn naa kik'uxum. 

25Eh noq naa ruponiik i q'iij chuwach i QaJaaw Dios chi naa rusacham kiwach i ki-
ixowanik taq awach, noq naa ruq'ehb'iik inkiko'leej wii' kiib'. Eh je' naa yohb'aal 
wach i ha' naa ruqajiik chikinaah taqe i yuuq'. 

26Re' i QaJaaw Dios naa riq'omaam i rutinamiit, yohb'aal wach i rusaqumaal i poh 
xa je' chik rukab' i rusaqumaal i q'iij, je' wo' i rusaqumaal i q'iij naa ruye'em 
chaloq, wilik naa wuquub'-oq chi je' rukab' i rusaqumaal yu'naak. 

Re' i ruq'orariik i ti' k'axik xye'arik chikinaah i aj Asiria 

27Re' i QaJaaw Dios naa ruk'uliik ruk'uhtaam riib' ruuk' i rujosq'iil xa je' chik 
rukab' i xaq q'aaq', i sib'. Eh re' taqe i naa ruq'orom ruuk' chii' naa rik'uhtaniik 
reh i rujosq'iil, re' taqe i naa ruq'orom i ju' raaq' je' rukab' i q'aaq' imb'anik 
sachooj. 

28Eh re' i ruxlab'al je' naa rukab' i chaamlaj ha', imponik kochiralaq jino'q i 
winaq. Reh chi naa ruye'em taqe panti' k'axik yiib' wach i kina'ojb'al, chi sachb'al 
kiwach. Re' keh naa rukojariik ch'ihch' pan kichii' mek'b'al reje keh chupaam i 
ma' holohik ta laj b'eeh. 

29Eh re' taq i hat aj Israel naa taq a'nam atz'uuy je' rukab' i xb'aan pan chaq'ab' 
noq xninq'ijik i elik chaloq Egipto. Naa taq rusuuqb'iik awánima, je' rukab' i 
rub'an ink'amwik naah i xuul i rub'an i q'ooj noq inooj rusik' i ko'lemb'al riib' 
chinaah i yuuq' Sión. 

30Re' i QaJaaw Dios, narib'irjiik i ruq'oral noq kow naa ruq'oriik chaloq ruum i 
rujosq'iil, naa ruhk'uhtaam i runimaal wach. Je' naa jinaj runimaal xaq q'aaq, je' 
naa kowlaj kahoq, je' runimaal ab'aj, je' naa runimaal saqb'och, i naa ruye'em 
chaloq. 

31Eh noq naa kib'iram i ruq'oral i QaJaaw Dios, i aj Asiria i xib'anik ti' k'axik keh i 
aj Israel yohb'aal wach noq naakiyo'jiik. 

32Eh noq re' i QaJaaw Dios naa ruye'em i ju'jun chi ti' k'axik chikinaah i aj Asiria, 
re' taqe i aj Israel keh naakiq'ojom i kitamb'oor, i kiarpa, ruum i rusuqkiil kik'ux. 

33Re' taqe i ti' k'axik wili xanoq wo' ruyejaam wach i Dios chi keh aj Asiria, chi reh 
i kireey. Re' i je' naa nim i chaam laj jul, je' naa rukab' i horna qoplik ruq'aq'al. Eh 
re' Dios ruuk' i junhuup chi ruxlaab' naa ruqopom ruq'aq'al ruuk' asufre. 

Isa 31 

Re' ti' k'axik xchalik chinaah i xponik kisik' kitoob'jiik Egipto 

1Q'e' ti' inakik'ulum i aj Israel inooj kisik' kitoob'jiik Egipto, eh inkich'ikaa' kik'ux 
chi naa kik'o'ljik ruum i k'ih laj kawáyu, i k'ih laj kareta, eh kuuk' kiooj chi riij 
taqe kawáyu ruum q'e' taqe kow. Ma' inkik'am ta chik i rub'eeh i wilik 
ruSantohiil, re' i qaDios i hoj, hoj aj Israel. Eh ma' ruuk' tee reh inkipahqaaj 
kitoob'jiik. 

2Re' i QaJaaw Dios wilik wo' runa'ojb'al i reh, nee wo' ruyeew i ti' k'axik chinaah, 
noq i ruq'or i reh chi naa rub'anam, i rub'aan wo' hoq, eh ma' rusutej ta chi riij i 
ruq'oral naa wo' ruye'em i ti' k'axik chinaah i yiib' wach kina'ojb'al. 

3Re' taqe i aj Egipto xa winaq wo' taqe ma' re' taa taqe Dios re' i kikawayu reh i 
q'aq'inik xa chikop wo' taqe ma' re' taqe uxlab'al. Ruum aj re' noq naa rub'aan ti' 
k'axik keh ruum i QaJaaw Dios junsachariik kiwach naa rub'aan chi je' 
naakiko'ljiik, chi je' i naa kib'aniik i ko'linik. 

4Re' i QaJaaw Dios je' wili i xuq'or weh: Re' hin naa nub'anam i peleto chi riij i 
nutinamiit naa taqe nuko'leem chinaah i yuuq' Sión, ma' awach ta neenq'atwik 
chi nuwach, je' rukab' i rub'an i kaq b'ahlam noq i ruchop i tentzun, ma' awach ta 
chik nee q'uchwik reh. Atoob' ta naq neenkimol kiib' i aj cha'jen tentzun, nee ta 
naq inkik'erb'eej i koq kichii' chukajiik i kaq b'ahlam xama' nee ta wo' i roq'taaj i 
rutiib'. 

5Re' hin i Dios nim wajaawriik, naa nutob'eem, naa wesam taqe panti' k'axik i aj 
Jerusaleem. Naa nub'anam kuuk' je' rukab' i rub'an i tz'ikin noq i rucha'jeej taqe i 
kok' rak'uun parusuuq'. 

6Hat taq aj Israel re' QaJaaw Dios iraaj wo' chik chi nee taq inasik', eh ti raaj taq 
kaat ruko'leem atoob' ta yohb'aal taq wach i mahk xa a'n chuwach. 

7Eh noq neemponik i q'iij chi chawunchelaal taq i hat nee naq'eb' taq chi riij ak'ux 
kinimjik taqe i tiyoox plata, oro korjinaq wii', re' taq i xa ayejaam taq ruuk' aq'ab' 
i hat xa hat wo' taq aj mahk. 

8Re' taqe i aj Asiria i naa kikanteesjiik ruuk' q'aslaj ch'ihch' ma' xata winaq naa 
rub'aniik, eh ruum i re' naakimolom chi elik i tinamit. Re' taqe i k'ijolaq naa 
kikojom chi q'aq'inik naakichopariik kuum i nutinamiit. 

9Eh ruum i kiyo'jiik i aj Asiria, haa' ki soldado naakimolom chi elik, naa kikanaam 
kahnoq itz'ihy kehtalil. Re' i QaJaaw Dios xuq'or chi wilik jinaj i horna naa 
ruye'em taqe wii' inixowanik kiwach i aj Jerusaleem. 

Isa 32 

Naa ruwihiik jinaj i reey naa rub'anam i taaq'anik parub'ehel 

1Naa ruwihiik jinaj i reey parub'ehel naa rutaaq'aniik. Eh naa kiwihiik i ajaab'ees 
parub'ehel naakiq'atwiik q'orik 

2Re' reey re' re' naa rukamaniik chi je' rukab' i ye'aab' inkiko'leej wii' kiib' i 
tinamit chuwach i kowlaj jab', chuwach i kowlaj teew. Eh chi je' rukab' i rooq ha' 
chupaam i ye'aab' chiq yuuq', eh chi je' rukab' i paat ab'aj muujb'al pantz'a' laj 
yuuq'. 

3Re' taqe i jalal ruq'oral i Dios naa chik kireqem chi riij inaakilom. Eh re' i tinamit 
naa chik kiye'em kik'ux chi rib'irjiik i kik'uhb'aljiik. 

4Re' taqe i xateheh naq kiwach ruuk' i chib'ih inki a'n pan q'unil chik naa kianam. 
Eh re' taqe i ma' q'e' ta kichol q'orik, naak chik kicholiik q'orik chi korik. 

5Eh re' i yiib' wach runa'ojb'al, ma' naa ta chik ruq'orariik chi holohik imb'anik. 
Re' i jot'ool i ma' naa ta chik ruye'ariik runimaal wach. 

6Re' i yiib' wach runa'ojb'al xa re' wo' re' naa rub'anam, eh xa re' i ma' holohik taj 
wilik parukapeb'aal. Eh xa re' kaansanik ras ruchaaq' iraaj, i ruchuk q'orik chi riij 
i Dios. Eh ma' rusiij ta ruwa' ruhaa' i kuyuj ruwa' ruhaa' i rub'an. 

7Re' yiib' wach runa'ojb'al, re' i ma' holohik taj i rub'an, i rusik' chi riij nik' wach 
rujot'ariik i neb'aa' naa rub'anam ruuk' taqe i chukuj q'orik. Eh i rusik' chi riij nik' 
wach noq naa rukojariik ru mahk i neb'aa'. 

8Eh re' i atoob' wach ruk'ux, xa re' atoob' chi b'anarik i rub'an, ruum i re' naa 
ruye'ariik runimaal wach. 

Re' ti' k'axik xkik'ul ixoq aj Jerusaleem 

9Re' taq i hat ixoq aj Jerusaleem, ch'iklik taq ak'ux chi ma' xta taq i naa ak'ulum 
chab'iraj taq chi korik i naa nuq'orom taq aweh: 

10Chanab'eej taq chi pan wilik rukab' haab' naa taq ruchaliik ayo'jiik, ruum ma' 
naa ta chik kiwachiniik i tik. Eh ma' xta chik i wach i uuva taq naa amolom. 

11Re' taq i hat ixoq i ch'iklik taq ak'ux chi ma' xta taq i naa ak'ulum ti yo'joq, 
tiib'oq taq ak'ux. Eh chawesaj taq aholohaq so', re' chik aq'as wach so' chakoj taq 
chawiij. 

12Naa taq atuyum i koq i chi' ak'ux ruum i ruti'kiil taq ak'ux chi riij taq aa ye'aab' 
ruum ma' naa ta chik rub'anam i tik, ni xata naq chik re' uuva naa ruwachiniik. 

13Ch'ahn, k'iix la' chik i naa rupoq'iik chupaam i kiye'aab' i nutinamiit, je' wo' 
chupaam taqe i paat, eh chupaam taqe i tinamit wilik naq wii' i suq kiil k'uxliis. 

14Re' i paat imb'aan wii' i taaq'anik naa rukahniik chi ma' xta chik i wilik 
chupaam. Eh re' wilkeeb' wii' i patineel naa rukahniik chi xa ntz'irik chik paam. 
Re' chik taqe i b'uurux naa kiwihiik ar chi suq kik'ux, eh re' chik taqe i wakax naa 
kianam kiwa' ar. 

15Eh re' i QaJaaw Dios naa wo' chik ruye'em i ruk'axb'al chi qanaah i hoj, naa wo' 
chik rub'anam i tik chuwach i ye'aab' chiq yuuq'. Eh re' i ye'aab' xa rub'an wo' 
hoq i tik chuwach ma' k'isiin chik naa rub'anam i tik chuwach. 

16Eh chupaam taqe q'iij re' re', re' chik i korik, re' chik i rub'ehel naa rub'aan 
chupaam i qatinamiit. 

17Re' i korik naa rub'aan re' re' naa ruk'amwiik cho reh i rusuqkiil k'uxliis. Eh i 
ruk'am wo' chaloq i suq laj wihik ch'iklik wii' qak'ux chi juneliik. 

18Re' nutinamiit ma' xta chik i peleto naa rub'aan chupaam i kiye'aab', eh ma' xta 
naa kuuchjiik pankipaat, xasuq chik naa kiwihiik. 

19Re' taqe i ki-ixowanik taq awach ruuk' saqb'och jab' naa rusachariik wach i 
kitinamiit. 

20Eh re' taq i hat xasuq wo' taq ak'ux ruum xa tz'aqik wo' paam ak'al taq naa 
atikim wii' atik. Eh xanaa wo' ruwihiik kiwa' taq aab'oyaax, i aab'uuruux. 

Isa 33 

Re' i QaJaaw Dios inko'linik 

1Q'e' ti' taq i naa ak'ulum i hat taq aj Asiria i tib'anik taq sachooj i komajaa' taq 
insacharik awach i hat. Eh noq naa taq akohlaam i leq' i hat naa wo' kelq'aam i 
chib'ih taq aweh i hat. Noq naa taq akohlaam sachooj naa wo' rusachariik taq 
awach i hat. 

2QaJaaw Dios nee ta tiinaketelaaj qawach, ruum xa awuuk' wo' hat ch'iklik 
qak'ux. Inquy-eej chi re' hat neetitoob'inik qeh rajlaal i q'iij, eh re' wo' hat nee ti 
ko'linik qeh panti' k'axik. 

3Eh noq inkib'iraj i tinamit chi naa aye'em chaa josq'iil inkimol chi elik. Noq 
inak'uhtaaj chaa kowiil inkimol chi elik i kichalik pantaq nimaq tinamit. 

4Re' taqe inixowanik kiwach i keh yohb'aal wach kik'ihaal, xa je' chik taqe 
ruk'ihaal nimaq chili'l noq naa kikutum kiib' chinaah i chib'ih keh, eh naa relq'jiik 
reje chikiwach. 

5Re' i QaJaaw Dios pan taxaaj wilik xiik'naah nimaal wach, naa ruye'em q'ab' chi 
parub'ehel, parukorkiil chik naa kik'achariik i aj Sión. 

6Eh juneliik naa rucha'jeem taqe, naa rukojom kina'ojb'al, reh chi naa kireqem chi 
riij i holohik, eh naakiko'leem kiib'. Re' i ruyohljiik i QaJaaw Dios xiik' naah 
chihojal. 

7Eh re' taqe i q'e' kow kiib' oq'ik chik inki a'n pantaq b'eeh. Eh oq'ik inki a'n i 
xitaq'ab'jik naq chaloq chi rusik'ariik i rusuqkiil k'uxliis. 

8Eh xkahnik chi xantz'irik chik paam i tinamit, ma' xta chik taqe b'ehik inki a'n 
pantaq b'eeh. Xyoj chik wach i naa naq kianam, ma' awach ta chik imponik 
chuwach i ras ruchaaq'. 

9Xantz'irik chik wach aak'al, re' taqe i aj Líbano xkik'uhtaaj kik'ixb'ilaal, ruum 
xsacharik kiwach. Re' i wach k'ixkaab' Sarón xkahnik chi xa je' chik chiq yuuq', eh 
re' i ye'aab' Basán, i yuuq' Carmelo xi kahnik chi ma' xta chik i wilkeeb' chupaam. 

10Re' i QaJaaw Dios je' wili i xuq'or: yu'naak naa nuk'uhtaam i runimaal nuwach, 
naa nuk'uhtaam i wajaawriik. 

11Re' taq ayejaam wach i hat, taq akamaj, ma' xta tz'aq, xa ruuk' i junhuup chi 
wuxlaab' naa nusacham wach, je' rukab' noq ink'ahtik i sohk'. 

12Re' taqe i junseht chi tinamit naakichajriik ruuk' q'aaq', je' rukab' noq ink'ahtik 
i chiq k'iix. 

13Re' taq i hat najt taq wilkaat naa taq ab'iram rib'iral i naa nub'anam. Eh re' taq i 
hat xa ayu' taq wilkaat naa taq awilom chi wilik wajaawriik. 

14Eh re' taqe i aj mahk ar Sión naakib'arb'otiik ruum kiyo'jiik, je' wo' taqe i ma' 
kinimanik taj, je' wili inakiq'orom: Xti korik wo' hoq chi ma' awach taj i naa 
ruko'leem riib' chuwach i rujosq'iil i QaJaaw Dios, ruum je' rukab' i horna qoplik 
ruq'aq'al chi juneliik, re' imb'anik sachooj, inko'q taqe. 

15Xa re' wo' naa ruko'ljiik i re' i rub'ehel i rub'an, korik inq'orik, eh ma' re' ta 
ruuk' iransil i tokoom nee nb'ehoomrik. Eh ma' nee ta ruk'ayej riib' ruuk' jino'q i 
kooch neenye'arik reh, ma' runimaj taj i kitaqchi' i kansan kas kichaaq', eh ma' 
rukapaaj ta chik rub'aan i yiib' wach na'ojb'al. 

16Re' aj i re' ma' xta naa ruuchjiik, chinaah inajt naah paat ko'lemb'al iib' naa 
rojiik ruko'leem riib'. Eh chupaam i ruhoop i paat ab'aj naa rojiik ruko'leem riib', 
juneliik naa ruwihiik ruwa' ruhaa'. 

17Eh re' i reey naa taq awilom i ruloq'il. Eh re' taq aatinamiit naa runimb'iik reje, 
naa ruponiik kochinajt. 

18Eh noq naa ruk'uliik taq panak'ux i yo'jik taq xak'ul, je' wili taq i naa aq'orom: 
¿Aha' wilik inajlanik naq reh i tumiin? ¿Aha' wilik imb'anik naq pajooj? ¿Aha' 
wilik incha'jinik naq reh inajt naah paat ko'lb'al iib'? tiko'q taq. 

19Re' taq i hat, ma' naa ta chik taq apatiniik chi kixilak i tinamit xiik' naah 
kijosq'iil. Re' taqe i k'axik noq inkan chi riij inkiq'or, eh k'ayeew wach q'orik 
kiq'orik wii' ma' awach ta inreqwik chi riij. 

20Re' taq i hat chayeew taq reje i naq'awach, chinaah i tinamit Sión, re' inqa a'n 
wii' i qaninq'iij. Eh ar taq chayeew reje i naq'awach chinaah i tinamit Jerusaleem, 
re' i wilik wii' i suq kiil k'uxliis. Re' re' je' rukab' i paat itz'ihy naah lamlik chi 
korik ma' xta naa ruyojwiik reh, ma' nee ta ink'up taqe i b'ak'lik wii'. 

21Eh re' i QaJaaw Dios xiik' naah i ruloq'il, naa ruwihiik ar chi qako'ljiik. Re' reh 
je' rukab' nim ha' nim wach, re' i ki-ixowanik qawach ma' naa ta kianam ojik chi 
qajot'ariik chinaah i nim ha' re' re' pan barco. 

22Re' QaJaaw Dios naa ruq'atwiik i q'orik chi qanaah, re' reh naa ruk'amwiik 
qab'eeh, re' reh i qareey, eh re' wo' reh i qaDios naa ruko'liniik qeh. 

23Re' i ki barco i ki-ixowanik qawach xama' xta naa rokiik wii', naa rucho'lojiik i 
ruk'ahamal itz'ihy, ma' naa ta chik ruq'atam i teew. Re' la' chik i hoj 
naaqehchaniik reh i chib'ih keh, atoob' ta chelej riib' kib'ehik naakik'ulum chib'ih 
keh. 

24Eh ar ma' jino'q chik naa ruq'oriik chi je' wili: Re' hin, hin yowaab', ma' inko'q 
taj. Eh re' i QaJaaw Dios naa rukuywiik reh i kimahk i wilkeeb' ar Sión. 

Isa 34 

Re' ruq'orariik rib'iral i ti' k'axik xchalik chikinaah i nimaq tinamit 

1Re' taq i hat i wilkaat taq panimaq tinamit, pankok' tinamit chamol taq chawiib' 
chi rib'irjiik taqe i naa nuq'orom. Eh chab'iraj taq i hat wach ak'al, je' wo' hoq i 
wilkeeb' chupaam. 

2Re' i QaJaaw Dios yohb'aal wach i rujosq'iil chikinaah i wilkeeb' panimaq 
tinamit, je' wo' chinaah i ki soldado, k'ahchi' ruq'orom chi naa ruq'atam, i q'orik 
chikinaah, reh i rusachariik kiwach. 

3Re' i kiti'jolal xa aha' naa rukahniik chi kutulkeeb', eh ma' k'isiin i kichuhkiil naa 
reliik chaloq. Eh naa runujiik paam i rax chee' ruum i kikik'eel. 

4Eh chu'nchel i wilkeeb' pan taxaaj, naakik'uyu'jiik, re' i runimaal i taxaaj naa 
rub'otom riib', je' rukab' noq imb'otarik wach i nimlaj huuj. Chu'nchel i ch'umiil 
naakichuhpiik, je' rukab' noq inchiqik i xaq i uuva, i xaq i higo. 

5Re' i QaJaaw Dios, yohb'aal cho wach i rujosq'iil pan taxaaj. Je' naa ruyejaam chik 
chaloq i ruq'aslaj ch'ihch' reh chi naa rub'anam keh i aj Edom, eh naa rukansam 
taqe. 

6Eh ruuk' q'aslaj ch'ihch' naa rukaansam taqe. Je' rukab' noq inkanteesjik i 
tentzun, inkanteesjik i kaprax chi mayiij, i nujik chi kik', chi xeb'oh i reeh i q'aslaj 
ch'ihch'. Re' i QaJaaw Dios je' naa ruye'em i ruk'atoj mayiij ar Bosra, eh naa 
rub'anam i ma' k'isa kansanik ar Edom. 

7Re' keh je' kikanteesjik i b'ooyax je' kikanteesjik i k'ijol wakax, imas wakax naa 
rub'an. Re' kiye'aab' naa runujiik chik'ik', naa ruxilakiniik ruuk' pooq i kiq'ina'iil. 

8Chupaam i q'iij re' re' naa ruq'ajam wach i QaJaaw Dios keh i aj Edom. Eh 
chupaam i haab' re' re' naakeliik korik i aj Sión. 

9Re' taqe i raasb'al ha' wilik ar Edom naa rusutiniik chi q'ool. Re' i pooq naa 
rusutiniik chi asufre, eh xa je' chik inqop q'ool noq naa ruqopiik. 

10Re' i tinamit re' re' ma' jaruuj chik naa ruchuhpiik i ruq'aq'al, chi q'iij chi aq'ab' 
naa reliik rusib'eel. Eh ma' xta chik i naa ruwihiik chupaam chi jumpech, ma' 
awach ta chik i naa rik'iik chupaam chi jumpech. 

11Re' chik i k'uch, re' chik i xihk naa kiyejaam kisuuq' ar je' wo' taqe i tuhkur, 
ruch'ihil taqe i nimaq taq tz'ok. Re' i QaJaaw Dios naa rukananiik reh i tinamit chi 
xa je' chik chiq yuuq', eh chi xan tz'irik chik paam. 

12Ma' naa ta chik rokiik jino'q i reey chi taaq'anik chikinaah, chu'nchel i k'amal 
kib'eeh naa rusachariik kiwach. 

13Eh re' wilik wii' kipaat imb'aan wii' taaq'anik, i paat inkiko'leej wii' kiib' 
k'iixmoq'ool, kaq k'iix chik i naa rupoq'iik cho ar. Eh naa rukahniik chi kiye'aab' 
xojb', chi ke'emb'al kiib' i nimaq chikop wilik kixiik'. 

14Re' taqe i yaak naa kuch'ihleem kiib' kuuk' i xojb' eh re' taqe josq'laj ixoq 
kaprax k'ul naa kiyuq'eem kiib' chikiwach. Eh ar naa kiwihik taqe i chikop 
kiyohb'isanik chaq'ab', ar naa kihilik. 

15Eh ar wo' naa ruyejaam rusuuq' ixoq tuhkur, ar naa rumolom wach i rumiloj, eh 
naa rupoq'iik kok' rak'uun, naa rumolom kiwach reh i kicha'jaljiik. Ar wo' 
naakimolom kiib' i xihk, jinaj imas, eh jinaj xq'un. 

16Eh chawilow taq chupaam i ruhuuj i QaJaaw Dios. Ar taq neenareq chi korik chi 
ar naa kiwihiik taqe chikop re' re' chi imas, chi xq'un, ruum re' reh xq'orik, eh 
ruuk' i ruxlab'al naa rumolom kiwach. 

17Eh re' wo' i QaJaaw Dios naa ruyewiik keh pan kiye'aab' chi kiju'junaal. Re' wo' 
reh insik'wik reh i kiye'aab', eh ar naa kiwihiik chi juneliik. 

Isa 35 

Re' i QaJaaw Dios xuq'or chi naa wo' chik rusutem chaloq i rutinamiit ar Sión 

1Re' i xkahnik chi chiq yuuq' naa wo' chik rusuuqb'iik ruk'ux. Re' chiq ak'al naa 
chik reliik i uhtz'ub' chuwach. 

2Eh xa holohik chik i uhtz'ub' naa reliik chuwach, naa rusuuqb'iik ruk'ux. Naa 
ruye'ariik ruloq'il i ye'aab' re' re', naa rukahniik chi je' kiholwochiil i ye'aab' 
Líbano, i ye'aab' Carmelo, i ye'aab' Sarón. Eh re' i naa kiwihiik ar naakilom wach i 
runimaal wach, i ruloq'il i QaJaaw Dios. 

3Chatoob'eej taqe i ma' kow ta kik'ux, eh chayeew taq kikowiil taqe i q'uhtinaq. 

4Eh re' i kiyo'jik je' wili taq i cha q'or keh: Chakowej taq ak'ux maayohb'isaj taq 
awiib', ruum re' aaDios naa ruko'liniik taq aweh, eh naa ruye'em taqe chutojariik 
i kimahk i ki-ixowanik taq awach, tiko'q taq keh. 

5Eh chupaam taqe i q'iij re' re', re' taqe i moywach naa chik kilwiik, re' taqe i 
tz'aplik i kixikin naa chik kib'irinik. 

6Re' taqe i chelej riib' kib'ehik naakipisk'aniik pankooq je' kikab' i keej. Re' taqe i 
meem naa chik kitz'uyinik. Eh chupaam i ye'aab' chiq yuuq' naa raasjiik chaloq i 
ma' k'isa ha'. 

7Eh chupaam i ye'aab' chiq yuuq' naa rukahniik chi ye'aab' ha', xa aha' chik naa 
raasjiik chaloq i ha'. Re' ye'aab' wilkeeb' naq wii' i xojb' kaxlan-aaj, kalaab' chik i 
naa kiwihiik ar. 

8Eh chupaam i ye'aab' re' re' naa ruwihiik jinaj i b'eeh, Santolaj b'eeh i naa 
kiq'orom reh. Re' taqe i ma' saq ta wach i kánima ma' naa ta ruye'em riib' chi naa 
kik'iik chupaam i b'eeh re' re', je' wo' taqe i ma' kinimanik taj ma' naa ta wo' 
kik'iik ar. 

9Eh ma' naa ta chik kiwihiik ar i josq'laj chikop, taqe i kaq b'ahlam. Eh re' i naa 
kianam okik ar xa re' wo' taqe i esamaj chik taqe chaloq chupaam i ti' k'axik. 

10Xa re' wo' taqe iresam chaloq panti' k'axik i QaJaaw Dios, tz'uuy inki a'n noq 
naakokiik chupaam i ye'aab' Sión. Eh juneliik suq kik'ux noq naa kik'achariik ar, 
naa kireqem i suq laj wihik, ma' naa ta chik koq'iim ruum i ruti'kiil kik'ux. 

Isa 36 

Re' taqe i aj Asiria xkian i peleto kuuk' i aj Jerusaleem 
(2 Rey 18.13-37 2 Cron 32.1-19) 

1Kab'laj-oq chik haab' rokiik chi reyil Judá i Ezequías, re' i kireey i aj Asiria 
Senaquerib rub'ihnaal, xooj chi peleto chikinaah chu'nchel i tinamit Judá re' i 
wilik wo' naq kipaat inkik'olej wii' kiib'. 

2Re' i kireey i aj Asiria ar wilik Laquis noq xutaq'aaj reje i Rabsaces, i nim wach 
k'amal b'eeh, ma' k'isa soldado i xuk'am reje chi riij, noq xooj ruuk' i Ezequías ar 
Jerusaleem. Eh ar xkiyejaa' i ki-itz'ihy naah paat chi chii' i rooq i ha' wilik cho 
taxaaj, re' i b'eeh i nik'ik chi chii' i ha' tz'ajb'al. 

3Eh ixib' i xi elik chaloq chi kik'ulariik, je' wili kib'ihnaal: Re' Aliaquim, ilil reh 
chu'nchel i wilik ar rak'uun Hilcías, re' i Sebna i aj tz'ihb', re' i Joa rak'uun i Asaf x-
ilwik wach i huuj. 

4Re' i Rabsaces je' wili i xuq'or keh ixib' chi winaq re' re': Re' taq i hat naa taq 
aq'orom reh i Ezequías re' taq aareey taqe i q'orik wili: Re' i kireey i aj Asiria nim 
rajaawriik je' wili i xuq'or taq cho chawiij. 

5Mi rukapaaj re' reh chi neeruko'leej riib' ruuk' taqe i holohaq q'orik, mi 
neenye'arik rukowiil chi q'aq'inik re'. ¿Awach aj uuk' ruye'em ruk'ux chi ma' 
kiruyohleej ta k'isinoq? 

6Re' hin inwilow chi kuuk' i aj Egipto i rusik' i ko'lemb'al riib'. Eh wila' re' reh 
xuyeew ruk'ux kuuk' i re' naa ruk'ulum reh je' rukab' i ruk'ul awach i rukoj chi 
rukarote i kaxlan aaj noq i ruyeew i rahliil chinaah intoq eh inokik pan q'ab' i 
ruxeer, xama' xta inkih chi nee ruyeew ruk'ux ar. 

7Eh wila' xuq'or i reh chi je' wili: Re' hoj ruuk' i QaJaaw Dios inqayeew qak'ux nee 
qoh ruko'leej, inkoq. Re' hin ma' nunimaj taj ruum re' wo' i Ezequías x-esanik reh 

chu'nchel taqe i artaal imb'aan naq wii' i loq'inik. Re' artaal naa kianam wii' i 
loq'inik ar Jerusaleem. 

8Yu'naak nee b'ila' rub'an chi nee taq inayejaa' wach i jinaj na'ojb'al ruuk' i 
qareey i hoj, hoj aj Asiria. Re' reh nee b'ila' i ruyeew i kiib' miil chi kawáyu, eh re' 
b'ila' hat nee tisik'wik keh winaq neekijohtik chikiij. 

9Re' reh ma' nee ta rukuy i q'aq'inik ruuk' i k'amal kib'eeh soldado atoob' ta ma' 
q'e' kow riib' inchalik ruuk' i kireey i aj Asiria. ¿Mi ch'iklik taq ak'ux re' chi wilik 
taqe i aj Egipto naa kichaliik rij kawáyu taq chako'ljiik? 

10¿Mi rukapaaj re' reh chi xchalik nub'an reh chi xchalik nusach wach i tinamit 
chi ma' nupahqaam ta reh i Dios? Re' i reh xq'orik cho weh, chi naa nusacham 
wach, inki i reey tiko'q taq reh. 

11Eh re' Eliaquim, i Sebna, i Joa je' wili ruchaq'weesjiik i Rabsaces xkian: Chakuy 
pan kiq'oral i aj arameo qoh aq'oreej ruum re' hoj inqib'iraj. Je' re' noq ma' qoh 
aq'oreej pan kiq'oral i aj Judá ruum chu'nchel i wilkeeb' cho nah tz'aq k'ahchi' 
cho kib'iram i k'ahchi' aq'orom qeh, inki taqe. 

12Re' i Rabsaces xchalik Asiria je' wili i xuq'or: Re' hin ma' xata awuuk' taq i hat, 
eh ma' xata ruuk' taq aareey xintaq'ab'jik cho chi q'orik. Xin taq'ab'jik la' wo' 
chaloq chi q'orik kuuk' i wilkeeb' cho nah tz'aq, kuuk' taqe re', hat taq 
junk'uxariik aasaa' na'chub'an, eh naa taq awuk'em aawaab' chinaah, inki. 

13Re' Rabsaces xpa'lojiik johtoq kow xuq'or chi je' wili: Pan kiq'oral i aj Judá: 
Chab'iraj taq chawunchelaal i ruq'or taq cha weh i kireey i aj Asiria, re' i xiik' 
naah nimaal i rajaawriik. 

14Re' reh je' wili i ruq'or: Maa yeew taq awiib' chi jot'arik reh i reey Ezequías 
ruum re' reh xama' naa ta wo' taq rub'anam ako'ljiik. 

15Wila' re' Ezequías xuq'or taq aweh chi je' wili: Ruuk' i QaJaaw Dios chayeew 
ak'ux, xti korik chi nee qoh ruko'leej. Re' reh ma' jaruuj naakooj ruq'asam pan 
q'ab' i kireey i aj Asiria, inko'q taq aweh. 

16Manimaj taq reh i reey Ezequías. Re' i qareey i hoj, hoj aj Asiria je' wili i xuq'or 
cho weh chi naa taq nuq'orom aweh: Wila' xkaaj kik'amam kiib' panotob'il wuuk' 
naa kianam rusuqkiil i wach i ki uuva, i wach i ki higo. Eh naa kianam rusuqkiil i 
kijul haa'. 

17Eh naa nuk'amam taqe reje chupaam i ye'aab' q'e' holohik, je' raxiil pam i 
kiye'aab' i keh. Re' i rub'an wii' i wach i trigo, i uuva, aha' ma' naa ta kikuyum 
kiwa' kihaa'. 

18Eh wila' xuq'or taq aweh i reey Ezequías chi re' Dios naa ruko'liniik taq aweh 
manimaj taq reh maayeew taq awiib' chi jot'arik reh. ¿Mi wilik jino'q re' i dios 
xkian ruko'ljiik i kitinamiit pan q'ab' i qareey i hoj, hoj aj Asiria? 

19¿Mi wilik kajaawriik re' i ki dios i aj Hamat, i ki dios i aj Arfad i ki dios i aj 
Sefarvaim? ¿Mi xkian ruko'ljiik re' i tinamit Samaria pan q'ab' i kireey i aj Asiria? 

20¿Mi wilik jino'q keh i dios re' re' xkian ruko'ljiik i kitinamiit pan q'ab' i kireey i 
aj Asiria? ¿Chib'ih reet noq inkikapaaj chi re' i Dios naa ruko'liniik reh panuq'ab' i 
tinamit Jerusaleem? inki qareey, inki. 

21Eh re' taqe i aj Judá ma' jino'q chi q'orik xichaq'wik, ruum q'orooj chik keh 
ruum i reey chi ma' naa ta kichaq'wik chi jumpech. 

22Eh re' i Eliaquim rak'uun i Hilcías inilwik reh i wilkeeb' parupaat i reey, i Sebna, 
i aj tz'ihb', i Joa inilwik wach i huuj rak'uun i Asaf. Re' keh xkixih i kiso' chikiij 
ruum i ruti'kiil kik'ux noq xiooj ruuk' i reey Ezequías chuq'orariik i xq'orarik keh 
ruum i Rabsaces aj Asiria nim wach k'amal b'eeh. 

Isa 37 

Re' QaJaaw Dios xuko'lej i tinamit Judá pan q'ab' i xchopwik naah 
(2 Rey 19.1-37 2 Cron 32.20-23) 

1Eh noq xrib'iraj i reey Ezequías i xq'orarik reh, xuxih i ruso' chi riij, q'as wach 
itz'ihy chik i xukoj chi riij rehtalil chi xtib'ik ruk'ux. Eh xooj chupaam i rupaat i 
QaJaaw Dios. 

2Xutaq'aaj taqe ruuk' i Isaías rak'uun i Amoz jalal ruq'oral i Dios, i Eliaquim 
inilwik reh i wilik parupaat i reey, i Sebna i aj tz'ihb', haa' taqe i k'amal kib'eeh i 
aj tiij, q'as wach kiso' xkikoj reje. 

3Eh noq xi ponik, je' wili i xkiq'or reh i Isaías: Re' hoj je' wili i xuq'or cho qeh i 
reey Ezequías chi naa qaq'orom aweh chuwach i q'iij wili, wilkooj chupaam i 
runimaal ti'kiil k'uxliis, jinaj i ti' k'axik xama' nqakuy ta chik, xa je' chik rukab' 
ixoq achk'isiin ma' nk'ulik ruk'ux ma' xta chik raansil. 

4Atoob' wila' xrib'iraj i ruDios i reh i xk'ulik, ruq'or Rabsaces nim wach k'amal 
b'eeh, xtaq'ab'jik cho ruum i kireey chutojariik i ru mahk chi riij taqe i xuq'or. Je' 
re' noq chub'an rutiij chi riij i qatinamiit reh chi ma' nee ta nsahchik kiwach nik' 
nimaal taqe i koxikahnik chi k'achalkeeb, inki taqe. 

5Re' taqe i raj kamanoom i reey Ezequías xi ponik wo' chuq'orob'jiik i Isaías. 

6Eh re' Isaías je' wili i xuq'or keh: Re' taq i hat je' wili i cha q'or taq ponoq reh i 
Ezequías. Re' i QaJaaw Dios je' wili i xuq'or: Maa ruyob'isaj riib' ruuk' taqe i 
q'orik xrib'iraj, i nub'ajariik xkian taqe i raj kamanoom i kireey i aj Asiria. 

7Re' hin naa nuye'em q'ab' chi naa ruponiik rib'iral ruuk' i kireey i aj Asiria chi 
jinaj i runimaal yo'jik naa ruchaliik chinaah. Ruum i re' naa wo' chik rusutiniik 
reje parutinamiit. Eh ar naa nukansam, inki i QaJaaw Dios, tiko'q taq ponoq reh. 

8Re' Rabsaces nim wach k'amal b'eeh xunab'eej chi re' i ru reey xelik reje pan 
tinamit Laquis, xelik reje Jerusaleem, xponik rureq i ru reey chi peleto chik i 
rub'an kuuk' i aj Líbano. 

9Re' i Senaquerib i xrib'iraj chi re' i Tirhaca kireey i aj Etiopía xchalik chi q'aq'inik 
ruuk'. Eh re' kireey i aj Asiria wilik wo' chik taqe i xutaq'aaj reje ruuk' i Ezequías 
kireey i aj Judá, je' wili i xuq'or reje keh: 

10Re' i qareey i hoj, hoj aj Asiria je' wili i xuq'or cho chawiij: Re' i ruDios i ruyeew 
wii' ruk'ux inq'orarik reh ruum chi reh i tinamit Jerusaleem ma' jaruuj naa 
ruye'em q'ab' chi naa nuchopom naah, re' re' ma' korik taj, maa ruyeew riib' chi 
jot'arik. 

11Re' reh reht'al chib'ih i kianam i wihinaq taqe cho chi reyil ar Asiria. Re' keh 
xkuxik kisacham wach i xkaaj naq cho kisacham wach i tinamit Asiria. ¿Mi kore' 
chik i reh neeruko'leej riib' panuq'ab' re'? 

12Re' taqe i numaam wati't xkisach wach taqe i tinamit je' wili kib'ihnaal: Gozán, 
Harán, Resef, ruch'ihil taqe i riih rumaam i Edén, re' i xi k'acharik ar Telasar. ¿Mi 
xiko'ljik taqe i re' i tinamit re' re' ruum i ki dios? 

13¿Mi wilik kajaawriik re' i kireey i aj Hamat, i kireey i aj Arfad, i kireey i aj 
Sefarvaim, i kireey i aj Hena, i kireey i aj Joa? noq i rilow i reh, inki i qareey, inki 
taqe i aj taqareel. 

14Eh re' reey Ezequías xuk'ul i huuj xkik'am chaloq i aj taqareel, eh xrilow wach 
chib'ih i ruq'or. Eh xooj chupaam i rupaat i QaJaaw Dios, ar xuhe' johtoq wach i 
huuj chuwach i QaJaaw Dios. 

15Eh xub'an rutiij chuwach i QaJaaw Dios je' wili i xuq'or: 

16QaJaaw Dios nim awajaawriik, hat qaDios i hoj, aj Israel, ar wilkaat pan taxaaj 
chi kixilak taqe i k'achaach wilik kixiik' Eh xa re' wo' hat i Dios wilkaat chikinaah 
i reey sut i wach ak'al. Re' wo' hat xatyej-anik reh i taxaaj i wach ak'al. 

17QaJaaw Dios kinab'iraj tii, chawilow i ruti'kiil qak'ux. Re' hat xab'iraj chik i 
xutaq'aaj cho ruq'orariik weh i Senaquerib kireey i aj Asiria, chu'nchel i xuq'or, 
ab'ajariik i hat QaJaaw Dios k'achalkaat chi juneliik. 

18QaJaaw Dios korik wo' chi re' taqe i kireey i aj Asiria ik'inaq taqe chaloq, 
kisacham wach taqe i tinamit. 

19Eh xkuxik kik'atam wach q'aaq' i kitiyoox taqe i tinamit re' re' ruum ma' re' ta 
wo' taqe manlik Dios xa chee' xa ab'aj wo' kiyej-aal. Xa ruyej-aniik winaq taqe 
ruum aj re' xkian rusachariik wach. 

20Yu'naak QaJaaw Dios, i nupahqaaj otob'il aweh chi qoh ako'leej pan kiq'ab' i aj 
Asiria. Ruuk' i re' neenkilow chi wilik awajaawriik chuwach taqe i wilik 
kajaawriik, eh chi xa re' wo' hat i jinaj chi Dios, inki parutiij. 

21Eh je' wili i xutaq'aaj ruq'orariik i Isaías rak'uun i Amoz reh i Ezequías: Re' 
QaJaaw qaDios i hoj, hoj aj Israel je' wili i xuq'or chawiij: Re' hin xb'iraj chik i 
rutiij chi riij i k'axkiil i ruk'am chaloq i Senaquerib kireey i aj Asiria. 

22Re' i QaJaaw Dios je' wili i xuq'or reh i kireey i aj Asiria: Re' hat naa kaat 
kikaqse'laam i aj Sión je' rukab' i kaqse'eel i rub'an i k'isa q'ahxoq. Eh noq naa 
amolom chi elik re' taqe i aj Jerusaleem naakik'uyusam i kinaah. 

23Eh ¿Awach i xakaqse'laaj, i xaq'ehtaaj, i xab'aj, i xajosaj aq'oral chinaah noq 
inaq'or i hat? Re' i xa a'n reh chi je' re', re' i hin i Santolaj Dios ki Dios i aj Israel. 

24Re' hat xataq'aaj taqe reje aj taqareel chi nub'ajariik i hin, hin Dios, je' wili i 
xaq'or: Re' hin ruuk' i kajaawriik i nukareeta xin johtik chi q'aq'inik chikinaah i 
yuuq'. Eh xin johtik wo' chinaah inajt naah yuuq' Líbano, ar taqe xnuyok' i nimaq 
chee' chakaltee', taqe i sohchaj q'e' holohaq. Eh korehtaal ximponik chupaam i 
ye'aab' kitikim wii' i chee' q'e' holohaq. 

25Re' hin pan tokoom ye'aab' xnuk'ot nujul haa', eh xwuk'ej weh, eh xa ruuk' 
wooq xnuchiqsaj taqe i rooq ha' wilkeeb' naq cho Egipto, tiki. 

26¿Mi ma' ab'iram re' hat chi re' hin i k'achlik Dios xikapeb'inik cho reh najtir q'iij, 
eh chi re' hin xinyej-anik cho wach chi naa rub'aan? Eh yu'naak xnub'an chik 
ruum i re' nuyeew q'ab' aweh i hat chi xasach kiwach i tinamit wilik wo' naq 
kipaat inkiko'leej wii' kiib', eh xakanaa' chi ma' xta i wilkeeb' chupaam. 

27Re' taqe i patineel ar ma' xta kikowiil, xiyo'jik, xik'ixiik. Ruum aj re' xi kahnik 
chi xa je' taqe ch'ahn, xa je' taqe k'im, je' kikab' i ch'ahn kipoq' nah taq paat, 
ink'atarik ruum i rutz'a'iil i teew inchalik pareelb'aal q'iij. 

28Re' hin weht'al chik chu'nchel ayejaam wach, eh chib'ih taqe i naa a'nam. Eh 
weht'al wo' hoq chi xchalik ak'aah chi nunaah. 

29Ruum chi xchalik ak'aah, chi xajosaj aq'oral chi nunaah, je' naa nukojom i 
kotkot laj ch'ihch' chii' aaju'. Eh je' wo' naa nukojom ch'ihch' panachii' mek'b'al 
reje aweh, reh chi naa wo' chik asutiniik reje chupaam i b'eeh xat chalik wii', inki 
Dios, inki Isaías. 

30Re' Isaías je' wili i xuq'or reh i Ezequías: Re' i wili i rehtalil i naa ruk'ulariik, 
chupaam i haab' wili, eh chupaam i haab' jinaj xa re' i naakiwachum i poq'el trigo 
taq naa ak'uxum. Eh chupaam i roox haab' naa taq chik atikim atrigo naa taq 
atikim aa-uuva re' taq chik i wach naa ak'uxum. 

31Eh re' taqe i aj Judá konaakikahniik chi k'achalkeeb' naa wo' chik kik'ihaaxb'iik 
je' rukab' noq inwachinik i tik noq i ruk'am raa' chi korik. 

32Wilik taqe i aj Judá naa kikahniik chi k'achalkeeb' ar Jerusaleem. Eh wilik taqe i 
naa kikahniik chi k'achalkeeb' chinaah i yuuq' Sión. Re' i wili, re' i QaJaaw Dios 
naa rub'aniik ruuk' i runimaal i ruk'axb'al. 

33Re' i QaJaaw Dios je' wili i xuq'or: Re' i kireey i aj Asiria ma' jaruuj naa rokiik 
chi q'aq'inik pan tinamit Jerusaleem, ni xata ruuk' flecha, ni xata ruuk' i pulato 
ch'ihch', ma' naa ta kianam ookik atoob' ta naq neenkimol wach aak'al 
kijohtb'aal. 

34Re' i b'eeh xuk'am chaloq noq xchalik, ar wo' chik naa rusutiniik reje, xama' 
jaruuj ta wo' naa rokiik pan tinamit Jerusaleem, inki i QaJaaw Dios. 

35Re' hin naa nucha'jiniik reh, naa nuko'liniik reh i tinamit wili ye'b'al runimaal 
wach i nub'ihnaal i hin, ye'b'al runimaal wach i rub'ihnaal David waj kamanoom 
inki Dios, inki i Isaías. 

36Eh chupaam aq'ab' re' re' jinaj i ruánjel i QaJaaw xponik rukansaj taqe i 
kimolom naq wii' kiib' i aj Asiria jinaj siento miil ruuk' kajwinaq ruuk' hoob' miil 
chi soldado Eh chu'nchel i re' kamnaq chik taqe noq xsaq'ik chi junwaar. 

37Eh noq xrilow chi je' re' i Senaquerib i kireey i aj Asiria, xelik reje ar xuk'am 
reje i rutz'a'aamb'aal reh q'aq'inik, ar chik xooj wih-oq Nínive. 

38Eh re' i Senaquerib, noq loq'inik i rub'an parupaat i rudios Nisroc rub'ihnaal, 
xkikansaj i ki'ib' chi rak'uun, Adramelec, Sarezer i kib'ih. Ruum i re' xumol chi 
elik i Senaquerib ruch'ihil taqe i ru soldado, ar chik xiooj i Ararat, eh re' chik i 
rak'uun Esar-hadón i b'ih xokik chi reyil chi jilow. 

Isa 38 

Re' yab'ilaal xub'an i Ezequías, eh re' noq xk'achjik 
(2 Rey 20.1-11 2 Cron 32.24-26) 

1Eh chupaam q'iij re' re' xchoparik ruum i runimaal yaab'ilaal i reey Ezequías. Re' 
i Isaías jalal ruq'oral i Dios rak'uun i Amoz xponik ruuk', je' wili i xuq'or reh: Re' 
QaJaaw Dios je' wili i xuq'or aweh: Chayejaa' chib'ih jariik i naa ayejaam wach 
panapaat ruum naa akimiik, ma' naa ta chik ak'aachjiik, inki. 

2Eh noq xrib'iraj chi je' re' i Ezequías xusutej i koq i wach, wach tz'aq, eh je' wili i 
xuq'or parutiij reh i QaJaaw Dios: 

3QaJaaw Dios, re' hin inupahqaaj otob'il aweh chi k'oloq tii cho panak'ux chi 
xatnunimaj chi korik ruuk' i rukorkiil wach nuk'ux. Eh xti xnub'an chu'nchel 
nuk'ux imponik chawach, inki, eh xasuq suq chik inoq'ik. 

4Re' i QaJaaw Dios je' wo' chik wili i xuq'or reh i Isaías: 

5Hiy wo' chik ruuk' i Ezequías, je' wili i cha q'or reh: Re' i QaJaaw Dios je' wili i 
xuq'or aweh: Re' hin, hin ruDios i xikin aamaam David, xb'iraj chik i aatiij xwilow 

chik i riis naq'awach, ruum aj re' ko ho'lajuuj chik haab' naa nutiqim rooq 
aak'achariik. 

6Re' hin naa nuko'liniik aweh, eh re' hin naa nuko'liniik reh i tinamit Jerusaleem 
pan q'ab' i kireey i aj Asiria, inki Dios. 

21Re' Isaías je' wili xuq'or: Chake'j taq wach i higo nee taq inakoj chuwach i ru 
q'aah i Ezequías neenk'achjik, inki. 

22Eh re' Ezequías xupahqaaj reh i Isaías chi je' wili: ¿Chib'ih rehtalil neenwilow 
chi naa nujohtiik parupaat i nuDios? inki. 

7Re' i wili i rehtalil naa ruye'em i QaJaaw Dios, reh chi naa anab'eem, chi naa 
rub'anam aha' wilik i xuq'or. 

8Re' QaJaaw Dios hoob' ora naa rusutem chi riij i q'iij. Ar naa ruk'utiniik chupaam 
i ilb'al ru ora i Acaz re' i rupaj wii' i ru ora ruuk' i q'iij, inki Isaías. Eh je' wo' re' i 
xk'ularik re' hoob' ora wo' sutinik chi riij. Eh xk'utinik chupaam i ilb'al ru ora i 
Acaz, chi re' q'iij xsutinik chi riij. 

9Eh noq xk'achjik ruuk' i ruyab'ilaal i Ezequías kireey i aj Judá xutz'ihb'aaj taqe 
q'orik wili ye'b'al ruloq'il i QaJaaw Dios. 

10Re' hin je' wili i xnuq'or: Kopan yehjaal i nuk'achariik wilkiin, noq naawojiik 
muhqoq pan kiye'aab' i kamnaq. Eh ma' naa ta nub'anam rusuqkiil i ruqox i 
nuk'achariik, kinki. 

11Re' hin xnukapaaj chi ma' naa ta chik wilom, wach i ruloq'il i QaJaaw Dios ayu', 
eh chi ma' naa ta chik wilom kiwach i k'achareel ayu' wach ak'al. 

12Re' hin xnukapaaj chi xresaj chik i nuk'achariik i QaJaaw Dios. Je' rukab' noq 
inehteesjik reje i ki-itz'ihy naah paat i aj cha'jen tentzun, je' rukab' noq inyok'arik 
i keem, ruum xa chi q'iij chi aq'ab' naq chik wilkiin panti' k'axik ruum i yab'ilaal. 

13Re' hin kinik'ik aq'ab' chi oq'ik ruum i ti' k'axik, ma' kiwirik ta ruum. Je' cho kaq 
b'ahlam k'ahchi' rupaxiniik reh i nub'aqil noq inwik'raaj. Eh chi q'iij chi aq'ab' 
kinik'ik chi ti'. 

14Eh xama' nukuy ta chik i q'orik, xa je' chik kinoq'ik kok' siq'jil tz'ikin, xa je' chik 
kinoq'ik i paloma. Xa ma' nukuy ta chik johtoq i tz'eht pan taxaaj: QaJaaw Dios 
q'e' ti' wilkiin kinatoob'eej tii. 

15¿Chib'ih ta wo' chik i naa nuq'orom i hin, ruum re' wo' i QaJaaw Dios xye'wik i 
ti' k'axik wili? Re' hin naa nuwihiik pan chaq'lamiil chupaam i nuk'achariik ruum 
i ruti'kiil i wánima. 

16QaJaaw Dios re' hat inatob'eej taqe i winaq ruum i re' inwihik kik'achariik. 
QaJaaw Dios re' hin weht'al chi nee kinatoob'eej ruuk' i re' nee kinak'achrisaj 
neen wihik nuk'achariik. 

17Yu'naak re' naq i ruti'kiil nuk'ux xasutej chi rusuqkiil k'uxliis. Re' hat xako'leej 
chik riij i nuk'achariik xinawesaj chik pankimik, ruum xakuy chik chu'nchel i 
numahk. 

18Re' i wilkeeb' chik pankijuul ma' nee ta chik tikiloq'ej, je' wo' taqe i kamnaq. Re' 
taqe i kiooj panjul ma' nee ta chik inkuy-eej i rukorkiil wach ak'ux. 

19Xa re' wo' taqe i kok'achalkeeb' neenkian alooq'jiik je' rukab' i k'ahchi' kiin hin 
yu'naak. Re' taqe i tuutb'ees ajaab'ees inkiq'or reh i kak'uun kixq'uun i rukorkiil 
wach ak'ux. 

20Re' i QaJaaw Dios inko'linik weh, ruum aj re' naa qaq'ojem i qa arpa 
naaqatz'uyem wach i QaJaaw Dios parupaat nik' chik najtiil i qak'achariik ayu' 
wach ak'al, inki Ezequías. 

Isa 39 

Re' reey Ezequías xuk'ul taqe i taqareel xutaq'aaj i kireey i aj Babilonia 
(2 Rey 20.12-19 2 Cron 32.27-31) 

1Eh chupaam i q'iij re' re', re' rak'uun i Baladán, re' i Merodac-baladán i kireey i aj 
Babilonia, xrib'iraj rib'iral chi xyowab'jik i Ezequías, eh chi xk'achjik wo' chik. 
Ruum i re' xutaq'aaj reje ruhuuj, eh xutaq'aaj reje jinaj i rukooch chikiij i aj 
taqareel. 

2Re' Ezequías xasuq chik ruk'ux noq xuk'ul taqe i raj taqareel i reey Merodac-
baladán. Eh xuk'uhtaaj keh i rub'ehomal, i ru plata, i ru oro, i k'ih b'uhr wach chi 
nk'ohnik laj iq'oom taqe i ch'ihch' i rukoj reh q'aq'inik. Eh chu'nchel i wilik 
chupaam i paat i rub'an wii' taaq'anik Ezequías xuk'uhtaaj keh chu'nchel i aj 
taqareel. 

3Eh re' Isaías jalal ruq'oral i Dios xooj k'oloq ruuk' i reey Ezequías xupahqaaj reh 
chi je' wili: ¿Aha' kichalik i winaq xi k'ulik awuuk', eh chib'ih i xkiq'or? inki. Re' i 
Ezequías je' wili xuq'or: Re' keh konajt xi chalik ko ar Babilonia, inki. 

4Re' Isaías je' wili i xuq'or reh i Ezequías: ¿Chib'ih jariik i xk'ulik kilow chupaam 
aapaat? inki. Re' Ezequías je' wili xuq'or: Re' keh xk'ulik kilow chu'nchel chib'ih 
jariik wilkeeb' ar. Eh ma' xta chik jino'q i ma' ta xnuk'uhtaaj keh, inki. 

5Eh re' Isaías je' wili xuq'or reh i reey Ezequías: Chab'iraj i naa ruq'orom aweh, i 
QaJaaw Dios nim rajaawriik: 

6Naa ruponiik i q'iij noq chu'nchel i wilkeeb' chupaam i paat re' re', re' taqe i 
kimolom cho wach taq aamaam awati't xk'uloq ayu' yu'naak naa ruk'amariik reje 
Babilonia. Ma' xta chik i naa rukahniik ayu'. 

7Eh wilik wo' keh taqe awiih aamaam winaq naakik'amariik reje Babilonia 
naakikanab'jiik chi kapuun, naakikojariik chi cha'jen reh i rupaat i reey, inki. 

8Eh re' reey Ezequías, je' wili xuq'or reh Isaías: Re' ruq'oral i Dios xaq'or weh ma' 
xta reet. Xa re' la' nik' chik najtiil i nuk'achariik ayu' ma' ta naq chih i neenuk'ul 
nee ta naq kinwihik pansuqkiil k'uxliis, inki. 

Isa 40 

Re' QaJaaw Dios i ruyeew rusuqkiil kik'ux i aj Sión 

1Re' QaJaaw Dios je' wili i xuq'or: Chayeew taq rusuqkiil kik'ux, eh chayeew taq 
rusuqkiil kik'ux i nutinamiit. 

2Chaq'or taq keh ruuk' q'unil, i aj Jerusaleem chi manlik chik i ti' k'axik xkik'ul, eh 
naa wo' chik keliik reje i wilkeeb' wii'. Re' hin ma' k'isiin chik i tojb'al kimahk 
xnuyeew ruum i kiyiib' wach na'ojb'al. Eh xnukuy chik i kimahk, inki. 

3Eh jinaj i k'erik chii' chuq'orariik chi je' wili chupaam i ye'aab' chiq yuuq': 
Chayejaa' taq chi korik awánima chuk'ulariik i QaJaaw Dios. Eh cha yejaa' taq i 
rub'eeh, je' rukab' noq inyejeb'jik i rub'eeh i wilik chi ajaab'esil. 

4Chu'nchel i ye'aab' juulaq paam, taqe inajt naah yuuq', naa rub'aan k'ixkaab' reh. 
Eh re' taqe i b'eeh b'uuk'laq paam naa rub'aan chijiik wach keh, re' taqe i b'eeh 
yok yok wach naakiye'ariik chi korik. 

5Eh re' i QaJaaw Dios naa ruk'uhtaam i ruloq'il, chu'nchel i tinamit naaki-ilwik 
wach pankomonil. Re' wili korik, ruum re' i QaJaaw Dios inq'orik reh, inki. 

6Eh je' wo' chik wili i xq'orarik cho weh: Chak'er aachii', inki. ¿Chib'ih jariik i naa 
nuq'orom? kinki reh. Re' naa aq'orom re' chi re' i kik'achariik i tinamit xa je' 
rukab' i rax ch'ahn, eh re' runimaal kiwach je' rukab' i rixmak'al i ch'ahn 
inpuhlujik wataq yuuq' k'ixkaab'. 

7Korik wo' hoq chi re' i rax ch'ahn xa re' yu' inchiqik. Re' i uhtz'ub' xa re' yu' 
inchiqik ruum i tz'a'laj teew i ruyeew chee QaJaaw Dios, je' re' noq insahchik 
wach i kik'achariik i tinamit. 

8Re' i ch'ahn inchiqik, eh re' i uhtz'ub' inchiqik wo' hoq. Eh re' i ruq'oral i QaJaaw 
Dios, ma' jaruuj naa rik'iik wach, inki cho weh. 

9Re' hat johteen chinaah i yuuq', cha q'or keh i aj Sión i q'orik holohik rib'irjiik. Eh 
cha q'or keh i aj Jerusaleem, chi naa rik'iik i kiyo'jiik. Nee wo' naq'or keh i aj Judá 
chi je' wili: Chalik taq reh aaWaJaaw aaDios chako'ljiik. 

10Re' QaJaaw Dios naa ruk'uliik iloq ruuk' i rajaawriik, re' chik i reh naa rub'aniik 
taaq'anik. Eh xuk'am chaloq i kitojb'aal nik' nimaal i xuko'leej taqe chaloq. 

11Re' wo' reh naa rucha'jiniik reh i rutinamiit chi, je' rukab' i rub'an i cha'jen 
tentzun, i ruyeew taqe i koq chi' ruk'ux. Eh ruuk' q'unil i rub'esaj taqe ixoq 
tentzun ko kok' taq i kak'uun. 

Re' i runimaal rajaawriik i Dios ma' ha' ta chi je' 

12¿Mi wilik i neerub'an rupajariik i palaw ruuk' i paam i q'ab', eh neerub'an 
rupajariik paam i taxaaj ruuk' taqe ju' q'ab'? ¿Mi wilik i neerub'an rupajariik i 
runimaal i wach ak'al, eh neerub'an rupajariik inajt kinaah yuuq' ruuk' jino'q i 
pajb'al? 

13¿Mi wilik inq'orik reh i QaJaaw Dios ruuk' chib'ih taqe i rub'an? ¿Mi wilik 
ixtijinik reh i QaJaaw? 

14¿Mi wilik xkojwik runa'ojb'al i QaJaaw Dios? ¿Mi wilik xq'orik reh chi 
parub'ehel naa ruq'atam i q'orik, eh xk'uhtanik reh i nimaq wach na'ojb'al, 
ixtijinik reh ruuk' taqe i runa'ojb'al? 

15Chuwach i QaJaaw Dios re' taqe i nimaq tinamit, xama' xta kiokik wii', xa je' 
taqe junt'uur chi ha'. Eh xa je' taqe kikab' i pooq inye'arik pan pexu. Re' taqe i 
tinamit kotimaj kiij chi ha', xa je' rukab' noq insahchik wach i pooq. 

16Eh re' taqe i chikop wilkeeb' Líbano, ma' nee ta naq kimanlojik chi mayiij. Ni 
xata naq neemanlojik i chee' wilkeeb' ar chi k'atb'al reh i mayiij. 

17Chu'nchel i nimaq tinamit, xama' xta kiokik wii' chuwach i QaJaaw Dios. Xti 
korik chi ma' xta kitz'aaq chuwach i reh. 

18¿Awach taq aj uuk' naa apajam i runimaal wach i QaJaaw Dios? ¿Mi nee taq 
inapaj ruuk' jino'q xatz'aqoj tiyoox? 

19Re' aj ch'eyel ch'ihch' i ruyejaa' i tiyoox, eh re' aj ch'eyool i ruyulej i oro chi riij, 
eh i ruyejaa' rukarena chi plata, eh i rulekaa' chi ralaq. 

20Re' neb'aa' reh i rusik' i chee' ma' moohrik taj i ruyeew reh i aj sehk, eh ruuk' i 
re' inyejeb'jik i rutiyoox, re' aj sehk xa holohik chik i ruyejeb'jiik i rub'an xa re' la' 
xama' ink'uyu'jik ta wo' hoq. 

21¿Mi ma' aweht'al mi ma' ab'iram taq re' hat? ¿Mi ma' q'orooj taq cho rib'iral 
aweh pampeet re'? ¿Mi ma' aweht'al taq re' hat i xa re' wo' rutz'uhkriik chee 
wach ak'al? 

22Chi re' QaJaaw Dios ko ar wilik cho kochinaah i taxaaj, imb'urwik naah i wach 
ak'al. Eh re' i tinamit wilkeeb' wach ak'al xa je' taqe kok' chili'l noq i rilow. Eh re' i 
taxaaj, xa je' inteharik wach itz'ihy i rub'an, re' ruuk' inokik chi perpat. 

23Re' QaJaaw Dios i rusutej taqe chi xama' xta kiokik wii' i winaq nimaq kiwach 
inki a'n kiib'. Eh i rusach kiwach taqe i k'amal kib'eeh i tinamit. 

24Re' keh naakik'ulum keh je' rukab' i ruk'ul i tik koha'lakuun koxtikarik 
panak'al, komajaa' i ruk'am raa' chi korik. Eh noq re' i QaJaaw Dios i ruyeew 
chaloq i teew chinaah inchiqik. Eh noq i ruyeew chaloq i kaq suut teew jab' 
ink'amarik reje chi xa je' ma' ahl ta laj sohk'. 

25Eh re' i santo laj Dios i rupahqaaj chi je' wili: ¿Awach taq aj uuk' nee kinapaj, 
awach i nee rureq chi je' nukab' i hin? inki. 

26Re' taq i hat ti tz'ehtanoq taq johtoq pan taxaaj, Eh ¿Awach inyej-anik taqe re' 
noq inaq'or taq i hat? re' i QaJaaw Dios nim rajaawriik xyej-anik keh. Re' reh 
xye'wik reh pan kiye'aab', eh xukoj rub'ihnaal. Eh ma' xta jino'q i ma' ta xuyeew 
paruye'aab'. 

27Eh re' taq i hat aj Israel i hat taq riih rumaam i Jacob. Chib'ih reet noq inaq'or 
taq chi je' wili: ¿Chib'ih reet noq re' Dios xama' qohrutoob'eej ta wo' hoq ruuk' i 
ti' k'axik inqak'ul, tiki taq? 

28¿Mi ma' aweht'al, mi ma' ab'iram taq re' hat chi re' i QaJaaw Dios xa wilik wo' 
chaloq najtir, eh chi re' reh xyej-anik reh chu'nchel i wilik wach ak'al? Re' reh ma' 
q'uhtik taj, ma' k'uhlik taj i raansil, re' runa'ojb'al ma' aha' ta chi je'. 

29Re' reh i ruyeew ruman raansil i q'uhteel. Eh i ruyeew ransil i ma' xta k'isinoq 
ransil. 

30Re' taqe k'ijool kiq'uhtik, re' taqe i kow kiib' ink'uhlik i kaansil, eh kiq'ehb'ik 
wo' hoq. 

31Eh re' taqe i kiye'em kik'ux ruuk' i QaJaaw Dios xa eliik naa ru aak'b'iik i 
kaansil. Eh naakixik'iniik chi je' rukab' taqe i xihk, xama' naa ta wo' kiq'uhtik, 
naakib'eeh xama' naa ta wo' ruk'uhliik i kaansil. 

Isa 41 

Re' QaJaaw Dios xuq'or chi naa wo' chik ruko'leem i tinamit Israel 

1Re' QaJaaw Dios je' wili ruq'or: Re' taq i hat tinamit i wilkaat taq chi chii' i palaw 
chab'iraj taq i naa nuq'orom. Chachop taq ak'ux reh chi neenqayejaa' wach i 
ko'lenb'al taq awiib' pankomonil. 

2¿Awach x-uksanik reh i korik wach ruk'ux? ¿Awach inq'asanik pan q'ab' i 
tinamit, eh chi nkiloch' kiib' i reey chuwach, chi rub'an keh ruuk' i ruq'aslaj 
ch'ihch', ruuk' i ru flecha, i rutukej kiwach je' rukab' noq ink'amarik reje i ma' ahl 
ta laj sohk' ruum i teew? 

3¿Awach intoob'inik reh noq rutahqeej taqe reje i aj ixowaal chi xasuq wo' ruk'ux 
noq inooj chupaam i b'eeh ma' jank'al tamponik wii'? 

4¿Awach imb'anik i re'? ¿Awach i xa wilik wo' chaloq i chinaah i wach ak'al 
rutihk'ik chee k'acharik? Re' imb'anik taqe reh i re', re' hin i jinaj chi Dios xa 
wilkiin wo' chaloq najtir q'iij xanaa wo' nuwihiik pantz'apaab' wach. 

5Eh noq xkilow i nimaq tinamit wilkeeb' cho chii' i palaw, taqe i xnub'an re' re', 
xchalik kiyo'jiik. Je' re' noq kim taq, chamol taq chaawiib'. 

6Eh k'ul inkitoob'eej kiib' chikiwach, je' wili inkiq'or: Chakowej taq ak'ux, inki 
taqe. 

7Re' aj sehk i ruyeew rukowiil ruk'ux i ch'eyel plata, je' wili i ruq'or reh i aj 
ch'eyel ch'ihch': ma' xta reet i xa a'n xuchop chik riib' i tiyoox ruuk' i ch'ihch' 
xahab'isaj, eh re' hin ruuk' kalawux i ruchop riib' chi nuwach, inki. 

8Eh re' taq i hat aj Israel, riih rumaam Jacob i hat taq waj kamanoom, nutinamiit 
nusik'im taq chaa wach, hat taq cho riih rumaam i wamigo Abraham. 

9Re' hin xineesanik taq chaaweh pan tokoom tinamit wilkeeb' cho chi najt, je' wili 
i xnuq'or taq aweh: Re' taq i hat, hat taq waj kamanoom re' hin xin sik'wik taq 
chawach, ma' jaruuj taq naa kaat nuq'eb'em chi riij nuk'ux. 

10Je' re' noq matyo'jik taq, ruum re' hin wilkiin taq awuuk'. Maa rub'an taq kiib' 
ak'ux ruum re' hin, aaDios. Eh re' wo' hin kinye'wik taq akowiil, re' hin 
kintoob'inik taq aweh chi juneliik, ruuk' i runimaal i wajaawriik, eh naa taq kaat 
wilom. 

11Eh chu'nchel i ki-ixowanik taq awach naakik'uhtaam kik'ixb'ilaal, naa rehtesjiik 
i runimaal kiwach. Eh awach naq inkaaj kianam aweh naa rusachariik kiwach chi 
jumpech. 

12Re' taq i hat naa naq chik asik'im i ki-ixowanik taq awach i kichalik taq chi 
q'aq'inik awuuk' ma' naa ta chik areqem taqe. Je' cho xama' wilkeeb' ta wo' chi 
jumpech naa rub'anam. 

13Re' hin, hin taq aaWaJaaw aaDios, hat taq nuchopom ruuk' i rusak'aaj nuq'ab', 
je' wili i nuq'or taq aweh: Maayohb'isaj taq awiib', re' hin naa nutoob'iniik taq 
aweh. 

14Matyo'jik taq i hat, hat taq riih rumaam i Jacob, i ma' xta taq awajaawriik noq i 
nawik'raaj. Eh xama' hat ta taq k'ih chawiib', re' hin naa nutoob'iniik naa 
nuko'liniik taq aweh, hin taq aSantolaj Dios. 

15Re' hin naa taq kaat nukanaam chi je' rukab' i keeb'al riij i trigo ko ak' q'as i 
reeh. Naa taq a'nam keh i ki-ixowanik taq awach je' rukab' noq ink'amarik reje 
taqe i yuuq' chi je' rutuus ixiim. 

16Re' taqe i ki-ixowanik awach naa akutum taqe taxaaj, naakik'iik k'amaroq ruum 
i kaq suut teew. Eh re' taq i hat naa rusuuqb'iik taq ak'ux ruuk' i asantolaj Dios. 

17Eh re' taqe i neb'aa' i nooj naq kisik' kihaa', xama' inkireq ta wo' hoq, xa chiqiij 
naq chik kichii'. Eh re' hin naab'iram i kitiij, ma' naa ta taqe nukanaam chi 
kutkeel, ruum naa taqe nutoob'eem, ruum re' hin taq aaDios i hat taq aj Israel. 

18Re' hin naa wesam taqe chaloq i nim ha' chupaam taqe i yuuq'. Eh chi naa 
raasjiik i k'achlik ha' wataq k'ixkaab', naa nusutem chi ha' paam ye'aab' i chiq 
yuuq'. Naa nusutem chi raasb'al ha' i chiqiij paam ak'al. 

19Eh naa nuye'em q'ab' chi naa rupoq'iik taqe chaloq i chee' chakaltee' chupaam i 
ye'aab' chiq yuuq'. Naa kipoq'iik i acacia, i wahut, i olivo, i chaj, i sohchaj, i bojes. 

20Reh chi re' i tinamit neenkikoj rehtaal, chi neenkilow, chi neenkinab'eej, chi re' 
hin ximb'anik xin tz'uhkrisanik reh chu'nchel i re', hin aSantolaj Dios taq i hat, aj 
Israel, inki Dios. 

Re' QaJaaw Dios xuq'or keh i xatz'aqoj tiyoox chi kiq'oroq 

21Re' QaJaaw Dios, i ruDios i Jacob je' wili i xuq'or: Kim aj taq re' hat, tiyoox 
tib'ehoq taq chaloq k'oloq taq aq'or reh chi nee taq inako'leej awiib', inki. 

22Kim taq cha q'or taq qeh chib'ih i naa ruk'ulariik na' chub'an. Eh cha q'or taq 
rub'ehel qeh chib'ih i k'uluuj chaloq noq xub'an, re' hoj neenqachop qak'ux 
chureqariik chi riij. Chaq'or taq qeh chib'ih i naa ruk'ulariik na'chub'an reh chi 
neenqareq chi riij. 

23Chach'ob' taq rub'ehel qeh chib'ih i naa ruk'ulariik na' chub'an reh chi 
neenqanab'eej chi korik chi hat taq dios. Cha a'n taq jino'q i nim wach na'ojb'al 
reh chi neenqaq'or chi wilik taq awajaawriik, atoob' ta ma' holohik reh chi 
neenchalik qayo'jiik. 

24Xa re' la' re' hoj qeht'al chi xama' xta wo' hoq i nee taq tichol rub'aan Re' taqe i 
kiloq'inik taq aweh xama' xta kiokik wii'. 

25Re' hin jinaj i winaq xnusik' cho wach pareelb'aal q'iij. Eh re' reh naa ruq'oriik 
rib'iral i nub'ihnaal, naa ruyeq'em taqe panak'al i wilkeeb' chi ajab'esil. Naa 
rub'anam keh je' rukab' i rub'an i aj yej-an xun noq i ruyeq' paam i lech'ik laj 
ak'al. 

26¿Awach xq'orik cho qeh pampeet chi xqanab'eej i korik? ¿Awach xq'orik 
rukorkiil qeh taqe i na'ojb'al wili reh chi naa qach'ob'om rub'ehel, eh chi naa 
qanab'eem? Ma' awach ta taq aweh i hat xq'orik cho rib'iral, re' re' korik ma' 
nkitaj. Korik wo' hoq chi ma' awach ta x-ib'irinik cho reh, ma' awach ta 
xk'uhtanik cho reh. 

27Re' hin i Dios, xinq'orik keh i aj Sión pampeet taqe wili. Re' hin xin taaq'anik reh 
i aj taqareel Jerusaleem chuq'orariik chi ilook' kielik chaloq panti' k'axik 
rutinamiit. 

28Re' hin xnusik' naq chi kixilak i tiyoox chi naa kiin kichaq'weem, xa re' la' xama' 
jino'q wo' keh ixchaq'wik, xama' xkian ta wo' hoq i xnuq'or keh. 

29Re' keh xama' xinkichaq'weej ta wo' hoq ruum ma' jino'q wo' keh i wilik 
rajaawriik, xa tiyoox taqe, xama' xta kiokik wii'. 

Isa 42 

Re' QaJaaw Dios xusik' wach i raj kamanoom 

1Re' Dios je' wili xuq'or: Re' wili i waj kamanoom, inusik'im wach, q'e' nuk'ax, eh 
suq nuk'ux chi riij. Eh naa nuye'em i Wuxlab'al chinaah, eh naa ruq'orom i 
rukorkiil wach nuk'ux keh chu'nchel i tinamit. 

2Re' reh ma' awach tee naa ruwech'um, ma' naa ta ruk'erem chii', eh ma' naa ta 
rib'irjiik i ruq'oral pantaq b'eeh 

3Eh naa rutoob'eem taqe i je' paxeel kaxlan aaj, eh je' wo' taqe i je' taqe q'aaq' xa 
k'isiin intzub'ik rusib'eel. Xti korik la' chi re' reh naa ruk'amwiik chaloq i wihik 
parub'ehel. 

4Eh ma' naa ta ruq'uhtiik, ma' naa ta rub'anam kiib' ruk'ux. Korehtaal la' i ruyeew 
i k'acharik parub'ehel chinaah i wach ak'al. Eh re' i wilkeeb' chi chii' i palaw 
k'ahchi' kuy-eem chi narojiik eloq wach i re', inki. 

5Re' QaJaaw Dios xyej-anik reh i taxaaj, eh xuhe' wach, re' i xyej-anik reh i wach 
ak'al ruch'ihil taqe i kik'ihik chuwach, re' inye'wik ruxlaab' inye'wik ruk'achariik 
i tinamit je' wili i xuq'or reh i raj kamanoom: 

6Re' hin i Dios, xin sik'wik awach, eh hin xiye'wik awajaawriik reh chi naa 
ak'amam chaloq i k'acharik parub'ehel chinaah i wach ak'al. Eh chi re' hat naa 
aq'oriik rib'iral i naa nub'anam kuuk' i tinamit, re' hat i kisaqumaal i tinamit. 

7Reh chi naa atehem inaq'kiwach i moywach eh chi naa taqe awisam cho panti' 
k'axik i wilkeeb' prexo. Eh chi naa taqe awesam chaloq pan q'equm i wilkeeb' 
panq'equm. 

8Re' hin, Dios nim wajaawriik i nub'ihnaal, maayeew taq inuloq'il keh i tokoom, 
maayeew taq runimaal kiwach taqe i tiyoox chi nujilow i hin. 

9Eh re' i xnuq'or cho pampeet xooj wo' eloq wach, yu'naak ko ak' chik taqe i 
nuq'or. Re' hin k'achi' taq nuq'orom rib'iral aweh noq komajaa' nilarik, inki Dios. 

Re' rutz'uyjiik wach i Dios ruuk' i ko'linik xub'an 

10Re' taq i hat wilkaat taq chi junsuut i wach ak'al, cha tz'uyej taq i ak' tz'uuy chi 
loq'oomb'al reh i QaJaaw Dios. Eh re' taq i hat i tib'ehik taq naah palaw, je' wo' 
taq i hat i wilkaat taq chupaam, je' wo' taq i hat wilkaat taq chi chii' i palaw, 
chaloq'eej taq i QaJaaw Dios. 

11Re' taqe i wilkeeb' panchiq yuuq', re' taqe i kitinamiit kik'er kichii' chi tz'uuyjik 
wach i QaJaaw Dios. Je' wo' taqe i wilkeeb' Cedar, taqe i wilkeeb' ar Sela, kik'er 
kichii' chutz'uuyjiik wach i QaJaaw Dios, chinaah taqe yuuq'. 

12Eh re' taqe i wilkeeb' chi chii' i palaw kiyeew runimaal wach, kitz'uyej wach i 
QaJaaw Dios. 

13Re' QaJaaw Dios ruuk' i rajaawriik naa rutik'am jinaj pajaj iib', je' rukab' i 
rub'an i soldado, i ruk'er reje chii' chuq'orariik chi naa rutoq'aam i q'aq'inik. Eh 
korehtaal i rub'an keh chu'nchel inixowanik wach. 

14Re' QaJaaw Dios je' wili i xuq'or: Re' hin najt xwuy-eej, chi xama' xta xnuq'or. 
Eh yu'naak naa nuk'erem nuchii', je' kowiil i ruk'er chii' ixoq noq ink'ulik ruk'ux. 
Junsachariik kiwach naa nub'anam i ki-ixowanik nuwach. 

15Re' hin naa nusacham kiwach taqe je' inajt kinaah yuuq', taqe i je' rub'ohl yuuq', 
taqe i je' tik. Eh naa nuchiqsam taqe i je' nim ha', i je' jul ha' naa nukanaam taqe 
chi je' chiq yuuq'. 

16Eh naa nuk'amam kib'eeh i moywach chupaam i b'eeh ma' keht'al taj, naa taqe 
nuk'amam chupaam i b'eeh ma' jank'al ta ki-ik'ik wii'. Eh naa nusutem chi saqum 
i q'equm wilkeeb' wii' re' taqe i b'eeh b'uuk'laq paam naa nukanaam chi jiik 
kiwach. Re' taqe i wili naa nub'anam kuuk' i ma' naa ta taqe nukanaam chi 
kutkeel. 

17Re' hin naa nuye'em q'ab' chi naa kik'uhtaam kik'ixb'ilaal taqe inkiyeew i kik'ux 
kuuk' taqe i tiyoox, eh je' wili inkiq'or reh: Hat manlik qadios, inki taqe reh. 

Re' taqe i aj Israel xa ko je' wo' mutz'lik inaq'kiwach 

18Re' taq i hat i tz'aplik taq axikin ti ib'irinoq taq. Re' taq i hat, moywach ti ilwoq 
taq. 

19¿Awach i moywach? Re' taqe i nutinamiit. ¿Awach taqe i moywach i tz'aplik i 
kixikin? Re' taqe i nusik'im cho kiwach re' taqe i waaj kamanoom nutaq'aam taqe 
reje chuq'orariik. 

20Re' keh ma' k'isiin wo' naq inkilow, xama' inkikoj ta wo' rehtaal. Ma' k'isiin wo' 
naq i xkib'iraj xama' xkaaj ta wo' kib'iram, inki QaJaaw Dios. 

21Re' QaJaaw Dios ruum chi re' reh aj ko'loom, ruum aj re' xuyeew runimaal wach 
i ruloq'il ruk'uhb'aal xuk'utaaj. 

22Xa re' la' re' rutinamiit i Dios inkichop inkiyeew prexo inkelq'aaj i chib'ih keh. 
Eh inkitz'ap pantz'ilom, inchoparik kinaah ma' awach ta chik inq'uchwik keh, eh 
noq kieljik reje ma' awach ta chik inooj q'uchwoq keh. 

23Eh ¿Mi wilik taq jino'q chaxilak i hat ineerunimaj taqe wili? ¿Mi wilik taq jino'q 
chaxilak i hat iraaj rib'iram chib'ih jariik i naa ruk'ulariik? 

24Eh ¿Awach xye'wik q'ab' chi xeljik i chib'ih keh i riih i rumaam i Jacob? ¿Mi ma' 
re' re' i QaJaaw Dios xye' wik q'ab' ruum ximahkunik chuwach? ma' xkaaj ta 
kik'amam i rub'eeh. Eh ma' xkaaj ta kinimam i xitijik wii' ruum i reh. 

25Ruum aj re', re' QaJaaw Dios xrik'saj i ruk'aah chikinaah, xuyeew taqe panti' 
k'axik noq xb'aan keh ruuk' i q'aq'inik. Je' naa xi k'atarik pa runimaal q'aaq', xa 
re' la' re' keh xama' xinimanik ta wo' hoq. 

Isa 43 

Xa re' wo' jinaj chi Dios inko'linik 

1Eh yu'naak je' wili ruq'or i QaJaaw Dios ixtz'uhkrisanik qeh i hoj, hoj aj Israel, i 
hoj riih rumaam i Jacob: Matyo'jik taq ruum re' hin xineesanik taq cha weh panti' 
k'axik. Eh hin xinkojwik taq aab'ihnaal chi hat taq nutinamiit. 

2Eh noq naa taq awik'iik chinaah i palaw, noq naa taq awik'iik chinaah taqe nim 
ha' ma' naa ta taq ajihq'iik, ruum re' hin naa nuwihiik taq awuuk'. Noq naa taq 
awik'iik pan q'aaq' ma' naa ta taq kaat ruk'atam i xaq q'aaq'. 

3Ruum re' hin taq aaWaJaaw aaDios, awaj ko'loom, hin taq aSantolaj Dios i hat 
taq aj Israel. Re' xat wesaj taq cho panti' k'axik Egipto. Re' chik i tinamit Etiopía, i 
tinamit Seba xnuyeew taq chajilow. 

4Re' hin q'e' taq tiwaaj, xiik' taq k'ihaal atz'aaq chi nuwach, q'e' taq ti nuk'ax. 
Ruum aj re' i nuko'leej taq rij ak'achariik, tokoom tinamit chik i nuq'asaj taq 
chajilow. 

5Maayohb'isaj taq awiib', re' hin naa nuwihiik taq awuuk'. Eh naa numolom cho 
kiwach taq aatinamiit pareelb'aal q'iij, parookb'aal q'iij. 

6Eh chi je' i wilkeeb' pantz'eet, pansak'aaj ree rookb'aal q'iij, naa nuq'orom keh 
chi kitaq'aaj chaloq taqe i wak'uun wixq'uun, naa nuk'amam taqe chaloq i 
wilkeeb' chi junsuut i wach ak'al. 

7Chu'nchel i re', re' hin xin tz'uhkrisanik keh, re' hin xikojwik taq aweh chi 
nutinamiit re' taqe i kiq'orik wib'iral. Eh re' wo' hin inkiyeew nuloq'il, inki 
QaJaaw Dios. 

Re' taqe i aj Israel xiq'orik i korik chi riij i Dios 

8Re' QaJaaw Dios je' wili xuq'or: Atoob' ta wilik wo' naq naq' kiwach, xa je' wo' 
taqe moywach Atoob' ta wilik wo' naq kixikin xa je' wo' tz'aplik i kixikin. 

9Eh naakimolom kiib' i nimaq tinamit kuuk' i kok' tinamit. ¿Mi wilik jino'q chi 
kixilak ixq'orik cho pampeet i k'ahchi' ruk'ulariik? ¿Mi wilik jino'q chi kixilak i 
neeruq'or chib'ih naa ruk'ulariik? Wila' wilik jino'q i nee nq'orik, neerub'an chi 
nee ruk'am taqe chaloq i kieht'alinik reh chi neenkiq'or i korik, reh chi 
neenib'irjik, inki. 

10Eh je' wili i xuq'or: Re' taq i hat nee ti q'orik i korik chi wiij. Re' hin xin sik'wik 
taq awach chi waj kamanoom, reh chi naa taq anab'eem nuwach chi re' hin i Dios. 

Eh ma' jino'q i dios wihinaq chaloq chi peet chi nuwach i hin, eh ma' naa ta wo' 
chik ruwihiik jino'q dios chi wiij i hin. 

11Eh xa re' wo' hin i jinaj chi Dios, ma' awach ta chik jino'q inko'linik chi wiij i hin. 

12Re' hin xinq'orik chaloq chib'ih i naa ruk'ulariik eh re' wo' hin naa nuko'liniik 
taq aweh, ma' re' ta jino'q i tiyoox. Eh re' wo' taq i hat nee ti q'orik reh chi xa re' 
wo' hin i Dios. 

13Korik wo' hoq noq xa hin wo' cho Dios pampeet. Ma' jino'q i neeruko'leej riib' 
panuq'ab', eh ma' awach ta chik neenyojwik wach i nuyejaam wach i hin, inki. 

14Re' taq aSantolaj Dios taq i hat aj Israel re' inko'linik taq aweh je' wili ruq'or: 
Re' hin wilik taqe i naa nutaq'aam kuuk' i aj Babilonia, reh chi naa taq kaat 
nuko'leem, naa taq kaat wesam cho ar. Eh re' taqe i aj Caldeo q'e' naq suq kik'ux 
chi riij i Babilonia naa rutib'iik kik'ux. 

15Re' hin i Dios wilik nuSantohiil, hin xin tz'uhkrisanik taq aweh i hat, hat taq aj 
Israel, eh hin taq aaReey. 

16Re' hin xintehwik chee kib'eeh taq aamaam awati't noq xi ik'ik cho chupaam i 
palaw, noq xi ik'ik cho chupaam i nim ha'. 

17Re' hin xinsachwik kiwach i ruk'ihaal soldado xtahqinik cho keh. Eh nusach 
kiwach i kikareta, i kikawayu reh q'aq'inik, ma' xi wuktik ta chik chi jumpech je' 
rukab' noq inchuhpik i saqum. 

18Re' taqe re' ik'inaq chik, maank'ulik taq chik panuk'ux inub'anam cho najtir, 
maakapaaj taq chik i k'uluuj chaloq. 

19Re' hin ak' chik taqe naa nub'anam, eh jumehq'iil taq naa awilom. Eh naa 
nutehem i b'eeh chi keh i nutinamiit chupaam i ye'aab' chiq yuuq', naa 
nutz'uhkrisam taqe i nim ha' chupaam i ye'aab' ma' xta nelik chuwach. 

20Re' taqe i josq'laj chikop naakiye'em nuloq'il, taqe i xojb', taqe i nimaq chikop 
wilik kixiik', ruum naa nutz'uhkrisam ha' pan i chiq yuuq'. Eh je' wo' chupaam i 
ye'aab' ma' xta nelik chuwach, reh chi naa ruwihiik kihaa' i nutinamiit nusik'im 
cho kiwach. 

21Re' taqe i tinamiit wili xnuyejaa', reh chi naa kiye'em nuloq'il chikiwach i 
tinamit. 

22Xa re' la' re' taq i hat aj Israel hat taq cho riih rumaam i Jacob xama' xayeew ta 
wo' taq nuloq'il. Xq'uhtik la' taq ak'ux chi nusik'ariik. 

23Eh ma' xak'am ta taq chaloq aatentzuun chi mayiij, ma' xta mayiij taq xayeew 
weh. Eh ma' nik' ta taq xnupaqaaj aweh i mayiij, je' wo' hoq insensia. 



1467 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

24Eh ma' xta taqe ink'ohnik laj ch'ahn taq xak'at chi amayiij chi nuwach. Eh ma' 
xak'am ta taq chaloq chi mayiij i kixeb'ohiil taqe i chikop. Re' la' taq chik amahk 
xinaq'utisaj taq wii', eh ma' suq ta xub'an weh chu'nchel taq ayiib' wach na'ojb'al. 

25Xa re' la' ruum chi re' hin taq aaDios naa nujuxum taq ayiib' wach na'ojb'al taq i 
na a'n. Eh ma' naa ta chik ruk'uliik panuk'ux taq amahk a'nam. 

26Eh wila' re' hin ximahkunik taq chawach, re' numahk neenqak'am pan q'atb'al 
q'orik, reh chi neensik'arik chi riij awach i wilik ru mahk. 

27Re' taqe aamaam awati't, taqe i xk'amwik cho kib'eeh ximahkunik cho chi 
nuwach. 

28Re' taqe i xi k'amwik cho kib'eeh xkich'uwa'risaj paam i nuSantolaj paat. Ruum 
aj re', re' hin xnukanaa' taqe i aj Israel re' taqe i riih rumaam i Jacob chi xsacharik 
kiwach. 

Isa 44 

Xa re' wo' hoq i QaJaaw Dios i xti manlik Dios 

1Re' taq i hat aj Israel i hat taq riih rumaam i Jacob chab'iraj taq. Re' hin xisik'wik 
taq chaawach chi waj kamanoom. 

2Re' hin i Dios, hin xintz'ukrisanik taq chaaweh eh xatnuyejaa' taq chaloq noq 
komajaa' taq ti aasjik. Maayohb'isaj taq awiib', i hat taq waj kamanoom, re' hin 
xin sik'wik taq chaaweh, ti nuk'ax taq. 

3Re' hin naa nutz'uhkrisam chaloq i ha' chupaam i ye'aab' chiq yuuq'. Eh je' wo' i 
nim ha' chupaam i ye'aab' ma' xta nelik chuwach. Naa nuye'em i wuxlab'al i 
wotob'il chikinaah taq aawiih aamaam. 

4Re' keh naa kik'ihaaxb'iik, je' rukab' noq kik'ihaaxb'iik i ch'ahn panab'iix. Eh je' 
rukab' noq kik'ihaaxb'iik i chee' chi rooq haa'. 

5Wilik i naa ruq'oriik reh chi je' wili: Re' hin, hin reh i QaJaaw Dios. Wilik i naa 
ruq'oriik reh chi je' wili: Re' hin, hin reh i Jacob. Wilik i naa rutz'ihb'aam ralaq 
q'ab' chi je' wili: Re' hin, hin reh i QaJaaw. Eh wilik naa kiq'oriik reh chi re' ruuk' 
taqe i aj Israel. 

6Re' QaJaaw Dios, i kiReey i aj Israel re' inko'linik keh je' wili i ruq'or: Re' hin xa 
wilkiin wo' chaloq pampeet, je' wo' parukuxiik wach i chib'ih jariik. Ma' jino'q 
chik Dios chi nuwach i hin. 

7¿Mi wilik ixq'orik cho reh pampeet chib'ih i xk'ularik chik, eh chib'ih i naa 
ruk'ulariik? ¿Mi wilik jino'q i nee ruyeew paruye'aab' i tinamit je' rukab' 
inub'anam chaloq i hin pampeet? Wila' wilik neerub'an chi neeruq'or chib'ih i 
naa ruk'ulariik. 

8Re' taq hat mat yo'jik taq aweht'al taq chi xa re' wo' hin xinch'obwik cho 
rub'ehel chib'ih taqe i naa ruk'ulariik. ¿Mi wilik chik jino'q i Dios re' chi nuwach i 
hin? Re' taq i hat aweht'al taq chi ma' xta chik jino'q inko'linik chi nuwach, i hin. 

Re' i q'ilooj chi riij i loq'inik tiyoox 

9Re' taqe kiyej-anik reh i tiyoox xama' xta kiokik wii'. Ma' xta kiokik wii' taqe i 
tiyoox q'e' looq' kekeh. Re' taqe i kiloq'inik reh taqe i tiyoox re' re', je' moywach 
taqe ma' xta kina'ojb'al, ruum aj re' naa kikahniik chi xa se'lb'al taqe. 

10Re' taqe inkiyejaa' ki dios ruuk' ch'ihch' ruuk' chee' xaq'eb'ej q'iij inki a'n 

11Eh chu'nchel i kiloq'inik reh, xa se'lb'al naakikahnik wii' ruum re' ki dios xa 
winaq kiyej-anik reh. Noq neenkimol kiib' chupaam i q'atb'al q'orik, 
neenehteesjik i kajaawriik, eh neenchalik kik'ixiik. 

12Re' i aj ch'eyel ch'ihch', i ruchop i ruch'ihch' ruuk' i chopb'al reh, i ruhab'isaj 
wach q'aaq', i ruch'ey wach ruuk' i tuhyb'al kalawux. Eh i rukamaneej wach ruuk' 
i raansil i wach tileb', wi ma' xub'an chik ruwa' ruhaa' ma' nee ta chik i ruk'uy i 
kamanik. 

13Eh re' i aj sehk i ruchop chaloq i tz'ilom i rukoj chi rupajb'aal, ruuk' i re' rukoj 
rehtalil ruuk' lapis. Eh i rujuk' wach i chee' ruuk' i ch'ihch' ruuk' i re' i ruyejaa' 
rutiyoox, chi je' ruwii' holohik laj winaq, chi riij i re' i ruyeew chupaam i paat. 

14Eh inkitik i chakaltee' re' jab' ink'isanik johtoq reh. Eh noq kik'ihik i ruyok', 
wilik wo' sohchaj i rutik, oon re' ruuk' taqe i q'eq tz'inuj, eh i rucha'jeej korehtaal 
kiponik chi xa nimaq chik kipaam. 

15Eh re' reh i rukoj taqe i chee' re' re' chi luk'b'al ruq'aaq'. Eh re' i ruxeer i ruk'at, 
i rub'an ruq'axniik chuwach. Eh wilik wo' ruqox i rukoj chi chaq'teesb'al 
kaxlanwi'k, ruuk' i ruqox i chee' i ruyejaa' i tiyoox, noq ruyejaam chik ruxuk'aa' 
riib' chuwach. 

16Eh yejaal reh i chee' re' re' i rukoj wach q'aaq ruuk' i re' irub'ah rutiib', i ruk'ux 
korehtaal i nujik. Eh i rub'an ruq'axniik chuwach i ruqox i chee', je' wili i ruq'or: 
Re' hin k'achi' chik nutz'a'b'iik, inki. 

17Ruuk' i ruqox i chee' re' re', i ruyejaa' i tiyoox, i ruxuk'aa' riib' chuwach i 
rupahqaaj rukuyb'al reh je' wili i ruq'or i koq: Kinako'leej, ruum re' hat, hat 
nudios, inki. 

18Re' taqe kib'anik reh i re', ma' kireq ta chi riij i korik, wilik wo' naq naq' kiwach 
xa je' wo' taqe moywach Tz'aplik i kikapeb'aal chi jumpech. 

19Re' winaq i ruyejaa' rutiyoox ma' rukapaaj ta riij i rub'an, eh ma' ruq'or ta chi 
je' wili: Re' wili xa rutooq chee' i nukoj chi nusii' reh nuq'axniik, i nukoj chi 
chaq'tesb'al nuwa', eh xnub'ah nutiib' chuwach, xnuk'ux i koq. Re' ruqox i chee' 



1469 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

wili ma' ruk'ul ta chi neenuyejaa' nudios chi reh, ma' ruk'ul taj chi neenuxuk'aa' 
wiib' chuwach i xa rutooq chee', ma' nki taj. 

20Eh je' naa chaaj i ruk'ux. Eh i ruk'am naah i xachukuj q'orik, re' reh ma' jaruuj 
naa ruko'leem riib' chuwach i ti' k'axik, ma' xta runa'ojb'al, ruum ma' rureq ta chi 
riij chi re' i rukoj chi rudios i ruyohq'eej pan q'ab' ma' re' ta wo' Dios. 

Re' QaJaaw Dios xukuy i kimahk i aj Israel, eh xuko'leej taqe 

21Re' i Dios je' wili xuq'or: Hat taq aj Israel, hat taq riih rumaam i Jacob k'oloq taq 
panak'ux chi hat taq waj kamanoom. Eh re' hin xin tz'uhkrisanik taq chaaweh, 
maa kinsahchik taq panak'ux. 

22Re' hin xnusach chik wach i ma' holohik ta taq xa a'n, eh xnukuy taq amahk, je' 
rukab' noq insahchik wach i suutz'. Eh xat nuko'leej taq chik ruum aj re' 
kinanimaj wo' taq chik. 

23Re' i hat taxaaj, cha k'er aachii' ruum i rusuqkiil ak'ux. Re' hat ruchamiil i wach 
ak'al cha k'er aachii' chi tz'uyjiik nuwach i hin, hin Dios. Re' taq i hat najt taq 
anaah yuuq' taq i hat raxchee' cha k'er taq aachii' ruum i rusuqkiil taq ak'ux, 
ruum re' hin xnuko'leej taqe i aj Israel, re' taqe i riih rumaam i Jacob. 

24Re' taq i hin, awaj ko'loom, hin taq xintz'ukrisanik chaaweh noq komajaa' taq ti 
aasjik. Re' hin i Dios, hin xintz'ukrisanik cho reh chu'nchel i xa chib'ih jariik, re' 
hin xinhe'wik wach i taxaaj, eh xnuyeew paruye'aab' i wach ak'al, eh ma' awach 
ta xtowik weh chub'aan. 

25Re' hin ma' naa ta nuye'em q'ab' chi naa rojiik eloq wach i chukuj q'orik inki a'n 
inkikoj kiib chi jalal nuq'oral i nusach kina'ojb'al taqe i aj q'iij. Eh inusutej chi xa 
memil laj na'ojb'al i kinimaq wach na'ojb'al 

26Eh re' inkiq'or taqe i waj kamanoom i nuyeew q'ab' chi nooj eloq wach, eh chi 
neenooj eloq wach inkiyejaa' wach taqe i waj taqareel. Re' hin i nuq'or i korik chi 
naa wo' chik kiwihiik i patineel Jerusaleem, eh chi re' tinamit Judá naa wo' chik 
rukorjiik ruka'peech i yojinaq naq. 

27Re' hin noq neenuq'or reh i palaw chi neenchiqik nee wo' inchiqik. Eh noq 
neenuq'or keh i nim ha' chi nee kichiqik nee wo' kichiqiik. 

28Eh noq neenuq'or reh i reey Ciro, chi neenkahnik chi cha'jinik nee wo' inkahnik. 
Noq neenuq'or keh i aj Jerusaleem chi naa wo' chik rukorjiik i kitinamiit naa wo' 
rukorjiik. Eh noq neenuq'or reh i nupaat chi naa rukorjiik naa wo' rukorjiik, inki 
Dios. 

Isa 45 

Re' QaJaaw Dios xupab'aa' i reey Ciro chub'aan jinaj i kamanik 

1Re' QaJaaw Dios xukuxisaj i Ciro chi xkahnik chi reey, xuyeew rajaawriik chi naa 
rub'anam keh i tinamit, chi nee ruq'uch i kitz'a'amb'aal i reey. Eh chi re' Ciro naa 
rutehwiik i b'eeh chi naa rub'aan okik pantaq tinamit, ma' awach ta chik naa 
rutz'apwiik reh, je' wili xuq'or reh: 

2Re' hin naa wojiik chi peet b'eeh chawach, naa nuyejaam chi korik i b'eeh. Eh 
naa nuxerem i puerta q'an ch'ihch' ruyej-aal, eh naa nutoqom i ch'ihch' tz'apb'al 
riij i puerta. 

3Re' hin wilik taqe i k'ih taq tz'aaq naa nuq'asam aweh re' i ke'lik naq. Reh chi nee 
nanaab'eej chi re' hin Dios. Eh hin ki Dios i aj Israel, re' hin xin sik'wik awach 
ruuk' ab'ihnaal. 

4Re' hin pankib'ihnaal i aj Israel re' taqe i riih rumaam i Jacob nusik'im cho 
kiwach, xnusik' chaawach ruuk' aab'ihnaal. Eh xnuyeew aaloq'il, atoob' ta re' hat 
ma' nayeew ta runimaal nuwach. 

5Re' i hin i Dios, ma' jino'q chik Dios chi nuwach i hin. Re' hin naa nuye'wiik 
awajaawriik reh chi naa rojiik a'nam i nukamaj, atoob' ta re' hat ma' nayeew 
runimaal nuwach i hin. 

6Re' hin naa kaat nutaq'aam reje reh chi neenkinab'eej i tinamit chi junsuut i 
wach ak'al chi xa re' wo' hin i jinaj chi Dios ma' xta chik jino'q tokoom Dios chi 
nuwach i hin. 

7Re' hin xintz'ukrisanik reh i saqum, i q'equm, eh hin kinye'wik i wihik 
pansuqkiil, i wihik pan k'axkiil. Re' hin i Dios hin kinb'anik reh chu'nchel i re'. 

Re' runimaal wach i rajaawriik i Dios 

8Re' hin pan taxaaj naa nuye'em chaloq i korik laj k'acharik xa aha' yuuq' je' 
rukab' noq inqajik chee jab'. Eh re' kolemb'al iib', re' korik naa ruwihiik je' rukab' 
noq i nelik i wach i tik. Re' hin naa nuye'wiik reh, inki Dios. 

9Q'e' ti' i naa ruk'ulum i neeruwech'uj riij awach xyej-anik reh. Re' i xun ma' nee 
ta ruq'or reh chi je' wili i xyej-anik reh: ¿Chib'ih reet noq xinayejaa' chi je' wili? 
¿Chib'ih i k'achi' kaat weh? Re' hat ma' tichol ta kamanik ma' inko'q ta reh. 

10Eh ma' nee ta wo' ruyeew riib' chi re' jino'q ak'uunb'ees nee rixow wach i 
rutuut rajaaw xye' wik reh chinaah i wach ak'al wili. 

11Eh re' QaJaaw i qaDios i hoj, hoj aj Israel ixtz'uhkrisanik cho qeh je' wili i 
xuq'or: ¿Mi neerub'an re' chi nee taq i nawech'uj riij nik' wach noq wilkeeb' taqe i 
wak'uun wixq'uun? ¿Mi konee taq inakoj nuna'ojb'al re' ruuk' taqe i naa 
nub'anam? 

12Re' hin xiyej-anik reh i wach ak'al, i tinamit wilkeeb' chuwach. Re' hin 
xinhe'wik wach i taxaaj paruye'aab'. Re' hin xinyej-anik reh i q'iij, i poh, chu'nchel 
taqe i ch'umiil. 

13Re' hin xinpab'anik reh i Ciro, chi naa rehchaam i nimaq tinamit. Eh naa 
nutehem i rub'eeh reh i chi naa wo' chik ruyejaam i nutinamiit. Naa koq'taam 
chaloq i nutinamiit k'amooj taqe reje pan tokoom tinamit, eh ma' naa ta kitojoom 
riij, inki QaJaaw Dios nim rajaawriik. 

14Re' QaJaaw Dios je' wili i xuq'or: Re' i wach i kitik i aj Egipto, i kik'aay i aj 
Etiopía naa taq awehchaam. Re' taqe i nimaq kooq winaq aj Sabá, b'ak'lik kiwach 
chi karena noq naa kojiik taq chawiij, naa kixuk'aam kiib' taq chawach, je' wili i 
naa kiq'orom: Xti korik chi re' Dios wilik taq awuuk', ma' xta chik jino'q Dios 
chuwach i reh, inko'q taqe inki. 

15Re' QaJaaw qaDios i hoj aj Israel, re' wo' re' inko'linik taq aweh, atoob' ta ma' 
nilarik wach. 

16Eh chu'nchel i kiyej-anik reh taqe i tiyoox, naakik'utaam kik'ixb'ilaal. Naa 
rehtesjiik i runimaal kiwach, xa se'lb'al chik taqe naakikahnik wii'. 

17Re' taqe i aj Israel keh, re' i QaJaaw Dios naa ruko'liniik keh chi junelik, eh ma' 
jaruuj naa kik'uhtaam kik'ixb'ilaal ma' naa ta rehtesjiik i runimaal kiwach. 

18Re' QaJaaw Dios, ixyej-anik reh i taxaaj, i wach ak'al manlik Dios, eh xuyeew 
paruye'aab'. Eh ma' xuyejaa' ta chee wach ak'al chi xama' xta naa rukamaniik 
wii'. Xuyejaa' la' chi naa rub'aan i patinik chupaam, eh je' wili i xuq'or: Re' hin i 
Dios, ma' xta chik jino'q tokoom Dios chi nuwach i hin. 

19Re' hin ma' chi q'eeqmaal ta kinq'orik, ma' chupaam taqe i q'equm paam 
ye'aab' kinq'orik. Eh ma' nik' ta xnuq'or keh i riih rumaam i Jacob aha' i ma' nee 
ta taq kinareq wii'. Re' hin i Dios parukorkiil kinq'orik, juneliik i nuq'or i korik, 
inki. 

Re' QaJaaw Dios i ruq'or chi ma' xta kajaawriik i tiyoox 

20Re' QaJaaw Dios je' wili xuq'or: Chamol taq awiib' i hat taq tinamit. Kim taq 
chawunchelaal, i koxat kahnik taq chi k'achalkaat. Re' taq i hat ma' xta taq 
ana'ojb'al inab'esaj taq pantaq b'eeh atiyoox chee' ruyej-aal, eh i na a'n taq atiij 
chuwach. 

21Tiq'oroq taq chako'leej taq riij aatiyoox. Eh cha pahqaaj taq chawach chi je' 
wili: ¿Awach xq'orik cho reh najtir q'iij chi naa qak'ulum i wili? ¿Mi ma' re' re' hin 
i Dios xinq'orik chaloq reh pampeet? Xa re' wo' hin i Dios, ma' xta chik jino'q Dios 
chi nuwach i hin chi nee ta nelik korik, chi nee tanko'linik. 

22Kim taq wuuk' i hin i wilkaat taq chi junsuut i wach ak'al, re' hin nee taq 
tinuko'leej, ruum xa re' wo' hin, i Dios ma' xta chik jino'q tokoom Dios chi 
nuwach hin. 

23Re' hin nuq'or i korik chi wiij. Eh nuq'or chi naa rub'aan elik korik, korehtaal 
inooj eloq wach, korehtaal inkixuk'aa' kiib' chi nuwach chu'nchel i tinamit. Eh 
naa kiq'orom chi re' hin i Dios. 

24Je' wili i naa kiq'orom chi wiij, xa ruum wo' i QaJaaw Dios imb'aanelik korik xa 
re' wo' reh wilik rajaawriik, naa wo' chik kinkinimam chi kunchelaal. Re' i xchalik 
kik'aah wuuk' naakik'uhtaam kik'ixb'ilaal. 

25Xa ruum i wotob'il i hin naakeliik korik chu'nchel i aj Israel, eh naa ruwihiik 
runimaal kiwach wuum, inki i Dios. 

Isa 46 

1Re' tiyoox Bel rub'ihnaal impachlojik wach ak'al, je' wo' hoq i Nebo rub'ihnaal. 
Re' taqe i tiyoox re' re' kik'amarik reje rij kawáyu, xa jinaj ahl laj ihq chi keh i 
kawáyu q'uhtinaq taqe chi ihq. 

2Re' taqe i tiyoox re' re' kiq'ehb'ik wach ak'al, ma' inki a'n ta ruko'ljiik kiib'. Eh 
ma' xkiko'leej ta wo' taqe inloq'inik keh junk'amariik la' taqe xib'aan reje pan 
tokoom tinamit. 

3Re' Dios je' wili xuq'or: Re' taq i hat, aj Israel i hat taq riih rumaam i Jacob, 
kinab'iraj taq. Re' taq i hat i koxat kahnik taq, chanab'eej taq chi noq komajaa' taq 
ti aasjik chaloq xa hat wo' taq nucha'jeem. 

4Eh je' re' i naa nub'anam taq awuuk' korehtaal taq tirijb'iik, insaaqb'ik taq i 
rismaal aanaah. Re' hin xintz'ukrisanik taq chaaweh, ruum aj re' xama' naa ta wo' 
nukanaam taq awilariik, atoob'jiik, ako'ljiik. 

5Eh raaj taq i hat ¿Awach taq aj uuk' nee kinajalwachej? ¿Awach taq i nakapaaj i 
hat chi nee rureq chi je' rukab' i hin? 

6Wilik taqe inkesaj chaloq i oro pan kibolso, eh inkipaj i plata chupaam i pexu. Eh 
inkiq'asaj reh i aj ch'eyool reh chi ruuk' taqe re' inkorb'eesjik kitiyoox, eh 
inkixuk'aa' kiib' chulooq'jiik. 

7Eh inkitehlaaj reje nah kitileb' imponik kikanaa' chupaam jinaj i ye'aab' ar 
inkahnik chi xama' ink'uyu'jik ta wo' hoq. Eh noq inkik'er kichii' chupahqaljiik 
chib'ih inkaaj xama' ruyeew ta wo' hoq, xama' kiehteesjik ta wo' panti' k'axik 
ruum. 

8Chakoj taq rehtaal taqe i wili i hat taq aj mahk, cha kapaaj taq riij chi korik i 
k'achi' nuq'orom. 

9Eh k'oloq taq panak'ux chib'ih jariik i k'uluuj taqe chaloq najtir q'iij, xa re' wo' 
hin i jinaj chi Dios, ma' xta chik jino'q chi nuwach i hin. Ma' awach taj inerureq chi 
je' rukab' i hin. 

10Re' hin xinq'orik chaloq chib'ih taqe imb'aan i rutihk'ik chee k'acharik. Eh re' 
hin kinq'orik i k'uluuj chik, je' wo' hoq i komajaa' ink'ularik. Naa nub'anam 
chu'nchel i nuyejaam wach. 

11Re' hin xnusik' wach i reey Ciro wilik najt tinamit wilik reje chi korkiil 
ireelb'aalq'iij. Re' reh je' rukab' i k'uch, re' reh naa rub'aniik i nuyejaam wach, 
nik' wach i nuq'orom, je' wo' re' i naa nub'anam. Re' i nuyejaam cho wach naa 
wo' nub'anam. 

12Kinab'iraj taq i hat inakowb'isaj taq awánima, re' taq ti kapeb'inik reh chi ma' 
jaruuj taq naa ako'ljiik. 

13Re' hin naa taq kaat wesam panti' k'axik, eh naa taq kaat nuko'leem, re' wili naa 
nub'anam chi jumehq'iil. Eh naa nuko'leem taqe i aj Sión, eh naa nuye'em 
runimaal kiwach i aj Israel, inki Dios. 

Isa 47 

Re' Dios xuq'or chi naa ruye'em panti' k'axik i tinamit Babilonia 

1Re' Dios je' wili i xuq'or: Re' i hat tinamit Babilonia je' naq akab' i k'isa q'ahxoq, 
naa atzunaam awiib' pan pooq, naa rehtesjiik awajaawriik. Je' wo' hat Caldeo, naa 
atzunaam awiib' wach ak'al, ruum ma' jaruuj chik naa kiq'orom aweh chi q'e' hat 
looq'. 

2Naa achopom aakaa' naa aye'ariik chi ke'inik arina, naa awesam itz'ihy b'urb'al 
awach. Eh naa atolom aso' naa at'usam atuuq, naa awik'iik pan rooq ha'. 

3Naa ak'uhtaam ati'jolal chi t'uslik, naa ak'uhtaam ak'ixb'ilaal. Re' hin naa 
nuq'ajam wach aweh i ma' holohik taj i na a'n, ma' jino'q i naa ruko'leem riib' 
panuq'ab', inki. 

4Re' i qaj ko'loom i Santolaj Dios i qaDios i hoj, hoj aj Israel, nim rajaawriik i 
rub'ihnaal je' wili i xuq'or: 

5Re' hat Caldeo, naa atzunaam awiib' panq'equm chi ma' xta i naa aq'orom. Ruum 
ma' jaruuj chik naa kiq'orom chi wilik awajaawriik chi taaq'anik, chinaah i 
tinamit. 

6Re' hin xchalik nujosq'iil chinaah i nutinamiit, xa re' la' ma' q'e' ta naq kow i ti' 
k'axik xnuyeew chikinaah, noq xnuyeew taq panaq'ab', ma' xaketelaaj ta kiwach. 
Xayeew la' taq ahl laj ihq chikinaah i rijib' taq winaq. 

7Eh je' wili i xaq'or: Re' hin naa nuwihiik chi taaq'anik chi juneliik, tiki. Eh ma' 
xakapaaj taj chib'ih i naa ak'ulum, eh chib'ih naa wojiik kuxoq wii'. 

8Yu'naak chab'iraj i nuq'or aweh i hat je' wili inaq'or: Xa re' wo' hin wilik 
wajaawriik ma' awach ta chik nee rureq chi je' rukab' i hin. Ma' jaruuj naa 

nukahniik chi je' rukab' ixoq inkimik reje i rub'ahiil eh kikimik reje i rak'uun 
rixq'uun, tiki. 

9Xanaah re' xa chupaam i jinaj chi q'iij naa ruchaliik cha naah i ki'ib' chi ti' k'axik 
re' re', naa ak'ulum aweh je' rukab' i ruk'ul ixoq inkimik reje i rub'ahiil, inkimik 
taqe reje i rak'uun rixq'uun. Atoob' ta ma' k'isiin wo' naq i warinik, i q'ijinik i na 
a'n. 

10Eh xakapaaj chi ma' xta i naa ak'ulum chub'aan ayiib' wach na'ojb'al, ma' awach 
ta inilwik weh, tiki. Re' akapeb'aal, re' ana'ojb'al xjot'wik aweh, je' wili i xaq'or 
pan awánima: Xa re' wo' hin wilik wajaawriik, ma' awach ta chik i je' rukab' i hin, 
tiki. 

11Xa re' la' jinaj i runimaal ti' k'axik naa ruchaliik cha naah, ma' xta chik naa 
ako'leem wii' awiib' chuwach. Jinaj i runimaal ti' naa ruchaliik cha naah ma' naa 
tarik'iik chawiij, chi ma' aweht'al naa rusachariik wach. 

12Ko cha a'n pee i warinik, i q'ijinik, re' atijem pan awak'uniil. Nee inawil ko wilik 
oon neen kamanik wii' aweh, nee oon inchalik kiyo'jiik i tinamit awuum. 

13Re' i hat ma' k'isiin taqe i kojol ana'ojb'al. Yu'naak kichaloq aj re' inki a'n i 
q'ijinik ruuk' ch'umiil re' taqe i kiq'orik reh rajlaal i poh chib'ih i naa ruchaliik cha 
naah mi nee pa' inki a'n ako'ljiik chuwach i ti' k'axik chalik reh cha naah. 

14Re' taqe re' naakik'ahtiik je' rukab' noq ink'ahtik i k'im, ma' jaruuj naa 
kiko'leem kiib' chuwach. Ruum re' re' ma' xata je' rukab' i nah wach q'aaq' 
inkamanik chi reh q'axnik. Ma' naa ta kikuyum chi naa kitzunaam i koq kiib' 
ruuk'. 

15Je' re' naa kojiik kuxoq wii' awaj q'iij atoob' ta kuuk' wo' naq i keh xasik' 
atoob'jiik chupaam aak'achariik. Re' keh xama' jaruuj wo' naa kianam ako'ljiik, 
naa la' kimolom chi elik ruum kiyo'jiik. 

Isa 48 

Re' Dios xuq'il i tinamit Israel ruum ma' holohik taj kina'ojb'al 

1Chab'iraj i naa nuq'orom i hat taq aj Israel, hat taq riih rumaam i Jacob. Hat taq 
kiih kimaam i aj Judá, inaq'or taq i korik parub'ihnaal i QaJaaw. Eh inapaqaaj taq 
chib'ih inawaaj parub'ihnaal i ki Dios i aj Israel, atoob' ta ma' nayeew ta wo' taq 
ruloq'il, eh ma' korik ta wo' taq wach ak'ux chuwach. 

2Re' taq i hat santo laj tinamit wo' naq taq ab'ihnaal, eh i nasik' wo' naq taq 
atoob'jiik ruuk' i ki Dios i aj Israel. Re' Dios nim rajaawriik rub'ihnaal. 

3Re' hin xinq'orik reh taqe i xk'ularik chaloq. Re' hin xin ye'wik chi naab'jik, 
xnub'an, xooj eloq wach. 

4Je' re' xnub'an ruum kow taq awánima, je' kowiil i rax ch'ihch', je' kowiil i q'an 
ch'ihch'. 

5Re' hin xnuq'or cho rib'iral taq aweh xnuyeew cho chi naab'jik i ti' k'axik noq 
komajaa' ink'ularik. Re' xwaaj i hin chi ma' xaq'or ta taq chi je' wili: Re' xk'ularik 
wili re' taqe i qatiyoox xye'janik cho wach, ma' tiki ta taq. 

6Re' taq i hat xab'iraj xawilow taq chi xk'ularik, chu'nchel i re' cha kapaaj taq riij, 
cha nimaj taq chi korik. Eh wilik taqe i ko ak' taq naa nuq'orom rib'iral aweh, re' 
ma' aweht'al ta taq. 

7Re' taqe i naa nub'anam kore' naa nuyejaam wach, ma' ab'iram ta taq cho najtir 
kore' la' yu'naak naa taq ab'iram, reh chi ma' nee ta taq inaq'or chi xa aweht'al 
wo' taq chik. 

8Re' taq i hat ma' xab'iraj ta taq cho rib'iral eh xama' aweht'al ta wo' taq. Re' hin 
xa weht'al wo' hoq nik' wach taq ana'ojb'al, weht'al wo' hoq chi xama' ti ib'irinik 
ta taq noq xat tz'uk'rik taq chaloq ruuk' taq aatuut. 

9Xa re' la' re' hin xa ruum i nuloq'il, xa ruum chi wilik q'unil wuuk' ma' xnuyeew 
tee i nujosq'iil taq cha naah, komajaa' i nusach taq awach. 

10Re' hin xwaaj naq chi xat korjik taq ruuk' i ti' k'axik. Xa re' la' ma' ruuk' ta q'aaq' 
je' rukab' imb'aan reh i plata noq inye'arik pan q'aaq'. 

11Xa ruum i nuloq'il, i nuk'axb'al ma' xnusach ta taq awach, ruum ma' nwaaj ta 
chi neenuyeew wiib' chi q'orarik, eh ma' nee ta nuyeew i nuloq'il reh tokoom, 
inki Dios. 

12Eh kinab'iraj taq i hat aj Israel i hat taq riih rumaam i Jacob i nusik'im taq 
chaawach i hin, i xa wilkiin wo' chaloq pampeet, je' wo' parukuxiik wach. 

13Eh re' hin xin ch'ikanik reh i wach ak'al paruye'aab'. Re' wo' hin xinhe'wik wach 
i taxaaj paruye'aab'. Noq xnuq'or kib'ihnaal chi naa kikorjiik xikorjik wo' hoq. 

14Re' taq i hat chamol taq awiib', chab'iraj taq i naa nuq'orom aweh: ¿Awach taq 
aweh i hat xq'orik cho rib'iral taqe i naa ruk'ulariik? Re' hin xa jinaj wo' i nusik'im 
cho wach chi naa rub'anam kuuk' i aj Babilonia, i aj Caldeo. 

15Re' hin xinq'orik xinpab'anik reh, re' hin naa nutaaq'aniik reh. Eh chu'nchel i 
naa rub'anam naa reliik korik chuwach. 

16Tichaloq taq wuuk' chab'iraj taq i naa nuq'orom aweh chi je' wili: Re' hin ma' 
jank'al ta nukeb'aa' ruq'orariik, noq ink'ularik taqe i nuq'or wilkiin wo' ar i hin. 
Re' hin i Dios, re' nuSantolaj Uxlab'al inye'wik rajaawriik taqe wili, inki. 

17Re' i Dios wilik ruSantohiil re' aaDios taq i hat aj Israel inko'linik taq aweh je' 
wili xuq'or: Re' hin, aaDios, hin taq kink'uhtanik aweh i ma' xta reet taq cha weh, 
hin kink'amwik taq aweh chupaam i b'eeh i ruk'uul taq cha weh. 

18Ma' xta naq reet chi xanimaj taq i nuk'uhb'aal, reh chi xooj naq chi nimaal i 
rusuqkiil taq ak'ux, je' rukab' noq inooj chi nimaal i rooq i ha'. Eh nee naq taq ti 
elik korik, je' rukab' i palaw ma' nsahchik ta wach. 

19Eh xiik' naq k'ihaal taq awiih aamaam, ma' inkuyjik ta naq kajaljiik, je' naq 
kik'ihaal i saniib' tub'lik chi chii' i palaw. Re' hin ma' xnusach ta naq taq awach, 
ma' nee ta naq insahchik panuk'ux taq aatinamiit, inki. 

20Eleen taq cho chi kixilak i aj Babilonia, i aj Caldeo. Eh cha q'or taq rib'iral chi 
junsuut i wach ak'al, je' taq wili i neenaq'or: Re' QaJaaw Dios xko'linik qeh i hoj, 
hoj cho riih rumaam i Jacob raj kamanoom, tiko'q taq. 

21Re' Dios noq xatrik'saj taq cho chupaam i ye'aab' chiq yuuq' ma' xa kuy ta taq 
ahaa'. Panab'aj taq xresaj cho ahaa', eh xamb'ehik chik rooq noq xelik chaloq. 

22Eh re' taqe i yiib' wach kina'ojb'al ma' naa ta ruwihiik rusuqkiil kik'ux, inki 
QaJaaw Dios. 

Isa 49 

Re' i Israel raj kamanoom i QaJaaw Dios 

1Chab'iraj taq i naa nuq'orom i hat i wilkaat taq cho chi chii' i palaw, i wilkaat taq 
cho panimaq tinamit: Re' hin re' i QaJaaw Dios xsik'wik cho nuwach, noq ko hin 
cho rihqaam i nutuut xa reht'al wo' naq chik i nub'ihnaal. 

2Re' reh xuyeew nuq'oral reh chi xin kahnik chi je' rukab' i ch'ihch' k'ul q'as 
kiruko'leej ruuk' i rajaawriik. Eh xuyeew nukowiil reh chi naa nukamaniik reh chi 
je' rukab' i flecha q'as ju' wilik parupatil. 

3Eh je' wili i xuq'or weh: Hat aj Israel hat waj kamanoom re' hat naa ak'uhtaniik i 
nuloq'il, inki. 

4Re' hin je' wili i xnuq'or panuk'ux: Xa ma' xta ruk'am chaloq i kamanik k'ahchi' 
kiin, xa k'achi' nusub'um i wansil, kinki. Re' i QaJaaw Dios ineht'alinik reh i k'achi' 
kiin, eh naa ruye'em nutojb'aal pan jinaj q'iij. 

5Re' hin, re' i QaJaaw Dios xtz'ukrisanik cho weh ruuk' i nutuut, reh chi naa wo' 
chik nusutem taqe chaloq i aj Israel re' taqe i riih rumaam Jacob, reh chi nee wo' 
chik kinimanik. Eh chuwach i QaJaaw Dios wilik nuloq'il i hin, re' reh inye'wik 
rukowiil nuk'ux. 

6Re' i QaJaaw Dios je' wili i ruq'or weh: Ma' manlik ta ruuk' chi xa nee nasutej 
taqe chaloq i aj Israel, eh chi neenayeew taqe pan kiye'aab'. Naa la' wo' kaat 
nukanaam chi kisaqumaal i tinamit, eh naa kaat nutaq'aam chuq'orariik i 
ko'lemb'al iib' chi junsuut i wach ak'al, inki. 

7Eh re' i QaJaaw Dios wilik ruSantohiil inko'linik keh i aj Israel je' wili xuq'or: Re' 
tinamit ma' ajwaal ta wach kuum i tokoom tinamit, re' i kow kitaq'ab'jiik kuum i 

josq' laj ajaab'ees. Eh noq naakilom wach taqe i reey, taqe i ajaab'ees naa 
ruchaliik kixuk'aam kiib' taq chawach, ruum re' hin xin sik'wik taq chaaweh, 
wilik nuSantohiil hin ki Dios i aj Israel, inki. 

Re' i QaJaaw Dios xuq'or chi naa wo' chik ruyejaam i tinamit Jerusaleem 

8Re' i QaJaaw Dios je' wili i xuq'or: Manlik paruq'ijil xb'iraj aatiij, manlik paruq'ijil 
i ko'lemb'al iib' xat nutob'eej. Re' hin naa kaat nucha'jeem, reh chi naa a'nam 
kuuk' i tinamit i nuyejaam wach i hin. Eh naa wo' chik ak'amam taqe chaloq pan 
kiye'aab' i nutinamiit Israel, k'amooj taqe reje pantaq tokoom tinamit. 

9Reh chi neenaq'or keh chi naa keliik cho panti' i je' prexo wilkeeb', eh 
chineekeliik cho panq'equm i wilkeeb' panq'equm. Re' chik i hat naa acha'jiniik 
keh, je' rukab' i rub'an i cha'jen tentzun i ruyeew taqe ruwa' i rutentzuun chi' taq 
b'eeh, eh wataq rub'ohl yuuq'. 

10Re' taqe i tinamit re' re' ma' naa ta kikuyum kiwa' kihaa'. Eh ni xata 
naakik'raam i rutz'a'iil i q'iij ruum jinaj inketelinik wachiis naa ruye'wiik keh chi 
uuk'jik i k'achlik rooq ha'. 

11Re' hin naa nutehem jinaj i b'eeh chinaah i yuuq', eh naa nub'anam k'ixkaab' 
wach taqe b'eeh b'uuk'laq paam, ar naakik'iik i nutinamiit. 

12Re' keh chi najt naa kichaliik, wilik i naa kichaliik pantz'eet reh i rookb'aal q'iij, 
parookb'aal q'iij, wilik naa kichaliik chupaam i ye'aab' Sinim. 

13Re' taq i hat i taxaaj titz'uyinoq taq re' i hat wach ak'al tinujoq chi rusuqkiil 
k'uxliis. Je' wo' taq i hat najt taq anaah yuuq' cha k'er taq aachii' chi tz'uuy, ruum 
re' hin i Dios xnuyeew wo' chik rusuqkiil kik'ux i nutinamiit, xnuketelaaj kiwach i 
ti' kik'ux. 

14Re' taqe i aj Sión je' wili inkiq'or: Re' i QaJaaw Dios xoj rukanaa' chi qutkeel chi 
jumpech, xoj sahchik paruk'ux, inki taqe. 

15Re' hin je' wili i xnuq'or: ¿Mi wilik re' i tuutb'ees neensahchik paruk'ux i k'isa 
ruha'lak'uun, eh nee rukanaa' ruk'axariik? Atoob' ta nee rukanaa' i k'isa 
ruha'lak'uun i tuutb'ees, re' hin ma' jaruuj taq neenukanaa' ak'axariik. 

16Juneliik la' wilkaat taq panuk'ux, eh nuk'otom paam i nuq'ab' nutz'ihb'aam taq 
wii' aab'ihnaal. Eh juneliik wo' wilik panuk'ux i koraal tz'aq xyojib'ik kotimaj naq 
wii' riij taq aatinamiit. 

17Re' taqe i naa wo' chik kiyej-aniik reh aatinamiit, jumehq'iil k'ahchi' kichaliik. 
Eh re' taqe xisachwik wach xi elik chik reje chi jumpech. 

18Eh chawilow taq reje chi junsuut, k'ahchi' wo' chik kisutiniik chaloq i tinamit 
pan kitinamiit. Re' hin i Dios i nuq'or taq aweh chi ma' k'isiin naa rusuuqb'iik taq 
ak'ux. Jinaj xoyb'al iib' taq cha weh, je' rukab' noq i ruxoyej riib' i k'isa q'ahxoq 
noq i rub'an kaxáro. 

19Re' taq aatinamiit ma' xta chik wilik chupaam, xa ntz'irik chik paam ruum. Naa 
ruponiik i q'iij chi ma' naa ta chik ruk'amam i tinamit naakimolom kiib' ar. Re' 
taqe ixsachwik kiwach chi najt yuuq' chik wilkeeb' ponoq. 

20Eh re' taq i aha'lak'uun ma' naa ta chik kik'aach noq xaq'or je' wili i naa 
kiq'orom: Re' i ye'aab' wili ma' qoh ruk'am ta chik, nim la' chik qaye'aab' inqaaj, 
reh chi ar nee qoh wihik, inko'q taq aweh. 

21Eh re' taq i hat je' wili i naa aq'orom panak'ux: ¿Awach xk'isanik cho keh i wili? 
Re' hin xin kahnik naq chik chi wutkeel, ni xata naq i nukapaaj chi naa ruwihiik 
k'ih-oq nutinamiit. Re' keh xin kiq'eb' kahnoq ruum xi k'amarik reje pan tokoom 
tinamit, re' taqe wili ma' weht'al taj aha' xi chalik, tiko'q taq. 

22Re' QaJaaw Dios je' wili i xuq'or: Re' hin naa nuq'orom keh i wilkeeb' chupaam 
nimaq tinamit, chupaam kok' tinamit chi naa wo' chik kisutem chaloq taqe 
awak'uun awixq'uun, nakiq'acheem taq chaaweh. 

23Re' taqe winaq reey, taqe ixoq reey naakikahnik chi je' atuut awajaaw. Eh 
naakipach'aam qohoq kiib' wach ak'al taq chawach loch'b'al kiib', eh naakireq'em 
i pooq chuwach taq aawooq. Eh re' taq hat naa taq anab'eem i chi xa re' wo' hin i 
Dios, eh chi awach i kiye'em kik'ux wuuk' ma' naa ta kik'uhtaam kik'ixb'ilaal, inki. 

24¿Mi nenq'uchariik reh i kowlaj winaq i xponik ruq'uch panq'aq'inik? ¿Mi nee 
nelik jino'q i prexo chuwach i josq'laj winaq? 

25Eh re' i QaJaaw Dios je' wili i ruq'or: Re' hin naa nub'anam kiq'uchariik i 
k'amooj taqe reje pan kiq'ab' i kowlaj winaq. Eh naa nuq'uchum keh i kiq'uchum 
reje josq'laj winaq, re' hin naa nuko'liniik keh aatinamiit. 

26Re' hin naa nuye'em q'ab' keh i ki-ixowanik taq awach chi k'ul naa kik'uxum 
kiib'. Eh je' na naa kixohk'resjiik ruum ikaansanik inki a'n Ruuk' i re' naa 
kinab'eem i tinamit chi re' hin taq aaDios, hin, taq awaj ko'loom, hin xineesanik 
taq chaaweh panti' k'axik taq i hat aj Israel riih rumaam i Jacob. 

Isa 50 

Re' QaJaaw Dios irutoob'eej taqe awach inkiyeew kik'ux ruuk' 

1Re' QaJaaw Dios je' wili i xuq'or: Re' taq i hat inakapaaj naa taq chi re' hin 
xink'ayinik reh taq aatinamiit Israel, re' taq aatuut noq wilik. Wila' re' hin ¿Aha' 
wilik i huuj rehtalil i ch'aqb'al iib'? ¿Aha' wilkeeb' i xitowik weh? ¿Mi ma' 
aweht'al taq re' chi ruum taq amahk, chi ruum xaq'etwachej taq awiib' chi 
nuwach xat k'amarik taq reje chi najt tinamit? 

2¿Chib'ih reet noq ma' awach ta xnimanik weh noq xink'ulik ma' awach taj i 
xunimaj i ruyuq'ub'jiik xnub'an? ¿Mi ma' xnub'an ta naq taq atoob'jiik re' mi ma' 
xnub'an naq taq chawehteesjiik panti' k'axik re'? ¿Mi ma' aweht'al taq re' hat chi 



1479 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

xa ruuk' i jinaj chi nuq'oral inchiqik i palaw, eh i nusutej chi chiq yuuq' wilik wii' i 
nim ha' re' taqe kar wilkeeb' chupaam kikimik? 

3Re' hin inuq'equmb'isaj paam i taxaaj, eh inukanaa' chi xan tz'irik chik paam, 
inki Dios. 

4Re' hin, re' QaJaaw Dios inye'wik nuq'oral reh chi naa nuq'unem kiwach taqe i 
rub'an kiib' kik'ux. Rajlaal wahq'eq i ruyeew weh chi ib'irjik i ruq'oral, reh chi 
ruyeew weh chi naab'jik ruuk' q'unil. 

5Re' wo' hoq i QaJaaw Dios inye'wik nuna'ojb'al, eh re' hin i nuyeew nuk'ux chi 
rib'iirjiik, ma' xnukanaa' ta runimjiik. 

6Re' hin xnuyeew q'ab' chi xkiq'ojib'eej i nujurub', eh chi xkichuq i wusinchii'. Eh 
ma' xnukeb'aa' tee nuwach chikiwach i xib'ajwik weh, kichuhb'aaj i pan 
naq'nuwach. 

7Eh re' QaJaaw Dios inye'wik rukowiil nuk'ux, ruum aj re' ma' xta kiruchej 
inub'ajariik inki a'n Re' hin pa'alkiin chi korik, je' rukab' i paat ab'aj, weht'al chi 
ma' jaruuj naa nuk'uhtaam nuk'ixb'ilaal. 

8Re' hin eliik wilik wuuk' inko'linik weh, ¿Mi wilik nee nq'orik reh chi wilik 
numahk? wila' wilik neerub'an chi nee qohooj ruuk' i q'atal q'orik. ¿Mi wilik i 
neen kojwik numahk? wila' wilik neerub'an chi neenchalik ruq'or. 

9Re' QaJaaw Dios intoob'inik weh. ¿Mi wilik nee ruq'or chi wilik numahk? Ma' 
awach taj, ruum re' taqe i ki-ixowanik nuwach naa rusahchiik kiwach, je' rukab' 
noq insahchik kiwach itz'ihy inhopib'ik ruum i mooh. 

10Re' taq i hat i tiyohlinik taq wach i Dios, i tib'anik taq reh aha' wilik taqe i ruq'or 
i raj kamanoom, wila' kopan q'equm taq wilkaat, chayeew taq ak'ux ruuk' i 
QaJaaw. Eh chawuy-eej taq chi re' reh neen ye'wik aweh i saqum. 

11Eh re' taq i hat je' q'aaq' taq inaluk' chi sachb'al kiwach taq aawas achaaq', xa 
re' wo' taq i hat naa rusachariik awach ruuk' taq inayejaa' wach rub'an. Re' i 
QaJaaw Dios naa ruye'wiik taq cha naah i ti' k'axik wili, eh ruum i re' naa taq 
akimiik. 

Isa 51 

Re' taqe i xq'orarik chi ye'b'al rusuqkiil kik'ux i aj Sión 

1Re' QaJaaw Dios je' wili i xuq'or: Kinab'iraj taq i hat, i tib'anik taq reh i korik, i 
tisik'wik taq weh. Chakapaaj taq riij awach taqe chaloq aamaam awati't, xat 
tz'uhk'rik taq cho wii'. Re' i je' kikab' ab'aj esamaj chaloq chupaam i saqrehp 
ab'aj. 

2K'oloq taq panak'ux i xikin aamaam Abraham, i qatuu Sara. Re' reh 
tz'uhk'risanik taq aweh, noq xnusik' cho wach i xa jinaj naq chi riib'. Eh noq 
xnukuxisaj, xk'ihaaxb'ik i riih rumaam. 

3Re' hin naa nuketelaam wach i tinamit Sión, re' i sacharik cho wach. Eh re' taqe i 
ye'aab' chiq yuuq' naa nusutem chi jinaj ye'aab' naa relik wii' i suq atoob', je' 
rukab' i rax paam ye'aab' Edén. Eh ar naa ruwihiik i suq kiil k'uxliis, naa rub'aan i 
tz'uuy, naa rib'irjiik taqe i q'ooj. 

4Re' taq i hat i wilkaat taq pankok' tinamit, pan nimaq tinamit kinab'iraj taq, re' 
hin naa nupuhkaam ruq'orariik taqe i tijinik naa nub'anam. Eh re' i nuk'uhb'aal 
naa rukamaniik chi kisaquum i tinamit. 

5Re' hin naa nub'anam i nuq'or, naa taqe nuko'leem tinamit, naa nuq'atam i 
q'orik chikinaah. Re' taqe i nimaq tinamit k'ahchi' kiinkuy-eem. Eh naakich'ikaam 
kik'ux ruuk' i wajaawriik. 

6Titz'ehtanoq taq johtoq pan taxaaj chatz'ehtaaj taq i wach ak'al. Re' taxaaj naa 
rusahchiik wach je' rukab' noq insahchik wach i sib'. Re' i wach ak'al naa rik'iik 
wach je' rukab' noq inik'ik wach itz'ihy, re' taqe i k'achareel naa rusahchiik 
kiwach chi je' insahchik wach i suutz'. Eh re' ko'lemb'al iib' i rukorkiil wach 
k'uxliis i nuyeew i hin reh juneliik. 

7Kinab'iraj taq i hat i tib'anik taq reh i rub'ehel i nak'am taq naah i nuk'uhb'aal, 
maayohb'isaj taq awiib' kuum i kikaqse'lanik taq aweh. Eh ma' rub'an taq kiib' 
ak'ux ruuk' taq ab'ajariik inki a'n 

8Ruum re' keh naa rusahchiik kiwach je' rukab' noq insahchik wach itz'ihy ruum i 
rumohil, oon je' rukab' noq inokik cho ruhahiil inooq' re' ruuk' i isb'. Eh re' i 
rukorkiil wach nuk'ux i hin, re' i ko'lemb'al iib' i nuyeew naa ruwihiik chi juneliik 
xa jar ch'iht pa' chi k'achareel i naakik'iik, inki Dios. 

9Xti qoh ab'iraj i hat, hat QaJaaw Dios, eh qoh atoob'eej ruuk' awajaawriik je' 
rukab' noq xako'leej i tinamit najtir q'iij. ¿Mi ma' re' wo' re' hat xatkansanik reh i 
Rahab re' i je' nimlaj josq'laj chikop wilik pam palaw? 

10¿Mi ma' re' wo' re' hat xatchiqsanik reh i palaw noq xayejaa' jinaj i b'eeh 
chupaam, reh chi re' taqe aatinamiit ma' xta haa' xik'ik wii' reh chi xako'leej taqe? 

11Xti korik wo' hoq chi naa wo' chik kisutinik chaloq chupaam i ye'aab' Sión i 
xresaj taqe panti' k'axik i QaJaaw Dios. Eh naakik'erem kichii' chi tz'uuy, naa 
kireqem i suq laj wihik, ma' naa ta chik koq'iim. 

12Re' hin kinye'wik taq rukowiil ak'ux. ¿Chib'ih reet noq tiyo'jik taq kuum i winaq 
xakimik keh? Re' keh naa rusahchiik kiwach je' rukab' noq insahchik kiwach i 
ch'ahn. 

13¿Chib'ih reet noq xinsahchik taq panak'ux i hin, hin taq xin tz'uhkrisanik cha 
weh? Re' hin xin ye'wik paruye'aab' i taxaaj, i wach ak'al. ¿Chib'ih reet noq ma' 
k'isiin taq tiyo'jik kuum i xiik' naah kijosq'iil inkisik' chi riij nik' wach noq naa taq 
kisacham awach? Re' hin neenuq'at wach i kajaawriik 

14Re' taqe i minooj panti' k'axik naakeliik ar chi jumehq'iil. Ma' naa ta kikimiik i 
k'amooj taqe reje wii' chi prexohjik, eh ma' naa ta wo' chik kikuyum kiwa' kihaa'. 

15Re' QaJaaw Dios je' wili i xuq'or: Re' i hin taq aaWaJaaw aaDios Ajaab'ees Dios 
nim wajaawriik i nub'ihnaal. Re' hin xink'uysanik reh i palaw, xan teleninik chik i 
rub'ohl. 

16Re' hin xin ye'wik paruye'aab' taxaaj, i wach ak'al. Re' hin xin ye'wik i nuq'oral 
taq panachii', xat nuko'leej taq ruuk' i wajaawriik, eh je' wili i xnuq'or keh i aj 
Sión: Re' taq i hat, hat taq nutinamiit, kinki keh. 

17Chawik'raaj taq awiib' i hat taq aj Jerusaleem, na'lojoq taq aweh i xak'ul taq i ti' 
k'axik ruum taq amahk xa a'n noq xuyeew chee rujosq'iil i Dios taq cha naah. Je' 
jinaj kulk chi k'ahlaj ha' i xuyeew taq aweh, xat xohk'rik taq ruum. 

18Re' taq i hat ma' jino'q chik keh awak'uun, awixq'uun xi kahnik chi k'achalkeeb' 
chi nee taq tirutob'eej, chi nee inkik'am taq ab'eeh. 

19Re' taq i hat kiib' wach i ti' k'axik taq xak'ul, re' chi xsacharik wach taq 
aatinamiit ruuk' q'aslaj ch'ihch', eh ruuk' i wi'jaleel. ¿Mi wilik ta wo' neen 
ketelinik taq awach ineenye'wik rusuqkiil taq ak'ux? 

20Re' taq awak'uun awixq'uun xsahchik kina'ojb'al xa aha' xi kahnik chi 
tuch'ulkeeb' pantaq b'eeh, je' rukab' inkik'ul i keej noq kichoparik pan xirob'. Reh 
chi rik'saj i rujosq'iil i QaJaaw Dios chikinaah noq xuq'il taqe. 

21Chab'iraj taq i hat ti' taq ak'ux, i je' taq cho hat xohk'reel, xa re' la' ma' re' ta 
ruuk' i k'ahlaj ha'. 

22Re' taq aawajaaw aaDios inko'linik reh i rutinamiit je' wili i ruq'or taq aweh: 
Re' hin naa wesam cha naah i ti' k'axik ma' jaruuj chik naa nuye'em cha naah i 
nujosq'iil. Ma' naa ta chik nuye'em aweh i je' jinaj kulk chi k'ah laj ha'. 

23Re' i ti' k'axik chikinaah chik taqe i kib'anik ti' k'axik aweh naa nuye'em, re' i 
kiq'orik taq aweh chi je' wili: Re' taq i hat ma' xta taq awajaawriik nee taq ti 
qayeq' pan qooq chi je', pooq, inki taqe, re' taq i hat xa nakanaa' wo' taq awiib', 
inki. 

Isa 52 

Re' Dios xuq'or chi naa resam taqe chaloq panti' k'axik i aj Jerusaleem 

1Re' i Dios je' wili i xuq'or: Chawik'raaj awiib' i hat Sión cha sik' i wajaawriik. Hat 
santo laj tinamit Jerusaleem, chakoj aholohaq so', ruum re' i ch'uwa' kiwach, i ma' 
poch'ooj taj i rutz'uhmal naah i kik'achab', ma' xta chik naa taq kaat kuchem. 

2Re' hat Jerusaleem cha puh i pooq chawiij, eh chachej karena, chawesaj i ahl laj 
ihq cha naah, titzuhnoq chupaam i ye'aab' imb'aanwii' i taaq'anik. 

3Re' QaJaaw Dios je' wili xuq'or: Re' hin ma' xta tumiin xnuk'ul noq xat k'amarik 
reje pan tokoom tinamit. Eh ma' xta wo' chik naa nutojom noq naa kaat wesam 
chaloq ar. 

4Pampeet chaloq xiooj wo' reje i nutinamiit ar Egipto, ar xi k'acharik cho pan 
tokoom tinamit. Eh chi riij i re' xiye'arik panti' k'axik kuum i aj Asiria chi ma' xta 
kimahk. 

5Raaj i yu'naak ¿Chib'ih i naa nub'anam? Ruum xkik'am reje i nutinamiit 
Babilonia chi ma' xta kimahk. Eh re' taqe intaaq'anik keh xakow chik inkik'er 
kichii' chi kinaqariik, xa nimaq chik kiwach inki a'n kiib', eh rajlaal i q'iij inkib'aj i 
nub'ihnaal. 

6Xa re' la' naa ruponiik i q'iij noq re' i nutinamiit naa kikojom rehtaal, naa 
kinab'eem chi re' hin i Dios k'achi' nuq'orinik keh. 

7Ma' k'isiin ta loq'il noq kik'uloq nah taq yuuq' i kiq'orik rib'iral i ak' laj q'orik suq 
rib'irjiik. K'ahchi' cho kiq'orom rib'iral i ko'lemb'al iib', inkiq'or rib'iral i suq kiil 
k'uxliis. Je' wili inkiq'or reh i aj Sión: Re' QaJaaw Dios taq aareey, inki taqe. 

8Re' taq i hat naa taq ab'iram i kicha'jinik taq reh aatinamiit noq naakik'erem 
kichii' chi tz'uuy, ruum naakilom chi re' i QaJaaw Dios naa wo' chik taq kaat 
ruk'amam chaloq panatinamiit Sión. 

9Re' taq i hat aj Jerusaleem i xsacharik naq taq awach naa taq ak'erem aachii' chi 
tz'uuy, noq naa taq awilom chi re' QaJaaw Dios naa ruketelaam kiwach taqe i 
rutinamiit aj Jerusaleem, eh naa ruko'leem taqe. 

10Re' QaJaaw Dios naa ruk'uhtaam i runimaal i rajaawriik chikiwach i wilkeeb' 
pan nimaq tinamit. Eh naa wo' runaab'jiik chi junsuut i raa' taxaaj chi re' i QaJaaw 
Dios xko'linik qeh. 

11Re' taq i hat cha chop taq ak'ux chi elik chaloq Babilonia, maa tz'a'j taq aweh i 
ch'uwa' kiwach wilkeeb' ar. Re' taq chik i hat i naa ak'amwiik cho reh taqe i xa 
chib'ih jariik inkamanik parupaat i Dios. 

12Xa re' la' ma' pan ajiim b'eeh, ma' panke'lik ta taq naa aweliik cho ar, ruum re' i 
QaJaaw Dios i ki Dios i aj Israel naa ruk'amwiik taq ab'eeh, re' reh naa rucha'jiniik 
taq aweh. 

Re' ti' k'axik xuk'ul i raj kamanoom i QaJaaw Dios 

13Re' QaJaaw Dios je' wili xuq'or: Re' i waj kamanoom naa reliik korik ruuk' 
chu'nchel i naa rub'anam. Eh naa ruye'ariik runimaal wach, naa ruye'ariik 
ruloq'il. 

14Eh ma' k'isiin i tinamit xsahchik kik'ux noq xkilow wach ma' xkinab'eej ta chik 
wach, ruum xama' ink'utinik ta chik i wach ruum yohb'al wach i ti' k'axik kian 
reh. 

15Eh noq naa rusahchiik kik'ux i wilkeeb' pan nimaq tinamit. Eh re' taqe reey 
chinaah i tinamit ma' naa ta chik reliik i kiq'oral chuwach, ruum naakilom wach i 
ma' jank'al ta nq'orarik cho rib'iral keh, inki Dios. 

Isa 53 

1Ma' awach ta nimanik reh i aak'uhb'aal inqaqor. Eh ma' awach taj inye'wik 
ruloq'il i awajaawriik 

2Re' i QaJaaw Dios xraaj naq chi re' i raj kamanoom eliik naq suq naa ruwihiik, Xa 
re' la' xk'ihik chi je' rukab' i chee' wilik panchiq yuuq'. Re' reh ma' holohik ta 
xub'an riib', xa re' la' xqil wo' naq wach, eh xama' xta wo' xqaaj reh. 

3Re' i tinamit ma' xponik ta panaq'kiwach, eh ma' xkaaj ta wach. Re' reh ma' 
k'isiin i ti' k'axik xuk'ul, eh ma' k'isiin ta xtib'ik ruk'ux. Eh re' hoj xama' xta wo' 
xqaaj reh taqe i xuk'ul, xqixowaaj wach, eh ma' xqak'ax taj. 

4Xanaah re' xti korik wo' hoq chi re' reh xk'amwik reh i qayab'ilaal, i qati'kiil. Eh 
quum i hoj xkiqojib'eej, eh xuyeew q'ab' i Dios chi xhopib'ik i ruti'jolal, xelik i 
runimaal wach, xuyeew panti' k'axik. 

5Eh ruum chi ma' qohnimanik taj xkihopib'eej i ruti'jolal, eh ruum taqe i qamahk 
xkik'saj chi ti' i ruti'jolal. Eh ruum i ti' xuk'ul xuk'am cho qeh i suq kiil k'uxliis, 
ruum chi xhopib'ik i ruti'jolal xoj riq'omaaj i hoj. 

6Re' hoj qasik' qab'eeh chi qa ju'junaal, xqatukej qiib' je' rukab' noq inkitukej kiib' 
i tentzun. Eh re' i QaJaaw Dios xuyeew q'ab' chi re' raj kamanoom xk'amwik reh i 
qamahk chi qunchelaal. 

7Atoob' ta ti' wilik, ti' ruk'ux ma' xta yiib' wach q'orik xelik cho panchii'. Re' reh 
je' ink'amarik reje tentzun pankanteesb'al xb'aan, je' rukab' noq ink'amarik reje i 
tentzun chuwach inyok'wik reh i rismaal riij, ma' xta xuq'or. 

8Re' reh xkik'am reje pankanteesb'al chi ma' xta ru mahk, eh ma' awach ta 
xko'linik reh, eh ma' xta xkaaj reh i xuk'ul. Eh xkesaj reje i ruk'achariik chinaah i 
wach ak'al wili, xkiyeew pankimik ruum i ru mahk i nutinamiit. 

9Eh ar xkimuq'aa' chi kixilak i yiib' wach kina'ojb'al, eh chi kixilak i ma' holohik ta 
kib'aniik. Xanaah re' ma' xta wo' naq i yiib' wach xub'an, eh ma' jino'q i chukuj 
q'orik xelik cho panchii'. 

10Re' i QaJaaw Dios xraaj chi xik'ik chi ti' k'axik i raj kamanoom. Eh ruum chi re' 
reh xuyeew riib' chi mayiij chi riij i qamahk, re' i reh xraaj naq chi najt rooq i 
ruk'achariik, korehtaal taqe naa rilom wach i ruk'ihaal chi riih rumaam. Ruum i 
reh naa rojiik eloq wach i ruyejaam cho wach i QaJaaw Dios. 

11Eh re' reh naa rilom i naa ruwachum i ti' k'axik xuk'ul naa ruch'iklojiik ruk'ux 
noq naa runab'eem chi ajwaal wach chi xuk'ul taqe i ti' re' re'. Re' i raj kamanoom 
i QaJaaw Dios korik wach ruk'ux, ma' k'isiin taqe i naa ruko'leem, naa resam i 
kimahk. 

12Ruum i re' naa ruye'ariik chi kixilak i nimaq kiwach ruum i QaJaaw Dios, eh naa 
reliik korik haa' i reh, ruum xuyeew riib' pankimik. Eh xb'aan reh je' rukab' 
imb'aan keh i yiib' wach kina'ojb'al xanaah re', re' wo' naq i reh xtojwik riij i 
kimahk i tinamit. Eh xq'orik i koq ruuk' i Dios chikiij i aj mahk. 

Isa 54 

Re' i QaJaaw Dios xuq'or chi eliik naa ruk'axam taqe i aj Israel 

1Re' QaJaaw Dios je' wili xuq'or: Chak'er aachii' chi tz'uuy i hat Jerusaleem, i je' 
naq akab' ixoq ma' naak'unanik taj. Eh yu'naak cha k'er aachii' chi tz'uuy, ruum 
ma' k'isiin chik k'ihaal aatinamiit chuwach i xwihik cho pampeet, naa aponiik chi 
je' rukab' ixoq k'ih i rak'uun rixq'uun. 

2Ruum aj re' chayub' reje aa itz'ihy naah paat reh aab'iyajo, eh chayub' rooq i 
k'ahaam b'ak'lik wii' itz'ihy re' re'. Eh kow chalahmaaj i chee' ab'ak'am wii' i 
ruk'ahamil i itz'ihy. 

3Eh naa ayub'um reje aaye'aab', je' pantz'eet, je' pansak'aaj. Eh re' awiih aamaam 
naa wo' chik kehchaam i ye'aab' wilkeeb' wii' i tokoom tinamit, eh naakipatiniik 
chupaam i ye'aab' ma' xta wii' patineel. 

4Re' hat maayohb'isaj awiib', ma' naa ta chik kaat kikaqse'laam. Ma' naa ta chik 
kaat kib'ajam, eh ma' naa ta chik kik'uhtaam ak'ixb'ilaal. Ma' naa ta chik ruk'uliik 
panak'ux i ti' xak'ul noq xat kahnik chi je' rukab' ixoq kamnaq rub'ahiil. 

5Re' hin i Dios, nim rajaawriik i nub'ihnaal, re' hin xin tz'uhkrisanik chaaweh, hin 
ab'ahiil noq wilkiin. Re' hin kinesanik cha weh panti' k'axik, hin kiSantolaj Dios 
taqe i aj Israel, je' wo' chu'nchel i wach ak'al. 

6Re' hat je' naq akab' i k'isa q'ahxoq ti' ruk'ux koxub'an wo' naq kaxáro 
xkanab'jik wo' chik. Xa re' la' re' hin, hin aaDios xnusik' wo' chik chawach, je' wili 
i xnuq'or aweh: 

7Re' hin xama' najt ta wo' xat nukanaa', eh yu'naak naa wo' chik nuketelaam 
awach, naa wo' chik kaat nuk'amam wuuk' pan jinaj wach k'uxliis. 

8Re' hin xa ruum i nujosq'iil ma' xnuyeew ta chik i wotob'il cha naah chuwach i 
ma' najt ta laj q'iij. Xa re' la' ruum chi wilik i k'axooj wuuk' chi juneliik naa wo' 
chik nuketelaam awach, inki aaDios x-esanik taq cha weh panti' k'axik. 

9Eh nik' wach noq xnuq'or i xti korik reh i Noé chi ma' naa ta chik nutz'apam 
naah i wach ak'al ruuk' elal ha', je' wo' re' noq i nuq'or aweh i korik yu'naak chi 
ma' jaruuj chik naa ruchaliik nujosq'iil cha naah. Ma' naa ta chik kaat nuye'em 
panti' k'axik. 

10Atoob' ta neerujal ruye'aab' i yuuq', atoob' ta neenq'ehb'ik chaloq i yuuq' re' 
hin ma' jaruuj naa nukanaam ruketeljiik awach. Eh ma' jaruuj naa ruyojiik wach i 
suq kiil k'uxliis nuyejaam wach, je' wili i nuq'or i hin i kin keteleniik awach, inki. 

11Re' hat Jerusaleem ketel awach q'e' ti' xak'ul ma' xta naq rusuqkiil ak'ux. Re' hin 
naa wo' chik nuyejaam aatinamiit ruuk' ab'aj karbunklo, eh naa wo' nuyejaam i 
tz'aq paraa' ruuk' i ab'aj zafiro. 

12Eh re' taqe i ru ventanahiil i paat naa nuyejaam taqe ruuk' i holohaq ab'aj, re' 
taqe i ru puertahiil naa nuyejaam taqe ruuk' i holohaq ab'aj, chu'nchel i tz'aq naa 
nuyejaam ruuk' taqe i ab'aj q'e' k'ih tz'aaq. 

13Re' hin naa nutijiniik keh taqe i aawak'uun i aawixq'uun, re' wo' hin naa 
nuye'wiik aweh i runimaal suq kiil k'uxliis. 

14Eh ruum chi naa ruwihiik i rukorkiil wach k'uxliis awuuk' naa ruwihiik 
awajaawriik chupaam aatinamiit. Ma' naa ta chik ayo'jiik kuum i ki-ixowanik 
awach, eh ma' xta chik naa kaat ruchem. 

15Wila' awach i xutoq'aa' peleto awuuk', wila' ma' re' hin xin ye'wik rajaawriik, 
xama' xta wo' naa kaat ruchem. Re' la' hat naa ab'aniik reh. 

16Eh re' hin xinyej-anik reh i aj ch'eyel ch'ihch' re' reh i ruqop i q'aaq' i ruhab'isaj 
i ch'ihch', ruuk' i re' i ruyejaa' i ch'ihch' inkamanik reh q'aq'inik. Eh re' wo' hin 
xinyej-anik reh i winaq inkansanik ruuk' q'aq'inik. 

17Eh re' hat ma' jino'q i ch'ihch' korjinaq chi reh q'aq'inik neensachwik awach. Eh 
naa aq'atam kiwach chu'nchel i naakitz'aqam amahk, re' wili naa nuye'em chi 
kikooch i waj kamanoom, re' chi ma' xta naa kuuchjiik ruum inixowanik kiwach, 
inki i Dios. 

Isa 55 

Re' i QaJaaw Dios xa chi siih i ruketelaaj kiwach i tinamit 

1Re' i QaJaaw Dios je' wili i xuq'or: Chu'nchel i chiqiij kichii' chaloq kian kihaa', 
chaloq kian kiwa' xa chi siih. Chaloq kuk'ej i riis i uuva, i lecha chi ma' jino'q 
sentabo neenkitoj. 

2¿Chib'ih reet noq inasach taq atumiin ruuk' i ma' re' ta wi'k ha'? ¿Chib'ih reet 
noq inasach taq i tz'aaq akamaj ruuk' i xama' nujisanik ta wo' hoq? Chayeew taq 
axikin chi wib'irjiik i hin, reh chi nee taq inak'ux aweh i suq atoob', eh nee taq 
inareq rusuqkiil awánima. 

3Kim taq wuuk', xti kinab'iraj taq, reh chi neenwihik taq ak'achariik. Re' hin wilik 
i neenuyejaa' wach taq awuuk' reh juneliik, reh chi neenooj eloq wach i nuq'orom 
cho reh i reey David noq xnuketelaaj cho wach. 

4Re' hin xnukoj chi re' reh xk'uhtanik i korik keh i nimaq tinamit. Eh xnukoj chi 
k'amal b'eeh, chi aj tijoom chi kixilak i tinamit. 

5Eh naa taq ayuq'eem awuuk' i tinamit ma' aweht'al ta taq kiwach, eh ma' keht'al 
ta taq awach, naa kichaliik kajimam kiib' taq awuuk', ruum re' hin, hin taq aaDios 
i hat taq aj Israel i wilik nuSantohiil naa nuye'wiik taq aloq'il, inki. 

6Chasik' taq i QaJaaw Dios ruum yu'naak konee ruyeew riib' chi nee taq inareq. 
Chaq'oreej taq awuuk' ruum re' reh ma' najt ta wilik. 

7Re' yiib' wach runa'ojb'al chukanaa' i rub'eeh. Re' i ma' holohik taj i rukapaaj 
chukanaa' rub'aan. Chasik' wo' taq chik i QaJaaw Dios, nee wo' chik i ruketelaaj 
taq awach, eh neerukuy taq amahk, ruum re' reh xti wilik i kuyuuj ruuk'. 

8Re' akapeb'aal taq i hat ma' je' ta rukab' i nukapeb'aal i hin, re' i nub'eeh i hin 
ma' eliik ta wach ruuk' taq ab'eeh i hat, inki QaJaaw Dios. 

9Re' i taxaaj xiik' naaj tiil wilik chinaah i wach ak'al, re' i nuna'ojb'al i hin je' re' 
najtiil riik'sam wach taq ana'ojb'al i hat. Eh re' i nukapeb'aal i hin je' wo' re' najtiil 
rik'sam taq wach akapeb'aal i hat. 

10Chakoj taq rehtaal chi re' i kowlaj jab' ruch'ihil i mus jab' inqajik cho pan taxaaj 
ma' sutinik ta reje chi ma' xtaj i rub'an, korehtaal la' i rut'aqsaj i tik, ruuk' i re' 
inki a'n kiwa' kitikwik reh. 

11Je' wo' re' i nuq'oral i nelik reje panuchii' ma' naa ta rusutiniik cho wuuk' chi 
ma' xtaj i naa rub'anam. Korehtaal la' rub'an chaloq aha' wilik inwaaj i hin, reh 
chi naa rub'anam aha' wilik i xnutaq'aaj reje chub'anariik. 

12Re' taq i hat xasuq taq chik ak'ux noq naa taq aweliik cho ar. Eh xasuq taq chik 
ak'ux noq naa ak'uliik iloq panatinamiit. Eh noq naa taq awilom taqe yuuq', taqe i 
rub'ohl yuuq' naa taq ak'erem aachii' chi tz'uuy. Eh re' taqe i chee' naa 
ruq'ojib'eem riib' i kixaq ruum i rusuqkiil kik'ux. 

13Eh sohchaj chik naa rupoq'iik chi jilow i k'iix, wahut chik naa rupoq'iik chi jilow 
i kaq k'iix. Eh naa ruwihiik runimaal wach i rub'ihnaal i QaJaaw Dios, re' i rehtalil 
wili naa ruwihiik chi juneliik, inki i Dios. 

Isa 56 

Re' kib'anik reh aha' wilik iraaj i Dios 

1Re' i QaJaaw Dios je' wili i xuq'or: Re' taq i hat, re' korik, re' holohik taq cha a'n, 
ruum re' hin naa taq kaat nuko'leem chi jumehq'iil. Eh naa nuk'uhtaam i rukorkiil 
wach nuk'ux. 

2Atoob' reh awach i ruk'am naah taqe i ruq'or i nuk'uhb'aal, eh i rub'an chi korik i 
ruq'or. Eh rumol i hi'limb'al q'iij i ruyeew ruloq'il, eh ma' xtaj i yiib' wach i 
rub'an, inki. 

3Wila' re' i tokoom tinamit neerusik' i QaJaaw Dios maa ruq'or chi je' wili: Re' hin 
ma' nee ta kiruk'ul chi xilak i rutinamiit i QaJaaw Dios. Eh re' kapuun maa ruq'or 
chi je' wili: Re' hin xa je' nukab' i chiq chee'. 

4Ruum re' i QaJaaw Dios je' wili i ruq'or: Wila' re' taqe i kapuun, inkiyeew ruloq'il 
i hi'limb'al q'iij, eh wila' inki a'n inwaaj i hin, wila' inki a'n taqe i nuyejaam wach. 

5Re' hin naa nukojom taqe chi wak'uun wixq'uun, naa nukanaam rehtalil i 
kib'ihnaal chupaam i nupaat, eh chuwach taqe i tz'aq. Eh jinaj i b'ihnaal naa 
nukojom keh, ma' jaruuj chik naa rusahchiik wach. 

6Re' taqe i tokoom tinamit inkiq'asaj kiib' weh reh chi naa kikahniik chi waj 
kamanoom, eh chi nee kinkik'ax. Eh wila' xkimol i hi'limb'al q'iij, wila' xkiyeew 
ruloq'il i nuk'uhb'aal. 

7Re' hin naa taqe nuk'amam chaloq pan nuSantolaj ye'aab', naa nuye'em 
rusuqkiil kik'ux panupaat imb'aan wii' tiij. Eh naa nuk'ulum i kimayiij, je' wo' i 
k'atoj chikop inkiyeew wach artaal, ruum re' i nupaat naa rukahniik chi b'amb'al 
kitiij i tinamit, inki Dios. 

8Eh re' i QaJaaw Dios i molwik kiwach i aj Israel tukimaj kiwach, je' wili i ruq'or: 
Ko wilik i tokoom tinamit naa nuk'amam chaloq chi kixilak i aj Israel, inki. 

9Kim taq i hat tokoom tinamit chasach taq kiwach i nutinamiit, je' rukab' inki a'n i 
josq'laj chikop reh i kitiib'. 

10Ruum re' taqe incha'jinik keh i nutinamiit, i moywach taqe, ma' xta kina'ojb'al. 
Eh xa je' kikab' i tz'i' ma' kiwohwanik taj, xa re' wirik inki a'n xa re' i xohk'risanik 
inki a'n 

11Xa je' kikab' i tz'i' xa kinuhmik chik noq inki a'n kiwa', xama' kinujik ta wo' hoq. 
Eh k'amal b'eeh wo' naq taqe xa re' la' xama' holohik ta wo' kib'anik chi 
kiju'junaal, xa re' i k'axb'al kiib' i keh inkisik'. 

12Eh je' wili inkiq'or chikiwach: Kim taq quk'ej taq qak'ah laj haa', reh chi nee 
qohxohk'rik, eh i iqal xti k'ih chik inaaquk'em, inki taqe. 

Isa 57 

Re' taqe i aj Israel xiye'arik chutojariik i kimahk ruum i kilooq'jiik i tiyoox 



1488 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

1Re' korik wach kik'ux kikimik ma' ti' taki-ik'aarjik. Eh noq kikimik i atoob' wach 
kik'ux ma' insik'arik ta chi riij chib'ih reet noq xuk'ul, eh chi ruuk' i re' kielik 
chupaam i ti' k'axik. 

2Awach wilkeeb' parub'eeh i Dios kiokik pansuqkiil k'uxliis. Eh noq kikimik reje 
kiooj chi hi'lik pankijuul. 

3Kim taq i hat i je' taq akab' i kak'uun i aj war, eh je' taq akab' i kak'uun i k'oyoom 
laj ixoq ch'aq kaxáro. 

4¿Awach taq inab'aj awach taq inakaqse'laaj noq inaq'or? ¿Awach taq 
inawehtz'aaj? Eh ¿Wila' je' re' taq i na a'n mi ma' hat taq kak'uun kixq'uun re' i 
ma' xinimanik taj, chuk'ul q'orik taqe? 

5¿Mi ma' re' taq re' hat tib'anik k'oyomal chi ri'sil taqe i nimaq chee'? ¿Mi ma' 
nayeew taq chi amayiij re' aha'lak'uun chupaam taqe i ruhopil ab'aj, eh chupaam 
taqe yuuq' kixkaab'? 

6Re' taq i hat inamol taq i ch'ub'ik kiwach ab'aj inaloq'ej taq. Eh i nayeew taq i 
vino, i trigo chi amayiij chikiwach. ¿Mi ma' rik'ul re' chi nee taq tinuyeew chi 
tojariik amahk chi riij taq i na a'n re' re'? 

7Re' taq i hat tiooj taq chinaah taqe inajt kinaah yuuq' ar taq tiooj woroq 
chub'anariik taqe yiib' kiwach chi b'anarik. Eh ar taq tiooj chuye'ariik taq amayiij. 

8Eh i nayeew taq aatiyoox chi chii' taq i ru puertahiil aapaat, re' chik taq ayiib' 
wach tiyoox xaloq'ej, xinsahchik taq panak'ux i hin. Eh xasonaa' taq awiib', xahe' 
taq wach anim wach yokaab', xat yohkik kuuk' taqe i winaq awach uuk' xawaaj 
taq i hat. 

9Eh tiooj taq ruuk' i tiyoox Melec rub'ihnaal, ma' k'isiin ink'ohnik laj iq'oom i 
nak'am taq reje. Xataq'aaj taq awaj taqareel chi najt yuuq', xiqajik chupaam i 
rujuleel kamnaq. 

10Re' taq i hat xaq'uhtisaj taq awiib' chub'anariik taq imponik chawach. Eh ma' 
xakapaaj ta taq riij chi ma' xta ruk'am chaloq taq i na a'n, eh inareq taq rukowiil 
ak'ux chub'aan i ma' ruq'or korik. 

11Eh ¿Chib'ih kianam i tiyoox nayohleej taq kiwach, i nayeew taq kiloq'il? Eh re' 
hin ma' kink'ulik ta chik k'isinoq taq panak'ux, ma' kinaloq'ej ta taq chik. Re' hin 
xama' xta wo' nuq'or chi je' taq re' i na a'n weh. 

12Re' hin naa nuq'orom chi ma' holohik ta taq i na a'n, eh chi xama' xta ruk'am 
chaloq. 

13Eh noq naa taq apahqaam atoob'jiik reh i tiyoox xama' naa ta wo' taq kaat 
resam panti' k'axik. Xa chi jumehq'iil kik'amariik reje ruum i kowlaj teew, 

insachwik kiwach. Eh re' i ruyeew ruk'ux wuuk' i hin naa nuye'em reh chi 
rukooch, i ye'aab', eh naa wo' nuye'em reh i santo laj ye'aab'. 

14Eh naa wo' rib'irjiik noq naa nuq'orom chi je' wili: Re' hin inwaaj chi nee wo' 
chik kisutiniik chaloq i nutinamiit, cha yejaa' taq chi korik i kib'eeh cha teh chi 
korik i kib'eeh, kinko'q. 

15Ruum re' i QaJaaw Dios nim rajaawriik wilik pan taxaaj, k'achlik chi juneliik re' 
i Santo laj Dios rub'ihnaal je' wili i ruq'or: Re' hin pan taxaaj k'acharik i nub'an 
chupaam i nuSantolaj ye'aab', ar wilkiin. Xa re' la' wilkiin wo' chi kitoob'jiik taqe i 
xama' nimaq ta kiwach, je' wo' chi kitoob'jiik i ti' kik'ux i nuyeew rukowiil kik'ux. 

16Eh ma' chi juneliik ta naa wik'sam pankinaah i kimahk i nutinamiit, ma' juneliik 
ta naa nuye'em i nujosq'iil chikinaah. Ruum re' hin ma' inwaaj ta chi neenyoj 
kik'ux wuuk' i tinamit nutz'uhkrisam chaloq. 

17Re' hin xa ruum wo' kimahk xkian xchalik nujosq'iil, xnuyeew taqe chi tojariik i 
kimahk. Re' hin xnukanaa' kitoob'jiik, ruum re' keh xinkija' wachej, re' chik xkian 
aha' wilik i xkaaj i keh. 

18Korik re' hin inwilow chi yiib' wach i kina'ojb'al, xa re' la' re' hin naa 
wiq'omaam taqe, naa nuye'em rusuqkiil kik'ux reh juneliik. 

19Re' hin je' wili i naa nuq'orom: Naa nuye'em rusuqkiil kik'ux taqe i wilkeeb' cho 
chi najt chi ma' najt, kinko'q. Re' hin naa nuk'achrisaniik keh i nutinamiit. 

20Eh re' taqe i yiib' wach kina'ojb'al keh ma' naa ta ruch'iklojiik kik'ux, naa 
kikahniik chi je' kikab' i palaw k'ul inooj i rub'ohl i rukut taqe reje i sohk' chi chii'. 

21Xti korik noq ma' naa ta ruwihiik rusuqkiil k'uxliis chi keh i yiib' wach 
kina'ojb'al, inki i Dios. 

Isa 58 

Re' i xti korik laj kuyuuj wi'k ha' chub'aan i tiij 

1Re' i QaJaaw Dios je' wili i xuq'or weh: Matyo'jik cha k'er aachii' je'-oq i 
inq'ajb'anik tuun aq'oral noq nee taqe i naq'il i tinamit. Eh chaq'il taqe i riih 
rumaam i Jacob ruuk' i kimahk. 

2Rajlaal q'iij inkisik' i wotob'il xankaaj chik kinab'eem i nub'eeh xa korik chik 
wach kik'ux inki a'n kiib', xa nkik'am chik naah i nuk'uhb'aal noq inkikapaaj 
inkipahqaaj weh i korik chi b'anarik. Eh inkiq'or chimponik chikiwach i 
nulooq'jiik. 

3Eh je' wili inkiq'or: ¿Chib'ih ta wo' kamaj qeh chi neenqakuy qawa' qahaa' 
chub'aan i tiij. Eh chi neenqik'saj chi ti' k'axik i qati'jolal re' Dios xama' qohril ta 
wo' chaloq, xama' rukoj ta wo' paruman? inki taqe. Je' re' inkiq'or ruum re' chik i 
yak, re' chik i jot'ooj kimoso inki a'n 

4Eh chupaam i ruq'ijil i tiij chi ma' b'anooj wi'k ha' re' chik i peleto taq i na a'n, 
xakow taq chik inasak' aawas achaaq'. Ruum chi je' taq re' i na a'n paruq'ijil i tiij 
chi ma' b'anooj ta wi'k ha' ma' jaruuj taq naab'iram aatiij. 

5¿Mi nakapaaj taq re' hat chi re' tiij chi ma' b'anooj ta wi'k ha' re' chi nee taq 
inawik'saj aati'jolal chi ti', chi na k'utzaa' taq anaah je' rukab' i kaxlan aaj, chi 
nayo'k'aa' taq awiib' chuwach i q'as kiwach itz'ihy, oon nah chaaj? ¿Mi re' i re' 
imponik chi nuwach re' i hin? 

6¿Mi ma' re' i wili i tiij imponik chi nuwach i hin chi ma' b'anooj ta wi'k ha': Re' 
chi nee taq inakanaa' i yiib' wach na'ojb'al. Eh re' chi nee nawesaj taq ahl laj ihq 
aye'em taq chikinaah aawas achaaq', eh chi nee taq inakanaa' i kowlaj taaq'anik 
chikinaah? 

7¿Mi ma' re' chi naa taq awunem awa' ahaa' i ma' xta kiwa' kihaa' chi naa taq 
aye'em rupatal i ma' xta rupaat. Eh chi naa taq akojom kiso' taqe i neb'aa', chi ma' 
naa ta taq akanaam kitoob'jiik aawas achaaq'? 

8Wila' xa a'n taq i je' re' k'ahchi' taq ak'uhtaam i saqum, je' rukab' i rusaqumaal i 
q'iij noq insaq'ik, eh naa taq ak'aachjiik chi jumehq'iil ruuk' taq ati'kiil. Eh naa 
ruwihiik rukowiil taq ak'ux, naa wo' ruwihiik taq awuuk' i nuloq'il. 

9Eh noq nee taq inapahqaaj i wotob'il nee taq tib'iraj. Eh noq nee taq inaq'or i 
nub'ihnaal ayu' wilkiin, kinko'q taq aweh. Eh cha kanaa' taq i kowlaj taaq'anik, 
ma' b'aj taq chik i tokoom, cha kanaa' taq i tz'aqaj q'orik chikiij. 

10Eh wila' xayeew taq kiwa' kihaa' i ma' xta kiwa' kihaa', wila' xayeew taq chib'ih 
keh i ti' kik'ux. Re' rusaqumaal taq ana'ojb'al je' rukab' i rusaqumaal i q'iij noq 
tuqlik kab'lajora. 

11Re' hin naa nucha'jiniik taq aweh chi juneliik naa nuye'em taq awa' ahaa' 
chupaam i ye'aab' chiq yuuq'. Eh naa nuye'em taq akowiil, naa taq akahniik chi je' 
rukab' i ye'aab' wilik wii' uhtz'ub' wilik ruha'iil, chi je' rukab' i raasb'al ha' ma' 
jaruuj inchiqik. 

12Eh re' taq i hat naa wo' chik ayejaam taq aatinamiit yojinaq, eh naa wo' chik 
akojom taq rukowiil i raa' kojooj cho najtir. Eh je' wili taq i naa ab'ihnaam: Re' i 
xikorb'isanik cho reh taqe i paat yojinaq naq, inko'q taqe aweh. 

Re' k'utaaj chi riij i hi'limb'al q'iij 

13Re' i QaJaaw Dios je' wili xuq'or: Chayeew taq ruloq'il i hi'limb'al q'iij ruum 
nuSantolaj q'iij. Wilik-oq taq panak'ux chi re' q'iij re' re' suq kiil k'uxliis i ruk'am 
chaloq, eh q'e' looq', maa a'n taq aha' wilik taq inawaaj i hat chupaam. Eh mo'-oq 
xa re' taq neenasik' inawaaj taq i hat. 

14Wila' xayeew taq ruloq'il nee taq inareq rusuqkiil ak'ux wuuk'. Naa taq kaat 
nutob'eem reh chi xa re' taq i hat naa aweliik korik. Naa wo' ruye'em taq aweh 
chi k'ularik akooch nuq'orom cho rib'iral reh i Jacob, inki i Dios. 

Isa 59 

Re' ti' k'axik xye'arik chikinaah i aj Israel ruum i kimahk 

1Maa kapaaj taq i hat chi re' i QaJaaw Dios ma' xta chik rajaawriik taq chako'ljiik. 
Eh ma' tz'aplik ta wo' xikin chi ma' nee taq tirib'iraj. 

2Re' la' taq ayiib' wach na'ojb'al inq'atwik taq panab'eeh ruuk' i Dios. Eh ruum 
taq amahk ma' ruyeew ta chik riib' chi naa a'n taq k'ul chi' ruuk' i Dios, ruum i re' 
ma' rib'iraj ta taq atiij. 

3Re' taq i hat sahchinaq chi kik' taq aq'ab', ruum xa re' inkansanik taq i na a'n, xa 
re' chukuj q'orik, xa re' i yiib' wach q'orik i nelik taq cho panachii'. 

4Ma' jino'q i re' rukorkiil i ruq'or, ma' awach taj i rub'an i q'ataj q'orik parub'ehel, 
inach'ikaa' la' taq ak'ux ruuk' i xachukuj q'orik. Xa re' i yiib' wach q'orik nujinaq 
taq cho panawánima, eh korehtaal inawesaj taq wach saqum. 

5Re' taq i na a'n re' re' je' rukab' i rumiloj i aaq' je' rukab' i rukeem am. Awach 
ink'uxwik reh i miloj re' re' inkimik, eh noq i rupuch' i miloj, aaq' i nelik cho ar. 

6Eh re' i rukeem am, xama' inkorjik ta wo' chi itz'ihy, je' wo' re' taq ayiib' wach 
na'ojb'al i na a'n xama' xta nokik wii'. Xa re' ikaansanik, xa re' i ma' holohik taj 
taq i na a'n. 

7Xa eliik taq tiooj chub'anariik i yiib' wach na'ojb'al, xa re' i kikanteesjiik aawas 
achaaq' taq i na a'n atoob' ta xama' xta wo' naq kimahk. Eh xa re' i rub'anariik i 
yiib' wach inayejaa' taq wach, xa re' i sachooj taq inawaaj. 

8Eh ma' nasik' ta taq i suq kiil k'uxliis, ma' xta taq i korik i na a'n. Re' la' chik ma' 
korik ta laj b'eeh taq i nak'am, re' kik'amwik reh i b'eeh re' re' ma' nkireq ta 
rusuqkiil kik'ux. 

9Ruum i re' ma' qareq taj i wihik parukorkiil. Noq inqasik' naq i saqum xa 
panq'equm wo' qohkahnik, noq inqasik' naq i rukorkiil re' chik i ma' holohik taj 
inqareq. 

10Xa je' hoj moywach inqamajej i qab'eeh wataq tz'aq, xa je' cho ma' nqil taj i 
qab'eeh. Atoob' ta kab'lajora wo' naq i q'iij wilkooj inqatoxk'iij nah qooq, je' 
rukab' inqak'ul chaq'ab' eh xa je' cho hoj yowaab' noq inqik'raaj. 

11Eh chi qunchelaal i hoj inqak'er qachii', je' rukab' i rub'an i oso, je' rukab' noq i 
ruk'er chii' i paloma chi ruyub'jiik i ko'lenb'al qiib', xama' qoko'ljik ta wo' hoq. Eh 
inqaaj naq chi naaqeliik panti' k'axik xama' qoh elik ta wo' hoq. 

12Ma' qoh ehteesjik ta chupaam ruum xiik'naah i qamahk, xti korik chi je' re' 
ruum re' hoj wilik panqak'ux i qamahk. Eh qeht'al chi ma' k'isiin i yiib' wach inqa 
a'n. 

13Korik wo' hoq chi ma' qanimaj taj i QaJaaw, eh ma' korik ta wach qak'ux ruuk'. 
Ma' nqaaj ta rutahqaljiik, xa re' inkahsanik inqaq'or rib'iral, xa re' i ma' holohik 
taj inqa a'n, xa re' i rujot'ariik i tokoom inqa a'n. 

14Ma' korik ta qohq'orik, ma' nqareq taj i korik chi b'anarik, aha' imb'aan i q'ataj 
q'orik ma' imb'aan taj i korik. Eh ma' awach taj imb'anik reh i rukorkiil. 

15Eh ma' awach tamb'anik reh i korik, awach naq iraaj rukanaam rub'aan i ti' 
k'axik inkiyeew pan ti k'axik. Eh re' i QaJaaw Dios ma' imponik ta chuwach chi 
ma' awach ta imb'anik reh i rukorkiil. 

16Re' i QaJaaw Dios xsahchik ruk'ux noq xrilow chi ma' awach ta yej-anik reh taqe 
i re'. Ruum aj re' ruuk' i rajaawriik xuko'leej taqe i tinamit, xuch'ikaa' i wihik 
parukorkiil. 

17Re' i wihik parukorkiil xuk'am chaloq je' naa xukoj chi ruch'ihch' so', eh re' i 
ko'lenb'al iib' je' naa xukoj chi ruch'ihch' puneet. Eh je' naa xukoj chi ruso' i 
rujosq'iil, noq xuq'aj wach keh i aj ixowaal i xkian. 

18Re' i QaJaaw Dios naa ruq'ajam wach keh i je' rukab' i ruk'ul chi keh, naa 
ruye'em taqe panti' k'axik i ki-ixowanik qawach. Je' wo' re' i naa rub'anam kuuk' i 
wilkeeb' chi chii' i palaw. 

19Eh re' taqe wilkeeb' cho pareelb'aal q'iij, i wilkeeb' cho parookb'aal q'iij, 
naakinimam i Dios noq naakilom i runimaal wach. Ruum re' reh naa ruk'uliik iloq 
chi je' rukab' jino'q i nim ha' xan choqik chik k'ahchi' ruk'uyu'jiik ruum i kowlaj 
teew. 

20Eh naa ruchaliik chi kiko'ljiik i wilkeeb' ar Sión, re' taqe i riih rumaam i Jacob, 
re' taqe i naakiyot'om i kik'ux chi riij i kimahk, inki i QaJaaw Dios. 

21Re' i QaJaaw Dios je' wili i xuq'or: Re' hin jinaj i nuyejaam taq wach awuuk'. Re' 
chi re' i Santolaj Wuxlab'al naa ruwihiik taq awuuk' chi juneliik, je' wo' taq atijiik 
naa nub'anam reh chi naa taq aq'orom rib'iral keh taq awak'uun awixq'uun i hat. 
Eh re' keh nee wo' chik inkiq'or rib'iral keh i kak'uun kixq'uun, inki. 

Isa 60 

Re' i ye'arik ruloq'il i tinamit Sión 

1Hat taq aj Jerusaleem tiwuktoq taq, wih-oq taq asaquumaal, ruum xk'ulik chik i 
ruloq'il i QaJaaw Dios xsihq'inik taq chik cha naah. 

2Eh chu'nchel i tinamit wach ak'al panq'equm wilkeeb' ruum i kina'ojb'al. Eh re' 
taq i hat re' i ruloq'il i QaJaaw Dios naa rusihq'iniik taq cha naah. 

3Eh chupaam i rusaqumaal naa kiwihiik i nimaq tinamit, naa wo' rusik'ariik i 
rusaqumaal kuum i reey, naa rusahq'iik chi keh. 

4Eh ti tz'ehtanoq taq reje cha junsuut nee taq inawil chi chu'nchel k'ahchi' cho 
kimolom kiib' chi chalik taq panatinamiit, k'ahchi' kichaliik taqe i kak'uun 
kixq'uun chupaam inajt tinamit. 

5Eh noq naa taq awilom i hat chi k'ulik inki a'n iloq naa rusuuqb'iik taq ak'ux, naa 
taq aye'em kiloq'il. Naa kik'amam chaloq i kib'ehomal i nimaq tinamit wilkeeb' 
chi chii' i palaw naa taq kiq'asam aweh i kib'ehomal i tokoom tinamit. 

6Eh ma' k'isiin i cameyo naa kichaliik Madián, naa kichaliik Efa. Naa wo' kichaliik 
i aj Sabá, naa kik'amam chaloq i oro, insensia. Eh naa kitz'uyem wach i QaJaaw 
Dios chi loq'oomb'al reh. 

7Naa taq amolom kiwach i chikop ar Cedar, naa taq rukahniik cha weh. Re' taqe 
imas tentzun wilkeeb' ar Nebaiot, naa taq aq'asam chi amayiij wach artaal ye'b'al 
ruloq'il i rupaat i QaJaaw Dios, re' i mayiij re' re' q'e' neemponik chuwach i reh. 

8¿Awach i chalik inki a'n Jerusaleem, je' kichalik suutz', je' kirupinik cho paloma 
pan kisuuq'? 

9Re' taqe i re', re' taqe i barco chalik inki a'n chinaah i palaw, ruch'ihil kichalik 
Tarsis k'ahchi' cho kik'amam chi najt i awak'uun awixq'uun. Eh xkik'am wo' chee 
oro i plata, chi ye'b'al ruloq'il i QaJaaw Dios wilik ruSantohiil. Re' qaDios i hoj, hoj 
aj Israel, re' inye'wik qaloq'il. 

10Eh re' taqe i tokoom tinamit naa kikorb'isaniik i tz'aq chi riij taq aatinamiit. Re' 
i kireey naakikamaniik taq aweh, atoob' ta xnuyeew nujosq'iil taq cha naah, naa 
wo' chik nuketelaam taq awach. 

11Eh ma' jaruuj chik naa rutz'ahpiik i ookb'al taq reh aatinamiit, naa rukahniik chi 
tehlik chi q'iij chi aq'ab' reh chi naa kik'amam cho ar i kib'ehomal i tokoom 
tinamit. Reh chi neeki okik i reey. 

12Eh re' taqe i tinamit ma' naa ta kaajwaam kamanik taq chawach, naa rusahchiik 
kiwach chi kunchelaal. 

13Re' taqe i chee' Líbano ma' k'isiin kiholwochiil, re' taqe i chaj, re' taqe i sohchaj, 
re' taqe i chakaltee'. Re' taqe re' naa rukamaniik chi xoyb'al wach i nupaat. Re' 
hin naa nuye'em ruloq'il i nupaat. 

14Eh re' taqe i kak'uun kixq'uun i xi ixowanik taq chaawach naa kiloch'om kiib' 
taq chawach. Chu'nchel i xitib'isanik taq ak'ux naakixuk'aam kiib' taq chawach, 
je' wili i naa kiq'orom: Re' taqe i aj Sión rutinamiit taqe Santolaj Dios i kiDios i aj 
Israel, inko'q taqe. 

15Ma' jaruuj taq chik naa akahniik cha wutkeel, ma' naa ta chik rixowjiik taq 
awach. Naa la' nuye'em q'ab' i hin chi naa kiye'em taq aloq'il chi juneliik, naa 
nuye'em rusuqkiil taq ak'ux chi juneliik. 

16Re' taqe i tokoom tinamit naa kik'amam taq cho k'uxumb'al aweh. Re' taqe i 
reey naa kik'amam taq cha weh i kib'ehomal, eh naa taq anab'eem chi re' hin i 
Dios kinko'linik taq aweh, eh chi re' hin nim wajaawriik xinko'linik reh i Jacob. 

17Re' hin oro chik naa nuye'em taq aweh chi jilow i q'an ch'ihch', plata chik i jilow 
rax ch'ihch', q'an ch'ihch' chik i jilow chee', eh ch'ihch' chik i jilow ab'aj. Eh 
parukorkiil chik naa kianam i taaq'anik taq cha naah ajaab'ees. 

18Eh chupaam taq aaye'aab' ma' naa ta chik rib'irjiik i ti' k'axik, ma' awach ta chik 
naa ruyojwiik naa rusachwiik wach taq aatinamiit. Re' la' tz'aq kotimaj wii' riij 
naa ruko'liniik taq aweh, eh chupaam taqe i ookb'al reh taq aatinamiit naa 
ruwihiik i loq'inik. 

19Eh chupaam taq aatinamiit ma' koruman ta chik chi naa rusihq'iniik i q'iij, eh 
ma' koruman ta chik i rusaqumaal i poh. Ruum re' i hin i Dios naa nusihq'iniik taq 
aweh chi juneliik. Re' taq i hin aaDios, hin taq naa nuye'wiik asaquumaal. 

20Re' taq asaquum naa rukahniik chi jilow i q'iij, chi jilow i poh, ma' jaruuj chik 
naa ruchuhpiik, ruum re' hin naa nukahniik chi hin taq asaquum chi juneliik. Ma' 
naa ta chik rutib'iik taq ak'ux. 

21Naa rukahniik chi korik wach kik'ux chu'nchel taq aatinamiit, eh chi ehchan 
taqe reh chi juneliik i ye'aab' naa ruye'ariik keh, je' kintikarik i chee' naa 
nub'anam, k'uhtb'al reh i nuloq'il. 

22Eh yu'naak ma' q'e' ta taq hat k'ih korehtaal taq ti ponik chi nimlaj tinamit, naa 
ruwihiik taq awajaawriik. Re' hin naa nub'aniik i wili chi jumehq'iil, inki i QaJaaw 
Dios. 

Isa 61 

Re' ruq'orariik rib'iral chi naa ruko'ljiik i tinamit Israel 

1Re' hin xuyeew cho chi nunaah i Ruxlab'al i QaJaaw Dios, ruum re' reh 
xirukuxisaj. Re' reh xsik'wik nuwach chuq'orariik i ak' k'uhb'aal keh i neb'aa'. Je' 
wo' chuq'orariik chi naakeliik prexohjik i wilkeeb' prexo, eh chi naa ruye'ariik i 
rukowiil kik'ux i ti' kik'ux. 

2Eh chi ruq'orariik chi xponik chik i q'iij chi re' i QaJaaw Dios naa ruko'leem i 
tinamit, eh chi ruye'ariik rusuqkiil kik'ux chu'nchel intz'irik kiwach. Eh chi 
ruq'orariik chi re' QaJaaw naa ruq'ajam wach keh i aj ixowaal. 

3Eh xirutaq'aaj chi ruye'ariik rusuqkiil kik'ux i ti' kik'ux wilkeeb' Sión. Eh kiloq'il 
chik i naa nuye'em chi jilow i kiye'ariik kiib' pan chaaj, ink'ohnik laj suq kiil 

k'uxliis naa nuye'em keh chi jilow i ruti'kiil k'uxliis. Eh naa nusutem chi tz'uuy i 
koq'iim, naakikanab'jiik chi je' taqe kowlaj chee' ruum i QaJaaw Dios, ye'b'al 
ruloq'il i reh. 

4Eh naa wo' chik kiyejaam aha' wilik i yojinaq cho najtir, naa wo' chik kiyejaam 
taqe i paat yojinaq. Eh naa wo' chik wuksam i tinamit sahchinaq cho wach najtir 
q'iij. 

5Re' chik taqe i tokoom tinamit naa kicha'jiniik reh taq atentzuun, re' chik i keh 
naakitikwiik taq reh atik, re' chik i keh naa kab'ixiniik wach taq aaye'aab'. 

6Re' taq i hat k'amal b'eeh i aj tiij chuwach i QaJaaw Dios taq i naa ab'ihnaam, raj 
kamanoom i Dios taq i naa ab'ihnaam. Eh naa taq ak'uxum aweh i kib'ehomal i 
tokoom tinamit, naakiye'em taq aloq'il. 

7Ruum chi re' taq i hat ma' k'isiin taq i ti' xat ik'ik wii', eh q'e' xk'uhtjik taq 
ak'ixb'ilaal xak'ul taq ab'ajariik. Ruum aj re' xiik'chik naah k'ihaal i jilow naa taq 
ak'ulum, naa ruwihiik rusuqkiil taq ak'ux chi juneliik. 

8Ruum re' i QaJaaw Dios imponik chuwach i korik. Eh ma' imponik ta chuwach i 
leq', ikaansanik, naa ruye'em kitojb'aal taqe i kib'anik reh i korik. Wilik i naa 
ruyejaam wach, kuuk' reh juneliik. 

9Eh naa reliik rib'iral chupaam taqe i tinamit chi re' kiih kimaam holohik i 
kina'ojb'al. Chu'nchel i naa rilwiik keh naa kinab'eem chi rak'uun rixq'uun i Dios 
taqe, rukuxisam taqe chaloq. 

10Re' hin ma' k'isiin ta nsuuqb'ik nuk'ux ruuk' i nuDios ruum xi ruko'leej. Je' naa 
xukoj chi nuso' je' rukab' noq i rutiq'aa' riib' i winaq okik reh pan kaxáro, oon je' 
rukab' ixoq okik reh pan kaxáro i ruxoyej riib' ruuk' i karena. 

11Eh nik' wach noq impoq' chaloq i tik korehtaal inwachinik, je' wo' re' noq naa 
rutz'ukrisam chaloq i QaJaaw Dios i korik chi b'anarik naa ruye'ariik ruloq'il 
chupaam i tinamit wach ak'al. 

Isa 62 

1Ruum chi q'e' nuk'ax taqe i aj Sión, taqe i aj Jerusaleem ma' naa ta nukanaam 
kitoob'jiik, korehtaal i nelik wach saqum i korik, je' rukab' noq insaq'ik. Eh 
korehtaal kielik korik chi je' rukab' q'aaq' ju' chee'. 

2Eh re' i tinamit naakilom chi korik taq wach ak'ux. Chu'nchel i reey wach ak'al 
naakilom chi wilik taq aloq'il. Re' QaJaaw Dios jinaj i ak' b'ihnaal naa rukojom taq 
aweh. 

3Chi je' re' ma' k'isiin taq naa ruwihiik aloq'il chuwach i QaJaaw Dios, naa taq 
akahniik chi je' jinaj corona chi reh. 

4Eh ma' jaruuj chik naa ruq'orariik taq aweh chi hat taq q'eb'ooj, eh chi sachooj 
taq wach aaye'aab', naa la' ruq'orariik reh taq aa ye'aab' chi ruye'em i rotob'il i 
Dios chinaah. Re' taq i hat naa taq akahniik chi je' taq hat ehk'eenb'ees chi ree 
reh. 

5Re' taqe awak'uun awixq'uun naa rusuuqb'iik kik'ux chi riij i kiye'aab', je' rukab' 
noq insuuqb'ik ruk'ux i k'ijool chi riij i rehk'een, je' wo' re' noq insuuqb'ik ruk'ux 
taq awuuk' i QaJaaw Dios i hat taq rutinamiit. 

6Eh re' wo' hin xinkojwik taqe i aj cha'joom chinaah i tz'aq kotimaj wii' riij i 
tinamit Jerusaleem. Chi q'iij chi aq'ab' naa kipahqaam taq atoob'jiik chuwach i 
QaJaaw Dios. 

7Eh mat hi'lik taq chub'aan korehtaal inkorjik wo' chik i Jerusaleem. Reh chi naa 
wo' chik kiloq'em i Dios ar chu'nchel i tinamit. 

8Re' i QaJaaw Dios ruuk' i rajaawriik xuq'or chi ma' naa ta chik ruye'em q'ab' chi 
naa kik'uxum i wach taq atrigo i ki-ixowanik taq awach, chi ma' tokoom tinamit 
ta chik naa kuk'iniik reh i riis taq aa-uuva akamaneem taq wach. 

9Re' la' wo' taq i hat naa amolwiik, naa ab'aniik rusuqkiil i wach taq atik, ruum i 
re' naa taq kiin aloq'em i hin. Re' taq i hat naa aasik'wiik reh i wach taq aa-uuva 
naa taq awuk'em i riis chupaam i nuSantolaj paat. 

10Eleen taq cho chi chii' i puerta, cha yejaa' taq i kib'eeh i nutinamiit, chawesaj 
taq inq'atwik keh. Chajosaj taq i rehtalil chi yuq'umb'al keh i tinamit. 

11Re' i QaJaaw Dios je' wili i xuq'or keh i wilkeeb' chi junsuut i wach ak'al: 
Chaq'or keh i nutinamiit wilkeeb' Sión chi xk'uloq chik i ko'len keh, eh chi 
xnuk'am chik chaloq i nutinamiit, xwesaj taqe chaloq panti' k'axik. 

12Re' taq i hat santo laj tinamit taq i naa ab'ihnaam. Eh re' Jerusaleem loq'laj 
tinamit, ma' kanamaj ta chik chi rutkeel i naa rubíhnaam, inki Dios. 

Isa 63 

Re' i QaJaaw Dios xuyeew taqe chutojariik i kimahk i ximahkunik chuwach 

1¿Awach i kaq ruso' chalik i rub'an ar Bosra, re' wilik cho Edom? ¿Awach i chalik i 
rub'an chi jumehq'iil xiik' naah holwochiil i ruso' ruuk' i rajaawriik ruuk' i 
ruloq'il? Re' hin i Dios kink'utjanik parukorkiil, wilik wajaawriik chi ko'linik. 

2Wilik kiq'orik weh chi je' wili: ¿Chib'ih reet noq kaq aaso' je' cho xayeq' cho 
paam i uuva chawooq chi yitz'b'al reh? inki taqe 

3Korik re' hin je' wo' naa yitz'ij uuva i nub'an ruum xnuyeq' taqe pan wooq ruum 
nujosq'iil i ki-ixowanik nuwach, Eh re' i kikik'eel je' naa xt'ahxanik chuwach i 
nuso', ma' wach ta xtoob'inik weh chub'aan keh. 

4Re' hin xanuyejaam naq chik wach chi naa nuq'ajam wach keh i ki-ixowanik 
nuwach inki a'n Eh chi naa nuko'leem taqe i nutinamiit. 

5Eh xwil chi ma' awach ta xtoob'inik weh, chi ma' awach taj i xuk'ul ruk'ux i 
xnub'an xsahchik nuk'ux. Ruum i nujosq'iil nu kowej wiib', xawutkeel xnub'an 
keh i aj ixowaal. 

6Ruum i nujosq'iil xnub'an keh, xnusach kiwach i tinamit, eh xnuchihkaaj i 
kikik'eel chinaah i wach ak'al. 

Re' i QaJaaw Dios xuketelaaj kiwach i aj Israel 

7Re' hin inwaaj nuq'orom rib'iral i ruk'axb'al i QaJaaw Dios. Inwaaj nutz'uyem 
wach ruum i xub'an cho quuk' ruum i ruketeljiik qawach xub'an i hoj, hoj aj 
Israel. Eh ruum i rotob'il, ruum i runimaal i ruk'axb'al xub'an cho quuk'. 

8Re' reh je' wili i xuq'or: Re' re' nutinamiit, wak'uun wixq'uun taqe, ma' ruk'ul ta 
chi neenkian i ma' imponik ta chi nuwach i hin, inki. Eh re' wo' reh xko'linik keh. 

9Re' i QaJaaw Dios inyot'ik i ruk'ux ruum i ti' k'axik xkik'ul aj Israel. Eh re' reh 
ma' aj taqareel taj i xutaq'aaj chaloq chi kiko'ljiik, re' la' wo' reh xko'linik keh 
ruum xuketelaaj kiwach, je' rukab' i rub'an cho najtir q'iij. 

10Xa re' la' re' keh ma' xkinimaj taj i QaJaaw Dios, xkich'uwa'risaj wach i 
ruSantohiil. Ruum aj re' ma' x-ajawjik ta chik kiwach ruum i Dios, ruum i re' 
xb'aan keh ruuk' q'aq'inik. 

11Re' keh xk'ulik cho pankik'ux noq xuko'leej chaloq i rutinamiit i Moisés najtir, 
eh je' wili ixkiq'or: ¿Mi ma' re' re' i Dios xtoob'inik keh i tinamit ruch'ihil i Moisés 
k'amwik cho kib'eeh noq xi q'ahxik chi juntar i palaw? ¿Mi ma' re' wo' re' reh 
xuyeew i rusantolaj Uxlab'al keh? 

12Re' reh xtoob'inik reh i Moisés ruuk' i loq'laj rajaawriik, re' reh xch'aqwik pan 
yejaal i palaw noq xik'ik ar i rutinamiit, reh chi xkahnik rib'iral chi juneliik. 

13Re' wo' reh xtoob'inik keh i rutinamiit chi ma' xiq'ehb'ik taj noq xik'ik pan 
palaw. Eh xa je' chik kowiil kib'ehik i kawáyu chupaam i ye'aab' chiq yuuq' noq 
xik'ik ar. 

14Eh i ruSantolaj Uxlab'al i QaJaaw Dios xtoob'inik keh noq xa je' chik kiqajik 
qohoq wakax wach k'ixkaab'. Je' re' i xub'an reh chi xkahnik rib'iral i ruloq'il chi 
juneliik i rub'ihnaal. 

Re' i tiij pahqb'al rotob'il i QaJaaw Dios 

15QaJaaw Dios kopan taxaaj pan aSantolaj ye'aab', qoh awilow chaloq. ¿Mi ma' 
intiib'ik chak'ux chi qilariik? ¿Chib'ih reet noq ma' qoh atoob'eej ruuk' 
awajaawriik? ¿Mi ma' rub'an chik re' chi nee naketelaaj qawach? 

16QaJaaw Dios, re' hat manlik QaJaaw atoob' ta re' i Abraham, i Israel ma' 
xkinab'eej ta cho qawach. Re' hoj qeht'al chi re' hat manlik ehchan qeh, eh re' wo' 
hat ti ko'linik cho qeh najtir q'iij. 

17QaJaaw Dios ¿Chib'ih reet noq i nayeew q'ab' chi naa qakanaam ab'eeh, eh 
chinkoowjiik i qanima reh chi ma' nee ta chik ti ponik pan naq'qawach? QaJaaw 
Dios qoh atoob'eej chaketelaaj kiwach amoso, je' wo' taqe i jar ch'uq chi aj Israel. 

18Re' taqe asantolaj tinamiit xama' najt ta wo' hoq xi wihik pan kitinamiit. Eh re' 
chik taqe ki-ixowanik qawach k'ahchi' keeb' chub'anariik i re' ma' re' chupaam i 
loq'laj apaat. 

19Re' hoj xoj kahnik chi xa je' qakab' i tinamit ma' jank'al ta na a'n i taaq'anik 
chinaah, xoj kahnik chi xa je' ma' jank'al ta i nq'orarik aab'ihnaal chi qaxilak. 

Isa 64 

1Yu'naak nee ta naq inateh chee taxaaj nee ta tiqajik cho wach ak'al, nee ta 
kik'uyu'jik i yuuq' chawach. 

2Eh je' ta naq rukab' i q'aaq' noq i ruk'at, i kaq k'iix, noq i rutz'aab'isaj i ha'. Chi je' 
re', nee naq inkiyeew runimaal awach i ki-ixowanik awach. Eh re' taqe i nimaq 
tinamit nee naq kiyo'jiik chawach. 

3Eh noq re' hoj ma' k'achi' ta naq quy-eem xa a'n chaloq taqe i sahchb'al k'uxliis, 
xat qajik cho pan taxaaj, re' taqe i yuuq' xik'uyu'jik pan kiye'aab' chawach. 

4Eh ma' jank'al ta nib'irjik, nilarik, chi wilik ta chik jino'q Dios chi je' rukab' i hat 
chi nee ta rub'an i sahchb'al k'uxliis kuuk' i kiye'em kik'ux ruuk'. 

5Eh re' hat imponik taqe chawach i kib'anik reh i holohik laj na'ojb'al chi suq 
kik'ux. Inki a'n aha' wilik inawaaj i hat. Xa re' la' quuk' i hoj k'achi' aajosq'iil, 
ruum k'ahchi'kooj chi mahk, xa najtir wo' cho q'iij titohq'ik qaq'etwachem. ¿Mi 
konee rub'an re' chi nee qoh ko'ljik? 

6Chi qunchelaal i hoj xoj qa ch'uwa'risaj qiib' re' korik inqa a'n noq inqaq'or je' 
rukab' i ch'uwa' wach itz'ihy. Eh re' i yiib' wach inqa a'n inq'eb'wik qeh, je' rukab' 
noq inq'ehb'ik i chiqiij laj xaq chee' ruum i teew, je' re' noq insahchik qawach i 
hoj. 

7Je' re' i k'achi' qak'ulum ruum ma' awach ta chik jino'q qeh inq'orik aab'ihnaal ni 
xata nqayeew qak'ux awuuk'. Ruum aj re' ma' qoh atoob'eej ta chik chaloq, eh xoj 
aq'eb' chi riij ak'ux ruum i qayiib' wach na'ojb'al. 

8Atoob' ta je' re' xa hat la' wo' QaJaaw yu'naak, eh xa hat wo' ehchan qeh. Re' hoj 
xa je' hoj ak'al xun chawach re' hat xatyej-anik reh re' wo' hat xatyej-anik qeh i 
hoj chi qunchelaal. 

9QaJaaw Dios, maa yeew tii chu'nchel aajosq'iil chi qanaah, ma' ta naq neenk'ulik 
cho panak'ux chi juneliik i qamahk. Neeta la' tiinaketelaaj qamahk ruum hoj 
aatinamiit. 

10Re' asantolaj tinamiit xsacharik wach, re' i aatinamiit Sión xkahnik chi xa je' 
chik rukab' i chiq yuuq'. Re' i Jerusaleem xkahnik chi xan tz'irik chik paam. 

11Re' i santo laj ye'aab' xatkiloq'ej cho wii' i qamaam qati't xsacharik wach ruum 
ruuk' q'aaq'. Eh chu'nchel i q'e' naq holohaq wilkeeb' ar xsacharik chik kiwach 
kuum i aj ixowaal. 

12QaJaaw Dios ¿Mi ma' nee chik i qoh ako'leej re'? ¿Mi ma' nee chik i naaketelaaj 
qawach re'? ¿Mi konaa qak'ulum nik'-oq najtiil i ti' k'axik re'? 

Isa 65 

Re' i QaJaaw Dios xuyeew taqe panti' k'axik i ma' kinimanik taj 

1Re' Dios je' wili i xuq'or: Re' taqe i ma' jank'al ta kinkisik' xinkireq wo' hoq. Re' 
taqe i ma' jank'al ta inkiq'or i nub'ihnaal, je' wili i xnuq'or keh: Ayu' wilkiin taq 
cha toob'jiik, kinki. 

2Re' hin juneliik wo' naq xnuk'ul taqe wuuk' i tinamit ma' kinimanik ta weh, ojik 
inki a'n chupaam i yiib' wach b'eeh. Re' i kiyiib' wach kapeew i keh inki a'n 

3Re' i tinamit re' re' inkijosaj chee nujosq'iil ruum inkik'at i kimayiij chikiwach i 
tiyoox nah taq yuuq', eh inkik'at insensia chinaah i artaal tusuj xaan. 

4Eh kitzunaa' kiib' i muqulkeeb' wii' i kamnaq, eh ki-ik'ik aq'ab' chupaam i 
ye'aab' aha' ma' ki-ilarik ta wii'. Eh inkik'ux i tiwik ahq, inkuk'ej i riis i kitib'kaal i 
chikop ma' toob' ta chi k'uxarik. 

5Eh je' wili inkiq'or: Maa jil chaawiib' maa kinatz'a'j ruum wilik nuSantohiil, inki 
taqe. Re' keh inkiyeew nujosq'iil xa ch'i'k inki a'n je' kikab' i sib', xa je' kikab' i 
q'aaq' qoplik inik'ik q'iij. 

6Chu'nchel inki a'n re' re' tz'ihb'amaj rehtalil chi nuwach i hin, ma' jaruuj naa 
nukanaam chi je' re' korehtaal i nuq'aj wach keh je' rukab' i ruk'ul chi keh. 

7Re' hin naa taqe nuye'em chutojariik riij i kimahk, i ma' holohik taj xkian chaloq 
i kimaam kati't. Re' keh xkik'at i insensia chinaah taqe i yuuq', ruuk' i re' xkiyeew 
nujosq'iil. Re' hin peet naa wajlaam riij i kimahk kora'j naa nuq'ajam wach keh 
re', inki Dios. 

8Re' i QaJaaw Dios je' wili i xuq'or: Noq re' i uuva ma' k'isiin i riis ma' inkiq'eb' ta 
reje i tinamit. Je' wo' re' i naa nub'anam i hin k'axb'al keh i waj kamanoom, ma' 
naa ta nusacham wach chu'nchel i tinamit. 

9Re' hin naa nuk'ihaaxb'isam i riih rumaam i Jacob, i riih rumaam i Judá. Re' taqe 
re' naakipatiniik chupaam taqe i nuye'aab' naa nuye'em keh i nusik'im kiwach, ar 
naakipatiniik taqe i waj kamanoom. 

10Re' i nutinamiit kisik'wik weh re' i kitentzuun naakinujisam i wach k'ixkaab' 
Sarón. Eh re' i kiwakax ar naa kianam kiwa' wach k'ixkaab' Acor. 

11Eh re' taq i hat i kinaq'eb' taq chi riij ak'ux insahchik taq panak'ux i nuSantolaj 
ye'aab'. Eh i nayeew taq i wi'k, i vino chuwach i Agad Imeni, re' inaq'or taq i hat 
chi rut'iosil i b'ehomal. 

12Xa re' la' xama' xta wo' taq i naa areqem, naa la' nuye'em q'ab' chi naa taq 
akanteesjiik ruuk' i q'aslaj ch'ihch'. Eh noq xnusik' naq taq awach xama' xawaaj 
ta wo' taq. Eh noq xat nuq'oreej naq taq xama' xinab'iraj ta wo' taq, re' la' chik taq 
i xa a'n i ma' inwaaj ta wach i hin, re' taq chik xasik' inyojwik nuk'ux i hin, inki i 
Dios. 

13Re' i QaJaaw Dios je' wili i xuq'or: Re' taqe i waj kamanoom juneliik naa 
ruwihiik kiwa' kihaa' ma' naa ta rukahniik chi ntz'irik kiwach. Eh re' taq i hat i 
ma' tinimanik ta taq weh naa taq akuyum awa' ahaa', naa taq akahniik 
pank'ixb'ilaal. 

14Re' taqe i waj kamanoom naa kianam kitz'uuy ruum i rusuqkiil kik'ux. Eh re' 
taq i hat naa taq awoq'iim naa ak'erem aachii' ruum ruti'kiil taq ak'ux ruum i ti' 
k'axik taq i naa ak'ulum. 

15Re' taqe i nusik'k'im kiwach naa taq kiq'orom aab'ihnaal chi pahqb'al reh i ti' 
k'axik i kimik chikinaah i tokoom. Eh re' taqe i waj kamanoom keh ak' laj b'ihnaal 
chik i naa nukojom keh. 

16Xa awach pa' i neerupahqaaj rutoob'jiik koruman chi weh i hin korik wach 
nuk'ux naa rupahqaam. Eh awach iraaj ruq'orom i korik koruman chi 
panub'ihnaal i hin naa ruq'orom. Re' taqe i ti' k'axik k'uluuj chaloq xik'ik chik, 
xsahchik chik panuk'ux chi jumpech. 

Re' ak' taxaaj, re' ak' wach ak'al 

17Re' hin naa nuyejaam jinaj i ak' taxaaj, jinaj i ak' wach ak'al. Re' i k'uluuj chaloq 
xik'ik chik, ma' jaruuj chik naa ruk'uliik panuk'ux. 

18Suuqb'oq taq ak'ux chi juneliik ruuk' i naa nuyejaam, ruum re' hin naa 
nuyejaam jinaj i ak' Jerusaleem naa nu nujisam chi rusuqkiil k'uxliis. Eh chu'nchel 
i naa kik'achariik ar naa ruwihiik rusuqkiil kik'ux. 

19Eh re' hin naa rusuqb'iik nuk'ux ruum i ak' Jerusaleem, eh naa rusuqb'iik 
nuk'ux chikiij i nutinamiit. Ruum ma' naa ta chik rib'irjiik i k'erej chi'is oq'ik. 

20Ma' naa ta chik kikimiik i kore' xi-aasjik. Eh re' taqe i mama' winaq ma' naa ta 
kikimiik chi komajaa' i kihab'ul, awach i xkimik noq kore' wilik reh i jinaj siento 

haab' ko ak'un noq xkimik reje. Eh awach i xkimik reje chi komajaa' imponik i 
jinaj siento haab' re' re' q'e' i ru mahk. 

21Re' taqe aatinamiit noq naa kiyejaam kipaat re' wo' keh naakipatiniik ar. Eh re' 
chik i keh naa kib'aniik rusuqkiil i wach i ki uva. 

22Eh ma' tokoom ta chik i naa rupatiniik pankipaat. Re' i kitik ma' tokoom ta chik 
naa rub'aniik rusuqkiil. Re' taqe i nutinamiit najt naa kik'achariik, je' najtiil 
ink'acharik i nimlaj chee', eh re' chik keh naa kib'aniik rusuqkiil i kikamaj. 

23Eh ma' naa ta rojiik chi re' chi ma' re' i kikamaj, ma' naa ta kikimiik i kak'uun 
kixq'uun chi komajaa' i kihab'ul. Ruum re' taqe i tinamit re' re' nukuxisam taqe, 
je' wo' hoq i kiih kimaam. 

24Noq komajaa' inkipahqaaj weh chib'ih jariik inkaaj, re' hin naa nuye'em keh. Eh 
noq komajaa' inkikohlaaj nuq'orob'jiik re' hin naa taqe b'iram. 

25Re' taqe i xojb' jinaj naa kianam wii' kiwa' ruuk' taqe i tentzun. Re' kaq b'ahlam 
k'im chik i naa ruk'uxum re' ruuk' i ruk'ux i b'ooyax. Re' aaq' ak'al naa ruk'uxum, 
chupaam i santo laj ye'aab' Sión ma' jino'q i chikop naa ruk'uxwiik keh, inki Dios. 

Isa 66 

Re' Dios naa ruq'atwiik i q'orik chinaah i tinamit 

1Re' i QaJaaw Dios je' wili i xuq'or: Re' i taxaaj nuye'aab', re' i wach ak'al ye'aab' 
reh i wooq wilik. ¿Mi koruman re' chi nee taq inayejaa' jino'q i paat nu 
ihi'limb'aal? Eh ¿aha' wilik i ye'aab' naa nuhi'liik wii'? 

2¿Mi ma' re' wo' re' hin xinyej-anik reh chu'nchel i wilik noq xkitoq'aa' wihik? Re' 
hin i nuketelaaj kiwach taqe i neb'aa', taqe i ma' nimaq ta kiwach, re' taqe 
kiye'wik ruloq'il i nuq'oral. 

3Re' taqe i yiib' wach kina'ojb'al noq inkiyok' ralaq i b'ooyax chi kimayiij, je' naa 
kansanik kas kichaaq' inki a'n Eh noq inkiyok' ralaq i tentzun je' naa tz'i' inkiyok' 
ralaq. Eh noq inkiyeew chi kimayiij i wach i ki trigo je' naa rukik'eel ahq 
inkiyeew, noq inkik'at i insensia je' naaloq'inik tiyoox inki a'n 

4Re' hin naa nusik'im wach i ti' k'axik naa nuye'em chikinaah, re' ruuk' i naa 
kiyo'jiik ruum, ruum noq xnusik' naq kiwach xama' xinkinimaj ta wo' hoq, eh noq 
xnuq'o'reej naq taqe xama' xinkib'iraj ta wo' hoq. Eh re' chik xkian i ma' nwaaj ta 
wach i hin, re' chik i xkisik' wach inyojwik nuk'ux i hin, inki i Dios. 

5Re' taq i hat i nayeew taq rajaawriik i ruq'oral chab'iraj taq i ruq'or i QaJaaw 
Dios chi je' wili: Re' taqe i ki-ixowanik taq awach wuum i hin, je' wili inkiq'or taq 
aweh: Re' ta naq taq aaWaJaaw nee ruyeew chee ruloq'il taq cha naah, inqaaj 
qilom chi suq taq ak'ux, inki taqe. Xa re' la' re' keh naa kikahniik chi se'lb'al taqe. 

6Re' i choqik imb'aan cho chupaam i tinamit, chupaam i rupaat i Dios. Re' reh 
chalik i rub'aan chuq'ajariik wach keh i ki-ixowanik taq awach inki a'n taq aweh. 

7Re' i santo laj tinamit Sión je' rukab' ixoq chi jumehq'iil x-aasjik jinaj k'isa 
rak'uun, noq komajaa' i rutik'aa' i ruti'kiil. 

8¿Mi wilik re' ix-ib'irinik i x-ilwik reh chi naa ruk'ulariik taqe re'? ¿Mi neentahmik 
re' i tinamit chi jumehq'iil? ¿Mi wilik re' i tinamit xa ruuk' i jinaj q'iij neentahmik? 
Ma' chih taj xa re' la' re' i tinamit Sión xa chi jumehq'iil naa ruk'ihaaxb'iik. 

9Eh ¿Nik' wach noq ma' nee ta nuyeew q'ab' chi naa ruk'ihaaxb'iik? Ruum re' wo' 
hin kinye'wik q'ab' chi naa ruwihiik kak'uun kixq'uun, i aj Sión, inki i Dios. 

10Eh nee ta naq insuuqb'ik taq ak'ux i hat ruuk' i tinamit Jerusaleem. Re' taq i 
tik'axwik reh, ti okoq taq pansuqkiil k'uxliis i xat oq'ik taq chi riij i tinamit re' re'. 

11Re' i tinamit Jerusaleem naa taq kaat ruk'uxlaam, naa ruye'em taq rusuqkiil 
ak'ux, korehtaal inch'iklojik taq ak'ux. 

12Ruum re' QaJaaw Dios je' wili xuq'or: Re' hin naa nuye'em rusuqkiil taq ak'ux i 
hat taq aj Jerusaleem, chi je' jino'q rooq ha'. Re' i tinamit naakik'amaam taq 
chaaweh i kib'ehomal chi je' rukab' i nim ha', chi k'uxumb'al taq aweh naa taq 
kiq'unem awach je' rukab' imb'aan reh ha'lak'un. 

13Re' hin naa nuye'em rusuqkiil taq ak'ux, je' rukab' i rub'an i tuutb'ees noq i 
ruyeew rusuqkiil kik'ux taqe i rak'uun rixq'uun. Eh ar taq naa areqem rusuqkiil 
ak'ux Jerusaleem, inki. 

14Eh noq naa taq awilom chi je' re', naa taq rusuuqb'iik ak'ux, naa rukowjiik taq 
ak'ux, je' rukab' i k'im xa rax chik wach. Re' i QaJaaw Dios neentoob'inik keh taqe 
i raj kamanoom. Eh naa ruye'em i rujosq'iil chikinaah i ki-ixowanik wach. 

15Re' i QaJaaw Dios yejal xaq q'aaq naa ruk'uliik iloq. Re' teew naa ruk'uliik iloq 
wii' xa je' chik rukab' i kareta reh q'aq'inik, xan qop chik noq naa ruchaliik 
rik'sam i rujosq'iil. 

16Xti korik chi re' i QaJaaw Dios ruuk' q'aaq', ruuk' ch'ihch' k'ulq'as, naa ruye'em 
taqe panti' k'axik i yiib' wach kina'ojb'al. Eh ma' k'isiin taqe i naa rukansam. 

17Re' i QaJaaw Dios je' wili i xuq'or: Naa rusahchiik kiwach i wilik kisantohiil 
inkisaqb'isaj kiib', i kiloq'inik taqe reh i tiyoox, chupaam i ye'aab' uhtz'ub'. Eh 
taqe i kik'uxwik reh i kitib'kaal ahq, i kitib'kaal i ch'ooh, i ch'uwa' kiwach. 

18Re' hin weht'al inkikapaaj, inki a'n Naa ruponiik i q'iij chi naa numolom kiwach 
i tokoom tinamit, reh reh wach kiq'orik wii'. Eh ar Jerusaleem naakilom chi re' 
hin wilik nuloq'il. 

19Re' hin naa nuye'em i ehtalil, re' i koxikahnik chi k'achalkeeb' naa nutaq'aam 
taqe reje chupaam taqe i tinamit wili: Tarsis, Lidia, Fut Tubal, Javán, re' taqe i 

kichol q'aq'inik ruuk' flecha, chupaam taqe i tinamit wilkeeb' chi chii' i palaw. Re' 
taqe i re' ma' kib'iram taj, ni xata kilom i nuloq'il. Eh re' chik i keh naa kiq'oriik 
rib'iral i nuloq'il chupaam taqe i tinamit. 

20Naakesam chaloq chupaam chu'nchel i tinamit taqe i re' ruuk' aatinamiit. Wilik 
i naa kichaliik pan kareta, rij kawáyu, rij b'uurux, riij cameyo. Chu'nchel i re' je' 
taqe jinaj mayiij chi weh noq naa kik'uliik iloq Jerusaleem. Eh chupaam i 
nuSantolaj ye'aab' naa kikahniik chi je' taqe ink'ohnik laj mayiij inkik'am chaloq 
taqe i aj Israel chupaam i kulk saq kipaam. 

21Eh chi kixilak re' wilik taqe i naa nusik'im kiwach chi k'amal b'eeh aj tiij, re' 
ruuk' taqe i aj Levíta, inki QaJaaw Dios. 

22Eh je' wo' chik wili i xuq'or: Nik' wach noq naa ruwihiik chi juneliik i ak' taxaaj, 
i ak' wach ak'al naa nutz'uhkrisam i hin je' wo' re' noq naa ruwihiik kik'achariik 
taqe awiih aamaam i hat, re' taq aab'ihnaal ma' jaruuj naa rusahchiik wach. 

23Rajlaal i ak' poh, eh rajlaal xamano chupaam i hi'limb'al q'iij naa ruchaliik 
kixuk'aam kiib' chi nuwach chu'nchel i tinamit. 

24Eh re' i naa kichaliik re' re', naakilom chi tuch'ulkeeb' i kiti'jolal i ma' xinimanik 
ta weh. Eh re' kihaahil ma' jaruuj naa kikimiik, ma' jaruuj naa ruchuhpiik i 
kiq'aq'al, na' k'ularoq i re' xiik' naah ti'kiil chi keh i tinamit, inki i Dios. 

Jer 

Jer 1 

Re' i ruyuq'ub'jiik, re' i naa rub'anam i Jeremías 

1Re' taqe i xuq'or, re' taqe i xub'an i Jeremías, rak'uun i Hilsías, re' ruuk' taqe i 
k'amal kib'eeh aj tiij xi patinik Anatot wilik paruyuq'ul i Benjamín. 

2Re' i QaJaaw Dios xuq'oreej chaloq i Jeremías noq oxlaj haab' chik rokiik chi reyil 
Josías ar Judá i rak'uun Amón. 

3Eh re' i QaJaaw Dios xuq'oreej i Jeremías noq xwihik chi reyil Judá Joacim 
rak'uun i Josías, eh noq i xwihik chi reyil ar i Sedequías rak'uun i Josías, korehtaal 
chik xukohlaaj i junlaj haab' chi reyil ar. Eh paroo' poh ree haab' re' re' xi 
k'amarik reje pan tokoom tinamit i aj Jerusaleem. 

4Re' i QaJaaw Dios je' wili i xuq'or weh: 

5Noq komajaa' titz'uhk'rik cho ruuk' aatuut xa weht'al wo' naq chik awach. Eh 
noq komajaa' ti aasjik xanoq wo' xat nukuxisaj, eh xat nupab'aa' chi hat jalal 
nuq'oral chupaam chu'nchel i tinamit, inki. 

6Eh re' hin je' wili xnuq'or: Jaaw xti ma' ruk'ul taj inaq'or weh chi je' re' ruum re' 
hin, ko hin k'isa k'un, eh ma' kinchol ta q'orik, kinki reh. 

7Re' i QaJaaw Dios je' wili i xuq'or weh: Re' hat maa q'or chi ko hat k'isa k'un, naa 
la' awojiik aha' naa kaat nutaq'aam reje. Eh re' wo' naa aq'orom naa nuq'orom 
aweh. 

8Re' hat ma' awach ta aj uum naa ayo'jiik, ruum re' hin naa nuwihiik awuuk' 
chako'ljiik, inki. 

9Re' QaJaaw Dios xuyub' chaloq i q'ab' xutz'aj i xaq nuchii', je' wili i xuq'or weh: 
Re' wili rehtalil chi xnuyeew chik taqe i nuq'oral panachii'. 

10Yu'naak xat nukoj chikinaah i tinamit, chikinaah i reey. Reh chi wilik i naa 
asacham wach, chi wilik i naa aachuqum, chi wilik naa ayojom, chi wilik i naa 
awesam, chi wilik i naa ayejaam, i naa atikim, inki weh. 

11Re' i QaJaaw Dios je' wili i xuq'or weh: ¿Chib'ih jariik i k'achi' awilom wach? 
inki. Re' hin je' wili i xnuq'or: Re' hin jinaj i q'ab' chee' almendro k'achi' wilom 
wach, kinki reh. 

12Re' i QaJaaw Dios je' wili i xuq'or weh: Korik i xaq'or re' re' i rehtalil chi naa 
nub'anam chi jumehq'iil taqe i nuq'orom chaloq, inki. 

13Re' i QaJaaw Dios je' wo' chik wili i xuq'or weh: Yu'naak ¿Chib'ih chik jariik i 
k'achi' awilom wach? inki. Jinaj i xun k'ahchi' wilom wach xan rooq rotik chik i 
ha' chupaam xaraaj chik reje b'uulinik pantz'eet reh i rookb'aal q'iij, kinki reh. 

14Re' i QaJaaw Dios je' wili i xuq'or weh: Re' re' i rehtalil chi pantz'eet reh i 
rookb'aal q'iij naa ruchaliik i ti' k'axik naakik'ulum taqe i Judá. 

15Re' hin i Dios naa nuk'amam chaloq i tinamit wilkeeb' cho pantz'eet reh i 
rookb'aal q'iij, je' wo' taqe i kireey. Eh ar naa kiyejaam i kipaat panookb'al reh i 
Jerusaleem, ar naakilok'em reje kiib' chuwach i tz'aq kotimaj wii' riij i tinamit. Eh 
ar naakilok'em reje i kipaat chuwach i tinamit Judá. 

16Ruum i kiyiib' wach na'ojb'al i tinamit re' re' naa nuye'em i ti' k'axik chikinaah, 
ruum xin kiq'eb' chi riij kik'ux, xkik'at i insensia, eh kiloq'ej taqe i tiyoox, re' ki 
dios i tokoom tinamit xa re' keh kiyej-anik reh. 

17Re' hat Jeremías chakowej awiib' hiy cha q'or keh i tinamit re' re' chu'nchel i 
xnuq'or aweh, mat yo'jik kuum. Eh wila' ma' xa a'n i xnuq'or aweh naa nuye'em 
q'ab' chi naa ab'arb'otiik ruum ayo'jiik chikiwach. 

18Yu'naak i hin naa kaat nukanaam chi je' rukab' i tinamit kotimaj riij chi tz'aq, 
chi je' akab' i rooq paat ch'ihch' ruyej-aal, chi je' akab' i q'an ch'ihch' inkojarik chi 
koraal. Reh chi nee nakuy kik'ulb'ejiik chu'nchel i tinamit wilkeeb' Judá, taqe i 
kireey, taqe i k'amal kib'eeh aj tiij. 

19Re' keh nanaq kianam aweh ruuk' q'aq'inik, xa re' la' xama' xta wo' naa kaat 
kuchem, ruum re' hin naa nuwihiik awuuk' chi ako'ljiik, inki i Dios. 

Jer 2 

Re' i ma' holohik taj xkian i aj Israel chuwach i QaJaaw Dios 

1Re' i QaJaaw Dios je' wili i xuq'or weh: 

2Hiy kuuk' i aj Jerusaleem cha q'or keh chi je' wili: Re' i QaJaaw Dios je' wili i 
xuq'or taq chawiij. Re' hin ink'ulik panuk'ux noq xnuchop cho kinaah noq 
xkitoq'aa' cho nimanik korik naq wach kik'ux wuuk'. Eh kinkik'ax naq xkiyeew 
cho kik'ux wuuk', re' noq xnuk'am cho kib'eeh panchiq yuuq' re' i ma' xta wii' i 
tik. 

3Re' taqe i aj Israel santo laj tinamit naq taqe, peet naq taqe cho wak'uun 
wixq'uun, ruum aj re' awach naq taqe imb'anik ti' k'axik keh i nuyeew naq taqe 
chutojariik i kimahk tiko'q keh, inki i Dios. 

4Re' taq i hat, hat taq riih rumaam i Jacob, eh chawunchelaal taq i hat aj Israel, 
chab'iraj taq i ruq'oral i QaJaaw Dios. 

5Re' reh je' wili i ruq'or taq chawiij: ¿Chib'ih la' jariik i ma' holohik taj xnub'an 
keh i kimaam kati't, ruum re' chik taqe i tiyoox ma' xta kajaawriik xkinimaj. Eh 
xkikanaa' kiib' chi xama' xta chik kikamaj? 

6Re' keh ma' xkikapaaj ta chik nunimjiik i hin. Xanaah re', re' wo' naq i hin 
xineesanik cho keh ar Egipto. Eh xnuk'am wo' naq cho kib'eeh panchiq yuuq', Re' 

i ye'aab' ma' xta wii' ha' b'oqeel taqe paam, ma' k'isiin taqe i yohb'aal chupaam. 
Re' taqe i ye'aab' ma' xta patineel chupaam, eh ma' awach ta i nik'ik ar. 

7Eh xnuk'am taqe chaloq chupaam i ye'aab' wilik wii' i suq atoob' reh chi xkian 
rusuqkiil. Xa re' la' re' keh xkitoq'aa' rub'an i re' ma' re' xkisutej chi b'amb'al 
mahk i ye'aab' re' re'. Eh xkich'uwa'risaj wach i nuye'aab' nuyeew keh. 

8Re' taqe i k'amal kib'eeh aj tiij ma' re' ta chik i hin xinkinimaj, eh re' taqe i k'amal 
kib'eeh xinsahchik pankik'ux. Eh re' taqe i q'atal q'orik ma' xkiyeew ta 
wajaawriik. Re' taqe i jalal naq nuq'oral re' chik i tiyoox Baal xkinimaj, re' chik i 
xkinimaj i ma' xta kajaawriik. 

9Ruum aj re', re' hin naa nuq'atam i q'orik taq cha naah i hat, je' wo' chikinaah 
taqe awiih aamaam. 

10Yu'naak hiy taq chupaam i ye'aab' Quitim wilik reje parookb'aal q'iij. Eh cha 
taq'aaj taq i reje i aj taqareel ar Cedar, reh chi nee rilow chi korik mi wilik 
imb'anik reh je' rukab' i xa a'n taq i hat. 

11Eh ma' jino'q taqe kiloq'inik reh i tiyoox xkijal wach i ki dios. Re' keh ma' nkijal 
ta wach i ki dios atoob' ta xama' xta wo' rajaawriik. Eh re' taq i hat nutinamiit 
xajal taq nuwach kuuk' taqe i tiyoox xama' xta wo' kajaawriik. 

12Eh re' taxaaj xan b'arb'otik chik ruum ruyo'jiik noq xrilow aha' wilik taq i xa a'n 
re' re'. 

13Re' taq i hat ki'ib' i yiib' wach na'ojb'al taq xa a'n re' i peet re' chi xinaq'eb' taq 
chi riij ak'ux i hin, je' naq hin k'achlik raasb'al ha' taq cha weh. Eh je' naaxak'ot 
taq jino'q i jul xama' xta wo' ha' i rumol, inki Dios. 

14Re' taq i hat aj Israel ma' hat ta naq taq k'ayimaj pan tokoom tinamit. Eh 
yu'naak ¿Chib'ih reet noq xchoparik taq anaah kuum i tokoom tinamit? 

15¿Chib'ih reet noq yohb'aal wach i kijosq'iil i aj ixowaal noq xi chalik taq cha 
naah xa je' chik kijosq'iil i kaq b'ahlam? Eh xsacharik taq kiwach aatinamiit, eh 
k'atarik ma' xta chik i xkahnik chupaam. 

16Re' taqe i tinamit kichalik Menfis, eh re' taqe i kichalik Tafnes xisachwik wach 
taq aatinamiit. 

17Re' taq i hat je' taq re' i xak'ul ruum xinaq'eb' taq chi riij ak'ux i hin, hin taq 
aaWaJaaw aaDios. Eh hin wo' naq kink'amwik taq ab'eeh chupaam i holohik. 

18Eh yu'naak ¿Chib'ih taq neerutiq aweh chi nee taq tiooj Egipto chi nee taq 
inawuk'ej aweh i nim ha' Nilo? ¿Chib'ih taq neerutiq aweh chi nee taq tiooj Asiria, 
eh chi nee taq inawuk'ej aweh i nim ha' Éufrates? 

19Eh ruum taq ayiib' wach na'ojb'al naa ak'ulum i ti' k'axik, ruum chi ma' 
tinimanik ta taq naa ruq'atariik i q'orik taq cha naah. Xti cha kapaaj taq riij chi re' 

nuq'eb'ariik taq xa a'n ti' k'axik, eh ruti'kiil k'uxliis i ruk'am taq cho cha naah, 
ruum chi ma' nayeew ta taq chik nuloq'il i hin, inki, i QaJaaw Dios nim rajaawriik. 

20Re' taq i hat xa najtir wo' taq kinaq'eb' chi riij ak'ux, ma' xawaaj ta taq chik 
nunimjiik, je' taq wili i xaq'or: Re' hoj ma' nqaaj ta chik qa'nam i rukamaj, tiki taq. 
Eh xat okik taq chub'anariik i je' k'oyomal re' kilooqjiik taqe i tiyoox xa a'n taq chi 
ri'sil taqe i nimaq taq chee' je' wo' chikinaah taqe i nimaq taq yuuq'. 

21Re' hin xti xatnuch'ikaa' wo' naq taq pana ye'aab', je' rukab' noq intikarik i uuva 
holohik rija'eel. ¿Chib'ih reet noq xasutej taq awiib' chi je' rukab' i uuva intikarik 
xama' holohik taj i rija'eel? 

22Re' taq i hat atoob' ta nee taq i na a'n awitiin ruuk' i xa chib'ih jariik, oon nee 
taq i nakojib'eej awiib' pan xab'oon, xama' jaruuj ta wo' naa reliik panaq' nuwach 
i ruch'uwa'il taq wach amahk, inki QaJaaw Dios. 

23Eh ¿Nik' wach noq nee taq inaq'or chi je' wili: Re' hoj ma' xta xqach'uwa'risaj 
wii' qiib' ma' nqaloq'ej ta taqe i tiyoox, tiko'q taq? Ruum re' taq i hat aweht'al taq 
xa a'n wa taq k'ixkaab', xa a'n taq aweh je' rukab' ixoq cameyo xa rajimam chik 
riib' inooj xa ruch'apaa' chik taqe i rixk'aq. 

24Xa a'n taq aweh i rub'an ixoq b'uurux, xa okrinaq wo' pantaq ch'ahn, noq wilik 
parutehkiil wach xanoq wo' rik'raaj reje i k'achi' rusik'im. Eh xaraaj chik k'o'nik 
xama' awach ta chik impab'anik reh, eh xa eliik inkan ruum i imas b'uurux chi 
xaraaj wo' k'o'nik. 

25Re' taq i hat aj Israel maa q'uhtisaj taq awiib', maa toxk'iij taq i nah aawooq, 
maa kuy taq ahaa' chi ojik chikiij taqe i tiyoox. Xa re' la' re' taq i hat je' wili taq 
inaq'or: Re' hoj ma' nq'uhtik ta qak'ux chunimjiik taqe i tiyoox, xa konaa wo' 
qatahqeem taqe, tiki taq. 

26Eh nik' wach noq ink'ixik i aj jileq' noq inkan chi riij, je' re' noq naa taq ak'ixiik i 
hat aj Israel ruum taq i na a'n. Eh naa wo' k'ixik taq aareey, taqe i k'amal ab'eeh, 
taqe i k'amal kib'eeh i aj tiij, taqe i jalal naq nuq'oral i hin. 

27Re' chee' yej-amaj chi tiyoox je' wili taq inaq'or reh: Hat wajaaw, tiki taq reh, eh 
re' ab'aj korjinaq chi ixoq tiyoox, hat nutuut, tiki taq reh. Eh re' hin re' taq chik 
awiij xasutej weh. Noq panyohb'aal taq chik wilkaat ko' ra'j je' wili taq inaq'or 
weh re': Qoh ako'leej, tiki taq. 

28Re' taq i hat aj Judá xayejaa' taq ju'jun atiyoox chupaam i ju'jun chi tinamit, 
neerub'an chi kuuk' taqe re' neenapahqaaj taq atoob'jiik noq neenchalik i ti' 
k'axik taq cha naah i lb'al reh mi nee pa' inki a'n taq atoob'jiik. 

29¿Chib'ih reet noq inchalik taq aa peleto wuuk' chawunchelaal taq i hat ma' 
kinanimaj ta taq chik? inki i QaJaaw Dios. 

30Re' hin xnuyeew taqe panti' k'axik aawak'uun, eh xama' xkijal ta wo' wach i 
kina'ojb'al. Chawunchelaal taq i hat xa kansaj taq chi q'aslaj ch'ihch' taqe i jalal 
nuq'oral, xa je' taq chik akab' i josq'laj i kaq b'ahlam noq i ruchop i rutiib'. 

31Re' taq i hat i aj Israel chab'iraj taq i nuk'uhb'aal. ¿Mi xa je' hin jino'q chiq yuuq' 
mi xa je' hin jino'q i ye'aab' q'equm paam taq cha weh re'? Hat taq nutinamiit, 
¿Chib'ih reet noq inaq'or taq chi je' wili: Yu'naak xoj elik chik panaq'ab' ma' 
jaruuj chik naa kaat qanimam tiki'nche taq weh? 

32Re' i xq'un naa rub'anam kaxáro ma' jaruuj neensahchik paruk'ux taqe naa 
ruxoyem wii' riib', eh je' wo' hoq i ruso'. Raaj taq i hat, i hat taq nutinamiit, 
¿Chib'ih reet noq najtir kinsahchik taq panak'ux? 

33Eh xa nayejaa' taq chik reje awiib' noq tiooj taq chub'anariik i je' k'oyomal. Eh 
hat taq aj tijoom chub'anariik taqe i yiib' wach na'ojb'al. 

34Re' taq i hat xasach taq aso' ruuk' i kikik'eel taq aawas achaaq', re' i xa neb'aa' 
tii taqe, eh ma' xta wo' naq i yiib' wach k'ahchi' keeb'. Eh xama' xta wo' naq 
kimahk taq xareq. 

35Eh je' taq wili inaq'or: Re' hoj ma' xta qamahk ma' kaqrinaq ta chik i Dios quuk', 
tiki taq. Eh ruum taq inaq'or re' re', naa nuq'atam i q'orik taq cha naah. 

36Eh ¿Chib'ih reet noq tokoom chik inooj taq asik' atoob'jiik tiooj taq kuuk' i aj 
Egipto? xa re' la' naa ruk'uhtjiik taq chaak'ixb'ilaal ar, je' rukab' noq xk'uhtjik taq 
chaak'ixb'ilaal Asiria. 

37Re' taq i hat yohb'aal taq wach ak'ixiik noq naa taq aweliik cho Egipto ruum re' 
hin naa wesam i kajaawriik awach naq aj uuk' naa rojiik asik'im atoob'jiik. Re' 
keh xama' naa ta wo' taq kaat kesam panti' k'axik, inki i Dios. 

Jer 3 

Re' taqe i aj Israel xkian i ma' holohik taj chuwach i Dios 

1Re' i QaJaaw Dios je' wili i xuq'or keh i aj Israel: Wila' re' ixoq xuch'aq riib' ruuk' 
i rub'ahiil, eh nee wo' chik i rub'an kaxáro ruuk' tokoom winaq. Re' i peet 
rub'ahiil ma' nee ta chik i rub'an chi neensutinik cho ruuk' ruum wixsutinik 
chaloq k'ixb'ilaal chi reh i tinamit. Raaj taq i hat aj Israel i xa a'n taq je' k'oyomal 
kuuk' i tokoom, xa konee wo' taq ti nuk'ul wuuk', inki. 

2Re' taq i hat ti tz'ehtanoq taq chikinaah i yuuq', nee taq inawil mi wilik reh i 
ye'aab' re' re' ma' xa a'n ta taq wii' i je' k'oyomal. Re' taq i hat xanutzunaa' taq 
chik awiib' chii' b'eeh chub'aan. Eh xach'uwarisaj taq paam aatinamiit ruuk' i je' 
k'oyomal, ruuk' i yiib' wach na'ojb'al taq xa a'n. 

3Eh ruum taq i xa a'n re' re' ma' rub'an ta chik i peet jab', je' wo' i jab' i rub'an 
koq'uun. Eh k'ixb'ilaal taq xat b'anik, je' taq akab' i k'oyoom laj ixoq. 



1509 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

4Eh je' taq wili inaq'or: Hat manlik wajaaw toob'en qeh pan qak'ijolal, tiki taq 
weh. 

5¿Mi ma' jaruuj chik naa awesam re' aajosq'iil chi qanaah? tiki taq weh. Eh noq 
k'ahchi' taq aq'orom taqe re' xa nach'ikaa' taq chik ak'ux chub'anariik taqe i yiib' 
wach na'ojb'al, inki Dios. 

Re' i Dios xuq'or keh i aj Israel, i aj Judá chi naa kiyot'om i kik'ux chi riij i kimahk 

6Re' i QaJaaw Dios je' wili i xuq'or weh, noq xwihik chi reyil Josías ar Judá: ¿Mi 
ma' xawilow re' i hat i xkian i aj Israel i ma' kinimanik ta weh? Re' keh xiooj 
chinaah taqe i yuuq' chi ri'sil taqe nimaq chee' chub'anariik i je' k'oyomal. 

7Re' hin xnukapaaj naq chi naa wo' chik kiin kinimam noq kianam chik taqe i yiib' 
wach na'ojb'al. Eh xama' xinkinimaj ta wo' chik. Eh re' taqe i aj Judá ma' korik ta 
wach kik'ux, xkilow wo' naq i re'. 

8Eh xkilow wo' naq i aj Judá chi xnuq'eb' chi riij nuk'ux taqe i aj Israel ruum i je' 
k'oyomal xkian, xnukanaa' taqe chi kutkeel. Xa re' la' re' taqe i aj Judá kichaaq' 
kiib' kuuk' i aj Israel, xama'xiyo'jik ta wo' hoq, xkian la' wo' chik i je' k'oyomal i 
keh. 

9Re' keh ma' k'axik ta noq xkich'uwa'risaj paam i kitinamiit, ma' xkian taj i korik 
chi nuwach. Re' la' chik inche taqe i tiyoox ab'aj, chee' kiyej-aal xkiloq'ej. 

10Eh noq b'anooj chik taqe re', re' taqe i aj Judá ma' kinimanik ta weh xama' 
xinkinimaj ta wo' hoq. Je' tii chik xintohq'ik kinimam xkian kiib' xa re' la' xama' 
korik ta wo' keh, inki Dios. 

11Eh je' wo' chik wili i xuq'or weh: Re' taqe i aj Israel ma' kinimanik ta weh xa 
manlik i kimahk i keh chikiwach taqe i aj Judá ma' korik ta wach kik'ux wuuk'. 

12Hiy tiz'ehtanoq reje pansak'aaj reh i rookb'aal i q'iij je' wili i cha q'or: Re' i 
QaJaaw Dios je' wili i xuq'or: Re' taq i hat aj Israel i ma' tinimanik ta taq weh, 
kinanimaj wo' taq chik, re' hin ma' pank'aah ta nee taq ti nuk'ul reje, eh ma' naa 
ta nuye'em i nujosq'iil taq cha naah chi juneliik ruum q'e' hin aj keteloom 
wachiis, inki. 

13Xa re' chanab'eej taq chi xa a'n taq i ma' holohik taj chi nuwach, ma' xinanimaj 
ta taq i hin. Tokoom la' chik taq xaloq'ej, chi ri'sil taqe i nimaq chee', ma' xanimaj 
ta taq i xnuq'or aweh i hin, tiko'q keh, inki i Dios. 

14Eh je' wo' chik wili i xuq'or: Re' taq i hat ma' tinimanik ta taq, hin taq 
kinehchanik aweh kim wo' taq chik wuuk'. Re' hin ju'jun i naa nusik'im kiwach 
chupaam i ju'jun chi tinamit. Eh ka'kab' i naa nusik'im wach kuuk' i ju'jun chi 
patineel, naa nuk'amam taqe reje Sión. 

15Re' hin naa nukojom taq k'amal aab'eeh je' rukab' i naa ruchaliik panuk'ux i hin, 
reh chi parub'ehel, eh ruuk' holohik laj na'ojb'al naa taq kaat kicha'jeem. 

16Eh noq naa kik'ihaaxb'iik taq awak'uun awixq'uun chupaam taq aatinamiit, ma' 
awach ta chik naa ruq'oriik rib'iral i kaxoon moloj wii' i tz'ihb'amaj wii' i 
k'uhb'aal. Ma' awach ta chik naa rukapeb'iniik reh, ma' naa ta chik ruk'uliik 
pank'uxliis, ma' naa ta kesam i rajaawriik, eh ma' naa ta wo' chik kiyejaam jino'q i 
ak'. 

17Ruum chupaam taqe i q'iij re' re', ruye'aab' i QaJaaw Dios naa rubíhnaam i 
Jerusaleem. Eh chu'nchel i tinamit naa ruchaliik kimolom kiib' ar reh i ruye'ariik 
nuloq'il, ma' naa ta chik kianam i yiib' wach na'ojb'al inchalik pankik'ux. 

18Eh noq naa ruponiik taqe i q'iij re' re', re' taqe i aj Judá naa kianam jinaj kiwach 
kuuk' i aj Israel junchaliik taqe noq naa kichaliik chupaam i ye'aab' wilik reje 
pantz'eet reh i rookb'aal q'iij, re' i xnuyeew cho chi kikooch aamaam awati't. 

19Hat taq aj Israel, re' hin xatnuk'ul wo' naq taq chi wak'uun wixq'uun, naa naq 
nuye'em taq aweh i ye'aab' k'axb'al wach, je' wo' i tinamit xiik' naah holwochiil. 
Re' hin xnukapaaj naq chi naakiin akojom taq chi awajaaw, eh chi ma' jaruuj chik 
taq naa kiin akanaam. 

20Xa re' la' re' taq i hat xa a'n taq aweh je' rukab' i rub'an ixoq ma' korik ta wach 
ruk'ux i ruq'eb' i rub'ahiil, je' re' noq xinaq'eb' taq chi riij ak'ux, inki QaJaaw Dios. 

21Eh je' wo' chik wili i xuq'or: Re' taqe i xkiq'eb' chi riij kik'ux nunimjiik i hin, x-
ib'irjik i noq k'erik cho kichii' chinaah taqe i yuuq' chupahqaljiik kitoob'jiik reh 
chi naa wo' chik nuketelaam kiwach. 

22Re' taq i hat wak'uun wixq'uun ma' tinimanik ta taq kinanimaj wo' taq chik. Re' 
hin nee taq tiwiq'omaaj ruuk' ati'kiil re' re', inki Dios. Eh re' taqe i aj Israel je' wili 
i xkiq'or: Jaaw ayu' wilkooj xoj chalik awuuk' ruum re' hat i qaDios. 

23Re' hoj xqakoj rehtaal chi xama' xta rutiq qeh chi qoh hoj nah taq yuuq' chi 
kilooq'jiik taqe i tiyoox, eh chi nqak'er qachii' chinaah i yuuq'. Eh qeht'al wo' naq 
chi awuuk' hat QaJaaw Dios inqareq ko'lemb'al qiib'. 

24Eh ruum taqe i yiib' wach loq'inik tiyoox xqa a'n pan qak'ijolal xqaq'eb' taqe i 
xkiyejaa' cho wach i qatuut qajaaw, kak'uun kixq'uun, i kitentzuun, i kiwakax. 

25Re' hoj ma' k'isiin taj i qak'ixiik noq xchalik qaloch' qiib' chawach. Ruum re' 
taqe i qamaam qati't ximahkunik wo' chawach, eh re' hoj kopan qak'isinal 
xqatoq'aa' cho mahkunik, eh yu'naak xakok'ahchi' wo' kooj chawach i hat QaJaaw 
Dios, korik wo' hoq chi ma' tiqanimaj taj, inki taqe. 

Jer 4 

Re' Dios kow xuq'or keh i aj Israel chi naa wo' chik runimjiik 

1Re' i QaJaaw Dios je' wili xuq'or keh i aj Israel: Wila' naa wo' chik asutiniik taq 
cho wuuk'. Eh wila' xakanaa' taq kinimjiik taqe tiyoox yiib' kiwach, wila' ma' 
xinakanaa' taq chik. 

2Chi je' re' naa taq aq'orom i nub'ihnaal ruuk' i korik, ruuk' i rub'ehel, ruuk' i 
rukorkiil. Eh naa rukahniik chi wuum i hin naakik'ulum i wotob'il chu'nchel i 
tinamit, naakiye'em nuloq'il ruuk' kitz'uuy, tiko'q taq. 

3Eh re' i QaJaaw Dios je' wili i xuq'or keh i aj Judá, i aj Jerusaleem: Chayejaa' taq 
awánima chi korik, je' rukab' noq inyejeb'jik ak'al intikarik wii' i tik mo-oq je' 
pank'iix taq neenatik. 

4Hat taq aj Judá, hat taq aj Jerusaleem, chawesaj taq i ch'uwa' panawánima. 
Chayeew taq panawánima i nuk'uhb'aal. Ruum wila' ma' xakanaa' taq rub'aan 
ayiib' wach na'ojb'al naa nuye'em i nujosq'iil taq cha naah chi xa je' chik inqop 
xaq q'aaq' ma' awach ta chik neenchupwik reh, inki. 

Re' i tinamit Judá xq'orarik chi naa ruchopariik naah kuum i aj ixowaal 

5Re' i QaJaaw Dios je' wili i xuq'or weh: Chaq'or keh i aj Jerusaleem, i aj Judá chi 
kixulej i kituun, chi kik'er kichii' chuq'orariik chi je' wili chupaam chu'nchel i 
tinamit: Yu'naak naa rojiik qamolom qiib' chupaam taqe i tinamit kotimaj kiij chi 
tz'aq ko'lemb'al kiib'. 

6Chajosaj taq i rehtalil chi korkiil i Sión, hiy taq cha sik' chi jumehq'iil aha' taq naa 
ako'leem awiib', ruum re' hin pantz'eet reje reh i rookb'aal q'iij, naa nuk'amam 
chaloq i naa rusachwiik taq awach. 

7Re' i je' josq'laj kaq b'ahlam xelik chik chaloq paruye'aab', chalik chik i rub'an 
insachwik kiwach taqe i tinamit. Re' reh xchalik chi rusachariik wach taq 
aatinamiit, reh chi naa rukanaam chi ma' xta chik k'isinoq wilik chupaam. 

8Ruum aj re', re' taq i hat chakoj taq chawiij i q'as wach itz'ihy, cha k'er taq aachii' 
ruum i ruti'kiil taq ak'ux, ruum re' i runimaal rujosq'iil i QaJaaw Dios komajaa' 
taq i nik'ik chawiij. 

9Re' i QaJaaw Dios je' wili i ruq'or: Noq naa ruponiik i q'iij re' re', re' i reey, re' 
taqe i k'amal b'eeh, re' taqe i k'amal kib'eeh aj tiij, re' taqe i jalal naq nuq'oral 
xanaa chik kib'arb'otiik ruum kiyo'jiik, inki. 

10Eh re' hin je' wili i xnuq'or reh: Jaaw q'e' wo' chik ti' naa ab'aniik re' hat xachuk 
i q'orik keh i aj Jerusaleem, ruum re' hat xaq'or keh chi naa taqe aye'em pan suq 
laj wihik, eh yu'naak je' naa ayohq'eem kich'ihch'aal reh i kikanteesjiik, kinki reh. 

11Eh noq naa ruponiik taqe i q'iij re' re' je' wili i naa ruq'orariik keh i aj 
Jerusaleem: Jinaj i runimaal teew naa reliik chaloq panchiq yuuq' naa ruchaliik 
chinaah i nutinamiit. Re' re' ma' xata je' rukab' i teew inkamanik chi puhb'al wach 
i trigo. 

12Je' re' noq re' teew naa nuye'em chaloq i hin xiik' naah kowiil chuwach i re', 
chupaam aj re' i q'iij re' re' naa nuye'em taqe chutojariik i kimahk, inki. 

13Re' i kikareta taqe aj ixowaal xa je' chik kowiil i rub'an i suutz' noq naa kik'uliik 
iloq, eh re' i kikawayu xakow chik inki a'n xa je' chik kowiil i rub'an i kaq suut 
teew, eh ma' xata je' kowiil kirupinik i xihk. Xa re' la' q'e' ti' i naa qak'ulum taq 
awuum. 

14Re' taq i hat aj Jerusaleem chawesaj taq i ch'uwa' wach wilik panawánima chi 
je' re' nee taq tiko'ljik. Eh ¿Kojaruuj taq inakanaa' rukapeb'jiik taqe i yiib' wach 
na'ojb'al? 

15Jinaj i ak' laj q'orik xchalik rib'iral chupaam i ye'aab' Dan, chupaam i ye'aab' 
Efraim xchalik ruq'orariik chi k'ulik iloq reh i runimaal ti' k'axik taq cha naah. 

16Chaq'or keh i nimaq tinamit, je' wo' keh i aj Jerusaleem chi chupaam i jinaj 
tinamit wilik chaloq chi najt xi chalik i aj ixowaal. Eh k'erlik kichii' chuq'orariik i 
q'aq'inik noq naa kik'uliik iloq chikinaah i aj Judá. 

17Naakikotem riij i tinamit Judá naa kianam reh je' rukab' noq incha'jaljik jino'q i 
ye'aab'. Naa rub'an keh ruum xkikanaa' nunimjiik, inki QaJaaw Dios. 

18Je' re' i ti' k'axik naa ruchaliik taq cha naah ruum taq ayiib' wach na'ojb'al, eh 
konaa ruponiik taq panawánima i ruti'kiil, inki. 

Re' Jeremías xtib'ik ruk'ux ruum i xuk'ul i rutinamiit 

19Re' hin xan yot'ik chik i wánima, eh xankurkutik chik, xama' nureq ta chik chi 
riij chib'ih i naa nub'anam, re' hin wilik i naa nuq'orom chi riij, ruum xb'iraj chik 
chi xuuljik chaloq i tuun eh xak'erik chik kichii' i aj q'aq'ineel k'ulik inki a'n iloq. 

20Eh k'ahchi' chik qib'iram rib'iral chi naa rusachariik wach i qatinamiit xa chi 
jumehq'iil xsacharik kiwach i tinamit, nee-oq inkisach wach i paat inqamol wii' 
qiib', je' wo' i itz'ihy naah paat qoh hi'lik wii'. 

21Eh ¿Kojaruuj i numay rilariik chi kijosam taxaaj i rehtalil i q'aq'inik? ¿Kojaruuj i 
numay rib'irjiik chi k'ahchi' ruxuljiik i tuun? 

22Re' taqe i wili k'achi' ruk'ulariik ruum re' taqe i nutinamiit ma' kinkib'iraj taj 
ma' kinkinimaj taj, ma' xta kina'ojb'al chub'anariik i holohik. Xa re' la' i yiib' wach 
na'ojb'al kichol rub'aan, inki. 

23Re' hin xwilow i wach ak'al chi ma' tuslik ta wach, chi ma' xta i wilik chupaam. 
Eh xwilow i taxaaj chi ma' xta i saqum wilik chupaam. 

24Eh xwilow taqe inajt kinaah yuuq' chi xakib'arb'otik chik ruum kiyo'jiik, eh 
xwilow chi chu'nchel i rub'ohl yuuq' xsacharik kiwach. 

25Eh xwilow chi ma' jino'q chik i k'achareel wilkeeb' chinaah i wach ak'al re' taqe 
i chikop wilik kixiik' xkimol chi elik. 

26Eh xwilow chi re' taqe i rax paam ye'aab' xi kahnik chi xa je' chik chiq yuuq', 
xwilow chi chu'nchel i tinamit xsahchik kiwach. Eh re' i QaJaaw Dios xb'anik taqe 
re' ruum i runimaal i rujosq'iil. 

27Re' i QaJaaw Dios je' wili i xuq'or: Chu'nchel i tinamit naa wik'sam chi ti' k'axik, 
xa re' la' ma' naa ta nusacham wach chi jumpech. 

28Eh chupaam chu'nchel i wach ak'al naa runujiik i ruti'kiil k'uxliis, re' i taxaaj 
naa ruq'equumriik paam. Re' wili korik re' hin xinq'orik ma' nee ta chik i nuyoj, 
ma' nee ta chik i nusutej chi riij i nuq'oral. 

29Noq xkib'iraj i tinamit chi k'erlik kichii' taqe i k'ulik inki a'n iloq rij kawáyu 
ruch'ihil taqe i wilik cho kiflecha kuuk' ma' k'isiin ta xiyo'jik xiooj lom kajiim 
xkikeb'aa' kiib' pantaq ch'ahn, pantaq ruhopil ab'aj. Ruum taqe re' xkahnik chi 
ma' xta chik wilik chupaam taqe i tinamit. Eh xkahnik chi ma' jino'q chik patineel 
chupaam. 

30Re' taq aatinamiit naa rusachariik wach, xama' xta nkih chi nakoj taq i holohaq 
itz'ihy, chi naxoyej taq awiib' ruuk' oro. Eh xama' xta nkih chi natz'ihb'aaj taq i rij 
naq'awach, ruum awach aj uuk' taq xa a'n i je' k'oyomal xat kiq'eb' taq chi riij 
kik'ux akanteesjiik taq chik inkaaj. 

31Re' hin xb'iraj i jinaj i k'erej chi'is je' rukab' noq i ruk'er chii' ixoq noq ink'ulik 
ruk'ux ruuk' i peet ruha'lak'uun. Re' taqe i k'erik kichii' re' re', re' taqe i aj 
Siónoq'ik inki a'n inkiyub' chaloq i kiq'ab' je' wili inkiq'or: Xti q'e' wo' chik ti' i 
k'ahchi' qak'ulum naakooj kikansam taqe i aj i kaansoom, inki taqe, inki. 

Jer 5 

Re' i mahk xkian i aj Jerusaleem.  

1Re' i QaJaaw Dios je' wili i xuq'or: Yu'naak hiy taq cha sik' chi korik pantaq b'eeh 
reh i Jerusaleem nee oon inareq taq jino'q imb'anik reh i korik eh korik inq'orik. 
Eh wila' xareq taq jino'q neenukuy kimahk i aj Jerusaleem. 

2K'achlik i QaJaaw Dios inki, inki wo' naq taqe. Xa re' la' ma' korik ta wo' keh 
inkiq'or inki. 

3QaJaaw Dios, re' inasik' i hat re' taqe i korik wach kik'ux. Korik wo' hoq chi xa 
a'n ti' k'axik keh, xayoj wach i kitinamiit, eh xama' xokik ta wo' kina'ojb'al. Q'e' 
kow i kinaah je' kowiil ab'aj, ma' nkaaj ta chik sutinik chupaam i holohik laj b'eeh. 

4Re' hin je' wili i xnuq'or chikiij: Re' taqe i wili q'e' ketel kiwach ma' xta 
kina'ojb'al, ruum ma' nkireq ta chi riij i nuq'or chi naa kianam. 

5Eh xuq'oreej wo' naq taqe i nimaq wach kina'ojb'al, ruum xnukapaaj naq i hin 
chi nkireq chi riij iraaj i QaJaaw Dios. Xa re' la' chi kunchelaal wo' keh kija'wachej 
kiib' chuwach i QaJaaw Dios, xama' xkaaj ta wo' kinimam. 

6Re' taqe i aj ixowaal naa rusachwiik kiwach xa je' chik kijosq'iil kaq b'ahlam 
kielik chaloq paraxchee'. Eh xa je' chik kikab' i xojb' kichalik panchiq yuuq', eh 
naa kichaliik chinaah taq aatinamiit chi je' kijosq'iil nimaq taq b'ahlam, naa taq 
kisachib'eem awach. Ruum yohb'aal taq wach aamahk, eh xa a'n taq ma' imponik 
ta chi nuwach, inki. 

7¿Nik' wach noq naa nukuyum taq aamahk re' re'? Re' taq awak'uun awixq'uun 
xin kiq'eb' chi riij kik'ux, inkiq'or i korik pankib'ihnaal i tiyoox ma' re' ta wo' taqe 
Dios. Eh xnuyeew wo' naq kiwa' kihaa', xa re' la' xama' xkian ta wo' korik, 
pankomonil la' xkian i je' k'oyomal. 

8Re' keh xa je' chik kikab' imas kawáyu k'achi' chik'onik noq kiooj chi q'uchariik i 
rehk'een i kas kichaaq'. 

9¿Mi ma' naa nuye'em taqe chi tojariik re' i kimahk ruum inki a'n re' re'? ¿Mi ma' 
ruk'ul chi naa nuye'em taqe chutojariik i kimahk re' i tinamit re' re'? 

10Eh re' taqe i aj ixowaal, naa taq kisacham awach, atoob' ta ma' chawunchelaal 
ta taq i hat taq nu uuva noq wilkaat. Xa re' wo' taqe i ma' holohik taj kina'ojb'al 
naa kesam iloq, re' taqe i ma' re' ta taqe weh. 

11Re' i tinamit Israel, ruch'ihil i tinamit Judá tokoom chik i xkikoj chi ki dios chi 
nuwach i hin, inki QaJaaw Dios. 

12Re' taqe aj Israel, i aj Judá ma' xkinimaj taj i xuq'or i Dios je' wili i xkiq'or: Re' 
hoj ma' xta ti' k'axik, ma' xtakaansanik, ma' xta wi'jaleel naa ruchaliik chi qanaah, 
inki taqe. 

13Re' taqe i jalal naq nuq'oral naa kikahniik chi xa je' taqe teew xama' re' ta wo' 
hoq i nuq'oral i hin naa kiq'orom je' re' naa rub'aan kuuk'. 

14Re' i QaJaaw Dios nim rajaawriik, je' wili i xuq'or: Re' taqe i tinamit ruum chi 
xkiq'or taqe q'orik re' re' naa nuye'em panachii' i nuq'oral chi je' jinaj q'aaq'. Eh 
naa kikahniik chi je' rukab' i sii' noq ink'ahtik inki. 

15Re' taq i hat aj Israel naa nuk'amam taqe chaloq chi najt tinamit taqe i aj 
ixowaal q'e' kow kiib' re' ruuk' taqe i najtir tinamit. Eh ma' aweht'al ta taq nik' 
wach kiq'orik, eh ma' naa ta taq areqem chi riij i naa kiq'orom taq aweh. 

16Eh chu'nchel taqe re' kowlaj q'aq'ineel taqe, xa re' ikaansanik inki a'n ruuk' 
inkikoj chi kantesb'aal. 

17Re' chik i keh naakik'uxwiik reh taq aakaxlanwi'k, naa kisacham wach 
awak'uun awixq'uun. Eh naa kik'uxum taqe aatentzuun, taqe i awaakaax, taqe aa-
uuva, taqe a higo. Eh ruuk' i q'aslaj ch'ihch' naa kisacham wach taq aatinamiit i 
wilik inkiko'leej wii' kiib' re' inach'ikaa' naq wii' ak'ux taq i hat. 

18Xa re' la' chupaam taqe i q'iij re' re' ma' naa ta nuye'em q'ab' chi naa 
rusachariik taq awach chi jumpech. 

19Eh noq neenkipahqaaj aweh chi je' wili: ¿Chib'ih reet noq xub'an qeh chi je' wili 
i QaJaaw Dios inko'q taqe aweh? Re' i hat je' wili ruchaq'weesjiik naa a'nam: ¿Nik' 
wach noq xakanaa' taq runimjiik? re' chik taqe i ki dios i tokoom tinamit taq 
xaloq'ej pan aatinamiit je' wo' chik re' naa taq a'nam panatinamiit inkaaj i 
tokoom tinamit, inki Dios. 

20Re' i hat cha q'or keh chi je' wili chu'nchel i aj Israel re' taqe i riih rumaam 
Jacob, je' wo' keh i aj Judá: 

21Chab'iraj taq i hat tinamit ma' xta taq ana'ojb'al, ma' ti ib'irinik ta taq, wilik wo' 
naq taq naq'awach, xama' ti ilwik ta wo' taq, wilik wo' naq taq axikin xama' ti 
ib'irinik ta wo' taq. 

22Re' hin i Dios je' wili nuq'or: Re' taq i hat ma' kinayohleej ta taq, ma' chalik ta 
taq ab'arb'otiik chi nuwach. Re' hin xnukoj i q'atb'al chii' i palaw. Atoob' ta 
yohb'aal wach i rub'ohl xan teleninik chik, xama' rik'saj ta wo' reje q'atb'al chii' 
nukojom. 

23Raaj taq i hat ma' tinimanik ta taq k'isinoq, xiik' naah kowiil taq awánima 
xinaq'eb' taq chi riij ak'ux chi jumpech. 

24Eh ma' xaq'or ta taq chi je' wili: Qanimaj i QaJaaw Dios, chi je' re' manlik 
paruq'ijil nee ruyeew cho qeh i peet jab', eh nee ruyeew cho qeh i xam jab'. Eh 
nee ruyeew q'ab' qeh chi neenqajach i wach qatik paruq'ijil, ma' tiki ta taq. 

25Xa re' la' re' taq i hat ruum taq amahk i na a'n ma' na a'n ta taq rusuqkiil i 
wotob'il re' re'. 

26Ruum chaxilak taq i hat nutinamiit wilkeeb' taqe i yiib' wach kina'ojb'al, kiooj 
chukanteesjiik i kas kichaaq' je' inkanteesjik chikop inki a'n Eh inki a'n reh i kas 
kichaaq', je' rukab' noq inkojarik kixirob'aal taqe i tz'ikin. 

27Re' keh inkinujisaj i kipaat ruuk' i xa chib'ih jariik inkelq'aaj xa je' chik 
inhamarik kok' tz'ikin pankok' kaxoon koraal inki a'n Ruum i re' xnimb'ik 
kiwach, eh xib'ehoomb'rik. 

28Eh xiik' naah kiq'ina'iil ruum inkik'uxlaaj kiib' chi korik. Re' i yiib' wach 
na'ojb'al inki a'n ma' pajooj taj. Eh ma' nkitoob'eej ta taqe i ma' xta kituut kajaaw, 
ma' nkiyeew ta q'ab' reh taqe i neb'aa' chi neenkian aha' wilik i ruk'ul chi keh. 

29¿Mi ma' naa nuye'em taqe chutojariik re' kimahk? ¿Mi ma' ruk'ul re' chi nee 
nuq'aj wach keh je' rukab' i ruk'ul chi keh? inki i QaJaaw Dios. 

30Xti korik wo' hoq chi yohb'aal wach, eh ti yo'joq ruum i k'achi' ruk'ulariik 
panutinamiit. 

31Re' taqe i jalal naq nuq'oral re' chik i chukuj q'orik inkiq'or. Re' taqe i k'amal 
b'eeh aj tiij inkik'am rub'eeh i tinamit chi je' rukab' inkaaj i keh. Re' taq i hat 
nutinamiit je' taq re' imponik chawach. ¿Chib'ih taq i naa a'nam na' chaloq i ti' 
k'axik? inki i Dios. 

Jer 6 

Re' taqe i aj ixowaal xkikotej riij i tinamit Jerusaleem 

1Re' taq i hat aj Benjamín, eleen taq reje Jerusaleem. Eh chaxulej taq reje i tuun 
chupaam i tinamit Tecoa. K'utinoq i sib' taxaaj chupaam i ye'aab' Bet-haquerem, 
ruum re' taqe i aj ixowaal xi k'uloq i pantz'eet reh i rookb'aal q'iij chub'anariik i 
runimaal ti' k'axik. 

2Re' tinamit Sión xa je' naq chik rukab' taqe i holohaq laj xq'un xa re' la' naa 
rusachariik kiwach. 

3Re' taqe i je' cha'jen tentzun yiib' wach i kina'ojb'al naa rucha'jiniik keh. Naa 
kiyejaam ki-itz'ihy naah paat chi junsuut i tinamit Sión, eh naakicha'jeem i je' 
kitentzuun chi kiju'junaal. 

4Re' taqe i aj ixowaal je' wili inkiq'or: Qayejaa' taq qiib' taq taq q'aq'ineel kuuk', 
kim taq naa rojiik qa'nam keh kab'lajora i q'iij. Xa re' la' q'e' ti' inqik'raaj ruum 
xokik chik i q'iij, xokik chik chaloq i q'equm. 

5Eh qachop taq qak'ux chi chaq'ab' neeqa a'n keh, neenqasach wach inajt kinaah 
tz'aq inkiko'leej wii' kiib', inki taqe. 

6Re' i QaJaaw Dios nim rajaawriik je' wili i xuq'or keh i aj ixowaal: Chayok' taq i 
chee' reh chi nee taq inayejaa' awiik'b'aal noq nee taq inooj a a'n keh i aj 
Jerusaleem. Ruum re' tinamit re' re', i ruk'ul chi naa ruye'ariik chutojariik i ru 
mahk, ruum xa re' i yiib' wach inki a'n 

7Ar Jerusaleem i xa re' i yiib' wach na'ojb'al imb'aan, je' rukab' noq ma' rumay ta 
elik chaloq i ha' paraasb'al. Re' i nib'irjik rib'iral ar xa re' i ma' ruk'ul ta chi 
b'anarik, xa re' pletohinik iib', xa re' i hopoj iib', xa re' i ti' k'axik inki a'n reh i 
tokoom, re' taqe i re' inki a'n chi nuwach. 

8Re' taq i hat aj Jerusaleem, chajal taq wach ana'ojb'al, reh chi ma' nee ta taq 
tinukanaa' cha wutkeel. Reh chi ma' nee ta taq i nukanaa' aatinamiit chi xa je' 
chik chiq yuuq', eh chi ma' xta chik jino'q patineel ar, inki Dios. 

9Re' i QaJaaw Dios nim rajaawriik je' wili xuq'or: Re' taqe i aj Israel 
konaakikahniik ar aha' ta chik ma' naakisik'ariik kuum i aj ixowaal korehtaal 
kireqariik. Je' rukab' i rub'an i tikil uuva i rusik' chu'nchel i wach ma' jino'q chik i 
rukanaa', inki. 

10Eh re' hin je' wili i xnuq'or: Chi nee nuq'or rib'iral keh i re' ma' jino'q 
ineerunimaj, ruum re' keh je' naa tz'aplik i kixikin. QaJaaw Dios re' taqe i re' ma' 
jaruuj neenkaaj kib'iram neenkikaqse'laaj inaq'or, ma' nee ta imponik panaq' 
kiwach. 

11Re' hin, hin nujinaq chi rujosq'iil i QaJaaw Dios, ma' nukuy ta chik. Re' reh je' 
wili i xuq'or weh: Chawik'saj aajosq'iil chikinaah i k'ijolaq pantaq b'eeh, je' wo' 
chikinaah taqe i komanaan inkimol kiib, reh chi neekik'amarik reje pantz'ilom 
taqe i winaq kuch'ihil kehk'een, je' wo' taqe i riji' winaq. 

12Re' taqe re', chi je' kiye'aab', chi je' kipaat, chi je' kehk'een re' chik taqe i aj 
ixowaal naa ruchopwiik kinaah. Ruum re' hin naa taqe nuye'em chutojariik i 
kimahk taqe i patim chupaam i tinamit re' re', inki. 

13Chi nimaq chi kok' taq xa re' i tumiin inkikapaaj re' inkireq ruuk' i leq'. Eh chi 
je' jalal naq taqe nuq'oral, chi je' taqe k'amal kib'eeh i aj tiij xa re' i jot'ooj inki a'n 

14Eh inkijot'isaj wach i ruti'kiil kik'ux i nutinamiit, inki a'n kiib', je' wili inkiq'or: 
Yu'naak xtiwilkooj pansuqkiil k'uxliis inki taqe xanaah re' ma' xata wo' suq kiil 
k'uxliis. 

15Re' keh i ruk'ul naq chi nchalik kik'ixiik ruum inki a'n re' re' xama' nukuy ta 
chik rilariik i hin. Xa re' la' re' keh xama' keht'al ta wo' wach k'ixik. Ruum aj re' 
noq naa taqe nuye'em chutojariik i kimahk i tokoom naa wo' kib'aniik i ti' k'axik 
re' re' i keh, inki i QaJaaw Dios. 

16Eh je' wili i xuq'or i QaJaaw Dios: Chapab'aa' taq awiib' xilak taq b'eeh, 
chapahqaaj taq aha' wilik i holohik i najtir b'eeh re' taq chak'am, chi je' re' nee 
taq i naa req ruhi'lb'aal awánima, inki. Eh re' keh je' wili i xkiq'or: Ma' chih taj, 
ma' nee ta qak'amam i b'eeh re' re' i hoj, inki taqe. 

17Re' i QaJaaw xnukoj wo' naq cha'jen taq aweh, reh chi xkiq'or taq aweh chi naa 
naq taq ab'iram noq naa ruxuljiik chee i tuun rehtalil i ti' k'axik. Eh je' taq wili i 
xaq'or: Re' hoj ma' qanimaj taj i re', tiki taq. 

18Ruum aj re' je' wili i xuq'or i QaJaaw Dios: Chab'iraj taq i hat nimaq tinamit, 
chanab'eej taq chib'ih i naa ruk'ulum i nutinamiit. 

19Chab'iraj taq i hat i wilkaat taq wach ak'al, re' hin naa nuk'amam chaloq i ti' 
k'axik chikinaah i tinamit wili, ruum chi ma' xkinimaj ta taqe i xnuq'or keh, 
xkiq'eb' chi riij kik'ux i nuk'uhb'aal. 

20¿Chib'ih reet noq ink'ulik taq ak'at i insensia inchalik ar Saba, eh ink'ulik taq 
ak'at chi nuwach xa chib'ih chik jariik ch'ahniil kik'ohnik kichalik chi najt yuuq'? 
Re' hin ma' suq ta rub'an weh taq amayiij, je' wo' hoq i k'atoj chikop i nayeew taq 
chi amayiij, inki. 

21Ruum wo' re' i ruq'or chi je' wili i QaJaaw Dios: Re' hin naa nuye'em q'ab' chi re' 
taqe i tinamit wili naa rusahchiik kiwach, chi tuutb'ees chi ajaab'ees chi 
ak'uunb'ees chi ixq'uunb'ees chi kika'jaah kiib', eh chi kamigo kiib'. 

22Re' re' QaJaaw Dios je' wili xuq'or: Re' taqe i aj ixowaal wilkeeb' cho chi najt 
tinamit, pantz'eet reje reh i rookb'aal i q'iij, re' wilik kajaawriik, chalik chik inki 
a'n chi q'aq'inik. 

23Eh kik'amam cho kiflecha, kiq'as ju' ch'ihch', ma' awach taj i naa kiketelaam 
wach, ruum yohb'aal wach kijosq'iil. Xa je' chik rukab' i choqik i rub'an i palaw, 
eh iqilkeeb' taqe riij kawáyu noq naa kik'uliik iloq, chi q'aq'inik kuuk' i aj Sión, 
inki. 

24Re' taqe i aj Jerusaleem je' wili inkiq'or: Re' hoj xqib'iraj chik rib'iral i ti' k'axik 
re' re' ma' k'isiin ta xchalik qayo'jiik, eh xchalik rutiib'iik qak'ux ruum, je' rukab' 
noq inchalik ruti'kiil ixoq noq ink'ulik ruk'ux. 

25Ma' aha' taq tiooj pantaq ab'iix, pantaq b'eeh ruum re' taqe aj ixowaal kiyejaam 
chik cho kiib' reh ikaansanik aha' ta chik ma' kipuhkaam kiib', inki taqe. 

26Hat taq nutinamiit chakoj taq chawiij i q'as wach itz'ihy cha tolej taq awiib' pan 
chaaj chakoj taq i q'eq itz'ihy chawiij. Eh cha ch'ikaa' taq ak'ux chi oq'ik, je' rukab' 
noq inooq'jik i rukimiik ak'uunb'ees xa jinaj wo' chuwach i rutuut. Ruum re' taqe 
i naa rusachwiik qawach naa kik'uliik iloq chi jumehq'iil. 

27Eh re' QaJaaw je' wili i xuq'or weh: Re' hin i nuq'or aweh chakoj rehtaal i k'achi' 
keeb' ar neenawilow nik' wach i kina'ojb'al, inki. 

28Eh re' taqe i keh Jaaw chi kunchelaal ma' ti kinimaj taj, xa aj tz'aqal wach k'utaaj 
taqe, xa tee eh kiwach, q'e' kow i kinaah je' kowiil q'an ch'ihch', je' kowiil rax 
ch'ihch'. 

29Eh noq inhuupjik i q'aaq' i ruhaahb'isaj i plomo. Xa ma' xta inkih chi nsaqb'eejik 
kiwach, eh re' taqe i yiib' wach kina'ojb'al xama' nsahchik ta wo' kiwach. 

30Ruum aj re' i ruk'ul chi naa qaq'orom keh chi je' kikab' i plata xa nsahchik 
kiwach. Ruum re' hat QaJaaw Dios naa asacham kiwach. 

Jer 7 

Re' Jeremías xub'an i k'uhb'aal chupaam i rupaat i Dios 

1Re' QaJaaw Dios je' wili i xuq'or reh i Jeremías: 

2Re' hat chapab'aa' awiib' panookb'al reh i nupaat, cha q'or rib'iral ar i 
nuk'uhb'aal wili, je' wili i neenaq'or: Hat taq aj Judá chawunchelaal taq i ti okik i 
koq chi chii' i ookb'al wili chab'iraj taq i k'uhb'aal wili: 

3Re' i QaJaaw min rajaawriik re' qaDios i hoj aj Israel je' wili i xuq'or: Chayejaa' 
taq aak'achariik, re' chik i holohik taq cha a'n, reh chi neenuyeew q'ab' taq aweh 
chi nee taq ti k'acharik chupaam i ye'aab' wili. 

4Manimaj taq i xachukuj q'orik noq neenkiq'or taq aweh chi je' wili: Ayu' wilik i 
rupaat i QaJaaw Dios, ayu' wilik i rupaat i QaJaaw Dios, ma' xta taq neenak'ul, 
tiuchjoq taq. 

5Eh wila' xayejaa' taq ak'achariik, wila' re' chik holohik taq xa a'n, wila' re' i korik 
taq xa a'n ruuk' aawas achaaq'. 

6Wila' ma' xaq'uch taq chik i chib'ih keh i tokoom tinamit, taqe i ma' xta kituut 
kajaaw, taqe i kamnaq kib'ahiil. Eh wila' ma' xa kansaj taq chik taqe i ma' xta 
kimahk chupaam i ye'aab' wili, eh wila' ma' xaloq'ej chik taqe i tiyoox, re' 
ink'amwik chaloq i ti' k'axik taq cha naah, 

7re' hin nee taq tinuyeew chi k'acharik nik'-oq najtiil chupaam i ye'aab' wili, re' i 
nuye'em cho keh chi jumpech taq aamaam awati't. 

8Re' taq i hat inach'ikaa' taq ak'ux ruuk' i xachukuj q'orik xama' xta ruk'am taq 
chaaweh. 

9Re' taq i hat i na a'n taq i leq', ikaansanik, inach'uwa'risaj taq wach i aakaxáro, 
inaq'or taq i korik i na a'n awiib'. Eh inak'at taq insensia chuwach i tiyoox Baal, i 
nayeew taq kiloq'il taqe i tiyoox, ma' ruk'ul ta taq cha weh. 

10Eh chi riij i re' ti chalik wo' taq chik ayu' chi nuwach chupaam i nupaat wili 
inloqjiik wii' i nub'ihnaal, je' wili taq inaq'or: Yu'naak hoj chik ko'limaj tiki taq. 
Noq ti sutinik taq reje inatoq'aa' wo' taq chik rub'aan i yiib' wach na'hojb'al. 

11¿Mi nakapaaj taq re' hat chi re' i nupaat inlooq'jik wii' i nub'ihnaal xa je' 
kiye'aab' ajileq'? Re' hin inwilow chu'nchel i yiib' wach taq i na a'n. 

12Re' taq i hat hiy taq chupaam i nupaat ar Silo, re' tinamit re' re' peet wo' naq 
xnuyeew kiloq'il ruuk' i nub'ihnaal. Re' taq i hat nee taq inakoj rehtaal chib'ih i ti' 
k'axik xnuyeew cho chikinaah ruum i kimahk i nutinamiit Israel. 

13Re' hin k'ipech wo' naq xatnuq'il taq ruuk' aana'ojb'al, eh xama' xanimaj ta wo' 
taq, noq xat nuyuq'eej taq xama' xinab'iraj ta wo' taq. 

14Ruum aj re' nik' wach noq xnusach wach i nuSantolaj ye'aab' xwihik cho Silo, je' 
wo' chik re' noq naa nusacham wach i paat wilik ayu', re' inlooq'jik wii' i 
nub'ihnaal. Re' i xnuyeew taq aweh i inach'ikaa' naq taq wii' ak'ux, xnuyeew wo' 
cho keh taq i aamaam awati't. 

15Re' hin naa taq kaat wesam reje chi nuwach, je' rukab' noq xwesaj taqe reje chi 
nuwach i ma' tokoom ta taq awuuk', re' taqe i riih rumaam Efraín, inki taq aweh i 
QaJaaw Dios. 

16Eh je' wo' chik wili xuq'or: Re' hat Jeremías maa a'n chik atiij chikiij i tinamit 
wili, maa pahqaaj chik weh chi neenutoob'eej taqe, eh chi neenuketelaaj kiwach 
ruum re' hin xama' nee ta wo' chik tib'iraj. 

17Ruum re' keh xa re' wo' hoq i ma' holohik ta laj na'ojb'al inki a'n chupaam i 
tinamit Judá. Eh je' wo' hoq xilak taq b'eeh reh i Jerusaleem. 

18Re' taqe i kak'uun kisik'wik i sii', eh re' taqe ajaab'ees kiluk'wik i q'aaq, eh re' 
taqe i ehk'eenb'ees kiyej-anik reh i kaxlanwi'k inkiyeew chi mayiij chuwach ixoq 
tiyoox inkiq'or chi re' reh i reey pan taxaaj. Eh inkiyeew i riis uuva chikiwach i 
tokoom dios, ruuk' i re' inkiyeew nujosq'iil. 

19Noq kinkiq'eet wachej hin xa re' wo' keh inkiq'et wachej kiib' ruum xa re' wo' 
keh inkik'uhtaaj kik'ixb'ilaal. 

20Ruum aj re', re' hin i Dios korik i nuq'or taq aweh chi naa nuye'em chu'nchel i 
nujosq'iil chinaah i ye'aab' wili, chikinaah i patineel wilkeeb' ayu', chikinaah i 
chikop. Eh chikinaah i chee' kiwachinik, re' taqe i wach tik nakik'ahtiik ruuk' 
q'aaq' ma' jaruuj chik naa ruchuhpiik. 

Re' ti' k'axik xye'arik chikinaah i aj Judá ruum ma' xinimanik taj 

21Re' i QaJaaw, i qaDios i hoj, hoj aj Israel nim rajaawriik, je' wili i xuq'or keh i 
rutinamiit: Chayeew taq chu'nchel k'atoj chikop chi mayiij xanik' pa' k'ihaal taq 
inawaaj, nee wo' rub'an chi nee taq inak'ux aweh i kitib'kaal. 

22Xa re' la' re' hin noq xwesaj taqe chaloq aamaam awati't Egipto, xama' xta wo' 
xnuq'or keh, ma' xnumin ta taqe chupaam chi naa kiye'em i k'atoj mayiij, eh chi 
naa kik'atam i chikop chi kimayiij. 

23Re' i xnuq'or keh i hin xa re' wo' naq chi nakiin kinimam. Reh naq chi xin 
kahnik chi hin ki Dios, eh chi re' keh xi kahnik naq chi nutinamiit taqe, je' naq re' 
xnuq'or keh chi naa kianaam reh naq chi holohik naakeliik. 

24Xa re' la' re' keh xama' xinkinimaj ta wo' hoq, xama' xkinimaj ta wo' i xnuq'or 
keh, xkikowb'isaj la' i kinaah. Re' chik xkian i yiib' wach na'ojb'al i nelik cho 
pankanima, ma' xinkinimaj taj xin kiq'eb' chi riij kik'ux. 

25Eh xa re' wo' noq xwesaj taqe chaloq aamaam awati't Egipto nutik'aam chaloq 
chi xariij chik riib' xnutaq'aaj taq cho chak'uhb'aljiik taqe jalal nuq'oral 
xnutaq'aaj taq cha weh chu'nchel i waj kamanoom. 

26Re' taq i hat xama' xinanimaj ta wo' taq, ma' xanimaj ta taq i xnuq'or. Q'e' wo' 
chik xakowb'isaj taq anaah, ma' xata je' rukab' xkian taq aamaam awati't. 

27Eh je' wili xuq'or weh: Re' hat Jeremías cha q'or keh chu'nchel wili, atoob' ta 
ma' neetikib'iraj. Kow cha k'er aachii' chi kiq'orob'jiik atoob' ta ma' nee ta 
tikich'aqweej. 

28Je' wili cha q'or keh: Re' i tinamit wili ma' nkinimaj taj i QaJaaw i qaDios, ma' 
nkaaj ta chi neen q'orarik keh chi neenkikanaa' i yiib' wach na'ojb'al, ma' korik ta 
chik kiq'orik, tiko'q keh, inki. 

29Hat taq aj Jerusaleem, chayok' taq i rismaal anaah chayeew taq reje wulu', cha 
k'er taq aachii' chi oq'ik chinaah taqe i yuuq', ruum re' i QaJaaw Dios ruum i 
rujosq'iil xat ruq'eb' taq, chi riij ruk'ux. 

30Re' QaJaaw Dios je' wili i xuq'or: Re' taqe i tinamit wilkeeb' Judá wilik i xkian 
ma' suq ta xub'an weh, xkiyeew i tiyoox chupaam i nupaat re' naq i kinkiloq'ej 
wii' xkich'uwa'risaj paam. 

31Re' keh xkiyejaa' i artaal Tofet rub'ihnaal ar wach k'ixkaab' Ben-hinom ar 
xkik'at taqe i kak'uun kixq'uun chi mayiij chikiwach i tiyoox. Re' hin ma' xnuq'or 
ta keh chi je' re' i naa kianam, ni xata naq xik'ik panukapeb'aal. 

32Ruum aj re' naa ruponiik i q'iij chi re' ye'aab' re' re' ma' re' ta chik Tofet ni xata 
Ben-hinom naa rubíhnaam, ye'aab' reh kanteesb'al iib', la' chik i naa rubíhnaam, 
ar chik Tofet naakimuq'aam taqe i kamnaq ruum ma' naa ta chik rumanlojiik i 
ye'aab' kimuhqik wii'. 

33Re' kiti'jolal taqe i tinamit wili naa rukahniik chi kiwa' taqe i k'uch chi kiwa' 
taqe i josq'laj chikop, atoob' ta naq nee kiyohb'esjik chinaah ma' jaruuj chik 
naakikanaam ruk'uxariik. 

34Re' hin naa nusacham kiwach pan tinamit Judá, pantaq xilak b'eeh Jerusaleem, 
ma' naa ta chik rib'irjiik i tz'uuy reh ninq'iij, reh suq kiil k'uxliis, tz'uuy reh 
kaxáro. Ruum re' i tinamit wili naa rukahniik chi xa je' chik ye'aab' chiq yuuq' ma' 
xta chik i naa ruwihiik chupaam, inki. 

Jer 8 

1Re' i QaJaaw Dios je' wili ruq'or:  Eh chupaam taqe i q'iij re' re',  re' taqe i aj 
ixowaal,  naa kesam cho pankijuleel i kib'aqil taqe i reey,  i kib'aqil xk'amwik cho 
kib'eeh i aj Judá,  i kib'aqil taqe i k'amal b'eeh aj tiij,  i kib'aqil taqe i xijalwik cho 
nuq'oral,  re' taqe i xi k'acharik cho Jerusaleem.  

2Eh naakikanaam chi ch'a'lik i kib'aqil wach q'iij, chuwach i poh, chuwach taqe i 
ch'umiil, re' i xkikoj chi jilow ki dios, eh kiyeew ruloq'il xkinimaj. Ruum aj re', re' 
kib'aqil ma' awach ta chik naa rumolwiik reh, eh ma' naa ta chik kimuq'aam, naa 
la' kikahniik chi xach'a'lkeeb' chik wach ak'al xa je' chik rusaa' chikop. 

3Re' taqe i konaakikahniik chi k'achalkeeb' re' ruuk' taqe i tinamit wilik yiib' 
wach i kina'ojb'al, xa aha' pa' naa kiwihiik, noq nutukem chik kiwach i hin, ma' 
naa ta chik kaajwaam k'acharik, re' la' chik i kimik naa kaajwaam, inki QaJaaw 
Dios. 

4Eh je' wili i xuq'or i QaJaaw Dios: Chakoj taq rehtaal noq awach inq'ehb'ik 
impa'lojik wo' chik, noq insahchik reh i b'eeh i rusik' wo' chik, i rureq wo' chik. 

5Raaj taq i hat aj Israel ¿Chib'ih reet noq tokoom taq chik inanimaj? ¿Chib'ih reet 
noq xinaq'eb' taq chi riij ak'ux taq i hat i aj Jerusaleem? ¿Chib'ih reet noq ma' 
xinasik' ta taq chik ruka'peech? 

6Re' hin eliik naq imb'iraj, xa re' la' ma' jank'al tamb'iraj chi nkipahqaaj ta kuyb'al 
kimahk. Eh ma' inkiq'or ta wo' chi je' wili: ¿Chib'ih i ma' holohik taj nub'anam? 
ma' nki ta taqe. Chi kunchelaal la' kiooj kajimam kiib' chub'aan i kiyiib' wach 
na'ojb'al xa je' chik kiajiminik kawáyu ojik i rub'an panq'aq'inik. 

7Re' qamaan sajikiih inrupinik pan taxaaj reht'al nare' jaruuj wo' chik insutinik 
reje. Re' mukur ruch'ihil i siq'jil tz'ikin, i nimlaj tz'ikin keht'al jaruuj kisutinik 
reje. Eh re' taq i hat nutinamiit Israel, xama' jaruuj wo' xawaaj taq animam i 
nuk'uhb'aal. 

8Eh ¿Nik' wach noq inaq'or taq chi wilik ana'ojb'al chi k'achi' taq animam i 
nuk'uhb'aal? Xanaah re', re' taqe i k'amal taq ab'eeh xijalwik wach rutz'ihb'jiik, 
re' chik i chukuj q'orik xkikoj. 

9Re' taqe i aj na'ojb'al re' re', naa ruchaliik kik'ixiik naa ruchaliik kiyo'jiik. Eh 
¿Nik' wach noq inkiq'or chi wilik kina'ojb'al eh ma' imponik ta panaq'kiwach i 
nuk'uhb'aal? 

10Ruum aj re', re' hin naa nuye'em q'ab' chi re' chik taqe i aj ixowaal naa 
ruchopwiik naah i kehk'een, i kak'aal, ruum chi nimaq chi kok' taq xa re' i tumiin 
inkikapaaj, re' inkireq ruuk' i leq'. Eh chu'nchel i leq' ruuk' inki a'n chi je' taqe 
k'amal b'eeh aj tiij chi je' taqe jalal naq nuq'oral. 

11Eh inkijot'isaj wach i ruti'kiil kik'ux i nutinamiit inki a'n kiib', inkiq'or chi wilik 
suq kiil k'uxliis, xanaah re' xama' xta wo' suq kiil k'uxliis. 

12Re' keh i ruk'ul naq chi nchalik kik'ixiik ruum i ch'uwa' wach na'ojb'al inki a'n 
re' re'. Xa re' la' re' keh xama' xta wo' inkaaj reh, ma' keht'al ta wach i k'ixik. 
Ruum aj re' noq naa taqe nuye'em chutojariik i kimahk i tokoom naa kib'aniik i ti' 
k'axik keh. 

13Re' hin naa nusacham wach i nutinamiit, naa kikahniik chi je' rukab', i uuva, ma' 
wachinik taj, i higo ma' wachinik taj, xa chiqiij chik i xaq, re' naq i chib'ih i 
nuye'em keh naa wesam chikiwach, inki. 

14Eh re' taqe tinamit je' wili i naa kiq'orom: ¿Chib'ih kamaj chi naa qakahniik ayu' 
chi ruyub'jiik i qakimiik? Taq taq chupaam i tinamit kotimaj kiij chi tz'aq 
neerub'an chi ar nee qoh kimik. Ruum re' i QaJaaw Dios naakooj rukansam, je' 
naa ruye'em qeh chi uuk'jik i ha' inkansanik ruum ma' k'isiin i mahk xqa a'n 
chuwach. 

15Re' hoj k'ahchi' naq quy-eem i suq kiil k'uxliis, xama' xta wo' i suq kiil k'uxliis 
k'achi' qilom. K'ahchi' naq quy-eem chi naa qakoowjiik qayo'jiik chik inchalik. 

16Eh re' taqe i aj ixowaal i nib'irjik chik ar Dan i choqik i rub'an i kikawayu, noq 
kipisk'anik pankooq xan k'uyu'jik chik chu'nchel aak'al. Eh xchalik kisach wach i 
tinamit, je' wo' hoq chib'ih i wilkeeb' chupaam, je' wo' chu'nchel i patineel 
chupaam, inko'q taqe. 

17Eh re' QaJaaw Dios je' wili i xuq'or keh: Re' hin naa nutaq'aam taq cho cha naah 
taqe i aj ixowaal je' kikab' i josq'laj aaq'. Naa taq kaat kikansam ma' xta chik taq 
naa ako'leem wii' awiib' chikiwach, inki. 

Re' ruti'kiil ruk'ux i Jeremías chi riij i rutinamiit 

18Re' ruti'kiil nuk'ux xama' xta chik neenik'ik wii' xan yot'ik chik i wánima. 

19Ruum re' i nutinamiit xak'erik chik kichii', i nib'irjik chupaam taqe i tinamit je' 
wili inkiq'or: ¿Mi ma' xta chik ar Sión re' i QaJaaw Dios? ¿Chib'ih reet noq ma' 
qohrutoob'eej chik i qa reey? inki taqe. Re' i QaJaaw Dios je' wili i xuq'or: ¿Chib'ih 
reet noq xajosaj taq chee nujosq'iil ruum i kilooq'jiik taqe i tiyoox, xama' xta 
kiokik wii'? inki. 

20Xik'ik chik i siq'jil xkuxik chik i rumolariik i kiwach i tik. Eh re' hoj xama' qoh 
ko'ljik ta wo' hoq. 

21Re' hin q'e' intiib'ik nuk'ux chi riij i ti' k'axik k'ahchi' kik'ulum i nutinamiit. Q'e' 
tz'irik nuwach, eh inchalik nuyo'jiik i rub'an. 

22¿Mi ma' awach re' ineenkan Galaad nee risaj i ti' k'axik chinaah i nutinamiit? 
¿Mi ma' awach re' i neerub'an rehtesjiik i ti' k'axik? ¿Chib'ih reet noq ma' nkian ta 
riq'oomjiik i nutinamiit? 

Jer 9 

1Re' hin inwaaj naq chi re' i riis naq'nuwach je' rukab' i raasb'al ha' ma' jaruuj 
inchiqik.  Chi je' re' ma' jaruuj naq neenk'uhlik atoob' ta nee naq inwoq'ej chi q'iij 
chi aq'ab' i kikimiik i nutinamiit.  

2Re' hin inwaaj naq rojiik nuyejaam nuperpaat pan chiq yuuq', reh naq chi 
neenukanaa' kahnoq i nutinamiit, eh ma' nee ta naq chik inwilow kiwach. Ruum 
re' keh xkian i je' k'oyomal, eh aj chukul q'orik taqe. 

3Eh re' kaaq' xanyub' chik chi chukuj q'orik xa je' chik rukab' noq inyub' i kutb'al 
reh i flecha. Ma' awach ta chik i korik inq'orik, q'e' yiib' wach kib'anik, ruum i re' 
je' wili i ruq'or QaJaaw Dios: Re' tinamit wili ma' kinkinimaj ta chik. 

4Eh ma' awach taj i nee ruq'or chi korik inq'orik i ramigo. Ma' awach ta wo' i nee 
ruq'or chi korik inq'orik i ras oon ruchaaq' ruum re' keh k'ul inkijot' kiib' 
chikiwach. Eh k'ul inkikoj kimahk chikiwach. 

5Xak'ul inkelq'aaj i kamigo ma' inkiq'or taj i korik, kitijem chik i kaaq' chi chukuj 
q'orik, ma' xkaaj ta chik nimanik. 

6Xa re' i leq', xa re' jot'oj inki a'n ma' kimponik ta k'isinoq panaq'kiwach i ma' 
kinkaaj ta chik kiin kinimam, inki QaJaaw Dios. 

7Ruum aj re' je' wo' chik wili i xuq'or: Re' hin naa nuye'em panti' k'axik je' naa 
wik'sam taqe pan q'aaq' ilb'al reh chib'ih pa' i neenkian, je' re' i naa nub'anam 
kuuk' i nutinamiit. 

8Re' kaaq' xa je' chik rukab' i q'aslaj ch'ihch', xa re' i chukuj q'orik i nelik cho pan 
kichii'. Pan suq kiil tii chik inkiq'oreej i kas kichaaq' inki a'n kiib', xa re' la' 
pankanima kiyejaam cho wach chib'ih i naa kianam reh. 

9¿Mi ma' naa nuye'em taqe chutojariik re' i kimahk? ¿Mi ma' ruk'ul re' chi nee 
taqe nuyeew chutojariik i kimahk i tinamit re' re' je' rukab' i ruk'ul chi keh? inki i 
QaJaaw i Dios. 

10Re' hin naa nuye'em q'ab' chi naakik'erem kichii' chinaah taqe i yuuq' noq 
naakilom chi k'ahtinaq chik taqe i ch'ahn chupaam i kiye'aab'. Eh naa rutib'iik 
kik'ux ruum ma' naa ta chik rib'irjiik i koq'iim taqe i wakax, ma' naa ta chik 
kiwihiik ar taqe i chikop wilik kixiik', taqe i panch'ahn chikop. Chu'nchel 
naakimolom chi elik. 

11Re' hin naa nuch'ahaam wach ak'al i tinamit Jerusaleem naa nukanaam chi 
kiye'aab' k'ichi'ahq. Eh naa nusacham wach i tinamit Judá, naa nukanaam chi ma' 
jino'q chik i patineel chupaam. 

Re' i rusachariik kiwach re' i kik'amariik reje pan tokoom tinamit 

12¿Awach i wilik runa'ojb'al nee rureq chi riij i naa ruk'ulariik wili? ¿Mi wilik 
jino'q i raj kamanoom i Dios neeruch'ob' rub'ehel? ¿Chib'ih reet noq naa 
rukahniik chi ma' xta chik i wilik chupaam i qatinamiit, eh naa rukahniik chi je' 
rukab' i chiq yuuq', eh ma' awach ta chik i naa rik'iik ar? 

13Re' i QaJaaw Dios je' wili i xuq'or: Re' nutinamiit je' re' inakik'ulum, ruum 
xkiq'eb' chi riij kik'ux taqe i nuk'uhb'aal, ma' inkik'am ta naah i nuq'or keh. 

14Ruum i rukowiil i kinaah ma' xkikanaa'ta rulooq'jiik taqe i tiyoox xankiyeew 
chik kik'ux chub'aan, je' rukab' i xitijik kahnoq wii' kuum i kimaam kati't. 

15Ruum aj re', re' hin i Dios wilik wajaawriik, hin ki Dios i aj Israel, je' wili 
xnuq'or: Re' hin naa nuye'em i ti' k'axik chikinaah, je' naa k'ah laj wi'k i naa 
nuye'em keh, je' na naa nuye'em keh chi uuk'jik i ha' inkansanik. 

16Re' hin naa nutukem kiwach chupaam i tokoom tinamit ni xata re' keh ni xata 
re' i kimaam kati't xinab'inik reh. Eh naa nuye'em q'ab' chi naa kitahqaljiik reje 
ruuk' i q'aslaj ch'ihch' korehtaal insacharik kiwach chi kunchelaal, inki. 

17Re' QaJaaw Dios nim rajaawriik, je' wili xuq'or weh: Yu'naak cha taq'aaj 
kik'amarik ixoq xa re' oq'ik inkaaj, eh xa re' re' kikamaj, inki. 

18Re' hin je' wili xnuq'or: ma' xta reet kichaloq chi jumehq'iil, k'oloq kian koq'iim 
chiqiij i hoj ruum i ti' k'axik k'achi' qak'ulum. Re' hoj nee wo' i nujik chi ha' paam 
inaq'qawach, nee nb'ulinik chaloq i ha' pariij naq'qawach. 

19Eh k'achi' qib'iram noq re' taqe i aj Sión k'erik kichii' chi oq'ik je' wili inkiq'or: 
Q'e' wo' chik ti' i k'ahchi' qak'ulum, xsahchik wach i chib'ih qeh ma' k'isiin ta 
k'ixb'ilaal chi qeh, naa qakanaam i qatinamiit, re' i qapaat xsacharik chik wach, 
inki taqe. 

20Re' hin je' wili xnuq'or: Hat taq ixoq chab'iraj taq i ruq'oral i QaJaaw, xti 
chab'iraj taq chib'ih i ruq'or. Eh cha k'uhtaaj taq keh awixq'uun i awamigo oq'ik 
inki a'n ixoq, cha q'or taq keh chib'ih naa kianam noq ti' kik'ux, je' wili taq cha 
q'or keh: 

21Re' hoj k'ahchi' chik rukimiik awach qeh panqapaat, wilik i ha'lak'un k'ahchi' 
kikansam pantaq b'eeh, re' taqe i k'ijolaq k'achi' kikanteesjiik pantaq k'aayb'al, 
tiko'q keh. 

22Re' kiti'jolal taqe i winaq naa rukahniik chi tuch'ulkeeb' pantaq b'eeh, xa je' 
chik rukab' i rusaa' chikop pantaq ab'iix. Je' rukab' i wach i trigo wilik pariij 
inq'eb'arik kahnoq ruum i sik'il reh, eh ma' awach ta chik i molwik reh. 

Re' i runa'ojb'al i Dios inchol ruye'em ruloq'il i winaq 

23Re' Dios je' wili ruq'or: Re' wilik runa'ojb'al ma' runimb'isaj riib' ruuk' i 
runa'ojb'al. Eh re' wilik rajaawriik ma' runimb'isaj riib' ruuk' i rajaawriik. Re' i 
b'ehoom ma' runimb'isaj riib' ruuk' i rub'ehomal. 

24Wila' awach iraaj runib'isam riib' chunimb'isaj riib' ruuk' i runaab'jiik nuwach i 
hin, re' i runaab'jiik chi re' hin i raJaaw i ruDios. Eh chi hin aj keteloom wachiis, 
eh chi re' i rukorkiil re' rub'ehel i nub'an wach ak'al, re' taqe i re' imponik chi 
nuwach i hin, inki i Dios. 

25Eh je' wo' chik wili i xuq'or: Re' hin naa ruponiik i q'iij chi naa taqe nuye'em 
chutojariik i kimahk, i poch'ooj i rutz'uhmal naah i kik'achab', je' wo' taqe i ma' 
b'anooj ta keh i re'. 

26Eh re' taqe i aj Egipto, i aj Judá, i aj Amón, i aj Edom, i aj Moab, eh chu'nchel i 
patim taqe panchiq yuuq', ma' kiq'asam ta kiib' weh chi korik. Ruum chu'nchel i 
tinamit, je' wo' taqe i tinamit Israel xti kiq'asam kiib' chulooq'jiik taqe i tiyoox, 
inki Dios. 

Jer 10 

Re' rulooq'jiik i k'achlik Dios, eh re' kilooq'jiik i xatz'aqoj tiyoox 

1Re' taq i hat aj Israel chab'iraj taq aha' wilik i ruq'or taq aweh i QaJaaw Dios. 

2Re' reh je' wili i xuq'or: Maa tijej taq aweh inki a'n i tokoom tinamit, 
maayohb'isaj taq awiib' ruum i ehtalil i ruk'uhtaaj cho riib' pan taxaaj. Je' rukab' 
inkik'ul taqe i tinamit re' re'. 

3Re' inki a'n i tinamit re' re' ma' xta tz'aaq, inkiyok' i chee' inkiyeew reh i aj sehk. 
Re' reh insehkanik wach ruuk' i ruch'ihch' i rukorb'isaj chi tiyoox. 

4Re' keh inkixoyej ruuk' oro, ruuk' plata, eh inkikoj rukalawuxiil inkich'ey qohoq 
chi tuhyb'al reh, re' inkaaj chi ma' q'ehb'ik taj. 

5Re' i kitiyoox xa je' rukab' i pooy cha'jalb'al reh tik. Eh xama' kiq'orik ta wo' hoq, 
eh ma' kib'ehik taj, kopantehl kiooj. Re' taq i hat matyo'jik taq kuum taqe re' 
ruum xama' xta wo' neenkian, ni xata re' i ma' holohik taj, ni xata re' i holohik 
inki a'n rub'aan inki. 

6QaJaaw Dios xti korik wo' hoq noq ma' xta chik jino'q Dios chi je' rukab' i hat. 
Ruum re' hat xiik' naah nimaal awach, ehxiik'naah i rajaawriik ab'ihnaal. 

7QaJaaw Dios Reey chikinaah chu'nchel i tinamit, i ruk'ul chi chu'nchel 
naakiyohliniik awach. Ruum xa re' wo' hat wilik runimaal awach chikiwach taqe i 
reey, chikiwach i wilik kina'ojb'al, ma' awach ta jino'q i nee rureq chi je' rukab' i 
hat. 

8Chu'nchel i kiloq'inik reh taqe tiyoox, meem taqe, ruum inkipahqaaj kina'ojb'al 
reh i xa chee'. 

9Eh ar Tarsis inkik'am chaloq i plata, ar Ufaz inkik'am chaloq i oro. Ruuk' i re' i 
ruyejaa' i kitiyoox i aj ch'eyool, eh inkitiq'aa' ruuk' i raxmuqik laj itz'ihy, ruuk' i 
kaq laj itz'ihy. Re' taqe itz'ihy re' re', xti kichol keem kiyej-anik reh. 

10Eh re' i QaJaaw reh xti korik laj Dios, eh k'achlik Dios re' wilik chi Reyil chi 
juneliik, noq inchalik rujosq'iil xan b'arb'otik chik chu'nchel i wach ak'al 
chuwach, eh re' taqe i tinamit ma' inkikuy taj i rujosq'iil. 

11Eh re' taq i hat i aj Israel cha q'or taq keh i kiloq'inik reh taqe i tiyoox. Re' i ki 
dios ma' re' tee keh xiyej-anik reh i taxaaj i wach ak'al, naa rusahchiik kiwach chi 
jumpech. 

12Re' QaJaaw Dios ruuk' i rajaawriik xuyejaa' i wach ak'al, eh ruuk' i runa'ojb'al 
xuyeew taqe paruye'aab' i wilkeeb' chupaam, eh xuhe' wach i taxaaj paruye'aab'. 

13Eh noq inq'orik inkitik'aa' cho choqik i suutz' kiye'wik chee jab' pan taxaaj. Eh 
ruuk' ruq'oral i ruksaj taqe chaloq i suutz' chi junsut i wach ak'al, i ruyeew taqe 
chaloq i ruch'aab' i kahoq noq k'ahchi' jab'. Eh i resaj chaloq i teew aha' molik 
wii'. 

14Eh re' i tinamit ma' xta kina'ojb'al ma' nkik'am ta naah i na'ojb'al i ruyeew i 
Dios. Eh inki a'n i k'ixb'ilaal chi b'anarik, inkiyejaa' taqe kitiyoox inkixuk'aa' kiib' 
chuwach xama' xta wo' kajaawriik, eh ma' k'achalkeeb' ta wo' hoq. 

15Xa je' taqe k'o'naal, ma' xta kitz'aaq, junsachariik kiwach naa rub'aan ruuk' i 
kiyej-anik reh na' chub'aan i q'ataj q'orik i QaJaaw Dios. 

16Eh re' ruDios i Jacob, ma' je' ta kikab' taqe i tiyoox re' re', ruum re' reh 
tz'uhk'risanik reh chu'nchel. Eh re' reh xsik'wik cho kiwach i aj Israel chi 
rutinamiit, eh Dios nim rajaawriik i rub'ihnaal. 

Re' ruq'orariik chi naa rusachariik wach i tinamit Judá 

17Yu'naak taq i hat chamol wach i chib'ih taq aweh, ruum naa taq ak'amariik reje 
pan tokoom tinamit 

18Ruum re' i QaJaaw Dios je' wili i xuq'or: Yu'naak naa wesam taqe reje ayu' i 
tinamit wili, naa nuye'em taqe panti' k'axik, chi je' re' nee oon chee kinkisik' 
ruka'peech, inki. 

19Re' tinamit je' wili i xuq'or: Yohb'aal inche wach i ti' k'axik naa ruchaliik chi 
qanaah ma' awach ta chik naa resaniik reh. Re' hoj xqakapaaj naq chi naa 
qakuyum raansil taqe i re'. 

20Re' itz'ihy naah paat inqamol wii' qiib' naa ruyojib'iik naakik'upib'iik taqe i 
ruk'ahamal. Naakojiik taqe i tinamit ma' awach ta chik naa rukorb'isaniik i qa 
itz'ihy naah paat. 

21Re' taqe i k'amal kib'eeh tinamit min min taqe chub'anariik inkaaj i keh, ma' 
inkisik' taj i Dios, ruum aj re' ma' kielik ta korik, chu'nchel i kitinamiit xkitukej 
kiib'. 

22Eh k'ahchi' chik rib'iirjiik chi xa kichoqik chik xi k'uloq i aj ixowaal chupaam i 
tinamit wilik pantz'eet reh i rookb'aal i q'iij, chi rusachariik wach i tinamit Judá. 
Eh naa kikanaam chi ma' xta chik i wilik chupaam, naa kikanaam chi kiye'aab' i 
k'ichi'ahq, inki. 

23QaJaaw Dios re' hoj qeht'al noq re' winaq ma' ehchan ta reh i ruk'achariik chi 
rib'il riib'. Eh ma' re' tee reh naa ruq'oriik chib'ih jariik i naa ruchaliik chinaah. 

24Jaaw Dios xaruk'ul ta naq i ti' k'axik nee nayeew cho chi qanaah kojb'al 
qana'ojb'al. Mayeew tii chaloq chu'nchel aajosq'iil chi qanaah reh chi ma' nee ta 
nasach qawach. 

25Chikinaah la' i tinamit ma' nkiyeew ta awajaawriik, chayeew aajosq'iil. Eh 
chinaah i ma' inkiq'or ta wib'iraal chayeew. Ruum re' keh xkisach chik wach i 
tinamit re' taqe i riih rumaam i Jacob xkisach chik wach chi jumpech i tinamit, 
inki taqe. 

Jer 11 

Re' tinamit ma' xkian taj i ruq'or i k'uhb'aal 

1Re' QaJaaw Dios xq'orik wuuk' i hin Jeremías, je' wili i xuq'or weh: 

2Re' hat cha q'or keh i aj Israel chi kib'iraj chi korik i k'uhb'aal nuyejaam cho 
wach. Chaq'or wo' keh i aj Judá, i aj Jerusaleem. 

3Chaq'or keh chi re' hin i Dios, ki Dios i aj Israel kinq'orik reh chi naa ruye'ariik 
pantojb'al mahk i ma' runimaj taj i ruq'or i k'uhb'aal nuyejaam cho wach. 

4Re' k'uhb'aal wili nuyejaam cho wach kuuk' i kimaam kati't noq xwesaj taqe 
chaloq Egipto. Re' i tinamit, je' naq jinaj horna inkihaab'isaj wii' i ch'ihch' chi keh. 
Re' hin je' wili i xnuq'or keh: Kinanimaj taq cha a'n taq i nuq'or taq aweh, reh chi 
nee taq ti kahnik chi nutinamiit, eh re' hin nee kinkahnik taq chi hin aaDios. 

5Eh wila' xanimaj taq i nuq'or taq aweh. Re' hin nee wo' nuyeew taq aweh i 
ye'aab', eh xnuq'or wo' cho keh xti korik taq aamaam awati't chi naa nuye'em taq 
aweh, re' i ye'aab' i nelik wii' i suq atoob' re' wilkaat taq wii' yu'naak, inki. Eh re' 
hin je' wili ruchaq'weesjiik xnub'an: ma' xta reet Jaaw, kinki reh. 

6Je' wo' chik wili i xuq'or weh i QaJaaw: Re' hat cha q'or rib'iral aha' wilik i 
xnuq'or aweh, chupaam i tinamit Judá, je' wo' pantaq xilak b'eeh Jerusaleem, je' 
wili i cha q'or keh i tinamit: Chab'iraj taq nik' wach noq wilik i k'uhb'aal korjinaq 
cho wach, eh cha a'n taq aha' wilik i ruq'or, tiko'q keh. 

7Noq xwesaj taqe chaloq Egipto i aamaam awati't xnuq'or wo' naq keh chi 
kinimaj aha' wilik xnuq'or keh, Xa re' wo' chupaam taqe i q'iij re' re' nutoq'aam 
cho ruq'orariik, eh yu'naak xa kok'achi' wo' nuq'orom taq aweh i hat chi 
tinimanoq taq. 

8Xa re' la' re' keh xama' xkinimaj ta wo' hoq i xnuq'or keh ni xata xkinimaj, ruum i 
rukowiil i kinaah. Xa ma' nkikanaa' ta wo' rub'an i yiib' wach na'ojb'al inchalik 
pankanima. Ma' xkaaj ta kianam taqe i xnuq'or keh i hin, ruum i re' xnuyeew q'ab' 
chi xchalik chikinaah i ti' k'axik nuq'orom cho chupaam i k'uhb'aal nuyejaam 
wach kuuk', tiko'q keh, inki weh Dios. 

9Eh je' wo' chik wili i xuq'or weh: Re' taqe i tinamit wilkeeb' Judá, ruch'ihil taqe 
wilkeeb' Jerusaleem, wilik i ma' holohik taj k'ahchi' kianam chi nuwach. 

10Re' keh k'ahchi' wo' kianam i mahk je' rukab' i xkian i kimaam kati't re' taqe i 
ma' xkaaj ta nunimjiik, re' chik taqe i tiyoox xkiloq'ej. Chi je' taqe aj Jerusaleem, 
chi je' taqe aj Judá ma' xkaaj ta kianam i ruq'or i nuk'uhb'aal nuyejaam wach 
kuuk' i kimaam kati't. 

11Ruum aj re', re' hin naa nutaq'aam chaloq i runimaal ti' k'axik chikinaah, ma' 
naa ta rik'iik chikiij. Atoob' ta neenkik'er kichii' chupahqaljiik chi naa taqe 
nutob'eem re' hin xama' naa ta wo' nutoob'eem taqe. 

12Eh noq naakilom chi je' re' taqe i aj Judá, ruch'ihil taqe i aj Jerusaleem naa rojiik 
kipahqaam kitoob'jiik keh taqe i tiyoox, re' taqe inkik'at i insensia chuwach. Xa 
re' la' ma' naa ta wo' kiko'ljiik kuum taqe i re' na' k'oloq i runimaal ti' k'axik 
chikinaah. 

13Ruum re' taqe i aj Judá ju'jun kitiyoox wilik chupaam i ju'jun seht chi tinamit. 
Eh re' taqe i aj Jerusaleem rajlaal pantaq q'ab' b'eeh xkiyejaa' i ki altaar, reh chi 
nkik'at i insensia chuwach i tiyoox Baal. 

14Je' re' noq re' hat Jeremías maa a'n chik atiij chikiij i tinamit wili maa pahqaaj 
weh chi nee taqe nutob'eej. Ruum re' hin xama' naa ta wo' nutoob'eem taqe noq 
naa kipahqaam kitoob'jiik weh noq naa kiwihiik pa runimaal ti' k'axik. 

15¿Chib'ih chik inkisik' panupaat i nutinamiit Israel? Xanaah re' yohb'aal wach 
yib'kiil wach xib'anik chaloq. ¿Mi inkikapaaj re' keh, chi xa ruum chi neen kiyeew 
i q'ina' i tiwik chi k'atoj mayiij chi nuwach neenik'ik chikiij i runimaal ti' k'axik? 

16Pampeet, re' hin Dios i nukoj naq taqe i nutinamiit re' re' chi je' kikab' i ruche'el 
i olivo q'e' inwachinik xa holohik chik. Xa re' la' yu'naak naa nusacham kiwach i 
nutinamiit, naa nub'anam keh je' rukab' imb'aan reh i olivo noq ink'atarik i xaq 
ruuk' q'aaq', eh noq injehaarik i q'ab'. 

17Pampeet re' hin Dios wilik wajaawriik chikinaah chu'nchel, xinch'ikanik keh chi 
nutinamiit taqe. Eh yu'naak re' wo' chik i hin xin ye'janik wach i runimaal ti' 
k'axik naakik'ulum, ruum i yiib' wach na'ojb'al xkian i aj Judá, i aj Jerusaleem. Re' 
hin xin kiq'etwachej ruum xkik'at i insensia chuwach i tiyoox Baal, inki Dios. 

Re' taqe i xi-ixowanik wach i Jeremías xkaaj naq kikansam 

18Re' i QaJaaw Dios xye'wik weh chi naab'jik chi re' taqe i ki-ixowanik nuwach 
wilik i ma' holohik taj k'achi' kiyejaam wach chi wiij je' re' noq xnunab'eej. 

19Eh re' hin suq naq nuk'ux ma' xta naq i nukapaaj, je' rukab' i rak'uun tentzun 
noq ink'amarik reje pankanteesb'al. Eh ma' weht'al ta naq chi k'achi' kiyejaam 
wach nukanteesjiik kore' chik imb'iraj chi je' wili i xkiq'or: Yu'naak qasach wach 
chi jumpech, je' rukab' noq inyok'arik i chee' kosuq i k'ihik i rub'an reh chi ma' 
nee ta chik inq'orarik rib'iral chinaah i wach ak'al wili, inki taqe. 

20Eh re' hat QaJaaw Dios wilik awajaawriik, korik wach ak'ux chi q'ataj q'orik. Eh 
aweht'al i wilik cho pankikapeb'aal pankanima i tinamit. Re' hin inwaaj naq chi 
nee nak'uhtaaj weh chi nee taqe nayeew chi tojariik i kimahk ruum re' hin 
panaq'ab' taqe nukanaa'. 

21Re' tinamit wilkeeb' cho Anatot k'ahchi' naq kisik'im chi riij nik' wach 
nukanteesjiik nakianam, re' taqe i ximinwik naq weh chupaam chi ma' naa ta chik 
nuq'orom awib'iral i hat QaJaaw Dios, ruum naq i re' xinkaaj kinkikansam, inki. 

22Xa re' la' je' wili i xq'orarik keh ruum i QaJaaw Dios nim rajaawriik: Yu'naak taq 
i hat naa taq kaat nuye'em chutojariik amahk, re' taq ak'ijolaq ruuk' q'aslaj 
ch'ihch' naa kikimiik panq'aq'inik. Eh re' taqe awak'uun awixq'uun naakikimiik 
ruum wi'jaleel. 

23Eh ma' jino'q taq chik aweh i naa kikahniik chi k'achalkeeb' ruum naa 
nuk'amam chaloq i runimaal ti' k'axik cha naah taq i hat, hat taq aj Anatot. Re' 
noq naa taq kaat nuye'em chutojariik taq amahk, inki. 

Jer 12 

Re' i Jeremías xuq'oreej i Dios 

1QaJaaw Dios korik wach ak'ux, xama' xta nkih chi nee tinuwech'uj. Xa re' la' re' 
hin wilik i ma' suq ta inwilow, i ruk'ul chi naa nupahqaam aweh. ¿Chib'ih reet 
noq chu'nchel i nelik korik chikiwach i yiib' wach kina'ojb'al? ¿Chib'ih reet noq 
suq i wilkeeb' i tokoom chik inkinimaj? 

2Re' hat ti ye'wik keh wach ak'al kikoowjik, ink'ihaaxb'ik i chib'ih keh, 
kib'ehomrik. Eh inkit'iosej tii chik aweh, inki a'n kiib' xa re' la' xa chi kichii' eh 
pankanima xama' tikikapaaj ta wo' k'isinoq. 

3Eh Jaaw re' hat aweht'al nik' wach noq wilkiin, eh inawilow i wánima. Eh re' 
taqe i yiib' wach kina'ojb'al re' re' chakoj kehtaal reh chi nee taqe nayeew panti' 
k'axik noq nee rureq i ruq'ijil. Cha a'n kuuk' je' rukab' noq kik'amarik reje 
tentzun pankanteesb'al. 

4Eh ¿Nik' chik najtiil naa rub'anam chi xa je' chiq yuuq' i qa ye'aab'? Re' taqe i 
ch'ahn kuxik chik ruchiqiik wataq yuuq' k'ixkaab'. Re' taqe i chikop, re' taqe i 
tz'ikin k'ahchi' kikimik, ruum i yiib' wach na'ojb'al inki a'n taqe i k'achareel, je' 
wili inkiq'or: Re' Dios ma' rilow taj chib'ih inqa a'n, inki taqe. 

5Re' QaJaaw Dios je' wili nuchaq'weesjiik xub'an: Wila' re' hat xat q'uhtik 
chupajariik awiib' kuuk' xa chi kooq kib'ehik, ¿Nik' wach noq neenukuy 
rupajariik awiib' kuuk' i rij kawáyu wilkeeb'? Eh wila' inchalik ruti'kiil ak'ux 
chupaam i ye'aab' ma' xta yohb'aal chupaam. ¿Chib'ih i naa a'nam chupaam i 
raxchee' wilik ar Jordán? 

6Eh re' taqe aawas, oon achaaq' chu'nchel i awach aweh xi sutinik wo' chi ixowan 
awach. Re' keh inkik'er kichii' chab'ajariik rij anaah, ruum aj re' maach'ikaa' 
ak'ux kuuk' atoob' ta xasuq chik neetikiq'oreej. 

7Re' hin xnukanaa' chik chi rutkeel i nutinamiit, xnuq'eb' chik chi riij nuk'ux re' i 
hin naq kinehchanik reh. Eh xnuq'asaj chik taqe pan kiq'ab' i aj ixowaal re' naq 
taqe q'e' nuk'ax. 

8Re' taqe i tinamit re' re' je' chik kikab' i josq'laj kaq b'ahlam wilkeeb' cho 
paraxchee' chi weh, xankiqirich'eej chik naah ikehchi nunaah, ruum aj re' 
xnuq'eb' taqe chi riij nuk'ux. 

9Re' taqe i nutinamiit naq naa nusacham kiwach naa nutaq'aam taqe chaloq i 
k'uch, i josq'laj chikop wilkeeb' pantaq rax chee' naa ruk'uliik k'uxaroq i kiti'jolal. 

10Eh ma' kisiin taqe i k'amal b'eeh, taqe i aj ixowaal xkisach wach i nutinamiit je' 
naq nu uuva noq wilkeeb'. Xkich'uwareej paam, xkikanaa' chi xa je' chik chiq 
yuuq' intz'irik paam, i nuye'aab' q'e' nuk'ax. 

11Eh xkikanaa' i nutinamiit chi xa je' chik chiq yuuq' xan tz'irik chik paam. Eh 
xb'iraj oq'ik inki a'n ruum chu'nchel i tinamit ma' xta chik i wilik chupaam. Ma' 
awach taj i ruchop ruk'ux chi neenkorjik. 

12Eh chinaah taqe i rub'ohl i yuuq k'ulik chik inki a'n iloq taqe i aj ixowaal 
yohb'aal wach i kijosq'iil. Je' re' noq re' hin je' naa ruuk' ch'ihch' k'ul q'as naa 
nusacham kiwach i tinamit ma' awach ta chik i naa rureqem rusuqkiil ruk'ux. 

13Eh noq naa kitikim i trigo k'iix chik i naruwachum chu'nchel i kamanik naa 
kianam narojiik chi re' chi ma' re', ma' xtaj i wach i kitik naakimolom, inki Dios. 

14Re' QaJaaw Dios je' wili i xuq'or chikiij i yiib' wach i kina'ojb'al, re' wilkeeb' 
chuka'jaah i Israel, re' taqe i xisachwik wach i ye'aab' i xnuyeew chi kikooch i 
nutinamiit Israel: Re' hin naa wesam taqe pan kitinamiit eh naa wesam taqe 
chaloq i aj Judá pankixilak. 

15Xa re' la' noq wesam chik taqe chaloq pan kitinamiit naa wo' chik nuketelaam 
kiwach, naa wo' chik nuye'em q'ab' chi naa kisutiniik reje pan kiye'aab' eh pan 
kitinamiit 

16Xti korik noq re' keh xik'uhtanik reh i nutinamiit chi parub'ihnaal chik i Baal 
inkiq'or i korik. Eh yu'naak nee wo' rub'an chi nee taqe nuk'ul chi kixilak i 
nutinamiit, xa re' la' mix ti korik keh chi neenkik'ulaa' nunimjiik je' rukab' inki 
a'n i nutinamiit, panub'ihnaal chik i hin neenkiq'or i korik. 

17Eh re' taqe i tinamit ma' naa ta kinimaniik weh chi jumpech, naa nusacham 
kiwach, ma' xta chik kehtalil naa nukanaam, inki, QaJaaw Dios. 

Jer 13 

Re' jalwaach q'orik chi riij i nim rooq itz'ihy b'ak'b'al pamis 

1Re' QaJaaw Dios je' wili xuq'or weh: Yu'naak Jeremías chaloq' jino'q i nim rooq 
itz'ihy b'ak'b'al pamis, re' ruuk' i lino chab'ak' reje panayejaal xa re' la' mat'aqsaj 
ruuk' ha', inki. 

2Eh re' hin xnuloq' wo' hoq i nim rooq itz'ihy, je' rukab' i xuq'or weh QaJaaw, eh 
xnub'ak' wo' panuyejaal. 

3Chi riij i re' xiruq'o'reej wo' chik chaloq i QaJaaw Dios je' wili i xuq'or weh: 

4Yu'naak chak'am reje i nim rooq itz'ihy xaloq' chab'ak' panayejaal, hiy chi chii' i 
nim ha' Éufrates chakeb'aa' ar chupaam ruhopil ab'aj, inki. 

5Eh re' hin xinooj wo' hoq chi chii' i nim ha' Éufrates, xnukeb'aa' wo' hoq nim 
rooq itz'ihy chupaam ab'aj je' rukab' i xuq'or weh i QaJaaw. 

6Eh noq k'ih laj q'iij chik ruponiik nukeb'aam je' wo' chik wili i xuq'or weh i 
QaJaaw Dios: Yu'naak hiy wo' chik chi chii' i nim ha' Éufrates chak'am wo' chik 
chaloq i nim rooq itz'ihy re' i xnuq'or aweh chi xponik i keb'aa' ar, inki. 

7Eh re' i hin, xinooj wo' chik chi chii' i nim ha' Éufrates xtohq'ik nusik'im panak'al 
i nim rooq itz'ihy, eh xnureq wo' hoq xwisaj chaloq aha' naq nukeb'aam wii' xa 
re' la' q'ahinaq chik xama' xta chik kamaj. 

8Chi riij i re' je' wo' chik wili i xuq'or cho weh i QaJaaw Dios: 

9Je' aj re' naa kikahniik i aj Judá ruch'ihil taqe i aj Jerusaleem noq naa wesam i 
runimaal kiwach. 

10Re' i tinamit re' re' yiib' wach kina'ojb'al ma' xkian taj i xnuq'or keh. Eh ruum i 
rukowiil i kinaah xama' xkikanaa' ta wo' rub'aan i yiib' wach na'ojb'al wilik 
pankanima. Re' chik taqe i tiyoox xkinimaj, xkiloq'ej, re' keh naa kikahniik chi je' 
kikab' i nim rooq itz'ihy re' re' b'ak'b'al pamis xama' xta chik kamaj. 

11Nik' wach noq i rujit' i paam i winaq ruuk' i nim rooq itz'ihy, je' wo' naq re' noq 
xnuchop taqe i aj Judá i hin, i aj Israel, reh naq chi naa nakiwihiik wuuk'. Re' naq 
xwaaj i hin chi naa kikahniik chi manlik nutinamiit. Reh naq chi naa kiye'em chi 
naab'jik i nub'ihnaal, ye'b'al nuloq'il, chi naa kiye'em runimaal nuwach. Xa re' la' 
re' keh xama' xinkinimaj ta wo' hoq, inki Dios. 

Re' jalwaach q'orik chi riij i ikom inkinujisaj chi ha' 

12Eh je' wo' chik wili i xuq'or weh: Re' hat Jeremías naa aq'orom keh tinamit chi 
je' wili: Re' QaJaaw i qaDios i hoj, hoj aj Israel xuq'or chi chu'nchel kikoom 
naakinujiik chi riis uuva, inki, tiko'q keh. Re' taqe i aj Israel je' wili i naa kiq'orom 
aweh: Re' hoj xa qeht'al wo' hoq chi naa runujiik i qikoom chi riis uuva, inkoq 
taqe. 

13Eh re' hat je' wili i cha q'or keh: Re' QaJaaw je' wili xuq'or: Re' ikom naa 
runujiik chi riis uuva rujal wach i ti' k'axik je' naa nuxohk'risam taqe chu'nchel i 
patim chupaam i tinamit wili, chi je' taqe wilkeeb' chi reyil, je' rukab' noq xwihik 
chi reyil i David, chi je' taqe k'amal rub'eeh aj tiij, chi je' taqe jalal naq nuq'oral, eh 
chu'nchel i patim Jerusaleem. 

14Re' hin jumehq'iil naa nusacham kiwach je' rukab' noq impaxik i ak'al xaro k'ul 
inkiq'oj kiib' chi je' taqe ajaab'ees, chi je' taqe ak'uunb'ees elik wach naa 

nub'anam keh. Ma' naa ta nuketelaam kiwach junsachariik kiwach naa nub'anam, 
inki Dios tiko'q keh, inki. 

Re' aj Israel xq'orarik keh ruum i Dios chib'ih i xkik'ul 

15Hat taq aj Israel, re' QaJaaw Dios kok'achi' taq kaat ruq'oreem maa niimb'isaj 
taq awach chab'iraj taq chib'ih i ruq'or taq aweh. 

16Chayeew taq ruloq'il aaDios konee ruyeew riib' yu'naak komajaa' i ruyeew 
chaloq i je' runimaal q'equm, komajaa' ta nee inatoxk'iij taq aawooq chinaah taqe 
i je' najt kinaah yuuq' ti yo'joq kuum. Eh komajaa' wo' rusutej chi q'equm i saqum 
najtir intohq'ik taq awuy-eem. 

17Eh wii' ma' xata nimanik taq re' hin naawoq'iim chi ma' eht'alimaj ruum taq 
aja'wachiil ma' k'isiin i riis naq'nuwach naa reliik noq naawilom chi naa 
kik'amam reje pan tokoom tinamit i rutinamiit QaJaaw Dios. 

18Re' hin je' wili i xuq'or weh i Dios: Yu'naak cha q'or reh i reey chi je' wili, je' wo' 
reh ixoq reey: Yu'naak xelik chik awajaawriik ti tz'uun qohoq wach ak'al. Ruum 
xelik chik aakorona wach anaah inye'wik naq runimaal awach, tiko'q reh. 

19Re' i tinamit Neguev kotimaj chik riij kuum i aj ixowaal ma' awach ta chik i 
neerub'an ik'ik ar. Eh chu'nchel i aj Judá xi k'amarik chik reje pankowlaj kamanik 
ar pan tokoom tinamit. 

20Re' taq i hat chawilow taq reje i aj ixowaal k'ulik inki a'n iloq pantz'eet reh i 
rookb'aal q'iij. ¿Aha' wilik i nutinamiit nuye'em taq aweh chi ilarik, re' naq taqe 
inye'wik taq aholwochiil? 

21Eh ¿Chib'ih i naa aq'orom taq i hat aj Jerusaleem noq naa nuye'em q'ab' chi re' 
chik taqe i tinamit xatijej taq i hat naa kokiik chi ajaab'esil taq cha naah? Eh ma' 
k'isiin ta naa rutiib'iik taq ak'ux je' rukab' i ruti'kiil ixoq noq ink'ulik ruk'ux. 

22Re' taq i hat naa taq apahqaam chi je' wili: ¿Chib'ih reet inqak'ul chi je' wili? 
tiko'q taq. Re' hin i nuq'or chi ruum chi xiik' naah yib'kiil wach taq amahk naa taq 
kichopom anaah i aj ixowaal, eh naa kikanaam chi ma' xta taq wilik aweh. 

23Re' q'eq chikop ma' nee ta rub'an chi nee rusutej chi saq i riij, eh re' i nimlaj 
b'ahlam ma' nee ta rub'an chi neeresaj iloq i saq req'laq pariij. Je' wo' re' taq i hat 
ma' nee ta wo' taq i na a'n i holohik chi b'anarik, ruum hat taq chik okrinaq 
chub'aan i yiib' wach na'ojb'al. 

24Ruum aj re', re' hin naa nuye'em q'ab' chi k'ul taq naa atukem awiib' je' rukab' 
noq inkutarik reje wulu' i rutuus ixiim ruum i kowlaj teew inchalik panchiq 
yuuq'. 

25Re' taq i hat aj Israel je' taq re' naa ak'ulum, re' taq i re' xawaaj chi naa 
nub'anam taq aweh ruum xinsahchik taq panak'ux, kuuk' chik taqe i tiyoox 
xayeew taq ak'ux. 

26Je' re' noq re' hin naa nukanaam chi ma' xta chik wilik taq aweh naa nuye'em 
q'ab' chi naa taq ak'uhtaam ak'ixb'ilaal. 

27Re' hin xwilow chik i ch'uwarisanik wach aakaxáro taq i na a'n, eh i nak'er taq 
aachii' chi q'orik, chi xa re' i k'oyomal taq i na a'n. Eh xaloq'ej taq i tiyoox chinaah 
taqe i rub'ohl i yuuq'. Re' taq i hat aj Jerusaleem xiik' naah ti'kiil taq i naa ak'ulum 
ruum ma' jaruuj taq xakanaa' taqe i ch'uwa' wach na'ojb'al, inki Dios. 

Jer 14 

Re' noq ma' xub'an ta chik i jab', eh chiqik i ch'ahn wach ak'al 

1Ruum chi ma' rub'an ta chik i jab', re' i QaJaaw Dios je' wili xuq'or reh i Jeremías: 

2Re' taqe i aj Judá xkikoj chik kiq'eq so' ruum xkahnik chi ntz'irik paam i 
kitinamiit. Eh xkipach'aa' kiib' wach ak'al i aj Jerusaleem xak'erik chik kichii' chi 
oq'ik, ruum ma' inkireq ta chik kihaa'. 

3Re' taqe i b'ehomaq inkitaq'aaj i kajpooh chi k'amaj ha' pantaq jul ha' xa re' la' 
xama' nkireq ta wo' chaloq. Eh kisutinik wo' chik chaloq ruuk' i kikoom chi ma' 
xta paam. Xa yo'jik chik inki a'n xankib'ur chik i kiwach ruum kik'ixiik. 

4Re' ak'al k'ahchi' rutarib'iik ruum ma' rub'an ta chik i jab' chupaam i qatinamiit. 
Re' taqe i aj ab'ixoom xama' nkireq ta chik chi riij chib'ih i nakianam, xankib'ur 
chik i kiwach ruum i ruti'kiil kik'ux. 

5Eh re' taqe ixoq keej kox-aasjik kak'uun inkiq'eb' kahnoq i kak'uun, ruum xkuxik 
ruchiqiik i ch'ahn inkik'ux. 

6Re' taqe i b'uurux wilkeeb' naah taq yuuq' xa chiqiij chik taqe ch'ahn chuwach, 
xa teew chik inkijihq'aaj, je' rukab' inki a'n i k'ichi'ahq. Xanchalik chik 
ruq'equmriik paam inaq'kiwach ruum ma' inkireq ta chik i ch'ahn inkik'ux, inki. 

7Re' tinamit je' wili i xkiq'or: QaJaaw Dios, xti korik wo' chi xiik' naah i mahk xqa 
a'n chawach, eh ma' xat qanimaj ta chi korik. Xa re' la' inqapahqaaj otob'il aweh 
chi nee ta tii qoh atoob'eej ye'b'al ruloq'il ab'ihnaal. 

8Re' hoj, i hoj aj Israel xa awuuk' wo' hat inqach'ikaa' qak'ux, xa re' wo' hat ti 
ko'linik qeh panti' k'axik. Eh yu'naak ¿Chib'ih reet noq ma' nakapaaj ta chik 
qatoob'jiik, xa je' cho pan tokoom tinamit ti chalik xa je' akab' i xa ik'al b'eeh xa 
junwar i nik'ik rub'an i na a'n qeh? 

9Eh ¿Chib'ih reet noq ina' a'n awiib' i hat chi je' rukab' i winaq yo'jik i rub'an, eh 
chi je' rukab' soldado ma' nee ta rub'an i ko'linik? QaJaaw Dios re' hoj qeht'al chi 
wilkaat quuk', qoh atoob'eej tii qeh, mansahchik panak'ux chi chu'nchel 
kinab'inik reh chi hoj aatinamiit, inki taqe. 

10Re' QaJaaw Dios je' wili i xuq'or chikiij i tinamit Israel: Re' tinamit re' re' xak'ul 
kiooj chub'aan i ma' holohik taj, ruum aj re' ma' mponik ta chi nuwach inki a'n 

Ruum aj re' yu'naak ink'ulik cho panuk'ux chu'nchel i kimahk, eh naa nuye'em 
taqe chutojariik, inki. 

11Eh re' QaJaaw Dios je' wili xuq'or weh: Re' hat maa pahqaaj chik akuyb'al weh 
chi nee taqe nutob'eej i tinamit re' re'. 

12Eh atoob' ta neenkikuy kiwa' kihaa' chub'aan i kitiij, re' hin xama' nee ta wo' 
imb'iraj taqe, atoob' ta neenkiyeew i k'atoj chikop neen kiyeew i kimayiij chi 
nuwach xama' nee ta wo' imponik chi nuwach. Naa la' nusacham kiwach ruuk' 
q'aslaj ch'ihch' ruuk' wi'jaleel, ruuk' yab'ilaal, inki. 

13Re' hin je' wili i xuq'or: QaJaaw Dios re' taqe i jalal aq'oral k'ahchi' kiq'orom reh 
i tinamit chi ma' naa ta kikimiik panq'aq'inik, chi ma' naa ta kikimiik ruum 
wi'jaleel. Eh chi re' hat naa aye'wiik keh i suq laj k'acharik chupaam i ye'aab' wili, 
kinki reh. 

14Eh re' QaJaaw Dios je' wili i xuq'or weh: Re' taqe i jalal naq nuq'oral re' re' 
k'achi' kichukum i q'orik chi wiij. Re' taqe i re' ma' hin ta kintaaq'anik reje keh, 
ma' jank'al ta nuq'or keh chi naa kiq'orom i je' re', ma' jank'al ta nuq'oreej taqe. 
Eh ma' jank'al ta wo' ink'uhtjik chikiwach inkiq'or ruuk' jot'ooj, xama' xta ruk'am 
chaloq, inkiq'or rib'iral. 

15Re' hin i Dios je' wili nuq'or chikiij: Re' keh panub'ihnaal tii chik i hin kiq'orik 
inki a'n kiib'. Xa ma' hin ta wo' kintaaq'inik reje keh. Re' taqe i kiq'orik reh chi 
ma' naa ta ruwihiik q'aq'inik, chi ma' naa ta ruwihiik wi'jaleel chupaam i tinamit 
wili. Re' taqe re' naa kikimiik panq'aq'inik, eh naa kikimik ruum wi'jaleel. 

16Re' taqe i tinamit ki-ib'iriniik reh inkiq'or panq'aq'inik wo' naa kikimiik. Eh re' i 
kehk'een ruch'ihil taqe kak'uun kixq'uun, ruum wi'jaleel naa kikimiik. Re' i 
kiti'jolal naakikutariik xilak taq b'eeh ree tinamit Jerusaleem, ma' awach ta naa 
rumuq'aniik keh. 

17Eh re' hat je' wili i cha q'or keh i tinamit: Chi re' hin chi q'iij chi aq'ab' naa 
woq'iim ruum i runimaal ti' k'axik naakik'ulum i nutinamiit. Eh ruum chi xiik' 
naah ti'kiil naa kiwihiik. 

18Noq naaweliik pantaq ab'iix naawilom wach chi tuch'ulkeeb' ar i kiti'jolal taqe i 
naa kikimiik panq'aq'inik. Eh noq naawik'iik pan tinamit naawilom chi wilik i 
kimik inki a'n ruum wi'jaleel. Re' taqe i jalal naq nuq'oral taqe k'amal kib'eeh aj 
tiij k'ul kiooj pantaq tinamit, eh ma' inkireq ta chi riij chib'ih reet noq je' re' i 
k'ahchi' ruk'ulariik. 

19Re' hin je' wili xnuq'or: QaJaaw Dios, ¿Mi xti xaq'eb' chi riij ak'ux re' i tinamit 
Judá? ¿Mix q'uhtik ak'ux re' chi rilariik aatinamiit Sión? ¿Chib'ih reet noq xoj 
ayeew panti', eh ma' awach ta chik iniq'omanik qeh? Re' hoj k'ahchi' naq quy-
eem wihik pansuqkiil k'uxliis, xama' nqareq ta wo' hoq, k'ahchi' naq quy-eem chi 
naa qakowjiik, qayo'jiik chik inchalik. 

20QaJaaw Dios, re' hoj inqanimaj inaq'or chi ma' k'isiin i qamahk, ruum chi xqa 
a'n i yiib' wach na'ojb'al xk'uhtjik kahnoq qeh kuum i qamaam qati't, xoj 
mahkunik chawach. 

21Reh chi neenqayeew aloq'il, maa qoh aq'eb' chi riij ak'ux, ma' wixow wach 
aatinamiit ti' wilik wii', k'oloq la' panak'ux ayejaam wach chi naa a'nam kuuk' 
maa yoj wach. 

22¿Mi wilik jino'q keh re' i tiyoox neen ye'wik chaloq i jab'? ¿Mi nee ruyeew 
chaloq re' i kowlaj jab' i taxaaj xa chi rib'il riib'? QaJaaw Dios ¿Mi ma' re' re' hat ti 
ye'wik cho qeh i jab'? ¿Mi ma' re' re' hat i qaDios? Re' hoj awuuk' i hat ch'iklik 
qak'ux eh inquy-eej chi nakooj atoob'eem kinkih reh. 

Jer 15 

Re' ruq'orariik rib'iral i ti' k'axik 

1Re' i QaJaaw Dios je' wili nuchaq'wesjiik xub'an: Re' ta ne'chee Moisés, re' ta 
ne'chee Samuel xi wihik cho najtir, k'ahchi' chi q'orik wuuk' chikiij i tinamit wili 
xama' nee ta wo' naq inuketelaaj kiwach. Chaq'or keh chi kieloq reje chi nuwach. 

2Eh wila' xkipahqaaj taq aweh chi aha' naa kojiik je' wili cha q'or keh: Re' QaJaaw 
je' wili ruq'or: Re' taqe i korjinaq wach chi yab'ilaal naa rukansaniik keh, re' wo' 
re' naa rub'aniik keh. Re' taqe i korjinaq wach chi panq'aq'inik naa kikimik, ar 
wo' naa kikimiik. Re' taqe i korjinaq wach chi wi'jaleel, naa rukansaniik keh re' 
wo' re' naa rub'aniik keh, Re' i korjinaq wach chi naa kojiik pan tokoom tinamit, 
naa wo' kojiik. 

3Re' hin i Dios kijib' wach i ti' k'axik naa nutaq'aam cho chikinaah, re' naa 
kikanteesjiik panq'aq'inik, re' taqe tz'i' naa ruqeriniik reh i kiti'jolal, re' taqe i 
chikop wilik kixiik', re' taqe josq'laj chikop naa ruk'uxwiik reh i kiti'jolal. 

4Re' hin naa nuye'em q'ab' chi xiik' naah yib'kiil wach naakilom chu'nchel i 
tinamit wach ak'al, ti' k'axik naa nuye'em chikinaah ruum i yiib' wach na'ojb'al 
xub'an ar Jerusaleem i kireey i aj Judá Manasés rub'ihnaal rak'uun i Ezequías. 

5Hat taq aj Jerusaleem na' chak'ul taq i re'. ¿Awach naa ruketeliniik taq awach? 
¿Awach i ti' taq naa kaat rik'raam? ¿Awach naa resaniik taq aweh panti' k'axik? 

6Re' taq i hat xinsahchik taq panak'ux xinaq'eb' ta chi riij ak'ux re' wili re' hin 
kinq'orik hin Dios, xinq'uhtik taq chawuyub'jiik, ruum aj re' naa nuye'em i 
nuq'ab' taq cha naah re' i rub'anariik taq aweh i ti' k'axik naa taq nusacham 
awach. 

7Re' hin naa nukutum taqe reje wulu' aatinamiit, je' inkutarik reje sohk' eh naa 
nukanaam chi ma' xta chik tinamit chupaam i nutinamiit Jerusaleem naa 
nusacham kiwach ruum ma' xkaaj ta chik sutinik cho wuuk'. 

8Eh ma' k'isiin taqe ixoq naa nukanaam chi ma' xta kib'ahiil, ma' xata je' kik'ihaal 
i saniib' chi chii' palaw. Eh xti manlik parusaqumaal i q'iij naa nuye'em i kimik 
chikinaah i tuutb'ees, ak'uunb'ees, ixq'uunb'ees, xa chi ma' keht'al naa nuye'em i 
ti' k'axik chikinaah. 

9Re' je' tuutb'ees wilik wuquub' rak'uun naa ruq'ehb'iik wach ak'al, naa 
rukahniik chi ma' xta chik raansil. Eh naa ruchaliik ruk'ixiik, eh re' i rusuqkiil 
ruk'ux, naa rusutiniik chi ruti'kiil ruk'ux. Eh wila' ko wilik keh i xi kahnik chi 
k'achalkeeb' re' inixowanik kiwach naa rukansanik keh. Re' wili xti korik ruum 
re' hin kinq'orik, inki Dios. 

Re' Jeremías xuk'er chii' ruum ruti'kiil ruk'ux 

10Re' Jeremías je' wili xuq'or: Hat nutuut, re' hin ma' nukuy ta chik i ruti'kiil 
nuk'ux, i ruk'ul naq chi ma' xin-aasjik taj ruum xa re' peleto i nub'an kuuk' i 
tinamit. Ma' awach ta uuk' nukemelem nutumiin, eh ma' awach taj i rukemelem 
rutumiin wuuk'. Xa re' la' xa chu'nchel chik ma' holohik ta kiq'orik chi wiij. 

11QaJaaw Dios ma' xta naq reet inki a'n weh chi je' re' wita ma' k'ahchi' kaat 
nunimam chi korik wita ma' nupahqaam aweh chi naa taqe atoob'eem i ki-
ixowanik nuwach re' re' noq ti' i kik'ux, noq k'axik wilkeeb', inki. 

Re' QaJaaw Dios xuq'or rib'iral chi naa ruye'em i ti' k'axik chikinaah i aj Israel 

12Re' QaJaaw Dios je' wili i xuq'or: ¿Mi wilik neenq'atwik wach i tinamit naa 
kichaliik pantz'eet reh i rookb'aal q'iij xiik' naah kikowiil je' kikowiil i rax 
ch'ihch', eh je' kikowiil i q'an ch'ihch'? 

13Eh re' taq i hat xat mahkunik taq, re' taq ab'ehomal naa nuq'asam pan kiq'ab' i 
ki-ixowanik taq awach re' q'e' k'ih tz'aaq taq cha weh i wilik chupaam taq 
aatinamiit. Eh xa chi siih naa kik'amam reje. 

14Re' hin naa nuye'em q'ab' chi re' chik taqe i ki-ixowanik awach naakichopwiik 
taq anaah, chupaam i ye'aab' ma' aweht'al ta taq i hat, ruum ma' k'isiin ta noq 
xqop i nujosq'iil taq cha naah xa je' chik rukab' i q'aaq' xa re' yu' ink'atwik, inki. 

Re' Jeremías xupahqaaj ree Dios chi naa rutoob'jiik 

15QaJaaw Dios, re' hat aweht'al chib'ih jariik i k'ahchi' nuk'ulum, je' re' noq 
kinatoob'eej tii, chaq'aj wach keh inki a'n weh i aj ixowaal. Eh cha a'n cho kuuk' 
chi jumehq'iil reh chi ma' nee ta kinkikansaj i hin. Re' hat aweht'al chi ruum 
animjiik i nukuy i pajarik. 

16Noq imb'iraj aq'oral ruuk' i re' i nuk'uxlaaj wiib' panuxlab'al, re' wo' re' 
inye'wik rusuqkiil i wánima q'e' ti' wilik. Cha a'n tii otob'il weh Jaaw nim 
awajaawriik ruum hin wo' tii awak'uun. 

17Re' hin ma' inwuch'ihleej ta chik taqe i xa re' i ninq'ijinik inkik'ax wach. Xa re' 
wo' noq xinawehchaaj chi hin awak'uun ma' numin ta wiib' xa aha'. Xa re' la' chik 
i hat xti xiik' wo' chik naah aajosq'iil xayeew cho chi nunaah. 

18Jaaw, ¿Chib'ih reet noq ma' hi'lik ta wach i nuti'kiil? ¿Chib'ih reet noq ma' nik'ik 
taj i nuti'kiil ma' xata riq'omal iraaj? Eh re' hat chi weh i hin xat sutinik chi xa je' 
hat jinaj rooq ha' xa ik'ik i rub'an, inki. 

19Re' i QaJaaw Dios je' wili xuq'or weh: Wila' xat sutinik wo' chik cho wuuk' 
neenwik'saj aati'kiil, wila' xakanaa' i ma' holohik ta laj q'orik, eh mi xa re' chik i 
holohik i neenaq'or neerub'an chi neena a'n i nukamaj. Xa nee wo' tii kahnik chi 
hat jalal nuq'oral, re' taqe i ki-ixowanik awach naakinimaniik chawach, ma' re' 
tee hat naa animaniik chikiwach i keh. 

20Re' hin naa kaat nukanaam chi je' rukab' i koraal re' ruuk' i q'an ch'ihch' ma' xta 
nee ruk'ul, re' i tinamit re' re', naa naq kianam aweh ruuk' q'aq'inik xa re' la' 
xama' xta wo' naa kaat kuchem, ruum re' hin naa nuwihiik awuuk' cha toob'jiik, 
eh chako'ljiik. 

21Eh naa wo' kaat nuko'leem pan kiq'ab' i yiib' wach kina'ojb'al, naa wo' kaat 
nuko'leem chuwach i kijosq'iil taqe i aj ixowaal, inki weh i Dios. 

Jer 16 

Re' ti' k'axik xchalik chikinaah i tinamit Judá 

1Re' QaJaaw Dios je' wili i xuq'or weh: 

2Re' hat ma' naa ta sik'im awehk'een chupaam i tinamit wili, eh ma' ruyeew ta 
riib' chi neen wihik awak'uun awixq'uun ayu'. 

3Ruum re' hin i Dios i nuq'or chib'ih inakik'ulum taqe ak'un, xq'un naa kaasjiik 
chupaam i tinamit wili, je' wo' hoq inakik'ulum i kituut kajaaw. 

4Re' keh yiib' wach yab'ilaal naa rukasaniik keh, ma' awach taj naa roq'iim chikiij, 
eh ma' naa ta kimuhqik. Xa aha' naa rukahniik tuch'ulkeeb' i kiti'jolal wach ak'al 
chi je' rusaa' chikop. Re' q'aq'inik, re' i wi'jaleel naa rusachwiik kiwach, re' 
kiti'jolal naa ruk'uxariik kuum i chikop wilik kixiik', eh kuum taqe i josq'laj 
chikop, inki. 

5Re' QaJaaw Dios je' wo' chik wili i xuq'or weh: Re' hat mat ik'ik i koq chupaam i 
paat aha' kikojom ikiq'eq so'. Eh ma' naa ta woq'em ma' naa ta ak'uhtaam chi naa 
rutib'iik ak'ux chi riij awach i naa rukimiik keh. Ruum re' hin wesam chik chinaah 
i tinamit wili i suq kiil k'uxliis, i nuk'axb'al, i ketelinik wachiis i nub'an, inki. 

6Je' re' noq chi nimaq chi kok' taq naa kikimiik chupaam i tinamit wili, eh ma' 
awach ta naa rumuq'aniik keh, ma' naa ta kooq'jiik, ma' naa ta kiyok'om wach i 

kiti'jolal, ma' awach taj i naa ruyok'om i rismaal i kinaah ruum i ruti'kiil kik'ux 
chikiij. 

7Eh ni xata naakimolom kiib' chi wi'k noq naakicha'jeem i kamnaq ye'b'al 
rusuqkiil kik'ux taqe i awach reh i xkimik. Eh ni xata naa ruye'ariik keh chi 
uuk'jik i riis uuva ye'b'al rusuqkiil kik'ux, chi riij i rukimiik i kituut i kajaaw. 

8Je' wo' i hat ma' naa ta wo' awokiik i koq kuuk' aha' kimolom kiib' chi wi'k oon 
chi uk'ik, ma' naa ta tzunaam awiib' chi kixilak. 

9Ruum re' hin i Dios nim wajaawriik, kiDios i aj Israel, i nuq'or chi chupaam i 
tinamit wili naa rumahyiik i tz'uuy pantaq ninq'iij, je' wo' hoq i rusuqkiil k'uxliis, 
je' wo' i tz'uuy reh kaxáro. Eh xti manlik paruq'ijil naa ruk'ulariik, re' taq i hat naa 
taq awilom ruuk' naq'awach. 

10Eh noq naa aq'orom rib'iral keh i tinamit wili, naa kipahqaam aweh chi je' wili: 
¿Chib'ih reet noq xuq'or i Dios chi naa ruye'em chi qanaah i runimaal ti' k'axik re' 
re'? ¿Chib'ih i ma' holohik taj xqa a'n chuwach? ¿Chib'ih i mahk xoj q'ehb'ik wii' 
chuwach i QaJaaw, re' i qaDios? inko'q taqe. 

11Re' hat je' wili i naa aq'orom keh, re' QaJaaw Dios je' wili i xuq'or: Re' hin je' re' 
i naa nub'anam keh, ruum re' taqe i kimaam kati't xin kiq'eb' chi riij kik'ux, re' 
chik taqe i tiyoox xtohq'ik kinimam, eh xtohq'ik kiloq'em. Eh re' hin xin kiq'eb' 
chi jumpech, ma' xkinimaj taj i nuk'uhb'aal xnutijej taqe wii'. 

12Eh re' keh xti xiik' wo' chik naah yib'kiil wach kib'anik chikiwach i kimaam 
kati't, ruum i rukowiil i kinaah xkitoq'aa' rub'aan i ma' holohik ta chi b'anarik, re' 
i nelik cho pankanima. Ma' xinkaaj ta kinkinimam. 

13Ruum aj re', re' hin naa wesam taqe reje chupaam i ye'aab' wili naa nutaq'aam 
taqe reje chupaam i tinamit ma' keht'al taj i keh. Eh ni xata re' i kimaam kati't 
xinab'inik cho reh, eh ar chi q'iij chi aq'ab' naa kiloq'em taqe i tiyoox, ruum aj re' 
ma' naa ta nuketelaam kiwach inki taq chawiij, tiko'q keh. 

14Eh naa ruponiik i q'iij chi ma' naa ta chik kiq'orom chi je' wili: Tik'achlik i 
QaJaaw Dios i x-esanik cho keh i aj Israel ar Egipto ma' ko'q ta chik taqe. 

15Je' la' wili i neenkiq'or: K'achlik i QaJaaw Dios x-esanik cho keh i aj Israel 
chupaam i tinamit wilik chaloq pantz'eet reje reh rookb'aal i q'iij, resaj wo' 
chaloq i rutinamiit chupaam i tinamit aha' kitukem wii' kiib' inko'q ta taqe. Chi je' 
re', re' hin naa wo' chik taq kaat nuk'amam chaloq chupaam taq aaye'aab' re' i 
nuye'em cho keh taq aamaam awati't. 

16Xa re' la' re' hin i Dios naa nutaq'aam reje k'ih-oq i sik'il taq aweh aha' pa' 
akeb'aam taq awiib', naa taq kaat tikichop chaloq, je' rukab' i aj karineel noq i 
ruchop i kar. Eh je' rukab' inki a'n i kiooj aj chikop panch'ahn korehtaal inki a'n 

cho reh. Re' taqe aj sik'ool re' re' naa taq kaat rojiik kesam pantaq raxchee' nah 
taq yuuq', chupaam taqe i ruhopil ab'aj. 

17Ruum re' hin inwilow chi ma' holohik ta taq tib'anik, eh inwilow chu'nchel taq i 
yiib' wach na'ojb'al taq i na a'n, ma' xtaj inkahnik pankeliik chi nuwach. 

18Eh re' hin xiik' naah ti'kiil naa nuq'ajam wii' wach taq aweh ayiib' wach 
na'ojb'al, ruch'ihil taq amahk, ruum xa ch'uwareej taq wach i nuye'aab' ruuk' i 
yiib' wach kilooq'jiik taqe kamnaq tiyoox taq xa a'n ar. Eh chupaam chu'nchel i 
ye'aab' xnuyeew taq aweh chi akooch xa a'n taq i yiib' wach na'ojb'al ma' 
imponik ta chi nuwach inki. 

19Re' Jeremías je' wili xuq'or: QaJaaw Dios, hat ye'el nukowiil, hat toob'en weh, 
hat ko'len weh nik' wilkiin panyohb'aal. Awuuk' i hat naa kichaliik taqe i tinamit 
wach ak'al, je' wili i naa kiq'orom aweh: ¿Mi xa re' wo' taqe i tiyoox xama' xta 
kajaawriik xkik'ul chi kikooch i qamaam kati't? 

20¿Mi neerub'an re' chi xa neeruyejaa' rudios i winaq? Re' dios inkiyejaa' i keh 
ma' re' ta wo' taqe korik laj dios inko'q taqe. 

21Re' QaJaaw Dios je' wili i xuq'or weh: Ruum aj re', re' hin naa nuk'uhtaam chi 
manlik i wajaawriik taq chawach. Reh chi naa taq anab'eem chi re' i nub'ihnaal 
ajaab'ees Dios, inki. 

Jer 17 

Re' i mahk, re' i ti' k'axik xye'arik cho chikinaah i aj Judá 

1Re' i QaJaaw Dios je' wili xuq'or: Re' taq amahk i hat aj Judá je' naa ruuk' q'as ju' 
ch'ihch', ruuk' i q'as ju' holohaq ab'aj k'otooj ruye'aab' chupaam taq awánima, je' 
wo' chuwach i ruk'aa' taq artaal. 

2Re' taq awak'uun awixq'uun ma' inkimay taj i mahk xank'ulik wo' pankik'ux i 
kiartaal, i kitiyoox Asera inkiyeew ruloq'il chi ri'sil taqe i nimaq taq chee' eh 
chikinaah taqe inajt kinaah yuuq'. 

3Chinaah taqe i rax chee' pantaq ab'iix. Eh ruum taq amahk i na a'n naa nuye'em 
q'ab' chi naa kelq'aam taq ab'ehomal. Eh chi naa kelq'aam paam i rupaat taq 
atiyoox wilkeeb' chupaam chu'nchel i taq aatinamiit. 

4Eh naa taq akanaam kahnoq aa ye'aab' nuye'em taq chi akooch, eh re' chik i ki-
ixowinik taq awach naakitaaq'aniik taq aweh chupaam i ye'aab' ma' aweht'al ta 
taq. Ruum re' nujosq'iil yohb'aal wach noq xqop, xa je' chik rukab' i q'aaq' 
imb'anik sachooj, inki i Dios. 

5Eh je' wo' chik wili i xuq'or: Q'e' ti' inaruk'ulum awach i resaj i ránima wuuk' i 
hin, ruuk' chik i xa winaq i ruyeew ruk'ux, ar chik i rusik' toob'al reh. 

6Re' imb'anik reh i je' re', naa rukahniik chi je' rukab' i kaq k'iix wilik chupaam i 
ye'aab' chiq yuuq' ma' awach ta incha'jinik reh. Eh xilak taq ab'aj ink'ihik johtoq 
chupaam i sahaab' paam ak'al ma' awach taj i patim chupaam. 

7Eh awach i ruyeew ruk'ux wuuk' i hin naa ruk'ulum i wotob'il, eh wuuk' i hin i 
ruch'ikaa' ruk'ux. 

8Re' reh je' rukab' i chee' tikooj chii' rooq ha' inooj reje i raa' chii' ha', ma' xta 
ruk'ul noq inchalik i rutz'ahiil i q'iij xa eliik rax wach i xaq. Eh noq inchiqik taqe i 
yuuq' k'ixkaab' xama' xta wo' ruk'ul, xama' rukanaa' ta wo' wachinik. 

9Eh ma' xta chik jino'q imb'anik jot'ooj chuwach i ma' holohik taj wilik cho pan 
ánima. ¿Mi wilik jino'q neenab'inik reh i ánima? 

10Re' hin i Dios ra'j weht'al re' chib'ih i wilik cho pan ánima, i wilik cho chupaam i 
kapeb'al, eh naa nuye'em i rutojb'aal i ju'jun je' rukab' i ruk'ul chi reh, re' q'oreel 
chib'ih i xub'an, chib'ih i xuq'or inki. 

11Awach i rureq i rub'ehomal ma' re' ta parub'ehel, i rub'an reh je' rukab' i rub'an 
i tz'ikin i rumoheej i miloj ma' re' tee reh xk'otwik reh. Re' reh panyejaal i 
ruk'achariik naa rukanaam kahnoq i rub'ehomal, ar naa ruk'utiniik chi ma' xta 
runa'ojb'al. 

12Re' i rupaat i qaDios i hoj xiik' naah loq'il xanoq wo' pampeet xye'arik runimaal 
wach, re' i santo laj ye'aab'. 

13QaJaaw Dios awuuk' hat inqach'ikaa' qak'ux i hoj aj Israel, eh chu'nchel i xat 
kiq'eb' chi riij kik'ux naa ruk'uhtjiik kik'ixb'ilaal. Eh re' inkimay animjiik xa je' 
pampooq tz'ihb'amaj i kib'ihnaal, ruum chi xat kiq'eb' i hat i je' naq hat jinaj 
k'achlik raasb'al ha' chi keh. 

14QaJaaw Dios cha kuy kinak'achrisaj tii, chi je' re' neekink'achjik. Eh kinako'leej 
tii, chi je' re' neekinko'ljik ruum re' hin xa re' wo' hat i nuyeew aloq'il. 

15Re' tinamit je' wili inkiq'or weh: ¿Chib'ih reet noq ma' nqak'ul taj i ruq'or 
rib'iral qeh i Dios? Re' hoj inqaaj qilom chi nenooj eloq wach yu'naak, inki taqe. 

16Re' hin ma' xnupahqaaj taa weh chi naa nuyeew i ti' k'axik chikinaah, ma' 
inwaaj taj chi neenkik'ul i ti' k'axik, re' hat aweht'al chi re' taqe i xnuq'or chi na 
kik'ulum re' wo' hat xat q'orik weh. 

17Jaaw maa kinayohb'isaj cho ruuk' aajosq'iil, ruum xa awuuk' wo' hat inusik' 
ko'lemb'al wiib' noq inchalik i ti' k'axik chi nunaah. 

18Eh re' taqe i ki-ixowanik nuwach cha kanaa' taqe pank'ixb'ilaal, ma' re' taj i hin. 
Re' keh chayohb'isaj taqe ruuk' aajosq'iil, ma' re' taj i hin. Xa k'ahchi'-oq aye'em i 
runimaal ti'kiil k'uxliis, chikinaah. 

Re' i ruk'ul chi b'anarik eh re' ma' ruk'ul ta chi b'anarik panhi'limb'al q'iij 

19Re' QaJaaw Dios je' wili i xuq'or weh: Yu'naak hiy chapab'aa' awiib' panookb'al 
reh i tinamit Judá re' kiokik i kielik wii' taqe i reey, eh nee wo' nooj apab'aa' 
awiib' chi chii' taqe i ookb'al reh i tinamit Jerusaleem. 

20Eh je' wili i neenaq'or keh i tinamit, je' wo' keh taqe i reey, je' wo' keh i aj Judá, 
je' wo' keh i aj Jerusaleem: neeki okik i koq chupaam taqe i ookb'al re' re'. 
Chab'iraj taq i ruq'oral i QaJaaw Dios. 

21Re' QaJaaw je' wili i xuq'or: Chaketelaaj taq wach aak'achariik maa k'am taq 
reje ihq chupaam i hi'limb'al q'iij, ma' naa ta wo' taq ak'amam reje chupaam taqe 
i ookb'al re' i tinamit Jerusaleem. 

22Eh maa wesaj taq chaloq jino'q i ihq panapaat, eh ma' xta jino'q i kamanik naa 
a'nam. Naa la' taq akanaam chi loq'oomb'al weh i hi'limb'al q'iij re' re', je' rukab' i 
xnuq'or keh taq aamaam awati't chi naa kianam. 

23Xa re' la' re' keh xama' xkian ta wo' hoq i xnuq'or keh, ni xata xinkinimaj. Eh 
ruum i rukowiil i kinaah ma' xkik'am ta naah i nuk'uhb'aal. 

24Re' hin i Dios kinq'orik chi kinanimaj taq i hat, maa k'am taq reje jino'q i ihq 
pantaq ookb'al reh i tinamit Jerusaleem chupaam i hi'limb'al q'iij. Cha kanaa' taq 
chi loq'oomb'al weh, ma' jino'q i kamanik taq naa a'nam chupaam. 

25Eh wila' xa a'n taq i je' re', chi juneliik naa ruwihiik taq aareey je' rukab' noq 
xwihik i reey David. Pan kareta xoyimaj, eh rij kawáyu wilkeeb' noq naakokiik 
pantaq ookb'al reh i tinamit wili kuch'ihil taqe i k'amal b'eeh kuch'ihil taqe i aj 
Judá. Je' wo' taqe i aj Jerusaleem, chi je' re' junelik naa ruwihiik patineel 
Jerusaleem. 

26Wilik inaakichaliik pan tinamit Judá, re' taqe i wilkeeb' chi junsuut i Jerusaleem, 
pan tinamit Benjamín, wach k'ixkaab' wilik wii' i rax chee' ar Neguev. Eh naa 
kik'amam cho chi kimayiij taqe i k'atoj chikop, eh wilik xa chi naq'wach i kitik, 
wilik insensia naa kik'amam cho chi kimayiij chupaam i ye'aab' chi ye'b'al 
nuloq'il. 

27Eh wi ma' xanimaj taq i hat i nuk'uhb'aal, wila' ma' xakanaa' taq chi loq'oomb'al 
weh i hi'limb'al q'iij, eh wila' ma' xakanaa' taq i kojooj ihq chupaam taqe i ookb'al 
reh i tinamit Jerusaleem. Re' hin naa nukojom ruq'aq'al taqe i ookb'al reh i 
tinamit re' re', eh re' q'aaq re' re' naruk'atwiik reh taqe i paat imb'aan wii' i q'ataj 
q'orik ma' awach ta chik naa ruchupwiik reh, tiko'q keh, inki weh i Dios. 

Jer 18 

Re' i QaJaaw Dios xujalwachej riib' ruuk' i yej-an ak'al xun 

1Re' i QaJaaw Dios je' wili i xuq'or weh: 

2Re' hat hiy qohoq parupaat i aj yej-an ak'al xun, ar nee nuch'ob' rub'ehel aweh i 
nuk'uhb'aal, inki. 

3Eh re' hin xinqajik wo' qohoq, xponik nureq i yej-an ak'al xun chi k'ahchi' 
ruyuq'um paam i lech'ik laj ch'uwa' chinaah i rukamamb'aal. 

4Eh xwilow noq k'ahchi' naq ruyejaam i xun ruuk' i lech'ik laj ch'uwa', inyoj wo' 
chik chuwach, eh intohq'ik wo' chik ruyejaam tokoom ruuk' i lech'ik laj ch'uwa' 
re' re'. Korehtaal xkorjik chuwach xti nik' wach iraaj i reh. 

5Noq k'achi' wilom i re' je' wili i xuq'or weh i QaJaaw Dios: 

6Hat taq aj Israel, ¿Mi ma' nee taq i nub'an awuuk' re' je' rukab' i rub'an i aj yej-an 
xun ruuk' i lech'ik laj ch'uwa' re' re'? Re' taq i hat chanab'eej taq chi xa je' taq hat 
lech'ik laj ch'uwa' panuq'ab', je' rukab' lech'ik laj ch'uwa' pan q'ab' i yej-an xun, 
re' re'. 

7Re' hin wilik pech xa chi jumehq'iil i nuq'or chi naa ruchopariik naah, chi naa 
ruyojiik wach, eh chi naa rusachariik wach junseht-oq i tinamit oon jino'q i reey 
chopen naah i tinamit. 

8Eh wila' xkikanaa' i yiib' wach na'ojb'al inki a'n taqe i tinamit re' re' nee wo' chik 
inwisaj chikinaah i ti' k'axik ma' nee ta i nusach kiwach, je' naq rukab' nuyejaam 
cho wach. 

9Eh jumehq'iil wo' neenuq'or chi nee taqe nuch'ikaa' chi nee taqe nuk'ihaaxb'isaj 
taqe i tinamit re' re', je' wo' taqe i reey. 

10Eh wila' xkian i ma' holohik ta laj na'ojb'al, eh wila' ma' xkinimaj i nuq'or. Re' 
hin ma' naa ta nuye'em i wotob'il chikinaah ma' naa ta nuye'em keh i nuyejaam 
naq wach chi keh. 

11Re' hat hiy kuuk' taqe aj Judá, kuuk' taqe i aj Jerusaleem cha q'or keh chi je' wili: 
Chi re' hin i Dios wilik i k'ahchi' nuyejaam wach chikiij, k'achi' nuyejaam wach chi 
naa taqe nuye'em chutojariik i kimahk. Je' re' noq kikanaa' i yiib' wach b'eeh, 
kiyejaa' i kina'ojb'al, je' wo' hoq inki a'n 

12Re' keh je' wili i naa kiq'orom aweh: Maa cham awiib' quuk', re' hoj imponik chi 
qawach i k'achariik je' rukab' inqaaj i hoj. Eh ma' qaaj ta qakanaam rub'aan i ma' 
holohik taj inchalik panqanima, inko'q taqe, inki Dios. 

13Ruum aj re' je' wili i ruq'or i QaJaaw Dios. Chapahqaaj chupaam taqe i tinamit 
mi wilik jino'q ixq'orik reh je' rukab' i q'orik re' re'. Re' taqe i tinamit Israel ma' 
k'isiin ta yib'kiil wach kib'anik. 

14Eh ¿Mi neerub'an chi ma' nee ta chik inqajik chaloq i musjab' chinaah inajt naah 
yuuq' wilik Líbano? ¿Mi neerub'an chi nee kichiqiik taqe i jot'ik paam ha' kichalik 
chi najt yuuq'? 

15Xa re' la' re' nutinamiit keh xinsahchik pankik'ux, eh chuwach chik taqe i tiyoox 
inkik'at i insensia xkikanaa' i holohik b'eeh re' xkik'am chaloq i aj najtir q'iij. Re' 
chik i b'eeh ma' eht'alimaj taj k'ahchi' kojiik wii'. 

16Je' aj re' noq re' i kitinamiit xsutinik chi xa je' chik chiq yuuq', eh chu'nchel i 
naakik'iik ilwoq reh naa kikaqse'laam, naa rusahchiik kik'ux naakik'uyusam i 
kinaah, cha q'or i xuk'ul, inko'q taqe. 

17Eh re' hin je' naa ruuk' kowlaj teew inchalik parelb'aal q'iij naa nukutum taqe i 
aj Israel chikiwach i inixowanik kiwach. Eh noq naakik'ulum i ti' k'axik re' re', ma' 
naa ta nuko'leem taqe, naa la' nukanaam taqe chi kutkel, inki Dios. 

Re' noq xkiyejaa' wach chi naa kianam ti' k'axik reh i Jeremías 

18Re' i tinamit je' wili i xkiq'or: Qayejaa' taq wach chi neenqasach wach i Jeremías 
ruum i ruq'or. Re' hoj qeht'al chi xanaa wo' kiwihiik i k'amal b'eeh aj tiij aj tijen 
qeh, eh xanaa wo' kiwihiik kojol qana'ojb'al, xanaa wo' kiwihiik i jalal ruq'oral i 
Dios neenkiq'or qeh i k'uhb'aal. Qakoj taq ru mahk i Jeremías reh chi 
neenkanteesjik, eh manqanimaj taq reh taqe i ruq'or, inki taqe. 

19Re' Jeremías je' wili i xuq'or parutiij: QaJaaw Dios kinako'leej tii chuwach 
inkiq'or chi wiij taqe i ki-ixowanik nuwach. 

20Re' keh nupletohjiik chik inki a'n chi q'ajb'al wach otob'il xnub'an keh. Eh 
xankaaj naq chik kin kimuq'aam, re' hat Jaaw aweht'al chi kinchoqik awuuk' 
chupahqaljiik i kitoob'jiik, chi maayeew chik chaloq aajosq'iil chikinaah. 

21Eh i nupahqaaj aweh chi chayeew chee wi'jaleel chikinaah i kak'uun kixq'uun, 
eh chi neekikanteesjik ruuk' q'aslaj ch'ihch'. Eh chi nee kikahnik chi ma' xta chik 
kib'ahiil ma' xta chik kak'uun kixq'uun ixoq, chi yab'ilaal neenkansanik keh i 
kib'ahiil, eh re' kik'ijool kikimoq panq'aq'inik. 

22Re' hin Jaaw i nupahqaaj aweh chi cha taq'aaj cho juntuhb'-oq ajileq' chikinaah, 
korehtaal i nib'irjik chi k'erik kichii', ruum re' keh xkik'ot i jul reh chi naa 
nuq'ehb'iik chupaam, eh xirob' inkikoj panub'eeh. 

23Xa re' la' re' hat Jaaw aweht'al chu'nchel i xkiyejaa' wach reh i nukanteesjiik. Je' 
re' noq i nupahqaaj aweh chi maa kuy kimahk ruuk' i kiyiib' wach na'ojb'al, eh 
mansahchik panak'ux taqe i kimahk. Chayeew taqe chutojariik i kimahk ruuk' 
aajosq'iil. 

Jer 19 

Re' jalwaach q'orik chi riij i paxeel laj ak'al ikom 

1Re' QaJaaw Dios je' wili xuq'or weh: Yu'naak hiy chaloq jino'q aak'al ikom nee 
nak'am taqe kiib' ixib'-oq chawiij taqe i k'amal b'eeh chupaam i tinamit, 
neenak'am taqe chawiij i k'amal kib'eeh aj tiij. 

2Chi riij i re' neetiqajik qohoq wach k'ixkaab' Ben-hinom neenapab'aa' awiib' chi 
chii' i ookb'al wilik reje chi korkiil ireelb'aalq'iij ar neenaq'or i nuk'uhb'aal naa 
nuq'orom aweh. 

3Je' wili i neenaq'or keh: Re' taq i hat wilkaat taq chi reyil Judá, je' wo' taq i hat i 
wilkaat taq chi patinik Jerusaleem chab'iraj taq i k'uhb'aal wili, re' ruq'or i 
QaJaaw nim rajaawriik qaDios i hoj, hoj aj Israel. Re' hin naa nutaq'aam chaloq i 
runimaal ti' k'axik chinaah i ye'aab' wili, chu'nchel i naakib'iriniik reh naa 
rutib'iik i kixikin. 

4Ruum re' taqe i aj Israel xin kiq'eb' chi riij kik'ux xkikanaa' i ye'aab' re' re' chi xa 
je' tokoom tinamit, ar xkik'at i insensia chikiwach taqe i tiyoox ma' keht'al ta 
wach i keh, ni xata re' i kimaam kati't ni xata re' taqe kireey i aj Judá xinab'inik 
cho kiwach. Re' taqe i aj Israel ma' k'isiin i ma' xta kimahk i xkikansaj ar. 

5Eh xkiyejaa' wo' kiartaal k'atb'al reh taqe i kak'uun kixq'uun chi kimayiij 
chuwach i tiyoox Baal. Re' hin ma' xnuq'or ta keh chi je' re' naa kianam, ni xata 
naq xik'ik cho panukapeb'aal. 

6Ruum aj re' chi nuwach i hin naa ruponiik i q'iij chi re' ye'aab' re' re' ma' re' ta 
chik Tofet ni xata Ben-hinom naa rubíhnaam, ye'aab' kantesb'al iib' la' chik 
inarub'ihnaam. Re' wili korik ruum re' hin i Dios kinq'orik. 

7Eh chupaam i ye'aab' re' re' naa nusacham wach i kiyejaam wach i aj Judá, eh je' 
wo' hoq i kiyejaam i aj Jerusaleem. Re' hin naa nuye'em q'ab' chi naa rub'aan keh 
ruum inixowanik kiwach xiik' naah kijosq'iil re' taqe naa rukansaniik keh. Eh re' i 
kiti'jolal naa rukamaniik chi kiwa' k'uch chi kiwa' josq'laj chikop. 

8Re' hin naa nukanaam i tinamit wili chi xa je' chik rukab' i ye'aab' chiq yuuq' 
yohb'aal wach i naa ruk'ulum. Eh chu'nchel i naakik'iik ilwoq reh chi xsahchik 
chik wach chi jumpech ma' k'isiin ta naa kikaqse'laam, eh naa rusahchiik kik'ux. 

9Re' hin naa nuye'em q'ab' chi re' inixowanik kiwach yohb'aal wach kijosq'iil 
chikinaah, korehtaal kikanab'jik chi ma' xta wilik keh. Re' chik taqe i kamigo, re' 
chik taqe i kak'uun kixq'uun naa kik'uxum paruti'kiil, inki tiko'q keh. 

10Noq aq'orom chik keh i re' kora'j neenapaxej qohoq wach ak'al re' i ak'al ikom 
chikiwach taqe i winaq awuch'ihil. 

11Eh je' wili i naa aq'orom keh: Re' QaJaaw Dios nim rajaawriik je' wili ruq'or: 
nik' wach noq xpaxik i ak'al ikom wili ma' jaruuj chik naa rukorjiik, je' re' noq naa 
nusacham kiwach i tinamit wili ma' jaruuj chik naa rukorjiik. Ruum chiyohb'aal 
wach ikaansanik naa rub'aan ma' naa ta chik rumanlojiik i ye'aab' kimuhqik wii' i 
kamnaq, ar chik Tofet naki muq'aam i kikamnaaq i tinamit. 

12Je' re' naa nub'anam ruuk' i tinamit wili, je' wo' kuuk' chu'nchel i patim 
chupaam. Xa aha' naa rukahniik chi tuch'lik i kiti'jolal kamnaq, naa nukanaam chi 
je' rukab' i ye'aab' Tofet. 

13Re' taqe i paat wilkeeb' Jerusaleem, re' taqe i paat inki a'n wii' i taaq'anik i reey 
ar Judá, re' taqe i ruk'ixkab'il naa taqe paat, re' inkik'at wii' i insensia chikiwach 
johtoq i ch'umiil. Re' inkichihkaaj wii' i riis uuva chikiwach taqe i tiyoox. Re' taqe 
i ye'aab' re' re' naa rukahnik chi ch'uwa' kiwach je' rukab' i ye'aab' Tofet, tiko'q 
keh inki i Dios. 

14Eh chi riij i re' xelik wo' chik chaloq i Jeremías ar Tofet re' xtaq'ab'jik reje wii' 
ruum i Dios noq xponik ruq'or i ruk'uhb'aal re' re'. Eh xoj rupab'aa' riib' chi chii' i 
rupaat i Dios je' wili i xuq'or keh i tinamit. 

15Re' QaJaaw Dios nim rajaawriik qaDios i hoj, hoj aj Israel je' wili i xuq'or: Re' 
hin naa nuye'em chinaah i tinamit wili je' wo' chikinaah i tinamit wilkeeb' reje 
chuka'jaah taqe i ti' k'axik xnuq'or taq aweh. Eh ruum q'e' xkikowb'isaj i kinaah 
ma' xkaaj ta kinimam i nuq'oral, inki weh i Dios. 

Jer 20 

Re' i xub'an i Pasur i nixowanik wach i Jeremías 

1Eh noq re' i rak'uun Imer Pasur rub'ihnaal k'amal b'eeh aj tiij nim wach ilil reh i 
rupaat i Dios, xrib'iraj i xuq'or i Jeremías chi naa ruk'ulariik. 

2Ruum re', re' i Pasur xutaq'aaj ruchopariik i Jeremías xkiq'ojib'eej xkilutz' pan 
chee' i ralaq i rooq ar chi chii' i nim wach ookb'al Benjamín rub'ihnaal wilik ma' 
najt ta ruuk' i rupaat i Dios. 

3Eh chi junwaar re' xutaq'aaj wo' chik ruq'orariik chi kesaj pan lutz' chee' i rooq. 
Re' i Jeremías je' wili i xuq'or reh Pasur: Re' hat narujalam wach ab'ihnaal i 
QaJaaw, runimaal yo'jik chik ab'ihnaal naa rukojom. 

4Re' i QaJaaw Dios je' wili i xuq'or chawiij: Re' hin naa kaat nusutem chi xa re' hat 
naa ayohb'isam awiib', je' wo' chi keh taqe awamigo. Eh naa awilom ruuk' 
naq'awach noq naa kikanteesjiik taqe awamigo ruuk' q'aslaj ch'ihch'. Re' hin naa 
nuq'asam taqe i aj Judá pan q'ab' i kireey i aj Babilonia naa kik'amariik reje 
pankowlaj kamanik, ar naa kikanteesjiik ruuk' q'aslaj ch'ihch'. 

5Naa wo' nuq'asam pan kiq'ab' i nixowanik kiwach i rub'ehomal i tinamit wili, je' 
wo' hoq i chib'ih jariij wilik keh, je' wo' hoq i k'ih taq tz'aaq chi keh. Eh je' wo' 
chu'nchel i xa chib'ih jariik q'e' k'ih tz'aaq wili keh i kireey i aj Judá, chu'nchel i 
re' naa kik'amam reje Babilonia i nixowanik kiwach. 

6Eh re' hat Pasur naa wo' ak'amariik reje ar Babilonia, ruch'ihil taqe awach aweh 
ar naa akimiik, ar naa kaat kimuq'aam, ar naakimuhqiik chu'nchel i awamigo, re' i 
xiq'orik rib'iral taqe i xachukuj q'orik inki i Dios. 

Re' Jeremías xujal johtoq ree Dios i ti' xuk'ul 

7QaJaaw Dios re' hat xachuk weh i q'orik, ruum xaq'or weh chi nanaq kiin 
atoob'eem. Eh re' hin xnunimaj ruum re' hat q'e' wilik awajaawriik chi nuwach i 
hin, eh yu'naak xi nakanaa' chi k'ahchi' nuk'uhtaam nuk'ixb'ilaal, eh chu'nchel 
kikaqse'lanik weh. 

8Jarpech kinq'orik xa re' i rusachariik wach i tinamit, xa re' i ti' k'axik naa 
ruchaliik i nuq'or rib'iral. Ruum taqe re' xak'ahchi' keeb' chi nub'ajariik, chi 
nukaqse'ljiik, eh ruum wo' i ruq'orariik aak'uhb'aal. 

9Re' hin je' wili i xnuq'or: Ma' naa ta chik nuq'orom i ruk'uhb'aal i QaJaaw, ma' 
naa ta chik nuq'oriik parub'ihnaal, kinki. Xa re' la' re' aq'oral cho pan wánima xa 
je' chik xaq q'aaq' imponik wach nub'aqil noq inwik'raaj xwaaj naq nukanaam 
ruq'orariik, xa re' la' xama' xnukanaa' ta wo' hoq. 

10Re' hin imb'iraj chi re' taqe i tinamit aha' ta chik ma' nkikoj numahk je' wili 
inkiq'or: Ruum i reh aha' ta chik ma' wilik i yohb'aal, qaq'or taq chi ru mahk i reh, 
inki taqe. Eh re' taqe wamigo k'ahchi' wo' kuy-eem i keh chi naa nuq'eb'em wiib', 
je' wili inkiq'or: Qilow taq nee oon inche ruyeew riib' chi jot'arik chi je' re' 
neerutoj wach qeh i rub'an, inki taqe. 

11Xa re' la' re' hat QaJaaw Dios nim awajaawriik wilkaat wuuk' chi nuko'ljiik ma' 
awach ta neenq'atwik awach. Re' taqe i ki-ixowanik nuwach ma' xta naa kiin 
kuchem, naa ruchaliik kik'ixiik ruum ma' naa takeliik korik, naa kikahniik chi ma' 
xta chik kajaawriik chi jumpech. 

12QaJaaw Dios nim awajaawriik. Re' hat i nawilow i ránima i rukapeb'aal i ju'jun. 
Ruum aj re' inwaaj chi nee nak'uhtaaj weh nik' wach noq naa taqe aye'em 
chutojariik i kimahk i ki-ixowanik nuwach. Re' hin xnukanaa' chik panaq'ab' i 
nuk'axkiil. 

13Re' hin i nuq'or taq aweh chi chatz'uyej taq wach i QaJaaw chayeew taq ruloq'il. 
Ruum re' hin q'e' naq ti' nuk'ux, eh xi ruko'leej pan kiq'ab' i yiib' wach kina'ojb'al. 

14Xa re' la' re' hin i nuq'or chi ma' ta naq xin-aasjik ruuk' i nutuut chupaam i q'iij 
xin-aasjik wii' ruum re' hin i nukapaaj chi re' q'iij re' re' ma' holohik taj. 

15Eh i nuq'or wo' hoq chi ma' holohik ta xb'anik awach i xye'wik rusuqkiil ruk'ux 
i wajaaw noq xuq'or rib'iral reh chi re' hin naa wasjiik. 

16Re' reh i ruk'ul chi naa rusachariik wach je' rukab' noq xusach kiwach i ki'ib' 
chi tinamit i Dios ma' xuketelaaj ta kiwach, nee ta naq i ruk'er chii' pantaq 
wahq'eq, eh kab'lajora i q'iij. 

17Wita re' Dios xuyeew q'ab' chi xin kimik noq ko hin naq rihqaam i nutuut ar 
naq xin kahnik chi kamnaq, chi je' re' ma' xin-aasjik ta naq chik chi jumpech. 

18¿Chib'ih ta wo' inchirutiq chi xin-aasjik ruuk' i nutuut, xa re' inchel i ti' xa re' 
inchel i ruti'kiil k'uxliis, xa hin inche k'uhtan nuk'ixb'ilaal xin chalik ayu' wach 
ak'al? 

Jer 21 

Re' ruq'oriik rib'iral chi xchalik i ti' k'axik chinaah i tinamit Jerusaleem 

1Re' reey Sedequías xutaq'aaj reje Pasur rak'uun i Malquías ruuk' i k'amal b'eeh 
aj tiij Sofonías rub'ihnaal rak'uun i Maasías reh chi xoj chi q'orob'jiik i Jeremías 
je' wili xuq'or ponoq reh: 

2Re' reey je' wili i xuq'or chaloq: chupahqaaj i rotob'il i QaJaaw Dios chiqiij, ruum 
re' i Nabucodonosor reey ar Babilonia k'achi' chi q'aq'inik quuk' nee oon i rub'an 
cho quuk' i QaJaaw je' rukab' taqe i nimaq wach ma' ilooj taj i rub'an. Reh chi re' i 
aj ixowaal neensutinik reje, inki. 

3Re' Jeremías je' wili ruch'aq'weesjiik xub'an i raj taqareel i Sedequías: 

4Re' QaJaaw i qaDios i hoj, hoj aj Israel je' wili xuq'or: Re' hin naa wesam i 
kajaawriik i raj q'aq'ineel i Sedequías, eh ma' xta chik naa rukamaniik wii' i 
ch'ihch' reh q'aq'inik wilik pan kiq'ab'. Re' naq inkik'ulb'ilej wii' i kireey i aj 
Babilonia. Eh re' taqe i aj Caldeo wilkeeb' reje chi junsuut i tz'aq, korehtaal 
inumol kiwach panyejaal i tinamit wili. 

5Eh re' rutinamiit i Sedequías, re' hin naa nub'aniik i peleto ruuk' i runimaal i 
wajaawriik ruum yohb'aal wach i nujosq'iil. 

6Re' hin naa nuye'em i ti' k'axik chikinaah, chi winaq chi ixoq chi chikop naa 
kikimiik ruum i yiib' wach yab'ilaal. 

7Eh re' Sedequías kireey i aj Judá ruch'ihil taqe i aj kamanoom naa taqe nuq'asam 
pan q'ab' i Nabucodonosor, pan kiq'ab' i nixowanik kiwach xiik' naah kikojsq'iil. 
Re' taqe i ru soldado, re' taqe i tinamit ma' naa ta kikimiik ruum q'aq'inik, ruum 
wi'jaleel, naa nuq'asam taqe pan kiq'ab' i aj ixowaal re' re'. Eh re' keh naa 
rukansaniik keh ruuk' q'aslaj ch'ihch', ma' naa ta ruketeljiik kiwach ma' naa ta 
rukuyariik i kimahk. 

8Eh cha q'or keh i tinamit wili chi je' wili: Re' QaJaaw Dios je' wili ruq'or: Re' hin i 
nuyeew q'ab' keh chi neenkisik' wach i kiib' chi b'eeh re' i rub'eeh i k'achariik, 
oon re' rub'eeh i kimik. 

9Awach i naa rukahniik chupaam i tinamit wili naa rukimiik ruum q'aq'inik, ruum 
wi'jaleel, ruum yab'ilaal. Eh awach i naa reliik reje ayu' i naa ruq'asam riib' pan 
kiq'ab' i aj Caldeo, re' taqe i k'ahchi' kib'aniik i q'aq'inik chupaam i tinamit wili. 
Re' reh ma' naa ta rukimiik naa ruko'leem riij i ruk'achariik. 

10Re' hin xchalik nuk'aah kuuk' i tinamit wili, ma' re' ta suq i naa nuk'amam cho 
chikinaah, ti' k'axik la' i naa nuk'amam chaloq. Naa nuq'asam pan q'ab' i kireey i 
aj Babilonia, re' reh naa ruk'atwiik ruuk' i q'aaq'. 

11Eh chupaam i rupaat i kireey i aj Judá je' wili i naa aaq'orom: Chab'iraj i 
ruq'oral i QaJaaw Dios naa ruq'atam q'orik cha naah. 

12Hat taq riih rumaam i reey David i ti q'atwik taq q'orik cha a'n taq q'ataj q'orik 
parukorkiil chu'nchel q'iij chawesaj taq panti' k'axik i k'ahchi' rub'an ti' k'axik 
keh, reh chi ma' nee ta inqop wach i nujosq'iil taq cha naah je' rukab' noq inqop i 
q'aaq' ma' awach ta chik inchupwik reh, ruum taq i ayiib' wach na'ojb'al. 

Re' ruq'orariik i ti' k'axik chinaah i tinamit Jerusaleem 

13Re' taq i hat i wilkaat taq wach k'ixkaab' je' taq aakowiil ab'aj i naa a'n awiib', 
re' hin i Dios ma' ruk'ul ta nuk'ux taq i na a'n. Je' taq wili inaq'or: Re' hoj ma' 
awach ta neen k'ulik kaansanoq qeh, eh ma' awach ta neerub'an i chee johtik 
chupaam i ye'aab' wilkooj wii', tiki taq. 

14Xa re' la' re' hin naa taq kaat nuye'em chutojariik amahk je' rukab' i ruk'ul taq 
cha weh. Re' hin naa nuqopom ruq'aq'al taqe i rax chee' wilkaat taq wii' re' re' 
naa rusachwiik taq awach, je' wo' chu'nchel i chib'ih jariik i wilkeeb' taq cha 
junsuut, inki Dios. 

Jer 22 

Re' ruq'orariik chib'ih i xkik'ul i xi wihik cho chi reyil Judá 

1Re' QaJaaw Dios je' wili i xuq'or weh: Hiy parupaat i kireey i aj Judá ar neenaq'or 
reh taqe i q'orik wili: 

2Hat kireey i aj Judá je' rukab' noq xwihik cho chi reyil i David chab'iraj i ruq'oral 
i Dios naa nuq'orom aweh hat, i ruk'ul wo' chi naa kib'iram taqe i kikamanik 
awuuk' taqe aatinamiit kiokik cho chupaam aa ye'aab' wili. 

3Je' wili i ruq'or i QaJaaw Dios: Parub'ehel naa kianam i q'ataj q'orik, 
naakiko'leem inq'ucharik i chib'ih keh. Eh mankelq'aaj i chib'ih keh i aj pan 
tokoom tinamit, je' wo' taqe ixoq kamnaq kib'ahiil, je' wo' taqe i ma' xta kituut 
kajaaw. Eh maa nkikansaj chik ma' xta kimahk, chupaam i ye'aab' wili. 

4Wila' xti korik chi xkinimaj i nuq'oral juneliik naa ruwihiik i reey chinaah i 
tinamit re' re' je' rukab' noq xwihik cho chi reyil i David. Re' keh pan kareta, rij 
kawáyu wilkeeb' noq naa kokiik cho chupaam i ye'aab' wili kuch'ihil taqe i naa 
rukamaniik kuuk' kuch'ihil taqe i kitinamiit. 

5Eh raaj wila' ma' xkinimaj i xnuq'or keh, re' hin xti nuq'or i korik chi re' paat wili 
i na a'n wii' i taaq'anik naa rusachariik wach chi jumpech, inki Dios. 

6Ruum re' reh je' wili ruq'orom cho chi riij i paat i rub'an wii' i taaq'anik i kireey i 
aj Judá: Re' hat q'e' naq tiwaaj je' rukab' noq inwaaj i yuuq' Galaad, i yuuq' 
Líbano, xa re' la' re' hin i nuq'or i korik chi naa akahniik chi xa je' chik akab' i 
ye'aab' chiq yuuq', eh chi je' akab' i tinamit ma' xta patineel chupaam. 

7Eh naa nuk'amam taqe chaloq i naa ruk'uliik sachwoq taq wach aatinamiit wilik 
kich'ihch' pan kiq'ab' naakiyok'om taq aach'iit re' ruuk' i chakaltee' naa kikutum 
pan q'aaq'. 

8Ma' k'isiin i naakik'iik ilwoq reh i tinamit re' re', je' wili i naa kiq'orom 
chikiwach: ¿Chib'ih reet noq xusach wach i QaJaaw Dios i tinamit wili xanaah re' 
xiik' naq naah nimaal? inko'q taqe. 

9Eh je' wili kichaq'weesjiik naa rub'aan: Je' re' xuk'ul ruum ma' xkian taj aha' naq 
wilik i xkiyejaa' wach ruuk' i QaJaaw Dios. Re' la' chik i tiyoox xkiloq'ej, re' chik 
taqe i re' xkikamaneej wach kiuchjoq, inki Dios. 

10Re' taq i hat maawoq'ej taq i rukimiik reey Josías. Re' la' chawoq'ej taq i rak'uun 
Salum rub'ihnaal, ruum re' reh naa ruk'amariik reje pan tokoom tinamit. Eh ma' 
jaruuj ta chik naa rusutiniik chaloq, ma' naa ta chik rilom wach i rutinamiit x-
aasjik wii'. 

11Ruum re' i QaJaaw Dios je' wili ruq'or chi riij i Salum, rak'uun i Josías kireey i aj 
Judá. Re' Salum re' re' wilik chi reyil chi jilow i rajaaw naa ruk'amariik reje pan 
tokoom tinamit ma' jaruuj chik naa rusutiniik cha yu' parutinamiit. 

12Ar la' naa rukimiik chaloq pan tokoom tinamit re' naa ruk'amariik reje wii' ma' 
naa ta chik rilom wach chi jumpech i ruye'aab' wili. 

13Re' hat reey Joacim q'e' ti' i naa ak'ulum ruum ruuk' taqe yiib' wach na'ojb'al 
ruuk' i leq' inayejaa' i paat i na a'n wii' i taaq'anik je' wo' taqe najt kinaah paat 
inayejaa' inamin taqe pankowlaj kamanik taqe i tokoom, eh ma' natoj ta taqe. 

14Re' hat je' wili inaq'or: Re' hin naa nuyejaam i nunim laj paat naa nub'anam wii' 
i taaq'anik, eh k'ih tahs paam naa nub'anam naa nukojom taqe ru ventanahiil. Eh 
naa nukojom ruka'taah chi tz'ilom re' ruuk' i chakaltee', naa wiq'omaam wach 
ruuk' i kaq laj iq'oom tiki. 

15¿Mi nakapaaj re' i hat chi re' reyil manlik ruuk' chi xoyimaj wach aapaat cha 
junsuut ruuk' i tz'ilom i chakaltee'? Korik re' awajaaw Josías xub'an rusuqkiil i 
ruwa' ruum re' korik i xub'an eh parub'ehel xub'an i q'ataj q'orik ruum aj re' suq 
xwihik. 

16Re' reh xuko'lej riij i ajwaal wach chi keh i neb'aa', taqe xb'aan cho ti' k'axik 
keh, ruum aj re' suq xwihik, ¿Mi ma' ruuk' taqe re' re' xk'utinik chi xirunimaj? 
inki QaJaaw Dios. 

17Eh re' hat xa re' inakapaaj chi naa areqem atumiin ruuk' i leq' eh chi naa 
akansam taqe ma' xta kimahk chi nayeew taqe panti' k'axik chi nawelq'aaj i 
chib'ih keh aatinamiit, inki 

18Re' QaJaaw Dios je' wili xuq'or chi riij i reey Joacim rak'uun i Josías kireey aj 
Judá. Re' Jocim ma' awach ta naa roq'iniik reh na'kimoq ma' awach ta naa 
ruq'oriik chi je' wili: Q'e' ti' xuk'ul ma' ko'q ta taqe i ras i ruchaaq'. Q'e' ti' xuk'ul i 
qajaaw reey nim rajaawriik ma' ko'q ta taqe. 

19Ma' naa ta kimuq'aam naakiqerem reje i ruti'jolal chi riij i tinamit Jerusaleem je' 
rukab' noq inkiqerej reje i ruti'jolal i b'uurux ma' nkimuq'aa' taj, inki. 

20Re' taq i hat aj Jerusaleem johteen taq chinaah i yuuq' Líbano cha k'er taq 
aachii' kow taq tiq'oroq reje chinaah i yuuq' Basán, eh k'ul taq cha k'er reje 
aachii' ruum chu'nchel i q'e' naq taq inak'ax xsacharik chik kiwach. 

21Re' hin xat nuq'oreej wo' naq taq noq kosuq taq wilkaat, xa re' la' xama' 
xinawaaj ta wo' taq ab'iram. Eh xa je' wo' re' i na a'n taq noq kore' xatoq'aa' taq 
cho nimanik, xama' xinawaaj ta wo' taq ab'iram. 

22Re' taqe i k'amal ab'eeh xajunhuup chi teew naa ruk'amwiik reje keh, chu'nchel 
i q'e' naq taq inak'ax naa kik'amariik reje pan tokoom tinamit. Eh re' taq i hat naa 
taq ak'uhtaam ak'ixb'ilaal, naa rukahniik chi xama' xta chik taq awajaawriik, 
ruum taq ayiib' wach na'ojb'al. 

23Re' taq i hat yu'naak xasuq taq chik ak'ux chi wihik chupaam taq apaat, akojom 
taq tz'ilom chuwach re' ruuk' i chakaltee' inchalik ar Líbano. Xa re' la' ponik reh i 
q'iij chi naa ruchaliik taq i ti' k'axik cha naah xa je' chik rukab' i ruti'kiil ixoq noq 
ink'ulik ruk'ux, inki Dios. 

24Re' QaJaaw Dios je' wili xuq'or reh Jeconias, rak'uun i Joacim reey ar Judá: Re' 
hin xti korik i nuq'or aweh atoob' ta naq je' hat nulopq'aaq' wilik ju' rusak'aaj 
nuq'ab' q'e' iloq weh re' i hin xa nee wo' naq tiinub'oq iloq ar. 

25Reh chi nee ti nuq'asaj pan kiq'ab' taqe i ki-ixowanik awach i xiik' naah 
kijosq'iil, re' taqe i xiik' naah tiyo'jik kuum. Naa wo' kaat nuq'asam pan q'ab' i 
Nabucodonosor kireey i aj Babilonia, eh pan kiq'ab' i aj Caldeo. 

26Naa nuye'em q'ab' chi naa ak'amariik reje pan tokoom tinamit i hat, je' wo' hoq 
i atuut, ma' re' ta taq xat aasjik wii'. Ar taq naa akimiik cho akab'cheel, inki. 

27Je' re' noq re' keh ma' jaruuj chik naakisutiniik cho pan kitinamiit re' i xanaa 
naq chik kaajwaam kilom wach. 

28Re' Jeconias naa rukahniik chi xa je' chik rukab' jino'q paxeel laj pulato. Eh chi 
je' rukab' i paxeel ak'al xaro ruum naa ruk'amariik reje pan tokoom tinamit i reh, 
je' wo' taqe i rak'uun rixq'uun. 

29Re' taq i hat wilkaat taq wach ak'al eh chawunchelaal taq i wilkaat taq wach 
ak'al xti chab'iraj taq i ruq'oral i QaJaaw Dios. 

30Chatz'ihb'aaj taq i naa ruk'ulum i winaq re' re'. Ruum re' reh naa rukahniik chi 
xa je' ma' xwihik ta rak'uun rixq'uun, eh ma' xelik ta korik paruk'achariik ruuk' 
taqe i xub'an. Ruum ma' jino'q i rak'uun ma' jino'q i riih naa rokiik chi reyil ar 
Judá je' rukab' noq xwihik cho chi reyil i David ar, inki. 

Jer 23 

Xuq'or i Dios chi naa wo' chik kisutinik chaloq i rutinamiit 

1Re' QaJaaw Dios je' wili i xuq'or: Q'e' ti' inakik'ulum i aj cha'joom inkisach wach, 
inkitukej wach i nutinamiit taqe nutentzuun. 

2Ruum aj re', re' QaJaaw, i qaDios i hoj, hoj aj Israel je' wili i xuq'or keh i 
kicha'jinik reh i rutinamiit: Re' taq i hat xatukej taq kiwach i nutinamiit, re' taqe 
nutentzuun xa kaaj taq reje ma' xacha'jej ta taq. Re' hin naa taq kaat nuye'em 
chutojariik amahk ruum ayiib' wach na'ojb'al taq xa a'n. 

3Re' hin naa wo' chik numolom kiwach i ruqox i nutinamiit re' taqe i nutentzuun, 
re' i xnutaq'aaj taqe reje wii' chupaam i ju'jun chi tinamit, naa wo' chik nuk'amam 
taqe chaloq pan kitinamiit naa nuk'uxlaam taqe, eh naa kik'ihaaxb'iik. 

4Eh re' hin naa nukojom cha'jen keh, reh chi naa kicha'jaljiik chi korik kuum, ma' 
naa ta chik kiyo'jiik ma' xta chik i naakik'ulum, ma' jino'q chik keh i naa 
rusahchiik wach, inki QaJaaw Dios. 

5Eh je' wo' chik wili i xuq'or: Naa ruponiik i q'iij chi re' hin naawuksam cho jino'q 
i xikin riih i reey David re' chik i reh naa rokiik chi reyil korik wach ruk'ux, re' 
holohik, eh parub'ehel naa rub'anam i q'ataj q'orik chinaah chu'nchel i wach 
ak'al. 

6Noq naa ruwihiik chi reyil i reh naa ruko'ljiik i tinamit Judá, je' wo' hoq i tinamit 
Israel pansuqkiil k'uxliis chik naa kik'achariik. Eh je' wili i naa rubíhnaam jinaj i 
Dios korik wach ruk'ux quuk', inko'q taqe reh, inki. 

7Eh re' QaJaaw Dios je' wili xuq'or: Re' hin korik i nuq'or chi naa ruponiik i q'iij 
chi ma' naa ta chik kiq'orom chi je' wili: Xti k'achlik i QaJaaw Dios x-esanik cho 
keh i aj Israel paruyuq'ul i Egipto, ma' ko'q ta chik taqe. 

8Je' la' chik wili i naa kiq'orom: K'achlik i QaJaaw Dios x-esanik cho keh i aj Israel 
chupaam i tinamit wilik pantz'eet reje reh i rookb'aal q'iij. Eh xresaj chaloq i 
rutinamiit chupaam taqe i tinamit kitukem naq wii' kiib', inko'q taqe, ruum re' 
hin naa wo' chik nuk'amam taqe cho pan kitinamiit, inki. 

Re' xq'orarik keh chi naa rub'aan kuuk' taqe i jalal ruq'oral i Dios ma' korik ta 
wach kik'ux 

9Kuum taqe i jalal ruq'oral i Dios ma' korik ta wach kik'ux, xan yot'ik chik i 
wánima xakib'arb'otik chik chu'nchel i nub'aqil. Xa je' chik nukab' i winaq ma' 
rukuy ta chik i ruxohk'riik noq inwik'raaj, ruum kiyo'jik chuwach i QaJaaw Dios, 
chuwach i ru santo laj q'orb'al. 

10Ruum re' i tinamit wach ak'al xa re' chik i ch'uwarisanik wach kikaxaro, xa re' i 
yiib' wach na'ojb'al inki a'n ruum i yiib' wach na'ojb'al inki a'n xkahnik i 
qaye'aab' chi ma' xta chik i wilik chupaam. Re' taqe k'im inkik'ux naq i chikop 
xchiqik chi jumpech. 

11Re' QaJaaw Dios je' wili xuq'or: Re' taqe i jalal naq nuq'oral, taqe i k'amal 
kib'eeh aj tiij re' wo' taqe haa' chub'anariik i yiib' wach na'ojb'al. Re' hin xnureq 
taqe panupaat chub'anariik. 

12Re' i keh panq'equm paam b'eeh pan kalik naakib'eeh, xa k'isiin naakimihnjik 
naa kiqehb'iik. Ruum re' hin naa nuye'em i ti' k'axik chikinaah noq naa ruponiik i 
q'iij chi nuwach i hin, inki QaJaaw Dios. 

13Re' hin xwilow taqe i kijalwik naq nuq'oral ar Samaria chi wilik taqe i ma' 
imponik ta chi nuwach inki a'n re' chik i tiyoox Baal xkiq'or rib'iral. Ruuk' taqe re' 
xkiyeew q'ab' chi xkiq'eb' kiib' i nutinamiit Israel. 

14Eh xwilow kuuk' taqe i kijalwik nuq'oral ar Jerusaleem chi xkian yiib' wach 
na'ojb'al, xa re' i ch'uwa'risanik wach kikaxaro, xa re' i chukuj q'orik inki a'n Eh 
inkiyeew rukowiil kik'ux i yiib' wach kib'anik reh chi ma' jino'q keh i 
neenkikanaa' rub'aan. Re' taqe re', ruch'ihil chu'nchel i tinamit wilkeeb' ar xa je' 
kikab' i tinamit Sodoma i tinamit Gomorra. 

15Ruum aj re', re' hin i Dios wilik wajaawriik, je' wili i xnuq'or chikiij i jalal 
nuq'oral re' re': Re' hin je' na naa nuye'em keh chi k'uxarik xiik' naah k'ahiil, je' 
na naa nuye'em keh chi uuk'jik i k'ahlaj ha', ruum kuuk' taqe i kijalwik nuq'oral 
ar Jerusaleem xelik chaloq i k'ulb'anaj wachiis. Eh xooj chi nimaal chinaah 
chu'nchel i wach ak'al kinki. 

16Eh re' QaJaaw Dios wilik rajaawriik je' wili i xuq'or: Re' taq i hat aj Israel 
manimaj taq inkiq'or i jalal naq nuq'oral, ruum re' inkiq'or taq aweh xachukuj 
q'orik, ruuk' i re' inkiyeew taq rukowiil ak'ux, xa re' keh kitz'aqwik wach. Eh re' 
inkiq'or chi nkilow pan kisaqwiriik xa pankanima inchalik ma' re' taj i hin 
kink'uhtanik keh. 

17Eh je' wili inkiq'or taqe i ki-ixowanik wach i nuq'oral: Re' Dios xuq'or chi ma' 
xta taq ti' naa awilom wach, inki taqe eh chi re' taqe i ma' holohik ta kib'anik suq 
naa kiwihiik. Eh re' inki a'n i nelik cho pankanima Ma' jino'q i ti' k'axik naa 
ruchaliik chikinaah inki taqe, inki i Dios. 

18¿Mi wilik jino'q keh i jalal naq ruq'oral i Dios i naab'inik reh i wilik cho 
panránima i Dios? ¿Mi wilik jino'q i rilom wach, eh rib'iram i ruq'oral? ¿Mi wilik 
jino'q i xuyeew ruk'ux chi rib'irjiik i ruk'uhb'aal eh xuk'am naah? 

19Re' QaJaaw Dios yohb'aal wach i rujosq'iil naa ruye'em chikinaah taqe i yiib' 
wach kina'ojb'al xa je' chik rukab' noq inchalik i kowlaj jab' i kowlaj kaq suut 
teew. 

20Re' QaJaaw Dios ma' jaruuj naa resam i rujosq'iil chikinaah, korehtaal i rub'an i 
ruyejaam wach paránima. Eh pan jinaj q'iij naa taq areqem chi riij chib'ih reet 
noq narojiik eloq wach taqe i re'. 

21Re' taqe i jalal naq nuq'oral ma' hin ta xin taaq'anik reje keh chi chukuj i q'orik. 
Eh re' keh xankiyeew chik kik'ux chub'aan, ma' hin ta xin taaq'anik reje keh. Re' 
keh xakajiim chik kiooj chub'aan. 

22Wita xkik'am naah inwaaj i hin, re' naq i nuq'oral xkiq'or reh i nutinamiit. Eh 
xkesaj naq taqe chaloq chupaam i kiyiib' wach b'eeh, eh xkitik'aa' wo' naq 
rub'aan i kiyiib' wach na'ojb'al. 

23Re' QaJaaw Dios je' wili xuq'or: Re' hin xa hin wo' Dios chi najt chi ma' najt. 

24Je' re' noq ma' jino'q i rukeb'aa' riib' chi nuwach. Re' hin inwilow paam 
chu'nchel i taxaaj, je' wo' paam chu'nchel i wach ak'al. Re' wili korik ruum re' hin 
i Dios kinq'orik. 

25Re' hin xb'iraj i chukuj q'orik xkian taqe i jalal naq nuq'oral, re' re' je' wili 
inkiq'or: Parub'ihnaal i QaJaaw wilik i ruk'uhtaaj qeh pan qawiriik, inki taqe. 

26Re' taqe jalal naq nuq'oral re' re' ¿Kojaruuj inkimay ruq'orariik i xama' korik ta 
wo' hoq, re' taqe i xa re' i chukuj q'orik xa re' keh kitz'aqwik wach? 

27Eh ruuk' inkixohk'reej pan kiwirik inkiq'or chikiwach inchalik ruyojiik kik'ux 
intohq'ik kikanaam nunimjiik i hin. Je' rukab' noq xkikanaa' cho nunimjiik i 
kimaam kati't, re' chik xkinimaj i tiyoox Baal. 

28Eh awach i jalal naq nuq'oral wilik i xixohk'reej paruwiriik, re' wo' chuq'or i 
k'uhtjik reh. Awach i re' i nuq'oral i ruk'ul re' wo' nuq'oral chuq'or. Ruum re' 
naq'wach i Trigo ma' elik ta wach ruuk' i rusohk'iil, inki Dios. 

29¿Mi ma' je' rukab' re' i q'aaq' i nuq'oral? ¿Mi ma' je' rukab' re' i nimlaj paxb'al 
ab'aj? 

30Ruum aj re', re' hin ma' ruk'ul ta nuk'ux chi re' taqe i jalal naq nuq'oral k'ul 
inkiq'or chikiwach chi je' re' i nuq'or, inki. 

31Eh je' wo' chik wili i xuq'or i QaJaaw Dios: Re' hin ma' ruk'ul ta nuk'ux chi re' 
taqe i jalal naq nuq'oral re' re' inkiq'or chi re' nuk'uhb'aal i hin inkiq'or rib'iral 
xanaah re' xa re' wo' keh kiyej-anik wach. 

32Eh ma' ruk'ul ta nuwach chi re' taqe i jalal naq nuq'oral inkiq'or rib'iral inkilow 
pan kiwirik xanaah re' xama' korik ta wo' hoq. Ruuk' taqe chukuj q'orik ruuk' 
taqe i xa kina'ojb'al i keh inkiyoj ruk'ux i nutinamiit. Ma' re' taj i hin kitaaq'anik 
keh, ma' hin ta kinq'orik keh taqe re'. Re' keh ma' xta kina'ojb'al chi kitoob'jiik 
taqe i tinamit, inki i Dios. 

33Re' hat Jeremías wixkipahqaaj aweh i tinamit oon jino'q keh taqe jalal naq i 
nuq'oral, oon jino'q keh i k'amal kib'eeh aj tiij chi je' wili: ¿Nik' wach i ruq'or i 
QaJaaw Dios? inko'q taqe aweh. Re' hat je' wili taq i naa aq'orom: Re' ruq'or i 
QaJaaw Dios, re' chi naa taq kaat rukanaam cha wutkeel, tiko'q keh. 

34Eh wila' re' taqe i tinamit, taqe i jalal naq nuq'oral, taqe k'amal kib'eeh aj tiij 
nee nq'orik reh chi je' wili: Re' wili i xuq'or i QaJaaw Dios inko'q chi k'onb'al reh i 
nuq'oral i hin, hin Dios. Re' hin naa nuye'em i ti' k'axik chinaah i reh chikinaah i 
awach reh parupaat. 

35Neerub'an chi nee rupahqaaj reh i ramigo i ju'jun oon reh i awach reh chi je' 
wili: ¿Chib'ih xchaq'wik cho wii' i QaJaaw? ¿Chib'ih i xuq'or i QaJaaw? inko'q. 

36Xa re' la' ma' nee ta chik i rub'an chi nee taq ink'ulik pankik'ux i xuq'or i 
QaJaaw, ruum chu'nchel taq aq'oral naa rukamaniik chi wilik i ti' naa ruk'amam 
chaloq ruum xayoj taq wach i ruq'oral i k'achlik Dios, re' i Dios wilik rajaawriik 
chinaah chu'nchel. 

37Eh re' hat Jeremías cha pahqaaj keh i jalal naq nuq'oral chi je' wili: ¿Chib'ih i 
xatruchaq'weej taq wii' i QaJaaw Dios? ¿Chib'ih i xuq'or taq weh? tiko'q keh. 

38Wila' xaq'or chi je' wili: Re' wili i xuq'or i QaJaaw Dios inko'q taqe. Re' QaJaaw 
Dios je' wili i ruq'or taq cho chawiij: Ruum chi xaq'or taq i q'orik re' re' je' wili i 
xuq'or i QaJaaw tiki taq. Eh xnutaq'aaj naq ruq'orariik chi ma' naa ta taq aq'orom 
chi re' wili ruq'or i QaJaaw, kinki. 

39Ruum re' i korik i nuq'or taq aweh chi naa taq asahchik panuk'ux naa wesam 
pan naq'nuwach i tinamit xnuyeew naq cho keh aamaam awati't. 

40Eh chi juneliik naa wesam taq i runimaal awach naa nuye'em q'ab' chi naa taq 
ak'uhtaam ak'ixb'ilaal, ma' naa ta rusahchiik pank'uxliis chi jumpech, inki Dios. 

Jer 24 

Re' i kiib' chakach chi higo xk'uhtjik reh i Jeremías paru saq wiriik 

1Eh noq re' Nabucodonosor ruk'amam chik reje pankowlaj kamanik ar Babilonia 
i kireey i aj Judío Jeconias rak'uun i Joacim. Eh xi k'amarik taqe reje haa' i k'amal 
kib'eeh aj Judá, taqe i kiyej-anik reh i xa chib'ih jariik, taqe i aj ch'eyel ch'ihch' 
wilkeeb' Jerusaleem. Re' QaJaaw Dios xuk'uhtaaj weh i ki'ib' chakach chi higo 
wilik i koq chuwach i rupaat i Dios ar Jerusaleem. 

2Eh jinaj i chakach q'e' holohik ruq'aniil i higo wilkeeb' chupaam, re' i higo 
wilkeeb' chupaam i chakach jinaj i q'e' chik yiib' wach k'ahchi' chik kiq'ahiik ni 
xata naq chik nee ruyeew riib' chi k'uxarik. 

3Eh re' i QaJaaw Dios je' chik wili xuq'or weh: ¿Chib'ih jariik i k'ahchi' awilom 
wach i hat Jeremías? inki. Re' hin je' wili xnuq'or: Re' hin k'achi' wilom kiwach i 
higo xa re' la' jinaj chakach i xiik' naah kiholwochiil, eh jinaj chakach xiik' naah 
yib'kiil kiwach, ni xata naq chik nee ruyeew riib' chi k'uxarik kinki. 

4Eh re' i QaJaaw Dios je' wili xuq'or weh: 

5Re' hin i ki Dios i aj Israel je' wili nuq'or: Re' i holohaq laj higo wilkeeb' chupaam 
i chakach jinaj kijalwaach taqe i aj Judá naa kik'amariik reje pankowlaj kamanik 
chupaam i kiyuq'ul i aj Caldeo, re' i xnub'an keh re' re' jinaj otob'il chi keh. 

6Re' hin naa nuko'liniik keh, naa wo' chik nusutem taqe cho chupaam i kitinamiit 
wili. Eh naa nuye'em q'ab' chi naakeliik korik ayu' ma' naa ta chik nusacham 
kiwach, naa taqe nuye'em pan kiye'aab' ma' naa ta chik wesam taqe reje. 

7Re' hin naa nuye'em keh jinaj i ak' laj kapeew reh chi nee kinkikoj chi hin 
kaJaaw, eh hin ki Dios chi je' re' nee kikahnik chi nutinamiit taqe. Eh re' hin naa 
nukahniik chi hin ki Dios, ruum chu'nchel i kánima naa wo' chik kinkinimam. 

8Eh re' taqe i higo xayiib' chik kiwach k'achi' chik kiq'ahiik rujalwaach i 
Sedequías kireey i aj Judá kuch'ihil taqe i k'amal kib'eeh i tinamit kuch'ihil 
chu'nchel i ruqox i tinamit xi kahnik Jerusaleem, kuch'ihil taqe i xiooj chi patinik 
Egipto. Eh naa nub'anam keh je' rukab', imb'aan reh taqe i q'aah laj higo ma' 
ruyeew ta chik riib' chi nk'uxarik. 

9Wilik i naa nub'anam kuuk' eh ruum i re' naa ruchaliik kiyo'jiik chu'nchel i 
tinamit wach ak'al. Ruuk' i re' naa wesam i runimaal kiwach, eh naa ruxoowjiik 
kiwach, ma' holohik taj i naa ruq'orariik chikiij chupaam taqe i tinamit aha' naa 
nuye'em q'ab' chi naa kik'amariik reje. 

10Re' hin naa nutaq'aam reje i q'aq'ineel, i wi'jaleel, i yab'ilaal chikinaah, 
korehtaal inkuxik kikimiik ma' jino'q chik i naakikahnik chupaam i ye'aab' 
nuye'em kekeh, re' wo' i nuye'em cho keh i kimaam kati't, inki i Dios. 

Jer 25 

Lajeeb' ru kajwinaq haab' i ti' k'axik i xponik kik'ul pan tokoom tinamit i aj Israel 

1Re' QaJaaw Dios xuq'or cho reh i Jeremías i ruk'uhb'aal wili re' wo' xq'orarik cho 
keh i aj Judá re' noq kijib' haab' chik rokiik chi reyil ar Judá i Joacim, rak'uun i 
Josías. Pampeet haab'rokiik chi reyil ar Babilonia i Nabucodonosor. 

2Re' i Jeremías jalal ruq'oral i Dios xuq'or i k'uhb'aal keh chu'nchel i aj Judá, je' 
wo' keh chu'nchel i aj Jerusaleem, je' wili i xuq'or keh: 

3Xa re' wo' noq oxlaj haab'rokiik chi reyil i Josías ar Judá rak'uun i Amón 
nutoq'aam cho ruq'orom taq aweh i ruk'uhb'aal i Dios, eh xata wo' jarpech taq 
xat nuq'oreej, eh xk'uloq ayu' yu'naak. Ixib' ru ka'winaq haab' nutoq'aam chaloq, 
eh re' taq i hat xama' nab'iraj ta wo' taq. 

4Atoob' ta re' Dios xata wo' jarpech rutoq'aam taq cho aq'orob'jiik, chu'nchel i raj 
kamanoom taqe i jalal ruq'oral, eh re' taq i hat xama' nab'iraj ta wo' taq xama' 
nanimaj ta wo' taq chib'ih inkiq'or. 

5Re' keh je' wo' naq wili inkiq'or taq aweh: Chakanaa' taq ayiib' wach b'eeh, cha 
kanaa' taq ayiib' wach na'ojb'al, chi je' re' nee taq ti k'acharik chupaam i ye'aab' 
wili xuyeew taq chaaweh i Dios i hat, re' wo' xye'arik cho keh taq aamaam awati't 
reh junelik. 

6Manimaj taq i tiyoox, maa kamaneej taq kiwach, eh maa yeew taq kiloq'il. 
Mayeew taq rujosq'iil i QaJaaw Dios ruuk' i kilooqjiik taqe i tiyoox xa atz'aqam 
taq ruuk' aq'ab', chi je' re' ma' xta wo' ti' k'axik nee ruyeew taq cho cha naah i hat 
inki wo' naq taqe. 

7Ruum aj re', re' i QaJaaw Dios je' wili i xuq'or taq cha weh: Re' taq i hat ma' 
kinanimaj ta taq, xayeew taq nujosq'iil ruum xaloq'ej taq i tiyoox xa re' taq i hat 
xatz'aqwik keh. Ruum i re' xak'am taq chaloq i ti' k'axik cha naah, inki. 

8Eh wili i xuq'or i QaJaaw Dios nim rajaawriik: Ruum chi re' taq i hat ma' xanimaj 
ta taq aq'ilariik xnub'an. 

9Re' hin naa nuk'amam chaloq i tinamit wilkeeb' pantz'eet reh rookb'aal q'iij. Naa 
nuk'amam chaloq i Nabucodonosor kireey i aj Babilonia re' reh naa nukojom chi 
pleto kuuk' i tinamit wili, eh naa rukuxiik rub'anam keh i patineel wilkeeb' 
chupaam. Eh je' wo' i tinamit wilkeeb' chi junsuut i tinamit wili, eh naa nukanaam 
chi ma' xta chik i wilik chupaam, xa ti yo'joq chik ruum naa rukahniik. 

10Eh ma' naa ta chik nuye'em q'ab' chi naa ruwihiik i tz'uuy pan kitinamiit, ma' 
naa ta chik ruwihiik rusuqkiil k'uxliis. Eh ma' naa ta chik rub'aan i ninq'ijinik i 
tz'uuy reh kaxáro, ma' naa ta chik rib'irjiik i keeb'al, naa rukahniik chi xaq'equm 
chik kipaam i tinamit. 

11Chu'nchel i tinamit wili naa rusachariik wach, naa rukahniik chi ma' xta chik i 
wilik chupaam. Eh jar ch'uq i tinamit Israel chu'nchel naa kik'amariik reje chi 
ri'sil i rajaawriik i kireey i aj Babilonia, chuwach i lajeeb' rukajwinaq haab'. 

12Eh noq ik'inaq chik i lajeeb' rukajwinaq haab' naa nuye'em chutojariik i ru 
mahk i Nabucodonosor, re' i kireey i aj Babilonia, chi riij nik' nimaal i ru mahk 
xub'an. Eh naa nuye'em taqe chutojariik i kimahk i rutinamiit je' wo' taqe i aj 
Caldeo. Re' hin naa nusacham kiwach chi jumpech. 

13Re' hin naa nuye'em chinaah i tinamit re' re' chu'nchel i ti' k'axik tz'ihb'amaj 
rehtalil chupaam i huuj wili. Re' i ruq'orom rib'iral i Jeremías chi naakik'ulum 
chu'nchel i tinamit re' re'. 

14Ruum re' keh naa wo' kiye'ariik panti' k'axik kuum i k'ih seht chi tinamit, je' 
wo' kuum i reey q'e' wilik kajaawriik. Re' hin naa nuye'em q'ab' chi naa rub'aan 
keh reh chi naa nuq'ajam wach keh i nakianam reh i nutinamiit, inki i Dios. 

Re' i kulk rehtalil i rujosq'iil i Dios xk'uhtjik reh parusaq wiriik i Jeremías 

15Re' QaJaaw i qaDios i hoj, hoj aj Israel je' wili i xuq'or weh panusaq wiriik: 
K'oloq ak'ul panuq'ab' i kulk wili wilik k'ahlaj riis uuva chupaam rehtalil i 
nujosq'iil naa aye'em keh chi uuk'jik chu'nchel i tinamit aha' naa kaat nutaq'aam. 

16Eh noq naa kuk'em naa ruchaliik kixab'iik, je' na naa ruchalik kahqalil ruum i 
q'aq'inik naa nutaq'aam cho chikinaah, inki weh. 

17Eh re' hin xnuk'ul wo' chik i kulk pan q'ab' i QaJaaw Dios, eh xponik chik 
nuyeew keh chi uuk'jik chu'nchel i tinamit xi rutaq'aaj wii'. 

18Ar chik xtohq'ik reje nuye'em chi uuk'jik Jerusaleem, eh xinooj pan i tinamit 
Judá, xinooj kuuk' i kireey, eh kuuk' i k'amal kib'eeh, xnuyeew keh chi uuk'jik, reh 
chi naa rusahchiik kiwach, reh chi naa rub'aan yo'jik kuum, eh chi naa 
kikaqse'ljiik. Eh chi xab'ajb'al taqe, je' rukab' i k'ahchi' kik'ulum yu'naak. 

19Eh xinooj chik ruuk' i kireey i aj Egipto, kuuk' i raj kamanoom, kuuk' i k'amal 
kib'eeh, kuuk' chu'nchel i rutinamiit xnuyeew chik keh chi uuk'jik i wilik pan 
kulk. 

20Eh xnuyeew b'ila' chik keh chi uuk'jik i tokoom tinamit wilkeeb' pan kitinamiit, 
keh i reey wilkeeb' ar Uz, keh i kireey i aj filisteo, keh Ascalón, keh i aj Gaza, keh i 
aj Ecrón, keh nik' chik k'ihaal i ruqox i tinamit Asdod. 

21Je' wo' keh i aj Edom, keh i aj Moab, keh i aj Amón. 

22Je' wo' keh chu'nchel i kireey i aj Tiro, keh i aj Sidón, keh chu'nchel i kireey i 
tinamit wilkeeb' chi chii' i palaw. 

23Je' wo' keh i aj Dan, aj Tema, aj Buz, keh i tinamit inkesaj i rismaal kinaah. 

24Eh je' wo' keh chu'nchel i kireey i aj Arabia, keh i kireey taqe i tokoom tinamit 
patim taqe chupaam i ye'aab' chiq yuuq'. 

25Je' wo' keh chu'nchel i kireey i aj Zimri, keh i kireey i aj Elam, keh chu'nchel i 
kireey i aj Media. 

26Eh je' wo' keh chu'nchel i reey wilkeeb' pantz'eet reh i rookb'aal q'iij, keh i 
wilkeeb' chi najt chi ma' najt, keh chu'nchel i reey wilkeeb' chi junsuut i wach 
ak'al. Chu'nchel i re' xnuyeew keh chi uuk'jik i k'ahlaj vino, wilik pan kulk. Eh re' 
kireey i aj Babilonia ko xam chik xuk'ej reh noq xwilow. 



1559 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

27Re' hat je' wili i naa aq'orom keh re' i QaJaaw Dios ki Dios i aj Israel nim 
rajaawriik je' wili xuq'or: Re' wili naa taq awuk'em, naa ruchaliik taq aaxohk'riik, 
naa ruchaliik taq axab'iik naa taq aq'ehb'iik wach ak'al ma' jaruuj taq chik naa 
awuktiik, re' wili rehtalil i q'aq'inik naa nutaq'aam taq cha naah, tiko'q keh. 

28Eh wila' ma' inkaaj kik'ulum aweh i kulk je' wili ineneq'or keh: Re' i QaJaaw 
Dios nim rajaawriik, je' wili i xuq'or: Re' taqe re' xanaa wo' kuk'em keh i k'ah laj 
riis uuva wilik pan kulk. 

29Re' hin naa nutaq'aam i ti' k'axik chinaah i nutinamiit ¿Nik' wach noq inakapaaj 
taq i hat chi naa taq rik'iik wach anaah i ti' k'axik? Re' hin i nuq'or taq weh chi 
ma' naa tarik'iik taq cha naah ruum re' hin naa nutaq'aam i q'aq'inik chinaah 
chu'nchel i tinamit wilkeeb' chi junsuut i wach ak'al, inki Dios nim rajaawriik. 

30Eh re' hat cha q'or keh i tinamit chu'nchel i naakik'ulum chi je' wili: Re' QaJaaw 
Dios ruuk' rujosq'iil kow naa ruq'oreem chaloq i rutinamiit chupaam i rusantolaj 
ye'aab'. Eh je' rukab' noq inkik'er kichii' i kiyitz'wik reh i uuva, naa ruk'erem cho 
chii' chikinaah chu'nchel i k'achareel wach ak'al. 

31Re' choqik naa rub'anam naa ruponiik chi junsuut i wach ak'al, ruum re' i 
QaJaaw Dios peleto i rub'an kuuk' chu'nchel i tinamit. Eh re' reh naa ruq'atwiik i 
q'orik chikinaah i k'achareel, reh chi ruuk' q'aslaj ch'ihch' naa kikanteesjiik taqe i 
yiib' wach kina'ojb'al, tiko'q keh, inki Dios. 

32Re' QaJaaw Dios nim rajaawriik je' wili i xuq'or weh: Re' ti' k'axik re' re' tuslik 
naa rik'iik reje chupaam i ju'jun seht chi tinamit jinaj i runimaal ti' k'axik naa 
ruchaliik chikinaah tinamit chi junsuut i wach ak'al, inki. 

33Eh naa ruye'em q'ab' i QaJaaw Dios chi naa kikimiik chupaam taqe q'iij re' re' xa 
aha' naa rukahniik tuuch' i kiti'jolal, ma' awach ta naa roq'iniik keh, ma' awach ta 
naa rumolwiik i kiti'jolal, ni xata naa kimuq'ub'jiik, naakikahnik chi ch'alkeeb' 
chinaah i wach ak'al chi je' rusaa' chikop. 

34Re' taq i hat aj cha'joom, taq i hat k'amal b'eeh yiib' taq wach ana'ojb'al cha k'er 
taq aachii' chi oq'ik, cha tolej taq awiib' pan chaaj ruum i ruti'kiil taq ak'ux, ruum 
k'ahchi' chikruponiiki q'iij reh taq akanteesjiik reh taqe i rutukjiik awach. Eh naa 
taq akanteesjiik je' rukab' noq inkanteesjik i q'ina' laj tentzun. 

35Eh ma' naa ta chik ruye'em riib' chi naa kimolom chi elik taqe i aj cha'joom, eh 
ma' ta naakiko'leem kiib' chuwach i ti' k'axik i tinamit inkichajeej. 

36Korik wo' hoq chi naa rib'irjiik chi naakik'erem kichii' taqe i aj cha'joom, je' wo' 
koq'iim taqe i kitinamiit, ruum re' QaJaaw Dios naa rukanaam chi ma' xta chik 
k'uxumb'al keh. 

37Re' QaJaaw Dios yohb'aal wach naa ruchaliik rujosq'iil naa rusacham wach i 
kitik wilik pan kiye'aab'. 

38Re' reh yohb'aal wach i rujosq'iil naa ruchaliik je' rukab' i rujosq'iil i kaq 
b'ahlam noq inwuktik cho parusuuq', ruum i re' naa rusacham wach tinamit Eh 
naa nuye'em runimaal q'aq'inik chikinaah. 

Jer 26 

Re' Jeremías xq'orarik chi naa rukanteesjiik 

1Eh noq xokik chi reyil i ar Judá i Jocim rak'uun i Josías je' wili i xuq'or weh i 
QaJaaw Dios: 

2Re' hat chapab'aa' reje awiib' chuwach i nupaat, eh cha q'oreej taqe jar ch'uq i 
tinamit wilkeeb' ar Judá, re' i kik'ulik chi nulooq'jiik panupaat. Re' hat cha q'or 
keh chu'nchel i xnuq'or aweh ma' jino'q chik ineenakanaa' chi ma' nee ta naq'or. 

3Nee oon naq inche inki a'n i neenaq'or, nee oon naq inkikanaa' i kiyiib' wach 
na'ojb'al. Re' hin nee wo' naq chik inuketelaaj kiwach ma' nee ta wo' naq i 
nuyeew i taqe chutojariik i kimahk i nuyejaam wach chi keh. 

4Re' hat je' wili i neenaq'or keh: Re' i QaJaaw Dios je' wili xuq'or: Wila' ma' 
xkib'iraj i nuk'uhb'aal xnuq'or keh, i wila' ma' xik'acharik chi je' rukab' i nutijej 
taqe wii'. 

5Eh wila' ma' xkinimaj i kiq'ilariik imb'aan kuum taqe i jalal nuq'oral re' taqe i 
k'ih pech wo' naq nutaq'aam taq cho chaq'orob'jiik, eh re' taq i hat xama' xanimaj 
ta wo' taqe. 

6Re' hin naa nusacham wach i nupaat wili, je' rukab' noq xnusach wach i paat ar 
Silo. Re' taqe i aj Jerusaleem naa kikahniik chi ma' holohik ta rib'iral chikiwach i 
tinamit wach ak'al tiko'q keh, inki weh i QaJaaw. 

7Eh re' taqe i k'amal kib'eeh taqe jalal ruq'oral i Dios, chu'nchel i tinamit xkib'iraj 
taqe i xuq'or i Jeremías chuwach reje i rupaat i Dios 

8Noq xukohlaaj ruq'orariik i xq'orarik cho reh ruum i Dios, re' taqe i k'amal b'eeh 
aj tiij, taqe i jalal ruq'oral i Dios je' wo' chu'nchel i tinamit xkichop i Jeremías, je' 
wili i xkiq'or reh: Re' hat xti korik noq naa akimiik. 

9¿Chib'ih reet noq xaq'or chi re' i Dios naa rusacham wach i rupaat wili je' rukab' 
noq xusach wach i paat ar Silo, chi naa rukahniik chi xan tz'irik chik paam i 
tinamit wili chi ma' jino'q chik patineel naa rukahniik chupaam? Chu'nchel i 
tinamit, xchalik kik'aah chinaah i Jeremías eh xkimol kiib' chuwach i rupaat i 
QaJaaw. 

10Eh re' taqe i k'amal kib'eeh i aj Judá noq xkib'iraj i k'ahchi' ruk'ulariik 
jumehq'iil xiooj chupaam i paat i rub'an wii' i taaq'anik i reey ar kitzunaa' i koq 
kiib' chi q'ataj q'orik chuwach i ak' puerta. Re' paat re' re' ma' najt ta i koq ruuk' i 
rupaat i Dios wilik. 



1561 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

11Eh re' taqe i k'amal b'eeh aj tiij, taqe i jalal naq ruq'oral i Dios je' wili i xkiq'or 
keh i k'amal kib'eeh i aj Judá, keh chu'nchel i tinamit: Re' winaq wili i ruk'ul chi 
nee taq inaq'at i q'orik chinaah reh i runkanteesjiik, ruum xuq'or chi naa 
rusahchiik wach i tinamit wili, eh re' taq i hat xab'iraj taq ruuk' axikin, inki taqe. 

12Eh noq rib'iraj chi je' re' i Jeremías, je' wili i xuq'or keh i k'amal kib'eeh i aj Judá, 
keh i tinamit: Re' hin re' QaJaaw Dios xtaaq'anik cho weh chi naa nuq'orom chi 
re' tinamit wili naa rusahchiik wach je' wo' i rupaat i Dios, re' i xnuq'or taq 
xab'iraj. 

13Je' re' hoq re' taq i hat chajal taq wach ana'ojb'al, je' wo' taq chib'ih i na a'n cha 
nimaj taq awajaaw aaDios. Chi je' re' ma' nee ta rutaq'aaj taq cho cha naah i ti' 
k'axik ruyejaam cho wach chi naa taq ak'ulum. 

14Xa re' la' re' hin yu'naak panaq'ab' taq wilkiin chaq'at taq i q'orik chi nunaah 
nik' wach i ruk'ul chi weh taq inawilow. 

15Xa re' la' chanab'eej taq chi korik chi wi xinakansaj taq i hat wach naah i tinamit 
wili naa rukahniik i nukimiik ruum re' hin ma' xta numahk ruum chu'nchel i 
xnuq'or taq xab'iraj re' i QaJaaw Dios xtaaq'anik cho weh chuq'orariik, inki. 

16Eh re' taqe i k'amal kib'eeh i aj Judá je' wili i xkiq'or reh taqe i k'amal kib'eeh aj 
tiij, keh i tinamit: Re' i winaq wili korik chi ma' xta ru mahk ma' ruk'ul taj chi 
neenqa q'at i q'orik chinaah, korik wo' hoq chi re' i xuq'or qeh re' wo' i QaJaaw 
Dios xq'orik cho reh, inki taqe. 

17Wilik wo' taqe i mama' winaq wilik kina'ojb'al xipa'lojik johtoq je' wili i xkiq'or 
reh i tinamit kimolom kiib' ar: 

18Noq xwihik cho chi reyil i Ezequías ar Judá re' i Miqueas aj Moreset, xuq'or wo' 
keh chu'nchel i tinamit Judá i xuq'or chee QaJaaw, je' wili i xuq'or: Re' QaJaaw 
Dios nim rajaawriik xuq'or chi re' ye'aab' Sión naa rukahniik chi xa je' chik rukab' 
i ye'aab' ab'iixomaj wach, re' tinamit Jerusaleem naa ruch'a'lojiik wach ak'al. Eh 
re' yuuq' wilik wii' i rupaat i Dios naa ruchaamb'iik i ch'ahn chuwach, inki. 

19Re' i reey Ezequías, re' i tinamit Judá, ¿Mi xkikansaj re' i Miqueas chi riij i 
xuq'or? Xuyohleej la' wach i QaJaaw Dios i reey, xub'an rutiij chuwach i QaJaaw 
Dios. Eh re' i QaJaaw ma' xuyeew ta wo' chaloq chikinaah i ti' k'axik ruyejaam naq 
cho wach. ¿Mi neerub'an re' chi re' hoj neenqayuq'eej i ti' k'axik chi qanaah ruum 
i rukanteesjiik i winaq wili? inki. 

20Eh re' Urías jalal ruq'oral i Dios, rak'uun i Senaias aj pan tinamit Quiriat-jearim 
xuq'or cho rib'iral chi re' Dios naa rusacham wach i tinamit wili, je' wo' chu'nchel 
i ruyuq'ul i tinamit, je' rukab' i xuq'or i Jeremías. 

21Eh re' reey Joacim ruch'ihil taqe i kikamanik ruuk', taqe i k'amal b'eeh noq 
xkib'iraj rib'iral i xuq'or i Ursias xkaaj naq kikansam, eh noq xunab'eej i Urías chi 
je' re' xumol chi elik xooj pan tinamit Egipto. 

22Eh re' reey Joacim xutaq'aaj ar Egipto i Elnatán rak'uun i Acbor wilik wo' chik 
taqe i winaq xutaq'aaj reje haa'. 

23Re' keh xi ponik k'amwoq reh i Ursias ar Egipto xk'ulik kiq'asaj pan q'ab' i reey 
Joacim, eh xutaq'aaj rukanteesjiik, xuq'or chi naa rumuq'ub'jiik i ruti'jolal 
chupaam i xanik' wach jul, inki taqe. 

24Re' i Ahicam rak'uun i Safán xuko'leej riij i Jeremías, je' re' noq ma' xq'atarik taj 
i q'orik chinaah, ruum aj re' ma' xkanteesjik ta kuum i tinamit. 

Jer 27 

Re' ruq'orariik chi re' tinamit naakiq'ahtesjiik pan q'ab' Nabucodonosor 

1Noq koxokik chi reyil ar Judá i Sedequías rak'uun i Joacim je' wili xq'orarik cho 
reh i Jeremías ruum i QaJaaw Dios: 

2Re' hat cha yejaa' junrahp-oq i tz'uhuum cha yejaa' jino'q i per per wach chee', 
eh neenab'ak' riij awalaq i hat. 

3Eh neenataq'aaj reje i q'orik reh i kireey i aj Edom, i kireey i aj Moab i kireey i aj 
Amón, kireey i aj Tiro, kireey i aj Sidón. Re' i q'orik re' re' neenataq'aaj reje chikiij 
i aj taqareel kik'ulik Jerusaleem ruuk' i Sedequías kireey i aj Judá. 

4Neenataq'aaj reje ruq'orariik keh chi neenkiq'or reh taqe ajaab'ees wilik 
chikinaah chi re' hin i ki Dios i aj Israel nim wajaawriik, je' wili nuq'or. 

5Eh neenkiq'or ponoq chi re' hin Dios ruuk' i runimaal i wajaawriik xnuyejaa' i 
wach ak'al i winaq, i chikop wilkeeb' chupaam. Eh neenuyeew keh awach aj eh 
inwaaj nuye'em i hin. 

6Eh yu'naak i k'ih seht i tinamit wilik wach ak'al xnuq'asaj chik pan q'ab' i 
Nabucodonosor re' naa rukamaniik weh re' i kireey i aj Babilonia, eh xnuq'asaj 
chi ri'sil i rajaawriik taqe i josq' laj chikop wilkeeb' panch'ahn. 

7Chu'nchel i tinamit naakikamaniik reh, je' wo' taqe i kak'uun kixq'uun, i kiih 
kimaam korehtaal inkahnik i kitinamiit chi ri'sil i rajaawriik, je' wo' taqe i k'ih 
seht chi tinamit, je' wo' taqe reey wilik kajaawriik. 

8Eh wila' wilik tinamit, wilik i reey ma' xkaaj ta kikamaneem wach i 
Nabucodonosor kireey i aj Babilonia, wila' ma' xuloch' riib' je' rukab' noq i 
ruloch' riib' i b'ooyax noq inkojarik i per per wach chee' wach naah. Re' hin naa 
nuye'em ti' k'axik chinaah, ruuk' q'aq'inik, ruuk' wi'jaleel ruuk' yab'ilaal 
korehtaal i ruyeew riib' chi ri'sil i wajaawriik, inki i Dios. 

9Eh re' taq i hat manimaj taq i neenkiq'or i jalal q'orik, taqe i aj q'iij, taqe i aj war 
taqe i wilik inkixohk'reej, inkiq'or tii chik rib'iral chib'ih i naa ruk'ulariik 
manimaj taq wixkiq'or taq aweh chi maakamaneej taq wach i kireey i aj 
Babilonia. 

10Ruum re' taqe re' xachukuj q'orik inkiq'or, wila' xayeew taq awiib' chi jot'arik, 
re' hin naa taq kaat wesam reje panaye'aab', naa taq kaat nutaq'aam reje chi najt, 
ar taq naa awojiik kimoq. 

11Eh re' taqe i jarseht chi tinamit naa kiq'asam kiib' chi ri'sil i rajaawriik i kireey i 
aj Babilonia re' hin naa nuye'em q'ab' chi naa kikahniik chupaam i kitinamiit, reh 
chi ar neenkitik chib'ih keh, inko'q taqe, inki weh i Dios. 

12Eh re', hin i Jeremías xnuq'or wo' chik reh i Sedequías kireey i aj Judá taqe i re'. 
Eh nuq'or wo' reh chi chuq'asaj riib' chi ri'sil i rajaawriik i kireey i aj Babilonia 
chakamaneej wach je' wo' rutinamiit chi je' re' ma' nee ta tikimik. 

13¿Chib'ih neerutiq aweh chi nee nayeew awiib' chi kimik i hat, eh neenayeew chi 
kimik aatinamiit ruum wi'jaleel, ruum q'aq'inik, ruum yab'ilaal? Ruum re' i 
QaJaaw Dios ruq'orom chi je' re' i kimik naakik'ulum jarseht i tinamit ma' naa 
kikamaneem wach i kireey i aj Babilonia. 

14Re' hat manimaj taqe i jalal ruq'oral i Dios inki a'n kiib', wila' xkiq'or aweh chi 
maa a'n rukamaj i kireey i aj Babilonia ruum re' inkiq'or xachukuj q'orik, inko'q 
taqe. 

15Re' QaJaaw Dios i ruq'or chi ma' re' tee reh intaaq'anik keh, chuq'orariik 
inkiq'or. Wila' xanimaj keh naa kaat resam reje panaye'aab' i QaJaaw i hat, taqe 
aatinamiit taqe i jalal ruq'oral i Dios inki a'n kiib', hat taq junkimiik kuuk' inki 
reh. 

16Eh re' taqe i k'amal kib'eeh aj tiij, taqe i tinamit je' wo' wili i xuq'or keh: 
Manimaj taq keh i jalal nuq'oral inki a'n kiib' wila' xkiq'or taq aweh chi xa chi 
jumehq'iil naa taq aweliik cho pan tinamit Babilonia, eh naa taq ak'amam chaloq i 
chib'ih jariik taqe kulk nkamanik panupaat. Re' taq ineenkiq'or aweh re' re' 
xachukuj q'orik. 

17Manimaj taq keh ineenkiq'or taq aweh chakamaneej la' taq wach i kireey i aj 
Babilonia, chi je' re' ma' nee ta taq tikimik, inko'q taqe. ¿Chib'ih taq neerutiq 
aweh chi nee taq i nayeew q'ab' chi re' taq aatinamiit wili neensahchik wach? 

18Wila' korik keh chi jalal taqe nuq'oral kipahqaaj wee hin Dios nim wajaawriik, 
chi ma' nee ta kik'amarik reje Babilonia i chib'ih taqe jariik inkamanik panupaat 
ko kanlik ar, je' wo' hoq i ko kanlik parupaat i kireey ar Judá i rub'an wii' 
taaq'anik, je' wo' hoq i ko kanalkeeb' Jerusaleem inki. 

19Re' QaJaaw Dios nim rajaawriik je' wili xuq'or chi riij taqe i nimaq ch'iit q'an 
ch'ihch' kiyej-aal, chi riij i molb'al ha', taqe i ch'ikaab' reh i q'an ch'ihch' ruyej-aal 
chi riij i ruqox taqe i chib'ih jariik inkamanik parupaat i Dios kox kahnik chupaam 
i tinamit wili. 

20Re' taqe i ma' xuq'uch ta reje i Nabucodonosor kireey i aj Babilonia, noq xresaj 
reje Jerusaleem xuk'am reje Babilonia i Jeconias kireey i aj Judá rak'uun i Joásim, 
je' wo' chu'nchel i xa atoob' wach kik'ux wilkeeb' naq Judá wilkeeb' naq 
Jerusaleem. 

21Chanab'eej taq chi re' i QaJaaw Dios i hoj, hoj aj Israel nim rajaawriik, je' wili i 
xuq'or chi riij taqe i xa chib'ih jariik ko kanlik inkamanik parupaat i reh, je' wo' 
hoq i wilkeeb' parupaat i kireey i aj Judá, i wilkeeb' ar Jerusaleem: 

22Chu'nchel i re' naa kik'amariik reje Babilonia, ar naa kiwihiik kore' chik naa 
ak'amam taqe chaloq chupaam i ye'aab' wili noq naa nuq'asam pan kiq'ab' i aj 
ixowaal i tinamit Babilonia inki Dios, kinki keh. 

Jer 28 

Re' i ma' korik taj xuq'or rib'iral i Hananías 

1Eh paroo' poh reh i haab' re' re', re' noq kijib' haab'rokiik chi reyil ar Judá i 
Sedequías. Re' i Hananías jalal ruq'oral i Dios i rub'an riib', rak'uun i Azur aj 
Gabaón, xuq'oreej i Jeremías ar parupaat i Dios chikiwach i k'amal b'eeh aj tiij. Eh 
chikiwach chu'nchel i tinamit, je' wili i xuq'or reh: 

2Re' QaJaaw Dios nim rajaawriik, re' ki Dios i aj Israel je' wili xuq'or: Re' hin naa 
wesam taqe i aj Israel chi ri'sil i rajaawriik i Nabucodonosor kireey i aj Babilonia. 

3Re' hin xa pan kiib' haab' wo' chik i nuk'am taqe cho ayu' chu'nchel i xa chib'ih 
jariik inkamanik panupaat re' taqe i xuk'am reje Babilonia i reey Nabucodonosor. 

4Eh naa wo' chik nuk'amam chaa yu' i Jeconias kireey i aj Judá rak'uun i Joacim, 
Naa wo' chik nuk'amam taqe chaloq chu'nchel i tinamit k'amooj taqe reje ar 
Babilonia, naa wesam i rajaawriik i kireey i aj Babilonia, inki i Dios. 

5Eh chikiwach chu'nchel i tinamit, chikiwach chu'nchel i k'amal b'eeh i aj tiij 
wilkeeb' parupaat i Dios je' wili i xuq'or i Jeremías reh i Hananías jalal ruq'oral i 
Dios i rub'an riib'. 

6Ma' xta reet korik ta naq chi neerub'an Dios inaq'or, re' naq i QaJaaw Dios nee 
nq'orik chi korik ti q'orik. Nee naq inooj iloq wach i xaq'or chi naa wo' chik 
kik'amariik cha yu' i xa chib'ih jariik inkamanik parupaat i Dios. Eh chi naa wo' 
chik kik'amariik chaloq chu'nchel i tinamit k'amooj taqe reje Babilonia. 

7Xa re' la' re' hin, inwaaj chi neenab'iraj i q'orik naa nuq'orom aweh, inwaaj wo' 
chi neenkib'iraj i tinamit: 

8Re' taqe i jalal ruq'oral i Dios wihinaq taqe chaloq najtir, noq komajaa' ti aasjik i 
hat, je' wo' hoq i hin. Re' keh xa kiq'orom wo' cho rib'iral chi naa ruwihiik 
q'aq'inik, chi naa ruwihiik ti' k'axik, wi'jaleel chupaam taqe i ju'jun seht chi 
tinamit. Eh je' wo' chikinaah taqe i reey nim kajaawriik. 

9Eh awach i jalal ruq'oral i Dios inq'orik chi naa ruwihiik i suq laj k'acharik, eh 
noq inooj eloq wach i ruq'or, ar inreqarik chi riij chi korik chi re' i QaJaaw Dios 
inq'orik reh i ruq'or, inki. 

10Noq xrib'iraj chi je' re' i Hananías ma' k'isiin ta xchalik ruk'aah xulahk'aaj i per 
per wach chee' ruye'em naq rijnaah i Jeremías xutoqib'eej. 

11Re' Hananías je' wili i xuq'or keh i tinamit kimolom kiib' ar: Re' QaJaaw Dios 
korik chi je' wili xuq'or: Pan kiib' haab' noq naa wesam taqe chu'nchel i tinamit 
chi ri'sil i rajaawriik i Nabucodonosor kireey i aj Babilonia naa nusacham wach i 
rajaawriik, inki. Eh chupaam i jumehq' re' re' xelik reje ar i Jeremías. 

12Eh noq re' Hananías i jalal ruq'oral i Dios i rub'an riib' rutoqib'eem chik i per 
per wach chee' ruye'em naq riij naah i Jeremías jalal ruq'oral i Dios xq'orob'jik 
Jeremías je' wili xq'orarik reh: 

13Yu'naak hiy ruuk' i Hananías je' wili cha q'or reh, re' QaJaaw je' wili xuq'or: Re' 
reh per per wach chee' i xutoqib'eej, re' wilik naq riij anaah i hat. Eh re' hin jinaj i 
per per wach ahl laj ch'ihch' nuyejaam chi naa nukojom rij naah i reh. 

14Ruum re' hin i Dios nim wajaawriik hin ki Dios i aj Israel je' naa per per ahl laj 
ch'ihch' i nukoj rij kinaah chu'nchel i nimaq tinamit, reh chi naa kiminariik 
pankowlaj kamanik ruum i Nabucodonosor kireey i aj Babilonia. Eh nuyeew wo' 
chi ri'sil i rajaawriik taqe i josq'laj chikop, tiko'q reh, inki Dios. 

15Eh re' Jeremías je' wili i xuq'or reh i Hananías: Chab'iraj i hat Hananías re' 
QaJaaw Dios xuq'or chik weh chi ma' re' tee reh xq'orik aweh taqe i xaq'or, je' re' 
noq re' hat xachukuj q'orik i na a'n keh i tinamit. 

16Ruum aj re', re' QaJaaw Dios je' wili i xuq'or chawiij: Re' reh naa wesam i 
ruk'achariik chinaah i wach ak'al. Eh xa chupaam i haab' wili naa rukimiik, ruum 
taqe i xuq'or keh i tinamit ruuk' i re' xin kiq'eb' chi riij kik'ux, inki. 

17Eh re' Hananías xkimik wo' hoq chupaam i ruwuuq poh ree haab' re' re'. 

Jer 29 

Re' ruhuuj i Jeremías xutaq'aaj reje keh i k'amooj taqe reje pan tokoom tinamit 

1Re' Jeremías jalal ruq'oral i Dios ar wilik Jerusaleem noq xutaq'aaj reje kihuuj i 
ruqox taqe mama' winaq wilik kina'ojb'al k'amooj taqe reje pan tokoom tinamit 
kuch'ihil taqe i k'amal kib'eeh aj tiij, taqe i jalal ruq'oral i Dios, kuch'ihil i tinamit 
xiehtesjik reje Jerusaleem xuk'am reje i Nabucodonosor ar Babilonia. 

2Re' wili re' xb'aan noq ko xelik reje Jerusaleem i reey Jeconias ruch'ihil ixoq reey 
tuutb'ees, taqe nimaq wach kikamaj, ruch'ihil taqe i aj Jerusaleem, ruch'ihil taqe i 
aj ch'eyelch'ihch', taqe i kiyej-anik xa chib'ih jariik. 

3Re' huuj re' re' xuk'am reje i Elasa rak'uun i Sefa, ruch'ihil i Gemarías rak'uun i 
Hilcías. Re' taqe i xutaq'aaj reje i Sedequías kireey i aj Judá ar Babilonia reh chi xi 
ponik ruuk' i Nabucodonosor kireey i aj Babilonia, eh re' huuj je' wili i ruq'or 
chupaam. 

4Re' QaJaaw Dios nim rajaawriik, re' i qaDios i hoj, hoj aj Israel, je' wili ruq'or keh, 
chu'nchel i xuyeew q'ab' chi xi elik reje Jerusaleem, eh xi k'amarik reje Babilonia: 

5Chayejaa' taq i aapaat, ti patinoq taq chupaam, cha tik taq i chee' re' ruuk' i 
kiwachinik, eh cha a'n taq rusuqkiil i neenkiwachuj. 

6Cha a'n taq kaxáro i hat, wih-oq taq awak'uun awixq'uun. Eh re' keh naa wo' 
kianam kaxáro, eh naa wo' ruwihiik kak'uun kixq'uun, reh chi nee taq ti 
k'ihaaxb'ik ar ma' nee ta intohq'ik rusahchiik taq awach. 

7Tikamanoq taq, reh chi neenwihik i suq kiil k'uxliis chupaam i tinamit xat 
nutaq'aaj taq wii'. Eh cha pahqaaj taq weh, reh chi suq neen wihik i tinamit, ruum 
wii suq xwihik i tinamit re' re' suq wo' nee ti wihik taq i hat. 

8Re' hin i Dios kiDios i aj Israel nim wajaawriik, i nuq'or taq aweh wili: Mayeew 
taq awiib' chi jot'arik keh i jalal nuq'oral inki a'n kiib', je' wo' keh i aj q'iij wilkeeb' 
taq panaxilak. Eh manimaj taq keh wila' xkiq'or taq aweh inkilow pan kiwiriik. 

9Eh wila' xkiq'or taq aweh chi re' hin kinq'orik keh inkiq'or taq aweh xan kichuk 
ruum ma' hin ta kinq'orik keh, inki Dios. 

10Eh je' wo' chik wili i xuq'or: Eh noq naa taq akohlaam i lajeeb' ru kajwinaq 
haab' taq awihik ar Babilonia, wilik i naa nub'anam chi toob'al taq aweh i hat. Naa 
nub'anam i nuq'orom, re' chi naa wo' chik taq kaat nusutem cho chupaam 
aatinamiit wili. 

11Ruum re' hin weht'al chib'ih jariik i nuyejaam wach cha weh taq i hat reh chi 
suq taq naa awihiik, je' rukab' i k'ahchi' awuy-eem taq i hat, ma' re' ta yiib' wach i 
k'ahchi' nukapaam taq chawiij, inki i Dios. 

12Eh chupaam i q'iij re' re' naa taq kiin aq'oreem, eh re' hin naa wo' taq kaat 
b'iram, eh naa taq apahqaam weh panatiij chib'ih taq inawaaj, re' hin naa wo' 
nuye'em taq aweh. 

13Noq naa taq kiin asik'im naa wo' kiin taq areqem ruum chu'nchel taq ak'ux naa 
kiin asik'im. 

14Eh noq hin taq chik areqem, re' hin naa wo' chik taq kaat wesam cho panti' 
k'axik. Naa taq kaat wesam cho chupaam taqe i nimaq tinamit chupaam taqe i 

ye'aab' aha' taq xat'ooj noq xnutukej taq reje awach. Chi je' re' naa wo' chik 
numolom taq awach ayu' aha' xat wesaj taq reje wii', inki i Dios. 

15Xa re' la' re' taq i hat yu'naak je' taq wili inaq'or: Re' QaJaaw xusik' wo' wach i 
jalal ruq'oral ayu' Babilonia, tiki taq. 

16Eh re' QaJaaw Dios je' wili i ruq'or chi riij i wilik chi reyil ayu' re' wihinaq cho 
wii' chi reyil i David, je' wo' chikiij taqe i patim chupaam i tinamit wili, je' wo' 
chikiij taqe i ma' tokoom ta taq awuuk' re' i ma' xi k'amarik ta taqe reje chawiij 
pan tokoom tinamit. 

17Re' hin i Dios wilik wajaawriik, je' wili nuq'or chi re' hin naa nuye'em taq cho 
cha naah i q'aq'inik, wi'jaleel, i yab'ilaal. Reh chi naa taq kaat nukanaam chi je' 
rukab' i q'aah laj higo xama' xta chik kamaj ma' ruyee ta chik riib' chi 
neenk'uxarik. 

18Re' hin ma' naa ta nukanaam ruye'ariik q'aq'inik, i yab'ilaal, i wi'jaleel taq cha 
naah, naa taq kaat nukanaam chi xa hat taq se'lb'al, chi naa taq ak'uhtaam 
ak'ixb'ilaal, chi naa taq akahniik chi xa je' taq hat yohb'isaneel. Eh naa taq 
akahniik chi ma' holohik ta taq awib'iral chi keh chu'nchel i tinamit nutukem taq 
reje wii' awach. 

19Ruum re' taq i hat ma' nab'iraj ta taq i nuk'uhb'aal inkiq'or taq aweh waj 
kamanoom. Re' taqe i jalal nuq'oral xnutaq'aaj taq cho chaq'orob'jiik pampeet, eh 
je' wo' yu'naak xakok'ahchi' wo' nutaq'aam taq cha wuuk', eh xama' nawaaj ta 
wo' taq animam, inki Dios. 

20Je' re' noq chawunchelaal taq i hat aj Jerusaleem i xnuyeew q'ab' chi xat 
k'amarik taq reje Babilonia cha nimaj taq i nuk'uhb'aal, inki. 

21Eh je' wili xuq'or i QaJaaw Dios ki Dios i aj Israel nim rajaawriik, chi riij i Acab 
rak'uun i Colaias, chi riij i Sedequías rak'uun i Maasías, re' chi re' taqe chukuj 
q'orik inki a'n hin kinq'orik keh noq inkiq'or, re' hin naa nuye'em q'ab' chi naa 
kojiik q'ehb'oq pan q'ab' i Nabucodonosor kireey i aj Babilonia, eh naa 
kikanteesjiik chawach taq i hat. 

22Eh chu'nchel i aj Judá k'amooj taqe reje Babilonia noq inkaaj chi naa ruk'ulum i 
ma' holohik taj i tokoom, je' wili i naa kiq'orom: Neeta naq i rub'an cha wuuk' i 
QaJaaw je' rukab' i xub'an cho ruuk' i Sedequías ruuk' Acab, noq xi k'atarik pan 
q'aaq' chi k'achlik kiwach. Ruum i Nabucodonosor kireey i aj Babilonia inko'q 
taqe. 

23Ruum re' keh xkian i yiib' wach na'ojb'al kuuk' i aj Israel, eh xkich'uwa'risaj 
wach i kikaxarohiil, ruuk' i rehk'een i kas kichaaq', eh ruum chi xkiq'or chi re' hin 
xinq'orik keh i chukuj q'orik inki a'n Xanaah re' ma' re' ta wo' hin kinq'orik keh, 
inki i Dios inki panhuuj. 

24Re' QaJaaw Dios xuq'or reh i Jeremías chi je' wili i naa ruq'orom reh i Semaías 
aj Nehelam. 

25Re' QaJaaw Dios nim rajaawriik, je' wili ruq'or: Re' i hat xataq'aaj reje jinaj i 
huuj xa panab'ihnaal i hat keh chu'nchel i tinamit wilkeeb' Jerusaleem. Eh je' wo' 
keh chu'nchel i k'amal kib'eeh i aj tiij wilkeeb' ar, xaq'or reje reh i Sofonías 
rak'uun i Maasías panhuuj chi je' wili: 

26Re' QaJaaw Dios xkojwik aweh chi k'amal b'eeh aj tiij, chi jilow i Joiada reh chi 
re' hat i k'amal b'eeh chi rilariik i rupaat i Dios. Eh wila' awach i yojinaq i naah xoj 
k'oloq xtohq'ik-oq ruq'orom i q'orik je' rukab' inkiq'or i jalal ruq'oral i Dios, re' 
hat panaq'ab' wilik ruye'ariik pantz'ilom, eh neena lutz' paam chee' i rooq. 

27¿Chib'ih reet noq komajaa' inachop i Jeremías aj Anatot rukoj riib' chi jalal 
ruq'oral i Dios? 

28Re' reh je' wili i xutaq'aaj cho ruq'orariik qeh ayu' Babilonia: Re' taq i hat najt 
taq naa a'nam cho ar Babilonia, cha yejaa' taq apaat, ti patinoq taq chupaam. Eh 
cha tik taq i chee' re' ruuk' kiwachinik naa taq ak'uxum i naakiwachum, tiki reje 
maje' i nuchjik. 

29Eh re' k'amal b'eeh aj tiij Sofonías rub'ihnaal rilom wo' naq chik wach i huuj re' 
re' chi xikin i Jeremías jalal ruq'oral i Dios. 

30Chi riij i re', je' wili i xq'orarik reh i Jeremías: 

31Chataq'aaj reje ruq'orariik keh chu'nchel i k'amooj taqe reje Babilonia chi re' 
hin i Dios je' wili i nuq'or: Re' i Semaías aj Nehelam xuq'or chi re' hin xinq'orik 
reh taqe xuq'or. Eh ma' hin ta wo' hoq, xuch'ikaa' taq ak'ux i hat ruuk' taqe i 
chukuj q'orik xub'an. 

32Re' hin i Dios naa nuye'em chutojariik i ru mahk i Semaías, je' wo' taqe i riih 
rumaam, ma' naa ta rupatiniik i awach reh chi kixilak i nutinamiit. Eh ni xata 
naakehtriik i rusuqkiil k'uxliis naa nuye'em i keh i nutinamiit, ruum xkichuk taq 
aweh i q'orik, eh ruum i re' xakanaa' taq nunimjiik i hat tiko'q reje keh, inki weh i 
Dios. 

Jer 30 

Re' xuq'or i QaJaaw Dios chi naa rub'anam cho ruuk' i rutinamiit 

1Re' i QaJaaw Dios je' wili i xuq'or reh i Jeremías: 

2Re' i QaJaaw i qaDios i hoj, hoj aj Israel je' wili xuq'or: Re' hat cha tz'ihb'aaj 
chupaam jino'q i huuj chu'nchel taqe i xnuq'or aweh. 

3Ruum re' hin naa ruponiik i q'iij chi naa wesam taqe cho panti' k'axik i 
nutinamiit Israel, taqe i aj Judá. Re' hin kinq'orik reh chi naa wo' chik nuk'amam 
taqe chaloq pan kitinamiit re' nuye'em cho chi kikooch i kimaam kati't, inki. 

4Re' taqe i wili xuq'or i QaJaaw chikiij i aj Israel, i aj Judá: 

5Je' wili i xuq'or i QaJaaw Dios: Re' hin imb'iraj chi xa re' oq'ik inki a'n i 
nutinamiit ruum i ruti'kiil kik'ux. Eh xa pan yo'jik wilkeeb' ma' xta rusuqkiil 
kik'ux. 

6Re' taqe i winaq q'e' ti' wilkeeb' xan kiyot' chik i kiyej-aal xasaq moq'ik chik 
taqe, xa je' chik rukab' inki a'n ixoq noq ach k'isiin ma' nk'ulik kik'ux. 

7Eh chupaam taqe q'iij re' re' i naakik'ulum i ti' k'axik, i ma' jank'al ta nilarik. Jinaj 
runimaal ti'kiil k'uxliis chi keh i aj Israel riih rumaam taqe i Jacob. Xa re' la' re' 
hin naa wesaniik keh chupaam. 

8Eh re' QaJaaw Dios nim rajaawriik, je' wili i xuq'or: Re' hin korik i nuq'or chi naa 
wesam taqe chaloq i nutinamiit chi ri'sil i rajaawriik i tokoom tinamit ma' jaruuj 
chik naa kik'amariik reje pan tokoom tinamit. 

9Re' la' chik i hin naa kikamaneem nuwach, hin ki Dios, naa wo' kikamaneem 
wach i riih rumaam i David re' naa nukojom chi reey na' chub'an, inki. 

10Re' QaJaaw Dios je' wili xuq'or: Re' taq i hat riih rumaam Jacob, hat taq aj Israel, 
hat taq waj kamanoom, matyo'jik taq ruum re' hin naa taq kaat wesam chaloq 
hat, je' wo' taqe awak'uun awixq'uun chupaam inajt laj tinamit xat k'amarik taq 
reje wii'. Eh naa wo' chik taq aak'achariik pansuqkiil k'uxliis, ma' xta chik naa 
ruyohb'isaniik taq aweh. 

11Ruum re' hin taq aaDios naa nuwihiik taq awuuk' chako'ljiik. Eh naa nusacham 
kiwach taqe i tinamit, xnutukej taq reje wii' awach. Re' taq i hat ma' naa ta 
nusacham taq awach, xanaa la' taq kaat nuye'em panti' k'axik je' rukab' i ruk'ul 
taq cha weh. Eh ma' naa ta nukanaam chi ma' naa ta taq atojom riij amahk, inki. 

12Ruum re' i QaJaaw je' wili xuq'or: Re' taq amahk xiik' wo' chik naah yib'kiil 
wach je' naa rukab' jino'q i q'aah laj yok'eel ma' xata ruq'omal iraaj. 

13Ma' awach ta taq intoob'inik aweh ruuk' aak'axkiil, ma' awach ta niq'omanik 
reh taq ati'kiil, xanaah re' ma' xata wo' chik ruq'omal iraaj 

14Re' taqe i q'e' naq kik'axwik taq aweh xat sahchik taq pankik'ux ma' tikikapaaj 
ta taq chik, ruum re' hin xnub'an taq ti' k'axik aweh je' rukab' imb'aan reh i aj 
ixowaal. Xti ti' taq i xnub'an aweh, ruum xiik' naah yib'kiil wach taq ana'ojb'al, eh 
ma' k'isiin taq amahk. 

15¿Chib'ih reet noq inak'er taq aachii' ruum taq aati'kiil? Re' taq aati'kiil ma' xata 
chik riq'omal iraaj, ruum chi xiik' naah yib'kiil wach taq ana'ojb'al, eh ruum chi 
ma' k'isiin taq amahk je' re' i xnub'an taq aweh. 

16Eh chu'nchel i kisachwik taq awach naa wo' rusachariik kiwach i keh. Eh 
chu'nchel i ki-ixowanik taq awach naa kik'amariik reje pan tokoom tinamit, eh re' 

taqe i kielq'anik chib'ih taq aweh naa wo' relq'jiik i chib'ih keh. Eh re' taqe i 
kipletohinik taq aweh naa wo' kipletohjiik i keh. 

17Eh re' hin naa taq kaat wesam chupaam i ti' k'axik, naa taq kaat nuk'achrisam 
ruuk' taq i ti'kiil, ruum je' wili inkiq'or taq chawiij: Re' taqe i wili re' taqe ruuk' i 
aj Sión ma' awach ta nkapeb'inik keh inki taqe, inki Dios. 

18Eh je' wo' chik wili i ruq'or: Re' hin naa wesam taqe panti' k'axik i kitinamiit, re' 
taqe i riih rumaam i Jacob, naa nuketelaam wach i kitinamiit. Naa wo' chik 
rukorjiik i kitinamiit aha' wo' yojinaq wii', eh re' i paat imb'aan wii' taaq'anik ar 
wo' chik naa rukorjiik aha' naq wilik pampeet. 

19Eh chupaam taqe i tinamit re' re' nareliik chee tz'uuy reh t'iosinik, reh suq kiil 
k'uxliis, ma' naa ta kojiik k'uhloq naa la' nuk'ihaaxb'isam taqe. Ma' awach ta chik 
naa rixowaniik kiwach, ruum re' hin naa nuye'wiik kiloq'il. 

20Re' taqe i aj Israel naa wo' chik kikahniik chi je' rukab' i pampeet naa nuye'em 
rukowiil kik'ux. Eh naa nuye'em taqe chutojariik i kimahk i naa rub'aniik ti' 
k'axik keh. 

21Naa wo' chik ruwihiik kajaab'ees naa rutaaq'aniik keh, re' ruuk' i xa kitinamiit 
eh naa nusik'im kiwach i hin chi naakichaliik wuuk'. Ma' awach taj i neenchalik 
wila' ma' re' hin xin sik'wik wach. 

22Eh naa taq akahniik chi hat taq nutinamiit i hat, eh re' hin naa nukahniik chi hin 
taq aaDios, inki Dios. 

23Re' rujosq'iil i QaJaaw Dios je' rukab' i runimaal jab', je' rukab' i kaq suut teew 
noq naa ruye'em cho chikinaah i yiib' wach kina'ojb'al. 

24Re' reh ma' naa ta resam i rujosq'iil chikinaah korehtaal i rub'an i ruyejaam cho 
wach chi keh. Re' taq i hat naa ruponiik i q'iij noq naa taq areqem chi riij chi korik 
i nuq'or taq aweh. 

Jer 31 

1Re' i QaJaaw Dios je' wili xuq'or: Naa ruponiik i q'iij chi re' taqe i k'ih chuq' chi aj 
Israel, re' hin naa nukahniik chi ki Dios, eh re' keh naa kikahniik chi nutinamiit. 

2Re' QaJaaw Dios je' wili i xuq'or re' taqe i ma' xikimik ta cho panq'aq'inik. Re' hin 
xnuketelaaj cho kiwach chupaam i ye'aab' chiq yuuq'. Eh xnuhi'lisaj wo' taqe 
Israel re' re'. 

3Re' hin najtir i nuq'or cho keh chi je' wili i aj Israel: Re' hin xatinuk'ax wo' taq 
chaloq, eh xanaa wo' taq kaat nuk'axam chi juneliik ruum aj re' ma' jaruuj taq naa 
nukanaam ruketeljiik awach. 

4Je' re' noq re' hin naa wo' chik nuyejaam taq aatinamiit Israel eh naa wo' chik 
taq ak'amam chaloq i kotokaq q'ooj intzalajinik naa taq asoniniik ruum i 
rusuqkiil taq ak'ux. 

5Eh naa wo' chik atikim taq i uuva paruyuq'ul i Samaria. Awach i naa kitikim ki 
uuva naa wo' kianam rusuqkiil i wach. 

6Ruum naa ruponiik i q'iij chi re' taqe i aj cha'jen ye'aab' paruyuq'ul i Efraín, 
naakik'erem kichii' chuq'orariik chi je' wili: Taq taq ar Sión i wilik choo wii' 
QaJaaw Dios, inko'q taqe, inki. 

7Eh re' QaJaaw Dios je' wili xuq'or: Re' taq i hat titz'uyinoq taq ruum rusuqkiil taq 
ak'ux chikiij i aj Israel riih rumaam taqe Jacob, nim kiwach chikiwach i tinamit, 
naa taq rib'irjiik atz'uuy, chi je' wili: Re' QaJaaw Dios xko'linik keh i ma' xi 
kanteesjik taj, tiko'q taq. 

8Eh naa taqe nuk'amam chaloq i wilkeeb' reje pantz'eet reh i rookb'aal q'iij, i 
wilkeeb' cho chi junsuut i wach ak'al. Eh naa ruchaliik chikiij taqe i moywach, 
taqe i chelej riib' kib'ehik, taqe i yowaab' ixoq, taqe i kox-aasjik kiha'lak'uun, xiik' 
naah k'ihaal noq naakimolom cho kiib'. 

9Re' keh oq'ik inki a'n noq xiooj, eh suq chik kik'ux noq naa nusutem taqe chaloq, 
naa nuk'amam taqe reje paraasb'al ha'. Eh korik b'eeh taqe naa nuk'amam wii' 
reh chi ma' xta neekiq'ehb'ik wii', re' hin naa nukahniik chi manlik kaJaaw i aj 
Israel re' taqe i aj Efraín peet wak'uun taqe. 

10Hat taq nimaq tinamit chab'iraj i ruq'oral i QaJaaw Dios, cha q'or taq rib'iral 
chupaam taqe i tz'a' laj yuuq' wilkeeb' chi najt, je' wili taq i cha q'or: Re' QaJaaw 
Dios xutukej reje kiwach i rutinamiit Israel. Xa re' la' naa wo' chik rumolom cho 
kiwach, naa rucha'jeem taqe je' rukab' i rub'an cha'jen tentzuun, tiko'q taq. 

11Ruum re' i QaJaaw Dios naa ruko'leem taqe i aj Israel, i riih rumaam taqe Jacob 
pan q'ab' i tinamit xti kow riib' chikiwach i keh. 

12Re' keh xak'erlik chik kichii' chi tz'uuy noq naa kik'uliik iloq chinaah i yuuq' 
Sión. Naa kianam rusuqkiil i naa ruye'ariik keh ruum i QaJaaw, re' taqe wili: Re' 
Trigo, re' riis uuva, re' Aseite, re' taqe tentzuun, re' taqe wakax. Re' kik'achariik 
naa rukahniik chi je' rukab' i tik inik'ik rooq ha' chupaam, eh ma' naa ta chik 
rutiib'iik kik'ux. 

13Re' taqe i qahxoq, i k'ijool, taqe mama' winaq naakisoniniik ruum rusuqkiil 
kik'ux. Ruum re' hin re' i ruti'kiil kik'ux naa nusutem chi suq kiil k'uxliis naa 
rusahchiik pankik'ux i ruti'kiil kik'ux. 

14Eh re' taqe i k'amal b'eeh aj tiij, re' chihooj laj mayiij ink'amarik reje panupaat 
re' nakik'uxlaam wii' kiib'. Re' taqe nutinamiit naa wo' kianam rusuqkiil i 
k'uxumb'al keh naa nuye'em, inki QaJaaw Dios. 

15Eh je' wo' chik wili i xuq'or: Jinaj i q'orik x-ib'iirjik xb'aan chaloq Rama, kowlaj 
oq'ik, jinaj i runimaal ti' kiil k'uxliis. Re' po'nchel i Raquel oq'ik i rub'an chi riij 
taqe rak'uun re' reh ma' xata chik q'uunjik wach xraaj ruum xukapaaj i reh chi 
kamnaq chik taqe i rak'uun, inki. 

16Xa re' la' je' wili xq'orarik reh ruum i QaJaaw Dios: Raquel re' hat maa q'eb' chik 
i riis naq'awach, ruum re' hin xat b'iraj chik naa wik'sam i ruti'kiil ak'ux, re' taqe 
awak'uun awixq'uun naa wesam taqe chaloq pan q'ab' i tinamit inixowanik 
kiwach. 

17Ko naa ruwihiik rusuqkiil ak'ux, re' taqe awak'uun awixq'uun naa awilom chi 
naa wo' chik kik'uliik iloq pan kitinamiit, inki i Dios. 

18Re' hin xb'iraj chik taqe i nutinamiit Efraín k'erik kichii' ruum i ti' k'axik, je' wili 
inkiq'or: Re' hoj je' naq qakab' i b'ooyax ma' tijimaj ta chi kamanik, ruum i ti' 
k'axik xqak'ul xaloch' qanaah ruum aj re' qoh ak'ul wo' chik awuuk' ruum xa re' 
wo' hat, QaJaaw i qaDios. 

19Korik noq re' hoj xat qaq'eb' chi riij qak'ux, xa re' la' yu'naak xqayot' chik i 
qak'ux chi riij ixqa a'n. Xan qatuy chik i koq i chi' qak'ux chi qaq'ab' xchalik 
qak'ixiik, xama' nqareq ta chik chi riij inqa a'n ruum i qamahk qatoq'aam cho pan 
qak'uniil, inki taqe. 

20Re' QaJaaw Dios je' wili xuq'or: Re' i tinamit Efraín kok' wak'uun wixq'uun wo' 
taqe q'e' taqe nuk'ax. Korik noq xnuyeew taqe panti' k'axik, xa re' la' yu'naak 
xakonuk'ax wo' taqe. Ruum chi k'ahchi' kik'erem kichii', re' hin naa wo' chik 
nuketelaam kiwach, ruum xutz'a'j i wánima i ti' k'axik k'ahchi' kik'ulum, inki. 

21Hat taq aj Israel chakoj taq rehtalil chi korik i b'eeh, aha' taq xat-ik'ik reje wii'. 
Reh chi ma' k'axik ta taq noq neenareq noq nee taq ti sutinik chaloq, chi je' re' 
nee taq ti sutinik cho chupaam aatinamiit chi je' rukab' jino'q i k'isaxq'un ma' 
ruch'uwa'risam ta wach i ruk'achariik. 

22¿Kojaruuj taq inakanaa' rub'aan chi xak'ul taq tiooj, xa je' taq akab' i 
ixq'uunb'ees xak'ul inooj? Re' hin jinaj i ak' na'ojb'al nuyejaam wach taq aweh 
chinaah i wach ak'al. Re' chi naa wo' chik taq kiin asik'im naa taq kaat nuko'leem 
je' rukab' noq inko'ljik ixchoparik ruum i kowlaj winaq, inki Dios. 

23Re' QaJaaw Dios nim rajaawriik ki Dios i aj Israel je' wili xuq'or: Eh noq naa wo' 
chik wesam taqe chaloq panti' k'axik i aj Judá naa wo' chik nuk'amam taqe chaloq 
pan kitinamiit. Eh pantaq tinamit Judá je' wili inakiq'orom, re' ta naq i QaJaaw 
Dios neenkuxisanik reh santo laj yuuq' wili ruum ayu' wilik i rukorkiil wach 
k'uxliis, inko'q taqe. 

24Eh re' taqe i aj Judá naa wo' chik kik'achariik chupaam i ju'jun ch'uq chi 
kitinamiit chi je' taqe ab'ixoom, chi je' taqe aj cha'jen tentzun. 

25Eh naa nuye'em kihi'liik taqe i q'uhtinaq, naa nuye'em rusuqkiil kik'ux i ti' 
kik'ux, inki Dios. 

26Noq wilom chik taqe re' panuwiriik xwi'raaj wiib', eh xnukoj rehtaal chi 
xaholohik chik i xuk'uhtaaj riib' weh. 

Re' i jinaj chik ak' na'ojb'al 

27Re' QaJaaw Dios je' wili xuq'or: Naa ruponiik i q'iij chi naa wo' chik 
nuk'ihaaxb'isam taqe i tinamit. Je' wo' taqe i chikop ayu' Israel, je' wo' paruyuq'ul 
i Judá. 

28Nik' wach noq xnusik' chi riij noq xnuyoj wach, noq xnusach, noq wesaj taqe 
reje, noq xwesaj i kajaawriik, noq xnutib'isaj kik'ux je' wo' chik re' noq naa 
nuyejaam wach, noq naa wo' chik nuye'em taqe pan kiye'aab', inki. 

29Eh chupaam taqe i q'iij re' re' ma' awach ta chik i naa ruq'orom chi je' wili: Re' 
ajaab'ees i ruk'ux reh i je' ch'amlaj uuva, je' naa nerujot' riib' i reeh i rak'uun 
rixq'uun ma' inko'q ta chik taqe. 

30Ruum awach naa ruk'uxwiik reh i je' ch'amlaj uuva, re' re', je' na naa rujoto'm 
riib' i reeh, eh chi kiju'junaal wo' naa kikimiik ruum i kimahk, inki i Dios. 

31Eh je' wo' chik wili i xuq'or: Naa ruponiik i q'iij noq jinaj i ak' k'uhb'aal naa 
nuyejaam wach kuuk' i aj Israel, i aj Judá. 

32Ma' je' ta rukab' i xnuyejaa' cho wach kuuk' i kimaam kati't noq ruuk' i 
wajaawriik xnuchop cho chi kiq'ab' noq xwesaj taqe chaloq ar Egipto. Eh ruum 
chi ma' xkian ta runimjiik i k'uhb'aal i xnuyejaa' cho wach kuuk' xnukanaa' taqe 
chi kutkeel, atoob' ta re' wo' naq i hin kinehchanik keh, hin wo' naq ki Dios, inki. 

33Eh re' taqe i wili naa nuyejaam wach kuuk' i aj Israel re' chi naa nuye'em i 
nuk'uhb'aal pankikapeb'aal, naa nutz'ihb'aam pankanima, chi je' re', re' chik i hin 
naa nukahniik chi manlik ki Dios. Eh re' keh naa kikahniik chi manlik nutinamiit 
taqe. 

34Chupaam taqe i q'iij re' re', ma' kota chik ruman chi naa rutijem i rutinamiit, 
oon ruka'jaah, oon ma' tokoom ta ruuk', chi je' wili: Chanab'eej wach i QaJaaw, 
ma' koq ta chik, keh, ruum chu'nchel naakinab'iniik nuwach chi nimaq chi kok' 
taq. Eh re' hin naa nukuyum i kimahk ruuk' i kiyiib' wach na'ojb'al, ma' naa ta 
chik ruk'uliik cho panuk'ux i kimahk. Re' wili korik, inki Dios. 

35Re' QaJaaw Dios xkojwik reh i q'iij chi naa rusihq'iniik pan q'iij, re' wo' re' 
xkojwik reh i poh, ruch'ihil taqe i ch'umiil chi naa kisihq'iniik chaq'ab'. Eh i 
rukaqrisaj i palaw i rutik'aa' teleninik i rub'ohl, re' i Dios nim rajaawriik i 
rub'ihnaal, je' wili i ruq'or: 



1574 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

36Pan jinaj poo q'iij wila' ma' xooj eloq wach i ruq'or i nuk'uhb'aal wili, xa 
chupaam wo' i q'iij re' re', neenkahnik chi ma' re' ta chik nutinamiit taqe i aj 
Israel. 

37Eh wila' xb'aan rupajariik johtoq paam i taxaaj, wila' xb'aan rupajariik 
chu'nchel i ch'ikaab' reh i wach ak'al, chi je' re' nee naq i nuq'eb' chi riij nuk'ux 
chi jumpech taqe i aj Israel ruum i kina'ojb'al kianam, je' wo' taqe i kiih kimaam, 
inki QaJaaw Dios. 

38Eh je' wo' chi wili i ruq'or: Naa ruponiik i q'iij chi naa wo' chik nuyejaam i 
nutinamiit, ar naa nutoq'aam reje i wilik wii' inajt naah tz'aq Hananeel, eh naa 
ruponiik i wilik wii' i puerta wilik pantz'u'k. 

39Ar naa reliik reje naa rojiik chi korik korehtaal imponik chinaah i yuuq' najt 
naah wilik paruyuq'ul i Gareb, eh naa rusutiniik reje naa ruponiik chupaam i 
ye'aab' Goa. 

40Eh chu'nchel i k'ixkaab' kimuhqik wii' i kamnaq, inkiq'eb' wii' i chaaj, inaasjik 
cho wii' i ha' wilik Cedrón, imponik pantz'u'k kiokik wii' kawáyu, je' wo' hoq 
wilkeeb' reje parelb'aal q'iij naa nukanaam chi wilik kisantohiil. Eh chu'nchel 
taqe re' ma' naa ta chik ruchopariik kinaah, eh ma' naa ta chik rusachariik 
kiwach, inki Dios 

Jer 32 

Re' Jeremías xuloq' i ruye'aab' i Hanameel 

1Re' QaJaaw Dios xuq'oreej chee Jeremías noq lajeeb' haab' chikrokiik chi reyil i 
Sedequías ar Judá, noq waxaqlaj haab' chik rokiik chi reyil i Nabucodonosor ar 
Babilonia. 

2Eh re' taqe i ru soldado i kireey i aj Babilonia kisutem chik riij i tinamit 
Jerusaleem. Eh re' i Jeremías jalal ruq'oral i Dios kiye'em chik pan i tz'ilom wilik 
reje chuwach i rupaat i kireey i aj Judá. 

3Re' i reey Sedequías xtaaq'anik ruchopariik i Jeremías, je' wili i xuq'or reh: 
¿Chib'ih reet noq xaq'or chi re' Dios xuq'or chi re' tinamit wili naa nuq'asam pan 
q'ab' i kireey i aj Babilonia, eh chi naa ruchopom naah? 

4Eh xaq'or chi re' Sedequías wilik chi reyil Judá ma' naa ta ruko'leem riib' pan 
kiq'ab' i aj Caldeo, naa la' wo' ruchopariik naah i reh ruum i kireey i aj Babilonia 
korehtaal inooj pa'lojoq chuwach. 

5Re' Nabucodonosor naa ruk'amwiik reje reh i Sedequías ar Babilonia ar naa 
ruwihiik korehtaal i nuyeew q'ab' chi ar naa rusahchiik wach. Atoob' ta nee taq i 
na a'n peleto kuuk' taqe i aj Caldeo, xama' naa ta wo' taq aweliik korik, inki. 

6Eh je' wo' chik wili i xuq'or i Jeremías: Re' QaJaaw Dios, je' wili i xuq'or weh: 

7Chab'iraj re' Hanameel rak'uun awikaan Salum, naa ruk'uliik ruq'orom aweh chi 
naa aloq'om reh rak'aal wilik Anatot. Re' hat neerub'an chi nee naloq' reh ruum 
ma' tokoom ta awuuk', inki weh. 

8Nik' wach i xuq'or weh i QaJaaw xk'ulik wo' ruq'or weh i Hanameel rak'uun i 
wikaan chi naa nuloq'om reh i ruye'aab' noq wilkiin reje chuwach i tz'ilom i wilik 
chuwach i rupaat i reey. Re' rak'aal re' re', ar wilik paruyuq'ul i Benjamín ruum 
chi re' i rak'uun i wikaan xk'ulik q'oroq weh, eh ruum chi xuq'or weh i QaJaaw 
Dios chi ruk'ul chi naa nuloq'om, xnuloq' wo' hoq. 

9Je' re' noq xnuk'am wo' hoq i rak'aal wilik Anatot i Hanameel, rak'uun i wikaan 
xnuq'asaj reh i tumiin waxiqiib' libra ruuk' medio rahliil chi plata. 

10Eh xqayejaa' i ruhujil xnukoj i nub'ihnaal chuwach, eh xnukoj rehtalil chi korik, 
wilik wo' xi ilwik reh noq xnupaj i tumiin pan pexu. 

11Chi riij i re' xnuchop chaloq kab'chel i huuj, re' korjik wii' chi korik i loq' 
xnub'an, jinaj inutz'ap naah chi korik, eh jinaj i ma' xnutz'ap ta naah. 

12Eh re' ru huujil i aak'al xnuq'asaj reh i Baruc, rak'uun i Neria, riih i Maasías, eh 
chuwach i Hanameel rak'uun i wikaan, chikiwach wo' taqe i xi ilwik reh xkikoj i 
kib'ihnaal chi xnub'an i loq'. Eh chikiwach wo' chu'nchel i aj Judío tzunulkeeb' 
reje chuwach i tz'ilom. 

13Chi kiwach chu'nchel i re', je' wili i xnuq'or reh i Baruc: 

14Re' Dios nim rajaawriik ki Dios i aj Israel je' wili i ruq'or: Chak'am kab'chel i 
huuj re' re', re' i tz'aplik naah chi korik, eh re' i ma' tz'aplik ta naah chi korik 
neenamol chupaam jino'q ak'al xaro reh chi ma' nee ta nq'ahik nik' najtiil 
neemolarik. 

15Ruum ko wilik i paat ko wilik i ak'al, ko wilik i uuva tikooj naa ruloq'ariik, inki 
QaJaaw Dios nim rajaawriik. 

16Eh noq xnuq'asaj chik reh i Baruc i ruhujil aak'al xnuloq', xnuq'o'reej i QaJaaw 
Dios panutiij, je' wili i xnuq'or reh: 

17QaJaaw Dios, hat xat yej-anik reh i taxaaj ruch'ihil i wach ak'al ruuk' animaal 
awajaawriik. Eh ruum chi wilik awajaawriik ma' xta k'isinoq i k'axik rub'aan 
chawach. 

18Re' hat q'e' naaketelaaj kiwach i tinamit kinimanik aweh jar ch'iht i ki-ik'ik xa 
re' la' i nayeew wo' taqe panti' k'axik i tinamit ruum i kimahk kianam i kituut 
kajaaw, Dios nim awajaawriik aab'ihnaal. 

19Re' hat xti wilik ana'ojb'al, ma' k'isiin taqe i sahchb'al k'uxliis i na a'n xiik' naah 
loq'il taqe i na a'n. Re' hat eliik inawil i kina'ojb'al inki a'n i tinamit. Eh i nayeew 

kitojb'aal i ju'jun je' rukab' i ruk'ul chi keh, re' q'oreel chib'ih inki a'n chib'ih 
inkiq'or. 

20Re' hat ma' k'isiin taqe i xak'uhtaaj, taqe i ma' ilooj taj xa a'n cho chi kixilak i aj 
Egipto. Eh yu'naak xakok'ahchi' wo' kaat, je' chi kuuk' taqe i aj Israel, je' chi kuuk' 
chu'nchel i tinamit. Je' re' noq re' ab'ihnaal xelik rib'iral chi xiik' naah nimaal 
wach. 

21Eh xawesaj taqe chaloq aatinamiit Israel Egipto, ruuk' awajaawriik, ruuk' i 
rub'anariik taqe ma' ilooj taj, ruuk' taqe i ruk'uhtjiik i nimaq wach na'ojb'al, ma' 
xchalik kiyo'jiik chu'nchel i tinamit. 

22Eh xayeew wo' keh i ye'aab' wili re' i wilik wii' i lecha, i wilkeeb' wii' chu'nchel i 
suq atoob'. Re' wo' hoq i ye'aab' xaq'or chee korik keh i kimaam kati't chi naa 
aye'em keh. 

23Re' keh xkichop naah i ye'aab', eh xkian wo' naq rusuqkiil iwihik ar. Xa re' la' 
xama' xkinimaj taj aq'oral, eh ma' xkik'am ta naah aak'uhb'aal, xama' xkian ta wo' 
hoq i xaq'or keh chi naa kianam. Ruum aj re', re' hat naa aye'em cho chikinaah i ti' 
k'axik. 

24QaJaaw Dios yu'naak xkiyejaa' chik i kiye'aab' taqe i aj Babilonia reh chi naa 
kikotem riij i tinamit Israel reh chi naa kichopom naah. Re' keh q'aq'inik wi'jaleel, 
runimaal yab'ilaal inkik'am chaloq. QaJaaw Dios xti korik wo' hoq chi k'ahchi' 
rojiik eloq wach i aaq'orom cho rib'iral. 

25QaJaaw Dios q'e' wo' chik ti' wila' xailook' chik inq'ahxik pan kiq'ab' i aj Caldeo 
i tinamit wili. ¿Chib'ih reet noq xaq'or weh chi xnuloq' i ye'aab', eh chi wilik i xi-
ilwik reh noq xnutoj? kinki. 

26Eh re' i QaJaaw Dios je' wili ruchaq'wesjik i Jeremías xub'an: 

27Re' hin i Dios, hin ki Dios chu'nchel i k'achareel wach ak'al, ma' xta k'isinoq i 
k'axik rub'aan chi nuwach. 

28Je' re' noq i nuq'or aweh chi re' hin naa nuye'em q'ab' chi re' tinamit wili naa 
ruchopariik naah ruum i Nabucodonosor kireey i aj Babilonia, re' kitinamiit i aj 
Caldeo. 

29Re' taqe i aj Babilonia re' re' naa kik'uliik iloq, naa kokiik chupaam i tinamit, 
naakiqopom ruq'aq'al junk'atariik naa kianam ruuk' i paat inkik'at wii' mayiij 
loq'oomb'al reh i tiyoox Baal ruuk' i re' xinkija' wachej. Eh xkiyeew ink'ohnik laj 
iq'oom chikiwach i tiyoox. 

30Re' taqe i aj Israel taqe i aj Judá xanoq wo' pampeet xkitoq'aa' cho rub'aan i ma' 
imponik ta chi nuwach. Re' taqe i aj Israel xkijosaj wach i nujosq'iil ruuk' i 
rulooq'jiik taqe i tiyoox inki a'n xa re' keh kiyej-anik reh, inki QaJaaw Dios. 

31Re' i tinamit wili xa re' wo' noq xtohq'ik cho ruch'ihkik, eh xk'uloq ayu' yu'naak 
xa re' wo' hoq uksanik wach nujosq'iil inki a'n Ruum aj re' naa nusacham kiwach. 

32Ruum re' taqe i aj Israel, taqe i aj Judá xa re' i yiib' wach na'ojb'al inki a'n chi 
nuwach. Eh je' wo' re' i kina'ojb'al i kireey, je' wo' taqe i k'amal kib'eeh, je' wo' 
taqe k'amal kib'eeh aj tiij, je' wo' hoq i jalal naq taqe nuq'oral, je' re' kina'ojb'al 
chu'nchel i aj Judá, chu'nchel i aj Jerusaleem. 

33Re' keh xkisutej weh i kiij ma' xinkaaj ta kinimam. Eh re' hin eliik wo' naq i 
nutijej taqe, re' keh xama' xinkib'iraj ta wo' hoq. Eh ma' xkinimaj taj i kiq'ilariik 
xnub'an. 

34Eh xkich'uwa'risaj paam i nupaat kinlooq'jik wii', ruum re' chik i tiyoox 
inkiloq'ej ar. 

35Xkiyejaa' i artaal re' ruuk' i tusuj ab'aj loq'oomb'al reh i Baal ar wach k'ixkaab' 
Ben-hinom, ar xkik'at i kak'uun kixq'uun chi kimayiij chuwach i tiyoox Moloc. 
Ruuk' taqe i yiib' wach na'ojb'al re' re' xkiq'eb' pamahk taqe i aj Judá. Eh ma' hin 
xinq'orik keh chi nakianam re', ni xata naq xik'ik cho panukapeb'aal, inki Dios. 

36Re' QaJaaw Dios je' wili xuq'or weh: Re' hin i ki Dios i aj Israel, je' wili i nuq'or 
chikiij i tinamit wili, re' naa nub'anam ruuk' koq'uun, re' inaq'or i hat chi naa 
ruchopariik naah ruum i kireey i aj Babilonia, ruum q'aq'inik ruum wi'jalel, ruum 
yab'ilaal. 

37Re' hin naa numolom wach i kitinamiit chupaam taqe i tinamit aha' xnutukej 
reje kiwach noq yohb'aal wach i nujosq'iil xchalik chikinaah, xama' nukuy ta chik. 
Eh naa wo' chik nuk'amam taqe chaloq pan kitinamiit, reh chi pansuqkiil k'uxliis 
naa kik'achariik. 

38Eh naa wo' chik kikahniik chi nutinamiit taqe, eh re' hin naa wo' chik nukahniik 
chi ki Dios. 

39Eh naa nuye'em pankanima chi xa re' chik naa kianam inwaaj i hin, eh chi naa 
kinkiyohleem, ruum re' re' chihooj chi kekeh, eh je' wo' chi keh i kiih kimaam. 

40Re' hin wilik i naa nuyejaam wach kuuk' reh juneliik. Re' chi ma' jaruuj chik naa 
nukanaam kitoob'jiik, naa nuye'em pankanima chi naa kinkiyohleem, reh chi ma' 
nee ta chik inkikanaa' nunimjiik chi jumpech. 

41Chi je' re' naa rusuqb'iik nuk'ux kuuk', naa nutob'eem taqe, xti korik chi naa 
wo' chik nuye'em taqe pan kitinamiit wili. Je' re' i naa nub'anam kuuk' chu'nchel 
nuk'ux, chu'nchel i wánima, inki Dios. 

42Eh je' wo' chik wili i xuq'or: Nik' wach noq naa nuye'em q'ab' chi naakik'ulum i 
runimaal ti' k'axik je' wo' chik re' noq naa nuye'em keh chu'nchel i wotob'il 
nuq'orom cho rib'iral keh. 

43Eh naa wo' chik kehchaam i tinamit, re' xaq'or i hat chi naa rukahniik chi xan 
tz'irik chik paam, chi ma' xta chik tinamit, chi ma' xta chik chikop naa ruwihiik 
chupaam. Eh chi naa ruchopariik naah kuum i aj Babilonia. 

44Naa wo' chik kiloq'om kak'aal, naakiyejaam ruhujil naa kikojom i kib'ihnaal i 
naa kilwiik reh chi xloq' naa kikojom rehtalil. Re' loq' wili ar naa rub'aan 
chupaam i ruyuq'ul i Benjamín, chi junsuut i Jerusaleem, eh chupaam taqe 
tinamit wilkeeb' Judá. Eh chupaam taqe tinamit wilkeeb' paraxchee', chupaam 
taqe i tinamit wilkeeb' Sefela, chupaam i tinamit Neguev, ruum naa wo' chik 
wesam taqe cho panti' k'axik, inki i QaJaaw Dios. 

Jer 33 

Re' Dios xuq'or rib'iral chi naa wo' chik rusutiniik chee rutinamiit 

1Re' i Jeremías noq tz'aplik chuwach reje tz'ilom je' wili i xq'orarik reh ruum i 
Dios: 

2Re' hin i Dios, hin xinyej-anik reh i taxaaj, i wach ak'al, eh xnuyeew taqe pan 
kiye'aab' je' wili i xnuq'or: 

3Kow kinaq'oreej awuuk' re' hin nee tib'iraj, neenuk'uhtaaj aweh aha' wilik i ma' 
weht'al taj i hat, re' i ma' eht'alimaj taj. 

4Ruum re' hin i Dios, ki Dios i aj Israel, je' wili i nuq'or chikiij i tinamit wili, chi riij 
i rupaat i reey, re' chi naa rusachariik kiwach naa rukahniik chi ke'emb'al kiib' 
taqe i naa kitoq'aam kik'ulb'ejiik chi q'aq'inik taqe i aj Babilonia. 

5Eh naa runujiik chi kamnaq paam i tinamit, re' hin naa nuye'em q'ab' ruum i 
nujosq'iil chi naakik'ulum i ti' k'axik. Re' hin ma' naa ta nuketelaam kiwach naa 
nuq'eb'em taqe chi riij nuk'ux, ruum i yiib' wach na'ojb'al inki a'n 

6Atoob' ta je' re' inki a'n re' hin naa wiq'omaam taqe, naa wesam i kiti'kiil, naa 
nuye'em keh i suq laj wihik, eh ma' xta chik inakik'ulum. 

7Je' re' noq naa wo' chik taqe wesam chaloq panti' k'axik i aj Judá, taqe i aj Israel, 
naa wo' chik nuch'ikaam taqe pan kiye'aab' je' rukab' i pampeet. 

8Naa wesam pankamanik chu'nchel i kiyiib' wach na'ojb'al, re' taqe i mahk xkian 
noq xkiq'eb' kiib' chi nuwach. Eh re' hin naa nukuyum chu'nchel i kimahk, eh 
ruum i re' xin kiq'eb' chi riij kik'ux. 

9Re' i tinamit Jerusaleem naa rukahniik chi ye'el rusuqkiil nuk'ux, chi ye'el 
nuloq'il chi ye'el runimaal nuwach, chikiwach chu'nchel i tinamit sut i wach ak'al, 
Noq naa kib'iram rib'iral i tokoom tinamit chu'nchel i kitoob'jiik naa nub'anam 
chi suq chik naa kiwihiik ma' k'isiin ta naa kiyo'jiik, inki Dios. 

10Eh je' wo' chik wili i xuq'or: Re' taq i hat inaq'or taq chi re' tinamit wili xan 
tz'irik chik paam, ma' xta chik tinamit, ma' xta chik chikop, chi ma' xta chik wilik 

chupaam taqe i xilak taq b'eeh Judá, je' wo' xilak taq b'eeh Jerusaleem. Korik chi 
ma' xta chik tinamit, chi ma' xta chik chikop chupaam. 

11Xa re' la' naa wo' chik rib'irjiik i tz'uuy, i ninq'iij reh i kaxáro, je' wili i naa 
ruq'orariik: Chat'iosej taq i rotob'il i QaJaaw Dios nim i rajaawriik ruum re' reh 
q'e' aj k'axool, eh juneliik wilik i ketelinik wachiis ruuk' inko'q taqe. Eh naa wo' 
rib'irjiik i kiq'oral i naa kik'amam chaloq i kimayiij panupaat reh i t'iosinik. Eh 
korik wo' hoq chi naa wo' chik wesam taqe cho pan ti k'axik i tinamit wili, reh chi 
naa wo' chik kikahnik chi je' rukab' i pampeet, inki Dios. 

12Re' QaJaaw Dios nim rajaawriik je' wili i xuq'or: Re' tinamit wili i ma' xta chik 
tinamit ma' xta chik chikop chupaam. Naa wo' chik ruwihiik ch'ahn chupaam reh 
chi re' taqe i aj cha'jen tentzun naa wo' chik kiye'em ruwa' i kitentzuun ar. 

13Chi je' chupaam i tinamit wilkeeb' paraxchee', chupaam tinamit wilkeeb' Sefela, 
chupaam i tinamit wilkeeb' paruyuq'ul i Neguev, chupaam i ruyuq'ul Benjamín, 
chupaam i tinamit chi junsuut i Jerusaleem. Chupaam i tinamit wilkeeb' 
paruyuq'ul i Judá, naa wo' chik rilariik kiwach i aj cha'jen tentzun chi k'ahchi' 
kajlaam i kitentzuun. 

14Xti korik chi naa wo' chik ruponiik i q'iij chi nuwach noq naa nuye'em i wotob'il 
chikinaah i aj Israel, je' wo' chikinaah i aj Judá, je' wo' rukab' i nuq'orom rib'iral 
keh. 

15Noq naa ruponiik i q'iij, re' hin naawisam jinaj manlik xikin riih i David, re' i 
wihinaq cho chi reyil. Eh re' reh naa ruch'ikaniik reh i rukorkiil wach k'uxliis 
chupaam i tinamit, je' wo' hoq i rub'ehel chi b'anarik. 

16Eh chupaam taqe i q'iij re' re' naa nuko'leem taqe i aj Judá, taqe i aj Jerusaleem. 
Eh ma' xta chik ti' naakilom wach, je' wili i nub'ihnaal naa kiq'orom. Ruum i 
QaJaaw Dios naaqeliik korik, inko'q taqe. 

17Re' hin kinq'orik reh chi eliik naa ruwihiik xikin riih rumaam i David, re' i naa 
rokiik chi reyil chinaah i tinamit Israel. 

18Eh ma' k'isiin taqe i k'amal b'eeh aj tiij naa ruwihiik chi kixilak, re' ruuk' taqe i 
riih rumaam i Leví, reh chi chu'nchel i q'iij naa kik'atam i mayiij chi nuwach. Naa 
kik'atam i kimayiij re' ruuk' i chi naq'wach, je' wo' hoq i tokoom mayiij inki. 

19Eh re' QaJaaw Dios, je' wili i xuq'or reh i Jeremías: 

20Wila' wilik neerub'an ruyojariik wach nik' wach noq wilik q'iij, je' wo' hoq nik' 
wach noq wilik i chaq'ab', eh ma' re' ta chik paruorahiil nee ruyeew riib' i pan 
q'iij je' wo' chaq'ab'. 

21Nee wo' naq rub'an chi nee nuyoj wach hin i nuyejaam wach ruuk' i David, ma' 
nee ta naq inwihik xikin riih naa rokiik chi reyil, je' rukab' noq xwihik cho chi 

reyil i reh. Eh ma' nee ta naq inooj eloq wach i nuyejaam wach kuuk' taqe i k'amal 
kib'eeh aj tiij, taqe i riih rumaam i Leví. 

22Re' taqe i riih rumaam i waj kamanoom David, riih rumaam taqe Leví k'amal 
kib'eeh aj tiij naa nuk'ihaaxb'isam taqe. Korehtaal kiponik chi je' kik'ihaal i 
ch'umiil, chi je' kik'ihaal i saniib' tub'ulkeeb' chi chii' i palaw, ma' awach ta naa 
rukuywiik kajaljiik, inki Dios. 

23Eh re' i QaJaaw Dios, je' wo' chik wili xuq'or reh i Jeremías: 

24¿Mi ma' nakoj rehtaal re' hat chi re' i tinamit inkiq'or chi xnuq'eb' taqe chi riij 
nuk'ux ka'ch'uq chi tinamit nusik'im cho kiwach, re' i Israel re' i Judá? Ruum aj 
re', re' keh ma' kiyeew ta chik rajaawriik i nutinamiit, ma' nkikoj ta chik chi 
nimlaj tinamit. 

25Re' hin i Dios je' wili i nuq'or: Nik' wach noq ma' nee ta nuyoj wach i saqum pan 
q'iij, i q'equm chaq'ab' nuyejaam cho wach reh chi naa ruwihiik kajaawriik pan 
taxaaj, je' wo' wach ak'al. 

26Je' wo' re' noq ma' nee ta nuq'eb' chi riij nuk'ux taqe i riih rumaam i Jacob, i riih 
rumaam David re' i waj kamanoom. Eh ma' naa ta wo' nukanaam kipa'ab'jiik i 
naa rub'aniik i taaq'anik chikinaah i riih rumaam Abraham, i riih rumaam Isaac, i 
riih rumaam Jacob. Ruum re' hin naa wo' chik nuketelaam kiwach, naa wesam 
taqe chaloq panti' k'axik, inki. 

Jer 34 

Re' noq xq'orob'jik i reey Sedequías 

1Noq re' i Nabucodonosor kireey i aj Babilonia ruch'ihil chu'nchel i ru soldado 
kichalik chupaam taqe i tinamit ruchopom naah k'ulik chik inki a'n iloq chi 
q'aq'inik chinaah i Jerusaleem, chikinaah i tinamit wilkeeb' chi junsuut. Re' i 
QaJaaw Dios je' wili xuq'or reh i Jeremías: 

2Re' hin i Dios, aaDios taq i hat i aj Israel i nuq'or aweh i hat chi hiy cha q'or reh i 
Sedequías kireey i aj Judá chi je' wili: Chi re' hin naa nuye'em q'ab' chi re' i 
rutinamiit naa ruchopariik naah ruum i kireey i aj Babilonia, eh naa kikojom 
ruq'aq'al. 

3Eh re' reh ma' naa ta ruko'leem riib' pan q'ab', naa ruchopariik, naa ruq'ahtesjiik 
pan q'ab' i reey re' re' naa rilom wach ruuk' naq'wach. Eh xti naa rub'anam 
k'ulwach ruuk' noq naa rub'anam ruk'utaaj ruuk' ar Babilonia. 

4Eh ma' xata re', i re' Sedequías kireey i aj Judá, chab'iraj i ruq'or chawiij i QaJaaw 
Dios: Re' reh ma' naa ta rukimiik ruuk' q'aslaj ch'ihch'. 

5Pan suq kiil k'uxliis la' naa rukimiik parupaat, eh naa kik'atam ink'ohnik laj 
iq'oom je' rukab' i xk'atarik cho chikinaah i rumaam rati't, re' i xi wihik cho chi 

reyil chi peet chuwach i reh. Re' reh naakoq'em naa rutiib'iik kik'ux chi riij, je' 
wili inakiq'orom: Q'e' wo' chik ti' i xqak'ul xkimik i qareey, inko'q taqe, inki i 
Dios. 

6Eh re' Jeremías i jalal ruq'oral i Dios xponik ruq'or reh i Sedequías kireey i aj 
Judá ar Jerusaleem i xq'orarik reh ruum i Dios. 

7Chupaam taqe q'iij re' re' k'ahchi' chik cho keeb' chi q'aq'inik i ru soldado i 
kireey i aj Babilonia, chinaah i tinamit Jerusaleem. Ach wo' re' i tinamit Laquis 
ruch'ihil i tinamit Azeca wilik ko'lemb'al kiib' chi korik wilkeeb' paruyuq'ul i Judá 
majaa' tanchalik i q'aq'inik chikinaah. 

Xa ma' xioq'tejik ta wo' reje taqe i minooj pankowlaj kamanik 

8Re' QaJaaw Dios xuq'oreej wo' chik i Jeremías noq re' reey Sedequías ruyejaam 
naq chik wach kuuk' chu'nchel i aj Jerusaleem chi naa koq'taam reje i kimoso 
kiminim pankowlaj kamanik. 

9Xuq'or keh chi, chi kunchelaal naa koq'taam reje i kimoso winaq i kimoso ixoq 
re' ruuk' taqe i aj hebreos, reh chi ma' jino'q keh i re' ruuk' i kitinamiit naa 
rukahniik chi kimoso. 

10Re' taqe i k'amal b'eeh taqe i tinamit xuk'ul kik'ux chi kunchelaal i xuq'or i reey, 
xkoq'taaj wo' naq reje taqe i kimoso ma' xkimin ta chik pankowlaj kamanik. 

11Xa re' la' ti' wo' chik xkik'raaj chi xkoq'taaj reje i kimoso xkichop wo' chik naah 
xkimin wo' chik pankowlaj kamanik. 

12Ruum aj re', re' i QaJaaw Dios je' wili i xuq'or reh i Jeremías: 

13Re' hin i Dios, aaDios taq i hat, hat taq i aj Israel wilik wo' naq i xnuyejaa' cho 
wach kuuk' taq aamaam awati't, noq xwesaj taqe chaloq Egipto, re' naq taqe i 
minooj pankowlaj kamanik, je' wili i xuq'or keh: 

14Re' taq i hat xa waqiib' haab' naa rukamaniik taq awuuk' amoso aloq'om, eh 
paruwuuq haab' naa taq awoq'taam reje, kinki keh. Xa re' la' re' taq aamaam 
awati't xama' xkinimaj ta wo' hoq, eh xama' xinkaaj ta wo' kib'iram. 

15Re' taq i hat yu'naak xajal wo' chik taq wach aana'ojb'al, eh xatoq'aa' naq taq 
chik rub'aan imponik chi nuwach i hin, ruum xawoq'taaj naq taq chik reje amoso 
xa aloq'om, re' ruuk' taq aatinamiit aj hebreo. Eh xatoq'aa' wo' naq taq rub'aan i 
xqayejaa' taq cho wach awuuk' chupaam i nupaat kinlooq'jik wii'. 

16Chi riij i re' xajal wo' chik taq wach ana'ojb'al, xa yeq' taq panak'al i xnuq'or taq 
aweh xachop wo' chik taq naah amoso chi winaq, chi ixoq xa nim wo' chik taq 
pankowlaj kamanik. 

17Ruum aj re' re' hin i Dios kinq'orik chi xama' xinanimaj ta wo' taq ruum xama' 
xawoq'taaj ta wo' taq reje amoso chi jumpech chi winaq chi ixoq re' ruuk' taq 

aatinamiit. Ruum aj re', re' hin naa nuye'em taq cha naah i q'aq'inik, i wi'jaleel, i 
runimaal yab'ilaal. Eh ruum i re' yohb'aal wach noq naa kiyo'jiik i tinamit sut i 
wach ak'al. 

18Re' hin naa nuye'em taqe pan q'ab' i ti' k'axik re' re' chu'nchel i xiyeq'wik 
panak'al i xnuq'or naq keh chi naa kianam, eh ma' xkian taj i xqayejaa' wach 
kuuk'. Re' noq xkik'at i rak'uun wakax chi nuwach chi kimayiij, kiib' xkesaj, ki-
ik'ik panyejaal i rutooq. 

19Re' taqe i naa nuye'em panti' k'axik re' taqe i wili: Re' taqe i k'amal kib'eeh i aj 
Judá, i k'amal kib'eeh i aj Jerusaleem, i nimaq wach kikamaj, i k'amal kib'eeh i aj 
tiij. Eh chu'nchel i tinamit ki-ik'ik panyejaal i rutooq i mayiij. 

20Eh re' hin naa nuq'asam taqe pan kiq'ab' i nixowanik kiwach re' taqe i k'ahchi' 
rusi'wiik keh reh i kikanteesjiik. Eh re' i kiti'jolal naa rukahniik chi kiwa' taqe i 
chikop kirupinik pan taxaaj, eh chi kiwa' taqe i josq'laj chikop wilkeeb' pantaq 
ch'ahn. 

21Eh re' i Sedequías kireey i aj Judá, ruch'ihil i nimaq wach kikamaj wilkeeb' 
ruuk', naa nuq'asam taqe pan kiq'ab' i nixowanik kiwach, re' i k'ahchi' rusik'wiik 
keh reh i kikanteesjiik. Eh naa nuq'asam taqe pan kiq'ab' taqe i ru soldado i 
kireey i aj Babilonia, re' taqe i koxkikanaa' pechik i q'aq'inik taq awuuk'. 

22Re' hin naa wo' chik nuye'em q'ab' keh chi naakichaliik chi q'aq'inik chinaah 
taq aatinamiit wili chi naa kichopom naah, chi naa kikojom ruq'aq'al. Re' i tinamit 
wilkeeb' paruyuq'ul i Judá naa nukanaam chi xan tz'irik chik kipaam, eh chi ma' 
jino'q chik i k'achareel chupaam, inki i QaJaaw Dios. 

Jer 35 

Re' i xub'an i Jeremías kuuk' i aj Recabitas 

1Re' i Jeremías je' wili xuq'or: Noq wilik chi reyil ar Judá i Joacim rak'uun i Josías, 
re' QaJaaw Dios je' wili xuq'or weh: 

2Hiy aha' patim taqe wii' i aj rekabitas cha a'n ak'utaaj kuuk' chak'am taqe johtoq 
paruka'ch'iht i paat wilik chucheel i rupaat i Dios ar nee nayeew keh chi uuk'jik i 
k'ahlaj vino, inki. 

3Eh re' hin xinooj wo' hoq chusik'ariik i Jaazanias rak'uun i wuch Jeremías jinaj 
riih Habasinías, haa' taqe i ruchaaq', taqe i rak'uun, chu'nchel i aj rekabitas. 

4Eh xnuk'am taqe johtoq paruka'ch'iht jinaj i paat wilik chucheel i rupaat i 
QaJaaw Dios, re' i patim wii' taqe i rak'uun Igdalias. Re' paat wilik chucheel i 
kipaat, i kinimanik reh i Dios chi korik, eh chucheel i kipaat i kik'amwik b'eeh 
parupaat i Dios ar chinaah i paat wilik wii' Maasías rak'uun i Salum aj cha'joom 
chi chii' i puerta. 

5Eh re' hin xnuyeew chikiwach chu'nchel i aj Recabitas taqe i kulk nujinaq taqe i 
chi k'ahlaj vino, eh je' wili i xnuq'or keh: Chawuk'ej taq i vino wili, kinki keh. 

6Eh re' keh je' wili i xkiq'or: Re' hoj ma' jaruuj neenquk'ej qeh i k'ahlaj vino ruum 
re' Jonadab rak'uun i Recab re' i xikin qamaam ruq'orom cho qeh chi ma' jaruuj 
naa quk'em qeh i k'ahlaj vino i hoj, je' wo' taqe i qiih qamaam. 

7Eh i xuq'or qeh chi ma' naa ta qayejaam qapaat, chi ma' xta na qatikim qeh, eh ni 
xata naa qatikim qa uuva. Eh ruq'orom cho qeh chi xa pankok' perpat itz'ihy 
kinaah, naa qak'achariik, chi je' re' najt taq nee ti k'acharik ayu' wach ak'al aha' i 
xa hat taq ik'al b'eeh, inki qeh. 

8Chu'nchel i ruq'orom cho qeh i xikin qamaam Jonadab k'ahchi' qanimam ruum 
aj re' ma' jaruuj neenquk'ej qeh i k'ahlaj vino, ni xata re' i qehk'een, ni xata re' 
taqe i qak'uun, qixq'uun nee kiuk'inik reh. 

9Ruum aj re', re' hoj ma' qayejaa' ta qapaat, eh ma' qatik ta qa uuva, eh ma' xta 
wo' hoq inqatik qeh panye'aab'. 

10Xa pan itz'ihy naah paat la' k'acharik inqa'an, k'ahchi' qanimam chu'nchel i 
ruq'orom cho qeh i xikin qamaam Jonadab. 

11Xa re' la' re' Nabucodonosor kireey i aj Babilonia xuchop naah i qatinamiit. 
Ruum i re' xchalik qakeb'aa' qiib' ayu' hoj, hoj aj Jerusaleem chikiwach taqe i ki 
soldado i aj Babilonia, je' wo' chikiwach i ki soldado i aj Siria. Ruum taqe i re' ayu' 
k'acharik inqa a'n Jerusaleem yu'naak, inki taqe. 

12Eh re' i QaJaaw Dios je' wili i xuq'or reh i Jeremías: 

13Re' hin i Dios nim wajaawriik, ki Dios i aj Israel, i nuq'or aweh chi hiy kuuk' i aj 
Judá, kuuk' i aj Jerusaleem, cha q'or keh chi je' wili: ¿Mi ma' xkitijej keh re' i 
nunimjiik i xkian i tinamit re' re'? Ruum ma' xkinimaj taj i xnuq'or keh. 

14Re' i xikin riih rumaam Jonadab rak'uun i Recab xkinimaj i xuq'or kahnoq chi 
ma' jaruuj naa kuk'em keh i k'ahlaj vino. Eh xama' xkuk'ej ta wo' keh chi 
jumpech, ruum xkinimaj i xuq'or kahnoq i xikin kimaam. Eh re' taq hat xata wo' 
jarpech nuq'orom taq aweh chi naa kin taq animam, xa re' la' xama' kinanimaj ta 
wo' taq, xama' na a'n ta wo' taq i nuq'or aweh. 

15Re' hin kok' xilak xnutaq'aaj taqe chaloq i jalal nuq'oral taq chaxilak, reh chi 
xq'orarik taq aweh chi chakanaa' taq rub'aan i yiib' wach na'ojb'al. Eh chi ma' naa 
ta chik taq animam, aloq'em i tiyoox. Chi je' re' nanaq taq a'nam rusuqkiil i 
aak'achariik chupaam i ye'aab' nuq'orom cho rib'iral chi naa nuye'em taq aweh, 
re' wo' nuye'em cho keh taq aamaam awati't. Xa re' la' re' taq i hat xama' xanimaj 
ta wo' taq xama' xa a'n ta wo' taq i xnuq'or taq aweh. 

16Eh re' taqe i xikin riih rumaam i Jonadab keh rak'uun i Recab k'ahchi' kinimam i 
xuq'or kahnoq i xikin kimaam. Raaj taq i hat aj Israel xama' kinanimaj ta wo' taq 
xama' nanimaj ta wo' taq i nuq'or aweh. 

17Ruum aj re', re' hin i Dios nim wajaawriik, aaDios taq i hat aj Israel, naa 
nuye'em i runimaal ti' k'axik chikinaah i aj Judá, i aj Jerusaleem. Re' wo' 
nuq'orom rib'iral chi naa nuye'em chikinaah. Ruum re' hin xnuq'or naq keh chi 
naa kin kinimam, eh xama' xinkinimaj ta wo' hoq, xama' xkian ta wo' hoq i 
xnuq'or keh, inki weh Dios. 

18Eh re' Jeremías je' wili i xuq'or keh i aj Recabitas: Re' QaJaaw Dios nim 
rajaawriik ki Dios i aj Israel je' wili xuq'or: Ruum chi xanimaj taq i rukanaam 
kahnoq ruq'orariik i xikin taq aamaam Jonadab xanimaj taq chu'nchel i 
ruk'uhb'aal xukanaa' kahnoq, xa a'n taq i xuq'or. 

19Ruum aj re', re' hin i Dios nim wajaawriik, ki Dios i aj Israel je' wili xnuq'or: 
Juneliik naa ruwihiik jino'q panukamaj chi nuwach i re' ruuk' i xikin riih i 
Jonadab, rak'uun i Recab, inki. 

Jer 36 

Re' i Baruc xrilow wach i tz'ihb'amaj chupaam i junb'oht chi huuj 

1Eh noq parukaaj haab' chik rokiik chi reyil ar Judá i Joacim rak'uun i Josías, re' 
QaJaaw Dios. Je' wili i xuq'or reh i Jeremías: 

2Yu'naak i hat cha chop jumb'oht-oq i huuj cha tz'ihb'aaj ar chu'nchel i xnuq'or 
weh pampeet re' noq xwihik cho chi reyil Judá i Josías, eh je' wo' taqe i k'ahchi' 
nuq'orom aweh yu'naak. Re' taqe i naakik'ulum i aj Israel, i aj Judá, i naakik'ulum 
chu'nchel i tinamit. 

3Eh noq neenkib'iraj rib'iral i runimaal ti' k'axik k'achi' nukapaam chi naa 
nuye'em chikinaah re' taqe i aj Judá nee oon naq inche kikanaa' i kiyiib' wach 
na'ojb'al. Re' hin nee naq i nukuy i kimahk, i kiyiib' wach na'ojb'al, inki Dios. 

4Eh re' Jeremías xuyuq'eej ruuk' i Baruc re' i aj tz'ihb' rak'uun i Narias. Nik' 
nimaal i q'orooj reh i Jeremías ruum i Dios xuq'or reh i Baruc, eh xutz'ihb'aaj 
chu'nchel chupaam jumb'oht chi huuj. 

5Chi riij i re', re' Jeremías je' wili i xuq'or reh i Baruc: Re' hin ma' ye'ooj ta chik 
q'ab' weh chi naawokiik chupaam i rupaat i Dios. 

6Ruum aj re' okeen i koq i hat, reh chi nee nawil wach ar i xatz'ihb'aaj chupaam i 
jumb'oht chi huuj, re' i ruq'oral i Dios xnuq'or aweh. Re' noq imb'aan i loq'inik chi 
ma' b'anooj ta wi'k ha', eh nee nawil wach reh chi neenkib'iraj i tinamit, reh chi 
neenkib'iraj i kichalik Judá, reh chi neenkib'iraj i ruk'uhb'aal i Dios. 

7Chi je' re' nee oon naq inche inkipahqaaj kikuyb'al reh i Dios, nee oon naq inche 
kikanaa' i kiyiib' wach na'ojb'al, ruum re' Dios yohb'aal wach i rujosq'iil naa 
ruye'em chaloq. Re' i ruq'orom cho rib'iral chi naa ruye'em cho chikinaah i 
tinamit wili, inki Jeremías. 

8Eh re' Baruc xub'an chu'nchel i xq'orarik reh ruum i Jeremías jalal ruq'oral i 
Dios, xrilow wo' wach parupaat i Dios chi kixikin i tinamit nik' nimaal i ruq'oral i 
Dios xutz'ihb'aaj chupaam i jumb'oht chi huuj. 

9Eh parub'eleej pooh reh i roo' haab' rokiik chi reyil Judá i Joacim rak'uun i Josías 
xq'orarik chi naa rub'aan rulooq'jiik i Dios chi ma' b'anooj ta wi'k ha', chi je' taqe i 
aj Jerusaleem, chi je' kichalik taqe paruyuq'ul i Judá. 

10Re' i Baruc xrilow wach i ruq'oral i Dios chi kixikin i tinamit, re' xuq'or i 
Jeremís, re' i xutz'ihb'aaj i Baruc. Ar xrilow cho wach paruka'ch'iht i paat wilik 
wii' i aj tz'ihb' Gemarías rub'ihnaal, ma' najt ta ruuk' i ak' laj puerta wilik 
panookb'al reh i rupaat i Dios. 

11Eh re' Micaias rak'uun i Gemarías riih i Safán xkuxik rib'iram chu'nchel i 
ruq'oral i Dios xrilow wach i Baruc chupaam i jumb'oht chi huuj. 

12Eh xooj chupaam i rupaat i reey paruka'ch'iht i paat wilik wii' i aj tz'ihb', re' i 
kimolom wii' kiib' i kikamanik ruuk' i ajaab'ees, re' taqe wili: Re' i Eliasama aj 
tz'ihb', re' Delaía rak'uun i Semaías, re' i Elnatán rak'uun i Acbor, re' Gemarías 
rak'uun i Safán, re' Sedequías rak'uun i Hananías, wilik chik taqe i kikamanik 
ruuk' i ajaab'ees wilkeeb' ar. 

13Eh re' Micaias kuxik ruk'uhtjaam keh nik' nimaal i xrib'iraj noq xrilow wach i 
Baruc chi xikin i tinamit i tz'ihb'amaj chupaam i jumb'oht chi huuj. 

14Noq xkib'iraj chi je' re', xkitaq'aaj i Jehudi i rak'uun i Netanías, riih i Selemías, 
riih i Cusi chuk'amariik i Baruc reh chi naa ruk'amam chaloq jumb'oht chi huuj 
xrilow wach chi kixikin i tinamit. Eh re' i Baruc xuchop chaloq i jumb'oht chi huuj 
xchalik chikiwach i raj kamanoom ajaab'ees kimolom kiib'. 

15Eh re' keh je' wili i xkiq'or reh i Baruc: Titzuun quuk' chawilow wach qeh i 
jumb'oht chi huuj inki taqe. Re' i Baruc xrilow wo' wach i jumb'oht chi huuj. 

16Noq xkib'iraj taqe i ruq'or chupaam i jumb'oht chi huuj ma' k'isiin ta xchalik 
kiyo'jiik k'ul xkitz'ehtaaj kiib' je' wili i xkiq'or chikiwach: Chu'nchel i xqib'iraj wili 
naa qaq'orom reh i reey, inki taqe. 

17Eh xkipahqaaj reh i Baruc chi je' wili: Chaq'or qeh nik' wach noq xatz'ihb'aaj 
taqe chu'nchel i q'orik re' re', inki taqe. 

18Re' i Baruc je' wili kichaq'weesjiik xub'an: Chu'nchel i q'orik wili, re' Jeremías 
xq'orik weh, eh re' hin xnutz'ihb'aaj. 

19Eh re' taqe i raj kamanoom i ajaab'ees, je' wili i xkiq'or reh i Baruc: Hiy 
chakeb'aa' awiib' awuch'ihil i Jeremías, mo'-oq jino'q neenab'inik reh aha' taq 
neenooj akeb'aa' awiib', inki taqe, reh. 

20Eh re' taqe i nimaq wach kikamaj ruuk' ajaab'ees xkikanaa' i junb'oht chi huuj 
chupaam i paat wilik wii' i Elisama re' i aj tz'ihb'. Eh xiooj parupaat i reey, xponik 
kiq'or reh nik' nimaal i ruq'or chupaam i huuj. 

21Chalik i reey xutaq'aaj reje i Jehudi parupaat i Elisama re' aj tz'ihb' 
chuk'amariik i jumb'oht chi huuj. Noq re' i Jehudi ruk'amam chik chee i huuj re' 
re' xrilow wach chi xikin i reey, chi kixikin i nimaq wach kikamaj ruuk' ajaab'ees 
kimolom kiib' ar. 

22Eh chupaam i rub'eleej poh ree haab' re' re', re' i reey ar wilik paruka'ch'iht i 
paat i rub'an wii' i taaq'anik, re' i rik'saj wii' i jab' q'iij q'axnik i rub'an i koq chi 
chii' i q'aaq' luk'uuj ar. 

23Noq re' i Jehudi i rilow wach oxch'iht oon kajch'iht chi q'orik wilik chupaam i 
huuj, re' reey i ruq'or reh i Jehudi chi ma' rilow pee chik wach, eh chi chuyok' iloq 
i huuj ruuk' kuchilo, tiklik ruk'atam wach q'aaq'. Korehtaal kuxik ruk'atam i 
jumb'oht chi huuj. 

24Eh ni xata re' i reey, ni xata re' taqe i nimaq wach kikamaj ruuk' ajaab'ees xi 
ib'irinik reh i xuq'or panhuuj, eh xchalik kiyo'jiik, ni xata naq xkik'uhtaaj chi 
xtib'ik kik'ux chi riij i huuj re' re'. 

25Atoob' ta re' i Elnatán, re' i Delaía, re' i Gemarías xkipahqaaj wo' naq kikuyb'al 
reh i reey chi maruk'at i jumb'oht chi huuj re' re'. Eh re' reh xama' xrib'iraj ta wo' 
k'isinoq. 

26Re' reey xutaq'aaj reje i Jerameel, rak'uun i Hamelec, i Seraías rak'uun Azriel, i 
Selemías rak'uun i Abdeel, chi ruchopariik i Jeremías jalal ruq'oral i Dios ruch'ihil 
i Baruc re' i aj tz'ihb'. Eh xama' xkian ta wo' ruchopariik ruum re' i QaJaaw Dios 
xkeb'anik keh. 

27Eh noq re' i reey Joacim ruk'atam chik i jumb'oht chi huuj i wilik wii' i ruq'oral i 
Dios re' i xuq'or i Jeremías reh i Baruc chi xutz'ihb'aaj. Re' QaJaaw Dios je' wo' 
chik wili i xuq'or reh i Jeremías: 

28Yu'naak i hat cha chop wo' chik jumb'oht-oq i huuj nee wo' chik i natz'ihb'aaj 
chupaam chu'nchel i q'orik xatz'ihb'aaj pampeet chupaam i jumb'oht chi huuj 
xuk'at wach q'aaq' i Joacim re' i kireey i aj Judá. 

29Eh je' wili i cha q'or reh i reey re' re': Re' QaJaaw Dios je' wili ruq'or chawiij: Re' 
reh xuk'at i jumb'oht chi huuj, eh xat ruq'il i hat Jeremías chi xatz'ihb'aaj 
chupaam chi re' taqe i aj Babilonia ma' naa rik'iik wach chi ma' naa ta kichaliik 

chi rusachariik wach i tinamit wili. Eh chi naa kikanaam chi ma' jino'q chik i 
winaq, chi ma' jino'q chik i chikop naa rukahniik chupaam. 

30Re' QaJaaw Dios je' wili i xuq'or chi riij i Joacim kireey i aj Judá: Re' reh ma' 
jaruuj naa ruwihiik jino'q i riih rumaam chi reyil, je' rukab' noq xwihik cho chi 
reyil i David. Eh re' i ruti'jolal noq naa rukimiik naa rukahnik chi tuch'lik 
chuwach i tz'a'laj q'iij, chuwach i runimaal k'uxik chaq'ab'. 

31Re' taqe riih rumaam, taqe nimaq wach kikamaj wilkeeb' ruuk' naa nuye'em 
taqe chutojariik i kimahk. Eh naa nuye'em chikinaah i keh, chikinaah i aj 
Jerusaleem, chikinaah i aj Judá. Nik' nimaal i ti' k'axik xnuq'or rib'iral, re' i ma' 
xkaaj ta kib'iram, inki chawiij i Dios tiko'q reh. 

32Re' i Jeremías xuchop wo' chik chaloq i jumb'oht chi huuj tokoom chik xuyeew 
reh i Baruc rak'uun i Nerias, re' wo' xtz'ihb'anik reh i ruq'oral i Dios xq'orarik reh 
ruum i Jeremías. Re' i xutz'ihb'aaj chupaam i peet huuj xuk'at i Joacim. Eh re' i 
Jeremías xuq'or chi naa rutz'ihb'jiik i kore' xq'orarik cho reh ruum i Dios, wilik i 
xtiqarik naah. 

Jer 37 

Re' noq xtz'aparik i Jeremías 

1Re' i Nabucodonosor i kireey i aj Babilonia xukoj chi reey ar Judá i Sedequías 
rak'uun i Josías chi jilow i Jeconias rak'uun i Joacim. 

2Xa re' la' ni xata re' i Sedequías, ni xata re' taqe i raj kamanoom, ni xata re' taqe i 
tinamit xinimanik reh i ruk'uhb'aal i Dios xq'orarik keh ruum i Jeremías jalal 
ruq'oral i Dios. 

3Re' i reey Sedequías xutaq'aaj reje i Jucal rak'uun i Selemías, ruch'ihil i k'amal 
b'eeh aj tiij Sofonías rub'ihnaal rak'uun i Maasías, ruuk' i Jeremías jalal ruq'oral i 
Dios je' wili taq i cha q'or reh: Chub'aan rutiij chiqiij chuwach i QaJaaw Dios 
tiko'q taq reh, inki. 

4Eh chupaam i q'iij re' re' komajaa' inye'arik pantz'ilom i Jeremías, koruyee riib' 
chinb'ehik chi kixilak i tinamit. 

5Eh chupaam i q'iij re' re' k'ulik naq chik inki a'n iloq i ru soldado i kireey aj 
Egipto. Eh noq xkinab'eej taqe i ki soldado i aj Babilonia i k'ahchi' naq keeb' chi 
q'aq'inik ruuk' i aj Jerusaleem xi elik reje ar. 

6Chi riij i re', re' i QaJaaw Dios je' wo' chik wili i xuq'or reh i Jeremías jalal 
ruq'oral i reh: 

7Re' hat je' wili i cha q'or reh i kireey i aj Judá: Re' i QaJaaw i qaDios i hoj, hoj aj 
Israel je' wili i xuq'or: Xuq'or chi naa apahqaam weh chib'ih naa rukahniik wii', 

cha q'or reh i reey re' re' chi re' taqe i ru soldado i kireey i aj Egipto xi chalik naq 
chi ruko'ljiik, naa wo' chik kisutiniik reje pan Egipto. 

8Eh re' taqe i ki soldado i aj Babilonia naa wo' chik kichaliik chi q'aq'inik chinaah 
i tinamit Jerusaleem, naa kichopom naah, naa kikojom ruq'aq'al. 

9Re' hin i Dios kinq'orik taq aweh chi maa jot' taq awiib' maa kapaaj taq chi re' i 
ki soldado i aj Babilonia ojik xkian chi jumpech ruum ma' je' ta re'. 

10Atoob' ta nee wo' naq taq i na a'n keh i hat i ki soldado i aj Babilonia naa 
kib'aniik i q'aq'inik taq awuuk', xama' k'ih ta chik chi winaq i naa kikahniik, 
xanaa kiq'ojib'iik chupaam i kiye'aab' kimolom wii' kiib'. Re' taqe i re' naa wo' 
chik kik'achjik reje, re' chik i keh naakikojwiik ruq'aq'al aatinamiit, inki Dios. 

11Eh re' i ki soldado i aj Babilonia xi elik reje Jerusaleem, re' noq xkinab'eej chi re' 
taqe i ru soldado i kireey i aj Egipto k'ulik inki a'n iloq. 

12Re' i Jeremías xelik reje pan tinamit Jerusaleem xooj naq chupaam i ruyuq'ul i 
Benjamín. Re' naq xraaj i reh chi xooj haa' chuch'aqariik i ye'aab' i xkik'ul chi 
kikooch ruch'ihil taqe i rutinamiit. 

13Eh noq xooj k'oloq i Jeremías chi chii' i puerta wilik reje chi korkiil i ruyuq'ul i 
Benjamín, ar wilik jinaj i aj cha'joom kajaaw soldado Irías rub'ihnaal rak'uun i 
Selemías xuq'at i Jeremías je' wili xuq'or reh: Re' hat inawaaj ojik chi kixilak i aj 
Babilonia maje', inki reh. 

14Eh re' Jeremías je' wili i xuq'or: Ma' korik taj inaq'or ma' k'ahchi' ta wojiik chi 
kixilak i aj Babilonia, inki. Eh re' Irías xama' xunimaj taj i xq'orarik reh, xuchop la' 
i Jeremías xuk'am reje chikiwach i nimaq wach kikamaj ruuk' i reey. 

15Re' keh ma' k'isiin ta xchalik kik'aah chinaah i Jeremías noq xkilow wach 
xkiq'ojib'eej. Eh ar xkitz'ap parupaat i Jonatán, re' i aj tz'ihb', ruum re' i paat re' 
re' xkisutej chi kiye'aab' prexo. 

16Eh re' noq re' i Jeremías xye'arik i koq chupaam i jul wilik chupaam i paat, eh 
najt xub'an ar. 

17Re' i reey Sedequías xuq'or: chi naa ruk'amariik reje i Jeremías chupaam i paat i 
rub'an wii' i taaq'anik, noq wilik chik ar i Jeremías, re' reey xupahqaaj reh chi 
qeqmaal chi je' wili: ¿Mi wilik jino'q i ruk'uhb'aal i Dios chi wee hin? inki. Re' 
Jeremías je' wili i xuq'or: Hoo' wilik, re' chi naa aq'ahtesjiik chi ri'sil i rajaawriik i 
kireey i aj Babilonia, inki. 

18Eh re' i Jeremías xupahqaaj reh i reey Sedequías chi je' wili: Raaj i hin ¿Chib'ih i 
mahk xnub'an chawach i hat chikiwach i awaj kamanoom, chikiwach i tinamit, 
ruum xinkimin pantz'ilom? inki. 

19Eh ¿Aha' wilkeeb' taqe i jalal ruq'oral i Dios inki a'n kiib' re' i xiq'orik aweh i chi 
re' kireey i aj Babilonia ma' naa ta ruchaliik chi q'aq'inik cha naah i hat, chikinaah 
aatinamiit? 

20Qajaaw reey chab'iraj tii weh i naa nupahqaam aweh, inwaaj chi nee nayeew 
weh. Re' chi maayeew chik q'ab' chi nee kinooj kitz'ap parupaat i Jonatán ruum 
wi xinooj kitz'ap, ar neekinkimik, inki. 

21Eh re' i reey Sedequías xuq'or chi cha'jaljoq chuwach reje i tz'ilom. Xuq'or chi 
rajlaal q'iij naa ruk'amariik reje rukaxlanwi'k re' ruuk' i xa pantaq b'eeh 
inloq'arik. Je' re' xkian reh korehtaal chik xk'uhlik i kaxlanwi'k. Je' aj re' noq 
xkahnik i Jeremías chuwach reje i tz'ilom. 

Jer 38 

Re' hoq xye'arik pan chaam laj jul i Jeremías 

1Re' i Sefatías rak'uun i Matán, i Gedalías rak'uun i Pasur, i Jucal rak'uun i 
Selemías, i Pasur rak'uun i Malquías, xkib'iraj i Jeremías noq k'ahchi' ruq'orom 
keh i tinamit taqe i q'orik wili: 

2Re' i QaJaaw Dios je' wili i xuq'or: Awach i naa kikahniik chupaam i tinamit wili 
naa kikimiik ruum q'aq'inik, ruum wi'jaleel, ruum yab'ilaal. Eh awach i naakeliik 
reje neenkiq'asaj kiib' pan kiq'ab' i aj Babilonia, neenkiko'leej riij i kik'achariik. 

3Re' QaJaaw Dios i xuq'or chi re' i tinamit wili naa rukahniik chi ri'sil i kajaawriik 
i ru soldado i kireey i aj Babilonia. Re' reh naa ruchopwiik naah inki Dios, inki 
Jeremías. 

4Eh re' taqe i nimaq wach kikamaj je' wili i xkiq'or reh i reey: Re' hoj inqaq'or chi 
ruk'ul chi neenkanteesjik i winaq re' re', ruum k'ahchi' rutukem wach i 
kikapeb'aal taqe i soldado koxikahnik panqatinamiit, je' wo' taqe i tinamit. Re' 
winaq re' re' ma' re' taj i holohik k'ahchi' rusik'im chi riij i qatinamiit, re' la' i yiib' 
wach k'ahchi' rusik'im, inki taqe. 

5Eh re' reey Sedequías je' wili i xuq'or: Ma' xta reet cha a'n taq ruuk' aha' wilik 
taq inawaaj i hat. Re' hin xama' xta wo' neenub'an taq aweh chi riij, inki. 

6Noq xkib'iraj chi je' re' xkichop i Jeremías xkiqasaj qohoq chi laso chupaam i 
chaamlaj jul wilik paruye'aab' i k'amal b'eeh Malquías rub'ihnaal. Re' jul re' re' ar 
wilik chuwach reje i tz'ilom, eh ruum chi ma' xta ha' chupaam i jul re' re' xa 
ch'uwa' i wilik chupaam xjutlujik qohoq ar i Jeremías. 

7Eh noq xrib'iraj i Ebed-melec aj Etiopía kapuun raj kamanoom reey chi xye'arik 
qohoq panjul i Jeremías. Eh chupaam i q'iij re' re' rumolom riib' i reey chik'utaaj 
kuuk' taqe i raj kamanoom chi chii' puerta Benjamín rub'ihnaal. 

8Eh re' Ebed-melec xelik reje chupaam i paat i rub'an wii' i taaq'anik i reey, xooj 
chi q'orob'jiik i reey je' wili i xuq'or reh: 

9Re' i xkian taqe i winaq re' re', reh i Jeremías jalal ruq'oral i Dios jinaj i runimaal 
mahk. Re' keh xkimin chupaam i chaam laj jul, eh yu'naak k'ahchi' rukimiik ar 
ruum wi'jaleel ruum ma' xta chik kaxlanwi'k chupaam i tinamit, inki. 

10Eh chi riij i re', re' i reey xuq'or reh Ebed-melec chi chuk'am reje chi riij lajeeb'-
oq ru ka'winaq taqe i winaq, reh chi naa rojiik kesam i Jeremías chupaam i chaam 
laj jul, reh chi ma' xkimik ta ar. 

11Eh re' Ebed-melec xuk'am wo' taqe reje chi riij i winaq xooj i molarik wii' taqe 
itz'ihy inkamanik chupaam i paat i rub'an wii' i taaq'anik i reey xuk'am chaloq 
taqe i q'aah taq itz'ihy ruuk' laso xuqasaj qohoq reh i Jeremías chupaam i 
chaamlaj jul, je' wili i xuq'or reh: 

12Chakoj taqe i q'aa itz'ihy re' re' pan asikan reh chi ma' nee ta tiruyol i laso, inki. 
Eh re' i Jeremías xub'an wo' hoq i xq'orarik reh. 

13Eh re' taqe i winaq xkikut qohoq i laso reh i Jeremías, ruuk' i re' xkiqerej chaloq. 
Eh ar wo' chik xkahnik i Jeremías chuwach reje i tz'ilom. 

Re' i reey Sedequías xutaq'aaj ruk'amariik i Jeremías 

14Re' i reey Sedequías xuq'or chi naa ruk'amariik reje chuwach i Jeremías ar 
chupaam i ookb'al reh i rupaat i Dios, je' wili xuq'or reh i Jeremías jalal ruq'oral i 
Dios: Re' hin jinaj inwaaj nupahqaam aweh inwaaj chi nee naa chaq'weej weh chi 
korik, inki. 

15Re' i Jeremías je' wili i xuq'or: Wila' xnuchaq'weej aweh chi korik re' hat 
neenataq'aaj nukanteesjiik. Eh wila' xnukoj ana'ojb'al xama' nee ta wo' 
kinanimaj, inki. 

16Eh re' i reey Sedequías xa chi qeqmaal xuq'or reh i Jeremías, chi je' wili: Re' hin 
parub'ihnaal i QaJaaw i xye'wik k'achariik i nuq'or aweh i xti korik chi ma' nee ta 
nutaq'aaj akanteesjiik. Eh ma' nee ta tinuyeew pan kiq'ab' inkaaj akanteesjiik, 
inki. 

17Eh re' i Jeremías je' wili i xuq'or reh i reey Sedequías: Re' QaJaaw i qaDios i hoj, 
hoj aj Israel wilik rajaawriik je' wili i ruq'or chawiij: Wila' re' reh xuq'asaj riib' 
pan kiq'ab' i k'amal kib'eeh taqe i ru soldado i kireey i aj Babilonia neeruko'leej 
riij i ruk'achariik i reh je' wo' i rak'uun rixq'uun. Eh re' i tinamit wili ma' nee ta 
inkojarik ruq'aq'al. 

18Raaj wila' ma' xuq'asaj riib' keh taqe i ki soldado i aj Babilonia naa kichopom 
naah i tinamit wili naakiqopom ruq'aq'al. Eh re' reh ma' naa ta ruko'leem riib' 
chuwach, inki. 

19Re' i reey Sedequías je' wili i xuq'or: Re' hin kinyo'jik kuum i aj Judío chi q'ahxik 
chi kixilak i aj Babilonia, ruum wila' xinkichop i keh neenkik'saj chi ti' i nuti'jolal, 
inki. 

20Eh re' Jeremías je' wili xuq'or: Re' hat ma' nee ta ti q'ehb'ik pan kiq'ab' cha 
nimaj la' i ruq'oral i Dios i nuq'or aweh, ma' xta reet nee ti elik, eh neenako'leej 
riij ak'achariik. 

21Re' i QaJaaw Dios ruk'uhtaam chik weh chib'ih jariik i naa ak'ulum, wila' ma' 
xaq'asaj awiib' pan kiq'ab' i ru soldado i kireey i aj Babilonia. 

22Eh chu'nchel ixoq naakikahnik chupaam i paat i na a'n wii' i taaq'anik i hat reey, 
xanaa wo' kiq'ahteesjiik pan kiq'ab' i k'amal kib'eeh i ru soldado i kireey i aj 
Babilonia, je' wili i naa kiq'orom reh i reey: Re' taqe i xti naah naq awamigo 
xatkijot' xkiq'at awach, xkiyeew q'ab' chi xat q'ehb'ik chupaam i ti' k'axik, eh 
xatkikanaa' cha wutkeel, inko'q taqe. 

23Eh chu'nchel ixoq achopom kinaah, taqe i awak'uun awixq'uun naa 
kiq'ahteesjiik pan kiq'ab' taqe i aj Babilonia, eh re' hat i reey ma' naa ta ko'leem 
awiib' pan kiq'ab', naa la' kaat kiq'asam pan q'ab' i kireey i aj Babilonia. Eh re' i 
tinamit wili naakiqopom ruq'aq'al, inki. 

24Eh re' reey Sedequías je' wili xuq'or reh i Jeremías: Wila' ma' nawaaj chi nee 
tikimik maa awach aj eh aq'or taqe i xaq'or weh. 

25Wila' xkinab'eej taqe i waj kamanoom chi xnub'an nuk'utaaj awuuk' 
neenkipahqaaj weh chib'ih i xaq'or weh i hat. Eh je' wili i neenkiq'or aweh: Wila' 
nawaaj chi nee nuko'leej riij aak'achariik, cha q'or qeh i xaq'or taq ruuk' i reey, 
inko'q taqe aweh. 

26Eh re' hat je' wili i neenaq'or keh: Re' hin re' i xnupahqaaj reh i reey re' chi ma' 
nee ta chik rutaq'aaj nutz'apariik parupaat i Jonatán, reh chi ma' nee ta tikimik 
ar, tiko'q keh inki. 

27Eh chu'nchel i raj kamanoom i reey xiooj wo' ruuk' i Jeremías i xkipahqaaj reh 
chib'ih jariik i xkiq'or. Re' Jeremías nik' wach i xq'orarik reh ruum i reey je' wo' 
re' i xuq'or keh, ruum i re' ma' xta kuchej, xkikanaa' chi je' re' ruum ma' awach ta 
x-ib'irinik reh i k'utaaj xkian. 

28Eh re' i Jeremías ar wo' xkahnik chi tz'aplik chuwach reje i tz'ilom, korehtaal 
chik xponik i q'iij noq xchoparik naah i tinamit Jerusaleem. 

Jer 39 

Re' noq xqehb'ik panti' k'axik i tinamit Jerusaleem 
(2 Rey 24.20—25.21 2 Cron 36.17-21 Jer 52.3-30) 

1Eh chupaam i ru lajeeb' poh reh i rub'elejeeb' haab' rokiik chi reyil i Sedequías 
ar Judá, re' i reey Nabucodonosor ruch'ihil taqe i ru soldado xi chalik chi q'aq'inik 
chinaah Jerusaleem, eh xkikotej riij. 

2Eh parub'eleej q'iij reh i rukaaj poh chupaam i rujunlaaj haab'rokiik chi reyil i 
Sedequías, re' taqe i aj ixowaal xkiteh i koq jinaj i-ik'b'al chupaam i koraal tz'aq 
chi riij i tinamit, xi okik i koq pan tinamit. 

3Eh chu'nchel i kitowik reh i kireey i aj Babilonia xi okik i koq, ar xiooj wih-oq 
chuwach i puerta wilik panyejaal, re' taqe re' je' wili i kib'ihnaal: Nergal-sarezer, 
Samgar-nebo, Sarsequim, k'amal kib'eeh taqe i kapuun, eh jinaj chik Nergal-
sarezer re' taqe i re' nimaq wach kikamaj ruuk' i kireey i aj Babilonia. 

4Eh noq xrilow chi je' re' i Sedequías kireey i aj Judá ruch'ihil taqe i ru soldado 
xkimol chi elik chaq'ab' reje chupaam i tinamit. Ar xi elik reje chupaam i b'eeh 
tikooj wii' i uhtz'ub' ma' najt ta ruuk' i ruye'aab' i reey xi elik reje chi chii' i puerta 
wilik panyejaal i tz'aq. Eh xkik'am qohoq i b'eeh wach k'ixkaab' i nik'ik wii' i nim 
ha' Jordán. 

5Eh re' taqe i ki soldado i kireey i aj Babilonia xkitahqeej reje, korehtaal xponik 
kireq wach k'ixkaab' Jericó reey Sedequías. Eh ar xkichop xkik'am chuwach i reey 
Nabucodonosor wilik chupaam i ye'aab' Ribla wilik paruyuq'ul i Hamat, ar xuq'at 
i q'orik chinaah. 

6Eh ar Ribla re' i kireey i aj Babilonia xutaq'aaj kik'amariik taqe i rak'uun 
rixq'uun i Sedequías, eh ti chuwach i reh xuyok' i kalaq taqe i rak'uun rixq'uun. 
Eh je' wo' re' i xub'an keh taqe i xa atoob' wach kik'ux wilkeeb' Judá. 

7Eh re' reey Sedequías xresaj kab'chel i naq wach, b'ak'lik i q'ab' chi karena noq 
xk'amarik reje prexo pan tinamit Babilonia. 

8Re' taqe i soldado kichalik Babilonia xkikoj ruq'aq'al i paat i rub'an wii' i 
taaq'anik i reey Sedequías. Eh xkikoj wo' ruq'aq'al i paat wilkeeb' pan tinamit, 
xkiq'eb' wach ak'al i tz'aq kotimaj wii' riij i tinamit Jerusaleem. 

9Eh re' i Nabuzaradán k'amal kib'eeh i soldado kichalik Babilonia xuk'am taqe 
reje Babilonia nik' k'ihaal i koxikahnik Jerusaleem. Je' wo' taqe i xkiq'asaj naq 
kiib' chi kixilak i ki soldado i aj Babilonia eh xuk'am wo' taqe reje chu'nchel i 
tinamit koxikahnik naq. 

10Xa re' wo' chik xukanaa' pantinamiit Judá i kok'neb'aa' ma' xta wilik keh. Eh 
chupaam i q'iij re' re' xuyeew kiye'aab' reh chi naa kitikim ki uuva. 

Re' noq xelik chi prexohjik i Jeremías 

11Re' reey Nabucodonosor ko ar Babilonia xuq'or cho reh i Nabuzaradán k'amal 
kib'eeh soldado chi riij chib'ih i naa ruk'ulum i Jeremías, je' wili xuq'or: 

12Re' hat naa achopwiik nah rucha'jaljiik i Jeremías, maa chih awuchej, naa 
aye'em reh chib'ih jariik i naa rupahqaam aweh, inki reh. 

13Eh re' Nabuzaradán k'amal kib'eeh i soldado, ruch'ihil Nabusazbán, ruch'ihil i 
Nergal-sarezer, i k'amal kib'eeh taqe i kapuun nimaq wach kikamaj ruuk' i kireey 
i aj Babilonia. 

14Xkesaj i Jeremías chupaam i paat wilik reje chuwach i tz'ilom. Eh re' i Gedalías 
xkikoj chi ilil reh, rak'uun Ahicam riih i Asaf, reh chi naa ruk'amariik reje 
parupaat. Re' i Jeremías xkahnik chi k'acharik chi kixilak i tinamit xi kahnik 
chupaam i tinamit re' re'. 

Re' i Dios xuq'or chi naa ruko'leem riij i ruk'achariik i Ebed-melec 

15Noq re' i Jeremías ko tz'aplik chuwach reje i tz'ilom xq'rob'jik ruum i Dios, je' 
wili i xq'orarik reh: 

16Re' hat cha q'or reh i Ebed-melec aj Etiopía. Je' wili i cha q'or reh. Re' i QaJaaw 
Dios nim rajaawriik i qaDios i hoj, hoj aj Israel, je' wili i ruq'or chawiij: Re' hin 
naa nuye'em i ti' k'axik chinaah i tinamit wili, ma' re' ta holohik i naa nuye'em 
chinaah. Eh noq naa ruk'ulariik i re', re' reh naa rilom ruuk' naq'wach. 

17Xa re' la' re' reh naa nuko'leem, reh chi ma' nee ta nq'ehb'ik pan kiq'ab' i aj 
ixowaal re' re' q'e' inyo'jik kuum. 

18Re' hin korik chi naa nuko'leem, reh chi ma' nee ta nkikansaj, naa nuko'leem riij 
i ruk'achariik ruum chi xuyeew ruk'ux wuuk', inki Dios tiko'q reh. 

Jer 40 

Re' i Jeremías ar xkahnik ruuk' i Gedalías 

1Re' i Dios xuq'oreej i Jeremías noq re' i Nabuzaradán k'amal kib'eeh i soldado 
roq'taam chik reje i Jeremías chupaam i ye'aab' Rama. Eh re' Nabuzaradán prexo 
wilik i Jeremías b'ak'lik wach chi karena noq xponik rureq chi kixilak i aj 
Jerusaleem, chi kixilak i aj Judá k'ahchi' kik'amariik reje Babilonia. 

2Re' i k'amal kib'eeh soldado xresaj reje chi rutkeel i Jeremías. Je' wili xuq'or reh: 
Re' i QaJaaw Dios ruq'orom chaloq chi naa ruye'em i runimaal ti' k'axik chinaah i 
tinamit wili. 

3Eh yu'naak xub'an chik chaloq taqe i ruq'orom. Re' taqe i wili xchalik taq cha 
naah ruum xat mahkunik taq chuwach i QaJaaw, eh ma' xanimaj ta taq. 

4Xa re' la' re' hin xatwoq'taaj chik xnuchej chik i karena b'ak'lik naq wii' taqe 
aq'ab'. Eh wila' i ruk'ul ak'ux chi netiooj chi wiij Babilonia neerub'an chi nee tiooj, 
re' wo' hin nee kincha'jinik aweh. Eh wila' ma' ruk'ul ak'ux chi nee tiooj nee wo' 
rub'an chi ma' nee ta tiooj. Wilik wo' chawach i runimaal tinamit wili xa aha' pa' 
nee ruk'ul ak'ux chi nee ti k'acharik neerub'an chi nee tiooj ar. 

5Eh wila' nawaaj wo' chik sutinik reje neerub'an chi nee ti k'acharik ruuk' i 
Gedalías rak'uun i Ahicam riih i Safán, re' i xkojarik chi ajaab'esil ar Judá ruum i 
qareey i hoj aj Babilonia. Eh nee ti k'acharik chi kixilak i tinamit, xa aha' pa' i 
ruk'ul ak'ux i hat i nuchjik i Jeremías. Re' i k'amal kib'eeh soldado jinaj i rukooch i 
Jeremías xuyeew, eh xuch'aq reje. 

6Re' i Jeremías xooj wo' ruuk' i Gedalías rak'uun i Ahicam chupaam i ye'aab' 
Mizpa. Ar xk'acharik chi kixilak i tinamit xi kahnik chupaam i ye'aab' re' re'. 

7Noq re' taqe i k'amal b'eeh kuch'ihil taqe i ki soldado re' ruuk' taqe i aj Judío 
wilkeeb' chupaam taqe i ye'aab' re' re', xkib'iraj chi re' i kireey i aj Babilonia re' i 
Gedalías rak'uun i Ahicam xukoj chi ajaab'ees chinaah i tinamit. Eh re' wo' reh 
xukoj chi cha'jen keh i tinamit q'e' taqe neb'aa', chi winaq chi ixoq, chi ha'lak'un, 
re' i ma' xi k'amarik ta taqe reje Babilonia. 

8Re' taqe i k'amal b'eeh re' re' xiooj ar Mizpa chi rilariik i Gedalías. Eh xooj haa' i 
Ismael rak'uun i Netanías, haa' i Johanán, haa' i Jonatán, rak'uun Carea, haa' i 
Seraías rak'uun i Tanhumet, haa' taqe i rak'uun i Efai, haa' taqe i rak'uun Netofa, 
haa' i Jezanias rak'uun jinaj i winaq aj Maacateo, haa' taqe i winaq wilkeeb' chi 
riij. 

9Eh re' Gedalías rak'uun Ahicam, rak'uun i Safán xuq'or i korik je' wili i xuq'or 
keh: Matyo'jik taq chi nee taq inaq'asaj awiib' chi kixilak i aj Babilonia. Neerub'an 
chi nee taq ti k'acharik ayu', xa re' la' chakamaneej taq wach kireey i aj Babilonia, 
ma' xta reet taq nee ti elik. 

10Eh re' hin ayu' naa nukahniik chi k'acharik Mizpa, re' hin neekinq'orik taq 
chawiij kuuk' i aj Babilonia noq naa kik'uliik iloq ayu'. Re' taq i hat naa taq 
amolom i riis i uuva, i wach taq aachee', aseite reh i siq'jil, eh suq taq nee ti 
k'acharik chupaam i ye'aab' achopom taq naah, inki. 

11Eh re' taqe i aj Judío wilkeeb' Moab, taqe i wilkeeb' Amón, taqe wilkeeb' Edom, 
taqe wilkeeb' xa aha' pantaq tokoom tinamit, xkib'iraj chi re' i kireey i aj 
Babilonia ko wilik taqe i aj Judío xukanaa' chupaam i kitinamiit, eh chi re' 
Gedalías xupab'aa' chi ajaab'ees chikinaah. 

12Eh chu'nchel i aj Judío re' re' xi chalik, xi elik chaloq chupaam taqe i ye'aab' 
tukimaj reje wii' kiwach, xchalik kik'uhtaaj kiib' chuwach i Gedalías chupaam i 
ye'aab' Mizpa. Eh je' wo' keh ma' k'isiin k'ihaal i riis uuva xkimol, je' wo' i wach 
taqe i kichee'. 

Re' i ma' holohik taj xuyejaa' wach i Ismael chi riij i Gedalías 

13Re' i Johanán rak'uun i Carea, ruch'ihil taqe i k'amal kib'eeh i soldado re' taqe i 
kanalkeeb' pantaq ye'aab' xiooj ar Mizpa chi rilariik i Gedalías. 

14Je' wili i xkiq'or reh: ¿Mi aweht'al i hat chi re' i Baalis kireey i aj Amón xutaq'aaj 
chaloq i Ismael chakantesjiik? inki taqe reh. Xa re' la' re' Gedalías xama' xunimaj 
ta wo' hoq. 

15Eh re' i Johanán rak'uun i Carea je' wili i xuq'or reh Gedalías chi q'eeqmaal: 
Chayeew q'ab' weh chi nenooj nukansaj i Ismael, ma' awach ta neenab'inik awach 
neemb'anik reh. ¿Nik' wach noq naaqaye'em q'ab' i hoj chi nee tirukansaj? ¿Mi 
neenqayeew q'ab' re' chi nee wo' chik inkitukej kiib' i aj Judío kimolom kiib' 
awuuk', eh neekikimiik? inki. 

16Eh re' i Gedalías rak'uun i Ahicam je' wili i xuq'or: Maa a'n i je' re' aha' wilik 
inkiq'or chi riij i Ismael ma' korik taj, inki. 

Jer 41 

1Eh paruwuuq poh chik re' i Ismael rak'uun i Netanías riih i Elisama, ma' tokoom 
ta kuuk' i nimaq wach kikamaj ruuk' i reey. Ruch'ihil taqe i lajeeb' chi winaq xiooj 
ar Mizpa chuq'orob'jiik i Gedalías, noq wi'k chik inki a'n ruuk' ar nah mexa. 

2Re' i Ismael rak'uun i Netanías ruch'ihil taqe i lajeeb' chi winaq xi wuktik johtoq, 
chi jumehq'iil xkesaj chaloq i kiq'aslaj ch'ihch' xkikansaj i Gedalías rak'uun i 
Ahicam, rak'uun i Safán. Re' i xupab'aa' i kireey i aj Babilonia chi ajaab'ees 
chikinaah i aj Judá, 

3Re' i Ismael xkuxik wo' rukansam chu'nchel i aj Judío je' wo' ki soldado i aj 
Babilonia wilik naq ruuk' Gedalías ar Mizpa. 

4Eh eew-oq chik inkanteesjik i Gedalías, re' noq komajaa' ta awach i naab'inik reh 
chib'ih i xk'ularik. 

5Wilik taqe i winaq xi elik cho Siquem, i xi elik cho Silo, i xi elik cho Samaria 
kajwinaq chi kiib' kijoyom i kusinchii' xkiweq i kiso' chikiij, eh xkiyok'ib'eej wach 
i kiti'jolal. Eh wilik naq kimayiij i ki insensia xkik'am chaloq, reh naq chi 
naakiq'aasam parupaat i Dios. 

6Eh re' Ismael xelik reje chupaam i ye'aab' Mizpa, xooj taqe ruk'ul wach b'eeh 
xasuq chik inoq'ik, xa re' wo' noq xuk'ul taqe je' wili xuq'or keh: Taq taq 
chawilow i Gedalías rak'uun i Ahicam. 

7Xa re' la' noq xi ponik panyejaal i tinamit xyok'arik i kalaq ruum i Ismael rak'uun 
Netanías kuum taqe i winaq ruch'ihil. Eh xkikut taqe qohoq chupaam i jinaj i 
chaam laj jul. 

8Eh lajeeb' chik chi winaq re' ruuk' i keh ma' xi kanteesjik taj je' wili i xkiq'or reh i 
Ismael: Maa qoh akansaj ti hoj ruum wilik i trigo, i sebada, i Aseite, i riis kaab' 
qakeb'aam panab'iix, inki taqe. Noq xrib'iraj chi je' re' Ismael ma' xukansaj ta 
taqe je' rukab' noq xukansaj taqe i kuch'ihil. 



1596 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

9Re' chaamlaj jul xukut wii' i kiti'jolal i winaq i Ismael re' wo' hoq i jul xutaq'aaj 
ruk'otariik i reey Asa ko'lemb'al riib' chuwach i Baasa kireey i aj Israel. Re' i 
chaamlaj jul re' re' xiik' wo' naq naah nimaal xnujik ruum i kiti'jolal i xukansaj 
taqe i Ismael rak'uun i Netanías. 

10Eh ma' xata re' re' xub'an i Ismael xuchop la' wo' taqe i rixq'uun i reey, je' wo' 
chu'nchel i tinamit xi kahnik naq Mizpa. Re' taqe i xye'arik reh i Gedalías chi naa 
rucha'jeem ruum i Nabuzaradán k'amal kib'eeh i soldado, re' i Ismael xuchop 
taqe i tinamit re' re', eh xuchop reje rub'eeh xq'ahxik reje pan kitinamiit i aj 
Amón. 

11Noq xrib'iraj rib'iral i Johanán rak'uun i Carea ruch'ihil taqe chu'nchel i k'amal 
kib'eeh i soldado chu'nchel ikaansanik xub'an i Ismael. 

12Xkimol wach chu'nchel i ki soldado xiooj chi q'aq'inik chinaah i Ismael rak'uun i 
Netanías, ar xponik kireq chi chii' i nimlaj jul ha' wilik Gabaón. 

13Eh noq re' taqe i tinamit k'ahchi' ruk'amam reje pan tokoom tinamit i Ismael 
manlik xkilow chi xooj k'oloq i Johanán rak'uun Carea ruch'ihil taqe chu'nchel i 
k'amal kib'eeh soldado, ma' k'isiin ta xsuuqb'ik kik'ux. 

14Xi sutinik chaloq xchalik wo' chik kimol kiib' ruuk' i Johanán, eh re' taqe i 
tinamit resaj naq reje Mizpa i Ismael. 

15Xa re' la' re' i Ismael rak'uun i Netanías waxiqiib' keh i winaq intowik reh xkian 
reje elik chuwach i Johanán ar chik xiooj pan kitinamiit i aj Amón. 

16Eh re' i Johanán rak'uun i Carea ruch'ihil i k'amal kib'eeh soldado, taqe ixoq, 
taqe i kok' ha'lak'un, taqe i kapuun nimaq wach kikamaj xuk'am naq reje pan 
tokoom tinamit i Ismael rak'uun i Netanías. Re' taqe i xresaj reje Mizpa, noq 
rukansam chik i Gedalías rak'uun i Ahicam. Re' i Johanán xponik wo' chik taqe 
rusutej chupaam i ye'aab' Gabaón. 

17Eh xkichop chee kib'eeh, korehtaal xi ponik chupaam i ye'aab' Gerut-quimam 
ma' najt ta ruuk' i Belén. Ar xi hi'lik chuwach i xama' k'ih ta laj q'iij, re' naq xkaaj i 
keh chi naakokiik chupaam i ruyuq'ul i Egipto. 

18Re' naq inkaaj chi xkiko'leej kiib' chikiwach i aj Babilonia, xchalik kiyo'jiik ruum 
re' i Ismael rak'uun i Netanías xukansaj i Gedalías rak'uun i Ahicam. Re' naq i 
xukoj chi ajaab'ees chikinaah i aj Judío i kireey i aj Babilonia. 

Jer 42 

Re' i tinamit xkipahqaaj reh i Jeremías chi naa rub'aan i tiij chikiij 

1Eh chu'nchel i k'amal kib'eeh soldado haa' i Johanán, haa' rak'uun i Carea, haa' 
Jezanías rak'uun i Osaías, haa' chu'nchel i tinamit, chi nimaq chi kok' taq xiooj 
ruuk' i Jeremías jalal ruq'oral i Dios. 

2Eh je' wili xkiq'or reh: Jinaj inaaqapahqaam aweh, xa re' la' maaq'or chi ma' nee 
ta na a'n. Re' chi chapahqaaj reh i aaDios panatiij chi nee qoh rutoob'eej i hoj i 
xama' hoj ta wo' chik k'ih xoj kahnik. Noq xub'an xiik' naq naah qak'ihaal, eh 
yu'naak xama' hoj ta chik k'ih je' rukab' i k'ahchi' awilom. 

3Je' re' noq cha pahqaaj reh aaWaJaaw aaDios chi nee ruk'uhtaaj qeh i holohik 
b'eeh naa qak'amam, je' wo' hoq i naaqanam, inki taqe. 

4Eh re' i Jeremías je' wili i xuq'or keh: Ma' xta reet naa nupahqaam reh i Dios taq 
inawaaj je' rukab' i xaq'or taq weh. Re' hin nee taq i nuq'or aweh chu'nchel i nee 
ruq'or weh i QaJaaw Dios, ma' xta chik i neenukanaa' chi ma' nee ta nuq'or, inki. 

5Re' keh je' wili xkiq'or reh i Jeremías: Re' aaWaJaaw aaDios xti korik wach 
ruk'ux k'ahchi' rilwiik reh, neenye'wik qeh panti' k'axik wila' ma' xqa a'n i nee 
ruq'or aweh chi naa qa'nam. 

6Atoob' ta nee ruk'ul qak'ux, atoob' ta ma' nee ruk'ul qak'ux i nee ruq'or qeh i 
QaJaaw Dios reh chi suq neenqohwih'ik. Re' i xqaq'or aweh chi naa apahqaam i 
rotob'il chiqiij, inki taqe. 

7Eh lajeeb'-oq chik q'iij kiq'orom i re', re' i QaJaaw Dios xuq'oreej wo' hoq i 
Jeremías. 

8Re' reh xuyuq'eej ruuk' i Johanán rak'uun i Carea, je' wo' taqe i k'amal kib'eeh i 
soldado kiooj panq'aq'inik, je' wo' chu'nchel i taqe i tinamit, chi nimaq chi kok' 
taq je' wili i xuq'or keh: 

9Re' i QaJaaw qaDios i hoj, hoj aj Israel, re' i xaq'or taq weh chi naa nupahqaam 
reh chib'ih taq inawaaj, je' wili i xuq'or weh: 

10Wila' xi kahnik chupaam i tinamit wili, re' hin naa wesam taqe korik, eh ma' naa 
ta nusacham kiwach naa la' nu ch'ikam taqe pan kiye'aab', ma' naa ta wesam taqe 
reje ayu'. Re' hin ti' wo' inwik'raaj taqe chi xnuyeew i ti' k'axik chikinaah. 

11Eh mankiyohleej chik i kireey i aj Babilonia re' i ma' k'isiin ta kiyo'jiik ruum. 
Manchalik chik kiyo'jiik, ruum re' hin naa nuwihiik kuuk' chi kiko'ljiik, re' hin naa 
wesaniik keh pan q'ab' i reey re' re'. 

12Naa nuketelaam kiwach, eh naa wo' nuye'em paránima i reey chi naa ruketeljiik 
kiwach ruum, reh chi nee rukanaa' taqe chi k'acharik pan kitinamiit, inki. 

13Eh wila' re' taq i hat ma' nawaaj taq k'acharik panatinamiit, wila' ma' xanimaj 
taq awajaaw aaDios, je' taq wili i neenaq'or: 

14Re' hoj inqaaj ojik k'achareel Egipto aha' ma' naa ta qilom wach i q'aq'inik, ni 
xata naa qib'iram chi naa ruxuljiik i tuun rehtalil i q'aq'inik. Eh ma' nee ta qoh 
kimik ruum wi'jalel, tiko'q taq. 

15Re' taq i hat koxat kahnik taq chi k'acharik Judá chab'iraj taq i ruq'or i QaJaaw 
Dios nim rajaawriik i qaDios i hoj, hoj aj Israel je' wili i ruq'or taq chawiij: Wila' 
re' keh xankotwaaj chik ojik k'achareel Egipto. 

16Naa wo' kireqariik ar ruum i q'aq'inik, je' wo' ruum wi'jaleel, re' i ma' k'isiin ta 
kiyo'jiik ruum, re' wo' taqe i re' naa rukansanik keh ar. 

17Eh chu'nchel i xankotwaaj chik ojik chi k'acharik Egipto ar wo' naa kikimiik 
ruum i q'aq'inik, ruum wi'jaleel, ruum yab'ilaal. Eh ma' jino'q chik i naa kikahniik 
chi k'achalkeeb', ma' jino'q naa ruko'leem riib' chuwach i runimaal ti' k'axik naa 
nuye'em chikinaah, inki. 

18Ruum re' i QaJaaw Dios nim rajaawriik, qaDios i hoj, hoj aj Israel je' wili i ruq'or 
taq chawiij: Nik' wach noq xqop i nujosq'iil chikinaah i aj Jerusaleem, je' wo' re' 
noq naa ruqopiik i nujosq'iil chikinaah i keh wila' xiooj Egipto. Eh chu'nchel i 
tinamit ma' holohik ta naa kiq'oriik chikiij, ti yo'joq ruum inakik'ulum, eh ma' naa 
ta chik kilom wach i kitinamiit, inki. 

19Eh re' taq i hat i koxat kahnik taq chi k'acharik Judá. Re' i QaJaaw Dios i ruq'or 
taq aweh chi ma' naa ta awojiik taq Egipto, chanab'eej taq chi korik ruum re' hin i 
nuq'or taq aweh yu'naak chib'ih i ruq'or. 

20Re' taq i hat runimaal mahk k'ahchi' taq kaat ruum xasutej taq chi riij aq'oral. 
Re' wo' naq taq i hat xat q'orik weh chi naa nub'anam nutiij chuwach i QaJaaw 
taq chawiij, je' wili taq i xaq'or weh: Chapahqaaj reh aaDios panatiij chi nee 
qohrutoob'eej, eh neenaq'or qeh i nee ruq'or aweh reh chi neenqa a'n, tiki taq. 

21Eh re' hin xnuq'or taq chik aweh yu'naak i xuq'or weh QaJaaw Dios chi naa taq 
a'nam, xa re' la' re' taq i hat xama' xawaaj ta wo' taq a'nam. 

22Je' re' noq yu'naak chanab'eej taq chi korik chi ruum q'aq'inik, ruum wi'jaleel, 
ruum yab'ilaal, naa taq akimiik chupaam i tinamit taq naa awojiik k'achareel, inki 
Jeremías. 

Jer 43 

Xkik'am reje chikiij i Jeremías Egipto 

1Eh noq xukohlaaj ruq'orariik keh i tinamit i Jeremías chu'nchel i xq'orarik reh 
ruum i Dios chi naa ruq'orom. 

2Re' i Azarías rak'uun i Osaías, i Johanán rak'uun Carea, taqe i winaq nimaq 
kiwach, je' wili i xkiq'or reh i Jeremías: Re' hat i nachuk qeh i q'orik, re' i QaJaaw i 
qaDios ma' xuq'or taa weh chi naa aq'orom qeh chi ma' ruk'ul ta chi naaqojiik 
k'achareel Egipto. 

3Re' la' Baruc i rak'uun i Nerias i nixowanik qawach xq'orik aweh chi naa 
aq'orom qeh chi naa qakahniik ayu', reh chi nee qoh kahnik pan kiq'ab' i aj 
Babilonia, reh chi nee qoh kikansaj, oon chi nee qoh kik'am reje, inki taqe. 

4Eh ni xata re' i Johanán rak'uun i Carea, ni xata re' i k'amal kib'eeh soldado, ni 
xata re' i tinamit koxikahnik paruyuq'ul i Judá xkinimaj i xq'orarik keh. Eh ma' 
xkinimaj taj i xuq'or i QaJaaw. 

5Re' i Johanán rak'uun i Carea ruch'ihil taqe i k'amal rub'eeh soldado xkimol 
wach i kiqox i aj Judá xama' k'ih ta wo' chik taqe. Re' i xkitukej kiib' xa aha' yuuq', 
re' taqe i xi sutinik chaloq chi naa wo' naq chik kik'achariik Judá. 

6Je' re' noq chi winaq chi ixoq, chi ha'lak'un chi re' taqe i rixq'uun i reey je' wo' 
chu'nchel i tinamit xukanaa' i Nabuzaradán k'amal kib'eeh soldado chi re' i 
Gedalías naa rilwiik keh re' i rak'uun i Hicam, xkikoj wo' haa' i Jeremías, ruch'ihil 
i Baruc. 

7Re' keh ma' xkinimaj taj i xuq'or i QaJaaw chi naa naq kikahniik ar, xiooj la' 
Egipto, Korehtaal xi ponik chupaam i tinamit Tafnes rub'ihnaal. 

8Eh noq wilkeeb' chik chupaam i tinamit re' re', re' i QaJaaw Dios je' wili xuq'or 
reh i Jeremías: 

9Re' hat cha sik' ixib'-oq nimaq ab'aj, eh chikiwach chu'nchel i aj Judá 
neenamuq'aa' chupaam i lech'ik laj ak'al, chuk'ulwaach imb'aan i koq wii' okik 
chupaam i paat i rub'an wii' i taaq'anik i reey chupaam i tinamit re' re'. 

10Eh je' wili i cha q'or keh: Re' i QaJaaw Dios nim rajaawriik, re' i qaDios i hoj, hoj 
aj Israel je' wili i ruq'or: Re' hin naa nukojom chi waj kamanoom i 
Nabucodonosor kireey i aj Babilonia naa nuk'amam cho chikinaah. Eh chikinaah 
taqe i ab'aj xnumuq'aa' naakich'ikaam i rupaat naa rub'anam wii' i taaq'anik. 

11Re' reh naa ruchaliik chi rusachariik wach i tinamit Egipto, Awach ye'ooj 
chikinaah chi naa kikimiik naa wo' kikimiik. Awach i ye'ooj chikinaah chi naa 
kik'amariik reje pan tokoom tinamit naa wo' kik'amariik reje. Awach i ye'ooj 
chikinaah chi panq'aq'inik naa kikimiik ar wo' naa kikimiik. 

12Re' i Nabucodonosor naa rukojom ruq'aq'al i rupaat i kitiyoox i aj Egipto. Re' 
naa ruk'amam taqe reje chi riij parutinamiit. Naa rupuhum reje paam i tinamit 
Egipto, je' rukab' noq i rupuh i wach i ruso' i aj cha'jen tentzun, ma' k'axik ta noq 
naa ruk'amam taqe reje. 

13Eh naa ruch'ahaam wach ak'al inajt kinaah tz'aq wilkeeb' paruyuq'ul i Egipto, 
naa rukojom ruq'aq'al i tiyoox Bet-semes rub'ihnaal re' inkiloq'ej i aj Egipto, 
tiko'q keh, inki Dios. 

Jer 44 

Re' i xq'orarik keh ruum i Dios i aj Judío xiooj Egipto 

1Re' wili i k'uhb'aal xq'orarik reh i Jeremías ruum i Dios, reh chi xuq'or keh 
chu'nchel i aj Judío xiooj chi patinik ar Egipto, re' i xi patinik ar Migdo, ar Tafnes, 
ar Menfis, ar Patros je' wili i xuq'or keh: 

2Re' QaJaaw Dios nim rajaawriik, i qaDios i hoj, hoj aj Israel je' wili xuq'or taq 
chawiij: Re' keh xkilow i runimaal ti' k'axik xnuyeew chikinaah i aj Jerusaleem, 
chikinaah i aj Judá, yu'naak ma' jino'q chik i k'achalkeeb' chupaam taqe i tinamit 
re' re'. 

3Ruum i yiib' wach na'ojb'al xkian xkijosaj wach i nujosq'iil, ruum xkik'at i 
insensia, chi loq'oomb'al reh taqe tiyoox, ni xata re' keh, ni xata re' i kimaam 
kati't kieht'alinik wach. 

4Eh ruum inki a'n re' re' xata wo' jarpech xnutaq'aaj cho chi kixilak i waj 
kamanoom reh chi xq'orarik keh chi naa kikanaam rub'aan i yiib' wach na'ojb'al 
re' re', ruum re' hin ma' mponik ta chi nuwach. 

5Xa re' la' re' keh xama' xkib'iraj ta wo' hoq. Eh xama' xkikanaa' ta wo' rub'aan i 
yiib' wach na'ojb'al, xama' xkikanaa' ta wo' ruk'atariik i insensia chikiwach taqe i 
tiyoox. 

6Ruum aj re', re' hin yohb'aal wach noq xqop i nujosq'iil chikinaah i xi patinik 
chupaam taqe i tinamit i Judá, chikinaah i xi wihik pantaq xilak b'eeh reh i 
Jerusaleem. Eh xsacharik kiwach xkahnik chi xan tz'irik chik paam, eh je' re' 
xkahnik chi jumpech. 

7Eh re' QaJaaw Dios nim rajaawriik, qaDios i hoj, hoj aj Israel je' wili i xuq'or taq 
chawiij: ¿Chib'ih reet noq inki a'n i yiib' wach na'ojb'al, eh ti' k'axik i ruk'am cho 
chikinaah? Eh ruum taqe i re' naa rusahchiik kiwach i aj Judá chi winaq, chi ixoq, 
chi k'ijool, chi qahxoq, chi koch'uch' kipaam, ma' jino'q chik i naa rukahniik. 

8¿Chib'ih reet noq inkijosaj wach i nujosq'iil ruuk' i kina'ojb'al ruuk' i k'ataj 
insensia chikiwach i tiyoox ayu' Egipto re' i xi chalik wih-oq wii'? Eh ruum i re' 
naa rusachariik kiwach, naakikahnik chi ma' xta chik kajaawriik, chu'nchel i 
wilkeeb' pan nimaq tinamit ma' holohik ta naa kiq'oriik chikiij. 

9¿Mi xsahchik pankik'ux re' chib'ih i yiib' wach na'ojb'al xuk'am chaloq xkian 
chee i kimaam kati't, i yiib' wach na'ojb'al xkian i xi wihik cho chi reyil ar Judá, i 
xkian i kehk'een i yiib' wach na'ojb'al xkian i keh, i xkian i kehk'een paruyuq'ul i 
Judá, eh xilak taq b'eeh reh i tinamit Jerusaleem? 

10Eh yu'naak i keh xama' inkijal ta wo' wach i kina'ojb'al, xama' kinkiyohleej ta 
wo' hoq. Eh xama' nkik'am ta wo' naah i kitijiik, i nuk'uhb'aal xnuq'or keh i 
kimaam kati't, eh xnuq'or wo' kekeh. 

11Ruum aj re' re' hin i Dios nim wajaawriik, ki Dios i aj Israel je' wili nuq'or: Re' 
hin naa nuye'em i ti' k'axik chikinaah korehtaal i nusach kiwach chu'nchel i aj 
Judá. 

12Eh re' taqe i ruqox i aj Judá xiooj chi patinik ar Egipto, naa wo' rusachariik 
kiwach ar chi jumpech. Eh chu'nchel naa rusachariik kiwach chi nimaq chi kok' 
taq, naa rukuxiik kikimiik ruum i q'aq'inik, ruum i wi'jaleel, ma' holohik taj i naa 
ruq'orariik chikiij naa kikahniik chi ma' xta kajaawriik, ti yo'joq ruum i 
naakik'ulum. 

13Re' taqe i aj Judá xiooj chi k'acharik Egipto naa nuye'em taqe panti' k'axik, je' 
rukab' noq xnuyeew taqe panti' k'axik i aj Jerusaleem, noq xnuyeew i q'aq'inik, 
wi'jaleel, i yab'ilaal chikinaah. 

14Eh re' i kiqox i aj Judá xiooj chi k'achariik ar Egipto, ma' awach ta keh i naa 
ruko'leem riib', ma' jino'q chik keh i naa rukahniik chi k'achlik. Ma' awach ta chik 
jino'q i naa rusutiniik cho chi k'acharik Judá, wila' wilik kiib' ixib'-oq inkaaj chalik 
xakeb'an chik kiib' naa kichaliik, inki i Dios, inki Jeremías. 

15Eh chu'nchel i keht'al chi re' i kehk'een inkik'at i insensia chuwach taqe i tiyoox, 
wilik taqe ixoq wilkeeb' ar xiik' naah kik'ihaal noq xkimol kiib'. Eh haa' taqe i aj 
Judío xiooj chi k'acharik pansak'aaj reh i rookb'aal q'iij ar Egipto, je' wili 
ruchaq'weesjiik i Jeremías xkian: 

16Re' taqe i xaq'or qeh chi re' i QaJaaw xq'orik aweh xama' naa ta wo' qanimam 
aweh. 

17Naa la' qa'nam taqe i qaq'orom ruuk' aachii', naa qak'atam i insensia chuwach i 
qa ixoq tiyoox rehtalil i reey pan taxaaj, naa qajalk'iim ink'ohnik laj iq'oom 
chuwach. Je' rukab' i qa'nam, je' rukab' i xkian chee qamaam qati't, i xkian chee 
qa reey, i xkian k'amal qab'eeh, chupaam taqe i tinamit wilkeeb' Judá, je' rukab' 
inki a'n xilak taq b'eeh Jerusaleem. Eh noq inqa a'n taqe chee re' xa eliik wilik 
qawa' qahaa' qoh elik korik ruuk' taqe inqa a'n, eh ma' xta ti' k'axik inchalik chi 
qanaah. 

18Xa re' wo' noq xqakanaa' ruk'atariik i insensia, xqakanaa' ruye'ariik ink'ohnik 
laj iq'oom chuwach i qa ixoq tiyoox rehtalil i reey pan taxaaj xoj kahnik chi ma' 
xta chik wilik qeh. Re' taqe i qatinamiit xtohqik kikimiik ruum q'aq'inik, eh ruum 
wi'jaleel. 

19Re' taqe ixoq je' wili i xkiq'or: Re' hoj inqayejaa' wo' naq qakaxlanwi'k je' ruwii' 
i qa ixoq tiyoox rehtalil i reey pan taxaaj, inqak'at wo' naq i insensia inqayeew 
wo' naq ink'ohnik laj iq'oom chuwach. Eh chu'nchel inqa a'n re' re' qaq'orom reh 
i qab'ahiil, eh ma' naa ta qakanaam rub'aan, inki taqe. 

20Eh re' i Jeremías xuchaq'weej taqe chu'nchel i winaq, chu'nchel ixoq 
xichaq'winik reh chi je' re', je' wili i xuq'or keh: 

21¿Mi nakapaaj taq re' hat chi re' i QaJaaw Dios ma' reht'al taj, chi sahchinaq 
paruk'ux, chi re' taq i hat, chi re' taqe aamaam awati't, chi re' taqe i reey, chi re' 
taqe i k'amal taq ab'eeh, taqe i tinamit xkik'at i insensia chikiwach taqe i tiyoox 
chupaam taqe i tinamit wilkeeb' i Judá, je' wo' xilak taq b'eeh Jerusaleem? 

22Re' i QaJaaw Dios ma' xukuy ta chik nik'-oq najtiil i yiib' wach na'ojb'al taq xa 
a'n, re' reh ma' xponik ta chuwach. Ruum aj re', re' taqe aatinamiit xsacharik 
wach ma' jino'q chik patineel xkahnik chupaam, je' re' xkahnik chi jumpech. Eh 
xkahnik chi ma' holohik ta chik kiq'orik chi riij, ti yo'joq ruum i xuk'ul. 

23Re' i runimaal ti k'axik xchalik taq cha naah re' re' ruum chi xak'at taq i insensia 
chikiwach taqe i tiyoox ruuk' i re' xat mahkunik taq chuwach i QaJaaw Dios. Eh 
ruum chi ma' xanimaj ta taq i xatrutijej wii', ma' xanimaj ta taq i xuq'or taq aweh, 
eh ruum chi ma' xa a'n ta taq i ruq'or taqe i ruk'uhb'aal, inki Jeremías. 

24Eh je' wili i xuq'or keh i tinamit, keh ixoq: Chab'iraj taq i ruk'uhb'aal i Dios naa 
taq nuq'orom aweh chawunchelaal taq i hat aj Judá, i k'acharik taq i na a'n ar 
Egipto. 

25Re' QaJaaw Dios nim rajaawriik, i qaDios i hoj, hoj aj Israel je' wili i ruq'or taq 
chawiij: Chi re' keh, chi re' i kehk'een aha' wilik inkiq'or ruuk' kichii' chi naa 
kianaam inki a'n inkiq'or: Re' hoj qaq'orom chik chi naa qak'atam i insensia chi 
naaqaye'em ink'ohnik laj iq'oom chuwach i qa ixoq tiyoox rehtalil i reey pan 
taxaaj, korehtaal inqa a'n i qaq'orom, inki taqe. Ma' xta reet kian i kiq'orom. 

26Xa re' la' kib'iraj chi kunchelaal i aj Judá k'acharik inki a'n Egipto i naa 
nuq'orom chi je' wili: Xti nuq'or i korik ruuk' i runimaal wach i nub'ihnaal chi ma' 
jino'q chik keh i aj Judá naa ruq'orariik i kib'ihnaal chupaam chu'nchel i ruyuq'ul 
i Egipto. Xa ma' xta chik inki chi neenkiq'or chi je' wili: K'achlik i Dios nee 
qohrutoob'eej, inko'q taqe. 

27Ruum re' hin naa nutaq'aam chaloq i runimaal ti' k'axik chikinaah i aj Judá 
wilkeeb' paruyuq'ul i Egipto. Ma' re' ta holohik i naa nuye'em chikinaah, je' re' 
noq naa rukuxiik kikimiik ruum q'aq'inik, ruum wi'jaleel. 

28Ach kiib' ixib' naakiko'leem kiib' chuwach i kimiik ruum q'aq'inik naa wo' chik 
keliik reje paruyuq'ul i Egipto, eh naa wo' chik kisutiniik reje Judá. Eh chu'nchel i 
aj Judá wilkeeb' chi k'acharik ar Egipto naakilom aha' wilik i naa rojiik eloq wach, 
mi re' i xnuq'or i hin, oon re' i xkiq'or i keh. 

29Re' hin i Dios re' wili i rehtalil naa nuye'em chikiwach, naab'al reh chi narojiik 
eloq wach chi naa nuye'em ti' k'axik chikinaah chupaam i tinamit wilkeeb' wii'. 

30Re' chi re' hin naa nuq'asam i Hofra kireey i aj Egipto pan kiq'ab' i nixowanik 
wach inkaaj rukanteesjiik. Je' rukab' noq xnuq'asaj i Sedequías xwihik chi kireey i 
aj Judá pan q'ab' i inixowanik wach re' Nabucodonosor kireey i aj Babilonia re' 
wo' hoq i xkansanik reh, inki Dios, inki. 

Jer 45 

Re' i ruq'oral i Dios xq'orarik cho reh i Baruc 

1Re' i k'uhb'aal wili xuq'or i Jeremías reh i Baruc, re' noq kijib' chik haab' rokiik 
chi reyil ar Judá i Joacim rak'uun i Josías, eh re' noq re' i Baruc xtz'ihb'anik reh i 
ruq'oral i Dios xq'orarik reh ruum i Jeremías. 

2Eh je' wili i xuq'or: Re' i hat Baruc je' wili i ruq'or cho chawiij i QaJaaw re' i ki 
Dios i aj Israel. 

3Re' reh je' wili i ruq'or: Re' hin ma' k'isiin i ti' k'axik k'ahchi' nuk'ulum re' i Dios 
xutiq cho naah i ti' k'axik chi nunaah ma' xta chik rusuqkiil nuk'ux xinq'uhtik chik 
chi oq'ik, inki. 

4Re' i QaJaaw Dios je' wili i xuq'or weh: Re' hat i cha q'or reh i Baruc chi re' hin i 
nusach wo' chik wach taqe i nuyejaa', eh inwesaj pan kiye'aab' taqe i nuch'ikaam 
pan kiye'aab', je' wo' re' i naa nub'anam ruuk' chu'nchel i wach ak'al wili. 

5Re' reh xaraaj rusik'im runimaal wach xa ree reh chi rib'il riib', maruk'ul ta chi 
nee rusik' i re' ruum re' hin naa nuye'em i runimaal ti' k'axik chinaah chu'nchel i 
tinamit. Xa re' la' re' hin naa nuko'leem riij i ruk'achariik i reh xa aha' pa' yuuq' 
nenooj i k'oq, inki Dios. 

Jer 46 

Re' noq xb'aan keh i aj Egipto chupaam i ye'aab' Carquemis 

1Re' QaJaaw Dios xuq'or cho reh i Jeremías jalal ruq'oral chib'ih xub'an kuuk' i 
ju'jun seht chi tinamit. 

2Je' wili i xuq'or chi riij i tinamit Egipto, chikiij i ru soldado Nacao kireey i aj 
Egipto wilkeeb' chupaam i ye'aab' Carquemis, wilik ma' najt ta ruuk' i nim ha' 
Éufrates. Re' taqe i xb'aan keh ruum i Nabucodonosor kireey i aj Babilonia noq 
kijib' chik haab' rokiik chi reyil ar Judá i Joacim rak'uun Josías. 

3Eh je' wili xuq'or: Chayejaa' taq i nimlaj pulato ch'ihch' ko'lemb'al awiib' hiy taq 
chak'ulb'ilej taqe i aj ixowaal. 

4Eh chakoj taq rihqb'aal aakawayu johteen taq chi riij chakoj taq ach'ihch' 
puneet, ach'ihch' so' chatus taq awiib' chajuk' taq ach'ihch', inki. 

5Eh noq xwilow xi sutinik wo' chik xb'aan keh. Eh re' i ki soldado, ma' xkikuy taj i 
q'aq'inik. Eh xkimol chi elik xkitukej kiib' ma' kota chik xitz'ehtanik cho chikiij, 
ma' k'isiin i kiyo'jiik xa aha' yuuq', inki QaJaaw Dios. 

6Xa ma' kow ta wo' kiajiminik, eh xama' xkiko'leej ta wo' kiib' i xti kow naq inki 
a'n kiib'. Ar la' xiooj q'ehb'oq chi chii' i nim ha' Éufrates, i wilik reje pantz'eet reh 
i rokb'aal i q'iij. 

7¿Awach taqe i soldado re' re' yohb'aal wach kikowiil inki a'n kiib' xa je' chik 
rukab' i choqik i rub'an i nim ha' Nilo? 

8Re' taqe re', re' i ki soldado i aj Egipto, re' choqik inki a'n je' rukab' i rub'an i nim 
ha' Nilo, je' wili inkiq'or: Re' hoj naa qak'ihaaxb'iik naa qanujisam naah i wach 
ak'al. Naa qasacham kiwach tinamit, je' wo' taqe i k'achareel chupaam, inki taqe. 

9Kichaloq i aj q'aq'ineel wilkeeb' chi riij i kawáyu, i wilkeeb' pan kareta i xa chi 
kooq xi chalik, kichaloq i kow kiib' chi q'aq'inik, je' wo' i ki soldado i aj Put, 
kik'am cho kipulato ch'ihch', kichaloq i ki soldado i aj Lud, re' taqe i kichol 
rutz'a'jiik i flecha. 

10Ruum chupaam i q'iij re' re' naa ruq'ajam wach i QaJaaw Dios nim rajaawriik 
keh i aj Egipto i nixowanik wach, re' q'aslaj ch'ihch' naa runujiik chi kik' naa 
rukuxiik ru kansam taqe. Ruum re' QaJaaw Dios, ma' k'isiin ikaansanik naa 
rub'anam pantz'eet reje reh i rookb'aal i q'iij ma' najt ta ruuk' i nim ha' Éufrates, 
je' mayijimaj chikop taqe chi reh. 

11Re' taq i hat aj Egipto, i je' taq akab' i k'isa q'ahxoq, naa naq rojiik asik'im 
aawiq'oom Galaad. Atoob' ta ma' k'isa iq'oom taq i nee nakoj xama' xta wo' 
neerutiq taq aweh, ruum ma'iq'oom ta wo' chik iraaj taq aati'kiil. 

12Re' taqe i nimaq tinamit naa kinab'eem chi xb'aan taq aweh. Eh naa rib'irjiik 
chupaam i tinamit wach ak'al chi naa taq ak'erem aachii'. Eh re' taqe i a soldado 
q'e' kow kiib' k'ul naakiq'ojom kiib' naa kiq'ehb'iik wach ak'al, inki Dios. 

13Re' QaJaaw Dios xuq'oreej i Jeremías jalal ruq'oral, noq ojik chik i rub'an i 
Nabucodonosor kireey i aj Babilonia chub'anariik keh i aj Egipto je' wili i xuq'or 
reh: 

14Cha q'oreej taqe i aj Egipto, aj Migdol, i aj Menfis, aj Tafnes, chi je' wili: 
Chawikraaj taq awiib', cha yejaa' taq awiib' ruum yohb'aal wach ikaansanik 
k'ahchi' ruuk' i q'aslaq ch'ihch' taq cha junsuut, tiko'q keh. 

15¿Chib'ih reet noq xumol chi elik inye'wik taq rukowiil ak'ux inaq'or? Xumol chi 
elik ruum re' hin i Dios xineesanik i rajaawriik. 

16Re' i ki soldado k'ul nakiq'ehb'iik chikinaah chi kib'il kiib', je' wili i naa 
kiq'orom: Qoh eloq reje ayu' taq wo' taq chik panqatinamiit xoj-aasjik cho wii', 
qamol reje chi elik chuwach i q'aq'inik wili, inkoq taqe. 

17Re' taq i hat naa taq akojom rukab' i b'ih i kireey i aj Egipto chi je' wili: Xa q'e' 
inq'orik, eh xama' xta wo' rub'an, tiko'q taq reh. 

18Eh re' hin i Dios k'achalkiin chi juneliik, wilik wajaawriik i nub'ihnaal. Eh re' 
taqe i aj ixowaal naa ruchaliik chikinaah i aj Egipto, xiik' naah nimaal wach ma' 
xata je' najtiil naah i yuuq' Carmelo, wilik chi chii' i palaw. 

19Re' taq i hat i aj Egipto cha yejaa' taq chib'ih aweh reh ojik, ruum re' i tinamit 
Menfis naa rukahniik chi je' rukab' i chiq yuuq', naa rukahniik chi ma' jino'q chik 
patineel chupaam. 

20Re' taqe i aj Egipto je' wo' naq kiholwochiil i q'ahxoq wakax. Xa re' la' naa 
ruk'uliik b'anroq keh kuum i aj ixowaal naa kichaliik pantz'eet reh i rookb'aal i 
q'iij. 

21Re' i ki soldado xa q'ina' wo' naq chik taqe, xa je' chik kiq'ina'hiil i rak'uun 
wakax, xa re' la' xama' naa ta wo' kikuyum ransil taqe i aj ixowaal. Eh 
naakimolom chi elik ruum naa ruchaliik i runimaal ti' k'axik chikinaah chi tojb'al 
kimahk. 

22Re' taqe i aj Egipto naakimolom chi elik, je' rukab' noq i rumol chi elik i mama' 
aaq'. Eh noq naa ruk'uliik iloq i ki soldado i aj ixowaal chikinaah naa ruyok'ariik i 
kinaah chi ikej je' kiyok'arik sii' naa rub'aan. 

23Eh je' kiyok'arik rax chee' naa rub'aan, xa je' chik kik'ulik iloq ruk'ihaal nimaq 
chili'l noq naa kik'uliik iloq i aj ixowaal chikinaah ma' awach ta naa rukuywiik 
kajaljiik. 

24Re' taqe i aj Egipto naa rehtesjiik i kajaawriik, naa ruchopariik kinaah ruum i 
tinamit wilik reje pantz'eet reh i rookb'aal i q'iij, inki. 

25Re' i QaJaaw Dios nim rajaawriik, qaDios i hoj, hoj aj Israel, je' wili i xuq'or: Re' 
hin naa nuye'em i ti' k'axik chikinaah i aj Amón, inkikoj chi ki dios i aj Tebas, 
chikinaah i aj Egipto, chinaah i kireey, je' wo' taqe inkiyeew kik'ux ruuk'. 

26Eh naa nuye'em q'ab' chi naa ruchopariik kinaah kuum i aj kaansoom i 
nixowanik kiwach, re' i Nabucodonosor kireey i aj Babilonia, naa wo' nuq'asam 
taqe pan kiq'ab' i ru soldado. Xa re' la' naa wo' chik ruponiik i q'iij chi naa 
kiwihiik k'achareel ar Egipto, inki. 

27Re' taq i hat aj Israel, riih rumaam i Jacob hat taq waj kamanoom mat yo'jik taq, 
ruum re' hin naa taq kaat wesam chee hat, taqe awak'uun awixq'uun chupaam 
inajt tinamit xat k'amarik taq reje wii'. Eh naa wo' chik taq aak'achariik 
pansuqkiil k'uxliis, ma' xta chik naa ruyohb'isaniik taq aweh. 

28Matyo'jik taq i hat riih rumaam i Jacob hat taq waj kamanoom, ruum re' hin taq 
aaDios naa nuwihiik taq awuuk'. Eh naa nusacham kiwach i tinamit re' i xnutukej 
taq reje wii' awach, ma' naa ta nusacham taq awach i hat, xanaa la' taq kaat 
nuye'em chutojariik riij taq amahk parub'ehel, xa re' la' ma' naa ta wo' nukanaam 
chi ma' naa ta taq atojom wach aamahk, inki. 

Jer 47 

Re' i ruq'orariik rib'iral chib'ih i xkik'ul i aj filisteo 



1606 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

1Re' i wili i ruq'oral i Dios xuq'or reh i Jeremías chikiij taqe i aj filisteo, noq 
komajaa' inchalik i kireey aj Egipto chub'anariik keh i aj Gaza. 

2Re' QaJaaw Dios je' wili xuq'or: Pantz'eet reh i rookb'aal i q'iij naa kik'uliik iloq i 
ruk'ihaal soldado xa je' chik rukab' i choqik i rub'an i nim ha', naa kisacham wach 
i xata wo' jarseht chi tinamiit, ruch'ihil i k'achareel wilkeeb' chupaam. Eh 
naakik'erem kichii' ruum i ti' k'axik naakik'ulum. 

3Eh noq naa kib'iram chi xa kitelikinik chik taqe i kikawayu i ruk'ihaal soldado, 
eh xampolojinik chik i kikareta ma' k'isiin ta naa kiyo'jiik taqe i tuutb'ees 
ajaab'ees naakiq'eb'em kahnoq i kak'uun kixq'uun. 

4Ruum chupaam i q'iij re' re' naa rusachariik kiwach i aj filisteo, aj Tiro, aj Sidón, 
korehtaal inkuxik rusachariik kiwach intowik keh i aj filisteo, inki. Re' i QaJaaw 
Dios naa rusacham kiwach i aj filisteo, je' wo' chu'nchel i wilkeeb' chupaam i 
ye'aab' Kaftor. 

5Eh re' taqe i aj Gaza naa kijoyom i rismaal kinaah ruum i ruti'kiil kik'ux, re' taqe i 
aj Ascalón naa kikahniik meem. Re' taq i hat i wilkaat taq wach k'ixkaab' 
¿Kojaruuj taq i namay ruyok'ariik wach taq ati'jolal? 

6Eh je' wili taq i naa aq'orom: QaJaaw Dios, re' hat xataaq'anik cho qakanteesjiik 
ruuk' q'aslaj ch'ihch'. Chayeew q'ab' chi neenkikanaa' qakanteesjiik ruuk' q'aslaj 
ch'ihch', chawesaj chi qanaah, tiko'q taq. 

7Eh ¿nik' wach noq neeresaj taq cha naah wila' re' wo' i QaJaaw xtaaq'anik taq 
cho akanteesjiik kikanteesjiik i aj Ascalón, kikanteesjiik i wilkeeb' pan tz'a'laj 
yuuq' chi chii' i palaw? 

Jer 48 

Re' i ruq'orariik rib'iral chib'ih i xkik'ul i aj Moab 

1Re' QaJaaw Dios nim rajaawriik, qaDios i hoj, hoj aj Israel je' wili i ruq'or chikiij i 
aj Moab: Q'e' ketel kiwach i aj Nebo ruum naa rusachariik kiwach, je' wo' taqe i aj 
Quiriataim naa ruchopariik kinaah naa kikahniik chi ma' xta chik kajaawriik naa 
rehtesjiik i kikowiil. 

2Re' taqe i aj Moab ma' jaruuj chik ruye'ariik runimaal kiwach, ruum i Hesbón re' 
taqe i aj ixowaal kiyejaam chik wach chi naa kisacham wach i tinamit Moab. Eh je' 
wo' taq i hat aj Madmena naa wo' rusachariik taq awach ruuk' q'aq'inik. 

3Eh wilik i naakik'erem cho kichii' ar Horonaim, je' wili i naa kiq'orom: Naa 
rusachariik wach i tinamit, inko'q taqe. 

4Re' taqe i aj Moab naa rusachariik kiwach, eh noq naa ak'erem kichii' naa 
ruponiik ko ar Zoar. 

5Eh naa koq'iim awach i naakijohtiik nah yuuq' Luhit. Eh naa koq'iim awach i 
naakiqajiik cho Horonaim, eh naa kib'iram i nixowanik kiwach. 

6Awach i nee ruyeew riib' chuwach chumol chi elik, chuko'leej riib', je'-oq rukab' 
i k'iix wilik pan chiq yuuq' ink'amarik reje ruum i teew. 

7Eh re' taq i hat aj Moab i xach'ikaa' taq ak'ux chinaah taq ab'ehomal naa wo' 
ruchopariik taq anaah. Re' taq atiyoox Quemos i kib'ih naa wo' kik'amariik reje 
pan tokoom tinamit, ruch'ihil taqe i k'amal kib'eeh aj tiij, taqe i k'amal b'eeh. 

8Eh naa rusahchiik kiwach i wilkeeb' chupaam i ju'junseht chi tinamit, ma' 
junseht i tinamit naa ruko'leem riib'. Chi je' wilkeeb' wach k'ixkaab', chi je' 
wilkeeb' chinaah taqe yuuq' naa rusachariik kiwach, je' rukab' i xnuq'or. 

9Eh wilik ta naq kixiik' i aj Moab nee naq inkimol chi elik. Eh jarseht i tinamit 
ruchopom naah naa rusachariik kiwach, ma' jino'q chik i k'achareel naa kikahniik 
ar, inki Dios. 

10Eh je' wili i xuq'or: Re' hin naa nuye'em panti' k'axik awach i xakiib' ruk'ux i 
rub'an i nukamaj, je' wo' hoq awach ma' naa ta rajwaam kikantesjiik taqe i aj 
Moab. 

11Re' aj Moab eliik naq suq chee kik'achariik ma' jank'al ta naq kik'amarik reje 
pan tokoom tinamit. Xa je' naq kikab' i riis uuva xa jinaj wilik wii' ma' q'ahteesjik 
ta reje chupaam i tokoom ye'aab' reh, ruum i re' ma' inyoj ta naq wach i rusuqkiil, 
i ruk'ohonkiil. 

12Re' QaJaaw Dios je' wili xuq'or xponik chik i q'iij chi naa nutaq'aam taqe chaloq 
i aj ixowaal reh chi naa kik'amariik reje. Naa rub'aan keh je' rukab' imb'aan reh i 
riis uuva noq inehteesjik chupaam i ye'aab' reh chupaam chik i tokoom ye'aab' 
inye'arik, eh re' naq i wilik wii' impaxjik. 

13Eh naakik'uhtaam kik'ixb'ilaal i aj Moab, ruum i runimjiik i kitiyoox Quemos i 
b'ih, je' rukab' noq xkik'uhtaaj kik'ixb'ilaal i aj Israel ruum i runimjiik i kitiyoox 
Bet-el i b'ih re' naq i ch'iklik wii' kik'ux. 

14Re' taqe i aj Moab ma' naa ta chik kiq'orom chi je' wili: Q'e' hoj kow wilik 
qajaawriik chi q'aq'inik, ma' ko'q ta chik taqe. 

15Eh naa ruponiik i sachal kiwach i aj Moab, je' wo' hoq jarseht chi tinamit 
ruchopom naah. Eh re' taqe i k'ijolaq naa kik'amariik pankimik, inki Reey, i Dios 
nim rajaawriik. 

16Re' i rusachariik kiwach, re' i ti' k'axik naakik'ulum i aj Moab xailook' chik 
ink'uloq chikinaah. 



1608 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

17Re' taq i hat wilkaat taq chi junsuut i Moab, aweht'al taq wach chaketelaaj taq 
wach ti oq'oq taq chi riij je' taq wili i cha q'or: Ti xsacharik wach i rajaawriik, eh 
xti holohik wo' naq, tiko'q taq. 

18Re' taq i hat aj Dibón, na taq atzunaam awiib' wach chiq ak'al ruum naa 
rehtesjiik taq awajaawriik, ruum xi chalik wo' chi rusachariik taq awach i hat i xi 
chalik chi rusachariik kiwach i aj Moab. Eh naa rusachariik kiwach inako'leej taq 
wii' awiib'. 

19Re' taq i hat aj Aroer naa taq awilom naa taq apab'aam awiib' chii' b'eeh, naa 
taq apahqaam keh i konaakikahniik chi k'achalkeeb' chib'ih i xk'ularik. 

20Eh noq naa ruk'ulariik naa taq awilom chi re' taqe i aj Moab, esamaj chik i 
kajaawriik, eh naa kiyo'jiik, naa taq awoq'iim chikiij. Naa taq aq'orom chi chii' i 
nim ha' Arnón, chi xsacharik kiwach i aj Moab, inki Dios. 

21Eh xponik chik i ruq'ijil i ti' k'axik chi naa ruchaliik, chikinaah i aj wach 
k'ixkaab', chikinaah i aj Holón, i aj Jahoza, i aj Mefáat. 

22Eh naa wo' ruchaliik chikinaah i aj Dibón, chikinaah i aj Nebo, chikinaah i aj 
Bet-diblataim. 

23Eh chikinaah i aj Quiriataim, chikinaah i aj Bet-gamul, chikinaah i aj Bet-meón. 

24Naa wo' ruchaliik chikinaah i aj Queriot, chikinaah i aj Bosra, chikinaah i jarseht 
chi tinamit ruchopom naah i tinamit Moab chi je' wilkeeb' chi najt chi ma' najt. 

25Re' QaJaaw Dios je' wili xuq'or: Re' taqe i aj Moab naa kikahniik chi ma' xta chik 
kikowiil, chi ma' xta chik kajaawriik, inki. 

26Re' i aj Moab je' nanaa kixohk'resjiik ruum i Dios, je' na naakitolem kiib' 
pankixab'iik, eh chu'nchel i tinamit naa rukaqse'laniik keh. 

27Eh re' taq i hat aj Moab xanaa kaqse'laaj naq taqe i aj Israel, inawixowaaj naq 
taq kiwach, ma' holohik ta taq ti' q'orik chikiij, xakoj taqe chi ajileq'. 

28Re' taq i hat aj Moab eleen taq reje chupaam i tinamit, hiy taq cha sik' aa ye'aab' 
pantaq ruhopil ab'aj, je' rukab' inki a'n i paloma inooj kiyejaa' kisuuq' chi chii' 
taqe i ruhopil ab'aj. 

29Re' hoj qeht'al noq re' taqe i aj Moab q'e' inkinimb'isaj kiib', xa nimaq chik 
kiwach inki a'n kiib', chi xakow kiq'orik, chi xama' awach taj imponik 
panaq'kiwach. 

30Re' QaJaaw Dios reht'al wo' hoq chi xa q'e' nim kiwach inki a'n kiib', eh xa re' 
nimaq wach i q'orik inkiq'or, je' wo' hoq i josq'iil inki a'n 

31Re' hin q'e' ti' naawik'raam, naawoq'iim chikiij chu'nchel i aj Moab, je' wo' 
chikiij i aj Qir-hares. 

32Re' taq i hat aj Sibma q'e' naawoq'iim taq chawiij ma' xata je' rukab' oq'ik 
xb'aan chikiij i aj Jezer, re' taq aa-uuva ma' naa ta chik ruwachiniik. Eh komponik 
wo' naq chi chii' i taqe palaw taq aa-uuva. Eh yu'naak naa rusachariik taq wach 
aa-uuva. 

33Ma' awach ta chik i naa ruk'erem chii' ruum rusuqkiil ruk'ux chupaam taqe i 
ye'aab' tikooj wii' i uhtz'ub' ar Moab. Re' i riis i uuva naa ruk'uhliik chupaam i 
molarik wii', ma' awach ta chik naa ruyeq'wiik paam i uuva pan yitz'b'al reh. Ma' 
awach ta chik naa rub'anam rutz'uuy. 

34Naa la' kik'erem kichii' ruum i ti' k'axik i aj Hesbón, korehtaal inib'irjik ar 
Eleale, ar Jahaza, ar Zoar, ar Horonaim, eh ar Eglat-selesiya. Eh naa kichiqiik taqe 
raasb'al ha' wilkeeb' Nimrim. 

35Re' QaJaaw Dios je' wili xuq'or: Re' hin naa nusacham kiwach i aj Moab, kijohtik 
chinaah taqe i yuuq' chu k'atarik insensia, chuk'atariik i chikop chi kimayiij 
chikiwach taqe i tiyoox, inki. 

36Ruum aj re', re' hin xtikinoq'ik chikiij i aj Moab, je' wo' chikiij taqe i aj Qir-hares. 
Re' taqe xuul narib'irjiik xa reh chik muq'anik, eh re' i kib'ehomal kimolom wach 
naa rusachariik wach chi jumpech. 

37Eh chi kunchelaal naa kijoyom i rismaal kinaah, ruum ruti'kiil kik'ux, naa 
kijoyom i kusinchii', naakiyok'om wach i kiq'ab', naa kikojom chikiij i q'as wach 
itz'ihy. 

38Re' QaJaaw Dios je' wili xuq'or: Re' taqe i aj Moab, naakik'erem cho kichii' chi 
oq'ik nah kipaat. Eh naa koq'iim xilak taq b'eeh, ruum re' hin naa nusacham 
kiwach, je' kipaxik ak'al ikom naa nub'anam taqe, inki. 

39Re' taqe i aj Moab naa koq'iim ruum i ti' naakik'ulum, xama' xta chik i naa 
kianam, naakik'uhtaam kik'ixb'ilaal, xama' xta chik kikamaj naa kikahniik, xama' 
xta chik kajaawriik naa kikahniik chikiwach taqe i wilkeeb' chi kijunsuut. 

40Ruum re' QaJaaw Dios je' wili xuq'or: Re' taqe i aj ixowaal naa kikutum kiib' 
chikinaah i aj Moab, xa je' chik rukab' noq i ruhe' paam i ruxiik' i xihk noq i 
ruchop i rutiib'. 

41Re' taqe i ju'jun seht chi tinamit re' i nimaq paat inkiko'leej wii' kiib' naa 
kichopom naah i aj ixowaal. Eh re' taqe i kaj q'aq'ineel i aj Moab ma' naa kiyo'jiik, 
xa je' chik rukab' ixoq noq ink'ulik ruk'ux. 

42Re' taqe i aj Moab naa rusachariik wach i kitinamiit, i korehtaal inkahnik chi 
ma' xta chik wilik chupaam, ruum q'e' xkinimb'isaj kiib' chi nuwach. 

43Re' taqe i aj Moab naakisik'ariik kuum i aj ixowaal je' rukab' noq insik'arik i 
chikop kuum i aj puhb', xanik' neekiq'ehb'ik panjul, oon pan xirob'. 

44Re' taqe i chikop ma' imb'aan ta keh chi puhb' kiooj q'ehb'oq panjul, eh noq i 
kielik cho panjul kiooj q'ehb'oq pan xirob'. Je' wo' re' i naakik'ulum i aj Moab ma' 
naa ta rik'iik chikiij chi ma' naa rub'aan keh, ruum re' hin naa nuye'em i ti' k'axik 
chikinaah, inki Dios. 

45Eh wilik i naakimolom chi elik chi ma' xta chik kaansil naa naq rojiik kikeb'aam 
kiib' pan tinamit Hesbón, eh re' i tinamit re' re' naa ruqopariik ruq'aq'al, eh naa 
ruk'atam chu'nchel i ruyuq'ul i Moab, haa' taqe i patineel wilkeeb' ar ruum ma' 
kinimanik taj. 

46Hat taq aj Moab, i hat taq rutinamiit i Quemos q'e' taq ti' i naa ak'ulum ruum 
naa rusachariik taq awach. Q'e' wo' chik ti' ruum re' taq awak'uun awixq'uun naa 
kik'amariik reje pan tokoom tinamit. 

47Eh noq naa rojiik kuxoq naa wo' chik wesam taqe cho panti' k'axik i aj Moab. 
Re' wili korik ruum re' hin kiq'orik, inki Dios. Re' taqe i ti' k'axik wili naa ruye'em 
chee Dios chikinaah i aj Moab. 

Jer 49 

Re' noq xq'orarik cho rib'iral chib'ih xkik'ul i aj Amonita 

1Re' i QaJaaw Dios je' wili i xuq'or chikiij i aj Amón: Hat taq aj Israel ¿Mi ma' re' 
naq re' taqe awak'uun awixq'uun naa kehchaniik reh i ye'aab' wili? ¿Chib'ih reet 
noq re' chik taqe aj Amón kiloq'inik reh i tiyoox Milcom b'ih xichopwik naah i 
ye'aab' Gad, je' wo' chu'nchel i kitinamiit i aj Israel? 

2Xa re' la' naa wo' chikruponiiki q'iij chi naa nuye'em q'ab' chi re' taqe i aj Amón, 
taqe i aj Rabá naakik'erem kichii' ruum naa ruchaliik i q'aq'inik chikinaah, naa 
rusachariik kiwach taqe i kitinamiit. Eh re' keh naakik'atariik, re' taqe i aj Israel 
naa wo' chik kichopom naah i kiye'aab', inki Dios. 

3Re' taq i hat aj Hesbón naa taq rutib'iik ak'ux ruum re' taqe i aj Hai naa 
rusachariik kiwach. Eh re' taq i hat aj Rabá naa taq ak'erem aachii' chi oq'ik, naa 
taq akojom aq'as wach so' chawiij. Eh k'ul taq naa awojiik, ruum re' taq aatiyoox 
Milcom i b'ih naa ruk'amariik reje pan tokoom tinamit, kuch'ihil taqe i k'amal 
b'eeh aj tiij, taqe i k'amal kib'eeh. 

4¿Chib'ih reet noq inanimb'isaj taq awach ruuk' akowiil? re' taq aakowiil xanaa 
rik'iik wach taq i hat i ma' tinimanik ta taq. Eh i nayeew taq ak'ux chinaah 
ab'ehomal, je' taq wili inaq'or: ¿Mi wilik jino'q i neenk'ulik b'anoq qeh i hoj? tiki 
taq. 

5Re' hin naa nuye'em q'ab' chi xa aha' naa ruchaliik i ti' k'axik taq cha naah. Re' 
wili korik ruum re' hin i Dios nim wajaawriik kinq'orik reh. Je' re' noq k'ul taq 
naa amolom chi elik xa aha' pa' taq inawaaj i hat. Eh ma' awach ta chik taq naa 
rumolwiik awach. 

6Xa re' la' naa wo' chikruponiiki q'iij chi nuwach i hin chi naa wo' chik wesam 
taqe panti' k'axik i aj Amón, inki Dios. 

Re' noq xq'orarik rib'iral chib'ih i xkik'ul i aj Edom 

7Re' QaJaaw Dios nim rajaawriik, je' wili i ruq'or chikiij i aj Edom: ¿Mi ma' chih 
chik i na'ojb'al ar Temán re'? ¿Mi ma' awach chik re' i inkojwik na'ojb'al ar? ¿Mi 
xsahchik wach re' i kina'ojb'al? 

8Re' taq i hat i aj Dedán naa taq amolom chi elik, naa rojiik taq akeb'aam awiib', 
ruum re' hin naa nusacham kiwach i aj Esaú, ruum xponik chik i q'iij chi naa 
nuye'em taqe panti' k'axik. 

9Eh noq insik'arik i wach i uuva ko wilik wo' k'isinoq inkahnik, noq kiponik i aj 
jileq' chaq'ab' xa re' wo' hoq i ajwaal wach chi keh inkik'am xa ko wilik wo' 
inkikanaa' ar. 

10Eh re' hin ma' xta chik i naa nukanaam chupaam i tinamit Esaú, naa nuyojom i 
ke'emb'al kiib'. Re' taqe i kak'uun kixq'uun, taqe i ma' tokoom ta kuuk', taqe i 
kika'jaah naa rukuxiik rusachariik kiwach. Ma' jino'q chik i naa ruq'oriik reh chi 
je' wili: 

11Chakanaa' taq weh awak'uun awixq'uun, taqe ixoq kamnaq kib'ahiil re' hin 
neenwilow taqe ma' inko'q ta chik taqe, inki Dios. 

12Re' i QaJaaw Dios je' wili xuq'or: Wila' naakik'ulum i ti' k'axik i ma' xta kimahk 
je' naa jinaj kulk chi k'ahlaj ha' i naa kuk'em ra'j naa chik taq re' hat i aj Edom ma' 
naa ta ak'ulum i ti' k'axik. Je' naa jinaj kulk chi k'ahlaj ha' taq i naawuk'em. 

13Re' hin i Dios xti korik i nuq'or chi re' i tinamiit Bosra naa rukahniik chi xan 
tz'irik chik paam, Eh naa rehtesjiik i kajaawriik, ma' holohik taj i naa ruq'orariik 
chikiij, eh re' taqe i tinamit i ruchopom naah naa rusachariik kiwach chi jumpech, 
inki. 

14Re' hin wilik i xuq'or cho weh i QaJaaw, jinaj i aj taqareel je' wili i xuq'or cho 
chupaam taqe i tinamit: Chayejaa' taq awiib' reh chi nee tiooj taq q'aq'ineel 
chikinaah i aj Edom. 

15Re' taq i hat aj Edom naa taq kaat nukanaam chi ma' xta taq awajaawriik 
chikiwach i k'ih seht chi tinamit, eh naakixowaam taq awach. 

16Re' taq i hat xayeew taq awiib' chi jot'arik ruum q'e' taq inanimb'isaj awiib' 
Atoob' ta nee taq i naakeb'aa' awiib' chupaam taqe i ruhopil ab'aj, oon nee taq 
tiooj k'achareel chikinaah taqe yuuq', oon nee taq nooj ayejaa' taq aaye'aab' 
chinaah taqe i yuuq', je' rukab' i rub'an xihk, re' hin xanaa wo' taq kaat nuqasam 
cho ar. 

17Re' noq naa rusachariik kiwach i aj Edom yohb'aal wach ti'kiil i naa rilariik, naa 
rub'aan yo'jik ruum. Chu'nchel i naakik'iik ar naa kiyo'jiik naa kikaqse'laam. 

18Ruum re' taqe i aj Edom naa rusachariik kiwach, je' rukab' noq xsacharik 
kiwach i aj Sodoma, i aj Gomorra. Eh re' taqe i tinamit wilik chuka'jaah naa 
rusachariik kiwach, ma' awach ta chik i naa rupatiniik ar, ma' awach ta chik i naa 
rik'iik ar, inki i Dios. 

19Re' hin yohb'aal wach nujosq'iil taq cha naah aj Edom, je' rukab' i rujosq'iil i 
kaq b'ahlam i nelik chaloq panch'ahn Jordán i rukut riib' chikinaah i rutiib', re' 
hin naa taq kaat nukaham reje. Eh re' taqe i aj ixowaal naa nukojom chi naaki 
a'nam taq aweh. ¿Mi wilik aj uuk' taq neenkipaaj i hin? ¿Awach i neerureq chi je' 
rukab' i hin? ¿Mi wilik jino'q i aj cha'joom neenq'atwik nuwach i hin? 

20Chab'iraj taq aha' wilik i nuyejaam wach i hin, re' chi naa nuye'em taqe i 
chutojariik i kimahk i aj Edom. Eh nuyejaam wo' wach chi naa nuye'em taqe 
chutojariik i kimahk i aj Temán. Eh naa wo' kik'amariik reje i kihaa' lak'uun, naa 
rusachariik wach i kiye'aab'. 

21Eh noq naa rusachariik kiwach i aj Edom, ma' k'isa choqik, xan k'uyu'jik chik 
ak'al naa rub'anam. Eh naakik'erem kichii' naa rib'irjiik cho ko chi chii' i kaq 
palaw. 

22Re' taqe i aj ixowaal xakow chik inki a'n noq naa kichaliik chikinaah i aj Bosra, 
je' rukab' noq kirupinik i xihk. Eh re' taqe i ki soldado i aj Edom ma' k'isiin naa 
kiyo'jiik, je' rukab' noq inyo'jiik ixoq noq ach k'isiin ma' k'ulik ruk'ux, inki Dios. 

Re' noq xq'orarik cho rib'iral chib'ih i xkik'ul i aj Damasco 

23Re' i QaJaaw Dios je' wili xuq'or chikiij i aj Damasco: Re' taqe i aj Hamat, taqe i 
aj Arfad, xkik'uhtaaj kik'ixb'ilaal, ruum xkib'iraj chi ma' holohik taj i naa ruchaliik 
chikinaah. Ma' kisiin taxiyo'jik xama' suq ta chik inki a'n 

24Re' taqe i aj Damasco naa kikahniik chi ma' xta chik kikowiil naakimolom chi 
elik, ma' k'isiin ta naa kiyo'jiik, naa ruchaliik i rutz'irkiil kiwach, xa je' chik kikab' 
ixoq ach k'isiin ma' nk'ulik ruk'ux. 

25Re' i kitinamiit holohik naq rib'iral suq naq wilik, naa rukanab'jiik chi kutkeel. 

26Eh re' taqe i k'ijolaq naa rukahniik chi kutlik i kiti'jolal xilak taq b'eeh. Eh 
chu'nchel i kaj q'aq'ineel naa rukuxiik kikimiik, inki QaJaaw Dios nim wajaawriik. 

27Re' hin naa nukojom ruq'aq'al i tz'aq kotimaj wii' riij i tinamit Damasco, eh naa 
wo' ruk'ahtiik i paat i rub'an wii' i taaq'anik i reey Ben-adad, inki. 

Re' noq xq'orarik rib'iral i xkik'ul i aj Cedar, je' wo' taqe i aj Hazor 

28Re' QaJaaw Dios je' wili i xuq'or chikiij i aj Cedar, chikiij taqe i k'amal b'eeh ar 
Hazor. Re' i xb'aan keh ruum i Nabucodonosor kireey i aj Babilonia: Re' taq i hat i 
aj Babilonia hiy taq cha a'n keh i aj Cedar, chasach taq wach i tinamit re' re' wilik 
reje pareelb'aal q'iij. 

29Naa taq achopom naah i ki-itz'ihy naah paat, i kitentzuun, i chib'ih keh, i kikulk, 
i kicameyo. Eh naa taq ak'erem i aachii' chuq'orariik keh chi je' wili: Xk'uloq taq 
cha junsuut i runimaal yohb'aal, tiko'q taq keh. 

30Eh re' hin i Dios je' wili i naa nuq'orom keh: Chamol taq chi elik i hat i patinik 
taq i na a'n Hazor, hiy taq chakeb'aa' awiib' ruum re' i Nabucodonosor kireey i aj 
Babilonia ruyejaam chik wach chi naa rub'anam taq aweh. 

31Re' wo' hin i Dios naa nuq'oriik reh chi je' wili: Hiy taq cha a'n keh i tinamit re' 
re' i ma' xta naakik'ulum noq inkiq'or. Eh suq wilkeeb', ma' xta koraal tz'aq chi 
riij, eh ma' xta ru puertahiil i kitinamiit, rutkeel wilik. 

32Naa taq aq'uchum i kikaweyo, i kiwakax, naa nutukem reje kiwach xa aha' 
yuuq'. Re' taqe i tinamit re' re' inkijoy i rismaal kinaah xa aha' naa nuk'amam 
chaloq i runimaal ti' k'axik chikinaah. 

33Re' i tinamit Hazor naa rukahniik chi xan tz'irik chik paam, naa rukahniik chi 
kiye'aab' xojb'. Ma' jino'q chik i patineel naa kikahniik chupaam, eh ma' awach ta 
chik i naa rik'iik ar, inki i Dios. 

Re' noq xq'orarik rib'iral chib'ih xkik'ul i aj Elam 

34Eh noq xokik chi reyil i Sedequías ar Judá, re' i QaJaaw Dios je' wili i xuq'or reh i 
Jeremías chikiij i aj Elam: 

35Re' hin i Dios nim wajaawriik, xti korik i nuq'or chi naa rutoqib'iik i kiflecha 
inkikoj chi kantesb'al taqe i aj Elam. 

36Naa nuk'amam taqe chaloq chi junsuut i aj ixowaal chikinaah, xa je' chik 
kik'uloq kowlaj teew, reh chi naa rutukjiik reje kiwach xa aha' yuuq'. Korehtaal 
inkahnik chi ma' jino'q chik i tinamit naa rukahniik aha' imponik kikeb'aa' kiib' i 
kitinamiit. 

37Re' hin naa nuye'em q'ab' chi naa kiyo'jiik i aj Elam chikiwach i aj ixowaal naa 
rukansanik keh. Ruum i nujosq'iil naa nuk'amam chaloq i ti' k'axik chikinaah, naa 
nuk'amam chee q'aq'inik chikinaah, korehtaal insacharik kiwach. 

38Re' hin tokoom chik i naa nukojom chi taaq'anik ar Elam, naa nuye'em q'ab' chi 
naakikanteesjiik taqe i kireey, je' wo' taqe i k'amal kib'eeh. 

39Xa re' la' na' ohoq kuxoq naa wo' chik taqe wesam chaloq panti' k'axik taqe i aj 
Elam, inki i QaJaaw Dios. 

Jer 50 

Re' i ruq'orariik rib'iral chi xb'aan keh i aj Babilonia 

1Re' i xuq'or i QaJaaw Dios chikiij i aj Babilonia kitinamiit i aj Caldeo, re' i xuq'or 
cho ruuk' chii' i Jeremías jalal ruq'oral, je' wili i xuq'or: 



1614 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

2Chaq'or rib'iral chayeew chi naab'jik chupaam i ju'jun seht chi tinamit. Chajosaj i 
rehtalil aq'oral reh chi neenaq'or chu'nchel, je' wili i neenaq'or: Re' i tinamit 
Babilonia ach k'isiin ma' inchopariik naah, re' i kitiyoox Bel xa se'lb'al naa 
rukahniik wii'. Re' i kitiyoox Merodac chu'nchel tiyoox inkiloq'ej naa rusachariik 
kiwach. 

3Ruum pantz'eet reh i rookb'aal q'iij k'achi' kichaliik i naa rukananiik reh i 
kitinamiit chi xan tz'irik chik paam. Ma' awach ta chik jino'q i naa rupatiniik ar, ni 
xata naq chik chikop i naa ruwihiik ar, naa la' kimolom chi elik chi kunchelaal, 
tiko'q keh, inki. 

4Re' QaJaaw Dios je' chik wili xuq'or: Chupaam taqe ponoq i q'iij re' re' naa wo' 
chik kinkisik'im i nutinamiit Israel, kuch'ihil i taqe i aj Judá naa wo' chik kin 
kikojom chi kaJaaw chi ki Dios. 

5Naakipahqaam aha' wilik i b'eeh inooj Sión, je' wili i naa kiq'orom: Qasik' wo' 
taq chik i QaJaaw, wilik i naaqayejaam wach ruuk' chi naaqanam juneliik, eh ma' 
naa ta chik rusahchiik panqak'ux, inko'q taqe. 

6Re' taqe i nutinamiit sahchinaq naq taqe, je' naq kikab' i tentzun ma' kicha'jaljiik 
ta chi korik kuum i aj cha'joom kisahchik xak'ul chik kiooj nah taq yuuq' sahchik 
pankik'ux aha' wilik i kiye'aab'. 

7Eh noq kireqariik i nutinamiit kuum i aj ixowaal imb'aankeh je' wili inq'orarik 
chikiij: Ma' re' ta mahk inqa a'n keh ruum ximahkunik chuwach i Dios, re' i xti 
manlik ehchan keh. Re' Dios inkich'ikaa' cho wii' kik'ux i kimaam kati't. 

8Re' taq i hat aj Israel eleen taq reje Babilonia, re' i kitinamiit i aj Caldeo hiy taq 
chi peet b'eeh je' rukab' noq inooj chi peet b'eeh i kaprax chikiwach i tentzun. 

9Ruum re' hin naa nuye'em q'ab' keh i k'ih ch'uq chi tinamit, re' i kow kiib' naa 
kichaliik pantz'eet reh i rookb'aal q'iij, naa kia'nam reh i tinamit Babilonia. Eh 
pankomonil naa kichopom naah re' ruuk' taqe i aj q'aq'ineel xti tz'eht i kiq'ab' 
noq inkikut i flecha. 

10Eh naa kikanaam chi ma' xta chik wilik keh i aj Caldeo, naa kikansam chu'nchel 
korehtaal inch'iklojik kik'ux, inki i QaJaaw Dios. 

11Eh je' wo' chik wili i xuq'or: Re' taq i hat aj Caldeo xak'am taq i chib'ih keh i 
nutinamiit, xatipisk'anik taq chik panawooq ruum i rusuqkiil ak'ux, xa je' chik 
rukab' noq impisk'anik i q'ahxoq wakax, xa je' chik rukab' noq i ruk'er chii' i 
kawáyu wach k'im. 

12Xa re' la' re' taq aatinamiit xat aasjik wii' naakik'uhtaam kik'ixb'ilaal, ruum xa 
re' wo' re' ma' ajwaal ta kiwach na' chub'an. Eh naa rukahniik chi xan tz'irik chik 
paam i kitinamiit, ma' xta chik naa ruwihiik ar chi jumpech. 

13Ruum re' hin naa ruchaliik nujosq'iil chinaah i tinamit Babilonia, ma' jino'q chik 
patineel naa nukanaam, xan tz'irik chik paam chi jumpech. Awach naa rik'iik 
ilwoq reh i ma' k'isiin taq naa ruchaliik ruyo'jiik ruum i ti' k'axik naakik'ulum. 

14Re' taq i hat i tikaansanik taq ruuk' flecha chatus taq awiib' chakotej taq riij i 
Babilonia nee taq inakansaj, ruum ximahkunik chi nuwach i hin, hin Dios. 

15Chak'er taq aachii' chi junsuut, chi je' wili: Re' i tinamit Babilonia achk'isiin ma' 
inkiq'asaj kiib' xiq'ehb'ik chik i tz'aq inkiko'leej wii' wiib', je' wo' hoq i tz'aq 
kotimaj wii' riij. Je' re' ruq'ajariik wach naa nub'anam keh, chaq'aj wo' taq wach 
keh i hat i xkian. 

16Re' taq i hat naa taq rukuxiik akansam i kib'anik i tik, je' wo' taqe i kimolwik i 
wach i tik, eh re' taqe i aj pan tokoom tinamit naa wo' chik kisutiniik reje pan 
kitinamiit, chi kiju'junaal. 

17Re' i nutinamiit Israel xkik'ul keh i je' rukab' i ruk'ul i tentzun ajimamaj ruum i 
kaq b'ahlam. Ruum peet xb'aan ti' k'axik keh ruum kireey i aj Asiria, eh xb'aan 
wo' keh ruum i Nabucodonosor kireey i aj Babilonia, xpaaxjik paam i kib'aqil. 

18Ruum aj re', re' hin i Dios wilik wajaawriik, ki Dios i aj Israel i nuq'or chi naa 
nuye'em panti' k'axik i kireey i aj Babilonia, je' wo' hoq i rutinamiit, je' rukab' i 
xnub'an ruuk' i kireey i aj Asiria. 

19Eh naa wo' chik nusutem taqe chaloq pan kitinamiit i aj Israel. Naa nukanaam 
taqe chi je' kikab' i tentzun wilik kiwa' chi korik, chuwach i yuuq' Carmelo, i 
ye'aab' Basán, i rax chee' Efraín, i Galaad. 

20Re' hin i Dios kinq'orik chi chupaam taqe ponoq i q'iij re' re' naa nukanaam chi 
ma' xta chik i kimahk i aj Israel, je' wo' taqe i aj Judá re' taqe i xnukanaa' cho chi 
kok'achalkeeb' ruum naa nukuyum taqe i kimahk, inki. 

21Re' QaJaaw Dios je' wili i xuq'or: Re' taq i hat aj q'aq'ineel hiy taq cha a'n keh i aj 
Meretaim, i aj Pecod, chasach taq kiwach. Cha a'n taq chu'nchel i nuq'or taq aweh 
ruum re' hin kinq'orik, inki. 

22Naa rib'irjiik chupaam i tinamit chi naakik'erem kichii', ruum naa ruponiik i 
q'aq'inik chikinaah. 

23Re' taqe i aj Babilonia imb'anik keh chu'nchel i tinamit wach ak'al naa 
rukahniik chi ma' xta chik kamaj, eh naa rusachariik kiwach. Eh ma' k'isiin ta naa 
kiyo'jiik i tinamit wach ak'al noq naakilom i naakik'ulum i aj Babilonia. 

24Re' taq i hat aj Babilonia xa re' taq i hat xakoj aaxirob'aal cha wib'il awiib' xa chi 
ma' aweht'al taq naa aq'ehb'iik chupaam, ruum xinaq'etwachej taq i hin, hin Dios. 

25Re' QaJaaw Dios naa ruye'em q'ab' keh i aj q'aq'ineel chi naakesam chee 
kich'ihch' reh q'aq'inik ruum i rujosq'iil. Ruum re' i QaJaaw Dios nim rajaawriik, 
naa rub'anam keh i aj Caldeo. 

26Re' taq i hat aj q'aq'ineel ti chaloq taq xa aha' yuuq' hiy taq cha teh i kiye'aab' 
inkimol wii' i wach kitik, chasach taq kiwach, korehtaal inakanaa' taqe chi ma' 
jino'q i k'achalkeeb'. 

27Chakansaj taqe chi kunchelaal, cha a'n taq kuuk' je' rukab' noq ink'amarik reje i 
k'ijol wakax pan kantesb'al. Re' keh xiik' naah ti' kiil i naakik'ulum chupaam taqe 
i q'iij re' re'. 

28Eh re' taqe i ma' naa ta kikimiik ar Babilonia naa rojiik kiq'orom ar Sión chi re' i 
QaJaaw Dios xuyeew taqe chutojariik i kimahk i aj Babilonia, je' rukab' i ruk'ul chi 
keh ruum xkiyeew chi re' chi ma' re' i rupaat i Dios. 

29Chayuq'eej taqe chu'nchel i kikansanik ruuk' flecha, reh chi neenkikotej riij i 
tinamit Babilonia, reh chi neenb'aan keh, eh ma' jino'q ineenkiko'leej kiib'. Chi je' 
re' neenb'aan keh nik' wach i xkian i keh reh i tokoom. Ruum xa nimaq chik 
kiwach inki a'n kiib' chi nuwach i hin wilik nuSantohiil hin ki Dios i aj Israel. 

30Ruum aj re', re' taqe i k'ijolaq naa rukuxiik kikanteesjiik pantaq b'eeh. Eh 
chu'nchel taqe i kaj q'aq'ineel kikansanik ruuk' flecha, naa rukuxiik kikimiik 
chupaam taqe i q'iij re' re', inki i QaJaaw Dios. 

31Eh je' wo' chik wili i xuq'or i QaJaaw Dios nim rajaawriik: Re' taq i hat tinamit 
xa nimaq taq chik awach i na a'n awiib' ma' nwaaj ta wach taq i na a'n, ruum aj re' 
xponik chik i q'iij chi naa taq kaat nuye'em panti' k'axik. 

32Re' taq i hat nimaq taq awach i na a'n awiib' ma' naa ta taq aweliik korik noq 
naa ruk'uliik chee ti' k'axik taq cha naah, ruum ma' awach ta taq naa rutoob'iniik 
aweh. Re' hin naa ruqopom kiq'aq'al taqe i tinamit, naa ruk'atam reje i chi 
junsuut, inki. 

33Eh je' wo' chik wili xuq'or: Re' taqe i tinamit Israel, re' taqe i tinamit Judá k'achi' 
rub'aan ti' k'axik keh kuum taqe i inixowanik kiwach ar tz'apalkeeb' ma' 
kioq'teesjik ta chaloq. 

34Xa re' la' re' hin xti kow naa wesam taqe chaloq, hin Dios nim wajaawriik i 
nub'ihnaal. Re' hin naa nub'aniik i q'ataj q'orik, suq kiil k'uxliis i naa nuye'em keh 
i nutinamiit Israel. Eh runimaal ti' k'axik inanuye'em chikinaah taqe i aj 
Babilonia, inki. 

35Re' i QaJaaw Dios je' wo' chik wili i xuq'or: Re' taqe i aj Babilonia naa 
kikantesjiik ruuk' i q'aq'inik, taqe i k'amal kib'eeh, taqe i wilik kina'ojb'al. 

36Eh naa kikanteesjiik ruuk' q'aq'inik taqe i kaj q'iij, naa ruchaliik ruyojiik paam i 
kinaah. Naakikanteesjiik ruuk' q'aq'inik i xakow chik inki a'n kiib'. 

37Naakikanteesjiik ruuk' q'aq'inik taqe i ki soldado, taqe i kikareta, i kikawayu, 
taqe i tokoom tinamit wilkeeb' chi kixilak. Xa ma' xta chik i naa kianam 
naakikahnik chi xa je' chik taqe ixoq, Eh naa relq'jiik chu'nchel i chib'ih keh. 

38Eh naa ruchiqiik taqe i kirooq haa', i aj Babilonia ruum xa re' taqe i tiyoox 
xkiloq'ej, ruum taqe i re' insahchik i kina'ojb'al. 

39Ruum aj re', re' i tinamit Babilonia naa rukahniik chi kiye'aab' i yaak, chi 
kiye'aab' xojb'. Eh naa rukahniik chi kiye'aab' nimaq chikop wilik kixiik', ma' 
jaruuj chik q'iij naa kiwihiik patineel chupaam. 

40Nik' wach noq xnusach kiwach i tinamit Sodoma, i Gomorra, taqe i tinamit wilik 
chi kijunsuut ma' awach ta chik i naa rupatiniik ar. Je' wo' re' noq naa nusacham 
wach i tinamit Babilonia, ma' jino'q chik i naa rupatiniik chupaam. 

41Eh chupaam i jinaj ye'aab' chi najt yuuq' wilik cho pantz'eet reh i rookb'aal q'iij 
k'ahchi' cho ruyejaam riib' chi chalik jinaj i nimlaj tinamit xti kow riib', ma' k'isiin 
kik'ihaal taqe i ru reey. 

42Xkik'am chaloq i kiflecha, i kiq'asju' ch'ihch', yohb'aal wach i kijosq'iil, ma' xta 
ketelinik wachiis kuuk'. Eh yohb'aal wach i choqik naa kianam, je' rukab' i rub'an 
i palaw. Chalik chik inki a'n chi riij i kikawayu chi q'aq'inik chinaah i tinamit 
Babilonia. 

43Eh noq naa rib'iram chi je' re' i kireey i aj Babilonia naa rusik'riik ruum 
ruyo'jiik. Eh ma' k'isiin ta naa rutib'iik ruk'ux, je' rukab' noq inchalik ruti'kiil ixoq 
noq ink'ulik ruk'ux. 

44Re' hin yohb'aal wach nujosq'iil je' rukab' rujosq'iil i kaq b'ahlam i nelik cho 
panch'ahn Jordán eh naa nukaham taqe reje ar i aj Babilonia. Eh re' taqe i aj 
ixowaal naa nukojom chi naa kia'nam taq aweh taq i hat aj Babilonia. ¿Mi wilik i 
aj kuuk' taq nee kinapaj i hin? ¿Awach i nee rureq chi je' nukab' i hin? ¿Mi wilik 
jino'q i aj cha'joom neeruq'at nuwach i hin? 

45Chab'iraj taq aha' wilik i nuyejaam wach i hin chi naa nub'anam kuuk' i aj 
Babilonia re' i kitinamiit i aj Caldeo, re' taqe i wili: Re' hin nuyejaam wach chi 
naakik'amariik reje i keh, je' wo' i kikok' halak'uun, eh naa rusachariik wach i 
kiye'aab'. 

46Eh noq naa rusachariik kiwach i aj Babilonia, ma' k'isiin i choqik naa rub'aan 
naa ruk'uyu'jiik i wach ak'al naakik'erem kichii' naa rib'irjiik cho chupaam taqe i 
nimaq tinamit, inki Dios. 

Jer 51 

Re' i rusachariik wach i kitinamiit i aj Babilonia 

1Re' QaJaaw Dios je' wili xuq'or: Re' hin naa nutaq'aam chaloq jinaj i naa 
rusachwiik wach i tinamit Babilonia, eh chu'nchel i kiye'aab' i aj Caldeo naa 
nusacham wach. 

2Eh wilik i naa nutaq'aam chaloq i naa rukutwiik reje keh i aj Babilonia, je' rukab' 
noq inkutarik reje inaq'wach i trigo. Eh naa rukahniik chi ma' xta chik patineel 
chupaam i kitinamiit, k'ul naa kichaliik i naa rub'aniik keh, paruq'ijil i ti' k'axik. 

3Eh naa nuq'orom chi naakiyejaam i kiflecha i kikansanik ruuk' flecha. Eh chi naa 
kikojom i kich'ihch' so' chikiij, chi ma' naa ta kiketelaam wach taqe i k'ijolaq ar 
Babilonia. Eh naa rukuxiik kisacham wach i ki soldado. 

4Ar Babilonia pan kitinamiit taqe i aj Caldeo naa rukahniik chi tuch'lik i kiti'jolal 
taqe kamnaq. 

5Atoob' ta re' taqe i aj Israel, taqe i aj Judá ximahkunik chi nuwach. Eh xkinujisaj 
chi mahk paam i tinamit. Re' hin i Dios nim wajaawriik, hin kiSantolaj Dios i aj 
Israel xama' nukanaam ta wo' taqe. 

6Awach i nee ruyeew riib' chuwach eloq reje Babilonia, chi ko'leej riib' maruyeew 
riib' chi kimiik ruum i kimahk i keh. Ruum xponik chik i q'iij chi naa nuq'ajam 
wach keh i xkian i keh je' rukab' i ruk'ul chi keh. 

7Re' i Babilonia chi weeh hin je' naq rukab' i kulk re' ruuk' i oro, xkamanik weh 
chi ruuk' nujosq'iil i ruxohk'risaj taqe i tinamit, je' naa k'ahlaj ha' i xuyeew keh 
chi uuk'jik ruuk' i re' xusach i kina'ojb'al. 

8Re' taqe i aj Babilonia jumehq'iil naa rusachariik kiwach. Re' taq i hat naa taq 
awoq'iim chikiij, naa naq taq chik atoob'eem xa i lb'al naq reh mi konee nik'ik, i 
kiti'kiil, inki Dios. 

9Eh re' taqe i aj Israel wilkeeb' poo ar je' wili i naa kiq'orom: Re' hoj xqatob'eej 
wo' naq taqe i aj Babilonia, xa re' la' ma' xta wo' chik i xraaj ruum re' i kimahk 
xponik chik kopan taxaaj i kochi juntar i suutz', taq taq chi qaju'junaal 
panqatinamiit. 

10Re' i QaJaaw Dios xoj resaj korik ruuk' i ruk'ul chi qeh i hoj. Taq taq qaq'or 
rib'iral ar Sión i xub'an quuk' i QaJaaw Dios, inko'q taqe. 

11Re' i QaJaaw Dios i xraaj rusacham kiwach i aj Babilonia xuyeew 
pankikapeb'aal taqe i kireey i aj Media i rukapaaj i reh. Re' QaJaaw je' re' 
ruq'ajariik wach keh naa rub'anam ruum xkiyeew chi re' chi ma' re' i rupaat. Hat 
taq aj q'aq'ineel cha yejaa' taq aaflecha, je' wo' taq apulato ch'ihch'. 

12Chayeew taq rehtalil chi naa taq asacham wach i tz'aq' kotimaj wii' riij i tinamit 
Babilonia, chakoj taq kiman i aj cha'joom cha yejaa' taq awiib' chub'aan, ruum re' 
i QaJaaw Dios naa rub'anam i ruyejaam cho wach chi naa rub'anam kuuk' i aj 
Babilonia. 

13Eh re' taq i hat aj Babilonia ma' k'isiin wo' naq taqe i nim ha' wilkeeb' cha 
junsuut, ma' k'isiin wo' naq taq ab'ehomal. Xa re' la' yu'naak xponik chik i q'iij chi 
naa rusachariik taq awach. 

14Re' i QaJaaw Dios nim rajaawriik xuq'or korik, je' wili i xuq'or: Re' hin naa 
nutaq'aam i ma' k'isa aj ixowaal taq cha naah, xa je' chik taqe k'ihaal nimaq chili'l, 
naa rusuqb'iik kik'ux ruum i naa kia'nam taq aweh, inki. 

15Re' i QaJaaw Dios ruuk' i rajaawriik xuyejaa' i wach ak'al, ruuk' i runa'ojb'al 
xuyeew taqe paruye'aab' i wilkeeb' chupaam. Eh ruuk' runa'ojb'al xuhe' wach i 
taxaaj paruye'aab'. 

16Noq inq'orik i reh inkitik'aa' cho choqik i suutz' kiye'wik chee jab' pan taxaaj. 
Eh i ruksaj chaloq i suutz' chi junsuut i wach ak'al, i rub'an taqe chaloq i ruch'aab' 
i kahoq noq k'ahchi' i jab'. Eh i resaj taqe chaloq i teew aha' wilik wii'. 

17Xa re' la' re' taqe i tinamit ma' xta kina'ojb'al ma' inkik'am ta naah i runa'ojb'al i 
Dios, inkixuk'aa' kiib' chuwach taqe i tiyoox. Eh inkiq'asaj kiib' chub'aan i 
k'ixb'ilaal chi b'anarik, inkiyejaa' kitiyoox xama' xta wo' kajaawriik, xama' 
k'achalkeeb' ta wo' hoq. 

18Xa ma' xta kitz'aaq, xa se'lb'al taqe, naa rusachariik kiwach ruum i QaJaaw, noq 
naa ruye'em chee ti' k'axik. 

19Re' i ruDios chaloq i Jacob, ma' je' ta kikab' taqe i tiyoox re' re' ruum re' reh 
xtz'uhkrisanik chaloq chu'nchel i chib'ih jariik i wilik. Eh re' reh xsik'wik cho 
kiwach i aj Israel, chi xukoj taqe chi rutinamiit. 

20Re' i QaJaaw Dios je' wili i xuq'or: Re' taq i hat aj Babilonia xatkamanik taq weh 
chi ch'eyb'al, chi waj q'aq'ineel, chi xqasach kiwach i tinamit ruch'ihil i kireey. 

21Re' taq i hat xatowik weh chub'aan keh i kikawayu reh q'aq'inik, je' wo' i 
kijohtik chi riij, je' wo' taqe i kikareta, je' wo' taqe i kiwihik chupaam. 

22Re' wo' taq i hat xatowik weh noq xnub'an keh i tinamit, chi winaq chi ixoq chi 
nimaq chi kok' taq, eh chi k'ijool, chi q'ahxoq. 

23Eh re' wo' taq i hat xatowik weh noq xnub'an keh i aj cha'jen tentzun, ruch'ihil i 
kitentzuun. Je' wo' noq xnub'an keh i aj arado ruch'ihil i kib'ooyax, je' wo' taqe i 
k'amal rub'eeh i tinamit, ruch'ihil taqe i kaj kamanoom, inki. 

24Re' i QaJaaw Dios je' wili i xuq'or keh i aj Israel: Re' taq i hat naa taq awilom 
ruuk' naq'awach noq naa nuq'ajam wach keh i aj Babilonia chu'nchel i aj Caldeo, 
chu'nchel i yiib' wach xkian reh i nutinamiit Sión. 

25Re' hin ma' imponik ta chi nuwach i na a'n taq i hat aj Babilonia ruum xa re' 
rusachariik kiwach i tinamit wilkeeb' wach ak'al taq i na a'n. Ruum aj re', re' naa 

nub'anam taq aweh i ti' k'axik naa taq wesam i runimaal awach naa ruqopariik ru 
i q'aaq' taq aatinamiit. 

26Naa ruyojib'iik chi jumpech ma' jino'q chik i rab'ajiil naa rokiik chi yejemb'al 
paat. Xti korik chi naa rukahniik chi xan tz'irik chik paam chi jumpech, inki 
QaJaaw Dios. 

27Re' taq i hat chajosaj taq itz'ihy rehtalil i q'aq'inik chinaah i tinamit Babilonia, 
eh chaxulej taq aatuun, reh chi nee kichalik i tinamit chub'anariik keh i tinamit 
re' re'. Eh chak'am cho chikinaah taqe i kireey i aj Ararat, i aj Mini, i aj Askenaz, 
chapab'aa' taq jino'q, k'amal rub'eeh i q'aq'inik, chak'am taq chaloq i ruk'ihaal 
kawáyu, xa je' chik ruk'ihaal nimaq chili'l. 

28Chaq'or taq keh i nimaq tinamit chi chaloq kian reh i tinamit Babilonia. Chaq'or 
taq keh i kireey i aj Media, i k'amal b'eeh, i ki itaaq'anik sut i wach ak'al, inki. 

29Re' i Jeremías je' wili i xuq'or: Re' taqe i aj q'aq'ineel xan k'uyu'jik chik ak'al naa 
kianam noq naa rojiik eloq wach i ruyejaam cho wach i QaJaaw re' chi naa 
rukanaam i tinamit Babilonia chi xan tz'irik chik paam. 

30Re' taqe i ki soldado i aj Babilonia naa kikanaam i q'aq'inik, naa kikahniik 
chupaam i kiye'aab' naa ruk'uhliik i kaansil, naa kikahniik chi xa je' chik taqe 
ixoq. Eh naa ruchopariik naah i kitinamiit, eh re' i kipaat naa rukojariik ruq'aq'al. 

31Eh xa kitahqeem chik kiib' i aj taqareel noq naa rojiik kiq'orom reh i kireey i aj 
Babilonia chi xchoparik chik naah i rutinamiit. 

32Re' taqe i aj ixowaal naakitz'apam paam i b'eeh chu'nchel naa kikojom ruq'aq'al 
imb'aan wii' i ko'linik iib'. Eh re' i ki soldado i aj Babilonia ma' k'isiin ta naa 
kiyo'jiik. 

33Ruum re' i QaJaaw Dios nim rajaawriik, ki Dios i aj Israel je' wili i xuq'or: Re' i 
tinamit Babilonia xailook' chik insacharik wach, je' rukab' i trigo k'achi' 
ruq'anb'iik i wach xailook' chik inq'ojarik paam chi chee', inki. 

34Re' taqe i aj Sión je' wili i naa kiq'orom: Re' i Nabucodonosor kireey i aj 
Babilonia xusachib'eej wach i chib'ih qeh, xukanaa' chi xa je' jino'q pulato ma' xta 
paam. Eh re' chik i reh xinujisaj riib', je' rukab' noq i runujisaj riib' i qaman 
josq'laj chikop. Eh xoj resaj reje panqatinamiit. 

35Yu'naak aj re' naa kitojom wach i tinamit Babilonia ruum re' i kireey xkesaj i 
qajaawriik, eh ruum chi xkian ti' k'axik qeh. Eh re' kaansanik xub'an qeh naa 
kitojom wach chu'nchel i aj Caldeo, inko'q taqe. 

36Re' i QaJaaw Dios je' wili xuq'or keh i aj Israel: Re' hin naa nuq'ajam wach keh i 
ki-ixowanik taq awach i xkian taq aweh. Eh naa nuchiqsam taqe i raasb'al ha', 
taqe i nim ha' wilkeeb' paruyuq'ul i Babilonia. 

37Naa ruyojib'iik, naa rusachariik wach, naa rukahniik chi kiye'aab' xojb', ma' 
awach ta chik i naa rupatiniik chupaam. Eh ma' k'isiin ta naa kiyo'jiik awach i naa 
kilwiik reh. 

38Re' taqe i aj Babilonia naakik'erem kichii' ruum i ti' naakik'ulum, xa je' chik 
rukab' noq i ruk'er chii' i nimlaj b'ahlam, oon rak'uun b'ahlam. 

39Eh noq naakitz'ab'iik je' naa k'ah laj ha' i naa nuye'em keh chi uuk'jik, je' na 
naakixohk'riik, naa ruyojiik kina'ojb'al, je' na naakiqajik chi suq laj wirik, ma' 
jaruuj chik naa runa'lojiik keh. 

40Re' hin naa nukansam taqe je' rukab' noq kinkanteesjik, taqe imas tentzun, taqe 
ixoq kaprax, i imas kaprax noq kik'amarik reje pankanteesb'al, inki i QaJaaw 
Dios. 

41Re' i kitinamiit i aj Babilonia naa rusachariik wach, re' naq i xti wilik rib'iral 
chupaam chu'nchel i tinamit wach ak'al chi xiik' naah nimaal wach. Yu'naak naa 
ruchopariik naah, naa kiyo'jiik i aj pan nimaq tinamit ruum i naa ruk'ulum. 

42Re' taqe i aj Babilonia xa je' chik kikab' i rub'ohl i palaw noq naa ruchaliik i aj 
ixowaal chikinaah, naa rusachariik kiwach. 

43Re' taqe i ju'junseht chirutinamiit naa kikahniik chi xan tz'irik chik paam. Eh 
ma' naa ta chik ruwihiik patineel chupaam, ma' awach ta chik i naa rik'iik ar. 

44Re' hin naa rojiik nuq'uchum chupaam i rupaat i tiyoox Bel rub'ihnaal, nik' 
nimaal i xkik'am reje Babilonia. Re' taqe i tokoom tinamit ma' naa ta chik 
kichaliik ruuk', eh naa ruq'ehb'iik wach ak'al i tz'aq kotimaj wii' riij. 

45Re' taq i hat nutinamiit eleen taq cho chi kixilak chako'leej taq riij aak'achariik 
chuwach i runimaal i nujosq'iil naa nuye'em cho chikinaah. 

46Maa yohb'isaj taq awiib' ruum i ti' k'axik naa taq ab'iram rib'iral chupaam i 
tinamit eh chupaam i ju'jun chi haab' xa reh reh wach i ti' k'axik naa rib'irjiik, naa 
rib'irjiik chi k'ahchi' ikaansanik chupaam i tinamit. Eh naa kitoq'aam peleto 
chikiwach i ajaab'ees. 

47Eh ponik reh i q'iij chi naa nuye'em panti' k'axik i tinamit Babilonia je' wo' taqe 
i kitiyoox. Re' taqe i kitinamiit naa kikahniik chi ma' xta chik kajaawriik, aha' ta 
chik ma' naa rukahniik tuuch' i kiti'jolal. 

48Re' taqe i wilkeeb' pan taxaaj i wilkeeb' wach ak'al ma' k'isiin ta naa rusuqb'iik 
kik'ux noq naakilom chi naa rusachariik wach i tinamit Babilonia. Re' noq naa 
kichaliik pantz'eet reh i rookb'aal i q'iij i naa rusachwiik wach. 

49Re' i tinamit Babilonia naa rusachariik wach ruum i kikanteesjiik i aj Israel 
xub'an, ruum ikaansanik xub'an chi junsuut i wach ak'al, inki QaJaaw Dios. 

50Re' taq i hat naa taq ako'leem awiib' chuwach i kimik, naa taq amolom chi elik, 
ma' aha' ta chik taq nee tipahiik. Eh i ruk'ul chi naa taq akapaam i QaJaaw Dios, 
eh chi naa ruk'uliik taq panak'ux i tinamit Jerusaleem. 

51Re' hoj q'e' qoh k'ixik noq qohkib'aj. Eh xan qatz'ap chik i qawach ruum 
qak'ixiik, ruum re' taqe i tokoom tinamit xi okik chupaam i Santolaj ye'aab' wilik 
parupaat i qaDios, tiko'q taq. 

52Re' i QaJaaw Dios je' wili i xuq'or: Re' hin xailook' i nuyeew taqe panti' k'axik i 
aj Babilonia, je' wo' taqe i kitiyoox. Eh chupaam i kitinamiit naakik'erem kichii' 
taqe i naa kiq'ojib'iik. 

53Atoob' ta naq inche neenjohtik kopan taxaaj chi keb'anik riib' i tinamit 
Babilonia. Re' hin xa nee wo' i nutaq'aaj reje i aj ixowaal reh chi ar neenooj 
sacharoq wach, inki Dios. 

54Naa rib'irjiik noq re' taqe i aj Babilonia naakik'erem kichii' chi oq'ik, ruum i ti' 
naakik'ulum, ruum chi naa rusachariik wach i kiye'aab' i aj Caldeo. 

55Ruum re' i QaJaaw Dios naa rusacham kiwach i aj Babilonia, naa resam i 
runimaal kiwach. Re' taqe i aj ixowaal yohb'aal wach i kijosq'iil noq naa ruk'uliik 
iloq chikinaah, xa je' chik rukab' i rub'ohl i palaw. 

56Re' keh naa kisacham wach i aj Babilonia, naa ruchopariik i ki soldado kow 
kiib'. Eh re' i kiflecha naa wo' kitoqib'eem, ruum re' i QaJaaw naa ruye'em taqe 
chi tojariik i kimahk je' rukab' i ruk'ul chi keh. 

57Re' i Reey i QaJaaw Dios nim rajaawriik, je' wili i ruq'or: Re' hin naa 
nuxohk'risam taqe i k'amal kib'eeh i aj Babilonia, taqe i wilik kina'ojb'al, taqe i 
k'amal rub'eeh tinamit, taqe i nimaq wach kikamaj, taqe i ki soldado. Eh naa 
nuqasam i kiwiriik ma' jaruuj chik naakik'raam kiib'. 

58Re' hin i Dios nim wajaawriik, i nuq'or chi re' i nim wach tz'aq kotimaj wii' riij i 
tinamit Babilonia naakich'ahaam wach ak'al i aj ixowaal. Eh re' taqe nimaq taq 
puerta naa ruqopariik ruq'aq'al, naa rojiik wach ak'al i kamanik kianam i k'ihset 
chi tinamit, xa q'aaq' naa rusachwiik wach kikamaj, inki. 

59Eh kijib'-oq chik haab' rokiik chi reyil i Sedequías Judá, re' i Jeremías jalal 
ruq'oral i Dios xuyeew jinaj i taqarik reh i Seraías rak'uun i Nerias riih i Maasías. 
Re' i Seraías ruch'ihil i reey Sedequías noq xooj Babilonia, re' reh xyej-anik reh 
aha' inwirik i reey. 

60Re' i Jeremías rutz'ihb'aam chik chupaam i jumb'oht chi huuj taqe i xq'orarik 
chi riij i tinamit Babilonia. Re' chi naa ruchaliik i runimaal ti' k'axik chinaah, re' 
chu'nchel i tz'ihb'amaj chi naa ruk'ulum. 

61Re' i Jeremías je' wili xuq'or reje reh i Serarías: Noq naa aponiik Babilonia kow 
chawil wach chu'nchel taqe i q'orik tz'ihb'amaj chupaam i jumb'oht chi huuj. 

62Eh je' wili i aatiij naa a'nam: QaJaaw Dios re' hat xat q'orik chi naa asacham 
wach i tinamit wili, reh chi ma' naa ta chik rub'aan patinik chupaam, ni xata naq 
chik chikop i naa ruwihiik chupaam, ruum re' hat naa akanaam chi xan tz'irik 
chik paam chi jumpech, tiko'q. 

63Eh re' jumb'oht chi huuj wili neenab'ak' chuwach jino'q ab'aj neenakut qohoq 
chupaam i nim ha' Éufrates. 

64Eh je' wili i neenaq'or: Je' aj wili noq naa rumuhqiik naah i tinamit Babilonia, 
ma' jaruuj chik naa reliik chupaam i ti' k'axik naa ruye'ariik chinaah ruum i Dios, 
tiko'q, inki. Ayu' xkuxik wach i ruq'oral i Jeremías. 

Jer 52 

Re' noq xwihik chi reyil i Sedequías 
(2 Rey 24.18-20 2 Cron 36.11-16) 

1Re' i Sedequías jinaj ru ka'winaq haab' i wilik reh noq xokik chi reyil ar 
Jerusaleem, eh junlaj haab' xwihik chi reyil. Eh re' i rutuut Hamutal rub'ihnaal 
rixq'uun Jeremías jinaj chik aj Libna. 

2Re' i Sedequías xa re' i yiib' wach na'ojb'al xub'an chuwach i QaJaaw Dios, je' 
rukab' i xub'an i reey Joacim. 

3Ruum aj re', re' i QaJaaw Dios xchalik rujosq'iil chikinaah i aj Jerusaleem, i aj 
Judá, xuq'eb' taqe chi riij ruk'ux. Re' i reey Sedequías xuq'etwachej riib' chuwach 
i kireey i aj Babilonia. 

Re' noq xsacharik wach i tinamit Jerusaleem 
(2 Rey 24.20—25.7 Jer 39.1-7) 

4Eh pan rulajeeb' rub'eeh i ru lajeeb' poh reh i rub'eleej haab'rokiik chi reyil i 
Sedequías ar Judá. Re' i reey Nabucodonosor ruch'ihil taqe chu'nchel i ru soldado 
xi chalik chi q'aq'inik chinaah i tinamit Jerusaleem xkikotej riij. Eh xkiyejaa' i 
kiye'aab' chi junsuut reh chi ar naa kianam cho reh. 

5Eh ar xi wihik chi junsuut i tinamit Jerusaleem chuwach i kiib' haab' korehtaal 
xub'an i junlaj haab' chi reyil i Sedequías. 

6Eh parub'eleej q'iij reh i rukaaj poh reh i rujunlaaj haab'rokiik chi reyil i 
Sedequías, xooj chi nimaal i wi'jaleel chupaam i tinamit re' re', ma' ha' ta chik 
inkireq kiwa' i tinamit. 

7Eh noq kotimaj kiij kuum i ki soldado i aj Babilonia. Re' i reey Sedequías 
ruch'ihil taqe i ru soldado xkiteh reje jinaj i kiik'b'aal chupaam i tz'aq kotimaj wii' 
riij i Jerusaleem, ar xi elik reje. Eh xi elik reje chi chii' i puerta wilik panyejaal i 
tz'aq, ma' najt ta ruuk' i tikooj wii' i ruhtz'uub' i reey, eh xkik'am qohoq i b'eeh 
wach k'ixkaab' chi chii' i nim ha' Jordán. 

8Eh re' taqe i ru soldado i kireey i aj Babilonia xkitahqeej reje korehtaal xponik 
kireq i reey Sedequías wach k'ixkaab' Jericó. Eh xq'eb'arik kahnoq kuum taqe i ru 
soldado. 

9Eh ar xkichop i reey Sedequías, xkik'am reje chuwach i kireey i aj Babilonia ar 
Ribla wilik paruyuq'ul i Hamat. Eh xuq'at i q'orik chinaah i reey Sedequías. 

10Eh chuwach i Sedequías xyok'arik i kalaq i rak'uun rixq'uun ruum i 
Nabucodonosor ar Ribla, xukansaj taqe i k'amal kib'eeh i aj Judá. 

11Eh re' kireey i aj Babilonia xresaj kab'chel i naq wach, reey Sedequías b'ak'lik i 
q'ab' chi riij chi karena noq xk'amarik reje Babilonia ar xkojarik prexo korehtaal 
xkimik ar. 

Re' noq xsacharik wach i rupaat i Dios ar Jerusaleem 
(2 Rey 25.8-21 2 Cron 36.17-21 Jer 39.8-10) 

12Eh pan lajeeb' rub'eeh i roo' poh reh i rub'elejlaj haab' rokiik chi reyil i 
Nabucodonosor Babilonia, re' Nabuzaradán raj kamanoom i reey chi k'amal 
kib'eeh i soldado xponik ar Jerusaleem. 

13Re' reh xuk'at i rupaat i Dios, je' wo' hoq i paat i rub'an wii' i taaq'anik i reey. Eh 
xuk'at taqe i paat chupaam i tinamit, je' wo' taqe i kipaat i xa atoob' wach kik'ux. 

14Re' i Nabuzaradán ruch'ihil taqe i ki soldado i aj Babilonia xkituhb'aaj wach 
ak'al i tz'aq kotimaj wii' riij i tinamit Jerusaleem. 

15Re' i Nabuzaradán xuk'am reje Babilonia i tinamit nik' kik'ihaal i koxikahnik 
Jerusaleem, je' wo' taqe i xkiq'asaj kiib' chi kixilak i ki soldado i aj Babilonia, 
xuk'am wo' taqe reje chu'nchel i tinamit. 

16Eh re' Nabuzaradán k'amal kib'eeh soldado, xa re' wo' chik xukanaa' pan 
tinamit Judá i kok'neb'aa', eh xuyeew kiye'aab' reh chi xkitik ki uuva. 

17Re' taqe i aj Babilonia xkixereb'eej i kulk, i xa chib'ih chik jariik re' ruuk' q'an 
ch'ihch' wilkeeb' parupaat i Dios. Eh je' wo' i nimaq pilalix, i ch'ikaab' reh i 
molb'al ha', i xa chib'ih chik jariik re' ruuk' q'an ch'ihch' xkik'am reje Babilonia. 

18Eh xkik'am wo' reje taqe i molb'al chaaj, taqe i likb'al, taqe i nimaq taq xun, taqe 
i nimaq taq cucharo, xkuxik kik'amam reje chu'nchel i kulk, je' wo' hoq i xa 
chib'ih chik jariik i re' ruuk' i q'an ch'ihch' inkamanik chupaam i rupaat i Dios. 

19Re' k'amal kib'eeh soldado xuk'am reje Babilonia i re' ruuk' i oro, re' ruuk' plata 
re' taqe i wili: Re' i likb'al ha', re' i ye'aab' nah wach q'aaq', re' i nimaq kulk, re' i 
molb'al chaaj, re' i ye'aab' kantela, re' i nimaq cucharo, re' i kulk impajarik wii' i 
riis uuva inye'arik chi mayiij. 

20Re' taqe i kiib' chi pilalix, re' i nimlaj molb'al ha', re' taqe i kab'laj chi imas 
wakax re' ruuk' i q'an ch'ihch', i ch'iklik wii' i molb'al ha', re' taqe i flecha, re' 

ruyejaam chaloq i reey Salomón chi naa rukahniik parupaat i Dios, re' taqe re' 
ma' pajooj taj i kahliil ruum q'an ch'ihch' korjinaq wii'. 

21Re' i kiib' chi pilalix laj taq b'ara rooq, re' i runinqaal kipaam ach k'isiin ma' 
wuqtaq b'ara, eh re' i runimaal i q'an ch'ihch' chikiij kaj taq q'ab', eh hoop kipaam 
i pilalix re' re'. 

22Re' taqe i kiib' chi pilalix re' re' ik'inaq ixib' b'ara i kiju' b'otooj riij chi q'an 
ch'ihch' xoyimaj i kiju' chi tolotaq je' kiwach chee', eh q'an ch'ihch' korjinaq wii', 
eh elik wach i b'anooj keh kab'chel. 

23Eh ach kijib' ma' jinaj siento chi tolotaq chi je' wach chee' wilik chi junsuut i 
kiju', eh jinaj siento i xa jinaj kimolom wii' kiib'. 

24Re' i Nabuzaradán k'amal kib'eeh soldado xuchop i Seraías rajaaw i k'amal 
kib'eeh i aj tiij, ruch'ihil i Sofonías rukab' k'amal kib'eeh aj tiij, kuch'ihil ixib' chi 
winaq kicha'jinik reh i rupaat i Dios. 

25Eh xuchop haa' taqe i wilkeeb' Judá, eh xuchop ink'amwik kib'eeh i soldado, je' 
wo' taqe i wuquub' chi winaq i kib'anik naq reh rutaqariik i kireey i aj Judá, ar 
xkireq pan tinamit. Eh xuchop wo' haa' i winaq i molwik kiwach i winaq reh ojik 
chi soldado hiil, xuchop wo' taqe i oxk'ahl chi winaq xkireq ar pan tinamit. 

26Eh re' i Nabuzaradán k'amal kib'eeh soldado chu'nchel taqe re' xuk'am reje 
chuwach i kireey i aj Babilonia wilik ar Ribla. 

27Re' i kireey i aj Babilonia ar xkuxik taqe rukansam i aj Judá re' re' ar Ribla wilik 
chupaam i ruyuq'ul i Hamat. Je' re' noq xi k'amarik reje pan tokoom tinamit i aj 
Judá. 

28Re' taqe i tinamit wili xi k'amarik reje ruum i Nabucodonosor noq wuquub' 
haab' rokiik chi reyil je' wili kik'ihaal: ixib' miil ruuk' ixib' ru ka'winaq chi aj 
Judío. 

29Eh noq waxaqlaj haab' chik rokiik chi reyil xuk'am taqe reje i waxiqiib' siento 
ruuk' kab'laj ru ka'winaq chi aj Jerusaleem. 

30Eh noq ixib' ru ka'winaq haab' rokiik chi reyil, re' i k'amal kib'eeh soldado 
Nabuzaradán xuk'am wo' chik taqe reje Babilonia i wuquub' siento ruuk' ho'oob' 
roxk'ahl chi aj Judío, Chu'nchel i xi k'amarik reje Babilonia xponik kijib' miil ruuk' 
waqiib' siento (4,600) chi tinamit. 

Re' i Joaquín x-ehtesjik prexo, eh xye'arik ruloq'il ar Babilonia 
(2 Rey 25.27-30) 

31Eh noq ho'oob' ru ka'winaq rub'eeh i ruka'b'laj poh reh i wuqlaj ru ka'winaq 
haab' ruk'amariik reje prexo i Joaquín ar Babilonia, re' i xwihik cho chi reyil ar 
Judá, chupaam i peet haab' rokiik chi reyil ar Babilonia i Evil-merodac. Re' reh 
xuketelaaj wach i Joaquín xresaj chi prexohjik. 

32Eh xuq'oreej panotob'il, xa re' wo' reh q'e' xuk'ax chuwach taqe i reey wilkeeb' 
ruuk' ar Babilonia. 

33Je' re' noq xresaj i ruso' prexo chi riij i Joaquín, eh jinaj inki a'n wii' kiwa' nah 
mexa ruuk' nik' chik najtiil xk'acharik. 

34Eh eqal eqal inye'arik reh ruum i kireey i aj Babilonia aha' wilik i ruk'uxlaaj wii' 
riib', je' re' i xb'aan reh nik' najtiil xk'acharik ar korehtaal chik xkimik. 

Lam 

Lam 1 

Re' runimaal ruti'kiil ruk'ux i Jerusaleem 

1Re' tinamit Jerusaleem q'e' ti' xukul ruum xk'ahnik chi rutkeel. Eh re' naq i reh 
xti nim wach, chikinaah i k'ihset chi tinamit, eh yu'naak xkahnik chi je' rukab' i 
ixoq kamnaq rub'ahiil, ruum xk'amarik reje pankowlaj kamanik i rutinamiit. 

2Xa suq chik inoq'ik rajlaal aq'ab', xantz'urik chik i riis inaq'wach. Eh re' taqe 
ink'axwik naq reh ma' jino'q chik i ye'wik rusuqkiil ruk'ux. Eh re' taqe i naah 
ramigo xjot'arik kuum, xi sutinik chi ixowan wach. 

3Re' taqe i aj Judá xi k'amarik reje pa ti' k'axik pankowlaj kamanik, pan tokoom 
tinamit, ar chik k'acharik inki a'n ponoq yu'naak, xa ma' kihilik ta chik. Eh ma' 
inki a'n ta chik eliik chikiwach inixowanik kiwach. 

4Eh xan tz'irik chik paam taqe i b'eeh inooj Sión ruum ma' awach ta chik ink'ulik 
chi ninq'ijinik. Eh re' taqe i ookb'al reh i tinamit xan tz'irik chik. Re' taqe i k'amal 
kib'eeh i aj tiij xasuq chik kioq'ik. Eh re' taqe i q'ahxoq, eh chu'nchel i aj 
Jerusaleem xati' chik kik'ux. 

5Re' inixowan wach xi elik korik re' chik i keh imb'anik i taaq'anik chinaah, ruum 
re' i QaJaaw Dios xtib'isanik ruk'ux ruum ma' k'isiin i mahk xub'an chuwach. Eh 
re' taqe i rak'uun rixq'uun xi k'amarik reje pan tokoom tinamit chikiwach 
inixowanik kiwach. 

6Eh xsahchik wach i ruholwochiil i tinamit Sión. Re' taqe i k'amal kib'eeh xak'ul 
chik kiooj xa je' chik kikab' i keej ma' nkireq ta kiwa'. Re' keh xama' xta chik 
kaansil noq xi elik naq chikiwach i aj ixowaal. 

7Re' taqe i aj Jerusaleem noq wilkeeb' panti' k'axik, kuum i aj ixowaal ma' awach 
ta xtoob'inik keh. Eh noq ti' wilkeeb' xk'ulik pankik'ux chi ma' xinimanik taj, 
xk'ulik pankik'ux kib'ehomal. Eh xk'ulik pankik'ux noq xchoparik kinaah kuum i 
aj ixowaal, eh xikaqse'ljiik kuum. 

8Re' taqe i aj Jerusaleem ma' k'isiin i mahk xkian, ruum i re' xi ehteesjik reje pan 
kiye'aab'. Eh re' naq taqe inye'wik kiloq'il, ma' x-ajawjik ta chik kiwach kuum, 
ruum pank'ixb'ilaal chik wilkeeb'. Eh xasuq chik kioq'ik, xan kikeb'aa' chik i 
kiwach. 

9Re' keh xruxlab'ej i kiso' i ruch'uwa'iil kiwach, eh ma' nkikapaaj taj chib'ih i 
naakik'ulum. Eh noq xkik'ul i ti' k'axik ma' awach ta xye'wik rusuqkiil kik'ux, je' 
naq chik wili i xkiq'or: QaJaaw Dios chawilow xkesaj i qajaawriik i aj ixowaal, inki 
taqe. 

10Re' taqe i aj ixowaal xkichop naah i kib'ehomal i aj Jerusaleem. Re' i tinamit 
xkilow noq yohb'aal wach i kijosq'iil i tokoom tinamit chupaam i santo laj ye'aab', 
re' i aq'orom i hat QaJaaw Dios chi ma' naa ta kokiik awuuk' ar. 

11Chu'nchel i rutinamiit xioq'ik, xak'ul chik kiooj chi rusik'ariik kiwa', reh chi ma' 
xikimik taj, xkiyeew i kib'ehomal chi riij, je' wili i xkiq'or: QaJaaw Dios chawilow i 
ti' k'axik inqak'ul, inki taqe. 

12Eh je' wili xkiq'or reh i kik'ik ar. ¿Mi ma' intib'ik taq ak'ux ruum i ti' k'axik 
k'ahchi' qak'ulum? ¿Mi wilik ink'ulwik reh i ti' wili? Re' hoj qeht'al noq re' i 
QaJaaw Dios xtaaq'anik cho reh i ti k'axik wili ruum xqop wach i rujosq'iil. 

13Eh je' q'aaq' xuqasaj cho pan taxaaj chi qanaah, xponik kochuwach taqe i 
qab'aqil. Je' xirob' i xuyeew panqab'eeh reh chi xesaj qajaawriik, eh xoj rukanaa' 
chi qutkeel chuk'ulariik i ti' k'axik rajlaal i q'iij. 

14Ruum chixiik'naah i qamahk, re' QaJaaw Dios xoj ruyeew panti' k'axik ahl laj 
ihq i xuyeew chi qanaah. Eh xama' xta chik qansil inqik'raaj xoj ruyeew pan 
kiq'ab' i ki-ixowanik qawach, xama' qakuy ta chik pan kiq'ab'. 

15Re' QaJaaw Dios xusach kiwach i qa soldado q'e' kow kiib'. Eh xuk'am taqe 
chaloq i tokoom tinamit chusachariik kiwach i qak'ijool. Eh xuyeew i ti' k'axik 
chikinaah i aj Judá je' rukab' noq inyeq'arik paam i uuva chupaam i yitz'b'al reh. 

16Re' i k'ahchi' qak'ulum wili qoh oq'ik ruum, ma' awach ta inye'wik rusuqkiil 
qak'ux, rukowiil qak'ux. Xsahchik kiwach i qak'uun qixq'uun, ruum re' taqe i ki-
ixowanik qawach ma' xqakuy ta pan kiq'ab'. 

17Re' taqe i aj Sión xkisik' naq kitoob'jiik, xama' awach ta wo' xye'wik rusuqkiil 
kik'ux. Re' QaJaaw Dios xuyeew q'ab' chi re' taqe i riih rumaam i Jacob naa 
rixowjiik kiwach ruum i kika'jaah. Eh chi re' taqe i aj Jerusaleem naa rixowjiik 
kiwach. 

18Re' QaJaaw Dios rub'ehel i xub'an qeh, ruum re' hoj ma' xqanimaj taj i ruq'oral. 
Re' taq i hat tinamit chakoj taq rehtaal i ti' k'axik k'ahchi' qak'ulum, re' taqe i 
qak'ijolaaq, taqe i qaq'ahxoqaaq xi k'amarik reje pan tokoom tinamit. 

19Eh xqapahqaaj naq qatoob'jiik keh i kik'axwik qeh, ma' xkaaj taj. Re' taqe i 
k'amal b'eeh i aj tiij, taqe i nimaq wach kina'ojb'al xkuxik kikimiik panqatinamiit. 
Eh xak'ul naq chik kiooj chusik'ariik i kiwa' reh naq chi ma' naa ta kikimiik. 

20QaJaaw Dios chaketelaaj ti qawach ruuk' i ti' k'axik wili, xanaa chik ruk'eriik i 
chi' qak'ux noq inqik'raaj, eh xan yot'ik chik i qanima, noq ink'ulik cho pan qak'ux 
chi ma' xoj nimanik taj. Pantaq b'eeh q'aq'inik inkansanik keh i qak'uun qixq'uun, 
eh panqapaat yab'ilaal inkasanik keh. 

21Eh inkib'iraj wo' naq qoq'iim, xama' awach ta wo' xye'wik rusuqkiil qak'ux. Re' 
i ki-ixowanik qawach keht'al chi k'ahchi' qak'ulum i ti' k'axik insuuqb'ik kik'ux 

chi riij i xa a'n qeh. Chayeew chikinaah aaq'orom cho rib'iral, reh chi neen kik'ul 
kekeh i ti' k'axik wili. 

22Xponik chik awuuk' taqe i kiyiib' wach na'ojb'al, chayeew taqe chutojariik i 
kimahk je' rukab' i xa a'n quuk' i hoj ruum ma' xat qanimaj taj. Re' hoj ma' k'isiin 
taj oq'ik inqa a'n ruum, re' qanimaxiik'naah ti'kiil wilik, inki taqe. 

Lam 2 

Re' rukab' runimaal ruti'kiil k'uxliis chikiij i aj Sión 

1Re' QaJaaw Dios xuqequmb'risaj paam i Jerusaleem, ruum i rujosq'iil xresaj i 
ruloq'il qatinamiit Israel, xuyeew panak'al. Eh ruum i rujosq'iil ma' xuketelaaj ta 
wach i rupaat ye'aab' reh. 

2Re' QaJaaw Dios xusach wach i kipaat i riih rumaam i Jacob, je' wo' inajt kinaah 
tz'aq inkiko'leej wii' kiib' i aj Judá. Xresaj i rajaawriik i reey, je' wo' taqe i 
kitaaq'anik ruuk'. 

3Eh ruum i rujosq'iil xresaj i kajaawriik i aj Israel, ma' xojrutoob'eej ta chik ruuk' 
i rajaawriik noq xi k'uloq i aj ixowaal chi qanaah. Eh je' q'aaq' i xuqop cho chi 
kixilak i riih rumaam i Jacob, kuxik ruk'atam taqe. 

4Re' i QaJaaw Dios je' rukab' i aj ixowaal wilik ru flecha ruuk' ruum xusach wach 
chu'nchel i xiik' naq naah holwochiil. Eh chupaam i kiye'aab' taqe i aj Sión 
yohb'aal wach noq xuyeew rujosq'iil xa je' chik rukab' i xaq q'aaq' insachwik. 

5Re' i QaJaaw Dios xub'an je' rukab' i rub'an i aj ixowaal xusach kiwach i aj Israel, 
je' wo' i paat inki a'n wii' i taaq'anik i reey. Eh xusach wach i paat inkiko'leej wii' 
kiib', ma' k'isa ti' k'axik xuyeew chikinaah i aj Judá. 

6Ma' xuketelaaj ta wach noq xusach wach i rupaat, je' wo' ye'aab' i molarik wii' 
iib'. Ruuk' i re', re' QaJaaw xusach pankik'ux i tinamit taqe i ninq'ijinik, i 
rumolariik taqe i hi'limb'al q'iij, ar Sión. Eh ruum i rujosq'iil ma' xponik ta chik 
chuwach i reey, je' wo' taqe i k'amal b'eeh aj tiij. 

7Re' QaJaaw Dios ma' xponik ta chik chuwach ru artaal, i rusantolaj ye'aab', 
xuyeew pan kiq'ab' i aj ixowaal i koraal tz'aq ko'lb'al reh i tinamit, reh chi 
xkisacham wach i rupaat i reey. Eh xak'erik chik kichii' parupaat i Dios xa je' chik 
rukab' noq imb'aan ninq'iij ar. 

8Eh re' i QaJaaw Dios xuyejaa' cho wach chi naa rusachariik wach i tz'aq kotimaj 
wii' riij i holohik laj tinamit Sión, xub'an chi jumehq'iil. Xusach kiwach i tz'aq, je' 
wo' taqe paat najt naah xkuxik ruch'ahaam wach ak'al. 

9Re' taqe i ru puertahiil i tinamit xi q'ehb'ik wach ak'al, xitoqib'ik i lutz'b'al reh. 
Re' kireey, re' taqe i k'amal kib'eeh xi k'amarik reje pan tokoom tinamit aha' ma' 

xta wii' i k'uhb'aal, eh re' i Dios ma' xta chik i ruk'uhtaaj keh pan kisaq wiriik i 
jalal ruq'oral. 

10Eh re' taqe i mama' winaq aj Sión xkitzunaa' kiib' wach ak'al, xkitukej pooq 
wach kinaah, xkikoj i q'as wach itz'ihy chikiij ruum i ruti'kiil kik'ux. Eh re' taqe i 
q'ahxoq aj Jerusaleem i xkik'utzaa' qohoq i kinaah wach ak'al. 

11Re' hin ma' k'isiin ooq'ik, xati' chik inwik'raaj xan yot'ik chik i wánima xub'an 
noq xwilow chi xsacharik wach i nutinamiit. Eh ruum chi xwilow taqe i kok' 
ha'lak'un chi xikimik pantaq b'eeh ruum kiwa' kihaa'. 

12Eh je' wili inkiq'or reh i kituut: Inqaaj naq qawa' qahaa', inki taqe. Eh ruum i 
kinuhmiik kikimik wach kitileb' i kituut xa je' chik rukab' noq kikimik pamb'eeh i 
kikanteesjik panq'aq'inik. 

13¿Awach aj uuk' neetinupaj, neetinujalwachej i hat Jerusaleem? ¿Nik' wach noq 
neenuyeew rusuqkiil ak'ux i hat, hat holohik laj Sión? Ruum tiyohb'aal wach i ti' 
xak'ul ma' xata je' chamiil paam i palaw. ¿Mi wilik i neenesanik aweh chupaam 
noq inaq'or? 

14Re' xkilow pan kisaq wiriik i kijalwik ruq'oral i Dios re' xkiq'or xa jot'b'al taq 
aweh. Re' keh ma' xkiq'or ta taq aweh chi naa taq ayot'om ak'ux chi riij taq 
amahk, xachukuj q'orik taq i xkian aweh. 

15Eh noq inik'ik kilow i xuk'ul taq aatinamiit Jerusaleem, xan kikaqse'laaj, xan 
kipohq'aaj chik paam i kiq'ab', inkik'uyu'saj i kinaah inkixub'ej i koq je' wili 
inkiq'or: ¿Mi ma' re' naq re' i tinamit wili xiik' naah holwochiil suq naq wilik 
chikiwach i tinamit wach ak'al? inki taqe. 

16Eh chu'nchel i ki-ixowanik awach ma' holohik ta kiq'orik taq chawiij, 
tikikaqse'laaj tikixub'eej taq, je' wili inkiq'or: Qasach chik wach i kitinamiit, re' i 
q'iij wili xanqaaj naq chik chi naa ruponiik, eh yu'naak xqasach chik wach, inki 
taqe. 

17Xa re' la' re' i QaJaaw Dios xub'an taq wuuk' i ruyejaam cho wach, i ruq'orom 
cho pampeet. Xusach wach taq aatinamiit ma' xuketelaaj ta kiwach. Eh xuyeew 
kajaawriik i aj ixowaal reh chi xkian taq aweh. 

18Re' taq i hat i holohik laj aj Sión cha pahqaaj taq atoob'jiik reh i QaJaaw, maa 
kanaa' taq chik oq'ik chi q'iij chi aq'ab' maa hi'lisaj taq i naq'awach reh oq'ik 
maakanaa' taq ruchihkiljiik i riis naq'awach. 

19Chak'er taq aachii' chi oq'ik chi q'iij chi aq'ab', chuwach i QaJaaw, b'eh-oq taq i 
riis naq'awach chi je' rooq ha'. Eh cha pahqaaj taq reh i Dios chu'nchel ak'ux 
chajosaj taq aq'ab' chuwach chupahqaljiik reh i kik'achariik taq awak'uun 
awixq'uun ruum re' keh k'achi' kikimiik ruum kiwa' kihaa' chi tz'uk taq b'eeh. 

20QaJaaw Dios, noq inqaq'or i hoj ma' jino'q i a'nam reh chi je' re'. ¿Mi naa aye'em 
q'ab' reh chi re' taqe i tuutb'ees naa kik'uxum i kiha'lak'uun? ¿chi re' taqe i k'amal 
b'eeh aj tiij chi re' taqe i kijalwik aq'oral naa kikanteesjiik chupaam i santo laj 
ye'aab'? 

21Yu'naak xa aha' tuch'lik i kiti'jolal i kamnaq chi nimaq chi kok' taq, chi je' taqe i 
k'ijolaq, chi je' taqe q'ahxoq xikimik ruum q'aq'inik. Xakansaj taqe ruum 
aajosq'iil, ma' xaketelaaj ta kiwach. 

22Aha' ta chik ma' xak'am chaloq taqe i aj ixowaal, xa je' chik kik'uloq aj 
ninq'iijineel. QaJaaw Dios noq xayeew aajosq'iil ma' awach taj i xkiko'leej kiib', 
re' taqe i xnuk'isaj, ixnutijej xkuxik kikanteesjiik kuum i aj ixowaal. 

Lam 3 

Re' roox runimaal ti'kiil k'uxliis 

1Re' i hin i winaq xnuk'ul i runimaal ti' k'axik xuyeew chi nunaah i Dios ruum i 
rujosq'iil. 

2Xiruk'am panq'equm, eh ma' kiruk'am ta chik pansaqum. 

3Chi q'iij chi aq'ab' i ruyeew q'ab' chi nunaah reh i ruye'ariik chee ti' k'axik chi 
nunaah. 

4Eh xirurijb'isaj, xutoqib'eej i nub'aqil noq i xwik'raaj. 

5Eh xukotej wiij chi ti' k'axik, eh chi ruti'kiil k'uxliis. 

6Eh xiruyeew panq'equm, je' rukab' i q'equm wilkeeb' wii' i kamnaq najtir 
kikimik. 

7Xukotej wiij ma' xnub'an ta chik elik chupaam, xub'ak' nuwach chi karena. 

8Eh xnuk'er nuchii' chupahqaljiik i nutoob'jiik reh i QaJaaw xama' xrib'iraj ta wo' 
cho weh i nutiij. 

9Re' reh tusuj ab'aj i xukoj panub'eeh, reh chi ma' xinelik ta korik ruuk' i k'ahchi' 
nukapaam. 

10Re' reh xa je' chik rukab' i kaq b'ahlam, xa je' chik rukab' i oso xaraaj chi 
rukutum riib' chi nunaah 

11Eh xiresaj chupaam i nub'eeh, xiruxereb'eej, eh xirukanaa' chi wutkeel. 

12Re' xub'an weh re' re', je' naa xu yub' i kutb'al reh i ru flecha. 

13Je' naa xik'saj chupaam i nuti'jolal i ru flecha. 

14Eh re' i nutinamiit xa kinkikaqse'laaj chik, xa hin chik tz'ajb'al paam kichii' 
rajlaal i q'iij. 

15Xa re' chik i ruti'kiil nuk'ux xuyeew, je' naa xi ruxohk'risaj ruuk' i k'ah laj ha'. 

16Eh je' naa xirukut wach ak'al, je' naa xutoqib'eej wach i weeh, xirutolej pan 
pooq. 

17Eh xama' suq ta chik i wihik xnub'an, xama' xnureq ta chik rusuqkiil nuk'ux. 

18Eh xnukapaaj chi xsahchik chik wach i xnuch'ikaam naq reje wii' nuk'ux ruuk' i 
QaJaaw Dios. 

19Re' hin ink'ulik panuk'ux i ruti'kiil nuk'ux, i rutz'irkiil nuwach, i ti' k'axik 
xnuk'ul. 

20Noq i nutoq'aa' nukapaam riij chu'nchel i re' rub'an kiib' nuk'ux ruum. 

21Xa re' la' jinaj inwaaj chi ma' nee ta nsahchik panuk'ux, reh chi ar nee 
nuch'ikaa' nuk'ux. 

22Re' chi re' i QaJaaw Dios ma' jaruuj i rukanaa' ruketeljiik qawach, eh ma' 
sahchinaq ta wach i rotob'il. 

23Iqal i iqal la' kirutob'eej ruum xiik' naah i rotob'il ruyeew chi nunaah. 

24Re' hin xnuq'or, re' i QaJaaw Dios neentoob'inik weh ruuk' i reh i nuyeew 
nuk'ux. 

25Re' i QaJaaw Dios q'e' atoob' kuuk' taqe inkiyeew kik'ux ruuk', kisik'wik reh. 

26Q'e' chihooj chi neenquy-eej ruuk' q'unil chi qoh ruko'leej i QaJaaw Dios. 

27Re' i winaq q'e' chihooj chi noq neeruq'asaj riib' chi ri'sil i rajaawriik i Dios 
parak'uniil. 

28Q'e' chihooj chi ma' xta neeruq'or, chi nee rukuy ruuk' q'unil i ti' k'axik, ruum 
re' wo' Dios xye'wik chinaah. 

29Nee la' ruloch' riib' chi nee rutz'ub' aak'al, eh koneeruy-eej i rotob'il i Dios. 

30Eh nee ruyeew chi sak'arik i pan wach keh i nixowanik wach, neerukuy ransil i 
b'ajarik. 

31Ruum re' i QaJaaw Dios ma' jaruuj nee qoh rukanaa' chi jumpech. 

32Atoob' ta neerutib'isaj qak'ux, nee wo' chik i ruketelaaj qawach, ruum ma' 
kisiin i k'axooj ruuk'. 

33Re' reh ma' awach taj i neerutib'isaj ruk'ux, i nee ruyeew panti' k'axik chi ma' 
xta rub'ehel. 

34Eh ma' imponik ta chuwach chi neenyeq'arik panak'al i wilkeeb' chi ri'sil i 
kajaawriik i tokoom tinamit. 

35Eh ma' imponik ta chuwach chi neenq'ucharik i chib'ih reh i tokoom. 

36Ma' imponik ta chuwach i QaJaaw noq ma' parub'ehel ta inq'atarik i q'orik. 

37¿Mi nee ruyeew riib' chi neen q'orarik chi re' taqe ink'ularik ma' reht'al taj i 
QaJaaw Dios? 

38¿Mi ma' re' wo' re' i QaJaaw Dios inyej-anik wach taqe i holohik, taqe i ma' 
holohik taj ink'ularik? 

39Mi ma' ruum wo' re' i ru mahk i winaq inchalik i ti' k'axik chinaah ¿Chib'ih reet 
noq intib'ik ruk'ux? 

40Re' hoj qakapaam riij i qana'ojb'al neerub'an chi nee wo' chik inqanimaj i 
QaJaaw Dios. 

41Eh qajosaj johtoq i qaq'ab' i qanima chuwach i QaJaaw Dios wilik cho pan 
taxaaj, je' wili i neenqaq'or: 

42QaJaaw Dios re' hoj xoj mahkunik chawach ma' xat qanimaj taj, eh ma' xakuy taj 
i qamahk. 

43Eh ruum aajosq'iil xayeew i ti' k'axik chi qanaah xakansaj taqe i qatinamiit ma' 
xta qamahk. 

44Je' naa jinaj suutz' q'atwik reh i qatiij ruum i re' ma' xoj ab'iraj taj. 

45Eh xoj akanaa' chi hoj manlik kise'lb'aal, chu'nchel i tinamit. 

46Chu'nchel i ki-ixowanik qawach ma' holohik ta kiq'orik chiqiij. 

47Q'e' ti' i xqak'ul xsacharik wach i qatinamiit, runimaal yo'jikwilkooj wii'. 

48Xa je' chik raasb'al ha' i riis naq'nuwach ruum oq'ik i nub'an ruum xsacharik 
wach i nutinamiit. 

49Re' hin ma' kinhi'lik ta chi oq'ik ruum ma' qoh elik ta chupaam i ti' k'axik. 

50Xa kore' wo' neenumay wila' xaketelaaj cho qawach i QaJaaw kopan taxaaj. 

51Xanyot'ik chik i wánima i rub'an i xkik'ul taqe ixoq wilkeeb' panutinamiit. 

52Re' i ki-ixowanik nuwach xinkichop chi ma' xta numahk, je' rukab' noq 
inchoparik pan xirob' i k'isa tz'ikin. 

53Eh k'achlik nuwach noq xinkikut pan chaamlaj jul, xkitz'ap naah chi ab'aj. 

54Ar xutz'ap nunaah i ha', eh je' wili i xnuq'or: Ayu' xkuxik wach i nuk'achariik 
kinki. 

55QaJaaw Dios re' hin xnupahqaaj nutoob'jiik aweh noq wilkiin cho paruchamiil i 
jul. 

56Eh xab'iraj wo' i nutiij, noq xnuq'or aweh chi naa kiin ako'leem xina ko'leej wo' 
hoq. 

57Noq xnupahqaaj aweh chi naakiin atoob'eem je' wili i xaq'or: Matyo'jik wilkiin 
awuuk', ti kiweh. 

58QaJaaw Dios kinako'leej ti chupaam i ti' k'axik chako'leej riij i nuk'achariik. 

59Re' hat inawilow i ma' holohik taj inki a'n weh kinako'leej tii weh. 

60Re' hat i naa wilow chi k'ahchi' kisik'im chi riij, nik' wach noq naa kianam weh i 
ki-ixowanik nuwach. 

61QaJaaw Dios re' hat inab'iraj i nub'ajariik inki a'n je' wo' hoq i k'ahchi' kiyejaam 
wach chi wiij. 

62Re' i ki-ixowanik nuwach ma' holohik ta kiq'orik chi wiij chu'nchel i q'iij, xa re' 
chik i hin kinkiq'or. 

63Eh inawilow wo' chu'nchel inki a'n xa hin chik kise'lb'aal chi jumpech. 

64QaJaaw Dios chayeew taqe chutojariik i kimahk, je' rukab' i ruk'ul chi keh. 

65Chakowb'isaj i kánima reh chi ma' nee ta nkireq chi riij i korik, chayeew i ti' 
k'axik chikinaah. 

66QaJaaw Dios chayeew aajosq'iil chikinaah, chasach kiwach chinaah i wach ak'al 
wili. 

Lam 4 

Re' rukaaj runimaal ti'kiil k'uxliis 

1Re' i qa oro xq'eeqb'ik chik wach, eh re' i xti manlik oro ma' rob'rotik ta chik 
kiwach. Eh re' holohaq ab'aj wilik chupaam i santo laj ye'aab' xa aha' chik 
t'analkeeb' pantaq b'eeh. 

2Re' taqe i aj Sión i xiik' naq naah k'ihaal kitz'aaq chuwach i oro, yu'naak xi 
kahnik chi ma' xta chik k'isinoq kitz'aaq xa je' chik kikab' ak'al xun ruyej-aniik 
winaq. 

3Re' ixoq xojb' i ruyeew naa re' ruch'uuch' i kok' rak'uun. Raaj i nutinamiit reh 
ma' je' ta re' inki a'n xiik' la' naah kijosq'iil, je' kijosq'iil i nimaq chikop wilik 
ruxiik' wilkeeb' panchiq yuuq' 

4Re' i kok' ha'lak'uun ko kich'uch'ik i ruchop riib' i kaaq' pan kijahaay ruum 
kihaa'. Eh re' taqe ha'lak'uun noq inkipahqaaj kikaxlanwi'k ma' awach ta nye'wik 
keh. 

5Re' naq taqe i suq atoob' inkik'ux, yu'naak k'ahchi' kikimiik ruum wi'jaleel, 
pantaq b'eeh. Eh re' taqe i xik'ihik pan b'ehomal, yu'naak pan sohk' inki yok'aa' 
kiib'. 

6Re' yiib' wach na'ojb'al inki a'n i nutinamiit, ma' xata je' rukab' i mahk xkian i aj 
Sodoma. Re' i xa chi jumehq'iil xsacharik wach chi ma' kota xb'aan i peleto kuuk'. 

7Re' taqe xi k'amwik cho qab'eeh saq wo' naq wach i kánima je' saq laj suutz'. Eh 
xti kow naq kiib' q'e' naq taqe holohaq je' kikab' i holohaq ab'aj koral, eh zafiro 
rub'ihnaal. 

8Eh yu'naak xa je' chik rukab' aaq'ut i kiq'eqiil xama' naab'jik ta chik kiwach 
pantaq b'eeh. Xa riplik chik i kitz'uhmal chuwach i kib'aqil xa chiqij chik taqe xa 
je' chik taqe chiq sii'l. 

9Ma' xta reet i xkik'ul i xikimik panq'aq'inik, chuwach i kikimik ruum wi'jaleel. 
Ruum re' i xikimik ruum wi'jaleel q'uun i kimik xkian korehtaal ma' xelik ta chik i 
tik wach ak'al. 

10Eh wilik taqe i tuutb'ees atoob' wo' naq taqe, ruuk' kiq'ab' xkichaq'saj i 
kiha'lak'uun, eh inkik'ux chi jilow kiwa'. Je' re' i xkian chupaam i q'iij noq 
sacharik wach i nutinamiit Jerusaleem. 

11Re' i QaJaaw Dios xuyeew i rujosq'iil chinaah i tinamit Jerusaleem. Eh 
xusachib'eej wach ma' xta chik i rehtalil xukanaa', je' jinaj q'aaq' noq xuqasaj 
chee rujosq'iil. 

12Re' taqe i kireey chu'nchel i tokoom tinamit ma' nkikapaaj ta naq chi re' taqe i 
aj ixowaal naa kianam okik chupaam i tinamit Jerusaleem. 

13Re' taqe i xk'ularik re' re' kimahk i jalal naq ruq'oral i Dios. Eh ruum i kiyiib' 
wach na'ojb'al i k'amal kib'eeh aj tiij. Ruum xkikansaj taqe i korik wach kik'ux ar 
Jerusaleem. 

14Re' taqe re' xa je' taqe moywach noq xib'ehik pantaq b'eeh. Xkisach i kiso' chi 
kik' ruuk' ikaansanik xkian, ma' awach ta chik i rujil i koq riib' kuuk'. 

15Eh je' wili inq'orarik keh: Eleen taq chi qawach, ch'uwa' taq awach, ma' nee ta 
nqajil koq qiib' taq awuuk', ma' ruk'ul taj chi nee taq ti k'acharik quuk' ki uchjik 
kuum i tinamit. Eh xkimol chi elik pantaq tokoom tinamit. 

16Re' i QaJaaw Dios xtukinik reje kiwach ruum i rujosq'iil. Eh ma' xuyeew ta chik 
kiloq'il i k'amal kib'eeh aj tiij. Eh ma' xuketelaaj ta wo' kiwach i mama' winaq. 

17Re' hoj ti' naq wilkooj xqasik' naq qatoob'jiik tokoom, xama' awach ta wo' 
xtoob'inik qeh. Eh xqayeew naq qak'ux chinaah jinaj i tinamit chi naakooj 
ruko'leem, xama' xoj ruko'leej ta wo' hoq. 

18Re' hoj xama' ruyeew ta chik riib' chi qoh elik pamb'eeh, ruum xak'ahchi' chik 
kikojom qehtaal aha' qohooj ruum qohkaaj kikansam, xponik chik i q'iij chi naa 
rusachariik qawach. 

19Re' taqe i ki-ixowanik qawach kow kib'ehik, ma' xata je' kowiil i rub'an i xihk 
inrupinik pan taxaaj. Xa aha' inkiq'at chi qawach pantaq chiq yuuq'. 

20Eh xkichop i qareey i rusik'im cho wach i QaJaaw re' naq inqayeew wii' qak'ux. 
Re' i qareey je' wili inqaq'or chi riij: Re' reh chi ri'sil i rumuuj i rajaawriik naa 
qawihiik chupaam taqe i tinamit, qohki. 

21Tise'lanoq, suuqb'oq taq ak'ux i hat aj Edom, i hat taq aj Uz. Xa re' la' ponik wo' 
reh i ti' k'axik taq cha naah i hat, je' naa k'ah laj ha' i naa taq awuk'em, naa taq 
akahniik chi je' taq hat xohk'reel, chi hat taq sonolkaat. 

22Re' taq i hat aj Sión xat hi'lik taq chik ruuk' ti' k'axik, ma' naa ta chik taq kaat 
ruk'amam reje pan tokoom tinamit. Eh re' taq i hat aj Edom naa taq kaat ruye'em 
chutojariik amahk, ar naa reliik wach saqum taq amahk. 

Lam 5 

Re' tiij xkian i aj Jerusaleem ruum i ruti'kiil kik'ux 

1QaJaaw Dios k'oloq tii cho panak'ux i ti' k'axik xqak'ul, ruum q'e' xkik'uhtaaj 
qak'ixb'ilaal. 

2Eh re' taqe chib'ih qeh xkiq'uch i tokoom tinamit, eh xkiq'uch i qapaat. 

3Xoj kahnik chi ma' xta ilil qeh, xa je' ma' xta qajaaw, re' taqe i qatuut xi kahnik 
chi je' kamnaq kib'ahiil. 

4Re' i qahaa' inquk'ej xan qaloq' chik, eh re' i qasii' inqak'at xan qaloq' wo' chik. 

5Re' taqe i ki-ixowanik qawach jinaj ahl laj ihq i xkiyeew chi qanaah, ma' qohi'lik 
ta chik kuum. 

6Eh koxqapahqaaj chik chib'ih qeh kuuk' i aj Egipto, kuuk' i aj Asiria, xa je' chik 
re' noq xqa a'n qawa' qahaa'. 

7Re' taqe i qamaam qati't ximahkunik chaloq. Eh re' chik i hoj k'ahchi' qatojwik 
wach i kimahk. 

8Re' taqe i kimoso xkikoj chi taaq'anik chi qanaah. Eh ma' awach ta chik ineesanik 
qeh pan kiq'ab'. 

9Re' taqe i kansan qeh xa aha' wilkeeb'. Xa yo'jik inqa a'n noq qohooj chusik'ariik 
i qawa'. 

10Re' i qati'jolal xan qop chik inqik'raaj ruum i qanuhmiik, xa je' chik rukab' i 
rutz'a'iil i horna. 

11Re' taqe i aj ixowaal ar Sión, ar Judá xkichop taqe ixoq, je' wo' taqe kok' xq'un. 

12Eh xkit'uyaa' chi kiq'ab' taqe i k'amal qab'eeh. Eh ma' xkiyeew ta rajaawriik 
taqe i mama' winaq. 

13Eh re' taqe k'ijool wilik chik kaansil xkikoj chi ruke'jiik i trigo. Eh re' taqe i kok' 
ak'un xakiq'ehb'ik chik chi ri'sil i ahl laj sii' inye'arik chikiij. 

14Ma' nilarik ta chik kiwach i mama' winaq panookb'al reh i tinamit. Eh re' taqe i 
k'ijolaq ma' kitz'uyinik ta chik. 

15Eh re' hoj ma' qoh soninik ta chik. Re' i rusuqkiil qak'ux xsutinik chi ruti'kiil 
qak'ux. 

16Xkesaj i qaloq'il, q'e' wo' chik ti' i k'ahchi' qak'ulum ruum ma' k'isiin i mahk 
qa'nam chaloq. 

17Ruum taqe i ti' k'axik re' re' xan yot'ik chik i qanima, eh ma' q'e' ta chik saqum 
qoh ilwik. 

18Eh re' taqe i wilik naq chinaah i yuuq' Sión xsacharik kiwach xa re' chik i yaak 
k'uul kiooj chinaah. 

19Eh re' hat QaJaaw Dios chi juneliik naa awihiik chi reyil, eh chi juneliik naa 
awihiik chi taaq'anik chupaam aaye'aab'. 

20QaJaaw Dios ¿Mi xoj sahchik panak'ux re'? ¿Chib'ih reet noq naakooj akanaam 
chi qutkeel nik'-oq najtiil? 

21Chakuy qoh ak'ul awuuk', nee wo' chik qoh sutinik awuuk'. Eh nee ta tii i 
nayeew qeh i suq laj k'acharik je' rukab' i pampeet. 

22QaJaaw Dios ¿Mi xoj akanaa' chi qutkeel chi jumpech re'? ¿Mi juneliik naa 
aye'em aajosq'iil chi qanaah re'? 

Ez 

Ez 1 

Re' noq xk'uhtjik cho reh parusaq wiriik i ruloq'il i Dios 

1Re' hin Ezequiel k'amal b'eeh aj tiij, hin rak'uun i Buzi, ar wilkiin chi kixilak i aj 
Israel xi k'amarik reje Babilonia. Eh ar wilkooj chi chii' i nim ha' Kebar. Eh 
ho'oob' rub'eeh i rukaaj poh reh i lajeeb' ru ka'winaq haab'. Xteh chik i chii' i 
taxaaj noq xwilow panusaq wiriik. 

2Eh pan ho'oob' rub'eeh i poh reh i roo' haab' ruk'amariik reje Babilonia i Joaquín 
kireey i aj Israel, 

3noq xiruq'o'reej i QaJaaw Dios i hin Ezequiel k'amal b'eeh aj tiij, hin rak'uun i 
Buzi. Eh ar wilkiin Babilonia chi chii' i nim ha' Kebar. Ar xuyeew chaq'ab' chi 
nunaah i QaJaaw noq xwik'raaj i rajaawriik. 

4Re' hin xwilow panusaq wiriik chi jinaj i kowlaj teew xchalik pantz'eet reh i 
rookb'aal i q'iij k'ahchi' cho ruk'amam jinaj i nimlaj suutz', eh kotimaj riij chi xaq 
q'aaq'. Eh panyejaal i q'aaq' re' re' jinaj xan rob'rotik chik xa je' chik rukab' i q'an 
ch'ihch'. 

5Eh panyejaal i q'aaq' re' re' kijib' b'ila' chik i k'achaach je' b'ila' chik kiwii' winaq. 

6Eh chi kiju'junaal taqe re' kajkaj b'ila' i kiwach, eh kajkaj i kixiik'. 

7Eh re' wach kich'ehk korik wach, eh re' kixk'aq je' b'ila' rukab' i rixk'aq k'isa 
imas wakax, xan rob'rotik chik xa je' chik rukab' i ch'ub'ik wach q'an ch'ihch'. 

8Eh chi ri'sil kajchel i kixiik' wilik kijib' kiq'ab', je' q'ab' winaq, kajtarchel wilik 
wii' i kiwach, eh kajtarchel wo' wilik wii' i kixiik' 

9Eh pan kijib'al inkik'ulaa' wach ikixiik'k'ul inkib'ur kiib' ruuk'. Noq kib'ehik xa 
jinaj kiooj wii'. 

10Re' taqe k'achaach re' re' je' wili kika'yik chi ju'juntar: Re' juntar je' inka'yik 
winaq, re' juntar je' inka'yik kaq b'ahlam, re' juntar je' inka'yik imas wakax, re' 
juntar chik je' inka'yik xihk. 

11Eh chi kiju'junaal kihe'em paam i kixiik', ki'ib' i kixiik' k'ul inkitz'aj reje kiib' 
ruuk', eh ki'ib' ikixiik' inkib'ur wii' i kiti'jolal. 

12Eh chi kiju'junaal xa jinaj kiooj wii'. Ar chi korik ojik inki a'n chikiwach, aha' 
kik'amarik ruum i uxlab'al, ma' kisutinik ta chik chikiij. 

13Eh chi kixilak i kijib' chi k'achaach wilik i je' aaq'ut qoplik ruq'aq'al, eh je' 
rukab' i q'aaq' qoplik ju' chee' k'ul inooj chi kixilak. Re' i q'aaq' re' re' xasaqum 
chik i rub'an, eh i rukut reje i ch'aab' je' ruch'aab' kahoq. 

14Re' taqe i kijib' chi k'achaach re' re' xa chi jumehq'iil kichalik kiooj xa je' chik 
kowiil i rub'an i ruch'aab' i kahoq. 

15Eh xwilow panusaq wiriik chi re' taqe i kijib' chi k'achaach wilik wach ak'al 
pantaq kicheel i ju'jun i kotokaq. 

16Re' taqe i kijib' chi kotokaq eliik kiwach, eliik wach kiyejeb'jiik. Eh xan rob'rotik 
chik i kiwach xa je' chik rukab' i holohik ab'aj Crisolito. Eh chupaam taqe i ju'jun 
chi kotokaq wilik wo' chik i ju'jun chi kotokaq. 

17Re' taqe i kotokaq re' re' noq kib'ehik reje chikiwach je' chikiij, je' pantaq 
kicheel kiooj xa re' la' xama' kisutinik ta wo' hoq. 

18Eh re' taqe i kijib' chi kotokaq re' re' kichopom kiib' panyejaal, eh chi kijunsuut 
juninaq chi je' naq'wachiis xan saqumanik chik. 

19Noq kiooj reje i k'achaach kiooj wo' taqe kotokaq kuch'ihil reje. Eh noq 
kiwuktik reje i k'achaach kiwuktik b'ila' wo' reje i kijib' chi kotokaq. 

20Re' taqe i kijib' chi k'achaach aha' ink'amarik reje kib'eeh ruum uxlab'al ar wo' 
kiooj. Eh re' taqe i kijib' chi kotokaq kiooj wo' haa' chikiij i taqe k'achaach, ruum 
re' wo' taqe haa' kuuk'. 

21Noq kib'ehik reje i kijib' chi k'achaach, kib'ehik wo' reje i kijib' chi kotokaq. Eh 
noq kipa'lojik i k'achaach kipa'lojik wo' hoq i kotokaq. Noq kiwuktik reje i 
k'achaach kiwuktik wo' reje i kotokaq, ruum re' wo' hoq i kijib' chi k'achaach 
inye'wik kik'achariik i kotokaq. 

22Eh re' taqe i kijib' chi k'achaach wilik i he'lik johtoq chikinaah xan reprotik chik 
je' rukab' i lemow. 

23Eh chi ri'sil i he'lik chikinaah kihe'em b'ila' chik i kixiik' i kijib' chi k'achaach. Eh 
k'ul k'ahchi' kitz'a'am kiib' ruuk' kab'chel i kixiik', eh ruuk' i ki'ib' chik inkib'ur i 
kiti'jolal i keh. 

24Re' hin imb'iraj b'ila' chik i choqik i rub'an i kixiik' noq b'ehik inki a'n xa je' chik 
rukab' i choqik i rub'an i elal ha', je' wo' kowiil inq'orik i QaJaaw nim rajaawriik. 
Eh je' wo' rukab' i choqik inki a'n i ruk'ihaal soldado, eh noq kipahik inkiqaasaj i 
kixiik'. 

25Eh jinaj i kowlaj q'orik x-ib'irjik xb'aan cho chinaah i he'lik chikinaah i kijib' chi 
k'achaach. 

26Chinaah i he'lik chikinaah re' re' xwilow chi wilik jinaj i loq'laj tzunaab', xa je' 
yej-amaj ruuk' i holohaq laj ab'aj zafiro. Eh chupaam i loq'laj ye'aab' re' re' jinaj i 
tzunlik ar je' ruwii' winaq. 

27Xwilow wo' hoq i je' ruwii' winaq, chinaah rutuuq xtihk'ik johtoq, xponik ko 
wach naah xan reprotik chik xa je' chik rukab' i ch'ub'ik wach ch'ihch' xan 

reprotik chik wach kotimaj riij chi q'aaq'. Eh chi ri'sil i nah rutuuq xwilow wach i 
je' q'aaq', xan saqumanik chik i rub'an chi junsuut. 

28Je' rukab' i raxkojl q'atb'al reh i suutz' noq i rub'an i jab'. Je' aj wili noq 
xuk'uhtaaj cho weh i ruloq'il i Dios panusaq wiriik. Eh noq xwilow taqe re' 
xnupach'aa' qohoq wiib' korehtaal xnureq wach ak'al ruuk' i yejal nuwach. 

Ez 2 

Re' Ezequiel xsik'arik wach ruum i Dios chi xkahnik chi jalal ruq'oral 

1Re' i QaJaaw Dios je' wili i xuq'or weh: Hat rak'uun winaq tipaa' johtoq, re' hin 
wilik i naa nuq'orom aweh, inki. 

2Noq k'ahchi' chi q'orik wuuk' xokik wuuk' i ruxlab'al chi manlik. Ruum i re' 
xinpahik johtoq. Re' reh ma' xukanaa' ta nuq'orob'jiik. 

3Je' wili i xuq'or weh: Hat rak'uun winaq, re' hin naa kaat nutaq'aam reje chi 
kixilak i aj Israel. Re' i tinamit ma' kinimanik taj ximahkunik chi nuwach, chi re' i 
kimaam kati't, chi re' keh xa ko xik'uloq wo' ayu' yu'naak. 

4Re' keh q'e' kow i kinaah, q'e' kow i kánima, re' hin nak'at nutaq'aam reje chi 
kixilak, eh naa aq'orom keh i nuk'uhb'aal. 

5Atoob' ta neenkinimaj, atoob' ta ma' neenkinimaj, ruum re' taqe re' ma' 
kinimanik taj. Xa re' la' neenkinab'eej chi xnutaq'aaj reje jinaj i jalal nuq'oral chi 
kixilak. 

6Re' hat rak'uun winaq mat yo'jik chikiwach, maayohb'isaj awiib' ruuk' i 
neenkiq'or aweh. Atoob' ta neenawik'raaj chi je' xilak k'iix wilkaat kuum, oon chi 
je' xilak josq'laj tzina'j, atoob' ta xa nee chik inkiyoj aweh i kiwach ruum kijosq'iil. 

7Re' hat naa aq'orom keh i nuq'oral atoob' ta neenkib'iraj, atoob' ta ma' 
neenkib'iraj, ruum re' keh ma' kinimanik taj. 

8Re' hat rak'uun winaq chab'iraj i k'ahchi' nuq'orom aweh, mo'-oq je' akab' taqe i 
tinamit ma' kinimanik taj. Cha teh aachii' chak'ux i nuyeew aweh, inki. 

9Eh re' hin xwilow panusaq wiriik jinaj i q'ab'iis wilik i koq wuuk' ruchopom i 
junb'oht chi huuj. 

10Eh xuhe' chik wach chi nuwach, k'ul tz'ihb'amaj wach je' chi riij, je' chuwach. Ar 
tz'ihb'amaj i runimaal ti'kiil k'uxliis, eh i runimaal oq'ik naa ruchaliik chikinaah i 
aj Israel. 

Ez 3 

1Eh je' wili i xuq'or weh i Dios:  Re' hat rak'uun winaq chak'ux i huuj wili 
tz'ihb'amaj wach.  Eh hiy cha q'or i nuq'oral keh i tinamit Israel,  inki. 

2Re' hin xnuteh b'ila' chik i nuchii', eh xuyeew weh chi k'uxarik i huuj tz'ihb'amaj 
wach. 

3Eh je' wili xuq'or weh: Chab'iq' i huuj tz'ihb'amaj wach xnuyeew aweh, 
chanujisaj aapaam ruuk', inki. Re' hin xnub'iq wo' hoq, xa je' chik ki'iil riis kaab' 
noq xwik'raaj. 

4Eh je' wo' chik wili i xuq'or weh i Dios: Hat rak'uun winaq, yu'naak hiy cha q'or 
keh i tinamit Israel i nuk'uhb'aal. 

5Re' hin ma' chi kixilak taj i tinamit k'axik wach i kiq'oral ma' tankan chi riij 
inkiq'or k'ahchi' kaat nutaq'aam reje, chi kixilak la' i awuch aj Israel tinutaq'aaj 
reje. 

6Eh ma' re' ta wo' chi kixilak i k'ih ch'uq chi tinamit k'ayeew wach kiq'orik, ma' ta 
neenkan chi riij inkiq'or k'ahchi' kaat nutaq'aam reje, eh kuuk' ta wo' taqe re' 
neetinutaq'aaj, re' keh nee naq inkinimaj i nuk'uhb'aal neenaq'or keh. 

7Eh re' taqe i aj Israel xama' naa ta wo' kaat kib'iram ruum xama' kinkaaj ta wo' 
kinkib'iram i hin. Ruum chu'nchel i tinamit Israel q'e' kow i kinaah, eh q'e' kow i 
kánima. 

8Xa re' la' re' hin naa wo' nuye'em rukowiil ak'ux i hat naa aq'atam wach i 
rukowiil kik'ux i keh. 

9Re' hin xiik' naah aakowiil naa nuye'em, ma' xata je' kowlaj ab'aj ma' xata je' 
holohik ab'aj diamante. Eh ma' naa tayo'jikkuum atoob' ta neenkiyoj awee 
kiwach ruum re' keh ma' kinimanik taj. 

10Eh je' wili i xuq'or weh i Dios: Re' hat rak'uun winaq chab'iraj chu'nchel i 
nuk'uhb'aal naa nuq'orom aweh, eh chamol panawánima. 

11Eh hiy chi kixilak aatinamiit Israel re' i xi k'amarik reje pan tokoom tinamit, ar 
cha q'or keh i nuk'uhb'aal atoob' ta neenkinimaj, atoob' ta ma' neenkinimaj, inki. 

12Eh re' i ruxlab'al i Dios x-uksanik weh, eh chi wiij jinaj i kowlaj q'orik xb'aan 
chaloq, xa je' chik kowlaj yihk je' wili xuq'or: Xwuktik chaloq paruye'aab' i 
ruloq'il i QaJaaw, inki. 

13Eh re' i choqik re' re', re' b'ila' chik i kixiik' i kijib' chi k'achaach imb'anik re' 
noq k'ul i ruq'oj riib' i kixiik'. Eh re' i kijib' chi kotokaq b'ehik wo' rub'an haa' 
kuuk', eh yohb'aal wach i choqik xkian. 

14Xiruk'am b'ila' reje i Ruxlab'al i Dios, re' hin ti' ti' i nuk'ux noq xinooj, eh 
k'ahchi' i nuk'aah. Eh re' i QaJaaw xakow b'ila' chik xiruchop ruuk' q'ab'. 

15Eh re' hin ximponik wo' kuuk' i aj Israel k'amooj taqe reje pan tokoom tinamit 
patim taqe ar Tel-Abib chi chii' i nim ha' Kebar, wuquub' q'iij xintzuhnik chi 
kixilak chi sachlik nuk'ux. 

Re' i QaJaaw Dios xukoj i Ezequiel chi chajen keh i aj Israel 
(Ez 33.1-9) 

16Eh paruwuuq q'iij xiruq'o'reej QaJaaw je' wili i xuq'or weh: 

17Re' hat rak'uun winaq re' hat xnusik' chawach chi naa acha'jeem i nutinamiit 
Israel. Noq naa ab'iram i nuk'uhb'aal, ruuk' i re' naa akojom kina'ojb'al. 

18Noq naa nuq'orom chi naa rukimiik i yiib' wach runa'ojb'al. Re' hat naa aq'orom 
reh chi nee rukanaa' rub'aan i yiib' wach na'ojb'al, chi je' re' neeruko'leej riij i 
ruk'achariik. Eh wila' re' hat ma' xaq'il chub'aan, korehtaal-oq xkimik chub'aan, 
re' hat naa kaat nuye'em chutojariik riij i ru mahk. 

19Eh raaj wila' re' hat xaq'or reh i yiib' wach runa'ojb'al chi chukanaa' rub'aan, eh 
wila' ma' xukanaa' rub'aan, xa chi rib'il riib' naa rukimiik ruum i ru mahk, eh re' 
hat naa ako'leem riij aak'achariik 

20Eh wila' re' i korik wach ruk'ux nee wo' chik i rub'an i yiib' wach na'ojb'al, eh 
xnuyeew-oq q'ab' i hin chi neeruq'eb' riib' re' re' naa rukanteesjiik. Eh mo'-oq 
xaq'il chub'aan, korehtaal-oq xkimik parumahk, re' hin ma' naa ta nukojom 
paruman i holohik rub'anam chaloq. Eh re' hat naa kaat nuye'em chutojariik riij i 
rukimiik. 

21Eh wila' re' hat xaq'or reh i korik wach ruk'ux chi maa rub'an chik i mahk, wila' 
xunimaj i ruq'ilariik neena a'n ma' naa ta rukimiik. Eh re' hat nee inako'leej riij 
ak'achariik, inki weh i Dios. 

Re' Ezequiel jalal ruq'oral i Dios xkahnik chi meem 

22Eh chupaam i ye'aab' re' re' xuyeew i q'ab' chi nunaah i QaJaaw Dios, je' wili i 
xuq'or weh: Wukteen reje hiy wach k'ixkaab' ar neenuq'or aweh chib'ih i naa 
a'nam, inki. 

23Re' hin xinooj wo' wach k'ixkaab', ar xwilow wach i runimaal i ruloq'il i Dios, je' 
rukab' i ruloq'il xwilow cho chi chii' i nim ha' Kebar. Re' hin xnupach'aa' wiib' 
korehtaal rutz'aj wach aak'al i yejal nuwach. 

24Eh re' i rajaawriik i Dios xokik wuuk' xirupab'aa' johtoq. Chi riij i re' je' wili i 
xuq'or weh i Dios: Yu'naak hiy panapaat neenatz'ap awiib' ar. 

25Re' hat rak'uun winaq je' naa kaat kib'ak'am ruuk' k'ahaam, ma' naa ta chik 
kiye'em q'ab' aweh chi naa awihiik chi kixilak i tinamit. 

26Eh re' hin naa nuye'em q'ab' chi na naa ruchopom riib' aawaaq' pan ajahaay 
naa akahniik chi hat meem reh chi ma' naa ta chik a'nam kiq'ilariik i tinamit. 
Ruum re' keh xama' kinimanik ta wo' hoq. 

27Xa re' la' noq naa kaat nuq'oreem i hin naa wo' chik nuye'em aq'oral. Eh naa 
aq'orom i nuk'uhb'aal keh i tinamit, awach i naa rajwaam rib'irjiik naa wo' 
rib'iram, awach i ma' naa ta rajwaam rib'irjiik xama' naa ta wo' rib'iram. Ruum 
re' i tinamit re' re' xama' kinimanik ta wo' hoq. 

Ez 4 

Re' i Ezequiel xuk'uhtaaj nik' wach noq xchoparik naah i tinamit Jerusaleem 

1Re' i Dios je' wili i xuq'or weh: Re' hat rak'uun winaq, cha chop jino'q i nimlaj 
xaan neenatz'ihb'aaj chuwach i rehtalil i tinamit Jerusaleem. 

2Eh neenatz'ihb'aaj chi junsuut i kehtalil i soldado je' i q'aq'inik inki a'n Eh nee 
neenatz'ihb'aaj i rehtalil chi kotimaj riij chi tz'aq, neenatz'ihb'aaj rehtalil chi 
k'otooj jul je' rooq ha' chi junsuut, k'uhtb'al reh chi re' i tinamit kotimaj chik riij. 

3Eh neenaperaa' jumpehr-oq i ch'ihch' chawach reh chi je' jinaj koraal tz'aq i 
neenq'atwik chawach i xatz'ihb'aaj wii' rehtalil i tinamit Jerusaleem. Eh naa 
ayejaam awiib' chi je' cho naa awokiik chi q'aq'inik chinaah i tinamit. Re' re' i 
rehtalil chi je' re' i naakik'ulum i aj Israel. 

4Yu'naak naa ayohkiik chinaah i tz'eet k'uhtb'al reh i kimahk i aj Israel. Eh jarub' 
q'iij naa ayohkiik chinaah aatz'eet ar naa ak'uhtaam chi je' re' najtiil i ti' k'axik 
naakik'ulum i aj Israel ruum i kimahk. 

5Eh lajeeb' chik ma' kijib' siento q'iij naa ayohkiik panatz'eet, eh re' ju'jun q'iij 
rehtalil i ju'jun haab' chi ti' k'axik naakik'ulum i aj Israel ruum i kimahk. 

6Eh chi riij i re', ka'winaq q'iij naa ayok'aam awiib' pana sak'aaj, re' ju'jun q'iij 
rehtalil i ju'jun haab' chi ti' k'axik naakik'ulum i aj Judá ruum i kimahk. 

7Eh nee ti' ilwik reje Jerusaleem rehtalil chi naa ruchopariik naah kuum i aj 
ixowaal neenatol i wach atileb', eh neenaq'or keh i ti' k'axik naakik'ulum. 

8Re' hin je' naa nanuub'ak'am awach chi k'ahaam reh chi ma' k'ul ta chik nee 
nasutej awiib' korehtaal inakohlaaj ruk'ulariik i ti' k'axik. 

9Yu'naak i hat chamol k'isinoq atrigo, eebada, lentejas, mijo, eh avena, xa jinaj 
chayeew wii' pan jino'q xun. Ruuk' taqe re' naa ayejaam aakaxlanwi'k re' naa 
ak'uxum chuwach i lajeeb' chik ma' kijib' siento q'iij noq naa ayohkiik chinaah 
aatz'eet. 

10Re' hat xanaa apajam awa', xa waxiqiib' onse naa ak'uxum chuwach i ju'jun chi 
q'iij. 

11Eh je' wo' hoq ahaa' xanaa wo' apajam xakiib' kulk i naa awuk'em chuwach i 
ju'jun chi q'iij. 

12Re' i naa ak'uxum jinaj chi kaxlanwi'k re' ruuk' i Eebada korjinaq wii', eh ruuk' 
ruq'aq'al rusaa' tinamit naa achaq'sam. Ar naa achaq'sam aha' naa kaat kilom wii' 
i tinamit. 

13Je' aj wili i naa kik'uxum i aj Israel aha' naakik'amariik reje wii' pan tokoom 
tinamit. Ch'uwa' wach i naa rojiik kik'uxum, inki weh i Dios. 

14Eh re' hin je' wili i xnuq'or reh: QaJaaw Dios, re' hin ma' jank'al ta nutz'aj cho 
weh i ch'uwa' wach. Eh ma' jank'al taj i nuk'ux weh i chikop xakikimik chi 
kutkeel, je' wo' taqe chikop xa kikanteesjik kuum i josq'laj chikop, ni xata re' taqe 
i ch'uwa' wach. 

15Re' reh je' wili i xuq'or reh: Wila' ma' nawaaj akojom i rusaa' tinamit chi 
chaq'teesb'al reh aakaxlanwi'k, neenuyeew q'ab' aweh chi ruuk' i rusaa' wakax 
neenachaq'saj, inki. 

16Eh re' Dios je' wili i xuq'or weh: Hat rak'uun winaq re' hin naa nuye'em i 
wi'jaleel chikinaah i aj Jerusaleem. Xa naa chik rupajariik i kiwa', eh naa rutib'iik 
kik'ux. Re' i kihaa' xanaa wo' rupajariik, eh ma' k'isiin ta naa kiyo'jiik. 

17Eh noq ma' xta chik i kiwa' kihaa', xak'ul chik naakitz'ehtaam panaq'kiwach, 
naa kiyo'jiik. Xa re' la' xa ruum wo' i kimahk naa rusahchiik kiwach, inki. 

Ez 5 

1Re' i QaJaaw Dios je' wili i xuq'or weh:  Re' hat rak'uun winaq cha sik' jino'q i 
q'aslaj kuchilo,  re' ruuk' i johyb'al,  ruuk' i re' neenajoy i rismaal aanaah i 
awisinchii'.  Eh oxb'ohr neenawisaj aawismaal noq neenapaj pan pexu.  

2Eh jumb'ohr aawismaal neenak'at panyejaal i tinamit noq neenkuxik i q'aq'inik, 
nee wo' chik nayok' jumb'ohr-oq aawismaal neenakut chi junsuut i tinamit. Eh re' 
chik i jumb'ohr chi aawismaal neenakut pan taxaaj xa aha' neenk'amarik reje 
ruum i teew, re' re' rehtalil chi xailook' chik i nuyeew nujosq'iil chikinaah je' 
rukab' i q'aslaj ch'ihch'. 

3Eh naa wo' achopom cho k'isinoq aawismaal reh chi nee natus chi rooq aso'. 

4Chi riij i re' naa wo' chik achopom cho kiib' ixib'-oq chi naq'awach aawismaal 
neenakut yejal q'aaq' re' re' naruk'atwiik keh chu'nchel i tinamit Israel. 

5Re' i QaJaaw Dios je' wili xuq'or: Je' aj wili i naa ruk'ulum i tinamit Jerusaleem, 
ruum re' wo' naq i hin xin ye'wik kajaawriik, chikiwach i kok' tinamit i nimaq 
tinamit. 

6Eh re' keh ma' xkaaj ta chik kinimam taqe i nuk'uhb'aal, eh ma' xkaaj ta wo' 
kianam i xnuq'or keh. Xti ma' kinimanik ta wo' chik k'isinoq i keh xkiq'at wo' chik 

wach i wilkeeb' pankok' tinamit, eh i wilkeeb' pan nimaq tinamit wilik chi 
kijunsuut. 

7Eh re' hin i Dios je' wili xnuq'or keh: Re' taq i hat xti q'e' wo' chik ma' xat 
nimanik ta taq ma' xata je' rukab' i xkian tinamit wilkeeb' taq cha junsuut. Ma' 
xanimaj ta taq i nuk'uhb'aal, eh ma' xanimaj ta wo' taq i k'uhb'aal inkinimaj i 
tinamit wilkeeb' taq cha junsuut. 

8Eh ruum i re', re' hin i Dios xchalik nujosq'iil cha naah taq i hat aj Jerusaleem. 
Naa taq kaat nuye'em chutojariik aamahk reh chi naakilom i wilkeeb' panimaq 
tinamit. 

9Ruum chi ma' nakanaa' ta taq rub'aan ach'uwa' wach na'ojb'al, re' hin naa 
nuye'em ti' k'axik taq cha naah, re' ruuk' i ma' jank'al ta nuyeew chaloq, eh ma' 
naa ta wo' chik nuye'em. 

10Eh chaxilak taq i hat wilik taqe i ajaab'ees naa kik'uxum i kak'uun, eh wilik taqe 
ak'uunb'ees naa kik'uxum i kajaaw. Naa taq kaat nuye'em chutojariik amahk, eh 
re' i konaakikahniik chi k'achalkeeb' naa nutukem reje kiwach xa aha' yuuq'. 

11Re' hin i k'achlik Dios xti korik i nuq'or chi naa taq nusacham awach, ma' naa ta 
nuketelaam taq k'isinoq awach. Ruum xach'uwa'risaj taq paam i nuSantolaj paat 
ruuk' i kilooq'jiik i tiyoox, ruuk' taq i ayiib' wach ana'ojb'al. 

12Eh achk'isiin ma' yejaal taq aatinamiit naa kikimiik ruum yab'ilaal, ruum 
wi'jaleel, eh re' k'isiin chik ma' yejaal naa kikanteesjiik kuum i aj ixowaal. Eh re' 
chik i ruqox naa nutukem kiwach xa aha', re' i nujosq'iil naa nuye'em chikinaah, 
xa je' chik rukab' i q'aslaj ch'ihch'. 

13Korehtaal inwik'saj i nujosq'iil chikinaah, ruuk' i re' naa ruch'iklojiik nuk'ux. Eh 
noq wik'sam chik i nujosq'iil chikinaah naa kinab'eem chi re' hin i Dios aha' wilik 
i nuq'or i nub'an wo' hoq. 

14Re' hin naa nusacham taq awach, naa taq nuk'uhtaam ak'ixb'ilaal chikiwach i 
tinamit wilkeeb' taq cha junsuut. Eh re' i naakik'iik ar naakilom taq i naa ak'ulum. 

15Eh noq naa nuye'em i nujosq'iil taq cha naah, tojb'al taq riij aamahk chu'nchel 
taq naa kikaqse'lanik aweh. Naa taq kaat kib'ajam i wilkeeb' taq cha junsuut, eh 
naa kiyo'jiik noq naakilom taq i naa ak'ulum. Re' wili re' hin kin q'orik, inki i Dios. 

16Re' hin naa nuye'em i runimaal wi'jaleel taq cha naah re' i naa rusachwiik taq 
awach. Korik wo' hoq chi naa nuye'em wi'jaleel taq cha naah, sachb'al ta awach, 
korehtaal i nukanaa' chi ma' xta chik k'uxumb'al taq aweh. 

17Re' hin naa nuye'em i wi'jaleel, i yab'ilaal taq cha naah. Naa nutaq'aam taqe 
chaloq i josq'laj chikop, chi sachb'al taq awach, eh naa ta kaat kikanaam chi ma' 
xta chik taq awak'uun awixq'uun. Eh wilik taq aweh i hat i naa kikimiik 
panq'aq'inik, inki i Dios. 

Ez 6 

Re' Ezequiel xuq'or chi mahk i loq'inik xatz'aqoj tiyoox 

1Re' i QaJaaw Dios je' wili i xuq'or weh: 

2Re' hat rak'uun winaq ti tz'ehtanoq reje chikinaah i yuuq' wilkeeb' Israel, cha 
q'oreej taqe panub'ihnaal. 

3Je' wili i neenaq'or keh: Hat taq najt anaah yuuq', hat taq rub'ohl yuuq', hat taq 
nim ha', i hat taq k'ixkaab', je' wili i ruq'or taq aweh i QaJaaw Dios: Re' hin naa 
nuk'amam chee q'aq'inik taq cha naah naa nusacham taq awach i hat najt taq 
anaah yuuq' re' kiloq'jik wii' i tiyoox. 

4Re' hin naa nusacham kiwach ar taqe aa artaal, re' i nayeew taq wii' aamayiij i 
hat taq aj Israel, naa nupaxem i tiyoox rujalwaach i q'iij re' inakoj taq chi aadios, 
eh naa nukansam taqe i koq chuwach i kitiyoox. 

5Naa nukutum i kiti'jolal i aj Israel chuwach taq aatiyoox. Eh re' i kib'aqil ar naa 
nukutum chi junsuut taq aa artaal. 

6Xa aha' pa' i tinamit naa apatiniik taq wii' naa rusachariik wach. Eh re' taqe inajt 
kinaah yuuq' wilik taq wii' aa artaal, inaloq'ej taq wii' tiyoox naa wo' rusachariik 
kiwach. Re' taq aatiyoox rujalwaach i q'iij naakixerariik, re' taq aa artaal i 
naakituhb'jiik wach ak'al. Chu'nchel i ayejaam taq i hat naa rusachariik kiwach. 

7Noq naa taq awilom chi ma' k'isiin taqe i kamnaq naakikahnik chi kutlik taq 
chaxilak, naa taq anab'eem chi xa re' wo' hin i k'achlik Dios. 

8Xa re' la' re' hin ma' naa ta nuye'em q'ab' chi naa taq akimiik chawunchelaal i 
hat taq aj Israel i tukimaj taq awach pantaq tokoom tinamit. 

9Eh re' taqe i naa kikahniik chi kok'achalkeeb' taq panaxilak, naa ruk'uliik cho 
pankik'ux chupaam taqe i tokoom tinamit nik' wach noq xwik'saj taqe chi ti' 
k'axik, ruum ma' xinkinimaj taj. Eh ruum chi xinkiq'eb' chi riij kik'ux i hin, re' chik 
i tiyoox xkiloq'ej. Re' keh ma' k'isiin ta naa ruchaliik kik'ixiik, ruum i ch'uwa' 
wach na'ojb'al inki a'n 

10Eh naa kinab'eem chi re' hin i k'achlik Dios ma' kinchukwik ta q'orik noq 
xnuq'or chi naa nuye'em ti' k'axik chikinaah naa wo' nuye'em tiko'q keh, inki 
Dios. 

11Eh re' i QaJaaw Dios je' wili i xuq'or weh: Re' hat chapohq'aaj paam aq'ab' 
chatohyaaj aawooq wach ak'al, ti oq'oq, cha k'er aachii' chi riij i kiyiib' wach 
na'ojb'al i aj Israel. Ruum re' keh wilik i naa kikimiik ruum q'aq'inik, wilik i naa 
kikimiik ruum wi'jaleel, wilik i naa kikimiik ruum yab'ilaal. 

12Re' taqe i wilkeeb' poo chi najt, naa kikimiik ruum yab'ilaal, re' taqe i ma' najt ta 
wilkeeb' naa kikimiik ruum q'aq'inik. Eh re' taqe i naa kikahniik chi k'achalkeeb' 
naa kikimiik ruum wi'jaleel. Je' re' noq naa wik'sam i nujosq'iil, chikinaah. 

13Eh noq naakilom i kiti'jolal i kitinamiit chi kutlik chi kixilak taqe i tiyoox, chi 
kijunsuut taqe artaal, chupaam taqe i ye'aab' najt kinaah, chinaah taqe inajt 
kinaah yuuq', chi ki'sil taqe chee' tz'inuj, chupaam i ye'aab' inkiyeew wii' 
inkohnik laj mayiij chuwach i tiyoox, naa kinab'eem chi re' hin i k'achlik Dios. 

14Re' hin naa nukanaam i kiye'aab' chi xan tz'irik chik paam, chi xa je' chik chiq 
yuuq', ar naa rutohq'iik reje pantz'eet reh i rookb'aal q'iij naa ruponiik chupaam i 
ye'aab' Diblat. Ruuk' i re' naa kinab'eem i aj Israel chi re' hin i k'achlik Dios, inki. 

Ez 7 

Ponik reh i q'iij chi naa rusahchiik wach i tinamit Israel 

1Re' i QaJaaw Dios je' wili i xuq'or weh: 

2Re' hat rak'uun winaq, cha q'or keh i aj Israel chi re' hin je' wili i nuq'or chikiij: 
Ponik reh i q'iij chi naa rusahchiik wach i kitinamiit, je' wo' i kiye'aab'. 

3Eh yu'naak naa rusachariik awach taq i hat aj Israel, naa nuye'em nujosq'iil, naa 
nuq'atam i q'orik taq cha naah. Eh naa taq kaat nuye'em chi tojariik riij taq i yiib' 
wach na'ojb'al. 

4Re' hin ma' naa ta nuketelaam taq awach, naa taq kaat nuye'em chutojariik 
amahk. Korehtaal taq inatoj riij chu'nchel i a'nam chaloq. Ruuk' i re' naa taq 
anab'eem chi re' hin i k'achlik Dios. 

5Re' hin i Dios je' wili i nuq'or taq aweh: Re' i runimaal ti' k'axik naa nuye'em taq 
cha naah xa rutahqeem chik riib'. 

6Yu'naak xponik chik i ruq'ijil chi naa rusachariik taq awach. Eh xti korik chi naa 
rusachariik taq awach. 

7Eh xponik chik ruq'ijil chi naa rusachariik taq awach i chupaam i tinamit wili. Eh 
ma' naa ta chik rub'aan i ninq'iij chinaah taqe i yuuq', ruti'kiil la' taq chik ak'ux i 
naa ruwihiik. 

8Yu'naak xa chi jumehq'iil naa nusacham taq awach ruum i nujosq'iil. Naa 
nuq'atam i q'orik taq cha naah, ruuk' taq i xa a'n naa taq kaat nuye'em chutojariik 
riij ayiib' wach na'ojb'al. 

9Eh ma' naa ta nuketelaam taq awach. Naa la' taq kaat nuye'em chutojariik riij 
taq ayiib' wach na'ojb'al, naa taq atojom riij chu'nchel i taq i xa a'n. Ruuk' i re' naa 
taq anab'eem chi re' hin i k'achlik Dios xin ye'wik taq aweh chutojariik aamahk. 

10Xponik chik i q'iij chi naa rusachariik taq awach, eh chi naa taq atojom wach i 
ayiib' wach na'ojb'al, ruum xooj chi nimaal eh xanimb'isaj taq awiib'. 

11Re' i yiib' wach na'ojb'al xooj chi nimaal, eh ma' holohik taj i ruk'am chaloq. Eh 
re' kib'ehomal, re' runinqaal kiwach ma' xta naa rokiik wii'. 

12Eh xponik chik i q'iij, i ru orahiil, chi ma' naa ta rusuuqb'iik ruk'ux i loq'ool, ni 
xata re' i aj k'aay. Ruum re' hin naa nuye'em taqe chutojariik i kimahk i aj Israel. 

13Ruum awach i xuk'ayej i rak'aal, xama' naa ta wo' chik rehchaam atoob' ta 
konee wo' naq ink'acharik. Eh ma' nee ta wo' chik i ruyoj wach i k'aay xub'an, eh 
ma' jino'q chik i yiib' wach runa'ojb'al naa rukahniik chi k'achlik. 

14Eh naa wo' naq ruxuljiik i tuun reh ojik q'aq'ineel, chu'nchel naq i naa kiyejaam 
kiib' xa re' la' xama' awach ta wo' naa rojiik. Ruum re' nujosq'iil naa nuye'em 
chikinaah i aj Israel. 

15Chi riij i tinamit naa ruwihiik q'aq'inik, eh chupaam i tinamit naa ruwihiik 
wi'jaleel, eh kaq yab'ilaal. Re' naa kiwihiik panab'iix ruuk' q'aq'inik naa 
kikantesjiik, re' taqe i naa kiwihiik pan tinamit wi'jaleel, kaq yab'ilaal naa 
rukansanik keh. 

16Eh wilik taqe i naakimolom chi elik pantaq raxchee' je' rukab' noq inkimol chi 
elik i paloma ruum kiyo'jiik, ar naa koq'iim ruum i kiyiib' wach na'ojb'al. 

17Xa naa chik kisiksotiik ruum kiyo'jiik naa rukahniik chi ma' xta rukowiil i kooq 
kiq'ab'. 

18Eh naa kikojom i q'as wach itz'ihy chikiij. Naa rub'arb'otiik i kiti'jolal ruum 
kiyo'jiik naa kijoyom i rismaal kinaah, xanaa chik ruchaliik kik'ixiik. 

19Eh naakiq'eb'em i ki oro, i ki plata pantaq b'eeh. Ni xata re' i oro ni xata re' i 
plata naa ruko'liniik keh noq naa nuye'em nujosq'iil chikinaah. Eh ma' naa ta chik 
kiloq'om kiwa', kihaa' ruuk' ki oro i ki plata, ruum re' wo' taqe re' xq'eb'wik keh 
pamahk. 

20Ruum q'e' xkiyeew ruloq'il i ki oro i ki plata xkinimb'isaj kiwach, eh ruuk' taqe 
re' xkiyejaa' kiyiib' wach tiyoox. Ruum aj re', re' hin naa nuye'em pankikapeb'aal 
chi xa je' chik sohk', i ki oro i ki plata. 

21Re' hin naa taqe nuye'em pan kiq'ab' i tokoom tinamit. Eh re' tinamit xiik' naah 
yib'kiil wach i kina'ojb'al naa ruk'uliik elq'anoq i kib'ehomal, naa kich'uwa'risam 
wach. 

22Re' hin ma' naa ta chik nutob'eem taqe, naa nuye'em q'ab' chi naakokiik i aj 
ixowaal chupaam i nupaat re' naq i q'e' looq' chi weh, naakich'uwareem paam. 
Naa kichaliik i yiib' wach kina'ojb'al naa kelq'aam i chib'ih i wilik ar. 

23Re' hat cha yejaa' jino'q i karena rehtalil chi naa ruchopariik kinaah ruum re' 
tinamit wili xa re' kaansanik xa re' i yiib' wach inki a'n 

24Re' hin naa nuye'em q'ab' chi naa kichaliik i yiib' wach kina'ojb'al, naa 
kichopom naah taqe paat pan tinamit. Eh naawisam i runimaal kiwach i wilik 
kajaawriik, re' i kiye'aab' q'e' naq looq' keh naa ruch'uwareesjiik paam. 

25Naa rusachariik kiwach, naa naq chik kisik'im i rusuqkiil kik'ux, ma' naa ta chik 
kireqem. 

26Xa rutahqeem chik riib' i ti' k'axik naa ruchaliik chikinaah, xa re' chik i re' naa 
kib'iram. Eh naa naq kipahqaam kuuk' i jalal nuq'oral, xama' xta wo' naa 
ruq'orariik keh. Ma' naa ta chik kitijiik ruum i k'amal kib'eeh aj tiij, ruum i wilik 
runa'ojb'al. 

27Re' reey naa rukojom ruq'eq' so' chi riij, re' i k'amal b'eeh naa rutib'iik ruk'ux. 
Re' taqe i tinamit naakib'arb'otiik ruum kiyo'jiik. Eh naa nuye'em taqe chutojariik 
i kimahk, chi riij i yiib' wach na'ojb'al xkian. Ar naakinab'eem chi re' hin i k'achlik 
Dios, inki. 

Ez 8 

Re' i Ezequiel xk'uhtjik reh parusaq wiriik i yiib' wach na'ojb'al xb'aan Jerusaleem 

1Hoob' q'iij-oq chik ruk'amam rub'eeh i ruwaaq' poh reh i ruwaaq' haab' 
qak'amariik reje Babilonia. Eh noq wilkiin panupaat wuch'ihil taqe i aj Judá 
nimaq wach kikamaj xwik'raaj noq xuyeew q'ab' i QaJaaw Dios chi nunaah. 

2Eh jinaj b'ila' chik xwilow wach je' ruwii' winaq, eh xwilow chinaah rutuuq 
xutik'aa' qohoq i xa je' chik xaq q'aaq'. Eh nah rutuuq xutik'aa' johtoq i 
xanrob'rotik chik xa je' chik rukab' i q'an ch'ihch' inreprotik wach. 

3Re' i je' ruwii' winaq re' re' xuyub' b'ila' chik chaloq i q'aaq' xuchop chi rismaal 
nunaah, eh xiruksaj johtoq i Dios ruuk' i rajaawriik, xiruk'am reje chi chii' i 
puerta Jerusaleem noq xwilow panusaq wiriik. Ximponik chik rupab'aa' chi chii' i 
puerta wilik reje panookb'al reh i tinamit pantz'eet reje reh i rookb'aal i q'iij. Re' 
wilik wii' i tiyoox i nuksanik wach i rujosq'iil i Dios. 

4Eh ar xwilow wo' chik wach i ruloq'il i QaJaaw i qaDios i hoj, hoj aj Israel. Je' 
rukab' i rujosq'iil xwilow wach panusaq wiriik wach k'ixkaab'. 

5Re' i je' ruwii' winaq je' wili i xuq'or weh: Hat rak'uun winaq ti tz'ehtanoq reje 
pantz'eet reh i rookb'aal i q'iij, inki. Re' hin xintz'ehtanik wo' reje ar. Eh 
panookb'al i koq ma' najt ta ruuk' i puerta wilik wii' i artaal ar wilik i tiyoox i 
nuksanik wach i rujosq'iil i Dios. 

6Eh je' wo' chik wili i xuq'or weh i je' ruwii' winaq: Hat rak'uun winaq ¿Mi nawil i 
xiik' naah yib'kiil wach inki a'n ayu' i aj Israel? Ruum inki a'n re' re' k'ahchi' kiin 

kesam reje pan nuSantolaj paat. Re' hin i nuq'or aweh chi ko wilik i xiik' naah 
yib'kiil wach naa awilom, inki. 

7Eh xiruk'am b'ila' chik i koq panookb'al chi chii' i rupaat i Dios, eh chuwach i 
tz'aq xwilow wach jinaj i hoop. 

8Eh je' wo' chik wili i xuq'or weh: Hat rak'uun winaq chanimb'isaj i hoop re' re', 
inki. Eh re' hin xnunimb'isaj wo' hoq i hoop, eh xnureq jinaj i ookb'al. 

9Je' wo' chik wili i xuq'or weh: Okeen i koq ar neenawilow i xiik' naah yib'kiil 
wach inki a'n inki. 

10Eh noq xinokik i koq xwilow chi chuwach tz'aq tz'ihb'amaj i kehtalil i chikop xa 
kijukem kiib' noq kib'ehik, i kehtalil i chikop xiik' naah yib'kiil kiwach. Eh je' wo' i 
kehtalil i tiyoox inkiloq'ej i aj Israel. 

11Eh chikiwach taqe i ehtalil re' re' wilkeeb' i koq i lajeeb' ru kajwinaq chi winaq, 
re' taqe i k'amal kib'eeh i aj Israel, eh pankiyejaal wilik i Jaazanias rak'uun i 
Safán. Eh k'ahchi' keeb' i koq chi loq'inik chi kiju'junaal kiyohq'eem kisansario 
xaq'eq chik paam i rusib'eel i insensia injohtik taxaaj inki a'n 

12Re' i je' ruwii' winaq je' wili i xuq'or weh: ¿Mi nawil inki a'n taqe i k'amal 
kib'eeh i aj Israel, k'ahchi' kiloq'em i tiyoox chi q'eeqmaal? Re' keh inkikapaaj chi 
ma' k'ahchi' ta wilow taqe, chi ma' wilkiin ta chupaam i tinamit wili. 

13Re' i hat ma' xata re' re' naa awilom ko wilik la' i xiik' naah yib'kiil wach naa 
kia'nam, inki. 

14Eh xiruk'am reje chi chii' i ru puertahiil i rupaat i QaJaaw Dios, re' i puerta wilik 
reje pantz'eet reh i rookb'aal q'iij. Eh wilik taqe i ixoq xwilow kiwach ar xasuq 
chik kioq'ik chi riij i tiyoox Tamuz rub'ihnaal. 

15Je' wo' chik wili i xuq'or weh: ¿Mi nawil inki a'n ixoq re' re'? Eh ma' xata re' re' 
naa awilom ko wilik i xiik' naah yib'kiil wach naa awilom, inki. 

16Eh xiruk'am i koq chupaam i rupaat i QaJaaw Dios, eh ruuk' i koq i artaal 
xwilow chi ar wilkeeb' i ho'oob' ru ka'winaq chi winaq, re' i kiij kiye'em reje reh i 
wilik wii' i rupaat i QaJaaw Dios. Ar kika'yik reje parelb'aal i q'iij kipach'aam kiib' 
korehtaal inkireq wach ak'al ruuk' i yejal kiwach chi looq'jiik reje i q'iij. 

17Eh re' QaJaaw je' wo' chik wili i xuq'or weh: ¿Mi nawil taqe re'? Re' taqe i aj 
Judá ma' xata re' i panupaat inki a'n i yiib' wach na'ojb'al, inkinujisaj la' wo' paam 
i tinamit ruuk' i yiib' wach na'ojb'al. Re' keh k'ahchi' kijosam wach i nujosq'iil, 
imponik ruchuhkiil panuju' i loq'inik inki a'n 

18Re' hin yohb'aal wach i nujosq'iil naa nuye'em chikinaah, ma' naa ta 
nuketelaam kiwach. Atoob' ta kik'er kichii' chi tiij, re' hin xama' naa ta wo' b'iram 
taqe, inki weh panusaq wiriik. 

Ez 9 

Re' i Ezequiel xk'uhtjik reh parusaq wiriik i ti' k'axik xkik'ul i aj Jerusaleem 

1Re' hin je' wili i xwilow panusaq wiriik, jinaj i kowlaj q'orik xb'aan chaloq, je' 
wili i xuq'or: Yu'naak xi k'ulik chik iloq kiyohq'eem kiq'aslaj ch'ihch' chi 
kiju'junaal naakiye'wiik chutojariik i kimahk i tinamit wili, inki. 

2Eh i waqiib' taqe i winaq kiyohq'eem kiq'aslaj ch'ihch', xi okik i koq chi chii' i 
puerta wilik taxaaj, pantz'eet reje reh i rookb'aal q'iij. Eh chi kixilak taqe re' wilik 
jinaj i winaq holohik itz'ihy lino i ruso' rukojom rub'ak'am nah rutuuq i jinaj 
lemeta chi rax ha' chi tz'ihb'al. Eh noq xi okik i koq xkipab'aa' kiib' chuwach i 
artaal q'an ch'ihch' ruyej-aal. 

3Eh re' i ruloq'il i QaJaaw Dios i hoj, hoj aj Israel, xwilow chik chi xelik reje 
chikinaah i k'achaach je' kiwii' ánjel xooj panookb'al reh i rupaat i Dios. Re' i 
QaJaaw Dios xuyuq'eej reje i winaq holohik itz'ihy lino i ruso', re' i rub'ak'am nah 
rutuuq i rax ha' reh tz'ihb'al. 

4Je' wili i xuq'or reh: Yu'naak hiy chab'ehuj paam chu'nchel i tinamit Jerusaleem. 
Neenakoj rehtalil i yejal kiwach i tinamit ruuk' aatz'ihb'aal, chu'nchel i ti' 
inkik'raaj inkiyot' i kik'ux chi riij i xiik' naah yib'kiil wach na'ojb'al imb'aan 
chupaam i tinamit, inki. 

5Eh xb'iraj wo' hoq chi re' i QaJaaw Dios je' wili i xuq'or keh i waqiib' chi winaq: 
Re' taq i hat hiy taq pan tinamit chi xam b'eeh chi riij i winaq re' re'. Ma' naa ta 
taq i akuyum i kimahk, ma' naa ta aketelaam taq kiwach. 

6Naa la' taq rukuxiik akansam i ma' kojooj ta kehtalil chi rijib' winaq, chi rijib' 
ixoq, chi k'ijolaq, chi q'ahxoq, chi ha'lak'un. Xa re' la' ma' nee ta taq inatz'aj jino'q 
taqe i wilik kehtalil yejalkiwach, inki. Re' hin xwilow chi re' b'ila' chik taqe i 
k'amal kib'eeh i aj Israel peet xkikansaj, re' i wilkeeb' chuwach i rupaat i Dios. 

7Eh je' wili i xuq'or keh: Yu'naak hiy taq chach'uwa'risaj taq cho paam i nupaat 
cha nujisaj taq chi kamnaq, inki. Re' keh xiooj wo' chi kansanik chupaam i 
tinamit. 

8Eh noq kaansanik inki a'n re' hin xin kahnik chi wutkeel, xnupach'aa' qohoq 
wiib' wach ak'al, q'e' xtib'ik nuk'ux. Xnuk'er nuchii' chi q'orariik chi je' wili: 
QaJaaw Dios ¿Mi naa rukuxiik asacham kiwach re' i kiqox i aj Israel noq naa 
aye'em aajosq'iil chikinaah i aj Jerusaleem? kinki. 

9Eh je' wili xuq'or weh: Re' taqe i aj Israel, taqe i aj Judá yohb'aal wach i kimahk, 
re' i kitinamiit nujinaq chi aj kaansoom, eh nujinaq chi ma' korik ta laj na'ojb'al. 
Re' keh inkikapaaj chi ma' wilkiin ta chupaam i tinamit wili, eh chi ma' k'ahchi' ta 
chik wilom i kiyiib' wach na'ojb'al. 

10Je' re', noq re' hin ma' naa ta nuketelaam k'isinoq kiwach, naa taqe nuye'em 
chutojariik riij chu'nchel i kiyiib' wach na'ojb'al, inki. 

11Eh re' i winaq holohik itz'ihy lino i ruso' rukojom i ruk'amam cho naah rutuuq i 
rax ha' tz'ihb'al, xsutinik b'ila' wo' chik chaloq je' wili i xuq'or reh i QaJaaw Dios: 
Yu'naak xponik chik nub'an i xaq'or weh, inki. 

Ez 10 

Re' i ruloq'il i Dios xelik chupaam i rupaat 

1Eh xwilow wo' hoq panusaq wiriik chi wilik i he'lik chikinaah i kijib' chi 
k'achaach, re' i xwilow kiwach paam peet, jinaj i tzunaab' yej-amaj ruuk' i 
holohaq ab'aj safiro. 

2Re' i QaJaaw Dios je' wili i xuq'or reh i winaq holohik itz'ihy lino i ruso': Okeen i 
koq chupaam i kotokaq wilik chi ki'sil i kijib' chi k'achaach. Neenachop jumohq'-
oq i nah wach q'aaq' qoplik i ruq'aq'al wilik chi kixilak i k'achaach neenahilej 
chinaah i tinamit, inki reh. Re' i winaq re' re' xokik wo' i koq ar noq xwilow. 

3Re' taqe i kijib' chi k'achaach ar wilkeeb' reje pansak'aaj reh i rookb'aal q'iij reh i 
rupaat i Dios noq xokik i koq i winaq. Eh re' i ookb'al wilik i koq ma' najt ta ruuk' 
i rupaat i Dios xnujik chi suutz'. 

4Eh re' i ruloq'il i QaJaaw Dios xelik reje chikinaah i kijib' chi k'achaach ar chik 
xooj panookb'al reh i rupaat i Dios. Re' i chii' paat xan saqumanik chik xub'an i 
ruloq'il i QaJaaw. 

5Eh re' choqik i rub'an i kixiik' taqe i k'achaach x-ib'irjik chaloq chupaam i ye'aab' 
wilik cho kochiriij i rupaat i Dios, xa je' chik rukab' noq i rub'an chee kowlaj 
q'orik i QaJaaw Dios nim rajaawriik. 

6Eh re' i QaJaaw Dios xuq'or wo' chik reh i winaq holohik itz'ihy lino i ruso' chi 
naa ruchopom jumohq'-oq i nah wach q'aaq' wilik pankiyejaal i kijib' chi kotokaq, 
re' i wilkeeb' wii' i kijib' chi k'achaach. Eh re' i winaq xujil i koq riib' ruuk' i jinaj 
keh i kotokaq. 

7Xchalik i jinaj keh kijib' chi k'achaach, xiyub' b'ila' chik chaloq i q'ab' xuchop i 
jumohq' chinaah wach q'aaq' wilik pankiyejaal, eh xuyeew pan q'ab' i winaq 
holohik itz'ihy lino i ruso', re' reh xuk'ul wo' hoq xelik cho ar. 

8Eh re' hin xwilow chi jinaj i je' q'ab' winaq wilik cho ri'sil kixiik' i k'achaach re' 
re'. 

9Xwilow wo' i kijib' chi kotokaq ju'jun i wilik pankicheel i ju'jun chi k'achaach. Eh 
re' taqe i kotokaq re' re' xan rob'rotik chik i kiwach, xa je' chik holohik laj ab'aj 
Crisolito. 

10Eh re' taqe i kijib' chi kotokaq eliik wach kininqaal, eh chupaam taqe i ju'jun chi 
kotokaq wilik ta b'ila' wo' chik taqe i ju'jun chi kotokaq. 

11Re' taqe i kotokaq xa aha' kiooj xama' kisutinik ta wo' hoq. Re' taqe k'achaach 
ojik inki a'n panyejaal jinajkiooj wii'. 

12Re' taqe i k'achaach re' re', yohb'aal wach inaq' kiwach xan rob'rotik chik je' 
chikiwach, je' chikiij, je' wataq kiq'ab', je' wataq kixiik'. Je' wo' taqe i kijib' chi 
kotokaq imb'esanik keh ma' k'isiin wo' naq' kiwach. 

13Eh re' hin Ezequiel xb'iraj wo' hoq chi re' kijib' chi kotokaq re' re' kareta i 
rub'ihnaal inkiq'or. 

14Re' taqe i kijib' chi k'achaach re' re' kajtarchel wilik i kiwach chi kiju'junaal. Re' 
peet kiwach je' inka'yik imas wakax, re' rukab' kiwach je' inka'yik winaq, re' i 
roox kiwach je' inka'yik kaq b'ahlam, re' i rukaaj kiwach je' inka'yik xihk. 

15Re' taqe i kijib' chi k'achaach xirupinik chik johtoq taxaaj noq xwil, re' wo' taqe 
i xwilow cho kiwach chi chii' i nim ha' Kebar. 

16Noq kiooj reje i k'achaach kiooj wo' haa' i kotokaq. Noq inkihe' paam i kixiik' 
reh i wuktik i k'achaach inkiyejaa' wo' kiib' i kotokaq keh. 

17Eh noq kipahik i k'achaach, kipahik wo' hoq i kotokaq. Noq kiwutik reje i 
k'achaach, kiwutik wo' haa' i kotokaq. Ruum re' taqe k'achaach inye'wik 
kik'achariik. 

18Re' i ruloq'il i QaJaaw Dios xelik cho panookb'al reh i rupaat i Dios xooj ruyeew 
riib' chikinaah taqe i kijib' chi k'achaach. 

19Xwilow b'ila' chik noq xkihe' paam i kixiik' xiwutik reje chinaah i wach ak'al. Eh 
xi wuktik wo' reje haa' kijib' chi kotokaq wilik pankicheel, ar xiooj pa'lojoq chi 
chii' i ru puertahiil i rupaat i Dios, re' i puerta wilik reje parelb'aal q'ij. Eh re' i 
ruloq'il i qaDios i hoj, hoj aj Israel wilik chikinaah. 

20Re' hin xnunab'eej chi re' wo' taqe i kijib' chi k'achaach xwilow kiwach 
parutzunaab' i QaJaaw i qaDios i hoj, hoj aj Israel, ar chi chii' i nim ha' Kebar. 
Xnukoj rehtaal chi re' wo' taqe i kijib' chi k'achaach. 

21Eh xwilow wo' hoq chi kajkaj i kiwach wilik chi kiju'junaal, eh kajkaj kixiik'. Eh 
chi ri'sil i kixiik' xwilow chi wilik taqe i je' q'ab' winaq. 

22Kajtarchel wo' wilik i kiwach, re' wo' kika'yik i xwilow kiwach chi chii' i nim ha' 
Kebar. Eh kikajcheel jinaj b'ila' chik ojik inki a'n wii'. 

Ez 11 

Re' i yiib' wach na'ojb'al xkian i k'amal b'eeh 

1Re' hin xwilow panusaq wiriik chi xiruk'am reje i Ruxlab'al QaJaaw Dios chi chii' 
i puerta wilik reje panelb'aal reh i rupaat i Dios. Eh inwilow ar wilkeeb' i hoob' ru 
ka'winaq chi winaq, chi kixilak i re' xnunab'eej wach i Jaazanias rak'uun i Azur, 
je' wo' hoq i Pelatías rak'uun i Benaía, re' taqe i k'amal kib'eeh i tinamit. 

2Re' i QaJaaw Dios je' b'ila' wili i xuq'or weh: Re' aj taqe i winaq wili kib'anik i ti' 
k'axik, eh inkiyejaa' wach i yiib' wach na'ojb'al chupaam i tinamit wili. 

3Eh je' wili inkiq'or: Re' hoj neerub'an chi neenqayejaa' qatinamiit ar 
neenqako'leej qiib'. Re' qatinamiit je' rukab' jino'q i xun, eh re' hoj je' hoj tiwik 
chupaam, inki taqe. 

4Je' re' noq re' hat, cha q'or rib'iral keh panub'ihnaal i ti' k'axik naa ruchaliik 
chikinaah, inki. 

5Re' i Ruxlab'al i QaJaaw xuyeew chi nunaah xuq'or weh chi naa nuq'orom chi je' 
wili: Je' wili i xuq'or taq cho chawiij i QaJaaw: Re' taqe i aj Israel xa reh reh 
inkiq'or eh xa reh reh inkiyejaa' wach, xa re' la' re' hin weht'al chib'ih i wilik 
pankik'ux. 

6Re' taq i hat ma' k'isiin ikaansanik taq xa a'n xanujisaj taq chi kamnaq paam i 
tinamit. 

7Ruum aj re', re' hin i Dios xti korik i nuq'or taq aweh i hat aj Jerusaleem chi naa 
taq kaat nuk'amam taqe reje pan tokoom tinamit, je' naa jinaj xun xa re' la' re' 
jilow i tiwik naa kiwihiik chupaam ma' re' ta chik i taq i hat, re' la' taq i xakansaj i 
hat. 

8Re' taq i hat ma' k'isiin taq tiyo'jik ruum i q'aq'inik, eh re' hin naa nuye'em i 
q'aq'inik taq cha naah. 

9Re' hin naa taq kaat wesam reje ayu' naa taq kaat nuq'asam pan kiq'ab' i tokoom 
tinamit, naa taq kaat nuye'em chutojariik i aamahk. 

10Ruuk' i q'aslaj ch'ihch' naa taq akanteesjiik, naa nuq'atam i q'orik taq cha naah. 
Eh pank'ula't reh i ye'aab' Israel naa nutoq'aam, reh chi naa taq anab'eem chi re' 
hin i k'achlik Dios. 

11Re' taq aatinamiit ma' naa ta chik rukamaniik taq aweh chi je' xun, eh ma' naa 
ta wo' chik taq akamaniik i hat chi je' tiwik. Re' hin naa nuq'atam i q'orik taq cha 
naah, pank'ula't reh i Israel. 

12Ruuk' i re' naa taq anab'eem chi re' hin i k'achlik Dios. Re' taq i hat ma' xanimaj 
ta taqe i nuk'uhb'aal, eh ni xata xa a'n i xnuq'or taq aweh. Re' la' chik taq i xatijej i 
yiib' wach na'ojb'al inki a'n i tinamit wilik taq chi aajunsuut, inki i Dios, inki 
Ezequiel. 

13Eh re' hin xtohq'ik chik nuq'orom rib'iral i ti' k'axik naa ruchaliik, eh xwilow 
xkimik chik i Peladias rak'uun i Benaía. Eh re' hin xnupachaa' wiib' wach ak'al, 
xnuk'er nuchii' chuq'orariik chi je' wilik: QaJaaw Dios ¿Mi naa rukuxiik akansam 
re' i kiqox i aj Israel? kinki. 

Re' i Dios xuq'or chi naa wo' chik resam taqe panti' k'axik i aj Israel 

14Re' i QaJaaw Dios je' wili xuq'or weh: 

15Re' hat re' taqe tinamit wilkeeb' Jerusaleem, k'ahchi' keeb' chi q'orik chikiij i aj 
Israel re' taqe i xi k'amarik reje pan tokoom tinamit je' wili inkiq'or: Re' taqe aj 
Israel najt wilkeeb' ruuk' i QaJaaw ma' nee ta rub'aan chi neenkiloq'ej, xkahnik 
qeh i ye'aab' wili inki taqe. 

16Re' hat cha q'or keh i aj Israel, chi re' hin i Dios je' wili i nuq'or: Korik chi re' hin 
xintukinik reje kiwach noq xiooj pan tokoom tinamit, xa re' la' xama' najt ta wo' 
naa kianam cho ar. Eh re' wo' hin wilkiin kuuk' noq wilkeeb' cho chupaam taqe i 
tinamit re' re'. 

17Cha q'or wo' keh chi je' wili i nuq'or: Chi re' hin naa wo' chik wesam taqe cho 
chupaam i tinamit wilkeeb' ponoq wii'. Naa wo' chik numolom kiwach pan 
kitinamiit, naa wo' chik nuye'em keh i tinamit Israel. 

18Eh noq wilkeeb' chik pan kitinamiit naa rukuxiik kesam i kitiyoox, ma' naa ta 
chik kianam i ch'uwa' wach loq'inik inki a'n 

19Re' hin naa nujalam wach i kánima je' kowiil ab'aj ak' laj ánima, ak' laj uxlab'al 
chik i naa nuye'em keh. 

20Reh chi naa kianam i nuq'or keh, eh naakinimam taqe i nuk'uhb'aal. Chi je' re' 
naa kikahniik chi nutinamiit taqe, eh re' chik i hin naa nukahniik chi ki Dios. 

21Re' taqe i inkiyeew kik'ux chub'anariik ch'uwa' wach na'ojb'al, i loq'inik tiyoox 
naa nuye'em taqe chutojariik riij i kiyiib' wach na'ojb'al, inki i QaJaaw Dios. 

22Re' taqe i kijib' chi k'achaach xkihe' ikixiik' xirupinik reje, eh re' taqe i kijib' chi 
kotokaq xiooj wo' haa' chikiij. Eh wilik chikinaah i ruloq'il i qaDios i hoj, hoj aj 
Israel. 

23Eh re' i ruloq'il i QaJaaw Dios xelik b'ila' chik reje panyejaal i tinamit xooj 
ruyeew riib' chinaah i yuuq' wilik reje pareeb'aal q'iij reh i tinamit. 

24Eh xiruk'am b'ila' wo' chik reje Ruxlab'al i QaJaaw Dios ar Babilonia, re' hoj 
k'amooj reje wii' kuuk' i wuch aj Israel. Re' taqe i wili panusaq wiriik xwilow, re' 
taqe i xuyeew chi k'uhtjik i QaJaaw Dios. Eh xnumay rilariik i xk'uhtjik weh 
panusaq wiriik. 

25Eh re' hin xkuxik nuk'utjaam keh taqe i wuch'ihil ponoq pan tokoom tinamit, 
nik' nimaal i xuyeew weh chi naab'jik i QaJaaw Dios. 

Ez 12 

Re' i Ezequiel xuk'uhtaaj nik' wach noq naa kik'amariik reje pan tokoom tinamit i 
aj Jerusaleem 

1Re' i QaJaaw Dios je' wili xuq'or weh: 

2Hat rak'uun winaq k'acharik i na a'n chi kixilak taqe ma' kinimanik taj. Wilik 
naq' kiwach xama' kilwiik ta wo' hoq, wilik kixikin xama' ki-ib'irinik ta wo' hoq, 
eh xama' kinimanik ta wo' hoq. 

3Re' hat rak'uun winaq cha yejaa' taqe i chib'ih aweh, je' ti chik ojik aweh pan 
tokoom tinamit. Eh pan q'iij nee ti elik reje, chikiwach chu'nchel, nee ti elik reje i 
hat patim wii' nee tiooj chupaam chik jino'q i ye'aab', chi je' re' nee oon naq inche 
kireq chi riij chi ma' kinimanik taj. 

4Eh pan q'iij chikiwach i keh neenawesaj taqe reje i chib'ih aweh, je' cho ojik i na 
a'n je' cho naa aweliik reje chupaam i tinamit wilkaat wii' neena a'n awiib'. 

5Chi riij i re' neenahop jino'q i hoop chuwach i tz'aq, eh chikiwach chu'nchel nee 
ti ik'ik reje ar awuch'ihil taqe i chib'ih aweh. 

6Eh parokiik i q'iij nee nayeew reje nah atileb' i chib'ih aweh, nee ti elik reje 
chikiwach chi kunchelaal, nee nab'ur aawach reh chi ma' nee ta nawil paam i 
tinamit. Ruuk' i re' naa aye'em rehtalil keh i aj Israel chib'ih i naakik'ulum, inki 
weh i Dios. 

7Eh re' hin xnub'an wo' i xuq'or weh i QaJaaw. Xnuyejaa' i chib'ih weh, eh pan q'iij 
xwesaj chaloq je' rukab' noq imb'aan ojik pan tokoom tinamit. Eh xq'eq chik 
xnuhop wo' hoq i hoop wach tz'aq. Noq xokik i q'iij chikiwach chi kunchelaal 
xnuyeew cho nah nutileb' i chib'ih weh xinelik chaloq xnub'an wiib'. 

8Eh chi junwaar chik je' wili i xuq'or weh i QaJaaw Dios: 

9Noq i nuq'or i hin chi re' taqe i tinamit Israel ma' kinimanik taj xkipahqaaj aweh 
chi chib'ih reet i xa a'n chi je' re'. 

10Wila' xkipahqaaj aweh chib'ih reet i xa a'n cha q'or keh chi re' hin kinq'orik chi 
re' i xa a'n re' re' rehtalil chuwach i reey wilik Jerusaleem, rehtalil chikiwach i aj 
Israel patim taqe ar. 

11Chaq'or keh chi re' hat k'ahchi' aq'oriik rib'iral chib'ih i naakik'ulum ruum aha' 
wilik i xak'uhtaaj i hat je' re' i naa kia'nam i keh noq naa kik'amariik reje pan 
tokoom tinamit. 

12Re' i reey naa ruye'em cho nah tileb' i chib'ih reh, noq naa rokiik i q'equm naa 
relik cho chupaam i ruhopil i tz'aq naakihopom, naa rutz'apam i naq'wach reh chi 
ma' naa ta rilom paam i tinamit noq naa rumolom chi elik. 

13Xa re' la' re' hin naa nuchopom, eh naa nuk'amam reje pan tokoom tinamit 
Babilonia, re' i kiyuq'ul i aj Caldeo, eh ma' naa ta rilom paam i tinamit ar naa 
rukimiik. 

14Eh chu'nchel i ru soldado incha'jinik reh chi rujunsuut naa nutukem kiwach xa 
aha' yuuq'. Je' wo' re' i naa nub'anam keh i ruk'ihaal i ru soldado korehtaal 
inwik'saj i nujosq'iil chikinaah, je' naa nuyohq'eem nuq'as laj ch'ihch'. 

15Noq nutukem chik kiwach xa aha' pantaq tokoom tinamit ruuk' i re' naa 
kinab'eem chi re' hin i k'achlik Dios. 

16Re' hin wilik taqe inanuko'leem, reh chi ma' naa ta kikimiik ruum q'aq'inik, 
ruum i wi'jalel, ruum kaq yab'ilaal. Reh chi neenkiq'or rib'iral pantaq tinamit nee 
ki-ik'ik wii' i yiib' wach na'ojb'al inki a'n Ruuk' i re' neenkinab'eej chi re' hin i 
k'achlik Dios, inki. 

Re' ruq'orariik rib'iral tokoom chik ti' k'axik 

17Re' i QaJaaw Dios je' wili i xuq'or weh: 

18Hat rak'uun winaq, re' hat cha k'uhtaaj chi ma' k'isiin ta tiyo'jik noq neena a'n 
awa', eh cha k'uhtaaj chi ti' ak'ux noq neena a'n ahaa'. 

19Eh cha q'or keh chu'nchel i aj Jerusaleem, je' wo' keh chu'nchel i aj Israel 
wilkeeb' ar chi je' wili: Re' i QaJaaw Dios je' wili i ruq'or: Re' keh ruuk' ruti'kiil 
k'uxliis naa kianam kiwa', eh panyo'jik naa kianam kihaa'. Re' i kitinamiit naa 
rusachariik wach, ruum i yiib' wach na'ojb'al inki a'n taqe i patineel wilkeeb' ar. 

20Re' i kiye'aab' wilkeeb' patineel chupaam naa rusachariik kiwach. Re' i tinamit 
naa rukahniik chi xan tz'irik chik paam. Ruuk' i re' naa kinab'eem chi re' hin i 
k'achlik Dios, tiko'q keh, inki weh. 

21Re' i QaJaaw Dios je' wili i xuq'or weh: 

22Hat rak'uun winaq ¿Chib'ih reet noq inkiq'or i aj Israel chi re' i q'iij k'ahchi' 
rik'iik xama' k'ulariik ta wo' hoq ink'uhtjik keh pan kisaq wiriik i jalal ruq'oral i 
Dios? inki taqe. 

23Re' i QaJaaw je' wili i xuq'or: Chaq'or keh chi re' hin ma' naa ta chik nuye'em 
q'ab' chi naa ruq'orariik taqe i q'orik re' re' ayu' Israel. Cha q'or keh chi xailook' 
chik inooj eloq wach ink'uhtjik keh pan kisaq wiriik taqe i jalal nuq'oral. 

24Eh chi ma' naa ta chik ruk'uhtjiik keh pan kisaq wiriik ma' korik taj. Ma' naa ta 
chik i ruq'orariik rib'iral chi kixilak ma' korik taj. 

25Ruum re' chik i hin i Dios naa nuq'oriik rib'iral chib'ih i naa ruk'ulariik, eh 
jumehq'iil naa rojiik eloq wach. Eh re' taqe i tinamit ma' kinimanik taj naakilom 
ruuk' naq' kiwach. Re' hin naa nuq'oriik rib'iral, eh naa wo' nub'anam, inki i 
QaJaaw Dios. 

26Re' i QaJaaw Dios je' wili i xuq'or weh: 

27Re' taqe i aj Israel k'ahchi' kiq'orom chi re' i xaq'or rib'iral keh i nuk'uhtaaj 
aweh panasaq wiriik xti komajaa' ta yu'naak naa ruk'ulariik. 

28Ruum aj re' cha q'or keh chi je' wili: Re' i QaJaaw Dios je' wili i xuq'or: Re' i 
nuq'oral naa rojiik eloq wach chi jumehq'iil, i nuq'orom rib'iral naa rojiik eloq 
wach, inki QaJaaw Dios. 

Ez 13 

Re' i Dios xuq'or chi naa ruye'em taqe panti' k'axik inkikoj kiib' chi jalal ruq'oral 

1Re' i QaJaaw Dios je' wili i xuq'or weh: 

2Re' hat chaq'il taqe i panub'ihnaal i jalal nuq'oral inki a'n kiib' wilkeeb' Israel, 
ruum xa kiq'oral i keh inkiq'or, je' wili i cha q'or keh: Re' i QaJaaw Dios je' wili i 
ruq'or taq chawiij: 

3Q'e' ti' i naakik'ulum i jalal nuq'oral inki a'n kiib', ma' xta kina'ojb'al xa pankik'ux 
inchalik inkiq'or, ma' xta wo' hoq ink'uhtjik keh pan kisaq wiriik. 

4Re' taqe inkikoj kiib' chi jalal nuq'oral taq chaxilak taq i hat aj Israel, xa je' kikab' 
i pahar wilkeeb' panchiq yuuq'. 

5Ma' xtaj i k'ahchi' kiyejaam k'isinoq, ma' nkiyejaa' taj i tz'aq chi junsuut i tinamit, 
reh chi nee naq taq inako'leej awiib' i hat i aj Israel chuwach i q'aq'inik noq naa 
ruponiik i q'iij reh i nujosq'iil. 

6Aha' wilik inkilow pan kisaq wiriik ma' korik ta wo' hoq, re' inkiq'or rib'iral i ma' 
korik taj. Inkiq'or chi nuq'oral i hin, xanaah re' ma' re' ta wo' hin kintaaq'anik reje 
keh. Eh inkuy-eej chi naa nub'anam i hin inkiq'or rib'iral. 

7Re' ink'uhtjik keh pan kisaq wiriik inkiq'or ma' korik taj, re' inkiq'or rib'iral 
xachukuj q'orik. Eh inkiq'or chi nuk'uhb'aal i hin inkiq'or, re' hin xama' xta wo' 
nuq'orom keh. 

8Re' QaJaaw Dios je' wili xuq'or: Ruum chi re' keh ma' re' tee korik inkiq'or, eh 
inkiq'or rib'iral i xama' korik ta wo' hoq ink'uhtjik keh pan kisaq wiriik. Re' hin 
naa nuye'em i nujosq'iil chikinaah, inki i QaJaaw Dios. 

9Re' hin naa nuye'em i ti' k'axik chikinaah i jalal nuq'oral inki a'n kiib', re' i ki-
ilwik reh i ma' korik taj. Re' kiq'orik reh i xachukuj q'orik, ma' naa ta kisutiniik 
cho Israel. Eh ni xata re' i kib'ihnaal naa rokiik haa' panhuuj i tz'ihb'amaj wii' i 
kib'ihnaal i aj Israel. Ruuk' i re' naa kinab'eem chi re' hin k'achlik Dios. 

10Re' taqe i jalal nuq'oral inki a'n kiib', xkijot' i nutinamiit, noq inkiq'or chi naa 
ruwihiik i rusuqkiil k'uxliis ma' korik ta wo' hoq. Re' keh je' kikab' i kijosanik reh 
i ma' kow ta laj koraal tz'aq, xankichunej i koq wach. 

11Re' hat cha q'or keh i xankichunej i koq wach i tz'aq re' re', chi re' i tz'aq naa 
ruq'ehb'iik wach ak'al noq naa nuye'em chee i runimaal jab', i nimaq taq saqb'och 
xa je' chik taq nimaq ab'aj, eh kaq suut teew paam. 

12Eh noq naa ruq'ehb'iik wach ak'al i tz'aq naa rupahqaljiik keh chi je' wili: 
¿Chib'ih i xkamanik wii' i chuun xa chunej taq wii' wach i tz'aq? kiuchjoq. 

13Ruum aj re', re' hin i Dios je' wili i nuq'or: Ruum i nujosq'iil naa nuye'em i kaq 
suut teew. Eh ruum wo' i nujosq'iil naa nuye'em runimaal jab', je' wo' hoq i 
nimaq taq saqb'och je' taq nimaq ab'aj, reh chi naa nusacham wach i tz'aq 
xkiyejaa'. 

14Re' hin naa nusacham wach i tz'aq xachuneej taq wach, naa nukutum panak'al, 
naa rukahniik wach saqum i raa'. Xti korik wo' hoq chi naa ruq'ehb'iik i tz'aq, eh 
naa rub'uhriik kinaah ruum. Ruuk' i re' naa kinab'eem chi re' hin i k'achlik Dios. 

15Re' hin naa wik'sam i nujosq'iil chinaah i tz'aq, je' wo' chikinaah i xichuninik 
wach. Re' tinamit je' wili i naa kiq'orom: Xsahchik wach i tz'aq chi jumpech, je' 
wo' i xichuninik wach, inko'q taqe. 

16Re' taqe i jalal nuq'oral inki a'n kiib' wilkeeb' Israel inkiq'or chi xk'uhtjik keh 
pan kisaq wiriik, chi naa ruwihiik suq kiil k'uxliis Jerusaleem, xanaah re' ma' 
korik ta wo' hoq inkiq'or, inki QaJaaw Dios. 

17Re' i Dios je' wili i xuq'or weh: Yu'naak i hat, cha q'oreej taqe ixoq i kiq'orik reh 
chi re' hin kinq'orik keh inkiq'or, eh xa pankik'ux wo' inchalik inkiq'or. 

18Je' wili i cha q'or keh: Re' i QaJaaw Dios je' wili i ruq'or taq chawiij: Q'e' ti' i 
naakik'ulum ixoq re' re' inkib'oj itz'ihy reh chi chu'nchel i tinamit inkikoj ralaq 
kiq'ab'. Eh inkib'oj i itz'ihy reh chi chu'nchel i tinamit inkib'ur wach i kinaah chi 
reh. ¿Mi ruuk' i re' neenkiq'or re' awach i neeruko'leej riij i ruk'achariik, eh 
awach i neenkimik? 

19Re' taqe ixoq re' re' xa ruuk' i juntzuhb' chi eebada, xa ruuk' i junch'uy chi 
kaxlanwi'k inkesaj i nuloq'il chikiwach i nutinamiit, inkiq'or chi naa ruk'achariik i 
ma' ruk'ul ta chi naa ruk'achariik. Eh inkiq'or chi naa rukimiik i ma' ruk'ul ta chi 
naa rukimiik. Je' re' kijot'ariik i nutinamiit inki a'n re' keh inkinimaj i chukuj 
q'orik. 

20Ruum aj re', re' hin i Dios ma' nwaaj ta wach itz'ihy re' re', re' inkiq'at wii' i 
tinamit, je' rukab' noq inchoparik pan xirob' i tz'ikin. Xa re' la' re' hin naa 
nuko'leem pan kiq'ab' i tinamit re' re' naa taqe nukanaam chi ma' xta naa 
ruq'atwiik pan kib'eeh. 

21Naa wesam i nutinamiit pan kiq'ab', ma' naa ta chik kikojom itz'ihy inkikoj 
wach kinaah, ma' naa ta chik kiq'ilim i nutinamiit. Ruuk' i re' naa kinab'eem chi 
re' hin i k'achlik Dios. 

22Ruuk' i chukuj q'orik xkian ixoq re' re' xkiyoj ruk'ux i korik wach kik'ux, re' hin 
ma' inwaaj ta naq chi nk'ularik i re'. Eh xkiyeew rukowiil kik'ux taqe i yiib' wach 
kina'ojb'al chi naa kichopom kik'ux chub'aan i kiyiib' wach na'ojb'al. 

23Re' taqe ixoq re' re' ma' naa ta chik kilom pan kisaq wiriik i xama' korik ta wo' 
hoq, eh ma' naa ta chik kianam i q'ijinik. Re' hin naa nuko'leem i nutinamiit pan 
kiq'ab', ruuk' i re' naa kinab'eem chi re' hin i k'achlik Dios, inki weh. 

Ez 14 

Re' i Dios xuq'or chi ma' imponik ta chuwach i kilooq'inik reh taqe i tiyoox 

1Re' hin k'ih taqe i k'amal b'eeh i aj Israel xi chalik wuuk', reh chi wilik i naa 
nupahqaam reh i QaJaaw Dios. 

2Eh re' i QaJaaw Dios je' wili i xuq'or weh: 

3Re' taqe i winaq re' re' kiq'asam kiib', kiye'em kik'ux chi looq'jiik taqe i tiyoox, 
eh xa re' chik inki a'n inkutwik keh pamahk ¿Mi ruk'ul re' chi neenkipahqaaj weh 
chib'ih i naa kianam? 

4Re' hat je' wili cha q'or keh: Re' i QaJaaw Dios je' wili xuq'or: Re' i aj Israel 
ruq'asam riib' ruye'em ruk'ux chulooq'jiik i tiyoox, re' i rub'an inkutwik reh 
pamahk. Eh neenchalik chupahqaljiik runa'ojb'al ruuk' i jalal nuq'oral, re' hin naa 
nuye'wiik keh panti' k'axik je' rukab' i ruk'ul chi keh ruum xa re' chik i ruk'ihaal 
tiyoox inkiyeew ruloq'il, inki. 

5Re' hin je' re' i naa nub'anam keh chu'nchel i aj Israel xkikanaa' nunimjiik ruum i 
kilooq'jiik i tiyoox, ruuk' i re' naa nutz'a'am i kánima reh chi nee wo' chik 
kinkinimaj. 

6Re' i QaJaaw Dios je' wili i xuq'or weh: Chaq'or keh i aj Israel chi kinki nimaj wo' 
chik, kikanaa' runimjiik taqe i tiyoox. Eh kikanaa' chu'nchel i yiib' wach na'ojb'al 
inki a'n inki. 

7Eh wila' wilik jino'q i aj Israel, oon jino'q i tokoom tinamit wilik Israel nee 
rukanaa' nunimjiik neeruq'asaj riib' chi kilooq'jiik taqe i tiyoox. Eh xa re' chik 
neerub'an inq'eb'wik reh panmahk neenchalik chi rupahqaljiik runa'ojb'al ruuk' 
jino'q i jalal nuq'oral re' hin naa nuye'wiik reh i ruk'ul chi reh. 

8Re' hin naa nuye'em i nujosq'iil chinaah awach naa rub'aniik reh i re', naa 
nuye'em panti' k'axik reh chi neenkiq'or chi ma' holohik ta imb'anik. Eh naa 
wesam chi kixilak i nutinamiit. Ruuk' i re' naa kinab'eem chi re' hin i k'achlik 
Dios. 

9Eh wila' re' jalal nuq'oral xujal wach i nuk'uhb'aal, re' wo' hin xin ye'wik q'ab' 
chi xuchuk i q'orik. Re' wo' hin naa nuye'wiik re' panti' k'axik, eh naa wesam chi 
kixilak i nutinamiit Israel. 

10Eh kikab'cheel naa kitojom wach i kimahk, naa rutojom wach i ru mahk i 
xponik rupahqaaj runa'ojb'al, eh naa wo' rutojom wach i ru mahk i jalal nuq'oral. 

11Reh chi ma' nee ta nkikanaa' nunimjiik chi jumpech i aj Israel, reh chi ma' nee 
ta inkich'uwa'reej kiib' ruuk' i mahk. Reh chi nee kikahnik chi nutinamiit taqe, eh 
re' chik i hin naa nukahniik chi ki Dios, inki QaJaaw Dios. 

Re' Dios xuq'or chi ruk'ul chi naa kiye'ariik chutojariik i kimahk i aj Jerusaleem 

12Re' i QaJaaw Dios je' wili i xuq'or weh: 

13Wila' re' i tinamit i xmahkunik chi nuwach, ma' korik ta wach ruk'ux wuuk'. Re' 
hin naa nuye'em i nuq'ab' chinaah reh i rub'anariik reh i ti' k'axik, naa wesam 
chuwach i ruwa' ruhaa' naa nuye'em wi'jalel chinaah. Eh naa kikimiik i tinamit, 
je' wo' taqe i chikop. 

14Eh chupaam i tinamit re' re' nee ta kiwihik i Noé, Daniel, Job, xa re' wo' naq ixib' 
chi winaq re' re' ma' nee ta kikimik ruum korik wach kik'ux, inki i QaJaaw Dios. 

15Eh wixnutaq'aaj reje taqe i josq'laj chikop chupaam i tinamit chi kikanteesjiik, 
reh chi ma' xta chik k'achareel neenkahnik ar. Eh ma' awach ta chik i neenkian 
ik'ik ar kuum i josq'laj chikop. 

16Eh wilkeeb' ta naa re' chi k'acharik ar ixib' chi winaq re' re' ma' nee ta naq 
inkiko'leej riij i kik'achariik i kak'uun kixq'uun, xa re' wo' naq i keh ma' nee ta 
kikimik. Re' i tinamit re' re' xa nee wo' naq inkahnik chi ma' xta k'achareel 
chupaam. 

17Eh nee ta nuyeew q'aq'inik chinaah i tinamit re' re', eh neenuq'or chi 
neekikanteesjik chu'nchel i tinamit, je' wo' taqe i chikop. 

18Eh wilkeeb' ta naq chi k'acharik ar i ixib' chi winaq re' re'. Re' hin i Dios xti 
korik i nuq'or chi ma' nee ta naq inkiko'leej riij i kik'achariik kak'uun kixq'uun. 
Xa re' wo' naq i keh ma' nee ta kikimik. 

19Neeta nuyeew kaq yab'ilaal chinaah i tinamit re' re', eh nee ta nutoq'aa' 
kaansanik ar ruum i nujosq'iil. Eh nee ta nuq'or chi nee kikimik i tinamit je' wo' 
taqe chikop. 

20Wilkeeb' ta naa re' chi k'acharik ar i Noé, Daniel i Job. Re' hin i Dios xti korik i 
nuq'or chi ma' nee ta naq inkiko'leej riij i kik'achariik i kak'uun kixq'uun, xa re' 
wo' naq i keh ma' nee ta kikimik ruum korik wach kik'ux. 

21Re' hin i Dios i nuq'or chi q'e' wo' chik ti' i naakik'ulum i aj Jerusaleem noq naa 
nuye'em chikinaah i kijib' wach chi ti' k'axik re' taqe i wili: Q'aq'inik, wi'jaleel, 
taqe i josq'laj chikop, i kaq yab'ilaal, kanteesb'al keh i tinamit, je' wo' taqe i 
chikop. 

22Xa re' la' ko wilik wo' kiib' ixib'-oq i ma' naa ta kikimiik kuch'ihil taqe i kak'uun 
kixq'uun, noq naa kojiik k'oloq taq awuuk' ar. Re' taq i hat naa taq akojom rehtaal 
chi ma' holohik ta kib'anik, eh ma' holohik ta kiq'orik, naa rusuqb'iik taq ak'ux 
noq naa taq awilom i ti' k'axik naa nuye'em chikinaah i aj Jerusaleem. 

23Eh noq naa taq awilom chib'ih inki a'n chib'ih inkiq'or, naa taq rusuuqb'iik 
ak'ux, ruum naa taq akojom rehtaal i chi wilik wo' kimahk noq nuyeew ti' k'axik 
chikinaah i aj Jerusaleem, inki i QaJaaw Dios. 

Ez 15 

Re' i tinamit Jerusaleem xpajarik ruuk' i uuva ma' xta kamaj 

1Re' i QaJaaw Dios je' wili i xuq'or weh: 

2Hat rak'uun winaq ¿Mi chihooj re' i ruche'el i uuva chuwach i chee' wilkeeb' 
pantaq ch'ahn? 

3¿Mi neerub'an re' chi neensik'arik i q'ab' uuva reh chi neen korjik i chib'ih jariik 
chi reh? oon ¿Chi t'uyaab' jino'q xa chib'ih jariik? 

4Xa sii' la' chik neenkahnik wii' noq k'ahtinaq chik taqe i ju', je' wo' taqe i 
panyejaal. ¿Mi ko wilik neen kamanik wii' re'? 

5Wila' ma' chih xkamanik wii' noq komanlik wach ruche'el, kora'j naa chik wilik 
neen kamanik wii' re' noq k'ahtinaq chik. 

6Ruum aj re', re' hin i Dios i nuq'or chi je' wili: Nik' wach noq ink'atarik pan q'aaq' 
i ruche'el i uuva. Je' wo' re' noq naa nukutum taqe pan q'aaq' i aj Jerusaleem i hin 
chi k'atb'al keh. 

7Re' hin naa nuye'em nujosq'iil chikinaah. Atoob' ta neenkiko'leej kiib' chuwach i 
q'aaq' pampeet, xa q'aaq' wo' i naa ruk'atwiik keh. Eh re' taq i hat naa taq 
anab'eem chi re' hin i k'achlik Dios. 

8Re' hin naa nukanaam i Jerusaleem chi xan tz'irik chik paam ruum xa re' i yiib' 
wach na'ojb'al inki a'n inki i QaJaaw Dios. 

Ez 16 

Re' taqe i aj Jerusaleem ma' xkian taj i korik 

1Re' i QaJaaw Dios, je' wili i xuq'or weh: 

2Re' hat rak'uun winaq, cha q'or keh i aj Jerusaleem chixiik'naah yib'kiil wach i 
na'ojb'al inki a'n 

3Je' wili i cha q'or keh: Re' i QaJaaw Dios je' wili ruq'or taq chawiij: Re' taq i hat aj 
Jerusaleem. Hat naq taq cho aj Canaán chawaasb'al, re' taq chaloq i peet awajaaw 
aj amorreo, re' taq aatuut aj heteo. 

4Noq xatoq'aa' taq cho k'acharik je' naa ma' yok'arik ta taq awatz'uum, ma' 
imb'aan ta taq awitiin, ma' tib'uch'arik ta taq ruuk' aatz'aam, je' naa ma' b'ak'lik 
ta taq apaam. 

5Ma' awach ta naq inketeliin taq awach, ma' awach ta naq inkapeb'inik taq aweh 
chi xb'aan ta taq otob'il aweh. Eh noq xatoq'aa' taq cho k'acharik, xatkanab'jik taq 
cha wutkeel panch'ahn, ruum tikiyibuj naq taq. 

6Eh noq xinik'ik ar xat wilow taq chi xakimik taq chik aweh je' naa xa tuk'uj taq 
chik riib' aawooq i chupaam taq akik'eel, re' hin xnuq'or chi ma' ruk'ul ta chi naa 
taq akimiik. 

7Re' hin xatnuk'isaj taq chi je' rukab' noq ink'ihik i tik panab'iix. Xat k'ihik taq 
korehtaal taq xat ponik chi q'e' taq hat holohik, je' jinaj nimlaj ixoq noq ink'ihik 
taqe i ruch'uuch' ink'ihik i rismaal. Xa re' la' ko je' naq taq hat t'usulkaat. 

8Eh koq'uun chik xwilow chi je' chik taq akab' i q'ahxoq i ruk'ul chik chi naa 
ruwihiik rub'ahiil. Re' hin xnub'ur wach taq ak'ixb'ilaal, ruum je' naq taq hat 
t'usulkaat. Xnub'an kaxáro taq awuuk' xat kahnik taq chi weh, wilik i xqayejaa' 
wach taq awuuk', inki i Dios. 

9Re' hin je' naa xnub'an taq awitiin, xnutz'aj iloq taq akik'eel, xat nub'uch taq 
chupaam ink'ohnik laj iq'oom 

10Eh xoyimaj paam taq aso' xnukoj chawiij, xnukoj taq axijab' cha wooq, itz'ihy 
lino xnub'ak' taq wii' apaam, eh xnukoj taq axeela so' chawiij. 

11Eh je' naa xatnuxoyej taq ruuk' i xa chib'ih jariik q'e' holohaq, xnukoj kotokaq 
ch'ihch' wataq atileb', eh xnukoj taq karena chawalaq. 

12Eh je' naa xnukoj holohaq kotkot laj ch'ihch' taq cha ju', xnukoj taq aaka'xikin, 
xnukoj holohaq corona taq wach anaah. 

13Eh je' naa xatnuxoyej taq ruuk' oro, ruuk' plata, xnukoj taq aholohaq so' 
xoyimaj paam re' ruuk' i lino, eh xela. Eh tinuk'uxlaaj wo' taq ruuk' i suq laj 
kaxlanwi'k, ruuk' riis kaab' ruuk' i aseite olivo. Eh xareq taq aholwochiil, xareq 
taq i runimaal awach. 

14Xa holohik chik taq awib'iral chupaam taqe i nimaq tinamit ruum taq 
aholwochiil, ruum q'e' taq hat holohaq xat nukanaa' ruuk' taq i xoyb'al aweh, inki 
Dios. 

15Xa re' la' xach'ikaa' taq ak'ux ruuk' taq aholwochiil. Xa suq taq chik ak'ux noq 
xelik taq awib'iral, xatoq'aa' taq rub'aan i je' k'oyomal inaq'asaj taq awiib' reh xa 
awach taq inik'ik chawach. 

16Je' naa xayeew taq aso' chinaah taqe i yuuq' i xaloq'ej taq wii' i tiyoox, eh ruuk' i 
re' xach'uwarisaj taq wach i je' kaxáro xnub'an taq awuuk'. Eh re' re' ma' jank'al 
ta imb'aan, eh ma' naa ta wo' chik rub'aan chi jumpech. 

17Re' taq i hat xa chih taq chaloq i oro i plata xnusiij taq aweh i hin, ruuk' i re' 
xayejaa' taq i winaq tiyoox. Ruuk' i kilooq'jiik i re' xach'uwarisaj taq wach i je' 
kaxáro xnub'an taq awuuk'. 

18Eh ruuk' taq i holohaq so' xoyimaj paam xnuyeew taq aweh xa tiq'aa' taq 
aatiyoox, eh xayeew taq chi amayiij chikiwach i nu aseite, i nu insensia. 

19Re' i kaxlanwi'k chi hoj laj arina ruyej-aal, ruch'ihil aseite, ruch'ihil i riiskaab', 
nuye'em naq chi k'uxumb'al taq aweh xayeew taq chi ink'ohnik laj mayiij 
chikiwach taqe i tiyoox, inki i QaJaaw Dios. 

20Eh xachop taq chaloq i awak'uun awixq'uun nuye'em taq aweh xayeew taq chi 
mayiij chikiwach i tiyoox k'uxumb'al keh noq xakapaaj taq. ¿Mi ma' manlik taq 
aweh re' i je' k'oyomal taq xa a'n? 

21¿Chib'ih reet noq xayok' taq kalaq i wak'uun wixq'uun, eh xayeew taq chi 
ak'atoj mayiij chikiwach taqe i tiyoox re' re'? 

22Ruum i ruyib'kiil taq wach ana'ojb'al, ruum i je' k'oyomal taq xa a'n ma' nk'ulik 
ta chik taq panak'ux jank'al taq xat nureq chaloq chi je' taq atolem awiib' pan 
akik'eel xakimik naq taq chik aweh. 

23Re' hin i Dios je' wili xnuq'or: Re' taq i hat xti xiik' wo' chik naah ti'kiil taq i naa 
ak'ulum ruum xa a'n taq ayiib' wach na'ojb'al. 

24Eh xayejaa' taq anajt naah ye'aab', xayejaa' taq artaal xa aha' chupaam taqe i 
ye'aab'. Ar taq i xaloq'ej i tiyoox. 

25Eh xayejaa' taq inajt kinaah ye'aab' pantaq ju' b'eeh, ar taq xa a'n i yiib' wach 
na'ojb'al, ruum taq aholwochiil xaq'asaj taq awiib' keh nik' nimaal i ki-ik'ik taq 
ilwoq aweh, xa tiq taq naah i je' k'oyomal taq xa a'n 

26Re' taq i hat xa a'n taq i je' k'oyomal ruuk' taq aka'jaah re' taqe i aj Egipto re' i 
kow kiib' chub'anariik i re'. Xa nayeew taq chik ak'ux chub'aan i je' k'oyomal, 
ruuk' i re' xajosaj taq wach i nujosq'iil. 

27Eh re' hin i nuyeew taq i nuq'ab' cha naah reh i rub'anariik taq aweh i ti' k'axik, 
xwesaj taq chawach i chib'ih taq aweh. Eh xatnuq'asaj taq pan kiq'ab' i aj filisteo 
re' taqe i ki-ixowanik taq awach, ni xata re' taqe re' imponik chikiwach i 
k'ixb'ilaal laj na'ojb'al taq i na a'n. 

28Re' taq i hat ma' xch'iklojik ta taq ak'ux ruuk' taq i xa a'n re' re' xa na a'n la' wo' 
taq i je' k'oyomal kuuk' i aj asirio, ni xata naq ruuk' i re' ch'iklojik taq ak'ux. 

29Xiik' wo' chik naah yib'kiil wach i na'ojb'al taq xa a'n, re' i je' k'oyomal taq xa 
a'n kuuk' i aj Canaán, je' wo' kuuk' i aj Babilonia, eh xama' xch'iklojik ta wo' taq 
ak'ux. 

30Re' hin i Dios xnuq'or taq aweh: Chi yowaab' taq awánima chub'anariik i yiib' 
wach na'ojb'al re' re', je' rukab' i rub'aan i k'oyoom laj ixoq i ruk'ayej riib' ma' 
nk'ixik ta chub'anariik. 

31Re' taq i hat inayejaa' taq najt kinaah ye'aab' pantaq ju' b'eeh, inayejaa' taq i 
artaal inkimol wii' kiib' i tinamit inkiloq'ej wii' taqe i tiyoox, inki a'n wii' i je' 
k'oyomal. Re' taq i hat i na a'n taq i je' k'oyomal xa re' la' ma' ntojarik ta taq aweh. 

32Re' taq i hat i je' taq akab' ixoq ma' korik ta wach ruk'ux i ruk'at rooq i rub'ahiil 
ruuk' i tokoom winaq. 

33Chu'nchel i k'oyoom laj ixoq intojarik keh noq imb'aan i mahk kuuk', eh re' taq i 
hat, re' taq chik i hat ti sihinik chib'ih keh i na a'n taq wii' i je' k'oyomal. Eh inatoj 
taq keh i kichaliik xa aha' yuuq' chub'anariik i re' taq awuuk'. 

34Re' i rujal k'isiin taq i na a'n i hat, re' chi ma' tisik'arik ta taq, re' la' taq i hat 
tiooj chi kisik'ariik, eh ma' inkitoj ta taq aweh, je' k'oyomal inki a'n taq awuuk'. 
Ma' je' ta rukab' inki a'n i k'oyoom laj ixoq noq imb'aan i k'oyomal kuuk' intojarik 
keh. 

35Re' taq i hat i je' taq hat k'oyoom laj ixoq, chab'iraj i naa nuq'orom taq aweh chi 
je' wili: 

36Re' taq i hat xak'uhtaaj taq ak'ixb'ilaal, je' naa xat'usaa' taq awiib' noq xa a'n taq 
i je' k'oyomal kuuk' i tokoom. Xelik wach saqum taq i xa a'n. Ruuk' taqe i 
kilooqjiik i tiyoox xiik' naah yib'kiil kiwach. Eh ruuk' i kikanteesjiik taqe i 
aawak'uun xa a'n xayeew taq chi amayiij chikiwach taqe i tiyoox re' re'. 

37Ruum aj re', re' hin naa numolom kiwach chu'nchel i xa a'n taq wii' i je' 
k'oyomal i xach'ikaa' taq wii' ak'ux. Naa wo' numolom kiwach chu'nchel taq i 
xak'ax taqe i xawixow taq kiwach, reh chi naakilom chi naa wesam taq aso' 
chawiij, je' nanaa akahniik taq chi t'usulkaat chi jumpech. 

38Re' hin naa nuq'atam i q'orik taq cha naah ruum i je' k'oyomal taq i na a'n, eh 
ruum ikaansanik taq i na a'n. Eh ruum i nujosq'iil, ruum chi ti' inwik'raaj taq i na 
a'n naa taq kaat nuq'asam pankimik. 

39Re' hin naa taq kaat nuq'asam pan kiq'ab' i tinamit re' re' reh chi naa ruyojiik 
taq aaye'aab' najt naah re' i xa a'n taq wii' i je' k'oyomal, je' naa naa rehtesjiik taq 
aso' chawiij, naa ruq'uchariik taq aweh chu'nchel inaxoyej naq taq wii' awiib', 
naa akahniik taq chi t'usulkaat. 

40Eh naakimolom cho wach i tinamit chub'anariik taq aweh, naa taq akutariik chi 
ab'aj, eh naa taq akanteesjiik ruuk' q'aslaj ch'ihch'. 

41Eh naa ruk'atariik taq aapaat, ma' k'isiin taqe ixoq naa kilwiik reh noq naa taq 
aye'ariik chutojariik aamahk. Reh chi nee taq inakanaa' rub'aan i je' k'oyomal, 
ma' nee ta chik taq inatoj i tokoom i na a'n taq wii' i je' k'oyomal. 

42Ruum taqe re' naa rukuxiik wik'sam i nujosq'iil taq cha naah. Naa rik'iik 
panuk'ux taq i naa a'nam, ruum naa rik'iik i nujosq'iil taq cha naah. 

43Re' taq i hat ma' xk'ulik ta chik taq panak'ux i otob'il xnub'an taq chaaweh pan 
ak'isinal, xajosaj la' taq wach i nujosq'iil ruuk' i xiik' naah yib'kiil wach na'ojb'al 
taq xa a'n Ruum aj re', re' hin naa taq kaat nuye'em chutojariik taq amahk ruum i 
re', inki i Dios. 

44Re' hat Jerusaleem inooj eloq wach awuuk' i jalwaach q'orik inq'orarik chi je' 
wili: Nik' wach i runa'ojb'al i tuutb'ees je' wo' chik re' i runa'ojb'al i ixq'uunb'ees. 

45Re' hat je' akab' i tuutb'ees i rixowaaj wach i rub'ahiil, je' wo' taqe i rak'uun 
rixq'uun. Eh re' taqe awanaab' noq inkixowaaj wach i kib'ahiil, je' wo' taqe i 
kak'uun qixq'uun. Eh re' aatuut aj heteo, eh re' awajaaw aj amorreo. 

46Eh re' i aasb'ees awanaab' taq noq wilik pantz'eet reh i rookb'aal i q'iij wilik, re' 
i Samaria haa' taqe i kok' tinamit ruchopom naah. Eh re' i chaaq'b'ees awanaab' 
noq wilik ar wilik pansak'aaj reh i rookb'aal i q'iij, re' i Sodoma, haa' taqe i kok' 
tinamit ruchopom naah. 

47Re' hat Jerusaleem xa a'n aweh i yiib' wach na'ojb'al inki a'n i tinamit re' re' Eh 
ma' ch'iklojik ta ak'ux ruuk' i re'. Xti xiik' wo' chik naah i yiib' wach i na'ojb'al i na 
a'n i hat chuwach i xkian tinamit re' re'. 

48Re' hin i Dios i nuq'or chi ni xata re' i Sodoma awanaab' taq noq wilik, ruch'ihil i 
kok' tinamit ruchopom naah xb'anik reh i yiib' wach taq xa a'n i hat, i xkian i kok' 
tinamit achopom taq naah. 

49Re' wili i mahk xkian awanaab' noq wilik, re' i Sodoma, haa' taqe kok' tinamit 
ruchopom naah. Re' chi q'e' inkinimb'isaj kiib' chi wilik k'uxumb'al keh, re' chi 
q'e' suq wilkeeb'. Xa re' la' xama' kitob'eej ta wo' i neb'aa', taqe i ti' wilkeeb'. 

50Re' taqe i aj Sodoma inkinimb'isaj kiwach, xkian i yiib' wach na'ojb'al ma' 
imponik ta chi nuwach i hin. Ruum aj re' xnusach kiwach chi jumpech. 

51Eh re' taqe i aj Samaria ma' xkian ta yejaal-oq i mahk je' rukab' i xa a'n taq i hat. 
Re' taq i hat xti xiik' wo' chik naah yib'kiil wach i na'ojb'al taq xa a'n. Re' taqe i aj 
Samaria ma' q'e' taj i kimahk i keh chuwach amahk taq i hat. 

52Re' taq i hat naa ruchaliik taq ak'ixiik ruum xiik' naah yib'kiil wach ana'ojb'al 
taq xa a'n chuwach i xkian i aj Samaria. Re' keh ma' q'e' taj i kimahk chuwach i xa 
a'n taq i hat, ruum ti xiik' wo' chik naah yib'kiil wach xa a'n taq i hat. Ruum i re' 
naa nuk'uhtaam taq ak'ixb'ilaal. 

53Re' hin naa wo' chik nuye'em q'ab' keh i aj Sodoma, i aj Samaria haa' taqe i kok' 
tinamit kichopom naah naakeliik korik. Eh je' wo' taq i hat naa wo' chik taq 
aweliik korik. 

54Xa re' la' koruman chi naa taq akuyum i ti' k'axik, naa taq ruk'uhtjiik 
ak'ixb'ilaal, ruuk' taq i xa a'n, ruuk' i re' naa ruch'iklojiik kik'ux i keh. Eh awuum 
taq i hat naa rusuuqb'iik kik'ux i keh. 

55Eh re' i Sodoma, i Samaria haa' i kok' tinamit kichopom naah xkireq wo' chik 
chi je' rukab' i pampeet, je' wo' taq i hat haa' i kok' tinamit achopom taq naah naa 
wo' chik taq areqem chi je' rukab' i pampeet. 

56Re' taq i hat noq xiik' naq naah nimaal taq awach i na a'n awiib' xa naase'laaj 
naq taq i ti' k'axik inkik'ul i aj Sodoma awanaab' taq noq wilik. 

57Je' naq re' taq i na a'n noq komajaa' naq inteh wach taq ayiib' wach na'ojb'al. Eh 
yu'naak taq i hat re' taqe i aj edomita, re' taqe i aj filisteo, eh re' taqe i tinamit 
wilik taq chaka'jaah kib'ajwik taq aweh, eh chu'nchel i tinamit ma' nkaaj ta taq 
awach. 

58Re' taq i hat inchol taq akuyum ransil i ti' k'axik, ruum ma' holohik ta taq i na 
a'n xiik' naah yib'kiil wach, inki i Dios. 

59Re' hin i Dios i nuq'or chi naa taq kaat nuye'em chutojariik taq aamahk je' 
rukab' i ruk'ul taq cha weh. Ruum ma' xa a'n ta taq i xaq'or taq i korik chi naa naq 
a'nam, re' i xqayejaa' taq wach awuuk'. 

60Xa re' la' re' hin xa ko wilik wo' panuk'ux chib'ih i xqayejaa' taq cho wach 
awuuk' pan ak'isinal. Xa re' la' wilik wo' chik i naa nuyejaam wach taq awuuk' chi 
naaqa'nam. 

61Eh naa ruk'uliik taq panak'ux i yiib' wach taq xa a'n naa ruchaliik taq ak'ixiik 
noq naa nuq'asam chi je' taq awixq'uun i Samaria, re' i aawas taq noq wilik. Eh 
noq naa nuq'asam taq chi awixq'uun i Sodoma, i achaaq' taq noq wilik, atoob' ta 
ma' nuyejaam wach taq awuuk'. 

62Re' hin jinaj chik i naaqayejaam wach taq awuuk' chi naaqa'nam, ruuk' i re' naa 
taq anab'eem chi re' hin i k'achlik Dios. 

63Re' hin naa taq nukuyum amahk xa re' la' naa ruk'uliik taq cho panak'ux i xiik' 
naah yib'kiil wach na'ojb'al taq xa a'n naa ruchaliik taq ak'ixiik, ruum ma' naa ta 
chik taq animb'isam awiib' ruuk' aq'oral, inki i Dios. 

Ez 17 

Re' i jalwaach q'orik chi riij i xihk, eh chi riij i ruche'el i uuva 

1Re' i QaJaaw Dios je' wili i xuq'or weh: 

2Hat rak'uun winaq cha q'or i jalwaach q'orik wili keh i aj Israel. 

3Je' wili i cha q'or keh: Je' wili i xuq'or i QaJaaw Dios: Jinaj i nimlaj xihk xa nimaq 
chik i ruxiik' xakow chik inrupinik, k'ih wach xoyb'al paam i riij xponik ar Líbano, 
eh xich'uq i rikuun i chakaltee'. 

4Eh xutoq wo' i nimlaj q'ab' i chee' re' re', xuk'am reje chupaam i kitinamiit i aj 
yakool, ar ponik rutik chupaam i tinamit wilik wii' i ma' k'isa yak. 

5Chi riij i re' xichop i rija'eel i uuva xutik chupaam i jinaj i holohik laj ye'aab' chi 
chii' i nim ha', reh chi naa naq ruk'ihiik korehtaal imponik chi nimlaj chee'. 

6Eh re' i ja' xpoq' korehtaal xponik chi nimlaj ruche'el uuva. Atoob' ta ma' q'e' ta 
najt naah xponik, re' q'ab' xuhel reje riib' chupaam i tinamit wilik wii' i nimlaj 
xihik. Re' uuva noq xuk'am raa' ma' k'isiin taj i q'ab', i xaq xelik. 

7Eh jinaj wo' chik i mama' xihk xa nimaq chik i ruxiik' ma' k'isiin i riij xakow chik 
inrupinik. Eh re' i ruche'el i uuva xuk'am raa' xuhel reje riib' i q'ab' chupaam i 
ye'aab' wilik wii' i xihk re' re' reh chi re' naq i reh narut'aqsaniik cho reh i tikooj 
wii'. 

8Re' i uuva re' re' holohik ak'al wo' naq tikooj wii' chi chii' i nim ha' re' naq i naa 
ruk'ihaaxb'iik wii' i q'ab', naa naq ruwachiniik naa naq rusutiniik chi holohik laj 
uuva. 

9Re' hat je' wili i cha q'or keh: Re' i QaJaaw Dios je' wili i ruq'or: ¿Mi naa reliik 
korik re' i ruche'el i uuva re' re'? ¿Mi ma' re' re' peet xihk naa ruchuqwiik reje 
reh, naa ruhilem wach ak'al i wach naa ruchiqsam i xaq? Re' re' xama' yohb'aal ta 
wo' wach kajaawriik, xama' k'ih ta wo' naa ruchuqwiik reh i raa'. 

10Atoob' ta nee wo' chik inkitik ruka'peech ¿Mi nee nelik korik re' i tik wili? ¿Mi 
ma' naa ruchiqiik re' ruum i tz'a'laj teew naa ruchaliik parelb'aal q'iij? Manlik naq 
xa rax chik wach noq naa ruchiqiik, inki weh i Dios. 

11Eh je' wo' chik wili i xuq'or weh: 

12Re' hat cha pahqaaj keh i aj Israel ma' kinimanik taj mix kireq chi riij i jalwaach 
q'orik xaq'or keh, je' wili iraaj ruq'orom. Re' chi re' i kireey i aj Babilonia naa 
ruchaliik Jerusaleem naa ruchopom i kireey i aj Judá, haa' taqe i nimaq wach 
kikamaj naa ruk'amam taqe reje chi riij Babilonia. 

13Eh naa rupab'aam jinaj i reey ma' tokoom ta ruuk' i kireey i aj Judá naa 
ruminim chupaam chi naa ruq'orom i xti korik chi naa ruq'orom reh chi naa 
ruk'amam taqe reje panti' k'axik i nimaq wach kikamaj. 

14Reh chi naa kikahniik i aj Judá chi ma' xta chik rukowiil. Eh ma' naa ta chik 
keliik korik, xa re' wo' noq neen kichop kik'ux chub'aan i xq'orarik keh nee kielik 
korik. 

15Eh re' i reey ma' naa ta runimam i kireey i aj Babilonia naa la' rutaq'aam reje i 
taqareel ruuk' i kireey i aj Egipto chupahqaljiik i ma' k'isa kawáyu, i ma' k'isa 
soldado ko'len reh. ¿Mi konee nelik korik i reey imb'anik reh i je' re'? ¿Mi 
neeruko'leej riij i ruk'achariik i ma' xub'an taj i ruq'orom chik i xti korik chi naa 
rub'anam? 

16Re' hin i Dios xti korik i nuq'or chi re' i kireey i aj Judá ar naa rojiik kimoq 
Babilonia, ruum ma' naa ta rub'anam i naa nuq'orom xti korik chi naa rub'anam. 
Eh ma' naa ta rub'anam i naa kiyejaam wach ruuk' i kireey i aj Babilonia naa 
rukojwiik reh chi reyil. 

17Eh noq re' i kireey i aj Babilonia naa ruchaliik rub'anam reh i tinamit 
Jerusaleem naa rukotem riij naa ruyejaam ruye'aab' chub'an reh, noq naa 
rukansam i ma' k'isa tinamit. Re' i kireey i aj Egipto xama' naa ta wo' rutaq'aam 
chaloq chuko'ljiik. 

18Ruum re' reh xama' naa ta wo' rub'anam i naa ruq'orom i xti korik chi naa 
rub'anam, xama' naa ta wo' rub'anam i naa rukorjiik wach, ruum chi je' re' i naa 
rub'anam ma' naa ta ruko'leem riij i ruk'achariik. 

19Re' hin i Dios xti korik i nuq'or chi ma' xub'an taj aha' naq wilik nuq'orom i xti 
korik chi naa rub'anam re' qayejaa' wach ruuk'. Ruum aj re' re' hin naa nuye'em 
chutojariik i ru mahk chi riij i xub'an. 

20Re' hin k'ul naa nuq'atam chuwach noq naa nuchopom, panya'al wilik noq naa 
nuk'amam reje Babilonia ar naa nuq'atam i q'orik chinaah, ruum ma' xub'an taj i 
xnuq'or reh chi naa rub'anam. 

21Re' taqe i ru soldado xiik' naah kikowiil naa rukuxiik kikimiik panq'aq'inik, eh 
re' taqe i ma' naa ta kikimiik naa rutuukjiik reje kiwach xa aha' yuuq'. Chi je' re' 
naa kinab'eem i keh chi re' hin i Dios xinq'orik keh i wili. 

22Je' re' noq re' hin i Dios i nuq'or wo' hoq chi jinaj i naawuksam chinaah i yuuq' 
Israel je' naa naa nuch'uqum i rikuun i chee' chakaltee' re' hin je' naa naa nutikim 
chinaah inajt naah yuuq'. 

23Eh chinaah inajt naah yuuq' wilik Israel naa ruk'ihaaxb'iik i q'ab', naa rub'anam 
wach korehtaal imponik chi je' jinaj nimlaj chee' chakaltee' q'e' holohik. Eh 
ruk'ihaal b'uhr wach i tz'ikin naa kiyejaam kisuuq' chinaah taqe i q'ab'. 

24Chu'nchel i je' chee' panch'ahn naa kinab'eem chi re' hin Dios. Eh naa wesam i 
runimaal wach i je' chee' nim wach. Eh re' i je' chee' ma' nim ta wach naa 
nuye'em runimaal wach. Eh naa nuchiqsam i je' i rax chee', eh re' i je' chiq chee' 
naa nuraxb'isam wach, re' wili naa rojiik eloq wach inki i Dios. 

Ez 18 

Awach i naa rub'aniik i mahk re' wo' reh naa rukanteesjiik 

1Re' i QaJaaw Dios je' wili i xuq'or weh: 

2¿Chib'ih reet noq ma' nakanaa' ta taq ruq'orariik i q'orik wili i hat taq aj Israel 
Noq re' taqe i tuutb'ees ajaab'ees inkik'ux i ch'amlaj uuva re' taqe i kak'uun 
kixq'uun i nelik chi q'aah i keeh, inki taqe? 

3Re' hin i k'achlik Dios xti korik i nuq'or chi ma' jaruuj taq chik naa aq'orom i 
jalwaach q'orik re' re' ayu' Israel. 

4Chu'nchel i tinamit, weh hin taqe, chi je' taqe i tuutb'ees, ajaab'ees chi je' taqe 
ak'uunb'ees ixq'uunb'ees ruum aj re' awach imb'anik reh i mahk re' wo' re' naa 
rukanteesjiik. 

5Re' winaq korik wach i ruk'ux, re' rub'ehel, re' korik i rub'an. 

6Ma' ruk'ux ta reh i k'uxb'al wi'k inye'arik chi mayiij naah taq yuuq', ma' ruyeew 
ta ruk'ux chikinaah i kitiyoox i aj Israel. Eh ma' ruq'uch taj i rehk'een i ras 
ruchaaq', eh ma' inwirik ta ruuk' i rehk'een noq k'ahchi' i ruyab'ilaal reh i 
rupooh. 

7Eh ma' awach taj i ruyeew chi ti' k'axik, noq inkanab'jik reh i xa chib'ih jariik chi 
riij i kemeel imb'aan ruuk', i ruq'asaj wo' chik reh i aj kemeel. Ma' awach taj i 
relq'aaj i chib'ih reh, eh i runej i ruwa' ruhaa' i ma' xta ruwa' ruhaa', i ruyeew 
ruso' i ma' xta ruso'. 

8Eh noq ruyeew chi kemeel i rutumiin ma' rupahqaaj ta tojb'al riij, ma' awach taj i 
rujot'. Eh parub'ehel i ruq'at i q'orik chikinaah i ki'ib' chi aj peleto. 

9Eh i rub'an taqe i ruq'or i nuk'uhb'aal, eh rub'an chi korik chu'nchel i nuq'or reh. 
Re' winaq re' re' xti korik wach ruk'ux ruum aj re' naa ruwihiik ruk'achariik. Re' 
wili korik ruum re' hin i Dios kinq'orik reh. 

10Eh re' winaq re' re' korik wach ruk'ux. Wila' wilik jino'q rak'uun aj jileq', aj 
kaansoom, i rub'an taqe ma' holohik taj re' i ma' jank'al ta rub'an i rajaaw. 

11Eh i ruk'ux reh i k'uxb'al wi'k mayijimaj chikiwach i tiyoox nah taq yuuq', eh i 
ruq'uch i rehk'een i ras ruchaaq'. 

12Eh rub'an i ti' k'axik keh i neb'aa', je' wo' taqe i ma' xta wilik keh, eh i rub'an i 
leq', ma' ruq'asaj ta chik i xa chib'ih jariik inkanab'jik reh chi riij i kemeel imb'aan 
ruuk'. Eh i ruloq'ej taqe i tiyoox, i rub'an taqe i ma' holohik taj. 

13Noq i ruyeew chi kemeel i rutumiin k'ih i kemelb'al riij i rupahqaaj. Re' 
ak'uunb'ees imb'anik reh i taqe re' ma' naa ta ruk'achariik. Naa la' rukanteesjiik 
ruum taqe i yiib' wach na'ojb'al xub'an, xa re' reh naa ruk'amwiik' chaloq i 
rukimiik chinaah. 

14Eh re' winaq re' re' ma' holohik ta imb'anik, wila' wilik jino'q rak'uun nee rilow 
i mahk i rub'an i rajaaw, eh ma' xub'an ta ree reh. 

15Eh ma' ruk'ux ta reh i k'uxb'al wi'k mayijimaj nah taq yuuq', ma' ruyeew ta 
ruk'ux chikinaah i kitiyoox i aj Israel, eh ma' ruq'uch taj rehk'een i ras ruchaaq'. 

16Ma' awach taj i ruyeew chi ti' k'axik, ma' xtaj i rupahqaaj chinkanab'jik ruuk' 
chi riij i kemeel imb'aan ruuk'. Eh ma' awach taj i relq'aaj chib'ih reh i runej i 
ruwa' ruhaa' i ma' xta ruwa' ruhaa' i ruyeew ruso' i ma' xta ruso'. 

17Eh noq i ruyeew chi kemeel i rutumiin, ma' rupahqaaj ta tojb'al riij, i rub'an 
taqe i ruq'or i nuk'uhb'aal, eh rub'an chu'nchel i nuq'or reh. Re' ak'uunb'ees re' 
re' ma' naa ta rukanteesjiik ruum i ru mahk i rajaaw xti korik la' chi naa ruwihiik 
ruk'achariik. 

18Eh re' rajaaw naa rukanteesjiik ruum i ru mahk xub'an, ruum chi xub'an i ma' 
holohik taj, xub'an i leq', xub'an i yiib' wach na'ojb'al chi xilak i rutinamiit. 

19Eh re' taq i hat neena taq inaq'or chi je' wili: Eh ¿Chib'ih reet noq re' 
ak'uunb'ees ma' nee ta rutoj riij i ru mahk i rajaaw? tiko'q taq. Ma' nee ta rutoj riij 
i ru mahk i rajaaw ruum xub'an i rub'ehel, i korik, xub'an taqe i ruq'or 
nuk'uhb'aal. Ruum aj re' xti korik noq naa ruk'achariik. 

20Awach imb'anik reh mahk re' wo' re' naa rukanteesjiik, re' ak'uunb'ees ma' nee 
ta rutoj riij i ru mahk i rajaaw. Ni xata re' ajaab'ees neerutoj riij i ru mahk i 
rak'uun. Re' korik wach ruk'ux naa ruk'ulum i rukooch. Eh re' i yiib' wach 
runa'ojb'al re' wo' tojb'al ru mahk naa ruk'ulum. 

Re' i Dios parub'ehel i rub'an i q'ataj q'orik 
(Ez 33.10-20) 

21Eh wila' re' yiib' wach runa'ojb'al xukanaa' chu'nchel i mahk, re' chik neerub'an 
chu'nchel i ruq'or i nuk'uhb'aal, je' wo' hoq i rub'ehel chi b'anarik, xti korik i 
nuq'or chi naa ruwihiik ruk'achariik ma' naa ta rukanteesjiik. 

22Eh re' hin ma' naa ta chik ruk'uliik cho panuk'ux chu'nchel i yiib' wach na'ojb'al 
xub'an naa la' ruwihiik ruk'achariik ruum i rub'anariik i korik. 

23Re' hin ma' inwaaj ta chi neenkimik parumahk i yiib' wach runa'ojb'al, inwaaj 
la' chi neerujal wach i runa'ojb'al, chi je' re' neen wihik ruk'achariik, inki i Dios. 

24Eh wila' re' korik wach ruk'ux xukanaa' wo' chik rub'aan i korik, xutoq'aa' wo' 
chik rub'aan chu'nchel i ma' holohik taj, je' rukab' inki a'n i yiib' wach kina'ojb'al. 
Re' reh ma' naa ta ruwihiik ruk'achariik. Re' hin ma' naa ta chik ruk'uliik 
panuk'ux chu'nchel i holohik xub'an, naa la' rukanteesjiik ruum taqe i ru mahk 
xub'an wo' chik ruka'peech. 

25Re' taq i hat naq'or taq chi ma' re' ta rub'ehel i nub'an, xa re' la' chab'iraj taq i 
naa nuq'orom aweh taq i hat aj Israel, i hat inakapaaj taq chi re' hin ma' re' ta 
rub'ehel i nub'an. Xanaah re', re' taq i hat ma' rub'ehel ta taq i k'ahchi' kaat. 

26Eh wila' re' i korik wach ruk'ux xukanaa' wo' chik rub'aan i holohik nee wo' 
chik i rub'aan i yiib' wach, re' reh naa rukanteesjiik ruum i ruyiib' wach na'ojb'al 
xub'an wo' chik ruka'peech. 

27Eh wila' re' i yiib' wach runa'ojb'al xukanaa' rub'aan i yiib' wach chi b'anarik, 
eh re' chik i rub'ehel, re' chik i korik neerub'an. Re' reh naa ruko'leem riij i 
ruk'achariik. 

28Wila' xukoj rehtaal chi korik, nee rukanaa' rub'an chu'nchel i yiib' wach 
na'ojb'al. Re' reh xti korik noq naa ruwihiik ruk'achariik ma' naa ta rukanteesjiik. 

29Re' taq i hat aj Israel naa taq aq'orom chi ma' re' ta rub'ehel i k'ahchi' nub'anam 
xanaah re' ma' nakoj ta taq rehtaal chi re' taq i hat ma' rub'ehel ta taq i k'ahchi' 
kaat. 

30Re' hin inuq'at i q'orik cha naah taq i hat aj Israel re' q'oreel chib'ih taq i xa a'n 
chib'ih taq i xaq'or. Re' hin i Dios korik i nuq'or taq aweh chi chayot' taq ak'ux, eh 
cha kanaa' taq rub'aan ayiib' wach na'ojb'al, reh chi ma' nee ta taq insacharik 
awach ruum taq amahk. 

31Chakanaa' taq rub'aan chu'nchel i xat mahkunik taq wii' chi nuwach, chayeew 
taq q'ab' chi neen ak'b'ik taq awánima, je' wo' taq ak'achariik. Ruum wi ma' xa 
a'n taq i re' taq i hat aj Israel naa taq akanteesjiik. 

32Re' hin ma' inwaaj taj chi awach i neenkimik parumahk, inwaaj la' chi neenayot' 
taq ak'ux chi riij taq amahk, reh chi neen wihik taq ak'achariik, inki i QaJaaw 
Dios. 

Ez 19 

Re' ruti'kiil k'uxliis chikiij i kireey i aj Israel 

1Re' i QaJaaw Dios je' wili xuq'or weh: Hat rak'uun winaq cha tz'uyej i tz'uuy reh 
ruti'kiil k'uxliis keh i kireey i aj Israel, 

2je' wili i cha q'or keh: Re' i Jerusaleem atuut noq wilik, je' ixoq kaq b'ahlam, eh 
chi kixilak i je' kaq b'ahlam xuk'isaj taqe i ki'ib' chi kok' rak'uun jinaj keh i re', re' 
i Joacaz. 

3Xuk'isaj chi korik korehtaal, xponik chi je' rukab' i nimlaj kaq b'ahlam i rub'an 
chik ruchopariik rutiib' i ruk'ux chik taqe i winaq. 

4Eh re' taqe i tokoom tinamit xkib'iraj rib'iral i rub'an k'ul xkiq'at chuwach, je' 
naa xkikoj ruxirob'aal noq kichop. Eh b'ak'lik wach chi karena noq xkik'am reje 
Egipto. 

5Noq xrilow i je' ixoq kaq b'ahlam chi ma' xelik ta korik ruuk' i xukapaaj naq 
rub'aan. Xusik' wo' chik jinaj i k'isa rak'uun, re' Joaquín, korehtaal xuk'isaj xureq 
wo' chik i runimaal. 

6Eh noq xponik chik chi je' nimlaj kaq b'ahlam, xak'ul chik inooj chi kixilak i je' 
kaq b'ahlam, xutijej chik ruchopariik i rutiib' i ruk'ux chik taqe i winaq. 

7Eh yohb'aal wach i leq' xub'an chupaam i paat imb'aan wii' i taaq'anik xkuxik 
rusacham wach i tinamit. Eh noq xuk'er chii' xiyo'jik i tinamit ruum. 

8Ruum i re' xchalik b'anroq reh kuum i tinamit wilkeeb' reje chi junsuut, xkiq'at 
chuwach je' naa xq'ehb'ik pan xirob' noq xkichop. 

9Eh b'ak'lik wach chi karena noq xkik'am reje chuwach i kireey i aj Babilonia, 
xkiyeew pantz'ilom reh chi ma' naa ta chik rib'irjiik chi k'erik chii' chinaah i 
yuuq' Israel. 

10Re' i Jerusaleem i atuut taq noq wilik je' naq rukab' i juniwal chi uuva tikooj 
chii' rooq ha' ma' k'isiin i q'ab' i ruyeew, eh inwachinik chi korik ruum xa eliik 
wilik ruha'iil. 

11Eh kow i q'ab' xi elik xkamanik chi kikarote i reey, yohb'aal wach najtiil naah 
xponik, yohb'aal wach i q'ab', je' wo' hoq i xaq. Eh chu'nchel i tinamit xi ilwik reh. 

12Xa re' la' re' i je' juniwal chi uuva re' re' xk'ulik chuqaroq xq'eb'arik wach ak'al 
ruum i je' kowlaj teew inchalik parelb'aal q'iij, xq'ehb'ik taqe wach, eh xchiqik 
taqe i kowlaj q'ab' i xk'atarik wach q'aaq'. 

13Eh yu'naak i je' juniwal chi uuva re' re' je' naa panchiq ak'al tikooj ma' xta 
ruha'iil. 

14Eh nah taq q'ab' i nelik reje i q'aaq' ink'atwik reh xaq, ruch'ihil i wach. Ma' 
jino'q chik i kowlaj q'ab' xkamanik chi kikarote i reey tiko'q keh, panatz'uuy, inki 
weh i Dios. Re' i tz'uuy wili reh i ruti'kiil k'uxliis naa rukamaniik wii'. 

Ez 20 

Re' i Dios korik wach ruk'ux, eh re' taqe i aj Israel ma' xinimanik taj 

1Eh lajeeb' chik q'iij ruk'amam rub'eeh i roo' poh ree i ruwuuq haab' qak'amariik 
reje Babilonia, wilik taqe i k'amal kib'eeh i aj Israel xiooj k'oloq chupahqaljiik 
kina'ojb'al reh i QaJaaw Dios xkitzunaa' i koq kiib' chi nuwach. 

2Eh re' i QaJaaw Dios je' wili i xuq'or weh: 

3Hat rak'uun winaq cha q'or keh i aj Israel re' re'. Re' i QaJaaw Dios je' wili i 
xuq'or: ¿Mi wilik re' i xchalik kipahqaaj weh? Re' hin i Dios ma' nee ta 
nuchaq'weej keh inaakipahqaam tiko'q keh, inki. 

4Je' wo' chik wili i xuq'or weh: Hat rak'uun winaq chaq'at i q'orik chikinaah i hat. 
Chaq'or keh nik' nimaal i yiib' wach na'ojb'al kianam chaloq i kimaam kati't. 

5Je' wili i cha q'or keh: Re' i QaJaaw Dios je' wili i ruq'or taq chawiij: Re' hin 
xnuq'or i korik noq xnusik' cho kiwach i kimaam kati't i aj Israel. Eh xnuk'uhtaaj i 

wajaawriik kuuk' noq wilkeeb' cho ar Egipto. Xnuq'or keh i xti korik chi xa re' 
wo' hin i Dios. 

6Eh chupaam i q'iij re' re' xnuq'or keh i xti korik chi naa taqe wesam chaloq 
Egipto. Eh chi ar chik taqe naa nuk'amam reje chupaam i ye'aab' nusik'im wach 
chi keh xiik' nah holwochiil chikiwach chu'nchel i ye'aab', re' i wilik wii' 
chu'nchel i suq atoob'. 

7Re' hin xnuq'or keh chi kiju'junaal chi naa kisacham wach i kitiyoox. Eh chi ma' 
naa ta chik kich'uwa' risam kiib' ruuk' i kilooq'jiik i kitiyoox, i aj Egipto. Xnuq'or 
wo' keh chi xa re' hin naa kiin kikojom chi ki Dios. 

8Eh re' keh xkija'wachej kiib' chi nuwach, ma' xinkinimaj taj. Xa ma' xkisach ta 
wo' wach i kitiyoox q'e' yiib' kiwach. Eh xama' xkikanaa' ta wo' rulooq'jiik i 
kitiyoox i aj Egipto. Ruum taqe re' xnuq'or naq chi naa nuye'em ti' k'axik 
chikinaah ar Egipto korehtaal naq naa wik'sam i nujosq'iil chikinaah. 

9Xa re' la' re' hin xama' xnuyeew ta wo' taqe panti' k'axik, ruum ma' xwaaj taj chi 
xkesaj i wajaawriik i aj Egipto wilkeeb' naq cho wii', ruum xkib'iraj wo' keh noq 
xnuq'or cho keh i aj Israel chi naa wesam taqe chaloq Egipto. 

10Re' hin xwesaj wo' taqe chaloq i Egipto xnuk'am taqe chaloq panchiq yuuq'. 

11Eh ar xnuyeew keh chi naab'jik i nuk'uhb'aal, eh chi awach naa rub'aniik reh i 
nuq'or naa ruwihiik ruk'achariik. 

12Xnuyeew wo' keh chi naab'jik chi naakiye'em ruloq'il taqe i hi'limb'al q'iij, 
rehtalil naq chi naa kianam i xnuyejaa' wach kuuk'. Eh reh naq chi naa ruk'uliik 
pankik'ux chi re' hin kinye'wik kisantohiil. 

13Eh re' taqe i aj Israel xkija'wachej kiib' chi nuwach chupaam i ye'aab' chiq yuuq' 
ma' xkinimaj taj i nuk'uhb'aal, ma' xkian taj i xnuq'or keh. Eh xnuq'or wo' keh chi 
wila' xkian i xnuq'or keh naa ruwihiik kik'achariik. Eh ma' xkiyeew ta ruloq'il 
taqe i hi'limb'al q'ij, ruum taqe re' xwaaj naq wik'sam i nujosq'iil, xwaaj naq 
nusacham kiwach chupaam i ye'aab' chiq yuuq'. 

14Xa re' la' re' hin xama' xnusach ta wo' kiwach, ruum ma' xwaaj taj chi xkesaj i 
wajaawriik i taqe i nimaq tinamit, re' taqe i x-ilwik reh chi xwesaj taqe chaloq i aj 
Israel ar Egipto. 

15Eh chupaam i ye'aab' chiq yuuq' xnuq'or wo' keh chi ma' naa ta kokiik chupaam 
i ye'aab' nusik'im cho wach chi keh. Re' i ye'aab' xiik' naah holwochiil chikiwach 
chu'nchel i ye'aab', re' i wilik wii' chu'nchel i suq atoob'. 

16Je' re' i xnuq'or keh ruum ma' xponik ta chikiwach i nuk'uhb'aal, eh ma' 
xkinimaj taj i xnuq'or keh. Eh ma' xkiyeew ta ruloq'il taqe i hi'limb'al q'iij, ruuk' 
chik taqe i tiyoox xkiyeew i kánima. 

17Eh re' hin xnukuy wo' kimahk, eh xnuketelaaj kiwach xama' xnusach ta wo' 
kiwach chupaam i ye'aab' chiq yuuq'. 

18Noq wilkeeb' panchiq yuuq' xnuq'or keh i kak'uun kixq'uun chi ma' nkik'am 
naah i xq'orarik keh, eh chi ma' naa ta kianam i xq'orarik keh kuum i kituut 
kajaaw. Eh chi ma' naa ta kich'uwarisam kiib' ruuk' taqe i kitiyoox. 

19Xnuq'or wo' keh chi xa re' wo' hin naakiin kikojom chi ki Dios, chi naa kinimam 
i nuk'uhb'aal, chi naa kianam taqe i nuq'or keh. 

20Eh chi naakiye'em ruloq'il taqe i hi'limb'al q'iij rehtalil naq chi naa kianam i 
xqayejaa' wach kuuk', reh naq chi naa kinab'eem chi re' hin i k'achlik Dios. 

21Xa re' la' re' taqe i kak'uun kixq'uun xkija'wachej kiib' chi nuwach, xama' 
xkinimaj ta wo' taqe i nuk'uhb'aal inye'wik k'acharik, ma' xkian ta wo' taqe i 
xnuq'or keh, ma' xkiyeew ta ruloq'il taqe i hi'limb'al q'iij. Ruum aj re' xwaaj naq 
wik'sam i nujosq'iil chikinaah chupaam i ye'aab' chiq yuuq' xwaaj naq nusacham 
kiwach. 

22Xa re' la' re' hin xama' nusach ta wo' kiwach ruum ma' xwaaj ta chi xkesaj i 
wajaawriik taqe i nimaq tinamit. Re' i xi ilwik reh chi xwesaj taqe chaloq i aj 
Israel Egipto. 

23Eh chupaam i ye'aab' chiq yuuq' xnuq'or wo' keh i korik chi naa nutukem 
kiwach chupaam taqe nimaq tinamit wilkeeb' sut i wach ak'al. 

24Ruum ma' xkinimaj taj i xnuq'or keh, eh ma' xponik ta panaq'kiwach i 
nuk'uhb'aal. Eh ma' xkiyeew ta ruloq'il taqe i hi'limb'al q'iij, xa re' chik i kilooqjiik 
taqe i tiyoox xkian, re' wo' xkiloq'ej chaloq i kituut kajaaw. 

25Je' re' noq re' hin xnuyeew q'ab' chi xkinimaj i k'uhb'aal ma' holohik taj, chi 
xkian i yiib' wach na'ojb'al ma' inye'wik ta k'achariik. 

26Eh xnuyeew wo' q'ab' chi xkich'uwa'risaj kiib' ruuk' i ruye'ariik i kimayiij 
chikiwach i tiyoox, eh chi xkik'at chi kimayiij i peet kak'uun, reh naq chixiyo'jik, 
eh chi xkinab'eej chi re' hin i k'achalkiin inki Dios. 

27Je' wili i xuq'or weh: Hat rak'uun winaq je' wili i cha q'or keh i aj Israel: Re' i 
QaJaaw Dios je' wili i ruq'or taq chawiij: Je' wo' hoq i kimaam kati't i keh xin 
kiq'eb' wo' chi riij kik'ux xama' xinkinimaj ta wo' chaloq. 

28Noq xnuk'am naq taqe chupaam i holohik ye'aab' re' i nuq'orom i xti korik chi 
naa naq nuye'em keh noq inkilow wach inajt kinaah yuuq' oon noq inkilow wach 
jino'q i chee' nim rumuuj ar inkik'at i chikop chi kimayiij. Ruuk' i re' xkijosaj chee 
nujosq'iil, ar xkik'at chi kimayiij i insensia, xkichihkaaj ink'ohnik laj iq'oom 

29Re' hin je' wili i xnuq'or keh: ¿Mi wilik kajaawriik inajt kinaah yuuq' i nak'at taq 
wii' aamayiij? Re' i ye'aab' re' re' loq'oomb'al tiyoox i rub'ihnaal, eh je' re' i 
rub'ihnaal xkahnik chi jumpech. 

30Eh cha q'or keh i aj Israel chi re' hin i Dios kinq'orik reh chi je' wili: ¿Chib'ih 
reet noq xakok'ahchi' wo' kich'uwa'risam kiib' i keh je' rukab' i xkian chee 
kimaam kati't xa re' kilooq'jiik taqe i tiyoox inki a'n? 

31Re' keh xkiyeew i kimayiij, eh xkik'at i kak'uun wach q'aaq' chi kimayiij. Eh 
xakok'ahchi' wo' kich'uwarisam kiib' ruuk' i kilooqjiik taqe i tiyoox. ¿Mi kox 
chalik kipaqaaj i kina'ojb'al weh re' taqe i aj Israel? Re' hin i k'achlik Dios ma' nee 
ta nuchaq'weej keh ineenkipaqaaj. 

32Re' keh xkimin pankinaah je' rukab' inki a'n i tokoom tinamit wilkeeb' wach 
ak'al kiloq'inik reh taqe i tiyoox chee' eh ab'aj korjinaq wii' ma' ruk'ul ta naq chi 
naa kianam i je' re'. 

33Re' hin i k'achlik Dios, ruuk' i wajaawriik, ruuk' i nujosq'iil naa nuye'em ti' 
k'axik chikinaah, eh naa nukahniik chi taaq'anik chikinaah. 

34Re' hin ruuk' i wajaawriik ruuk' i nujosq'iil naa wesam taqe chaloq chupaam 
taqe i tinamit nutukem reje wii' kiwach, naa wo' chik numolom kiwach. 

35Re' hin naa nuk'amam taqe reje chupaam i ye'aab' xa je' chik rukab' i chiq 
yuuq', ar naa nuq'atam i q'orik chikinaah. 

36Nik' wach noq xnuq'at chee q'orik chikinaah i kimaam kati't panchiq yuuq' noq 
xwesaj taqe chaloq Egipto. Je' wo' chik re' noq naa nuq'atam i q'orik chikinaah i 
keh, inki i Dios. 

37Re' hin naa taqe nuye'em chi ri'sil i wajaawriik kow taqe naa numinim 
chub'anariik xqayejaa' wach kuuk'. 

38Re' hin naa wesam taqe chi kixilak i ma' kinimanik taj, re' taqe i ma' kinimanik 
ta weh. Naa wesam taqe chaloq chupaam i tinamit k'amooj taqe reje wii' xa re' la' 
ma' naa ta kokiik chupaam i kiye'aab' i aj Israel. Ruuk' i re' naa kinab'eem chi re' 
hin i k'achlik Dios. 

39Hat taq aj Israel je' wili i ruq'or i QaJaaw taq chawiij: Yu'naak konkiyeew kik'ux 
chi looq'jiik i kitiyoox. Xa re' la' naa ruponiik i q'iij chi re' chik i hin naakiin 
kinimam, ma' naa ta chik kich'uwa'risam wach i nuSantolaj b'ihnaal ruuk' i 
ruye'ariik i kimayiij chikiwach taqe i tiyoox. 

40Eh koq'uun chik chu'nchel i aj Israel naa kinkiloq'em chupaam i nuSantolaj 
ye'aab' ar chinaah inajt naah yuuq' Sinaí wilik ar Israel. Re' hin naa rusuuqb'iik 
nuk'ux kuuk', naa nuq'orom keh chi ar naa kik'amam chee kimayiij chi nuwach, i 
peet wach i kitik, eh chu'nchel chib'ih jariik i naa kiq'asam weh. 

41Re' hin naa taqe nuk'ulum chi je' ink'ohnik laj mayiij noq naa wesam taqe 
chaloq pan tokoom tinamit nutukem reje wii' kiwach. Re' hin naa nuk'uhtaam i 
santohiil chi kixilak reh chi naakilom i wilkeeb' panimaq tinamit. 

42Re' keh naa kinab'eem chi re' hin i k'achlik Dios noq naa wo' chik nuk'amam 
taqe cho Israel. Re' i ye'aab' xnuq'or i xti korik chi naa naq nuye'em keh i kimaam 
kati't. 

43Ar naa kikojom rehtaal i yiib' wach xkian, je' wo' chu'nchel i xkich'uwa'risaj wii' 
kiib'. Re' keh naa ruchaliik kik'ixiik chi kib'il kiib' ruum taqe i mahk xkian. 

44Re' taqe i aj Israel naa kikojom rehtaal chi re' hin i Dios naa nub'aniik otob'il 
keh. Ma' ruum ta chi holohik ta kib'anik, naa nub'anam otob'il keh, xa ruum la' i 
nuk'axb'al naa nub'anam otob'il keh, eh chi naakiye'em runimaal nuwach, tiko'q 
keh inki Dios. 

Re' i ti' k'axik naa ruk'ulum i rax chee' wilik reje pansak'aaj reh i rookb'aal q'iij 

45Re' i QaJaaw Dios je' wili i xuq'or weh: 

46Hat rak'uun winaq cha sutej reje awach pansak'aaj reh i rookb'aal i q'iij, cha 
q'or rib'iral i ti' k'axik naa ruchaliik chinaah i rax chee' wilik ar. 

47Je' wili i cha q'or reje reh: Re' i QaJaaw Dios je' wili i ruq'or chawiij: Re' hin naa 
nuqopom ruq'aq'al naa rukuxiik nuk'atam i chee' wilik chuwach, chi rax chee' chi 
chiq chee'. Re' i q'aaq' re' re' ma' naa ta ruchuhpiik korehtaal taqe inkuxik 
ruk'atam, je' i wilkeeb' reje chuwach je' i wilkeeb' reje pansak'aaj pantz'eet reh i 
rookb'aal q'iij. 

48Chu'nchel i tinamit naa kilwiik reh chi re' hin naa nuqopwiik reh, ma' awach ta 
naa ruchupwiik reh, tiko'q keh, inki i Dios. 

49Eh re' hin je' wili xnuq'or: QaJaaw Dios chu'nchel kiq'orik reh chi re' hin xa 
panjalwaach q'orik kinq'orik, eh chi ma' awach ta inreqwik chi riij, kinki reh. 

Ez 21 

Re' i Dios xuq'or chi xkiyejaa' chik cho wach i kiq'aslaj ch'ihch' i aj Babilonia 

1Re' i QaJaaw Dios je' wili xuq'or weh: 

2Re' hat rak'uun winaq cha sutej reje awach i wilik wii' i Jerusaleem, cha q'or 
rib'iral keh panub'ihnaal i hin i ti' k'axik naa ruk'ulum i nupaat. Chaq'or wo' 
rib'iral i ti' k'axik naakik'ulum i aj Israel. 

3Je' wili i cha q'or keh: Re' i QaJaaw Dios je' wili i ruq'or taq chawiij: Re' i hin 
inwixow wach inki a'n ruum aj re' i nuq'or chi naakikanteesjiik ruuk' q'aslaj 
ch'ihch' chi je' korik wach kik'ux, chi je' taqe aj mahk. 

4Xti korik noq naa kikanteesjiik chi q'aslaj ch'ihch' chi korik wach kik'ux, chi je' 
taqe aj mahk, ar naa rutohq'iik chaloq pantz'eet reh ireelb'aali q'iij korehtaal 
imponik pansak'aaj reh i rookb'aal i q'iij. 

5Eh chu'nchel i tinamit naakinab'iniik reh chi re' hin i Dios naa nukansaniik keh 
ruuk' q'aslaj ch'ihch'. 

6Hat rak'uun winaq cha ch'ikaa' ak'ux chi oq'ik chikiwach i tinamit k'uhtb'al reh 
chi xiik' naah ti'kiil awánima. 

7Eh wila' xkipahqaaj aweh chib'ih reet noq suq tioq'ik cha q'or keh chi ruum chi 
xab'iraj rib'iral i ti' k'axik naa ruchaliik chikinaah i tinamit. Noq naa ruchaliik taq 
cha naah i re' ma' k'isiin taq naa ayo'jiik, xati b'arb'otik taq chik, xama' xta chik 
rukowiil taq ati'jolal taq naa awik'raam, ruum i xa chalik chik reh taq cha naah 
inki QaJaaw Dios. 

8Re' i QaJaaw Dios je' wili i xuq'or weh: 

9Je' wili i cha q'or keh: Re' i QaJaaw je' wili xuq'or taq chawiij: Re' q'aslaj ch'ihch' 
juk'uuj chik cho chi korik, juxuuj chik wach chi korik. 

10Eh naakiyok'om i ralaq i tinamit, ruuk' i q'aslaj ch'ihch' xan reprotik chik i 
rub'an. 

11Re' i q'aslaj ch'ihch' juk'uuj chik chi korik, eh juk'uuj chik wach reh chi naa 
ruye'ariik pan q'ab' i aj kaansoom. 

12Hat rak'uun winaq cha k'er aachii' chi oq'ik ruum re' i nutinamiit naa kikimiik, 
re' taqe i k'amal kib'eeh i aj Israel naa kik'ulwiik reh, junkimiik taqe ruuk' i 
nutinamiit. Chayok' wach aati'jolal ruum i ruti'kiil ak'ux. 

13Re' hin xnunik'eej chik taqe i aj Israel. ¿Mi neenkikuy ransil re' i ti' k'axik? eeh i 
nuq'or chi naa rehtesjiik i kajaawriik. 

14Eh cha q'or rib'iral i ti' k'axik chaq'oj paam aq'ab' reh chi re' aj kaansoom nee 
rutoq'aa' kaansanik. Eh cha q'or chi neerub'an ka'pech oon oxpech-oq i ti' k'axik 
wili. Re' i q'aslaj ch'ihch' wili naa rukansaniik keh i aj Israel. 

15Re' keh naa kiyo'jiik ruum ma' k'isiin ikaansanik naa rub'aan ruuk' q'aslaj 
ch'ihch'. Eh chupaam taqe i ookb'al naa kiwihiik taqe i naa kib'aniik ikaansanik 
ruuk' i q'aslaj ch'ihch' xan reprotik chik wach. 

16Eh ruuk' wo' q'aslaj ch'ihch' naakikanteesjiik i wilkeeb' reje pansak'aaj i 
pantz'eet, xa aha' pa' naa kiwihiik. 

17Re' hin naa nuye'wiik keh panti' k'axik korehtaal inwik'saj i nujosq'iil 
chikinaah, inki i QaJaaw Dios. 

18Eh je' wo' chik wili xuq'or weh: 

19Hat rak'uun winaq chakoj rehtaal i kiib' chi b'eeh, reh chi neenik'ik i kireey i aj 
Babilonia ruch'ihil i ruq'aslaj ch'ihch'. Re' i kiib' chi b'eeh re' re' chupaam i jinaj 
chi tinamit naa relik chaloq. Eh re' hat i naa akojom rehtalil, reh chi neenk'utinik 
aha' i tinamit inooj i ju'jun chi b'eeh 

20Jinaj i b'eeh naa rojiik chupaam i tinamit Rabá, re' i kiye'aab' i aj Amonita, eh re' 
chik i b'eeh jinaj ar naa rojiik chupaam i tinamit Jerusaleem re' i kow kiib' chi 
q'aq'inik, re' i kitinamiit i aj Judá. 

21Re' i kireey i aj Babilonia naa rupab'aam riib' aha' naa rutohq'iik reje i kiib' chi 
b'eeh, xama' naa ta chik rureqem chi riij aha' wilik b'eeh i naa ruk'amam. Eh naa 
ruq'ijem ruuk' i flecha, naa rupahqaam i koq reh taqe i rutiyoox, naa wo' ruq'ijem 
ruuk' i rutamaat i chikop. 

22Eh pansak'aaj xtohq'ik reje ikaansanik xk'uhtjik reje i Jerusaleem. Reh chi naa 
rojiik rub'anam reh ruuk' taqe i rutz'a'amb'aal naa ruq'orom chi naa kitoq'aam 
kaansanik. Eh re' i reey naa ruk'erem chii' chuq'orariik chi naa kitoq'aam 
q'aq'inik taqe i ru soldado, naakik'otom kijuul chi junsuut i tinamit. 

23Re' taqe i aj Jerusaleem ma' xkinimaj taj chi naa rub'aan keh i ruum i kireey i aj 
Babilonia ruum wilik i kiyejaam wach. Re' wili re' chi naa ruk'uliik cho pankik'ux 
i kimahk, rehtalil chi naa kichopariik reje. 

24Ruum aj re', re' hin i Dios i nuq'or chi je' wili: Re' kimahk, re' ikaansanik inki a'n 
i aj Israel xti nk'utinik wach. Eh chu'nchel i mahk xkian wilik wach saqum, ruum 
aj re' naakichopariik reje. 

25Re' i kireey i aj Israel xuch'uwa'risaj chik riib' ruuk' i ruyiib' wach na'ojb'al. 
Ruum aj re' ponik reh i q'iij chi naa ruk'ulum i tz'apaab' wach i ti' k'axik. 

26Re' hin i Dios kinq'orik chi naa rehtesjiik reh itz'ihy i rub'ur wach i naah, eh naa 
rehtesjiik i ru corona. Eh re' i ma' xta rajaawriik naa ruwihiik rajaawriik, eh re' i 
wilik rajaawriik naa rehtesjiik i rajaawriik. 

27Eh chu'nchel naa nusacham wach, xti korik chi naa nusacham wach. Xa re' la' 
re' re' naa rub'aan noq naa ruk'uliik chaloq inupab'aam chee hin, chi i q'ataj 
q'orik, eh chu'nchel naa nuq'asam pan q'ab', inki. 

Re' ti k'axik xchalik chikinaah i aj amonita 

28Re' i QaJaaw Dios je' wili i xuq'or weh: Hat rak'uun winaq cha q'oreej taqe 
panub'ihnaal i aj amonita re' taqe i kib'ajwik keh i aj Israel, je' wili i cha q'or keh. 
Re' i q'aslaj ch'ihch' esamaj chik cho parupaat juk'uuj chik chi korik, eh juk'uuj 
chik wach, xan reprotik chik, xa re' chik taq akanteesjiik iraaj. 

29Re' inkilow pan kisaq wiriik inkiq'or ma' korik taj, re' inkiq'ijej riij inkiq'or 
xachukuj q'orik inki a'n Yiib' wach i kina'ojb'al. Ruum aj re' ponik reh i q'iij chi 
naa kitojom wach i kimahk, naa ruyok'ariik i kalaq ruuk' q'aslaj ch'ihch'. 

30Re' taqe i aj Amonita naa nuq'orom keh chi naa kimolom i kiq'aslaj ch'ihch' 
parupaat. Re' hin ar naa nuq'atam i q'orik chikinaah xi-aasjik wii'. 

31Re' hin xan qop chik i nujosq'iil naa nuye'em chikinaah, je' rukab' noq inqop i 
q'aaq' yohb'aal wach i k'atoj i rub'an. Eh naa taqe nuq'asam pan kiq'ab' i manlik 
aj kaansoom. 

32Re' keh naakik'ahtiik, naa rusachariik kiwach, re' i kikik'eel naa ruchikiik 
chupaam i tinamit. Eh ma' jino'q naa ruko'liniik keh. Re' hin kinq'orik reh, inki 
weh i Dios. 

Ez 22 

Re' taqe i mahk xkian i aj Jerusaleem 

1Re' i QaJaaw Dios je' wili i xuq'or weh: 

2Hat rak'uun winaq naa aq'atam i q'orik chikinaah i tinamit kib'anik reh i mahk. 
Eh neenaq'or keh chu'nchel i xiik' naah yib'kiil wach na'ojb'al inki a'n 

3Je' wili i neenaq'or keh. Re' i QaJaaw Dios je' wili i ruq'or taq chawiij: Re' taq i 
hat aj Jerusaleem i naakansaj taq aawas achaaq', eh inach'uwa'risaj taq awiib' 
ruuk' i kiyejeb'jiik i tiyoox, ponik reh i ruq'ijil chi naa taq atojom wach amahk. 

4Ruum ikaansanik taq xa a'n xakoj taq amahk, eh ruum chi xach'uwarisaj taq 
awiib' kuuk' taqe i tiyoox xayejaa' k'ulik iloq reh i ti' k'axik taq cha naah. Xponik i 
ruq'ijil chi naa rusachariik taq awach. Re' hin naa nuye'em q'ab' chi chu'nchel i 
tinamit ma' holohik ta naa kiq'oriik, eh chi naa ta taq kaat kikaqse'laam. 

5Re' taq i hat aj Jerusaleem yiib' taq wach ana'ojb'al, xa re' i loq'inik tiyoox taq i 
na a'n. Ruum i re' naa taq aakaqse'ljiik kuum i tinamit wilkeeb' chi najt chi ma' 
najt. 

6Re' taqe i aj taaq'oom chinaah taq aatinamiit Israel, ruuk' i kajaawriik inkichop 
kik'ux chukanteesjiik i kas kichaaq'. 

7Eh ma' inkik'ax taj i kituut kajaaw, eh inki a'n ti k'axik keh i aj pan tokoom 
tinamit, inkelq'aaj i chib'ih reh taqe ixoq kamnaq kib'ahiil, je' wo' re' inki a'n reh i 
ma' xta kituut kajaaw. 

8Ma' inkiyeew ta k'isinoq ruloq'il i nuSantolaj ye'aab', je' wo' taqe i hi'limb'al q'iij. 

9Ruum taqe i chukuj q'orik inki a'n wilik taqe inkikansaj i kas kichaaq'. Eh 
inkik'ux keh i wi'k inye'arik chi mayiij chikiwach taqe i tiyoox. Inki a'n keh i yiib' 
wach chi b'anarik. 

10Wilik taqe inkixooqb'eej i rehk'een i kajaaw. Eh inkiq'oreej inkixooqb'eej ixoq 
noq k'ahchi' i ruyab'ilaal i rub'an reh rajlaal i poh. 

11Wilik wo' taqe inkich'uwarisaj wach i kikaxarohiil ruuk' i rehk'een i kas 
kichaaq'. Wilik taqe i kixoqb'eej i kil-iib', wilik taqe inkixooqb'eej i rixq'uun i 
rukab' kajaaw. 

12Wilik inkik'ayej kiib' reh i rukanteesjiik i kas kichaaq'. Eh noq inkiyeew chi 
kemeel i kitumiin k'ih i tojb'al riij inkipahqaaj, eh inkelq'aaj, inki a'n ti' k'axik reh 
i kas kichaaq' xinsahchik pankik'ux i hin, inki i Dios. 

13Re' keh inkijosaj wach i nujosq'iil ruum i leq', ruum i rukanteesjiik i kas 
kichaaq' inki a'n 

14¿Mi konaa ta wo' kikowb'isam i kik'ux, mi konaa ta wo' kikowb'isam kiib' noq 
naa nuye'em taqe chutojariik i kimahk? Re' wili korik chi naa nub'anam re' hin i 
Dios kinq'orik reh. 

15Re' hin naa nutukem kiwach chupaam chu'nchel i tinamit sut i wach ak'al. Ma' 
naa ta chik kianam i ch'uwa' wach na'ojb'al. 

16Eh ma' suq ta naakilariik kuum i tokoom tinamit. Ruuk' i re' naa kinab'eem chi 
re' hin i k'achalkiin, tiko'q keh, inki weh i Dios. 

17Re' i QaJaaw Dios je' wo' chik wili i xuq'or weh: 

18Hat rak'uun winaq, re' taqe i aj Israel ma' xta chik k'isinoq kiokik wii' chi weh i 
hin, xa je' chik kikab' i ruxeer q'an ch'ihch' rax ch'ihch', oon plomo ch'ihch' je' 
plata noq inkihaab'isaj wach q'aaq'. 

19Je' re' noq re' hin i Dios i nuq'or chi je' wili: Ruum chi ma' xta chik kiokik wii' re' 
hin naa wo' chik numolom kiwach pan kitinamiit Jerusaleem. 

20Je' rukab' imb'aan reh i plata, q'an ch'ihch', rax ch'ihch', plomo, noq jinaj 
ink'atarik wii' chupaam i horna k'atb'al reh noq inhaab'ik. Re' hin jinaj naa 
numolom wii' kiwach noq naa nuye'em nujosq'iil chikinaah reh i kiye'ariik panti' 
k'axik. 

21Re' hin ruum chi xan qop chik i nujosq'iil naa numolom kiwach naa nusacham 
kiwach chupaam i tinamit Jerusaleem. 

22Eh nik' wach noq inhaab'ik ruum i q'aaq' i plata pan horna je' re' noq naa 
nusacham kiwach panyejaal i tinamit. Chi je' re' naa kinab'eem chi re' hin i 
k'achlik Dios xnuyeew chee nujosq'iil chikinaah, inki weh i Dios. 

23Eh je' wo' chik wili i xuq'or weh: 

24Hat rak'uun winaq cha q'or keh i aj Israel chi re' hin naa nukanaam i kitinamiit 
chi je' rukab' i chiq ak'al ma' qajik taj i jab' chinaah. 

25Ruum re' taqe i ajaab'ees chinaah i tinamit je' kikab' i josq'laj kaq b'ahlam i 
ruk'er chii' noq i ruchop i rutiib'. Je' re' inki a'n i keh noq inkisach wach i 

kitinamiit inkelq'aaj i chib'ih keh re' ruuk' taqe i k'ih tz'aaq, eh inkikansaj taqe 
kib'ahiil ixoq. 

26Re' taqe i k'amal b'eeh aj tiij inkiyoj wach i nuk'uhb'aal, inkich'uwarisaj wach i 
wilik rusantohiil. Eh xa jinaj wach inkilow i wilik rusantohiil ruuk' i ma' xta 
rusantohiil. Ma' nkik'uhtaaj ta reh i tokoom aha' wilik i saq wach, aha' wilik i 
ch'uwa' wach ma' kiyeew ta ruloq'il taqe i hi'limb'al q'iij, ni xata re' hin inkiyeew 
nuloq'il. 

27Re' taqe i ajaab'ees chinaah i tinamit re' re', je' kikab' i josq'laj xojb' i 
ruxereb'eej i rutiib'. Xa re' ikaansanik kas kichaaq' inkaaj, reh chi kib'ehomrik 
ruuk' inkelq'aaj. 

28Re' taqe i jalal nuq'oral inki a'n kiib' xa je' kikab' i winaq i ruchunej wach i tz'aq 
b'urb'al wach i ch'uwa'. Re' keh inkiq'or chi wilik ink'uhtjik keh pan kisaq wiriik. 
Eh inkiq'or chi re' hin kinq'orik keh, eh ma' hin ta wo' kinq'orik keh. 

29Re' i tinamit wilkeeb' ar xa re' i yiib' wach na'ojb'al inki a'n inkiq'uch i chib'ih 
keh i neb'aa', je' wo' taqe i ti' wilkeeb'. Eh inkiyeew panti' k'axik i aj tokoom 
tinamit. 

30Re' hin xnusik' naq jino'q holohik runa'ojb'al chi kixilak i tinamit re' re' reh chi 
naa naq rukojom kina'ojb'al i tinamit. Reh naq chi xupahqaaj weh i hin chi ma' 
nee ta nusach kiwach xa re' la' ma' jino'q wo' hoq i xnureq. 

31Ruum aj re' naa nuye'em nujosq'iil chikinaah je' rukab' i xaq q'aaq'. Ruuk' i re' 
naa nusacham kiwach. Reh chi naa nuye'em taqe chutojariik i kimahk, chi riij i 
kiyiib' wach na'ojb'al xki a'n, inki i QaJaaw Dios. 

Ez 23 

Re' i tinamit Samaria ruch'ihil i Jerusaleem xipajarik ruuk' i ki'ib' chi k'oyoom laj 
ixoq 

1Re' i QaJaaw Dios je' wili i xuq'or weh: 

2Hat rak'uun winaq, re' hin xnuq'or aweh chi ki'ib' ixoq xi wihik chaloq xa jinaj 
kituut. 

3Re' keh kok' q'ahxoq taqe noq kitoq'aa' cho k'oyomal ar Egipto xkikanaa' kiib' 
chi xyot'arik paam i kikok' ch'uuch', ar xkich'uwa'risaj wach i kiq'axoq'iil. 

4Re' aasb'ees Ahola rub'ihnaal rujalwaach i tinamit Samaria, eh re' chaaq'b'ees 
Aholiba rub'ihnaal rujalwaach i tinamit Jerusaleem. Re' hin xnuk'am taqe chi je' 
wehk'een xwihik wak'uun wixq'uun kuuk'. 

5Re' i Ahola noq nuchopom naah i hin ma' xirunimaj taj, re' chik taqe i ki soldado 
i aj Asiria i ruka'jaah reje xuk'ax wach chi nujilow. 

6Eh kitiq'aam kiib' ruuk' xela itz'ihy, re' taqe i kib'anik taaq'anik, re' taqe i k'amal 
kib'eeh soldado, re' taqe i k'ijolaq xa holohaq chik taqe, eh riij kawáyu kiooj. 

7Re' Ahola ruyeew riib' pan k'oyomal kuuk' chu'nchel i aj Asiria, re' taqe i q'e' 
nimaq kajaawriik inki a'n kiib'. Re' i q'e' xuk'ax reje wach, eh xuch'uwa'reej riib' 
ruum xuloq'ej taqe i kitiyoox i tinamit re' re'. 

8Re' reh ma' xukanaa' ta chik i k'oyomal xutoq'aa' cho Egipto. Ko k'isa q'ahxoq 
noq xutoq'aa' chaloq, xuyeew cho chi yot'arik paam i kok' rich'uch' keh chu'nchel 
i winaq, xuch'uwa'reej wach i ruq'ahxoqiil. 

9Je' re' noq re' hin xnuq'asaj pan kiq'ab' i aj Asiria, re' i q'e' ruk'ax reje wach i 
xub'an wii' i k'oyomal. 

10Eh noq ximponik xkik'uhtaaj ruk'ixb'ilaal i Ahola xkiq'uch i rak'uun rixq'uun, eh 
re' reh xkanteesjik ruuk' i q'aslaj ch'ihch'. Eh aha' ta chik ma' x-ib'irjik rib'iral i 
xuk'ul ixoq re' re'. 

11Eh re' i ruchaaq' Aholiba rub'ihnaal xrilow xub'an i ras xuq'asaj wo' chik riib' i 
reh chub'anariik i yiib' wach. Q'e' chik yiib' wach i xub'an i reh chuwach i xub'an i 
ras, xub'an i k'oyomal. 

12Eh xti xuyeew riib' pan k'oyomal kuuk' taqe i aj Asiria re' i ruka'jaah reje, re' 
taqe i kib'anik taaq'anik, i k'amal kib'eeh soldado kitiq'aam kiib' chi korik. Wilik 
kitz'a'amb'aal reh q'aq'inik chi je' taqe k'ijolaq, eh riij kawáyu kiooj. 

13Re' hin xnukoj rehtaal chi re' Aholiba xuch'uwa'risaj wo' riib' ruuk' i k'oyomal, 
je' rukab' i xub'an i ras eliik wach i kina'ojb'al. 

14Eh xiik' wo' chik naah yib'kiil wach i xub'an, noq xrilow chi tz'ihb'amaj kehtalil 
taqe winaq kijalwaach i aj Babilonia iq'omamaj wach ruuk' i kaqiq'oom 

15B'ak'lik i kipaam chi sincho, b'ak'lik i kinaah chi itz'ihy k'ih wach inka'yik. Re' 
taqe i ehtalil re' re' je' kiwii' k'amal kib'eeh soldado, je' kiwii' taqe i aj Babilonia 
re' i kiye'aab' xi-aasjik cho wii'. 

16Eh noq xrilow i kehtalil i aj Babilonia i Aholiba ma' k'isiin ta xuk'ax kiwach 
xutaq'aaj raj taqareel chi kiyuq'ub'jiik i aj Babilonia. 

17Eh re' taqe i aj Babilonia xi chalik wo' hoq, xkian i k'oyomal ruuk' 
xuch'uwa'risaj taqe ruuk' i ruk'oyomal. Re' keh xti ma' k'isiin wo' chik 
xkich'uwa'risaj wach. Eh re' i Aholiba xtohq'ik wo' chik ruyib'um taqe 

18Ruum aj re' xuq'asaj riib' chub'aan i k'oyomal chuwach i tinamit xuk'uhtaaj 
taqe i ruti'jolal chi t'uslik wach. Eh re' hin ma' xwaaj ta chik wach ruum taqe i 
xub'an, je' rukab' noq ma' xwaaj ta chik wach i Ahola i ras. 

19Re' Aholiba xuq'asaj riib' pan k'oyomal chi jumpech ma' xsahchik ta paruk'ux i 
xub'an cho paruq'ahxoqiil noq xub'an chee k'oyomal paruyuq'ul i Egipto. 

20Ma' k'isiin ta xuk'ax kiwach i xub'an wii' i k'oyomal xti xuq'asaj riib' keh i winaq 
xiik' naah kik'oyomal, je' kikab' taqe i winaq kawáyu, je' kikab' taqe i b'uurux. 

21Re' i Aholiba koraaj wo' k'acharik pan k'oyomal je' rukab' noq xuyeew chi 
yot'arik paam ruch'uuch' paruq'ahxoqiil keh taqe i aj Egipto. 

22Ruum aj re', re' hin i Dios i nuq'or chi re' taqe i xub'an wii' i k'oyomal re' i 
ruyib'uj chik taqe yu'naak naa nuye'em q'ab' chi naa kisutinik chi ixowan wach, 
chi xa aha' yuuq' naa kichaliik chinaah rub'anariik reh. 

23Naa kichaliik i aj Babilonia, i aj Caldeo, i aj Pecaod, i aj Soa, i aj Coa, chu'nchel 
taqe i aj asirio. Eh je' wo' taqe i k'ijolaq, q'e' holohaq, taqe i aj taaq'oom, taqe i 
k'amal kib'eeh soldado, taqe i aj q'aq'ineel, riij kawáyu naa kik'uliik iloq. 

24Eh ma' k'isa kareta, ma' k'isa soldado naa kichaliik chinaah chi q'aq'inik, naa 
kikotem riij kiyejaam cho kiib' wilik kich'ihch' puneet, wilik kipulato ch'ihch'. Re' 
hin naa nuye'em q'ab' keh chi naa kiq'atam i q'orik chinaah, je' rukab' i ruq'or i 
kik'uhb'aal i keh. 

25Re' hin naa nuye'em i nujosq'iil chinaah. Re' keh naa kib'aniik reh, naakiyok'om 
i ju', je' wo' xikin, re' taqe i naakikahnik chi k'achaach ruuk' q'aslaj ch'ihch' naa 
kikanteesjiik, eh naa ruq'uchariik i kak'uun kixq'uun. Eh nik' chik nimaal i naa 
kikahniik ruuk' q'aaq' naa rusachariik kiwach. 

26Naa kiq'uchum i ruso', naa kiq'uchum nik' naq nimaal i ruxoyej wii' riib'. 

27Re' hin ma' naa ta chik nuye'em q'ab' reh i Aholiba chi naa rub'anam i k'oyomal, 
je' rukab' i xub'an cho Egipto. Eh ma' naa ta chik rilom kiwach i aj Egipto, ni xata 
naa chik ruk'uliik taqe paruk'ux. 

28Re' hin i Dios i nuq'or chi naa nuye'em q'ab' chi naa ruchaliik b'anroq reh kuum 
i rixow kiwach, eh ruyib'uj taqe yu'naak. 

29Re' keh ma' k'isiin ta naakixowaam wach naa kianam reh, naa kiq'uchum i 
chib'ih reh, taqe i rureqem tz'aaq ruuk' i rukamaj. Eh naakit'usaam chi jumpech, 
naa kikanaam chi ma' xta chik wilik reh i xuyeew riib' pan k'oyomal ruum i 
loq'inik tiyoox. 

30Ruum taqe i re' k'ahchi'rik'iik chi ti' k'axik yu'naak, ruum chi xuq'asaj riib' pan 
k'oyomal kuuk' taqe i k'ih seht chi tinamit re' re' xkisaj i rajaawriik xokik chi 
loq'inik tiyoox kuuk'. 

31Xub'an wo' chik ree reh je' rukab' i xub'an i Ahola i ras, ruum aj re' naa wik'sam 
chi ti' k'axik i reh, re' i je' i k'ah laj ha' xnuyeew reh chi uuk'jik i ras. 

32Re' hin i Dios je' wili i nuq'or chi riij xiik' naah i ti' k'axik naa ruk'ulum je' rukab' 
i xuk'ul i ras, je' naa pan nimlaj kulk cham paam xnuyeew reh chi uuk'jik i k'ahlaj 
ha' naa rukahniik chi kaqse'lb'al ma' awach ta chik naa rajwaniik wach. 

33Eh naa wo' rusachariik wach je' rukab' i ti' k'axik xuk'ul i ras, naa rukahniik chi 
je' xohk'reel ruum i je' k'ahlaj ha' ruum i ruti'kiil ruk'ux je' awanaab' Samaria. 

34Eh je' na naa rukem chu'nchel naa rutz'irim paam i ye'aab' reh. Eh naa 
rutohq'iik ruloch'om riib' ruum ruti'kiil ruk'ux. Re' wili korik ruum re' hin i Dios 
kinq'orik reh. 

35Ruum aj re' xnuq'or reh chi je' wili: Ruum chi xinsahchik paruk'ux i Aholiba ma' 
xiraaj ta chik kiin runimam naa ruk'ulum i tojb'al ru mahk chi riij i xuch'ikaa' cho 
wii' ruk'ux, eh chi riij taqe i k'oyomal xub'an, kinki. 

36Re' i QaJaaw Dios je' wili i xuq'or weh: Hat rak'uun winaq ¿Mi nawaaj aq'atam 
q'orik chinaah i Ahola, chinaah i Aholiba? Chaq'or keh panaq'kiwach i yiib' wach i 
xkian. 

37Re' keh xa re' ikaansanik xa re' i je' k'oyomal inki a'n ruuk' i loq'inik tiyoox. Eh 
xkik'at chi kimayiij i kak'uun kixq'uun chuwach eh xkik'at wo' chi kimayiij i 
wak'uun wixq'uun i hin xwihik kuuk'. 

38Eh ma' xata re' re' xkian xkich'uwa'risaj la' wo' paam i nuSantolaj paat, eh ma' 
xkiyeew ta ruloq'il taqe i hi'limb'al q'iij. 

39Eh noq xkik'at chi kimayiij i kak'uun kixq'uun chuwach i kitiyoox, xi chalik wo' 
pan nuSantolaj paat xkich'uwa'risaj paam. Re' taqe yiib' wach na'ojb'al wilik 
xkian panupaat. 

40Eh xkitaq'aaj i taqareel chupaam i tinamit najt wilkeeb' chaloq, xkian kitiin 
xkiq'omaaj inaq'kiwach, eh xkixoyej kiib' ruuk' karena noq xkik'ul taqe i winaq 
re' re'. 

41Eh kitzunaa' kiib' naah i mexa chupaam jinaj i ye'aab' ye'jamaj chi korik. 
Chinaah i mexa re' re' xkiyeew i insensia aseite xkiyeew naq weh i hin. 

42Eh x-ib'irjik chi k'erik kichii' chi ninq'ijinik i ruk'ihaal tinamit. Re' taqe i winaq 
xi k'amarik cho chupaam i ye'aab' chiq yuuq' xi xoyjik kuum taqe i kiib' chi ixoq 
xkojarik ch'ihch' ralaq kiq'ab', eh kojarik holohaq corona wach kinaah. 

43Eh re' hin je' wili i xnuq'or chikiij i kiib' chi ixoq wilkeeb' pan k'oyomal: ¿Mi 
konaa ta wo' kianam i k'oyomal i winaq kuuk' ixoq wili ruum xti yiib' wach inki 
a'n? kinki. 

44Re' taqe i winaq wili xi chalik ruuk' i Ahola, ruuk' i Aholiba re' taqe i xasuq keh i 
chopkalil pan kib'eeh, je' rukab' noq kiponik ruuk' i k'oyoom laj ixoq. 

45Eh re' taqe i winaq korik wach kik'ux naa ruq'atwiik i q'orik chikinaah i ki-ib' 
chi ixoq re' re', je' rukab' noq inq'atarik i q'orik chinaah i ixoq i ruch'uwa'risaj 
wach i rukaxaro, eh chinaah imb'anik kaansanik. 

46Ruum i re', re' i QaJaaw Dios nim rajaawriik je' wili i ruq'or: Kimol cho kiib' i 
soldado neekichaliik chi yohb'eesjiik, eh neekieljik reje. 

47Eh naa kikanteesjiik chi ab'aj, eh naakitoq'ariik chi q'aslaj ch'ihch'. Nee wo' 
kanteesjik i kak'uun kixq'uun, neenk'atarik i kipaat. 

48Chi je' re' naa nusacham wach i yiib' wach na'ojb'al chupaam i tinamit. Reh chi 
chu'nchel ixoq neenkikoj rehtaal chi ma' holohik taj i re', eh chi ma' nee ta nkitijej 
keh. 

49Re' taqe i kiib' chi ixoq re' re', naa kitojom wach i kiyiib' wach na'ojb'al. Naa 
kitojom i kimahk chi riij i loq'inik tiyoox xkian. Ruuk' i re' neenanab'eej taq i hat 
chi re' hin i k'achlik Dios, inki. 

Ez 24 

Re' i jalwaach q'orik chi riij i xun inroqrotik i ha' chupaam 

1Eh noq lajeeb' rub'eeh i ru lajeeb' poh reh i rub'eleej haab' qak'amariik reje 
Babilonia je' wili i xuq'or weh i QaJaaw Dios: 

2Hat rak'uun winaq cha tz'ihb'aaj rehtalil i q'iij wili ruum chupaam i q'iij re' re' 
naa rojiik chi peleto i kireey i aj Babilonia naa kikotem riij i tinamit Jerusaleem. 

3Xa re' la' panjalwaach q'orik cha q'or keh taqe i ma' kinimanik taj, chi je' wili: Re' 
i QaJaaw Dios je' wili xuq'or taq aweh: Chakoj taq jino'q i xun nah q'aaq' chakoj 
taq ha' chupaam. 

4Chakoj taq i wetz'oj ch'aak chupaam holohaq rutuuq chikop je' wo' i ruch'akil 
jurub', chakoj taq i holohaq b'aaq. 

5Eh cha sik' taq wach i kitib'kaal i tentzun chayeew taq pan xun, eh nee taq i 
naham i sii' chi ri'sil, nee nakanaa' chi neenroqrotik, korehtaal inchaq' chi korik i 
ch'aak je' wo' hoq i b'aaq. 

6Re' i QaJaaw Dios je' wili i xuq'or weh: Q'e' ti' i naakik'ulum i aj Jerusaleem, re' 
taqe i aj kaansoom. Je' kikab' i xun q'uux paam. Re' hat naa awesam chi ju'junaal i 
tiwik chupaam i xun, naa akanaam chi ma' xta paam. 

7Re' keh ma' k'isiin ikaansanik xkian chupaam i tinamit, eh re' i kikik'eel i 
xkikansaj xchihkik chinaah ab'aj ma' pan pooq ta xchihkik reh chi ma' xb'uhrik ta 
naah ruum i pooq. 

8Re' hin xnukanaa' i kikik'eel chinaah ab'aj t'uslik wach, re' ink'utinik wii', reh chi 
naa nuq'ajam wach keh i xkian noq naa taqe nuye'em chi tojariik i kimahk. 

9Re' hin i Dios i nuq'or rib'iral i ti' k'axik naa ruchaliik chikinaah i tinamit aj 
kaansoom, re' hin je' naa jinaj q'aaq' i naa nuluk'um. 

10Je' naa ma' k'isa sii' i naa nukojom chi ri'sil i xun korehtaal inchaq' chi korik i 
tiwik, eh naa ruchiqiik i riis korehtaal ink'ahtik i b'aaq. 

11Chi riij i re' naa nutzunaam nah q'aaq' i xun ma' xta paam korehtaal inkaqb'ik 
wach q'aaq' korehtaal i nelik i ruch'uwa'iil wach, i ruq'uxil wach. 

12Xa re' la' xti xiik' wo' chik naah q'uxil wach, ni xata naq ruuk' q'aaq' i nelik i 
ruq'uxil wach. 

13Re' taqe i aj Jerusaleem re' hin xwaaj naq nusaqb'isam kiwach. Xa re' la' re' keh 
xama' xkisaqb'isaj ta wo' kiib'. Korehtaal naa nuye'em i nujosq'iil chikinaah. 

14Re' hin i Dios kinq'orik reh chi korik chi naakik'ulum i ti' k'axik wili. Re' hin naa 
nub'aniik keh ma' naa tarik'iikwach, ma' naa ta nuketelaam kiwach, ma' naa ta 
nusutem chi riij i nuq'oral. Naa la' nuye'em taqe chi tojariik i kimahk, tiko'q keh 
inki Dios. 

Re' i rukimiik i rehk'een i Ezequiel 

15Re' i QaJaaw Dios je' wili i xuq'or weh: 

16Hat rak'uun winaq, re' hin xa chi jumehq'iil naa wesam chawach i xti q'e' 
inawaaj wach. Xa re' la' i nuq'or aweh chi maa tib'isaj ak'ux chi riij, ma' toq'ik chi 
riij, maa q'eb' i riis naq'awach ruum. 

17Ma' naa ta k'uhtaam chi ti' naa awik'raam, ni xata naa awesam itz'ihy i nab'ur 
wii' wach anaah. Eh ma' naa ta awesam axijab' cha wooq ma' naa ta akojom 
aq'eq' so', ma' k'ux aweh i kaxlanwi'k re' ruuk' ink'uxarik noq imb'aan kimik, inki 
weh. 

18Re' hin pan wahq'eq xnub'an nuk'utaaj kuuk' i tinamit, eh paruxq'eqiil xkimik i 
wehk'een. Eh wahq'eq chi junwaar xnub'an wo' hoq i xuq'or weh i QaJaaw Dios. 

19Eh noq xkilow chi je' re' i tinamit xkipahqaaj weh chi je' wili: Chach'ob' rub'ehel 
qeh chib'ih iraaj i ruq'orom chi qeh hoj i k'ahchi' kaat, inki taqe. 

20Re' hin je' wili i xnuq'or keh: Re' i QaJaaw Dios je' wili xuq'or weh. 

21Chaq'or keh i tinamit Israel: Re' i QaJaaw Dios je' wili i xuq'or: Re' hin naa 
nuye'em q'ab' chi naa nuch'uwarisam paam i nupaat re' i q'e' inkik'ax i keh, eh re' 
naq inkich'ikaa' wii' kik'ux, re' i q'e' imponik chikiwach. Eh re' taqe i kak'uun 
kixq'uun xi kahnik cho ar Jerusaleem naa rukuxiik kikanteesjiik panq'aq'inik, 
inki. 

22Eh re' keh naa kianam je' rukab' i xnub'an i hin ma' naa ta kik'uhtaam chi ti' 
kik'ux ma' naa ta kib'urum i kiwach, ni xata naa kik'uxum keh i kaxlanwi'k 
ink'uxarik noq imb'aan kimik. 

23Eh ma' naa ta kesam itz'ihy inkib'ak' wii' wach kinaah, ma' naa ta kesam 
kixijab'. Ma' naa ta koq'iim ruum i ruti'kiil kik'ux, xa re' la' naa kikahniik chi ma' 

xta chik kaansil ruum kiyiib' wach na'ojb'al inki a'n k'ul naa kiq'orom i ruti'kiil 
kik'ux chikiwach. 

24Re' i xuk'ul i Ezequiel ink'uhtanik reh chi je' re' i naakik'ulum. Re' i xub'an i reh 
je' wo' chik re' i naa kianam i keh. Eh noq naa ruk'ulariik taqe i re', re' keh naa 
kinab'eem chi re' hin i k'achlik Dios inki. 

25Je' wili i xuq'or weh: Re' hin naa wesam chikiwach i aj Israel i nupaat re' naq 
inkich'ikaa' wii' kik'ux, ruum i ruholwochiil insuuqb'ik kik'ux, eh q'e' imponik 
chikiwach. Eh naa wo' wesam chikiwach i kak'uun kixq'uun. 

26Eh noq naa ruk'ulariik taqe i re' wilik i naa ruko'leem cho riib' chuwach i kimik 
naa ruk'uliik ruq'orom aweh ayu' Babilonia chib'ih i xk'ularik. 

27Chupaam i q'iij re' re' naa wo' chik acholiik q'orik ma' naa ta chik akahniik 
meem, naa chik aq'oreem naa ruk'uliik iloq chi taqarik. Re' hat naa ak'uhtaniik 
keh i tinamit i naakik'ulum. Ruuk' i re' naa kinab'eem chi re' hin i k'achlik Dios, 
inki. 

Ez 25 

Re' ti' k'axik chalik chikinaah i aj Amonita 

1Re' QaJaaw Dios je' wili i xuq'or weh: 

2Hat rak'uun winaq ti tz'ehtanoq reje aha' wilkeeb' cho wii' i aj Amón, cha q'or 
reje keh i ti' k'axik chalik reh chikinaah. 

3Chaq'or keh chi je' wili: Re' Dios je' wili i ruq'or taq chawiij: Re' xkik'er kichii' 
ruum i rusuqkiil kik'ux noq xkilow chi xkich'uwa'risaj paam i nupaat. Eh chi 
xsacharik wach i tinamit Israel, eh chi xik'amarik reje pan tokoom tinamit i aj 
Judá. 

4Ruum i re' naa taqe nuye'em pan q'ab' i tinamit wilkeeb' reje parelb'aal q'iij, re' 
chik i keh naa kehchaniik reh i kiye'aab', eh naa kiyejaam kipaat ar, re' chik i keh 
naakik'uxwiik i wach i kitik, re' keh naak'uk'iniik reh i kilecha. 

5Re' hin naa nusutem kiye'aab' i aj Rabá chi kiye'aab' cameyo, eh re' i kiye'aab' i 
aj Amón naa nusutem chi kiye'aab' tentzun, chi je' re' naa kinab'eem chi re' hin i 
k'achlik Dios. 

6Re' hin i Dios, kinq'orik reh chi re' taqe i aj Amón xan kipohq'aaj chik paam 
kiq'ab', xakipisk'anik chik pankooq ruum i rusuqkiil kik'ux chi riij i ti' k'axik 
xkik'ul i aj Israel. 

7Ruum aj re', re' hin naa nuye'em i ti' k'axik chikinaah, naa nuq'asam taqe pan 
kiq'ab' i tinamit i nixowanik kiwach, naa ruq'uchariik i chib'ih keh. Eh naa wesam 
i kajaawriik, naa nusacham kiwach chi kixilak i nimaq tinamit. Ruum i re' naa 
kinab'eem chi re' hin i k'achlik Dios, inki. 

Re' ti k'axik xchalik chikinaah i aj Moab 

8Re' i QaJaaw Dios je' wili i xuq'or: Re' taqe i aj Moab ruch'ihil i aj Seir inkiq'or chi 
re' taqe i aj Judá xa elik wo' kiwach kuuk' i tokoom tinamit. 

9Ruum aj re', re' hin naa nutehem i b'eeh parucheel i tinamit Moab reh chi naa 
rojiik b'anroq keh i tinamit wilkeeb' ar. Re' taqe i tinamit re' re' inkiyeew ruloq'il 
i aj Moab, je' wili kib'ihnaal Bet-jesimot, Baal-meón, Quiriataim. 

10Eh naa wo' nuye'em q'ab' chi re' i kok' tinamit wilkeeb' reje chi korkiil 
ireelb'aalq'iij naa ruchopwiik naah i kitinamiit i aj Amón, reh chi ma' naa ta chik 
ruq'orariik i kib'ihnaal chi jumpech chi kixilak i tinamit. 

11Eh naa wo' nuye'em taqe chutojariik i kimahk i aj Moab. Ruuk' i re' naa 
kinab'eem chi re' hin i k'achlikiin, inki i Dios. 

Re' ti' k'axik xchalik chikinaah i aj Edom 

12Re' i QaJaaw je' wili i xuq'or: Re' taqe i aj Edom xkiq'aj wach keh i aj Judá i 
xb'aan keh junriim. Ruuk' i re' xkikoj runimaal kimahk. 

13Ruum aj re', re' hin naa nuye'em i ti' k'axik chikinaah i aj Edom naa nusacham 
kiwach i kitinamiit, i chikop. Eh ruuk' q'aslaj ch'ihch' naa nusacham kiwach, ar 
naa nutoq'aam reje Temán, eh naa ruponiik ar Dedán. 

14Eh re' hin naa nuq'ajam wach keh i aj Edom i xkian reh i nutinamiit Israel. Eh 
re' taqe i aj Israel naa rub'aniik keh i aj Edom, ruuk' i nujosq'iil. Ruuk' i re' naa 
kinab'eem chi re' hin xinq'ajwik wach keh, inki i QaJaaw Dios. 

Re' ti' k'axik xchalik chikinaah i aj filisteo 

15Re' i QaJaaw Dios je' wili i xuq'or: Re' taqe i aj filisteo xkian ti' k'axik keh i aj 
Judá, ma' kisiin ta xkixow wach, ruum i re' xkisach wach. 

16Ruum aj re', re' hin i Dios i naa nusacham kiwach i aj filisteo, je' wo' taqe i aj 
cereteos. Eh naa wo' rukuxiik nusacham kiwach i konaakikahniik chi 
k'achalkeeb' wilkeeb' reje chi chii' i palaw. 

17Re' hin naa nuq'ajam wach keh i xkian, yohb'aal wach i nujosq'iil naa nuye'em 
chikinaah. Noq naakik'ulum taqe re' naa kinab'eem chi re' hin i k'achlik Dios, inki. 

Ez 26 

Re' i Dios xuq'or rib'iral chi naakik'ulum i ti' k'axik i aj Tiro 

1Eh pank'amb'al rub'eeh i peet poh reh i rujunlaaj haab' qak'amariik reje 
Babilonia re' i QaJaaw Dios je' wili i xuq'or weh: 

2Hat rak'uun winaq re' taqe i aj Tiro q'e' insuuqb'ik kik'ux inkik'er kichii' 
chuq'orariik chi je' wili: Ma' xta reet chi xsahchik wach i Jerusaleem, re' naq i reh 

q'e' b'ehoom, chikiwach i tinamit. Xa re' la' yu'naak xsacharik chik wach re' chik i 
hoj q'e' naa ruwihiik qab'ehomal, inki taqe. 

3Re' hin i Dios i nuq'or keh chi je' wili: Re' taq i hat aj Tiro ma' imponik ta chi 
nuwach taq i na a'n. Ruum aj re' naa nuk'amam chaloq i k'ih seht chi tinamit taq 
cha naah, xa je' chik rukab' i rub'ohl i palaw noq naa kik'uliik iloq. 

4Eh naa kikutum wach ak'al i tz'aq wilik chi riij taq aatinamiit, je' wo' hoq inajt 
kinaah tz'aq i ko'lb'al taq awiib'. Eh ma' xta chik naa nukanaam taq panaye'aab', 
xa je' chik mesooj wach ab'aj naa rukahniik. 

5Re' taq aatinamiit i hat aj Tiro naa rukahniik chi chahb'al wach kiya'l i aj 
karineel. Re' i nimaq tinamit naa ruchaliik elq'anoq taq i chib'ih aweh re' hin i 
Dios kinq'orik reh. 

6Re' taq aatinamiit wilkeeb' pantaq ab'iix naa kikanteesjiik ruuk' q'aslaj ch'ihch' 
ruuk' i re' naa taq anab'eem chi re' hin i k'achlik Dios. 

7Re' hin i Dios i naa nuk'amam taqe chaloq chi q'aq'inik awuuk' taq i hat aj Tiro i 
Nabucodonosor re' i kireey i aj Babilonia, re' q'e' nim rajaawriik chikiwach 
chu'nchel i reey. Re' reh naa ruchaliik ruch'ihil taqe i ruk'ihaal soldado, riij 
kawáyu, pan kareta wilkeeb'. 

8Eh ruuk' q'aslaj ch'ihch' naa rukansam taq aatinamiit wilkeeb' pantaq ab'iix. 
Naakikotem riij taq aatinamiit naa kiyejaam kiye'aab' ko'lemb'al kiib', ruuk' i 
q'aslaj ch'ihch' ruuk' i rupulato ch'ihch' naa kianam taq aweh ru soldado. 

9Eh naakipaxib'eem i koraal tz'aq chi riij taq aatinamiit, je' wo' inajt kinaah tz'aq 
inako'leej taq wii' awiib'. 

10Eh noq naa kokiik i ki soldado taqe i aj Babilonia chupaam taq aatinamiit, 
xaq'equm chik paam i pooq naa kuksam i kikawayu, i kikareta xama' naa ta chik 
taq ak'uhtaniik. Eh naa ruk'uyu'jiik paruye'aab' i tz'aq kotimaj wii' riij taq 
aatinamiit. 

11Re' i kikawayu naakiyeq'eb'eem paam taq aatinamiit. Eh ruuk' q'aslaj ch'ihch' 
naa kianam kaansanik, eh naa kituhb'aam wach ak'al i rooq i paat. 

12Eh naa taq kiq'uchum ab'ehomal, je' wo' taq inayak, naa kituhb'aam wach ak'al 
i koraal tz'aq chi riij taq aatinamiit, je' wo' paat imb'aan wii' i q'ataj q'orik. Eh naa 
kikutum pan runimaal ha' taqe ab'aj, taqe i chee' korjinaq wii'. 

13Eh naa nukanaam chi ma' naa ta chik rub'aan i tz'uuy imb'aan naq pan tinamit, 
ma' naa ta chik rub'aan i q'ooj arpa. 

14Naa nukanaam taq aatinamiit chi je' rukab' i mesooj wach ab'aj, naa wo' 
nukanaam chi chahb'al wach kiya'l taqe i aj karineel, ma' jaruuj chik naa rukorjiik 
ruka'peech, inki i Dios. 

15Re' hin i Dios je' wili i nuq'or keh i aj Tiro: Re' taqe i tinamit wilkeeb' chi chii' i 
palaw xanaa chik kib'arb'otiik ruum kiyo'jiik noq naa kib'iram i choqik, noq 
naakik'erem kichii' taqe i ti' naa kiwihiik noq naa kikanteesjiik taq aatinamiit. 

16Eh chu'nchel i kireey i tinamit wilkeeb' chi chii' i palaw naakeliik cho pan 
kiye'aab', naa kesam i kiso' chikiij xankitak'aa' chikiij, eh je' wo' hoq i kinimaq 
rooq so'. Eh naakitzunaam kiib' wach ak'al xakib'arb'otik chik ruum kiyo'jiik, 
xanaa chik kokiik meem noq naakilom taq i naa ak'ulum. 

17Eh naa taq kitz'uyem aweh i tz'uuy wili reh ruti'kiil k'uxliis: Ruum chi xsacharik 
taq awach kuum i tinamit kichalik chi chii' i palaw re' aatinamiit xti wilik naq 
rib'iral chi nim kiwach, q'e' naq taq kow awiib' chi ik'ik chinaah i palaw, eh q'e' 
naq i naayohb'isaj taqe chu'nchel i tinamit. 

18Eh ruum chi xb'aan taq chik aweh xakib'arb'otik chik ruum kiyo'jiik i tinamit 
wilkeeb' chi chii' i palaw. Ruum chi xsacharik taq chik awachxiyo'jik taqe i 
tinamit wilik palaw chi kijunsuut, inko'q taqe. 

19Re' hin i Dios je' wili i nuq'or keh i aj Tiro: Re' taq aatinamiit naa rukahniik chi 
ma' xta wilik chupaam, naa rukahniik chi je' rukab' i ye'aab' ma' b'anooj ta 
patinik chupaam. Re' taq aatinamiit je' na naakitz'apam naah chi palaw. 

20Re' hin naa taq kaat numuq'aam chupaam i chaamlaj jul muqulkeeb' wii' taqe i 
aj najtir q'iij, naa taq kaat nukutum qohoq paruchamiil ak'al. Ar taq naa awihiik 
chupaam i kiye'aab' i kamnaq taqe chaloq. Eh ma' naa ta chik ruwihiik k'achareel 
chupaam taq aatinamiit, ma' naa ta chik rukorjiik chi jumpech chinaah i wach 
ak'al. 

21Xiik' naah ti' kiil taq naa kaat nuye'em wii' ma' naa ta chik rilariik taq awach. 
Naa naq chik rusik'ariik taq aatinamiit ma' aha' ta chik naa kireqem, tiko'q keh, 
inki weh i Dios. 

Ez 27 

Re' tz'uuy reh ruti'kiil k'uxliis chi riij i tinamit Tiro 

1Re' i QaJaaw Dios je' wili i xuq'or weh: 

2Hat rak'uun winaq, cha tz'uyej i tz'uuy reh i ruti'kiil k'uxliis chi riij i tinamit Tiro. 

3Re' i tinamit Tiro wilik chi chii' i palaw, re' imb'anik reh i yak kuuk' i tokoom 
tinamit, kuuk' i k'ih seht chi tinamit wilkeeb' chi chii' i palaw je' wili i nuq'or keh: 
Re' i QaJaaw Dios je' wili i ruq'or taq chawiij: Re' taqe i aj Tiro inkiq'or chi re' i 
kitinamiit xiik' naah holwochiil, eh chi korik wach kik'ux. 

4Re' tinamit re' re' xti wilik naq rajaawriik chikiwach taqe i kikamanik chinaah i 
palaw. Je' rukab' jino'q i barco q'e' holohik ruyejeb'jiik imb'aan. 

5Eh je' rukab' i barco korjinaq ruuk' rutz'ilomaal i chaj ink'amarik cho ar Senir. 
Eh re' chee' inchopwik reh i ritz'ihyaal ar xkesaj ruuk' i chakaltee' ink'amarik cho 
Líbano. 

6Eh re' perepik chee' inkib'esaj wii' re' ruuk' i tz'inuj inchalik ar Basán. Re' i 
b'urb'al naah re' ruuk' i sohchaj inchalik pan tz'a'laj yuuq' reh i Chipre kojooj 
xoyb'al wach ruuk' ab'aj Marfil. 

7Re' i nimlaj itz'ihy imb'esanik reh re' ruuk' i xoyimaj wach itz'ihy lino inkorjik 
cho Egipto. Eh re' itz'ihy rehtalil wilik kochinaah re' ruuk' itz'ihy raxmuqik 
inchalik pan tz'a'laj yuuq' Elisa. 

8Eh re' i winaq kitz'ainik reh i chee' imb'esanik reh i barco Sidón, eh ar Arvad 
kichalik. Re' taqe i winaq wilik kina'ojb'al aj Tiro kik'amwik b'eeh. 

9Eh re' taqe i nimaq kiwach aj Gebal, re' taqe inkiyeew kik'ux chi kamanik inkitik 
wach i barco noq i roq'taaj riib'. Re' taqe tokoom tinamit kik'uloq nah palaw chi 
yak taq panatinamiit. 

10Eh re' naq taqe i aj Persia, aj Lud, aj Fut kikamanik taq chi a soldado reh i 
q'aq'inik. Eh inkit'uyaa' wach tz'aq i kich'ihch' puneet, i kipulato ch'ihch' 
ko'lenb'al kiib' ruuk' i re' inkiyeew taq aloq'il. 

11Re' taqe i aj Arvad kuch'ihil taqe a soldado wilkeeb' cho chinaah tz'aq, eh chi 
junsuut inajt kinaah tz'aq ko'lb'al naq taq wiib' wilkeeb' taqe i winaq aj Gamad. 
Re' i kipulato ch'ihch' ko'lb'al kiib' inkit'uyaa' wataq koraal tz'aq, re' naq i re' 
inye'wik ruholwochiil taq aatinamiit. 

12Xti xiik' wo' naq naah b'ehomal taq aatinamiit Tiro. Eh taqe i aj Tarso kik'ulik 
yakool taq awuuk'. Noq i nayeew taq reje keh aak'aay i hat, plata, q'an ch'ihch', 
rax ch'ihch' i plomo ch'ihch' inkiyeew taq aweh chi jilow. 

13Eh ink'ulik wo' naq kian kiyak taq awuuk' i aj Grecia, aj Tubal taqe i aj Mesec, eh 
kulk re' ruuk' q'an ch'ihch' ink'ulik taq kiyeew aweh chi tojb'al riij i moso i 
nak'ayej taq reje keh. 

14Re' taqe i aj Togarma ruuk' kawáyu aj ihqoom inkojarik reh i q'aq'inik ruuk' 
kawáyu inkitoj taq riij aweh chib'ih jariik i nak'ayej naq taq reje keh. 

15Re' taqe i aj Dedán, eh chu'nchel i tinamit wilkeeb' chi chii' i palaw kik'ulik wo' 
naq yakool taq awuuk'. Eh chib'ih jariik i nayeew taq reje keh re' ruuk' i holohaq 
b'aaq, re' ruuk' i holohaq chee' Ebano inkik'am taq cha weh chi riij. 

16Eh re' taqe i aj Edom kik'ulik yakool taq awuuk' ruum yohb'aal wach i tik i nelik 
taq panaye'aab'. Eh perla ab'aj, itz'ihy rax muqik, kaq muqik, xela itz'ihy wilik 
ruch'ikojal wach, holohaq ch'ihch' re' ruuk' inokik chi karena holohaq ab'aj 
inkik'am taq cha weh chi jilow taqe re'. 

17Eh kichalik wo' naq taq yakool awuuk' i aj Judá, je' wo' taqe i aj Israel, eh trigo 
re' ruuk' i nelik cho pan kiye'aab' Minit, suq laj kaxlanwi'k, riiskaab', aseite, 
ink'ohnik laj iq'oom inkik'am taq cha weh. 

18Eh re' taqe i aj Damasco yohb'aal wach i xa chib'ih jariik ink'ulik kiloq' taq 
awuuk' re' i nelik taq panatinamiit, re' naq taq i tib'ehoomrik wii', eh vino 
inchalik Helbón, riij chikop inkik'am taq cha weh chi jilow. 

19Re' taqe i aj Dan, i aj Javán, kik'ulik wo' naq yakool taq awuuk' pantaq ninq'iij, 
kowlaj ch'ihch', ink'ohnik laj riij chee', ink'ohnik laj mirra inkik'am taq cha weh 
chi jilow chib'ih i nayeew taq reje keh. 

20Re' taqe i aj Dedán kik'ulik wo' yakool taq awuuk' holohaq itz'ihy reh riij 
kawáyu inkik'am cho chi jilow i nayeew taq reje keh. 

21Re' taqe i aj Arabia re' taqe i nimaq kajaawriik ar Cedar kik'ulik wo' naq taq 
yakool awuuk'. Eh tentzun, imas tentzun, imas kaprax inkik'am cho chi jilow i 
nayeew taq reje keh. 

22Re' taqe i yakool wilkeeb' ar Sabán, eh ar Raama kik'ulik wo' naq taq yakool 
awuuk'. Eh ink'ohnik laj iq'oom holohaq ab'aj, oro inkik'am taq chaaweh chi jilow 
i nayeew taq reje keh. 

23Re' taqe i aj Harán, aj Cane, aj Edén, aj Sabán, aj Asiria, aj Quilmad, kik'ulik wo' 
naq yakool taq awuuk'. 

24Re' keh ink'ulik wo' naq taq kik'ayej aweh i holohaq itz'ihy nimaq wach, itz'ihy 
raxmuqik inka'yik, eh ch'ikooj wach itz'ihy, nimaq itz'ihy k'ih b'uhr wach 
ink'ayjik, eh itz'ihy jitz'ooj wach, chee chakaltee'. 

25Re' taqe i barco kichalik Tarsis kichalik kiooj chuk'amariik chaloq i chib'ih 
ink'ulik taq kik'ayej aweh korehtaal i nujik taq aaye'aab' wilkeeb' chi chii' palaw 
yohb'aal wach i b'ehomal inkik'am chaloq. 

26Xa re' la' re' taq i hat aj Tiro naa rusachariik taq awach kuum i aj ixowaal 
naakichaliik parelb'aal q'iij, je' rukab' noq ink'amarik qohoq i barco paruchamiil i 
palaw ruum i kowlaj teew. 

27Eh re' taq ab'ehomal, re' i chib'ih jariik taq inayak, eh re' taqe i kib'esanik reh i 
barco, re' taqe i kik'amwik rub'eeh, re' taqe i kiq'olinik wach taq aa barco, re' 
taqe i yakool, re' taqe i awaj q'aq'ineel naa rusachariik kiwach naah palaw. 

28Noq naakik'erem kichii' taqe i kib'esanik reh i barco naa ruk'uyu'jiik i palaw. 

29Re' taqe i kib'esanik reh ruuk' i chee', re' taqe i kik'amwik rub'eeh, taqe i 
kijalwik rub'eeh i barco naakipisk'aniik cho chi chiq yuuq'. 

30Eh naakik'erem cho kichii' chi oq'ik ruum taq i naa ak'ulum, naakipukem pooq 
wach kinaah, eh naakitolem kiib' pan chaaj. 

31Ruum i ruti'kiil kik'ux taq chawiij naa kijoyom i rismaal kinaah, eh naa kikojom 
i kiq'as wach so', xasuq chik naa koq'iim taq chawiij. 

32Eh naa kitz'uyem i tz'uuy reh i ruti'kiil k'uxliis je' wili i naa kiq'orom: Xti 
xsahchik inche wach i kitinamiit i aj Tiro, xanaah re' xti ma' awach ta wo' naq chi 
je' rukab' i reh, re' i tinamit wilik chi chii' i palaw. 

33Noq i nak'am taq reje pan barco aak'aay ma' k'isiin taqe i tinamit i nayeew taqe 
chi suq ruuk' taq ab'ehomal. Eh ruuk' taqe i re' kib'ehomrik taqe i reey wilkeeb' 
sut i wach ak'al. 

34Eh noq naa ruk'amariik qohoq paruchamiil i palaw, chu'nchel taq inayak, eh re' 
taqe i kib'esanik taq reh aa barco hat taq junojiik qohoq kuuk' paruchamiil i 
palaw naa rub'anam. 

35Chu'nchel i tinamit wilkeeb' chi chii' i palaw naa rusahchiik kik'ux ruuk' taq i 
naa ak'ulum. Eh re' taqe i kireey ma' k'isiin ta naa kiyo'jiik, naakiyojom i kiwach. 

36Re' taqe i yakool aj pan tokoom tinamit i naa kiyo'jiik noq naakilom taq i naa 
ak'ulum, eh naa rusahchiik taq awach chi jumpech, inko'q taqe aweh, inki Dios. 

Ez 28 

Re' i Dios xuq'or chi naa ruchaliik i ti' k'axik chinaah i kireey i aj Tiro. 

1Re' i QaJaaw Dios je' wili i xuq'or weh: 

2Re' hat rak'uun winaq je' wili i cha q'or reh i kireey i aj Tiro: Re' i QaJaaw Dios je' 
wili i xuq'or chawiij: Re' reh q'e' xunimb'isaj riib', noq tzunlik paruye'aab', xukoj 
riib' chi Dios, xa ruum chi kotimaj riij chi plata i rutinamiit. Xanaah re' xa winaq 
wo' hoq ma' re' ta Dios, xukapaaj chi je' rukab' i runa'ojb'al i Dios i runa'ojb'al. 

3¿Mi xiik' naah re' i runa'ojb'al i reh chuwach i Daniel? ¿Mi chu'nchel re' i 
na'ojb'al reht'al? 

4Ruum chi wilik runa'ojb'al, eh chi q'e' kow i rub'an riib' ma' k'isiin xb'ehomb'rik. 
Xunujisaj taqe i ru kaxa ruuk' i oro, ruuk' i plata. 

5Eh ruum chi wilik runa'ojb'al chi yak xumol wach i rub'ehomal, eh ruuk' i 
rub'ehomal ma' k'isiin ta xunimb'isaj riib'. 

6Je' re' noq re' hin i Dios i nuq'or chi ruum chi xukoj riib' chi dios. 

7Re' hin naa nuk'amam taqe chaloq i tokoom tinamit chub'anariik reh. Re' taqe i 
q'e' kow kiib', eh ruuk' i q'aslaj ch'ihch' naa rub'aan keh atoob' ta naq q'e' 
holohik, naakiye'em wach ak'al i ruholwochiil. 

8Re' reh naa kikutum paruchamiil i palaw xiik' nah ti'kiil i kimik naa ruk'ulum. 



1695 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

9¿Mi konaa ruq'orom re' chikiwach taqe i aj ixowaal chi re' reh i Dios? Re' reh ma' 
re' ta Dios xa winaq wo' hoq ma' nee ta ruko'leej riib' chikiwach i naa rukansaniik 
reh. 

10Re' reey re' re' naa rukanteesjiik kuum i tokoom tinamit, chi xa je' kikanteesjik 
ma' kinimanik ta weh, tiko'q reh, inki weh i Dios. 

11Re' i QaJaaw Dios, je' wili i xuq'or weh: 

12Re' hat rak'uun winaq cha tz'uyej i tz'uuy reh i ruti'kiil k'uxliis reh i kireey i aj 
Tiro, je' wili i cha q'or reh: Re' i QaJaaw Dios je' wili i xuq'or chawiij: Re' reh korik 
naq wach ruk'ux, wilik naq runa'ojb'al, eh q'e' naq holohik. 

13Je' naa chupaam i ye'aab' ru Edén i Dios wilik. Re' reh xixoyej riib' ruuk' taqe 
ab'aj kirob' rotik, re' ruuk' taqe i crisolito, jade, topacio, kornalina, jaspe, zafiro 
granate, esmeralda, re' taqe i chib'ih i wilik reh, ka'xikin re' ruuk' i oro, xa re' wo' 
rukorjiik i rutz'uhk'riik chee reh. 

14Re' hin xnukoj chi rilariik i tinamit chi je' jinaj ánjel. Je' naa chinaah i nuSantolaj 
yuuq' xnuyeew, je' naa xilak ab'aj xan rob'rotik chik xnuyeew chi b'ehik. 

15Noq xokik chi taaq'anik xti manlik wo' naq wach i runa'ojb'al xub'an, xa re' la' 
korehtaal xutoq'aa' rub'aan i yiib' wach na'ojb'al. 

16Ruum chi yohb'aal wach i yak i xub'an xutoq'aa' rub'aan i yiib' wach na'ojb'al 
je' wo' taqe i mahk. Ruum i re' xwesaj wo' chik chinaah i nuSantolaj yuuq' xwesaj 
chi kixilak i ánjel incha'jinik naq reh, eh xwesaj wo' chi kixilak ab'aj xan rob'rotik 
chik. 

17Ruum i ruholwochiil q'e' xunimb'isaj riib', ruum chiyohb'aalchik wach i rub'an 
riib' xsahchik paruk'ux i runa'ojb'al. Re' hin naa nuye'em wach ak'al xa se'lb'al 
chik naa nukanaam wii' chikiwach taqe i reey. 

18Re' reh yohb'aal wach i mahk xub'an, i leq' ruuk' i yak xub'an, xich'uwarisa 
paam i ye'aab' kinlooq'jik wii'. Ruum aj re', re' hin naa nuye'em q'ab' chi naa 
ruqopiik ruq'aq'al i rutinamiit. Eh chu'nchel naa kilwiik reh chi xchajrik chik 
ruum i q'aaq'. 

19Eh chu'nchel i tinamit ineht'alinik wach naa ruchaliik kiyo'jiik ruum i naa 
ruk'ulum. Xa ma' xta chik kamaj naa rukahniik naa rusahchiik wach, tiko'q reh, 
inki i Dios. 

Re' i ruq'orariik chi xkik'ul i ti' k'axik i aj Sidón 

20Re' i QaJaaw Dios, je' wili i xuq'or weh: 

21Re' hat rak'uun winaq ti tz'ehtanoq reje i wilik wii' i tinamit Sidón cha q'or 
rib'iral reh i naa ruk'ulum, je' wili i cha q'or reh. 

22Re' i QaJaaw Dios je' wili xuq'or chawiij: Re' hin ma' k'isiin i nujosq'iil chikinaah 
i aj Sidón naa kiin kiloq'em noq naa nuq'atam i q'orik chikinaah, eh naakilom i 
nuSantohiil. Ruuk' i re' naa kinab'eem chi re' hin i k'achlik Dios. 

23Re' hin naa nuye'em i kaq yab'ilaal chikinaah, naa rub'eeh kik' pan kitinamiit. 
Re' taqe i kamnaq xa aha' naa kikahniik chi tuch'ulkeeb', xa aha' naakikanteesjiik 
ruuk' q'aslaj ch'ihch'. Ruuk' i re' naa kinab'eem chi re' hin i k'achlik Dios. 

24Eh re' taqe i aj Israel keh ma' naa ta chik rub'aan ti' k'axik keh. Re' i je' rutoq' 
k'iix imb'aan keh kuum i tinamit wilik chi kijunsuut inixowanik kiwach. Ruuk' i 
re' naakinab'eem chi re' hin i k'achlik Dios, inki weh i Dios. 

25Re' hin i Dios i nuq'or chi naa wo' chik numolom kiwach i aj Israel pan 
kitinamiit naa wesam taqe chaloq chupaam i tinamit nutukem reje wii' kiwach. 
Naa nuk'uhtaam i nuSantohiil chikiwach i nimaq tinamit. Re' taqe i aj Israel naa 
wo' chik nuye'em taqe pan kitinamiit, re' wo' i tinamit nuye'em cho reh i Jacob re' 
waj kamanoom. 

26Ar naa kik'achariik chi ma' xta chik ti' naa rub'aan keh. Eh ar naa kiyejaam 
kipaat, naa kitikim i ki uuva. Eh re' hin naa nuye'em taqe chutojariik i kimahk i 
tinamit chi kijunsuut, re' taqe i ixowinik i kiwach i aj Israel. Ruuk' i re' naa 
kinab'eem chi re' hin i k'achlik Dios inkinimaj i aj Israel, inki. 

Ez 29 

Re' ruq'orariik i ti' k'axik xchalik chikinaah i aj Egipto 

1Eh chupaam kab'laj rub'eeh i ru lajeeb' poh reh i ru lajeeb' haab' qak'amariik 
reje Babilonia je' wili i xuq'or weh i QaJaaw Dios: 

2Re' hat rak'uun winaq chatz'ehtaaj reje i kireey i aj Egipto cha q'or reje ree reh, 
eh keh chu'nchel i tinamit Egipto, i ti' k'axik naakik'ulum, je' wili i cha q'or keh: 

3Re' i QaJaaw Dios je' wili i ruq'or chawiij: Re' hin q'e' inwixow wach i kireey i aj 
Egipto. Re' reh je' rukab' i qamaan k'ap wilik pan nim ha' je' wili i ruq'or: Re' nim 
ha' Nilo weh hin, re' hin xinyej-anik reh, inki. 

4Re' hin naa wesam chi reyil ruch'ihil taqe i raj kamanoom. Naa nub'anam reh je' 
rukab' imb'aan reh i josq'laj chikop pan nim ha' inkojarik chee loklok laj ch'ihch' 
panchii' inqerjik chaloq inlechlojik taqe chaloq i kar chi riij. 

5Re' hin naa nuk'amam reje i panchiq yuuq' i reh, eh chu'nchel i rutinamiit naa 
kikahniik tuuch' chinaah i wach ak'al ma' naa ta rumolariik ni xata naa 
rumuhqiik, re' la' taqe i josq'laj chikop, re' taqe i k'uch naa ruk'uxwiik reh i 
ruti'jolal. 

6Ruuk' i re' chu'nchel i tinamit Egipto naa kinab'eem chi re' hin i k'achlik Dios. Eh 
noq xkisik' kitoob'jiik i aj Israel ruuk' i kireey i aj Egipto re' reh xkahnik chi xa je' 
rukab' i ma' kow ta laj kaxlan aaj. 

7Noq xkisik' naq toob'al kiib' ruuk' ma' kow ta k'isinoq xuyok' taqe, je' rukab' i 
kaxlan aaj xa re' yu' intoq. Eh noq xkaaj naq kichopom kiib' ruuk' ma' kow ta 
k'isinoq, je' rukab' i kaxlan aaj xa re' yu' impaxik. 

8Ruum aj re', re' hin i Dios i nuq'or chi naa nuk'amam taqe chaloq i aj ixowaal, 
ruuk' q'aslaj ch'ihch' naa taq kaat kikansam i hat, je' wo' taqe i aachikoop. 

9Re' i tinamit Egipto naa rukahniik chi xan tz'irik chik paam. Ruuk' i re' naa 
kinab'eem i chi re' hin i k'achlik Dios. Ruum re' i kireey i xuq'or chi je' wili: Re' 
nim ha' Nilo weh hin, re' hin xinyej-anik reh, inki. 

10Re' hin yohb'aal wach i nujosq'iil chikinaah, je' wo' chinaah i kinim haa'. Re' hin 
naa nukanaam i Egipto chi xan tz'irik chik paam, xa je' chik rukab' i ye'aab' chiq 
yuuq'. Ar naa rutohq'iik reje Migdo naa ruponiik Sevene, eh naa ruponiik Etiopía. 

11Eh ma' jino'q chik i tinamit, ma' jino'q chik i chikop naa rik'iik chupaam i 
ye'aab' re' re' chuwach i ka'winaq haab'. 

12Re' hin naa nukanaam i Egipto chi xan tz'irik chik paam chuwach i ka'winaq 
haab'. Re' taqe i tinamit ruchopom naah naa nusacham kiwach ma' xata je' rukab' 
i naakik'ulum i tokoom tinamit. Eh naa wesam taqe reje pan tinamit, naa 
nutukem reje kiwach chupaam taqe i nimaq tinamit. 

13Re' hin i Dios je' wili i nuq'or: Noq ik'inaq chik i ka'winaq haab' naa wo' chik 
wesam taqe chaloq i aj Egipto, chupaam i nimaq tinamit nutukem reje wii' 
kiwach. 

14Eh naa wo' chik wesam taqe chaloq ar naa wo' chik nuk'amam taqe reje 
chupaam i ye'aab' Patros re' i aasjinaq taqe wii'. Ar naa kiyejaam kitinamiit, xa re' 
la' naa rukahniik chi xama' xta kajaawriik. 

15Re' i kitinamiit xa k'isiin chik i rajaawriik naa ruwihiik chuwach i kajaawriik i 
tokoom tinamit, naa wesam i rajaawriik ma' awach ta chik i tinamit naa ruq'atam 
wach. 

16Re' taqe i aj Israel ma' naa ta chik kich'ikaam kik'ux kuuk' i aj Egipto. Ar naa 
kinab'eem i aj Israel chi sahcheel taqe noq xponik kipahqaaj chi toob'jiik ar. 
Ruuk' i re' naa kinab'eem chi re' hin i k'achalkiin, tiko'q inki i Dios. 

17Eh pan k'amb'al rub'eeh i peet poh reh i wuquub' ru ka'winaq haab' 
qak'amariik reje Babilonia je' wili i xuq'or weh i Dios: 

18Re' hat rak'uun winaq i nuq'or aweh chi re' i Nabucodonosor kireey i aj 
Babilonia re' taqe i ru soldado xkian i kowlaj q'aq'inik chinaah i tinamit Tiro. Re' 

taqe i ru soldado xelik i rismaal kinaah xch'ol i kiij ruum i ihq, xa re' la' xama' xta 
wo' hoq i xkik'ax ruuk' i q'aq'inik xkian kuuk' i aj Tiro. 

19Ruum aj re', re' hin i Dios je' wili i nuq'or: Naa nuye'em q'ab' chi re' chik i 
Nabucodonosor naa ruchopwiik naah i tinamit Egipto. Eh naa ruq'uchum 
chu'nchel i kib'ehomal, je' wo' chu'nchel i chib'ih keh, ruuk' taqe i re' naa rutojom 
taqe i ru soldado. 

20Naa nuye'em q'ab' chi re' i Nabucodonosor naa ruchopwiik naah i tinamit 
Egipto re' re' i rutojb'aal chi riij i q'aq'inik xub'an kuuk' i aj Tiro. Ruum re' wo' hin 
xinkojwik reh chi numoso noq xub'an i re', inki QaJaaw Dios. 

21Eh chupaam ponoq i q'iij re' re' naa wo' chik nuye'em kajaawriik i aj Israel. Eh 
re' hat Ezequiel naa aq'orom wib'iral keh. Ruuk' i re' naa kinab'eem chi re' hin i 
k'achlik Dios, inki weh. 

Ez 30 

Re' i ruq'orariik rib'iral i ti' k'axik xchalik chikinaah i aj Egipto 

1Re' i QaJaaw Dios je' wili i xuq'or weh: 

2Hat rak'uun winaq cha q'or rib'iral keh i aj Egipto i naakik'ulum je' wili i cha q'or 
keh: Re' i QaJaaw Dios je' wili i ruq'or taq chawiij: 

3Kik'er kichii' ruum ruti'kiil kik'ux chi riij i q'iij k'ulik iloq reh noq naa nuye'em i 
runimaal ti' k'axik chikinaah i tinamit. 

4Naa ruchaliik i q'aq'inik chikinaah i aj Egipto, naa rusachariik kiwach chi 
jumpech, eh naa relq'jiik kib'ehomal, Eh re' taqe i aj Etiopía ma' k'isiin ta naa 
kiyo'jiik. 

5Eh chu'nchel i tinamit naa ruko'liniik keh i aj Egipto, naa wo' kikanteesjiik 
panq'aq'inik. Naa wo' rub'aan keh i aj Etiopía i aj Fut, i aj Lud, taqe i aj Arabia, i aj 
Lidia. 

6Je' wili i xuq'or i QaJaaw: chu'nchel i tinamit naakitowiik keh i aj Egipto naa 
kikanteesjiik panq'aq'inik. Re' i runimaal wach tinamit Egipto naakiye'em 
panak'al, ar naa rutohq'iik cho Migdol, eh naa ruponiik ko ar Sevene, inki. 

7Eh re' i Egipto xa re' wo' reh naa rukahniik chi xan tz'irik chik paam. Re' taqe i 
tinamit ruchopom naah naa wo' rukahniik chi xan tz'irik chik kipaam. 

8Re' hin naa nukojom ruq'aq'a i tinamit Egipto, eh naa wo' nusacham kiwach 
chu'nchel i naa ruko'liniik reh. Ruuk' i re' naa kinab'eem chi re' hin i k'achlik 
Dios. 

9Noq naa ruk'ulariik taqe re' naa nutaq'aam reje i taqareel pan barco, chi 
ruyohb'eesjiik i tinamit Etiopía, re' i ma' rukapaaj taj chi naa ruk'ulariik taqe re'. 

Noq naa rib'iram rib'iral ma' k'isiin ta naa ruyo'jiik. Re' taqe re' xailook' chik 
ink'ularik. 

10Re' hin i Dios i nuq'or chi re' i Nabucodonosor i kireey i aj Babilonia naa 
nukojom chi rusachariik wach i rub'ehomal i tinamit Egipto. 

11Re' i reey re' re' naa ruk'amam taqe reje chi riij i ru soldado xiik' nah kijosq'iil 
noq naa rojiik kisacham wach i tinamit Egipto. Eh naa kia'nam reh i tinamit re' re' 
naakinujisam paam chi kamnaq. 

12Eh re' hin naa nuchiqsam taqe i nim ha' ar Egipto. Eh naa nuq'asam i pan 
kiq'ab' i yiib' wach kina'ojb'al. Pan kiq'ab' i tokoom tinamit chi rusachariik 
kiwach i keh je' wo' i kiye'aab'. Re' wili re' hin i Dios kinq'orik reh. 

13Re' hin naa nusacham wach i kitiyoox i aj Egipto, je' wo' i kitiyoox i aj Menfis. 
Eh re' i tinamit Egipto ma' naa ta chik ruwihiik jino'q i aj taaq'oom chinaah, ma' 
k'isiin ta naa kiyo'jiik ruum i naa ruk'ulariik. 

14Eh naa nusacham kiwach i aj pansak'aaj reh i rookb'aal q'iij reh Egipto. Eh naa 
nuk'atam i tinamit Zoán, naa nuye'em taqe chutojariik i kimahk i aj Tebas. 

15Re' hin naa wik'sam i nujosq'iil chikinaah i aj Sin, re' inye'wik rukowiil kik'ux i 
aj Egipto. Naa wo' rusacham wach i kib'ehomal i aj Tebas. 

16Naa nukojom ruq'aq'al i tinamit Egipto, eh ma' k'isiin i ti' naakik'ulum i aj Sin. 
Eh naa rusachariik kiwach aj Tebas, eh re' taqe i aj Menfis juneliik naa kiwihiik 
panti' k'axik. 

17Re' taqe i k'ijolaq aj Avén, taqe i aj Pibeset ar naa kikanteesjiik ruuk' q'aslaj 
ch'ihch'. Eh re' taqe i ixoq naa kik'amariik reje pan tokoom tinamit. 

18Eh noq naa wesam i kajaawriik i aj Egipto naa ruqequmriik wach i q'iij chi keh i 
aj Tefnes. Re' i tinamit Egipto ma' naa ta chik rub'anam i taaq'anik je' na naa 
rutz'apam naah chi suutz'. Re' taqe i tinamit kichopom naah naa kik'amariik reje 
pan tokoom tinamit. 

19Re' hin naa nuq'atam i q'orik chikinaah i aj Egipto reh i kiye'ariik panti' k'axik. 
Ruuk' i re' naa kinab'eem chi re' hin i k'achlik Dios. 

20Eh noq wuquub' q'iij chik ruk'amam rub'eeh i peet poh reh i ru lajeeb' haab' 
qak'amariik reje Babilonia, re' i QaJaaw Dio, je' wili i xuq'or weh: 

21Hat rak'uun winaq, re' hin xwesaj chik i rajaawriik kireey i aj Egipto je' naa xtoq 
i q'ab' ma' awach ta naa ruq'omaniik reh, ma' awach ta wo' chik imb'ak'wik wach 
reh, reh chi nee wo' chik inchol ruchopariik i ruq'aslaj ch'ihch' reh i q'aq'inik. 

22Re' hin i Dios i nuq'or chi yohb'aal wach i nujosq'iil chinaah i kireey i aj Egipto. 
Naa wesam i rajaawriik chi jumpech je' naa nutoqom kab'chel i q'ab' reh chi ma' 
nee ta chik i rub'an ruchopariik i ruq'aslaj ch'ihch'. 

23Re' hin xa aha' naa nutukem kiwach i aj Egipto chupaam taqe i tinamit wilkeeb' 
sut i wach ak'al. 

24Re' chik i kireey i aj Babilonia naa nuye'em rajaawriik. Je' naa nuye'em q'aslaj 
ch'ihch' pan q'ab', reh chi naa rukansam i kireey i aj Egipto. Korehtaal i ruk'er 
chii' chikiwach i nixowanik wach. 

25Re' hin korik i nuq'or chi re' chik i kireey i aj Babilonia naa nuye'em rajaawriik 
naa wesam i rajaawriik i kireey i aj Egipto. Eh noq naa nuye'em pan q'ab' i q'aslaj 
ch'ihch' ruuk' i re' naa rub'anam keh i aj Egipto. Ruuk' i re' naa kinab'eem chi re' 
hin i k'achlik Dios. 

26Eh naa nutukem reje kiwach i aj Egipto, chi je' pankok' tinamit, chi je' pan 
nimaq tinamit. Ruuk' i re' naa kinab'eem chi re' hin i k'achlik Dios, inki. 

Ez 31 

Re' i kireey i aj Egipto xpajarik ruuk' i chee' chakaltee'. 

1Eh chupaam i peet q'iij reh i roox poh reh i rujunlaaj haab' qak'amariik reje 
Babilonia, je' wili i xuq'or weh i QaJaaw Dios: 

2Re' hat rak'uun winaq cha q'or reh i kireey i aj Egipto, je' wo' keh i rutinamiit chi 
je' wili: Re' i Dios je' wili i xuq'or: ¿Chib'ih aj uuk' naa nupajam i runimaal wach? 

3Re' i runimaal wach i kireey i aj Egipto je' rukab' i chakaltee' wilik Líbano xa 
holohik chik taqe i q'ab' i rumujej taqe cho naah i ch'ahn imponik kopan taxaaj i 
ju'. 

4Re' jab' inqajik chaloq xtowik reh chi xk'ihik, eh wilik taqe i rooq i ha' chi 
junsuut. Re' ha' re' re' int'aqsanik reh chu'nchel i chee' wilkeeb' chupaam i 
ye'aab' re' re'. 

5Ruum chi ma' k'isiin i ruha'iil wilik q'e' xk'ihik chikiwach i chee' wilkeeb' 
panch'ahn. Eh ma' k'isiin i q'ab' xwihik nimaq xi ponik. 

6Eh k'ih b'uhr wach i chikop inkiyejaa' i kisuuq' nah taq q'ab'. Eh k'ih b'uhr 
kiwach i josq'laj chikop inasjik i kak'uun chi ri'sil. Re' taqe i nimaq tinamit kihi'lik 
chi ri'sil i rumuuj. 

7Re' chee' re' re' rujalwaach i kireey i aj Egipto, xanajt chik naah, xa nimaq chik 
rooq taqe i q'ab', eh ha' taqe paam ak'al wilik wii' i raa'. 

8Eh re' i chakaltee' wilik chupaam i ye'aab' xuyeew wii' i peet winaq i Dios ma' 
xureq ta chi je' rukab' i chee' re' re'. Ma' jino'q i chee' xureq chi je' k'ihaal i q'ab', 
chi je' re' i xaq, wilik chupaam, i ye'aab' Edén xureq chi je' holwochiil i chee' re' 
re'. 

9Re' hin q'e' holohik xnukanaa', ma' k'isiin i q'ab', ruum chi q'e' naq holohik, re' 
taqe i chee' wilkeeb' panye'aab' Edén xtohq'ik kikaqwachem. 

10Eh je' wo' chik wili i xuq'or i Dios re' chee' re' re' xiik' naah najtiil naah, xponik 
ko taxaaj i ju' ma' k'isiin ta xk'ihik ruum i re' q'e' xunimb'isaj riib'. 

11Re' chee' re' re' rujalwaach i kireey i aj Egipto, ruum aj re' naa nukanaam pan 
q'ab' i k'amal b'eeh inchalik pan tokoom tinamit. Eh naa nuye'em panti' k'axik je' 
rukab' i ruk'ul chi reh. 

12Re' taqe i tokoom tinamit xiik' naah kijosq'iil naa kiyok'wiik reh, i naakiq'eb'em 
chi rutkeel. Noq naa ruq'ehb'iik naa rutoqib'iik chinaah taqe i rax chee', chinaah 
taqe i yuuq' pan rooq yuuq' wilkeeb' panruyuq'ul i tinamit. Eh chu'nchel i tinamit 
wilkeeb' chi ri'sil i rumuuj naakimolom chi elik, naa kikanaam chi rutkeel. 

13Noq q'eb'lik chik wach ak'al naa kichaliik wih-oq chinaah taqe i chikop 
kirupinik pan taxaaj, je' wo' chu'nchel i chikop wilkeeb' pantaq ch'ahn. 

14Eh yu'naak reje chi qawach ma' jino'q chik i chee' naa ruk'ihiik chi je' rukab' 
noq xk'ihik i chee' re' re' atoob' ta wilik ruha'il, atoob' ta kojooj ruha'iil chi korik, 
ma' jaruuj chik naa ruponiik ko taxaaj i ju'. Naa la' rusachariik kiwach 
naakik'ulum keh je' rukab' inkik'ul i winaq noq kikimik kimuhqik panjul, inooj 
kireq taqe i kamnaq. 

15Re' hin i Dios i nuq'or noq re' chee' re' re' naa nutaq'aam reje pan kiye'aab' i 
kamnaq. Eh naa nuchiqsam i palaw, ruum ruti'kiil k'uxliis, eh naa wo' nupab'aam 
i nim ha', ma' naa ta chik rub'eeh rooq. Ruuk' taqe wili naa nuye'em ruti'kiil 
kik'ux i aj Líbano, eh chu'nchel i chee' naa rukuxiik kichiqiik. 

16Eh noq naa ruqehb'iik i nimlaj chee' wili naa kiyo'jiik i nimaq tinamit. Chu'nchel 
i chee' sik'ooj wach wilkeeb' chupaam i ye'aab' Edén naa rusuuqb'iik kik'ux noq 
naa rojiik pan kiye'aab' kamnaq. Eh naa wo' rusuuqb'iik kik'ux i chee' wilkeeb' 
Líbano re' taqe i kojooj kiha'iil chi korik. 

17Je' wo' taqe i keh naa wo' kimuhqik naa rojiik kireqem taqe i kamnaq 
panq'aq'inik. Re' taqe i tinamit wilkeeb' chi ri'sil i rajaawriik naa kitukem kiib' 
chupaam i ju'jun chi tinamit. 

18Ma' jino'q i chee' xwihik panye'aab' Edén xureq i ruholwochiil, i rajaawriik i 
chee' re' re'. Xa re' la' naa wo' ruq'ehb'iik wach ak'al je' rukab' noq xq'ehb'ik 
wach ak'al i chee' xwihik panye'aab' Edén. Eh naa ruwihiik chi kixilak i ma' 
kinimanik ta ree Dios, chi kixilak i xikimik panq'aq'inik. Re' i chee' re' re' 
rujalwaach i kireey i aj Egipto, ruch'ihil i rutinamiit, inki i QaJaaw Dios. 

Ez 32 

Re' i kireey i aj Egipto xpajarik ruuk' i josq'laj chikop 

1Eh pampeet q'iij reh i rukab'laaj poh reh i rukab'laaj haab' qak'amariik reje 
Babilonia je' wili i xuq'or weh i QaJaaw Dios: 

2Hat rak'uun winaq cha tz'uyej reh i kireey i aj Egipto i tz'uuy reh i ruti'kiil 
k'uxliis, je' wili i neenaq'or reh: Re' hat je' akab' i kaq b'ahlam chi kixilak i nimaq 
tinamit, je' wo' akab' i josq'laj chikop wilik panim ha' i rut'axlom paam i ha' ruuk' 
i rooq, eh i ruch'uwa'risaj wach. 

3Re' i QaJaaw Dios je' wili i xuq'or: Re' hin naa nutaq'aam reje i ma' k'isa tinamit 
naa ruchopariik kuum je' naa ruxirob' i naa kikojom. 

4Re' hin naa nuye'em q'ab' chi naa kiqerem wach ak'al, naa rukahniik chi kutlik i 
ruti'jolal. Eh re' taqe i k'uch naa ruk'uxwiik i reh, korehtaal naakinujiik i josq'laj 
chikop noq naa kik'uxum keh. 

5Re' hin naa nuye'em q'ab' chi xa aha' naa rukahniik chi tuch'lik i ruti'jolal wataq 
yuuq' k'ixkaab'. 

6Re' i rukik'eel naa rut'aqsam wach aak'al, naa runujiik wataq yuuq', wataq 
k'ixkaab', pantaq rooq ha'. 

7Eh noq naa nusacham wach naa ruq'equumriik paam i taxaaj, ma' naa ta chik 
kisihq'iniik i ch'umiil, i q'iij, ruum i suutz'. Eh re' poh ma' naa ta chik rusihq'iniik. 

8Eh ruum i ru mahk i reh ma' naa ta chik kisihq'iniik i saqum wilkeeb' cho pan 
taxaaj, naa nuq'equm b'risam paam i taxaaj, inki i QaJaaw Dios. 

9Eh ma' k'isiin i tinamit naa ruchaliik kiyo'jiik noq naa kib'iram chi naa 
ruk'amariik reje i reh, je' wo' taqe i rutinamiit pan tokoom tinamit, re' i ma' 
keht'al ta naq. 

10Ma' k'isiin i tinamit naa rusahchiik kik'ux noq naa kib'iram i naa ruk'ulum noq 
naa rukimiik, naa ruchaliik kiyo'jiik taqe i kireey. Eh noq naa nuye'em q'ab' chi 
naakesam chaloq i kiq'aslaj ch'ihch' taqe i aj ixowaal chikiwach naakib'arb'otiik 
ruum kiyo'jiik. 

11Re' Dios je' wili i xuq'or: Ruuk' i ruq'aslaj ch'ihch' i Nabucodonosor naa 
rukanteesjiik. 

12Re' taqe i ru soldado xiik' naakijosq'iil ruuk' i q'aslaj ch'ihch' naa kikansam i 
rutinamiit i kireey i aj Egipto atoob' ta xiik' wo' naq naah kik'ihaal. 

13Re' hin naa nukansam taqe i ruwaakaax i nuk'inik reh i ruhaa', eh ma' naa ta 
chik kiyeq'em chii' i ha', ni xata re' taqe i tinamit naakiyeq' wiik chii'. 

14Chi je' re' naa nusaaqb'isam wach i ha', xa je' chik saqiil wach aseite naa 
rukaniik, eh naa rub'eeh rooq i ha' chi korik. 

15Eh noq naa nusacham wach i tinamit Egipto, naa nukanaam chi xan tz'irik chik 
paam. Ruuk' i re' naa runab'eem chi re' hin i k'achlik Dios, tiko'q reh panatz'uuy, 
inki weh i Dios. 

16Re' i tz'uuy wili reh i ruti'kiil k'uxliis, inaakitz'uyem chu'nchel ixoq wilkeeb' 
chupaam taqe i tinamit ruum i ruti'kiil kik'ux chi riij i tinamit Egipto, chikiij taqe i 
wilkeeb' ar, inki i QaJaaw Dios. 

17Eh chupaam i ho'lajuuj rub'eeh i poh reh irukab'laaj haab' qak'amariik reje 
Babilonia, je' wili i xuq'or weh i QaJaaw Dios: 

18Hat rak'uun winaq cha tz'uyej i tz'uuy reh i ruti'kiil k'uxliis chikiij i rutinamiit i 
Egipto, je' wo' chikiij taqe ixoq wilkeeb' ar, chikiij taqe i k'amal kib'eeh, je' wili i 
cha q'or keh: Re' taqe i wilik kajaawriik xkuxik kikimiik xkik'ul keh je' rukab' i 
xkik'ul i kansamaj taqe chaloq. 

19¿Mi xiik' taq naah aholwochiil re' chi ma' naa ta taq akanteesjiik? Xti korik la' 
chi naa taq akanteesjiik chi je' rukab' i ma' kinimanik ta reh i Dios, tiko'q keh. 

20Re' taqe i aj Egipto junkimiik taqe kuuk' naa kikanteesjiik panq'aq'inik ruuk' i 
q'aslaj ch'ihch', eh je' wo' taqe i ruk'ihaal tinamit. 

21Eh re' taqe i k'amal b'eeh q'e' kow kiib' wilkeeb' pan kiye'aab' i kamnaq, naa 
kik'ulwiik keh i aj Egipto, je' wo' intowik naq keh, je' wili i naa kiq'orom: Re' taqe 
i re' xi chalik kahnoq ayu' kuch'ihil taqe i xi kanteesjik panq'aq'inik re' i ma' 
kinimanik ta reh i Dios, inko'q taqe. 

22Re' kireey i aj Asiria ar wilkeeb' kuch'ihil taqe chu'nchel i ki soldado wilkeeb' 
pan kijuul chu'nchel i re' panq'aq'inik xikimik. 

23Eh xiik' naah chamiil muqulkeeb' ruum i ki soldado, eh xkiyohb'isaj taqe i 
tinamit kok'achalkeeb' wo' naq, xa re' la' xa xkuxik wo' kikimiik panq'aq'inik. Eh 
yu'naak panyejaal i muqulkeeb' wii' i aj Asiria muqulkeeb'. 

24Re' kireey i aj Elam kuch'ihil taqe i ki soldado muqulkeeb' pan kijul. Eh 
chu'nchel i re' panq'aq'inik xikimik, re' taqe re' xkiyohb'isaj taqe i tinamit noq 
kok'achalkeeb', eh yu'naak ti' xkik'ul, ruum xi muhqik chik chupaam i ye'aab'. 

25Eh yu'naak kamnaq chik i kireey i aj Elam muqlik chik chi kixilak taqe i ru 
soldado. Chu'nchel taqe i re' ma' nkinimaj taj i Dios, xkuxik kikimiik panq'aq'inik. 
Eh xkiyohb'isaj chee tinamit noq kok'achalkeeb'. Xa re' la' yu'naak q'e' ti' xkik'ul 
ruum xi muhqik chik, jinaj xi kahnik wii' chi kixilak taqe i kamnaq. 

26Re' taqe i kireey i aj Mesec, je' wo' hoq i kireey i aj Tubal, kuch'ihil taqe i ki 
soldado. Eh chu'nchel taqe i re' ma' xkinimaj taj i Dios. Eh panq'aq'inik xi 
kanteesjik ruum xkiyohb'isaj i tinamit noq kok'achalkeeb'. 

27Eh re' keh ma' xi muhqik taj chi je' rukab' noq kimuhqik i aj q'aq'ineel najtir. Re' 
keh junqajiik taqe panjul ruuk' i kitz'a'amb'aal reh i q'aq'inik, inye'arik chikinaah 
i kiq'aslaj ch'ihch'. Je' re' noq xi muhqik atoob' ta ma' k'isiin wo' naq xkiyohb'isaj i 
tinamit noq kok'achalkeeb'. 

28Re' taqe i aj Egipto je' re' i naakik'ulum naa rusahchiik kiwach chi kixilak i ma' 
kinimanik ta reh i Dios, jinaj naakimuhqiik wii' kuuk' i kamnaq taqe chaloq 
panq'aq'inik. 

29Re' taqe i kireey i aj Edom ruch'ihil taqe i k'amal kib'eeh, atoob' ta xwihik wo' 
cho kajaawriik xa xiooj wo' wih-oq chi kixilak i kansamaj taqe chaloq 
panq'aq'inik ar wilkeeb' wii' i kamnaq ma' xinimanik ta reh i Dios. 

30Ar wilkeeb' i ajaab'ees xi wihik cho pantz'eet reh i rookb'aal q'iij, je' wo' taqe i 
aj Sidón. Re' keh xti wilik wo' naq kajaawriik, xkiyohb'isaj wo' chaloq taqe i 
tinamit. Eh yu'naak jinaj chik wilkeeb' wii' kuuk' i kansamaj taqe chaloq 
panq'aq'inik. Q'e' ti' xkik'ul ruum jinaj xi muhqik wii' kuuk' i ma' xinimanik ta reh 
i Dios. 

31Eh noq naa rilom i kireey i aj Egipto wilkeeb' pan kiye'aab' i kamnaq taqe i 
rutinamiit taqe i ru soldado xikimik panq'aq'inik naa ruch'iklojiik ruk'ux. 

32Re' i kireey i aj Egipto i ruyohb'isaj taqe i tinamit. Xa re' la' re' hin naa nuye'em 
q'ab' chi naa rojiik muhqoq chi kixilak taqe i kamnaq ma' kinimanik ta reh i Dios, 
re' taqe i xi kanteesjik panq'aq'inik, inki i QaJaaw Dios. 

Ez 33 

Re' i rukamaj naa rub'anam i aj cha'joom 
(Ez 3.16-21) 

1Re' i QaJaaw Dios je' wili i xuq'or weh: 

2Re' hat rak'uun winaq je' wili i cha q'or keh aatinamiit: Re' i QaJaaw Dios je' wili 
i ruq'or: Noq naa nuye'em i q'aq'inik chinaah jino'q i tinamit, re' keh naa k'isik'im 
wach jino'q i winaq chi kixilak, eh naa kikojom chi kaj cha'joom. 

3Eh re' reh noq nee rilow chi xiooj chik k'oloq aj q'aq'ineel ma' najt ta ruuk' i 
tinamit jumehq'iil neeruxulej i tuun, reh chi neenkinab'eej i tinamit. 

4Eh awach i xrib'iraj chi xuuljik i tuun, eh ma' xta raaj reh, eh wila' xiooj k'oloq i 
aj ixowaal, eh xkanteesjik xa re' reh naa ruye'em riib' chi kimik. 

5Ruum xrib'iraj wo' naq noq xuuljik i tuun, eh ma' xta xraaj reh. Eh awach i 
xrib'iraj noq neenxuuljik i tuun, neerusik' ko'lemb'al riib' neeruko'leej riij i 
ruk'achariik. 

6Eh wila' re' i aj cha'joom xrilow wo' naq chi xiooj k'oloq i aj q'aq'ineel chinaah i 
tinamit, eh ma' xuxulej taj i rutuun reh chi neenkeht'aliij, eh wila' wilik jino'q i 

xkimik ru mahk i reh. Eh re' hin wach naah i aj cha'joom re' re' naa nuye'em i 
rukimiik, re' reh naa rutojwiik riij. 

7Re' hat rak'uun winaq hat wo' nukojom chi cha'jen keh i tinamit Israel, je' wo' re' 
noq naa animam taqe i nuk'uhb'aal naa nuq'orom aweh, ruuk' i re' naa akojom 
kina'ojb'al. 

8Eh noq neenuq'or i hin chi naa rukimiik i yiib' wach runa'ojb'al, wila' re' hat ma' 
xaq'or reh chi naa rukanaam i ruyiib' wach na'ojb'al re' reh ruum i ru mahk naa 
rukimiik. Xa re' la' re' hin wach anaah i hat naa nuye'em i rukimiik, eh re' hat naa 
atojwiik riij. 

9Eh raaj wila' re' hat xaq'or reh i yiib' wach runa'ojb'al chi chukanaa' rub'aan i 
ma' holohik taj. Eh wila' re' reh ma' xraaj taj re' reh ruum i ru mahk naa rukimiik, 
eh re' hat naa ako'leem riij ak'achariik, inki. 

Re' i rub'eeh i Dios korik 
(Ez 18.21-32) 

10Eh re' hat rak'uun winaq je' wili i cha q'or keh i aj Israel: Re' taq i hat je' wili taq 
inaq'or: Re' hoj xiik' naah i qamahk yohb'aal wach i ma' holohik taj inqa a'n ruum 
i re' naa rusachariik qawach, ¿nik' chik wach noq neeqohk'achariik? tiki taq. 

11Re' hin i k'achlik Dios ma' nwaaj ta chi neenkimik parumahk i yiib' wach 
runa'ojb'al, inwaaj la' chi nee rukanaa' reh chi neen wihik ruk'achariik. Re' taqe i 
aj Israel inchol kianaam i yiib' wach na'ojb'al. ¿Chib'ih reet noq naa kikimiik 
pankimahk? 

12Hat rak'uun winaq cha q'or keh i aatinamiit: Re' i korik wach ruk'ux wila' 
xmahkunik wo' chik ma' naa ta ruko'leem riij i ruk'achariik, eh wila' re' i yiib' 
wach na'ojb'al xukanaa' i mahk naa ruko'ljiik. Eh raaj wila' re' korik wach ruk'ux i 
xmahkunik wo' chik ma' nee ta ruko'leej riij i ruk'achariik, ni xata ruum i holohik 
rub'anam chaloq. 

13Eh noq neenuq'or i hin chi naa ruwihiik ruk'achariik i korik wach ruk'ux, eh 
xuch'ikaa'-oq ruk'ux ruuk' i rukorkiil wach ruk'ux xooj-oq wo' chik chub'anariik i 
mahk, re' hin ma' naa ta nukojom paruman i holohik xub'an. Naa la' rukanteesjiik 
ruum taqe i ru mahk xub'an wo' chik ruka'peech. 

14Eh wila' xnuq'or reh i yiib' wach runa'ojb'al chi naa rukimiik nee wo' inkimik. 
Eh wila' xukanaa' i mahk, re' chik taqe i holohik xub'an xti korik chi ma' naa ta 
rukanteesjiik. 

15Eh nee wo' chik i rusutej i kanamaj ruuk' chi riij i kemeel tumiin, oon taqe i 
relq'aam. Eh wila' xub'an i ruq'or i k'uhb'aal inye'wik k'acharik, eh wila' xukanaa' 
rub'aan chu'nchel i yiib' wach, xti korik i chi ma' naa ta rukanteesjiik, naa la' 
ruwihiik ruk'achariik. 

16Eh ruum chi holohik chik imb'anik, re' chik taqe i rub'ehel i rub'aan naa 
ruwihiik ruk'achariik. Ma' jino'q chik i ru mahk rub'anam naa ruk'uliik panuk'ux. 

17Re' taqe i aatinamiit naa kiq'orom chi ma' re' ta rub'ehel i k'ahchi' kiin. Xanaah 
re', re' keh ma' re' ta rub'ehel i k'ahchi' keeb'. 

18Eh wila' re' korik wach ruk'ux xukanaa' wo' chik rub'aan i korik, xutoq'aa' wo' 
chik rub'aan i ma' i holohik taj, ruum i re' naa rukanteesjiik. 

19Eh wila' re' i yiib' wach runa'ojb'al re' chik i korik, re' chik i rub'ehel i rub'an 
naa wo' ruwihiik ruk'achariik ruum i re'. 

20Re' taqe i aj Israel naa kiq'orom chi ma' re' ta rub'ehel i k'achi' kiin. Xa re' la' re' 
hin naa nuq'atam i q'orik chikinaah, re' q'oreel chib'ih i xkian, chib'ih i xkiq'or, 
inki i Dios. 

Re' noq xchoparik naah ruka'peech i tinamit Jerusaleem 

21Eh pan ho'oob' rub'eeh i ru lajeeb' poh reh irukab'laaj haab' qak'amariik reje 
Babilonia, Jinaj i winaq xub'an reje elik Jerusaleem xooj k'oloq wuuk' ar xuq'or 
weh chi re' i tinamit Jerusaleem xkichop wo' chik naah i aj ixowaal. 

22Re' i QaJaaw Dios xuyeew chee q'ab' chi nunaah paruxq'eqiil noq komajaa' 
inooj k'oloq i winaq xub'an chee elik Jerusaleem, xuteh i nuchii'. Eh noq xponik i 
winaq re' re' wahq'eq ma' xin kahnik ta chik meem xnub'an chik ruq'orob'jiik. 

23Eh je' wili i xuq'or weh QaJaaw Dios: 

24Hat rak'uun winaq, re' taqe i aj Israel wilkeeb' chupaam i ye'aab' k'ahchi' wii' ti' 
k'axik, je' wili inkiq'or: Re' i Abraham xa jinaj wo' chi riib' noq wihik chaloq 
rehchaaj i ye'aab' wili. Re' aj naa chik re' hoj ma' neenqehchaaj ruum xiik' naah 
qak'ihaal, inki taqe. 

25Eh re' i hat je' wili i cha q'or keh: Re' i QaJaaw Dios je' wili i ruq'or taq chawiij: 
Re' keh inkik'ux i tiwik chi kik' paam, inkiloq'ej i tiyoox, eh inkikansaj kas 
kichaaq', ruum taqe re' ma' ruk'ul taj neenkehchaaj i ye'aab' re' re'. 

26Re' keh inki a'n ikaansanik ruuk' i q'aslaj ch'ihch' inki a'n i yiib' wach na'ojb'al 
inkich'uwarisaj wach i kikaxaro, ruum taqe i re' ma' ruk'ul ta chi neenkehchaaj 
ye'aab' re' re'. 

27Eh cha q'or keh chi re' hin i k'achlik Dios kinq'orik reh i chi re' taqe i wilkeeb' 
chupaam i ye'aab' k'ahchi' wii' i ti' k'axik naa kikanteesjiik ruuk' q'aslaj ch'ihch'. 
Eh re' taqe i inkikeb'aa' kiib' chupaam taqe i paat ko'lb'al iib' eh pantaq ruhopil 
ab'aj, naa kikimiik ruum yab'ilaal, re' taqe i aj panab'iix re' i josq'laj chikop naa 
rukansaniik keh. 

28Re' hin naa nusacham wach i kitinamiit, naa nukanaam chi xan tz'irik chik 
paam. Naa nusacham wach i runimaal kiwach, i kajaawriik. Re' taqe i ye'aab' 
Israel ma' jino'q chik i naa rik'iik chupaam. 

29Eh noq naa nusacham wach i kitinamiit noq naa nukanaam chi ma' xta chik i 
wilik chupaam ruum chu'nchel i ch'uwa' wach na'ojb'al xkian. Ruuk' i re' naa 
kinab'eem chi re' hin i k'achlik Dios, tiko'q keh inki. 

30Eh je' wo' chik wilik i xuq'or weh: Hat rak'uun winaq, re' taqe i tinamit 
inkipab'aa' kiib' wataq tz'aq, wataq ru puertahiil i kipaat, eh k'ul inkiq'or 
chikiwach chi je' wili chawiij: Kim taq qib'iraj i holohik laj ruk'uhb'aal i Dios i 
ruq'or, inki taqe. 

31Re' taqe nutinamiit kiooj wo' naq chi rib'irjiik i nuk'uhb'aal inaq'or inkitzunaa' 
kiib' chawach je' rukab' i okrinaq taqe wii'. Xa re' la' xama' nkian ta wo' hoq xa 
chi kichii' kinkiloq'ej, eh re' kánima najt wilik wuuk', ruum chinaah i b'ehomal 
inkiyeew kik'ux. 

32Eh chi kekeh aha' wilik inaq'or xa je' rukab' jino'q i tz'uuy reh k'axaj iib', je' 
rukab' inkitz'uyej i xa holohik chik paam i kalaq q'e' kichol tz'uuy. Inkib'iraj wo' 
naq taqe inaq'or xa re' la' xama' inki a'n ta wo' rub'aan. 

33Xa re' la' chu'nchel inaq'or keh naakik'ulum, eh noq chi k'achi' chik kik'ulum 
kora'j naakinimam re' chi re' hat, hat jalal nuq'oral tiko'q keh, inki i Dios. 

Ez 34 

Re' i ruq'orariik chi naakik'ulum i ti' k'axik i cha'jen keh i aj Israel 

1Re' i QaJaaw Dios je' wili i xuq'or weh: 

2Hat rak'uun winaq cha q'or keh i cha'jen keh i aj Israel chi je' wili: Re' i QaJaaw 
Dios, je' wili i ruq'or taq chawiij: Re' taqe i aj cha'jen keh i aj Israel q'e' ti' i 
naakik'ulum ruum xa re' keh inkicha'jeej kiib'. Xanaah re', re' naq i nutinamiit i 
naakicha'jeem re' taqe i nutentzuun noq wilkeeb'. 

3Re' keh inkuk'ej keh i kilecha i je' tentzun, eh inkiyejaa' chi kiso' i kiij, eh inkik'ux 
keh i q'e' q'ina', xa re' la' xama' inkicha'jeej ta wo' hoq. 

4Re' keh ma' nkiyeew ta rukowiil kik'ux i je' taqe nutentzuun ma' kow ta kik'ux. 
Eh ma' kiq'omaaj ta taqe i wilik kiyab'ilaal, ma' nkib'ak ta wach i kiti'kiil inkitoq 
kiib', ma' nkiq'unej ta wach taqe i sahchinaq, ni xata nooj kisik' inkiq'eb' kiib'. 
Kow la' chik inche kiq'oreej, inki a'n ti' k'axik reh. 

5Re' taqe i je' nutentzuun xi kahnik chi ma' xta cha'jen keh, xkitukej kiib' xa aha' 
yuuq'. Re' taqe i josq'laj chikop k'uxwik keh. 

6Eh re' taqe nutentzuun noq wilkeeb', xisahchik chupaam taqe i yuuq' k'ixkaab', 
je' wo' hoq chikinaah taqe inajt kinaah yuuq' wilkeeb' sut i wach ak'al. Korik noq 
xkitukej kiib' ma' awach ta xsik'wik i xkapeb'inik keh. 

7Ruum aj re', re' taqe i aj cha'jen naq keh kib'iraj i naa nuq'orom keh. 

8Re' hin i Dios xti korik i nuq'or chi josq'laj chikop chi re' taqe i chikop wilkeeb' 
pantaq ch'ahn xi k'amwik, xik'uxwik keh taqe i nutentzuun noq wilkeeb', ruum 
ma' xta cha'jen keh. Re' taqe i nukojom naq chi cha'jen keh xama' kiooj ta wo' chi 
rusik'ariik, ma' re' ta wo' chik inkicha'jeej, re' la' chik i keh inkichajeej kiib'. 

9Ruum aj re', re' taqe i aj cha'joom kib'iraj i naa nuq'orom keh. 

10Re' i nuq'or i hin, hin Dios re' i wili: Re' chi yohb'aal wach i nujosq'iil chikinaah, 
naa nupahqaam keh aha' xiooj taqe i je' nutentzuun noq wilkeeb'. Eh naa wesam 
taqe chi kicha'jaljiik ruum xa re' wo' keh inkicha'jeej kiib'. Naa wo' chik 
nuko'leem kiij i nutinamiit, reh chi ma' nee tan kuxik kisacham wach, tiko'q keh, 
inki Dios. 

11Eh je' wo' chik wili i xuq'or i QaJaaw Dios: Re' hin i nuq'or chi re' chik i hin naa 
nucha'jiniik keh i nutentzuun noq wilkeeb'. 

12Re' hin naa nub'anam keh je' rukab' i rub'an i cha'jen tentzun ti' rik'raaj taqe i 
rumol kiwach noq inkitukej kiib'. Je' wo' re' i naa nub'anam i hin kuuk' i 
nutinamiit naa numolom kiwach, naa wesam taqe chaloq panti' k'axik chupaam i 
q'iij noq wilkeeb' panq'equm paam ye'aab' kitukem wii' kiib'. 

13Re' hin naa wesam taqe chaloq pan i tokoom tinamit, naa wo' chik numolom 
kiwach pan kitinamiit. Eh naa nuye'em taqe chupaam i ye'aab' aha' naa ruwihiik 
k'uxumb'al keh, re' wilik wii' taqe i rooq naakipatiniik wii'. 

14Naa nub'anam kuuk' je' rukab' noq kik'amarik reje taqe tentzun chinaah taqe 
inajt kinaah yuuq' wilkeeb' Israel, re' i wilik wii' k'im inkik'ux. Ar naakihi'liik chi 
suq, naa kianam rusuqkiil i kiwa' i kihaa'. 

15Re' chik i hin naa nucha'jiniik keh i nutentzuun noq wilkeeb'. Re' hin naa 
nuye'wiik keh chi hi'lik, inki QaJaaw Dios. 

16Re' hin naa nusik'im i nutentzuun i sahchinaq taqe naa numolom cho kiwach i 
q'ehb'inaq. Naa nu b'ak'am wach i kitoqeel, naa nutob'eem taqe i ma' kow ta 
kik'ux. Re' taqe i q'ina' ruch'ihil taqe i kow kiib' naa nucha'jeem taqe je' rukab' i 
ruk'ul chi keh. 

17Re' hin taq awajaaw je' wili i nuq'or: Chab'iraj taq i hat, hat taq nutentzuun noq 
wilkaat, naa wesam taqe reje i je' imas tentzun chi kixilak i je' taqe kaprax. 

18Re' taq i hat k'amal b'eeh ma' manlojik ta taq aweh i suq atoob' taq inak'ux, 
inayeq' la' taq panawooq aha' wilik taq inakanaa'. Eh re' i saq wach ha' taq 
inawuk'ej, inach'uwa'risaj taq wach ruuk' aawooq. 

19Eh re' taqe i k'uxumb'al inayeq' taq panawooq, re' tii taqe i nutentzuun noq 
wilkeeb' kik'uxwik reh. Eh re' wo' keh kiuk'inik reh i ha' inach'uwa'risaj taq 
wach. 

20Re' hin naa nuq'atam i q'orik chikinaah taqe nutentzuun noq wilkeeb', naa 
wesam i q'ina' chi kixilak taqe i xab'aaq taqe. 

21Re' taqe nutentzuun noq wilkeeb' ma' kow ta kik'ux, re' taq i hat i kow awiib' je' 
xamihnaj taq reje, je' naa ruuk' uk'aa' xa kuhraaj taq reje wii', korehtaal taq 
xatukej reje kiwach. 

22Re' hin naa nuko'leem taqe i nutentzuun noq wilkeeb', ma' naa ta chik kelq'jiik. 
Re' hin naa nuq'atam i q'orik chinaah naa wesam i q'ina' chi kixilak i xab'aaq 
taqe. 

23Re' hin naawuksam chaloq jinaj i riih rumaam i David re' i waj kamanoom. Re' 
chik i reh naa nukojom chi cha'jen keh chi k'amal kib'eeh i taqe nutentzuun noq 
wilkeeb'. 

24Eh re' hin naa nukahniik chi ki Dios, re' riih rumaam i David i waj kamanoom 
naa rukahniik chi k'amal kib'eeh, inki i Dios. 

25Re' hin wilik i naa nuyejaam wach kuuk' i nutentzuun noq wilkeeb', reh chi nee 
kikahnik pansuqkiil k'uxliis. Eh naa wesam taqe reje i josq'laj chikop reh chi suq 
nee kiwihik, chupaam i ye'aab' chinaah taqe yuuq'. 

26Re' hin naa nuye'em taqe i nutentzuun noq wilkeeb' chi junsuut i nuSantolaj 
ye'aab', naa nukuxisam taqe xiik' naah wotob'il naa nuye'em chikinaah noq naa 
rureqem i ruq'ijil. 

27Eh re' chee' naa chik kiwachiniik, je' wo' taqe i tik chuwach aak'al. Re' taqe i 
nutentzuun noq wilkeeb' suq chik naa kik'achariik pan kitinamiit. Eh noq naa 
wesam taqe chaloq i pan kiq'ab' inchopwik kinaah, ruuk' i re' naa kinab'eem chi 
re' hin i k'achlik Dios. 

28Eh ma' naa ta chik ruchopariik kinaah kuum i tokoom tinamit, ni xata naa chik 
kik'uxarik kuum i josq'laj chikop. Suq la' chik naa kik'achariik ma' awach ta chik 
naa ruyohb'isaniik keh. 

29Re' hin naa nuye'em keh i holohik laj ak'al reh chi naa ruwachiniik chi korik i 
kitik. Re' ma' naa ta wo' chik kikaqse'ljiik kuum i tokoom tinamit. 

30Ruuk' i re' naa kikojom rehtaal i aj Israel chi re' hin i k'achlik Dios chi re' hin 
naa nuwihiik kuuk'. Re' keh nutinamiit taqe, inki i QaJaaw Dios. 

31Re' taq i hat aj Israel hat taq nutentzuun noq wilkaat. Re' taq i hat, hat taq 
nutinamiit, eh re' hin, hin taq aaDios, inki. 

Ez 35 

Re' ruq'orariik rib'iral i ti' k'axik xchalik chikinaah i wilkeeb' ar Seir 

1Re' i QaJaaw Dios je' wili i xuq'or weh: 

2Hat rak'uun winaq, ti tz'ehtanoq reje i wilik wii' i tinamit Seir, cha q'or reje keh i 
ti' k'axik naa ruchaliik chikinaah. 

3Je' wili i cha q'or keh: Re' i QaJaaw Dios je' wili i ruq'or taq chawiij: Re' hin ma' 
k'isiin i nuk'aah chikinaah i wilkeeb' Seir, naa nuye'em taqe panti' k'axik, naa 
nusacham wach i kitinamiit. 

4Eh re' tinamiit Seir ruch'ihil taqe i tinamit ruchopom naah naa nukanaam chi 
xan tz'irik chik paam. Ruuk' i re' naa kinab'eem chi re' hin i k'achlik Dios. 

5Re' keh ma' k'isiin ta xkixowaaj wach i tinamit Israel. Eh xkiyeew chi kimik ruuk' 
q'aslaj ch'ihch' noq wilkeeb' pa runimaal ti' k'axik ruum i mahk xkian. 

6Eh re' hin i k'achlik Dios korik i nuq'or chi re' taqe i aj Seir naa nuye'em q'ab' chi 
naakikanteesjiik, korehtaal imb'aan keh kuum i aj kaansoom. Ruum chi xkian 
ikaansanik i keh naa wo' chik kikanteesjiik i keh. 

7Re' i kitinamiit i aj Seir naa nukanaam chi ma' xta chik i wilik chupaam naa 
nusacham wach ma' naa ta chik nuye'em q'ab' chi awach i naa rokiik i naa reliik 
ar. 

8Re' hin naa taqe nukansam, chi je' chinaah taqe inajt kinaah yuuq', taqe i rub'ol 
yuuq', wataq k'ixkaab', pantaq rooq ha' naa rukahniik chi tuch'lik i kiti'jolal i naa 
kikanteesjiik panq'aq'inik. 

9Re' i kitinamiit naa nukanaam chi ma' xta chik i naa ruwihiik chupaam. Eh ma' 
jino'q chik patineel naa ruwihiik chupaam taqe i tinamit ruchopom naah. 

10Re' taqe i aj Seir je' wili i xkiq'or: Re' taqe i ki'ib' chi tinamit re' i Israel re' i Judá 
naa rukahniik chi qeh atoob' ta wilik ar i Dios inki taqe. 

11Eh re' hin i Dios i nuq'or i korik chi naa nuye'em i nujosq'iil je' rukab' i kijosq'iil, 
je' rukab' ixowaal, je' rukab' i kaqwachiil xkian i keh reh taqe i aj Israel. Eh noq 
naa nuye'em taqe chutojariik i kimahk i keh naa kinab'eem chi re' hin i k'achlik 
Dios. 

12Eh naa wo' kinab'eem chi re' hin xb'iraj chu'nchel i rub'ajariik i ye'aab' Israel 
xkian. Eh je' wili i xkiq'or chi riij: Yu'naak xama' xta chik i wilik chupaam 
neerub'an chi neenkuxik qasacham wach, inki taqe. 

13Ma' holohik ta wo' xiq'orik chi wiij i hin, ma' k'isiin i yiib' wach q'orik xkiq'or 
chi wiij. Eh re' hin ti xb'iraj. 

14Re' hin i Dios je' wili i xnuq'or chikiij: Chu'nchel i tinamit naa rusuuqb'iik kik'ux 
noq naa kib'iram chi naa nusacham wach i tinamit Seir. 

15Ruum re' keh xsuuqb'ik kik'ux noq xsahchik wach i tinamit Israel. Re' i tinamit 
Seir je' wo' re' i naa ruk'ulum, naa wo' rukahniik chi ma' xta chik i naa ruwihiik 
chupaam. Ruuk' i re' naa kinab'eem taqe i aj Edom chi re' hin i k'achlik Dios, 
tiko'q keh, inki i Dios. 

Ez 36 

Re' i ruq'orariik chi naa wo' chik kehteesjiik panti' k'axik i aj Israel 

1Re' i QaJaaw Dios je' wili i xuq'or weh: Hat rak'uun winaq cha q'oreej taqe inajt 
kinaah yuuq' je' wili i cha q'or keh: Re' taq i hat najt taq aanaah yuuq' wilkaat taq 
Israel chab'iraj taq i ruq'oral i QaJaaw Dios: 

2Re' reh je' wili i xuq'or taq chawiij: Ruum chi re' i nixowanik taq awach je' wili 
inkiq'or: Atoob' tiih naa qaq'uchum keh inajt kinaah yuuq' korjinaq cho najtir, 
inki taqe. 

3Eh cha q'or keh i aj Israel chi je' wili: Re' i QaJaaw Dios je' wili i ruq'or taq 
chawiij: Xak'ul chik kichalik imb'anik ti' k'axik keh, k'ahchi' rusachariik kiwach, 
eh re' taqe tokoom tinamit inchopwik kinaah inq'uchwik i chib'ih keh. Eh ma' 
najawjik ta kiwach kikojariik chi se'lb'al kuum i tinamit. 

4Re' taqe najt kinaah yuuq' wilik Israel cha q'or keh chi kib'iraj i naa nuq'orom i 
hin, hin Dios chikiij taqe i rax chee', taqe i rooq yuuq', taqe i wataq k'ixkaab', taqe 
i rooq ha', taqe i ye'aab' xi kahnik chi ma' xta chik wilik chupaam, re' taqe tinamit 
xi kahnik chi ma' xta chik i wilik chupaam. Re' taqe i xeljik chib'ih keh kuum i 
tokoom tinamit wilkeeb' chi kijunsuut, eh xa kikaqse'ljik kuum. 

5Je' wili cha q'or keh, re' i QaJaaw Dios je' wili i ruq'or: Ruum aj re', re' hin xiik' 
naah i nujosq'iil noq kinq'orik chikiij i aj Edom, je' wo' noq kinq'orik chikiij i 
tinamit junch'uq ruum xasuq chik kik'ux noq xkichop naah i nutinamiit, ruuk' 
ixowaal xkichop naah, inki. 

6Chaq'oreej taqe chu'nchel i wilkeeb' chupaam i ye'aab' Israel je' wili i cha q'or 
keh: Re' i QaJaaw Dios je' wili i ruq'or: Re' hin ma' k'isiin i nujosq'iil chikinaah i 
tokoom tinamit ruum xkik'uhtaaj ruk'ixb'ilaal i nutinamiit noq xq'ucharik keh 
inajt kinaah yuuq' ruch'ihil taqe i rooq taq yuuq', i rooq ha'. 

7Ruum aj re', re' hin xti korik i nuq'or chi re' taqe i tokoom tinamit wilik chi 
kijunsuut ma' k'isiin ta naa nuk'uhtaam kik'ixb'ilaal. 

8Eh re' taqe inajt kinaah yuuq' wilkeeb' Israel naa wo' chik ruk'ihiik taqe chee' 
chuwach. Eh ma' k'isiin ta naa kiwachiniik, i naa kik'uxum taqe i nutinamiit 
Israel, re' taqe i ilook' wo' chik kisutinik cho pan kitinamiit. 

9Eh re' wo' hin naa nuko'liniik reh i kiye'aab' naa nuye'em q'ab' chi naa kab'ixem 
wach, eh chi naa kitikim paam. 

10Eh naa wo' chik nuk'ihaaxb'isam taqe i aj Israel chupaam taqe i ye'aab' re' re', 
eh ar naakipatiniik. Re' taqe i tinamit ruchopom naah naa wo' chik runujiik 
tinamit chupaam aha' wilik taqe i xyojarik wach naa wo' chik kikorjiik 
ruka'peech. 

11Eh chupaam taqe i ye'aab' re' re' naa wo' chik nuk'ihaaxb'isam taqe i aj Israel, 
je' wo' taqe i chikop. Eh ma' k'isiin i patineel naa kiwihik ar. Re' keh xiik' chik 
naah suq kiil naa kiwihiik chuwach i pampeet. Ruuk' i re' naa kinab'eem chi re' 
hin i k'achlik Dios. 

12Naa wo' chik nuye'em q'ab' chi naa kichaliik i nutinamiit Israel chupaam i 
kitinamiit. Re' wo' chik i keh naa kehchaniik reh taqe rax chee' ma' awach ta chik 
i naa rukimiik ruum i ruwa' ruhaa'. 

13Re' taqe i tokoom tinamit inkib'aj taqe i aj Israel, je' wili inkiq'or: Re' i kiye'aab' 
i ruk'ux i rutinamiit i rukanaa' chi ma' xta chik tinamit chupaam, inki taqe. 

14Re' hin i nuq'or chi re' kiye'aab' ma' naa ta chik rukansam i rutinamiit ma' naa 
ta wo' chik rukanaam chi ma' xta chik patineel chupaam i rutinamiit, inki i Dios. 

15Ma' naa ta chik nuye'em q'ab' chi naa taq ab'ajariik, chi naa kiq'orom i ma' 
holohik ta laj q'orik chawiij i tokoom tinamit. Ruum re' taq aa ye'aab' ma' naa ta 
rukanaam i rutinamiit chi ma' xta patineel chupaam, tiko'q keh, inki i Dios. 

16Re' i QaJaaw Dios je' wili i xuq'or weh: 

17Eh noq re' taqe i aj Israel xi k'acharik pan kitinamiit xkich'uwa'risaj paam ruum 
i yiib' wach na'ojb'al. Re' i yiib' wach k'acharik xkian re' re' xiik' naah ch'uwa'iil 
wach, ma' xponik ta chi nuwach. 

18Ruum aj re' xti xnuyeew i nujosq'iil chikinaah, ruum wo' hoq ikaansanik xkian 
pan kitinamiit. Eh ruum wo' hoq chi xkich'uwa'risaj paam ruum i kilooq'jiik taqe i 
tiyoox xkian. 

19Ruum i kiyiib' wach na'ojb'al re' re' xnuyeew taqe chutojariik i kimahk, 
xnutukej reje kiwach chupaam taqe i tokoom tinamit. 

20Xa re' la' noq xi ponik chupaam taqe i ju'jun chi tinamit imb'ajarik i nuSantolaj 
b'ihnaal kuum, je' wili inkiq'or i tinamit: Re' wili rutinamiit i Dios wo' naq taqe xa 
re' la' xi ehteesjik wo' cho pan kitinamiit, inki taqe. 

21Xa re' la' re' hin q'e' ti' inwik'raaj chi kuum i aj Israel imb'ajarik i nuSantolaj 
b'ihnaal kuum i tinamit aha' kiwihik wii'. 

22Eh re' hat cha q'or keh i aj Israel chi je' wili: Re' i QaJaaw Dios je' wili i ruq'or 
taq chawiij: Ma' ruum taj i ti' k'axik k'ahchi' taq ak'ulum naa nub'anam otob'il taq 
aweh, ye'b'al la' ruloq'il i nuSantolaj b'ihnaal ruum re' taq i hat i nayeew taq chi 
b'ajarik i nub'ihnaal chupaam taqe i tinamit. 

23Ruuk' i re' naa nuk'uhtaam chikiwach i k'ih seht chi tinamit i rusantohiil i 
nub'ihnaal, re' i xayeew taq chi b'ajarik i hat chupaam taqe i tinamit. Eh noq naa 
nuk'uhtaam i nuSantohiil naa kinab'eem chi re' hin i k'achlik Dios, inki. 

24Re' hin naa taq kaat wesam chaloq chupaam taqe i tokoom tinamit i hat taq 
k'amooj reje wii' naa wo' chik numolom taq awach panatinamiit. 

25Re' hin je' naa ruuk' saq wach ha' naa rutz'ajam taq wach awánima, ruuk' i re' 
naa wesam iloq i ch'uwa' wilik taq panawánima ruum i kilooq'jiik i tiyoox taq ina' 
a'n. 

26Re' hin naa nujalam taq wach awánima je' kowiil ab'aj, eh naa nuye'em taq 
aweh jinaj i ma' kow ta laj ánima. Eh naa wo' nuye'em taq panawánima i jinaj ak' 
laj uxlab'al. 

27Ruum re' i wuxlab'al naa rutoob'iniik taq aweh chi naa taq a'nam 
panak'achariik aha' wilik i nuq'or taq aweh, eh chi naa taq animam i taqe i ruq'or 
nuk'uhb'aal. 

28Eh naa wo' chik taq aak'achariik chupaam taq aatinamiit nuye'em cho keh taq 
aamaam awati't. Eh naa taq akahniik chi hat taq chik nutinamiit, eh re' i hin naa 
nukahniik taq chi aaDios. 

29Re' hin naa taq kaat wesam chuwach inch'uwa'risanik wach taq ak'achariik, eh 
naa ruwachiniik taq atrigo reh chi ma' naa ta chik ruchaliik i wi'jaleel taq cha 
naah. 

30Eh naa wo' nuye'em q'ab' chi naa kiwachiniik taqe i tik chee', je' wo' chu'nchel i 
tik mu'uun reh chi ma' nee ta chik inchalik i wi'jaleel taq cha naah. Eh ma' nee ta 
chik inak'uhtaaj taq ak'ixb'ilaal chikiwach taqe i nimaq tinamit. 

31Eh noq naa ruk'uliik taq cho panak'ux i yiib' wach na'ojb'al, i ma' holohik ta taq 
i na a'n, je' wo' chu'nchel i mahk taq i na a'n ma' k'isiin ta naa ruchaliik taq 
ak'ixiik cha wib'il awiib'. 

32Re' taq i hat inchol taq anab'eem chi re' taqe i otob'il naa nub'anam taq aweh 
wili ma' ruum ta chi ruk'ul ta taq cha weh, inchol la' ruchaliik taq ak'ixiik ruum 
taq ayiib' wach na'ojb'al. 

33Re' hin i Dios je' wili i nuq'or: Noq nutz'ajam chik iloq i ch'uwa' taq 
panawánima naa nuye'em q'ab' chi naa wo' chik taq aak'achariik chupaam taq 
aatinamiit, naa wo' chik kiyejaam aha' wilik i xyojarik. 

34Re' i ye'aab' xkanab'jik chi ma' xta chik wilik chupaam naa wo' chik rab'ixjik 
wach, eh naakilom chu'nchel i naakik'iik ar. 

35Eh k'ul naa kiq'orom chikiwach chi je' wili: Re' i ye'aab' wili ma' xta naq chik i 
wilik chupaam, yu'naak je' chik rukab' i ye'aab' Edén. Eh re' taqe i tinamit 
xiyojib'ik, yu'naak korjinaq wo' chik taqe, wilkeeb' chik patineel chupaam, inko'q 
taqe. 

36Eh chu'nchel i tinamit naakikahnik chi k'achalkeeb' re' i wilkeeb' taq cha 
junsuut ruuk' i re' naa kinab'eem chi re' hin i k'achlik Dios i nuyejaa' aha' wilik 
taqe i yojinaq, eh i nuyeew q'ab' chi neentikarik paam aha' wilik i ma' tikooj ta 
chik paam, inki i Dios. 

37Re' hin ma' xata re' re' naa nub'anam kuuk' i aj Israel, wila' xkipahqaaj kak'uun 
kixq'uun weh naa wo' nuye'em keh, korehtaal kik'ihaaxb'iik je' rukab' noq 
kik'ihaaxb'iik taqe i tentzun. 

38Re' taqe i kitinamiit xsacharik wach ma' k'isiin chik i patineel naa kiwihiik 
chupaam, xa je' chik k'ihaal i tentzun kik'amarik reje Jerusaleem chi mayiij 
paninq'iij. Eh ruuk' i re' naa kinab'eem i aj Israel chi re' hin i k'achlik Dios, tiko'q 
keh inki weh. 

Ez 37 

Re' taqe i chiq b'aaq xk'uhtjik reh parusaq wiriik i Ezequiel 

1Re' hin xwilow parusaq wiriik chi xuyeew chee q'ab' chi nunaah i QaJaaw Dios 
xiruk'am reje ruuk' i Ruxlab'al ximponik b'ila' rupab'aa' wach jinaj k'ixkaab' 
nujinaq chi b'aaq. 

2Xiruk'am reje xponik b'ila' chik nusutej riij i juntuhb' chi b'aaq, eh re' hin xwilow 
chi yohb'aal wach k'ihaal i b'aaq tub'lik wach k'ixkaab', eh xiik' naah kichiqkaal. 

3Re' i QaJaaw Dios je' wili i xuq'or weh: Hat rak'uun winaq ¿Mi konee inwihik 
kik'achariik i chiqb'aaq wili noq inaq'or i hat? inki. Eh re' hin je' wili xnuq'or: Xa 
re' hat aweht'al Jaaw, kinki. 

4Eh je' wili i xuq'or weh: Yu'naak cha q'oreej taqe panub'ihnaal i chiq b'aaq wili 
je' wili i cha q'or keh: Chab'iraj taq i ruk'uhb'aal i QaJaaw i hat taq chiq b'aaq. 

5Re' reh je' wili i xuq'or taq chawiij: Re' taqe i chiq b'aaq naa wo' chik nuye'em 
kuxlab'al reh chi nee wo' chik inwihik kik'achariik. 

6Naa wo' chik nukojom kib'otzaal, rutib'kaal, rutz'uhmal wach taqe i b'aaq re' re'. 
Eh naa wo' chik nuye'em kuxlab'al reh chi naa wo' chik ruwihiik kik'achariik. 
Ruuk' i re' naa kinab'eem chi re' hin i k'achlik Dios, inki. 

7Eh re' hin xnuq'or b'ila' keh i chiq b'aaq i xuq'or weh i QaJaaw. Noq k'ahchi' 
nuq'orom i re' jinaj i choqik xb'aan, xan yulujinik chik, eh re' taqe i chiq b'aaq 
xtohq'ik chik kik'ulaam kiwach ruuk' i kik'uliil. 

8Eh xwilow b'ila' chik noq xtohq'ik cho ruwihiik rib'otz'aal, rutib'kaal, 
rutz'uhumal kiwach taqe i chiq b'aaq, xa re' la' xama' xta wo' kuxlab'al inye'wik 
kik'achariik. 

9Re' i QaJaaw Dios je' wili i xuq'or weh: Hat rak'uun winaq je' wili i cha q'or reh i 
uxlab'al inye'wik k'achariik: Hat uxlab'al ti ye'wik k'acharik ti chaloq chi junsuut i 
wach ak'al, i k'oq ahupej naah taqe b'aaq wili reh chi nee wo' chik inwihik 
kik'achariik, inki weh. 

10Eh re' hin xnuq'or wila' reh i uxlab'al i xuq'or weh i QaJaaw xokik i uxlab'al 
kuuk' i chiq b'aaq xi k'acharik wo' taqe i kamnaq xipa'lojik ruuk' kooq. Eh 
yohb'aal chik wach kik'ihaal xa je' chik taqe ruk'ihaal soldado. 

11Re' QaJaaw Dios je' b'ila' wili i xuq'or weh: Re' taqe i aj Israel je' kikab' taqe i 
chiq b'aaq re' re', ruum je' wili inkiq'or: Re' hoj chiqik chik i qab'aqil q'e' ti' 
qak'ux xama' naa chik qakuyum inqik'raaj, inki taqe. 

12Eh cha q'or keh i aj Israel chi je' wili: Re' i QaJaaw Dios je' wili i ruq'or taq 
chawiij: Re' keh je' naa parujuleel kamnaq naa wesam taqe chaloq noq naa 
wesam taqe cho Babilonia. Eh naa wo' chik nuk'amam taqe pan kitinamiit. 

13Re' noq naa wesam taqe cho ar je' naa pankijuleel naa wesam taqe chaloq, 
ruuk' i re' naa kinab'eem i nutinamiit chi re' hin i k'achlik Dios. 

14Re' hin naa nuye'em keh i Wuxlab'al, reh chi naa wo' chik ruwihiik kik'achariik, 
naa wo' chik nuye'em taqe pan kitinamiit. Ruuk' i re' naakinab'eem chi re' hin i 
k'achlik Dios, eh re' i nuq'or i nub'an wo' hoq, inki Dios. 

Re' i ruq'orariik chi xkian jinaj kiwach i aj Israel kuuk' i aj Judá 

15Re' i QaJaaw Dios je' wili i xuq'or weh: 

16Hat rak'uun winaq neenatz'ihb'aaj chuwach jino'q i chee' taqe i q'orik wili: Re' i 
Judá, reh taqe i rutinamiit, inko'q. Eh nee wo' chik natz'ihb'aaj chuwach jino'q 
chik i chee' taqe q'orik wili: Reh i José, re' Efraín, re' taqe i rutinamiit Israel, 
inko'q. 

17Chi riij i re' neenalaaq'aa' wach i chee' kab'chel, xa je' chik jinaj chi chee' noq 
neenkahnik panaq'ab'. 

18Eh wila' xkiq'or aweh taqe i aatinamiit chi je' wili: Chach'ob' rub'ehel qeh 
chib'ih iraaj ruq'orom i ki'ib' chi chee' re' re', inko'q taqe. 

19Je' wili i neenaq'or keh: Re' i QaJaaw Dios xq'orik weh chi naa nuchopom jino'q 
i chee' reh i José re' ruchopom naah i Efraín. Re' chee' re' re' rehtalil chu'nchel i 
tinamit ruchopom naah. Re' i chee' jinaj rehtalil i rutinamiit ruchopom naah i 
Judá. Eh kab'chel xnulaaq'aa' awach reh chi xkahnik chi xa jinaj chik chi chee'. 

20Eh re' chee' xatz'ihb'aaj wach xa jinaj aq'ab' naa alaq'aam wii' wach chuwach i 
tinamit. 

21Chaq'or wo' keh i aj Israel chi naa wo' chik wesam taqe chaloq pan tokoom 
tinamit k'amooj taqe reje wii' naa numolom kiwach, naa wo' chik nuk'amam cho 
pan kitinamiit. 

22Re' hin naa nuk'ulaam kiwach i kiib' chi tinamit xa jinaj chik naa kikahniik 
chinaah taqe i yuuq' Israel, je' rukab' noq xak'ulaa' kiwach i ki'ib' chi chee'. Eh xa 
jinaj wo' chik chi reey i naa rukahniik chikinaah, ma' ka'seht ta chik chi tinamit 
naakeliik. 

23Eh ma' naa ta chik kich'uwa'risam kiib' ruuk' i kilooqjiik taqe i tiyoox, ruuk' i 
ch'uwa' wach na'ojb'al, je' wo' ruuk' i nuja'waachjiik i hin. Re' hin naa wesaniik 
reh taqe i kimahk naa nutz'ajam wach i kánima. Re' keh naa kikahniik chi 
nutinamiit taqe, eh re' hin naa nukahniik chi ki Dios. 

24Re' i riih rumaam David i waj kamanoom naa nukojom chi reyil chikinaah, eh 
chi kunchelaal i aj Israel xa jinaj chik i cha'jen keh naa ruwihiik. Eh naa chik 
kianam i ruq'or i nuk'uhb'aal, eh naa kik'amam naah i nuq'or keh. 

25Eh naa wo' chik nuye'em taqe chi k'acharik pan kitinamiit, nuye'em cho reh 
Jacob i waj kamanoom. Re' xpatinik cho wii' kimaam kati't, eh ar naa kik'achariik 
i keh chi juneliik je' wo' kiih kimaam. Re' chik i riih rumaam i David i waj 
kamanoom naa ruk'amwiik kib'eeh. 

26Re' hin jinaj i na'ojb'al naa nuyejaam wach kuuk' re' i wihik pansuqkiil. Re' i naa 
nuyejaam wach kuuk' reh juneliik, eh naa nuk'ihaaxb'isam taqe. Eh naa nukojom 
i nupaat chi juneliik chupaam i kitinamiit. 

27Eh re' chik i hin naa nuk'achariik kuuk', re' chik i hin naa nukahniik chi ki Dios, 
eh re' keh naa kikahniik chi nutinamiit taqe. 

28Re' taqe i nimaq tinamit naa kinab'eem chi re' hin i nuyeew kisantohiil i 
nutinamiit Israel, eh chi re' i nuSantolaj paat juneliik naa ruwihiik chi kixilak 
tiko'q keh, inki i Dios. 

Ez 38 

Re' i ruq'orariik chib'ih i xuk'ul i reey Gog rub'ihnaal 

1Re' i QaJaaw Dios je' wili i xuq'or weh: 

2Hat rak'uun winaq, chatz'ehtaaj reje i tinamit Magog cha q'or reje reh i ti' k'axik 
naa ruchaliik chinaah i reey Gog, re' i kow chi taaq'anik chinaah i tinamit Magog, i 
Mesec, i Tubal. 

3Je' wili i cha q'or reje reh, re' i QaJaaw Dios je' wili i ruq'or chawiij: Re' hin 
inwixow wach i rub'an i Gog re' kow chi taaq'anik chinaah i tinamit Mesec, Tubal. 

4Re' hin naa kaat nusutem chawiij, je' naa nanukojom i loklok laj ch'ihch' panchii'. 
Eh naa wesam chawach i ruk'ihaal a soldado, je' chi kooq kiooj, je' riij kawáyu 
kiooj, ye'ooj kikowiil chi korik wilik kiq'aslaj ch'ihch' kuuk' reh q'aq'inik, wilik 
wo' kipulato ch'ihch', xa reh reh chik wach i kitz'a'amb'aal wilik kuuk'. 

5Naa wo' rojiik haa' chawiij i ki soldado aj Persia, i aj Cus, i aj Fut, wilik kipulato 
ch'ihch' kuuk', eh wilik kich'ihch' puneet. 

6Eh naa wo' rojiik haa' chawiij i ki soldado i aj Gomer, chu'nchel i ruk'ihaal i 
tinamit kichalik pantz'eet reh i rookb'aal i q'iij re' taqe i wilkeeb' chawiij. 

7Re' hat Gog chakowb'isaj awiib', chayeew wo' kikowiil taqe i asoldaldo i naa 
kojiik chawiij, eh re' hat naa akahniik chi taaq'anik chikinaah. 

8Eh ik'inaq-oq chik jarub'-oq haab' re' hat naa ataq'ab'jiik reje chi q'aq'inik 
chinaah i tinamit ruko'leem cho riib' panq'aq'inik. Re' taqe i naa rumolariik cho 
kiwach chupaam taqe i tinamit. Re' taqe i tukimaj reje kiwach chupaam i tinamit, 
chu'nchel i re' chinaah taqe i yuuq' wilkeeb' Israel, suq chik i k'acharik nakianam 
ar. 

9Eh re' hat xa je' chik pan kaq suut teew, xa je' chik q'equm paam suutz' naa 
aye'em chikinaah i tinamit noq naa rojiik achopom naah awuch'ihil taqe a 
soldado, awuch'ihil taqe i ruk'ihaal tinamit. 

10Je' wili i ruq'or i QaJaaw Dios chawiij i hat Gog chupaam taqe q'iij re' re', naa 
ruk'uliik cho panak'ux taqe i yiib' wach na'ojb'al. 

11Je' wili i naa aq'orom: Re' hin naa wojiik chi q'aq'inik chinaah i tinamit ma' nee 
ta rub'an ruko'ljiik riib'. Re' i tinamit suq wilik ch'iklik ruk'ux, ma' kotimaj ta riij 
chi tz'aq, ma' xta ru puerta, ma' xta lutz'b'al reh. 

12Re' hin naa nuchopom naah naawelq'aam i chib'ih reh. Eh naa nusacham 
kiwach i tinamit korjinaq chik taqe ruka'peech, re' taqe i tinamit xmolarik cho 
kiwach chupaam taqe tinamit. Re' taqe wilik kiwakax, i wilik chib'ih keh, eh 
k'acharik chik inki a'n panyejaal i ye'aab', tiko'q. 

13Eh re' taqe i aj Sabá, aj Dan, re' taqe aj yakool wilkeeb' Tarsis, re' taqe i Demas, 
re' taqe i tinamit naa kipahqaam aweh chi je' wili: ¿Mi xamol cho kiwach re' taqe i 

aa soldado chi q'uchariik i chib'ih qeh, re' i qa oro, i qa plata, i qawakax, taqe i xa 
chib'ih jariik i wilik qeh, reh chi naa ak'amam reje ab'ehomal ayu'? inko'q taqe. 

14Je' re' noq re' hat rak'uun winaq cha q'oreej i Gog panub'ihnaal je' wili i cha q'or 
reh: Re' i QaJaaw Dios je' wili ruq'or chawiij: Noq re' i nutinamiit Israel suq chik 
wilkeeb' re' reh naa ruk'amam taqe reje. 

15Re' hat naa achaliik chupaam i ye'aab' wilkaat cho wii' pantz'eet reh i rookb'aal 
q'iij. Eh naa ruchaliik chawiij i ma' k'isa soldado, je' wo' ma' k'isa tinamit xiik' 
naah kowiil kiib' riij kawáyu naa kichaliik. 

16Re' hat Gog je' akab' i q'equm paam suutz' noq naa awojiik k'oloq chinaah i 
nutinamiit Israel. Re' hin naa kaat nutaq'aam reje chi q'aq'inik chinaah i 
nutinamiit Israel. Reh chi ruuk' i naa a'nam re' re' naa kinab'eem i nimaq tinamit 
chi re' hin i k'achlik Dios, re' noq naa nuk'uhtaam i nuSantohiil chikiwach. 

17Re' QaJaaw Dios je' wili i xuq'or reh i Gog: Re' hin, re' hat i nuq'or chawib'iral 
ruuk' kichii' taqe i jalal nuq'oral xi wihik Israel noq xub'an re' hin nuq'orom cho 
rib'iral chi re' hat naa achaliik chi q'aq'inik chinaah i nutinamiit Israel. 

18Re' hin nuq'orom chi noq naa ruchopom naah i nutinamiit Israel i Gog ma' 
k'isiin ta naa ruchaliik i nujosq'iil. 

19Eh ruum chi ma' k'isiin i nujosq'iil naa ruchaliik xti korik i nuq'or chi jinaj i 
runimaal yihk naa nuye'em Israel. 

20Ruum i re' ma' k'isiin ta naa kiyo'jiik taqe i kar pantaq palaw, je' wo' taqe i 
chikop kirupinik pan taxaaj, je' wo' taqe i chikop wilkeeb' pantaq ch'ahn, je' wo' 
taqe i aaq'. Eh chu'nchel i tinamit wach ak'al naa kiyo'jiik chi nuwach, eh 
naakib'oqib'ik taqe i yuuq' k'ixkaab', naa kiq'ehb'iik wach ak'al taqe i koraal 
tz'aq. 

21Eh naa nuye'em cho chinaah i Gog i k'ih b'uhr wach chi ti' k'axik, xa re' reh naa 
rupletoheem riib' panq'aq'inik naa rukimiik, eh xa chi kib'il kiib' naa kikansam 
kiib' i ru soldado. 

22Re' hin naa nuye'em i nujosq'iil chinaah i reh, i chinaah rutinamiit, i ru soldado 
ruuk' q'aslaj ch'ihch' naa rukanteesjiik naa nuye'em runimaal yab'ilaal chinaah, 
je' naa nimaq taq saqb'och, je' naa teew jab', je' naa q'aaq', je' naa asufre i naa 
nuye'em cho chinaah. 

23Ruuk' taqe re' naa nuk'uhtaam chikiwach taqe i k'ih seht chi tinamit chi wilik 
wajaawriik, chi wilik nuSantohiil. Ruuk' i re' naa kinab'eem chi re' hin i k'achlik 
Dios, tiko'q reh, inki weh. 

Ez 39 

Re' ruq'orariik chi naa rub'aan reh i reey Gog rub'ihnaal 

1Re' hat rak'uun winaq cha q'or reh i Gog i naa ruk'ulum, je' wili i cha q'or reh: 
Re' i QaJaaw Dios je' wili i ruq'or chawiij: Re' hin inwixow wach i rub'an i Gog re' 
intaaq'anik chinaah i tinamit Mesec, i Tubal. 

2Re' hin naa wesam cho chupaam inajt laj ye'aab' wilik reje pantz'eet reh i 
rookb'aal i q'iij, ar chik naa nuk'amam chaloq chupaam i rax chee' wilkeeb' Israel. 

3Chi riij i re' naa nutoqom i flecha wilik parutz'eet q'ab', eh naa wo' nuq'uchum i 
q'aslaj ch'ihch' wilik parusak'aaj q'ab'. 

4Eh chinaah i yuuq' wilkeeb' Israel naa rukanteesjiik, ruch'ihil taqe i ru soldado, 
ruch'ihil taqe i tinamit naa kokiik haa' chi ko'ljiik. Ar naa ruk'uxariik i ruti'jolal 
kuum taqe i k'uch, kuum taqe i josq'laj chikop wilkeeb' pantaq ch'ahn. 

5Xti korik wo' hoq chi chupaam i ye'aab' re' re' naa rukanteesjiik ruum re' hin i 
k'achlik Dios kinq'orik reh. 

6Re' hin naa nutaq'aam i q'aaq' chinaah i tinamit Magog, je' wo' chikinaah i 
tinamit xasuq i k'acharik inki a'n wilkeeb' pan tz'a'laj yuuq' chi chii' i palaw. 
Ruuk' i re' naa kinab'eem chi re' hin i k'achlik Dios. 

7Re' hin naa nuk'uhtaam i nuSantohiil pan kixilak i nutinamiit Israel. Ma' naa ta 
chik nuye'em q'ab' chi naa ki ch'uwa'reem wach i nub'ihnaal. Ruuk' i re' naa 
kinab'eem i nimaq tinamit chi re' hin i kisantolaj Dios i aj Israel. 

8Xti korik i nuq'or chi xailook' chik imponik i q'iij chi naa ruk'ulariik taqe re'. Re' 
wili re' hin i Dios kinq'orik reh. 

9Re' taqe i aj Israel noq naakeliik chi b'ehik, naa kik'atam i kitz'a'amb'aal reh i 
q'aq'inik inkamanik reh i Gog. Re' taqe nimlaj pulato ch'ihch', taqe kiflecha, taqe i 
xa chib'ih chik jariik manlik kisii' chuwach i wuquub' haab'. 

10Eh chuwach i haab' re' re' ma' kota chik ruman naa rojiik kisik'im kisii' pantaq 
ch'ahn, ruum chu'nchel i kamamb'al re' re' naa kikojom chi kisii'. Naa 
ruq'uchariik keh kuum i aj Israel aha' naq wilik taqe i xkiq'uch i keh pampeet. Re' 
wili re' hin i Dios kinq'orik reh. 

11Eh chupaam i q'iij re' re' naa nuye'em chi muq'umb'al reh i Gog jinaj i ye'aab' 
wilik Israel wach k'ixkaab', re' i ki-ik'ik wii' i aj b'iyajo chii' palaw. Eh ar ma' naa 
ta chik rub'aan ik'ik ruum ar naa rumuhqiik i Gog ruch'ihil taqe i ru soldado. Re' i 
ye'aab' re' re' wach k'ixkaab' Hamón, eh Gog i rub'ihnaal naa kikojom. 

12Re' taqe i aj Israel wuquub' poh naakimuq'aam wii' taqe i naa kikanteesjiik re' 
re' ruuk' i re' naakisaqb'isam paam i tinamit. 

13Eh chu'nchel i tinamit Israel naa rumuq'aniik keh i kamnaq re' re'. Re' q'iij re' 
re' naakininq'ijeem noq naakiye'em nuloq'il i hin, inki i QaJaaw Dios. 

14Chi riij i wuquub' poh re' re' naakipa'ab'jiik i juntzuhb' chi winaq naa kojiik 
chupaam i tinamit chi kisik'ariik taqe i kamnaq i ma' naa ta kimuq'ub'jiik re' chik 
i keh naakimuq'aniik, reh chi naa kisaqb'isam paam i tinamit. 

15Eh noq naakib'ehum paam i tinamit wixkireq jino'q b'aaq ar naa kikojom 
rehtalil chi chee' korehtaal inkimuq'aa' i aj muuq'oom ar wach k'ixkaab' Hamón, 
eh Gog. 

16Je' wo' re' i nakianam chupaam i tinamit Hamona chi je' re' naa rukahniik chi 
saq kiwach chu'nchel i tinamit, inki. 

17Re' i QaJaaw Dios je' wili i xuq'or weh: Re' hat rak'uun winaq cha q'or keh taqe i 
chikop kirupinik pan taxaaj, keh chu'nchel i josq'laj chikop, wilkeeb' pantaq 
ch'ahn, kichaloq chinaah taqe i yuuq' wilkeeb' Israel. Reh chi naakilom 
ikaansanik naa nub'anam ar, reh chi neen k'ulik kik'ux keh i kitib'kal i kamnaq, 
eh neen k'ulik kuk'ej i kikik'eel. 

18Naa wo' kik'uxum i kitib'kaal i soldado, eh naa kuk'em i kikik'eel taqe i k'amal 
b'eeh. Nen k'ulik kik'ux keh je' rukab' noq ink'uxarik i kitib'kal imas tentzun, i 
kok' tentzun, i kaprax, i q'ina' laj rak'uun wakax ink'ihteesjik ar Basán. 

19Re' taqe i chikop re' re' korehtaal kinujik noq naa kik'uxum i kiq'ina'iil taqe i 
kamnaq re' re'. Eh korehtaal inchalik kimemriik ruum i kinujiik noq naa kuk'em i 
kikik'eel. 

20Re' keh naa kik'uxum i rutib'kaal i kawáyu, i kitib'kaal i iqilkeeb' chi riij, re' taqe 
i kow kiib', i kitib'kaal chu'nchel i aj q'aq'ineel korehtaal naakinujiik chi korik 
taqe i chikop, inki i QaJaaw Dios. 

21Chi je' re' naa nuk'uhtaam i nujosq'iil chikiwach taqe i k'ihseht chi tokoom 
tinamit. Eh chu'nchel i tinamit naakilom chi parub'ehel xnuq'at i q'orik chikinaah. 

22Eh chupaam taqe i q'iij re' re' naa rutohq'iik kikojom rehtaal taqe i aj Israel chi 
re' hin kaJaaw i ki Dios. 

23Re' taqe i k'ih seht chi tinamit naa kinab'eem chi re' taqe i aj Israel xi k'amarik 
reje pan tokoom tinamit ruum i kimahk ruum chi ma' xinkinimaj taj. Ruum i re' 
xnuq'eb' taqe chi riij nuk'ux, xnuq'asaj taqe pan kiq'ab' i nixowanik kiwach, ruum 
i re' ma' k'isiin i xikimik panq'aq'inik. 

24Re' hin xnub'an kuuk' je' rukab' i ruk'ul chi keh ruum i kich'uwa' wach na'ojb'al. 
Eh ruum chi ma' xinkinimaj taj xnuq'eb' taqe chi riij nuk'ux. 

25Ruum aj re', re' hin i Dios je' wili i nuq'or: Re' hin naa wo' chik nuketelaam 
kiwach i tinamit Israel, re' taqe i riih rumaam Jacob. Naa wo' chik wesam taqe 
panti' k'axik, naa nuq'orom keh chi kiyeew wo' chik ruloq'il i nuSantolaj b'ihnaal. 

26Eh noq wilkeeb' chik pan kitinamiit ma' awach ta chik naa rujot'wiik keh, naa 
ruk'uliik cho pankik'ux i ma' holohik taj inki a'n Eh naa ruchaliik kik'ixiik noq naa 
ruk'uliik cho pankik'ux chi ma' xinkinimaj taj. 

27Eh noq naa wesam taqe chaloq i nutinamiit chupaam i kiye'aab' i nixowanik 
kiwach, naa wo' chik numolom kiwach pan kitinamiit. Ruuk' i re' naa nuk'uhtaam 
i nuSantohiil chikiwach i k'ih seht chi tinamit. 

28Re' wo' hin xinye'wik q'ab' chi xik'amarik reje pan tokoom tinamit. Eh re' wo' 
chik hin naa numolwiik kiwach pan kitinamiit, ma' jino'q chik keh i naa 
nukanaam cho ar. Ruuk' i re' naakinab'eem chi re' hin i k'achlik Dios. 

29Eh ma' naa ta chik nuq'eb'em taqe chi riij nuk'ux. Ruum naa nuye'em i 
Wuxlab'al chikinaah chu'nchel i tinamit Israel, inki i QaJaaw Dios, 

Ez 40 

Re' i Ezequiel xk'uhtjik reh parusaq wiriik i rupaat i Dios korjik koq'uun 

1Pan lajeeb' rub'eeh i peet poh noq xuk'am rub'eeh i ho'oob' ru ka'winaq haab' 
qak'amariik reje Babilonia. Re' noq kajlaj haab' chik kichopom naah i tinamit 
Jerusaleem taqe i aj ixowaal, xchalik i rajaawriik i Dios chi nunaah xiruk'am reje 
ar. 

2Eh xwilow panusaq wiriik chi xiruk'am reje Israel xinooj rupab'aa' chinaah jinaj 
i yuuq' xiik' nah najtiil naah. Eh ar wilik jinaj i paat je' nimaal i nimlaj tinamit, ar 
wilik reje pansak'aaj reh i rookb'aal q'iij. 

3Noq wilkiin chik ar jinaj chik i winaq xwilow wach xanrob'rotik chik, xa je' chik 
rukab' i q'an ch'ihch'. Eh jinaj chik i pajb'al k'ahaam ruyohq'eem re' ruuk' i lino, 
eh jinaj chee' re' ruuk' pajb'al ruyohq'eem, ar pa'lik i koq chii' puerta. 

4Eh re' i winaq re' re' je' b'ila' wili i xuq'or weh: Hat rak'uun winaq xti chawilow 
ruuk' naq'awach, chab'iraj ruuk' axikin, xti chakoj rehtaal chib'ih taqe i naa 
nuk'uhtaam aweh. Re' hat xat k'amarik chaayu' reh chi wilik naa nuk'uhtaam 
aweh, chu'nchel i nee nawil nee wo' chik inooj ak'utjaaj keh i aj Israel. 

5Eh xwilow wach i tz'aq kotimaj wii' riij i rupaat i Dios. Re' i winaq re' re' ruuk' i 
chee' pajb'al ruyohq'eem ixib' b'ara rooq, ruuk' i re' xupaj i tz'aq jinaj rooq i chee' 
re' re' i runimaal rooq, je' wo' hoq i runajtiil naah xelik chuwach. 

6Chi riij i re' xchalik chi chii' i puerta inilwik reje parelb'aal q'iij, xjohtik chuwach 
i ixkaleria tz'aq, xupaj i wach i puerta jinaj rooq chee' reh i pajb'al xelik chuwach, 
xelik reje ruuk' i chee' ch'ilik wii' xponik ruuk' i chee' chi juntar re' i ch'ilik wii' 

7Eh chucheel i puerta k'ul wilkeeb' i kok' ye'aab' tasooj kipaam ixib' b'ara kooq, 
je' wo' re' i runimaal kiwach. Re' i runajtiil kixilak taqe i ju'jun chi ye'aab' wilik 

roox b'ara. Eh re' i kiib' chi chee' choplik wii' i puerta jinaj rooq chee' pajb'al 
runimaal kiwach. 

8Eh xupaj wo' hoq i puerta wilik i koq panookb'al, i jinaj rooq chee' pajb'al xelik 
chuwach. 

9Eh xupaj wo' hoq i puerta reh i ookb'al wilik reje chi muuj i paat kijib' b'ara xelik 
chuwach, eh ki'ib' i rooq paat wilik ar ju'jun b'ara runimaal paam. 

10Eh k'ultar reh i ru puerta re' re' wilkeeb' i kok' paat eliik wach kininqaal, jinaj 
wo' wach kininqaal i rooq i paat re' taqe i wilkeeb' k'ultar chel. 

11Eh re' i winaq xupaj wo' hoq i wach i puerta wilik panookb'al ho'oob' b'ara 
xelik chuwach, eh re' ookb'al waqiib' b'ara ruuk' yejal xelik chuwach. 

12Eh chuwach taqe i ju'jun chi kok' paat wilik taqe i ju'jun chi koraal tz'aq yejaal i 
b'ara runimaal kiwach k'ultar chel. Re' taqe i ju'jun chi kok' paat ixib' b'ara i 
runimaal kooq, je' wo' hoq i runimaal kiwach. 

13Chi riij i re' xupaj nik' najtiil kixilak i ki'ib' chi puerta xutoq'aa' cho ruuk' i ru 
puertahiil i k'isa paat jinaj, eh xponik ruuk' i ru puertahiil i k'isa paat jinaj, eh 
kab'laj b'ara ruuk' yejaal xelik chuwach. 

14Eh xupaj wo' hoq i rooq i paat wilkeeb' chi muuj, eh lajeeb' ru ka'winaq b'ara 
xelik chuwach i ju'jun. Eh re' i chee' q'e'lik chinaah i puerta imponik rureq i rooq i 
paat chi juntar. 

15Eh re' i winaq re' re' xutoq'aa' i koq pajooj ruuk' i puerta wilik chuwach xponik 
ruuk' i puerta wilik i koq chupaam, ho'oob' ru ka'winaq b'ara xelik chuwach. 

16Re' taqe i ju'jun chi kok' paat wilik ki ventana re' ruuk' i kok' taq wach, wilik i 
wilkeeb' chi muuj i paat. Wilik taqe i ventana ki-ik'ik wii' chupaam i paat noq 
kiooj chi muuj. Eh chuwach taqe i rooq i paat och'imaj wach kojooj rehtalil i xaq 
ipak' chikiwach noq xwilow. 

17Eh re' i winaq re' re' xiruk'am b'ila' reje pantehlik chi riij i paat. Eh inwilow 
tusulkeeb' wach tz'aq i lajeeb' ru ka'winaq chi kok' paat, tasooj paam, eh tusuuj i 
xan chupaam chi ju' junaal, xan worwotik chik paam. 

18Eh re' xaan tusuj panookb'al i koq reh i rumuuj i paat panqajik wilik chuwach i 
wilkeeb' wii' i kok' paat, xooj reje chi junsuut i paat. Re' i runimaal rooq eliik 
wach ruuk' i runimaal wach. 

19Eh re' i winaq xutoq'aa' chee pajooj chi chii' i puerta inilwik reje parelb'aal q'iij, 
xponik ko ruuk' i puerta wilik reje chi muuj chi juntar lajeeb' roxk'ahl b'ara xelik 
chuwach. 

20Re' i winaq xupaj wo' hoq i puerta wilik reje pansak'aaj reh i rookb'aal q'iij re' i 
wilik chi muuj i paat. Eh xupaj i rooq je' wo' i wach noq xwilow. 

21Eh chupaam taqe i ookb'al k'ultar chel wilkeeb' i ox ox chi ye'aab'. Re' taqe i 
rooq i paat, re' taqe i kotlik chinaah eliik wach runimaal ruuk' i puerta inilwik 
reje parelb'aal q'iij xi elik chuwach i ho'oob' ru ka'winaq b'ara runimaal rooq, eh 
kab'laj b'ara ruuk' yejaal i runimaal wach. 

22Re' taqe i ru ventana hiil i paat, elik wach kinimaal. Re' i och'imaj wii' wach taqe 
i rooq i paat eliik wach kininqaal, ruuk' i puerta inilwik reje chi muuj i rupaat i 
Dios je' wo' hoq i chee' ruq'e'liik, wilik i wuquub' chi ixkaleria tz'aq imb'aan wii' 
johtik. 

23Re' i winaq xupaj wo' xilak i puerta inilwik reje pantz'eet reh i rookb'aal i q'iij 
ruuk' i ru puertahiil i rumuuj i paat i wilik i koq ko chupaam, eh lajeeb' roxk'ahl 
b'ara rooq xelik chuwach. 

24Eh xiruk'am b'ila' reje i winaq i pansak'aaj reh i rookb'aal i q'iij, eh ar wilik jinaj 
i puerta, xupaj wo' hoq i puerta, je' wo' taqe i rooq paat wilkeeb' chi muuj. Eh 
eliik wach kinimqal ruuk' taqe i ruk'uliil xelik chuwach. 

25Re' i wilik wii' i puerta re' re' wilik wo' taqe i ventana je' rukab' i wilkeeb' chi 
chii' i puerta wilkeeb' chi juntar. Re' i runimaal i ye'aab' i wilik wii' i puerta 
ho'oob' ru ka'winaq b'ara rooq, xelik chuwach, re' i wach kab'laj b'ara ruuk' 
yejaal i wach. 

26Eh wuquub' wo' hoq i ixkaleria tz'aq johtb'al wilik chi chii' i puerta re' re'. Eh 
re' taqe i och'imaj wii' wach taqe i rooq i paat k'ultar wilkeeb' rehtalil i xaq ipak'. 

27Eh re' i winaq xupaj wo' xilak i puerta inilwik reje pansak'aaj reh i rookb'aal i 
q'iij, ruuk' i puerta wilik i koq ko chupaam. Eh lajeeb' roxk'ahl b'ara xilak xelik 
chuwach i koq ko chupaam. 

28Re' i winaq xiruk'am b'ila' i koq ko chupaam i paat, re' i wilik wii' i puerta 
inilwik reje pansak'aaj reh i rookb'aal q'iij. Xupaj eliik wach kininqaal ruuk' taqe i 
ruk'uliil xelik chuwach. 

29Re' taqe i kok' paat, re' taqe i rooq i paat, re' taqe i ventana, eliik wach ruuk' 
taqe i kik'uliil. Re' i runimaal rooq xelik chu'nchel taqe re' ho'oob' ru ka'winaq 
b'ara xelik, eh re' wach kab'laj b'ara ruuk' yejaal xelik chuwach. 

30Re' i ye'aab' wilik wii' i puerta re' re' ho'oob' ru ka'winaq b'ara i runimaal rooq, 
eh kab'laj b'ara ruuk' yejaal i runimaal wach xelik chuwach i winaq. 

31Re' i ye'aab' re' re' ar inilwik reje chupaam i tehlik wilik reje chi riij i paat. Re' 
taqe i rooq i paat och'imaj wach ruuk' i xaq ipak'. Re' i puerta re' re' waxiqiib' 
ixkaleria tz'aq johtb'al wilik chi chii'. 

32Eh xiruk'am wila' reje i winaq chupaam i ye'aab' wilik i koq ko chupaam i paat 
wilik reje parelb'aal q'iij. Eh xupaj i puerta eliik wach ruuk' iruk'uliil xelik 
chuwach. 

33Re' taqe i kok' paat, ruch'ihil taqe i ventana, re' taqe i rooq i paat eliik wach 
kininqaal ruuk' taqe i ruk'uliil xelik chuwach. Re' i ye'aab' wilik chii' ookb'al 
ruch'ihil i chii' paat reje ruch'ihil taqe i ru ventana xupaj taqe ho'oob' ru ka'winaq 
b'ara rooq xelik chuwach, eh re' wach kab'laj b'ara ruuk' yejaal. 

34Re' i ye'aab' re' re' ar inilwik reje kochiriij i paat tehlik reje wii', re' taqe i rooq i 
paat och'imaj kiwach ruuk' xaq ipak'. Re' i puerta re' re' waxiqiib' i ixkaleria tz'aq 
johtb'al wilik chi chii'. 

35Eh xiruk'am b'ila' reje i wilik wii' i puerta inilwik reje pantz'eet reh i rookb'aal 
q'iij. Eh noq xupaj, eliik wach kininqaal ruuk' taqe i ruk'uliik xelik chuwach. 

36Wilik wo' taqe i kok' paat ar wilik ru ventana, wilik kooq. Re' i ye'aab' re' re' 
ruuk' taqe i ru ventana, ruuk' chu'nchel i wilik reh ho'oob' ru ka'winaq b'ara 
rooq, eh re' wach kab'laj b'ara ruuk' yejaal i xelik chuwach noq xupaj. 

37Re' i ye'aab' re' re' ar inilwik reje chi riij i paat, re' i tehlik reje. Eh chi chii' i 
puerta re' re' wilik waxiqib' i ixkaleria tz'aq johtb'al. Eh och'imaj wach ruuk' xaq 
ipak' i ju'jun chi rooq i paat wilkeeb' k'ultar chel reh i ookb'al. 

38Eh wilik wo' jinaj i k'isa paat ar re' i ru puertahiil, re' inooj ruuk' i puerta wilik 
ko chupaam. Eh ar inkitz'aj wach i tiwik inkiyeew chi mayiij. 

39Re' i wilik wii' i puerta re' re' k'ul tar chel wilkeeb' i ka'kab' chi mexa. Chinaah 
taqe i mexa re' re' inkiyok' ralaq taqe chikop inkiyeew chi kimayiij chi riij taqe i 
kimahk. 

40Eh chi riij i ye'aab' re' re' ma' najt ta ruuk' i ixkaleria tz'aq ki'ib' wo' chik i mexa 
wilkeeb' ju'jun chi ju'juntar. 

41Eh kijib' i mexa wilkeeb' chupaam i puerta inilwik reje pansak'aj reh i rookb'aal 
q'iij, eh kijib' i wilik reje chi chii' i paat waxiqiib' chu'nchel i mexa. Eh ar inkiyok' 
ralaq taqe chikop inkiyeew chi kimayiij. 

42Re' i kijib' chi mexa inkiyok' wii' ralaq i chikop ab'aj i ruyej-aal k'isiin ma' jinaj 
b'ara runimaal kooq, je' wo' hoq i runimaal kiwach eh yejaal i b'ara i runajtiil 
kinaah. Eh chinaah taqe i mexa re' re' wilkeeb' i ch'ihch' inkamanik keh chi 
yok'b'al kalaq i chikop inkik'at chi kimayiij. 

43Eh chi junsuut i tz'aq re' re' wilkeeb' i loklok laj ch'ihch' ju'jun k'itub' kooq, ar 
inkich'ilaa' i tiwik, eh chuwach taqe i mexa inkiyeew i tiwik inkiyeew chi kimayiij. 

44Eh chi riij i puerta wilik chupaam, eh ki'ib' b'ila' i kok' paat wilkeeb' ar, jinaj i 
wilik chucheel i puerta wilik i koq ko chupaam wilik reje pantz'eet reh i rookb'aal 
q'iij, ar inilwik reje pansak'aaj reh i rookb'aal i q'iij. Eh re' i k'isa paat jinaj ar 
wilik chucheel i puerta wilik i koq ko chupaam, ar inilwik reje pansak'aaj reh i 
rookb'aal q'ij. 

45Re' i winaq je' b'ila' wili i xuq'or weh: re' i k'isa paat inawil wach wilik reje 
pansak'aaj reh i rookb'aal q'iij kiye'aab' taqe i k'amal b'eeh aj tiij kikamanik 
chupaam i rupaat i Dios. 

46Eh re' i k'isa paat inawil wach wilik reje pansak'aaj reh i rookb'aal i q'iij 
kiye'aab' taqe i kajaaw aj tiij kik'atwik i mayiij wach artaal re' taqe i ruuk' chaloq 
i riih rumaam i Sadoc xa re' wo' chik taqe i keh i aj Levíta inki a'n i rukamaj i Dios, 
inki. 

47Chi riij i re', re' i winaq xupaj wo' hoq i chii' paat wilik i koq ko chupaam, re' re' 
i kajtz'u'k noq wilik lajeeb' roxk'ahl b'ara chi ju'juntar xelik chuwach. Re' i artaal 
ar wilik reje chuwach i rupaat i Dios. 

48Re' i winaq xiruk'am reje chupaam i ye'aab' wilik wii' i ru puertahiil i rupaat i 
Dios, eh xupaj i rooq i paat ar, eh ki'ib' b'ara ruuk' yejaal runinqaal paam xelik 
chuwach, re' i puerta wuquub' b'ara wach. Re' taqe i chee' ch'ilik wii' i ru 
puertahiil i rupaat i Dios jinaj b'ara ruuk' yejaal runimaal wach i ju'jun. 

49Eh re' i ye'aab' wilik wii i puerta xupaj wo' hoq i winaq lajeeb' b'ara wach, eh 
waqiib' b'ara rooq xelik chuwach. Eh lajeeb' chi ixkaleria tz'aq johtb'al wilik chi 
chii' i puerta, eh ju'jun i rooq i paat wilik chi ju'juntar. 

Ez 41 

1Chi riij i re', re' i winaq xiruk'am i koq chupaam i rupaat Dios xupaj wo' taqe i 
rooq i paat ox ox b'ara paam i ju'jun, je' nimaal santo laj itz'ihy naah paat. 

2Re' i puerta xupaj wo' hoq i k'isiin ma' ho'oob' b'ara xelik chuwach. Re' taqe i 
chee' ch'ilik wii' i puerta ki'ib' b'ara ruuk' yejaal runimaal wach chi ju'jun tar 
xupaj wo' ye'aab' wilik panyejaal juninaq b'ara rooq, lajeeb' b'ara wach xelik 
chuwach. 

3Re' i winaq xiruk'am i koq ko chupaam i ye'aab' xupaj taqe rooq i paat wilkeeb' 
ar suut chi ju'jun b'ara i runinqaal paam i ju'jun. Re' i runimaal wach i puerta ixib' 
b'ara, re' ookb'al ixib' b'ara ruuk' yejaal runimaal wach. 

4Eh re' i winaq xupaj wo' hoq i ye'aab' wilik i koq ko chupaam, eh suut chi lajeeb' 
b'ara xelik chuwach. Je' b'ila' chik wili i xuq'or weh: Re' i ye'aab' wili xti wilik 
rusantohiil, inki. 

5Eh re' winaq xupaj wo' hoq i tz'aq wilik chi junsuut i rupaat i Dios, ixib' b'ara 
rupimiil. Eh chuwach i tz'aq re' re' yej-amaj taqe i kok' paat tasooj paam. Ki'ib' 
b'ara runimaal paam i ju'jun xelik chuwach. 

6Re' taqe kok' paat re' re' oxch'iht chik noq wilkeeb' i ju'jun. Re' i peet ch'iht 
lajeeb' ru ka'winaq chi kok' paat i wilkeeb' chupaam i ju'jun ch'iht. Re' i koraal 
tz'aq wilik chi riij i rupaat i Dios xti najt naah ar ch'ikilkeeb' i rib'ojal kok' paat, 
ma' re' ta wach tz'aq reh i rupaat i Dios ch'ililkeeb'. 

7Eh chuwach taqe i kok' paat wilkeeb' chi junsuut i rupaat i Dios wilik i johtb'al 
reh reh runimb'iik wach intohq'ik johtoq ruuk' i peet ch'iht korehtaal xponik 
paroxch'iht. 

8Re' hin xwilow panusaq wiriik chi junsuut i rupaat i Dios wilik taqe i tz'aq 
korjinaq ixib' b'ara runajtiil naah, chinaah i re' ch'iklik taqe kok' paat. 

9Re' i tz'aq wilik chikiij i kok' paat ki'ib' b'ara ruuk' yejaal runimaal wach, je' wo' 
re' nimaal i tehlik inkahnik ruuk' i paat. 

10Re' xilak i tz'aq ruuk' i kok' paat re' re' lajeeb' b'ara i tehlik chikiij i kok' paat, eh 
je' wo' chi junsuut i rupaat i Dios ruuk' i paat jinaj chik. 

11Re' i ookb'al reh taqe i kok' paat re' re' ar wilik reje i tehlik wii' ki'ib' b'ara ruuk' 
yejal i runimaal wach. Re' taqe i kok' paat ka'kab' i ru puertahiil jinaj i wilik reje 
pantz'eet reh i rookb'aal i q'iij, eh jinaj i wilik reje pansak'aaj reh i rookb'aal q'iij. 

12Eh chi' paat reje wilik wo' chik jinaj i paat ho'lajuuj ru ka'winaq b'ara runimaal 
wach, ki'ib' b'ara ruuk' yejaal rupimiil i tz'aq, ka'winaq ruuk' ho'oob' b'ara rooq. 

13Eh xupaj b'ila' i rupaat i Dios lajeeb' roxk'ahl b'ara runimaal rooq xelik 
chuwach. Re' i wach haa' i paat, haa' reje i chi' paat re' i tz'aq lajeeb' roxk'ahl 
b'ara xelik chuwach. 

14Re' i runimaal wach i rupaat i Dios haa' reje i chii' paat wilik reje parelb'aal q'iij 
lajeeb' roxk'ahl b'ara wo' xelik chuwach. 

15Eh xupaj wo' hoq i paat wilik reje chi riij i rupaat i Dios, haa' reje i chii' paat, 
haa' taqe i tz'aq, lajeeb' roxk'ahl b'ara rooq xelik chuwach. 

16Re' i tz'aq wilik i koq ko chupaam, haa' taqe i ventana, haa' taqe i kok' paat ixib' 
ch'iht noq wilkeeb' kojooj taqe tz'ilom chuwach. Ar xtohq'ik johtoq ko wach ak'al 
koxponik i wilik taqe i wii' i ventana, je' wo' taqe i ventana kojooj wo' tz'ilom 
chikiwach. 

17Re' i winaq xupaj wo' hoq i naah i puerta, je' wo' hoq i chupaam i chi riij i paat, 
eh je' wo' hoq chu'nchel i tz'aq wilik chi junsuut, chi je' chi riij chi je' chupaam 
xupaj. 

18Eh och'imaj kiwach ruuk' i je' ruwii' ánjel, eh pankiyejaal wilik rehtalil i ju'jun 
chi xaq ipak'. Eh re' i je' kiwii' ánjel k'ultar wilik kiwach. 

19Re' i kiwach juntar je' inka'yik winaq, k'ahchi' rilom reje i xaq ipak', eh re' i 
kiwach juntar je' inka'yik kaq b'ahlam, k'achi' rilom reje i rehtalil i xaq ipak'. Je' 
re' i och'imaj wii' wach i rupaat i Dios. 

20Eh chu'nchel i tz'aq reh i rupaat i Dios och'imaj wach ruuk' i je' kiwii' ánjel, je' 
wo' ruuk' i xaq ipak'. Ar xtohq'ik johtoq wach ak'al koxponik kochinaah i puerta. 

21Re' i ju'jun chi rooq i rupaat i Dios kajtz'u'k noq wilik. Eh chuwach i ookb'al reh 
i santo laj ye'aab' kajtz'u'k wo' noq wilik, ar wilik jinaj i artaal. 

22Eh re' i artaal tz'ilom korjinaq wii' ki'ib' b'ara ruuk' yejaal runajtiil naah, eh 
jinaj b'ara runimaal rooq je' wo' hoq i runimaal wach. Re' i rutz'u'kaal re' wach, 
re' rooq tz'ilom wo' ruyej-aal. Re' i winaq je' wili i xuq'or weh: Re' i mexa wili i 
wilik i koq chuwach i QaJaaw Dios, inki. 

23Re' i rupaat i Dios ruch'ihil i santo laj ye'aab', ju'jun i ru puertahiil. 

24Re' taqe i puerta ka'kab' pehr noq wilkeeb' k'ul kiteh reje wataq tz'aq. 

25Eh re' i puerta wilik panyejaal och'imaj wach ruuk' i je' kiwii' ánjel, eh ruuk' xaq 
ipak'. Je' wo' rukab' i och'imaj wii' wach i koraal tz'aq. Eh re' i rumuuj i paat 
tz'aplik ruuk' tz'ilom. 

26Eh k'ul tar i rumuuj i paat wilkeeb' i kok' ventana, eh och'imaj kiwach ruuk' xaq 
ipak'. 

Ez 42 

1Eh re' winaq re' re' xiresaj b'ila' chaloq parupaat i Dios, xiruk'am reje i wilkeeb' 
wii' i kok' paat tasooj kipaam wilkeeb' reje pantz'eet reh i rookb'aal q'iij chuwach 
reje i paat re' i tehlik wii'. 

2Eh re' i paat wilik reje chuwach i puerta inilwik reje pantz'eet reh i rookb'aal 
q'iij lajeeb' roxk'ahl b'ara rooq, eh ho'oob' ru ka'winaq b'ara runimaal wach. 

3Eh chi juntar reje i kok' paat ki ilwik reje chi chii' i paat re' i ye'aab' re' re' lajeeb' 
b'ara runimaal wach, chi juntar reje ar wilik i ye'aab' tusuj xaan paam, oxch'iht 
noq wilik i ju'jun. 

4Eh chuwach taqe i kok' paat re' re' wilik jinaj i tehlik ho'oob' b'ara runimaal 
wach, eh lajeeb' roxk'ahl b'ara runimaal rooq, re' inokik i koq chupaam. Eh re' i 
kipuertahiil i kok' paat ar ki-ilwik reje pantz'eet reh i rookb'aal q'iij. 

5Eh re' taqe i kok' paat wilkeeb' paroxch'iht k'isiin chik kipaam ruum re' i johtb'al 
xq'uchwik reh i runimaal, ruum aj re' k'isiin kipaam chuwach i wilkeeb' 
paruka'ch'iht, eh je' wo' chikiwach i wilkeeb' pampeet. 

6Ruum re' taqe i wilkeeb' paroxch'iht ma' xta kooq' kojooj, ma' je' ta rukab' i 
wilkeeb' pampeet ch'iht. Ruum aj re' kok' taq kiwach chuwach i wilkeeb' 
panyejaal, je' wo' chikiwach i wilkeeb' pampeet ch'iht. 

7Eh re' tz'aq wilik chikiwach taqe i kok' paat re' re' eh imponik reje ko chi chii' i 
paat ho'oob' ru ka'winaq b'ara runimaal rooq. 

8Ruum re' i runimaal wach i wilkeeb' wii' i kok' paat ho'oob' ru ka'winaq b'ara 
runimaal rooq. Eh re' runimaal wach i rupaat i Dios lajeeb' roxk'ahl b'ara. 

9Re' taqe i kok' paat wilkeeb' pampeet ch'iht ar wilik kipuertahiil parelb'aal reje i 
q'iij. 

10Eh chu'nchel i runimaal wach i ye'aab' chuwach reje i paat wilik reje parelb'aal 
q'ij, wilik wo' taqe i kok' paat wilkeeb' ar chuwach i tz'aq wilik reje chikiij. 

11Eh chuwach taqe i kok' paat wilik i rumuuj i paat, je' wo' rukab' taqe kok' paat 
wilkeeb' reje pantz'eet reh i rookb'aal q'iij, eliik wach runimaal kooq, i runimaal 
kiwach, je' wo' hoq i runajtiil kinaah. Eh eliik wo' wach i kipuertahiil. 

12Re' taqe i kok' paat re' re' eliik wach kipuertahiil ruuk' i kok' paat wilkeeb' reje 
pansak'aaj reh i rookb'aal q'iij. Eh wilik jinaj i puerta wilik chuwach i tz'aq wilik 
reje parelb'aal q'iij, re' imb'aan wii' okik chi' paat wilik chi riij. 

13Eh re' winaq je' b'ila' wili i xuq'or weh: Re' taqe i kok' ye'aab' wilkeeb' reje 
pantz'eet reh i rookb'aal q'ij, i wilkeeb' pansak'aaj reh i rookb'aal q'iij, i wilkeeb' 
reje chi' paat santo laj ye'aab' taqe. Re' taqe i k'amal kib'eeh aj tiij raj kamanoom i 
Dios ar naa kik'uxum i santo laj mayiij. Eh ar naakiye'em i santo laj mayiij, taqe i 
lemóxna, taqe i chikop naakiye'em chi mayiij chi riij taqe i kimahk. Ruum re' i 
ye'aab' wilik rusantohiil. 

14Eh re' taqe i k'amal kib'eeh aj tiij noq naa kokiik i koq ar, ma' nee ta kielik reje 
chi' paat wila' majaa' inkesaj i kiso' reh i rukamaj i Dios chupaam i santo laj 
ye'aab'. Ar naa kikanaam chee kiso' ruum re' i kiso' wilik rusantohiil. Noq naa 
kichaliik i wilkeeb' wii' i tinamit tokoom chik i kiso' naa kikojom chaloq, inki. 

15Eh noq re' i winaq xukohlaaj rupajariik i ye'aab' chupaam i wilik wii' i rupaat i 
Dios xiresaj cho chi chii' i puerta wilik reje parelb'aal q'iij. Eh xupaj wo' hoq i 
ye'aab' wilik chi junsuut i rupaat i Dios. 

16Xupaj wo' reje i chii' paat ruuk' i ruchee' rupajb'aal, eh kiib' siento ruuk' lajeeb' 
roxk'ahl b'ara xelik chuwach. 

17Eh xupaj wo' reje i chii' paat wilik reje pantz'eet reh i rookb'aal q'iij kiib' siento 
ruuk' lajeeb' roxk'ahl b'ara wo' chik xelik chuwach. 

18Xupaj wo' reje ruuk' i ruchee' i paat wilik reje pantz'eet reh i rookb'aal q'iij, eh 
kiib' siento wo' ruuk' lajeeb' roxk'ahl b'ara xelik chuwach. 

19Eh noq xooj kuxoq xupaj reje i chii' i ye'aab' wilik reje parookb'aal q'iij kiib' 
siento wo' ruuk' lajeeb' roxk'ahl b'ara xelik chuwach. 

20Re' i winaq xupaj i chii' i ye'aab' kajtarchel re' i wilik wii' i rupaat i Dios kiib' 
siento ruuk' lajeeb' roxk'ahl b'ara xelik chuwach chi ju'juntar. Eh re' i rupaat i 
Dios sutimaj riij chi tz'aq q'atb'al paam ruuk' i ye'aab' ma' xta rusantohiil. 

Ez 43 

Re' i ruloq'il i QaJaaw Dios xinujisaj paam i rupaat 

1Re' i winaq xiruk'am b'ila' wo' chik reje chi chii' i puerta wilik reje pareelb'aal 
q'iij. 

2Eh xwilow i ruloq'il i qaDios i hoj, i hoj aj Israel chalik i rub'an parelb'aal i q'iij. 
Xan choqik chik, xa je' chik rukab' i choqik i rub'an i ma' k'isa ha', eh xan 
saquminik chik wach aak'al i rub'an i ruloq'il. 

3Re' xwilow panusaq wiriik wili je' rukab' xwilow panusaq wiriik noq xwilow chi 
re' i QaJaaw xchalik chi rusachariik wach i Jerusaleem. Eh je' wo' rukab' xwilow 
wach panusaq wiriik chi chii' i nim ha' Kebar, re' i hin xnupach'aa' qohoq wiib' 
wach ak'al. 

4Eh re' i ruloq'il i QaJaaw Dios chi chii' i puerta inilwik reje parelb'aal q'iij xokik, 
noq xokik chupaam i rupaat i QaJaaw Dios. 

5Re' i Dios xiruk'am reje i Ruxlab'al ko chupaam i ye'aab' wilik i koq ar, ruuk' i 
ruloq'il xunujisaj paam chu'nchel i rupaat noq xwil. 

6Eh re' i winaq xpa'lojik b'ila' chik chi nucheel, eh xb'iraj chi xiruq'o'reej chee 
QaJaaw Dios ko parupaat. 

7Je' b'ila' wili i xuq'or weh: Hat rak'uun winaq re' wili naa rukahniik chi 
nuye'aab', noq naa nuwihiik chi kixilak i aj Israel, chi juneliik. Re' keh ma' naa ta 
chik kich'uwa'risam wach i nuSantolaj b'ihnaal ayu' ruuk' i kilooq'jiik taqe i 
tiyoox, ni xata re' taqe i kireey naakib'aniik taqe i yiib' wach na'ojb'al re' re'. Eh 
ma' naa ta chikruchaliik kimuq'aam i ruti'jolal i kireey chinaah taqe yuuq' 
wilkeeb' ma' najt ta ayu'. 

8Ma' naa ta kiyejaam i rupaat i reey chuk'ulwaach i nupaat i hin, ma' naa ta 
rukahniik chuk'ulwaach i nupuerta i hin i ru puertahiil i paat re' re'. Ma' nee ta 
rub'an chi xa jumpehr chi tz'aq i neenq'atwik paam i paat re' re' ruuk' i wee hin. 
Re' keh i xkich'uwa'risaj wach i nuSantolaj b'ihnaal ruuk' kiyiib' wach na'ojb'al. 
Ruum i re' xnusach kiwach ruum i nujosq'iil. 

9Yu'naak i ruk'ul chi naa kiq'eb'em reje wulu' i kiyiib' wach na'ojb'al, eh chi najt 
chik naa rojiik kimuq'aam i kiti'jolal i kireey. Eh re' chik i hin naa nuwihiik 
pankiyejaal pan kixilak chi jumpech. 

10Re' hat rak'uun winaq hiy cha k'uhtaaj keh i aj Israel i ruwii' i rehtalil i runimaal 
i nupaat xawilow wach panasaq wiriik, reh chi neenchalik kik'ixiik ruum i yiib' 
wach na'ojb'al inki a'n 

11Wila' xik'ixiik ruum i yiib' wach na'ojb'al. Neenach'ob' rub'ehel i rehtalil i 
nupaat, eh chib'ih jariik i wilkeeb' chupaam nik' wach noq wilkeeb' i ookb'al, i 
elb'aal. Eh neena ch'ob'om rub'ehel i k'uhb'aal naa runimjiik ayu', eh 
neenatz'ihb'aaj rehtalil keh reh chi neenkireq chi riij, eh neenkian rub'aan. Eh 
chatz'ihb'aaj keh taqe i ruq'or i k'uhb'aal reh chi neenkinimaj. 

12Re' i wili i k'uhb'aal chi riij i nupaat, chu'nchel i ye'aab' wilik chinaah inajt naah 
yuuq', chu'nchel i wilik chi junsuut xti wilik rusantohiil, eh xiik' naah loq'il, inki 
Dios. 

13Aha' wilik i xpajarik wii' i rupaat i Dios re' wo' chik i re' xpajarik wii' i artaal, eh 
chi junsuut i artaal wilik jinaj i jul paam tz'aq, yejal i b'ara runimaal wach, yejal 
wo' b'ara ruchamiil paam. Eh chi chii' i jul re' re' wilik jinaj i q'atb'al jinaj nimlaj 
k'itub' runajtiil naah. 

14Re' i rehtalil i artaal ixib' ch'iht noq wilik: Re' peet ch'iht jinaj b'ara runatiil 
naah, yejaal i b'ara i rumeetz' elinaq chaloq. Eh re' i rukab' ch'iht jinaj b'ara wo' 
runajtiil naah yejaal i b'ara wo' elinaq chaloq i rumeetz'. Eh re' i roxch'iht kiib' 
b'ara runajtiil naah yejaal b'ara elinaq chaloq i rumeetz'. 

15Eh paroox ch'iht i artaal kiib' b'ara runajtiil naah, eh pantaq rutz'u'kaal i artaal 
pa'alkeeb' johtoq i ju'jun chi ruk'aa'. 

16Re' i runimaal i roxch'iiht i artaal kajtz'u'k noq wilik waqiib' b'ara wilik reh i chi 
ju'juntar. 

17Re' i ch'ilik wii' i raa' kajtz'u'k wo' noq wilik wuquub' b'ara i wilik reh chi 
ju'juntar, re' i jul wilik chi rujunsuut yejaal i b'ara i runimaal wach, re' i q'atb'al 
jinaj mama' k'itub' i runajtiil naah. Eh re' i ixkaleria johtb'al ar wilik reje 
parelb'aal q'iij. 

18Eh re' i winaq je' wili i xuq'or weh: Re' i QaJaaw Dios je' wili i xuq'or: Noq naa 
rukuxiik rukorb'eesjiik i artaal, naa rusulariik, naa kik'atam i chikop chi kimayiij 
chinaah, eh naa kikihraam i kik' chinaah. 

19Eh naakiye'em jinaj i komanlik laj imas wakax chi kimayiij chinaah i artaal 
pahqb'al kuyb'al kimahk. Re' naa kib'aniik reh i nukamaj re' re', re' taqe i k'amal 
kib'eeh i aj tiij re' ruuk' taqe i aj Levíta, re' ruuk' taqe i riih rumaam i Sadoc, inki i 
QaJaaw Dios. 

20Eh re' hat naa akihraam i kik' chinaah i kijib' chi ruk'aa' i artaal, je' wo' pantaq 
rutz'u'kaal, eh naa wo' akihraam i kik', chinaah i q'atb'al johtinaq naah i sutimaj 
wii' riij. Chi je' re' naa kikanaam chi saq wach i artaal. 

21Chi riij i re' neenawesaj chaloq imas wakax xye'arik chi mayiij chi riij i mahk 
neenooj ak'at chi riij i rupaat i Dios. Re' wo' hoq i ye'aab' korjinaq chi k'atb'al reh. 

22Eh chi junwar jinaj imas kaprax manlik wach i ruti'jolal naa aye'em chi mayiij 
reh i chi riij mahk. Re' taqe i k'amal kib'eeh aj tiij ruuk' i re' naakisaqb'isam wach 
i artaal, je' wo' rukab' i naa kianam ruuk' i k'isa imas wakax. 

23Eh noq naa akohlaam i ye'ej mayiij saqb'eesb'al wach i artaal, neenachop jino'q 
i k'isa imas wakax. Eh nee wo' nachop jino'q imas tentzun re' ruuk' i manlik wach 
i kiti'jolal. 

24Neenayeew chi mayiij, eh re' taqe i k'amal kib'eeh aj tiij neenkitileej aatz'aam 
chinaah neenkik'at chi kimayiij chi ye'b'al nuloq'il. 

25Eh eqal eqal chuwach i wuquub' q'iij naa aq'asam chi mayiij jinaj imas kaprax 
pahqb'al kuyb'al mahk. Jinaj imas wakax, jinaj i imas tentzun chi mayiij, re' ruuk' 
taqe i manlik wach kiti'jolal. 

26Eh re' taqe i k'amal kib'eeh aj tiij i iqal i iqal chuwach i wuquub' q'iij naakiye'em 
i mayiij chinaah i artaal ruuk' i re' naa rukahniik chi saq wach, eh naa kikuxisam. 

27Eh noq ik'inaq chik i wuquub' q'iij re' re', eh chupaam i ruwahxaaq q'iij, re' taqe 
i k'amal kib'eeh aj tiij naa rutohq'iik kiye'em i mayiij chinaah i artaal, je' wo' taqe 
i k'atoj chikop chi mayiij. K'amb'al taq awiib' panotob'il wuuk' Eh re' hin nee taq 
ti nuk'ul wuuk' chi suq nuk'ux, inki i QaJaaw Dios. 

Ez 44 

Re' i xq'orarik chi riij i puerta inilwik reje parelb'aal q'iij 

1Re' i winaq xiruk'am b'ila' reje chi chii' i puerta inilwik reje parelb'aal i q'iij wilik 
reje chi riij i rupaat i Dios. Re' i puerta re' re' tz'aplik. 

2Eh je' wili i xuq'or weh i QaJaaw Dios: Re' i puerta wili naa rukahniik chi tz'aplik 
chi jumpech ma' naa ta rutehiik. Ma' awach taj i naa rokiik i koq ar ruum re' i hin i 
ki Dios i aj Israel xi nokik ar. 

3Xa re' wo' i reey naa rokiik ar naa rojiik rutzunaam riib' chi nuwach, eh naa 
ruk'uxum i kaxlanwi'k kuxisamaj, xa re' la' xa pan jinaj ookb'al wilik chucheel i 
puerta naa rokiik, ar wo' chik naa reliik chaloq, inki. 

4Re' i winaq xiruk'am b'ila' reje chi chii' i puerta inilwik reje pantz'eet reh i 
rookb'aal q'iij wilik chuwach i rupaat i Dios. Re' hin xwilow chi xnujik i rupaat i 
Dios ruuk' i ruloq'il, eh xnupach'aa' qohoq wiib' wach ak'al. 

5Eh re' i QaJaaw Dios je' wili i xuq'or weh: Hat rak'uun winaq chawil chi korik i 
naa nuk'uhtaam chawach. Chab'iraj chi korik i naa nuq'orom aweh, re' taqe i 
k'uhb'aal naa ruk'amariik naah panupaat. Xti naa akojom rehtaal awach taqe i 
nee ruyeew riib' chi naa kiokik, chi nee kielik panupaat. 

6Re' i hat je' wili i naa aq'orom keh i aj Israel ma' kinimanik taj: Re' i QaJaaw Dios 
je' wili i xuq'or taq chawiij: Manlik chik i yiib' wach na'ojb'al taq xa a'n. 

7Re' keh inkich'uwa' risaj paam i nupaat ruum inkikoj i koq ar taqe i tokoom 
tinamit ma' poch'ooj ta naah i kik'achab', ma' kik'ulum taj i rehtalil i nuk'uhb'aal 
pankanima. Eh inkiyeew chi kimayiij i kaxlanwi'k i kixeb'ohiil, kikik'eel taqe i 
chikop, ruum taqe i yiib' wach inki a'n re' re' ma' kinimaj taj i nuk'uhb'aal. 

8Re' taq i hat aj Israel ma' na a'n ta taq chi korik i looq' chi b'anarik panupaat i 
nayeew la' taq q'ab' chi re' taqe i tokoom tinamit kib'anik. 

9Ruum aj re', re' hin i Dios i nuq'or chi ma' jino'q chik i tokoom tinamit naa rokiik 
panupaat wila' ma' poch'ooj naah i ruk'achab', eh wila' ma' chih rehtalil paránima 
i nuk'uhb'aal nuyejaam wach. Eh ni xata re' jino'q i tokoom tinamit k'acharik i 
rub'an chi kixilak i aj Israel naa rokiik ar. 

10Re' taqe i aj Levíta ruch'ihil taqe i aj Israel kuch tinamit kiib' xin kiq'eb' chi riij 
kik'ux i xiooj chi kilooq'jiik i tiyoox naa nuye'em taqe chutojariik riij i kimahk. 

11Re' keh xa aj cha'joom chik reh i ru puertahiil i nupaat naa kikahniik wii', xa aj 
kamanoom chik naa kikahniik wii'. Re' chik i keh naakikansaniik taqe i chikop 
naakiye'em chi kimayiij i tinamit, naa wo' kikahniik chi kimoso. 

12Re' keh xi kamanik chi k'amal kib'eeh i aj Israel reh i kilooq'jiik taqe i tiyoox. 
Ruuk' inki a'n re' re' xkikoj kimahk. Ruum aj re', re' hin xti korik i nuq'or chi naa 
kitojoom riij i kimahk, re' hin i Dios kinq'orik reh 

13Eh ma' nee ta kikamanik chi k'amal b'eeh aj tiij. Ni xata neenkijil i koq kiib' 
ruuk' i chib'ih weh wilik kiloq'il. Eh ni xata neerub'an chi neenkijil i koq kiib' 
ruuk' taqe i xti wilik kisantohiil, juneliik la' pank'ixb'ilaal naa kiwihiik ruum i yiib' 
wach na'ojb'al inki a'n 

14Je' re' noq re' hin naa nukojwiik keh panupaat chi xa aj cha'joom chik taqe, reh 
chi naa kianam chu'nchel i kamanik iraaj b'anarik ar. 

15Eh re' taqe i k'amal b'eeh aj tiij aj Levíta re' ruuk' taqe i riih rumaam i Sadoc. Re' 
taqe i ma' xkikanaa' ta rub'aan i nukamaj panupaat noq re' taqe i aj Israel xin 
kiq'eb' chi riij kik'ux, re' keh ra'j neerub'an re' chi naa kianam i nukamaj. Eh neen 
kiyeew i kixeb'ohiil i kikik'eel chikop chi mayiij chi nuwach, inki i QaJaaw Dios. 

16Xa re' wo' keh i ruk'ul chi naakokiik panupaat, eh neenkijil i koq kiib' ruuk' i 
numexa chub'anariik i nukamaj. Eh naa kianam i naa nuq'orom keh. 

17Eh noq naa kokiik i koq chi chii' i puerta wilik i koq ko chupaam i nupaat re' 
ruuk' itz'ihy lino i kiso' naa kikojom. Eh noq naa kianam i nukamaj chupaam i koq 
i nuye'aab', ma' naa ta kikojom i kiso' re' ruuk' i rismaal riij chikop ruyej-aal. 

18Re' i b'ak'b'al kinaah naa kikojom re' ruuk' itz'ihy lino, je' wo' hoq i paam i kiso' 
naa kikojom re' wo' ruuk' i lino, ma' naa ta kikojom chikiij i kiso' re' ruuk' i kielik 
chi ha' ruum. 

19Eh noq komajaa' kielik cho chupaam i ye'aab' wilik i koq ko chupaam i nupaat, 
noq komajaa' kichalik i wilkeeb' wii' i tinamit naa kesam chee kiso' ar, reh i 
nukamaj, naa kikanaam cho chupaam taqe i kok' ye'aab' wilkeeb' ar. Tokoom 
chik i kiso' naa kikojom chaloq reh chi ma' nee ta runej taqe i tinamit i rusantohiil 
i kiso'. 

20Eh ma' naa ta wo' kijoyom i rismaal kinaah, ma' naa ta wo' kik'isam i kinaah 
xanaa la' kianam chii'. 

21Eh ma' jino'q keh i k'amal b'eeh aj tiij naa ruk'em reh i vino noq naa kokiik i koq 
ko chupaam i ye'aab' wilik i koq ko chupaam. 

22Ma' naa ta kianam kaxáro ruuk' ixoq kamnaq rub'ahiil, ni xata ruuk' ixoq 
kanamaj ruum i rub'ahiil, komajaa' la' reht'al wach q'orinik winaq i naa 
kik'amam chi kehk'een, re' ruuk' taqe i aj Israel oon rukanab' wo' kahnoq jino'q i 
k'amal b'eeh aj tiij xkimik reje. 

23Re' taqe i k'amal b'eeh aj tiij naakik'uhtaam reh i nutinamiit i wilik rusantohiil, 
eh i ma' xta rusantohiil, eh aha' wilik i saq wach, aha' wili i ch'uwa' wach. 

24Noq naa ruchaliik i peleto re' taqe i k'amal b'eeh aj tiij naakiq'atwiik i q'orik 
chikinaah parub'ehel, je' rukab' i ruq'or i nuk'uhb'aal, eh naa kianam i ruq'or i 
nuk'uhb'aal, naa wo' kik'uhtaam chi naa rub'aan taqe i nuninq'iij. Eh naakiye'em 
ruloq'il i hi'limb'al q'iij. 

25Eh maa naa ta kich'uwa' risam kiib' ruuk' i kitz'a'jik i kamnaq. Neerub'an chi 
neenkitz'a'j wila' re' i kituut kajaaw xkimik, oon kak'uun kixq'uun, oon kas 
kichaaq' winaq, oon ixoq ma' xta kib'ahiil. 

26Xa re' la' koruman chi naa rusaqb'isam riib' eh ko wuquub' chik q'iij naa 
ruye'em. 

27Eh noq naa rokiik i koq chupaam i nuSantolaj ye'aab' wilik i koq ko chupaam 
koruman chi naa ruye'em i numayiij pahqb'al kuyb'al ru mahk, inki i QaJaaw 
Dios. 

28Re' taqe i k'amal kib'eeh aj tiij re' re' ma' naa ta ruye'ariik kak'aal ar Israel, re' 
la' hin jilow kak'aal. Eh ma' naa ta ruye'ariik chi kikooch, re' la' hin i jilow 
kikooch. 

29Re' i kimayiij naakiye'em chi naq'wach, re' taqe i chikop naakiye'em chi 
kimayiij, re' i mayiij naakiye'em chi pahqb'al kuyb'al kimahk i aj Israel naa 
kik'uxlaam wii' kiib'. 

30Re' taqe i k'amal kib'eeh aj tiij naa wo' kehchaam i peet wach tik mu'uun, je' 
wo' i holohaq mayiij naa ruk'amariik cho chi nuwach i hin. Eh noq re' taqe i aj 
Israel naa kiyejaam i kaxlanwi'k, re' xti holohik naa ruye'ariik keh. Eh re' hin naa 
nuye'em i wotob'il chikinaah i chib'ih keh awach i naakiye'em i kimayiij. 

31Re' taqe i k'amal b'eeh aj tiij re' re' ma' naa ta kik'uxum i chikop wilik kixiik' 
oon xa chib'ih chik jariik chopkaal xanaa kikimiik chi kib'il kiib', oon 
neenkanteesjik ruum i josq'laj chikop, inki Dios. 

Ez 45 

Re' ruch'aqariik i ye'aab' kuxisamaj chi reh i QaJaaw Dios 
(Ez 48.9-20) 

1Eh noq sik'ooj chik chi riij, naa ach'aqam aak'al keh i ju'jun ch'uq chi Israel naa 
akanaam reh i Dios junseht-oq aak'al q'e' looq kab'laj miil ruuk' waqiib' siento 
b'ara runimaal rooq, eh lajeeb' miil b'ara runimaal wach. Eh re' i runimaal i 
ye'aab' re' re' naa rukahniik chi wilik rusantohiil. 

2Ar naa reliik i ye'aab' reh i rupaat i Dios kiib' siento ruuk' lajeeb' rok'ahl b'ara i 
runimaal chi ju'juntar. Eh chi junsuut i ye'aab' re' re' naa ruwihiik i k'im, hoob' ru 
ka'winaq b'ara wach. 

3Naa wo' apajam i ye'aab' kab'laj miil ruuk' hoob' siento b'ara rooq, hoob' miil 
b'ara runimaal wach. Ar naa ruwihiik i rupaat i Dios, je' wo' i ye'aab' xti naa 
ruwihiik rusantohiil. 

4Re' i ye'aab' re' re' naa rukahniik chi kiye'aab' i k'amal kib'eeh aj tiij raj 
kamanoom i Dios parupaat. Re' taqe i naa kokiik i ruuk' chub'aan i rukamaj jinaj i 
ye'aab' naa rukahniik chi keh wilik i rusantohiil, ma' najt ta ruuk' i rupaat i Dios. 

5Eh naa awesam pareh aak'al kab'laj miil ruuk' hoob' siento b'ara runimaal rooq, 
eh hoob' miil b'ara runimaal wach. Ar naa rutz'aqarik i kitinamiit i aj Levíta, re' 
taqe i k'amal kib'eeh aj tiij naakikamaniik parukamaj i QaJaaw Dios. 

6Eh naa awesam pareh i ye'aab' i tinamit re' naakehchaam chu'nchel i aj Israel, 
kab'laj miil ruuk' hoob' siento b'ara runimaal rooq, eh kiib' miil ruuk' hoob' 
Siento runimaal wach. Ar naa ruwihiik reje chuwach i ye'aab' naa ruwihiik 
rusantohiil. 

7Eh naa awesam pareh i rak'aal i reey, chucheel i ruye'aab' i rupaat i Dios. Ar naa 
reliik reje chi korkiil ireelb'aali q'iij naa ruponiik chi korkiil i rookb'aal q'iij. Eh ar 
naa rukahniik chucheel i ruye'aab' i tinamit Jerusaleem ar naa reliik reje chi 
korkiil i reelb'aal i q'iij konaa ruponiik chi korkiil i rookb'aal q'iij re' i runimaal 
eliik wach ruuk' i naakik'ulum i ju'jun ch'uq chi aj Israel. 

8Re' aak'al re' re' naa rukahniik chi reh i naa rokiik chi ajaab'esil chikinaah i aj 
Israel, eh re' taqe i naakokiik chi ajaab'esil ma' nee ta chik inkiq'uch i kak'aal i 
nutinamiit. Naa la' kikanaam i ye'aab' keh i aj Israel re' q'oreel jar ch'uq chi kiib'. 

9Re' i QaJaaw Dios je' wili i xuq'or: Hat taq ajaab'ees chinaah i nutinamiit Israel 
manlik i ti' k'axik i leq' taq xa a'n keh i nutinamiit. Re' taq chik i rub'ehel, i korik 
taq cha a'n kuuk', maawelq'aaj taq chik i kak'aal i nutinamiit, inki i QaJaaw Dios. 

10Eh manlik taq tipajwoq ruuk' chib'ih taq i naa apajam, manlik taq tipajwoq 
ruuk' taq apexú. 

11Re' i pajb'al bato inapaj taq wii' i ha', re' i pajb'al efa inapaj taq wii' chi 
naq'wach taq atik eliik wach kipajwik. Re' i pajb'al re' re' imponik parulajeeb' i 
pajb'al homer, ruuk' taq i pajb'al re' re' naa taq apajwiik. 

12Re' i juninaq Gera rahliil re' re' jinaj siklo, eh re' i junlaj gramo oxk'ahl siklo, re' 
re' imponik jinaj mina. 

13Eh re' taq i hat je' wili taq amayiij naa aye'em naa taq ach'aqam i wach i trigo, 
je' wo' hoq i wach taq asebada, oxk'ahl tzuhb' taq i naa awesam, eh juntzuhb' keh 
i re' naa taq aye'em chi amayiij. 

14Eh je' wo' re' i naa taq a'nam ruuk' taq aawaseite naa wo' taq ach'aqam jinaj 
siento tuhq taq naa awesam, eh juntuhq keh i re' naa taq aye'em chi amayiij. 

15Re' i kiib' siento chi tentzun jinaj chi tentzun i naa taq aye'em chi amayiij chi 
riij. Re' i xti q'ina' taq naa aye'em chi ak'atoj mayiij re' taq i xak'isaj Israel. 
K'amb'al taq aweh panotob'il ruuk' i Dios. Eh reh wo' pahqb'al kuyb'al taq 
amahk, inki i QaJaaw Dios. 

16Eh chu'nchel i aj Israel ye'ooj chikinaah chi naa kiye'em i mayiij re' re' reh i naa 
ruwihiik chi ajaab'esil chikinaah. 

17Eh re' reh naa ruq'asaniik reh taqe chikop chi k'atoj mayiij, taqe i mayiij naa 
ruye'ariik chi naq'wach naa wo' ruye'em i riis uuva chi mayiij. Re' taqe inye'arik 
chupaam i runinq'ijiik i ak' poh, i hi'limb'al q'iij, eh chupaam chu'nchel i ninq'iij 
naakik'sam i aj Israel. Eh naa ruye'em i chikop naa ruq'ahteesjiik chi k'atoj mayiij 
k'amb'al kiib' panotob'il i aj Israel ruuk' i Dios, reh chi naa rukuyariik i kimahk 
inki. 

Re' i runinq'ijiik i elik chaloq Egipto 

18Re' i QaJaaw Dios je' wili i xuq'or: Re' hin i nuq'or chi pank'amb'al rub'eeh i 
peet poh, naa taq aye'em chi amayiij jinaj imas wakax manlik wach i ruti'jolal, reh 
chi naa rukahniik chi saq paam i nupaat. 

19Eh re' i k'amal kib'eeh aj tiij, re' i rukik'eel imas wakax naa ruye'ariik chi mayiij 
chi riij i mahk naa ruch'ulem chuwach i rooq i paat, chuwach taqe i ruche'el i ru 
puertahiil, chupaam i kajtz'u'k reh i artaal, je' wo' chuwach taqe i ruche'el i ru 
puertahiil i ye'aab' wilik i koq ko chupaam. 

20Eh paruwuuq q'iij reh i peet poh naa aye'em taq amayiij pahqb'al kuyb'al reh i 
ru mahk awach i xmahkunik chi ma' reht'al, oon xaxraaj chi xmahkunik. Ruuk' i 
re' naa taq asaqb'isam paam i nupaat. 

21Eh chupaam i kajlaj rub'eeh i peet poh naa taq atoq'aam ninq'iij taq i na a'n 
ruum taq aweliik chaloq Egipto. Wuquub' q'iij taq naa ak'uxum i kaxlanwi'k ma' 
kojooj ta ch'amb'esb'al reh. 

22Eh chupaam i q'iij re' re', re' ajaab'ees naa ruq'asam chi mayiij jinaj imas wakax 
chi pahqb'al kuyb'al ru mahk i reh, eh pahqb'al kuyb'al kimahk chu'nchel i 
tinamit Israel. 

23Eh chuwach i wuquub' q'iij chi ninq'iij, re' ajaab'ees ju'jun imas wakax naa 
ruye'em chi k'atoj mayiij rajlaal q'iij, eh ju'jun i tentzun naa ruq'asam chi k'atoj 
mayiij chi nuwach i hin, eh ju'jun kaprax naa ruq'asam chi mayiij chuwach i 
wuquub' q'iij re' ruuk' manlik wach i kiti'jolal pahqb'al kuyb'al kimahk. 

24Eh re' ju'jun chi chikop naa ruye'em chi mayiij naa ruye'em haa' juninaq nimaq 
lemeta chi naq wach trigo, eh naa ruye'em haa' i k'isiin ma' kijib' nimaq lemeta 
chi aseite. 

25Eh noq naa rub'aan i wuquub' q'iij chi ninq'iij chi riij i rukorjiik i kok' paat, i naa 
rutohq'iik chupaam i ho'lajuuj rub'eeh i ruwuuq poh. Re' i ajaab'ees je' wo' re' 
k'ihaal i chikop naa ruye'em chi mayiij pahqb'al kuyb'al kimahk, je' wo' re' k'ihaal 
i mayiij chi naq'wach, je' wo' re' k'ihaal aseite naa ruye'em chi mayiij, inki. 

Ez 46 

1Re' i QaJaaw Dios je' wili i xuq'or: Re' i puerta wilik i koq chupaam inilwik reje 
parelb'aal q'iij naa rutz'ahpiik chuwach i waqiib' q'iij paruq'ijil kamanik. Xa re' 
wo' naa rutehiik chupaam i hi'limb'al q'iij, eh noq naa runinq'ijiik i ak' poh. 

2Re' ajaab'ees naa rokiik i koq chi chii' puerta wilik reje chi' paat. Ar naa 
rupab'aam riib' wach i ruche'el i puerta noq re' taqe i k'amal kib'eeh aj tiij naa 
kiq'asam i k'atoj mayiij, eh i mayiij k'amb'al keh panotob'il wuuk' i hin, hin Dios. 
Eh chii' puerta naa kinkiloq'em pankomonil, eh naa wo' chik keliik cho ar xa re' 
la' koxq'eq naakitz'apam i puerta. 

3Eh chu'nchel i tinamit naa kinkiloq'em chi chii' i puerta re' re' chupaam i 
hi'limb'al q'iij, eh noq naakininq'ijeem i ak' poh. 

4Eh panhi'limb'al q'iij i ajaab'ees waqiib' rak'uun tentzun naa ruk'atam chi 
rumayiij, eh jinaj imas tentzun re' ruuk' taqe i manlik wach kiti'jolal. 

5Eh chi ruk'uliil i ju'jun chi imas tentzun juninaq nimaq lemeta chi naq'wach i tik 
naa ruye'em. Eh chi k'uliil i rak'uun tentzun xanik' pa' nimaal i neenchalik 
paruk'ux. Eh chi k'uliil i juninaq chi nimaq lemeta i wach i tik naa ruye'em i k'isiin 
ma' kijib' nimaq lemeta chi aseite. 

6Noq naa taq aninq'ijeem i ak' poh re' ajaab'ees naa ruq'asam chi mayiij i k'isa 
imas wakax, waqiib' i kok' tentzun, jinaj imas tentzun, manlik wach i kiti'jolal. 

7Eh noq naa ruye'em chi rumayiij i k'isa imas wakax, naa ruye'em haa' i juninaq 
lemeta chi naq wach i tik, je' wo' re' k'ihaal i naa ruye'em haa' ruuk' taqe i ju'jun 
chi imas tentzun. Eh re' i naa ruye'em haa' ruuk' taqe i kok' tentzun nik' pa' 
k'ihaal i neenb'aan ruye'ariik, naa ruye'em haa' i k'isiin ma' kijib' nimaq lemeta 
chi aseite. 

8Eh re' i ajab'ees ar naa rokiik i koq chupaam i b'eeh wilik chucheel i puerta, eh ar 
wo' chik nareliik chaloq. 

9Eh noq naa rub'aan i ninq'iij, re' i tinamit naa kokiik chi chii' i puerta inilwik reje 
pantz'eet reh i rookb'aal q'iij, ar chik naakeliik reje chi chii' i puerta inilwik reje 
pansak'aaj reh i rookb'aal i q'iij. Re' taqe i naa kokiik i koq chi chii' i puerta 
inilwik reje pansak'aaj reh i rookb'aal i q'iij, ar chik naakeliik reje chi chii' i 
puerta inilwik reje pantz'eet reh i rookb'aal i q'iij. Ma' ar ta chik naakeliik chaloq 
aha' naa kokiik i koq. 

10Eh re' i ajaab'ees ar wo' naa rokiik i naa kokiik wii' tinamit, ar wo' naa reliik 
naakeliik wii' i tinamit. 

11Chupaam taqe i chi ninq'iij naa ruye'ariik chi mayiij i juninaq nimaq lemeta chi 
naq'wach i tik, chi kik'uliil i ju'jun chi imas wakax, eh je' wo' re' k'ihaal i naa 
ruye'ariik chi ruk'uliil i ju'jun chi imas tentzun. Eh re' i ju'jun chi kok' tentzun 
xanik' pa' k'ihaal i neenb'aan ruye'ariik. Eh re' i juninaq nimaq lemeta chi 
naq'wach i tik, naa ruye'ariik chi ruk'uliil i k'isiin ma' kijib' nimaq lemeta i aseite. 

12Eh noq re' ajaab'ees xanaa ruchaliik paruk'ux chi naa ruye'em jino'q i k'atoj 
chikop chi mayiij, oon jino'q i mayiij k'amb'al taq aweh panotob'il wuuk' i hin, hin 
Dios, neenteh i puerta inilwik reje parelb'aal q'iij, neeruq'asaj i rumayiij chi je' 
rukab' i rub'an pan hi'limb'al q'iij. Eh noq elinaq chik ar naa wo' chik rutz'ahpiik i 
puerta. 

13Re' ajaab'ees re' re' rajlaal q'iij naa ruq'asam chi rumayiij i ju'jun chi kok' 
tentzun ju'jun haab' i wilik keh manlik wach i kiti'jolal, reh chi neenk'atarik chi 
mayiij chi nuwach i hin. 

14Raaj laal wahq'eq wuquub' nimaq lemeta chi naq'wach tik naa taq aye'em chi 
amayiij chi nuwach i hin. Eh jinaj lemeta chi aseite taq i naa ajalk'iim chinaah i 
ke'emaj trigo, re' taqe i mayiij re' re' xti koruman chi naa rub'aan. 

15Noq naa taq aq'asam chi k'atoj mayiij i tentzun komanaan, je' wo' taq i amayiij 
chi naq'wach taq atik, ruch'ihil i aseite pantaq wahq'eq taq naa aq'asam. 

16Eh wila' re' i ajaab'ees xusiij rak'aal i rak'uun, eh re' i rak'uun, reh wo' chik taqe 
i rak'uun rixq'uun nee rukanaa' i reh. 

17Eh wila' re' ajaab'ees xuyeew rak'aal jino'q i rumoso, xa re' wo' reh noq k'ahchi' 
chi kamanik ruuk', eh noq naa wo' chik rumayam i kamanik ruuk' naa wo' chik 
ruq'asam reh i ajaab'ees. Xa re' wo' ak'al naa ruye'em keh i rak'uun rixq'uun naa 
rukahniik chi keh chi jumpech. 

18Re' reey i ruk'ul chi naa ruye'em kak'aal i rak'uun rixq'uun, xa re' la' re' ruuk' i 
rak'aal i reh naa ruye'em keh ma' naa ta ruq'uchum i kak'aal i nutinamiit. Reh chi 
ma' naa ta chik kielik reje pan kiye'aab' i nutinamiit, inki. 

Re' taqe i paat inch'aq wii' i mayiij wilik i koq ruuk' i rupaat i Dios 

19Re' winaq xwil wach xiruk'am b'ila' reje chupaam i ookb'al wilik chucheel i 
puerta, eh xiruk'am i koq chupaam i kok' paat wilkeeb' reje pantz'eet reh i 
rookb'aal i q'iij re' i kuxisamaj chik i kiye'aab' i k'amal kib'eeh aj tiij. Eh 
xuk'uhtaaj weh jinaj i ye'aab' wilik reje parookb'aal i q'iij chi riij i paat. 

20Je' wili i xuq'or weh: Re' taqe i k'amal kib'eeh aj tiij chupaam i paat wili 
naakichaq'sam i chikop naa kiq'asam chi mayiij, pahqb'al kuyb'al mahk. Ayu' wo' 
naakik'ilem inaq'wach i tik reh chi ma' nee ta nelik cho riij paat taqe i mayiij re' 
re'. Eh ma' naa ta kitz'a'am i tinamit ruum wilik rusantohiil, inki. 

21Eh xiresaj wo' chik reje riij paat, eh xiruk'am reje chupaam i kajtz'u'k reh i 
tehlik chii' paat. Eh chupaam taqe i ju'jun chi rutz'ukaal wilik i ju'jun chi tehlik, je' 
rukab' i chi' paat. 

22Eh re' taqe i tehlik reje chii' paat eliik wach kininqaal kikajcheel i juninaq b'ara 
runimaal kooq ho'lajuuj b'ara runimaal kiwach. 

23Eh kotimaj kiij chi tz'aq chi kiju'junaal, eh paraa' taqe i ju'jun chi tz'aq wilik 
taqe i luk'b'al q'aaq'. 

24Eh re' winaq je' wili i xuq'or weh: Re' taqe i k'amal b'eeh aj tiij chupaam taqe i 
ye'aab' wili naa kiq'asam i naa kik'amam cho chi kimayiij i tinamit, inki. 

Ez 47 

Re' ha' inaasjik cho parupaat i Dios 

1Re' winaq xiruk'am b'ila' wo' chik reje chi chii' i rupaat i Dios. Eh xwilow chi 
jinaj i ha' inaasjik chaloq chi ri'sil i puerta xb'ehik chik reje rooq chi korkiil 
ireelb'aalq'iij, re' inilwik reje wii' i rupaat i Dios. Ar xqajik reje pansak'aaj reh i 
rupaat i Dios, pansak'aaj reje reh i artaal. 

2Eh xiresaj chaloq i wilik wii' i rupaat i Dios, ar xiresaj cho chi chii' i puerta 
inilwik reje pansak'aaj reh i rookb'aal i q'iij. Ko ar xponik qakotej imb'aan wii' 
okik chi riij wilik reje parelb'aal q'iij. Eh inwilow jinaj wo' chik i k'isa ha' inaasjik 
chaloq pantz'eet reh i rookb'aal i q'iij. 

3Re' i winaq xooj b'ila' chik reje chi korkiil ireelb'aali q'iij jinaj i pajb'al k'ahaam 
ruyohq'eem, xupaj reje i hoob' siento b'ara, eh xirik'saj reje chupaam i rooq ha', 
xa ralaq wooq xponik i ruchamiil. 

4Eh xupaj wo' chik reje i hoob' siento b'ara, eh xirik'saj reje chupaam i rooq ha' 
nah nuch'ehk xponik i ruchamiil. Eh xupaj wo' chik reje i hoob' siento b'ara, eh 
xirik'saj reje chupaam i rooq ha', konah nutuuq xponik i ruchamiil. 

5Eh xupaj wo' chik reje i hoob' siento b'ara. Eh inwilow i rooq ha' xsutinik chi 
qaman nim ha' xiik' naah chamiil, ma' xnub'an ta chik ik'ik chupaam, xa pamux 
chik neemb'aan ik'ik chupaam. 

6Eh re' winaq je' b'ila' wili i xuq'or weh: Chakoj rehtaal chi korik aha' wilik taqe i 
xawilow, inki. Eh xirusutej wo' chik chaloq chi chii' i rooq ha'. 

7Eh xwilow wo' hoq chi k'ultar chi chii' i rooq ha' re' re' ma' k'isiin taqe i chee' 
wilkeeb' ar. 

8Re' winaq je' b'ila' wili i xuq'or weh: Re' rooq ha' wili ar ojik i rub'an parelb'aal 
q'iij inik'ik taqe ponoq paruyuq'ul Arabá, imponik chupaam i kamnaq palaw. Eh 
noq re' ha' wili inokik ar inkahnik chi holohik xasaq chik wach i ruha'iil. 

9Chu'nchel i chikop naa kiwihiik chupaam i nim ha' wili naa ruwihiik kik'achariik, 
eh ma' k'isiin i kar naa kiwihiik chupaam i palaw naa rokiik wii' i rooq ha' wili. 
Naa ruwihiik kik'achariik chu'nchel i chikop naa kiwihiik chupaam i nim ha' wili. 

10Eh chi chii' i palaw re' re' naa kiwihiik i aj karineel ar naa kitoq'aam reje En-
gadi naakiponiik En-eglaim, ar naakichiqsam wach i kiya'l chopb'al kar. Eh ma' 
k'isiin i kar naa kiwihiik ar xata wo' jar b'uhr kiwach je' rukab' i wilkeeb' 
chupaam i palaw Mediterráneo. 

11Re' taqe i tuhqel ha', eh re' taqe i ch'uwa' paam ye'aab' ma' naa ta rusaqb'iik 
kiwach naa la' kikahnik chi ehteesb'al aatz'aam. 

12K'ul chi chii' chi ju'juntar i nim ha' wili naakik'iik taqe i chee' ink'uxarik i wach, 
ma' naa ta ruq'ehb'iik i kixaq, ma' naa ta kimayam wachinik chi jumpech rajlaal 
poh naa kiwachiniik. Ruum re' i naa rut'aqsanik keh re' i rooq ha' naa resjiik cho 
parupaat i Dios. Eh re' i naakiwachum naa rukamaniik chi k'uxumb'al, eh re' i 
kixaq naa rukahniik chi iq'oom, inki. 

Re' taqe i k'ula't reh i kiye'aab' i tinamit Israel 

13Re' i QaJaaw Dios je' wili i xuq'or: Re' taqe i wili i k'ula't reh i tinamit 
naakik'ulum chi kikooch i kab'laj chuq chi aj Israel. Re' taqe i riih rumaam i José 
ka'seht i naakik'ulum. 

14Re' hin xnuq'or chee xti korik keh taq aamaam awati't chi naa nuye'em keh i 
ye'aab' wili. Je' re' noq naa ach'aqam keh eliik wach ninqaal i naa aye'em keh i 
ju'jun ch'uq. Re' wili naa rukahniik chi kikooch. 

15Je' wili nimaal rooq pantz'eet reh i rookb'aal i q'iij ar naa rutoq'aam reje chi 
chii' i palaw Mediterráneo, naa rik'iik ponoq chi chii' i tinamit Hetlón, je' wo' chi 
chii' taqe i tinamit Sedad. 

16Naa rik'iik reje chi chii' i Hamat, eh chi chii' i Berota, chi chii' Sibraim, re' taqe i 
ye'aab' wilkeeb' pank'ula't ruuk' Damasco, re' i Hamat, je' wo' hoq i Hazar-
haticon, wilkeeb' pank'ula't ruuk' i Haurán. 

17Je' re' nimaal rooq pantz'eet reh i rookb'aal i q'iij ar naa rutohq'iik reje chi chii' 
i palaw Mediterráneo, eh naa ruponiik kopan k'ula't ruuk' Hazar-enán. Ar naa 
rukahniik pantz'eet reh i rookb'aal q'iij reh i tinamit Damasco, i tinamit Hamat. 

18Eh re' ye'aab' parelb'aal i q'iij naa rutohq'iik reje pank'ula't ruuk' i ye'aab' 
Haurán, ruuk' i Damasco, konaa ruponiik chi chii' i tinamit Tamar chi chii' i 
kamnaq palaw, i runimaal rooq i nim ha' Jordán. Eh naa rukahniik chi k'ula't 
ruuk' i tinamiit Galaad, ruuk' i tinamit Israel. 

19Eh re' i runimaal rooq i ye'aab' pantz'eet reh i rookb'aal q'iij, naa rutohq'iik reje 
chi chii' i ye'aab' Tamar, naa rik'iik ponoq chi chii' i nim ha' Meriba-cades, 
inchalik Egipto, naa ruponiik chi chii' i palaw Mediterráneo. Je' re' nimaal i naa 
rub'anam reje pantz'eet reh i rookb'aal q'iij. 

20Eh re' i runimaal i ye'aab' parookb'aal reje i q'iij ar nareliik chaloq chi chii' i 
nimlaj palaw Mediterráneo, naa ruponiik pank'ula't reh i Egipto, eh panookb'al 
reh i Hamat i runimaal. 

21Re' aj re' i ye'aab' wili naakich'aqam chikiwach i kab'laj ch'uq chi aj Israel. 

22Re' i ye'aab' wili naa rukahniik taq chi akooch, eh noq naa taq ach'aqam 
chawach i ye'aab' re' re' naa wo' aye'em taq keh i tokoom tinamit wilkeeb' taq 
chaxilak i wilik chik kak'uun kixq'uun. Naa taq akojom chi je' cho panatinamiit 
Israel xi-aasjik, eh naa wo' kikahnik chi awuch aj Israel taqe. 

23Eh aha' pa' taq naa awihiik i hat chach'uhqal, wila' wilik taqe i tokoom tinamit 
taq chaxilak ar wo' naa taq aye'em kiye'aab', inki i QaJaaw Dios. 

Ez 48 

1Re' wili i kib'ihnaal i ju'jun ch'uq chi aj Israel naa kiwihiik pansak'aaj reh i 
rookb'aal q'iij, naa reliik reje Hetlón, naa ruponiik Hamat, je' wo' ar Hazar-enán, 
eh ar i Damasco. Eh pansak'aaj reh i rookb'aal i q'iij ar Hamat naakik'ulum i 
kiye'aab' i riih rumaam i Dan. 

2Eh chucheel i riih rumaam i Dan naa kikahniik i riih rumaam i Aser. 

3Eh chucheel i riih rumaam Aser i naa kikahniik i riih rumaam i Neftalí. 

4Eh chucheel i riih rumaam Neftalí naa kikahniik i riih rumaam Manasés. 

5Eh chucheel i riih rumaam Manasés naa kikahniik i riih rumaam Efraín. 

6Eh chucheel i riih rumaam Efraín, naa kikahniik i riih rumaam Rubén. 

7Eh chucheel i riih rumaam Rubén naa kikahniik i riih rumaam i Judá. Eh re' i 
kiye'aab' i ju'jun ch'uq re' re' naa rutohq'iik reje chi korkiil ireelb'aalq'iij, naa 
ruponiik chi chii' palaw. 

8Eh chucheel chi kiye'aab' i riih rumaam Judá naa rukahniik i chi ye'aab' reh i 
rupaat i Dios, naa rutohq'iik reje chi korkiil ireelb'aalq'iij, naa ruponiik chi chii' i 
palaw. Eh kab'laj miil ruuk' hoob' siento b'ara runimaal wach, re' i runimaal rooq 

eliik wach ruuk' i naakik'ulum i ju'jun ch'uq chi aj Israel. Eh re' i rupaat i Dios 
panyejaal i ye'aab' re' re' naa rukahniik, inki. 

9Eh je' wo' chik wili i xuq'or weh: Re' i ye'aab' naa rukahniik chi reh i QaJaaw 
Dios kab'laj miil ruuk' hoob' siento b'ara runimaal rooq, eh lajeeb' miil b'ara 
runimaal wach. 

10Eh chupaam i ye'aab' re' re' wilik naa rukahniik chi kiye'aab' i k'amal kib'eeh aj 
tiij. Pantz'eet reh i rookb'aal q'iij ruch'ihil i pansak'aaj reh i rookb'aal i q'iij naa 
apajam kab'laj miil ruuk' hoob' siento b'ara runimaal. Eh pareelb'aal q'iij ruch'ihil 
i rookb'aal q'iij naa apajam i hoob' miil b'ara, eh panyejaal i ye'aab' re' re' naa 
ruwihiik i rupaat i Dios. 

11Eh naa akanaam chi keh i k'amal kib'eeh aj tiij, re' ruuk' taqe i riih rumaam i 
Sadoc. Re' taqe i xib'anik reh i nukamaj noq xin kiq'eb' i aj Israel, eh ma' xkiq'eb' 
ta kiib' i keh je' rukab' i xkian i k'amal kib'eeh aj tiij re' ruuk' taqe i riih rumaam i 
Leví. 

12Eh re' taqe i k'amal kib'eeh aj tiij ar naa kiwihiik chupaam i ye'aab' wilik 
rusantohiil, kanamaj chi keh, chucheel reje i kiye'aab' riih rumaam Leví. 

13Re' i kiye'aab' i aj Levíta naa rukahniik chucheel i kiye'aab' i k'amal kib'eeh aj 
tiij junch'uq, kab'laj miil ruuk' hoob' siento b'ara rooq, eh hoob' miil b'ara 
runimaal wach. Eh re' i naa rukahniik chi ruye'aab' i Dios, kab'laj miil ruuk' hoob' 
siento b'ara runimaal rooq, eh lajeeb' miil b'ara runimaal wach. 

14Re' ye'aab' re' re' q'e' holohik, ma' naa ta rub'anam chi naa kik'ayem k'isinoq, 
oon chi neenkijal wach. Eh ni xata neenkikanaa' reh i awach keh, ruum naa 
ruq'ahteesjiik reh i QaJaaw Dios. 

15Eh re' i ruqox i ye'aab' kab'laj miil ruuk' hoob' siento b'ara runimaal rooq, eh 
kiib' miil ruuk' hoob' siento b'ara runimaal wach, ma' naa ta ruwihiik rusantohiil, 
ar neekik'acharik i tinamit, naa wo' ruwihiik i k'im ar, kiwa' i chikop, eh 
panyejaal i naa ruwihiik i tinamit. 

16Re' i naa rokiik wii' i tinamit kiib' miil ruuk' kiib' siento b'ara ruuk' lajeeb' 
roxk'ahl b'ara chi ju'juntar, eliik wach i runimaal rooq ruuk' i runimaal wach. 

17Eh chi junsuut i tinamit re' re' naa ruwihiik i k'im kiwa' taqe i chikop jinaj 
siento ruuk' hoob' ru ka'winaq b'ara runimaal wach chi ju'juntar. 

18Eh chi junsuut i tinamit naa ruwihiik jinaj i ye'aab', chucheel i ye'aab' naa 
ruwihiik rusantohiil hoob' miil b'ara runimaal rooq chi korkiil reje i reelb'aal i 
q'iij, je' wo' re' nimaal chi korkiil reje i rookb'aal i q'iij. Re' i ye'aab' naa rutikariik 
paam ruuk' i re' naa kik'uxlaam kiib' taqe i naakikamaniik pan tinamit. 

19Re' i naakikamaniik pan tinamit, ar naa kichaliik chupaam i ju'jun ch'uq chi 
tinamit Israel. Re' keh naakitikwiik paam i ye'aab' re' re'. 

20Eh re' runimaal chu'nchel i ye'aab' naa ruwihiik rusantohiil naa ruye'ariik reh i 
QaJaaw Dios ruch'ihil i naa ruye'ariik chi ye'aab' tinamit kab'laj miil ruuk' hoob' 
siento b'ara wilik reh chi ju'juntar. 

21Chu'nchel i ye'aab' naa ruwihiik rusantohiil naa ruye'ariik chi reh i QaJaaw Dios 
ruch'ihil i ye'aab' naa ruwihiik wii' i tinamit naa ruye'ariik reh i reey, ar naa reliik 
chaloq chi korkiil i reelb'aal i q'iij, naa rumponiik chi korkiil i rookb'aal q'iij, naa 
wo' ruponiik ko chi chii' i palaw. Kab'laj miil ruuk' hoob' siento b'ara runimaal 
wach, eh je' wo' re' i runimaal i rooq. Eh panyejaal i ye'aab' re' re' naa ruwihiik i 
rupaat i Dios. 

22Re' i ye'aab' naa ruwihiik chucheel i kiye'aab' i riih rumaam i Leví, ruch'ihil i 
naa ruwihiik wii' i tinamit naa rukahniik chi reh i aajaab'ees. Eh re' i ye'aab' re' 
re' chucheel i kiye'aab' i riih rumaam i Judá, eh chucheel wo' i kiye'aab' i riih 
rumaam Benjamín. 

23Eh re' chik taqe i ju'jun ch'uq chi aj Israel pansak'aaj reh i rookb'aal i q'iij 
naakik'ulum i kiye'aab'. Ar wo' naakik'ulum i kiye'aab' taqe i riih rumaam 
Benjamín. 

24Eh chucheel i riih rumaam i Benjamín, naa kikahniik riih rumaam i Simeón. 

25Eh chucheel i riih rumaam i Simeón naa kikahniik i riih rumaam i Isacar. 

26Eh chucheel i riih rumaam i Isacar, naa kikahniik i riih rumaam Zabulón. 

27Eh chucheel i riih rumaam Zabulón naa kikahniik i riih rumaam i Gad. Re' 
kiye'aab' ju'jun ch'uq re' re' naa rutohq'iik reje chi korkiil i reelb'aal q'iij, naa 
ruponiik ko chi chii' i palaw. 

28Eh pansak'aaj reh i rookb'aal i q'iij naakik'ulum wii' i kiye'aab' i riih rumaam i 
Gad ar naa rutohq'iik reje Tamar, naa rik'iik chi chii' i nim ha' Cades, chi chii' i 
nim ha' i inchalik Egipto, naa ruponiik chi chii' i palaw Mediterráneo. 

29Re' taqe i ye'aab' re' re' naa taq ach'aqam keh i kab'laj ch'uq chi aj Israel, Nik' 
wach i xnuq'or taq aweh je' re' i rub'aan taq naa a'nam, inki i QaJaaw Dios. 

Re' taqe i ru puertahiil i tinamit Jerusaleem 

30Re' i tinamit naa rukootjiik riij chi tz'aq. Re' i runimaal wach pantz'eet reh i 
rookb'aal q'iij kiib' miil ruuk' kiib' siento b'ara ruuk' lajeeb' roxk'ahl b'ara naa 
ruye'ariik reh. 

31Eh pantz'eet reh i rookb'aal q'iij ixib' i ru puertahiil naa rokiik. Re' i ju'jun chi 
puerta re' i rub'ihnaal i ju'jun ch'uq chi aj Israel naa ruk'amam. Re' peet puerta 
Rubén i rub'ihnaal, re' i rukab' puerta Judá, re' i roox puerta Leví. 

32Eh chi korkiil ireelb'aalq'iij kiib' miil ruuk' kiib' siento b'ara ruuk' lajeeb' 
roxk'ahl b'ara i naa ruye'ariik reh. Eh ixib' wo' i ru puertahiil naa rokiik. Re' i peet 
puerta José i rub'ihnaal, re' i rukab' puerta Benjamín, re' i roox puerta Dan. 

33Eh pansak'aaj reh i rookb'aal i q'iij kiib' miil ruuk' kiib' siento b'ara ruuk' 
lajeeb' roxk'ahl b'ara i naa ruye'ariik reh. Eh ixib' wo' ru puertahiil naa rokiik re' 
peet puerta Simeón i rub'ihnaal, re' i rukab' puerta Isacar, re' roox puerta 
Zabulón. 

34Eh chi korkiil i rookb'aal q'iij kiib' miil ruuk' kiib' siento b'ara ruuk' lajeeb' 
roxk'ahl b'ara naa ruye'ariik reh i tz'aq. Eh ixib' wo' ru puertahiil naa rokiik. Re' i 
peet puerta Gad i rub'ihnaal, re' i rukab' puerta Aser, re' roox puerta Neftalí. 

35Re' i tz'aq naa rukootjiik wii' riij i tinamit b'elejeeb' miil b'ara i runimaal 
chu'nchel. Eh chupaam taqe i q'iij re' re' je' wili i naa rubíhnaam i tinamit re' re': 
Re' i QaJaaw Dios wilik ayu', tiko'q keh, inki weh. 

Dan 

Dan 1 

Re' noq xwihik i Daniel parupaat i reey i rub'an wii' taaq'anik Babilonia 

1Noq ixib' chik haab' rokiik chi reyil i Joacim ar Judá. Re' i Nabucodonosor kireey 
i aj Babilonia haa' taqe i ru soldado xchalik kikotej riij i Jerusaleem. 

2Re' i QaJaaw Dios xuyeew pan q'ab' i Nabucodonosor i Joacim reey ar Judá, 
xuk'am reje Babilonia. Eh wilik taqe i kulk inkamanik parupaat i Dios, xuk'am 
reje Sinar xumol i koq parupaat i tiyoox, re' inkimol wii' taqe i q'e' k'ih tz'aaq 
inkamanik parupaat i rutiyoox. 

3Re' reey xuq'or reh i Aspenaz k'amal kib'eeh i winaq kapuun, chi chusik' cho 
kiwach chi kixilak i aj Israel i re' ruuk' i rak'uun taqe i nimaq kiwach k'amal 
b'eeh. 

4Re' taqe i k'ijolaq re' re' holohaq-oq taqe, eh manlik wach kooq kiq'ab' kitijem-
oq kiib' chi korik ruuk' chu'nchel i na'ojb'al, reh chi neenkian i kamanik parupaat 
i reey. Reh chi neenk'uhtjik keh i ilij wach huuj re' ruuk' tz'ihb'amaj pan qaq'oral i 
hoj, hoj aj Babilonia. 

5Eh re' Nabucodonosor xuq'or chi re' taqe i k'ijolaq re' re' rajlaal q'iij naa 
ruye'ariik keh re' ruuk' i wi'k i ruk'ux i reh je' wo' hoq i vino i ruk'ej i reh. Eh 
xuq'or chi ixib' haab' naakitijiik reh chi neenkian i kamanik parupaat. 

6Eh chi kixilak taqe i k'ijolaq re' re' wilik i Daniel, Ananías, Misael, Izarias, re' 
ruuk' taqe i riih rumaam Judá. 

7Re' i k'amal kib'eeh winaq kapuun xukoj rukab' kib'ihnaal i kijib' chi k'ijool. Re' 
Daniel Beltsasar i xukoj reh, re' i Ananías Sadrac i xukoj reh, re' i Misael Mesac i 
xukoj reh re' Azarías Abed-nego i xukoj reh. 

8Eh re' i Daniel reh xuq'or paruk'ux chi ma' naa ta ruch'uwa' risam riib' ruuk' i 
ruk'ux i reey, ruuk' i vino i ruk'ej. Je' re' noq xupahqaaj reh i k'amal kib'eeh i 
kapuun chi manminarik chupaam chi nee ruch'uwa'reej riib' ruuk' taqe i re'. 

9Re' i QaJaaw Dios xutoob'eej i Daniel chi re' runa'ojb'al xponik chuwach i k'amal 
kib'eeh kapuun. 

10Eh re' k'amal b'eeh re' re' je' wili i xuq'or reh i Daniel: Re' hin kinyo'jik chuwach 
i wajaaw i nureey, ruum xuq'or weh chi aha' wilik i ruk'ux, i ruk'ej i reh re' wo' 
taq i naa ak'uxum i naa awuk'em i hat. Wila' xrilow chi xat b'aqrik xatyowab'jik 
taq ma' je' ta chik aakowiil taq awuch'ihil, amahk taq i hat wila' xirukansaj i 
nureey, inki. 

11Eh re' Daniel xub'an ruk'utaaj ruuk' inpuhkanik i wi'k i rukojom i Aspenaz 
k'amal kib'eeh i kapuun chi cha'jen reh i Daniel, i Ananías, i Misael, Azarías, je' 
wili xuq'or reh: 

12Chakuy i nupahqaaj otob'il aweh chi chanik'eej lajeeb'-oq q'iij quuk' hoj awaj 
kamanoom, chi xa i chaaj i nee nayeew qeh chi k'uxarik, eh xajot'ik i nee nayeew 
chi qahaa'. 

13Chi riij i re' neenawilow awach taqe i xti wilik kikowiil mi re' taqe i 
naakik'uxwiik reh i ruk'ux i reey, oon re' hoj i xa i chaaj i naa qak'uxum. Re' hat 
neena a'n quuk' re' q'oreel nik' pa' wach qawii' neenawilow, inki. 

14Eh re' inpuhkanik reewi'k xuk'ul ruk'ux i xuq'or i Daniel, xunik'eej wo' kuuk', 
lajeeb' q'iij xuyeew keh chi k'uxarik chi uuk'jik i xupahqaj i Daniel. 

15Eh noq xik'ik i lajeeb' q'iij xrilow chi re' taqe i xik'uxwik reh i chaaj q'e' taqe 
kow chikiwach i xik'uxwik reh i ruk'uxb'aal, i reey. 

16Xrilow chi je' re' inpuhkanik ree wi'k xa i chaaj xajot'ik chik i xuyeew keh i kijib' 
chi k'ijool. Ma' xuyeew ta keh i ruk'uxb'aal, i ruvino i reey. 

17Eh re' taqe i k'ijool re' re' xye'arik kina'ojb'al ruum i Dios, reh chi xkireq chi riij 
chib'ih i ruq'or chupaam taqe i huuj, je' wo' taqe i nimaq wach na'ojb'al. Re' 
Daniel reh i rureq naa re' chi riij chib'ih i ruq'or inilarik pansaq wirik, inilarik pan 
wirik. 

18Eh noq xik'ik ixib' haab' xuq'at i reey chi naa ruk'amariik reje ruuk' taqe i 
k'ijool re' re', re' Aspenaz i k'amal kib'eeh i winaq kapuun xuk'am wo' reje taqe 
k'ijool ruuk' i reey Nabucodonosor. 

19Eh re' reh xub'an ruk'utaaj kuuk' i k'ijool re' re', eh ma' jino'q i xureq chi kixilak 
chu'nchel i k'ijool chi je' rukab' i Daniel, i Ananías, i Misael, i Azarías, ruum i re' 
xukanaa' taqe chi kamanik chupaam i rupaat i reey. 

20Eh chu'nchel i nimaq wach i k'ayeew i nimaq wach na'ojb'al inkireq chi riij noq 
impahqaljik keh ruum i reey inkich'ob' rub'ehel. Re' reey xukoj rehtaal chi xiik' 
naah i kina'ojb'al chikiwach i wilkeeb' chi ri'sil i rajaawriik re' taqe i aj q'iij, taqe i 
kisik' wik chi riij i ch'umiil. 

21Eh re' Daniel xkahnik chi kamanik ruuk' i reey korehtaal xureq i peet 
haab'rokiik chi reyil i Ciro. 

Dan 2 

Re' i Daniel xuch'ob' rub'ehel i xrilow paruwiriik i Nabucodonosor 

1Eh noq wilik chik rukab' haab' rokiik chi reyil i Nabucodonosor wilik taqe i 
xuk'uhtaaj riib' reh paruwiriik. Eh ruum i re' ma' k'isiin xchalik ruyo'jiik xsahchik 
ruk'ux, xama' jaruuj chik xqajik i ruwiriik. 

2Eh re' i reey xutaq'aaj kik'amariik taqe i kisik'wik chi riij i ch'umiil, taqe i aj q'iij, 
taqe aj kojol na'ojb'al reh naq chi naa kich'ob'om rub'ehel chib'ih i ruq'or i 
xk'uhtjik reh paruwiriik. Eh re' taqe re' xiooj wo' k'oloq ruuk' i reey. 

3Eh je' wili i xuq'or keh: Re' hin q'e' ti' nuk'ux ruum i xuk'uhtaaj riib' weh 
panuwiriik, cha q'or taq weh chib'ih jariik i ruq'or, inki. 

4Re' keh je' wili i xkiq'or reh i reey pan kiq'oral aj arameo: QaJaaw reey nee ta 
naq inwihik aak'achariik chi juneliik, cha q'or qeh hoj, hoj awaj kamanoom 
chib'ih jariik i xuk'uhtaaj riib' aweh panawiriik re' hoj neenqaq'or aweh chib'ih i 
ruq'or, inki taqe. 

5Re' reey je' wili i xuq'or keh: Wila' ma' naq'or taq weh chib'ih i xwilow wach 
panuwiriik, eh chib'ih i ruq'or naa taq kaat nuxereb'eem, eh naa taq nusacham 
wach aapaat. 

6Eh raaj wila' xaq'or taq weh chib'ih i xuk'uhtaaj riib' panuwiriik, eh wixaq'or taq 
weh chib'ih i ruq'or ma' k'isiin taq akooch naa nuye'em, eh naa taq nuye'em 
runimaal awach, inki. 

7Re' taqe aj na'ojb'al je' wili i xkiq'or: Qajaaw reey cha q'or qeh i hoj, hoj awaj 
kamanoom chib'ih jariik i xuk'uhtaaj riib' aweh panawiriik, re' hoj neenqaq'or 
aweh chib'ih i ruq'or, inki taqe. 

8Eh re' reey je' wili xuq'or keh: Re' hin weht'al chi xak'ahchi' taq kin achamam 
ruum aweht'al taq chik chib'ih i naa ak'ulum. 

9Wila' ma' xaq'or taq weh i xk'uhtjik weh panwirik, eliik wach i tojb'al taq amahk 
naa nuye'em, ruum xa a'n taq jinaj wach ak'ux chi xa ruuk' jot'ooj ruuk' chukuj 
q'orik taq k'ahchi' kin achaq'weem xa chamb'al weh taq i na a'n. Re' hin inwaaj 
chi nee taq inaq'or weh chib'ih jariik i xuk'uhtaaj riib' weh panuwiriik, eh chib'ih 
i ruq'or, inki. 

10Re' taqe aj na'ojb'al je' wili i xkiq'or reh i reey: Ma' jino'q i winaq wach ak'al 
neen ch'ob'wik rub'ehel inaq'or. Eh ma' jino'q wo' reey, oon xti nim rajaawriik 
impahqanik keh taqe raj q'iij, keh taqe i kisik'wik chi riij ch'umiil keh taqe aj 
na'ojb'al impahqanik reh i je' re'. 

11Ruum re' inapahqaaj qeh reey q'e' k'axik wach, ma' awach ta neench'ob'wik 
rub'ehel aweh. Xa re' wo' naa naq taqe i qadios nee nq'orik aweh, xa re' la' ma' 
xta taqe ayu' ruum re' keh ma' kiwihik ta chi xilak winaq, inki taqe. 

12Eh noq xrib'iraj chi je' re' i reey Nabucodonosor ma' k'isiin ta xchalik ruk'aah, 
xutaq'aaj kikanteesjiik chu'nchel aj na'ojb'al wilkeeb' Babilonia. 

13Jinaj i kowlaj k'uhb'aal xresaj ruq'orkiil chi chu'nchel i aj na'ojb'al naa 
kikanteesjiik Eh xtohq'ik rusik'ariik i Daniel, je' wo' taqe ixib' chi ruch'ihil reh chi 
naa kikanteesjiik. 

14Eh re' Daniel ruuk' sik'ooj wach q'orik xuq'oreej i Arioc, re' k'amal kib'eeh i ru 
soldado i reey re' naq i naa rokiik chi kikanteesjiik taqe i aj na'ojb'al. 

15Je' wili i xuq'or reh i Arioc: ¿Chib'ih reet noq xresaj ruq'orkiil i kow wach 
k'uhb'aal re' re' i reey xuq'or chi naa rukansam taqe i aj na'ojb'al? Eh re' Arioc 
xuq'or rub'ehel reh i Daniel chib'ih reet. 

16Re' i Daniel xooj ruuk' i reey xupahqaaj otob'il reh chi chuy-eej peet k'isinoq, eh 
chi re' reh nee ruq'or chib'ih jariik i xk'uhtjik reh paruwiriik. Eh chib'ih i ruq'or. 

17Eh jumehq'iil xoj i Daniel aha' wilik wii' chi patinik xuq'or keh i ruch'ihil, 
Ananías, re' Misael, Azarías chib'ih jariik i xq'orarik reh. 

18Je' wili i xuq'or keh: Qa a'n taq qatiij chuwach i QaJaaw Dios reh chi nee 
ruk'uhtaaj weh chib'ih i ruq'or i xk'uhtjik reh paruwiriik i reey, reh chi nee 
ruketelaaj qawach i Dios ma' nee ta qoh kanteesjik kuch'ihil taqe i aj na'ojb'al aj 
Babilonia, inki. 

19Eh chupaam aq'ab' re' re' xk'uhtjik reh i Daniel ruum i Dios parusaq wiriik i 
chib'ih xk'uhtjik reh paruwiriik i reey, eh chib'ih i ruq'or. Eh ruum i re', re' Daniel 
xuloq'ej i Dios wilik cho pan taxaaj. 

20Je' wili i xuq'or: Neeta naq inye'arik ruloq'il chi junelik i QaJaaw Dios wilik cho 
pan taxaaj, ruum xa re' wo' reh inye'wik i na'ojb'al, i ajaawriik. 

21Re' reh inye'wik i jab' q'iij, i siq'jil q'iij. Re' reh inkojwik taqe i reey, re' i reh 
ineesanik reh, eh i ruyeew kina'ojb'al i wilik kina'ojb'al re' wo' reh inye'wik ki 
kapeb'al i wilik kikapeb'aal. 

22Re' i Dios i ruyeew chi naab'jik i nimaq wach na'ojb'al ma' awach ta naab'inik 
reh, reht'al chib'ih jariik i wilik panq'equm, ruum re' reh i saqum. 

23Re' hat QaJaaw ruDios taqe chaloq i numaam wati't i nut'iosej aweh, tinuloq'ej 
ruum xayeew nuna'ojb'al, i nukowiil. Eh xayeew weh chi naab'jik aha' wilik iraaj 
runab'eem i reey, inki Daniel. 

24Eh xooj i Daniel ruuk' i Arioc re' xkojarik chi kikanteesjiik i aj na'ojb'al wilkeeb' 
Babilonia, je' wili i xuq'or reh: Maa kansaj taqe i aj na'ojb'al, kinak'am reje 
chuwach i reey reh chi neenuq'or reh i hin chib'ih i xk'uhtjik reh paruwiriik, eh 
chib'ih i ruq'or, inki. 

25Eh re' Arioc xuk'am reje i Daniel chuwach i reey Nabucodonosor, je' wili i 
xuq'or reh: Re' hin xnureq jinaj winaq re' ruuk' i xi ehteesjik cho pan kitinamiit 
Judá, re' reh naa ruq'oriik aweh chib'ih jariik i xk'uhtjik aweh panawiriik, chib'ih i 
ruq'or, inki. 

26Eh re' i reey je' wili i xuq'or reh i Daniel, re' kojooj i b'ih chi Beltsasar: ¿Mi 
neena a'n ruq'orariik weh re' i hat chib'ih jariik i xk'uhtjik weh panuwiriik, je' wo' 
hoq chib'ih i ruq'or? inki. 

27Re' Daniel je' wili i chaq'wik xub'an: Re' hat qajaaw reey re' inawaaj anab'eem 
ni xata re' wilik kina'ojb'al, ni xata re' taqe i aj q'iij, ni xata re' taqe i kisik'wik chi 
riij i ch'umiil neekiq'orik aweh. 

28Xa re' la' wilik jinaj i Dios pan taxaaj i ruch'ob' rub'ehel i ma' inkan ta chi riij. Eh 
ruuk' i xuk'uhtaaj aweh i re' re' xuyeew aweh chi naab'jik i ma' eht'alimaj ta naq 
naa ruk'ulariik. Re' hin naa nuq'orom aweh i xk'uhtjik aweh panawiriik je' wo' 
hoq chib'ih i ruq'or. 

29Qajaaw reey, re' hat noq wilkaat naq nah ach'aht xtohq'ik akapaam riij chib'ih 
naa ruk'ulariik na'chub'an, eh re' i Dios intehwik wach i ma' eht'alimaj taj xuyeew 
aweh chi naab'jik chib'ih i naa ruk'ulariik. 

30Eh weh hin xuyeew chi naab'jik i Dios i ma' nareq ta chi riij re' re', ma' ruum ta 
chi xiik' naah i nuna'ojb'al i hin chikiwach i wilik kina'ojb'al, xa reh la' chi naa 
nuch'ob'om rub'ehel aweh i hat reey chib'ih i ruq'or i xk'uhtjik aweh panawiriik, 
eh chi neenareq chi riij chib'ih inakapaaj panawánima. 

31Re' hat qajaaw reey noq wirik i na a'n xuk'uhtaaj riib' aweh jinaj i rujalwaach 
winaq xiik' naah nimaal, pa'lik i koq chawach xan reprotik chik i ruwii', ti yo'joq 
ruum i wach. 

32Re' naah i winaq, re', ruuk' i manlik oro korjinaq wii', re' chi' ruk'ux, ruch'ihil i 
tileb' re' chik ruuk' i plata korjinaq wii', eh re' wach paam ruch'ihil i nah rutuuq 
q'an ch'ihch' i korjinaq wii'. 

33Re' i rutuuq re' ruuk' i ch'ihch' korjinaq wii', eh re' rooq ch'ihch' wo' hoq, eh 
chaq'samaj lech'ik laj ak'al chik korjinaq wii'. 

34Eh noq k'ahchi' naq awilom i hat qajaaw reey jinaj i nimlaj ab'aj xtolinik choo 
wach yuuq' ma' awach ta xb'oqwik cho reh, manlik xik'ik ruxeer i rooq i 
rujalwaach winaq re' re', re' i rooq ch'ihch' eh chaq'laj lech'ik laj ak'al korjinaq 
wii'. 

35Eh xuxer wo' i rujalwaach winaq, chi je' aha' reh ch'ihch', lech'ik laj ak'al, q'an 
ch'ihch', plata, oro korjinaq wii'. Re' rupoqil xk'amarik johtoq pan taxaaj ruum i 
kowlaj teew, ma' kota chik x-ilarik wach, je' rukab' noq ink'amarik reje ruum i 
kowlaj teew i rupoqil i trigo pan si'q'jil. Eh re' ab'aj x-puch'wik reh i rujalwaach 
winaq re' re' xk'ihik xponik chi je' nimaal qaman yuuq' xutz'ap naah i wach ak'al 
noq xawil. 

36Re' aj re' re' xk'uhtjik aweh panawiriik, yu'naak naa nuq'orom aweh chib'ih 
jariik i ruq'or, inki. 

37Eh re' hat reey xiik' naah nimaal awach chikinaah taqe chu'nchel i reey, ruum 
re' i Dios wilik choo pan taxaaj xkojwik aweh chi reyil xuyeew awajaawriik, 
xuyeew runimaal awach, xuyeew awansil. 

38Re' wo' reh ye'wik awajaawriik chikinaah chu'nchel i wilkeeb' wach ak'al, chi 
je' taqe tinamit, chi je' taqe chikop kijib' kooq chi je' taqe tz'ikin kirupinik pan 
taxaaj xuyeew chi ri'sil awajaawriik. Re' nahis oro korjinaq wii' xawil wach, re' i 
hat. 

39Re' i plata rehtalil jinaj chik i nimlaj tinamit, wilik rajaawriik xa re' la' ma' naa 
ta rureqem chi je' rukab' awajaawriik hat, eh re' q'an ch'ihch' rehtalil i roox 
nimlaj tinamit naa ruwihiik rajaawriik chinaah chu'nchel i tinamit. 

40Eh re' ch'ihch' rehtalil i rukaaj nimlaj tinamit xti kow riib', je' wo' kowiil 
ch'ihch' ruum re' reh naa ruwihiik rukowiil chikiwach chu'nchel i nimaq tinamit. 
Eh naa rusacham kiwach. 

41Eh re' hat qajaaw reey xawil chi re' ju' taq rooq i rujalwaach winaq re' re' wilik 
lech'ik laj ak'al, wilik i ch'ihch' korjinaq wii' re' rehtalil chi re' rukaaj i runimaal 
tinamit ma' naa ta kianam jinaj wach kik'ux, wilik i je' kowiil i ch'ihch', wilik i ma' 
kow taj je' rukab' i lech'ik laj ak'al. 

42Ruum aj re' xawil i ju' rooq i rujalwaach winaq re' re' chi wilik i ch'ihch', wilik i 
lech'ik laj ak'al korjinaq wii', re' re' rehtalil chi re' rukaaj nimlaj tinamit yejaal i 
naa ruwihiik rukowiil eh yejaal i ma' naa ta ruwihiik rukowiil. 

43Je' rukab' i xawil i hat qajaaw reey jinaj wilik wii' i ch'ihch' ruuk' i lech'ik laj 
ak'al rehtalil chi re' taqe i reey chinaah i nimlaj tinamit re' re', naakiye'em pan 
kaxáro i kak'uun kixq'uun sik'b'al reh i wihik pan jinaj wach k'uxliis, eh xama' 
naa ta wo' kianam, je' rukab' i ch'ihch' ma' nee ta ruxilakeej riib' ruuk' i lech'ik laj 
ak'al. 

44Eh chupaam taqe i q'iij re' re', re' i QaJaaw Dios wilik cho pan taxaaj naa 
rupab'aam jinaj naa ruwihiik rajaawriik. Ma' awach ta naa ruq'atwiik wach i 
rajaawriik, eh ma' jaruuj naa rusachariik wach. Re' reh ma' xta naa ruuchjiik 
ruum i tokoom tinamit naa la' rusacham kiwach, re' reh naa ruwihiik chi juneliik. 

45Re' hat xawilow noq xtolinik chee ab'aj chi ma' awach ta xtolinik choo reh, eh 
xupuch' i rujalwaach winaq ch'ihch', q'an ch'ihch', lech'ik laj ak'al, plata, oro 
korjinaq wii'. Ruuk' i re' qajaaw reey, re' i Dios xuk'uhtaaj aweh chib'ih jariik i 
naa ruk'ulariik na' chub'an. Re' hin xnuq'or chik aweh chib'ih xk'uhtjik aweh 
panawiriik, eh chib'ih iraaj ruq'orom, re' taqe i re' korik, inki Daniel. 

46Eh noq xrib'iraj chi je' re' i reey Nabucodonosor xupach'aa' qohoq riib' wach 
ak'al xuloch' riib' chuwach i Daniel xuyeew ruloq'il, eh xutaq'aaj ruq'orariik chi 
naa ruye'ariik jinaj rukooch, chi naa ruk'atariik i insensia chuwach. 

47Re' reey je' wili i xuq'or reh i Daniel: Xti korik wo' hoq chi xa re' wo' aaDios 
wilik rajaawriik chikinaah taqe i xa tiyoox, eh ajaab'ees chikinaah taqe i reey, i 
ruyeew chi naab'jik i ma' eht'alimaj taj. Ruum i reh xa a'n ruq'orariik weh i hat 
chib'ih i ruq'or xk'uhtjik weh panuwiriik ma' eht'alimaj ta naq, inki. 

48Re' i reey xuyeew runimaal wach i Daniel xuyeew ru nimlaj kooch xuyeew 
ruloq'il. Xukoj chi ilil reh i chu'nchel i ye'aab' wilik Babilonia. Eh xukoj chi k'amal 
kib'eeh chu'nchel i aj na'ojb'al wilkeeb' chupaam i tinamit re' re'. 

49Eh re' Daniel xupahqaaj otob'il reh i reey chi re' Sadrac, Mesac, Abed-nego, chi 
ye'aroq kikamaj. Ruum i re' xi kojarik chi ilil taqe reh chu'nchel i ye'aab' wilik 
paruyuq'ul i Babilonia. Eh re' Daniel xkahnik wo' chi kamanik ruuk' i reey. 

Dan 3 

Re' taqe ixib' xiko'ljik pan q'aaq' 

1Re' reey Nabucodonosor xuyejaa' ruuk' oro jinaj i nimlaj jalwaach lajeeb' ru 
ka'winaq b'ara runajtiil naah, ixib' b'ara runimaal wach. Ar xuyejaa' wach 
k'ixkaab' Dura wilik paruyuq'ul i Babilonia. 

2Eh re' reey xutaq'aaj rumolariik kiwach i nimaq wach kikamaj wilkeeb' 
chupaam i ju'jun chi ye'aab', re' taqe i kajaaw soldado, taqe i kitaaq'anik, taqe 
kojol na'ojb'al, taqe i molol tumiin, taqe i q'atal q'orik. Eh re' taqe i ilil tinamit, reh 
chi xi chalik chi ninq'ijinik reh i rukuxeesjiik i nimlaj jalwaach xuyejaa' i reey. 

3Eh chu'nchel i nimaq wach raj kamanoom re' re' xutaq'aaj kik'amariik xkimol 
kiib' ruuk'. Eh xooj kipab'aa' kiib' chuwach i nimlaj jalwaach, reh i runinq'ijiik i 
rukuxeesjiik. 

4Re' ink'amwik rub'eeh ruq'orariik kow xuq'or chi je' wili: Chab'iraj taq i hat 
tinamit ti chalik taq pankok' tinamit pan nimaq tinamit xa reh reh taq wach ti 
q'orik wii'. 

5Noq nee taq inab'iraj chi neen q'orik i suub' k'ahaam wach q'ooj i tamb'oor, i 
arpa, i q'ooj intzalajinik, i nimaq q'ooj inhuupjik paam, je' wo' chu'nchel jar b'uhr 
wach i q'ooj, nee taq i naxuk'aa' awiib' chi looq'jiik i nimlaj jalwaach xuyejaa' 
ruuk' oro i reey Nabucodonosor. 

6Eh awach i ma' xuxuk'aa' riib' chi looq'jiik i nimlaj jalwaach re' re' naa rukutariik 
chi jumehq'iil pan nimlaj horna qoplik ruq'aq'al, inki. 

7Re' taqe i rukihaal tinamit kimolom kiib' ar, noq xkib'iraj chi xq'ajb'anik 
chu'nchel i k'ih b'uhr wach chi q'ooj chi kunchelaal xkixuk'aa' kiib' chi looq'jiik i 
nimlaj jalwaach, oro korjinaq wii'. 

8Eh chupaam i q'iij re' re' wilik taqe i aj Caldeo xikojwik kimahk taqe i aj Judío. 

9Je' wili i xkiq'or reh i reey Nabucodonosor: Qajaaw reey nee ta naq inwihik 
aak'achariik chi juneliik. 

10Re' hat qajaaw reey xakoj jinaj i k'uhb'aal, xaq'or chi noq nee kiq'ajb'anik 
chu'nchel i q'ooj re' re', neenkixuk'aa' kiib' chu'nchel i tinamit chi looq'jiik i 
nimlaj jalwaach oro korjinaq wii'. 

11Eh chi awach i ma' xuxuk'aa' riib' chi looq'jiik i nimlaj jalwaach re' re', 
jumehq'iil naa rukutariik pan nimlaj horna qoplik ruq'aq'al. 

12Re' hoj inqaq'or aweh chi wilik taqe i aj Judío akojom chi kilariik taqe i ye'aab' 
wilik ayu' paruyuq'ul i Babilonia, re' taqe i je' wili kib'ihnaal: Sadrac, Mesac, eh 
re' Abed-nego re' keh ma' xkinimaj taj i xaq'or, ma' xkiyeew ta ruloq'il taqe i 
atiyoox, eh ni xata xkiloq'ej i nimlaj jalwaach xayejaa' ruuk' oro, inki taqe. 

13Eh noq xrib'iraj chi je' re' i reey Nabucodonosor xchalik ruk'aa' xutaq'aaj 
kik'amariik i Sadrac, i Mesac, i Abed-nego, eh chi jumehq'iil xi k'amarik chaloq 
chuwach i reey taqe i k'ijool re' re'. 

14Re' i Nabucodonosor xupahqaj keh chi je' wili: ¿Mi korik chi ma' xaloq'ej ta taq i 
nutiyoox, je' wo' hoq i nimlaj jalwaach xnuyejaa' ruuk' oro? inki keh. 

15Eh raaj i yu'naak noq nee taq inab'iraj chi neenq'ajb'anik i tuun i suub' i 
k'ahaam wach q'ooj, i tamb'oor, i arpa, i q'ooj intzalajinik, i nimaq q'ooj inhuupjik 
paam. ¿Mi nee taq i naxuk'aa' awiib' chi looq'jiik i nimlaj jalwaach xnuyejaa'? Eh 
wila' ma' xaloq'ej taq, chi jumehq'iil taq nee tikutariik chupaam i nimlaj horna 
qoplik ruq'aq'al, ma' jino'q dios neenko'linik aweh panuq'ab', inki. 

16Noq xkib'iraj chi je' re' Sadrac, i Mesac, i Abed-nego, je' wili i ruchaq'wesjik i 
reey Nabucodonosor xkian: Re' hoj ma' ruman ta chi neenqachaq'weej aweh aha' 
wilik taqe inaq'or re' re'. 

17Re' hoj, re' i Dios k'achlik inqanimaj, re' reh neerub'an qako'ljiik chupaam i 
q'aaq' re' re', eh nee qojrukoleej panaq'ab' chib'ih pa' jariik inawaaj a'nam qeh 
hat reey. 

18Atoob' ta ma' nee hoq ruko'leej, chanab'eej qajaaw reey chi re' hoj xama' nee ta 
wo' inqaloq'ej, ma' nee ta inqanimaj taqe aatiyoox, je' wo' hoq i nimlaj jalwaach 
xayejaa' ruuk' oro, inki taqe. 

19Noq xrib'iraj i reey Nabucodonosor i xkiq'or taqe ixib' re' re' xa xkaaqb'ik chik i 
wach ruum ruk'aah. Ruum i re' xuq'or chi kojaroq ruman i ruq'aq'al i horna, reh 
chi xponik chi wuquub' pech chi je' tz'a'iil inkikoj rajlaal q'iij. 

20Eh re' i reey Nabucodonosor xutaq'aaj taqe i ru soldado xiik' naah kowiil kiib' 
chu b'ak'ariik wach i kooq kiq'ab' i Sadrac, Mesac, i Abed-nego, reh chi xkikut 
chupaam i horna yohb'aal wach i xaq ruq'aq'al. 



1752 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

21Eh re' taqe ixib' chi k'ijool re' re' xa kore' wo' kiso' kikojom paru kamaj i reey 
wilik chikiij noq xb'ak'arik kiwach, eh ruuk' i re' xi kutarik pan nimlaj horna 
yohb'aal wach i xaq i ruq'aq'al. 

22Ruum chi xnimjik reh i xuq'or i reey chi naa rukojariik ruman i ruq'aq'al i 
nimlaj horna chi jumehq'iil wo' tz'ab'ik, yohb'aal wach i xaq i q'aaq', eh xuk'at 
taqe i soldado xikutwik i koq keh i ixib' chi k'ijool. 

23Re' taqe ixib' chi k'ijool, i Sadrac, i Mesac, i Abed-nego b'ak'lik wach i kooq 
kiq'ab' noq xiqajik pan horna yohb'aal wach i xaq i ruq'aq'al. 

24Eh re' reey Nabucodonosor jumehq'iil xwuktik johtoq ma' k'isiin ta xyo'jik noq 
xtz'ehtanik reje pan nimlaj horna, xupahqaaj keh chi je' wili taqe i kojol na'ojb'al: 
¿Mi ma' xa ixib' taqe re' i k'ijool b'ak'lik kiwach noq xi kutarik pan horna? inki. 
Korik wo' hoq qajaaw reey chi xa ixib' i xikutarik ar, inki taqe. 

25Eh re' reey je' wili xuq'or: ¿Chib'ih reet noq k'ahchi' wilom i hin chi kijib' chik 
taqe i k'ijool b'ehik inki a'n pan horna xilak xaq q'aaq' eh re' rukaaj je' ruwii' ánjel 
eh xama' k'ahchi' ta wo' kik'ahtik k'isinoq? inki. 

26Eh re' i reey Nabucodonosor xujil i koq riib' panookb'al reh i horna qoplik 
ruq'aq'al kow xuq'or i koq chii' chi je' wili: Hat Sadrac, hat Mesac, hat Abed-nego, 
hat taq raj kamanoom i k'achlik Dios wilik cho pan taxaaj eleen taq choo ar chi 
jumehq'iil kim taq ayu', inki. Eh xi elik wo' chaloq koxcheel chupaam i xaq q'aaq' 
re' re'. 

27Eh chu'nchel i nimaq wach kikamaj taqe i kajaaw i q'atal q'orik, taqe i q'atal 
q'orik, taqe i k'amal kib'eeh soldado, taqe i kojol runa'ojb'al i reey, xkimol choo 
kiib' chi kilariik ixib' chi k'ijool ruum ma' xta xi uuchjik ruum i xaq q'aaq'. Eh ma' 
xk'ahtik taj i kiti'jolal, ni xata naq re' rismaal kinaah, ni xata naq re' i kiso' 
xk'ahtik k'isinoq ni xata naq ruxlaab' sib' xkahnik chuwach. 

28Eh re' i Nabucodonosor je' wili i xuq'or: Neeta naq inye'arik ruloq'il i ki Dios i 
ixib' chi k'ijool wili, i Sadrac, i Mesac, i Abed-nego ruum xutaq'aaj chaloq i ruánjel 
i Dios chi kiko'ljiik taqe i rumoso wili re' i kiye'em kik'ux ruuk'. Re' taqe i ma' 
xkian taj i xnuq'or i hin peet naq xkiyeew chi k'atariik i kiti'jolal reh chi ma' 
xkiloq'ej taj i tiyoox, re' la' i k'achlik Dios xkiloq'ej. 

29Eh xukoj jinaj i k'uhb'aal chi wila' awach xb'ajwik reh i ki Dios ixib' chi k'ijool 
wili, atoob' aj pan nimaq pankok' tinamit xanik' pa' wach inq'orik wii' i ruk'ul chi 
naa ruxereb'iik paam ruuk' i q'aslaj ch'ihch'. Eh re' i rupaat naa rukahniik chi ma' 
xta chik naa rukahniik chupaam, ruum ma' jino'q dios neenko'linik chi je' rukab' i 
reh, inki. 

30Eh re' reey Nabucodonosor xiik' chik naah ninqaal wach i kikamaj i Sadrac, 
Mesac, i Abed-nego xuyeew chinaah taqe i ye'aab' wilkeeb' i Babilonia. 

Dan 4 

Re' noq xyoj paam i naah, re' noq xsutinik chi je' ruwii' chikop Nabucodonosor 

1Re' reey Nabucodonosor je' wili i xuq'or reje keh i wilkeeb' pan nimaq tinamit, 
pankok' tinamit, xa reh reh wach kiq'orik wii' wilkeeb' sut i wach ak'al: Re' ta naq 
i suq kiil k'uxliis neen wihik taq awuuk', inki. 

2Re' hin i ruk'ul chi naa nuq'orom taq aweh taqe i sachb'al k'uxliis, taqe ma' ilooj 
taj, i rub'an wuuk' i Dios wilik cho pan taxaaj. 

3Re' QaJaaw Dios xiik' naah nimaal wach taqe i sachb'al k'uxliis, taqe i ma' ilooj 
taj rub'an, re' reh naa ruwihiik chi reyil chi juneliik, eh naa ruwihiik rajaawriik 
chikinaah xajarch'iht pa' chi k'achareel i neenik'ik. 

4Re' hin i Nabucodonosor wilkiin naq panupaat i nub'an wii' i taaq'anik chi suq 
suq nuk'ux, chu'nchel i nub'an i nelik korik chi nuwach. 

5Eh pan jinaj chaq'ab' noq wirik i nub'an wach nuyokaab' wilik i xuk'uhtaaj riib' 
weh panuwiriik. Eh noq xwik'raaj wiib' ma' k'isiin ta xinyo'jik ruum i xwilow 
wach sahchik nuk'ux ruum. 

6Eh ruum i re' xnutaq'aaj kik'amariik chu'nchel i aj na'ojb'al wilkeeb' ayu' 
Babilonia. Reh naq chi naa kich'ob'om rub'ehel chib'ih iraaj ruq'orom i xk'uhtjik 
weh panuwiriik. 

7Eh xi chalik wo' wuuk' i nimaq wach kina'ojb'al, i kisik'wik chi riij i ch'umiil, i aj 
q'iij, i kojol na'ojb'al. Xnuq'or keh i xk'uhtjik weh panuwiriik, xa re' la' xama' 
xkiq'or ta wo' weh chib'ih i ruq'or. 

8Eh kopan tz'apaab' wach xk'uloq wuuk' i Daniel, Beltsasar i xkojarik chi rukab' 
b'ih, re' i b'ih i nudios. Re' hin weht'al chi ye'ooj runa'ojb'al ruum i Dios wilik 
rusantohiil, eh xnuq'or reh i xk'uhtjik weh panuwiriik, je' wili i xnuq'or reh: 

9Re' hat Beltsasar k'amal kib'eeh i kisik'wik chi riij i ch'umiil, ruum chi re' hin 
weht'al chi ruyeew ana'ojb'al i Dios wilik rusantohiil, eh weht'al chi re' i ma' 
awach ta inreqwik chi riij, re' i hat inaq'or chib'ih i ruq'or. Eh re' hin inwaaj chi 
neenaq'or weh chib'ih iraaj ruq'orom i xk'uhtjik weh panuwiriik, chab'iraj re'. 

10Re' taqe wili i xk'uhtjik weh panuwiriik noq yokolkiin wach nuch'aht: Re' hin 
xwilow chik chi panyejaal i wach ak'al wilik jinaj i chee' xiik' naah najtiil naah. 

11Re' chee' re' re' xnimb'ik paam, re' i runajtiil naah imponik b'ila' chik rureq 
wach i taxaaj. Eh ink'utinik chaloq chi junsuut i wach ak'al. 

12Eh q'e' chik holohik i xaq, ma' k'isiin i wach manlik k'uxumb'al keh chu'nchel i 
wilkeeb' wach ak'al. Eh chi ri'sil i rumuuj kihi'lik chikop wilkeeb' pantaq ch'ahn, 
eh chinaah taqe i q'ab' inkiyejaa' kisuuq' i tz'ikin kirupinik pan taxaaj. Re' b'ila' 
chik i chee' re' re' inye'wik kik'achariik i k'achareel i wach ak'al. 

13Eh xwilow wo' panuwiriik chi xqajik choo pan taxaaj jinaj i ánjel aj cha'joom. 

14K'ahchi' cho ruk'erem chii' chuq'orariik chi je' wili: Chaq'eb' taq wach ak'al i 
chee' re' re' kuxoq taq ayok'om i q'ab', kuxoq taq apuhum i xaq chatilej taq reje 
wulu' i wach. Eh neenkimol chi elik taqe chikop wilkeeb' chi ri'sil i rumuuj, je' wo' 
taqe i tz'ikin wilkeeb' nah taq q'ab'. 

15Xa re' la' najt nah ak'al taq neenayok' nee taq inakanaa' i raa' je' wo' hoq i raa' 
wilik panak'al. Eh nee taq inab'ak' chi karena i rutohnaal raa' pantaq ch'ahn, reh 
chi neenq'ehb'ik chee musjab' chinaah. Eh nee ruk'ux reh i k'im chi kixilak taqe 
chikop. 

16Eh neenchalik ruyojiik paam i naah neenkahnik chi je' rukab' i naah i chikop, je' 
re' i naa ruk'ulum chuwach i wuquub' haab'. 

17Re' i wili i ti' k'axik ye'arik chinaah re' xkiq'or taqe i ánjel aj cha'joom. Reh chi 
re' taqe i tinamit neenkikoj rehtaal chi re' QaJaaw Dios wilik cho pan taxaaj wilik 
rajaawriik chikinaah taqe i reey wach ak'al. Eh rukoj chi reyil awach iraaj i reh 
paruk'ux, eh i rukoj chi k'amaj b'eeh i xama' nim ta wach, inki. 

18Re' taqe i re' xwilow wach panuwiriik i hin, hin reey Nabucodonosor. Eh re' hat 
Beltsasar i rukab' aab'ih inwaaj chi neenaq'or weh chib'ih i ruq'or, ruum ma' 
jino'q i aj na'ojb'al nuchopom kinaah xch'ob'wik rub'ehel weh chib'ih iraaj 
ruq'orom. Re' hat weht'al chi neenach'ob' rub'ehel weh ruum ruye'em ana'ojb'al i 
Dios wilik ruSantohiil. 

19Eh re' i Daniel Beltsasar i rukab' b'ih junk'aam xkahnik meem chukapeb'jiik 
chib'ih i naa ruq'orom re' hin i reey je' wili xnuq'or reh: Re' hat mat qaaj kapeew 
chib'ih i xk'uhtjik weh panuwiriik, eh chib'ih i ruq'or, kinki reh. Re' i Beltsasar i 
rukab' b'ih je' wili i xuq'or: Qajaaw reey q'e' wo' chik ti' i ruq'or i xk'uhtjik aweh 
panawiriik, ma' xta naq reet chi re' taqe i ki-ixowinik awach neekik'ulwik reh. 

20Re' chee' xk'uhtjik aweh ixk'ihik paam i komponik pan taxaaj i ju' eh ink'utinik 
chaloq chi junsuut i wach ak'al. 

21Re' i xaholohik chik i xaq, eh ma' k'isiin i wach, neemanlojik chi k'uxumb'al keh 
i k'achareel wach ak'al. Eh chi ri'sil i rumuuj i kik'ulik hi'loq taqe chikop wilkeeb' 
pantaq ch'ahn, eh nah taq q'ab' inkiyejaa' kisuuq' i tz'ikin. 

22Qajaaw reey re' nimlaj chee' re' re' xik' naah nimaal q'e' holohik i xponik kopan 
taxaaj i ju' ajalwaach i hat xiik' naah nimaal awach, xiik' naah awajaawriik 
chinaah chu'nchel i tinamit. 

23Re' hat qajaaw reey xawilow panawiriik chi qajik i rub'an cho pan taxaaj jinaj i 
santo laj ánjel raj kamanoom i QaJaaw Dios, je' wili i ruq'or: Chaq'eb' taq wach 
ak'al i nimlaj chee' chasach taq wach. Xa re' la' cha kanaa' taq i rutohnaal raa' je' 
wo' i raa' panak'al, nee taq inab'ak' i rutohnaal raa' ruuk' karena re' ruuk' i q'an 

ch'ihch' panch'ahn. Eh neenq'ehb'ik chee mus jab' chinaah, neeruk'ux reh i k'im 
chi kixilak i chikop, eh wuquub' haab' naa ruk'ulum, i re' inki. 

24Qajaaw reey re' wili i ruq'or i xk'uhtjik aweh panawiriik re' wili i ti' k'axik naa 
ruye'em cho cha naah i QaJaaw Dios wilik cho pan taxaaj i hat reey. 

25Re' chi naa kaat kesam reje chi kixilak i tinamit, chi kixilak chik taqe i chikop 
naa awihiik pantaq ch'ahn naa akahniik chi je' akab' i b'ooyax, eh naa kaat 
ritineem i mus jab', eh wuquub' haab' naa ak'ulum i re', korehtaal inakoj rehtaal 
chi re' i Dios wilik cho pan taxaaj wilik rajaawriik chinaah taqe reey wilkeeb' 
chinaah chu'nchel i tinamit. Eh i rukoj wo' chi reyil awach iraaj rukojom i reh 
paruk'ux. 

26Eh re' xuq'or i ánjel chi naa rukahniik i rutohnaal raa' i chee', eh chi naa 
rukahniik i raa' panak'al, re' i ruq'or i re' chi naa wo' chik awokiik chi reyil noq 
akojom chik rehtaal chi xa re' wo' reh Dios wilik cho pan taxaaj, wilik rajaawriik 
chinaah chu'nchel i chib'ih jariik i wilik. 

27Re' hat qajaaw reey cha nimaj aq'ilariik i nub'an maa tiq chik naah amahk, cha 
kanaa' chu'nchel i yiib' wach na'ojb'al, cha chop ak'ux chi kitoob'jiik taqe i 
neb'aa'. Wila' xa a'n taqe re' ru q'iij konee wo' chik ti kahnik chi reyil, eh nee ti 
k'acharik pansuqkiil k'uxliis, eh nee ti elik korik, inki Daniel. 

28Eh chu'nchel i ti' k'axik re' re' xchalik wo' chinaah i reey Nabucodonosor. 

29Jinaj-oq chik haab' ruq'orariik rib'iral noq b'ehik i rub'an i reey chupaam i 
rupaat i rub'an wii' taaq'anik ar Babilonia. 

30Je' wili i xuq'or: Re' wili i nimlaj tinamit Babilonia xiik' naah nimaal wach, eh re' 
hin ruuk' i runimaal i wajaawriik xnuyejaa' chi nimlaj tinamit. Re' taqe wili 
ink'uhtanik reh i wajaawriik ruch'ihil inuloq'il, inki. 

31Eh noq k'ahchi' ruq'orom i reey taqe i q'orik re' re', jinaj i q'orik xb'aan cho pan 
taxaaj je' wili i xuq'or: Chab'iraj i hat reey Nabucodonosor, re' hat ehtesjik chik 
awajaawriik chi reyil. 

32Re' hat naa awehteesjiik chi kixilak i tinamit, chi kixilak chik i chikop naa 
awihiik, k'im chik i naa ak'uxum je' rukab' inkik'ux i b'ooyax. Je' re' i naa ak'ulum 
chuwach i wuquub' haab' korehtaal inakoj rehtaal chi re' Dios wilik cho pan 
taxaaj wilik rajaawriik chinaah chu'nchel i tinamit wilkeeb' wach ak'al. Re' wo' 
reh inkojwik reh chi reyil awach iraaj rukojom i reh paruk'ux, inki. 

33Eh xa chupaam i jumehq' re' re' xooj eloq wach q'orooj rib'iral chi naa ruk'ulum 
i Nabucodonosor. Eh ehteesjik wo' reje chi kixilak i tinamit xuk'ux wo' reh i k'im 
je' rukab' inkik'ux i b'ooyax, eh re' i ruti'jolal tz'aqteesjik wo' cho ruum i mus jab', 
eh xk'ihik i rismaal, korehtaal xponik chi je' rukab' i riij i k'uch, eh xik'ihik wo' 
hoq i rixk'aq xponik chi je' rukab' i rixk'aq xihk. 

34Eh re' i Nabucodonosor je' wili xuq'or: Noq nuk'ulum chik chu'nchel i ti' k'axik 
re' hin xintz'ehtanik johtoq pan taxaaj xwik'raaj noq xik'ik i ruyojiik paam i 
nunaah. Eh xnuyeew ruloq'il runimaal wach i wilik ruk'achariik chi juneliik, je' 
wili xnuq'or: Wilik rajaawriik chi juneliik, eh naa ruwihiik chi reyil chi juneliik. 

35Eh chuwach i reh ma' xta kajaawriik taqe i k'achareel wach ak'al. Re' reh i 
rub'an aha' wili iraaj i reh kuuk' i wilkeeb' pan taxaaj, i wilkeeb' wach ak'al. Eh 
ma' jino'q neenq'atwik wach i rajaawriik, ma' awach ta neenpahqanik reh chib'ih 
reet noq je' re' i rub'an, kinki. 

36Eh noq xkorjik wo' chik i nuna'ojb'al xnuk'ul wo' chik i nuloq'il, i wajaawriik i 
runimaal nuwach. Re' taqe i kojol nuna'ojb'al re' i nimaq wach kikamaj wilkeeb' 
wuuk' pampeet xink'ulik wo' chik kisik' xi nokik wo' chik chi reyil chinaah i 
nutinamiit. Eh xti q'e' chik xwihik wajaawriik chi taaq'anik chuwach i pampeet. 

37Re' hin i reey Nabucodonosor, yu'naak i nuyeew chik ruloq'il, i nuyeew 
runimaal wach i xti manlik reey wilik cho pan taxaaj, ruum chu'nchel i rub'an xti 
rub'ehel, eh i resaj i kajaawriik i xanimaq chik kiwach inki a'n kiib', inki. 

Dan 5 

Re' i reey Belsasar xrilow wach jinaj i q'ab'iis, tz'ihb' i rub'an wach tz'aq 

1Re' i reey Belsasar xub'an jinaj runimaal ninq'iij, kuuk' i jinaj miil chi raj 
kamanoom. Eh chikiwach taqe re' xutoq'aa' uk'inik k'ahlaj ha'. 

2Eh ruum ruxohk'riik i Belsasar xuq'or chi naa rehtesjiik chaloq i kok' kulk, i 
nimaq kulk re' ruuk' i oro i plata ruk'amam cho parupaat i QaJaaw Dios 
Jerusaleem i Nabucodonosor i rajaaw, reh chi naa ruk'em i k'ahlaj ha' chupaam i 
reey, taqe i raj kamanoom, taqe i rixoqil parupaat, taqe i rixooq pam b'eeh. 

3Eh xi ehteesjik wo' chaloq taqe kulk i ruk'amam cho parupaat i Dios Jerusaleem i 
Nabucodonosor, xuk'ej wo' i k'ahlaj ha' chupaam i reey, je' wo' taqe i raj 
kamanoom, taqe i rixoqil parupaat, taqe i rixooq pam b'eeh. 

4Xuk'ej i k'ah laj ha', eh xkiloq'ej i tiyoox oro plata q'an ch'ihch', rax ch'ihch' chee' 
ab'aj korjinaq wii'. 

5Eh xa chupaam i junk'aam re' re' xuk'uhtaaj riib' i jinaj q'ab' winaq xutoq'aa' 
tz'ihb' ruuk' i ju' q'ab' wach tz'aq johtoq ma' najta ruuk' i ye'aab' saqumb'al wilik 
pampaat. Eh re' reey xrilow noq k'achi' chi tz'ihb' i ju' q'ab'iis wach tz'aq. 

6Eh ruum i re' xa saqmoq'ik chik xkahnik i reey xankirkotik chik i rooq i q'ab' 
ruum i ruyo'jiik. 

7Eh xuk'er chii', xutaq'aaj kik'amariik i aj q'iij, i wilik kina'ojb'al wilkeeb' 
Babilonia, i kisik'wik chi riij i ch'umiil, je' wili i xuq'or keh: Awach i neenreqwik 
chi riij chib'ih i ruq'or i tz'ihb'amaj wach tz'aq, nee ruq'or weh chib'ih i ruq'or, 

neenkojarik chi riij i kaqmuq'ik laj itz'ihy, neenkojarik karena chi ralaq, re' ruuk' i 
oro, neenukoj chi roox k'amal b'eeh chi wiij, inki. 

8Eh chu'nchel i aj na'ojb'al kikamanik ruuk' i reey xi okik i koq pampaat eh ma' 
xkireq ta chi riij chib'ih i ruq'or i tz'ihb'amaj wach tz'aq, ni xata xkiq'or reh i reey 
chib'ih i ruq'or. 

9Ruum i re' ma' k'isiin ta chalik ruyo'jiik i reey Belsasar xa saqmoq'ik chik 
xponik. Chu'nchel i kikamanik ruuk' xama' inkireq ta chik chi riij chib'ih naa 
kianam. 

10Eh re' rehk'een i reey Belsasar xrib'iraj chi k'erik chii' i rub'ahiil ruum ruyo'jiik 
xokik koq chupaam i paat k'achi' wii' iniinq'iij, je' wili i xuq'or reh: Hat reey wilik 
aak'achariik chi juneliik mat yo'jik mansaqb'ik akik'eel ruum ayo'jiik. 

11Re' hat jinaj i waj kamanoom wilik awuuk' ye'ooj runa'ojb'al ruum i Dios wili 
rusantohiil. Noq re' awajaaw Nabucodonosor wilik cho chi reyil re' winaq i 
nuq'or aweh xti xuk'uhtaaj chi wilik runa'ojb'al, re' Nabucodonosor awajaaw i 
hat reey xukoj chi k'amal kib'eeh i nimaq wach kina'ojb'al taqe i aj q'iij, taqe i 
kisik'wik chi riij i ch'umiil. Re' taqe i aj na'ojb'al wilkeeb' Babilonia. 

12Re' winaq re' re' wilik runa'ojb'al i rureq chi riij chib'ih i ruq'or inilarik pan 
wirik, je' rukab' noq xuq'or reh i awajaaw i ma' inkan ta naq chi riij, eh rureq chi 
riij k'axik wach na'ojb'al. Re' nuq'or aweh wili re' i Daniel i xkojarik rukab' b'ih 
chi Beltsasar ruum i awajaaw Nabucodonosor, cha taq'aaj ruk'amariik, re' reh 
nee ruq'or aweh chib'ih i ruq'or i tz'ihb'amaj wach tz'aq, inki. 

13Eh re' Daniel xk'amarik reje ruuk' i reey Belsasar, xpahqaljik reh chi je' wili: 
¿Re' naak i hat i Daniel jinaj keh i riih rumaam Judá xi k'amarik cha yu' ruum i 
wajaaw xwihik cho chi reyil Nabucodonosor rub'ihnaal? 

14Re' hin xb'iraj rib'iral chi re' hat ye'ooj ana'ojb'al kuum i Dios wilik rusantohiil 
chi saqum chawach i ma' nreqarik ta chi riij eh chi wilik ana'ojb'al chi manlik. 

15Re' taqe i aj na'ojb'al, taqe i kisik'wik chi riij i ch'umiil, xi k'amarik cho wuuk', 
reh naq chi naakilom wach, i tz'ihb'amaj wach tz'aq, eh chi naa kiq'orom weh 
chib'ih i ruq'or. Xa re' la' xama' xkireq ta wo' chi riij chib'ih i ruq'or. 

16Eh re' hin i xb'iraj chi re' hat inach'ob' rub'ehel i k'ayeew wach chi reqarik chi 
riij, eh yu'naak wila' re' hat nee nawil wach wixareq chi riij chib'ih i ruq'or 
tz'ihb'amaj wach tz'aq, wixaq'or weh chib'ih i ruq'or neenkojarik chawiij i 
kaqjutik laj itz'ihy, eh nee wo' inkojarik aakarena re' ruuk' i oro. Eh nee tinukoj 
chi roox k'amal b'eeh chi wiij, inki. 

17Re' i Daniel je' wili xuq'or reh i reey: Re' hat neerub'an chi neenkahnik aweh 
inanaq asihim weh, eh re' i runimaal nuwach naq naa aye'em, chayeew reh i 

tokoom. Re' hin xanaa wo' nuq'orom aweh chib'ih i ruq'or i tz'ihb'amaj wach 
tz'aq, eh chib'ih iraaj ruq'orom. 

18Re' i hin weht'al chi re' wo' i Dios pan taxaaj xkojwik reh chi reyil xye'wik 
runimaal wach ruloq'il i Nabucodonosor re' awajaaw i hat qajaaw reey. 

19Eh xye'arik runimaal wach kuum wilkeeb' panimaq tinamit, pankok' tinamit, xa 
reh reh wach kiq'orik wii', xakib'arb'otik chik ruum kiyo'jiik chuwach. Eh awach i 
xraaj rukansam i reh xukansaj wo' hoq, awach i ma' xraaj ta rukasam ma' 
xukansaj ta wo' hoq, awach i xraaj ruye'em runimaal wach xuyeew wo' runimaal 
wach, awach i xraaj resam i runimaal wach xresaj wo' hoq i runimaal wach. 

20Eh noq xa nim chik wach xub'an riib', eh noq xama' awach ta chik imponik 
chuwach, xehteesjik iloq chi reyil, xehteesjik i runimaal wach, je' wo' hoq i 
ruloq'il. 

21Eh ehteesjik cho chi kixilak i tinamit xsutinik chi je' chik runa'ojb'al chikop i 
runa'ojb'al, eh xk'acharik chi kixilak taqe i chikop pantaq ch'ahn, eh xuk'ux reh i 
k'im inkik'ux i b'ooyax, eh tz'aqik i ruti'jolal ruum i mus jab'. Korehtaal xukoj 
rehtaal chi xa re' wo' Dios wilik cho pan taxaaj wilik rajaawriik ink'amwik 
kib'eeh i kiokik chi reyil chinaah i wach ak'al, eh rukoj wo' chi reyil awach iraaj 
rukojom i reh paruk'ux. 

22Re' hat Belsasar rak'uun i Nabucodonosor aweht'al wo' naq chi je' re' i xuk'ul 
awajaaw, eh re' hat xama' naaqasaj ta wo' i runimaal awach. 

23Re' hat ma' imponik ta panaq'awach i Dios wilik cho pan taxaaj, ruum xataq'aaj 
ruk'amariik taqe i kulk inkamanik parupaat i Dios ar Jerusaleem, xawuk'ej i 
k'ahlaj ha' chupaam, je' wo' taqe i awaj kamanoom, taqe awixoqil panapaat, taqe 
awixoqil pam b'eeh. Eh xaloq'ej taqe i tiyoox, oro, plata, q'an ch'ihch', rax ch'ihch', 
chee' ab'aj korjinaq wii', re' i ma' ki-ib'irinik taj, ma' ki ilwik taj, eh ma' xta i 
kichol rub'aan. Re' hat reey ma' nayeew ta ruloq'il i QaJaaw Dios wilik cho pan 
taxaaj, re' inye'wik ak'achariik. 

24Ruum aj re', re' Dios xtaaq'anik cho reh i q'ab'iis xtz'ihb'anik reh wach tz'aq 
taqe q'orik wili: 

25MENE, MENE, TEKEL, PARSIN. 

26Re' taqe i q'orik re' re' je' wili i ruq'or: Re' MENE iraaj ruq'orom chi re' Dios 
rajlaam chik riij ach jarub' q'iij naa awihiik chi reyil reht'al chik jaruuj inakanaa' i 
taaq'anik. 

27Eh re' q'orik TEKEL iraaj ruq'orom chi xatrupaj chik, ar xureq chi riij chi ma' 
hat ta manlik. 

28Eh re' q'orik PARSIN iraaj ruq'orom chi re' i tinamit achopom naah 
naruch'aqam riib', wilik i naa kichopom naah i aj Media, eh wilik i naa kichopom 
naah i aj Persia, inki Daniel. 

29Eh chi riij i re', re' i reey Belsasar xuq'or chi kojaroq i kaq muqik itz'ihy chi riij i 
Daniel, eh chi naa rukojariik rukarena re' ruuk' i oro chi ralaq. Xutaq'aaj wo' 
ruq'orariik chi re' Daniel naa rukahniik chi roox k'amal b'eeh chi riij. 

30Eh chupaam aq'ab' re' re' xkanteesjik i Belsasar wilik naq chi reyil chinaah i 
tinamit Babilonia. 

31Re' chik i Dario aj Media xokik chi reyil chi jilow oxk'ahl ruuk' kiib' haab' i wilik 
reh noq xokik chi reyil. 

Dan 6 

Re' noq xkutarik i Daniel pan kijuul taqe i kaq b'ahlam 

1Re' i reey Dario xupab'aa' taqe i jinaj siento ruuk' juninaq chi winaq kajaaw taqe 
i q'atal q'orik chupaam chu'nchel i rutinamiit ruchopom naah. 

2Eh chikinaah taqe jinaj siento ruuk' juninaq re' re' ixib' i winaq xukoj chi rilariik 
i kikamaj. Eh jinaj keh ixib' re' re', re' i Daniel xupab'aa' haa' reh chi naa rilariik 
chi korik i chib'ih reh i reey. 

3Re' i Daniel xanoq wo' xuk'uhtaaj chi wilik runa'ojb'al chikiwach taqe i xikojarik 
chi ilil, kamanik je' wo' chikiwach taqe i k'amal b'eeh. Ruum aj re', re' reey 
xukapaaj chi xukoj chi taaq'anik chinaah i rutinamiit. 

4Eh re' taqe kajaaw i q'atal q'orik, taqe i xipa'ab'jik chi ilil kamanik xchalik 
kik'aah chinaah i Daniel, xkisik' naq chi riij nik' wach noq naa kikojom ru mahk 
naa naq kiq'orom chi ma' holohik taj i taaq'anik i rub'an. Xa re' la' ma' xkireq ta 
wo' ru mahk ruum re' reh korik wach ruk'ux, ma' xtaj i ma' holohik taj xub'an. 

5Xkilow chi je' re' taqe i winaq re' re' je' wili i xkiq'or: Re' hoj ma' jaruuj 
neenqareq ru mahk i Daniel chi nenooj qajal, wila' ma' xqasik' chi riij nik' wach 
noq neeruq'eb' riib' chuwach i reey ruuk' i runimjiik i ruDios i rub'an, inki taqe. 

6Re' taqe i kajaaw i q'atal q'orik, ruch'ihil taqe i ki ilwik reh i kamanik xkian jinaj 
wach kik'ux, xooj kiq'oreej i reey Dario, je' wili i xkiq'or reh: Qajaaw reey nee ta 
naq inwihik aak'achariik chi juneliik. 

7Re' taqe i kajaaw i q'atal q'orik, taqe i kajaaw i soldado, taqe i kikamanik awuuk' 
xkiyejaa' wach chi re' hat naa akojom jino'q i kow wach k'uhb'aal chi naa awesam 
ruq'orkiil re' i wili: Chi chuwach i lajeeb' ru ka'winaq q'iij ma' jino'q i naa 
ruloq'em i naa rub'anam rutiij chuwach i rudios, eh ni xata naakiye'em ruloq'il i 
winaq. Xa re' chik i hat nee kiye'em aloq'il i hat qajaaw reey. Eh awach i ma' 
xnimanik reh i k'uhb'aal re' re' neenkutarik pan kijuul i kaq b'ahlam. 

8Re' hat chayeew aq'oral chakoj aab'ihnaal chi nee nelik ruq'orkiil i kowlaj 
k'uhb'aal re' re', reh chi ma' nee ta chik injal wach korehtaal inimjik je' rukab' i 
ruq'or i kik'uhb'aal i aj Media i aj Persia, eh chi ma' awach ta chik neenjalwik 
wach. 

9Eh re' i reey Dario xukoj wo' rub'ihnaal chi nareliik ruq'orkiil, eh chi naa rub'aan 
i kow wach k'uhb'aal re' re'. 

10Noq xrib'iraj i Daniel chi xelik ruq'orkiil chi naa rub'aan i k'uhb'aal re' re', xokik 
i koq paruwarb'al, xuteh taqe ru ventana wilik reje chi korkiil i Jerusaleem. Ar xu 
xuk'aa' riib' chub'aan i rutiij, chulooq'jiik i ruDios, eh oxpech i rub'an chuwach i 
q'iij, je' wo' rukab' i okrinaq wii'. 

11Eh re' taqe i winaq ki-ixowanik wach i Daniel xkimol i koq kiib' wach ru 
ventana xponik kireq chi tiij, eh chi k'ahchi' ruloq'em i ruDios. 

12Eh jumehq'iil xiooj ruuk' i reey, je' wili xkiq'or reh: Qajaaw reey ¿Mi ma' 
xawesaj ruq'orkiil re' i kowlaj k'uhb'aal chi chuwach i lajeeb' ru ka'winaq q'iij 
ma' jino'q i naa ruye'em ruloq'il i rudios, eh ni xata jino'q chik winaq, chi xa re' 
chik i hat naakiye'em aloq'il, eh chi awach i ma' xunimaj naa rukutariik 
pankijuleel i kaq b'ahlam? inki taqe. Eh re' i reey je' wili i chaq'wik xub'an: Korik 
noq je' re' i ruq'or i k'uhb'aal re' re' je' rukab' i ruq'or i kik'uhb'aal i aj Media, i aj 
Persia, eh ma' awach ta chik neenjalwik wach, inki. 

13Eh re' keh je' wili ruchaq'weesjiik i reey xkian: Re' i Daniel jinaj keh i aj Judío 
k'amooj taqe chaa yu', ma' ruyeew ta k'isinoq awajaawriik i hat reey. Eh ma' 
runimaj taj i kowlaj k'uhb'aal xawesaj ruq'orkiil, ruum re' hoj inqilow chi oxpech 
i rub'an rutiij chuwach i ju'jun chi q'iij, inki taqe. 

14Noq xrib'iraj chi je' re' i reey ma' k'isiin ta noq tib'ik ruk'ux xtohq'ik rusik'im 
chi riij, eh xik'ik q'iij chusik'ariik chi riij nik' naq wach noq naa ruko'leem riij i 
ruk'achariik i Daniel. 

15Eh chi riij i re' xi sutinik wo' chik cho ruuk' i reey, je' wili i xkiq'or reh: Qajaaw 
reey re' hat aweht'al chi korik i ruq'or i kik'uhb'aal i aj Media, i aj Persia chi ma' 
jino'q i k'uhb'aal rukojom i rub'ihnaal i reey chi neerub'an chi neenjaljik wach, 
inki taqe. 

16Je' aj re' noq re' reey Dario xutaq'aaj ruk'amariik i Daniel, je' wili i xuq'or reh: 
Re' taq naq aaDios i naa kamaneej wach chi juneliik neenko'linik aweh chi ma' 
nee ta tikik'ux i kaq b'ahlam, inki. Eh re' Daniel kutarik wo' chi kixilak i kaq 
b'ahlam. 

17Eh jinaj i qaman ab'aj xkitz'ap wii' i chii' i kijuul i kaq b'ahlam, eh re' reey xukoj 
i rub'ihnaal chuwach ab'aj xukoj wo' rulopq'aaq' chuwach, je' wo' i kilopq'aaq' 
taqe i kikamanik ruuk', reh chi ma' awach ta neentehwik reh. Eh korehtaal xooj 
eloq wach ruuk' i Daniel i kowlaj k'uhb'aal xresaj ruq'orkiil i reey. 

18Eh re' i reey xooj chupaam i rupaat i rub'an wii' taaq'anik xuyok'aa' riib', ma' 
xukapaaj ta chik ruwa', ma' xye'arik ta chik rusuqkiil ruk'ux ruuk' taqe i q'ooj, eh 
ni xata naq chik qajik i ruwiriik. 

19Eh xa re' wach noq xokik choo rusaq'iik xooj rajimam riib' aha' wilik wii' i 
kijuul i kaq b'ahlam. 

20Noq ach k'isiin ma' ponik i reey ar xan tz'irik chik wach noq xuk'er je' chii' chi 
q'orob'jiik i Daniel chi je' wili: Daniel hat raj kamanoom i k'achlik Dios, mi xat 
ruko'leej aaDios i nayeew ak'ux chub'aan i rukamaj chi ma' xat kik'ux taj i kaq 
b'ahlam, inki. 

21Eh re' Daniel je' wili chaq'wik xub'an: Qajaaw reey nee ta naq inwihik 
aak'achariik chi juneliik. 

22Re' i Dios xi ruko'leej ruum xutaq'aaj chaloq i ruánjel reh chi xutz'ap i kichii' 
taqe i kaq b'ahlam, reh chi ma' xinkik'ux taj, ruum chuwach i Dios ma' xta 
numahk, eh ni xata chawach i hat qajaaw reey wilik numahk, inki. 

23Eh noq xrib'iraj chi je' re' i reey ma' k'isiin ta noq xsuuqb'ik ruk'ux, xutaq'aaj 
rehtesjiik i Daniel chi kixilak i kaq b'ahlam. Eh noq xkesaj chaloq i Daniel ma' 
xhoparik ta k'isinoq i ruti'jolal ruum xuyeew ruk'ux ruuk' i ruDios. 

24Re' i reey xutaq'aaj kik'amariik taqe i winaq xi ponik koj woq ru mahk i Daniel, 
eh kuch'ihil taqe i keh k'een, kak'uun, kixq'uun, noq xikutarik chi kixilak i kaq 
b'ahlam. Eh xakomajaa' wo' kiponik i koq ko chupaam i jul noq xik'ularik cho 
kuum i kaq b'ahlam, junb'iq'arik haa' i kib'aqil xb'aan. 

25Chi riij i re', re' i reey Dario xutz'ihb'aaj reje kihuuj i wilkeeb' panimaq tinamit, 
pankok' tinamit, xa reh reh wach ki i q'orik, je' wili i xuq'or reje: Re' ta naq i suq 
kiil k'uxliis wih-oq taq awuuk', inki. 

26Re' hin i nutaq'aaj taq ruq'orariik aweh chi chupaam chu'nchel i tinamit 
nuchopom naah chayohleej, chayeew taq ruloq'il i ruDios i Daniel. Ruum re' reh i 
k'achlik Dios, eh wilik chi taaq'anik chi juneliik, eh re' rajaawriik ma' jaruuj naa 
rik'iik wach. 

27Re' wo' hoq i Dios re' re' inko'linik, ineesanik panti' k'axik, eh rub'an taqe i ma' 
ilooj taj, i sachb'al k'uxliis pan taxaaj, je' wo' wach ak'al. Eh re' wo' reh xko'linik 
reh i Daniel i ma' xk'uxarik ta kuum i kaq b'ahlam, inki. 

28Eh re' i Daniel xaxkanab'jik wo' hoq chi nim wach i rukamaj chi taaq'anik ruuk' 
i reey Dario xye'arik wo' runimaal wach ruum i Ciro re' i kireey i aj Persia. 

Dan 7 

Re' i Daniel xrilow wach paruwiriik i kijib' chi nimaq josq'laj chikop 



1762 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

1Chupaam i peet haab' rokiik chi reyil i Belsasar Babilonia, chupaam jinaj aq'ab' 
re' Daniel wilik xrilow wach paruwiriik. Eh noq xrik'raaj riib' xutz'ihb'aaj taqe i 
nimaq wach xk'uhtjik reh. 

2Je' wili i xuq'or parutz'ihb': Re' hin je' wili xwilow panusaq wiriik chi jun suut 
chik i wach ak'al xchalik i kowlaj teew xakow b'ila' chik i ruk'uysaj i ruha'iil i 
palaw. 

3Eh chupaam i palaw re' re' xi elik chik chaloq i kijib' chi nimaq josq'laj chikop 
reh reh chik wach kiwii' i ju'jun. 

4Re' peet je' chik ruwii' kaq b'ahlam xa re' la' je' chik ruxiik' xihk taqe i ruxiik'. Eh 
noq k'ahchi' kin chi rilariik xkich'uq b'ila' chik taqe i ruxiik'. Xkipab'aa' wach ak'al 
ruuk' i kiib' chi rooq je' pahik winaq, xye'arik chik runa'ojb'al chi je' runa'ojb'al 
winaq. 

5Eh re' rukab' je' ruwii' oso ruk'sam chik i q'ab' kab'chel xa ruyejaam chik riib' 
chi k'uxuuj, eh ixib' i rub'aqil jojol winaq wilik xilak taqe reeh. Eh xb'iraj noq 
xq'orarik cho reh chi je' wili: Chayejaa' awiib' chak'ux i tiwik xanik' pa' nimaal 
inawaaj, i nuchjik. 

6Re' roox chikop je' ruwii' rajaaw b'ahlam, eh kiib' i ruxiik' wilik chi riij, kijib' 
chik i naah, eh ye'arik chik rajaawriik noq xwil. 

7Eh re' rukaaj i nimlaj josq'laj chikop xwilow wach panusaq wiriik xiik' naah 
yib'kiil wach ti yo'joq ruum, eh yohb'aal chik wach i ransil. Eh xa nimaq chik i 
reeh re' ruuk' i ch'ihch' chu'nchel chik i rupaxej nah reh i ruk'ux, nik' nimaal i ma' 
rutz'ap ta wach i ruyeq'b'eej parooq. Re' qamaam josq'laj chikop re' re' lajeeb' i 
ruk'aa' ma' je' ta kiwii' ixib' xwilow kiwach pampeet. 

8Noq k'ahchi' wilom i lajeeb' chi ruk'aa' jinaj wo' chik i ruk'aa' xelik chaloq chi 
xilak, xak'isiin chik rooq, eh ixib' i ruk'aa' xkich'uq iloq reh chi xkikanaa' 
ruye'aab' i jinaj koq'uun xelik chaloq. Re' i k'isa uk'aa' re' re' nujinaq chik i riij chi 
je' naq'wach winaq, eh xakow chik i q'orik i rub'an. 

9Re' hin ma' nukanaa' ta chik rutz'ehtjiik, eh xyejeb'jik b'ila' chik i ki tzunaab' i 
q'atal q'orik chupaam i jinaj keh i tzunaab' re' re' jinaj i mama' winaq xtzuhnik 
chupaam, xasaq chik i rismaal naah xa je' chik i saq nooq', xa saqpotz'ik chik i 
ruso' xa je' chik i saq laj suutz'. Eh re' i tzunaab', i kotokaq ch'iklik wii' pan xaq 
q'aaq' wilik. 

10Xa je' chik rooq ha' i q'aaq' i nelik cho chuwach, eh xata wo' jarub' miil i 
wilkeeb' i koq ruuk' chi kamanik, xata wo' jarub' miil i tinamit wilkeeb' i koq 
chuwach. Eh xutoq'aa' chik q'ataj q'orik, re' taqe i nimaq huuj xteharik kipaam 
noq xwil. 

11Re' hin xakok'ahchi' wo' b'iram, xa kosachlik wo' nuk'ux ruum i kowlaj q'orik i 
rub'an i k'isa uk'aa', noq xwilow chi xkikansaj i rukaaj i nimaq josq'laj chikop 
xkixereb'eej i ruti'jolal xkikut wach q'aaq' reh i ruk'atariik. 

12Eh re' taqe i ixib' chik nimaq josq'laj chikop ehteesjik i kajaawriik, xa re' la' ko 
xik'amarik pee chi k'achalkeeb' chuwach i xama' k'ih ta laj q'iij. 

13Eh chupaam aq'ab' re' re', xwilow wo' panusaq wiriik chi jinaj i je' ruwii' 
rak'uun winaq wilik chinaah i suutz' pan taxaaj, eh xkik'am i koq ruuk' i mama' 
winaq, re' wilik ruk'achariik chi juneliik. 

14Re' je' rak'uun winaq re' re' xye'arik rajaawriik, runimaal wach xkojarik b'ila' 
chik chi taaq'anik. Eh chi re' taqe i wilkeeb' panimaq tinamit pankok' tinamit, xa 
reh reh wach kiq'orik kib'anik reh i rukamaj. Re' i rajaawriik, re' taaq'anik naa 
rub'anam ma' jaruuj naa rusahchiik wach. 

15Eh re' hin Daniel ruum taqe i xwilow panuwiriik re' re', ma' k'isiin ta xsahchik 
nuk'ux, eh xchalik ruti'kiil nunaah ruum. 

16Re' hin xnujil i koq wiib' ruuk' i jinaj keh pa'lkeeb' i koq chuwach i tzunaab' 
xnupahqaaj reh chib'ih i ruq'or taqe i xwilow wach panuwiriik. Eh re' reh xuq'or 
eh xuch'ob' wo' rub'ehel chib'ih i ruq'or. 

17Je' wili i xuq'or weh: Re' taqe i kijib' chi josq'laj nimaq chikop xawil wach, 
kijalwaach i kijib' chi reey naa ruwihiik kajaawriik chi taaq'anik chikinaah i 
tinamit wach ak'al. 

18Xa re' la' naa ruponiik i q'iij noq re' chik i rusantolaj tinamiit i Dios. Re' chik i 
keh naa ruwihiik kajaawriik chi taaq'anik chi juneliik, inki. 

19Re' hin koxwaaj naq nunab'eem chib'ih ruq'or i rukaaj josq'laj chikop xwil wach 
tokoom ruwii' chikiwach ixib' xiik' naah yib'kiil wach, q'an ch'ihch' i rixk'aq 
ch'ihch' i reeh xik'uxib'eej i xa chib'ih jariik, eh re' i ma' xutz'ap ta wach 
xuyeq'eb'eej pan rooq. 

20Eh xwaaj wo' naq nunab'eem chib'ih i ruq'or i lajeeb' chi ruk'aa' eh chib'ih i 
ruq'or i k'isa ruk'aa' xelik koq'uun juninaq chi je' naq'wachiis i riij, wilik noq ti 
xakow chik inq'orik chaloq ink'utinik chi re' reh q'e' wilik rawjaawriik chikiwach 
i ruk'uliil, eh wilik ruk'aa' xich'uqarik iloq reh chi xye'arik ruye'aab' i reh. 

21Eh xwilow chi re' i k'isa ruk'aa' re' re' peleto i rub'an kuuk' i rusantolaj tinamiit 
i Dios, eh i rub'an chik keh. 

22Eh xponik i mama' winaq wilik ruk'achariik chi juneliik xuq'at i q'orik xesaj 
taqe i panti' k'axik i rutinamiit i Dios wilik cho pan taxaaj. Eh xponik wo' ruq'ijil 
chi re' chik i santo laj rutinamiit i Dios xkichop i kajaawriik chi taaq'anik. 

23Je' wili i xuq'or weh i jinaj keh i pa'lkeeb' i koq ar: Re' rukaaj i josq'laj chikop 
rujalwaach i rukaaj i naa ruwihiik chi reyil chinaah i wach ak'al, re' reh ma' je' ta 
rukab' taqe i junch'uq, naa rub'anam i ti' k'axik keh i tinamit, naa ruyeq'eb'eem 
parooq naa rusacham kiwach. 

24Re' i lajeeb' chi uk'aa' kijalwaach i lajeeb' chi reey naa kiwihiik chi taaq'anik. Eh 
chikiij i keh naa wo' chik ruk'uliik iloq i jinaj naa rokiik chi taaq'anik, tokoom chik 
chikiwach taqe i peet naa resam taqe i chi taaq'anik i ixib' chi reey. 

25Eh naa rub'ajam i Dios wilik cho pan taxaaj, naa rutohq'iik rutz'apam wach i 
rusantolaj tinamiit i Dios naa rukapaam chi naa rujalam wach i k'uhb'aal, je' wo' 
hoq i ruq'ijil taqe i ninq'iij. Eh ixib' haab' ruuk' waqiib' poh naruwihik i santo laj 
rutinamiit i Dios chi ri'sil i rajaawriik. 

26Xa re' la' re' mama' winaq naa ruq'atwiik i q'orik chinaah i reey re' re' naa 
ruq'uchum i rajaawriik, eh naa rusacham wach chi jumpech. 

27Eh re' taaq'anik, re' awajaawriik, re' i loq'il i taaq'anik imb'aan wach ak'al naa 
ruye'ariik reh i santo laj rutinamiit i Dios. Eh re' chik i keh naa kikahniik chi 
taaq'anik, re' i tinamit wach ak'al naa rub'aniik reh i kikamaj, eh naa runimaniik 
keh, inki. 

28Ayu' xooj eloq wach i xwilow panuwiriik, eh re' hin Daniel ma' k'isiin ta 
xsahchik nuk'ux, xasaq moq'ik chik xin kahnik ruum nuyo'jiik. Xa re' la' 
xapanuk'ux xkahnik ma' awach ta aj eh xnuk'utjaaj i xwilow re' re'. 

Dan 8 

Re' i Daniel xrilow wach parusaq wiriik jinaj i tentzun, eh jinaj kaprax 

1Re' hin i Daniel, noq ixib' chik haab' rokiik chi reyil i Belsasar Babilonia wilik wo' 
chik i xk'uhtjik weh panusaq wiriik, ma' xata re' xk'uhtjik weh pampeet. 

2Re' xk'uhtjik weh ar b'ila' chik wilkiin chupaam i nimlaj tinamit Susa, wilik 
paruyuq'ul i Elam, ar chik pa'likiin chi chii' i nim ha' Ulai. 

3Eh noq wilkiin ar xwilow reje wach chi najt jinaj imas tentzun wilik chi chii' i 
nim ha' wilik kiib' i ruk'aa' xa re' la' jinaj reh i ruk'aa' xelik cho koq'uun re' chik i 
re' q'e' nim rooq chuwach i jinaj noq xwilow. 

4Eh xwilow chi re' imas tentzun re' re' ruuk' i ruk'aa' i rub'an reje i toq'ooj 
pareeb'aal q'iij, pantz'eet reh i rookb'aal q'iij, pansak'aaj reh i rookb'aal q'iij, ma' 
jino'q chik i chikop i ruk'ul ruuk' ni xata chik inkiko'leej kiib' chuwach i ruk'aa'. 
Eh i rub'an aha' wilik iraaj i reh, xa reh reh chik ruk'uliik i raansil. 

5Eh xakok'ahchi' wo' nukapaam riij i xwilow re' re', xwilow wo' chik chi jinaj 
imas kaprax k'ulik i rub'an iloq parelb'aal q'iij, xa rajimam chik riib' xa kok' taq 

chik i rutz'a'j wach aak'al i rooq. Eh xa jinaj b'ila' chik i nimlaj ruk'aa' wilik johtoq 
chinaah taqe naq'wach. 

6Eh noq xponik ruuk' imas tentzun kiib' i ruk'aa' xwilow wach chi chii' i nim ha' 
yohb'aal wach i rujosq'iil. 

7Eh xuyeq' panak'al xutoqib'eej kab'chel i ruk'aa', eh re' i imas tentzun re' re' ma' 
xta b'ila' chik k'isinoq raansil chi ko'ljiik riib' chuwach imas kaprax. Yohb'aal 
wach i xub'an reh xuyeq'eb'eej parooq imas tentzun, ma' awach ta xko'linik reh 
pan q'ab'. 

8Eh re' imas kaprax xa reh reh chik ruk'uliik i raansil, xa re' la' noq yohb'aal chik 
wach i raansil, re' i nimlaj ruk'aa' xtoqib'ik, chupaam i ruye'aab' i ruk'aa' re' re' 
kijib' chik i ruk'aa' xelik chaloq, k'ahchi' kitz'ehtaam reje parukaaj tz'u'kaal i 
wach aak'al. 

9Eh chinaah i jinaj keh uk'aa' re' re' xpoq' wo' chik chaloq jinaj i k'isa uk'aa' 
xk'ihik, xiik' naah nimaal xponik, eh ar intz'ehtanik reje pantz'eet reh i rookb'aal 
q'iij panreelb'aal i q'iij, chinaah i Israel. 

10Xtiyohb'aal wach nimaal xponik uk'aa' re' re' xponik chik kopan taxaaj xuqasaj 
taqe chaloq i ch'umiil xuye'q' b'ila' chik parooq. 

11Ma' k'isiin xunimb'isaj riib' chuwach i manlik k'amal b'eeh, xusach wach i 
ye'aab' ink'atarik naq wii' i mayiij eqal eqal. Xuch'uwa'risaj paam i rupaat i Dios. 

12Eh re' uk'aa', re' chik i yiib' wach na'ojb'al xub'an chupaam ye'aab' ink'atarik 
naq wii' i mayiij, xuyeew chi re' chi ma' re' i korik. Re' reh xub'an chu'nchel i xraaj 
i reh paruk'ux, eh chu'nchel xelik korik chuwach. 

13Eh xb'iraj i ruq'oral i jinaj i ánjel xupahqaaj reh i jinaj chik santo laj ánjel chi je' 
wili: ¿Kojaruuj imahyik i yiib' wach na'ojb'al k'ahchi' chupaam i ye'aab' ink'atarik 
wii' i mayiij eqal eqal? ¿Nik' chik najtiil naa rub'aan i ch'uwa' wach na'ojb'al 
chupaam i rupaat i Dios? ¿Nik' chik natiil naa ruyeq'ariik panak'al i wilik ruloq'il, 
i santo laj rutinamiit i Dios? inki. 

14Eh re' i santo laj ánjel jinaj je' wili i chaq'wik xub'an: Konaa chik rik'iik ixib' 
haab' ruuk' yejaal chi ti' k'axik kora'j chik naa rukahniik chi saq paam re', 
rusantohiil i rupaat i Dios, inki. 

15Eh re' hin Daniel noq kosachlik nuk'ux, k'ahchi' nukapaam riij chib'ih i ruq'or i 
xk'uhtjik weh, chi jumehq'iil xk'ulik rupab'aa' riib' chi nuwach jinaj i ánjel. 

16Eh xb'iraj jinaj i kowlaj q'orik xb'aan chaloq chinaah i nim ha' Ulai, je' wili i 
xuq'or: Gabriel cha ch'ob' rub'ehel reh i winaq re' re' chib'ih i ruq'or i xk'uhtjik 
reh parusaq wiriik, inki. 

17Eh re' ánjel xujil cho riib' wuuk', re' hin xchalik nuyo'jiik, xnupach'aa' wiib' 
chuwach, eh je' wili i xuq'or weh: Hat rak'uun winaq re' xk'uhtjik aweh panasaq 

wiriik chakoj rehtaal chi je' re' i naa ruk'ulariik pan tz'apaab' taqe ponoq wach 
reh i q'iij, inki. 

18Noq k'achi' kiin ruq'oreem xchalik numeemriik xinq'ehb'ik wach ak'al. Re' i 
ánjel xuchop johtoq chi nuq'ab' xiruksaj johtoq. 

19Je' wili i xuq'or weh: Re' hin naa nuq'orom aweh taqe i naa ruk'ulariik noq naa 
ruye'em i rujosq'iil i Dios. Re' xk'uhtjik aweh panasaq wiriik, re' taqe re' naa 
ruk'ulariik pantz'apaab' taqe ponoq wach reh i q'iij. 

20Re' imas tentzun kiib' i ruk'aa' xawil wach, rujalwaach i kiib' chi winaq kireey i 
aj Media i aj Persia. 

21Eh re' imas kaprax rujal wach i kireey i aj Grecia, eh re' nimlaj uk'aa' wilik 
chinaah taqe inaq'wach, rujal wach i peet reey. 

22Re' i kijib' chi uk'aa' xi elik chaloq chi jilow i nimlaj uk'aa' xtoqib'ik, kijal wach i 
kijib' chi winaq naa kokiik chi reyil chinaah i tinamit, xa re' la' ma' jino'q keh i naa 
ruwihiik rajaawriik chi je' rukab' i peet reey. 

23Eh noq ach k'isiin ma' kimay i taaq'anik taqe i re' noq ma' k'isiin ta naa ruhtiik 
wach i yiib' wach na'ojb'al. Jinaj chik i winaq naa rokiik chi reyil xiik' naah josq'iil, 
eh kow ruk'ux, yiib' wach naa rub'aniik. 

24Ma' q'e' naa ruwihiik rajaawriik chi reyil xa re' la' ma' re' ta rajaawriik chi rib'il 
riib'. Re' reh naa rusacham kiwach i nixowanik wach, je' wo' taqe i wilik 
kajaawriik. Eh ma' k'isiin i rusantolaj tinamit i Dios naa rusacham kiwach. 

25Ruum chi nchol jot'ooj, naa reliik korik. Ruum i re' xa nim chik wach naa 
rub'anam riib', eh ma' k'isiin i xasuq naq k'acharik keh naa taqe rukansam. Eh 
naa naq ruq'atam wach i k'amal b'eeh chikinaah i k'amal b'eeh xa re' la' ma' xta 
wo' naa ruchem, re' la' chik i reh naa rusachariik wach ruum. 

26Eh re' ixib' haab' ruuk' yejal xk'uhtjik aweh xch'ob'arik chik rub'ehel aweh, re' 
re' korik. Eh chamol panak'ux ma' awach eh aq'or, ruum re' re' naa ruk'ulariik 
koq'uun, inki weh i ánjel. 

27Eh re' hin i Daniel xin kahnik chi xama' xta chik waansil, ixib' q'iij xinyowab'jik, 
eh noq xink'achjik xnutoq'aa' wo' chik i rukamaj i reey i hin rukojom wii'. Xa re' 
la' kosachlik wo' nuk'ux ruum i xk'uhtjik weh panusaq wiriik, ruum ma' nureq ta 
chi riij chib'ih i ruq'or. 

Dan 9 

Re' rutiij xub'an i Daniel chi riij i rutinamiit 

1Re' i Dario aj Media rak'uun i Asuero xokik chi reyil chinaah i tinamit Babilonia. 



1767 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

2Eh chupaam i peet haab' rokiik chi reyil i Dario. Re' hin Daniel xtohq'ik nutijem 
riij i ruhuuj i Jeremías jalal ruq'oral i Dios re' xutz'ihb'aaj wii' i xq'orarik reh 
ruum i QaJaaw Dios chi chuwach lajeeb' ru kajwinaq haab' naa rusahchiik wach i 
tinamit Jerusaleem. 

3Eh noq xnureq chi riij, xnub'an nutiij chi ma' nub'anam ta nuwa' nuhaa' 
xnupahqaaj i rotob'il i Dios, eh nukoj i q'as wach itz'ihy chi wiij, xnuyeew chaaj 
chi wiij. 

4Re' hin xnub'an nutiij chuwach i waJaaw nuDios, je' wili xnuq'or: QaJaaw Dios 
xiik' naah nimaal awach, nim awajaawriik, i na a'n taqe inaq'or, inak'uhtaaj 
ak'axb'al kuuk' i kik'axwik aweh, eh inkik'am naah aak'uhb'aal. 

5Re' hoj korik wo' chi xoj mahkunik chawach, xqa a'n i yiib' wach na'ojb'al, xqa 
a'n i ma' ruk'ul ta chi b'anarik, ma' nqayeew ta awajaawriik. Eh ma' xqanimaj taj 
aak'uhb'aal, ma' nqa a'n taj inaq'or. 

6Ma' xqanimaj taj inkiq'or i jalal aq'oral xataq'aaj cho chi qaxilak re' taqe i 
xiq'orik panab'ihnaal kuuk' taqe i qareey, k'amal qab'eeh, kuuk' taqe qatuut 
qajaaw kuuk' chu'nchel i tinamit Israel. 

7QaJaaw Dios re' hat korik wach ak'ux, eh re' hoj inqak'uhtaaj qak'ixb'ilaal, je' 
rukab' noq wilkooj yu'naak i hoj aj Judío, wilkooj ayu'. Je' wo' i wilkeeb' 
Jerusaleem, eh chu'nchel i aj Israel wilkeeb' chi najt chi ma' najt, re' taqe atukem 
reje kiwach pantaq tokoom tinamit ruum ma' xat kaaj ta kinimam. 

8QaJaaw Dios re' hoj, je' wo' taqe i qareey, je' wo' taqe i k'amal qab'eeh, je' wo' 
taqe qatuut qajaaw ma' k'isiin ta inchalik qak'ixiik ruum xoj mahkunik chawach. 

9QaJaaw Dios re' hoj qeht'al noq nee naketelaaj qawach, eh chi neenakuy taqe i 
qamahk atoob' ta ma' xat qanimaj chaloq. 

10Korik Jaaw noq ma' xqib'iraj taj i qak'uhb'aljiik xa a'n, xaq'or cho qeh ruuk' 
kichii' taqe amoso jalal aq'oral. 

11Chi qunchelaal i hoj aj Israel ma' xqanimaj taj i xoj ak'uhb'alej wii', ma' xqaaj ta 
qa'nam taqe i xaq'or. Ruum aj re' xchalik chi qanaah i ti' k'axik re' tz'ihb'amaj 
rehtalil chupaam i k'uhb'aal ye'ooj re' i Moisés amoso, chi naa ruk'ulariik. Re' wili 
i k'ahchi' qak'ulum ruum chi xoj mahkunik chawach. 

12Re' hat xa a'n i aaq'orom cho chiqiij i hoj, chikiij i k'amal qab'eeh, ruum xoj 
ayeew chi tojariik i qamahk. Eh xayeew taqe chi tojariik i kimahk i k'amal 
qab'eeh, ruum xayeew i runimaal ti' k'axik chi qanaah, ma' jank'al q'iij ink'ularik 
chinaah i wach ak'al i ti' k'axik xk'ularik Jerusaleem. 

13Chu'nchel i ti' k'axik wilik xchalik chi qanaah je' rukab' i tz'ihb'amaj cho 
rehtaliil chupaam i k'uhb'aal ye'ooj cho reh i Moisés. Xa re' la' re' hoj QaJaaw Dios 

xama' ti qanimaj ta wo' hoq, xama' nqakanaa' ta wo' rub'an i qayiib' wach 
na'ojb'al, xama' xqanimaj ta wo' hoq i korik. 

14Ruum aj re' Jaaw, xayejaa' wach i runimaal ti' k'axik wili xayeew chi qanaah, 
ruum re' hat korik wach ak'ux ruuk' chu'nchel chib'ih i na a'n. Xa re' la' re' hoj 
ma' xat qaj ta qib'iram. 

15QaJaaw Dios, ruuk' awajaawriik xawesaj taqe chaloq aatinamiit Egipto. Ruum i 
re' xelik rib'iral noq wilik runimaal awach, xak'uhtaaj chee awajaawriik, eh xa ko 
je' wo' re' yu'naak, xa re' la' re' hoj xoj mahkunik chawach, xqa a'n i ma' holohik 
taj. 

16QaJaaw Dios re' hoj qeht'al noq q'e' hat atoob', cha kuy chawesaj ti aajosq'iil 
chinaah i tinamit Jerusaleem, ruum re' loq'laj aatinamiit i loq'laj yuuq' Sión. Eh 
chu'nchel i tinamit wilkeeb' chuka'jaah inkikaqse'laaj i tinamit Jerusaleem. Re' 
aatinamiit re' wili inkik'ul ruum i qamahk i hoj, eh ruum wo' kimahk i qatuut 
qajaaw. 

17QaJaaw Dios chab'iraj tii weh i nutiij i hin, hin amoso, chab'iraj tii weh i 
nupahqaaj aweh. Chaketelaaj wach i loq'laj apaat najtir inyojarik, chayeew q'ab' 
chi nee wo' chik inkorjik ruka'peech. 

18QaJaaw Dios, cha kuy chab'iraj tii weh i nutiij, cha wilow i runimaal ti' k'axik 
k'ahchi' qak'ulum. Cha wilow aatinamiit Jerusaleem re' inq'orarik wii' ab'ihnaal. 
Re' hoj ma' ruum ta chi korik wach qak'ux inqapahqaaj awotob'il, ruum la' chi 
qeht'al chi wilik ketelinik wachiis awuuk'. 

19Hat QaJaaw, qaDios qoh ab'iraj tii cha kuy qamahk. Chab'iraj tii qeh i qatiij Jaaw 
chayeew qeh inqapahqaaj aweh parub'ihnaal ak'axb'al. Re' hoj inqapahqaaj 
ak'axb'al chinaah i tinamit, je' wo' chikinaah taqe i awak'uun, awixq'uun, kinki 
panutiij. 

20Eh re' i hin Daniel noq k'ahchi' kiin chi tiij chuwach i QaJaaw Dios, noq k'ahchi' 
nupahqaam kuyb'al numahk i hin, je' wo' kuyb'al kimahk i nutinamiit Israel, 
k'ahchi' nupahqaam i rotob'il i Dios chi riij i rusantolaj ye'aab' Jerusaleem. 

21Eh noq k'ahchi' kiin chi tiij, re' i ánjel Gabriel xwilow cho wach panusaq wiriik 
pampeet xik'inik b'ila' chik chaloq noq chalik wuuk' chupaam i ru orahiil i ye'b'al 
mayiij chuwach i Dios reh ixq'eq. 

22Eh je' wili i xuq'or weh panusaq wiriik: Hat Daniel re' hin xin chalik awuuk' 
yu'naak, reh chi naa nuch'ob'om rub'ehel aweh taqe wili. 

23Xa re' wo' xatoq'aa' chee atiij xanoq wo' xat rib'iraj aaDios, eh re' hin 
xirutaq'aaj cho chi ch'ob'ariik rub'ehel aweh ruum q'e' ti raaj aaDios chakoj 
rehtaal chi korik taqe i naa nuq'orom aweh reh chi neenareq chi riij chi korik i 
xk'uhtjik aweh panasaq wiriik. 

24Lajeeb' ru kajwinaq xamano naa rik'iik chi ti' k'axik asantolaj tinamiit. Eh chi 
neenkikanaa' i mahk, i yiib' wach na'ojb'al, eh wilik i naakiye'em chi riij, reh chi 
re' chik i korik neemb'aan chi jumpech. Reh chi naa rojiik eloq wach i xk'uhtjik 
aweh i q'orooj cho rib'iral, eh naa wo' chik rukuxeesjiik i rusantolaj paat i Dios. 

25Re' hat Daniel naa anab'eem, areqem chi riij chi xa re' wo' noq naa ruq'orariik, 
chi naa wo' chik rukorjiik i tinamit Jerusaleem korehtaal chik i ruk'uliik i loq'laj 
k'amal b'eeh i q'orooj cho rib'iral. Eh wuquub' xamano, kiib' ru kajwinaq xamano 
naa rukorjiik wii' i tinamit Jerusaleem ruch'ihil i tz'aq kotimaj wii' riij. Xa re' la' 
ma' k'isiin i ti' k'axik naa ruk'ulariik nik' najtiil naa rukorjiik taqe re'. 

26Eh noq ik'inaq chik i kiib' ru kajwinaq xamano naa aj rukanteesjiik re' i k'amal 
b'eeh q'orooj cho rib'iral chi naa ruk'uliik. Eh naa rusachariik wach i Jerusaleem, 
ruch'ihil i rupaat i Dios, ruum i rutinamiit i reey naa ruk'uliik iloq. Re' re' 
jumehq'iil naa ruk'ulariik je' rukab' noq ink'uloq elal ha'. Eh pantz'apaab' ponoq 
wach i re' kora'j naa rutohq'iik re' i q'aq'inik. 

27Eh re' reey re' re' wilik i naa kiyejaam wach kuuk' i tinamit chi naa kianam 
chuwach i jinaj xamano xa re' la' noq naa ruponiik ixib' q'iij ruuk' i yejaal q'iij, naa 
ruq'orom keh i aj Israel chi ma' naa ta chik kiye'em i kimayiij. Re' la' chik i 
ch'uwa' wach na'ojb'al naa ruye'em q'ab' chi naa rub'aan parupaat i Dios. Re' 
sachool re' re' ar naa ruwihiik korehtaal chik insacharik wach chi jumpech ruum i 
QaJaaw Dios, inki weh. 

Dan 9 

Re' rutiij xub'an i Daniel chi riij i rutinamiit 

1Re' i Dario aj Media rak'uun i Asuero xokik chi reyil chinaah i tinamit Babilonia. 

2Eh chupaam i peet haab' rokiik chi reyil i Dario. Re' hin Daniel xtohq'ik nutijem 
riij i ruhuuj i Jeremías jalal ruq'oral i Dios re' xutz'ihb'aaj wii' i xq'orarik reh 
ruum i QaJaaw Dios chi chuwach lajeeb' ru kajwinaq haab' naa rusahchiik wach i 
tinamit Jerusaleem. 

3Eh noq xnureq chi riij, xnub'an nutiij chi ma' nub'anam ta nuwa' nuhaa' 
xnupahqaaj i rotob'il i Dios, eh nukoj i q'as wach itz'ihy chi wiij, xnuyeew chaaj 
chi wiij. 

4Re' hin xnub'an nutiij chuwach i waJaaw nuDios, je' wili xnuq'or: QaJaaw Dios 
xiik' naah nimaal awach, nim awajaawriik, i na a'n taqe inaq'or, inak'uhtaaj 
ak'axb'al kuuk' i kik'axwik aweh, eh inkik'am naah aak'uhb'aal. 

5Re' hoj korik wo' chi xoj mahkunik chawach, xqa a'n i yiib' wach na'ojb'al, xqa 
a'n i ma' ruk'ul ta chi b'anarik, ma' nqayeew ta awajaawriik. Eh ma' xqanimaj taj 
aak'uhb'aal, ma' nqa a'n taj inaq'or. 

6Ma' xqanimaj taj inkiq'or i jalal aq'oral xataq'aaj cho chi qaxilak re' taqe i 
xiq'orik panab'ihnaal kuuk' taqe i qareey, k'amal qab'eeh, kuuk' taqe qatuut 
qajaaw kuuk' chu'nchel i tinamit Israel. 

7QaJaaw Dios re' hat korik wach ak'ux, eh re' hoj inqak'uhtaaj qak'ixb'ilaal, je' 
rukab' noq wilkooj yu'naak i hoj aj Judío, wilkooj ayu'. Je' wo' i wilkeeb' 
Jerusaleem, eh chu'nchel i aj Israel wilkeeb' chi najt chi ma' najt, re' taqe atukem 
reje kiwach pantaq tokoom tinamit ruum ma' xat kaaj ta kinimam. 

8QaJaaw Dios re' hoj, je' wo' taqe i qareey, je' wo' taqe i k'amal qab'eeh, je' wo' 
taqe qatuut qajaaw ma' k'isiin ta inchalik qak'ixiik ruum xoj mahkunik chawach. 

9QaJaaw Dios re' hoj qeht'al noq nee naketelaaj qawach, eh chi neenakuy taqe i 
qamahk atoob' ta ma' xat qanimaj chaloq. 

10Korik Jaaw noq ma' xqib'iraj taj i qak'uhb'aljiik xa a'n, xaq'or cho qeh ruuk' 
kichii' taqe amoso jalal aq'oral. 

11Chi qunchelaal i hoj aj Israel ma' xqanimaj taj i xoj ak'uhb'alej wii', ma' xqaaj ta 
qa'nam taqe i xaq'or. Ruum aj re' xchalik chi qanaah i ti' k'axik re' tz'ihb'amaj 
rehtalil chupaam i k'uhb'aal ye'ooj re' i Moisés amoso, chi naa ruk'ulariik. Re' wili 
i k'ahchi' qak'ulum ruum chi xoj mahkunik chawach. 

12Re' hat xa a'n i aaq'orom cho chiqiij i hoj, chikiij i k'amal qab'eeh, ruum xoj 
ayeew chi tojariik i qamahk. Eh xayeew taqe chi tojariik i kimahk i k'amal 
qab'eeh, ruum xayeew i runimaal ti' k'axik chi qanaah, ma' jank'al q'iij ink'ularik 
chinaah i wach ak'al i ti' k'axik xk'ularik Jerusaleem. 

13Chu'nchel i ti' k'axik wilik xchalik chi qanaah je' rukab' i tz'ihb'amaj cho 
rehtaliil chupaam i k'uhb'aal ye'ooj cho reh i Moisés. Xa re' la' re' hoj QaJaaw Dios 
xama' ti qanimaj ta wo' hoq, xama' nqakanaa' ta wo' rub'an i qayiib' wach 
na'ojb'al, xama' xqanimaj ta wo' hoq i korik. 

14Ruum aj re' Jaaw, xayejaa' wach i runimaal ti' k'axik wili xayeew chi qanaah, 
ruum re' hat korik wach ak'ux ruuk' chu'nchel chib'ih i na a'n. Xa re' la' re' hoj 
ma' xat qaj ta qib'iram. 

15QaJaaw Dios, ruuk' awajaawriik xawesaj taqe chaloq aatinamiit Egipto. Ruum i 
re' xelik rib'iral noq wilik runimaal awach, xak'uhtaaj chee awajaawriik, eh xa ko 
je' wo' re' yu'naak, xa re' la' re' hoj xoj mahkunik chawach, xqa a'n i ma' holohik 
taj. 

16QaJaaw Dios re' hoj qeht'al noq q'e' hat atoob', cha kuy chawesaj ti aajosq'iil 
chinaah i tinamit Jerusaleem, ruum re' loq'laj aatinamiit i loq'laj yuuq' Sión. Eh 
chu'nchel i tinamit wilkeeb' chuka'jaah inkikaqse'laaj i tinamit Jerusaleem. Re' 
aatinamiit re' wili inkik'ul ruum i qamahk i hoj, eh ruum wo' kimahk i qatuut 
qajaaw. 

17QaJaaw Dios chab'iraj tii weh i nutiij i hin, hin amoso, chab'iraj tii weh i 
nupahqaaj aweh. Chaketelaaj wach i loq'laj apaat najtir inyojarik, chayeew q'ab' 
chi nee wo' chik inkorjik ruka'peech. 

18QaJaaw Dios, cha kuy chab'iraj tii weh i nutiij, cha wilow i runimaal ti' k'axik 
k'ahchi' qak'ulum. Cha wilow aatinamiit Jerusaleem re' inq'orarik wii' ab'ihnaal. 
Re' hoj ma' ruum ta chi korik wach qak'ux inqapahqaaj awotob'il, ruum la' chi 
qeht'al chi wilik ketelinik wachiis awuuk'. 

19Hat QaJaaw, qaDios qoh ab'iraj tii cha kuy qamahk. Chab'iraj tii qeh i qatiij Jaaw 
chayeew qeh inqapahqaaj aweh parub'ihnaal ak'axb'al. Re' hoj inqapahqaaj 
ak'axb'al chinaah i tinamit, je' wo' chikinaah taqe i awak'uun, awixq'uun, kinki 
panutiij. 

20Eh re' i hin Daniel noq k'ahchi' kiin chi tiij chuwach i QaJaaw Dios, noq k'ahchi' 
nupahqaam kuyb'al numahk i hin, je' wo' kuyb'al kimahk i nutinamiit Israel, 
k'ahchi' nupahqaam i rotob'il i Dios chi riij i rusantolaj ye'aab' Jerusaleem. 

21Eh noq k'ahchi' kiin chi tiij, re' i ánjel Gabriel xwilow cho wach panusaq wiriik 
pampeet xik'inik b'ila' chik chaloq noq chalik wuuk' chupaam i ru orahiil i ye'b'al 
mayiij chuwach i Dios reh ixq'eq. 

22Eh je' wili i xuq'or weh panusaq wiriik: Hat Daniel re' hin xin chalik awuuk' 
yu'naak, reh chi naa nuch'ob'om rub'ehel aweh taqe wili. 

23Xa re' wo' xatoq'aa' chee atiij xanoq wo' xat rib'iraj aaDios, eh re' hin 
xirutaq'aaj cho chi ch'ob'ariik rub'ehel aweh ruum q'e' ti raaj aaDios chakoj 
rehtaal chi korik taqe i naa nuq'orom aweh reh chi neenareq chi riij chi korik i 
xk'uhtjik aweh panasaq wiriik. 

24Lajeeb' ru kajwinaq xamano naa rik'iik chi ti' k'axik asantolaj tinamiit. Eh chi 
neenkikanaa' i mahk, i yiib' wach na'ojb'al, eh wilik i naakiye'em chi riij, reh chi 
re' chik i korik neemb'aan chi jumpech. Reh chi naa rojiik eloq wach i xk'uhtjik 
aweh i q'orooj cho rib'iral, eh naa wo' chik rukuxeesjiik i rusantolaj paat i Dios. 

25Re' hat Daniel naa anab'eem, areqem chi riij chi xa re' wo' noq naa ruq'orariik, 
chi naa wo' chik rukorjiik i tinamit Jerusaleem korehtaal chik i ruk'uliik i loq'laj 
k'amal b'eeh i q'orooj cho rib'iral. Eh wuquub' xamano, kiib' ru kajwinaq xamano 
naa rukorjiik wii' i tinamit Jerusaleem ruch'ihil i tz'aq kotimaj wii' riij. Xa re' la' 
ma' k'isiin i ti' k'axik naa ruk'ulariik nik' najtiil naa rukorjiik taqe re'. 

26Eh noq ik'inaq chik i kiib' ru kajwinaq xamano naa aj rukanteesjiik re' i k'amal 
b'eeh q'orooj cho rib'iral chi naa ruk'uliik. Eh naa rusachariik wach i Jerusaleem, 
ruch'ihil i rupaat i Dios, ruum i rutinamiit i reey naa ruk'uliik iloq. Re' re' 
jumehq'iil naa ruk'ulariik je' rukab' noq ink'uloq elal ha'. Eh pantz'apaab' ponoq 
wach i re' kora'j naa rutohq'iik re' i q'aq'inik. 

27Eh re' reey re' re' wilik i naa kiyejaam wach kuuk' i tinamit chi naa kianam 
chuwach i jinaj xamano xa re' la' noq naa ruponiik ixib' q'iij ruuk' i yejaal q'iij, naa 
ruq'orom keh i aj Israel chi ma' naa ta chik kiye'em i kimayiij. Re' la' chik i 
ch'uwa' wach na'ojb'al naa ruye'em q'ab' chi naa rub'aan parupaat i Dios. Re' 
sachool re' re' ar naa ruwihiik korehtaal chik insacharik wach chi jumpech ruum i 
QaJaaw Dios, inki weh. 

Dan 10 

Re' xk'uhtjik reh parusaq wiriik i Daniel chi chii' i nim ha' Tigris 

1Noq ixib' chik haab' rokiik chi reyil i Ciro chinaah i tinamit Persia re' Daniel 
Beltsasar i rukab' b'ih, wilik wo' chik xk'uhtjik reh parusaq wiriik re' xk'uhtjik 
reh xti korik xa re' la' xiik' naah k'axkiil chi reqarik chi riij. Eh re' i Daniel reh 
xureq chi riij chib'ih i ruq'or, ruum wilik runa'ojb'al. 

2Re' i Daniel je' wili i xuq'or: Noq xk'uhtjik weh panusaq wiriik i re' ixib' xamano 
xtib'ik nuk'ux ruum. 

3Eh ma' nuk'ux ta chik i suq laj k'uxb'al wi'k, ni xata tiwik i xnuk'ux, ni xata 
xwuk'ej i riis uuva, eh ni xata xnukoj jino'q ink'ohnik laj iq'oom chi wiij ko xik'ik 
chik ixib' xamano re' re'. 

4Eh pan kijib' ru ka'winaq rub'eeh i peet poh reh i haab', re' hin ar wilkiin chi chii' 
i nim ha' Hidekel. 

5Noq xintz'ehtanik johtoq taxaaj xwilow jinaj i ánjel q'e' holohik i ruso' rukojom 
re' ruuk' i lino, eh re' i b'ak'b'al paam re' ruuk' manlik oro inchalik Ufaz. 

6Eh re' ruti'jolal xan worwotik chik jupa'liik je' rukab' i holohaq laj ab'aj berilo, 
eh re' wach xan reprotik chik je' rukab' i ruch'aab' kahoq. Eh re' taqe naq'wach je' 
rukab' i q'aaq' qoplik ju' chee', re' taqe i wataq tileb', re' taqe i rooq xan rob'rotik 
chik je' rukab' i q'an ch'ihch', eh re' ruq'oral xa je' chik kiq'oral ruk'ihaal tinamit. 

7Eh xa re' wo' hin Daniel xinilwik reh panusaq wiriik i wili, ma' jino'q i winaq 
wuch'ihil taqe i xi ilwik reh. Re' keh jumehq'iil xchalik kiyo'jiik, xkimol chi elik, 
xooj kikeb'aa' kiib'. 

8Eh re' hin xin kahnik chi wutkeel xwilow i sahchb'al k'uxliis xk'uhtjik weh 
panusaq wiriik, xin kahnik chi xa hin chik saqmoq'ik ruum nuyo'jiik, xama' xta 
chik waansil noq xwik'raaj. 

9Eh noq xb'iraj i choqik xub'an ruq'oral i ánjel xsahchik nuk'ux ruum nuyo'jiik 
xinq'ehb'ik wach ak'al, pachalkiin xinqajik xa je' chik wiriik i nub'an xin kahnik. 

10Chi riij i re' jinaj i ánjel xiruksaj johtoq xin kahnik chi xa re' nah nuch'ehk, xa re' 
i nuq'ab' nuye'em wach ak'al. 

11Eh je' wili i xuq'or weh: Daniel, re' i hat q'e' ti ruk'ax i Dios. Chab'iraj chi korik i 
naa nuq'orom aweh, tipaa' johtoq ruum re' hin yu'naak xin taq'ab'jik cha wuuk', 
inki. Eh noq q'orik i rub'an wuuk' re' hin xinpa'lojik johtoq xa ko kinb'arb'otik 
wo' ruum nuyo'jiik, 

12Eh je' wili i xuq'or weh i ánjel: Re' hat Daniel mat yo'jik, ruum xa re' wo' noq 
xareq taqe chi riij pampeet chib'ih i ruq'or i k'axik chi reqarik chi riij xaloch' 
awiib' chuwach aaDios. Re' reh xrib'iraj chik aatiij ruum aj re' xirutaq'aaj chaa 
wuuk' chi ch'ob'ariik rub'ehel aweh i xawil. 

13Eh re' i ki ánjel inko'linik keh i aj Persia xraaj naq ruq'atam nuwach chuwach i 
jinaj ru ka'winaq q'iij. Xa re' la' xk'ulik iloq i Ánjel Miguel i jinaj keh i wilik 
kajaawriik. Xk'ulik chi nuko'ljiik ruum xa wutkeel naq chi kixilak i reey wilkeeb' 
Persia. 

14Yu'naak wilkiin awuuk' chuq'orariik aweh chib'ih jariik i ti' k'axik ilook' ruk'ul 
aatinamiit. Ruum re' i xk'uhtjik aweh panasaq wiriik ilook' ink'ularik, inki weh. 

15Eh noq k'ahchi' ruq'orom weh taqe i q'orik re' re' nutikaam qohoq i nunaah 
panak'al, xakinokik meem ma' kinq'orik taj. 

16Eh chupaam i jumehq' re' re' jinaj i je' ruwii' rak'uun winaq xutz'aa'j i xaq 
nuchii' eh i xteh i nuchii' xnutoq'aa' q'orik, je' wili xnuq'or reh i pa'lik i koq chi 
nuwach: WaJaaw ruum i xk'uhtjik weh panusaq wiriik xchalik ruti'kiil nuk'ux 
xirukanaa' chi ma' xta chik waansil. 

17QaJaaw ¿Nik' wach noq neenub'an i q'orik awuuk' i hin, hin amoso ruum ma' 
xta chik waansil, eh ma' xta chik wuxlab'al? kinki reh. 

18Eh re' ánjel xuyeew b'ila' wo' chik i q'ab' chi nunaah ruuk' i re' xwik'raaj noq 
xk'ulik wo' chik i waansil. 

19Je' wili i xuq'or weh: Re' hat q'e' ti ruk'ax i Dios wih-oq rusuqkiil ak'ux, ma' 
rub'an kiib' ak'ux, inki. Eh noq q'orik i rub'an wuuk' xwik'raaj noq xk'ulik i 
nukowiil, je' wili i xnuq'or reh: WaJaaw yu'naak neerub'an chi nee kink'utjanik 
awuuk' ruum re' hat xayeew wo' chik i waansil, kinki reh. 

20Eh je' wili i xuq'or weh: ¿Mi aweht'al i hat chib'ih reet noq xin chalik awuuk'? 
Wilkiin ayu' reh chi naa nub'anam i peleto ruuk' i wilik chi taaq'anik Persia. Eh 
noq nukohlaam chik i pajaj iib' ruuk' i reh naa ruk'uliik iloq i wilik chi taaq'anik 
Grecia. 

21Yu'naak i hin naa nuq'orom aweh taqe i ruq'or i tz'ihb'amaj chupaam i ruhujil i 
korik. Eh noq naa nub'anam i pleto kuuk' i re', xa re' wo' hoq i ánjel Miguel re' i 
k'amal b'eeh naa rutoob'iniik weh. 

Dan 11 

Re' i reey naa ruwihiik pantz'eet reh i rookb'aal q'iij, eh re' i reey naa ruwihiik 
pansak'aaj reh i rookb'aal q'iij. 

1Eh re' hin xintoob'inik reh, xin ye'wik rukowiil ruk'ux i Dario i aj Media chupaam 
i peet haab' rokiik chi reyil. 

2Eh yu'naak re' hin naa nuq'oriik aweh i korik i hat Daniel. Ko ixib' chik i reey naa 
ruwihiik Persia. Eh re' i rukaaj ma' k'isiin i naa rub'ehoomb'riik chikiwach ixib' 
chi reey. Eh noq nim chik wach naa rik'raam riib' naa rumolom cho kiwach i 
tinamit naa ruchaliik chi q'aq'inik ruuk' i kireey i aj Grecia. 

3Xa re' la' jinaj chik i q'e' kow riib' naa rokiik chi reyil chupaam i tokoom tinamit, 
ruuk' i rajaawriik naa rub'anam i taaq'anik, naa rub'anam iraaj i reh. 

4Eh noq k'ahchi' chik chi taaq'anik i reey re' re', naa ruyojiik wach i rutinamiit 
kijib' naa reliik. Ma' re' ta chik taqe i rak'uun i riih rumaam naa rukanaam chi 
reyil chikinaah. Re' i rajaawriik i tinamit re' re' ma' naa ta chik rureqem chi je' 
rukab' i pampeet, tokoom chik aj eh naa rukahniik. 

5Eh re' reey pansak'aaj reh i rookb'aal q'iij q'e' naa ruwihiik rajaawriik, xa re' la' 
jinaj i raj kamanoom q'e' wo' chik naa ruwihiik rajaawriik chuwach i reh, re' chik 
i reh naa rub'aniik i taaq'anik. 

6Xa re' la' noq ik'inaq chik kiib' ixib' haab' re' rixq'uun i reey naa ruwihiik 
chinaah i tinamit wilik reje pansak'aaj reh i rookb'aal q'iij naa ruye'em pan 
kaxáro rixq'uun ruuk' i reey naa ruwihiik pantz'eet reh i rookb'aal q'iij. Xa re' la' 
re' xq'un ma' naa ta rukuyum raansil ni xata re' i rub'ahiil naa rukuyum raansil 
ruum naa wo' rukanteesjiik i rixq'uun re' re', je' wo' i reey, je' wo' i rak'uun, je' 
wo' taqe inaruk'amam reje chi riij. 

7Xa re' la' jinaj reh i rak'uun i ehk'eenb'ees naa ruwihiik rajaawriik. Re' reh naa 
taqe ruk'amam reje ru soldado, reh chi naa rub'anam i q'aq'inik ruuk' i reey 
pantz'eet reh i rookb'aal i q'iij, naa rub'anam reh. 

8Eh naa ruk'amariik reje Egipto taqe i chib'ih reh naa ruk'amariik reje ar i tiyoox, 
re' ruuk' i ch'ihch', naa ruk'amariik reje i xa chib'ih jariik k'ih kitz'aaq oro, plata 
korjinaq wii', k'ih laj haab' naa kiwihiik chi ri'sil i rajaawriik i aj Egipto. 

9Re' i reey pantz'eet reh i rookb'aal i q'iij, naa naq rojiik chi q'aq'inik ruuk' i reey 
pansak'aaj reh i rookb'aal q'iij, naa wo' chik rusutiniik reje parutinamiit. 

10Re' taqe i rak'uun reey pantz'eet reh i rookb'aal q'iij, naakimolom wach i 
ruk'ihaal soldado reh ojik chi q'aq'inik. Eh naa kikutum kiib' chinaah i reey 
pansak'aaj reh i rookb'aal q'iij, xa je' chik rukab' elal ha' noq naa kojiik k'oloq chi 
chopariik naah. 

11Xa re' la' re' i reey pansak'aaj reh i rookb'aal q'iij ruch'ihil taqe i ruk'ihaal 
soldado noq naa ruchaliik chi q'aq'inik ruuk' i reey pantz'eet reh rookb'aal q'iij, 
naa rukuxiik kikansam i ki soldado i aj ixowaal. 

12Ruum chi naa rub'anam keh i aj ixowaal i reey pantz'eet reh i rookb'aal q'iij ma' 
k'isiin ta naa runimb'isam riib'. Xa re' la' xama' najt ta wo' naa ruwihiik 
rajaawriik. 

13Eh re' reey pantz'eet reh i rookb'aal i q'iij, naa wo' chik rutohq'iik rumolom 
wach i ru soldado xiik' chik naah k'ihaal chuwach i pampeet. Eh ik'inaq-oq chik 
jarub'-oq haab' naa wo' chik rojiik chi q'aq'inik ruuk' i reey pansak'aaj reh i 
rookb'aal q'iij. 

14Eh chupaam taqe q'iij re' re' ma' k'isiin i ma' naa ta chik kiye'em rajaawriik i 
reey pansak'aaj reh i rookb'aal q'iij. Wilik taqe i aj Israel yiib' wach i kina'ojb'al 
naa kiwihiik chi kixilak, je' rukab' i xk'uhtjik aweh panasaq wiriik. 

15Eh re' reey wilik pantz'eet reh i rookb'aal q'iij naa rojiik chi peleto ruuk' jinaj i 
tinamit kow riib' naakik'otom i jul chi junsuut naa kichopom naah. Ni xata re' 
taqe i rukowlaj soldado i naa ruwihiik chi reyil chinaah i tinamit wilik reje 
pansak'aaj reh i rookb'aal q'iij naa kikuyum i peleto kuuk'. 

16Eh re' naa rojiik chopwoq naah i tinamit re' re' naa rub'anam iraaj i reh, ma' 
awach ta naa ruk'ulb'iniik reh. Eh naa wo' ruchopom naah i holohik ye'aab' 
Israel, naa rukuxiik relq'aam i wilik ar. 

17Eh naa rusik'im chi riij nik' wach noq naa rehchaam i tinamit wilkeeb' 
pansak'aaj reh i rookb'aal q'iij. Re' reh naa ruye'em i rixq'uun chi rehk'een i reey 
ar, xa re' raaj chi naa risam i rajaawriik chi taaq'anik. Xa re' la' re' i naa ruyej-aam 
wach ma' naa ta wo' rojiik eloq wach. 

18Re' reey re' re' naa rub'anam i peleto kuuk' i tinamit wilkeeb' pantz'eet reh i 
rookb'aal q'iij wilik taqe i naa ruchopom naah. Xa re' la' jinaj kajaaw soldado naa 
rukuyum i peleto ruuk' eh naa rumolom chi elik ruum ruk'ixiik. 

19Re' i naa ruwihiik chi reyil pantz'eet reh i rookb'aal i q'iij naa rusutiniik reje 
parutinamiit naa ruwihiik ruk'axkiil naa rukanteesjiik pamb'eeh, ma' naa ta chik 
rib'irjiik rib'iral chi jumpech. 

20Eh tokoom chik reey i naa rokiik chi jilow, naa rutaq'aam jinaj i aj pahqan tooj 
chinaah i tinamit Israel xa reh chi naa rub'ehomb'riik eh xama' najt ta wo' naa 
rub'anam chi reyil xanoq wo' naa rukanteesjiik, eh ma' re' ta panq'aq'inik naa 
rub'aan reh. 

21Eh jinaj wo' chik i naa rokiik chi reyil xa ruuk' jot'ooj, xa ruuk' chukuj q'orik naa 
ruponiik chi reey. Eh ma' ajwaal ta wo' k'isinoq wach xa naa rukeb'aam i ruyiib' 
wach na'ojb'al. 

22Re' reh naa rukuxiik rusacham wach nik' nimaal i aj ixowaal naa ruk'uliik iloq 
chinaah. Eh naa wo' rukansam ink'amwik b'eeh ruuk' i chib'ih nkorjik wach chi 
naa rub'aan. 

23Eh naa wo' rujot'om taqe i ramigo wilik i ruyejaam wach ruuk' chi naa kianam. 
Atoob' ta xama' q'e' k'ih i tinamit naa rutoob'iniik reh, naa rukuyum i q'aq'inik. 

24Eh noq pansuqkiil wilkeeb' i tinamit. Re' winaq re' re' naa rokiik chupaam i 
holohik ye'aab', ar naa rub'anam i yiib' wach na'ojb'al re' ma' xkian ta chaloq i 
rumaam rati't. Naa ruch'aqam taqe reh i ru soldado i chib'ih q'uchuuj cho 
panq'aq'inik, eh naa rusacham wach i kowlaj tinamit, xa re' la' xama' najt ta wo' 
naa ruwihiik rajaawriik. 

25Eh re' reey re' re', ruuk' i rukowiil, ruuk' taqe i ru soldado naa rojiik chi 
q'aq'inik ruuk' i reey pansak'aaj reh i rookb'aal q'iij, naa wo' rub'anam i 
k'ulb'ilinik i reh ruuk' taqe i soldado xa re' la' ma' naa ta reliik korik ruum 
naakijot'om i kireey naakik'ayem i kitinamiit reh i reey inchalik pantz'eet reh i 
rookb'aal q'iij. 

26Re' i reey pansak'aaj reh i rookb'aal i q'iij, re' taqe i naa ruyuq'eem chi wi'k 
ruuk' nah mexa naa ruyej-anik wach rujot'ariik. Eh ruum i re' ma' k'isiin i ru 
soldado naa kikimiik. 

27Re' taqe i kiib' chi reey jinaj naa kianam wii' kiwa' nah mexa xa re' rub'anariik i 
ti' k'axik naakikapaam rub'aan k'ul naakichukum i q'orik chikiwach, xa re' la' ma' 
jino'q keh i naa rub'anam, inarukapaam ruum komajaa' imponik i q'iij. 

28Re' i reey pantz'eet reh i rookb'aal q'iij naa rusutiniik reje parutinamiit naa 
ruk'amam reje i b'ehomal naa ruq'uchum reje ma' naa ta ruponiik panaq'wach i 
wilik rusantohiil xuyejaa' wach i Dios, re' naa rub'anam iraaj i reh. 

29Eh noq naa ruponiik i q'iij q'orooj chaloq, re' reey re' re' naa wo' chik rojiik chi 
q'aq'inik ruuk' i reey wilik pansak'aaj reh i rookb'aal i q'iij, xa re' la' ma' naa ta 
chik rub'anam okik chi je' rukab' i pampeet. 

30Ruum ma' k'isiin i soldado naa kik'uliik iloq pan barco naa kichaliik ar Quitim 
ma' k'isiin naa ruchaliik ruyo'jiik, naa rusutiniik reje parutinamiit. Re' i reey re' 
re' naa rixowaam wach i wilik i rusantohiil ruyejaam wach i Dios, eh naa 
rub'anam jinaj wach ruk'ux kuuk' i aj Israel ma' naa ta chik kinimam i wilik 
rusantohiil. 

31Naa ruk'amam taqe chaloq i ru soldado naa kich'uwa'risam paam i rusantolaj 
paat i QaJaaw Dios, ma' naa ta chik kiye'em q'ab' chi naa ruk'atariik i mayiij ar, re' 
ink'atarik i iqal i iqal Eh re' chik i ch'uwa' wach na'ojb'al naa kianam ar. 

32Re' reey re' re' naa rujot'om taqe i aj Israel naakiq'eb'em chi riij kik'ux i 
ruyejaam wach i Dios. Eh re' taqe i aj Israel korik wach kik'ux ma' naa ta 
kikanaam rub'an naa kikuyum i ransil i ti' k'axik. 

33Eh re' wilik kina'ojb'al wilik naa kikojom runa'ojb'al xa re' la' chi riij i re' naa 
kikanteesjiik ruuk' q'aslaj ch'ihch', wilik i naakik'atariik. Naa wo' relq'jiik i chib'ih 
keh, eh naa kik'amrik reje pantaq tokoom tinamit. 

34Noq naakik'ulum i ti' k'axik re' re' wilik naa rutoob'iniik keh, eh wilik wo' taqe i 
naa kianam jinaj wach kik'ux kuuk' xa re' inkaaj chi wilik i naa ruye'ariik keh. 

35Eh wilik wo' taqe i aj na'ojb'al naa rub'aan keh ti' k'axik xapajb'al keh mi kow 
kik'ux reh chi korehtaal inkireq i rukowiil kik'ux, i rukorkiil wach kik'ux, eh naa 
rusaaqb'iik wach i kánima korehtaal imponik i q'iij ruq'atam chaloq i Dios. 

36Re' i reey pantz'eet reh i rookb'aal q'iij naa rub'anam iraaj i reh. Eh ma' k'isiin 
ta naa runimb'isam riib' chikiwach taqe i xa chib'ih t'iosil. Eh i yiib' wach naa 
ruq'oriik chi riij i k'achlik Dios, chu'nchel naa reliik korik chuwach, korehtaal 
inye'arik i ti' k'axik chinaah, ruum re' i Dios je' re' i ruyejaam wach. 

37Re' reey re' re', ma' naa ta ruye'em kajaawriik i dios xkinimaj chaloq i rumaam 
rati't, ma' naa ta wo' ruye'em kajaawriik i dios xkiloq'ej ixoq, ruum naa rukapaam 
chi xa re' wo' reh i nim rajaawriik chikinaah taqe i re'. 

38Eh jinaj i tiyoox naa ruloq'em, re' i ma' xkiloq'ej ta chaloq i rumaam rati't. Re' 
reh re' tiyoox re' re' naa ruye'wiik ransil noq naa rukapaam, ruum i re' naa 
ruye'em chi rumayiij chuwach i oro, i plata re' ruuk' i holohaq ab'aj, i xa chib'ih 
chik i jariik re' ruuk' taqe i k'ih tz'aaq. 

39Reh chi naa ruko'leem riib' chuwach i tinamit kow riib', re' rukojom taqe chi 
ko'len reh taqe i kiloq'inik reh i tiyoox, re' kitiyoox i tokoom tinamit. Eh awach 
naa ruye'em ruloq'il i reey naa ruye'ariik ruloq'il, naa rukojariik chupaam i 
nimaq wach kamanik, eh naa rusijiik rak'aal ruum i reey. 

40Eh noq naa ruk'uhliik i rajaawriik i reey pansak'aaj reh i rookb'aal i q'iij, naa 
ruchaliik chi q'aq'inik ruuk' i reey pantz'eet reh i rookb'aal q'ij. Xa re' la' naa 
rojiik k'ularoq, xa je' chik i kaq suut teew noq naa rojiik k'oloq chinaah. Eh ruuk' i 
soldado, chi je' pan kareta, chi je' rij kawáyu, chi je' pan barco wilkeeb', je' inooj 
k'oloq elal ha' chikinaah. 

41Re' reey pantz'eet reh i rookb'aal i q'iij noq ojik inki a'n naakik'iik chupaam i 
ma' k'isa tinamit chi kansanik ruuk' q'aq'inik naa wo' kokiik pan tinamit Israel. 
Xa re' la' ma' naa ta kikanteesjiik i aj Edom, i aj Moab, i aj Amón. 

42Eh ma' k'isiin i tinamit naa rokiik wii' chi q'aq'inik ma' naa ta kikuyum raansil, 
eh ma' naa ta wo' kiko'leem kiib' i aj Egipto pan kiq'ab'. 

43Re' reey re' re' naa ruchopom naah chu'nchel i b'ehomal, taqe i oro, taqe i plata, 
eh chu'nchel i xa chib'ih jariik wilkeeb' ar Egipto. Eh je' wo' re' naakik'ulum i aj 
Lidia, i aj Etiopía. 

44Eh re' i reey noq naa ruponiik rib'iral ruuk' i k'ahchi' ruk'ulariik parelb'aal q'iij, 
pantz'eet reh i rookb'aal q'iij naa rusahchiik ruk'ux, eh ma' k'isiin i rujosq'iil noq 
naa rojiik chi q'aq'inik chikinaah i k'ih seht chi tinamit. 

45Eh ar naa ruyejaam i ru-itz'ihy naah paat naa rub'anam wii' i taaq'anik 
panyejaal i palaw ruuk' i santo laj ruye'aab' i Dios. Xa re' la' ar naa ruponiik i 
ruq'ijil i reey, eh ma' awach ta chik naa ruko'liniik reh, inki weh i ánjel. 

Dan 12 

Re' taqe i naa ruk'ulariik pantz'apaab' ponoq wach reh i q'iij 

1Eh je' wili i xuq'or weh i je' ruwii' ánjel: Chupaam i jumehq' re' re' naa ruk'uliik 
iloq i ánjel Miguel re' inko'linik reh aatinamiit Israel. Eh chupaam i q'iij re' re' 
yohb'aal wach i ti' k'axik naa ruk'ulariik ma' jank'al ta nk'ularik i rutohq'iik chee 
k'acharik. Xa re' la' re' taqe i aatinamiit i hat naakiko'ljiik je' wo' chu'nchel i 
tz'ihb'amaj i kib'ihnaal chupaam i huuj. 

2Eh ma' k'isiin i kamnaq muqulkeeb'. Wilik inaakiwuktiik chaloq chuk'ulariik i 
juneliik k'achariik. Wilik i naakiwuktiik chaloq k'uhtb'al kik'ixb'ilaal, naa kojiik 
pantojb'al mahk, chi juneliik. 

3Re' taqe wilik kina'ojb'al, re' taqe i xik'uhtanik reh i korik, naakik'uhtaam i 
kirusaqumaal chi juneliik, xa je' chik rukab' i rusaqumaal i q'iij, i kisaqumaal i 
ch'umiil pan taxaaj. 

4Eh re' hat Daniel chamol pan awánima taqe i xawil, eh chab'ot wach i huuj 
xatz'ihb'aaj wii chalutz' korehtaal chik i rureq i q'iij q'orooj chaloq. Ma' k'isiin 
taqe i naa kojiik, naa kichaliik chusik'ariik ruman i kina'ojb'al, inki weh i ánjel. 

5Chi riij i re', re' i hin Daniel kiib' wo' chik taqe i ánjel wilkeeb' ar, k'ul pa'alkeeb' 
chi chii' i rooq ha'. 

6Eh jinaj keh i re' xupahqaaj reh i ruk'uliil re', re' ruuk' i q'e' holohik laj lino i 
ruso', re' i pa'lik chinaah i ha' je' wilik i xuq'or reh: ¿Kojaruuj i maahyik i sachb'al 
k'uxliis wili? inki. 

7Re' i holohik laj lino i ruso' pa'lik chinaah i ha', xijosaj kab'chel i q'ab' pan taxaaj 
xuq'or i korik parub'ihnaal i k'achlik Dios wilik chi juneliik, je' wili i xuq'or: Re' 
sachb'al k'uxliis re' re' naa ruk'ulariik chuwach ixib' haab' ruuk' yejaal, kore' noq 
naa ruk'uhliik i rajaawriik i rutinamiit i Dios noq naa rukuxiik ruk'ulariik i re', 
inki. 

8Eh re' hin xb'iraj wo' noq xuq'or, xa re' la' xama' xnureq ta wo' chi riij eh 
xnupahqaaj reh chi je' wili: Jaaw ¿Kojaruuj inkuxik ruk'ulariik chu'nchel i wili? 
kinki. 

9Eh re' i reh je' wili xuq'or: Hiy reje Daniel ruum re' taqe i re' komajaa' pee naa 
rukaniik chi riij yu'naak, kore' noq naa ruponiik i q'iij q'atooj chaloq noq naa 
rukaniik chi riij chu'nchel i wili. 

10Eh ruuk' taqe i ti' k'axik ma' k'isiin taqe naakisaqb'isam wach i kánima. Eh re' 
taqe i yiib' wach kina'ojb'al keh xama' naa ta wo' kireqem chi riij. Eh re' taqe i 
wilik kina'ojb'al naa kireqem chi riij chu'nchel i re'. 

11Eh noq esamaj chik i korik mayiij inye'arik eqal eqal parupaat i Dios konaa chik 
rik'iik jinaj miil ruuk' ach lajeeb' ma' ixib' siento q'iij noq naa rokiik i xiik' naah 
ch'uwa'iil wach na'ojb'al chupaam i rupaat i Dios. 

12Atoob' reh i awach i konaa ruye'em chi naa rik'iik i jinaj miil ruuk' ixib' siento 
ruuk' ho'lajuuj ru ka'winaq q'iij. 

13Re' i hat Daniel hiy reje chawach korehtaal tikimik reje noq naa awojiik hi'loq 
panjul, eh pantz'apaab' wach reh i q'iij, naa wo' chik awuktiik chaloq chi k'achlik 
awach chuk'ulariik aakooch, inki weh i ánjel. 

Hos 

Hos 1 

Re' i rehk'een, eh re' taqe i rak'uun rixq'uun i Oseas 

1Re' i tz'ihb'amaj chupaam i huuj wili, re' i xuq'or i QaJaaw Dios, reh i Oseas 
rak'uun i Beeri, noq xi wihik chi reyil Judá i Uzías, i Jotam, i Acaz, i Ezequías. Re' 
noq xwihik chi reyil Israel i Jeroboam rak'uun i Joás. 

2Eh noq xutoq'aa' q'orik i QaJaaw Dios ruuk' i Oseas, je' wili i xuq'or: Re' taqe i aj 
Israel je' pan k'oyomal wilkeeb', ruum xkikanaa' nunimjiik. Ruum aj re', re' hat 
Oseas chak'am chi awehk'een jino'q i k'oyoom laj ixoq, eh naa ruwihiik taqe 
awak'uun ruuk', naa kikahniik chi rak'uun k'oyoom laj ixoq taqe, inki. 

3Eh re' i Oseas xuk'am wo' chi rehk'een jinaj i k'oyoom laj ixoq Gomer rub'ihnaal, 
rixq'uun i Diblaim, eh x-aasjik jinaj i rak'uun ruuk'. 

4Eh re' i QaJaaw Dios je' wili i xuq'or reh i Oseas: Re' hat Jezreel i rub'ihnaal i k'isa 
k'un chakoj, ruum re' hin ilook' i nuyeew chi tojariik i kimahk taqe i riih rumaam 
Jehú, re' i wihinaq chi reyil. Eh ruum taqe ikaansanik xub'an ar i Jezreel, re' hin 
naawisam chi taaq'anik ar Israel, inki. 

5Eh chupaam taqe i q'iij re' re', wach k'ixkaab' Jezreel naawisam i kajaawriik taqe 
i soldado kichalik Israel, inki. 

6Re' i Gomer x-aasjik wo' chik ruha'lak'uun, k'isaxq'un chik, re' i QaJaaw Dios je' 
wili i xuq'or reh i Oseas: Re' hat Lo-ruhama i rub'ihnaal chakoj i k'isa xq'un, ruum 
re' b'ihnaal re' re' iraaj ruq'orom chi re' i hin ma' naa ta nuketelaam kiwach i aj 
Israel, ma' naa ta nukuyum i kimahk. 

7Eh re' taqe i aj Judá keh konaa nuketelaam kiwach, eh re' hin i kaJaaw i ki Dios 
naa nuko'liniik keh. Xa re' la' ma' ruuk' ta q'aq'inik, ni xata ruuk' flecha, ni xata 
ruuk' i q'aslaj ch'ihch', ni xata ruuk' taqe aj q'aq'ineel kichalik rij kawáyu. 

8Eh noq re' Gomer xuq'uch reh i ch'uuch' i k'isa rixq'uun, x-aasjik wo' chik jinaj i 
k'isa rak'uun. 

9Re' i QaJaaw je' wili i xuq'or reh i Oseas: Lo-ami i rub'ihnaal i k'isa k'un chakoj, 
ruum re' b'ihnaal re' re' iraaj ruq'orom, re' taq i hat ma' hat ta taq chik 
nutinamiit, re' hin ma' hin ta wo' chik taq aaDios, inki. 

10Xa re' la', re' taqe i aj Israel naa kik'ihaaxb'iik, naakiponiik chi je' kik'ihaal i 
saniib' chi chii' i palaw, ma' naa ta rukuyjiik kajaljiik. Eh ma' naa ta chik 
ruq'orariik keh ruum i Dios chi ma' hat ta taq nutinamiit. Je' la' wili i naa 
ruq'orariik keh: Re' taq i hat, hat taq nutinamiit i hat, hin k'achlik Dios, inko'q. 

11Eh naa wo' chik kimolom kiib' i aj Judá kuuk' i aj Israel, naakipab'aam jinaj 
k'amal kib'eeh. Ruum naa wo' chik kehteesjiik cho pantaq tokoom tinamit, ruum 
re' taqe q'iij re' re' xiik' naah nimaal wach ar Jezreel. 

Hos 2 

1Re' Dios je' wili i xuq'or:  Re' taq i hat naa taq aq'orom keh awuch aj Israel chi 
nutinamiit chik taqe,  chi re' taqe ixoq nu ketelaam chik kiwach,  inki.  

Re' i je' k'oyomal ixki a'n i aj Israel 

2Re' i QaJaaw Dios je' wili i xuq'or: Chaq'il taq i je' atuut noq wilik chi chukanaa' i 
yiib' wach na'ojb'al. Eh re' reh ma' je' ta chik wehk'een noq wilik, ma' hin ta chik 
rub'ahiil noq wilkiin. Eh chi maa rub'an chik i je' k'oyomal, eh maa ruk'ax chik 
reje wach tokoom winaq. 

3Eh wila' ma' xukanaa' rub'aan taqe re', re' hin naa nukanaam chi ma' xta chik i 
wilik reh, eh chi t'uslik, naa nukanaam chi je' rukab' noq xutoq'aa' cho k'acharik. 
Eh naa nukanaam chi je' rukab' i chiq yuuq', naa rukimiik ruum i ruchiqkaal chii'. 

4Eh ma' naa ta nuketelaam kiwach taqe i rak'uun rixq'uun, ruum re' reh xuk'am 
taqe pan je' k'oyomal. 

5Re' i je' kituut noq wilik, xuq'eb' i ruloq'il noq xuq'or chi je' wili: Naa wojiik chi 
kisik'ariik i winaq kik'axwik weh i kiye'wik nuwa' nuhaa', nu holohaq itz'ihy re' 
ruuk' i riij chikop, re' kiye'wik weh i xela itz'ihy, re' kiye'wik waseite. 

6Ruum aj re', re' hin je' k'iix i naa nukojom chi tz'apb'al paam i rub'eeh, je' naa 
nukojom kotimaj koraal chi riij, reh chi ma' nee ta rureq i rub'eeh. 

7Re' reh naa wo' naq chik rusik'im taqe i winaq ink'axwik reh, eh ma' naa ta chik 
rureqem, ruum i re' je' wili i naa ruq'orom: Re' hin naa wo' chik wojiik ruuk' i 
peet nub'ahiil noq wilik, ruum ruuk' i reh ma' xta naq reet wilkiin, ma' je' ta 
rukab' i yu'naak, inko'q, chi wiij. 

8Xa re' la' re' reh, ma' xukoj ta rehtaal chi re' wo' naq i hin xin ye'wik reh i rutrigo, 
i ruvino, i raseite, eh chi re' hin xin k'ihaaxb'isanik reh i ru oro, i ru plata i ruyeew 
chi rumayiij chuwach i tiyoox Baal. 

9Eh re' i hin paruq'ijil i rumolariik i wach taqe i rutik i ma' naa ta chik nuye'em 
reh i wach i trigo, i vino. Eh naa wo' chik nuq'uchum reh i itz'ihy re' ruuk' riij 
chikop, je' wo' i xela itz'ihy nuye'em naq reh chi rub'urb'aal. 

10Eh re' hin panaq'kiwach i je' winaq i q'e' k'axwik reh naa nuq'uchum i chib'ih 
reh, naa nukanaam chi t'uslik, ma' jino'q naa ruko'liniik reh panuq'ab'. 

11Eh ma' naa ta chik nuye'em q'ab' chi naa rub'anam i ru ninq'iij inye'wik 
rusuqkiil ruk'ux, je' wo' taqe i runinq'ijiik i ak' poh, i hi'limb'al q'iij. Je' wo' 
chu'nchel i ru ninq'iij. 



1782 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

12Re' hin naa nusacham kiwach i ru-uuva, i ruhigo, re' i je' wili i ruq'or chikiij: Re' 
taqe wili xkiyeew weh i je' i winaq q'e' kik'axwik weh, inki. Eh re' i hin naa 
nukanaam chi xa je' chik ch'ahn taqe i rutik, naa ruk'uxariik kuum taqe i josq'laj 
chikop. 

13Re' hin naa nuye'em chutojariik i ru mahk i je' ehk'eenb'ees re' re', ruum taqe i 
k'ataj i insensia xub'an chikiwach i Baal. Re' noq i rukoj lopq'aaq', i karena 
chutahqaljiik taqe i je' ruwinaqiil q'e' k'axwik reh. Eh re' hin xiruq'eb' chi riij 
ruk'ux, inki i QaJaaw Dios. 

Re' i QaJaaw Dios xuketelaaj wo' chik wach i rutinamiit Israel 

14Re' i QaJaaw Dios je' wili i xuq'or: Re' hin naa nuk'amam reje panchiq yuuq' 
Sinaí i je' ehk'eenb'ees re' re', ar naa nuq'orom reh chi q'e' naa nu k'axam. 

15Eh naa wo' chik nuye'em q'ab' chi naa ruwachiniik taqe i ru-uuva, naa nuye'em 
chi ruye'aab' i wach k'ixkaab' Acor rub'ihnaal, reh chi nee wo' chik i rureq i 
rusuqkiil ruk'ux. Eh ar neerub'an chi je' rukab' i nimanik xub'an cho pampeet, 
noq xwesaj chaloq Egipto. 

16Ma' naa ta chik ruq'orom chi je' wili: Hat dios Baal ma' ko'q ta chik weh. Je' la' 
wili i naa nuq'orom weh: Re' hat, i hat manlik nub'ahiil noq wilkaat, inko'q weh, 
inki Dios. 

17Eh ma' naa ta chik nuye'em q'ab' chi naa ruq'orom i kib'ihnaal taqe i xa tiyoox 
Baal. Ma' naa ta chik ruq'orom rib'iral chi jumpech taqe re'. 

18Chupaam taqe q'iij re' re' wilik i naa nuyejaam wach kuuk' i josq'laj chikop, 
kuuk' i chikop kirupinik pan taxaaj, kuuk' taqe aaq', reh chi ma' xta naa kuuchjiik 
i aj Israel. Eh ma' naa ta chik nuye'em q'ab' chi naa rub'aan i q'aq'inik, ikaansanik 
ruuk' flecha, ruuk' i q'aslaj ch'ihch', reh chi nee kik'acharik pansuqkiil k'uxliis. 

19Re' taq i hat aj Israel je' nanaakaat taq nuk'amam wuuk' chi wehk'een chi 
jumpech, ruum q'e' taq ti nuk'ax, naa awihiik taq wuuk' panotob'il, pansuqkiil 
k'uxliis, naa taq nuketelaam awach. 

20Re' hin naa kaat taq nuk'amam chi manlik wehk'een, parukorkiil wach k'uxliis, 
eh naa taq anab'eem chi hin taq aaWaJaaw. 

21Re' hin xti korik taq i nuq'or aweh chi chupaam taqe ponoq i q'iij re' re' kopan 
taxaaj naa nuye'em chaloq i wotob'il, naa nuqaasam chaloq jab' chinaah i wach 
ak'al. 

22Eh chinaah i wach ak'al naa chik rub'anam wach i trigo, riis i uuva, aseite. Re' 
taq i hat je' wili taq i naa aq'orom: Jezreel, tiko'q taq. 

23Eh naa taq kaat nuye'em chupaam i ye'aab' re' re' chi hat taq nutinamiit, naa 
nuketelaam wach i Lo-ruhama. Eh re' i Lo-ami je' wili i naa nuq'orom reh: Re' hat, 
hat chik nutinamiit, kinko'q reh re' reh naa kiin ruq'orom chi hin ruDios. 

Hos 3 

Re' Oseas xukuy ru mahk i k'oyoom laj ixoq, rujalwaach chi re' Dios xukuy 
kimahk i aj Israel 

1Re' i QaJaaw Dios je' wili i xuq'or weh: Yu'naak cha k'ax wo' chik ixoq re' re', 
atoob' ta wilik pan k'oyomal ruuk' i tokoom winaq. Re' hin i Dios je' wo' re' 
kik'axariik i aj Israel i nub'an. Atoob' ta inkiloq'ej taqe i tiyoox, atoob' ta inkik'ux i 
kaxlanwi'k mayijimaj chikiwach i tiyoox, inki. 

2Eh re' hin ho'lajuuj chi tumiin re' ruuk' i plata xnutoj chi riij i wehk'een, eh 
wuquub' nimaq chakach chi sebada i xnuyeew chi riij xnuk'am wo' chik chi 
wehk'een. 

3Eh je' wili i xnuq'or reh: Re' hat najt naa akahniik chi wehk'een, ma' awach ta 
chik i tokoom winaq naa atahqeem reje, je' wo' hoq i hin ma' awach ta wo' chik 
tokoom ixoq naa nuq'oreem, kinki reh. 

4Re' re' k'uhtb'al reh chikiwach i aj Israel chi najt naa kikahniik chi ma' xta kireey, 
chi ma' xta k'amal kib'eeh. Eh chi ma' xta chik i kimayiij, ma' naa ta chik kiloq'em 
i tiyoox ab'aj. Ma' naa ta chik ruwihiik i k'amal b'eeh aj tiij, ma' naa ta chik 
ruwihiik tiyoox. 

5Eh chi riij i re', re' taqe i aj Israel naa wo' chik kisik'im i kaJaaw i ki Dios, je' wo' 
hoq i kireey naa ruwihiik re' ruuk' i riih rumaam i reey David. Re' keh naa 
ruponiik i q'iij noq ruuk' yo'jik naa kiloch'om kiib' chuwach i QaJaaw Dios, naa 
wo' chik kisik'im i rotob'il. 

Hos 4 

Re' i QaJaaw Dios xuq'or keh i aj Israel chi ma' k'isiin i mahk i xkian 

1Hat taq aj Israel chab'iraj taq i ruq'or i QaJaaw Dios. Re' reh xchalik ruk'aah, je' 
wili i xuq'or: Re' taqe i tinamit wili ma' jino'q i korik wach ruk'ux, ma' xta 
ketelinik wachiis kuuk'. Eh ma' awach ta inye'wik wajaawriik chi re' hin, i Dios. 

2Eh xa re' i ma' holohik taj, xa re' i chukuj q'orik, xa re' i leq', xa re' i 
ch'uwarisanik wach kikaxaro inki a'n Eh xa re' rub'anariik i ti' k'axik, xa re' 
ikaansanik inki a'n rajlaal i q'iij. 

3Re' i wach ak'al panti' wilik, re' taqe i k'achareel chuwach ma' xta chik kikowiil. 
Eh re' taqe josq'laj chikop, taqe i chikop kirupinik pan taxaaj, taqe i kar wilkeeb' 
pan palaw, k'ahchi' kikimiik, inki. 

4Re' taq i hat k'amal b'eeh aj tiij ma' xaq'il ta taq i tinamit wili, ma' xakoj ta taq 
kina'ojb'al, ruum eliik taq wach tib'anik kuuk'. Re' i nuk'aah wach anaah taq i hat 
naa wik'sam. 



1784 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

5Re' taq i hat xanik' neenuyeew taq i ti' k'axik cha naah pan q'ij, oon chaq'ab' 
awuch'ihil ijalal naq nuq'oral i hin. Eh naa nusacham taq wach aatinamiit Israel. 

6Re' taqe i nutinamiit naa nusach kiwach, ruum i kimahk, ruum ma' xakoj ta taq 
kina'ojb'al. Re' taq i hat ruum chi xaq'eb' taq chi riij ak'ux i nuk'uhb'aal, re' hin, 
naa taq kaat wisam chi k'amal kib'eeh aj tiij. Je' wo' taq aawiih aamaam ma' naa 
ta nukojom taqe chi k'amal kib'eeh aj tiij. 

7Eh nik' wach i k'ihaaxb'ik taq i na a'n je' wo' re' i k'ihaaxb'ik i rub'an taq amahk. 
Je' re' noq re' hin naa nusutem taq i runimaal awach chi k'uhtb'al taq ak'ixb'ilaal. 

8Re' taq i hat xasuq taq chik aweh noq inki a'n i mahk i nutinamiit, ruum re' i 
kimayiij inak'uxlaaj taq wii' awiib'. 

9Re' hin chi je' taqe i tinamit, chi je' taqe k'amal kib'eeh aj tiij naa nuye'em taqe 
chutojariik i kimahk, ruum i kiyiib' wach na'ojb'al inki a'n 

10Eh naa wo' naq kianam kiwa', xama' naa ta wo' kinujiik, eh naa wo' naq kiwiriik 
ruuk' i kixooq, eh xama' naa ta wo' ruwihiik kak'uun kixq'uun, inki Dios. 

Re' i loq'inik tiyoox xkian i aj Israel 

11Re' i nutinamiit k'ahchi' rusahchiik i kina'ojb'al ruum i ruuk'jiik i k'ahlaj ha' 
inxohk'risanik, eh ruum i je' k'oyomal inki a'n 

12Eh inkipahqaaj kina'ojb'al reh i tiyoox re' ruuk' i chee', eh xama' kich'aq'weesjik 
ta wo' ruum. Eh xsahchik kina'ojb'al ruum i je' k'oyomal inki a'n xin kiq'eb' chi 
riij kik'ux i hin, hin k'achlik Dios. 

13Re' keh kiooj nah taq yuuq' chuk'atariik i kimayiij, chuk'atariik i insensia wataq 
yuuq' k'ixkaab', je' chi muuj taqe i tz'inuj, chi muuj taqe tuhq, chi ri'sil i rumuuj i 
saq chee' álamo rub'ihnaal. Eh inkik'uhtaaj reh i kak'uun kixq'uun, i loq'inik 
tiyoox. Re' i kixq'uun nakiwihiik pan k'oyomal, re' taqe i kil-iib' na 
kich'uwa'risam wach i kikaxaro. 

14Re' hin ma' naa ta nuye'em taqe chutojariik i kimahk taq awixq'uun chi riij i 
k'oyomal nakianam. Ma' naa ta nuye'em taqe chi tojariik i kimahk taq awil-iib' chi 
riij i ch'uwa'risanik wach kikaxaro nakianam. Eh hat wo' taq xatk'amwik kib'eeh 
chi xkiyeew i kimayiij chuwach i tiyoox, je' aj re' noq i ruq'eb' riib' i tinamit ma' 
xta runa'ojb'al. 

15Re' taqe i aj Israel atoob' ta wilkeeb' pan k'oyomal. Re' taq i hat aj Judá ma' a'n 
taq aweh i k'oyomal re' re', mat'ooj taq chikiij kiooj Gilgal, i kijohtik Bet-aven. Eh 
maaq'or taq i nub'ihnaal chi xama' xta rub'ehel. 

16Re' taq i hat aj Israel, je' taq akab' i simaroon laj q'ahxoq wakax xina q'eb' taq, 
chi riij ak'ux. ¿Mi konawaaj taq re' chi nee taq tinuchajeej chi je' taq hat kok' 
rak'uun tentzun? 

17Re' taqe i aj Efraín, aj looq'en tiyoox taqe, cha kanaa' taq kian peet inkaaj 
rub'aan. 

18Re' keh xa re' i xohk'rik, xa re' i k'oyomal, xa re' taqe i k'ixb'ilaal laj na'ojb'al 
inki a'n re' i holohik laj na'ojb'al xkiq'eb' chi riij kik'ux. 

19Eh xa je' kikutarik reje ruum kowlaj teew naa rub'aan keh eh naakik'uhtaam 
kik'ixb'ilaal, ruum irulooq'jiik taqe i tiyoox, inki i QaJaaw Dios. 

Hos 5 

Re' i QaJaaw Dios xuyeew taqe panti' k'axik i aj Israel ruum i kimahk 

1Re' i QaJaaw Dios je' wili i xuq'or: Re' taq i hat k'amal b'eeh aj tiij, re' taq i hat aj 
Israel, re' taq i hat raj kamanoom i reey, chab'iraj taq: Cha naah taq i hat naa 
nuq'atam i q'orik, ruum i xakoj taq kixirob'aal i wilkeeb' Mizpa, xaq'at taq pan 
kib'eeh naah yuuq' Tabor. 

2Eh je' naa chaam laj jul i xak'ot taq reh chi xkiq'eb' kiib' i wilkeeb' wach k'ixkaab' 
Sitim, ruum aj re' naa kaat nuye'em chutojariik taq amahk. 

3Re' hin weht'al i kina'ojb'al, chu'nchel i aj Israel. Je' wo' taqe i aj Efraín xkian i je' 
k'oyomal, eh xuch'uwa'risaj kiwach chu'nchel i aj Israel. 

4Eh ruum i kiyiib' wach na'ojb'al ma' kinkinimaj ta chik. Re' chik kow i rumin riib' 
chikiwach i je' k'oyomal, eh ma' kiyeew ta chik wajaawriik i hin, hin k'achlik Dios. 

5Re' taqe i aj Israel ruum chi q'e' inkinimb'isaj kiib' ink'utinik chi wilkeeb' 
pankimahk. Eh re' taqe i aj Efraín, re' i kimahk naa ruq'eb'wiik keh, eh naa wo' 
kiq'ehb'iik pamahk i aj Judá keh. 

6Re' taqe i aj Israel naa naq chik kik'amam chaloq i kiwakax, i kitentzuun chi 
kimayiij chi nusik'ariik. Xa ma' naa ta wo' chik kiin kireqem, ruum xnukanaa' chik 
taqe. 

7Re' keh ma' korik ta wach kik'ux wuuk'. Re' i kak'uun kixq'uun tokoom chik 
inkikoj chi kajaaw, ruum i re' xa chi jumehq'iil naa nusacham kiwach i keh, je' wo' 
hoq i kitik, inki i Dios. 

Re' i ti' k'axik xye'arik chikinaah i aj Israel chikinaah i aj Judá 

8Chaxulej taq i tuun ar Gabaa rehtalil i q'aq'inik. Eh chaxulej taq i tuun ar Ramá. 
Chaq'or taq ar Bet-aven chi wilik yohb'aal, je' wo' ar Benjamín. 

9Re' taqe i aj Efraín xti korik chi naa kikahniik chi ma' xta wilik keh paruq'ijil i ti' 
k'axik. Eh chu'nchel i aj Israel naa kinab'eem chi korik chi je' re' i naa ruk'ulariik. 

10Re' taqe i k'amal kib'eeh aj Judá je' kikab' taqe i kijilwik paam taqe i k'ula't, re' 
hin naa nuye'em i nujosq'iil chikinaah. 



1786 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

11Re' taqe i aj Efrín k'achi' kik'iik chi ti' k'axik, xi kahnik chi ma' xta chik i wilik 
keh ruum re' chik taqe i tiyoox xkinimaj. 

12Re' hin naa nusacham kiwach i aj Efraín, i aj Judá, je' rukab' i rub'an i mooh noq 
i rumohrisaj taqe i xa chib'ih jariik. 

13Eh noq naakilom taqe i aj Efraín, taqe i aj Judá, chi xiik' naah ti' kiil wilkeeb'. Re' 
taqe i aj Efraín naa kojiik ruuk' i runimaal wach reey ar Asiria, reh naq chi naa 
kik'aachjiik, xa re' la' xama' naa ta wo' kik'achjik. 

14Re' hin ruum nujosq'iil naa nuye'em taqe panti' k'axik i aj Efraín, je' wo' taqe i 
aj Judá. Je' rukab' i rub'an i kaq b'ahlam noq i ruxereb'eej i rutiib', ma' awach ta 
naa ruko'liniik keh panuq'ab'. 

15Re' hin naa nukanaam taqe chi kutkeel, korehtaal inkiyot' i kik'ux chi riij, i 
kimahk, eh naa wo' chik kinkinimam. Eh naa kiin kisik'im noq wilkeeb' pan ti'kiil 
k'uxliis, inki i Dios. 

Hos 6 

Re' taqe i aj Israel xkiq'or chi naa wo' chik kinimam i Dios 

1Re' i tinamit je' wili i xkiq'or: Qoh sutinoq wo' chik ruuk' i QaJaaw Dios. Atoob' ta 
xoj ruyeew panti' k'axik, naa wo' chik kooj risam chupaam. Atoob' ta xoj ruyeew 
panti' naa wo' chik kooj ruk'achrisam. 

2Re' reh xa ruuk' wo' chik i ki'ib' ixib' q'iij naa ruye'em qak'achariik. Reh chi naa 
qak'achariik chuwach i reh. 

3Eh qachop taq qak'ux chunimjiik i QaJaaw Dios. Re' reh korik chi nee qoh 
rutoob'eem, je' rukab' noq i nelik chaloq i rusaq'umaal i q'iij. Eh je' rukab' noq i 
ruyeew chaloq i peet jab', je' wo' jab' koq'uun noq i rut'aqsaj i tik, inki taqe. 

4Re' i QaJaaw Dios je' wili xuq'or: ¿Chib'ih taq inawaaj chi neenub'an awuuk' i hat 
taq aj Efraín, je' wo' taq i hat aj Judá? Re' i nuk'axariik taq i na a'n xa je' rukab' 
noq inik'ik i suutz', je' rukab' i mus jab' pantaq wahq'eq jumehq'iil insahchik 
wach. 

5Re' hin xnutaq'aaj taqe ijalal nuq'oral, chuq'orariik taq aweh i ti' k'axik naa 
nuye'em taq cha naah. Eh nuq'or ruuk' nuchii' chi naa taq kaat nuye'em 
pankimik, re' i nuq'oral, je' rukab' i rub'an i saqum. 

6Re' i nupahqaaj taq aweh i hin, re' chi kinak'ax taq chu'nchel ak'ux, chi kinakoj 
taq chi hin aaDios. Re' taqe i xa chib'ih jariik chi mayiijal ma' inwaaj ta chik, inki. 

7Eh je' wili i xuq'or: Re' taqe i nutinamiit wili, ma' korik ta wach kik'ux wuuk', 
xkiq'etwachej i nuk'uhb'aal, je' rukab' i xub'an i Adán pampeet. 

8Chupaam i tinamiit Galaad, ma' k'isiin i yiib' wach na'ojb'al imb'aan, xa re' 
ikaansanik kas kichaaq' inki a'n 

9Re' taqe i k'amal kib'eeh aj tiij je' kikab' i juntuhb' chi ajileq' ruum inooj 
kikeb'aa' kiib' chi' taq b'eeh inooj Siquem, ar inkiq'at i tinamit, inki a'n ti' k'axik 
reh, inkikansaj. 

10Eh re' taqe i aj Israel, inwilow chi q'e' yiib' wach kib'anik. Re' taqe i aj Efraín 
xkimin kiib' chub'aan i je' k'oyomal, eh re' taqe i aj Israel xkich'uwa'risaj kiib' 
ruuk' i re'. 

11Eh re' taq i hat aj Judá nuyejaam chik wach q'iij chi naa taq kaat nuye'em panti' 
k'axik. Re' noq naa wo' chik wisam taqe chaloq panti' k'axik i nutinamiit Israel, 
inki. 

Hos 7 

Re' kiyiib' wach na'ojb'al i aj Israel 

1Re' i QaJaaw Dios je' wili i xuq'or: Noq xwaaj naq taqe wisam panti' k'axik i aj 
Israel, re' taqe i aj Efraín xa chayeew chik i mahk inki a'n je' wo' taqe i aj Samaria. 
Eh xa re' i chukuj q'orik, xa re' i leq' inkaaj pantaq paat, pantaq b'eeh. 

2Re' keh ma' nkikapaaj taj chi re' hin k'ahchi' wilom i ma' holohik ta laj na'ojb'al 
inki a'n Xanaah re' k'ahchi' wilom chi k'ahchi'rik'iik chikinaah i kimahk inki a'n 

3Re' keh ruuk' i kiyiib' wach na'ojb'al, ruuk' i chukuj q'orik inki a'n inkiyeew 
rusuqkiil ruk'ux i reey, je' wo' taqe i k'amal kib'eeh. 

4Eh re' taqe re' xa re' i ch'uwarisanik wach kikaxaro inkaaj. Eh je' kikab' i horna 
qoplik ruq'aq'al, ma' nluk'ariik taj noq inyuq'arik paam i ruq'oril kaxlanwi'k, 
korehtaal inkojarik ch'amb'esb'al reh. 

5Eh noq i runinq'iijeej i ruhab'ul i reey, re' taqe i k'amal b'eeh inkixohk'risaj i 
reey. Eh ruum i re', re' i reey inokik chub'anariik i re' ma' re' chi kixilak i yiib' 
wach kina'ojb'al. 

6Re' keh xan qop chik i kánima chub'anariik i yiib' wach na'ojb'al, xa je' chik 
rukab' i horna ma' inkanab'jik ta ruluk'ariik i ruq'aq'al. Eh atoob' ta woroq 
inkojwik ruq'aq'al, xa koqoplik wo' chi junwaar. 

7Eh re' taqe re' xa je' chik kiqop horna, inkikansaj taqe i wilkeeb' chi ajaab'esil, 
xkiq'eb' kiib' chu'nchel i kireey. Ma' jino'q chik inkipahqaaj kikuyb'al weh. 

8Eh re' taqe i aj Efraín xkian jinaj wach kina'ojb'al kuuk' i tokoom tinamit. Re' 
taqe i aj Efraín je' kikab' i kaxlanwi'k ma' xsuutjik taj, xa juntar xchaq'. 

9Re' keh xehteesjik i kajaawriik kuum i tokoom tinamit, xa re' la' ma' nkikoj ta 
rehtaal. Eh saq chik i rismaal kinaah, xama' nkikoj ta wo' rehtaal i k'ahchi' 
kik'ulum. 

10Re' taqe i aj Israel q'e' nimaq kiwach inki a'n kiib', ruum i re' k'ahchi' kik'ulum i 
ti' k'axik. Eh ni xata ruum taqe re', kinkaaj wo' chik kinkinimam, ni xata kinkaaj 
kisik'im hin, hin ki Dios. 

11Re' taqe i aj Efraín ma' xta kina'ojb'al, xa je' kikab' i paloma ma' xta runa'ojb'al, 
ruum xooj kipahqaaj kitoob'jiik keh i aj Egipto, keh i aj Asiria. 

12Eh noq naa kojiik ar, re' hin naa nuq'atam pankib'eeh, naa nuchopom taqe, je' 
rukab' noq kichoparik pan xirob' i tz'ikin. Eh naa taqe nuye'em chutojariik i 
kimahk, ruum i kiyiib' wach na'ojb'al. 

13Re' keh q'e' ti' i naakik'ulum ruum xkiq'eb' chi riij kik'ux nunimjiik. Eh naa 
ruchaliik i ti' k'axik chikinaah, ruum xinkiq'et wachej. Re' hin xwaaj naq taqe 
nuko'leem, xa re' la' inkichuk i q'orik chi wiij. 

14Eh ma' chu'nchel ta kik'ux xinkiq'oreej noq ti' wilkeeb' pankiyokaab'. Eh noq 
xkik'er kichii' chupahqaljiik i ki trigo, chupahqaljiik i riis uuva inkuk'ej xinkiq'et 
wachej la'. 

15Re' hin xnutijej wo' naq taqe, eh xnuyeew wo' naq rukowiil kik'ux. Xa re' la' re' 
keh re' chik i ma' holohik taj i xkikapaaj chi wiij. 

16Eh re' chik taqe i tiyoox xkinimaj, xa je' kikab' i flecha ma' tz'eht tankutwik. Eh 
ruum chi ma' kinimanik taj naa kikanteesjiik ruuk' q'aslaj ch'ihch' taqe k'amal 
b'eeh ruum i re' naakikaqse'ljiik kuum i aj Egipto, inki i Dios. 

Hos 8 

Re' taqe aj Israel xiye'arik panti' k'axik ruum i loq'inik tiyoox 

1Re' QaJaaw Dios je' wili i xuq'or: Chaxulej taq i tuun ruum re' taqe i aj q'aq'ineel 
xa je' chik kik'uloq xihk chinaah i nutinamiit. Ruum re' keh xkiq'eb' chi riij kik'ux 
ixqayejaa' wach kuuk', eh xkiq'etwachej i nuk'uhb'aal. 

2Eh noq ti' chik wilkeeb' i aj Israel je' wili i naa kiq'orom weh: Re' hoj inqanimaj 
chi re' hat i qaDios, inko'q taqe. 

3Re' taqe i aj Israel ruum chi xkiq'eb' chi riij kik'ux i holohik laj na'ojb'al, 
korehtaal imb'aan keh kuum taqe i aj ixowaal. 

4Re' keh xankikoj i koq taqe i kireey chi ma' hin ta kinsik'wik wach, eh xan kikoj i 
koq taqe i k'amal kib'eeh chi ma' weht'al. Eh xkiyejaa' kitiyoox ruuk' oro, ruuk' 
plata, ruum i re' naa nusacham kiwach. 

5Re' taqe i aj Samaria ti' i nunaah i rub'an i ki imas wakax tiyoox. Eh ma' k'isiin taj 
i nujosq'iil xchalik chikinaah. Eh ¿Kojaruuj inkimay i ch'uwa' wach na'ojb'al re' 
re'? 

6Re' i ki imas wakax tiyoox xa ruyej-aniik aj Israel re' ruuk' inchol ch'eyel 
ch'ihch'. Eh naa ruxerib'iik noq naa rusachariik kiwach i kitiyoox taqe i aj 
Samaria. 

7Re' keh xa je' teew inkitik, eh xa je' kaq suut teew i naakijacham. Re' i ki trigo 
ma' naa ta chik rub'anam paam, eh wila' xub'an paam re' chik taqe i tokoom 
tinamit naa kib'aniik rusuqkiil. 

8Eh naa rusachariik kiwach i aj Israel, eh xama' xta chik naa kokiik wii' chikiwach 
i tokoom tinamit. 

9Re' taqe i aj Efraín je' kikab' i b'uurux ma' kinimanik taj. Ruum xooj kitoj i aj 
Asiria chi naa kiko'ljiik. 

10Atoob' ta naq neen kikemelej k'ih-oq toob'en keh pantaq tinamit, re' hin naa 
numolom kiwach atoob' ta naa taqe nuye'em panti' k'axik chuwach i ma' k'ih ta 
laj q'iij, pan kiq'ab' i reey, pan kiq'ab' taqe i k'amal b'eeh. 

11Re' taqe i aj Efraín ma' k'isiin taqe i artaal inkiyejaa' k'atb'al kimayiij re' i xa 
kojb'al kimahk inkamanik wii' keh. 

12Eh re' hin xnutz'ibaaj wo' naq keh i nuk'uhb'aal, xa re' la' re' keh xama' xkiyeew 
ta wo' rajaawriik. 

13Re' keh inkik'at taqe i chikop chi kimayiij chi nuwach, eh inkik'ux i rutib'kaal. 
Eh re' hin i Dios ma' ponik ta chi nuwach inki a'n re' re'. Re' hin ink'ulik cho 
panuk'ux i yiib' wach inki a'n naa taqe nuye'em chutojariik i kimahk, naa wo' chik 
kisutiniik reje Egipto. 

14Re' taqe i aj Israel xsahchik pankik'ux chi re' hin xin tz'uhkrisanik keh, re' chik 
ruyejeb'jiik i rupaat kitiyoox xkian. Eh re' taqe i aj Judá re' chik i nimaq taq 
tinamit xkiyejaa' ko'lb'al kiib'. Re' hin naa nuk'atam i nimaq paat je' wo' hoq i 
tinamit xkiyejaa', inki i Dios. 

Hos 9 

Re' Oseas xuq'or chi naa ruchaliik i ti' k'axik chikinaah i aj Israel 

1Re' Oseas je' wili i xuq'or: Re' taq i hat wuch aj Israel, mat pisk'anik taq 
panawooq ruum i rusuqkiil taq ak'ux, je' rukab' inki a'n i tokoom tinamit. Re' taq 
i hat xkitoj taq aweh je' k'oyomal taq xa a'n ruum xakanaa' taq aaDios, xakapaaj 
taq i chi ruum i re' naa ruwachiniik taq atik. 

2Naa la' ruponiik i q'iij chi ma' naa ta chik ruwachiniik i trigo, i uuva, ma' naa ta 
chik ruwihiik taq awa' ahaa'. 

3Re' taq i hat aj Efraín, ma' naa ta chik taq awihiik ayu' parutinamiit i QaJaaw 
Dios. Naa la' wo' chik asutiniik taq reje Egipto, eh Asiria, ar taq naa ak'uxum i 
ch'uwa' wach. 

4Eh ar ma' naa ta chik taq aye'em i riis uuva chi mayiij, i ak'atoj mayiij chuwach i 
QaJaaw Dios, re' taq awa' naa ak'uxum reh ti'kiil k'uxliis. Eh chu'nchel taq i naa 
ak'uxwiik reh i re', naa ruch'uwa'risam taq awach. Eh ma' naa ta taq aye'em chi 
mayiij chuwach i QaJaaw Dios. 

5Eh wila' je' re' ¿Chib'ih taq i naa a'nam na' chureq i ruq'ijil i ninq'iij ye'b'al 
ruloq'il i QaJaaw Dios? 

6Re' taq i hat naa aweliik reje ayu' ruum i ti' k'axik, naa taq kimolom reje awach i 
aj Egipto, je' naa naa kaat taq kimuq'aam ar Menfis. Re' taqe i chib'ih aweh re' 
ruuk' i plata naa ruq'uuxriik kiwach, naa ruchaamb'iik i ch'ahn, i k'iix chupaam 
taq aa ye'aab'. 

7Eh xponik chik i ruq'ijil chi naa taq ak'ulum i ti' k'axik, eh chi naa taq atojom riij 
taq amahk, je' rukab' i ruk'ul taq cha weh. Eh je' taq wili inaq'or: Re' i jalal 
ruq'oral i Dios re' re' q'e' min min ruuk' taqe i ruq'or, je' cho ahqaal, tiki taq, 
ruum q'e' taq i yiib' wach ana'ojb'al, ma' k'isiin taq ti ixowanik. 

8Re' hin xirupab'aa' i Dios chi jalal ruq'oral taq chaxilak, i hat taq aj Efraín, eh re' 
taq i hat inaq'at taq panub'eeh. Eh noq kinwihik chupaam i rupaat i QaJaaw Dios, 
ma' k'isiin taq i nawixow nuwach. 

9Re' taq i hat ma' k'isiin i yiib' wach na'ojb'al taq i na a'n, je' rukab' i xb'aan 
Gabaa. Re' i QaJaaw Dios naa ruk'uliik paruk'ux taq ayiib' wach na'ojb'al, eh naa 
taq kaat ruye'em chutojariik taq amahk, inki i Oseas. 

Re' taqe i aj Israel naakik'ulum i ti' k'axik ruum i kimahk inki a'n 

10Re' i QaJaaw Dios je' wili xuq'or: Noq xnusik' cho kiwach i aj Israel xsuuqb'ik 
nuk'ux, je' rukab' noq insuuqb'ik ruk'ux inreqwik reh i uuva panchiq yuuq'. Re' i 
kimaam kati't xsuuqb'ik wo' cho nuk'ux kuuk', je' kikab' i peet wach i higo, re' 
chik i tiyoox Baal-peor xkiloq'ej, xin kiq'eb' i hin, xkik'uhtaaj kik'ixb'ilaal. Eh 
xkich'uwa'risaj kiib' je' kikab' inkiloq'ej. 

11Re' i runimaal kiwach i aj Efraín naa rusahchiik wach xa je' inrupinik reje 
tz'ikin. Re' kehk'een, ma' naa ta chik kikahniik wach k'achariik, eh ma' naa ta chik 
raasjiik kak'uun kixq'uun. 

12Eh atoob' ta neenkik'isaj kak'uun kixq'uun, re' hin naawisam chikiwach, ma' 
jino'q chik i naa nukanaam. Eh q'e' ti' i naakik'ulum, ruum naa nukanaam taqe chi 
kutkeel, inki. 

13Re' i Oseas je' wili i xuq'or: Re' hin xwilow taqe i aj Efraín je' kikab' i aj Tiro chi 
q'e' naq suq wilkeeb', xa re' la' re' taqe i aj Efraín pankimik k'ahchi' kikanaam 
taqe i kak'uun kixq'uun. 

14QaJaaw Dios, re' hat cha a'n kuuk' inakapaaj. Chakanaa' taqe ixoq chi ma' nee ta 
chik ki ak'unaniik', eh chi ma' nee ta chik kich'uch'isanik, inki. 

15Re' i QaJaaw Dios je' wili i xuq'or: Re' taqe i aj Efraín Gilgal i xkian kiyiib' wach 
na'ojb'al, xchalik nujosq'iil kuuk'. Eh ruum i kiyiib' wach na'ojb'al, ma' naa ta chik 
nukojom taqe panupaat. Eh ma' naa ta chik nuk'axam taqe, ruum re' taqe i k'amal 
kib'eeh ma' kinkinimaj ta chik. 

16Re' taqe i aj Efraín q'e' ti' naa kiwihiik, je' kikab' i chee' chiqinaq chik i raa', ma' 
wachinik ta chik. Re' keh naa wo' naq ruwihiik kak'uun kixq'uun, eh re' hin naa 
nusachwiik kiwach, inki. 

17Re' i tinamit wili ma' xkinimaj taj inq'orarik keh ruum i nuDios, ruum aj re' 
naakiq'eb'ariik ruum, re' keh xanaa chik kojiik chi b'ehik naah taq tinamit, inki i 
Oseas. 

Hos 10 

1Re' taqe i aj Israel je' naq kiholwochiil i ruche'el i uuva q'e' wachinik. Nik' wach 
noq xk'ihaaxb'ik i chib'ih keh, je' wo' re' noq ink'ihaaxb'ik i kiartaal inkiyejaa'. Eh 
noq xa holohik chik i kitik i nelik, ma' k'isiin i tiyoox xkiyejaa' ruuk' holohaq ab'aj. 

2Re' taqe i aj Israel xak'ul inki a'n kiwach, ruum aj re' naa kitojom riij i kimahk. 
Re' i QaJaaw Dios naa ruyojwiik i kiartaal, eh naa rusacham kiwach taqe i 
kitiyoox. 

3Eh re' i tinamit wili, je' wili naa kiq'orom: Yu'naak aj re' ma' xta chik qareey, 
ruum ma' xqayohleej ta wach i Dios. Eh ¿Wilik ta wo' naq qareey mi nee ta wo' 
naq qohrutoob'eej? 

4Eh xa kichoqik chi q'orik, inkiq'or i korik chi wilik i naa kianam, xama' inki a'n ta 
wo' hoq. Eh re' i q'ataj q'orik inki a'n xakaansanik i ruk'am chaloq, xa je' rukab' i 
ch'ahn inkansanik reh i tik, inko'q taqe. 

5Re' taqe i aj Samaria xakib'arb'otik chik, xasuq chik kioq'ik, noq xkib'iraj chi naa 
rusahchiik wach imas wakax tiyoox wilik Bet-aven. Ruum i re' q'e' ti' kik'ux taqe i 
tinamit, taqe k'amal kib'eeh aj tiij, re' i runimaal kiwach naa rojiik sahchoq wach. 

6Eh re' i ki imas wakax tiyoox, naa ruk'amariik reje Asiria naa ruye'ariik chi 
rukooch i runimaal wach reey. Ruuk' i re' naakik'ixiik i aj Efraín. Eh re' aj Israel 
naa wo' kik'ixiik ruum i kitiyoox. 

7Re' taqe i aj Samaria naa rehtesjiik i rajaawriik, i kireey naa rukahniik chi xa je' 
chik rukab' i ma' ahl ta laj sohk' k'ul inooj naa ha'. 

8Eh naakiyojib'iik i rupaat i kitiyoox chinaah taqe i yuuq', re' kimahkunik wii' i aj 
Israel chulooq'jiik i tiyoox. Eh chinaah taqe i kiartaal naa rupoq'iik i k'iix taqe i 
yiib' wach ch'ahn, je' wili naa kiq'orom i tinamit reh taqe i nimaq taq yuuq': 
Tiq'ehb'oq cho chi qanaah, chatz'ap qanaah, inko'q taqe, inki Oseas. 

9Re' i QaJaaw Dios je' wili i xuq'or: Re' taqe i aj Israel xama' kikanaam ta wo' i 
mahk chi nuwach kitoq'aam cho Gabaa, ruum aj re' na' b'anroq i q'aq'inik naa 
rusachariik kiwach i aj Gabaa yiib' wach kina'ojb'al. 

10Re' hin naa nuye'em taqe i chutojariik i kimahk i tinamit re' re', xanik' pa' nwaaj 
i hin. Eh noq naa nuye'em taqe panti' k'axik i hin naa wo' ruchaliik b'anoq keh 
kuum i tokoom tinamit. 

11Re' taqe i aj Efraín inki a'n reh i tinamit je' rukab' i rub'an i b'ooyax noq i ruyeq' 
paam i trigo reh i rupotz'ariik. Ruum aj re', re' hin xnuyeew ahl laj ihq chikinaah. 
Re' i aj Judá je' naa nukojom taqe chi b'anaj arado, eh re' taqe i riih rumaam i 
Jacob je' naa naa nukojom taqe chi rulak'ariik wach aak'al. 

12Re' korik taq cha tik, re' i k'axooj taq neenajach ruum re' i rutik ju'jun re' wo' re' 
naa rujacham, cha yejaa' taq awiib' je' rukab' noq inab'ixjik wach aak'al reh i tik. 
Ruum ruq'ijil chik i rusik'ariik i QaJaaw Dios, korehtaal i ruyeew chi manlik i 
ko'lemb'al taq awiib'. 

13Re' taq i hat re' i yiib' wach na'ojb'al taq i xatik re' i ti' k'axik taq k'ahchi' 
ajacham re' chik xak'am taq naah taqe i chukuj q'orik. Eh ruum chi xayeew taq 
ak'ux chikinaah taqe i kareta reh q'aq'inik, je' wo' chikinaah taqe i soldado. 

14Eh naa ruwihiik tukinik iib' taq chaxilak, naa rusacham kiwach chu'nchel 
inako'leej naq taq wii' awiib', je' rukab' noq xusach wach i tinamit Bet-arbel i 
reey Salma rub'ihnaal re' noq xub'an i q'aq'inik, noq xukansaj taqe i tuutb'ees 
taqe i kak'uun kixq'uun. 

15Re' taq i hat aj Israel i wilkaat taq ar Bet-el je' re' taq i naa ak'ulum ruum taq 
ayiib' wach ana'ojb'al, eh re' taq aareey xa chi jumehq'iil naa rusachariik wach, xa 
je' rukab' noq inchalik rusaq'iik, inki i QaJaaw Dios. 

Hos 11 

Re' Dios i ruk'ax taqe i rutinamiit atoob' ta ma' kinimanik ta chuwach 

1Re' i QaJaaw Dios je' wili i xuq'or: Noq xkitoq'aa' cho nimanik i aj Israel xnuk'ax 
taqe. Eh xnukoj taqe chi wak'uun wixq'uun xwesaj taqe chaloq i Egipto. 

2Eh noq q'e' naq nuk'ax taqe, xkesaj iloq kiib' chi wiij. Eh chikiwach chik i ma' re' 
ta taqe i dios inkik'at i kimayiij, inkik'at i insensia chikiwach taqe i tiyoox. 

3Atoob' ta je' re' inki a'n re' hin xnuk'am kib'eeh i aj Efraín eh xnuchop chi kiq'ab', 
eh xnuk'uhtaaj cho keh i nimanik. Re' keh xama' xkireq ta wo' chi riij chi re' hin 
xincha'jinik cho keh. 

4Re' hin ruuk' q'unil, ruuk' k'axooj xnuk'am taqe cho wuuk', eh xwisaj i ahl laj ihq 
wilik naq chikinaah, xnuyeew wo' kiwa' kihaa' parub'ehel. 

5Xa re' la' re' keh ma' xinkaaj ta chik kiin kinimam, ruum i re', re' chik taqe i aj 
Asiria naa rub'aniik i kowlaj taaq'anik chikinaah, je' rukab' i xkik'ul chaloq 
Egipto. 

6Eh naa rub'aan ikaansanik ruuk' i q'aslaj ch'ihch' pan kitinamiit, eh naa 
rusachariik kiwach aha' naq inkiko'leej kiib', ruum xa chi kutkeel inkiyejaa' wach 
chib'ih inki a'n 

7Re' i nutinamiit xama' kinkaaj ta wo' kinimam yu'naak, inkik'er wo' naq kichii' 
chi re' hin i Dios, xa re' la' ma' jino'q inye'wik runimaal nuwach. 

8¿Chib'ih reet noq nee taq tinukanaa' i hat aj Efraín? ¿Chib'ih reet noq nee taq 
tinukanaa' pan kiq'ab' i ki-ixowanik taq awach i hat taq aj Israel? ¿Mi ruk'ul re' 
chi nee taq i nusach awach i hat, je' rukab' noq xnusach kiwach i aj Adma, i aj 
Zeeboim? Re' wánima xan yot'ik chik, ruum i nuketelaaj taq awach. 

9Eh ma' naa ta nuye'em i nujosq'iil taq cha naah, ma' naa ta nusacham taq awach 
hat aj Efraín, ruum re' hin, hin Dios ma' hin ta xa winaq. Re' hin i Dios wilik nu 
Sahtohiil wilkiin taq panaxilak, ma' xin chalik ta chi rusachariik taq awach. 

10Re' hin naa nuk'erem nuchii' je' rukab' i rub'an i kaq b'ahlam chi kiyohb'eesjiik 
i ki-ixowanik wach i nutinamiit. Eh re' keh xakib'arb'otik chik ruum i kiyo'jiik noq 
naa kichaliik chi korkiil i rookb'aal q'iij, 

11Re' keh naakeliik chaloq Egipto chi jumehq'iil je' kirupinik chaloq i tz'ikin. Eh 
je' kirupinik chaloq paloma noq naakeliik chaloq Asiria. Re' hin naa wo' chik 
nuye'em taqe chi patinik pan kiye'aab'. 

12Eh re' taqe i aj Efraín xa re' i chukuj q'orik inki a'n chi nuwach. Eh re' taqe i aj 
Israel xa re' i nujot'ariik inki a'n Re' taqe i aj Judá xin kiq'eb' chi riij kik'ux i hin, 
re' chik taqe i xa tiyoox xkini imaj, inki i Dios 

Hos 12 

Re' i yiib' wach na'ojb'al xkian i rutinamiit i Dios 

1Re' taqe i aj Efraín re' teew inchalik pareelb'aal q'iij inye'wik kikowiil rajlaal i 
q'iij. Eh inkitiq naah i chukuj q'orik, i ti' k'axik inki a'n reh i kas kichaaq, wilik 
inkiyejaa' wach kuuk' i aj Asiria, eh inkisiij reje ink'ohnik laj aseite keh i aj Egipto, 
inki. 

2Re' i QaJaaw Dios xchalik ruk'aah chikinaah i aj Judá, naa ruye'em taqe 
chutojariik i kimahk i riih rumaam Jacob, eh naa rutojom keh re' q'oreel chib'ih 
xkian i xkiq'or. 

3Eh noq x-aasjik i Jacob, ruchopom i ralaq rooq i ras Esaú noq x-aasjik. Eh noq 
xwinaaqb'ik i Jacob xupaj ransil ruuk' i ruánjel i Dios. 

4Eh xupaj ransil ruuk' i ánjel, eh xuq'at wach i ransil i ánjel, xupahqaaj reh i Dios 
ruuk' oq'ik chi naa rukuxeesjiik. Ar Bet-el xuk'uhtaaj riib' i Dios chuwach, 
xkuxeesjik wo' hoq, reh chi xooj rukuxisaj i hoj. 

5Re' i QaJaaw nim rajaawriik xkuxisanik reh i Jacob QaJaaw Dios i rub'ihnaal. 

6Re' taq i hat, hat taq riih rumaam i Jacob cha nimaj wo' taq chik aaDios, re' i 
holohik laj na'ojb'al taq cha a'n, eh chayeew taq ak'ux ruuk' aaDios. 

7Re' i QaJaaw Dios je' wili i xuq'or: Re' taqe i aj Canaán ma' manlik ta kipajwik 
ruuk' i kipex ruum q'e' suq keh i leq'. 

8Eh re' taqe i aj Efraín je' wili inkiq'or: Re' hoj xoj b'ehomrik ruum xqareq ruraxiil 
qaq'iij. Ma' awach ta neen q'orik qeh chi ma' holohik taj inqa a'n, ma' nee ta 
nq'orarik chi ruuk' i leq' xqareq tz'aaq' i chib'ih qeh, inki taqe. 

9Re' hin i Dios, hin xineesanik taq cha weh Egipto, eh naa wo' chik taq kaat 
nuye'em chi patinik chupaam taqe itz'ihy naah paat. Je' rukab' noq i na a'n taq 
chaloq aninq'iij. 

10Eh re' hin xin sik'wik cho kiwach taqe ijalal nuq'oral nutaq'aaj taq cho chaxilak, 
eh ma' k'isiin taqe i xnuk'uhtaaj keh pan kisaq wiriik. Eh kuum keh xinq'orik 
panjalwaach q'orik. 

11Eh ar Galaad ma' k'isiin taqe i tiyoox, xa re' la' ma' re' ta wo' taqe i Dios. Eh ar 
Gilgal inkik'at chi kimayiij taqe imas wakax, re' taqe i ki altaar xa je' juntuhb' chi 
ab'aj chupaam taqe i tik mu'uun, inki i Dios. 

12Re' i Jacob i xikin taq cho aamaam xumol chi elik chupaam i ye'aab' Aram ar 
xooj chusik'ariik i rehk'een. Eh ar xkamanik chi cha'jinik tentzun. 

13Re' QaJaaw Dios, ruuk' jinaj i jalal ruq'oral xrisaj taqe chaloq i aj Israel ar 
Egipto. Eh ruuk' wo' hoq i jalal ruq'oral xucha'jeej taqe i aj Israel. 

14Re' taqe i aj Efraín ma' k'isiin taj i rujosq'iil i Dios xkuksaj chaloq. Re' i QaJaaw 
Dios naa ruye'em chutojariik taqe ikaansanik kianam, naa kitojom wach i kiyiib' 
wach na'ojb'al kianam. 

Hos 13 

Re' QaJaaw Dios xusach kiwach i aj Israel 

1Eh noq kiq'orik naq i aj Efraín kiyo'jik naq taqe aj Israel, eh inkiyeew naq 
rajaawriik, xa re' la' taqe i aj Efraín xsacharik kiwach, ruum re' chik i tiyoox Baal 
xkinimaj. 

2Re' taqe i aj Efraín xama' xkikanaa' ta wo' rub'aan i mahk xa konkiyej-aa' wo' 
kitiyoox chi plata, re' inkik'ax wach taqe i ye'jan reh, eh je' wili inkiq'or: Chak'at 
taq i mayiij chikiwach, inki taqe. Eh inkitz'ub' taqe i tiyoox je' kiwii' k'isa imas 
wakax. 

3Je' re' noq ilook' insacharik kiwach xa je' ki-ik'ik suutz' pantaq wahq'eq, je' 
kikab' i mus jab' parusaq'iik, jumehq'iil insahchik wach. Eh je' kikab' i ma' ahl ta 
laj sohk', ink'amarik reje ruum i teew, xa je' kikab' i sib' i nelik chaloq pan 
ehteesb'al reh. 

4Re' i QaJaaw Dios je' wili i xuq'or: Re' hin taq aaDios noq xat wihik taq cho 
Egipto, eh ma' awach ta chik taq i xakoj chi aaDios, xa re' wo' hin taq awaj 
ko'loom. 

5Eh re' hin xincha'jinik taq aweh chupaam i ye'aab' chiq yuuq' ma' xta i nelik 
chupaam. 

6Noq wilkaat taq chik chupaam i holohik ye'aab' suq taq chik awa' ahaa' xa 
nimb'isaj taq awiib' xsahchik taq panak'ux i nunimjiik. 

7Re' hin naa taq nusacham awach, je' rukab' i rub'an i kaq b'ahlam noq i ruchop i 
rutiib'. Eh je' rukab' i rub'an i qamaam b'ahlam noq i ruchop i rutiib' chii' b'eeh. 

8Re' hin naa ruchaliik nujosq'iil, je' rukab' i rujosq'iil ixoq oso xq'ucharik i 
rak'uun. Ar naa nub'anam taq aweh, je' rukab' noq i ruk'ux i rutiib' i kaq b'ahlam. 
Naa nusacham taq awach je' rukab' i rub'an reh i rutiib' i josq'laj chikop wilik 
pantaq ch'ahn. 

9Re' hin naa nusacham taq awach i hat taq aj Israel, eh ma' awach ta naa 
ruko'liniik taq aweh. 

10Eh ¿Aha' wilik taq aareey apahqaam taq weh, i kiko'linik naq taq aweh 
panatinamiit? ¿Aha' wilik taqe i q'atal q'orik xiye'arik taq aweh noq xapahqaaj 
taq aareey ruch'ihil taq i k'amal ab'eeh? 

11Re' hin ruuk' josq'iil xnuyeew taq aweh aareey eh ruuk' wo' chik nujosq'iil 
xwesaj taqe. 

12Eh re' taqe i kimahk i aj Efraín wilik panuk'ux, re' taqe i kiyiib' wach na'ojb'al 
ma' naa ta reliik panuk'ux. 

13Re' ti' k'axik chalik reh chikinaah, je' rukab' i ruti'kiil ixoq noq ink'ulik ruk'ux. 
Eh je' kikab' xa aasjik chik reh, ma' nasjik ta wo' chi korik, ma' xta runa'ojb'al, ni 
xata ruyeew riib' chi korik reh chi neenasjiik. 

14¿Mi neerub'an re' chi nee taqe inuko'leej ruuk' inki a'n? ¿Mi neerub'an re' chi 
nee taqe inuko'leej chuwach i rutojariik taqe amahk? Re' i rajaawriik i kimik 
nuye'em chik chikinaah. Ma' naa ta chik nuketelaam kiwach. 

15Atoob' ta naq nee kik'ihaaxb'iik, je' rukab' noq intoxlinik i chee', nee inwihik 
chib'ih keh. Re' hin naa nuye'em i kowlaj teew inchalik panchiq yuuq', sachb'al 
wach i chib'ih keh. Naa ruchiqiik i raasb'al kihaa' naa relq'jiik kib'ehomal kuum 
ixowan kiwach. 

16Eh naa nuye'em taqe panti' k'axik i aj Samaria, ruum xin kiq'eb' chi riij kik'ux. 
Eh naa kikanteesjiik ruuk' q'aslaj ch'ihch', naakiq'ojariik wataq ab'aj i 
kiha'lak'uun. Re' taqe i yowaab' ixoq naakipoch'ariik, inki i Dios. 

Hos 14 

Re' Oseas xupahqaaj otob'il keh i aj Israel chi kinimaj wo' chik i Dios 

1Re' Oseas je' wili i xuq'or: Hat taq aj Israel cha sik' wo' taq chik aaDios, ruum 
xaq'eb' taq awiib', ruum taq amahk. 

2Chapahqaaj wo' taq chik kuyb'al amahk reh, je' taq wili i cha q'or: QaJaaw Dios 
cha kuy ta tii qamahk ruuk' i yiib' wach na'ojb'al inqa a'n. Eh chak'ul ta tii qeh 
panotob'il i qatiij, je' wo' hoq aloq'oonjiik inqa a'n 

3Qohako'leej i hat ruum re' taqe i aj Asiria ma' nkian ta qako'ljiik. Eh ma' nee ta 
wo' inqako'leej qiib' chi nee qohooj chi q'aq'inik rij kawáyu, eh ma' nee ta chik 
inqakoj chi qadios taqe i tiyoox xa hoj qohyej-aanik keh, ruum xa re' wo' hat 
tiketelinik kiwach i ma' xta kituut kajaaw, tiko'q taq, inki. 

4Re' i QaJaaw Dios je' wili i xuq'or: Re' hin naa wesam i q'etwachiil pankanima i aj 
Israel. Eh naa wo' chik nuketelaam kiwach naa wesam i nujosq'iil chikinaah. 

5Re' hin naa nukamaniik, chi je' hin i jab' chi keh i aj Israel. Re' keh naa kikahniik 
chi je' rukab' noq ink'er i saq uhtz'ub', naa rukowjiik kik'ux je' rukab' noq i 
ruk'am raa' i chee' chakaltee' ar Líbano. 

6Eh re' keh naa kik'ihaaxb'iik je' rukab' noq ink'ihaaxb'ik i q'ab' chee', je' 
holwochiil i q'ab' i chee' olivo. Eh re' i kik'ohnkiil, je' kik'ohnkiil i chee' chakaltee' 
ar Líbano. 

7Re' taqe i aj Israel, re' wo' chik i hin naa nucha'jiniik keh. Eh naa kik'ihaaxb'iik, 
je' rukab' i trigo, je' rukab' noq kiwachinik i uuva, naa reliik kib'iral, je' rukab' i 
riis uuva i nelik ar Líbano. 

8Re' taqe i aj Efraín je' wili i naa kiq'orom: ¿Mi koneenqakoj chi qadios re' i 
tiyoox? inko'q taqe. Je' wili i naa nuq'orom keh: Re' hin naa nucha'jiniik taq aweh, 
naa nuye'em taq aweh chib'ih taq inawaaj i hat, hat taq nutinamiit. Re' hin, je' hin 
jinaj chee' xa eliik rax wach reh chi naa kiwachiniik, kinko'q keh, inki i Dios. 



1797 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

9Wila' wilik jino'q i wilik runa'ojb'al taq chaxilak chureq chi riij taqe i k'uhb'aal 
wili. Re' i rub'eeh i QaJaaw Dios korik wach, eh re' re' inkik'am i korik wach 
kik'ux. Eh re' taqe i yiib' wach kina'ojb'al ma' nkik'am taj ruum i re' inkiq'eb' 
kiib'. 

Jol 

Jol 1 

Re' ruq'orariik i nimaq taq chili'l xi sachwik kiwach i tik mu'uun 

1Re' i QaJaaw Dios je' wili i xuq'or reh i Joel rak'uun Petuel: 

2Chab'iraj taq i naa nuq'orom i hat taq chik mama' winaq, je' wo' taq i hat patim 
chupaam i tinamit wili. ¿Mi ak'ulum taq junriim-oq re' i hat mi kilom cho junriim-
oq re' taqe aamaam awati't i ti' k'axik je' rukab' i k'achi' taq ak'ulum yu'naak? 

3Re' taqe i ti' k'axik wili chak'utjaaj taq keh awak'uun awixq'uun reh chi 
neenkik'utjaaj i keh reh kak'uun kixq'uun. Eh re' chik i keh neekik'utjanik keh i 
komajaa' ki-aasjik. 

4Chi pan jinaj q'iij xi k'ulik taqe i nimaq taq chili'l xkik'uxib'eej taqe i tik. Aha' 
wilik i ma' xkik'ux taj i-xi-ik'ik peet re' i chik i xi k'uloq xam xik'uxwik reh, 
kajb'uhr wach kininqaal i chili'l xsachwik kiwach i tik. 

5Re' taq i hat xohk'reel na'lojoq taq aweh, eh chamol taq chi oq'ik i hat i ti uk'inik 
taq reh i vino, ruum re' taqe chikop xkisach wach i uuva, ma' xta chik i 
naarukorjiik wii' taq aavino 

6Re' taqe i nimaq chili'l, xa je' chik i ruk'ihaal soldado noq xi k'uloq chinaah i 
qatinamiit. Eh xa je' chik i reeh i kaq b'ahlam i keeh, xa je' chik rutz'ii' reeh ixoq 
kaq b'ahlam i rutz'ii' i keeh. 

7Eh xkuxik kik'uxum i wach i qa uuva i wach i qa higo ma' xta chik k'isinoq xaq 
xkikanaa' xa re' chik i q'ab' i ruche'el xkikanaa'. 

8Eh nik' wach noq inoq'ik i k'isa q'ahxoq noq i rukoj i ruq'eq' so' chiriij ruum i 
ruti'kiil ruk'ux chiriij i rukimiik i naa naq rub'anam chi rub'ahiil, 

9je' re' noq naa kokiik chi oq'ik taqe i k'amal kib'eeh aj tiij. Ruum parupaat i 
QaJaaw Dios ma' xta chik taqe i wach i tik mu'uun ni xata chik riis uuva inkik'am 
chaloq chi kimayiij. 

10Re' i wach ak'al ti' ruk'ux, ruum ma' xta chik tik chuwach. Re' i trigo xsahchik 
wach, re' taqe i uuva i ruche'el i olivo xi chiqik wo' hoq, ruum aj re' ma' xta chik 
aseite. 

11Eh re' taq i hat i ti tikwik taq reh i uuva, i trigo ti oq'oq taq. Ruum xsahchik taq 
wach atik, ma' xta chik i wach i trigo, ma' xta chik i wach i sebada naa reliik. 

12Re' i ruche'el i uuva, i ruche'el i higo, i ruche'el i granado, ruche'el i xaq ipak', i 
ruche'el i mansano kuxik kichiqiik. Eh xkuxik wo' kichiqiik chu'nchel i chee, ruum 
i re' ma' xta chik rusuqkiil kik'ux i tinamit wach ak'al. 

13Re' taq i hat k'amal b'eeh aj tiij tikamanik taq chuwach i ru artaal i QaJaaw Dios 
chakoj taq i q'as wach itz'ihy chawiij, ti oq'oq taq ruum i ruti'kiil ak'ux. Ruum 
parupaat i QaJaaw Dios ma' xta chik i wach i tik, ni xata riis uuva chik inkik'am 
chaloq chi kimayiij. 

14Chaq'or taq keh i mama' winaq, je' wo' chu'nchel i tinamit wilkeeb' ayu' chi 
kimol kiib' chupaam i rupaat i QaJaaw, Dios. Eh kian kitiij i chi ma' kianam ta 
kiwa' kihaa'. 

15Q'e' ti' i naa qak'ulum ruum re' i QaJaaw Dios xailook' chik i ruyeew i ti' k'axik 
chi qanaah. Eh naa rusacham wach i qatinamiit, jinaj runimaal ti' k'axik naa 
ruye'em cho qeh i QaJaaw Dios nim rajaawriik 

16Eh pan naq'qawach xkesaj chi qawach i qawa' qahaa'. Eh ma' xta chik k'isinoq 
rusuqkiil k'uxliis chupaam i rupaat i QaJaaw Dios. 

17Eh taqe i ja' xtikarik chi lohk'aal xkuxik kiq'ahiik, re' taqe i ye'aab' reh i wach i 
tik xiq'ahik chik. Eh re' i molarik wii' inaq'wach i trigo xiyojib'ik ruum ma' 
xiwachinik ta chik. 

18Re' taqe i chikop oq'ik chik inki a'n ruum kiwa', xama' ha' ta chik inkireq kiwa' 
taqe i wakax. Eh re' taqe i tentzun k'achi' chik kikimiik ruum kiwa'. 

19QaJaaw Dios aweh i hat i nupahqaaj qatoob'jiik, ruum re' taqe i ch'ahn panchiq 
yuuq' xa je' chik q'aaq' i xik'ik chinaah, je' wo' taqe i chee' wilkeeb' wataq yuuq' 
k'ixkaab'. 

20Re' taqe josq'laj chikop wilkeeb' pantaq ch'ahnoq'ik inki a'n chawach ruum 
xkuxik kichiqiik taqe i raasb'al ha'. Eh xa je' chik q'aaq' i xik'ik chinaah taqe i 
ch'ahn inkik'ux. 

Jol 2 

1Eh chaxulej taq i tuun chinaah i yuuq' Sión,  cha q'or taq rib'iral chupaam i 
rupaat i QaJaaw Dios.  Reh chi neenchalik kiyo'jiik chu'nchel i wilkeeb' Judá,  
ruum re' QaJaaw xailook' chik ruye'em chee runimaal ti' k'axik.  

2Re' taqe i nimaq chili'l naaruq'equumriik wach i q'iij noq naa kik'uliik i loq. Eh 
xa je' chik q'eq suutz', xa je' chik taqe ruk'ihaal soldado noq naa kik'uliik i loq 
chinaah taqe i yuuq' kixkaab', xa je' chik rukab' i noq i rusihq'eej i wach ak'al i 
q'iij noq insaq'ik. Eh ma' jank'al ta nilarik i re', eh ma' naa ta wo' chik rilariik chi 
jumpech. 

3Eh re' taqe chikop re' re' xa je' chik naa rik'iik q'aaq' chikinaah taqe i ch'ahn 
kuum, je' rukab' i rub'an i xaq q'aaq' ruk'at chiriij, i ruk'at chuwach. Eh xa holohik 
naq chik taqe i tik chupaam taqe i ye'aab', eh noq ik'inaq chik taqe ar inkahnik chi 
xa je' chik chiq yuuq' ma' wach taj i naa ruko'leem riib' chikiwach. 

4Eh re' taqe i chikop re' re', je' kiwii' kawáyu, je' kiajiminik kawáyu noq wilik i 
winaq iqlik chiriij reh ojik panq'aq'inik. 

5Re' choqik naa kianam chinaah taqe yuuq' xa je' chik rukab' i choqik inki a'n i 
ruk'ihaal kareta. Eh xa je' chik rukab' i choqik i rub'an i q'aaq' noq ruk'at i chiqiij 
laj xaq chee'. Je' kikab' i ruk'ihaal soldado kow kiib', kiyejaam kiib' chi q'aq'inik. 

6Eh re' taqe i tinamit xa saqmoq'ik chik naakiponiik ruum kiyo'jiik kuum taqe i 
chikop re' re'. 

7Eh je' kikab' taqe i soldado kow kiib' chi q'aq'inik kow kiajiminik, kijohtik 
chinaah taqe i tz'aq. Eh chi korik kiooj chikiwach ma' inkijal ta chik i kib'eeh. 

8Eh ni xata nkikuhraaj kiib' noq kib'eehik inkik'am i kib'eeh chi korik, atoob' ta 
naq nee kikanteesjik ruuk' flecha xama' xta wo' naa kuuchjiik. 

9Eh naakokiik chupaam i tinamit xa kajimam chik kiib' noq naakijohtiik naah taq 
tz'aq, nah taq paat, xa je' chik taqe ajileq' noq naa kokiik pantaq kok' ventana reh 
taqe i paat. 

10Xa naa chik ruk'uyu'jiik ak'al naa kianam, eh naaruq'equumriik paam i taxaaj 
ruum i kik'ihaal. Re' q'iij ma' naa ta chik ruk'utiniik kuum, je' wo' hoq i 
rusaqumaal ch'umiil. 

11Re' i QaJaaw naaruk'amam kib'eeh taqe i ru soldado, eh kow naaruq'oriik 
chaloq. Re' taqe i raj kamanoom re' re' xiik'nah kik'ihaal, ma' nee ta inkuyjik 
kajaljiik taqe i kib'anik reh taqe i ruq'or chi naarub'aan. Eh na' ponoq i q'iij 
chuwach i QaJaaw Dios, q'e' ti' inaarilariik, ma' jino'q i naarukuywiik reh. 

Re' i ketelinik wachiis i rub'an i QaJaaw Dios 

12Eh re' i QaJaaw Dios je' wili i ruq'or: Chayot' taq ak'ux, kim wo' chik taq wuuk' 
chu'nchel taq awánima, cha a'n taq atiij chi ma' a'nam taq awa' ahaa' cha k'er taq 
aachii' chi oq'ik, inki. 

13Chanimaj wo' taq chik aaWaJaaw aaDios, re' taq awánima naa aaxihim, ma' re' 
ta chik taq aso' Ruum re' i QaJaaw Dios wilik q'unil ruuk', q'uun inchalik rujosq'iil 
ruum q'e' aj keteloom wachiis, eh intib'ik ruk'ux noq i ruyeew i ti' k'axik taq cha 
naah. 

14Ma' nee ta oon naq i ruyeew i ti' k'axik taq cha naah i QaJaaw Dios, nee oon naq 
i ruyeew taq weh i rotob'il. Nee oon wo' naq chik kiwachinik taqe i tik, nee wo' 
naq chik inwihik riis i uuva, eh neenkik'am reje chi mayiij reh i QaJaaw Dios. 

15Eh cha xulej taq chaloq i tuun chinaah i yuuq' Sión reh chi neenkimol kiib' i 
tinamit. Chaq'or taq keh chi ki a'n kitiij chi ma' kianam ta kiwa' kihaa'. 

16Chamol taq kiwach i rutinamiit i Dios chakuxisaj taq, chamol kiwach taqe i 
nimaq winaq, je' wo' taqe i kok' ha'lak'un, i ko aj ch'uuch' taqe. Eh cha q'or taq 
keh i koxki a'n kaxáro chi kieloq cho chupaam i paat k'ahchi' keeb' wii' chi hi'lik. 

17Re' taqe i k'amal kib'eeh aj tiij chu'nchel i raj kamanoom i Dios kijil i koq kiib' 
wach artaal, eh ruuk' oq'ik nee nkiq'or chi je' wili: QaJaaw Dios cha kuy tii 
kimahk aatinamiit. Maa yeew q'ab' chinee kikaqse'ljik, eh chi neenq'atarik 
kiwach kuum i tokoom tinamit reh chi ma' nee ta nkiq'or chi je' wili i ma' 
kinimanik ta weh: ¿Aha' wilik i ki Dios i re'? ma' inko'q ta taqe. 

18Eh chi je' re' i Dios neeruk'uhtaaj i ruk'axb'al chinaah i rutinamiit, nee wo' chik i 
ruketelaaj kiwach. 

19Je' wili i xuq'or: Re' hin naa wo' chik nuye'em taq aweh i suq atoob', naa wo' 
chik kiwachiniik i trigo, naa wo' chik ruwihiik i riis uuva, i aseite korehtaal taq ti 
nujik. Eh ma' naa ta nuye'em q'ab' chi naa taq kaat kikaqse'laam i ma' kinimanik 
ta weh. 

20Re' hin naa taqe wesam reje panatinamiit i nimaq chili'l xi chalik pantz'eet reh i 
rookb'aal q'iij, naanukaham taqe reje panchiq yuuq'. Re' taqe i peet b'eeh 
naanukutum taqe chupaam i kamnaq palaw, eh re' taqe i xam b'eeh naa taqe 
nukutum chupaam i palaw Mediterráneo, ar naakichuhriik. Re' hin wilik i nimaq 
wach na'ojb'al naa nub'anam taq awuuk', inki. 

21Je' re' noq re' taq i hat suuqb'oq taq ak'ux maayohb'isaj taq chik awiib', ruum 
re' i QaJaaw Dios wilik i nimaq wach na'ojb'al naa rub'anam taq awuuk'. 

22Eh re' taqe i chikop pantaq ch'ahn naa wo' chik ruwihiik kiwa', ruum naa wo' 
chik ruraaxb'iik kiwach i ch'ahn. Eh re' taqe chee' naa wo' chik kiwachiniik, eh 
naa wo' chik kiwachiniik i higo i uuva. 

23Eh re' taq i hat i wilkaat taq ar Sión suuqb'oq taq ak'ux ruuk' taq aaWaJaaw 
aaDios. Ruum re' reh xti manlik paruq'ijil naa ruye'em taq cha weh peet jab', eh 
naa wo' ruye'em chaloq i jab' i rub'an koq'uun, je' wo' rukab' i rub'an pampeet. 

24Re' trigo naa wo' chik ruwachiniik chi korik. Je' wo' hoq i riis i uuva, je' wo' hoq 
aseite korehtaal i nujik i ye'aab' reh. 

25Re' hin naa taq nuye'em jilow aweh atik xaq'eb' chupaam taqe i haab' noq 
xkuxik kik'uxum i kajb'uhr wach kininqaal chili'l kajpech xik'ik. Xa je' chik 
ruk'ihaal soldado xnutaq'aaj taq cho cha naah. 

26Eh naa wo' chik taq a'nam awa' ahaa' korehtaal taq ti nujik. Eh naa taq kiin 
aloq'em i hin, hin taq aaWaJaaw aaDios, ruum re' hin naa nub'anam i nimaq wach 
na'ojb'al taq awuuk', eh ma' jaruuj taq chik naa akahniik pank'ixb'ilaal taq i hat 
nutinamiit. 

27Re' taq i hat aj Israel naa taq anab'eem chi wilkiin taq awuuk'. Eh chi xa re' hin i 
jinaj chi Dios, ma' xta chik jino'q. Eh ma' jaruuj taq chik naa akahniik pan 
k'ixb'ilaal taq i hat, nutinamiit, inki. 

Re' ruq'orariik chi naa ruqajiik chaloq i Santolaj Uxlab'al 

28Noq ik'inaq chik taqe re' naanuqasam qohoq i Wuxlab'al chikinaah chu'nchel i 
tinamit. Re' taqe i kak'uun kixq'uun naa kiq'orom wib'iral, re' taqe k'ijolaq wilik i 
naanuk'uhtaam chikiwach. Re' i mama' winaq wilik i naanuk'uhtaam keh pan 
wiriik. 

29Eh chupaam taqe i q'iij re' re', naa nuye'em i Wuxlab'al pan kánima taqe i waj 
kamanoom, chi winaq chi ixoq. 

30Eh naanuk'uhtaam pan taxaaj i runimaal sahchb'al k'uxliis, naa wo' nuk'uhtaam 
wach ak'al i ehtalil, re' ruuk' i kik', eh q'aaq' jinaj runimaal sib' xa je' chik q'equm 
paam suutz'. 

31Re' q'iij naaruq'equumriik wach, eh re' poh naarukahniik chi xa je' chik k'ik' 
noq komajaa' imponik i q'iij chi naa nuq'atam i q'orik i hin re' ixiik'naah nimaal 
wach, eh ti yo'joq ruum, inki. 

32Eh chu'nchel i naa kiq'orom i b'ih i QaJaaw Dios pan kitiij naakiko'ljiik, ruum ar 
Sión ar Jerusaleem naarureqariik i ko'lemb'al iib', je' rukab' i ruq'orom i QaJaaw 
Dios pampeet. Re' taqe i rusik'im wach i reh naakiko'leem riij i kik'achariik. 

Jol 3 

Re' ti' k'axik naa ruye'em chikinaah i tinamit xib'anik i ti' k'axik 

1Re' i QaJaaw Dios je' wili i xuq'or: Na' ponoq i q'iij re' re' naa wo' chik nuye'em 
keh i suq laj k'acharik i aj Judá, je' wo' taqe i aj Jerusaleem na' kisutinoq cho pan 
kitinamiit. 

2Re' hin naanumolom kiwach chu'nchel i tinamit pan k'ixkaab' Josafat. Ar 
naanuq'atam i q'orik chikinaah, ruum i ti' k'axik xkian reh i nutinamiit Israel. 
Ruum re' keh xkikaaj reje i nutinamiit pantaq tokoom tinamit, eh xkich'aqib'eej i 
kiye'aab' i nutinamiit. 

3Eh xkiq'ijej riij i nutinamiit, xkich'aq chikiwach, xkik'ayej taqe i kok' ak'un, i kok' 
xq'un. Re' tz'aaq xkisach chi loq'b'al k'ahlaj ha', chi loq'b'al k'oyoom laj ixoq. 

4¿Chib'ih taq inawaaj wuuk' i hat aj Tiro, aj Sidón, aj filisteo? ¿Mi wilik inawaaj 
taq aq'ajam wach weh re'? Ma' xta reet naa taq nuye'em aweh chi jumehq'iil i 
tojb'al taq mahk i ruk'ul taq cha weh. 

5Re' taq i hat xawelq'aaj taq i nuplata i nu oro wilik naq panupaat, xak'am taq 
chu'nchel i q'e' naq k'ih taq tz'aq chi wee hin, ar taq chik xak'am reje parupaat 
taq aatiyoox. 

6Eh xak'am taq reje chi najt yuuq' i aj Judá, je' wo' taqe i aj Jerusaleem xa k'ayej 
taq reje pankowlaj kamanik kuuk' i aj griego. 

7Eh re' hin naa wo' chik wesam taqe chaloq aha' xa k'ayej taq reje wii'. Eh cha 
naah taq chik i hat naa nuye'em i ti' k'axik xkik'ul i keh. 

8Re' hin naa nuye'em q'ab' chi naa kik'ayjik taq aawak'uun awixq'uun keh i aj 
Judá. Eh re' chik i keh nee kik'ayinik reje keh i aj sabeo kichalik chi najt yuuq'. Re' 
hin kinq'orik i wili, inki i QaJaaw Dios. 

9Re' taq i hat cha q'or taq rib'iral keh i tinamit chi je' wili: Chayuq'eej taqe chaloq 
i kowlaj winaq, kichaloq chi q'aq'inik k'oloq kiq'at wach taqe i k'ahchi' keeb' chi 
q'aq'inik 

10Re' i kasaroon xkiyejaa' chi q'aslaj ch'ihch', re' i kimacheet kiyejaa' chi kiq'as ju' 
ch'ihch'. Eh re' winaq q'e' inyo'jik chuq'or chi je' wili: Yu'naak hin chik kow chi 
q'aq'inik inko'q. 

11Eh chawunchelaal taq i hat wilkaat taq chi junsuut i tinamit Israel chamol taq 
chaawiib'. Re' hat QaJaaw Dios, cha taq'aaj taqe chaloq awaj kamanoom chub'aan 
i ti' k'axik keh taqe i re', kinki. 

12Re' i QaJaaw Dios je' wili i xuq'or: Re' taqe i nimaq tinamit ma' najt ta ruuk' i 
Israel, kimol kiib' wach k'ixkaab' Josafat. Ar naanuq'atam i q'orik chikinaah. 

13Re' hin naanusacham kiwach je' kiyok'arik trigo xa q'an chik naa nub'anam 
taqe. Je' wo' kiyitz'arik uuva panyitz'b'al reh naa nub'anam taqe, ruum xiik' naah 
yib'kiil wach i kina'ojb'al. 

14Eh xiik' naah k'ihaal i tinamit wilkeeb' wach k'ixkaab'. Re' hin ar naanuq'atam i 
q'orik chikinaah, ruum ponik reh i q'iij chi re' hin i Dios naanuq'atam i q'orik 
chikinaah. 

15Re' i q'iij ruch'ihil i poh naaruq'equumriik wach, eh re' taqe i ch'umiil ma' naa 
ta chik kisihq'iniik chaloq, inki. 

Re' i QaJaaw Dios xrisaj wo' chik taqe panti' k'axik i rutinamiit 

16Re' i QaJaaw Dios je' wili i xuq'or: Noq kow naaruq'ajb'aniik chaloq i nuq'oral 
chinaah i yuuq' Sión, ar Jerusaleem, re' i taxaaj, re' wach ak'al naakik'uyu'jiik pan 
kiye'aab'. Eh re' i nutinamiit Israel naa nuko'leem taqe, naa nuye'em rukowiil 
kik'ux. 

17Re' taq i hat aj Israel naa taq anab'eem chi re' hin taq aaWaJaaw aaDios, eh ar 
wilkiin chinaah i nuSantolaj ye'aab' Sión. Eh re' i nutinamiit Jerusaleem 
naaruwihiik rusantohiil, ma' naa ta chik ruchopariik naah kuum i tokoom 
tinamit. 

18Eh chupaam taqe i q'iij re' re', re' i riis i uuva, re' lecha xa je' chik rukab' i rooq 
ha' i nelik pantaq yuuq' k'ixkaab', eh chupaam taqe i rooq ha' wilkeeb' Judá ma' 
k'isiin i ha' naakeliik chaloq. Eh chupaam i nupaat, je' naa k'achlik ha' inareliik 
chaloq, je' naarut'aqsam chu'nchel i wach k'ixkaab' Sitim. 

19Eh re' i tinamit Egipto reh naa rusahchiik wach, re' i tinamit Edom 
naarukahniik chi ma' xta chik i wilkeeb' chupaam, ruum i yiib' wach na'ojb'al 
xkian. Re' keh xkikansaj taqe i aj Judá chi xama' xta kimahk. 

20Re' taqe i aj Judá naa wo' chik kichaliik chi patinik chi juneliik pan kitinamiit. Eh 
je' wo' taqe i aj Jerusaleem, naa wo' kiwihiik ar i xata wo' jar ch'iht chi k'achareel 
i naakik'iik. 

21Re' hin naa taqe nuye'em chutojariik i kimahk i kikansanik reh i nutinamiit. Eh 
re' hin ar naanuwihiik chi juneliik Sión, inki i Dios. 

Amo 

Amo 1 

Re' ti' k'axik xiye'arik wii' taqe i tinamit wilkeeb' chi junsuut Israel 

1Re' Amós i xwihik chi cha'jen tentzuun chupaam i ye'aab' Tecoa, je' wili i 
k'uhb'aal xuk'ul ruuk' i QaJaaw Dios, chikiij i aj Israel. Re' noq pan kiib' haab' i 
rub'an i yihk, re' noq xwihik chi reyil Judá i Uzías, re' noq xwihik chi reyil Israel i 
Jeroboam rak'uun i Joás. 

2Re' QaJaaw Dios ruuk' k'aah xuq'or chi je' wili: Chinaah i yuuq' Sión wilik 
Jerusaleem: Re' taqe i chee' k'ahaam naakichiqiik, eh naakichiqiik i k'im wilkeeb' 
chuwach i yuuq' Carmelo. 

3Re' QaJaaw Dios je' wili xuq'or: Re' taqe i aj Damasco ma' k'isiin i mahk xkian, 
ruum i re' naa nuye'em taqe chutojariik i kimahk. Eh xkian i ti' k'axik reh i 
tinamiit Galaad je' rukab' noq inq'ojarik paam i trigo chi ch'ihch' xkian reh. 

4Ruum aj re', re' hin naa nukojom ruq'aq'al i rupaat i reey Hazael, eh naa 
ruk'ahtiik i paat i rub'an wii' taaq'anik i reey Ben-hadad. 

5Re' hin naa nuq'eb'em taqe i ru puertahiil i tinamit Damasco, naa nusacham 
kiwach, i aj wach k'ixkaab' Avén. Eh re' i wilik chi taaq'anik Bet-edén naa 
nusacham wach. Re' taqe i aj Siria naa kik'amariik reje pankowlaj kamanik pan 
tinamit Qir, inki. 

6Re' QaJaaw Dios je' wili xuq'or: Re' taqe i aj Gaza ma' k'isiin i mahk xkian, ruum 
aj re' naa nuye'em taqe chutojariik i kimahk. Re' keh xkik'ayej reje pankowlaj 
kamanik i nutinamiit pan tinamit Edom. 

7Ruum aj re', re' hin naa nukojom ruq'aq'al i tz'aq kotimaj wii' riij i tinamit Gaza, 
naa ruk'ahtiik taqe i paat imb'aan wii' i taaq'anik. 

8Eh naa wo' nusacham kiwach i aj Asdod. Je' wo' taqe i wilkeeb' chi taaq'anik 
chinaah i tinamit Ascalón, eh naa wo' nusacham kiwach tinamit Ecrón, je' wo' 
chu'nchel i aj filisteo, inki. 

9Re' QaJaaw Dios je' wili xuq'or: Re' taqe i aj Tiro ma' k'isiin i mahk xkian, ruum 
aj re', re' hin naa nuye'em taqe chi tojariik i kimahk. Ruum xkiq'asaj pankowlaj 
kamanik i nutinamiit ar Edom, ma' xkik'am ta kiib' pansuqkiil chi xa kas kichaaq' 
kiib' je' naq rukab' i kiyejaam wach. 

10Ruum aj re', re' hin naa nukojom ruq'aq'al i tz'aq kotimaj wii' riij i tinamit Tiro, 
eh naa ruk'ahtiik taqe i paat imb'aan wii' taaq'anik, inki. 

11Re' QaJaaw Dios je' wili xuq'or: Re' taqe i aj Edom ma' k'isiin i mahk xkian, 
ruum aj re' naa nuye'em taqe chutojariik i kimahk. Re' keh yohb'aal wach i 

kijosq'iil, ruuk' q'aslaj ch'ihch' xkikansaj i kas kichaaq' aj Israel ma' xkiketelaaj ta 
wach. 

12Ruum aj re', re' hin naa nu kojom ruq'aq'al i tinamit Temán, eh naa wo' 
ruk'ahtiik taqe i paat imb'aan wii' i taaq'anik, inki. 

13Re' QaJaaw Dios je' wili i xuq'or: Re' taqe i aj Amón ma' k'isiin i mahk xkian, 
ruum aj re' naa nuye'em taqe chutojariik i kimahk. Re' keh xkiyeew runimaal 
wach i kitinamiit xkixih chi q'aslaj ch'ihch' i kipaam taqe i yowaab' ixoq wilkeeb' 
ar Galaad. 

14Ruum aj re', re' hin naa nukojom ruq'aq'al i tz'aq kotimaj wii' riij i tinamit Rabá. 
Eh naa ruk'ahtiik taqe i paat imb'aan wii' taaq'anik. Xa je' chik ink'uloq kaq suut 
teew noq naa nutaq'aam chaloq i aj q'aq'ineel taq cha naah. 

15Eh re' i kireey re' taqe i nimaq wach kikamaj ruuk', naa kik'amariik reje 
pankowlaj kamanik, inki i Dios. 

Amo 2 

1Re' QaJaaw Dios je' wili xuq'or:  Re' taqe i aj Moab ma' k'isiin mahk xkian,  ruum 
aj re' naa nuye'em taqe chutojariik i kimahk.  Re' keh xkik'at xkikanaa' chi xa 
chaaj chik i rub'aqil i wilik naq chi reey ar Edom.  

2Ruum i re' naa nukojom ruq'aq'al i tinamit Moab, eh naa ruk'ahtiik taqe i paat 
imb'aan wii' i taaq'anik ar Queriot. Re' taqe i aj q'aq'ineel k'erlik kichii', eh 
naakixulem i tuun noq naa rukuxiik kikansam taqe i aj Moab. 

3Eh naa wesam i wilik chi reyil chikinaah, eh junkanteesjiik naa nub'anam ruuk' 
taqe i k'amal b'eeh inki i QaJaaw Dios. 

4Re' QaJaaw Dios je' wili xuq'or: Re' taqe i aj Judá ma' k'isiin mahk xkian ruum aj 
re' naa nuye'em taqe chutojariik i kimahk. Re' keh ma' xponik ta panaq' kiwach i 
nutijiniik. Eh ma' xkik'am ta naah i nuk'uhb'aal, re' chik taqe i tiyoox xkiloq'ej re' 
ixkiloq'ej chaloq i kimaam kati't. 

5Ruum aj re', re' hin naa nukojom ruq'aq'al i tinamit Judá, eh naa nuk'atam taqe i 
paat imb'aan wii' taaq'anik ar Jerusaleem, inki. 

Re' QaJaaw Dios xuq'or chi naa ruye'em taqe chutojariik i kimahk i aj Israel 

6Re' QaJaaw Dios je' wili i xuq'or: Re' taqe i aj Israel ma' k'isiin i mahk xkian ruum 
aj re' naa nuye'em taqe chutojariik i kimahk. Re' keh inkik'ayej reje ruuk' tumiin i 
ma' xta kimahk, eh xa ruuk' i junk'uhl chi xijab' inkik'ayej i neb'aa'. 

7Eh ma' mponik ta panaq'kiwach inkiye'q' panak'al taqe i neb'aa', ma' korik ta 
wach kik'ux kuuk' i ma' nimaq ta kiwach, eh re' irixooq i ajaab'ees irixoqb'eej wo' 
chik ak'uunb'ees. Ruuk' taqe i inki a'n re' re' inkesaj i wajaawriik. 

8Ma' k'isiin itz'ihy inkimol wach re' inkahnik kuuk' xa chi riij k'aas, kiokik haa' chi 
wi'k noq kilooqjiik taqe i tiyoox. Eh ruuk' i tumiin inkesaj reh i xama' xta wo' 
kimahk inkiloq' i k'ah laj ha' inkuk'ej chupaam i rupaat i kitiyoox. 

9Eh ma' nk'ulik ta chik pankik'ux noq xwesaj taqe reje pan kiye'aab' i aj amorreo, 
eh xnusach kiwach, atoob' ta chi xanimaq chik kooq, je' ninqaal kooq chee' 
chakaltee', eh kowlaj winaq taqe je' kikab' i tz'inuj. 

10Eh re' taq i hat aj Israel, re' hin xineesanik taq chaaweh Egipto, ka'winaq haab' 
xat nub'esaj taq chaloq chupaam i ye'aab' chiq yuuq', reh chi xnuyeew taq aweh i 
kiye'aab' i aj amorreo. 

11Re' hin korik taq i nuq'or aweh chi chaxilak taq i hat wilik i xnukoj chi jalal 
nuq'oral. Eh xnusik' kiwach i k'ijolaq chi xi kahnik panukamaj chi ma' yok'ooj taj i 
rismaal kinaah, inki i QaJaaw Dios. 

12Eh re' taq i hat xamin taqe i k'ijool re' re' chi ruuk'jiik i k'ah laj ha' 
inxohk'risanik, eh ma' xayeew ta taq q'ab' keh i jalal nuq'oral chi xkiq'or rib'iral i 
nub'ihnaal. 

13Ruum taq i xa a'n re' re' naa nuye'em taq i ti' k'axik cha naah, naa taq 
aqahb'aniik ruum i ruti'kiil je' rukab' i choqik i rub'an i kareta noq ahl i trigo 
rihqaam. 

14Eh re' neerumol chi elik xama' naa ta wo' ruko'leem riib', eh re' i kow riib' naa 
rukahniik chi ma' xta raansil. Eh re' i kow riib' xama' naa ta wo' ruko'leem riib' 
chuwach i ti'. 

15Eh ni xata re' inchol peleto ruuk' i flecha naa ruko'leem riib', ni xata re' i kow 
inajiminik, eh ni xata re' inarumolom chi elik chi riij i kawayú naa ruko'leem riib'. 

16Chupaam taqe i q'iij re' re', re' i soldado q'e' kow riib' chi q'aq'inik naa 
ruq'eb'em kahnoq i ruch'ihch' reh q'aq'inik noq naa rumolom chi elik, inki i Dios. 

Amo 3 

Re' i xuq'or i jalal ruq'oral i Dios 

1Hat taq aj Israel chab'iraj taq i ruq'or chawiij i QaJaaw Dios chawunchelaal i xat 
risaj taq chaloq Egipto je' wili i xuq'or: 

2Eh xa re' wo' naq taq i hat xnusik' taq chaawach Chi kixilak i tinamit wach ak'al. 
Ruum aj re' naa taq kaat nuye'em chutojariik amahk ruum i ma' k'isa yiib' wach 
na'ojb'al taq i na a'n, inki. 

3¿Mi neerub'an chi neenkuhch'ileej kiib' i ki'ib' chi ma' nkaaj ta kiwach? 

4Eh ¿Mi neeruk'er chii' kaq b'ahlam panch'ahn noq komajaa' i ruchop i rutiib'? Eh 
¿Mi neeruk'er chii' i rak'uun kaq b'ahlam parujuul noq komajaa' i ruchop i 
rutiib'? 

5Eh ¿Mi neenchoparik jino'q i tz'ikin wach ak'al rupinik i rub'an wila' ma' 
xkojarik i xirob'? Eh ¿Mi neenq'orik i xirob'aal mi ma' chih i xuchop? 

6Eh ¿Mi ma' neekiyo'jik re' i tinamit wila' inxuuljik i tuun pan jino'q tinamit? Eh 
¿Mi wilik i ti' k'axik neenchalik chinaah i tinamit wila' ma' re' i Dios neen ye'wik 
reh? 

7Eh re' i QaJaaw Dios ma' xtaj i ti' k'axik i ruyeew chaloq chi ma' ta nee ruyeew 
chi naab'jik keh taqe i jalal ruq'oral. 

8Eh wixq'orik i kaq b'ahlam ¿Mi ma' neekiyo'jik re' tinamit? eh wila' xuq'or i 
QaJaaw Dios chi naa ruq'orariik rib'iral, ¿Mi neerub'an re' chi ma' nee ta q'orarik 
rib'iral? 

Re' rusachariik kiwach i aj Samaria 

9Re' taq i hat je' wili i naa taq aq'orom chupaam taqe paat imb'aan wii' taaq'anik 
ar Asdod, eh chupaam taqe i paat imb'aan wii' taaq'anik ar Egipto: Chamol taq 
awiib' chinaah i yuuq' Samaria, nee taq inawilow i tukinik wachiis, taqe i yiib' 
wach na'ojb'al k'achi' keeb' ar, tiko'q taq keh. 

10Re' QaJaaw Dios je' wili i xuq'or: Re' keh ma' inki a'n taj i korik inkimol wach 
pankipaat inki a'n wii' i taaq'anik inkiq'uch reh i kas kichaaq' pank'aah, inki. 

11Eh je' wili i ruq'or i QaJaaw Dios: Re' taqe i ki-ixowanik taq awach k'ul naa 
kichaliik naakich'ahaam i paat i nako'leej taq wii' awiib', eh naa kelq'aam i chib'ih 
taq aweh wilik chupaam taq aapaat. 

12Re' i QaJaaw Dios je' wili xuq'or: Re' cha'jen tentzun neeruq'uch i rutentzuun 
panchii' i kaq b'ahlam xa re' la' xa re' wo' ki'ib' chi rooq, i ruqox i xikin 
neeruq'uch. Je' wo' re' taq hat aj Israel, xakiib' ixib' wo' taq i naa ako'leem awiib' 
ar Samaria. Yu'naak kosuq taq hi'lik aweh chinaah taqe i holohaq ch'aht ar 
Damasco, inki. 

13Re' QaJaaw Dios nim rajaawriik je' wili i xuq'or: Re' taq i hat cha q'or taq rib'iral 
i ti' k'axik naakik'ulum taqe i riih rumaam i Jacob. 

14Eh re' hin naa nuye'em taqe chutojariik i kimahk i aj Israel ruum i yiib' wach 
na'ojb'al inki a'n Eh naa nuyojom kiartaal ar Bet-el, eh re' i kuk'aa' i artaal 
naakiyok'ariik naa kiq'ehb'iik wach ak'al. 

15Eh naa nusacham wach i kipaat kiwihik wii' pan siq'jil, i kipaat kiwihiik wii' pan 
q'ilej. Eh naa nusacham wach i kipaat marfil korjinaq wii', je' wo' i kipaat inki a'n 
wii' i taaq'anik, inki i QaJaaw Dios. 

Amo 4 

1Chab'iraj taq i hat ixoq aj Samaria,  je' taq akab' ixoq wakax wilkeeb' Basán 
inaq'uch taq i chib'ih keh i neb'aa',  i nayeew taq panti' k'axik i ma' xta wilik keh.  
Eh inataq'aaj taq ab'ahiil chuk'amariik i k'ah laj ha',  reh chi naawuk'ej taq.  

2Re' QaJaaw Dios xuq'or i korik ruuk' i rusantohiil, je' wili xuq'or: Eh je' naa ruuk' 
i lok lok laj ch'ihch' naa taq kaat nuk'amam reje je' rukab' noq inehteesjik i kar 
panha' ruuk' i k'isa lok lok laj ch'ihch'. Je' wo' re' i naa nub'anam keh taq 
awak'uun awixq'uun. 

3Eh naa kehteesjiik reje chupaam i paat inki a'n wii' taaq'anik naakimolom chi 
elik, ar naa kikutum reje kiib' chinaah i yuuq' Hermón, inki. 

4Hiy taq ar Bet-el, eh Gilgal cha a'n taq i mahk, cha a'n taq aq'et wachiil, hiy taq 
chak'at mayiij eqal eqal chikiwach i tiyoox pantaq wahq'eq, chak'am taq reje i ru 
lajeeb' sentabohiil i jinaj ketzal chi roox q'iij. 

5Hiy taq chayeew chi amayiij i kaxlanwi'k kojooj ch'amb'esb'al reh eh cha q'or 
rib'iral xa aha' yuuq' nik' nimaal taq amayiij xayeew, ruum je' taq re' imponik 
chawach i hat taq aj Israel, inki i Dios. 

6Re' hin xat nuyeew taq chi kuyariik awa' ahaa' chupaam taq aatinamiit, eh 
xnuyeew wo' i wi'jaleel chupaam taqe i kok' tinamit. Eh re' taq i hat ni xata ruum 
i re' xat chalik wo' chik taq wuuk', inki i QaJaaw Dios. 

7Eh ma' xnuyeew ta chik i jab' chuwach ixib' poh, re' noq komajaa' taq inasik' i 
wach atik. Wilik i tinamit xnuyeew wii' i jab', eh wilik i tinamit ma' xnuyeew ta 
wii' i jab'. Wilik xub'an wii' i jab', eh wilik i xi chiqik ruum ma' xub'an ta chik i 
jab'. 

8Re' taqe i tinamit xak'ul chik kiooj pantaq tokoom tinamit chi rusik'ariik kihaa', 
ruum i kichiqchi'iil. Eh re' taq i hat ni xata ruum taqe re' xat sutinik wo' chik taq 
wuuk', inki i Dios. 

9Eh xnuyeew wo' itz'a' laj teew taq cha naah, ruum i re' xi chiqik taq atik wilkeeb' 
taq panakoraal, xnuchiqsaj wo' taq aa-uuva. Eh re' taqe i nimaq chili'l xkik'ux taq 
i xaq aa-higo je' wo' hoq i xaq taq aa-olivo. Eh re' taq i hat ni xata ruum taqe re' 
xat sutinik wo' chik taq cho wuuk', inki i Dios. 

10Eh je' wili i xuq'or: Re' hin xnuyeew taq cha naah i ti' k'axik je' rukab' i xnuyeew 
chikinaah i aj Egipto. Xnukansaj taq awak'uun panq'aq'inik, eh chi xq'ucharik i 
kikawayu reh q'aq'inik kuum i aj ixowaal. Eh xkik'raaj ruchuhkiil taqe i kamnaq 
chupaam i kiye'aab'. Eh re' taq i hat ni xata ruum taqe re' xintohq'ik wo' chik taq 
animam, inki i Dios. 

11Re' hin wilik wo' naq i xnusach kiwach taq chaxilak ruuk' i ti' k'axik, je' rukab' 
noq xnusach kiwach i tinamit Sodoma, i Gomorra. Re' taq i hat xa je' chik rukab' 

noq inehteesjik iloq i ju'sii' wach q'aaq' noq xako'leej taq awiib'. Eh ni xata ruum 
taqe re' xat sutinik wo' chik taq wuuk'. 

12Re' hin naa taq kaat nuye'em chutojariik riij taq ayiib' wach na'ojb'al i na a'n re' 
taq i hat, hat taq aj Israel, cha yejaa' taq awiib' chi nuk'ulariik, ruum re' hin naa 
nuq'atwiik i q'orik taq cha naah, inki. 

13Re' i QaJaaw wili xyej-anik reh taqe inajt kinaah yuuq', re' reh xtz'uhkrisanik 
cho reh i teew, re' reh inye'wik chi naab'jik reh i winaq chib'ih jariik i naa 
rub'anam. Eh re' reh insutinik reh chi q'equm i saqum, eh re' reh xa aha' wilik 
chinaah chu'nchel i wach ak'al. Re' Dios nim rajaawriik, 

Amo 5 

Re' Dios xq'orik chi riij i yot'oj k'uxliis 

1Re' taq i hat aj Israel chab'iraj taq i ruti'kiil ak'ux naa nuq'orom aweh 
panutz'uuy, re' naa nuq'orom taq chawiij chi je' wili: 

2Re' taq i hat aj Israel xaq'eb' taq i rusaqiil awach, ma' naa ta chik taq awuktiik. 
Xa q'eb' taq awiib' chupaam taq aa ye'aab', ma' awach ta chik i nuksanik taq cha 
weh. 

3Re' i QaJaaw Dios je' wili i xuq'or keh i aj Israel: Eh noq re' tinamiit nee rutaq'aaj 
reje chi q'aq'inik jino'q miil i ru soldado ach jinaj siento i naakisutiniik chaloq. Eh 
re' i nee rutaq'aaj jino'q siento i ru soldado ach lajeeb' i naakisutiniik chaloq, inki. 

4Eh je' wo' chik wili i xuq'or i QaJaaw Dios keh i aj Israel: Kinasik' taq i hin nee 
taq inwihik ak'achariik. 

5Mat'ooj taq Bet-el, eh Gilgal. Eh mat'ooj taq Beerseba, ruum re' taqe i aj Gilgal 
naa kik'amariik reje pankowlaj kamanik pan tokoom tinamit ma' naa ta rik'iik 
wach, eh re' taqe i aj Bet-el naa rusachariik kiwach, inki. 

6Kinasik' taq i hin nee taq inwihik ak'achariik, eh wila' ma' xinasik' taq naa 
nutaq'aam taq cha naah i ti' k'axik, i hat taq aj Israel chi je' jinaj runimaal q'aaq'. 
Eh ma' awach ta jino'q i aj Bet-el naa rub'anam ruchupariik, inki Dios. 

7Xiik' naah ti'kiil i naa taq ak'ulum i hat ruum xasutej taq chi yiib' wach i korik, eh 
inawesaj taq i rajaawriik i ma' xta reet chi b'anarik 

8Chasik' taq i QaJaaw Dios xyej-anik keh taqe i ch'umiil, insutinik reh i q'equm chi 
saqum, insutinik reh chi saqum i q'equm. Re' ineesanik cho reh i jab' chinaah i 
palaw, eh i ruyeew chaloq chinaah chu'nchel i wach ak'al, re' i Dios nim 
rajaawriik rub'ihnaal. 

9Re' reh ineesanik i runimaal kiwach taqe i nimaq kiwach. Eh xusach kiwach i 
paat inako'leej naq taq wii' awiib' i hat taq aj Israel. 

10Re' taq i hat ti' taq i naa ak'ulum ruum i nawixowaaj taq wach inko'linik riij i 
korik. Eh ma' nawaaj ta taq wach inq'orik reh i korik noq imb'aan i q'ataj q'orik 

11Eh ruum chi ma' xponik ta taq panaq'awach taqe i neb'aa' k'ih taq i tojb'al riij i 
ki trigo xapahqaaj. Ruum aj re' ma' naa ta taq aak'achariik chupaam taqe i paat i 
ab'aj korjinaq wii'. Eh ma' nee ta wo' taq inawuk'ej aweh i riis i ki uuva. 

12Re' hin weht'al chu'nchel i yiib' wach na'ojb'al taq i na a'n, je' wo' taq amahk 
ma' xata pajooj taq i na a'n. Eh i nak'am taq i chib'ih keh i neb'aa' ruuk' ileq', eh 
noq tiooj taq pa'lojoq pan q'atb'al q'orik inatoj taq reh chi ma' nelik ta korik i 
neb'aa'. 

13Eh re' i wilik runa'ojb'al ma' teheeh ta wach chi q'orik, ruum yu'naak ma' b'aan 
ta chik i q'ataj q'orik parub'ehel. 

14Re' taq i hat re' i holohik laj na'ojb'al cha sik' reh chi nee wihik taq ak'achariik, 
eh korik taq i neenaq'or, re' i QaJaaw Dios nim rajaawriik neen wihik taq awuuk'. 

15Eh cha kanaa' taq i yiib' wach na'ojb'al, re' taq chik i holohik cha a'n. Eh cha a'n 
taq i q'ataj q'orik parub'ehel konee oon naq i ruketelaaj taq awach i Dios nim 
rajaawriik i hat taq cho ruqox i aj Israel. 

16Re' i QaJaaw Dios nim rajaawriik je' wili i xuq'or: Chu'nchel i naa kiwihiik 
pank'ayb'al pantaq b'eeh naa koq'iim ruum i ti' k'axik. Eh naakiyuq'eem kuuk' i 
xa panab'iix kikamanik, taqe i nimaq wach kikamaj reh chi junokiik taqe chi oq'ik. 

17Eh chupaam chu'nchel i ye'aab' tikooj wii' uuva naa wo' ruwihiik i ma' k'isa 
oq'ik ruum re' hin naa nuye'em i nujosq'iil ar, inki. 

18Q'e' taq ti' i naa ak'ulum i xanawaaj taq chik chi nee ruyeew i rujosq'iil i QaJaaw 
Dios. ¿Mi nawaaj taq re' chi neemponik chi jumehq'iil i q'iij re' re'? eh re' i q'iij re' 
re', runimaal q'equm taq cha weh ma' re' ta saqum. 

19Ruum na' chub'an i re' je' rukab' noq imb'aan elik chuwach i kaq b'ahlam eh 
inooj k'ularoq i josq'laj oso. Eh je' rukab' noq insutinik cho parupaat jino'q i 
winaq i ruyeew i koq i q'ab' wach tz'aq eh inti'arik cho ruum i aaq'. 

20Korik noq na' chuyeew chaloq i rujosq'iil i QaJaaw Dios je' runimaal q'equm 
ma' saqum ta k'isinoq. 

21Re' QaJaaw Dios je' wili i xuq'or: Re' hin ma' mponik ta chi nuwach i moloj iib', 
ninq'iij, i loq'inik taq i na a'n, i ruyoj nuk'ux. 

22Re' hin ma' nee ta taq i nuk'ul aweh ak'atoj mayiij, inaq'wach taq atik, i rak'uun 
taq awaakaax q'e' q'ina' nee nak'am taq cho chi nuwach reh chi nee wo' chik i 
nak'am taq awiib' panotob'il wuuk'. 

23Je' re' noq maa a'n taq chik chi nuwach atz'uuy taq i na a'n Ma' waaj ta chik 
b'iram i q'ooj i na a'n taq ruuk' aawarpa 

24Re' la' taq i korik cha a'n, ruch'ihil i holohik chi b'anarik. Eh je'-oq rooq ha', je'-
oq k'achlik ha' ma' jaruuj inchiqik. 

25Hat taq aj Israel mi xayeew taq cho amayiij ¿Mi xak'am taq chaloq re' amayiij 
chi nuwach noq xat b'ehik taq chaloq panchiq yuuq' chuwach i ka'winaq haab'? 

26Re' la' taq i hat xawihqaaj taq chaloq i rupaat aatiyoox Moloc, je' wo' taq 
aatiyoox Quiiún, je' wo' i ch'umiil xayejaa' taq chi rehtalil taq aatiyoox, re' wo' 
taqe re' xayeew taq kiloq'il. 

27Ruum i re' naa nuye'em q'ab' chi naa taq ak'amariik reje pankowlaj kamanik ko 
chi junch'aq i tinamit Damasco, inki i Dios, nim rajaawriik. 

Amo 6 

Re' ruq'orariik i rusachariik kiwach i aj Israel 

1Re' taqe suq wilkeeb' ar Sión, re' taqe i ch'iklik kik'ux chinaah i yuuq' Samaria 
q'e' ti' i naakik'ulum. Re' taqe i ki'ib' chi tinamit re' re' q'e' nimaq kiwach chi 
kixilak i tinamit wilkeeb' ar, eh ar inkisik' rukowiil kik'ux i aj Israel 

2Hiy taq ar Calne chawil taq chaloq. Eh kore' taq nee tiooj ar Hamat, nee taq 
tiqajik qohoq Gat i wilkeeb' wii' i aj filisteo. ¿Mi q'e' taq hat chihooj re' hat 
chikiwach taqe re'? ¿Mi q'e' chihooj re' taq aatinamiit i hat chikiwach i tinamit re' 
re'? 

3Re' taq i hat ma' nawaaj ta naq chi neemponik i q'iij reh i ti' k'axik, xa re' la' 
chalik taq chik i rub'an cha naah i ti' k'axik. 

4Re' taq i hat xasuq taq chik hi'lik aweh chuwach ach'aht marfil korjinaq wii'. Eh i 
nak'ux taq i rak'uun aatentzuun, i rak'uun aa-wakax q'e' q'ina' inawesaj taq cho 
pankoraal. 

5Re' taq i hat inaxulej taq aa-suub' xama' inkan ta wo' chi riij taq i naxulej, eh 
inayejaa' taq i xa reh reh wach chi q'ooj inawaaj naq taq a'nam aweh i xub'an i 
reey David. 

6Re' taq i hat i naawuk'ej i riis uuva panimaq kulk eh re' taqe i q'e' k'ih tz'aaq 
inkohnik laj iq'oom taq inakoj, ma' xta taq inawaaj reh chi k'ahchi' runeb'a'riik 
taq aatinamiit 

7Re' taq i hat peet naa ak'amariik reje pan kowlaj kamanik pan tokoom tinamiit, 
naa rusahchiik wach taq aninq'iij i na a'n re' inareq naq taq wii' i rusuqkiil ak'ux. 

8Re' i QaJaaw Dios nim rajaawriik xuq'or i xti korik chi je' wili: Re' hin ma' 
imponik ta chi nuwach chi nkinimb'isaj kiib' i riih rumaam i Jacob. Eh ma' 
imponik ta chi nuwach taqe i paat imb'aan wii' i q'ataj q'orik, ruum aj re' naa 
nuq'asam i kitinamiit pan kiq'ab' i aj ixowaal, je' wo' chu'nchel i wilkeeb' ar, inki. 

9Je' re' noq atoob' ta nee kikahnik lajeeb'-oq chi winaq, pampaat xanaa wo' 
rukuxiik kikimiik. 

10Eh noq naa rokiik pampaat jino'q i awach reh i kamnaq chi rehtesjiik i ruti'jolal 
ree ruk'atariik, je' wili i naa ruq'orom i koq reh pampaat i xkahnik chi k'achlik: 
¿Mi ko wilik chik jino'q i xkahnik awuuk' chi k'achlik? inko'q. Ma' awach ta chik 
ach wo' re' hin, Inko'q chaloq Ma' chih chik aq'or ruum nee-oq inaq'or i b'ih i 
QaJaaw Dios, inuchjoq. 

11Ruum re' i QaJaaw Dios ruq'orom chi naa rusacham kiwach chu'nchel chi je' 
nimaq paat chi je' kok' paat. 

12¿Mi nee nkian re' i kawáyu johtik chuwach taqe i saqrehp ab'aj? ¿Mi neemb'aan 
re' i b'anaj arado nah i palaw? Wila' ma' neemb'aan i je' re' ¿Chib'ih reet noq 
xasutej taq chi reh kaansanik i holohik laj na'ojb'al? ¿Chib'ih reet noq xasutej taq 
chi ma' holohik taj i korik? 

13Re' taq i hat insuuqb'ik taq ak'ux ruuk' i xama' xta ruk'am chaloq, je' taq wili 
inaq'or: Re' hoj xachiqib'il qiib' xqareq i qajaawriik, tiki taq. 

14Re' i QaJaaw Dios nim rajaawriik je' wilik i xuq'or: Re' taq i hat aj Israel, naa 
nuk'amam taq cho cha naah jino'q i tinamit chi naa taq rusacham awach, ar naa 
rutoq'aam reje Hamat pantz'eet reh i rookb'aal q'iij, eh naa ruponiik chi chii' i 
rooq ha' Arabá pansak'aaj reh i rokb'aal q'iij, inki. 

Amo 7 

Re' ixib' chi ti' k'axik xk'uhtjik reh i Amós parusaq wirik 

1Re' Amós je' wilik xuq'or: Re' hin i xuk'uhtaaj weh i QaJaaw Dios panusaq wiriik 
chi k'ahchi' rutz'uhkrisam i ma' k'isa nimaq chili'l. Reh chi naa kik'uxum i wach 
chu'nchel i tik, re' i nelik koq'uun, re' noq elinaq chik inye'arik ree i reey. 

2Eh noq re' taqe nimaq chili'l xkitz'ap wach i tik, je' wili i xnuq'or reh i QaJaaw 
Dios: Jaaw cha kuy qamahk i hoj, hoj aj Israel, hoj riih rumaam i Jacob maayeew 
tii chi qanaah i ti' k'axik re' re' ruum ma' nee ta nqa a'n ruko'ljiik qiib', ruum 
xama' hoj ta wo' tii k'ih. 

3Eh re' i QaJaaw Dios xujal wach i rukapeb'aal, je' wili i xuq'or: Ma' naa ta 
nuye'em qohoq i ti' k'axik re' re', inki. 

4Eh re' i QaJaaw Dios xuk'uhtaaj wo' chik weh panusaq wiriik chi xuqasaj chaloq i 
q'aaq' pan taxaaj yohb'aal wach i qopik i rub'an reh tojb'al kimahk i tinamit. Eh 
ruum i rutz'a'iil xchiqik chik i palaw, je' wo' taqe i yuuq' k'ixkaab'. 

5Eh re' i hin je' wili i xnuq'or: Jaaw cha kuy maayeew tii cho chi qanaah i ti' k'axik 
re' re' i hoj, hoj riih rumaam i Jacob ruum ma' nee ta qako'leej qiib' chuwach, 
ruum xama' hoj ta wo' tii k'ih, kinki. 

6Eh re' i QaJaaw Dios xujal wach i rukapeb'aal je' wili xuq'or: Re' hin ma' naa ta 
nuye'em i ti' k'axik re' re', inki. 

7Re' i QaJaaw Dios je' wo' chik wili i xuk'uhtaaj weh panusaq wiriik: Re' QaJaaw 
pa'lik i koq chuwach i tz'aq pab'amaj chi korik ruuk' plomo eh ruyohq'eem wo' 
chik jinaj i plomo b'amb'al tz'aq. 

8Eh re' i QaJaaw Dios xupahqaaj b'ila' weh chi je' wili: Amós ¿chib'ih jariik i 
k'ahchi' awilom wach? inki. Re' hin je' wili xnuq'or reh: Jinaj i plomo b'amb'al 
tz'aq ayohq'eem, kinki reh. Je' wili i xuq'or weh i reh: Ruuk' aj i plomo wili naa 
nupajam i nutinamiit Israel, ruum re' hin ma' naa ta chik nukuyum kimahk nik'-
oq najtiil, inki. 

9Re' taqe i ye'aab' kiloq'inik wii' i riih rumaam i Isaac naa rusachariik kiwach, eh 
re' taqe i paat kiloq'inik wii' i riih rumaam i Israel naakiyojib'iik. Eh naa 
nusacham wach ruuk' q'aslaj ch'ihch' i Jeroboam, haa' taqe i rak'uun rixq'uun. 

10Re' i Amasías k'amal kib'eeh aj tiij ar Bet-el je' wili i xutaq'aaj ruq'orariik reh i 
Jeroboam kireey i aj Israel: Re' Amós i ruyeq' panak'al awajaawriik, ma' k'isiin i 
ruq'or keh i tinamit chawiij. Re' taqe i tinamit ma' nkikuy ta chik i ruq'or. 

11Ruum re' reh je' wili i ruq'or: Re' i Jeroboam naa rukanteesjiik ruuk' q'aslaj 
ch'ihch', eh chu'nchel i tinamit Israel naa kik'amariik reje pankowlaj kamanik 
pan tokoom tinamit, inki. 

12Eh re' Amasías je' wili i xuq'or reh i Amós: Re' hat inaq'or chi wilik ink'uhtjik 
aweh, eleen reje ayu' reh chi ma' nee ta tikimik hiy ar Judá ar neena a'n awa' 
ahaa', eh neenaq'or i ruq'oral i Dios. 

13Ayu' Bet-el matchalik chik chuq'orariik i ruq'oral i Dios, ruum re' i ye'aab' wili 
re' inloq'inik wii' i reey, eh re' i wilik wii' i ru nimlaj paat, inki. 

14Eh re' Amós je' wili i xuq'or reh Amasías: Re' hin ma' hin ta jalal ruq'oral i Dios, 
ma' re' ta wo' re' nukamaj. Xa ruuk' la' tii nuk'isatz'aaq inkiyeew chi riij i cha'jinik 
tentzun inwik'saj wii' i q'iij, eh xa ruuk' i sik'ij higo i nub'an pantaq ch'ahn. 

15Xa re' la' re' i QaJaaw Dios x-esanik cho weh chi cha'jinik tentzun je' wili i 
xuq'or weh: Yu'naak hiy cha q'or keh i nutinamiit Israel chi ma' holohik ta 
kib'anik, inki. 

16Eh re' hat inab'iraj i ruq'oral i QaJaaw Dios, inaq'or chi ma' naa ta nuq'orom keh 
i aj Israel chib'ih naa rub'anam i Dios kuuk'. Eh ma' nawaaj taj chi wilik i naa 
nuq'orom chikiij i riih rumaam i Isaac, inki. 

17Ruum aj re' je' wili i xuq'or i QaJaaw Dios chawiij: Re' awehk'een naa rub'anam 
i k'oyomal pan tinamit, eh re' taqe awak'uun awixq'uun naa kikanteesjiik ruuk' 
q'aslaj ch'ihch', re' awak'aal naa ruch'aqib'iik keh i tokoom. Eh re' hat ar naa 

akimiik chi kixilak i ch'uwa' kiwach, re' taqe i aj Israel naa kik'amariik reje pan 
tokoom tinamit, inki. 

Amo 8 

Re' jinaj chakach chi wach tik mu'uun xa q'an chik xk'uhtjik reh i Amós 

1Eh re' i QaJaaw Dios jinaj chik chakach i wach i tik mu'uun xiik' naah q'aniil 
xuk'uhtaaj weh panusaq wiriik. 

2Eh re' Dios xupahqaaj weh chi je' wili: Amós ¿chib'ih jariik i k'ahchi' awilom 
wach? inki. Re' hin jinaj chakach i wach i tik mu'uun xiik' naah q'aniil k'ahchi' 
wilom wach, kinki reh. Re' taqe aj Israel je' kiq'aniil taqe i wach i tik re' re', xa 
ilook' chik i nuyeew taqe chutojariik i kimahk, inki. 

3Eh re' taqe i tz'uuy imb'aan chupaam i paat imb'aan wii' i q'ataj q'orik naa 
rusutiniik chi oq'ik. Eh ma' k'isiin taqe i naa kikanteesjiik ar, re' i kiti'jolal naa 
rukutariik cho rij paat chi ma' eht'alimaj, inki. 

Xa ilook' chik inchalik i ti' k'axik chikinaah i aj Israel 

4Chab'iraj taq i naa nuq'orom i hat i ti minwik taq keh panti' k'axik i xama' nimaq 
ta kiwach, eh inaq'uch taq i chib'ih keh i neb'aa'. 

5Re' taq i hat je' taq wili inaq'or: ¿Kojaruuj chik i ninq'iij reh i ak' poh? ¿Kojaruuj 
chik i ninq'iij reh i hi'limb'al q'iij reh chi neenqak'ayej i qatrigo taqe naq'wach i 
qatik chi k'ih neen qayeew wii' nee nqak'isiimb'isaj i qapajb'aal, eh ma' manlik taj 
i qapexu neenqa a'n? 

6Eh naa qakanaam chi ma' xta chik chib'ih keh i neb'aa', korehtaal inkik'ayej kiib' 
quuk' tojb'al reh i kik'aas atoob' ta xa junk'uhl chi xijab' i kik'aas. Eh k'ih naa 
qak'ayem wii' keh i ruyib'kiil wach i trigo, tiki taq. 

7Re' QaJaaw Dios ruq'orom i xti korik, je' wili i xuq'or: Re' hin ma' jaruuj naa 
rusahchiik panuk'ux chi xkinimb'isaj kiwach i riih rumaam i Jacob, je' wo' hoq i 
xkian, inki. 

8¿Mi ma' k'uyu'jik re' i wach ak'al ruum i xkian re' re'? ¿Mi ma' nee kioq'ik re' i 
tinamit ruuk' i ti' k'axik naakik'ulum? Eh chu'nchel i wach ak'al naa ruqajiik naa 
rujohtiik je' rukab' i rub'an i rub'ohl i nim ha' Nilo wilik ar Egipto 

9Re' QaJaaw Dios je' wili i xuq'or: Chupaam taqe i q'iij re' re' naa nuq'equm 
b'risam wach i q'iij manlik kab'lajora, eh manlik parusaqumaal wach i q'iij naa 
ruq'equumriik chu'nchel i wach ak'al. 

10Re' taq aa-ninq'iij naa nusutem chi ruti'kiil k'uxliis, re' aa-tz'uuy naa nusutem 
chi oq'ik, je' rukab' noq inooq'jik i kamnaq. Eh naa taq akojom aq'eq' so', eh chi 
naa taq ajoyom i rismaal aanaah, naa taq awoq'iim, je' rukab' noq inoq'ik ixoq 

xkimik i rak'uun xa jinaj chuwach. Chu'nchel naa rusutiniik chi ruti'kiil k'uxliis, 
inki. 

11Re' i QaJaaw Dios je' wili i xuq'or: K'ulik iloq reh i q'iij chi re' hin naa nutaq'aam 
i wi'jaleel chinaah chu'nchel i tinamiit wach ak'al. Xa re' la' ma' re' ta wi'jaleel reh 
wi'k ha', wi'jaleel la' reh i rib'irjiik i nuq'oral. 

12Re' keh xak'ul chik naa kojiik pansak'aaj reh i rookb'aal q'iij, eh pareelb'aal i 
q'iij, nah taq palaw chi rusik'ariik i nuq'oral naa naq chik kaajwaam rib'irjiik xa 
re' la' xama' naa ta wo' chik kireqem. 

13Re' taqe i holohaq xq'un, taqe i kowlaj k'ijool naakiq'ehb'iik wach ak'al ruum i 
ruchiqkaal kichii' reh i rib'irjiik i nuq'oral. 

14Eh re' taqe i kiq'orik i korik parub'ihnaal i tiyoox wilik Samaria. Re' taqe i 
kiq'orik parub'ihnaal i tiyoox wilik Dan, taqe i kiq'orik pankib'ihnaal i kitiyoox i 
aj Beerseba, naa rusachariik kiwach, inki. 

Amo 9 

Ma' wach ta jino'q i neeruko'leej riib' chuwach i ti' k'axik i nee ruyeew i Dios 

1Re' Amós je' wili i xuq'or: Re' hin xwilow wach i QaJaaw Dios chi pa'lik i koq 
wach artaal je' wili i xuq'or weh: Chak'uyu'saj chi kow i paat kinlooq'jik wii' 
korehtaal inxereb'ik chikinaah chu'nchel i tinamit. Eh awach i ma' naa ta rukimiik 
ruum i re', ruuk' i q'aslaj ch'ihch' naa rukimiik, reh chi ma' jino'q i naa ruko'leem 
riib'. 

2Eh atoob' ta naq nee nkikeb'aa' kiib' pan chaam laj jul naa wo' nureqem taqe ar, 
atoob' ta naq neenooj kikeb'aa' kiib' kopan taxaaj naa wo' nureqem taqe ar. 

3Atoob' ta naq neenooj kikeb'aa' kiib' chinaah inajt naah yuuq' Carmelo naa wo' i 
nureqem taqe ar, atoob' ta naq neenooj kikeb'aa' kiib' ko paruchamiil i palaw 
neenutaq'aaj reje i josq'laj chikop reh chi nee kik'uxarik ar. 

4Atoob' ta nee kik'amarik reje pan tokoom tinamit, wilik taqe i naa nutaq'aam 
reje, reh chi nee kikanteesjik ruuk' q'aslaj ch'ihch'. Eh naa taqe nuye'em panti' 
k'axik ma' re' ta otob'il i naa nub'anam keh, inki. 

5Eh re' i QaJaaw Dios nim rajaawriik, noq inq'orik ink'uyu'jik i wach ak'al, kioq'ik 
chu'nchel i k'achareel wilkeeb' chinaah. Re' i wach ak'al naa ruqajiik, naa 
rujohtiik, je' rukab' i rub'an i rub'ohl i nim ha' Nilo ar Egipto. 

6Re' i QaJaaw Dios xuyejaa' i ruye'aab' pan taxaaj, eh xuyejaa' i taxaaj chi taklik 
cho chinaah i wach ak'al. Eh re' reh ineesanik chaloq i jab' chinaah i palaw, ruuk' i 
re' i rut'aqsaj chu'nchel i wach ak'al, QaJaaw Dios i rub'ihnaal. 

7Re' i QaJaaw Dios je' wili i xuq'or keh i aj Israel: Chi wee hin eliik taq awach 
kuuk' i aj Etiopía, nik' wach noq xat wesaj taq chaloq i hat Egipto, je' wo' re' noq 

xwesaj taqe cho Creta i aj filisteo, je' wo' re' noq xwesaj taqe cho Qir i aj arameo, 
inki. 

8Eh je' wo' chik wili i xuq'or: Re' hin inwilow chu'nchel i mahk inki a'n i tinamit, 
ruum aj re', naa nusacham kiwach chinaah i wach ak'al. Xa re' la' ma' naa ta 
rukuxiik nusacham kiwach taqe i riih rumaam i Jacob. 

9Re' hin naa nuye'em q'ab' chi naa rub'aan ti' k'axik keh i aj Israel kuum i tokoom 
tinamit, je' rukab' imb'aan reh i trigo noq inkichahchuuj wach chupaam i tz'irb'al 
wach, eh ma' jino'q inaq'wach inq'ehb'ik wach ak'al. 

10Re' taqe i nutinamiit kib'anik reh i mahk, ruuk' q'aslaj ch'ihch' naa kikimiik: Re' 
taqe i kiq'orik reh chi je' wili: Ma' jaruuj nee qoh k'ulik rureq i ti' k'axik ayu' inki 
taqe, inki. 

Re' Dios xuq'or chi naa wo' chik ruko'leem i tinamit Israel 

11Re' i QaJaaw Dios je' wili i xuq'or: Re' hin naa nukojom chi reyil i riih rumaam i 
reey David Naa nub'anam kuuk' aj Israel je' rukab' noq inyejeb'jik wo' chik i paat 
yojinaq naq. Naa wo' chik wuksam, naa wo' chik ruwihiik runimaal wach je' 
rukab' i pampeet. 

12Re' chi re' taqe i kiqox i aj Edom, eh chu'nchel i tinamit wihinaq taqe chi 
nutinamiit naa wo' chik kehchaam i ye'aab' Israel, inki. Re' wili naa rojiik eloq 
wach ruum re' i QaJaaw Dios xq'orik. 

13Eh je' wili i xuq'or: Naa ruponiik i q'iij noq re' taqe i tik naa kiwachiniik chi 
korik, xakomajaa' wo' inkikohlaaj rumolariik i wach i naa wo' chik kokiik chi 
iwik. Eh xakomajaa' wo' inkikohlaaj ruyitz'ariik i uuva naa wo' chik kokiik chi 
iwik. Re' taqe i uuva wataq yuuq' k'ixkaab', ma' k'isiin i riis naa ruwihiik xa je' 
chik rooq ha'. 

14Eh re' hin naa wo' chik wesam taqe chaloq i nutinamiit Israel pan tokoom 
tinamit, naa wo' chik kiyejaam taqe i tinamit yojinaq, ar wo' chik naakipatiniik. 
Eh naa kitikim ki uuva naa kuk'em i riis, eh naa kitikim chib'ih keh pan kikoraal 
naa wo' kik'uxum i wach. 

15Re' hin naa wo' chik nuye'em taqe pan kiye'aab' re' i nuye'em cho keh najtir. Eh 
ma' awach ta chik naa resaniik keh chupaam i kiye'aab' xnuyeew, inki i QaJaaw 
Dios. 

Oba 

Oba 1 

Re' QaJaaw Dios xuq'or chi naa ruye'em taqe chutojariik i kimahk i aj Edom 

1Re' ixkuhtjik reh parusaq wiriik Abdías, re' QaJaaw Dios je' wili i xuq'or chi riij i 
tinamit Edom: Xqib'iraj i xuq'or i QaJaaw chi jinaj b'ila' i aj taqareel xooj chupaam 
taqe i nimaq tinamit, je' wili i xuq'or: Chayejaa' taq awiib', taq taq q'aq'ineel qa 
a'n cho keh i aj Edom inki. 

2Eh je' wili i xuq'or keh i aj Edom: Naa taq wesam awajaawriik, eh naa nukanaam 
chi ma' xta chik runimaal taq awach. 

3Eh xa xajot' taq awiib' ruum q'e' taq xanimb'isaj awach, xa ruum chi chinaah i 
saq rehp ab'aj, chinaah inajt naah yuuq' taq hat patim. Xa nim taq chik awach i na 
a'n awiib', inaq'or taq chi ma' awach ta neenqasanik taq chaaweh ar. 

4Atoob' ta naq nee taq ti xik'inik johtoq je' rukab' i rub'an i xihk, atoob' ta naq nee 
taq tiooj patinoq chi kixilak i ch'umiil re' hin xanaa wo' taq kaat nuqasam cho ar. 

5Eh noq neenkelq'aaj taq paam aapaat chaq'ab' ma' nee ta nkuxik kik'amam taq i 
chib'ih aweh. Eh noq neenkelq'aaj taq i wach aa-uuva konee wo' inkikanaa' 
k'isinoq taq aweh. Raaj taq i hat naa taq kaat kikanaam chi ma' xta chik chib'ih 
taq aweh taqe i aj ixowaal. 

6Re' taq i hat riih rumaam i Esaú naa kik'amam chu'nchel i chib'ih taq aweh, eh 
re' i q'e' k'ihtz'aaq taq cha weh naa rukuxiik kelq'aam taq chawach. 

7Eh re' i tinamit kitowik naq taq aweh naa taq kaat kijot'om re' keh naa kesaniik 
taq cha weh panatinamiit. Eh re' taqe naah taq awamigo naakisutiniik chi ixowan 
taq awach, re' naq taqe wilik ak'ux kuuk' naa kikojom taq aaxirob'aal. Re' i naa 
naq ako'leem wii' awiib' xama' xta naa rukamaniik wii' aweh. 

8Eh re' i QaJaaw Dios je' wili xuq'or: Re' hin naa nusacham kiwach i wilik 
kina'ojb'al ar Edom. Eh naa wesam i kina'ojb'al wilkeeb' chinaah i yuuq' wilkeeb' 
wii' i riih rumaam i Esaú. 

9Re' taqe i aj q'aq'ineel wilkeeb' Temán naa kib'arb'otiik ruum kiyo'jiik chupaam 
i rax chee' wilkeeb' wii' i riih rumaam i Esaú, chu'nchel naa rusachariik kiwach 
panq'aq'inik. 

10Re' taq i hat aj Edom naa taq ruk'uhtjiik ak'ixb'ilaal, eh naa rusachariik taq 
awach, ruum xayeew taq panti' k'axik aawas achaaq', re' taqe i riih rumaam 
Jacob. 

11Re' taq i hat aj Edom naa rusachariik taq awach, ruum ma' xatow ta taqe aawas 
achaaq' noq xchoparik naah i Jerusaleem kuum taqe i ki soldado i tokoom 



1819 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

tinamit. Xa xawilow taq noq xkich'aq chikiwach i xa chib'ih jariik xkelq'aaj, re' taq 
i hat xakoj taq awiib' chi kixilak. 

12Re' taq i hat ma' xsuuqb'ik ta naq taq ak'ux noq xkik'ul i ti' k'axik taq aawas 
achaaq'. Eh ma' xsuuqb'ik ta naq taq ak'ux noq xkik'ul i ti' k'axik taqe i aj Judá. Eh 
ma' xa kaq se'laaj ta naq taqe noq xtib'ik kik'ux. 

13Re' taq i hat ma' xat okik ta naq chi kixilak i nutinamiit noq k'ahchi' kik'ulum i 
ti' k'axik. Eh ma' xsuuqb'ik ta naq taq ak'ux chi riij i xkik'ul, je' wo' noq xkik'ul i 
ma' holohik taj re' re' ma' xawelq'aaj ta wo' naq taq i chib'ih keh noq wilkeeb' 
panti'. 

14Eh ma' xapab'aa' ta naq taq awiib' xilak taq b'eeh chi kiq'atariik reh i 
kikanteesjiik i xi elik naq chik chuwach i ti' k'axik. Eh ma' xachop ta wo' naq taq i 
elik ma' xaq'asaj ta naq taqe pankimik noq wilkeeb' panti' k'axik. 

15Nik' wach i xa a'n cho kuuk' i keh je' wo' re' i tojb'al taq amahk naa ak'ulum taq 
i hat. Naa taq ak'ulum nik' wach i ruk'ul taq cha weh. 

16Re' taq i hat aj Edom je' naa k'ah laj ha' taq i xawuk'ej chinaah i nuSantolaj 
ye'aab', ruum xak'ul taq ti' k'axik. Eh re' taqe i tokoom tinamit je' wo' re' i ti' 
k'axik naakik'ulum i keh, je' k'ah laj ha' i naa kuk'em, eh naa rusachariik kiwach. 

17Eh re' i ye'aab' Sión naa rukahniik chi santo laj ye'aab', eh wilik i naakiko'leem 
kiib' ar. Re' taqe i xikin cho riih rumaam i Jacob reh chi naa wo' chik kehchaam i 
kiye'aab' ruka'peech. 

18Re' taqe i riih rumaam i Jacob, taqe i riih rumaam i José, naa kikahniik chi je' 
q'aaq' xan chaqchotik chik i xaq. Eh re' taqe i aj Edom riih rumaam i Esaú naa 
kik'ahtik, chi xa je' chik kik'ahtik chiq sohk', ma' jino'q i naa ruko'leem riib', inki 
Dios. 

19Re' taqe i aj Israel wilkeeb' Neguev naakehchaam i yuuq' xwihik wii' i Esaú. Eh 
re' taqe i wilkeeb' Sefela naakehchaam i kiye'aab' i aj filisteo, i kiye'aab' i aj 
Efraín, i kiye'aab' i aj Samaria. Eh re' taqe i riih rumaam i Benjamín naakehchaam 
i ye'aab' Galaad. 

20Eh re' taqe i aj Israel xi k'amarik reje pan tokoom tinamit, naa kehchaam i 
kiye'aab' i aj cananeo, eh naa ruponiik chupaam i ye'aab' Sarepta. Re' taqe i aj 
Jerusaleem xi k'amarik reje pan tokoom tinamit, re' i wilkeeb' ar Sefarad, 
naakehchaam i tinamit Neguev. 

21Re' taqe i aj Israel naa rub'aniik keh i aj Edom, naakijohtiik ar Sión chuq'atariik 
i q'orik chikinaah i wilkeeb' paruye'aab' i Esaú. Eh re' i QaJaaw Dios naa ruwihiik 
rajaawriik chikinaah. 

Jon 

Jon 1 

Re' Jonás xtaq'ab'jik naq chuq'orariik i k'uhb'aal ruum i Dios, eh xumol chi elik 

1Re' i QaJaaw Dios je' wili i xuq'or reh i Jonás rak'uun i Amitai: 

2Yu'naak hiy pan nimlaj tinamit Nínive, cha q'or rib'iral keh chi naanusacham 
kiwach. Ruum re' hin xinq'uhtik chik reh i kiyiib' wach na'ojb'al inki a'n inki. 

3Xanaah re' i Jonás ma' xunimaj taj ixq'orarik reh ruum i QaJaaw Dios, xumol la' 
chi elik xooj kochichii' i palaw wilik ar Jope, re' i kik'ulik sutinoq wii' i barko. Eh 
ar xureq jinaj i barko ojik i rub'an pan tinamit Tarsis, xutoj roojb'aal, xjohtik reje 
chupaam, reh chi xooj naq ar. 

4Eh re' i QaJaaw Dios xutaq'aaj chaloq jinaj i kowlaj teew chinaah i palaw, 
ruch'ihil i runimaal kaq suut teew jab', je' chi xanaa chik ruxereb'eem i barko noq 
xk'utinik. 

5Re' taqe i kib'esanik reh i barko ma' k'isiin ta xchalik kiyo'jiik, eh chi kiju'junaal 
xkipahqaaj chi naa kitoob'jiik ruum i ki dios. Eh xkikutib'eej pan palaw i ihq, re' 
naq inkaaj chi kow naa rojiik i barko. Eh re' Jonás ar chupaam i molarik wii' i ihq 
pan barko, choparik ruum jinaj i runimaal wirik. 

6Eh re' ink'amwik kib'eeh i kikamanik pan barko je' wili i xuq'or reh i Jonás: Raaj 
i hat qaman wiraal ¿Chihreet i wirik i na a'n? Wukteen cha q'oreej aaDios nee oon 
naq inche qoh ruko'leej chupaam i yohb'aal wilkooj wii'. 

7Eh re' taqe i kikamanik pan barko je' wili i xkiq'or chikiwach: Yu'naak qaq'ijej 
taq riij reh chi neenqanab'eej awach i wilik ru mahk chi k'ahchi' qak'ulum i ti' 
k'axik wili, inki taqe. Noq xkiq'ijej riij xkireq chiriij chi re' Jonás wilik ru mahk. 

8Eh je' wili i xkiq'or reh i Jonás: Chaq'or qeh ¿Chib'ih reet noq xchalik chi qanaah i 
runimaal ti' k'axik wili? ¿Chib'ih rijariik ab'eeh noq xat chalik ayu' aha' ti chalik 
aha' aatinamiit? ¿awach ak'un aweh? inki taqe reh. 

9Re' Jonás je' wili i xuq'or: Re' hin, hin aj hebreo re' k'achlik Dios wilik cho pan 
taxaaj i nuloq'ej. Re' ixyej-anik reh i palaw wili, ruch'ihil i wach ak'al, inki. 

10Eh xuq'or keh i kikamanik pan barko chi elik i rub'an chuwach i Dios. Re' taqe i 
winaq re' re' xchalik kiyo'jiik, eh xkipahqaaj reh chi je' wili: ¿Chib'ih reet noq xat 
elik chuwach aaDios? inki taqe. 

11Eh noq xkilow chi ma' k'isiin chik i wuktik i rub'an i rub'ohl i palaw, je' wili i 
xkiq'or reh i Jonás: ¿Chib'ih i naaqanam awuuk' reh chi neenqajik wach i 
rujosq'iil i palaw? inki taqe. 

12Re' Jonás je' wili i xuq'or: Cinakut taq pan palaw, chi je' re' neerumay i 
rujosq'iil. Re' hin weht'al chi korik chi wuum i hin xchalik i runimaal kaq suut 
teew jab' taq cha naah, inki. 

13Eh re' taqe i kib'esanik reh i barko xkesaj wo' naq i kaansil chi rusuutjiik reje i 
barko chichii' i chiq yuuq', xa re' la' ma' xkian ta rub'aan ruum re' palaw qopik 
chik wach i rub'an i rujosq'iil, xanponik chik taxaaj i rub'ohl. 

14Noq xkilow chi je' re', je' wili i xkiq'or reh QaJaaw Dios pan kitiij: Chakuy maa 
qohayeew chi kimik xa ruum i ru mahk i winaq wili. Eh wila' ma' chih ru mahk 
chawach maakoj pan qanaah i rukimiik. Ruum re' hat QaJaaw Dios xa a'n quuk' 
aha' wilik inawaaj, inki taqe. 

15Eh xkichop chaloq Jonás xkikut qohoq ko paruchamiil i palaw, eh xanoq wo' 
xumay i wuktik i rub'ohl. 

16Re' taqe i kib'esanik reh i barko xi yo'jik ruum i re' chu'nchel kik'ux xkiloq'ej i 
QaJaaw Dios. Eh xkik'at kimayiij chuwach, xkiq'or reh chi ma' naa ta chik 
kikanaam runimjiik. 

17Eh re' i QaJaaw Dios ruyejaam cho wach jinaj i qamaam kar reh chi xb'iq'arik i 
Jonás, eh ixib' q'iij ixib' aq'ab' xub'an chupaam i kar. 

Jon 2 

Re' rutiij xub'an i Jonás 

1Eh re' Jonás noq wilik cho chupaam i mama' kar xub'an rutiij chuwach i QaJaaw 
Dios. 

2Je' wili i xuq'or: Noq ti' nuk'ux xnupahqaaj aweh chi naakiin atoob'eem 
xinatob'eej wo' hoq. Eh noq xakimik chik weh xat nuq'oreej, xinab'iraj wo' hoq. 

3Eh yu'naak xinakut ko paruchamiil i palaw xub'ur nunaah i rub'ohl re' i rukowiil 
rooq xub'ak'ej nuwach. Ruum i runimaal kaq suut teew jab' xataq'aaj chaloq i hat. 

4Ruuk' i re' xnunab'eej chi xinaq'eb' chiriij ak'ux, re' hin xnukapaaj chi ma' naa ta 
chik wilom wacha santo laj apaat. 

5Re' hin wilkiin chupaam i ruchamiil i palaw, eh xutz'ap nunaah, re' taqe ch'ahn 
wilkeeb' chupaam xkisuq'ej kiib' wach nunaah. 

6Xti yohb'aal wach chamiil yohb'aal wach ti' kiil xin wihik wii' xa pankimik chik 
wilkiin noq xwik'raaj. Eh re' hat WaJaaw nuDios xinawesaj chupaam. 

7QaJaaw Dios noq xwik'raaj chi xanaa chik nukimiik jumehq'iil xat nuq'oreej 
panutiij eh xinab'iraj wo' cho chupaam asantolaj paat. 

8Raaj taqe i kinimanik reh taqe i xa tiyoox inkikanaa' animjiik chi jumpech. 

9Eh re' hin naanuk'atam i numayiij chawach t'iosb'al reh aawotob'il, naa 
nub'anam chu'nchel i nuq'orom aweh, QaJaaw Dios xa re' wo' hat nee ti ko'linik 
weh, inki i Jonás. 

10Eh re' i QaJaaw Dios, xrisaj reje i mama' kar chichii' i chiq yuuq' chii' palaw, reh 
chi ar xponik ruxab'ej i Jonás. 

Jon 3 

Re' taqe i aj Nínive xkiyot' i kik'ux chiriij i kimahk 

1Re' i QaJaaw Dios xuq'oreej wo' chik ruka'peech i Jonás, je' wilik i xuq'or reh: 

2Jonás yu'naak cha yejaa' awiib', naa awojiik chupaam i nimlaj tinamit Nínive 
neenaq'or rib'iral keh chib'ih i naa nuq'orom aweh, inki. 

3Eh re' Jonás xooj wo' pan tinamit Nínive je' rukab' i xq'orarik reh ruum i QaJaaw 
Dios. Re' i tinamit Nínive xiik' nah nimaal, je' naa ixib' q'iij imb'eehjiik paam chi 
oqis. 

4Eh noq xokik i koq i Jonás jinaj q'iij xb'ehik pan tinamit k'erlik chii' chi q'orariik 
chi je' wili: Je' yu' pankaa' winaq q'iij naarusachariik wach i tinamit Nínive ruum i 
Dios inki. 

5Noq xkib'iraj chi je' re' taqe i aj Nínive, chi nimaq chi kok' taq xkinimaj i Dios. Eh 
xkian kitiij chi ma' kianam ta kiwa' kihaa' xkikoj kiq'as wach so' chikiij. 

6Eh noq xponik rib'iral ruuk' i wilik chi reyil Nínive i xuq'or i Jonás jumehq'iil 
xresaj i ruholohik so' chiriij, q'as chik wach i ruso' xukoj ruum i ruti'kiil ruk'ux. 
Eh xelik chaloq chupaam i ruye'aab', xutzunaa' riib' nah chaaj. 

7Eh re' i reey ruch'ihil taqe i nimaq kiwach kikamanik ruuk' jinaj i k'uhb'aal 
xkesaj ruq'orkiil ar Nínive je' wili i xkiq'or: Ma' wach ta chik jino'q taq aweh i naa 
rub'anam ruwa' ruhaa', ni xata re' taqe i wakax, ni xata re' taqe i tentzun naa 
kianam kiwa' kihaa', inki. 

8Eh q'as taq chik wach aso' chakoj, rehtalil chi xayot' taq chik awánima chiriij taq 
amahk. Eh kow taq cha pahqaaj kuyb'al amahk ree Dios, cha kanaa' taq ayiib' 
wach na'ojb'al je' wo' chu'nchel i ti' k'axik i na a'n taq keh aawas ach'aaq'. 

9Chi je' re' nee oon naq inche rujal wach i rukapeb'aal i Dios, nee oon naq inche 
jot'looj wach i rujosq'iil, chi je' re' ma' nee ta naq qoh kimik, inki taqe. 

10Eh re' i QaJaaw Dios xrilow i xkian i tinamit Nínive, chi xkikanaa' i kiyiib' wach 
na'ojb'al. Eh xukapaaj wo' chik chi ma' naa ta rusacham kiwach, je' naq rukab' i 
xuq'or cho pampeet. 

Jon 4 

Re' Jonás xchalik ruk'aah ruum i xub'an i Dios 

1Eh re' Jonás ma' xponik ta chuwach chi re' Dios ma' xukansaj taqe i aj Nínive, 
xchalik ruk'aah. 

2Eh xub'an rutiij chuwach i Dios, je' wili i xuq'or: QaJaaw Dios ¿Mi ma' re' re' wili 
xnukapaaj noq kowilkiin cho panutinamiit? Noq xnumol chi elik xinooj naq 
Tarsis, re' hin wehta'al chi re' hat, hat jinaj Dios q'e' hat atoob', aj keteloom 
wachiis. Eh ma' jumehq'iil tanchalik aajosq'iil, ruum aj re' noq inaq'or chi naa 
asacham kiwach i tinamit, ma' na a'n ta wo' chik. 

3Ruum aj re' Jaaw, re' hin i nupahqaaj otob'il aweh chi chawesaj inuk'achariik, 
ruum ma' xta reet chinee kinkimik chuwach chi hin k'achalkiin, inki. 

4Eh re' QaJaaw Dios je' wilik i xuq'or reh i Jonás: ¿Mi ma' xta reet cha weh chi ma' 
k'isiin ta xchalik ak'aah? inki. 

5Re' Jonás xelik chaloq pan tinamit Nínive xooj reje chi korkiil ireelb'aal q'iij, ar 
xuye'jaa' jinaj i k'isa rumuuj, eh xutzunaa' riib' chi ri'sil, ar xtohq'ik ruy-eem 
chib'ih i naaruk'ulum i tinamit Nínive. 

6Eh re' i QaJaaw Dios xuyeew q'ab' chi xk'ihik jinaj i rax k'ahaam chinaah i Jonás 
reh chi xkahnik chi rumuuj taqe xaq, reh chi xsuuqb'ik ruk'ux. Re' Jonás ma' 
k'isiin ta xsuuqb'ik ruk'ux chiriij taqe xaq i juniwal chi k'ahaam re' re'. 

7Eh xa chi junwar xuyeew q'ab' i QaJaaw Dios chi xk'uxarik ruum i haah i raa' i 
raxk'ahaam re' re', eh xanoq wo' chiqik. 

8Noq xelik chaloq i q'iij re' i QaJaaw Dios jinaj i tz'a' laj teew xutaq'aaj chaloq 
parelb'aal q'iij, eh re' Jonás xk'atarik paam i naah ruum i rutz'a'iil i q'iij, eh 
xchalik ruq'uhtiik. Ruum i re' xupahqaaj rukimiik, je' wili i xuq'or: Re' hin ma' xta 
reet chinee kinkimik chuwach chi hin k'achalkiin, inki. 

9Eh re' i QaJaaw Dios je' wili i xuq'or reh i Jonás: ¿Chib'ih reet noq ma' k'isiin ta 
xchalik ak'aah xa ruum chi xchiqik i rax k'ahaam re' re'? inki. Hoo' re' hin ma' naa 
ta rik'iik i nuk'aah korehtaal i nukimiik, inki. 

10Eh je' wili i xq'orarik reh ruum i QaJaaw Dios: Jonás chakoj rehtaal chi ma' re' 
tee hat xatikwik, xatk'isanik reh i rax k'ahaam re' re', eh xa ruuk' i jinaj aq'ab' 
xk'i'hik, xa parukab' aq'ab' wo' chik xchiqik, re' hat q'e' xaketelaaj wach. 

11Ra'j naa chik re' hin ma' neenuketelaaj wach i nimlaj tinamit Nínive, re' i 
wilkeeb' wii' i jinaj siento miil ruuk' juninaq miil chi tinamit re' i ma' inkikoj ta 
rehtaal i holohik, i ma' holohik taj, eh re' wo' i wilkeeb' wii' i ma' k'isa chikop, inki 
reh. 

Miq 

Miq 1 

Re' iruq'orariik chi naa ruye'ariik i ti' k'axik chikinaah i aj Samaria 

1Re' i ruk'uhb'aal i Dios wili xq'orarik reh i Miqueas aj Moreset. Eh parusaq wiriik 
xk'uhtjik reh chib'ih i naakik'ulum i aj Samaria, i aj Jerusaleem, re' noq xi wihik 
cho chi reyil Judá i Jotam, i Acaz, i Ezequías. 

2Eh re' Miqueas je' wili i xuq'or: Chab'iraj taq i hat chawunchelaal i wilkaat taq 
chupaam i ye'aab' wili, Chakoj taq rehtaal chi re' i QaJaaw Dios, ko chupaam i 
rusantolaj paat naa ruq'orom chaloq chi wilik taq amahk. 

3Re' i QaJaaw Dios ko paruye'aab' naa reliik chaloq naah taq yuuq' naa ruk'uliik 
iloq noq naa ruye'em i ti' k'axik taq cha naah. 

4Re' noq naa rub'anam taqe re', je' na naa ruhaab'iik taqe i yuuq' k'ixkaab' 
chuwach, xa je' chik rukab' i nelik chaloq i kowlaj rooq ha' i nelik chaloq wataq 
yuuq'. 

5Ruum taqe kimahk ruum ma' nkinimaj taj i Dios, taqe i riih rumaam i Jacob. 
¿Awach aj uum ma' kin nimanik taj i aj Israel? ¿Mi ma' kuum re' i aj Samaria? 
¿Awach aj uum inkinloq'ej i tiyoox i aj Judá mi ma' kuum re' i aj Jerusaleem? 

6Eh re' Dios je' wili xuq'or: Re' hin naa nusacham wach i chib'ih keh i aj Samaria. 
Re' i kiye'aab' xa tikb'al chik uuva naa rukahniik wii' eh re' tz'aq kotimaj wii' riij 
naa rukutariik wach ak'al. 

7Eh naakixereb'iik taqe i kitiyoox, naakik'ahtiik taqe i inki a'n wii' i loq'inik 
ruch'ihil taqe i kimayiij ar, ruum re' taqe i re' ruuk' kitumiin i k'oyoom laj ixoq 
korjinaq taqe, naa wo' chik nukanaam chi je' kitumiin k'oyoom laj ixoq, inki. 

8Re' i Miqueas je' wili xuq'or: Eh ruum taqe naa ruk'ulariik, naa wesam i nuxijab' 
noq naa nub'eeh, naawisam i nuso' chi wiij. Eh naa nuk'erem nuchii' chi oq'ik, je' 
rukab' noq i ruk'er chii' i xojb', oon i tuhkur. 

9Re' hin naa rutib'iik nuk'ux ruum i kiyiib' wach na'ojb'al i aj Samaria je' rukab' i 
yok'eel. Eh xponik chi kixilak i aj Judá, inki a'n xponik kuuk' i aj Jerusaleem, re' 
taqe i nutinamiit. 

10Eh ma' naa ta taq aq'orom rib'iral ar Gat, ma' naa ta taq awoq'iim, xanaa la' taq 
atolem awiib' panak'al ar Bet-le-afra. 

11Re' taq i hat aj Safir, naa taq ruk'uhtjiik ak'ixb'ilaal, t'usulkaat taq noq naa 
ak'amariik reje pan tokoom tinamit. Eh re' taq i hat aj Zaanán ma' naa ta chik taq 
aweliik reje pana ye'aab'. Eh re' taq i hat aj Bet-sel naa taq awoq'iim ruum ma' 
awach ta naa rutoob'iniik taq aweh. 

12Re' taqe i aj Marot, ma' k'isa ti' k'axik i naakik'ulum, xanaa naq chik kaajwaam 
elik chupaam, xama' naa ta wo' keliik, ruum re' i QaJaaw Dios naruye'wiik 
chikinaah. Eh korehtaal naa ruponiik Jerusaleem. 

13Re' taq i hat aj Laquis chach'ilaa' taq aakareta chikiij i kawáyu, reh i runik'ib'jiik 
elik chuwach i ti' k'axik. Ruum re' taq i hat xat k'amwik kib'eeh i aj Jerusaleem 
chub'anariik i yiib' wach na'ojb'al, je' wo' noq xkikanaa' runimjiik i Dios i aj 
Israel. 

14Re' taq i hat cha kanaa' taq chi jumpech i ye'aab' Moreset-gat, re' tinamit Aczib 
naa rukahniik chi je' jinaj xirob' chi keh i kireey i aj Israel. 

15Re' i QaJaaw Dios je' wili i xuq'or: Re' taq i hat aj Maresá wilik chik i chopol 
naah taq aaye'aab' naa nu taq'aam reje, eh re' taqe i k'amal taq ab'eeh sik'ooj 
kiwach i hat taq aj Israel, naa rojiik kikeb'aam kiib' paruhopil ab'aj wilik ar 
Adulam. 

16Re' taq i hat aj Sión chajohyaaj taq i rismaal aanaah naa rukahniik chi je' rukab' 
i wach naah i k'ux rehtaliil chi ti' taq ak'ux chikiij aatinamiit q'e' taqe inak'ax. 
Ruum re' taq i hat naa taq ak'amariik reje pan tokoom tinamit, inki. 

Miq 2 

Re' ti' k'axik naakik'ulum i kib'anik ti' k'axik keh i neb'aa' 

1Q'e' ti' i naakik'ulum i xa re' i yiib' wach na'ojb'al inkiyejaa' wach, pan kiyokaab'. 
Eh noq imponik i q'iij inki a'n wo' hoq, ruum inkiq'or chi wilik kajaawriik. 

2Eh inkik'ax wach aak'al, i paat tokoom ehchan reh, korehtaal inkiq'uch. Eh chi je' 
ajaab'ees, chi je' ak'uunb'ees inkelq'aaj i chib'ih reh. 

3Ruum aj re', re' i QaJaaw Dios je' wili i xuq'or: Re' hin wilik i ti' k'axik nuyejaam 
wach taq cha weh ma' naa ta rik'iik taq chawiij. Eh ma' naa ta chik taq 
animb'isam awach, ruum chupaam taqe i q'iij re' re' jinaj runimaal ti' k'axik naa 
ruchaliik taq cha naah. 

4Eh je' wili i naa kiq'orom taq chawiij i ki-ixowinik taq awach: Yu'naak q'e' ti' i 
k'ahchi' kik'ulum, ruum xq'ucharik wo' chik keh i xkiq'uch i keh, tokoom chik 
ehchan reh. Eh ma' jino'q chik naa ruyej-anik reh i ye'aab' xkehchaaj naq xkich'aq 
wo' chik chikiwach taqe i xiq'uchwik reh, inko'q taqe. 

5Ruum aj re', re' taq i hat ma' naa ta taq awehtriik haa' chi kixilak i rutinamiit i 
QaJaaw Dios, noq naa wo' chik ruch'aqariik keh i kiye'aab'. 

6Re' i tinamit je' wili ix kiq'or: Maa q'or qeh taqe i q'orik i ruq'or i jalal ruq'oral i 
Dios, ruum re' i Dios ma' nee ta ruk'ul cho qeh i k'ixb'ilaal laj na'ojb'al inqa a'n, 

7¿Minakapaaj re' hat chi nee qoh ruq'eb' chi riij ruk'ux i hoj, hoj aj Israel? ¿Mi 
neerub'an re' i je' re' i Dios intoob'inik qeh i hoj rutinamiit? ¿Mi ma' nee taqe 
rutoob'eej re' i korik wach kik'ux noq inaq'or i hat? inki taqe. 

8Eh re' i QaJaaw Dios je' wili i xuq'or keh: Re' taq i hat xawixowaaj taq wach i 
nutinamiit, inaq'uch taq i kiso' k'ih taq tz'aaq i kisutinik cho panq'aq'inik, 
inakapaaj taq chi ako'leem taq chik awiib'. 

9Re' ixoq chi xilak i nutinamiit inawesaj taq reje pankipaat, aha' suq naq wilkeeb' 
wii', re' i kikok' ha'lak'uun inakanaa' taq chi ma' xta ilil keh. Eh ma' nayeew ta taq 
q'ab' chi kinkiloq'ej. 

10Re' taq i hat eleen taq reje chupaam i ye'aab' wili, ruum ayu' ma' naa ta taq 
ahi'liik chuk'ulariik i ti' k'axik, ruum yohb'aal wach i yiib' wach na'ojb'al imb'aan 
ruum i re' naa rusachariik wach. 

11Wila' xk'uloq jino'q i chukul q'orik nee ruq'or chi je' wili: chi hoj wach i vino, i 
k'ahlaj ha' naa ruwihiik, inko'q ra'j re' re' manlik aj k'uhb'alineel chi keh i tinamit, 
inki Dios. 

12Eh je' wo' chik wili i xuq'or: Re' hin naa wo' chik numolom kiwach i Israel nik' 
chik k'ihaal i xi kahnik, je' rukab' noq i molarik kiwach i tentzun ar Bosra. Eh naa 
wo' chik nuye'em taqe chupaam i ye'aab' nuye'em keh pampeet, eh korehtaal wo' 
chik kik'ihaaxb'iik ar inki. 

13Eh re' i QaJaaw Dios naa rutehwiik reje kib'eeh, eh re' keh naakitahqeem reje, 
korehtaal kielik reje chi kixilak i tinamit i nixowanik kiwach. Eh re' i kireey i 
QaJaaw naa ruk'amwiik reje kib'eeh chi kunchelaal. 

Miq 3 

Re' iruq'orariiki kimahk i k'amal kib'eeh i tinamit Israel 

1Re' i Miqueas je' wili i xuq'or: Re' taq i hat i ti k'amwik kib'eeh i aj Israel, 
chab'iraj taq i naa nuq'orom aweh ¿Mi ma' ruk'ul naq taq cha weh re' chi re' chik 
nee taq i na a'n i rub'ehel? 

2Eh re' taq i hat inawixowaaj taq wach i holohik, re' i yiib' wach taq inak'ax wach. 
Je' nanaach'ol taq i rutz'uhmal i kiij i nutinamiit, eh je' inakanaa' taq wach saqum 
i kib'aqil ruum i ti' k'axik taq i na a'n keh. 

3Eh je' nanaak'ux taq chi k'achlik kiwach i nutinamiit, je' nanaach'ol taq i 
kitz'uhmal, je' nanaapaxej taq i kib'aqil. Eh i na a'n taq keh je' rukab' i na a'n taq 
reh i tiwik inchaq'teesjik pan xun. 

4Eh pan jinaj ponoq q'iij nanaq chik aq'oreem taq i QaJaaw Dios, re' reh ma' naa 
ta taq chik kaat rib'iram. Ma' naa ta chik ruk'uhtaam i rotob'il taq cha naah, ruum 
xiik' naah yib'kiil wach taq amahk. 

5Re' QaJaaw Dios je' wili i ruq'or: Re' ink'amwik keh pamahk i nutinamiit re' i 
jalal nuq'oral inki a'n kiib'. Re' keh inkiq'or rib'iral i rusuqkiil k'uxliis reh 
inye'wik kiwa', eh re' ma' ye'wik ta kiwa' inkiq'or reh chi naa ruchaliik i q'aq'inik 
chikinaah. 

6Re' taq i hat ma' xta chik i naa nuk'uhtaam taq aweh panasaq wiriik, chi riij taqe 
i naa ruk'ulariik. Eh ma' xta chik taq i naa awilom, naa ruq'equumriik paam taq 
aana'ojb'al, je' rukab' noq inq'equumbrik i q'iij, inki. 

7Eh re' naq taqe i aj q'iij, taqe jalal nuq'oral inki a'n kiib' naakik'uhtaam 
kik'ixb'ilaal, xama' xta chik i naa kiq'orom, noq naakilom chi ma' naa ta chik 
kichaq'weesjiik ruum i Dios. 

8Eh re' hin, hin nujinaq ruuk' i ruxlab'al i QaJaaw Dios, i ruyeew nukowiil, i 
ruk'uhtaaj weh i korik, reh chi neenuq'or keh panaq' kiwach i aj Israel re' taqe i 
riih rumaam i Jacob chi korik chi ma' nkinimaj ta chik i QaJaaw Dios, chi ma' 
k'isiin i mahk inki a'n 

9Chab'iraj i naa nuq'orom taq i hat k'amal kib'eeh i aj Israel, je' wo' taq i hat i 
nimaq taq wach ana'ojb'al. Re' taq i hat ma' holohik ta taq inawilow taqe i 
holohik, re' i holohik re' taq i re' i naasutej chi ma' holohik taj. 

10Inayeew taq runimaal wach i Sión ruuk' ikaansanik taq i na a'n. Eh re' i 
Jerusaleem ruuk' taqe i yiib' wach na'ojb'al taq i nayeew runimaal wach. 

11Eh re' taqe i q'atal q'orik inkik'ul i tumiin chi riij i chukuj q'orik. Re' taqe i 
k'amal kib'eeh aj tiij koruuk' tumiin inki a'n i k'uhb'alinik. Eh re' taqe i jalal 
ruq'oral i Dios inki a'n kiib' koruuk' tumiin inkiq'or i k'uhb'aal, eh inkiq'or chi reh 
i Dios inki a'n je' wili inkiq'or: Re' i QaJaaw Dios wilik quuk' ma' xtaj i yiib' wach 
neenchalik chi qanaah, inki taqe. 

12Eh awuum taq i hat i Jerusaleem, i tinamit wilik chinaah i yuuq' Sión naa 
rukahniik chi ma' xta chik i wilik chupaam xa je' chik jino'q ab'iixb'al, 
naakich'alojiik i wilkeeb' chupaam. Eh re' yuuq' wilik wii' i rupaat i QaJaaw Dios 
naa rupoq'iik chaloq i yiib' kiwach ch'ahn chinaah. 

Miq 4 

Re' i QaJaaw Dios xuq'or chi naa wo' chik ruye'em keh i suq laj k'acharik i 
rutinamiit 
(Isa 2.1-4) 

1Eh naa ruponiik i q'iij chi re' xti manlik i rupaat i QaJaaw Dios wilik chinaah i 
yuuq', re' re' q'e' naa ruwihiik runimaal wach chikiwach chu'nchel i yuuq' najt 
kinaah, eh ma' k'isiin i tinamit wilkeeb' sut i wach ak'al naa kojiik chi rilariik. 

2Eh re' i tinamit, je' wili i naa kiq'orom: Kim taq qojohtoq chinaah i yuuq' i wilik 
wii' i rupaat i QaJaaw re' i ruDios i Jacob, reh chi nee ruk'uhtaaj qeh i rub'eeh, eh 

naaqak'am naah i nee ruq'or qeh, inko'q taqe. Ruum ar Sión naa reliik chaloq i 
ruk'uhb'aal i Dios, eh Jerusaleem naa reliik chaloq i ruq'oral. 

3Re' i QaJaaw Dios naa ruq'atwiik i q'orik chikinaah i tinamit, eh naa ruq'ilim taqe 
i nimaq tinamit kow kiib', i wilkeeb' chi najt yuuq'. Eh re' kich'ihch' k'ul q'as 
naakisutem chi reh arado, re' i kich'ihch' q'as ju' macheet chik naakisutem wii'. 
Eh ma' jino'q chik i tinamit naakikansam kiib' ruuk' ch'ihch', ma' naa ta chik 
kitijiik reh i q'aq'inik. 

4Re' i ju'jun chi patineel naa kik'achariik pansuqkiil k'uxliis naa ruwihiik kitik re' 
ruuk' i uuva, re' ruuk' i higo. Eh ma' awach ta chik naa ruyohb'isaniik keh, ruum 
je' re' i xuq'or i QaJaaw Dios nim rajaawriik. 

5Atoob' ta re' taqe i tokoom tinamit re' taqe i kitiyoox neenkinimaj, Eh re' hoj 
xama' naa ta wo' qakanaam runimjiik i k'achlik Dios re' i QaJaaw. 

Re' i QaJaaw Dios xuq'or chi naa wo' chik ruko'leem i rutinamiit 

6Re' i QaJaaw Dios je' wili i xuq'or: Re' hin naa ruponiik i q'iij noq naa numolom 
kiwach i nutinamiit, re' taqe i xnuq'eb' naq taqe chi riij nuk'ux, i xnutukej kiwach, 
eh xnutib'isaj kik'ux. 

7Re' i xkitukej kiib' re' re' je' rukab' noq inkitukej kiib' taqe i tentzun, naa 
numolom kiwach, naa nukanaam taqe chi jinaj tinamit wilik kajaawriik. Eh re' i 
Dios nim rajaawriik naa nuwihiik chi reyil chikinaah chi juneliik chinaah i yuuq' 
Sión. 

8Re' i hat i Jerusaleem, hat naa acha'jiniik keh, naa aye'em rukowiil kik'ux i 
wilkeeb' nah yuuq' Sión je' rukab' i rub'an reh i rutentzuun i aj cha'jen tentzun. 
Re' hat naa akahniik chi chopen naah taqe i tinamit, eh naa wo' chik ruwihiik 
runimaal wach je' rukab' i pampeet. 

9Eh yu'naak ¿Chib'ih reet noq inak'er taq aachii', je' rukab' ixoq noq ink'ulik 
ruk'ux? ¿Mi ruum re' chi xsacharik kiwach taqe aareey? ¿Mi ruum re' chi 
xsacharik kiwach taqe i kikojwik taq ana'ojb'al? 

10Ti oq'oq taq, cha k'er taq aachii' i wilkaat taq Sión, je' rukab' noq inoq'ik ixoq 
noq ink'ulik ruk'ux. Cha yot' taq ak'ux ruum naa taq awehteesjiik reje pana 
tinamit, naa taq awojiik chi patinik panab'iix, korehtaal taq ti ponik Babilonia. Eh 
re' hin naa nuko'liik taq aweh, naa wesaniik taq aweh pan kiq'ab' i ki-ixowanik 
taq awach. 

11Yu'naak ma' k'isiin i tinamit xkimol kiib' chi naa taq kaat kipletoheem, je' wili 
inkiq'or: Yu'naak naa qasacham kiwach taqe i aj Jerusaleem ma' xta chik i 
neenkahnik, inki taqe. 

12Re' i tinamit re' re' ma' keht'al taj chib'ih i nukapaaj i hin, chib'ih i nuyejaam 
wach, ma' keht'al taj chi re' hin naa numolwiik kiwach reh kiye'ariik panti' k'axik 
naa nub'anam keh je' rukab' noq imb'ak'arik paam i trigo reh i rupotz'ariik. 

13Eh re' taq i hat aj Sión cha yejaa' taq awiib', ruum re' hin naa taq nuye'em 
akowiil, naa taq nuye'em awansil chi je' jino'q imas wakax, je' naa nanukojom taq 
aawuk'aa' chi ch'ihch' je' naa nukojom taq awixk'aq chi q'an ch'ihch', reh chi ma' 
k'isiin i tinamit taq naa asacham kiwach. Eh naa taq aq'uchum i chib'ih keh, weh 
hin taq chik naa aye'em, inki i Dios. 

Miq 5 

Re' i naa rukahniik chi reyil chinaah i tinamit Israel Belén naa reliik chaloq 

1Re' taq i hat aj Jerusaleem cha yejaa' taq ko'lb'al awiib' ruum xkikotej taq chik 
riij aatinamiit. Re' keh ruuk' karote naakiq'ojom noq naakiye'em panti' k'axik 
ink'amwik qab'eeh i hoj aj Israel. 

2Eh re' i hat tinamit Belén Efrata ma' re' ta nkiwii' chi q'e' hat k'isiin chikiwach i 
tinamit wilkeeb' paruyuq'ul i Judá, awuuk' la' hat naa reliik chaloq jinaj i k'amal 
b'eeh naa rucha'jiniik reh i nutinamiit Israel, re' i xa wilik wo' chaloq najtir q'iij. 

3Re' i QaJaaw Dios naa pee rukanaam chi naakik'ulum i ti' k'axik i rutinamiit 
kore' naa risam i ti' k'axik, noq naa rasjiik jinaj i k'ahchi' ruyub'jiik, re' naa rokiik 
chi reyil. Eh naa rumolom kiwach kuuk' i kuch aj Israel i konaakikahniik chi 
k'achalkeeb'. 

4Eh re' i reey re' re' naa rokiik chi cha'jen keh i rutinamiit ruuk' i runimaal i 
rajaawriik i ruDios. Eh ruuk' i runimaal wach i rub'ihnaal pansuqkiil k'uxliis chik 
naa kik'achariik i rutinamiit, ruum re' reh naa ruye'em chee rajaawriik chi 
junsuut i wach ak'al. 

5Eh re' reh naa ruye'em suq kiil qak'ux i hoj, naakooj ruko'leem pan kiq'ab' i aj 
Asiria noq naa kichopom naah i paat imb'aan wii' i q'ataj q'orik. Eh re' hoj 
wuquub' i aj cha'joom naa qataq'aam chi kik'ulb'ejiik, eh waxiqiib' i winaq nimaq 
wach kina'ojb'al naa qataq'aam reje. 

6Eh re' taqe i winaq re' re', naa kojiik chi kik'ulb'ejiik i aj Asiria noq ruuk' q'aslaj 
ch'ihch', naa kia'nam reh i aj Nimrob. Naa koj kiko'leem pan kiq'ab' i aj Asiria naa 
kokiik cho chi qapletohjik paruk'ula'tiil i qatinamiit, reh chi naa kichopom naah i 
qa ye'aab'. 

7Re' taqe i aj Israel ma' naa ta kikanteesjiik, je' mus jab' chi keh i tinamit je' 
rukab' i jab' noq i rut'aqsaj chaloq i tik mu'uun i rutaq'aaj chaloq i QaJaaw Dios. 
Re' taqe i ma' kuye-eej taj inkaaj i winaq, re' kuye-eej iraaj i QaJaaw Dios. 

8Eh re' taqe i aj Israel ma' naa ta kikanteesjiik naa kikahniik chi, q'e' kow kiib' chi 
kixilak i tinamit. Eh je' kikab' i josq' laj kaq b'ahlam chi kixilak i johsq' laj chikop 



1830 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

wilkeeb' pantaq ch'ahn, eh ma' jino'q i naa ruko'leem riib' pan kiq'ab' i aj Israel, 
je' rukab' i rub'an i kaq b'ahlam noq i ruk'uxib'eej taqe i tentzun ma' jino'q chik i 
rukanaa'. 

9Re' taq i hat aj Israel naa taq aq'atam kiwach i ki-ixowanik taq awach, eh naa taq 
rukuxiik asacham kiwach. 

10Eh re' i QaJaaw Dios je' wili xuq'or: Re' hin naa ruponiik i q'iij noq naa nuye'em 
q'ab' chi naa kikanteesjiik taqe aakawayu, eh chi naa rusachariik kiwach i 
aakareta reh q'aq'inik. 

11Eh naa nusacham wach taq aatinamiit, eh chi naa kiyojib'eem taq animaq taq 
paat i naa ko'leej naq taq wii' awiib'. 

12Naa wo' nusacham kiwach taqe i aj war, je' wo' taqe aj q'iij wilkeeb' taq 
chaxilak. 

13Naa wo' nusacham kiwach i tiyoox holohaq ab'aj korjinaq wii', reh chi ma' nee 
ta chik taq inaloq'ej chi jumpech taq atiyoox xa hat taq titz'awik reh. 

14Naa wo' rusahchiik kiwach taqe i tiyoox Asera rub'ihnaal je' wo' chu'nchel i 
tinamit wilkeeb' wii'. 

15Re' hin ruum i nujosq'iil naa nuye'em taqe chutojariik i kimahk i ju'junseht chi 
tinamit ma' xkaaj ta kinimam i nuk'uhb'aal, inki Dios. 

Miq 6 

Re' i ti' k'axik xchalik chikinaah i aj Israel ruum i kiyiib' wach na'ojb'al 

1Eh re' taq i hat aj Israel chab'iraj taq i ruq'or i QaJaaw Dios chi je' wili: 
chayuq'eej taq awuuk' taqe i yuuq', cha q'or taq chi korik chi wilik taq amahk, 
ponoq chinaah taqe yuuq' taq aq'oral. 

2Chab'iraj taq i hat yuuq' k'ixkaab' chi re' i hin Dios k'ahchi' nujosq'iil kuuk' i 
nutinamiit Israel naa nuq'atam q'orik chikinaah ruum i kimahk inki. 

3Eh je' wo' chik wili i xuq'or i QaJaaw Dios: hat taq nutinamiit ¿Chib'ih i ma' 
holohik taj xub'an taq aweh, eh chib'ih taq xat nuch'itaaj wii'? Inwaaj taq chi 
neenaq'or weh. 

4Re' hin ma' xta xinq'ehb'ik taq wii' chawach, re' hin xineesanik taq cha weh 
panti' k'axik Egipto. Re' noq xnutaq'aaj taq reje chawehteesjiik i Moisés i Aarón, i 
María, reh chi xkik'am taq cha b'eeh. 

5Re' taq i hat nutinamiit k'oloq taq panak'ux chib'ih xat rutaqchi'ij taq cho wii' i 
Balac, kireey i aj Moab. Eh chib'ih xat ruchaq'weej wii' i Balaam rak'uun i Beor, eh 
chib'ih taq i xak'ul noq xat ik'ik taq ar Sitim, eh Gilgal. Re' hin xintoob'inik taq 
aweh, ruum aj re' ma' xta taq xak'ul, inki Dios. 

Re' i rupahqaaj i Dios chi naa ruye'ariik reh 

6¿Chib'ih jariik i ruk'ul chi naaqaye'em reh i QaJaaw Dios, nik' wach rulooq'jiik 
naa qa'nam? ¿Mi re' chi neenuyeew i k'atoj mayiij chuwach, oon re' chi nee 
nuk'am reje chi numayiij i peet rak'uun i nuwakax jinaj haab' i wilik reh? 

7¿Mi neensuuqb'ik ruk'ux re' i QaJaaw noq neenuyeew chi numayiij i ruk'ihaal 
q'ina' laj imas tentzun? Eh ¿Mi neensuuqb'ik ruk'ux re' chi neenuyeew chi 
numayiij chuwach i xata wo' jarub' lemeta chi aseite? ¿Mi neerukuy re' i numahk 
chi neenuyeew chi numayiij chuwach i peet wak'uun? 

8Re' i QaJaaw Dios ma' re' ta taqe re' iraaj, re' i rupahqaaj aweh i QaJaaw Dios i 
hat re' taqe i wili: Re' chi naa a'nam taqe i ruk'ul chi b'anarik, eh chi naa ruwihiik 
i ketelinik wachiis awuuk', re' chi naa aloch'om awiib' chi runimjiik aaDios. 

9Re' i QaJaaw Dios k'achi' taq kaat ruq'oreem panatinamiit, wilik runa'ojb'al 
awach inyohlinik reh aab'ihnaal. Eh chakoj taq rehtaal awach inaakiye'ariik 
chutojariik i kimahk, eh awach naa ruye'wiik keh chutojariik i kimahk. 

10Re' i yiib' wach runa'ojb'al ma' k'isiin i rub'ehomal wilik xa ruuk' i leq' rureqem 
tz'aaq, eh re' i rupexu ma' manlik ta impajwik, re' taqe re' ma' imponik ta chi 
nuwach i hin. 

11Eh ¿Nik' wach noq neenukuy ru mahk inelq'anik ruuk' i rupexu i rukoj chi 
pajb'al, eh ma' manlik ta impajwik? 

12Re' taqe i b'ehomaq wilkeeb' chupaam i tinamit wili inkelq'aaj chib'ih reh i 
neb'aa', eh xa re' i chukuj q'orik inkaaj, xa re' i rujot'ariik i kitinamiit inki a'n 

13Re' hin naa taq kaat nuye'em chutojariik taq amahk, eh naa taq nusacham 
awach ruum taq amahk i na a'n. 

14Naa wo' naq taq a'nam awa' ahaa' xama' naa ta wo' taq anujiik, xama' naa ta 
wo' taq amayam i kuyuj wi'k. Eh naa wo' naq taq amolom chib'ih aweh xama' naa 
ta wo' taq akolom riij, eh wila' xakol taq riij, aj q'aq'ineel naa kisachwik wach. 

15Eh naa wo' naq taq atikim chib'ih aweh xama' naa ta wo' kiwachiniik, naa wo' 
naq taq ake'em wach i aseituna xama' xta wo' taq aseite naa awisam. Eh naa wo' 
naq taq ayeq'em paam i uuva xama' xta wo' taq i riis naa awuk'em. 

16Ruum xak'am taq naah i ruk'uhb'aal, eh aha' wilik i rub'an i reey Omri 
rub'ihnaal, je' wo' hoq i rub'an i reey Acab, xa a'n taq aweh inki a'n i keh. Re' hin 
naa nub'anam ti' k'axik taq aweh, naa taq ak'uhtaam ak'ixb'ilaal taq i hat i aj 
Jerusaleem, ruum ma' xinanimaj ta taq, inki i Dios. 

Miq 7 

Re' i yiib' wach na'ojb'al xkian i aj Israel 

1Re' hin q'e' ketel nuwach, ruum je' rukab' i winaq i rusik' i wach i rutik paruq'ijil, 
ma' xta chik wach noq xponik, rusik' naq chik i wach i ru-uuva sik'ooj chik noq 
xponik. Eh re' naq i peet wach i rutik xraaj ruk'uxum xama' xureq ta wo' hoq 

2Re' hin je' re' i k'ahchi' nuk'ulum, ruum ma' xta ketelinik wachiis wach ak'al 
ruum ma' jino'q chik i korik wach ruk'ux. Xak'ul inkikansaj kiib' chikiwach, k'ul 
inkikoj xirob' pankib'eeh. 

3Eh inkik'uhtaaj i yiib' wach na'ojb'al, re' taqe ajaab'ees inkaaj chi wilik i naa 
ruye'ariik keh chi riij inki a'n Eh re' taqe i q'atal q'orik inkik'ul i tumiin chi riij i 
chukuj q'orik. Re' taqe wilik kajaawriik, inki a'n i chib'ih inkaaj i keh, eh inkiq'or 
chi re' re' i korik. 

4Re' i chihooj runa'ojb'al chi kixilak je' rukab' i k'iix. Eh re' i korik wach kik'ux je' 
rukab' i koraal k'iix, eh ponik reh q'iij chi naa kiye'ariik panti' k'axik, re' i naa 
kiq'orom rib'iral aj cha'joom. Ar aj re' ma' naa ta chik kireqem chi riij chib'ih i naa 
kianam. 

5Eh ma' nimaj i ruq'or awamigo. Eh ma' naa ta ach'ikaam ak'ux kuuk' i k'amal 
b'eeh, eh atoob' ta ruuk' awehk'een neena a'n ak'utaaj chawik'raaj awiib' ruuk' i 
naa aq'orom. 

6Re' taqe ak'uunb'ees naakixowaam wach i kajaaw, re' taqe ixq'uunb'ees ma' naa 
ta chik kinimam i kituut. Eh re' taqe i ilib'jeel naakixowaam wach i rutuut i 
kib'ahiil, re' i naa rixowaniik kiwach i ju'jun, re' taqe i awach keh pankipaat. 

7Eh re' hin naawuy-eem i rotob'il i QaJaaw Dios, ruuk' i reh naa nuch'ikaam i 
nuk'ux, ruum weht'al chi re' reh naa ruko'liniik weh, eh naa kiin rib'iram. 

Re' i QaJaaw Dios xuketelaaj wo' chik kiwach i aj Israel 

8Re' taq i hat i ti ixowinik taq qawach, ma' nsuuqb'ik taq ak'ux ruuk' i k'ahchi' 
qak'ulum. Atoob' ta xqaq'eb' q'iib', naa wo' chik qik'raam q'iib'. Atoob' ta 
panq'equm wilkooj naa wo' chik kooj rusihq'eem, i QaJaaw Dios. 

9Eh korik chi xoj mahkunik chuwach i QaJaaw Dios, ruum aj re' xanaa chik 
qakuyum i rujosq'iil, korehtaal i ruq'at i q'orik chi qanaah re' rub'ehel naa 
rub'anam quuk'. Eh naakooj risam panq'equm, ar naa qilom chi re' reh re' i 
rikorkiil i rub'an quuk'. 

10Re' i ki-ixowinik qawach naakilom i keh, ruum i re' naa ruchaliik kik'ixiik, re' i 
kiq'orik qeh chi je' wili: ¿Aha' wilik i ki Dios inkiq'or? inki taqe. Eh naakilom chi 
naa rehtesjiik i kajaawriik, naa rub'aan keh je' rukab' noq inye'q'arik paam i 
ch'uwa' pantaq b'eeh. 

11Re' taq i hat i aj Jerusaleem naa ruponiik i q'iij chi naa wo' chik ruyejeb'jiik i 
tz'aq chi riij taq aatinamiit, eh naa wo' chik ruk'ihaaxb'iik taq aa ye'aab'. 

12Eh chupaam taqe i q'iij re' re', wilik taqe i re' ruuk' taq aatinamiit naa kichaliik 
Asiria, naa kichaliik Egipto, naa kichaliik chi chii' i nim haa' Nilo, naa kichaliik chi 
chii' i ha' Éufrates. Eh wilik naa kichaliik chi chii' taqe palaw, naa kichaliik 
chinaah taqe i yuuq'. 

13Re' i aj Israel xkahnik chi ma' xta chik i wilik chupaam i kitinamiit, ruum i 
kimahk xkian. Re' re' i xuk'am chaloq i kiyiib' wach na'ojb'al. 

14QaJaaw Dios chawil tii aatinamiit, ruuk' awajaawriik, je' rukab' i rub'an cha'jen 
tentzun i ruyeew taqe i rutentzuun wilik wii' i ch'ahn inkik'ux. Eh chayeew wo' 
chik taqe aatinamiit chupaam i ye'aab' Basán, chupaam i ye'aab' Galaad. Chayeew 
wo' chik keh i suq laj wihik, je' rukab' noq xi wihik cho ar pampeet. 

15Chak'uhtaaj tii chikiwach i ma' ilooj taj je' rukab' i xak'uhtaaj chikiwach i 
qamaam qati't, noq xawesaj taqe chaloq Egipto. 

16Eh noq neenkilow taqe i wilkeeb' pan taq nimaq tinamit chi je' re', neenchalik 
kik'ixiik. Eh neenkikahyeej i ju' kiq'ab', nee kikahnik meem, eh neenkahnik chi 
tz'aplik i kixikin 

17Eh nee kikahnik chi xa je' chik rukab' taqe i aaq' noq inkitolej kiib' pampooq, 
oon je' kikab' taqe i xa chib'ih chik chopkaal noq xakib'arb'otik chik ruum 
kiyo'jiik noq nee tikisik', ruum xa re' wo' hat, hat qaDios. 

18¿Mi wilik chik jino'q Dios chi je' rukab' i hat? ma' xtaj, ruum re' hat insahchik 
panak'ux chi ma' xat kinimaj taj i ruqox aatinamiit wili. Eh i nakuy kimahk, eh xti 
korik noq inak'uhtaaj qeh aak'axb'al ma' juneliik ta i nayeew aajosq'iil chi 
qanaah. 

19QaJaaw Dios, chaketelaaj wo' chik qawach, sahchoq panak'ux i qayiib' wach 
na'ojb'al. Eh chawesaj reje chi qawach chi jumpech taqe i qamahk, chakut qohoq 
ko paruchamiil i palaw. 

20QaJaaw Dios, eliik chayeew qeh awotob'il, i ketelinik wachiis, je' rukab' 
aq'orom cho keh i qamaam qati't najtir q'iij, re' i Abraham, i Jacob 

Nah 

Nah 1 

Re' i Dios ruuk' rujosq'iil xuq'aj wach i xkian i aj Nínive 

1Chupaam i huuj wili xutz'ihb'aaj i Nahúm aj Elcos chib'ih i xk'uhtjik reh parusaq 
wiriik, ruum i Dios. Re' noq xq'orarik reh chib'ih i ti' k'axik naakik'ulum i aj 
Nínive. 

2Re' i QaJaaw Dios iraaj chi xa re' reh naa runimjiik, i ruq'aj wach keh i xa re' i 
yiib' wach na'ojb'al inki a'n Eh i ruyeew i rujosq'iil chikinaah awach i ki-ixowanik 
wach. 

3Re' i QaJaaw Dios ma' jumehq'iil ta inchalik rujosq'iil, xa re' la' wilik rajaawriik. 
Eh ruyeew taqe chutojariik i kimahk i aj mahk, eh imb'ehik chinaah taqe i kaq 
suut teew, je' wo' chinaah taqe i suutz'. 

4Re' reh i ruq'il i palaw, i ruchiqsaj, eh i ruchiqsaj chu'nchel i nim ha'. Eh rukansaj 
i ch'ahn ar Basán, je' wo' tik wilik chuwach i yuuq' Carmelo. Eh ruchiqsaj taqe i 
uhtz'ub' ar Líbano. 

5Eh chuwach i Dios xa kib'arb'otiik chik ruum kiyo'jiik taqe najt kinaah yuuq', 
taqe i rub'ohl yuuq'. Eh kik'uyu'jik i wach ak'al ruum, eh kib'oqibik, je' wo' 
chu'nchel i wilkeeb' chupaam. 

6Eh ¿awach neenkuywik reh i rujosq'iil i Dios? ¿Awach i neeruko'leej riib' 
chuwach? ruum re' reh je' rukab' i q'aaq' noq ruyeew i rujosq'iil, eh kipaxik taqe 
ab'aj chuwach. 

7Re' i QaJaaw Dios xiik' naah rotob'il, ruum i ruyeew rukowiil kik'ux taqe i ti' 
wilkeeb', eh i ruko'leej taqe i awach i kiye'em kik'ux ruuk'. 

8Eh noq naa taqe ruye'em panti' k'axik i ma' kinimanik ta reh je' naa 
narumuq'aam kinaah ruuk' ha'. Eh je' naa pa runimaal q'equm naa kikahniik taqe 
i ki-ixowanik awach. 

9Eh raaj taq i hat aj Nínive ¿Chib'ih reet noq inakapaaj taq i ma' holohik taj chi riij 
i QaJaaw Dios? Re' reh naa rusacham taq awach, xa ruuk' i junriim, ma' kota naa 
ruk'ihpechem. 

10Re' taq i hat je' taq akab' i k'iix wilkeeb' pantaq ab'iix, ruuk' taq i na a'n, eh je' 
wo' taq akab' taqe i xohk'reel, ruum taq i na a'n re' re', naa taq ak'atariik je' 
rukab' noq ink'ahtik i chiq sohk'. 

11Eh chaxilak taq i hat wilik inyej-anik wach i yiib' wach na'ojb'al chi riij i QaJaaw 
Dios, re' jinaj chi aj taq chi' yiib' wach i runa'ojb'al. 

12Re' i QaJaaw Dios je' wili i xuq'or keh i aj Israel: Atoob' ta xiik' naah kik'ihaal i aj 
Asiria nee kichalik taq cha naah, re' hin naa nusacham kiwach. Re' hin xatnuyeew 
taq panti' k'axik, xa re' la' ma' naa ta chik taq kaat nuye'em panti' k'axik. 

13Re' hin naa wesam taq cha naah i ahl laj ihq, eh naa nuchejem taq awach ruum 
b'ak'ooj taq awach ruuk' taq i na a'n, inki. 

14Eh re' i hat kireey i aj Nínive, i ruq'or Dios chi ma' jino'q aawiih aamaam naa 
rokiik chi reyil chajilow. Eh naa nusacham kiwach pankipaat taq i aatiyoox 
haab'imaj chee' taqe korjinaq wii', eh ar naa aamuhqiik i hat ruum ayiib' wach 
aana'ojb'al, inki. 

15Chab'iraj taq, xk'uloq chik chinaah taqe yuuq' i k'ahchi' cho chuq'orariik rib'iral 
i suq rib'irjiik re' inq'orik rib'iral i suq kiil k'uxliis. Re' taq i hat aj Judá, xponik 
chik i q'iij chi naa taq a'nam aninq'iij. Eh ma' jaruuj chik q'iij naa kichopom taq 
anaah i yiib' wach kina'ojb'al, ruum re' keh xsacharik chik kiwach. 

Nah 2 

Re' aj Nínive xq'orarik chi naa rusachariik kiwach 

1Re' taq i hat aj Nínive k'ulik chik i rub'an iloq cha naah i sachal taq awach, chakoj 
taq i aj q'atool chupaam taq ab'eeh. Chab'ak' taq nah atuuq i q'aslaj ch'ihch', cha 
yejaa' taq awiib' reh i q'aq'inik. 

2Re' i QaJaaw Dios naa wo' chik ruye'em kiloq'il i aj Israel, re' taqe i riih rumaam i 
Jacob. Eh naa wo' chik kehchaam i xq'ucharik keh, naa wo' chik rukanaam taqe 
chi je' rukab' i pampeet, naa wo' chik ruwachiniik i kitik. 

3Re' taqe i soldado okik keh chi q'aq'inik taq cha naah, xa kaq chik i kipulato 
ch'ihch', je' wo' kiso', xa kiyejaam chik kiib' reh i q'aq'inik. Eh re' i kikawayu 
xankaaj chik ojik chi q'aq'inik, re' taqe i kikareta xa nqop chik ruq'aq'al, reh ojik 
chi q'aq'inik. 

4Re' taqe i kikareta xak'ul chik kiooj pantaq b'eeh, xa teheeh chik kiwach, xak'ul 
chik kiooj pantaq k'aayb'al, xa je' chik kikab' i saqumb'al qoplik ruq'aq'al, eh xa 
je' chik rukab' i ruch'aab' i kahoq inki a'n 

5Eh re' reey ar Nínive, xuyuq'eej taqe i ru soldado xak'ul chik inkiq'oj kiib' ruum 
rutehkiil kiwach, eh re' taqe aj ixowaal ruuk' i qamaam chee' ch'ihch' ju' xkik'er i 
koq i ru puertahiil i tz'aq. 

6Eh kitehiwanik i koq taqe i puerta wilkeeb' chi' ha'. Eh re' paat wilik wii' i reey 
ch'alojik wach ak'al. 

7Eh re' i rehk'een i reey, eh taqe ixoq kikamanik ruuk' xichoparik kuum i aj 
ixowaal, xasuq chik kioq'ik, xa je' chik kioq'ik paloma, xankituy chik i koq i chi' 
kik'ux. 

8Re' i tinamit Nínive je' rukab' noq i nelik chee ha' noq inhop chaloq i molb'al reh, 
Atoob' ta naq q'oraroq keh chi tipaa' taq ti sutinoq taq kiuchjoq, xama' jino'q wo' 
chik keh i naa rusutiniik. 

9Eh naa wo' rukuxiik kelq'aam i plata, i oro. Re' taqe i aj Nínive xti yohb'aal wach 
kib'ehomal, xa k'axb'al chik wach. 

10Xa re' la' naa kikahniik chi ma' xta chik wilik keh, xan tz'irik chik kiwach. Eh 
xanaa chik kib'arb'otik ruum kiyo'jiik, xanaa chik rukarkotiik i pankaa'. Eh xama' 
xta chik kikowiil, xasaq moq'ik chik naakiponiik. 

11Eh ¿Chib'ih jariik i xkik'ul i aj Nínive? Re' i je' naq kikowiil i kaq b'ahlam, je' naq 
kikab' ixoq kaq b'ahlam, i kiye'aab' i kok' rak'uun b'ahlam ma' xta naq inkiyohleej 
wach, eh ma' awach ta naq inyohb'isanik keh. 

12Re' taqe i aj Nínive q'e' naq kow inki a'n kiib', xa awach naq inkikansaj, je' 
rukab' i rub'an i kaq b'ahlam, ruuk' josq'iil i ruchop i rutiib', i ruyeew reh ixoq 
kaq b'ahlam, je' wo' keh i kok' rak'uun, i runujisaj chi chikop taqe i ruye'aab'. 

13Re' i QaJaaw Dios nim rajaawriik je' wili xuq'or: Re' hin ma' nuk'ax ta wach i 
inki a'n i aj Nínive, naa nuk'atam i kikareta naa reliik rusib'eel. Eh naa nusacham 
kiwach i kow kiib'. Eh naa nusacham kiwach i kielq'anik taq chib'ih aweh. Naa 
rukahniik chi ma' xta chik taq awaj taqareel, inki. 

Nah 3 

1Re' taq i hat aj Nínive q'e' taq ti' i naa ak'ulum ruum hat taq kansan aawas 
achaaq',  hat taq aj chukul q'orik,  ma' jaruuj taq inakanaa' rub'aan i leq' 

2Eh chalik inki a'n taq cha naah i ki-ixowanik taq awach. Re' keh k'ahchi' cho 
kiye'em chi tz'uhuum i kikawayu reh i chalik chi jumehq'iil xa kajiim chik chaloq i 
kikareta. 

3Eh ma' k'isiin i wilkeeb' rij kawáyu naa kokiik chi q'aq'inik. Xa saq repik chik i 
reeh i ju' kich'ihch'. Eh naakihopib'iik i tinamit, eh xa aha' naa rukahniik chi 
tuch'lik i kiti'jolal i kamnaq pantaq b'eeh, naakitoxk'iim i kooq chikinaah. 

4Re' taqe i aj Nínive, je' re' i naakik'ulum ruum xiik' naah yib'kiil wach i 
kina'ojb'al. Eh je' taqe k'oyoom laj ixoq, ruum chi xa holohik chik inki a'n kiib' 
inkijot' i tinamit. Eh je' kikab' i xti manlik aj war, ruuk' i re' inkijot' taqe i tinamit 
korehtaal i rehchaaj. 

5Re' i QaJaaw Dios nim rajaawriik, je' wili i xuq'or: Re' taq i hat aj Nínive, naa kaat 
nukanaam chi t'usulkaat Eh naa nuk'uhtaam taq ak'ixb'ilaal chikiwach i nimaq 
tinamit. 

6Eh naa taq kaat nutolem pan chuh laj ch'uwa', naa nuk'uhtaam taq ak'ixb'ilaal, 
naa taq kaat nukanaam chi xa kise'lb'aal i tinamit. 

7Eh chu'nchel i naa kilwiik taq aweh naakeliik taq chawach je' wili i naa 
kiq'orom: Xsacharik kiwach i aj Nínive. ¿Mi ko wilik neenketelinik kiwach? ¿Mi 
ko wilik neen ye'wik rusuqkiil kik'ux? inko'q taqe. 

8Re' taq i hat aj Nínive ¿Mi q'e' taq kow awiib' re' chuwach i tinamit Tebas? re' 
kotimaj riij ruum i nim ha' Nilo, eh inkamanik reh chi je' rukab' i tz'aq ko'lb'al 
riib'. 

9Eh re' naq i tinamit Etiopía, re' i Egipto inko'linik reh, xkiyeew cho kik'ux chi 
ruko'ljiik. Eh xto'arik wo' ruum i tinamit Fut, je' wo' i tinamit Lidia. 

10Xa re' la' re' taqe i aj Tebas, xa xi k'amarik wo' reje pan tokoom tinamit. Eh re' 
taqe i kiha'lak'uun xpuch'arik i kinaah xilak taq b'eeh, re' taqe i aj ixowaal 
xkiq'ijej riij taqe i k'amal b'eeh i lb'al reh awach aj uuk' naa rukahniik chi 
mosojik. Re' taqe nimaq kiwach chi kixilak i aj Tebas xb'ak'arik kiwach chi 
karena. 

11Je' re' i naa ak'ulum taq i hat aj Nínive, xa je' taq chik hat xohk'reel noq naa taq 
asik'im aha' taq naa akeb'aam awiib', chikiwach i ki-ixowanik taq awach. 

12Eh chu'nchel i paat inako'leej taq wii' awiib', xanoq wo' naa kich'a'lojik wach 
ak'al. Je' rukab' noq inch'a'lojik i wach i higo, noq intz'a'jik i koq k'isinoq, eh 
ink'uxarik i koq. 

13Re' taq aa soldado naakikahnik chi je' taqe ixoq, ruum naa kiyo'jiik. Naa 
rukahniik chi tehlik i ookb'al reh taq aatinamiit, ruum naa ruk'ahtiik taq 
aapuerta, eh ar naa kokiik i ki-ixowanik taq awach. 

14Re' taq i hat atoob' ta chamol taq ahaa', reh chi wilik taq ahaa' noq nee kichalik 
taq chi apletojik. Atoob' ta cha yejaa' taq i xaan yejeenb'al taq apaat, inako'leej 
taq wii' awiib', xama' naa ta wo' taq ako'leem awiib'. 

15Eh ruuk' q'aaq', ruuk' ch'ihch' k'ulq'as naa rusachariik taq awach. Naa taq 
rub'aan aweh je' rukab' noq insacharik kiwach i tik kuum i nimaq chili'l. Atoob' ta 
je' taq ak'ihaal i ma' k'isa nimaq chili'l, xanaa wo' taq kisacham awach i aj ixowaal 

16Eh yohb'aal chik wach kik'ihaal i aj k'aay kik'ulik taq panatinamiit, ma' xata je' 
kik'ihaal i ch'umiil i wilkeeb' pan taxaaj. Re' taqe nimaq chili'l inkijal i kiij, eh 
kirupinik reje. 

17Re' taqe i k'amal taq ab'eeh, taqe i kitijiniik reh taqe aa soldado kikahnik chi xa 
je' kikab', i ruk'ihaal nimaq chili'l inkipab'aa' kiib' wataq tz'aq paruq'ijil jab'. Eh 
noq i rureq ruq'ijil si'q'jil aha' ta wo' kiooj ma' nilarik ta chik kiwach. 

18Re' taq i hat kireey i aj Asiria ma' xta chik naa kianam i ki-ilwik taq reh 
aatinamiit, xa je' chik suq kiwiriik naa kikahniik. Eh re' taqe i aa soldado 
naakimolom chi elik, chi ju' taq yuuq' pantaq raax chee', ma' awach ta chik i naa 
rumolwiik kiwach. 

19Re' taq i hat aj Nínive, ma' xta chik riq'omal i ti' k'axik taq naa ak'ulum. Eh 
chu'nchel i tinamit naakipohq'aam paam i kiq'ab' ruum i rusuqkiil kik'ux 
na'kib'iraj rib'iral i chi xkisach taq awach, Ruum q'e' taq ti' i naa ak'ulum. 

Hab 

Hab 1 

Re' i Habacuc xupahqaaj ree Dios chi naa ruko'ljiik chuwach i ti' k'axik 

1Re' wili xk'uhtjik reh parusaq wiriik i Habacuc, ruum i QaJaaw Dios. 

2Re' Habacuc je' wili i xuq'or: QaJaaw Dios, ¿Ko jarpech chik naanuk'erem nuchii' 
chi naakooj atoob'eem, eh xama' kinab'iraj ta wo' hoq? Eh ¿ko jarpech chik 
naanupahqaam aweh chi nee qoh ako'leej? 

3¿Chib'ih reet noq xayeew q'ab' chi k'achi' wilom i ti' k'axik, ruch'ihil i yiib' wach 
wili? ¿Chib'ih reet noq wilik ikaansanik iib', wilik i josq'iil, wilik i peleto, wilik i 
wech'inik iib' chi qaxilak? 

4Re' k'uhb'aal ma' nkiyeew ta chik rajaawriik i q'atal q'orik. Re' i yiib' wach 
kina'ojb'al inki a'n i ti' k'axik reh i korik wach kik'ux, eh xama' kiye'ariik ta wo' 
chutojariik i kimahk, inki. 

5Re' i QaJaaw Dios je' wili i xuq'or reh: Chawilow reje i nimaq tinamit cha 
junsuut, ma' k'isiin i sahchb'al k'uxliis naa nub'anam kuuk', naa ayo'jiik ruum. 
Tokoom ta nee nq'orik reh chi naa nub'anam taqe i re' ma' nee ta naq inanimaj. 

6Re' hin naa nutaq'aam taqe reje i aj Caldeo, ma' k'isiin ta kijosq'iil, yiib' wach 
kib'anik. Eh kichopom kik'ux chi ojik chi junsuut i wach ak'al reh i ruchopariik 
kinaah taqe i ye'aab' tokoom ehchan reh. 

7Re' keh q'e' kow kiib', ti yo'joq kuum. Eh ma' kiyeew ta rajaawriik i k'uhb'aal, xa 
re' inkiyeew rajaawriik inki a'n i keh. 

8Eh re' i kikawayu kow ki ajiminik, ma' xata je' kiajiminik i nimaq taq b'ahlam, eh 
yohb'aal wach kijosq'iil, ma' xata je' kijosq'iil i xohjb'. Eh xiik' naah kik'ihaal i 
kijohtik chikiij i kikawayu, xa pan jumehq'iil kiooj chi peleto chikinaah i tinamit, 
je' rukab' noq inrupinik i xihk. 

9Eh naa kisacham wach chib'ih inaakirem pan kib'eeh, eh naa rik'iik kiyohb'isam 
i tinamit. Re' i tinamit naa kichopom naah, ma' xata je' k'ihaal i saniib' tub'lik 
chichii' i palaw. 

10Naakikaqse'laam panaq' kiwach taqe i reey, taqe nimaq wach kina'ojb'al. Eh 
ma' naa ta ruponiik panaq' kiwach inkiko'leej wii' kiib' i tinamit. Eh naakik'otom 
aak'al kookb'aal, korehtaal inkichop naah i tinamit. 

11Eh je' i nik'ik i kaq suut teew noq naa kisacham wach taq aatinamiit, eh 
naakikapaam chi ruuk' i rajaawriik i kitiyoox naa kianam i re', inki i Dios. 

Re' i Habacuc kow xupahqaaj chi tob'joq ruum i Dios 

12Re' i Habacuc je' wili xuq'or: QaJaaw Dios wilik i aSantohiil, ma' naa ta kimiik, 
¿Mi ma' wilkaat chaloq re' hat noq komajaa' chii wilik? Re' hat, hat waj ko'loom 
maayeew q'ab' chinee qoh kimik, eh re' hat xat ye'wik q'ab' keh i aj Caldeo chi 
naa kianam qeh, tojb'al riij i qamahk. 

13Re' hat saq wach awánima, ma' ponik ta chawach i yiib' wach na'ojb'al. Eh 
¿Chib'ih reet noq neen nawil i ti' k'axik neenkian qeh i yiib' wach kina'ojb'al, eh 
chi xama' xta neena a'n chiriij? Re' keh inkisach wach i korik wach kik'ux, ma' je' 
ta kikab' i keh. 

14Eh ¿Chib'ih reet noq qoh akanaa' chi qutkeel chi je' qakab' taqe i kar panha', chi 
je' qakab' taqe i chikop kijukem kiib' noq kib'ehik, ma' xta ilil keh? 

15Re' taqe i aj Caldeo ko ma' k'isiin i tinamit naa kichopom naah, ma' k'isiin naa 
rusuuqb'iik kik'ux, je' rukab' noq insuuqb'ik ruk'ux i aj kar noq i ruchop i kar 
ruuk' ya'l, ruuk' lok lok naah ch'ihch'. 

16Re' i karineel i ruyeew ruloq'il i ru ya'l, i ruk'isa lok lok naah ch'ihch' b'amb'al 
rukaar, i ruk'at rumayiij chikinaah, t'iosb'al reh chi ruuk' i re' i rub'an ruwa' 
ruhaa' chi korik, eh suq i ruk'ux. 

17¿Mi je' re' i naa kianam re' i aj Caldeo? ¿mi xa eliik je' inchoparik kar re' i 
tinamit naa kianam reh i kikanteesjiik? ¿mi ma' naa kiketelaam wach re'? 

Hab 2 

Re' i QaJaaw Dios xuchaq'weej i Habacuc 

1Re' hin je' wili i xnuq'or: Re' hin xa eliik naawuy-eem chi na'lik weh, chi je' jino'q 
aj cha'joom chinaah i paat inkiko'leej wii' kiib' i tinamit. Eh naa wilom chib'ih pa' 
nee kiruchaq'weej wii' i QaJaaw Dios, ruuk' i xnupahqaaj reh. 

2Eh re' i QaJaaw Dios je' wili xuq'or weh: Chatz'ihb'aaj chuwach i tz'ilom ab'aj i 
naanuk'uhtaam i aweh panasaq wiriik. Eh holohik rutz'ihb'jiik cha a'n reh chi 
neenkireq chiriij i nee ki-ilwik wach. 

3Xa re' la' re' i naanuk'uhtaam aweh, ma' naa ta pee ruk'ulariik chi jumehq'iil, 
konaa pee awuy-eem nik'-oq najtiil, xa re' la' ma' naa tarik'iikwach, korehtaal 
ink'ularik noq naaruponiik i ruq'ijiil. 

4Re' hat re' naa atz'ihb'aam re' chi re' taqe i q'e' nimaq kiwach inki a'n kiib' naa 
kojiik chi re' chi ma' re'. Re' i korik wach kik'ux ruum chi kiye'em kik'ux 
chunimjiik i Dios naa kireqem i juneliik k'acharik, inki. 

Re' i ti' k'axik naa ruchaliik chikinaah taqe i yiib' wach kina'ojb'al 

5Re' taqe i aj Caldeo je' kikab' i xohk'reel, xa re' jot'ooj inki a'n q'e' nimaq kiwach 
inki a'n kiib' ma' nelik ta korik inki a'n Eh xama' manlojik ta wo' keh inkiq'uch 
reh i tinamit, je' kikab' i nimlaj rujuul kamnaq xa uy-inik i rub'an, je' kikab' i 

kimik xama' nhi'lik ta chi jumpech. Ruum aj re' xata wo' jarub' i tinamit inkichop 
naah. 

6Xa re' la' naaruponiik i q'iij noq naakikaqse'ljiik kuum i tinamit, je' wili i naa 
kiq'orom reh pankitz'uuy: Re' taq i hat aj Caldeo xat b'ehomrik taq ruuk' i ma' re' 
ta wo' taq aweh q'e' taq ti' i naa ak'ulum. ¿Kojaruuj i namay taq rumolariik wach 
ab'ehomal ruuk' i xa naq'uch taq chaloq? inko'q taqe. 

7Re' taq i hat aj Caldeo chi ma' aweht'al taq naa kojiik k'oloq taq cha naah i xa 
q'uch taq chib'ih keh. Eh naa taq ab'arb'otiik ruum ayo'jiik naa wo' chik 
kiq'uchum taq aweh i aq'uchum taq cho keh taq i hat. 

8Ruum k'ih seht chi tinamit xa q'uch taq chib'ih keh taq i hat, naakimolom cho 
kiib' i keh chi q'uchariik chu'nchel i chib'ih taq aweh i hat. Eh naa taq kaat 
kiye'em chutojariik chu'nchel taq amahk, ikaansanik xa a'n taq chupaam taqe i 
tinamit xa a'n taq wii' ileq'. 

9Eh q'e' taq ti' i naa ak'ulum, ruum i naa nujisaj taq apaat ruuk' i xa inawelq'aaj 
taq keh i tinamit. Eh xakapaaj taq i hat chi ruuk' i re' taq naa ako'leem awiib' 
chuwach i ti' k'axik 

10Ruuk' taq i xa a'n re' re' xak'uhtaaj taq kik'ixb'ilaal awach taq aweh wilkeeb' 
panapaat. Eh ruum chi xasach taq wach i hat i ma' k'isa tinamit naa wo' 
rusachariik taq awach i hat. 

11Eh wita kiq'orik taqe ab'aj ch'ikaab' reh i paat, eh wita kiq'orik taqe i ruche'el i 
paat nee wo' naq inkiq'or i keh chi wilik taq amahk, inki Dios. 

12Re' taq i hat q'e' taq ti' i naa ak'ulum ruum i na a'n taq ikaansanik, ileq', eh ruuk' 
i re' inayejaa' taq aatinamiit chi korik. 

13Re' i QaJaaw Dios nim rajaawriik je' wili i xuq'or: Re' hin naanusacham wach 
ruuk' q'aaq' i chib'ih keh i yiib' wach kina'ojb'al, re' i xkiq'uhtisaj cho wii' kiib', 
xama' xta naa rokiik wii', inki. 

14Eh naaruponiik i q'iij noq naaruq'orariik i ruq'oral i Dios, naarunujiik chinaah i 
wach ak'al, je' rukab' noq i nujik i palaw ruuk' i nim ha'. 

15Eh re' taq i hat inaxohk'riisaj taq i aka'jaah ak'ula't q'e' ti' i naa ak'ulum, xa 
xilakeej taq i k'ah laj ha' xayeew taq keh chi uuk'jik, reh chi xkik'uhtaaj 
kik'ixb'ilaal. 

16Eh naa wo' kesam i runimaal taq awach i hat, naa wo' kik'uhtaam taq 
ak'ixb'ilaal, ruum re' i QaJaaw Dios naa ruye'em i ti' k'axik taq cha naah, je' naa 
k'ah laj ha' i naa ruye'em taq aweh chi uuk'jik. Naa reh teesjiik taq i runimaal 
awach. 

17Re' i yiib' wach na'ojb'al xa a'n taq Líbano naarusutiniik cho cha naah taq i hat, i 
kikantesjiik taq i kichikoop taq xa a'n. Re' taqe i re' naa taq atojom wach, naa 

ruchaliik i ti' k'axik taq cha naah ruum ikaansanik taq a'nam, ruum taqe i yiib' 
wach taq xa a'n chupaam i tinamit noq xa a'n taq chaloq i leq' chupaam taqe i 
ju'jun chi tinamit. 

18¿Chib'ih kamaj i tiyoox i xa hat taq titz'aqwik reh? ¿Mi wilik rajaawriik re' taq 
aadios xa haab'isamaj xama' kiq'orik ta wo' hoq? Re' taqe re' xa pan chukuj q'orik 
kik'amwik. ¿Nik' wach noq inayeew taq ak'ux chikinaah i xa winaq kitz'aqwik 
reh? 

19¿Chib'ih reet noq inaq'or taq reh i tiyoox chee' chi naarik'raam riib', eh naq'or 
taq reh i tiyoox ab'aj chi naa rupahiik johtoq? Re' re' xama' nee ta wo' kiq'orik 
ruum xama' k'achalkeeb' ta wo' hoq, atoob' ta naq iq'omamaj kiwach chi oro, chi 
plata. 

20Eh re' i k'achlik Dios reh wilik chupaam i ruSantolaj paat, Eh xanoq wo' 
intz'aplojik kichii' chuwach chu'nchel i wilkeeb' wach ak'al. 

Hab 3 

Re' i rutiij xub'an i Habacuc 

1Re' wili i rutiij xub'an i Habacuc jalal ruq'oral i Dios: 

2QaJaaw Dios noq xb'iraj rib'iral nik' nimaal taqe i a'nam chaloq xanoq wo' 
xnuyohleej awach. Re' hin i nupahqaaj otob'il aweh chi cha a'n tii quuk' i hoj 
yu'naak taqe i a'nam chaloq re' re'. Chaketelaaj tii qawach atoob' ta k'achi' 
aajosq'iil chi qanaah. 

3Re' hin xwilow panusaq wiriik chi chalik i rub'an i QaJaaw Dios wilik ruSantohiil 
chupaam i ye'aab' Temán, chalik i rub'an chinaah i yuuq', Parán. Eh re' i ruloq'il 
xk'utinik pan taxaaj, je' wo' chinaah i wach ak'al. 

4Eh sutimaj riij chi saqum, xa wilik chik i ruch'aab' i saqum i nelik chaloq 
chupaam kab'chel i q'ab'. Re' taqe re' ink'uhtanik reh chi wilik rajaawriik. 

5Xa re' la' noq komajaa' ink'uloq i QaJaaw peet xik'ik i runimaal yab'ilaal. Eh noq 
ik'inaq chik i QaJaaw Dios jinaj chik inchel i runimaal kaq tz'a' xik'ik. 

6Eh re' i QaJaaw Dios i rupab'aa' riib' chi rilariik reje i wach ak'al, re' i nimaq 
tinamit, inchalik kib'arb'otiik chuwach. Re' taqe i rax chee' kitoqib'ik chuwach. Eh 
re' taqe i yuuq', jumehq'iil i rusach kiwach. Raaj i ruk'uhb'aal i Dios reh xa wilik 
wo' chi juneliik. 

7Re' hin xwilow noq xkik'ul i ti' k'axik taqe i wilkeeb' ar Cusan. Eh xwilow noq 
xakib'arb'otik chik ruum kiyo'jiik taqe i aj Madián. 

8QaJaaw Dios ¿Mi k'ahchi' re' aajosq'iil chinaah taqe i nim ha'? ¿Mi k'ahchi' re' 
aajosq'iil chinaah taqe i palaw noq xapab'aa'? Re' hat xa a'n taqe i re', reh chi xi 

ik'ik aatinamiit panha' chiriij i kikawayu, chupaam i kikareta, reh chi ma' xta xi 
uchjik. 

9Re' hat je' naa ruuk' flecha xako'leej taqe. Eh aq'orom wo' chaloq i korik chi naa 
ako'leem aatinamiit xako'leej wo' taqe, xa teh wo' kiik'b'aal panyejaal taqe i nim 
ha'. 

10Eh kiyo'jik chawach taqe i yuuq', re' hat ti ye'wik chaloq i runimaal jab', ruuk' i 
re' xnujik i ha' wach ak'al. Re' i palaw xan telelinik chik ruum rujosq'iil, i nelik 
reje i rub'ohl. 

11Eh xwilow chi wilik b'ila' chik panaq'ab' i flecha, je' wo' i ch'ihch' k'ulq'as xa 
saqrepik chik i reeh. Re' i q'iij, i poh xama' kik'uyu'jik ta chik pan kiye'aab' noq 
xkilow awach. 

12Re' hat xayeew aajosq'iil chinaah chu'nchel i wach ak'al, eh xa yeq'eeb'eej 
panawooq taqe i tinamit ruum aajosq'iil. 

13Re' hat xat chalik chi kiko'ljiik aatinamiit, chi ruko'ljiik i reey asik'im wach, 
ruum i re' xasach kiwach i k'amal kib'eeh i yiib' wach kina'ojb'al, je' rukab' noq 
insacharik wach jino'q i paat inyojib'ik haa' i ch'ikaab' reh. 

14Eh xayeew q'ab' chi xa ruuk' i flecha xi kanteesjik taqe i k'amal kib'eeh i 
soldado. Re' taqe i wilkeeb' chiriij taqe i kawáyu xkikut kiib' chinaah taqe i 
tinamit ma' awach ta inko'linik keh, re' inkaaj i keh chi naa kisacham wach chi 
ma' eht'alimaj. 

15Re' i hat xayeew q'ab' chi xkiq'at wach i palaw aatinamiit, chiriij taqe i kawáyu, 
atoob' ta xayohb'aal wo' naq chik wach i ha', je' wo' i rupuuh. 

16Eh noq xwilow panusaq wiriik taqe re' xinyo'jik, xama' kinchol ta chik q'orik, xa 
kib'arb'otiik chik i pan waa' xama' xta naq chik k'isinoq nukowiil. Atoob' ta je' re' 
i k'ahchi' nuk'ulum, kok'ahchi' wuy-eem ruuk' q'unil chi re' i QaJaaw Dios naa 
taqe ruye'em panti' k'axik i ki-ixowinik qawach. 

17Eh re' hin ma' k'isiin ta naa rusuuqb'iik nuk'ux ruuk' i QaJaaw Dios, atoob' ta 
ma' neenixmak'inik i higo, atoob' ta ma' nee tan wachinik i uuva, atoob' ta ma' 
neenwachinik i olivo, atoob' ta ma' xta chik taqe i tentzun, i wakax pankoraal. Re' 
hin xama' naa ta wo' rutib'iik nuk'ux. 

18Ma' k'isiin la' naa rusuuqb'iik nuk'ux ruuk' i QaJaaw Dios, naa rusuuqb'iik 
nuk'ux ruuk' ruum re' reh waj ko'loom. 

19Eh re' i QaJaaw Dios inye'wik rukowiil nuk'ux, re' reh inye'wik rukowiil taqe i 
wach nuch'ehk, reh chi kow kimb'ehik, je' kowiil imb'ehik i keej, Eh kiruyeew 
chupaam i ye'aab' aha' ma' xta neenuk'ul. 

Sof 

Sof 1 

Naa ruponiik i ruq'ijil noq naa ruye'em i rujosq'iil i QaJaaw Dios 

1Re' i QaJaaw Dios je' wili i xuq'or reh i Sofonías: Noq xwihik chi reyil Judá i Josías 
rak'uun i Amón. Eh re' i Sofonías rak'uun i Cusi, re' Cusi rak'uun i Gedalías, re' i 
Gedalías rak'uun i Amarías, re' i Amarías rak'uun i Ezequías. 

2Re' i QaJaaw Dios je' wili xuq'or: Re' hin naa nusacham kiwach chu'nchel i xa 
chib'ih jariik wilkeeb' wach ak'al. 

3Eh naa nusacham kiwach i tinamit, taqe i chikop, taqe tz'ikin kirupinik pan 
taxaaj, taqe i kar wilkeeb' pam palaw. Eh naa wo' nusacham kiwach i yiib' wach 
kina'ojb'al, inki. 

4Eh je' wo' chik wili i xuq'or: Re' hin naa nuye'em taqe panti' k'axik i aj Judá, je' 
wo' taqe i aj Jerusaleem. Naa wo' nusacham kiwach i ruqox i kitiyoox Baal. Naa 
wo' nusacham kiwach taqe i k'amal kib'eeh aj tiij kikamanik chikiwach taqe re'. 

5Eh naa nusacham kiwach taqe i kijohtik chinaah i kipaat chulooq'jiik i q'iij, i poh, 
taqe ch'umiil. Re' keh inkixuk'aa' kiib' chupahqaljiik i rotob'il i kitiyoox Milcom, 
eh inkiq'or wo' i nub'ihnaal i hin. 

6Eh naa nusacham kiwach taqe inkikanaa' nunimjiik, taqe i ma' nkikapaaj ta 
nusik'ariik ni xata chik inkipahqaaj kina'ojb'al weh, inki. 

7Re' taq i hat matchoqik taq chik, chayohleej taq wach i QaJaaw Dios, ruum re' 
reh xailook' chik i ruyeew chaloq i ti' k'axik. Re' reh je' jinaj mayiij i naa ruye'em 
noq naa rukansam taq aatinamiit i ki-ixowinik taq awach. 

8Noq naa nuq'asam panti' k'axik i nutinamiit, naa nuye'em taqe chutojariik i 
kimahk i k'amal kib'eeh. Eh naa nusacham kiwach i rak'uun rixq'uun i kireey, je' 
wo' taqe inkikoj itz'ihy inkikoj i ma' kinimanik ta weh. 

9Eh naa nuye'em taqe i pan ti' k'axik taqe aj war, je' wo' taqe inkinujisaj chi xa 
chib'ih jariik i rupaat i ki dios ruuk' taqe i xankelq'aaj chaloq, ruuk' chukuj q'orik, 
inki. 

10Re' i Dios je' wili xuq'or: Chupaam taqe i q'iij re' re' kow naakik'erem kichii' chi 
chii' puerta ink'ayjik wii' kar. Eh naa rib'irjiik chaloq i wilik wii' i rukab' ookb'al, 
chi xa kichoqik chik noq naa kik'uliik iloq naah taq yuuq' i nixowanik kiwach. 

11Naa taq ak'erem aachii' chi oq'ik i hat i wilkaat taq ma' najt ta ruuk' i ye'aab' 
Mactes, ruum naa kikanteesjiik taqe i aj k'aay wilkeeb' taq chaxilak, je' wo' 
chu'nchel i kich'aqwik wach tumiin 

12Eh chupaam taqe i q'iij re' re', re' hin je' na naa nuqopom nuq'aaq' chi 
kisik'ariik yiib' wach kina'ojb'al ar Jerusaleem. Eh naa taqe nuye'em chutojariik i 
kimahk, re' keh xa ch'iklik chik kik'ux, je' rukab' noq intuqlujik i vino, je' wili 
inkiq'or: Re' Dios xama' xta wo' i neerub'an qeh, inki taqe. 

13Xanaah re' naa ruq'uchariik i chib'ih keh, naa wo' ruyojariik i kipaat. Eh re' i 
kipaat naa kiyejaam xama' naa ta wo' kipatinik chupaam, re' i ki uuva naa kitikim 
xama' naa ta wo' kuk'em keh i riis, inki Dios. 

14K'ahchi' chik ruponiik i q'iij chi re' i QaJaaw Dios naa ruye'em taqe panti' k'axik 
i yiib' wach kina'ojb'al. Eh xiik' naa ti' kiil i naakik'ulum chupaam i q'iij re' re', 
nik' ta naq kowiil i winaq xanaa wo' roq'iim ruum i naakik'ulum 

15Chupaam taqe q'iij re' re', re' i QaJaaw Dios naa ruk'uhtaam i rujosq'iil 
chikinaah taqe re'. Eh jinaj ti'kiil k'uxliis, jinaj yot'oj ánima, jinaj tukinik wachiis, 
ruum i rusachariik kiwach, naa ruq'equumriik paam i taxaaj, ruum i q'eq suutz', 
naa ruq'equumriik wach i q'iij. 

16Eh naakixulem chaloq i kituun i naa kichaliik chi q'aq'inik, chikinaah taqe i 
tinamit kotimaj kiij chi tz'aq, eh wilik kinajt naah tz'aq ko'lemb'al kiib'. 

17Eh naa nuye'em taqe panti' k'axik i aj Judá, i aj Jerusaleem, naa kikahniik chi je' 
taqe mutz'wach, xak'ul chik naa kojiik chusik'ariik aha' naa kiko'leem kiib', ruum 
i kimahk chi nuwach, naa ruchihkiik pampooq i kikik'eel, eh re' i kiti'jolal naa 
rukahniik chi xa tz'aq tz'aq chik, xa je' chik rusaa' wakax, inki. 

18Eh chupaam i q'iij re' re' ni xata naq re' i ki plata, i ki oro naa ruko'liniik keh 
chuwach i rujosq'iil i QaJaaw Dios. Ruuk' i rujosq'iil jumehq'iil naa rusacham 
kiwach chu'nchel i k'achareel wach ak'al, je' rukab' i rub'an i xaq q'aaq' noq i 
ruk'at chu'nchel i xa chib'ih jariik. 

Sof 2 

1Chamol taq awiib',  cha kapaaj taq riij chib'ih taq i naa a'nam i hat taq tinamit 
ma' ti' k'ixik ta taq k'isinoq chub'anariik i yiib' wach na'ojb'al.  

2Re' taq i hat i komajaa' imponik i q'iij chi naa taq ak'ulum i ti' k'axik. Eh re' i q'iij 
xa je' i nik'ik i rutuus i ixiim panteew. Je' re' noq konee rub'an chi nee taq 
inakapaaj riij chib'ih taq i naa a'nam ruum komajaa' i ruyeew i rujosq'iil taq cha 
naah. 

3Re' taq i hat i xa atoob' taq wach ak'ux wilkaat taq wach ak'al, konee rub'an chi 
nee taq inasik' i Dios i tib'anik taq reh i ruq'or i ruk'uhb'aal. Eh cha sik' taq i 
ruk'ul chi b'anarik, konee oon naq tiko'ljik taq chuwach i runimaal rujosq'iil i 
Dios naa ruye'em chupaam taqe i q'iij re' re'. 

4Re' tinamit Gaza ma' xta chik i naa rukahniik chupaam, re' taqe i aj Ascalón q'e' 
naa rutib'iik kik'ux. Re' taqe i aj Asdod pan q'iij naa ruq'uchariik i chib'ih keh, re' 
taqe i aj Ecrón naa rusachariik kiwach. 

5Re' taq i hat aj Creta i wilkaat taq chi chii' i palaw q'e' taq ti' i naa ak'ulum. Re' i 
QaJaaw Dios ruq'orom chi naa ruye'em i ti' taq cha naah: Re' taq i hat aj Canaán i 
wilkaat taq pankiyuq'ul i aj filisteo, naa taq nusacham awach. Ma' jino'q chik i 
k'achareel naa rukahniik taq panatinamiit. 

6Re' i ye'aab' chi chii' i palaw, naa rupimb'iik i ch'ahn chuwach, Eh ar naa kianam 
kiwa' tentzun, eh naa rukahniik chi kikoraal i tentzuun, inki i Dios. 

7Eh nik' chik k'ihaal i ruqox i tinamit Judá, naa kikahniik re' chik i keh naa 
kehchaniik reh i kiye'aab' i aj Ascalón, ar naa kiwihiik. Eh pantaq chaq'ab' ar 
naakiwiriik chupaam i kiye'aab' i aj Ascalón, re' i kaJaaw i ki Dios naa rutoob'iniik 
keh, noq naa wo' chik ruketeljiik kiwach. 

8Re' i QaJaaw Dios je' wili i xuq'or: Re' hin xb'iraj noq re' taqe i aj Moab, taqe i aj 
Amón xkib'aj i nutinamiit. Eh xkesaj i rajaawriik i nutinamiit, xkehchaaj i 
ruye'aab'. 

9Re' hin i k'achlik Dios nim wajaawriik hin ki Dios i aj Israel. Re' hin i nuq'or chi 
naa rusahchiik kiwach i aj Moab je' rukab' i xkik'ul i aj Sodoma, naa rusahchiik 
kiwach i aj Amón je' rukab' i xkik'ul i aj Gomorra. Eh k'iix chik i naa rupoq'iik cho 
pan kiye'aab', xa aatz'aam ab'aj chik i naa ruwihiik ar, ma' xta chik i naa ruwihiik 
ar. Eh re' i nutinamiit naakiko'ljiik re' chik i keh naa kehchaniik reh i chib'ih keh, 
inki i Dios. 

10Eh chu'nchel i ti' k'axik re' re' naa ruchaliik chikinaah i aj Moab, i aj Amón, 
ruum q'e' nim kiwach inki a'n kiib', eh inkib'aj, rutinamiit i Dios nim rajaawriik. 

11Re' taqe i re' q'e' ti i naa rub'aan keh ruum i QaJaaw Dios ruum naa rusachariik 
wach chu'nchel i kitiyoox. Eh xa re' chik i k'achlik Dios naa kiloq'em taqe i tinamit 
xa aha' yuuq', je' wo' wilkeeb' chaloq panlahtz'. 

12Je' wo' taq i hat aj Etiopía, naa wo' ruye'em q'ab' i QaJaaw Dios chi naa taq 
akanteesjiik ruuk' i q'aslaj ch'ihch'. 

13Re' i QaJaaw Dios naa taqe ruye'em chutojariik i kimahk i aj Asiria, re' i wilkeeb' 
reje pantz'eet reh i rookb'aal q'iij. Naa rusacham kiwach i aj Nínive, naa 
rukahniik chi xa je' chik chiq yuuq' i kiye'aab'. 

14Re' naa ruyojib'iik i kipaat re' ruuk' i chakaltee' kiyejaa' wii', naa rukahniik chi 
kiye'aab' tentzuun, chi kiye'aab' josq'laj chikop. Eh re' naq i wilkeeb' wii' taqe i 
ajaab'ees yu'naak chikop chik i naa kiwihiik ar, re' taqe i nimaq taq tz'ok, taqe i 
tuhkur naa kiyejaam kisuuq' chinaah taqe i rib'ojal i kipaat. Eh ar naakitz'uyiniik 
chaloq taqe i kok' tz'ikin. 

15Re' i tinamit re' re', ch'iklik wo' naq kik'ux ruuk' inki a'n q'e' nim kiwach inki 
a'n kiib', naa ruponiik i q'iij noq naa rukahniik chi ntz'irik kiwach. Eh re' i 
kiye'aab' naa rukahniik chi kiye'aab' josq'laj chikop, eh awach naakik'iik ilwoq 
reh i kitinamiit naakikaqse'laam naakipohq'aam paam i kiq'ab'. 

Sof 3 

Re' i mahk xkian i aj Jerusaleem, eh re' i ruketeljiik kiwach xb'aan 

1Q'e' ti' i naakik'ulum i aj Jerusaleem ma' kinimanik taj, yiib' wach kina'ojb'al, 
ye'el panti' k'axik i kas kichaaq'. 

2Ma' nkib'iram taj i kiq'ilariik, ma' xkiyeew ta kik'ux ruuk' i QaJaaw, ni xata 
xkipahqaaj i rotob'il. 

3Re' taqe i k'amal kib'eeh, xa je' chik taqe josq'laj kaq b'ahlam. Eh re' taqe i q'atal 
q'orik xa je' chik taqe i josq'laj xojb' i kichop i kitiib' chaq'ab', ma' xta chik jino'q i 
rub'aqil inkikanaa' reh chi junwaar. 

4Re' taqe i jalal ruq'oral i chi kixilak, ma' tiklik ta kib'anik, xa aj jot'ool taqe. Re' 
taqe i k'amal b'eeh aj tiij inkich'uwarisaj paam i rupaat i Dios, eh inkiyoj wach i 
ruk'uhb'aal. 

5Re' i Dios xa re' holohik i rub'an kuuk' i tinamit re' re'. Eh ma' rukanaam ta 
rub'aan i rub'ehel, eqal eqal la' pantaq wahq'eq i ruk'uhtaaj i rotob'il. Eh re' taqe i 
yiib' wach kina'ojb'al keh xa k'ixb'ilaal kib'anik. 

6Re' i QaJaaw Dios je' wili i xuq'or: Re' hin ma' k'isiin i nimaq tinamit xnusach 
kiwach, eh xnusach kiwach inajt kinaah tz'aq wilik chi kijunsuut. Eh xan tz'irik 
chik paam i kib'eeh, ma' jino'q chik i k'achareel ki-ik'ik ar, eh ma' jino'q chik chi 
patineel i xkahnik chupaam. 

7Eh je' wili i xnukapaaj: Noq neenkilow i re' i aj Jerusaleem nee kinkiyohleej, 
neenkaaj chi nee taqe i nuk'uhb'alej. Chi je' re' ma' nee ta nsahchik wach i 
kiye'aab' ruuk' ti' k'axik naa nuye'em chikinaah, kinki. Eh re' i keh xa reh reh chik 
i yiib' wach na'ojb'al inki a'n 

8Ruum aj re' chawuy-eej pee taq i hat naa ruponiik i q'iij noq naa nutehem wach 
taq amahk reh i ruq'atariik i q'orik taq cha naah. Re' hin Dios kinq'orik reh chi je' 
wili: Naa numolom kiwach i nimaq taq tinamit, je' wo' taqe i reey, reh chi 
naawik'sam i nujosq'iil chikinaah, xa je' chik inqop q'aaq', noq naa nuye'em 
chikinaah 

9Noq naa nub'anam i re' pan jinaj ponoq q'iij, naa nuye'em q'ab' keh i tinamit chi 
holohik chik naa kiq'oriik, reh chi re' chik hin nee kinkiloq'ej, reh chi neenkahnik 
chi xa jinaj chik wach kik'ux chi nunimjiik. 

10Re' i nutinamiit tukimaj kiwach wilkeeb' i ar i Etiopía, chi juntar taqe i nim ha' 
naa wo' chik kichaliik chi nulooq'jiik, eh naa kik'amam chaloq i kimayiij chi 
nuwach. 

11Hat taq nutinamiit, chupaam ponoq taqe i q'iij re' re', ma' naa ta chik taq 
ak'ixiik ruum taq amahk xa a'n chi nuwach, ruum re' taqe i xiik' naah kajaawriik, 
eh xa nim chik kiwach inki a'n kiib', naawisam iloq taq chaxilak. Eh ma' jaruuj 
chik naakik'uhtaam i runimaal kiwach chupaam i nuSantolaj ye'aab'. 

12Re' hin xama' nimaq ta tii wach kajaawriik, xa neb'aa' ti taqe i naa nukanaam 
taq chaxilak, eh wuuk' i hin naakiye'em kik'ux. 

13Re' i kiqox i tinamit Israel, ma' xta chik i yiib' wach na'ojb'al naa kianam, eh ma' 
naa ta chik kichukwiik q'orik ma' xta chik tz'aqaj wach k'utaaj naa reliik cho pan 
kichii'. Naa kik'uxlaam kiib' chi korik, ma' awach ta chik naa ruyohb'isaniik keh 
noq naakihi'liik, inki Dios. 

14Re' taq i hat aj Sión ti tz'uyinoq taq. Je' wo' taq i hat aj Israel titz'uyinoq taq 
ruum i rusuqkiil taq ak'ux eh re' taq i hat aj Jerusaleem suuqb'oq taq ak'ux chi 
korik 

15Re' i QaJaaw Dios xrisaj chik i ti' k'axik taq cha naah, xresaj taqe reje i ki-
ixowinik taq awach. Eh re' chik i QaJaaw naa rukahniik taq chi aaReey, ma' xta 
chik taq neetiyo'jik wii', ruum ma' xta chik i ti' k'axik taq cha naah. 

16Eh chupaam taqe ponoq i q'iij re' re', je' wili i naa ruq'oriik keh, i aj Jerusaleem: 
Matyo'jik taq i hat wilkaat taq ar Sión, ma' rub'an taq kiib' ak'ux kiuchjoq. 

17Re' chik aaWaJaaw aaDios naa ruwihiik taq awuuk', eh wilik rajaawriik taq 
chako'ljiik. Eh naa rusuuqb'iik ruk'ux taq chawiij, ruuk' i runimaal i ruk'axb'al 
naa ruye'em taq aweh i ak' laj k'acharik, naa taq atz'uyem wach ruum i rusuqkiil 
taq ak'ux. 

18Re' i QaJaaw Dios je' wili i xuq'or: Re' hin naa taq kaat wesam chupaam i ti' 
k'axik, je' jinaj ninq'iij taq cha weh, eh naa taq kaat wesam pan k'ixb'ilaal. 

19Chupaam i q'iij re' re', re' hin naa nuye'em taqe chutojariik i kimahk i kib'anik 
taq ti' k'axik aweh. Eh re' taq i hat naa taq kaat nuko'leem ruum je' taq akab' i 
tentzun ti' wilkeeb', re' taq ak'ixb'ilaal naa nusutem chi tz'uuy, eh naa nukanaam 
chi holohik taq awib'iral chi junsuut i wach ak'al. 

20Eh chupaam taqe i q'iij re' re', naa nuketelaam taq awach naa numolom taq 
awach, naa taq kaat nuye'em chupaam aa ye'aab', eh naa nuye'em runimaal taq 
awach, chi kixilak chu'nchel i tinamit wilkeeb' chi junsuut i wach ak'al, inki 
QaJaaw Dios. 

Hag 

Hag 1 

Re' noq xq'orarik chi naa rukorjiik aha' wilik iyojeel reh i rupaat i Dios 

1Wilik-oq chik rukab' haab' rokiik chi reyil Persia i reey Dario, pank'amb'al 
rub'eeh i ruwaaq poh, re' i QaJaaw Dios ruuk' chii' i jalal ruq'oral Hageo 
rub'ihnaal xuq'oreej i wilik chi ajaab'esil Judá Zorobabel rub'ihnaal, rak'uun i 
Saltiel. Eh xuq'oreej i kajaaw i k'amal kib'eeh aj tiij Josué rub'ihnaal rak'uun i 
Josadac. 

2Eh je' wili i xuq'or i QaJaaw Dios nim rajaawriik reh i Hageo: Re' i tinamit wili 
inkiq'or noq komajaa' i rureq i q'iij chi naa kiyejaam aha' wilik i yojeel taqe reh i 
nupaat, inki. 

3Xchalik i Hageo xuq'or wo' keh i tinamit i xq'orarik reh ruum i QaJaaw Dios, je' 
wili i xuq'or: 

4¿Mi ruq'ijil taq cha weh re' i hat chi k'acharik taq chik i na a'n chupaam i holohaq 
paat, eh ma' nakapaaj ta taq ruyejeb'jiik taqe i yojinaq reh i rupaat i Dios? 

5Re' i QaJaaw Dios nim rajaawriik je' wili i xuq'or taq cha weh: Chakapaaj taq riij 
mi ruk'ul taq i k'ahchi' kaat chi je' re'. 

6Eh nim wo' naq taq i atik i na a'n, xama' xta wo' taq inamol, i na a'n wo' naq taq 
awa' xama' ti nujik ta wo' taq, i na a'n wo' naq taq ahaa' xama' nik'ik ta wo' taq 
aachiqchi'iil, i nab'ur wo' naq taq awiib' xama' tiq'ixiinb'ik ta wo' taq. Eh re' taq i 
tz'aaq akamaj xa q'e' i nik'ik, xa je' pan hoop laj koxtaal taq inayeew. 

7Re' hin, hin Dios nim wajaawriik, i nuq'or wo' chik taq aweh chi chakapaaj taq 
mi ruk'ul taq i na a'n weh chi je' re'. 

8Hiy la' taq johtoq pantaq rax chee' chak'am taq chaloq taqe i chee' reh chinee taq 
inayejaa' taqe i yojinaq reh i nupaat, reh chinee suuqb'ik nuk'ux, eh ar taq nee 
kinaloq'ej. 

9Re' taq i hat k'ih naq i chib'ih taq aweh inasik', eh xa k'isiin wo' taq inareq. Eh re' 
inamol taq panapaat, xa ruuk' i junhuup chi wuxlaab' inwesaj taq chawach. 
¿Chib'ih reet noq i nub'an taq aweh chi je' re'? Ruum re' taq i hat xa re' taq apaat i 
hat xayejaa', eh re' i nupaat i hin ma' nakapaaj ta taq ruyejeb'jiik, inki Dios. 

10Eh awuum taq i hat ma' nuyeew ta chik i jab' chinaah i wach ak'al, eh ruum i re' 
ma' wachinik ta chik taq atik. 

11Re' wo' hin xinq'ilwik reh i jab' chi ma' xub'an ta chik chinaah i wach ak'al, 
chinaah taq i aa-tik wilkeeb' wataq yuuq' k'ixkaab'. Eh ma' xnuyeew ta chik i jab' 
chinaah taq aa-trigo, chinaah taq aa-uuva, chinaah taq aa-oliva. Xkikuy kihaa' 
taqe i chikop, je' wo' i tinamit, ruch'ihil taqe i kamanoom, inki i Dios. 

12Re' i Hageo jalal ruq'oral i Dios xuq'or keh chu'nchel i xq'orarik reh ruum i Dios. 
Eh noq xrib'iraj i Zorobabel taqe re', re' rak'uun i Salatiel, ruch'ihil i Josué k'amal 
kib'eeh aj tiij rak'uun i Josadac, kuch'ihil taqe i tinamit ma' k'isiin ta xkiyohleej 
wach i QaJaaw Dios, xkian i xuq'or. 

13Re' i Hageo jalal ruq'oral i Dios xub'an ruk'utaaj kuuk' i tinamit parub'ihnaal i 
QaJaaw Dios, je' wili i xuq'or keh: Re' i QaJaaw Dios je' wili i xuq'or: Re' hin xti 
korik chi naa nuwihiik kuuk', inki. 

14Eh ruuk' i re', re' i QaJaaw Dios xuyeew rukowiil ruk'ux i Zorobabel rak'uun i 
Salatiel ajaab'ees ar Judá, eh xuyeew rusuqkiil ruk'ux i Josué rak'uun Josadac 
kajaaw i k'amal kib'eeh aj tiij, eh xuyeew wo' rusuqkiil kik'ux i tinamit. Ruum i re' 
xi okik chi rutinamiit i yojinaq taqe reh i rupaat i Dios, inki. 

15Eh xkitoq'aa' kamanik pan kijib' ru ka'winaq rub'eeh i ruwaaq poh, ree rukab' 
haab' rokiik chi reyil i Dario ar Judá. 

Hag 2 

1Eh pan jinaj ru ka'winaq rub'eeh i ruwuuq poh ree rukab' haab' re' re',  re' i 
QaJaaw Dios je' wili i xuq'or reh i Hageo jalal ruq'oral:  

2Re' hat naa a'nam ak'utaaj ruuk' i wilik chi ajaab'esil ar Judá Zorobabel 
rub'ihnaal rak'uun i Salatiel, je' wo' ruuk' i kajaaw i k'amal kib'eeh aj tiij Josué 
rub'ihnaal rak'uun i Josadac, je' wo' kuuk' i tinamit, je' wili i naa aq'orom keh: 

3¿Mi ko wilik taq jino'q chaxilak i ilwinaq chaloq i nupaat noq xkorjik cho 
pampeet chi xiik' naah holwochiil? ¿Mi ma' nakoj taq rehtaal re' i nupaat yu'naak 
chi ma' je' ta chik holwochiil noq xkorjik cho pampeet? 

4Re' hat Zorobabel chakowej ak'ux je' wo' hat Josué kajaaw k'amal kib'eeh aj tiij 
chakowej wo' ak'ux. Eh chawunchelaal taq i hat wilkaat taq paruyuq'ul i Judá 
chakowej wo' taq ak'ux chi kamanik, re' hin neekinwihik taq awuuk' cha toob'jiik, 
inki i QaJaaw Dios nim rajaawriik. 

5Je' rukab' i xnuq'or taq cha weh noq xatwisaj taq chaloq Egipto, chi naa taq 
nuwihiik awuuk', eh yu'naak xa wilkiin wo' taq awuuk', ruum aj re' maa yohb'isaj 
taq awiib'. 

6Re' hin ilook' i rureq i q'iij chi naa nuk'uyu'sam i taxaaj, i wach ak'al, i palaw, 
ruch'ihil i ye'aab' chiq yuuq'. 

7Eh naa wo' kib'arb'otiik chi nuwach chu'nchel i nimaq tinamit, eh naa kik'amam 
chaloq i kib'ehomal chupaam i nupaat, ar naaruwihiik chi manlik inuloq'il, inki i 
QaJaaw Dios nim rajaawriik. 

8Chu'nchel i plata, i oro re' hin kinehchanik reh. 

9Re' i nupaat naarukorjiik ruka'peech xiik' chik naah holwochiil chuwach i wilik 
naq cho pampeet. Eh naa nuye'em i suq laj wihik chupaam i ye'aab' wili, inki i 
QaJaaw Dios nim rajaawriik. 

Re' i QaJaaw Dios xuq'il taqe i tinamit yiib' wach kina'ojb'al 

10Eh kijib'-oq chik ru ka'winaq rub'eeh i rub'eleej poh, re' rukab' haab' rokiik chi 
reyil i Dario, re' i QaJaaw Dios xuq'oreej wo' chik i Hageo i jalal ruq'oral. 

11Xuq'or reh chi parub'ihnaal i reh nim rajaawriik chupahqaaj keh i k'amal 
kib'eeh aj tiij chib'ih inkikapaaj chiriij taqe i k'uhb'aal wili. 

12Eh re' Hageo je' wili i xuq'or: Re' jino'q i winaq nee ruk'am reje i mayijimaj 
tiwik rub'otom pan itz'ihy, nenik'ik jurinoq chinaah i kaxlanwi'k, chinaah i riis 
uuva, chinaah i Aseite, oon chinaah i k'uxb'al wi'k. ¿Mi neenkahnik chi kuxisamaj 
chik taqe re'? inki. Ma' nee ta inkuxeesjik xa ruum i re', inki taqe i k'amal kib'eeh 
aj tiij. 

13Eh re' i Hageo xupahqaaj wo' chik keh chi je' wili: Qaq'or chi wilik jino'q i 
neerutz'aj i kamnaq, eh nee wo' chik i rutz'aj jino'q keh i chib'ih jariik i xqaq'or, 
¿Mi neenkahnik chi ch'uwa' wach? inki. Re' re' ra'j neenkahnik chi ch'uwa' wach 
re', inki taqe i k'amal kib'eeh aj tiij. 

14Re' i Hageo je' wili i xuq'or: Re' i QaJaaw Dios nim rajaawriik je' wili i xuq'or: Je' 
wo' re' taqe i tinamit wili chu'nchel inkiyeew chi kimayiij chi nuwach, chu'nchel 
inki a'n xiik' naah ch'uwa'iil wach. 

15Je' re' noq yu'naak johtoq chi qawach noq komajaa' i ntohq'ik taq ayejaam i 
nupaat cha kapaaj taq riij chi korik chib'ih taq i na a'nam re' re'. 

16Eh noq inakapaaj taq i hat chi naa taq amolom juninaq-oq koxtaal i wach taq 
atrigo xalajeeb' wo' tii koxtaal taq inamol. Eh noq inakapaaj taq i hat chi naa taq 
areqem lajeeb'-oq roxk'ahl ikom i riis taq aa-uuva, xa juninaq wo' tii ikom taq 
inareq. 

17Re' hin xnusach wach taq i aa-tik inakamaneej wach, ruuk' yab'ilaal, ruuk' 
saqb'och. Eh re' taq i hat xama' xinanimaj ta wo' taq ruka' pech, inki QaJaaw Dios. 

18Chakoj taq rehtaal chi yu'naak kijib' ru ka'winaq ruk'amam rub'eeh i rub'eleej 
poh xtohq'ik taq akojom i raa' ch'ikaab' reh i nupaat. 

19Ruum aj re' yu'naak taq johtoq chawach naarunujiik taq inamol wii' i wach taq 
atik. Yu'naak ma' rub'an ta wach i uuva, i higo, i granado, i olivo, yu'naak taq 
johtoq chawach naa taq kaat nukuxisam, inki i QaJaaw Dios. 

20Re' i QaJaaw Dios chupaam wo' q'iij re' re' xuq'oreej i Hageo jalal ruq'oral, je' 
wili i xuq'or reh: 

21Re' hin i nuq'or aweh chi cha q'or reh i Zorobabel wilik chi ajaab'esil ar Judá chi 
re' hin naanuk'uyu'sam i taxaaj, i wach ak'al. 

22Re' hin naawisam taqe pan kiye'aab' i wilkeeb' chi reyil, naa wo' wisam i 
kajaawriik i nimaq taq tinamit, naanusacham kiwach. Eh na naanusacham wach i 
kikareta, eh chi naa rukanteesjiik i kikawayu, je' wo' taqe i iqilkeeb' chiriij, re' 
keh xak'ul naa kikansam kiib' chikiwach ruuk' q'aslaj ch'ihch'. 

23Re' i QaJaaw Dios nim rajaawriik je' wili i xuq'or: Eh chupaam taqe i q'iij na' 
k'ularoq taqe i re', re' hat Zorobabel rak'uun i Salatiel waj kamanoom re' hin 
naanucha'jiniik aweh, je' rukab' noq inchajaljik jino'q ilopq'aaq' kojb'al ehtalil, 
ruum re' wo' hin xin sik'wik chaawach, inki. 

Zac 

Zac 1 

Re' i yuq'inik xub'an i Dios chi naa wo' chik runimjiik ruka'peech 

1Chupaam i ruwaxaaq poh ree rukab' haab' rokiik chi reyil ar Persia i Dario, 
xq'orob'jik ruum i Dios i Zacarías rak'uun i Berequías, eh riih i Iddo, eh je' wili i 
xq'orarik reh: 

2Re' hin i Dios ma' k'isiin ta xchalik nujosq'iil chikinaah taq aamaam awati't. 

3Je' wili cha q'or taq keh i tinamit: Re' i QaJaaw Dios nim rajaawriik, je' wili 
xuq'or: chi kiyot' i kik'ux, kinkinimaj wo' chik ruka'peech, re' hin nee wo' chik i 
nutob'eej taqe, inki i Dios. 

4Mo'-oq je' taq akab' aamaam awati't. Re' keh je' wo' naq wili i xq'orarik keh 
kuum taqe i jalal nuq'oral: Re' i QaJaaw Dios nim rajaawriik je' wili i ruq'or, chajal 
taq wach ana'ojb'al cha kanaa' taq rub'aan chu'nchel i ma' holohik taj, inki. Eh re' 
keh xama' xkaaj ta wo' kib'iram i xnuq'or keh, inki i QaJaaw Dios. 

5Eh re' taq aamaam awati't, ruch'ihil taqe i jalal nuq'oral wihinaq taqe chaloq re' 
re', xa xikimik wo' reje, ma' k'achalkeeb' ta chik yu'naak. 

6Eh re' i nuk'uhb'aal i nuq'oral i xnuq'or keh taqe i waj kamanoom wihinaq taqe 
chaloq najtir, xkiq'or wo' cho keh taq aamaam awati't. Awach i xi k'amwik naah 
xintohq'ik wo' chik kinimam, ruum xkireq chi riij chi re' hin i Dios nim 
wajaawriik, eh xnuq'o'reej wo' taqe chi korik ruuk' inki a'n ruuk' inkiq'or, inki i 
QaJaaw Dios. 

Re' taqe i kawáyu xk'uhtjik reh parusaq wiriik i Zacarías 

7Re' i Zacarías i jalal ruq'oral i Dios rak'uun i Berequías, riih i Iddo. Eh pan kijib' 
ru ka'winaq rub'eeh i rujunlaaj poh ree rukab' haab' rokiik chi reyil i Dario noq 
re' i QaJaaw Dios xuq'oreej parusaq wiriik i Zacarías. 

8Eh re' Zacarías je' wili i xuq'or: Re' QaJaaw Dios xuk'uhtaaj weh panusaq wiriik, 
jinaj i winaq iqlik chi riij i kawáyu kaq riij, ar pa'lik wach k'ixkaab' chi kixilak i 
chee' wahut. Eh wilik taqe i kawáyu pa'alkeeb' cho chi riij, wilik i kaq kiij, wilik 
rep rep paam i kiij, eh wilik i saq kiij. 

9Eh re' hin xnupaqaaj b'ila' chik reh i chi je' wili ánjel k'utaaj i rub'an wuuk': Jaaw 
¿Chib'ih rub'anam taqe i k'ahchi' wilom kiwach wili? kinki. Eh re' ánjel je' wili i 
xuq'or weh: Re' hin neenuq'or aweh chib'ih rub'anam taqe i re', inki. 

10Eh re' i winaq iqlik chi riij i kawáyu wilik chi kixilak i chee' wahut, je' wili i 
xuq'or cho weh: Re' taqe i k'ahchi' awilom kiwach wili re' i QaJaaw Dios 
xtaaq'anik cho keh, reh chi naa kib'ehum naah chu'nchel i wach ak'al. 

11Chu'nchel i iqilkeeb' chi riij i kawáyu je' wili i xkiq'or cho reh i ánjel: Re' hoj 
xqab'ehuj chik cho naah chu'nchel i wach ak'al, eh chu'nchel i tinamit k'acharik 
inki a'n parukorkiil, pansuqkiil k'uxliis, inki taqe. 

12Eh re' i ruánjel i QaJaaw Dios je' wili xuq'or: QaJaaw Dios, re' hat lajeeb' ru 
kajwinaq haab' chik rutohq'iik cho aye'em aajosq'iil chikinaah i aj Jerusaleem, i aj 
Judá. ¿Kojaruuj i naawisaj aajosq'iil chikinaah, eh kojaruuj inaketelaaj cho 
kiwach? inki. 

13Re' i QaJaaw Dios ruuk' holohik laj q'orik xuq'oreej i ánjel k'utaaj i rub'an 
wuuk', suuqb'ik ruk'ux ruuk' taqe i xuq'or i QaJaaw Dios. 

14Chi riij i re' xuq'or weh i ánjel i hin chi naa nuq'orom rib'iral i xuq'or i Dios q'e' 
nim rajaawriik. Chaq'or keh chi je' wili i xuq'or i Dios: Re' hin ma' k'isiin ta nuk'ax 
taqe i aj Jerusaleem, je' wo' taqe i aj Sión, tiko'q keh, inki. 

15Re' hin chikinaah chik i tokoom tinamit, ma' xinkinimaj taj yohb'aal wach i 
nujosq'iil, ruum noq xa k'isiin wo' naq i nujosq'iil chikinaah i nutinamiit. Re' chik 
i keh xiqopwik wach i nujosq'iil, ruuk' i kiyiib' wach na'ojb'al, inki. 

16Je' aj re', noq re' i QaJaaw Dios je' wili i xuq'or: Re' hin naa wo' chik nuketelaam 
kiwach i aj Jerusaleem, naa wo' nuye'em q'ab' chi naa rukorjiik i kitinamiit, eh chi 
naa rukorjiik aha' wilik taqe i yojinaq reh i nupaat, inki. 

17Eh re' i ánjel je' wili i xuq'or weh: Re' hat cha q'or rib'iral i xuq'or i QaJaaw Dios 
chi je' wili: Re' hin naa wo' chik nuye'em chib'ih keh i nutinamiit. Eh naa wo' chik 
nuye'em rukowiil kik'ux i aj Sión, eh naa wo' chik nuq'orom chi re' taqe i aj 
Jerusaleem nusik'im cho kiwach chi nutinamiit taqe, inki 

Re' taqe i kijib' chi uk'aa', eh re' taqe i kijib' chi aj sehk xk'uhtjik reh parusaq wiriik 
i Zacarías 

18Re' hin wilik wo' chik i xk'uhtjik weh panusaq wiriik, xwilow chik inche wach i 
kijib' chi ruk'aa' chikop. 

19Re' hin xnupahqaaj b'ila' reh i ánjel k'utaaj i rub'an wuuk' chi je' wili: ¿Chib'ih 
rub'anam i kijib' chi uk'aa' re' re'? kinki reh. Eh je' wili i xuq'or weh: Re' taqe i 
kijib' chi uk'aa' re' re' kijalwaach i kijib' chi tinamit kow kiib'. Re' i xtukinik 
kiwach i rutinamiit i Dios, re' taqe i aj Judá, aj Israel, aj Jerusaleem, inki. 

20Eh re' i QaJaaw Dios i kijib' chik aj sehk xuk'uhtaaj weh panusaq wiriik. 

21Re' hin xnupahqaaj b'ila' reh i ánjel chi je' wili: ¿Chib'ih i xchalik kian i kijib' chi 
aj sehk re' re'? kinki reh. Eh je' wili i xuq'or weh: Re' kijib' chi uk'aa' xawilow 
kiwach kijal waach i kijib' chi tinamit xtukinik kiwach i nutinamiit korehtaal 
xkian reh. Eh re' taqe i kijib' chi aj sehk re' re', kijalwaach i naa ruchaliik chi 
kiyohb'eesjiik chi rusachariik kiwach i kijib' chi tinamit re' re', ruum re' keh je' 
naa ruuk' uk'aa' xkitukej wach i nutinamiit, Judá, inki i QaJaaw Dios. 

Zac 2 

Re' i Zacarías xk'uhtjik reh parusaq wiriik jinaj i pajb'al k'ahaam 

1Jinaj wo' chik i xk'uhtjik weh panusaq wiriik, jinaj chik winaq xwilow wach 
ruyohq'eem jinaj i pajb'al k'ahaam. 

2¿Aha' tiooj i hat? kinki reh. Re' reh je' wili xuq'or weh: Re' hin ojik i nub'an 
chupajariik i tinamit Jerusaleem, nab'al reh nik' nimaal rooq, eh nik' nimaal wach, 
inki. 

3Eh re' i ánjel k'utaaj i rub'an wuuk' xooj reje, eh jinaj chik i ánjel xk'ulik k'ulwoq 
reh. 

4Je' wili i xuq'or: Hiy chi jumehq'iil chareq wach b'eeh ak'un ruyohq'eem i pajb'al 
k'ahaam, je' wili i neenaq'or reh: Re' i Jerusaleem, ma' k'isa i tinamit, ma' k'isa i 
kichikoop naa ruwihiik chupaam, ruum i re' ma' naa ta chik ruwihiik koraal tz'aq 
chi junsuut. 

5Re' i QaJaaw Dios je' wili i ruq'or: Re' hin, je' naa hin q'aaq' chi junsuut i 
Jerusaleem, eh chupaam i tinamit re' re' naa nuk'uhtaam i runimaal nuwach inki i 
Dios, inki ánjel. 

6Re' i QaJaaw Dios je' wili i xuq'or keh i tinamit: Re' hin xnutukej taq awach xa 
aha' yuuq'. Eh yu'naak eleen taq chaloq chupaam i ye'aab' wilik pantz'eet reh i 
rookb'aal q'iij. 

7Re' taq i hat aj Sión wilkaat taq ponoq Babilonia eleen taq chaloq ti sutinoq taq 
chaloq pana ye'aab', inki. 

8Re' i QaJaaw Dios nim rajaawriik, i xtaaq'anik weh chuq'orariik taq aweh chib'ih 
i naakik'ulum i nimaq taq tinamit xiq'uchwik i chib'ih taq aweh, je' wili xuq'or: 
Awach imb'anik ti' k'axik taq aweh i hat je' naa re' i rutiyoxil naq'nuwach inki a'n 
ti' k'axik reh. 

9Re' hin naa nuye'em i ti' k'axik chikinaah, eh re' chik kimoso naa rutaaq'aniik 
keh, inki Ruuk' i re' nee taq i nanaab'eej chi re' i QaJaaw Dios nim rajaawriik 
xtaaq'anik cho weh. 

10Re' i QaJaaw Dios je' wilik i xuq'or: Re' taq i hat aj Jerusaleem ti tz'uyinoq taq 
ruum i rusuqkiil taq ak'ux, ruum re' i hin naa nuchaliik taq chi wihik chaxilak, 
inki. 

11Eh chupaam taqe i q'iij re' re', ma' k'isiin i tinamit naakinimaniik reh i QaJaaw 
Dios, je' wili i naa ruq'orom keh: Re' taq i hat naa akahniik taq chi nutinamiit, 
inko'q keh. Chi je' re' nee taq i nanaab'eej chi re' i QaJaaw Dios nim rajaawriik 
xtaaq'anik cho weh i hin. 

12Re' i QaJaaw Dios, naa wo' chik ruchopom naah i tinamit Judá, eh naa rukahniik 
chupaam i rusantolaj ye'aab', Eh naa wo' chik rusik'im wach i Jerusaleem. 

13Chu'nchel ta naq i tinamit neentz'aplojik i kichii' chuwach QaJaaw Dios, ruum 
re' reh naa rukanaam chaloq i rusantolaj ye'aab', eh naa ruchaliik chi wihik 
panqaxilak, inki. 

Zac 3 

Re' i Zacarías xk'uhtjik reh parusaq wiriik i Josué kajaaw i k'amal kib'eeh aj tiij 

1Re' i QaJaaw Dios xuk'uhtaaj weh panusaq wiriik, i Josué kajaaw i k'amal kib'eeh 
aj tiij pa'lik i koq chuwach i ruánjel i QaJaaw Dios. Eh re' i aj yahm parusak'aaj 
q'ab' i ánjel pa'lik i koq chukojariik ru mahk i Josué. 

2Eh re' i ruánjel i QaJaaw Dios je' wili i xuq'or reh i aj yahm: Re' ta naq i QaJaaw 
Dios xsik'wik cho kiwach i aj Jerusaleem neenq'ilwik aweh. Re' winaq wili 
xko'ljik chuwach i ti' k'axik, je' rukab' noq inehteesjik iloq i ju'sii' wach q'aaq'. 

3Eh re' i Josué ch'uwa' chik inche wach i ruso' rukojom, noq pa'lik i koq chuwach 
i ruánjel i QaJaaw Dios. 

4Eh re' i ánjel je' wili i xuq'or keh i wilkeeb' ruuk': Chawesaj taq chi riij i 
ruch'uwa' wach so' i Josué, eh je' wili i xuq'or reh: Re' hin xwesaj chik chawiij 
ach'uwa' wach so', rehtaliil chi xwesaj chik aamahk. Yu'naak saq chik wach aso' 
xkojarik rehtalil chi naa rusuuqb'iik ak'ux, inki. 

5Re' i ánjel je' wili i xuq'or: Chab'ak' taq i saq itz'ihy wach naah, inki. Eh xkib'ak' 
wo' hoq i saq itz'ihy wach naah i Josué. Xkikoj jinaj i holohik itz'ihy chi riij, re' 
ruuk' i reh ninq'iij. Eh re' i ruánjel i QaJaaw xa xkahnik wo' chi pa'lik ar noq 
xwilow. 

6Eh re' i ruánjel i QaJaaw Dios je' wili i xuq'or reh i Josué: 

7Re' i QaJaaw Dios nim rajaawriik je' wili xuq'or aweh: Re' hat naa ak'amam i 
nub'eeh, eh naa a'nam i ruq'or taqe i nuk'uhb'aal. Eh wila' xa a'n taqe re', re' hat 
naa akahniik chi ilil reh i nupaat. Naa nuye'em aaye'aab' ayu' chi kixilak i nuánjel 
wilkeeb' panukamaj. 

8Re' hat Josué, je' wo' taqe awuch k'amal kib'eeh aj tiij chab'iraj taq chi korik i 
naa nuq'orom ruum re' hat, hat kajaaw i k'amal kib'eeh aj tiij. Chi chawunchelaal 
taq i hat xa hat taq rehtalil jinaj i q'orol reh i nuq'oral naa nutaq'aam chaloq, re' i 
je' naa kore' naa rutoxliniik chaloq. 

9Eh re' hin xnuyeew chuwach i Josué jinaj ab'aj wuqtaq wilik wii' i ruperpeer 
wach, re' hin naa nutz'ihb'aniik wach. Eh xa ruuk' i jinaj q'iij naa nusacham wach 
chu'nchel i kimahk i wilkeeb' chupaam i tinamit wili. 

10Eh noq naa ruponiik i q'iij re' re' suq taq chik naa awihiik, naa taq chik a'nam 
awa' ahaa' pankomonil, eh naa ruwihiik taq atik re' ruuk' i uuva re' ruuk' i higo, 
inki i QaJaaw Dios nim rajaawriik. 

Zac 4 

Re' Zacarías xk'uhtjik reh i ye'aab' kantela oro, ruch'ihil i ka'iwal chi olivo 

1Re' i ánjel xub'an ruk'utaaj wuuk', xsutinik wo' chik chaloq noq xwilow, xiruksaj, 
je' rukab' noq inukteesjik i koq jino'q i suq suq ruwiriik, xupahqaaj weh chi je' 
wilik. 

2¿Chib'ih jariik i k'ahchi' awilom wach? inki weh. Re' hin je' wili ruchaq'weesjiik 
xnub'an: Jinaj i ye'aab' kantela re' ruuk' i oro wuquub' i ye'aab' saqumb'al wilik 
chinaah k'ahchi' wilom wach, kinki reh. Eh chinaah wilik i ye'aab' aseite, wuquub' 
i hoop paam ch'ihch' i nik'ik wii' i raseitehiil. 

3Eh k'ul tar pantaq rucheel i ye'aab' kantela wilik i ju' i juniwal chi olivo juniwal i 
wilik parusak'aaj, eh juniwal i wilik parutz'eet, kinki reh. 

4Eh re' hin xnupahqaaj reh chi je' wili i ánjel k'utaaj i rub'an wuuk': Jaaw, ¿chib'ih 
iraaj ruq'orom i k'ahchi' wilom wach re' re'? kinki reh. 

5Re' i ánjel je' wili xuq'or weh: ¿Mi ma' aweht'al re' chib'ih iraaj ruq'orom taqe 
re'? inki weh. Jaaw ma' weht'al taj, kinki reh, 

6Re' i ruánjel i QaJaaw Dios je' wili i xuq'or weh: Re' i wili i rehtalil i xuq'or i 
QaJaaw Dios reh i Zorobabel, chi je' wili: Re' hat ma' re' ta ruuk' q'aq'inik, ma' re' 
ta ruuk' awansil naa a'nam i nukamaj, ruuk' la' i rajaawriik i Wuxlab'al inki i 
QaJaaw Dios nim rajaawriik. 

7Re' ti' k'axik atoob' ta je' najtiil naah i yuuq', re' i Zorobabel ma' k'axik ta noq 
neerukuy rik'teesjiik. Eh korehtaal i rukoj i tz'apaab' wach ab'aj reh ruyejeb'jiik i 
rupaat i Dios, kow naakik'erem kichii', chi je' wili: Yohb'aal inche wach 
holwochiil i xb'aan wili, inko'q taqe. 

8Eh re' i ruánjel i QaJaaw Dios xq'orik wo' chik wuuk' noq xb'iraj, je' wili i xuq'or 
weh: 

9Re' i Zorobabel naa rutik'aniik ruyejeb'jiik i rupaat i QaJaaw Dios, eh re' wo' i 
reh naa rukuxisaniik wach ruyejeb'jiik, ruuk' i re' naa taq anab'eem i hat chi re' i 
QaJaaw Dios xtaaq'anik cho weh i hin taq awuuk'. 

10Eh re' i ma' xkichop ta kik'ux reh rutik'ib'jiik i paat re' re', naa rusuuqb'iik 
kik'ux noq naakilom chi re' i Zorobabel naa rukuxisaniik reh. Eh chi riij i re' je' 
wili i xuq'or ruánjel i QaJaaw Dios: Re' i wuquub' chi saqumb'al k'ahchi' awilom 
wach, rehtalil chi re' i QaJaaw Dios i rilow chu'nchel i wach ak'al, inki. 

11Re' hin xnupahqaaj b'ila' chik reh i ánjel chi je' wili: Raaj i ka'iwal chi ruche'el 
olivo wilkeeb' pantaq rucheel i ye'aab' kantela ¿Chib'ih iraaj ruq'orom? kinki reh. 

12Eh xnupahqaaj wo' reh chi je' wili: Raaj ki'ib' chi q'ab' olivo wilik cho chikinaah 
i ki'ib' chi hoop paam ch'ihch' re' ruuk' i oro ik'tesb'al i raseitehiil taqe i 
saqumb'al, ¿chib'ih iraaj ruq'orom? kinki reh. 

13Re' i ánjel xupaqaaj weh chi je' wili: ¿Mi korik chi ma' aweht'al taj chib'ih iraaj 
ruq'orom? inki. Korik jaaw ma' weht'al taj, kinki reh. 

14Re' reh je' wili xuq'or weh: Re' i ki'ib' chi q'ab' olivo wili kehtalil i ki'ib' sik'ooj 
cho kiwach chub'anariik i rukamaj i QaJaaw Dios ehchan reh chu'nchel i wach 
ak'al, inki weh. 

Zac 5 

Re' i Zacarías xk'uhtjik reh parusaq wiriik i junb'oht chi huuj 

1Re' hin i xk'uhtjik weh panusaq wiriik, i jumb'oht chi huuj b'ehik i rub'an 
panteew k'ultar tz'ihb'amaj wach. 

2Eh re' i ánjel xupahqaaj weh chi je' wili: ¿Chib'ih jariik i k'ahchi' awilom wach? 
inki. Re' hin k'ahchi' wilom wach i junb'oht chi huuj lajeeb' b'ara rooq, eh ho'oob' 
b'ara i runimaal wach, kinki reh. 

3Eh je' wili i xuq'or weh: Chuwach i huuj re' re' tz'ihb'amaj chi naa kiye'ariik 
panti' k'axik i tinamit chi junsuut i wach ak'al. Juntar tz'ihb'amaj wii' chi naa 
rusachariik kiwach i aj jileq', eh chi juntar tz'ihb'amaj chi naa rusachariik kiwach 
taqe inki q'or i b'ih i QaJaaw Dios chi xama' xta rub'ehel. 

4Re' hin naa nuye'em i ti' k'axik pankipaat taqe i kib'anik i leq' je' wo' pankipaat 
taqe i kiq'orik reh i nub'ihnaal chi xama' xta rub'ehel. Re' i ti' k'axik re' re' ar naa 
ruwihiik korehtaal insahchik wach chu'nchel chib'ih keh, inki i QaJaaw Dios nim 
rajaawriik, inki. 

Re' i Zacarías xk'uhtjik reh parusaq wiriik jinaj ixoq k'ahchi' rupajariik pan 
chakach 

5Re' i ánjel k'utaaj i rub'an wuuk' xelik chaloq chi jumehq'iil noq xwilow, je' wili i 
xuq'or weh: Chakoj rehtaal i k'ahchi' awilom wach re' re', inki weh. 

6Re' hin xnupahqaaj b'ila' reh chi je' wili: Raaj i re' ¿chib'ih iraaj ruq'orom? kinki 
reh. Re' reh je' wili i xuq'or weh: Re' chakach re' re' rehtalil i pajb'al reh i kimahk 
i tinamit chi junsuut i wach ak'al, inki. 

7Eh re' i chakach re' re' plomo ch'ihch' i tz'apb'al naah. Noq xkiteh johtoq naah i 
chakach jinaj chik ixoq tzunlik chupaam noq xwilow. 

8Re' ixoq rehtalil i yiib' wach na'ojb'al imb'aan, inki weh. Eh re' i ánjel xumihnaaj 
chik qohoq ixoq panchakach, xutz'ap wo' chik naah ruuk' i tz'apb'al naah plomo 
ch'ihch'. 

9Eh jinaj wo' chik i xwilow wach panusaq wiriik, ki'ib' chik taqe ixoq xi k'uloq, 
wilik kixiik' je' rukab' i ruxiik' i nimlaj chikop rupinik chik inki a'n xkichop johtoq 
panteew i chakach reh pajb'al. 

10Re' hin xnupahqaaj reh i ánjel chi je' wili: ¿Aha' inkik'am reje i chakach pajb'al? 
kinki reh. 

11Re' reh je' wili xuq'or weh: Ar xkik'am reje chupaam i ye'aab' Sinar. Eh ar naa 
kiyejaam jinaj i paat ye'aab' reh. Noq kiyejaam chik naakiye'em chinaah jinaj i 
ye'aab' reh, inki weh. 

Zac 6 

Re' i Zacarías xk'uhtjik reh parusaq wiriik i kijib' chi kareta reh q'aq'inik 

1Re' hin jinaj wo' chik i xk'uhtjik weh panusaq wiriik, kijib' chik i kareta reh 
q'aq'inik xwilow wach. Ar chik xi elik chaloq chi xilak i yuuq' q'an ch'ihch' 
korjinaq wii'. 

2Re' peet kareta kaq chik kiij i kawáyu i nqerinik reh. Re' i rukab' kareta q'eq chik 
kiij i kawáyu i nqerinik reh. 

3Re' i roox kareta saq chik kiij i kawáyu inqerinik reh. Re' i rukaaj kareta q'eq saq 
chik paam i kiij i kawáyu inqerinik reh. 

4Eh re' i ánjel k'utaaj i rub'an wuuk', xnupahqaaj b'ila' reh chi je' wili: ¿Chib'ih 
iraaj ruq'orom i k'ahchi' wilom wach? kinki reh. 

5Re' i ánjel je' chik wili i xuq'or weh: Re' taqe i kijib' chi kareta re' re', kehtalil i 
kijib' chi uxlab'al xa kiooj chub'anariik i rukamaj i Dios, ehchan reh chu'nchel i 
wach ak'al. 

6Re' i kareta qeremaj kuum i q'eq kiij kawáyu naa rojiik pantz'eet reh i rookb'aal 
q'iij. Eh re' i kareta qeremaj kuum i saq kiij kawáyu, naa rojiik parelb'aal q'iij. Re' 
taqe qeremaj kuum i kawáyu q'eq saq paam i kiij naa rojiik pansak'aaj reh i 
rookb'aal i q'iij, inki. 

7Re' i kawáyu q'eq saq paam i kiij xankaaj chik ojik chi junsuut i wach ak'al. Eh je' 
chik wili i xq'orarik keh ruum i ánjel: Hiy taq chab'ehuj paam i tinamit i wach 
ak'al ki uchjik, eh xiooj wo' hoq. 

8Eh re' ánjel kow chik xuq'or weh chi je' wili: Chakoj rehtaal taqe i xiooj pantz'eet 
reh i rookb'aal i q'iij, xooj kijot'isaj wach i rujosq'iil i QaJaaw Dios ar, inki. 

Re' i q'orik chi riij noq xkojarik ru corona i Josué kajaaw k'amal kib'eeh i aj tiij 

9Re' i QaJaaw Dios je' wili i xuq'or weh: 

10Re' hat inchol amalom tumiin re' ruuk' i oro, re' ruuk' i plata xkik'am chaloq i xi 
elik cho Babilonia, re' i Heldai, re' i Tobías, re' i Jedaías. Eh xa chupaam wo' hoq i 
q'iij re' re' nee tiooj chupaam i rupaat i Josías rak'uun i Sofonías. 

11Eh ruuk' i oro, i plata neenamol wach neenayejaa' taqe i corona, jinaj i corona 
neena koj wach naah i kajaaw i k'amal kib'eeh i aj tiij, Josué rub'ihnaal, rak'uun i 
Josadac. 

12Chaq'or reh chi je' wili: Re' i QaJaaw Dios nim rajaawriik je' wili i xuq'or, re' 
jinaj i je' rutoxl inkiq'or reh, je' kore' naa rutoxliniik chaloq, re' reh naa ruyej-
aniik reh i rupaat i QaJaaw Dios. 

13Re' reh naa ruyej-aniik i rupaat i QaJaaw, eh naa ruk'ulum i runimaal wach, na' 
tz'uhnoq chupaam i ruye'aab' chi reyil, re' chik i reh naa rub'aniik i taaq'anik. Re' 
reh naa rukahniik chi k'amal kib'eeh aj tiij. Re' i ki'ib' wach chi kamanik re' re' 
naa rub'anam pansuqkiil k'uxliis. 

14Re' taqe i corona naa ayejaam naa rukahniik chupaam i rupaat i QaJaaw Dios, 
reh chi naa rukahniik chi rehtalil i Heldai, i Tobías, i Jedaías, i Josías, i rak'uun i 
Sofonías, inki. 

15Eh re' taqe i aj Israel wilkeeb' chi najt, naa kichaliik chi to'ooj chuyejeb'jiik i 
rupaat i QaJaaw Dios. Ruuk' taqe i re' naa taq anab'eem chi re' i Dios nim 
rajaawriik xtaaq'anik cho weh taq chaxilak. Re' taqe i wili naa rub'aan wila' 
xanimaj taq, xab'iraj taq, wila' xa a'n taq i ruq'or i ruk'uhb'aal i QaJaaw Dios. 

Zac 7 

Re' taqe i aj Israel ma' korik ta keh i kitiij xkian chi ma' kianam ta kiwa' kihaa' 

1Noq kijib' chik haab'rokiik chi reyil i Dario, pan kijib' rub'eeh i rub'eleej poh 
Quisleu, re' i QaJaaw Dios wilik i ruk'uhb'aal xuq'or reh i Zacarías. 

2Eh chupaam i q'iij re' re', re' i wilkeeb' pan tinamit Bet-el kitaq'aam chik reje i 
Sarezer, ruch'ihil i Regem-melec, eh k'ih i winaq xooj chikiij, chupahqaljiik i 
rotob'il i QaJaaw Dios. 

3Re' keh je' wili i xkiq'or keh i jalal ruq'oral i Dios, keh i k'amal kib'eeh aj tiij, 
kikamanik parupaat i QaJaaw Dios nim rajaawriik: ¿Kojaruuj inqakanaa' 
rukojariik i qa q'eq so'? ¿Kojaruuj inqakanaa' rub'aan i qatiij chi ma' qa'nam ta 
qawa' qahaa' inqa a'n chupaam i roo' poh reh i ju'jun chi haab'? inki taqe. 

4Je' re' noq re' i QaJaaw nim rajaawriik, je' wili i xuq'or weh: 

5Chaq'or keh i tinamit i wilkeeb' ayu', keh i k'amal kib'eeh aj tiij chi re' hin je' wili 
i xnuq'or: Re' taq i hat i na a'n taq aatiij chi ma' a'nam ta taq awa' ahaa', eh xtib'ik 

taq ak'ux, chupaam i roo' poh, i ruwuuq poh reh i ju'jun chi haab', chuwach 
lajeeb' ru kajwinaq haab'. ¿Mi loq'oomb'al weh taq i na a'n re'? 

6Eh noq i na a'n taq awa' ahaa', mi ma' xa re' wo' taq re' hat inanujisaj taq awiib'. 
¿Mi ma' xa aweh wo' taq re' hat inkamanik? inki, tiko'q taq keh. 

7¿Mi ma' re' wo' taqe re' i q'orik wili xuq'or i QaJaaw Dios najtir q'iij ruuk' kichii' i 
jalal ruq'oral noq re' taqe i aj Jerusaleem ko wilkeeb' cho pansuqkiil k'uxliis, noq 
ko wilik naq patineel chupaam, noq ko wilik patineel chupaam taqe ye'aab' wili 
chi junsuut, je' wo' hoq i ye'aab' Neguev, i ye'aab' wilik wach k'ixkaab'? 

Re' taqe i aj Israel ma' xkaaj ta kinimam i Dios ruum i re' xi k'amarik reje pan 
tokoom tinamit 

8Re' i QaJaaw Dios je' wili i xuq'or reh i Zacarías jalal ruq'oral: 

9Re' taqe i wili i nuq'or i hin chi naa taq a'nam: Korik-oq taq wach ak'ux, eh xa 
hat-oq taq atoob', k'ul taq chaketelaaj awach. 

10Maa a'n taq ti' k'axik keh ixoq kamnaq kib'ahiil, i ma' xta kituut kajaaw, taqe i 
tokoom tinamit wilkeeb' taq chaxilak. Maa kapaaj taq chi neena a'n i ti' k'axik keh 
aawas achaaq', inki Dios. 

11Xa re' la' re' taqe i tinamit ma' xkaaj ta rub'aan, xkiq'eb' chi riij kik'ux rub'aan, 
xa je' ti chik ma' xkib'iraj xkian kiib'. 

12Eh xkikowb'isaj i kánima, xa je' chik kowiil ab'aj diamante, re' xkaaj chi ma' 
xkib'iraj taj i kitijiik xb'aan, je' wo' hoq i ruq'or i ruk'uhb'aal QaJaaw Dios nim 
rajaawriik re' xuq'or rib'iral ruuk' i ruxlab'al, eh ruuk' kichii' taqe i jalal ruq'oral i 
wihinaq taqe chaloq pampeet. Ruum aj re', re' i QaJaaw Dios ma' k'isiin ta xchalik 
rujosq'iil. 

13Je' wili i xuq'or: Nik' wach noq ma' xinkinimaj i keh noq xnuk'uhb'alej taqe, je' 
wo' re' i hin ma' naa ta wo' b'iram taqe noq naa kipahqaam i wotob'il. 

14Xnutukej la' kiwach xa aha' pantaq tokoom tinamit ma' keht'al ta naq. Eh re' i 
tinamit xi elik reje wii' xkahnik chi ma' xta wilik chupaam. Xa je' chik jinaj chiq 
yuuq' ma' jino'q chik patineel chupaam tinamit re' re' xiik' naq naah howochiil, 
eh re' keh xkikanaa' chi xan tz'irik chik paam, inki i QaJaaw Dios nim rajaawriik. 

Zac 8 

Re' i QaJaaw Dios xuq'or chi naa ruko'leem i rutinamiit, eh chi naa wo' chik 
ruk'amam taqe Jerusaleem 

1Re' i QaJaaw Dios nim rajaawriik je' wili i xuq'or weh: 

2Re' i tinamit wilkeeb' Sión q'e' nim kiwach chi weh hin, ruum i re' ma' k'isiin ta 
xchalik nujosq'iil chikinaah inixowanik kiwach. 

3Re' hin naa wo' chik wojiik chi wihik ar Jerusaleem, re' i tinamit re' re', korik 
wach ruk'ux naa kiq'orom reh. Eh re' naa ruwihiik wii' i nuloq'laj paat i hin santo 
laj yuuq' i naa kiq'orom reh, nim rajaawriik. 

4Re' taqe mama' winaq, taqe i ati't ixoq naa wo' chik kitzunaam kiib' chupaam 
taqe i b'eeh reh i tinamit Jerusaleem. Re' keh xa ruuk' chik kikarote 
naakitoob'eem kiib', ruum korehtaal kiponik chi ma' naa ta chik kikuyum i b'ehik. 

5Je' wo' taqe i kok' ak'un, i kok' xq'un, naa wo' kinujisam paam i b'eeh, eh naa 
kia'nam kik'onik ar. 

6Eh na' ponoq i q'iij re' re', re' taq i hat nik' taq k'ihaal i naa taq ako'leem awiib' i 
hat taq nutinamiit, ma' k'isiin ta k'axkiil rub'aan taqe re' naa awilom. Xa re' la' chi 
nuwach i hin, i hin Dios nim wajaawriik, ma' k'axik ta noq naa nub'anam. 

7Re' hin naa nuko'leem taqe i nutinamiit pan kiq'ab' i tinamit wilkeeb' reje 
parelb'aal q'iij, naa wo' nuko'leem pan kiq'ab' i nimaq tinamit wilkeeb' reje 
panrookb'aal q'iij. 

8Eh naa wo' chik nuk'amam taqe chaloq chi patinik Jerusaleem, naa wo' chik 
kikahniik chi nutinamiit. Re' hin naa nukahniik chi ki Dios, eh re' rukorkiil, re' 
rub'ehel naa nub'anam kuuk', inki i QaJaaw Dios. 

9Re' i QaJaaw Dios nim rajaawriik je' wili i xuq'or: Re' taq i hat chakowej taq 
awiib' chi rutinamiit i paat, chab'iraj taq chib'ih jariik i xiik' naah loq'il kiq'orom 
chaloq taqe i jalal nuq'oral xa re' wo' noq xtohq'ik cho rokiik i peet ab'aj reh raa' i 
nupaat. 

10Eh noq majaa' inkitoq'aa' cho rukorb'eesjiik i nupaat, ma' intojarik ta naq 
kikamaj taqe i winaq. Ma' intojarik ta wo' naq i riij i kikamaj taqe i kawáyu. Re' 
taqe i tinamit ma' xta naq rusuqkiil kik'ux chikiwach, kuum taqe i nixowanik 
kiwach, xa re' la' re' wo' hin xin ye'wik q'ab' chi k'ul ma' nkaaj ta kiwach. 

11Re' hin je' re' i xnub'an kuuk' i aj Israel noq xub'an, xa re' la' yu'naak ma' je' ta 
chik re' i naa nub'anam kuuk' nik' k'ihaal i koxikahnik, inki QaJaaw Dios nim 
wajaawriik. 

12Re' hin naa nuye'em i suq kiil k'uxliis chi kixilak, re' i ki uuva naa ruwachiniik, 
naa ruwachiniik i chib'ih keh naakitikiim, naa nuye'em i jab' chinaah. Re' hin naa 
nuye'em keh chu'nchel i re' i ruqox i nutinamiit koxikahnik. 

13Re' taq i hat aj Judá, i aj Israel, xkian taq ti' k'axik aweh, i nimaq tinamit. Eh re' 
hin naa taq kaat nuko'leem, eh awuum taq i hat naa nuye'em i wotob'il chikinaah 
i tokoom tinamit, mat yo'jik taq, cha chop taq ak'ux. 

14Re' i QaJaaw Dios nim rajaawriik je' wili i xuq'or: Noq xkuksaj cho wach i 
nujosq'iil taq aamaam awati't najtir q'iij xnuq'or chi naa nuye'em taqe chutojariik 
i kimahk, eh xnub'an wo' hoq ma' xnusutej ta chi riij i nuq'oral. 

15Raaj i yu'naak xchalik panuk'ux chi naa nub'anam otob'il aweh taq i hat aj Judá, 
aj Jerusaleem, ruum aj re' mat yo'jik taq. 

16Re' taq i hat je' wili i ruk'ul chi naa taq a'nam: Re' chi k'ul taq naa aq'orom i 
korik chawach, eh re' taqe i q'atal q'orik kiq'at i q'orik parub'ehel, ma' toq'aa' wo' 
taq peleto kuuk' taqe i q'atal q'orik pan kiye'aab'. 

17Eh ma' ruk'ul taj chi awach taq aweh i neerukapaaj rujot'ariik i ras ruchaaq', eh 
ma' awach ta taq aweh i nee ruq'or i korik wila' ma' korik wo' hoq ruum re' taqe 
re' ma' imponik ta chi nuwach i hin, inki i QaJaaw Dios nim rajaawriik. 

18Re' i QaJaaw Dios nim rajaawriik je' wili i xuq'or weh: 

19Re' taqe i tiij imb'aan rajlaal haab' chi ma' b'anooj ta wi'k haa', re' imb'aan 
chupaam i rukaaj poh, chupaam i roo' poh, eh chupaam i ruwuuq poh, chupaam i 
ru lajeeb' poh, naa rusutiniik chi jinaj rusuqkiil k'uxliis. Jinaj ninq'iij taq cha weh i 
hat taq aj Judá. Chak'ax taq i korik, i suq kiil k'uxliis, inki. 

20Re' i QaJaaw Dios nim rajaawriik je' wili i xuq'or: Naa ruponiik i q'iij chi ma' 
k'isiin tokoom tinamit naa kichaliik ayu' chupaam taq aatinamiit. 

21Re' taqe i tokoom tinamit k'ul naa kiq'orom chikiwach chi je' wili: Taq taq 
qapahqaaj i rotob'il i QaJaaw Dios nim rajaawriik, inko'q taqe. Eh re' taqe 
junch'uq je' wili i naa kiq'orom: Naa wo' rojiik qasik'im i hoj, inko'q taqe. 

22Eh ma' k'isiin wo' taqe i naa kichaliik pankok' tinamit, pantaq nimaq tinamit, 
naa kichaliik ayu' Jerusaleem chupahqaljiik i wotob'il i hin. 

23Chupaam taqe ponoq i q'iij re' re', laj taq chi winaq reh reh wach kitinamitaal 
naa kichopom chi ruso' jino'q i aj Judío, je' wili i naa kiq'orom: Re' hoj ma' k'isiin 
ta nqaaj ojik taq chawiij ruum xqib'iraj rib'iral chi ar wilik i k'achlik Dios, inko'q 
taqe, inki i Dios. 

Zac 9 

Re' tojb'al kimahk i tinamit wilkeeb' chi ruka'jaah i tinamit Israel 

1Re' i QaJaaw Dios xuq'or reh i Zacarías i ti' k'axik xuk'ul koq'uun i tinamit 
Hadrac, i tinamit Damasco, je' wili xuq'or: Re' taqe i tinamit wilkeeb' paruyuq'ul i 
Siria re' wo' ruuk' i nutinamiit. Je' wo' hoq jar ch'uq chi kiib' i aj Israel. 

2Je' wo' i tinamit Hamat re' ruuk' i nutinamiit, re' i wilik chi kika'jaah i tinamit 
Tiro, i Sidón, weht'al chib'ih jariik imb'aan ar. 

3Re' i tinamit Tiro xkiyejaa' kinajt naah paat ko'lenb'al kiib', xkimol wach i plata 
chi je' i molarik wach pooq, eh xkimol wach i oro chi je' inmolarik wach ch'uwa' 
pantaq b'eeh. 

4Eh re' hin i Dios naa nuq'uchum keh chu'nchel i re', naa nukutum pam palaw i 
kib'ehomal, eh naa nuk'atam i kitinamiit. 

5Eh noq naakilom chi je' re' i aj Ascalón naa kiyo'jiik. Eh re' taqe i aj Gaza, naa wo' 
kik'ulum i ti' i keh, re' naq i ch'iklik wii' kik'ux i aj Ecrón ma' naa ta rojiik eloq 
wach. Re' taqe i aj Gaza naa rukimiik kireey, eh re' Ascalón naa rukahniik chi ma' 
xta chik tinamit chupaam. 

6Eh Asdod tokoom tinamit chik taqe i naa nuye'em chi patinik ar, ruuk' i re' naa 
wesam i runimaal kiwach i aj filisteo. 

7Re' hin ma' naa ta chik nuye'em q'ab' chi naa kik'uxum i kik', i tiwik ma' toob' ta 
chi k'uxarik. Re' la' chik i hin naakiin kiloq'em, eh re' i naa kikahniik re' chik i keh 
naa ruk'amwiik kib'eeh i aj Judá. Eh re' taqe i aj Ecrón naa kikahniik chi je' kikab' 
i aj jebuseo. 

8Re' hin naa nuwihiik kuuk' i aj Israel, naa nuko'leem taqe pan kiq'ab' i 
nixowanik kiwach. Eh ma' xta chik naa kuuchjiik kuum i aj ixowaal, ruum re' hin 
naa nucha'jiniik keh, inki i QaJaaw Dios. 

Re' i ruq'orariik chi naa ruk'uliik jinaj i xti manlik reey chikinaah i aj Israel 

9Suuqb'oq taq ak'ux i hat i wilkaat taq pantinamiit Sión. Eh titz'uyinoq taq ruum i 
rusuqkiil ak'ux i wilkaat taq Jerusaleem, ruum k'isiin ma' k'uloq taq aareey. Re' 
reh xa atoob' wach ruk'ux, iqlik chi riij jinaj i k'isa b'uurux, rak'uun jinaj ati't 
b'uurux. 

10Re' reey re' re' naa rusachwiik wach i kikareta reh q'aq'inik i aj Efraín, je' wo' 
hoq i ki kawáyu i kiflecha i aj Jerusaleem. Eh naa ruq'orom rib'iral chi naa 
ruwihiik i suq kiil k'uxliis chupaam i ju'jun seht chi tinamit. Naa ruwihiik 
rajaawriik chi taaq'anik, chi chii' i palaw, eh konaa ruponiik chi chii' i palaw jinaj, 
naa ruponiik i chi junsuut i wach ak'al. 

11Re' taq i hat aj Jerusaleem, ruum chi xayeew taq rajaawriik i xqayejaa' wach 
noq xa chihkaaj taq i kik', re' hin je' naa pan chaam laj jul ma' xta ha' chupaam 
naawisam taqe chaloq aatinamiit k'amooj taqe reje pan tokoom tinamit. 

12Re' taq i hat aj Israel i ti' taq wilkaat ponoq pan tokoom tinamit, ko ch'iklik taq 
ak'ux chi naa taq kaat nuko'leem, ti sutinoq taq cho wuuk'. Re' hin xiik' chik naah 
i wotob'il naa nuye'em taq cha naah. 

13Re' taq i hat aj Judá je' taq hat flecha, re' taq i hat aj Efraín je' taq hat i q'as ju' 
ch'ihch'. Eh re' taq i hat aj Sión je' taq hat ch'ihch' k'ul q'as re' taq i hat naa taq 
a'nam i q'aq'inik kuuk' i aj Grecia, inki i QaJaaw Dios. 

14Re' i QaJaaw Dios naa ruk'amwiik kib'eeh, je' rukab' i ruch'aab' kahoq noq naa 
kikutum i kiflecha. Re' i QaJaaw Dios naa ruxulem i tuun je' rukab' i kowlaj teew 
inchalik pansak'aaj reh i rookb'aal q'iij noq naa kojiik chi q'aq'inik. 

15Re' i QaJaaw Dios nim rajaawriik naa ruko'liniik reh i rutinamiit. Eh 
naakiyeq'em panak'al ab'aj naakikutariik wii' naa kisacham wach taqe i 
nixowanik kiwach, naakichihkaam i rukik'eel, naa kuk'em i je' rukab' noq 
inuuk'jik i k'ahlaj ha', je' rukab' noq imolarik i kik' chupaam i nimlaj kulk noq 
inkichihkaaj chinaah i rukaa' i artaal. 

16Eh chupaam i q'iij re' re', re' i QaJaaw Dios naa ruko'liniik keh, je' rukab' noq i 
ruko'leej taqe i rutentzuun i cha'jen tentzun. Eh noq wilkeeb' chik pan kitinamiit 
naa ruye'ariik kiloq'il, chi je' kikab' i k'ih tz'aaq ab'aj inokik chuwach i corona. 

17Re' i QaJaaw Dios naa ruye'em i rotob'il chikinaah i tinamit re' re'. Re' i ki trigo 
naa ruwachiniik, re' i ki uuva naa ruye'em i riis. Eh re' taqe i k'ijolaq, re' taqe i 
q'ahxoq, naa rusuuqb'iik kik'ux. 

Zac 10 

Re' i Dios xuq'or chi naa wo' chik resam chaloq panti' k'axik i rutinamiit Israel 

1Chapahqaaj taq reh i QaJaaw Dios i jab' i rub'an koq'uun, re' reh nee ruyeew 
chaloq i kahoq, ruch'ihil i kowlaj jab', reh chi neenraaxb'ik kiwach i ch'ahn 
wilkeeb' taq panaye'aab'. 

2Xa re' la' mapahqaaj taq keh i tiyoox, ruum xama' nee ta wo' inkiyeew. Re' taqe i 
aj q'iij xa chukul q'orik taqe, xan kixohk'reej inkiq'or, re' i rusuqkiil k'uxliis 
inkiyeew xama' xta ruk'am chaloq. Ruum aj re', re' i tinamit je' kikab' i tentzun 
k'axik wilkeeb', ajwaal wach jino'q i cha'jen keh. 

3Re' i QaJaaw Dios je' wili xuq'or: Re' hin xchalik nuk'aah chikinaah naa nuye'em 
taqe chutojariik i kimahk kicha'jinik keh i nutinamiit. Re' hin kincha'jinik keh i 
nutentzuun noq wilkeeb', naa nuye'em kikowiil i aj Judá chi je' kikowiil i kawáyu 
kiooj panq'aq'inik, inki. 

4Eh chi kixilak i aj Judá naa reliik reje i naa rukahniik chi je' rukab' ab'aj rukowiil 
i rutz'ukaal i paat, chi je' rukab' i chee' reh itz'ihy naah paat, eh chi je' rukab' i 
q'as ju' ch'ihch' reh q'aq'inik. Eh naa rukahniik chi taaq'anik chi junsuut i wach 
ak'al. 

5Re' taqe i aj Israel naakikowem kiib' je' kikab' i soldado noq inkiye'q' panak'al i 
nixowanik kiwach. Eh naakiq'atam wach taqe i aj ixowaal ruum re' i QaJaaw Dios 
naa rutoob'iniik keh. Re' i naa kichaliik chi riij i kawáyu chi q'aq'inik kuuk', xa 
naakik'uhtaam kik'ixb'ilaal. 

6Re' i hin naa nuye'em kikowiil i aj Judá, naa nuko'leem taqe i riih rumaam i José. 
Eh naa wo' chik nusutem taqe chaloq pan kitinamiit, ruum naa nuketelaam 
kiwach, xa je' ma' jank'al ta taqe nukanaa', naab'iram i kitiij, re' chik i hin naa 
nukahniik chi kaJaaw chi ki Dios. 

7Re' taqe i aj Efraín, naa nukanaam taqe chi je' kowlaj soldado, naa rusuqb'iik 
kik'ux, je' rukab' noq insuuqb'ik ruk'ux i nuk'inik reh i riis uuva. Eh re' taqe i 
kak'uun kixq'uun naa wo' rusuuqb'iik kik'ux i keh, naa wo' rusuuqb'iik kik'ux 
wuuk' i hin, inki. 

8Re' hin naa numolom kiwach naa wo' chik nusutem taqe chaloq, naa wo' chik 
nuko'leem taqe chuwach i ti' k'axik. Eh naa wo' chik nuk'ihaaxb'isam taqe, je' 
rukab' noq xi wihik cho pampeet. 

9Korik, re' hin xnutukej kiwach pantaq tokoom tinamit, atoob' ta chi najt wilkeeb' 
ponoq naa nuk'uliik cho pankik'ux, eh naa wo' chik kisutiniik chaloq kuch'ihil 
taqe i kak'uun kixq'uun. 

10Eh naa wo' chik wesam taqe chaloq Egipto, je' wo' i wilkeeb' ponoq ar Asiria. Ar 
chik naa nuk'amam taqe reje Galaad, Líbano, eh xama' naa ta chik rumanlojiik i 
kiye'aab' ar ruum naa kik'ihaaxb'iik. 

11Re' hin naa nutob'eem taqe noq naakik'iik cho chupaam i palaw wilik ar Egipto, 
eh naa nuchiqsam taqe i nim ha'. Ruuk' i re' naa wesam i runimaal kiwach i aj 
Asiria, naa wesam i kajaawriik i aj Egipto chikinaah. 

12Eh re' hin naa nuye'em rukowiil kik'ux i nutinamiit, eh panub'ihnaal i hin 
naakib'eeh, re' hin naa nucha'jiniik keh, inki i QaJaaw Dios. 

Zac 11 

1Re' taq i hat aj Líbano, cha yejaa' taq awiib' chuk'ulariik i ti' k'axik, je' rukab' noq 
ink'ahtik i chee' i chakaltee'. 

2Ti oq'oq taq ruum sahchik kiwach taq i k'amal ab'eeh, je' rukab' noq insahchik 
kiwach i chee' sohchaj, i chee' chakaltee' q'e' holohaq. Tioq'oq taq i hat aj Basán 
ruum sahchik kiwach i k'amal taq ab'eeh, je' rukab' noq insahchik kiwach i nimaq 
taq tz'inuj, taqe i ch'ahn. 

3Re' taqe i cha'jen tinamit inchol koq'iim, ruum xsacharik chik wach i kitinamiit. 
Re' keh naa koq'iim je' rukab' noq i ruk'er chii' i rak'uun i kaq b'ahlam, ruum re' 
rax chee' wilik chi chii' i nim ha' Jordán xsacharik chik wach. 

Re' i xq'orarik chikiij i ki'ib' chi aj cha'joom 

4Re' i waJaaw i nuDios je' wili i xuq'or weh: Re' hat cha'jen reh i nutentzuun 
sik'ooj chik wach chi naa kikanteesjiik. 

5Re' i kiloq'wik reh taqe i nutentzuun, kikansaj, eh inkikapaaj chi ma' xta kimahk. 
Eh re' taqe i kik'ayinik reh je' wili inkiq'or: Inqat'iosej reh i QaJaaw ruum k'ahchi' 
qab'ehomriik, inki taqe. Xanaah re', re' taqe i tentzun ni xata re' i cha'jen keh 
inketelinik kiwach. 

6Re' hin ma' naa ta wo' nuketelaam kiwach i tinamit wilkeeb' ar. Naa la' nuye'em 
q'ab' chi naa rub'aan ti' k'axik keh, ruum i kas kichaaq', naa nuq'asam pan kiq'ab' 
i reey, korehtaal insacharik kiwach. Eh re' hin ma' naa ta taqe nuko'leem pan 
kiq'ab', inki i QaJaaw Dios. 

7Re' hin, xtohq'ik nuye'em nuk'ux chi kicha'jaljiik i tentzuun sik'ooj kiwach chi 
naa kikanteesjiik, xnub'an wo' hoq je' rukab' i xuq'or weh. Eh ki'ib' i karote 
xnusik', re' jinaj wihik panotob'il i rub'ihnaal xnukoj, eh re' jinaj wihik pan jinaj 
wach k'uxliis i rub'ihnaal. 

8Eh re' hin xachuwach ixib' poh xwisaj taqe reje ixib' chi aj cha'jen tentzun ruum 
xama' nukuy ta naq chik i kimahk inki a'n inkixow wo' nuwach i hin. 

9Re' hin je' wili i xnuq'or keh i tentzun: Ma' jaruuj chik naa nukahniik chi cha'jen 
taq aweh. Awach i naa rukimiik kimoq. Awach i naa rukanteesjiik, kanteesjoq. 
Wila' wilik i xi kahnik chi k'achalkeeb' inchol kik'uxum kiib' chikiwach, kinki keh. 

10Eh xnuchop i nukarote wihik panotob'il i rub'ihnaal nutoq panyejaal, rehtalil 
chi xyoj wach i ruyejaam cho wach i Dios chi naa rub'anam kuuk' chu'nchel i 
tinamit. 

11Chupaam i q'iij re' re' xyoj wach aha' naq wilik i ruyejaam cho wach i Dios chi 
naa rub'anam kuuk' i tinamit, eh re' taqe i aj k'aay tentzun k'achi' kilwiik weh 
xkireq chi riij chi re' i nub'an re' i Dios inq'orik weh. 

12Eh re' hin je' wili i xnuq'or keh: Wila' ruyeew riib' kinatoj taq, eh wila' ma' chih 
cha kanaa' taq chi je' re', kinki. Re' keh xinkitoj wo' hoq, lajeeb' ru ka'winaq chi 
tumiin re' ruuk' i plata xkiyeew weh. 

13Eh re' i QaJaaw Dios je' wili i xuq'or weh: Chak'am reje i tumiin re' re', re' i 
ruk'ihaal tz'aaq' i xinkiloq' wii' hiy chayeew chupaam i kaxa molb'al tumiin, inki. 
Re' hin xnuk'am wo' reje i lajeeb' ru ka'winaq chi tumiin, xnuyeew chupaam i 
kaxa wilik parupaat i QaJaaw Dios. 

14Eh xnutoq wo' chik i rukab' nukarote, re' i wihik pan jinaj wach k'uxliis i 
rub'ihnaal. Re' re' rehtalil chi ma' naa ta chik kiwihik pan jinaj wach k'uxliis i aj 
Judá kuuk' i aj Israel. 

15Re' i QaJaaw Dios je' wili i xuq'or weh: Okeen wo' chik chi cha'jinik tentzun, xa 
re' la' ma' nee ta chik i nacha'jeej taqe chi korik. 

16Re' hin naa nukojom jino'q cha'jen keh i tinamit wili, eh ma' naa ta kicha'jaljiik 
chi korik. Eh ni xata naa rumolom kiwach inutentzuun kitukem kiib'. Eh ma' naa 
ta riqomaam taqe ti' wilkeeb', ma' naa ta ruye'em kiwa' i kinuhmik. Naa la' 
rik'sam taqe chi ti' k'axik, naa rub'anam keh je' rukab' noq kik'uxarik i q'ina' laj 
tentzun. 

17Eh q'e' ti' i naakik'ulum i ma' holohik ta rucha'jaljiik i nutentzuun inki a'n eh 
inkiq'eb' kahnoq. Eh noq naawisam i kajaawriik, naa nuyok'om iloq i rusak'aaj 
kiq'ab', naa nukanaam chi mutz'lik inaq' kiwach, eh xama' xta chik kikamaj naa 
nukanaam taqe, inki i QaJaaw Dios. 

Zac 12 

Re' ruq'orariik chi naa keliik cho panti' k'axik i aj Israel, eh chi naa wo' chik 
kichaliik Jerusaleem 

1Re' i QaJaaw Dios nim rajaawriik i xyej-anik reh i taxaaj, i wach ak'al, i xye'wik 
taqe paruye'aab', i xye' wik ruxlab'al i winaq, je' wili i ruq'or chikiij i aj Israel: 

2Re' hin naa nuye'em kajaawriik i aj Jerusaleem, je' naa jinaj kulk chi k'ahlaj ha' 
naa ruxohk'risam taqe wii' i tinamit wilik chi kijunsuut, noq naa naq chik 
kikotem riij i tinamit Jerusaleem i tinamit Judá re' chik i keh, naa ruchaliik 
kiyo'jiik. 

3Eh chupaam i q'iij re' re', re' hin naa nukojom taqe i aj Jerusaleem chi je' jinaj ahl 
laj ab'aj chi keh i tinamit. Xa awach pa' i tinamit naa rujilim i koq riib' 
chub'anariik keh i aj Jerusaleem, re' chik i keh naa rub'aan keh, atoob' ta 
chu'nchel wo' naq i tokoom tinamit naakimolom cho kiib' chinaah. 

4Re' hin naa nuye'em q'ab' chi naa ruchaliik kiyo'jiik taqe i kikawayu, eh re' taqe i 
iqilkeeb' chi riij naa nuyojom i kina'ojb'al. Re' i kikawayu reh i q'aq'inik i tokoom 
tinamit, naa nukanaam taqe chi moywach. Eh re' taqe i aj Judá re' hin naa 
nucha'jiniik keh. 

5Eh noq naakilom chi je' re' i k'amal kib'eeh i aj Judá, je' wili i naa kiq'orom: Korik 
noq re' i QaJaaw Dios wilik kuuk' i aj Jerusaleem, re' reh inye'wik rukowiil kik'ux, 
inko'q taqe. 

6Chupaam i q'iij re' re' naa nukanaam taqe i k'amal kib'eeh i aj Judá chi je' kikab' i 
nah wach q'aaq' xa kaq lak'ik chik wach, eh je' kikab' i xaq q'aaq' ink'atwik reh i 
chiq k'im. Re' keh k'ul naa kik'atam i tinamit wilik chi kijunsuut, eh naa wo' chik 
kik'achariik pansuqkiil k'uxliis ar pan tinamit Jerusaleem. 

7Eh re' hin i Dios peet naa nuko'leem taqe i aj Judá, reh chi neenye'arik kiloq'il 
taqe i xikin riih rumaam i reey David. Reh chi re' taqe i aj Jerusaleem ma' nee ta 
inkinimb'isaj kiwach chikinaah i aj Judá. 

8Chupaam q'iij re' re', re' hin, i Dios naa nuko'leem taqe i aj Jerusaleem. Re' taqe i 
ma' xta rukowiil kik'ux chi kixilak, naa nuye'em rukowiil kik'ux je' rukab' i 
rukowiil ruk'ux noq xub'an i reey David. Re' taqe i xikin riih rumaam naa 
kikahniik chi je' nukab' i hin, hin Dios, eh chi je' kikab' i ánjel ink'amwik kib'eeh. 

9Eh chupaam q'iij re' re', re' hin naa nusacham kiwach chu'nchel i tokoom 
tinamit, naa kichaliik chi peleto kuuk' i nutinamiit Jerusaleem. 

10Eh naa nuye'em keh i holohik laj na'ojb'al, reh chi naa kianam otob'il, eh naa 
kianam kitiij i xikin riih rumaam i reey David, je' wo' taqe aj Jerusaleem. Eh 
naakilom wach taqe i naakitoq'wiik reh chi q'as ju' ch'ihch', naa koq'iim, je' 
rukab' noq inoq'ik ixoq noq inkimik i rak'uun xa jinaj wo' chi riib' chuwach. Je' 
rukab' noq inoq'ik ixoq ruum i ruti'kiil ruk'ux chi riij i rukimiik i peet rak'uun. 

11Eh chupaam i q'iij re' re', jinaj i runimaal ti'kiil k'uxliis naa ruwihiik Jerusaleem. 
Je' rukab' i ruti'kiil kik'ux i aj Hadad-rimón, re' i wilkeeb' wach k'ixkaab' 
Meguido. 

12Eh ruum i ruti'kiil kik'ux naa koq'iim taqe i xikin riih rumaam i reey David, naa 
koq'iim i kehk'een, je' wo' taqe i kak'uun kixq'uun. Naa wo' koq'iim taqe i xikin 
riih rumaam i Natán, naa wo' koq'iim i kehk'een, je' wo' taqe kak'uun kixq'uun. 

13Eh naa koq'iim i xikin riih rumaam i Leví, naa koq'iim i kehk'een, je' wo' taqe i 
kak'uun kixq'uun. Naa koq'iim i riih rumaam i Semei, naa koq'iim i kehk'een, je' 
wo' taqe i kak'uun kixq'uun. 

14Chi kunchelaal i patineel, naa koq'iim ruum i ruti'kiil kik'ux, je' chi kehk'een, je' 
chi kak'uun kixq'uun, inki Dios. 

Zac 13 

1Chupaam i q'iij re' re', naa ruwihiik i je' jinaj k'achlik rooq ha', eh re' re' naa 
rutz'ajwiik reh i kimahk i kiyiib' wach na'ojb'al taqe i xikin riih rumaam i reey 
David, je' wo' taqe i aj Jerusaleem. 

2Eh chupaam i tinamit Israel naa nusacham kiwach chu'nchel i tiyoox, ma' naa ta 
chik ruq'orariik kib'iral. Eh naa wesam taqe i jalal nuq'oral inki a'n kiib', ma' 
holohik taj i kina'ojb'al, naa wesam chu'nchel i ma' holohik taj imb'aan chi kixilak 
i nutinamiit. 

3Wila' ko wilik i xraaj rik'sam riib' chi jalal nuq'oral, neeruk'uhb'alej 
irutuutrajaaw, i ruk'ul chi je' wili ineenq'orarik reh: Re' hat naa akimiik ruum 
k'ahchi' achukum i q'orik, ruq'oral tii chik i Dios i naa q'or i naa a'n awiib' 
inuchjoq. Xa re' wo' taqe i rutuut rajaaw naa rukansaniik reh noq naa rik'sam 
riib' chi q'orol nuq'oral. 

4Eh re' taqe i jalal nuq'oral inki a'n kiib' naa ruchaliik kik'ixiik noq naa kiq'orom 
inaakilom pan kisaq wiriik. Atoob' ta wo' naq inche kikoj chikiij i re' ruuk' i kiso' 
taqe i jalal nuq'oral. 

5Je' la' wili i naa kiq'orom chi kiju'junaal: Re' hin ma' hin ta jalal ruq'oral i Dios, 
re' hin xa hin wo' cho ab'ixoom panuk'isinal, inko'q taqe. 

6Eh naa rupahqaljiik reh chi je' wili: Wila' je' re' ¿chib'ih reet noq yok'k'eel 
aq'ab'? inuchjoq. Re' reh je' wili i naa ruq'orom: Re' wili chupaam i rupaat i jinaj i 
wamigo xkian cho weh, inko'q, inki Dios. 

7Eh je' wo' chik wili i xuq'or: Re' hin naa nuye'em q'ab' chi naa rukanteesjiik i 
cha'jen keh i nutentzuun, naa nuq'asam pankimik intowik weh. Naakikansam 
incha'jinik keh inutentzuun. Eh re' keh naa kitukem kiib' re' hin naa wo' 
nuk'uhtaam i nujosq'iil chikinaah i nutentzuun. 

8Eh je' wili i naa ruk'ulariik chupaam i tinamit re' re' ik'inaq chi yejaal i tinamit 
naa kikanteesjiik, ma' manlik ta chik yejaal i naa kikahniik, inki i QaJaaw Dios. 

9Eh nik' chik k'ihaal i naa kikahniik, naa wik'sam taqe pan q'aaq' je' rukab' noq i 
nik'ib'jik ruuk' q'aaq' i plata, i oro. Noq naa kiin kiq'oreem re' hin naab'iram taqe, 
eh je' wili i naa nuq'orom keh: Re' taq i hat, hat taq nutinamiit kinko'q keh. Eh re' 
keh je' wili i naa kiq'orom: Re' i k'achlik Dios i QaJaaw inko'q taqe chi wiij, inki i 
Dios. 

Zac 14 

Re' noq xiko'ljik chi korik i aj Jerusaleem 

1Re' taq i hat aj Jerusaleem ponik reh i q'iij chuwach i QaJaaw Dios, chi 
panaq'awach taq i hat naa ruye'em keh i tokoom i chib'ih taq aweh. 

2Re' i QaJaaw Dios naa ruk'amam taqe chaloq i tokoom tinamit chi peleto taq 
awuuk' i hat, hat taq aj Jerusaleem. Eh naa kichopom naah aatinamiit, naa 
kelq'aam taq paam apaat, eh naa kichopom taq awehk'een. Eh yejaal taq 
aatinamiit naa kik'amam reje pan tokoom tinamit, xa re' chik i ruqox naa 
kikanaam taq panatinamiit. 

3Xa re' la' re' i QaJaaw Dios jumehq'iil naa rutoq'aam peleto kuuk' i tinamit re' re'. 
Naa rub'anam i je' rukab' i rub'an paruq'ijil i q'aq'inik. 

4Eh chupaam i q'iij re' re', re' i QaJaaw Dios naa ruk'uliik qajoq chinaah i yuuq' 
olivo, re' i wilik reje parelb'aal q'iij chuk'ulwaach i Jerusaleem. Re' i yuuq' re' re', 
naa ruch'aqiik panyejaal, naa rutik'am cho chi korkiil ireelb'aalq'iij i naa ruponiik 
chi korkiil i rookb'aal q'iij. Eh jinaj i k'ixkaab' naa ruye'em riib' panyejaal, yejaal i 
yuuq' naa rojiik pantz'eet reh i rookb'aal q'iij, yejaal i naa rojiik pansak'aaj reh i 
rookb'aal q'iij. 

5Eh re' taq i hat naa taq amolom chi elik wach i k'ixkaab' naa ruwihiik chi kixilak i 
kiib' chi yuuq', naa ruponiik kopan i ye'aab' Azal. Eh naa taq amolom chi elik, je' 
rukab' i xkian taq aamaam awati't, noq xub'an jinaj i yihk, noq xwihik cho chi 
reyil i Uzías Judá. Naa aj ruk'uliik iloq re' i waJaaw i nuDios, ruch'ihil taqe i 
rusantolaj ánjel. 

6Eh chupaam i q'iij re' re', ma' naa ta chik rusihq'iniik i q'iij, ma' naa ta chik 
ruye'em i k'uxik. 

7Eh ma' naa ta chik rusihq'iniik i q'iij, eh ma' naa ta chik rilariik wach i q'equm 
aq'ab', ruum noq ru orahiil naq chik i q'equm aq'ab' xasaqum wo' naa rukahniik. 
Eh xa re' wo' Dios i nab'inik reh nik' wach noq naa rub'anam i re'. 

8Eh jinaj k'achlik rooq ha' naa ruwihiik Jerusaleem, naa rub'eeh rooq paruq'ijil 
jab', je' wo' pansiq'jil. Eh yejaal i rooq narojiik chupaam i kamnaq palaw, wilik 
reje pareelb'aal i q'iij. Eh yejaal i naa rojiik chupaam i palaw Mediterráneo, wilik 
reje parookb'aal q'iij. 

9Eh chupaam i q'iij re' re', re' i QaJaaw Dios naa ruwihiik chi reyil chinaah 
chu'nchel i tinamit sut i wach ak'al. Xti xa re' wo' reh naa ruye'ariik runimaal 
wach i rub'ihnaal. 

10Eh naa rukahniik chi xa k'ixkaab' chik i yuuq', naa rutohq'iik reje Geba, naa 
ruponiik Rimón wilik pansak'aaj reh i Jerusaleem. Re' i Jerusaleem naa ruwihiik 
chinaah i yuuq', naa ruwihiik runimaal wach, eh wilik inaakipatiniik ar. Ar naa 
rutohq'iik reje pan i ookb'al Benjamín rub'ihnaal, naa ruponiik pan i ookb'al wilik 
pantz'u'k, re' i xwihik cho wii' ookb'al reh najt naah tz'aq wilik Hananeel, naa 
ruponiik inyitz'arik wii' i ru-uuva i reey. 

11Eh noq naa wo' chik kitoq'aam k'achariik i tinamit ar Jerusaleem ma' naa ta 
chik rusachariik kiwach kuum i aj ixowaal, ma' xta chik naa kuuchjiik. 

12Re' i QaJaaw Dios naa ruye'em i ti' k'axik chikinaah chu'nchel i nimaq tinamit 
naa kichaliik chi peleto kuuk' i aj Jerusaleem. Atoob' ta kok'achalkeeb' wo' naq 
taqe i aj ixowaal re' re', naa ruq'ahiik i kiti'jolal, je' wo' naq' kiwach, je' wo' i 
kaaq'. 

13Eh chupaam i q'iij re' re', re' i QaJaaw Dios naa ruye'em i runimaal yo'jik 
chikinaah, xama' keht'al ta chik i naa kianam, k'ul naa kitoq'aam peleto 
chikiwach. 

14Re' taqe i aj Judá naakik'ulb'ilem taqe i aj ixowaal ar Jerusaleem, naa kiq'uchum 
chib'ih jariik i naa kik'amam chaloq i tinamit naa kichaliik chi kika'jaah naa 
kiq'uchum i ki plata, i ki oro, i kiholohaq so'. 

15Eh re' ti' k'axik naa ruchaliik chikinaah i tinamit naa wo' ruchaliik chikinaah i 
kikawayu, i kib'uruux, i kicameyo. Eh naa wo' ruchaliik chikinaah i kichikoop naa 
rukamaniik keh panq'aq'inik i aj ixowaal. 

16Eh nik' kik'ihaal i naakiko'leem kiib' panq'aq'inik kuuk' i aj Jerusaleem, rajlaal i 
haab' naa kojiik ar Jerusaleem chi looq'jiik i xti manlik Reey, re' wo' hoq i QaJaaw 
Dios nim rajaawriik. Ar naa rojiik kininq'ijeem i kok' perpat. 

17Eh wila' wilik junch'uq-oq keh i tinamit re' re' ma' ta nakojiik Jerusaleem chi 
looq'jiik i QaJaaw Dios nim rajaawriik, re' xti manlik Reey, re' i QaJaaw Dios ma' 
naa ta chik ruye'em i jab' chinaah i kitik. 

18Wila' ma' xiooj i aj Egipto Jerusaleem chi looq'jiik i QaJaaw Dios rajlaal i haab', 
ma' naa ta chik ruye'em chee jab' chikinaah, naa ruye'em i ti' k'axik chikinaah, je' 
rukab' naa ruye'em chikinaah i nimaq tinamit ma' naa ta rojiik kininq'ijeem i kok' 
perpat. 

19Re' i aj taqe i ti' k'axik wili naa ruchaliik chikinaah i aj Egipto, je' wo' chikinaah i 
nimaq tinamit ma' naa ta kojiik chuninq'ijiik i kok' perpat. 

20Eh chupaam i q'iij re' re', re' taqe i kok' kampano chi kalaq i kawáyu je' wili i 
naa rutz'ihb'jiik chikiwach: Re' wili q'asamaj chik pan q'ab' i QaJaaw Dios inko'q. 
Eh q'asamaj wo' pan q'ab' i QaJaaw Dios i nimaq xun inkamanik parupaat i Dios. 
Je' wo' i nimaq kulk kikamanik wach artaal. 

21Eh chu'nchel i nimaq xun wilkeeb' Jerusaleem, wilkeeb' Judá q'asamaj pan q'ab' 
i QaJaaw Dios nim rajaawriik, reh chi chupaam taqe i xun re' re', naakichaq'sam 
taqe i chikop naa kik'amam cho chi mayiij i tinamit. Eh chupaam taqe i q'iij re' re', 
ma' naa ta chik rub'aan i k'aay chupaam i rupaat i QaJaaw Dios nim rajaawriik. 

Mal 

Mal 1 

Re' i QaJaaw Dios xuk'ax taqe i tinamit Israel 

1Re' i k'uhb'aal wili xuq'or i QaJaaw Dios keh i aj Israel, ruuk' chii' i jalal ruq'oral 
Malaquías rub'ihnaal. 

2Re' i QaJaaw Dios je' wili i xuq'or: Re' taq i hat aj Israel q'e' taq ti nuk'ax, xa re' la' 
je' taq wili inaq'or: ¿Nik' wach noq neenqanab'eej chi qohruk'ax? tiki taq. ¿Mi ma' 
aweht'al taq re' chi re' i Esaú ruchaaq' i Jacob, eh re' i Jacob reh q'e' xnuk'ax? 

3Eh re' i Esaú reh ma' xponik ta chi nuwach i xub'an, re' taqe yuuq' rax chee' 
wach xnusutej chi chiq yuuq'. Re' taqe i ruye'aab' xnukanaa' chi xa kiye'aab' chik 
josq'laj chikop, inki. 

4Eh wila' re' taqe i aj Edom i riih rumaam i Esaú xkiq'or chi je' wili: Re' qatinamiit 
xsacharik wach, naa wo' chik qayejaam, inko'q taqe. Re' i QaJaaw Dios je' wili i 
naa ruq'orom keh: Noq naa taq ayejaam aatinamiit, naa wo' chik nusacham wach. 
Re' taq aatinamiit b'anal reh i yiib' wach na'ojb'al naa ruye'em i rujosq'iil i Dios 
chinaah naarub'ihnaam, inki. 

5Re' taqe re' naa taq awilom ruuk' naq'awach, je' taq wili i naa aq'orom: Re' i 
QaJaaw Dios nim rajaawriik chikinaah chu'nchel, ma' xata chi qanaah i hoj, hoj aj 
Israel, tiko'q taq. 

Re' i QaJaaw Dios xuq'il taqe i k'amal kib'eeh aj tiij 

6Re' i QaJaaw Dios nim rajaawriik je' wili i xuq'or keh i k'amal kib'eeh aj tiij: Re' 
taq i hat inaq'or taq keh i ak'uunb'ees i ixq'uunb'ees chi kik'ax i kituut kajaaw, eh 
kinimaj i kipatroon taqe i moso. Re' taq i hat naq'or taq chi hin aaWaJaaw, chi hin 
ehchan taq aweh. ¿Chib'ih reet noq ma' kinak'ax ma' kinayohleej ta taq? eh ma' 
nawaaj ta taq nuwach. ¿Chib'ih reet noq inaq'or chi ma' inqaaj taa wach? tiki taq 
weh. 

7Re' taq i hat i nak'am taq cho chinaah i nu artaal chi mayiij i ch'uwa' wach 
kaxlanwi'k. Eh xa konapech'uj wo' taq chi je' wili: ¿Chib'ih inqatiib'saj wii' 
ruk'ux? tiki taq, i natiib'isaj taq nuk'ux ruum i nak'am taq chaloq chinaah numexa 
i ma' holohik ta laj mayiij. 

8¿Mi holohik re' chinee taq i nak'am cho chi mayiij chi nuwach i chikop sahchinaq 
inaq'wach, i chikop chelej riib' kib'ehik, oon wilik kiyab'ilaal? Chasiij taq cho keh 
taqe i q'atal q'orik mi nee pa' inkik'ul taq cha weh chi suq kik'ux, inki QaJaaw 
Dios nim rajaawriik. 

9Re' taq i hat k'amal b'eeh aj tiij cha pahqaaj taq reh i QaJaaw Dios chi konee ta 
naq i ruketelaaj qawach. Eh wila' ma' xamay taq ruye'ariik taqe i ma' holohik ta 

laj mayiij re' re' maa kapaaj taq i hat chinee ruketelaaj taq chawach i Dios nim 
rajaawriik, ruum re' reh je' wili i ruq'or: 

10Awach ta naq taq aweh i neentz'apwik i ru puertahiil i nupaat, reh naq chi ma' 
awach ta neenluk'wik i q'aaq' chuwach i nu artaal. Re' hin ma' suq ta chik nuk'ux 
taq awuuk', eh ma' naa ta chik nuk'ulum taq ayiib' wach mayiij i nak'am taq 
chaloq. 

11Re' hin chi junsuut i wach ak'al inye'arik runimaal wach i nub'ihnaal, xa aha' 
yuuq' inkik'at insensia chi kimayiij ye'b'al nuloq'il. Eh inkik'am chaloq i holohaq 
mayiij re' ruuk' taqe imponik chi nuwach i hin. 

12Re' taq i hat i natiib'isaj taq nuk'ux inakapaaj taq i hat chi re' i nu artaal, re' i 
mexa inkamanik chupaam i nupaat xama' xta kamaj. Eh inaq'or taq keh i tinamit 
chi neerub'an chi neenkik'am cho ar i ch'uwa' wach wi'k ha'. 

13Re' taq i hat je' taq wili inaq'or: Xoj q'uhtik chik chi rib'irjiik i ruq'or, tiki taq. 
Ma' nawaaj ta taq nuwach, ruum inakapaaj taq chi nsuuqb'ik nuk'ux, noq 
inkik'am cho chi kimayiij wach artaal i chikop xa elq'amaj chaloq, i wakax chelej 
riib' imb'ehik, oon wilik ruyab'ilaal. ¿Mi nee nuk'ul taq aweh re' i mayiij re' re'? 

14Xuq'eb' riib' awach i xa b'amb'al i rub'an weh, ruum i ruq'or chi holohik laj 
chikop i ruyeew chi rumayiij. Eh re' i ruk'at chi rumayiij chi nuwach i wilik 
ruyab'ilaal, eh reht'al wo' naq chi re' hin reey nim nuwach, ma' k'isiin ta 
inkiyohleej nuwach chu'nchel i tinamit wilkeeb' wach ak'al, inki i QaJaaw Dios 
nim rajaawriik. 

Mal 2 

1Re' i QaJaaw Dios je' wili i xuq'or:  Re' nuk'uhb'aal wili,  aweh taq i hat,  k'amal 
kib'eeh aj tiij naa nuq'orom.  

2Eh wila' ma' xinab'iraj taq, wila' ma' xayeew taq nuloq'il chu'nchel taq ak'ux re' 
hin naa nuye'em i ti' k'axik taq cha naah. Eh ti' k'axik chik naanusutem wii' taq 
atoob'jiik i nub'an. Eh naa taq kaat nuq'eb'em chiriij nuk'ux, ruum ma' xayeew ta 
taq ak'ux chub'anariik i xnuq'or taq aweh, inki i QaJaaw Dios nim rajaawriik 

3Re' hin naa taq wesam i runimaal awach i hat taq k'amal kib'eeh aj tiij, 
naanukutum taq panaq'awach i kisaa' chikop, inkiyeew chi kimayiij i tinamit. Re' 
taq i hat naa taq awehteesjiik cho rij paat, je' rukab' noq inehteesjik cho rij paat i 
kisaa' i chikop. 

4Re' i nuk'uhb'aal wili xnuq'or taq aweh reh chinee taq i nanaab'eej chi koruman 
chi naarub'aan i nuyejaam cho wach ruuk' i kajaaw i k'amal kib'eeh aj tiij Leví 
rub'ihnaal, inki i QaJaaw Dios nim rajaawriik. 

5Re' reh je' wili i xuq'or: Re' i xnuyejaa' wach ruuk' i Leví, re' chi naa ruk'achariik 
parukorkiil, pansuqkiil k'uxliis, re' inwaaj i hin chi xuyohleej nuwach, eh chi 
xirunimaj. Eh re' reh xirunimaj, xuyohleej nuwach. 

6Re' Leví re' wo' hoq i korik xuk'uhtaaj chaloq. Eh ma' xtaj i yiib' wach q'orik 
xuq'or. Eh pansuqkiil k'uxliis xwihik wuuk' noq xk'acharik. Eh ma' k'isiin wo' 
taqe i xukoj kina'ojb'al, reh chi xkikanaa' i yiib' wach chi b'anarik. 

7Re' i kikamaj taqe i k'amal kib'eeh aj tiij re' chi naa kiq'orom chi naa runimjiik i 
k'uhb'aal. Eh reh wo' hoq chi kuuk' i keh naa rojiik kipahqaam kina'ojb'al 
chu'nchel i tinamit, ruum re' keh waj kamanoom taqe, inki i QaJaaw Dios nim 
rajaawriik. 

8Re' taq i hat xakanaa' taq i korik laj b'eeh, ruuk' taq i tijinik i nak'uhtaaj ma' 
k'isiin i tinamit xaq'eb' taq panmahk. Ruuk' i re' xayoj taq wach i qayejaam cho 
wach ruuk' i Leví chi naa naq rub'aan. 

9Ruum aj re', re' hin naanuk'uhtaam taq ak'ixb'ilaal, ma' suq ta taq awilariik naa 
kianam i tinamit, ruum ma' na a'n ta taq inwaaj i hin. Eh ruum chi konasik' taq 
wach i na a'n taq otob'il reh noq i na a'n taq i q'ataj q'orik, inki i QaJaaw Dios nim 
rajaawriik. 

Re' i aj Israel xkiq'eb' chiriij kik'ux i runimjiik i Dios 

10¿Mi ma' aweht'al taq re' hat chi xa jinaj wo' i QaJaaw Dios, eh chi re' reh 
xtz'uhkrisanik cho qeh? ¿Chib'ih reet noq k'ul inqajot' qiib' chi qawach, ruuk' i re' 
inqayeew chi re' chi ma' re' i ruk'uhb'aal i QaJaaw Dios ruyejaam cho wach kuuk' 
taqe i qamaam qati't? 

11Re' taqe i aj Judá k'ahchi' keeb' chi yiib' wach na'ojb'al ar Jerusaleem, ar Israel. 
Eh k'ahchi' kich'uwarisam paam i santo laj rupaat i Dios, re' i q'e' ruk'ax i reh, 
ruum xkik'am chi kehk'een i kiloq'inik reh taqe i tiyoox. 

12Re' i QaJaaw Dios neenesanik reh chi qaxilak, i re' ruuk' taqe i riih rumaam i 
Jacob kib'anik reh taqe re', atoob' ta aj tijoom, atoob' ta aj tiij, atoob' ta ruk'am 
wo' naq chaloq i rumayiij chuwach i QaJaaw Dios nim rajaawriik. 

13Re' taq i hat ma' toob' ta taq i na a'n, ruum xa konak'er wo' taq aachii' chi oq'ik, 
i nat'aqsaj taq naah i artaal ruuk' i riis naq'awach. Je' taq re' i na a'n ruum re' i 
QaJaaw Dios ma' ruk'ul ta taq chik aweh aamayiij i nak'am taq cho chuwach. 

14Eh re' taq i hat ¿Chib'ih reet? tiki taq. Ruum re' i QaJaaw Dios reht'al chi ma' 
korik ta taq wach ak'ux ruuk' awehk'een xa a'n taq cho wii' kaxáro pan 
awak'uniil, eh ma' xa a'n ta taq i xayejaa' taq cho wach kuuk'. Atoob' ta re' wo' 
naq i re' taq awehk'een. 

15¿Mi ma' re', re' i QaJaaw Dios xkananik keh chi xa jinaj chik i ki'ib'? ¿Chib'ih reet 
noq je' re' i xub'an? re' xraaj chi naaruwihiik taq awak'uun awixq'uun reh chi naa 

kiq'asam kiib' reh. Re' taq i hat cha yejaa' taq ak'achariik cha a'n taq i xayejaa' taq 
cho wach ruuk' awehk'een, xa a'n taq cho wii' kaxáro pan awak'uniil. 

16Re' i QaJaaw Dios nim rajaawriik qaDios i hoj, hoj aj Israel je' wili xuq'or: 
Chawik'raaj taq awiib' cha kanaa' taq i yiib' wach na'ojb'al, ruum re' hin ma' 
imponik ta chi nuwach noq inkich'aq kiib' ruuk' i kehk'een i winaq, inki. Re' taq i 
hat maa ch'uwa'reej taq chik wach aakaxáro. 

Xponik chik i ruq'ijil i q'ataj q'orik 

17Re' i QaJaaw Dios xq'uhtik chik chi rib'irjiik taq inaq'or. Eh re' taq i hat 
inapech'uj taq chi je' wili: ¿Chib'ih xqaq'uhtisaj wii'? tiki taq. K'oloq taq panak'ux 
chi naq'or taq chimponik chuwach chi suuqb'ik ruk'ux i QaJaaw Dios ruuk' i ma' 
holohik ta laj na'ojb'al taq i na a'n. Eh ma' nanimaj ta taq chi re' Dios korik wach 
ruk'ux chi q'ataj q'orik. 

Mal 3 

1Re' i QaJaaw Dios,  je' wili i xuq'or:  Re' hin naa nutaq'aam reje chi peet i waj 
taqareel,  reh chi naa ruyejaam aab'eeh chuk'ulariik i Qajaaw.  Re' taq awajaaw 
k'ahchi' taq asik'im xailook' taq inawil chi naarokiik chupaam i rupaat.  Re' i aj 
taqareel re' re' naaruq'oriik rib'iral i ak' k'uhb'aal nuyejaam cho wach,  re' i 
xanawaaj taq chik anab'eem ilook' ink'uloq,  inki.  

2¿Awach neenkuywik reh i rujosq'iil i QaJaaw Dios noq naarureqem i ruq'ijil i 
ruk'uliik? ¿Mi wilik i ma' neetanyo'jik chuwach? Ruum re' reh je' rukab' i q'aaq' 
insaqb'isanik wach i oro na' k'oloq chaloq, je' rukab' i xab'oon insaqb'isanik wach 
i itz'ihy. 

3Re' i QaJaaw Dios naaruyejaam riib' chusaqb'eesjiik wach i kánima i k'amal 
kib'eeh aj tiij, re' taqe i riih rumaam i Leví, je' rukab' noq insaqb'eesjik wach i oro 
i plata pan xaq q'aaq'. Reh chi neenkiq'asaj parub'ehel i mayiij chuwach i QaJaaw 
Dios. 

4Chi je' re' naa rusuuqb'iik ruk'ux i QaJaaw Dios chiriij i kimayiij i aj Judá, i 
kimayiij i aj Jerusaleem. Je' rukab' noq xsuuqb'ik cho ruk'ux i QaJaaw najtir q'iij 
noq inkiyeew chaloq i kimayiij. 

5Re' hin naanuq'atam i q'orik cha naah taq i hat re' hin naanuq'oriik chi wilik 
kimahk i aj q'iij, i nkich'uwa'reej wach i kikaxaro, i kiq'orik i nub'ihnaal ruuk' i 
chukuj q'orik, i ma' nkitoj taj i kimoso i kib'anik ti' k'axik keh ixoq kamnaq 
kib'ahiil, i kib'anik ti' k'axik keh i ma' xta kituut kajaaw. Eh je' wo' i kib'anik ti' 
k'axik keh i tokoom tinamit, taqe i ma' nkiyohleej ta nuwach, inki i Dios nim 
rajaawriik 

Re' i ruye'ariik i ru lajeeb' sentabo hiil i jinaj ketzal, je' wo' hoq i ruye'ariik i 
lemóxna 

6Re' hin, hin Ajaab'ees Dios ma' nujalam ta wach i nuyejaam cho wach, ruum aj 
re' ma' sahchinaq ta taq awach i hat, i hat taq riih rumaam i Jacob. 

7Re' taq i hat xaq'eb' taq i nuk'uhb'aal ma' xamol ta taq, je' rukab' i xkian taq 
aamaam awati't. Tisutinoq wo' chik taq cho wuuk' re' hin nee wo' chik kinsutinik 
taq awuuk', kinki i hin Dios nim wajaawriik. Eh re' taq i hat je' taq wili inaq'or: 
¿Chib'ih reet noq inaq'or qeh chi naa wo' chik qasutinik awuuk'? tiki taq. 

8Eh re' hin i nuq'or: ¿Mi ruk'ul re' chinee relq'aaj i chib'ih weh jino'q i winaq? Re' 
taq i hat kinawelq'aaj taq. Eh konapech'uj taq chi je' wili: ¿Chib'ih jariik i 
xqelq'aaj aweh? tiki taq. Cinawelq'aaj taq ruum ma' naaq'asaj ta taq weh i ru 
lajeeb' sentabohiil i jinaj ketzal, ruch'ihil taq alemóxna. 

9Xti korik i nuq'or chi chawunchelaal taq hat, eh chi kunchelaal tinamit k'ahchi' 
taq kiin awelq'aam, ruum aj re' naa nuye'em i ti' k'axik taq cha naah. 

10Chak'am taq chaloq i ru lajeeb' sentabohiil i jinaj ketzal chupaam i ye'aab' reh, 
reh chi neen wihik k'uxumb'al chupaam i nupaat. Cinanik'eej taq ruuk' i re' 
yu'naak, nee aj taq inawil re' mi ma' neenuteh chaloq taqe i ru puertahiil i taxaaj, 
eh nee taq inawil mi ma' nee nuchihkaaj taq cho cha naah i wotob'il chi ma' xata 
pajooj. 

11Eh ma' nee ta nuyeew q'ab' keh i chikop chi neenkik'ux taq i wach atik, naa taq 
atikim pana ye'aab', eh naa nuye'em q'ab' chi re' taq aa-uuva ma' k'isiin ta naa 
kiwachiniik. 

12Eh chu'nchel i nimaq tinamit, atoob' inchi keh i re' inko'q taqe chawiij, ruum 
naakilom chi xa k'axb'al chik wach i suq atoob' naa reliik taq pana ye'aab', inki i 
QaJaaw Dios nim wajaawriik. 

Re' ruketeljiik wach i tinamit xub'an i Dios 

13Re' i QaJaaw Dios je' wili i xuq'or: Re' taq i hat i ma' holohik ta taq ti q'orik chi 
wiij. Eh ko kinapech'uj taq chi je' wili: ¿Chib'ih jariik i ma' holohik taj qaq'orom 
chawiij? tiki taq. 

14Eh je' wili taq inaq'or: Chi neenqanimaj i Dios xama' xta neerutiq qeh ¿Chib'ih i 
neen qak'ax ruuk' chi neenqanimaj i ruk'uhb'aal, eh chi xa eliik neenqakoj i 
qaq'eq' so' ruum i ruti'kiil qak'ux chuwach i Dios nim wajaawriik inkiq'or? 

15Re' hoj inqakoj rehtaal taqe i nimaq kiwach chi xa eliik suq kik'ux, eh chi re' 
taqe i yiib' wach kina'ojb'al, chu'nchel inki a'n i nelik korik chikiwach. Eh 
inkiyeew rujosq'iil i Dios, xama' xta wo' inkik'ul tiki taq, inki Dios. 

16Eh re' taqe inkiyohleej i QaJaaw Dios je' wili xkiq'or chikiwach: Re' Dios xuyeew 
ruk'ux chi rib'irjiik i xkiq'or. Eh chuwach i QaJaaw xtz'ihb'jik panhuuj, i xkian i 
kiye'wik runimaal wach, i kiyohlinik wach i Dios. 

17Re' i QaJaaw Dios je' wili i xuq'or: Re' hin pan jinaj q'iij naa wo' chik nuk'amam 
taqe chi nutinamiit q'e' looq'. Eh naa wo' chik nukuyum kimahk, je' rukab' noq i 
rukuy ru mahk i rak'uun i ajaab'ees, noq naanuketelaam kiwach taqe i re'. 

18Ruuk' i re' naa taq akojom rehtaal i hat chib'ih i naa nub'anam kuuk' i holohik 
kina'ojb'al, kuuk' i yiib' wach kina'ojb'al. Eh chib'ih i naa nub'anam kuuk' i 
kiye'wik nuloq'il, kuuk' i ma' kiye'wik ta nuloq'il, inki. 

Mal 4 

Re' i Dios xuq'or chi ilook' i ruq'at i q'orik chikinaah i yiib' wach kina'ojb'al 

1Re' i QaJaaw Dios je' wili i xuq'or: Re' hin xti korik i nuq'or chi ilook' ink'uloq i 
ruq'ijil i ti' k'axik chi je' jino'q runimaal q'aaq' chikinaah taqe i yiib' wach 
kina'ojb'al, je' wo' chikinaah chu'nchel i nimaq kiwach inki a'n kiib', xa je' chik 
kik'ahtik chiq k'im noq naakik'ahtiik chi sachb'al kiwach chi jumpech. 

2Re' taq i hat i tiyohlinik weh naa taq ruk'uliik i loq i korik laj na'ojb'al taq cha 
naah, je' rukab' noq insihq'inik chaloq i q'iij, ruuk' taqe i ruchaab' i ruk'am chaloq 
i ko'lemb'al taq awiib'. Ruuk' i re' naa taq apisk'aniik panawoq, je' rukab' noq 
kipisk'anik pankooq i kok' wakax noq kielik cho pankiwab'aal. 

3Eh na' ponoq i q'iij re' re' k'ahchi' nuyejaam wach, re' taq i hat naa taq awesam i 
kajaawriik i yiib' wach kina'ojb'al, je' nanaa taq ayeq'em taqe panawooq, je' 
rukab' imb'aan reh i ch'uwa'. 

4Eh k'oloq taq panak'ux i nuk'uhb'aal nuq'orom cho reh i waj kamanoom Moisés, 
chinaah i yuuq' Horeb. Re' taqe i nuk'uhb'aal re' re' xnuq'or chaloq, re' naq chi 
chu'nchel i aj Israel naakinimaniik reh. 

5Eh noq komajaa' i nub'an i q'ataj q'orik re' re', kopeet naa nutaq'aam taq reje 
chaxilak jinaj i jilow i Elías, wihinaq cho chi jalal nuq'oral. Re' q'iij re' re' xiik' 
naah loq'il, eh ma' k'isiin i yo'jik naarub'aan. 

6Re' i waj taqareel re' re', naaruq'oriik chi re' taqe i tuutb'ees, i ajaab'ees, naa 
kik'amam kiib' panotob'il kuuk' i kak'uun kixq'uun. Eh wila' ma' xkian, re' hin, 
naarukuxiik nusacham kiwach, inki i QaJaaw Dios nim rajaawriik. 

Poqomichi’ - All Bible 

 
 
 

Mat 

Mat 1 

Re' taqe i rumaam rati't i Jesucristo 
(Luc 3.23-38) 

1Re' wili i kib'ihnaal i rumaam rati't i Jesucristo: Re' reh riih rumaam i reey 
David, eh riih rumaam i Abraham. 

2Re' Abraham rajaaw i Isaac. Re' Isaac rajaaw i Jacob. Re' Jacob rajaaw i Judá 
ruch'ihil taqe chee ruchaaq'. 

3Re' Judá rajaaw i Fares ruch'ihil i Zara, eh re' kituut Tamar rub'ihnaal. Re' Fares 
rajaaw i Esrom. Eh re' Esrom rajaaw i Aram. 

4Re' Aram rajaaw i Aminadab. Re' Aminadab rajaaw i Naasón. Eh re' Naasón 
rajaaw i Salmón. 

5Re' Salmón ruch'ihil i Rahab, rutuut rajaaw i Booz. Re' Booz ruch'ihil i Rut, 
rutuut rajaaw i Obed. Re' Obed rajaaw Isaí. 

6Re' Isaí rajaaw i reey David. Re' reey David rajaaw i Salomón, rak'uun ruuk' ixoq 
xwihik cho chi rehk'een i Urías. 

7Eh re' Salomón rajaaw i Roboam. Re' Roboam rajaaw i Abías. Eh re' Abías rajaaw 
i Asa. 

8Re' Asa rajaaw i Josafat. Re' Josafat rajaaw i Joram. Eh re' Joram rajaaw i Uzías. 

9Re' Uzías rajaaw i Jotam. Re' Jotam rajaaw i Acaz. Eh re' Acaz rajaaw i Ezequías. 

10Re' Ezequías rajaaw i Manasés. Re' Manasés rajaaw i Amón. Eh re' Amón rajaaw 
i Josías. 

11Re' Josías rajaaw i Jeconías je' wo' taqe ruchaaq', chupaam taqe q'iij re' re' 
xichoparik, eh xi k'amarik reje aj Israel pan tinamit Babilonia. 

12Eh noq k'amooj chik taqe reje Babilonia i aj Israel, re' Jeconías xwihik jinaj 
rak'uun, Salatiel rub'ihnaal. Eh re' Salatiel rajaaw i Zorobabel. 

13Re' Zorobabel rajaaw i Abiud. Re' Abiud rajaaw i Eliaquim. Eh re' Eliaquim 
rajaaw i Azor. 

14Re' Azor rajaaw i Sadoc. Re' Sadoc rajaaw i Aquim. Eh re' Aquim rajaaw i Eliud. 

15Re' Eliud rajaaw i Eleazar. Re' Eleazar rajaaw i Matán. Eh re' Matán rajaaw i 
Jacob. 

16Re' Jacob rajaaw i José, re' i rub'ahiil i María, re' i rutuut i Jesús, re' i Cristo 
inkiq'or reh. 

17Noq xwihik chaloq i Abraham kajlaj ch'iht chi k'acharik i xb'aan noq x-aasjik i 
David. Chi riij i re' kajlaj ch'iht wo' chik chi k'acharik i xb'aan, noq xi k'amarik reje 
Babilonia. Chi riij i re', kajlaj ch'iht wo' chik chi k'acharik i xb'aan noq x-aasjik i 
Cristo. 

Re' i raasjiik i Jesucristo 
(Luc 2.1-7) 

18Re' Jesucristo je' wili noq x-aasjik: Re' María, i rutuut, ruye'em chik wach i 
q'orik reh i José. Eh noq xakomajaa' wo' inkik'am kiib', re' i María xkahnik wach 
k'acharik ruum i rajaawriik i Santolaj Uxlab'al. 

19Re' José korik wach ruk'ux. Ruum aj re' ma' xraaj ta ruk'uhtaam ruk'ixb'ilaal i 
María, xa chi ma' eht'alimaj naq xraaj rukanaam. 

20Re' José noq kapeew i rub'an chi riij wili, jinaj i ruánjel i QaJaaw xuk'uhtaaj riib' 
reh paruwiriik je' wili i xq'orarik reh: José, hat riih rumaam i David, maayoj ak'ux 
chuk'amariik i María chi awehk'een, ruum re' reh re' i Santolaj Uxlab'al xkananik 
reh wach k'acharik 

21Re' María jinaj i rak'uun naa raasjiik, Jesús i rub'ihnaal naa akojom, ruum re' 
reh naa ruko'liniik reh i rutinamiit ruuk' i kimahk, i nuchjik. 

22Chu'nchel i wili xb'aan, reh chi xooj eloq wach i ruq'orom cho pampeet i 
QaJaaw Dios, ruuk' chii' i jalal ruq'oral chi je' wili: 

23Eh jinaj q'ahxoq ma' reht'al ta wach q'o'rinik winaq, naa raasjiik jinaj k'isa 
rak'uun, Emanuel i rub'ihnaal naa rukojom, inki, (re' iraaj ruq'orom chi Re' Dios 
wilik quuk') 

24Noq xrik'raaj riib' i José paruwiriik, xub'an wo' hoq i xq'orarik reh ruum i 
ruánjel i QaJaaw, xuk'am wo' chi rehk'een i María. 

25Xa re' la', xama' xwirik ta wo' ruuk' i María, kore' xwirik ruuk' noq aasjinaq chik 
i k'isa rak'uun, eh Jesús i rub'ihnaal xkojarik ruum i José. 

Mat 2 

Re' rula'jiik i Jesús kian taqe aj na'ojb'al 

1Re' Jesús ar x-aasjik pan tinamit Belén paruyuq'ul i Judea, re' noq wilik chi reyil i 
Herodes ar. Wilik taqe winaq aj na'ojb'al, xi chalik parelb'aal q'iij, xiooj k'oloq 
Jerusaleem. 

2Eh xkipech'uj chi je' wili: ¿Aha' wilik i k'isa k'un ko x-aasjik, re' i naa rokiik chi 
kireey i aj judío? Re' hoj xqilow cho wach i ruch'uminal parelb'aal q'ij. Ruum aj 
re', xoj chalik chulooq'jiik, inki taqe. 

3Eh noq xrib'iraj i reey Herodes chi je' re' xutoq'aa' intukik wach ruk'ux, je' wo' 
chu'nchel i aj Jerusaleem. 

4Eh re' i reey xumol kiwach i kajaaw i k'amal kib'eeh aj tiij, taqe i kik'uhtanik ree 
k'uhb'aal, eh xupahqaaj keh chi je' wili: ¿Mi aweht'al taq i hat aha' naa raasjiik i 
Cristo? inki. 

5Re' keh je' wili chaq'wik xkian: Ar pan tinamit Belén paruyuq'ul i Judea naa 
raasjiik, ruum re' jalal ruq'oral i Dios je' wili rutz'ihb'aam chaloq: 

6Hat tinamit Belén, wilkaat paruyuq'ul i Judá, ma' re' ta nkiwii' chi q'e' hat k'isiin 
chikiwach i tinamit wilkeeb' paruyuq'ul Judá, awuuk' la' hat naa reliik chaloq 
jinaj aj K'amal b'eeh, naa rucha'jiniik reh i nutinamiit Israel, inki, inki taqe. 

7Eh re' Herodes xumol kiwach chi q'eeqmaal taqe i winaq aj na'ojb'al. Eh 
xupech'uj keh chi korik chih q'ijil kilom cho wach i ch'umiil re' re'. 

8Eh xutaq'aaj taqe reje Belén, je' wili xuq'or keh: Hiy taq ar cha sik' taq cho chi riij 
chi korik chih rub'anam i k'isaak'un re' re'. Eh noq nee taq inareq, i k'oq taq aq'or 
weh aha' wilik, reh chi nee wo' kinooj i hin chulooq'jiik, inki. 

9Eh noq xkib'iraj chi je' re' taqe winaq aj na'ojb'al xiooj wo' hoq, eh peet reje 
chikiwach i ch'umiil i kilom cho wach parelb'aal q'iij, korehtaal xooj pa'lojoq 
chinaah i ye'aab' wilik wii' i k'isa k'un. 

10Eh noq xkilow chi xpa'lojik i ch'umiil taqe winaq aj na'ojb'al, ma' k'isiin ta 
xsuuqb'ik kik'ux. 

11Eh noq xi okik i koq pan jinaj paat, ar xkireq i k'isa k'un ruch'ihil i María, re' 
rutuut, xkixuk'aa' koq kiib' chulooq'jiik i k'isa k'un. Eh xkiteh i kikaxoon, xkisiij 
ree oro, insensia, i mirra. 

12Eh xq'orarik keh pan kiwiriik chi maa kisutinik chik reje i wilik wii' i reey 
Herodes. Je' re' noq tokoom chik i b'eeh xkik'am reje noq xi sutinik pan 
kitinamiit. 

Re' noq xk'amarik reje i Jesús Egipto 

13Ojinaq-oq chik taqe winaq aj na'ojb'al, jinaj i ruánjel i QaJaaw xrilow wach i José 
paruwiriik, je' wili xq'orarik reh: Na'lojoq aweh chak'am reje i k'isa k'un ruch'ihil 
i rutuut, hiy ar i Egipto. Konaa chik nuq'orom aweh jaruuj ti sutinik chaloq, ruum 
re' reey Herodes naa rusik'im i k'isa k'un ree rukanteesjiik, i nuchjik. 

14Je' re' noq chupaam i aq'ab' re' re', xna'lojik re' José xuk'am reje i k'isa k'un 
ruch'ihil i rutuut, xooj reje Egipto. 



1882 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

15Re' keh ar xi patinik korehtaal xkimik i Herodes. Re' wili xb'aan, reh chi xooj 
eloq wach i ruq'orom cho pampeet i QaJaaw Dios, ruuk' chii' i jalal ruq'oral chi je' 
wili: Re' hin xnuyuq'eej reje wak'uun Egipto, inki. 

Re' reey Herodes xutaq'aaj kikanteesjiik i kok' ak'un 

16Noq xunab'eej i Herodes chi xchukarik ree q'orik kuum i aj na'ojb'al, xchalik 
ruk'aah. Xutaq'aaj kikanteesjiik i kok' ak'un kore' xi-aasjik eh xponik kuuk' aj 
ka'kab' haab', wilkeeb' Belén, eh i wilkeeb' chi junsuut i ye'aab' re' re', ruum re' 
re' i ruq'ijil i raasjiik i Jesús xkiq'or taqe winaq re' re'. 

17Je' re' noq xooj eloq wach i rutz'ihb'aam i Jeremías jalal ruq'oral i Dios, je' wili 
xuq'or: 

18Jinaj i q'orik x-ib'irjik xb'aan chaloq Ramá, kowlaj oq'ik, jinaj runimaal ti'kiil 
k'uxliis. Re' po'nchel i Raquel oq'ik i rub'an chi riij taqe rak'uun, ma' xata chik 
q'uunjik wach xraaj, ruum xukapaaj i reh chi kamnaq chik taqe i rak'uun, inki. 

19Eh noq kamnaq chik i Herodes, jinaj i ruánjel i QaJaaw xuk'uhtaaj riib' ree José 
paruwiriik ar Egipto, je' wili i xq'orarik reh: 

20Na'lojoq aweh chak'am reje i k'isa k'un ruch'ihil i rutuut. Tisutinoq wo' chik 
reje paruyuq'ul i Israel, ruum xkimik chik i xraaj naq rukanteesjiik i k'isa k'un, i 
nuchjik. 

21Re' José xwuktik, wo' hoq xuk'am reje paruyuq'ul i Israel i k'isaak'un ruch'ihil i 
rutuut. 

22Noq xrib'iraj i José chi re' chik i Arquelao xokik chi ajaab'ees ar Judea chi jilow i 
rajaaw re' i Herodes, xchalik ruyo'jiik chi ojik ar. Ko xq'orarik chik reh paruwiriik 
ruum i Dios, noq xooj paruyuq'ul i Galilea. 

23Eh noq xponik ar xooj patineel pank'isa tinamit Nazaret. Re' wili xb'aan, reh chi 
xooj eloq wach i kiq'orom taqe jalal ruq'oral i Dios chi re' Jesús aj Nazaret i naa 
rubíhnaam. 

Mat 3 

Re' k'uhb'alinik xub'an i Juan aj qasan ha' 
(Mar 1.1-8 Luc 3.1-9,15-17 Juan 1.19-28) 

1Chupaam taqe i q'iij re' re', re' Juan aj qasan ha' xooj chupaam i ye'aab' chiq 
yuuq' paruyuq'ul i Judea. Ar xutoq'aa' k'uhb'alinik, 

2eh je' wili i xuq'or: Chayot' taq ak'ux chi riij taq amahk, ruum re' i runimaal i 
rajaawriik i Dios inyijik chaloq i ruk'uliik inki. 

3Chi riij i Juan wili xq'orik chaloq i Isaías jalal ruq'oral i Dios, noq xuq'or chi je' 
wili: Jinaj i k'erik chii' chuq'orariik chi je' wili chupaam i ye'aab' chiq yuuq': 

Chayejaa' taq chi korik awánima chuk'ulariik i QaJaaw Dios. Chayejaa' taq chi 
korik i rub'eeh je' rukab' noq inyejeb'jik rub'eeh i wilik chi ajaab'esil, inki. 

4Eh re' Juan rismaal riij cameyo ruyej-aal i ruso' i rukoj, eh re' b'ak'b'al paam 
tz'uhuum. Re' ruk'uxlaaj wii' riib' xa chili'l, eh xa riis panch'ahn winaq kaab'. 

5Eh re' i ruq'or i Juan, kik'ulik chi rib'irjiik i wilkeeb' Jerusaleem, i wilkeeb' 
paruyuq'ul i Judea, i wilkeeb' ma' najt ta chi chii' nim ha' Jordán. 

6Eh noq inkipahqaaj kuyb'al kimahk, inqahteesjik kihaa' ruum i Juan panim ha' 
Jordán. 

7Eh noq xrilow i Juan chi ma' k'isiin i aj fariseo, i aj saduceo, xiooj k'oloq ruuk' 
chuqahteesjiik naq kihaa', je' wili xuq'or keh: Re' taq i hat, je' taq akab' i aaq' 
¿Awach taq inq'orik aweh chi naa taq ako'leem awiib' chuwach i rujosq'iil i Dios 
chalik reh? 

8Cha k'uhtaaj la' pee taq chi ayot'om taq chik ak'ux chi riij taq amahk. 

9Eh maakapaaj taq i hat chi nee taq inik'ik chawiij i rujosq'iil i Dios xa ruum i chi 
nee taq inaq'or chi hat taq riih rumaam i Abraham. Re' hin korik i nuq'or taq 
aweh chi re' Dios ma' k'axik ta noq neeruyejaa' chi riih rumaam i Abraham taqe 
ab'aj wili. 

10Re' i ti' k'axik naa taq ak'ulum korjinaq chik wach. Je' rukab' ikej noq wilik chik 
i koq waraa' i chee'. Eh chu'nchel chee' ma' holohik taj inkiwachuj naa ruyok'ariik 
ko paraa', eh ink'atarik wach q'aaq'. 

11Korik, re' hin inuqasaj taq ahaa' xa ruuk' ha', xa rehtalil chi ayot'om taq chik 
ak'ux chi riij taq amahk. Raaj i k'ulik iloq reh chi wiij, ruuk' i Santolaj Uxlab'al, 
ruuk' q'aaq' naa ruqasam taq ahaa'. Re' reh q'e' nim rajaawriik chi nuwach i hin 
ni xata ruk'ul chi weh chi hin t'uhyen reh i ruxijab'. 

12Re' reh wilik chik cho pan q'ab' i chahchb'al wach i trigo, ehteesb'al iloq reh 
inaq'wach chi xilak i rusohk'iil. Naa rumolom inaq'wach pan i ye'aab' reh. Eh re' 
rusohk'iil, naa ruk'atam pan q'aaq' ma' jaruuj naa ruchuhpiik, inki Juan. 

Re' ruqahteesjiik ruhaa' i Jesús 
(Mar 1.9-11 Luc 3.21-22) 

13Eh re' Jesús Galilea xchalik noq xooj k'oloq chi chii' nim ha' Jordán, i wilik wii' 
Juan, reh chi ar naa ruqahteesjiik ruhaa' ruum i Juan. 

14Re' Juan ma' xraaj ta naq, je' wili xuq'or reh i Jesús: ¿Chib'ih reet noq k'ahchi' 
kiin asik'im chi re' hin naa nuqasaniik ahaa'? Re' la' naq i hat i ruk'ul chi 
neenaqasaj nuhaa', inki. 

15Re' Jesús je' wili i xuq'or: Chakanaa' pee chi je' re', yu'naak chaqasaj la' nuhaa', 
ruum ajwaal wach chi naaqa'nam iraaj i Dios, inki. Re' Juan xub'an wo' hoq i 
xq'orarik reh. 

16Qajinaq-oq chik ruhaa' i Jesús, xelik cho panha'. Eh chi jumehq'iil, xrilow johtoq 
chi xteh chii' i taxaaj, xrilow wo' hoq chi xqajik cho chinaah i Santolaj Uxlab'al chi 
je' paloma. 

17Eh x-ib'irjik jinaj i q'orik xb'aan cho pan taxaaj, je' wili i xuq'or: Re' wili i 
Wak'uun q'e' nuk'ax, re' wo' reh inupab'aam, inki. 

Mat 4 

Re' rupajariik i Jesús xb'aan ruum i aj Yahm 
(Mar 1.12-13 Luc 4.1-13) 

1Eh chi riij i re' xk'amarik reje i Jesús ruum i Santolaj Uxlab'al panchiq yuuq', reh 
chi ar xpajarik ruum i aj Yahm. 

2Eh re' Jesús ka'winaq q'iij ka'winaq aq'ab' ma' xub'an ta ruwa' ar. Chi riij i re', 
xchalik runuhmiik. 

3Eh re' aj yahm xujil i koq riib' chupajariik i Jesús, eh je' wili i xuq'or reh: Mi xti 
korik chi hat Rak'uun i Dios, cha q'or keh ab'aj wili chi kikorjoq chi kaxlanwi'k, 
inki reh. 

4Eh re' Jesús je' wili i xuq'or: Pan santo laj huuj i ruq'or chi ma' xata ruuk' 
kaxlanwi'k naa ruk'achariik i winaq naa la' wo' ruwihiik ruk'achariik ruuk' i 
ruq'oral i Dios, i nelik cho panchii' inki. 

5Chi riij i re', re' aj yahm xuk'am reje i Jesús pan santo laj tinamit Jerusaleem, eh 
xujosaj johtoq ko chi jurub' i rupaat i QaJaaw, 

6eh je' wili i xuq'or reh: Mi xti korik chi hat Rak'uun i Dios, chakut qohoq awiib' 
wach ak'al, ruum pan santo laj huuj i ruq'or chi re' Dios naa rutaq'aam chaloq 
taqe i ruánjel chi naa kaat kicha'jeem reh chi ma' xta neenak'ul. Eh naa kaat 
kich'ihleem ruuk' kiq'ab', reh chi ma' nee ta naq'oj awiib' wataq ab'aj, inki. 

7Eh re' Jesús je' wili i xuq'or: I ruq'or wo' pan santo laj huuj chi ma' jino'q naa 
rupajwiik reh i QaJaaw Dios, inki. 

8Eh re' aj yahm xuk'am reje i Jesús chinaah i jinaj yuuq' najt naah, eh ar 
xuk'uhtaaj cho reh chu'nchel i runimaal kiwach i kiholwochiil i nimaq taq tinamit 
wilkeeb' wach ak'al. 

9Eh je' wili xuq'or reh i Jesús: Wila' xaxuk'aa' awiib' chi nulooq'jiik, chu'nchel i 
nimaq taq tinamit wulu' neenuyeew aweh, inki. 

10Re' Jesús je' wili i xuq'or: Hat aj yahm, eleen chi nuwach, ruum pan santo laj 
huuj i ruq'or chi xa re' wo' QaJaaw Dios naa rulooq'jiik, eh xa re' wo' reh naa 
rukamanjiik wach, inki. 

11Chi riij i re', re' i aj yahm, xukanaa' kahnoq i Jesús. Eh re' taqe ánjel xi chalik 
chutoob'jiik i Jesús. 

Re' Jesús xutoq'aa' rukamaj ar Galilea 
(Mar 1.14-15 Luc 4.14-15) 

12Noq xrib'iraj i Jesús chi prexo chik wilik i Juan aj qasan ha', xooj paruyuq'ul i 
Galilea. 

13Xa re' la', ma' xkahnik ta ar Nazaret. Ko Capernaum xooj chi patinik, re' i 
tinamit wilik chi chii' i k'isa palaw, paruyuq'ul i tinamit Zabulón, eh i tinamit 
Neftalí. 

14Je' wili xb'aan, reh chi xooj eloq wach i rutz'ihb'aam chaloq i Isaías jalal ruq'oral 
i Dios chi je' wili: 

15Ruyuq'ul i Zabulón, ruyuq'ul i Neftalí, chupaam i b'eeh chi chii' palaw parelb'aal 
q'iij ree nim ha' Jordán ar Galilea, re' taqe patim wii' ma' re' ta taqe aj judío: 

16Re' taqe tinamit i wilkeeb' panq'equm xkilow wach jinaj runimaal saqum. Eh re' 
taqe k'acharik inki a'n paruyohb'alil i kimik, xisihq'jik cho ruum jinaj saqum, inki. 

17Chupaam taqe i q'iij re' re' xtohq'ik ruq'orom i Jesús chi je' wili: Chayot' taq 
ak'ux chi riij taq amahk, ruum re' i runimaal i rajaawriik i Dios inyijik chaloq i 
ruk'uliik, inki. 

Re' Jesús xuk'am taqe chi riij i kijib' chi aj karineel 
(Mar 1.16-20 Luc 5.1-11) 

18Noq k'ahchi' rik'iik i Jesús chi chii' i palaw Galilea, xrilow reje wach i ki'ib' chi 
winaq, kichaaq' kiib', jinaj i Simón, Pedro i rukab' b'ih, eh re' jinaj, Andres 
rub'ihnaal. Re' keh, k'ahchi' kikutum pan palaw kiya'l ruum b'anal kar taqe. 

19Eh je' wili i xq'orarik keh ruum i Jesús: Taq taq chi wiij. Naa taq kaat nukojom 
chi re' taq chik aawas achaaq' naa asik'im chi jilow kar, ki uchjik. 

20Re' keh jumehq'iil xkikanaa' kahnoq i kiya'l, eh xiooj chi riij i Jesús. 

21Eh k'isiin chik i xb'ehik reje Jesús, ki'ib' wo' chik i winaq xrilow reje kiwach 
kichaaq' kiib', re' Jacobo re' i Juan, rak'uun taqe i Zebedeo. Eh pan barco wilkeeb' 
ruuk' i kajaaw, k'ahchi' kik'ojem wach i kiya'l. Eh xiyuq'ub'jik reje ruum i Jesús. 

22Re' keh xa chupaam wo' jumehq' re' re' xkikanaa' kahnoq i barco je' wo' 
kajaaw, re' chik i Jesús xkitahqeej reje. 

Re' Jesús ma' k'isa tinamit i xuk'uhb'alej 
(Luc 6.17-19) 

23Re' Jesús xub'ehuj cho paam i ruyuq'ul i Galilea. Eh chupaam taqe paat 
inlooq'jik wii' Dios xub'an i tijinik. Xuq'or rib'iral i ak' k'uhb'aal re' i runimaal 
rajaawriik i Dios. Eh xuk'achrisaj taqe i xa reh reh wach kiyab'ilaal. 

24Eh re' xub'an i Jesús xooj rib'iral panruyuq'ul i Siria. Ruum aj re', xkik'am cho 
chuwach taqe i wilkeeb' panti' k'axik ruum i xa reh reh wach chi yab'ilaal, chi je' i 

wilik ma' tob'laj uxlab'al kuuk', chi je' nahool imb'anik keh, taqe i siik, 
xuk'aachrisaj taqe. 

25Eh ma' k'isiin i tinamit xi tahqinik reh, chi je' taqe aj Galilea, chi je' taqe aj i 
Decápolis, chi je' taqe aj Jerusaleem, chi je' taqe aj Judea, chi je' taqe aj parelb'aal 
q'iij ree nim ha' Jordán. 

Mat 5 

Re' k'uhb'alinik xub'an i Jesús nah yuuq' 
Re' taqe i atoob' keh 

(Luc 6.20-23) 

1Noq xrilow i Jesús i ruk'ihaal tinamit, xjohtik johtoq nah yuuq', ar xutzunaa' cho 
riib'. Eh re' taqe raj tahqaneel xkijil i koq kiib' ruuk'. 

2Re' Jesús xtohq'ik taqe ruk'uhb'alem chi je' wili: 

3Atoob' keh awach inkireq chi riij chi ko wilik i ajwaal wach chi keh ruuk' i 
kinimaniik ruum re' keh kiehtrik i runimaal i rajaawriik i Dios. 

4Atoob' keh inkikoj rehtaal chi ntz'irik kiwach, ruum re' Dios naa ruye'wiik 
rusuqkiil kik'ux. 

5Atoob' keh i xa ch'ub'ik wach kik'ux, ruum re' keh naakik'ulum chi kiye'aab' i 
q'orooj cho rib'iral keh ruum i Dios. 

6Atoob' keh i xankotwaaj chik rub'anariik iraaj i Dios, ruum re' reh naa 
rutoob'iniik keh chub'anariik. 

7Atoob' keh inkiketelaaj wach i kas kichaaq', ruum re' Dios naa ruketeliniik 
kiwach i keh. 

8Atoob' keh i saq wach i kánima, ruum re' keh naakilom wach i Dios. 

9Atoob' keh inkichop kik'ux chusik'ariik i wihik pansuqkiil k'uxliis, ruum re' keh 
naa kikahniik chi rak'uun rixq'uun i Dios taqe. 

10Atoob' keh inkikuy i ti' k'axik imb'aan keh ruum i rub'anariik iraaj i Dios, ruum 
re' keh kiehtrik i runimaal i rajaawriik i Dios. 

11Atoob' taq aweh i hat wila' xakuy taq i b'ajarik, i ti' k'axik neenkian taq aweh, 
noq neenkitz'aq wach i xa reh reh wach chi chukuj q'orik taq chawiij ruum i 
nunimjiik i hin. 

12Eh xti suuqb'oq taq ak'ux ruum naa taq ak'ulum jinaj runimaal kooch ar pan 
taxaaj. K'oloq taq panak'ux chi je' wo' re' noq x-ixoowjik cho kiwach taqe jalal 
ruq'oral i Dios xi wihik cho pampeet, inki Jesús. 

Re' ratz'amil eh re' rusaqumaal i tinamit wach ak'al 
(Mar 9.50 Luc 14.34-35) 

13Re' taq i hat, hat taq ratz'amil i tinamit wach ak'al. Chakoj taq rehtaal aatz'aam 
noq ma' ki'toq'ik ta chik, ma' xta chik inkamanik wii' inq'eb'arik reje, inyeq'eb'ik 
paam kuum i tinamit. 

14Eh hat wo' taq rusaqumaal i tinamit wach ak'al. Chakoj taq rehtaal jino'q i 
tinamit nah yuuq' wilik ma' nee ta rub'an chi nee rukeb'aa' riib'. 

15Re' i saqumb'al inqoparik pampaat, ma' nee ta rub'an chi neentak'ab'jik naah 
chi kaxoon, taxaaj la' inye'arik, reh chi neerusihq'eej chu'nchel i wilkeeb' 
pampaat. 

16Je'-oq re' noq neensihq'inik taq asaquumaal i hat chikiwach i tinamit. Noq 
neenkilow chi holohik taq ana'ojb'al, neenkiloq'ej taq aaWaJaaw i wilik cho pan 
taxaaj, inki Jesús. 

Re' Jesús xq'orik chi riij i k'uhb'aal ye'ooj ree Moisés 

17Re' taq i hat maakapaaj taq chi xin chalik chusachariik wach i k'uhb'aal ye'ooj 
ree Moisés, je' wo' hoq i xkiq'or jalal ruq'oral i Dios, xchalik la' wesaj wach. 

18Re' hin xti korik i nuq'or taq aweh: Noq komajaa'-oq insahchik wach i taxaaj i 
wach ak'al, ma' naa ta rehtesjiik k'isinoq ruuk' i ruq'or i k'uhb'aal, korehtaal la' 
nooj eloq wach chu'nchel. 

19Ruum aj re', awach i ma' runimaj i ruq'or jino'q i k'uhb'aal, atoob' ta q'e' k'isiin 
wach, eh je' re' i ruk'uhtaaj keh i tokoom, ma' naa ta ruye'ariik runimaal wach pa 
runimaal rajaawriik i Dios. Raaj awach i nimanik reh i ruq'or i k'uhb'aal, eh je' re' 
i ruk'uhtaaj keh i tokoom, re' re' naa ruye'ariik runimaal wach pa runimaal 
rajaawriik i Dios. 

20Ruum aj re', i nuq'or taq aweh i hat, wila' ma' xaq'at taq kiwach i aj fariseo, taqe 
i kik'uhtanik ree k'uhb'aal, ruuk' i rub'anariik raaj i Dios, ma' jaruuj taq naa 
awokiik pa runimaal rajaawriik i Dios, inki Jesús. 

Re' Jesús xq'orik chi riij i josq'iil 
(Luc 12.57-59) 

21Re' taq i hat ab'iram taq i q'orooj cho keh i aj najtir q'iij chi je' wili: Maacansaj 
taq aawas achaaq', ruum awach i rukansaj i ras ruchaaq', naa ruq'atariik q'orik 
chinaah, ki uchjik. 

22Re' i hin i nuq'or taq aweh chi xa ruum chi neenchalik rujosq'iil jino'q chinaah i 
ras ruchaaq', neenq'atarik q'orik chinaah. Eh awach i neerub'aj i ras ruchaaq', 
neenk'amarik reje chikiwach i q'atal q'orik. Eh awach i nee ruq'or reh i ras 
ruchaaq' chi ma' xta kamaj, i ruk'ul chi naa rojiik pan q'aaq'. 

23Ruum aj re', re' hat, wila' xak'am reje amayiij wach artaal, eh ar-oq xk'ulik cho 
panak'ux chi wilik amahk chuwach aawas achaaq', 

24cha kanaa' peet amayiij ar. Hiy cho ruuk' aawas achaaq' chak'am taq awiib' 
panotob'il ruuk', kora'j neetichalik wach artaal re' chuq'ahteesjiik amayiij. 

25Wila' awach xk'amwik aweh pan q'atb'al q'orik, noq ojik taq i na a'n, cha yejaa' 
taq wach panotob'il ruuk' taq apeleto. Chi je' re', ma' nee ta tiruq'asaj pan q'ab' i 
q'atal q'orik. Ruum wi ma' xa a'n chi je' re', re' q'atal q'orik neetiruq'asaj pan 
q'ab' i polisía, eh re' polisía nee tiruyeew pantz'ilom. 

26Xti korik i nuq'or aweh chi ma' jaruuj nee ti elik cho pantz'ilom wila' ma' xatoj 
nik' k'ihaal naa aweliik cho wii', inki Jesús. 

Re' Jesús xq'orik chi riij i k'oyomal 

27Re' taq i hat ab'iram taq i q'orooj cho najtir q'iij chi je' wili: Maa ch'uwa'reej 
wach aakaxáro, inki. 

28Eh re' hin i nuq'or taq aweh chi awach i nee rilow jino'q ixoq, eh neerotwaaj 
k'oyomal ruuk', xuch'uwa'reej chik wach irukaxaro paránima ruuk' ixoq re' re'. 

29Ruum aj re', re' hat, wila' re' i rusak'aaj naq'awach inq'eb'wik aweh pamahk, 
chawisaj iloq. Chaq'eb' reje wulu', ruum ma' xta reet chi nee naq'eb' jino'q i 
naq'awach chuwach chi neenooj chu'nchel ati'jolal pan q'aaq'. 

30Eh wila' re' i rusak'aaj aq'ab' inq'eb'wik aweh pamahk, chayok' iloq. Chaq'eb' 
reje wulu', ruum ma' xta reet chi nenaq'eb' jino'q aq'ab' chuwach chi nenooj 
chu'nchel ati'jolal pantojb'al amahk, inki Jesús. 

Re' Jesús xuq'or chi ma' toob' taj i ch'aqaj iib' 
(Mat 19.9 Mar 10.11-12 Luc 16.18) 

31Eh q'orooj wo' chaloq chi je' wili: Awach i naa ruch'aqam irukaxaro ruuk' i 
rehk'een, inchol ruye'em ruhuuj rehtalil chi xkich'aq chik kiib', inki. 

32Eh re' hin i nuq'or taq aweh chi re' i winaq i ruch'aq riib' ma' ruum ta chi 
k'ahchi' chi k'oyomal i rehk'een, xak'ahchi' ruminim chupaam i rehk'een chi naa 
ruch'uwa'reem wach irukaxaro. Eh awach i neerub'an kaxáro ruuk' ixoq 
kanamaj, nee ruch'uwa'reej wach irukaxaro, inki Jesús. 

Re' Jesús xuq'or chi ma' naa ta ruq'orariik i ti wilii i QaJaaw 

33Re' taq i hat ab'iram taq i q'orooj cho keh i aj najtir q'iij chi je' wili: Wila' xaq'or 
taq i ti wilii QaJaaw chi naa taq a'nam koruman chi naa taq a'nam, ki uchjik. 

34Raaj i hin i nuq'or taq aweh chi ma' ruyee ta riib' chi nee taq inaq'or i ti wilii 
QaJaaw ruuk' i xa chib'ih jariik. Ni xata ruyee riib' chi nee taq inaq'or i b'ih i 
taxaaj, ruum re' re' ruye'aab' i Dios. 

35Ni xata neeruyee riib' chi nee taq inaq'or i ti wili wach ak'al, ruum re' re' ye'aab' 
rooq i Dios noq wilik. Eh ma' nee ta ruyee riib' chi nee taq inaq'or i ti wili i 
Jerusaleem, ruum re' re' rutinamiit i Reey nim rajaawriik. 

36Maaq'or wo' taq i ti wili nunaah, ruum ma' nee ta ruyee riib' chi nee taq 
inayejaa' chi saq oon q'eq jino'q i rismaal taq anaah. 

37Korik, tiko'q taq, wila' korik taq inaq'or. Eh ma' korik taj tiko'q taq wi ma' korik 
taq inaq'or, ruum wi xa tiq taq i koq naah, xa ruuk' chik i aj Yahm inchalik, inki 
Jesús. 

Re' Jesús xq'orik chi riij i ruq'ajariik wach chib'ih imb'aan reh i ju'jun 
(Luc 6.29-30) 

38Re' taq i hat ab'iram taq i q'orooj cho chi je' wili: Awach x-puch'wik reh i 
naq'awach i hat, chapuch' wo' chik inaq'wach i reh. Eh awach xtohwik reh i wach 
aweeh i hat, chatoh wo' chik i wareeh i reh, ki uchjik. 

39Eh re' hin i nuq'or aweh chi maaq'aj wach reh i ma' tiklik ta imb'anik aweh. 
Wila' xsak'arik i pan wach juntar, chuyeew wo' chik chi sak'arik i juntar. 

40Wila' awach xooj jalwoq aweh pan q'atb'al q'orik, eh xraaj-oq ruk'amam 
aakamísa, chayeew wo' reh haa' aachakéta. 

41Eh wila' awach xminwik aweh chi k'amaj ihq junhiil-oq, chamanaa' ka'hiil i hat. 

42Eh awach i neerupahqaaj chib'ih jariik aweh, chayeew reh. Eh awach iraaj 
rukemeel awuuk', maanijisaj awiib' chuwach, inki Jesús. 

Re' Jesús xq'orik chi riij i kik'axariik i aj ixowaal 
(Luc 6.27-28,32-36) 

43Re' taq i hat ab'iram taq i q'orooj cho chi je' wili: Chak'ax taq i kik'axwik aweh. 
Eh awach i ki-ixowanik taq aweh, cha wixowaaj wo' taq kiwach i hat, inki. 

44Eh re' hin i nuq'or taq aweh chi chak'ax taq i ki-ixowanik taq awach. Xa suq taq 
tiq'oroq kuuk' i ma' holohik ta kiq'orik taq chawiij, eh cha a'n taq otob'il keh i ma' 
suq ta taq tikilow. Eh cha a'n taq atiij chikiij i kib'ajwik taq aweh, i ma' tiklik ta 
kib'anik taq aweh. 

45Reh chi hat taq manlik rak'uun rixq'uun i Ajaab'ees wilik cho pan taxaaj. Re' reh 
i ruyeew chaloq i q'iij chikinaah i holohik kina'ojb'al, chikinaah i ma' holohik ta 
kina'ojb'al. Eh i ruyeew chaloq i jab' chikinaah i korik wach kik'ux, chikinaah i 
ma' korik ta wach kik'ux. 

46Eh wila' xa re' i kik'axwik taq aweh inak'ax, ma' jaruuj taq naa ruye'em akooch i 
Dios. ¿Mi ma' aweht'al taq re' hat chi je' wo' re' k'axaj kiib' inki a'n i aj pahqan 
tooj? 

47Eh wila' xa re' taq awamigo i nayeew taq rusuqkiil kik'ux, ma' rub'ehel ta taq i 
na a'n. ¿Mi ma' aweht'al taq re' hat chi je' wo' re' inki a'n i ma' kinimanik ta ree 
Dios? 



1890 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

48Re' taq i hat korik-oq taq wach ak'ux, je' rukab' taq aaWaJaaw wilik cho pan 
taxaaj korik wach ruk'ux, inki Jesús. 

Mat 6 

Re' Jesús xq'orik chi riij i holohik chi b'anarik 

1Chab'iraj taq i naa nuq'orom aweh: Mo'-oq xa chikiwach i tinamit taq neena a'n i 
holohik chi b'anarik xa reh chi nee taq tikilow. Wila' xa a'n taq i je' re', re' taq 
aaWaJaaw wilik cho pan taxaaj ma' naa ta taq ruye'em aakooch. 

2Re' hat noq naa a'nam otob'il keh i neb'aa', maawisaj ruq'orkiil. Maa a'n je' 
rukab' inki a'n i xak'ul inki a'n kiwach chupaam taqe paat inlooq'jik wii' Dios oon 
pantaq b'eeh, xa re' inkaaj chi neenye'arik kiloq'il kuum i tinamit. Re' hin xti 
korik i nuq'or taq aweh chi ruuk' inki a'n re' re', xye'arik chik i kikooch. 

3Raaj noq naa asihim k'isinoq chib'ih keh i neb'aa' i hat, ma' ko ta ruman chi 
neenak'utjaaj reh i naah awamigo 

4xa chi q'eeqmaal la' naa asihiniik. Eh re' aaWaJaaw wilik cho pan taxaaj, i 
k'ahchi' cho rilwiik reh i na a'n chi q'eeqmaal, re' reh naa ruye'wiik aakooch, inki 
Jesús. 

Re' Jesús xuk'uhtaaj nik' wach rub'aan i tiij 
(Luc 11.2-4) 

5Noq naa taq a'nam atiij, maa a'n taq je' rukab' inki a'n i xak'ul inki a'n kiwach. 
Re' keh imponik chikiwach chi pa'alkeeb' noq inki a'n kitiij chupaam taqe paat 
inlooq'jik wii' Dios, eh pantaq rutz'u'kaal b'eeh xa re' inkaaj chi ki-ilarik kuum i 
tinamit. Re' hin xti korik i nuq'or taq aweh chi xye'arik chik i kikooch. 

6Raaj i hat, noq naa a'nam atiij, okeen i koq panapaat, chatz'ap chaa puerta, cha 
a'n atiij chuwach aaWaJaaw, re' aaDios i wilik awuuk' ar pan Uxlab'al. Eh re' 
aaWaJaaw inilwik reh i na a'n chi q'eeqmaal, re' reh naa ruye'wiik akooch 
chuwachiil. 

7Noq naa a'nam atiij, mak'ihpechej taqe q'orik i xama' xta rub'ehel, je' rukab' inki 
a'n i ma' keht'al ta wach i Dios. Re' keh inkikapaaj chi ruuk' i ma' k'isa q'orik inki 
a'n ki-ib'irjik ruum i Dios. 

8Je' re' noq, maa a'n taq aweh i hat je' rukab' inki a'n i keh, ruum re' taq 
aaWaJaaw wilik cho pan taxaaj reht'al chik i ajwaal wach taq cha weh noq 
komajaa' taq i naapahqaaj reh. 

9Ruum aj re', re' taq i hat, je' wili rub'aan taq atiij naa a'nam: QaJaaw Dios wilkaat 
cho pan taxaaj: Loq'imaj ta naq ab'ihnaal. 

10Chayeew chaloq i runimaal awajaawriik. Eh nee ta naq imb'aan ayu' wach ak'al 
inawaaj i hat je' rukab' imb'aan ar pan taxaaj. 

11Eh nee ta naq i nayeew cho qeh yu'naak i qawa' qahaa' ajwaal wach chi qeh 
rajlaal i q'iij. 

12Chakuy ta naq i qamahk ruuk' i ma' holohik taj inqa'an, je' rukab' noq xqakuy 
kimahk i hoj i kib'anik qeh i yiib' wach na'ojb'al. 

13Mayeew q'ab' chi nee qoh pajarik qoh ako'leej la' chuwach i aj Yahm, ruum xa 
re' wo' hat i qaDios wilik animaal awajaawriik aloq'il chi juneliik. Je' ta wo' naq 
re', tiko'q taq. 

14Ruum wila' xakuy taq kimahk i hat i kib'anik taq aweh i ma' holohik ta laj 
na'ojb'al, re' taq aaWaJaaw wilik cho pan taxaaj nee wo' rukuy taq amahk i hat. 

15Eh wila' ma' xakuy taq kimahk i tokoom i hat, re' taq aaWaJaaw wilik cho pan 
taxaaj ma' nee ta wo' rukuy taq amahk i hat, inki Jesús. 

Re' Jesús xuch'ob' rub'ehel i kuyuj wi'k ha' 

16Eh noq ma' naa ta a'nam taq awa' ahaa' chulooq'jiik i Dios, mo'-oq intz'irik taq 
awach je' rukab' inki a'n i k'ul inki a'n kiwach. Re' keh intz'irik kiwach noq ma' 
nkian ta kiwa' kihaa', xa re' inkaaj chi ki-ilarik kuum i tinamit. Re' hin xti korik i 
nuq'or taq aweh chi kik'ulum chik i kikooch. 

17Eh re' hat, noq ma' naa ta a'nam awa' ahaa' chulooq'jiik i Dios, chatz'aj awach, 
eh cha yejaa' awiib' chi korik, 

18reh chi re' tinamit ma' nee ta nkinab'eej chi ma' a'nam ta awa' ahaa'. Xa re' wo' 
aaWaJaaw, aaDios wilik awuuk' pan Uxlab'al, naa runab'iniik reh i k'ahchi' kaat, 
eh re' reh naa ruye'wiik aakooch, inki Jesús. 

Re' rureqariik i b'ehomal pan taxaaj 
(Luc 12.32-34) 

19Maamol taq wach i b'ehomal ayu' wach ak'al, re' insahchik wii' kiwach i xa 
chib'ih jariik ruum i rumohol, ruum i ruq'uxil, re' kiokik wii' chi i leq' taqe ajileq'. 

20Chachop la' taq ak'ux chureqariik i b'ehomal wilik cho pan taxaaj, ruum ar ma' 
nsahchik ta wach ruum i rumohol, ruum i ruq'uxil, ni xata re' i ajileq' kiokik ar chi 
i leq'. 

21Je' re' noq, aha' taq naa ruwihiik ab'ehomal, ar wo' taq naa ach'ikaam reje 
ak'ux, inki Jesús. 

Re' rusaqumaal i ti'jolal 
(Luc 11.34-36) 

22Re' taqe naq'awach rusaqumaal ati'jolal. Wila' re' taqe naq'awach saqum ki-
ilwik, iraaj ruq'orom chi chu'nchel ati'jolal neen wihik rusaqumaal. 

23Raaj wila' re' taqe naq'awach ma' saqum ta ki-ilwik, chu'nchel ati'jolal 
panq'equm wilik. Eh wila' re' asaquumaal insutinik chi q'equm, yohb'aal naa 
nchewach q'equmaal inkahnik, inki Jesús. 

Re' runimjiik i Dios oon re' ruk'axariik wach i b'ehomal 
(Luc 16.13) 

24Ma' awach taj i neerub'an chi ki'ib' i rupatroon, ruum noq neerunimaj i jinaj, 
ma' nee ta runimaj i jinaj xa jinaj i neeruk'ax, eh re' jinaj neerixowaaj wach. Ruum 
aj re' ma' nee ta rub'an chi neenkamanjik wach i Dios wila' ink'axarik wach i 
b'ehomal, inki Jesús. 

Re' Dios rucha'jeej taqe i rak'uun rixq'uun 
(Luc 12.22-31) 

25Re' hin i nuq'or taq aweh chi mat qaaj taq kapeew chi riij taq awa' ahaa', eh mat 
qaaj taq kapeew chi riij taq aso' b'urb'al wach taq ati'jolal, ruum re' taq 
aak'achariik k'ih tz'aaq chuwach i k'uxumb'al taq aweh, eh k'ih wo' tz'aaq taq 
ati'jolal chuwach taq aso'. 

26Chakoj taq rehtaal i kok' chikop kirupinik pan taxaaj. Re' keh ma' xtee inkitik, 
ma'xtee nkijach, ma' xtaj nkimol parupatil re' la' taq aaWaJaaw wilik cho pan 
taxaaj ink'uxlanik keh. Eh re' taq i hat, q'e' taq k'ih atz'aaq chikiwach i kok' 
chikop re' re'. 

27Eh ma' jino'q taq awee hat i neerub'an rutiqariik k'isinoq rooq i ruk'achariik, 
chuchop ta nare' inche ruk'ux chub'aan. 

28¿Chihreet noq tiqajik taq kapeew chi riij aso' naa akojom? Chakoj taq rehtaal 
nik' wach noq kik'ihik johtoq i uhtz'ub' wataq yuuq' k'ixkaab'. Re' keh ma' 
kikamanik taj, eh ni xata nkikem kiso'. 

29Xti korik la' taq i nuq'or aweh i hin chi ni xata re' i ruholohaq so' xukoj chaloq i 
reey Salomón xureq chi je' kiholwochiil taqe i uhtz'ub' re' re'. 

30Eh wila' je' re' kitiq'ib'jiik i rub'an Dios taqe uhtz'ub', i xa re' tii q'iij yu'naak 
wilkeeb' wataq yuuq' k'ixkaab' eh i iqal neekikutarik pan q'aaq', ra'j naa taq chik 
re' hat ma' nee taq tutiq'aa' i Dios, re' taq i hat xa q'e' taq k'isiin ak'ux chi nimanik 

31Je' re' noq, mat qajik taq kapeew, maaq'or taq i je' wili: ¿Aha' naa ruchaliik i 
qawa' qahaa' aha' naa ruchaliik i qaso'? Matko'q taq, 

32ruum xa re' wo' taqe i ma' kinimanik ta ree Dios kiqajik kapeew chusik'ariik 
taqe re'. Re' taq i hat, jinaj taq aaWaJaaw wilik cho pan taxaaj, re' ineht'alinik reh 
chi ajwaal wach taq cha weh taqe re'. 

33Ruum aj re' peet taq naa asik' i runimaal i rajaawriik i Dios ruch'ihil i korik laj 
na'ojb'al inchalik ruuk' i reh. Chi riij i re', nee wo' taq i ruyeew chaaweh chu'nchel 
i re'. 

34Ruum aj re', mat qaaj taq kapeew chi riij i q'iij i iqal ruum tokoom chik i kapeew 
i ruk'am chaloq i q'iij i iqal Eh re' ju'jun chi q'iij xa reh reh wach i k'axik i ruk'am 
chaloq, inki Jesús. 

Mat 7 

Maakoj taq kimahk i tokoom 
(Luc 6.37-38,41-42) 

1Re' taq i hat, maakoj taq kimahk i tokoom, reh chi ma' nee ta rukoj taq amahk i 
Dios i hat, 

2ruum wi xakoj taq kimahk i tokoom i hat, je' wo' re' na' kojaroq taq amahk i hat 
ruum i Dios. Eh nik' wach i xa a'n taq keh i tokoom i hat, je' wo' chik re' i naa 
rub'aan taq awee hat. 

3Raaj i hat, ¿Chib'ih reet noq inakoj rehtaal i k'isa sohk' wilik panaq'wach aawas 
achaaq' mi ma' nakoj rehtaal re' i qamaam i b'ooj wilik panaq'awach i hat? 

4Eh wila' ko wilik i qamaam i b'ooj panaq'wach i hat. ¿Mi neerub'an chi neenaq'or 
reh aawas achaaq' anwisaj i k'isa sohk' wilik panaq'wach? 

5Re' hat xak'ul i na a'n awach Chawisaj peet i qamaam i b'ooj wilik panaq'awach i 
hat kora'j neenawesaj re' i k'isa sohk' wilik panaq'wach aawas achaaq', inki Jesús. 

6Re' taqe q'e' looq' maayeew taq keh i je' kikab' i tz'i' ruum nee-oq inki a'n taq ti' 
k'axik aweh. Eh re' je' holohaq ab'aj, perla, maayeew wo' taq keh taqe i je' kikab' i 
ahq, ruum xa nee-oq inkiye'q' pankooq, inki Jesús. 

Rupahqaljiik chu'nchel k'uxliis aha' wilik i ajwaal wach 
(Luc 11.9-13 6.31) 

7Chapahqaaj taq ree Dios re' reh nee ruyeew taq chaaweh, cha sik' taq, nee taq 
inareq, chaq'oj taq i koq wach i puerta, nee taq i ruteh chaaweh. 

8Ruum awach i neerupahqaaj, neenye'arik reh, awach i neerusik', nee rureq, eh 
awach i neeruq'oj i koq wach i puerta, nee wo' inteharik reh. 

9¿Mi wilik taq jino'q aweh i hat ab'aj i nee ruyeew chi jilow rukaxlanwi'k i 
ruha'lak'uun noq neerupahqaaj rukaxlanwi'k? 

10¿Mi neerub'an chi aaq' i nee ruyeew chi jilow rukaar i ruha'lak'uun noq 
neerupahqaaj rukaar? 

11Eh wila' tichol taq ruye'ariik i hat i ajwaal wach chi keh taq awak'uun 
awixq'uun, eh ma' holohik ta taq ana'ojb'al, ra'j naa chik re' taq aaWaJaaw wilik 
cho pan taxaaj ma' nee ruyeew cho keh i ajwaal wach chi keh awach i 
neenkipahqaaj reh 

12Eh nik' wach inawaaj taq i hat chi neen kian taq awuuk' aawas achaaq', je' wo' 
re' i cha a'n taq i hat kuuk' i keh, ruum je' re' i ruq'or i k'uhb'aal, eh je' wo' re' i 
ruq'or i kitz'ihb'aam chaloq taqe jalal ruq'oral i Dios, inki Jesús. 

Re' i puerta k'isiin wach 
(Luc 13.24) 

13Chachop taq ak'ux chi okik chupaam i k'isiin wach puerta, ruum re' nim wach 
puerta, i nim wach b'eeh, pantojb'al mahk ink'amwik, eh ma' k'isiin i okik inki a'n 
ar. 

14Eh re' i k'isiin wach puerta i k'isiin wach b'eeh, chupaam i juneliik k'acharik 
ink'amwik, eh xama' k'ih ta wo' hoq i k'ahchi' kireqwiik reh, inki Jesús. 

Re' chee' re' wach ink'uhtanik reh chib'ih rub'anam 
(Luc 6.43-44) 

15Chawik'raaj taq awiib' chikiwach taqe inkikoj kiib' chi jalal ruq'oral i Dios. Re' 
keh xa je' tii chik maaxo laj tentzun noq kik'uloq taq awuuk', xanaah re' je' taqe 
josq'laj xojb' pankanima. 

16Re' keh xa ruuk' i kina'ojb'al naa taq anab'eem chib'ih kianam. Chakoj taq 
rehtaal chi re' k'iix ma' nee ta ruwachuj i uuva, ni xata re' k'iixmoq'ool 
neeruwachuj i higo. 

17Chu'nchel i chee' ma' xta kiyab'ilaal ma' q'aah ta paam inkiwachuj. Eh re' taqe 
chee' wilik kiyab'ilaal q'aah paam inkiwachuj. 

18Re' chee' ma' xta ruyab'ilaal ma' nee ta rub'aan chi q'aah paam ineeruwachuj. 
Eh re' chee' wilik ruyab'ilaal ma' nee ta rub'an chi ma' q'aah ta paam 
ineeruwachuj. 

19Chu'nchel i chee' q'aah paam inkiwachuj, kiyok'arik eh kikutarik wach q'aaq'. 

20Eh ruuk' i kina'ojb'al naa taq anab'eem kiwach taqe chukul q'orik re' re', inki 
Jesús. 

Ma' chu'nchel ta naa kokiik pa runimaal rajaawriik i Dios 
(Luc 13.25-27) 

21Re' taqe kiq'orik, Jaaw, Jaaw, weh, ma' chu'nchel ta naa kokiik pa runimaal 
rajaawriik i Dios. Xa re' la' wo' naa kokiik awach i kib'anik reh iraaj i waJaaw 
wilik cho pan taxaaj. 

22Eh paruq'ijil i q'ataj q'orik, ma' k'isiin naa kiq'oriik weh chi je' wili: Jaaw, Jaaw, 
¿Mi ma' panab'ihnaal xoj q'orik re', mi ma' panab'ihnaal re' xqesaj taqe ma' 
tob'laj uxlab'al kuuk' i tinamit? ¿Mi ma' panab'ihnaal xqa a'n re' i ma' jank'al ta 
nilarik? inko'q taqe. 

23Eh re' hin je' wili i naa nuq'orom keh: Ma' weht'al ta taq awach. Eleen taq chi 
nuwach hat taq b'anal reh i yiib' wach ana'ojb'al kinko'q keh, inki. 

Re' jalwaach q'orik chikiij i ki'ib' chi yej-an paat 
(Mar 1.22 Luc 6.47-49) 

24Awach i kirib'iraj eh i rub'an aha' wilik i nuq'or, nee nujalwachej ruuk' jino'q i 
winaq wilik runa'ojb'al, ab'aj i xukoj chi ch'ikaab' reh i rupaat. 

25Eh noq xchalik runimaal teew jab', xub'an i elal ha', xuq'ojib'eej riib' chuwach i 
paat re' re'. Eh re' paat ma' xq'ehb'ik taj, ruum panab'aj ch'iklik i raa'. 

26Eh re' i kirib'iraj wo' naq, eh ma' rub'an taj aha' wilik i nuq'or, nee nujalwachej 
ruuk' jino'q i winaq ma' xta runa'ojb'al, nah saniib' xuch'ikaa' i rupaat. 

27Eh noq xchalik runimaal teew jab', xub'an i elal ha', xuq'ojib'eej riib' chuwach i 
paat re' re', eh yohb'aal wach noq xch'a'lojik, ki uchjik ruum i Jesús. 

28Noq xukohlaaj ruq'orariik i Jesús taqe wili, re' ruk'ihaal tinamit ma' k'isiin ta 
noq xsahchik kik'ux ruum i k'uhb'alinik xub'an, 

29ruum re' reh xti wilik rajaawriik chi k'uhb'alinik ma' je' ta rukab' i k'uhb'alinik 
inki a'n i kik'uhtanik ree najtir k'uhb'aal. 

Mat 8 

Re' Jesús xuk'achrisaj jinaj i aj rax q'aah 
(Mar 1.40-45 Luc 5.12-16) 

1Noq xqajik cho nah yuuq' i Jesús, ma' k'isiin i tinamit xi tahqinik reje reh. 

2Eh jinaj i winaq aj rax q'aah xujil i koq riib' ruuk' i Jesús, xuxuk'aa' riib' chuwach, 
je' wili i xuq'or reh: Jaaw, nee ta nawaaj, nee naq kinak'achrisaj ruuk' i 
nuyab'ilaal, inki. 

3Re' Jesús xutz'a'j reje i yowaab', je' wili i xuq'or reh: Tiwaaj kaat nuk'achrisam. 
Tik'aachjoq inki. Eh re' aj rax q'aah, jumehq'iil xk'achjik xelik i rax q'aah chi riij. 

4Re' Jesús je' wili i xuq'or reh: Ma' awach eh aq'or i xnub'an aweh. Hiy la', cha 
k'uhtaaj chaawiib' chuwach i k'amal kib'eeh aj tiij, eh chayeew amayiij ruq'orom 
chaloq i Moisés, reh chi neenkinab'eej chi xatk'achjik chik, i nuchjik. 

Re' Jesús xuk'achrisaj i rumoso i k'amal kib'eeh taqe soldado 
(Luc 7.1-10) 

5Noq xokik i Jesús pan tinamit Capernaum, jinaj i aj Roma k'amal kib'eeh i 
soldado, xujil i koq riib' chupahqaljiik otob'il ree Jesús, 

6je' wili xuq'or reh: Jaaw, re' numoso yoklik cho pampaat ruum yab'ilaal. Re' reh 
sikrinaq i ruti'jolal, k'ahchi' rik'iik chi ti' k'axik, inki. 

7Re' Jesús je' wili i xuq'or reh: Re' hin nee kinooj chuk'achreesjiik amoso, i 
nuchjik. 

8Re' k'amal kib'eeh i soldado je' wili xuq'or: Jaaw, ma' ruk'ul ta chi weh chi 
netiooj panupaat. Xa cha taq'aaj la' ruq'orariik reh chi neenk'achjik inumoso. 

9Neetinimjik, Chawil i hin, atoob' ta wilik kitaaq'anik weh, kinkinimaj wo' taqe nu 
soldado. Noq neenuq'or reh jino'q chi ohoq, nee wo' nooj. Eh kim ayu', kinko'q 
reh jino'q, nee wo' nchalik. Eh noq neenutaq'aaj i numoso chi kamanik, nee wo' 
nooj, inki. 

10Eh noq xrib'iraj i Jesús chi je' re', xsahchik ruk'ux, je' wili i xuq'or keh i 
kitahqinik reh: Xti korik i nuq'or chi ma' jank'al ta nureq jino'q ar Israel xti 
ruye'em ruk'ux je' rukab' i winaq wili inki. 

11Re' hin i nuq'or taq aweh chi ma' k'isiin taqe i naa kichaliik parelb'aal q'iij, 
parookb'aal q'iij, naa kokiik pa runimaal rajaawriik i Dios, eh naa kianam kiwa' ar 
ruuk' i Abraham, ruuk' i Isaac, ruuk' i Jacob. 

12Eh re' taqe i ye'ooj naq q'ab' keh chi naa kokiik pa runimaal rajaawriik i Dios 
naakikutariik cho panq'equm. Ar naa koq'iim, eh naakiqirich'eem naah i keeh, 
inki. 

13Eh re' Jesús je' wili xuq'or reh i k'amal kib'eeh soldado: Hiy panapaat. 
Neenb'aan aha' wilik i xapahqaaj, ruum chi aye'em ak'ux, inki. Eh chupaam i 
jumehq' re' re', xk'achjik i rumoso i winaq re' re'. 

Re' Jesús xuk'achrisaj i rutuut i rehk'een i Pedro 
(Mar 1.29-34 Luc 4.38-41) 

14Noq xooj k'oloq i Jesús parupaat i Pedro, xponik rureq i rutuut i rehk'een i 
Pedro chi yoklik pan yokaab', ruum k'ahchi' i kaq tz'a' chi riij. 

15Xrilow chi je' re' i Jesús, xuchop chi q'ab' i yowaab', eh jumehq'iil xik'ik i kaq 
tz'a' chi riij. Xwuktik johtoq ixoq re' re', eh re' chik i reh xutoq'aa' cho yej-anik 
kiwa'. 

Re' Jesús ma' k'isiin taqe i yowaab' xuk'achrisaj 

16Noq xokik i q'iij, ma' k'isiin wilik ma' tob'laj uxlab'al kuuk' xkik'am cho 
chuwach i Jesús. Re' reh xa ruuk' i ruq'oral xukaaj taqe reje i ma' tob'laj uxlab'al, 
eh xuk'achrisaj taqe chu'nchel i yowaab'. 

17Reh chi xooj eloq wach i ruq'orom chaloq i Isaías jalal ruq'oral i Dios chi je' wili: 
Re' reh x-eesanik i ruti'kiil qak'ux, eh re' reh xk'amwik i qayab'ilaal, inki. 

Re' taqe i xkaaj naq rutahqaljiik i Jesús 
(Luc 9.57-62) 

18Eh noq xrilow i Jesús chi ma' k'isa tinamit i wilik chi junsuut, xuq'or keh i raj 
tahqaneel chi kiq'ahxoq reje chi juntar i k'isa palaw. 

19Eh jinaj ink'uhtanik ree k'uhb'aal xujil i koq riib' ruuk' i Jesús, je' wili i xuq'or 
reh: Hat aj Tijoom, re' hin tiwaaj kaat nutahqeem xa aha' pa' netiooj, inki. 

20Re' Jesús je' wili i xuq'or reh: Re' taqe yaak wilik kijuul, eh re' taqe chikop 
kirupinik wilik wo' kisuuq'. Raaj i hin, i xnuyejaa' wiib' chi winaq, ma' xta nupaat 
nuhi'limb'aal, inki. 

21Eh jinaj re' ruuk' taqe raj tahqaneel, i Jesús je' wili xuq'or: Jaaw, chayee pee 
q'ab' weh chi nenooj numuq'aa' i wajaaw, kora'j nee kinooj chawiij re', inki. 

22Re' Jesús je' wili xuq'or reh: Taq la' chi wiij cha kanaa' taqe i kamnaq chi re' keh 
neekimuq'anik reh i kikamnaaq, i nuchjik. 

Re' Jesús xupab'aa' i kowlaj teew je' wo' hoq i rub'ohl i palaw 
(Mar 4.35-41 Luc 8.22-25) 

23Chi riij i re', re' Jesús xjohtik pan barco ruch'ihil taqe raj tahqaneel. 

24Eh noq ik'ik chik inki a'n chinaah i k'isa palaw, jinaj i kowlaj teew xchalik. Re' 
rub'ohl i palaw k'ahchi' naq chik rutz'apam naah i barco. Eh re' Jesús wirik i 
rub'an. 

25Eh re' taqe i raj tahqaneel, xooj kuksaj i Jesús je' wili i xkiq'or reh: Jaaw, Jaaw, 
wukteen qoh ako'leej k'ahchi' qojiik qohoq ri'si ha' inki taqe. 

26Re' Jesús je' wili i xuq'or keh: ¿Chihreet noq ma' k'isiin taq ayo'jiik? Ma' aye'em 
ta taq ak'ux chi nimanik, inki. Eh xwuktik johtoq, xupab'aa' i kowlaj teew i 
rub'ohl i palaw, eh xanoq wo' kitz'iriwanik. 

27Noq xkilow chi je' re' i wilkeeb' pan barco, xsahchik kik'ux, xkipahqaaj 
chikiwach chi je' wili: ¿Awach aj wo' winaq wili? Inimjik inche ruum i teew, ruum 
i palaw, inki taqe. 

Re' taqe ki'ib' chi winaq wilik ma' tob'laj uxlab'al kuuk' 
(Mar 5.1-20 Luc 8.26-39) 

28Eh noq xponik i Jesús chi juntar i k'isa palaw paruyuq'ul i Gadara, ki'ib' i winaq 
wilik ma' tob'laj uxlab'al kuuk', xi elik chaloq pankijuleel kamnaq, eh xkijil i koq 
kiib' ruuk' i Jesús. Re' keh xayohb'aal chik wach i kijosq'iil ma' awach taj inik'ik 
chupaam i b'eeh re' re'. 

29Eh kow xkiq'or chi je' wili: Jesús, hat Rak'uun i Dios ¿Chib'ih reet noq inchalik 
amin awiib' quuk'? ¿Mi xat chalik ayu' re' chub'anariik qeh i ti' k'axik noq 
komajaa' i rureq i ruq'ijil? inki taqe. 

30Eh ma' najt ta ar wilkeeb' i ma' k'isa ahq k'uxuj ch'ahn inki a'n 

31Eh re' taqe ma' tob'laj uxlab'al xkipahqaaj otob'il ree Jesús, chi je' wili: Wila' 
nakooj awesam kuuk' winaq wili, chayeew q'ab' qeh chi nee qoh okik chi kipaam 
taqe ahq wulu', inki taqe. 

32Hiy taq, ki uchjik ruum i Jesús. Re' taqe ma' tob'laj uxlab'al xi elik kuuk' i winaq, 
xi okik chi kipaam taqe ahq. Re' taqe ma' k'isa ahq re' re' xkikutib'eej kiib' pan 
b'oqeel, pank'isa palaw xiooj q'ehb'oq, eh ar xijihq'ik. 

33Re' taqe cha'jen ahq xi elik kajiim ruum kiyo'jiik. Noq xi ponik pan tinamit, 
xkitoq'aa' ruk'utjiik chu'nchel i re', je' wo' hoq i xb'aan kuuk' taqe winaq wilik 
naq ma' tob'laj uxlab'al kuuk'. 

34Noq xkib'iraj taqe tinamit chi je' re', chi kunchelaal xiooj aha' wilik wii' i Jesús. 
Eh noq xkilow wach, xkipahqaaj otob'il reh chi eloq reje pankiyuq'ul. 

Mat 9 

Re' Jesús xuk'achrisaj jinaj i siik 
(Mar 2.1-12 Luc 5.17-26) 

1Chi riij i re', re' Jesús xjohtik reje pan jinaj barco, xq'ahxik juntar k'isa palaw, eh 
xooj k'oloq parutinamiit. 

2Eh jinaj i winaq siik yoklik wach ruch'aht noq xkik'am reje chuwach i Jesús. 
Xrilow chi kiye'em kik'ux chi nimanik je' wili xuq'or reh i yowaab': Wak'uun, 
mantib'ik ak'ux re' taqe amahk kuyuuj chik, inki. 

3Eh wilik taqe i kik'uhtanik ree k'uhb'aal, je' wili xkikapaaj: Re' winaq wili 
k'ahchi' ruq'ehtaam i Dios ruuk' taqe ruq'or, inki taqe. 

4Eh re' Jesús xanoq wo' reht'al chib'ih jariik i k'ahchi' kikapaam. Ruum aj re', 
xuq'or keh chi je' wili: ¿Chib'ih reet noq q'e' yiib' taq wach akapeew? 

5¿Aha' wilik i ma' k'axik ta chi q'orarik reh i yowaab' noq inakapaaj taq i hat, mi 
re' chi neenuq'or reh chi kuyuuj chik taqe amahk, oon re' chi neenuq'or reh chi 
wukteen johtoq, tib'ehoq reje? 

6Yu'naak naa taq nuk'uhtaam aweh chi re' hin, i xnuyejaa' wiib' chi winaq wilik 
wajaawriik ayu' wach ak'al chukuyariik taqe mahk, inki. Je' wili i xuq'or reh i siik: 
Tipaa' johtoq chak'am ach'aht hiy panapaat, inki reh. 

7Eh re' siik naq xpa'lojik wo' johtoq, xooj parupaat. 

8Noq xkilow chi je' re' i tinamit, ma' k'isiin ta noq xiyo'jik, eh xkiloq'ej i Dios, 
ruum xuk'uhtaaj i rajaawriik kuuk' taqe winaq. 

Re' Jesús xuyuq'eej chi riij i Mateo 
(Mar 2.13-17 Luc 5.27-32) 

9Noq xelik reje ar i Jesús, xrilow wach jinaj i winaq, Mateo rub'ihnaal, tzunlik 
chupaam i ye'aab' impahqaljik wii' tooj inkamanik ar Roma. Taq chi wiij, inki reh. 
Eh re' Mateo xpa'lojik johtoq, xooj chi riij i Jesús. 

10Eh re' Jesús noq wi'k chik i rub'an nah mexa parupaat i Mateo ruch'ihil taqe raj 
tahqaneel, ma' k'isiin taqe i aj pahqan tooj, eh wilik taqe aj mahk xiooj k'oloq, 
xkian kiwa' ruuk' i Jesús nah méxa. 

11Noq xkilow chi je' re' i aj fariseo, xkipahqaaj reh taqe raj tahqaneel i Jesús chi je' 
wili: ¿Chib'ih reet noq i rub'an ruwa' taq awaj tijoom chi kixilak aj pahqan tooj, 
chi kixilak aj mahk? inki taqe. 

12Noq xrib'iraj chi je' re' i Jesús, je' wili xuq'or keh: Re' ma' xta kiyab'ilaal ma' xta 
kamaj keh i aj iq'omaneel, re' taqe yowaab' ra'j ajwaal wach chi keh re' aj 
iq'omaneel. 

13Re' taq i hat, cha tijej taq riij ruq'or taqe i q'orik wili: Re' hin re' ketelinik 
wachiis inwaaj, ma' nwaaj ta chi chikop taq i nee nayeew chi amayiij, inki. Ruum 
aj re', re' hin ma' xin chalik ta chi kisik'ariik i korik wach kik'ux. Xinchalik la' chi 
kisik'ariik i aj mahk, reh chi neenkiyot' i kik'ux, inki. 

Re' kuyuj wi'k ha' chulooq'jiik i Dios 
(Mar 2.18-22 Luc 5.33-39) 

14Re' taqe raj tahqaneel i Juan aj qasan ha' xkijil i koq kiib' ruuk' i Jesús, je' wili 
xkiq'or reh: Re' hoj, re' taqe aj fariseo k'ih pech inqakuy qawa' qahaa' chulooq'jiik 
i Dios. Raaj taqe awaj tahqaneel i hat, ¿Chib'ih reet noq ma' nkikuy ta kiwa' 
kihaa'? inki taqe. 

15Eh re' i Jesús je' wili xuq'or keh: ¿Mi neerub'an re' chi neentz'irik kiwach taqe 
yuuq'imaj haa' chuninq'ijiik i kaxáro noq ko wilik chi kixilak i b'ahiilb'ees? Ko naa 
ruponiik i q'iij noq naa rehtesjiik chi kixilak i b'ahiilb'ees, kora'j naa kikuyum 
kiwa' kihaa' re'. 

16Eh ma' awach ta ineeruk'ojej wach i ru q'aah so' ruuk' i ak' itz'ihy, ruum re' 
ak'laj k'oojb'al intz'ub'ik eh neeruxih i q'aah itz'ihy ruuk' i re', neenooj chunimaal 
i ruxihiik. 

17Ma' nee ta inye'arik i ak' vino chupaam taqe i q'aah koxtaal tz'uhuum, ruum re' 
taqe i q'aah tz'uhuum neekik'er, eh neenq'ehb'ik i vino ruch'ihil i koxtaal 
tz'uhuum. Ruum aj re', re' ak'laj vino koruman chi chupaam taqe ak' tz'uhuum 
neenye'arik. Chi je' re', ma' xta neen kik'ul i ki'ib' re' re', inki Jesús. 

Re' rixq'uun i Jairo, eh re' ixoq xtz'a'inik reh i ruso' Jesús 
(Mar 5.21-43 Luc 8.40-56) 

18Noq kok'ahchi' ruq'orariik keh taqe re' ruum i Jesús, jinaj i winaq k'amal 
kib'eeh i aj judío xooj k'oloq ruuk' xuxuk'aa' riib' chuwach, je' wili xuq'or reh: Re' 
wixq'uun kore' xkimik. Neeta tiooj chi wiij, nee naq i nayeew aq'ab' chinaah, nee 
naq ink'aach ruka'peech, inki. 

19Eh re' i Jesús, xooj wo' chi riij i winaq re' re' ruch'ihil taqe i raj tahqaneel. 

20Noq ojik i rub'an i Jesús, jinaj ixoq kab'laj haab' rokiik pan yab'ilaal, re' i 
rukik'eel ma' rumay ta elik, xujil i koq riib' chi riij i Jesús, eh xutz'a'j i koq i ruso', 

21ruum xuq'or paruk'ux chi je' wili: Xa re' mi xnutz'a'j i ruso' i Jesús 
neekink'achjik, inki. 

22Eh re' Jesús xusutej riib' chi rilariik ixoq, je' wili xuq'or reh: Wixq'uun, 
mantib'ik chik ak'ux. Yu'naak xatk'achjik chik, ruum aye'em ak'ux chi nunimjiik, i 
nuchjik. Eh chupaam i jumehq' re' re' xanoq wo' xk'achjik ixoq. 

23Noq xooj k'oloq i Jesús parupaat i k'amal kib'eeh i aj judío, xrilow taqe i aj q'ooj 
chi k'ahchi' chik kiyejaam kiib' reh ojik chi muq'anik. Eh xrilow wo' taqe tinamit 
chi xak'erik chik kichii' chi oq'ik. 

24Re' Jesús je' wili xuq'or keh i tinamit: Eleen taq reje ayu', ruum re' xq'un wili 
ma' kamnaq taj, xa wirik i rub'an, inki, eh re' keh xkikaqse'laaj i xuq'or. 

25Noq resam chik taqe chaloq rij paat i tinamit i Jesús, xokik i koq i wilik wii' i 
xq'un, xuchop johtoq chi q'ab', eh re' xq'un xwuktik johtoq xk'aach wo' chik 
ruka'peech. 

26Eh re' i ma' ilooj taj xub'an i Jesús ruuk' i xq'un xooj rib'iral chi junsuut i ye'aab' 
re' re'. 

Re' Jesús xuk'achrisaj taqe i ki'ib' chi moywach 

27Noq xelik reje i Jesús chupaam i ye'aab' re' re', ki'ib' i moywach xi tahqinik reje 
reh, k'erik kichii' chuq'orob'jiik chi je' wili: Hat riih rumaam i David, chaketelaaj 
qawach, qoh ak'achrisaj inki taqe reh. 

28Eh noq xokik i Jesús pan jinaj paat, re' taqe i ki'ib' chi moywach, xkijil i koq kiib' 
ruuk' i Jesús. Eh xupahqaaj keh chi je' wili: ¿Mi nanimaj taq i hat chi wilik 
wajaawriik taq chak'achreesjiik? ki uchjik. Hoo' Jaaw, inqanimaj, inki taqe. 

29Eh re' i Jesús xutz'a'j inaq'kiwach, je' wili xuq'or keh: Ma' xta reet naa taq kaat 
nuk'achrisam je' rukab' taq inawaaj, ruum aye'em taq ak'ux wuuk', inki. 

30Eh re' naq' kiwach xteh wo' hoq. Chi riij i re', je' wili i xq'orarik keh ruum i 
Jesús: Waaj ta taq awach eh inaq'or chi xatnuk'achrisaj taq, ki uchjik. 

31Eh re' keh, xa kore' wo' xi elik reje ar, noq xtohq'ik kik'utjaam chupaam i 
ye'aab' re' re' i ma' ilooj taj xub'an i Jesús kuuk'. 

Re' Jesús xuk'achrisaj jinaj i meem 

32Noq xi elik cho ar i ki'ib' chi moywach naq taqe, wilik i xi k'amwik cho ruuk' i 
Jesús jinaj i winaq meem wilik ma' tob'laj uxlab'al ruuk'. 



1901 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

33Eh noq xresaj i ma' tob'laj uxlab'al i Jesús ruuk' i meem, xanoq wo' xutoq'aa' 
q'orik. Noq xkilow i tinamit chi je' re', ma' k'isiin ta xsahchik kik'ux, je' wili 
xkiq'or: Ma' jank'al q'iij inilarik ayu' Israel i xb'aan wili inki taqe. 

34Eh re' taqe fariseo, je' wili xkiq'or: Re' winaq wili ruuk' i ruwinqilal i k'amal 
kib'eeh i ma' tob'laj uxlab'al i resaj taqe i ma' tob'laj uxlab'al kuuk' i tinamit, inki 
taqe. 

Re' Jesús xuketelaaj kiwach i tinamit 

35Re' Jesús xub'ehuj paam taqe tinamit, je' wo' pantaq ab'iix. Eh chupaam taqe 
paat inlooq'jik wii' Dios xub'an i tijinik xuq'or rib'iral i ak' k'uhb'aal re' i runimaal 
rajaawriik i Dios xuk'achrisaj taqe i xa reh reh wach kiyab'ilaal, eh xa reh reh 
wach kiti'kiil. 

36Noq xrilow kiwach i ma' k'isa tinamit i Jesús, xuketelaaj kiwach, ruum ti' kik'ux, 
eh ma' nkireq ta chi riij chib'ih naa kianam, xa je' kikab' i tentzun ma' xta cha'jen 
keh. 

37Ruum aj re', re' Jesús je' wili xuq'or keh i raj tahqaneel: Re' taqe i tinamit wili je' 
kikab' i tik xa jacharik chik iraaj. Xa nkaaj chik kib'iram i k'uhb'aal. Xa re' la', re' 
taqe aj kamanoom xama' k'ih ta wo' tii taqe. 

38Je' re' noq re' taq i hat, cha pahqaaj taq reh i Dios chi chutaq'aaj chaloq taqe i 
q'orol ree ruk'uhb'aal. Reh chi neen q'orarik keh i tinamit wili, inki Jesús. 

Mat 10 

Re' Jesús xuyuq'eej taqe ruuk' i kab'laj chi raj tahqaneel, 
(Mar 3.13-19 Luc 6.12-16) 

1Re' Jesús xuyuq'eej taqe ruuk' i kab'laj chi raj tahqaneel, xuyeew kajawriik chi 
rehtesjiik i ma' tob'laj uxlab'al kuuk' i tinamit, chi kik'achreesjiik i xa reh reh 
wach i kiyab'ilaal, i xa reh reh wach i kiti'kiil. 

2Re' taqe kab'laj chi raj tahqaneel, je' wili i kib'ihnaal: Re' peet, Simón eh Pedro i 
rukab' b'ih, eh re' ruchaaq', Andres i b'ih, re' i ki'ib' chi rak'uun i Zebedeo, Jacobo 
i b'ih i jinaj, eh re' i jinaj, Juan b'ih, 

3eh re' Felipe, re' Bartolome, re' Tomas eh re' Mateo, re' naq inpahqanik tooj re' 
inkamanik ar Roma, eh re' i rak'uun i Alfeo, Santiago i b'ih, re' i Tadeo, 

4eh re' Simón, i re' ruuk' taqe i aj Canaán, eh re' i Judas Iscariote, re' i xk'ayinik 
ree Jesús. 

Re' Jesús xutaq'aaj taqe reje i kab'laj chi raj tahqaneel chi k'uhb'alinik 
(Mar 6.7-13 Luc 9.1-6) 

5Re' Jesús xutaq'aaj taqe reje i kab'laj chi raj tahqaneel chi k'uhb'alinik, je' wili 
kik'uhb'aljiik xub'an reje: Mat'ooj taq pankiyuq'ul i ma' re' ta taqe aj Israel, ni 
xata pan kitinamitaal i aj Samaria. 

6Hiy la' taq kuuk' i aj Israel, re' taqe i je' sah cheel tentzun noq wilkeeb'. 

7Eh aha' taq naa awik'iik ponoq, k'ahchi'-oq taq aq'orom chi re' runimaal 
rajaawriik i Dios wilik chik ayu' wach ak'al. 

8Eh naa taq aak'achrisam taqe yowaab', taqe aj rax q'aah, naa taq awesam i ma' 
tob'laj uxlab'al kuuk' i tinamit naa taq awuksam taqe kamnaq chi k'achlik kiwach. 
Eh xa chi siih taq xak'ul awajaawriik, xa chi siih wo' chik taq naa aye'em. 

9Noq naa taq awojiik, ma' naa ta taq ak'amam i oro, ni xata plata, ni xata tumiin 
re' ruuk' i q'an ch'ihch', 

10ni xata achiim, ni xata aso' ajalb'aal, ni xata ruka'k'uuhl taq axijab', ni xata 
aakarote taq i naa ak'amam. Ruum re' kamanoom i ruk'ul chi naa ruye'ariik reh i 
ajwaal wach chi reh. 

11Eh noq naa taq aponiik pan jino'q tinamit oon pan jino'q ab'iix, cha sik' taq ar 
jino'q i winaq xa atoob' wach ruk'ux. Ruuk' taq cha a'n apatal jarub' pa' q'iij taq 
nee ti wihik ar. 

12Noq nee taq ti okik panrupaat, chayeew taq rusuqkiil ruk'ux. 

13Wila' re' ehchan paat xraaj ruk'ulum i rusuqkiil k'uxliis re' re', cha kanaa' taq 
reh, eh wila' ma' xraaj ruk'ulum, maakanaa' taq reh. 

14Wila' ma' xatkik'ul taq chaloq, eh wila' ma' xkaaj kib'iram taq i naa aq'orom, ti 
eloq taq reje chupaam i paat re' re' oon tinamit chapuh taq kahnoq i pooq 
panawooq. 

15Re' hin xti korik i nuq'or taq aweh chi na' ponoq ruq'ijil i q'ataj q'orik, xti xiik' 
wo' chik naah ti'kiil i tojb'al kimahk naakik'ulum i tinamit re' re' ma' xata je' 
rukab' i xuk'ul i tinamit Sodoma i Gomorra, inki Jesús. 

Re' Jesús xuq'or keh i kab'laj chi raj tahqaneel chi naa rub'aan ti' k'axik keh 
(Mar 13.9-13 Luc 21.12-19) 

16Re' hin naa taq kaat nutaq'aam reje chi je' taq hat tentzun chi kixilak taqe xojb'. 
Xa re' la', q'as-oq taq wach ak'ux je' rukab' i aaq', eh xa hat-oq wo' taq atoob' je' 
rukab' i paloma. 

17Eh chawik'raaj taq awiib', ruum re' taqe tinamit naa taq kaat kiq'asam pan 
kiq'ab' q'atal q'orik, eh naa taq kaat kiq'ojib'eem chupaam taqe paat inlooq'jik 
wii' Dios. 

18Eh ruum i nunimjiik, naa taq kaat kiq'asam pan kiq'ab' i wilik kajaawriik, pan 
kiq'ab' i reey. Chi je' re' naa taq aq'orom wib'iral kee keh, je' wo' keh i ma' re' ta 
taqe aj Israel. 

19Eh noq naa taq kaat kiq'asam pan kiq'ab' taqe q'atal q'orik, mat qajik taq 
kapeew ruuk' chib'ih taq i naa aq'orom oon nik' wach taq naa aq'oriik, ruum re' 
Dios naa ruye'wiik taq chaq'oral. 

20Eh chib'ih taq i naa aq'orom, ma' xata panak'ux taq naa ruchaliik re' la' i 
ruSantolaj Uxlab'al taq aaWaJaaw naa ruye'wiik taq chaq'oral. 

21Eh re' taqe i aasb'ees naa kiq'asam pankimik i kichaaq'. Eh re' taqe i ajaab'ees 
naa kiq'asam pankimik i kak'uun. Eh re' taqe i ak'uunb'ees ixq'uunb'ees 
naakixowaam wach i kajaaw, eh naakiye'em pankimik. 

22Eh ruum i nunimjiik, naa taq kixowaam awach chu'nchel i tinamit. Eh awach i 
xukuy ransil ixowaal korehtaal i rukimiik, re' re' naa ruko'ljiik. 

23Noq nee taq inkixowaaj awach chupaam jino'q i tinamit, hiy taq pan tokoom 
tinamit. Ruum re' hin xti korik i nuq'or taq aweh chi xakomajaa' wo' taq 
inakohlaaj rub'ehjiik paam taqe tinamit wilkeeb' Israel noq naa nuk'uliik iloq 
ruka'peech i hin Ak'uunb'ees nuwii' winaq. 

24Re' i xa tijen riib' ma' nee ta ruq'at wach i raj tijoom. Eh re' i xa móso ma' nee ta 
ruq'at wach i rupatroon. 

25Re' xa tijen riib' manlik-oq reh chi neentijik ruum i raj tijoom. Eh re' móso 
manlik-oq reh wila' xureq chi riij iraaj i rupatroon. Eh wila' nkikoj chi Beelzebu i 
ehchan paat, ra'j naa chik re' taqe awach reh ma' holohik ta neekiq'orik chi riij, 
inki Jesús. 

Xa re' wo' Dios iraaj yohljik 
(Luc 12.2-9) 

26Eh mat yo'jik taq chikiwach i tinamit, ruum ma' xtaj i neenb'aan chi q'eeqmaal 
chi ma' ta nee nelik wach saqum. Eh ma' xtaj i neenb'aan chi ke'lik chi ma' ta 
neeneht'aljik. 

27Eh re' taq i nuq'or aweh i hin panke'lik, chi wachiil taq chik cha q'or i hat. Aha' 
wilik i nuq'or taq aweh i chi q'eeqmaal, kow taq chik cha q'or chikiwach i tinamit. 

28Matyo'jik taq chikiwach i nee kikansanik taq reh ati'jolal, eh re' taq awánima 
ma' nee ta nkikansaj. Re' la' taq i Dios chayohleej, re' i wilik rajaawriik 
chuye'ariik taq awánima ati'jolal pantojb'al mahk. 

29Chakoj taq rehtaal chi re' kok' tz'ikin ma' re' ta nkiwii' chi ki'ib' i jinaj sentabo 
kik'ayjik wii', ma' jino'q keh ineekiqajik wach ak'al chi ma' ta nee ruyeew q'ab' 
taq aaWaJaaw wilik cho pan taxaaj. 

30Eh re' taq i hat, ajlamaj nare' chi ju'junaal chu'nchel i rismaal taq anaah. 

31Mat yo'jik taq, ruum re' taq i hat xiik' taq naah k'ihaal atz'aaq chikiwach i 
ruk'ihaal chi kok' tz'ikin, inki Jesús. 

Re' kiq'orik reh chikiwach i tinamit chi re' Cristo inkinimaj 
(Luc 12.8-9) 

32Awach inq'orik reh chikiwach i tinamit chi re' hin kirunimaj, re' hin naa wo' 
nuq'orom reh i waJaaw wilik cho pan taxaaj chi re' reh korik chi xnimanik. 

33Raaj awach i naa ruq'orom chikiwach i tinamit chi ma' re' tee hin kirunimaj, re' 
hin naa wo' nuq'orom reh i waJaaw wilik cho pan taxaaj chi re' reh ma' xnimanik 
taj, inki. 

Ruum i runimjiik i Jesús naa rutohq'iik i ch'aqaj iib' 
(Luc 12.49-53 14.26-27) 

34Maacapaaj inche taq i hat chi xin chalik chuye'ariik i suq kiil k'uxliis chi kixilak i 
tinamit ayu' wach ak'al xin chalik la' chutikariik i peleto. 

35Ruum i nunimjiik, re' ak'uunb'ees xchalik nukoj panixowaal ruuk' i rajaaw. Eh 
re' ixq'uunb'ees xchalik nukoj panixowaal ruuk' i rutuut. Eh re' ilib'jeel xchalik 
nukoj panixowaal ruuk' i rutuut i rub'ahiil. 

36Eh re' ju'jun re' taqe awach keh wilik pankipaat naa rusutiniik chi ixowan 
kiwach. 

37Eh awach i re' chik i rutuut rajaaw q'e' ruk'ax chi nuwach i hin ma' ruk'ul ta chi 
waj tahqaneel. Eh awach i re' chik i rak'uun rixq'uun q'e' ruk'ax chi nuwach i hin, 
ma' ruk'ul ta chi waj tahqaneel. 

38Awach i ma' rukuy ta ruk'amariik i rukuruus, ma' kirutahqeej taj, ma' ruk'ul ta 
chi waj tahqaneel. 

39Eh awach i ruko'leej riij i ruk'achariik ayu', naa ruq'eb'em i juneliik k'acharik. 
Eh awach i ruq'eb' i ruk'achariik ayu' ruum i nunimjiik i hin, re' re' naa rureqem i 
juneliik k'acharik, inki Jesús. 

Re' i kooch i ruyeew i Dios 
(Mar 9.41) 

40Awach neenk'ulwik taq aweh i hat, re' wo' hin neekiruk'ul ruuk'. Eh awach i 
neenk'ulwik wee hin, re' wo' xtaaq'anik cho weh i ruk'ul ruuk'. 

41Awach i nee ruk'ul ruuk' jino'q jalal ruq'oral i Dios ruum chi rutaaq'aniik chaloq 
i Dios, je' wo' rukab' i rukooch i jalal ruq'oral i Dios naa ruk'ulum. Eh awach i 
neenk'ulwik reh jino'q korik wach ruk'ux ruum chi korik wach ruk'ux, je' wo' 
rukab' i rukooch i korik wach ruk'ux naa ruk'ulum. 

42Xa awach pa' jino'q, atoob' ta xa jinaj kulk chi jot'ik neerusiij reh jino'q keh i 
nukok'taaq wili ruum chi waj tahqaneel i naa rusihim ruhaa', xti korik i nuq'or 
taq aweh chi naa ruk'ulum i rukooch chi riij i naa rub'anam, inki Jesús. 

Mat 11 

Re' taqe i xitaq'ab'jik reje ruum i Juan aj qasan ha' 
(Luc 7.18-35) 

1Eh noq xukohlaaj kik'uhb'aljiik taqe i kab'laj chi raj tahqaneel i Jesús, xelik reje 
ar xooj chi tijinik, eh xooj chuq'orariik i k'uhb'aal chupaam tinamit wilkeeb' 
chupaam i ye'aab' re' re'. 

2Eh noq pantz'ilom chik wilik i Juan aj qasan ha', xponik rib'iral ruuk' chib'ih i 
k'ahchi' rub'anam i Cristo. Ruum i re', kiib' i raj tahqaneel xutaq'aaj chaloq chi 
rupahqaljiik reh i Jesús chi je' wili: 

3¿Mi re' hat i Cristo, i k'ahchi' ruq'orariik chi naa ruk'uliik iloq, oon ko naa chik 
quy-eem jino'q tokoom? inki taqe reh. 

4Chalik i Jesús je' wili kichaq'weesjiik xub'an: Hiy taq cha q'or reh i Juan i k'ahchi' 
taq awilom i k'ahchi' taq ab'iram. 

5Chi re' taqe moywach ki-ilwik chik, re' taqe siik kib'ehik chik, re' taqe aj rax 
q'aah xik'achjik chik, re' taqe tz'ap xikin ki-ib'irinik chik, re' taqe kamnaq xi 
wuktik chaloq chi k'achlik kiwach, eh k'ahchi' ruq'orariik keh i neb'aa' i ak' 
k'uhb'aal reh i ko'lemb'al iib'. 

6Atoob' reh awach i ma' inyoj ta ruk'ux chi nunimjiik ki uchjik ruum i Jesús. 

7Noq xi sutinik reje i raj tahqaneel i Juan, re' Jesús xuq'or keh i tinamit wilkeeb' 
ar chib'ih rub'anam i Juan, je' wili xuq'or: ¿Chib'ih rub'anam i winaq xponik taq 
awilow chupaam i ye'aab' chiq yuuq'? ¿Mi xa je' kaxlan aaj k'ul inooj ruum teew? 

8Wila' ma' re' re', ¿chaaj wo' jariik re' i xponik taq awilow wach, jino'q oon winaq 
xiik' naah holwochiil i ruso'? Re' taq i hat aweht'al taq chi re' taqe i kikojwik 
holohaq itz'ihy, chupaam taqe paat wilkeeb' wii' reey kiwihik. 

9¿Chaaj wo' rub'anam re' i xponik taq awilow wach, jalal ruq'oral i Dios oon? Re' 
hin xti korik i nuq'or taq aweh chi re' xponik taq awilow wach re' i Juan aj qasan 
ha', i q'e' nim rajaawriik chuwach jino'q jalal ruq'oral i Dios. 

10Eh chi riij i Juan wili tz'ihb'amaj pan santo laj huuj, chi je' wili: Re' hin naa 
nutaq'aam awuuk' i waj taqareel, reh chi naa ayejaam awánima chuk'ulariik i 
QaJaaw, je' rukab' noq inyejeb'jik i rub'eeh i wilik chi ajaab'esil, inki. 

11Xti korik i nuq'or taq aweh chi ma' jino'q keh i k'achareel ik'inaq taqe chaloq 
nim rajaawriik chuwach i Juan aj qasan ha'. Xa re' la', re' i q'e' k'isiin wach naa 

rokiik pa runimaal rajaawriik i Dios, re' reh xti q'e' nim rajaawriik chuwach i 
Juan. 

12Xa re' wo' hoq i ruk'uliik chee Juan aj qasan ha' eh xa ko je' wo' yu'naak, re' 
runimaal rajaawriik i Dios k'ahchi' rik'iik pan k'axik. Eh re' taqe kow inki a'n kiib' 
inkaaj naq kisacham wach ruuk' kaansil. 

13Chu'nchel i jalal ruq'oral i Dios, je' wo' najtir k'uhb'aal, xiq'orik cho chi riij i 
runimaal rajaawriik i Dios, eh kore' xooj eloq wach noq xtohq'ik cho ruq'orom i 
Juan. 

14Wila' re' taq i hat inawaaj anab'eem, re' Juan aj qasan ha', re' wo' hoq i jalal 
ruq'oral i Dios, Elías rub'ihnaal, q'orooj cho rib'iral chi naa ruk'uliik iloq. 

15Awach inkaaj kib'iram taqe q'orik wili, kib'iraj. 

16Re' taqe tinamit wilkeeb' yu'naak naa nujalwachem kuuk' i kok' ak'un inkimol 
kiib' chi k'o'nik pantaq k'aayb'al, eh kow inkiq'or chikiwach chi je' wili: 

17Re' hoj xqaxulej taq aweh i tz'uuy suq i ruq'or, eh ma' xa a'n ta wo' taq asoon, 
eh xqatz'uyej taq aweh i tz'uuy intz'irik wach, eh ma' xat oq'ik ta wo' taq, inki 
taqe. 

18Re' taq i hat, je' taq akab' taqe re', ruum re' Juan noq xawil taq chi ma' inwi'k i 
ma' nuk'ik taj je' taq wili xaq'or: Ma' tob'laj uxlab'al i wilik ruuk', tiki taq reh. 

19Eh noq, xink'ulik i hin Ak'uunb'ees nuwii' winaq xawil taq chi kinwi'k kinuk'ik, 
q'e' inwi'k q'e' nuk'ik ramigo taqe aj mahk taqe i kipahqanik ree tooj inkamanik 
ar Roma, tiki taq weh. Xanaah re', re' i runa'ojb'al i Dios ink'utinik wo' naq wach 
chi korik ruuk' i nub'an, inki Jesús. 

Re' taqe k'ih seht chi tinamit ma' kinimanik ta ree Dios 
(Luc 10.13-16) 

20Eh re' Jesús xutoq'aa' q'ilooj pantaq tinamit i xub'an wii' i ma' k'isiin i ma' ilooj 
taj, ruum re' taqe tinamit wilkeeb' ar ma' kiyot'om tee kik'ux chi riij i kimahk, eh 
ma' kinimam tee Dios je' wili xuq'or keh: 

21Q'e' taq ti' i naa ak'ulum i hat taq aj Corazín, taq i hat aj Betsaida, ruum kuuk' taj 
i aj Tiro, i aj Sidón xb'aan taqe i ma' ilooj taj xb'aan taq chaxilak i hat, re' keh 
najtir naq chik inkinimaj i Dios, xkikoj naq chik q'as wach itz'ihy chikiij, xkikoj 
naq chik chaaj wach kinaah. 

22Re' hin i nuq'or taq aweh chi na' ponoq i ruq'ijil i q'ataj q'orik, xiik' naah ti'kiil i 
tojb'al taq amahk naa ak'ulum i hat chuwach i tojb'al kimahk naakik'ulum i aj 
Tiro i aj Sidón. 

23Eh re' taq i hat aj Capernaum, panak'ux taq i hat naa taq areqem wach i taxaaj 
ruum i runimaal taq awach. Pan kiye'aab' la' kamnaq taq naa aye'ariik, ruum pan 

tinamit Sodoma ta xb'aan taqe i ma' ilooj taj xb'aan taq chaxilak i hat, re' tinamit 
re' re' komajaa' naq insacharik wach yu'naak. 

24Eh re' hin i nuq'or taq aweh chi na' ponoq i ruq'ijil i q'ataj q'orik, xiik' naah 
ti'kiil i tojb'al taq amahk naa ak'ulum i hat chuwach i xkik'ul i aj Sodoma, inki 
Jesús. 

Kim taq wuuk' chi je' re' nee taq tihi'lik, inki Jesús 
(Luc 10.21-22) 

25Eh chupaam taqe q'iij re' re', je' wili xuq'or i Jesús: Hat waJaaw, ehchan reh i 
taxaaj, i wach ak'al, re' hin tinuloq'ej, ruum keh i xama' xta tii kina'ojb'al, xayeew 
cho chi naab'jik i korik, ma' xayeew ta cho keh chi naab'jik i aj na'ojb'al je' wo' 
keh i q'as wach kik'ux. 

26Hoo', Jaaw, ma' xta reet i xa a'n chi je' re', ruum je' re' i xponik chawach, inki. 

27Re' waJaaw ruq'asam panuq'ab' chu'nchel i xa chib'ih jariik i wilik. Re' hin, 
Ak'uunb'ees Dios, ma' jino'q i naab'inik nuwach chi korik, xa re' wo' hoq 
Ajaab'ees. Eh re' Ajaab'ees, ma' jino'q naab'inik wach, xa re' wo' hin Ak'uunb'ees, 
eh naa wo' runaab'jiik wach kuum awach aj eh inwaaj nuye'em chi naab'jik i hin. 

28Kim taq wuuk' chawunchelaal i hat taq q'uhtinaq ruum akamaj, ruum taq 
aawihq re' hin nee taq tinuhi'lisaj. 

29Eh chak'am taq naah i nuk'uhb'aal i nuq'or taq aweh i hin. Eh cha tijej taq aweh 
i nub'an i hin xa kinloch'ik, xa atoob' wach nuk'ux. Chi je' re', nee taq inareq 
ruhi'limb'aal awánima. 

30Re' nuk'uhb'aal ma' k'axik ta chi b'anarik. Re' ihq i nuyeew taq cha naah ma' ahl 
taj, inki Jesús. 

Mat 12 

Re' taqe raj tahqaneel i Jesús xkisik' i wach i trigo pan hi'limb'al q'iij 
(Mar 2.23-28 Luc 6.1-5) 

1Eh chupaam q'iij re' re', re' Jesús pan jinaj hi'limb'al q'iij, noq xik'ik ponoq i 
tikooj wii' trigo. Eh re' taqe i raj tahqaneel xchalik kinuhmiik, xkisik' i wach i 
trigo, xkipotz' i riij, eh xkik'ux i koq inaq'wach. 

2Noq xkilow chi je' re' i aj, fariseo, je' wili xkiq'or reh i Jesús: Chawilow taqe awaj 
tahqaneel k'ahchi' kianam i ma' ye'ooj ta q'ab' chi naa rub'aan pan hi'limb'al q'iij, 
inki taqe. 

3Re' Jesús je' wili i xuq'or keh: ¿Mi ma' awilom taq pan santo laj huuj re' i xub'an 
chaloq i David je' wo' taqe i ruch'ihil pan jinaj q'iij noq ma' kikuy ta chik i 
kinuhmiik? 

4Re' reh xokik chupaam i rupaat i Dios. Ar xuk'ux taqe i kaxlanwi'k, mayijimaj 
chuwach i Dios, re' i ma' ye'ooj ta q'ab' reh chi naa ruk'uxum, ni xata re' taqe i 
ruch'ihil naa naq kik'uxwik reh xa re' wo' naq taqe i k'amal kib'eeh aj tiij 
kik'uxwik reh. 

5¿Mi ma' awilom taq re' i ruq'or i k'uhb'aal, re' i ruq'or wii' chi re' taqe i k'amal 
kib'eeh aj tiij kikamanik chupaam i rupaat i Dios ma' kihi'lik ta pantaq hi'limb'al 
q'iij, eh re' inki a'n re' re' ma' mahk taj? 

6Re' hin i nuq'or taq aweh chi ayu' wilik jinaj q'e' nim rajaawriik chuwach i 
rupaat i Dios. 

7Re' taq i hat majaa' taq inareq chi riij i q'orik i ruq'or chi je' wili: Re' hin re' i 
ketelinik wachiis inwaaj. Ma' nwaaj ta chi chikop taq i nee nayeew chi mayiij, 
inki. Wi ta nareq taq chi riij chib'ih i ruq'or, ma' nakoj ta naq taq kimahk i ma' xta 
kimahk. 

8Eh re' hin, i xnuyejaa' wiib' chi winaq, wilik wajaawriik chinaah i hi'limb'al q'iij, 
inki i Jesús. 

Re' i winaq siik i q'ab' juntar 
(Mar 3.1-6 Luc 6.6-11) 

9Chi riij i re', xelik reje ar i Jesús, xooj chupaam jinaj i paat inlooq'jik wii' Dios. 

10Eh jinaj i winaq wilik ar siik i q'ab' juntar. Re' taqe i aj fariseo, xkaaj naq 
kireqem ru mahk i Jesús, xkipahqaaj reh chi je' wili: ¿Mi ruyeew q'ab' i k'uhb'aal 
chi neenk'achreesjik i yowaab' pan hi'limb'al q'iij? inki taqe. 

11Eh re' Jesús je' wili i xuq'or keh: ¿Awach taq aweh i hat i wilik jino'q 
rutentzuun, eh neenq'ehb'ik panjul i rutentzuun pan hi'limb'al q'iij, mi ma' nee 
naq inooj resaj noq inaq'or taq i hat? 

12Eh re' winaq k'ih tz'aaq chuwach jino'q i tentzun Ruum aj re', i ruyee riib' chi 
neemb'aan otob'il reh i winaq pan hi'limb'al q'iij, i nuchjik. 

13Eh re' Jesús je' wili xuq'or ree winaq siik i q'ab' juntar: Chayub' aq'ab', inki. Noq 
xuyub' i q'ab', xanoq wo' xk'achjik, je' chik rukab' i juntar xkahnik. 

14Noq xkilow chi je' re' taqe i aj fariseo, xi elik reje rij paat, eh xtohq'ik kisik'im 
chi riij nik' wach rukanteesjiik naa kianam i Jesús. 

Re' q'orooj cho rib'iral pampeet chi riij i Jesús 

15Noq xunab'eej i Jesús i k'ahchi' kiyejaam wach, xelik reje ar. Eh ma' k'isiin i 
tinamit xi tahqinik reje reh. Eh xuk'aachrisaj chu'nchel i wilik kiyab'ilaal. 

16Eh xuq'or keh chi ma' awach ta eh naa kiq'orom awach i reh. 

17Re' wili xb'aan, reh chi xooj eloq wach i ruq'orom chaloq i Isaías i jalal ruq'oral i 
Dios, chi je' wili: 

18Re' wili i waj kamanoom nusik'im wach, q'e' nuk'ax, insuuqb'ik nuk'ux chi riij. 
Naa nuye'em Wuxlab'al chinaah, eh naa ruq'orom i rukorkiil wach i nuk'ux keh 
chu'nchel i tinamit. 

19Re' reh ma' awach tee naa ruwech'um, ma' naa ta ruk'erem chii', eh ma' naa ta 
rib'irjiik i ruq'oral pantaq b'eeh. 

20Re' reh naa rutoob'eem taqe i xa je' taqe paxeel kaxlan aaj, eh je' wo' taqe i je' 
taqe q'aaq' xa k'isiin intzub'ik rusib'eel. Xti korik la' chi re' reh naa ruk'amwiik 
chaloq i wihik parub'ehel. 

21Eh ruuk' i reh, naakich'ikaam kik'ux i tinamit, eh re' i wilkeeb' cho chi chii' 
palaw k'achi' kuy-eem chi naa rojiik eloq wach i re', inki. 

Inkiq'or reh i Jesús chi ma' tob'laj uxlab'al i wilik ruuk' 
(Mar 3.20-30 Luc 11.14-23 12.10) 

22Jinaj i winaq xkik'am reje ruuk' i Jesús, moywach, meem, wilik i ma' tob'laj 
uxlab'al ruuk'. Re' Jesús xuk'achrisaj i winaq re' re', xteh inaq'wach, eh xq'orik 
wo' hoq. 

23Eh chu'nchel i tinamit, xsahchik kik'ux, je' wili i xkiq'or: ¿Mi ma' ta wo' re' i wili 
i riih rumaam i reey David? inki taqe. 

24Eh noq xkib'iraj chi je' re' i aj fariseo, je' wili xkiq'or: Re' winaq wili ruuk' i 
ruwinqilal i Beelzebu, re' i k'amal kib'eeh i ma' tob'laj uxlab'al, i resaj taqe ma' 
tob'laj uxlab'al kuuk' i tinamit, inki taqe. 

25Re' Jesús reht'al chik i k'ahchi' kikapaam je' wili i xuq'or keh: Wila' k'ih ch'uq 
elinaq jino'q i nimlaj tinamit jumehq'iil insahchik wach. Eh wila' k'ih ch'uq elinaq 
jino'q i k'isa tinamit, oon pan jino'q paat, re' taqe re' jumehq'iil insahchik kiwach. 

26Je' re' noq, wila' re' aj Yahm i rukaaj reje i ruch aj yahm, xa re' wo' reh k'ahchi' 
rupletoheem riib'. Chi je' re', xama' najt ta wo' neen wihik rajaawriik. 

27Eh re' taq i hat inaq'or taq chi re' hin ruuk' i rajaawriik i Beelzebu inwesaj i ma' 
tob'laj uxlab'al kuuk' i tinamit. ¿Raaj taq awaj tahqaneel i hat, aha' inchalik i 
kajaawriik chi rehtesjiik i ma' tob'laj uxlab'al? Re' wo' keh kik'uhtanik reh chi hat 
taq chukul q'orik. 

28Re' hin, ruuk' i ruSantolaj Uxlab'al i Dios inwesaj i ma' tob'laj uxlab'al kuuk' i 
tinamit. Eh re' re' ink'uhtanik reh chi re' runimaal rajaawriik i Dios wilik taq chik 
panayejaal panaxilak. 

29Chakoj taq rehtaal chi re' jino'q i winaq wilik ransil, ma' awach taj i neenokik 
parupaat chi ruq'uchariik chib'ih reh, chi ma' ta peet neenb'ak'arik wach. Xa re' 
wo' chi je' re' neenb'aan ruq'uchariik i chib'ih reh. 

30Awach i ma' imponik ta chuwach i nub'an, i rixowaaj nuwach. Eh awach i ma' 
re' ta haa' chi wiij chumolariik i wach i nutik, xa q'eb'ooj i rub'an. 

31Ruum aj re', i nuq'or taq aweh chi re' taqe i tinamit, neenkuyarik chu'nchel i 
kimahk ruum i Dios, je' wo' chu'nchel i yiib' wach q'orik inkiq'or. Raaj wila' 
xkib'aj i Santolaj Uxlab'al, ma' jaruuj naa rukuyariik i kimahk. 

32Eh xa awach pa' ineeb'ajwik wee hin Ak'uunb'ees nuwii' winaq, neenkuyarik i 
ru mahk. Raaj awach ineenb'ajwik reh i Santolaj Uxlab'al, re' reh ma' naa ta 
rukuyariik i ru mahk chupaam i k'acharik wili, ni xata chupaam i junch'iht chik 
chi k'acharik, inki. 

33Chakoj taq rehtaal chi re' chee' ma' xta ruyab'ilaal, ma' q'aah ta paam i 
ruwachuj. Eh wila' re' chee' wilik ruyab'ilaal, q'aah paam i ruwachuj. Je' re' noq 
re' chee', re' wach ink'uhtanik reh chib'ih rub'anam. 

34Re' taq i hat, je' taq akab' i aaq' ma' holohik ta taq ana'ojb'al Je' re' noq, ma' 
holohik ta taq ti q'orik, ruum re' i ruq'or ruuk' chii' i ju'jun, paránima wilik 
chaloq. 

35Eh re' atoob'laj winaq re' taqe holohik i ruq'or, ruum holohik wilik cho 
paránima. Eh re' yiib' wach runa'ojb'al re' taqe i yiib' wach i ruq'or, ruum re' yiib' 
wach wilik cho paránima. 

36Re' hin i nuq'or taq aweh chi chu'nchel i q'orik xama' xta rutiq wach inkiq'or i 
tinamit, inkaaj ma' nkaaj naa kiq'asam chuwach i Dios na' chureq ruq'ijil i q'ataj 
q'orik, 

37ruum ruuk' i chib'ih xaq'or chib'ih xa a'n, naa ruq'atam i q'orik cha naah i Dios. 
Eh ruuk' re', naa ruq'orom aweh mi ma' xta amahk oon wilik amahk, inki. 

Wilik taqe xipahqanik reh chi b'anroq i ma' ilooj taj 
(Mar 8.12 Luc 11.29-32) 

38Eh wilik taqe i aj fariseo, je' wo' taqe i kik'uhtanik ree najtir k'uhb'aal, xkiq'or 
ree Jesús chi je' wili: Hat aj Tijoom, inqaaj kaatqilom chub'anariik jino'q i ma' 
ilooj taj, inki taqe. 

39Re' Jesús je' wili i xuq'or keh: Re' tinamit wili yiib' wach kina'ojb'al, ma' korik ta 
wach kik'ux, xa re' ma' ilooj taj inkipahqaaj. Xa re' la', ma' naa ta chik ruk'uhtjiik 
keh jino'q i ma' ilooj taj xb'aan cho ruuk' i Jonás jalal ruq'oral i Dios. 

40Ruum nik' wach i xuk'ul i Jonás noq ixib' q'iij, ixib' aq'ab' xwihik cho chupaam i 
nimlaj kar, je' wo' re' i naa nuk'ulum i hin Ak'uunb'ees nuwii' winaq, ixib' q'iij, 
ixib' aq'ab' naa numuhqiik panak'al. 

41Eh paruq'ijil i q'ataj q'orik, re' taqe i aj Nínive naakipa'lojiik chaloq chi q'orariik 
chi wilik kimahk i tinamit wilkeeb' yu'naak. Ruum re' taqe i aj Nínive xkinimaj i 

Dios noq xq'orarik keh i k'uhb'aal ruum i Jonás. Re' i wilik ayu' yu'naak, q'e' nim 
rajaawriik chuwach i Jonás. 

42Je' wo' ixoq xwihik cho chi reyil pansak'aaj ree reelb'aal Q'iij naa wo' rupa'lojiik 
chaloq paruq'ijil i q'ataj q'orik naa ruq'orom chi wilik kimahk i tinamit. Ruum re' 
ixoq re' re' ko chi najt yuuq' xchalik noq xk'ulik rib'iraj i k'uhb'alinik xub'an i reey 
Salomón. Raaj i wilik ayu' yu'naak, q'e' nim rajaawriik chuwach i Salomón, inki 
Jesús. 

Re' i ma' tob'laj uxlab'al insutinik wo' chik chaloq 
(Luc 11.24-26) 

43Eh noq i nelik i ma' tob'laj uxlab'al ruuk' i winaq, inooj pantaq chiq yuuq' 
chusik'ariik i ruye'aab' reh ruhi'lb'aal, eh i rilow chi ma' rureq ta ruye'aab', je' 
wili ruq'or: 

44Naa wo' chik wojiik panupaat i xinelik cho wii', inki. Noq imponik wo' chik 
ruuk' i winaq, imponik rureq i ruye'aab' tehlik paam, mesooj paam, eh xoyimaj 
paam. 

45Eh noq insutinik wo' chik reje i ma' tob'laj uxlab'al. Eh wuquub' chik chi ma' 
tob'laj uxlab'al i ruk'am reje chi riij, xiik' naah yib'kiil kiwach chuwach i reh 
kiokik chi patinik ruuk' i winaq. Eh re' winaq re' re', xiik' chik naah yib'kiil wach i 
runa'ojb'al chuwach i pampeet. Je' aj re' i naakik'ulum i tinamit wili yiib' wach i 
kina'ojb'al, inki Jesús. 

Re' rutuut eh re' taqe ruchaaq' i Jesús 
(Mar 3.31-35 Luc 8.19-21) 

46Eh xa ko k'ahchi'-oq wo' chi q'orik i Jesús kuuk' i tinamit, xooj k'oloq i rutuut 
ruch'ihil taqe i ruchaaq'. Ar xi kahnik rij paat, eh xa nkaaj naq chik kiq'o'reem i 
Jesús. 

47Wilik xq'orik i koq reh i Jesús chi je' wili: Re' aatuut ruch'ihil taqe achaaq' 
wilkeeb' cho rij paat, tikaaj naq kaat kiq'o'reem, inki. 

48Re' Jesús je' wili i xuq'or reh: ¿Awach i nutuut, eh awach taqe nuchaaq' noq 
inakapaaj i hat? inki reh. 

49Eh re' Jesús xuk'uhtaaj taqe reje i raj tahqaneel ruuk' q'ab', je' wili xuq'or: Re' 
taqe wulu' jilow nutuut, eh jilow nuchaaq' noq wilkeeb', 

50ruum xa awach pa' neemb'anik reh iraaj i waJaaw wilik cho pan taxaaj, re' reh 
jilow nuchaaq', jilow wanaab' jilow nutuut noq wilik, inki. 

Mat 13 

Re' jalwaach q'orik chi riij i aj iwaal 
(Mar 4.1-9 Luc 8.4-8) 

1Eh chupaam i q'iij re' re', xelik reje i Jesús pampaat, xooj rutzunaa' riib' chi chii' i 
palaw. 

2Xrilow i Jesús chi ma' k'isa tinamit i xkimol kiib' chi junsuut, xjohtik pan barco, 
ar xutzunaa' cho riib'. Eh re' taqe tinamit xi kahnik chi chii' i palaw. 

3Eh ma' k'isiin taqe i xa chib'ih jariik xuk'uhtaaj keh i tinamit ruuk' i jalwaach 
q'orik. Je' wili xuq'or keh: Jinaj i winaq xooj iwaal. 

4Noq xutoq'aa' reje rupalem i rijaa' chupaam i rak'aal, wilik i rijaa' xiqajik pantaq 
b'eeh. Xi chalik kok' tz'ikin, xkik'ux i ja' re' re'. 

5Eh wilik i rijaa' xiqajik xilak taq ab'aj ma' piim ta wii' ak'al. Re' i ja' re' re' 
jumehq'iil xipoq' chaloq, ruum ma' cham ta paam ak'al xiqajik wii'. 

6Xa re' la', noq xchalik i rutz'a'iil i q'iij chinaah, xi chiqik, ruum ma' xuk'am ta raa' 
chi korik. 

7Wilik rijaa' xiqajik xilak taq raa' k'iix. Eh noq xik'ihik johtoq i k'iix, xub'aqrisaj 
taqe tik re' re'. 

8Eh wilik i rijaa' xiqajik pan rax paam ak'al, eh xiwachinik chi korik. Wilik i jinaj 
siento chi naq'wach i xuyeew i ju'jun chi naq'wach i ja' wilik xkiyeew oxk'ahl, 
wilik xkiyeew lajeeb' ru ka'winaq chi naq'wach. 

9Awach inkaaj kib'iram taqe wili, kib'iraj inki. 

Re' rupahqaljiik nik' wach noq wilik i jalwaach q'orik 
(Mar 4.10-12 Luc 8.9-10) 

10Eh re' taqe raj tahqaneel i Jesús xkijil i koq kiib' ruuk', xkipahqaaj reh chi je' 
wili: ¿Chib'ih reet noq panjalwaach q'orik inaq'o'reej taqe tinamit? inki taqe reh. 

11Re' Jesús je' wili i xuq'or keh: Re' taq i hat xuyeew taq chik chaaweh chi naab'jik 
i Dios i ma' eht'alimaj ta naq chi riij i runimaal rajaawriik i reh. Eh re' tinamit ma' 
xye'arik ta keh chi naab'jik. 

12Awach i rureq chi riij i rukorkiil xiik' chik naah i naa ruye'ariik reh chi naab'jik. 
Eh awach i xa k'isiin i rureq chi riij naa rehtesjiik chuwach nik' nimaal i reht'al. 

13Ruum aj re' panjalwaach q'orik inuq'o'reej tinamit wili, ruum k'ahchi' wo' naq 
kilom je' ma' nkilow inki a'n kiib' k'ahchi' wo' naq kib'iram, je' ma' nkib'iraj inki 
a'n kiib', eh xama' nkireq ta wo' chi riij. 

14Eh kuuk' i tinamit wili, inooj eloq wach i ruq'orom chaloq i Isaías jalal ruq'oral i 
Dios, chi je' wili: Re' keh naa wo' naq kib'iram, xama' naa ta wo' kireqem chi riij, 
naa wo' naq kilom, xama' naa ta wo' kikojom rehtaal, 

15ruum re' kánima tinamit wili xiik' naah kowiil, inkitz'ap i kixikin, ruum ma' 
nkaaj ta kib'iram, inkimutz' inaq'kiwach, ruum ma' nkaaj ta kilom. Je' re' inki a'n 



1913 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

ruum ma' nkaaj ta kikojom rehtaal, eh ni xata nkaaj nuniimjiik, reh naq chi nee 
taqe nuko'leej, inki. 

16Raaj taq i hat atoob' taq aweh, ruum k'ahchi' taq awilom ruuk' naq'awach, eh 
k'ahchi' taq ab'iram ruuk' axikin. 

17Re' hin xti korik i nuq'or taq aweh chi ma' k'isiin i jalal ruq'oral i Dios korik 
wach kik'ux xkaaj naq kilom i k'ahchi' taq awilom i hat, ma' xkilow taj. Eh xkaaj 
naq kib'iram i k'ahchi' taq ab'iram i hat ma' xkib'iraj taj, inki. 

Re' Jesús i ruch'ob' rub'ehel i jalwaach q'orik chi riij i aj iwaal 
(Mar 4.13-20 Luc 8.11-15) 

18Re' Jesús je' wili xuq'or: Chab'iraj taq chib'ih iraaj ruq'orom i jalwaach q'orik 
chi riij i aj iwaal: 

19Re' taqe i ja' xiqajik pantaq b'eeh kijalwaach taqe ki-ib'irinik reh i k'uhb'aal chi 
riij i runimaal rajaawriik i Dios, eh ma' nkireq ta chi riij chib'ih raaj ruq'orom, 
inchalik i aj Yahm, i ruq'uch keh i k'uhb'aal i xye'arik naq pan kánima. 

20Eh re' taqe i ja' xiqajik xilak taq ab'aj kijalwaach taqe i tinamit ki-ib'irinik reh i 
k'uhb'aal, eh xasuq suq chik kik'ux noq inkik'ul pan kánima. 

21Eh ruum chi ma' nkimol ta pan kánima chi korik, ma' najt ta nkikuy runimjiik. 
Noq inchalik i pajarik, eh inchalik i ti' k'axik chikinaah ruum i rub'aan i ruq'or i 
k'uhb'aal, jumehq'iil inyoj kik'ux chi nimanik. 

22Eh re' taqe i ja' xiqajik xilak taq k'iix kijalwaach taqe i ki-ib'irinik reh i k'uhb'aal. 
Xa re' la', chinaah chik i xa chib'ih jariik, chinaah chik i b'ehomal inkich'ikaa' i 
kik'ux. Re' taqe re' ineesanik reh i k'uhb'aal pan kánima, eh ma' inkamanik ta keh. 

23Eh re' taqe i ja' xiqajik pan rax paam ak'al kijalwaach taqe i ki-ib'irinik reh i 
k'uhb'aal eh inkireq chi riij, inkik'am naah. Re' taqe re', je' kikab' i ja' jinaj siento 
oxk'ahl lajeeb' ru ka'winaq ixkiwachuj i ju'jun chi naq'wach, inki. 

Re' jalwaach q'orik chi riij i yiib' wach ch'ahn wilik xilak trigo 

24Re' Jesús jinaj wo' chik i jalwaach q'orik xuq'or keh i raj tahqaneel chi je' wili: 
Re' runimaal rajaawriik i Dios je' rukab' i xub'an jinaj i winaq holohik laj i ja' i 
xutik parak'aal. 

25Eh noq xiqajik chi wirik chu'nchel i móso, xokik chaloq i inixowanik wach i, 
xk'ulik rutik i yeb'ee wach ch'ahn xilak trigo xa re' wo' re' xk'ulik rub'an eh xooj. 

26Eh noq xk'ihik johtoq i trigo, xponik i q'iij chi xutoq'aa' wachinik ar xk'utinik chi 
wilik i yeb'ee wach ch'ahn chi xilak. 

27Noq xkilow chi je' re' i móso, xooj kiq'or reh i ehchan ree trigo chi je' wili: Jaaw, 
re' i ja' xatik pan awak'aal holohik i ja', eh ¿aha' xchalik yeb'ee wach ch'ahn wilik 
chi kixilak atrigo? inki taqe. 

28Re' kipatroon je' wili xuq'or: Jino'q naa aj ixowaal xk'ulik tikwoq reh i yeb'ee 
wach ch'ahn re' re', inki. Re' taqe móso je' wili xkiq'or: Wila' nawaaj, nenooj 
qachuq i yeb'ee wach ch'ahn, inki taqe. 

29Re' kipatroon je' wili xuq'or: Ma' chih taj, ruum paruchuqariik-oq chik inche 
yeb'ee wach ch'ahn, nee-oq taq inaachuq cho haa' i trigo. 

30Chakanaa' pee taq chi junk'iih johtoq ruuk' i trigo kore' noq naa ruponiik i 
ruq'ijil i rusik'ariik i wach i trigo. Kora'j naa nuq'orom keh re' i numoso chi peet 
naakichuqum i yiib' wach ch'ahn, naakib'ak'am paam chi chuhtaal reh i 
ruk'atariik. Eh naakimolom i koq inaq'wach i trigo pamolb'al reh, inki, inki Jesús. 

Re' jalwaach q'orik chi riij i rija'eel i mostása 
(Mar 4.30-32 Luc 13.18-19) 

31Re' Jesús jinaj wo' chik i jalwaach q'orik xuq'or keh i raj tahqaneel chi je' wili: 
Re' runimaal rajaawriik i Dios je' rukab' i rub'an rija'eel i mostása i rutik 
parak'aal i winaq. 

32Korik noq xa re' wo' mostása q'e' kok' taq naq'wach chuwach i xa chib'ih ija'eel. 
Xa re' la' noq ink'ihik xiik' naah chamiil, imponik chuwach taqe tik, imponik chi 
je' nimlaj chee'. Eh re' taqe kok' tz'ikin kirupinik pan taxaaj inkiyejaa' kisuuq' nah 
taq q'ab', inki. 

Re' jalwaach q'orik chi riij i ch'amb'esb'al ruq'oril kaxlanwi'k 
(Luc 13.20-21) 

33Eh jinaj wo' chik i jalwaach q'orik xq'orarik keh ruum i Jesús chi je' wili: Re' 
runimaal rajaawriik i Dios je' rukab' i rub'an i ch'amb'esb'al ruq'oril kaxlanwi'k 
noq re' ixoq i ruchop oxpaj-oq chi arina, i ruxilakeej ruuk' i, korehtaal i 
ruch'amb'isaj chu'nchel i q'oor, inki. 

Re' ruch'ob'ariik rub'ehel chih kamaj i jalwaach q'orik xuq'or i Jesús 
(Mar 4.33-34) 

34Eh chu'nchel i wili panjalwaach q'orik xuq'or i Jesús keh i tinamit ma' xtaj i 
xuq'or keh chi ma' ta panjalwaach q'orik. 

35Reh chi xooj eloq wach i ruq'orom chaloq i jalal ruq'oral i Dios chi je' wili: Re' 
hin naa nuq'oriik panjalwaach q'orik. Wilik i naa nuq'orom, re' i ma' eht'alimaj taj 
i rutz'uhkriik i wach ak'al, inki, inki Jesús. 

Re' Jesús i ruch'ob' rub'ehel i jalwaach q'orik chi riij i yiib' wach ch'ahn 

36Eh re' Jesús xuch'aq taqe kahnoq i tinamit, xokik i koq pan jinaj paat. Re' taqe 
raj tahqaneel xkijil i koq kiib' ruuk', eh je' wili i xkiq'or reh: Inqaaj chi neenaq'or 
qeh chib'ih raaj ruq'orom i jalwaach q'orik chi riij i yeb'ee wach ch'ahn tikooj 
chupaam i ye'aab', inki taqe. 

37Re' Jesús je' wili xuq'or keh: Re' i xtikwik reh i holohik laj i ja' nujalwaach i hin 
Ak'uunb'ees nuwii' winaq. 

38Re' ye'aab' rujalwaach i wach ak'al. Eh re' holohik i ja' kijalwaach i wilkeeb' pa 
runimaal rajaawriik i Dios. Re' i yeb'ee wach ch'ahn kijalwaach i tinamit 
ehchalimaj taqe ruum i aj Yahm. 

39Eh re' aj ixowaal xk'ulik tikwoq reh i yeb'ee wach ch'ahn rujalwaach i aj Yahm. 
Eh re' i rusik'ariik i wach i tik rujalwaach i rukuxiik wach i wach ak'al wili. Re' 
taqe móso i kimolwik reh i wach i tik kijalwaach taqe ánjel. 

40Nik' wach imb'aan reh i yeb'ee wach ch'ahn noq inchuqarik, eh ink'atarik pan 
q'aaq', je' wo' re' na' sacharoq wach i wach ak'al wili. 

41Re' hin Ak'uunb'ees nuwii' winaq, naa nutaq'aam taqe i nuánjel chumolariik 
kiwach, chi kehteesjiik pa runimaal rajaawriik i Dios taqe i kiminwik reh pamahk 
tokoom, je' wo' i kib'anik reh i yiib' wach na'ojb'al. 

42Re' taqe re', naakikutariik pa runimaal q'aaq' ar naa koq'iim, naakiqirich'eem 
naah i keeh. 

43Eh re' taqe i korik wach kik'ux, xa je' chik rukab' i rusaqumaal i q'iij i 
kisaqumaal naa rub'anam pa runimaal rajaawriik i Dios re' i kaJaaw. Wila' 
nawaaj taq ab'iram taqe wili, chab'iraj taq, inki Jesús. 

Re' jalwaach q'orik chi riij i xiik' naah k'ihaal tz'aaq muq'amaj 

44Re' runimaal rajaawriik i Dios je' rukab' jino'q i xiik' naah k'ihaal tz'aaq 
muq'amaj pan jino'q ye'aab'. Eh awach neenreqwik reh nee wo' chik i rumuq'aa' 
ruka'peech. Ruum i rusuqkiil ruk'ux, neenooj ruk'ayej chu'nchel i chib'ih reh re' 
chik i ye'aab' re' re' neeruloq', inki Jesús. 

Re' jalwaach q'orik chi riij i perla k'ih tz'aaq 

45Re' runimaal rajaawriik i Dios je' rukab' jino'q i aj yakool sik'ij holohaq ab'aj i 
rub'an, re' ruuk' i perla inkiq'or reh. 

46Noq re' aj yakool re' re' nee rureq jino'q i k'ih tz'aaq perla, neenooj ruk'ayej 
chu'nchel i chib'ih reh re' chik i perla re' re' neeruloq', inki. 

Re' jalwaach q'orik chi riij i ya'l b'anb'al kar 

47Re' runimaal rajaawriik i Dios je' rukab' i rub'an i ya'l chopb'al kar noq 
inkutarik qohoq pan palaw, xa chib'ih kariil i rumol cho wach. 

48Eh noq i nujik i ya'l, re' taqe aj karineel inkiqerej cho chi chii' palaw. Ar 
inkitzunaa' kiib' chuchihariik wach i kar. Re' taqe kik'uxarik, inkimol pantaq 
chakach, re' ma' kik'uxarik taj, inkiq'eb' reje. 

49Je' re' i naa rub'aan kuuk' i tinamit noq naa rusachariik wach i wach ak'al wili: 
Naa kichaliik taqe ánjel, naa ruk'uliik kichihim i korik wach kik'ux chi kixilak i 
yiib' wach kina'ojb'al. 

50Re' taqe yiib' wach kina'ojb'al naakikutariik pa runimaal q'aaq' ar naa koq'iim 
eh naakiqirich'eem naah i keeh, inki Jesús. 

Re' ak' k'uhb'aal, eh re' Najtir k'uhb'aal 

51Re' Jesús xupahqaaj keh i raj tahqaneel chi je' wili: ¿Mi nareq aj wo' taq chi riij 
chu'nchel i wili? inki. Hoo', Jaaw, inqareq chi riij, inki taqe. 

52Re' i Jesús je' wili i xuq'or keh i raj tahqaneel: Jino'q ink'uhtanik ree k'uhb'aal i 
rutijej riib' ruuk' i runimaal rajaawriik i Dios, i rureq chi je' rukab' jino'q i ehchan 
paat inchol rehtesjiik iloq i ak', ik'aal wach chi xilak taqe i chib'ih reh, inki. 

Re' Jesús xooj wo' chik k'oloq Nazaret 
(Mar 6.1-6 Luc 4.16-30) 

53Noq xukohlaaj ruq'orariik taqe jalwaach q'orik wili i Jesús, xelik reje ar, 

54eh xponik parutinamiit. Ar xutoq'aa' k'uhb'alinik chupaam i paat inlooq'jik wii' 
Dios. Eh re' taqe tinamit xsahchik kik'ux ruum i k'uhb'alinik xub'an, je' wili i 
xkiq'or: ¿Aha' xutijej i na'ojb'al reht'al i winaq wili nik' wach noq i ruk'uhtaaj taqe 
i ma' ilooj taj wili? 

55Re' winaq wili rak'uun i aj sehk, eh re' rutuut, María rub'ihnaal. Re' i winaq wili, 
ras i Jacobo, ras i José, ras i Simón eh ras Judas. 

56Eh re' taqe ranaab' ayu' patim taqe chi qaxilak. Eh ¿Nik' wach noq reht'al 
chu'nchel i na'ojb'al wili? inki taqe. 

57Ruum i re', ma' xkaaj ta kinimam i Jesús. Eh je' wili i xq'orarik keh ruum i Jesús: 
Xti korik noq re' jino'q i jalal ruq'oral i Dios xa aha' inye'arik ruloq'il, eh 
parutinamiit parupaat ma' ajwaal ta wach, ki uchjik. 

58Re' Jesús ma' q'e' ta k'ih i ma' ilooj taj xub'an ar, ruum re' taqe tinamit ma' 
xkinimaj taj i Jesús. 

Mat 14 

Re' i rukimiik i Juan aj qasan ha' 
(Mar 6.14-29 Luc 9.7-9) 

1Chupaam taqe q'iij re' re', re' Herodes, noq wilik chi ajaab'esil Galilea, xrib'iraj 
rib'iral i rajaawriik i Jesús. 

2Eh je' wili i xuq'or keh i raj kamanoom: Re' inkiq'or re' re', noq i nuq'or i hin, re' 
Juan aj qasan ha' xk'aach wo' chik chaloq. Ruum aj re', wilik rajaawriik chub'aan 
taqe i ma' ilooj taj, inki. 

3Re' Herodes je' re' xuq'or, ruum pampeet rutaq'aam ruchopariik i Juan, b'ak'lik 
wach chi karena noq xutaq'aaj pantz'ilom. Re' Herodes je' re' i xub'an, re' xraaj 
chi xuch'ikaa' ruk'ux i Herodías, i rehk'een naq i Felipe, re' ruchaaq' i Herodes. 

4Re' Juan ruq'orom wo' cho reh i Herodes chi ma' ruyee ta riib' chi naa ruk'amam 
chi rixoqil ixoq re' re'. 

5Ruum aj re', re' Herodes xraaj wo' naq rukansam i Juan pampeet xa re' la', 
xyo'jik chikiwach i tinamit, ruum chu'nchel kinimanik reh chi re' Juan jalal 
ruq'oral i Dios. 

6Eh noq xponik i ruq'ijil i runinq'ijiik i ruhab'ul i Herodes, xutik'aa' soon i 
rixq'uun i Herodías chikiwach taqe ulaa'. Eh re' Herodes ma' k'isiin ta xponik 
chuwach i xq'un re' re'. 

7Eh xuq'or i korik parub'ihnaal i Dios chi naa ruye'em reh i xq'un chib'ih pa' jariik 
i neerupahqaaj. 

8Re' i xq'un re' re', noq taqchi'imaj chik ruum i rutuut, je' wili xuq'or: Yu'naak 
inwaaj chi nee nayeew weh pan jino'q pulato i naah i Juan aj qasan ha', inki. 

9Re' reey Herodes xtib'ik wo' naq ruk'ux ruum i xpahqaljik reh. Xa ruum chi 
ruq'orom chik i korik parub'ihnaal i Dios chikiwach ulaa', ruum aj re', xutaq'aaj 
ruq'orariik chi ye'aroq reh i xq'un i naah i Juan re' i xupahqaaj. 

10Re' Herodes xutaq'aaj ruyok'ariik i ralaq i Juan pantz'ilom. 

11Eh jumehq'iil xkik'am reje pan jinaj pulato i naah i Juan, xkiyeew reh i xq'un 
chalik i reh xuq'asaj ree rutuut. 

12Chi riij i re', xi ponik taqe i raj taqareel i Juan, xkik'am reje i ruti'jolal, eh 
xkimuq'aa'. Eh chi riij i re', xooj kiq'or reh i Jesús chib'ih xuk'ul i Juan. 

Re' Jesús xuket taqe i ho'oob' miil chi winaq 
(Mar 6.30-44 Luc 9.10-17 Juan 6.1-14) 

13Noq xunab'eej i Jesús i xuk'ul i Juan, xelik reje ar chi rutkeel xokik reje pam 
barco, xooj chupaam i ye'aab' chiq yuuq'. Noq xkinab'eej chi je' re' i tinamit, ma' 
k'isiin i xi elik reje pankok' tinamit, chi kooq xkitahqeej reje i Jesús. 

14Eh noq xqajik pan barco i Jesús, xrilow chi wilkeeb' ar i ruk'ihaal tinamit, eh 
xuketelaaj kiwach, xuk'achrisaj taqe i yowaab' xk'amarik reje ruuk'. 

15Noq xokik i q'iij, re' taqe raj tahqaneel i Jesús xkijil i koq kiib' ruuk', eh je' wili i 
xkiq'or reh: Yu'naak xokik chik i q'iij. Chach'aq taqe reje i tinamit, reh chi neenooj 
kiloq' kiwa' pan tinamit, ruum ayu' ma' xta patineel, inki taqe. 

16Re' Jesús je' wili i xuq'or keh: Ma' ko ta ruman chi nee kiooj chuloq'ariik i kiwa' 
neerub'an chi nee taq i nayeew kiwa' i hat, inki. 

17Re' taqe raj tahqaneel i Jesús je' wili i xkiq'or: Re' hoj xa ho'oob' wo' tii chi 
kaxlanwi'k, eh xa ki'ib' wo' chi kar i wilik quuk', inki taqe. 

18Eh re' Jesús je' wili i xuq'or keh: Chak'am taq cho weh ayu', inki. 

19Eh re' Jesús xuq'or keh i ruk'ihaal tinamit chi kitzunaa' qohoq kiib' nah ch'ahn. 
Eh xuchop i ho'oob' chi kaxlanwi'k, i ki'ib' chi kar, xtz'ehtanik johtoq pan taxaaj, 
xut'iosej ree Dios, xuch'uy taqe i kaxlanwi'k, taqe kar, xuyeew keh i raj tahqaneel. 
Re' keh xipuhkanik keh i tinamit. 

20Chu'nchel i tinamit wilkeeb' ar xkian kiwa' korehtaal xinujik chi korik. Eh ko 
kab'laj chik chakach ixkinujisaj chi ruxeer kaxlanwi'k chi ruxeer kar. 

21Re' i xkian kiwa' chupaam i jumehq' re' re' wilkeeb' naa ho'oob'-oq miil chi 
winaq, chi ma' ajlamaj ta haa' taqe ixoq, ni xata re' taqe i kok' ha'lak'un. 

Re' Jesús xb'ehik chi rooq nah palaw 
(Mar 6.45-52 Juan 6.15-21) 

22Eh chi riij i re', re' Jesús xuq'or keh i raj tahqaneel chi kiokoq reje pan barco, 
reh chi peet i keh neekiq'ahxik reje chi juntar i k'isa palaw noq komajaa' imponik 
i reh, ruum re' reh ko xuch'aq taqe kahnoq i tinamit. 

23Eh ruch'aqam-oq chik taqe kahnoq i tinamit i Jesús, xjohtik chinaah jinaj i 
yuuq', reh chi ar xub'an rutiij chi rutkeel. Eh noq xjohtik aq'ab', xa ko wilik wo' ar 
chi rutkeel. 

24Noq ponik chik i rub'an i barco k'isiin ma' yejal palaw, xakow chik i ruq'oj i koq 
riib' i rub'ohl i palaw chuwach i barco, ruum re' teew chuwach inchalik. 

25Eh parusaq'iik, xb'ehik reje chi rooq i Jesús nah palaw, xujil i koq riib' kuuk' i 
raj tahqaneel ojik inki a'n pan barco. 

26Eh xkilow taqe raj tahqaneel chi jinaj i b'ehik i rub'an chi rooq nah palaw, 
xkik'er kichii' ruum kiyo'jiik: Wulu' yohb'isaneel inki taqe. 

27Eh chi jumehq'iil xiq'orob'jik reje ruum i Jesús chi je' wili: Chakowej taq ak'ux 
mat yo'jik taq. Re' hin taq k'ahchi' awilom nuwach, inki. 

28Chalik i Pedro je' wili xuq'or ree Jesús: Jaaw, wila' re' hat, chayee q'ab' wee hin 
chi nee kimb'ehik reje chi wooq nah palaw, inki. 

29Ma' xta reet kim, i nuchjik. Re' Pedro xelik reje pan barco, xutoq'aa' reje b'ehik 
chi rooq nah palaw, xooj aha' wilik wii' i Jesús. 

30Eh noq xrik' raaj i rukowiil i teew i Pedro, xchalik ruyo'jiik. Eh xrik'raaj chi 
k'ahchi' rujutlujiik qohoq pan palaw, xuk'er chii' chuq'orariik chi je' wili: Jaaw, 
kink'oloq ako'leej inki. 

31Re' Jesús jumehq'iil xuchohpaaj qohoq chi q'ab' i Pedro, je' wili i xuq'or reh: Re' 
hat, ma' q'e' ta achopom ak'ux chi nimanik ¿Chib'ih reet noq xa kokiib' wo' ak'ux? 
i nuchjik. 

32Noq xijohtik pan barco, jumehq'iil xtz'irlojik i kowlaj teew. 

33Eh xkilow chi je' re' i wilkeeb' chupaam i barco, xkixuk'aa' kiib' chulooq'jiik i 
Jesús, je' wili i xkiq'or reh: Xti korik chi re' hat, hat Rak'uun i Dios inki taqe. 

Re' Jesús xuk'achrisaj taqe yowaab' ar Genesaret 
(Mar 6.53-56) 

34Eh noq xi q'ahxik chi juntar i k'isa palaw, xi ponik paruyuq'ul i Genesaret. 

35Re' tinamit wilkeeb' ar xkinab'eej wach i Jesús. Eh jumehq'iil xkesaj ruq'orkiil 
chi junsuut i ye'aab' re' re' chi wilik ar i Jesús, eh xkik'am cho chuwach chu'nchel 
taqe yowaab'. 

36Eh re' tinamit re' re' xkipahqaaj otob'il ree Jesús chi atoob' ta xa re' neeruyee 
q'ab' chi neentz'a'jik i rooq i ruso' kuum i wilik kiyab'ilaal. Eh chu'nchel i 
xitz'a'inik reh i rooq i ruso', xik'achjik. 

Mat 15 

Re' inq'eb'wik reh pamahk i winaq 
(Mar 7.1-23) 

1Eh wilik taqe aj fariseo, je' wo' taqe i kik'uhtanik ree k'uhb'aal, xi chalik 
Jerusaleem, xkijil i koq kiib' ruuk' i Jesús, xkipahqaaj reh chi je' wili: 

2¿Chib'ih reet taqe awaj tahqaneel noq ma' nkian taj i kiq'orom kahnoq i qamaam 
qati't? Re' keh ma' nkitz'aj taj i kiq'ab' noq inki a'n kiwa', inki taqe. 

3Re' reh je' wili xuq'or keh: Raaj taq i hat, ¿Chib'ih reet noq ma' na a'n taq i ruq'or 
i ruk'uhb'aal i Dios ruum i rub'anariik taq ana'ojb'al atijem taq chaloq? 

4Re' Dios je' wili i ruq'orom chaloq: Chak'ax aatuut awajaaw, eh. Awach i 
neerub'aj i rutuut rajaaw, naa ruye'ariik pan ti'laj kimik, inki. 

5Eh re' taq i hat inaq'or taq chi nee ruyee riib' chi neeruq'or winaq reh i rutuut 
rajaaw chi je' wili: Ma' ruyee ta riib' chi neetinutoob'eej, ruum chu'nchel i chib'ih 
jariik wilik weh nuq'asam chik chi mayiij chuwach i Dios, inko'q. 

6Eh inaq'or taq chi awach nee nq'orik reh i je' re', ma' ruman ta chik chi nee 
rutoob'eej i rutuut rajaaw. Ruum i re', ma' na a'n ta taq i ruq'or i ruk'uhb'aal i 
Dios ruum i rub'anariik taq ana'ojb'al atijem taq chaloq. 

7Re' taq i hat, xak'ul taq i na a'n awach, xti korik i ruq'orom taq cho chawiij i 
Isaías i jalal ruq'oral i Dios, chi je' wili: 

8Re' taqe tinamit wili xa chi kichii' kinkiloq'ej, eh re' kánima najt wilik wuuk'. 

9Xa ma' xta rutiq chi kinkiloq'ej, ruum re' k'uhb'aal inkik'uhtaaj xa ruk'uhb'aal 
winaq, inki, inki Jesús. 

10Re' Jesús xuyuq'eej ruuk' i tinamit, je' wili xuq'or keh: Chab'iraj taq, chareq taq 
chi riij i naa nuq'orom: 

11Ma' re' taj inokik panchii' i winaq inch'uwa'risanik wach i ránima re' la' i nelik 
cho panchii' inch'uwa'risanik wach i ránima, inki. 

12Eh re' taqe raj tahqaneel i Jesús xkijil i koq kiib' ruuk', je' wili xkiq'or reh: ¿Mi 
xanab'eej chi xyoj kik'ux taqe aj fariseo ruum taqe xaq'or? inki taqe. Eh re' Jesús 
je' wili xuq'or: 

13Re' keh naakik'ulum keh je' rukab' i naa ruk'ulum na' chuqaroq haa' i raa' i xa 
chib'ih jariik chi tik ma' re' ta rutikooj i waJaaw wilik cho pan taxaaj. 

14Chakanaa' taq, ruum re' keh k'amal kib'eeh taqe i kuch moywach Wila' re' i 
moywach xuk'am rub'eeh i ruch moywach kikab'cheel nee kiooj q'ehb'oq panjul, 
inki. 

15Re' Pedro je' wili xuq'or reh i Jesús: Inqaaj chi nee nach'ob' rub'ehel qeh chib'ih 
iraaj ruq'orom taqe xaq'or, inki. 

16Re' Jesús je' wili i chaq'wik xub'an: ¿Mi xakomajaa' wo' taq inareq chi riij re' 
hat? 

17¿Mi ma' nareq taq chi riij re' chi chu'nchel inokik pan chi'is, pan pamis inooj 
qohoq, eh chi riij i re', inooj wo' chik sa'joq? 

18Eh re' i nelik cho panchii' i winaq, paránima i nelik chaloq, eh re' re' 
inch'uwarisanik i ránima, 

19ruum pan ánima i nelik chaloq taqe wili: Ma' holohik ta laj kapeew, kaansanik 
iib', ch'aqaj wach kaxáro, k'oyomal, i leq', chukuj q'orik, tz'aqaj wach k'utaaj. 

20Re' taqe re' ra'j korik re', chi re' re' inch'uwarisanik wach i ránima. Eh re' wi'k 
imb'aan chi ma' tz'ajooj taj i q'ab'iis, ma' ruch'uwa'risaj ta wach i ránima i winaq 
inki Jesús. 

Re' ixoq ma' re' ta aj judío xnimanik reh i Jesús 
(Mar 7.24-30) 

21Eh re' Jesús xelik reje ar, paruyuq'ul chik i Tiro, paruyuq'ul chik i Sidón xooj. 

22Chupaam i ye'aab' re' re', patim jinaj ixoq, aj Canaán k'erik chii' je' wili i xuq'or 
reh i Jesús: Jaaw, hat riih rumaam i reey David, chaketelaaj nuwach Chak'achrisaj 
weh i wixq'uun k'ahchi' rik'iik chi ti' ruum i ma' tob'laj uxlab'al wilik ruuk', inki. 

23Re' Jesús ma' chaq'wik taj. Eh re' taqe i raj tahqaneel xkijil i koq kiib' ruuk', 
xkipahqaaj otob'il reh i Jesús je' wili i xkiq'or reh: Chataq'aaj reje ixoq re' re' q'e' 
ch'i'k i ruq'or cho chiqiij, inki taqe. 

24Eh re' Jesús je' wili i xuq'or: Re' hin xirutaq'aaj chaloq i Dios xa kuuk' taqe aj 
Israel, i je' sah cheel tentzun noq wilkeeb', inki. 

25Eh re' ixoq toq' toq' xujil i koq riib' ruuk' i Jesús, xuxuk'aa' riib' chuwach, je' wili 
xuq'or reh: Jaaw, cha a'n otob'il weh, inki wo' chik reh. 

26Re' Jesús je' wili i xuq'or: Ma' ruyee ta riib' chi neenqaq'uch i ki kaxlanwi'k taqe 
ak'uunb'ees, eh keh ta chik i tz'i' neenye'arik, inki. 

27Re' ixoq, je' wili i xuq'or ree Jesús: Jaaw, korik i xaq'or. Re' taqe tz'i' inkik'ux 
nare' wo' i keh i ruxeer i kaxlanwi'k i ruq'eb' chee kikoo' nah méxa, inki. 

28Eh re' i Jesús, je' wili xuq'or: Ixoq, re' hat xti achopom ak'ux chi nunimjiik. 
Ruum i re', naa nub'anam otob'il aweh je' rukab' inawaaj, inki. Eh xa chupaam 
wo' jumehq' re' re' xk'achjik i rixq'uun ixoq. 

Re' Jesús ma' k'isiin taqe i yowaab' xuk'achrisaj 

29Eh re' Jesús xelik reje chupaam i ye'aab' re' re', xik'ik ponoq chi chii' i k'isa 
palaw wilik paruyuq'ul i Galilea. Eh jumehq'iil xjohtik chinaah yuuq' ar xutzunaa' 
cho riib'. 

30Ma' k'isiin i tinamit xkimol kiib' ruuk'. Xkik'am reje i kiyowaab'. Wilik taqe 
moywach, siik, tuproq, tupq'ab', meem. Eh ma' k'isiin taqe i xa reh reh wach 
kiyab'ilaal xkik'am reje chuwach i Jesús, eh xuk'achrisaj taqe. 

31Re' i tinamit xsahchik kik'ux noq xkilow chi re' taqe meem kiq'orik chik, re' 
taqe tuproq tupq'ab' xik'achjik, re' taqe siik kib'ehik chik, eh re' taqe moywach ki 
ilwik chik. Ruum i re' xkiyeew ruloq'il i Dios, re' i ki Dios i aj Israel. 

Re' Jesús xuket i kijib' miil chi winaq 
(Mar 8.1-10) 

32Re' Jesús xuyuq'eej taqe ruuk' i raj tahqaneel, je' wili xuq'or keh: Re' hin q'e' 
nuketelaaj kiwach i tinamit wili, ruum ixib' chik q'iij kokiik wuuk' ayu', eh ma' xta 
kiwa'. Re' hin ma' nwaaj ta nutaq'aam taqe reje chi ma' kianam ta kiwa', ruum 
nee-oq kiq'ehb'ik pamb'eeh ruum kinuhmiik, inki. 

33Eh re' taqe raj tahqaneel je' wili i xkiq'or: Ayu' ma' xta patineel ma' ha' ta 
neenqak'am cho kiwa' taqe i ruk'ihaal tinamit wili, inki taqe. 

34Re' Jesús je' wili i xuq'or keh: ¿Jarub' taq i kaxlanwi'k wilik awuuk' i hat? inki. 
Re' keh je' wili i xkiq'or: Xa wuquub' wo' tii chi kaxlanwi'k eh kiib' ixib' i kok' kar 
wilik quuk', inki taqe. 

35Chi riij i re', re' Jesús xuq'or keh i tinamit chi kitzunaa' qohoq kiib' wach ak'al. 

36Eh xuchop i wuquub' chi kaxlanwi'k je' wo' kok' kar, xut'iosej johtoq ree Dios. 
Eh xuch'uy taqe kaxlanwi'k je' wo' taqe kok' kar, xuyeew keh i raj tahqaneel, re' 
chik i keh xipuhkanik keh i tinamit. 

37Chu'nchel i tinamit wilkeeb' ar xkian kiwa', korehtaal xinujik chi korik. Eh ko 
wuquub' chik i chakach xkinujisaj chi ruxeer kaxlanwi'k chi ruxeer kar, re' i 
xqohxanik. 

38Re' taqe xkian kiwa' wilkeeb' naa kijib'-oq miil chi winaq, chi ma' ajlamaj ta 
haa' taqe ixoq ni xata re' taqe kok' ha'lak'un. 

39Chi riij i re', re' Jesús xuch'aq taqe kahnoq i ruk'ihaal tinamit, xjohtik reje pan 
barco, xooj paruyuq'ul i Magdala. 

Mat 16 

Re' taqe aj fariseo, taqe aj saduceo xkipahqaaj jinaj i ma' ilooj taj 
(Mar 8.11-13 Luc 12.54-56) 

1Re' taqe i aj fariseo, taqe i aj saduceo, xi chalik chupajariik i Jesús, reh naq chi 
naa ruq'ehb'iik. Ruum aj re', xkipahqaaj reh chi chub'aan jino'q i ma' ilooj taj, 
k'uhtb'al reh mi korik chi ruuk' i Dios inchalik. 

2Eh re' Jesús je' wili i xuq'or keh: Re' taq i hat noq inokik i q'iij, Holohik aq'ab' naa 
rub'anam yu'naak, ruum kaq paam i taxaaj, tiki taq. 

3Eh wahq'eq, ma' holohik tee q'iij naa rub'anam yu'naak, ruum kaq eh suutz' 
paam i taxaaj, tiki taq. Wila' aweht'al taq ¿Chib'ih raaj ruq'orom taqe i ruk'uhtaaj 
riib' pan taxaaj, chib'ih reet noq ma' nareq taq chi riij chib'ih raaj ruq'orom taqe i 
ma' ilooj taj ink'uhtjik yu'naak? 

4Re' tinamit wili yiib' wach kina'ojb'al, ma' korik ta wach kik'ux Inkipahqaaj chi 
naa nub'anam jino'q i ma' ilooj taj. Re' hin korik i nuq'or chi ma' jino'q chik i ma' 
ilooj taj q'e' nim wach naa ruk'uhtjiik chuwach i xb'aan cho ruuk' i Jonás, inki. Eh 
xukanaa' taqe kahnoq. 

Re' kik'uhb'aal taqe aj fariseo je' rukab' i ch'amb'esb'al ruq'oril kaxlanwi'k 
(Mar 8.14-21) 

5Eh noq xi q'ahxik juntar k'isa palaw taqe raj tahqaneel i Jesús, xsahchik 
pankik'ux ruk'amariik reje kikaxlanwi'k. 

6Je' wili i xq'orarik keh ruum i Jesús: Chab'iraj taq, chawik'raaj taq awiib' ruuk' 
inkikoj chi ch'amb'esb'al ruq'oril kaxlanwi'k taqe i aj fariseo, taqe i aj saduceo, 
inki. 

7Re' taqe raj tahqaneel k'ul xkiq'or chikiwach chi je' wili: Je' re' i ruq'or qeh, ruum 
ma' xqak'am ta cho qa kaxlanwi'k, inki taqe. 

8Noq xunab'eej i Jesús i k'ahchi' kiq'orom, je' wili xuq'or keh: ¿Chib'ih reet noq 
inaq'or taq chi ma' xak'am ta taq chaa kaxlanwi'k? Ma' achopom ta taq ak'ux chi 
nimanik 

9¿Mi xakomajaa' wo' taq inareq chi riij re', mi ma' nk'ulik taq panak'ux re' i ma' 
ilooj taj xnub'an noq xnuch'aq i ho'oob' chi kaxlanwi'k keh i ho'oob' miil chi 
winaq? Eh ¿Jarub' chakach taq i xanujisaj chi ree ruqox? 

10Eh ¿mi ma' nk'ulik taq panak'ux re' i wuquub' chi kaxlanwi'k xnuch'aq keh i 
kijib' miil chi winaq? Eh ¿jarub' i chakach taq xanujisaj chi ree ruqox? 

11Eh ¿Mi ma' xareq taq chi riij re' chi ma' chi riij ta kaxlanwi'k k'ahchi' xinq'orik, 
noq xnuq'or taq aweh chi chawik'raaj taq awiib' ruuk' inkikoj chi ch'amb'esb'al 
ruq'oril kaxlanwi'k taqe aj fariseo, taqe aj saduceo? inki Jesús. 

12Ruuk' i re', xkireq chi riij taqe raj tahqaneel chi re' Jesús ma' re' ta chi riij 
ch'amb'esb'al ruq'oril kaxlanwi'k xq'orik, chi riij la' i k'uhb'alinik inki a'n taqe aj 
fariseo, taqe aj saduceo k'ahchi' chi q'orik. 

Re' Pedro xuq'or chi re' Jesús re' i Cristo 
(Mar 8.27-30 Luc 9.18-21) 

13Noq xponik i Jesús pan tinamit Cesarea, wilik paruyuq'ul i Filipo, xupahqaaj keh 
raj tahqaneel chi je' wili: ¿Awach aj wo' hin Ak'uunb'ees nuwii' winaq noq 
inkiq'or i tinamit? inki. 

14Eh re' keh je' wili i xkiq'or: Wilik kiq'orik reh chi re' hat Juan aj qasan ha', eh chi 
re' hat i Elías, chi re' hat Jeremías, chi re' hat jinaj keh i jalal ruq'oral i Dios xi 
wihik chaloq najtir, inki taqe. 

15Eh raaj taq i hat, ¿awach i hin noq inaq'or taq? inki keh i raj tahqaneel. 

16Re' Simón Pedro je' wili i chaq'wik xub'an: Re' hat i Cristo, i Rak'uun i k'achlik 
Dios, inki reh. 

17Re' Jesús je' wili chaq'wik xub'an: Atoob' aweh i hat Simón, hat rak'uun i Jonás, 
ruum re' xaq'or, ma' re' ta jino'q winaq xk'uhtanik aweh re' la' waJaaw wilik cho 
pan taxaaj xk'uhtanik chaaweh. 

18Re' hin i nuq'or aweh chi re' hat i Pedro. Eh re' nimlaj ab'aj wili naa nukojom 
chi kaa' ki'sil chu'nchel i naakinimaniik weh. Re' keh ma' xta naa kuuchjiik ruum i 
ruwinqilal i kimik. 

19Re' hin naa nuye'em aweh taqe laweh tehb'al reh i runimaal rajaawriik i Dios. 
Aha' wilik i naa aye'em q'ab' i hat chi naa rub'aan ayu' wach ak'al, naa wo' 
rub'aan ar pan taxaaj. Aha' wilik i ma' naa ta aye'em q'ab' i hat chi naa rub'aan 
ayu' wach ak'al, ma' naa ta wo' rub'aan ar pan taxaaj, i nuchjik. 

20Chi riij i re', re' Jesús xuq'or keh i raj tahqaneel chi ma' awach ta eh naa 
kiq'orom chi re' reh i Cristo q'orooj cho rib'iral. 

Re' Jesús xuq'or rib'iral i rukimiik 
(Mar 8.31-9.1 Luc 9.22-27) 

21Eh chupaam i q'iij re' re', re' Jesús xuch'ob' rub'ehel keh i raj tahqaneel chi 
ajwaal wach chi naa rojiik Jerusaleem. Chi ar naa ruk'ulum i ti' k'axik kuum i 
nimaq wach kikamaj, kuum kajaaw i k'amal kib'eeh aj tiij, kuum i kik'uhtanik reh 
i k'uhb'aal. Eh chi naa rukanteesjiik chi paroox q'iij naa wo' chik ruk'aach chaloq. 

22Noq xrib'iraj chi je' re' i Pedro, xresaj reje chi rutkeel i Jesús, eh xtohq'ik 
ruq'ilim: Jaaw, ma' ta naq neraaj i Dios chi neenak'ul i ti' k'axik re' re' inki reh. 

23Eh re' Jesús xusutej riib' chutz'ehtjiik i Pedro, je' wili runaqariik xub'an: Pedro, 
eleen chi nuwach je' akab' i aj Yahm, ruum k'ahchi' aq'atam panub'eeh. Re' hat 
ma' re' taj iraaj i Dios inakapaaj riij re' la' inkaaj i tinamit inakapaaj, i nuchjik. 

24Chi riij i re', re' Jesús je' wili i xuq'or keh i raj tahqaneel: Awach iraaj chi 
neenokik haa' chi waj tahqaneel, marub'an chik runa'ojb'al chi rib'il riib', 
chuk'am la' rukuruus, eh kirutahqeej. 

25Awach iraaj ruko'leem riij i ruk'achariik ayu' wach ak'al, naa ruq'eb'em i 
juneliik k'acharik. Eh awach i nee ruq'eb' i ruk'achariik ayu' wach ak'al ruum i 
nunimjiik i hin, re' reh naa rureqem i juneliik k'acharik. 

26¿Chib'ih neerutiq reh jino'q chi nee rehchaaj chu'nchel i wilik wach ak'al eh 
neeruq'eb' i ránima? ¿Nik' chik wach rutojariik riij i ko'lemb'al ree ránima 
neerub'an? 

27Re' hin Ak'uunb'ees nuwii' winaq naa nuk'uliik iloq ruka'peech ruuk' i ruloq'il i 
waJaaw, wuch'ihil taqe nuánjel, kora'j naa nuye'em re' i kitojb'aal i ju'jun re' 
q'oreel chib'ih xkian chib'ih xkiq'or. 

28Re' hin ak'uunb'ees nuwii' winaq xti korik i nuq'or taq aweh chi wilik i wilkeeb' 
ayu' ma' naa ta kikimiik chi komajaa' inkilow i nuk'uliik ruuk' i wajaawriik chi 
reyil, inki. 

Mat 17 

Re' noq xjaljik ruwii' i Jesús 
(Mar 9.2-13 Luc 9.28-36) 

1Waqiib'-oq chik q'iij rub'aan taqe re', re' Jesús resaj reje i Pedro ruch'ihil i ki'ib' 
chi kichaaq' kiib', re' Jacobo, eh re' Juan, xuk'am reje chinaah jinaj i yuuq' najt 
naah. 

2Eh ar xjaljik ruwii' i Jesús chikiwach. Re' wach xan reprotik chik je' rukab' i q'iij. 
Eh re' ruso' xsutinik chi xasaq saq chik, je' rukab' i saqumb'al. 

3Chupaam i jumehq' re' re', xkilow wach i Moisés, i Elías, k'utaaj inki a'n ruuk' i 
Jesús. 

4Eh re' Pedro je' wili xuq'or ree Jesús: Jaaw, ma' xta reet chi wilkooj ayu' i hoj 
wila' nawaaj, neenuyejaa' ixib'-oq i kok' perpat ayu', jinaj awee hat, jinaj i ree 
Moisés, eh jinaj i reh i Elías, inki. 

5Eh re' Pedro noq xuq'or taqe re', jinaj i suutz' xchalik chikinaah xasaqum chik 
paam xsuutjik kiij ruum i rumuuj. Chupaam i suutz' re' re' xb'aan chaloq jinaj i 
q'orik, je' wili xuq'or: Re' i wili i Wak'uun q'e' nuk'ax, eh q'e' suq nuk'ux chi riij, 
eh re' i naa ruq'orom i reh, re' taq chab'iraj, inki. 

6Noq xkib'iraj i q'orik re' re', ixib' chi raj tahqaneel i Jesús ma' k'isiin xiyo'jik, 
xkipachaa' qohoq kiib' wach ak'al. 

7Noq xrilow chi je' re' i Jesús, xujil i koq riib' kuuk', xutz'a'j taqe i koq, je' wili 
xuq'or keh: Ik'oq taq ayo'jiik wukteen taq johtoq, ki uchjik. 

8Eh noq xi wuktik johtoq, ma' awach ta chik jino'q tokoom xkilow wach ar, ach 
wo' re' i Jesús xkilow chi wilik ar. 

9Noq qajik inki a'n chaloq chinaah i yuuq' re' re', re' Jesús je' wili i xuq'or keh i 
ixib' chi raj tahqaneel: Ma' awach taq eh aq'or chib'ih taq i xawilow kore' taq naa 
aq'orom na' kinwukteesjoq cho chi k'achlik nuwach i hin Ak'uunb'ees nuwii' 
winaq, inki. 

10Re' taqe i raj tahqaneel xkipahqaaj reh i Jesús chi je' wili: ¿Chaaj wo' reet re' 
noq inkiq'or taqe i kik'uhtanik ree k'uhb'aal chi peet i Elías naa ruk'uliik iloq 
chuwach i Cristo? inki taqe. 

11Eh re' Jesús je' wili kichaq'weesjiik xub'an: Korik, q'orooj chaloq chi re' Elías 
peet naa ruk'uliik iloq, eh re' reh naa rutuswiik wach chib'ih taqe i naa rub'anam 
i Dios. 

12Eh re' hin i nuq'or taq aweh chi re' Elías xk'ulik chik. Xa re' la', re' keh ma' 
xkiyeew ta rajaawriik, xkian la' ti' k'axik reh, nik' wach i xkaaj i keh. Je' wo' chik 
re' i ti' k'axik naa kianam wee hin, i xnuyejaa' wiib' chi winaq, inki. 

13Ruuk' i xq'orarik keh re' re', re' taqe raj tahqaneel xkinab'eej chi re' Jesús chi 
riij i Juan aj qasan ha' k'ahchi' chi q'orik. 

Re' Jesús xuk'achrisaj jinaj ak'un wilik jinaj i ma' tob'laj uxlab'al ruuk' 
(Mar 9.14-29 Luc 9.37-43) 

14Eh noq xi ponik i wilkeeb' wii' i tinamit, jinaj i winaq xujil i koq riib' ruuk' i 
Jesús, xuxuk'aa' riib' chuwach, je' wili xuq'or reh: 

15Jaaw, chaketelaaj wach i wak'uun. Chak'achrisaj weh, ruum re' reh k'ahchi' 
rik'iik pa runimaal ti' ruum nahool, inq'ehb'ik wach ak'al, eh k'ih pech inq'ehb'ik 
pan q'aaq', je' wo' panha'. 

16Re' hin xnuk'am chaloq i wak'uun chikiwach awaj tahqaneel, xa re' la' xama' 
nkian ta wo' ruk'achreesjiik, inki. 

17Re' Jesús je' wili chaq'wik xub'an: Hat taq tinamit ma' tinimanik ta taq, yiib' taq 
wach ana'ojb'al ¿Xti nik' aj wo' najtiil naa nub'anam taq awuuk'? Eh ¿nik' najtiil 
naa nukuyum taq ayiib' wach na'ojb'al? Chak'am taq cho weh re' aak'un re' re' 
inki. 

18Eh re' reh xuq'il i ma' tob'laj uxlab'al, xresaj ruuk' aak'un. Eh chupaam i 
jumehq' re' re' xanoq wo' xk'achjik aak'un. 

19Chi riij i re', re' taqe raj tahqaneel i Jesús xkiq'o'reej chi rutkeel i je' wili xkiq'or 
reh: ¿Chib'ih reet noq ma' xqa a'n ta rehtesjiik i hoj i ma' tob'laj uxlab'al ruuk' 
ak'un re' re'? inki taqe. 

20Re' Jesús je' wili xuq'or keh: Ma' xa a'n ta taq, ruum ma' achopom ta taq ak'ux. 
Re' hin xti korik i nuq'or taq aweh, chi aye'em ta taq ak'ux xa je' ta naq nimaal 
naq'wach mostása, noq nee naq taq inaq'or reh i yuuq' wili, eleen ayu', re' yuuq' 
nee wo' naq i rujal ruye'aab', ma' xta naq i k'axik taq chawach. 

21Re' ma' tob'laj uxlab'al wili, ma' nee ta nelik xa chi je' wili ko ruuk' la' tiij chi 
ma' b'anooj ta wi'k ha' neenelik, inki. 

Re' Jesús xuq'or rib'iral ruka'peech i rukimiik 
(Mar 9.30-32 Luc 9.43-45) 

22Noq ruch'ihil taqe i raj tahqaneel i Jesús chi b'ehik ar paruyuq'ul i Galilea, je' 
wili i xuq'or keh: Re' hin Ak'uunb'ees nuwii' winaq naa kinkiq'asam pan kiq'ab' i 
tinamit. 

23Eh naa kiin kikansam, eh paroox q'iij naa wo' chik wukteesjiik chaloq chi 
k'achlik nuwach, inki. Noq xkib'iraj chi je' re' taqe raj tahqaneel, ma' k'isiin ta noq 
xtib'ik kik'ux. 

Re' i tooj inkamanik parupaat i Dios 

24Noq xponik i Jesús ruch'ihil taqe raj tahqaneel Capernaum, re' taqe i kipahqanik 
ree tooj inkamanik parupaat i Dios xiooj chi rilariik i Pedro, eh xkipahqaaj reh chi 
je' wili: Raaj awaj tijoom i hat, ¿mi ruyeew i tooj inkamanik parupaat i Dios? inki 
taqe. 

25Hoo', i rutoj, inki i Pedro. Noq xokik pampaat i Pedro i wilik wii' i Jesús, peet i 
reh xq'orob'jik, je' wili i xq'orarik reh: Raaj i hat Simón, ¿chib'ih inakapaaj i hat? 
¿Awach eh inkipahqaaj i tooj i reey ayu' wach ak'al, je' wo' hoq i q'asanik tumiin? 
¿Mi xa reh taqe kitinamitaal, oon inkipahqaaj wo' reh taqe tokoom tinamit? inki. 

26Re' Pedro je' wili chaq'wik xub'an: Noq i nukapaaj i hin, xa keh i tokoom tinamit 
inkipahqaaj, inki. Re' Jesús je' wili xuq'or: Re' kitinamitaal i reey ma' xta tooj naa 
kianam. 

27Reh chi ma' awach taj ineenqayoj ruk'ux, hiy chi chii' i k'isa palaw, chakut 
qohoq i chopb'al kar. Eh re' peet kar neenawesaj, neenareq panchii' jinaj i tumiin. 
Ruuk' i re' neenooj aq'asaj i nutooj i hin, eh nee wo' nooj aq'asaj aatooj i hat, inki. 

Mat 18 

Awach i q'e' naa ruye'ariik runimaal wach 
(Mar 9.33-37 Luc 9.46-48) 

1Chupaam i q'iij re' re', xkijil i koq kiib' i raj tahqaneel ruuk' i Jesús, je' wili xkiq'or 
reh: ¿Awach i q'e' naa ruye'ariik runimaal wach pa runimaal rajaawriik i Dios? 
inki taqe. 

2Chalik i Jesús xuyuq'eej ruuk' jinaj i k'isaak'un, xuyeew pankiyejaal, 

3je' wili i xuq'or: Re' hin xti korik i nuq'or taq aweh, wila' ma' xajal taq wach 
ana'ojb'al, wi ma' xa a'n taq chi je' rukab' i k'isa k'un wili, ma' jaruuj taq naa 
awokiik pa runimaal rajaawriik i Dios. 

4Re' i q'e' naa ruye'ariik runimaal wach pa runimaal rajaawriik i Dios, re' i naa 
ruloch'om riib', eh neerub'an chi je' rukab' i k'isa k'un wili. 

5Eh awach i ruk'ul ruuk' panub'ihnaal jino'q i k'isa k'un je' rukab' i wili, re' wo' 
hin kiruk'ul ruuk', inki. 

Re' ruyohb'alil i q'ehb'ik pamahk 
(Mar 9.42-48 Luc 17.1-2) 

6Xa awach i neenq'eb'wik reh pamahk jino'q i nukok'taaq kinimanik weh i ruk'ul 
naq chi neenb'ak'arik chi ralaq jino'q qamaam ab'aj ke'b'al, eh neenkutarik 
paruchamiil i palaw. 

7Eh q'e' ti' chi reh i tinamit wach ak'al chi neenq'ehb'ik pamahk. Re' xa chib'ih 
jariik inq'eb'wik pamahk, xanaa wo' ruwihiik xa re' la', xiik' naah ti'kiil i naa 
ruk'ulum awach inq'eb'wik keh pamahk i tokoom. 

8Ruum aj re', wila' re' jino'q aawooq oon jino'q aq'ab' inq'eb'wik aweh pamahk, 
chayok' iloq, chaq'eb' reje wulu' ruum ma' xta reet chi xa jinaj aawooq xa jinaj 
aq'ab' noq netiokik chupaam i juneliik k'acharik chuwach chi wilik kab'chel 
aawooq kab'chel aq'ab' noq nee tikutarik pan q'aaq' chi juneliik. 

9Eh wila' re' jino'q i naq'awach inq'eb'wik aweh pamahk, chawesaj iloq, chaq'eb' 
reje wulu' ruum ma' xta reet chi xa jinaj i naq'awach noq nee ti okik chupaam i 
juneliik k'acharik chuwach chi wilik kab'chel i naq'awach noq nee tikutarik pan 
q'aaq', inki. 

Re' jalwaach q'orik chi riij isah cheel tentzun 
(Luc 15.3-7) 



1928 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

10Maawixowaaj taq kiwach i nukok'taaq wili, ruum re' hin xti korik i nuq'or taq 
aweh chi re' i ki ánjel incha'jinik keh juneliik wilkeeb' i koq chuwach i waJaaw 
wilik cho pan taxaaj. 

11Re' hin Ak'uunb'ees nuwii' winaq xin chalik chi kiko'ljiik taqe q'ehb'inaq 
pankimahk. 

12¿Chib'ih taq inaq'or i hat chi riij i wili? Qaq'or chi re' jino'q winaq wilik jino'q 
siento rutentzuun, eh neensahchik jino'q chuwach. ¿Mi ma' nee naq i rukanaa' 
kahnoq panch'ahn i ach jinaj ma' siento eh nenooj chusik'ariik i rutentzuun jinaj? 

13Eh wila' xureq chaloq i jinaj chi tentzun re' re', re' hin xti korik i nuq'or taq 
aweh chi ma' k'isiin ta neensuuqb'ik ruk'ux chi riij i jinaj re' re' chikiwach taqe i 
ach jinaj ma' siento ma' sahchinaq ta taqe. 

14Je' wo' re' i rub'an taq aaWaJaaw i hat wilik cho pan taxaaj ma' raaj ta chi 
neensahchik jino'q keh i nukok'taaq wili, inki. 

Nik' wach rukuyariik ru mahk i hermano naa rub'aan 
(Luc 17.3) 

15Wila' xmahkunik chawach aahermano, cha a'n ak'utaaj ruuk' chi rutkeel, cha 
q'or reh chib'ih xmahkunik wii'. Eh wi xatrunimaj, iraaj ruq'orom chi xak'am wo' 
taq chik awiib' pansuqkiil k'uxliis ruuk'. 

16Eh wila' ma' xatrunimaj cha wutkeel, chayuq'eej chawiij jino'q oon ki'ib'-oq i 
hermano, reh chi ruuk' i kiq'oral i ki'ib' oon ixib', neen korjik chib'ih taq i k'ahchi' 
ayejaam wach. 

17Eh wila' ma' xunimaj taqe re', cha q'or keh i komoon aj nimaneel. Eh wila' ma' 
xunimaj wo' taqe re', inchol akojom chi je' rukab' i ma' nimanik ta ree Dios, oon 
je' rukab' i aj pahqan tooj. 

18Re' hin xti korik i nuq'or taq aweh chi re' i naa taq aye'em q'ab' i hat chi naa 
rub'aan ayu' wach ak'al, naa wo' rub'aan pan taxaaj. Eh re' i ma' naa ta taq 
aye'em q'ab' i hat chi naa rub'aan ayu' wach ak'al, ma' naa ta wo' rub'aan pan 
taxaaj. 

19Eh i nuq'or taq aweh i wili: Wila' wilik taq kiib'-oq aweh i hat ayu' wach ak'al i 
neenkian jinaj wach kik'ux chupahqaljiik pan kitiij i xa chib'ih jariik inkaaj 
kipahqaam, re' QaJaaw wilik cho pan taxaaj nee wo' ruyeew cho keh. 

20Ruum xa aha' pa' kimolom kiib' panub'ihnaal ki'ib' oon ixib'-oq, re' hin wilkiin 
pankiyejaal pan kixilak, inki Jesús. 

21Eh re' Pedro xooj rupahqaaj ree Jesús chi je' wili: Jaaw, ¿jarpech aj wo' naa 
nukuyum ru mahk i nuhermano wila' xmahkunik chi nuwach? ¿Mi manlik ruuk' i 
wuquub' pech neenukuy ru mahk? inki. 

22Eh re' Jesús je' wili chaq'wik xub'an: Re' hin i nuq'or aweh chi ma' xata 
wuquub' pech lajeeb' la' rukajwinaq pech chi wuquub' pech naa akuyum ru mahk 
aahermano, i nuchjik. 

Re' jalwaach q'orik chi riij i móso ma' xraaj ta kuyuj mahk 

23Ruum aj re', re' runimaal rajaawriik i Dios je' rukab' i xub'an jinaj i reey, xraaj 
naq rub'irim riij i kik'aas taqe rumoso. 

24Eh noq k'ahchi' naq rutoq'aam rub'irariik riij i kik'aas taqe rumoso, jinaj i xooj 
kipab'aa' chuwach, xiik' naah k'ihaal i ruk'aas ruuk'. 

25Ruum chi ma' xta rutumiin i móso re' re' tojb'al ree ruk'aas, re' reey xutaq'aaj 
ruq'orariik chi k'ayjoq pankowlaj kamanik i aj k'aas, je' wo' rehk'een, taqe i 
rak'uun rixq'uun, chi k'ayjoq i chib'ih reh, reh chi nee rutoj i ruk'aas. 

26Xrib'iraj chi je' re' i móso wilik ruk'aas, xuxuk'aa' riib' chuwach i reey, 
xupahqaaj rukuyb'al reh, je' wili xuq'or: Jaaw, cha kuy pee chik k'isinoq numahk. 
Re' hin xanaa wo' nutojom aweh chu'nchel i nuk'aas, inki. 

27Eh re' reey xuketelaaj wo' wach i aj k'aas, eh rukuyum-oq chik ru mahk ruuk' i 
ruk'aas, xroq'taaj reje. 

28Eh noq x-oq'teesjik reje i móso re' re', xuk'ul jinaj i ruch móso wilik k'isiin 
ruk'aas ruuk' xuchop chi ralaq, xtohq'ik rub'iyim, je' wili xuq'or reh: Chatoj weh 
aak'aas, inki. 

29Eh re' ruch móso xuxuk'aa' riib' chuwach, xupahqaaj rukuyb'al reh, je' wili 
xuq'or: Chakuy pee chik k'isinoq numahk. Re' hin xanaa wo' nutojom aweh 
chu'nchel i nuk'aas i nuchjik. 

30Eh re' reh ma' xukuy ta k'isinoq ru mahk i ruch móso xutaq'aaj la' pantz'ilom, 
re' xraaj i reh chi korehtaal intojarik reh i k'aas. 

31Re' xub'an reh i ruch móso i winaq re' re', q'e' ti' xkik'raaj i móso junch'uq. 
Ruum i re', xooj kiq'or reh i reey chu'nchel chib'ih i xk'ularik. 

32Eh re' reey xutaq'aaj ruk'amariik i ma' xkuywik ta mahk re' re', je' wili xuq'or 
reh: Re' hat yiib' wach ana'ojb'al. Re' hin xnukuy amahk ruuk' chu'nchel aak'aas 
wilik naq wuuk', ruum xapahqaaj kuyb'al amahk weh. 

33Je' wo' naq re' i xa a'n i hat, xaketelaaj wo' naq wach awuch móso je' rukab' noq 
xnuketelaaj awach i hin, i nuchjik. 

34Eh re' reey ma' k'isiin ta xchalik ruk'aah chinaah, xuq'or chi b'anroq ti' k'axik 
reh korehtaal neerutoj chu'nchel i ruk'aas. 

35Je' wo' re' i naa rub'anam taq awuuk' i hat i waJaaw wilik cho pan taxaaj wila' 
ma' nakuy taq ru mahk chu'nchel ak'ux aahermano cha ju'junaal, inki Jesús. 

Mat 19 

Re' Jesús xq'orik chi riij i ch'aqaj iib' noq b'anooj chik kaxáro 
(Mar 10.1-12 Luc 16.18) 

1Eh noq xukohlaaj ruq'orariik taqe re' i Jesús, xelik reje Galilea, xooj paruyuq'ul i 
Judea, re' wilik parelb'aal q'iij ree nim ha' Jordán. 

2Eh re' Jesús, ma' k'isiin i tinamit xtahqinik reje reh, eh xuk'achrisaj taqe i 
yowaab'. 

3Eh re' taqe aj fariseo, xkijil i koq kiib' ruuk' i Jesús. Xa re' naq inkaaj, chi 
xmahkunik ta chikiwach xkipahqaaj reh chi je' wili: ¿Mi ruyeew q'ab' i k'uhb'aal 
chi neeruch'aq riib' i winaq ruuk' i rehk'een ruum i xa chib'ih jariik? inki taqe. 

4Re' Jesús je' wili kichaq'weesjiik xub'an: ¿Mi ma' awilom taq re' pan santo laj 
huuj chi re' i Dios xyej-anik cho keh pampeet jinaj i winaq, jinaj ixoq xuyejaa' 
chaloq? 

5Eh i ruq'or wo' chi je' wili: Re' winaq koruman chi nareliik nah q'ab' i rutuut 
rajaaw, ruuk' chik i rehk'een naakik'ulaam wach i kik'achariik. Eh re' taqe ki'ib' 
re' re' naa kikahniik chi xa jinaj chik taqe, inki. 

6Je' re' noq, ma' ki'ib' ta chik taqe xa jinaj la' chik taqe. Ruum aj re', ma' jino'q naa 
ruch'aqwiik kiwach i ruk'ulaam wach i Dios, inki. 

7Eh re' taqe aj fariseo, je' wili xkiq'or: ¿Chib'aaj wo' reet re' noq xuyeew q'ab' i 
k'uhb'aal ye'ooj ree Moisés chi re' winaq neerub'an chi nee ruyeew i huuj 
ch'aqb'al reh i rehk'een? inki taqe. 

8Re' Jesús je' wili xuq'or keh: Re' k'uhb'aal re' re' xuyeew taq q'ab' aweh chi naa 
taq ach'aqam awiib' ruuk' awehk'een, ruum q'e' taq kow anaah. Eh noq xtohq'ik 
chaloq i k'acharik, ma' je' ta re'. 

9Re' hin i nuq'or taq aweh chi awach i xuch'aq riib' ruuk' i rehk'een chi ma' ruum 
ta chi xk'atarik rooq, eh nee wo' chik i rub'an kaxáro ruuk' i tokoom ixoq, 
xuch'uwa'risaj wach irukaxaro. Eh awach i neerub'an kaxáro ruuk' ixoq ch'aqooj 
ruum i rub'ahiil, re' winaq re' re' nee wo' ruch'uwa'reej wach irukaxaro, inki. 

10Noq xkib'iraj chi je' re' i raj tahqaneel i Jesús, je' wili xkiq'or reh: Wila' je' re' i 
k'acharik naa rub'anam i winaq ruuk' i rehk'een, xama' xta nkih chi neenb'aan 
kaxáro, inki taqe. 

11Re' Jesús je' wili i chaq'wik xub'an: Ma' chu'nchel ta kireqwiik chi riij i k'ahchi' 
nuq'orom wili, xa re' wo' naakireqwiik chi riij awach taqe aj eh ruye'em chi 
naab'jik i Dios. 

12Re' taqe winaq k'ih b'uhr wach imb'anik keh chi kapuun taqe: Wilik taqe i xa 
chi kaasb'al chi kapuun taqe, eh wilik taqe i xamb'aan keh chi kapuun taqe, eh 

wilik taqe, i xa nkaaj chi kikahnik chi kapuun taqe reh chi naa kianam chi korik i 
rukamaj i Dios. Awach iraaj runimam i wili, chunimaj, inki Jesús. 

Re' Jesús xukuxisaj taqe kok' ha'lak'un 
(Mar 10.13-16 Luc 18.15-17) 

13Eh wilik taqe i kok' ha'lak'un xkik'am chaloq chuwach i Jesús, reh chi naa 
ruye'em kab'chel i q'ab' chikinaah, eh naa rub'anam rutiij chikinaah. Eh re' taqe 
raj tahqaneel kiq'il taqe i kik'amwik cho keh i kok' ha'lak'un. 

14Eh re' i Jesús, je' wili xuq'or keh i raj tahqaneel: Maaq'il taq i kik'amwik cho keh 
i kok' ha'lak'un. Kik'am pee chaloq wuuk', ruum re' i runimaal rajaawriik i Dios 
keh taqe awach je' kikab' i kok' ha'lak'un wili, inki. 

15Eh xuyeew wo' kab'chel i q'ab' chikinaah i kok' ha'lak'un. Eh xelik reje chupaam 
i ye'aab' re' re'. 

Jinaj i k'ijool q'e' b'ehoom xq'orinik reh i Jesús 
(Mar 10.17-31 Luc 18.18-30) 

16Jinaj i k'ijool q'e' b'ehoom xooj ruuk' i Jesús, je' wili xuq'or reh: Hat atoob'laj aj 
Tijineel, ¿Chib'ih i holohik laj na'ojb'al naa nub'anam, reh chi neenwehchaaj i 
juneliik k'acharik? inki. 

17Re' Jesús je' wili xuq'or: ¿Chib'ih reet noq inaq'or chi hin atoob'? Ma' awach ta 
chik jino'q atoob' xa re' wo' hoq i jinaj chi Dios atoob'. Wila' nawaaj chi 
neenawehchaaj i juneliik k'acharik, cha nimaj taqe ruk'uhb'aal i Dios, i nuchjik. 

18¿Aha' aj wo' wilik taqe re' i k'uhb'aal re' re'? inki noq xchaq'wik i k'ijool. Re' 
Jesús je' wili xuq'or: Re' chi ma' naa taa a kansam aawas achaaq'. Ma' naa taa 
ch'uwarisam wach aakaxáro. Ma' naa ta welq'aniik. Eh ma' naa ta a'nam i chukuj 
q'orik. 

19Eh naa aye'em ruloq'il atuut awajaaw. Naa ak'axam aawas achaaq' je' rukab' 
noq inak'ax awiib' i hat, i nuchjik. 

20Eh re' k'ijool je' wili chaq'wik xub'an: Chu'nchel k'uhb'aal re' re' xa nub'an wo' 
cho runimjiik. ¿Chib'ih chik jariik i komajaa' nub'an runimjiik chi riij taqe re'? 
inki. 

21Re' Jesús je' wili ruchaq'weesjiik xub'an: Wila' nawaaj chi korik wach ak'ux, hiy 
chak'ayej chu'nchel i chib'ih aweh, eh re' tz'aaq nee nach'aq keh i neb'aa'. Chi je' 
re' neen wihik ab'ehomal pan taxaaj, eh netiooj chi wiij, i nuchjik. 

22Noq xrib'iraj i k'ijool chi naa ruk'ayem i chib'ih reh, ma' k'isiin ta ntz'irik wach 
noq xooj, ruum q'e' b'ehoom. 

23Xrilow chi je' re' i Jesús, je' wili xuq'or keh i raj tahqaneel: Re' hin xti korik taq i 
nuq'or aweh chi q'e' k'axik chi reh b'ehoom chi neenokik pa runimaal rajaawriik i 
Dios. 

24Inuka'pechej wo' chik ruq'orariik taq aweh chi ma' k'axik ta chi reh jino'q i 
nimlaj chikop cameyo chi neenik'ik paruhopil kúxa chuwach chi neenokik i 
b'ehoom pa runimaal rajaawriik i Dios, inki. 

25Eh noq xkib'iraj chi je' re' taqe raj tahqaneel, ma' k'isiin ta xsahchik kik'ux, je' 
wili i xkiq'or: ¿Awach aj wo' re' i naa ruko'ljiik chi je' re'? inki taqe. 

26Xrib'iraj chi je' re' i Jesús, xutz'ehtaaj panaq' kiwach, je' wili i xuq'or keh: Re' 
wili k'axik rub'aan chi keh i winaq. Raaj chi reh i Dios ma' k'axik ta k'isinoq chi 
b'anarik, ki uchjik. 

27Chalik i Pedro je' wili xuq'or: Re' hoj xqakanaa' chaloq chu'nchel i chib'ih jariik 
wilik qeh, eh re' chik i hat xatqatahqeej. ¿Chib'ih i naa qak'ulum chi jilow? inki. 

28Eh re' Jesús je' wili kichaq'weesjiik xub'an: Re' hin xti korik taq i nuq'or aweh 
chi na' jalaroq wach chu'nchel, re' noq naa nutzuhniik pan nuloq'laj ye'aab' i hin 
Ak'uunb'ees nuwii' winaq re' taq i hat, i hat taq kab'laj chi waj tahqaneel, naa wo' 
taq atzuhniik chupaam i kab'laj chi tzunaab', reh chi naa taq awokiik haa' chi 
q'ataj q'orik chikinaah i kab'laj ch'uq chi tinamit Israel. 

29Chu'nchel taqe i xkikanaa' chaloq kipaat, kas kichaaq' winaq, eh kanaab', kituut 
kajaaw, kak'uun kixq'uun, oon kak'aal ruum i nunimjiik i hin, jinaj chik siento chi 
je' re' i jilow naakik'ulum, eh naa wo' kik'ulum chi kikooch i juneliik k'acharik. 

30Xa re' la', ma' k'isiin taqe i peet b'eeh yu'naak, re' taqe re' naa kikahniik chi xam 
b'eeh. Eh ma' k'isiin taqe xam b'eeh yu'naak, re' taqe re' naa kikahniik chi peet 
b'eeh, inki. 

Mat 20 

Re' jalwaach q'orik chikiij taqe aj kamanoom 

1Re' runimaal rajaawriik i Dios je' rukab' i xub'an jinaj i winaq ehchan asiénto: Ko 
wahq'eq xooj chusik'ariik taqe rumoso, reh chi naa kojiik kamanoom i rutikim 
wii' i ru uuva. 

2Noq xureq taqe rumoso, xuq'or keh chi naa rutojom keh i tz'aaq i jinaj q'iij chi 
kamanik. Eh xutaq'aaj taqe reje chi kamanik i rutikim wii' i ru uuva. 

3Eh xelik wo' chik chusik'ariik rumoso je' naa b'elejeeb'ora rujohtiik i q'iij. Wilik 
taqe xponik rureq pank'ayb'al chi ma' xta kikamaj. 

4Je' wili xuq'or keh: Re' taq i hat neerub'an chi nee taq tiooj chi kamanik nutikim 
wii' i nu uuva nee wo' taq tinutoj chi manlik, inki. Eh re' taqe i winaq xiooj wo' 
kamanoom. 

5Eh re' ehchan asiénto xelik wo' chik reje chusik'ariik ruman rumoso kab'lajora i 
q'iij. Noq xponik ixib'ora ruqajiik i q'iij, xelik wo' chik reje chusik'ariik ruman 
rumoso. 

6Eh je' chik hoob'ora i ruqajiik i q'iij, xooj wo' chik chusik'ariik ruman rumoso. Eh 
wilik taqe i xponik xureq pan k'aayb'al chi ma' xta kikamaj, je' wili i xuq'or keh: 
¿Chib'ih reet noq xat ik'ik taq q'iij ayu' chi ma' xta taq akamaj? inki keh. 

7Re' keh je' wili i xkiq'or: Ruum chi ma' awach ta nq'orik qakamaj, inki taqe. Eh 
re' i ehchan asiénto, je' wili xuq'or keh: Nee wo' rub'an chi nee taq tiooj i hat chi 
kamanik i nutikim wii' i nu uuva, nee wo' taq tinutoj chi korik inki. 

8Noq xokik i q'iij, re' ehchan ree asiénto je' wili xuq'or reh inilwik ree rukamaj: 
Chayuq'eej taqe reje i móso, peet taqe neenatoj i xam xkitoq'aa' kamanik. Eh re' 
taqe peet xkitoq'aa' kamanik, xam taqe neenatoj, inki. 

9Eh peet wo' xiooj k'oloq taqe i k'isiin ma' hoob'ora ruqajiik i q'iij xkitoq'aa' 
kamanik, eh manlik wo' wach i tz'aaq i jinaj q'iij chi kamanik i xkik'ul chi 
kiju'junaal. 

10Eh noq xiooj k'oloq taqe i peet xi okik chi kamanik, xkikapaaj i keh chi naa 
ruye'ariik naah i kitojb'aal. Xanaah re', xa re' wo' manlik i tz'aaq i jinaj q'iij chi 
kamanik i kitojb'aal xkik'ul chi kiju'junaal. 

11Eh noq xkilow chi je' re' k'ihaal i kitojb'aal xkik'ul, xtohq'ik i koq kichoqem i 
ehchan ree asiénto, 

12je' wili xkiq'or reh: Re' taqe wili ko xam xik'u'loq, xa jinaj wo' ora xi kamanik. 
Eh re' hat eliik wach k'ihaal i qatojb'aal xayeew kuuk'. Xanaah re', re' hoj xqakuy i 
jinaj q'iij chi kamanik, eh xqakuy wo' rutz'a'iil i q'iij, inki taqe. 

13Re' ehchan ree asiénto je' wili ruchaq'weesjiik xub'an i jinaj keh i kamanoom 
re' re': Wamigo, re' hin ma' xtee ma' rub'ehel k'ahchi' kiin awuuk', ruum 
xqayejaa' awuuk' chi xa re' wo' manlik i tz'aaq i jinaj q'iij chi kamanik naa kaat 
nutojom. 

14Chak'ul la' atojb'aal i hat eh hiy. Re' hin je' k'ihaal atojb'aal i hat inwaaj nuye'em 
reh i koq'uun xokik chi kamanik. 

15Je' re' naa nub'anam, ruum re' hin wilkiin chinaah i nutumiin chib'ih pa' inwaaj, 
neenub'an ruuk'. ¿Inawilow oon i hat chi xa hin atoob'? inki ehchan ree asiénto. 

16Re' reh je' re' xub'an kojb'al rehtaal chi re' taqe xam b'eeh, re' taqe re' naa 
kikahniik chi peet b'eeh eh re' taqe peet b'eeh, re' taqe re' naa kikahniik chi xam 
b'eeh, inki Jesús. 

Re' Jesús xuq'or rib'iral roxpeech i rukimiik 
(Mar 10.32-34 Luc 18.31-34) 

17Eh noq johtik chik i rub'an i Jesús Jerusaleem, xuk'am taqe reje chi kutkeel i 
kab'laj chi raj tahqaneel, je' wili xuq'or keh: 



1934 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Yu'naak johtik inqa a'n Jerusaleem. Ar naa nuq'ahteesjiik i hin Ak'uunb'ees 
nuwii' winaq pan kiq'ab' taqe i kajaaw i k'amal kib'eeh aj tiij, eh pan kiq'ab' taqe i 
kik'uhtanik ree k'uhb'aal. Ar naakiq'atam q'orik chi nunaah, reh i nukanteesjiik. 

19Eh naa kinkiq'asam pan kiq'ab' taqe ma' re' ta aj Israel, naa kinkikaqse'laam, 
naa kiin kiq'ojib'eem, naa kiin kiye'em wach kuruus. Xa re' la', paroox q'iij naa 
wo' chik nuk'aach chaloq, inki. 

Re' naq i xupahqaaj i rutuut i Santiago eh rutuut wo' hoq i Juan 
(Mar 10.35-45) 

20Chi riij i re', re' rehk'een i Zebedeo, ruch'ihil taqe i ki'ib' chi rak'uun, xujil i koq 
riib' ruuk' i Jesús xuxuk'aa' riib' chuwach chupahqaljiik reh jinaj otob'il. 

21Eh re' Jesús je' wili i xuq'or ree ixoq: ¿Chib'ih i otob'il inawaaj? inki reh. Re' ixoq 
je' wili i xuq'or: Inwaaj chi re' wak'uun kab'chel neenak'ul taqe awuuk', jinaj i 
neentzuhnik panasak'aaj, jinaj neentzuhnik panatz'eet, inki. 

22Eh re' i Jesús, je' wili i xuq'or keh: Re' taq i hat ma' aweht'al ta taq i k'ahchi' 
apahqaam. ¿Mi nee taq i nakuy ruuk'jiik re' i jinaj kulk chi k'ah laj ha' naakiye'em 
weh chi uuk'jik i hin, rujalwaach i ti' k'axik naa nuk'ulum? ¿Mi nee taq inakuy 
raansil re' i qasanik ha' naa kianam wee hin? inki. Hoo', neenqakuy raansil, inki 
taqe. 

23Re' Jesús je' wili xuq'or keh: Korik, naa taq akuyum ruuk'jiik i je' jinaj kulk chi 
k'ahlaj ha' i naa kiye'em weh chi uuk'jik, re' i rujalwaach i ti' k'axik naa nuk'ulum. 
Xa re' la', ma' weh ta ruye'ariik q'ab' taq aweh chi jinaj i neentzuhnik panusak'aaj, 
jinaj i neentzuhnik panutz'eet, keh la' naa ruye'ariik awach aj eh noq ruyejaam 
cho wach i waJaaw, inki. 

24Noq xkib'iraj chi je' re' i lajeeb' chi raj tahqaneel i Jesús, xchalik kik'aah 
chikinaah i ki'ib' chi kik'uliil, re' kichaaq' kiib'. 

25Eh re' Jesús xuyuq'eej taqe reje i raj tahqaneel, je' wili xuq'or keh: Re' taq i hat 
aweht'al taq chi chi kixilak aj mahk, kow kitaaq'anik i k'amal kib'eeh, eh re' taqe 
nimaq kiwach xti kow inki a'n i taaq'anik chikinaah i tinamit. 

26Eh chaxilak taq i hat, ma' ruk'ul ta chi je' re' i neenb'aan. Awach la' iraaj chi 
neen wihik rajaawriik taq chaxilak, peet inchol rub'anam otob'il keh i tokoom. 

27Awach iraaj k'amaj b'eeh taq chaxilak, inchol chi peet taq i hat neetirutob'eej. 

28Je' rukab' i hin, i xnuyejaa' wiib' chi winaq, ma' xin chalik taj chi re' hin naa kiin 
kitoob'eem i tinamit. Re' la' hin xin chalik chi kitoob'jiik i keh, ruum naa nuye'em 
i nuk'achariik chi ko'lemb'al kiib' i chu'nchel, inki. 

Re' Jesús ki'ib' i moywach xuk'achrisaj 
(Mar 10.46-52 Luc 18.35-43) 

29Noq xelik reje pan tinamit Jericó, ma' k'isiin i tinamit xi tahqinik reje reh i Jesús. 

30Eh ki'ib' i moywach tzunulkeeb' chii' b'eeh. Eh noq xkib'iraj chi ik'ik i rub'an i 
Jesús, xkik'er reje kichii' chuq'orob'jiik chi je' wili: Jaaw, hat riih rumaam i reey 
David, chaketelaaj qawach inki taqe. 

31Eh re' tinamit, xtohq'ik kiq'ilim taqe moywach. Eh re' keh q'e' chik kow xkik'er 
reje kichii' chuq'orob'jiik i Jesús chi je' wili: Jaaw, hat riih rumaam i David, 
chaketelaaj qawach inki wo' chik taqe. 

32Eh re' i Jesús, xpa'lojik, xuyuq'eej taqe reje i ki'ib' chi moywach, xupahqaaj keh 
chi je' wili: ¿Chib'ih taq inawaaj chi neenub'an aweh? ki uchjik. 

33Re' keh je' wili chaq'wik xkian: Jaaw, inqaaj naq i hoj chi nee nateh qeh 
inaq'qawach, inki taqe. 

34Noq xrib'iraj i Jesús chi je' re', xuketelaaj kiwach, xutz'a'j inaq' kiwach. Eh 
chupaam i jumehq' re' re', xteh inaq'kiwach, eh xiooj chi riij i Jesús. 

Mat 21 

Re' noq xokik i Jesús Jerusaleem 
(Mar 11.1-11 Luc 19.28-40 Juan 12.12-19) 

1Noq ach k'isiin ma' mponik Jerusaleem i Jesús ruch'ihil taqe raj tahqaneel, xi 
ponik Betfagé, re' wilik chucheel i yuuq', olivo. Noq ar chik wilkeeb' xutaq'aaj 
taqe reje ki'ib' keh i raj tahqaneel. 

2Je' wili xuq'or keh: Hiy taq panab'iix wilkeeb' wii' patineel, wilik reje chi qawach. 
Ar taq neenareq chi b'ak'lik jinaj ati't b'uurux ruch'ihil k'isa rak'uun. Chachej taq 
chaloq, eh kab'chel taq nee nak'am cho weh. 

3Eh wila' awach xpahqanik taq aweh chi chib'ih kamaj taq aweh i reh i QaJaaw 
naa rukamaniik kab'chel, eh naa wo' chik rutaq'aam chaaweh, tiko'q taq reh, inki 
Jesús. 

4Re' wili xb'aan, reh chi xooj eloq wach i ruq'orom chaloq i jalal ruq'oral i Dios, 
chi je' wili: 

5Chaq'or keh i rutinamiit wilkeeb' Sión chi je' wili: Re' taq aaReey chalik reh taq 
awuuk', xa ch'ub'ik wach ruk'ux ihqamaj ruum i k'isa b'uurux, rak'uun jinaj ati't 
b'uurux aj ihqoom, inki. 

6Re' ki'ib' chi raj tahqaneel i Jesús xiooj wo' hoq, xponik kian i xq'orarik reje keh 
ruum i Jesús, 

7xkik'am wo' chaloq ati't b'uurux ruch'ihil i k'isa rak'uun. Eh xkikoj i kib'urb'aal 
chi jurub' i k'isa b'uurux, eh xjohtik i Jesús chi riij. 

8Eh ma' k'isa tinamit i wilkeeb' ar. Wilik xkihe' wach i kib'urb'aal pamb'eeh i 
xik'ik wii' i Jesús. Eh wilik wo' i xkiyok' i xaq chee', eh xkiyeew pamb'eeh. 

9Re' i tinamit peet chuwach i Jesús, taqe xam chi riij, k'erik kichii' chuq'orariik chi 
je' wili: Xti wilik ruloq'il i riih rumaam i reey David wilik runimaal wach i xk'u'loq 
parub'ihnaal i QaJaaw Chu'nchel ta naq neen ye'wik ruloq'il i Dios wilik cho pan 
taxaaj, inki taqe. 

10Noq xokik i Jesús ar Jerusaleem, chu'nchel i tinamit wilkeeb' ar xkitukej kiib', eh 
wilik i xkipahqaaj chikiwach chi je' wili: ¿Awach aj wo' wili? inki taqe. 

11Eh re' tinamit je' wili chaq'wik xkian: Re' wili, re' i jalal ruq'oral i Dios, Jesús 
rub'ihnaal, aj Nazaret i wilik paruyuq'ul i Galilea, inki taqe. 

Re' Jesús xresaj taqe chaloq i aj k'aay chi chii' i rupaat i QaJaaw 
(Mar 11.15-19 Luc 19.45-48 Juan 2.13-22) 

12Noq xokik i Jesús chi chii' i rupaat i QaJaaw, xresaj taqe cho riij paat i aj k'aay je' 
wo' taqe i loq'ool. Eh xuk'ahwaaj taqe reje wulu' i kiméxa i kich'aqwik wach 
tumiin. Xuk'ahwaaj wo' reje wulu' i kixiila taqe i aj k'aay paloma. 

13Eh je' wili xuq'or keh: Pan santo laj huuj i tz'ihb'amaj chaloq chi je' wili xuq'or i 
Dios: Re' nupaat b'amb'al tiij naa rukahniik wii', inki. Eh re' taq i hat akojom taq 
chi ke'emb'al kiib' ajileq', inki. 

14Noq wilik i Jesús parupaat i QaJaaw, re' taqe moywach, re' taqe siik xkijil i koq 
kiib' ruuk', eh xuk'achrisaj taqe. 

15Eh re' taqe i kajaaw i k'amal kib'eeh aj tiij, taqe i kik'uhtanik ree k'uhb'aal 
xchalik kik'aah noq xkilow taqe i ma' ilooj taj xub'an i Jesús. Eh xchalik kik'aah 
noq xkib'iraj chi re' taqe i kok' ha'lak'un k'erik kichii' parupaat i QaJaaw 
chuq'orariik chi je' wili: Xti wilik ruloq'il i riih rumaam i reey David inki taqe. 

16Eh re' keh je' wili i xkiq'or ree Jesús: ¿Mi nab'iraj inkiq'or taqe re'? inki taqe. 
Hoo', imb'iraj inki. ¿Mi ma' awilom taq panhuuj re' hat i ruq'orom chaloq i Dios, 
chi je' wili? Ruuk' i kitz'uuy i komanaan, eh ruuk' i kitz'uuy ko ch'uuch' kipaam, 
naa rutz'uyjiik nuwach, inki, inki Jesús. 

17Eh xikanab'jik kahnoq ruum i Jesús, xelik reje Jerusaleem. Ar chik xooj Betania, 
re' i xponik rik'saj wii' jinaj aq'ab'. 

Re' Jesús xuchiqsaj i ruche'el i higo ma' xta wach 
(Mar 11.12-14,20-26) 

18Noq xk'u'loq wo' chik i Jesús ko wahq'eq ar Jerusaleem, xchalik runuhmiik. 

19Eh xrilow reje wach chii' b'eeh jinaj i ruche'el i higo. Xooj naq rusik' i wach 
xanaah re', ma' jino'q i wach xureq, xa xaq wilik. Xrilow chi je' re' i Jesús, je' wili 
xuq'or reh i ruche'el i higo: Yu'naak ma' jaruuj chik naa aawachiniik inki reh, eh 
re' ruche'el i higo xchiqik. 

20Noq xkilow chi je' re' taqe raj tahqaneel i Jesús, ma' k'isiin ta xsahchik kik'ux, 
xkipahqaaj reh chi je' wili: ¿Nik' wach noq wilik i re' chi xchiqik i ruche'el i higo? 
inki taqe. 

21Re' Jesús je' wili i xuq'or: Re' hin xti korik taq i nuq'or aweh, wila' achopom taq 
ak'ux chi nimanik, wila' ch'iklik taq ak'ux, ma' xata je' rukab' i xnub'an i hin reh i 
higo nee taq i na a'n i hat. Nee la' taq inaq'or ree yuuq' wili chi chukut riib' pan 
palaw, nee wo' i rukut riib' pan palaw. 

22Eh chu'nchel i nee taq inapahqaaj reh i Dios panatiij, nee wo' inye'arik taq 
chaaweh, inki. 

Re' i rajaawriik i Jesús 
(Mar 11.27-33 Luc 20.1-8) 

23Eh re' Jesús noq xokik parupaat i QaJaaw chi k'uhb'alinik, re' taqe i kajaaw i 
k'amal kib'eeh aj tiij, taqe i nimaq wach i kikamaj chi kixilak i aj judío, xkipahqaaj 
reh chi je' wili: ¿Aha' xchalik awajaawriik i hat chub'aan taqe re'? ¿Awach xye'wik 
aweh awajaawriik? inki taqe reh. 

24Re' Jesús je' wili xuq'or ke: Re' hin jinaj wo' q'orik naa nupech'um taq aweh i 
hat. Wila' xaq'or taq weh, re' hin nee wo' taq i nuq'or aweh aha' inchalik i 
wajaawriik chub'anariik taqe wili. 

25Chaq'or aj taq weh re' i hat: ¿Awach xtaaq'anik cho ree Juan chi qasanik ha', re' 
Dios oon xa winaq taqe? ki uchjik. Xkib'iraj chi je' re', xtohq'ik kiwech'um riij 
chikiwach: Wila' xqaq'or reh chi re' Dios xtaaq'anik cho reh, ¿Chib'aaj reet noq 
ma' xanimaj taq re'? inko'q qeh. 

26Eh wila' xqaq'or reh chi xa winaq taqe xtaaq'anik cho reh, yohb'aal ma' chih 
qoh kuchej i tinamit, ruum chu'nchel kinimanik reh chi re' Juan jalal ruq'oral i 
Dios, inki taqe. 

27Eh je' wili ruchaq'weesjiik i Jesús xkian: Ma' qeht'al taj awach xtaaq'anik cho 
reh, inki taqe. Re' i Jesús, je' wili xuq'or: Je' wo' hin ma' nee ta wo' i nuq'or taq 
aweh aha' inchalik i wajaawriik chub'anariik taqe wili, inki. 

Re' jalwaach q'orik chikiij i ki'ib' chi ak'uunb'ees 

28Re' Jesús xupech'uj keh chi je' wili: ¿Chib'ih taq inakapaaj i hat chi riij i wili? 
Jinaj i winaq xwihik chaloq ki'ib' i rak'uun. Eh jinaj keh i rak'uun je' wili xuq'or 
reh: Wak'uun, re' hat naa awojiik kamanoom chupaam nu uuva, inki. 

29Eh re' rak'uun, ma' nwaaj ta ojik inki noq xchaq'wik. Chi riij i re', xujal wach i 
rukapeew, xooj wo' kamanoom. 

30Eh xutaq'aaj wo' chi kamanik i rak'uun jinaj. Re' rak'uun je' wili chaq'wik 
xub'an: ma' xta reet, Jaaw, nee kinooj, inki xanaah re', ma' xooj ta wo' kamanoom. 

31¿Awach keh i ki'ib' re' re' xub'an aha' wilik i xraaj i rajaaw noq inakapaaj taq i 
hat? ki uchjik. Re' i xunimaj i rukamaj i rajaaw, inki taqe. Re' Jesús je' wili xuq'or 
keh: Xti korik i nuq'or taq aweh chi peet naa kokiik taq chawach pa runimaal 
rajaawriik i Dios taqe i kipahqanik ree tooj inkamanik ar Roma, taqe i k'oyoom laj 
ixoq, 

32ruum re' Juan aj qasan ha' xk'ulik wo' naq ruk'uhtaaj taq aweh i korik laj 
k'acharik, eh xama' xanimaj ta wo' taq. Atoob' ta xawilow wo' naq taq chu'nchel i 
wili, xama' xayot' ta wo' taq ak'ux chi riij taq amahk. Raaj taqe i kipahqanik tooj, 
taqe i k'oyoom laj ixoq, re' keh xkinimaj, ki uchjik ruum i Jesús. 

Re' jalwaach q'orik chikiij i kemelen ye'aab' yiib' wach i kina'ojb'al 
(Mar 12.1-12 Luc 20.9-19) 

33Re' Jesús je' wili i xuq'or keh taqe re': Chab'iraj wo' taq chik i jalwaach q'orik 
wili: Jinaj i ehchan asiénto xutik i uuva paruye'aab', eh xukoj pan koraal. Ar 
xuyejaa' i yitz'b'al reh i ru-uuva. Eh jinaj inajt naah paat xuyejaa' cha'jalb'al reh i 
rutik. Eh xuyeew chi kemeel i ruye'aab' keh i junch'uq chi aj kamanoom, eh xooj 
panb'iyajo. 

34Eh noq xponik i ruq'ijil i rusik'ariik i wach i ru-uuva, wilik taqe i rumoso 
xutaq'aaj cho kuuk' i xikemelinik reh i ruye'aab' chupahqaljiik i wach i ru-uuva i 
naa naq rukahniik ree reh. 

35Eh re' taqe i aj kemelen ye'aab' xkichop taqe i móso xi chalik chi taqarik wilik 
taqe xkiq'ojib'eej, wilik taqe i xkikansaj, eh wilik taqe i xkikutib'eej chi ab'aj. 

36Eh re' i ehchan ye'aab' tikooj wii' uuva, k'ih chik i rumoso xutaq'aaj chaloq 
chuwach i pampeet, eh re' taqe aj kemelen ye'aab' eliik wach i xkian reh 
chu'nchel i móso. 

37Eh noq xooj kuxoq, re' chik i rak'uun xutaq'aaj chaloq, ruum xukapaaj i reh chi 
naa naq runimjiik i rak'uun. 

38Noq xkilow taqe aj kemelen ye'aab' chi re' chik ak'uunb'ees wilik ar, je' wili i 
xkiq'or chikiwach: Reh i wili naa rukahniik i ye'aab' i ruk'ul chi neenqakansaj. Chi 
je' re', neenkahnik qee hoj i ruye'aab' naa naq ruye'ariik reh, inki taqe. 

39Je' re' noq, xkichop ak'uunb'ees, xkesaj chaloq aha' tikooj wii' i uuva, eh 
xkikansaj. 

40Raaj na' k'oloq i xti ehchan ree ye'aab' tikooj wii' i uuva, ¿chib'ih i naa rub'anam 
kuuk' i kamanoom re' re' noq i nakapaaj taq i hat? ki uchjik. 

41Re' keh je' wili i xkiq'or: Ma' naa ta ruketelaam kiwach, naa taqe rukansam i 
yiib' wach kina'ojb'al re' re'. Eh tokoom chik aj eh naa ruye'em chi kemeel i 
ruye'aab' rutikim wii' i uuva, reh chi naa ruye'ariik reh paruq'ijil i wach i ru-uuva 
naa rehchaam i reh, inki taqe. 

42Eh je' wili i xq'orarik keh ruum i Jesús: ¿Mi ma' awilom taq re' i hat pan santo 
laj huuj? chi je' wili: Re' ab'aj ma' xponik ta panaq' kiwach i aj yej-an paat, re' i re' 
xkahnik chi rukowiil i rooq i paat. Re' wili xub'an i QaJaaw, eh xiik' naah nimaal 
wach chi qee hoj yu'naak, inki. 

43Ruum aj re', re' hin i nuq'or taq aweh chi ma' naa ta taq awehtriik i runimaal 
rajaawriik i Dios. Re' chik i tokoom tinamit naakehtriik, re' naa kib'aniik reh 
imponik chuwach i Dios. 

44Eh wila' awach ixq'ehb'ik chinaah ab'aj re' re', kok' xeer neenkahnik, eh wila' 
awach aj chinaah xq'ehb'ik, neerupuch'ib'eej, xa je' chik pooq nee rukanaa', ki 
uchjik ruum i Jesús. 

45Eh re' taqe i kajaaw i k'amal kib'eeh aj tiij, taqe i aj fariseo, noq xkib'iraj i 
jalwaach q'orik xuq'or i Jesús, xkireq chi riij chi re' keh k'ahchi' kiq'orariik. 

46Ruum i re' xkikapaaj naq ruchopariik i Jesús xa re' la' xiyo'jik wo' chik, ruum re' 
taqe tinamit inkinimaj chi re' Jesús jalal ruq'oral i Dios. 

Mat 22 

Re' i jalwaach q'orik chi riij i runinq'ijiik i kaxáro 
(Luc 14.15-24) 

1Re' Jesús xutoq'aa' wo' chik ruq'o'reem taqe tinamit panjalwaach q'orik, je' wili 
xuq'or keh: 

2Re' runimaal rajaawriik i Dios je' rukab' i xub'an i jinaj i reey xub'an jinaj i 
ninq'iij noq xub'an kaxáro i rak'uun. 

3Re' reh xutaq'aaj taqe reje i rumoso chi kik'amariik taqe i yuuq'imaj haa' 
chuninq'ijiik i kaxáro xa re' la', re' keh ma' xkaaj ta chalik. 

4Eh re' reey, tokoom chik taqe i rumoso xutaq'aaj reje, je' wili i xuq'or keh: 
Chaq'or keh taqe yuuq'imaj haa' chuninq'ijiik i kaxáro chi xnuyejaa' chik i kiwa'. 
Eh xnutaq'aaj chik rukanteesjiik taqe nuwakax taqe i nu chikoop xiik' naah 
kiq'ina'iil, chu'nchel chik korjinaq, kichaloq chuninq'ijiik i kaxáro, inki. 

5Eh re' taqe i yuuq'imaj haa' xama' xkinimaj ta wo' hoq kiyuq'ub'jiik xb'aan. Wilik 
i xiooj chi rilariik i kak'aal, eh wilik i xiooj chub'anariik taqe i kiyak. 

6Re' taqe junch'uq xkichop taqe rumoso i reey xutaq'aaj taqe reje, xkiq'ojib'eej 
korehtaal xkikansaj. 

7Eh noq xrib'iraj chi je' re' i reey, xchalik ruk'aah xutaq'aaj taqe reje i ru soldado 
chi kikanteesjiik taqe i aj kaansoom re' re', eh xutaq'aaj wo' ruk'atariik i 
kitinamiit. 

8Re' reey jumehq'iil xuq'or keh i rumoso chi je' wili: Chu'nchel chik korjinaq reh i 
runinq'ijiik i kaxáro xa re' la', re' taqe i yuuq'imaj naq taqe haa' ma' ruk'ul ta wo' 
chi keh chi xi chalik haa'. 

9Yu'naak hiy taq chupaam taqe b'eeh wilkeeb' panyejaal tinamit, xajarub' pa' chi 
tinamit i nee taq inareq cho ar, chayuq'eej taq cho ha' chuninq'ijiik i kaxáro, inki. 

10Eh re' taqe i rumoso i reey xi elik wo' reje pantaq b'eeh chusik'ariik i tinamit. 
Eh nik' nimaal i xkireq, jumolariik wach xkian chaloq chi je' yiib' wach kina'ojb'al 
chi je' holohik kina'ojb'al. Ruuk' i re', xnujik i paat i xb'aan wii i kaxáro. 

11Eh noq xokik i koq i reey chi kilariik taqe i xiyuq'ub'jik cho ha' chuninq'ijiik i 
kaxáro, xukoj rehtaal chi jinaj i winaq wilik chi kixilak ma' rukojom taj i ruso' reh 
i runinq'ijiik kaxáro. 

12Je' wili i xq'orarik reh ruum i reey: Raaj i hat wamigo, ¿nik' wach noq xat okik 
cho haa' ayu' chi ma' akojom taj aso' reh i runinq'ijiik kaxáro? inki. Eh re' reh ma' 
xchaq'wik taj. 

13Eh re' reey je' wili xuq'or keh i puhkanik wi'k inki a'n: Chab'ak' taq wach i rooq, 
i q'ab', chakut taq reje rij paat pa runimaal q'equm, ar naa roq'iim, naa 
ruqirich'eem naah i reh, inki. 

14Je' re' i naa ruk'ulariik, ruum ma' k'isiin taqe i yuuq'imaj eh xama' k'ih ta wo' 
taqe i sik'ooj kiwach, inki Jesús. 

Re' rupahqaljiik mi ruyee riib' chi naa rub'aan i tooj ruuk' ajaab'ees 
(Mar 12.13-17 Luc 20.19-26) 

15Eh re' taqe i aj fariseo, xkian jinaj wach kik'ux chi naa naq kiminim chupaam i 
Jesús chi naa ruq'orom jino'q i q'orik ma' holohik taj xa kojb'al naq ru mahk 
pankik'ux. 

16Eh re' taqe i aj fariseo wilik i kuch'ihil, eh wilik taqe i kuch'ihil i Herodes, 
xkitaq'aaj chaloq chuq'orariik ree Jesús chi je' wili: Hat aj Tijoom, re' hoj qeht'al 
chi naq'or i korik, eh inaq'or rub'ehel nik' wach i k'acharik iraaj i Dios, eh ma' 
nanimaj taj inkiq'or i tinamit, ruum ma' awach taj i tokoom rilariik i na a'n. 

17Re' hoj inqaaj chi neenaq'or qeh chib'ih nakapaaj chi riij i wili: ¿Mi ma' xta reet 
chi neenqa a'n i tooj ruuk' i ajaab'ees aj Roma oon ma' ruyee ta riib'? inki taqe 
reh. 

18Eh re' Jesús noq xukoj rehtaal chi ma' holohik taj inkikapaaj chi riij, je' wili i 
xuq'or keh: Xak'ul taq i na a'n awach, ¿chib'ih reet noq kinawaaj taq kiin apajam? 

19Chak'am taq cho jino'q weh i tumiin intojarik wii' i tooj, inki. Eh xkik'am cho 
reh jinaj i tumiin re' ruuk' i saq wach. 

20Eh xpahqaljik keh ruum i Jesús chi je' wili: ¿Awach eh i wachiis wilik chuwach i 
tumiin wili, eh awach aj b'ihnaal i tz'ihb'amaj chuwach? ki uchjik. 

21Re' keh je' wili i xkiq'or: Re' wach i ajaab'ees aj Roma, re' rub'ihnaal wilik 
chuwach, inki taqe. Re' Jesús je' wili i xuq'or keh: Chatoj taq riij reh ajaab'ees i 
reh ajaab'ees. Chatoj taq riij ree Dios i reh i Dios, inki. 

22Noq xkib'iraj chi je' re' i xq'orarik keh, ma' k'isiin ta xsahchik kik'ux, xkikanaa' 
kahnoq i Jesús xi elik reje ar. 

Re' rupahqaljiik kiwuktiik chee kamnaq 
(Mar 12.18-27 Luc 20.27-40) 

23Eh chupaam q'iij re' re', re' taqe i aj saduceo xiooj ruuk' i Jesús. (Re' keh 
inkiq'or chi ma' kiwuktiik ta chik chee kamnaq) Ruum aj re', xkipahqaaj ree Jesús 
nik' wach noq wilik i re'. 

24Je' wili i xkiq'or reh: Aj Tijineel, re' k'uhb'aal ye'ooj ree Moisés i ruq'or chi wila' 
xkimik i winaq chi ma' xwihik ta rak'uun rixq'uun ruuk' i rehk'een, i ruk'ul chi re' 
chaq'b'ees ak'un neerub'an kaxáro ruuk' i kahnel ixoq, reh chi neen wihik 
rak'uun rixq'uun ruuk' parub'ihnaal i kamnaq. 

25Ayu' chi qaxilak i hoj xwihik b'ila' chaloq wuquub' chi winaq kas kichaaq' kiib'. 
Re' aasb'ees xub'an kaxáro, eh xkimik reje, chi ma' xwihik ta rak'uun rixq'uun 
ruuk' i rehk'een, eh re' chik i rukab' ak'un xub'an kaxáro ruuk' i rehk'een. 

26Re' rukab' ak'un, je' wo' chik re' i xuk'ul. Eh re' roox ak'un xub'an wo' chik 
kaxáro ruuk' i kahnel ixoq. Eh je' wo' chik re' i xuk'ul, korehtaal xkian kaxáro 
ruuk' i kahnel ixoq re' re' kiwuqcheel. 

27Eh kamnaq-oq chik taqe winaq re' re', xkimik wo' hoq i kahnel ixoq. 

28Eh na' kiwuktoq chee kamnaq chi k'achlik kiwach, ¿awach keh i wuquub' re' re' 
naa rukahniik chi rub'ahiil ixoq re' re', ruum kiwuqcheel xkian kaxáro ruuk'? inki 
taqe reh i Jesús. 

29Eh re' Jesús je' wili kichaq'weesjiik xub'an: Re' taq i hat, hat taq sachalkaat, 
ruum ma' nareq ta taq chi riij chib'ih ruq'or pan santo laj huuj, ni xata re' i 
rajaawriik i Dios taq inareq chi riij. 

30Noq naakiwuktiik chee kamnaq chi k'achlik kiwach, re' taqe winaq, taqe ixoq 
ma' naa ta chik kia'nam kaxáro naa la' kikahniik chi je' kikab' taqe ánjel wilkeeb' 
cho pan taxaaj. 

31Re' kiwuktiik chaloq i kamnaq chi k'achlik kiwach, re' taq i hat awilom taq chik 
pan santo laj huuj, re' i ruq'orom chaloq i Dios chi je' wili: 

32Re' hin i ruDios i Abraham, i ruDios Isaac, i ruDios i Jacob, inki. Ruuk' i re' inkan 
chi riij chi re' taqe kamnaq ma' kamnaq ta taqe chuwach i Dios, k'achalkeeb' la', 
ki uchjik ruum i Jesús. 

33Noq xkib'iraj i tinamit chi je' re' i xuq'or i Jesús, ma' k'isiin ta xsahchik kik'ux 
ruum i tijinik i rub'an. 

Re' k'uhb'aal xti wilik rajaawriik 
(Mar 12.28-34) 

34Re' taqe aj fariseo xkimol kiib' noq xkinab'eej chi xtz'ahpik i kichii' taqe aj 
saduceo ruum i xuq'or i Jesús. 

35Eh jinaj i wilik chi kixilak re' ruuk' i kik'uhtanik ree k'uhb'aal xraaj naq rukojom 
ru mahk i Jesús, xupahqaaj reh chi je' wili: 

36Hat aj Tijoom, inwaaj i hin chi nee naq'or weh aha' wilik i k'uhb'aal xti wilik 
rajaawriik chi xilak i k'uhb'aal inki ree Jesús. 

37Re' Jesús je' wili i xuq'or reh: Re' chi naa ak'axam aaWaJaaw aaDios chu'nchel 
ak'ux, chu'nchel awánima, chu'nchel akapeb'aal. 

38Re' aj i wili xti wilik rajaawriik, eh re' i peet k'uhb'aal chi kixilak taqe i 
k'uhb'aal. 

39Eh re' rukab' k'uhb'aal eliik wach ruuk' i peet, je' wili ruq'or: Chak'ax aawas 
achaaq' je' rukab' noq inak'ax awiib' i hat, inki. 

40Re' taqe ki'ib' chi k'uhb'aal wili raa' ri'sil taqe i k'uhb'aal ye'ooj cho reh i 
Moisés, je' wo' k'uhb'aal xkiq'or chaloq taqe jalal ruq'oral i Dios, inki Jesús. 

¿Awach aj iih maam i Cristo? 
(Mar 12.35-37 Luc 20.41-44) 

41Eh xa ko kimolom-oq wo' kiib' taqe i aj, fariseo, 

42xpahqaljik keh ruum i Jesús chi je' wili: ¿Chib'ih taq inakapaaj chi riij i Cristo? 
¿Awach aj iih maam i noq inaq'or taq i hat? ki uchjik. Re' keh je' wili chaq'wik 
xkian: Riih rumaam i reey David, inki taqe. 

43Eh je' wili i xq'orarik keh ruum i Jesús: Nik' wach noq wilik chi re' reey David 
ruuk' Ruxlab'al i Dios xuq'or Jaaw ree Cristo, noq xuq'or parutz'uuy chi je' wili: 

44Re' QaJaaw Dios xuq'or reh i waJaaw chi je' wili: Ti tzuun panusak'aaj, 
korehtaal i nuyeew taqe panawooq i ki-ixowanik awach, inki. 

45Eh ¿nik' wach noq wilik chi riih rumaam i reey David i Cristo, eh inq'orarik 
Jaaw reh ruum i David? ki uchjik ruum i Jesús. 

46Eh ma' awach ta jino'q inchol ruchaq'weesjiik i Jesús ruuk' q'orik. Eh chupaam i 
q'iij re' re', ma' awach ta chik i xuchop ruk'ux chi rupeech'jiik i Jesús. 

Mat 23 

Re' Jesús xq'orik chi riij i kiyiib' wach na'ojb'al i aj fariseo, i kik'uhtanik reh i 
k'uhb'aal 

(Mar 12.38-40 Luc 11.37-54 20.45-47) 

1Chi riij i re', re' Jesús je' wili xuq'or keh i raj tahqaneel ruch'ihil taqe tinamit: 

2Re' taqe i kik'uhtanik ree k'uhb'aal, taqe i aj, fariseo, wilik kajaawriik 
chuch'ob'ariik rub'ehel i k'uhb'aal ye'ooj ree Moisés. 

3Je' re' noq, tinimanoq taq chikiwach cha a'n taq chu'nchel inkiq'or xa re' la', 
maak'am taq naah i na'ojb'al inki a'n ruum re' keh tokoom inkiq'or, tokoom inki 
a'n 

4Re' keh je' naa taqe ahl laj ihq ma' nkuyjik taj inkib'ak' paam eh inkiyeew 
chinaah i tokoom xanaah re', re' keh xata nkaaj kich'ihleem k'isinoq. 

5Chu'nchel inki a'n xa re' inkaaj chi ki-ilarik kuum i tinamit. Eh inkikoj yejal 
kiwach, wataq kitileb' junch'ob'-oq i ruq'oral i Dios kitz'ihb'aam chuwach i 
junrahp chi tz'uhuum, eh wilik risinchii' rooq i kiso' inkikoj. 

6Re' keh chupaam i sik'oj wach ye'aab' sik'oj wach tzunaab' inkaaj wihik noq inki 
a'n kiwa' kihaa' pantaq ninq'ijinik chupaam taqe paat inlooq'jik wii' Dios. 

7Eh inkaaj chi ruuk' loch'ik neenye'arik rusuqkiil kik'ux pantaq b'eeh kuum i 
tinamit. Inkaaj chi neen q'orarik keh chi aj tijoom taqe. 

8Raaj taq i hat, maayeew taq q'ab' keh i tinamit chi nee taq tikiq'or chi hat taq aj 
tijoom, ruum chawunchelaal taq i hat aahermano taq chik awiib', eh xa jinaj taq 
awaj Tijoom. 

9Eh ma' jino'q taq i naa aq'orom chi aaWaJaaw ayu' wach ak'al, ruum xa jinaj wo' 
taq aaWaJaaw, xa re' wo' hoq i wilik cho pan taxaaj. 

10Mayeew wo' taq q'ab' chi nee taq tikiq'or chi hat taq k'amal b'eeh, ruum xa re' 
wo' hin jinaj chi Cristo, hin taq K'amal ab'eeh. 

11Awach i nim wach taq chaxilak, inchol rutoob'eem i tokoom, 

12ruum xa awach i nim wach i rub'an riib', naa rehtesjiik i runimaal awach, eh 
awach i ma' nim ta wach i rub'an riib', naa ruye'ariik runimaal wach. 

13Re' taq i hat i tik'uhtanik ree k'uhb'aal, taq i hat aj fariseo, xak'ul taq i na a'n 
awach. Q'e' taq ti' i naa ak'ulum, ruum ma' nayeew ta taq q'ab' okik pa runimaal 
rajaawriik i Dios. Ni xata re' taq i hat ti okik, ni xata nayeew taq q'ab' keh awach 
naq inkaaj okik. 

14Re' taq i hat i tik'uhtanik ree k'uhb'aal, taq i hat aj fariseo, xak'ul taq i na a'n 
awach. Q'e' taq ti' i naa ak'ulum, ruum inaq'uch taq i kipaat ixoq kamnaq kib'ahiil. 

Eh xa re' taq inawaaj chi ma' nkan ta taq chawiij, xanajt chik rooq taq atiij i na a'n. 
Ruum i re', xiik' naah ti'kiil taq i naa ak'ulum. 

15Re' taq i hat i tik'uhtanik ree k'uhb'aal, taq i hat aj fariseo, xak'ul taq i na a'n 
awach. Q'e' taq ti' i naa ak'ulum, ruum tiooj taq chi najt yuuq', ti ik'ik taq nah taq 
palaw chusik'ariik taq awuch'ihil. Eh noq areqem taq chik inamin taq 
chub'anariik i na a'n taq hat, ruum i re', xiik' naah ti'kiil i tojb'al ru mahk naa 
ruk'ulum i reh je' rukab' taq i naa ak'ulum i hat. 

16Re' taq i hat k'amal b'eeh, taq hat moywach ti' taq i naa ak'ulum ruum je' taq 
wili inaq'or: Awach i ruq'or i korik parub'ihnaal i rupaat QaJaaw re' re' ma' ko ta 
ruman chi neerub'an i ruq'or. Raaj wila' i ruq'or i korik parub'ihnaal oro wilik 
parupaat i QaJaaw, re' re' koruman chi naa rub'anam i ruq'or, tiki taq. 

17Ma' xta taq ana'ojb'al, je' taq i hat moywach ¿Aha' wilik i q'e' nim rajaawriik 
noq inakapaaj taq i hat, mi re' oro oon re' i rupaat i QaJaaw re' inkuxeesjik wii' i 
oro? 

18Eh inaq'or taq i hat: Awach i ruq'or i korik parub'ihnaal artaal, re' re' ma' ko ta 
ruman chi neerub'an i ruq'or. Raaj awach inq'orik i korik parub'ihnaal mayiij 
wilik wach artaal, re' re' koruman chi naa rub'anam i ruq'or, tiki taq. 

19Je' taq hat moywach ¿Aha' wilik i q'e' nim rajaawriik noq inakapaaj taq i hat, mi 
re' i mayiij oon re' artaal inkuxeesjik wii' i mayiij? 

20Awach inq'orik i korik parub'ihnaal i artaal re' reh ma' xata re' artaal k'ahchi' 
ruq'orom b'ih k'ahchi' la' wo' ruq'orom haa' i b'ih chu'nchel i wilkeeb' chinaah i 
artaal. 

21Eh awach inq'orik i korik parub'ihnaal i rupaat i QaJaaw, ma' xata re' i rupaat i 
QaJaaw ruq'or b'ih ruq'or la' wo' haa' i b'ih i Dios, re' i patim chupaam i rupaat. 

22Eh awach inq'orik i korik parub'ihnaal taxaaj, i ruq'or wo' haa' b'ih ruye'aab' i 
Dios, i ruq'or wo' haa' i b'ih i Dios wilik cho chupaam i ye'aab' re' re'. 

23Re' taq i hat i tik'uhtanik ree k'uhb'aal, taq i hat aj fariseo, xak'ul taq i na a'n 
awach. Q'e' taq ti' i naa ak'ulum, ruum xa re' taq i ru lajeeb' sentabohiil i tz'aaq i 
sik'ijn, i tz'aaq aniix, i tz'aaq i samat, i nayeew taq ree Dios. Eh re' i q'e' ajwaal 
wach i ruq'or i k'uhb'aal ma' na a'n ta taq, re' taqe wili: Re' korik laj na'ojb'al, 
ketelinik wachiis, chopoj k'uxliis. Eh ma' nee ta wo' taq inakanaa' ruye'ariik i taqe 
re'. 

24Hat taq k'amal b'eeh, taq hat moywach je' naa natz'ir taq iloq i kok' utz' chinaah 
taq ahaa', eh je' naa naawuk'ej taq xilak ahaa' i nimlaj chikop cameyo. 

25Re' taq i hat i tik'uhtanik ree k'uhb'aal, taq i hat aj fariseo, xak'ul taq i na a'n 
awach. Q'e' taq ti' i naa ak'ulum, ruum xa re' taq i riij akulk, xa re' riij taq apulato 

inatz'aj, eh nujinaq chaloq i paam ruuk' taq areqem ruuk' i leq', areqem taq ruuk' 
i ruk'axariik wach i xa chib'ih jariik. 

26Re' taq i hat aj fariseo, je' taq hat moywach Peet taq chatz'aj i paam taq akulk, 
taq aplato chi je' re' neenkahnik chi saq i riij. 

27Re' taq i hat i tik'uhtanik reh i k'uhb'aal, taq i hat aj fariseo, xak'ul taq i na a'n 
awach. Q'e' taq ti' i naa ak'ulum, ruum xa je' taq akab' i tz'aq kimuhqik wii' i 
kamnaq, xasaq potz'ik chik, xa holohik chik i riij xanaah re' i paam nujinaq chaloq 
chi rub'aqil kamnaq, eh xiik' naah ch'uwa'iil wach taqe i wilkeeb' chupaam. 

28Ruum re' taq i hat je' tii chik holohik taq ana'ojb'al i na a'n taq awiib' chikiwach 
i tinamit xanaah re' panawánima taq nujinaq chaloq i k'ul b'anaj wachiis, nujinaq 
chaloq i yiib' wach na'ojb'al. 

29Re' taq i hat i tik'uhtanik reh i k'uhb'aal, taq i hat aj fariseo, xak'ul taq i na a'n 
awach. Q'e' taq ti' i naa ak'ulum, ruum inayejaa' tii chik taq i tz'aq chinaah i 
muqulkeeb' wii' taqe jalal ruq'oral i Dios, eh inaxoyej taq naah muqulkeeb' wii' i 
korik wach kik'ux. 

30Eh chi riij i re', je' wili taq inaq'or: Wilkooj ta chaloq i hoj noq xi k'acharik taqe i 
qamaam qati't, ma' xqatow ta naq taqe chi kikanteesjiik taqe i jalal ruq'oral i 
Dios, tiki taq. 

31Ruuk' taq inaq'or re' re', xateh taq wach chi hat taq chaloq kiih kimaam taqe i 
xikansanik cho keh taqe jalal ruq'oral i Dios. 

32Chakohlaaj wo' pee taq wach re' i yiib' wach na'ojb'al kitik'aam cho ruuk' taq 
aamaam awati't. 

33Re' taq i hat yiib' taq wach ana'ojb'al, je' taq akab' i aaq' ¿Nik' wach noq naa 
rik'iik taq chawiij i runimaal tojb'al mahk pan q'aaq' chi je' re'? 

34Re' hin naa nutaq'aam taqe reje chaxilak i jalal ruq'oral i Dios, taqe wilik 
kina'ojb'al, taqe aj tijoom. Xa re' la', re' taq i hat wilik taq naa akansam, eh wilik 
taq i naa aye'em wach kuruus. Wilik taq i naa aq'ojib'eem chupaam taqe paat 
inlooq'jik wii' Dios, eh naa taq awixowaam kiwach chupaam taqe i tinamit 
naakik'iik wii'. 

35Eh re' taq i hat naa ak'ulwiik reh i ti' k'axik chi riij i kikimiik chu'nchel i korik 
wach kik'ux kansamaj taqe chaloq xa re' wo' rutohq'iik cho ruuk' i Abel, i korik 
wach ruk'ux, eh korehtaal i rukimiik i Zacarías, i rak'uun Berequías, re' i xakansaj 
taq i panyejaal i rupaat i Dios ma' najt ta ruuk' i artaal. 

36Re' hin xti korik taq i nuq'or aweh chi re' taqe tinamit wilkeeb' yu'naak naa 
kik'ulwiik i ti' k'axik chi riij i xb'aan cho keh re' re', inki Jesús. 

Re' Jesús xroq'ej kiwach i tinamit wilkeeb' Jerusaleem 
(Luc 13.34-35) 

37Hat taq aj Jerusaleem, hat taq aj Jerusaleem, xakok'ahchi' wo' taq akansam taqe 
jalal ruq'oral i Dios, eh i nayeew taq chi ab'aj taqe raj tahqaneel i rutaq'aaj taq 
cho chaxilak. Re' hin xata wo' jarpech naq xwaaj taq numolom awach, je' rukab' i 
rub'an ati't kixlaan noq i rumol kiwach i kok' rak'uun chi ri'sil ruxiik' Eh re' taq i 
hat ma' xawaaj ta taq. 

38Ruum i re' re' taq aatinamiit naa rukahniik chi ma' xta chik naa ruwihiik 
chupaam. 

39Re' hin i nuq'or taq aweh chi yu'naak johtoq, chi qawach ma' naa ta taq chik 
awilom nuwach, kore' taq chik naa awilom nuwach na' cha q'or taq chi je' wili: 
Wilik ruloq'il i xk'u'loq parub'ihnaal i QaJaaw, tiko'q taq, inki Jesús. 

Mat 24 

Re' Jesús xuq'or rib'iral chi naa ruyojib'iik i rupaat i QaJaaw 
(Mar 13.1-2 Luc 21.5-6) 

1Re' Jesús xelik chaloq chupaam i rupaat i QaJaaw, ojik naq chik i rub'an. Eh re' 
taqe raj tahqaneel xkijil i koq kiib' ruuk', kipahqaaj reh mi ma' xta reet 
rukorb'eesjiik b'anooj i rupaat i QaJaaw. 

2Eh re' Jesús je' wili i xuq'or keh: ¿Mi nakoj taq rehtaal nik' wach rub'aan i re'? 
Re' hin xti korik i nuq'or taq aweh chi ma' jino'q ab'aj naa rukahniik chi tuslik 
wach paruye'aab' naa la' ruyojib'iik chu'nchel, inki. 

Re' i rehtalil noq komajaa' insahchik wach i wach ak'al 
(Mar 13.3-23 Luc 21.7-24) 

3Eh re' Jesús xooj chinaah i yuuq' olivo, ar xutzunaa' riib'. Eh re' taqe raj 
tahqaneel xkijil i koq kiib' ruuk', xkipahqaaj reh chi rutkeel chi je' wili: Chaq'or 
qeh ¿jaruuj ink'ularik taqe re', eh chib'ih i rehtalil naa ruwihiik ak'uliik iloq 
ruka'peech, i rusahchiik wach i wach ak'al? inki taqe. 

4Eh re' reh je' wili xuq'or keh: Chawik'raaj taq awiib' ma' awach taq ayeew q'ab' 
reh chi nee taq tirujot', 

5ruum ma' k'isiin i naa kik'uliik iloq chi jot'ooj, naa tii chik kikojom kiib' chi re' 
hin. Re' hin i Cristo, inko'q taqe, eh ma' k'isiin taqe i naakijot'om. 

6Re' taq i hat naa taq ab'iram rib'iral chi xa aha' yuuq' naa rub'aan i q'aq'inik mat 
yo'jik taq, ruum xa je' wo' re' i naa ruk'ulariik. Xa re' la', komajaa' ta wo' re' re' i 
rusahchiik wach i wach ak'al. 

7Eh re' taqe i nimaq taq tinamit k'ul naa kitoq'aam peleto chikiwach, eh re' i 
ju'jun seht chi tinamit k'ul naa kitoq'aam q'aq'inik chikiwach. Naa ruwihiik i 
wi'jaleel. Naa ruwihiik yihk chupaam taqe ye'aab' xa aha' yuuq'. 

8Xa re' la', chu'nchel i re' xa toq'omb'al pee i koq ruuk' i runimaal ti' k'axik naa 
ruk'ulariik. 

9Chi riij i re', re' taq i hat naa taq aye'ariik panti' k'axik, naa taq akanteesjiik, eh 
chu'nchel i tinamit naa taq kixowaam awach ruum i nunimjiik. 

10Chupaam taqe q'iij re' re', ma' k'isiin taqe i naa ruyojiik kik'ux chi nimanik, eh 
naa rutohq'iik kixowaam kiwach, k'ul naa rutohq'iik kikojom kimahk chikiwach. 

11Eh ma' k'isiin taqe i naa kik'uliik iloq, naa kikojom kiib' chi jalal ruq'oral i Dios, 
eh ma' k'isiin taqe i naakijot'om. 

12Je' re' noq, ma' k'isiin i yiib' wach na'ojb'al naa rub'aan. Eh ruum i re', ma' 
k'isiin taqe inaakikanaam ruk'axariik taqe i tokoom. 

13Raaj awach i ma' xyoj ta ruk'ux chi nimanik korehtaal i rukimiik, re' re' naa 
ruko'ljiik. 

14Eh re' ak' k'uhb'aal wili chi riij i runimaal rajaawriik i Dios naa ruq'orariik chi 
junsuut i wach ak'al, reh chi chu'nchel naakinab'iniik reh, kora'j naa rusachariik 
wach re' chu'nchel i wach ak'al. 

15Re' Daniel jalal ruq'oral i Dios, rutz'ihb'aam chaloq chi naa rub'aan i yiib' wach 
na'ojb'al, re' imb'anik sachooj. (Awach inchol ilij wach huuj, inchol rureqem chi 
riij chib'ih raaj ruq'orom) 

16Eh noq naa taq awilom i hat chi k'ahchi' i yiib' wach na'ojb'al re' re' chupaam 
Santolaj Ye'aab', re' taqe i wilkeeb' Judea inchol chi nee kiooj chi elik pantaq rax 
chee'. 

17Eh awach i wilik ponoq kochinaah i rupaat manqajik chaloq chi rehtesjiik i 
chib'ih wilik reh parupaat. 

18Eh awach i wilik ponoq parab'iix mansutinik chik chaloq chuk'amariik i ruso'. 

19Chupaam i q'iij re' re', q'e' ti' elik naakilom wach taqe ixoq wilkeeb' wach 
k'acharik, oon wilik kikok' ha'lak'un ko aj ch'uuch' taqe. 

20Re' taq i hat, inchol taq apahqaam ree Dios panatiij chi ma' ta naq paruq'ijil 
k'uxik, ma' ta naq pan hi'limb'al q'iij neenb'aan i elik re' re', 

21ruum chupaam i q'iij re' re', jinaj i runimaal ti' k'axik naa rilariik ma' jank'al ta 
nilarik chaloq i rutz'uhkriik chee wach ak'al, eh ma' jaruuj wo' chik q'iij naa 
rilariik. 

22Eh wi ta re' Dios ma' neerutoq rooq jarub' q'iij naa rub'an i ti' k'axik re' re', ma' 
jino'q naq i neeruko'leej riib'. Naa la' rutoqom rooq i Dios jarub' q'iij naa rub'aan 
i re', k'axb'al keh i rusik'im cho kiwach. 

23Eh wila' awach taq xq'orik aweh chi je' wili: Chawil taq ayu' wilik i Cristo, wulu' 
wilik i Cristo, inko'q taq aweh, manimaj taq reh, 

24ruum wilik i naa kik'uliik iloq naa kikojom kiib' chi Cristo, wilik naa kikojom 
kiib' chi jalal ruq'oral i Dios. Ma' k'isiin i ma' ilooj taj naa kia'nam jot'b'al keh i 
tinamit, eh wilik wo' i rusik'im kiwach i Dios naakijot'om. 

25Re' hin, noq taq k'ahchi' nuq'orom aweh, chi je' re' i naa ruk'ulariik. 

26Eh wila' xkiq'or taq aweh chi je' wili: Chawil taq ar wilik i Cristo chupaam i 
ye'aab' chiq yuuq', tiuchjoq taq, mat'ooj taq chi rilariik. Eh ayu' rukeb'aam riib', 
tiuchjoq taq, manimaj taq keh, 

27ruum re' na' kink'oloq i hin Ak'uunb'ees nuwii' winaq xan saqumanik chik i naa 
nub'anam, je' rukab' i rub'an i rusaqumaal i ruch'aab' i kahoq noq insihq'inik cho 
parelb'aal q'iij, eh imponik i rusaqumaal ko parookb'aal q'iij. 

28Eh chakoj taq rehtaal chi aha' wilik i ruti'jolal jino'q i kamnaq, ar wo' inkimol 
kiib' i k'uch, inki Jesús. 

Re' i ruk'uliik ruka'peech i Jesucristo 
(Mar 13.24-37 Luc 17.26-30,34-36 21.25-33) 

29Eh ik'inaq-oq chik i runimaal ti' k'axik re' re', re' q'iij naa ruq'equumriik wach. 
Re' poh ma' naa ta chik ruye'em i rusaqumaal. Eh re' taqe i ch'umiil 
naakiq'ehb'iik chaloq pan taxaaj. Eh re' taxaaj ruch'ihil taqe i wilkeeb' chupaam 
naakik'uyu'jiik. 

30Chi riij i re', naa ruk'utiniik cho pan taxaaj i rehtalil i nuk'uliik i hin Ak'uunb'ees 
nuwii' winaq. Chu'nchel i tinamit sut i wach ak'al naa kiyo'jiik naa koq'iim na' 
kilow nuwach i hin, chi k'ulik i nub'an iloq nah suutz' pan taxaaj ruuk' i runimaal 
i wajaawriik, i nuloq'il. 

31Re' hin naa nutaq'aam taqe reje i nuánjel, reh chi kow naakixulem chaloq i 
kituun molb'al kiwach taqe i nusik'im cho kiwach, reh chi sut i raa' taxaaj naa 
kichaliik. 

32Re' taq i hat, inchol taq atijem awiib' ruuk' i ruche'el i higo noq ha'lak'un i q'ab', 
eh intoxlinik johtoq i xaq, ar taq naa akojom rehtaal chi ilook' i rutik'aa' i siq'jil. 

33Eh noq naa taq awilom chi xb'aan taqe i kore' xnuq'or chaloq, chanab'eej taq 
chi re' hin, Ak'uunb'ees Dios, xailook' chik kink'u'loq ruka'peech. 

34Re' hin xti korik taq i nuq'or aweh chi chu'nchel i re' naa rub'aan noq komajaa' 
kikimik taqe i tinamit wilkeeb' yu'naak. 

35Re' taxaaj i wach ak'al naa rik'iik kiwach. Eh re' i nuq'oral i hin ma' naa ta rik'iik 
wach korehtaal inooj eloq wach aha' wilik i ruq'or. 

36Xa re' la', re' ruq'ijil, re' ru orahiil i nuk'uliik, ma' awach ta neht'alinik reh, ni 
xata re' taqe ánjel wilkeeb' pan taxaaj, ni xata re' hin, Ak'uunb'ees Dios, xa re' wo' 
hoq Ajaab'ees Dios ineht'alinik reh. 

37Nik' wach i xk'ularik chaloq paruq'ijil i Noé, je' wo' re' i naa ruk'ulariik na' 
kink'oloq ruka'peech i hin Ak'uunb'ees nuwii' winaq. 

38Chupaam taqe q'iij re' re', noq komajaa' i nujik i ha' chinaah i wach ak'al, wilik i 
wi'k inki a'n wilik uk'ik inki a'n wilik i kaxáro inki a'n korehtaal xokik chupaam i 
kanowa paat i Noé. 

39Re' taqe tinamit ma' k'ahchi' ta kikapaam, noq xnujik i ha' chinaah i wach ak'al 
korehtaal xi kanteesjik chi kunchelaal. Je' wo' re' na' kink'oloq ruka'peech i hin 
Ak'uunb'ees nuwii' winaq, chi ma' eht'alimaj naa nuk'uliik. 

40Eh chupaam i jumehq' re' re', ki'ib' winaq naa kiwihiik panab'iix chi laq'alkeeb' 
jinaj i naa ruk'amariik johtoq, jinaj naa rukanab'jiik kahnoq. 

41Eh ki'ib' ixoq jinaj naa kiwihiik wii' chi ke'k jinaj i naa ruk'amariik johtoq, jinaj 
naa rukanab'jiik kahnoq. 

42Je' re' noq re' taq i hat, xa eliik-oq na'lik taq aweh, ruum ma' aweht'al ta taq nik' 
i ora naa nuk'uliik iloq i hin, i hin taq aaWaJaaw. 

43Re' hin korik i nuq'or taq aweh: Qaq'or chi nee ta reht'aliij i ehchan paat nik' i 
ru orahiil aq'ab' neemponik i ajileq' parupaat. Re' reh na'lik naq reh neenik'ik 
aq'ab', ma' nee ta naq i nee ruyeew q'ab' reh i ajileq' chi neenokik parupaat. 

44Ruum aj re', re' taq i hat, inchol taq ayejaam awiib', ruum ma' k'ahchi' ta taq 
akapaam noq naa nuk'uliik iloq i hin Ak'uunb'ees nuwii' winaq, inki Jesús. 

Re' i móso korik wach ruk'ux, eh re' i móso ma' korik ta wach ruk'ux 
(Luc 12.41-48) 

45Awach i móso korik wach ruk'ux, wilik runa'ojb'al, neenkanab'jik chi kilariik i 
awach reh i rupatroon, reh chi re' chik i móso re' re' neen ye'wik kiwa' kihaa' 
paruorahiil. 

46Je' re' noq, atoob' reh i móso wila' k'ahchi' rub'anam chi korik i rukamaj q'orooj 
kahnoq reh noq nenooj k'uloq i rupatroon. 

47Re' hin xti korik i nuq'or taq aweh chi re' i patroon nee rukanaa' i rumoso re' re' 
chucha'jaljiik chu'nchel i chib'ih i wilik reh. 

48Raaj wila' re' i móso re' re' ma' holohik taj i runa'ojb'al nee ruq'or paruk'ux chi 
je' wili: Re' nupatroon komajaa' k'ulik iloq reh, inko'q 

49nee rutoq'aa' ruq'ojib'eem taqe i ruch móso junch'uq, eh nenooj chi wi'k, chi 
uk'ik chi kixilak taqe i xohk'reel 

50re' móso re' re', naa rojiik k'oloq i rupatroon chinaah chupaam i q'iij noq ma' 
k'ahchi' ta rukapaam, eh ni xata naa runab'eem i ora nik' naa ruponiik i 
rupatroon. 

51Naa ruye'ariik pa runimaal ti' k'axik ruum i rupatroon ar naa roq'iim, naa 
ruqirich'eem naah i reeh. Naa ruk'ulum reh je' rukab' i naakik'ulum i xak'ul inki 
a'n kiwach, inki Jesús. 

Mat 25 

Re' jalwaach q'orik chikiij i lajeeb' chi q'ahxoq ma' keht'al ta awach q'orinik winaq 

1Re' ookik pa runimaal rajaawriik i Dios naa ruk'ulariik je' rukab' i xkik'ul i 
lajeeb' chi q'ahxoq ma' keht'al ta wach q'orik winaq noq xb'aan jinaj i kaxáro, 
xkik'am reje i kisaqumb'aal, xiooj chi ruk'ulariik i b'ahiilb'ees. 

2Eh ho'oob' keh i q'ahxoq re' re' wilik kina'ojb'al, ho'oob' i ma' xta kina'ojb'al. 

3Re' i ma' xta kina'ojb'al xkik'am wo' naq reje i kisaqumb'aal xa re' la', ma' 
xkik'am ta reje ruman i kaseite. 

4Eh re' i wilik kina'ojb'al, ma' xata re' i kisaqumb'aal xkik'am reje xkik'am la' wo' 
reje ju'jun lemeta ruman kaseite. 

5Ruum chi ma' xponik ta chi jumehq'iil i b'ahiilb'ees, xchalik kitahka'y kilajeeb' 
chel, eh xqajik i kiwiriik. 

6Eh je' naa chik k'isiin ma' yejal aq'ab', jinaj i kowlaj q'orik x-ib'irjik, chi je' wili: 
Xk'u'loq chik i b'ahiilb'ees Hiy taq chak'ul ki uchjik chaloq. 

7Xkib'iraj chi je' re' taqe kok' q'ahxoq, xi wuktik johtoq chi kunchelaal eh xtohq'ik 
kiyejaam i kisaqumb'aal. 

8Eh re' taqe i ho'oob' ma' xta kina'ojb'al je' wili xkiq'or reh ho'oob' wilik 
kina'ojb'al: Chayeew tii taq k'isinoq qeh aawaseite, ruum re' i qasaqumb'aal i hoj 
ma' xta chik paam, k'ahchi' ruchuhpiik, inki taqe. 

9Eh re' wilik kina'ojb'al je' wili i xkiq'or: Ma' nee ta ruyee riib' chi nee taq tiqunej 
i qaseite, ruum ma' nee ta manlojik qeh i hoj ma' nee ta wo' manlojik taq aweh i 
hat. Ruum aj re', hiy taq kuuk' i aj k'aay chaloq' taq cha weh i hat, inki taqe. 

10Eh noq wilkeeb' ponoq chi loq'oj kaseite i ho'oob' chi kok' q'ahxoq ma' xta 
kina'ojb'al, manlik xponik i b'ahiilb'ees. Re' taqe kok' q'ahxoq wilik kina'ojb'al xi 
okik i koq ruuk' i b'ahiilb'ees aha' xub'an wii' kaxáro, eh xtz'aparik chaloq i 
puerta. 

11Chi riij i re', xi ponik wo' chik taqe i ho'oob' chi kok' q'ahxoq ma' xta kina'ojb'al, 
je' wili xkiq'or: Jaaw, Jaaw, cha kuy cha teh tii qeh i puerta inki taqe. 

12Eh re' i b'ahiilb'ees je' wili i xuq'or: Xti korik taq i nuq'or aweh chi ma' weht'al 
ta taq awach, inki. 

13Ruum aj re' xa eliik-oq na'lik taq aweh i hat, ruum ma' aweht'al ta taq i ruq'ijil i 
ru orahiil i nuk'uliik iloq i hin, inki Jesús. 

Re' i jalwaach q'orik chi riij i tumiin 

14Re' runimaal rajaawriik i Dios je' rukab' i xub'an jinaj i winaq ach ojik reh chi 
b'iyajo chi najt. Xuyuq'eej taqe ruuk' i rumoso, xuq'or keh chi naa kicholiik yak 
ruuk' i rutumiin. 

15Eh jinaj i rumoso xuyeew reh i ho'oob' miil chi tumiin, jinaj i xuyeew reh i kiib' 
miil, eh jinaj i xuyeew reh jinaj miil. Xuyeew keh chi kiju'junaal re' q'oreel nik' 
k'ihaal i neenkikuy rutz'a'jiik, eh xooj pan b'iyajo. 

16Eh re' i móso xuk'ul ho'oob' miil chi tumiin xutoq'aa' yak ruuk', eh ho'oob' miil 
wo' chik i xrak'uneej chuwach. 

17Je' wo' re' i xub'an i xye'arik kiib' miil chi tumiin reh, kiib' wo' chik miil 
xrak'uneej chuwach. 

18Eh re' i xuk'ul i jinaj miil chi tumiin xooj ruk'ot jinaj i jul, ar xukeb'aa' i rutumiin 
i rupatroon. 

19Najtir-oq chik inooj i kipatroon taqe móso re' re', xsutinik wo' chik chaloq, eh 
xtohq'ik rub'irim riij kuuk' i rutumiin ruye'em kahnoq keh. 

20Peet xponik i ruk'ulum i ho'oob' miil chi tumiin, xuq'asaj reh i rupatroon i 
ho'oob' miil chi tumiin, je' wili xuq'or reh: Jaaw, re' hat xa ho'oob' miil i xayeew 
weh eh ho'oob' miil chik i naah aa-tumiin wili, re' i xrak'uneej chi nuwach, inki. 

21Re' patroon je' wili xuq'or reh: ma' xta reet re' hat q'e' hat chihooj laj móso, 
korik wach ak'ux. Ruum chi xayeew ak'ux chi x-ak'unanik chawach i k'isiin, k'ih 
chik inanuye'em aweh chi jilow, okeen wuuk', suuqb'oq ak'ux, i nuchjik. 

22Chi riij i re', xooj k'oloq i móso ruk'ulum i kiib' miil chi tumiin je' wili xuq'or reh 
i rupatroon: Jaaw, re' hat xakiib' miil chi tumiin i xayeew weh eh kiib' chik miil i 
naah atumiin wili, re' xrak'uneej chi nuwach, inki. 

23Re' patroon je' wili i xuq'or reh: ma' xta reet re' hat q'e' hat chihooj laj móso, 
korik wach ak'ux. Ruum chi xayeew ak'ux chi x-ak'unanik chawach i k'isiin, k'ih 
chik i naa nuye'em aweh chi jolow, okeen wuuk', suuqb'oq ak'ux, i nuchjik. 

24Eh noq xponik i móso ruk'ulum i jinaj miil chi tumiin, je' wili xuq'or reh i 
rupatroon: Jaaw, re' hin weht'al chi re' hat, hat josq'laj winaq, eh inajach aha' ma' 
atikim ta wii', eh inamol i xa chib'ih jariik aha' ma' natilej ta wii'. 

25Ruum aj re', xinyo'jik, xooj nukeb'aa' atumiin panak'al. Xa re' la', mat kapeb'ik 
chi riij wili wo' hoq atumiin xayeew kahnoq weh, aweh wo' hoq, inki. 

26Eh je' wili i xq'orarik reh ruum i rupatroon: Re' hat, hat jinaj sikiil laj móso yiib' 
wach ana'ojb'al, aweht'al chi nujach aha' ma' nutikim ta wii', eh inumol i xa 
chib'ih jariik aha' ma' nupalem ta wii'. 

27Chib'ih naq i xa a'n, xak'am naq reje i nutumiin aha' i molarik wii' i tumiin. Chi 
je' re', xnuk'ul naq i nutumiin, eh xnuk'ul wo' naq i tojb'al riij, i nuchjik. 

28Je' wili i xuq'or i rupatroon keh taqe i wilkeeb' ar: Chaq'uch taq reh i jinaj miil 
chi tumiin, chayeew taq reh awach i wilik i lajeeb' miil chi tumiin ruuk'. 

29Ruum awach i wilik chib'ih reh, naa ruye'ariik ruman reh, eh naa ruqohxaniik 
chuwach. Raaj i ma' xta chib'ih reh, ma' xta naa ruye'ariik reh naa la' ruq'uchariik 
reh wila' wilik k'isinoq chib'ih reh. 

30Re' i móso wili ma' xta xutiq wach, chakut taq reje rij paat pa runimaal q'equm 
re' inaroq'iim wii' eh naa ruqirich'eem naah i reeh, inki, inki Jesús. 

Re' na' q'ataroq q'orik chikinaah i tinamit wach ak'al 

31Noq naa nuk'uliik ruka'peech ruuk' i runimaal nuloq'il i hin Ak'uunb'ees nuwii' 
winaq, wuch'ihil taqe i nuánjel, naa nutzuhniik chupaam i nuloq'laj ye'aab'. 

32Eh re' taqe tinamit wilkeeb' sut i wach ak'al naakimolom kiib' chi nuwach. Eh 
re' hin naa taqe nu ch'aqam, je' rukab' i rub'an i cha'jen tentzun noq i resaj taqe 
iloq i kaprax chi kixilak i rutentzuun. 

33Re' taqe i je' tentzun, panusak'aaj taqe naa nuye'em. Eh re' taqe i je' kaprax, 
panutz'eet taqe naa nuye'em. 

34Re' hin i Reey je' wili i naa nuq'orom keh i naa kiwihiik panusak'aaj: Kim taq i 
hat i ruye'em i rotob'il i waJaaw taq cha naah. Okeen taq chupaam i runimaal i 
rajaawriik i Dios re' ruyejaam taq chaaweh noq xutz'uhkrisaj chaloq i wach ak'al. 

35Naa taq awehchaam aaye'aab' re' re', ruum nik' xnukuy nuwa', xayeew taq 
nuwa', nik' xnukuy nuhaa' xayeew taq nuhaa', eh xinwihik chi xa hin ik'al b'eeh, 
xayeew taq nupatal. 

36Eh nik' xub'an chi ma' xta nuso', xayeew taq nuso' nik' xinyowab'jik, ximponik 
taq awilow nik' xinwihik pantz'ilom, ximponik taq aq'o'reej, kinko'q keh. 

37Eh re' taqe korik wach kik'ux naakipech'um weh chi je' wili: Jaaw, ¿jank'al 
xatqilow chi k'ahchi' akuyum awa', eh xqayeew awa'? Eh ¿jank'al xatqilow chi 
k'ahchi' akuyum ahaa', eh xqayeew ahaa'? 

38Eh ¿jank'al xatqilow chi hat ik'al b'eeh, eh xqayeew apatal? ¿Jank'al xatqilow chi 
ma' xta aso', eh xqayeew aso'? 

39¿Jank'al xatqilow chi hat yowaab' oon chi wilkaat pantz'ilom, eh xoj ponik cha 
wilariik? inko'q taqe weh. 

40Eh re' hin i Reey je' wili kichaq'weesjiik naa nub'anam: Xti korik taq i nuq'or 
aweh chi nik' nimaal otob'il xa a'n taq keh i nukok' chaaq' xama' nimaq ta kiwach, 
weh hin wo' taq xa a'n otob'il re' re', kinko'q keh. 

41Eh re' hin i Reey, je' wili i naa nuq'orom keh i naa kiwihiik panutz'eet: Eleen taq 
chi nuwach q'orooj chik chi naa taq aye'ariik panti' k'axik. Hiy taq pan q'aaq' chi 
juneliik, re' i q'aaq' yej-amaj chaloq chi tojb'al ru mahk i aj Yahm ruch'ihil taqe i 
ruánjel. 

42Ar taq naa awojiik, ruum nik' xnukuy nuwa', ma' xayeew ta taq nuwa' nik' 
xnukuy nuhaa', ma' xayeew ta taq nuhaa'. 

43Eh nik' xinwihik chi xa hin ik'al b'eeh ma' xayeew ta taq nupatal, nik' xub'an chi 
ma' xta nuso', ma' xayeew ta taq nuso', eh nik' taq xawil chi hin yowaab' oon noq 
wilkiin pantz'ilom, ma' ximponik ta taq awilow, kinko'q keh. 

44Eh re' keh naakipech'um weh chi je' wili: Jaaw, ¿jank'al xatqilow chi xakuy awa', 
chi xakuy ahaa', chi xa hat ik'al b'eeh, chi ma' xta aso', chi hat yowaab', chi wilkaat 
pantz'ilom, eh ma' xqa a'n ta otob'il aweh? inko'q taqe weh. 

45Eh re' hin i Reey, je' wili kichaq'weesjiik naa nub'anam: Xti korik taq i nuq'or 
aweh chi ma' xa a'n ta taq otob'il keh aawas achaaq', i xama' q'e' ta nim kiwach, 
iraaj ruq'orom chi ma' xa a'n ta wo' taq otob'il weh i hin, kinko'q keh. 

46Re' taqe re' naa kojiik pantojb'al mahk chi juneliik. Eh re' taqe korik wach 
kik'ux naa kojiik pan juneliik k'acharik, inki Jesús. 

Mat 26 

Re' ruyejeb'jiik wach i ruchopariik i Jesús 
(Mar 14.1-2 Luc 22.1-2 Juan 11.45-53) 

1Ruq'orom-oq chik chu'nchel i re' i Jesús, je' wili i xuq'or keh i raj tahqaneel: 

2Re' taq i hat aweht'al taq chi pan kiib' q'iij intohq'ik i runinq'ijiik i elik chaloq 
Egipto. Ar naa kiin kiye'em wach kuruus i hin Ak'uunb'ees nuwii' winaq, inki. 

3Eh chupaam i q'iij re' re', re' taqe i kajaaw i k'amal kib'eeh aj tiij, taqe nimaq 
wach kikamaj chi kixilak i aj judío, xkimol kiib' chupaam i paat intaaq'anik wii' 
Caifas, re' i kajaaw taqe i k'amal kib'eeh aj tiij. 

4Ar xkiyejaa' wach chi ruuk' jot'ooj naa kichopom i Jesús, eh naa kikansam. 

5Eh je' wili xkiq'or: Xa re' la', ma' nee ta nqachop noq kok'ahchi' i ninq'iij, reh chi 
ma' nee ta nkimol kiib' i tinamit chi qapletohjik, inki taqe. 

Jinaj ixoq xujalk'iij ink'ohnik laj iq'oom wach naah i Jesús 
(Mar 14.3-9 Juan 12.1-8) 

6Re' Jesús noq xwihik cho pan tinamit Betania ar parupaat i Simón, re' i aj rax 
q'aah inkiq'or reh, 

7jinaj ixoq xujil i koq riib' ruuk' i Jesús, ruyohq'eem jinaj i lemeta ink'ohnik laj 
iq'oom re' ruuk' i q'e' k'ih tz'aaq. Eh noq wilik nah mexa i Jesús, re' ixoq xujalk'iij 
ink'ohnik laj iq'oom wach naah i Jesús. 

8Noq xkilow i raj tahqaneel i Jesús chi je' re' i xub'an ixoq, xikaqrik, je' wili i 
xkiq'or: ¿Chib'ih reet noq inye'arik chi re' chi ma' re' iq'oom re' re'? 

9Re' iq'oom re' re', xub'an naq chi xk'ayjik, eh k'ih naq xtojarik, re' tz'aaq 
xkamanik naq chi toob'al keh i neb'aa', inki taqe. 

10Re' Jesús xrib'iraj i xkiq'or i raj tahqaneel, je' wili i xuq'or keh: ¿Chib'ih reet noq 
ti wech'ik taq ruuk' ixoq wili? Re' xub'an weh jinaj na'ojb'al ma' xta reet chi 
b'anarik. 

11Re' taqe neb'aa' juneliik naa kiwihiik taq chaxilak, raj i hin ma' juneliik ta naa 
nuwihiik taq chaxilak. 

12Re' xub'an weh ixoq wili noq xujalk'iij ink'ohnik laj iq'oom wach nunaah, 
korb'eesb'al reh i nuti'jolal reh i numuhqiik. 

13Re' hin xti korik i nuq'or taq aweh chi xa aha' pa' yuuq' chi junsuut i wach ak'al 
naa ruq'orariik i ak' k'uhb'aal wili reh ko'lemb'al iib', naa wo' ruq'orariik ar i 
xub'an ixoq wili, eh naa ruk'uliik pank'uxliis, inki Jesús. 

Re' Judas Iscariote xutoq'aa' ruk'ayem i Jesús chi ma' eht'alimaj 
(Mar 14.10-11 Luc 22.3-6) 

14Eh jinaj keh i kab'laj chi raj tahqaneel i Jesús, re' i Judas Iscariote rub'ihnaal, 
xooj kuuk' i kajaaw i k'amal kib'eeh aj tiij, 

15je' wili i xuq'or keh: Re' hin nee nuq'asaj taq aweh i Jesús. ¿Jarub' taq chi tumiin 
i nee nayeew weh chi riij? inki. Re' taqe i kajaaw i k'amal kib'eeh aj tiij xkik'uhtaaj 
reh i lajeeb' ru ka'winaq chi tumiin re' ruuk' i saq wach. 

16Eh chupaam i q'iij re' re', xtohq'ik rusik'im chi riij i Judas nik' naa ruye'em riib' 
chuwach chi naa ruq'asam i Jesús pan kiq'ab'. 

Re' Santolaj wi'k xub'an i QaJaaw Jesús ree xq'eq 
(Mar 14.12-25 Luc 22.7-23 Juan 13.21-30 1 Kor 11.23-26) 

17Pampeet q'iij ree ninq'iij noq ink'uxarik i kaxlanwi'k ma' kojooj ta 
ch'amb'esb'al reh, re' taqe raj tahqaneel i Jesús je' wili i xkiq'or reh: ¿Aha' 
inawaaj chi neenqayejaa' awa' ahaa' i naa ak'uxum ree xq'eq reh i runinq'ijiik i 
elik chaloq Egipto? inki taqe. 

18Re' Jesús je' wili xuq'or keh: Hiy taq pan tinamit. Ar taq neenareq i jinaj winaq, 
je' taq wili i neenaq'or reh: Re' qaj Tijineel je' wili i xuq'or: Re' hin ach k'isiin ma' 
kinkimik. Ruum aj re', naa wojiik parupaat chi runinq'ijiik i elik chaloq Egipto 
wuch'ihil taqe waj tahqaneel, inki, tiko'q taq reh. 

19Eh re' taqe raj tahqaneel i Jesús xkian wo' hoq i xuq'or keh xkiyejaa' wo' hoq i 
wi'k ha' ree xq'eq i reh i runinq'ijiik i elik chaloq Egipto. 

20Noq okinaq chik i q'iij, re' Jesús xooj wih-oq nah mexa ruch'ihil taqe i kab'laj chi 
raj tahqaneel. Noq wi'k chik inki a'n ar, 

21je' wili i xuq'or keh: Re' hin xti korik i nuq'or taq aweh chi jinaj taq i wilik 
chaxilak i hat naa ruk'ayiniik weh chi ma' weht'al, inki. 

22Eh noq xkib'iraj i chi je' re', ma' k'isiin ta xchalik ruti'kiil kik'ux, xariij chik riib' 
noq kipahqaam reh chi je' wili: Jaaw, ¿re'-oq pe' nchee hin kinaq'or? inki taqe chi 
kiju'junaal. 

23Eh re' Jesús je' wili kichaq'weesjiik xub'an: Awach i hoj junwaa' ruuk' chupaam 
i jinaj chi pulato, re' re' naa ruk'ayiniik weh. 

24Re' hin Ak'uunb'ees nuwii' winaq, xanaa wo' nuk'ulum i ti' k'axik je' rukab' i 
ruq'or i tz'ihb'amaj cho pan santo laj huuj. Xa re' la', xiik' naah ti'kiil i naa 
ruk'ulum i naa ruk'ayiniik weh, q'e' naq chihooj chi reh chi ma' ta aasjik, inki. 

25Eh re' Judas k'ahchi' ruk'ayiniik reh je' wili i xuq'or: Jaaw, ¿re'-oq pe' nchee hin 
naa nuk'ayiniik aweh noq inaq'or? inki. Re' Jesús je' wili xuq'or reh: Korik, re' hat, 
eh xa xaq'or awiib', i nuchjik. 

26Eh noq k'ahchi' chik keeb' chi wi'k, re' Jesús xuchop chaloq i kaxlanwi'k, 
xut'iosej johtoq ree Dios. Xuch'uy xuyeew keh i raj tahqaneel, je' wili i xuq'or keh: 
Yu'naak chak'ux taq i kaxlanwi'k wili re' i rujalwaach i nuti'jolal, inki. 

27Eh xuchop chaloq, i kulk xut'iosej johtoq ree Dios, xrik'saj reje keh i raj 
tahqaneel, je' wili xuq'or keh: Chawuk'ej taq aweh i hat i wilik chupaam i kulk 
wili, 

28ruum re' wilik chupaam i rujalwaach i nukik'eel, re' i naa ruchihkiik chi k'axb'al 
keh i ruk'ihaal tinamit, kuyb'al reh taqe kimahk reh chi naa rojiik eloq wach i 
ruyejaam cho wach i Dios. 

29Xa re' la', re' hin i nuq'or taq aweh chi komajaa' pee chik naawuk'em i riis uuva 
wili kore' chik na' chureq i ruq'ijil na' anwuk'ej i ak' riis uuva taq awuuk' pa 
runimaal rajaawriik i waJaaw pan taxaaj, inki Jesús. 

Re' Pedro naa ruq'orom chi ma' reht'al ta nuwach, inki Jesús 
(Mar 14.26-31 Luc 22.31-34 Juan 13.36-38) 

30Eh kitz'uyem-oq chik i tz'uuy loq'oomb'al ree Dios i Jesús ruch'ihil taqe i raj 
tahqaneel, xiooj chinaah i yuuq', olivo. 

31Eh re' Jesús je' wili i xuq'or keh i raj tahqaneel ar: Chawunchelaal taq i hat naa 
ruyojiik taq ak'ux wuuk' chupaam aq'ab' yu'naak, ruum je' wili i ruq'orom chaloq 
i Dios, pan santo laj huuj: Naakikansam i cha'jen tentzun, eh re' taqe i tentzun naa 
kitukem kiib', inki. 

32Raaj na' kinwukteesjoq chaloq ruka'peech chi k'achlik nuwach i hin, peet naa 
wojiik paruyuq'ul i Galilea chawach taq i hat, inki Jesús. 

33Re' Pedro je' wili ruchaq'weesjiik i Jesús xub'an: Atoob' ta chu'nchel neenyoj 
kik'ux awuuk', re' hin ma' jaruuj neenyoj nuk'ux, inki. 

34Eh je' wili i xq'orarik reh ruum i Jesús: Xti korik i nuq'or aweh chi chupaam 
aq'ab' yu'naak, noq komajaa' inoq'ik imaas, re' hat oxpech naa aq'orom chi ma' 
aweht'al ta nuwach, i nuchjik. 

35Re' Pedro xti xuq'or i korik chi je' wili: Atoob' ta hin junkimiik awuuk', re' hin 
ma' jaruuj neenuq'or chi ma' weht'al taa wach, inki. Eh chu'nchel i raj tahqaneel i 
Jesús je' wo' re' i xkiq'or. 

Re' noq xub'an rutiij i Jesús ar Getsemaní 
(Mar 14.32-42 Luc 22.39-46) 

36Chi riij i re', re' Jesús, ruch'ihil taqe i raj tahqaneel, noq xooj chupaam i ye'aab', 
Getsemaní rub'ihnaal. Je' wili xuq'or keh: Titzuun pee taq kahnoq ayu' anb'an pee 
cho nutiij wulu' i hin, inki. 

37Noq xooj rub'an rutiij, xuk'am reje chi riij ixib' chi raj tahqaneel, re' Pedro, re' 
taqe i ki'ib' chi rak'uun i Zebedeo. Noq wilik chik ar, q'e' xchalik rutz'irkiil wach, 
xchalik ruyot'kiil i ránima. 

38Eh je' wili i xuq'or keh: Re' hin yohb'aal wach tz'irkiil inwik'raaj pan wánima, 
je' nche xanaa chik nukimiik noq inwik'raaj, tikaan pee taq ayu' xa re' la', mat 
wirik taq, reh chi nee taq kinawuhch'ihleej, inki. 

39Re' Jesús k'isiin chik xb'ehik reje, ar xuk'utzaa' qohoq i naah wach aak'al, eh 
xub'an rutiij, je' wili xuq'or: Hat waJaaw, wila' neeruyee riib' chawach, maayeew 
q'ab' chi nee nuk'ul i ti' k'axik wili. Xa re' la', ma' ta naq neemb'aan inwaaj i hin 
re' ta la' naq neemb'aan inawaaj i hat, inki. 

40Eh xsutinik wo' chik chaloq kuuk' i ixib' chi raj tahqaneel, eh suq kiwiriik noq 
xk'ulik taqe rureq. Eh xruksaj taqe, je' wili i xuq'or ree Pedro: Re' taq i hat ni xata 
xakuy taq junk'aam-oq chi na'lik taq aweh chi wuch'ihljiik. 

41Ma a'n taq chik i wirik cha a'n taq atiij, reh chi ma' nee ta taq ti q'ehb'ik 
pamahk. Korik, re' taq i hat chu'nchel taq awánima chi nunimjiik xa re' la', re' taq 
ati'jolal ma' xta rukowiil, ki uchjik. 

42Eh xooj wo' chik rub'an rutiij ruka'peech i Jesús, je' wili xuq'or: Hat waJaaw, 
wila' ma' neeruyee riib' chi neenik'ik chi wiij i pajarik, i ti' k'axik wili, cha a'n 
wuuk' inawaaj i hat, inki. 

43Eh noq xsutinik wo' chik chaloq i Jesús, suq wo' chik kiwiriik ixib' chi raj 
tahqaneel noq xk'ulik taqe rureq, ruum xa xmutz'lujik chik inaq' kiwach ruum i 
kiwiriik. 

44Eh xukanaa' wo' chik taqe kahnoq, xooj wo' chik rub'an rutiij roxpeech. Eh re' 
wo' chik xuq'or parutiij i xuq'or pampeet. 

45Eh xsutinik wo' chik chaloq kuuk' ixib' chi raj tahqaneel, je' wili i xuq'or keh: 
¿Mi xa ko wirik, mi xa ko hi'lik wo' taq i na a'n re' hat? Eh re' hin Ak'uunb'ees 
nuwii' winaq, xponik chik i ru oorahiil chi naa kinkiq'asam pan kiq'ab' taqe aj 
mahk. 

46Na'lojoq taq aweh taq taq. Re' i naa ruk'ayiniik weh chi ma' eht'alimaj xk'ulik 
chik chaloq, inki Jesús. 

Re' noq xkichop i Jesús 
(Mar 14.43-50 Luc 22.47-53 Juan 18.2-11) 

47Eh xa ko k'ahchi'-oq wo' chi q'orik i Jesús, xooj k'oloq i Judas, re' jinaj keh i 
kab'laj chi raj tahqaneel, ruch'ihil i ma' k'isa tinamit yoq'ooq' kich'ihch', yoq'ooq' 
kichee'. Re' taqe re', kitaaq'anik reje i kajaaw i k'amal kib'eeh aj tiij, taqe i nimaq 
wach kikamaj chi kixilak i aj judío. 

48Eh re' Judas, i xk'ayinik ree Jesús ruye'em naq chik rehtalil keh i chopool, je' 
wili i xuq'or keh: Awach pa' i neenutz'ub' taq neenawilow, ra'j re' re' i Jesús, eh 
re' taq i re' neenachop, inki. 

49Eh chupaam aq'ab' re' re', xujil i koq riib' i Judas ruuk' i Jesús, je' wili xuq'or 
reh: K'aleen, Jaaw, hat waj Tijineel, inki reh, eh xutz'ub' i koq i wach. 

50Re' Jesús je' wili xuq'or reh: Wamigo, aha' wilik i xchalik a a'n, cha a'n wo' hoq, 
inki reh. Xkib'iraj chi je' re' taqe chopool, xkijil i koq kiib' ruuk' i Jesús, eh 
xkichop. 

51Eh jinaj chi kixilak i wilkeeb' ruuk' i Jesús xuqerej chaloq i ruch'ihch' parupaat, 
xuyok' juntar i xikin i jinaj keh i rumoso i kajaaw i k'amal kib'eeh aj tiij. 

52Eh je' wili i xq'orarik reh ruum i Jesús: Chamol qohoq ach'ihch' parupaat, ruum 
chu'nchel i kikansanik ruuk' ch'ihch', ruuk' wo' chik ch'ihch' naa kikanteesjiik i 
keh. 

53¿Mi ma' aweht'al re' hat chi re' waJaaw wilik cho pan taxaaj ma' xata naq kajlaj 
ch'uq chi ánjel ineerutaq'aaj cho chi nuko'ljiik chupaam i jumehq' wili, nee ta 
nupahqaaj reh? 

54Eh nee ta nub'an i je' re', ma' jaruuj naq nenooj eloq wach i tz'ihb'amaj chaloq 
pan santo laj huuj, re' inq'orik cho chi riij, chi je' re' i naa ruk'ulariik, i nuchjik 
ruum i Jesús. 

55Eh re' Jesús xupahqaaj keh i tinamit chi je' wili: ¿Chib'ih reet noq ruuk' ch'ihch' 
ruuk' chee' taq xat chalik chi nuchopariik i hat? Je' cho kinchoparik ajileq' taq i na 
a'n, chu'nchel wo' naq q'iij xinwihik taq chaawuuk' parupaat i Dios chi 
k'uhb'alinik, eh ma' nik' ta taq xinachop chaloq. 

56Eh chu'nchel i wili k'ahchi' ruk'ulariik, reh chi naa rojiik eloq wach i 
kitz'ihb'aam chaloq pan santo laj huuj taqe i jalal ruq'oral i Dios, inki Jesús. 
Chupaam i jumehq' re' re', chu'nchel i raj tahqaneel xkimol chi elik, xkikanaa' chi 
rutkeel. 

Re' noq xk'amarik reje i Jesús chikiwach i kajaaw i k'amal kib'eeh aj tiij 
(Mar 14.53-65 Luc 22.54-55,63-71 Juan 18.12-13, 19-24) 

57Re' taqe i xichopwik ree Jesús xkik'am reje parupaat i Caifas, re' i kajaaw i 
k'amal kib'eeh aj tiij. Ar xkimol kiib' ruuk' i Caifas taqe i kik'uhtanik ree k'uhb'aal, 
taqe nimaq wach kikamaj chi kixilak i aj judío. 

58Eh re' Pedro najt xam reje chi riij i Jesús korehtaal xponik chi chii' i rupaat i 
kajaaw i k'amal kib'eeh aj tiij, ar xutzunaa' riib' kuuk' taqe i kicha'jinik reh i 
rupaat i Dios, i chi rilariik chib'ih naa rojiik kuxoq wii' i k'ahchi' keeb' ree Jesús. 

59Re' taqe i kajaaw i k'amal kib'eeh aj tiij, taqe i kimolom kiib' ar, kisik' naq chi 
riij nik' wach noq naa kikojom ru mahk i Jesús, re' inkaaj chi naa ruq'atariik i 
q'orik chinaah, reh chi neenkanteesjik. 

60Eh ma' jaruuj wo' naq inkireq ru mahk i Jesús, atoob' ta ma' k'isiin wo' naq i 
tinamit xi ponik chi chukariik ru mahk. Eh noq xooj kuxoq, kiib' wo' chik i xi 
ponik chi chukariik ru mahk, 

61je' wili xkiq'or: Re' winaq wili je' wili i ruq'or: Re' hin naa nuyojom i rupaat i 
Dios, eh xa ruuk' wo' chik ixib' q'iij neenwuksaj johtoq, inki, inki taqe i koq. 

62Eh re' i kajaaw i k'amal kib'eeh aj tiij, xupab'aa' johtoq riib', xupahqaaj ree Jesús 
chi je' wili: ¿Chib'ih reet noq ma' tichaq'wik taj? ¿Chib'ih inaq'or chi riij amahk 
k'ahchi' kikojom? inki reh. 

63Eh re' Jesús xama' xchaq'wik ta wo' hoq. Eh re' i kajaaw i k'amal kib'eeh aj tiij 
je' wili i xuq'or ree Jesús: Parub'ihnaal i k'achlik Dios, i nuq'or aweh chi cha q'or 
qeh i mi re' hat i Cristo, i Rak'uun i Dios, inki. 

64Re' Jesús je' wili i xuq'or: Hoo', korik i xaq'or chi re' hin i Cristo. Re' hin i nuq'or 
taq aweh chi korehtaal naa taq kiin awilom i hin, chi tzunulkiin cho parusak'aaj i 
Dios nim rajaawriik, eh na' kink'oloq iloq nah suutz' pan taxaaj, inki. 

65Eh re' i kajaaw i k'amal kib'eeh aj tiij, xuweq i ruso' chi riij ruum ruk'aah, je' wili 
xuq'or: Re' winaq wili k'ahchi' rub'ajam i Dios ruuk' taqe q'orik i rub'an. Ma' kota 
chik ruman chi awach nee nq'orik chi wilik ru mahk. Re' taq i hat xab'iraj taq chik 
rub'ajariik i Dios xub'an 

66¿Chib'ih taq inaq'or chi riij i re' i hat? ki uchjik. Re' keh je' wili xkiq'or: Korik 
wo' chi wilik ru mahk inchol chi neenkanteesjik, inki taqe. 

67Chi riij i re', xkichuhb'aaj i koq panaq'wach i Jesús, eh xkiq'ojib'eej. Wilik taqe i 
re' i panaq'wach xkiyeew i koq chi q'ab'iis, 

68je' wili xkiq'or reh: Re' hat xaq'or awiib' chi re' hat i Cristo. Chaq'ijej aj yu'naak 
re' awach i xsak'wik aweh inki taqe reh i Jesús. 

Re' Pedro xuq'or chi ma' reht'al ta wach i Jesús 
(Mar 14.66-72 Luc 22.55-62 Juan 18.15-18,25-27) 

69Eh re' Pedro, noq tzunlik reje chi chii' paat, jinaj ixoq aj poh xujil i koq riib' 
ruuk', je' wili i xq'orarik reh: Re' hat awuch'ihil wo' naq i Jesús inchalik Galilea 
maje', i nuchjik. 

70Eh re' Pedro xuchuk i q'orik chikiwach i wilkeeb' ar, je' wili xuq'or: Ma' weht'al 
taj chib'ih naq'or, inki. 

71Re' Pedro, noq ponik chik i rub'an chii' puerta, jinaj wo' chik ixoq xnab'inik 
wach, je' wili xuq'or keh i wilkeeb' ar: Re' winaq wili ruch'ihil wo' naq i Jesús 
inchalik Nazaret, inki. 

72Re' Pedro xuchuk wo' chik i q'orik ruk'a'peech, je' wili xuq'or: Xti korik i nuq'or 
chi ma' weht'al ta wach i winaq re' re', inki. 

73Eh k'isa junk'aam-oq chik, re' taqe wilkeeb' ar xkijil i koq kiib' ruuk' i Pedro, je' 
wili xkiq'or reh: Re' hat korik chi hat wo' naq haa' chi kixilak taqe re' xa ruuk' 
aq'oral inak'uhtaaj chi akomoon taqe, inki taqe reh. 

74Eh re' i Pedro, je' wili i xuq'or: Re' hin xti korik i nuq'or chi ma' weht'al ta wach 
i winaq re' re'. Re' Dios neen ye'wik weh pantojb'al mahk wila' ma' korik i nuq'or, 
inki. Eh chupaam i jumehq' re' re', xoq'ik imaas. 

75Re' Pedro xk'ulik cho paruk'ux i q'orooj cho reh ruum i Jesús chi je' wili: Noq 
komajaa'-oq inoq'ik imaas, re' hat oxpech naa aq'orom chi ma' aweht'al ta 
nuwach, i nuchjik. Eh ruum i ruti'kiil ruk'ux i Pedro, xasuq suq chik inoq'ik noq 
xelik reje ar. 

Mat 27 

Re' Jesús xq'ahteesjik pan q'ab' i Pilato 
(Mar 15.1 Luc 23.1-2 Juan 18.28-32) 

1Eh noq xsaq'ik, chu'nchel i kajaaw i k'amal kib'eeh aj tiij, taqe nimaq wach 
kikamaj chi kixilak i aj judío, xkian jinaj wach kik'ux xkiyejaa' wach chi 
naakikansam i Jesús. 

2Re' keh b'ak'lik wach i Jesús noq xkiq'asaj pan q'ab' i Pilato, re' q'atal q'orik aj 
Roma. 

Re' rukimiik i Judas 

3Re' Judas i xk'ayinik ree Jesús noq xrilow chi xq'atarik i q'orik chinaah i Jesús ree 
rukanteesjiik, xchalik rutib'iik ruk'ux. Eh xusutej naq i lajeeb' ru ka'winaq chi 

tumiin i saq wach keh i kajaaw i k'amal kib'eeh aj tiij, keh nimaq wach kikamaj 
chi kixilak i aj judío. 

4Eh je' wili xuq'or keh: Re' hin nimlaj mahk i xnub'an, ruum xnuq'asaj pankimik 
jinaj i winaq ma' xta ru mahk, inki. Eh re' keh je' wili chaq'wik xkian: Re' re' ma' 
xta chik inqaaj ree hoj xa panak'ux chib'ih xa a'n inki taqe. 

5Xrib'iraj chi je' re' i Judas, xukut reje je' wulu' i tumiin chupaam i rupaat i Dios, 
xelik reje ar eh xooj rujihk'aaj riib'. 

6Re' taqe i kajaaw i k'amal kib'eeh aj tiij xkimol i tumiin re' re', je' wili i xkiq'or 
chikiwach: Re' tumiin wili kik' ixloq'arik chi reh. Ruum aj re', ma' nee ta rub'aan 
chi neenqayeew chupaam i kaxoon i molarik wii' i lemóxna, inki taqe. 

7Eh xkian jinaj wach kik'ux, chi ruuk' i tumiin re' re' xkiloq' i junseht chi ak'al, re' 
i ye'aab' tz'aqb'al ak'al xun rub'ihnaal. Reh chi ar naakimuhqiik taqe i aj pan 
tokoom tinamit. 

8Ruum aj re', re' ak'al re' re' ye'aab' rukik'eel kamnaq rub'ihnaal xkahnik chi 
jumpech. 

9Je' re' noq xooj eloq wach i ruq'orom chaloq i Jeremías i jalal ruq'oral i Dios chi 
je' wili: Xkichop chaloq i lajeeb' ru ka'winaq chi tumiin re' ruuk' i plata, ruum je' 
re' k'ihaal tz'aaq kikojom i aj Israel jino'q ink'ayjik pankowlaj kamanik. 

10Ruuk' i tumiin re' re' xkiloq' i Ye'aab' tz'aqb'al ak'al xun, xkian wo' hoq i 
ruq'orom cho weh i QaJaaw, inki. 

Re' noq wilik i koq i Jesús chuwach i Pilato, re' q'atal q'orik aj Roma 
(Mar 15.2-5 Luc 23.3-5 Juan 18.33-38) 

11Re' Jesús xk'amarik reje chuwach i q'atal q'orik, eh xpahqaljik reh ruum chi je' 
wili: ¿Mi korik chi re' hat i kiReey i aj judío? i nuchjik. Hoo', korik i xaq'or chi re' 
hin, inki. 

12Eh noq k'ahchi' rukojariik i koq ru mahk i Jesús kuum i kajaaw i k'amal kib'eeh 
aj tiij, kuch'ihil taqe i nimaq wach kikamaj chi kixilak i aj judío, ma' jino'q chi 
q'orik xchaq'wik. 

13Ruum aj re', re' Pilato xuq'or ree Jesús chi je' wili: ¿Mi ma' nab'iraj chu'nchel 
amahk k'ahchi' kikojom? i nuchjik. 

14Eh re' Jesús ma' jino'q chi q'orik xchaq'wik. Ruum aj re', re' q'atal q'orik ma' 
k'isiin ta noq xsahchik ruk'ux. 

Re' noq xq'atarik i q'orik chinaah i Jesús reh i rukanteesjiik 
(Mar 15.6-20 Luc 23.13-25 Juan 18.38-19.16) 

15Noq i ninq'ijik i elik chaloq Egipto, re' q'atal q'orik okrinaq chi roq'taaj ju'jun i 
wilkeeb' chi prexohjik, re' q'oreel awach inkisik' wach i tinamit. 

16Eh chupaam i ninq'iij re' re', jinaj i winaq wilik prexo, Barrabás rub'ihnaal. Re' 
reh wilik rib'iral chi yiib' wach i runa'ojb'al. 

17Eh noq kimolom kiib' i tinamit, re' Pilato xupahqaaj keh chi je' wili: ¿Awach taq 
inawaaj i hat chi neenwoq'taaj reje, re' Barrabás oon re' i Jesús, i Cristo inkiq'or 
reh? inki. 

18Je' re' i xuq'or i Pilato, ruum xunab'eej chi xa ruum ixowaal xq'ahteesjik i Jesús 
pan q'ab'. 

19Re' Pilato, ko tzunlik wo' chupaam i q'atb'al q'orik, noq xtaq'ab'jik ruq'orariik 
reh ruum i rehk'een chi je' wili: Re' hat maamin awiib' haa' ruuk' i k'ahchi' keeb' 
reh i winaq re' re' korik wach ruk'ux, ruum chaq'ab' matunaak jinaj i xiik' naah 
yib'kiil wach xnuxohk'reej ruum i re', inki. 

20Eh re' taqe i kajaaw i k'amal kib'eeh aj tiij, taqe i nimaq wach kikamaj chi 
kixilak i aj judío, xkitaqchi'ij i ruk'ihaal tinamit chi kipahqaaj chi re' Barrabás 
neenoq'teesjik, eh chi kanteesjoq i Jesús. 

21Re' q'atal q'orik xupahqaaj keh ruka'peech i tinamit chi je' wili: ¿Awach aj wo' 
keh i ki'ib' wili inawaaj taq chi neenwoq'taaj reje? inki. Re' keh je' wili i xkiq'or: 
Re' Barrabás chawoq'taaj qeh inki taqe. 

22Re' Pilato xupahqaaj keh chi je' wili: ¿Chib'aaj wo' re' i naa nub'anam ruuk' i 
Jesús, re' Cristo inkiq'or? ki uchjik. Eh chi kunchelaal je' wili i xkiq'or: Chakoj 
wach kuruus inki taqe. 

23Je' wo' chik wili i xq'orarik keh ruum i Pilato: Xti ¿chib'aaj wo' jariik i yiib' wach 
na'ojb'al xub'an? ki uchjik. Eh re' keh kow xkik'er kichii' chuq'orariik chi je' wili: 
Chakoj la' wach kuruus inki taqe. 

24Eh noq xrilow i Pilato chi ma' nkorjik ta wach i ruq'or, uhtik chik wach i rub'an i 
choqik inki a'n i tinamit, re' reh xutaq'aaj ruk'amariik i jot'ik. Ruuk' i re', xutz'aj i 
q'ab' chikiwach i tinamit, eh je' wili xuq'or: Re' hin ma' xta nunaah ruuk' i 
rukimiik i winaq wili pananaah taq i hat naa rukahniik i rukimiik, ki uchjik. 

25Eh chu'nchel i tinamit je' wili chaq'wik xkian: Ma' xta q'orik reh pan qanaah i 
hoj, pankinaah i qak'uun qixq'uun kahnoq i rukanteesjiik naa rub'aan, inki taqe. 

26Eh re' Pilato xresaj reje prexo i Barrabás. Eh xuq'or chi ye'aroq chi tz'uhuum i 
Jesús, eh xuq'asaj pan kiq'ab' soldado reh chi naa kikojom wach kuruus. 

27Eh re' taqe soldado xkik'am reje i Jesús parupaat i q'atal q'orik. Eh ar xkikoralej 
riij i Jesús i ruk'ihaal soldado. 

28Eh xkesaj chi riij i ruso' rukojom, eh xkikoj chi riij jinaj i kaq itz'ihy. 

29Eh xkikoj wach naah jinaj i corona jitz'ooj k'iix ruyej-aal. Eh xkiyeew jinaj 
rukaxlan aaj parusak'aaj q'ab'. Eh xata wo' jarpech xkixuk'aa' i koq kiib' chuwach, 

xkikaqse'laaj, je' wili i xkiq'or reh: Q'e' looq' i kiReey i aj judío maje' inki taqe i 
koq reh. 

30Eh xata wo' jarpech xkichuhb'aaj i koq panaq'wach i Jesús, xkit'ix-lom paam i 
naah ruuk' i rukaxlan aaj ruyohq'eem. 

31Eh kikohlaam-oq chik rukaqse'ljiik i Jesús, xkesaj wo' chik chi riij i kaq itz'ihy, 
xkikoj wo' chik chi riij i xti ruso' i reh. Chi riij i re', xkik'am reje, reh i rukojariik 
wach kuruus. 

Re' rukojariik wach kuruus i Jesús 
(Mar 15.21-41 Luc 23.26-49 Juan 19.17-30) 

32Noq xkesaj reje Jesús chupaam i ye'aab' re' re', jinaj i winaq xkik'ul, aj Cirene, 
Simón rub'ihnaal, xkimin reje chuk'amariik i rukuruus i Jesús. 

33Eh noq xi ponik chupaam i ye'aab', Gólgota rub'ihnaal (iraaj ruq'orom chi re' 
Ye'aab' ruB'aqil Naah Camnaq) 

34Ar xkiyeew reh i Jesús chi uuk'jik i vino xilakimaj ruuk' k'ahlaj ha'. Eh noq 
runik'eem chik i ha' i reh, ma' xraaj ta chik ruk'em. 

35Noq kikojom chik wach kuruus i Jesús, re' taqe soldado xkiq'ijej riij taqe i ruso' 
naab'al reh aha' wilik neenkahnik keh chi kiju'junaal. Je' aj re' noq xooj eloq wach 
i ruq'orom chaloq chi je' wili i jalal ruq'oral i Dios: Re' nuso' xkich'aqib'eej 
chikiwach xkiq'ijej riij, inki. 

36Eh re' taqe soldado xkitzunaa' i koq kiib' ar chucha'jaljiik i Jesús. 

37Eh wach kuruus ma' najt ta johtoq chinaah i Jesús, tz'ihb'amaj ru mahk chib'ih 
reet noq xq'atarik i q'orik chinaah, je' wili ruq'or: Re' wili i Jesús, kiReey i aj judío, 
inki. 

38Eh noq xkikoj wach kuruus i Jesús, ki'ib' wo' ajileq' xkikoj wach kuruus jinaj 
xkiyeew parusak'aaj, jinaj xkiyeew parutz'eet. 

39Jarub' ki-ik'ik ar, inkib'aj i koq i Jesús, inkik'uyu'saj i kinaah, je' wili inkiq'or i 
koq reh: 

40Re' hat xaq'or chi naa ayojom i rupaat i Dios, eh xaq'or chi xa ruuk' ixib' q'iij naa 
wo' chik awuksam johtoq. Chako'leej aj awiib' yu'naak re' hat. Eh wila' xti korik 
chi hat Rak'uun i Dios, chawesaj chaawiib' wach kuruus inki taqe i koq reh. 

41Je' wo' re' rukaqse'ljiik i Jesús inki a'n i koq taqe i kajaaw i k'amal kib'eeh aj tiij, 
taqe i kik'uhtanik reh i k'uhb'aal, taqe i nimaq wach kikamaj chi kixilak i aj judío. 
Je' wili inkiq'or chikiwach: 

42Xuko'leej taqe tokoom, eh re' reh ma' ruko'leej ta riib' chi rib'il riib'. Wila' korik 
chi re' reh kiReey i aj Israel, chesaj cho riib' wach kuruus yu'naak. Chi je' re' 
neenqanimaj chi re' reh i Cristo. 

43Re' reh ruye'em ruk'ux ruuk' i Dios, eh ruuk' chii' ruq'orom qeh chi Rak'uun i 
Dios. Ko'ljoq aj ruum re' Dios yu'naak mi xti korik chi nk'axarik ruum inki taqe. 

44Ma' xata re' taqe keh xib'ajwik i koq reh i Jesús xb'ajarik kuum i ki'ib' chi ajileq' 
wilkeeb' wach kuruus pantaq rucheel. 

Re' rukimiik i Jesús 
(Mar 15.33-41 Luc 23.44-49 Juan 19.28-30) 

45Eh kab'lajora i q'iij xq'equmrik chu'nchel i wach ak'al, kore' chik ixib'ora i 
ruqajiik i q'iij xsaquumb'ik. 

46Chupaam i ora re' re', re' Jesús kow xuq'or chi je' wili: Elí, Elí, ¿lama sabactani? 
inki. (Iraaj ruq'orom: Hat nuDios, hat nuDios, ¿chib'ih reet noq xi nakanaa' chi 
wutkeel?) 

47Eh wilik taqe i wilkeeb' i koq ar xi ib'irinik reh i xuq'or i Jesús je' wili xkiq'or: 
Re' Elías wihinaq chaloq ruyuq'eej ruuk', inki taqe. 

48Eh jinaj keh taqe re' rajiim xooj chusik'ariik i potz potz paam. Xuk'am chaloq, 
xumuhaa' chupaam i ch'amlaj vino, xub'ak' ju' kaxlan aaj, xuyeew johtoq chi chii' 
i Jesús, reh chi naa naq ruyob'em ruhaa'. 

49Eh re' taqe junch'uq je' wili xkiq'or: Chakanaa' qilow peet mi nee pa' ink'ulik 
ko'ljoq ruum i Elías inki taqe. 

50Eh re' Jesús xuk'er chii' chi q'orik ruka'peech kora'j xkimik re'. 

51Eh xweq panyejaal itz'ihy q'atb'al paam i rupaat i Dios, ko taxaaj xutik'aa' 
chaloq i ruweqiik, xponik ko chi chii' panyuuq'. Yohb'aal wach noq xk'uyu'jik 
ak'al ruum i yihk, eh xipaxib'ik taqe ab'aj. 

52Eh re' taqe rujuleel kamnaq xitehib'ik. Eh ma' k'isiin i raj kamanoom i Dios xi 
wuktik chaloq chi k'achlik kiwach, re' taqe i kamnaq chaloq noq xub'an. 

53Re' keh xi elik cho pan kijuul noq wuktinaq-oq chik chaloq i Jesús chi k'achlik 
wach, eh xi okik pan santo laj tinamit Jerusaleem. Eh ma' k'isiin i tinamit x-ilwik 
kiwach ar. 

54Re' i k'amal kib'eeh taqe soldado, taqe ruch'ihil chucha'jaljiik i koq i Jesús, noq 
xkilow chi xub'an i yihk je' wo' taqe i xk'ularik, ma' k'isiin ta xiyo'jik, je' wili 
xkiq'or: Re' winaq wili xti korik wo' naq chi Rak'uun i Dios, inki taqe. 

55Ma' k'isiin wo' ixoq wilkeeb' ar k'ahchi' reje kilom chi najt chib'ih i xuk'ul i 
Jesús. Re' taqe ixoq re' re', re' taqe i xi tahqinik cho ree Jesús ko Galilea, re' i 
xitoob'inik cho reh. 

56Eh chi kixilak ixoq re' re' wilik i María aj Magdala, re' haa' i María rutuut i 
Santiago, rutuut i José, re' haa' i rutuut taqe rak'uun i Zebedeo. 

Re' rumuhqiik i Jesús 

(Mar 15.42-47 Luc 23.50-56 Juan 19.38-42) 

57Eh noq okik chik i rub'an i q'iij, jinaj i winaq xponik ar, xiik' naah b'ehomal, José 
i rub'ihnaal aj pan tinamit Arimatea eh xwihik chaloq chi raj tahqaneel i Jesús. 

58Re' José xponik ruuk' i Pilato chupahqaljiik i ruti'jolal i Jesús chi naa ruk'amam. 
Re' Pilato xuyeew q'ab' chi xye'arik reh i José i ruti'jolal i Jesús chi kamnaq chik. 

59Eh re' José xuk'am wo' chaloq i ruti'jolal i Jesús, xub'ot cho chupaam jinaj itz'ihy 
saq wach, 

60eh xumuq'aa' chupaam jinaj ak' muq'umb'al k'otooj panab'aj, reh naq i José noq 
k'otooj chaloq. Eh noq rutz'apam chik i koq chii' i muq'umb'al chi qamaam ab'aj i 
José, xelik reje ar. 

61Eh re' María aj Magdala, i María jinaj chik, xi kahnik chi tzunulkeeb' i koq chi 
chii' i muq'umb'al. 

Re' taqe i xicha'jinik reh i xmuhqik wii' i Jesús 

62Eh chi junwaar-oq chik, (iraaj ruq'orom chi pan hi'limb'al q'iij) re' taqe i kajaaw 
i k'amal kib'eeh aj tiij, kuch'ihil i aj fariseo, xiooj ruuk' i Pilato, 

63eh je' wili i xkiq'or reh: Jaaw, re' hoj xk'ulik cho panqak'ux chi re' i chukul q'orik 
re' re', noq ko k'achlik, xuq'or qeh chi naa wo' chik ruk'aach cho ruka'peech noq 
ixib' chik q'iij rumuhqiik. 

64Ruum aj re', re' hat cha taq'aaj rutz'apariik chii' chi korik i xmuhqik wii' 
korehtaal imponik ixib' q'iij, ruum re' taqe raj tahqaneel nee-oq inkik'ulik 
kelq'aaj i ruti'jolal, eh nee-oq inkiq'or reh i tinamit chi xwuktik chaloq chi 
k'achlik wach. Re' chukuj q'orik neenb'aan ruka'peech xiik' chik naah yib'kiil 
wach chuwach i pampeet, inki taqe. 

65Re' Pilato je' wili i xuq'or: Re' re' taqe wilkeeb' i soldado. Chak'am taq reje 
chawiij. Xti chatz'ap taq cho chii' chi korik i xmuhqik wii' inki. 

66Re' keh xiooj wo' chutz'apariik chii' chi korik i jul xmuhqik wii' i Jesús xkikoj 
jinaj i rehtalil ab'aj tz'apb'al chii'. Eh xkikanaa' taqe cho ar i soldado chi cha'jinik. 

Mat 28 

Re' i ruwuktiik chaloq i Jesús chi k'achlik wach 
(Mar 16.1-8 Luc 24.1-12 Juan 20.1-10) 

1Eh eew-oq chik inik'ik i hi'limb'al q'iij, noq xsaq'ik pampeet q'iij ree xamano, re' 
María aj Magdala, ruch'ihil i María jinaj chik xiooj chi rilariik i xmuhqik wii' i 
Jesús. 

2Eh xub'an jinaj i kowlaj yihk, ruum jinaj i ruánjel i QaJaaw xqajik cho pan taxaaj. 
Xujil i koq riib' i xmuhqik wii' i Jesús, xresaj eloq i ab'aj tz'aplik i koq wii' i chii' i 
jul, xutzunaa' riib' chinaah. 

3Eh re' i ruwii' i ánjel xan reprotik chik xa je' chik rukab' i rusaqumaal i ruch'aab' 
i kahoq. Eh re' ruso' xasaq tz'unik chik, xa je' chik rukab' i saq laj suutz'. 

4Noq xkilow chi je' re' taqe i soldado aj cha'joom, ma' k'isiin ta xiyo'jik, 
xakib'arb'otik chik, eh xa je' chik kamnaq xi kahnik. 

5Eh re' ánjel je' wili xuq'or keh ixoq: Matyo'jik taq. Re' hin weht'al chi re' i 
ruti'jolal i Jesús k'ahchi' taq asik'im, re' i xkojarik wach kuruus. 

6Re' reh ma' xta chik ayu' xwuktik wo' chik chi k'achlik wach, je' rukab' i 
ruq'orom chaloq. K'oloq aj taq awil re' i ye'aab' xkimuq'aa' wii'. 

7Hiy taq chi jumehq'iil, chuq'orariik keh i raj tahqaneel chi re' Jesús xwuktik wo' 
chik chi k'achlik wach. Re' reh peet naa ruponiik Galilea taq chawach i hat, ar taq 
naa awilom wach, tiko'q taq keh. Re' i wili xchalik nuq'or taq aweh, inki i ánjel. 

8Eh re' taqe ixoq re' re' jumehq'iil xkikanaa' kahnoq xmuhqik wii' i Jesús, yo'jik 
inki a'n xa re' la', q'e' wo' suq kik'ux. Eh xiooj wo' lom chuq'orariik keh i raj 
tahqaneel i Jesús i xq'orarik reje keh. 

9Eh noq ojik inki a'n ixoq, xuk'uhtaaj riib' i Jesús chikiwach, xuyeew rusuqkiil 
kik'ux. Re' keh xkijil i koq kiib' ruuk' i Jesús chulooq'jiik, xkiq'ahcheej i koq i rooq. 

10Re' Jesús je' wili i xuq'or keh ixoq: Matyo'jik taq, hiy taq cha q'or keh i nuchaaq' 
noq wilkeeb' chi ki-ohoq Galilea, ar naakilom nuwach, inki. 

Re' i xponik kik'utjaaj taqe soldado 

11Noq ojik inki a'n ixoq, wilik taqe i soldado xicha'jinik reh xmuhqik wii' i Jesús, 
xi ponik pan tinamit, xponik kik'utjaaj keh taqe i kajaaw i k'amal kib'eeh aj tiij 
chu'nchel i xk'ularik. 

12Eh kian kik'utaaj kuuk' i nimaq wach kikamaj chi kixilak i aj judío, reh chi xkian 
jinaj wach kik'ux chi k'ih i tumiin naakiye'em reh taqe soldado. 

13Eh je' wili i xkiq'or reh taqe soldado: Re' taq i hat cha q'or taq chi suq taq 
awiriik chaq'ab' noq xi k'ulik i raj tahqaneel i Jesús, xk'ulik kelq'aaj i ruti'jolal i 
Jesús. 

14Wila' xunab'eej i q'atal q'orik aj Roma i k'ahchi' qayejaam wach, re' hoj 
neenqaq'unej wach, reh chi ma' xta taq neetiruchej i hat, inki taqe. 

15Re' taqe soldado kicha'jinik reh i muq'umb'al xkik'ul i tumiin, eh xkian wo' hoq 
i xq'orarik keh. Eh xa ko je' wo' re' inq'orarik yu'naak chi kixilak i aj judío. 

Re' Jesús xuq'or keh i raj tahqaneel chib'ih i naa rojiik kianam 
(Mar 16.14-18 Luc 24.36-49 Juan 20.19-23) 

16Re' taqe junlaj chi raj tahqaneel i Jesús xiooj ar Galilea chinaah jinaj i yuuq', re' 
wo' q'orooj wii' keh ruum i Jesús. 

17Eh noq xkilow wach i Jesús i raj tahqaneel, xkiloq'ej, ro'q ta wilik wo' taqe i ma' 
kinimaj taj chi re' reh i Jesús. 

18Eh re' Jesús xujil i koq riib' kuuk' i raj tahqaneel, je' wili i xuq'or keh: Re' hin 
xuyeew wajaawriik i Dios chikinaah i wilkeeb' pan taxaaj, chikinaah i wilkeeb' 
wach ak'al. 

19Je' re' noq, hiy taq cha q'or i nuk'uhb'aal keh chu'nchel i tinamit sut i wach ak'al, 
eh chaqasaj taq kihaa' parub'ihnaal Ajaab'ees Dios, panub'ihnaal i hin, 
Ak'uunb'ees Dios, parub'ihnaal i Santolaj Uxlab'al. 

20Eh cha k'uhtaaj taq keh nik' wach runimjiik naa kianam i xnuq'or taq aweh i hat 
chi naa taq a'nam. Eh re' hin naa nuwihiik taq awuuk' chi juneliik, korehtaal 
inkuxik wach i wach ak'al, je' ta naq re', inki Jesús. 

Mar 

Mar 1 

Re' k'uhb'alinik xub'an i Juan aj qasan ha' 
(Mat 3.1-12 Luc 3.1-9,15-17 Juan 1.19-28) 

1Je' wili noq xtohq'ik chaloq i ak' k'uhb'aal xuk'am chaloq i Jesucristo, Rak'uun i 
Dios. 

2Re' Isaías jalal ruq'oral i Dios, rutz'ihb'aam chaloq pan santo laj huuj chi je' wili i 
ruq'orom i Dios: Re' hin i nutaq'aaj reje i waj taqareel chawach, reh chi naa 
ruyejaam i nub'eeh. 

3Jinaj i k'erik chii' chuq'orariik chi je' wili chupaam i ye'aab' chiq yuuq': Chayejaa' 
taq chi korik awánima chuk'ulariik i QaJaaw, je' rukab' noq inyejeb'jik rub'eeh i 
wilik chi ajaab'esil, inki. 

4Re' Juan xuqasaj kihaa' i tinamit chupaam i ye'aab' chiq yuuq'. Xuq'or keh chi 
kiyot' i kik'ux chi riij i kimahk, eh chi naa ruqasam kihaa', reh chi neenkuyarik i 
kimahk ruum i Dios. 

5Eh aha' wilik i ruq'or i Juan, ink'ulik kib'iraj chu'nchel i wilkeeb' paruyuq'ul i 
Judea, taqe wilkeeb' Jerusaleem. Noq kipahqaam chik kuyb'al kimahk, 
inqahteesjik kihaa' ruum i Juan panim ha' Jordán. 

6Eh re' Juan rismaal riij cameyo ruyej-aal i ruso' rukojom, eh re' b'ak'b'al paam 
tz'uhuum. Re' ruk'uxlaaj wii' riib' xa chili'l, eh xa riis panch'ahn winaq kaab'. 

7Re' Juan i ruk'uhb'alej taqe i tinamit, je' wili i ruq'or keh: Jinaj chik i k'ulik iloq 
reh chi wiij, q'e' nim rajaawriik chi nuwach i hin, ni xata ruk'ul chi neenuk'utzaa' 
qohoq wiib' chuchejariik i ruk'ahmal i ruxijab' chi rooq. 

8Re' hin xa ruuk' ha' taq inuqasaj ahaa'. Raaj i k'ulik iloq reh chi wiij, ruuk' i 
Santolaj Uxlab'al naa taq ruqasam ahaa', inki Juan. 

Re' i ruqajiik ruhaa' i Jesús 
(Mat 3.13-17 Luc 3.21-22) 

9Chupaam taqe q'iij re' re', xelik chaloq i Jesús Nazaret ar paruyuq'ul i Galilea. 
Xchalik aha' wilik wii' i Juan, eh ar xqahteesjik ruhaa' panim ha' Jordán ruum i 
Juan. 

10Eh noq xelik cho panha' i Jesús, xrilow chi xteh chii' taxaaj, eh xrilow wo' hoq 
chi xqajik cho chinaah i Santolaj Uxlab'al chi je' inqajik cho paloma. 

11Eh x-ib'irjik jinaj i q'orik xb'aan cho pan taxaaj, je' wili i xuq'or chaloq reh i 
Jesús: Re' hat, hat Wak'uun q'e' ti nuk'ax, re' hat i hat nupab'aam chaloq, inki. 

Re' rupajariik i Jesús xb'aan ruum i aj Yahm 
(Mat 4.1-11 Luc 4.1-13) 



1968 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

12Chi riij i re', xk'amarik reje i Jesús ruum i Santolaj Uxlab'al chupaam i ye'aab' 
chiq yuuq'. 

13Ka'winaq q'iij xwihik ar chi kixilak taqe josq'laj chikop. Eh ar xpajarik ruum i aj 
Yahm i Jesús, eh re' taqe ánjel xi k'ulik toob'inoq reh. 

Re' Jesús xutoq'aa' ruq'orariik i ak' k'uhb'aal ar Galilea 
(Mat 4.12-17 Luc 4.14-15) 

14Noq kojooj chik pantz'ilom i Juan aj qasan ha', re' Jesús xooj Galilea chuq'orariik 
rib'iral i ak' k'uhb'aal re' i runimaal rajaawriik i Dios. 

15Eh je' wili i xuq'or: Re' q'iij ruq'orom chaloq i Dios xmanlojik chik wach. Re' i 
runimaal rajaawriik i Dios inyijik chaloq i ruk'uliik. Chayot' taq ak'ux chi riij 
amahk, eh cha nimaj taq i ak' k'uhb'aal, inki. 

Re' Jesús xuk'am taqe chi riij i kijib' chi aj karineel 
(Mat 4.18-22 Luc 5.1-11) 

16Noq k'ahchi' rik'iik i Jesús chi chii' i k'isa palaw ar Galilea, xrilow reje wach i 
Simón ruch'ihil i ruchaaq', Andres rub'ihnaal. Re' keh aj karineel taqe, k'ahchi' 
kikutum qohoq i kiya'l pan palaw. 

17Eh je' wili i xq'orarik keh ruum i Jesús: Taq taq chi wiij. Re' hin naa taq kaat 
nukojom chi re' taq chik aawas achaaq' naa asik'im chi jilow kar, ki uchjik. 

18Re' keh jumehq'iil xkikanaa' kahnoq i kiya'l, eh xiooj chi riij i Jesús. 

19Eh junk'aam-oq chik i xb'ehik reje i Jesús, xrilow kiwach i ki'ib' chi winaq 
kichaaq' kiib', re' Jacobo, re' Juan, rak'uun taqe i Zebedeo. Eh wilkeeb' chupaam 
jinaj i barco, k'ahchi' kik'ojem wach i kiya'l b'amb'al kar. 

20Re' taqe i ki'ib' chi winaq re' re' xiyuq'ub'jik reje ruum i Jesús. Eh xkikanaa' 
kahnoq pan barco i kajaaw ruch'ihil taqe i rumoso i kajaaw, xiooj chi riij i Jesús. 

Jinaj i winaq wilik jinaj i ma' tob'laj uxlab'al ruuk' 
(Luc 4.31-37) 

21Noq xi ponik Capernaum pan hi'limb'al q'iij, re' Jesús xokik i koq chupaam i 
paat inlooq'jik wii' Dios, ar xuk'uhb'alej taqe tinamit. 

22Eh re' keh insahchik kik'ux ruum i k'uhb'alinik i rub'an i Jesús, ruum xti wilik 
rajaawriik chub'aan, ma' je' ta rukab' inki a'n i kik'uhtanik ree najtir k'uhb'aal. 

23Eh chupaam i paat inlooq'jik wii' Dios, jinaj i winaq wilik ar, wilik jinaj i ma' 
tob'laj uxlab'al ruuk', xuk'er cho chii' chuq'orariik chi je' wili: 

24¿Chib'ih inawaaj cho quuk' Jesús aj Nazaret? ¿Mi xat chalik chi rusachariik 
qawach re'? Re' hin weht'al awach, chi re' hat Santolaj Rak'uun i Dios, inki. 

25Re' Jesús xuq'il ma' tob'laj uxlab'al, je' wili i xuq'or reh: Matchoqik chik eleen 
ruuk' i winaq wili i nuchjik. 

26Re' ma' tob'laj uxlab'al xuyeew nahool reh i winaq, xuq'eb' wach ak'al, xuk'er 
chii' chi kow, xelik reje ruuk' i winaq. 

27Chu'nchel i tinamit xiyo'jik noq xkilow i re', xkipahqaaj chikiwach chi je' wili: 
¿Chib'ih rub'anam i winaq re' re'? Ko ak' chik i k'uhb'alinik i rub'an, eh xti wilik 
rajaawriik chub'aan. Noq i rukaaj taqe i ma' tob'laj uxlab'al, inimjik wo' kuum, 
inki taqe. 

28Eh aha' wilik i xub'an i Jesús, jumehq'iil xelik rib'iral paruyuq'ul i Galilea. 

Re' Jesús xuk'aachrisaj i rutuut i rehk'een i Simón Pedro 
(Mat 8.14-15 Luc 4.38-39) 

29Noq xelik chaloq i Jesús chupaam i paat inlooq'jik wii' Dios, ruch'ihil i Jacobo, 
haa' i Juan, xooj parupaat i Simón, i Andres. 

30Eh re' i rutuut i rehk'een i Simón yoklik pan yokaab', ruum i tz'a' chi riij. Eh 
jumehq'iil xkiq'or reh i Jesús chi yowaab'. 

31Eh re' i Jesús xujil i koq riib' ruuk' i yowaab', xuchop chi q'ab', xruksaj johtoq, 
eh jumehq'iil xik'ik i tz'a' chi riij. Eh re' chik i reh xutoq'aa' cho yej-anik kiwa'. 

Re' Jesús ma' k'isiin taqe i yowaab' xuk'achrisaj 
(Mat 8.16-17 Luc 4.40-41) 

32Noq xokik i q'iij, q'equm-oq chik wach aak'al, xkik'am cho ruuk' i Jesús 
chu'nchel i wilik kiyab'ilaal, je' wo' taqe i wilik ma' tob'laj uxlab'al kuuk'. 

33Eh chu'nchel i tinamit wilkeeb' ar xkimol i koq kiib' chi chii' i puerta. 

34Re' Jesús ma' k'isiin taqe i xa reh reh wach kiyab'ilaal xuk'achrisaj. Eh ma' 
k'isiin wo' taqe i ma' tob'laj uxlab'al xresaj kuuk' i tinamit. Re' reh ma' ruyee ta 
q'ab' chi kiq'orik i ma' tob'laj uxlab'al, ruum eht'alimaj wach kuum. 

Re' Jesús xuq'or rib'iral i k'uhb'aal paruyuq'ul i Galilea 
(Luc 4.42-44) 

35Re' Jesús, ko wahq'eq xwuktik reje, ko q'equm wach aak'al, xelik reje pan 
tinamit, xooj chupaam jinaj ye'aab' ma' xta wii' patineel, ar xub'an rutiij. 

36Re' i Simón ruch'ihil taqe i ruk'u'liil xiooj chusik'ariik i Jesús. 

37Eh noq xponik kireq, je' wili i xkiq'or reh: Chu'nchel k'ahchi' kisik'wik aweh, 
inki taqe reh. 

38Re' Jesús je' wili i xuq'or: Taq taq chupaam taqe i ye'aab' wilkeeb' ma' najt ta 
ayu', reh chi nee inqaq'or rib'iral i ruk'uhb'aal i Dios ar, ruum re' re' xchalik 
nub'an, inki. 

39Re' i Jesús xuq'or i ruk'uhb'aal i Dios chupaam taqe paat inlooq'jik wii' Dios 
paruyuq'ul Galilea, Eh xresaj taqe i ma' tob'laj uxlab'al kuuk' i tinamit. 

Re' Jesús xuk'achrisaj jinaj i aj rax q'aah 

(Mat 8.1-4 Luc 5.12-16) 

40Jinaj i winaq rax q'aah i riij xuxuk'aa' i koq riib' chuwach i Jesús, je' wili xuq'or 
reh: Jaaw, nee ta nawaaj, nee naq kinak'achrisaj, inki. 

41Re' Jesús xuketelaaj wach, xiyub' q'ab', xutz'a'j reje, je' wili i xuq'or reh: Tiwaaj 
kaat nuk'achrisam. Tik'aachjoq, inki. 

42Eh noq xuq'or i Jesús chi je' re', jumehq'iil xelik i rax q'aah chi riij i winaq re' re', 
xk'achjik ruuk' i ruyab'ilaal. 

43Re' Jesús xutaq'aaj reje i winaq re' re', eh je' wili ruk'uhb'aljiik xub'an reje: 

44Ma' awach aj eh aq'or chi xatnuk'achrisaj. Hiy la' cha k'uhtaaj awiib' chuwach i 
k'amal kib'eeh aj tiij. Eh chayeew amayiij i ruq'orom i Moisés, k'uhtb'al reh 
chikiwach chi xatk'achjik chik, i nuchjik. 

45Eh noq xooj i winaq rax q'aah i riij, xanoq wo' xtohq'ik resam ruk'utjiik chi 
xk'achreesjik ruum i Jesús. Ruum aj re', ma' nokik ta chik i Jesús chuwachiil i 
chupaam taqe i tinamit, xa ar la' chik inkahnik chupaam taqe ye'aab' ma' xta wii' 
patineel. Eh sut kichalik i tinamit, kiponik chi rilariik. 

Mar 2 

Re' Jesús xuk'achrisaj jinaj i siik 
(Mat 9.18 Luc 5.17-26) 

1Eh wili-oq chik q'iij, rik'iik i Jesús Capernaum, xponik wo' chik ar ruka'peech. 
Noq x-ib'irjik chi wilik ar pan jinaj paat, 

2ma' k'isiin i tinamit xkimol kiib' ruuk'. Eh xnujik i paat, ni xata chik inki a'n i koq 
okik chi chii' puerta reh i tinamit. Eh re' Jesús ar xuq'or keh i ruk'uhb'aal i Dios. 

3Chi riij i re', jinaj i winaq siik yoklik wach ruch'aht noq xkik'am chaloq chuwach i 
Jesús pan kijib'al. 

4Eh ruum chi nujinaq chi tinamit i paat, ma' xkian ta i koq ruk'amariik i yowaab' 
chuwach i Jesús. Ruum i re', xijohtik kochinaah i paat, eh chi korkiil i Jesús, xkiteh 
cho riik'b'aal i yowaab', wach ruch'aht wilik noq xkiqasaj chaloq chuwach. 

5Noq xrilow i Jesús chi kiye'em kik'ux ruuk' i reh, je' wili i xuq'or reh i siik: 
Wak'uun, re' taqe amahk kuyuuj chik, inki. 

6Eh wilik taqe i kik'uhtanik ree k'uhb'aal tzunulkeeb' i koq ar, je' wili i xkikapaaj 
pankik'ux: 

7¿Chib'ih reet noq i ruq'or chi je' re' i winaq re' re'? Ruuk' taqe i ruq'or k'ahchi' 
ruq'ehtaam i Dios. Re' hoj qeht'al chi ma' jino'q chik inkuywik taqe i mahk, xa re' 
wo' hoq i Dios, inki taqe. 

8Eh re' Jesús xunab'eej i k'ahchi' kikapaam taqe i kik'uhtanik reh i najtir 
k'uhb'aal. Ruum aj re', xuq'or keh chi je' wili: ¿Chib'ih reet noq inakapaaj taq i je' 
re'? 

9¿Aha' wilik i ma' k'axik ta chi neenuq'or reh i siik noq inakapaaj taq i hat, mi re' 
chi neenuq'or reh, kuyuuj chik taqe amahk, oon re' chi neenuq'or reh, wukteen 
johtoq, chak'am reje ach'aht tib'ehoq reje? 

10Yu'naak naa taq nuk'uhtaam aweh chi re' hin Ak'uunb'ees nuwii' winaq, wilik 
wajaawriik ayu' wach ak'al chukuyariik taqe mahk, inki. Je' wili i xuq'or reh i siik: 

11Aweh i hat i nuq'or: Wukteen johtoq chak'am reje ach'aht, tib'ehoq reje, hiy 
panapaat, inki. 

12Eh re' siik jumehq'iil xpa'lojik johtoq, xuk'am reje i ruch'aht, xelik reje 
chikiwach i ruk'ihaal tinamit. Ruum i re', xsahchik kik'ux chi kunchelaal, xkiloq'ej 
i Dios, je' wili xkiq'or: Re' xb'aan wili ma' jank'al ta nqilow, inki taqe. 

Re' Jesús xuyuq'eej chi riij i Leví 
(Mat 9.9-13 Luc 5.27-32) 

13Chi riij i re', xooj wo' chik i Jesús chi chii' i k'isa palaw. Eh re' taqe tinamit xkijil i 
koq kiib' ruuk', eh xuk'uhb'alej taqe. 

14Noq ik'ik i rub'an i Jesús, xrilow i koq wach i Leví, rak'uun i Alfeo, chi tzunlik 
impahqaljik wii' tooj inkamanik ree ajaab'ees Roma, je' wili xuq'or: Taq chi wiij, 
inki reh. Eh re' Leví xooj wo' chi riij i Jesús. 

15Noq wi'k chik i rub'an nah mexa i Jesús ruch'ihil taqe i raj tahqaneel parupaat i 
Leví, ma' k'isiin taqe aj pahqan tooj, je' wo' taqe i wilik kib'iral chi aj mahk taqe, 
wi'k inki a'n ruuk' i Jesús, ruum ma' k'isiin taqe i tinamit kitahqinik reh. 

16Noq xkilow i aj fariseo, eh taqe i kik'uhtanik ree k'uhb'aal, chi wi'k i rub'an i 
Jesús chi kixilak taqe i re', xkipahqaaj keh i raj tahqaneel i Jesús chi je' wili: ¿Chaaj 
wo' reet noq i rub'an ruwa' taq awaj Tijoom chi kixilak taqe aj pahqan tooj, chi 
kixilak taqe aj mahk? inki taqe. 

17Eh noq xrib'iraj i Jesús chi je' re', je' wili i xuq'or keh: Re' taqe ma' xta 
kiyab'ilaal, ma' xta kamaj keh i aj iq'omaneel, re' taqe i yowaab' ra'j ajwaal wach 
chi keh re' i aj iq'omaneel. Re' hin ma' xin chalik ta chi kisik'ariik i korik wach 
kik'ux, xin chalik la' chi kisik'ariik aj mahk, inki. 

Re' kuyuj wi'k chulooq'jiik i Dios 
(Mat 9.14-17 Luc 5.33-39) 

18Noq xkikuy cho kiwa' kihaa' taqe i raj tahqaneel i Juan aj qasan ha' taqe i kaj 
tahqaneel i aj fariseo, wilik i xiooj chuq'orariik ree Jesús chi je' wili: Re' taqe i raj 
tahqaneel i Juan taqe i kaj tahqaneel i aj fariseo inkikuy kiwa' kihaa' chulooq'jiik i 

Dios. Raaj taqe awaj tahqaneel i hat, ¿chib'ih reet noq ma' nkikuy ta kiwa' kihaa'? 
inki taqe. 

19Re' keh je' wili i xq'orarik keh ruum i Jesús: Re' taqe ulaa' yuuq'imaj taqe haa' 
chuninq'ijiik jino'q i kaxáro ma' nee ta rub'an chi neenkikuy kiwa' kihaa', ruum 
ko wilik i b'ahiilb'ees chi kixilak. 

20Ko naa ruponiik i q'iij noq naa rehtesjiik chikiwach i b'ahiilb'ees, kora'j naa 
kikuyum kiwa' kihaa' re'. 

21Chakoj taq rehtaal chi ma' awach taj ineeruk'ojej wach i ru q'aah so' ruuk' i ak' 
itz'ihy, ruum re' ak'laj k'oojb'al intz'ub'ik eh neeruxih i q'aah itz'ihy. Ruuk' i re', 
neenooj chunimaal i ruxihiik. 

22Eh ma' nee ta ruyee riib' chi neenye'arik i ak' vino chupaam taqe i q'aah koxtaal 
tz'uhuum, ruum re' ak' vino neeruk'er taqe i q'aah koxtaal tz'uhuum. Chi je' re', 
neenq'ehb'ik i vino je' wo' taqe q'aah tz'uhuum. Ruum aj re', ajwaal wach chi re' 
ak' vino pan ak' koxtaal tz'uhuum neenye'arik, inki. 

Re' taqe i raj tahqaneel i Jesús xkisik' i wach i trigo pan hi'limb'al q'iij 
(Mat 12.1-8 Luc 6.1-5) 

23Eh chupaam i jinaj hi'limb'al q'iij, re' Jesús ruch'ihil taqe i raj tahqaneel noq 
xik'ik ponoq chupaam i ye'aab' tikooj wii' trigo. Re' taqe i raj tahqaneel xkisik' i 
wach i trigo, xkik'ux i koq. 

24Eh re' taqe i aj fariseo je' wili i xkiq'or reh i Jesús: ¿Chib'ih reet noq inki a'n i 
awaj tahqaneel i ma' ruye'em ta q'ab' i najtir k'uhb'aal chi naa rub'aan pan 
hi'limb'al q'iij? inki taqe. 

25Re' Jesús je' wili i xuq'or keh: ¿Mi ma' jank'al taq inawilow re' hat pan santo laj 
huuj i xub'an chaloq i David noq xchalik runuhmiik i reh je' wo' taqe ruch'ihil? 

26Re' noq re' Abiatar kajaaw i k'amal kib'eeh aj tiij, re' David xokik i koq chupaam 
i rupaat i Dios. Eh ar xuk'ux taqe i kaxlanwi'k mayijimaj chuwach i Dios. Xuyeew 
keh chi k'uxarik i ruch'ihil, ro'q ta ma' ye'ooj ta naq q'ab' ree reh chi naa 
ruk'uxum, xa re' naq taqe i k'amal kib'eeh aj tiij naakik'uxwiik reh, inki. 

27Eh je' wo' chik wili i xq'orarik keh ruum i Jesús: Re' hi'limb'al q'iij xkorjik 
chaloq chi ruhi'limb'aal, ma' ruum taj i hi'limb'al q'iij xkorjik chaloq i tinamit. 

28Je' re' noq re' hin Ak'uunb'ees nuwii' winaq, wilik wo' wajaawriik chinaah i 
hi'limb'al q'iij, inki i Jesús. 

Mar 3 

Re' winaq siik i q'ab' juntar 
(Mat 12.9-14 Luc 6.6-11) 

1Re' Jesús xokik wo' chik i koq chupaam jinaj i paat inlooq'jik wii' Dios. Eh jinaj i 
winaq wilik ar siik i q'ab' juntar. 

2Eh re' taqe i aj fariseo k'ahchi' i koq kitaham i Jesús, mi nee i ruk'achrisaj i winaq 
pan hi'limb'al q'iij, xa reh naq chi naa kikojom ru mahk. 

3Eh re' i Jesús je' wili i xuq'or reh i winaq siik i q'ab' juntar: Tipaa' johtoq, okeen 
ayu' pan qayejaal, inki reh. 

4Eh re' Jesús xupahqaaj keh i aj fariseo chi je' wili: ¿Chib'ih i ruk'ul chi b'anarik 
pan hi'limb'al q'iij, re' otob'il oon re' i ma' holohik taj, re' ruko'ljiik riij i k'achariik 
oon re' rusachariik wach i k'achariik? inki, eh re' keh ma' xichaq'wik ta chik. 

5Eh re' Jesús ruuk' josq'iil xrilow taqe reje tinamit wilkeeb' chi junsuut, eh 
intz'irik wach, ruum q'e' kow i kinaah, je' wili i xuq'or reh i winaq siik i q'ab' 
juntar: Chayub' aq'ab', inki. Eh re' winaq xuyub' wo' reje i q'ab', eh xk'achjik. 

6Noq xi elik reje ar i aj fariseo, xtohq'ik kisik'im chi riij kuuk' taqe i rukomoon i 
Herodes nik' wach rukanteesjiik i Jesús naa kianam. 

Re' ruk'ihaal tinamit chi chii' i k'isa palaw Galilea 

7Noq xelik reje ar i Jesús, ruch'ihil taqe i raj tahqaneel, xooj chi chii' i k'isa palaw. 
Eh ma' k'isiin i tinamit aj Galilea, aj Judea xi tahqinik reje reh. 

8Eh noq xkib'iraj rib'iral i nimaq wach na'ojb'al xub'an i Jesús, ma' k'isiin i aj 
Judea, aj Jerusaleem, aj Idumea, aj juntar reh i nim ha' Jordán, aj Tiro, aj Sidón xi 
k'ulik chi rilariik i Jesús. 

9Ruum i re', re' Jesús xuq'or keh i raj tahqaneel chi kisik' jino'q i barco, reh chi xa 
uy-inik-oq i rub'an i koq k'amb'al reje reh, re' xraaj i Jesús chi ma' xch'eyarik ta 
kuum i ruk'ihaal tinamit re' re'. 

10Eh ruum chi ma' k'isiin ixuk'achrisaj i Jesús ma' k'isiin taqe i xa reh reh wach 
kiyab'ilaal, xa nkikut chik kiib' chinaah, reh chi naakitz'a'am i koq. 

11Noq inilarik wach i Jesús kuum i ma' tob'laj uxlab'al, inkixuk'aa' kiib' chuwach, 
eh kow inkiq'or reh chi je' wili: Re' hat, hat Rak'uun i Dios, inki taqe reh. 

12Eh re' Jesús kow taqe ruq'il i ma' tob'laj uxlab'al chi mankiq'or chikiwach i 
tinamit chi re' reh Rak'uun i Dios. 

Re' Jesús xusik' kiwach i kab'laj chi raj tahqaneel 
(Mat 10.1-4 Luc 6.12-16) 

13Eh re' i Jesús, xjohtik johtoq i chinaah yuuq', xuyuq'eej taqe chi riij awach xraaj 
ruk'amam chi riij i reh. Noq kimolom chik kiib' ar, 

14chi kixilak taqe re' xupab'aa' taqe i kab'laj, reh chi nee kiwihik ruuk', reh chi 
naa rutaq'aam taqe reje chuq'orariik rib'iral i ruk'uhb'aal i Dios. 

15Eh xuyeew wo' kajaawriik chi naa kesam i ma' tob'laj uxlab'al kuuk' i tinamit, 
eh chi kik'achreesjiik taqe i yowaab'. 

16Re' taqe kab'laj xupab'aa' je' wili i kib'ihnaal: Re' peet, re' Simón Pedro i rukab' 
b'ih xukoj, 

17eh re' taqe i ki'ib' chi rak'uun i Zebedeo, Jacobo i b'ih i jinaj, eh re' i jinaj, Juan i 
rub'ihnaal, re' i xkojarik rukab' kib'ih chi Boanerges ruum i Jesús, (iraaj ruq'orom 
chi je' kikowiil i kahoq) 

18Re' Andres, re' Felipe, re' Bartolome, re' Mateo, re' Tomas, re' Jacobo rak'uun i 
Alfeo, re' Simón re' ruuk' taqe aj Canaán, 

19eh re' Judas Iscariote, re' i xk'ayinik reh i Jesús koq'uun. 

Re' i rub'ajariik i Santolaj Uxlab'al 
(Mat 12.22-32 Luc 11.14-23 12.10) 

20Eh re' Jesús, ma' k'isiin i tinamit xkimol i koq kiib' ruuk, xata chik inkiyeew 
q'ab' chi rub'an ruwa' i reh, je' wo' taqe i raj tahqaneel. 

21Noq xkib'iraj i ma' tokoom ta taqe ruuk' i Jesús chi je' re', xi chalik 
chuk'amariik: Je' nche xchalik inche ruyojiik paam i naah, inki taqe chi riij. 

22Eh re' taqe i kik'uhtanik ree k'uhb'aal kichalik Jerusaleem, je' wili i xkiq'or i 
keh: Re' winaq wili ruuk' i ruwinqilal i Beelzebu, re' i kajaaw i ma' tob'laj uxlab'al, 
i resaj taqe i ma' tob'laj uxlab'al kuuk' i tinamit, inki taqe. 

23Xrib'iraj chi je' re' i Jesús, xuyuq'eej taqe ruuk', je' wili xuq'or keh panjalwaach 
q'orik: ¿Nik' wach noq re' aj yahm neerukaaj riib' chi rib'il riib'? 

24Chakoj taq rehtaal chi re' jino'q nimlaj tinamit k'ih ch'uq elinaq ruum ixowaal, 
re' re' jumehq'iil insahchik wach. 

25Eh wila' k'ih ch'uq elinaq ruum ixowaal i juntzuhb' i wilkeeb' chupaam jinaj chi 
paat re' re' jumehq'iil insahchik kiwach. 

26Eh wila' re' aj Yahm i rixowaaj riib' chi rib'il riib', iraaj ruq'orom chi xa re' wo' 
reh k'ahchi' rupletoheem riib'. Chi je' re', xama' najt ta wo' naa ruwihiik, 
jumehq'iil naa rusahchiik wach. 

27Eh re' jino'q i winaq wilik ransil, ma' awach taj i neenokik parupaat chi 
ruq'uchariik chib'ih wilik reh, chi ma' peet neerub'ak' wach i ehchan paat re' re'. 
Xa re' wo' chi je' re' neerub'an ruq'uchariik i chib'ih reh. 

28Re' hin xti korik i nuq'or taq aweh chi re' taqe tinamit neenkuyarik chu'nchel i 
kimahk ruum i Dios, je' wo' chu'nchel i yiib' wach q'orik inkiq'or. 

29Raaj awach ineenb'ajwik reh i Santolaj Uxlab'al, re' reh ra'j ma' jaruuj naa 
rukuyariik re' ru mahk ruum i Dios, naa la' rukahniik chinaah i ru mahk chi 
juneliik, inki Jesús. 

30Je' wili i xuq'or i Jesús keh i kik'uhtanik reh i najtir k'uhb'aal, ruum inkiq'or chi 
ma' tob'laj uxlab'al i wilik ruuk' i Jesús. 

Re' rutuut eh re' taqe ruchaaq' i Jesús 
(Mat 12.46-50 Luc 8.19-21) 

31Chi riij i re', xooj k'oloq ar i rutuut, taqe i ruchaaq' i Jesús xa re' la' rij paat xi 
kahnik i koq, eh xkitaq'aaj ruk'amariik i Jesús. 

32Re' i tinamit tzunulkeeb' chi junsuut i Jesús je' wili i xkiq'or reh: Re' aatuut, 
ruch'ihil taqe aachaaq', wilkeeb' cho rij paat, k'ahchi' kaat kisik'im, inki taqe reh. 

33Eh re' Jesús je' wili kichaq'weesjiik xub'an: ¿Awach i nutuut, eh awach taqe 
nuchaaq' noq inakapaaj taq i hat? ki uchjik. 

34Re' Jesús jumehq'iil xutz'ehtaaj taqe reje i tzunulkeeb' i koq chi junsuut, je' wili 
i xuq'or: Re' taqe wili jilow nutuut, eh jilow nuchaaq' noq wilkeeb' 

35Je' re' noq, xa awach pa' imb'anik aha' wilik iraaj i Dios, re' reh jilow nuchaaq', 
jilow wanaab', eh jilow nutuut noq wilik, inki. 

Mar 4 

Re' jalwaach q'orik chi riij i aj iwaal 
(Mat 13.1-9 Luc 8.4-8) 

1Re' Jesús xutoq'aa' k'uhb'alinik chi chii' i k'isa palaw Galilea. Eh ruum chi xkimol 
kiib' i ma' k'isa tinamit ruuk' i Jesús, re' reh xjohtik johtoq chupaam jinaj i barco 
wilik chinaah i k'isa palaw, ar xutzunaa' cho riib'. Eh re' tinamit xi kahnik kahnoq 
chi chii' i k'isa palaw. 

2Noq tzunlik chik cho pan barco i Jesús, ma' k'isiin taqe i xa chib'ih jariik 
xuk'uhtaaj keh i tinamit panjalwaach q'orik, je' wili xuq'or keh: 

3Chakoj taq rehtaal i naa nuq'orom aweh: Jinaj i winaq xooj iwaal. 

4Noq xtohq'ik reje rutilem i rijaa' chupaam i rak'aal, wilik rijaa' xiqajik pantaq 
b'eeh, xi chalik kok' tz'ikin, xkik'ux i ja' re' re'. 

5Eh wilik rijaa' xiqajik xilak taq ab'aj aha' ma' piim ta wii' ak'al. Re' taqe i ja' re' 
re' jumehq'iil xipoq' chaloq, ruum ma' q'e' ta piim ak'al, 

6xa re' la', noq xchalik i rutz'a'iil i q'iij chinaah, xib'oyrik xi chiqik, ruum ma' 
xuk'am ta raa' chi korik. 

7Wilik rijaa' xiqajik xilak taq raa' k'iix. Eh noq xik'ihik johtoq i k'iix, xub'aaqrisaj 
taqe tik re' re'. Ruum i re', ma' xiwachinik taj. 

8Eh wilik i rijaa' xiqajik panrax paam ak'al, eh jumehq'iil xik'ihik johtoq, ma' 
k'isiin ta xiwachinik: Wilik i lajeeb' ru ka'winaq wilik i oxk'ahl wilik i jinaj siento 
ixkiwachuj i ju'jun chi naq'wach i ja'. 

9Awach inkaaj kib'iram taqe wili, kib'iraj, inki Jesús. 

Re' rupahqaljiik nik' wach noq wilik i jalwaach q'orik 
(Mat 13.10-17 Luc 8.9-10) 

10Noq xkahnik chi rutkeel i Jesús, re' taqe i kitahqinik reh, re' taqe i kab'laj chi raj 
tahqaneel, xkipahqaaj reh chib'ih iraaj ruq'orom i jalwaach q'orik xuq'or. 

11Eh je' wili i xq'orarik keh: Re' taq i hat ye'ooj taq aweh chi naab'jik i ma' 
eht'alimaj ta naq chi riij i runimaal rajaawriik i Dios. Eh re' taqe i ma' re' ta aj 
nimaneel, panjalwaach q'orik inq'orarik keh chu'nchel i chib'ih jariik, 

12Inab'iraj wo' naq taq xama' nareq ta wo' taq chi riij, inawil wo' naq taq xama' 
nakoj ta wo' taq rehtaal. Eh k'ahchi' wo' naq taq ab'iram, xama' nanimaj ta wo' 
taq i Dios, eh xama' naa ta wo' rukuyariik taq aamahk ruum i Dios, inki. 

Re' Jesús xuch'ob' rub'ehel i jalwaach q'orik chi riij i aj iwaal 
(Mat 13.18-23 Luc 8.11-15) 

13Eh je' wili i xq'orarik keh ruum i Jesús: Wila' ma' nareq taq chi riij i jalwaach 
q'orik wili, ¿nik' wach noq nee taq inareq chi riij chu'nchel i jalwaach q'orik 
junch'uq? 

14Re' intikwik ree i ja' rujalwaach inq'orik rib'iral i ruk'uhb'aal i Dios. 

15Re' i ja' xiqajik pamb'eeh kijalwaach taqe i ki-ib'irinik reh i k'uhb'aal. Eh noq 
kik'ulum chik pan kánima, inchalik i aj Yahm, i ruq'uch keh i k'uhb'aal kik'ulum 
naq pan kánima. 

16Eh re' i ja' xiqajik xilak taq ab'aj kijalwaach taqe i ki-ib'irinik reh i k'uhb'aal, eh 
xasuq chik kik'ux noq inkik'ul pan kánima. 

17Eh ruum chi ma' nkimol ta pan kánima chi korik i k'uhb'aal, ma' najt ta nkikuy 
runimjiik. Noq inchalik i pajarik, ti' k'axik chikinaah ruum i rub'anariik i ruq'or i 
k'uhb'aal, jumehq'iil inyoj kik'ux chi nimanik. 

18Re' i ja' xitikarik xilak taq raa' k'iix kijalwaach taqe i ki-ib'irinik reh i k'uhb'aal, 

19xa re' la', chinaah chik i xa chib'ih jariik imb'aan ayu' wach ak'al, inkich'ikaa' 
kik'ux, eh re' taqe k'axaj wach b'ehomal, inkaaj naq kehchaam i xa chib'ih jariik. 
Re' taqe re' ineesanik reh i k'uhb'aal pan kánima, eh ma' wachinik ta pan 
kik'achariik. 

20Eh re' i ja' xitikarik panrax paam ak'al kijalwaach taqe i ki-ib'irinik ree 
k'uhb'aal, inkik'ul pan kánima, eh kiwachinik. Wilik taqe i je' kikab' i ja' lajeeb' ru 
ka'winaq i oxk'ahl i jinaj siento i xkiwachuj, inki Jesús. 

Re' jalwaach q'orik chi riij i saqumb'al 
(Luc 8.16-18) 

21Eh re' Jesús je' wili i xuq'or keh: ¿Mi neenk'amarik chaloq re' jino'q i saqumb'al 
neenye'arik chi ri'sil jino'q i kaxoon, oon ri'sil ch'aht? ¿Mi ma' najt naah re' i 
ye'aab' reh iraaj re' reh chi neensihq'inik chi korik? 

22Je' wo' re' noq wilik i xa chib'ih jariik imb'aan panke'lik, korehtaal i naab'jik, je' 
wo' hoq imb'aan chi q'eeqmaal, korehtaal wo' i nelik wach saqum. 

23Awach inkaaj kib'iram taqe wili, kib'iraj, inki Jesús. 

24Eh je' wili i xq'orarik keh ruum i Jesús: Chakoj taq rehtaal i k'ahchi' ab'iram, 
ruum nik' wach i naa taq a'nam kuuk' i tokoom i hat, je' wo' chik re' i naa 
rub'anam taq awuuk' i Dios i hat. Eh wilik chik naah i naa taq ruye'em aweh. 

25Eh awach i wilik chib'ih reh, naa ruye'ariik ruman reh. Eh awach i ma' xta 
chib'ih reh, naa ruq'uchariik reh wila' wilik k'isinoq chib'ih reh, inki. 

Re' jalwaach q'orik chi riij i ja' ink'ihik johtoq 

26Eh je' wo' chik wili i xq'orarik keh ruum i Jesús: Re' runimaal rajaawriik i Dios 
je' rukab' i rub'an i ja' i rutik parak'aal jino'q i winaq. 

27Re' reh inwirik chaq'ab', eh inwuktik pan q'iij, eh re' i ja' re' re' impoq' chaloq 
eh ink'ihik johtoq. Eh ni xata naq reht'al nik' wach noq impoq' chaloq i rijaa'. 

28Re' i ja' re' re', xa re' i ransil ak'al ink'isanik johtoq reh, peet impoq' chaloq i 
xaq, chi riij i re' inohch'inik, eh chi riij chik i re' intohq'ik ruwihiik naq'wach 
pariij. 

29Eh noq inq'aanb'ik, inkimol inaq'wach, ruum i rureq i ruq'ijil i rujachariik, inki 
Jesús. 

Re' jalwaach q'orik chi riij i rija'eel i mostása 
(Mat 13.31-32 Luc 13.18-19) 

30Eh re' i Jesús je' wili i xuq'or keh: ¿Nik' wach noq wilik i runimaal rajaawriik i 
Dios noq inakapaaj taq i hat? ¿Chib'ih aj uuk' neenqajalwachej? 

31Re' re' inqajal wachej ruuk' inaq'wach i mostása noq i rutik parak'aal i winaq. 
Korik noq xa re' wo' mostása q'e' kok' taq naq'wach chikiwach taqe i xa chib'ih 
ija'eel wilkeeb' wach ak'al. 

32Eh noq tikooj chik, ink'ihik johtoq, xiik' naah chamiil imponik chuwach i xa 
chib'ih chi tik, eh kik'ihik taqe q'ab'. Eh re' taqe kok' tz'ikin kirupinik pan taxaaj 
inkiyejaa' kisuuq' naah taq q'ab' parumuuj, inki Jesús. 

Re' ruch'ob'ariik rub'ehel chib'ih kamaj i jalwaach q'orik xuq'or i Jesús 
(Mat 13.34-35) 

33Re' Jesús ruuk' taqe i ma' k'isa jalwaach q'orik xuq'or i ruk'uhb'aal i Dios keh i 
tinamit, re' q'oreel xti ko aha' pa' nkireq chi riij. 

34Re' Jesús ma' xtaj i ma' panjalwaach q'orik xuq'or keh i tinamit. Eh re' taqe i raj 
tahqaneel, xuch'ob' rub'ehel keh chi kutkeel. 

Re' Jesús xupab'aa' i kowlaj teew je' wo' hoq i rub'ohl i palaw 
(Mat 8.23-27 Luc 8.22-25) 

35Eh noq xokik aq'ab' chupaam i q'iij re' re', re' Jesús je' wili i xuq'or keh i raj 
tahqaneel: Qoh q'ahxoq reje juntar i k'isa palaw, inki. 

36Eh xkikanaa' kahnoq taqe i tinamit, xkik'am reje i Jesús pan barco, re' wo' barco 
wilik wii'. Wilik wo' taqe i tokoom barco xiooj chikiij. 

37Noq ik'ik chik inki a'n chinaah i palaw, xchalik jinaj i kowlaj teew. Eh re' rub'ohl 
i palaw k'ahchi' naq chik rutz'apam naah i barco, eh k'ahchi' naq chik runujiik i 
ha' chupaam. 

38Re' Jesús xukoj ruch'itnah xqajik chi wirik, ko chi riij i barco, eh xooj kuksaj je' 
wili i xkiq'or reh: Qaj Tijineel ¿Je' nche ma' xta nawaaj reh chi k'ahchi' qojiik 
qohoq ri'si ha'? inki taqe. 

39Eh re' i Jesús, xna'lojik reh, xwuktik johtoq, xupab'aa' i kowlaj teew, je' wili i 
xuq'or reh i palaw: Matchoqik chik, inki reh. Eh re' rub'ohl i palaw ruch'ihil i 
kowlaj teew xanoq wo' kitz'iriwanik. 

40Re' Jesús je' wili i xuq'or keh i raj tahqaneel: ¿Chib'ih reet noq ma' k'isiin taq 
ayo'jiik? Re' taq i hat ma' aye'em ta taq ak'ux, inki. 

41Eh re' keh ma' k'isiin ta xiyo'jik, je' wili i xkiq'or chikiwach: ¿Chib'aaj wo' 
rub'anam i winaq wili, inimjik inche ruum i kowlaj teew, je' wo' ruum i palaw? 
inki taqe. 

Mar 5 

Re' winaq aj Gadareno wilik ma' tob'laj uxlab'al ruuk' 
(Mat 8.28-34 Luc 8.26-39) 

1Noq xi q'ahxik juntar palaw i Jesús ruch'ihil taqe raj tahqaneel, xi ponik 
paruyuq'ul i Gadareno. 

2Eh xa kore' wo' xqajik pan barco i Jesús, jinaj i winaq wilik ma' tob'laj uxlab'al 
ruuk' xujil i koq riib' ruuk'. Re' winaq re' re', re' i muqulkeeb' wii' kamnaq xelik 
chaloq, 

3ruum pankijuleel kamnaq patim. Eh ma' awach ta imb'ak'wik wach, ni xata ruuk' 
karena i ruye riib' chimb'ak'arik wach. 

4Eh k'ih pech wo' naq inkib'ak' i rooq i q'ab' chi karena, eh i ruk'upib'eej taqe i xa 
chib'ih jariik imb'ak'arik wii' wach, ma' jino'q inkuywik ransil. 

5Re' winaq re' re' chi q'iij chi aq'ab' inooj chi b'ehik, eh k'erik chii' wataq yuuq' je' 
wo' pantaq kijuleel kamnaq, eh i ruq'ojib'eej riib' wataq ab'aj. 

6Eh noq xrilow reje wach i Jesús chi najt, xooj rajimam riib' ruuk', xuxuk'aa' riib' 
chuwach, 

7kow xuq'or reh chi je' wili: Hat Rak'uun i Dios pan taxaaj, maamin awiib' wuuk', 
i nupahqaaj otob'il aweh parub'ihnaal i Dios chi maa a'n ti' k'axik weh, inki i 
winaq re' re'. 

8Je' re' i xuq'or, ruum xrib'iraj chi xuq'or i Jesús reh i ma' tob'laj uxlab'al chi eloq 
ruuk'. 

9Re' i Jesús xupahqaaj reh chi je' wili: ¿Chib'ih ab'ihnaal? inki. Re' reh je' wili i 
xuq'or: Re' i nub'ihnaal ruk'ihaal chi qiib', ruum xiik' naah qak'ihaal, inki. 

10Eh re' reh xata wo' jarpech xupahqaaj ree Jesús chi maaresaj taqe reje i ma' 
tob'laj uxlab'al chupaam i ye'aab' re' re'. 

11Eh ma' najt ta ar wilkeeb' i ma' k'isa ahq k'uxuj ch'ahn inki a'n waraa' yuuq'. 

12Re' taqe ma' tob'laj uxlab'al xkipahqaaj otob'il ree Jesús, je' wili xkiq'or reh: 
Wila' naakooj awesam ruuk' i winaq wili, qoh ataq'aaj reje kipaam taqe ahq 
wulu', inki taqe. 

13Eh re' Jesús xuyeew wo' q'ab' keh i ma' tob'laj uxlab'al chi xi elik reje ruuk' i 
winaq, chi kipaam chik i ma' k'isa ahq xi okik. Re' taqe ahq, wilkeeb' naa kiib'-oq 
miil chi kiib', xkikutib'eej qohoq kiib' pan b'oqeel, pank'isa palaw xiooj q'ehb'oq, 
eh ar xijihq'ik. 

14Eh re' taqe cha'jen ahq xi elik kajiim ruum kiyo'jiik, xooj kik'utjaaj pan tinamit 
pantaq ab'iix wilkeeb' wii' patineel chib'ih i xk'ularik. Xkib'iraj chi je' re' i tinamit, 
xi chalik chi rilariik i xk'ularik. 

15Eh noq xi ponik i wilik wii' i Jesús, xkilow chi tzunlik ar, rutiq'aam chik riib' i 
winaq yojinaq naq i runa'ojb'al, ruum i ruk'ihaal ma' tob'laj uxlab'al, manlik chik 
wach i runa'ojb'al. Noq xkilow chi je' re' i tinamit, ma' k'isiin ta xiyo'jik. 

16Eh re' taqe xi ilwik reh i xub'an i Jesús ruuk' i winaq wilik naq ma' tob'laj 
uxlab'al ruuk', je' wo' hoq i xkik'ul taqe ahq, xooj kik'utjaaj keh taqe i tokoom. 

17Ruum i re', chi kunchelaal xkipahqaaj otob'il ree Jesús chi eloq reje chupaam 
taqe ye'aab' re' re'. 

18Noq xooj wo' chik i Jesús pan barco, re' winaq wilik naq ma' tob'laj uxlab'al 
ruuk' xupahqaaj otob'il ree Jesús chi naa naq ruk'amariik reje haa'. 

19Eh re' Jesús ma' xuyeew ta q'ab' reh i winaq chi xooj chi riij, je' wili i xuq'or reh: 
Hiy panapaat kuuk' i ma' tokoom ta awuuk'. Chak'utjaaj keh chu'nchel i xub'an 
awuuk' i QaJaaw, eh chak'utjaaj keh nik' wach noq xuketelaaj awach, i nuchjik. 

20Eh re' i winaq wilik naq ma' tob'laj uxlab'al ruuk' xooj chuk'utjiik keh i tinamit 
wilkeeb' ar Decápolis i xub'an i Jesús ruuk'. Eh ma' k'isiin ta xsahchik kik'ux i 
tinamit noq xkib'iraj. 

Re' rixq'uun i Jairo, eh re' ixoq xtz'a'inik reh i ruso' i Jesús 
(Mat 9.18-26 Luc 8.40-56) 

21Noq xooj wo' chik pan barco i Jesús, xq'ahxik wo' chik reje juntar i k'isa palaw. 
Ar ma' k'isiin i tinamit xkimol kiib' ruuk', re' reh xkahnik chi chii' i k'isa palaw. 

22Eh xooj k'oloq ruuk' jinaj i winaq, Jairo rub'ihnaal, i k'amal b'eeh chupaam taqe 
paat inlooq'jik wii' Dios, xuxuk'aa' i koq riib' chuwach i Jesús. 

23Eh xupahqaaj otob'il reh chi je' wili: Re' wixq'uun kimik i rub'an ruum yab'ilaal. 
Neeta tiooj chi wiij, nee naq i nayeew aq'ab' chinaah, nee naq ink'aachjik ma' nee 
ta naq inkimik, inki. 

24Noq xrib'iraj chi je' re' i Jesús xooj wo' chi riij i winaq re' re', eh ma' k'isiin i 
tinamit xiooj chi riij, xakow chik inkipitz' i koq paam i Jesús. 

25Eh chi kixilak i tinamit re' re', jinaj ixoq wilik ar, kab'laj haab' rokiik pan 
yab'ilaal, re' rukik'eel ma' rumay ta elik. 

26Re' reh ruk'ulum taqe k'axik pan kiq'ab' i ma' k'isa aj iq'omaneel, xuk'ayej 
chu'nchel i chib'ih reh chi tz'aaq riq'oom, eh xama' nk'aachjik ta wo' hoq, uhtik 
chik wach i rub'an i ruyab'ilaal. 

27Noq xrib'iraj rib'iral i Jesús ixoq re' re', xujil i koq riib' chi riij i Jesús, eh xutz'a'j 
i ruso' xilak taq tinamit, 

28ruum xuq'or chi xa re' wi xnutz'a'j i koq i ruso' i Jesús, neekink'achjik, inki. 

29Eh noq xutz'a'j i koq i ruso' i Jesús ixoq re' re', jumehq'iil xtz'a'hpik i rukik'eel, 
eh xrik'raaj wo' hoq chi xk'achjik chik ruuk' i ruyab'ilaal. 

30Noq xukoj rehtaal i Jesús chi ruuk' i rajaawriik xk'achjik ixoq, xusutej riib' chi 
kitz'ehtjiik i tinamit, eh xupahqaaj keh chi je' wili: ¿Awach xtz'a'inik reh i nuso'? 
inki. 

31Eh re' taqe raj tahqaneel je' wili xkiq'or reh: Inawilow chi re' i tinamit 
kipitz'wik aweh, ko napahqaaj wo' chik chi awach xtz'a'inik reh aso', inki taqe 
reh. 

32Re' Jesús ma' xukanaa' ta kitz'ehtjiik i tinamit chi junsuut, naab'al reh awach 
xtz'a'inik ree ruso'. 

33Eh noq xrilow chi je' re' ixoq, ruum reht'al chik chu'nchel i xb'aan ruuk'. Xa 
nb'arb'otik chik ruum ruyo'jiik, noq xuxuk'aa' riib' chuwach i Jesús, eh xuq'or reh 
i xb'aan ruuk'. 

34Eh re' Jesús je' wili i xuq'or ree ixoq: Wixq'uun, ruum chi aye'em ak'ux, xat 
ko'ljik chik. Yu'naak hiy chi suq ak'ux xatk'achjik chik ruuk' ayab'ilaal, inki. 

35Eh noq k'ahchi' ruq'orom taqe re' i Jesús, xiooj k'oloq i xi chalik parupaat i 
k'amal b'eeh chupaam i paat inlooq'jik wii' Dios, je' wili i xkiq'or reh: Re' 
awixq'uun xkimik chik, cha kanaa' wech'ik ruuk' i aj Tijineel, inki taqe. 

36Eh re' Jesús ma' xunimaj taj i xkiq'or i aj taqareel, je' wili i xuq'or reh ink'amwik 
b'eeh chupaam i paat inlooq'jik wii' Dios: Maayohb'isaj awiib', chayeew la' ak'ux, 
inki reh. 

37Re' Jesús ma' xraaj ta chi xtahqaljik reje kuum i tinamit, xa re' i Pedro, re' i 
Jacobo, re' i Juan jinaj chik, i ruchaaq' i Jacobo, xuk'am taqe reje chi riij. 

38Noq xooj k'oloq i Jesús parupaat ink'amwik b'eeh chupaam i paat inlooq'jik wii' 
Dios, xponik taqe rureq i tinamit chi k'ahchi' kitukem kiib', choqik, eh oq'ik inki 
a'n 

39Eh noq xokik i koq i Jesús pampaat, je' wili i xuq'or keh i tinamit: ¿Chib'ih reet i 
choqik, i oq'ik taq i na a'n? Re' k'isa xq'un ma' kamnaq taj, xa wirik i rub'an, inki. 

40Re' taqe tinamit xkikaqse'laaj i xuq'or i Jesús. Eh re' reh xresaj taqe cho rij paat i 
tinamit, xa re' wo' rutuut rajaaw i xq'un, eh re' taqe ixib' chi raj tahqaneel 
ruch'ihil, noq xokik i koq i wilik wii' i k'isa xq'un kamnaq. 

41Eh re' Jesús xuchop johtoq chi q'ab' i k'isa xq'un, je' wili xuq'or: Talita, kumi, 
inki reh. (Iraaj ruq'orom: K'isa xq'un, aweh i nuq'or wukteen johtoq) 

42Eh xa chi jumehq'iil, xwuktik johtoq i xq'un xk'aach wo' chik ruka'peech, eh 
xb'ehik reje, kab'laj haab' i wilik reh. Noq xkilow chi je' re' i tinamit, ma' k'isiin ta 
xsahchik kik'ux. 

43Re' Jesús toq' toq' xuq'or keh chi ma' awach ta aj eh naa kiq'orom i xkilow. Eh 
xuq'or keh chi kiyeew ruwa' ruhaa' i k'isa xq'un. 

Mar 6 

Re' Jesús xooj wo' chik k'oloq Nazaret 
(Mat 13.53-58 Luc 4.16-30) 

1Eh re' Jesús xelik reje chupaam i ye'aab' re' re', ar chik xooj parutinamiit, eh 
xiooj chi riij taqe i raj tahqaneel. 

2Noq xureq i hi'limb'al q'iij, re' Jesús xub'an i k'uhb'alinik chupaam i paat 
inlooq'jik wii' Dios. Eh noq xkib'iraj i tinamit, xsahchik kik'ux, xkipahqaaj 

chikiwach chi je' wili: ¿Aha' aj wo' xutijej i xa chib'ih jariik reht'al i winaq wili? Eh 
¿aha' aj wo' i ruk'am chaloq i runa'ojb'al, je' wo' taqe i ma' ilooj taj i ruk'uhtaaj? 

3¿Mi ma' re' re' aj sehk i wili, i rak'uun i María, ras i Jacobo, ras i José, ras i Judas, 
ras i Simón? ¿Mi ma' ayu' chi qaxilak patim taqe re' i ranaab'? inki taqe. Ruum i 
re', ma' xkinimaj taj aha' wilik i xuq'or i Jesús. 

4Eh je' wili i xq'orarik keh ruum i Jesús: Re' jino'q i jalal ruq'oral i Dios xa aha' 
yuuq' inye'arik ruloq'il, eh parutinamiit parupaat, kuum taqe xa awach reh 
ixowaal wach, inki. 

5Re' Jesús ma' xuyee ta riib' chi xub'an i ma' ilooj taj ar, xakiib' ixib' la' taqe i 
yowaab' xuyeew i q'ab' chikinaah, eh xuk'achrisaj taqe. 

6Eh re' Jesús xsahchik ruk'ux, ruum re' taqe tinamit ma' xkinimaj taj i xuq'or. Eh 
xub'an wo' naq k'uhb'alinik chi junsuut i ye'aab' re' re'. 

Re' Jesús xutaq'aaj taqe reje i raj tahqaneel chuq'orariik i runimaal rajaawriik i 
Dios 

(Mat 10.5-15 Luc 9.1-6) 

7Eh re' Jesús xuyuq'eej taqe ruuk' i kab'laj chi raj tahqaneel, xutaq'aaj taqe reje 
pan ka'kab'iil, eh xuyeew kajaawriik chi rehtesjiik taqe i ma' tob'laj uxlab'al kuuk' 
i tinamit. 

8Eh xuq'or keh chi ma' naa ta kik'amam chib'ih keh, ni xata kichiim, ni xata kiwa', 
ni xata kitumiin, chi xa re' i kikarote xkik'am reje. 

9Eh chi xa re' kixijab' wilik chi kooq naa kik'amam, eh chi ma' naa ta kik'amam 
kiso' ree kijalb'aal. 

10Eh je' wili xuq'or keh i raj tahqaneel: Noq naa taq awokiik i koq pan jino'q paat, 
ar taq cha a'n apatal jarub' q'iij taq nee ti wihik chupaam i ye'aab' re' re'. 

11Wila' ma' xatkik'ul taq chaloq chupaam jino'q i ye'aab', wi ma' xkaaj kib'iram 
taq i naa aq'orom, eleen taq reje ar. Eh chapuh taq kahnoq i pooq panawooq 
rehtalil chi naakik'ulum i ti' k'axik. Re' hin xti korik taq i nuq'or aweh chi na' 
ponoq i ruq'ijil i q'ataj q'orik, xiik' naah ti'kiil i tojb'al kimahk naakik'ulum 
tinamit re' re' chuwach i xkik'ul i aj Sodoma, i aj Gomorra, inki Jesús. 

12Eh re' i kab'laj chi raj tahqaneel xiooj wo' chuq'orariik keh i tinamit chi kiyot' i 
kik'ux chi riij i kimahk. 

13Eh ma' k'isiin i ma' tob'laj uxlab'al xkesaj kuuk' i tinamit, ma' k'isiin i yowaab' 
xkib'uch' pan aséite, eh xkik'achrisaj. 

Re' rukimiik i Juan aj qasan ha' 
(Mat 14.1-12 Luc 9.7-9) 

14Re' reey Herodes xrib'iraj rib'iral i chi wilik rajaawriik i Jesús. Ruum i re' je' wili 
i xuq'or: Re' inkiq'or re' re', noq i nukapaaj i hin, re' Juan aj qasan ha' xk'aach wo' 
chik chaloq. Ruum aj re', wilik rajaawriik chub'aan taqe re', inki. 

15Eh wilik kiq'orik reh chi re' Elías xjalwik cho ruq'oral i Dios. Eh wilik kiq'orik 
reh chi re' ruuk' jino'q i xijalwik cho ruq'oral i Dios najtir q'iij. 

16Eh noq xrib'iraj chi je' re' i Herodes, je' wili xuq'or: Re' re', re' i Juan aj qasan 
ha', re' i xnutaq'aaj ruyok'ariik i ralaq, eh yu'naak xk'aach wo' chik chaloq 
ruka'peech, inki. 

17Re' Herodes je' re' i xuq'or, ruum reht'al chi rutaq'aam ruchopariik rub'ak'ariik 
wach i Juan chi karena pantz'ilom. Reh chi xuch'ikaa' ruk'ux i Herodías, re' i 
rehk'een naq i Felipe re' ruchaaq', re' i Herodes, eh xub'an kaxáro ruuk' ixoq re' 
re'. 

18Eh re' Juan aj qasan ha' ruq'orom wo' cho reh pampeet i Herodes chi ma' ruk'ul 
ta chi reh chi nee ruk'am chi rixoqil i rehk'een i ruchaaq'. 

19Ruum i xuq'or chi je' re' i Juan, re' Herodías xrixowaaj wach i Juan, eh xusik' 
naq chi riij nik' wach noq naa rukansam. Xa re' la', ma' xuyeew ta q'ab' i Herodes, 

20ruum re' reh i ruyeew runimaal wach i Juan, ruum reht'al chi korik wach 
ruk'ux, santo laj winaq. Ruum aj re', xuko'lej i Juan chuwach i Herodías. Re' 
Herodes, insahchik ruk'ux ruuk' i xuq'or i Juan, re' reh i ruyeew ruk'ux chi 
rib'irjiik. 

21Eh re' Herodías, xponik i q'iij chi xukapaaj cho chi riij i Juan noq xub'an i 
ruhab'ul i Herodes, re' noq xuyuq'eej taqe ruuk' chi ninq'ijinik i k'amal rub'eeh, 
je' wo' taqe i k'amal kib'eeh soldado, taqe i nimaq wach kikamaj ar Galilea. 

22Eh xokik i koq chi soon ar irixq'uuni Herodías. Re' Herodes xuk'ax wach i soon 
xub'an. Eh re' taqe i wilkeeb' ruuk' xkik'ax wo' wach i soon xub'an i xq'un. Re' 
Herodes je' wili i xuq'or reh i xq'un. Chapahqaaj weh xa chib'ih pa' jariik inawaaj, 
re' hin neenuyeew aweh. 

23Re' hin i xti korik chi neenuyeew aweh chu'nchel ineenapahqaaj weh. Wila' 
xapahqaaj yejaal-oq weh i tinamit nuchopom naah, nee wo' i nuyeew aweh, inki. 

24Eh re' i xq'un, xelik cho ar xooj rupahqaaj ree rutuut chi je' wili: Tuut, ¿chib'ih 
naq i neenupahqaaj reh i Herodes? inki. Chapahqaaj reh chi nee ruyeew aweh i 
naah i Juan aj qasan ha', inki. 

25Eh re' xq'un jumehq'iil wo' chik xokik i koq i wilik wii' i Herodes, je' wili xuq'or 
reh: Yu'naak inwaaj i hin chi nee nayeew weh pan jino'q pulato i naah i Juan aj 
qasan ha', inki. 

26Eh re' Herodes q'e' xtib'ik ruk'ux chi xpahqaljik reh i naah i Juan. Xa ruum chi 
xuq'or i xti korik chikiwach rulaa', ma' xub'an ta chik chi ma' ta xuyeew reh i 
xq'un i xupahqaaj. 

27Je' re' noq, re' reey Herodes xutaq'aaj reje jinaj i soldado, xuq'or reh chi naa 
ruk'amam chaloq i naah i Juan aj qasan ha'. 

28Xooj wo' hoq i soldado pantz'ilom, xuyok' chaloq i ralaq i Juan, xuk'am chaloq i 
naah chupaam i jinaj i pulato, xuq'asaj reh i xq'un. Eh re' i xq'un xuq'asaj reh i 
rutuut. 

29Noq xkinab'eej i raj tahqaneel i Juan chi je' re' i xb'aan reh, xponik kik'am i 
ruti'jolal xooj kimuq'aa'. 

Re' Jesús xuket taqe i ho'oob' miil chi winaq 
(Mat 14.13-21 Luc 9.10-17 Juan 6.1-14) 

30Eh re' taqe i raj tahqaneel i Jesús xkimol kiib' ruuk' i Jesús, xkik'utjaaj reh 
chu'nchel i xkian, je' wo' hoq i k'uhb'alinik xkian. 

31Eh re' i Jesús je' wili i xuq'or: Taq taq, qohi'loq junk'aam-oq chi qutkeel 
chupaam i ye'aab' ma' xta wii' choqik, inki. Je' re' xuq'or, ruum ma' k'isiin tinamit 
kichalik kiooj, ma' inkiyeew q'ab' chi inki a'n kiwa' kihaa' i keh. 

32Re' Jesús ruch'ihil taqe i raj tahqaneel xi okik reje chupaam jinaj i barco, xiooj 
chupaam i ye'aab' ma' xta wii' patineel. 

33Eh ma' k'isiin i tinamit xi ilwik reh noq xiooj, eh xnaab'jik kiwach. Ruum aj re', 
ma' k'isiin i xi elik reje pantaq kok' tinamit, xiooj lom chupaam i ye'aab' re' re', 
peet xi ponik chuwach i Jesús ruch'ihil taqe i raj tahqaneel. 

34Noq xqajik pan barco i Jesús, xrilow chi wilkeeb' chik ar i ruk'ihaal tinamit, eh 
xuketelaaj kiwach, ruum xrilow taqe chi ntz'irik kiwach je' kikab' i tentzun ma' 
xta cha'jen keh. Ruum aj re', ma' k'isiin i kik'uhb'aljiik xub'an. 

35Eh noq xokik i q'iij, re' taqe i raj tahqaneel i Jesús xkijil i koq kiib' ruuk', je' wili 
xkiq'or reh: Yu'naak xokik chik i q'iij, eh ayu' ma' xta taqe patineel. 

36Je' re' noq, neerub'an chi nee nach'aq taqe reje i tinamit, reh chi nenooj kiloq' 
kiwa' pantaq ab'iix pantaq kok' tinamit ma' najt ta ayu', inki taqe reh. 

37Re' Jesús je' wili xuq'or keh: Chaket taq i hat, inki. Re' taqe raj tahqaneel je' wili 
i xkiq'or: ¿Mi neerub'an re' chi re' hoj neqoh-ooj loq'woq i kaxlanwi'k ruuk' kiib'-
oq siento chi tumiin re' ruuk' i saq wach, reh chi neenqaket taqe? inki taqe. 

38Re' Jesús xupahqaaj keh chi je' wili: ¿Jarub' taq i kaxlanwi'k xak'am chaloq i 
hat? ki uchjik. Eh noq kajlaam chik, xa ho'oob' wo' chi kaxlanwi'k, eh xa ki'ib' wo' 
chi kar, inki taqe. 

39Eh noq xrib'iraj chi je' re' Jesús, xuq'or keh i tinamit chi kitzunaa' qohoq kiib' 
chi ch'uhqaal chinaah i kok' ch'ahn rax wach. 

40Re' taqe tinamit xkitzunaa' wo' qohoq kiib' chi ch'uhqaal naah ch'ahn, je' chi 
jinaj siento chi kiib', je' chi lajeeb' roxk'ahl chi kiib'. 

41Eh tzunulkeeb'-oq chik, re' Jesús xuchop i ho'oob' chi kaxlanwi'k, je' wo' hoq i 
ki'ib' chi kar, xtz'ehtanik johtoq pan taxaaj, eh xut'iosej johtoq ree Dios. Chi riij i 
re', xuch'uy taqe i kaxlanwi'k, je' wo' kar xuyeew keh i raj tahqaneel, reh chi re' 
chik i keh xipuhkanik keh i tinamit. 

42Chu'nchel i tinamit wilkeeb' ar xkian kiwa' korehtaal xinujik chi korik. 

43Eh ko kab'laj chik i chakach xkinujisaj chi ruxeer i kaxlanwi'k chi ruxeer kar, re' 
i xqohxanik. 

44Re' taqe i xkian kiwa' chupaam i junk'aam re' re' ho'oob' miil taqe chi winaq. 

Re' Jesús xb'ehik reje chi rooq nah palaw 
(Mat 14.22-27 Juan 6.15-21) 

45Eh chi riij i re', re' Jesús xujosaj taqe reje pan barco i raj tahqaneel, reh chi xi 
q'ahxik reje juntar k'isa palaw, reh chi peet xi ponik Betsaida chuwach i reh. Re' 
reh ko xkahnik kahnoq chi kich'aqariik i tinamit. 

46Ruch'aqam-oq chik taqe kahnoq i tinamit, xooj rub'an rutiij nah yuuq'. 

47Eh noq xokik i q'iij, re' i barco xiooj wii' i raj tahqaneel i Jesús xponik chik yejal 
palaw. Eh re' Jesús reh xkahnik kahnoq chi rutkeel chi chiq yuuq'. 

48Eh noq xrilow reje i Jesús chi xa k'axik chik i b'eesanik i barco inki a'n taqe raj 
tahqaneel ruum i kowlaj teew inchalik chikiwach, re' reh noq k'isiin ma' nsaq'ik, 
xooj ruuk' i barco. Eh chi rooq xb'ehik reje nah palaw, eh xa q'e' tii chik xik'ik reje 
xub'an riib'. 

49Noq xkilow i raj tahqaneel chi b'ehik i rub'an chi rooq i Jesús nah palaw, 
yohb'isaneel noq xkikapaaj, xkik'er kichii', 

50ruum chu'nchel xi ilwik reh, eh ma' k'isiin ta xiyo'jik. Ruum i re' je' wili xuq'or 
keh: Chakowej taq ak'ux, mat yo'jik taq. Re' hin i Jesús, k'ahchi' taq awilom 
nuwach, inki. 

51Eh noq xjohtik johtoq i Jesús pan barco i wilkeeb' wii' i raj tahqaneel, jumehq'iil 
xumay i kowlaj teew. Xkilow chi je' re' i raj tahqaneel, ma' k'isiin ta xsahchik 
kik'ux, 

52ruum xakomajaa' wo' inkireq chi riij i ma' ilooj taj xub'an cho ruuk' i ho'oob' chi 
kaxlanwi'k, eh xa ko sachalkeeb' wo' ruum i rukowiil i kinaah. 

Re' Jesús xuk'achrisaj taqe i yowaab' aj Genesaret 
(Mat 14.34-36) 

53Re' Jesús ruch'ihil taqe iraaj tahqaneel xi q'ahxik reje chi juntar i k'isa palaw, xi 
ponik paruyuq'ul i Genesaret, eh ar xkib'ak' i barco chi chii' i k'isa palaw. 

54Noq xiqajik pan barco, jumehq'iil xkinab'eej wach i Jesús i tinamit. 

55Eh xkesaj ruq'orkiil chupaam i ye'aab' re' re' chi wilik ar i Jesús. Xkib'iraj chi je' 
re' i tinamit, k'ul xi chalik, xkik'am chaloq wach ch'aht i kiyowaab' aha' wilik wii' i 
Jesús. 

56Eh xa aha' nokik i Jesús, chi je' pantaq nimaq tinamit, pantaq kok' tinamit, 
pantaq ab'iix, inkesaj chaloq i kiyowaab' i tinamit, inkiyeew chi taq b'eeh. Eh 
inkipahqaaj otob'il reh chi xata naq re' i rooq i ruso' nee ruyeew chi tz'ajik keh i 
yowaab'. Eh chu'nchel i yowaab' xitz'a'inik reh i rooq i ruso' xik'achjik. 

Mar 7 

Re' inq'eb'wik reh pamahk i winaq 
(Mat 15.1-20) 

1Chi riij i re', re' taqe i aj fariseo, je' wo' taqe i kik'uhtanik reh i k'uhb'aal, xi chalik 
Jerusaleem, xkijil i koq kiib' ruuk' i Jesús. 

2Eh xkitoq'aa' ch'ool, noq xkilow chi wilik raj tahqaneel i Jesús ma' nkitz'aj taj i 
kiq'ab' noq inki a'n kiwa', re' keh inkikapaaj chi mahk chi ma' ntz'ajarik taj i 
q'ab'iis noq imb'aan wi'k. 

3Ruum re' taqe aj fariseo, chu'nchel i aj judío, ma' nkikanaa' ta rub'aan i na'ojb'al 
okrinaq taqe wii' i kimaam kati't, re' chi jarpech naa kia'nam kiwa', koruman chi 
naakitz'ajam i kiq'ab'. 

4Noq kisutinik cho pank'ayb'al, ma' inki a'n ta kiwa' chi ma' kitz'ajam taj i kiq'ab', 
je' rukab' i ruq'or i k'uhb'aal noq inkikapaaj i keh. Eh chi riij i re', xa chib'ih chik 
jariik inki a'n je' rukab' i tz'ajaj taqe wach kulk, tz'ajaj kiwach xaro, tz'ajaj kiwach 
ch'ihch' xun, tz'ajaj kiwach ch'aht. 

5Re' taqe aj fariseo, taqe i kik'uhtanik ree k'uhb'aal xkipahqaaj ree Jesús chi je' 
wili: ¿Chib'ih reet taqe awaj tahqaneel noq ma' inki a'n taj i na'ojb'al kikanaam i 
qamaam qati't, inki a'n inche kiwa' chi ma' kitz'ajam taj i kiq'ab'? inki taqe. 

6Eh re' Jesús je' wili i xuq'or keh: Re' taq i hat xak'ul taq i na a'n awach xti korik 
wo' ruq'orom taq cho chawiij i Dios, re' i rutz'ihb'aam chaloq i Isaías i jalal 
ruq'oral i Dios chi je' wili: Re' tinamit wili xa chi kichii' kinkiloq'ej, eh re' kánima 
najt wilik wuuk'. 

7Xa ma' xta rutiq chi kinkiloq'ej, ruum re' k'uhb'aal inkik'uhtaaj xa kitijem xa 
ruk'uhb'aal winaq, inki. 

8Je' re' i ruq'orom taq cho chawiij i Dios, ruum inakanaa' taq rub'aan i ruq'or i 
reh, re' chik taq i na a'n i na'ojb'al i xa kikananik kahnoq winaq, je' rukab' taqe 
tz'ajaj wach xaro, tz'ajaj wach kulk, eh xa chib'ih chik jariik taq i na a'n inki Jesús. 

9Eh je' wili i xuq'or keh: Re' taq i hat inaq'eb' taq chi riij ak'ux i ruq'or i Dios, 
ruum ma' nawaaj ta taq akanaam rub'aan aana'ojb'al atijem taq chaloq. 

10Re' k'uhb'aal ye'ooj cho ree Moisés je' wili i xuq'or: Chak'ax atuut awajaaw, eh 
Awach i rub'aj i rutuut rajaaw i ruk'ul chi neenq'atarik i q'orik chinaah, reh chi 
neenkanteesjik, inki. 

11Eh re' taq i hat inaq'or taq chi nee ruyee riib' chi nee ruq'or i winaq reh i rutuut 
rajaaw chi je' wili: Ma' ruyee ta riib' chi nee tinutob'eej, ruum chu'nchel i chib'ih 
weh nuq'asam chik chi mayiij chuwach i Dios, inko'q. 

12Eh inaq'or wo' taq chi xa awach inq'orik reh chi je' re': Ma' ruman ta chik chi 
neerutoob'eej i rutuut rajaaw, tiki taq. 

13Eh ma' na a'n ta taq i ruq'or i Dios ruum i rub'anariik taq ana'ojb'al atijem taq 
chaloq, eh k'ul taq inak'uhtaaj chawach. Eh xama' k'isiin chik taqe na'ojb'al taq i 
na a'n je' rukab' taqe wili, inki Jesús. 

14Eh re' Jesús xuyuq'eej taqe ruuk' i tinamit, je' wili xuq'or keh: Kinab'iraj taq 
chawunchelaal, eh chareq taq chi riij: 

15Ma' re' taj i ruk'ux i koq i winaq inch'uwa'risanik wach i ránima, re' la' i nelik 
cho paránima inch'uwa'risanik wach i ránima. 

16Awach inkaaj kib'iram taqe q'orik wili, kib'iraj, inki. 

17Noq xelik reje kuuk' i ruk'ihaal tinamit i Jesús, xokik i koq pan jinaj paat. Eh re' 
taqe i raj tahqaneel xkipahqaaj reh chib'ih iraaj ruq'orom rujalwaach q'orik 
xuq'or. 

18Re' Jesús je' wili i xuq'or keh: ¿Mi xakomajaa' wo' taq inareq chi riij re' hat i 
nuq'or? ¿Mi xakomajaa' wo' taq inareq chi riij re' chi ma' re' tee ruk'ux i koq i 
winaq inch'uwa'risanik wach i ránima? 

19Ma' re' tee re' inch'uwa'risanik ree ánima, ruum re' re' ma' pan ánima ta nooj 
qohoq, pan pamis la' inooj qohoq, chi riij i re', inooj wo' chik sa'joq, inki. Ruuk' 
taqe xuq'or chi je' re', inkan chi riij chi chu'nchel ink'uxarik saq wach. 

20Eh je' wo' chik wili i xuq'or: Re' i nelik cho paránima i winaq, ra'j korik re' chi 
re' re' inch'uwa'risanik wach i ránima. 

21Ruum ko paránima i nelik chaloq taqe wili: Ma' holohik ta laj kapeew, k'oyomal, 
i leq', kaansanik iib'. 

22Eh i leq', k'axaj wach tokoom aj eh, ma' tob'laj na'ojb'al, jot'ooj, ma' tob'laj 
tuskil, ixowanik iib', moloj wach k'utaaj, niimb'isanik wachiis, eh re' i ma' xta 
rukorkiil wach k'uxliis. 

23Chu'nchel i yiib' wach na'ojb'al re' re' kopan ánima i nelik chaloq, re' aj taqe re' 
inch'uwa'risanik wach i ránima i winaq inki i Jesús. 

Re' ixoq ma' re' ta aj judío xnimanik reh i Jesús 
(Mat 15.21-28) 

24Eh re' Jesús xelik reje ar, Tiro, Sidón chik xooj, ar xokik i koq chi patal chupaam 
jinaj i paat. Re' reh xraaj naq chi ma' ta jino'q xnab'inik reh chi wilik ar, xa re' la', 
ma' xub'an taj chi xukeb'aa' riib'. 

25Jumehq'iil la' xnaab'jik chi wilik ar i Jesús ruum jinaj ixoq wilik ma' tob'laj 
uxlab'al ruuk' i rixq'uun, xchalik ruxuk'aa' riib' chuwach. 

26Eh re' ixoq re' re', ma' re' ta aj judío, ar inchalik paruyuq'ul i Sirofenicia. Re' reh 
xupahqaaj otob'il ree Jesús chi naa rehtesjiik i ma' tob'laj uxlab'al ruuk' i 
rixq'uun. 

27Eh re' i Jesús je' wili xuq'or reh ixoq: Chakanaa' chi peet neenkian kiwa' taqe i 
ak'uunb'ees, ruum ma' ruk'ul taj chi neenq'ucharik i kikaxlanwi'k ak'uunb'ees 
keh ta chik taqe i kok' tz'i' neenye'arik, i nuchjik. 

28Re' ixoq je' wili xuq'or reh i Jesús: Hoo', Jaaw, korik i xaq'or. Re' taqe tz'i' 
inkik'ux nare' wo' kekeh i ruxeer kaxlanwi'k inkiq'eb' qohoq ri'si mexa taqe 
ak'uunb'ees, inki. 

29Re' i Jesús, je' wili i xuq'or reh ixoq: Re' hat ma' xta reet i xaq'or neerub'an chi 
nee tiooj panapaat. Re' awixq'uun, xelik chik i ma' tob'laj uxlab'al ruuk', inki. 

30Eh noq xponik parupaat ixoq re' re', ko yoklik wo' pan yokaab' i k'isa rixq'uun 
noq xponik rureq, re' ma' tob'laj uxlab'al elinaq chik ruuk'. 

Re' Jesús xuk'achrisaj jinaj i winaq meem eh tz'ap xikin 

31Re' Jesús xelik wo' chik reje Tiro, xik'ik ponoq Sidón. Xik'ik ponoq chupaam 
taqe tinamit wilkeeb' paruyuq'ul i Decápolis, eh xponik chi chii' i k'isa palaw ar 
Galilea. 

32Noq wilik chik ar i Jesús, jinaj i winaq xkik'am reje chuwach, tz'ap xikin, eh 
qahqab' inq'orik. Eh xkipahqaaj otob'il ree Jesús chi chuyeew i q'ab' chinaah. 

33Re' Jesús xuk'am reje pareh i winaq re' re', xresaj reje chikiwach i tinamit. Ar 
xumin taqe ju' q'ab' chupaam i ruhopil xikin kab'chel, xuchuhb'aaj i ju' q'ab' noq 
xutz'a'j i koq i raaq'. 

34Re' Jesús xtz'ehtanik johtoq pan taxaaj, xjiq'jotik noq xuketelaaj wach i winaq, 
je' wili xuq'or reh: Efata, inki reh. (Iraaj ruq'orom: Tehok axikin) 

35Re' winaq tz'ap xikin, eh qahqab' inq'orik jumehq'iil xteh i xikin kab'chel, eh 
xkahnik chi ma' xta chik reet i raaq', xchol chik q'orik chi korik. 

36Re' Jesús xuq'or keh i tinamit chi ma' awach ta aj eh naa kiq'orom i xub'an. Noq 
toq' toq' imb'aan keh ruum i Jesús chi ma' nkiq'or, eh re' keh xa nkinik'eej chik 
kiq'iij chuq'orariik. 

37Re' tinamit ma' k'isiin ta xsahchik kik'ux, je' wili i xkiq'or: Re' winaq wili 
chu'nchel i nelik korik chuwach. Re' taqe i tz'ap xikin kib'irinik chik, re' taqe 
meem kiq'orik chik ruum, inki. 

Mar 8 

Re' Jesús xuket taqe i kijib' miil chi tinamit 
(Mat 15.32-39) 

1Pan jinaj q'iij ma' k'isa tinamit i wilkeeb' ruuk' i Jesús, eh ma' xta kiwa'. Xrilow 
chi je' re', xuyuq'eej taqe reje i raj tahqaneel, je' wili xuq'or keh: 

2Re' hin q'e' nuketelaaj kiwach i tinamit wili, ruum ixib' chik q'iij kokiik wuuk' 
ayu', eh ma' xta chik kiwa'. 

3Re' hin ma' nwaaj ta nutaq'aam taqe reje pankipaat chi ma' kianam ta kiwa', 
ruum nee-oq kiq'ehb'ik pamb'eeh, ruum wilik taqe inajt kichalik, inki. 

4Eh re' taqe i raj tahqaneel je' wili ruchaq'weesjiik xkian: Ayu' ma' jino'q patineel 
ma' ha' ta neenchalik kiwa' i ruk'ihaal tinamit wili, inki taqe. 

5Re' Jesús xupahqaaj keh chi je' wili: ¿Jarub' chi kaxlanwi'k i wilik taq awuuk'? 
inki. Xa wuquub' wo' chi kaxlanwi'k i wilik quuk', inki taqe. 

6Chi riij i re', re' Jesús xuq'or keh i ruk'ihaal tinamit chi kitzunaa' qohoq kiib' 
wach ak'al. Eh xuchop i wuquub' chi kaxlanwi'k, xut'iosej johtoq ree Dios, eh 
xuch'uy, xuyeew keh i raj tahqaneel, re' chik i keh xipuhkanik keh i ruk'ihaal 
tinamit. 

7Eh wilik wo' hoq kiib' ixib' i kok' kar kuuk'. Eh re' Jesús xut'iosej wo' johtoq ree 
Dios, eh xutaq'aaj wo' rupuhkuljiik keh i tinamit. 

8Re' i tinamit xkian kiwa' korehtaal xinujik chi korik. Eh ko wuquub' chik i 
chakach xkinujisaj chi ruxeer, re' i xqohxanik. 

9Re' taqe i xkian kiwa', je' naa k'isiin ma' kijib' miil taqe. Eh xuch'aq taqe reje. 

10Eh re' reh xjohtik reje pan barco, ruch'ihil taqe i raj tahqaneel, noq xooj 
paruyuq'ul i Dalmanuta. 

Re' taqe aj fariseo xkipahqaaj jinaj i ma' ilooj taj ree Jesús 
(Mat 16.1-4 Luc 12.54-56) 

11Re' taqe i aj fariseo, xiooj k'oloq ruuk' i Jesús, xkiwech'uj i koq, xa pajb'al reh. 
Xkipahqaaj reh chi chub'an jino'q i ma' ilooj taj i lb'al reh mi korik chi re' Dios 
xtaaq'anik cho reh. 

12Re' Jesús, jinaj i runimaal jiq'jotik xub'an je' wili xuq'or: ¿Chib'ih reet noq 
inkipahqaaj weh i tinamit wili jino'q i ma' ilooj taj? Re' hin xti korik i nuq'or taq 
aweh chi ma' jino'q chik i ma' ilooj taj naa rub'aan chikiwach, inki. 

13Re' Jesús xukanaa' taqe kahnoq i aj fariseo, xokik reje pan barco, ruch'ihil taqe 
raj tahqaneel noq xooj chi juntar i k'isa palaw. 

Re' kik'uhb'aal i aj fariseo je' rukab' i ch'amb'esb'al ruq'oril kaxlanwi'k 
(Mat 16.5-12) 

14Eh re' taqe raj tahqaneel i Jesús xsahchik pankik'ux ruk'amariik kikaxlanwi'k, 
xa jinaj i kaxlanwi'k i xkik'am reje noq xiooj pan barco. 

15Re' Jesús je' wili i xuq'or keh i raj tahqaneel: Chawik'raaj taq awiib' ruuk' 
inkikoj chi ch'amb'esb'al ruq'oril kaxlanwi'k aj fariseo, i rukoj chi ch'amb'esb'al 
ruq'oril kaxlanwi'k i reey Herodes. 

16Re' keh k'ul xkiq'or chikiwach chi je' wili: Je' re' i ruq'or qeh, ruum ma' xqak'am 
ta cho qa kaxlanwi'k inki taqe. 

17Eh noq xukoj rehtaal i Jesús chi je' re' i xkiq'or je' wili xuq'or keh: ¿Chib'ih reet 
noq inaq'or taq chi ma' xak'am ta taq chaa kaxlanwi'k? ¿Mi xakomajaa' wo' taq 
inareq chi riij re'? ¿Mi xakomajaa' wo' taq inakoj rehtaal re'? 

18Wilik wo' naq taq naq'awach, xama' nawilow ta wo' taq. Eh wilik wo' naq taq 
axikin, xama' nab'iraj ta wo' taq. ¿Mi ma' nk'ulik taq panak'ux re', 

19noq xnuch'aq i ho'oob' chi kaxlanwi'k keh i ho'oob' miil chi winaq? ¿Jarub' 
chakach ixanujisaj taq chi reh i ruqox? inki Jesús. Kab'laj chakach, inki taqe noq 
xichaq'wik. 

20Raaj noq xnuch'aq i wuquub' chi kaxlanwi'k keh i kijib' miil chi winaq, ¿jarub' 
chakach ixanujisaj taq chi reh i ruqox? inki. Wuquub' chakach, inki taqe noq 
xichaq'wik. 

21Eh ruuk' taq i xawil re' re', ¿mi xakomajaa' wo' taq inareq chi riij re'? inki Jesús. 

Re' Jesús xuk'achrisaj jinaj i moywach ar Betsaida 

22Eh re' i Jesús xi ponik ar Betsaida. Eh jinaj i moywach xkik'am reje chuwach, 
xkipahqaaj otob'il reh chi chutz'a'j inaq'wach. 

23Eh re' i Jesús xuchop reje chi q'ab' i moywach xuk'am reje rij tinamit. Ar xuyulej 
chi chuhb' i riij inaq'wach kab'chel, eh xuyeew kab'chel i q'ab' chinaah, eh 
xupahqaaj reh mi saqum chik inilwik k'isinoq. 

24Eh re' moywach tz'ehtanik reje, je' wili xuq'or: Hoo', kinilwik chik k'isiin. 
Inwilow taqe winaq, xa re' la' je' cho chee' i b'ehik inki a'n noq inwil, inki. 

25Eh re' i Jesús, xuyeew wo' chik kab'chel i q'ab' chinaah taqe inaq'wach. Eh re' i 
moywach x-ilwik chik chi korik, xrilow chik reje chi najt chu'nchel i xa chib'ih 
jariik. 

26Eh re' Jesús xutaq'aaj reje parupaat i moywach naq, je' wili i xuq'or reh: Hiy 
panapaat matokik chik i koq pan tinamit, ma' awach eh aq'or, inki. 

Re' Pedro xuq'or i korik chi re' Jesús re' i Cristo 
(Mat 16.13-20 Luc 9.18-21) 

27Eh re' Jesús ruch'ihil taqe i raj tahqaneel noq xooj pantaq ab'iix wilkeeb' wii' 
patineel ar Cesarea, wilik ar Filipo. Eh noq ojik inki a'n xupahqaaj keh i raj 
tahqaneel chi je' wili: ¿Awach aj wo' hin noq inkiq'or i tinamit? inki. 

28Re' keh je' wili i xkiq'or: Wilik kiq'orik reh chi re' hat i Juan aj qasan ha'. Wilik 
kiq'orik reh chi re' hat i Elías jalal chaloq ruq'oral i Dios, eh wilik kiq'orik reh chi 
re' hat jinaj keh i jalal chaloq ruq'oral i Dios, inki taqe. 

29Eh raaj taq i hat, ¿awach i hin noq inaq'or taq? inki keh raj tahqaneel. Re' Pedro 
je' wili i chaq'wik xub'an: Re' hat i Cristo, inki. 

30Eh re' Jesús xuq'or keh i raj tahqaneel chi ma' awach ta eh naa kiq'orom chi re' 
reh i Cristo. 

Re' Jesús xuq'or rib'iral i rukimiik 
(Mat 16.21-28 Luc 9.22-27) 

31Eh xuq'or keh chi je' wili: Re' hin Ak'uunb'ees nuwii' winaq, naa nuk'ulum i ti' 
k'axik, naa rixowjiik nuwach kuum i nimaq wach kikamaj, kuum i kajaaw i k'amal 
kib'eeh aj tiij, kuum i kik'uhtanik reh i k'uhb'aal. Eh naa kiin kikansam, eh paroox 
q'iij naa wo' chik wukteesjiik chaloq chi k'achlik nuwach, inki. 

32Re' wili xq'orarik keh chi korik ruum i Jesús. Xrib'iraj chi je' re' i Pedro, xresaj 
reje chi rutkeel i Jesús, eh xtohq'ik ruq'ilim. 

33Eh re' Jesús xusutej riib', chutz'ehtjiik taqe i raj tahqaneel, je' wili i runaqariik i 
Pedro xub'an: Eleen chi nuwach, re' hat je' akab' i aj yahm, ruum ma' re' taj iraaj i 
Dios inakapaaj, re' la' inkaaj i tinamit inakapaaj, inki reh. 

34Re' Jesús xuyuq'eej taqe ruuk' i raj tahqaneel je' wo' tinamit, je' wili i xuq'or 
keh: Awach iraaj kiinrutahqeem, marub'an chik runa'ojb'al riib', chuk'am i 
rukuruus, eh kirutahqeej. 

35Awach iraaj ruko'leem riij i ruk'achariik ayu', naa ruq'eb'em i juneliik k'acharik. 
Eh awach i xuq'eb' i ruk'achariik ayu' ruum i nunimjiik, eh ruum i ruq'orariik i ak' 
k'uhb'aal re' reh naa rehchaam i juneliik k'acharik. 

36¿Chib'ih neerutiq reh i winaq chi nee rehchaaj chu'nchel i wilik wach ak'al eh 
neeruq'eb' i ránima? 

37Eh ¿nik' wach rutojariik riij i ko'lemb'al reh i ránima neerub'an i winaq? 

38Eh awach ink'ixik chi nunimjiik, ink'ixik chuq'orariik i nuk'uhb'aal keh i tinamit 
wili ma' kinimanik taj runimaal aj mahk taqe, je' wo' hin Ak'uunb'ees nuwii' 
winaq, naa wo' nuk'ixiik ruum i reh, noq naa nuk'uliik iloq ruka'peech ayu' wach 
ak'al ruuk' i ruloq'il i waJaaw wuch'ihil taqe i santo laj ánjel, inki. 

Mar 9 

1Eh re' Jesús je' wili i xuq'or keh:  Re' hin xti korik i nuq'or taq aweh chi wilik i 
wilkeeb' ayu' yu'naak ma' naa ta kikimiik chi komajaa' inkilow i ruk'uliik i 
runimaal i ruloq'il i Dios ruuk' i rajaawriik,  inki.  

Re' noq xjaljik ruwii' i Jesús 
(Mat 17.1-13 Luc 9.28-36) 

2Waqiib'-oq chik q'iij chi riij taqe re', re' Jesús xooj chinaah jinaj i yuuq' najt naah. 
Eh ixib' i raj tahqaneel xuk'am reje chi riij, re' Pedro, re' Jacobo, re' Juan. Eh ar 
xjaljik ruwii' i Jesús chikiwach. 

3Re' ruso' xsutinik chi xan reprotik chik wach, xiik' naah saqiil, je' rukab' i saq 
suutz' ma' jino'q i tz'ajool neenkananik reh chi je' re' saqiil jino'q itz'ihy nik' ta 
nare' wach rutz'ajariik neerub'an. 

4Eh ar xkilow wach i ki'ib' i xi k'acharik cho pampeet, re' Elías, re' i Moisés k'utaaj 
inki a'n ruuk' i Jesús. 

5Xrilow chi je' re' i Pedro, je' wili xuq'or ree Jesús: Qaj Tijineel, ma' xta reet chi 
wilkooj awuuk' ayu', re' hoj naqayejaam ixib'-oq i kok' perpat, jinaj awee hat, 
jinaj i ree Moisés, jinaj i ree Elías, inki. 

6Re' Pedro je' re' xuq'or, ruum ma' rureq ta chik chi riij chib'ih naa ruq'orom 
ruum xiik' naah kiyo'jiik koxcheel. 

7Eh jinaj i suutz' xqajik cho pan taxaaj, xsuutjik kiij ruum i rumuuj. Eh chupaam i 
suutz' re' re', jinaj i q'orik xb'aan, je' wili i xuq'or chaloq: Re' wili i Wak'uun q'e' 
nuk'axam. Aha' wilik i naa ruq'orom i reh, re' taq chab'iraj, inki. 

8Eh noq xkib'iraj i q'orik re' re', jumehq'iil xitz'ehtanik reje chi kijunsuut, ma' 
awach ta chik jino'q i tokoom xkilow wach ar, ach wo' re' Jesús wilik kuuk' ar. 

9Noq qajik inki a'n cho chinaah i yuuq' re' re', re' Jesús je' wili xuq'or keh i raj 
tahqaneel: Maa awach taq eh aq'or taq i xawilow, kore' taq naa aq'orom na' 
kinwuktoq chi k'achlik nuwach i hin, inki. 

10Ruum i xq'orarik keh re' re', xkimol pan kánima i xponik kilow, ro'q ta k'ahchi' 
wo' naq kipahqaam chikiwach nik' wach noq wilik i wuktik chaloq chi k'achlik 
wachiis. 

11Eh re' taqe raj tahqaneel i Jesús xkipahqaaj reh chi je' wili: ¿Chib'ih reet noq 
inkiq'or i kik'uhtanik ree k'uhb'aal chi peet i Elías naa ruk'uliik chuwach i Cristo? 
inki. 

12Re' Jesús je' wili i xuq'or keh: Korik q'orooj chaloq chi re' Elías peet naa 
ruk'uliik, chi re' reh naa rutuswiik wach taqe i naa rub'anam i Dios. Eh chupaam i 
santo laj huuj tz'ihb'amaj wo' chaloq chi re' hin Ak'uunb'ees nuwii' winaq, naa 
nuk'ulum i ti' k'axik, eh chi naa rixowjiik nuwach. 

13Eh i nuq'or taq aweh chi re' Elías xk'ulik chik, xkian reh iraaj ma' raaj b'anarik, 
je' rukab' i q'orooj cho chi riij pan santo laj huuj, inki. 

Re' Jesús xuk'achrisaj jinaj ak'un wilik jinaj i ma' tob'laj uxlab'al ruuk' 
(Mat 17.14-21 Luc 9.37-43) 

14Eh noq xi sutinik chaloq i Jesús i wilkeeb' wii' i ruk'u'liil i raj tahqaneel, sutimaj 
kiij chi ruk'ihaal tinamit noq xk'ulik taqe rureq, wilik taqe i kik'uhtanik ree 
k'uhb'aal k'ahchi' i koq kiwech'um i raj tahqaneel. 

15Eh noq xkilow reje wach i Jesús, chi kunchelaal xsahchik kik'ux, kajimam kiib' 
xiooj chuk'ulariik, xkiyeew rusuqkiil ruk'ux. 

16Xu xupahqaaj keh chi je' wili: ¿Chib'ih taq inawech'uj kuuk' i waj tahqaneel? 
inki keh. 

17Eh jinaj i wilik chi kixilak i tinamit je' wili xuq'or ree Jesús: Aj Tijineel, re' hin 
xnuk'am cho chawach i wak'uun, ruum jinaj i ma' tob'laj uxlab'al wilik ruuk', 
meemrinaq ruum. 

18Eh xa aha' inchoparik ruum i ma' tob'laj uxlab'al, inq'eb'arik wach ak'al, i nelik 
chaloq i puuh panchii', i ruqirich'eej naah i reeh, i ruchek' riib'. Ruum i re', 
xnuk'am chaloq chikiwach awaj tahqaneel, xa re' la' ma' xkian ta rehtesjiik, inki. 

19Re' Jesús je' wili xuq'or keh: Re' taq i hat ma' tinimanik ta taq ¿Xti nik' aj wo' 
najtiil naa nub'anam taq awuuk'? Eh ¿nik' aj wo' najtiil taq naa kaat nukuyum? 
Chak'am taq cho weh re' ak'un re' re', inki. 

20Eh xkik'am wo' reje ak'un chuwach i Jesús, noq xrilow wach i Jesús i ma' tob'laj 
uxlab'al, xuyeew nahool reh ak'un, xuq'eb' wach ak'al. Eh xutolej riib'wach ak'al, 
xelik chaloq i puuh panchii'. 

21Eh re' Jesús xupahqaaj reh i rajaaw ak'un chi je' wili: ¿Jank'al i rutoq'aa' reh i 
yab'ilaal wili awak'uun? inki. Ko k'isiin noq rutoq'aam cho reh, inki noq chaq'wik. 

22Re' ma' tob'laj uxlab'al k'ih pech i rukut pan q'aaq', panha' i wak'uun chi 
kantesb'al reh. Je' re' noq, wila' re' hat neena a'n rub'aan, chaketelaaj qawach, 
chak'achrisaj qeh, inki. 

23Re' Jesús je' wili i xuq'or reh: ¿Chib'ih reet noq inaq'or chi mi neenub'an 
rub'aan? awach i ruye'em ruk'ux, chu'nchel i neenb'aan ruuk' inki. 

24Xrib'iraj chi je' re' i rajaaw ak'un, kow xuq'or chi je' wili: Re' hin tinunimaj, 
chayeew ruman i rukowiil nuk'ux, inki ree Jesús. 

25Noq xrilow i Jesús chi ma' k'isiin i tinamit kimolom kiib' xunaq i ma' tob'laj 
uxlab'al, je' wili xuq'or: Meem laj ma' tob'laj uxlab'al tz'ap xikin, re' hin i nuq'or 
aweh eleen ruuk' ak'un chi jumpech. Matokik chik ruuk', inki reh. 

26Noq xrib'iraj chi je' re' i ma' tob'laj uxlab'al, xuk'er chii', xuyeew wo' chik 
nahool reh ak'un, xuq'eb' wach ak'al, jumehq'iil xelik ruuk' ak'un, xa je' chik 
kamnaq xukanaa'. Eh ma' k'isiin i xiq'orik reh chi xkimik chik. 

27Chalik i Jesús xuchop chi q'ab' ak'un, xruksaj johtoq. Eh re' ak'un xpa'lojik 
johtoq. 

28Noq xokik i Jesús pampaat, ar xpahqaljik reh kuum i raj tahqaneel chi rutkeel, 
chi je' wili: ¿Chib'ih reet noq ma' xqa a'n ta rehtesjiik i hoj i ma' tob'laj uxlab'al re' 
re' ruuk' ak'un? inki taqe. 

29Re' reh je' wili xuq'or: Re' ma' tob'laj uxlab'al re' ruuk' i wili ma' nee ta nelik xa 
chi je' wili, ko ruuk' la' tiij chi ma' b'anooj ta wi'k ha' i nelik, inki. 

Re' Jesús xuq'or rib'iral ruka'peech i rukimiik 
(Mat 17.22-23 Luc 9.43-45) 

30Noq xelik reje ar i Jesús ruch'ihil taqe i raj tahqaneel, noq xik'ik ponoq Galilea, 
xraaj naq chi ma' ta awach xnab'inik reh chi wilik ar, 

31ruum kok'ahchi' ruk'uhb'alem taqe i raj tahqaneel, je' wili xuq'or keh: Re' hin 
Ak'uunb'ees nuwii' winaq, naa kinkiq'asam pan kiq'ab' tinamit, eh naakiin 
kikansam, xa re' la', paroox q'iij naa wo' chik nuk'aach chaloq, inki. 

32Eh re' i ruq'or i Jesús, xama' nkireq ta wo' chi riij i raj tahqaneel, eh ruum i 
kiyo'jiik, ma' nkipahqaaj ta reh. 

¿Awach i q'e' naa ruye'ariik runimaal wach? 
(Mat 18.1-5 Luc 9.46-48) 

33Eh noq xponik i Jesús Capernaum, ruch'ihil taqe i raj tahqaneel, xokik i koq pan 
jinaj i paat, ar xupahqaaj keh i chi je' wili: ¿Chib'aaj wo' jariik taq inawech'uj choo 
riij pamb'eeh? ki uchjik. 

34Re' taqe raj tahqaneel ma' xichaq'wik taj, ruum k'ahchi' cho kiwech'um riij 
chikiwach pamb'eeh awach keh i q'e' wilik runimaal wach. 

35Eh re' Jesús xutzunaa' riib', xuyuq'eej taqe ruuk' i kab'laj chi raj tahqaneel, je' 
wili xuq'or keh: Awach iraaj k'amaj b'eeh, inchol ruye'em riib' chi xam b'eeh, eh 
inchol wo' rutoob'eem taqe i ruk'ihaal, ki uchjik. 

36Chalik i Jesús xuchop chi q'ab' jinaj i k'isa k'un, xuyeew pankiyejaal, 
xuq'ahcheej, eh je' wili xuq'or keh i raj tahqaneel: 

37Awach ink'ulwik reh panub'ihnaal jino'q i k'isa k'un je' rukab' i wili, re' wo' hin 
kiruk'ul ruuk'. Eh awach ink'ulwik wee hin, ma' xata re' hin kiruk'ul ruuk', i 
ruk'ul la' wo' ruuk' xtaaq'anik cho weh, inki 

Awach i ma' rixowaaj ta qawach, re' reh i ruk'ul ruk'ux i k'ahchi'kooj 
(Mat 10.42 Luc 9.49-50) 

38Eh re' i Juan je' wili xuq'or ree Jesús: Qaj Tijineel, re' hoj jinaj i winaq xqilow chi 
panab'ihnaal i resaj taqe i ma' tob'laj uxlab'al kuuk' i tinamit. Ruum chi ma' re' ta 
ruuk' i hoj, xqaq'il chub'an, inki. Eh re' Jesús je' wili xuq'or reh: 

39Maaq'il taq chub'aan i re', ruum awach i neerub'an jino'q i ma' ilooj taj 
panub'ihnaal, re' re' ma' nee ta rutoq'aa' nub'ajariik. 

40Awach i ma' rixowaaj ta qawach, re' reh i ruk'ul ruk'ux i k'ahchi'kooj. 

41Eh xa awach pa' i neen ye'wik jino'q kulk taq ahaa', ruum chi hat taq i waj 
tahqaneel i naa rusihim taq ahaa', re' hin xti korik i nuq'or taq aweh chi re' reh 
naa ruk'ulum i rukooch, inki. 

Re' ruyohb'alil i q'ehb'ik pamahk 
(Mat 18.6-9 Luc 17.1-2) 

42Xa awach i neenq'eb'wik reh pamahk jino'q i nukok'taaq kinimanik weh, re' reh 
i ruk'ul naq chi reh chi nee ta nb'ak'arik chi ralaq jino'q i qamaam ab'aj ke'b'al 
neenkutarik paruchamiil palaw. 

43Eh wila' re' aq'ab' inq'eb'wik aweh pamahk, chayok' iloq, ruum ma' xta reet chi 
ma' xta aq'ab' noq nee ti okik chupaam i juneliik k'acharik chuwach chi manlik 
wach aq'ab' noq netiokik chupaam i tojb'al mahk, re' i q'aaq' ma' jaruuj chik naa 
ruchuhpiik, 

44aha' ma' naa ta rukimiik wii' i ruhahiil i ti'jolal, eh re' ma' jaruuj naa ruchuhpiik 
wii' i q'aaq'. 

45Eh wila' re' aawooq inq'eb'wik aweh pamahk, chayok' iloq, ruum ma' xta reet 
chi ma' manlik ta wach aawooq noq nee ti okik chupaam i juneliik k'acharik 
chuwach chi manlik wach kab'chel aawooq noq nee tikutarik chupaam i tojb'al 
mahk, 

46aha' ma' naa ta kikimiik wii' i ruhahiil i ti'jolal, eh re' i ma' jaruuj naa 
ruchuhpiik wii' i q'aaq'. 

47Eh wila' re' i naq'awach inq'eb'wik aweh pamahk, chawesaj iloq, ruum ma' xta 
reet chi xa jinaj i naq'awach noq nee ti okik chupaam i runimaal rajaawriik i Dios 
chuwach chi wilik kab'chel i naq'awach noq nee tikutarik chupaam i tojb'al mahk, 

48aha' ma' naa ta kikimiik wii' i ruhahiil i ti'jolal, eh re' ma' jaruuj naa ruchuhpiik 
wii' i q'aaq'. 

49Chu'nchel i tinamit naa kinik'ib'jiik ruuk' q'aaq', eh chu'nchel i mayiij i naa 
ruk'atariik chuwach i Dios naa rukojariik ratz'amil. 

50Re' aatz'aam ma' xta reet noq komajaa' inik'ik i ruki'toq'onkiil, eh wila' xik'ik i 
ruki'toq'onkiil, ma' xta chik kamaj. Je' wo' re' taq i hat, je'-oq wilik taq awatz'amil 
ti k'acharoq taq pansuqkiil k'uxliis, inki Jesús. 

Mar 10 

Re' Jesu xq'orik chi riij i ch'aqaj iib' noq b'anooj chik kaxáro 
(Mat 19.1-12 Luc 16-18) 

1Re' Jesús xelik reje Capernaum, xooj paruyuq'ul i Judea wilik chi juntar nim ha' 
Jordán. Eh ar xkimol kiib' i tinamit ruuk', eh xuk'uhb'alej taqe, je' wo' rukab' i 
okrinaq wii'. 

2Eh re' taqe i aj fariseo, xkijil i koq kiib' ruuk' i Jesús, xa pajb'al naq reh, 
xkipahqaaj reh chi je' wili: ¿Mi ruyeew riib' chi neeruch'aq i rehk'een winaq noq 
kaxáro chik? inki taqe. 

3Re' Jesús je' wili i xuq'or keh: ¿Chib'ih jariik i ruq'or taq aweh i k'uhb'aal ye'ooj 
ree Moisés? ki uchjik. 

4Re' keh je' wili i xkiq'or: Re' k'uhb'aal ye'ooj ree Moisés i ruyeew q'ab' ree winaq 
chi naa ruyejaam jino'q i huuj ch'aqb'al riib' ruuk' i rehk'een, inki taqe. 

5Eh je' wili i xq'orarik keh ruum i Jesús: Re' k'uhb'aal ye'ooj cho ree Moisés je' re' 
i ruq'or taq aweh, ruum q'e' taq kow anaah. 

6Eh pampeet chaloq noq xtohq'ik i k'acharik ayu' wach ak'al, re' Dios jinaj i 
winaq, eh jinaj ixoq xuyejaa' chaloq. 

7Ruum aj re', koruman chi re' winaq naa reliik nah q'ab' i rutuut rajaaw, ruuk' 
chik i rehk'een naa ruk'ulaam wach i ruk'achariik. 

8Re' taqe i ki'ib' re' re' naa kikahniik chi xa jinaj chik taqe, ma' kiib' ta chik taqe. 

9Ruum aj re' ma' jino'q naa ruch'aqwiik wach, i ruk'ulaam wach i Dios, inki. 

10Eh noq wilik chik pan jinaj paat i Jesús, xpahqaljik wo' chik reh ar kuum taqe i 
raj tahqaneel nik' wach noq wilik i na'ojb'al re' re'. 

11Re' Jesús je' wili i xuq'or keh: Awach i neeruch'aq i rehk'een, eh nee wo' chik i 
rub'an kaxáro ruuk' i tokoom ixoq, nee ruch'uwa'risaj wach i rukaxaro ruuk' i 
peet rehk'een. 

12Eh wila' re' ixoq xukanaa' rub'ahiil, eh nee wo' chik i rub'an kaxáro ruuk' 
tokoom winaq, nee wo' ruch'uwa'risaj wach i rukaxaro ruuk' i peet rub'ahiil, inki. 

Re' Jesús xukuxisaj taqe i kok' ha'lak'un 
(Mat 19.13-15 Luc 18.15-17) 

13Eh xkik'am chee kok' ha'lak'un chuwach i Jesús, reh chi naa ruye'em i q'ab' 
chikinaah. Eh re' taqe i raj tahqaneel xkiq'il i xi k'amwik cho keh kok' ha'lak'un. 

14Noq xrilow chi je' re' i Jesús, xkaqrik, je' wili xuq'or keh: Maaq'il taq kik'am pee 
cho wuuk' i kok' ha'lak'un, ruum re' runimaal rajaawriik i Dios keh taqe awach 
inki a'n chi je' kikab' i kok' ha'lak'un wili. 

15Re' hin xti korik taq i nuq'or aweh chi awach i ma' ruk'ul i runimaal rajaawriik i 
Dios chi je' jino'q ha'lak'un, ma' jaruuj naa rokiik pa runimaal rajaawriik i Dios 
inki. 

16Chi riij i re', re' Jesús xuq'ahcheej taqe kok' ha'lak'un, xuyeew kab'chel i q'ab' 
chikinaah eh xukuxisaj taqe. 

Jinaj i winaq q'e' b'ehoom xq'o'rinik reh i Jesús 
(Mat 19.16-30 Luc 18.18-30) 

17Eh noq xuchop reje i rub'eeh i Jesús, jinaj i winaq q'e' b'ehoom xooj rajimam 
riib' ruuk', xuxuk'aa' riib' chuwach, je' wili xuq'or reh: Atoob'laj aj Tijineel, 
¿chib'ih naq ineenub'an chi neenwehchaaj i juneliik k'acharik? inki. 

18Re' Jesús je' wili xuq'or reh: ¿Chib'ih reet noq kinaq'or chi hin atoob'? Re' atoob' 
xa jinaj wo' hoq, xa re' wo' Dios. 

19Re' hat aweht'al chib'ih taqe ruq'or i k'uhb'aal. Re' taqe ruq'or chi je' wili: 
Maacansaj aawas achaaq', maach'uwa'risaj wach aakaxáro, mat elq'anik, maa 
tz'aq wach i k'utaaj, ma' awach aajot', cha k'ax atuut aawajaaw, inki, inki Jesús. 

20Re' b'ehoom laj winaq je' wili xuq'or reh i Jesús: Aj Tijineel, chu'nchel taqe i 
k'uhb'aal re' re', xa nub'an wo' cho runimjiik panuk'isinal, inki. 

21Re' Jesús suq rilariik xub'an i winaq re' re', eh je' wili xuq'or reh: Jinaj chik i 
komajaa' i na a'n, hiy cha a'n, chak'ayej chu'nchel i chib'ih aweh, eh re' tz'aaq 
neenasiij keh i neb'aa'. Eh netiooj chi wiij chak'am aakuruus, reh chi nee nareq i 
b'ehomal pan taxaaj, inki. 

22Re' winaq re' re', xyoj ruk'ux noq xq'orarik reh chi je' re', eh intz'irik wach noq 
xooj, ruum q'e' b'ehoom. 

23Xrilow chi je' re' i Jesús, xtz'ehtanik reje chi junsuut, je' wili i xuq'or keh i raj 
tahqaneel: Re' taqe b'ehomaq, ma' k'isiin ta k'axkiil chi keh chi neekiokik pa 
runimaal rajaawriik i Dios, inki. 

24Eh re' taqe i raj tahqaneel, ma' k'isiin ta xsahchik kik'ux, je' wili i xq'orarik keh 
ruum i Jesús: Hat taq wak'uun, xti korik taq i nuq'or aweh chi q'e' k'axik chi reh 
okik pa runimaal rajaawriik i Dios i ch'iklik ruk'ux chinaah i rub'ehomal. 

25Eh re' jino'q i cameyo ma' k'axik ta chi reh chi neenik'ik paruhopil jino'q kúxa 
chuwach chi neenokik jino'q b'ehoom pa runimaal rajaawriik i Dios, inki. 

26Re' taqe i raj tahqaneel i Jesús, q'e' sahchik kik'ux, je' wili i xkiq'or chikiwach: 
¿Awach aj wo' re' i naa ruko'ljiik chi je' re'? inki taqe. 

27Re' i Jesús xutz'ehtaaj taqe, je' wili i xuq'or keh: Re' wili ma' nee ta nkian 
rub'aan i winaq. Eh re' Dios neerub'an rub'aan, ruum re' reh ma' xtaj i k'axik 
chuwach, inki. 

28Eh re' Pedro je' wili xuq'or ree Jesús: Re' hoj xqakanaa' chaloq chu'nchel i 
chib'ih i wilik qeh, eh re' chik i hat xatqatahqeej, inki. 

29Re' Jesús je' wili chaq'wik xub'an: Re' hin xti korik taq i nuq'or aweh chi xa 
awach pa' i ruum i nutahqaljiik i ruq'orariik i ak' k'uhb'aal xukanaa' chaloq 
rupaat, ras ruchaaq' winaq, ranaab', rak'uun rixq'uun, rutuut rajaaw, rehk'een 
oon rak'aal, 

30yu'naak ayu' jinaj siento chik i jilow naa ruk'ulum i rupaat, i ras ruchaaq' winaq, 
i ranaab', i rutuut, i rak'uun rixq'uun, i rak'aal, atoob' ta ruuk' ti' k'axik. Eh pan 
junch'iht chik chi k'acharik, re' chik juneliik k'acharik naa ruk'ulum. 

31Xa re' la', ma' k'isiin taqe i peet b'eeh yu'naak naa kikahniik chi xam b'eeh. Eh 
ma' k'isiin taqe xam b'eeh yu'naak naa kikahniik chi peet b'eeh, inki. 

Re' Jesús xuq'or rib'iral roxpeech i rukimiik 
(Mat 20.17-19 Luc 18.31-34) 

32Eh noq ojik inki a'n Jerusaleem, re' Jesús peet reje chikiwach i raj tahqaneel. Re' 
keh sahchinaq kik'ux, eh re' taqe xam b'eeh chikiij, yo'jik inki a'n Re' Jesús 
xuyuq'eej taqe reje pareh i kab'laj chi raj tahqaneel xuq'or keh chib'ih i naa 
ruk'ulum. 

33Eh je' wili i xuq'or: Johtik inqa a'n Jerusaleem. Ar naa nuq'ahteesjiik i hin 
Ak'uunb'ees nuwii' winaq, pan kiq'ab' i kajaaw i k'amal kib'eeh aj tiij, taqe i 
kik'uhtanik ree k'uhb'aal. Eh naa kiin kikansam, naa kinkiq'asam pan kiq'ab' i ma' 
re' ta taqe aj Judío, 

34naa kinkikaqse'laam, naa kinki chuhb'aam, naa kinkiq'ojib'eem, naa 
kinkikansam, xa re' la' paroox q'iij naa wo' chik nuk'aach chaloq, inki. 

Re' Jacobo, re' Juan xkipahqaaj jinaj otob'il ree Jesús 

(Mat 20.20-28) 

35Re' ki'ib' chi rak'uun i Zebedeo, re' Jacobo, re' i Juan xkijil i koq kiib' ruuk' Jesús, 
je' wili i xkiq'or reh: Qaj Tijineel, inqaaj chi neena a'n qeh i otob'il naa qapahqaam 
aweh, inki taqe. 

36Re' Jesús xupahqaaj keh chi je' wili: ¿Chib'ih taq otob'il inawaaj chi nee taq i 
nub'an aweh? inki. 

37Re' keh je' wili i xkiq'or: Inqaaj naq chi nee nayeew q'ab' qeh chi nee qoh 
tzuhnik chupaam i aloq'laj aa ye'aab', jinaj qeh i neentzuhnik panasak'aaj, jinaj i 
panatz'eet, inki taqe. 

38Re' Jesús je' wili i xuq'or keh: Re' taq i hat ma' aweht'al ta taq i k'ahchi' 
apahqaam. ¿Mi nee taq inakuy ruuk'jiik re' i jinaj kulk chi k'ahlaj ha' naakiye'em 
weh chi uuk'jik i hin rujalwaach i ti' k'axik naa nuk'ulum? Eh ¿mi nee taq inakuy 
ransil i qasanik ha' i naa kianam weh i hin? inki. 

39Re' taqe i ki'ib' re' re', je' wili i xkiq'or reh i Jesús: Hoo', neenqakuy, inki taqe. 
Re' Jesús je' wili xuq'or: Korik, naa taq akuyum ruuk'jiik i k'ahlaj ha' i naakiye'em 
weh chi uuk'jik i hin. Eh naa wo' taq akuyum ransil i qasanik ha' i naa kianam 
weh i hin. 

40Xa re' la', ma' weh ta ruye'ariik q'ab' taq aweh chi jinaj taq aweh i neentzuhnik 
panusak'aaj, jinaj i neentzuhnik panutz'eet, keh la' naa ruye'ariik awach aj eh noq 
ruyejaam cho wach i Dios, ki uchjik ruum i Jesús. 

41Noq xkib'iraj i lajeeb' chik chi raj tahqaneel i Jesús i xkipahqaaj i koq i Jacobo i 
Juan, xchalik kik'aah chikinaah i ki'ib' re' re'. 

42Eh re' Jesús xuyuq'eej taqe i raj tahqaneel, je' wili xuq'or keh: Re' taq i hat 
aweht'al taq chi re' i k'amal kib'eeh i tokoom tinamit kow inki a'n kiib' chi 
taaq'anik, eh re' taqe nimaq kiwach kow wo' nkian i taaq'anik. 

43Eh chaxilak taq i hat, ma' ruk'ul taj chi neenb'aan i je' re'. Awach iraaj chi 
neenwihik rajaawriik taq chaxilak, inchol chi peet neerutoob'eej taqe i tokoom. 

44Eh awach iraaj k'amaj b'eeh taq chaxilak, peet inchol rutoob'eem taqe tokoom. 

45Je' rukab' i hin Ak'uunb'ees nuwii', winaq, ma' xin chalik ta ayu' chi re' hin naa 
kiin kitoob'eem i re' la' hin xin chalik chi kitoob'jiik, ruum xin chalik chuye'ariik i 
nuk'achariik chi ko'lb'al keh i ruk'ihaal tinamit, inki Jesús. 

Re' Jesús xuk'achrisaj jinaj i moywach Bartimeo rub'ihnaal 
(Mat 20.29-34 Luc 18.35-43) 

46Re' Jesús xponik Jericó ruch'ihil taqe raj tahqaneel. Eh noq elik chik inki a'n reje 
ar, kuch'ihil taqe i ma' k'isa tinamit, jinaj i moywach tzunlik chii' b'eeh chi 
pahqanik lemóxna, Bartimeo rub'ihnaal, rak'uun i Timeo. 

47Noq xrib'iraj i moywach chi re' i Jesús aj Nazaret ik'ik i rub'an, xuk'er reje chii' 
chuq'orob'jiik chi je' wili: Jesús, hat riih rumaam i reey David, chaketelaaj 
nuwach, inki reh. 

48Eh ma' k'isiin i xiq'ilwik reh, chi maruk'er chik chii'. Eh re' moywach q'e' chik 
kow i ruk'er reje chii' chi je' wili: Hat riih rumaam i reey David, chaketelaaj 
nuwach, inki. 

49Eh re' i Jesús, xpa'lojik, je' wili xuq'or: Chayuq'eej taq cho weh, inki. Eh xooj wo' 
kiyuq'eej i moywach je' wili xkiq'or reh: Chakowej ak'ux, wukteen johtoq, 
k'ahchi' kaat ruyuq'eem i Jesús, inki taqe reh. 

50Eh noq xrib'iraj chi je' re' i moywach xukut reje wulu' rub'urb'aal, xpisk'anik 
parooq, eh xchalik ruuk' i Jesús. 

51Re' reh xupahqaaj reh i chi je' wili: ¿Chib'ih inawaaj chi nee nub'an aweh? inki. 
Re' moywach je' wili i xuq'or: Aj Tijineel, re' hin inwaaj naq chi nee nateh weh i 
naq'nuwach, inki reh. 

52Re' Jesús je' wili xuq'or reh: Ruum chi aye'em ak'ux xatk'achjik chik, neerub'an 
chi netiooj, inki. Eh re' moywach jumehq'iil xteh inaq'wach xooj chi riij i Jesús. 

Mar 11 

Re' noq xokik i Jesús Jerusaleem 
(Mat 21.1-11 Luc 19.28-40 Juan 12.12-19) 

1Noq k'isiin ma' kiponik Jerusaleem i Jesús, ponik chik inki a'n chupaam i ki'ib' 
chi kok' tinamit Betfagé, eh Betania, wilkeeb' chucheel i yuuq', olivo. Re' Jesús 
ki'ib' i raj tahqaneel xutaq'aaj reje chi taqarik. 

2Je' wili i xuq'or reje keh: Hiy taq panab'iix wilkeeb' wii' patineel wilik reje chi 
qawach. Eh jinaj i k'isa b'uurux nee taq inareq ar chi b'ak'lik, komajaa' ta awach 
injohtik chi riij. Nee taq inachej chaloq, eh nee taq i nak'am cho weh. 

3Eh wila' awach xpahqanik taq aweh chihreet noq inachej taq i b'uurux, je' taq 
wili i cha q'or reh: Reh i QaJaaw naa rukamaniik, naa wo' chik rutaq'aam taq 
chaaweh, tiko'q taq reh, inki i Jesús. 

4Re' taqe ki'ib' chi raj tahqaneel xiooj wo' hoq, xponik kireq i k'isa b'uurux chi 
b'ak'lik pamb'eeh ma' najt ta chii' puerta, eh xkichej wo' chaloq. 

5Eh noq k'ahchi' kiche'jeem i k'isa b'uurux, je' wili i xq'orarik keh: ¿Chib'ih reet 
noq inachej taq i k'isa b'uurux? ki uchjik. 

6Eh re' taqe i aj tahqaneel, re' wo' xkiq'or i xq'orarik reje keh ruum i Jesús eh 
xye'arik wo' cho keh i k'isa b'uurux. 

7Re' taqe i ki'ib' chi raj tahqaneel i Jesús xkik'am cho reh i k'isa b'uurux, xkikoj i 
kib'urb'aal chi jurub', eh re' Jesús xjohtik reje chi riij. 

8Eh ma' k'isiin taqe xkihe' wach i kib'urb'aal parub'eeh i Jesús, wilik taqe i xkiyok' 
i xaq chee', xkiyeew parub'eeh. 

9Re' taqe i tinamit peet chuwach i Jesús, je' wo' taqe i xam chi riij, k'erik kichii' 
chuq'orariik chi je' wili: Xti wilik ruloq'il, xti wilik runimaal wach i xk'u'loq 
parub'ihnaal i QaJaaw Dios. 

10Loq'imaj ta naq i xk'u'loq, re' i naa ruwihiik rajaawriik chi taaq'anik, je' rukab' 
noq xwihik chi taaq'anik i qajaaw, re' reey David. Eh nee ta naq inye'arik ruloq'il 
ruum i Dios, inki taqe. 

11Eh re' Jesús xokik Jerusaleem, xooj parupaat i Dios, eh tuslik xrilow taqe i 
chib'ih jariik wilkeeb' ar. Eh ruum chi xokik chik i q'iij, xooj Betania ruch'ihil i 
kab'laj chi raj tahqaneel. 

Re' Jesús xuchiqsaj i ruche'el i higo ma' xta wach 
(Mat 21.18-19) 

12Eh chi junwaar, noq xelik cho Betania i Jesús, ruch'ihil taqe i raj tahqaneel, re' 
reh xchalik runuhmiik. 

13Eh noq chalik inki a'n re' Jesús jinaj i ruche'el i higo ma' k'isiin i xaq xrilow reje 
wach. Eh xujil i koq riib' ruuk' i chee', i lb'al reh mi wilik wach. Xanaah re', ma' 
jino'q wo' wach xureq, xa xaq i wilik, ruum ma' re' ta paruq'ijil i wach. 

14Eh re' i Jesús, je' wili i xuq'or reh i ruche'el i higo: Ma' jino'q chik naa ruk'uxwiik 
reh aawach, inki. Eh re' taqe raj tahqaneel xkib'iraj i xuq'or. 

Re' Jesús xresaj taqe chaloq i aj k'aay wilkeeb' parupaat i Dios 
(Mat 21.12-17 Luc 19.45-48 Juan 2.13-22) 

15Eh noq wilkeeb' chik ar Jerusaleem, re' Jesús xokik i koq parupaat i Dios, eh 
xukaaj taqe chaloq i aj k'aay wilkeeb' ar, je' wo' taqe i loq' inki a'n Eh xuk'ahwaaj 
taqe cho rij paat i kiméxa i kich'aqwik wach tumiin, je' wo' i kixiila i aj k'aay 
paloma. 

16Re' Jesús ma' jaruuj chik i ruyeew q'ab' keh i tinamit chi ki-ik'ik ponoq ruch'ihil 
kihq i parupaat i Dios. 

17Eh je' wili kik'uhb'aljiik i tinamit xub'an: Pan santo laj huuj tz'ihb'amaj chaloq 
chi je' wili i ruq'or i Dios: Re' nupaat b'anb'al kitiij i kichalik panimaq taq tinamit 
naa rokiik wii', inki. Eh re' taq i hat akojom taq chi ke'emb'al kiib' ajileq'. 

18Noq xkib'iraj chi je' re' taqe i kajaaw i k'amal kib'eeh aj tiij, taqe i kik'uhtanik 
ree k'uhb'aal, xtohq'ik kisik'im chi riij nik' wach noq naakikasam i Jesús, xa re' la', 
kiyo'jiik wo' chik chub'aan, ruum chu'nchel i tinamit insahchik kik'ux ruum i 
k'uhb'alinik i rub'an. 

19Eh noq xokik i q'iij, re' Jesús ruch'ihil taqe i raj tahqaneel xi elik reje chupaam i 
tinamit re' re'. 

Re' ruche'el i higo ma' xta wach xchiqik 
(Mat 21.20-22) 

20Eh wahq'eq chi junwaar, xik'ik wo' chik ponoq kilow i ruche'el i higo xa re' la' 
chiqinaq chik, xelik chaloq koparaa', eh xponik ko chi ju'. 

21Eh noq xk'ulik cho paruk'ux i Pedro i ruq'orom i Jesús, je' wili i xuq'or reh: Qaj 
Tijineel, chawil i ruche'el i higo chiqik re' i xaq'or reh chi ma' naa ta chik 
ruwachiniik, inki. 

22Re' Jesús je' wili i chaq'wik xub'an: Chayeew taq ak'ux chunimjiik i Dios. 

23Re' hin xti korik i nuq'or taq aweh chi xa awach nee nq'orik reh i yuuq' wili chi 
eloq ayu', chakut awiib' pan palaw, inko'q reh, wila' ma' kiib' ruk'ux chub'aan, 
ruye'em la' ruk'ux chi neerub'an, naa wo' rub'aan i naa ruq'orom. 

24Ruum aj re', i nuq'or taq aweh i hat chi chu'nchel taq i neenapahqaaj panatiij 
ree Dios, wila' aye'em taq ak'ux chi nee taq i ruyeew chaaweh, nee wo' taq 
inak'ul. 

25Eh noq naa taq a'nam atiij, peet taq cha kuy kimahk i ki-ixowanik taq awach, 
reh chi re' taq aaWaJaaw wilik cho pan taxaaj nee wo' rukuy chu'nchel taq amahk 
i hat. 

26Eh wila' ma' xakuy taq i kimahk i tokoom i hat, je' wo' re' i neerub'an taq 
awajaaw wilik cho pan taxaaj, ma' jaruuj wo' taq neerukuy amahk i hat, inki. 

Re' i rajaawriik i Jesús 
(Mat 21.23-27 Luc 20.1-8) 

27Re' Jesús xi sutinik wo' chik chaloq Jerusaleem. Eh xokik i koq parupaat i Dios, 
re' taqe i kajaaw i k'amal kib'eeh aj tiij xkijil i koq kiib' ruuk', taqe i kik'uhtanik 
ree k'uhb'aal, taqe i k'amal kib'eeh i aj judío. 

28Eh xkipahqaaj reh i Jesús chi je' wili: ¿Aha' inchalik awajaawriik chub'aan taqe 
re'? ¿Awach xye' wik aweh awajaawriik? inki taqe reh. 

29Re' Jesús je' wili i xuq'or keh: Re' hin jinaj wo' i q'orik naa nupech'um taq aweh 
i hat. Wila' xaq'or taq weh, re' hin nee wo' nuq'or taq aweh i hat awach inye'wik i 
wajaawriik chub'anariik taqe re'. 

30Chaq'or aj taq weh re' hat, ¿Awach xtaaq'anik cho reh i Juan chi qasanik ha', re' 
Dios oon xa winaq taqe xtaaq'anik cho reh? inki. 

31Eh re' keh, xtohq'ik kiwech'um chikiwach chib'ih naa kiq'orom: Wila' xqaq'or 
reh chi re' Dios xtaaq'anik cho reh, ¿Chib'aaj reet noq ma' xanimaj taq re'? inko'q 
qeh. 



2003 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

32Eh wila' xqaq'or chi xa winaq taqe xtaaq'anik cho reh, yohb'aal, inki taqe. Ruum 
yo'jik inki a'n ruum i tinamit ruum chu'nchel kinimanik reh chi re' Juan aj qasan 
ha' jalal ruq'oral i Dios. 

33Ruum i re', je' wili i xkiq'or reh i Jesús: Ma' qeht'al taj awach xtaaq'anik cho reh, 
inki taqe. Re' Jesús je' wili i xuq'or keh: Je' wo' hin ma' nee ta wo' taq i nuq'or 
aweh i hat awach inye'wik i wajaawriik chub'anariik taqe re', ki uchjik. 

Mar 12 

Re' jalwaach q'orik chikiij i kemelen ye'aab' yiib' wach kina'ojb'al 
(Mat 21.33-46 Luc 20.9-19) 

1Eh re' Jesús xuq'oreej panjalwaach q'orik taqe re', chi je' wili: Jinaj i winaq xutik 
i ru-uuva paruye'aab', eh xukoj pan koraal. Ar xuyejaa' i yitz'b'al reh, eh jinaj inajt 
naah paat xuyejaa' cha'jalb'al reh i ru-uuva. Eh xuyeew chi kemeel i ruye'aab' keh 
i junch'uq chi kamanoom, eh xooj chi najt yuuq'. 

2Eh paruq'ijil i rusik'ariik i wach i ru-uuva, jinaj i rumoso xutaq'aaj chaloq kuuk' i 
aj kemeel ye'aab' chupahqaljiik i wach i ru-uuva naa naq rukahniik ree reh. 

3Eh re' taqe i aj kemelen ye'aab' re' re' xkichop i móso, xkiq'ojib'eej, eh xkitaq'aaj 
reje chi ma' xtaj i uuva xkiyeew reje reh. 

4Eh xutaq'aaj wo' chik chaloq jinaj i rumoso chi taqarik. Xa re' la', re' taqe aj 
kemelen ye'aab' xkichop i móso, xkihop paam i naah, eh xkib'ajib'eej. 

5Eh jinaj wo' chik i rumoso xutaq'aaj chaloq, re' taqe aj kemelen ye'aab' 
xkikansaj. Chi riij i re', k'ih chik i rumoso xutaq'aaj chaloq, re' keh wilik i móso 
xkiq'ojib'eej, wilik i xkikansaj. 

6Eh pantz'apaab' wach, re' chik i jinaj chi rak'uun q'e' ruk'ax i xutaq'aaj chaloq 
kuuk' i kemelen ye'aab' ruum je' wili i xuq'or paruk'ux: Noq i nuq'or i hin, neen 
kiyeew ruloq'il i wak'uun, inki. 

7Eh re' taqe i aj kemelen ye'aab' je' wili i xkiq'or chikiwach: Re' winaq wili, naa 
rehchaniik reh i ye'aab'. Ruum aj re' i ruk'ul chi neenqakansaj, eh qeh i hoj 
neenkahnik i ye'aab', inki taqe. 

8Re' taqe i aj kemelen ye'aab' xkichop ak'uunb'ees, xkikansaj, eh xkikut chaloq i 
ruti'jolal chi riij i ye'aab' tikooj wii' i uuva. 

9¿Chib'ih i naa rub'anam i ehchan reh i uuva kuuk' i aj kemelen ye'aab' noq 
inaq'or taq i hat? Re' hin i nuq'or taq aweh chi naa taqe rukansam, eh tokoom 
chik aj eh naa ruye'em chi kemeel i ruye'aab' re' re'. 

10¿Mi ma' jank'al taq inawil re' hat i tz'ihb'amaj chaloq pan santo laj huuj, re' i 
ruq'or chi je' wili? Re' ab'aj ma' xponik ta panaq'kiwach i aj yej-an paat, re' re' i 
xkahnik chi rukowiil i rooq i paat. 

11Re' i wili xub'an i QaJaaw, eh xiik' naah nimaal wach chi qee hoj, inki 
tz'ihb'amaj cho pan santo laj huuj, inki Jesús. 

12Re' taqe i aj ixowaal xkireq chi riij chi chikiij i keh xq'orik, i jalwaach q'orik 
xuq'or i Jesús ruum i re' xkaaj naq kichopom. Xa re' la', ma' xkichop ta wo' hoq, 
ruum kiyo'jik ruum i tinamit. Eh xkikanaa' kahnoq i Jesús, eh xiooj. 

Re' rupahqaljiik mi ruyee riib' chi naa rub'aan i tooj ruuk' ajaab'ees 
(Mat 22.15-22 Luc 20.20-26) 

13Eh wilik taqe i aj fariseo, taqe i rukomoon i Herodes, xkitaq'aaj chaloq ruuk' i 
Jesús, re' naq xkaaj chi chib'ih ta xkireq wii' ru mahk ruuk' i ruq'oral. 

14Eh xi ponik ruuk' i Jesús, je' wili xkiq'or reh: Aj Tijineel, re' hoj qeht'al chi re' 
hat xti korik ti q'orik, eh ma' xta nawaaj reh inkiq'or chawiij. Eh ma' awach taj i 
tokoom rilariik i na a'n eh ruuk' i korik inaq'or i rub'eeh i Dios. Ruum aj re', 
inqaaj chi neenaq'or qeh, ¿mi ruk'ul chi neenqa a'n i tooj ruuk' ajaab'ees aj Roma? 
¿Mi koruman oon ma' koruman taj? inki taqe. 

15Re' Jesús reht'al chi re' taqe re' xak'ul inki a'n kiwach, je' wili xuq'or keh: 
¿Chib'ih reet noq k'ahchi' taq asik'im numahk? Chak'am taq cho jino'q weh i 
tumiin re' ruuk' i saq wach, reh chi neenwilow, inki. 

16Re' keh xkik'am wo' chaloq i tumiin ree Jesús, eh xupahqaaj keh chi je' wili: 
¿Awach aj eh i wachiis wilik chuwach i tumiin wili? eh ¿Awach aj b'ihnaal i 
tz'ihb'amaj chuwach? inki. Re' wach ajaab'ees aj Roma, eh re' i rub'ihnaal, inki 
taqe. 

17Re' Jesús je' wili i xuq'or keh: Wila' je' re', koruman taq chi neena a'n i tooj 
ruuk' ajaab'ees. Eh koruman wo' taq chi neena a'n tooj ruuk' i Dios, inki. Eh 
xsahchik kik'ux ruuk' i xuq'or. 

Re' rupahqaljiik i kiwuktiik chee kamnaq chi k'achlik kiwach 
(Mat 22.23-33 Luc 20.27-40) 

18Eh wilik taqe i aj saduceo, xiooj k'oloq ruuk' i Jesús, re' i ma' nkinimaj taj chi 
kiwuktiik wo' chik chaloq i kamnaq chi k'achlik kiwach, xkipahqaaj reh i Jesús chi 
je' wili: 

19Aj Tijineel, re' k'uhb'aal rutz'ihb'aam kahnoq i Moisés i ruq'or chi je' wili: Wila' 
xkimik jino'q i winaq chi ma' xwihik ta rak'uun rixq'uun ruuk' i rehk'een, re' 
chaq'b'ees ak'un inchol rub'anam kaxáro ruuk' i kahnel ixoq, reh chi neen wihik 
rak'uun rixq'uun parub'ihnaal i ras kamnaq, inki. 

20Ayu' xi wihik naq taqe chaloq i wuquub' chi winaq kas kichaaq' kiib'. Re' 
aasb'ees ak'un xub'an kaxáro, eh xkimik reje chi ma' xwihik ta rak'uun rixq'uun 
ruuk' i rehk'een. 

21Eh re' rukab' ak'un xub'an wo' chik kaxáro ruuk' i kahnel ixoq, xkimik wo' chik 
reje chi ma' xwihik ta rak'uun rixq'uun ruuk'. Eh re' roox ak'un xub'an wo' chik 
kaxáro ruuk' i kahnel ixoq, eh je' wo' chik re' i xuk'ul. 

22Eh xkian kaxáro kiwuqcheel ruuk' i kahnel ixoq, eh ma' jino'q keh xwihik 
kiha'lak'uun ruuk'. Eh xkimik wo' reje i kahnel ixoq re' re'. 

23Eh noq na' wo' chik kik'aach cho ruka'peech, ¿awach keh i wuquub' chi winaq 
re' re' naa rukahniik chi rub'ahiil ixoq, ruum kiwuqcheel kianam kaxáro ruuk'? 
inki taqe. 

24Re' Jesús je' wili xuq'or keh: Re' taq i hat, hat taq sahchinaq ruuk' inaq'or, ruum 
ma' nareq ta taq chi riij i ruq'or pan santo laj huuj, ni xata re' i rajaawriik i Dios 
taq inareq chi riij. 

25Noq naakiwuktiik chaloq i kamnaq chi k'achlik kiwach, re' taqe winaq, taqe 
ixoq ma' naa ta chik kianam kaxáro, naa la' kikahniik chi je' kikab' taqe ánjel 
wilkeeb' pan taxaaj. 

26Re' taq i hat inapahqaaj taq nik' wach i noq kik'aach wo' chik chaloq i kamnaq. 
¿Mi ma' awilom taq re' i hat i ruq'or chupaam i santo laj huuj rutz'ihb'aam chaloq 
i Moisés? re' i ruq'or wii' i k'iix k'ahtik i rub'an, noq xuq'or i Dios ree Moisés chi 
je' wili: Re' hin i ruDios i Abraham, i ruDios i Isaac, i ruDios i Jacob, inki. 

27Ar inkan chi riij chi re' i Dios, ma' re' ta ki Dios i kamnaq, ki Dios la' 
k'achalkeeb'. Re' taq i hat, hat taq sachalkaat ruuk' inaq'or, ki uchjik ruum i Jesús. 

Re' k'uhb'aal xti wilik rajaawriik 
(Mat 22.34-40) 

28Eh jinaj ink'uhtanik ree k'uhb'aal xrib'iraj chi k'ahchi' kiwech'um i Jesús taqe 
re'. Eh xrib'iraj chi re' Jesús ma' xta reet kichaq'weesjiik xub'an taqe, xupahqaaj 
reh i Jesús chi je' wili: ¿Aha' wilik i k'uhb'aal xti wilik rajaawriik chikiwach 
chu'nchel i k'uhb'aal? inki. 

29Re' Jesús je' wili xuq'or reh: Re' i k'uhb'aal xti wilik rajaawriik chikiwach 
chu'nchel i k'uhb'aal re' i ruq'or chi je' wili: Chab'iraj taq i hat aj Israel: Re' i 
QaJaaw i qaDios xa jinaj wo' hoq, xa re' wo' reh i QaJaaw. 

30Chak'ax aaWaJaaw aaDios chu'nchel ak'ux, chu'nchel awánima, chu'nchel 
akapeb'aal chu'nchel awansil, inki. 

31Eh re' rukab' i k'uhb'aal je' wili i ruq'or: Chak'ax aawas achaaq' je' rukab' noq 
inak'ax awiib' i hat, inki. Eh ma' jino'q chik i k'uhb'aal xti wilik rajaawriik 
chuwach taqe i ki'ib' re' re', inki. 

32Re' ink'uhtanik ree k'uhb'aal je' wili i xkiq'or reh i Jesús: Aj Tijineel, ma' xta reet 
i xaq'or. Korik i xaq'or chi xa jinaj wo' hoq i Dios, eh ma' jino'q chik chi riij 
chuwach i reh. 

33Re' i ruk'axariik i Dios chu'nchel qak'ux, chu'nchel i qakapeb'aal, chu'nchel i 
qansil, je' wo' hoq i ruk'axariik i qas qachaaq' je' rukab' noq inqak'ax qiib' i hoj, 
re' taqe re' xiik' naah k'ihaal tz'aaq chuwach chu'nchel i mayijimaj chikop 
ink'atarik wach artaal, inki. 

34Noq xrib'iraj i Jesús chi ma' xta reet i chaq'wik xub'an, je' wili xuq'or reh: Re' 
hat xa k'isiin naq chik inawaaj chi nee tiokik pa runimaal rajaawriik i Dios, inki. 
Eh ma' jino'q chik i xuchop ruk'ux chupeech'jiik i Jesús. 

¿Awach aj iih maam i Cristo? 
(Mat 22.41-46 Luc 20.41-44) 

35Noq k'uhb'alinik i rub'an i Jesús chupaam i rupaat i Dios, je' wili i xuq'or: 
¿Chib'ih reet noq inkiq'or taqe i kik'uhtanik ree k'uhb'aal chi re' i Cristo xa riih 
rumaam i reey David? 

36Eh re' David ruuk' i rajaawriik i Ruxlab'al i Dios xuq'or chi je' wili: Re' waJaaw 
Dios xuq'or reh i waJaaw chi je' wili: Re' hat ti tzuun panusak'aaj, korehtaal i 
nuyeew taqe pana wooq i ki-ixowanik awach. 

37Korik ta chi xa riih rumaam i David i Cristo, re' David ma' xuq'or ta naq chi 
raJaaw, inki. Re' taqe ma' k'isa tinamit xi ib'irinik reh i xuq'or i Jesús xsuuqb'ik 
kik'ux. 

Re' i Jesús xuq'or i mahk inki a'n i kik'uhtanik ree k'uhb'aal 
(Mat 23.1-36 Luc 11.37-54 20.45-47) 

38Re' Jesús je' wili xuq'or keh i tinamit noq k'uhb'alinik i rub'an: Chawik'raaj taq 
awiib' chikiwach i kik'uhtanik ree k'uhb'aal. Re' keh imponik chikiwach chi 
nimaq rooq i kiso' inkikoj, eh inkaaj chi neenye'arik rusuqkiil kik'ux pantaq 
k'aayb'al. 

39Eh chupaam taqe i sik'oj wach tzunaab' kitzuhnik chupaam taqe paat inlooq'jik 
wii' Dios. Eh chupaam i sik'oj wach ye'aab' kiwihik noq inki a'n kiwa'. 

40Eh inkiq'uch i chib'ih keh kahnel ixoq kamnaq kib'ahiil, xa re' inkaaj chi ma' 
nkan ta chikiij najt tii chik rooq i kitiij inki a'n Re' keh xiik' naah ti'kiil i tojb'al 
kimahk naakik'ulum, inki. 

Re' i rulemóxna xuyeew i neb'aa' laj ixoq kamnaq rub'ahiil 
(Luc 21.1-4) 

41Junriim i Jesús, tzunlik i koq chuwach taqe i kaxoon ye'aab' lemóxna, xrilow 
taqe i tinamit chi xkiyeew i kilemoxna chupaam taqe kaxoon re' re'. Eh ma' k'isiin 
wo' taqe i b'ehomaq xkiyeew i kilemoxna. 

42Eh jinaj i neb'aa' laj ixoq kamnaq rub'ahiil, xuyeew chi rulemóxna pan kaxoon i 
ki'ib' chi kok' tumiin re' ruuk' q'an wach, ma' k'ih taq ta kiwach. 

43Eh re' i Jesús xuyuq'eej taqe ruuk' i raj tahqaneel, je' wili xuq'or keh: Re' hin xti 
korik taq i nuq'or aweh chi re' i neb'aa' laj ixoq wili xiik' naah k'ihaal i lemóxna 
xuyeew chuwach chu'nchel i xkiyeew kilemoxna chupaam taqe kaxoon re' re'. 

44Chu'nchel i re', re' inkiyeew chi kilemoxna inqohxanik chikiwach. Raaj i neb'aa' 
laj ixoq wili, xuyeew chi rulemóxna chu'nchel i ruk'isa tz'aaq naa naq rik'sam wii' 
q'iij, inki. 

Mar 13 

Re' Jesús xuq'or chi naa ruyojib'iik i rupaat i Dios 
(Mat 24.1-2 Luc 21.5-6) 

1Noq xelik chaloq i Jesús parupaat i Dios, jinaj keh i raj tahqaneel je' wili xuq'or 
reh: Qaj Tijineel, ¿mi naa wilow chi q'e' holohaq i paat, chi q'e' holohaq ab'aj 
korjinaq wii'? inki. 

2Eh re' Jesús je' wili xuq'or reh: Hoo', inwilow. Raaj i hat, ¿mi nawil nimaq taq 
paat? Re' hin i nuq'or aweh chi ma' jino'q ab'aj korjinaq wii' naa rukahniik 
paruye'aab' na'yo'joq, inki. 

Re' i rehtalil noq komajaa' insacharik wach i wach ak'al 
(Mat 24.3-28 Luc 21.7-24 17.22-24) 

3Eh re' Jesús xooj rutzunaa' riib'chinaah i yuuq' olivo, chi k'ulwaach i rupaat i 
Dios. Eh noq rutkeel chik wilik ar re' Pedro, i Jacobo, i Juan, i Andres, xkipahqaaj 
reh Jesús chi je' wili: 

4Re' hoj inqaaj chi neenaq'or qeh jaruuj imb'aan i xaq'or chi riij i rupaat i Dios, eh 
chib'ih i rehtalil naa ruwihiik noq ach k'isiin ma' imb'aan chu'nchel i re', inki taqe. 

5Re' Jesús je' wili xuq'or keh: Chawik'raaj taq awiib' reh chi ma' awach ta taq 
neenjot'wik aweh, 

6ruum ma' k'isiin taqe i je' tii chik panub'ihnaal naa kik'uliik iloq. Re' hin i Cristo, 
inko'q taqe, eh ma' k'isiin i naakijot'om. 

7Eh re' taq i hat na' chab'iraj taq rib'iral chi k'ahchi' i q'aq'inik chi najt chi ma' 
najt, mat yo'jik taq, ruum xa je' wo' re' i naa ruk'ulariik. Xa re' la', komajaa' ta re' 
re' i rusahchiik wach i wach ak'al. 

8Eh re' taqe i nimaq taq tinamit k'ul naa kitoq'aam peleto chikiwach. Eh re' taqe i 
ju'jun seht chi tinamit k'ul naa kitoq'aam q'aq'inik chikiwach. Naa ruwihiik yihk, 
wi'jaleel. Re' taqe re', xa toq'omb'al pee reh i runimaal ti' k'axik naa ruk'ulariik. 

9Re' taq i hat, chawik'raaj taq awiib' ruum naa taq kaat kiq'asam pan kiq'ab' i 
q'atal q'orik. Eh naa taq kaat kiq'ojib'eem chupaam taqe i paat inlooq'jik wii' 
Dios, eh naa taq kaat kiq'asam pan kiq'ab' i nimaq wach kikamaj, pan kiq'ab' i 
reey ruum i nunimjiik. Ar naa taq aq'orom wib'iral keh taqe re'. 

10Eh noq komajaa'-oq insahchik wach i wach ak'al, ajwaal wach chi peet naa 
ruq'orariik rib'iral i ak' k'uhb'aal chupaam i nimaq taq tinamit sut i wach ak'al. 

11Eh jarpech taq naa kaat kik'amam reje chikiwach i q'atal q'orik, mat kapeb'ik 
taq chi riij chib'ih taq i naa aq'orom, ruum re' taq i naa aq'orom aha' wilik i naa 
ruye'ariik taq pan awánima. Ruum ma' xata pan awánima taq naa ruchaliik i naa 
taq aq'orom, re' la' i Santolaj Uxlab'al naa ruq'oriik taq aweh. 

12Re' taqe i kas kichaaq' kiib' k'ul naa kiq'asam kiib' pankimik. Eh re' taqe i 
tuutb'ees ajaab'ees naa kiq'asam pankimik i kak'uun kixq'uun. Eh re' taqe 
ak'uunb'ees ixq'uunb'ees naa kikansam i kituut kajaaw. 

13Re' taq i hat, chu'nchel i tinamit naa ki-ixowaniik taq awach ruum i nunimjiik. 
Eh awach i ma' naa ta ruyojiik ruk'ux korehtaal i rukimiik, re' re' naa ruko'ljiik. 

14Eh noq naa taq awilom i hat chi k'ahchi' i yiib' wach na'ojb'al i ruq'orom chaloq 
i Daniel, jalal ruq'oral i Dios chupaam i Loq'laj Ye'aab' aha' ma' ruk'ul ta naq chi 
naa rub'aan, (awach i rilow wach huuj, chureq chi riij) re' taqe i wilkeeb' Judea 
na' k'ularoq i re', inchol kimolom chi elik pantaq rax chee'. 

15Awach i wilik ponoq kochinaah i rupaat, manqajik chaloq chi rehtesjiik i chib'ih 
reh wilik parupaat. 

16Eh awach i wilik ponoq parab'iix, mansutinik chaloq parupaat chuk'amariik i 
ruso'. 

17Eh chupaam taqe q'iij re' re', q'e' ti' i naakik'ulum taqe ixoq wilkeeb' wach 
k'acharik, je' wo' taqe i wilik kikok' ha'lak'uun ko aj ch'uuch' taqe. 

18Je' re' noq re' taq i hat, inchol taq apahqaam ree Dios panatiij chi ma' ta naq 
paruq'ijil k'uxik neenk'ularik taqe re', 

19ruum chupaam taqe q'iij re' re', jinaj i runimaal ti' k'axik naa rilariik, ma' jank'al 
ta nilarik i rutz'uhkrisam chaloq i tinamit wach ak'al i Dios, eh ma' jaruuj wo' chik 
q'iij naa rilariik. 

20Eh wi ta re' QaJaaw ma' neerutoq rooq jarub' q'iij naa rub'aan i ti' k'axik re' re' 
ma' jino'q naq i neeruko'leej riib'. Naa la' rutoqom rooq i q'iij, ketelb'al kiwach i 
kinimanik ree reh, i rusik'im cho kiwach. 

21Eh chupaam taqe q'iij re' re', wila' awach taq xq'orik aweh i hat chi je' wili: Ayu' 
wilik i Cristo, wulu' wilik, inko'q taq aweh, manimaj taq reh, 

22ruum naa kik'uliik iloq naa kikojom kiib' chi Cristo, i naa kikojom kiib' chi jalal 
ruq'oral i Dios. Eh wilik ehtalil, wilik i ma' ilooj taj naakik'uhtaam, chi jot'b'al keh 
taqe rusik'im cho kiwach i Dios. 

23Re' hin Ak'uunb'ees nuwii' winaq noq k'ahchi' nuq'orom taq aweh chu'nchel i 
naa ruk'ulariik. Je' re' noq, chawik'raaj taq awiib' i hat, inki i Jesús. 

Re' i ruk'uliik ruka'peech i Jesucristo 
(Mat 24.29-35,42,44 Luc 21.25-36) 

24Eh noq ik'inaq chik i runimaal ti' k'axik re' re', re' q'iij naa ruq'equumriik wach, 
re' poh ma' naa ta chik ruye'em i rusaqumaal. 

25Eh re' taqe ch'umiil wilkeeb' pan taxaaj naakiq'ehb'iik chaloq. Eh re' taxaaj 
ruch'ihil i wilkeeb' chupaam naakikirkotiik. 

26Chi riij i re', naakiinkilom i tinamit i hin, chi k'ulik i nub'an iloq nah suutz' ruuk' 
i runimaal i wajaawriik ruuk' i nuloq'il. 

27Eh naa nutaq'aam taqe reje i nuánjel sut i wach ak'al, je' wo' sut i raa' taxaaj, 
chumolariik kiwach i nutinamiit nusik'im cho kiwach. 

28Re' taq i hat, inchol taq atijem awiib' ruuk' i jalwaach q'orik wili: Re' ruche'el i 
higo noq ha'lak'un i q'ab' intoxlinik johtoq i xaq, ar ink'utinik chi xailook' chik i 
ruq'ijil i siq'jil. 

29Je' aj re' noq naa taq awilom chi xk'ularik chik taqe i xnuq'or taq aweh, ar taq 
naa akojom rehtaal chi xailook' chik kink'u'loq ruka'peech i hin, Ak'uunb'ees 
Dios. 

30Re' hin xti korik taq i nuq'or aweh chi re' taqe re' naa ruk'ulariik noq komajaa' 
kikimiik taqe i tinamit wilkeeb' yu'naak. 

31Re' taxaaj ruch'ihil i wach ak'al naa rik'iik kiwach. Eh re' nuk'uhb'aal ma' naa 
tarik'iikwach. 

32Xa re' la', re' ruq'ijil taqe re', ma' jino'q i naab'inik reh. Ni xata re' taqe ánjel 
wilkeeb' cho pan taxaaj, ni xata re' hin, Ak'uunb'ees Dios, xa re' wo' hoq i waJaaw 
i naab'inik reh. 

33Je' re' noq re' taq i hat, xa eliik-oq na'lik taq aweh, eh cha a'n taq atiij, ruum ma' 
aweht'al ta taq jaruuj naa ruponiik i ru orahiil chi naa ruk'ulariik taqe re'. 

34Je' rukab' i rub'an i winaq noq nooj chi b'iyájo chi najt. Eh i ruq'or kahnoq reh 
taqe rumoso chi ilaroq chib'ih reh parupaat. Eh chi kiju'junaal i ruyeew kahnoq 
kikamaj. I ruq'or reh i wilik chi chii' i puerta chi na'lik-oq reh chi cha'jinik. 

35Je' wo' re' taq i hat, xa eliik-oq taq na'lik aweh, ruum ma' aweht'al ta taq nik' 
naa nuk'uliik iloq ruka'peech i hin, je' rukab' i ehchan paat re' re', mi re' 
parujohtiik aq'ab', mi re' yejal aq'ab', mi re' pampeet koq'iim imaas, oon 
parusaq'iik naa nuk'uliik iloq. 

36Na'lik-oq taq aweh re', reh chi ma' suq ta taq awiriik noq nee taq tik'ulik nureq. 

37Aha' wilik i nuq'or taq awee hat, i nuq'or wo' keh chu'nchel i tinamit: Xa eliik-
oq na'lik taq aweh, inki Jesús. 

Mar 14 

Re' rusik'ariik chi riij i ruchopariik i Jesús ree rukanteesjiik 
(Mat 26.1-5 Luc 22.1-2 Juan 11.45-53) 

1Ach-oq pan kiib' q'iij intohq'ik i runinq'ijiik i elik chaloq Egipto, re' noq 
ink'uxarik i kaxlanwi'k ma' xta ch'amb'esb'al reh. Re' taqe i kajaaw i k'amal 
kib'eeh aj tiij, taqe i kik'uhtanik ree k'uhb'aal, xkisik' chi riij chi ruuk' jot'ooj naa 
kichopom naa kikansam i Jesús. 

2Eh je' wili i xkiq'or: Xa re' la', ma' nee ta nqachop noq kok'ahchi' i ninq'ijinik, reh 
chi ma' nee ta nkimol kiib' i tinamit chi qapletohjik, inki taqe. 

Jinaj ixoq xujalk'iij ink'ohnik laj iq'oom wach naah i Jesús 
(Mat 26.6-13 Juan 12.1-8) 

3Re' Jesús xooj Betania, ar xokik i koq parupaat i Simón, re' i aj rax q'aah inkiq'or 
reh. Eh noq wilik chik ar nah mexa i Jesús, jinaj ixoq xooj k'oloq ruuk', 
ruyohq'eem jinaj i lemeta, runujisam chi ink'ohnik laj iq'oom xutoq i ralaq i 
lemeta. Eh xujalk'iij iq'oom wach naah i Jesús. 

4Eh wilik taqe chi kixilak i xchalik kik'aah, je' wili i xkiq'or chikiwach: ¿Chib'ih 
reet noq i ruyeew chi re' chi ma' re' ink'ohnik laj iq'oom ixoq re' re'? 

5Re' iq'oom re' re' xub'an naq chi xk'ayjik, eh ma' xata naq ixib' siento chi tumiin 
re' ruuk' i saq wach xtojarik. Re' i tz'aaq xsiijik naq keh i neb'aa', inki taqe 
chuch'oljiik ixoq re' re'. 

6Eh re' i Jesús je' wili i xuq'or keh: Chakanaa' taq. ¿Chib'ih reet noq i nach'olej taq 
ixoq? Re' xub'an weh holohik chi b'anarik. 

7Re' taqe neb'aa' eliik naa kiwihiik taq chaxilak, neerub'an chi nee taqe 
natoob'eej nik' taq inawaaj. Eh re' hin ma' eliik ta taq naa nuwihiik chaxilak. 

8Re' ixoq wili xub'an i xuyee riib' chuwach, xujalk'iij ink'ohnik laj iq'oom wach 
nunaah, reh chi noq xriq'omaj i nuti'jolal reh i numuhqiik. 

9Re' hin xti korik taq i nuq'or aweh chi xa aha' pa' yuuq' sut i wach ak'al naa 
ruq'orariik i ak' k'uhb'aal, naa wo' ruq'orariik ar i xub'an ixoq wili, reh chi naa 
ruk'uliik pank'uxliis, inki. 

Re' Judas Iscariote xutoq'aa' ruk'ayem i Jesús chi ma' eht'alimaj 
(Mat 26.14-16 Luc 22.3-6) 

10Re' Judas Iscariote, i jinaj keh i kab'laj chi raj tahqaneel i Jesús, xooj kuuk' taqe i 
kajaaw i k'amal kib'eeh aj tiij chuq'ahteesjiik i Jesús. 

11Noq xkib'iraj chi je' re' xsuuqb'ik kik'ux, xkiq'or ree Judas chi naakiye'em 
rutumiin chi riij Eh xtohq'ik rusik'im chi riij i nik' wach noq naa ruq'asam i Jesús. 

Re' Santolaj wi'k xub'an i QaJaaw Jesús ree xq'eq 
(Mat 26.17-29 Luc 22.7-23 Juan 13.21-30 1 Kor 11.23-26) 

12Eh pampeet q'iij reh i runinq'ijiik i elik chaloq Egipto, re' noq ink'uxarik i 
kaxlanwi'k ma' xta ch'amb'esb'al reh, re' noq kikanteesjiik taqe rak'uun tentzun 
chi mayiij, re' taqe i raj tahqaneel i Jesús xkipahqaaj reh chi je' wili: ¿Aha' inawaaj 
chi neenooj qayejaa' awa' ree xq'eq naa ak'uxum reh i runinq'ijiik? inki taqe. 

13Eh re' Jesús xutaq'aaj reje ki'ib' keh i raj tahqaneel, je' wili i xuq'or keh: Yu'naak 
hiy taq pan tinamit. Ar taq neenareq jinaj i winaq rutehlaam nah tileb' i jinaj ikom 
chi jot'ik, nee taq inatahqeej reje. 

14Eh aha' pa' neenokik i koq je' wili taq i neenaq'or reh i ehchan paat: Re' i qaj 
Tijineel xutaq'aaj cho rupahqaljiik aha' wilik apaat naa rub'anam wii' ruwa' 
ruch'ihil taqe i raj tahqaneel re' wi'k ree xq'eq reh i runinq'ijiik i elik chaloq 
Egipto, tiko'q taq reh. 

15Re' reh nee taq i ruk'uhtaaj aweh paruka'ch'iht i rupaat chi korjinaq chik i 
rujuntaas paam i paat re' re'. Ar taq neenayejaa' qawa' qahaa' ree qaxq'eeq, ki 
uchjik ruum i Jesús. 

16Eh re' i ki'ib' chi raj tahqaneel i Jesús xiooj wo' pan tinamit. Eh xponik kireq chi 
je' rukab' i xq'orarik reje keh ruum i Jesús. Eh xkiyejaa' wo' hoq i kiwa' kihaa' re' 
xq'eq reh i runinq'ijiik i elik chaloq Egipto. 

17Eh noq xokik i q'iij, re' Jesús xooj k'oloq chupaam i paat, ruch'ihil taqe i 
ruk'u'liil i raj tahqaneel. 

18Eh noq wi'k chik i rub'an i Jesús nah mexa ruch'ihil i kab'laj chi raj tahqaneel, je' 
wili i xuq'or keh: Re' hin xti korik taq i nuq'or aweh chi jinaj taq i wilik chaxilak 
naakiin ruk'ayem chi ma' eht'alimaj, re' i k'ahchi' rub'anam ruwa' wuuk', inki. 

19Noq xkib'iraj chi je' re' xtib'ik kik'ux. Xa riij chik riib' noq xkipech'uj chi 
kiju'junaal chi je' wili: ¿Re'-oq pe' nchee hin naa nuk'ayiniik aweh noq inaq'or? 
inki taqe reh. 

20Re' Jesús je' wili i chaq'wik xub'an: Jinaj taq chaxilak i hat i kab'laj taq chawiib' 
naa ruk'ayiniik weh re' i hoj junwaa' ruuk' chupaam i jinaj chi pulato. 

21Re' hin Ak'uunb'ees nuwii' winaq, xanaa wo' nuk'ulum aha' wilik taqe i 
tz'ihb'amaj chaloq pan santo laj huuj. Xa re' la', q'e' ti' inaruk'ulum i naa 
ruk'ayiniik weh. Xti ruk'ul naq chi reh chi ma' ta naq aasjinaq chaloq, inki Jesús. 

22Eh noq wi'k inki a'n nah méxa, re' Jesús xuchop chaloq i kaxlanwi'k xut'iosej 
johtoq ree Dios, xuch'uy, xuyeew keh i raj tahqaneel, je' wili i xuq'or keh: Hu' taq, 
chak'ux taq i kaxlanwi'k wili, re' i rujalwaach i nuti'jolal, inki. 

23Eh xuchop chaloq jinaj i nimlaj kulk xut'iosej ree Dios, eh xrik'saj reje keh i raj 
tahqaneel, eh chi kunchelaal xkuk'ej keh i wilik chupaam. 



2012 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

24Eh je' wili i xuq'or keh: Re' wili i rujalwaach i nukik'eel naa ruchihkiik chikiij i 
ruk'ihaal, reh chi naa rojiik eloq wach i ko ak' ruyejaam cho wach i Dios. 

25Re' hin i nuq'or taq aweh chi komajaa' pee chik naawuk'em i riis uuva kore' 
chik na' chureq i ruq'ijil na' anwuk'ej i ak' riis uuva, re' noq naa nuwihiik pa 
runimaal rajaawriik i Dios pan taxaaj, inki. 

Re' Pedro naa ruq'orom chi ma' reht'al ta nuwach, inki Jesús 
(Mat 26.30-35 Luc 22.31-34 Juan 13.36-38) 

26Eh kikohlaam-oq chik rutz'uuyjiik i tz'uuy loq'oomb'al ree Dios i Jesús ruch'ihil 
taqe i raj tahqaneel, xiooj chinaah i yuuq', olivo. 

27Eh re' Jesús je' wili xuq'or keh: Chawunchelaal taq i hat naa taq ruyojiik ak'ux 
wuuk' chupaam aq'ab' wili, ruum tz'ihb'amaj chaloq chi je' wili: Re' hin naa 
nukansam i cha'jen tentzun, eh re' taqe tentzun naa kitukem kiib', inki. 

28Eh na' kinwukteesjoq wo' chik chaloq chi k'achlik nuwach, re' hin naa wojiik 
chi peet b'eeh taq chawach Galilea, inki. 

29Re' Pedro reh je' wili xuq'or reh: Ro'q ta chu'nchel taqe i nuk'u'liil neenyoj 
kik'ux, re' hin ma' jaruuj neenyoj nuk'ux, inki. 

30Eh re' Jesús je' wili i xuq'or reh i Pedro: Re' hin xti korik i nuq'or aweh chi 
chupaam aq'ab' yu'naak, noq komajaa' inoq'ik ruka'peech imaas, re' hat oxpech 
naa aq'orom chi ma' aweht'al ta nuwach, inki. 

31Eh re' Pedro toq' toq' xuq'or ree Jesús chi je' wili: Ro'q ta hoj junkimiik awuuk', 
re' hin ma' jaruuj neenuq'or chi ma' weht'al taa wach, inki, eh je' re' i xkiq'or 
chikuncheel. 

Re' noq xub'an rutiij i Jesús ar Getsemaní 
(Mat 26.36-46 Luc 22.39-46) 

32Re' Jesús, ruch'ihil taqe i raj tahqaneel, noq xooj chupaam i ye'aab', Getsemaní, 
eh je' wili i xuq'or keh: Re' taq i hat, ti tzuun pee taq kahnoq ayu' anb'an pee cho 
nutiij i hin wulu', inki. 

33Eh xuk'am taqe reje chi riij i Pedro, i Jacobo, i Juan. Ar q'e' xchalik rutz'irkiil 
wach i Jesús, eh xchalik ruyot'kiil i ruk'ux. 

34Je' wili i xuq'or keh: Re' hin ma' k'isiin ta tz'irkiil inwik'raaj pan wánima, je' 
nche xanaa chik nukimiik noq inwik'raaj, tikaan pee taq kahnoq ayu', xa re' la', 
matwirik taq, inki. 

35Eh re' Jesús k'isiin chik xb'ehik reje, ar xupachaa' qohoq riib' wach ak'al, je' wili 
i xuq'or parutiij: Wila' i ruyeew riib' chawach Wajaaw, maayeew q'ab' chi 
neemponik i ti' laj jumehq' re' re', inki. 

36Eh je' wili i ruq'or parutiij: Hat waJaaw, re' hat ma' xtaj i ma' neena a'n rub'aan. 
Ruum aj re' nee kinako'leej chuwach i je' k'ahlaj ha' re' re'. Xa re' la', ma' ta naq 
neena a'n inwaaj i hin, re' ta la' naq neena a'n inawaaj i hat, inki. 

37Eh xsutinik chaloq i Jesús suq kiwiriik ixib' chi raj tahqaneel noq xk'ulik rureq. 
Je' wili i xuq'or ree Pedro: Simón, ¿mi wirik i na a'n re'? ni xata xakuy taq 
junk'aam-oq chi na'lik taq aweh. 

38Ma a'n taq chik i wirik, cha a'n la' taq atiij, reh chi ma' nee ta taq ti q'ehb'ik 
pamahk. Korik chi chu'nchel taq awánima chi nunimjiik, xa re' la', re' taq ati'jolal 
ma' xta rukowiil, inki keh. 

39Eh xooj wo' chik rub'an rutiij ruka'peech, re' wo' chik xuka'pechej ruq'orariik i 
xuq'or pampeet. 

40Eh noq xsutinik chaloq i Jesús, suq wo' chik kiwiriik koxcheel noq xk'ulik taqe 
rureq, ruum xama' kikuy ta naq chik i kiwiriik. Xa ma' nkireq ta chik chi riij nik' 
wach ruchaq'weesjiik naa kianam. 

41Eh noq xk'ulik taqe rureq paroxpeech, je' wili i xuq'or keh: ¿Mi xa ko wirik mi 
xa ko hi'lik wo' taq i na a'n re' hat? Manlik taq i wirik xa a'n. Xponik chik i ru 
orahiil chi re' hin, naa kinkiq'asam pan kiq'ab' taqe i aj mahk. 

42Na'lojoq taq aweh, taq taq, ruum re' i naa ruk'ayiniik weh wilik chik ayu', inki 
Jesús. 

Re' noq xkichop i Jesús 
(Mat 26.47-56 Luc 22.47-53 Juan 18.2-11) 

43Eh noq kok'ahchi' chi q'orik i Jesús, xooj k'oloq i Judas, jinaj keh i kab'laj chi raj 
tahqaneel, ruch'ihil taqe i ma' k'isa tinamit. Yoq'ooq' kich'ihch', i yoq'ooq' kichee'. 
Re' keh kitaaq'anik reje i kajaaw i k'amal kib'eeh aj tiij, i kik'uhtanik ree 
k'uhb'aal, i nimaq wach kikamaj. 

44Re' i Judas, ruq'orom chik keh i chopool nik' wach ruq'ahteesjiik naa rub'anam 
je' wili i xuq'or keh: Awach pa' i neenutz'ub' taq neenawilow, re' aj re' re' i Jesús, 
nee taq inachop reje chi korik, inki. 

45Re' i Judas xujil i koq riib' ruuk' i Jesús, je' wili i xuq'or reh: Hat waj Tijineel, q'e' 
hat atoob', inki. Eh xutz'ub' i koq i wach. 

46Eh xkilow chi je' re' xkijil i koq kiib' ruuk' i Jesús xkichop. 

47Chalik i jinaj keh i wilkeeb' ruuk' i Jesús xuqerej chaloq i ruch'ihch' parupaat, 
xuyok' juntar i xikin i jinaj i rumoso i kajaaw i k'amal kib'eeh aj tiij. 

48Re' Jesús je' wili i xuq'or keh i tinamit: ¿Chib'ih reet noq ruuk' ch'ihch', ruuk' 
chee' taq xat chalik chi nuchopariik? Je' inche kinchoparik ajileq' taq i na a'n. 

49Re' hin chu'nchel wo' naq q'iij xinwihik parupaat i Dios chi k'uhb'alinik, eh ma' 
nik' ta taq xinachop. Xa re' la', re' wili k'ahchi' nuk'ulum, reh chi neenooj eloq 
wach i tz'ihb'amaj chaloq pan santo laj huuj, inki. 

50Eh noq xchoparik i Jesús, chu'nchel i raj tahqaneel xkimol chi elik xkikanaa' 
kahnoq i Jesús. 

51Eh re' Jesús, xa jinaj chik chi ak'un xtahqinik reje reh rub'otom riib' pan jinaj 
rub'urb'aal. Re' ak'un re' re', xkichop wo' naq. 

52Xa re' la', re' reh, xukanaa' kahnoq i rub'urb'aal pan kiq'ab' i chopool, sonlik 
noq xooj. 

Re' noq xk'amarik reje i Jesús chikiwach i kajaaw i k'amal kib'eeh aj tiij 
(Mat 26.57-68 Luc 22.54-55,63-71 Juan 18.12-14, 19-24) 

53Eh xkik'am reje i Jesús chuwach i kajaaw taqe i k'amal kib'eeh aj tiij. Eh xkimol 
kiib' taqe i kajaaw i k'amal kib'eeh aj tiij, taqe i nimaq wach kikamaj, taqe i 
kik'uhtanik ree k'uhb'aal. 

54Eh re' Pedro xa chi najt xam reje chi riij i Jesús, korehtaal xponik chi chii' i 
rupaat i kajaaw i k'amal kib'eeh aj tiij. Eh re' Pedro ar xutzunaa' i koq riib' chi 
q'axnik chi q'aaq' kuuk' i kicha'jinik reh i rupaat i Dios. 

55Eh re' taqe i kajaaw i k'amal kib'eeh aj tiij, taqe i juntzuhb' wilkeeb' ar, xkisik' 
naq ru mahk i Jesús, reh chi naakiq'atam i q'orik chinaah ree rukanteesjiik, xa re' 
la', ma' xkireq ta wo' ru mahk. 

56Atoob' ta ma' k'isiin wo' naq i xichukwik i koq ru mahk i Jesús, xa re' la' k'ul wo' 
chik xkiwech'uj kiib' chikiwach, xama' xkorjik ta wo' wach i xkiq'or. 

57Eh wilik wo' chik i xipa'lojik johtoq chi chukariik ru mahk i Jesús, je' wili i 
xkiq'or: 

58Re' hoj qib'iram chi je' wili i xuq'or i winaq wili: Re' hin naa nuyojom i rupaat i 
Dios wili kiyejaam chaloq i winaq. Eh xa ruuk' wo' chik ixib' q'iij naa wuksam 
jinaj i paat i ma' re' ta chik kiyej-aniik winaq, inki, inki taqe. 

59Ni xata ruuk' i xkiq'or taqe re' xkian jinaj wach kik'ux ruuk' i xkiyejaam wach. 

60Eh re' i kajaaw i k'amal kib'eeh aj tiij, xupab'aa' johtoq riib' pankiyejaal i 
wilkeeb' ar, eh xupech'uj ree Jesús chi je' wili: ¿Chib'ih reet noq ma' tichaq'wik 
taj? ¿Chib'ih inaq'or chi riij amahk inkikoj? inki reh. 

61Eh re' Jesús xama' xchaq'wik ta wo' hoq. Eh re' i kajaaw i k'amal kib'eeh aj tiij 
xupahqaaj wo' chik reh chi je' wili: ¿Mi korik chi re' hat i Cristo, i Rak'uun i Dios 
wilik ruloq'il? inki reh. 

62Re' Jesús je' wili i xuq'or: Korik, re' hin i Cristo. Eh korehtaal taq naakiin awilom 
i hin Ak'uunb'ees nuwii' winaq, chi tzunulkiin parusak'aaj Ajaab'ees Dios nim 

rajaawriik, naa wo' taq kin awilom chi k'ulik i nub'an iloq nah suutz' pan taxaaj, 
inki. 

63Eh re' kajaaw i k'amal kib'eeh aj tiij xuweq i ruso' chi riij ruum ruk'aah, je' wili i 
xuq'or: Yu'naak ma' kota chik ruman chi awach neenk'u'loq chuq'orariik chi wilik 
ru mahk. 

64Re' taq i hat xab'iraj taq chik chi xuq'ehtaaj i Dios ruuk' i ruq'oral. ¿Chib'ih taq 
inaq'or i hat chi riij taqe re'? inki. Eh chi kunchelaal xkian jinaj wach kik'ux chi 
xkiq'at i q'orik chinaah i Jesús reh chi naa rukanteesjiik. 

65Eh wilik taqe i xkichuhb'aaj i koq i Jesús. Wilik taqe i xib'urwik reh i 
panaq'wach, eh xkiq'ojib'eej, je' wili xkiq'or reh: Chaq'ijej aj re' awach xq'ojwik 
aweh, inki taqe reh. Eh re' taqe i cha'jen rupaat i Dios xkisak' i koq i panaq'wach i 
Jesús. 

Re' Pedro xuq'or chi ma' reht'al ta wach i Jesús 
(Mat 26.69-75 Luc 22.55-62 Juan 18.15-18,25-29) 

66Re' Pedro, noq wilik qohoq chi chii' i paat, xooj k'oloq ixoq ruuk', re' i jinaj keh i 
raj pooh i kajaaw taqe i k'amal kib'eeh aj tiij. 

67Eh xrilow ixoq re' re' chi q'axnik i rub'an i Pedro, xutz'ehtaaj i koq, je' wili 
xuq'or reh: Re' hat awuch'ihil wo' naq i Jesús aj Nazaret maje', inki. 

68Re' Pedro, je' wili xuq'or: Ni xata weht'al k'isinoq wach awach inaq'or, ma' 
weht'al taj chib'ih inaq'or, inki, eh noq xelik cho chi chii' i ookb'al, xoq'ik jinaj 
imaas. 

69Eh re' aj poh xrilow wo' chik wach i Pedro, je' wili i xuq'or keh i wilkeeb' ar: Re' 
winaq wili re' ruuk' taqe i raj tahqaneel i Jesús, inki. 

70Eh re' Pedro xuq'or wo' chik chi ma' reht'al ta wach i Jesús. Eh k'isa junk'aam-
oq chik, re' taqe i wilkeeb' ar je' wili xkiq'or ree Pedro: Re' hat xti korik chi hat 
jinaj keh i raj tahqaneel i Jesús. Xa ruuk' aq'oral inak'uhtaaj chi hat wo' aj Galilea, 
inki taqe reh. 

71Noq xrib'iraj i Pedro chi je' re', xtohq'ik ruq'orom chi je' wili: Xti korik chi ma' 
weht'al ta wach i winaq taq inaq'or, inki. 

72Eh re' imaas xoq'ik wo' chik ruka'peech. Eh re' Pedro xk'ulik cho paruk'ux i 
q'orooj reh ruum i Jesús chi je' wili: Noq komajaa' inoq'ik ruka'peech imaas, 
oxpech naa aq'orom chi ma' aweht'al ta nuwach, i nuchjik chaloq. Eh ruum i 
ruti'kiil ruk'ux i Pedro, xumol chi oq'ik. 

Mar 15 

Re' Jesús xq'ahtesjik pan q'ab' i Pilato 
(Mat 27.1-2,11-14 Luc 23.1-5 Juan 18.28-38) 

1Eh noq xsaq'ik, xkimol kiib' i kajaaw i k'amal kib'eeh aj tiij, taqe i nimaq wach 
kikamaj, taqe i kik'uhtanik ree k'uhb'aal, taqe i q'atal q'orik xkitaq'aaj 
rub'ak'ariik wach i Jesús, xkiq'asaj pan q'ab' i Pilato. 

2Eh re' i Pilato xupahqaaj reh i Jesús chi je' wili: ¿Mi korik chi re' hat i kiReey i aj 
judío? Korik, re' hin, je' rukab' i xaq'or, inki i Jesús. 

3Eh ruum chi ma' k'isiin i ru mahk i Jesús k'ahchi' kikojom taqe i kajaaw i k'amal 
kib'eeh aj tiij, 

4re' Pilato xupahqaaj wo' chik reh i Jesús chi je' wili: ¿Chib'ih reet noq ma' 
tichaq'wik taj? ¿Mi ma' ti' inawik'raaj re' chi ma' k'isiin amahk inkikoj? inki reh. 

5Eh re' Jesús xama' xchaq'wik ta wo' hoq. Xrilow chi je' re' i Pilato, ma' k'isiin ta 
xsahchik ruk'ux. 

Re' noq xq'atarik i q'orik chinaah i Jesús reh i rukanteesjiik 
(Mat 27.15-31 Luc 23.13-25 Juan 18.38-19.16) 

6Noq imb'aan i runinq'ijiik i elik chaloq Egipto, re' Pilato okrinaq chi roq'taaj 
ju'jun i wilkeeb' chi prexohjik re' q'oreel awach inkipahqaaj i tinamit. 

7Chupaam i q'iij re' re', jinaj i winaq, Barrabás rub'ihnaal, wilik chi prexohjik 
ruch'ihil taqe i kianam chaloq ikaansanik noq xkian chaloq i peleto kuuk' i q'atal 
q'orik. 

8Noq xi ponik i tinamit ar, xkipahqaaj ree Pilato chi roq'taaj jino'q i wilik prexo, 
je' rukab' i rub'an rajlaal haab'. 

9Eh re' Pilato je' wili i chaq'wik xub'an: ¿Mi nawaaj taq i hat chi re' kiReey i aj 
judío neenwoq'taaj reje? inki. 

10Je' re' xuq'or, ruum xunab'eej chi xa ruum ixowaal xq'ahteesjik i Jesús pan q'ab' 
kuum taqe i kajaaw i k'amal kib'eeh aj tiij. 

11Eh re' taqe i kajaaw i k'amal kib'eeh aj tiij xkitaqchi'ij i tinamit chi kipahqaaj ree 
Pilato chi re' i Barrabás resaj cho prexo. 

12Eh re' Pilato xupahqaaj keh i tinamit chi je' wili: ¿Chib'ih taq inawaaj chi 
neenub'an ruuk' i wili, re' inaq'or taq chi kiReey i aj judío? inki. 

13Re' i tinamit kow xkiq'or chi je' wili: Chakoj wach kuruus, inki taqe reh i Pilato. 

14Eh re' Pilato xupahqaaj wo' chik keh chi je' wili: Xti ¿chib'aaj wo' jariik re' i yiib' 
wach xub'an? inki. Eh re' keh q'e' chik kow xkiq'or chi je' wili: Chakoj wach 
kuruus, inki taqe. 

15Eh re' i Pilato, ruum chi xraaj ruch'ikaam kik'ux i tinamit, re' Barrabás xresaj 
cho prexo. Eh rutaq'aam-oq chik ruq'ojariik i Jesús i Pilato, xuq'asaj pan kiq'ab' i 
soldado, reh chi naa kikojom wach kuruus. 

16Eh re' taqe soldado xkik'am reje i Jesús chi chii' i rupaat i q'atal q'orik, eh ar 
xmolarik kiwach i kik'u'liil i soldado. 

17Re' ruk'ihaal soldado re' re' xkikoj chi riij i Jesús jinaj itz'ihy q'eqjutik ru kaqiil, 
eh xkikoj wach naah jinaj i corona jitz'ooj k'iix ruyej-aal. 

18Eh kow xkiq'or i koq reh i Jesús chi je' wili: Q'e' looq' i kiReey i aj judío maje', 
inki tii chik taqe reh. 

19Xkit'ix-lom paam i naah i Jesús ruuk' kaxlan aaj, xata wo' jarpech xkichuhb'aaj i 
koq, eh xata wo' jarpech xkixuk'aa' i koq kiib' chuwach, inkiloq'ej tii chik i koq 
inki a'n kiib'. 

20Kikohlaam-oq chik rukaqse'ljiik i Jesús chi je' re', xkesaj wo' chik chi riij itz'ihy 
q'eqjutik ru kaqiil, xkikoj wo' chik chi riij i xti ruso' i reh, eh xkesaj cho ar, reh chi 
xooj kikoj wach kuruus. 

Re' rukojariik wach kuruus i Jesús 
(Mat 27.32-56 Luc 23.26-49 Juan 19.17-30) 

21Noq xkik'am reje i Jesús, xkik'ul jinaj i winaq pamb'eeh chalik i rub'an parab'iix 
aj Cirene, Simón rub'ihnaal, re' i rajaaw i Alejandro, i Rufo. Eh re' Simón xkimin 
reje chuk'amariik i rukuruus i Jesús. 

22Eh xkik'am reje i Jesús chupaam jinaj i ye'aab', Gólgota rub'ihnaal. (Iraaj 
ruq'orom chi re' Ye'aab' ruB'aqil Naah Camnaq) 

23Ar xkiyeew ree Jesús chi uuk'jik i vino xilakimaj ruuk' k'ah laj iq'oom mirra 
rub'ihnaal. Eh re' Jesús ma' xraaj ta ruk'em. 

24Chi riij i re', xkikoj wach kuruus i Jesús reh i rukanteesjiik. Xi chalik taqe 
soldado xkiq'ijej riij taqe i ruso', naab'al reh aha' wilik neenkahnik keh chi 
kiju'junaal. 

25Eh je' naa b'elejeeb'ora i rujohtiik i q'iij, xkikoj wach kuruus i Jesús. 

26Eh wach kuruus, xkitz'ihb'aaj i ru mahk i Jesús, chib'ih reet noq xkikoj wach 
kuruus, je' wili i ruq'or: Re' wili i kiReey i aj judío, inki. 

27Eh ki'ib' wo' ajileq' xkikoj wach kuruus, jinaj i xkiyeew parusak'aaj i Jesús, eh 
jinaj i xkiyeew parutz'eet. 

28Je' aj re' noq xooj eloq wach i tz'ihb'amaj chaloq pan santo laj huuj, chi riij i 
Jesús chi je' wili: Re' reh xkojarik paruman chi kixilak taqe i yiib' wach kina'ojb'al, 
inki. 

29Eh jarub' taqe ki-ik'ik ar inkib'aj i koq i Jesús, inkik'uyu'saj i kinaah, je' wili 
inkiq'or reh: Haaya' chi aweht'al. Re' hat xaq'or chi naa ayojom i rupaat i Dios, eh 
chi xa ruuk' ixib' q'iij naa wo' chik awuksam johtoq. 

30Chako'leej aj awiib' yu'naak re', chawesaj chawiib' wach kuruus, inki taqe. 

31Je' wo' re' rukaqse'ljiik i Jesús xkian i koq taqe i kajaaw i k'amal kib'eeh aj tiij, 
taqe i kik'uhtanik ree k'uhb'aal, je' wili i xkiq'or chikiwach: Xuko'leej taqe 
tokoom, eh re' reh ma' ruko'leej ta riib' chi rib'il riib'. 

32Xti chuqasaj aj cho riib' wach kuruus re' i Cristo, kiReey i aj Israel, reh chi 
neenqilow, eh neenqanimaj, inki taqe. Eh xb'ajarik wo' i Jesús kuum taqe i ki'ib' 
chi ajileq' wilkeeb' wach kuruus pantaq rucheel. 

33Eh noq xponik kab'lajora i q'iij, xq'equmrik chu'nchel i wach ak'al, kore' chik 
ixib'ora ruqajiik i q'iij xsaquumb'ik. 

34Eh chupaam i ora re' re', kow xuq'or i Jesús chi je' wili: Eloi, Eloi, ¿lama 
sabactani? inki. (Je' wili iraaj ruq'orom: Hat nuDios, hat nuDios, ¿chib'ih reet noq 
xi nakanaa' chi wutkeel? inki) 

35Eh wilik taqe i wilkeeb' ar xi ib'irinik reh i xuq'or, je' wili i xkiq'or: Chab'iraj taq 
i ruq'or, re' i Elías i ruyuq'eej, inki taqe. 

36Eh jinaj xooj rajimam riib' jinaj i potz potz paam xumuhaa' pan i ch'amlaj ha' 
xub'ak' ju' kaxlan aaj, xuyeew johtoq chi chii' i Jesús, reh chi naa ruyob'em ruhaa', 
eh je' wili i xuq'or: Chakanaa' taq, qilow peet mi nee pa' ink'ulik qahteesjoq ruum 
i Elías, inki. 

37Eh re' Jesús xuk'er chii' chi kow, eh xkimik. 

38Eh re' itz'ihy tasb'al paam i rupaat i Dios xweq panyejaal, ko taxaaj xutoq'aa' 
chee ruweqiik, eh xponik ko chi chii' panyuuq'. 

39Eh re' i k'amal kib'eeh taqe soldado, wilik i koq chuwach i Jesús, xrilow chi 
xkimik-lom, je' wili i xuq'or: Re' winaq wili xti korik wo' hoq chi Rak'uun i Dios, 
inki. 

40Eh wilik taqe ixoq xi ilwik reje reh chi najt i xuk'ul i Jesús. Eh chi kixilak taqe 
ixoq re' re' wilik i María aj Magdala, je' wo' hoq i María rutuut i Jacobo, re' i 
chaq'b'ees, rutuut i José, eh re' wo' haa' ixoq, Salome rub'ihnaal. 

41Re' taqe re' xi tahqinik cho reh i Jesús, eh xkitob'eej noq xwihik Galilea. Eh ma' 
k'isiin wo' taqe ixoq wilkeeb' ar, re' taqe i xi tahqinik reh i Jesús noq xponik 
Jerusaleem. 

Re' i rumuhqiik i Jesús 
(Mat 27.57-61 Luc 23.50-56 Juan 19.38-42) 

42Eh noq xokik i q'iij k'ahchi'-oq chik i yej-anik iib', iraaj ruq'orom chi ach k'isiin 
ma' imb'aan okik chupaam i hi'limb'al q'iij, 

43re' José, aj Arimatea wilik rajaawriik chi kixilak i q'atal q'orik inkimol kiib', eh 
k'ahchi' wo' naq ruy-eem i ruk'uliik i runimaal i rajaawriik i Dios, xuchop ruk'ux 
chi okik ruuk' i Pilato chupahqaljiik i ruti'jolal i Jesús. 

44Re' Pilato xsahchik ruk'ux noq xrib'iraj chi xkimik-lom i Jesús. Ruum i re', 
xuyuq'eej ruuk' i k'amal kib'eeh taqe soldado, xupahqaaj reh mi korik chi xkimik 
chik i Jesús. 

45Eh noq xuq'or i k'amal kib'eeh soldado chi xkimik chik i Jesús, re' Pilato xuyeew 
q'ab' reh i José chi xuk'am i ruti'jolal i Jesús. 

46Eh re' José xuloq' jinaj i holohik itz'ihy, xuqasaj i ruti'jolal i Jesús wach kuruus, 
xub'ot chupaam itz'ihy, eh xumuq'aa' pan jinaj jul k'otooj panab'aj xutolej chaloq 
jinaj i nimlaj ab'aj, xukoj chi tz'apb'al chii' i jul. 

47Re' i María aj Magdala, ruch'ihil i María, re' rutuut i José ras i Jacobo, k'ahchi' 
reje kilom aha' xmuhqik wii' i Jesús. 

Mar 16 

Re' i ruwuktiik chee Jesús chi k'achlik wach 
(Mat 28.1-10 Luc 24.1-12 Juan 20.1-10) 

1Eh noq ik'inaq chik i hi'limb'al q'iij, re' María aj Magdala, ruch'ihil i María rutuut 
i Jacobo, ruch'ihil i Salome, xkiloq' ink'ohnik laj iq'oom b'uch'b'al naq reh i 
ruti'jolal i Jesús. 

2Eh pampeet q'iij ree xamano suq wach rusaq'iik manlik xelik chaloq i q'iij, xiooj 
taqe ixoq re' re' aha' xmuhqik wii' i Jesús. 

3Eh noq ojik inki a'n je' wili i k'ahchi' kiq'orom chikiwach: Awach ta naq 
neenesanik reh ab'aj tz'aplik wii' chii' i jul, inki taqe. 

4Noq xi ponik ar, inkilow elinaq chik iloq i nimlaj ab'aj tz'aplik naq wii' chii' i jul. 

5Eh noq xi okik i koq panjul ixoq xkilow wach jinaj i k'ijool saq potz'ik i runim 
rooq so' rukojom tzunlik pansak'aaj ree jul, ma' k'isiin ta xiyo'jik ruum. 

6Re' reh je' wili i xuq'or keh ixoq: Matyo'jik taq. Re' taq i hat, re' i ruti'jolal i Jesús 
aj Nazaret taq inasik', re' i xkojarik wach kuruus. Re' reh xwuktik wo' chik reje 
chi k'achlik wach, ma' xta chik ayu'. Chawil taq i ye'aab' aha' xmuhqik wii'. 

7Hiy taq cha q'or keh i raj tahqaneel, eh reh i Pedro, chi re' Jesús peet naa 
ruponiik chikiwach i keh Galilea. Ar naakilom wach je' rukab' i q'orooj cho keh 
ruum i reh, ki uchjik. 

8Eh re' taqe ixoq re' re' kajimam kiib' xi elik reje chupaam i jul xmuhqik wii' i 
Jesús, xakib'arb'otik chik ruum kiyo'jiik. Eh xama' awach ta chik inkiq'oreej, 
ruum kiyo'jiik. 

Noq wuktinaq chik chaloq i Jesús, xuk'uhtaaj riib' reh i María aj Magdala 
(Juan 20.11-18) 

9Wuktinaq-oq chik chee Jesús chi k'achlik wach paruwahq'eqiil i peet q'iij ree 
xamano, peet xuk'uhtaaj riib' ree María aj Magdala, re' i resam chaloq i wuquub' 
chi ma' tob'laj uxlab'al ruuk'. 

10Noq xrilow wach i Jesús i María, xooj-lom ruq'or keh taqe i xib'ehik cho ruuk' i 
Jesús, re' taqe i oq'ik inki a'n ruum i ruti'kiil kik'ux chi riij. 

11Eh noq xq'orarik keh ruum i María chi xk'aach wo' chik chaloq i Jesús, eh chi 
xrilow wach, re' keh ma' xkinimaj taj. 

Re' Jesús xuk'uhtaaj riib' keh i ki'ib' re' ruuk' taqe i raj tahqaneel 
(Luc 24.13-35) 

12Chi riij i re', re' Jesús xuk'uhtaaj riib' keh i ki'ib' chi raj tahqaneel ojik inki a'n 
panab'iix, xa re' la', tokoom chik ruwii' noq xkilow. 

13Eh noq xkinab'eej wach i Jesús taqe ki'ib' chi raj tahqaneel, xiooj-lom 
chuq'orariik keh i kik'u'liil, eh re' keh xama' xkinimaj ta wo' hoq. 

Re' Jesús xuq'or keh i junlaj chi raj tahqaneel chib'ih i naa rojiik kianam 
(Mat 28.16-20 Luc 24.36-49 Juan 20.19-23) 

14Eh noq xooj kuxoq, re' Jesús xuk'uhtaaj riib' keh i junlaj chi raj tahqaneel noq 
wi'k inki a'n nah méxa. Xuq'il taqe, ruum ma' kiye'em ta kik'ux chi nimanik, eh 
q'e' kow i kinaah, eh ma' xkinimaj taj i xkiq'or i xi ilwik wach i reh chi xk'aach wo' 
chik chaloq ruka'peech. 

15Je' wili i xuq'or keh i raj tahqaneel: Yu'naak hiy taq, cha q'or rib'iral i ak' 
k'uhb'aal keh chu'nchel i tinamit chi junsuut i wach ak'al. 

16Eh awach i neenimanik reh i ak' k'uhb'aal, eh neenqajik ruhaa', naa ruko'ljiik. 
Raaj awach i ma' nee ta nimanik reh, naa ruq'atariik i q'orik chinaah. 

17Eh re' naakinimaniik weh, re' wili i ehtalil i naa kianam: Panub'ihnaal naa 
kesam i ma' tob'laj uxlab'al kuuk' i tinamit. Eh naa kiq'oriik pan tokoom q'orik. 

18Eh wila' xkichop taqe i aaq', ma' naa ta kiti'arik. Eh wila' xkuk'ej i ha' re' ruuk' 
inkansanik, ma' xta naa kuuchjiik ruum. Wila' xkiyeew i kiq'ab' chinaah taqe 
yowaab', naa kik'achjik, inki Jesús. 

Re' Jesús xjohtik wo' chik pan taxaaj 
(Luc 24.50-53) 

19Noq rukohlaam chik ruq'orob'jiik taqe i raj tahqaneel i QaJaaw Jesús, xk'amarik 
johtoq pan taxaaj, xtzuhnik cho parusak'aaj Ajaab'ees Dios. 

20Re' taqe raj tahqaneel xiooj wo' chi q'orariik rib'iral i ak' k'uhb'aal xa aha' 
yuuq'. Eh re' QaJaaw intoob'inik keh. Eh re' i ma' ilooj taj inki a'n ink'uhtanik reh 
chi korik inkiq'or, je' ta naq re'. 

Luc 

Luc 1 

Re' ruch'ob'ariik rub'ehel chihreet noq xtz'ihb'jik i ak' k'uhb'aal wili 

1Qajaaw Teófilo, re' hin inutz'ihb'aaj reje ruq'orariik aweh chi ma' k'isiin wo' 
ixkichop kik'ux chutz'ihb'jiik chib'ih i xk'ularik chi qaxilak. 

2Re' xkitz'ihb'aaj chaloq re' re' eliik wach ruuk' i xkik'uhtaaj cho qeh i xi ilwik cho 
reh pampeet chib'ih i xk'ularik, eh xitowik cho haa' chuq'orariik rib'iral i ak' 
k'uhb'aal ree ko'lemb'al iib'. 

3Qajaa Teófilo, je' wo' re' xnub'an i hin xnusik' wo' chi riij ko paraa' pari'sil 
chu'nchel i xk'ularik pampeet. Ruum aj re', xuk'ul nuk'ux chi xnutz'ihb'aaj reje 
aweh chi tuslik wach taqe i xk'ularik chaloq re' re' 

4re' inwaaj i hin chi neenareq chi riij chi manlik aha' wilik taqe i xti korik 
k'uhtamaj chaaweh. 

Jinaj i ánjel xq'orik rib'iral i raasjiik i Juan aj qasan ha' 

5Eh noq xwihik chi reyil i Herodes ar Judea, xwihik wo' chi k'amal b'eeh aj tiij i 
Zacarías, re' ruuk' taqe i k'amal kib'eeh aj tiij, Abías inq'orarik keh. Eh re' i 
rehk'een, Elisabet rub'ihnaal, re' ruuk' taqe riih rumaam i, Aarón. 

6Re' Zacarías, kikab'cheel ruuk' i rehk'een korik wach kik'ux chuwach i Dios, eh 
xkinimaj chi korik chu'nchel i ruq'or i ruk'uhb'aal i QaJaaw Dios, je' wo' hoq i 
taaq'anik i rub'an. 

7Re' keh ma' xta kak'uun kixq'uun, ruum re' i Elisabet xa reh chi ma' ak'unoom 
ixoq taj, eh rijib' chik taqe kikab'cheel. 

8Eh re' Zacarías, i wilik chi k'amal kib'eeh aj tiij ruch'ihil taqe i rukomoon, xureq i 
ruq'ijil chi xooj kian i kikamaj chupaam i rupaat i Dios. 

9Eh noq kisik'im chik chi riij, wach naah i Zacarías xkahnik chi re' reh xokik 
chupaam i loq'laj ye'aab' parupaat i Dios chuk'atariik i insensia. 

10Eh noq k'ahchi' ruk'atam i insensia i Zacarías, re' taqe i ruk'ihaal tinamit tiij inki 
a'n i koq chi riij i rupaat i Dios. 

11Eh chupaam i jumehq' re' re', re' Zacarías xuk'uhtaaj riib' reh jinaj i ruánjel i 
QaJaaw Dios, xk'ulik rupab'aa' riib' parusak'aaj i artaal ink'atarik wii' i insensia. 

12Noq xrilow wach i ánjel i Zacarías xsahchik ruk'ux, eh yohb'aal wach xyojik. 

13Chalik i ánjel je' wili i xuq'or reh i Zacarías: Matyo'jik, ruum re' atiij xrib'iraj 
chik i Dios. Re' i Elisabet, i awehk'een, naa raasjiik jinaj i awak'uun ruuk' Juan i 
rub'ihnaal naa akojom. 

14Eh ma' k'isiin ta naa rusuuqb'iik ak'ux chi riij, eh ma' k'isiin i tinamit naa 
rusuuqb'iik kik'ux noq naa raasjiik, 

15ruum re' reh naa ruwihiik rajaawriik chuwach i QaJaaw Dios. Eh ma' naa ta 
ruk'em reh i vino, je' wo' hoq i k'ahlaj ha' inxohk'risanik. Xa noq la' wo' naa 
ruwihiik ruuk' i Santolaj Uxlab'al chi manlik noq komajaa' inaasjik. 

16Eh ruum i reh, ma' k'isiin taqe i rutinamiit i Israel naa wo' chik kinimam 
ruka'peech i QaJaaw i qaDios. 

17Eh re' Juan naa rojiik chi peet b'eeh chuwach i QaJaaw ruuk' i Santolaj Uxlab'al, 
ruuk' ajaawriik i xye'arik reh i Elías, reh chi naa rukojom taqe pansuqkiil k'uxliis i 
tuutb'ees ajaab'ees kuuk' i kak'uun kixq'uun. Reh chi re' taqe i ma' kinimanik taj 
naa kinimaniik, reh chi naa kiyejaam i kánima chuk'ulariik i QaJaaw, inki. 

18Eh re' Zacarías xupech'uj reh i ánjel chi je' wili: ¿Nik' wach noq neenunab'eej 
chi korik inaq'or? Re' hin, hin chik riji' winaq, je' wo' hoq i wehk'een rijib' wo' 
chik, inki. 

19Re' i ánjel je' wili xuq'or reh: Re' hin i ánjel, Gabriel rukamaj i Dios i nub'an. Re' 
reh xtaaq'anik cho weh chi naa kaat nuq'o'reem, reh chi naa nuq'orom aweh taqe 
i ak' i atoob'laj q'orik wili. 

20Eh re' hat, ruum chi ma' xanimaj taj i nuq'or aweh, yu'naak naa akahniik chi hat 
meem ma' naa ta chik acholiik q'orik, kore' chik naa acholiik q'orik na' chureq 
ruq'ijil noq naa ruk'ulariik chu'nchel i re', i nuchjik ruum i ánjel. 

21Eh re' taqe tinamit k'ahchi' i koq kuy-eem i Zacarías chi riij i rupaat i Dios. Eh 
k'ahchi' kipech'um chikiwach chib'ih reet noq ma' i nelik ta chaloq chi jumehq'iil 
chupaam i rupaat i Dios. 

22Noq xelik chaloq i Zacarías ma' rub'an ta chik kiq'orob'jiik, xa re' chik i q'ab' i 
rub'an keh, xkahnik chi meem. Ruuk' i re', xkireq chi riij chi wilik i xuk'uhtaaj riib' 
reh i chupaam i loq'laj ye'aab' parupaat i Dios. 

23Eh noq xmanlojik wach jarub' q'iij chi kamanik i xub'an i Zacarías, xooj wo' chik 
parupaat. 

24Eh xa komajaa'-oq wo' k'ih q'iij rub'aan i re', re' i Elisabet, i rehk'een i Zacarías, 
xkahnik wach k'acharik. Eh hoob' poh xwihik pampaat ma' ha' ta chik xelik, 
kapeew i rub'an, 

25je' wili i xuq'or: Re' Dios xuketelaaj nuwach, ruum aj re' xraaj chi xin kahnik 
waach k'acharik. Reh chi ma' naa ta chik nuk'uhtaam nuk'ixb'ilaal chikiwach i 
tinamit, inki. 

Jinaj i ánjel xq'orik rib'iral i raasjiik i Jesús 

26Eh waqiib'-oq chik poh rukahniik wach k'acharik i Elisabet, re' Dios xutaq'aaj 
chaloq i ánjel, Gabriel, chupaam jinaj i k'isa tinamit Nazaret wilik paruyuq'ul i 
Galilea. 

27Re' reh xk'ulik chuq'orob'jiik jinaj i q'ahxoq, María rub'ihnaal, ma' reht'al ta 
wach q'o'rinik winaq. Re' reh ruye'em chik wach i q'orik chi naa rub'anam kaxáro 
ruuk' i jinaj winaq, José rub'ihnaal, re' ruuk' chaloq i riih rumaam i reey David. 

28Re' ánjel xokik i koq i wilik wii' i María, je' wili i xuq'or reh: Suuqb'oq ak'ux, 
ruum re' hat q'e' xatruk'ax i Dios re' i QaJaaw Dios wilik awuuk'. Xa re' wo' hat xti 
q'e' ruye'em i rotob'il i Dios cha naah chi kixilak chu'nchel taqe ixoq, i nuchjik. 

29Eh noq xrilow wach i ánjel i María, ma' k'isiin ta xsahchik ruk'ux ruuk' i 
xq'orarik reh. Eh xtohq'ik rusik'im chi riij paruk'ux chib'ih iraaj ruq'orom i 
rusuqkiil ruk'ux xye'arik. 

30Chalik i ánjel je' wili i xuq'or: María, mat yo'jik, ruum re' hat k'ahchi' a'nam 
rusuqkiil i rotob'il i Dios. 

31Yu'naak naa akahniik wach k'acharik, naa ruwihiik jinaj awak'uun, Jesús i 
rub'ihnaal naa akojom. 

32Re' reh naa ruwihiik runimaal wach, eh Rak'uun i Dios pan taxaaj naa kiq'orom 
reh. Eh naa rukojariik chi Reyil ruum i qaDios i QaJaaw, je' rukab' noq xwihik cho 
chi reyil i xikin rumaam, David rub'ihnaal. 

33Eh naa wo' ruwihiik chi Reyil chi juneliik chinaah i tinamit Israel. Eh re' i 
rajaawriik chi Reyil ma' jaruuj naa rik'iik wach, inki ánjel. 

34Eh re' i María xupech'uj reh i ánjel chi je' wili: ¿Nik' wach noq naa nukahniik 
wach k'acharik? Re' hin ma' weht'al ta wach q'orinik winaq, inki. 

35Re' ánjel je' wili xuq'or reh: Re' Santolaj Uxlab'al naa ruchaliik cha naah. Eh re' 
runimaal rajaawriik i Dios wilik cho pan taxaaj naa kaat rumujem chaloq. Ruum 
aj re', re' aha'lak'uun naa raasjiik, Santolaj ha'lak'uun, eh Rak'uun i Dios naa 
kiq'orom reh. 

36Chawil i Elisabet reh, i ma' tokoom ta awuuk', ma' re' ta nki wii' chi rijib' chik, 
eh inq'orarik reh chi ma' ak'unoom ixoq taj, naa raasjiik jinaj rak'uun. Eh yu'naak 
waqiib' poh chik rukahniik wach k'acharik. 

37Je' re' noq, chuwach i Dios ma' xtaj i k'axik, chu'nchel la' neerub'an, inki i ánjel. 

38Eh re' María je' wili i xuq'or: Re' hin, hin raj kamanoom i QaJaaw Dios, chub'an 
cho wuuk' aha' wilik iraaj i QaJaaw Dios, je' rukab' i xaq'or weh, inki ree ánjel. 
Ruq'orom-oq chik i María taqe i q'orik wili, xooj i ánjel. 

Re' i María xooj chuq'orob'jiik i Elisabet 

39Chupaam i q'iij re' re', xuyejaa' riib' i María, xooj rajimam riib' nah yuuq' pan 
jinaj k'isa tinamit wilik paruyuq'ul i Judea. 

40Eh noq wilik chik ar i María, xokik i koq parupaat i Zacarías, eh xuyeew 
rusuqkiil ruk'ux i Elisabet. 

41Eh noq xrib'iraj i rusuqkiil ruk'ux i Elisabet xye'arik ruum i María, xrik'raaj chi 
xk'uyu'jik chaloq i ruha'lak'uun chupaam. Re' Elisabet xuk'ul chi manlik i Santolaj 
Uxlab'al, 

42eh kow xuq'or ree María chi je' wili: Xa re' wo' hat xti q'e' xuyeew i rotob'il i 
Dios cha naah chi kixilak taqe ixoq. Eh wilik wo' hoq i rotob'il i Dios chinaah 
awak'uun naa raasjiik 

43Re' hin, ma' ruk'ul ta naq chi weh chi xin chalik aq'o'reej, ruum re' hat, hat 
rutuut i waJaaw. 

44Eh noq xb'iraj i rusuqkiil nuk'ux xayeew, re' wak'uun jumehq'iil xk'uyu'jik cho 
chi nupaam ruum i rusuqkiil ruk'ux. 

45Re' hat, xti korik chi atoob' aweh, ruum xanimaj chi narojiik eloq wach awuuk' i 
ruq'orom chaaweh i QaJaaw Dios, inki i Elisabet. 

46Eh re' María je' wili i chaq'wik xub'an: Re' hin chu'nchel i wánima inuloq'ej i 
runimaal wach i QaJaaw Dios. 

47Eh ma' k'isiin ta nsuuqb'ik nuk'ux ruuk' i nuDios, i waj Ko'loom, 

48ruum re' hin, i xama' nim ta wo' tii nuwach laj rukamanoom i Dios, re' reh 
xirukoj paruman. Yu'naak johtoq chi qawach Atoob' Reh, inko'q taqe weh i 
tinamit jar ch'uq inaakik'iik, 

49ruum re' Dios nim rajaawriik xiik' naah i rotob'il xub'an cho wuuk'. Eh re' reh 
xti wilik rusantohiil 

50Re' Dios i ruketelaaj cho kiwach chi juneliik awach taqe i kiyohlinik wach i reh. 

51Xiik' naah i runimaal i rajaawriik xub'an chaloq: Najtir q'iij xusach wach i 
kikapeew i nimaq kiwach inki a'n kiib'. 

52Xresaj i kajaawriik i wilkeeb' naq chi reyil eh re' taqe i xama' nimaq ta kiwach 
inki a'n kiib', xuyeew kajaawriik. 

53Eh xuyeew wo' chib'ih keh taqe i aj wi'jaleel, eh re' taqe i b'ehomaq, xutaq'aaj 
taqe reje chi ma' xta i xuyeew reje keh. 

54Re' Dios xutoob'eej taqe i rutinamiit i raj kamanoom Israel, eh ma' xsahchik ta 
paruk'ux ruketeljiik kiwach. 

55Je' re' i ruq'orom cho reh i xikin qamaam, Abraham, chi naa ruketelaam wach, 
ruch'ihil taqe i xikin riih rumaam naa ruwihiik, inki María. 

56Re' María je' naa ixib' poh xwihik cho ruuk' i Elisabet. Chi riij i re', xsutinik wo' 
chik cho parupaat. 

Re' i raasjiik i Juan aj qasan ha' 

57Eh noq xmanlojik wach i q'iij chi xk'ulik ruk'ux i Elisabet, x-aasjik jinaj i k'isa 
rak'uun. 

58Eh noq xkib'iraj taqe ruka'jaah, taqe i ma' tokoom ta ruuk' i Elisabet, chi re' 
Dios xuyeew chaloq i rotob'il chinaah, xponik kiyeew rusuqkiil ruk'ux. 

59Eh waxiqiib'-oq chik q'iij raasjiik i k'isa k'un, xk'amarik reje ruum i rutuut 
rajaaw, reh chi xpoch'arik naah i k'isa ruk'achab'. Eh xkaaj naq kikojom chi 
Zacarías i rub'ihnaal, ruum je' re' i b'ih i rajaaw. 

60Noq xrib'iraj chi je' re' i rutuut, je' wili xuq'or: Ma' chih taj, re' k'isa wak'uun 
Juan i naa rubíhnaam, inki. 

61Eh re' keh je' wili i xkiq'or: ¿Chib'ih reet noq je' re' i naa rubíhnaam? Ma' awach 
ta jino'q chi kixilak i awach aweh i je' re' rub'ihnaal, inki taqe. 

62Eh re' keh xa ruuk' kiq'ab' xkipahqaaj reh i Zacarías chib'ih i rub'ihnaal i k'isa 
rak'uun naa rukojom. 

63Eh re' i rajaaw i k'isa k'un ruuk' q'ab' xupahqaaj jinaj i k'isa tz'ilom, je' wili i 
xutz'ihb'aaj chuwach: Juan i rub'ihnaal i k'isa wak'uun, inki. Eh chu'nchel i 
wilkeeb' ar, xsahchik kik'ux. 

64Eh xa chupaam wo' i jumehq' re' re', xteh wo' chik i ruq'oral i Zacarías, eh 
xtohq'ik ruloq'em i Dios. 

65Ruuk' i xkilow re' re' taqe i ruka'jaah i Zacarías, chi kunchelaal xsahchik kik'ux. 
Eh aha' wilik taqe i xk'ularik, xooj rib'iral ju' taq yuuq' paruyuq'ul i Judea. 

66Eh chu'nchel i xi-ib'irinik reh i xq'orarik xiqajik kapeew, je' wili i xkiq'or 
pankik'ux: Xiik' naa nche naah nimaal wach naa rub'anam i k'isa k'un wili, inki 
taqe. Ruum xkilow chi xuk'uhtaaj i rotob'il i Dios chinaah i k'isa k'un. 

Re' i rutz'uuy i Zacarías 

67Re' Zacarías, i rajaaw i k'isa k'un, xti wilik ruuk' i Santolaj Uxlab'al chi manlik, 
eh parub'ihnaal i Dios xuq'or chi je' wili: 

68Qaloq'ej i QaJaaw Dios, i hoj aj Israel, i hoj rutinamiit, ruum xchalik chi 
qako'ljiik 

69Re' reh xuyeew cho qeh jinaj qaj Ko'loom xti wilik rajaawriik, re' ruuk' i xikin 
riih rumaam i reey David, raj kamanoom i QaJaaw Dios. 

70Re' aj re' i wili i ruq'orom cho rib'iral pampeet i Dios ruuk' kichii' taqe i santo 
laj jalal ruq'oral, 

71chi naa kooj ruko'leem chikiwach i ki-ixowanik qawach, eh chikiwach chu'nchel 
i ma' qohponik ta panaq'kiwach. 

72Eh re' Dios ruq'orom chaloq pampeet chi xuketelaaj cho kiwach i qamaam 
qati't, eh chi ma' jaruuj naa rusahchiik paruk'ux i xiik' naah loq'il ruyejaam cho 
wach chi naa rub'anam. 

73Re' reh xti xuq'or chaloq i korik reh i xikin qamaam, Abraham, chi naa 
rub'anam i wili: 

74Chi nakooj ruko'leem chikiwach taqe i ki-ixowanik qawach, reh chi ma' naa ta 
chik qayo'jiik chub'anariik iraaj i reh 

75reh wo' chi korik wach i qana'ojb'al, eh pan santohiil naa qak'achariik chuwach 
i reh chu'nchel q'iij. 

76Eh re' hat k'isa wak'uun, jalal ruq'oral i Dios wilik cho pan taxaaj naa 
ab'ihnaam, ruum re' hat naa awojiik chi peet chuwach i QaJaaw chuq'orariik keh i 
tinamit chi naa kiyejaam i kánima chuk'ulariik i reh. 

77Eh naa wo' aq'orom rib'iral keh i rutinamiit i Dios chi naa rukuyum taqe i 
kimahk, eh naa wo' taqe ruko'leem. 

78Re' qaDios, ruuk' i ruketeljiik qawach, ruuk' i qak'axariik xub'an, xuyeew qeh i 
qaj ko'loom, re' i je' naa rusaqumaal i q'iij noq insihq'inik chaloq, 

79reh chi naa kisihq'iljiik taqe i wilkeeb' panq'equm, je' wo' taqe k'acharik inki 
a'n paruyohb'alil i kimik reh chi naa ruk'amam qab'eeh pan rusuqkiil k'uxliis, inki 
parutz'uuy i Zacarías. 

80Re' i k'isa k'un, Juan rub'ihnaal, kow johtoq ruk'iih, eh reh reh ruk'uliik i 
runa'ojb'al. Eh xk'acharik chaloq chupaam taqe i ye'aab' chiq yuuq', kore' chik 
xelik cho ar noq xutik'aa' i rukamaj chi kixilak i aj Israel. 

Luc 2 

Re' i raasjiik i Jesús 
(Mat 1.18-25) 

1Eh chupaam taqe q'iij re' re', re' ajaab'ees Augusto rub'ihnaal, xukoj jinaj i 
k'uhb'aal chi koruman chi naa rojiik kitz'ihb'aam i kiib' chi kiju'junaal i tinamit i 
ruchopom naah. 

2Re' peet tz'ihb' xb'aan, re' noq wilik chi taaq'anik i Cirenio pan tinamit Siria. 

3Je' re' noq, re' taqe tinamit koruman chi xiooj chutz'ihb'jiik kiib' pan kitinamiit 
chi kiju'junaal. 

4Ruum aj re', re' i José xelik chaloq pan tinamit Nazaret wilik paruyuq'ul i Galilea 
xooj pan tinamit Belén wilik paruyuq'ul i Judea, re' i rutinamiit i reey David. Ar 
xooj ruum re' reh re' ruuk' i xikin riih rumaam i reey David. 

5Re' José ar xooj rutz'ihb'aaj riib' ruch'ihil i María, re' i ruye'em wii' wach i q'orik 
chi naa rub'anam kaxáro, eh re' i María wach k'acharik chik wilik. 

6Eh noq wilkeeb' cho ar Belén, re' i María xponik i ruq'ijil i ruk'uliik ruk'ux. 

7Ar x-aasjik i peet k'isa rak'uun i María, xub'ot pan kich, eh pan kiwab'aal wakax 
xuyok'aa', ruum ma' xkireq ta chik kiye'aab' imb'aan wii' wirik. 

Re' taqe ánjel xi k'ulik chi kiq'orob'jiik taqe i cha'jen tentzun 

8Eh ar ma' najt ta ruuk' i tinamit Belén xi wihik chaloq taqe i cha'jen tentzun ki-
ik'ik aq'ab' pantaq ch'ahn chucha'jaljiik i kitentzuun. 

9Re' keh, chi ma' keht'al, xuk'uhtaaj riib' chikiwach jinaj i ruánjel i QaJaaw Dios. 
Eh xsihq'iljik chaloq i chi kijunsuut ruum i ruloq'il i QaJaaw, eh ma' k'isiin ta 
xiyo'jik. 

10Eh je' wili i xq'orarik keh ruum i ánjel: Matyo'jik taq. Re' hin xchalik nuq'or taq 
aweh jinaj i ak'laj q'orik xiik' naah chihojal, re' i naa ruye'wiik rusuqkiil kik'ux 
chu'nchel i tinamit. 

11Re' hin xchalik nuq'or taq aweh chi yu'naak x-aasjik jinaj i Ko'len taq aweh 
parutinamiit i reey David, re' i Cristo i QaJaaw. 

12Re' i rehtalil taq naa areqem re' chi naa taq areqem i k'isa k'un chi b'otooj pan 
kich, eh yook'amaj pan kiwab'aal wakax, ki uchjik ruum i ánjel. 

13Eh xa chi jumehq'iil, xk'ulik kuch'ihleej i ánjel jinaj taqe i ruk'ihaal ánjel xi 
chalik pan taxaaj, k'ahchi' kitz'uyem wach i Dios, je' wili i k'ahchi' kiq'orom: 

14Q'e' nim ruloq'il i Dios pan taxaaj Eh suq laj k'uxliis ayu' wach ak'al chi kixilak i 
tinamit k'ahchi' kianam rusuqkiil i rotob'il i Dios inki taqe chi tz'uuy. 

15Eh noq xi sutinik wo' chik johtoq chu'nchel i ánjel pan taxaaj, re' taqe i aj 
cha'jen tentzun je' wili i xkiq'or chikiwach: Yu'naak, taq taq pan tinamit Belén, 
qilow chaloq chib'ih i xk'ularik, re' i xuyeew qeh chi naab'jik i QaJaaw, inki taqe. 

16Eh xiooj chi jumehq'iil, eh xponik kireq i María ruch'ihil i José eh re' i k'isa k'un 
xponik kireq chi yoklik pan kiwab'aal wakax. 

17Noq xkilow wach i k'isa k'un, xtohq'ik kik'uhtjaam aha' wilik i xq'orarik keh 
ruum i ánjel chi riij i k'isa k'un re' re'. 

18Eh re' i xkik'utjaaj taqe i cha'jen tentzun, ma' k'isiin ta noq xsahchik kik'ux 
chu'nchel i tinamit xi-ib'irinik reh. 

19Eh re' i María, i rutuut i k'isa k'un, xumol paránima chu'nchel i xkik'utjaaj taqe i 
cha'jen tentzun, eh xutoq'aa' rukapaam riij. 

20Eh re' taqe i cha'jen tentzun k'ahchi' kiloq'em, k'ahchi' kitz'uyem wach i Dios 
noq xi sutinik reje pan kiye'aab', ruum i xponik kilow i xkib'iraj, je' rukab' i 
xq'orarik keh ruum i ánjel. 

Re' i k'isa k'un Jesús xq'ahteesjik chuwach i Dios chupaam i rupaat Dios 

21Eh noq waxiqiib' chik q'iij raasjiik i k'isa k'un, xkipoch' naah i k'isa ruk'achab' 
re' i na'ojb'al inki a'n i aj judío. Eh Jesús i rub'ihnaal xkikoj, re' wo' hoq i b'ihnaal 
ruq'orom i ánjel ree María noq komajaa' inkahnik wach k'acharik. 

22Eh noq xureq i q'iij chi re' i María ruch'ihil i José naa kianam i na'ojb'al 
saqb'eesb'al kiwach, niimb'al reh i najtir k'uhb'aal, xkik'am reje i k'isa kak'uun 
Jerusaleem xponik kiq'asaj pan q'ab' i QaJaaw Dios. 

23Je' re' i xkian, ruum tz'ihb'amaj paruk'uhb'aal i QaJaaw chi chu'nchel i peet 
ak'un ki-aasjik koruman chi naa ruq'ahteesjiik pan q'ab' i QaJaaw. 

24Ruum aj re', re' José ruch'ihil i María xiooj chuq'ahteesjiik i kimayiij, je' rukab' i 
ruq'or i ruk'uhb'aal i QaJaaw chi koruman chi naa ruye'ariik chi mayiij i junk'uhl 
chi mukur oon junk'uhl chi kok' paloma. 

25Eh jinaj i winaq, Simeón rub'ihnaal, xpatinik ar Jerusaleem korik wach ruk'ux, i 
ruyeew ruloq'il i Dios. K'ahchi' ruy-eem chi naa ruko'ljiik chuwach i ti' k'axik i 
tinamit Israel. Re' Simeón re' re', wilik ruuk' chi manlik i Santolaj Uxlab'al. 

26Eh q'orooj wo' cho reh pampeet ruum i Santolaj Uxlab'al chi ma' naa ta 
rukimiik chi komajaa' i rilow wach i Cristo, re' i xutaq'aaj chaloq i QaJaaw. 

27Re' Simeón xb'ehteesjik reje ruum i Santolaj Uxlab'al noq xooj parupaat i 
QaJaaw Dios, re' noq xk'amarik reje i k'isa k'un Jesús kuum i rutuut rajaaw 
chupaam i rupaat i QaJaaw Dios chunimjiik i na'ojb'al i ruq'or i ruk'uhb'aal i 
QaJaaw. 

28Eh re' Simeón xuq'ahcheej i k'isa k'un, xuq'asaj pan q'ab' i QaJaaw Dios, eh 
xuloq'ej, je' wili i xuq'or: 

29Jaawa, yu'naak aj re' neerub'an chi nee nayeew q'ab' weh i hin, hin amoso chi 
neekinkimik chi suq nuk'ux, ruum xa a'n chik i aq'orom chaloq. 

30Ruum xwilow chik wach i aj Ko'loom xataq'aaj chaloq, 

31re' apab'aam chaloq chi Ko'len keh chu'nchel i tinamit wach ak'al. 

32Re' reh i saqum, re' i naa rusihq'iniik keh i ma' re' ta taqe aj Israel. Eh xiik' naah 
loq'il chi keh i aj Israel, inki Simeón. 

33Re' rutuut rajaaw i k'isa k'un Jesús ma' k'isiin ta xsahchik kik'ux ruum i xuq'or i 
Simeón chi riij i k'isa kak'uun. 

34Eh xikuxeesjik ruum i Simeón, je' wili i xuq'or reh i María: Re' k'isa awak'uun 
wili xpa'ab'jik chaloq chi ruum i reh, ma' k'isiin i aj Israel inaakiq'ehb'iik, eh 
naakiwuktiik. Eh rehtalil chi ma' k'isiin i naaki-ixowaniik wach, 

35eh je' re' noq naa ruk'utiniik chib'ih i rukapaaj paránima i ju'jun. Xa re' la' cha 
weh i hat, María, i naa kianam re' re' q'e' ti' naa awik'raam, je' naa naa rutoq'ariik 
awánima ruuk' q'aslaj ch'ihch', inki. 

36Eh jinaj wo' k'isa k'een q'orol ruq'oral i Dios wilik ar, Ana rub'ihnaal, rixq'uun i 
Fanuel, re' ruuk' i riih rumaam i Aser. Re' ixoq re' re' ko k'isa q'ahxoq noq xub'an 
kaxáro, eh xawuquub' wo' haab' xk'acharik ruuk' i rub'ahiil. 

37Re' reh kajwinaq haab' ruuk' kijib' haab' (84) chik rukimiik i rub'ahiil, eh xa ko 
kahnel ixoq wo' hoq. Eh chi q'iij chi aq'ab' wilik chupaam i rupaat i Dios 
chulooq'jiik eh i rub'an rutiij chi ma' rub'anam ta ruwa' ruhaa'. 

38Eh re' Ana xooj k'oloq i wilik wii' i k'isa k'un Jesús. Re' reh xut'iosej ree Dios i 
k'isa k'un. Eh xuk'utjaaj i reht'al chi riij i k'isa k'un keh i tinamit k'ahchi' kuy-eem 
ruko'ljiik i tinamit Jerusaleem. 

Re' i María ruch'ihil i José xiooj wo' chik ar Nazaret 

39Eh noq kianam chik chu'nchel i ruq'or i ruk'uhb'aal i QaJaaw Dios i María 
ruch'ihil i José, xkik'am wo' chik reje i k'isa k'un Jesús, xiooj wo' chik pan 
kitinamiit Nazaret wilik paruyuq'ul i Galilea. 

40Eh re' k'isa k'un kow johtoq ruk'iih, eh reh reh ruk'uliik i ransil, eh reh reh 
ruk'uliik i runa'ojb'al, re' Dios xuyeew i rotob'il chinaah. 

Re' noq xponik reqaroq i Jesús chupaam i rupaat i QaJaaw Dios 

41Re' rutuut rajaaw i Jesús rajlaal haab' kiponik ar Jerusaleem chi rik'tesjiik i 
runinq'ijiik i elik chaloq Egipto. 

42Eh noq rukohlaam chik kab'laj haab' i Jesús, xk'amarik reje Jerusaleem ruum i 
rutuut rajaaw, chi rik'tesjiik i runinq'ijiik i elik chaloq Egipto je' rukab' i okrinaq 
taqe wii'. 

43Eh kuxinaq-oq chik i ninq'ijinik, re' taqe i rutuut rajaaw i Jesús xkichop wo' chik 
cho kib'eeh ree chalik pankipaat. Eh re' Jesús xkahnik chaloq ar Jerusaleem chi 
ma' keht'al. 

44Pankik'ux i keh b'ehik i rub'an chaloq i Jesús chi kixilak i tinamit. Jinaj-oq chik 
q'iij i b'ehik kianam, noq xtohq'ik kisik'im i chi kixilak i ma' tokoom ta kuuk', chi 
kixilak i kamigo. 

45Xkilow chi ma' xkireq taj, kora'j xi sutinik wo' chik reje re' chusik'ariik 
Jerusaleem. 

46Eh noq xooj kuxoq, paroox q'iij xponik kireq i Jesús pan rupaat i QaJaaw Dios, 
tzunlik pan kixilak i kik'uhtanik ree k'uhb'aal, k'ahchi' taqe rib'iram, eh i 
rupech'uj taqe i koq. 

47Eh chu'nchel i xi ib'irinik i koq ree Jesús xsahchik kik'ux ruuk' i runa'ojb'al, 
ruum re' reh i ruchaq'weej taqe chi korik inkipech'uj reh. 

48Noq xreqarik i Jesús kuum i rutuut rajaaw, q'e' xsahchik kik'ux. Je' wili i 
xq'orarik reh ruum i rutuut: K'isa wak'uun, ¿chib'ih reet i xa a'n qeh chi je' re'? 
Qakab'cheel ruuk' awajaaw k'ul qoh-ooj chasik'ariik, i nuchjik. 

49Eh re' Jesús je' wili i chaq'wik xub'an: ¿Chib'ih reet noq k'ul taq tiooj chi 
nusik'ariik? ¿Mi ma' aweht'al taq re' chi re' hin ajwaal wach chi parupaat i 
waJaaw wilik cho pan taxaaj naa nuwihiik? inki. 

50Eh re' taqe i rutuut rajaaw xama' xkireq ta wo' chi riij chib'ih raaj ruq'orom i 
xq'orarik keh ruum i kak'uun. 

51Eh re' Jesús xsutinik wo' chik reje chikiij Nazaret, re' i patim taqe wii', xama' 
xukanaa' ta wo' runimjiik taqe rutuut rajaaw. Eh re' rutuut xumol paránima taqe 
i xk'ularik re' re'. 

52Eh re' Jesús kow johtoq ruk'iih. Reh reh ruk'uliik i runa'ojb'al. Wilik wo' rotob'il 
i Dios ruuk'. Eh suq kik'ux taqe tinamit chi riij. 

Luc 3 

Re' noq xub'an chaloq i k'uhb'alinik i Juan aj qasan ha' 
(Mat 3.1-12 Mar 1.1-8 Juan 1.19-28) 

1Eh ho'lajuuj chik haab' rokiik chi ajaab'esil i Tiberio ar Roma, noq re' i Poncio 
Pilato wilik chi q'ataj q'orik ar Judea, noq re' Herodes wilik chi q'ataj q'orik ar 
Galilea, eh re' Felipe, ruchaaq' i Herodes, wilik chi q'ataj q'orik ar Iturea, eh ar 
Traconite, eh re' noq wilik i Lisanias chi q'ataj q'orik ar Abilinia. 

2Eh re' noq re' i Anas, i Caifas wilkeeb' chi kajaaw i k'amal kib'eeh aj tiij, re' Dios 
xuq'oreej chupaam i ye'aab' chiq yuuq' i Juan aj qasan ha', i rak'uun i Zacarías. 

3Re' Juan xub'ehuj paam chu'nchel i ye'aab' ma' najt ta ruuk' i nim ha' Jordán. 
Xuq'or keh i tinamit chi kiyot' kik'ux chi riij i kimahk, eh xuq'or keh chi naa 
ruqasam kihaa', reh chi naa rukuyariik i kimahk. 

4Je' rukab' i ruq'orom chaloq i Dios, re' rutz'ihb'aam chaloq i Isaías, jalal ruq'oral i 
Dios chi je' wili: Jinaj i k'erik chii' chuq'orariik chi je' wili chupaam i ye'aab' chiq 
yuuq': Chayejaa' taq chi korik awánima chuk'ulariik i QaJaaw Dios, je' rukab' noq 
inyejeb'jik rub'eeh i wilik chi ajaab'esil. 

5Chu'nchel i ye'aab' juulaq paam, taqe inajt naah yuuq', naa rub'anam k'ixkaab' 
reh. Re' taqe b'eeh yok yok wach, naakiye'ariik chi korik. Eh re' taqe b'eeh 
b'uuk'laq paam, naa rub'aan jiik wach keh. 

6Eh chu'nchel i tinamit wach ak'al naa kilwiik wach i Ko'len keh xutaq'aaj chaloq i 
Dios, inki. 

7Eh noq kiooj k'oloq i ma' k'isa tinamit ruuk' i Juan chuqahteesjiik naq kihaa', je' 
wili i ruq'or keh: Re' taq i hat, je' taq akab' i aaq' ¿Awach taq xq'orik aweh chi naa 
taq ako'leem awiib' chuwach i ti' k'axik chalik reh? 

8Chak'uhtaaj la' pee taq chi ayot'om taq chik ak'ux chi riij amahk. Maacapaaj taq i 
hat chi nee taq tiko'ljik chuwach i ti' k'axik xa ruum chi nee taq inaq'or chi hat taq 
riih rumaam i Abraham. Re' hin xti korik taq i nuq'or aweh chi re' Dios ma' xtaj i 
k'ayeew chuwach wi ta raaj i reh, nee naq i ruyejaa' taqe ab'aj wili chi riih 
rumaam i Abraham. 

9Re' taq i hat korjinaq chik wach i ti' k'axik naa taq ak'ulum. Je' rukab' i rub'an i 
winaq ruyejaam chik i rikeej chuyok'ariik taqe chee'. Eh chu'nchel i chee' ma' 
kiwachinik taj, i ruyok' eh i ruk'at wach q'aaq', inki. 

10Eh re' i tinamit, xkipahqaaj reh i Juan chi je' wili: ¿Chib'ih i ruk'ul chi 
naaqa'nam? inki taqe. 

11Eh re' Juan je' wili xuq'or keh: Awach i wilik ka'k'uhl-oq ruso', chuyeew 
junk'uhl-oq reh i ma' xta ruso'. Eh awach i wilik ruwa' ruhaa', chunej i ma' xta 
reh, inki. 

12Wilik wo' taqe i aj pahqan tooj xiooj k'oloq ruuk' i Juan, chuqahteesjiik kihaa', 
xkipahqaaj reh chi je' wili: Aj Tijineel, raaj i hoj, ¿chib'ih i ruk'ul chi naaqa'nam? 
inki taqe. 

13Re' taq i naa a'nam i hat, re' chi ma' naa ta taq awik'sam naah jarub' i tooj taq 
naa apahqaam xa re' wo' taq i q'orooj aweh naa taq apahqaam, ki uchjik. 

14Eh wilik wo' taqe i soldado xkipahqaaj reh i Juan chi je' wili: Eh raaj i hoj, 
¿chib'ih i ruk'ul chi naaqa'nam? inki taqe. Re' Juan aj qasan ha' je' wili xuq'or keh: 
Ma' awach taq aq'uch chib'ih reh. Eh maakoj taq ru mahk i ma' xta ru mahk 
manlik-oq taq aweh atojb'aal inye'arik inki. 

15Re' taqe i tinamit wilkeeb' i koq ruuk' i Juan, je' wili i xkiq'or pankik'ux: Re' wili, 
re' ta b'ila' i Cristo q'orooj chaloq chi naa ruk'uliik, inki taqe. 

16Eh re' Juan je' wili i xuq'or keh i tinamit: Korik, re' hin inuqasaj taq ahaa' xa 
ruuk' ha'. Re' i k'ulik iloq reh chi wiij, ruuk' i Santolaj Uxlab'al, eh ruuk' q'aaq' naa 
ruqasam taq ahaa'. Eh q'e' nim rajaawriik chi nuwach i hin, ni xata ruk'ul chi hin 
chejel reh i ruxijab' chi rooq. 

17Re' reh wilik chik cho pan q'ab' i chahchb'al wach i trigo, ehteesb'al iloq reh 
inaq'wach chi xilak i rusohk'iil. Eh naa rumolom inaq'wach pan i ye'aab' reh, eh 
re' rusohk'iil, naa ruk'atam wach q'aaq' ma' jaruuj naa ruchuhpiik, inki Juan. 

18Ruuk' taqe i q'orik wili xuk'uhb'alej i tinamit i Juan. Eh xanik' chik wach 
ruch'ob'ariik rub'ehel i ak' k'uhb'aal reh i ko'lemb'al iib' xub'an keh. 

19Re' Juan xuq'il i Herodes, re' i q'atal q'orik, ruum xuchop naah chi rixoqil, 
Herodías, re' naq i rehk'een i ruchaaq', Felipe rub'ihnaal. Eh xuq'il wo' chi riij 
chu'nchel i yiib' wach na'ojb'al rub'anam chaloq. 

20Eh re' Herodes xama' xunimaj ta wo' hoq i ruq'ilariik xb'aan, ruman la' chik i ru 
mahk xukoj, ruum xuyeew pantz'ilom i Juan aj qasan haa'. 

Re' ruqahteesjiik ruhaa' i Jesús 
(Mat 3.13-17 Mar 1.9-11) 

21Eh noq re' Juan, xuqasaj kihaa' i ruk'ihaal tinamit, xuqasaj wo' ruhaa' i Jesús. 
Noq k'ahchi' chi rutiij i Jesús, xteh i chii' taxaaj. 

22Eh xqajik cho chinaah i Santolaj Uxlab'al chi je' ruwii' paloma. Eh jinaj q'orik 
xb'aan cho pan taxaaj, je' wili i xuq'or cho reh i Jesús: Re' hat i Wak'uun q'e' ti 
nuk'ax, eh q'e' suq nuk'ux chawiij, inki. 

Re' i kib'ihnaal taqe i rumaam rati't i Jesucristo 
(Mat 1.1-17) 

23Re' Jesús wilik naa reh i lajeeb' ru ka'winaq haab' noq xutoq'aa' i rukamaj, eh 
chu'nchel i tinamit kikapeb'inik reh chi rak'uun i José. Eh re' José rak'uun i Elí. 

24Re' Elí rak'uun i Matat, re' Matat rak'uun i Leví, re' Leví rak'uun i Melqui, re' 
Melqui rak'uun i Jana, re' Jana rak'uun i José. 

25Re' José rak'uun i Matatías, re' Matatías rak'uun i Amós, re' Amós rak'uun i 
Nahúm, re' Nahúm rak'uun i Esli, re' Esli rak'uun i Nagai. 

26Re' Nagai rak'uun i Maat, re' Maat rak'uun i Matatías, re' Matatías rak'uun i 
Semei, re' Semei rak'uun i José, re' José rak'uun i Judá. 

27Re' Judá rak'uun i Joana, re' Joana rak'uun i Resa, re' Resa rak'uun i Zorobabel, 
re' Zorobabel rak'uun i Salatiel, re' Salatiel rak'uun i Neri. 

28Re' Neri rak'uun i Melqui, re' Melqui rak'uun i Adi, re' Adi rak'uun i Cosam, re' 
Cosam rak'uun i Elmodam, re' Elmodam rak'uun i Er. 

29Re' Er rak'uun i Josué, re' Josué rak'uun i Eliezer, re' Eliezer rak'uun i Jorim, re' 
Jorim rak'uun i Matat. 

30Re' Matat rak'uun i Leví, re' Leví rak'uun i Simeón, re' Simeón rak'uun i Judá, re' 
Judá rak'uun i José, re' José rak'uun i Jonán, re' Jonán rak'uun i Eliaquim. 

31Re' Eliaquim rak'uun i Melea, re' Melea rak'uun i Mainán, re' Mainán rak'uun i 
Matatá, re' Matatá rak'uun i Natán. 

32Re' Natán rak'uun i David, re' David rak'uun i Isaí, re' Isaí rak'uun i Obed, re' 
Obed rak'uun i Booz, re' Booz rak'uun i Salmón, re' Salmón rak'uun i Naasón. 

33Re' Naasón rak'uun i Aminadab, re' Aminadab rak'uun i Aram, re' Aram rak'uun 
i Esrom, re' Esrom rak'uun i Fares, re' Fares rak'uun i Judá. 

34Re' Judá rak'uun i Jacob, re' Jacob rak'uun i Isaac, re' Isaac rak'uun i Abraham, 
re' Abraham rak'uun i Taré, re' Taré rak'uun i Nacor. 

35Re' Nacor rak'uun i Serug re' Serug rak'uun i Ragau, re' Ragau rak'uun i Peleg, 
re' Peleg rak'uun i Heber, re' Heber rak'uun i Sala. 

36Re' Sala rak'uun i Cainán, re' Cainán rak'uun i Arfaxad, re' Arfaxad rak'uun i 
Sem, re' Sem rak'uun i Noé, re' Noé rak'uun i Lamec. 

37Re' Lamec rak'uun i Matusalén, re' Matusalén rak'uun i Enoc, re' Enoc rak'uun i 
Jared, re' Jared rak'uun i Mahalaleel, re' Mahalaleel rak'uun i Cainán. 

38Re' Cainán rak'uun i Enós, re' Enós rak'uun i Set re' Set rak'uun i Adán re' Adán 
rak'uun i Dios. 

Luc 4 

Re' rupajariik i Jesús xb'aan ruum i aj yahm 
(Mat 4.1-11 Mar 1.12-13) 

1Re' Jesús wilik ruuk' chi manlik i Santolaj Uxlab'al, noq xelik reje chi chii' nim ha' 
Jordán, eh xk'amarik reje ruum i Santolaj Uxlab'al panchiq yuuq'. 

2Eh re' Jesús i ka'winaq q'iij xub'an ar ma' xunik'eej ta wach ruwa' ruhaa'. Noq 
xik'ik taqe q'iij re' re', xchalik runuhmiik, eh re' aj yahm xujil i koq riib' 
chupajariik i Jesús, 

3je' wili i xuq'or reh: Mi xti korik chi hat Rak'uun i Dios, cha q'or keh ab'aj wili chi 
kikorjoq chi kaxlanwi'k, inki. 

4Eh re' Jesús je' wili xuq'or: Pan santo laj huuj i ruq'or chi ma' xata ruuk' 
kaxlanwi'k naa ruk'achariik i winaq. Naa la' wo' ruwihiik ruk'achariik, ruuk' i 
ruq'oral i Dios i nelik cho panchii', inki. 

5Eh re' aj yahm xuk'am reje i Jesús chinaah jinaj i yuuq' najt naah, ar xuk'uhtaaj 
cho reh chu'nchel i runimaal kiwach i kiholwochiil nimaq taq tinamit wilkeeb' 
wach ak'al, 

6je' wili i xuq'or reh i Jesús: Chu'nchel i nimaq taq tinamit wulu', wee hin chik 
q'asamaj, ruch'ihil taqe i kajaawriik, i kiholwochiil. Re' hin neenuyeew reh awach 
aj eh inwaaj nuye'em panuk'ux. 

7Eh wila' re' hat xaxuk'aa' awiib' chi nulooq'jiik re' hin neenuyeew aweh 
chu'nchel i nimaq taq tinamit wulu', inki. 

8Eh re' Jesús je' wili i xuq'or: Hat aj yahm, eleen chi nuwach. Pan santo laj huuj i 
ruq'or chi xa re' wo' QaJaaw Dios naa rulooq'jiik, eh xa re' wo' reh naa 
rukamanjiik wach, inki. 

9Eh chi riij i re', re' aj yahm xuk'am reje i Jesús pan santo laj tinamit Jerusaleem, 
eh xujosaj johtoq ko chi jurub' i rupaat i Dios. Eh je' wili xuq'or reh: Mi xti korik 
chi hat Rak'uun i Dios, chakut qohoq awiib' wach ak'al, 

10ruum pan santo laj huuj i ruq'or chi re' i Dios, naa rutaq'aam chaloq taqe 
ruánjel chi naa kaat kicha'jeem. 

11Eh ruuk' kiq'ab' naa kaat kich'ihleem, reh chi ma' nee ta naq'oj wiib' wataq 
ab'aj, inki. 

12Eh re' Jesús je' wili ruchaq'weesjiik i aj yahm xub'an: I ruq'or wo' pan santo laj 
huuj chi ma' jino'q naa rupajwiik reh i QaJaaw Dios, inki. 

13Eh re' aj yahm xrilow chi ma' xureq ta chik chi riij nik' wach rupajariik i Jesús 
naa rub'anam, xukanaa' kahnoq chuwach i xama' k'ih ta laj q'iij. 

Re' Jesús xutoq'aa' i rukamaj ar Galilea 
(Mat 4.12-17 Mar 1.14-15) 

14Eh re' Jesús wilik ruuk' chi manlik i rajaawriik i Santolaj Uxlab'al noq sutinik 
wo' chik reje Galilea. Eh re' i tinamit xanoq wo' xkiq'or rib'iral i Jesús chi junsuut i 
ye'aab' re' re'. 

15Eh xub'an i k'uhb'alinik i Jesús chupaam taqe paat inlooq'jik wii' i Dios 
chupaam i ju'jun chi ye'aab', eh chu'nchel i tinamit xiye'wik ruloq'il. 

Re' Jesús xooj wo' chik k'oloq Nazaret 
(Mat 13.53-57 Mar 6.1-6) 

16Re' Jesús xooj wo' chik k'oloq Nazaret, re' xk'ihik cho wii'. Eh pan jinaj hi'limb'al 
q'iij, xokik i koq chupaam i paat inlooq'jik wii' Dios, ruum je' re' i okrinaq wii'. Ar 
xupab'aa' johtoq riib' chi rilariik paam i santo laj huuj. 

17Eh xkiyeew pan q'ab' i huuj rutz'ihb'aam chaloq i Isaías, i jalal ruq'oral i Dios. 
Eh noq xuteh wach i huuj i Jesús, manlik xponik rureq taqe i q'orik wili: 

18Re' hin xuyeew cho chi nunaah i Ruxlab'al i QaJaaw Dios, ruum re' reh xsik'wik 
cho nuwach chuq'orariik ak' k'uhb'aal keh neb'aa', chuq'orariik chi naakeliik chi 
prexohjik i wilkeeb' prexo chutehariik inaq'kiwach moywach eh chi kiko'ljiik i 
k'ahchi' rub'aan ti' k'axik keh, 

19je' wo' chuq'orariik rib'iral i suq laj haab' naa ruye'em i QaJaaw Dios chikinaah i 
rutinamiit, inki panhuuj. 

20Eh re' Jesús xub'ot wo' chik wach i huuj, xuq'asaj reh intowik chupaam i paat 
inlooq'jik wii' Dios, eh xutzunaa' riib' chi k'uhb'alinik. Eh chu'nchel i tinamit 
xakow chik inkilow i Jesús. 

21Eh je' wili i xuq'or keh i tinamit: Chupaam i q'iij yu'naak xooj eloq wach taq 
awuuk' i tz'ihb'amaj chaloq chupaam i huuj xwilow wach, inki. 

22Chu'nchel i tinamit holohik kiq'orik chi riij i Jesús. Eh xsahchik kik'ux ruum i 
atoob'laj q'orik i ruq'or keh. Ruum aj re', je' wili i xkiq'or: ¿Mi ma' re' re' i wili i 
rak'uun i José? inki taqe. 

23Eh re' Jesús je' wili xuq'or: Re' hin xti korik i nuq'or taq aweh chi naa taq 
aq'orom weh i q'orik i ruq'or chi je' wili: Hat aj iq'omaneel, chawiq'omaaj awiib' i 
hat. Eh nee wo' taq inaq'or weh chi je' wili: Re' taqe i ma' ilooj taj xa a'n 
Capernaum, inqaaj chi neena' a'n ayu' panatinamiit, tiko'q taq, inki. 

24Eh re' Jesús je' wili i xuq'or keh i tinamit: Re' hin xti korik i nuq'or taq aweh chi 
ma' jino'q i jalal ruq'oral i Dios suq ruk'ulariik imb'aan parutinamiit. 

25Xti korik chi je' re' imb'aan. Chawil taq paruq'ijil i Elías jalal ruq'oral i Dios, re' 
noq ma' xub'an taj i jab' chuwach ixib' haab' ruuk' waqiib' poh ar Israel, eh ma' 
k'isa wi'jaleel i xwihik. Eh ma' k'isiin wo' naq ixoq kamnaq kib'ahiil xkaaj toob'jik. 

26Eh re' Elías ma' xtaq'ab'jik ta reje Israel chutoob'jiik taqe ixoq re' re'. 
Xtaq'aab'jik la' reje i chutoob'jiik i jinaj ixoq kamnaq rub'ahiil ar Sarepta, wilik 
ma' najt ta ruuk' i Sidón. 

27Eh paruq'ijil chaloq i Eliseo jalal ruq'oral i Dios, ma' k'isiin wo' i aj rax q'aah xi 
wihik chaloq Israel. Re' i Eliseo ma' jino'q keh taqe re' xuk'achrisaj xa re' la' wo' 
Naamán aj Siria, xuk'achrisaj, ki uchjik ruum i Jesús. 

28Noq xkib'iraj chi je' re' chu'nchel i wilkeeb' chupaam i paat inlooq'jik wii' Dios, 
ma' k'isiin ta noq xchalik kik'aah. 

29Ruum aj re', xipa'lojik johtoq chuchopariik i Jesús. Xkiqichej reje chii' i tinamit, 
xkik'am johtoq chi ju' i yuuq' wilik ar, re' intohq'ik cho wii' i tinamit re' re', ar naq 
naakitolem cho chi yuuq' pankik'ux. 

30Eh re' Jesús xik'ik reje pankiyejaal, xukanaa' taqe kahnoq ar. 

Re' i winaq wilik jinaj i ma' tob'laj uxlab'al ruuk' 
(Mar 1.21-28) 

31Eh re' Jesús xooj pan tinamit Capernaum wilik paruyuq'ul i Galilea. Eh pan jinaj 
hi'limb'al q'iij, xutoq'aa' kik'uhb'aljiik taqe i tinamit. 

32Eh re' keh ma' k'isiin ta xsahchik kik'ux ruum i k'uhb'alinik xub'an, ruum xti 
wilik rajaawriik taqe ruq'oral. 

33Eh chupaam i paat inlooq'jik wii' i Dios, jinaj i winaq wilik ar jinaj ma' tob'laj 
uxlab'al wilik ruuk'. Eh re' ma' tob'laj uxlab'al re' re' kow xuq'or ree Jesús chi je' 
wili: 

34Qoh akanaa' ayu' ¿Chib'ih inawaaj cho quuk' i hat, Jesús aj Nazaret? ¿Mi xat 
chalik chi rusachariik qawach re'? Re' hin weht'al awach. Weht'al chi hat Santolaj 
Rak'uun i Dios, inki. 

35Eh re' Jesús xuq'il i ma' tob'laj uxlab'al, je' wili i xuq'or: Matchoqik chik eleen 
ruuk' i winaq wili inki. Re' ma' tob'laj uxlab'al xukut wach ak'al i winaq chikiwach 
i wilkeeb' ar, xelik ruuk', eh ma' xta chik xruchej. 

36Eh re' i tinamit xsahchik kik'ux noq xkilow i re', je' wili i xkiq'or chikiwach: 
Yohb'aal inche wach i ransil i ruq'oral i winaq wili noq i ruq'or keh i ma' tob'laj 
uxlab'al chi kieloq, kielik wo' hoq, inki taqe. 

37Eh re' taqe i xub'an i Jesús, xanoq wo' xelik ruq'orkiil chi junsuut i ye'aab' re' 
re'. 

Re' Jesús xuk'achrisaj i rutuut i rehk'een i Simón Pedro 
(Mat 8.14-15 Mar 1.29-31) 

38Eh re' Jesús xelik reje chupaam i paat inlooq'jik wii' i Dios, xooj parupaat i 
Simón. Eh ar xponik rureq i rutuut i rehk'een i Simón chi yoklik pan yokaab', 
ruum i kaq tz'a' chi riij. Eh xkipahqaaj otob'il ree Jesús chi chuk'achrisaj. 

39Eh re' Jesús, xuk'utzaa' qohoq riib' chinaah i yowaab', xuq'il i kaq tz'a', eh xik'ik 
i tz'a' chi riij. Eh jumehq'iil xwuktik johtoq, re' chik i reh xutoq'aa' cho yej-anik 
kiwa'. 

Re' Jesús xuk'achrisaj taqe i ma' k'isa tinamit 
(Mat 8.16-17 Mar 1.32-34) 

40Eh noq xokik i q'iij, re' taqe i wilik kiyowaab' xa reh reh wach i yab'ilaal 
imb'anik keh, xkik'am reje chuwach i Jesús. Re' reh xuyeew kab'chel i q'ab' 
chikinaah chi kiju'junaal, eh xuk'achrisaj wo' taqe. 

41Eh ma' k'isiin taqe i xresaj ma' tob'laj uxlab'al kuuk'. Re' taqe i ma' tob'laj 
uxlab'al je' wili i xkiq'or ree Jesús: Re' hat, hat Rak'uun i Dios inki taqe. Re' Jesús 
xuq'il taqe, ma' xuyeew ta chik q'ab' chi xiq'orik, ruum keht'al wach chi re' reh i 
Cristo. 

Re' Jesús xuq'or i ak' k'uhb'aal chupaam taqe paat inlooq'jik wii' i Dios 
(Mar 1.35-39) 

42Eh noq xsaq'ik chi junwaar, re' Jesús xelik reje Capernaum, xooj panchiq yuuq'. 
Xkilow chi je' re' i tinamit, xooj kisik' i Jesús, xponik kireq, eh xkiq'il, re' naq xkaaj 
chi ma' xelik ta reje chi kixilak. 

43Eh re' reh je' wili i xuq'or keh: Maa kinaq'il taq, ruum re' i ak' k'uhb'aal re' i 
runimaal i rajaawriik i Dios ajwaal wach chi naa rojiik nuq'orom pantaq tokoom 
tinamit. Ruum chub'anariik i re' xirutaq'aaj chaloq i Dios, inki. 

44Eh xooj i Jesús chuq'orariik i ak' k'uhb'aal chupaam taqe paat inlooq'jik wii' i 
Dios ar Galilea. 

Luc 5 

Re' i b'anaj kar ma' ilooj taj 
(Mat 4.18-22 Mar 1.16-20) 

1Re' i Jesús xwihik cho chi chii' i k'isa palaw Genesaret. Xanpitz'arik chik i koq 
kuum i ruk'ihaal tinamit chi rib'irjiik i ruk'uhb'aal i Dios k'ahchi' ruq'orom. 

2Re' Jesús xrilow chi tehlik kipaam i ki'ib' chi barco wilkeeb' ma' najt ta chi chii' i 
k'isa palaw, ruum re' taqe aj karineel wilkeeb' naq chupaam xiooj chutz'ajariik 
wach i kiya'l b'anb'al kar. 

3Eh re' i Jesús, xjohtik chupaam jinaj keh i barco, re' i reh i Simón. Eh xupahqaaj 
otob'il reh i Simón chi chujil i koq i ru barco chupaam i k'isa palaw. Eh xutzunaa' 
cho riib' chupaam i barco, chi kik'uhb'aljiik i ruk'ihaal tinamit. 

4Eh noq rukohlaam chik kik'uhb'aljiik, je' wili i xuq'or reh i Simón: Chak'am i koq 
aa barco paruchamiil i k'isa palaw. Ar taq neenakut qohoq aya'l b'anb'al kar, i 
nuchjik. 

5Re' Simón je' wili ruchaq'weesjiik i Jesús xub'an: Aj Tijineel, re' hoj xoj ik'ik wo' 
naq aq'ab' chi karinik, xa re' la' xama' jino'q wo' kar xqesaj. Xa re' la', re' hin 
ch'iklik nuk'ux ruuk' inaq'or weh: Qakut pee chik qohoq junriim-oq i qaya'l inki. 

6Eh xkikut wo' qohoq i kiya'l jumehq'iil xnujik cho chi ma' k'isa kar. Re' kiya'l xa 
kok' taq chik ma' nk'er 

7Ruum aj re', xkiyuq'eej reje i kuch'ihil wilkeeb' chupaam i barco jinaj, reh chi xi 
chalik to'aroq. Eh noq xi ponik, pankomonil xkiham i kar chupaam i kiib' chi 
barco. Xa kok' taq chik ma' kiooj qohoq ri'si ha' ruum i rahliil i kar 

8Noq xrilow chi je' re' i Simón, Pedro i rukab' b'ih, xuxuk'aa' riib' chuwach i Jesús, 
je' wili i xuq'or: Jaaw, neerub'an chi netielik reje wuuk', ruum re' hin q'e' hin aj 
mahk, inki. 

9Re' Simón je' re' i xuq'or, ruum xsahchik ruk'ux, je' wo' taqe i ruch'ihil, ruum i 
ma' k'isa kar xkesaj chaloq. 

10Eh xsahchik wo' kik'ux kab'chel i rak'uun i Zebedeo, re' i Jacobo, re' i Juan, re' 
taqe i ruch'ihil i Simón. Eh re' Jesús je' wili i xuq'or reh i Simón: Matyo'jik yu'naak 
chi qawach johtoq, re' chik taqe aawas achaaq' naa asik'im chi jilow kar, inki. 

11Eh xkik'am reje i kiib' chi barco chi chii' i k'isa palaw ar xkikanaa' kahnoq. 
Chu'nchel i chib'ih keh xiooj chi riij i Jesús. 

Re' Jesús xuk'achrisaj jinaj i aj rax q'aah 
(Mat 8.1-4 Mar 1.40-45) 

12Junriim, noq wilik pan jinaj tinamit i Jesús, xooj k'oloq ruuk' jinaj i winaq tolin 
rax q'ah i riij. Noq xrilow wach i Jesús, xupach'aa' qohoq riib' wach ak'al, 
xupahqaaj otob'il reh chi je' wili: Jaaw, nee ta naq inawaaj, nee naq 
kinak'achrisaj, inki. 

13Xrib'iraj chi je' re' i Jesús, xutz'a'j reje ruuk' q'ab' i yowaab', je' wili i xuq'or reh: 
Tiwaaj kaat nuk'achrisam. Tik'aachjoq inki reh. Eh jumehq'iil wo' xelik i rax q'aah 
chi riij. 

14Re' Jesús je' wili i xuq'or reh i yowaab' naq: Ma' awach aj eh aq'or xa reh la' i 
k'amal kib'eeh aj tiij hiy cha k'uhtaaj awiib', eh chayeew chi mayiij i ruq'or i 
k'uhb'aal ye'ooj ree Moisés. Reh chi neenkinab'eej chi xatk'achjik chik, inki. 

15Xa re' la' xama' k'isiin ta wo' noq xelik rib'iral i xub'an. Ruum i re', ma' k'isiin i 
tinamit xkimol kiib' ruuk' chi rib'irjiik i ruk'uhb'aal, re' nkaaj chi naa 
kik'achreesjiik ruuk' i kiyab'ilaal. 

16Eh re' Jesús k'ih pech inooj chub'aan i rutiij chupaam i ye'aab' ma' xta wii' 
patineel. 

Re' Jesús xuk'achrisaj jinaj i siik 
(Mat 9.1-8 Mar 2.1-12) 

17Pan jinaj q'iij re' Jesús xuk'uhb'alej taqe i tinamit pan jinaj paat. Eh wilik taqe i 
aj fariseo, taqe i kik'uhtanik reh i k'uhb'aal, tzunulkeeb' i koq ar. Wilik i kichalik 
pantaq ab'iix ar Galilea paruyuq'ul i Judea, Jerusaleem. Re' Jesús xuk'uhtaaj i 
rajaawriik i Dios ruuk' taqe i k'achrisanik xub'an. 

18Eh chupaam i junk'aam re' re', wilik taqe winaq xiooj k'oloq ruuk' i paat wilik 
wii' i Jesús xkik'am reje wach ch'aht jinaj i winaq siik. Re' keh xkaaj naq kikojom i 
koq i yowaab' kochuwach i Jesús. 

19Xa re' la', ma' xkireq ta i koq kiik'b'aal kuum i ruk'ihaal tinamit, ruum i re', 
xijohtik chinaah i paat. Eh chukorkiil i wilik wii' i Jesús, xkesaj i xoht reh chi 
waruch'aht wilik, noq xkiqasaj chaloq pan kiyaa'l i tinamit, xkiyeew chuwach i 
Jesús. 

20Noq xrilow i Jesús chi re' taqe winaq re' re' kiye'em kik'ux, je' wili i xuq'or reh i 
winaq siik: Wak'uun, re' taqe amahk kuyuuj chik inki. 

21Eh re' taqe i kik'uhtanik ree k'uhb'aal, taqe i aj fariseo, je' wili xkikapaaj 
pankik'ux: ¿Chib'aaj wo' rub'anam i winaq wili? Iruq'ehtaaj inchel i Dios ruuk' i 

ruq'oral. Re' hoj qeht'al chi xa re' wo' hoq i jinaj chi Dios inkuywik reh taqe mahk, 
inki taqe. 

22Eh re' Jesús xunab'eej i k'ahchi' kikapaam taqe i winaq re' re'. Ruum aj re', 
xupahqaaj keh chi je' wili: ¿Chib'ih reet taq inakapaaj chi je' re'? 

23¿Aha' wilik i ma' k'axik ta chi neenuq'or reh i siik, mi re' chi neenuq'or reh: 
Kuyuuj sachooj chik taqe amahk, oon re' chi neenuq'or reh: Wukteen johtoq, 
tib'ehoq reje? 

24Yu'naak, naa taq nuk'uhtaam chawach chi re' hin Ak'uunb'ees nuwii' winaq, 
wilik wajaawriik ayu' wach ak'al chukuyariik taqe i mahk, inki. Je' wili i xuq'or 
reh i winaq siik: Aweh i hat i nuq'or: Wukteen johtoq, chak'am reje ach'aht, hiy 
panapaat, inki. 

25Eh re' i siik jumehq'iil wo' xwuktik johtoq chikiwach i ruk'ihaal tinamit 
wilkeeb' ar. Eh xuk'am reje i ruch'aht yoklik naq wii', k'ahchi' chik ruloq'em i 
Dios noq xooj parupaat. 

26Re' i tinamit, ma' k'isiin ta xsahchik kik'ux, xkiloq'ej i Dios. Eh ruum i kiyo'jiik, 
je' wili i xkiq'or: Yu'naak ma' k'isiin i sahchb'al k'uxliis xqilow, inki taqe. 

Re' Jesús xuyuq'eej chi riij i Leví chi raj tahqaneel 
(Mat 9.9-13 Mar 2.13-17) 

27Chi riij i re', xelik reje ar i Jesús, eh xrilow i koq wach jinaj i winaq, Leví i 
rub'ihnaal, tzunlik chupaam i ye'aab' impahqaljik wii' tooj inki a'n i tinamit. Eh je' 
wili i xuq'or i reh: Taq chi wiij, inki reh. 

28Re' i Leví, jumehq'iil xpa'lojik johtoq, xukanaa' kahnoq chu'nchel i chib'ih reh, 
xooj chi riij i Jesús. 

29Eh re' Leví xub'an jinaj i nimlaj ninq'iij parupaat ye'b'al ruloq'il i Jesús. Eh ma' 
k'isiin i kipahqanik tooj tzunulkeeb' haa' nah méxa. Wilik wo' taqe i xa tokoom 
ulaa' tzunulkeeb' i koq kuuk' ar. 

30Eh re' taqe i aj fariseo, taqe i kik'uhtanik reh i najtir k'uhb'aal, xkiwech'uj keh i 
raj tahqaneel i Jesús chi je' wili: ¿Chib'aaj wo' reet noq i na a'n taq awa' ahaa' i hat 
chi kixilak taqe aj pahqan tooj, chi kixilak taqe i aj mahk? inki taqe. 

31Eh re' Jesús je' wili i xuq'or keh: Re' taqe i ma' xta kiyab'ilaal ma' xta kamaj keh 
i aj iq'omaneel re' taqe yowaab' ra'j ajwaal wach chi keh re' i aj iq'omaneel. 

32Re' hin ma' xin chalik ta chi kisik'ariik taqe i korik wach kik'ux xin chalik la' chi 
kisik'ariik taqe i aj mahk, reh chi naakiyot'om i kik'ux chi riij i kimahk, inki. 

Re' rupahqaljiik nik' wach noq wilik i kuyuj wi'k ha' chulooq'jiik i Dios 
(Mat 9.14-17 Mar 2.18-22) 

33Eh wilik i xiq'orik reh i Jesús chi je' wili: Re' taqe i raj tahqaneel i Juan aj qasan 
ha', taqe i aj fariseo, xata wo' jarpech inkikuy kiwa' kihaa' chub'aan i kitiij 

chuwach i Dios. Eh raaj taqe awaj tahqaneel i hat, ¿chihreet noq ma' nkikuy ta 
kiwa' kihaa' chub'aan i kitiij? inki taqe. 

34Eh re' reh je' wili i xuq'or keh: ¿Mi neerub'an re' chi nee taq i nayeew chi 
rukuyariik i kiwa' kihaa' taqe i ulaa' yuuq'imaj haa' chuninq'ijiik jino'q kaxáro 
noq ko wilik i b'ahiilb'ees chi kixilak? 

35Xa re' la', naa wo' ruponiik i q'iij noq naa rehtesjiik i b'ahiilb'ees chikiwach, 
kora'j naa kikuyum re' i kiwa' kihaa', inki Jesús. 

36Eh xuq'or wo' keh i jalwaach q'orik wili: Eh ma' awach ta wo' jino'q ineeruyok' 
junsahl-oq i k'oojb'al ruuk' i ru ak' so', eh neeruk'ojej chuwach i ru q'aah so'. 
Wila' xub'an i je' re', neeruq'eb' i ru ak' so', eh re' i ak' k'oojb'al ma' holohik ta 
neenkahnik chuwach i ru q'aah so'. 

37Eh ma' nee ta wo' ruyee riib' chi neenye'arik i ak' vino chupaam i q'aah koxtaal 
tz'uhuum, ruum re' ak' vino neeruk'er i q'aah koxtaal tz'uhuum. Chi je' re', 
neenchihkik i vino, eh nee wo' inq'ehb'ik i koxtaal tz'uhuum. 

38Ruum aj re', re' ak' vino, koruman chi pan ak' koxtaal tz'uhuum naa ruye'ariik 
reh chi ma' jino'q reh i ki'ib' re' re' neenq'ehb'ik. 

39Eh awach i nuk'inik reh i vino najtir inkorjik, ma' naa ta chik ruk'em i vino ko 
xkorjik, ruum reht'al chi re' i najtir vino q'e' suq, ki uchjik ruum i Jesús. 

Luc 6 

Re' taqe i raj tahqaneel i Jesús xkisik' i wach i trigo pan hi'limb'al q'iij 
(Mat 12.1-8 Mar 2.23-28) 

1Eh pan jinaj hi'limb'al q'iij, re' Jesús ruch'ihil taqe i raj tahqaneel xik'ik ponoq i 
tikooj wii' trigo. Eh re' taqe i raj tahqaneel xkisik' i wach i trigo, eh xkib'arej pan 
kiq'ab' i riij, eh xkik'ux i koq inaq'wach. 

2Eh wilik taqe i aj fariseo, je' wili xkiq'or: ¿Chib'ih reet noq i na a'n taq i kamanik i 
ruq'or i najtir k'uhb'aal chi ma' naa ta rub'aan pan hi'limb'al q'iij? inki taqe. 

3Re' Jesús je' wili i xuq'or keh: ¿Mi ma' awilom taq re' hat pan santo laj huuj i 
xub'an i David, noq ma' rukuy ta chik i runuhmiik, je' wo' taqe i ruch'ihil? 

4Xokik i koq parupaat i Dios. Ar xuchop i kaxlanwi'k mayijimaj chuwach i Dios. 
Xuk'ux i reh, eh xuyeew keh i ruch'ihil, eh ma' ye'ooj ta naq q'ab' chi xa awach 
naa ruk'uxwiik reh xa re' wo' naq taqe i k'amal kib'eeh aj tiij naakik'uxwiik reh. 

5Eh je' wo' chik wili i xq'orarik keh ruum i Jesús: Re' hin Ak'uunb'ees nuwii' 
winaq, xiik' naah i wajaawriik chuwach i hi'limb'al q'iij, inki. 

Re' i winaq siik i q'ab' juntar 
(Mat 12.9-14 Mar 3.1-6) 

6Eh pan jinaj wo' chik hi'limb'al q'iij, re' Jesús xokik i koq chupaam i paat 
inlooq'jik wii' i Dios. Ar xuk'uhb'alej taqe tinamit. Eh jinaj i winaq tzunlik ar siik i 
rusak'aaj q'ab'. 

7Re' taqe i kik'uhtanik ree najtir k'uhb'aal, taqe i aj fariseo, k'ahchi' i koq kitaham 
i Jesús mi neeruk'achrisaj i winaq re' re' chupaam i hi'limb'al q'iij. Ruuk' naq i re', 
naa kikojom ru mahk i pankik'ux. 

8Eh re' Jesús xanoq wo' reht'al i k'ahchi' kikapaam taqe i re', je' wili i xuq'or reh i 
winaq siik i q'ab' juntar: Wukteen johtoq chapab'aa' awiib' chi kixilak i tinamit 
wili, inki. Eh re' winaq re' re' xwuktik wo' johtoq, xupab'aa' riib'. 

9Eh re' Jesús je' wili i xuq'or keh: Jinaj i naa nupahqaam taq aweh: ¿Aha' wilik i 
ye'ooj q'ab' chi naa rub'aan pan hi'limb'al q'iij, re' otob'il oon re' i yiib' wach? ¿Re' 
ruko'ljiik riij i ruk'achariik oon re' rusachariik wach? inki. 

10Re' Jesús xutz'ehtaaj taqe i tinamit wilkeeb' chi junsuut, je' wili i xuq'or reh i 
winaq siik i q'ab' juntar: Chayub' aq'ab', inki reh. Re' i winaq xuyub' wo' q'ab', eh 
xanoq wo' xk'achjik. 

11Eh noq xkilow chi je' i k'ahchi' kitahwiik i koq reh i Jesús, ma' k'isiin ta xchalik 
kik'aah chinaah xtohq'ik kiwech'um riij nik' wach noq naa kianam ti' k'axik reh. 

Re' noq xusik' kiwach i kab'laj chi raj tahqaneel i Jesús 
(Mat 10.1-4 Mar 3.13-19) 

12Eh pan jinaj cho q'iij, re' Jesús xooj chinaah jinaj i yuuq', ar xik'ik aq'ab' 
chub'anariik i rutiij chuwach i Dios. 

13Eh noq xsaq'ik, xuyuq'eej taqe ruuk' i raj tahqaneel. Eh chi kixilak taqe re', 
kab'laj i xusik' kiwach, xupab'aa' taqe chi raj tahqaneel. 

14Re' taqe re', je' wili i kib'ihnaal: Simón, Pedro i rukab' b'ih xukoj, Andres, 
ruchaaq' i Simón, re' Jacobo, Juan, Felipe, Bartolome, 

15Mateo, Tomas, Santiago, i rak'uun i Alfeo Simón, re' ruuk' taqe i junch'uq chi aj 
Canaán 

16Judas, i ruchaaq' i Jacobo, Judas Iscariote, re' i xk'ayinik reh i Jesús koq'uun. 

Re' Jesús ma' k'isiin taqe i tinamit xuk'uhb'alej 
(Mat 4.23-25) 

17Re' Jesús xqajik cho nah yuuq' ruch'ihil i kab'laj chi raj tahqaneel, eh xi hi'lik 
wach k'ixkaab'. Eh ma' k'isiin i tinamit xkimol kiib' ar chi rib'irjiik. Wilik i xi 
chalik Judea, i xi chalik Jerusaleem, i xi chalik chi chii' i palaw ar Tiro, eh chi chii' i 
tinamit Sidón. Eh wilik taqe i yowaab' xi chalik re' xkaaj chi xik'achreesjik ruum i 
Jesús. 



2042 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

18Eh re' taqe i tinamit k'ahchi' kik'iik chi ti' k'axik kuum i ma' tob'laj uxlab'al, 
xik'achreesjik wo' ruum i Jesús. 

19Eh chu'nchel i wilik kiyab'ilaal xa nkaaj naq chik kitz'a'm i koq i Jesús, ruum 
inkilow chi ruuk' i rajaawriik i ruk'achrisaj i wilik kiyab'ilaal. 

Re' i rusuqkiil k'uxliis, eh re' i ruti'kiil k'uxliis 
(Mat 5.1-12) 

20Re' Jesús xutz'ehtaaj taqe i raj tahqaneel, je' wili i xuq'or keh: Atoob' taq aweh i 
hat, i hat taq neb'aa', ruum k'ahchi' taq awehtriik i runimaal i rajaawriik i Dios. 

21Atoob' taq aweh i hat, i k'ahchi' taq akuyum awa' ahaa' yu'naak, ruum koq'uun 
naa taq a'nam awa' ahaa' chi korik. Atoob' taq aweh i hat, i k'ahchi' taq awoq'iim 
yu'naak, ruum koq'uun naa taq ase'laniik. 

22Atoob' taq weh i hat noq naakixowaam taq awach i tinamit, eh noq ma' naa ta 
taq kaat kik'ulum chi kixilak, eh noq naa taq kaatkib'ajam, eh noq ma' naa ta taq 
aponiik panaq'kiwach ruum i nunimjiik i hin Ak'uunb'ees nuwii' winaq. 

23Eh na' chak'ul taq i re', suuqb'oq taq ak'ux, ruum ar pan taxaaj naa taq ak'ulum 
aakooch xiik' naah loq'il. Mantib'ik taq ak'ux, ruum re' taqe i kimaam kati't i 
tinamit re' re', je' wo' re' i ti' k'axik xkian i keh pampeet, keh taqe i xijalwik cho 
ruq'oral i Dios. 

24Raaj taq i hat b'ehomaq, q'e' taq ti' i naa ak'ulum, ruum re' taq i hat k'ahchi' taq 
chik ak'ulum i rusuqkiil ak'ux ayu' wach ak'al 

25Eh re' taq i hat, i suq taq wilkaat yu'naak, q'e' taq ti' i naa ak'ulum, ruum 
koq'uun naa taq akuyum awa' ahaa'. Eh re' taq i hat, i se'eel taq awach yu'naak 
ruum i rusuqkiil taq ak'ux, q'e' taq ti' i naa ak'ulum, ruum naa taq awoq'iim. 

26Re' taq i hat i naa taq kiye'em runimaal awach, q'e' taq ti' i naa ak'ulum, ruum 
je' wo' re' i xkian chaloq i kimaam kati't i tinamit re' re' kuuk' taqe inkikoj kiib' 
chi jalal ruq'oral i Dios, inki Jesús. 

Re' i kik'axariik taqe i kib'anik ixowanik wachiis 
(Mat 5.38-48 7.12) 

27Eh chawunchelaal taq i hat i k'ahchi' taq kiin ab'iram, i nuq'or taq aweh chi cha 
k'ax taqe i ki-ixowanik taq awach, eh cha a'n taq otob'il keh i kikaqwachinik taq 
aweh. 

28Eh cha pahqaaj wo' taq i rotob'il i Dios chikinaah i ma' holohik ta kiq'orik taq 
chawiij, eh cha a'n taq atiij chikiij i kib'ajwik taq aweh. 

29Eh wila' awach xsak'wik reh i panaq'awach juntar, chayeew wo' chik reh chi 
sak'arik i juntar. Wila' awach xq'uchwik reh aachakéta, chayeew wo' reh chi nee 
ruk'am haa' aakamísa. 

30Eh xa awach pa' ineerupahqaaj xa chib'ih jariik aweh, chayeew reh chu'nchel 
ak'ux. Eh xa awach pa' ineeruq'uch i chib'ih aweh, maa pahqaaj chik reh. 

31Nik' wach inawaaj taq i hat chi neenkian taq awuuk' aawas achaaq' je' wo' re' i 
cha a'n taq i hat kuuk' i keh. 

32Raaj wila' xa re' wo' taq inak'ax i kik'axwik taq aweh i hat, ¿chib'ih taq 
ineenak'ax ruuk' i re'? ¿Mi ma' je' wo' re' inki a'n re' i aj mahk? Xa re' wo' inkik'ax 
awach ink'axwik keh. 

33Eh wila' xa re' wo' taq i na a'n otob'il keh kib'anik otob'il taq aweh, ¿chib'ih taq 
ineenak'ax ruuk' i re'? ¿Mi ma' je' wo' re' inki a'n re' i aj mahk, xa re' wo' inki a'n 
otob'il reh imb'anik otob'il keh? 

34Eh wila' xa re' taq i nayeew kikemeel awach neenkitoj taq riij aweh, ¿chib'ih taq 
ineenak'ax ruuk' i re'? ¿Mi ma' je' wo' re' inki a'n re' i aj mahk? k'ul inkiyeew 
kikemeel chikiwach, eh inkuy-eej tojb'al riij. 

35Re' taq i hat, cha k'ax taq i ki-ixowanik awach, eh cha a'n taq otob'il keh, 
chayeew taq kikemeel, maawuy-eej taq i tojb'al riij. Eh ma' xata chik je' re' k'ihaal 
akooch naa ak'ulum taq chi jilow, eh nee taq tirukoj chi rak'uun rixq'uun i Dios 
pan taxaaj. Re' reh q'e' atoob' wach ruk'ux kuuk' i ma' xta t'iosinik kuuk', eh 
kuuk' i yiib' wach kina'ojb'al. 

36Hat-oq taq aj keteloom wachiis, je' rukab' taq aaWaJaaw wilik cho pan taxaaj aj 
keteloom wachiis, inki Jesús. 

Ma' ruk'ul taj chi neenkojarik kimahk i tokoom 
(Mat 7.1-5) 

37Eh maakoj taq kimahk i tokoom i hat, ma' nee ta wo' taq i rukoj amahk i Dios i 
hat. Maaq'at taq i q'orik chinaah i tokoom taq i hat, reh chi ma' nee ta inq'atarik i 
q'orik taq cha naah i hat. Eh cha kuy taq kimahk i tokoom i hat nee wo' taq i 
rukuy amahk i Dios i hat. 

38Chasiij taq chib'ih keh i tokoom i hat, nee taq i rusiij chib'ih aweh i Dios i hat. 
Xiik' chik naah k'ihaal b'iyooj qohoq chi korik, chahchimaj wach, xamb'ulik chik 
taq apajb'aal noq naa taq ak'ulum i jilow. Eh nik' wach i xa a'n taq keh i tokoom i 
hat, je' wo' chik re' naa rub'anam taq chaawuuk' i Dios i hat, inki. 

39Jinaj wo' chik i jalwaach q'orik xuq'or keh chi je' wili: Re' jino'q i moywach ma' 
nee ta rub'an chi nee ruk'am rub'eeh i ruch moywach. Eh wila' xuk'am rub'eeh i 
ruch moywach, kikab'cheel nee kiooj q'ehb'oq panjul. 

40Eh ma' jino'q i kore' k'ahchi' rutijem riib' neeruq'at wach i raj tijoom ko naa la' 
rukohlaam wach i rutijiniik, kora'j naa rureqem chi je' rukab' re' i raj tijoom. 

41Raaj i hat, ¿chib'ih reet noq inakoj rehtaal i k'isa sohk' wilik panaq'wach aawas 
achaaq', mi ma' nakoj rehtaal re' i qamaam i b'ooj wilik panaq'awach i hat? 

42Eh wila' ma' nakoj rehtaal i qamaam i b'ooj wilik panaq'awach i hat, ma' nee ta 
ruyee riib' chi neenaq'or reh aawas achaaq' chi neenawisaj i k'isa sohk' wilik 
panaq'wach i reh. Re' hat xak'ul i na a'n awach. Chawesaj peet i qamaam i b'ooj 
wilik panaq'awach i hat, kora'j neena a'n rehtesjiik re' i k'isa sohk' wilik 
panaq'wach aawas achaaq', inki Jesús. 

Re' chee' re' i wach ink'uhtanik reh chib'ih rub'anam 
(Mat 7.17-20) 

43Chakoj taq rehtaal chi re' i chee' ma' xta ruyab'ilaal, ma' q'aah ta paam i 
ruwachuj. Eh re' chee' wilik ruyab'ilaal, q'aah paam i ruwachuj. 

44Re' chee', re' i wach ink'uhtanik reh chib'ih rub'anam. Eh re' i k'iixmoq'ool, ma' 
nee ta rub'an chi nenooj sik'aroq i higo chinaah. Eh re' i kaq k'iix, ma' nee ta 
rub'an chi neenooj sik'aroq i uuva chinaah. 

45Re' winaq wila' holohik i wilik cho paránima, holohik wo' i q'orik i nelik cho 
panchii'. Eh re' i winaq yiib' wach i wilik cho paránima yiib' wo' wach i q'orik i 
nelik cho panchii', ruum re' ju'jun, aha' wilik i hamlik cho paránima, re' wo' chik i 
re' i ruq'or ruuk' chii', inki Jesús. 

Re' i jalwaach q'orik chikiij i ki'ib' chi yej-an paat 
(Mat 7.24-27) 

46¿Chib'ih reet noq inaq'or taq, Jaaw, Jaaw weh, eh ma' na a'n ta taq i nuq'or? 

47Re' hin naa taq nuq'orom aweh awach aj uuk' naa nujalwachem i awach 
inchalik wuuk', eh i rub'an i nuq'or reh. 

48Re' reh nee nujalwachej ruuk' i winaq xutoq'aa' b'anaj rupaat peet xuk'ot i 
chaamlaj jul korehtaal xureq i kowlaj ak'al, eh ar xuham ab'aj ch'ikaab' reh i 
rupaat. Eh noq xub'an i elal haa', kow xuq'ojib'eej i koq riib' i ha' chuwach i paat 
re' re', eh ma' xk'uyu'jik ta k'isinoq, ruum ab'aj i ch'ikaab' reh. 

49Raaj i kirib'iraj wo' naq, eh ma' rub'an taj i nuq'or reh, re' reh nee nujalwachej 
ruuk' jino'q i winaq xa nah ak'al xuyeew i rupaat, ma' xukoj ta ch'ikaab' reh. Eh 
noq xub'an i elal ha', kow xuq'ojib'eej i koq riib' i ha' chuwach i paat re' re'. Eh 
jumehq'iil xch'a'lojik, xyojib'ik chi jumpech, ruum ma' xta ch'ikaab' reh, inki 
Jesús. 

Luc 7 

Re' Jesús xuk'achrisaj jinaj i rumoso i k'amal kib'eeh soldado 
(Mat 8.5-13) 

1Eh noq rukohlaam chik kiq'orob'jiik i tinamit i Jesús, xooj pan tinamit 
Capernaum. 

2Eh jinaj i k'amal kib'eeh soldado patim ar, aj Roma, wilik jinaj rumoso q'e' 
ruk'ax, xa nah kimik chik wilik ruum yab'ilaal. 

3Eh noq re' i k'amal kib'eeh i soldado xrib'iraj rib'iral i Jesús, wilik taqe k'amal 
kib'eeh i aj judío xutaq'aaj reje. Reh chi xooj kipahqaaj otob'il reh i Jesús chi naa 
ruchaliik k'achreesjoq i rumoso. 

4Eh noq xi ponik i taqareel re' re' ruuk' i Jesús, k'ih pech xkipahqaaj kikuyb'al reh, 
chi naa rojiik rutoob'eem i k'amal kib'eeh soldado. Eh je' wili i xkiq'or reh: I 
ruk'ul chi neena a'n otob'il reh, 

5ruum re' reh q'e' i ruk'ax i qatinamiit, eh xuyejaa' i paat inqaloq'ej wii' i Dios, 
inki taqe reh. 

6Eh re' reh xooj wo' chikiij, eh noq ach k'isiin ma' kiponik ruuk' i rupaat i k'amal 
kib'eeh soldado, re' reh wilik taqe ramigo xutaq'aaj reje chuk'ulariik i Jesús je' 
wili i xuq'or keh: Hiy taq cha q'or ree Jesús chi re' hin je' wili i nuq'or: Jaaw, maa 
tiooj, ruum re' hin ma' ruk'ul ta chi weh chi nee ti okik panupaat. 

7Ruum aj re', ma' re' tee hin xinooj chaq'orob'jiik, nee naq i rub'an chi xa ayu' 
neenaq'or reje chi neenk'achjik i numoso, nee naq ink'aachjik. 

8Chawil i hin wilik taqe ajaab'ees kitaaq'anik weh, re' taqe i nu soldado 
kinkinimaj. Hiy taqareel, kinko'q reh jino'q, nee wo' nooj. Kim ayu', kinko'q reh 
jino'q, nee wo' inchalik, eh Hiy cha a'n i kamanik wili, kinko'q reh, nee wo' nooj 
rub'an, tiko'q taq reh, inki, reje. 

9Eh noq xrib'iraj i Jesús taqe i xuq'or reje, xsahchik ruk'ux. Xutz'ehtaaj taqe i 
tinamit, je' wili xuq'or: Xti korik i nuq'or taq aweh chi ni xata chi kixilak i aj Israel 
nureqem jino'q i je' rukab' i winaq re' re' xti ruye'em ruk'ux, inki. 

10Eh noq xi ponik wo' chik taqe i taqareel re' re' parupaat i k'amal kib'eeh 
soldado, k'aachjinaq chik i rumoso noq xponik kireq. 

Re' Jesús xuyeew wo' chik ruk'achariik ak'un kamnaq naq chik 

11Chi riij i re', re' Jesús xooj chupaam jinaj i tinamit, Naín rub'ihnaal, ruch'ihil 
taqe i raj tahqaneel. Eh ma' k'isiin tinamit re' haa' taqe chi riij. 

12Eh noq xokik i koq i Jesús chupaam i tinamit re' re', xrilow chi tehlamaj jinaj i 
kamnaq k'ahchi' rojiik kimuq'aam. Eh xa jinaj wo' chi riib' chuwach i rutuut, re' i 
rutuut kamnaq wo' rub'ahiil. Eh ma' k'isiin taqe ojik inki a'n haa' chi muq'anik. 

13Noq xrilow i QaJaaw Jesús chi oq'ik i rub'an ixoq chi riij i rak'uun, xuketelaaj 
wach, je' wili xuq'or reh: Matoq'ik chik, inki. 

14Re' Jesús, xujil i koq riib', xutz'a'j i tehlb'al ree kamnaq. Eh re' taqe i aj tehloom 
xkipab'aa' kiib'. Je' wili i xuq'or i Jesús ree kamnaq: Ak'un, aweh i nuq'or: 
Tik'acharoq wo' chik ruka'peech, wukteen inki reh. 

15Eh re' ak'un xkimik naq jumehq'iil xutzunaa' johtoq riib' eh xutoq'aa' wo' chik 
q'orik. Chalik i Jesús xuq'asaj ak'un reh i tuutb'ees. 

16Eh noq xkilow i re' tinamit, ma' k'isiin ta xiyo'jik, xkiloq'ej i Dios, je' wili i 
xkiq'or: Jinaj i nim wach rajaawriik jalal ruq'oral Dios xk'u'loq pan qaxilak. Re' 
Dios xchalik chutoob'jiik i rutinamiit, inki taqe. 

17Eh re' i xub'an i Jesús xanoq wo' xelik rib'iral chupaam chu'nchel i ruyuq'ul i 
Judea, je' wo' chupaam taqe i ye'aab' wilkeeb' ma' najt ta ar. 

Re' taqe i xitaq'ab'jik reje ruum i Juan aj qasan ha' 
(Mat 11.2-19) 

18Eh chu'nchel i ma' ilooj taj xub'an i Jesús, xq'orarik ree Juan kuum i raj 
tahqaneel. Chalik i Juan ki'ib' chi kixilak i raj tahqaneel re' re' xuyuq'eej ruuk'. 

19Eh xutaq'aaj taqe reje ruuk' i Jesús, je' wili i xuq'or keh: Chapahqaaj taq cho reh: 
¿Mi re' reh i Cristo, i q'orooj cho rib'iral chi naa ruk'uliik iloq, oon ko naa chik 
quy-eem jino'q tokoom? tiko'q taq reh, inki. 

20Re' taqe i aj taqareel xiooj k'oloq ruuk' i Jesús, je' wili i xkiq'or reh: Re' Juan aj 
qasan ha' xoj rutaq'aaj chaawuuk' chupahqaljiik aweh: ¿Mi re' hat i Cristo, i 
q'orooj cho rib'iral chi naa ruk'uliik iloq, oon ko naa chik quy-eem jino'q tokoom? 
inki cho qeh, inki taqe. 

21Eh chupaam i jumehq' re' re', re' Jesús ma' k'isiin i yowaab' xuk'achrisaj, eh 
xuk'aachrisaj taqe i wilik ma' tob'laj uxlab'al kuuk'. Eh ma' k'isiin i moywach 
xuteh inaq'kiwach. 

22Eh re' i Jesús, je' wili i xuq'or keh i aj taqareel re' re': Hiy taq cha q'or ree Juan 
taq i xawilow, i xab'iraj. Chi re' taqe i moywach ki-ilwik chik, chi re' taqe siik 
kib'ehik chik, chi re' taqe i aj rax q'aah xik'achjik chik, chi re' taqe i tz'ap xikin ki-
ib'irinik chik, chi re' taqe i kamnaq xik'aach wo' chik. Eh re' taqe i neb'aa' k'ahchi' 
ruq'orariik keh i ak' k'uhb'aal. 

23Atoob' reh awach i ma' rub'an ta kiib' ruk'ux chi nunimjiik ki uchjik reje ruum i 
Jesús. 

24Noq xi sutinik wo' chik reje i raj taqareel i Juan, re' Jesús xuch'ob' rub'ehel keh i 
tinamit chib'ih rub'anam i Juan, je' wili i xuq'or keh: ¿Chib'ih rub'anam i winaq 
xponik taq awilow panchiq yuuq'? ¿Mi xa je' kaxlan aaj k'ul inooj ruum i teew 
xponik taq awilow re'? 

25Wila' ma' kaxlan aaj, ¿chib'aaj wo' jariik re' i xponik taq awilow, jino'q oon 
winaq xiik' naah holwochiil i ruso'? Re' taq i hat aweht'al taq chi re' i kikojwik reh 
i holohaq itz'ihy, eh xa eliik suq i kik'achariik, chupaam taqe paat wilkeeb' wii' i 
reey kiwihik. 

26Eh ¿xti chib'aaj wo' rub'anam re' i xponik taq awilow, jino'q oon jalal ruq'oral i 
Dios? Re' hin i nuq'or taq aweh chi re' reh xiik' naah nimaal i rajaawriik chuwach 
jino'q i jalal ruq'oral i Dios. 

27Re' reh, re' i tz'ihb'amaj cho rib'iral pan santo laj huuj, re' xuq'or i Dios chi je' 
wili: Re' hin naa nutaq'aam reje awuuk' i waj taqareel, reh chi naa ruyejaam taq 
aab'eeh chuk'ulariik i QaJaaw, inki. 

28Xti korik i nuq'or taq aweh chi ma' jino'q i k'achareel ik'inaq chaloq nim 
rajaawriik chuwach i Juan aj qasan ha'. Xa re' la', re' i q'e' k'isiin wach naa rokiik 
pa runimaal rajaawriik i Dios, re' reh xti q'e' nim rajaawriik chuwach i Juan, inki. 

29Eh re' i xuq'or i Juan panchiq yuuq', chu'nchel i tinamit, je' wo' taqe i 
kipahqanik tooj, xkinimaj i xuq'or i Juan chi re' Dios korik wach ruk'ux. Ruum i 
re', xqajik kihaa' ruum i Juan. 

30Raaj taqe i aj fariseo, taqe i kik'uhtanik ree najtir k'uhb'aal ma' xkinimaj taj chi 
ruyejaam cho wach i Dios chi naa naq rub'aan otob'il keh. Ruum i re', ma' xqajik 
ta kihaa' ruum i Juan, inki Jesús. 

31Je' wo' chik wili i xuq'or i QaJaaw Jesús: ¿Chib'ih aj uuk' naa nujalwachem i 
tinamit wilkeeb' chupaam taqe q'iij yu'naak? ¿Chib'ih je' kikab'? 

32Re' taqe i tinamit wili je' kikab' i kok' ak'un inkimol kiib' chi k'o'nik pank'ayb'al, 
kow inkiq'or chikiwach chi je' wili: Re' hoj xqaxulej taq aweh i tz'uuy suq i ruq'or, 
xama' xa a'n ta wo' taq asoon. Eh xqatz'uyej taq aweh i tz'uuy intz'irik wach, 
xama' xat oq'ik ta wo' taq, inki taqe. 

33Je' taq akab' taqe re', ruum noq xk'ulik i Juan, ma' re' ta kaxlanwi'k xuk'uxlaaj 
wii' riib', eh ma' re' ta wo' vino ixruk'ej, ma' tob'laj uxlab'al i wilik ruuk', tiki taq 
reh. 

34Chi riij i re', xink'ulik i hin Ak'uunb'ees nuwii' winaq, kinwi'k kinuk'ik chi korik. 
Inawil taq chi je' re', q'e' wi'k, q'e' nuk'ik, ramigo taqe i wilik kib'iral chi yiib' 
wach kina'ojb'al, ramigo taqe i kipahqanik tooj, tiki taq weh. 

35Xanaah re', re' i ru holohik laj na'ojb'al i Dios ink'utinik wo' naq wach kuuk' 
kiq'asam kiib' ree reh, inki Jesús. 

Re' noq wilik i Jesús parupaat i fariseo, Simón rub'ihnaal 

36Eh junriim, jinaj i re' ruuk' i aj fariseo, xuyuq'eej i Jesús parupaat chi naa rojiik 
rub'anam ruwa' ruuk'. Eh noq wilik chik nah mexa i Jesús, 

37jinaj i k'oyoom laj ixoq patim chupaam i tinamit re' re', eh xunab'eej chi re' 
Jesús wi'k i rub'an parupaat i aj fariseo, xooj k'oloq ruuk' i Jesús xuk'am reje i 
jinaj lemeta ink'ohnik laj iq'oom 

38Eh re' reh oq'ik i rub'an, noq xujil i koq riib' ruuk' rooq i Jesús, xut'aqsaj 
kab'chel i rooq chi riis naq'wach, eh xujux wo' chik ruuk' i rismaal naah eh 
xutz'ub' i koq kab'chel i rooq i Jesús xub'uch' chupaam ink'ohnik laj iq'oom 

39Eh xrilow chi je' re' i aj fariseo xyuuq'inik reh i Jesús, je' wili i xuq'or paruk'ux: 
Wi ta korik chi jalal ruq'oral i Dios i winaq wili, xunab'eej naq chik chib'ih 
rub'anam ixoq k'ahchi' rutz'a'iniik reh, eh xureq naq chik chi riij chi re' ixoq wili 
xiik' naah k'oyomal, inki. 

40Eh re' Jesús i, je' wili i xuq'or reh: Simón, wilik inwaaj nuq'orom aweh, inki. Re' 
aj fariseo je' wili i chaq'wik xub'an: Aj Tijineel, ma' xta reet cha q'or weh, inki. 

41Eh jinaj i winaq i ruyeew chi kemeel i rutumiin. Ki'ib' i winaq wilik kik'aas ruuk' 
jinaj i hoob' siento i ruk'aas ruuk', eh re' jinaj xalajeeb' roxk'ahl i ruk'aas ruuk'. 

42Eh re' taqe i kiib' chi aj k'aas re' re' ma' xkianta rutojariik. Eh re' ehchan tumiin 
xukuy kimahk. Eh ¿awach keh i ki'ib' re' re' q'e' xuk'ax i ehchan tumiin noq 
inaq'or i hat? i nuchjik i Simón. 

43Re' reh je' wili i chaq'wik xub'an: Noq i nuq'or i hin chi re' xk'axwik reh awach i 
k'ih i ruk'aas ruuk' xukuy ru mahk, inki. Hoo', korik i xaq'or, i nuchjik ruum i 
Jesús. 

44Re' Jesús xutz'ehtaaj panaq'wach ixoq, je' wili i xuq'or reh i Simón: ¿Mi nawil i 
xub'an weh ixoq wili? Re' hin xi nokik cho panapaat, eh ma' xayeew ta nujot'iik 
tz'ajb'al wooq. Eh re' ixoq wili xut'aqsaj kab'chel i wooq ruuk' i riis naq'wach, eh 
xujux wo' chik ruuk' i rismaal naah. 

45Re' hat ma' xayeew ta nutz'ub'uuj. Eh re' ixoq wili, xa re' wo' noq xi nokik cho 
panapaat, rutoq'aam rutz'ub'ariik kab'chel i wooq, eh ma' rukanaam ta chik 
rutz'ub'ariik. 

46Re' hat ma' xakoj ta aseite wach nunaah. Eh re' ixoq wili xub'uch' kab'chel i 
wooq chupaam ink'ohnik laj iq'oom 

47Ruum aj re' i nuq'or aweh i hat, ruum chi q'e' xiruk'ax ixoq wili, kuyuuj chik 
chu'nchel i ru mahk. Eh raaj i xa k'isiin ink'axwik, xa k'isiin kuyuuj i ru mahk, i 
nuchjik ruum i Jesús i aj fariseo. 

48Re' Jesús je' wili i xuq'or reh ixoq: Re' taqe amahk kuyuuj sachooj chik wach, 
inki reh. 

49Eh re' taqe i ruk'ihaal yuuq'imaj taqe haa' chi wi'k parupaat i aj fariseo re' re', 
je' wili i xkiq'or chikiwach: ¿Chib'aaj wo' rub'anam i winaq wili, i ruq'or inchel chi 
rukuy i mahk? inki taqe. 

50Re' i Jesús je' wili i xuq'or reh ixoq: Ruum chi aye'em ak'ux, hat chik ko'limaj, 
hiy panapaat chi suq ak'ux, inki reh. 

Luc 8 

Re' taqe ixoq xitoob'inik reh i Jesús 

1Eh re' Jesús xub'ehuj cho paam taqe i tinamit, taqe ab'iix wilkeeb' wii' patineel. 
Ar xuq'or chee i ak' k'uhb'aal, re' i runimaal i rajaawriik i Dios, eh ruch'ihil taqe i 
kab'laj chi raj tahqaneel. 

2Wilik taqe ixoq ruch'ihil, re' i resam chaloq ma' tob'laj uxlab'al kuuk' eh 
ruk'achrisam taqe. Eh chi kixilak ixoq re' re', haa' i María, aj Magdala inkiq'or reh, 
re' i elinaq wuquub' chi ma' tob'laj uxlab'al ruuk'. 

3Re' haa' i Juana, i rehk'een i Chuza, re' i xcha'jinik reh i rasiénto i Herodes. Re' 
wo' haa' ixoq Susana. Eh ma' k'isiin ixoq re' taqe haa', re' i kitowik reh i Jesús 
ruuk' chib'ih iraaj. 

Re' jalwaach q'orik chi riij i aj iwaal 
(Mat 13.1-15,18-23 Mar 4.1-20) 

4Eh ma' k'isiin i tinamit xi elik cho pantaq tinamit, xiooj chi rilariik i Jesús ma' 
k'isiin i xkimol kiib' ruuk'. Eh re' i Jesús, xtohq'ik ruq'orom keh i jalwaach q'orik 
wili: 

5Junriim jinaj i winaq xooj iwaal. Eh noq xtohq'ik reje rutilem i rijaa', wilik i rijaa' 
xiqajik pantaq b'eeh. Xkiyeq'eb'eej paam i tinamit, eh re' i kok' tz'ikin, xkik'ux 
taqe i ja' re' re'. 

6Eh wilik i rijaa' xiqajik xilak taq ab'aj. Eh noq xipoq' chaloq i ja' re' re', xi chiqik 
wo' chik, ruum ma' tz'aqik ta paam ak'al. 

7Wilik rijaa' xiqajik xilak taq raa' k'iix. Xipoq' wo' naq chaloq xa re' la' noq xik'ihik 
johtoq i k'iix, xub'aqrisaj taqe tik re' re'. 

8Eh wilik i rijaa' xiqajik pan rax paam ak'al. Xipoq' chaloq, jumehq'iil xichaamb'ik. 
Re' ju'jun chi naq'wach i ja' ju'junsiento ixkiwachuj, inki. Eh noq ruq'orom chik 
taqe i re' kow xuq'or keh chi je' wili: Awach inkaaj kib'iram taqe wili, kib'iraj inki. 

9Re' taqe i raj tahqaneel i Jesús xkipahqaaj reh chib'ih iraaj ruq'orom i jalwaach 
q'orik xuq'or. 

10Re' reh je' wili xuq'or keh: Re' taq i hat xye'arik taq aweh chi naab'jik i ma' 
eht'alimaj ta naq chi riij i runimaal rajaawriik i Dios. Eh re' taqe junch'uq, xa 
panjalwaach q'orik xnuq'or keh, reh chi nkilow wo' naq, xama' inkikoj ta wo' 
rehtaal, inkib'iraj wo' naq, xama' kireq ta wo' chi riij, inki. 

11Re' jalwaach q'orik xnuq'or, je' wili iraaj ruq'orom: Re' i ja' rujalwaach i 
ruk'uhb'aal i Dios. 

12Re' i ja' xiqajik pantaq b'eeh kijalwaach taqe inkik'ul wo' naq i ruk'uhb'aal i 
Dios pan kánima. Inchalik i aj Yahm, jumehq'iil wo' chik i resaj pan kánima i 
k'uhb'aal re' iraaj chi ma' nkinimaj taj, eh chi ma' nkiko'leej ta kiib'. 

13Re' i ja' xiqajik xilak taq ab'aj kijalwaach taqe i ki-ib'irinik reh i ruk'uhb'aal i 
Dios, xasuq chik kik'ux noq inkik'ul pan kánima. Xa re' la', ma' nkimol ta wo' hoq, 
inkinimaj junk'aam-oq eh noq ink'u'loq i pajarik chikinaah, inyoj kik'ux 
chunimjiik. 

14Re' i ja' xiqajik xilak taq k'iix kijalwaach taqe i ki-ib'irinik reh i ruk'uhb'aal i 
Dios. Xa re' la' q'uun q'uun wo' chik inooj sahchoq pankik'ux, ma' wachinik taj 
ruum i ruk'axariik wach i b'ehomal, ruum i rub'anariik i yiib' wach na'ojb'al ayu' 
wach ak'al. 

15Eh re' i ja' xiqajik chupaam ak'al wilik ruraxiil kijalwaach taqe i xa ch'ub'ik 
wach i kánima chi rib'irjiik, chi ruk'ulariik i ruk'uhb'aal i Dios, eh inkichop kik'ux 
chub'anariik i ruq'or, eh ma' k'isiin ta noq inwachinik i ruk'uhb'aal i Dios pan 
kik'achariik. 

Re' jalwaach q'orik chi riij i saqumb'al 
(Mar 4.21-25) 

16Ma' awach taj ineeruqop jino'q i saqumb'al parupaat, eh nee ta wo' chik i 
rutz'ap naah ruuk' jino'q xa chib'ih jariik, oon nee ta ruyeew i koq ri'si ch'aht, 
taxaaj la' nee ruyeew johtoq, reh chi nee kisihq'jik taqe i kiokik i koq ar. 

17Je' wo' re' noq wilik i xa chib'ih jariik imb'aan panke'lik, korehtaal inooj 
k'utinoq wach. Eh je' wo' imb'aan chi q'eeqmaal, korehtaal wo' naab'jik, eh i nelik 
wach saqum. 

18Je' aj re' noq chab'iraj taq i naa nuq'orom aweh: Awach i wilik chib'ih reh, naa 
ruye'ariik ruman reh, awach i ma' xta chib'ih reh, wila' wilik k'insinoq chib'ih reh 
naa ruq'uchariik reh, inki Jesús. 

Re' i rutuut eh re' taqe ruchaaq' i Jesús 
(Mat 12.46-50 Mar 3.31-35) 

19Eh re' rutuut, eh re' taqe i ruchaaq' i Jesús xi ponik i wilik wii' i Jesús xa re' la', 
ma' xkian ta i koq okik ruuk', ruum ma' k'isa tinamit i wilkeeb' ar. 

20Eh wilik ixq'orik i koq reh i Jesús chi je' wili: Re' atuut, ruch'ihil taqe achaaq' 
wilkeeb' cho rij paat, inkaaj kilom awach, inki reh. 

21Re' Jesús je' wili i chaq'wik xub'an: Awach i ki-ib'irinik reh i ruk'uhb'aal i Dios, 
eh inki a'n i ruq'or, re' taqe re' jilow nutuut, eh jilow nuchaaq' noq wilkeeb', inki. 

Re' Jesús xupab'aa' i kowlaj teew, je' wo' rub'ohl i palaw 
(Mat 8.23-27 Mar 4.35-41) 

22Pan jinaj cho q'iij, xokik reje pan barco i Jesús ruch'ihil taqe i raj tahqaneel, je' 
wili i xuq'or keh: Taq taq qoh q'ahxoq reje chi juntar i k'isa palaw, inki, eh xiooj 
reje. 



2051 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

23Eh noq ik'ik inki a'n chinaah i k'isa palaw, re' Jesús xqajik chi wirik, eh xchalik 
jinaj i kowlaj teew jab' chinaah i palaw. Eh re' barco xtohq'ik runujiik chi ha', 
k'ahchi' naq chik rojiik qohoq ri'si ha'. 

24Xkilow chi je' re' i raj tahqaneel, xooj kuksaj i Jesús, je' wili xkiq'or reh: Qaj 
Tijineel, Qaj Tijineel, wukteen k'ahchi' qojiik qohoq ri'si ha' inki taqe. Re' Jesús 
xwuktik johtoq, xuq'il kowlaj teew jab', je' wo' rub'ohl i palaw, eh xanoq wo' 
kitz'iriwanik chi jumpech. 

25Eh re' Jesús je' wili xuq'or keh: ¿Chib'ih reet noq ma' achopom taq ak'ux chi 
nimanik? inki. Eh re' taqe raj tahqaneel, yo'jeel taqe, eh sahchinaq kik'ux, k'ul 
xkipahqaaj chikiwach chi je' wili: ¿Awach aj wo' winaq wili, inimjik inchi ruum i 
teew jab' je' wo' hoq i palaw? inki taqe. 

Re' winaq aj Gerasa wilik ma' tob'laj uxlab'al ruuk' 
(Mat 8.28-34 Mar 5.1-20) 

26Eh re' Jesús ruch'ihil taqe raj tahqaneel xi ponik paruyuq'ul i Gadareno, re' i 
wilik chi juntar i k'isa palaw wilik chi k'ulwach i Galilea. 

27Noq xqajik i Jesús pan barco, jinaj i winaq wilik ma' tob'laj uxlab'al ruuk' xelik 
chaloq pan tinamit, eh xujil i koq riib' ruuk' i Jesús. Re' winaq re' re' najtir ma' 
rukoj ta chik ruso', eh ma' re' ta pampaat inwihik, pankijuleel la' taqe kamnaq 
inwihik. 

28Eh noq xrilow wach i Jesús, jumehq'iil xuxuk'aa' riib' chuwach, kow xuk'er chii' 
chuq'orariik chi je' wili: ¿Chib'ih reet noq inchalik amin awiib' wuuk', i hat Jesús, 
Rak'uun i Dios wilik cho pan taxaaj? Chakuy i nuq'or aweh, maayoj nuna'ojb'al 
inki reh i Jesús. 

29Re' winaq re' re', je' re' xuq'or, ruum re' Jesús k'ahchi' resam i ma' tob'laj 
uxlab'al ruuk'. Eh xata wo' jarpech i ruk'uhtaaj i ruwinqilal i ma' tob'laj uxlab'al 
ruuk'. Ruk'ihaal pech imb'ak'arik wach chi karena, i ruk'upib'eej taqe, eh 
ink'amarik reje ruum i ma' tob'laj uxlab'al panchiq yuuq'. 

30Re' Jesús xupahqaaj reh i winaq chi je' wili: ¿Chib'ih ab'ihnaal i hat? inki reh. Re' 
reh je' wili i xuq'or: Ruk'ihaal chi Qiib' i nub'ihnaal, inki. Je' re' xuq'or, ruum k'ih 
taqe i ma' tob'laj uxlab'al okinaq ruuk'. 

31Re' taqe i ma' tob'laj uxlab'al xkipahqaaj reh i Jesús chi marutaq'aaj taqe reje 
panq'equm paam julkahq. 

32Eh juntuhb' ahq, k'uxuj ch'ahn inki a'n wach yuuq'. Re' taqe i ma' tob'laj 
uxlab'al xkipahqaaj reh i Jesús chi chuyeew q'ab' chi naa kokiik chi kipaam taqe 
ahq. Eh re' Jesús xuyeew wo' q'ab' keh i ma' tob'laj uxlab'al re' re'. 

33Re' taqe i ma' tob'laj uxlab'al xi elik ruuk' i winaq, chi kipaam chik taqe i ahq xi 
okik. Re' taqe i ahq re' re' tiklik xuplik kinaah noq xkimol qohoq ajiim panyuuq', 
eh pank'isa palaw xiooj q'ehb'oq, ar xijihq'ik. 

34Noq xkilow chi je' re' taqe i kicha'jinik reh taqe i ahq, xkimol chi elik, xooj 
kik'utjaaj pan tinamit, pantaq ab'iix wilkeeb' wii' patineel. 

35Ruum i re', xi chalik i tinamit chi rilariik chib'ih i xk'ularik. Eh noq xi ponik i 
ruuk' i Jesús, xponik kireq i winaq, i xelik taqe i ma' tob'laj uxlab'al ruuk', chi 
tzunlik i koq ri'si rooq i Jesús. Eh rutiq'aam chik riib', manlik chik wach i 
runa'ojb'al, re' tinamit, ma' k'isiin ta xiyo'jik. 

36Eh re' taqe i xi ilwik reh i xk'ularik, xkik'utjaaj keh i tinamit nik' wach noq 
xk'achreesjik i winaq wilik naq taqe ma' tob'laj uxlab'al ruuk'. 

37Ruum i re', chu'nchel i tinamit wilkeeb' paruyuq'ul i Gadareno xkipahqaaj 
otob'il ree Jesús chi eloq reje chupaam i ye'aab' re' re', ruum ma' k'isiin taj i 
kiyo'jiik. Re' Jesús xelik wo' reje ar, xokik reje chupaam jinaj i barco. 

38Eh re' winaq xelik taqe i ma' tob'laj uxlab'al ruuk' xupahqaaj naq otob'il reh i 
Jesús chi naa rojiik chi riij. Eh re' Jesús xuq'or reh i winaq re' re' chi naa 
rukahniik, je' wili i xuq'or reh: 

39Yu'naak hiy wo' chik panapaat chak'utjaaj keh i awach aweh chu'nchel i xub'an 
awuuk' i Dios, inki. Re' winaq xooj wo' hoq chupaam i tinamit chuk'utjiik i xub'an 
i Jesús ruuk'. 

Re' rixq'uun i Jairo, eh re' ixoq xtz'a'inik reh i ruso' i Jesús 
(Mat 9.18-26 Mar 5.21-43) 

40Noq xq'ahxik wo' chik reje chi juntar i k'isa palaw i Jesús, pansuqkiil k'uxliis 
xk'ularik kuum i tinamit, ruum chu'nchel k'ahchi' ruy-iniik reh. 

41Chupaam i jumehq' re' re', xooj k'oloq jinaj i winaq, Jairo rub'ihnaal, k'amal 
b'eeh chupaam i paat inlooq'jik wii' Dios. Eh xuxuk'aa' i koq riib' chuwach i Jesús, 
xupahqaaj otob'il reh chi naa rojiik parupaat chuk'achreesjiik i rixq'uun, 

42ruum xa jinaj wo' chi riib' chuwach, eh xakimik chik reh ruum yab'ilaal. Re' 
xq'un re' re', je' naa kab'laj haab' i wilik reh. Eh noq ojik i rub'an i Jesús, xrik'raaj 
chi xakow chik inpitz'arik i koq paam kuum i ruk'ihaal tinamit. 

43Eh chi kixilak i tinamit re' re' wilik jinaj ixoq kab'laj haab' rokiik pan yab'ilaal, 
re' rukik'eel ma' rumay ta elik. Re' reh xusach i tz'aaq i chib'ih reh kuuk' i aj 
iq'omaneel, eh xama' jino'q wo' xk'achrisanik reh. 

44Re' ixoq re' re' xujil i koq riib' chi riij i Jesús, xutz'a'j i koq i rooq i ruso', eh 
chupaam i jumehq' re' re' xumay elik i rukik'eel. 

45Eh noq xrik'raaj i Jesús chi xtz'a'jik i koq, je' wili i xuq'or: ¿Awach xtz'a'inik 
weh? inki. Eh ruum chi chu'nchel i wilkeeb' ar xkiq'or chi ma' re' tee keh 
xitz'a'inik reh, je' wili i xuq'or i Pedro: Qaj Tijineel, re' tinamit kipitz'wik aweh, 
k'ul k'ahchi' kaat kimihnaam inki reh. 

46Re' Jesús toq' toq' xuq'or chi je' wili: Wilik xtz'a'inik weh, ruum re' hin xnukoj 
rehtaal chi ruuk' i wajaawriik wilik i xnuk'achrisaj, inki. 

47Eh noq xrilow ixoq re' re' chi ma' xuyee ta riib' chi xukeb'aa' riib', xa nb'arb'otik 
chik ruum ruyo'jiik noq xooj ruxuk'aa' riib' ri'si rooq i Jesús. Eh xuq'or reh 
chikiwach i ruk'ihaal tinamit chib'ih reet noq xutz'a'j i koq, eh nik' wach 
ruk'achreesjiik xb'aan chupaam i jumehq' re' re'. 

48Re' Jesús je' wili xuq'or reh: Wixq'uun, ruum chi aye'em ak'ux chi nunimjiik, 
xatk'achjik chik. Yu'naak hiy panapaat chi suq ak'ux, inki 

49Eh xa ko k'ahchi'-oq wo' ruq'orom taqe re' i Jesús, xponik jinaj i taqareel, 
xchalik parupaat ink'amwik b'eeh chupaam i paat inloq'jik wii' Dios je' wili 
xuq'or reh: Re' awixq'uun xkimik chik, cha kanaa' i wech'ik ruuk' i aj Tijineel, inki 

50Eh noq xrib'iraj chi je' re' i Jesús, je' wili i xuq'or reh: Maayohb'isaj awiib' 
chayeew la' ak'ux chi je' re' neenko'ljik chuwach i kimik awixq'uun, inki. 

51Noq xponik i Jesús ruuk' i paat wilik wii' i xq'un, ma' awach taj i tokoom xuk'am 
i koq chi riij xa re' wo' Pedro, re' Jacobo, re' Juan ruch'ihil taqe i rutuut rajaaw i 
k'isa xq'un xuk'am taqe i koq chi riij. 

52Eh re' taqe i wilkeeb' ar xak'erik chik kichii', xa kihuyik chik chi oq'ik chi riij i 
k'isa xq'un. Eh je' wili i xq'orarik keh ruum i Jesús: Ma a'n taq chik oq'ik. Re' k'isa 
xq'un wili ma' kamnaq taj, xa wirik i rub'an, inki. 

53Eh xkikaqse'laaj i xuq'or i Jesús, ruum keht'al chi kamnaq chik i k'isa xq'un. 

54Chalik i Jesús xuchop johtoq chi q'ab' i k'isa xq'un, kow xuq'or reh chi je' wili 
k'isa xq'un: Wukteen johtoq inki reh. 

55Re' k'isa xq'un jumehq'iil wo' chik xk'aach ruka'peech, eh xwuktik johtoq. Eh re' 
Jesús xuq'or keh i rutuut rajaaw i k'isa xq'un chi kiyeew ruwa' ruhaa'. 

56Eh re' taqe i rutuut rajaaw i k'isa xq'un xsahchik kik'ux ruum i xkilow. Xa re' la', 
xq'orarik keh ruum i Jesús chi ma' awach ta aj eh naa kiq'orom i xub'an i reh. 

Luc 9 

Re' Jesús xutaq'aaj taqe reje i raj tahqaneel chuq'orariik i runimaal i rajaawriik i 
Dios 

(Mat 10.5-15 Mar 6.7-13) 

1Re' Jesús xumol kiwach taqe i kab'laj chi raj tahqaneel, xuyeew kajaawriik, chi 
rehtesjiik i xa reh reh kiwach chi ma' tob'laj uxlab'al, chi rehtesjiik taqe i yab'ilaal. 

2Eh xutaq'aaj taqe reje chuq'orariik rib'iral i runimaal i rajaawriik i Dios, je' wo' 
chi kik'achreesjiik taqe i yowaab'. 

3Eh je' wili i xuq'or keh: Re' taq i hat ma' xta taq i naa ak'amam aweh, ni xata 
aakarote, ni xata achiim, ni xata aakaxlanwi'k, ni xata atumiin, ni xata aso' reh taq 
ajalb'aal. 

4Eh xa aha' pa' wilik i paat i nee taq ti okik i koq wii', ar taq cha a'n apatal 
xajarub' pa' q'iij taq nee ti wihik chupaam i ye'aab' re' re'. 

5Eh wila' ma' xat kik'ul taq cho chupaam jino'q i tinamit, eleen taq reje ar chapuh 
taq kahnoq i pooq panawooq, rehtalil chikiwach chi ma' kuyuuj taj i kimahk, ki 
uchjik ruum i Jesús. 

6Eh re' taqe i raj tahqaneel xiooj wo' hoq pantaq ab'iix wilkeeb' wii' patineel 
chuq'orariik rib'iral i ak' k'uhb'aal ree ko'lemb'al iib', je' wo' chi kik'achreesjiik 
taqe yowaab'. 

Re' rusahchiik ruk'ux i Herodes 
(Mat 14.1-12 Mar 6.14-29) 

7Re' reey Herodes xrib'iraj rib'iral i Jesús, je' wo' hoq chu'nchel i rub'an, eh ma' 
rureq ta chi riij chib'ih i naa rub'anam, ruum wilik kiq'orik reh chi re' i Juan aj 
qasan ha' xwuktik wo' chik chaloq chi k'achlik wach. 

8Eh wilik kiq'orik reh chi re' Elías i xjalwik cho ruq'oral i Dios. Wilik wo' kiq'orik 
reh chi re' jino'q i xjalwik cho ruq'oral i Dios najtir xk'aach wo' chik chaloq. 

9Eh re' Herodes je' wili i xuq'or: Re' hin xin taaq'anik ruyok'ariik i ralaq i Juan. Eh 
¿awach aj wo' re' inkiq'or re' re'? Yohb'aal inche wach i k'ahchi' b'iram chi riij, 
inki. Eh xaraaj naq chik rilom wach i Jesús. 

Re' Jesús xuket taqe i ho'oob' miil chi winaq 
(Mat 14.13-21 Mar 6.30-44 Juan 6.1-14) 

10Eh noq xi sutinik wo' chik chaloq i raj tahqaneel i Jesús, xkik'utjaaj reh 
chu'nchel i xponik kian. Re' Jesús xresaj taqe reje pankeh i raj tahqaneel, xuk'am 
taqe reje pan tinamit Betsaida. 

11Eh noq xkinab'eej i tinamit chi ojik i rub'an i Jesús ruch'ihil taqe i raj tahqaneel, 
xkitahqeej reje. Re' Jesús xuk'ul taqe ruuk' i tinamit, eh xuq'or rib'iral keh i 
runimaal rajaawriik i Dios, eh xuk'achrisaj taqe yowaab'. 

12Noq xokik i q'iij, re' i kab'laj chi raj tahqaneel i Jesús xkijil i koq kiib' ruuk', je' 
wili i xkiq'or reh: Chach'aq taqe reje i tinamit, reh chi nee kiooj hi'loq, eh neenooj 
kiloq' kiwa' pantaq kok' tinamit, eh pantaq ab'iix wilkeeb' ma' najt ta ayu', ruum 
chupaam i ye'aab' wili ma' xta ta taqe patineel, inki taqe. 

13Eh re' Jesús je' wili i xuq'or keh: Neerub'an chi re' taq i hat neetiketwik keh, ki 
uchjik. Re' keh je' wili i xkiq'or: Re' hoj xa ho'oob' wo' tii chi kaxlanwi'k, eh xa 

ki'ib' wo' chi kar i wilik quuk'. Ma' nee ta manlojik keh i ruk'ihaal tinamit wili 
wila' ma' xooj qaloq' ruman, inki taqe. 

14Re' taqe i winaq wilkeeb' naa ho'oob'-oq miil chi kiib'. Eh re' Jesús je' wili i 
xuq'or keh i raj tahqaneel: Chaq'or taq keh i tinamit chi kitzunaa' qohoq kiib' 
wach ak'al chi ch'uhqaal, je'-oq lajeeb' roxk'ahl chi kiib' i ju'jun ch'uq, inki. 

15Eh re' taqe i raj tahqaneel i Jesús, xkitzunaa' wo' taqe i tinamit wach ak'al. 

16Eh re' Jesús xuchop i ho'oob' chi kaxlanwi'k je' wo' hoq i kiib' chi kar, 
xtz'ehtanik johtoq pan taxaaj, xut'iosej ree Dios xuch'uy taqe, xuyeew keh i raj 
tahqaneel, re' chik i keh xipuhkanik keh i ruk'ihaal tinamit. 

17Chu'nchel i tinamit xkian kiwa' korehtaal xinujik chi korik. Eh ko kab'laj chik 
chakach ixkinujisaj chi ruxeer kaxlanwi'k, chi ruxeer kar, re' i xqohxanik. 

Re' Pedro xuq'or i korik chi re' Jesús re' i Cristo 
(Mat 16.13-20 Mar 8.27-30) 

18Pan jinaj cho q'iij, re' Jesús tiij i rub'an chi rutkeel. Re' taqe i raj tahqaneel 
wilkeeb' ruuk', xupahqaaj keh chi je' wili: ¿Awach aj wo' hin noq inkiq'or i 
tinamit? inki. 

19Re' keh je' wili i xkiq'or: Wilik kiq'orik reh chi re' hat i Juan aj qasan ha'. Wilik 
kiq'orik reh chi re' hat i Elías, jalal cho ruq'oral i Dios. Eh wilik kiq'orik reh chi re' 
hat jino'q i jalal ruq'oral i Dios xk'aach wo' chik chaloq, inki taqe. 

20Raaj taq i hat, ¿awach i hin noq inaq'or taq? inki keh i raj tahqaneel. Re' Pedro 
je' wili i xuq'or: Re' hat i Cristo xatrutaq'aaj chaloq i Dios, inki. 

Re' Jesús xuq'or rib'iral i rukimiik 
(Mat 16.21-28 Mar 8.31-9.1) 

21Re' Jesús toq' toq' xuq'or keh i raj tahqaneel chi ma' awach ta aj eh naa 
kiq'orom chi re' reh i Cristo. 

22Eh je' wo' chik wili i xuq'or keh: Re' hin Ak'uunb'ees nuwii' winaq, naa 
nuk'ulum i runimaal ti' k'axik. Naa rixowjiik nuwach kuum i k'amal kib'eeh i aj 
judío, kuum i kajaaw i k'amal kib'eeh aj tiij, kuum i kik'uhtanik ree k'uhb'aal, eh 
naa kiin kikansam. Xa re' la', paroox q'iij naa wo' chik nuk'aach chaloq, inki. 

23Eh je' wili i xuq'or keh chu'nchel i wilkeeb' ar: Awach iraaj kiin rutahqeem, 
marub'an chik runa'ojb'al chi rib'il riib' chuk'am la' rukuruus eh chukuy 
ruk'amariik rajlaal i q'iij. 

24Awach iraaj ruko'leem riij i ruk'achariik ayu' wach ak'al, naa ruq'eb'em i 
juneliik k'acharik. Eh awach i ruq'eb' i ruk'achariik ayu' wach ak'al ruum i 
nunimjiik, re' reh naa rehchaam i juneliik k'acharik. 

25¿Chib'ih neerutiq reh i winaq chi neerehchaaj chu'nchel i wilik wach ak'al, eh 
neeruq'eb' riib', eh neerusach wach i ránima chi rib'il riib'? 

26Eh awach ink'ixik chi nunimjiik, ink'ixik chuq'orariik i nuk'uhb'aal, je' wo' hin 
Ak'uunb'ees nuwii' winaq, naa wo' nuk'ixiik ruum i reh noq naa wo' chik 
nuk'uliik ruka'peech ayu' wach ak'al ruuk' i nuloq'il, ruuk' i ruloq'il i waJaaw, 
ruuk' kiloq'il i santo laj ánjel. 

27Re' hin xti korik i nuq'or taq aweh chi wilik i wilkeeb' chi qaxilak ayu' yu'naak 
ma' naa ta kikimiik chi komajaa' inkilow wach i runimaal i rajaawriik i Dios, ki 
uchjik ruum i Jesús. 

Re' noq xjaljik ruwii' i Jesús 
(Mat 17.1-8 Mar 9.2-8) 

28Eh je' naa chik waxiqiib' q'iij kianam i k'utaaj re' re', re' Jesús xjohtik johtoq chi 
tiij chinaah jinaj i yuuq', ruch'ihil ixib' chi raj tahqaneel, re' Pedro, re' Juan, re' 
Jacobo. 

29Eh noq k'ahchi' chi rutiij i Jesús, xjaljik ruwii' i wach re' ruso' xjaljik wo' ruwii', 
xkahnik chi xasaq potz'ik chik, eh xan reprotik chik wach. 

30Eh ki'ib' taqe i winaq xi k'acharik chaloq pampeet xik'u'loq xkitik'aa' k'utaaj 
ruuk' i Jesús. Re' taqe i ki'ib' re' re', re' i Moisés, eh re' Elías, 

31sutimaj kiij ruum jinaj i saqum xiik' naah loq'il. Eh k'ahchi' keeb' chi k'utaaj chi 
riij i ti'laj kimik naa ruk'ulum i Jesús ar Jerusaleem. 

32Atoob' ta re' Pedro je' wo' taqe i ruk'u'liil xama' nkikuy ta naq chik i kiwiriik, xa 
re' la' ma' jaruuj wo' xqajik i kiwiriik xkilow i ruloq'il i Jesús, eh xkilow wo' hoq i 
ki'ib' chi winaq wilkeeb' ruuk' i Jesús. 

33Eh noq xi elik reje i ki'ib' chi winaq ruuk' i Jesús, re' Pedro je' wili i xuq'or reh i 
Jesús: Qaj Tijineel, ma' xta reet chi wilkooj awuuk' ayu' Re' hoj naqayejaam ixib'-
oq i kok' perpat, jinaj awee hat, jinaj i ree Moisés, jinaj i ree Elías, inki. Re' Pedro 
je' re' xuq'or, ruum xama' rureq ta chik chi riij chib'ih naa ruq'orom. 

34Noq k'ahchi' chi q'orik i Pedro, jinaj i suutz' xqajik cho chikinaah, xsuutjik kiij 
ruum i rumuuj. Eh noq xi okik pan suutz' ma' k'isiin taxiyo'jik. 

35Eh chupaam i suutz' re' re', jinaj i q'orik xb'aan, je' wili i xuq'or chaloq: Re' i wili 
i Wak'uun, re' reh inupab'aam chaloq. Aha' wilik i naa ruq'orom i reh, re' taq 
chab'iraj, inki. 

36Noq ib'irimaj chik i q'orik re' re', xkilow ixib' chi raj tahqaneel chi ach rutkeel 
wilik ar i Jesús. Chi riij i re', ma' kota chik xiq'orik, ma' awach ta wo' aj eh xkiq'or 
aha' wilik i xkilow. 

Re' Jesús xuk'achrisaj jinaj ak'un wilik ma' tob'laj uxlab'al ruuk' 
(Mat 17.14-21 Mar 9.14-29) 

37Eh chi junwaar, noq xqajik chee Jesús nah yuuq' ruch'ihil taqe ixib' chi raj 
tahqaneel, ma' k'isiin i tinamit xiooj k'ulwoq reh. 

38Eh chi kixilak i tinamit re' re', jinaj i winaq wilik ar, kow xuq'or reh i Jesús chi 
je' wili: Aj Tijineel, cha kuy chak'achrisaj tii weh i wak'uun, xa jinaj wo' tii chi riib' 
chi nuwach. 

39Re' wak'uun wili, jinaj i ma' tob'laj uxlab'al wilik ruuk'. Inchoparik ruum i 
ransil, i ruk'er chii' ruum, i ruyeew nahool reh i ruq'eb' wach ak'al, eh i nelik 
chaloq i puuh panchii'. Iruq'ojib'eej riib' ruum, eh ma' raaj ta roq'taam. 

40Ruum i re', xnupahqaaj naq otob'il keh awaj tahqaneel chi naa naq kesam i ma' 
tob'laj uxlab'al re' re' ruuk' i wak'uun xa re' la' ma' nkian ta wo' rehtesjiik, inki. 

41Re' Jesús je' wili i xuq'or: Hat taq tinamit ma' tinimanik ta taq, yiib' taq wach 
ana'ojb'al ¿Xti nik' aj wo' najtiil naa nub'anam taq awuuk'? Eh ¿nik' aj wo' najtiil 
naa nukuyum taq ayiib' wach na'ojb'al? Chak'am cho weh re' awak'uun ayu', i 
nuchjik. 

42Eh noq k'isiin ma' imponik ak'un ruuk' i Jesús, re' ma' tob'laj uxlab'al xuq'eb' 
wach ak'al ak'un, xuyeew wo' chik jinaj nahool reh. Xrilow chi je' re' i Jesús, kow 
xuq'il i ma' tob'laj uxlab'al, xuk'achrisaj wo' ak'un, eh xuq'asaj reh i rajaaw. 

43Eh chu'nchel i wilkeeb' ar ma' k'isiin ta xsahchik kik'ux noq xkilow i runimaal i 
rajaawriik i Dios xub'an. 

Re' Jesús xuq'or wo' chik rib'iral ruka'peech i rukimiik 
(Mat 17.22-23 Mar 9.30-32) 

Eh noq xa kosachlik wo' kik'ux chu'nchel i tinamit ruum i xub'an i Jesús, re' reh 
je' wili i xuq'or keh i raj tahqaneel: 

44Chab'iraj taq chi korik i naa nuq'orom aweh mansahchik taq panak'ux chi re' 
hin Ak'uunb'ees nuwii' winaq, naa kinkiq'asam pan kiq'ab' i tinamit, inki. 

45Re' taqe i raj tahqaneel i Jesús xama' xkireq ta wo' chi riij i xq'orarik keh, ruum 
re' Dios majaa' i ruyeew keh chi naab'jik. Xanaah re' kiyo'jik wo' chupahqaljiik 
ree Jesús chi naa ruch'ob'ariik rub'ehel keh chib'ih raaj ruq'orom taqe re'. 

¿Awach i q'e' naa ruye'ariik runimaal wach? 
(Mat 18.1-5 Mar 9.33-37) 

46Re' taqe i raj tahqaneel i Jesús xtohq'ik kiwech'um riij chikiwach awach kekeh i 
q'e' naa ruye'ariik runimaal wach. 

47Eh noq xunab'eej i Jesús i k'ahchi' kikapaam, xuchop reje jinaj i k'isa k'un, 
xupab'aa' i koq ruuk', 

48je' wili i xuq'or keh: Awach i ruk'ul ruuk' jino'q i k'isa k'un je' rukab' i wili 
panub'ihnaal, re' wo' hin kiruk'ul ruuk'. Eh awach ink'ulwik wee hin, i ruk'ul wo' 
ruuk' awach xtaaq'anik cho weh. Je' re' noq, awach i q'e' k'isiin wach taq chaxilak 
i hat, re' re' q'e' naa ruye'ariik runimaal wach, inki. 

Awach i ma' rixowaaj ta qawach, re' re' i ruk'ul ruk'ux i k'ahchi'kooj 

(Mar 9.38-40) 

49Re' i Juan je' wili xuq'or ree Jesús: Qaj Tijineel, re' hoj jinaj i winaq xqilow chi 
panab'ihnaal k'ahchi' resam taqe i ma' tob'laj uxlab'al kuuk' i tinamit. Ruum chi 
ma' re' ta ruuk' i hoj, xqaq'il chub'aan, inki. 

50Re' Jesús je' wili xuq'or: Maaq'il taq chub'aan, ruum awach i ma' rixowaaj ta 
qawach, re' re' i ruk'ul ruk'ux i k'ahchi'kooj, inki. 

Re' i Jesús xuq'il i Jacobo i Juan 

51Eh noq ach ilook' i rureq ruq'ijil chi naa ruk'amariik johtoq pan taxaaj i Jesús, 
xuchop reje ruk'ux chi ojik Jerusaleem. 

52Eh wilik taqe i aj taqareel xutaq'aaj reje chi peet b'eeh, xiooj chi rusik'ariik 
rupatal pan jinaj ab'iix wilkeeb' wii' patineel paruyuq'ul i Samaria. 

53Eh re' taqe i aj Samaria ma' xkaaj ta kiye'em rupatal i Jesús, ruum xkikoj rehtaal 
chi Jerusaleem ojik i rub'an. 

54Re' taqe i raj tahqaneel, re' Jacobo, re' Juan, je' wili i xkiq'or: Jaaw, ¿mi nawaaj 
chi neenqapahqaaj johtoq i q'aaq' pan taxaaj, reh chi neenqajik cho chikinaah, reh 
chi neensacharik kiwach je' rukab' i rub'anam chaloq i Elías? inki taqe. 

55Chalik i Jesús xutz'ehtaaj taqe reje i raj tahqaneel, xuq'il taqe. Je' wili xuq'or 
keh: Re' taq i hat ma' aweht'al ta taq chib'ih rub'anam i uxlab'al wilik taq awuuk'. 

56Re' hin Ak'uunb'ees nuwii' winaq, ma' xin chalik ta chi rusachariik kiwach i 
tinamit xin chalik la' chi kiko'ljiik, inki. Chi riij i re', xiooj pan tokoom ab'iix 
wilkeeb' wii' patineel. 

Re' taqe i xkaaj naq rutahqaljiik i Jesús 
(Mat 8.18-22) 

57Eh noq ojik i rub'an i Jesús ruch'ihil taqe i raj tahqaneel, jinaj i winaq je' wili i 
xuq'or ree Jesús: Jaaw, re' hin tiwaaj kaat nutahqeem xa aha' pa' yuuq' netiooj, 
inki reh. 

58Re' Jesús je' wili xuq'or: Re' taqe yaak wilik kijuul, eh re' taqe chikop kirupinik 
wilik kisuuq'. Raaj i hin Ak'uunb'ees nuwii' winaq, ma' xta nupaat nuhi'limb'aal, 
inki. 

59Re' Jesús je' wili i xuq'or reh jinaj i winaq: Taq chi wiij, inki reh. Re' winaq je' 
wili i xuq'or: Jaaw, chayeew pee q'ab' weh chi nenooj numuq'aa' i wajaaw, kora'j 
nee kinooj chawiij re', inki. 

60Re' Jesús je' wili i xuq'or: Chakanaa' taqe i je' kamnaq chi re' keh neekimuq'anik 
reh i kikamnaaq. Taq la' chi wiij i hat, cha q'or rib'iral i runimaal rajaawriik i Dios, 
inki. 

61Eh jinaj wo' chik i winaq xq'orik ree Jesús chi je' wili: Jaaw, re' hin tiwaaj kaat 
nutahqeem xa re' la', chayeew pee q'ab' weh chi neenooj nuq'or nooj peet keh i 
awach weh panupaat, inki. 

62Eh re' Jesús je' wili i xuq'or: Awach i xub'an reh i je' rukab' i rub'an i kamanoom 
noq i ruchop i arado, eh ma' rukanaa' taj i tz'eht reje chi riij, re' re' ma' nee ta 
rub'an chi q'orol rib'iral i runimaal i rajaawriik i Dios, inki. 

Luc 10 

Re' Jesús xutaq'aaj taqe reje lajeeb' rukajwinaq chi raj tahqaneel chi k'uhb'alinik 

1Chi riij i re', re' QaJaaw Jesús lajeeb' rukajwinaq wo' chik taqe i raj tahqaneel 
xusik' kiwach. Eh xutaq'aaj taqe chi ka'kab'iil, reh chi peet xiooj chuwach i reh 
pantaq tinamit, pantaq ye'aab' aha' naa rojiik wii' i reh. 

2Eh je' wili i xuq'or keh: Re' tinamit wili je' kikab' i tik jacharik iraaj xa re' la', re' 
kamanoom xama' k'ih ta wo' taqe. Ruum aj re', cha pahqaaj taq ree ehchan reh 
taqe i je' tik chi chutaq'aaj chaloq taqe i kamanoom. 

3Re' hin k'ahchi' taq kaat nutaq'aam reje chi je' taq hat rak'uun tentzun chi 
kixilak taqe i je' xojb'. 

4Eh maak'am taq achiim, ni xata akoxtaal, ni xata axijab'. Eh maacham taq awiib' 
pamb'eeh chi ruye'ariik rusuqkiil ruk'ux i xa awach. 

5Eh noq naa taq awokiik i koq pan jino'q paat, je' taq wili cha q'or keh: Re' ta naq 
i suq kiil k'uxliis i ruyeew i Dios wilik chupaam i paat wili, tiko'q taq. 

6Wila' wilik taqe i wilkeeb' ar neen kik'ul i rusuqkiil k'uxliis re' re', cha kanaa' taq 
kahnoq keh. Eh wila' ma' nkaaj kik'ulum, maakanaa' taq keh. 

7Aha' taq neetik'ularik, tikaan taq chupaam i paat re' re'. Eh re' i kiwa' kihaa' naa 
kik'uxum i ehchan paat, re' wo' taq naa ak'uxum i hat, ruum re' i aj kamanoom i 
ruk'ul chi naa rutojariik. Eh mo'q wo' xak'ul taq tiooj chi b'anaj patal chii' taq 
paat. 

8Noq naa taq aponiik chupaam jino'q i tinamit aha' taq naa kat kik'ulum chi patal, 
xa chib'ih pa' jariik i k'uxumb'al taq aweh neen kiyeew, chak'ux taq. 

9Eh wila' wilkeeb' i yowaab' ar, chak'achrisaj taq, eh cha q'or taq keh chi re' i 
runimaal rajaawriik i Dios xama' najt ta chik kuuk' wilik. 

10Eh noq naa taq aponiik pan jino'q tinamit, wila' ma' xatkik'ul taq cho pan jino'q 
paat, eleen taq reje pamb'eeh, je' taq wili i cha q'or keh: 

11Aha' wilik i rupoqil taq aatinamiit xlehchik pan qooq, naa qapuhum kahnoq, 
k'uhtb'al taq reh chawach chi ma' xoj ak'ul ta taq Xa re' la', chanab'eej taq chi re' i 
runimaal i rajaawriik i Dios xama' najt ta chik taq wilik awuuk', tiko'q taq keh. 

12Re' hin xti korik taq i nuq'or aweh chi xiik' naah ti'kiil i tojb'al kimahk 
naakik'ulum i tinamit re' re', ma' xata je' rukab' i xkik'ul aj Sodoma, inki Jesús. 

Re' taqe i k'ih seht chi tinamit ma' xinimanik ta ree Dios 
(Mat 11.20-24) 

13Hat taq aj Corazín, hat taq aj Betsaida q'e' taq ti' i naa ak'ulum, ar ta Tiro, ar ta 
Sidón xb'aan taqe i ma' ilooj taj xb'aan taq chaxilak i hat, re' keh najtir naq chik 
inkiyot' i kik'ux chi riij i kimahk, eh kik'uhtaam naq chik ruuk' i rukojariik i q'as 
wach itz'ihy, ruuk' i tzuhnik pan chaaj. 

14Eh na' ponoq i ruq'ijil i q'ataj q'orik, xiik' naah ti'kiil i tojb'al taq amahk naa 
ak'ulum i hat, ma' xata je' ti'kiil naakik'ulum i aj Tiro, i aj Sidón. 

15Eh re' taq i hat aj Capernaum, inakapaaj taq i hat chi naa taq ajohteesjiik pan 
taxaaj. Ma' je' taj xti ko paruchamiil la' paam i julkahq taq naa akutariik. 

16Awach i nib'irinik taq aweh i hat, re' wo' hin kirib'iraj. Eh awach xq'eb'wik taq 
aweh i hat re' wo' hin xiruq'eb', awach inq'eb'wik weh i hin, i ruq'eb' wo' hoq i 
xtaaq'anik cho weh i hin, inki Jesús. 

Re' noq xi sutinik wo' chik chaloq i lajeeb' rukajwinaq 

17Eh noq xi sutinik chaloq i lajeeb' rukajwinaq chi raj tahqaneel i Jesús xasuq chik 
kik'ux, je' wili xkiq'or ree Jesús: Jaaw, noq inqaq'il taqe i ma' tob'laj uxlab'al 
panab'ihnaal, qoh kinimaj wo' hoq i keh, inki taqe. 

18Re' Jesús je' wili xuq'or keh: Hoo', korik re' hin xwilow i aj Yahm chi xa je' chik 
ruch'aab' kahoq noq xqajik cho pan taxaaj. 

19Re' hin xnuyeew taq awajaawriik chi naa taq ab'ehiik chi kixilak aaq', chi kixilak 
tzina'j, chuq'atariik wach chu'nchel i ruwinqilal i aj Yahm, reh chi ma' xta taq naa 
kaat kuchem. 

20Xa re' la', maansuuqb'ik taq ak'ux ruuk' chi ti kinimaj taq i ma' tob'laj uxlab'al 
suuqb'oq la' taq ak'ux, ruum chi xtz'ihb'jik chik taq ab'ihnaal pan taxaaj, ki uchjik 
ruum i Jesús. 

Re' Jesús q'e' xsuuqb'ik ruk'ux 
(Mat 11.25-27 13.16-17) 

21Chupaam i jumehq' re' re', xsuuqb'ik ruk'ux i Jesús ruum i Santolaj Uxlab'al, eh 
je' wili i xuq'or: Hat waJaaw, ehchan reh i taxaaj, i wach ak'al, tinuloq'ej, ruum 
keh i ma' xta kina'ojb'al, xayeew chi naab'jik i korik ma' xayeew ta keh chi 
naab'jik i aj na'ojb'al je' wo' keh i q'as wach kik'ux. Hoo', Jaaw, ma' xta reet i xa 
a'n, ruum je' re' i xponik chawach, inki. 

22Eh re' waJaaw ruq'asam chik panuq'ab' chu'nchel i chib'ih i wilik. Eh ma' awach 
ta naab'inik reh awach i hin ak'uunb'ees Dios, xa re' wo' hoq Ajaab'ees Dios. Eh 

ma' awach ta naab'inik reh awach Ajaab'ees, xa re' wo' hin Ak'uunb'ees, eh naa 
runaab'jiik wach kuum awach aj eh naa nuye'em chi naab'jik i hin, inki Jesús. 

23Re' Jesús xutz'ehtaaj taqe i raj tahqaneel, je' wili i xuq'or keh chi kutkeel: Atoob' 
keh awach i ki ilwik reh i k'ahchi' taq awilom i hat, 

24Re' hin i nuq'or taq aweh chi ma' k'isiin i jalal ruq'oral i Dios, taqe i reey, xkaaj 
naq kilom i k'ahchi' taq awilom i hat, xama' xkilow ta wo' hoq. Eh xkaaj naq 
kib'iram i k'ahchi' taq ab'iram i hat, eh xama' xkib'iraj ta wo' hoq, inki Jesús. 

Re' jalwaach q'orik chi riij i atoob'laj winaq aj Samaria 

25Eh jinaj i re' ruuk' i kik'uhtanik ree k'uhb'aal xooj k'oloq ruuk' i Jesús xupahqaaj 
reh chi je' wili, xa pajb'al naq reh paruk'ux: Aj Tijineel, ¿chib'ih naq ineenub'an 
chi neenwehchaaj i juneliik k'acharik? inki. 

26Re' Jesús je' wili xuq'or: ¿Chib'ih jariik i ruq'or i k'uhb'aal i tz'ihb'amaj pan 
santo laj huuj? Eh ¿chib'ih jariik i ruq'or i nawil chupaam? i nuchjik. 

27Re' ink'uhtanik ree najtir k'uhb'aal je' wili i xuq'or: Re' i k'uhb'aal je' wili i 
ruq'or: Chak'ax aaWaJaaw aaDios chu'nchel ak'ux, chu'nchel awánima, chu'nchel 
awansil, chu'nchel akapeb'aal, eh cha k'ax aawas achaaq' je' rukab' noq inak'ax 
awiib' i hat, inki, inki reh i Jesús. 

28Re' reh je' wili i xuq'or reh ink'uhtanik ree najtir k'uhb'aal: Ma' xta reet i 
chaq'wik xa a'n. Wila' xa a'n taqe i re' naa awehchaam i juneliik k'acharik, inki. 

29Eh re' reh xraaj naq rumanaam wach i rupahqaal paruk'ux, xupahqaaj reh i 
Jesús chi je' wili: ¿Awach aj wo' re' i was nuchaaq'? inki. 

30Re' Jesús je' wili xuq'or: Junriim, jinaj i winaq xqajik chaloq Jerusaleem, ojik i 
rub'an Jericó. Eh chupaam i b'eeh re' re' wilik taqe i ajileq' xuk'ul, xkelq'aaj i 
chib'ih reh, xkelq'aaj i ruso', xkiq'ojib'eej, ach k'isiin k'achlik noq xkikanaa' 
kahnoq. 

31Eh chupaam i jumehq' re' re' xik'ik ponoq jinaj i k'amal kib'eeh aj tiij chupaam i 
b'eeh re' re'. Noq xrilow wach i xb'aan ti' k'axik reh, ma' xta raaj reh xa q'e' xik'ik 
reje. 

32Chi riij i re', jinaj wo' chik i winaq re' ruuk' intowik keh i k'amal kib'eeh aj tiij 
xik'ik ponoq chupaam i b'eeh re' re'. Noq xrilow wach i xb'aan ti' k'axik reh, ma' 
xta raaj reh, xa q'e' xik'ik reje. 

33Raaj jinaj i winaq aj Samaria ojik rub'an chupaam i b'eeh re' re'. Noq xrilow reje 
wach i winaq xq'ojib'ik kuum i ajileq', ma' k'isiin ta xuketelaaj wach. 

34Eh xujil i koq riib' ruuk', xriq'omaaj ruuk' aseite ruuk' vino i ruti'jolal xq'ojib'ik 
xub'ak' wach chi itz'ihy. Eh xujosaj reje chi riij i rukawayu, xuk'am reje chupaam 
jinaj i warb'al, eh ar xucha'jeej. 

35Eh parukab' q'iij, re' i aj Samaria xresaj chaloq i ki'ib' chi tumiin, xuyeew reh i 
ehchan warb'al, je' wili xuq'or reh: Chakuy chacha'jeej weh i winaq wili wila' ko 
wilik i tumiin xasach chi riij, re' hin neenuyeew jilow aweh noq neekinsutinik 
chaloq, inki. 

36Je' re' i xkian ixib' re' re', eh noq inakapaaj i hat, ¿awach keh i re' xkahnik chi 
ras ruchaaq' i x-elq'jik chib'ih reh kuum i ajileq'? i nuchjik ruum i Jesús. 

37Noq i nukapaaj i hin, chi re' i xketelinik wach i winaq xb'aan ti' k'axik reh, inki 
ink'uhtanik reh i k'uhb'aal. Re' i Jesús, je' wili i xuq'or reh: Yu'naak hiy, je' wo' re' 
i ketelinik wachiis cha a'n i hat, inki. 

Re' noq xwihik i Jesús pankipaat i Marta, i María 

38Re' Jesús ojik i rub'an chupaam i b'eeh xponik chupaam jinaj ab'iix wilkeeb' wii' 
patineel. Eh jinaj ixoq patim ar, Marta rub'ihnaal, xuk'ul i Jesús parupaat. 

39Eh re' i Marta re' re' wilik jinaj ruchaaq', María rub'ihnaal, xooj rutzunaa' riib' 
ri'si rooq i Jesús, re' xraaj i reh chi xrib'iraj taqe i xuq'or. 

40Eh re' Marta reh sahchinaq ruk'ux, ruum chayeew i kamanik rub'an. Ruum i re', 
xujil i koq riib' ruuk' i Jesús, je' wili xuq'or reh: Jaaw, je' nche ma' xta'nchi nawaaj 
reh chi xirukanaa' chi wutkeel i nuchaaq' chub'anariik i ma' k'isa kamanik, cha 
q'or reh chi kinohoq rutow, inki. 

41Re' Jesús je' wili i xuq'or: Marta, Marta, re' hat q'e' tiqajik kapeew, eh q'e' ti' 
ak'ux ruum taqe i k'ahchi' kaat re' re'. 

42Xa re' la', chanab'eej chi xa jinaj wo' hoq i xti ajwaal wach chi b'anarik, re' María 
reh xureq chik, eh ma' awach ta chik neenq'uchwik reh, inki Jesús. 

Luc 11 

Re' Jesús xuk'uhtaaj nik' wach rub'aan i tiij 
(Mat 6.9-15 7.7-11) 

1Junriim, i Jesús xub'an rutiij pan jinaj ye'aab'. Eh noq xukohlaaj rutiij, jinaj keh i 
raj tahqaneel je' wili xuq'or: Jaaw, inqaaj i hoj chi neenak'uhtaaj qeh i tiij, je' 
rukab' noq xuk'uhtaaj i tiij i Juan aj qasan ha' keh i raj tahqaneel, inki. 

2Re' Jesús je' wili i xuq'or keh: Noq naa taq a'nam atiij, je' taq wili i naa aq'orom: 
QaJaaw Dios wilkaat pan taxaaj, loq'imaj ta naq ab'ihnaal. Chayeew chaloq i 
runimaal awajaawriik, eh nee ta naq imb'aan ayu' wach ak'al inawaaj i hat je' 
rukab' imb'aan pan taxaaj. 

3Eh nee ta naq i nayeew cho qeh chi manlik i qawa' qahaa' ajwaal wach chi qeh 
rajlaal i q'iij. 

4Chakuy ta naq taqe i qamahk, ruum re' hoj inqakuy wo' kimahk i kib'anik qeh i 
yiib' wach na'ojb'al. Eh maa yeew q'ab' chi nee qoh q'ehb'ik pamahk. Neeta la' 
naq qoh ako'leej chuwach i aj Yahm, tiko'q taq, inki. 

5Eh je' wo' chik wili i xuq'or keh i raj tahqaneel: Qaq'or chi wilik taq chaxilak i hat 
yejal aq'ab' neenooj k'oloq parupaat i ramigo, eh je' wili i nee ruq'or reh: Chakuy 
ankemelej tii ixib'-oq nukaxlanwi'k awuuk', 

6ruum jinaj i wamigo kore' xchalik parub'eeh, xooj k'oloq panupaat, xanaah re' i 
hin ma' xta jino'q nukaxlanwi'k chi neenuyeew reh, inko'q. 

7Eh je' wili i chaq'wik neerub'an chaloq ko pampaat: Matwech'ik cho wuuk' re' 
nupaat tz'aplik chik, suq chik qawiriik kuuk' i nuha'lak'uun, ma' nee ta chik i 
rub'an chi neekinwuktik reje chuye'ariik aweh chib'ih i naawaaj, inko'q. 

8Re' hin korik i nuq'or taq aweh chi wila' ma' xukanaa' i koq i wech'ik i ramigo, 
nee wo' inwuktik chaloq nee ruyeew reh chu'nchel chib'ih raaj, ma' ruum ta chi 
ramigo, xa re' la' raaj chi neerumay i koq i wech'ik ruuk'. 

9Ruum aj re', re' hin i nuq'or taq aweh i hat chi cha pahqaaj taq ree Dios nee 
ruyeew taq chaaweh, cha sik' taq, nee taq inareq, eh chaq'oj taq i koq wach i 
puerta, nee taq i ruteh chaaweh. 

10Ruum awach i rupahqaaj ree Dios, neenye'arik reh, awach i rusik' nee wo' 
rureq, eh awach ineeruq'oj i koq wach i puerta, nee wo' inteharik cho reh. 

11¿Mi wilik taq jino'q aweh i hat ab'aj nee ruyeew chi jilow rukaxlanwi'k i 
ruha'lak'uun noq neerupahqaaj rukaxlanwi'k? ¿Mi neerub'an chi aaq' i nee 
ruyeew chi jilow rukaar i ruha'lak'uun noq neerupahqaaj rukaar? 

12¿Mi rub'an chi sina'j i nee ruyeew chi jilow rumiloj i ruha'lak'uun noq 
neerupahqaaj rumiloj? 

13Eh wila' tichol taq ruye'ariik i hat i ajwaal wach chi keh taq awak'uun 
awixq'uun, eh ma' holohik ta taq ana'ojb'al, ra'j naa chik re' taq aaWaJaaw wilik 
cho pan taxaaj ma' nee ruyeew cho keh i Santolaj Uxlab'al awach neekipahqanik 
reh, inki Jesús. 

Inkiq'or reh i Jesús chi ruuk' i ma' tob'laj uxlab'al i ruk'ul i rajaawriik 
(Mat 12.22-30 Mar 3.20-27) 

14Eh re' Jesús k'ahchi' resam i ma' tob'laj uxlab'al ruuk' jinaj i winaq meemrinaq 
ruum. Noq elinaq chik i ma' tob'laj uxlab'al ruuk', xchol chik q'orik. Xkilow chi je' 
re' i tinamit, xsahchik kik'ux. 

15Wilik i xiq'orik reh chi je' wili: Re' winaq wili re' i Beelzebu, i k'amal kib'eeh i 
ma' tob'laj uxlab'al, inye'wik i ruwinqilal chi rehtesjiik taqe i ma' tob'laj uxlab'al 
kuuk' i tinamit, inki taqe. 



2064 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

16Eh xa re' naq xkaaj chi xq'ehb'ik ta pamahk i Jesús, xkipahqaaj reh chi chub'an 
jino'q i ma' ilooj taj reh pan taxaaj. 

17Eh re' Jesús reht'al chik i k'ahchi' kikapaam. Ruum aj re', je' wili i xuq'or keh: 
Wila' k'ih ch'uq elinaq ruum ixowaal jino'q i nimlaj tinamit, neensahchik wach, je' 
wo' chu'nchel i paat wilkeeb' chupaam nee wo' kich'a'lojik. 

18Eh re' i aj Yahm, wila' i rixowaaj riib' chi rib'il riib', xama' najt ta wo' neen wihik 
i rajaawriik. Re' wili i nuq'or taq aweh, ruum inaq'or taq i hat chi re' Beelzebu, 
inye'wik wajaawriik chi kehteesjiik i ma' tob'laj uxlab'al kuuk' i tinamit. 

19Wila' je' re' i nub'an i hin, raaj taq awaj tahqaneel i hat, ¿awach inye'wik i 
kajaawriik chi kehteesjiik taqe i ma' tob'laj uxlab'al? Eh re' wo' taqe awaj 
tahqaneel kik'uhtanik reh chi re' taq i hat ma' xta taq ana'ojb'al. 

20Raaj i hin, ruuk' i rajaawriik i Dios inwesaj taqe i ma' tob'laj uxlab'al kuuk' i 
tinamit. Eh re' re' ink'uhtanik reh chi re' i runimaal rajaawriik i Dios wilik taq 
chik panayejaal panaxilak. 

21Eh re' jino'q i winaq wilik ransil, eh wilik ruch'ihch' ko'lemb'al riib' neerub'an 
rucha'jaljiik i rupaat, eh chib'ih taqe jariik i wilik reh parupaat ma' awach ta 
neentz'a'inik reh. 

22Xa re' la', noq nenooj wo' chik k'oloq jino'q i xiik' naah i ransil chuwach i reh, 
neenb'aan reh, eh neenq'ucharik taqe i ruch'ihch' ko'lemb'al riib', eh 
neenq'ucharik, eh neench'aqarik i chib'ih reh. 

23Awach i ma' imponik ta chuwach i nub'an i hin, rixowaaj nuwach. Eh awach i 
ma' re' ta haa' chi wiij chumolariik i wach i nutik, xa q'eb'ooj i k'ahchi' rub'anam, 
inki Jesús. 

Re' i ma' tob'laj uxlab'al insutinik wo' chik chaloq 
(Mat 12.43-45) 

24Eh noq i nelik reje jino'q i ma' tob'laj uxlab'al ruuk' i winaq, inooj panchiq yuuq' 
chusik'ariik i ruye'aab'. Eh i rilow chi ma' rureq ta ruye'aab', i rutoq'aa' kapeew, 
je' wili ruq'or: Naa wo' chik wojiik panupaat i xinelik cho wii', inki. 

25Noq insutinik wo' chik chaloq i ma' tob'laj uxlab'al ruuk' i winaq, imponik rureq 
i ruye'aab' chi mesooj paam eh yej-amaj chi korik. 

26Eh re' i ma' tob'laj uxlab'al, wuquub' chik chi ma' tob'laj uxlab'al inooj rumol 
kiwach, xiik' naah yib'kiil wach i kina'ojb'al chuwach i reh chi kunchelaal kiokik 
chi patinik ruuk' i winaq. Re' ruchariik xiik' chik naah yib'kiil wach chuwach i 
pampeet, inki i Jesús. 

Re' i xti korik laj suq kiil k'uxliis 

27Eh xa ko k'ahchi'-oq wo' chuq'orariik taqe re' i Jesús, jinaj ixoq wilik xilak 
tinamit xuk'er cho chii' chuq'orariik chi je' wili: Atoob' reh ixoq x-ak'unanik 
aweh, i xk'isanik aweh inki cho reh i Jesús. 

28Re' Jesús je' wili i chaq'wik xub'an: Re' la' q'e' atoob' keh awach ki-ib'irinik reh i 
ruq'or i Dios eh inkinimaj inki. 

Re' i yeb'ee wach kina'ojb'al xkipahqaaj chi b'anroq jino'q i ma' ilooj taj 
(Mat 12.38-42) 

29Ma' k'isiin i tinamit xkimol i koq kiib' chi junsuut i Jesús, je' wili i xuq'or: Re' i 
tinamit wili q'e' yiib' wach i kina'ojb'al inkipahqaaj chi naa rub'aan jino'q i ma' 
ilooj taj. Xa re' la', ma' naa ta ruk'uhtjiik keh jino'q i ma' ilooj taj chuwach xb'aan 
cho ruuk' i Jonás. 

30Eh re' i xuk'ul chaloq i Jonás, k'uhtb'al reh i rajaawriik i Dios chikiwach i aj 
Nínive, je' wo' re' hin Ak'uunb'ees nuwii' winaq, naa wo' ruk'uhtaam i rajaawriik 
i Dios wuuk' chikiwach i tinamit wilkeeb' chupaam taqe q'iij yu'naak. 

31Eh na' q'ataroq i q'orik chikinaah i tinamit wilkeeb' yu'naak, re' ixoq xwihik cho 
chi reyil pansak'aaj ree rookb'aal q'iij naa rupa'lojiik chaloq chuq'orariik chi wilik 
kimahk i tinamit wili. Ruum ko chi najt xchalik chi rib'irjiik i k'uhb'alinik xub'an i 
reey Salomón raaj i wilik ayu' yu'naak, q'e' nim rajaawriik chuwach i Salomón. 

32Eh na' q'ataroq i q'orik re' taqe i aj Nínive naakipa'lojiik chaloq chi q'orariik chi 
wilik kimahk i tinamit wilkeeb' yu'naak. Ruum re' keh xkiyot' i kik'ux chi riij i 
kimahk noq xq'orarik keh i ruk'uhb'aal i Dios ruum i Jonás. Re' i wilik ayu' 
yu'naak, q'e' nim rajaawriik chuwach i Jonás, inki Jesús. 

Re' i rusaqumaal i ti'jolal 
(Mat 6.22-23) 

33Eh ma' awach taj ineeruqop jino'q i saqumb'al parupaat eh nee ta wo' chik i 
rukeb'aa' i koq, ni xata nee ruyeew i koq chi ri'sil jino'q i kaxoon. Taxaaj la' nee 
ruyeew johtoq, reh chi neekisihq'jik chi korik i neekiokik i koq ar. 

34Re' taqe naq'awach rusaqumaal ati'jolal noq wilkeeb'. Wila' re' taqe naq'awach 
saqum ki ilwik, chu'nchel ati'jolal neen wihik rusaqumaal. Raaj wila' re' taqe 
naq'awach ma' saqum ta ki ilwik, chu'nchel wo' ati'jolal naa ruwihiik panq'equm. 

35Je' re' noq, chawik'raaj awiib' ruuk' asaquumaal wilik panawánima mansutinik 
chi q'equm. 

36Eh wila' chu'nchel ati'jolal wilik rusaqumaal, eh wila' ma' chih chik 
inq'equmrisanik reh, chu'nchel chik nee nawil chi korik, je' naa rukab' noq nee 
nawil chi korik noq neetirusihq'eej cho jino'q i saqumb'al, inki Jesús. 

Re' Jesús xq'orik chi riij i kimahk i aj fariseo, i kik'uhtanik ree najtir k'uhb'aal 
(Mat 23.1-36 Mat 12.38-40 Luc 20.45-47) 

37Eh noq re' Jesús rukohlaam chik ruq'orariik taqe re', jinaj i re' ruuk' taqe i aj 
fariseo, xuyuq'eej parupaat i Jesús, reh chi naa rojiik rub'anam ruwa' ruuk'. Eh re' 
i Jesús xokik wo' i koq pampaat, xooj wih-oq nah méxa. 

38Re' i aj fariseo xsahchik ruk'ux noq xrilow chi re' Jesús ma' xutz'aj taj i q'ab' noq 
xub'an ruwa' je' rukab' i ruq'or i najtir k'uhb'aal, inki. 

39Eh re' i QaJaaw Jesús je' wili xuq'or: Re' taq i hat aj fariseo, inatz'aj taq riij akulk 
je' wo' taq apulato. Xanaah re', re' taq i hat nujinaq taq awánima ruuk' taqe i xa 
chib'ih jariik inareq taq ruuk' awileeq', eh ruuk' taq ayiib' wach na'ojb'al. 

40Q'e' taq hat min min ruuk' taq ayiib' wach na'ojb'al. ¿Mi ma' aweht'al taq re' hat 
chi re' Dios xyej-anik reh i winaq, eh re' wo' reh xyej-anik reh i ránima? 

41Peet taq chayeew chi mayiij chu'nchel i wilik taq panawánima, eh re' i chib'ih 
taq wilik aweh neenkahnik chi saq wach chu'nchel. 

42Hat taq aj fariseo, q'e' taq ti' i naa ak'ulum, ruum xa re' taq i rusentab'ohiil i 
lajeeb' sentabo chi tz'aaq sik'ijn, i tz'aaq rura, tz'aaq i chaaj i nayeew taq ree Dios, 
eh ma' na a'n ta taq i korik laj na'ojb'al, je' wo' ruk'axariik i Dios. Re' naq taqe i re' 
ajwaal wach chi naa taq a'nam, eh ma' naa ta wo' taq akanaam rub'aan i k'ahchi' 
taq kaat. 

43Hat taq aj fariseo, q'e' taq ti' i naa ak'ulum, ruum chupaam taqe sik'oj wach 
tzunaab' taq tizuhnik chupaam taqe paat inlooq'jik wii' Dios, eh inawaaj taq chi 
ruuk' loch'ik neen kiyeew taq rusuqkiil ak'ux pantaq b'eeh. 

44Re' taq i hat, q'e' taq ti' i naa ak'ulum, ruum xa je' taq akab' i kimuhqik wii' 
kamnaq ma' kik'utinik ta chik, inik'ik kiyeq' naah i tinamit, eh ma' keht'al taj chi 
ch'uwa' wach i wilik cho chupaam, inki Jesús. 

45Eh jinaj keh i re' ruuk' i kik'uhtanik reh i najtir k'uhb'aal, je' wili i chaq'wik 
xub'an: Aj Tijineel, ruuk' taqe i xaq'or re' re', inaq'oj wo' qaxikin haa' i hoj maje', 
inki. 

46Re' Jesús je' wili xuq'or: Je' wo' taq i hat i tik'uhtanik ree k'uhb'aal, q'e' wo' taq 
ti' i naa ak'ulum, ruum je' taqe ahl laj ihq ma' awach ta nkuywik reh taq i nayeew 
chikinaah i tokoom xanaah re', re' taq i hat ma' natoob'eej ta taqe k'isinoq 
chuk'amariik. 

47Re' taq i hat, q'e' taq ti' i naa ak'ulum, ruum inayejaa' tii chik taq i tz'aq chinaah 
i kijuleel taqe i jalal ruq'oral i Dios kikansam taqe chaloq aamaam awati't. 

48Ruuk' taq i na a'n re' re', xateh taq wach chi ruk'ul taq ak'ux xkian chaloq taq 
aamaam awati't. Re' keh xikansanik chaloq taqe i jalal ruq'oral i Dios, eh re' taq i 
hat inayejaa' tii chik taq i tz'aq chinaah i kijuul. 

49Ruum aj re', re' Dios, ruuk' i runa'ojb'al xuq'or chi je' wili: Re' hin naa 
nutaq'aam taqe reje i jalal nuq'oral, je' wo' taqe i waj tahqaneel chi kixilak i 
tinamit. Xa re' la', wilik taqe i naa kikansam, eh wilik taqe i naakixowaam wach, 
inki. 

50Re' tinamit wilkeeb' yu'naak, re' Dios naa ruye'wiik chikinaah i rutojariik riij i 
kikanteesjiik xb'aan taqe i jalal ruq'oral i Dios. Xa re' wo' rutohq'iik cho 
kikanteesjiik noq xtz'uhkrik chaloq i wach ak'al. 

51Eh re' rutohq'iik chaloq i peet kaansanik wili, xa re' wo' noq xkanteesjik chaloq 
i Abel. Eh xa tohq'ik xub'an korehtaal xureq i q'iij chi xkikansaj i Zacarías 
panyejaal i rupaat i Dios, ma' najt ta ruuk' artaal. Re' i tinamiit wili naakitojwiik 
wach taqe ikaansanik re' re'. 

52Re' taq i hat i tik'uhtanik ree najtir k'uhb'aal, q'e' taq ti' i naa ak'ulum, ruum xa 
hat taq chik ehchan reh i korik i na a'n awiib' xanaah re', xama' na a'n ta wo' taq i 
hat i korik, eh ma' nayeew ta wo' taq q'ab' keh awach naq inkaaj kianam i korik, 
inki Jesús. 

53Eh noq q'orooj chik keh chi je' re' ruum i Jesús, taqe i kik'uhtanik ree k'uhb'aal, 
taqe aj fariseo, ma' k'isiin ta xchalik kik'aah chinaah i Jesús. Xtohq'ik i koq 
kichoqem ma' k'isiin i peech' xkian reh, 

54xa re' naq inkaaj chi xa chib'ih ta jariik i ma' rub'ehel taj xuq'or xa reqb'al naq 
ru mahk pankik'ux. 

Luc 12 

Re' Jesús xq'orik chi riij inkojarik chi ch'amb'eesb'al ruq'oril kaxlanwi'k 

1Eh noq xkimol kiib' i xata wo' jarub' miil chi tinamit, xa nkipitz'ib'eej chik kiib'. 
Re' Jesús peet xuq'oreej taqe i raj tahqaneel, je' wili i xuq'or keh: Chawik'raaj taq 
awiib' chuwach inkikoj chi ch'amb'eesb'al ruq'oril kaxlanwi'k i aj fariseo, iraaj 
ruq'orom chi re' i k'ul b'anaj wachiis inki a'n i keh. 

2Ruum re' i xa chib'ih jariik imb'aan chi q'eeqmaal, korehtaal inooj k'utinoq 
wach, je' wo' imb'aan panke'lik, korehtaal inooj naab'joq. 

3Eh chu'nchel taq i xaq'or i hat panq'equm, korehtaal i nib'irjik parusaqumaal i 
q'iij, eh re' taq i xaq'or chi q'eeqmaal oon noq atz'apam taq awiib' pampaat, kow 
chik naa ruq'orariik chikiwach i tinamit, inki. 

Xa re' wo' Dios iraaj yohljik 
(Mat 10.26-31) 

4Re' taq i hat wamigo, i nuq'or taq aweh chi mat yo'jik taq kuum i neekikansanik 
taq aweh, eh chi riij i re', ma' xta taq chik neetikuchej. 

5Re' hin nuq'or taq aweh chi xa re' wo' i Dios taq naa ayohleem wach, ruum noq 
hat taq chik kamnaq, re' reh wilik rajaawriik chuye'ariik taq awánima pantojb'al 
mahk. Re' reh taq naa ayohleem wach. 

6Chakoj taq rehtaal chi re' kok' tz'ikin, ma' re' ta nkiwii' chi ho'oob' i kiib' sentabo 
kik'ayjik wii', re' Dios ma' jino'q keh i kok' chikop re' re' insahchik paruk'ux. 

7Eh re' taq i hat, re' Dios rajlaam chi ju'junaal i rismaal taq anaah. Ruum aj re' mat 
yo'jik taq, ruum re' taq i hat k'ih taq atz'aaq chikiwach i ruk'ihaal chi kok' tz'ikin, 
inki Jesús. 

Re' kiq'orik reh chikiwach i tinamit chi re' Cristo inkinimaj 

8Re' hin i nuq'or taq aweh chi awach inq'orik reh chikiwach i tinamit chi re' hin 
kirunimaj, re' hin Ak'uunb'ees nuwii' winaq, naa wo' nuq'orom chikiwach i 
ruánjel i Dios chi korik chi re' hin kirunimaj. 

9Raaj awach i naa ruq'orom chikiwach i tinamit chi ma' re' taj i hin kirunimaj, re' 
hin naa wo' nuq'orom chikiwach taqe ruánjel i Dios chi re' reh ma' xnimanik taj. 

10Re' Dios nee wo' rukuy ru mahk i ma' holohik ta nee nq'orik chi wiij i hin 
Ak'uunb'ees nuwii' winaq. Raaj awach i nee ruq'or i ma' holohik ta laj q'orik chi 
b'ajb'al reh i Santolaj Uxlab'al, re' reh ma' jaruuj naa rukuyariik i ru mahk. 

11Eh noq naa taq kaat kik'amam reje chikiwach taqe i ajaab'ees chupaam i paat 
inlooq'jik wii' i Dios, eh chikiwach taqe i q'atal q'orik, mat qajik taq kapeew chi 
riij nik' wach noq naa taq ako'leem awiib', eh chib'ih taq i naa aq'orom. 

12Ruum na' ponoq i q'iij noq naa taq aq'oriik, re' i Santolaj Uxlab'al naa 
ruk'uhtaniik taq chaaweh chib'ih taq i naa aq'orom, inki Jesús. 

Re' ruyohb'alil i moloj wach b'ehomal 

13Eh jinaj chi kixilak i tinamit je' wili i xuq'or cho reh i Jesús: Aj Tijineel, cha q'or 
reh i was chi chuyeew weh i nukooch rukanaam kahnoq i wajaaw, inki. 

14Re' Jesús je' wili i xuq'or reh: Wamigo, ¿awach xkojwik wee hin chi q'ataj q'orik 
taq cha naah, chi hin ch'aqal reh i chib'ih taq aweh? inki. 

15Je' wo' chik wili i xuq'or: Chawik'raaj taq awiib' i hat, maak'ax taq wach i 
b'ehomal, ruum ma' re' taj i ma' k'isa b'ehomal inye'wik ruk'achariik i ju'jun, inki. 

16Re' Jesús xuk'utjaaj keh i tinamit jinaj i jalwaach q'orik, je' wili i xuq'or: Pan 
jinaj cho q'iij, jinaj i winaq xiik' naah b'ehomal, re' taqe i rutik ma' k'isiin ta 
xiwachinik. 

17Eh xutoq'aa' kapeew, je' wili xuq'or paruk'ux: Chib'ih nchee naa nub'anam ma' 
xta'nche nupaat molb'al reh i wach taqe nutik, inki. 

18Eh je' wili i xuq'or: Aa, re' hin xk'ulik chik panuk'ux chib'ih i naa nub'anam re' 
chi naa nuyojom i k'isa paat inumol wii' i wach taqe i nutik. Nimaq taq paat chik 
inaa nuyej-aam chi molb'al i wach taqe i nutik, inki. 

19Eh je' wili i naa nuq'orom reh i nuti'jolal: Nuti'jolal, yu'naak tihi'loq, suuqb'oq 
ak'ux, cha a'n awa' ahaa' chi korik, ruum ma' k'isiin i suq atoob' xqamol neerukuy 
jarub'-oq haab', kinko'q reh, inki. 

20Eh je' wili i xq'orarik reh ruum i Dios: Re' hat ma' tinimanik taj chupaam aq'ab' 
yu'naak naa akimiik. Raaj chu'nchel i suq atoob' xamol wach, ¿awach aj eh naa 
rukahniik? i nuchjik. 

21Je' aj re' i ruk'ul awach i rumol wach rub'ehomal wach ak'al, eh chuwach i Dios 
q'e' neb'aa', inki Jesús. 

Re' i Dios rucha'jeej taqe i rak'uun rixq'uun 
(Mat 6.25-34) 

22Chi riij i re', re' Jesús je' wili i xuq'or keh raj tahqaneel: Re' hin i nuq'or taq 
aweh chi mat qajik taq kapeew chi riij taq awa' ahaa' naa taq awik'sam wii' q'iij. 
Eh mat qajik taq kapeew chi riij taq aso' naa akojom. 

23Re' taq aak'achariik xiik' naah k'ihaal tz'aaq chuwach taq awa' ahaa'. Eh re' taq 
ati'jolal xiik' naah k'ihaal tz'aaq chuwach taq aso'. 

24Chakoj taq rehtaal taqe tz'ok, ma' xtaj inkitik, ma' xtaj inkijach, ma' xta 
kikaxoon, ma' xta kipaat molb'al chib'ih keh. ¿Mi ma' xiik' naah taq k'ihaal atz'aaq 
re' hat chikiwach i kok' chikop? 

25¿Mi wilik taq jino'q aweh i hat neerub'an rutiqariik rooq i ruk'achariik xa ruum 
chi neenqajik kapeew chi riij? 

26Wila' ma' nee taq i na a'n rub'aan i xama' q'e' ta nim wach, ¿chib'ih reet noq 
tiqajik taq kapeew chi riij taqe i xa chib'ih jariik? 

27Chakoj taq rehtaal nik' wach noq kik'ihik johtoq i uhtz'ub': Re' keh ma' 
kikamanik taj, ma' nkikem ta kiso', eh xiik' naah kiholwochiil chuwach i 
ruholohaq so' rukojom chaloq i reey Salomón. 

28Wila' re' Dios je' re' rutiq'ib'jiik i rub'an taqe ch'ahn, yu'naak wilkeeb' wataq 
yuuq' k'ixkaab', eh i iqal neekik'atarik wach q'aaq', ra'j naa taq chik re' hat ma' 
nee taq tirutiq'aa' i Dios, re' taq i hat ma' achopom taq ak'ux. 

29Ruum aj re', i nuq'or taq aweh i hat chi mantib'ik taq ak'ux chusik'ariik taq awa' 
ahaa', 

30ruum xa re' wo' taqe i ma' kinimanik ta ree Dios intib'ik kik'ux chusik'ariik taqe 
re'. Raaj taq i hat, jinaj taq aaWaJaaw wilik cho pan taxaaj, re' ineht'alinik reh chi 
ajwaal wach taq cha weh taqe re'. 

31Je' re' noq re' taq i hat, peet taq cha sik' i runimaal rajaawriik i Dios, eh re' reh 
nee wo' taq i ruyeew chaaweh taqe re', ki uchjik ruum i Jesús. 

Re' rureqariik i b'ehomal pan taxaaj 
(Mat 6.19-21) 

32Matyo'jik taq i hat, i hat taq nutentzuun noq wilkaat xama' hat ta taq k'ih 
chawiib', ruum re' Dios xchalik paruk'ux chi xuyeew taq aweh i runimaal i 
rajaawriik i reh. 

33Chak'ayej taq i chib'ih aweh, re' tz'aaq chayeew taq chi alemóxna keh i neb'aa'. 
Eh chamol la' taq wach i b'ehomal ma' nik'ik ta wach ma' naa ta rusahchiik wach, 
re' i wilik cho pan taxaaj, re' i ma' kiokik ta wii' i ajileq', ni xata re' mooh 
neensachwik kiwach. 

34Je' re' noq, aha' taq naa ruwihiik ab'ehomal, ar wo' taq naa ach'ikaam reje 
ak'ux, ki uchjik ruum i Jesús. 

Re' ju'jun ajwaal wach chi naa ruyejaam riib' 

35Ayejaam-oq taq awiib' chi korik re' i hat, eliik-oq taq atiq'aam awiib' ruuk' aso', 
eh xa eliik-oq qoplik taq aq'aaq' asaquumb'aal. 

36Je'-oq taq akab' taqe i móso kiyejaam kiib' chi ruyub'jiik i kipatroon sutinik cho 
reh chuninq'ijiik jino'q kaxáro. Noq neemponik i kipatroon, neeruq'oj i koq wach 
i puerta, jumehq'iil neenkiteh reh i puerta. 

37Atoob' keh i móso na'lik keh noq neekiponik reqaroq ruum i kipatroon. Re' hin 
xti korik taq i nuq'or aweh chi re' i kipatroon naa ruye'wiik keh nah méxa, eh 
neentohq'ik ruch'aqam kiwa' kihaa' rumoso. 

38Atoob' keh taqe móso re' re' wila' na'lik keh noq nenooj k'oloq i kipatroon, ro'q 
ta yejal aq'ab', ro'q ta parusaq'iik nenooj k'oloq. 

39Chakoj taq rehtaal i naa nuq'orom aweh wili: Qaq'or chi nee ta reht'aliij i 
ehchan paat nik' neemponik i ajileq', re' reh na'lik naq reh chi juneliik 
chucha'jaljiik i rupaat ma' nee ta naq i ruyeew q'ab' chi neenelq'jik paam i rupaat. 

40Ruum aj re', re' taq i hat, inchol wo' taq ayejaam awiib' chi korik, ruum re' hin 
Ak'uunb'ees nuwii' winaq, ma' k'ahchi' ta taq akapaam noq naa taq nuk'uliik iloq 
cha naah, inki Jesús. 

Re' i móso korik wach ruk'ux, eh re' móso ma' korik ta wach ruk'ux 
(Mat 24.45-51) 

41Eh re' Pedro xupahqaaj reh i Jesús chi je' wili: Jaaw, ¿mi xa qeh i hoj xak'utjaaj i 
jalwaach q'orik re' re', oon xak'utjaaj wo' keh i tinamit wili? inki. 

42Re' QaJaaw Jesús je' wili i xuq'or: ¿Awach i móso korik wach ruk'ux wilik 
runa'ojb'al, neenkanab'jik ruum i rupatroon chi rilariik i awach reh parupaat, reh 
chi nee taqe ruket paruorahiil? 

43Atoob' reh i móso re' re' i k'ahchi' chub'anariik taqe i rukamaj ye'ooj chinaah 
noq neenooj reqaroq ruum i rupatroon. 

44Re' hin xti korik taq i nuq'or aweh chi re' móso re' re', neenkojarik chi ilil reh 
chu'nchel i chib'ih wilik reh i rupatroon. 

45Raaj wila' re' móso re' re' neerukapaaj paruk'ux chi komajaa' k'ulik iloq reh i 
rupatroon, nee taqe rutoq'aa' ruq'ojib'eem i ruch móso winaq i ruch móso ixoq, 
eh nenooj chi wi'k, chi uk'ik, chi xohk'rik, 

46re' reh naa ruponiik i rupatroon chinaah chupaam i q'iij chupaam i ora noq ma' 
k'ahchi' ta rukapaam. Eh naa ruye'ariik panti' k'axik ruum i rupatroon, naa 
rub'anam reh i je' rukab' i naa rub'anam keh i ma' korik ta wach kik'ux. 

47Eh awach i móso reht'al wo' naq chib'ih raaj b'anarik reh i rupatroon, eh ma' 
rub'an taj, ni xata ruyejaam riib', ni xata runimaj i rupatroon, xiik' naah k'ih i 
tz'uhuum naa ruk'ulum. 

48Raaj i móso xa chi ma' reht'al neerub'an i ma' ruk'ul ta chi b'anarik ma' q'e' ta 
k'ih i tz'uhuum naa ruk'ulum. Eh awach i k'ih i rukamaj ye'ooj k'ih wo' chik i jilow 
naa rupahqaljiik reh. Eh awach i q'e' ch'iklik k'uxliis chinaah, k'ih wo' hoq i jilow 
naa rupahqaljiik reh, inki Jesús. 

Re' Jesús inkiq'or reh chi ch'aqal wachiis xchalik 
(Mat 10.34-36) 

49Re' hin je' naa q'aaq' i xchalik nuqop ayu' wach ak'al, eh q'e' naq inwaaj chi 
k'ahchi' ta chik ruqopiik yu'naak 

50Re' hin peet naa nuk'ulum jinaj i ti'laj pajarik q'e' ti' nuk'ux korehtaal inooj eloq 
wach. 

51¿Mi nakapaaj taq re' hat chi suq kiil k'uxliis i nuk'am cho ayu' wach ak'al? Re' 
hin xti korik i nuq'or taq aweh chi ma' re' ta rusuqkiil k'uxliis ixnuk'am chaloq 
ch'aqaj la' iib' ixnuk'am chaloq. 

52Yu'naak johtoq chi qawach, naakich'aqam kiib' i ho'oob' patim taqe chupaam 
jinaj chi paat. Re' ixib' naakixowaam wach i kiib', eh re' ki'ib' naakixowaam wach 
ixib'. 

53Eh re' ajaab'ees naa rixowaam wach i rak'uun, re' ak'uunb'ees naa rixowaam 
wach i rajaaw. Eh re' tuutb'ees naa rixowaam wach i rixq'uun, eh re' ixq'uunb'ees 
naa rixowaam wach i rutuut. Re' tuutb'ees naa rixowaam wach i ril-iib', eh re' 
ilib'jeel naa rixowaam wach i rutuut i rub'ahiil, inki Jesús. 

Re' i rehtalil chib'ih ink'ularik chupaam i ju'jun chi q'iij 
(Mat 16.1-4 Mar 8.11-13) 

54Re' Jesús je' wili i xuq'or keh i tinamit: Re' taq i hat noq inawil taq chi 
parookb'aal q'iij injohtik chaloq i suutz', naa rub'anam i jab', tiki taq, eh i rub'an 
wo' hoq. 

55Eh noq inawil taq i teew chi pansak'aaj reh i rokb'aal q'iij inchalik, tz'a' i q'iij 
naa rub'anam, tiki taq, eh tz'a' wo' q'iij i rub'an. 

56Xak'ul taq i na a'n awach wila' aweht'al taq chib'ih i ruq'or ehtalil wilkeeb' pan 
taxaaj, wilkeeb' wach ak'al, ¿chib'ih reet noq ma' aweht'al ta taq chib'ih i ruq'or 
k'ahchi' ruk'ulariik chupaam taqe q'iij yu'naak? inki Jesús. 

Chachop ak'ux chuk'amariik awiib' panotob'il ruuk' i nixowanik awach 
(Mat 5.25-26) 

57¿Chib'ih reet noq ma' nasik' chi riij i hat cha wib'il awiib' aha' wilik i xti korik? 

58Wila' awuch'ihil reje inixowanik awach noq nee taq tiooj pan q'atb'al q'orik, cha 
yejaa' taq reje wach ruuk' wach b'eeh taq apeleto. Chi je' re', ma' nee ta tiruq'asaj 
pan q'ab' i q'atal q'orik. Wila' ma' chih, re' i q'atal q'orik neetiruq'asaj pan kiq'ab' 
taqe i polisía, eh neetikikoj pantz'ilom. 

59Re' hin xti korik i nuq'or chi ma' jaruuj nee ti elik cho ar, wila' ma' xatoj 
chu'nchel i naa aweliik cho wii', inki Jesús. 

Luc 13 

Re' yot'oj k'uxliis chi riij i mahk, oon re' kimik 

1Eh chupaam i q'iij re' re', wilik taqe i xiq'orik reh i Jesús, chi re' i Pilato, wilik 
taqe i aj Galilea xukansaj, xuxilakeej i kikik'eel ruuk' i kikik'eel i chikop xkiq'asaj i 
keh chi kimayiij. 

2Eh re' Jesús je' wili xuq'or keh: ¿Mi nakapaaj taq re' hat chi re' taqe re', je' re' i 
xkik'ul ruum chi xiik' naah i kimahk chuwach i kuch aj Galilea? 

3Re' hin i nuq'or taq aweh chi ma' chih taj. Wila' ma' xayot' taq ak'ux chi riij taq 
amahk, naa wo' taq akimiik i hat. 

4¿Eh inaq'or oon taq i hat chi re' i waxaqlaj xikimik noq xq'ehb'ik chikinaah inajt 
naah tz'aq ar Siloe, chi xiik' naah i kimahk chikiwach i kuch aj Jerusaleem? 

5Re' hin i nuq'or taq aweh chi ma' chih taj. Wila' ma' xayot' taq ak'ux i hat chi riij 
taq amahk, naa wo' akimiik taq i hat, inki Jesús. 

Re' jalwaach q'orik chi riij i ruche'el i higo 

6Re' Jesús xuq'or wo' keh i jalwaach q'orik wili: Pan jinaj cho q'iij, jinaj i winaq 
juniwal i ruche'el i higo wilik parak'aal rutikim wii' i ru-uuva, xooj naq rusik' i 
wach, eh ma' jino'q wach xureq. 

7Eh je' wili, xuq'or reh incha'jinik ree ru-uuva: Re' hin ixib' haab' nutoq'aam 
k'ulik chusik'ariik naq i wach i higo wili, eh ma' junriim nureqem chi wilik wach. 
Re' hin inwaaj chi neenayok' ruum xama' xta rutiq chi wilik pan wak'aal, inki. 

8Eh re' incha'jinik reh i rak'aal je' wili i ruchaq'weesjiik xub'an: Jaaw, cha kanaa' 
pee chik jino'q haab'. Re' hin naa numulem wach, eh naa nukojom ruraxiil waraa'. 

9Chi je' re', nee oon naq inche nwachinik i chee' wili. Eh wila' ma' xwachinik, 
kora'j neenayok' re', inki, inki i Jesús. 

Re' Jesús xuk'achrisaj jinaj ixoq pan hi'limb'al q'iij 

10Eh re' Jesús xub'an chaloq i k'uhb'alinik pan hi'limb'al q'iij pan jinaj i paat 
inlooq'jik wii' Dios. 

11Ar wilik jinaj ixoq waxaqlaj haab' rokiik pan yab'ilaal, loch'ooj wach ruum jinaj i 
ma' tob'laj uxlab'al, eh ma' jaruuj chik inyub' wach i riij. 

12Eh noq xrilow chi je' re' i Jesús, xuyuq'eej reje ixoq, je' wili xuq'or reh: Ixoq, 
yu'naak xatk'achjik chik ruuk' ayab'ilaal, inki. 

13Eh re' Jesús xuyeew kab'chel i q'ab' chinaah ixoq, eh chi jumehq'iil xyub' wach i 
riij ixoq, xtohq'ik ruloq'em i Dios. 

14Eh re' ink'amwik b'eeh chupaam i paat inlooq'jik wii' Dios xkaqrik, ruum chi 
xub'an i k'achrisanik i Jesús pan hi'limb'al q'iij, je' wili i xuq'or keh i tinamit: 
Waqiib' q'iij i kamamb'al q'iij, ar taq, tik'oloq wi nawaaj taq chi nee tik'achreesjik, 
eh pan hi'limb'al q'iij mat chalik taq, inki. 

15Re' i QaJaaw Jesús je' wili i xuq'or reh: Xak'ul taq i na a'n awach, ¿Mi wilik taq 
jino'q aweh re' hat i ma' nee ta ruchej reje i rub'ooyax ruch'ihil i rub'uuruux pan 
hi'limb'al q'iij noq nenooj ruyeew ruhaa'? 

16Re' ixoq wili xikin cho riih rumaam i Abraham, chopooj naq ruum i aj Yahm 
ruuk' i ruyab'ilaal, waxaqlaj haab' ruchaliik reh. ¿Mi ma' neerub'an re' chi 
neenk'achreesjik pan hi'limb'al q'iij? inki. 

17Noq xuq'or chi je' re' i Jesús, xchalik kik'ixiik taqe i ki-ixowanik wach. Eh re' 
taqe tinamit ma' k'isiin ta xsuuqb'ik kik'ux noq xkilow i nimaq wach ma' ilooj taj 
xub'an i Jesús. 

Re' jalwaach q'orik chi riij i rija'eel i mostása 
(Mat 13.31-32 Mar 4.30-32) 

18Re' Jesús je' wili i xuq'or: ¿Chib'ih je' rukab' i runimaal rajaawriik i Dios? 
¿Chib'ih aj uuk' naa nujalwachem? 

19Re' i runimaal i rajaawriik i Dios je' rukab' i rija'eel mostása i rutik parak'aal i 
winaq ink'ihik johtoq, korehtaal imponik chi je' jino'q nimlaj chee'. Eh re' taqe 
kok' tz'ikin inkiyejaa' i kisuuq' nah taq q'ab', inki Jesús. 

Re' jalwaach q'orik chi riij i ch'amb'esb'al ruq'oril kaxlanwi'k 
(Mat 13.33) 

20Eh re' Jesús je' wo' chik wili i xuq'or: ¿Chib'ih aj uuk' naa nujalwachem i 
runimaal rajaawriik i Dios? 

21Re' re' je' rukab' i rub'an i ch'amb'esb'al ruq'oril kaxlanwi'k noq i ruk'am 
chaloq ixoq oxpaj-oq chi arina, i ruxilakeej ruuk' i ch'amb'esb'al ruq'oril 
kaxlanwi'k, korehtaal i ruch'amrisaj chu'nchel i q'oor, inki Jesús. 

Re' i k'isiin wach puerta 
(Mat 7.13-14 21-23) 

22Noq ojik i rub'an i Jesús Jerusaleem, xik'ik ponoq rub'an i k'uhb'alinik pantaq 
tinamit pantaq ab'iix wilkeeb' wii' patineel. 

23Eh jinaj ixpahqanik reh chi je' wili: Jaaw, ¿mi xama' k'ih ta wo' taqe 
inaakiko'ljiik? inki. Re' Jesús je' wili i xuq'or: 

24Chachop taq ak'ux chi okik chupaam i k'isiin wach puerta, ruum re' hin i nuq'or 
taq aweh chi ma' k'isiin naq i naa kaajwaam okik ar xa re' la', xama' naa ta wo' 
kianam okik. 

25Eh noq wuktinaq chik i ehchan paat, rutz'apam chik i puerta. Eh re' taq i hat i 
naa akahniik rij paat, naa taq atik'aam i koq yuuq'inik rij paat, chi je' wili: Jaaw, 
cha teh qeh aapuerta, tiko'q taq. Eh re' reh je' wili i naa ruq'orom taq aweh: Re' 
hin ma' weht'al ta taq awach aha' inche taq ti chalik, inko'q. 

26Eh re' taq i hat je' taq wili i naa aq'orom: Re' hoj xqa a'n qawa' qahaa' awuuk'. 
Eh re' wo' hat xat b'anik i k'uhb'alinik pantaq xilak qab'eeh, tiko'q taq reh. 

27Eh re' reh je' wili taq i naa ruq'orom aweh: Re' hin xnuq'or taq chik aweh chi 
ma' weht'al taj aha' taq ti chalik. Eleen taq chi nuwach, hat taq b'anal reh i yiib' 
wach na'ojb'al, inko'q. 

28Ar taq naa awoq'iim, naa taq aqirich'eem naah aweeh, noq naa taq awilom i 
Abraham, i Isaac, i Jacob, eh chu'nchel i xijalwik cho ruq'oral i Dios chi wilkeeb' 
pa runimaal rajaawriik i Dios, eh re' taq i hat ma' naa ta taq ak'ulariik cho ar. 

29Eh wilik taqe i tinamit pantz'eet reh i rookb'aal q'iij, pansak'aaj reh i rookb'aal 
q'iij, parookb'aal q'iij, parelb'aal q'iij naa kichaliik naakimolom kiib' chi wi'k pa 
runimaal rajaawriik i Dios. 

30Eh wilik taqe i xam b'eeh yu'naak, eh naa kikahniik chi peet b'eeh, eh re' taqe i 
peet b'eeh yu'naak, naa kikahniik chi xam b'eeh, inki i Jesús. 

Re' Jesús xroq'ej wach i tinamit Jerusaleem 
(Mat 23.37-39) 

31Eh wilik wo' taqe i aj fariseo xiooj k'oloq ruuk' i Jesús, je' wili i xkiq'or reh: 
Eleen reje ayu', ruum re' i reey Herodes ti raaj kaat rukansam, inki taqe. 

32Re' Jesús je' wili i xuq'or keh: Hiy taq cha q'or reh i je' pahar re' re': Re' hin 
yu'naak eh i iqal inwesaj taqe i ma' tob'laj uxlab'al kuuk' i tinamit, eh naa wo' 
nuk'achrisam taqe, eh kab'iij inukohlaaj i nukamaj, inki, tiko'q taq reh. 

33Xa re' la', re' hin chi yu'naak chi eqal chi kab'iij kinelik reje ayu' naa wojiik aha' 
kinooj wii', ruum re' jino'q i jalal ruq'oral i Dios ma' ruyee ta riib' chi ma' re' ta 
pan tinamit Jerusaleem neenkimik, inki Jesús. 

34Eh je' wo' chik wili i xuq'or: Hat taq aj Jerusaleem, hat taq aj Jerusaleem, re' taq 
i hat inakansaj taq chi ab'aj taqe i jalal ruq'oral i Dios i rutaq'aaj taq cho chaxilak 
Eh re' hin xata wo' jarpech naq xwaaj numolom taq awach je' rukab' noq i rumol 
kiwach i kok' rak'uun ati't kixlaan ri'si ruxiik' xa re' la', re' taq i hat ma' xawaaj ta 
taq. 

35Ruum aj re' re' taq aatinamiit naa rukahniik chi ma' xta chik wilik chupaam. Eh 
i nuq'or taq aweh chi komajaa' taq chik naa awilom nuwach, kore' chik naa taq 
awilom nuwach na' cha q'or taq chi je' wili: Xti wilik ruloq'il i xk'uloq 
parub'ihnaal i QaJaaw Dios, tiko'q taq chi wiij, inki Jesús. 

Luc 14 

Re' Jesús xuk'achrisaj jinaj i yowaab' sipjeel imb'anik reh 

1Eh pan jinaj hi'limb'al q'iij, xooj chi wi'k i Jesús parupaat jinaj i k'amal kib'eeh i 
aj fariseo. Eh wilik taqe aj fariseo xitahwiik i koq reh. 

2Jinaj winaq yowaab' sipjeel imb'anik reh wilik chuwach i Jesús. 

3Eh re' Jesús xupahqaaj keh i kik'uhtanik reh i k'uhb'aal, keh i aj fariseo chi je' 
wili: ¿Mi ruyeew q'ab' i k'uhb'aal chi neenk'achreesjik jino'q i yowaab' pan 
hi'limb'al q'iij? inki 

4Eh re' keh ma' xichaq'wik taj, re' Jesús, xuchop johtoq i yowaab', xuk'achrisaj, eh 
xuq'or reh chi ohoq parupaat. 

5Eh je' wili xuq'or keh i aj fariseo: Qaq'or chi wilik taq jino'q aweh i hat i 
neenq'ehb'ik jino'q i rak'uun oon jino'q i rub'oyaax panjul, ¿mi ma' nee naq inooj 
resaj pan hi'limb'al q'iij noq inaq'or taq i hat? ki uchjik. 

6Re' keh ma' kota chik xichol ruchaq'weesjiik i Jesús. 

Re' taqe i yuuq'imaj haa' chuninq'ijiik i kaxáro 

7Noq xrilow i Jesús chi pan sik'oj wach tzunaab' inkitzunaa' kiib' nah mexa taqe i 
yuuq'imaj haa' chuninq'ijiik i kaxáro, je' wili kik'uhb'aljiik xub'an: 

8Wila' awach xyuuq'inik aweh chuninq'ijiik jino'q kaxáro, maatzunaa' awiib' 
chupaam i sik'oj wach tzunaab', ruum nee-oq imponik jino'q i yuuq'imaj haa' q'e' 
nim wach chawach i hat. 

9Ruum re' i xyuuq'inik taq aweh ruch'ihil i q'e' nim wach, nee ruq'or aweh chi je' 
wili: Chayeew reh atzunaab' i wili, inko'q. Re' hat ma' k'isiin chik ak'ixiik noq 
nenooj wih-oq chupaam i tz'apaab' wach tzunaab'. 

10Chupaam la' i tz'apaab' wach tzunaab' ti wih-oq, noq naa aayuq'ub'jiik 
chuninq'ijiik i kaxáro, noq neemponik i xyuuq'inik aweh, je' wili i nee ruq'or 
aweh: Wamigo, taq titzuhnoq chupaam i sik'oj wach tzunaab', inko'q. Chi je' re', 
neenye'arik runimaal awach chikiwach i wilkeeb' awuuk' nah méxa. 

11Awach i q'e' runimb'isaj riib', naa rehtesjiik i runimaal wach, eh awach i xama' 
nim ta wach i rub'an riib', naa ruye'ariik runimaal wach, inki Jesús. 

12Re' Jesús je' wili i xuq'or reh i xb'anik yuuq'inik chuninq'ijiik kaxáro: Noq naa 
a'nam aninq'iij, mayuq'ej taqe awuuk' chi wi'k awamigo, taqe aawas achaaq', taqe 
i ma' tokoom ta awuuk', taqe aka'jaah b'ehomaq, ruum wi xayuq'eej taqe awuuk' 
i re' chi wi'k, nee wo' chik inkiyeew rujilob'aal aweh. 

13Noq naa a'nam aninq'iij, re' taq chayuq'eej awuuk' chi wi'k taqe i neb'aa', taqe i 
ma' manlik ta wach kooq kiq'ab', taqe i siik, taqe i moywach 

14Chi je' re', naa rusuuqb'iik ak'ux, ruum re' keh ma' nee ta nkiyeew jilow aweh. 
Re' hat kore' naa ak'ulum i jilow na' kiwuktoq chaloq chi k'achlik kiwach taqe 
korik wach kik'ux, inki. 

Re' jalwaach q'orik chi riij i ma' k'isa keet ree xq'eq 

15Noq xrib'iraj chi je' re' i xuq'or i Jesús, i jinaj keh i wilkeeb' nah mexa je' wili i 
xuq'or reh i Jesús: Q'e' naanche atoob' reh awach i naa rub'anam ruwa' ruhaa' pa 
runimaal rajaawriik i Dios inki. 

16Eh je' wili i xq'orarik reh ruum i Jesús: Pan jinaj cho q'iij, jinaj i winaq xub'an i 
ma' k'isa keet ree xq'eq, eh ma' k'isiin naq i xuyuq'eej ruuk' chi wi'k. 

17Eh noq xponik i ru orahiil i wi'k ha' ree xq'eq, xutaq'aaj reje jinaj i rumoso 
chuq'orariik keh i yuuq'imaj taqe haa' chi chaloq kian kiwa' kihaa', ruum korjinaq 
chik chu'nchel. 

18Xanaah re', re' keh chu'nchel xtohq'ik kinijisam kiib'. Re' peet je' wili xuq'or: Re' 
hin kore' xnuloq' junseht i wak'aal, konaa rojiik wilom cha kuy numahk, ma' nee 
ta kinooj, inki. 

19Eh re' jinaj je' wili i xuq'or: Re' hin ho'k'uhl i nu b'ooyaax nuloq'om naa rojiik 
nunik'eem cha kuy numahk, ma' nee ta kinooj, inki. 

20Re' jinaj je' wili i xuq'or: Re' hin kore' xnub'an kaxáro ma' nee ta rub'aan chi 
nee kinooj, inki. 

21Re' i móso xk'ulik ruq'or reh i rupatroon i xq'orarik cho reh. Re' i rupatroon, 
xkaqrik, je' wili i xuq'or reh i rumoso: Yu'naak hiy xilak taq b'eeh reh i tinamit, 

chak'am taqe chaloq ayu' i neb'aa', taqe i ma' manlik ta wach kooq kiq'ab', taqe i 
moywach taqe i siik, reh chi neen k'ulik kian kiwa' kihaa', inki. 

22Eh koq'uun chik, je' wili i xuq'or i móso reh i rupatroon: Jaaw, re' hin xponik 
wo' taqe nuk'am i xaq'or weh, eh xa ko wilik wo' ye'aab', inki. 

23Re' i patroon je' wili i xuq'or reh i rumoso: Yu'naak hiy pantaq nim b'eeh, 
pantaq kok' q'ab' b'eeh, chayuq'eej taqe chaloq i tinamit wilkeeb' ar, reh chi 
neenujik i nupaat. 

24Re' hin i nuq'or taq aweh chi ma' jino'q i peet naq xnuyuq'eej taqe wuuk' chi 
wi'k, naa rub'anam ruwa' ruhaa' wuuk' re' xq'eq, inki, inki Jesús. 

Xa nik' pa' wach k'axkiil rutahqaljiik i Jesús 

25Re' Jesús, ma' k'isiin i tinamit kitahqinik, eh xusutej riib' chi kilariik reh, je' wili 
xuq'or keh: 

26Wila' awach iraaj chalik wuuk', eh re' chik i q'e' ruk'ax taqe rutuut rajaaw, 
rehk'een, rak'uun rixq'uun, ras eh ruchaaq' winaq, ras eh ruchaaq' ixoq, wila' q'e' 
wo' ruk'ax riib' i reh, re' re' ma' ruk'ul ta chi waj tahqaneel. 

27Awach i ma' rukuy ta ruk'amariik i rukuruus, eh ma' kirutahqeej taj, re' re' ma' 
ruk'ul ta chi waj tahqaneel. 

28Eh wila' wilik jino'q taq aweh i hat i neeruyejaa' jino'q runajt naah paat, ¿mi 
ma' peet naq neerutzunaa' riib' chub'irariik riij jarub' i naa rusacham, mi manlik 
neerukohlaaj ruyejeb'jiik ruuk' i rutumiin wilik? 

29Wila' ma' xub'ir riij, noq iraaj xa re' tz'aq ch'ikaab' reh i rupaat nee rukoj, ma' 
nee ta rukohlaaj ruyejeb'jiik, eh chu'nchel i neki ilwik i koq reh neenkikaqse'laaj i 
koq. 

30Je' wili i neenkiq'or chi riij: Re' winaq re' re', xa re' wo' tii xutik'aa' i koq 
ruyejeb'jiik i rupaat, eh ma' xukohlaaj ta ruyejeb'jiik, inko'q taqe. 

31Eh wila' xooj chi q'aq'inik jino'q i reey chuk'ulb'ejiik jino'q chik i reey, ¿mi ma' 
peet naq neerutzunaa' riib' chukapeb'jiik riij mi manlik i lajeeb' miil chi soldado 
neeruk'ulb'ilej wii' i juninaq miil chi soldado naa ruk'amam chaloq i reey jinaj? 

32Eh wila' riik'raaj chi ma' nee ta rukuy ruk'ulb'eejiik i reey jinaj, noq ko najt 
wilik chaloq, nee rutaq'aaj reje ruq'orariik, reh chi kikahnoq pansuqkiil k'uxliis. 

33Je' aj re' noq wilik re', xa awach taq aweh i hat, i ma' rukanaa' taj chu'nchel i xa 
chib'ih jariik wilik reh, ma' ruk'ul ta chi waj tahqaneel, inki Jesús. 

Re' noq inik'ik ruki'toq'onkiil aatz'aam 
(Mat 5.13 Mar 9.50) 

34Eh re' aatz'aam ma' xta reet wila' komajaa' inik'ik i ruki'toq'onkiil. Eh wila' 
xik'ik i ruki'toq'onkiil, ma' xta chik ineratz'amej. 

35Xa ma' xta chik neenokik wii' ni xata reh ak'al, ni xata reh raxb'eesb'al paam 
ak'al xa nee la' inq'eb'arik reje wulu'. Awach raj kib'iram i wili, kib'iraj, inki Jesús. 

Luc 15 

Re' jalwaach q'orik chi riij i cha'jen tentzun i rureq wo' chik i rutentzuun 
(Mat 18.10-14) 

1Chu'nchel i kipahqanik tooj, taqe i aj mahk, xkijil i koq kiib' chi rib'irjiik i Jesús. 

2Re' taqe i aj fariseo, taqe i kik'uhtanik ree najtir k'uhb'aal kich'olej i Jesús je' wili 
i xkiq'or: Re' winaq wili i ruk'ul taqe ruuk' i aj mahk, i rub'an ruwa' ruhaa' kuuk', 
inki taqe. 

3Xrib'iraj chi je' re' i Jesús, xuchaq'weej taqe ruuk' i jalwaach q'orik wili: 

4Qaq'or chi jino'q taq aweh i hat, i wilik jino'q siento rutentzuun, eh neensahchik 
jino'q keh i rutentzuun, ¿mi ma' nee naq i rukanaa' kahnoq panch'ahn i jinaj chik 
ma' siento, nenooj chusik'ariik i rutentzuun i jinaj, korehtaal nee rureq chaloq? 

5Eh noq neenooj rureq, ma' k'isiin suq kiil ruk'ux noq nee ruyeew cho nah tileb' 
nee ruk'am chaloq. 

6Noq neemponik parupaat, neerumol kiwach i ramigo, taqe i ruka'jaah, je' wili i 
nee ruq'or keh: Yu'naak suuqb'oq taq qak'ux awuuk', ruum xnureq chaloq i 
nutentzuun sahchinaq naq, inko'q. 

7Re' hin i nuq'or taq aweh chi je' re' i runimaal suq kiil k'uxliis inwihik pan taxaaj 
noq neeruyot' i ruk'ux chi riij i ru mahk jino'q i aj mahk. Chi kiwach ach jinaj ma' 
siento chi korik wach kik'ux ma' ajwaal ta wach chi keh chi naa kiyot'om i kik'ux, 
inki Jesús. 

Re' jalwaach q'orik chi riij ixoq xureq wo' chik i rutumiin 

8Eh qaq'or chi wilik jino'q ixoq wilik lajeeb'-oq rutumiin re' ruuk' i saq wach, eh 
neenq'ehb'ik jino'q i rutumiin, ¿mi ma' nee naq i ruqop ruq'aaq' reh chi neerumes 
cho paam i rupaat chi q'uun korehtaal nee rureq i rutumiin re' re'? 

9Noq nee rureq, neerumol kiwach i ramigo ixoq, taqe i ruka'jaah ixoq, je' wili i 
nee ruq'or keh: Yu'naak suuqb'oq qak'ux taq awuuk' ruum xnureq wo' chik i 
nutumiin q'ehb'inaq naq, inko'q. 

10Re' hin i nuq'or taq aweh chi wilik wo' suq kiil k'uxliis kuuk' taqe i ruánjel i 
Dios, ruum jino'q i aj mahk i ruyot' i ruk'ux chi riij i ru mahk, inki Jesús. 

Re' jalwaach q'orik chi riij ajaab'ees xukuy wo' chik ru mahk i rak'uun 

11Re' Jesús xuk'utjaaj wo' keh i na'ojb'al wili: Pan jinaj q'iij, jinaj i winaq ki'ib' i 
rak'uun xwihik. 

12Re' chaq'b'ees ak'un je' wili i xuq'or reh i rajaaw: Jaaw, yu'naak inwaaj chi nee 
nayeew weh taqe i nukooch naa akanaam, inki. Eh re' ajaab'ees xuch'aq wo' keh i 
ki'ib' chi rak'uun i chib'ih taqe jariik i wilik reh. 

13Eh xa komajaa'-oq wo' k'ih q'iij ruk'ulum i rukooch i chaq'b'ees ak'un, xkuxik 
ruk'ayem. Ruuk' i tumiin re' re', xooj chi najt pan tokoom tinamit. Ar xusach wach 
i rutumiin, xutoq'aa' rub'aan i re' ma' re'. 

14Eh noq k'uhlinaq chik i rutumiin, jinaj i runimaal wi'jaleel xchalik chupaam i 
tinamit re' re', eh xutoq'aa' rukuyum ruwa' ruhaa'. 

15Xrilow chi je' re' ak'un, xooj rupahqaaj rukamaj ruuk' jinaj i winaq patim ar. Eh 
panab'iix xtaq'ab'jik reje chi cha'jinik ahq ruum i winaq re' re'. 

16Re' ak'un re' re', ma' k'isiin i runuhmiik xaraaj naq chik ruk'uxum reh i wach 
chee' inkik'ux taqe ahq xanaah re', ma' awach ta wo' inye'wik reh. 

17Eh noq xooj kuxoq, xutoq'aa' kapeew, je' wili i xuq'or paruk'ux: Re' taqe i 
rumoso i wajaaw wilkeeb' parupaat wilik kiwa' kihaa' wilik naa re' inqohxanik 
chikiwach. Re' i hin, ayu' xakimik chik weh ruum nuwa'. 

18Re' hin naa wo' chik nusutiniik reje parupaat i wajaaw, je' wili i neenuq'or 
ponoq reh: Wajaaw, re' hin ximahkunik chuwach i Dios eh je' wo' chawach i hat. 

19Ruum aj re', ma' ruk'ul ta chik chi nee kinakoj chi hin awak'uun kinakoj la' chi 
xa je' chik hin jino'q amoso, kinko'q ponoq reh, inki. 

20Eh xuchop cho rub'eeh, xchalik wo' chik parupaat i rajaaw. Noq ko najt-oq 
xk'u'loq ruuk' paat ak'un, x-ilarik reje wach ruum i rajaaw, xketeljik reje wach. 
Xooj rajimam riib' i rajaaw chuk'ulariik, xq'ahchjik, eh xtz'ub'arik i koq i wach. 

21Eh re' ak'uunb'ees je' wili i xuq'or reh i rajaaw: Wajaaw, re' hin ximahkunik 
chuwach i Dios, je' wo' chawach i hat, je' re' noq ma' ruk'ul ta chik chi nee kinakoj 
chi hin awak'uun, inki. 

22Eh re' ajaab'ees je' wili i xuq'or keh i rumoso: Chawesaj taq lom chaloq i xti 
holohaq itz'ihy, chakoj taq chi riij i wak'uun wili. Chakoj taq rulopq'aaq' ju' q'ab', 
eh chakoj taq ruxijab' chi rooq. 

23Hiy taq chak'am i rak'uun wakax xti q'ina'. Nee taq inakansaj, naa qak'uxum, 
naa qa'nam qaninq'iij, 

24ruum re' wak'uun wili kamnaq panqak'ux, eh yu'naak xk'uloq wo' chik 
sahchinaq naq, eh xojk'ulik wo' chik rureq, inki ajaab'ees. Eh xkitoq'aa' 
ninq'ijinik. 

25Eh re' aasb'ees ak'un kamanik i rub'an ponoq panab'iix. Noq xsutinik chaloq, 
ach-oq k'isiin ma' nk'u'loq ruuk' paat, xrib'iraj chi k'ahchi' i q'ooj, eh k'ahchi' 
soon. 

26Re' reh xuyuq'eej reje jinaj keh i móso, xupahqaaj reh chib'ih jariik i choqik 
k'ahchi' pampaat. 

27Eh je' wili i xq'orarik reh ruum i móso: Re' achaaq' xk'ulik wo' chik iloq 
pampaat ma' xta xuk'ul chaloq. Ruum aj re', re' awajaaw xuq'or chi xkanteesjik i 
rak'uun wakax xti q'ina', eh xutoq'aa' ninq'ijinik, i nuchjik. 

28Noq xrib'iraj chi je' re' i aasb'ees ak'un, xkaqrik. Ma' xraaj ta naq chik i koq okik 
pampaat, korehtaal xelik cho rij paat i rajaaw chuq'uunjiik wach chi okoq i koq 
pampaat. 

29Je' wili i xuq'or reh i rajaaw: Re' hin xata wo' jarub' haab' nutik'aam cho 
kamanik awuuk', eh ma' jank'al ta ma' xatnunimaj. Eh re' hat ni xata jino'q k'isa 
nukapraax aye'em chi naa nukansam, reh chi naaqa'nam qaninq'iij kuuk' taqe i 
wamigo. 

30Eh raaj i yu'naak, xakansaj inche rak'uun wakax xti q'ina' noq xk'u'loq wo' chik 
awak'uun re' re', xponik rusach atumiin ruuk' i rub'anariik i re' ma' re', eh xponik 
rusach kuuk' taqe i k'oyoom laj ixoq, inki. 

31Re' rajaaw je' wili i chaq'wik xub'an: Wak'uun, re' hat wilkaat wuuk' chi 
juneliik. Chu'nchel i chib'ih jariik i wilik weh, aweh naa nuye'em. 

32Xa re' la', yu'naak xti rub'ehel chi k'ahchi'kooj chi ninq'ijinik ruum i rusuqkiil 
qak'ux, ruum re' achaaq' wili kamnaq panqak'ux, eh xk'uloq wo' chik sahchinaq 
naq, eh xojk'ulik wo' chik rureq, inki, inki Jesús. 

Luc 16 

Re' jalwaach q'orik chi riij i ilil ye'aab' ma' korik ta wach ruk'ux 

1Re' Jesús xuq'or keh i raj tahqaneel i jalwaach q'orik wili: Jinaj i patroon xwihik 
chaloq q'e' b'ehoom, xwihik jinaj i ilil ruye'aab'. Eh wilik i xi ponik q'oroq reh chi 
k'ahchi' ruye'ariik chi re' chi ma' re' i chib'ih reh ruum i ilil ruye'aab'. 

2Eh re' patroon xuyuq'eej i ilil reh i ruye'aab', je' wili xuq'or reh: ¿Nik' wach noq 
wilik inkiq'or weh chawiij i hat? Yu'naak chaq'asaj weh i kamanik, ruum naa 
aweliik chi rilariik i nuye'aab', inki. 

3Re' i ilil reh i ye'aab', je' wili xuq'or: Chib'ih i nchee naa nub'anam, ruum re' 
nupatroon xuq'uch chik i nukamaj, eh re' hin ma' nee ta nukuy rab'ixjik wach 
aak'al. Eh kink'ixik chi nee kinooj chi pahqanik lemóxna chi' taq paat. 

4Aa xk'ulik chik panuk'ux chib'ih i naa nub'anam, reh chi wilik taqe nee kinkik'ul 
pankipaat noq nee kinkahnik chi ma' xta nukamaj, inki. 

5Xuyuq'eej chi kiju'junaal i wilik kik'aas ruuk' i rupatroon. Re' peet xponik, 
xupech'uj reh chi je' wili: ¿Jarub' aak'aas i hat ruuk' i patroon? inki. 

6Re' hin jinaj siento b'ariil chi aseite i nuk'aas ruuk', inki. Re' i ilil ye'aab' je' wili i 
xuq'or: Wili ahuuj reh aak'aas, hu' cha tz'ihb'aaj chik jino'q i huuj xalajeeb' 
roxk'ahl b'ariil chik chakoj ar, inki. 

7Eh je' wo' chik wili xuq'or reh i jinaj: Raaj i hat, ¿jarub' aak'aas ruuk'? inki. Re' 
hin jinaj siento kintaal chi trigo i nuk'aas ruuk', inki. Re' i ilil ye'aab' je' wili 
xuq'or: Wili ahuuj reh aak'aas. Chatz'ihb'aaj chik jino'q i huuj xa kajwinaq chik 
kintaal chakoj ar, inki. 

8Eh re' rupatroon xureq chi riij chi re' i ilil reh i ruye'aab' ma' korik ta imb'anik, 
xti q'as wach ruk'ux chub'aan taqe i ruyejaa' wach. Je' wo' re' q'asiil wach kik'ux i 
aj mahk ayu' wach ak'al noq xa kekeh inkiyejaa' wach. Ma' xata je' q'asiil wach 
kik'ux i wilkeeb' chik pan saqum. 

9Re' hin i nuq'or taq aweh chi re' taq ab'ehomal inareq ayu' wach ak'al i wilik wii' 
i mahk kamanoq taq aweh, reh chi nee taq inareq k'ih-oq awamigo. Chi je' re', na' 
k'uhloq taq ab'ehomal, wilik taq neenk'ulwik chaaweh i hat aha' naa rub'aan wii' 
i k'acharik chi juneliik. 

10Awach i korik wach ruk'ux ruuk' i k'isiin, korik wo' wach ruk'ux ruuk' i k'ih. Eh 
awach i ma' korik ta wach ruk'ux ruuk' i k'isiin, ma' korik ta wo' wach ruk'ux 
ruuk' i k'ih. 

11Wila' ma' korik taq wach ak'ux ruuk' i b'ehomal wach ak'al ma' korik taj, ma' 
awach taj i ch'iklik ruk'ux chi nee taq i ruyeew aweh i xti korik laj b'ehomal. 

12Eh wila' ma' korik taq wach ak'ux ruuk' i tokoom aj eh, ma' awach ta 
neenq'asanik taq aweh i xti aweh naq taq i hat. 

13Ma' awach taj i móso neerub'an chi ki'ib' i rupatroon, ruum noq neerub'an i 
rukamaj i jinaj, ma' nee ta neerub'an i rukamaj i jinaj xa jinaj ineruk'ax, eh re' 
jinaj neerixowaaj wach. Je' re' noq, ma' nee ta rub'an chi junimjiik i Dios ruuk' i 
ruk'axariik wach i b'ehomal, inki Jesús. 

14Eh re' taqe i aj fariseo i q'e' kik'axwik wach i b'ehomal, xkib'iraj chu'nchel i 
xuq'or i Jesús, ruum i re', xkikaqse'laaj i koq. 

15Je' wili i xq'orarik keh ruum i Jesús: Re' taq i hat, q'e' taq hat atoob' i na a'n 
awiib' chikiwach i tinamit. Xanaah re', re' Dios ineht'alinik reh i wilik taq cho 
panawánima, ruum re' q'e' nim wach chikiwach i tinamit, re' re' ma' imponik ta 
chuwach i Dios, ki uchjik. 

Re' i k'uhb'aal, eh re' i runimaal rajaawriik i Dios 

16Re' i k'uhb'aal, ruch'ihil i xkiq'or taqe i jalal ruq'oral i Dios ko ar xponik 
ruq'orariik rib'iral paruq'ijil i Juan aj qasan ha'. Eh ar xtohq'ik cho ruq'orariik 
rib'iral i runimaal rajaawriik i Dios, eh chu'nchel i tinamit xq'orarik keh chi 
ajwaal wach chi naa kokiik ar. 

17Re' hin i nuq'or taq aweh chi ma' k'axik taj chi neensahchik wach i taxaaj 
ruch'ihil i wach ak'al chuwach chi ma' nenooj eloq wach jino'q i ruq'or i k'uhb'aal, 
inki Jesús. 

Re' Jesús xq'orik chi riij i ch'aqaj iib' noq b'anooj chik kaxáro 
(Mat 19.1-12 Mar 10.1-12) 

18Re' i winaq i ruch'aq riib' ruuk' i rehk'een, eh i rub'an wo' chik kaxáro ruuk' i 
tokoom ixoq, ruch'uwa'risaj wach irukaxaro. Eh awach i rub'an kaxáro ruuk' ixoq 
ruch'aqam i rub'ahiil, ruch'uwa'risaj wach irukaxaro, inki Jesús. 

Re' i b'ehoom eh re' i Lázaro 

19Re' Jesús je' wili i xuq'or: Pan jinaj cho q'iij, jinaj i winaq xwihik chaloq q'e' 
b'ehoom. Xiik' naah holwochiil taqe i ruso' i rukoj, rajlaal q'iij i rub'an ruholohaq 
ninq'iij. 

20Eh jinaj wo' winaq xwihik chaloq, Lázaro rub'ihnaal q'e' neb'aa' nujinaq chi 
q'aah i riij, eh imponik rutzunaa' riib' wach ak'al chi chii' i rupuerta i b'ehoom. 

21Re' i neb'aa' laj winaq re' re' xaraaj naq chik ruk'uxum i ruxeer ruwa' i b'ehoom 
i ruq'eb' cho nah méxa. Xa re' tii taqe i tz'i' kik'ulik req'woq wach i ru q'aah. 

22Eh xponik i q'iij noq re' i neb'aa' re' re' xkimik, eh xk'amarik johtoq i ránjel 
rut'iosil kuum i ánjel pan taxaaj chupaam i loq'laj ye'aab' ruuk' i Abraham. Eh 
xkimik wo' hoq i winaq q'e' b'ehoom, xmuq'ub'jik i ruti'jolal. 

23Noq k'ahchi' rik'iik chi ti' k'axik pan kiye'aab' kamnaq, xtz'ehtanik johtoq, 
xrilow reje wach chi najt i Lázaro chi wilik i koq ruuk' i Abraham. 

24Re' b'ehoom re' re' xuk'er reje chii', je' wili i xuq'or: Qajaaw Abraham, 
chaketelaaj nuwach Chataq'aaj cho weh i Lázaro chut'aqsaj chaloq i ju' q'ab' 
panha', reh chi neen k'ulik rut'aqsaj paam i nuchii', ruum re' hin k'ahchi' 
nuk'ulum i ti' k'axik ayu' pan q'aaq' inki. 

25Eh re' Abraham je' wili i xuq'or: Wak'uun, k'oloq panak'ux chi q'e' suq xat wihik 
noq xat k'acharik chaloq yu'naak k'ahchi' ak'ulum i ti' k'axik. Re' Lázaro reh, q'e' 
ti' xwihik noq xk'acharik chaloq, eh yu'naak, ayu' k'ahchi' ruk'ulum i rusuqkiil 
ruk'ux. 

26Eh ma' xata re' re', jinaj wo' hoq i runimaal julkahq inq'atwik pan qayejaal taq 
awuuk' i hat. Re' taqe i wilkeeb' ayu', ma' nee ta nkian reje i q'ahxik ar, ni xata re' 
taqe i wilkeeb' cho ar, neenkian chaloq i q'ahxik ayu', i nuchjik. 

27Re' i b'ehoom je' wili i xuq'or: Qajaaw Abraham, xti cha kuy i nuq'or aweh, cha 
taq'aaj reje weh i Lázaro parupaat i wajaaw, 

28ruum ko ho'oob' chik taqe i nuchaaq' wilkeeb' cho ar, reh chi nee ruq'or keh 
chib'ih i k'ahchi' nuk'ulum i hin ayu', reh chi ma' nee ta kichalik chupaam i 
runimaal tojb'al mahk wili, inki. 

29Re' Abraham je' wili xuq'or: Re' keh kib'iram chik i k'uhb'aal ye'ooj reh i 
Moisés, je' wo' hoq i xkiq'or chaloq taqe i jalal ruq'oral i Dios inchol kinimam inki. 

30Re' i b'ehoom je' wili i xuq'or: Hoo', qajaaw Abraham, korik i xaq'or xa re' la', 
nee ta nooj jino'q i kamnaq chukojariik kina'ojb'al, nee naq inkiyot' i kik'ux chi 
riij i kimahk, inki. 

31Eh re' Abraham je' wili xuq'or reh: Wila' ma' xkinimaj i k'uhb'aal xuq'or i 
Moisés, i xkiq'or jalal ruq'oral i Dios, ra'j naa chik re' i nee ruq'or i neenk'aach 
reje ruka'peech neenkinimaj, i nuchjik, inki Jesús. 

Luc 17 

Re' ruyohb'alil i q'ehb'ik pamahk 
(Mat 18.6-7,21-22 Mar 9.42) 

1Re' Jesús je' wili i xuq'or keh i raj tahqaneel: Xa wilik wo' naa rub'aan wii' 
q'ehb'ik pamahk, xa re' la' q'e' ti' i naa ruk'ulum awach i ruq'eb' pamahk i tokoom 

2Eh ma' xta naq reet chi reh chi neenb'ak'arik chi ralaq jino'q i nimlaj ab'aj 
ke'b'al, neenkutarik qohoq ko paruchamiil i palaw, chuwach chi neeruq'eb' 
pamahk jino'q i nukok'taaq. 

3Re' taq i hat, chawik'raaj taq awiib', maaq'eb' taq pamahk aahermano Wila' 
xmahkunik taq chawach, chaq'il taq. Eh wila' xujal wach i runa'ojb'al, cha kuy taq 
ru mahk. 

4Atoob' ta nee mahkunik chawach wuquub'-oq pech aahermano chuwach i jinaj 
q'iij, wila' wuqpech xuq'or aweh chi ma' naa ta chik rub'anam, inchol akuyum ru 
mahk, inki Jesús. 

Re' rajaawriik i ye'ej k'uxliis chi nimanik 

5Re' taqe i raj tahqaneel i QaJaaw Jesús je' wili i xkiq'or reh: Chayeew ruman i 
rukowiil qak'ux, inki taqe. 

6Re' QaJaaw Jesús je' wili xuq'or: A chopom ta taq k'isinoq ak'ux je' ta naq nimaal 
naq'wach mostása. Noq nee naq taq inaq'or reh i chee' wili chi je' wili: Chachuq 
reje awiib' ayu' hiy cha tik awiib' pan palaw, tiko'q naq taq reh, re' i chee' wili nee 
wo' naq taq tirunimaj, inki. 

Re' i kamanik wilik chinaah i móso chi naa rub'anam 

7¿Mi wilik taq jino'q aweh re' hat wilik jino'q rumoso noq neensutinik chaloq 
panab'iix chi b'anaj arado oon chi cha'jinik wakax, nee ruq'or reh i rumoso chi je' 
wili: Kim ayu', cha a'n awa' ahaa', inko'q reh? 

8Je' la' wili i nee ruq'or reh i rumoso: Chayejaa' pee nuwa' nuhaa' ree xq'eq. 
Chayejaa' awiib' chi nuketariik, reh chi nub'anam-oq chik nuwa' nuhaa' i hin ko 
ra'j neena a'n awa' ahaa' re' hat, inko'q la' reh. 

9Eh ma' nee ta wo' rut'iosej reh i rumoso chi xub'an i kamanik xuq'or reh. 

10Je' wo' taq re' i cha a'n i hat noq akohlaam taq chik akamaj ruye'em taq cha 
naah i Dios. Je' taq wili cha q'or: Re' hoj ma' hoj ta tz'e'waach laj aj kamanoom, 
ruum xa re' wo' tii xqa a'n i ye'ooj chi qanaah, tiko'q taq, inki Jesús. 

Re' Jesús lajeeb' i aj rax q'aah xuk'achrisaj 

11Noq ojik i rub'an i Jesús Jerusaleem, xik'ik ponoq pan xilak i Samaria ruuk' i 
Galilea. 

12Noq xponik i Jesús panab'iix wilik wii' patineel, ar xi elik chaloq i lajeeb' chi 
winaq raxq'aah i kiij xchalik kik'ul i Jesús, eh ko najt ruuk', xkipab'aa' cho kiib', 

13kow xkiq'or cho reh chi je' wili: Jesús, aj Tijineel, chaketelaaj tii qawach, qoh 
ak'achrisaj inki taqe. 

14Noq xitz'ehtjik reje ruum i Jesús, je' wili i xq'orarik keh: Hiy taq cha k'uhtaaj 
awiib' chikiwach taqe i k'amal kib'eeh aj tiij, ki uchjik. Eh noq ojik inki a'n 
xik'achjik ruuk' i kiyab'ilaal. 

15Chi riij i re', jinaj keh i lajeeb' re' re', noq xukoj rehtaal chi xk'achjik chik, 
xak'erik chik chii' chulooq'jiik i Dios noq xsutinik chaloq ruuk' i Jesús. 

16Eh xuxuk'aa' riib' chuwach i Jesús, xuk'utzaa' qohoq i naah ko wach ak'al 
chut'iosjiik reh i Jesús i ruk'achreesjiik xb'aan. Re' winaq re' re', aj Samaria, 

17Re' Jesús je' wili i xuq'or: ¿Mi ma' lajeeb' naq chi kiib' re' i xik'achjik ruuk' i 
kiyab'ilaal? Raaj taqe i b'elejeeb', ¿aha' xi kahnik chaloq? 

18Eh ¿chib'ih reet noq xa re' i jinaj chi winaq wili ma' re' ta aj judío xchalik 
chulooq'jiik i Dios ruum i ruk'achreesjiik xb'aan? inki. 

19Re' Jesús je' wili i xuq'or: Wukteen johtoq, hiy panapaat. Ruum chi aye'em 
ak'ux, xatk'achjik ruuk' ayab'ilaal, inki reh. 

Nik' wach noq imponik i runimaal rajaawriik i Dios 
(Mat 24.23-28,36-41) 

20Re' taqe i aj fariseo, xkipahqaaj reh i Jesús chi je' wili: ¿Jaruuj ink'ulik i runimaal 
rajaawriik i Dios? inki taqe. Re' Jesús je' wili i xuq'or: Re' runimaal rajaawriik i 
Dios ma' ko ta naa taq awilom wach na' k'oloq. 

21Eh ma' ko ta wo' naa ruq'orariik taq aweh chi je' wili: Ayu' wilik oon wulu' 
wilik, ma' tiuchjoq ta taq, ruum re' i runimaal rajaawriik i Dios wilik taq chik 
panaxilak yu'naak, inki. 

22Re' Jesús je' wili i xuq'or keh i raj tahqaneel: Naa ruponiik i q'iij chi re' taq hat 
naa naq awaajwaam chi naa nuwihiik taq awuuk' junk'aam-oq i hin Ak'uunb'ees 
nuwii' winaq, xa re' la', ma' naa ta taq awilom nuwach. 

23Eh wilik i naa kiq'oriik reh chi je' wili: Ayu' wilik, oon ar wilik, inko'q taqe chi 
wiij. Xa re' la', mat'ooj taq chi rilariik, eh maatahqeej taq, 

24ruum na' chureq i ruq'ijil i nuk'uliik ruka'peech i hin Ak'uunb'ees nuwii' winaq, 
k'ul naa nusihq'iniik chaloq je' rukab' i rub'an i ruch'aab' kahoq k'ul i rusihq'eej 
cho paam i taxaaj. 

25Xa re' la', peet naa nuk'ulum i ma' k'isa ti' k'axik, naakixowaam nuwach taqe i 
tinamit wilkeeb' chupaam taqe q'iij yu'naak. 

26Eh nik' wach i xk'ularik chaloq paruq'ijil i Noé, je' wo' re' i naa ruk'ulariik na' 
chureq ruq'ijil i nuk'uliik ruka'peech i hin Ak'uunb'ees nuwii' winaq. 

27Eh noq xk'ularik i re' wilik i wi'k inki a'n i uk'ik inki a'n i kaxáro inki a'n 
korehtaal xureq i q'iij chi xokik chupaam i kanowa paat i Noé. Eh xchalik i 
runimaal elal ha' xnujik wach ak'al ruuk' i re', xikimik chu'nchel i tinamit. 

28Eh je' wo' re' i xk'ularik paruq'ijil i Lot, wilik i wi'k inki a'n uk'ik inki a'n i loq' 
inki a'n wilik i k'aay inki a'n, wik' inki a'n, i yej-anik kipaat inki a'n. 

29Eh noq xelik reje i Lot Sodoma, xqajik cho pan taxaaj i q'aaq' ruch'ihil asufre 
ruuk' i re', xikimik chu'nchel i tinamit wilkeeb' ar. 

30Je' re' i naa ruk'ulariik chupaam i q'iij na' kink'oloq ruka'peech i hin 
Ak'uunb'ees nuwii' winaq. 

31Eh na' chureq i q'iij re' re', awach i wilik ponoq kochinaah i rupaat, manqajik 
chaloq chi rehtesjiik i chib'ih reh parupaat, eh awach i wilik ponoq parab'iix, 
mansutinik chaloq parupaat. 

32K'oloq taq panak'ux chib'ih i xuk'ul i rehk'een i Lot. 

33Awach iraaj ruko'leem riij i ruk'achariik ayu' wach ak'al, naa ruq'eb'em i 
juneliik k'acharik. Awach i ruq'eb' i ruk'achariik ayu' wach ak'al, naa rureqem i 
juneliik k'acharik. 

34Re' hin i nuq'or taq aweh chi chupaam aq'ab' na' kink'oloq i hin, ki'ib' taqe i 
jinaj chi ch'aht naa kiwihiik wii' jinaj i naa ruk'amariik johtoq, eh jinaj naa 
rukanab'jiik kahnoq. 

35Eh ki'ib' wo' taqe ixoq jinaj naa kiwihiik wii' chi ke'k jinaj i naa ruk'amariik 
johtoq, eh jinaj naa rukanab'jiik kahnoq. 

36Eh ki'ib' wo' taqe i winaq jinaj naa kiwihiik wii' panab'iix jinaj i naa ruk'amariik 
johtoq, eh jinaj naa rukanab'jiik kahnoq, inki. 

37Eh xpahqaljik reh i Jesús kuum i raj tahqaneel chi je' wili: Jaaw, ¿aha' naa 
ruk'ulariik i re'? inki taqe. Re' Jesús je' wili xuq'or: 

Aha' naa ruwihiik i kamnaq, ar naakimolom kiib' taqe k'uch, inki. 

Luc 18 

Re' jalwaach q'orik chi riij ixoq kamnaq rub'ahiil ruch'ihil jinaj i q'atal q'orik 

1Re' Jesús jinaj i jalwaach q'orik xuq'or keh i raj tahqaneel, k'uhtb'al reh chi 
ajwaal wach chi naa kianam kitiij reh chi ma' naa ta rub'anam kiib' kik'ux. 

2Je' wili xuq'or keh: Pan jinaj q'iij, jinaj i q'atal q'orik xwihik chaloq pan jinaj 
tinamit. Re' reh ma' ruyohleej tee Dios, eh ma' awach taj imponik panaq'wach. 

3Eh chupaam i tinamit re' re', xwihik wo' chaloq jinaj ixoq kamnaq rub'ahiil. Eh 
k'ih pech xponik ruuk' i q'atal q'orik re' re', chi naa naq ruq'atariik i q'orik 
chinaah i nixowanik wach. 

4Re' q'atal q'orik ma' xub'an ta otob'il reh ixoq jarpech xponik ruuk' pampeet. Eh 
koq'uun chik, je' wili xuq'or paruk'ux: Atoob' ta ma' nuyohleej i Dios, eh ma' 
awach taj imponik pan naq' nuwach, 

5naa nuko'leem ixoq wili kamnaq rub'ahiil, ruum ma' rukanaa' ta nujot'ariik. Wi 
ma' chih, ma' nee ta rukanaa' i k'ulik, ma' nee ta chik i nukuy i nujot'ariik 
neerub'an, inki, inki Jesús. 

6Re' QaJaaw Jesús je' wili i xuq'or: Wila' je' re' i xuq'or i q'atal q'orik yiib' wach i 
runa'ojb'al, 

7ra'j naa chik re' Dios ma' neeruko'leej taqe i rusik'im cho kiwach, re' taqe i 
kipahqanik i rotob'il chi q'iij chi aq'ab'. Eh re' taqe re', nee wo' taqe ruy-eej ruuk' 
q'unil. 

8Re' hin i nuq'or taq aweh chi re' Dios jumehq'iil naa ruko'leem taqe. Xa re' la', 
na' kink'oloq ruka'peech i hin Ak'uunb'ees nuwii' winaq, ¿mi wilik ta wo' i aj 
nimaneel ayu' wach ak'al? inki. 

Re' jalwaach q'orik chi riij i aj fariseo ruch'ihil i aj pahqan tooj 

9Re' Jesús xuk'utjaaj wo' chik jinaj i jalwaach q'orik wili keh i ju'jun q'e' atoob' 
inki a'n kiib' xanaah re' inkixowaaj wach taqe i tokoom. Je' wili xuq'or keh: 

10Pan jinaj q'iij, kiib' taqe i winaq xponik kian kitiij parupaat i Dios. Re' jinaj, re' 
ruuk' taqe i aj fariseo. Eh re' jinaj, re' ruuk' taqe i kipahqanik tooj. 

11Re' aj fariseo pan pa'lik xub'an rutiij, je' wili i xuq'or: QaJaaw Dios, re' hin 
inut'iosej aweh, ruum ma' je' ta nukab' taqe i tokoom, ajileq' taqe, yiib' wach i 
kina'ojb'al, ch'aqal wach kaxáro taqe. Eh ma' je' ta nukab' i aj pahqan tooj wili. 

12Eh ka'pech ma' nub'an ta nuwa' chalooq'jiik chupaam i xamano. Eh chu'nchel i 
nutz'aaq inureq, i nuyeew aweh i ru lajeeb' sentabohiil, inki. 

13Eh re' i aj pahqan tooj reh ko je' wulu' xuyeew reje riib', ni xata xukapaaj johtoq 
tz'ehtanik pan taxaaj. Xa kow la' i rutuy i koq chi q'ab' i chi' ruk'ux, eh je' wili 

xuq'or: QaJaaw Dios, chaketelaaj tii nuwach, cha kuy numahk, ruum re' hin q'e' 
hin aj mahk inki. 

14Re' hin i nuq'or taq aweh chi re' i aj pahqan tooj, kuyuuj chik ru mahk noq 
xsutinik reje parupaat. Eh re' i aj fariseo reh, ma' xkuyarik tee ru mahk. Je' re' 
noq, awach i runimb'isaj riib' naa rehtesjiik i runimaal wach, eh awach i ma' 
runimb'isaj ta riib', naa ruye'ariik runimaal wach, inki. 

Re' Jesús xukuxisaj taqe i kok' ha'lak'un 
(Mat 19.13-15 Mar 10.13-16) 

15Eh wilik taqe i kok' ha'lak'un xkik'am chaloq chuwach i Jesús, reh chi naa 
ruye'em i q'ab' chikinaah. Eh re' taqe i raj tahqaneel, xkiq'il taqe i xi k'amwik cho 
keh i kok' ha'lak'un. 

16Eh re' i Jesús, xuyuq'eej taqe i raj tahqaneel, je' wili xuq'or keh: Maaq'at taq 
chikiwach i kok' ha'lak'un, kichaloq pee wuuk', ruum re' keh ehchan taqe reh 
runimaal rajaawriik i Dios. 

17Re' hin xti korik taq i nuq'or aweh chi awach i ma' xuk'ul i runimaal rajaawriik i 
Dios chi je' rukab' jino'q i ha'lak'un, ma' jaruuj naa rokiik pa runimaal rajaawriik i 
Dios, inki. 

Jinaj i winaq b'ehoom xq'o'rinik reh i Jesús 
(Mat 19.16-30 Mar 10.17-31) 

18Jinaj i k'amal kib'eeh i aj judío xupahqaaj reh i Jesús chi je' wili: Atoob'laj aj 
Tijineel, ¿chib'ih naq ineenub'an chi neenwehchaaj i juneliik k'acharik? inki. 

19Re' Jesús je' wili xuq'or: ¿Chib'ih reet noq inaq'or chi hin atoob'? Ma' awach ta 
chik jino'q atoob' xa re' wo' hoq i jinaj chi Dios atoob'. 

20Mi aweht'al ¿chib'ih ruq'or i taqe k'uhb'aal? Re' taqe ruq'or chi je' wili: 
Maach'uwa'risaj wach aakaxáro, maakansaj aawas achaaq', mat elq'anik 
maachuk i q'orik chi jot'b'al keh i tokoom cha nimaj atuut awajaaw, inki, inki 
Jesús. 

21Re' winaq je' wili xuq'or: Chu'nchel taqe i ruq'or i k'uhb'aal re' re', xa nunimaj 
wo' chaloq pan wak'uniil, inki. 

22Eh re' i Jesús, je' wili i xuq'or reh: Xa re' la' re' hat jinaj chik i komajaa' i na a'n: 
Chak'ayej chu'nchel i chib'ih aweh, re' i tz'aaq neenasiij keh i neb'aa'. Eh nee tiooj 
chi wiij, reh chi nee nareq i b'ehomal pan taxaaj, inki. 

23Eh noq xrib'iraj chi je' re' i winaq, q'e' xchalik rutz'irkiil wach, ruum q'e' 
b'ehoom. 

24Noq xrilow i Jesús chi q'e' xchalik rutz'irkiil wach i winaq re' re', je' wili xuq'or: 
Re' taqe b'ehomaq, ma' k'isiin k'axkiil chi keh chi neekiokik pa runimaal 
rajaawriik i Dios. 

25Eh chi reh jino'q i chikop cameyo, ma' k'axik ta chi reh chi neenik'ik paruhopil 
jino'q i kúxa chuwach chi neenokik jino'q i b'ehoom pa runimaal rajaawriik i 
Dios, inki. 

26Re' taqe i xi ib'irinik reh, xkipahqaaj chi je' wili: Wila' je' re', ¿awach aj wo' re' i 
naa ruko'ljiik? inki taqe. 

27Re' Jesús je' wili kichaq'weesjiik xub'an: Aha' wilik i k'axik rub'aan chi keh i 
winaq, re' Dios neerub'an rub'aan, inki. 

28Eh re' Pedro je' wili xuq'or reh i Jesús: Jaaw, re' hoj xqakanaa' chaloq chu'nchel 
i chib'ih qeh, eh re' chik i hat xatqatahqeej, inki. 

29Re' reh je' wili i xuq'or: Re' hin xti korik taq i nuq'or aweh chi xa awach pa' i 
ruum i ruq'orariik rib'iral i runimaal rajaawriik i Dios xukanaa' chaloq i rupaat, 
rehk'een, ras ruchaaq', rutuut rajaaw, oon rak'uun rixq'uun, 

30ma' k'isiin chik i jilow naa ruk'ulum ayu' wach ak'al. Eh chupaam chik i 
junch'iht chi k'acharik, naa ruk'ulum i juneliik k'acharik, inki Jesús. 

Re' Jesús xuq'or wo' chik rib'iral roxpeech i rukimiik 
(Mat 20.17-19 Mar 10.32-34) 

31Re' Jesús xuyuq'eej taqe pareh i kab'laj chi raj tahqaneel, je' wili xuq'or keh: 
Yu'naak ojik inqa'an Jerusaleem, ar naa rojiik eloq wach chu'nchel i kitz'ihb'aam 
cho taqe i jalal ruq'oral i Dios chi naa nuk'ulum i hin Ak'uunb'ees nuwii' winaq. 

32Ar naa kinkiq'asam pan kiq'ab' i tokoom tinamit, naa kinkikaqse'laam, 
naakinkib'ajam, naakichuhb'aam i panaq' nuwach. 

33Eh naa kiin kiq'ojib'eem, nakiin kikansam xa re' la' paroox q'iij naa wo' chik 
wukteesjiik chaloq chi k'achlik nuwach, inki. 

34Re' keh xama' xkireq ta wo' chi riij i xq'orarik keh. Eh ni xata keht'al chib'ih i 
k'ahchi' ruq'orariik keh ruum i Jesús, ruum re' taqe i xq'orarik keh re' re', ma' 
xkian ta pee rureqariik chi riij. 

Re' Jesús xuk'achrisaj jinaj i moywach chupaam i b'eeh inooj Jericó 
(Mat 20.29-34 Mar 10.46-52) 

35Noq re' Jesús ach k'isiin ma' imponik pan tinamit Jericó, jinaj i winaq moywach 
tzunlik chii' b'eeh chi pahqanik lemóxna. 

36Noq xrib'iraj i moywach re' re' chi ma' k'isiin i tinamit i k'ik inki a'n xupahqaaj 
chib'ih kianam i tinamit re' re'. 

37Eh xkiq'or reh chi re' Jesús aj Nazaret i k'ahchi' rik'iik pamb'eeh. 

38Xrib'iraj chi je' re' i moywach xuk'er reje chii' chi q'orob'jiik i Jesús chi je' wili: 
Jesús, hat Riih rumaam i reey David, chaketelaaj nuwach inki reh. 

39Eh re' taqe i peet chuwach i Jesús xkiq'il naq i moywach chi maruk'er chik chii'. 
Eh re' reh q'e' chik kow xuk'er chii' chi je' wili: Hat Riih rumaam i reey David, 
chaketelaaj nuwach inki reh. 

40Xrib'iraj chi je' re' i Jesús, xpa'lojik, xutaq'aaj ruk'amariik i moywach Eh noq 
xk'u'loq ma' najt ta ruuk', xupahqaaj reh chi je' wili: 

41¿Chib'ih inawaaj chi neenub'an aweh? inki. Re' moywach je' wili i xuq'or: Jaaw, 
re' hin inwaaj naq chi neena teh weh i naq'nuwach, inki. 

42Eh je' wili i xq'orarik reh ruum i Jesús: Tehok i naq'awach. Ruum chi aye'em 
ak'ux, xatk'achjik chik, i nuchjik. 

43Re' moywach xa chupaam wo' jumehq' re' re' xteh inaq'wach, xooj chi riij i 
Jesús, xasuq chik ruk'ux chulooq'jiik i Dios. Eh xkiloq'ej wo' Dios chu'nchel i 
tinamit xi-ilwik reh i re'. 

Luc 19 

Re' Jesús eh re' Zaqueo 

1Re' Jesús xokik i koq Jericó, eh xik'ik reje chupaam i tinamit re' re'. 

2Ar xpatinik jinaj i b'ehoom laj winaq, Zaqueo rub'ihnaal, k'amal kib'eeh i 
kipahqanik tooj inkamanik ar Roma. 

3Re' Zaqueo xaraaj naq chik runab'eem wach i Jesús xa re' la', ma' xub'an ta wo' 
rilariik wach kuum i ruk'ihaal tinamit, ruum xa k'isiin tii rooq. 

4Ruum aj re', xooj rajimam riib' chi peet b'eeh xjohtik chinaah jinaj i chee' 
Sicómoro, wilik ma' najt ta chii' b'eeh, re' xraaj chi xrilow wach i Jesús noq xik'ik 
ponoq ar. 

5Eh noq xik'ik ponoq ar i Jesús, xtz'ehtanik johtoq nah chee' ar xrilow johtoq 
wach i Zaqueo, je' wili i xuq'or reh: Zaqueo, qajeen chaloq chi jumehq'iil, ruum re' 
hin yu'naak naa nub'anam nupatal panapaat, inki reh. 

6Re' Zaqueo jumehq'iil wo' xqajik cho nah chee', xooj-lom parupaat, eh xasuq suq 
chik ruk'ux noq xuk'ul i Jesús parupaat. 

7Noq xkilow chi je' re' i tinamit, chi kunchelaal xtohq'ik kich'olem i Jesús, xtohq'ik 
kiq'orom chi re' reh ruuk' jinaj i winaq aj mahk xub'an rupatal. 

8Re' Zaqueo xpa'lojik johtoq, je' wili i xuq'or reh i QaJaaw Jesús: Jaaw, re' hin 
chu'nchel i chib'ih jariik wilik weh neenusiij yejaal-oq keh i neb'aa'. Eh wila' 
awach i welq'aam chib'ih reh, kijib' chik chi je' re' k'ihaal ineenuyeew reh chi 
jilow, inki. 

9Eh re' i Jesús, je' wili i xuq'or: Yu'naak xk'ulik chik i ko'lenb'al iib' chupaam i 
paat wili, ruum re' i winaq wili, riih rumaam wo' chaloq i Abraham. 

10Ruum re' hin Ak'uunb'ees nuwii' winaq, xin chalik chi rusik'ariik chi ruko'ljiik i 
sahchinaq parumahk, inki. 

Re' jalwaach q'orik chi riij i tumiin 
(Mat 25.14-30) 

11Re' tinamit xkib'iraj i koq noq xuq'or taqe re' i Jesús. Eh re' reh jinaj i jalwaach 
q'orik xuq'or keh, ruum ach k'isiin ma' imponik Jerusaleem, eh re' taqe i tinamit 
xkikapaaj chi ach k'isiin ma' imponik i runimaal i rajaawriik i Dios ar. 

12Je' wili i xuq'or keh: Pan jinaj cho q'iij xwihik jinaj i winaq wilik rajaawriik. Xooj 
chi najt pan tokoom tinamit, chuk'ulariik i rajaawriik chi reyil, eh naa wo' chik 
rusutiniik chaloq. 

13Eh noq ach k'isiin ma' nooj, lajeeb' i rumoso xuyuq'eej ruuk'. Eh ruk'ihaal 
tumiin xuyeew keh, cha a'n taq ayak ruuk', kore' chik na' kinsutinoq chaloq na' 
chaq'asaj taq weh, inki. 

14Eh inixowjik wach kuum i rutinamiit, ojinaq-oq chik i reh, wilik taqe i aj 
taqareel xkitaq'aaj reje chupaam i tinamit re' re', reh chi xponik kiq'or chi je' wili: 
Re' hoj ma' nqaaj taj chi re' winaq re' re' nee nakoj chi qareey, inki taqe. 

15Eh noq ruk'ulum chik i rajaawriik chi reyil xsutinik wo' chik chaloq. Eh noq 
xk'ulik, xutaq'aaj taqe ruk'amariik i rumoso ruye'em kahnoq wii' i rutumiin, 
naab'al reh jarub' i xrak'uneej chikiwach chi kiju'junaal. 

16Re' peet xponik, je' wili xuq'or: Jaaw, re' atumiin i xayeew kahnoq weh, lajeeb' 
chik chi je' re' k'ihaal xrak'uneej chi nuwach, inki. 

17Re' reey je' wili xuq'or: ma' xta reet hat atoob'laj móso. Ruum chi korik wach 
ak'ux ruuk' i k'isiin, re' hin naa kaat nukojom chi ajaab'esil chikinaah i lajeeb' 
seht chi kok' tinamit, i nuchjik. 

18Eh xooj wo' chik k'oloq i móso jinaj, je' wili i xuq'or reh i reey: Jaaw, re' atumiin 
xayeew kahnoq weh, ho'oob' chik chi je' re' k'ihaal xrak'uneej chi nuwach inki. 

19Re' reey je' wili ruchaq'weesjiik xub'an: Re' hat naa wo' kaat nukojom chi 
ajaab'esil chikinaah i hoob' seht chi kok' tinamit, inki reh. 

20Re' jinaj chik xooj wo' k'oloq xa re' la', je' wili i xuq'or reh i reey: Jaaw, wili 
atumiin aye'em kahnoq weh re' hin xnuyut panusu't. 

21Xinyo'jik awuum, ruum weht'al chi re' hat, hat josq'laj winaq inamol i xa chib'ih 
jariik aha' ma' aye'em ta wii', eh inajach aha' ma' atikim ta wii', inki. 

22Eh re' i reey, je' wili xuq'or: Re' hat, hat jinaj móso yiib' wach ana'ojb'al. Ruum i 
xaq'or re' re', naa nuq'atam i q'orik cha naah. Wila' aweht'al chi hin josq'laj 
winaq, inumol i xa chib'ih jariik aha' ma' nuye'em ta wii', inujach aha' ma' 
nutikim ta wii', 

23¿chib'ih reet noq ma' xak'am reje i nutumiin aha' i molarik wii' tumiin, reh chi 
xkiq'asaj naq weh i nutumiin haa' i tojb'al riij noq xinsutinik chaloq panupaat? 
inki. 

24Re' reey je' wili i xuq'or keh i wilkeeb' ar: Chaq'uch taq reh i nutumiin re' re' 
chayeew taq reh i lajeeb' chik chi je' re' k'ihaal i xrak'uneej chuwach, inki. 

25Re' keh je' wili i xkiq'or: Jaaw, re' reh lajeeb' chik chi je' k'ihaal i xayeew reh i 
wilik ruuk' inki taqe. 

26Re' reey je' wili i xuq'or: Re' hin i nuq'or taq aweh chi i re' wilik chib'ih reh, naa 
ruye'ariik ruman reh. Eh re' i ma' xta wilik reh, naa ruq'uchariik reh wila' wilik 
k'isinoq chib'ih reh. 

27Eh re' taqe i ki-ixowanik nuwach, i ma' xkaaj ta naq chi xi nokik chi kireey, 
chak'am taqe cho weh ayu', nee taqe nakansaj chi nuwach, inki reey, inki Jesús. 

Re' noq xokik i Jesús Jerusaleem 
(Mat 21.1-11 Mar 11.1-11 Juan 12.12-19) 

28Noq rukohlaam chik ruq'orariik taqe re' i Jesús, xuchop reje rub'eeh reh ojik 
Jerusaleem. 

29Eh noq ach k'isiin ma' imponik i Jesús ma' najt ta ar Betfagé eh ar Betania, re' 
wilkeeb' chucheel i yuuq', olivo, ki'ib' keh i raj tahqaneel xutaq'aaj taqe reje chi 
taqarik, 

30je' wili i xuq'or keh: Hiy taq panab'iix wilkeeb' wii' patineel wilik reje chi 
qawach. Noq nee taq ti ponik ar, nee taq inareq chi b'ak'lik jinaj i k'isa b'uurux 
komajaa' awach injohtik chi riij. Nee taq inachej chaloq, eh nee taq i nak'am cho 
weh ayu'. 

31Eh wila' awach xpahqanik taq aweh chihreet noq k'ahchi' taq achejem i k'isa 
b'uurux, je' taq wili i cha q'or reh: Reh i QaJaaw Jesús naa rukamaniik, tiko'q taq 
reh, inki. 

32Re' taqe i ki'ib' chi raj tahqaneel xiooj wo' hoq, xponik wo' kireq i k'isa b'uurux 
je' rukab' i xq'orarik reje keh. 

33Noq k'ahchi' kichejem i k'isa b'uurux, xpahqaljik keh chi je' wili kuum i ehchan 
reh: ¿Chib'ih reet noq k'ahchi' taq achejem? ki uchjik. 

34Re' keh je' wili i xkiq'or: Re' hoj k'ahchi' qacha'jeem, ruum naa rukamaniik reh i 
QaJaaw Jesús, inki taqe. 

35Eh xkihe' i kib'urb'aal chi jurub' i k'isa b'uurux, xkik'am reje reh i Jesús, eh 
xkijosaj chi riij i k'isa b'uurux. 

36Noq ojik i rub'an i Jesús, re' tinamit xkihe' wach i kib'urb'aal chupaam i b'eeh 
xik'ik wii'. 

37Noq k'isiin ma' rutoq'aa' qohoq qajik i Jesús chi ju' yuuq', olivo, chu'nchel i 
tinamit kitahqinik reh xtohq'ik kik'erem kichii' ruum rusuqkiil kik'ux. Eh 
xkiloq'ej i Dios, ruum xkilow taqe i ma' ilooj taj xub'an i Jesús. 

38Je' wili i xkiq'or: Xti wilik ruloq'il i Reey xk'u'loq parub'ihnaal i QaJaaw Dios 
wih-oq ta naq i rusuqkiil k'uxliis pan taxaaj, eh loq'imaj ta naq i Dios wilik cho ar 
inki taqe. 

39Eh wilik taqe i wilkeeb' ar i re' ruuk' taqe i aj fariseo, je' wili i xkiq'or reh i 
Jesús: Aj Tijineel, chaq'il taqe i kitahqinik aweh, chi maa inkik'er chik kichii', inki 
taqe. 

40Eh re' Jesús je' wili xuq'or: Re' hin xti korik taq i nuq'or aweh, wila' ma' xkik'er 
chik kichii' i keh chi nulooq'jiik, re' chik taqe ab'aj neenkik'er kichii', inki. 

41Noq xponik i Jesús ma' najt ta ruuk' i Jerusaleem, xrilow reje kiwach i tinamit, 
eh xroq'ej reje kiwach. 

42Je' wili i xuq'or reje keh: Neeta naq taq inareq chi riij chupaam i q'iij yu'naak i 
neen ye'wik taq rusuqkiil ak'ux xama' xta chik inki, ruum keeb'amaj taq chawach, 
xama' naa ta wo' taq awilom wach. 

43Ach k'isiin ma' imponik taqe q'iij chi naa taq ak'ulum i ti' k'axik. Re' taqe i ki-
ixowanik taq awach naa kikojom i tz'aq chi junsuut taq aatinamiit, eh naa 
kikotem riij, eh k'ul taq naakiq'atam chawach. 

44Eh naa kisacham awach taq i hat, je' wo' taq aatinamiit, je' wo' taqe i paat 
wilkeeb' chupaam ma' jino'q chik ab'aj korjinaq wii' naa rukahniik paruye'aab', 
ruum ma' xayeew ta taq rajaawriik i Dios chupaam i jumehq' noq xchalik taq 
chako'ljiik, inki Jesús. 

Re' Jesús xresaj taqe chaloq i aj k'aay wilkeeb' parupaat i QaJaaw Dios 
(Mat 21.12-17 Mar 11.15-19 Juan 2.13-22) 

45Chi riij i re', xokik i koq i Jesús parupaat i QaJaaw Dios, eh xtohq'ik taqe chaloq 
resam ar i aj k'aay, i loq'ool wilkeeb' ar 

46je' wili i xuq'or keh: Pan santo laj huuj tz'ihb'amaj chaloq chi je' wili i xuq'or i 
Dios: Re' nupaat b'amb'al tiij naa rukamaniik wii', inki. Eh re' taq i hat akojom taq 
chi ke'emb'al kiib' ajileq', inki. 

47Eh chu'nchel q'iij i rub'an i k'uhb'alinik parupaat i Dios. Eh re' taqe i kajaaw 
k'amal kib'eeh aj tiij, taqe i kik'uhtanik reh i k'uhb'aal, taqe i kajaaw tinamit, 
xtohq'ik kisik'im chi riij nik' wach noq naa kikansam i Jesús. 

48Xa re' la', xama' xkireq ta wo' chi riij nik' wach noq naa kikansam, ruum 
chu'nchel i tinamit xa nkiyeew chik i koq i kixikin chi rib'irjiik taqe i k'ahchi' 
ruq'orom. 

Luc 20 

Re' i rajaawriik i Jesús 
(Mat 21.23-27 Mar 11.27-33) 

1Pan jinaj q'iij, noq re' Jesús, xuk'uhb'alej tinamit parupaat i Dios, eh xuq'or keh i 
ak' k'uhb'aal ree ko'lemb'al iib'. Xiponik ar taqe i kajaaw i k'amal kib'eeh aj tiij, 
taqe i kik'uhtanik ree k'uhb'aal, taqe i nimaq wach kikamaj chi kixilak i aj judío, 

2xkipahqaaj ree Jesús chi je' wili: ¿Aha' inchalik awajaawriik chub'aan taqe re'? 
¿Awach inye'wik awajaawriik chub'anariik? inki taqe reh. 

3Re' Jesús je' wili i xuq'or: Je' wo' hin jinaj q'orik naa nupahqaam taq aweh i hat, 
inwaaj chi nee taq inachaq'weej weh. Chaq'or aj taq weh re' hat: 

4¿Awach xtaaq'anik cho reh i Juan chi qasanik ha', re' Dios oon xa winaq taqe? 
inki. 

5Eh re' keh, k'ul xtohq'ik kiwech'um riij chikiwach chib'ih i naa kiq'orom, je' wili i 
xkiq'or: Wila' xqaq'or chi re' Dios xtaaq'anik cho reh, ¿Chib'aaj reet noq ma' 
xanimaj taq re'? inko'q qeh. 

6Eh wi xqaq'or chi xa winaq xtaaq'anik cho reh, yohb'aal maaqoh kikansaj chi 
ab'aj i tinamit, ruum chu'nchel kinimanik reh chi korik chi re' Juan aj qasan ha' 
jalal ruq'oral i Dios, inki taqe. 

7Ruum aj re', je' wili i xkiq'or: Ma' qeht'al taj awach xtaaq'anik cho reh i Juan chi 
qasanik ha', inki taqe. 

8Re' Jesús je' wili i xuq'or keh: Je' wo' hin ma' nee ta wo' taq i nuq'or aweh i hat 
aha' inchalik i wajaawriik chub'anariik taqe re', inki. 

Re' jalwaach q'orik chikiij i kemelen ye'aab' yiib' wach i kina'ojb'al 
(Mat 21.33-44 Mar 12.1-11) 

9Re' Jesús je' wili ruq'orkee i tinamit, panjalwaach q'orik: Pan jinaj cho q'iij, jinaj i 
winaq xutik ru-uuva paruye'aab'. Eh xuyeew chi kemeel i ruye'aab' keh i junch'uq 
chi kamanoom, eh xooj chi b'iyájo, najt xponik rub'an. 

10Noq xponik ruq'ijil i rusik'ariik i wach i ru-uuva, xutaq'aaj chaloq jinaj i rumoso 
chupahqaljiik i wach i ru-uuva naa naq rukahniik ree reh. Eh re' taqe i kemelen 
ye'aab' xkiq'ojib'eej i móso, xkitaq'aaj reje chi ma' jino'q i xkiyeew reje reh. 

11Eh re' i ehchan ye'aab', jinaj wo' chik i rumoso xutaq'aaj chaloq. Re' taqe i 
kemelen ye'aab' xkib'ajib'eej xkiq'ojib'eej i moso, xkitaq'aaj reje chi ma' jino'q chi 
naq'wach i uuva xkiyeew reje reh. 

12Re' ehchan ye'aab' jinaj wo' chik i rumoso xutaq'aaj chaloq. Eh re' taqe i 
kemelen ye'aab' xkihopib'eej wo' chik reje eh xkesaj cho chupaam i ye'aab' re' re'. 



2094 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

13Eh noq xooj kuxoq, je' wili i xuq'or paruk'ux i ehchan ye'aab': Chib'ih nchee naa 
nub'anam. Antaq'aaj oon inche reje i wak'uun q'e' nuk'axam nee-oon naq inche 
imponik panaq'kiwach, inki. 

14Eh noq xkilow kemelen ye'aab' chi wilik chik ar i ak'uunb'ees, je' wili i xkiq'or 
chikiwach: Re' winaq wili reh naa rukahniik i ye'aab' tikooj wii' uuva. Ruum aj 
re', ma' xta reet chi neenqakansaj, chi je' re' qeh i hoj neenkahnik i ye'aab', inki 
taqe. 

15Eh xkesaj chaloq aak'uunb'ees chupaam i ye'aab' tikooj wii' uuva, eh xkikansaj. 
Eh ¿chib'ih i naa rub'anam i ehchan uuva kuuk' taqe i re' noq inaq'or taq i hat? 

16Re' ehchan reh uuva naa rojiik kuuk' i kemelen ye'aab' re' re', naa taqe 
rukansam, eh tokoom chik aj eh naa ruye'em chi kemeel i ruye'aab', inki Jesús. 
Re' keh je' wili xkiq'or: Inko'q ta naq i Dios ma' ta naq neenk'ularik i re' inki taqe. 

17Eh re' i Jesús kow xutz'ehtaaj taqe reje, je' wili i xuq'or keh: Wila' ma' 
neenk'ularik i je' re', ¿chib'aaj wo' ruq'or re' i tz'ihb'amaj pan santo laj huuj, chi 
je' wili? Re' ab'aj ma' xponik ta panaq'kiwach i aj yej-an paat, re' re' xkahnik chi 
rukowiil i rooq i paat, inki. 

18Eh xa awach pa' i neenq'ehb'ik chinaah ab'aj re' re', kok' xeer naa rukahniik. Eh 
awach aj chinaah neenq'ehb'ik ab'aj re' re', neerupuch'ib'eej, xa je' chik pooq 
neenkahnik, inki Jesús. 

Re' rupahqaljiik mi ruyee riib' chi naa rub'aan i tooj ruuk' ajaab'ees 
(Mat 21.45-46 22.15-22 Mar 12.12-17) 

19Eh re' taqe i kajaaw i k'amal kib'eeh aj tiij, taqe i kik'uhtanik ree k'uhb'aal xkaaj 
naq kichopom i Jesús chupaam i jumehq' re' re', ruum xkireq chi riij chi re' 
jalwaach q'orik xuq'or chikiij i keh xq'orik. Xa re' la', ma' xkichop ta wo' hoq, 
ruum kiyo'jik kuum i tinamit. 

20Ruum aj re', wilik taqe i winaq korik tii chik wach kik'ux inki a'n kiib', xkitaq'aaj 
chaloq chutahariik i Jesús, reh chi naa naq kiminim chupaam i mahk chi q'orarik. 
Ruuk' i re', naa naq kiq'asam pan q'ab' i q'atal q'orik. 

21Re' taqe i aj tahool re' re', je' wili i xkiq'or reh i Jesús: Aj Tijineel, re' hoj qeht'al 
chi re' taqe inaq'or, re' taqe i k'uhb'aal i na a'n, xti korik. Re' hat ma' awach taj i 
tokoom rilariik i na a'n, xanik' pa' wach i runa'ojb'al i ju'jun. Eh inaq'or rukorkiil 
nik' wach i k'acharik iraaj i Dios. 

22Re' hoj inqaaj chi neenaq'or qeh, ¿mi rub'ehel chi neenqa a'n i tooj ruuk' 
ajaab'ees aj Roma oon ma' rub'ehel taj? inki taqe. 

23Eh re' Jesús, noq xukoj rehtaal chi ma' holohik taj i k'ahchi' kikapaam chi riij, je' 
wili i xuq'or keh: 



2095 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

24Chak'uhtaaj taq jino'q weh i tumiin, inki. Eh xkik'uhtaaj wo' reh, eh xupahqaaj 
keh chi je' wili: ¿Awach aj eh i wachiis i b'ihnaal wilik chuwach? ki uchjik. Re' i 
wach ajaab'ees aj Roma, eh re' i rub'ihnaal, inki taqe. 

25Re' Jesús je' wili xuq'or: Wila' je' re', koruman wo' taq chi neenatoj riij reh 
ajaab'ees i ree ajaab'ees. Eh koruman wo' taq chi neenatoj riij reh i Dios i ree 
Dios, ki uchjik. 

26Eh re' taqe tahool re' re' ma' xta xkireq wii' ru mahk i Jesús ruuk' i xuq'or 
chikiwach i tinamit sahchik la' kik'ux ruuk' i kichaq'weesjiik xub'an, eh ma' kota 
chik xiq'orik. 

Re' rupahqaljiik nik' wach noq wilik i kiwuktiik chee kamnaq 
(Mat 22.23-33 Mar 12.18-27) 

27Eh wilik taqe i re' ruuk' aj saduceo, xiooj k'oloq ruuk' i Jesús, ma' nkinimaj taj 
chi kiwuktik wo' chik chaloq i kamnaq chi k'achlik kiwach. Ruum aj re', je' wili 
xkiq'or ree Jesús: 

28Aj Tijineel, re' k'uhb'aal rutz'ihb'aam kahnoq qeh i Moisés i ruq'or chi je' wili: 
Wila' xkimik jino'q i winaq chi ma' xwihik ta rak'uun rixq'uun ruuk' i rehk'een, 
re' chaq'b'ees ak'un inchol rub'anam kaxáro ruuk' i kahnel ixoq, reh chi neen 
wihik rak'uun rixq'uun parub'ihnaal i ras kamnaq, inki. 

29Ayu' najtir cho q'iij, wuquub' b'ila' taqe i winaq xi wihik chaloq kas kichaaq' 
kiib'. Re' i aasb'ees xkimik reje chi ma' xwihik ta rak'uun rixq'uun ruuk' i 
rehk'een. 

30Re' i rukab' ak'un xub'an wo' kaxáro ruuk' ixoq, eh xkimik wo' reje chi ma' 
xwihik ta rak'uun, rixq'uun ruuk', 

31i roox ak'un xub'an wo' kaxáro ruuk', eh korehtaal xkian kaxáro kiwuqcheel 
ruuk' i kahnel ixoq. Eh xikimik reje chi ma' jino'q keh i xwihik rak'uun rixq'uun 
ruuk' i kahnel ixoq. 

32Eh noq xooj kuxoq, xkimik wo' reje i kahnel ixoq re' re'. 

33Eh na' kiwuktoq chaloq chi k'achlik kiwach, ¿awach keh i wuquub' re' re' naa 
rukahniik chi rub'ahiil ixoq re' re', ruum kiwuqcheel xkian kaxáro ruuk'? inki 
taqe. 

34Re' Jesús je' wili kichaq'weesjiik xub'an: Ayu' wach ak'al re' taqe i winaq, re' 
taqe ixoq inki a'n kaxáro. 

35Raaj taqe i ruk'ul chi keh chi naa kiponiik chupaam i junch'iht chik chi 
k'acharik, eh i ruk'ul chi keh chi naa wo' chik kiwuktiik chaloq chi k'achlik 
kiwach, atoob' ta winaq, oon ixoq taqe, ma' naa ta chik kianam kaxáro, 

36ruum ma' naa ta chik kikimiik, naa la' kikahniik chi je' kikab' taqe ánjel. Eh naa 
kikahniik chi rak'uun rixq'uun i Dios chik taqe, ruum naa wo' chik kiwuktiik 
chaloq chi k'achlik kiwach. 

37Eh re' Moisés ruye'em wo' qeh chi naab'jik chi re' taqe kamnaq kiwuktik wo' 
chik chaloq chi k'achlik kiwach, chupaam i ruq'oral i Dios re' i ruq'or wii' i k'iix 
chi k'ahtik i rub'an. Eh chi xuq'or QaJaaw Dios chi je' wili: Re' hin i ruDios i 
Abraham, i ruDios i Isaac, i ruDios i Jacob, inki. 

38Wila' je' re' i xuq'or chaloq i Dios, ar inkan chi riij chi re' Dios ma' re' ta ki Dios i 
kamnaq ki Dios la' i k'achalkeeb', ruum chuwach i reh chu'nchel k'achalkeeb', inki 
Jesús. 

39Eh wilik taqe i re' ruuk' i kik'uhtanik reh i k'uhb'aal wilkeeb' i koq ar, je' wili i 
xkiq'or reh i Jesús: Aj Tijineel, xti q'e' holohik i chaq'wik xa a'n, inki taqe reh. 

40Je' re' noq, ma' kota chik xkichop kik'ux chupahqaljiik ree Jesús jino'q i q'orik. 

¿Awach aj iih maam i Cristo? 
(Mat 22.41-46 Mar 12.35-37) 

41Re' Jesús xupahqaaj keh i kik'uhtanik ree najtir k'uhb'aal chi je' wili: ¿Chib'ih 
reet noq inaq'or taq i hat chi re' i Cristo xa riih rumaam i reey David? 

42Wi ta je' re', re' David ma' xuq'or ta naq chi je' wili chupaam i huuj ree Salmo: 
Re' QaJaaw xuq'or reh i waJaaw chi je' wili: Ti tzuun panusak'aaj, 

43re' hin korehtaal inuyeew taqe pana wooq taqe i ki-ixowanik awach, inki Dios, 
ma' nki ta naq i David. 

44Korik ta chi xa riih rumaam i reey David i Cristo, re' David ma' xuq'or ta naq chi 
raJaaw i Cristo, inki Jesús. 

Re' Jesús xuq'or aha' wilik i mahk inki a'n i kik'uhtanik ree najtir k'uhb'aal 
(Mat 23.1-36 Mar 12.38-40 Luc 11.37-54) 

45Eh noq k'ahchi' kib'iram i tinamit i k'ahchi' ruq'orom i Jesús, re' reh je' wili 
xuq'or keh i raj tahqaneel: 

46Chawik'raaj taq awiib' chikiwach i kik'uhtanik ree najtir k'uhb'aal. Re' keh 
nimaq rooq i kiso' inkikoj, eh inkaaj chi neenye'arik rusuqkiil kik'ux pantaq 
k'aayb'al. Eh chupaam i sik'oj wach tzunaab' kitzuhnik chupaam taqe paat 
inlooq'jik wii' Dios, eh chupaam i sik'oj wach ye'aab' kitzuhnik noq inki a'n kiwa' 
kihaa'. 

47Re' keh inkiq'uch i kipaat taqe ixoq kamnaq kib'ahiil, eh xa re' inkaaj chi ma' 
nkan ta chikiij, najt tii chik rooq i kitiij inki a'n Re' keh xiik' naah ti'kiil i tojb'al 
kimahk naakik'ulum chi riij inki a'n re' re', inki Jesús. 

Luc 21 



2097 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

Re' i rulemóxna xuyeew i neb'aa' laj ixoq kamnaq rub'ahiil 
(Mat 12.41-44) 

1Eh noq wilik parupaat i Dios i Jesús, xrilow taqe i b'ehomaq noq xkiyeew i 
kilemoxna chupaam kaxoon i molarik wii' lemóxna. 

2Eh xrilow wo' hoq chi jinaj i ixoq kamnaq rub'ahiil xuyeew chupaam i kaxoon 
chi rulemóxna ki'ib' chi kok' tumiin i saq wach. 

3Eh re' i Jesús, je' wili i xuq'or: Xti korik taq i nuq'or aweh chi re' neb'aa' laj ixoq 
wili kamnaq rub'ahiil xiik' naah k'ihaal i rulemóxna xuyeew chuwach i xkiyeew i 
ruk'ihaal. 

4Korik noq chu'nchel wo' naq inkiyeew i kilemoxna xa re' la' re' inkiyeew 
inqohxanik chikiwach. Raaj i neb'aa' laj ixoq wili xuyeew chi rulemóxna 
chu'nchel i rutz'aaq naa naq rik'sam wii' q'iij, inki. 

Re' Jesús xuq'or rib'iral chi naa ruyojib'iik i rupaat i Dios 
(Mat 24.1-2 Mar 13.1-2) 

5Eh wilik taqe i raj tahqaneel i Jesús xiq'orik reh nik' wach holwochiil taqe ab'aj 
korjinaq wii' i rupaat i Dios. Xiq'orik wo' chi riij taqe i lemóxna xoyimaj wii' 
paam. Re' i Jesús je' wili xuq'or: 

6Chu'nchel i k'ahchi' taq awilom re' re', ilook' imponik q'iij chi ma' jino'q ab'aj 
korjinaq wii' naa rukahniik paruye'aab', korehtaal la' inyojib'ik chu'nchel, inki. 

Re' rehtalil noq komajaa' inkuxik wach i wach ak'al 
(Mat 24.3-28 Mar 13.3-23) 

7Eh xkipahqaaj reh i Jesús chi je' wili: Qaj Tijineel, ¿jaruuj ink'ularik taqe i re'? 
¿Chib'ih i rehtalil naa ruwihiik noq ach k'isiin ma' ink'ularik? inki taqe. 

8Re' Jesús je' wili i xuq'or: Chawik'raaj taq awiib' maayeew taq awiib' chi jot'arik, 
ruum ma' k'isiin i naa kik'uliik iloq naa kikojom kiib' chi re' hin, je' wili 
inakiq'orom: Re' hin i Cristo, eh xponik chik i q'iij ree ruk'uliik i Cristo, inko'q 
taqe, re' taq i hat, maatahqeej taq. 

9Eh noq naa taq ab'iram rib'iral chi k'ahchi' i q'aq'inik, chi k'ahchi' i tukinik iib' 
ruum peleto, mat yo'jik taq, ruum xa peet wo' taqe re' naa ruk'ulariik xa re' la' 
komajaa' ta wo' re' i re' i rukuxiik wach i wach ak'al, inki. 

10Eh je' wo' chik wili xuq'or: Re' taqe i nimaq tinamit k'ul naa kitoq'aam peleto 
chikiwach, re' taqe reey k'ul naa kitoq'aam q'aq'inik chikiwach. 

11Eh naa ruwihiik taqe i kowlaj yihk, eh naa ruwihiik i ma' k'isa wi'jaleel i ma' 
k'isa yab'ilaal xa aha' yuuq'. Eh ma' k'isiin i xa chib'ih jariik inaakik'uhtaam cho 
kiib' ti yo'joq kuum, ma' k'isiin i ehtalil naa ruk'utiniik pan taxaaj. 

12Eh noq komajaa' ink'ularik taqe re', peet taq naa achopariik i hat, naa taq 
rub'aan ti' k'axik aweh. Eh naa taq kaat kik'amam reje chupaam taqe i paat 

inlooq'jik wii' Dios ar taq naakiq'atam i q'orik cha naah, naa taq kaat kik'amam 
reje pantz'ilom, je' wo' chikiwach reey, chikiwach q'atal q'orik ruum i nunimjiik. 

13Eh na' tik'amaroq taq chikiwach taqe re', naa ruye'em riib' chi naa taq aq'orom 
wib'iral kekeh. 

14Xa re' la', maayohb'isaj taq awiib'. Matqajik taq kapeew chi riij nik' wach noq 
naa ako'leem taq awiib' chikiwach, 

15ruum re' hin naa taq nuye'em aq'oral, ana'ojb'al. Ma' jino'q i ki-ixowanik taq 
awach naa ruq'atwiik wach taq i naa aq'orom, eh ni xata naa kiq'orom chi ma' re' 
ta taq i naa aq'orom. 

16Re' taq i hat naa taq aye'ariik panti' k'axik kuum taq atuut awajaaw, kuum taq 
aawas eh achaaq', kuum taqe i ma' tokoom ta taq awuuk', taqe awamigo. Eh wilik 
taq aweh i hat i naa kiq'asam pankimik. 

17Eh chu'nchel i tinamit naaki-ixowaniik taq awach ruum i nunimjiik. 

18Eh ruuk' taq i naa kianam aweh re' re', ni xata re' taq jino'q i rismaal anaah naa 
ruq'ehb'iik. 

19Chayeew la' taq ak'ux chi nunimjiik, korehtaal taq inareq i ko'lemb'al awiib' chi 
korik 

20Noq naa taq awilom chi sutimaj riij chi ruk'ihaal soldado i tinamit Jerusaleem, 
ar taq naa akojom rehtaal chi ach k'isiin ma' nsacharik wach. 

21Eh na' k'ularoq i re', awach i wilkeeb' Judea, inchol kimolom chi elik pantaq rax 
chee'. Eh awach i wilkeeb' pan tinamit Jerusaleem, inchol keliik reje ar. Eh awach 
i wilkeeb' ponoq pan kab'iix, maakisutinik chik cho pan i tinamit. 

22Ruum chupaam taqe q'iij re' re', naa ruye'em i ti' k'axik i Dios chikinaah i 
tinamit re' re'. Ar naa rojiik eloq wach chu'nchel i ruq'or i tz'ihb'amaj pan santo 
laj huuj. 

23Eh q'e' ti' i naakik'ulum ixoq wilkeeb' wach k'acharik, je' wo' taqe i wilik kikok' 
ha'lak'un ko aj ch'uuch' taqe, chupaam i q'iij re' re'. Eh ma' k'isa ti' i naa rilariik, 
jinaj i runimaal ti' k'axik naa ruchaliik chikinaah i tinamit re' re'. 

24Wilik i naa kikanteesjiik ruuk' q'aslaj ch'ihch', wilik i naa kik'amariik reje chi 
prexohjik pantaq tokoom tinamit. Eh re' taqe i ma' re' ta taqe aj judío naa 
ruwihiik kajaawriik chinaah i Jerusaleem, korehtaal inooj eloq wach i ruyejaam 
cho wach i Dios, inki Jesús. 

Re' i ruk'uliik ruka'peech i Jesucristo 
(Mat 24.29-35 42-44 Mar 13.24-37) 

25Re' Jesús je' wili i xuq'or: Naa ruwihiik rehtalil chuwach i q'iij, chuwach i poh, 
chikiwach ch'umiil. Re' i nimaq tinamit sut i wach ak'al naa rusahchiik kik'ux, naa 
kiyo'jiik ruum i teleninik naa rub'anam i palaw i rub'ohl. 

26Re' i tinamit naa rusahchiik kik'ux ruum kiyo'jiik noq naakikapaam riij chib'ih i 
naa ruk'ulariik ayu' wach ak'al. Eh chu'nchel i wilkeeb' pan taxaaj naakikirkotiik. 

27Chi riij i re', ko ra'j naakiinkilom re' tinamit i hin Ak'uunb'ees nuwii' winaq, chi 
k'ulik i nub'an iloq chinaah jinaj suutz' ruuk' i runimaal i wajaawriik, ruuk' i 
nuloq'il. 

28Eh noq naa rutohq'iik ruk'ulariik taqe i ti' k'axik re' re', cha chop taq ak'ux i hat 
chi nunimjiik. Eh mat qajik taq kapeew, ruum jumehq'iil taq naa awehteesjiik 
chupaam taqe re', inki Jesús. 

29Re' Jesús jinaj wo' chik i jalwaach q'orik xuq'or keh, je' wili i xuq'or: Chakoj taq 
rehtaal i ruche'el i higo oon jino'q chik i chee'. 

30Noq inawil taq chi ntoxlinik chaloq taqe i xaq, ar taq inakoj rehtaal i hat chi ach 
ilook' i rureq i ruq'ijil i siq'jil. 

31Je' wo' re', noq naa taq awilom chi k'ahchi' chik ruk'ulariik taqe i ti' k'axik re' 
re', ar taq naa akojom rehtaal chi nyejik chik chaloq i runimaal i rajaawriik i Dios. 

32Re' hin xti korik taq i nuq'or aweh chi re' taqe i re' naa ruk'ulariik noq komajaa' 
kikimik taqe i tinamit wilkeeb' yu'naak. 

33Re' taxaaj, i wach ak'al naa rusahchiik kiwach. Eh re' i nuk'uhb'aal i hin ma' naa 
ta rusahchiik wach i ruq'or. 

34Chawik'raaj taq awiib' maayeew taq q'ab' chi re' taq awánima neerotwaaj i ma' 
tob'laj tuskil, taqe i xohk'rik, taqe i rukapeb'jiik riij i k'acharik ayu' wach ak'al, 
reh chi ma' nee ta ink'ulik iloq taq cha naah chi ma' aweht'al, 

35je' rukab' noq inchoparik pan xirob' i chikop. Re' hin, naa ruponiik i ruq'ijil i 
nuk'uliik iloq chi ma' eht'alimaj chikinaah chu'nchel i tinamit wach ak'al. 

36Re' taq i hat, inchol taq ayejaam awiib'. Eliik taq cha a'n atiij, reh chi nee taq 
tiko'ljik chuwach i ti' k'axik re' re' naa ruk'ulariik, reh chi ma' xta taq amahk noq 
naa taq apa'lojiik chi nuwach i hin Ak'uunb'ees nuwii' winaq, inki Jesús. 

37Eh re' i Jesús rajlaal q'iij i ruk'uhb'alej i tinamit chupaam i rupaat i Dios. Eh 
pantaq chaq'ab', inooj chi hi'lik chinaah i yuuq', olivo. 

38Eh rajlaal wahq'eq, chu'nchel i tinamit kiooj k'oloq chupaam i rupaat i Dios chi 
rib'irjiik i k'uhb'alinik i rub'an i Jesús. 

Luc 22 

Re' ruyejeb'jiik wach i ruchopariik i Jesús ree rukanteesjiik 

(Mat 26.1-5,14-16 Mar 14.1-2,10-11 Juan 11.45-53) 

1Ach-oq ilook' i runinq'ijiik i elik chaloq Egipto, re' noq ink'uxarik i kaxlanwi'k 
ma' kojooj ta ch'amb'esb'al reh. 

2Re' taqe i kajaaw i k'amal kib'eeh aj tiij, taqe i kik'uhtanik ree k'uhb'aal kisik' chi 
riij chi q'eeq maal nik' wach noq naa kikansam i Jesús, ruum kiyo'jik kuum i 
tinamit. 

3Eh re' i aj Yahm xokik paránima i Judas, Iscariote i rukab' b'ih, re' ruuk' i jinaj 
keh i kab'laj chi raj tahqaneel i Jesús. 

4Re' reh xooj kuuk' i kajaaw k'amal kib'eeh aj tiij, je' wo' kuuk' i nimaq wach 
kikamaj chupaam i rupaat i Dios xuq'or keh nik' wach noq naa ruq'asam pan 
kiq'ab' i Jesús. 

5Re' keh xsuuqb'ik kik'ux, xkiq'or reh i Judas chi naa kiye'em rutumiin chi riij i 
xuq'or. 

6Re' Judas xuk'ul ruk'ux ruum i re', xusik' chi riij nik' naa ruye'em riib' chuwach 
chi naa ruq'asam i Jesús pan kiq'ab' taqe re', chi ma' keht'al i tinamit. 

Re' Santolaj wi'k ree xq'eq xub'an i QaJaaw Jesús 
(Mat 26.17-29 Mar 14.12-25 Juan 13.21-30 1 Kor 11.23-26) 

7Eh xponik i ruq'ijil i runinq'ijiik i elik chaloq Egipto, re' noq ink'uxarik i 
kaxlanwi'k ma' kojooj ta ch'amb'esb'al reh, re' noq inkanteesjik i rak'uun tentzun 
ink'uxarik ree ninq'iij re' re'. 

8Re' Jesús xutaq'aaj reje i Pedro, i Juan, je' wili xuq'or keh: Hiy taq cha yejaa' 
qawa' re' xq'eq, re' naa qak'uxum reh i runinq'ijiik i elik chaloq Egipto, inki. 

9Re' keh xkipahqaaj ree Jesús chi je' wili: ¿Aha' inawaaj i hat chi neenqayejaa' 
ponoq? inki taqe. 

10Re' Jesús je' wili i xuq'or: Noq nee taq ti okik i koq pan tinamit, ar taq neenareq 
jinaj i winaq rutehlaam nah tileb' i jinaj ikom chi ha'. Nee taq inatahqeej reje 
parupaat ar taq nee ti okik i koq ruuk'. 

11Eh je' wili taq i neenaq'or reh i ehchan paat: Re' qaj Tijineel iraaj runab'eem. 
¿Aha' wilik apaat naa rub'anam wii' ruwa' ruhaa' ree xq'eq ruch'ihil taqe i raj 
tahqaneel reh i runinq'ijiik i elik chaloq Egipto? tiko'q taq reh. 

12Re' reh nee taq i ruk'uhtaaj aweh paruka'ch'iht i rupaat chi korjinaq chik paam. 
Ar taq neenayejaa' i qawa' qahaa' ree xq'eq, ki uchjik ruum i Jesús. 

13Eh re' taqe i ki'ib' chi raj tahqaneel i Jesús xponik wo' kireq nik' wach i 
xq'orarik keh. Ar wo' xkiyejaa' i wi'k ha' ree xq'eq reh i runinq'ijiik i elik chaloq 
Egipto. 

14Noq xureq i ru orahiil i wi'k ree xq'eq, re' Jesús xooj nah mexa chi wi'k ruch'ihil 
taqe i raj tahqaneel. 

15Eh je' wili i xuq'or keh i raj tahqaneel: Re' hin ti xwaaj chi peet naa nub'anam 
nuwa' nuhaa' taq awuuk' ree xq'eq reh i runiq'ijiik i elik chaloq Egipto noq 
komajaa' kinkimik, 

16ruum re' hin xti korik taq i nuq'or aweh chi komajaa' chik naa nub'anam nuwa' 
nuhaa' taq awuuk' je' rukab' i wili, kore' chik naa nub'anam na' b'anroq pa 
runimaal rajaawriik i Dios, inki. 

17Eh xuchop chaloq i kulk, xut'iosej ree Dios, je' wili i xuq'or keh i raj tahqaneel: 
Hu', chawik'saj taq reje chawach, chawuk'ej taq aweh wilik chupaam, 

18ruum re' hin i nuq'or taq aweh chi komajaa' chik naawuk'em weh i riis uuva 
wili, kore' chik naawuk'em na' k'oloq iloq chi manlik i runimaal i rajaawriik i 
Dios, inki. 

19Eh xuchop wo' chaloq i kaxlanwi'k, xut'iosej ree Dios, xuch'uy, eh xuyeew keh i 
raj tahqaneel, je' wili xuq'or keh: Re' kaxlanwi'k wili rujalwaach i nuti'jolal 
q'asamaj pankimik chi k'axb'al taq aweh. Re' taq i wili naa a'nam chi q'orb'al 
wib'iral, inki. 

20Eh je' wo' re' xub'an i Jesús ruuk' i kulk noq xkikohlaaj kiwa' kihaa' ree xq'eq, 
je' wili i xuq'or keh i raj tahqaneel: Re' i wilik chupaam i kulk wili, rujalwaach i 
ak' k'uhb'aal, narojiik eloq wach ruuk' i nukik'eel naa ruchihkiik chi k'axb'al taq 
aweh i hat. 

21Eh re' naa ruq'asaniik weh, jinaj k'ahchi'kooj wii' chi wi'k ruuk' nah mexa 
yu'naak. 

22Re' hin xti korik taq i nuq'or aweh chi re' hin Ak'uunb'ees nuwii' winaq, xanaa 
wo' nukimiik je' rukab' i q'orooj cho chi wiij. Xa re' la', q'e' ti' i naa ruk'ulum i naa 
ruq'asaniik weh inki Jesús. 

23Eh re' taqe i raj tahqaneel k'ul xkipahqaaj chikiwach chi je' wili: ¿Awach aj wo' 
naa ruq'asaniik reh pankimik i ruq'or? inki taqe. 

Awach i q'e' naa ruye'ariik runimaal wach 

24Re' taqe i raj tahqaneel i Jesús k'ul xkiwech'uj riij chikiwach, awach kekeh i q'e' 
naa ruye'ariik runimaal wach. 

25Eh re' i Jesús, je' wili i xuq'or keh: Chi chi kixilak tokoom tinamit, re' taqe reey 
kow kitaaq'anik chinaah i tinamit, eh re' taqe i kajaaw tinamit atoob'laj, winaq 
inq'orarik keh. 

26Eh chaxilak taq i hat, awach i wilik runimaal wach, inchol ruk'isinb'isam riib'. 
Awach i wilik chi taaq'anik, inchol rub'anam riib' chi je' rukab' i xa aj kamanoom. 

27Eh ¿awach i wilik rajaawriik noq inaq'or taq i hat, re' inooj wih-oq chi wi'k nah 
méxa, oon re' ink'amwik cho ruwa'? ¿Mi ma' re', re' inooj chi wi'k nah mexa wilik 
runimaal wach? Raaj i hin, wilkiin taq chaxilak chi xa je' hin jino'q kamanoom. 

28Re' taq i hat ma' nik' ta taq xi nakanaa' noq xnuk'ul taqe chaloq i ti'laj pajarik. 

29Ruum aj re', naa taq nuye'em awajaawriik i hat, je' rukab' noq xuyeew 
wajaawriik i waJaaw i hin. 

30Eh jinaj taq naa qa'nam wii' qawa' qahaa' taq awuuk' nah mexa chupaam i 
runimaal i wajaawriik. Ar taq naa atzuhniik chupaam taq aaye'aab' chuq'atariik i 
q'orik chikinaah i kab'laj ch'uq chi aj Israel, inki Jesús. 

Re' Pedro naa ruq'orom chi ma' reht'al ta nuwach, inki Jesús 
(Mat 26.31-35 Mar 14.27-31 Juan 13.36-38) 

31Re' QaJaaw Jesús je' wili i xuq'or: Simón, Simón, re' aj Yahm hat taq chik 
rupahqaam ree Dios, reh taq aapajariik, naa taq ruchahchuum awach, je' rukab' 
imb'aan reh i trigo. 

32Xa re' la' re' hin xnupahqaaj chik panutiij chi ma' naa ta ruyojiik ak'ux chi 
jumpech. Eh noq naa wo' chik aye'em ak'ux, naa aye'em rukowiil kik'ux taqe 
aahermano, inki. 

33Re' Simón je' wili xuq'or: Jaaw, re' hin nuchopom nuk'ux chi ojik chawiij 
pantz'ilom. Eh wi xatkikansaj, nee wo' nuyeew wiib' chi kimik chawiij, inki. 

34Re' Jesús je' wili xuq'or: Pedro, re' hin xti korik i nuq'or aweh chi chupaam 
aq'ab' yu'naak noq komajaa' inoq'ik imaas, oxpech naa aq'orom chi ma' aweht'al 
ta nuwach, inki. 

Re' noq ach k'isiin ma' rureq i ru orahiil i ti' k'axik pajb'al ree Jesús 

35Eh je' wili xuq'or keh i raj tahqaneel: Noq xat nutaq'aaj taq reje chi k'uhb'alinik, 
chi ma' xta taq achiim, akoxtaal, axijab', ¿mi xatkahnik taq re' chi ma' xta taq 
chib'ih aweh? inki. Ma' chih taj, inki taqe. 

36Re' Jesús je' wili i xuq'or keh: Eh yu'naak awach i wilik ruchiim, i wilik 
rukoxtaal, chuk'am reje. Eh awach i ma' xta ruq'aslaj ch'ihch' chuk'ayej i 
ruchakéta chuloq ruq'aslaj ch'ihch'. 

37Re' hin korik i nuq'or taq aweh chi korehtaal inooj eloq wach wuuk' i 
tz'ihb'amaj chaloq chi je' wili: Xkojarik haa' chi kixilak i yiib' wach kina'ojb'al, 
inki. Ruum re' i tz'ihb'amaj chaloq wuuk' i hin naa rojiik eloq wach, inki Jesús. 

38Re' taqe raj tahqaneel je' wili xkiq'or: Jaaw, kiib' i q'aslaj ch'ihch' wilik quuk' 
ayu', inki taqe. Qakanaa' chi je' re', inki. 

Re' noq xub'an rutiij i Jesús ar Getsemaní 
(Mat 26.36-46 Mar 14.32-42) 

39Chi riij i re', re' Jesús xelik reje ar je' rukab' i okrinaq wii', xooj chinaah i yuuq', 
olivo, eh xiooj chi riij taqe i raj tahqaneel. 

40Eh noq xi ponik chupaam i ye'aab' re' re', je' wili xuq'or keh i raj tahqaneel: Cha 
a'n taq atiij, reh chi ma' nee ta taq ti q'ehb'ik pamahk, inki. 

41Re' Jesús xujil reje riib' chikiwach je' naa najtiil inqajik wii' ab'aj noq inkutarik. 
Ar xuxuk'aa' qohoq riib' chub'anariik i rutiij. 

42Je' wili xuq'or: Hat waJaaw, wila' neeruyee riib' chawach, maayeew q'ab' chi 
neenuk'ul i ti' k'axik wili. Xa re' la', ma' ta naq neenb'aan inwaaj i hin re' ta la' naq 
neenb'aan inawaaj i hat, inki. 

43Eh chupaam i jumehq' re' re', jinaj i ánjel xqajik cho pan taxaaj, xuk'uhtaaj riib' 
chuwach i Jesús, reh chi xye'arik rukowiil ruk'ux. 

44Eh noq k'ahchi' ruyot'om ruk'ux chi riij i ti' k'axik ach k'isiin ma' ruk'ul, xa 
ruyeew chik ruk'ux chi tiij. Eh re' i rutz'a'uub' xa je' chik nimaq rut'uur kik' noq 
inqajik wach ak'al. 

45Eh noq xukohlaaj rutiij, xwuktik johtoq, xchalik wo' chik kuuk' i raj tahqaneel. 
Eh suq kiwiriik noq xk'ulik taqe rureq, ruum i rutz'irkiil kiwach. 

46Je' wili i xuq'or keh: ¿Chib'ih reet i wirik taq i na a'n? Wukteen taq, cha a'n taq 
atiij, reh chi ma' nee ta taq ti q'ehb'ik pamahk, inki. 

Re' noq xkichop i Jesús 
(Mat 26.47-56 Mar 14.43-50 Juan 18.2-11) 

47Eh noq kok'ahchi' chuq'orariik taqe re' i Jesús, manlik xi ponik i ma' k'isa 
tinamit. Re' i Judas ink'amwik kib'eeh, re' i jinaj keh i kab'laj chi raj tahqaneel. Re' 
reh xujil i koq riib' chutz'ub'ariik i wach i Jesús. 

48Chalik i Jesús je' wili xuq'or: Judas, re' hat xa ruuk' i junriim chi rutz'ub'ariik i 
nuwach xinaq'asaj pankimik i hin Ak'uunb'ees nuwii' winaq, maje', inki. 

49Eh noq xkilow taqe i raj tahqaneel i Jesús chib'ih i k'ahchi' ruk'ulariik, je' wili 
xkiq'or: Jaaw, ¿mi naa taqe qak'ulb'ilem ruuk' q'aslaj ch'ihch'? inki taqe. 

50Chalik i jinaj keh i raj tahqaneel i Jesús, xuyok' i rusak'aaj xikin i jinaj keh i 
rumoso i kajaaw i k'amal kib'eeh aj tiij. 

51Eh je' wili i xq'orarik reh ruum i Jesús: Chakanaa' manlik i xa a'n reh, i nuchjik. 
Eh re' Jesús xutz'a'j i koq i xikin i xyok'arik i xikin, eh xuk'aachrisaj. 

52Eh re' Jesús je' wili i xuq'or keh i kajaaw k'amal kib'eeh aj tiij, keh i nimaq wach 
kikamaj parupaat i Dios, keh i k'amal kib'eeh i aj judío, re' taqe i chopool: 
¿Chihreet noq ruuk' ch'ihch', ruuk' chee' taq xat chalik chi nuchopariik? Je' cho 
kinchoparik ajileq' taq i na a'n weh. 

53Re' hin chu'nchel wo' naq q'iij xinwihik taq cha wuuk' chupaam i rupaat i Dios, 
eh ma' nik' ta taq xakapaaj nuchopariik. Re' taq i hat, re' i ora wili taq xasik' ree 
nuchopariik, ruum re' i q'equm k'ahchi' ruye'em i rajaawriik, inki. 

Re' Pedro xuq'or chi ma' reht'al ta wach i Jesús 
(Mat 26.57-58,69-75 Mar 14.53-54,66-72 Juan 18.12-18,25-27) 

54Eh xkichop aj re' i Jesús, xkik'am reje parupaat i kajaaw taqe k'amal kib'eeh aj 
tiij. Eh re' Pedro najt xam reje chi riij i Jesús. 

55Eh chi chii' i paat re' re' luk'uuj i q'aaq', eh wilik taqe i xkitzunaa' i koq kiib' chi 
q'axnik chi junsuut. Eh chi kixilak re', re' Pedro xutzunaa' wo' i koq riib' i reh chi 
q'axnik. 

56Eh noq xrilow ixoq aj poh chi tzunlik i koq i Pedro chi q'aaq', kow xutz'ehtaaj i 
koq, je' wili xuq'or: Re' winaq wili ruch'ihil wo' naq i Jesús, inki. 

57Eh re' Pedro ma' xuq'or tee korik, je' wili xuq'or: Ixoq, re' hin ma' weht'al ta 
wach awach inaq'or, inki. 

58Eh je' chik junk'aam, wilik wo' chik xi ilwik i koq wach i Pedro, je' wili i 
xq'orarik reh: Re' hat, hat wo' naq haa' chi riij i Jesús maje', i nuchjik. Ma' chih taj, 
jaaw ma' hin ta haa' chi riij, inki. 

59Eh je' naa chik jinaj ora, toq' toq' xb'aan reh i Pedro ruum jinaj i winaq, je' wili i 
xq'orarik reh: Re' hat korik chi hat wo' naq haa' ruuk' i Jesús, eh hat wo' aj Galilea 
maje', i nuchjik. 

60Re' Pedro je' wili i xuq'or: Jaaw, re' hin ma' weht'al ta wach awach inaq'or re' 
re', inki. Eh noq xakok'ahchi' wo' chi q'orik i Pedro, xoq'ik imaas. 

61Eh re' Jesús xusutej riib' chutz'ehtjiik i Pedro, eh xk'ulik cho paruk'ux i q'orooj 
cho reh ruum i Jesús chi je' wili: Yu'naak noq komajaa' inoq'ik imaas, oxpech naa 
aq'orom chi ma' aweht'al ta nuwach, i nuchjik. 

62Eh ruum i ruti'kiil ruk'ux i Pedro, xasuq suq chik inoq'ik noq xelik reje ar. 

Re' i rukaqse'ljiik i Jesús xb'aan 
(Mat 26.67-68 Mar 14.65) 

63Re' taqe i winaq k'ahchi' kicha'jinik ree Jesús, xkikaqse'laaj i koq, eh 
xkiq'ojib'eej i koq. 

64Eh xkib'ak' chi-itz'ihy i panaq'wach, xkipahqaaj reh chi je' wili: Chaq'ijej aj re' 
awach xq'ojwik aweh inki taqe reh. 

65Eh xkib'ajib'eej i koq, xa reh reh chik taqe i ma' holohik ta laj q'orik xkiq'or i 
koq reh i Jesús. 

Re' noq xk'amarik reje i Jesús chikiwach i juntzuhb' chi q'atal q'orik 
(Mat 26.59-66 Mar 14.55-64 Juan 18.19-24) 

66Eh noq xsaq'ik, re' taqe i k'amal kib'eeh i aj judío, taqe i kajaaw i k'amal kib'eeh 
aj tiij, taqe i kik'uhtanik ree k'uhb'aal, xkimol kiib' chi q'ataj q'orik. Eh xk'amarik 
reje chikiwach i Jesús. Ar xkipahqaaj reh chi je' wili: 

67Chaq'or qeh mi re' hat i Cristo, inki taqe reh. Re' Jesús je' wili xuq'or: Wila' 
xnuq'or taq aweh chi re' hin, xama' nee ta wo' taq inanimaj. 

68Eh wila' chib'ih i xnupech'uj aweh taq i hat, xama' nee ta wo' taq inaq'or weh 
xama' nee ta wo' taq kinawoq'taaj. 

69Xa re' la', yu'naak johtoq chi qawach re' hin Ak'uunb'ees nuwii' winaq, naa 
wojiik tzuhnoq pan taxaaj parusak'aaj Ajaab'ees Dios nim rajaawriik, inki. 

70Eh chi kunchelaal je' wili i xkiq'or reh i Jesús: ¿Mi ra'j wo' re' hat i Rak'uun i 
Dios? inki taqe reh. Re' Jesús je' wili i xuq'or: Hoo', re' i hin, je' rukab' taq i xaq'or, 
inki. 

71Eh re' taqe i q'atal q'orik, je' wili xkiq'or: Yu'naak ma' kota chik ruman chi 
awach neenq'orik chi wilik ru mahk, ruum xqib'iraj chik ruuk' qaxikin i chukuj 
q'orik xuq'or, inki taqe. 

Luc 23 

Re' Jesús xq'ahteesjik pan q'ab' i q'atal q'orik aj Roma, Pilato rub'ihnaal 
(Mat 27.1-2,11-14 Mar 15.1-5 Juan 18.28-38) 

1Eh re' taqe i kimolom kiib' re' re' xipa'lojik johtoq, eh xkik'am reje i Jesús 
chuwach i Pilato. 

2Eh xkikoj i koq ru mahk je' wili i xkiq'or: Re' hoj xqareq chaloq i winaq wili chi 
k'ahchi' ruyojom kik'ux i qatinamiit. Iruq'or chi ma' ruman ta chi neenqa a'n i 
tooj ruuk' ajaab'ees aj Roma. Eh ruq'or chi re' reh i Cristo, chi re' reh i Reey, inki 
taqe. 

3Xrib'iraj i Pilato chi je' re', xupahqaaj reh i Jesús chi je' wili: ¿Mi korik chi re' hat i 
kiReey i aj judío? inki. Hoo', korik chi re' hin, je' rukab' i xaq'or, inki noq chaq'wik. 

4Eh re' Pilato je' wili i xuq'or keh i kajaaw i k'amal kib'eeh aj tiij, keh i tinamit: Re' 
hin ma' xta k'isinoq ru mahk xnureq i winaq wili, inki. 

5Re' keh xakow chik inkiq'or i koq chi je' wili: Korik la' chi k'ahchi' ruyojom 
kik'ux i qatinamiit ruuk' taqe i ruk'uhtaaj. Ar xutoq'aa' chaloq i Galilea, eh 
yu'naak ayu' chik i Judea k'ahchi' chub'anariik i, inki taqe. 

Re' noq xk'amarik reje i Jesús chuwach i reey Herodes 

6Eh noq xrib'iraj chi je' re' i Pilato, xupahqaaj keh mi paruyuq'ul i Galilea inchalik 
i Jesús. 

7Eh noq xq'orarik reh chi ar inchalik i Jesús, xutaq'aaj reje ruuk' i Herodes, re' i 
wilik chi ajaab'esil i Galilea. Re' i Herodes ar wo' wilik Jerusaleem chupaam taqe 
q'iij re' re'. 

8Eh noq xrilow wach i Jesús i Herodes, ma' k'isiin ta xsuuqb'ik ruk'ux, ruum xa 
najtir wo' naq iraaj cho rilom wach. Eh rib'iram wo' rib'iral i Jesús, iraaj wo' naq 
rilom chi naa rub'anam jino'q i ma' ilooj taj. 

9Re' Herodes ma' k'isiin i peech' xub'an ree Jesús, eh re' reh xama' jino'q wo' chi 
q'orik xchaq'wik. 

10Eh wilkeeb' wo' ar taqe i kajaaw i k'amal kib'eeh aj tiij, taqe i kik'uhtanik ree 
najtir k'uhb'aal, xa toq' toq' chik inki a'n i koq chukojariik ru mahk i Jesús. 

11Eh re' Herodes, ruch'ihil taqe i soldado, xkib'ajib'eej i Jesús reh chi 
xkikaqse'laaj, xkikoj i holohik laj itz'ihy chi riij, je' intiq'ib'jik reey xkian. Eh re' 
Herodes xutaq'aaj wo' chik reje i Jesús ruuk' i Pilato. 

12Chupaam i q'iij re' re', re' Herodes xkik'am kiib' chi amigohiil ruuk' i Pilato 
pampeet inkixowaaj naq kiwach. 

Re' noq xq'atarik i q'orik chinaah i Jesús reh i rukanteesjiik 
(Mat 27.15-26 Mar 15.6-15 Juan 18.39-19.16) 

13Eh re' Pilato xutaq'aaj rumolariik kiwach i kajaaw i k'amal kib'eeh aj tiij, taqe i 
q'atal q'orik kuch'ihil i tinamit, 

14je' wili i xuq'or keh: Re' taq i hat xak'am taq cho chi nuwach i winaq wili xaq'or 
taq weh chi k'ahchi' ruyojom kik'ux i tinamit. Eh re' hin k'ih pech xnupahqaaj reh 
taq chawach. Eh xawil taq chi ma' xta jino'q ru mahk xnureq je' rukab' i k'ahchi' 
taq atz'aqam wach chi riij i hat. 

15Eh ni xata re' i Herodes xreqwik ru mahk. Ruum i re' xutaq'aaj cho qeh ayu'. Re' 
reh ma' xtaj i mahk xub'an chi ruk'ul ta chi neenkanteesjik. 

16Je' re' noq, re' hin xanaa wik'sam chi ti' k'axik chi riij i re', naawoq'taam reje, 
inki Pilato. 

17Re' Pilato je' re' xuq'or, ruum okrinaq chi chupaam i runinq'ijiik i elik chaloq 
Egipto inik'ik iroq'taaj ju'jun i wilkeeb' chi prexohjik. 

18Eh chu'nchel i tinamit junq'oriik taqe chi kow chi je' wili: Chakansaj la' i winaq 
re' re'. Eh re' Barrabás chawoq'taaj qeh inki taqe. 

19Xanaah re' i Barrabás kojooj pantz'ilom ruum i moloj wach winaq xub'an reh 
naq i rupletohjiik ajaab'ees, eh ruum wo' hoq i jinaj kaansanik rub'anam. 

20Eh re' Pilato, ruum chi xraaj naq roq'taam i Jesús, xuq'or wo' chik keh chi naa 
roq'taam. 

21Eh re' keh xiik' chik naah kowiil xkiq'or chi je' wili: Chakoj la' wach kuruus, 
chakoj wach kuruus, inki taqe. 

22Eh paroxpeech je' wili i xq'orarik keh ruum i Pilato: Xti ¿chib'aaj wo' re' ru 
mahk i winaq wili? Re' hin ma' xta ru mahk xnureq chi ruk'ul ta chi neen 
kanteesjik, re' hin xanaa nuye'em panti' k'axik neenwoq'taaj reje, inki. 

23Eh re' keh xa toq' toq' chik inki a'n eh xakow chik xk'er chii' chi kojaroq wach 
kuruus i Jesús. Eh ruum i kiq'oral i keh i kiq'oral i k'amal kib'eeh aj tiij, korehtaal 
xk'ulub'jik keh i xkipahqaaj. 

24Re' i Pilato xuk'ulaa' wo' rub'anariik i xkipahqaaj reh. 

25Re' Pilato xroq'taaj reje i winaq xkisik' wach i keh, re' i kojooj pantz'ilom ruum i 
moloj wach winaq chupletohjiik naq ajaab'ees, eh ruum i jinaj kaansanik 
rub'anam. Eh re' Jesús xuq'asaj pankimik je' rukab' i xkipahqaaj. 

Re' rukojariik wach kuruus i Jesús 
(Mat 27.32-56 Mar 15.21-41 Juan 19.17-30) 

26Eh noq xkik'am reje i Jesús i soldado reh i rukojariik wach kuruus, xkik'ul 
pamb'eeh jinaj i winaq Simón rub'ihnaal aj Cirene, chalik i rub'an panab'iix, 
xkimin reje chuk'amariik i rukuruus i Jesús, reh chi xam b'eeh reje chi riij. 

27Eh ma' k'isiin i tinamit kitahqinik reh i Jesús. Eh wilik taqe ixoq chi kixilak 
xak'erik chik kichii' chi oq'ik ruum i k'ahchi' ruk'ulum i Jesús. 

28Re' reh xutz'ehtaaj taqe ixoq re' re', je' wili xuq'or keh: Hat taq ixoq aj 
Jerusaleem, mat oq'ik taq chi wiij i hin re' la' taq i hat chawoq'ej awiib', eh chikiij 
taq awak'uun awixq'uun tioq'oq, 

29ruum naa ruponiik i q'iij noq naa ruq'orariik chi je' wili: Atoob' keh ixoq ma' xta 
kak'uun kixq'uun, je' wo' taqe i ma' xwihik ta kiha'lak'uun, je' wo' taqe i ma' 
xich'uch'isanik taj, inko'q i q'orik. 

30Eh re' i tinamit naa kiq'orom reh taqe i yuuq' chi je' wili: Tiq'ehb'oq taq chi 
qanaah inko'q taqe. Eh Qoh akeb'aa' taq inko'q taqe i reh nimaq rub'ohl yuuq'. 

31Eh wila' je' re' i k'ahchi' keeb' wee hin i je' nukab' i k'achlik chee', ra'j naa chik 
ma' xiik' naah neenkian reh re' i je' rukab' i chiq chee', inki Jesús. 

32Eh ki'ib' wo' winaq xiik' naah i kimahk xkik'am reje haa', reh chi junkojariik 
wach kuruus xkian ruuk' i Jesús 

33Noq xi ponik chupaam i ye'aab', Rub'aqil Naah Camnaq rub'ihnaal, ar xkikoj 
wach kuruus i Jesús. Eh xkikoj wo' wach kuruus i ki'ib' chi winaq xiik' naah i 
kimahk, jinaj i xkiyeew parusak'aaj, eh jinaj i xkiyeew parutz'eet. 

34Re' Jesús je' wili i xuq'or: WaJaaw, cha kuy kimahk i k'ahchi' kib'aniik ti' k'axik 
weh, ruum ma' keht'al taj inki a'n inki. Re' taqe i soldado xkiq'ijej riij i ruso' i 
Jesús i lb'al reh aha' wilik neenkahnik keh chi kiju'junaal. 

35Eh re' i tinamit k'ahchi' kilom i k'ahchi' ruk'ulum i Jesús. Eh re' taqe i q'atal 
q'orik xkikaqse'laaj, je' wili i xkiq'or: Re' reh xuko'leej taqe i tokoom. Yu'naak 
chuko'leej aj riib' re' reh mi xti korik chi re' reh i Cristo, i sik'ooj cho wach ruum i 
Dios, inki taqe. 

36Je' wo' taqe i soldado k'ahchi' wo' i koq kikaqse'laam i Jesús i keh, eh xkijil i koq 
kiib' ruuk', xkiyeew i koq reh chi uuk'jik i k'ahlaj vino, 

37je' wili inkiq'or reh: Wila' xti korik chi hat kiReey i aj judío, chako'leej aj awiib' 
yu'naak re' inki taqe. 

38Eh chinaah johtoq i Jesús wach kuruus jinaj i ehtalil kojooj tz'ihb'amaj pan 
kiq'oral aj griego, aj hebreo, aj latin je' wili ruq'or: Re' wili i kiReey i aj Judío, inki. 

39Eh jinaj keh i winaq xiik' naah i kimahk, re' kojooj taqe wach kuruus, xub'aj i 
Jesús, je' wili ruq'or: Mi xti korik chi re' hat i Cristo, chako'leej awiib' i hat, eh qoh 
ako'leej wo' i hoj inki. 

40Eh re' i winaq jinaj xiik' naah i ru mahk, re' kojooj wach kuruus, xuq'il i 
ruch'ihil, je' wili xuq'or reh: Re' hat ma' nayohleej taj i Dios. Xanaah re' k'ahchi' 
wo' naq ak'ulum aweh i ti' k'axik wili. 

41Re' hoj wilik reet noq k'ahchi' qak'ulum i ti' k'axik wili, ruum i ruk'ul chi 
k'ahchi' qatojom riij taqe i mahk qa'nam. Raaj i winaq wili, ma' xta mahk 
rub'anam, eh k'ahchi' wo' ruk'ulum reh i ti' k'axik wili, inki. 

42Eh je' wili i xuq'or reh i Jesús: QaJaaw Jesús, kink'oloq cho panak'ux noq naa 
awokiik chi taaq'anik chupaam i runimaal awajaawriik, inki. 

43Re' Jesús je' wili xuq'or: Re' hin xti korik i nuq'or aweh chi yu'naak naa awojiik 
wih-oq wuuk' chupaam i loq'laj ye'aab' inki. 

44Eh kab'lajora i q'iij, xq'equmrik chu'nchel i wach ak'al, eh kore' chik ixib'ora 
ruqajiik i q'iij xsaquumb'ik i wach ak'al. 

45Noq xq'equmrik wach i q'iij, xweq panyejaal itz'ihy q'atb'al paam i rupaat i 
Dios. 

46Eh re' Jesús kow xuk'er chii', je' wili xuq'or: WaJaaw, re' hin panaq'ab' 
inwoqxa'neej i wánjel nut'iosil inki. Eh ach wo' re' re' xuq'or, xkimik. 

47Noq xrilow i kajaaw soldado aj Roma chib'ih jariik i xk'ularik, xuloq'ej i Dios, je' 
wili xuq'or: Xti korik wo' hoq chi re' winaq wili ma' xta wo' naq k'isinoq ru mahk, 
inki. 

48Eh chu'nchel i tinamit xi-ilwik reh i xk'ularik, xa nkituy chik i koq i chi' kik'ux 
ruum i ruti'kiil kik'ux noq xi elik reje ar. 

49Eh chu'nchel i kieht'alinik wach i Jesús, kuch'ihil taqe ixoq xi tahqinik cho reh 
ko Galilea, xa chi najt xkipab'aa' reje kiib' chi rilariik taqe i xk'ularik re' re'. 

Re' i rumuhqiik i Jesús 
(Mat 27.57-61 Mar 15.42-47 Juan 19.38-42) 

50Eh jinaj i winaq, José rub'ihnaal, aj pan tinamit Arimatea wilik paruyuq'ul i 
Judea, atoob'laj winaq, korik wach ruk'ux, re' wo' haa' chi kixilak i juntzuhb' chi 
q'atal q'orik. 

51Eh re' reh k'ahchi' wo' naq ruy-eem i ruk'uliik i runimaal i rajaawriik i Dios. 
Ruum aj re' ma' xuk'ul ta ruk'ux i xkiyejaa' wach i ruk'ihaal re' re', eh ni xata re' i 
xkian xuk'ul ruk'ux. 

52Re' reh xooj ruuk' i Pilato chupahqaljiik i ruti'jolal i Jesús. 

53Eh xuqasaj wach kuruus i ruti'jolal i Jesús, eh xub'ot reje chupaam i jinaj 
holohik itz'ihy, xuk'am reje, xumuq'aa' chupaam jinaj i jul k'otooj panab'aj 
komajaa' ta awach i muhqik ar. 

54Re' wili re' xb'aan chupaam i q'iij noq imb'aan i yej-anik iib' noq ach k'isiin ma' 
imb'aan okik chupaam i hi'limb'al q'iij. 

55Re' taqe ixoq xi tahqinik cho reh i Jesús ko Galilea xiooj chi rilariik aha' 
xmuhqik wii' i Jesús. Eh xkikoj rehtaal nik' wach rumuq'ub'jiik i ruti'jolal xb'aan. 

56Eh noq xi sutinik chaloq pankipaat taqe ixoq re' re', xkiyejaa' ink'ohnik laj 
iq'oom b'uch'b'al naq reh i ruti'jolal i Jesús. Eh xi hi'lik pan hi'limb'al q'iij, je' 
rukab' i ruq'or i najtir k'uhb'aal. 

Luc 24 

Re' ruwuktiik chaloq i Jesús chi k'achlik wach 
(Mat 28.1-10 Mar 16.1-8 Juan 20.1-10) 

1Eh noq xsaq'ik chi junwaar, pampeet q'iij ree xamano, xti ko wahq'eq xiooj wo' 
chik taqe ixoq aha' xmuhqik wii' i ruti'jolal i Jesús, eh xkik'am reje ink'ohnik laj 
iq'oom kiyejaam. 

2Noq xi ponik aha' xmuhqik wii' i ruti'jolal i Jesús, esamaj chik iloq ab'aj tz'apb'al 
i koq chii' i jul. 

3Eh noq xi okik i koq chupaam i jul, ma' xkireq ta chik ar i ruti'jolal i QaJaaw 
Jesús. 

4Eh re' taqe ixoq re' re', ma' k'isiin taxiyo'jik, xama' nkireq ta chik chi riij chib'ih 
naa kia'nam. Eh jumehq'iil xkilow i ki'ib' chi winaq xan reprotik chik i kiso' 
pa'alkeeb' i koq kuuk'. 

5Eh re' taqe ixoq re' re', ma' k'isiin taj i kiyo'jiik, xkik'utzaa' qohoq kiib' wach 
ak'al. Eh je' wili i xq'orarik keh kuum i ki'ib' chi winaq: ¿Chib'ih reet noq k'ahchi' 
taq asik'im chi kixilak i kamnaq i k'achlik? 

6Re' reh ma' xta chik ayu' xwuktik wo' chik chi k'achlik wach. K'oloq taq panak'ux 
i ruq'orom taq chaaweh noq ko wilik taq chaawuuk' paruyuq'ul i Galilea. 

7Noq xuq'or taq chaaweh chi je' wili: Re' hin Ak'uunb'ees i nuwii' winaq, naa 
kinkiq'asam pan kiq'ab' i aj mahk naakiin kikojom wach kuruus naa 
kinkimuq'aam, eh paroox q'iij naa wo' chik wukteesjiik chi k'achlik nuwach, inki, 
inki taqe. 

8Re' taqe ixoq re' re', jumehq'iil xk'ulik cho pankik'ux i ruq'orom chaloq i Jesús. 

9Eh noq xiso'ljik chaloq taqe ixoq i xmuhqik wii' i Jesús, xooj kik'utjaaj i xk'ularik 
keh i junlaj chi raj tahqaneel i Jesús, je' wo' keh i kuch'ihil junch'uq. 

10Re' taqe ixoq xiq'orik rib'iral keh i raj tahqaneel i Jesús chib'ih i xk'ularik je' wili 
i kib'ihnaal: Re' María aj Magdala, re' Juana, re' i María rutuut i Jacobo, eh 
junch'uq chik taqe ixoq re' taqe haa'. 

11Re' taqe i raj tahqaneel i Jesús xkikapaaj chi re' taqe ixoq re' re' xama' keht'al 
taj i k'ahchi' kiq'orom ruum aj re', ma' xkaaj ta kinimam. 

12Eh re' Pedro reh xooj rajimam riib' aha' xmuhqik i ruti'jolal i Jesús. Noq 
xtz'ehtanik i koq panjul, ma' xta chik ar ach re' itz'ihy xb'otarik wii' i Jesús tzuklik 
ar. Eh sahchinaq chik ruk'ux ruum i xk'ularik noq xsutinik cho pampaat. 

Re' noq xuk'uhtaaj riib' i Jesús keh i ki'ib' chi raj tahqaneel chupaam i b'eeh inooj 
Emaús 

(Mar 16.12-13) 

13Eh chupaam q'iij re' re', ki'ib' keh i raj tahqaneel i Jesús ojik inki a'n chupaam i 
tinamit Emaús, je' naa ixib' léwa ruuk' i Jerusaleem. 

14Re' keh k'ahchi' reje kik'utjaam chikiwach chu'nchel i xk'ularik. 

15Eh noq k'ahchi' kik'utjaam chikiwach, eh k'ahchi' kiwech'um riij taqe re', xujil i 
koq riib' i Jesús chi kicheel noq ojik inki a'n 

16Re' keh, atoob' ta wilik wo' naq jinaj i k'ahchi' kilom wach, xa re' la' ma' nkian ta 
runaab'jiik wach. 

17Eh re' i Jesús xupahqaaj keh chi je' wili: ¿Chib'ih jariik i k'ahchi' taq ak'utjaam 
chawach jinaj b'eeh chib'ih reet noq intz'irik ta awach? inki. 

18Eh jinaj keh i xchaq'wik, Cleofas rub'ihnaal, je' wili xuq'or: Xa re' wo' hat xat 
wihik cho ar Jerusaleem, ma' aweht'al taj chib'ih i taqe jariik i xk'ularik ar 
chupaam taqe q'iij xik'ik inki. 

19Re' Jesús je' wili xuq'or: Xti ¿chib'aaj wo' jariik re' i xk'ularik ar? inki. Re' keh je' 
wili xkiq'or: Re' i xuk'ul i Jesús aj Nazaret, re' reh jinaj naq jalal ruq'oral i Dios, xti 
wilik rajaawriik chuwach i Dios chikiwach i tinamit ruuk' taqe i rub'an i ruq'or. 

20Eh re' taqe i kajaaw i k'amal kib'eeh aj tiij, taqe i q'atal q'orik, xkiq'asaj pan 
kiq'ab' i ma' re' ta taqe aj judío, reh chi xkiq'at i q'orik chinaah, reh i rukojariik 
wach kuruus. 

21Xanaah re', re' hoj ch'iklik naq tii qak'ux chi re' reh naa resaniik reh panti' 
k'axik i qatinamiit Israel. Eh yu'naak ixib' chik q'iij kikansam. 

22Atoob' ta wilik wo' taqe ixoq re' ruuk' i wilkeeb' chi qaxilak xi ponik ko wahq'eq 
aha' xmuhqik wii' i Jesús, xoj kiyohb'isaj ruuk' i xk'ulik kiq'or qeh. 

23Eh xkilow chi ma' xkireq ta chik panjul i ruti'jolal i Jesús, xi sutinik wo' chik 
chaloq pampaat. Eh xk'ulik kiq'or chi wilik taqe i ánjel xkilow wach, xq'orarik 
b'ila' keh kuum chi re' Jesús k'achlik. 

24Eh wilik wo' chik taqe i quch'ihil xi ponik aha' xmuhqik wii' i Jesús. Eh xponik 
wo' kireq chi je' rukab' i xkiq'or ixoq. Xa re' la', re' i ruti'jolal i Jesús ma' xkireq ta 
chik ar, inki taqe. 

25Eh je' wili i xq'orarik keh ruum i Jesús: Re' taq i hat ma' xta taq ana'ojb'al, q'e' 
taq tichamchotik chi runimjiik i kiq'orom chaloq taqe i jalal ruq'oral i Dios. 

26Re' keh kiq'orom chaloq chi koruman chi peet naa ruk'ulum taqe i ti' k'axik re' 
re' i Cristo, noq komajaa' inye'arik ruloq'il reh okik pan taxaaj, inki. 

27Eh xuch'ob' rub'ehel keh nik' wach i ruq'or i tz'ihb'amaj cho chi riij pan santo 
laj huuj, je' wo' i xutz'ihb'aaj chaloq i Moisés, i xkitz'ihb'aaj chaloq taqe jalal 
ruq'oral i Dios. 

28Eh noq xi ponik chupaam i tinamit ojik inki a'n wii' i ki'ib' chi raj tahqaneel i 
Jesús, re' Jesús xa q'e' tii chik xik'ik reje xub'an riib'. 

29Eh re' taqe i ki'ib' re' re', xa toq' toq' xkian reh i Jesús chi xkahnik kuuk' ar, je' 
wili i xkiq'or reh: Tikaan quuk' ayu', xokik chik i q'iij q'equm chik, inki taqe reh. 
Eh re' i Jesús xkahnik wo' kuuk' ar. 

30Noq wilik chik i Jesús kuuk' ar nah méxa, xuchop chaloq i kaxlanwi'k, xut'iosej 
ree Dios chi riij i re', xuch'uy, eh xuyeew keh. 

31Eh je' naa kore' xtehlojik inaq'kiwach, ruum xkinab'eej wach chi re' i Jesús wilik 
kuuk'. Eh re' reh insachiwanik wo' chik chikiwach. 

32Eh re' keh je' wili xkiq'or chikiwach: Mo' oon xti korik wo' re' chi xuyot' cho 
qak'ux i ruk'utaaj xub'an cho quuk' pamb'eeh, noq xuq'or cho qeh chib'ih taqe i 
ruq'or i tz'ihb'amaj cho chi riij pan santo laj huuj, inki taqe. 

33Eh xa chupaam wo' jumehq' re' re' xi sutinik wo' chik reje Jerusaleem. Ar 
xponik kireq i junlaj chi aj tahqaneel chi kimolom kiib', haa' taqe i kuch'ihil 
junch'uq. 

34Je' wili i xq'orarik keh kuum taqe i kimolom kiib' re' re': Xti korik chi re' QaJaaw 
Jesús xk'aach wo' chik chaloq ruka'peech Xuk'uhtaaj chik riib' reh i Simón inki 
taqe. 

35Re' taqe i ki'ib' re' re' xtohq'ik wo' kik'utjaam keh i xkik'ul reje pamb'eeh, eh 
nik' wach noq xkinab'eej wach i Jesús noq xuch'uy i kaxlanwi'k. 

Re' Jesús xuk'uhtaaj riib' keh i raj tahqaneel 
(Mat 28.16-20 Mar 16.14-18 Juan 20.19-23) 

36Eh noq k'ahchi' kiq'orom taqe re', impa'iwanik ponoq i Jesús pankiyejaal. 
Xuyeew rusuqkiil kik'ux, je' wili xuq'or keh: Re' i suq laj k'uxliis wih-oq taq 
awuuk', inki. 

37Eh re' keh ma' k'isiin ta xiyo'jik wilik i xikapeb'inik reh chi xa ránjel rut'iosil 
winaq i k'ahchi' kilom wach. 

38Eh je' wili xq'orarik keh ruum i Jesús: ¿Chib'ih reet noq ma' k'isiin taq ayo'jiik 
chib'ih reet noq xa kokiib' wo' taq ak'ux? 

39Chawilow taq i wooq i nuq'ab'. Xti re' i hin k'ahchi' taq awilom nuwach. 
Kinatz'a'j taq, chakoj taq rehtaal chi re' jino'q i xa ránjel rut'iosil jino'q i winaq 
ma' xta ruti'jolal, ma' xta rub'aqil je' rukab' i nuti'jolal, i nub'aqil i hin k'ahchi' taq 
awilom yu'naak, ki uchjik. 

40Eh noq xuq'or i je' re' i Jesús, xuk'uhtaaj keh i q'ab' ruch'ihil i rooq. 

41Eh re' keh xa kosachlik wo' kik'ux, xakomajaa' wo' inkinimaj ruum i rusuqkiil 
kik'ux noq xq'orarik keh ruum i Jesús chi je' wili: ¿Mi wilik k'isinoq chib'ih weh 
taq awuuk' reh chi neenuk'ux? inki. 

42Xkib'iraj chi je' re', k'isiin i joximaj kar, eh junsahl i riis kaab' xkiyeew reh. 

43Chalik i Jesús xuk'ul wo' hoq, eh xuk'ux chikiwach. 

44Eh je' wili i xuq'or keh: Re' ti' k'axik xnuk'ul, re' wo' i nuq'orom taq cho aweh 
noq ko wilkiin taq chaxilak, re' noq xnuq'or chi koruman chi naa rojiik eloq wach 
i rutz'ihb'aam cho chi wiij i Moisés pan najtir k'uhb'aal, i kitz'ihb'aam chaloq i 
jalal ruq'oral i Dios, i tz'ihb'amaj cho panhuuj ree Salmo, inki. 

45Eh xukoj kina'ojb'al, reh chi naa kireqem chi riij chib'ih i ruq'or i tz'ihb'amaj 
cho chi riij i reh pan santo laj huuj, 

46je' wili i xuq'or keh: Pan santo laj huuj tz'ihb'amaj chaloq chi re' Cristo koruman 
chi naa rukanteesjiik, naa rumuhqiik, eh paroox q'iij naa wo' chik ruwukteesjiik 
chaloq chi k'achlik wach. 

47Eh chi parub'ihnaal i reh naa ruq'orariik rib'iral chi chu'nchel i tinamit 
naakiyot'om i kik'ux chi riij i kimahk, reh chi neenkuyarik i kimahk ruum i Dios. 
Ar naa rutohq'iik reje ruq'orariik Jerusaleem, eh korehtaal imponik rib'iral 
pantaq tinamit sut i wach ak'al. 

48Re' taq i hat xawil taq chik ruuk' naq'awach chib'ih i xk'ularik. 

49Eh re' hin naa nutaq'aam taq cho cha naah i ruq'orom taq rib'iral aweh i 
waJaaw. Xa re' la' tikaan pee taq ayu' Jerusaleem, korehtaal taq inak'ul i ajaawriik 
naa ruchaliik pan taxaaj, ko ra'j taq naa awojiik re' chuq'orariik i nuk'uhb'aal, inki 
Jesús. 

Re' noq xjohtik wo' chik i Jesús pan taxaaj 
(Mar 16.19-20) 

50Eh re' Jesús xresaj taqe reje Jerusaleem i raj tahqaneel, xuk'am taqe reje ko 
Betania, xuyeew i q'ab' chikinaah, xukuxisaj taqe. 

51Eh noq k'ahchi' kikuxeesjik ruum i Jesús, xikanab'jik kahnoq, xk'amarik johtoq i 
Jesús pan taxaaj chikiwach. 

52Eh kiloq'em-oq chik i Jesús, xasuq suq chik kik'ux noq xi sutinik wo' chik chaloq 
Jerusaleem. 

53Chi riij i re', xa eliik chik wilkeeb' chupaam i rupaat i Dios chulooq'jiik, je' ta naq 
re'. 

Juan 

Juan 1 

Re' ruq'oral i Dios xkorjik chi winaq 

1Noq xtz'uhkrik chaloq i wach ak'al, xa wilik wo' chik chaloq i Atoob'laj Q'orik. Eh 
xa wilik wo' cho ruuk' i Dios pampeet, eh Dios wo' hoq. 

2Re' reh xa wilik wo' chik cho ruuk' i Dios pampeet. 

3Re' reh xye'arik chi yejeb'jik ruum i Dios chu'nchel i chib'ih jariik i wilik. Eh ma' 
xtaj i chib'ih jariik wilik chi ma' ta ruum i reh xkorjik. 

4Eh re' wo' reh inye'wik juneliik k'acharik. Eh re' k'acharik wili insihq'inik reh i 
kánima chi winaq chi ixoq. 

5Re' Saqum re' re' insihq'inik chupaam taqe i q'equm, re' taqe i q'equm ma' inki 
a'n ta ruchupariik. 

6Eh xwihik wo' chaloq jinaj i winaq, Juan rub'ihnaal, re' i xpa'ab'jik cho ruum i 
Dios, 

7chi re' reh naa ruq'oriik rukorkiil i Saqum. Reh naq, chi chu'nchel naakinimaniik 
reh i naa ruq'orom. 

8Re' Juan ma' re' tee reh i Saqum xa xpa'ab'jik la' cho ruum i Dios chuq'orariik 
rukorkiil i Saqum. 

9Eh re' i korik Saqum re' re' k'ulik i rub'an ayu' wach ak'al, re' insihq'inik reh i 
kánima chi winaq chi ixoq. 

10Re' Atoob'laj Q'orik wilik chik ayu' wach ak'al. Atoob' ta reh wo' reh xyej-anik i 
wach ak'al, re' i tinamit xama' xkiyeew ta wo' rajaawriik. 

11Re' reh, re' naq taqe i rutinamiit xchalik ruko'leej xa re' la', re' i rutinamiit 
xama' xkik'ul ta wo' hoq. 

12Eh re' taqe i xik'ulwik reh, i xinimanik reh, xuyeew q'ab' keh chi xukoj taqe chi 
rak'uun rixq'uun i Ajaab'ees Dios. 

13Re' keh rak'uun rixq'uun i Dios chik taqe, ma' ruum ta chi aasjinaq taqe ruuk' i 
kituut kajaaw, ruum la' chi re' Dios xraaj chi rak'uun rixq'uun taqe. 

14Re' i Atoob'laj Q'orik xuyejaa' riib' chi winaq, xk'acharik chi qaxilak, xiik' naah i 
k'axooj ruuk', korik wach ruk'ux. Re' hoj xqilow i ruloq'il, re' i ruloq'il i raJaaw, 
ruum xa re' wo' reh jinaj chi Ak'uunb'ees. 

15Re' i Juan i ruq'orom wo' cho rib'iral i re', noq xuq'or chi je' wili: Re' aj i wili 
xnuq'or taq cho rib'iral aweh chi jinaj i k'ulik iloq reh chi wiij i hin q'e' nim 

rajaawriik chi nuwach i hin, ruum xa wilik wo' chaloq noq komajaa' kin-aasjik i 
hin, inki. 

16Re' i xuq'or cho rib'iral re' re', xa ruum i ruk'axb'al i reh ma' pajooj taj i rotob'il i 
Dios inqak'ul i hoj. 

17Re' k'uhb'aal i xuyeew i Dios pampeet, xa re' i Moisés xq'orik cho reh. Eh re' 
k'axooj, i korik xuyeew i Dios, re' i Jesucristo xk'ulik esanoq wach. 

18Ma' awach ta ilwinaq wach Ajaab'ees Dios xa re' wo' i Rak'uun, xwihik 
parusak'aaj q'ab'. Re' reh xye'wik qeh chi naab'jik wach Ajaab'ees Dios. 

Re' i Juan aj qasan ha' xuq'or rib'iral i ruk'uliik i Jesucristo 
(Mat 3.11-12 Mar 1.7-8 Luc 3.15-17) 

19Re' taqe i aj judío, i wilkeeb' Jerusaleem, wilik i k'amal kib'eeh aj tiij, taqe 
intowik keh i k'amal kib'eeh aj tiij xkitaq'aaj reje chupahqaljiik reh i Juan aj qasan 
ha' chi je' wili: ¿Awach i hat inki taqe reh? 

20Eh re' reh je' wili chaq'wik xub'an: Xti korik chi ma' re' tee hin i Cristo, inki. 

21Eh ¿awach aj wo' re' hat? Re' ¿oon i hat i Elías? inki taqe reh. Ma' re' tee hin, 
inki. ¿Re' oon i hat jalal ruq'oral i Dios naa rutaq'aam chaloq i ruq'or? inki taqe. 
Ma' re' tee hin, inki Juan. 

22Eh je' wili i xkiq'or reh: Xti ¿awach aj wo' re' hat? Re' hoj inqaaj qanab'eem, 
ruum naa qaq'orom ponoq keh i xitaq'anik cho qeh. ¿Awach i hat noq inaq'or 
awiib'? inki taqe reh. 

23Re' Juan je' wili i xuq'or: Re' hin i q'orik i k'erik cho chii' panchiq yuuq', 
chuq'orariik chi je' wili: Chayejaa' taq awánima chuk'ulariik i QaJaaw, cha yejaa' 
taq i rub'eeh je' rukab' noq inyejeb'jik rub'eeh i wilik chi ajaab'esil je' rukab' i 
xutz'ihb'aaj i Isaías inki. 

24Eh re' taqe i xitaq'ab'jik reje kuum i aj fariseo, xkiq'o'reej i Juan, 

25xkipahqaaj reh chi je' wili: Wila' ma' re' i hat i Cristo, i Elías, i Jalal ruq'oral i 
Dios, ¿chib'aaj reet noq i na a'n re' i qasanik ha'? inki taqe reh. 

26Re' Juan je' wili i xuq'or: Korik re' hin i nub'an i qasanik ha' xa re' la' xa ruuk' 
ha'. Eh chaxilak taq i hat jinaj i wilik xa re' la', ma' aweht'al ta taq wach, 

27re' i k'ulik iloq reh chi wiij. Re' hin ni xata naq i ruk'ul chi hin chejel reh i q'ab' i 
ruxijab' chi rooq, inki. 

28Chu'nchel i wili ar xk'ularik chupaam i ye'aab' Betania, wilik parelb'aal q'iij ree 
nim ha' Jordán, re' xub'an wii' qasanik ha' i Juan. 

Re' i Jesús i Rak'uun i Dios, je' rukab' i k'isa rak'uun tentzun 

29Eh chi junwaar chik, re' i Juan aj qasan ha' xrilow chi xooj k'oloq ruuk' i Jesús, 
je' wili xuq'or: Re' wili i Rak'uun i Dios, je' k'isa rak'uun tentzun, re' reh ineesanik 
reh i kimahk i tinamit. 

30Re' aj i reh i xnuq'or cho rib'iral noq xnuq'or chi je' wili: Chi wiij i hin jinaj i 
k'ulik iloq reh q'e' nim rajaawriik chi nuwach i hin, ruum xa wilik wo' chaloq noq 
komajaa' kin-aasjik i hin, inki. 

31Eh re' hin ma' weht'al ta wo' naq wach i reh. Xa re' la', xnutoq'aa' chaloq i 
qasanik ha' ruuk' ha', re' inwaaj i hin chi neenkinab'eej i aj Israel awach i reh, 
inki. 

32Re' Juan aj qasan ha' xuq'or wo' i korik noq xuq'or cho chi je' wili: Re' hin xti 
xwilow noq xqajik cho pan taxaaj i Santolaj Uxlab'al, xk'ulik qohoq chinaah i Jesús 
chi je' ruwii' paloma. 

33Re' hin ma' weht'al ta wo' naq awach i reh. Eh re' Dios xpaab'anik weh chi 
qasanik ha', je' wili i xuq'or weh: Awach aj chinaah naa awilom chi naa ruk'uliik 
ruye'em riib' i Santolaj Uxlab'al, re' reh imb'anik i qasanik ha' ruuk' i Santolaj 
Uxlab'al, inki. 

34Re' hin xti xwilow chik wach, naa nuq'orom rib'iral chi re' reh Rak'uun i Dios, 
inki. 

Re' taqe i peet raj tahqaneel i Jesús 

35Eh chi junwaar, wilik wo' chik ar i Juan aj qasan ha', kiib' taqe i raj tahqaneel 
ruch'ihil. 

36Eh noq xrilow i Juan chi ik'ik i rub'an i Jesús, je' wili xuq'or: Chawilow taq re' 
wili i Rak'uun i Dios, je' k'isa rak'uun tentzun inki. 

37Noq xkib'iraj chi je' re' i ki'ib' chi raj tahqaneel i Juan, xkitahqeej reje i Jesús. 

38Re' Jesús xtz'ehtanik reje chi riij. Eh noq xrilow chi tahqalimaj kuum i re', 
xupahqaaj keh chi je' wili: ¿Chib'ih taq inasik' i hat? inki. Re' keh je' wili i xkiq'or: 
Aj Tijineel, ¿aha' wilik apatal? inki taqe reh. 

39Eh re' i Jesús je' wili i xuq'or: Taq taq chawilow, inki. Eh xiooj wo' chi rilariik 
aha' wilik rupatal. Eh ar xi okik q'iij ruum je' naa chik kijib'ora ruqajiik i q'iij xi 
ponik ar. 

40Re' i jinaj keh i ki'ib' i xi ib'irinik reh i xuq'or i Juan, re' i xi tahqinik reje reh i 
Jesús, re' i Andres, ruchaaq' i Simón eh Pedro i rukab' b'ih. 

41Re' peet xub'an i Andres chi junwaar, re' chi xooj chusik'ariik i ras, Simón. Noq 
xureq, je' wili xuq'or reh: Re' hoj xqareq chik i Cristo, inki. (Re' Cristo iraaj 
ruq'orom Sik'ooj cho wach) 

42Eh re' Andres xuk'am reje i Simón ruuk' i Jesús, noq xrilow wach i Simón, je' 
wili i xuq'or reh: Re' hat i Simón, i rak'uun i Jonás, eh Cefas chik i naa ab'ihnaam, 
inki. (Cefas iraaj ruq'orom Pedro) 

Re' Jesús xuyuq'eej chi riij i Felipe ruch'ihil i Natanael 

43Eh chi junwaar i Jesús xooj Galilea. Ar xureq i jinaj i winaq, Felipe rub'ihnaal, je' 
wili i xuq'or: Taq chi wiij, inki reh. 

44Re' Felipe re' re' aj Betsaida, re' i rutinamiit i Andres ruch'ihil i Pedro. 

45Re' Felipe xureq, Natanael, je' wili i xuq'or reh: Re' hoj xqareq chik rutz'ihb'aam 
chaloq i Moisés i paruhujil i k'uhb'aal, re' wo' i kitz'ihb'aam chaloq i jalal ruq'oral 
i Dios. Re' i Jesús, aj Nazaret, rak'uun i José, inki. 

46Re' Natanael je' wili xuq'or ¿Mi nee nelik cho k'isinoq re' i ma' xta reet Nazaret? 
inki. Re' Felipe je' wili xuq'or: Kim, taq chawilow, reh chi nee nawil chi korik i 
nuq'or, inki. 

47Re' i Jesús noq xrilow chi xponik i Natanael, je' wili xuq'or reh: Wulu' xk'u'loq i 
winaq aj Israel, manlik aj nimaneel, ma' xta jot'ooj ruuk', inki. 

48Re' i Natanael, je' wili xuq'or: ¿Nik' wach noq xanab'eej nuwach? inki. Re' Jesús 
je' wili xuq'or: Re' hin xanoq wo' nunab'eem awach noq komajaa' tiruyuq'eej 
chaloq i Felipe, noq wilkaat chi ri'sil i ruche'el i higo, inki. 

49Eh re' i Natanael, je' wili xuq'or reh i Jesús: Aj Tijineel, re' hat xti korik chi hat 
Rak'uun i Dios Eh hat kiReey i aj Israel inki. 

50Re' i Jesús je' wili xuq'or: ¿Mi xa ruum chi xnuq'or aweh chi xnunab'eej awach 
chi ri'sil i higo inanimaj chi je' re'? Ma' xata re' i re' ko ma' k'isiin la' i na'ojb'al naa 
nuk'uhtaam chawach, i nuchjik. 

51Eh re' Jesús je' wili i xuq'or: Re' hin xti korik i nuq'or taq aweh chi naa taq 
awilom chi tehlik i chii' i taxaaj, chi re' taqe i ruánjel i Dios naakiqajiik 
naakijohtiik i naa nuwihiik wii' i hin, Ak'uunb'ees nuwii' winaq, inki. 

Juan 2 

Re' i kaxáro xb'aan pan tinamit Caná wilik paruyuq'ul i Galilea 

1Eh ixib'-oq chik q'iij rub'aan taqe re', xb'aan jinaj i kaxáro pan tinamit Caná wilik 
paruyuq'ul i Galilea, eh wilik ar i rutuut i Jesús. 

2Re' Jesús ruch'ihil taqe i raj tahqaneel xiyuq'ub'jik haa' chuninq'ijiik i kaxáro. 

3Eh re' i rutuut i Jesús, je' wili i xuq'or: Wak'uun, xk'uhlik i riis ki uuva. ¿Ma' nee 
ta naa rub'an chi neenatoob'eej taqe? inki. 

4Re' Jesús je' wili i xuq'or: Tuut, ¿chib'ih reet noq inaq'or weh chi je' re'? Re' hin 
komajaa' ta imponik i ru orahiil chi naa nub'anam i nukamaj, inki. 

5Eh re' i rutuut i Jesús je' wili i xuq'or keh i puhk inki a'n: Re' taq cha a'n 
chu'nchel i nee taq ruq'or aweh i Jesús, inki. 

6Eh ar wilkeeb' i waqiib' chi nimaq ikom, ab'aj kiyej-aal, ye'aab' kihaa' i aj judío 
tz'ajb'al kiib' niimb'al reh i k'uhb'aal. Re' taqe nimaq taq ikom re' re', je' naa ox ox 
ikom chi ha' paam i ju'jun. 

7Re' Jesús je' wili i xuq'or keh i puhk inki a'n: Chanujisaj taq chi ha' taqe ikom 
wili, inki. Re' keh xkinujisaj wo' chi korik taqe ikom. 

8Eh re' i Jesús xusutej chi riis uuva i ha', eh je' wili i xuq'or keh: Chalik taq reje i 
ha' re' re'. Chak'am taq reje reh inilwik reh i ninq'iij, inki. Re' taqe i aj puhk 
xkik'am wo' reje. 

9Eh re' inilwik reh i ninq'iij xunik'eej i ha' xsutinik chi riis uuva, eh ma' reht'al taj 
aha' xchalik. Xa re' wo' taqe i aj puhk kieht'alinik reh aha' xponik kilik. Eh re' 
inilwik reh i ninq'iij xutaq'aaj ruk'amariik i b'ahiilb'ees, 

10je' wili i xuq'or reh: Chu'nchel i winaq peet inkuk'ej i sik'oj wach riis uuva. Eh 
noq re' taqe i ulaa' k'ih chik i kuk'em, kora'j inkuk'ej re' i riis uuva ma' sik'ooj ta 
wach. Eh re' hat xamol peet i riis uuva sik'ooj wach, kore' pantz'apaab' wach reh i 
ninq'iij naa ruk'jiik, inki. 

11Eh re' xub'an re' re' i Jesús ar pan tinamit Caná wilik ar Galilea. Re' re' i peet 
ma' ilooj taj xuk'uhtaaj ruuk' i re' xuk'uhtaaj i ruloq'il. Eh re' taqe i raj tahqaneel 
xkichop kik'ux chunimjiik i reh. 

12Chi riij i re', re' Jesús xooj pan tinamit Capernaum ruch'ihil i rutuut, ruch'ihil 
taqe i ruchaaq', ruch'ihil taqe i raj tahqaneel. Ar xwihik chuwach i ki'ib' ixib' q'iij. 

Re' Jesús xresaj taqe chaloq i aj k'aay parupaat i QaJaaw 
(Mat 21.12-13 Mar 11.15-18 Luc 19.45-46) 

13Re' Jesús xooj Jerusaleem ruum xailook' chik i runinq'ijiik i elik chaloq Egipto. 

14Eh noq xokik i koq i Jesús parupaat i QaJaaw, xureq taqe ar i k'ayen b'ooyax, i 
k'ayen tentzun, i k'ayen paloma. Eh tzunulkeeb' wo' nah kiméxa taqe i kich'aqwik 
wach tumiin. 

15Re' i Jesús, xub'arkiij wach, rutz'uhuum. Ruuk' i re', xresaj taqe chaloq parupaat 
QaJaaw chu'nchel i aj k'aay kuch'ihil i kitentzuun, i kib'ooyax. Eh xutilej wach 
ak'al i kitumiin i kich'aqwik wach tumiin, xuk'ahwaaj reje wulu' i kiméxa. 

16Eh je' wili i xuq'or keh i k'ayen paloma: Chawesaj taq reje ayu' chu'nchel i wili. 
Maayejaa' taq chi k'aayb'al i rupaat i waJaaw inki. 

17Eh re' taqe i raj tahqaneel i Jesús, xk'ulik cho pankik'ux i tz'ihb'amaj cho pan 
santo laj huuj chi je' wili: WaJaaw nuDios, re' hin q'e' nuk'ax aapaat, inki. 

18Eh re' taqe i aj judío je' wili i xkiq'or reh i Jesús: ¿Chib'ih jino'q i ma' ilooj taj 
neenak'uhtaaj qeh, reh chi neenqanimaj chi wilik awajaawriik chub'aan taqe re'? 
inki taqe. 

19Re' Jesús je' wili i xuq'or keh: Chayoj aj taq re' hat i rupaat i QaJaaw wili. Eh re' 
hin xa chuwach ixib' q'iij nee wo' chik inwuksaj, inki. 

20Eh re' taqe i aj judío, je' wili xkiq'or reh: Re' rupaat i QaJaaw wili, waqiib' 
roxk'ahl haab' xkorjik wii'. Eh ¿nik' wach noq inaq'or i hat chi xa chuwach ixib' 
q'iij neenaawuksaj? inki taqe. 

21Noq xq'orik chi riij i rupaat QaJaaw i Jesús, xak'ahchi' rujalwachem ruuk' i 
ruti'jolal i reh. 

22Eh noq xwuktik wo' chik chaloq i chi k'achlik wach, re' taqe i raj tahqaneel 
xk'ulik cho pankik'ux i ruq'orom i Jesús. Eh xkinimaj chi chi riij i reh inq'orik i 
tz'ihb'amaj cho pan santo laj huuj. Eh xkinimaj wo' hoq i ruq'orom i Jesús. 

Re' Jesús reht'al i ránima chu'nchel i tinamit 

23Noq wilik Jerusaleem i Jesús chupaam i runinq'ijiik i elik chaloq Egipto, ma' 
k'isiin i tinamit xkinimaj i Jesús, ruum xuk'uhtaaj keh i ma' ilooj taj ma' ha' ta chi 
je'. 

24Re' Jesús ma' ruum tee re' xuch'ikaa' ruk'ux kuuk', ruum reht'al i kánima chi 
kunchelaal taqe re'. 

25Eh ma' ruman taj chi awach ta xq'orik reh nik' wach noq wilkeeb' i tinamit, 
ruum re' reh reht'al chib'ih i wilik cho paránima i ju'jun. 

Juan 3 

Re' noq xuq'oreej i Jesús i Nicodemo 

1Jinaj i winaq, Nicodemo rub'ihnaal, wihinaq chaloq aj fariseo, k'amal kib'eeh i aj 
judío. 

2Eh re' reh xooj ruuk' i Jesús chaq'ab', je' wili xuq'or reh: Aj Tijineel, re' hoj 
qeht'al chi re' Dios xtaaq'anik chaaweh chi k'uhb'alinik, ruum ma' jino'q 
neemb'anik reh taqe i ma' ilooj taj i na a'n i hat wila' ma' chih i Dios ruuk', inki. 

3Eh re' i Jesús je' wili i xuq'or: Re' hin xti korik i nuq'or aweh chi awach i ma' x-
aasjik ruka'peech, ma' jaruuj naa rilom wach i runimaal i rajaawriik i Dios, inki. 

4Eh re' i Nicodemo je' wili i xuq'or reh i Jesús: ¿Nik' wach noq nee wo' chik 
inaasjik ruka'peech i winaq noq rijib' chik? ¿Nee oon i rub'an re' chi nee wo' chik 
inokik ruuk' i rutuut, eh nee wo' chik inaasjik ruka'peech? inki. 

5Re' Jesús je' wili i xuq'or reh: Re' hin xti korik i nuq'or aweh chi awach i ma' x-
aasjik ruuk' ha', ruuk' i Santolaj Uxlab'al, ma' jaruuj naa rokiik pa runimaal 
rajaawriik i Dios. 

6Re' inaasjik ruuk' irutuutrajaaw, xa ruti'jolal wo' riib'. Eh re' inaasjik ruuk' i 
Santolaj Uxlab'al, Uxlab'al wo' hoq. 

7Mansahchik ak'ux ruuk' i nuq'or aweh wili chi ajwaal wach chi chu'nchel naa 
kaasjiik ruka'peech. 

8Re' teew xa aha' inik'ik hupinoq. Eh nab'iraj wo' naq i choqik i rub'an, xa re' la' 
ma' aweht'al taj aha' nooj, aha' inchalik eh ma' nawil ta wo' wach. Je' wo' re' i ki-
aasjik ruuk' i Santolaj Uxlab'al ma' nilarik ta wo' wach, inki Jesús. 

9Eh re' i Nicodemo je' wili i xuq'or reh i Jesús: ¿Nik' wach noq wilik i re'? inki. 

10Re' Jesús je' wili xuq'or: Re' hat, hat kaj tijoom i aj Israel, eh ¿nik' wach noq ma' 
nareq ta chi riij taqe i nuq'or wili? 

11Re' hin xti korik i nuq'or aweh chi re' hoj re' inqaq'or i qeht'al, eh hoj wo' q'orol 
rib'iral i qilom chaloq. Xa re' la', re' taq i hat ma' nanimaj ta wo' taq inqaq'or taq 
aweh. 

12Eh wila' ma' nanimaj taq weh noq kinq'orik chi riij i xa na'ojb'al wach ak'al, 
¿nik' wach noq nee taq inanimaj weh wila' xinq'orik chi riij i na'ojb'al reh pan 
taxaaj? 

13Chakoj taq rehtaal chi ma' awach ta jino'q johtinaq pan taxaaj xa re' wo' hin 
Ak'uunb'ees Dios nuwii' winaq, xinqajik cho pan taxaaj. 

14Eh nik' wach noq xujosaj i aaq' q'an ch'ihch' ruyej-aal chi ju' chee' i Moisés 
panchiq yuuq', je' wo' re' hin, Ak'uunb'ees nuwii' winaq ajwaal wach chi naa 
nujohteesjiik chi ju' i chee', 

15reh chi chu'nchel i naakinimaniik weh, naakehchaam i juneliik k'acharik, inki 
Jesús. 

Re' ruk'axariik i tinamit wach ak'al xub'an chaloq i Dios 

16Re' Dios ma' k'isiin ta xuk'ax i tinamit wach ak'al. Ruum, xiruyeew chee hin chi 
kaj Ko'loom i hin Rak'uun jinaj chi wib'il wiib' chuwach, reh chi chu'nchel i 
naakinimaniik weh, ma' naa ta rusahchiik kiwach, naa la' ruwihiik kik'achariik 
chi juneliik. 

17Re' Dios ma' xirutaq'aaj ta chaloq i hin Ak'uunb'ees ayu' wach ak'al chuye'ariik 
pantojb'al mahk i tinamit, xirutaq'aaj la' chaloq chi kikolob'jiik. 

18Je' re' noq, awach i nimanik weh i hin Ak'uunb'ees Dios, ma' xta tojb'al mahk 
chinaah. Eh awach i ma' nimanik ta weh, ye'ooj chik i tojb'al mahk chinaah, ruum 
ma' kirunimaj taj i hin jinaj chi Ak'uunb'ees Dios. 

19Eh ruum taqe yiib' wach inki a'n wilik chik i tojb'al mahk chikinaah. Ruum noq 
xk'ulik i Saqum ayu' wach ak'al, re' chik i q'equm q'e' xkaaj wach chuwach i 
Saqum, ruum yiib' wach i kina'ojb'al. 

20Chu'nchel i kib'anik reh yiib' wach na'ojb'al inkixowaaj wach i Saqum ma' nkijil 
ta i koq kiib' ruuk' i Saqum, re' inkaaj chi ma' nelik ta wach Saqum i kiyiib' wach 
na'ojb'al. 

21Eh re' taqe i k'ahchi' keeb' i korik, inkijil i koq kiib' ruuk' i Saqum, reh chi 
neenk'utinik chi chu'nchel i kian, re' aha' wilik iraaj i Dios, inki Jesús. 

Re' Juan aj qasan ha' xq'orik chi riij i Jesús 

22Chi riij i re', re' Jesús ruch'ihil taqe i raj tahqaneel noq xiooj paruyuq'ul i Judea. 
Eh noq ruch'ihil taqe i raj tahqaneel ar i Jesús, najt xub'an i qasanik ha'. 

23Eh chupaam taqe i q'iij re' re', re' Juan xub'an i qasanik ha' ar Enón, ma' najt ta 
ruuk' i Salim, ruum ma' k'isiin i raasb'al ha' ar, Eh re' i tinamit kiooj k'oloq ruuk' i 
Juan i ruqasaj kihaa'. 

24Re' qasanik ha' wili re' xub'an i Juan noq komajaa' inkojarik pantz'ilom. 

25Eh wilik taqe i raj tahqaneel i Juan xkiwech'uj kiib' ruuk' jinaj i aj judío chi riij i 
saqb'isanik wachiis imb'aan niimb'al reh i k'uhb'aal. 

26Eh xiooj k'oloq ruuk' i Juan je' wili i xkiq'or reh: Qaj Tijineel, re' winaq xwihik 
cha wuuk' chi juntar i nim ha' Jordán, re' i xaq'or cho reh chib'ih rub'anam, 
k'ahchi' chi qasanik ha', eh chu'nchel i tinamit k'ahchi' kojiik chi riij, inki taqe. 

27Re' Juan je' wili i xuq'or keh: Re' i winaq ma' xtaj i neerub'an wila' ma' re' Dios 
pan taxaaj inye'wik cho rajaawriik. 

28Re' taq i hat xab'iraj taq ruuk' axikin noq xnuq'or chi ma' re' tee hin i Cristo, eh 
chi xa xinpa'ab'jik chaloq reh chi hin peet b'eeh chuwach chuq'orariik rib'iral i 
reh. 

29Eh noq imb'aan kaxáro, re' ehk'eenb'ees, re' i b'ahiilb'ees inehchanik reh. Re' i 
ramigo i b'ahiilb'ees insuuqb'ik ruk'ux noq irib'iraj chi q'orik i rub'an i 
b'ahiilb'ees. Je' wo' re' i rusuqkiil nuk'ux i hin yu'naak, ruum xmanlojik chik 
wach. 

30Re' Cristo, inchol chi neenjohtik i rajaawriik, eh re' hin, neenqajik i wajaawriik, 
inki Juan. 

Re' Cristo pan taxaaj xchalik 

31Re' i xchalik pan taxaaj xiik' naah rajaawriik, eh wilik wo' rajaawriik chinaah 
chu'nchel i chib'ih jariik i wilik. Eh re' i aj wach ak'al, xa aj wach ak'al wo' hoq, chi 
riij wo' i wilkeeb' wach ak'al inq'orik. 

32Eh re' i aj pan taxaaj inq'orik chi riij taqe i rilom, i rib'iram chaloq. Xa re' la', ma' 
awach ta nimanik reh taqe i ruq'or. 

33Raaj awach i nimanik reh i ruq'oral, ruuk' i re' i rureq chi riij chi re' Dios xti 
korik i ruq'or. 

34Re' taaq'amaj cho ruum i Dios, re' wo' taqe i ruq'oral i Dios i ruq'or, ruum re' 
Dios ma' pajooj taj i Ruxlab'al i ruyeew chinaah. 

35Re' Ajaab'ees Dios i ruk'ax i Rak'uun, xuyeew rajaawriik chinaah taqe i xa 
chib'ih jariik wilik. 

36Eh awach i nimanik reh Ak'uunb'ees, wilik i ruk'achariik chi juneliik. Eh awach i 
ma' nimanik ta reh i Ak'uunb'ees, ma' xta ruk'achariik chi juneliik naa la' 
ruye'ariik pantojb'al mahk ruum i Dios. 

Juan 4 

Re' noq xq'orob'jik ruum i Jesús ixoq aj Samaria 

1Re' taqe i aj fariseo xkinab'eej chi re' Jesús ma' k'isiin chik i raj tahqaneel, chi 
k'ih i tinamit i ruqasaj kihaa' chuwach i ruqasaj kihaa' i Juan. 

2Xanaah re' ma' re' ta wo' Jesús imb'anik i qasanik ha', xa re' taqe i raj tahqaneel 
kib'anik. 

3Noq xunab'eej i Jesús chi je' re' i k'ahchi' kiq'orom taqe re', xelik reje i Judea, 
xooj wo' chik Galilea. 

4Eh noq xsutinik reje ar i Jesús, ajwaal wach chi xik'ik ponoq Samaria. 

5Re' Jesús, xponik pan tinamit Sikar, wilik paruyuq'ul i Samaria, ma' najt ta ruuk' i 
rak'aal naq i Jacob, re' i xuyeew reh i rak'uun, José rub'ihnaal. 

6Eh ar wilik jinaj i ha', rujul haa' i Jacob inkiq'or reh. Eh re' Jesús, xponik ar je' naa 
k'isiin ma' kab'lajora i q'iij, q'uhtinaq ruum i b'ehik, xutzunaa' i koq riib' chi chii' i 
jul ha' re' re'. 

7Eh jinaj ixoq aj Samaria xk'u'loq chi k'amaj ha' chupaam i jul ha' re' re'. Eh re' i 
Jesús je' wili i xuq'or reh: Chasiij k'isinoq nuhaa', inki. 

8Eh re' taqe i raj tahqaneel i Jesús ma' wilkeeb' ta ar, ruum xiooj chi loq'oj wi'k 
pan tinamit. 

9Ruum chi ma' nkiq'o'reej ta kiib' i aj judío kuuk' i aj Samaria, je' wili xuq'or reh i 
Jesús: Re' hat, hat aj judío ¿nik' wach noq inapahqaaj ahaa' weh? Re' hin, hin aj 
Samaria, inki. 

10Re' Jesús je' wili xuq'or reh: Neeta naq inanab'eej i kooch i ruyeew i Dios, nee ta 
nanaab'eej awach i hin i k'ahchi' nupahqaam nuhaa' aweh, re' hat nee naq 

inapahqaaj ahaa' weh, eh re' hin neen naq i nuyeew aweh i ha' inye'wik k'acharik, 
inki. 

11Re' ixoq je' wili i xuq'or reh i Jesús: Jaaw, ni xata wilik ehteesb'al reh i ha' 
awuuk', re' jul ha' wili q'e' chaam paam. ¿Aha' nee nak'am i ha' inye'wik k'acharik 
inaq'or weh? 

12¿Mi xiik' chik naah awajaawriik re' hat chuwach i xikin cho qamaam Jacob, re' 
xkananik qeh i jul ha' wili re' i xuk'ik cho wii' i reh, taqe i rak'uun rixq'uun, re' 
wo' i xiuk'ik wii' taqe i ruchikoop? inki. 

13Re' Jesús je' wili ruchaq'weesjiik ixoq xub'an: Chu'nchel i kiuk'inik reh i jul ha' 
wili naa wo' chik ruchiqiik kichii'. 

14Re' i naa ruk'iniik reh i ha' naa nuye'em i hin, ma' naa ta chik ruchiqiik chii' chi 
jumpech. Re' ha' re' re', je' naa rukab' jino'q i raasb'al ha' paránima, eh re' re' naa 
ruye'wiik reh i juneliik k'acharik, inki. 

15Re' ixoq je' wili xuq'or: Jaaw, cha kuy chayeew weh chi uuk'jik i k'achlik ha' 
inaq'or, reh chi ma' nee ta chik inchiqik nuchii', eh ma' nee ta chik kinchalik chi 
k'amaj ha' ayu', inki. 

16Re' Jesús je' wili i xuq'or reh ixoq: Hiy chak'am ab'ahiil, eh nee wo' chik ti 
sutinik chaayu', inki. 

17Re' hin ma' xta nub'ahiil, inki ixoq. Re' Jesús je' wili i xuq'or: Korik i xaq'or chi 
ma' xta b'ahiil. 

18Ruum ho'oob' i winaq ik'inaq awuuk', eh ma' jino'q keh i xapab'alej. Eh re' 
winaq wilik awuuk' yu'naak, ma' hat ta wo' kaxáro ruuk', xti korik i xaq'or, i 
nuchjik. 

19Eh re' ixoq je' wili i xuq'or reh i Jesús: Jaaw, re' hin xnureq chik chi riij chi hat ta 
b'ila' jalal ruq'oral i Dios. 

20Re' taqe i qamaam qati't aj ayu' Samaria chinaah i yuuq' wili xkiloq'ej chaloq i 
Dios. Eh re' taq i hat, i hat taq aj judío, inaq'or taq chi Jerusaleem naa rulooq'jiik i 
Dios, inki. 

21Re' Jesús je' wili i xuq'or: Ixoq, cha nimaj chi k'isiin ma' rureq i q'iij chi ma' 
koruman ta chik chi nee taq ti chalik chinaah i yuuq' wili, eh chi nee taq tiooj 
Jerusaleem chulooq'jiik i Ajaab'ees Dios. 

22Re' taq i hat, i hat taq aj ayu' Samaria, ma' aweht'al ta taq awach inaloq'ej. Eh re' 
hoj, i hoj aj judío, qeht'al awach inqaloq'ej, ruum re' ko'lemb'al iib' chi qaxilak i 
hoj inchalik. 

23Eh xureq chik i ruq'ijil, eh yu'naak i ru orahiil, chi re' taqe i korik laj aj loq'ineel 
reh Ajaab'ees Dios naa kiloq'em chi korik eh panuxlab'al naa kianam, ruum je' re' 
iraaj Ajaab'ees Dios chi naa kianam awach i naakiloq'iniik reh. 

24Re' Dios xa Uxlab'al wo' hoq. Ruum aj re', awach i naakiloq'iniik reh, ajwaal 
wach chi naa kiloq'em chi korik eh pan Uxlab'al naa kianam, inki Jesús. 

25Eh re' ixoq, je' wili i xuq'or reh i Jesús: Re' hin weht'al chi naa ruk'uliik iloq i 
q'orooj cho rib'iral, re' i Cristo. Eh na' k'oloq, re' reh naa ruch'ob'wiik rub'ehel 
qeh taqe re', inki. 

26Re' Jesús je' wili i xuq'or reh ixoq: Re' i k'ulik chaloq reh inaq'or re' re', re' i hin, 
i k'utaaj i nub'an awuuk', inki. 

27Eh manlik xiooj k'oloq i raj tahqaneel i Jesús. Eh noq xkilow i Jesús chi k'utaaj i 
rub'an ruuk' ixoq, xsahchik kik'ux. Xa re' la' ma' xkipahqaaj ta ree Jesús chib'ih 
iraaj ixoq ruuk', eh chib'ih i k'ahchi' kik'utjaam ruuk'. 

28Eh re' ixoq xukanaa' kahnoq i rikoom chi chii' i jul ha', xooj-lom pan tinamit 
chuq'orariik keh i tinamit chi je' wili: 

29Taq taq chawilow jinaj i winaq wilik wulu'. Re' reh xuq'or weh chu'nchel chib'ih 
jariik i nub'anam, re' ta b'ila' i Cristo naa ruk'uliik iloq inkiq'or, inki. 

30Noq xkib'iraj chi je' re' i tinamit, xiooj-lom aha' wilik wii' i Jesús. 

31Eh je' wili i xq'orarik reh i Jesús kuum i raj tahqaneel: Qaj Tijineel, cha kuy 
chak'ux k'isinoq awa', inki taqe reh. 

32Eh re' reh je' wili i xuq'or: Re' hin wilik i nuwa' k'ahchi' nuk'uxlaam wii' wiib' xa 
re' la', re' taq i hat ma' aweht'al ta taq chib'ih jariik, inki. 

33Re' taqe i raj tahqaneel k'ul xkipahqaaj chikiwach chi je' wili: ¿Chib'ih reet noq i 
ruq'or i je' re'? ¿Xk'amarik la' naa cho ruwa'? inki taqe. 

34Eh re' Jesús je' wili xuq'or: Re' i nuwa' i nuq'or taq aweh i hin, re' i rub'anariik 
iraaj i xtaaq'anik cho weh, reh chi naa nukohlaam wach i rukamaj. 

35Re' taq i hat je' taq wili inaq'or: Kopan kijib' poh inqa a'n i jach, tiki taq, je' wo' 
re' taq inakapaaj yu'naak. Eh re' hin i nuq'or taq aweh chi chakoj taq reje rehtaal 
taqe i je' tik xiq'anb'ik chik i ruq'ijil chik i kijacharik. 

36Re' imb'anik i jach i ruk'ul i rutojb'aal, re' wach i je' tik i rumol reh i juneliik 
k'acharik. Chi je' xtikwik reh, chi je' xjachwik reh, pan kiib'al neensuuqb'ik kik'ux. 

37Eh re' q'orik i ruq'or chi je' wili xti korik: Jinaj intikwik reh, eh tokoom chik 
injachwik reh, inki. 

38Re' hin xat nutaq'aaj taq reje i hat chu jacharik i wach i ma' akamaneem ta taq 
wach. Tokoom xib'anik kamanik, eh re' taq chik i hat k'ahchi' ab'aniik rusuqkiil, 
inki Jesús. 

39Eh ma' k'isiin i wilkeeb' pan tinamit wilik paruyuq'ul i Samaria, xinimanik reh i 
Jesús ruum i xuq'or ixoq noq xuq'or keh i korik chi je' wili: Re' reh xuq'or weh 
chu'nchel chib'ih jariik i nub'anam, inki. 

40Eh noq xi ponik taqe i aj paruyuq'ul i Samaria chi chii' jul ha' i wilik wii' i Jesús, 
xkipahqaaj otob'il reh chi naa rukahniik kuuk' pan kitinamiit, eh kiib' wo' q'iij 
xkahnik kuuk' ar. 

41Noq xkib'iraj i tinamit i xuq'or i Jesús, ma' k'isiin i xinimanik reh, 

42eh je' wili i xkiq'or reh ixoq: Yu'naak xqanimaj chik i Jesús i hoj, ma' xata ruum i 
xaq'or qeh i hat, ruum la' chi re' hoj xqib'iraj ruuk' qaxikin taqe i xuq'or i reh. 
Ruuk' i re', xqanab'eej chi re' reh aj Ko'len keh i tinamit wach ak'al, inki taqe. 

Re' Jesús xuk'achrisaj i rak'uun jinaj i winaq raj kamanoom i reey 

43Noq xik'ik i kiib' q'iij, re' Jesús xelik wo' chik reje Samaria, xooj Galilea. 

44Re' wo' reh xq'orik chi jino'q i jalal ruq'oral i Dios ma' inye'arik ta ruloq'il 
parutinamiit. 

45Noq xponik ar Galilea, xk'ularik cho chi korik kuum taqe i aj ar, ruum re' Jesús 
poninaq wo' Jerusaleem chi rik'teesjiik i runinq'ijiik i elik chaloq Egipto, eh kilom 
wo' chaloq chu'nchel i ma' ilooj taj rub'anam cho ar. 

46Eh re' Jesús xsutinik wo' chik reje ar Caná wilik paruyuq'ul i Galilea, re' i 
xusutej wii' chi riis uuva i jot'ik. Eh wilik Capernaum jinaj i winaq nim wach 
rukamaj ruuk' i reey, yowaab' jinaj i rak'uun. 

47Eh noq xrib'iraj rib'iral chi re' Jesús xelik chaloq Judea eh xooj Galilea, xooj 
ruuk' i Jesús. Eh xupahqaaj otob'il reh i Jesús chi naa rojiik parupaat, 
chuk'achreesjiik i rak'uun xakimik chik reh. 

48Eh re' Jesús je' wili xuq'or: Re' taq i hat ma' jaruuj taq nee kinanimaj wila' ma' 
xnuk'uhtaaj taq chawach taqe i ma' ilooj taj q'e' nimaq kiwach, inki. 

49Re' winaq raj kamanoom i reey je' wili i xuq'or: Jaaw taq tii chi wiij chi 
jumehq'iil, chak'achrisaj chee i wak'uun komajaa' naq inkimik yu'naak, inki. 

50Re' Jesús je' wili i xuq'or: Hiy ti sutinoq reje panapaat. Re' awak'uun xk'achjik 
chik i nuchjik. Eh re' winaq xunimaj i xq'orarik reh, xooj wo' hoq. 

51Eh noq sutinik i rub'an reje parupaat i winaq, xi chalik rumoso chuk'ulariik, je' 
wili i xkiq'or reh: Jaaw, re' awak'uun xk'achjik chik inki taqe reh. 

52Eh xupahqaaj keh nik' xtohq'ik riik'raam i rak'uun chi xtohq'ik rub'anam 
saqb'ih. Re' taqe rumoso je' wili i xkiq'or: Eew jinajora ruqajiik i q'iij xik'ik i kaq 
tz'a' chi riij, inki taqe. 

53Re' rajaaw i aak'un xukoj rehtaal chi chupaam i ora re' re' xq'orarik reh ruum i 
Jesús chi xk'achjik chik i rak'uun. Eh re' reh xunimaj i Jesús, je' wo' taqe i awach 
reh parupaat. 

54Re' wili i rukab' i ma' ilooj taj nim wach xuk'uhtaaj i Jesús ar Galilea noq xelik 
chaloq Judea. 

Juan 5 

Re' Jesús xuk'achrisaj jinaj i winaq siik ar Betesda 

1Eh komajaa'-oq wo' najtir imb'aan taqe re', re' Jesús xooj wo' chik Jerusaleem 
chi rik'tesjiik jinaj i ninq'iij xkik'saj i aj judío. 

2Eh ar Jerusaleem, ma' najt ta ruuk' i puerta kiokik wii' tentzun, wilik jinaj i 
molb'al ha', Betesda rub'ihnaal pan hebreo, ho'oob' i rookb'aal 

3Eh ma' k'isiin i yowaab' yokolkeeb' ar wilik taqe i moywach wilik taqe i ma' 
manlik ta wach kooq, wilik taqe i siik. Re' keh wilkeeb' i koq ar chi ruyub'jiik chi 
naa ruk'uyu'jiik i ha'. 

4Ruum re' ánjel najt xilak noq ink'ulik qohoq chi ruk'uyu'teesjiik paam i mama' 
jul ha' re' re', reh chi awach i peet neerumin riib' chupaam i ha' noq k'uyu'jik i 
rub'an, neenk'achjik ruuk' i ruyab'ilaal xa chib'ih pa' jariik i ti' imb'anik reh. 

5Eh chi kixilak yowaab' re' re', wilik jinaj i winaq waxaqlaj ru ka'winaq haab' 
ruchaliik ruyab'ilaal. 

6Noq xrilow i Jesús chi yoklik ar i winaq re' re', eh xureq chi riij chi najtir inokik 
pan yab'ilaal, xupahqaaj reh chi je' wili: ¿Mi nawaaj chi nee tik'aachjik ruuk' 
ayab'ilaal? inki reh. 

7Eh re' yowaab' je' wili xuq'or: Jaaw, xti q'e' la' naq inwaaj naq'or, xa re' la', ma' 
wach ta i minwik qohoq weh panha' noq k'uyu'jik i rub'an. Eh jarpech naq i 
numin wiib' i hin, tokoom chik inkimin qohoq kiib' chi peet, inki. 

8Re' Jesús je' wili i xuq'or reh i yowaab': Wukteen johtoq, hiy panapaat, chak'am 
reje ach'aht, inki. 

9Eh re' winaq xa chupaam wo' jumehq' re' re' xk'achjik, xutoq'aa' reje b'ehik 
xuk'am reje i ruch'aht. Eh ruum chi pan hi'limb'al q'iij xub'an i re'. 

10Re' taqe i k'amal kib'eeh i aj judío je' wili i xkiq'or reh i winaq xk'achreesjik: 
Yu'naak i hi'limb'al q'iij. Mahk chuwach i k'uhb'aal chi atehlaam ach'aht, inki taqe 
reh. 

11Re' winaq, je' wili i xuq'or: Re' hin, re' winaq xk'achrisanik weh xq'orik weh chi 
naa nuk'amam reje i nuch'aht eh xnuk'am wo' reje, inki. 

12Re' keh xkipahqaaj reh i winaq chi je' wili: ¿Awach i winaq xq'orik aweh chi 
tib'ehoq eh chak'am reje ach'aht? inki taqe. 

13Xanaah re', re' winaq re' re' ma' xunab'eej ta wach awach xk'achrisanik reh, 
ruum re' Jesús jumehq'iil xsahchik chi kixilak i ruk'ihaal tinamit wilkeeb' i koq ar. 

14Chi riij i re', re' Jesús xureq i winaq parupaat i Dios, je' wili i xuq'or reh: Yu'naak 
xatk'achjik chik, mat mahkunik chik reh chi ma' nee ta nchalik cha naah jino'q i ti' 
k'axik q'e' chik nim wach, inki. 

15Eh re' i winaq re' re' jumehq'iil xooj chuq'orariik keh i k'amal kib'eeh i aj judío 
chi re' i Jesús xk'achrisanik reh. 

16Re' taqe i k'amal kib'eeh i aj judío ruum i re' xkixowaaj wach i Jesús, ruum pan 
hi'limb'al q'iij xub'an taqe i k'achrisanik. 

17Eh re' Jesús je' wili xuq'or keh: Re' waJaaw ma' inhi'lik ta chi kamanik, je' wo' 
hin, inki. 

18Eh ruum i re', re' taqe i k'amal kib'eeh i aj judío tix kaaj naq kikansam i Jesús, 
ma' xata ruum chi rub'an i k'aachrisanik pan i hi'limb'al q'iij, ruum la' wo' hoq chi 
rupaj riib' ruuk' i Dios, eh chi xuq'or chi re' Dios i raJaaw. 

Re' i rajaawriik i Rak'uun i Dios 

19Re' Jesús je' wili i xuq'or keh: Re' hin xti korik taq i nuq'or aweh chi re' hin, i 
Rak'uun i Dios, ma' xtaj ineenub'an chi wib'il wiib' xa re' la' wo' nub'an i rub'an i 
waJaaw. Eh chu'nchel i rub'an i waJaaw, re' wo' chik i re' i nub'an i hin, 
Ak'uunb'ees Dios. 

20Eh re' i waJaaw kiruk'ax i hin Ak'uunb'ees, eh i ruk'uhtaaj weh chu'nchel i 
rub'an i reh. Re' reh ko ma' k'isiin i nimaq kiwach ma' ilooj taj chuwach i 
k'achrisanik xnub'an re' re' naa ruk'uhtaam weh, eh re' taq i hat naa taq 
rusahchiik ak'ux ruum. 

21Nik' wach noq i ruyeew kik'achariik kamnaq i waJaaw, je' wo' re' i nub'an i hin 
Ak'uunb'ees i nuyeew wo' kik'achariik awach inwaaj nuye'em kik'achariik. 

22Eh re' i waJaaw, ma' awach taj i ruq'at i q'orik chinaah. Re' la' i hin, i hin 
Rak'uun, ruye'em wajaawriik chi q'ataj q'orik, 

23reh chi naa ruye'ariik nuloq'il i hin, Ak'uunb'ees, je' rukab' noq inye'arik i 
ruloq'il Ajaab'ees. Awach i ma' ruyeew ta nuloq'il i hin, ma' ruyeew ta wo' ruloq'il 
i waJaaw xtaaq'anik cho weh. 

24Re' hin xti korik taq i nuq'or aweh chi awach i nib'irinik reh i nuq'oral, eh i 
runimaj awach i xtaaq'anik cho weh, wilik ruk'achariik chi juneliik. Eh ma' naa ta 

rojiik pantojb'al mahk, ruum ik'inaq chik chi riij i kimik, k'acharik chik i xye'arik 
reh. 

25Re' hin xti korik i nuq'or taq aweh chi naa ruponiik i q'iij, eh yu'naak i ru 
orahiil, chi re' taqe i kamnaq naa kib'iram i nuq'oral i hin, Ak'uunb'ees Dios. Eh 
awach taqe i naa ki-ib'iriniik reh i nuq'oral, naa ruwihiik kik'achariik. 

26Eh re' waJaaw wilik ruk'achariik chi rib'il riib'. Je' wo' re' i hin Ak'uunb'ees i 
ruyeew wo' wajaawriik chi wilik nuk'achariik chi wib'il wiib'. 

27Eh ruye'em wo' wajaawriik chi q'ataj q'orik i hin Ak'uunb'ees nuwii' winaq 
ruum hin wo' Rak'uun i reh. 

28Je' re' noq, mansahchik taq ak'ux ruuk' taqe re', ruum naa ruponiik i q'iij chi 
chu'nchel i kamnaq naa kib'iram i nuq'oral. 

29Eh re' taqe i xib'anik reh i holohik naakik'aach cho ruka'peech chuk'ulariik i 
juneliik k'acharik. Eh re' taqe i xib'anik reh yiib' wach naakik'aach cho 
ruka'peech chuk'ulariik i tojb'al mahk, inki Jesús. 

Re' k'uhtb'al reh chi korik chi wilik rajaawriik i Jesús 

30Re' Jesús je' wili i xuq'or: Re' hin ma' xtaj ineenub'an xa chi wib'il wiib'. Re' hin i 
nub'an i q'ataj q'orik nik' wach i ruq'orom weh i waJaaw. Ma' re' taj inwaaj i hin 
re' la' nub'an iraaj i waJaaw xtaaq'anik cho weh. 

31Xata re' hin neenuq'or wiib' chi korik wach nuk'ux, ma' xta naq neenokik wii', 
ma' nee ta naq inimjik. 

32Jinaj la' chik ixq'orik chi wiij i hin chi rub'ehel i k'ahchi' kiin. Eh re' hin weht'al 
chi re' i re' neenk'uhtanik reh chi korik taqe i k'ahchi' nuq'orom. 

33Re' taq i hat pan jinaj cho q'iij xataq'aaj taq rupahqaljiik ree Juan aj qasan ha' mi 
re' reh i Cristo. Eh i xuq'or cho chi wiij i reh, re' re' xti korik. 

34Xa re' la', re' hin ma' re' ta jino'q winaq inq'orik i korik chi wiij. Re' wili i nuq'or 
taq aweh re' inwaaj i hin chi nee taq inasik' i ko'lb'al awiib'. 

35Re' Juan aj qasan ha' xa je' jino'q saqumb'al insihq'inik noq xwihik chaloq. Eh 
re' taq i hat xama' najt ta wo' taq xa a'n rusuqkiil i Saqum xuq'or rib'iral. 

36Xa re' la', jinaj wo' chik i q'e' nim wach chuwach i xuq'or chaloq i Juan 
ink'uhtanik reh chi korik wach nuk'ux. Re' taqe i nub'an, re' xuq'or weh i waJaaw, 
re' aj i re' ink'uhtanik reh chi korik chi re' i waJaaw xtaaq'anik cho weh. 

37Eh re' waJaaw xtaaq'anik cho weh ruk'uhtaaj wo' hoq chi korik wach nuk'ux, 
ma' re' ta nkiwii' chi ma' jank'al ta taq inab'iraj nik' wach inq'orik, eh ni xata 
jank'al taq inawil wach. 

38Eh ni xata re' i ruk'uhb'aal amolom taq panawánima, ruum ma' kinanimaj ta taq 
i hin, hin Rak'uun, i xirutaq'aaj chaayu' wach ak'al. 

39Re' taq i hat cha tijej taq riij chi korik i ruq'oral i Dios tz'ihb'amaj pan santo laj 
huuj ruum ar taq neenareq i juneliik k'acharik. Eh re' wo' santo laj huuj inq'orik i 
korik chi wiij i hin. 

40Eh re' taq i hat, xama' nawaaj ta wo' taq kinanimam. Ruum i re', ma' naa ta taq 
areqem i juneliik k'acharik. 

41Re' hin xama' xta nokik wii' chi weh i runimaal wachiis inkiyeew i xa winaq. 

42Eh je' wo' re' hin weht'al taq ana'ojb'al, weht'al chi ma' nak'ax ta taq i Dios. 

43Re' hin re' waJaaw xtaaq'anik cho weh, eh re' taq i hat xama' kinanimaj ta wo' 
taq. Raaj nee ta nk'u'loq jino'q xa runa'ojb'al riib', re' naq taq neenanimaj. 

44Re' taq i hat xama' jaruuj wo' taq naa animaniik, ruum xa re' taq i hat k'ul i 
nayeew runimaal awach. Eh ma' inasik' ta taq i runimaal wachiis i ruyeew i jinaj 
chi Dios. 

45Eh maakapaaj inche taq i hat chi re' hin naa nuq'oriik i koq reh i waJaaw chi 
wilik taq amahk. Re' inq'orik i koq chi wilik taq amahk, re' i Moisés i ch'iklik taq 
wii' ak'ux yu'naak. 

46Eh wi ta nanimaj taq i hat i xuq'or i Moisés, nee wo' naq taq kinanimaj i hin, 
ruum re' i reh chi wiij wo' hin xq'orik chaloq. 

47Raaj wi ma' nanimaj taq i rutz'ihb'aam chaloq i Moisés, ¿nik' wach noq nee taq 
inanimaj i nuq'or taq aweh i hin? inki i Jesús. 

Juan 6 

Re' Jesús xuket i ho'oob' miil chi tinamit 
(Mat 14.13-21 Mar 6.30-44 Luc 9.10-17) 

1Eh chi riij i re', re' Jesús xooj chi juntar i k'isa palaw wilik Galilea, re' wo' i k'isa 
palaw wilik Tiberias. 

2Re' Jesús, ma' k'isiin i tinamit xtahqinik reje reh, ruum xkilow i ma' ilooj taj 
xub'an kuuk' i kik'achreesjiik i yowaab'. 

3Eh re' Jesús xjohtik chinaah jinaj i yuuq' ar xutzunaa' cho riib' ruch'ihil taqe i raj 
tahqaneel. 

4Eh chupaam i q'iij re' re', xailook' chik i runinq'ijiik i elik chaloq Egipto. 

5Eh noq xrilow i Jesús chi ma' k'isiin i tinamit intahqinik reh, je' wili xuq'or reh i 
Felipe: ¿Aha' naq neenooj qaloq' kikaxlanwi'k i tinamit wili, reh chi neenkian 
kiwa'? inki. 



2130 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

6Re' Jesús je' re' i xuq'or, xa i lb'al reh chib'ih i nee ruq'or i Felipe, ruum re' Jesús 
ruyejaam chik wach i naa rub'anam. 

7Re' Felipe je' wili i xuq'or: Wilik ta kiib'-oq siento chi tumiin quuk', ni xata naq 
neemanlojik chi loq'b'al kaxlanwi'k, reh chi neenqayeew k'isinoq keh i, inki. 

8Eh jinaj keh i raj tahqaneel i Jesús, Andres rub'ihnaal, ruchaaq' i Simón Pedro i 
rukab' b'ih, je' wili i xuq'or reh i Jesús: 

9Ayu' wilik jinaj ak'un wilik ruuk' ho'oob' chi kaxlanwi'k re' ruuk' sebada, eh kiib' 
wo' kok' kar wilik ruuk'. Xa re' la' xama' nee ta wo' i manlojik chi ketb'al keh i 
ruk'ihaal tinamit wili, inki. 

10Re' Jesús je' wili i xuq'or: Chaq'or taq keh i tinamit chi kitzunaa' qohoq kiib', 
inki. Eh, ma' k'isiin i kok' ch'ahn wilik ar chinaah taqe re' xkitzunaa' kiib', eh 
wilkeeb' naa ho'oob'-oq miil chi winaq. 

11Eh re' i Jesús xuchop chaloq i ho'oob' chi kaxlanwi'k, xut'iosej ree Dios, eh 
xupuhkaaj keh i ruk'ihaal tinamit tzunulkeeb' wach ak'al. Eh xupuhkaaj wo' keh i 
kiib' chi kok' kar, xuyeew keh xanik' pa' k'ihaal i xkaaj kik'uxum. 

12Eh noq kianam chik kiwa' chi korik, re' Jesús je' wili i xuq'or keh i raj tahqaneel: 
Chamol taq i ruqox kaxlanwi'k, reh chi ma' xtaj ineenq'ehb'ik, inki. 

13Eh re' taqe i raj tahqaneel xkimol wo' chu'nchel i ruqox i kaxlanwi'k. Eh re' i 
ho'oob' chi kaxlanwi'k re' ruuk' i sebada, kab'laj chakach chi nujinaq i xuqohxaaj. 

14Eh noq xkilow i ruk'ihaal tinamit i nimaq wach ma' ilooj taj xub'an i Jesús, je' 
wili xkiq'or: Xti korik chi re' i wili i jalal ruq'oral i Dios q'orooj chaloq chi naa 
ruk'uliik iloq, inki taqe. 

15Eh re' i tinamit re' re' xkaaj naq kiminim chi kireey i Jesús. Eh noq xunab'eej chi 
je' re' i Jesús, xooj wo' chik johtoq kochinaah i yuuq', reh chi rutkeel xooj wih-oq 
ar. 

Re' Jesús xb'ehik chi rooq chinaah i palaw 
(Mat 14.22-27 Mar 6.45-52) 

16Eh noq xokik i q'iij, re' taqe i raj tahqaneel i Jesús xiqajik chaloq chi chii' i k'isa 
palaw. 

17Eh noq xokik chik i q'equm majaa' ta nooj k'oloq kuuk' i Jesús. Re' taqe i raj 
tahqaneel, xi okik reje pan barco, xi-ik'ik reje chinaah i k'isa palaw, xi ponik 
Capernaum. 

18Noq ik'ik chik inki a'n chinaah i palaw, yohb'aal wach i rub'ohl i xwuktik ruum i 
kowlaj teew. 

19Noq wilik chik rukab' léwa i b'ehik kianam reje pan barco nah palaw, xkilow chi 
b'ehik i rub'an reje chi rooq i Jesús chinaah i palaw. Eh re' reh rujilim i koq riib' 
ruuk' i barco, re' taqe i raj tahqaneel, xiyo'jik ruum. 

20Re' i Jesús je' wili i xuq'or keh: Matyo'jik taq re' hin i Jesús, inki. 

21Eh xkib'iraj chi je' re' xasuq suq chik kik'ux noq xkik'ul cho kuuk' i Jesús pan 
barco. Eh ach jumehq' xib'ehik reje, xi ponik chupaam i ye'aab' ojik inki a'n wii'. 

Re' taqe tinamit xiooj chusik'ariik i Jesús 

22Eh re' i tinamit xi kahnik cho chi juntar i k'isa palaw, ko chi junwaar xk'ulik 
pankik'ux chi xa re' wo' i jinaj chi barco wilik ar, eh chi xa kutkeel i raj tahqaneel i 
Jesús xi okik reje chupaam i barco re' re'. Eh chi ma' xokik ta reje haa' i Jesús 
chikiij. 

23Eh wilik taqe i barco xi chalik Tiberias xi ponik ma' naj ta ruuk' i ye'aab' xkik'ux 
wii' i kaxlanwi'k, re' noq rut'iosem chik ree Dios i Jesús noq xupuhkaaj keh i 
tinamit. 

24Noq xkilow i tinamit chi ma' ha' ta xkireq i Jesús, ni xata re' taqe i raj tahqaneel 
xkireq ar, xijohtik reje chupaam taqe barco xiooj chi sik'ooj ko Capernaum. 

Re' Jesús xuq'or chi re' reh i kaxlanwi'k inye'wik juneliik k'acharik 

25Eh re' tinamit, noq xponik kireq i Jesús chi juntar i k'isa palaw, je' wili i xkiq'or 
reh: Aj Tijineel, ¿nik' wach noq xat chalik ayu'? inki taqe reh. 

26Re' Jesús je' wili i xuq'or ke: Re' hin xti korik taq i nuq'or aweh chi kinasik' taq 
xa ruum chi xatnujik taq noq xnupuhkaaj i ho'oob' chi kaxlanwi'k, ma' ruum ta 
chi xareq taq chi riij taqe i ma' ilooj taj xnuk'uhtaaj taq chawach. 

27Mo'-oq xa chi riij taq awa' xa k'uhlik reh tikamanoq. Chakamaneej la' taq riij 
awa' naa ruwihiik chi juneliik, re' i naa taq ruye'wiik aweh i juneliik k'acharik. Eh 
re' inanuye'em taq aweh i hin Ak'uunb'ees nuwii' winaq, ruum re' i waJaaw 
xuq'or chi re' hin naa nuye'wiik reh, inki. 

28Eh re' i tinamit, xkipahqaaj reh i Jesús chi je' wili: ¿Chib'aaj jariik re' naaqa'nam, 
reh chi neenqa a'n i kamanik imponik chuwach i Dios? inki taqe. 

29Re' Jesús je' wili i xuq'or keh: Re' iraaj i Dios chi naa taq a'nam, re' chi naa taq 
kinanimam i hin, i xirutaq'aaj cho wach ak'al, inki. 

30Re' tinamit xkipahqaaj wo' chik reh i Jesús chi je' wili: ¿Chib'ih jariik taqe i ma' 
ilooj taj neenak'uhtaaj chi qawach, reh chi neetiqanimaj? Eh ¿aha' wilik taqe 
akamaj naa a'nam? 

31Re' taqe qamaam qati't i hoj xkik'ux chaloq i maná pan chik yuuq', je' rukab' i 
tz'ihb'amaj pan santo laj huuj chi je' wili: Re' kaxlanwi'k xkik'ux pan taxaaj 
inchalik inki. 

32Re' Jesús je' wili i xuq'or keh: Re' hin xti korik taq i nuq'or aweh chi ma' re' taj i 
Moisés xye'wik keh i kaxlanwi'k xchalik pan taxaaj. Eh re' wo' waJaaw inye'wik 
taq chaaweh i hat i xti korik laj kaxlanwi'k inchalik pan taxaaj. 

33Ruum re' i kaxlanwi'k i ruyeew i Dios, re' i xqajik cho pan taxaaj, re' xchalik 
chuye'ariik kik'achariik i tinamit wach ak'al, inki Jesús. 

34Eh re' i tinamit je' wili i xkiq'or reh i Jesús: Jaaw, chayeew tii qeh i kaxlanwi'k 
re' re' chi juneliik, inki taqe. 

35Eh re' Jesús je' wili xuq'or keh: Re' hin i kaxlanwi'k inye'wik juneliik k'acharik. 
Eh awach inchalik wuuk', ma' naa ta chik runuhmiik chi jumpech. Eh awach i naa 
runimaniik weh, ma' naa ta chik ruchiqiik chii' chi jumpech. 

36Re' hin nuq'orom taq chik aweh chi ro'q ta k'ahchi' wo' naq taq awilom 
nuwach, xama' kinanimaj ta wo' taq. 

37Chu'nchel i ruye'em weh i waJaaw kichalik wuuk'. Eh awach i kichalik wuuk', 
ma' jaruuj taqe neenukaaj reje wulu'. 

38Re' hin ma' xinqajik ta chaloq pan taxaaj chub'anariik ayu' wach ak'al inwaaj i 
hin xin chalik la' chub'anariik iraaj i waJaaw xtaaq'anik cho weh. 

39Re' iraaj i waJaaw xtaaq'anik cho weh, re' chi ma' naa ta nuq'eb'em jino'q taqe i 
ruye'em weh. Re' la' iraaj chi naa wo' chik wuksam taqe chaloq chi k'achlik 
kiwach chuk'ulariik i juneliik k'acharik pantz'apaab' poo wach reh i q'iij. 

40Re' raaj i waJaaw, re' chi chu'nchel i naa kilwiik weh i hin, Ak'uunb'ees Dios, eh 
naakinimaniik weh, naa ruwihiik kik'achariik chi juneliik. Eh re' hin 
naawuksaniik cho keh chi k'achlik kiwach pantz'apaab' poo wach reh i q'iij, inki 
Jesús. 

41Eh re' taqe i k'amal kib'eeh i aj judío xtohq'ik kich'olem i Jesús, ruum xti xuq'or 
i korik chi re' reh i kaxlanwi'k xqajik cho pan taxaaj. 

42Eh je' wili i xkiq'or: ¿Mi ma' re' re' i wili i Jesús, i rak'uun i José? Re' hoj qeht'al 
wach i rutuut rajaaw. Eh ¿chib'ih reet noq i ruq'or yu'naak chi pan taxaaj xqajik 
chaloq? inki taqe. 

43Xrib'iraj chi je' re' i Jesús, je' wili i xuq'or keh: Chakanaa' taq nuch'oljiik. 

44Ma' jino'q i neenchalik wuuk' wila' ma' re' i waJaaw xtaaq'anik cho weh 
neenk'amwik cho reh. Eh re' hin naa wo' chik wuksam chaloq chi k'achlik wach 
pantz'apaab' poo wach reh i q'iij. 

45Eh chupaam taqe huuj kitz'ihb'aam chaloq i jalal ruq'oral i Dios i ruq'or chi re' 
Dios naa rutijem chu'nchel i tinamit. Awach i ki-ib'irinik reh i waJaaw, eh inkitijej 
kiib' ruuk' i reh, nee kichalik wuuk' i hin. 

46Ma' awach ta ilwinaq wach i waJaaw, re' Dios, re' ilwinaq wach i waJaaw xa re' 
wo' hin, i xinqajik cho ruuk' pan taxaaj. 

47Je' re' noq, re' hin xti korik i nuq'or taq aweh chi awach i ruyeew ruk'ux chi 
nunimjiik, wilik i ruk'achariik chi juneliik. 

48Re' hin i kaxlanwi'k inye'wik k'acharik. 

49Re' taq aamaam awati't i hat xkik'ux wo' naq keh i maná panchiq yuuq', xa re' 
la', xa xikimik wo' reje. 

50Re' i kaxlanwi'k i nuq'or taq aweh hin, re' inqajik cho pan taxaaj, eh awach i 
neeruk'ux reh, ma' jaruuj naa rukimiik. 

51Re' hin, i k'achlik kaxlanwi'k, xinqajik cho pan taxaaj, awach neenk'uxwik reh, 
naa ruwihiik ruk'achariik chi juneliik. Re' i kaxlanwi'k naa nuye'em chi k'uxarik, 
re' i nuti'jolal naa nuq'asam panti' k'axik, reh chi naa ruwihiik kik'achariik i 
tinamit wach ak'al, inki. 

52Eh re' taqe i k'amal kib'eeh i aj judío, k'ul xkipech'uj chikiwach, chi je' wili: ¿Nik' 
wach noq nee ruyeew qeh chi k'uxarik i ruti'jolal i ruq'or? inki taqe. 

53Eh re' i Jesús je' wili i xuq'or keh: Re' hin xti korik taq i nuq'or aweh chi wila' 
ma' xak'ux taq aweh i nuti'jolal, wila' ma' xawuk'ej taq aweh i nukik'eel i hin 
Ak'uunb'ees nuwii' winaq, ma' naa ta taq ruwihiik ak'achariik. 

54Raaj awach i naa ruk'uxum reh i nuti'jolal i hin eh neeruk'ej reh i nukik'eel, 
wilik ruk'achariik chi juneliik. Eh re' hin naawuksaniik cho reh chi k'achlik wach 
pantz'apaab' poo wach reh i q'iij, 

55ruum re' i nuti'jolal i xti korik laj kaxlanwi'k, eh re' i nukik'eel i xti korik laj ha' 
inuuk'jik. 

56Awach i ruk'ux reh i nuti'jolal eh i ruk'ej reh i nukik'eel, wilik pan jinaj wach 
k'uxliis wuuk' eh je' wo' hin wilkiin wo' ruuk' pan jinaj wach k'uxliis. 

57Re' i waJaaw xtaaq'anik cho weh wilik ruk'achariik, eh ruum wo' reh wilik 
nuk'achariik i hin. Awach i ruk'uxlaaj riib' ruuk' i nuti'jolal, naa ruwihiik 
ruk'achariik wuum i hin. 

58Re' hin i kaxlanwi'k xinqajik cho pan taxaaj ma' je' ta rukab' i maná xkik'ux 
chaloq taq aamaam awati't. Re' keh, xkik'ux wo' naq keh, xa re' la' xikimik wo' 
reje. Eh awach ink'uxwik reh i kaxlanwi'k i nuq'or taq aweh i hin, naa 
ruk'achariik chi juneliik, inki. 

59Re' Jesús ar xub'an taqe i k'uhb'alinik wili Capernaum chupaam i paat kimolom 
wii' kiib' aj Israel. 

Re' q'orik chi riij i juneliik k'acharik 

60Eh noq xuq'or taqe re' i Jesús, ma' k'isiin i kitahqinik reh je' wili i xkiq'or: Ma' 
k'isiin ta k'ayewal wach i ruq'or, ma' awach ta wo' neemb'anik reh, inki taqe. 

61Eh noq xunab'eej i Jesús chi k'ahchi' kiwech'um riij taqe i ruq'or, xupahqaaj keh 
chi je' wili: ¿Mi ma' suq taq i rub'an aweh re' taqe i nuq'or? 

62Eh chib'ih naq taq i neenaq'or nee ta taq kinawilow i hin, Ak'uunb'ees nuwii' 
winaq, chi johtik wo' chik i nub'an pan taxaaj ¿aha' xinwihik cho wii' pampeet? 

63Chakoj taq rehtaal chi re' i uxlab'al inye'wik k'acharik, eh re' i xa ti'jolal xama' 
xta rutiq wach. Eh re' taqe i xnuq'or taq aweh i hin uxlab'al, eh inye'wik k'acharik. 

64Xa re' la', ko wilik wo' taq chaxilak i hat i ma' kinimanik ta reh, inki. Re' Jesús xa 
reht'al wo' chik awach i ma' kinimanik ta reh. Eh awach naa ruk'ayiniik reh chi 
ma' eht'alimaj. 

65Eh re' Jesús je' wili i xuq'or: Ruum aj re', re' hin nuq'orom taq chik aweh chi ma' 
awach ta jino'q neenchalik wuuk' i hin wila' ma' re' i waJaaw xk'amwik cho reh, 
inki. 

66Eh chupaam i junk'aam re' re', ma' k'isiin i kitahqinik ree Jesús xyoj kik'ux 
ruum i xkib'iraj, ma' kota chik xkitahqeej i Jesús. 

67Noq xrilow chi je' re' i Jesús, xupahqaaj keh i kab'laj chi raj tahqaneel chi je' 
wili: ¿Je' nche nawaaj wo' taq ojik haa' i hat? inki keh. 

68Eh re' i Simón Pedro i rukab' b'ih, je' wili i chaq'wik xub'an: Jaaw, awach ta wo' 
naa chik chaj-iij neqoh-ooj, ruum xa re' wo' hat ti q'orik rib'iral i juneliik 
k'acharik 

69Re' hoj qanimam eh qeht'al chik chi re' hat, hat Santolaj Rak'uun i Dios, inki. 

70Re' Jesús je' wili xuq'or: Re' taq i hat kab'laj chawiib' re' wo' naq i hin xin 
sik'wik taq chaawach. Xa re' la' jinaj i wilik taq chaxilak je' runa'ojb'al aj Yahm i 
runa'ojb'al, inki. 

71Eh chi riij i Judas Iscariote xq'orik, re' i rak'uun i winaq, Simón rub'ihnaal. Je' re' 
i xuq'or i Jesús, ruum reht'al chi re' Judas naa ruk'ayiniik reh chi ma' eht'alimaj, 
re' wo' naq ruuk' taqe i kab'laj chi raj tahqaneel. 

Juan 7 

Re' Jesús ma' nimjik ta kuum taqe i ruchaaq' 

1Chi riij i re', re' Jesús xub'ehuj paam i ruyuq'ul i Galilea. Ma' xraaj ta chik wihik i 
Judea, ruum re' taqe i k'amal kib'eeh i aj judío ar, xkaaj naq kikansam. 

2Eh ach-oq ilook' i ninq'iij inkik'saj rajlaal haab' taqe i aj Israel, re' noq inkiyejaa' i 
kok' perpat. 

3Re' Jesús je' wili i xq'orarik reh kuum i ruchaaq': Re' hat eleen reje ayu', hiy i 
Judea, reh chi neenkilow taqe awaj tahqaneel wilkeeb' ar taqe ma' ilooj taj i na 
a'n. 

4Awach iraaj chi nee nelik rib'iral taqe rub'an, ma' panke'lik ta neerub'an. Je' re' 
noq, wila' re' hat i na a'n rub'aan panke'lik taqe re', inchol wo' a'nam chikiwach i 
tinamit, inki taqe. 

5Re' Jesús ni xata re' taqe ruchaaq' kinimanik reh. 

6Eh je' wili i xq'orarik keh ruum i Jesús: Re' hin, komajaa' imponik i ru orahiil chi 
naa wojiik paruyuq'ul i Judea. Eh cha weh taq i hat, xa aha' wilikora i chihooj chi 
nee taq tiooj ar. 

7Re' taq i hat ma' nkixowaaj ta taq awach i tinamit wach ak'al re' hin ra'j 
inkixowaaj nuwach re', ruum xti nuteh wach keh chi ma' holohik taj inki a'n 

8Re' taq i hat neerub'an chi nee taq tiooj chi ninq'ijinik. Re' hin komajaa' ta naa 
wojiik, ruum majaa' ta imponik i ru orahiil chi naa wojiik ar, inki keh. 

9Eh noq ruq'orom chik taqe re' i Jesús, ko xkahnik wo' ar Galilea. 

Re' noq xooj i Jesús chuninq'ijiik i kok' perpat 

10Eh noq ojinaq chik taqe chi ninq'ijinik i ruchaaq' i Jesús, xooj wo' reh chi 
ninq'ijinik. Xa re' la', panke'lik xooj, re' xraaj chi ma' x-ilarik ta kuum i tinamit. 

11Re' taqe i k'amal kib'eeh i aj judío kisik' i Jesús pan ninq'ijinik, je' wili i xkiq'or: 
¿Aha' inche wilik i winaq re' re'? inki taqe. 

12Re' i tinamit xkiwech'uj kiib' chi riij i Jesús. Wilik kiq'orik reh chi q'e' holohik i 
rub'an. Eh wilik kiq'orik reh chi ma' holohik taj i rub'an, ruum k'ahchi' rujot'om 
tinamit inki taqe. 

13Xa re' la', ma' xta xkiq'or chi riij i Jesús chikiwach i tinamit, ruum kiyo'jik taqe 
kuum i k'amal kib'eeh i aj judío. 

14Eh noq xponik yejaal i ninq'iij, re' Jesús xokik i koq chupaam i rupaat i Dios, eh 
ar xuk'uhb'alej taqe i tinamit. 

15Re' taqe i aj judío xsahchik kik'ux ruum i k'uhb'alinik i xub'an, je' wili i xkiq'or: 
¿Nik' wach noq reht'al taqe i na'ojb'al re' re' i winaq wili? Xanaah re', ma' ha' ta 
rutijem riib', inki taqe. 

16Eh re' Jesús je' wili i xuq'or: Re' taq aak'uhb'aaljiik i nub'an ma' xata panuk'ux 
inchalik re' la' i waJaaw xtaaq'anik cho weh inye'wik cho nuna'ojb'al chub'aan. 

17Awach iraaj rub'anam iraaj i Dios nee rureq chi riij, mi ruuk' i Dios inchalik i 
k'uhb'alinik i nub'an, oon xa panuk'ux inchalik i k'uhb'alinik i nub'an. 

18Awach i xa paruk'ux inchalik i k'uhb'alinik i rub'an, xa re' reh raaj chi 
neenye'arik ruloq'il. Raaj awach i re' i ruloq'il i xtaaq'anik cho reh iraaj rusik'im, 
re' reh, re' i korik i ruq'or, eh ma' xtaj i yiib' wach i rub'an. 

19¿Mi ma' xuq'or wo' naq taq chaaweh re' i najtir k'uhb'aal i Moisés? Xa re' la', 
ma' jino'q wo' taq aweh i hat runimaj. Eh ¿chib'ih reet noq kinawaaj taq 
kinakansam i hin? inki. 

20Re' tinamit je' wili i xkiq'or reh: Re' hat ma' tob'laj uxlab'al i wilik awuuk', ruum 
inakapaaj chi naa akanteesjiik inki taqe. 

21Re' Jesús je' wili xuq'or keh: Chawunchelaal taq i hat xa ruum i jinaj chi ma' 
ilooj taj xnub'an pan hi'limb'al q'iij xsahchik taq ak'ux. 

22Eh xuq'or wo' taq aweh i Moisés chi naa taq apoch'om naah kik'achab' i kok' 
ak'un. (Atoob' ta ma' re' ta wo' Moisés xtiik'anik cho reh re' la' wo' taq aamaam 
awati't i hat xitik'anik cho reh) eh atoob' ta pan hilimb'al q'iij i na a'n taq keh i 
kok' ak'un i na'ojb'al re' re'. 

23Eh wila' re' taq i hat inapoch' taq naah i kik'achab' i kok' ak'un pan hi'limb'al 
q'iij, eh ma' ti mahkunik ta taq chuwach i najtir k'uhb'aal ¿chib'ih reet noq 
inchalik taq ak'aah chi nunaah i hin, xa ruum chi xnuk'achrisaj i winaq pan 
hi'limb'al q'iij? 

24Maaq'at taq q'orik chinaah i ju'jun ree rukojariik ru mahk xa ruum i runa'ojb'al 
taq inawilow xti ko wilik la' ru mahk noq naa taq aq'atam i q'orik chinaah, inki. 

Re' Jesús xuq'or aha' chalinaq 

25Wilik taqe i patim ar Jerusaleem je' wili i xkiq'or: ¿Mi ma' re' re' i winaq wili i 
kitukik chusik'ariik reh i rukanteesjiik? 

26Xanaah re', re' re' wo' naq k'uhb'alinik i rub'an chikiwach i tinamit, eh ma' xta 
wo' inkiq'or reh. Noq iraaj ti xkinimaj taqe k'amal qab'eeh chi re' i reh i Cristo. 

27Re' hoj ma' nqanimaj taj chi re' reh i Cristo, ruum qeht'al aha' inchalik. Raaj na' 
k'oloq i Cristo, ma' awach ta naa runab'iniik reh aha' naa ruchaliik, inki taqe. 

28Eh re' i Jesús noq xub'an k'uhb'alinik i parupaat i Dios, kow xuq'or chi je' wili: 
Re' taq i hat inaq'or taq chi aweht'al taq nuwach, aweht'al taq aha' kinchalik. Xa 
re' la' ma' xata nuna'ojb'al wiib' noq xin chalik. Jinaj la' i xtaaq'anik cho weh, re' i 
korik wach ruk'ux, re' i ma' aweht'al ta taq wach i hat. 

29Re' hin ra'j weht'al wach re', ruum ruuk' xinelik chaloq, eh re' reh xtaaq'anik 
cho weh, inki. 

30Eh ruum i re' xkaaj naq kichopom Jesús. Xa re' la', ma' awach taj ixukowej 
ruk'ux chi ruchopariik, ruum komajaa' ta wo' imponik i ora reh i ruchopariik. 

31Eh ma' k'isiin i xinimanik reh i Jesús, je' wili i xkiq'or: Re' hoj inqanimaj chi re' i 
winaq wili re' i Cristo, ruum nee ta chik ink'u'loq jino'q, xiik' ta'j chik inche naah 
ninqaal wach i ma' ilooj taj neerub'an chuwach rub'an i reh, inki taqe. 

Re' taqe aj fariseo xkitaq'aaj ruchopariik i Jesús 

32Eh noq xkib'iraj i aj fariseo, inkiq'or i tinamit chi riij i Jesús, xkian jinaj wach 
kik'ux kuuk' i kajaaw i k'amal kib'eeh aj tiij chi wilik taqe i kicha'jinik reh i rupaat 
i Dios xkitaq'aaj chuchopariik i Jesús. 

33Eh re' i Jesús je' wili i xuq'or: Re' hin xama' q'e' ta chik najt naa nuwihiik taq 
awuuk'. Chi riij i re', naa wo' chik wojiik ruuk' awach xtaaq'anik cho weh. 

34Eh re' taq i hat naa naq taq chik kin asik'im, eh ma' naa ta taq chik kiin areqem, 
ruum ma' naa ta taq a'nam i ponik aha' naa nuwihiik wii' i hin, inki. 

35Eh re' taqe i aj judío, je' wili i xkiq'or chikiwach: ¿Aha' naa rojiik i winaq wili 
noq i ruq'or chi ma' nee ta nqareq? Nee ta'j inche nooj kuuk' i aj judío wilkeeb' 
pantaq tokoom tinamit. Eh nee ta'j inche nooj chi kitijiik i ma' re' ta taqe aj judío. 

36Eh ¿chib'ih iraaj ruq'orom qeh ruuk' i xuq'or chi je' wili? Naa naq taq chik kin 
asik'im eh ma' naa ta taq chik kin areqem, ruum ma' naa ta taq a'nam i ponik ar i 
hat inaa nuwihiik wii' i hin, inki' nchel, inki taqe. 

Re' i k'achlik rooq ha' 

37Eh pantz'apaab' wach q'iij reh i runimaal wach i ninq'iij, re' Jesús xupab'aa' 
johtoq riib', kow xuq'or chi je' wili: Awach i chiqiij chii', chaloq rub'an ruhaa' 
wuuk', 

38je' rukab' i ruq'or i tz'ihb'amaj pan santo laj huuj, re' i ruq'or i Dios chi je' wili: 
Re' taqe i kinimanik weh, naa reliik cho pan kánima i k'achlik rooq ha', inki, inki 
Jesús. 

39Ruuk' i xuq'or re' re' i Jesús, xuch'ob' rub'ehel chi re' taqe i naakinimaniik reh, 
naakik'ulum i Santolaj Uxlab'al. Chupaam i q'iij re' re' komajaa' inqajik chaloq i 
Santolaj Uxlab'al, ruum komajaa' wo' chik injohtik i reh paruloq'laj ye'aab' pan 
taxaaj. 

Re' i tinamit xkiwech'uj kiib' chikiwach chib'ih rub'anam i Jesús 

40Eh noq xkib'iraj i tinamit i xuq'or i Jesús, wilik i aj Judío xiq'orik reh chi je' wili: 
Re' winaq wili xti korik chi re' reh i k'ulik iloq reh inkiq'or chujalariik i ruq'oral i 
Dios, inki taqe. 

41Eh wilik i xiq'orik reh chi je' wili: Re' winaq wili re' i Cristo, inki taqe. Eh wilik i 
xiq'orik reh chi je' wili: Ma' re' taj, ruum re' i Cristo ma' nee ta rub'an chi 
paruyuq'ul i Galilea neenchalik. 

42Re' i tz'ihb'amaj pan santo laj huuj i ruq'or chi re' i naa rub'anam chi Cristo, re' 
ruuk' taqe i riih rumaam i reey David, eh chi ar naa ruchaliik pan tinamit Belén, 
re' wo' i rutinamiit i David, inki taqe. 

43Je' re' noq, re' taqe tinamit k'ul xyoj kik'ux chikiwach, ruum ma' nkireq ta chi 
riij chib'ih rub'anam i Jesús. 

44Wilik wo' taqe i xkaaj naq kik'amam prexo i Jesús xa re' la', ma' awach ta wo' 
ixukowej ruk'ux chuchopariik. 

Re' taqe q'atal q'orik ma' xkinimaj taj i Jesús 

45Re' taqe i cha'jen reh i rupaat i Dios, xiooj naq chopwoq reh i Jesús, xi sutinik 
wo' chik chaloq kuuk' i aj fariseo, kuuk' i kajaaw i k'amal kib'eeh aj tiij, xpahqaljik 
keh chi je' wili: ¿Chib'ih reet noq ma' xak'am taq chaloq i winaq re' re'? ki uchjik. 

46Eh re' keh je' wili i xkiq'or: Ma' xqak'am ta chaloq, ruum ma' jank'al q'iij 
inqib'iraj jino'q i winaq chi je' rukab' inq'orik i reh, inki taqe. 

47Re' taqe aj fariseo je' wili i xkiq'or: ¿Mi xayeew wo' taq awiib' chi jot'arik re' 
hat? 

48¿Mi ma' nakoj taq rehtaal re' chi ma' jino'q keh i k'amal qab'eeh, eh ma' jino'q 
qee hoj i k'ahchi' runimaniik reh i winaq re' re'? 

49Raaj i tinamit wili, i ma' keht'al taj chib'ih ruq'or i najtir k'uhb'aal, k'ahchi' 
kinimam. Ruuk' i re' k'ahchi' kiq'eb'em kiib' inki taqe. 

50Eh re' Nicodemo, k'amal kib'eeh i aj fariseo, re' i poninaq cho ruuk' i Jesús 
junriim chaq'ab', je' wili i xuq'or keh: 

51Re' k'uhb'aal ye'ooj qeh i ruq'or chi ma' ruk'ul taj chi awach i neenqakoj ru 
mahk, wila' komajaa' inqib'iraj chi korik chib'ih i mahk rub'anam, inki. 

52Re' keh je' wili i chaq'wik xkian: ¿Mi hat wo' aj Galilea re' hat, ruum ti okik chi 
riij? Chatijej riij i tz'ihb'amaj pan santo laj huuj. Ar neenareq chi riij chi ma' jino'q 
i jalal ruq'oral i Dios elinaq cho Galilea, inki taqe reh. 

53Chi riij i re', xiooj pankipaat chi kiju'junaal. 

Juan 8 

Re' ixoq xkan cho chub'anariik i k'oyomal 

1Eh re' Jesús reh xooj chinaah i yuuq', olivo. 

2Eh wahq'eq chi junwaar, xsutinik wo' chik chaloq i parupaat i Dios. Eh ma' 
k'isiin i tinamit xkimol kiib' ruuk', xutzunaa' riib', chi kik'uhlb'aaljiik. 

3Eh re' taqe i kik'uhtanik ree najtir k'uhb'aal, taqe i aj fariseo xkireq chaloq jinaj 
ixoq pan k'oyomal chi ch'uwa'risanik wach rukaxaro, xkipab'aa' i koq chuwach i 
Jesús pankiyejaal. 

4Eh je' wili i xkiq'or i koq reh i Jesús: Aj Tijineel, re' ixoq wili xti xqareq chaloq 
pan k'oyomal chi ch'uwa'risanik wach i rukaxaro 

5Eh re' k'uhb'aal ye'ooj reh i Moisés i ruq'or qeh chi naa qakansam chi ab'aj ixoq 
imb'anik reh i k'oyomal je' wili. Raaj i hat, ¿chib'ih inaq'or chi riij? inki taqe reh. 

6Re' taqe i re', je' re' i xkiq'or ree Jesús xa pajb'al reh. Ruuk' naq i re', naa kireqem 
ru mahk pankik'ux, re' Jesús xuk'utzaa' qohoq riib', xtohq'ik rutz'ihb'aam wach 
aak'al ruuk' i ju' q'ab'. 

7Eh ruum chi xa toq' toq' chik inkipech'uj i koq reh i Jesús, re' reh xupab'aa' 
johtoq riib', je' wili i xuq'or keh: Awach taq aweh i hat i ma' xta k'isinoq ru mahk 
re' reh i ruk'ul chi peet neerukut chi ab'aj ixoq wili, inki. 

8Chi riij i re', re' Jesús xuk'utzaa' wo' chik qohoq riib', xutoq'aa' wo' chik 
rutz'ihb'aam wach aak'al ruuk' i ju' q'ab'. 

9Eh noq xkib'iraj chi je' re' i xi k'amwik cho reh ixoq xk'ik' raaj chi wilik kimahk, 
chi kiju'junaal xkitoq'aa' reje elik ar. Re' i peet xiooj, re' taqe i rijib' taq winaq, eh 
korehtaal xiooj chi kunchelaal. Eh ach re' i Jesús, ruch'ihil ixoq xi kahnik 
panyejaal i tinamit. 

10Xpa'lojik wo' chik johtoq i Jesús, xupahqaaj reh ixoq chi je' wili: ¿Aha' xiooj taqe 
i k'ahchi' kiq'orik chi wilik amahk? Ma' awach ta xb'anik ti' k'axik aweh maje', 
inki reh. 

11Re' ixoq je' wili i xuq'or: Ma' jino'q keh Jaaw inki. Re' Jesús je' wili i xuq'or: Ni 
xata re' i hin neekinye'wik aweh panti' k'axik. Xa re' la', mat mahkunik chik hiy 
panapaat, inki. 

Re' Jesús xuq'or chi re' reh i kisaqumaal i tinamit wach ak'al 

12Re' Jesús je' wili xuq'or keh i tinamit: Re' hin i kisaqumaal i tinamit wach ak'al. 
Awach i kirutahqeej ma' naa ta chik rub'eeh panq'equm, naa la' ruwihiik 
chupaam saqum inye'wik k'acharik, nki. 

13Eh re' taqe i aj fariseo je' wili i xkiq'or ree Jesús: Re' inaq'or re' re', xa aq'oral i 
hat cha wib'il awiib'. Re' inaq'or, ma' korik taj, inki taqe. 

14Re' Jesús je' wili i xuq'or ke: Re' taqe nuq'or korik, atoob' ta xa nuq'oral hin chi 
wib'il wiib' ruuk' taqe nuq'or. Re' hin weht'al aha' xin chalik, eh aha' kinooj, re' 
taq i hat, ma' aweht'al ta taq. 

15Re' taq i hat inakoj taq ru mahk i ju'jun je' rukab' taq inchalik panak'ux i hat. Eh 
re' hin, ma' awach taj i nukoj ru mahk. 

16Eh wi awach i xnuq'at i q'orik chinaah i hin, re' korik naa nub'anam, ruum ma' 
wutkeel ta nuq'at i q'orik, wuch'ihil la' i waJaaw, i xtaaq'anik cho weh. 

17Eh chupaam i k'uhb'aal ye'ooj taq aweh i hat, tz'ihb'amaj chi wila' wilik kiib'-oq 
chi winaq xi ilwik reh i chib'ih i xb'aan, eliik wach i xkiq'or, re' re' korik. 

18Wila' je' re' i ruq'or, je' wo' hin re' hin i jinaj inq'orik i korik chi wiij chi wib'il 
wiib'. Eh re' i rukab' inq'orik reh i korik chi wiij, re' i waJaaw xtaaq'anik cho weh, 
inki. 

19Re' taqe i aj fariseo je' wili i kiq'or reh i Jesús: ¿Aha' wilik aaWaJaaw? inki taqe. 
Re' Jesús je' wili xuq'or: Re' taq i hat ma' aweht'al ta taq nuwach i hin, je' wo' hoq 
i waJaaw. Wi ta aweht'al taq nuwach i hin, aweht'al wo' naq taq wach i waJaaw, 
inki. 

20Re' Jesús xuq'or taqe wili noq xub'an i k'uhb'alinik parupaat Dios, re' i wilkeeb' 
wii' kaxoon i molarik wii' i lemóxna. Xa re' la', ma' jino'q wo' xchopwik ree Jesús, 
ruum komajaa' naq i rureq i ru orahiil ree ruchopariik. 

Aha' naa wojiik i hin, ma' nee ta taq i na a'n i ponik ar i hat, inki Jesús 

21Re' Jesús je' wili i xuq'or: Re' hin naa wo' chik wojiik. Eh re' taq i hat naa naq 
chik kin taq asik'im. Xa re' la', xa panamahk wo' taq naa akimiik, ruum ma' naa ta 
taq a'nam i ponik naa nuwihiik wii' i hin, inki. 

22Re' taqe i k'amal kib'eeh i aj judío je' wili i xkiq'or: Noq iraaj k'ahchi' rukapaam 
chi naa rukansam riib', ruum nee re' i ruq'or chi ma' nee ta nqa a'n i ponik i hoj 
aha' naa ruwihiik wii' i reh, inki taqe. 

23Re' Jesús je' wili xuq'or: Re' taq i hat, hat taq aj wach ak'al, eh re' hin, hin aj pan 
taxaaj. Re' taq i hat, xa hat taq reh i wach ak'al eh re' hin, ma' hin ta reh i wach 
ak'al. 

24Ruum aj re', xnuq'or taq aweh chi naa taq akimiik panamahk. Xti korik wo' chi 
naa taq akimiik panamahk, wila' ma' xanimaj taq chi re' hin, hin aj pan taxaaj, ki 
uchjik. 

25Eh xkipahqaaj reh i Jesús chi je' wili: ¿Xti awach aj wo' re' i hat? inki taqe. Re' 
Jesús je' wili i xuq'or: Re' hin nuq'orom taq chik chaaweh pampeet awach i hin. 

26Re' hin ko wilik naq taq i naa nuq'orom chawiij, koruk'ul naq chi nee taq inuq'at 
i q'orik cha naah. Xa re' la', ma' naa ta nub'anam, ruum re' xtaaq'anik cho weh 
korik wach ruk'ux, eh aha' wilik i ruq'orom weh, xa re' wo' naa nuq'orom keh i 
tinamit, inki. 

27Re' keh xama' xkireq ta wo' chi riij chi re' Jesús chi riij i Ajaab'ees Dios k'ahchi' 
chi q'orik. 



2141 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

28Ruum i re' je' wili i xuq'or i Jesús: Noq naa taq kiin ajosam wach kuruus i hin, 
Ak'uunb'ees nuwii' winaq, kora'j taq naa anab'eem re' chi korik chi re' hin, hin aj 
pan taxaaj. Eh chi ma' xtaj i nub'an chi xa nuna'ojb'al wiib', re' la' i nuq'or i 
ruk'uhtaam cho weh i waJaaw, 

29Re' waJaaw xtaaq'anik cho weh xa wilik wo' wuuk'. Ma' hin ta rukanaam chi 
wutkeel, ruum eliik k'ahchi' kiin chub'anariik imponik chuwach i reh, inki Jesús. 

30Eh noq xuq'or taqe re' i Jesús, ma' k'isiin i tinamit xinimanik reh. 

Re' i korik naa resaniik taq aweh pan q'ab' inchopwik taq anaah 

31Re' Jesús je' wili i xuq'or keh i aj judío xinimanik reh: Wila' ma' xakanaa' taq 
chik runimjiik i nuq'oral, naa taq akahniik chi manlik waj tahqaneel. 

32Eh naa taq anab'eem i korik, re' i korik naa taq resaniik chaaweh pan q'ab' 
inchopwik taq anaah, inki. 

33Eh re' keh je' wili i xkiq'or: Re' hoj, hoj cho riih rumaam i Abraham ma' awach 
ta inchopwik qanaah. Eh ¿chib'ih reet noq inaq'or chi re' korik naa resaniik cho 
qeh pan q'ab' inchopwik qanaah? inki taqe. 

34Chalik i Jesús je' wili i xuq'or keh: Re' hin xti korik taq i nuq'or aweh chi 
chu'nchel i kib'anik reh i mahk, re' wo' mahk inchopwik kinaah. 

35Re' xa chi mosojik chopooj naah ma' nee ta nkahnik pampaat chi jumpech. Re' i 
ak'uunb'ees reh naa rukahniik chi jumpech parupaat i rajaaw. 

36Wila' re' hin, Ak'uunb'ees Dios nee kinesanik taq chaaweh pan q'ab' inchopwik 
taq anaah, xti korik chi nee taq ti elik cho pan q'ab' chi jumpech. 

37Korik re' hin weht'al chi re' taq i hat, hat taq cho riih rumaam i Abraham. Xa re' 
la', kinawaaj taq kinakansam, ruum ma' nanimaj ta taq i nuq'oral. 

38Re' hin, re' i nuq'or i ruk'uhtaam cho weh i waJaaw. Eh re' taq i hat, re' taq i na 
a'n i ruq'orom taq aweh awajaaw, ki uchjik ruum i Jesús. 

39Re' taqe i aj judío je' wili xkiq'or: Re' hoj re' i Abraham i xikin cho qamaam inki 
taqe. Re' Jesús je' wili i xuq'or: Wi ta korik chi hat taq riih rumaam i Abraham, re' 
naq taq i na a'n i hat i rub'anam chaloq i reh. 

40Raaj i wili, ro'q ta nuq'orom wo' naq taq chaaweh i korik re' i ruk'uhtaam cho 
weh i Dios, re' taq i hat xa kinawaaj wo' taq kinakansam. Re' Abraham ma' nik' ta 
xub'an cho reh i je' re'. 

41Re' taq i hat, re' taq i na a'n inki a'n taq awajaaw, ki uchjik. Re' keh je' wili i 
xkiq'or: Re' hoj ma' xata hoj molooj pamb'eeh xa jinaj la' i QaJaaw, xa re' wo' jinaj 
chi Dios inki taqe. 

42Eh re' Jesús je' wili i xuq'or: Wi ta korik chi re' Dios taq aaWaJaaw, kinak'ax naq 
taq, ruum re' hin ruuk' i Dios xin chalik, eh ayu' wilkiin taq awuuk' wach ak'al. Re' 
hin ma' xata nuna'ojb'al wiib' noq xin chalik, re' Dios xtaaq'anik cho weh. 

43Eh ¿chib'ih reet noq ma' nareq taq chi riij i nuk'uhb'aal noq inaq'or taq i hat? Xa 
ruum chi ma' nawaaj ta taq ab'iram i nuq'or taq aweh. 

44Re' taq awajaaw i hat re' i aj Yahm re' taq i reh inehchanik aweh, eh re' taq i na 
a'n iraaj i reh. Eh re' aj Yahm, xa aj kaansoom wo' chaloq pampeet. Ma' jank'al ta 
rub'an i korik, ma' ruq'or taj i korik. Eh noq i rub'an chukuj q'orik, xa re' reh 
ruq'or riib', ruum re' reh chukul q'orik, re' reh i rajaaw i chukuj q'orik. 

45Eh re' hin ma' kinanimaj ta taq, ruum re' i korik i nuq'or taq aweh. 

46¿Awach taq aweh i hat i neenreqwik numahk? Eh wila' re' i korik i nuq'or, 
¿chib'ih reet noq ma' nanimaj taq weh? 

47Eh awach i rak'uun rixq'uun i Dios, irib'iraj taqe i ruq'oral i Dios. Re' taq i hat 
ma' nawaaj ta taq ab'iram ruq'oral i Dios, ruum ma' hat ta wo' taq rak'uun 
rixq'uun i reh, inki. 

Re' i Cristo xa wilik wo' chaloq noq komajaa' inaasjik i Abraham 

48Eh re' taqe k'amal kib'eeh i aj judío je' wili i xkiq'or reh i Jesús: Ruuk' taqe 
naq'or re' re' xti rub'ehel chi nqaq'or aweh chi hat aj Samaria chi wilik i ma' 
tob'laj uxlab'al awuuk', inki taqe reh. 

49Re' Jesús je' wili i xuq'or keh: Re' hin ma' xta jino'q ma' tob'laj uxlab'al wuuk'. 
Re' la' waJaaw k'ahchi' nuye'em ruloq'il, eh re' taq i hat ma' nayeew ta taq 
nuloq'il i hin. 

50Re' hin ma' k'ahchi' ta nuq'orom chi naa taq aye'em nuloq'il, ro'q ta jinaj wo' 
naq iraaj chi naa ruye'ariik nuloq'il, re' i nq'atwik q'orik. 

51Re' hin xti korik taq i nuq'or aweh chi awach i runimaj i nuq'oral, ma' jaruuj naa 
rukimiik, inki. 

52Re' taqe i aj judío je' wili i xkiq'or reh i Jesús: Yu'naak xqareq chik chi riij chi 
wilik i ma' tob'laj uxlab'al awuuk'. Re' hoj qeht'al chi re' i Abraham kamnaq 
chaloq, je' wo' taqe i xijalwik cho ruq'oral i Dios. Eh re' hat, ¿chib'ih reet noq 
inaq'or chi ma' naa ta rukimiik awach i naa runimaniik reh aq'oral? 

53¿Xiik' oon chik naah re' awajaawriik i hat chuwach i xikin cho qamaam, 
Abraham? Re' reh kamnaq chaloq, je' wo' taqe i xijalwik cho ruq'oral i Dios. Raaj i 
hat, ¿chib'ih chik awajaawriik noq inakapaaj? inki taqe reh. 

54Re' i Jesús je' wili i xuq'or keh: Wila' xa re' hin i nuyeew runimaal nuwach chi 
wib'il wiib', xama' xta neenokik wii' re' la' waJaaw inye'wik runimaal nuwach, re' 
wo' inaq'or taq chi aaDios i hat. 

55Xa re' la' ma' aweht'al ta wo' taq wach. Re' hin weht'al wach. Eh nee ta nuq'or 
taq aweh chi ma' weht'al ta wach, hin naq chukul q'orik je' akab' taq i hat. Re' hin 
korik chi weht'al wach, eh i nunimaj wo' i ruq'oral. 

56Eh re' i Abraham, re' taq i xikin cho aamaam i hat, xsuuqb'ik ruk'ux, noq 
xrib'iraj cho rib'iral i ruq'ijil i nuk'uliik ayu' wach ak'al. Eh noq xk'uhtjik cho reh, 
xsuuqb'ik ruk'ux, inki Jesús. 

57Re' taqe i aj judío je' wili i xkiq'or reh i Jesús: Re' hat komajaa' ta lajeeb' 
roxk'ahl haab' ahab'ul. Eh ¿nik' wach noq inaq'or chi xanab'eej wach i Abraham? 
inki taqe. 

58Re' Jesús je' wili i xuq'or keh: Re' hin xti korik taq i nuq'or aweh chi re' hin xa 
wilkiin wo' chaloq noq komajaa' inaasjik i Abraham, inki. 

59Noq xkib'iraj chi je' re' i k'amal kib'eeh i aj judío, xkichop chaloq ab'aj 
kanteesb'al naq reh i Jesús. Eh re' reh ma' kota chik xuk'uhtaaj riib' keh xelik reje 
chupaam i rupaat i Dios xik'ik reje pankiyejaal. 

Juan 9 

Re' Jesús xuteh inaq'wach jinaj i winaq moywach chi raasb'al 

1Eh noq ojik i rub'an i Jesús, xrilow wach jinaj i winaq moywach chaloq chi 
raasb'al. 

2Eh re' taqe i raj tahqaneel xkipahqaaj reh chi je' wili: Qaj Tijineel, ¿Awach i wilik 
ru mahk chi x-aasjik chi moywach i winaq wili ru mahk i reh, oon kimahk 
irutuutrajaaw? inki taqe. 

3Re' Jesús je' wili i xuq'or: Ma' ruum taj i ru mahk i reh, ni xata ruum i kimahk i 
rutuut rajaaw x-aasjik chi je' re', re' la' raaj i Dios chi ruuk' i winaq wili naa 
ruk'utiniik i naa rub'anam. 

4Yu'naak ko je' pan q'iij wilkooj, ajwaal wach chi naa qa'nam i rukamaj i 
xtaaq'anik cho weh, ruum je' naa okik reh i aq'ab', eh ar ma' nee ta chik i ruyeew 
riib' chi awach neemb'anik reh i kamanik re' re'. 

5Noq ko wilkiin i hin ayu' wach ak'al, hin ruSaqumaal i tinamit noq wilkiin, inki. 

6Eh noq ruq'orom chik taqe re' i Jesús, xuchuhb'aaj qohoq wach aak'al, ruuk' i re' 
xuyejaa' k'isiin i ch'uwa', eh xuyulej chi riij kab'chel inaq'wach i winaq moywach 

7Eh je' wili i xuq'or reh: hiy chatz'aj i naq'awach panjul haa', Siloe, i nuchjik. 
(Siloe iraaj ruq'orom Taaq'amaj) Eh re' winaq xooj wo' chutz'ajariik inaq'wach, 
intz'ehtanik chik noq xsutinik chaloq. 

8Re' taqe i ruka'jaah i moywach naq, taqe i ilwinaq cho wach chi pahqanik 
lemóxna, je' wili i xkiq'or chikiwach: ¿Mi ma' re' re' i winaq wili i rutzunaa' riib' 
xa aha' chi pahqanik rulemóxna? inki taqe. 

9Wilik kiq'orik reh: Re' i reh, inki taqe. Eh wilik kiq'orik reh: Ma' re' tee reh, ro'q 
ta re' i reh noq ink'utinik, inki taqe, re' winaq moywach naq re' hin, inki. 

10Xkib'iraj chi je' re', je' wili i xkiq'or reh: ¿Nik' wach noq xteh naq'awach? inki 
taqe. 

11Re' i winaq je' wili i xuq'or: Re' i winaq, Jesús rub'ihnaal, xuyejaa' i ch'uwa', 
xuyulej chi riij kab'chel inaq'nuwach, hiy chatz'aj i naq'awach panjul ha', Siloe, 
inki weh. Eh xooj wo' nutz'aj i naq'nuwach, eh xinilwik, inki. 

12Eh aha' wilik i winaq re' re' ¿yu'naak? inki taqe reh. Re' re' ra'j xti ma' weht'al ta 
re' aha' wilik, inki moywach naq. 

Re' taqe i aj fariseo xkipahqaaj reh i winaq nik' wach noq xteh inaq'wach 

13Re' i moywach naq xk'amarik reje chikiwach aj fariseo, 

14ruum re' Jesús pan hi'limb'al q'iij xuyejaa' i ch'uwa' xuteh wii' inaq'wach i 
winaq moywach 

15Re' taqe i aj fariseo xkipahqaaj reh chi je' wili: ¿Nik' wach noq xuteh i 
naq'awach i winaq re' re'? inki taqe. Re' reh je' wili i xuq'or: Xuyulej i ch'uwa' chi 
riij inaq'nuwach kab'chel. Eh re' hin xponik nutz'aj i naq'nuwach ruum aj re', 
yu'naak kinilwik chik, inki. 

16Eh wilik taqe i aj fariseo je' wili xkiq'or: Re' winaq wili ma' ruuk' taj i Dios 
inchalik, ruum i rub'an i kamanik pan hi'limb'al q'iij, inki taqe. Wilik i xiq'orik reh 
chi je' wili: Eh ¿nik' naq wach noq neeruk'uhtaaj taqe i nimaq wach ma' ilooj taj 
wili, aj mahk taj? inki taqe, ma' xkian ta jinaj wach kik'ux. 

17Eh je' wo' chik wili i xkiq'or reh: Wila' korik chi xuteh i naq'awach i winaq re' 
re', ¿awach i reh noq inakapaaj i hat? inki taqe reh. Chi wee hin jalal ruq'oral i 
Dios, inki noq chaq'wik. 

18Eh re' taqe i aj judío ma' xkinimaj taj chi re' winaq re' re' moywach cho chi 
raasb'al, eh chi chupaam taqe q'iij re' re' inilwik chik, korehtaal xkitaq'aaj 
ruk'amariik i rutuut rajaaw. 

19Eh xkipahqaaj reh i rutuut rajaaw chi je' wili: ¿Mi awak'uun taq i winaq wili? 
Re' hoj inqaaj taq chi neenaq'or qeh mi xti korik chi moywach noq x-aasjik. Eh 
yu'naak, ¿nik' wach noq inilwik chik? inki taqe. 

20Eh re' i rutuut rajaaw je' wili i chaq'wik xkian: Hoo', korik chi qak'uun, eh korik 
chi moywach noq aasjinaq chaloq. 

21Eh re' hoj ma' qeht'al taj nik' wach noq inilwik chik yu'naak. Eh ma' qeht'al taj 
awach xtehwik ree naq'wach, cha pahqaaj taq ree reh. Re' reh wilik chik ruhab'ul, 
nee taq i ruq'or aweh nik' wach noq xteh inaq'wach, inki taqe. 

22Je' re' xkiq'or i rutuut rajaaw ruum i kiyo'jiik, ruum re' taqe i k'amal kib'eeh i aj 
judío kianam chik jinaj wach kik'ux chi naa kesam cho chi riij i paat inkiloq'ej wii' 
i Dios, awach nee nq'orik reh chi re' Jesús re' i Cristo. 

23Ruum aj re', je' wili xkiq'or i rutuut rajaaw: Chapahqaaj taq re' reh wilik chik 
ruhab'ul, inki taqe. 

24Re' taqe i aj judío xkiyuq'eej wo' chik kuuk' i winaq moywach naq, je' wili i 
xkiq'or reh: Xti cha q'or qeh i korik parub'ihnaal i Dios mi korik chi re' winaq re' 
re' xtehwik i naq'awach. Re' hoj ma' nqanimaj taj, ruum qeht'al chi re' reh aj 
mahk, inki taqe. 

25Re' reh je' wili i xuq'or: Re' re' ra'j ma' weht'al ta re' hin mi aj mahk i winaq re' 
re'. Xa re' weht'al i hin, chi hin naq moywach eh yu'naak kinilwik chik ruum, inki. 

26Eh xkipahqaaj wo' chik reh chi je' wili: ¿Chib'ih i xub'an aweh? ¿Nik' wach noq 
xuteh i naq'awach? inki taqe reh. 

27Re' reh je' wili i xuq'or: Re' hin xnuq'or taq chik aweh, eh ma' nanimaj ta taq 
weh. ¿Chib'ih reet noq inawaaj wo' taq chik chi naa nuq'orom aweh? ¿Mi nawaaj 
wo' taq re' hat chi naa taq akahniik chi raaj tahqaneel? inki. 

28Xkib'iraj chi je' re' i xq'orarik keh, xkib'aj, je' wili i xkiq'or reh: Re' hat, hat raj 
tahqaneel i winaq re' re'. Eh re' hoj, hoj raj tahqaneel i Moisés wihinaq chaloq. 

29Re' hoj qeht'al chi re' Dios ruq'o'reem chaloq i Moisés. Eh re' winaq inaq'or i 
hat, xata qeht'al aha' elinaq chaloq, inki taqe reh. 

30Re' moywach naq je' wili i xuq'or: Q'e' taq kinokik meem i na a'n, ruum inaq'or 
taq chi ma' aweht'al ta taq aha' elinaq chaloq i winaq re' re'. Eh re' hin, xuteh 
inaq'nuwach. 

31Eh qeht'al chi re' Dios ma' rib'iraj ta taqe i aj mahk xa re' wo' rib'iraj taqe i 
kiloq'inik reh, eh inki a'n iraaj i reh. 

32Eh je' wo' chik, ma' jank'al q'iij i nib'irjik rib'iral chi wilik ta jino'q intehwik reh 
inaq'wach jino'q i moywach cho chi raasb'al. 

33Eh wi ta ma' ruuk' i Dios inchalik, ma' xta naq ineenchol rub'aan, inki keh. 

34Eh je' wili i xkiq'or reh i moywach naq: Re' hat pamahk hat aasjinaq ¿Nik' wach 
noq inakapaaj chi naakooj atijem? inki taqe. Eh xkesaj cho chi riij i paat inkiloq'ej 
wii' Dios. 

Re' taqe i moywach panuxlab'al 

35Re' Jesús xrib'iraj chi re' moywach naq xehteesjik cho chi riij i paat inlooq'jik 
wii' i Dios. Eh noq xuk'ul pamb'eeh, xupahqaaj reh chi je' wili: ¿Mi nanimaj i hat i 
Ak'uunb'ees Dios? inki. 

36Re' reh je' wili xuq'or: Jaaw, re' hin inwaaj chi neenaq'or weh awach i re', reh 
chi neenunimaj, inki. 

37Re' Jesús je' wili i xuq'or: Re' hat awilom chik wach hin i k'utaaj i nub'an 
awuuk', inki reh. 

38Eh re' i moywach naq, xuxuk'aa' riib' chuwach i Jesús, wila' re' i hat, Jaaw, 
tinunimaj chu'nchel nuk'ux, inki reh. 

39Eh re' Jesús je' wili xuq'or: Re' hin xin chalik wach ak'al chuq'atariik i q'orik reh 
chi re' taqe i moywach naa rutehiik inaq' kiwach, chi re' taqe i tehlik naq 
inaq'kiwach, naa kikahniik chi moywach, inki. 

40Eh noq xkib'iraj chi je' re' i aj fariseo wilkeeb' i koq ruuk' i Jesús, xkipahqaaj reh 
chi je' wili: Raaj i hoj, ¿hoj aj wo' naa moywach noq inaq'or re'? inki taqe reh. 

41Re' Jesús je' wili i xuq'or: Wi ta hat taq moywach ma' xta naq taq amahk. Ruum 
la' chi naq'or taq chi tehlik i naq'awach, naa rukahniik cha naah taq amahk, ki 
uchjik ruum i Jesús. 

Juan 10 

Re' i aj cha'joom, eh re' taqe rutentzuun 

1Re' Jesús je' wili i xuq'or keh: Re' hin xti korik taq i nuq'or aweh: Awach i ma' re' 
ta chi chii' i ru puertahiil i kikoraal i tentzun inokik, tokoom chik inooj johtoq, re' 
re' ajileq' eh aj kaansoom. 

2Eh re' i manlik aj cha'jen tentzun reh, xti chi chii' i puerta inokik i koq. 

3Eh re' aj cha'joom i ruteh i puerta. Eh inokik i koq, i ruyuq'eej taqe i rutentzuun 
ruuk' i kib'ihnaal, eh re' keh inkib'iraj wo' i ruq'oral. Eh i resaj taqe chaloq chi riij 
i koraal i rutentzuun. 

4Eh resam-oq chik taqe chaloq chu'nchel i rutentzuun, inooj chi peet b'eeh 
chikiwach. Re' taqe rutentzuun inkitahqeej wo' hoq, ruum keht'al wach i ruq'oral. 

5Re' taqe i rutentzuun ma' nkitahqeej ta i ma' keht'al ta wach kielik chuwach, 
ruum ma' keht'al taj nik' wach kiq'orik taqe i ma' keht'al ta wach, inki Jesús. 

6Re' Jesús xuq'or keh i jalwaach q'orik wili, xa re' la' re' keh xama' xkireq ta wo' 
chi riij chib'ih i xraaj ruq'orom keh ruuk' i re'. 

Re' i Jesús xuq'or chi re' reh i Atoob'laj aj Cha'joom 

7Eh je' wo' chik wili i xq'orarik keh ruum i Jesús: Re' hin xti korik taq i nuq'or 
aweh chi re' hin i Puerta i kiokik wii' taqe i tentzun. 

8Eh chu'nchel i k'ulinaq chi peet b'eeh chi nuwach i hin, ajileq', aj kaansoom taqe, 
eh ma' xinimjik ta wo' kuum taqe i tentzun. 

9Re' hin i Puerta. Awach inokik wuum i hin, re' re' naa ruko'ljiik, eh naa rukahniik 
chi je' rukab' i tentzun i nelik inokik pan koraal, eh i rureq ruwa'. 

10Re' i ajileq', xa re' i leq', xa re' ikaansanik, xa re' sachooj xchalik rub'an. Raaj i 
hin, xin chalik chuye'ariik taq aweh i k'acharik, reh chi naa taq ruwihiik 
aak'achariik chi juneliik. 

11Re' hin i Atoob'laj aj Cha'joom. Re' i atoob'laj aj cha'joom i ruyeew riib' 
pankimik chi riij taqe rutentzuun. 

12Eh re' aj cha'joom xa re' i rutojb'aal i ruk'ax, noq i rilow chi nk'u'loq i xojb' i 
rukanaa' taqe kahnoq i tentzun, i rumol chi elik, ruum ma' re' ta wo' i reh i manlik 
cha'joom, eh ma' re' ta wo' reh taqe i tentzun. Eh re' xojb', i ruchop taqe i tentzun, 
k'ul i rutukej kiwach. 

13Re' i winaq re' re' i rumol chi elik, ruum re' reh xa re' wo' i rutojb'aal iraaj, eh 
re' taqe i tentzun ma' xta raaj reh. 

14Re' hin i Atoob'laj aj Cha'joom. Weht'al kiwach nutentzuun, eh re' taqe i wee hin 
keht'al wo' nuwach, 

15je' rukab' noq reht'al nuwach i waJaaw i hin, je' wo' re' noq weht'al wach i reh. 
Je' re' noq, re' hin i nuyeew wiib' pankimik chikiij taqe i nutentzuun. 

16Eh wilik taqe i nutentzuun ma' re' ta ruuk' i wilkeeb' ayu' pan koraal. Re' keh 
naa wo' nuk'amam taqe cho ayu', naa kib'iram i nuq'oral, xa jinaj chik kiwach naa 
rukahniik, eh xa jinaj chik chi aj cha'joom i naa rucha'jiniik keh. 

17Re' waJaaw kiruk'ax, ruum i nuyeew wiib' pankimik, reh chi naa wo' chik 
nuk'ulum i nuk'achariik. 

18Ma' tokoom taj naa rukansaniik weh xanaa la' nuye'em wiib' chi kimik. Ruum 
re' hin wilik wajaawriik chuye'ariik wiib' chi kimik, eh wilik wajaawriik 
chuk'ulariik wo' chik i nuk'achariik. Re' i wili xuq'or cho weh i waJaaw, inki Jesús. 

19Eh noq xkib'iraj i q'orik wili taqe i k'amal kib'eeh i aj judío, xyoj wo' chik kik'ux 
chikiwach. 

20Eh wilik taqe i xkiq'or chi je' wili: ¿Chib'ih reet noq inkinimaj i ruq'or i winaq 
re' re'? Re' reh wilik i ma' tob'laj uxlab'al ruuk', eh ahqaal inki taqe. 

21Wilik xiq'orik reh chi je' wili: Ma' awach taj i wilik ma' tob'laj uxlab'al ruuk' nee 
nq'orik chi je' rukab' i reh. Re' ma' tob'laj uxlab'al ma' nee ta ruteh inaq'kiwach 
taqe i moywach inki taqe. 

Re' taqe i k'amal kib'eeh i aj judío xkixowaaj wach i Jesús 

22Ar Jerusaleem paruq'ijil jab', k'ahchi' kik'sam i ninq'iij, re' i ruhab'ul i rusulariik 
i rupaat i Dios. 

23Eh re' Jesús b'ehik i rub'an ar chi muuj i rupaat i Dios, re' i Muuj Salomón 
rub'ihnaal. 

24Eh xkisutej riij i Jesús, eh xkipahqaaj reh chi je' wili: ¿Xti ko jaruuj aj wo' nateh 
wach qeh chib'ih a'nam? Wila' re' i hat i Cristo, xti cha q'or qeh yu'naak chi 
jumpech, inki taqe. 

25Eh re' Jesús je' wili i chaq'wik xub'an: Re' hin nuq'orom taq chik aweh awach i 
hin, eh ma' nanimaj ta taq weh. Re' taqe i ma' ilooj taj i nub'an ruuk' i rajaawriik i 
waJaaw ink'uhtanik reh chi korik awach i hin. 

26Eh re' taq i hat ma' nanimaj ta taq, ruum ma' hat ta wo' taq haa' chi kixilak taqe 
i nutentzuun. 

27Re' taqe i nutentzuun i hin inkinab'eej i nuq'oral, eh re' hin weht'al wo' kiwach, 
eh kinkitahqeej wo' hoq. 

28Eh re' wo' hin kinye'wik keh i juneliik k'acharik. Eh ma' jaruuj naa rusahchiik 
kiwach, eh ma' awach ta neenq'uchwik keh panuq'ab'. 

29Re' waJaaw xye'wik weh taqe nutentzuun xiik' naah i rajaawriik chikiwach 
chu'nchel chib'ih i wilik. Eh ma' awach ta neenq'uchwik keh pan q'ab' i waJaaw. 

30Re' i waJaaw, eh re' hin, xa jinaj qawach, inki Jesús. 

31Xkib'iraj chi je' re' taqe i k'amal kib'eeh i aj judío, xkichop taqe chaloq ab'aj 
kantesb'al naq reh i Jesús. 

32Je' wili i xq'orarik keh ruum i Jesús: Ruuk' i rajaawriik i waJaaw, ma' k'isiin 
otob'il xnub'an taq chawach. ¿Aha' wilik ximahkunik wii' ruuk' taqe re', ruum 
kinawaaj taq kinakansam chi ab'aj? inki. 

33Re' taqe i k'amal kib'eeh i aj judío je' wili i xkiq'or reh: Re' hoj ma' ruum taj i 
holohik laj na'ojb'al i na a'n tiqaaj kaat qakansam chi ab'aj, ruum la' chi 
naq'ehtaaj i Dios ruuk' taqe aq'oral. Xanaah re', xa hat wo' winaq, eh inakoj 
inchaa wiib' chi Dios, inki taqe. 

34Eh je' wili i xq'orarik keh ruum i Jesús: Chupaam i k'uhb'aal ye'ooj taq chaaweh 
i hat tz'ihb'amaj, chi re' Dios awach i kinimanik reh ruq'or chi dios taqe, inki. 

35Wila' tz'ihb'amaj cho pan santo laj huuj chi re' Dios xukoj taqe cho chi dios 
awach taqe aj eh xuq'or i ruk'uhb'aal, ma' nee ta ruyee riib' chi neen q'orarik chi 
ma' korik taj. 

36Eh re' hin, re' wo' Dios xsik'wik cho nuwach, eh xirutaq'aaj chaayu' wach ak'al. 
Eh ¿nik' taq wach noq inaq'or i hat chi xnuq'ehtaaj i Dios, ruum chi xnuq'or wiib' 
chi hin Rak'uun i reh? 

37Wila' ma' k'ahchi' kiin taqe i rukamaj i waJaaw, i ruk'ul chi ma' nee ta taq 
kinanimaj. 

38Eh wi xnub'an i rukamaj i waJaaw, ro'q ta ma' nee taq kinanimaj i hin, cha nimaj 
taq aha' wilik i neenub'an. Reh chi nee taq inanab'eej chi re' i waJaaw wilik wuuk' 
i hin, eh re' hin wilkiin ruuk' i waJaaw, ki uchjik ruum i Jesús. 

39Eh xkaaj wo' naq chik kichopom i Jesús xa re' la', re' reh ma' xuyeew ta wo' riib' 
keh. 

40Chi riij i re', re' Jesús xooj wo' chik parelb'aal q'iij ree nim ha' Jordán. Ar xwihik 
chupaam i ye'aab' re' xub'an cho wii' qasanik ha' i Juan pampeet. 

41Eh ma' k'isiin i xiooj ilwoq reh i Jesús, je' wili xkiq'or: Re' Juan aj qasan ha' ma' 
xta jino'q ma' ilooj taj xuk'uhtaaj xa re' la', re' i xuq'or chi riij i winaq wili xti 
korik, inki taqe. 

42Eh ma' k'isiin i xinimanik reh i Jesús chupaam i ye'aab' re' re'. 

Juan 11 

Re' i rukimiik i Lázaro 

1Eh jinaj i winaq xwihik q'e' yowaab', Lázaro i rub'ihnaal. Ar Betania xi patinik 
ruch'ihil taqe i kiib' chi ranaab', María b'ih i jinaj, Marta b'ih i jinaj. 

2Re' i María re' re' i xb'uch'wik reh i rooq i QaJaaw Jesús chupaam ink'ohnik laj 
iq'oom eh ruuk' wo' chik i rismaal i naah xuchiqsaj i rooq i Jesús. 

3Eh re' taqe i ranaab' i Lázaro xkitaq'aaj i taqareel, xponik ruq'or reh i Jesús chi 
je' wili: Jaaw, re' i q'e' nak'ax xqajik chi yab'ilaal, inki. 

4Noq xrib'iraj chi je' re' i Jesús, je' wili i xuq'or: Re' yab'ilaal re' re' ma' kantesb'al 
ta reh, k'uhtb'al la' reh chi naa ruye'ariik ruloq'il Ajaab'ees Dios, eh chi naa 
ruye'ariik nuloq'il i hin, Ak'uunb'ees Dios, inki. 

5Re' Jesús ma' re' ta nkiwii' chi q'e' i ruk'ax i Marta i María, je' wo' hoq i Lázaro, 

6noq xq'orarik reh chi xqajik chi yab'ilaal i Lázaro, kokiib' chik q'iij xkahnik 
chupaam i ye'aab' wilik wii'. 

7Chi riij i re', re' Jesús je' wili i xuq'or keh i raj tahqaneel: Taq wo' taq chik Judea, 
inki. 

8Re' taqe aj tahqaneel je' wili i xkiq'or reh: Qaj Tijineel, komajaa' ta najtir xatkaaj 
naq kikansam chi ab'aj ar taqe i aj judío, eh inawaaj wo' chik ojik ar, inki taqe. 

9Eh je' wili i xq'orarik keh ruum i Jesús: Re' i jinaj q'iij, kab'laj ora i wilik reh. Eh 
awach i pan q'iij imb'ehik, ma' nee ta rutoxk'iij i rooq, ruum i rilow i saqum wilik 
chinaah i wach ak'al wili. 

10Eh raaj wila' panq'equm aq'ab' imb'ehik jino'q, re' re' ra'j neerutoxk'iij re' rooq, 
ruum ma' xta saqum insihq'inik reh, inki. 

11Chi riij i re', je' wo' chik wili i xuq'or keh: Re' qamigo, Lázaro rub'ihnaal, xqajik 
chi wirik, eh re' hin naa rojiik wuksam, inki. 

12Re' taqe raj tahqaneel je' wili i xkiq'or reh Jaaw, wila' xqajik i ruwiriik, re' re' 
rehtalil chi naa ruk'achjiik, inki taqe. 

13Xanaah re', re' i xuq'or i Jesús re' chi xkimik chik i Lázaro. Eh noq xkikapaaj 
taqe i raj tahqaneel chi re' wirik xuq'or, xa wirik chi je' wili. 

14Re' i Jesús xuq'or keh i korik, je' wili i xuq'or: Re' Lázaro korik chi xkimik chik. 

15Eh re' hin q'e' insuuqb'ik nuk'ux chi ma' wilkiin ta ar noq xkimik, eh ma' xta 
reet taq cha weh i hat, chi je' re' neenkowjik taq ak'ux, taq taq qilow, inki. 

16Eh re' i Tomas, re' i Laach inkiq'or reh, je' wili i xuq'or keh i ruch aj tahqaneel: 
Wila' naa rojiik i reh, taq taq haa' i hoj, hoj-oq junkimiik ruuk' ar, inki. 

Re' Jesús i nuksanik cho keh i kamnaq, re' wo' reh inye'wik k'acharik 

17Eh noq xponik i Jesús Betania, xq'orarik reh chi kijib' chik q'iij rumuhqiik i 
Lázaro. 

18Re' Betania ma' najt ta ruuk' i Jerusaleem wilik xa je' naa k'isiin ma' jinaj léwa 
ruuk'. 

19Eh noq xkimik i kixib'aal i Marta ruch'ihil i María, ma' k'isiin i aj Judío xi ponik 
chuye'ariik rusuqkiil kik'ux ruum chi xkimik chik i kixib'aal. 

20Noq xrib'iraj i Marta chi k'isiin ma' nooj k'oloq i Jesús, xooj ruk'ul pamb'eeh eh 
re' María reh xkahnik cho pampaat. 

21Noq xrilow wach i Jesús i Marta, je' wili i xuq'or reh: Jaaw, wilkaat ta ayu', ma' 
xkimik ta naq i nuxib'aal. 

22Xa re' la', re' hin weht'al chi re' Dios nee wo' ruyeew chaaweh yu'naak 
chu'nchel i neenapahqaaj reh, inki. 

23Re' axib'aal naa wo' chik ruk'aach ruka'peech, i nuchjik ruum i Jesús. 

24Korik, Jaaw chi naa wo' chik ruk'aach chaloq, xa re' la' kore' noq naa wo' chik 
kik'achariik chaloq taqe i kamnaq pantz'apaab' wach ree q'iij, inki i Marta. 

25Eh re' Jesús je' wili i xuq'or: Re' hin i kinuksanik cho keh i kamnaq, re' hin 
kinye'wik kik'achariik. Eh awach i nimanik weh, ro'q ta kimoq, naa wo' chik 
ruk'aach cho ruka'peech. 

26Eh chu'nchel i ko k'achalkeeb' kinimanik weh, ma' kimik ta naa kianam chi 
jumpech. ¿Mi nanimaj i wili i hat? i nuchjik i Marta. 

27Hoo', Jaaw re' hin i nunimaj chi re' hat i Cristo, i Rak'uun i Dios, re' i q'orooj 
chaawib'iral chi naa ak'uliik ayu' wach ak'al, inki Marta ree Jesús. 

Re' Jesús xoq'ik i koq chi chii' i xmuhqik wii' i Lázaro 

28Ruq'orom-oq chik i wili i Marta, xooj chuk'amariik i ruchaaq', María rub'ihnaal 
xujask'uuj i koq pan xikin chi je' wili: Re' i aj Tijineel wilik chik ayu', xutaq'aaj 
chak'amariik, inki reh. 

29Noq xrib'iraj i María i xq'orarik reh, jumehq'iil xwuktik reje, xooj chi rilariik i 
Jesús. 

30Re' Jesús xakomajaa' wo' nokik pank'isa tinamit xa ko ar wo' wilik chupaam i 
ye'aab' aha' xponik k'ularoq wii' ruum i Marta. 

31Eh re' taqe i aj judío wilkeeb' i koq pampaat ruuk' i María chuye'ariik rusuqkiil 
ruk'ux, noq xkilow chi xelik chaloq rajimam riib' i María, xi elik wo' cho haa' chi 
riij. Re' keh xkikapaaj chi ar xooj chi oq'ik aha' xmuhqik wii' i Lázaro. 

32Noq xooj k'oloq i María aha' wilik wii' i Jesús, xuxuk'aa' i koq riib' ri'si rooq, je' 
wili i xuq'or reh: Jaaw, wi ta wilkaat ayu', re' nuxib'aal ma' xkimik ta naq, inki. 

33Eh noq xrilow i Jesús chi oq'ik i rub'an i María, je' wo' taqe i aj judío xi chalik chi 
riij, ma' k'isiin ta xchalik rutib'iik ruk'ux, xa nyot'ik chik i ránima xchalik. 

34Eh xupahqaaj keh chi je' wili: ¿Aha' taq xamuq'aa'? inki. Wulu' xqamuq'aa', 
Jaaw taq qilow, inki taqe. 

35Eh re' Jesús xoq'ik. 

36Re' taqe i aj judío, je' wili i xkiq'or: Chawilow taq ma' k'isiin ta ti'kiil i rik'raaj 
inki taqe. 

37Eh wilik taqe i je' wili xkiq'or: Wila' re' i winaq wili xtehwik inaq'wach i 
moywach naq, wilik taa yu' noq ko yowaab' i Lázaro, xuk'achrisaj naq, ma' xkimik 
ta naq, inki taqe. 

Re' noq xwuktik wo' chik chaloq i Lázaro chi k'achlik wach 

38Re' Jesús ma' k'isiin ta xtib'ik ruk'ux, xujil i koq riib' chi chii' i rujuleel i Lázaro. 
Re' jul re' re' panab'aj k'otooj i koq, eh tz'apooj i koq chii' chi tz'ilom ab'aj. 

39Re' Jesús je' wili i xuq'or: Chawesaj taq iloq ab'aj chi chii' i jul, inki. Eh re' Marta, 
i ranaab' i kamnaq, je' wili xuq'or: Jaaw, wilik naa chik ruxlaab' ruum kijib' chik 
q'iij rukimiik inki. 

40Eh re' i Jesús je' wili i xuq'or reh: Ma' xnuq'or ta naa aweh chi wila' xanimaj i 
nee nawil, wach i ruloq'il i Dios, inki. 

41Eh xkesaj wo' iloq ab'aj chi chii' i jul. Eh re' Jesús xtz'ehtanik johtoq pan taxaaj, 
je' wili xuq'or parutiij: WaJaaw, inut'iosej aweh, ruum xinab'iraj chaloq. 

42Re' hin weht'al chi xa kinab'iraj wo' chaloq chi juneliik. Xa re' la', re' wili i 
nuq'or aweh k'axb'al keh i tinamit wilkeeb' ayu', reh chi neenkinimaj chi re' hat 
xat-taaq'anik cho weh ayu' wach ak'al, inki. 

43Eh ruq'orom-oq chik taqe re' i Jesús, kow xuk'er chii', je' wili i xuq'or: Lázaro, 
eleen cho chupaam i jul muqulkaat wii' inki. 

44Eh re' i kamnaq xelik wo' cho panjul chi b'ak'lik wach chi itz'ihy, b'otlik i wach 
chi itz'ihy. Xrilow chi je' re' i Jesús, je' wili i xuq'or keh: Chachej taq wach 
chayeew taq q'ab' reh chi neenb'ehik reje, inki. 

Re' i ruyejeb'jiik wach i ruchopariik i Jesús 
(Mat 26.1-5 Mar 14.1-2 Luc 22.1-2) 

45Eh ruum i ma' ilooj taj re' re' xub'an i Jesús, ma' k'isiin i aj judío xinimanik reh, 
re' taqe i xi tahqinik cho reh i María, i xi ilwik reh i xub'an i Jesús. 

46Xa re' la', wilik chi kixilak i aj judío re' re' i xiooj kuuk' i aj fariseo, xponik 
kik'utjaaj keh i ma' ilooj taj xub'an i Jesús. 

47Eh re' taqe i aj fariseo, taqe i kajaaw i k'amal kib'eeh aj tiij, xkimol kiib' kuuk' i 
q'atal q'orik, eh je' wili i xkiq'or: ¿Chib'ih taq i naaqa'nam? Re' winaq re' re' ma' 
k'isiin i nimaq wach ma' ilooj taj k'ahchi' ruk'uhtaam. 

48Wila' xa xqakanaa' chi je' re', chu'nchel i naakinimaniik reh, eh re' taqe i aj 
Roma nee kichalik chusachariik wach i rupaat i qaDios, je' wo' i qatinamiit, inki 
taqe. 

49Eh jinaj keh i wilkeeb' ar, Caifas rub'ihnaal, kajaaw i k'amal kib'eeh aj tiij 
chupaam i haab' re' re', je' wili xuq'or: Re' taq i hat ma' xta taq aweht'al 

50Mi ma' nakoj taq rehtaal re' chi ma' xta reet chi xa jinaj i winaq neenkimik 
chikiij i tinamit chuwach chi neensacharik wach i qatinamiit, inki. 

51Eh re' Caifas ma' xata paruk'ux xchalik i xuq'or. Ruum la' chi re' reh i wilik chi 
kajaaw i k'amal kib'eeh aj tiij chupaam i haab' re' re', re' Dios xq'orik cho 
paruk'ux chi xuq'or chi re' Jesús naa rukimiik chikiij i tinamit i aj judío. 

52Eh ma' xata chikiij i tinamit re' re', ruum la' wo' rukimiik i reh naa rumoliik cho 
kiwach chu'nchel i rak'uun rixq'uun i Dios kitukem kiib' xa aha' yuuq'. 

53Je' re' noq, re' taqe i q'atal q'orik xa chupaam i q'iij re' re' xkiyejaa' wach chi naa 
kikansam i Jesús. 

54Ruum i re', ma' nb'ehik ta chik chi wachiil i Jesús chi kixilak i aj judío, xelik la' 
reje ar i Judea. Ar chik xooj pan tinamit, Efraín, re' wili ma' najt ta panchiq yuuq'. 
Ar xwihik ruch'ihil taqe i raj tahqaneel. 

55Eh xa ilook'-oq chik i runinq'ijiik i elik chaloq Egipto. Ma' k'isiin i xi elik chaloq 
pantaq kok' tinamit, xiooj Jerusaleem, tz'ajal kiib' niimb'al reh i najtir k'uhb'aal. 

56Eh noq wilkeeb' chik parupaat i Dios, xtohq'ik kisik'im i Jesús k'ul xkipahqaaj 
chikiwach chi je' wili: ¿Chib'ih taq inaq'or i hat mi nee ta wo' inchalik ayu' 
paninq'iij? inki taqe. 

57Eh re' taqe i aj fariseo, taqe i kajaaw i k'amal kib'eeh aj tiij, kesam ruq'orkiil chi 
wila' awach i naab'inik reh aha' wilik i Jesús, inchol ruq'orom qeh, reh chi 
neenqataq'aaj ruchopariik, inki taqe. 

Juan 12 

Jinaj ixoq xb'uch' wik reh i rooq i Jesús chupaam ink'ohnik laj iq'oom 
(Mat 26.6-13 Mar 14.3-9) 

1Eh xa pan waqiib'-oq chik q'iij intohq'ik i runinq'ijiik i elik chaloq Egipto, re' 
Jesús xooj pan tinamit Betania, re' i xpatinik wii' i Lázaro, re' i ruksam wo' chik 
chaloq chi k'achlik wach. 

2Eh ar xkiyejaa' ruwa' i Jesús ree xq'eq. Eh re' i Marta xpuhkanik cho kiwa'. Re' 
Lázaro wilik i koq haa' nah mexa chi wi'k ruuk' i Jesús. 

3Eh re' i María xuk'am chaloq i jinaj lemeta ink'ohnik laj iq'oom nardo ruyej-aal 
q'e' k'ih tz'aaq, xub'uch' i rooq i Jesús, eh xuchiqsaj wo' chik ruuk' i rismaal i 
naah. Re' iq'oom xupuhkaaj riib' i ruk'ohonkiil chupaam i paat re' re'. 

4Eh xrilow chi je' re' i Judas Iscariote, re' jinaj keh i raj tahqaneel i Jesús, re' i 
xk'ayinik reh chi ma' eht'alimaj, je' wili i xuq'or: 

5¿Chib'ih reet noq ma' xk'ayjik ink'ohnik laj iq'oom wili chi ixib' siento chi 
tumiin? Eh re' tumiin re' re' nee naq inye'arik keh i neb'aa', inki. 

6Re' Judas je' wili xuq'or, ma' ruum ta chi ruketelaaj kiwach i neb'aa', ruum la' chi 
aj jileq'. Eh ruum chi ruuk' i reh wilik i koxtaal molb'al tumiin, i relq'aaj ruuk' i 
tumiin inkimol chupaam. 

7Re' i Jesús je' wili xuq'or: Chakanaa' chi je' re'. Re' ixoq wili xub'uch' i wooq 
paniq'oom, yejemb'al reh i nuti'jolal reh i numuhqiik. 

8Re' taqe neb'aa' juneliik naa kiwihiik taq chaxilak, eh re' hin, ma' juneliik ta naa 
nuwihiik taq chaxilak, inki Jesús. 

Xkaaj naq kikansam i Lázaro 

9Eh ma' k'isiin i aj judío xkib'iraj rib'iral chi re' Jesús wilik pan tinamit Betania, eh 
xiooj ar chi rilariik. Eh ma' xata chi rilariik i Jesús xiooj chi rilariik la' wo' hoq i 
Lázaro, re' i ruksam wo' chik chaloq i Jesús chi k'achlik wach. 

10Eh re' taqe i kajaaw i k'amal kib'eeh aj tiij xkaaj naq kikansam i Lázaro, 

11ruum ruuk' i ruwuktiik chaloq i reh chi k'achlik wach, ma' k'isiin i kuch aj judío 
xi elik chi nimanik chi kixilak, re' chik i Jesús xkinimaj. 

Re' noq xokik i Jesús pan tinamit Jerusaleem 
(Mat 21.1-11 Mar 11.1-11 Luc 19.28-40) 

12Eh chi junwaar, ma' k'isiin i tinamit xiooj chi rikteesjiik i runinq'ijiik elik chaloq 
Egipto noq xkib'iraj chi ponik i rub'an i Jesús Jerusaleem. 

13Kiyohq'eem kixaq ipak', noq xi elik cho chi kulariik i Jesús k'ereer kichii' 
chuq'orariik chi je' wili: Ye'aroq runimaal wach i xk'u'loq parub'ihnaal i QaJaaw 
Dios re' i naa rukahniik chi qa Reey i hoj, hoj aj Israel, inki taqe. 

14Eh re' Jesús ihqamaj ruum i jinaj k'isa b'uurux noq xooj k'oloq ar. Ruuk' i re' 
xooj eloq wach i tz'ihb'amaj chupaam i santo laj huuj chi je' wili: 

15Matyo'jik taq i hat, aj pan tinamit Sión Chawilow taq aaReey, ihqamaj ruum 
jinaj i k'isa b'uurux noq xk'u'loq, inki. 

16Eh noq xb'aan taqe re', re' taqe raj tahqaneel i Jesús ma' xkireq ta pee chi riij. Eh 
noq xye'arik ruloq'il i Jesús, kora'j xk'ulik cho pankik'ux re' chi re' i xuk'ul i Jesús, 
re' wo' hoq i tz'ihb'amaj cho chi riij pan santo laj huuj. 

17Re' i tinamit i xi ilwik reh noq re' Jesús xruksaj chaloq i Lázaro chi k'achlik 
wach i muqlik naq wii', xkik'utjaaj i ma' ilooj taj xub'an re' i xkilow. 

18Ruum aj re', re' i tinamit xi elik cho chuk'ulariik i Jesús pamb'eeh, ruum 
kib'iram chik rib'iral i nim wach i ma' ilooj taj ruk'uhtaam chaloq. 

19Eh re' taqe i aj fariseo je' wili i kiq'or chikiwach: Chawilow aj taq re', chu'nchel i 
tinamit intahqinik reh. Re' hoj xama' xta chik inkih i k'ahchi'kooj, inki taqe. 

Wilik taqe i aj griego xisik'wik reh i Jesús 

20Eh chi kixilak i tinamit xiooj Jerusaleem chi loq'inik chupaam i runinq'ijiik i elik 
chaloq Egipto, wilik taqe ju'jun i aj griego. 

21Eh xkijil i koq kiib' ruuk' i Felipe, aj Betsaida wilik ar i Galilea je' wili i xkiq'or 
reh: Jaaw, cha kuy cha k'uhtaaj tii qeh i Jesús inqaaj qanab'eem wach, inki taqe. 

22Eh re' i Felipe, xooj ruq'or reh i Andres, eh kikab'cheel xooj kiq'or reh i Jesús i 
xq'orarik reh. 

23Eh re' Jesús je' wili i xuq'or keh: Yu'naak xponik chik i ru orahiil chi re' hin, 
Ak'uunb'ees nuwii' winaq, naa ruye'ariik nuloq'il. 

24Re' hin xti korik taq i nuq'or aweh, wila' ma' xq'ahik inaq'wach i trigo noq neen 
tikarik ma' nee ta ink'ihaaxb'ik. Raaj wila' q'ahik inaq'wach noq neentik neenpoq' 
i ralaas k'ih chik i neeruwachuj. 

25Awach iraaj ruko'leem riij i ruk'achariik ayu', naa ruq'eb'em i juneliik k'acharik. 
Eh awach i ma' ruko'leej ta riij i ruk'achariik ayu', naa rehchaam i juneliik 
k'acharik. 

26Eh awach imb'anik reh i nukamaj kirutahqeej. Eh aha' naa nuwihiik i hin, ar wo' 
naa ruwihiik i waj kamanoom. Eh re' imb'aniik reh nukamaj naa ruye'ariik 
ruloq'il ruum i waJaaw, inki Jesús. 

Re' Jesús xuq'or rib'iral i rukimiik 

27Eh je' wili i xuq'or: Yu'naak yohb'aal wach ti'kiil i wánima. ¿Chib'ih i naa 
nuq'orom? ¿Mi neerub'an chi neenuq'or reh i waJaaw, chi nee kiruko'leej? Ma' 
chih taj, ruum re' re' xchalik nuk'ul inki. 

28Xa je' la' wili i xuq'or: Jaaw, chayeew i runimaal aaloq'il, inki. Eh x-ib'irjik jinaj i 
q'orik xb'aan cho pan taxaaj chi je' wili: Nuye'em chik runimaal i nuloq'il xa re' 
la', naa wo' chik nuye'em runimaal i nuloq'il, inki. 

29Eh noq xkib'iraj i re' i tinamit wilkeeb' ar, kahoq ixq'orik chaloq, inki taqe. Eh 
wilik xiq'orik reh chi je' wili: Re' naa ruuk' jino'q i ánjel xq'o'rinik cho reh, inki 
taqe. 

30Xrib'iraj chi je' re' i Jesús, je' wili i xuq'or keh: Re' q'orik re' re' ma' wuum taj i 
hin x-ib'irjik awuum la' taq i hat x-ib'irjik. 

31Eh yu'naak i ruq'ijil chi naa ruq'atariik i q'orik chikinaah i tinamit wach ak'al. 
Eh yu'naak i ru orahiil chi naa rehtesjiik i rajaawriik i aj yahm ayu' wach ak'al. 

32Xa re' la', noq naa nujohteesjiik i hin wach kuruus, chu'nchel i tinamit naa 
nuk'amam cho wuuk', inki. 

33Eh ruuk' i xuq'or re' re', xuch'ob' rub'ehel nik' wach i kimik naa ruk'ulum. 

34Re' i tinamit je' wili i xkiq'or: Re' k'uhb'aal i ruyeew qeh chi naab'jik chi re' i 
Cristo naa ruk'achariik chi juneliik. Eh ¿nik' wach noq inaq'or i hat chi re' 
Ak'uunb'ees ruwii' winaq naa rujohteesjiik wach kuruus? ¿Awach Ak'uunb'ees 
ruwii' winaq inaq'or? inki taqe. 

35Re' Jesús je' wili i xuq'or keh: Re' taq i hat ko naa ruwihiik taq chaxilak 
junk'aam-oq i Saqum. Eh tib'ehoq taq chupaam, ruum ko wilik taq chaxilak, reh 
chi ma' nee ta ink'u'loq taq cha naah chi ma' aweht'al i q'equm ruum awach i 
panq'equm imb'ehik ma' reht'al taj aha' inooj. 

36Chanimaj taq i Saqum, ruum ko wilik taq chaxilak, reh chi nee taq ti k'acharik 
pan Saqum, inki Jesús. Ruq'orom-oq chik taqe re', xelik reje ar, ma' kota chik 
xuk'uhtaaj riib' keh. 

Re' taqe i aj judío ma' xkinimaj taj i Jesús 

37Ma' re' ta nkiwii' chi ma' k'isiin i nimaq kiwach ma' ilooj taj xuk'uhtaaj i Jesús 
chikiwach i aj judío, xama' xkinimaj ta wo' hoq. 

38Ruum kuuk' i keh xooj eloq wach i rutz'ihb'aam chaloq chi je' wili i Isaías, jalal 
ruq'oral i Dios: Jaaw, ma' awach ta nimanik reh aak'uhb'aal inqaq'or. Eh ma' 
awach taj inye'wik ruloq'il awajaawriik inki. 

39Re' taqe aj judío ma' xkinimaj taj i Jesús. Ruum kuuk' i keh xooj eloq wach i 
rutz'ihb'aam chaloq i Isaías chi je' wili: 

40Re' Dios xkowb'isanik reh i kinaah, eh xumutz' inaq'kiwach, reh chi ma' nee ta 
inkireq chi riij i korik, ni xata neki ilwik, reh chi ma' nee ta inkiyot' i kik'ux, re' hin 
ma' nee ta wo' nukuy i kimahk, inki. 

41Re' Isaías je' re' i ruq'orom chaloq, ruum xk'uhtjik cho reh i ruloq'il i Jesús, eh 
chi riij wo' reh xq'orik chaloq. 

42Atoob' ta ma' xkinimaj taj i Jesús i keh, wilik taqe i ajab'ees xinimanik reh. Xa 
re' la', ma' nkiq'or ta chuwach i tinamit, ruum kiyo'jik kuum taqe i aj fariseo, re' 
inkaaj chi ma' xi ehteesjik ta cho chi riij i paat inkiloq'ej wii' i Dios. 

43Re' taqe i aj judío je' re' i xkian, ruum re' q'e' xponik chikiwach chi xye'arik 
kiloq'il kuum i winaq chuwach i ruloq'il i Dios. 

Re' ruq'oral i Jesús naa ruq'atwiik i q'orik chinaah i tinamit 

44Re' Jesús kow xuq'or chi je' wili: Awach i nimanik wee hin, ma' xata re' hin 
kirunimaj i runimaj la' wo' haa' i waJaaw xtaaq'anik cho weh. 

45Eh awach inilwik nuwach i hin, i rilow wo' wach i xtaaq'anik cho weh. 

46Re' hin i Saqum. Xinchalik ayu' wach ak'al, reh chi awach i kinimanik weh, ma' 
naa ta kikahniik panq'equm. 

47Awach inib'irinik reh i nuq'oral, eh ma' runimaj taj, ma' re' tee hin naa 
nuq'atwiik i q'orik chinaah, ruum re' hin ma' xin chalik ta wach ak'al chi 
kiye'ariik pantojb'al mahk i tinamit, xin chalik la' chi kiko'ljiik. 

48Awach i ma' kimponik ta panaq'wach, ma' runimaj taj i nuq'oral, wilik chik 
awach i naa ruq'atwiik i q'orik chinaah. Re' i naa ruq'atwiik i q'orik chinaah 
pantz'apaab' taqe poo wach ree q'iij, re' taqe i nuq'oral, 

49ruum re' hin ma' xata panuk'ux inchalik taqe nuq'or re' la' i waJaaw xtaaq'anik 
cho weh inq'orik weh taqe i nuq'or, taqe i nuk'uhtaaj. 

50Eh re' hin weht'al chi re' i ruq'or weh i waJaaw, juneliik k'acharik i ruk'am 
chaloq, re' wo' re' i nuq'or i hin, inki Jesús. 

Juan 13 

Re' Jesús xutz'aj ruuk' ha' i kooq i raj tahqaneel 

1Ach-oq i iqal i runinq'ijiik i elik chaloq Egipto, re' Jesús reht'al chik chi xponik i 
ru orahiil chi nareliik reje ayu' wach ak'al, eh chi naa wo' chik rojiik ruuk' i 
raJaaw pan taxaaj. Re' Jesús xa ruk'ax wo' taqe pampeet i kinimanik reh wach 
ak'al, eh xa je' wo' re' kik'axariik xub'an noq xooj kuxoq. 

2Eh noq wi'k inki a'n ree xq'eq re' Judas, i rak'uun i Simón Iscariote, q'orooj chik 
paránima ruum i aj Yahm chi naa ruq'asam Jesús chi ma' eht'alimaj. 

3Re' Jesús reht'al chi re' Dios xye'wik reh pan q'ab' chu'nchel i xa chib'ih jariik, eh 
reht'al wo' hoq chi ruuk' i Dios elinaq chaloq, eh chi ar wo' chik naa rojiik wih-oq. 

4Eh noq wi'k inki a'n naah mexa ree xq'eq, re' Jesús xpa'lojik johtoq, xresaj i 
runim rooq so' xuk'am chaloq jinaj itz'ihy juxb'al oqis, xub'ak' panyejaal. 

5Eh xuyeew i ha' chupaam jinaj i ye'aab' ha', eh xutoq'aa' rutz'ajam i kooq chi 
kiju'junaal i raj tahqaneel, eh xujux wo' chik i kooq ruuk' itz'ihy rub'ak'am 
panyejaal. 

6Eh noq xutoq'aa' naq rutz'ajam i koq i rooq i Simón, Pedro i rukab' b'ih je' wili i 
xuq'or reh i Jesús: Jaaw, ¿mi re' naa wo' atz'ajam taqe i wooq i hin? inki. 

7Re' Jesús je' wili ruchaq'weesjiik xub'an: Yu'naak majaa' pee neenareq chi riij i 
k'ahchi' nub'anam, re' wili koq'uun naa areqem chi riij, i nuchjik. 

8Re' Pedro je' wili i xuq'or: Re' hin ma' jaruuj neenuyeew aweh taqe wooq chi 
neenatz'aj, inki. Re' Jesús je' wili xuq'or: Wila' ma' xawaaj chi xnutz'aj aawooq, 
ma' naa ta awokiik paruman wuuk', inki reh. 

9Eh re' i Simón Pedro je' wili i xuq'or reh i Jesús: Jaaw, wila' je' re', ma' nwaaj ta 
chi xa re' taqe wooq neenatz'aj inwaaj la' chi neenatz'aj haa' taqe nuq'ab' 
ruch'ihil i nunaah inki. 

10Eh re' i Jesús je' wili i xuq'or reh i Pedro: Awach i koxub'an ritiin xa re' taqe 
rooq iraaj tz'ajarik, ruum saq chik wach chu'nchel. Re' taq i hat saq taq chik 
awach, atoob' ta ma' chawunchelaal ta taq saq awach, inki. 

11(Re' Jesús xuq'or keh i raj tahqaneel chi ma' chu'nchel ta saq kiwach, ruum 
reht'al i reh chi kixilak i keh wilik naa ruk'ayiniik reh chi ma' eht'alimaj) 

12Eh noq xukohlaaj rutz'ajariik i kooq i raj tahqaneel, xukoj wo' chik i runim rooq 
so' xooj wo' chik tzuhnoq nah méxa, eh je' wili i xuq'or keh: ¿Mi nareq aj wo' taq 
chi riij xnub'an taq aweh? 

13Re' taq i hat Qaj Tijineel QaJaaw tiki taq weh. Rub'ehel taq inaq'or weh chi je' 
re', ruum hin wo' hoq. 

14Re' hin, ma' re' ta nkiwii' chi hin taq awaj Tijoom eh chi hin taq aaWaJaaw, 
xnutz'aj la' taq aawooq je' wo' re' inchol taq a'nam i hat, k'ul taq inchol atz'ajam 
aawooq chawach. 

15Re' hin xnuk'uhtaaj taq chik chawach nik' wach taq i naa a'nam, reh chi nee taq 
i na a'n awee i hat nik' wach i xnub'an taq awee hat. 

16Re' hin xti korik taq i nuq'or aweh chi ma' jino'q i xa móso q'e' nim wach 
chuwach i rupatroon, eh ma' awach ta wo' hoq i xa aj taqareel q'e' nim wach 
chuwach intaaq'anik cho reh. 

17Eh wila' nareq taq chi riij taqe wili, eh xak'am taq naah rub'anariik, suq laj taq i 
naa awihiik. 

18Re' hin ma' chawiij ta taq i hat chawunchelaal k'ahchi' nuq'oriik, ruum re' hin 
weht'al kiwach taqe i nusik'im cho kiwach. Xa re' la' koruman chi naa rojiik eloq 
wach i ruq'or pan santo laj huuj chi re' i jinaj i rub'an ruwa' wuuk' xsutinik chi 
ixowan nuwach. 

19Re' taqe wili noq taq k'ahchi' nuq'orom aweh yu'naak, reh chi noq neenk'ularik 
nee taq inanimaj chi re' hin, i hin aj pan taxaaj. 

20Re' hin xti korik taq i nuq'or aweh chi awach ink'ulwik reh i nutaq'aaj reje i hin, 
re' wo' hin kiruk'ul ruuk', eh awach ink'ulwik wee hin, i ruk'ul wo' ruuk' awach i 
xtaaq'anik cho wee hin, inki Jesús. 

Re' Jesús xuq'or chi re' i Judas naa ruk'ayiniik reh 
(Mat 26.20-25 Mar 14.17-21 Luc 22.21-23) 

21Eh noq ruq'orom chik taqe re' i Jesús, xchalik ruti'kiil i ránima, eh xti xuq'or i 
korik keh i raj tahqaneel chi je' wili: Re' hin xti korik taq i nuq'or aweh chi jinaj 
taq i wilik chaxilak i hat naa ruk'ayiniik weh chi ma' eht'alimaj. 

22Re' taqe i raj tahqaneel k'ul xkitz'ehtaaj panaq'kiwach, ruum ma' keht'al taj 
awach i ruq'or i Jesús. 

23Eh jinaj keh i raj tahqaneel i Jesús, re' i q'e' ruk'ax, wilik i koq chucheel nah 
mexa noq wi'k inki a'n ree xq'eq. 

24Eh re' Simón, Pedro i rukab' b'ih, xa ruuk' q'ab' xub'an reje rehtalil reh i raj 
tahqaneel i Jesús wilik i koq ruuk' chi chupahqaaj reh i Jesús awach i ruq'or. 

25Re' reh xujil i koq riib' ruuk' i Jesús, eh xupahqaaj reh chi je' wili: Jaaw, ¿awach 
aj wo' naa ruk'ayiniik aweh inaq'or? inki. 

26Re' Jesús je' wili i chaq'wik xub'an: Awach pa' aj eh neenuyeew tz'aqik laj 
kaxlanwi'k re' re' i nuq'or inki. Eh xut'aqsaj i kaxlanwi'k, xuyeew reh i Judas, re' 
rak'uun jinaj i winaq, Simón i b'ih. 

27Eh noq xuk'ul i kaxlanwi'k i Judas, jumehq'iil xokik i aj Yahm paránima. Eh je' 
wili i xq'orarik reh ruum i Jesús: Chib'ih jariik i k'ahchi' akapaam, cha a'n chi 
jumehq'iil inki. 

28Eh ma' jino'q keh i wi'k inki a'n nah mexa xkireq chi riij chib'ih reet noq 
xq'orarik ree Judas chi je' re' ruum i Jesús. 

29Ruum chi ruuk' i Judas wilik i koxtaal ree tumiin, wilik i raj tahqaneel 
xikapeb'inik reh chi re' Jesús chi xuq'or ree Judas chi naa ruloq'om i chib'ih jariik 
i naa rukamaniik keh ree ninq'iij. Eh chi naa rusihim chib'ih keh i neb'aa'. 

30Eh noq xuk'ul i kaxlanwi'k i Judas, xelik reje ruuk' i Jesús. Eh chaq'ab' chik xelik 
reje ar. 

Re' jinaj i ak' k'uhb'aal xuq'or i Jesús 

31Eh elinaq-oq chik reje ar i Judas, re' Jesús je' wili xuq'or: Yu'naak xye'arik chik i 
nuloq'il i hin, Ak'uunb'ees nuwii' winaq, eh wuum hin xye'arik ruloq'il i Dios. 

32Wila' wuum i hin inye'arik ruloq'il i Dios, naa wo' ruye'em nuloq'il i Dios i hin, 
Ak'uunb'ees Dios, eh re' wili naa rub'anam chi jumehq'iil. 

33Hat taq kok' wak'uun, re' hin i ach ma' najt taq naa nuwihiik awuuk'. Eh nik' 
wach i xnuq'or keh i aj Judío je' wo' re' i nuq'or taq aweh i hat, naa naq taq chik 
kinasik'im ma' naa ta taq chik kiin areqem, ruum ma' naa ta pee taq a'nam i ponik 
aha' naa wojiik i hin. 

34Re' hin i nuq'or taq aweh i jinaj i ak' k'uhb'aal wili, re' chi k'ul taq cha k'ax 
awiib' chawach. Nik' wach noq ti nuk'ax taq i hin, je' wo' re' inchol taq a'nam i hat 
k'ul taq cha k'ax awiib' chawach. 

35Eh wila' k'ul taq xak'ax awiib' chawach, chu'nchel i tinamit naa kikojom rehtaal 
chi hat taq waj tahqaneel, inki Jesús. 

Re' Pedro naa ruq'orom chi ma' reht'al ta nuwach, inki Jesús 
(Mat 26.31-35 Mar 14.27-31 Luc 22.31-34) 

36Eh re' Simón, Pedro i rukab' b'ih, xupahqaaj ree Jesús chi je' wili: Jaaw, ¿aha' 
naa awojiik inaq'or? inki. Re' Jesús je' wili xuq'or: Re' hat ma' nee ta pee tiooj chi 
wiij yu'naak aha' naa wojiik wii' i hin koq'uun la' naa awojiik wih-oq wuuk' ar, 
inki. 

37Re' i Pedro je' wili i xuq'or ree Jesús: Jaaw, ¿chib'ih reet noq ma' nee ta nub'an 
ojik chawiij yu'naak? Re' hin nuchopom nuk'ux chi neenuyeew wiib' chi kimik 
chawiij inki. 

38Re' Jesús je' wili i xuq'or reh: Korik re' hat xaq'or chi naa aye'em awiib' 
pankimik chi wiij. Xa re' la' re' hin xti korik i nuq'or aweh chi chupaam aq'ab' 
yu'naak noq komajaa' inoq'ik imaas, ox pech naa aq'orom chi ma' aweht'al ta 
nuwach, inki. 

Juan 14 

Re' Jesús xuq'or chi re' reh i b'eeh ink'amwik ruuk' Ajaab'ees Dios 

1Re' Jesús je' wili xuq'or: Maatib'isaj taq awánima. Chanimaj taq i Dios, eh 
kinanimaj wo' taq i hin. 

2Parupaat i waJaaw ma' k'isiin i ye'aab' wilik. Wi ta ma' je' re', ma' xnuq'or ta naq 
taq aweh chi naa rojiik nuyejaam jinaj taq aaye'aab'. 

3Eh noq nuyejaam chik taq chaloq aaye'aab', naa wo' chik nuchaliik ruka'peech, 
naa taq kaat nuk'amam johtoq chi wiij. Reh chi aha' naa nuwihiik hin ar wo' taq 
naa awihiik i hat. 

4Re' taq i hat aweht'al taq chik aha' kinooj, aweht'al taq i b'eeh, inki Jesús. 

5Re' Tomas je' wili i xuq'or reh: Jaaw, re' hoj ma' qeht'al taj aha' naa awojiik Eh 
¿nik' wach noq neenqanab'eej i b'eeh? inki. 

6Eh re' Jesús je' wili i xuq'or reh: Re' hin i b'eeh, re' hin i korik, re' hin i k'acharik, 
xa wuum i hin naa rub'aan ponik ruuk' i waJaaw wilik pan taxaaj. 

7Wila' aweht'al taq nuwach i hin, naa wo' taq anab'eem wach i waJaaw. Eh 
k'ahchi' wo' taq anab'eem wach yu'naak, ruum xawilow taq chik wach, inki. 

8Eh re' Felipe je' wili i xuq'or ree Jesús: Jaaw, cha k'uhtaaj qeh aaWaJaaw ruuk' i 
re', neench'iklojik qak'ux, inki. 

9Eh re' Jesús je' wili xuq'or reh: Felipe, re' hin najtir inutoq'aa' wihik taq chaxilak 
¿Mi xakomajaa' inanab'eej nuwach re'? Awach inilwik nuwach i hin, i rilow wo' 
wach i waJaaw. ¿Chib'ih reet noq inapahqaaj weh chi naa nuk'uhtaam taq aweh i 
waJaaw? 

10¿Mi ma' nanimaj re' hat chi re' hin wilik wuuk' i waJaaw, eh wilkiin wo' ruuk' i 
reh? Re' taqe i xa chib'ih jariik i nuq'or taq aweh i hat, ma' xata panuk'ux inchalik 
re' la' i waJaaw wilik wuuk' i rub'an chee rukamaj wuuk'. 

11Re' taq i hat inchol taq animam chi re' hin wilkiin ruuk' i waJaaw, chi re' 
waJaaw wilik wuuk' i hin. Eh wi ma' xanimaj taq chi je' re', xa re' ta naq taqe i 
nub'an nee taq inanimaj. 

12Re' hin xti korik taq i nuq'or aweh chi awach i nimanik weh i hin, nee wo' 
rub'an i kamanik i nub'an i hin. Eh ma' xata re' re' neerub'an ko ma' k'isiin la' 

taqe i nimaq wach ma' ilooj taj neerub'an, ruum re' hin naa wo' chik wojiik ruuk' i 
waJaaw. 

13Eh chu'nchel taq inawaaj apahqaam ree waJaaw panub'ihnaal, re' hin nee taq i 
nuyeew aweh, reh chi wuum i hin, Ak'uunb'ees Dios neenye'arik ruloq'il i 
waJaaw. 

14Eh xa chib'ih pa' jariik taq i neenapahqaaj weh, nee taq i nuyeew aweh, inki 
Jesús. 

Re' Jesús xuq'or chi naa rutaq'aam chaloq i Santolaj Uxlab'al 

15Wila' korik chi kinak'ax taq chamol taq panawánima i nuk'uhb'aal. 

16Re' hin naa nupahqaam reh i waJaaw chi naa rutaq'aam chaloq jinaj chik i 
To'ool taq aweh, reh chi naa ruwihiik taq awuuk' chi juneliik, 

17re' i Santolaj Uxlab'al ink'uhtanik reh i korik. Re' taqe i tinamit yiib' wach i 
kina'ojb'al ma' naa ta kik'ulum kuuk', ruum ma' nkilow ta wach ni xata keht'al 
wach. Eh re' taq i hat aweht'al taq chik wach, ruum wilik taq chaxilak eh naa 
ruwihiik taq panawánima chi juneliik. 

18Re' hin ma' naa ta taq kaat nukanaam chi jumpech naa la' wo' chik nusutiniik 
chaloq taq awuuk'. 

19Eh re' i tinamit yiib' wach i kina'ojb'al ilook' inkimay rilariik nuwach. Eh re' taq 
i hat naa wo' chik taq awilom nuwach, naa taq aak'achariik chi juneliik, ruum re' 
hin naa nuk'achariik chi juneliik. 

20Eh chupaam i q'iij re' re', re' taq i hat naa taq anab'eem chi re' hin wilkiin ruuk' 
i waJaaw pan jinaj wach k'uxliis, eh chi re' taq i hat wilkaat taq wuuk' i hin, je' wo' 
hin wilkiin wo' taq awuuk'. 

21Awach i ruk'ul paránima taqe i nuk'uhb'aal, eh i runimaj re' re' korik chi 
kiruk'ax. Eh naa wo' ruk'axariik ruum i waJaaw awach ink'axwik wee hin. Eh naa 
wo' nuk'axam i hin, naa wo' nuk'uhtaam wiib' reh, inki. 

22Eh re' i Judas, ma' re' taj i Iscariote, xupahqaaj ree Jesús chi je' wili: Jaaw, 
¿chib'ih reet noq xa qeh i hoj naa ak'uhtaam awiib', eh ma' naa ta ak'uhtaam 
awiib' keh i tinamit? inki. 

23Re' Jesús je' wili xuq'or reh: Awach i kiruk'ax, i rumol paránima i nuk'uhb'aal. 
Re' re' naa ruk'axariik ruum i waJaaw, eh re' hin, re' i waJaaw naa qachaliik chi 
patinik paránima. 

24Eh awach i ma' kiruk'ax taj, ma' rumol ta paránima i nuk'uhb'aal. Re' i k'ahchi' 
nuq'orom taq aweh, ma' xata nuk'uhb'aal i hin chi wib'il wiib' ruk'uhb'aal la' 
waJaaw i xtaaq'anik cho weh. 

25Re' hin nuq'or taq aweh chu'nchel i wili, ruum ko wilkiin taq awuuk'. 

26Eh re' i Santolaj Uxlab'al i ye'el rusuqkiil taq ak'ux naa rutaq'aam chaloq 
panub'ihnaal i waJaaw, naa wo' chik ruk'uhtaam taq aweh chu'nchel i re' reh chi 
naa ruk'uliik taq panak'ux chu'nchel i nuq'or taq aweh wili. 

27Re' hin naa taq nukanaam aweh i suq kiil k'uxliis. Naa taq nukanaam aweh i suq 
kiil k'uxliis, ma' je' ta rukab' i suq kiil k'uxliis i ruyeew i wach ak'al. Maatib'isaj 
taq ak'ux, mat yo'jik taq. 

28Eh xab'iraj taq chik chi re' hin naa wo' chik wojiik ruuk' i waJaaw, chi naa wo' 
chik nuchaliik taq awuuk'. Wita korik chi kinak'ax taq, insuuqb'ik naq taq ak'ux 
noq xab'iraj taq chi naa wo' chik wojiik ruuk' i waJaaw, ruum re' reh q'e' wilik 
rajaawriik chi nuwach i hin. 

29Re' hin, noq k'ahchi' nuq'orom taq aweh taqe i wili, reh chi naa taq animam na' 
k'ularoq. 

30Re' hin ach ma' najt taq naa nuq'oriik awuuk', ruum xk'ulik chik iloq intaaq'anik 
chikinaah i tinamit yiib' wach i kina'ojb'al, ro'q ta ma' xta rajaawriik chi nunaah i 
hin. 

31Re' taqe re' naa ruk'ulariik reh chi chu'nchel i tinamit naakeht'aliim i chi korik 
chi nuk'ax i waJaaw, eh chi xa re' wo' nub'an i ruq'or cho weh i reh. Yu'naak taq 
taq, qoh eloq reje ayu' inki Jesús 

Juan 15 

Re' Jesús xuq'or chi re' reh i je' ruche'el i xti korik laj uuva 

1Re' Jesús je' wili xuq'or: Re' hin i je' ruche'el i xti korik laj uuva. Eh re' waJaaw i 
meswik wach. 

2Eh re' i je' q'ab' i ruche'el i uva ma' kiwachinik taj, re' reh naa ruyok'wiik iloq 
reh. Eh wila' kiwachinik, i ruyok' taqe iloq i chiqiij chi kixilak, re' raaj i reh chi 
kiwachiniik chi korik. 

3Re' taq i hat yu'naak saq taq chik wach awánima ruum i nuk'uhb'aal xnuq'or taq 
aweh. 

4Re' taq i hat tiwih-oq taq wuuk', je' wo' hin nee i kinwihik taq awuuk'. Re' q'ab' i 
ruche'el i uuva noq ma' ruchopom ta i koq riib' ruuk' i runimaal, ma' nee ta 
inwachinik. Je' wo' re' taq i hat ma' jaruuj wo' taq nee tiwachinik wila' ma' 
wilkaat taq wuuk'. 

5Re' hin i je' ruche'el i uuva, eh re' taq i hat je' taq hat q'ab' noq wilkaat. Awach i 
wilik wuuk' i hin, wilkiin wo' ruuk' i reh, re' re' ma' k'isiin ta naa ruwachiniik. Eh 
wila' ma' wilkiin taq awuuk', ma' xta taq i neena a'n rub'aan. 

6Awach i xukanaa' i wihik wuuk' naa rehtesjiik reje wuuk'. Naa ruk'ulum reh i je' 
rukab' i ruk'ul i q'ab' chee' ma' wachinik taj inyok'arik, inkutarik reje wulu', eh 
inchiqik inkutarik wach q'aaq'. 

7Wila' re' taq i hat wilkaat taq wuuk', wila' xachop taq ak'ux chub'anariik taqe i 
nuk'uhtaaj taq aweh, nee taq inye'arik aweh xa chib'ih pa' jariik i nee taq 
inapahqaaj panatiij. 

8Re' waJaaw inye'arik ruloq'il noq re' taq i hat tiwachinik taq chi korik chi je' re', 
naa taq akahniik chi hat manlik waj tahqaneel. 

9Re' hin q'e' taq ti nuk'ax i hat, je' rukab' nuk'axariik i rub'an i waJaaw i hin. Eh 
eliik taq wih-oq awuuk' i k'axooj re' re', je' rukab' taq ak'axariik i nub'an i hin. 

10Je' re' noq, wila' nanimaj taq chi korik taqe i nuk'uhb'aal, ma' naa ta nukanaam 
taq ak'axariik. Je' rukab' i nub'an i hin, i nunimaj chi korik i ruk'uhb'aal i waJaaw, 
eh re' reh ma' rukanaam ta nuk'axariik. 

11Re' hin i nuq'or taq aweh taqe wili, reh chi neen wihik taq awuuk' i suq kiil 
k'uxliis i nuyeew i hin, eh neemanlojik wach i rusuqkiil taq ak'ux. 

12Re' wili i nuk'uhb'aal i nuq'or taq aweh: K'ul taq cha k'ax awiib' chawach, je' 
rukab' taq ak'axariik i nub'an i hin. 

13Re' i k'axaj iib' q'e' nim wach neen wihik ruuk' jino'q, re' chi nee ruyeew riib' 
chi kimik chikiij taqe i ramigo. 

14Re' taq i hat, nee taq ti kahnik chi hat taq wamigo, wila' xa a'n taq i nuq'or taq 
aweh i hin. 

15Re' taq i hat, ma' nee ta chik taq tinukoj chi xa hat numoso, ruum re' i xa móso 
ma' reht'al taj chib'ih i rub'an i rupatroon naa la' taq kaat nukojom chi wamigo, 
ruum xnuyeew taq chik aweh chi naab'jik chu'nchel i ruq'orom cho weh i 
waJaaw. 

16Ma' re' ta taq i hat xatsik'wik cho nuwach i hin, re' la' hin xin sik'wik taq 
chaawach i hat. Eh xat nutaq'aaj taq reje chi naa taq ak'uhtaam chi tiwachinik taq. 
Reh chi re' waJaaw nee taq i ruyeew chaaweh chib'ih jariik i nee taq inapahqaaj 
reh panub'ihnaal i hin. 

17Re' taqe wili i nuq'or taq aweh chi k'ul taq naa ak'axam awiib' chawach, inki 
Jesús. 

Re' i tinamit inkixow wach i Jesús 

18Re' Jesús je' wili i xuq'or: Wila' xkixowaaj taq awach i hat taqe i tinamit, 
chanab'eej taq chi peet i hin xkixowaaj nuwach. 

19Eh eliik ta taq wach kuuk' i yiib' wach kina'ojb'al, tikik'ax naq taq. Raaj i wili, re' 
hin xnusik' taq chaawach chi kixilak i tinamit re' re'. Ruum aj re' inkixowaaj taq 
awach i hat, ruum ma' eliik ta taq wach ana'ojb'al kuuk' i keh. 

20K'oloq taq panak'ux i nuq'orom taq chaaweh chi ma' jino'q i xa móso neeruq'at 
wach i rupatroon. Je' re' noq, wila' kianam k'axik wee hin, naa wo' kianam k'axik 
taq aweh i hat. Eh wila' kinimam i nuk'uhb'aal i hin, naa wo' kinimam i 
nuk'uhb'aal taq naa aq'orom i hat. 

21Chu'nchel i wili naa taq kianam aweh ruum i nunimjiik, ruum ma' keht'al ta 
wach awach i xtaaq'anik cho weh i hin. 

22Re' i tinamit ma' xta naq mahk neenkahnik chikinaah wi ta ma' xin chalik 
chuq'orariik keh i ko'lemb'al iib'. Eh yu'naak ma' nee ta chik inkuyarik i kimahk 
ruum xkib'iraj chik. 

23Awach inkixowaaj nuwach i hin, iraaj ruq'orom chi nkixowaaj wo' wach i 
waJaaw. 

24Eh ma' xta naq i mahk neenkahnik wi ta ma' xnub'an cho chi kixilak i ma' ilooj 
taj ma' awach ta imb'anik reh. Eh re' keh atoob' ta xkilow wo' naq taqe i xnub'an, 
xa konkixowaaj wo' nuwach i hin, je' wo' i waJaaw. 

25Eh ruuk' wili k'ahchi' rojiik eloq wach kuuk' i tz'ihb'amaj cho chupaam i 
k'uhb'aal inkinimaj i keh, re' i ruq'or chi wiij chi je' wili: Naakixowaam wach chi 
xama' xta rub'ehel, inki. 

26Eh na' k'oloq i Santolaj Uxlab'al ye'el taq rusuqkiil ak'ux ink'uhtanik reh i korik, 
to'ool taq aweh, re' i naa nutaq'aam chaloq i hin parub'ihnaal i waJaaw, re' reh 
naa ruq'oriik i korik chi wiij i hin. 

27Je' wo' taq i hat naa taq aq'orom i korik chi wiij, ruum xanoq wo' pampeet 
xatoq'aa' taq cho wihik wuuk'. 

Juan 16 

1Re' hin i nuq'or taq aweh taqe wili, reh chi ma' nee ta taq inyoj ak'ux chi 
nunimjiik. 

2Re' taq i hat naa taq kaat kesam chaloq chupaam taqe i paat inlooq'jik wii' i Dios. 
Eh naa ruponiik i q'iij chi xa awach taq naakikansaniik aweh, naakikapaam chi 
rukamaj i Dios inki a'n 

3Je' re' i naa kianam, ruum ma' keht'al ta wach i waJaaw, eh ma' keht'al ta wo' 
nuwach hin. 

4Re' taqe i wili i nuq'or taq aweh, reh chi na' ponoq i junk'aam chi naa taq 
ak'ulum, naa taq ruk'uliik cho panak'ux chi nuq'orom taq chik aweh. 

Re' i rukamaj i Santolaj Uxlab'al 

Re' taqe wili ma' noq ta xnuq'or taq chaaweh pampeet, ruum xa kosuq pee cho 
wihik weh taq awuuk'. 

5Eh yu'naak xa ojik chik weh ruuk' awach i xtaaq'anik cho weh ayu' wach ak'al, 
eh ma' jino'q taq aweh i hat impahqanik weh aha' naa wojiik. 

6Q'e' la' chik inche xtib'ik taq ak'ux noq xnuq'or taq aweh chi naa wo' chik wojiik 
ruka'peech. 

7Re' hin xti korik taq i nuq'or aweh chi q'e' chihooj taq cha weh chi naa wo' chik 
wojiik, ruum wila' ma' xinooj, re' i Ye'el taq rusuqkiil ak'ux, i Santolaj Uxlab'al, 
ma' nee ta nqajik chaloq reh i wihik taq awuuk'. Eh wila' xinooj i hin, naa 
nutaq'aam taq chaaweh. 

8Eh na' k'oloq i Ye'el taq rusuqkiil ak'ux re' re', naa ruk'uhtaam keh i tinamit nik' 
wach noq wilik i mahk, nik' wach noq wilik i korik, eh nik' wach noq wilik i q'ataj 
q'orik naa rub'anam i Dios. 

9Naa wo' ruk'uhtjiik keh nik' wach noq wilik i mahk, ruum ma' kinkinimaj taj i 
hin. 

10Naa ruk'uhtjiik keh i korik, ruum re' hin naa wo' chik wojiik ruuk' i waJaaw, eh 
re' taq i hat ma' naa ta pee taq chik awilom nuwach. 

11Naa ruk'uhtjiik keh nik' wach i q'ataj q'orik naa rub'aan, ruum q'atooj chik i 
q'orik chinaah intaaq'anik chikinaah i tinamit yiib' wach i kina'ojb'al. 

12Re' hin ko ma' k'isiin naq inwaaj nuq'orom taq aweh xa re' la', ma' nee ta pee 
taq inareq chi riij chu'nchel yu'naak. 

13Eh na' k'oloq i Santolaj Uxlab'al ink'uhtanik reh i korik, re' reh naa ruk'amwiik 
taq ab'eeh chureqariik chi riij chu'nchel i korik, ruum re' reh ma' naa ta ruq'oriik 
xa chi rib'il riib'. Re' la' naa ruq'orom chu'nchel i naa rib'iram chaloq, eh naa wo' 
ruye'em taq aweh chi naab'jik chib'ih taqe jariik i naa ruk'ulariik na' chub'an. 

14Re' reh naa ruye'wiik nuloq'il i hin, ruum aha' wilik i naa nuq'orom cho ree hin, 
re' chik i reh naa ruye'wiik taq aweh chi naab'jik i hat. 

15Chu'nchel i wilik reh i waJaaw, wee hin wo' hoq. Ruum aj re' i nuq'or chi re' i 
Santolaj Uxlab'al, aha' wilik i naa ruk'ulum wuuk' i hin, naa ruye'em taq aweh chi 
naab'jik i hat, inki Jesús. 

Re' ruti'kiil k'uxliis naa rusutiniik chi rusuqkiil k'uxliis 

16Re' taq i hat, ilook' taq inamay nuwach. Xa re' la', naa wo' chik taq awilom 
nuwach, ruum naa wo' chik wojiik ruuk' i waJaaw, inki, i Jesús. 

17Eh wilik taqe i raj tahqaneel k'ul xkiq'or chikiwach chi je' wili: ¿Chib'ih iraaj 
ruq'orom qeh ruuk' i ruq'or re' taq i hat, xailook' taq chik inamay nuwach 

junk'aam-oq, eh naa wo' chik taq awilom nuwach, eh naa wo' chik wojiik ruuk' i 
waJaaw, inki qeh? 

18¿Chib'ih iraaj ruq'orom i ach ilook' i ruq'or? Re' hoj ma' nqareq ta chi riij chib'ih 
chaj-iij k'ahchi' chi q'orik, inki taqe. 

19Re' QaJaaw Jesús xukoj rehtaal chi wilik naq inkaaj kipahqaam reh, je' wili i 
xuq'or keh: Re' hin nuq'orom taq chik aweh chi xailook' taq chik inamay nuwach 
junk'aam-oq, eh naa wo' chik taq awilom nuwach. ¿Mi re' taqe re' wili k'ahchi' taq 
apahqaam chawach i hat? 

20Re' hin xti korik taq i nuq'or aweh chi naa taq awoq'iim ruum i ruti'kiil taq 
ak'ux. Eh noq naa taq rutib'iik ak'ux i hat, re' taqe i tinamit naa rusuqb'iik kik'ux 
Re' taq i hat naa taq rutib'iik ak'ux xa re' la', re' taq i ruti'kiil ak'ux naa rusutiniik 
chi rusuqkiil k'uxliis. 

21Chakoj taq rehtaal, noq re' ixoq ach k'isiin ma' nk'ulik ruk'ux, inqajik kapeew, 
ruum xponik chik i ora reh i ruti'kiil. Eh noq aasjinaq chik i ruha'lak'uun, 
insahchik paruk'ux i ruti'kiil ruum i rusuqkiil ruk'ux chi riij i k'isa ruha'lak'uun x-
aasjik wach q'iij saqum. 

22Re' taq i hat yu'naak ti' taq ak'ux. Eh re' hin naa wo' chik wilom taq awach, 
ruum i re' naa rusuqb'iik taq awánima. Re' suq kiil k'uxliis re' re', ma' jino'q taq 
neenesanik reh panawánima. 

23Eh chupaam taqe q'iij re' re' ma' xta taq chik i naa apahqaam weh. Eh xti korik 
taq i nuq'or aweh chi re' waJaaw nee ruyeew taq aweh chu'nchel i naa taq 
apahqaam ree reh panub'ihnaal i hin. 

24Yu'naak komajaa' taq chih inapahqaaj reh panub'ihnaal. Chapahqaaj taq reh, 
nee taq inak'ul. Chi je' re', nee taq i manlojik wach i rusuqkiil taq ak'ux, inki Jesús. 

Re' i Jesucristo i ruq'at wach i rajaawriik i wach ak'al 

25Re' taqe wili kopan jalwaach q'orik taq i nuq'or aweh yu'naak. Xa re' la', naa 
ruponiik i q'iij chi ma' re' ta chik panjalwaach q'orik taq naa kaat nuq'o'reem xti 
naa la' nuch'ob'om rub'ehel taq aweh nik' wach noq wilik i waJaaw. 

26Eh chupaam taqe q'iij re' re', naa taq apahqaam reh panub'ihnaal ma' ruman ta 
chik chi re' hin nee kinpahqanik reh i waJaaw, reh chi nee ruyeew taq chaaweh, 

27ruum re' i waJaaw ti ruk'ax taq. Ruum kinak'ax taq i hin, eh ruum chi xanimaj 
taq chi re' hin ruuk' i Dios xin chalik. 

28Re' hin xinelik cho ruuk' i waJaaw, reh chi xin chalik ayu' wach ak'al. Eh yu'naak 
naa wo' chik weliik reje ayu', naa wo' chik wojiik ruuk' i waJaaw, inki Jesús. 

29Eh re' taqe i raj tahqaneel, je' wili xkiq'or: Yu'naak kora'j xuch'ob' rub'ehel qeh 
re' i k'ahchi' aq'orom ma' re' ta chik panjalwaach q'orik xuq'or qeh. 

30Yu'naak i hoj, xqakoj chik rehtaal chi re' hat aweht'al i xa chib'ih jariik, ma' kota 
ruman chi awach neenpahqanik aweh. Ruum aj re', inqanimaj chi ruuk' i Dios xat 
chalik, inki taqe. 

31Re' Jesús je' wili i xuq'or: ¿Mi xti nanimaj taq re' chi ruuk' i waJaaw xin chalik? 

32Yu'naak xponik chik i ruq'ijil, eh yu'naak naa taq apuhkaam awiib' ruum taq 
ayo'jiik, naa taq asik'im ab'eeh cha ju'junaal, naa taq kiin akanaam chi wutkeel. 
Xa re' la', ma' wutkeel ta wo' naa nukahniik, wuch'ihil la' i waJaaw. 

33Re' hin xnuq'or taq aweh taqe i wili, reh chi nee taq ti wihik pansuqkiil k'uxliis 
wuuk'. Ayu' wach ak'al, naa taq ak'ulum i ti' k'axik. Xa re' la', maayoj taq ak'ux, 
ruum re' hin nuq'atam chik wach i rajaawriik i wach ak'al wili, inki Jesús. 

Juan 17 

Re' Jesús xub'an rutiij chikiij i raj tahqaneel 

1Ruq'orom-oq chik taqe re' i Jesús, xtz'ehtanik johtoq pan taxaaj, je' wili i xuq'or 
parutiij: WaJaaw, yu'naak xponik chik i q'iij. Chayeew cho nuloq'il i hin, i hin 
Awak'uun, reh chi nee wo' i nuyeew aloq'il i hat, 

2ruum aye'em wajaawriik chikinaah chu'nchel i tinamit, reh chi naa nuye'em keh 
i juneliik k'acharik awach taqe i xayeew weh. 

3Re' taqe wili inye'wik i juneliik k'acharik: Re' chi naa kinab'eem awach i hat, chi 
hat i jinaj chi Dios, korik wach ak'ux, eh chi neenkinab'eej nuwach i hin, chi re' 
hin i Jesucristo, i xinataq'aaj chaloq. 

4Re' i hin nuk'uhtaam chik aloq'il ayu' wach ak'al, ruum nukohlaam chik rub'aan i 
xaq'or cho weh chi naa nub'anam. 

5Yu'naak aj re', waJaaw, inwaaj wo' chik chi nee nayeew weh i nuloq'il ar awuuk', 
je' rukab' i nuloq'il wilik pampeet noq komajaa' inatz'uhkrisaj chaloq i wach 
ak'al. 

6Eh re' taqe i xasik' cho kiwach chi kixilak i tinamit i xayeew taqe weh, xnuyeew 
chik keh chi naab'jik awach i hat. Re' taqe re', aweh naq taqe, eh xayeew taqe 
weh, yu'naak xkinimaj chik aq'oral. 

7Eh keht'al chik chi chu'nchel i xayeew weh, awuuk' wo' hat inchalik, 

8ruum xnuq'or chik keh aak'uhb'aal aye'em wee hin, re' keh xkinimaj chik. Eh 
xkikoj wo' chik rehtaal chi re' hin xti korik chi awuuk' kinchalik xkinimaj chi re' 
hat xat-taaq'anik cho weh. 

9Re' hin ma' i nupahqaaj ta aweh chi neenatoob'eej taqe i yiib' wach i kina'ojb'al. 
Chikiij la' taqe i xayeew weh i nupahqaaj otob'il aweh, ruum aweh wo' taqe. 

10Chu'nchel i weh i hin, aweh wo' i hat, eh re' taqe aweh i hat, wee hin wo' hin. Eh 
re' i nuloq'il, kuuk' i keh ink'utinik. 

11Re' hin ma' naa ta chik nuwihiik ayu' wach ak'al. Eh re' keh naa kikahniik wach 
ak'al, re' hin naa wojiik awuuk'. WaJaaw, wilik aSantohiil chacha'jeej taqe ruuk' i 
awajaawriik taqe aye'em weh, reh chi xa jinaj chik kiwach je' rukab' i hoj awuuk' 
i hat xa jinaj qawach. 

12Eh nik' najtiil xnub'an kuuk' i hin ayu' wach ak'al taqe aye'em weh, xnucha'jeej 
taqe ruuk' i runimaal awajaawriik. Ma' awach ta chik jino'q i xq'ehb'ik. Xa re' wo' 
i jinaj xuq'eb' riib' pampeet, reh chi ruuk' i reh xooj eloq wach i tz'ihb'amaj 
chaloq pan santo laj huuj. 

13Eh yu'naak xa ojik chik weh awuuk'. Re' taqe wili nuq'or noq ko wilkiin wach 
ak'al, reh chi re' taqe i aye'em weh neenkireq chi manlik i suq kiil k'uxliis i 
nuyeew i hin. 

14Re' hin xnuq'or chik keh aq'oral. Xa re' la' inixowjik kiwach kuum i tinamit, 
ruum re' keh ma' je' ta kikab' taqe re', eh ni xata re' hin je' nukab' taqe i tinamit 
re' re'. 

15Ma' k'ahchi' ta nupahqaam aweh chi nee taqe nawesaj wach ak'al. K'ahchi' la' 
nupahqaam aweh chi chako'leej taqe chuwach i aj Yahm. 

16Re' keh ma' je' ta kikab' i tinamit re' re' eh ni xata re' hin je' nukab' taqe i re'. 

17Chayeew cho kisantohiil ruuk' aq'oral, ruum re' aq'oral korik. 

18Eh nik' wach noq xinataq'aaj chaloq i hin chi taqarik ayu' wach ak'al je' wo' re' 
noq i nutaq'aaj taqe keh chi taqarik chi kixilak i tinamit. 

19Eh kuum i keh, inusantoheej wiib' i hin, reh chi re' keh neen ki santoheej kiib 
ruuk' i korik. 

20Ma' xata chikiij taqe aye'em weh i nupahqaaj awotob'il. Inupahqaaj la' wo' 
chikiij i naakinimaniik weh koq'uun noq naa kib'iram aq'oral naa kiq'orom i keh. 

21Reh chi, chi kunchelaal nee kiwihik pan jinaj wach k'uxliis, je' rukab' noq 
wilkaat i hat wuuk' i hin wilkooj pan jinaj wach k'uxliis. Reh chi neenkinimaj i 
tinamit chi re' hat xataaq'anik cho weh. 

22Re' hin xnuyeew chik keh i loq'il je' rukab' i xayeew weh i hat, reh chi xa jinaj 
chik wach kik'ux, je' rukab' noq wilkiin i hin awuuk' i hat xa jinaj wach qak'ux. 

23Reh chi neekinwihik i hin kuuk' i keh, eh wilkaat wo' wuuk' i hat, reh chi 
neenkian jinaj wach kik'ux chi manlik. Reh chi neenkikoj rehtaal i tinamit chi re' 
hat xataaq'anik cho weh, eh chi q'e' taqe nak'ax i aye'em weh, je' rukab' i 
nuk'axariik i hin i na a'n. 

24WaJaaw, re' hat xat ye'wik taqe weh. Ruum aj re', inwaaj i hin chi naa kiwihiik 
ar aha' naa nuwihiik wii' i hin, reh chi neenkilow wach i nuloq'il, re' i loq'il 
aye'em weh i hat, ruum re' hat xa kinak'ax wo' chaloq pampeet noq komajaa' 
inatz'uhkrisaj i wach ak'al. 

25WaJaaw, korik wach ak'ux, re' i tinamit ma' keht'al taa wach. Re' hin ra'j weht'al 
awach re'. Eh re' taqe i xayeew weh keht'al chik chi re' hat xataaq'anik cho weh 
ayu' wach ak'al. 

26Eh nuye'em keh chi naab'jik awach i hat. Ma' naa ta nukanaam rub'aan, reh chi 
neen wihik kuuk' i k'axooj je' rukab' i nuk'axariik i na a'n i hat, reh chi nee 
kinwihik kuuk' i keh, inki Jesús parutiij. 

Juan 18 

Re' i ruchopariik i Jesús 
(Mat 26.47-56 Mar 14.43-50 Luc 22.47-53) 

1Eh noq xukohlaaj i rutiij i Jesús, xelik reje ar ruch'ihil taqe i raj tahqaneel. 
Xiq'ahxik reje chi juntar i nimlaj rooq ha', Cedrón rub'ihnaal, re' wilik wii' i 
junseht chi tik chee'. Ar xokik i koq i Jesús ruch'ihil taqe i raj tahqaneel. 

2Eh re' Judas, re' i k'ahchi' ruk'ayiniik reh i Jesús chi ma' eht'alimaj, reht'al i 
ye'aab' re' re', ruum re' Jesús k'ih pech rumolom kiwach i raj tahqaneel ar. 

3Re' Judas xooj k'oloq ar, ruch'ihil taqe i ruk'ihaal soldado, ruch'ihil taqe i 
kicha'jinik reh i rupaat i Dios xitaq'ab'jik reje kuum i k'amal kib'eeh aj tiij, kuum i 
aj fariseo. Wilik taqe i yoq'ooq' kich'ihch', yoq'ooq' kisaqumb'aal, i yoq'ooq' 
kiq'aaq' ju' taq chee'. 

4Eh re' Jesús reht'al chik chu'nchel chib'ih i naa ruk'ulum. Ruum aj re', xelik 
chaloq, xupahqaaj keh chi je' wili: ¿Awach taq inasik'? inki. 

5Re' keh je' wili i xkiq'or: Re' Jesús aj Nazaret inqasik', inki taqe. Re' i Jesús je' wili 
xuq'or: Re' hin ayu' wilkiin, inki. Eh re' Judas, i k'ahchi' ruk'ayiniik reh wilik wo' i 
koq chi kixilak. 

6Eh noq xq'orarik keh ruum i Jesús chi je' wili: Re' hin, inki, xik'awlojik reje wach 
ak'al. 

7Eh xpahqaljik wo' chik keh ruum i Jesús chi je' wili: ¿Awach taq inasik'? ki uchjik. 
Re' keh je' wili i xkiq'or: Re' i Jesús aj Nazaret inqasik', inki taqe. 

8Re' Jesús je' wili i xuq'or: Re' hin xnuq'or taq chik aweh. Wila' re' i hin taq 
kinasik', cha kanaa' taq chi nee kiooj taqe i wuch'ihil, inki. 

9Re' i wili xb'aan, reh chi xooj eloq wach i xuq'or cho parutiij i Jesús chi je' wili: 
WaJaaw, aha' wilik taqe i xayeew weh, ma' awach ta chik jino'q i xuq'eb' riib', 
inki. 

10Eh xrilow chi xchoparik i Jesús i Simón Pedro i rukab' b'ih, xuqerej chaloq i 
ruch'ihch' parupaat, xuyok' i rusak'aaj xikin i jinaj winaq, Malco rub'ihnaal, re' 
ruuk' taqe i rumoso i kajaaw i k'amal kib'eeh aj tiij. 

11Eh re' i Jesús je' wili i xuq'or ree Pedro: Chamol ach'ihch' parupaat. Wila' re' i 
waJaaw xye' wik q'ab' chi naa nuk'ulum i ti' k'axik wili, re' i je' k'ahlaj ha' i 
naawuk'em, xanaa wo' nuk'ulum inki. 

Re' Jesús xk'amarik reje chuwach i Anas 
(Mat 26.57-58 Mar 14.53-54 Luc 22.54) 

12Eh re' taqe i ruk'ihaal soldado, kuch'ihil i k'amal kib'eeh, kuch'ihil taqe i aj judío 
kicha'jinik reh i rupaat i Dios, xkichop i Jesús, xkib'ak' wach kab'chel i q'ab'. 

13Eh peet xkik'am reje parupaat i Anas, ruum re' reh rajaaw i rehk'een i Caifas, re' 
i wilik chi kajaaw taqe i k'amal kib'eeh aj tiij chupaam i haab' re' re'. 

14Re' Caifas re' re', re' wo' xq'orik cho keh i k'amal kib'eeh i aj judío chi ma' xta 
reet chi xa jinaj chi winaq neenkimik chikiij i tinamit. 

Re' Pedro xuq'or chi ma' reht'al ta wach i Jesús 
(Mat 26.69-70 Mar 14.66-68 Luc 22.55-57) 

15Re' i Simón Pedro, ruch'ihil i jinaj chik i ruch aj tahqaneel, xam taqe reje chi riij i 
Jesús. Re' i raj tahqaneel jinaj chik i Jesús, eht'alimaj wach ar. Ruum i re', xokik i 
koq haa' chi riij i Jesús i parupaat i kajaaw i k'amal kib'eeh aj tiij. 

16Eh re' Pedro reh ko chi riij i puerta xkahnik. Ruum chi re' i raj tahqaneel i Jesús, 
eht'alimaj wach ruum i kajaaw taqe i k'amal kib'eeh aj tiij, xuq'or reh ixoq 
incha'jinik chi chii' puerta chi chukoj i koq i Pedro chi chii' i paat. 

17Eh re' ixoq incha'jinik reh i chi chii' puerta xupahqaaj reh i Pedro chi je' wili: 
¿Mi ma' re' hat i jinaj keh i raj tahqaneel i winaq re' re'? inki. Re' Pedro je' wili i 
xuq'or: Ma' chih taj, ma' hin taj, inki. 

18Eh ruum chi ma' k'isiin i k'uxik, re' taqe i rumoso i kajaaw i k'amal kib'eeh aj 
tiij, kuch'ihil taqe i kicha'jinik reh i rupaat i QaJaaw Dios kiluk'um kiq'aaq' ar, 
q'axnik inki a'n i koq. Eh re' Pedro q'axnik wo' i rub'an i koq chi kixilak. 

Re' i kajaaw taqe i k'amal kib'eeh aj tiij xupech'uj i Jesús 
(Mat 26.59-66 Mar 14.55-64 Luc 22.66-71) 

19Eh re' i kajaaw i k'amal kib'eeh aj tiij xupahqaaj ree Jesús nik' wach noq 
wilkeeb' i raj tahqaneel, eh chib'ih jariik i tijinik ruk'uhtaaj keh. 

20Re' Jesús je' wili i xuq'or: Re' hin xinq'orik chaloq chikiwach i tinamit. Eh k'ih 
pech xnub'an tijinik chupaam taqe paat inlooq'jik wii' Dios, je' wo' chupaam i 
rupaat i Dios, re' inkimol wii' kiib' taqe i aj judío. Eh ma' xtaj i xnuq'or chi 
q'eeqmaal. 

21Eh ¿chib'ih reet noq wee hin inapahqaaj? Chapahqaaj taq keh i xi ib'irinik cho 
weh. Re' keh neekiq'orik taq aweh chib'ih jariik nutijem taqe wii', eh keht'al 
chib'ih jariik i nuq'orom, inki. 

22Eh noq xuq'or i je' re' i Jesús, jinaj keh incha'jinik reh i rupaat i Dios xsak'wik i 
koq i panaq'wach i Jesús, je' wili i xuq'or reh: ¿Chib'ih reet noq je' re' 
ruchaq'weesjiik i kajaaw k'amal kib'eeh aj tiij xa a'n? inki reh. 

23Eh je' wili ruchaq'weesjiik xb'aan ruum i Jesús: Wila' wilik i ma' holohik taj i 
nuq'or, cha q'or weh chib'ih jariik. Eh wila' ma' xta reet taqe i nuq'or, ¿chib'ih 
reet noq kinasak'? inki. 

24Re' Anas b'ak'lik wach i Jesús noq xutaq'aaj reje ruuk' i Caifas, re' i kajaaw i 
k'amal kib'eeh aj tiij. 

Re' Pedro xuq'or wo' chik chi ma' reht'al ta wach i Jesús 
(Mat 26.71-75 Mar 14.69-72 Luc 22.58-62) 

25Eh re' Pedro xa ko q'axnik wo' rub'an chi q'aaq' xkipahqaaj wo' chik reh chi je' 
wili: ¿Mi ma' re' hat i jinaj keh i raj tahqaneel i winaq re' re'? i nuchjik. Re' Pedro 
xuchuk i q'orik, ma' chih taj ma' hin taj, inki. 

26Eh jinaj keh i rumoso i kajaaw i k'amal kib'eeh aj tiij, re' ma' tokoom ta ruuk' i 
xyok'arik i xikin ruum i Pedro, xupahqaaj reh i Pedro chi je' wili: ¿Mi ma' xwilow 
chaawach re' i hat ruuk' i winaq re' re' noq wilik cho chupaam taqe i tik chee'? 
inki reh. 

27Eh re' Pedro xuq'or wo' chik chi ma' reht'al ta wach i Jesús. Eh chupaam i 
jumehq' re' re' xoq'ik imaas. 

Re' Jesús xq'ahteesjik pan q'ab' i Pilato 
(Mat 27.1-2,11-31 Mar 15.1-20 Luc 23.1-5,13-25) 

28Eh parusaq'iik xkesaj reje i Jesús parupaat i Caifas, xkik'am reje pan q'atb'al 
q'orik chuwach Pilato, aj Roma. Re' taqe i aj judío ma' xi okik ta i koq ar. Re' 
inkaaj i chi ma' xkich'uwa'risaj ta kiib', re' nkaaj chi xkik'ux keh i wi'k ree xq'eq 
reh i runinq'ijiik i elik chaloq Egipto. 

29Eh re' Pilato xelik cho chi riij i paat chupahqaljiik keh i k'amal kib'eeh i aj judío 
chi je' wili: ¿Chib'ih jariik i ru mahk i winaq wili inakoj taq? ki uchjik. 

30Re' keh je' wili i chaq'wik xkian: Wi ta ma' chih ru mahk, ma' xqaq'asaj ta naq 
panaq'ab', inki taqe. 

31Eh re' i Pilato je' wili i xuq'or: Wila' je' re', chak'am taq reje chaq'at taq i q'orik 
chinaah i hat je' rukab' i ruq'or i najtir k'uhb'aal, inki. Re' keh je' wili i xkiq'or: Re' 
hoj, ma' ye'ooj ta q'ab' qeh chi neenqakansaj jino'q i winaq, inki taqe. 

32Je' aj re' noq xooj eloq wach i ruq'orom chaloq i Jesús, noq xuch'ob' cho 
rub'ehel nik' wach noq naa rukanteesjiik. 

33Eh re' Pilato xokik chik i koq chupaam i paat i rub'an wii' i q'ataj q'orik eh 
xuyuq'eej i Jesús, xupahqaaj reh chi je' wili: ¿Mi korik chi re' hat i kireey i aj 
judío? inki reh. 

34Eh je' wili xq'orarik reh ruum i Jesús: ¿Mi xa panak'ux i hat inchalik noq k'ahchi' 
apahqaam weh, oon wilik k'ahchi' kiq'oriik aweh chi re' i hin? inki. 

35Re' Pilato je' wili i xuq'or reh i Jesús: Hin ta' nchi aj judío i hin. Re' taqe 
aatinamiit, re' taqe i kajaaw i k'amal kib'eeh aj tiij, xiq'asanik aweh panuq'ab'. Eh 
xti ¿chib'aaj wo' jariik amahk xa a'n? inki. 

36Eh re' Jesús je' wili i xuq'or: Re' i runimaal i wajaawriik i hin ma' re' ta reh ayu' 
wach ak'al. Wi ta reh ayu' wach ak'al, re' i tinamit nee naq inki a'n i peleto chi 
nuko'ljiik, reh chi ma' nee ta naq kinkiq'asaj pan kiq'ab' taqe i k'amal kib'eeh i aj 
judío, inki. 

37Eh re' i Pilato xupahqaaj wo' chik reh i Jesús chi je' wili: ¿Ra'j wo' naa re' hat i 
kiReey i aj judío? inki. Re' Jesús je' wili i xuq'or: Korik chi re' hin i Reey je' rukab' i 
xaq'or. Re' hin xinqajik chaloq, xink'ulik aasjoq ayu' wach ak'al, reh chi naa 
nuq'orom i korik, eh chu'nchel inki a'n i korik, inkib'iraj i nuq'or, inki. 

38Eh re' Pilato je' wili i xuq'or reh i Jesús: ¿Chib'ih jariik i korik inaq'or? inki. Eh 
chi riij i re', re' i Pilato, xelik wo' chik chaloq rij paat chi kiq'orob'jiik taqe i aj 
judío je' wili i xuq'or keh: Re' i winaq xak'am taq cho chi nuwach, ma' xta ru 
mahk xnureq. 

39Re' taq i hat, hat taq okrinaq chi nwoq'taaj jino'q i prexo rajlaal haab' noq 
imb'aan i runinq'ijiik i elik chaloq Egipto. Raaj i yu'naak, ¿mi nawaaj taq chi re' i 
rukoj riib' taq chi aaReey i hat taq aj judío neenwoq'taaj reje? ki uchjik. 

40Eh chi kunchelaal kow xkiq'or chi je' wili: Re' re' ma' nqaaj ta chi 
neenawoq'taaj. Re' la' i Barrabás chawoq'taaj qeh inki taqe. Xanaah re' i Barrabás 
ruum i leq' wilik pantz'ilom. 

Juan 19 

1Eh noq xrib'iraj chi je' re' i Pilato, xutaq'aaj rutz'uhumjiik i Jesús. 

2Re' taqe i soldado xkijitz' jinaj i corona k'iix, xkikoj wach naah i Jesús, eh xkikoj 
chi riij jinaj itz'ihy q'eqjutik ru kaqiil. 

3Eh je' wili i xkiq'or reh: Atoob' reh i kireey i aj judío maje' inki taqe reh. Eh k'ih 
pech xkisak' i koq i panaq'wach. 

4Re' i Pilato xelik wo' chik cho rij paat je' wili i xuq'or keh i aj judío: Chawilow taq 
re' winaq wili xnuk'am wo' chik taq cho chawach, reh chi nee taq inawil chi ma' 
xta ru mahk xnureq, inki. 

5Xelik cho ar i Jesús, wilik chik i k'ix corona wach naah, eh wilik chi riij itz'ihy 
q'eqjutik ru kaqiil. Eh je' wili i xq'orarik keh ruum i Pilato: Re' re' taq chawach i 
winaq xak'am taq cho weh inki. 

6Eh noq xkilow wach i Jesús taqe i kajaaw k'amal kib'eeh aj tiij, taqe i kicha'jinik 
reh i rupaat i Dios, je' wili i xkiq'or: Chakoj wach kuruus, Chakoj wach kuruus inki 
taqe. Re' Pilato je' wili i xuq'or: Chak'am taq reje, chayeew taq wach kuruus i hat, 
ruum re' hin ma' xta ru mahk xnureq, inki. 

7Re' taqe i aj judío je' wili i ruchaq'weesjiik xkian: Re' hoj wilik jinaj i k'uhb'aal 
inqanimaj, i ruq'or chi re' winaq wili i ruk'ul chi naa rukanteesjiik, ruum xukoj 
riib' chi Rak'uun i Dios, inki. 

8Noq xrib'iraj chi je' re' i Pilato, xokik ruman i ruyo'jiik. 

9Eh xuk'am wo' chik i koq i Jesús Chupaam i paat intaaq'anik wii' xupahqaaj reh 
ar chi je' wili: ¿Aha' aj wo' ti chalik i hat? inki reh. Re' Jesús ma' jino'q chi q'orik 
xchaq'wik. 

10Re' i Pilato je' wili i xuq'or reh i Jesús: ¿Chib'ih reet noq ma' kinachaq'weej taj? 
¿Mi ma' aweht'al re' hat chi wilik wajaawriik reh aakojariik wach kuruus, eh wilik 
wo' wajaawriik reh awoq'tesjiik reje? inki. 

11Re' Jesús je' wili ruchaq'weesjiik xub'an: Ma' xta naq k'isinoq awajaawriik chi 
nunaah ma' ta ruye'em cha wajaawriik i Dios. Ruum aj re', awach i xq'asanik weh 
panaq'ab', xiik' naah i ru mahk i reh chawach i hat, inki. 

12Eh chupaam i jumehq' re' re', re' Pilato xraaj naq roq'taam i Jesús. Eh re' taqe i 
aj judío kow xkiq'or chi je' wili: Wila' xawoq'taaj reje i winaq re' re', neetikahnik 
chi ma' hat ta chik ramigo i ajaab'ees aj Roma, ruum awach i rukoj riib' chi reey 
inkahnik chi raj ixowaal i ajaab'ees aj Roma inki taqe. 

13Eh noq xrib'iraj chi je' re' i Pilato, xuq'or chi naa rehtesjiik cho ar i Jesús, eh 
jumehq'iil wo' chik xutzunaa' riib' i reh aha' i rub'an wii' i q'ataj q'orik, Tusuj 
ab'aj rub'ihnaal, eh pan hebreo Gabata. 

14Eh je' naa kab'lajora i q'iij, noq ach je' ne'eel neenb'aan okik chupaam i 
runinq'ijiik i elik chaloq Egipto, re' Pilato je' wili i xuq'or keh i aj judío: Re' re' taq 
aareey, inki keh. 

15Eh re' keh kow xkiq'or chi je' wili: Chakansaj la'. Chakoj wach kuruus inki taqe. 
Re' Pilato je' wili i xuq'or keh: ¿Mi ruk'ul taq cha weh re' chi neenukoj wach 
kuruus taq aareey? inki. Re' keh je' wili i xuq'or: Re' hoj ma' xta chik jino'q qareey 
tokoom, xa re' wo' hoq ajaab'ees aj Roma inki taqe. 

16Xrib'iraj chi je' re' i Pilato, xuq'asaj pan kiq'ab' i Jesús, reh chi re' naq i keh 
naakikojwiik wach kuruus. Eh re' keh xkik'am wo' reje i Jesús. 

Re' noq xkojarik wach kuruus i Jesús 

(Mat 27.32-44 Mar 15.21-32 Luc 23.26-43) 

17Eh re' Jesús rutehlaam chik i rukuruus noq xelik reje ar. Xooj chupaam i Ye'aab' 
ruB'aqil Naah Camnaq rub'ihnaal, (eh Gólgota rub'ihnaal pan hebreo) 

18Eh chupaam i ye'aab' re' re' xkikoj wach kuruus i Jesús. Xkikoj wo' wach kuruus 
i ki'ib' chi winaq, ju'jun pantaq rucheel. 

19Eh re' i Pilato xutaq'aaj rukojariik jinaj i ehtalil wach kuruus chinaah johtoq i 
Jesús je' wili i ruq'or i tz'ihb'amaj chuwach: Re' wili Jesús aj Nazaret i kireey i aj 
Judío, inki. 

20Ma' k'isiin i aj judío xi ilwik wach chib'ih ruq'or i ehtalil re' re', ruum re' ye'aab' 
xkikoj wii' wach kuruus i Jesús ma' najt ta ruuk' i tinamit wilik. Re' i ehtalil re' re' 
tz'ihb'amaj pan hebreo, pan griego, pan latin. 

21Xkilow chi je' re' i kajaaw i k'amal kib'eeh aj tiij, xkiq'or reh i Pilato chi je' wili: 
Maatz'ihb'aaj ar chi kireey i aj Judío: Chatz'ihb'aaj la' ar chi rukoj riib' chi kireey i 
aj Judío, inki taqe. 

22Eh re' Pilato je' wili i xuq'or: Aha' wilik i xnutz'ihb'aaj, xnutz'ihb'aaj chik. Ma' 
nee ta chik i rub'an chi neenuyoj wach, inki. 

23Eh noq kikojom chik wach kuruus i Jesús taqe i soldado, xkik'am chaloq i kijib' 
chi ruso' xkich'aq chikiwach ju'jun keh i xkik'am i soldado. Eh xkik'am wo' chaloq 
i rub'urb'aal Jesús, ma' xta b'ojb'al reh, xa jinaj rukemariik, xelik cho chi ralaq 
xponik ko chi rooq, 

24re' taqe i soldado je' wili xkiq'or chikiwach: Manqaxih i rub'urb'aal qaq'ijej pee 
riij awach pa' eh neenkahnik, inki taqe. Je' aj re' noq xooj eloq wach i tz'ihb'amaj 
chaloq pan santo laj huuj chi je' wili: Xkich'aq chikiwach i nuso', xkiq'ijej riij i 
nub'urb'aal, inki. Je' re' i xkian taqe i soldado. 

25Eh re' i María i rutuut i Jesús wilik i koq ruuk' i rukuruus. Eh wilik i koq ar ixoq 
ruchaaq' i rutuut i Jesús. Wilik i koq ar i María, re' i rehk'een i Cleofas. Eh wilik i 
koq ar i María aj Magdala. 

26Eh noq xrilow i Jesús chi wilik i koq ar i rutuut, eh chi wilik i koq ruuk' i rutuut i 
raj tahqaneel q'e' ruk'ax, je' wili i xuq'or reh i rutuut: Tuut, yu'naak re' re' i naa 
rukahniik chi awak'uun, inki reh. 

27Eh jumehq'iil xuq'or reh i raj tahqaneel q'e' ruk'ax chi je' wili: Re' re' i naa 
rukahniik chi atuut, inki reh. Re' i raj tahqaneel re' re' chi jumehq'iil xuk'am reje 
parupaat i rutuut i Jesús. 

28Eh chi riij i re', ruum chi reht'al chik i Jesús chi chu'nchel xooj eloq wach, eh chi 
xooj eloq wach i ruq'or i tz'ihb'amaj cho pan santo laj huuj, je' wili xuq'or noq 
wilik wach kuruus: Chiqiij nuchii', inki. 

29Eh jinaj i nimlaj xaro wilik ar, nujinaq chi ch'amlaj vino. Xkik'am chaloq i jinaj i 
potz potz paam yoob'en ha', xkimuhaa' chupaam i vino re' re', xkib'ak' chi ju' jinaj 
i q'ab' chee', xkiyeew johtoq chi chii' i Jesús. 

30Eh noq ruyob'em chik i ch'amlaj vino i Jesús, je' wili xuq'or: Yu'naak xooj chik 
eloq wach chu'nchel, inki. Eh chi riij i re', xuq'oyaa' chaloq i naah eh xkimik. 

Jinaj i soldado xhopwik reh chi q'as ju' ch'ihch' i jojol i Jesús 

31Eh ruum chi ach je' ne'eel neenb'aan okik chupaam i hi'limb'al q'iij re' imb'aan 
wii' i runinq'ijiik i elik chaloq Egipto. Re' taqe i k'amal kib'eeh i aj judío ma' xkaaj 
taj chi xi kahnik wach kuruus ixib' re' re', ruum chi looq' keh i hi'limb'al q'iij. 
Ruum aj re', xkiq'or reh i Pilato chi chutaq'aaj rutoqariik i kituuq wilkeeb' wach 
kuruus, reh chi naa rehtesjiik cho ar i kiti'jolal. 

32Re' Pilato xutaq'aaj wo' taqe reje i soldado. Re' keh peet xkitoq kab'chel i 
rutuuq i winaq jinaj chi riij i re', xkitoq wo' chik kab'chel i rutuuq i jinaj, re' taqe i 
xikojarik wach kuruus pantaq rucheel i Jesús. 

33Eh noq xkijil i koq kiib' ruuk' i Jesús, noq xkilow kamnaq chik. Ruum i re', ma' 
xkitoq ta chik kab'chel i rutuuq. 

34Ma' re' ta nkiwii' chi kamnaq chik i Jesús, jinaj la' i soldado xhopwik reh i 
panjojol ruuk' q'as ju' ch'ihch'. Eh jumehq'iil xelik chaloq i kik' ruch'ihil ha'. 

35Re' ink'utjanik reh taqe wili, re' i jinaj i xti x-ilwik cho reh, eh xti korik i xuq'or. 
Eh reht'al chi korik i xuq'or, reh chi nee wo' taq inanimaj i hat. 

36Re' taqe wili xb'aan, reh chi xooj eloq wach i tz'ihb'amaj chaloq pan santo laj 
huuj, re' i ruq'or chi je' wili: Ma' naa ta kitoqom jino'q i rub'aqil, inki. 

37Eh wilik wo' chik i ruq'or wii' chi je' wili pan santo laj huuj: Re' i xkihopib'eej i 
ruti'jolal, naakilom i koq i panaq'wach, inki. 

Re' i rumuhqiik i Jesús 
(Mat 27.57-61 Mar 15.42-47 Luc 23.50-56) 

38Eh chi riij i re' jinaj i winaq, José rub'ihnaal, aj Arimatea, raj tahqaneel i Jesús 
xponik rupahqaaj reh i Pilato chi nee ruk'am i ruti'jolal i Jesús, xa re' la' chi 
q'eeqmaal xub'an, ruum inyo'jik chikiwach i k'amal kib'eeh i aj judío. Re' i Pilato 
xuyeew wo' q'ab'. Eh re' José xuqasaj wach kuruus i ruti'jolal i Jesús, xuk'am reje. 

39Eh re' i Nicodemo, re' i poninaq cho q'o'rinoq reh i Jesús pan jinaj chaq'ab', 
xponik wo' haa' i reh. Xuk'am reje i k'isiin ma' jinaj kintaal chi ink'ohnik laj 
iq'oom mirra, ink'ohnik laj chee' ruyej-aal. 

40Eh re' José ruch'ihil i Nicodemo xkik'am reje i ruti'jolal i Jesús. Xkib'ot reje pan 
itz'ihy xkimuhaa' chupaam ink'ohnik laj iq'oom re' re', ruum je' re' i okrinaq taqe 
wii' i aj judío noq inkimuq'aa' i kikamnaaq. 

41Eh aha' xkojarik wii' wach kuruus i Jesús ma' najt ta ar wilik i junseht chi tik 
chee'. Eh chupaam i tik chee' re' re', ko xk'otarik i koq jinaj i jul muq'umb'al 
kamnaq komajaa' ta awach imuhqik chupaam. 

42Eh chupaam i jul re' re', xkimuq'aa' i ruti'jolal i Jesús, ruum re' i jul re' re' xama' 
najt ta ar wilik, ruum chi xa k'isiin chik ma' kiokik chupaam i q'iij kihi'lik wii' i aj 
judío. 

Juan 20 

Re' i ruwuktiik chaloq i Jesús chi k'achlik wach 
(Mat 28.1-10 Mar 16.1-8 Luc 24.1-12) 

1Eh eew-oq chik inik'ik i hi'limb'al q'iij, xti ko q'equm wach ak'al, re' i María aj 
Magdala xooj aha' xmuhqik wii' i Jesús. Eh noq xponik ar, xrilow chi esamaj chik 
eloq i ab'aj tz'aplik naq i koq wii' i chii' i jul. 

2Eh xrilow chi je' re', xooj rajimam riib' ruuk' i Simón Pedro i rukab' b'ih, re' i 
wilik wii' i raj tahqaneel i Jesús q'e' ruk'ax je' wili i xuq'or ponoq keh: Xkesaj reje 
panjul i ruti'jolal i QaJaaw Jesús ma' qeht'al taj aha' xkiyeew, inki. 

3Xrib'iraj chi je' re' i Pedro ruch'ihil i ruch aj tahqaneel jinaj chik, kikab'cheel 
xiooj chi chii' i jul. 

4Eh kikab'cheel xiooj kajimam kiib' xa re' la', re' jinaj q'e' kow x-ajiminik chuwach 
i Pedro, peet xponik chi chii' i jul. 

5Xa re' la' ma' xokik ta i koq xa chi chii' i jul xtz'ehtanik i koq. Eh i rilow ach wo' 
re' itz'ihy b'otlik naq wii' i Jesús wilik ar. 

6Eh chi riij i xponik chi peet, xponik wo' chik i Simón Pedro. Re' reh xokik i koq ko 
chupaam i jul, eh xa re' wo' taqe itz'ihy xureq ar. 

7Eh xrilow wo' wach itz'ihy xb'ak'arik wii' naah i Jesús noq xmuhqik, b'usuuj 
wach pareh ye'ooj reje, ma' chi kixilak tee itz'ihy xb'otarik wii' i ruti'jolal i Jesús 
wilik. 

8Chi riij i re', ko ra'j xokik i koq panjul re' i aj tahqaneel xponik chi peet. Eh noq 
xrilow chib'ih jariik i xk'ularik, xunimaj chi re' Jesús xwuktik chaloq chi k'achlik 
wach, 

9ruum re' keh xakomajaa' ta wo' nkireq chi riij i ruq'or pan santo laj huuj chi re' 
Jesús ajwaal wach chi naa wo' chik rukteesjiik chaloq chi k'achlik wach. 

10Eh xi chalik wo' chik pankipaat i ki'ib' chi raj tahqaneel i Jesús. 

Re' Jesús xuk'uhtaaj wo' chik riib' reh i María aj Magdala 
(Mar 16.9-11) 

11Eh re' María reh xkahnik kahnoq chi chii' i jul, suq inoq'ik. Eh noq suq inoq'ik, 
xuk'utzaa' i koq riib' chutz'ehtjiik paam i jul xmuhqik wii' i Jesús. 

12Eh ki'ib' i ánjel saq saq i kiso' xrilow i koq wach, ar tzunulkeeb' aha' naq 
xmuhqik wii' i Jesús jinaj i wilik i xwihik wii' i naah, eh jinaj i wilik i xwihik wii' i 
rooq. 

13Re' taqe i ánjel je' wili xkiq'or reh i María: Tuut, ¿chib'ih reet noq oq'ik i na a'n? 
inki taqe. Re' hin oq'ik i nub'an, ruum xkik'am i ruti'jolal i waJaaw Jesús, eh ma' 
weht'al taj aha' xkiyeew, inki. 

14Eh xa re' wo' xuq'or i re' i María, xusutej wo' chik chee wach, xrilow wilik chik 
ar i Jesús, xa re' la' ma' xunab'eej ta wach chi re' reh i wilik ar. 

15Re' Jesús je' wili i xuq'or reh: Tuut, ¿chib'ih reet oq'ik i na a'n? ¿Awach inasik'? 
inki. Re' María xukapaaj chi re' incha'jinik reh i tik chee' xq'o'rinik reh, je' wili i 
xuq'or reh: Jaaw, wila' re' hat xatk'amwik reh i ruti'jolal i waJaaw Jesús, cha q'or 
weh aha' xayeew, reh chi neenooj nusik' i hin, inki. 

16Xrib'iraj i Jesús chi je' re', je' wili i xuq'or reh: María inki. Re' María xunab'eej 
wach i Jesús, je' wili i xuq'or reh pan kiq'oral aj hebreo: Rabuni inki reh. (Iraaj 
ruq'orom Aj Tijineel) 

17Re' i Jesús je' wili i xuq'or reh i María: Chakanaa' pee nutz'a'jiik, ruum re' hin 
komajaa' chik kinjohtik ruuk' i waJaaw. Hiy la' cha q'or keh i nuchaaq' noq 
wilkeeb' chi re' hin naa wo' chik wojiik ruuk' i waJaaw eh aaWaJaaw wo' taq i hat, 
nuDios i hin aaDios wo' taq i hat, inki. 

18Eh re' i María aj Magdala xooj wo' hoq xponik wo' ruk'utjaaj keh iraaj tahqaneel 
i Jesús chi xrilow chik wach i QaJaaw Jesús. Eh xuk'utjaaj wo' keh i xq'orarik reh 
ruum i Jesús. 

Re' Jesús xuk'uhtaaj wo' chik riib' keh i raj tahqaneel 
(Mat 28.16-20 Mar 16.14-18 Luc 24.36-49) 

19Eh chupaam i aq'ab' re' re', noq eew chik inik'ik i hi'limb'al q'iij, re' taqe i raj 
tahqaneel i Jesús xkimol kiib' pan jinaj paat, xkitz'ap taqe ru puertahiil ruum i 
kiyo'jiik chikiwach i k'amal kib'eeh i aj judío. Re' i Jesús xokik i koq ar xupab'aa' 
riib' pan kixilak i raj tahqaneel, je' wili xuq'or keh: Re' suq kiil k'uxliis wih-oq taq 
awuuk', inki keh. 

20Noq ruq'orom chik i je' re' i Jesús, xuk'uhtaaj keh i raj tahqaneel kab'chel i q'ab' 
je' wo' i panjojol xhoparik. Eh re' keh, ma' k'isiin ta xsuuqb'ik kik'ux noq xkilow 
wach i Jesús. 

21Eh je' wili i xuq'or keh i raj tahqaneel: Re' i suq kiil k'uxliis wih-oq taq awuuk' 
Eh nik' wach noq xirutaq'aaj cho ayu' i waJaaw i hin, je' wo' chik re' noq 
tinutaq'aaj taq reje i hat, inki. 

22Eh re' Jesús xuhupej i ruxlab'al chikinaah, je' wili xuq'or keh: Chak'ul taq i 
Santolaj Uxlab'al. 

23Awach i naa taq akuyum i kimahk i hat, naa wo' rukuyariik i kimahk ruum i 
Dios. Eh awach i ma' naa ta taq akuyum i kimahk i hat, ma' naa ta wo' rukuyariik i 
kimahk, inki Jesús. 

Re' Tomas ma' runimaj ta naq chi xk'aach wo' chik chaloq i QaJaaw Jesús 

24Re' i Tomas, i Laach inkiq'or reh, jinaj keh i kab'laj chi raj tahqaneel i Jesús, ma' 
xta chi kixilak i raj tahqaneel noq xponik ruk'uhtaaj riib' i Jesús chikiwach. 

25Re' taqe i raj tahqaneel i Jesús junch'uq je' wili i xkiq'or reh i Tomas: Re' hoj 
xqilow wo' chik wach i QaJaaw Jesús, inki taqe. Eh re' i Tomas je' wili i xuq'or: 
Wila' ma' xwilow i rehtalil i kalawux chupaam taqe q'ab', wila' ma' xnumin i ju' 
nuq'ab' paruhopil i kalawux, wila' ma' xnumin i ju' nuq'ab' paruhopil i jojol, ma' 
jaruuj taq neenunimaj aweh, inki. 

26Eh paruwahxaaq q'iij xkimol wo' chik kiib' i raj tahqaneel i Jesús chupaam jinaj 
i paat, re' chik haa' Tomas chi kixilak. Eh xkitz'ap taqe i puerta. Eh re' i QaJaaw 
Jesús xa chi nawaal xokik i koq ar, xooj rupab'aa' riib' chi kixilak i raj tahqaneel, 
je' wili xuq'or keh: Re' i suq kiil k'uxliis wih-oq taq awuuk' inki. 

27Eh re' i Jesús je' wili i xuq'or reh i Tomas: Chawilow kab'chel i nuq'ab', chamin i 
ju' aq'ab' paruhopil i kalawux, chamin i ju' aq'ab' chupaam i ruhopil i nujojol. 
Chanimaj chi xink'aach wo' chik chaloq, hat-oq aj nimaneel, i nuchjik. 

28Eh xrib'iraj i Tomas chi je' re', je' wili i xuq'or reh i Jesús: Hat waJaaw, hat 
nuDios inki. 

29Eh je' wili i xq'orarik reh ruum i Jesús: Tomas, re' hat ko xawilow nuwach ruum 
aj re', xanimaj. Atoob' keh i kinkinimaj chi ma' k'ahchi' ta kilom nuwach inki. 

Re' i rub'ehel noq xtz'ihb'jik chaloq paam i huuj wili 

30Ma' xata re' taqe i ma' ilooj taj wili xub'an i Jesús. Ko ma' k'isiin la' taqe i nimaq 
wach ma' ilooj taj xuk'uhtaaj chikiwach i raj tahqaneel ma' tz'ihb'amaj ta 
chupaam i huuj wili. 

31Re' taqe wili tz'ihb'amaj, reh chi nee taq i naanimaj i hat chi re' Jesús re' i Cristo, 
i Rak'uun i Dios, reh wo' chi wi xanimaj taq, nee taq inareq i juneliik k'acharik, 
inki Jesús. 

Juan 21 

Re' Jesús xuk'uhtaaj riib' keh i wuquub' chi raj tahqaneel 

1Chi riij taqe re', xuk'uhtaaj wo' chik riib' i Jesús keh i raj tahqaneel chi chii' i k'isa 
palaw, Tiberias. Eh je' wili noq xuk'uhtaaj riib': 

2Jinaj kimolom wii' kiib' i raj tahqaneel i Jesús, re' i Simón Pedro i rukab' b'ih, re' 
Tomas i Laach inkiq'or reh re' i Natanael aj Caná wilik ar Galilea re' taqe i kiib' chi 
rak'uun i Zebedeo, kiib' chik i raj tahqaneel wilkeeb' i koq ar. 

3Eh re' Simón Pedro, je' wili i xuq'or: Re' hin naa wojiik aj kar, inki. Re' keh je' wili 
xkiq'or: Re' hoj naaqojiik chawiij, inki taqe. Eh xijohtik reje pan i jinaj i barco xa 
re' la', chupaam aq'ab' re' re' ma' jino'q i kar xkesaj. 

4Eh noq xchalik i rusaq'iik, re' Jesús xooj k'oloq chi chii' i k'isa palaw wilkeeb' wii' 
i raj tahqaneel xa re' la', re' keh ma' xkinab'eej ta wach chi re' i reh. 

5Re' Jesús xupahqaaj keh chi je' wili: Wak'uun, ¿mi xachop taq kiib' ixib'-oq i kar? 
inki. Ma' jino'q i kar axqachop, inki taqe. 

6Eh re' Jesús je' wili i xuq'or keh: Chakut taq qohoq aya'l parusak'aaj i barco ar 
nee taq inachop i kar, inki. Re' keh xkikut wo' qohoq i kiya'l, eh ma' nkikuy ta chik 
cho rehtesjiik i kiya'l ruum i rahliil i ma' k'isa kar. 

7Re' i raj tahqaneel i Jesús, i q'e' i ruk'ax, je' wili i xuq'or reh i Simón Pedro: Re' 
wili re' i QaJaaw Jesús inki. Noq xrib'iraj chi je' re' i Simón Pedro, jumehq'iil xukoj 
ruka'taah i ruso', ruum resam naq chi riij, eh xukut cho riib'panha' reh chi xelik 
chaloq pan palaw. 

8Eh re' taqe i ruch aj tahqaneel i Pedro junch'uq xi ponik chi chii' i k'isa palaw, chi 
pan barco wilkeeb'. Re' keh xa kiqerem chik i kiya'l, ruum nujinaq chi kar. Eh xa 
je' naa jinaj siento b'ara i koq chi chii' i palaw xi elik chaloq. 

9Eh noq xi k'ulik qajoq pan barco chi chiq yuuq', xkireq ar chi luk'lik i q'aaq', eh 
jinaj i kar, jinaj i kaxlanwi'k k'ahchi' rub'ahariik chinaah. 

10Je' wili i xq'orarik keh ruum i Jesús: Chak'am taq chaloq kiib' ixib'-oq i kar re' 
ruuk' i kore' taq xawesaj, ki uchjik. 

11Eh re' i Simón Pedro xjohtik pan barco. Xuqasaj chaloq i ya'l nujinaq chi nimaq 
taq kar xuqerej reje chi chiq yuuq' jinaj siento ruuk' oxlaj roxk'ahl chi kar i 
wilkeeb' chupaam. Eh re' ya'l xama' xk'upib'ik ta wo' hoq ruum i rahliil. 

12Eh je' wili i xq'orarik keh ruum i Jesús: K'oloq taq a a'n awa' reh awahq'eeq, ki 
uchjik. Re' taqe i raj tahqaneel ma' jino'q keh i xupahqaaj ree reh chi awach i reh, 
ruum xa keht'al wo' hoq chi re' reh i QaJaaw Jesús. 

13Chalik i Jesús xujil i koq riib' kuuk' i raj tahqaneel. Xuchop chaloq i kaxlanwi'k, 
xuch'aq keh, eh xuch'aq wo' keh i kar. 

14Ruuk' i wili, oxpech xuk'uhtaaj riib' i Jesús keh i raj tahqaneel noq wuktinaq 
chik chaloq chi k'achlik wach. 

Re' Jesús xq'orik ruuk' i Simón Pedro i rukab' b'ih 

15Noq kikohlaam chik kiwa', xupahqaaj i Jesús chi je' wili reh i Simón Pedro: 
Simón, rak'uun i Jonás, ¿mi q'e' kinak'ax chikiwach taqe wili? inki. Re' reh je' wili 
i xuq'or: Jaaw, re' hat aweht'al chi q'e' ti nuk'ax, inki. Re' i Jesús je' wili i xuq'or: 
Chacha'jeej taqe weh re' i je' taqe nukok' tentzuun, i nuchjik 

16Re' Jesús xupahqaaj wo' chik reh i Simón chi je' wili: Simón, rak'uun i Jonás, ¿mi 
q'e' kinak'ax? inki. Re' reh je' wili i xuq'or: Jaaw, re' hat aweht'al chi q'e' ti nuk'ax, 
inki. Re' Jesús je' wili i xuq'or: Chacha'jeej taqe weh re' i je' taqe nutentzuun i 
nuchjik. 

17Re' Jesús xupahqaaj roxpeech reh i Simón chi je' wili: Simón, rak'uun i Jonás, 
¿mi q'e' kinak'ax? inki. Re' Pedro tib'ik ruk'ux, ruum roxpeech chik xpahqaljik 
reh, je' wili xuq'or: Jaaw, re' hat aweht'al chu'nchel. Eh aweht'al chi q'e' ti nuk'ax, 
inki. Re' Jesús je' wili i xuq'or: Chacha'jeej taqe weh re' i je' taqe nutentzuun, i 
nuchjik. 

18Re' hin xti korik i nuq'or aweh: Noq ko hat ak'un, inakoj aso' chawiij cha wib'il 
awiib', eh tiooj xa aha' pa' inawaaj ojik. Eh na' tirijb'oq, naa atehem kab'chel 
atileb', tokoom chik naa rukojwiik aso' chawiij, eh naa kaat ruk'amam reje aha' 
ma' naa ta naq awaajwaam ojik i hat, i nuchjik ruum i Jesús. 

19Eh re' i Jesús ruuk' taqe re', xuch'ob' rub'ehel nik' wach i kimik naa ruk'ulum i 
Pedro, eh chi ruuk' i rukimiik naa ruye'em ruloq'il i Dios. Eh je' wo' chik wili i 
xuq'or i Jesús reh i Pedro: Taq chi wiij, inki reh. 

Re' i raj tahqaneel i Jesús q'e' ruk'ax 

20Eh noq xtz'ehtanik reje chi riij i Pedro, xrilow chi xam cho chikiij i raj tahqaneel 
i Jesús q'e' ruk'ax, re' i xwihik cho chucheel i noq xub'an i tz'apaab' wach wi'k ree 
xq'eq, re' i xpahqanik reh i Jesús chi je' wili: Jaaw, ¿awach aj wo' naa ruk'ayiniik 
aweh inaq'or? inki. 

21Eh noq xrilow reje wach i aj tahqaneel re' re' i Pedro, je' wili i xuq'or reh Jesús: 
Jaaw, raaj i wulu', ¿chib'ih i naa rojiik kuxoq wii'? inki. 

22Re' Jesús je' wili i xuq'or reh i Pedro: Wila' nwaaj i hin chi ko k'achlik i reh noq 
naa wo' chik nuk'uliik ruka'peech, re' hat ma' xta nawaaj reh. Taq la' chi wiij i hat, 
i nuchjik. 

23Ruum i re', xelik ruq'orariik chi kixilak i hermano chi re' i raj tahqaneel i Jesús 
q'e' ruk'ax ma' naa ta rukimiik. Xanaah re' i Jesús ma' xuq'or ta chi ma' naa ta 
rukimiik, xa je' la' wili i xuq'or: Wila' nwaaj i hin chi ko k'achlik i reh noq naa wo' 
chik nuk'uliik ruka'peech, re' hat ma' xta nawaaj reh, inki reh. 

24Re' wo' i aj tahqaneel re' re' i q'e' ruk'ax, xq'orik rukorkiil taqe wili, eh re' wo' 
reh xtz'ihb'anik reh chupaam i huuj wili. Eh re' reh reht'al chi re' i xti korik 
xuq'or. 

25Eh ma' xata re' taqe wili xub'an i Jesús. Ko ma' k'isiin la' i xub'an chi riij taqe i 
wili nee ta ntz'ihb'jik chi ju'junaal, noq i nukapaaj i hin, ma' nee ta naq i manlojik 
chu'nchel i wach ak'al chi ye'aab' reh taqe i huuj nee naq intz'ihb'jik wii', je' ta 
naq re'. 

Hech 

Hech 1 

Re' Santolaj Uxlab'al q'orooj chi naa ruchaliik 

1Re' hin i Lucas, i nuq'or reje aweh i hat, Teófilo, chi chupaam i peet nuhuuj 
xnutz'ihb'aaj reje aweh, chu'nchel i xk'ulik rub'an, i xk'ulik ruk'uhtaaj i Jesús, 

2korehtaal xk'amarik johtoq pan taxaaj. Noq komajaa' inooj, ruuk' i rajaawriik i 
Santolaj Uxlab'al, xuch'ob' rub'ehel keh i raj tahqaneel rusik'im cho kiwach 
chib'ih naa kia'nam. 

3Eh kamnaq-oq chik i Jesús, xk'aach wo' chik chaloq. Eh chupaam i ka'winaq q'iij, 
xata wo' jarpech xuk'uhtaaj riib' keh i raj tahqaneel, reh chi xkinimaj chi korik chi 
xk'aach wo' chik chaloq. Eh xuq'or rub'ehel keh i runimaal i rajaawriik i Dios. 

4Eh noq ko wilik i Jesús kuuk' i raj tahqaneel, je' wili xuq'or keh: Mat elik pee taq 
reje Jerusaleem. Chawuy-eej pee taq i ruk'uliik i Santolaj Uxlab'al i ruq'orom cho 
rib'iral taq aweh i waJaaw, re' wo' i nuq'orom taq weh i hin. 

5Xti korik chi re' Juan xub'an chaloq i qasanik ha' xa ruuk' ha'. Raaj taq i hat xa 
pan ajlamaj q'iij inqajik taq ahaa' ruuk' i Santolaj Uxlab'al, inki. 

Re' Jesús xk'amarik johtoq pan taxaaj 

6Eh re' taqe kimolom kiib' ruuk' i Jesús, xkipech'uj reh chi je' wili: Jaaw, ¿mi 
yu'naak i naa wo' chik akojom chi taaq'anik i tinamit Israel? inki taqe. 

7Eh re' Jesús je' wili xuq'or keh: Re' taq i hat ma' ruk'ul ta chi nee taq inanab'eej 
chih q'ijil, eh nik' naa rub'anam i waJaaw taqe re'. Xa re' wo' reh reht'al jaruuj i 
rub'an i re'. 

8Eh re' taq i hat naa ak'ulum awajaawriik noq naa ruqajiik taq cho cha naah i 
Santolaj Uxlab'al. Eh ayu' Jerusaleem taq naa atoq'aam reje ruq'orariik i korik chi 
wiij, naa taq aq'orom Judea, je' wo' Samaria, korehtaal taq inaq'or chi junsuut i 
wach ak'al, inki. 

9Ruq'orom-oq chik i Jesús taqe re', xk'amarik johtoq pan taxaaj chikiwach i raj 
tahqaneel. Eh xa nkilow chik noq johtik i rub'an, xk'ulik b'uuraroq wach ruum i 
junsahl chi suutz', insachiwanik chikiwach. 

10Kok'ahchi' wo' johtoq keeb' chutz'ehtjiik i Jesús noq johtik i rub'an pan taxaaj. 
Eh noq xkilow, pa'alkeeb' chik i koq ma' najt ta kuuk' i ki'ib' chi winaq saq saq i 
kiso'. 

11Eh je' wili i xq'orarik keh: Hat taq winaq aj Galilea, ¿chib'ih reet noq ma' namay 
taq johtoq tz'eht pan taxaaj? Re' Jesús, i xk'amarik johtoq taq chawach, re' wo' 

chik i reh naa ruqajiik chaloq, nik' wach noq xjohtik pan taxaaj, je' wo' chik re' na' 
qajoq chaloq, inki taqe. 

Re' noq xkojarik i Matías chi aj taqareel jilow i Judas 

12Chi riij i re', re' taqe i raj tahqaneel i Jesús xi elik wo' chik reje chinaah i yuuq', 
olivo xiooj wo' chik Jerusaleem. Re' yuuq' re' re' ma' najt ta ruuk' i Jerusaleem, xa 
je' najtiil inkib'ehuj pantaq hi'limb'al q'iij. 

13Eh noq xi ponik Jerusaleem, xijohtik chinaah i ka'ch'iht paat i wilik wii' kipatal, i 
je' wili kib'ihnaal: Pedro, Juan, Jacobo, Andres, Felipe, Tomas, Bartolome, Mateo 
Jacobo i rak'uun i Alfeo, Simón i kikomoon taqe aj Canaán, eh re' Judas, i ruchaaq' 
i Jacobo. 

14Chu'nchel i re' eliik inkimol kiib' jinaj wach kik'ux chub'aan i kitiij kuch'ihil taqe 
i ruchaaq' i Jesús kuch'ihil taqe ixoq junch'uq, kuch'ihil i María re' rutuut i Jesús. 

15Chupaam taqe i q'iij re' re', xkimol kiib' i aj nimaneel wilkeeb' naa jino'q siento 
ruuk' juninaq, eh re' Pedro xpa'lojik johtoq chi kixilak, je' wili i xuq'or keh: 

16Hat taq nuhermano, xti ajwaal wach chi xooj eloq wach i tz'ihb'amaj cho pan 
santo laj huuj, re' i ruq'orom i Santolaj Uxlab'al ruuk' chii' i reey David, chi re' i 
Judas xk'amwik kib'eeh taqe i xichopwik reh i Jesús. 

17Re' Judas re' re' quch aj tahqaneel wo' naq, eh re' wo' naq haa' chi kamanik chi 
qaxilak. 

18Xa re' la', re' reh, ruuk' i tumiin xkiyeew reh chi riij i yeb'ee wach na'ojb'al 
xub'an, xuloq' jinaj i ye'aab'. Eh xukut cho riib' pan tik nah xuk'er i paam, 
xch'a'lojik cho wach saqum chu'nchel i req'saa'. 

19Eh re' i xuk'ul i Judas, jumehq'iil xkinab'eej patineel wilkeeb' Jerusaleem. Ruum 
i re', xkikoj rub'ihnaal i ye'aab' re' re' chi Acéldama pan kiq'oral i keh (iraaj 
ruq'orom Ye'aab' Kikik'eel Camnaq) 

20Eh chupaam i huuj ree Salmo, je' wili i tz'ihb'amaj: Kahnoq chi ntz'irik paam i 
rupaat, ma' ta naq chik jino'q i neenkanik paruye'aab', inki. Eh je' wo' chik wili i 
ruq'or: Tokoom chik chopwoq naah i rukamaj, inki. 

21Je' re' noq yu'naak, ajwaal wach chi nee nqapab'aa' jino'q i winaq chi jilow i 
Judas. Wilkeeb' naq taqe winaq chi qaxilak, re' ruuk' taqe i xihuch'ihlinik cho qeh 
jarub' haab' xwihik chi qaxilak i QaJaaw Jesús. 

22Re' neenqapab'aa' re' re' rilom-oq chaloq noq xqahteesjik ruhaa' i Jesús ruum i 
Juan, eh korehtaal-oq wo' xrilow noq xjohteesjik pan taxaaj i Jesús. Eh re' reh nee 
nokik haa' chi qaxilak chi q'orol rib'iral i ruwuktiik chaloq chi k'achlik wach i 
Jesús, inki i Pedro. 

23Eh xkisik' wo' wach i ki'ib' chi winaq, je' wili kib'ihnaal: José, Barsabás i rukab' 
rub'ihnaal eh Justo wo' chik inkiq'or reh, eh re' i rukab', Matías i b'ih. 

24Eh je' wili i xkiq'or pan kitiij: QaJaaw, xa re' wo' hat ti eht'alinik reh i qánima chi 
qunchelaal. Yu'naak cha k'uhtaaj qeh awach keh i ki'ib' wili asik'im wach, 

25reh chi nee ruchop naah i kamanik ma' xta b'anal reh, re' rub'anariik i taqarik 
xukanaa' i Judas ruum i ru mahk xub'an. Re' i xukanaa' noq xooj chupaam i 
ye'aab', ruk'ul chi reh, re' i xuk'ul wii' i ti'laj kimik, inki taqe. 

26Eh xkisik' chi riij naab'al reh awach keh i ki'ib' re' re' naakipab'aam. Eh wach 
naah i Matías xkahnik chi re' reh xokik haa' chi kixilak i junlaj chi tahqaneel. 

Hech 2 

Re' ruk'uliik qohoq i Santolaj Uxlab'al 

1Eh noq xponik i ruq'ijil i ninq'iij Pentecostes, re' taqe i aj nimaneel jinaj kimolom 
wii' kiib' pan jinaj paat, eh jinaj wach kik'ux. 

2Eh chi ma' keht'al, xkib'iraj jinaj i xa njomik chik xqajik cho pan taxaaj, xa je' chik 
rukab' i choqik i rub'an i kowlaj teew xa nq'ajb'anik chik paam i paat kimolom 
wii' kiib'. 

3Eh xuk'uhtaaj riib' chikiwach i je' taqe ruwii' i ju' qaaq', eh je' taqe q'aaq' 
xkich'aqib'eej cho kiib' chikinaah chi kiju'junaal. 

4Eh chi kunchelaal xokik pan kánima chi manlik i Santolaj Uxlab'al, eh xkitoq'aa' 
q'orik pan tokoom chik q'orik, re' q'oreel nik' wach xye'arik keh chi q'orarik 
ruum i Santolaj Uxlab'al. 

5Eh wilkeeb' chi patal pan tinamit Jerusaleem taqe aj judío, taqe xa aha' kichalik 
chi junsuut i wach ak'al. 

6Eh noq xkib'iraj i xa njomik chik xub'an xama' nkireq ta chik chi riij chib'ih naa 
kia'nam, ruum xkib'iraj chi kiju'junaal chi pan kiq'oral k'ahchi' kiq'oriik taqe 
ju'jun chi aj nimaneel. 

7Eh xsahchik kik'ux, xiqaaj kapeew, je' wili i xkiq'or chikiwach: ¿Mi ma' aj Galilea 
taqe re' chu'nchel i q'orik inki a'n wili? 

8¿Chib'ih reet noq inqib'iraj taqe chi q'orik inki a'n pan qaq'oral? 

9Re' wilkeeb' ayu' xa aha' kitinamiit. Wilik i kichalik i Parto, Media, Elam, i hoj i 
qoh chalik Mesopotamia, Judea, Capadocia, Ponto, Asia, 

10wilik i kichalik Frigia, Panfilia, Egipto, paruyuq'ul i Africa ma' najt ta ruuk' i 
tinamit Cirene. Wilik i kichalik Roma, wilik wo' i hoj aj judío chi qaasb'al wilkooj 
ayu'. 

11Wilik aj Creta, aj Arabia, Eh xti nqib'iraj inche pan qaq'oral chi qunchelaal i 
sahchb'al k'uxliis xub'an i Dios inkiq'or, inki taqe. 

12Eh re' taqe re' sahchinaq kik'ux, kapeew inki a'n xkipech'uj chikiwach chi je' 
wili: ¿Chib'ih jariik iraaj ruq'orom i wili? inki taqe. 

13Eh wilik wo' taqe i xa ch'ool inki a'n je' wili xkiq'or: Re' taqe re' xohk'reel taqe 
ruum aj re' je' re' kiq'orik, inki taqe. 

Re' Pedro kore' peet ruq'oriik chi riij i Jesús 

14Chalik i Pedro xpa'lojik johtoq ruch'ihil taqe junlaj chi aj tahqaneel, kow xuq'or 
keh chi je' wili: Hat taq aj judío, je' wo' chawunchelaal taq i hat patim ayu' 
Jerusaleem, chab'iraj taq chi korik i naa nuq'orom taq aweh: 

15Re' hoj, ma' hoj ta xohk'reel je' rukab' taq inakapaaj i hat. Komajaa' ta nare' 
b'elejeeb'ora ree rujohtiik i q'iij ra'j naa chik re' i xohk'rik neenqa a'n. 

16K'ahchi' la' rojiik eloq wach quuk' ruq'orom chaloq i Joel jalal ruq'oral i Dios 
noq xuq'or chi je' wili: 

17Pan kuxesb'al taqe ponoq wach ree q'iij inki Dios naa nuqasam qohoq i 
Wuxlab'al chikinaah chu'nchel tinamit. Re' taqe i kak'uun kixq'uun naa 
kiq'orariik wib'iral. Re' taqe k'ijolaq wilik i naa nuk'uhtaam chikiwach. Re' taqe i 
mama' winaq wilik i naa nuk'uhtaam keh pan kiwiriik. 

18Chupaam i q'iij re' re', naa nuye'em i Wuxlab'al pan kánima taqe waj 
kamanoom, chi winaq chi ixoq, eh naa wo' nukojom taqe chi q'orol wib'iral. 

19Naakilom johtoq pan taxaaj taqe i runimaal sahchb'al k'uxliis naa nuk'uhtaam 
keh naa wo' nuk'uhtaam wach ak'al i ehtalil: Kik', q'aaq', q'equm paam sib' xa je' 
chik q'equm paam suutz'. 

20Eh noq komajaa' i rureq ruq'ijil i ruk'uliik ruka'peech i QaJaaw, re' q'iij xiik' 
naah loq'il, eh nim wach, re' q'iij naa ruq'equumriik wach, eh re' poh xa je' chik 
kik' naa rukahniik. 

21Eh awach i neenkipahqaaj kuyb'al kimahk parub'ihnaal i QaJaaw neekiko'ljik, 
inki Dios, inki. 

22Chab'iraj taq i naa nuq'orom i hat taq aj Israel: Re' Jesús aj Nazaret xa re' wo' 
reh jinaj winaq xye'arik rajaawriik ruum i Dios. Eh xawil taq ruuk' naq'awach, eh 
aweht'al taq chi korik taqe i runimaal sahchb'al k'uxliis, taqe i ma' ilooj taj, taqe i 
ehtalil xub'an i Dios parub'ihnaal i Jesús. 

23Eh re' taq i hat, noq xq'ahteesjik taq pan aq'ab' i Jesús, xaq'asaj taq pan kiq'ab' i 
yiib' wach i kina'ojb'al, eh xkiyeew wach kuruus, ruuk' i re' xakansaj taq. Eh re' 
Dios xa najtir wo' i ruyejaa' cho wach chi je' re' i xik'ul i Jesús. 

24Eh re' Dios xruksaj wo' chik chaloq chi k'achlik wach i Jesús, xuko'leej chuwach 
i ti'laj kimik xuk'ul, ruum xrilow chi ma' xuyee ta riib' chi xkimik chi jumpech. 

25Re' reey David je' wili xuq'or chi riij i Jesús: Re' hin eliik k'ahchi' wilom wach i 
waJaaw, ma' hin ta rukanaam, xa eliik k'ahchi' kiin rutoob'eem, reh chi ma' xta 
neenyojwik nuk'ux. 

26Ruum aj re', re' wánima, re' nuti'jolal, re' nukapeb'aal xiik' naah suq kiil kik'ux. 
Ruum xa ruuk' chik i Dios naa nuye'em nuk'ux. 

27Re' hat waJaaw, ma' naa ta akanaam chi jumpech i nuti'jolal panjul, eh ma' nee 
ta wo' nayeew q'ab' chi naa ruq'ajiik panjul i ruti'jolal i Santolaj Awak'uun. 

28Re' hat xatk'uhtanik weh i rub'eeh i juneliik k'acharik. Eh wilik jinaj runimaal 
rusuqkiil nuk'ux, ruum xa awuuk' wo' hat wilik i rusuqkiil k'uxliis reh juneliik, 
inki. 

29Hat taq was nuchaaq', noq i nuq'or i hin chi aweht'al taq chi korik chi re' xikin 
qamaam David xkimik, eh xmuq'ub'jik, eh aha' xmuhqik wii', ko nqilow wach 
yu'naak. 

30Re' David jalal ruq'oral i Dios wo' noq xwihik chaloq najtir q'iij, eh reht'al i xti 
korik q'orooj reh ruum i Dios chi jinaj keh i riih rumaam naa rukahniik chi Cristo. 
Eh re' reh naa ruwihiik cho paruloq'laj ye'aab' chi taaq'anik. 

31Re' David, je' naa xrilow cho pampeet, ruum ruq'orom chaloq chi naa wo' chik 
ruwuktiik cho chi k'achlik wach i Cristo. Eh chi re' ruti'jolal ma' naa ta rukahniik 
panjul chi jumpech, eh chi ma' naa ta ruq'ahiik i ruti'jolal. 

32Re' Dios xruksaj chaloq i Jesús chi k'achlik wach, re' wo' reh inqaq'or rib'iral i 
hoj, ruum ti xqilow ruuk' naq'qawach. 

33Re' Jesús xjohteesjik wo' chik pan taxaaj ruum i Dios, reh chi xooj tzuhnoq 
parusak'aaj. Eh re' Santolaj Uxlab'al, i ruq'orom cho rib'iral Ajaab'ees Dios, 
xuyeew wo' cho chi qanaah, re' taq i kore' xawil, kore' taq i xab'iraj. 

34Re' hin i nuq'or taq aweh chi re' David ma' xjohtik ta pan taxaaj chi k'achlik 
wach, xa je' la' wili i xuq'or: Re' QaJaaw Dios je' wili i xuq'or cho reh i waJaaw: Ti 
tzuun panusak'aaj. 

35Re' hin korehtaal i nuyeew taqe pana wooq i ki-ixowanik awach, inki Dios, inki. 

36Chawunchelaal taq i hat aj Israel, chanab'eej taq chi korik chi re' i Jesús wili i 
xayeew taq chi kimik wach kuruus i hat, eh re' wo' reh xye'arik rajaawriik ruum i 
Dios chi Ajaab'ees, eh Cristo wo' hoq, ki uchjik ruum i Pedro. 

37Noq xkib'iraj chi je' re' ma' k'isiin ta xchalik ruyot'kiil i kánima xkipahqaaj reh i 
Pedro, eh keh i ruch aj tahqaneel chi je' wili: Qas qachaaq', eh, ¿chib'ih neenqa 
a'n? inki taqe. 

38Re' Pedro je' wili i xuq'or keh: Chayot' taq ak'ux chi riij taq xa a'n, eh qajoq taq 
ahaa' cha ju'junaal parub'ihnaal i Jesucristo, reh chi neenkuyarik taq amahk, eh 
re' Dios nee taq i ruyeew chaaweh i Santolaj Uxlab'al. 

39Re' Santolaj Uxlab'al, aweh wo' taq i hat noq ruq'orom cho rib'iral i Dios keh 
wo' taq awak'uun awixq'uun, keh wo' i wilkeeb' cho chi najt yuuq' keh wo' taqe 
awach iraaj ruyuq'eem ruuk' i QaJaaw i qaDios, inki Pedro. 

40Eh re' Pedro xuk'uhb'alej xuq'il taqe tinamit ruuk' taqe q'orik wili: Re' taq i hat 
chako'leej taq awiib' chuwach i ti' k'axik naakik'ulum i yiib' wach i kina'ojb'al, 
inki. 

41Eh re' taqe i xinimanik reh i ruk'uhb'aal i Pedro xqahteesjik kihaa'. Eh chupaam 
i q'iij re' re', wilkeeb' naa ixib'-oq miil i xkikoj kiib' chi kixilak aj nimaneel. 

42Eh ma' inkikanaa' ta runimjiik ink'uhtjik keh kuum taqe aj tahqaneel k'acharik 
inki a'n pan jinaj wach k'uxliis pankomonil inki a'n kitiij, eh k'ul inkipuhkaaj i 
kaxlanwi'k chikiwach. 

Re' kik'achariik taqe peet aj nimaneel 

43Eh ruum taqe i ma' ilooj taj, eh ma' k'isa ehtalil inkik'uhtaaj i raj tahqaneel i 
Jesús, ma' k'isiin ta nchalik kiyo'jiik chu'nchel i tinamit. 

44Chu'nchel i aj nimaneel wilkeeb' pan jinaj wach k'uxliis. Eh chib'ih taqe jariik i 
wilik keh, k'ul inkipuhkaaj chikiwach. 

45Inkik'ayej i kak'aal je' wo' taqe i xa chib'ih jariik wilik keh, eh re' tz'aaq 
inkipuhkaaj chikiwach, re' q'oreel awach i ma' xta wilik reh chi kixilak. 

46Eh eqal eqal inkimol kiib' chupaam i rupaat i Dios. Eh pantaq paat inkipuhkaaj i 
kaxlanwi'k chikiwach eh inki a'n kiwa' pankomonil pansuqkiil k'uxliis ruuk' 
loch'ik. 

47Re' keh inkiloq'ej i Dios, eh q'e' inajawjik kiwach kuum i tinamit. Eh re' taqe i 
ruko'leej i QaJaaw, eqal eqal k'ahchi' taqe rukojom chi kiman taqe i komoon aj 
nimaneel. 

Hech 3 

Jinaj i winaq siik i rooq xk'achreesjik 

1Eh re' Pedro ruch'ihil i Juan xijohtik johtoq chupaam i rupaat i Dios ixib'ora 
ruqajiik i q'iij, re' noq imb'aan i tiij. 

2Eh jinaj i winaq siik taqe rooq chi raasb'al wilik ar chupahqaljiik rulemóxna keh 
i kiokik i koq chupaam i rupaat i Dios. Re' winaq re' re', eqal eqal imponik 
kitzunaa' chi chii' i ru puertahiil i rupaat i Dios, Holohik laj Puerta inkiq'or reh. 

3Noq xrilow i siik taqe rooq chi k'ahchi' i koq kokiik i Pedro i Juan chupaam i 
rupaat i Dios, xupahqaaj otob'il keh chi neenye'arik rulemóxna. 

4Eh re' Pedro ruch'ihil i Juan xkitz'ehtaaj i siik, eh re' Pedro je' wili i xuq'or reh: 
Qoh awil, inki. 

5Noq xrib'iraj chi je' re' i siik i rooq, xakow chik i rutz'ehtaaj taqe. Re' reh 
xukapaaj chi naa ruye'ariik rulemóxna. 

6Eh re' i Pedro je' wili i xuq'or reh: Re' hin, ma' xta plata, ma' xta oro wuuk'. Xa re' 
wo' i ajaawriik wilik wuuk' neenuyeew aweh, parub'ihnaal i Jesucristo aj Nazaret 
i nuq'or aweh tipaa' johtoq, eh tib'ehoq reje, inki. 

7Eh re' i Pedro, xuchop chi rusak'aaj q'ab' i siik taqe rooq eh xupab'aa' johtoq. Eh 
xa chi jumehq'iil xikowjik taqe i rooq taqe i wach'ehk, 

8eh xpisk'anik parooq noq xpa'lojik johtoq, eh xutoq'aa' b'ehik. Xokik i koq haa' 
chikiij i Pedro i Juan chupaam i rupaat i Dios, b'ehik chik i rub'an xampisk'anik 
chik parooq, chuye'ariik ruloq'il i Dios. 

9Chu'nchel tinamit xkilow chi b'ehik chik i rub'an, chi k'ahchi' ruloq'em i Dios. 

10Eh xsahchik kik'ux i tinamit ruuk' i xk'ularik, ma' k'isiin ta xchalik kiyo'jiik, 
ruum xkinab'eej wach, chi re' i winaq re' re' ink'ulik tzuhnoq chi pahqanik 
lemóxna chi chii' ru puertahiil i rupaat i Dios, re' i Holohik laj Puerta inkiq'or reh. 

Re' Pedro xq'orik kuuk' i tinamit ruka'peech 

11Re' i winaq xk'achreesjik ma' rukanaa' ta chik riib' chikiij i Pedro i Juan. Re' i 
tinamit xsahchik kik'ux, xiooj kajimam kiib' ruuk' i Pedro ruuk' i Juan chi muuj i 
rupaat i Dios, re' i Muuj Salomón rub'ihnaal. 

12Eh noq xrilow i Pedro chi je' re' je' wili i xuq'or keh i tinamit: ¿Chib'ih reet noq 
insahchik taq ak'ux tiqajik taq kapeew chi qilariik? ¿Mi nakapaaj taq re' hat chi 
ruuk' qajaawriik, chi ruuk' i rukorkiil qak'ux xqak'achrisaj, qayeew chi b'ehik i 
winaq wili? 

13Re' la' ki Dios i peet cho qamaam qati't, re' Abraham, Isaac, Jacob, xuyeew i 
rajaawriik i Jesús, re' i rumoso, re' i xaq'asaj taq pan kiq'ab' i q'atal q'orik. Eh noq 
re' Pilato xraaj naq roq'taam, re' taq i hat ma' xawaaj ta taq chi xroq'taaj. 

14Re' taq i hat ma' xawaaj ta taq chi x-oq'teesjik wilik ruSantohiil, korik wach 
ruk'ux. Re' la' chik inche taq xapahqaaj chi oq'teesjoq i winaq aj kaansoom. 

15Eh xaq'asaj taq pankimik inye'wik juneliik k'acharik. Eh re' i Dios reh xruksaj 
wo' chik chaloq chi k'achlik wach, eh re' hoj ti xqilow cho ruuk' naq'qawach. 

16Eh xa ruum i chopoj k'uxliis chunimjiik i Jesús xikowjik taqe rooq i winaq wili, 
k'ahchi' taq awilom wach, eh aweht'al wo' taq wach. Xa ruuk' i chopoj k'uxliis 
chunimjiik i Jesús xk'achjik chi manlik, eh xti xawilow taq. 

17Hat taq was nuchaaq', re' hin i nuq'or taq aweh chi re' noq xakansaj taq i Jesús 
awuch'ihil taqe i k'amal taq ab'eeh, ma' aweht'al ta taq i xa a'n. 

18Eh ruuk' taq i xa a'n reh i Jesús, xub'an i Dios i ruq'orom chaloq najtir q'iij ruuk' 
kichii' taqe i jalal ruq'oral, chi re' i ruCristo naa ruk'ulum i ti'laj kimik. 

19Ruum aj re', chayot' taq ak'ux chi riij taq amahk xa a'n, chajal taq wach 
ana'ojb'al. Eh re' Dios neerusach wach chu'nchel taq amahk, eh naa wo' ruye'em 
taq cho rusuqkiil awánima, 

20re' na' chutaq'aaj taq chaaweh ruka'peech i Jesús, re' i Cristo rupab'aam cho 
pampeet chi Ko'len naq taq aweh. 

21Atoob' ta yu'naak re' Jesucristo konaa pee rukahniik cho pan taxaaj, korehtaal i 
rutus cho wach rub'anariik i Dios chu'nchel i ruq'orom chaloq ruuk' kichii' taqe i 
santo laj jalal ruq'oral xi k'acharik cho najtir q'iij. 

22Eh re' Moisés ruq'orom wo' cho keh i qamaam qati't chi je' wili: Re' taq 
aaWaJaaw aaDios naa rupab'aam jino'q taq chaxilak i jalal ruq'oral je' rukab' i 
hin. Eh chu'nchel i naa ruq'orom taq aweh, xti cha nimaj taq reh, 

23ruum awach taqe i ma' naa ta kinimam i naa ruq'orom i jalal ruq'oral i Dios re' 
re', naakehteesjiik iloq chi kixilak i tinamit Israel, inki. 

24Eh re' Samuel jalal ruq'oral i Dios, xtooq'anik cho ruq'orariik, eh jarub' taqe i 
jalal ruq'oral i Dios ik'inaq taqe chaloq xiq'orik wo' cho chi riij taqe i q'iij wili. 

25Eh aweh wo' taq haa' i hat ruq'orom cho rib'iral i Dios. Re' xuyejaa' cho wach 
kuuk' taqe i qamaam qati't, re' noq xuq'or reh i Abraham chi je' wili: Re' taqe i 
tinamit sut i wach ak'al, naa nuye'em i wotob'il chikinaah pankib'ihnaal taqe 
awiih aamaam, inki. 

26Eh re' Dios noq xupab'aa' chaloq i Rak'uun, peet xutaq'aaj taq cha wuuk' i hat, 
reh chi nee taq inak'ul i rotob'il i Dios, reh wo' chi nee taq inakanaa' cha ju'junaal 
i yiib' wach na'ojb'al, inki. 

Hech 4 

Re' Pedro, i Juan xi k'amarik reje chikiwach i q'atal q'orik 

1Eh re' Pedro, i Juan noq k'ahchi' kiq'oreem i tinamit, kipa'iwanik ponoq taqe i 
k'amal kib'eeh aj tiij, taqe i k'amal kib'eeh i kicha'jinik reh i rupaat i Dios, taqe i aj 
saduceo. 

2Eh q'e' xchalik kik'aah chinaah i Pedro, i Juan, ruum k'ahchi' kiq'orom keh i 
tinamit nik' wach noq xwuktik chaloq i Jesús chi k'achlik wach, je' wo' re' noq 
naakiwuktiik chaloq i kamnaq. 

3Eh xkichop i Pedro, i Juan, jinaj aq'ab' xiwarteesjik pantz'ilom, ruum okal q'iij 
chik xichoparik. 

4Xa re' la' ma' k'isiin wo' xinimanik chi kixilak i xi ib'irinik reh i k'uhb'aal xkiq'or. 
Re' xinimanik wilkeeb' naa hoob'-oq miil chi winaq. 

5Eh parukab' q'iij-oq chik, xkimol kiib' Jerusaleem taqe i q'atal q'orik, taqe i 
k'amal kib'eeh i aj judío, taqe i kik'uhtanik ree najtir k'uhb'aal. 

6Wilik haa' ar i Anas i kajaaw i k'amal kib'eeh aj tiij haa' i Caifas haa' i Juan jinaj 
chik, haa' i Alejandro re' taqe haa' chu'nchel i ma' tokoom ta kuuk' i kajaaw i 
k'amal kib'eeh aj tiij. 

7Eh re' keh xkipab'aa' chikiwach i Pedro, i Juan, kipech'uj chi je' wili: ¿Awach taq 
xye'wik awajaawriik, awach aj pan b'ihnaal taq xak'achrisaj i winaq i siik naq? 
inki taqe. 

8Eh re' Pedro reh nujinaq paránima i Santolaj Uxlab'al, je' wili i xuq'or keh: Hat 
taq q'atal q'orik, hat taq k'amal kib'eeh i aj judío, 

9k'ahchi' taq apech'um qeh yu'naak i otob'il xb'aan reh jinaj winaq siik naq, eh 
inawaaj taq anab'eem nik' wach noq xye'arik rukowiil. 

10Yu'naak naa qaq'orom rukorkiil taq aweh i hat, je' wo' keh chu'nchel i tinamit 
Israel. Reh chi nee taq inanab'eej chi re' winaq wili, i pa'lik taq chawach yu'naak, 
xkowjik parub'ihnaal i Jesucristo aj Nazaret, re' i xakoj taq wach kuruus i hat, eh 
re' xwukteesjik chi k'achlik wach ruum i Dios. 

11Re' Jesús xa a'n taq reh i hat, je' rukab' imb'aan reh ab'aj ma' xponik ta 
panaq'kiwach i aj yej-an paat. Eh re' Jesús yu'naak, xkahnik chi je' rukab' jino'q 
ab'aj rukowiil rooq i paat. 

12Eh ma' awach ta chik jino'q aj uuk' neenkan i ko'lemb'al iib', ruum ma' xta ta 
chik jino'q i b'ihnaal ayu' wach ak'al chi re' tee reh neen ko'linik qeh, inki Pedro. 

13Eh noq xkilow taqe i q'atal q'orik chi ma' kiyo'jik ta chi q'orik i Pedro, i Juan, chi 
ma' ha' ta kitijem kiib', chi ma' nimaq ta kiwach, q'e' xsahchik kik'ux. Eh xkikoj 
rehtaal chi re' ruuk' taqe chaloq i raj tahqaneel i Jesús. 

14Xanaah re', re' i winaq xkik'achrisaj wilik wo' i koq kuuk' ar. Ruum aj re', re' 
taqe q'atal q'orik ma' xuyeew ta riib' chi xkiq'or chi ma' korik taj i xkian re' re'. 

15Re' taqe q'atal q'orik xkiq'or ree Pedro, i Juan chi kieloq reje rij paat, eh chi 
kutkeel xkiwech'uj riij i xkiyejaa' wach. 

16Eh je' wili xkiq'or chikiwach: ¿Chaaj wo' jariik i naaqa'nam kuuk' i winaq wili 
noq inakapaaj taq i hat? ruum ti chu'nchel i aj Jerusaleem xi eht'alinik reh i nim 
wach ma' ilooj taj xkik'uhtaaj, eh re' hoj ma' nee ta chik i rub'an chi neenqapoy. 

17Eh reh chi ma' nee ta nkipuhkaaj ruq'orariik chi kixilak i tinamit i xkian taqe 
winaq wili, qayohb'isaj taqe. Qaq'or keh chi yu'naak johtoq chi qawach chi ma' 
awach chik aj eh neenkiq'or i rub'ihnaal i Jesús, inki taqe. 

18Eh xkitaq'aaj wo' chik ruk'amariik i Pedro, i Juan, eh xq'orarik keh chi manki 
a'n chik i k'uhb'alinik, eh mankiq'or chik rib'iral chi jumpech i rub'ihnaal i Jesús. 

19Eh re' Pedro, i Juan je' wili i chaq'wik xkian: Xti cha kapaaj taq riij i hat chi korik 
mi rub'ehel chuwach i Dios chi re' taq i hat naa kaat qanimam oon re' Dios 
naaqanimam. 

20Re' hoj ma' jaruuj chik neenqakanaa' ruq'orariik rib'iral taqe i qilom, taqe i 
qib'iram, inki taqe. 

21Eh re' taqe q'atal q'orik xkiyohb'isaj wo' chik i Pedro, i Juan, xkoq'taaj taqe reje, 
ruum ma' xkireq ta chi riij nik' wach noq naakiye'em taqe panti' k'axik. Eh ruum 
chi xkilow chi k'ahchi' kiloq'em i Dios i tinamit ruuk' i ma' ilooj taj xb'aan re' re'. 

22Re' winaq siik naq taqe i rooq xk'achreesjik ruuk' i ma' ilooj taj, ik'inaq naa 
ka'winaq haab' i wilik reh. 

Re' taqe aj nimaneel xkipahqaaj rukowiil kik'ux ree Dios 

23Eh noq oq'tamaj chik reje i Pedro, i Juan, xiooj kimol kiib' kuuk' i kuch aj 
tahqaneel, eh xkik'utjaaj keh i xq'orarik reje keh kuum i kajaaw i k'amal kib'eeh 
aj tiij, kuum i k'amal kib'eeh i aj judío. 

24Eh noq kib'iram chik junokiik taqe chi tiij, je' wili i xkiq'or: Loq'laj QaJaaw Dios, 
xatyej-anik reh i taxaaj, i wach ak'al, i palaw, eh hat wo' xatyej-anik reh chu'nchel 
i wilkeeb' chupaam taqe re'. 

25Re' hat xayeew cho paránima awaj kamanoom David chi xuq'or chi je' wili: 
¿Chib'ih reet noq yohb'aal wach i kijosq'iil tinamit? Eh ¿chib'ih reet noq 
inkiyejaa' wach rub'aan i xama' xta ruk'am chaloq? 

26Re' taqe reey, re' taqe aj taaq'oom wilkeeb' wach ak'al, xkimol kiib' 
chub'anariik i re' ma' re' chi riij i i rusik'im cho wach i Dios, re' i Cristo, inki. 

27QaJaaw Dios, korik wo' hoq aaq'orom, chi re' i Herodes, re' Poncio Pilato, taqe i 
ma' re' ta taqe aj Israel, kuch'ihil i aj Israel, xkimol kiib' Jerusaleem chi rixowjiik 
wach i loq'laj awaj kamanoom, re' i Jesús apab'aam chaloq re' i Cristo. 

28Eh ruuk' i xkian re' re', xooj eloq wach chu'nchel ayejaam cho wach i hat najtir 
q'iij chi naa ruk'ulariik. 

29QaJaaw Dios, yu'naak chakoj rehtaal i qayohb'esjiik inki a'n qoh awik'raaj tii 
chaloq, eh chayeew rukowiil qak'ux i hoj awaj kamanoom, reh chi ma' nee ta 
qohyo'jik chuq'orariik aq'oral. 

30Eh noq ruuk' awajaawriik, neen qak'achrisaj taqe i yowaab', eh wilik taqe i 
ehtalil neenqak'uhtaaj, eh neenqa a'n i ma' ilooj taj parub'ihnaal i loq'laj awaj 
kamanoom Jesús, inki taqe pan kitiij. 

31Noq xkikohlaaj kitiij taqe aj tahqaneel, kow xk'uyu'jik i ye'aab' kimolom wii' 
kiib'. Eh chupaam i jumehq' re' re', xokik pan kánima chi manlik i Santolaj 
Uxlab'al ruuk' i re', xkichop kik'ux chuq'orariik rib'iral i ruq'oral i Dios. 

Re' taqe aj nimaneel, keh pankomonil chib'ih i wilik keh 

32Re' i ruk'ihaal tinamit i xinimanik ree Dios, xa jinaj chik wach kikapeew, xa jinaj 
wach kik'ux chikuncheel. Ma' awach ta jino'q chi kixilak inq'orik reh chi xata reh 
chi rutkeel chib'ih i wilik reh keh la' pankomonil chib'ih jariik i wilik keh. 

33Re' taqe aj tahqaneel wilik kajaawriik chuq'orariik rib'iral i ruwuktiik chaloq 
chi k'achlik wach i QaJaaw Jesús. Eh chikuncheel aj nimaneel re' re', eliik inkik'ul i 
rotob'il i Dios. 

34Je' re' noq, ma' jino'q i ti' wilik chi kixilak i keh, ruum awach i wilik kak'aal, 
awach i wilik kipaat inkik'ayej, eh inkik'am chaloq i tz'aaq, 

35inkiq'asaj keh taqe aj tahqaneel. Re' chik i keh kipuhkanik reh chikinaah i ju'jun 
chi aj nimaneel re' q'oreel awach i ma' xta wilik reh. 

36Je' wo' re' xub'an jinaj i winaq wilik chi kixilak i re' ruuk' taqe i riih rumaam i 
Leví, eh aj Chipre, José i rub'ihnaal, Bernabé i rukab' b'ih xkikoj taqe aj tahqaneel 
(iraaj ruq'orom Suuqb'isan K'uxliis) 

37Re' winaq re' re' junseht naq i rak'aal wilik. Chalik i reh xuk'ayej, eh re' tz'aaq 
xuk'am chaloq, xk'ulik ruq'asaj pan kiq'ab' taqe raj tahqaneel i Jesús. 

Hech 5 

Re' mahk xub'an i Ananías ruch'ihil i Safira 

1Eh jinaj i winaq, Ananías rub'ihnaal, ruch'ihil i Safira, re' i rehk'een, pan kiib'al 
xkik'ayej junseht i kak'aal. 

2Re' reh xa yejaal i tz'aaq i rak'aal xuq'asaj keh i aj tahqaneel ruum je' re' i 
xkiyejaa' wach ruuk' i rehk'een eh yejaal i xkahnik ruuk' i reh. 

3Eh re' i Pedro je' wili xuq'or reh i Ananías: ¿Chihreet noq xayeew q'ab' reh i aj 
Yahm chi xokik panawánima, reh chi xachuk i q'orik reh i Santolaj Uxlab'al, ruum 
yejaal i tumiin xakeb'aa', re' i tz'aaq awak'aal? 

4Re' ak'al re' re' aweh i hat, noq xak'ayej, ¿mi ma' xub'an naq re' chi xakanaa' cha 
weh i tz'aaq? ¿Nik' wach noq xk'ulik cho panak'ux rub'aan i je' wili? Re' hat ree 
Dios xachuk i q'orik, ma' re' ta keh i winaq, inki. 

5Noq xrib'iraj i Ananías taqe q'orik wili, xq'ehb'ik wach ak'al, xkimik. Eh jinaj 
runimaal yo'jik xchalik keh i xi ilwik reh. 

6Eh wilik taqe i k'ijolaq xik'u'loq, xkib'ot pan itz'ihy i ruti'jolal i Ananías, 
xkitehlaaj reje, xooj kimuq'aa'. 

7Je' naa chik ixib'ora ruk'ulariik i re', xooj k'oloq i rehk'een naq i Ananías, ma' 
reht'al taj chib'ih jariik i xuk'ul i rub'ahiil. 

8Eh re' Pedro xupech'uj reh i Safira chi je' wili: ¿Mi korik chi je' wili k'ihaal i 
tumiin taq xa k'ayej wii' awak'aal? inki. Hoo', jaaw, je' re' k'ihaal xqayeew wii', 
inki. 

9Eh re' Pedro je' wili xuq'or: ¿Chihreet noq xa a'n taq jinaj wach ak'ux, reh chi 
xachuk taq i q'orik reh Ruxlab'al i QaJaaw? Re' re' wilkeeb' chii' ookb'al taqe i xi 
ponik muq'anoq reh ab'ahiil. Yu'naak re' chik i hat naa kaat rojiik kimuq'aam, 
inki. 

10Noq xrib'iraj i Safira chi je' re', jumehq'iil xq'ehb'ik wach ak'al, xkimik chuwach 
i Pedro. Eh noq xi okik i koq taqe k'ijolaq, kamnaq chik i Safira, xkitehlaaj reje, eh 
chucheel i rub'ahiil xkimuq'aa'. 

11Eh chikuncheel i komoon aj nimaneel, chikuncheel i xi ib'irinik reh taqe 
xk'ularik re' re', ma' k'isiin ta noqxiyo'jik. 

Re' taqe ehtalil, eh re' taqe i ma' ilooj taj xkik'uhtaaj i aj tahqaneel 

12Eh ma' k'isiin i ma' ilooj taj, rehtalil i rajaawriik i Dios xkik'uhtaaj i aj tahqaneel 
keh i tinamit. Eh jinaj wach kik'ux chulooq'jiik i Dios, noq inkimol kiib' chi chii' i 
rumuuj i rupaat i Dios, re' i Muuj Salomón rub'ihnaal. 

13Ma' jino'q i re' ruuk' taqe i junch'uq inkichop kik'ux chi okik haa' chi kixilak 
taqe i aj nimaneel. Eh re' keh q'e' taqe kik'axarik kuum i tinamit. 

14Eh xtohq'ik kitahmiik taqe aj nimaneel, chi je' winaq chi je' ixoq, i k'ahchi' 
kokiik haa' chunimjiik i QaJaaw. 

15Eh wilik wo' taqe inkesaj chaloq i kiyowaab' wataq til ch'aht eh wataq ch'aht 
chee', ink'ulik kiyeew chi' taq b'eeh, reh chi awach keh i yowaab' neenik'ik i 
runaach i Pedro chinaah, neenk'achjik. 

16Eh ma' k'isiin wo' taqe kichalik pantaq kok' tinamit kiooj k'oloq Jerusaleem. 
Inkik'am chaloq i kiyowaab', wilik taqe i wilkeeb' panti' k'axik kuum i ma' tob'laj 
uxlab'al. Eh chikuncheel i yowaab' re' re' kik'achreesjik. 

Re' Pedro ruch'ihil i Juan q'e' ixowaal kiwach 

17Eh re' kajaaw i k'amal kib'eeh aj tiij ruch'ihil taqe i re' ruuk' i kuch aj nimaneel i 
aj saduceo, yohb'aal wach noq xchalik kik'aah chikinaah taqe i aj tahqaneel. 

18Eh xkitaq'aaj ruchopariik taqe aj tahqaneel, xkikoj pantz'ilom, re' kitz'aparik 
wii' taqe i xa tinamit. 

19Xa chupaam i raq'ab'iil re' re', xutaq'aaj chaloq jinaj i ruánjel i Dios, xk'ulik 
ruteh taqe i ru puertahiil i tz'ilom, eh xrisaj taqe reje je' wili xuq'or keh: 

20Yu'naak hiy taq cha k'uhtaaj awiib' chupaam i rupaat i Dios cha q'or taq keh i 
tinamit i k'uhb'aal inye'wik ak' k'acharik, inki. 

21Noq xkib'iraj i xq'orarik keh kowahq'eq xi okik i koq chupaam i rupaat i Dios, ar 
xkik'uhb'alej i tinamit. Eh re' kajaaw i k'amal kib'eeh aj tiij, taqe rukomoon 
xkitaq'aaj ruq'orariik keh i q'atal q'orik kuch'ihil i k'amal kib'eeh i aj judío chi 
kimol kiib'. Eh xkitaq'aaj naq kik'amariik pantz'ilom taqe i aj tahqaneel. 

22Noq xiooj k'oloq pantz'ilom taqe polisía, ma' xkireq ta chik ar taqe i aj 
tahqaneel. Eh xi sutinik wo' chik reje i kimolom wii' kiib', je' wili i xponik kiq'or: 

23Jaaw, re' hoj xponik wo' naq qareq chi tz'aplik chi korik taqe i ru puertahiil i 
tz'ilom. Re' taqe cha'joom pa'alkeeb' wo' i koq chi chii' taqe i puerta. Eh noq 
xqateh i koq, ma' xqareq ta chik taqe ar i aj tahqaneel, inki taqe. 

24Noq xkib'iraj i q'orik wili, i kajaaw i k'amal kib'eeh aj tiij taqe i k'amal kib'eeh 
taqe cha'jen reh i rupaat i Dios, taqe i k'amal kib'eeh aj tiij, xsahchik kik'ux: 
¿Chib'ih jariik naa rojiik kuxoq wii' i wili? inki taqe chikiwach. 

25Eh manlik xooj k'oloq jinaj i winaq, je' wili i xuq'or keh: Re' taqe winaq i xakoj 
taq pantz'ilom wilkeeb' wo' chik chupaam i rupaat i Dios k'ahchi' kiq'orom i 
ruk'uhb'aal i Dios keh i tinamit, inki. 

26Eh re' i k'amal kib'eeh i kicha'jinik reh i rupaat i Dios, xuk'am reje chi riij taqe i 
polisía, reh i kik'amariik chaloq taqe i aj tahqaneel, panotob'il xkik'am chaloq, re' 
nkaaj i chi ma' xikutarik ta chi ab'aj kuum i tinamit. 

27Noq xi k'amarik chaloq i aj tahqaneel, xi k'ulik pa'ab'joq chikiwach i q'atal 
q'orik. Eh re' i kajaaw taqe k'amal kib'eeh aj tiij je' wili i xuq'or keh: 

28¿Ma' qaq'orom ta oon taq weh re' chi ma' naa ta chik taq ak'uhb'alem i tinamit 
parub'ihnaal i Jesús? Eh yu'naak chu'nchel chik i aj Jerusaleem xi ib'irinik reh i 
k'uhb'alinik taq i na a'n. Eh re' taq i hat i naawaaj taq akojom pan qanaah, i 
rukimiik i winaq re' re', inki. 

29Eh re' Pedro ruch'ihil taqe ruch aj tahqaneel je' wili i chaq'wik xkian: Re' hoj, 
ajwaal wach chi peet i Dios naaqanimam, ma' re' taj i ruq'oral i winaq 
naaqanimam. 

30Chanab'eej la' taq i hat yu'naak chi re' i ki Dios i qamaam qati't x-uksanik cho 
reh i Jesús chi k'achlik wach, re' xat'uyaa' taq wach kuruus i hat reh i 
rukanteesjiik. 

31Eh re' i Jesús xye'arik runimaal wach tzuhnik parusak'aaj i Ajaab'ees Dios, eh 
xpa'ab'jik chi k'amal b'eeh, chi aj Ko'loom, reh chi naakiyot'om i kik'ux i aj Israel, 
eh chi naa rukuyum i kimahk. 

32Re' hoj ti xqilow cho ruuk' naq'qawach, eh inqaq'or rib'iral taqe i xb'aan re' re', 
eh reht'al i ruq'or wo' rib'iral i Santolaj Uxlab'al, re' i ruyeew i Dios keh i 
kinimanik reh, inki Pedro. 

33Eh noq xkib'iraj chi je' re' taqe q'atal q'orik yohb'aal wach xchalik kik'aah, naa 
naq kikansam taqe aj tahqaneel. 

34Eh chi kixilak q'atal q'orik re' re', jinaj i winaq wilik ar, Gamaliel rub'ihnaal, re' 
ruuk' taqe i aj fariseo, re' ruuk' i kik'uhtanik ree najtir k'uhb'aal, inye'arik 
runimaal wach kuum i tinamit xupab'aa' johtoq riib', xuq'or chi kieloq reje 
jumehq'-oq rij paat taqe aj tahqaneel. 

35Eh je' wili xuq'or keh i q'atal q'orik: Hat taq ajaab'ees chikinaah i aj Israel, xti 
cha kapaaj taq riij chi korik inawaaj taq a'nam keh winaq wili. 

36K'oloq taq panak'ux i xub'an i Teudas koyu'naak. Re' reh xuq'or keh i tinamit 
chi nim wach rajaawriik, eh wilik naa kijib'-oqsiento chi winaq i xi tahqinik reh. 
Eh noq xooj kuxoq, xkikansaj i Teudas chu'nchel i xi tahqinik reh xa aha' 
xkipuhkaaj kiib', korehtaal sahchik kiwach. 

37Chi riij i re', je' wo' chik re' i xub'an i Judas i aj Galilea, noq k'ahchi' i tz'ihb'anik 
naah tinamit ruk'ihaal tinamit wo' chik xi tahqinik ree reh. Re' Judas re' re', 
xkanteesjik wo' i reh, eh nik' kik'ihaal i xi tahqinik reh xa aha' xkipuhkaaj kiib'. 

38Eh yu'naak i hin, jinaj na'ojb'al naa nuq'orom taq aweh chi je' wili: Chi re' taqe 
winaq wili i nawixowaaj taq kiwach, chawoq'taaj taq reje panotob'il, ruum wi xa 
ruk'uhb'aal winaq inkik'uhtaaj, neensahchik wach. 

39Eh wila' reh i Dios inkik'uhtaaj, ma' jaruuj taq neenasach wach, mo'q taq hat 
ixowan wach i Dios, ki uchjik, ruum i Gamaliel. 

40Eh xuk'ul kik'ux i xq'orar keh, xkitaq'aaj kik'amariik taqe aj tahqaneel, xkiyeew 
chi tz'uhuum. Eh noq xkoq'taaj chaloq taqe aj tahqaneel, xkiq'or keh chi manki 
k'uhb'alej chik i tinamit parub'ihnaal i Jesús. 

41Re' taqe aj tahqaneel xasuq suq chik kik'ux noq xi elik chaloq chikiwach i q'atal 
q'orik, ruum keht'al i keh chi re' Dios xye'wik q'ab' chi naa kikuyum i ti' k'axik 
ruum i ruq'orariik i rub'ihnaal i Jesús. 

42Eh re' taqe aj tahqaneel ma' nkikanaa' ta chik kik'uhb'aljiik i tinamit. Iqal i iqal 
kiooj chuq'orariik rib'iral i Jesús re' i Cristo, je' chupaam i rupaat i Dios, je' chi' 
taq paat. 

Hech 6 

Re' i kipa'ab'jiik i wuquub' chi kito'ool taqe i aj tahqaneel 

1Chupaam taqe q'iij re' re', noq xikihaaxb'iik aj nimaneel, re' taqe aj griego 
xkichoqej kiib kuuk' i aj hebreo. Re' taqe i aj griego xkijal reh taqe raj tahqaneel i 
Jesús chi re' taqe ixoq kamnaq kib'ahiil ma' manlik ta wach i kiwa' inye'arik noq 
imb'aan i puhk wi'k eqal eqal 

2Eh re' taqe kab'laj chi aj tahqaneel, xkitaq'aaj rumolariik kiwach taqe i aj 
nimaneel, eh xkitoq'aa' ruq'orariik keh chi je' wili: Re' hoj, ma' nee ta ruyee riib' 
chi neenqakanaa' ruq'orariik i ruq'oral i Dios ruum i rupuhkuljiik i wi'k. 

3Ruum aj re', inqaq'or taq aweh i hat hermano, chi cha sik' taq kiwach chaxilak 
wuquub'-oq i winaq korik-oq wach kik'ux, eh wilik-oq kina'ojb'al, wilik-oq pan 
kánima chi manlik i Santolaj Uxlab'al, neenqaq'asaj keh i kamanik re' re'. 

4Eh re' hoj, ma' naa ta qakanaam rupahqaljiik i rotob'il i Dios pan qatiij, eh naa 
wo' qaye'em qak'ux chuk'uhtjiik i ruk'uhb'aal i Dios, inki taqe. 

5Eh chikuncheel i aj nimaneel xuk'ul kik'ux i xq'orarik keh. Xkipab'aa' aj re' 
Esteban, aj nimaneel chi korik nujinaq chi Santolaj Uxlab'al, re' i Felipe, re' i 
Prócoro, re' i Nikanor, re' i Timon, re' i Parmas, re' i Nicolas i aj Antioquía, najtir i 
rukoj riib' chi kixilak aj judío. 

6Eh xkik'am chaloq chikiwach taqe aj tahqaneel. Eh re' keh xkian kitiij chikinaah, 
xkiyeew kiq'ab' chikinaah, reh chi xipa'ab'jik chi puhkanik wi'k. 

7Re' ruq'oral i Dios xa aha' ta chik ma' xooj rib'iral. Eh re' taqe aj nimaneel ma' 
k'isiin ta xitahmik ar Jerusaleem. Eh k'ih wo' taqe i k'amal kib'eeh aj tiij 
xinimanik reh i k'uhb'aal. 

Re' ruchopariik i Esteban 

8Re' Esteban wilik ruuk' i rotob'il i Dios chi manlik, eh ye'ooj rajaawriik ree 
ruk'uhtjiik taqe i ma' ilooj taj, je' wo' chi k'uhtjiik taqe ehtalil chikiwach i tinamit. 

9Eh wilik taqe winaq inkimol kiib' chupaam i paat inlooq'jik wii' Dios, esamaj 
taqe chaloq pan ti'laj kamanik i kib'ihnaal, wilik taqe i aj Cirene, aj Alejandría, aj 
Cilicia, aj Asia xiooj k'oloq chi chooqjiik i Esteban. 

10Xa re' la', re' taqe winaq re' re' ma' xkian ta ruq'atariik wach i ruq'oral i 
Esteban, ruum re' i Santolaj Uxlab'al inye'wik runa'ojb'al. 

11Eh wilik taqe i winaq xkitoj, reh chi kiq'or ti chik korik chi kib'iram chi re' 
Esteban wilik i q'orik xuq'or chi b'ajb'al reh i Moisés wihinaq cho najtir, je' wo' 
chi b'ajb'al reh i Dios. 

12Ruum i re', yohb'aal wach xikaqrik i tinamit, je' wo' taqe i k'amal kib'eeh i aj 
judío, taqe i kik'uhtanik reh najtir i k'uhb'aal. Xkichop i Esteban, eh xkik'am reje 
chikiwach q'atal q'orik. 

13Eh wilik taqe i winaq xkipab'aa' i koq chikiwach i q'atal q'orik chukojariik ru 
mahk Esteban je' wili i xkiq'or: Re' winaq wili xti korik chi ma' rumay ta 
rub'ajariik i rupaat i Dios je' wo' hoq i najtir k'uhb'aal. 

14Ti xqib'iraj hoj i xuq'or chi re' Jesús i aj Nazaret, naa ruyojom chi jumpech i 
rupaat i Dios, eh chi naa ruyojom wach taqe i na'ojb'al rukanaam kahnoq qeh i 
Moisés, inki taqe. 

15Eh re' taqe q'atal q'orik tzunulkeeb' ar je' wo' chu'nchel i kimolom kiib' ar, noq 
xkitz'ehtaaj cho panaq'wach i Esteban, xa je' chik saqumaal chii' wach jino'q ánjel 
noq xkilow. 

Hech 7 

Re' ruko'ljiik riib' i Esteban chikiwach i q'atal q'orik 

1Eh re' i kajaaw i k'amal kib'eeh aj tiij xupech'uj reh i Esteban chi je' wili: ¿Mi 
korik inkiq'or chawiij? inki. 

2Eh re' reh, je' wili i xuq'or: Hat taq was nuchaaq', ajaab'ees, chab'iraj taq: Re' 
loq'laj qaDios najtir q'iij xuk'uhtaaj cho riib' chuwach i xikin qamaam, Abraham, 
re' noq ko patim cho Mesopotamia. Noq komajaa' inooj chi patinik Harán, 

3je' wili i xuq'or reh: Chakanaa' aaye'aab' wilkaat wii' i rupaat aawajaaw taqe 
awach aweh. Ar chik naa awojiik chupaam i ye'aab' naa nuk'uhtaam aweh i hin, 
inki. 

4Eh xelik wo' reje i Abraham chupaam i kiyuq'ul aj Caldeo, ar chik xooj chi patinik 
Harán. Eh kamnaq-oq chik i rajaaw, xk'amarik wo' chik chaloq ruum i Dios 
chupaam i ye'aab' wili, re' i hoj patim wii' yu'naak. 

5Xa re' la', ma' xsiijik ta rak'aal ayu' ruum i Dios, ni xata ye'aab' rupaat i xye'arik. 
Xa xq'orarik la' rib'iral reh i chi naa ruye'ariik reh i ye'aab' wili, eh chi naa 
ruye'ariik keh i riih rumaam, atoob' ta re' Abraham komajaa' chih jino'q rak'uun 
rixq'uun. 

6Re' Dios je' wili i xuq'or reh i Abraham: Re' taqe awiih aamaam naa kojiik 
patinoq pan tokoom tinamit chi xa ik'al b'eeh taqe. Ar naakiye'ariik pankowlaj 
kamanik, eh chuwach i kijib' siento haab' naa rub'aan ti' k'axik keh ar. 

7Eh re' hin naa nuye'em runimaal ti' k'axik chinaah i tinamit naa ruye'wiik keh 
awiih aamaam pankowlaj kamanik. Eh chi riij i re', naa wo' chikkeliik cho ar, naa 
kichaliik chupaam i ye'aab' wili, eh naa kikamaneem nuwach inki, Dios. 

8Eh re' Dios xuyejaa' wach ruuk' i Abraham chi koruman chi naa rupoch'iik naah i 
kik'achab' i kok' ak'un reh chi rukoj taqe chi rutinamiit. Ruum aj re', re' i 
Abraham, waxiqiib' q'iij raasjiik i rak'uun, Isaac noq xpoch'arik naah i ruk'achab'. 

Eh je' wo' chik re' xub'an i Isaac reh i rak'uun, Jacob rub'ihnaal. Eh re' Jacob je' 
wo' chik re' xub'an keh i kab'laj chi rak'uun i reh. 

9Re' taqe rak'uun i Jacob re' re', q'e' xkixowaaj wach i kichaaq', José rub'ihnaal. 
Ruum aj re', xkik'ayej reje, xk'amarik reje Egipto, eh re' José eliik xtoob'jik ruum i 
Dios ar, 

10xko'ljik wo' chupaam taqe ti' k'axik, xye'arik runa'ojb'al, eh xkojarik pansuqkiil 
k'uxliis ruuk' i kireey aj Egipto. Re' wo' i reey re' re' xkojwik reh i José chi 
ajaab'ees chinaah i tinamit Egipto je' wo' chi rilariik chu'nchel i chib'ih reh 
parupaat. 

11Eh xchalik jinaj i runimaal ti' k'axik ruum i wi'jaleel chupaam ruyuq'ul i Egipto 
je' wo' chupaam i ruyuq'ul i Canaán, re' taqe i qamaam qati't wilkeeb' i Canaán 
ma' nkireq ta chik kiwa' kihaa'. 

12Eh noq xrib'iraj rib'iral i Jacob chi wilik i trigo ar Egipto, xutaq'aaj taqe reje i 
rak'uun ar, re' taqe i peet qamaam qati't. Re' keh kore' peet ponoq kooq ar 
Egipto. 

13Noq xiooj wo' chik ruka'peech Egipto taqe rak'uun i Jacob, ko ra'j xuyeew riib' 
chi naab'jik wach re' i José keh i ras. Je' aj re' noq xunab'eej i reey awach ak'un 
reh i José. 

14Eh re' José xutaq'aaj ruk'amariik i rajaaw, Jacob rub'ihnaal, je' wo' chu'nchel i 
awach reh, ho'lajuuj rukajwinaq chi kiib' chi kunchelaal. 

15Je' aj re' noq xooj Jacob ar Egipto ruch'ihil taqe i awach reh. Eh ar xkimik i reh, 
je' wo' chu'nchel i qamaam qati't re' re'. 

16Eh noq xi elik reje Egipto i aj Israel, xkik'ot i kib'aqil i qamaam qati't xkik'am 
reje Siquem, ar xkimuq'aa' chupaam i muq'umb'al kamnaq, ruloq'om i Abraham 
kuuk' i rak'uun Hamor xpatinik Siquem. 

17Eh ach-oq k'isiin ma' rureq ruq'ijil chi naa rojiik eloq wach i ruq'orom cho 
rib'iral i Dios reh i Abraham, re' taqe aj Israel reh reh kitahmiik, xiik' naah 
kik'ihaal xi ponik ar Egipto. 

18Eh noq xooj kuxoq, tokoom chik i xokik chi reyil ar Egipto. Re' reh ma' 
xreht'aliij ta wach i José. 

19Re' reey re' re' xutoq'aa' cho rujot'om i qatinamitaal. Eh xub'an ti' k'axik keh i 
qamaam qati't, xumin taqe chupaam chi kiq'eb' i kiha'lak'uun kore' x-aasjik, reh 
chi ma' nee ta kik'ihaaxb'iik. 

20Eh chupaam taqe q'iij re' re', x-aasjik i Moisés chi ma' eht'alimaj, ma' k'isiin ta 
xk'axarik wach ruum i Dios. Eh xa ixib' poh xk'ihteesjik ruum i rutuut rajaaw. 

21Eh noq xkanab'jik ruum i rutuut rajaaw i Moisés, xmolarik ruum i rixq'uun i 
kireey i aj Egipto, eh je' ink'ihteesjik xti ruha'lak'uun xub'an reh. 

22Ruum aj re', re' Moisés xk'uhtjik reh chi manlik i na'ojb'al keht'al taqe aj Egipto. 
Eh xye'arik rajaawriik ruuk' chib'ih i naa rub'anam, eh chib'ih i naa ruq'orom. 

23Noq xponik ka'winaq haab' i ruhab'ul i Moisés, xk'ulik reje paruk'ux chi narojiik 
ruq'o'reem taqe rutinamiit aj Israel chib'ih inki a'n 

24Eh re' i Moisés, xponik rureq chi jinaj i aj Egipto k'ahchi' rub'anam ti' k'axik reh 
jinaj i aj Israel. Re' i Moisés xuko'leej i aj Israel, xukansaj i aj Egipto chi q'ajb'al 
wach i ti' k'axik xub'an. 

25Re' Moisés xukapaaj naq chi re' taqe aj Israel, i rutinamitaal, naa kireqem chi 
riij chi re' Dios xtaaq'anik reje reh kuuk' chi kiko'ljiik chuwach i ti' k'axik, re' keh 
ma' xkireq ta chi riij. 

26Eh chi junwaar chik xelik wo' chik reje i Moisés tz'eht wo' chik xureq i ki'ib' chi 
aj hebreo chi pleto inki a'n Re' reh xraaj naq taqe ruq'ilim je' wili i xuq'or keh: 
¿Chib'ih reet noq inasak' taq awiib'? Re' taq i hat achaaq' taq awiib', inki keh. 

27Eh re' i k'ahchi' rusak'wiik ree ruch'ihil xukuhraaj reje je' wulu' i Moisés, je' wili 
xuq'or reh: ¿Awach xpaab'anik chaaweh chi hat k'amal b'eeh, chi hat q'atal q'orik 
chi qanaah? 

28¿Mi kinawaaj wo' kiin akansam re' hin je' rukab' noq xakansaj i aj Egipto eew? 
inki reh. 

29Noq xrib'iraj i xq'orarik reh i Moisés, xumol chi elik, xooj rukeb'aa' riib' 
paruyuq'ul i Madián. Ar xpatinik chi xa je' ik'al b'eeh. Eh ar xusik' rehk'een ki'ib' i 
kok' rak'uun xwihik. 

30Eh je' naa chik ka'winaq haab' rojiik chi patinik ar i Moisés. Eh pan jinaj chiq 
yuuq' ma' najt ta ruuk' i yuuq', Sinaí, xuk'uhtaaj cho riib' reh jinaj i ánjel pan xaq 
q'aaq', re' noq xa nchaqchotik chik ruq'aq'al i k'iix. 

31Eh re' Moisés ma' k'isiin ta xsahchik ruk'ux ruum i xuk'uhtaaj riib' chuwach. 
Noq xujil i koq riib' chi rilariik chi korik, re' chik i ruq'oral i QaJaaw Dios xrib'iraj, 
je' wili i xq'orarik reh: 

32Re' hin ki Dios chaloq aamaam awati't. Hin ruDios i Abraham, i Isaac, i Jacob, i 
nuchjik. Noq xrib'iraj chi je' re' i Moisés, xutoq'aa' b'arb'otik ruum ruyo'jiik, eh 
ma' kota chik xuchop ruk'ux chutz'ehtjiik i xaq q'aaq'. 

33Eh je' wili i xq'orarik cho reh ruum i QaJaaw Dios: Maa jil chaa wii' chawisaj 
peet axijab' cha wooq, ruum re' ye'aab' pa'alkaat wii' santo laj ye'aab'. 

34Re' hin xti korik chi xwilow i ti' k'axik imb'aan keh i nutinamiit wilkeeb' Egipto. 
Eh xb'iraj chi xa ketel chik inki a'n yu'naak xinqajik chaloq i hin chi kiko'ljiik. 

Chab'iraj i naa nuq'orom aweh: Re' hat naa kaat nutaq'aam reje Egipto, i nuchjik i 
Moisés. 

35Re' taqe aj Israel xkixowaaj wach i Moisés pampeet, je' wili i xkiq'or reh: 
¿Awach xpaab'anik aweh chi hat k'amal qab'eeh, chi hat q'atal q'orik chi qanaah? 
inki taqe. Re' Dios xutaq'aaj wo' chik reje chi k'amal kib'eeh, chi esan cho keh 
panti' k'axik je' rukab' i xq'orarik reh ruum i ánjel panyejaal k'iix. 

36Re' wo' Moisés x-eesanik cho keh i qamaam qati't Egipto. Eh ma' k'isiin i ma' 
ilooj taj, ma' k'isiin ehtalil xuk'uhtaaj ar Egipto, je' wo' noq xi-ik'ik chupaam i kaq 
palaw, eh je' wo' noq xi wihik panchiq yuuq' chuwach i ka'winaq haab'. 

37Re' wo' Moisés xq'orik cho keh i aj Israel chi je' wili: Re' Dios naa rupab'aniik 
cho reh taq chaxilak i hat jino'q aj jalal ruq'oral i Dios, je' rukab' noq xirupab'aa' 
chaloq i hin. Eh re' i naa ruq'orom taq aweh, cha nimaj taq reh, inki. 

38Re' wo' Moisés xwihik cho chi kixilak xk'amwik cho kib'eeh i qamaam qati't aj 
Israel noq xi wihik cho panchiq yuuq', eh xub'an cho ruk'utaaj ruuk' i ánjel 
chinaah i yuuq' Sinaí. Eh xuk'ul wo' i ruq'oral i Dios inye'wik k'acharik, reh chi 
xuq'or qeh i hoj. 

39Eh re' taqe qamaam qati't re' re' ma' xkaaj ta cho kinimam i ruq'oral i Dios 
xuq'or i Moisés rixowjiik la' chik wach xkian, xkikapaaj wo' naq chik sutinik reje 
Egipto. 

40Eh re' taqe qamaam qati't je' wili i xkiq'or reh i Aarón: Re' hoj inqaaj chi 
neenayejaa' jarub'-oq qadios, reh chi re' chik i keh neekik'amwik qab'eeh. Re' 
Moisés i x-esanik cho qeh Egipto, ma' qeht'al taj aha' xooj sahchoq, inki taqe. 

41Eh xkikorb'isaj wo' hoq i kitiyoox je' nka'yik k'isa imas wakax, xkiyeew i 
mayijimaj chikop chuwach. Eh xkininq'ijeej wach i kitiyoox xkiyejaa' ruuk' i 
kiq'ab'. 

42Eh re' Dios xuq'eb' taqe chupaam i kilooq'jiik i wilkeeb' pan taxaaj, je' rukab' i 
ruq'orom chaloq, re' kitz'ihb'aam i jalal ruq'oral, chi je' wili: Re' taq i hat, aj Israel, 
¿mi xak'am taq chaloq re' amayiij chi nuwach noq xat b'ehik taq chaloq panchiq 
yuuq' chuwach i ka'winaq haab'? 

43Re' la' taq i hat xawihqaaj taq chaloq rupaat taq aatiyoox, Moloc xatehlaaj taq 
reje, ruch'ihil i rujalwaach ruch'uminal taq atiyoox, Refan xaloq'ej taq, re' taq i 
hat xatyej-anik reh. Eh ruum taq i na a'n re' re', naa taq kaat nuk'amam reje ko 
chi juntar i Babilonia, inki Dios, inki. 

44Re' taqe qamaam qati't noq xib'ehik cho panchiq yuuq', xwihik cho kuuk' i k'isa 
itz'ihy naah paat, xkimol cho wii' tz'ihb'amaj wii' i ruk'uhb'aal i Dios. Eh re' k'isa 
itz'ihy naah paat re' re' xkorjik wo' hoq je' rukab' i xuq'or Dios reh i Moisés, je' 
rukab' i rehtalil xrilow wach. 

45Eh re' taqe i qamaam qati't xkik'ul chi kikooch i k'isa itz'ihy naah paat re' re', eh 
xkitehlaaj reje i xiooj chi riij i Josué noq xooj kiq'uch i ye'aab' wilkeeb' wii' i ma' 
re' ta taqe aj Judío, re' taqe i xresaj chaloq i Dios ar, re' chik i qamaam qati't 
xuyeew chi patinik ar, korehtaal xponik i ruq'ijil chi re' chik i David xkahnik chi 
k'amaj b'eeh. 

46Re' reey David xureq i rotob'il i Dios, eh xupahqaaj parutiij chi re' reh xraaj naq 
ruyejaam jino'q i paat loq'oomb'al reh i ruDios i Jacob. 

47Xa re' la', ma' xye'arik ta q'ab' reh chi xukorb'isaj i rupaat i Dios kore' chik i 
Salomón xkorb'isanik reh. 

48Atoob' ta re' Dios nim rajaawriik ma' npatinik ta pantaq paat xa rukorb'isaniik 
winaq, je' rukab' i ruq'orom chaloq i jalal ruq'oral i Dios chi je' wili: 

49Re' hin re' taxaaj i nuye'aab', eh re' i wach ak'al ye'aab' reh i wooq noq wilik. 
¿Mi ruman re' chi nee taq inayejaa' jino'q i paat nuhi'limb'aal? inki i QaJaaw Dios. 
Eh ¿aha' wilik i ye'aab' naa nuhi'liik wii? 

50¿Mi ma' re' wo' re' hin xinyej-anik reh chu'nchel i re' noq xutoq'aa' wihik? inki 
Dios. 

51Re' i Esteban je' wili i xuq'or keh i q'atal q'orik: Re' taq i hat, q'e' taq kow 
aanaah ma' ti' ib'irinik ta taq re' taq awánima je' rukab' i kánima i ma' kinimanik 
ta reh i k'achlik Dios. Eh xama' namay ta wo' taq rixowjiik wach i Santolaj 
Uxlab'al Eliik taq wach kuuk' chaloq aamaam awati't 

52Re' keh chu'nchel i jalal ruq'oral i Dios xkian ti' k'axik reh. Re' keh xikansanik 
cho keh jarub' xiq'orik cho rib'iral chi naa ruk'uliik iloq i jinaj. Korik wach ruk'ux. 
Eh noq xk'ulik iloq, re' taq chik i hat xat-tz'aqwik ru mahk, eh hat taq xatkansanik 
reh. 

53Re' taq i hat xkiq'or wo' naq taq chaaweh i k'uhb'aal taqe ánjel, eh xama' 
xanimaj ta wo' taq, ki uchjik ruum Esteban. 

54Eh noq xkib'iraj i q'atal q'orik i xq'orarik keh ruum i Esteban, xa nkiqirich'eej 
chik naah ikehchinaah ruum i kijosq'iil. 

55Eh re' Esteban reh xti wilik paránima i Santolaj Uxlab'al chi manlik. Xtz'ehtanik 
johtoq pan taxaaj, xrilow johtoq wach i ruloq'il i Dios. Eh xrilow wo' johtoq wach 
i Jesús chi pa'lik cho parusak'aaj q'ab' i Dios. 

56Je' wili xuq'or: Re' hin k'ahchi' wilom chi tehlik i chii' i taxaaj, eh k'ahchi' wilom 
wach i Ak'uunb'ees Dios chi pa'lik parusak'aaj q'ab' i Dios, inki Esteban. 

57Re' keh xkitz'ap i kixikin, kow xkik'er kichii', eh xkikutib'eej kiib' chinaah i 
Esteban reh i ruchopariik. 



2201 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

58Eh xkesaj reje ko chi riij tinamit, ar xkikutib'eej chi ab'aj. Eh re' taqe i xichukwik 
q'orik chi riij i Esteban xkikanaa' kahnoq i kiso', chuwach jinaj i k'ijool Saulo 
rub'ihnaal reh chi xcha'jaljik keh. 

59Eh noq k'ahchi' kikutib'eem chi ab'aj i Esteban, je' wili i xuq'or parutiij: QaJaaw 
Jesús, chak'ul tii cho weh i wánjel nut'iosil, inki. 

60Eh jumehq'iil, xuxuk'aa' riib' wach ak'al eh kow xuq'or chi je' wili: Jaaw, cha kuy 
kimahk ruuk' inki a'n weh wili inki. Eh ach wo' re' re' xuq'or, xkimik aj re'. 

Hech 8 

1Re' Saulo xponik chuwach chi xkikansaj i Esteban.  

Re' Saulo xub'an ti' k'axik keh i aj nimaneel 

Eh chupaam i q'iij re' re' xchalik i runumaal ti' k'axik chikinaah aj nimaneel 
wilkeeb' Jerusaleem. Eh xkimol chi elik xkipuhkaaj kiib' paruyuq'ul i Judea, i 
Samaria. Ach re' taqe aj tahqaneel ma' xi elik ta Jerusaleem. 

2Eh wilik taqe winaq aj nimaneel atoob' wach kik'ux ximuq'anik reh i Esteban, eh 
suq suq kioq'ik chinaah ruum i ruti'kiil kik'ux. 

3Eh re' Saulo reh xa chayeew chik i ti' k'axik i rub'an keh aj nimaneel imponik 
taqe ruqerej pankipaat chi winaq chi ixoq, i rutaq'aaj taqe reje pantz'ilom. 

Re' ruq'orariik rib'iral i ak' k'uhb'aal paruyuq'ul i Samaria 

4Eh re' taqe aj nimaneel i xi elik reje Jerusaleem ruum i ti' k'axik, k'ahchi' reje 
kiq'orom i ak' k'uhb'aal re' i ko'lemb'al iib' aha' k'ahchi' kik'iik ponoq wii'. 

5Eh re' Felipe, i jinaj keh i aj nimaneel re' re', ar xooj pan tinamit Samaria ar 
xuq'or rukorkiil i ruk'uhb'aal i Cristo keh i tinamit. 

6Re' tinamit inkimol cho kiib', xa nkiyeew chik i koq i kixikin chi rib'irjiik i ruq'or 
i Felipe, eh inkilow i koq taqe i ma' ilooj taj i rub'an. 

7Eh ma' k'isiin tinamit wilik ma' tob'laj uxlab'al kuuk' xak'erik chik kichii' i ma' 
tob'laj uxlab'al noq i nelik reje kuuk'. Eh ma' k'isiin wo' taqe i siik, taqe i yeqej 
riib' kib'ehik xik'achreesjik. 

8Ruum i re', ma' k'isiin ta xsuuqb'ik kik'ux i tinamit wilkeeb' ar. 

9Eh jinaj winaq xpatinik chaloq ar Samaria, Simón rub'ihnaal. Najtir i rutoq'aa' 
cho warinik chupaam i ye'aab' re' re'. Ma' k'isiin taqe i tinamit i rujot' ruuk' 
chukuj q'orik i rub'an, eh xti wilik runa'ojb'al i rub'an riib'. 

10Eh chi nimaq chi kok' taq xa nkiyeew chik i koq i kixikin chi rib'irjiik ruq'or i aj 
war re' re', je' wili inkiq'or chi riij: Re' winaq wili, xti wilik ruuk' i rajaawriik i 
Dios, inki taqe. 

11Eh k'ahchi' wo' naq kinimam reh chib'ih taqe ruq'or, ruum najtir i rutoq'aa' 
taqe cho rujot'om ruuk' taqe warinik i rub'an. 

12Raaj noq xkinimaj i k'uhb'alinik xub'an i Felipe, noq xq'orarik rukorkiil keh i aj 
Samaria i ak' k'uhb'aal chi riij i runimaal rajaawriik i Dios, eh je' wo' chi riij i 
Jesucristo, chi winaq chi ixoq xqahteesjik kihaa'. 

13Eh re' Simón reh, korehtaal wo' xunimaj i ruk'uhb'aal i Dios, xqahteesjik ruhaa', 
eh ma' kota chik xukanaa' riib' chi riij i Felipe, eh xa nsahchik chik ruk'ux chi 
rilariik taqe nimaq wach nawaal, taqe i xa chib'ih chik jariik i ruk'uhtaaj i Felipe. 

14Noq xkib'iraj taqe aj tahqaneel wilkeeb' Jerusaleem chi wilik taqe aj Samaria 
xkinimaj i ruq'oral i Dios, xkitaq'aaj reje ar i Pedro ruch'ihil i Juan. 

15Noq xi ponik ar Samaria, xkipahqaaj i rotob'il i Dios pan kitiij chikiij taqe aj 
nimaneel re' re', reh chi neen kik'ul pan kánima i Santolaj Uxlab'al, 

16ruum komajaa' awach jino'q keh i ruk'ulum i Santolaj Uxlab'al xa ko 
parub'ihnaal peet i QaJaaw Jesús qasamaj kihaa'. 

17Chalik i Pedro ruch'ihil i Juan xkiyeew i kiq'ab' chikinaah i ju'jun chi aj 
nimaneel, eh xkik'ul pan kánima i Santolaj Uxlab'al. 

18Noq xrilow i Simón chi xchalik i Santolaj Uxlab'al ruuk' i ruye'ariik i kiq'ab' taqe 
aj tahqaneel chikinaah taqe aj nimaneel, xub'esaj naq kitumiin taqe i aj tahqaneel, 

19je' wili i xuq'or keh: Re' hin nee taq i nuyeew atumiin wila' xayeew taq weh i 
ajaawriik i wilik taq awuuk' i hat, reh chi xa awach i neenuyeew i nuq'ab' 
chikinaah, neen kik'ul i Santolaj Uxlab'al, inki. 

20Chalik i Pedro je' wili i xuq'or reh: Re' atumiin junsahchiik wach awuuk' i hat 
naa rub'aan, ruum xakapaaj i hat chi nloq'arik ruuk' tumiin i rusiij i Dios 

21Re' hat, ma' jaruuj neenye'arik aweh i ajaawriik re' re', ruum re' hat ma' korik 
ta wach awánima chuwach i Dios. 

22Chayot' ak'ux chi riij ayiib' wach na'ojb'al, eh cha pahqaaj akuyb'al chuwach i 
Dios chi je' re' neerukuy amahk ruuk' ink'ulik cho panak'ux re' re'. 

23Re' hin inwilow chi pan chuh k'ah wilkaat ruum amahk, je' pantz'ilom wilkaat, i 
nuchjik i ruum i Pedro. 

24Eh re' i Simón, je' wili i xuq'or keh: Chakuy cha a'n tii taq atiij i chi wiij chuwach 
i QaJaaw, reh chi ma' nee ta nuk'ul i ti' k'axik taq inaq'or weh, inki. 

25Eh noq re' taqe ki'ib' chi aj tahqaneel kikohlaam chik ruq'orariik i ruq'oral i 
Dios ar Samaria, xi sutinik wo' chik reje Jerusaleem. Noq ojik inki a'n xaha' xik'ik 
ponoq kiq'or rib'iral i ak' k'uhb'aal pantaq ab'iix paruyuq'ul i Samaria. 

Re' Felipe eh re' i aj Etiopía 

26Eh jinaj i ruánjel i QaJaaw xq'o'rinik reh i Felipe, je' wili xq'orarik reh: Yu'naak 
cha yejaa' awiib', hiy chupaam i b'eeh inik'ik ponoq panchiq yuuq' pantz'eet, re' 
inooj Jerusaleem, re' inooj Gaza, i nuchjik. 

27Re' Felipe xuyejaa' riib', xuchop reje rub'eeh. Eh xuk'ul pamb'eeh jinaj i winaq 
kapuun aj Etiopía xponik chi looq'jiik i Dios Jerusaleem, nim wach rukamaj, eh 
molol rutumiin ixoq reey chinaah i tinamit Etiopía. 

28Eh tzunlik parukareta noq xsutinik reje parutinamiit k'ahchi' reje rilom wach i 
huuj rutz'ihb'aam chaloq i Isaías jalal ruq'oral i Dios. 

29Eh re' Santolaj Uxlab'al je' wili i xuq'or reh i Felipe: Hiylom, chajil i koq awiib' 
ruuk' i winaq re' re' ojik i rub'an parukareta, inki. 

30Eh noq xujil i koq riib' i Felipe, ruuk' i winaq xrib'iraj chi re' i ruhuuj i Isaías 
k'ahchi' rilom wach, eh xupech'uj reh chi je' wili: Jaaw, ¿mi nareq chi riij i k'ahchi' 
awilom wach? inki. 

31Eh re' winaq je' wili i xuq'or reh i Felipe: ¿Nik' wach noq neenureq chi riij wila' 
ma' awach neench'ob'wik rub'ehel weh? inki. Eh xupahqaaj otob'il reh Felipe chi 
naa rutzuhniik reje ruuk' parukareta. 

32Re' i ruq'oral i Dios k'ahchi' rilom wach, re' i tz'ihb'amaj chaloq chi je' wili: Re' 
reh, je' ink'amarik reje tentzun pan kantesb'al xb'aan, ma' xuk'er ta chii', je' 
rukab' noq ink'amarik reje tentzun chuwach i kiyok'wik reh i rismaal i riij ma' xta 
xuq'or. 

33Eh ruum chi xama' nim ta wach xub'an riib', xkichuk ru mahk noq xkiq'at i 
q'orik chinaah. Eh xkesaj i ruk'achariik ayu' wach ak'al, re' taqe i riih rumaam, 
ma' awach ta naa rukuywiik rajaljiik, inki. 

34Re' winaq kapuun aj Etiopía xupech'uj reh i Felipe chi je' wili: ¿Chakuy cha q'or 
weh, awach aj chi'iij xq'orik chaloq i jalal ruq'oral i Dios noq xutz'ihb'aaj chaayu'? 
¿Xa chi riij i reh chi rib'il riib' oon chi riij chik jino'q tokoom xq'orik? inki. 

35Eh re' Felipe xuq'or rub'ehel reh i winaq chib'ih i ruq'or i k'ahchi' reje rilom 
wach panhuuj. Eh ma' xata re' re' xuq'or rub'ehel reh xuq'or la' wo' rub'ehel reh i 
ru ak' k'uhb'aal i Jesucristo. 

36Noq ojik inki a'n reje, xponik kireq jinaj ha'. Eh re' winaq kapuun aj Etiopía je' 
wili i xuq'or reh i Felipe: Ayu' wilik naq ha'. ¿Mi ma' nee naq i rub'an chi 
neenqajik nuhaa' ayu'? inki. 

37Eh re' Felipe je' wili i xuq'or: Neerub'an chi neenqajik ahaa' ayu' wila' nanimaj 
chu'nchel awánima i Jesucristo, inki reh. Hoo', re' hin i nunimaj chi re' Jesucristo 
Rak'uun i Dios, inki. 

38Eh re' i aj Etiopía xuq'or chi pa'ab'joq i rukareta. Eh kikab'cheel ruuk' i Felipe 
xiqajik pan kareta eh xiqajik qohoq panha'. Ar xqahteesjik ruhaa' ruum i Felipe. 

39Noq xi elik cho panha' kikab'cheel, re' Felipe xlahk'jik reje ruum i Ruxlab'al i 
QaJaaw. Re' winaq kapuun aj Etiopía ma' kota chik xril wach i Felipe, eh xasuq 
suq chik ruk'ux noq xuchop wo' chik reje rub'eeh. 

40Eh re' Felipe reh kopan tinamit chik Azoto wilik noq xrik'raaj. Ar xutoq'aa' reje 
ruq'orariik rib'iral i ak' k'uhb'aal. Eh xutus reje wach ruq'orariik chupaam taqe 
tinamit, korehtaal xooj k'oloq Cesarea. 

Hech 9 

Re' noq xunimaj i Dios i Saulo 

1Eh re' Saulo reh rixowaaj kiwach i kinimanik reh i QaJaaw, xuq'or kikanteesjiik. 
Eh, xooj ruq'o'reej i kajaaw i k'amal kib'eeh aj tiij, 

2k'ih i huuj xupahqaaj reh, kojb'al ponoq riib' chupaam taqe paat inlooq'jik wii' 
Dios ar Damasco, reh kisik'ariik i kinimanik reh i ak' k'uhb'aal, chi winaq chi ixoq, 
naa naq ruk'amam reje pantz'ilom Jerusaleem. 

3Eh noq ach k'isiin ma' imponik pan tinamit Damasco i Saulo, chi ma' reht'al 
xqajik cho pan taxaaj jinaj i runimaal saqum xsuutjik riij ruum. 

4Eh xq'ehb'ik wach ak'al noq xrilow i saqum re' re'. Eh xrib'iraj jinaj i q'orik, 
xb'aan chaloq chi je' wili: Saulo, Saulo ¿chihreet noq q'e' naawixowaaj nuwach? 
inki. 

5Eh re' Saulo je' wili i xuq'or: Jaaw, ¿awach i hat? inki. Je' wili i xq'orarik reh: Re' 
hin i Jesús i k'ahchi' awixowaam nuwach. Xa re' hat k'ahchi' aye'em awiib' chi ti' 
k'axik, je' rukab' i rub'an i b'ooyax, noq i ruyehq' i ju' i toq'b'al reh, inki. 

6Eh re' Saulo xa nb'arb'otik chik ruum ruyo'jiik, je' wili i xuq'or: Jaaw, ¿chib'ih 
inawaaj chi neenub'an? inki. Eh je' wili i xuq'or i QaJaaw: Wukteen johtoq, hiy, 
pan tinamit Damasco. Ar neen q'orarik aweh chib'ih i naa a'nam, i nuchjik. 

7Eh re' taqe winaq ruch'ihil i Saulo, ma' k'isiin taxiyo'jik, ruum ti xkib'iraj i q'orik, 
xama' awach ta wo' jino'q ixkil wach. 

8Re' Saulo jumehq'iil xumol johtoq riib' wach ak'al eh noq xuteh naq chik 
inaq'wach, ma' x-ilwik ta chik k'isinoq. Xa xchoparik chik reje chi q'ab' kuum i 
ruch'ihil noq xkik'am reje pan tinamit Damasco. 

9Eh ixib' q'iij xwihik ar chi ma' nilwik ta chik, eh ma' xub'an ta ruwa' ruhaa'. 

10Eh ar pan tinamit Damasco patim jinaj i winaq aj nimaneel, Ananías rub'ihnaal. 
Xuk'uhtaaj riib' i QaJaaw chuwach parusaq wiriik, je' wili xq'orarik reh: Ananías i 
nuchjik. Ayu' wilkiin, Jaaw, inki noq xchaq'wik. 

11Eh re' QaJaaw je' wili i xuq'or reh: Chayejaa' awiib', hiy chupaam i b'eeh, korik 
wach i b'ih. Eh parupaat i Judas neenapahqaaj i koq jinaj i winaq, Saulo 
rub'ihnaal, pan tinamit Tarso inchalik. Re' reh tiij i rub'an yu'naak. 

12Eh xrilow chik awach parusaq wiriik, chi xat okik i koq ruuk' pampaat, eh 
xayeew aaq'ab' chinaah noq xrilow, reh chi nee wo' chik inteh inaq'wach, i 
nuchjik ruum i QaJaaw. 

13Noq xrib'iraj i q'orik wili i Ananías, je' wili i xuq'or: Jaaw, re' hin k'ih 
aaxik'utjanik weh chi re' winaq re' re', yohb'aal wach ti'kiil i rub'an keh i 
kinimanik aweh wilkeeb' Jerusaleem. 

14Eh yu'naak xk'ulik iloq ayu' Damasco, xye'arik cho rajaawriik kuum taqe 
kajaaw i k'amal kib'eeh aj tiij, reh chi naa ruk'amam taqe reje pantz'ilom 
chu'nchel i kiq'orik aab'ihnaal, inki. 

15Eh re' QaJaaw je' wili i xuq'or reh i Ananías: Hiy la', ruum re' winaq re' re' 
nusik'im chik wach i hin, reh chi naa ruq'orom wib'iral keh i tokoom tinamit, eh 
je' wo' keh taqe reey, je' wo' keh taqe aj Israel. 

16Re' hin naa nuk'uhtaam reh taqe ma' k'isa ti' k'axik naa ruk'ulum, reh chi naa 
ruq'orom wib'iral, inki QaJaaw. 

17Eh re' i Ananías xooj wo' hoq aha' wilik rupatal i Saulo, xokik i koq pampaat, eh 
xuyeew i q'ab' wach naah, je' wili i xuq'or reh: Hermano Saulo, re' hin xirutaq'aaj 
chaawuuk' i QaJaaw Jesús, re' i xq'o'rinik chaaweh pamb'eeh noq chalik i na a'n. 
Re' reh xuq'or cho weh chi nee wo' chik ti ilwik, eh chi neenokik panawánima i 
Santolaj Uxlab'al, inki. 

18Eh chi jumehq'iil, xa kitilik chik noq xi elik cho panaq'wach i Saulo i je' 
rutuhsaal riij kar, eh x-ilwik wo' chik, xwuktik johtoq, eh qahteesjik ruhaa'. 

19B'anooj-oq chik taqe re', ko ra'j xub'an ruwa' ruhaa' re' i Saulo, eh xk'ulik wo' 
chik i ransil. Eh xama' k'ih ta q'iij xwihik kuuk' i aj nimaneel patim taqe Damasco. 

Re' Saulo re' chik i ak' k'uhb'aal xtohq'ik ruq'orom Damasco 

20Eh re' Saulo xanoq wo' xutoq'aa' rupuhkaam ruq'orariik keh i tinamit chupaam 
taqe paat inlooq'jik wii' i Dios chi re' Jesús xti korik chi Rak'uun i Dios. 

21Eh chu'nchel i ki-ib'irinik reh i ruq'or i Saulo insahchik kik'ux, je' wili inkiq'or: 
¿Mi ma' re', re' i winaq wili imb'anik ti' k'axik keh i kiq'orik i rub'ihnaal i Jesús, ar 
Jerusaleem? ¿Mi ma' re' wo' re' reh xchalik chi kichopariik taqe wilkeeb' ayu' reh 
chi nee taqe ruq'asaj pan kiq'ab' i kajaaw i k'amal kib'eeh aj tiij? inki taqe. 

22Eh re' Saulo reh xa i ruchop chik ruk'ux chi k'uhb'alinik, eh xuq'or wo' hoq chi 
re' Jesús re' i Cristo. Ruuk' i re', i rusach kik'ux taqe i aj judío wilkeeb' Damasco. 

Re' Saulo xik'ik chi riij i naa naq rub'aan reh kuum i aj judío 

23Eh wilik-oq chik q'iij rokiik ar Damasco i Saulo, re' taqe aj judío xkian jinaj 
wach kik'ux chi naa naq kikansam. 

24Chi q'iij chi aq'ab' inkuy-eej i Saulo chi chii' taqe i ru puertahiil i tinamit, ar naq 
naa kikansam pankik'ux. Eh re' reh xunab'eej aha' wilik i k'ahchi' kikapaam chi 
riij. 

25Eh xkilow chi je' re' i aj nimaneel, xkixit' pan jinaj nimlaj chakach i Saulo, 
chaq'ab' xkiqasaj qohoq chi juntar i tz'aq koralimaj wii' riij i tinamit. Xa je' chik 
re' noq xik'ik chi riij i rukimiik i Saulo. 

Re' noq wilik chik i Saulo Jerusaleem 

26Noq xponik i Saulo Jerusaleem, xraaj naq rukojom riib' chi kixilak i aj nimaneel. 
Xa re' la', re' keh ma' k'isiin ta nkiyohleej wach, ruum ma' nkinimaj taj chi aj 
nimaneel chik i Saulo. 

27Eh re' i Bernabé reh xuk'am reje i Saulo, xponik rukoj chikiwach taqe aj 
tahqaneel. Xuk'utjaaj keh nik' wach noq xrilow cho wach i QaJaaw Jesucristo 
parub'ehel i Damasco, eh chi xq'orob'jik cho ruum i QaJaaw Jesucristo. Xuk'utjaaj 
wo' keh chi re' Saulo ma' xyo'jik ta chuq'orariik rib'iral i Jesús ar Damasco. 

28Re' Saulo xkahnik Jerusaleem, kuuk' aj nimaneel, ma' inyo'jik taj k'ul inooj 
chuq'orariik rib'iral i QaJaaw. 

29Eh xub'an cho ruk'utaaj, xkiwech'uj kiib' kuuk' taqe aj judío kiq'orik pan griego. 
Ruum i re', xkaaj naq kikansam i Saulo taqe i aj judío. 

30Noq xkib'iraj taqe hermano chi naa naq kikansam, xkik'am reje Cesarea, eh chi 
riij i re', xkitaq'aaj wo' chik reje Tarso. 

31Eh re' taqe aj nimaneel wilkeeb' Judea, Galilea, Samaria suq laj k'acharik chik 
inki a'n Re' keh reh reh rukowjiik kik'ux chi nimanik, eh inkiyohleej wach i 
QaJaaw, k'ahchi' kitahmiik, ruuk' i kitoob'jiik imb'aan ruum i Santolaj Uxlab'al. 

Re' noq xk'achreesjik i Eneas ruum i Pedro 

32Eh re' Pedro xponik, rula'eej taqe aj nimaneel wilkeeb' xa aha' yuuq', xponik 
wo' rula'eej taqe aj nimaneel wilkeeb' pank'isa tinamit Lida. 

33Ar xponik rureq jinaj i winaq, Eneas rub'ihnaal, sikrinaq chu'nchel i ruti'jolal 
waxiqiib' haab' b'ila' ruqajiik wach yokaab' ruum i yab'ilaal re' re'. 

34Eh re' Pedro je' wili i xuq'or reh: Eneas, re' Jesucristo naa ruk'achrisaniik aweh 
yu'naak. Wukteen johtoq, chamol wach ayokaab', inki, eh xkowjik, xpa'lojik wo' 
johtoq. 

35Eh chikuncheel i patineel wilkeeb' Lida, i wilkeeb' Sarón, xkilow nik' wach noq 
xpa'lojik johtoq i Eneas, ruum i re' xkinimaj i QaJaaw. 

Xk'aach wo' chik ruka'peech i Dorcas 

36Eh ar Jope patim jinaj ixoq aj nimaneel, Tabita rub'ihnaal, eh Dorcas inkiq'or 
reh pan griego. Re' ixoq re' re' holohik taqe i runa'ojb'al i rub'an, eh i ruyeew 
ruk'ux chi ruye'ariik chib'ih keh i neb'aa'. 

37Eh chupaam taqe i q'iij re' re', xqajik chi yab'ilaal i Dorcas xkimik, eh xkitineej, 
xkik'am johtoq nah paat, eh ar xkiyeew pan jinaj rujuntaas paam i paat. 

38Re' Jope ma' najt ta kixilak ruuk' i Lida, re' wilik cho wii' i Pedro. Eh noq 
xkib'iraj i aj nimaneel chi ar wilik i Pedro ki'ib' i winaq xkitaq'aaj chuk'amariik je' 
wili i xkiq'or reje: Chub'an otob'il, chaloq tii quuk' ayu' chi jumehq'iil, inki taqe 
reje. 

39Eh re' i Pedro, xooj wo' chikiij i ki'ib' chi taqareel. Eh noq xponik ar, xkik'am 
johtoq nah ka'ch'iht paat aha' kituch'aam wii' i kamnaq. Re' taqe ixoq kamnaq 
kib'ahiil xkimol i koq kiib' chi junsuut i Pedro, oq'ik inki a'n xkik'uhtaaj reh i kiso' 
sihimaj ruum i Dorcas, re' i yej-amaj keh noq ko k'achlik chaloq. 

40Re' Pedro xresaj taqe cho ar i kicha'jinik reh, xuxuk'aa' qohoq riib', xub'an rutiij 
chinaah, xutz'ehtaaj qohoq i kamnaq, je' wili i xuq'or reh: Tabita, wukteen johtoq 
inki. Eh re' ixoq xuteh inaq'wach xrilow chi re' Pedro inq'orinik reh, xutzunaa' 
johtoq riib'. 

41Re' Pedro xuchop chi q'ab' ixoq xupab'aa' johtoq. Jumehq'iil xuyuq'eej taqe reje 
i aj nimaneel kuch'ihil taqe ixoq kamnaq kib'ahiil, k'achlik chik wach noq xuq'asaj 
keh. 

42Eh chu'nchel i wilkeeb' Jope xkib'iraj i xub'an i Pedro. Ruum i re', ma' k'isiin 
taqe i xinimanik reh i QaJaaw. 

43Re' Pedro k'ih q'iij xkahnik ar Jope, eh parupaat i Simón aj yej-an tz'uhuum 
xub'an rupatal. 

Hech 10 

Re' Pedro xooj k'oloq ruuk' i Cornelio 

1Eh jinaj i winaq, Cornelio rub'ihnaal, patim Cesarea, kajaaw i juntuhb' chi 
soldado, aj Italia i rub'ihnaal. 

2Re' Cornelio ruyeew ruk'ux chulooq'jiik i Dios, ruch'ihil taqe awach reh 
parupaat. Eh ma' k'isa tumiin i rusiij keh aj judío chi toob'al keh, eliik i rub'an i 
rutiij chuwach i Dios. 

3Junriim, je' naa chik ixib'ora ree ruqajiik i q'iij, re' Cornelio parusaq wiriik xrilow 
wach chi korik jinaj i ruánjel i Dios xokik i koq aha' wilik cho wii' i reh, je' wili i 
xq'orarik reh: Cornelio i nuchjik. 

4Eh re' Cornelio xakow chik xutz'ehtaaj i ánjel. Eh ruuk' yo'jik xupech'uj reh chi 
je' wili: Jaaw, ¿chib'ih jariik inawaaj? inki. Re' ánjel je' wili i xuq'or: Re' Dios 
xrib'iraj chik taqe atiij, eh q'e' xponik chuwach i kitoob'jiik taqe neb'aa' i na a'n. 

5Je' re' noq yu'naak cha taq'aaj reje jino'q awaj taqareel ar Jope, reh chi nee 
ruk'am chaaweh i Simón, Pedro i rukab' b'ih. 

6Re' reh ar wilik rupatal parupaat i ruch Simón, re' i aj yej-an tz'uhuum, ar patim 
ma' najt ta i koq chi chii' palaw, i nuchjik noq xrilow. 

7Eh noq xelik reje i ánjel xq'o'rinik reh, re' Cornelio xuyuq'eej reje ki'ib' keh i raj 
kamanoom ruch'ihil jinaj i soldado i runimaj i Dios chi korik, eh reht'al chi korik 
wach ruk'ux. 

8Eh ruk'uhtjaam-oq chik keh chu'nchel i xq'orarik reh parusaq wiriik, xutaq'aaj 
taqe reje pan tinamit Jope. 

9Eh chi junwaar, je' naa chik k'isiin ma' kab'lajora i q'iij, noq ojik inki a'n reje 
pamb'eeh taqe aj taqareel re' re' ach-oq k'isiin ma' kiokik i koq Jope, re' Pedro 
xjohtik johtoq chi tiij kochinaah i paat. 

10Re' reh xa nuhmik naq chik, xa panchii' ta naq chik wilik i wi'k paruk'ux. Eh noq 
kok'ahchi' cho rukorb'eesjiik i k'uxb'al ruwa', je' wili i xrilow wach parusaq 
wiriik: 

11K'ahchi' rutehiik chii' i taxaaj noq xrilow. Eh ar xelik chaloq i je' cho junsahl chi 
nimlaj itz'ihy, qajik i rub'an cho wach ak'al, chopolkeeb' chi k'ahaam i kijib' chi 
rutz'u'kaal. 

12Eh chuwach i itz'ihy re' re', k'ih b'uhr wach chikop wilkeeb' ar: Wilik taqe i 
kijib' kooq, wilik taqe i kijukem kiib' noq kib'ehik, wilik taqe tz'ikin kirupinik. 

13Eh re' Pedro jinaj i q'orik xrib'iraj, je' wili i xuq'or: Pedro, hiy cha kansaj taqe 
chikop re' re' eh neenak'ux aweh, i nuchjik. 

14Re' i Pedro, je' wili i xuq'or: Jaaw, ma' chih taj ruum re' hin ma' jank'al ta q'iij i 
nuk'ux weh taqe i ch'uwa' wach, inki. 

15Eh je' wo' chik wili i xq'orarik cho reh ruum i q'orik xrib'iraj: Aha' wilik i 
rutz'ajam chik wach i Dios, maa q'or chi ch'uwa' wach, i nuchjik. 

16Re' wili oxpech xq'orarik cho reh. Chi riij i re', xjohteesjik wo' chik johtoq pan 
taxaaj i nimlaj itz'ihy noq xrilow. 

17Re' Pedro ma' rureq ta chi riij chib'ih raaj ruq'orom i xrilow parusaq wiriik. Eh 
xakok'ahchi' wo' rukapaam riij noq kipa'iwanik ponoq chii' ru puertahiil i paat 
taqe raj taqareel i Cornelio. Re' keh xkipahqaaj aha' rupaat i Simón aj yej-an 
tz'uhuum. 

18Noq xi ponik ar, xkipech'uj i koq mi ar wilik rupatal jinaj i winaq, Simón 
rub'ihnaal, eh Pedro i rukab' b'ih. 

19Xa kok'ahchi' wo' rusik'im chi riij i Pedro i kore' xk'uhtjik reh, je' wili i xq'orarik 
reh ruum i Santolaj Uxlab'al: Pedro Ixib' i winaq k'ahchi' kisik'wik aweh. 

20Wukteen, tiqajoq qohoq, hiy chikiij mat kapeb'ik, ruum nuq'oral i hin chi xat 
chalik kisik', inki. 

21Eh re' Pedro xqajik wo' chaloq chinaah i paat eh ruk'ulwaach taqe i winaq re' 
re', je' wili i xuq'or keh: Ayu' wilkiin re' hin taq i k'ahchi' kiin asik'im maje'. 
¿Chib'ih naq inche jariik taq kinawaaj wii'? inki keh. 

22Re' keh je' wili xkiq'or: Re' hoj xoj rutaq'aaj cho chak'amariik i kajaaw soldado, 
Cornelio rub'ihnaal, xti ruyeew ruk'ux chulooq'jiik i Dios, q'e' inajawjik wach 
kuum chu'nchel aj judío. Eh jinaj i ruánjel i Dios xq'orik reh parusaq wiriik chi 
naa kaat ruyuq'eem parupaat, reh chi neerib'iraj i neenaq'or ree hat, inki taqe. 

23Re' Pedro i xukoj taqe i koq pampaat, ar xi wirik jinaj aq'ab'. Eh chi junwaar, 
xooj haa' i Pedro chikiij taqe aj taqareel re' re'. Wilik wo' taqe aj nimaneel re' 
ruuk' taqe patim Jope xiooj haa' chi riij i Pedro pan tinamit Cesarea. 

24Eh chi junwaar xiooj k'oloq pan tinamit Cesarea, re' i uy-imaj wii' i Pedro ruum 
i Cornelio. Ma' k'isiin i awach reh rumolom kiwach parupaat, eh wilik taqe i xti 
naah ramigo xuyuq'eej ruuk'. 

25Noq xooj k'oloq i Pedro chii' paat, xelik chaloq i Cornelio chuk'ulariik, eh 
xuxuk'aa' qohoq riib' chuwach reh naq i ruye'ariik ruloq'il i Pedro. 

26Eh je' wili i xuq'or reh: Maaxuk'aa' awiib' chi nuwach, tipaa' johtoq re' hin xa 
hin wo' winaq, inki. 

27Eh noq k'utaaj i rub'an ruuk' i Cornelio i Pedro, xokik i koq pampaat ma' k'isiin i 
tinamit kimolom kiib' xponik taqe rureq ar. 

28Eh re' Pedro je' wili xuq'or keh: Re' taq i hat aweht'al taq chi re' najtir k'uhb'aal 
ma' ruyeew ta q'ab' chi re' jino'q i aj Judío neerub'an ruk'utaaj kuuk' i ma' re' ta 
rutinamitaal, eh chi neenooj chi rula'jiik. Xa re' la', re' hin xuq'or weh i Dios 
panusaq wiriik chi ma' awach taj i naa nuq'orom chi ch'uwa' wach. 

29Ruum aj re', noq xponik nuk'amariik, xin chalik chi jumehq'iil. Re' hin inwaaj 
naq nunab'eem chib'ih jariik taq kinayuq'eej wii', inki. 

30Eh re' i Cornelio, je' wili i xuq'or ree Pedro: Kijib' q'iij yu'naak, je' yu' ora, 
wilkiin ayu' panupaat tiij i nub'an reh i ruqajiik i q'iij, chi ma' nub'anam ta nuwa' 
nuhaa'. Xwilow panusaq wiriik chi xupab'aa' riib' chi nuwach jinaj i winaq xan 
saqumanik chik wach i ruso'. 

31Eh je' wili i xuq'or weh: Re' hat Cornelio, xrib'iraj chik aatiij i Dios, eh xk'ulik 
paruk'ux i kitoob'jiik taqe neb'aa' i na a'n. 

32Chataq'aaj reje awaj taqareel Jope, reh chi nee ruk'am chaaweh Simón, Pedro i 
rukab' b'ih. Ar patal i rub'an parupaat i ruch Simón, aj yej-an tz'uhuum, ar patim 
ma' najt ta chii' palaw. Noq neenk'u'loq, neeruch'ob' rub'ehel aweh chib'ih i naa 
a'nam, inki weh. 

33Je' re' noq, re' hin xnutaq'aaj asik'ariik chi jumehq'iil atoob' naak i hat xat chalik 
wo' hoq. Yu'naak i hoj chiquncheel wilkooj ayu' chuwach i Dios, inqaaj qib'iram 
cha q'or qeh chu'nchel xuq'or aweh i QaJaaw, inki Cornelio reh i Pedro. 

34Re' Pedro xutoq'aa' rub'anam ruk'utaaj kuuk' i wilkeeb' parupaat i Cornelio, je' 
wili i xuq'or keh: Yu'naak i hin xti nureq chi riij chi re' Dios ma' awach taj i 
tokoom rilariik i rub'an. 

35Irukoj la' taqe chi rak'uun rixq'uun xa aha' pantaq nimaq tinamit i kiye'wik 
ruloq'il, eh inki a'n i holohik laj na'ojb'al imponik chuwach i reh. 

36Re' Dios xuq'oreej taqe chaloq i kiih kimaam i aj Israel xuq'or cho rib'iral i ak' 
k'uhb'aal inye'wik suq kiil k'uxliis ruuk' chii' i Jesucristo. Re' i wilik rajaawriik 
chikinaah chu'nchel i tinamit. 

37Re' taq i hat aweht'al taq chib'ih jariik i xk'ularik chupaam chu'nchel i ruyuq'ul i 
Judea ar tohq'ik reje Galilea, re' noq xuq'or i Juan chi koruman chi naa ruqajiik 
ruhaa' i ju'jun. 

38Eh chi re' Dios xye'wik reh i rajaawriik i Santolaj Uxlab'al i Jesús aj Nazaret. Eh 
chi xub'an i otob'il i Jesús noq xwihik ayu' wach ak'al, xuk'achrisaj chu'nchel i 
wilkeeb' panti' k'axik ruum i aj Yahm. Je' re' xub'an, ruum re' Dios wilik ruuk'. 

39Eh re' hoj ti xqilow cho ruuk' naq'qawach chu'nchel i otob'il xub'an i Jesús ar 
paruyuq'ul i Judea, eh ar Jerusaleem. Rub'anam-oq chik taqe re', xkit'uyaa' wach 
jinaj kuruus kanteesb'al reh. 

40Eh re' i Dios xruksaj wo' chik chaloq chi k'achlik wach paroox q'iij, eh xuyeew 
q'ab' reh chi xuk'uhtaaj wo' chik riib' qeh i hoj. 

41Xa re' la' ma' xuk'uhtaaj ta chik riib' keh chu'nchel i tinamit xa qeh chik i hoj 
xuk'uhtaaj riib', re' i rusik'im cho qawach i Dios pampeet, chi hoj q'orol reh taqe i 
xub'an. Eh xqa a'n wo' chik qawa' qahaa' ruuk' noq wuktinaq chik chaloq 
ruka'peech. 

42Eh re' wo' Jesús xtaaq'anik qeh chuq'orariik rib'iral keh i tinamit chi re' Dios 
xpaab'anik cho reh chi Q'atal Q'orik chikinaah taqe k'achalkeeb', je' wo' chikinaah 
taqe kamnaq. 

43Eh chu'nchel i jalal ruq'oral i Dios ik'inaq taqe chaloq kiq'orom wo' cho rib'iral i 
chi awach i naakinimaniik reh i Jesús, parub'ihnaal i reh naakik'ulum i kuyb'al 
kimahk, inki Pedro. 

Re' i Santolaj Uxlab'al xye'arik cho keh i ma' re' ta taqe aj judío 

44Eh noq k'ahchi' chi q'orik i Pedro, xqajik chaloq i Santolaj Uxlab'al chikinaah 
taqe i ki-ib'irinik reh i k'uhb'aal k'ahchi' ruq'orom. 

45Eh re' taqe aj nimaneel xi chalik chi riij i Pedro, i re' ruuk' taqe i konkinimaj i 
kik'uhb'aal i aj judío, q'e' xsahchik kik'ux noq xkilow chi xye'arik wo' cho keh i 
Santolaj Uxlab'al ruum i Dios i ma' re' ta taqe aj judío. 

46Q'e' xsahchik kik'ux ruum xkib'iraj chi pan tokoom chik q'orik kiq'orik i ma' re' 
ta taqe aj judío, eh k'ahchi' kiye'em ruloq'il i Dios. 

47Eh re' Pedro je' wili i xuq'or keh i ruch'ihil: Re' taqe qas qachaaq' wili neerub'an 
chi neenqajik kihaa' ma' ruk'ul ta chi awach nee nq'orik reh chi ma' chih taj, 
ruum xkik'ul chik pan kánima i Santolaj Uxlab'al je' rukab' noq xqak'ul chaloq i 
hoj, inki. 

48Eh xuq'or keh chi naa ruqajiik kihaa' chi kunchelaal parub'ihnaal i Jesucristo. 
Chi riij i re', xkipahqaaj kikuyariik ree Pedro chi kahnoq pee chik jarub'-oq q'iij 
kuuk' ar. 

Hech 11 

Re' xk'ulik ruq'or i Pedro keh i aj nimaneel wilkeeb' Jerusaleem 

1Re' taqe aj tahqaneel eh je' wo' taqe aj nimaneel wilkeeb' Judea xkib'iraj rib'iral 
chi wilik taqe i ma' re' ta aj judío xkinimaj i ruk'uhb'aal i Dios. 

2Eh noq xsutinik wo' chik cho Jerusaleem i Pedro, xtohq'ik ruwech'ijiik kuum 
inkinimaj i chi koruman chi npoch'arik naah i k'achab', 

3eh xkipech'uj reh chi je' wili: ¿Chaaj reet noq xat ponik cho chi kula'jiik i ma' re' 
ta taqe ruuk' i hoj, eh xa a'n inche awa' ahaa' kuuk'? inki taqe. 

4Eh re' Pedro, ko paraa' pari'sil xutus wach ruq'orariik keh taqe i xrilow i xponik 
rub'an, je' wili i xuq'or keh: 

5Eh noq wilkiin ar Jope, noq tiij i nub'an, je' wili i xuk'uhtaaj riib' weh panusaq 
wiriik: Xwilow chik inche wach jinaj i nimlaj itz'ihy b'ak'alkeeb' i pantaq 
rutz'u'kaal, eh pant'uylik xqajik cho pan taxaaj, xk'ulik qohoq ma' najt ta wuuk'. 

6Eh noq xwilow chikop taqe i wilkeeb' chupaam: Wilik i kijib' kooq, wilik i josq'laj 
chikop, wilik i xa kijukem kiib' noq kib'ehik, wilik tz'ikin kirupinik. 

7Eh xrib'iraj jinaj i q'orik xb'aan chaloq, je' wili i xuq'or cho weh: Pedro, hiy cha 
kansaj taqe chikop re' re', eh chak'ux aweh, inki. 

8Re' hin je' wili i xnuq'or: Jaaw, ma' chih taj ruum re' hin ma' jank'al ta i nuk'ux 
weh i taqe i ch'uwa' kiwach ruum ma' ruk'ul ta chi weh kinki. 

9Eh re' xq'orinik weh, je' wo' chik wili i xuq'or cho weh: Aha' wilik taqe i 
rutz'ajam wach i Dios, ma' q'or i hat chi ch'uwa' wach, inki weh. 

10Re' wili oxpech xq'orarik cho weh. Eh chi riij i re', xjohteesjik wo' chik johtoq 
pan taxaaj i nimlaj itz'ihy ruch'ihil taqe wilkeeb' chupaam. 

11Eh chupaam i jumehq' re' re', xiooj k'oloq ixib' chi winaq ruuk' i paat wilkooj 
wii', kopan tinamit Cesarea xitaq'ab'jik chaloq chi nuk'amariik. 

12Eh re' Santolaj Uxlab'al xuq'or cho weh chi naawojiik chikiij chi ma' kiib' ta 
nuk'ux. Eh xinooj wo' hoq, xiooj wo' chi wiij i waqiib' chi hermano wili. Eh 
xojokik i koq chupaam i rupaat jinaj i winaq, Cornelio rub'ihnaal. 

13Re' reh xuk'utjaaj qeh nik' wach noq xril wach parusaq wiriik jinaj i ánjel ar 
parupaat xupab'aa' riib' chuwach, je' b'ila' wili i xq'orarik reh: Chataq'aaj reje 
awaj taqareel ar Jope, reh chi nenooj ruk'am aweh Simón, Pedro i rukab' b'ih. 

14Re' reh nee ruq'or rukorkiil aweh nik' wach noq neenako'leej awiib' i hat, eh je' 
wo' taqe awach aweh panapaat, i nuchjik. 

15Eh xa kore' wo' naq xnutoq'aa' ruq'orariik keh i ruq'oral i Dios, xqajik cho 
chikinaah i Santolaj Uxlab'al, je' wo' rukab' noq xqajik cho chi qanaah i hoj 
pampeet. 

16Re' hin xk'ulik cho panuk'ux i ruq'orom cho qeh i QaJaaw Jesucristo chi je' wili: 
Xti korik chi re' Juan xub'an i qasanik ha' xa ruuk' ha', raaj taq i hat naa 
ruqahteesjiik taq ahaa' ruuk' i Santolaj Uxlab'al, inki. 

17Ma' xta reet i xub'an i Dios chi je' re'. Wila' re' reh xye'wik cho keh i ma' re' ta 
taqe aj judío i Santolaj Uxlab'al je' rukab' noq xuyeew cho qee hoj i qohnimanik 
reh i QaJaaw Jesucristo, ¿chib'ih chik wajaawriik re' hin chi neenutoq'aa' 
nuq'atam wach i Dios? inki Pedro. 

18Noq xkib'iraj chi je' re' taqe hermano ma' xta chik xkiq'or, xkiloq'ej la' i Dios, je' 
wili i xkiq'or: Xti korik wo' chi re' Dios xye'wik q'ab' keh i ma' re' ta taqe aj judío 
chi naa kiyot'om i kik'ux chi riij i kimahk reh chi naa kireqem i juneliik k'acharik 
inki taqe. 

Re' taqe komoon aj nimaneel ar Antioquía 

19Eh noq kansamaj chik i Esteban, xtohq'ik rixowjiik kiwach taqe aj nimaneel. 
Ruum i re' wilik taqe i xkimol reje chi elik pantaq tokoom tinamit. Wilik i xiooj, 
Fenicia, Chipre, Antioquía. Eh chupaam taqe i tinamit re' re', xa keh taqe aj judío 
xkiq'or i ak' k'uhb'aal, ma' xkiq'or ta reh taqe i ma' re' ta aj judío. 

20Wilik la' taqe i aj nimaneel re' ruuk' taqe aj Chipre re' ruuk' taqe aj Cirene xiooj 
k'oloq Antioquía. Re' keh ar xkitoq'aa' kiq'orom rib'iral keh i ma' re' ta taqe aj 
judío i ak' k'uhb'aal, re' i xk'ulik ruq'or i QaJaaw Jesús. 

21Re' QaJaaw xye'wik kajaawriik chuq'orariik i ak' k'uhb'aal, ma' k'isiin i 
xkinimaj, eh xkiq'asaj kiib' reh i QaJaaw. 

22Noq xponik rib'iral pan kixikin taqe komoon aj nimaneel wilkeeb' Jerusaleem i 
k'ahchi' kianam ponoq ar taqe aj nimaneel, xkitaq'aaj reje i Bernabé chi kito'ariik 
ar Antioquía. 

23Noq xooj k'oloq ar, ma' k'isiin ta xsuuqb'ik ruk'ux noq xrilow chi k'ahchi' cho 
kitoob'jiik taqe ak' aj nimaneel ruum i Dios. Re' Bernabé xuk'uhb'alej taqe, 
xuyeew ruman rukowiil kik'ux chunimjiik i QaJaaw. 

24Re' Bernabé atoob' wach ruk'ux, wilik ruuk' i Santolaj Uxlab'al, eh i ruyeew 
ruk'ux chi korik. Eh ma' k'isiin i xkinimaj i QaJaaw chuwach. 

25Rub'anam-oq chik kahnoq i wili i Bernabé, xooj pan tinamit Tarso chusik'ariik i 
Saulo. 

26Eh noq xureq, xuk'am cho chi riij Antioquía. Manlik jinaj haab' xi wihik ar kuuk' 
i aj nimaneel, eh ar xkik'uhtaaj i ruq'oral i Dios keh i ruk'ihaal tinamit. Chupaam 
taqe q'iij re' re', ar Antioquía xtohq'ik reje ruq'orariik keh i aj nimaneel chi 
manlik raj nimaneel i Cristo chik i kib'ihnaal. 

27Chupaam taqe q'iij re' re', wilik i jalal ruq'oral i Dios xi chalik Jerusaleem xiooj 
k'oloq ar Antioquía. 

28Eh noq kimolom kiib' i aj nimaneel, xupab'aa' johtoq riib' chikiwach i winaq, 
Agabo rub'ihnaal, jinaj keh i jalal ruq'oral i Dios, xuq'or keh ruuk' i rajaawriik i 
Santolaj Uxlab'al chi naa ruwihiik i runimaal wi'jaleel chupaam taqe i tinamit re' 
re' ixk'ularik noq wilik chi ajaab'esil i Claudio. 

29Eh noq xb'aan i wi'jaleel, re' taqe aj nimaneel wilkeeb' Antioquía xkichop kik'ux 
chi xkitaq'aaj reje toob'al keh i aj nimaneel patim taqe Judea, re' q'oreel nik' 
k'ihaal ixki a'n ruye'ariik chi kiju'junaal. 

30Eh re' Bernabé, re' Saulo xi k'amwik reje reh i lemóxna, xponik kiq'asaj pan 
kiq'ab' taqe i k'amal kib'eeh i aj nimaneel wilkeeb' ar Judea. 

Hech 12 

Re' rukanteesjiik i Jacobo, eh re' rukojariik pantz'ilom i Pedro 

1Chupaam taqe q'iij re' re', wilik taqe aj nimaneel xtohq'ik rub'aan ti' k'axik keh 
ruum i reey Herodes. 

2Eh jinaj i xutaq'aaj rukanteesjiik ruuk' q'aslaj ch'ihch' re' Jacobo, i ras i Juan. 

3Eh noq xrilow i Herodes chi xponik chikiwach i aj judío ikaansanik xub'an, re' 
chik i Pedro xutaq'aaj ruchopariik. Re' wili re' xk'ularik noq xkian i ninq'iij noq 
ink'uxarik i kaxlanwi'k ma' xta ch'amb'eesb'al reh. 

4Eh re' Pedro, xtaq'ab'jik pantz'ilom ruum i Herodes ar xcha'jaljik kuum i 
kajch'uq chi soldado, kajkaj chi kiwii' noq kiokik chucha'jaljiik. Re' Herodes 
xukapaaj naq chi naa ruq'atam i q'orik chinaah i Pedro chikiwach i ruk'ihaal 
tinamit noq naa rik'iik i runinq'ijiik i elik chaloq Egipto. 

5Re' Pedro k'ahchi' i koq rucha'jaljiik pantz'ilom. Eh re' taqe aj nimaneel keh xa 
chayeew chik tiij inki a'n chuwach i Dios chi riij i Pedro. 

Re' Dios xresaj cho pantz'ilom i Pedro 

6Eh noq re' Herodes xa eqal naq chik i ruq'at i q'orik chinaah i Pedro chikiwach i 
tinamit, re' Pedro ki'ib' i karena b'ak'lik wii' wach suq ruwiriik pankiyejaal i ki'ib' 
chi soldado cha'jen reh. Eh re' kik'u'liil taqe i soldado kicha'jeem i koq i chi chii' i 
tz'ilom. 

7Eh chi jumehq'iil, xokik i koq jinaj i ruánjel i QaJaaw, xan saqumanik chik paam i 
tz'ilom xub'an. Re' ánjel re' re' xutz'a'j i koq i panjojol i Pedro, xruksaj, je' wili i 
xuq'or reh: Wukteen chi jumehq'iil inki, noq xuq'or chi je' re', kichejiwanik iloq 
karena chi q'ab' i Pedro. 

8Eh re' ánjel je' wo' chik wili i xuq'or reh i Pedro: Chakoj aso', chab'ak' axijab', 
inki. Je' wo' re' xub'an i Pedro, chab'ur awiib' chupaam aab'urb'aal, eh nee 
kinatahqeej reje, i nuchjik. 

9Re' Pedro xutahqeej wo' chaloq i ánjel. Xa re' la' ma' rureq ta chi riij mi korik 
oon ma' korik taj i k'ahchi' rub'aan ruuk' xa parusaq wiriik k'ahchi' rilom 
paruk'ux. 

10Eh i rilow xi-ik'ik reje chikiwach i soldado wilkeeb' chi cha'jinik, xi ponik ruuk' i 
puerta ch'ihch' wilik reje pan elb'aal reh i tinamit, xaxteh reje chi rutkeel. Eh xi 
elik reje pantz'ilom, eh xa jinaj chik xilak b'eeh xib'ehik reje, re' i ánjel xukanaa' 
kahnoq i Pedro. 

11Chupaam i jumehq' re' re', xureq chi riij i Pedro aha' wilik i xb'aan reh, je' wili i 
xuq'or paruk'ux: Yu'naak aj re' xnureq chi riij chi korik chi re' QaJaaw xutaq'aaj 
chaloq i ruánjel chi nuko'ljiik chuwach i Herodes, eh je' wo' chikiwach taqe aj 
judío ruuk' chu'nchel inkaaj naq kianam weh, inki. 

12Noq xukoj rehtaal i Pedro chi ma' pantz'ilom ta chik wilik, xooj parupaat i 
María, re' rutuut i Juan, Marcos i rukab' b'ih, re' i kimolom wii' kiib' i ruk'ihaal aj 
nimaneel tiij inki a'n 

13Eh re' Pedro xuq'oj i koq wach i puerta re' wilik reje wach b'eeh. Eh jinaj i 
q'ahxoq, Rode rub'ihnaal, xelik chaloq chi rilariik awach i xooj k'oloq. 

14Noq xunab'eej wach i ruq'oral i Pedro i Rode, ruum i rusuqkiil ruk'ux, ma' re' ta 
chik rutehariik i puerta xub'an rajimam la' riib' xsutinik i koq pampaat 
chuq'orariik chi re' Pedro k'ahchi' ruq'ojwiik i koq wach i puerta. 

15Re' keh je' wili i xkiq'or reh i Rode: Hat naa ahqaal ma' re' tee Pedro inab'iraj, 
inki taqe. Re' hin ti korik taq i nuq'or aweh chi re' reh, inki. Ma' re' taj i reh, re' 
naak i ránjel rut'iosil, inab'iraj inki taqe. 

16Eh re' Pedro reh xa chayeew chik i koq ruq'ojariik wach i puerta i rub'an. Eh 
noq xkiteh reh, inkilow re' wo' hoq i Pedro, ruuk' i re', ma' k'isiin ta xiyo'jik. 

17Eh re' reh, xa ruuk' q'ab' xuk'uhtaaj keh chi makiq'orik chik, eh xuk'utjaaj keh 
nik' wach noq x-ehtesjik cho pantz'ilom ruum i QaJaaw. Eh je' wili xuq'or keh: Re' 
i xnuk'ul wili, chak'utjaaj taq reh i Jacobo, je' wo' keh taqe i quch aj nimaneel, 
inki. Chi riij i re', xelik reje kuuk' xooj pan tokoom ye'aab'. 

18Noq xsaq'ik, xak'ul chik kiooj pantz'ilom taqe soldado chusik'ariik i Pedro, 
ruum ma' keht'al taj nik' wach noq xelik reje chikiwach. 

19Re' Herodes xutaq'aaj rusik'ariik i Pedro, ma' ha' ta chik xreqarik. Ruum i re', 
xukoj pankinaah taqe cha'jen tz'ilom chi re' keh xiesanik reje reh, xutaq'aaj 
kikanteesjiik. Eh re' i Herodes, xelik reje paruyuq'ul i Judea xooj chi patinik 
Cesarea. 

Re' rukimiik i Herodes 

20Eh re' i Herodes kaqrinaq kuuk' taqe aj Tiro, i aj Sidón. Eh re' keh xi chalik 
pankomonil chuq'orob'jiik i reey Herodes, xkich'ub'isaj wach ruk'ux i Blasto, jinaj 
winaq nim wach rukamaj to'ool ree reey. Eh re' reh xq'orik i koq chikiij chuwach 
i Herodes, reh chi nee wo' chik inkik'am kiib' pansuqkiil k'uxliis. Ruum 
paruyuq'ul i reey re' re' inchalik i k'uxumb'al keh. 

21Re' Herodes xupab'aa' ruq'ijil keh noq naa rub'anam ruk'utaaj kuuk'. Eh noq 
xureq i ruq'ijil, xukoj i ru holohik laj so' chi reey, eh xutzunaa' cho riib' 
paruye'aab'. 

22Re' taqe tinamit xtohq'ik kik'erem kichii', je' wili i xkiq'or: Re' i q'orik i rub'an 
wili ma' re' ta jino'q winaq, re' la' ruuk' taqe dios inki taqe. 

23Xa chupaam i jumehq' re' re', jinaj i ruánjel i QaJaaw xk'ulik kojwoq ruyab'ilaal i 
Herodes, ruum ma' xuyeew ta ruloq'il i Dios, eh haah xk'uxwik reh i ruti'jolal 
ruum i re', xkimik. 

24Eh re' taqe i aj nimaneel xiooj chi q'orariik i ruk'uhb'aal i Dios, chupaam taqe i 
ye'aab' re' re'. 

25Noq xkikohlaaj i rukamaj i Dios ar Jerusaleem i Bernabé ruch'ihil i Saulo, xi 
sutinik wo' chik reje Antioquía, xkik'am reje haa' chikiij i Juan eh Marcos i rukab' 
b'ih. 

Hech 13 

Re' Bernabé, eh re' Saulo xkitoq'aa' ruq'orariik i ruk'uhb'aal i Dios 

1Eh chi kixilak taqe i aj nimaneel ar Antioquía, xi wihik chaloq taqe i jalal ruq'oral 
i Dios, taqe i aj tijoom, je' wili i kib'ihnaal: Bernabé, Simón, i q'eq ruti'jolal 
inkiq'or reh, Lucio aj Cirene, Manaen, i junk'iih cho ruuk' i Herodes i xwihik chi 
ajaab'esil ar Galilea, eh re' i Saulo. 

2Eh noq loq'inik inki a'n chi ma' kianam ta kiwa', je' wili xq'orarik keh ruum i 
Santolaj Uxlab'al: Chawesaj taq iloq weh pareh i Bernabé ruch'ihil i Saulo, reh chi 
neenkian i kamanik nuyuq'eem taqe wii', inki. 

3Eh noq kianam chik kitiij chi ma' kianam ta kiwa', xkiyeew i kiq'ab' chinaah i 
Bernabé, chinaah i Saulo, eh xkitaq'aaj taqe reje chi kamanik. 

Re' taqe i kiib' chi aj tahqaneel xi ponik chupaam i ye'aab' Chipre 

4Re' Bernabé, eh re' Saulo, re' Santolaj Uxlab'al xk'amwik reje kib'eeh noq xiooj 
pan tinamit Seleucia. Eh ar xi okik reje pan barco, noq xiooj, Chipre. 

5Noq xi ponik Salamina chi chii' palaw i kik'ulik so'ljoq wii' i barco, re' keh xi okik 
i koq chupaam taqe i paat inkiloq'ej wii' i Dios taqe i aj judío. Ar xkiq'or i 
ruk'uhb'aal i Dios. Re' haa' i Juan chi kito'ariik. 

6Eh xkiq'or reje i ruk'uhb'aal i Dios chupaam chu'nchel i ye'aab' sutimaj riij chi 
palaw, eh xi ponik Pafos. Ar xkireq jinaj i winaq aj Judío aj war, Barjesús 
rub'ihnaal, i rukoj riib' chi jalal ruq'oral i Dios. 

7Re' aj war re' re' wilik i koq ruuk' ajaab'ees, Sergio Paulo rub'ihnaal. Re' reh 
wilik runa'ojb'al, xutaq'aaj kik'amariik i kiib' chi aj tahqaneel, re' Bernabé 
ruch'ihil i Saulo, ruum iraaj rib'iram reh i ruk'uhb'aal i Dios. 

8Re' aj war re' re', Elimas rub'ihnaal pan griego, xuq'il naq taqe i aj tahqaneel 
paruk'ux, re' naq xraaj i reh chi ma' xunimaj ta naq i Dios i ajaab'ees re' re'. 

9Eh re' Saulo, Pablo wo' chik inkiq'or reh, xti wilik ruuk' i Santolaj Uxlab'al chi 
manlik. Xa kow chik i rutz'ehtaaj i panaq'wach i aj war re' re', 

10eh je' wili xuq'or reh: Re' hat, xa hat jot'ool, nujinaq chi yiib' wach na'ojb'al 
paam awánima hat rak'uun i aj yahm hat ixowan wach chu'nchel i korik ¿Chib'ih 
reet noq ma' nakanaa' ruyojariik wach i korik laj b'eeh i ruk'uhtaaj i QaJaaw 
Dios? 

11Yu'naak, re' QaJaaw Dios naa ruye'em jinaj i ti' k'axik cha naah. Naa akahniik 
chi hat moywach Najt ma' naa ta chik awilom wach i rusaqumaal i q'iij, i nuchjik 
ruum i Saulo. Eh re' Elimas xa chi jumehq'iil wo' xq'equmrik paam inaq'wach, ma' 
x-ilwik ta chik. Xa xusik' chik awach xchopwik reje chi q'ab' noq xooj. 

12Eh noq xrilow ajaab'ees chi je' re' i xuk'ul i Elimas, xunimaj i Dios, ruum ma' 
k'isiin ta xsahchik ruk'ux chi rib'irjiik i ruk'uhb'aal i QaJaaw Dios. 

Re' Pablo, i Bernabé xkiq'or i k'uhb'aal Antioquía ma' najt ta ruuk' i Pisidia 

13Chi riij i re', re' Pablo haa' taqe ruch'ihil xi okik reje pan barco ar Pafos, eh xiooj 
Perge wilik paruyuq'ul i Panfilia. Eh re' Juan reh xukanaa' taqe kahnoq ar i 
ruch'ihil re' re', xsutinik wo' chik reje Jerusaleem. 

14Eh noq xi elik reje Perge i Pablo, i Bernabé, xiooj Antioquía paruyuq'ul i Pisidia. 
Eh pan jinaj hi'limb'al q'iij, xi okik i koq chupaam i paat inlooq'jik wii' i Dios, 
xkitzunaa' kiib' chupaam i tz'apaab' wach tzunaab'. 

15Eh noq xkuxik rilariik i ruk'uhb'aal i Dios kitz'ihb'aam i jalal ruq'oral i Dios, re' 
taqe k'amal b'eeh chupaam i paat inlooq'jiik wii' i Dios, je' wili i xkiq'or reh i 
Pablo, i Bernabé: Hat taq qahermano, wilik oon k'uhb'aal inawaaj taq aq'orom chi 
ye'b'al rukowiil qak'ux neerub'an chi nee taq inaq'or, ki uchjik. 

16Eh re' i Pablo, xupab'aa' johtoq riib', eh re' q'ab' xub'an keh i tinamit chi kimay i 
choqik, je' wili i xuq'or keh: Chab'iraj taq i naa nuq'orom aweh i hat taq quch aj 
Israel, eh taq i hat i tiyohlinik taq wach i Dios. 

17Re' qaDios i hoj, hoj aj Israel xsik'wik cho kiwach i qamaam qati't. Eh 
xuk'ihaaxb'isaj taqe, korehtaal xuyejaa' chi nimlaj tinamit noq ko wilkeeb' Egipto 
ma' re' ta kitinamiit. Eh koq'uun chik, re' Dios ruuk' i rajaawriik xresaj taqe cho 
panti' k'axik ar. 

18Re' Dios xukuy cho kilariik ruuk' i kina'ojb'al noq xib'ehik cho panchiq yuuq' 
chuwach i ka'winaq haab'. 

19Eh noq wilkeeb' chik Canaán, re' Dios xusach kiwach i wuquub' seht chi tinamit. 
Re' naq i kak'aal taqe tinamit re' re', keh chik i qamaam qati't xuyeew. 

20Re' taqe i wili xb'aan chuwach i kijib' siento ruuk' lajeeb' roxk'ahl haab'. Chi riij 
i re', re' Dios xupab'aa' taqe q'atal q'orik chikinaah, korehtaal chik xokik i Samuel 
chi jalal ruq'oral i Dios. 

21Eh chi riij re', xkipahqaaj jinaj kireey. Re' Dios re' Saúl rak'uun i Cis xuyeew cho 
chi kireey chuwach i ka'winaq haab'. Re' Saúl ar inchalik chupaam i tinamit, 
Benjamín. 

22Eh re' Dios noq xresaj chi reyil i Saúl, re' chik i David xukoj chi kireey, re' wo' i 
ruq'orom cho chi riij chi je' wili: Re' hin xnureq jinaj i winaq xti mponik chi 
nuwach i runa'ojb'al, eh chu'nchel ruk'ux naa rub'anam taqe inwaaj i hin re' i 
David, i rak'uun i Isaí. 

23Eh jinaj cho chi kixilak i riih rumaam i David wili, re' i Jesús, re' i xutaq'aaj 
chaloq i Dios chi kiko'ljiik i tinamit Israel, je' wo' rukab' i ruq'orom chaloq 
pampeet i Dios. 

24Eh noq xailook' chik ink'u'loq i Jesús, re' i Juan, i aj qasan ha', xuq'or i 
ruk'uhb'aal i Dios keh i aj Israel. Xuq'or wo' keh chi kiyot' i kik'ux chi riij i 
kimahk, eh chi qajoq kihaa'. 

25Eh re' Juan, noq ach ilook' inkimik, je' wili xuq'or: Ma' re' taj i hin i Cristo je' 
rukab' taq inakapaaj. Re' i Cristo xam cho chi wiij, eh xti wilik rajaawriik chi 
nuwach i hin ni xata ruk'ul chi weh chi nee nuchej i ruxijab' chi rooq, inki. 

26Hat taq nuhermano, i hat taq cho riih rumaam i Abraham, je' wo' taq i hat i ma' 
hat ta taq aj Israel, i tiyohlinik taq wach i Dios, chab'iraj taq i naa nuq'orom aweh 
wili: Re' k'uhb'aal ree ko'lemb'al iib' aweh wo' taq i hat noq xuyeew chaloq i Dios, 

27ruum re' taqe i aj Jerusaleem, je' wo' taqe i xk'amwik cho kib'eeh, xama' xkireq 
ta wo' chi riij awach i Jesús. Eh xama' xkireq ta wo' chi riij chib'ih i ruq'or i 
kitz'ihb'aam chaloq taqe i jalal ruq'oral i Dios, re' inilarik wach chi kixikin rajlaal 
hi'limb'al q'iij. Re' i xooj eloq wach noq xkiq'at i q'orik chinaah i Jesús. 

28Eh atoob' ta wo' naq ma' xkireq k'isinoq ru mahk reh i rukanteesjiik, re' keh 
xkipahqaaj reh i Pilato chi chutaq'aaj rukanteesjiik. 

29Eh noq kikohlaam chik rub'anariik reh i Jesús nik' nimaal i ruq'or chi riij pan 
santo laj huuj, re' taqe kinimanik reh xkiqasaj cho wach kuruus i ruti'jolal eh 
xponik kimuq'aa'. 

30Eh re' i Dios xruksaj wo' chik cho ruka'peech i Jesús chi k'achlik wach. 

31Eh chupaam taqe q'iij re' re', k'ih pech xuk'uhtaaj riib' i Jesús chikiwach i 
xihuch'ihlinik reh noq xelik reje Galilea eh xooj Jerusaleem. Eh yu'naak re' chik i 
keh k'ahchi' kiq'oriik rib'iral i Jesús keh i tinamit. 

32Je' re' noq re' hoj k'ahchi' qaq'orom taq aweh i ak' k'uhb'aal wili: Re' wo' i 
ruq'orom cho rib'iral i Dios keh i qamaam qati't chi naa rutaq'aam chaloq jinaj i aj 
Ko'loom, 

33quuk' i hoj, xooj eloq wach, i hoj cho kiih kimaam. Re' noq re' Dios xruksaj wo' 
chik chaloq i Jesús chi k'achlik wach, je' wo' rukab' i tz'ihb'amaj cho pan Salmo, 
re' i xuq'or chee Dios ree Jesús chi je' wili: Re' hat, hat Wak'uun re' hin xnuyeew 
aak'achariik yu'naak, inki. 

34Re' Dios xruksaj wo' chaloq chi k'achlik wach i Jesús, reh chi ma' naa ta 
ruq'ahiik i ruti'jolal panjul, je' rukab' i ruq'orom chaloq i Dios, pan santo laj huuj 
chi je' wili: Re' hin naa nuye'em taq aweh i ketelinik wachiis je' rukab' i xnuyeew 
reh i reey David, inki. 

35Ruum aj re', wilik wo' chik i ruq'or wii' chi je' wili pan Salmo: Re' hat ma' naa ta 
ye'em q'ab' chi naa ruq'ahiik i ruti'jolal asantolaj amoso, inki. 

36Re' David ma' chi riij tee reh xq'orik chaloq, xa rukamaj la' i Dios xub'an chi 
kixilak i rutinamiit, re' i xq'orar cho reh ruum i Dios eh chi riij i re', xkimik. Ar wo' 
xmuhqik i reh aha' muhqinaq taqe wii' i rutuut rajaaw, eh re' ruti'jolal i reh 
xq'ahik panjul. 

37Re' Jesús reh, xwukteesjik wo' chik chaloq chi k'achlik wach ruum i Dios, ma' 
xq'ahik taj i ruti'jolal panjul. 

38Je' re' noq re' taq i hat nuhermano, inchol taq anab'eem chi parub'ihnaal i reh 
k'ahchi' taq qaq'orom aweh chi wilik i kuyb'al mahk. 

39Inchol wo' taq anab'eem chi awach taqe i neekinimanik parub'ihnaal i reh, 
neenkahnik chi kuyuuj chik chu'nchel i kimahk, aha' wilik i ma' xub'an ta cho 
rukuyariik i najtir k'uhb'aal. 

40Chawik'raaj taq awiib' re' i hat, reh chi ma' nee ta nchalik taq cha naah i ti' 
k'axik kitz'ihb'aam cho rehtalil pan kihuuj taqe jalal ruq'oral i Dios chi je' wili: 

41Chab'iraj taq i hat i ma' inakaqse'laaj taq i Dios, sahchoq taq ak'ux, tikimoq taq, 
ruum re' hin xiik' naah i ti' k'axik nuye'em chikinaah i ma' kinimanik taj, eh re' 
taq i hat ma' naa ta taq animam, ro'q ta awach taq neenk'utjanik aweh, inki, ki 
uchjik ruum i Pablo. 

42Eh noq xelik chaloq i Pablo, haa' taqe ruch'ihil chupaam i paat inkiloq'ej wii' i 
Dios i aj judío, je' wili i xq'orarik keh kuum i ma' re' ta taqe aj judío: Cha a'n taq 
otob'il qeh chach'ob' taq rub'ehel qeh chi korik chupaam hi'limb'al q'iij chalik reh 
i xaq'or taq qeh yu'naak, inki taqe. 

43Eh noq xkich'aq reje kiib', ma' k'isiin aj i judío, ma' k'isiin i kikojom kiib' chi 
nimanik chi kixilak, xi tahqinik reje reh i Pablo, i Bernabé. Re' taqe ki'ib' re' re' 
xkik'uhb'alej taqe chi ma' nkikanaa' chik runimjiik i Dios, i xsik' wik cho kiwach 
ruuk' i rotob'il. 

44Noq xureq wo' chik i hi'limb'al q'iij, xi ponik wo' chik kiq'or i ruk'uhb'aal i 
QaJaaw ar. Eh ma' k'isiin i patim ar xkimol kiib' chi rib'irjiik. 

45Eh noq xkilow i ruk'ihaal tinamit re' re' taqe aj judío, ma' k'isiin ta xchalik 
kik'aah. Pan b'ajooj xtohq'ik kiq'orom reh i Pablo chi ma' korik taj i k'ahchi' 
kiq'orom. 

46Eh re' Pablo, i Bernabé, ma' xiyo'jik taj, je' wili i xkiq'or: Re' hoj rub'ehel naq chi 
peet taq i hat naa qaq'orom aweh i ruk'uhb'aal i Dios, ruum hat taq aj judío. Xa re' 
la' ma' mponik ta taq panaq'awach, ruum inakapaaj taq i hat chi ma' ruk'ul ta taq 
cha weh i juneliik k'acharik. Ruum aj re', kuuk' chik i ma' re' ta taqe aj judío 
naaqojiik chuq'orariik i ruk'uhb'aal i Dios, 

47ruum re' i QaJaaw xuq'or cho qeh chi je' wili: Re' hin xinpab'anik taq aweh chi 
hat taq kisaqumaal i tinamit ma' re' ta taqe aj judío, reh chi nee taq tiooj chi najt 
yuuq' chuq'orariik rib'iral i ak' k'uhb'aal i nuyeew i hin, inki QaJaaw, inki taqe. 

48Noq xkib'iraj i q'orik wili i ma' re' ta taqe aj judío, q'e' xsuuqb'ik kik'ux, eh 
xkiyeew ruloq'il i ruk'uhb'aal i QaJaaw. Eh chi kunchelaal xkiq'or chi ruk'ul chi 
keh chi naakehchaam i juneliik k'acharik xkinimaj i ruk'uhb'aal i QaJaaw. 

49Ruuk' i re', xooj rib'iral i ruk'uhb'aal i QaJaaw chupaam taqe ye'aab' re' re'. 

50Eh re' taqe aj judío, wilik taqe ixoq aj nimaneel, nimaq wach kikamaj 
xkitaqchi'ij, wilik wo' taqe winaq nimaq wach kikamaj wilkeeb' pan tinamit 
xkitaqchi'ij. Re' taqe re' xkian jinaj wach kik'ux, xkitoq'aa' rixowjiik wach i Pablo, 
i Bernabé, korehtaal xkesaj reje pan kitinamiit. 

51Eh re' keh xkipuh iloq i pooq pankooq, xa rehtalil chi ma' holohik taj i xkian 
tinamit re' re', eh ar chik Iconio xiooj. 

52Eh re' taqe i aj nimaneel, xiik' naah suq kiil kik'ux, eh wilik pan kánima chi 
manlik i Santolaj Uxlab'al. 

Hech 14 

Re' noq xkiq'or i ruq'oral i Dios ar Iconio i Pablo, i Bernabé 

1Eh noq Iconio chik wilkeeb' i Pablo, i Bernabé xi okik i koq chupaam i paat 
inkiloq'ej wii' i Dios i aj judío. Ar xkiq'or i ruk'uhb'aal i QaJaaw, eh ma' k'isiin i 
tinamit xinimanik reh, chi je' taqe aj judío, chi je' ma' re' ta taqe aj judío. 

2Eh re' taqe aj judío, i ma' xkaaj ta kinimam i ruk'uhb'aal i QaJaaw, xkitaqchi'ij i 
ma' re' ta taqe aj judío re' nkaaj chi xtohq'ik kikapaam i ma' holohik taj chikiij 
taqe aj nimaneel. 

3Ruum i re', najt xi wihik Iconio i ki'ib' chi aj tahqaneel. Eh xkiyeew kik'ux ruuk' i 
QaJaaw, ma' xiyo'jik taj chuq'orariik i ruq'oral. Eh re' QaJaaw xye'wik rukorkiil 
keh inkiq'or chi riij i ruk'axb'al i Dios, eh xye'arik wo' kajaawriik reh i ruk'uhtjiik 
taqe i ma' ilooj taj xiik' naah nimaal kiwach. 

4Re' taqe patineel wilkeeb' ar ka'ch'uq xi elik wilik i xi okik haa' chikiij i aj judío 
ma' xinimanik taj, eh wilik taqe i xi okik haa' chikiij i kiib' chi aj tahqareel. 

5Eh re' taqe aj judío, je' wo' taqe i ma' re' ta aj judío ma' xinimanik taj, xkian jinaj 
wach kik'ux kuuk' i q'atal q'orik, reh chi xkian ti' k'axik keh i kiib' chi aj 
tahqaneel, eh naa naq kikansam chi ab'aj. 

6Eh re' Pablo, i Bernabé, noq xkib'iraj chi naa rub'aan keh, xi elik reje ar, xooj 
kiko'leej kiib' Listra, i Derbe, re' i wilkeeb' paruyuq'ul i Licaonia. Je' wo' chupaam 
taqe kok' tinamit wilkeeb' chi junsuut. 

7Ar xi ponik chuq'orariik i ak' k'uhb'aal. 

Re' noq xkikutib'eej chi ab'aj i Pablo ar Listra 

8Ar pan tinamit Listra wilik jinaj i winaq ma' nchol ta b'ehik. Re' reh ma' 
runik'eem ta wach b'ehik, ruum xa siik wo' rooq noq x-aasjik chaloq. Re' winaq 
wili tzunlik ar, 

9xrib'iraj aha' wilik i ruq'or i Pablo. Eh re' Pablo kow xutz'ehtaaj panaq'wach, 
xukoj rehtaal chi re' winaq ruye'em ruk'ux chi naa ruk'aachjiik. 

10Eh kow xuq'or reh chi je' wili: Wukteen johtoq, chapab'aa' awiib' chi korik inki. 
Re' winaq xpisk'anik parooq noq pa'lojik johtoq, xutoq'aa' b'ehik. 

11Noq xkilow i tinamit i xub'an i Pablo, xkitoq'aa' kik'erem kichii' je' wili i xkiq'or 
pan kiq'oral i aj Licaonia: Re' taqe wili, re' taqe dios xiqajik cho quuk' chi je' kiwii' 
winaq inki taqe. 

12Eh re' keh xkiq'or chi re' Bernabé re' i dios Jupiter. Eh re' Pablo xkiq'or chi re' i 
dios Mercurio, ruum re' reh ink'amwik rub'eeh i q'orik. 

13Eh panookb'al ree tinamit wilik i rupaat i dios Jupiter. Re' i wilik chi k'amal 
b'eeh aj tiij ar xutaq'aaj ruk'amariik taqe imas wakax, je' wo' taqe uhtz'ub' chi 
xoyb'al. Eh re' reh ruch'ihil taqe tinamit xkaaj naq kikansam taqe re' chi kimayiij 
chikiwach i kiib' chi aj tahqaneel re' re'. 

14Eh noq xrilow i Bernabé, i Pablo aha' wilik naa naq kianam i tinamit, xkiweq i 
kiso' chikiij, eh xkimin i koq kiib' chi kixilak i tinamit, k'erlik kichii' chuq'orariik 
chi je' wili: 

15Hat taq qas qachaaq', ¿Chib'ih reet i mayiij naa taq ak'atam chi qawach? Re' hoj, 
xa hoj wo' winaq je' rukab' taq i hat. Re' la' xchalik qaq'or taq aweh chi chakanaa' 
taq rub'aan taqe i re'. Re' chik i k'achlik Dios taq cha nimaj, re' i xyej-anik reh i 
taxaaj, i wach ak'al, i palaw, je' wo' chu'nchel i wilkeeb' chupaam. 

16Atoob' ta najtir cho q'iij xuyeew cho q'ab' i Dios chi neerub'an aha' wilik iraaj 
rub'anam i ju'jun chi k'achareel, 

17re' Dios ma' jank'al ta wo' naq i rukanaa' ruk'uhtjiik i rajaawriik. Ruuk' i rotob'il 
i rub'an, re' reh i ruyeew taq chaaweh i jab', eh i ruyeew cho wach chi korik taq 
atik, eh i ruyeew wo' taq chaaweh awa' ahaa', reh chi ma' xta taq ruti'kiil ak'ux, 
inki taqe i ki'ib' chi aj tahqaneel. 

18Atoob' ta re' Pablo, i Bernabé xkiq'il i tinamit ruuk' taqe i q'orik wili, k'axik noq 
xkian kiq'ilariik chi manki q'asaj i kimayiij chikiwach i keh. 

19Eh chi riij taqe re', wilik taqe i aj judío xi elik chaloq Antioquía, eh Iconio, xiooj 
k'oloq ar Listra. Xkitaqchi'ij i tinamit, eh pankomonil xkikutib'eej chi ab'aj i Pablo, 
pankik'ux i keh xkimik, xkiqerej reje ko chi riij i tinamit, ar xkikanaa' kahnoq. 

20Eh noq xkimol kiib' i aj nimaneel chi junsuut i Pablo, jumehq'iil xk'ulik ruk'ux, 
xwuktik johtoq, eh xokik wo' chik i koq chupaam i tinamit re' re'. Eh chi junwaar 
xooj pan tinamit Derbe ruch'ihil i Bernabé. 

21Kianam-oq chik ruq'orariik i ak' k'uhb'aal pan tinamit Derbe, eh noq k'ih chik aj 
nimaneel kuum, xi sutinik wo' chik reje pan tinamit Listra, xi-ik'ik wo' chik ponoq 
Iconio, eh Antioquía. 

22Ar xi-ik'ik ponoq chuye'ariik rukowiil kik'ux taqe i aj nimaneel. Xkiq'or 
rukorkiil keh chi mankikanaa' chik runimjiik i QaJaaw. Eh xkiq'or wo' hoq chi noq 
naa rub'aan ookik pa runimaal rajaawriik i Dios, ajwaal wach chi peet naa 
ruk'ulariik i ti' k'axik. 

23Eh xkipab'aa' taqe k'amal b'eeh chi kixilak i ju'jun ch'uq chi aj nimaneel. Eh noq 
xkikohlaaj kitiij chi ma' kianam ta kiwa', xkikanaa' pan q'ab' i QaJaaw taqe i 
xkipab'aa' re' re'. 

Re' Pablo i Bernabé, xiooj wo' chik Antioquía paruyuq'ul i Siria 

24Re' taqe ki'ib' chi aj tahqareel paruyuq'ul i Pisidia xi-ik'ik reje noq xi ponik 
Panfilia. 

25Xi-ik'ik wo' chuq'orariik i ruk'uhb'aal i Dios ar Perge. Eh xama' najt ta wo' xkian 
ar, xiooj Atalía. 

26Ar xi okik reje pan barco noq xiooj wo' chik k'oloq Antioquía, re' i xye'arik cho 
wii' i rotob'il i Dios chikinaah pampeet reh i rub'aan i kamanik, re' i kikohlaam 
chik wach rub'aan. 

27Eh noq wilkeeb' chik Antioquía, xkimol wach aj nimaneel, xkik'utjaaj keh i 
xub'an i Dios kuuk' pan kib'eeh. Eh xkik'utjaaj wo' keh nik' wach noq xuyeew 
q'ab' i QaJaaw keh i ma' re' ta taqe aj judío chi ruk'ul wo' chi naa kinimaniik i keh. 

28Eh re' Pablo, i Bernabé najt xi kahnik kuuk' i aj nimaneel wilkeeb' ar Antioquía. 

Hech 15 

Re' moloj iib' xb'aan pan tinamit Jerusaleem 

1Eh wilik taqe i xi elik reje Judea, xiooj Antioquía. Re' keh xkiq'or keh i aj 
nimaneel wilkeeb' ar chi ma' nee ta nkireq i ko'lemb'al kiib' wila' ma' xpoch'arik 
naah i kik'achab', je' rukab' i ruq'or i najtir k'uhb'aal xuq'or i Moisés. 

2Eh ruum taqe re' re' i Pablo, i Bernabé, jinaj runimaal wech'inik kiib' xkian kuuk' 
taqe winaq re' re'. Eh re' taqe i aj nimaneel wilkeeb' Antioquía xkipab'aa' i Pablo, 
ruch'ihil i Bernabé, eh kuch'ihil i kiib' ixib' i aj nimaneel, reh chi xiooj Jerusaleem 
kuuk' i kab'laj chi raj tahqaneel i Jesús, kuuk' k'amal b'eeh wilkeeb' ar, 
chuq'orariik i k'axkiil re' re'. 

3Xitaq'ab'jik reje kuum i aj nimaneel wilkeeb' ar. Noq ki-ik'ik ponoq Fenicia, 
Samaria, xik'ik kik'utjaaj keh i aj nimaneel chi re' taqe aj Judío xkinimaj chik i 
Dios. Eh ma' k'isiin xsuuqb'ik kik'ux ruuk' taqe i xkib'iraj re' re'. 

4Noq xooj k'oloq Jerusaleem i Pablo, i Bernabé, xik'ularik cho chi korik kuum i aj 
nimaneel, kuum raj tahqaneel i Jesús, kuum k'amal b'eeh chi kixilak taqe i aj 
nimaneel. Eh xkik'utjaaj keh taqe re' i xub'an i Dios kuuk'. 

5Eh wilik taqe i aj nimaneel re' ruuk' taqe i aj fariseo, ko xkinimaj i Dios, 
xkipab'aa' johtoq kiib', je' wili i xkiq'or: Koruman chi naa rupoch'ariik naah 
kik'achab' taqe i aj nimaneel ma' re' ta taqe aj Judío, cha taq'aaj taq ruq'orariik 
keh chi kinimaj i najtir k'uhb'aal, xuq'or i Miosés inki taqe. 

6Eh re' taqe raj tahqaneel i Jesús kuch'ihil taqe k'amal b'eeh chi kixilak i aj 
nimaneel xkimol kiib' chutijiik riij i xq'orarik keh. 

7Noq xooj chi nimaal i wech'inik iib' chikiwach, xupab'aa' johtoq riib' i Pedro, je' 
wili i xuq'or: Hat taq nuhermano, re' taq i hat aweht'al taq chi re' Dios xsik'wik 
cho nuwach taq chaxilak najtir, reh chi naawojiik chuq'orariik i ak' k'uhb'aal keh i 
ma' re' ta taqe aj judío, reh chi nee wo' inkinimaj i keh. 

8Eh re' Dios ineht'alinik reh i ránima i ju'jun, xuk'uhtaaj chi naa taqe ruk'ulum chi 
rak'uun rixq'uun i ma' re' ta taqe aj judío. Ruum aj re', xuyeew cho keh i Santolaj 
Uxlab'al je' rukab' noq xuyeew cho qeh i hoj. 

9Re' Dios xa jinaj chik wach qilariik i rub'an yu'naak kuuk' i keh, eh xtz'ajarik wo' 
wach i kánima i keh xa ruum i runimjiik i QaJaaw xkian. 

10Eh yu'naak taq i hat, ¿chib'ih reet noq inawaaj taq aq'atam wach i Dios ruuk' 
kiminariik chub'anariik i k'axik wach na'ojb'al taqe aj nimaneel re' re'? ¿Mi ma' 
aweht'al taq re' hat chi ni xata re' taqe i qamaam qati't, ni xata re' hoj xqakuy 
rub'aan taqe re'? 

11Re' taq inaq'or re' re' ma' ruman ta chik. Ruum re' hoj xa ruuk' i rotob'il i 
QaJaaw Jesucristo hoj ko'limaj, je' wo' taqe i ma' re' ta taqe aj judío, inki Pedro. 

12Chi kunchelaal i kimolom kiib' ar juntz'aplojiik kichii'. Eh xkib'iraj chi k'ahchi' 
ruk'utjaam i Bernabé ruch'ihil i Pablo i ma' k'isa ehtalil i ma' k'isiin i ma' ilooj taj 
xiik' naah ninqaal wach xponik kian parub'ihnaal i Dios chi kixilak i ma' re' ta 
taqe aj judío. 

13Noq xkikohlaaj ruq'oriik taqe re', re' chik i Jacobo xq'orik kuuk', je' wili i xuq'or 
keh: Hat taq nuhermano, chab'iraj taq i naa nuq'orom aweh wili: 

14Re' Simón Pedro ruk'utjaam chik qeh nik' wach noq xub'an cho otob'il i Dios 
pampeet keh i ma' re' ta taqe aj judío, eh nik' wach noq xusik' cho kiwach chi 
kixilak taqe re' i xukoj taqe chi rutinamiit. 

15Re' ruk'utjaam cho qeh re' re', eliik wach ruuk' i ruq'orom cho najtir i Dios, re' 
kitz'ihb'aam cho pan santo laj huuj taqe i jalal ruq'oral, re' i ruq'or chi je' wili: 

16Re' hin i Dios naa nukojom chi reyil i riih rumaam i reey David Re' hin i naa 
nub'anam kuuk' i aj Israel, je' rukab' noq inyejeb'jik wo' chik i paat, yojinaq naq. 
Naa wo' chik wuksam, naa wo' chik ruwihiik runimaal wach je' rukab' i pampeet 

17Reh chi neenkinkisik' taqe i komajaa' kinkisik', eh chi neerub'an jinaj kiwach 
kuuk' i nutinamiit ma' re' ta taqe aj judío, re' taqe i q'asamaj panub'ihnaal, inki 
QaJaaw Dios. 

18Eh re' jalal ruq'oral i Dios rutz'ihb'aam wo' chaloq pan santo laj huuj chi re' 
QaJaaw Dios xa najtir wo' q'iij i ruyeew cho chi naab'jik chi je' re' i naa rub'anam. 

19Ruum aj re', i nuq'or i hin chi re' taqe i ma' re' ta taqe aj judío, xkinimaj chik i 
Dios, ma' ruyee ta riib' chi neen q'atarik pan kib'eeh ruuk' i rub'anariik i k'axik 
wach na'ojb'al. 

20Manlik la' ruuk' i ruq'orariik reje keh panhuuj chi mankik'ux chik keh i 
mayijimaj chikiwach i tiyoox, je' wo' kitib'kaal i chikop i xa b'iyooj taqe, chi 
mankik'ux i kik', chi manki a'n chik keh i k'oyomal. 

21Ruum je' wo' re' i ruq'or i k'uhb'aal ye'ooj ree Moisés, eh chupaam i ju'jun chi 
tinamit xa wilkeeb' wo' chaloq kich'ob'wik rub'ehel, re' inilarik cho wach 
panhuuj rajlaal hi'limb'al q'iij chupaam taqe i paat inlooq'jik wii' i Dios, inki 
Jacobo. 

Re' noq xtz'ihb'jik reje kihuuj i ma' re' ta taqe aj judío 

22Re' taqe i kab'laj chi raj tahqaneel i Jesús, kuch'ihil taqe k'amal kib'eeh i aj 
nimaneel, kuch'ihil taqe aj nimaneel, xkisik' wach chi kixilak re' taqe i xkitaq'aaj 
reje chi riij i Pablo, i Bernabé noq xiooj Antioquía. Eh xkipab'aa' i Judas, Barsabás 
i rukab' b'ih, ruch'ihil i Silas. Re' kiib' re' re' k'amal kib'eeh taqe i aj nimaneel. 

23Eh xkik'am reje i huuj je' wili i xkitz'ihb'aaj chupaam: Re' hoj, i hoj raj tahqaneel 
i QaJaaw Jesús, quch'ihil taqe k'amal b'eeh, taqe i aj nimaneel inqataq'aaj taq reje 
rusuqkiil ak'ux i hat taq chik quch aj nimaneel i ma' hat ta taq aj judío, re' taq i 
hat patim ar Antioquía, ar Siria, ar Cilicia. 

24Re' hoj xqeht'aliij chi wilik taqe i xi elik reje ayu' chi ma' re' tee hoj xojtaaq'anik 
reje keh. Xiponik taq chaawuuk' ar chajot'ariik ruum xkiq'or taq aweh chi 
koruman chi naa rupoch'ariik naah taq ak'achab', chi naa taq a'nam i ruq'or i 
najtir k'uhb'aal. Xkitukej taq wach ak'ux. 

25Ruum aj re', re' hoj xqa a'n jinaj wach qak'ux, pankomonil xqayejaa' wach chi 
wilik i xqapab'aa' chi qaxilak, reh chi nee kiooj taq cha wilariik kuch'ihil taqe i 
loq'laj quch aj nimaneel Bernabé, i Pablo, 

26re' taqe i kiye'em kiib' pankimik ruum i ruq'orariik i ruk'uhb'aal i QaJaaw 
Jesucristo. 

27Eh re' hoj, re' i Judas Barsabas i rukab' b'ih, ruch'ihil i Silas xqataq'aaj taq reje 
awuuk'. Re' keh neenkich'ob' poo rub'ehel taq aweh ixqayejaa' wach ayu' chi riij 
taq aak'axkiil. 

28Re' i Santolaj Uxlab'al xq'orik pan qánima chi ma' xta chik jino'q tokoom 
na'ojb'al k'ayeew wach naaqaye'em taq cha naah chuwach taqe i xti ajwaal wach 
chi nee taq inakanaa' rub'aan re' taqe wili: 

29Re' chi maa k'ux taq chik aweh i chikop inye'arik chi mayiij chikiwach i tiyoox 
je' wo' i kik', je' wo' taqe chikop xa b'iyooj chi kalaq eh chi maa a'n taq chik i 
k'oyomal. Wila' ma' xa a'n taq chik aweh taqe wili, holohik taq chik nee tib'anik. 
Chawil taq awiib', inki taqe reje panhuuj. 

30Eh re' i Bernabé, i Pablo, i Judas Barsabas i rukab' b'ih, i Silas xiooj Antioquía. 
Noq xi ponik ar, xkitaq'aaj rumolariik kiwach taqe aj nimaneel, eh xkiq'asaj pan 
kiq'ab' i huuj. 

31Eh noq xkilow wach i huuj ma' k'isiin ta xsuuqb'ik kik'ux ruum ixq'unjik reje 
kiwach. 

32Eh re' Judas Barsabas irukab'ih, ruch'ihil i Silas jalal ruq'oral i Dios wo' taqe i 
keh. Ruuk' i k'uhb'alinik xkian, xkiq'uunej, eh xkiyeew ruman i rukowiil kik'ux 
taqe i aj nimaneel. 

33Eh noq wilik chik q'iij kokiik Antioquía i xich'aqarik cho pansuqkiil k'uxliis 
kuum taqe aj nimaneel, reh chi xi sutinik wo' chik cho Jerusaleem kuuk' taqe i 
xtaaq'anik reje keh. 

34Eh re' Silas reh xponik chuwach chi xkahnik ar. 

35Eh re' Pablo, i Bernabé xi kahnik wo' Antioquía i keh. Eh k'ih wo' taqe i kuch'ihil 
junokiik wo' chik taqe chuk'uhtjiik chuq'orariik i ru ak' k'uhb'aal i QaJaaw. 

Re' Pablo xooj wo' chik ruka'peech chuq'orariik i ruq'oral i Dios 

36K'ih-oq chik q'iij kokiik Antioquía i re' Pablo je' wili i xuq'or reh i Bernabé: Taq 
wo' chik qaq'oreej taqe aj nimaneel i wilkeeb' chupaam taqe tinamit ik'inaq cho 
qaq'orom wii' i ruk'uhb'aal i QaJaaw, i lb'al keh mi suq kik'ux chi nimanik, inki. 

37Eh re' Bernabé reh xraaj naq ruk'amam haa' chikiij i Juan, eh Marcos i rukab' 
b'ih, chi kito'ool chuq'orariik i ruk'uhb'aal i QaJaaw. 

38Eh re' Pablo ma' xuk'ul ta ruk'ux chi xkik'am chikiij i Juan Marcos re' re', ruum 
re' reh xub'an chee q'eb'ooj paruyuq'ul Panfilia junriim, re' noq ma' xb'ehik ta 
chik haa' chikiij ree kito'ariik chuq'orariik i ruk'uhb'aal i qajaaw. 

39Noq ma' xuk'ulaa' taj i Pablo k'ul xub'an kiib' kik'ux chikiwach ruuk' i Bernabé, 
korehtaal xkich'aq kiib'. Re' Bernabé xuk'am reje chi riij i Juan Marcos 
kikab'cheel xkikoj reje kiib' pan barco noq xiooj Chipre. 

40Eh re' Pablo reh, re' i Silas xupab'aa' chi ruch'ihil. Eh pahqalimaj-oq chik i 
rotob'il i QaJaaw chikinaah kuum taqe aj nimaneel, xi elik reje ar. 

41Eh xik'ik ponoq i Siria, i Cilicia, chuye'ariik rukowiil kik'ux taqe aj nimaneel 
wilkeeb' ar. 

Hech 16 

Re' Timoteo xutahqeej reje i Pablo ruch'ihil i Silas 

1Re' Pablo ruch'ihil i Silas koq'uun xiooj k'oloq Derbe je' wo' Listra. Eh ar xkireq 
jinaj i aj nimaneel, Timoteo rub'ihnaal, rak'uun jinaj ixoq aj nimaneel re' ruuk' i aj 
judío, eh re' rajaaw aj griego. 

2Re' taqe aj nimaneel wilkeeb' Listra, i wilkeeb' Iconio k'ahchi' kiq'orom chi 
holohik i runa'ojb'al i Timoteo. 

3Re' Pablo xuk'am chi riij i Timoteo chi ruto'ool. Xa re' la' xuq'or reh chi peet naa 
rupoch'ariik naah i ruk'achab', xa reh chi ma' xyoj ta kik'ux i aj judío i wilkeeb' 
chupaam ye'aab' re' re', ruum chu'nchel kieht'alinik reh chi ma' re' ta aj Judío i 
rajaaw i Timoteo. 

4Eh chu'nchel i tinamit ki-ik'ik reje wii' xik'ik ponoq kiq'or keh taqe aj nimaneel 
chi naa kinimam i k'uhb'aal xkitaq'aaj reje ruq'orariik i kab'laj chi raj tahqaneel i 
Jesús kuch'ihil taqe i k'amal kib'eeh i aj nimaneel wilkeeb' Jerusaleem. 

5Eh ruuk' i xik'ik ponoq kiq'or re' re', q'e' xkowjik kik'ux i ju'jun ch'uq chi aj 
nimaneel chunimjiik i QaJaaw. Eh rajlaal chik q'iij k'ahchi' kik'ihaaxb'iik i aj 
nimaneel. 

Re' Pablo xrilow wach parusaq wiriik jinaj i winaq aj Macedonia 

6Re' Pablo, i Silas ma' xye'arik ta q'ab' keh ruum i Santolaj Uxlab'al chi xkiq'or i 
ruk'uhb'aal i QaJaaw ar Asia. Ruum i re', xa ik'ik xkian reje i Frigia, i Galacia. 

7Eh noq xi ponik paruk'ula'tiil Misia, xkikapaaj naq okik i koq i Bitinia. Re' i 
Santolaj Uxlab'al ma' xuyeew ta q'ab' keh chi xi okik i koq ar. 

8Ruum i re', xa ik'ik xkian reje i Misia, xiqajik qohoq Troas. 

9Eh chupaam i aq'ab' re' re', re' Pablo xrilow parusaq wiriik chi jinaj i winaq aj 
Macedonia pa'lik i koq chuwach. Eh je' wili i xq'orarik reh ruum: Chakuy 
tiq'ahxoq reje Macedonia, qoh-ohoq tii atoob'eej ar, i nuchjik. 

10Noq xrilow parusaq wiriik i Pablo i wili, re' hin i Lucas ar chik wilkiin ruuk', 
jumehq'iil xqayejaa' qiib' ree ojik Macedonia. Re' hoj xqareq chi riij chi re' Dios 
xyuuq'inik qeh, reh chi xooj qaq'or rib'iral ar i ak' k'uhb'aal ar. 

Re' Pablo eh re' i Silas xiooj k'oloq Filipo 

11Eh xoj okik reje pan barco ar Troas, chi korik xoj ooj Samotracia, eh chi 
junwaar-oq chik, xoj ponik ar Neápolis. 

12Eh noq xoj elik reje ar, chi qooq chik xoj ooj Filipo, eh aj Roma taqe i wilkeeb' 
chi patinik ar. Re' nimlaj tinamit re' re' paruyuq'ul i Macedonia wilik, eh xama' 
k'ih ta laj q'iij xoj wihik ar. 

13Pan jinaj hi'limb'al q'iij xoj elik reje ko chi riij i tinamit, xoj ooj chii' nim ha'. Re' 
hoj xqakapaaj chi ar wilik jinaj i ye'aab' inki a'n wii' kitiij taqe aj judío. Eh 
xqatzunaa' qiib' ar, xqatoq'aa' qaq'orom i ak' k'uhb'aal keh taqe ixoq kimolom 
kiib' ar. 

14Eh chi kixilak re', jinaj ixoq wilik ar, Lidia rub'ihnaal, pan tinamit Tiatira 
inchalik, aj k'ayen holohaq itz'ihy q'eqjutik ru kaqiil. Re' reh i ruloq'ej wo' i Dios, 
noq k'ahchi' chi ib'irinik, xch'ub'eesjik wach i ránima ruum i QaJaaw, eh xuyeew 
ruk'ux chunimjiik i ruq'or i Pablo. 

15Eh re' ixoq re' re' xqahteesjik ruhaa', ruch'ihil taqe awach reh parupaat, 
xupahqaaj otob'il qeh chi je' wili: Wila' xti kinakoj taq chi hin chik aj nimaneel 
parub'ihnaal i QaJaaw, taq taq cha a'n apatal wuuk', inki qeh, eh re' hoj xoj kahnik 
wo' ruuk'. 

16Eh junriim noq ojik inqa a'n chi tiij, jinaj i xq'un xelik cho pamb'eeh chi 
qak'ulariik wilik ruuk' i ma' tob'laj uxlab'al reh i q'ijinik. Eh k'ayimaj kuuk' taqe i 
rupatroon, noq i rub'an q'ijinik, ma' k'isiin k'ihaal i rutojb'aal i rumol wach, i 
ruq'asaj keh i rupatroon. 

17Re' i xq'un xojrutahqeej reje quch'ihil i Pablo, k'erlik chii' chuq'orariik chi je' 
wili: Re' taqe winaq wili raj kamanoom i Dios taqe wilik cho pan taxaaj, k'ahchi' 
taq kiq'orom rib'iral aweh i b'eeh reh i ko'lemb'al iib' inki. 

18Eh k'ih laj q'iij xub'an chi je' re' korehtaal xq'uhtik ruk'ux i Pablo chi rib'irjiik, 
xusutej reje riib', je' wili i xuq'or reh i ma' tob'laj uxlab'al i wilik ruuk' i xq'un: 
Parub'ihnaal i Jesucristo, i nuq'or aweh chi eleen ruuk' i xq'un, inki. Eh jumehq'iil 
xkanab'jik ruum i ma' tob'laj uxlab'al. 

19Eh noq xkilow i rupatroon i xq'un chi ma' naa ta chik rusik'ariik kitumiin ruuk' i 
q'ijinik i rub'an, xkichop i Pablo ruch'ihil i Silas. Eh xkik'am reje chikiwach i q'atal 
q'orik pan jinaj ye'aab' inkimol wii' kiib' i tinamit. 

20Eh xkiq'asaj pan kiq'ab' i q'atal q'orik, je' wili i xkiq'or i koq: Re' taqe aj judío 
wili k'ahchi' kiyojom ruk'ux qatinamiit. 

21Re' keh k'ahchi' kik'uhtaam jinaj i na'ojb'al, i ma' ruk'ul ta k'isinoq chi 
neenqak'ulaa', eh chi neenqatijej qeh, ruum hoj aj Roma, inki taqe. 

22Xkimol cho kiib' i tinamit chukojariik kimahk i Pablo, i Silas. Eh ruum i re', re' 
taqe q'atal q'orik xkiq'or chi ehteesjoq i kiso' chikiij eh chi kiye'aroq chi tz'uhuum 
ruuk' q'ab' chee'. 

23Noq kiye'eb'eem chik taqe chi tz'uhuum, xkikoj i koq pantz'ilom i Pablo, i Silas. 
Eh re' taqe q'atal q'orik xkiq'or reh i cha'jen tz'ilom chi chucha'jeej taqe chi korik. 

24Noq xq'orarik reh chi je' re', xukoj taqe i koq ko paruyuhb' i tz'ilom i Pablo, i 
Silas, Xulutz' paam i kooq chi chee'. 

25Eh je' naa chik yejal aq'ab' noq tiij eh tz'uuy inki a'n i Pablo, i Silas chi 
loq'oomb'al ree Dios. Eh re' taqe i kuch aj tz'ilom k'ahchi' i koq kib'iram. 

26Eh chi ma' keht'al, xchalik jinaj i kowlaj yihk, kow xuk'u'yisaj taqe tz'aq ree 
tz'ilom. Ruum i re', xitehib'ik taqe ru puertahiil i tz'ilom, eh xik'upib'ik taqe 
karena b'ak'alkeeb' wii' chu'nchel i aj tz'ilom. 

27Noq xna'lojik reh i aj cha'jen tz'ilom, i rilow tehinaq chik taqe i ru puertahiil i 
tz'ilom. Eh xrisaj cho parupaat i ruq'aslaj ch'ihch', naa naq rukansam riib', ruum 
xukapaaj chi xi elik chu'nchel i wilkeeb' pantz'ilom. 

28Eh re' i Pablo, xuk'er reje chii' chuq'orariik reh chi je' wili: Maacansaj awiib' re' 
hoj wilkooj ayu' chi qunchelaal inki. 

29Eh re' i aj cha'jen tz'ilom, xupahqaaj ruq'aaq' rusihq'b'aal. Eh rajimam riib' 
xokik i koq pantz'ilom, xan b'arb'otik chik noq xuxuk'aa' riib' chuwach i Pablo, 
chuwach i Silas. 

30Eh xrisaj taqe cho pantz'ilom, xupech'uj keh chi je' wili: Hat taq ajaab'ees, 
¿chib'ih naq ineenub'an chi neekinko'ljik? inki. 

31Re' keh je' wili i xkiq'or: Chanimaj i qajaaw Jesucristo nee tiko'ljik i hat, nee wo' 
kiko'ljik i awach aweh panapaat, inki taqe. 

32Eh xkiq'or wo' reh i cha'jen tz'ilom i ruk'uhb'aal i QaJaaw Jesucristo, eh je' wo' 
keh chu'nchel i awach reh parupaat. 

33Eh xa chupaam wo' aq'ab' re' re', re' aj cha'jen tz'ilom xutz'aj wach i kiti'kiil 
xb'aan keh i Pablo, i Silas. Eh xqahteesjik ruhaa' i reh xqajik wo' kihaa' chu'nchel i 
awach reh parupaat. 

34Re' cha'jen tz'ilom xuk'am reje parupaat i Pablo, i Silas, xuyeew kiwa'. Eh ma' 
k'isiin ta xsuuqb'ik kik'ux kuuk' chu'nchel i awach reh parupaat, ruum xkinimaj i 
Dios. 

35Eh noq xsaq'ik, re' taqe q'atal q'orik wilik taqe polisía xkitaq'aaj reje ruuk' i aj 
cha'jen tz'ilom xpoon kiq'or reh chi chesaj reje pantz'ilom i Pablo, i Silas. 

36Eh re' i aj cha'jen tz'ilom, je' wili i xuq'or reh i Pablo: Re' taqe i q'atal q'orik 
xkitaq'aaj cho ruq'orariik weh chi naa taq kaat wisam reje pantz'ilom akab'cheel, 
neerub'an chi nee taq ti elik reje chi ma' xta taq ayo'jiik, inki. 

37Eh re' Pablo je' wili i xuq'or keh i polisía: Re' hoj, hoj aj Roma, xojkiyeew chi 
tz'uhuum chikiwach tinamit, eh xojkikoj pantz'ilom chi komajaa' ta nkiq'at q'orik 
chi qanaah mi korik chi wilik qamahk oon ma' xta qamahk. Eh yu'naak qohkaaj 
kesam reje pantz'ilom panke'lik. Ra'j xti ma' ruyeew ta riib' re'. Ko kichaloq wo' 
peet q'atal q'orik re' re' chi qehteesjiik, kora'j nee qoh elik re', inki. 

38Re' taqe polisía xi chalik chi taqarik aha' wilik i xq'orarik reje keh ruum i Pablo, 
i Silas, xponik kiq'or keh q'atal q'orik, noq xkib'iraj chi aj Roma taqe winaq re' re', 
xchalik kiyo'jiik. 

39Eh re' taqe i q'atal q'orik xiooj chupahqaljiik kuyb'al kimahk reh i Pablo, i Silas, 
chi riij i xkian. Eh xkesaj taqe pantz'ilom, xkipahqaaj otob'il keh chi kieloq reje 
chupaam i tinamit re' re'. 

40Eh noq xi elik reje pantz'ilom i Pablo, i Silas, xiooj wo' chik parupaat i Lidia. Eh 
ar xkimol kiib' kuuk' taqe aj nimaneel, noq kiye'em chik rukowiil kik'ux, xi elik 
reje ar. 

Hech 17 

Re' yojoj k'uxliis xwihik ar Tesalónica 

1Noq xiooj reje i Pablo, i Silas, ki-ik'ik ponoq Anfípolis je' wo' Apolonia, xi ponik 
Tesalónica. Ar wilik jinaj i paat inkiloq'ej wii' i Dios taqe aj judío. 

2Eh re' Pablo ixib' hi'limb'al q'iij xponik chulooq'jiik i Dios chupaam i paat re' re', 
je' wo' rukab' i okrinaq wii'. Xuwech'uj taqe i aj judío. 

3Eh xuq'or keh chi tz'ihb'amaj chaloq panhuuj chi xkanteesjik i Cristo, eh chi 
xwuktik wo' chik chi k'achlik wach. Je' wili i xuq'or keh: Re' i Jesús i k'ahchi' 
nuq'orom rib'iral taq aweh i hat, re' wo' i Cristo, inki. 

4Ruum i xuq'or i Pablo, wilik i aj judío xkinimaj i QaJaaw xkian jinaj wach kik'ux 
ruuk' i Pablo, i Silas. Eh ma' k'isiin wo' taqe i aj griego re' ruuk' inkiloq'ej i Dios 
xinimanik reh i QaJaaw Jesucristo, wilik wo' taqe ixoq nimaq wach kina'ojb'al 
xinimanik reh. 

5Eh re' taqe aj judío ma' xinimanik taj xchalik kik'aah, xkimol wach i winaq yiib' 
wach kina'ojb'al, re' ruuk' taqe xa sub'ul q'iij, reh chi xkiyoj ruk'ux i tinamit. 
Xkimin i koq kiib' parupaat aj nimaneel, Jason rub'ihnaal, chusik'ariik i Pablo, i 
Silas, reh i kehteesjiik chaloq, eh naa naq kiq'asam pan kiq'ab' i tinamit. 

6Noq xkilow chi ma' xkireq ta ar i Pablo, i Silas, re' Jason, eh wilik taqe aj 
nimaneel xkiqerej reje haa' chikiwach i q'atal q'orik chupaam i tinamit re' re'. Eh 
xak'erik chik kichii' chuq'orariik chi je' wili: Re' Pablo, i Silas k'ahchi' cho kiyojom 
ruk'ux i tinamit, eh xik'u'loq ayu' chub'aan. 

7Eh re' Jason wili xuk'ul parupaat ki'ib' chi winaq re' re'. Chi kunchelaal i re' 
k'ahchi' kesam rajaawriik i k'uhb'aal ye'ooj ree ajaab'ees aj Roma, ruum re' keh 
k'ahchi' kiq'orom chi jinaj chik i reey wilik, Jesús rub'ihnaal inki taqe i koq. 

8Noq xkib'iraj i tinamit je' wo' taqe q'atal q'orik chi xkitoq'aa' kichoqem kiib' chi 
riij. 

9Eh re' Jason, re' taqe ruch'ihil k'ih laj tumiin i xkikanaa' cho chi kijilow 
chikiwach i q'atal q'orik, xa je' re' noq xioq'tesjik chaloq. 

Re' Pablo, i Silas, xiooj k'oloq Berea 

10Noq xkilow aj nimaneel chi je' re' i xk'ularik, eh johtel aq'ab'-oq chik xkitaq'aaj 
reje chi jumehq'iil i Pablo, i Silas, kopan tinamit Berea. Xa re' wach xi ponik ar, 
xiooj chupaam i paat inkiloq'ej wii' Dios taqe aj judío. 

11Eh re' taqe aj judío wilkeeb' ar Berea, q'e' atoob' wach kik'ux chikiwach i aj 
Tesalónica: Chu'nchel kik'ux xkib'iraj i ruk'uhb'aal i Dios, eh rajlaal q'iij inkitijej 
riij i ruq'oral i Dios tz'ihb'amaj pan santo laj huuj, i lb'al reh mi eliik wach ruuk' i 
k'ahchi' ruq'orariik keh ruum i Pablo. 

12Eh k'ih taqe i xkinimaj i QaJaaw Jesucristo chi kixilak. Eh k'ih wo' taqe i aj 
griego, chi ixoq chi winaq nimaq wach kina'ojb'al, xkinimaj i QaJaaw. 

13Eh noq xkib'iraj aj judío wilkeeb' Tesalónica chi re' Pablo ar chik Berea k'ahchi' 
ruq'orom i ruk'uhb'aal i Dios, xiooj ar eh xkitoq'aa' ruyojariik kik'ux i tinamit. 

14Eh re' taqe i aj nimaneel, jumehq'iil xkitaq'aaj reje Pablo ruch'ihil kiib' ixib' taqe 
aj nimaneel pan tz'a'laj yuuq' chii' palaw. Eh re' Silas re' i Timoteo koxikahnik 
kahnoq Berea. 

15Re' taqe aj nimaneel ki uhch'ihlinik ree Pablo xiooj chukanab'jiik ko Atenas. 
Noq xi sutinik cho Berea taqe kamanoom re' re', xq'orarik cho rukorkiil keh ruum 
i Pablo chi naa kiq'orom reh i Silas ruch'ihil i Timoteo chi ki-ohoq chureqariik chi 
jumehq'iil ar Atenas. 

Re' Pablo Atenas chik wilik 

16Eh re' Pablo, noq k'ahchi' ruy-eem i Silas, i Timoteo pan tinamit Atenas, ma' 
k'isiin ta xchalik ruti'kiil ruk'ux noq xrilow chi ma' k'isa tiyoox i wilkeeb' ar. 

17Ruum i re', inkiwech'uj kiib' kuuk' i aj judío chupaam i paat inkiloq'ej wii' i 
Dios, je' wo' kuuk' ma' re' ta taqe aj judío kiloq'inik reh i Dios, eh rajlaal q'iij 
inkiwech'uj kiib' chi riij taqe re' pan k'aayb'al. 

18Wilik taqe aj epikúreo, aj estóikos, aj na'ojb'al taqe xkiwech'um i Pablo. Wilik 
keh xiq'orik reh chi je' wili: ¿Chaaj wo' raaj ruq'orom i ruq'or qeh i xa aj k'utaaj 
wili? inki taqe. Eh wilik i xiq'orik chi je' wili: Re' winaq wili, je' cho tokoom chik 
tiyoox i ruq'or rib'iral, inki taqe, ruum re' Pablo xuq'or keh i ak' k'uhb'aal, re' i 
xk'ulik ruyeew i QaJaaw Jesús, eh xuq'or wo' keh chi re' taqe kamnaq kiwuktik 
wo' chik chaloq chi k'achlik kiwach. 

19Ruum i re', xkik'am reje Pablo chinaah i yuuq', Areópago, ar xkipech'uj reh chi 
je' wili: ¿Mi neeruyee riib' chi neenqanab'eej i hoj i ak' k'uhb'aal inaq'or? 

20ruum re' taqe inaq'or qee hat, xti ma' qib'iram ta chi jumpech. Re' hoj inqaaj chi 
neenach'ob' rub'ehel qeh chib'ih raaj ruq'orom chu'nchel i re', inki taqe reh. 

21Je' re' i pech'inik xkian ree Pablo, ruum chu'nchel i aj Atenas taqe tokoom 
tinamit patim taqe ar, xa re' chik inkicham wii' kiib' chi rib'irjiik chi ruk'utjiik 
taqe i kore' inkib'iraj reje. 

22Eh re' i Pablo xupab'aa' johtoq riib' chikiwach i kimolom kiib' ar Areópago, je' 
wili i xuq'or keh: Hat taq aj Atenas, ruuk' chu'nchel taq i na a'n, inwilow i hin chi 
q'e' taq hat aj nimaneel i na a'n awiib', 

23ruum re' hin, xik'ik taqe wilow paam i ye'aab' inaloq'ej taq wii' taqe tiyoox. Eh 
wilik xik'ik nureq wii' wach artaal chi tz'ihb'amaj taqe q'orik, i ruq'or chi je' wili: 
Re' Dios ma' eht'alimaj ta wach, inki. Korik chi re' Dios re' re' taq inaloq'ej i hat 
chi ma' aweht'al ta taq wach, re' aj re' i Dios re' re' i nuq'or taq rib'iral awee hin. 

24Re' i Dios i xyej-anik reh i wach ak'al, je' wo' chu'nchel chib'ih jariik i wilik wach 
ak'al ehchan reh i taxaaj je' wo' wach ak'al. Ruum aj re', re' reh ma' impatinik ta 
chupaam paat xa kiyej-aniik winaq. 

25Eh re' Dios ma' ruman taj chi chib'ih ta jariik neentoob'jik wii' ruum jino'q i xa 
awach, ruum re' reh inye'wik qeh chi qunchelaal i qak'achariik, i quxlab'al, je' wo' 
chu'nchel i xa chib'ih jariik. 

26Re' reh xa jinaj chi winaq xutoq'aa' cho rutz'uhkrisam wii' chu'nchel i tinamit, 
reh chi naa kipatinik chinaah chu'nchel i wach ak'al. Eh xuq'at wo' cho riij nik' 
najtiil naa kik'achariik. Xuq'at wo' cho riij i kiye'aab' nik' nimaal naa kiwihiik wii' 
i ju'jun seht chi tinamit. 

27Re' Dios je' re' i xub'an, re' naq xraaj i reh chi xsik'arik ta kuum i tinamit re' re', 
reh chi ma' k'axik ta naq noq xkireq, atoob' ta re' Dios xti korik wo' hoq chi ma' 
najt ta wilik quuk' i hoj chi qaju'junaal, 

28ruum re' hoj, xa ruum i Dios k'achalkooj, qoh k'uyu'jik, k'acharik inqa a'n. Je' 
rukab' i kiq'orom chaloq ju'jun i aj tz'uyineel taq chaxilak je' wili i xkiq'or: Re' hoj, 
hoj rak'uun rixq'uun i Dios pan taxaaj, inki taqe. 

29Eh wila' re' hoj korik chi hoj rak'uun rixq'uun i Dios pan taxaaj, ma' ruyee ta 
riib' chi neen qakapaaj chi re' Dios i je' ruwii' jino'q tiyoox oro, tiyoox plata, 
tiyoox ab'aj xa kiyej-aniik winaq re' q'oreel nik' wach ruwii' inkaaj kiyejaam i keh 
pankik'ux. 

30Re' Dios najtir cho q'iij xukuy kimahk i tinamit ruuk' i kisahchel laj na'ojb'al. 
Raaj yu'naak k'ahchi' ruq'orom keh i tinamit wilkeeb' wach ak'al chi kiyot' i 
kik'ux chi riij i kimahk, eh chi xa re' chik i reh neenkinimaj, 

31ruum re' Dios rupab'aam chik ruq'ijil jaruuj i rub'an i q'ataj q'orik chikinaah i 
tinamit. Eh jinaj i winaq rusik'im cho wach chub'anariik, re' wili xuk'uhtaaj chik 
chikiwach i tinamit noq xruksaj wo' chik chaloq chi k'achlik wach, inki i Pablo. 

32Noq xkib'iraj i tinamit chi naa wo' chik kiwuktiik chaloq kamnaq chi k'achlik 
kiwach, xkikaqse'laaj i koq i Pablo, eh wilik i xiq'orik reh chi je' wili: Re' naq'or re' 
re' ka'cha q'or chik qeh pan junriim, inki taqe reh. 

33Eh noq xrib'iraj chi je' re' i Pablo, xukanaa' taqe kahnoq. 

34Eh wilik wo' taqe i aj Areópago kimolom kiib' ar xkinimaj i Jesús. Xokik chi 
nimanik i winaq, Dionisio rub'ihnaal. Eh xokik wo' chi nimanik ixoq, Dámaris 
rub'ihnaal, wilik wo' chik taqe i tokoom xi okik chi nimanik. 

Hech 18 

Re' Pablo xokik chi patinik ar Corinto 

1Chi riij i wili, re' Pablo xelik reje Atenas, Corinto chik xooj. 

2Ar xponik rureq jinaj i winaq aj judío, Aquila rub'ihnaal, aj Ponto, ruch'ihil i 
Priscila i rehk'een, komajaa' ta najtir kielik chaloq i Italia. Xi elik cho ar, ruum re' 
ajaab'ees Italia, Claudio rub'ihnaal, xuq'or keh chu'nchel i aj judío chi kieloq reje 
Roma. Eh re' Pablo xooj chi kiq'orob'jiik noq xooj k'oloq ar, 

3eh xkahnik chee Pablo kuuk'. Ar xutoq'aa' i koq kamanik, ruum inchol wo' reh i 
kamanik inki a'n i keh, kemeel taqe piim laj itz'ihy, re' ruuk' inokik chi kok' paat. 

4Eh re' Pablo rajlaal hi'limb'al q'iij inooj chupaam i paat inkiloq'ej wii' i Dios. Ar 
xuq'or keh i aj Judío, i aj griego chi kinimaj i Jesús. 

5Noq xi elik cho Macedonia i Silas, i Timoteo, ar chik xiooj Corinto, ar xponik 
kireq i Pablo. Eh xa ruyeew chik ruk'ux chi ruq'orariik i ak' k'uhb'aal. Eh xuq'or 
wo' keh i aj judío chi re' Jesús re' wo' i Cristo, i q'orooj cho rib'iral chi naa 
ruk'uliik. 

6Eh re' keh xkixow wach, eh xkib'aj i Pablo ruum i xuq'or. Re' reh, xukihraaj wach 
i ruso', je' wili i xuq'or keh: Xa panak'ux taq chik i hat chi naa taq aye'em awiib' 
panti' k'axik ruum taq amahk. Re' hin ma' nee ta chik taq tiwihqleej. Yu'naak 
kuuk' chik i ma' re' ta taqe aj judío naa wojiik chuq'orariik i ak' k'uhb'aal inki. 

7Eh noq xelik reje i Pablo chupaam i paat inkiloq'ej wii' i Dios, xooj parupaat jinaj 
i winaq, Justo rub'ihnaal. Re' reh i ruloq'ej i Dios eh xama' najt ta wo' ar wilik i 
rupaat. 

8Eh re' Crispo k'amal b'eeh chupaam i paat inlooq'jik wii' Dios, xunimaj i QaJaaw 
Jesús, je' wo' chu'nchel i awach reh parupaat. Eh ma' k'isiin i aj Corinto xi-
ib'irinik reh i ruk'uhb'aal i QaJaaw Jesús, eh xkinimaj wo' hoq, xqahteesjik kihaa'. 

9Eh pan jinaj chaq'ab', re' QaJaaw Jesús je' wili i xuq'or reh i Pablo parusaq wiriik: 
Matyo'jik, cha chop ak'ux chuq'orariik i nuk'uhb'aal, 

10ruum re' hin wilkiin awuuk'. Ma' awach ta naa rub'anariik ti' k'axik aweh. 
Inwaaj la' chi nee naq'or i nuk'uhb'aal ayu', ruum ma' k'isiin taqe naakinimaniik 
weh chupaam i tinamit wili, inki. 

11Re' Pablo jinaj chik haab' ruuk' waqiib' poh xkahnik ar Corinto chuq'orariik i 
ruk'uhb'aal i Dios keh i tinamit wilkeeb' ar. 

12Eh noq re' i winaq, Galión rub'ihnaal, wilik chi q'atal q'orik paruyuq'ul i Acaya, 
re' taqe aj judío xkimol cho kiib' chi rixowjiik wach i Pablo xkik'am reje pan 
q'atb'al q'orik, 

13eh je' wili i xkiq'or i koq: Jaaw, re' winaq wili k'ahchi' taqe ruminim chupaam i 
tinamit chi naa kiloq'em i Dios. Xa re' la', ma' eliik ta wach ruuk' i ruq'or i najtir 
k'uhb'aal, inki taqe. 

14Re' Pablo xanaa naq chik ruq'oriik i koq, noq xuq'or i Galión chi je' wili keh i aj 
judío: Yohb'aal ta wach i ru mahk i winaq wili oon kaansanik taj i xub'an, re' hin 
rub'ehel naq chi neenb'iraj taq aweh inapahqaaj taq chi riij. 

15Xa chi riij i taqe i q'orik, xa chi riij taqe b'ihnaal, xa chi riij taq aak'uhb'aal i hat 
tiwolik. Re' re' cha yejaa' taq wach i hat cha wib'il awiib', re' hin ma' nee ta numin 
wiib' chi q'ataj q'orik chi riij taqe re', inki. 

16Eh re' q'atal q'orik xresaj taqe cho ar i aj judío. 

17Noq xkilow chi je' re', junokiik taqe chuchopariik i Sóstenes nim wach k'amal 
b'eeh chupaam i paat inlooq'jik wii' Dios. Eh xa ar wo' chuwach i q'atb'al q'orik 
kiq'ojib'eej, re' Galión xama' xta wo' xraaj reh. 

18Re' Pablo ko k'ih q'iij xkahnik ar Corinto. Eh noq xooj xuch'aq taqe kahnoq i 
hermano. Eh ruch'ihil i qatuu Priscila ruch'ihil i qajaa ma' Aquila noq xooj reje 
pan barco reh ojik Siria. Re' Pablo, ar Cencrea xuset' kahnoq chu'nchel rismaal i 
naah ree runimjiik i ruq'orom chaloq chi naa rub'anam. 

19Eh noq xi ponik Éfeso, re' Pablo xukanaa' taqe kahnoq i ki'ib' chi ruch'ihil. Eh 
re' reh xooj chupaam i paat inlooq'jik wii' i Dios ar xuk'uhb'alej taqe i aj judío. 

20Re' keh xkipahqaaj otob'il ree Pablo chi kahnoq jarub'-oq q'iij kuuk' ar, eh re' 
reh ma' xuk'ulaa' ta keh. 

21Xuch'aq taqe kahnoq noq xelik reje kuuk', je' wili i xuq'or keh: Wila' xraaj i Dios, 
naa wo' chik nuk'uliik taq cha wilariik pan junriim, inki. Chi riij i re', xukoj reje 
riib' pan barco i Pablo noq xelik reje Éfeso. 

22Eh noq xqajik pan barco i Pablo Cesarea, xooj Jerusaleem chuye'ariik rusuqkiil 
kik'ux taqe aj nimaneel wilkeeb' ar. Chi riij i re', xooj Antioquía. 

23K'ihlaj q'iij-oq chik rokiik Antioquía i Pablo, noq xooj rub'ehuj paam chi 
ju'junaal ye'aab' paruyuq'ul i Galacia je' wo' taqe ye'aab' paruyuq'ul i Frigia, reh i 
ruye'ariik rukowiil kik'ux taqe aj nimaneel wilkeeb' ar. 

Re' noq xooj k'oloq i Apolos Éfeso chuq'orariik i ruk'uhb'aal i Dios 

24Chupaam i q'iij re' re', xooj k'oloq Éfeso jinaj i aj Judío Apolos rub'ihnaal, 
Alejandría inchalik. Re' reh xti nchol k'uhb'alinik eh reht'al chi korik i ruk'uhb'aal 
i Dios tz'ihb'amaj pan santo laj huuj. 

25Re' reh k'uhtamaj reh chi korik i rub'eeh i QaJaaw. Eh nik' nimaal i reht'al chi 
riij i xk'ulik ruk'uhtaaj i Jesús, chu'nchel ruk'ux i ruq'or, t'anlik wach i ruq'orariik 
i rub'an. Atoob' ta xa re' i qasanik ha' xub'an i Juan ruuk' ha' reht'al ma' reht'al taj 
i qasanik ha' i rub'an i Santolaj Uxlab'al. 

26Re' Apolos ma' xyo'jik ta chuq'orariik i ruk'uhb'aal i QaJaaw chupaam i paat 
inlooq'jik wii' i Dios. Eh noq xkirib'iraj i Priscila, i Aquila, i xuq'or i Apolos, xkesaj 
reje chi rutkeel xkich'ob' rub'ehel reh chi korik nik' wach i ruq'or i ruk'uhb'aal i 
QaJaaw Dios naa rub'anam. 

27Noq xuq'or ruk'ux i Apolos chi naa rojiik Acaya, xye'arik reje rukowiil ruk'ux 
kuum i aj nimaneel. Eh re' keh xkitz'ihb'aaj reje jinaj i huuj keh i aj nimaneel 
wilkeeb' Acaya xkiq'or reje chi kik'ul cho panotob'il i Apolos. Noq xponik Acaya, 
xutoob'eej taqe awach i xa ruuk' i rotob'il i Dios xinimanik. 

28Re' Apolos xuchop ruk'ux chi kik'uhb'aljiik i aj judío ma' kinimanik ta reh i 
Jesús. Eh pan santo laj huuj k'ahchi' rilom noq xuq'or keh chi re' Jesús re' wo' i 
Cristo, i q'orooj cho rib'iral chi naa ruk'uliik iloq. 

Hech 19 

Re' Pablo xooj k'oloq Éfeso 

1Noq ko wilik i Apolos pan tinamit Corinto, re' Pablo reh nah taq yuuq' pantaq 
rax chee' xuk'am reje noq xooj Éfeso. Eh k'ih taqe aj nimaneel xponik rureq ar, 

2Re' Pablo xupech'uj keh chi je' wili: ¿Mi xak'ul taq i Santolaj Uxlab'al noq 
xanimaj taq i QaJaaw Jesús? inki. Re' keh je' wili i xkiq'or: Re' hoj ni xata qib'iram 
rib'iral chi wilik i Santolaj Uxlab'al, inki taqe. 

3Eh xupech'uj wo' chik keh chi je' wili: ¿Nik' wach i qasanik ha' taq xak'ulum? 
inki. Eh re' keh je' wili i xkiq'or: Re' qasanik ha' qak'ulum je' rukab' i qasanik ha' 
rub'anam i Juan aj qasan ha', inki taqe. 

4Re' Pablo je' wili i xuq'or keh: Hoo', korik noq re' Juan xuqasaj cho kihaa' i 
xkiyot' kik'ux chi riij i kimahk. Xa re' la', i xuq'or wo' keh chi naa kinimam i k'ulik 
iloq reh chi riij i reh, iraaj ruq'orom chi re' QaJaaw Jesús, inki keh. 

5Noq xkib'iraj chi je' re' i aj nimaneel wilkeeb' Éfeso, xqahteesjik kihaa' 
parub'ihnaal i QaJaaw Jesús. 

6Eh noq xuyeew kab'chel i q'ab' i Pablo wach kinaah, xk'ulik qohoq i Santolaj 
Uxlab'al chikinaah, eh kitoq'aa' q'orik pan tokoom q'orik xkian chik ruq'orariik i 
ruk'uhb'aal i Dios. 

7Eh re' taqe i aj nimaneel re' re', kab'laj chi winaq taqe. 

8Eh re' Pablo ixib' poh ruq'or i ruk'uhb'aal i QaJaaw Jesús chi ma' xta k'isinoq 
ruyo'jiik chupaam i paat inlooq'jik wii' i Dios. Eh i rub'an ruk'utaaj kuuk', xuq'or 
keh nik' wach noq wilik i runimaal rajaawriik i Dios. 

9Eh wilik taqe i xi ib'irinik reh i k'uhb'aal xkikowb'isaj i kánima, ma' xinimanik taj 
xkib'aj i ak' k'uhb'aal chikiwach i tinamit. Eh xrilow chi je' re' i Pablo, xukanaa' 
taqe kahnoq, xuk'am taqe reje aj nimaneel pan jinaj paat rub'an wii' i tijinik jinaj i 
winaq, Tirano rub'ihnaal. Ar xub'an i k'uhb'alinik i Pablo chu'nchel q'iij. 

10Eh je' re' i xub'an chuwach i ki'ib' haab', korehtaal xkib'iraj i ruk'uhb'aal i 
QaJaaw Jesús chu'nchel i patineel wilkeeb' paruyuq'ul i Asia, chi je' taqe aj judío, 
chi je' taqe ma' re' ta aj judío. 

11Eh re' Dios xuyeew rajaawriik i Pablo chub'anariik taqe i nimaq kiwach ma' 
ilooj taj. 

12Ruum i re', wilik pech noq xa re' rusu't, eh xa re' ruso' rukojom chik cho chi riij i 
Pablo, ink'amarik reje keh taqe yowaab', eh inik'tesjik chikinaah. Xa ruuk' taqe 
re' kik'achjik ruuk' i kiyab'ilaal, eh xi elik wo' taqe i ma' tob'laj uxlab'al kuuk' taqe 
i wilik ma' tob'laj uxlab'al kuuk'. 

13Eh wilik taqe aj judío xak'ul kiooj pantaq b'eeh xkaaj naq chi parub'ihnaal i 
Jesús inkesaj i ma' tob'laj uxlab'al kuuk' yowaab'. Eh je' wili i xkiq'or reh taqe ma' 
tob'laj uxlab'al: Eleen taq reje kuuk' i yowaab' parub'ihnaal i Jesús, re' i k'ahchi' 
ruq'orom rib'iral i Pablo, inki taqe. 

14Je' wo' naq wili inki a'n chaloq kiwuqcheel i rak'uun jinaj i aj judío, Esceva 
rub'ihnaal, re' ruuk' i k'amal kib'eeh taqe aj tiij. 

15Eh noq xkaaj naq kesam i ma' tob'laj uxlab'al je' wili i xq'orarik keh ruum: Re' 
hin weht'al wach i Jesús, eh je' wo' hoq i Pablo. Eh re' taq i hat, ma' weht'al ta taq 
awach, ki uchjik. 

16Eh re' winaq i wilik ma' tob'laj uxlab'al ruuk' xukut reje riib' chikinaah i 
xiesanik naq reh i ma' tob'laj uxlab'al. Eh xti xrisaj i ransil noq xub'an keh 
chikuncheel, xuq'ojib'eej taqe xuhopib'eej i kiti'jolal. Eh t'usulkeeb' chik noq xi 
elik reje pampaat. 

17Eh re' xkik'ul re' re', chu'nchel i patim ar Éfeso xi-ib'irinik reh, chi je' taqe aj 
judío, chi je' taqe ma' re' ta aj judío. Eh ma' k'isiin ta noq xiyo'jik. Ruum taqe 
xk'ularik re' re', ma' k'isiin taqe i xiye'wik runimaal wach i QaJaaw Jesús. 

18Eh k'ih wo' taqe i re' ruuk' i kinimam chik i Dios kiooj k'oloq chuq'orariik 
chikiwach i tinamit taqe i yeb'ee wach na'ojb'al kianam chaloq pampeet. 

19Eh ma' k'isiin wo' taqe i kitijem naq cho keh i warinik xkik'am chaloq i kihuuj 
reh warinik, eh xkik'atib'eej wach q'aaq' chikiwach i tinamit. Noq xkib'ir riij i 
tz'aaq i kihuuj re' re', lajeeb' roxk'ahl miil chi tumiin re' ruuk' i plata xooj eloq 
chikiwach. 

20Je' re' noq, xooj rib'iral i ruk'uhb'aal i QaJaaw Jesús xa aha' yuuq' eh xk'utinik 
wo' wach taqe i xub'an ruuk' i rajaawriik. 

21Eh re' Pablo xuchop ruk'ux chi xooj chi kilariik aj nimaneel wilkeeb' Macedonia 
i wilkeeb' Acaya, eh korehtaal xi ponik Jerusaleem. Eh xuq'or chi noq ik'inaq chik 
ar ajwaal wach chi naa rojiik rilom taqe aj nimaneel wilkeeb' Roma. 

22Je' re' noq, re' Pablo xutaq'aaj reje Macedonia ki'ib' keh i ruto'ool, re' Timoteo 
ruch'ihil i Erasto. Eh re' reh ko k'ih q'iij xkahnik kahnoq Asia. 

Re' choqinik iib' xb'aan Éfeso 

23Chupaam chaloq i q'iij re' re', xwihik jinaj runimaal choqinik iib' ar Éfeso chi riij 
i ak' k'uhb'aal. 

24Re' choqinik iib' re' re' xtohq'ik ruum jinaj i winaq, Demetrio rub'ihnaal ch'eyel 
i plata, i ruyejaa' taqe chi kok' paat rujalwaach i rupaat ixoq tiyoox, Diana 
rub'ihnaal, eh k'ih taqe rutoj kikamanik ruuk'. 

25Eh re' Demetrio xumol kiwach i re', xumol wo' kiwach eliik wach i kikamaj 
ruuk', je' wili i xuq'or keh: Hat taq ajaab'ees, aweht'al taq i hat chi ruuk' i qakamaj 
wili inqareq qatumiin. 

26Re' taq i hat inawilow, inab'iraj taq chi re' Pablo k'ahchi' ruq'orom keh i tinamit 
chi re' taqe tiyoox i xa kiyej-aniik winaq ma' re' ta taqe dios. Eh re' i ruq'or re' re', 
ma' k'isiin chik i xinimanik reh. Ma' xata re' ayu' Éfeso k'ahchi' ruq'orom, je' wo' 
re' i xub'an chaloq chupaam i ruyuq'ul i Asia. 

27Re' wili yohb'aal, ruum re' qak'aay naa rojiik sahchoq wach. Eh re' rupaat i 
runimaal wach ixoq tiyoox, Diana, neenooj sahchoq wach. Eh chi je' re', ma' naa 
ta chik ruponiik panaq' wachiis i runimaal wach ixoq tiyoox wili, re' inye'arik 
ruloq'il kuum i tinamit wilkeeb' paruyuq'ul i Asia eh je' wo' kuum chu'nchel i 
tinamit xa aha' yuuq', inki, Demetrio. 

28Noq xkib'iraj i wili taqe tinamit, yohb'aal wach noq xchalik kik'aah, xkik'er 
kichii' chuq'orariik chi je' wili: Nim rajaawriik i qatiyoox Diana i hoj aj Éfeso inki 
taqe. 

29Ruuk' i re', xyoj kik'ux i patineel wilkeeb' ar. Eh junokiik taqe chuchopariik i 
Gayo ruch'ihil i Aristarco. Re' keh aj Macedonia taqe, re' i ki uhch'ihlinik ree 
Pablo. Eh xiqerjik reje kuum i aj Éfeso. 

30Re' Pablo xraaj naq i koq okik chi kiq'orob'jiik i tinamit. Eh re' taqe aj nimaneel 
ma' xkiyeew ta q'ab' reh chi xokik i koq ar. 

31Eh wilik wo' chi kixilak taqe q'atal q'orik wilkeeb' cho paruyuq'ul i Asia, re' 
ruuk' taqe ramigo i Pablo, xkitaq'aaj cho ruq'orariik reh chi ma' ruk'ul ta chi 
neerumin i koq riib' ar. 

32Eh chi kixilak i tinamit kimolom kiib' ar, xa reh reh wach inkik'er wii' kichii', 
ruum re' i tinamit sahchinaq kik'ux. Eh re' i ruk'ihaal ni xata keht'al chib'ih aj 
chaj-iij kimolom kiib'. 

33Eh k'ih i k'amal kib'eeh i aj Judío ximihnanik cho reh i Alejandro, reh chi xik'ik 
cho chikiwach, eh chi naa rilom i k'ahchi' ruk'ulariik. Re' Alejandro xub'an reje i 
q'ab', reh chi neenkimay choqik i tinamit, ruum re' reh xraaj naq rub'anam 
ruk'utaaj kuuk', chi kiko'liik aj Judío re' re'. 

34Raaj noq xkireq chi riij i tinamit chi re' Alejandro aj judío wo' i reh, ki'ib' naa 
ora xkik'er kichii' chi kunchelaal chuq'orariik chi je' wili: Nim rajaawriik i 
qatiyoox Artemisa i hoj aj Éfeso inki taqe. 

35Eh re' i aj tz'ihb' wilik ar, je' wili xuq'or noq xuq'il taqe ruuk' i choqik xkian: Hat 
taq aj ayu' Éfeso, re' taq i hat aweht'al taq chi chu'nchel i tinamit kieht'alinik reh 
chi wach naah i qatinamiit ayu' kanlik i rucha'jaljiik i rupaat i qa-ixoq tiyoox 
Diana i b'ih xiik' naah nimaal wach, je' wo' rucha'jaljiik i rujalwaach i q'ehb'inaq 
cho pan taxaaj. 

36Re' wili ma' awach ta nee nq'orik chi ma' korik taj. Je' re' noq, chamay taq i 
choqik i hat. Ma' awach taq ayeew panti' k'axik chi ma' akapaam ta taq riij chi 
korik chib'ih taq i na a'nam, 

37ruum re' taqe winaq wili i xak'am taq cho ayu', ma' xtaj i yiib' wach kianam 
chupaam i rupaat i qatiyoox, eh ma' kib'ajam ta wo' chaloq i qa-ixoq tiyoox. 

38Eh wila' re' Demetrio ruch'ihil i kikamanik ruuk' wilik i xmahkunik chikiwach, 
inkaaj kijalam, wilkeeb' taqe q'atal q'orik ar ohoq kiq'or, eh chi kiju'junaal 
neenkiyejaa' wach ar chib'ih jariik i kik'axkiil. 

39Eh wila' re' taq i hat ko wilik taq inawaaj apahqaam, kore' chik neen korjik 
wach noq naa rub'aan jino'q chik moloj iib' chi korik. 

40Ruuk' i xk'ularik yu'naak, jinaj yohb'aal wilkooj wii' hoj, ruum nee-oq qoh kikoj 
chi hoj ixowan wach i ajaab'ees. Eh wila' xkipahqaaj qeh chib'ih reet i choqinik 
iib' wili, re' hoj ma' nee ta nqaq'or chib'ih reet, ruum xama' xta rub'ehel noq 
xb'aan i wili, inki. 

41Noq xukohlaaj ruq'orariik taqe re' i aj tz'ihb', xuch'aq taqe reje i tinamit 
kimolom kiib' ar. 

Hech 20 

Re' Pablo xooj Macedonia xooj wo' Grecia 

1Noq xkikohlaaj choqik i tinamit re' re', re' Pablo xutaq'aaj kiyuq'ub'jiik taqe aj 
nimaneel reh i kik'uhb'aljiik, ye'b'al rukowiil kik'ux. Eh xuch'aq taqe kahnoq xooj 
Macedonia. 

2Eh re' i Pablo, xub'ehuj paam taqe ye'aab'. Eh xuk'uhb'alej taqe i aj nimaneel 
wilkeeb' ar chi, ye'b'al rukowiil kik'ux, eh xponik Grecia. 

3Eh noq ixib' chik poh rokiik ar i Pablo, nanaq rokiik reje pan barco ree ojik Siria. 
Noq xrib'iraj chi wilik taqe aj judío k'ahchi' ruq'atwik reh pamb'eeh, xuchop reje 
ruk'ux chi xooj chi rooq, xik'ik wo' chik reje ruka'peech Macedonia. 

4Re' taqe xihuch'ihlinik reje reh i Pablo je' wili i kib'ihnaal: Re' Sópater, i rak'uun i 
Pirro, aj Berea re' Aristarco, eh re' i Segundo, aj Tesalónica, eh re' Gayo, aj Derbe 
re' i Timoteo eh re' taqe ki'ib' chi aj i Asia, re' i Tíquico, eh re' i Trófimo. 

5Eh re' keh xiooj chi peet b'eeh chi qawach, ar xojkuy-eej ponoq pan tinamit 
Troas. 

6Re' hoj ko xojkahnik Filipo chi rik'teesjiik i runinq'ijiik i elik chaloq Egipto, re' 
noq ink'uxarik i kaxlanwi'k ma' xta ch'amb'esb'al reh. Chi riij re' Pan barco 
xojokik reje, paroo' q'iij xqak'ul qiib' kuuk' taqe i quch'ihil ar Troas eh wuquub' 
q'iij xojwihik ar. 

Re' Pablo xponik rula'eej taqe aj nimaneel Troas 

7Eh pan tominku' chik, xqamol qiib', eh pankomonil xqa a'n qawa' qahaa' ree 
xq'eq. Eh re' Pablo xuk'uhb'alej taqe aj nimaneel wilkeeb' ar. Eh ruum chi xaraaj 
chik wach i rojiik chi junwaar, ko xponik yejal aq'ab' chi kik'uhb'aljiik. 

8Eh ar qamolom qiib' ko paroox ch'iht johtoq i paat parujuntaas paam, re' taqe i 
qoplik wii' i ma' k'isa q'aaq' saqumb'al. 

9Eh ar jinaj i k'ijool, Eutico rub'ihnaal, rutzunaam cho riib' chii' ventana. Eh ruum 
chi najt rooq i k'uhb'alinik xub'an i Pablo, re' reh xchalik rutahka'y. Eh 
parusuqkiil ruwiriik wilik noq xq'ehb'ik cho ko paroox ch'iht i paat, eh kamnaq 
chik noq xkuksaj johtoq. 

10Eh re' Pablo xqajik-lom cho wach ak'al, xuk'utzaa' qohoq riib' chinaah i k'ijool, 
eh xuq'ahcheej, je' wili i xuq'or keh taqe i hermano: Matyo'jik taq k'achlik i k'ijool 
wili, inki. 

11Re' Pablo xjohtik wo' chik paroox ch'iht i paat, xtohq'ik rupuhkaam qeh i 
kaxlanwi'k, xuk'ux wo' ree reh. Chi riij i re', xutoq'aa' wo' chik k'uhb'alinik, ko 
saq'inaq chik xumay xooj reje. 

12Eh re' k'ijool k'achlik chik noq xkik'am reje parupaat, ma' k'isiin ta noq 
xsuuqb'ik kikux. 

Re' Pablo, Troas xelik reje noq xooj Mileto 

13Eh re' hoj xoj-ooj chi peet b'eeh chuwach i Pablo, pan barco xoj okik reje noq 
xoj-ooj pan tinamit Asón. Ar xik'ik ponoq qak'am i Pablo, je' rukab' i xuq'or qeh, 
ruum re' reh chi rooq xooj. 

14Noq xqak'ul qiib' ruuk' i Pablo ar Asón, xokik i koq quuk' pan barco, eh quch'ihil 
chik noq xoj-ooj pan tinamit Mitilene. 

15Noq xoj elik reje Asón chi junwaar, xoj ik'ik reje ma' najt ta chuwach i ye'aab' 
sutimaj riij chi palaw, Quío rub'ihnaal. Parukab' q'iij chik xoj ponik chupaam i 
ye'aab' Samos, re' i kik'ulik sutinoq wii' barco. Eh ixib' q'iij xoj b'ehik reje, noq xoj 
ponik Mileto. 

16Re' Pablo ma' xraaj ta ojik Éfeso re' xraaj i reh chi ma' q'e' ta najt xucham riib' 
ar i Asia. Re' reh xraaj wach i ponik chi jumehq'iil Jerusaleem, reh chi wilik chik 
ar chupaam i ru ninq'iij i Pentecostes. 

Re' Pablo xukoj kina'ojb'al i k'amal kib'eeh i aj nimaneel wilkeeb' Éfeso 

17Noq ko wilkooj ar Mileto, re' Pablo xutaq'aaj kik'amariik k'amal kib'eeh i 
komoon aj nimaneel wilkeeb' cho ar Éfeso. 

18Eh noq xi ponik ruuk', je' wili xuq'or keh: Re' taq i hat aweht'al taq nik' wach i 
nuna'ojb'al nuk'uhtaam taq chawach pampeet q'iij noq xinwihik taq chaxilak ayu' 
Asia. 

19Eh ruuk' loch'ik xnub'an i rukamaj i QaJaaw eh ruuk' i ma' k'isa oq'ik. Eh ma' 
k'isiin wo' taqe i pajarik xnuk'ul chub'aan, ruum wilik naq taqe i aj judío xkaaj 
kianam weh 

20Eh ni xata ruum taqe re' xnukanaa' taq, ak'uhb'aaljiik, ruum weht'al chi toob'al 
taq aweh. Xatnuk'uhb'alej la' taq chikiwach i tinamit eh je' wo' taq panapaat. 

21Re' hin nuq'orom keh i aj judío, keh ma' re' ta taqe aj judío, chi koruman chi 
naakiyot'om i kik'ux chi riij i kimahk, eh chi kinimaj i Dios parub'ihnaal i QaJaaw 
Jesús. 

22Yu'naak i hin naa kiin ruk'amam reje i Santolaj Uxlab'al Jerusaleem, eh ma' 
weht'al taj chib'ih jariik i naa rub'aan weh ar. 

23Xa re' wo' weht'al i hin chi xa aha' pantaq tinamit kinik'ik wii', i ruq'or weh i 
Santolaj Uxlab'al chi naa nukojariik pantz'ilom eh chi ma' k'isa ti' k'axik i naa 
rub'aan weh. 

24Ma' kinqajik ta kapeew ruum, eh ni xata re' i nuk'achariik inuketelaaj wach. 
Inwaaj la' chi korehtaal inukohlaaj wach i kamanik, reh chi neenub'an i rukamaj i 
QaJaaw Jesús, re' i ruq'orariik i ak' k'uhb'aal, re' i ruk'axb'al i Dios. 

25Eh yu'naak i hin weht'al chi ma' jino'q chik taq chaxilak i hat naa rilwiik 
nuwach ayu' wach ak'al nik' taq ak'ihaal i xik'ik nuq'or rukorkiil taq aweh i 
runimaal rajaawriik i Dios. 

26Ruum aj re', i nuq'or taq aweh yu'naak chi ma' re' ta chik numahk i hin wila' 
awach taq aweh i xuq'eb' riib' pamahk chuwach i Dios, 

27ruum re' hin nuq'orom taq chaaweh chu'nchel i ruyejaam cho wach i Dios chi 
naa rub'anam taq chaa wuuk'. 

28Je' re' noq, chawik'raaj taq awiib' i hat, eh chawik'raaj wo' taqe i aj nimaneel 
eliik taq chayeew rukowiil kik'ux, ruum re' i Santolaj Uxlab'al xpaab'anik taq 
chaaweh chi kicha'jaljiik taqe i kinimanik ree Dios. Re' taqe i xuko'leej i QaJaaw 
Jesús ruuk' i rukik'eel. 

29Re' hin weht'al chi na' kineloq reje ayu', wilik taqe i naa kik'uliik iloq je' taqe 
josq'laj xojb' naa naq kaajwaam kisacham wach taqe i komoon aj nimaneel. 

30Eh wilik nare' wo' taq chaxilak i hat i naa kitoq'aam k'uhtanik chukuj q'orik xa 
re' nkaaj i keh chi naakitahqaljiik kuum taqe aj nimaneel. 

31Re' taq i hat, maayeew taq awiib' chi jot'arik. K'oloq taq panak'ux, noq xinwihik 
taq chaawuuk' chuwach ixib' haab', chi q'iij chi aq'ab' taq xatnuk'uhb'alej, ruuk' 
ooq'ik. 

32Yu'naak taq i hat hermano, naa taq kaat nukanaam pan q'ab' i Dios, pan q'ab' i 
ruk'uhb'aal qohruk'ax wii'. Re' wilik rajaawriik chuye'ariik rukowiil taq ak'ux, je' 
wo' chuye'ariik taq akooch kuuk' i rusik'im cho kiwach. 

33Re' hin ma' awach taj i nuk'ax cho wach rutumiin ni xata ruso' chi wee hin ta 
nwaaj chi riij. 

34Aweht'al la' taq i hat chi re' hin xinkamanik cho ruuk' nuq'ab' chusik'ariik 
ik'tesb'al reh i ju'jun chi q'iij, je' wo' i xkik'saj wii' i q'iij i xihuch'ihlinik weh 
parukamaj i QaJaaw. 

35Re' hin xnuk'uhtaaj taq chaaweh chi je' re' i kamanik iraaj b'anarik, reh chi 
neenqa a'n kitoob'jiik i ma' xta wilik keh. K'oloq taq panak'ux i ruq'orom i 
QaJaaw Jesús chi je' wili: Xiik' naah chihojal i ruye'ariik chuwach i ruk'ulariik, 
inki, inki Pablo. 

36Eh noq xukohlaaj ruq'orariik i Pablo taqe wili, xuxuk'aa' qohoq riib' xub'an 
rutiij kuuk' chi kunchelaal i re'. 

37Eh re' keh xkitoq'aa' ma' k'isa oq'ik, xkiq'ahcheej chi ralaq i Pablo, xkitz'ub' i 
wach. 

38Eh ma' k'isiin ta xtib'ik kik'ux, ruum i xq'orarik keh ruum i Pablo chi ma' naa ta 
chik kilom wach chi jumpech. Eh chi riij i re', xooj kikanaa' chii' palaw, je' wo' 
taqe i ruch'ihil, xi okik reje pan barco. 

Hech 21 

Re' noq xooj wo' chik i Pablo Jerusaleem 

1Noq xqakanaa' taqe kahnoq i hermano, re' hoj xqakoj reje qiib' pan barco xoj-ooj 
chupaam i ye'aab' Cos. Eh parukab' q'iij xoj ponik chupaam i ye'aab', Rodas. Chi 
riij i re' xoj ponik chii' palaw Pátara. 

2Ar Pátara xqareq jinaj i barco ojik i rub'an paruyuq'ul i Fenicia xqakoj reje qiib' 
chupaam eh xoj-ooj. 

3Noq k'ahchi' qik'iik nah palaw, pan qatz'eet xik'ik qakanaa' i ye'aab', Chipre. 
Ruum re' hoj chi korik xoj-ooj Siria. Eh wilik i rihq i barco, xik'ik rukanaa' chii' 
palaw Tiro, eh re' hoj ar xoj qajik. 

4Eh wilik taqe aj nimaneel xqareq ar, wuquub' q'iij xojkahnik kuuk'. Re' keh 
xkiq'or reh i Pablo chi ma' ruk'ul ta chi nenooj Jerusaleem, ruum xq'orarik keh 
ruum i Santolaj Uxlab'al chi naa rub'aan ti' k'axik reh ar. 

5Eh noq xqakohlaaj i wuquub' q'iij chi wihik ar, xoj elik reje. Re' taqe aj nimaneel, 
kuch'ihil kehk'een, kiha'lak'uun, xiooj chi qakanab'jiik ko chi riij i tinamit. Eh noq 
chii' palaw chik wilkooj xqaxuk'aa' qohoq qiib' ar chi tiij kuuk'. 

6Chi riij i re', xqach'aq taqe kahnoq, eh xoj johtik reje pan barco. Eh re' keh xi 
sutinik wo' chik cho pankipaat. 

7Noq xoj elik reje pan tinamit Tiro, ko ar xqakanaa' i b'ehik nah palaw pan 
tinamit Tolemaida. Eh xqayeew rusuqkiil kik'ux i aj nimaneel wilkeeb' ar, eh jinaj 
q'iij xojwihik kuuk'. 

8Parukab' q'iij xoj elik reje Tolemaida, xoj ponik Cesarea, xoj ooj parupaat i 
Felipe. Re' reh q'orol rib'iral i ruk'uhb'aal i QaJaaw Jesús, eh re' ruuk' i jinaj keh i 
wuquub' chi to'ool keh raj tahqaneel i QaJaaw Jesús. 

9Re' Felipe re' re' kijib' i rukok' q'ah xooq wilik komajaa' chi kib'ahiil, q'orol 
ruq'oral i Dios taqe. 

10Eh k'ih chik q'iij qokiik ar, noq xooj k'oloq ar jinaj i winaq, Agabo rub'ihnaal, 
jalal ruq'oral i Dios, paruyuq'ul i Judea inchalik. 

11Noq xooj k'oloq quuk', xuchop i b'ak'b'al paam i Pablo, xub'ak' i rooq q'ab' chi 
reh, eh je' wili xuq'or: Re' Santolaj Uxlab'al xuq'or weh chi re' taqe aj judío je' wili 
rub'ak'ariik wach naa kianam ar Jerusaleem i ehchan ree b'ak'b'al wili. Eh naa 
kiq'asam pan kiq'ab' i aj Roma, inki. 

12Noq xqib'iraj i q'orik wili, i hoj i qoh-uhch'ihlinik reh, eh je' wo' taqe aj 
nimaneel wilkeeb' Cesarea, toq' toq' naq xqa a'n ree Pablo chi manooj 
Jerusaleem. 

13Eh re' i Pablo, je' wili xuq'or qeh: ¿Chib'ih reet noq tioq'ik taq i hat i nayeew taq 
ruti'kiil nuk'ux? Re' hin ma' xata re' i rubak'ariik nuwach neenuk'ulaa', nee la' 
wo' inuk'ulaa' chi nee kinkikansaj ar Jerusaleem ruum i rub'anariik i rukamaj i 
QaJaaw Jesús, inki. 

14Noq xqilow chi ma' xunimaj ta qeh i ruq'ilariik xqa a'n, xqamay ruq'orariik reh, 
xa je' chik wili i xqaq'or reh: Chub'an wo' pee chaawuuk' re' i QaJaaw i aha' wilik 
raaj i reh, qohki reh. 

15Chi riij i re', xuyejaa' wo' riib' i Pablo je' wo' hoj eh xoj ooj wo' Jerusaleem. 

16Eh wilik taqe aj nimaneel re' ruuk' i aj Cesarea xiooj haa' chiqiij. Re' keh 
xojkik'am reje chi patal parupaat jinaj i winaq Chipre inchalik, Mnasón 
rub'ihnaal, re' ruuk' i najtir aj nimaneel. 

Re' Pablo xooj chi rula'jiik i Jacobo 

17Noq xoj ponik Jerusaleem, ma' k'isiin ta suq kiil kik'ux taqe i hermano chi 
qak'ulariik. 

18Eh chi junwaar chik, xoj ooj chi riij i Pablo chi rula'jiik i Jacobo. Eh ar wo' 
wilkeeb' chu'nchel k'amal b'eeh chi kixilak i aj nimaneel noq xoj ooj k'oloq. 

19Re' Pablo xuyeew rusuqkiil kik'ux, xutoq'aa' ruk'utjaam keh chi ch'ihtaal taqe i 
xub'an chaloq parub'ihnaal i Dios chi kixilak i ma' re' ta taqe aj judío. 

20Noq xkib'iraj i xq'orarik keh xkiyeew ruloq'il i Dios. Je' wili i xkiq'or reh i Pablo: 
Ma' xta reet i xaq'or, hermano. Xa re' la' xata wo' jarub' miil chi aj judío i 
xinimanik ree Jesús. Eh chi kunchelaal toq' toq' inki a'n chi ajwaal wach chi naa 
runimjiik i ruq'or i najtir k'uhb'aal. 

21Eh xaq'orik keh chi k'ahchi' b'ila' ak'uhtaam keh i aj judío wilkeeb' chi kixilak i 
ma' re' ta taqe aj Judío chi maankinimaj chik i k'uhb'aal ye'ooj ree Moisés. Eh chi 
ma' kota chik ruman chi neenpoch'arik naah i kik'achab' i kok' kak'uun, chi naa 
kikanaam rub'aan hoj okrinaq wii' i hoj, hoj aj Judío. 

22Eh ¿chib'ih jariik ineenqa a'n i hoj? noq neenkinab'eej i tinamit chi xatk'u'loq 
quuk' ayu' yu'naak. 

23Ruum aj re', ma' xta naq reet chi je' wili neena a'n: Kijib' i winaq i wilkeeb' chi 
qaxilak ayu'. Re' keh naa kia'nam i kiq'orom chaloq, re' i ruq'or i najtir k'uhb'aal. 

24Chak'am taqe reje chawiij. Hat-oq taq juntz'ajariik awiib' kuuk', re' keh 
neenset'arik i rismaal i kinaah, je' rukab' i ruq'or i k'uhb'aal re' re'. Eh re' hat 
neetitojwik reh i saach neenkian. Chi je' re', chu'nchel nee kieht'alinik reh chi ma' 
korik taj i xq'orarik keh chawiij. Nee la' inkinimaj chi re' hat i na a'n wo' hoq i 
ruq'or i najtir k'uhb'aal. 

25Eh re' taqe i ma' re' ta aj judío i aj nimaneel chik taqe, xqataq'aaj chik 
ruq'orariik keh panhuuj aha' wilik i ruk'ul qak'ux i hoj: Re' chi ma' toob' ta chi 
neenkik'ux keh i tiwik ye'ooj chi mayiij chikiwach i tiyoox, ni xata re' kik', ni xata 
re' i chikop xa b'iyooj chi kalaq, eh chi manki a'n chik keh i k'oyomal je' rukab' i 
ruq'or i najtir k'uhb'aal, inki taqe. 

Xkichop i Pablo chupaam i rupaat i QaJaaw Dios 

26Eh re' Pablo xuk'am wo' reje chi riij i kijib' chi winaq. Eh chi junwaar, junb'aan 
taqe tz'ajaj kiib' kuuk' je' rukab' i ruq'or i najtir k'uhb'aal. Eh chi jumehq'iil xokik 
i koq parupaat i Dios chupahqaljiik chi jaruuj inkuxik wach rub'aan i kiq'orom 
chaloq i kijib' chi winaq chi jaruuj inkiyeew i kimayiij chi kiju'junaal. 

27Noq ach k'isiin ma' nkuxik wach i wuquub' q'iij, wilik taqe aj judío re' ruuk' i 
kichalik Asia xkilow wach i Pablo parupaat i Dios. Re' taqe i xkiyoj ruk'ux i 
tinamit, eh xkichop i Pablo. 

28Eh xkik'er kichii' chuq'orariik chi je' wili: Hat taq aj judío, qoh atow taq chi 
chopariik i winaq wili, ruum re' reh xa aha' yuuq' inooj chuk'uhtjiik i ma' ruk'ul ta 
chi neenkinimaj i qatinamiit. K'ahchi' ruk'uhtaam chi ma' nimjik ta chik iraaj i 
najtir k'uhb'aal. Eh wilik taqe i ma' re' ta aj judío xukoj i koq parupaat i Dios, 
ruuk' i re', xuch'uwa'risaj paam i inki taqe. 

29Je' wili i xkiq'or, ruum pampeet kilom cho wach pan tinamit i Pablo chi ruch'ihil 
jinaj i winaq ma' re' ta aj judío, Trófimo rub'ihnaal, aj Éfeso. Eh xkikapaaj chi re' 
reh xkojwik i koq reh i Trófimo parupaat i Dios. 

30Chi kuncheel patim Jerusaleem xkimolib'eej cho kiib', kajiim xiooj k'oloq 
chuchopariik i Pablo. Xkiqerej reje chi riij i rupaat i Dios, eh chi jumehq'iil 
xkitz'apib'eej taqe ru puertahiil. 

31Ach naq okik keh chukanteesjiik i Pablo, noq xponik rib'iral chuwach i kajaaw 
ruk'ihaal soldado aj Roma chi chu'nchel i tinamit Jerusaleem xkimolib'eej cho 
kiib' chukanteesjiik i Pablo. 

32Eh xrib'iraj chi je' re' i kajaaw soldado, xumol kiwach i ru soldado, xiooj 
kajimam kiib' aha' kimolom wii' kiib' i tinamit. Noq xkilow i tinamit chi xooj 
k'oloq kuuk' i kajaaw soldado ruch'ihil ponoq taqe ru soldado, xkimay ruq'ojariik 
i Pablo. 

33Eh re' i kajaaw soldado xujil i koq riib', eh xuchop i Pablo, xutaq'aaj rub'ak'ariik 
ruuk' i ki'ib' chi karena. Chi riij i re', xupech'uj keh i tinamit awach i reh, eh 
chib'ih jariik i ru mahk xub'an. 

34Eh chikuncheel i tinamit k'erlik kichii' chi q'orariik chib'ih i ru mahk xa re' la', 
reh reh wach inkiq'or. Noq xrilow i kajaaw soldado chi ma' rureq ta chi riij 
chib'ih inkiq'or, xutaq'aaj ruq'orariik chi kik'am reje i Pablo chupaam i paat 
kiwihik wii' soldado. 

35Eh noq xi ponik ruuk' ixkaleria johtb'al, re' taqe soldado pan ihq xkik'am johtoq 
i Pablo, ruum re' taqe tinamit xkaaj wo' naq kianam reh ar. 

36Chi kunchelaal k'erlik reje kichii' chi riij i Pablo chuq'orariik chi je' wili: Xti 
ruk'ul chi neenkanteesjik inki taqe. 

Re' Pablo xq'orik kuuk' i tinamit chi ko'lb'al riib' 

37Ach naq naa kikojom i koq i Pablo pankipaat i soldado, noq xuq'or reh pan 
griego i kajaaw i soldado chi je' wili: Jaaw, ¿mi neerub'an chi neenub'an jumehq'-
oq nuk'utaaj awuuk'? inki. Re' kajaaw soldado je' wili xuq'or: ¿Je' nche tichol 
inche q'orik pan griego? 

38¿Mi ma' re' hat i aj Egipto i komajaa' najtir i rub'an i moloj wach winaq reh i 
q'aq'inik chi rixowjiik wach i ajaab'ees, eh kijib' miil chi aj q'aq'ineel i xuk'am reje 
chi riij chupaam i ye'aab' chiq yuuq'? inki reh. 

39Re' Pablo je' wili i xuq'or: Jaaw, ma' re' tee hin inaq'or. Re' hin, hin aj judío. Ar 
Tarso hin aasjinaq, re' nutinamiit xiik' naah nimaal rajaawriik wilik paruyuq'ul i 
Cilicia. Xa re' la', cha a'n tii otob'il wee hat chi neenayeew q'ab' weh chi 
neekinq'orik kuuk' i tinamit, inki. 

40Re' kajaaw soldado xuyeew wo' q'ab' reh i Pablo chi xq'orik kuuk' i tinamit. Eh 
xupab'aa' johtoq riib' i Pablo pan ixkaleria tz'aq. Eh ruuk' q'ab' xuq'or reje keh i 
tinamit chi kimay choqik. Noq xkimay i choqik, xuq'oreej taqe pan kiq'oral i aj 
hebreo, je' wili i xuq'or keh: 

Hech 22 

1Hat taq was nuchaaq', hat taq ajaab'ees, chab'iraj taq i naa nuq'orom chi ko'lb'al 
wiib', inki. 

2Noq xkib'iraj chi pan hebreo xiq'orob'jik ruum i Pablo, xtz'aplojik kichii' chi 
kunchelaal i tinamit, eh je' wili i xuq'or keh: 

3Re' hin, hin aj judío. Ar Tarso hin aasjinaq, paruyuq'ul i Cilicia. Xa re' la', ayu' 
Jerusaleem xink'ihik. Ayu' xirutijej Gamaliel. Re' i xirutijej cho wii' re' wo' i ruq'or 
i najtir k'uhb'aal xkinimaj chaloq i qamaam qati't. Re' hin, xti re' wo' runimjiik i 
Dios i nub'an noq i nuq'or, je' rukab' taq i na a'n i hat chawunchelaal yu'naak. 

4Xa re' la' xwixowaaj wo' cho kiwach i kinimanik reh i ak' k'uhb'aal, eh 
xnupahqaaj chi naakikanteesjiik. Eh i nukoj taqe cho pantz'ilom chi winaq chi 
ixoq. 

5Re' wili xti korik. Reht'al i kajaaw i k'amal kib'eeh aj tiij, je' wo' nimaq wach 
kikamaj, ruum re' keh xiye'wik reje weh i huuj kojb'al naq ponoq wiib' chikiwach 
i quch aj judío wilkeeb' Damasco. Re' hin xinooj naq ar chi kisik'ariik i kinimanik 
ree ak' k'uhb'aal, reh i kik'amariik cho prexo ayu' Jerusaleem, reh chi naa naq 
rub'aan ti' k'axik keh. 

Re' Pablo xuk'utjaaj nik' wach noq xusik' i Dios 
(Hech 9.1-19 26.12-18) 

6Eh noq ojik i nub'an i hin chupaam i b'eeh, ach naq k'isiin ma' kimponik 
Damasco, eh je' naa kab'lajora i q'iij, jinaj i runimaal saqum xqajik cho pan taxaaj 
xsihq'inik chi nujunsuut chi ma' weht'al. 

7Eh re' hin xinq'ehb'ik wach ak'al, xb'iraj jinaj i q'orik, xuq'or cho weh chi je' wili: 
Saulo, Saulo ¿chib'ih reet noq inawixowaaj nuwach? inki. 

8Eh re' hin xnupech'uj reh chi je' wili: ¿Awach i hat, Jaaw? kinki. Eh re' i xq'o'rinik 
cho weh je' wili i xuq'or: Re' hin i Jesús aj Nazaret, i k'ahchi' awixowaam nuwach, 
inki weh. 

9Re' taqe wuch'ihil xkilow i saqum xsihq'inik chi nujunsuut, eh xiyo'jik xa re' la', 
ma' xkireq ta chi riij chib'ih i xuq'or i xq'o'rinik cho weh. 

10Re' hin xnupech'uj reh chi je' wili: QaJaaw, ¿chib'ih jariik inawaaj chi 
neenub'an? kinki. Eh re' reh je' wili i xuq'or cho weh: Wukteen johtoq, hiy pan 
tinamit Damasco. Ar neen q'orarik aweh chu'nchel i naa a'nam, inki weh. 

11Xanaah re', xirukanaa' chi hin moywach i runimaal saqum re' re' xa chi nuq'ab' 
chik xkichop reje taqe wuch'ihil noq xinooj Damasco. 

12Ar wilik jinaj i winaq, Ananías rub'ihnaal. Iruloq'ej i Dios, eh i runimaj i ruq'or i 
najtir k'uhb'aal. Chu'nchel i aj judío patim ar Damasco holohik kiq'orik chi riij i 
Ananías. 

13Eh re' reh xooj k'oloq wuuk', je' wili i xuq'or weh: Hat nuhermano Saulo, ti 
ilwoq wo' chik inki. Eh xa chupaam i jumehq' re' re' xsaquumb'ik wo' chik paam i 
naq'nuwach, eh xwilow chik i Ananías. 

14Eh je' wo' chik wili i xuq'or weh: Re' ki Dios i qamaam qati't xsik'wik chaawach, 
reh chi neenaweht'aliij iraaj i reh, eh nee nawil wach i korik wach ruk'ux, eh 
neenab'iraj ruuk' axikin i nee ruq'or ruuk' chii'. 

15Yu'naak hat chik q'orol reh i ruk'uhb'aal i QaJaaw naa akahniik wii'. Eh naa 
ak'utjaam keh chu'nchel i tinamit taqe i xawilow, taqe i xab'iraj. 

16Eh yu'naak ma' xta chik i naa awuy-eem. Wukteen johtoq qajoq ahaa' cha 
pahqaaj ree i QaJaaw Jesús chi neerutz'aj amahk, inki weh i Ananías. 

Re' Pablo xuk'utjaaj nik' wach noq xtaq'ab'jik reje chi kixilak i ma' re' ta taqe aj 
judío 

17Junriim, noq xinsutinik wo' chik cho Jerusaleem, xinooj chi tiij chupaam i 
rupaat i QaJaaw Dios. Eh wilik i xk'uhtjik weh ar panu saqwiriik. 

18Re' i QaJaaw xwil wach, je' wili i xuq'or weh: Chanik'eej aq'iij eleen reje chi 
jumehq'iil ayu' Jerusaleem, ruum re' taqe tinamit ma' naa ta kinimam aweh i 
nuq'oral naa aq'orom keh, inki 

19Re' hin je' wili i xnuq'or reh: Jaaw, re' keh keht'al chi re' hin kinooj chupaam 
taqe paat inlooq'jiik wii' i Dios, chi kik'amariik reje pantz'ilom kinimanik aweh, 
eh inuq'ojib'eej taqe 

20Eh noq xkikansaj awaj kamanoom, Esteban, re' naq inq'orik reh aq'oral, wilkiin 
wo' i koq ar i hin chupaam i junk'aam re' re' eh xuk'ul wo' nuk'ux i hin chi 
xkikansaj. Eh xnucha'jeej wo' i kiso' i xikansanik reh, kinki. 

21Eh re' QaJaaw je' wili xuq'or weh: Chayejaa' awiib'. Re' hin naa kaat nutaq'aam 
pan kitinamiit i ma' re' ta taqe aj judío, inki weh, inki i Pablo. 

Re' noq xwihik i Pablo pan q'ab' i kajaaw taqe i soldado 

22Eh xa ar xponik i ruq'oral i Pablo xkib'iraj i tinamit. Re' keh xkik'er kichii' 
chuq'orariik chi je' wili: Re' winaq re' re' ruk'ul chi neenakansaj chi jumpech, inki 
taqe reh i kajaaw soldado. 

23Eh ma' nkimay ta chik choqik, eh chayeew rupuhariik wach kiso' inki a'n eh 
chayeew pukinik pooq inki a'n johtoq pan taxaaj ruum kik'aah. 

24Eh re' i kajaaw taqe soldado, xuq'or chi kojaroq i koq i Pablo chupaam i kipaat i 
soldado. Eh chi ye'aroq chi tz'uhuum ar, reh chi nee ruq'or chi jariik i ru mahk, 
ruum k'erik kichii' chi rixowjiik wach. 

25Eh noq kib'ak'am chik wach i Pablo, reh i ruye'ariik chi tz'uhuum, xupech'uj chi 
je' wili reh i k'amal kib'eeh soldado wilik i koq ar: ¿Mi ye'ooj taq q'ab' aweh i hat 

chi naa taq aye'em chi tz'uhuum jino'q aj Roma, chi komajaa' inq'atarik i q'orik 
chinaah? inki reh. 

26Noq xrib'iraj i q'orik wili i k'amal kib'eeh soldado, xooj chuq'orariik reh i 
kajaaw soldado chi je' wili: ¿Chib'ih jariik i naa a'nam i hat? Re' winaq re' re' 
Roma b'ila' i rutinamiit, inki reh. 

27Chalik kajaaw soldado xujil i koq riib' ruuk' i Pablo, xupech'uj reh chi je' wili: 
¿Mi korik chi hat aj Roma? inki. Hoo', korik, inki noq chaq'wik i Pablo. 

28Re' kajaaw soldado je' wili i xuq'or ree Pablo: Re' hin k'ih laj tumiin i nutojom 
cho chi riij chi xinkikoj chi rutinamiit i Roma, inki. Eh re' Pablo je' wili i xuq'or 
reh: Raaj i hin, xa chi waasb'al wo' chaloq chi hin aj Roma, inki. 

29Ruuk' i re', chi jumehq'iil xi elik reje ruuk' i Pablo awach naq taqe naakiye'wiik 
reh chi tz'uhuum. Eh noq xrib'iraj i kajaaw soldado chi Roma i rutinamitaal i 
Pablo, xchalik wo' ruyo'jiik i reh, ruum xutaq'aaj rub'ak'ariik chi karena. 

Re' Pablo xpa'ab'jik chikiwach i juntzuhb' chi q'atal q'orik chi kixilak i aj judío 

30Eh chi junwaar, xraaj runab'eem chi korik i kajaaw soldado chib'ih i ru mahk 
Pablo chikiwach i aj judío. Eh xuq'or chi chejaroq i karena b'ak'lik wii', xumol 
kiwach kajaaw i k'amal kib'eeh aj tiij, je' wo' chu'nchel i juntzuhb' chi q'atal 
q'orik. Eh xutaq'aaj rehtesjiik pantz'ilom i Pablo, xupab'aa' chikiwach taqe re'. 

Hech 23 

1Re' Pablo xutz'ehtaaj reje panaq'kiwach i juntzuhb' chi q'atal q'orik, je' wili i 
xuq'or keh: Hat taq was nuchaaq', re' hin xasaq wo' cho wach i nukapeb'aal 
chuwach i Dios, eh xa ko je' wo' yu'naak, inki. 

2Eh re' i Ananías, i kajaaw i k'amal kib'eeh aj tiij, xuq'or reje keh i wilkeeb' ma' 
najt ta i koq ruuk' i Pablo chi kiyeew i koq chi q'ab'iis i wareeh. 

3Eh re' Pablo, je' wili i xuq'or reh: Re' Dios naa rusak'wiik awee hat, i xak'ul i na 
a'n awach. Wila' tzunulkaat cho ar chuq'atariik q'orik chi nunaah je' rukab' i 
ruq'or i najtir k'uhb'aal, ¿chihreet noq inataq'aaj nusak'ariik? Ruuk' i xaq'or re' 
re', ma' nanimaj taj i ruq'or i najtir k'uhb'aal, inki. 

4Re' i wilkeeb' ar je' wili i xkiq'or reh i Pablo: ¿Mi ma' tiyo'jik re' i hat chu 
b'ajariik i kajaaw i k'amal kib'eeh aj tiij raj kamanoom i Dios? inki taqe. 

5Re' Pablo je' wili i xuq'or: Hat taq was nuchaaq', cha kuy taq numahk. Re' hin ma' 
weht'al taj chi re' reh i kajaaw i k'amal kib'eeh aj tiij, ruum pan santo laj huuj i 
ruq'or chi je' wili: Maab'aj i wilik chi ajaab'esil chinaah aatinamiit, inki. 

6Re' Pablo xrilow chi re' taqe q'atal q'orik kimolom kiib' ar. Wilik i aj, saduceo, 
wilik aj, fariseo chi kixilak. Ruum i re', xuq'or chi kow i Pablo chi je' wili: Hat taq 
was nuchaaq', re' hin, hin wo' aj fariseo, eh aj fariseo wo' taqe nutuut wajaaw. Re' 

hin k'ahchi' ruq'atariik q'orik chi nunaah, ruum i nunimaj chi kik'aach wo' chik 
chaloq i kamnaq, inki. 

7Eh noq xuq'or i Pablo chi je' re', xkitoq'aa' kiwech'um kiib' chikiwach i aj fariseo 
kuuk' i aj saduceo. Ruuk' i re', ka'ch'uq xi elik, 

8ruum re' taqe i aj saduceo ma' nkinimaj taj chi kik'aach wo' chik chaloq i 
kamnaq, eh ma' nkinimaj taj chi wilkeeb' taqe ánjel chi wilik ránjel rut'iosil i 
ju'jun. Re' taqe i aj fariseo keh inkinimaj. 

9Chi kunchelaal k'erik kichii' chi q'orik. Eh wilik taqe i kik'uhtanik ree i najtir 
k'uhb'aal kuuk' taqe aj fariseo xipa'lojik johtoq eh xkiq'or chi je' wili: Re' winaq 
wili ma' xtaj i yeb'ee wach rub'anam. Ma' qeht'al taj mi xa ránjel rut'iosil jino'q 
xq'orik reh oon jino'q ánjel xq'o'rinik cho reh, inki taqe. 

10Eh ruum chi qopik chik wach i rub'an i choqik xkian, xyojik i kajaaw i soldado, 
xukapaaj chi nee-oq inkixereb'eej i ruti'jolal i Pablo. Eh xutaq'aaj kik'amariik i 
soldado, reh chi xkesaj chaloq i Pablo chi kixilak, xkik'am wo' chik i koq pampaat 
wilkeeb' wii' i soldado. 

11Eh parukab' aq'ab' chik, xuk'uhtaaj riib' i QaJaaw reh i Pablo parusaq wiriik, je' 
wili i xq'orarik reh: Pablo, cha chop ak'ux, ruum nik' wach noq xaq'or i korik chi 
wiij ayu' Jerusaleem, je' wo' chik re' noq naa rojiik aq'orom i korik chi wiij ar 
Roma, i nuchjik. 

Re' ruyejeb'jiik wach i rukanteesjiik i Pablo 

12Eh parukab' chik q'iij, wilik taqe i aj judío xkian jinaj wach kik'ux chukanteesjiik 
naq i Pablo. Eh xkiq'or i b'ih i Dios noq xkiq'or i korik chi naa pee kikuyum nik'-
oq najtiil kiwa', korehtaal inki a'n rukanteesjiik i Pablo. 

13Ma' xata ka'winaq chi kiib' taqe i winaq i xiq'orik reh chi je' re' i naa kianam. 

14Xiooj kuuk' i kajaaw i k'amal kib'eeh aj tiij, je' wo' kuuk' i k'amal kib'eeh i aj 
judío chuq'orariik keh chi je' wili: Re' hoj xqaq'or chik i b'ih i Dios chi korik chi 
ma' xta pee chik i naa qak'uxum wila' komajaa' inqakansaj i Pablo. 

15Yu'naak taq i hat eh awuch'ihil taqe junch'uq chi kajaaw tinamit nee taq inooj 
apahqaaj reh i kajaaw soldado chi chuk'am taq cho chawach i Pablo i iqal Nee tii 
chik taq inaq'or reh chi naawaaj taq apahqaam reh i ru mahk. Eh re' hoj nenooj 
qak'ul pam b'eeh reh rukanteesjiik, inki taqe. 

16Eh re' rak'uun i ranaab' i Pablo xrib'iraj i xkiyejaa' wach taqe winaq re' re' xooj 
ruq'or ree Pablo ar chupaam i paat wilkeeb' wii' i soldado. 

17Re' Pablo xuyuq'eej reje jinaj keh i k'amal kib'eeh soldado, je' wili xuq'or reh: 
Cha a'n otob'il chak'am reje weh i k'ijool wili ruuk' i kajaaw soldado xa jinaj naq i 
q'orik ajwaal wach naa ruq'orom reh, inki. 

18Eh re' reh xuk'am wo' reje i k'ijool ruuk' i kajaaw i soldado, eh je' wili i xuq'or 
reh: Re' Pablo, i wilik pantz'ilom, xiruyuq'eej ruuk', eh xuq'or weh chi naa 
nuk'amam cho awuuk' i k'ijool wili, ruum wilik b'ila' i naa ruq'orom aweh, inki 
ponoq. 

19Re' kajaaw i soldado xuchop chi q'ab' i k'ijool, eh xresaj reje chi rutkeel, 
xupech'uj reh chi je' wili: Ak'un, ¿chib'ih naq inche jariik i q'orik naa aq'orom 
weh? inki reh. 

20Re' k'ijool je' wili i xuq'or reh: Re' taqe aj judío kian jinaj wach kik'ux, chi naa 
ruchaliik kipahqaam aweh chi i iqal i nak'am reje i Pablo chikiwach i q'atal q'orik, 
xa re' tii chik i ru mahk naa kipahqaam reh naa kianam kiib'. 

21Jaaw, manimaj keh, ruum ma' xata ka'winaq chi kiib' i winaq i naakikeb'aam 
kiib' chi ruyub'jiik. Eh xkiq'or chik i b'ih i Dios chi korik chi ma' naa ta pee 
kianam kiwa' kihaa' chi komajaa' inkikansaj i Pablo. Eh yu'naak i kiyejaam chik 
kiib' xa re' chik naakuy-eem chib'ih inen naq'or i hat, inki reh. 

22Eh re' kajaaw i soldado xuch'aq reje i k'ijool, eh xuq'or reje reh chi ma' awach ta 
aj eh naa ruk'uhtjaam i xponik q'oraroq reh. 

Re' Pablo xkitaq'aaj reje chuwach i q'atal q'orik, Félix rub'ihnaal 

23Re' kajaaw soldado xuyuq'eej i ki'ib' chi k'amal kib'eeh ru soldado. Eh xuq'or 
keh chi kipab'aa' ki'ib'-oq siento i soldado reh chi nee kiooj chi kooq Cesarea 
b'elejeeb' ora aaq'ab', eh lajeeb' rukajwinaq i nee kiooj rij kawáyu, ki'ib' siento i 
neenkik'am kiq'as ju' ch'ihch'. 

24Xuq'or keh chi kisik' i kawáyu ree roojb'aal i Pablo. Eh xuq'or keh chi kib'esaj 
reje parukorkiil, reh chi suq ruk'ux noq neemponik chuwach i q'atal q'orik, Félix 
rub'ihnaal. 

25Xuyeew keh jinaj i huuj je' wili i ruq'or i chupaam: 

26Re' hin i Claudio Lisias, xin taaq'anik reje aweh i huuj wili i hat Félix, q'atal 
q'orik nim wajaawriik, xnutaq'aaj reje rusuqkiil ak'ux. 

27Eh inuq'or reje aweh chi wilik taqe i aj judío xichopwik reh i winaq wili, eh 
xanaa naq chik kikansam. Noq xb'iraj chi aj Roma i winaq naa naq kikansam, 
xinooj chi ruko'ljiik wuch'ihil taqe nu soldado. 

28Eh re' hin xwaaj nunab'eem chib'ih jariik i ru mahk chikiwach. Ruum aj re', 
xnuk'am reje chikiwach i juntzuhb' chi q'atal q'orik chi kixilak i aj judío. 

29Eh xnureq chi riij chi xa ruum chi ma' runimaj taj i k'uhb'aal inkinimaj i keh 
inkitz'aq ru mahk. Eh ma' xta rub'ehel chi neenkanteesjik, eh je' wo' chi 
neenye'arik pantz'ilom. 

30Eh xq'orarik weh chi re' taqe aj judío k'ahchi' kiyejaam wach rukanteesjiik. 
Ruum aj re', xnutaq'aaj reje awuuk', xnuq'or keh i kitz'aqwik ru mahk chi ko 
awuuk' chik i hat neenooj kiyejaa' wach chib'ih jariik i ru mahk chikiwach, inki 
reje panhuuj. 

31Re' taqe soldado xkinimaj wo' hoq nik' wach i xq'orarik keh. Xkisaj chaloq i 
Pablo eh xkik'am reje chaq'ab' kopan tinamit Antípatris. 

32Re' taqe soldado i xiooj chi kooq xi sutinik wo' chik cho parukab' q'iij chupaam i 
paat wilkeeb' wii'. Eh re' taqe i xiooj rij kawáyu, ko xiooj chukanab'jiik i Pablo. 

33Noq xi ponik Cesarea taqe soldado, xkiyeew i huuj pan q'ab' i q'atal q'orik, Félix 
rub'ihnaal, eh xkiq'asaj wo' hoq i Pablo chuwach. 

34Rukohlaam-oq chik rilariik wach i huuj i q'atal q'orik, xupech'uj ree Pablo aha' i 
rutinamitaal. Eh noq xrib'iraj chi Cilicia inchalik, 

35je' wili xuq'or reh: Kore' chik naab'iram aweh na' kik'oloq iloq taqe i kitz'aqwik 
amahk, inki reh. Eh xutaq'aaj cha'jen ree Pablo chupaam i paat ruyejaam i 
Herodes. 

Hech 24 

Re' ruko'ljiik riib' xub'an i Pablo chuwach i q'atal q'orik, Félix 

1Eh ho'oob'-oq chik q'iij ruponiik i Pablo Cesarea, xponik wo' chik i Ananías, 
kajaaw i k'amal kib'eeh aj tiij. Wilik i nimaq wach kikamaj ruch'ihil. Eh ruch'ihil 
wo' hoq jinaj i winaq, Tértulo rub'ihnaal, aj na'ojb'al. Re' taqe re' xiooj kojwoq ru 
mahk i Pablo chuwach i q'atal q'orik, Félix. 

2Noq xkik'am chaloq i Pablo, re' Tértulo xuchuk i koq ru mahk i Pablo chuwach i 
Félix, je' wili xuq'or: Hat qajaa q'atal q'orik, inut'iosej aweh awotob'il, xa awuum i 
hat suq i k'acharik inqa a'n. Inut'iosej wo' aweh chi wilik ana'ojb'al ruum i re', 
k'ahchi' rukorjiik i qatinamiit. 

3Chu'nchel aawotob'il wili eliik inqak'ul, eh inkik'ul wo' taqe i wilkeeb' cho xa 
aha' yuuq', qajaa ma' Félix nim awajaawriik, xti nqat'iosej aweh i na a'n. 

4Reh chi ma' q'e' ta neetinucham, cha kuy cha a'n otob'il nee ta tii qoh ab'iraj 
junk'aam-oq ruuk' i naa qaq'orom aweh. 

5Re' hoj xqareq chi riij chi re' winaq wili xiik' naah yib'kiil wach runa'ojb'al, xa 
aha' yuuq' k'ahchi' ruyojom qak'ux i hoj, hoj aj judío, k'amal wo' b'eeh reh jinaj 
tokoom chik nimanik, re' inkinimaj i aj Nazaret. 

6Eh naa naq ruch'uwa'risam paam i rupaat i Dios ruuk' i rub'anariik i yiib' wach 
na'ojb'al. Ruum i re', xqachop i hoj, eh xqaaj naq qaq'atam i q'orik chinaah je' 
rukab' i ruq'or i k'uhb'aal. 

7Xa re' la', re' kajaaw soldado, Lisias rub'ihnaal, xumin i koq riib' quuk' pan 
josq'iil xponik, ruq'uch chi qawach i winaq re' re'. 

8Eh xuq'or keh i kiq'orik chi wilik ru mahk chi naa kichaliik awuuk', eh yu'naak 
ayu' chik wilik chawach. Re' hat neetipahqanik reh, ar neenanab'eej chi korik chi 
wilik ru mahk, inki i koq. 

9Eh re' taqe i aj judío ruch'ihil je' wili i xkiq'or: Chu'nchel i xuq'or i Tértulo xti 
korik, inki taqe i koq. 

10Eh re' i q'atal q'orik, Félix, xub'an reje rehtalil ree Pablo chi naa ruq'oriik, eh re' 
Pablo je' wili i xuq'or: Yu'naak chu'nchel nuk'ux naa nuq'orom chawach i hat i 
ko'lemb'al wiib', ruum re' hin weht'al chi xata wo' jarub' haab' awokiik chi hat 
q'atal q'orik chinaah i tinamit wili. 

11Re' hin ma' xta mahk xnub'an chaloq Jerusaleem: Kore' nare' kab'laj q'iij wojiik 
k'oloq ar chulooq'jiik i Dios. Re' hat neerub'an chi neenapech'uj mi korik 

12Eh ma' nik' ta xinkireq chi choqik ruuk' jino'q awach, ni xata chumolariik 
kiwach i tinamit chupaam i rupaat i Dios, ni xata chupaam i paat inlooq'jik wii' i 
Dios, eh ni xata chupaam i tinamit xinkireq. 

13Re' taqe winaq wili ma' xta neenkinik'eej wii' chi korik ta chi wilik i mahk je' 
rukab' inkitz'aq wach. 

14Xa re' i korik naa nuq'orom awee hin: Re' chi nuloq'ej i ki Dios i numaam wati't 
je' rukab' i ruq'or i ak' k'uhb'aal, re' i ma' korik ta laj nimanik noq inkiq'or i keh. 
Eh i nunimaj wo' i k'uhb'aal rutz'ihb'aam chaloq i Moisés, je' wo' hoq i 
kitz'ihb'aam chaloq i jalal ruq'oral i Dios. 

15Re' hin ch'iklik nuk'ux ruuk' i Dios je' rukab' noq ch'iklik kik'ux i keh, chi re' 
taqe kamnaq naa wo' chik kiwuktiik chaloq chi k'achlik kiwach, atoob' ta holohik 
atoob' ta ma' holohik i kina'ojb'al xkian. 

16Ruum aj re', re' hin eliik inuchop nuk'ux chi saq wach i nukapeew chuwach i 
Dios je' wo' chikiwach i tinamit. 

17Eh k'ih-oq chik haab' wojiik pantaq tokoom tinamit, xinsutinik wo' chik chaloq 
panutinamiit chi ruye'ariik i lemóxna, chi ruye'ariik i numayiij. 

18Eh re' wili i k'ahchi' kiin parupaat i QaJaaw noq ximponik kireq i kiib' ixib' chi 
aj judío, kichalik Asia. Noq nukohlaam chik, rutz'ajariik wiib'. Ma' k'ih taj i tinamit 
wuch'ihil ar, eh ni xata k'ahchi' nutukem kiwach. 

19Re' taqe aj Asia re' re' i ruk'ul naq chi nee kichalik, eh neen k'ulik kiq'or ayu' 
chib'ih jariik i numahk xkireq. 

20Eh neerub'an chi re' wilkeeb' ayu' chi nujalariik neekiq'orik reh chib'ih jariik i 
numahk xkireq noq xinkipech'uj i juntzuhb' chi q'atal q'orik. 

21Re' oon inche numahk chikiwach noq, je' wili i xnuq'or chi kow: Yu'naak taq i 
hat, k'ahchi' taq aq'atam q'orik chi nunaah, ruum i nunimaj chi kiwuktik wo' chik 
chaloq kamnaq chi k'achlik kiwach, kinki, inki Pablo. 

22Noq xrib'iraj chi je' re' i Félix, ko xukanaa' pee kib'irjiik taqe i kojol ru mahk i 
Pablo, ruum xa rib'iram wo' chik chi korik i ak' k'uhb'aal. Je' wili i xuq'or keh: 
Kore' chik na' k'oloq i kajaaw soldado, Lisias rub'ihnaal, noq naab'iram taq aweh 
chi korik i wili, inki. 

23Eh re' q'atal q'orik Félix xuq'or reh i k'amal kib'eeh soldado chi xana 
rucha'jaljiik i Pablo chi maa rutz'ap i kooq chi jumpech, eh chi nee ruyeew q'ab' 
reh chi nee ruq'o'reej taqe chaloq i ramigo nee kiooj k'oloq ruuk' chi q'orob'jiik. 

24Xa komajaa'-oq wo' k'ih q'iij chi riij i re', xooj k'oloq i Félix ruch'ihil i rehk'een, 
Drusila rub'ihnaal. Eh xutaq'aaj wo' chik rehtesjiik i Pablo pantz'ilom, eh xrib'iraj 
reh nik' wach runimjiik i Jesucristo, i xuq'or i Pablo xrib'iraj chi korik i Félix. 

25Eh noq xq'orarik reh ruum i Pablo i korik laj k'acharik, chi riij ruq'ilariik iib', eh 
chi riij i q'ataj q'orik naa rub'anam i QaJaaw ruuk' i ju'jun, re' Félix xchalik 
ruyo'jiik. Eh je' wili i xuq'or ree Pablo: Yu'naak neerub'an chi nee tiooj 
pantz'ilom. Ka' tinuyuq'eej chik chuyee pee chik riib', inki reh. 

26Eh re' Félix xata wo' jarpech xuyuq'eej ruuk' i Pablo, reh chi xub'an ruk'utaaj 
ruuk', re' naq xraaj i reh chi xye'arik ta rutumiin ruum, eh chi je' re' naa naq 
resam reje pantz'ilom paruk'ux. 

27Eh xa xik'ik wo' i ki'ib' haab' chi re' i Félix ma' xresaj ta wo' pantz'ilom i Pablo, 
re' xraaj chi ma' xi kahnik ta pank'aah kuuk' aj judío. Chi riij i re', xelik chi q'atal 
q'orik i Félix re' chik Porcio Festo rub'ihnaal, xokik chi jilow. 

Hech 25 

Re' noq xwihik i Pablo pan q'atb'al q'orik chuwach i Festo 

1Re' Festo xooj k'oloq Cesarea reh chi xkahnik chi q'atal q'orik. Eh noq ixib' q'iij 
chik rokiik xelik reje ar, xooj Jerusaleem. 

2Ar uy-imaj kuum i kajaaw i k'amal kib'eeh aj tiij kuch'ihil k'amal kib'eeh i aj 
judío. Re' keh xkijal i koq ree Festo taqe ru mahk i Pablo. 

3Eh xkipahqaaj otob'il ree Festo chi xuq'or chi k'amaroq wo' chik chaloq i Pablo 
Jerusaleem. Je' re' i xkiq'or, ruum kiyejaam chik wach chi pamb'eeh naq naa 
kikansam reje. 

4Chalik i Festo xuq'or keh chi re' Pablo wilik pantz'ilom ar Cesarea. Eh xuq'or wo' 
keh chi xailook' wo' chik insutinik reje ar i reh. 

5Je' wili i xuq'or keh: Re' taqe wilik kajawriik chi taaq'anik taq chaxilak i nee kiooj 
haa' chi wiij Cesarea. Eh wila' wilik ru mahk i winaq re' re', ar neenkiq'or chi 
nuwach, inki. 

6Re' Festo xwihik naa chik waxiqiib' oon lajeeb'-oq q'iij ar Jerusaleem. Chi riij i 
re', xsutinik wo' chik reje Cesarea. Eh ki'ib'-oq chik q'iij ruponiik ar, xokik nah 
mexa chi q'ataj q'orik, eh xutaq'aaj ruk'amariik i Pablo. 

7Noq xokik i koq i Pablo pan q'atb'al q'orik, xi okik wo' i koq aj judío xi chalik 
Jerusaleem. Eh q'e' nim wach i ru mahk i Pablo xkitz'aq i koq wach, atoob' ta ma' 
xta xkinik'eej wii' chi korik chi wilik ru mahk. 

8Re' Pablo je' wili xuq'or chi ko'lemb'al riib': Re' hin ni xata chuwach i k'uhb'aal 
inkinimaj i aj judío ni xata chupaam i rupaat i Dios ni xata chuwach i ajaab'ees 
Roma ximahkunik chaloq, inki. 

9Eh re' Festo i q'atal q'orik xraaj naq kahnik panotob'il kuuk' i aj judío ruum aj 
re', xupech'uj reh i Pablo chi je' wili: ¿Mi naawaaj ojik Jerusaleem, reh chi ar 
neenooj nuq'at q'orik cha naah chi riij amahk inkiq'or? inki reh. 

10Re' Pablo je' wili chaq'wik xub'an: Re' hin ayu' wilkiin chupaam i ye'aab' 
inq'atwik wii' q'orik i ajaab'ees ree Roma neerub'an chi ayu' neenq'atarik q'orik 
chi nunaah. Re' hat aweht'al chi korik chi ma' xtaj i yeb'ee wach nub'anam keh i aj 
judío. 

11Wila' korik chi wilik mahk i ruk'ul chi nee kinkanteesjik. Raaj wila' ma' korik 
nik' k'ihaal i numahk inkitz'aq chi wiij, ma' awach ta jino'q neenq'asanik weh pan 
kiq'ab' taqe re'. Re' hin i nupahqaaj chi re' ajaab'ees aj Roma neenq'atwik q'orik 
chi nunaah, inki i Pablo. 

12Eh re' Festo noq rub'anam chik ruk'utaaj kuuk' i aj na'ojb'al, je' wili xuq'or reh i 
Pablo: Ruum chi xapahqaaj chi re' ajaab'ees aj Roma naa ruq'atwiik i q'orik cha 
naah, naa awojiik pa'lojoq chuwach, inki. 

Re' noq xk'amarik chee Pablo chuwach i reey Agripa 

13Eh wilik-oq chik q'iij rub'aan taqe re', re' reey Agripa ruch'ihil jinaj ixoq 
Berenice rub'ihnaal, xiooj Cesarea chuye'ariik rusuqkiil ruk'ux i Festo i q'atal 
q'orik. 

14Ruum chi k'ih q'iij xwihik ar i reh ruch'ihil ixoq, re' i Festo xuk'utjaaj reh i reey i 
k'ahchi' ruk'ulum i Pablo. Je' wili i xuq'or reh: Jinaj i winaq, Pablo rub'ihnaal, 
wilik ayu' re' Félix xkananik kahnoq reh pantz'ilom. 

15Eh noq xinwihik cho Jerusaleem, xi ponik cho wuuk' ar i kajaaw i k'amal kib'eeh 
aj tiij, je' wo' taqe i k'amal kib'eeh i aj judío, chupahqaljiik weh chi naa nuq'atam i 
q'orik chinaah i Pablo ree rukanteesjiik. 

16Re' hin xnuq'or keh chi re' taqe q'atal q'orik aj Roma ma' okrinaq ta taqe chi 
neenkiq'at i q'orik chinaah jino'q xa awach wila' ma' wilkeeb' i koq ar chi b'anaj 
k'ulwach ruuk' i kikojwik ru mahk, reh chi neeruko'leej riib' ruuk' i ru mahk 
inkikoj. 

17Ruum aj re', noq xi chalik ayu' i keh, re' hin ma' xnucham ta wiib' xa parukab' 
q'iij la' xi nokik pan nuye'aab' chi q'ataj q'orik eh xnutaq'aaj ruk'amariik i Pablo 
wilik pantz'ilom. 

18Eh re' i xi chalik wuuk' chuq'orariik chib'ih ru mahk, xama' xta wo' jino'q ru 
mahk q'e' nim wach xkiq'or je' naq rukab' i nukapaaj chinaah i hin. 

19Re' ru mahk inkikoj xa chi riij po' naa nchee nimanik i rub'an, eh xa chi riij wo' 
chik jinaj winaq kamnaq chik, Jesús rub'ihnaal, eh re' Pablo toq' toq' i ruq'or chi 
k'achlik. 

20Ruum chi ma' nureq ta chi riij chib'ih i naa nub'anam, xnupech'uj ree Pablo mi 
raaj ojik Jerusaleem, reh chi ar neenq'atarik i q'orik chinaah. 

21Eh re' reh xupahqaaj weh chi kore' i ajaab'ees aj Roma naa ruq'atwiik i q'orik 
chinaah. Re' hin xnuq'or reh chi ko wih-oq pee pantz'ilom, ko chuyee pee riib' 
kore' naa nutaq'aam reje ruuk' i ajaab'ees aj Roma, kinki. 

22Eh re' i reey Agripa, je' wili i xuq'or reh i Festo: Re' hin inwaaj b'iram weh nik' 
wach i ruq'or i winaq re' re', inki. Eh re' Festo je' wili i xuq'or reh: Xa i iqal 
inab'iraj, inki reh. 

23Eh chi junwaar chik, xooj k'oloq i reey Agripa ruch'ihil ixoq, Berenice i b'ih. Eh 
q'e' xye'arik runimaal kiwach noq xi okik i koq pan q'atb'al q'orik kuch'ihil i 
kajaaw soldado, kuch'ihil i nimaq wach kikamaj chupaam i tinamit re' re'. Re' 
Festo xutaq'aaj ruk'amariik pantz'ilom i Pablo. 

24Eh noq wilik chik ar i Pablo, re' Festo je' wili i xuq'or: Qajaa reey Agripa, taq i 
hat ajaab'ees amolom taq awiib' ayu', chab'iraj taq i naa nuq'orom: Re' winaq wili 
ink'ulik kojaroq ru mahk chi nuwach kuum i aj judío chi je' taqe aj Jerusaleem, chi 
je' taqe aj ayu' Cesarea, kow inkiq'or weh chi naa nuq'atam i q'orik chinaah, reh 
rukanteesjiik. 

25Re' hin ma' xta ru mahk inureq chi neenkanteesjik. Xa ruum chi rupahqaam 
weh chi kore' ajaab'ees aj Roma naa ruq'atwiik q'orik chinaah, ruum aj re' 
k'ahchi' nuchopom nuk'ux chi naa nutaq'aam reje chuwach. 

26Xa ruum chi ma' xta ru mahk i winaq wili, i xnutz'ihb'aaj reje panhuuj chuwach 
i ajaab'ees aj Roma intaaq'anik weh. Yu'naak xnuk'am cho chawach taq i hat, 
ajaab'ees. Xa re' la', peet xnuk'am cho chawach i hat, loq'laj reey Agripa, reh chi 
neenapahqaaj reh chib'ih ru mahk wilik, reh chi wilik i neenukoj reje panhuuj, 

27ruum re' hin xnukapaaj chi ma' re' ta rub'ehel i neenub'an chi neenutaq'aaj reje 
jino'q prexo ruuk' chi ma' nee ta nuq'or rub'ehel chib'ih i ru mahk inkojarik, inki, 
Festo. 

Hech 26 

Re' Pablo xuq'or i ko'lemb'al riib' chuwach i reey Agripa 

1Eh re' i reey Agripa je' wili i xuq'or reh i Pablo: Re' hat neerub'an chi neenaq'or i 
ko'lemb'al awiib', inki. Eh re' Pablo xujosaj i q'ab', je' wili i xruq'or: 

2Re' hin q'e' nsuuqb'ik nuk'ux chi q'orik awuuk' yu'naak, i hat qajaa reey Agripa, 
reh chi naa nuq'oriik chi riij i ko'lb'al wiib' chuwach chu'nchel i numahk inkikoj 
taqe i aj judío. 

3Eh je' wo' chik, re' hat aweht'al chu'nchel i na'ojb'al okrinaq taqe wii' i aj judío, 
je' wo' taqe i chib'ih jariik xqawech'uj riij kuuk'. Ruum aj re', i nupahqaaj otob'il 
aweh chi chab'iraj tii weh ruuk' q'unil i naa nuq'orom aweh. 

Re' Pablo xuq'or nik' wach ruk'achariik noq komajaa' i runimaj i Dios 

4Chu'nchel i aj judío kieht'alinik reh nik' wach noq xink'acharik cho kopan 
wak'uniil chi kixilak, panuyuq'ul, je' wo' ar Jerusaleem. 

5Keht'al wo' hoq chih nub'anam wila' nkaaj re' keh neekiq'orik i korik chi wiij, chi 
re' hin, xa hin wo' cho haa' chi nimanik pampeet kuuk' i aj, fariseo. Eh re' wo' re' 
q'e' korik noq inqaq'or. 

6Eh yu'naak, xinkik'am cho ayu' pan q'atb'al q'orik xa ruum chi ch'iklik nuk'ux chi 
ruyub'jiik i ruq'orom cho rib'iral i Dios keh i qamaam qati't. 

7Re' kab'laj ch'uq chi qatinamiit Israel k'ahchi' wo' naq kuy-eem i keh i q'orooj 
cho rib'iral re' re', xan kaaj naq chik kilom i rojiik eloq wach. Eh ruum i re', 
inkiloq'ej i Dios chi q'iij chi aq'ab'. Hat loq'laj reey Agripa, ruum i ruyub'jiik i 
q'orooj cho rib'iral, inkikoj numahk i aj judío. 

8¿Chihreet noq ma' nanimaj taq i hat chi re' Dios i ruksaj wo' chik chaloq taqe i 
kamnaq chi k'achlik kiwach? inki keh. 

Re' Pablo xuk'utjaaj nik' wach noq xrixowaaj cho kiwach i aj nimaneel 

9Re' hin noq xub'an ma' k'isiin i na'ojb'al xnub'an chi ixob'al kiwach i kinimanik 
reh i QaJaaw Jesús aj Nazaret. 

10Eh je' wo' re' i xnub'an cho ar Jerusaleem noq xkiyeew wajaawriik taqe kajaaw 
i k'amal kib'eeh aj tiij k'ih wo' taqe aj nimaneel xnukoj cho pantz'ilom. Eh noq 
inq'orarik kikanteesjiik, re' hin i ruk'ul nuk'ux chi kikanteesjiik. 

11Xata wo' jarpech i nub'an cho ti' k'axik keh i aj nimaneel, chupaam i paat 
inlooq'jik wii' i Dios, re' naq xwaaj chi nkikanaa' runimjiik i Jesús. Eh xayohb'aal 
wach i nuk'aah chikinaah, kinooj chi kisik'ariik pantaq tokoom tinamit. 

Re' Pablo xuk'utjaaj nik' wach noq xunimaj i Dios 
(Hech 9.1-19 22.6-16) 

12Eh re' naq taqe re', i xooj nub'an Damasco. Xinkitaq'aaj reje taqe kajaaw i 
k'amal kib'eeh aj tiij, xkiyeew reje wajaawriik chi kichopariik i aj nimaneel. 

13Qajaa reey Agripa, re' hin noq ojik i nub'an pamb'eeh, tuqlik kab'lajora i q'iij 
xwil noq xqajik cho pan taxaaj jinaj i runimaal saqum xiik' naah saqumaal 
chuwach i rusaqumaal i q'iij, eh xusutej wiij i hin, eh xsuutjik wo' kiij haa' taqe 
wuch'ihil. 

14Chi qunchelaal xoj q'ehb'ik wach ak'al. Eh jinaj i q'orik xb'iraj, je' wili i xuq'or 
cho weh pan hebreo: Saulo, Saulo ¿chib'ih reet noq inawixowaaj nuwach? Xa re' 
hat k'ahchi' aye'em awiib' chi ti', je' rukab' i rub'an i b'ooyax i ruyeq' i toq'b'al 
reh, inki weh. 

15Eh re' hin, je' wili i xnuq'or reh: Jaaw, ¿awach i hat? kinki reh. Re' QaJaaw je' 
wili i xuq'or cho weh: Re' hin i Jesús, re' i k'ahchi' awixowaam wach i hat. 

16Wukteen la' johtoq re' hin xnuk'uhtaaj wiib' chawach. Eh xat nupab'aa' ruum 
inwaaj chi naa a'nam i nukamaj, naa aq'orom rukorkiil aha' wilik i kore' xawil je' 
wo' hoq i naa nuk'uhtaam aweh na' chub'an. 

17Naa kaat nuko'leem pan kiq'ab' aj judío, naa kaat nuko'leem pan kiq'ab' i ma' 
re' ta taqe aj judío, re' i naa kaat nutaq'aam reje wii' yu'naak. 

18Reh chi naa rojiik atehem inaq' kiwach reh chi nee kielik panq'equm, pan 
saqum chik naa kiwihiik, eh nee nelik i rajaawriik i aj Yahm chikinaah, re' chik i 
Dios neenkinimaj. Reh chi neenkuyarik i kimahk, eh naakik'ulum i kikooch re' 
ruuk' i naa ruye'ariik keh i santo laj rutinamiit i Dios, inki Jesús. 

Xunimaj i Pablo aha' wilik i xq'orarik cho reh pan taxaaj 

19Je' re' noq re' hin, loq'laj reey Agripa, ma' xwaaj ta nuq'ehtaam wiib' chuwach i 
xq'o'rinik cho weh pan taxaaj, xnunimaj la'. 

20Peet xnuq'or keh i ruk'uhb'aal i QaJaaw i aj Damasco. Chi riij i re', xinooj 
chuq'orariik keh i aj Jerusaleem, je' wo' keh wilkeeb' paruyuq'ul i Judea, je' wo' 
keh ma' re' ta taqe aj judío, xnuq'or keh chi kiyot' i kik'ux chi riij i kimahk, eh chi 
kik'uhtaaj ruuk' i rub'anariik i holohik laj na'ojb'al. 

21Xa ruum i ruq'orariik taqe re' xinkichop aj judío chupaam i rupaat i Dios eh 
xkaaj naq nukanteesjiik. 

22Xa ruum i nutoob'jiik i rub'an i Dios, xink'u'loq ayu', kok'ahchi' nuq'orom i 
ruk'uhb'aal keh chi nimaq chi kok' taq. Eh ma' xta chik i tokoom i nuq'or keh xa 

re' wo' nuq'or keh i xuq'or chaloq i Moisés, eh i xkiq'or chaloq taqe jalal ruq'oral i 
Dios, chi naa ruk'ulariik koq'uun: 

23Chi re' i Cristo, i chi xuk'ul i ti' k'axik, eh noq kamnaq chik, peet wo' chik i reh 
xwukteesjik cho chi k'achlik wach ruum i Dios, chi re' wo' Cristo xk'ulik tehwoq 
wach chi korik i ak' k'uhb'aal keh i qatinamiit aj judío, keh i ma' re' ta taqe aj 
judío, inki Pablo. 

Re' Pablo xuch'ub'isaj naq ruk'ux i Agripa chi nimanik 

24Noq xuq'or taqe wili chi ko'lemb'al riib', re' Festo, i q'atal q'orik, kow xuq'or chi 
je' wili: Hat ahqaal, Pablo. Ruum i ma' k'isa tijinik i na a'n xchalik ruyojiik 
ana'ojb'al, inki reh. 

25Eh re' Pablo je' wili i xuq'or noq xchaq'wik: Loq'laj q'atal q'orik, Festo, re' hin 
ma' hin ta ahqaal re' la' rub'ehel, eh re' korik i nuq'or. 

26Re' i reey Agripa reh reht'al chi korik taqe wili. Ruum aj re', ma' kinyo'jik ta chi 
q'orik chuwach. Re' hin weht'al chi korik chi re' reh reht'al wo' chu'nchel i wili, 
ruum ma' re' ta panke'lik taqe b'anooj chaloq i k'ahchi' nuq'orom. 

27Qajaa reey Agripa, ¿mi nanimaj i hat i kiq'orom chaloq i jalal ruq'oral i Dios? Re' 
hin weht'al chi nanimaj i nuchjik ruum i Pablo. 

28Re' Agripa je' wili i xuq'or: Re' hat xach'ub'isaj nuk'ux ach k'isiin ma' xinsutinik 
chi hin aj nimaneel awuum, inki. 

29Re' Pablo je' wili xuq'or: Ma' xta q'orik reh, qajaa reey mi xanimaj yu'naak oon 
koq'uun, inko'q ta la' naq i Dios ma' ta naq xa re' hat neetinimanik nee ta la' wo' 
naq kinimanik chu'nchel i wilkeeb' ayu', chi je' rukab' i hin. Xa re' la' ma' ta naq 
neenb'ak'arik kiwach chi karenaa je' rukab' inki a'n wee hin, inki. 

30Eh re' i reey Agripa, xupab'aa' johtoq riib' je' wo' i q'atal q'orik, je' wo' ixoq, 
Berenice rub'ihnaal eh xipa'lojik wo' johtoq chi kunchelaal i tzunulkeeb' ar. 

31Eh xkesaj reje kiib' chi kutkeel, je' wili i xkiq'or chikiwach: Re' winaq wili ma' 
xta ru mahk rub'anam chi neenkanteesjik. Ma' ruk'ul ta wo' naq chi wilik 
pantz'ilom maje', inki taqe. 

32Eh re' reey Agripa je' wili i xuq'or reh i Festo: Re' winaq wili, elinaq naq chik 
pantz'ilom wi ta ma' xupahqaaj ruuk' chii' chi kore' ajaab'ees aj Roma naa 
ruq'atwiik q'orik chinaah, inki. 

Hech 27 

Re' noq xtaq'ab'jik reje Pablo ar Roma 

1Noq xureq ruq'ijil chikiwach i qataq'ab'jiik reje Italia nah ha' xoj ik'ik reje, re' 
Pablo ruch'ihil taqe prexo junch'uq xiq'ahteesjik pan q'ab' jinaj i k'amal kib'eeh 

taqe soldado, Julio rub'ihnaal. Re' reh, re' ruuk' juntuhb' chi soldado, reh i 
Ajaab'ees aj Roma. 

2Ar Cesarea xojokik reje pan barco inchalik Adramitena, re' i kik'ulik sutinoq wii' 
i barco. Re' barco re' re' xa ojik chik reh ar Asia. Re' haa' chi qaxilak jinaj i winaq, 
Aristarco rub'ihnaal, aj Tesalónica, re' tinamit re' re' paruyuq'ul i Macedonia 
wilik. 

3Parukab' q'iij xoj-ooj k'oloq Sidón, re' i kik'ulik sutinoq wii' barco. Ar xb'aan 
otob'il ree Pablo ruum i Julio, k'amal kib'eeh taqe soldado, ruum xuyeew q'ab' ree 
Pablo chi xooj ruq'o'reej taqe ramigo, reh chi neentoob'jik cho kuum. 

4Noq xoj elik reje ar Sidón, xojokik wo' chik reje pan barco. Ruum chi xiik' naah 
kowiil i teew inchalik chi qawach, xojik'ik reje pansak'aaj ree ye'aab' sutimaj riij 
chi palaw, Chipre rub'ihnaal. 

5Eh xqaq'at reje wach i palaw, xojik'ik reje pan tinamit Cilicia, je' wo' i Panfilia. Eh 
korehtaal xoj ponik pan tinamit, Mira, wilik paruyuq'ul i Licia. 

6Eh re' k'amal kib'eeh taqe soldado xureq ar jinaj i barco inchalik Alejandría, ojik 
i rub'an Italia, eh xojrukoj reje chupaam. 

7K'ihlaj q'iij xojb'ehik reje pan barco, xa q'uun inqa a'n reje. Xa ruuk' ti' xoj ponik 
chuwach i tinamit Gnido. Eh ruum chi re' teew xa ko chi qawach wo' inchalik, xa 
q'e' xoj ik'ik chuwach i ye'aab', Salmón, eh xqakotej riij i ye'aab' Creta, sutimaj riij 
chi palaw. 

8Eh xa ruuk' ti' xoj b'ehik reje chi' taq palaw pan tz'a'laj yuuq'. Xojponik chupaam 
jinaj i ye'aab', Q'e' Holohik inkiq'or reh, re' i kik'ulik sutinoq wii' i barco, ma' najt 
ta ruuk' i tinamit Lasea. 

9Eh k'ih q'iij-oq chik chi b'ehik qaq'eb'em, yohb'aal chik i b'ehik pan barco nah 
palaw, ruum xa k'isiin chik ma' ntoq iq'elej. Ruum i re', xkojarik naq kina'ojb'al 
ruum i Pablo taqe i kikamanik chupaam i barco, je' wili i xq'orarik keh: 

10Hat taq ajaab'ees, re' ojik inqa a'n reje nah palaw xiik' naah yohb'alil naaqojiik 
wii'. Maa nooj inchi qohoq ri'si palaw i barco haa' taqe ihq. Eh nee-oq qoh kimik 
haa' i hoj, ki uchjik ruum i Pablo. 

11Eh re' k'amal kib'eeh taqe soldado ma' xunimaj taj i xuq'or i Pablo re' la' chik 
xunimaj i xuq'or i ehchan ree barco ruch'ihil i xuq'or imb'esanik ree barco. 

12Xanaah re', re' i kik'ulik sutinoq wii' barco ar, ma' ruyee ta riib' chi ar xkik'saj 
iq'ilej. Ruum i re' chikuncheel xi elik reje ar, xkichop kik'ux chi xi ponik Fenice re' 
kik'ulik sutinoq wii' barco ar Creta, re' inka'yik reje pantz'eet, eh pansak'aaj ree 
reelb'aal q'iij. 

Re' kowlaj kaq suut teew jab' nah palaw 

13Eh re' taqe i kikamanik pan barco xkilow chi xama' q'e' ta kow i teew xchalik 
pansak'aaj reereelb'aalq'iij. Ruum aj re', xkichop reje kib'eeh nah palaw, eh ar 
xkik'am reje chi' taq palaw ma' najt ta ruuk' i tz'a'laj yuuq' ree Creta. 

14Eh junk'aam-oq chik qatoq'aam reje b'ehik nah palaw, xchalik pantz'eet ree 
reelb'aal q'iij jinaj kowlaj teew jab' kaq suut paam. Eh xuq'oj i koq riib' chuwach i 
barco, 

15xutoq'aa' ruqerem reje. Xanaah re' i hoj ma' nqakuy ta chik ransil i barco chi 
korik ta xooj, ruum chi qawach inchalik i kowlaj teew jab', xa xqakanaa' wo' chi 
xuqerej reje i barco chi qi'sil. 

16Xojik'ik reje chi riij i k'isa ye'aab' sutimaj riij chi palaw, Clauda rub'ihnaal ar 
ma' q'e' ta chik kow i teew. Eh ko xqak'axkilej rujohteesjiik i k'isa barco 
ko'lemb'al iib' chupaam i nimlaj barco. 

17Qajoosam-oq chik johtoq i k'isa barco, xkitoq'aa' kib'ak'ib'eem wach i nimlaj 
barco ruuk' i laso, reh chi ma' nee ta nooj ruq'ojib'eej riib'pan saniib' Sirte 
rub'ihnaal ruum i kowlaj teew. Eh re' taqe i kikamanik pan barco jumehq'iil 
xkikut qohoq nah palaw i toob'al reh i barco. 

18Parukab' chik q'iij, xakomajaa' ta wo' rumay i kowlaj kaq suut teew jab' chinaah 
i palaw. Ruum i re' xkikut pan palaw i rihq i barco. 

19Eh paroox q'iij wo' chik, xkiq'eb' pan palaw ruuk' kiq'ab' taqe itz'ihy inkamanik 
chi b'ehtesb'al reje reh i barco. 

20Najt ma' xqilow ta chik wach inaq'wach i q'iij ni xata re' ch'umiil. Eh ruum i ma' 
k'isa kowlaj kaq suut teew jab', xa jomlik chik i ruyeew cho chi qanaah, re' hoj 
ma' xqakapaaj ta chik chi naa ta qako'leem riij i qak'achariik. 

21K'ih q'iij chik qamayam wach qawa' qahaa', re' Pablo xupab'aa' johtoq riib' pan 
kixilak i ruk'ihaal je' wili xuq'or keh: Hat taq ajaab'ees, ma' xta naq reet chi 
xanimaj ta taq weh i xnuq'or taq chaaweh wach b'eeh chi ma' xoj elik ta naq cho 
ar Creta. Ruuk' i re', ma' k'ahchi' ta naq qak'ulum i ti' k'axik wili, eh ma' xta naq 
taqe i xqaq'eb' qeh. 

22Xa re' la' re' hin i nuq'or taq aweh yu'naak chi mantib'ik taq ak'ux, ruum ma' 
jino'q taq aweh i naa rukimiik xa re' wo' i barco ra'j naa rusahchiik wach re'. 

23Inuq'or taq aweh i wili, ruum chaq'ab' matunaak xwilow wach jinaj i ánjel 
taaq'amaj cho ruum i Dios inehchanik weh hin raj kamanoom. 

24Eh re' ánjel je' wili xuq'or weh: Pablo, re' hat mat yo'jik. Ma' naa taa kimiik, 
ruum ajwaal wach chi ko naa awojiik pa'lojoq chuwach i ajaab'ees aj Roma. Eh re' 
Dios awuum i hat naa ruko'leem taqe chuwach i kimik chu'nchel awuch'ihil pan 
barco, inki weh. 

25Ruum aj re', i nuq'or taq aweh chi chakowej taq ak'ux, ruum re' hin ch'iklik 
nuk'ux ruuk' i Dios chi nik' wach i xuq'or weh i ánjel, je' wo' re' i naa qak'ulum. 

26Xa re' la', re' i kowlaj teew ar nakooj rojiik rukutum chupaam jinaj i ye'aab' 
sutimaj riij chi palaw, ki uchjik ruum i Pablo. 

27Chupaam aq'ab', noq ki'ib' chik xamano qatoq'aam i ti' k'axik, ar chik wilkooj 
nah palaw, Adriático. Eh xak'ul chik inooj i barco chi qi'sil ruum i kowlaj teew. Eh 
je' naa chik yejal aq'ab', xkikoj rehtaal b'esan ree barco chi k'ahchi' kireqem wach 
aak'al. 

28Eh xkipaj i ruchamiil paam i palaw xa juninaq jaah xkireq wii' aak'al. Jumehq' 
wo' chik xib'ehik reje chikiwach, xkipaj wo' chik ruka'peech xa ho'lajuuj jaah chik 
xkireq wii' ak'al. 

29Ruum i kiyo'jiik chi nenooj ruq'oj riib' i barco nah taq ab'aj, xkiqasaj qohoq pan 
palaw i kijib' chi ahl laj ch'ihch' eh xkib'ak' paruyuhb' i barco, eh xkipahqaaj ree 
Dios chi ach ta naq aaxsaq'ik. 

30Eh re' taqe i kib'esanik reh i barco xkikapaaj naq kiq'eb'em kahnoq. Ruuk' i re', 
xkiqasaj qohoq i k'isa barco nah palaw, xa je' tii chik rukutariik qohoq panha' 
taqe ahl laj ch'ihch' pa'amb'al barco k'ahchi' keeb' xkian kiib'. 

31Eh re' Pablo je' wili i xuq'or reh i k'amal kib'eeh i soldado, eh je' wo' keh i 
soldado: Wila' xkiq'eb' kahnoq i barco taqe winaq wili, re' taq i hat ma' jaruuj taq 
neenako'leej awiib', inki. 

32Noq xkib'iraj chi je' re' taqe soldado, xkiyok' i k'ahaam b'ak'lik wii' i k'isa barco 
reh i ko'lemb'al iib' eh xkoq'taaj qohoq nah ha'. 

33Noq xokik cho rusaq'iik, xq'orarik keh chikuncheel ruum i Pablo chi kian kiwa'. 
Je' wili i xuq'or keh: Yu'naak xub'an chik ki'ib' xamano ma' anik'eem ta chik taq 
wach awa', ruum i ruyub'jiik chib'ih naa rojiik kuxoq wii' i k'ahchi' qak'ulum wili. 

34Ruum aj re', i nupahqaaj taq otob'il aweh chi cha a'n taq awa', ruum reh taq 
aakowiil wila' ko nawaaj taq k'acharik, ruum ma' jino'q taq aweh i naa rukimiik 
ayu', eh ni xata jino'q rismaal taq anaah naa aq'eb'em, ki uchjik. 

35Noq xuq'or i Pablo i wili, xuchop jinaj i kaxlanwi'k, eh xut'iosej ree Dios 
chikiwach i wilkeeb' pan i barco. Xuch'uy i kaxlanwi'k, xutoq'aa' rub'anam ruwa' i 
reh. 

36Xkilow chi je' re' xkichop wo' kik'ux i keh, xkitoq'aa' kia'nam kiwa' chi 
kunchelaal. 

37Eh chi qunchelaal i wilkooj chupaam i barco re' re' hoj ki'ib' siento ruuk' waqlaj 
rukajwinaq chi qiib'. 

38Eh kia'nam-oq chik kiwa' chi korik, xkitoq'aa' kikutum i trigo pan palaw, 
ch'aqb'al wach i rahliil i rihq i barco. 

Re' barco xooj qohoq ri'si palaw 

39Eh noq xsaq'ik, re' taqe b'esan barco ma' keht'al taj chib'ih rub'ihnaal i yuuq' 
xoj-ooj k'oloq wii' xa re' la', xkilow chik reje wach i saniib' chi' palaw. Ruuk' i re', 
xkichop kik'ux chi ponik ar, eh xkijil i koq ar i barco. 

40Xkiyok' taqe k'ahaam b'ak'alkeeb' wii' taqe pa'amb'al ree barco, xkiq'eb' 
kahnoq pan palaw. Eh xkichej wo' taqe k'ahaam b'ak'alkeeb' wii' i b'ehtesb'al reh, 
Jumehq'iil xkijosaj johtoq chuwach i teew i nimlaj itz'ihy wilik panju' i barco, 
ruum i re', xutoq'aa' reje elik chi' palaw. 

41Xanaah re', ar chik xuk'am i koq i barco aha' mulik wii' i saniib', eh ar xooj 
q'iloj-oq. Re' ju' i barco xq'ilojik pan saniib' ar ma' kota chik xk'uyu'jik, eh re' 
ruyuhb' xutoq'aa' paxik ruum i ransil i rub'ohl i palaw noq ink'ulik ruq'oj riib' ar. 

42Eh xkilow chi je' re' taqe i soldado, xkaaj naq kikansam taqe prexo, reh chi ma' 
awach ta naq i xi elik pamux nah palaw. 

43Eh re' k'amal kib'eeh soldado ma' xraaj ta chi xki a'n ikaansanik taqe i ru 
soldado, ruum xraaj ruko'leem i Pablo. Xuq'or keh i prexo chi awach i kichol mux, 
kikut reje kiib' nah palaw chi peet, reh chi neekiponik chi chiq yuuq'. 

44Eh xuq'or chi re' taqe ma' kichol ta mux, neerub'an chi neen kiyeew reje kiib' 
nah taq tz'ilom oon nah taq ruch'uuy barco. Eh xa je' chik re' noq xqako'leej qiib' 
chi qunchelaal reh xoj ponik chi chiq yuuq'. 

Hech 28 

Re' Pablo ar chik wilik Malta sutimaj riij chi palaw 

1Eh noq qako'leem chik qiib' kore' xqanab'eej chi re' ye'aab' sutimaj riij chi palaw 
xoj-ooj k'oloq wii', Malta rub'ihnaal. 

2Re' taqe patineel wilkeeb' ar xojkik'ax. Eh xkiluk' i ma' k'isa q'aaq', eh xkiq'or 
qeh chi naaqa'nam qaq'axniik ruum yohb'aal wach i jab', i k'uxik k'ahchi' 
rub'anam. 

3Eh re' Pablo xumol cho wach i junq'ahl chi kok' chiq sii', xuyeew nah q'aaq'. Eh 
ruum i rutz'a'iil i q'aaq', xelik cho xilak sii' i aaq' b'olaay eh xusotej riib' ralaq 
q'ab'. 

4Noq xkilow i aj Malta chi je' re' i xuk'ul i Pablo, xkiq'or chikiwach chi je' wili: Re' 
winaq wili re' naa ruuk' jino'q i kansan ras ruchaaq'. Atoob' ta naq inche 
xuko'leej cho riib' nah palaw, re' chik i qadios i hoj naa ruye'wiik cho ti' k'axik 
chinaah, reh chi neenkimik, inki taqe. 

5Eh re' Pablo xukihraaj qohoq pan q'aaq' i aaq', eh ma' xta x-uuchjik ruum. 

6Chi kuncheel naq k'ahchi' kuy-eem nik' neenokik cho rusipjiik i Pablo, oon xa 
chupa'aab' naq neenkimik noq xkikapaaj. Re' keh najt xkuy-eej nik' neenkimik. 
Noq xkilow chi ma' xta xuk'ul, xkijal wach i kikapeew, xkiq'or chi re' Pablo dios 
ruti'jolal. 

7Ma' najt ta ar aha' xoj elik ponoq wii' chi' palaw, k'ih seht ak'al wilik re' 
inehchanik reh re' i jinaj winaq, Publio rub'ihnaal, i k'amal b'eeh ar chupaam i 
ye'aab' sutimaj riij chi palaw. Re' reh xojruk'ul parupaat chi patal, eh xojruk'ax 
chuwach ixib' q'iij. 

8Eh chupaam i q'iij re' re', yoklik ruum yab'ilaal i rajaaw i Publio, tz'a' riij eh kik' 
saa' imb'anik reh. Eh re' Pablo xooj chi rilariik, eh xub'an rutiij, xuyeew i q'ab' 
chinaah, eh xuk'achrisaj. 

9Eh noq xkib'iraj taqe yowaab' patim chupaam i ye'aab' re' re' chi xk'achreesjik i 
rajaaw i Publio, xi chalik wo' keh ruuk' i Pablo, eh xik'achreesjik wo' taqe reje. 

10Ruum i re', ma' k'isiin taj i qak'axariik xkian, xkisiij chib'ih qeh. Eh noq ach 
k'isiin ma' qoh okik reje pan barco ruka'peech, xkiyeew reje qeh chu'nchel i 
ajwaal wach ree qab'eeh. 

Re' Pablo Malta xelik reje noq xooj k'oloq Roma 

11Noq qakohlaam chik ixib' poh ar, Malta xoj okik reje chupaam jinaj i barco ar 
xriksaj iq'ilej, alejandrina inchalik, Re' barco re' re' kikojom chi rehtalil i 
kijalwaach i ki'ib' chi tiyoox, Kástor, Pólux kib'ihnaal. 

12Eh noq xoj ponik chupaam i ye'aab' Siracusa, ixib' q'iij xoj wihik ar. 

13Eh chi riij i re', xoj elik reje ar, chi' taq palaw xqak'am reje pan tz'a'laj yuuq', 
korehtaal xoj ponik pan tinamit Regio. Chi junwaar, xa njomik chik i teew xchalik 
pantz'eet. Ko parukab' q'iij xoj ponik pan tinamit, Puteoli. Ar xoj elik chupaam i 
barco. 

14Eh wilik taqe aj nimaneel xqareq ar, xkipahqaaj kikuyariik qeh chi nee qoh 
wihik jino'q xamano kuuk'. Xa je' re' ojik xqa a'n korehtaal xoj ponik Roma. 

15Re' taqe i hermano aj Roma kib'iram chik chi naa qaponiik, xi chalik chi 
qak'ulariik, chuwach i k'aayb'al, Apio rub'ihnaal. Eh wilik taqe xqak'ul i wilkeeb' 
wii' Ixib' chi Paat Hi'lb'al rub'ihnaal, re' Pablo noq xrilow kiwach i hermano re' 
re', xsuuqb'ik ruk'ux xut'iosej ree Dios. 

16Noq xoj ponik Roma, re' k'amal kib'eeh taqe i soldado xuq'asaj taqe i prexo pan 
q'ab' i kajaaw i soldado. Eh re' Pablo reh xa pan jinaj paat xkiyeew chi rutkeel, xa 
jinaj chik chi soldado ixkanab'jik chi cha'jen reh. 

Re' Pablo, Roma chik wilik 

17Eh ixib' chik q'iij ruponiik ar i Pablo noq xumol kiwach i k'amal kib'eeh i aj 
judío, je' wili i xuq'or keh: Hat taq was nuchaaq', re' hin ma' xta ximahkunik wii' 
chikiwach i aj judío ar Jerusaleem, eh ma' xtaj i yeb'ee wach xnuq'or chi riij i 
na'ojb'al kikanaam kahnoq i qamaam qati't. Xa re' la' xa, xinkichop wo' ar 
Jerusaleem, eh xinkiyeew pan kiq'ab' q'atal q'orik aj Roma wilkeeb' ar. 

18Eh noq hin chik kipech'um chi korik taqe q'atal q'orik re' re', xkaaj naq 
kinkoq'taam, ruum xkireq chi riij chi ma' rub'ehel taj chi naa kinkikasam. 

19Eh re' taqe aj judío xikaqrik chi naa naq kinkoq'taam. Ruum aj re', xnupahqaaj 
cho ar chi kore' ajaab'ees ayu' Roma naa ruq'atwiik q'orik chi nunaah, atoob' ta 
re' hin ma' xta neenukoj wii' kimahk i nutinamiit. 

20Ruum i wili, xnutaq'aaj taq ak'amariik, eh reh chi xqilow qawach taq awuuk', 
reh chi neenqa a'n qak'utaaj. Re' hin i nuq'or taq aweh chi b'ak'alkiin chi karena, 
xa ruum i k'ahchi' kuye'eem chu'nchel i aj Israel, inki Pablo. 

21Eh re' taqe i k'amal kib'eeh i aj judío je' wili i xkiq'or reh i Pablo: Re' hoj ayu' 
ma' jino'q huuj qak'ulum inchalik Judea inq'orik ta chi riij inaq'or re' re' Eh ma' 
jino'q keh taqe hermano kiponik cho ar, chib'ih ta jariik i yeb'ee wach ink'ulik 
kiq'or qeh chawiij. 

22Eh re' hoj inqaaj naq rib'irjiik taqe i wilik cho panak'ux, ruum re' hoj qeht'al chi 
re' ak' k'uhb'aal wili xa aha' yuuq' ma' holohik ta kiq'orik chi riij, inki taqe. 

23Eh xkipab'aa' wo' chik ruq'ijil moloj kiib'. Eh ma' k'isa tinamit i xiooj k'oloq i 
wilik wii' chi patal i Pablo, eh xuq'or rukorkiil keh i runimaal rajaawriik i Dios. Eh 
inik'ik q'iij chi ruch'ob'ariik rub'ehel keh i tz'ihb'amaj cho chi riij i Jesús chupaam 
i k'uhb'aal ye'ooj cho reh i Moisés eh je' wo' kitz'ihb'aam taqe jalal ruq'oral i Dios 
re' naq xraaj i reh chi xkinimaj i Jesús chi kaj Ko'loom. 

24Xa re' la', wilik taqe i xinimanik reh i xuq'or i Pablo, eh wilik wo' taqe i ma' 
xkaaj ta kinimam. 

25Eh inkilow chi ma' rub'an ta jinaj wach kik'ux, xi elik reje ar. Chalik i Pablo je' 
wili i xuq'or keh: Xti korik wo' i xuq'or chaloq i Santolaj Uxlab'al reh Isaías jalal 
ruq'oral i Dios, chikiij taq aamaam awati't, noq xuq'or chi je' wili: 

26Ma' xta reet hiy cha q'or keh chi je' wili i tinamit: Inab'iraj wo' naq taq xama' 
nareq ta wo' taq chi riij, inawil wo' naq taq xama' nakoj ta wo' taq rehtaal, tiko'q 
keh. 

27Chakoowb'isaj i kánima i tinamit re' re', chatz'ap i kixikin, chamutz' 
inaq'kiwach, reh chi ma' nee ta kib'iraj, eh ma' nee ta nkikoj rehtaal. Eh ni xata 
neenkireq chi riij reh chi ma' nee ta kiyot' i kikux, eh re' hin ma' nee ta wo' nukuy 
i kimahk, inki. 

28Re' taq i hat, xanab'eej taq chi re' ko'lemb'al iib' i ruyeew i Dios kuuk' chik i ma' 
re' ta aj judío naa rojiik q'oraroq yu'naak. Eh re' keh xti suq i ruq'or naa kib'iram, 
inki Pablo. 

29Eh ruq'orom-oq chik i Pablo i wili, re' taqe aj judío xi elik reje ar, eh xkitoq'aa' 
jinaj runimaal wech'inik kiib' chi riij i xq'orarik keh. 

30Re' Pablo manlik ki'ib' haab' xwihik chupaam i paat xukemelej. Eh awach taqe i 
kiooj k'oloq ruuk' ar i ruq'o'reej taqe chaloq chi korik. 

31Re' Pablo ma' inyo'jiik ta noq i ruq'or cho rukorkiil keh i runimaal rajaawriik i 
Dios. Eh ma' awach ta inq'ilwik reh chuq'orariik keh i k'uhb'aal rukanaam 
kahnoq i QaJaaw Jesucristo. 

Rom 

Rom 1 

Re' suq kiil k'uxliis xutaq'aaj i Pablo keh i aj Roma 

1Re' hin i Pablo, hin raj tahqaneel i Jesucristo, xusik' cho nuwach i Dios chi 
q'orariik rib'iral i ak' k'uhb'aal. 

2Re' wo' ruq'orom cho rib'iral i Dios pampeet, re' i xkitz'ihb'aj chaloq pan santo 
laj huuj taqe i jalal ruq'oral. 

3Eh xq'orik cho chi riij i QaJaaw Jesucristo, Rak'uun i Dios, re' xk'ulik chi xa je' 
winaq, xk'ulik aasjoq wach ak'al chi xikin riih rumaam i reey David. 

4Re' Jesucristo xti xk'utinik chi manlik Rak'uun i Dios, ruum wilik rusantohiil, 
wilik rajaawriik, ruum chi xwukteesjik wo' chik cho ruum i Dios chi k'achlik 
wach. 

5Parub'ihnaal i Jesucristo, xirupab'aa' chi hin raj tahqaneel. Eh xirutaq'aaj 
chupaam nimaq taq tinamit chuq'orariik keh chi kinimaj i Jesucristo, eh chi ki a'n 
iraaj i reh. 

6Eh re' taq i hat, i hat taq patim Roma, hat wo' taq haa' chi kixilak i nimaq taq 
tinamit re' re'. Xanimaj wo' taq chik i Jesucristo, 

7eh xatruk'ax wo' taq, reh chi xatkahnik taq chi rak'uun rixq'uun i Jesucristo, reh 
chi xatrukoj taq haa' chi rutinamiit. Re' ta wo' naq i otob'il, i suq laj k'uxliis 
chuyeew taq chaaweh i QaJaaw Dios, je' wo' i QaJaaw Jesucristo. 

Re' Pablo iraaj cho ojik Roma 

8Re' hin peet inwaaj nut'iosem ree nuDios parub'ihnaal i Jesucristo taq chawiij 
cha ju'junaal, ruum xa aha' yuuq' wilik rib'iral chi nayeew taq ak'ux chunimjiik i 
Jesucristo. 

9Re' Dios, i k'ahchi' nub'anam i rukamaj chu'nchel wánima ruuk' i ruq'orariik 
rib'iral i ruk'uhb'aal i Rak'uun, reht'al chi xa kok' xilak i nub'an reje nutiij taq 
chawiij. 

10Eh re' i nupahqaaj i hin panutiij ree Dios chi eliik re' chi korehtaal i ruyeew 
q'ab' weh chi nee kinooj taq chawula'jiik, wila' je' re' iraaj i reh, 

11ruum re' hin q'e' nwaaj wilom taq awach. Chi je' re', nee taq tinuk'uhb'alej chi 
korik, reh chi nee taq inachop ak'ux chi nimanik. 

12Iraaj ruq'orom chi k'ul naaqaye'em rukowiil qak'ux chi qawach ruuk' i nimanik 
k'ahchi' kiin i hin eh ruuk' i nimanik taq k'ahchi' kaat i hat. 

13Hermano, re' hin inwaaj chi nee taq inaweht'aliij chi k'ih pech naq inupab'aa' 
nub'eeh chi ojik taq cha wilariik, eh xakomajaa' ta wo' ruyee riib' chi nuwach. Re' 

inooj nub'an taq awuuk' re' chi wilik neekinimanik ree Dios, je' rukab' noq 
xponik nuq'or i ak' k'uhb'aal pan tokoom tinamit, wilik xinimanik reh. 

14Re' hin komajaa' i nuq'or i ak' k'uhb'aal keh aj griego, keh ma' re' ta taqe aj 
griego, keh i wilik kina'ojb'al, keh ma' xta kina'ojb'al. 

15Je' re' noq, xa nwotow chik ojik taq awuuk' i hat taq aj Roma, reh i ruq'orariik 
rukorkiil taq aweh i ak' k'uhb'aal ree ko'lemb'al iib'. 

Re' rajaawriik i ak' k'uhb'aal 

16Re' hin ma' kink'ixik ta chuq'orariik i ak' k'uhb'aal, ruum re' re' i rajaawriik i 
Dios, ko'lemb'al kiib' i naakinimaniik reh. Eh peet q'orarik keh i aj judío, eh 
yu'naak k'ahchi' wo' ruq'orariik keh i ma' re' ta taqe aj judío. 

17Re' ak' k'uhb'aal wili ink'uhtanik qeh nik' wach noq qoh ruko'leej i Dios. Eh xa 
ruum chi korik wach qak'ux chi nimanik qoh ruko'leej, ruum je' wili i ruq'or pan 
santo laj huuj: Re' korik wach ruk'ux chi nimanik wilik ruk'achariik chi juneliik, 
inki. 

Re' tinamit wach ak'al pamahk wilik 

18Eh re' Dios kopan taxaaj i ruyeew chaloq i rijosq'iil chikinaah i yiib' wach 
kina'ojb'al ma' korik ta wach kik'ux. Eh ruuk' i yiib' wach nkian inkitz'ap naah i 
korik re' nkaaj chi ma' neht'aljik taj. 

19Eh aha' wilik taqe i korik eht'alimaj chi riij i Dios, re' keh keht'al wo' naq, ruum 
k'uhtamaj wo' naq cho keh pampeet ruum i Dios. 

20Noq inqilow wach chu'nchel i ruyejaam chaloq, inqanab'eej wach chi re' reh 
Dios. Eh noq xutz'uhkrisaj chaloq i wach ak'al xk'utinik wo' hoq chi wilik 
rajaawriik. Ruum aj re', re' tinamit re' re' i ma' nata kiko'leem kiib' chuwach. 

21Re' keh keht'al wo' naq chi wilik i Dios, xa re' la' xama' inkiyeew ta ruloq'il chi 
re' reh Dios. Eh ma' nkit'iosej ta reh i rotob'il. Xa re' la' chik i kisahchel laj 
na'ojb'al inki a'n, eh xkahnik chi q'equm paam i kikapeb'aal. 

22Re' keh wilik kina'ojb'al inki a'n kiib'. Xanaah re', xa meem wo' taqe, 

23ruum ma' re' taj i Dios k'achlik chi juneliik xkiyeew ruloq'il. Re' la' chik inche 
rujalwaach i winaq xakimik reh xkiyeew ruloq'il, i kijalwaach taqe i tz'ikin 
kirupinik, i kijalwaach i chikop kijib' kooq, i chikop xa kijukem kiib' noq kib'ehik. 

24Ruum aj re', re' Dios xuq'eb' taqe chupaam i ruk'axariik wach i ch'uwa' wach 
na'ojb'al wilik cho pan kánima. Eh k'ul xtohq'ik kia'nam i re' ma' re' chikiwach 
korehtaal xkik'uhtaaj ruk'ixb'ilaal i kiti'jolal. 

25Ma' re' ta chik runimjiik i korik i laj i Dios inki a'n. Re' la' chik i ma' korik taj 
inkinimaj. Eh re' chik xkiyeew ruloq'il taqe i rutz'uhkrisam chaloq i Dios. Eh ma' 

re' ta chik i Dios xkiyeew ruloq'il, re' i xtz'uhkrisanik reh taqe re', re' i Dios wilik 
chi juneliik. Je' ta wo' naq re'. 

26Ruum aj re', re' Dios xuq'eb' taqe chupaam i k'ixb'ilaal chi b'anarik. Je' naa re' 
wo' re' inki a'n i kehk'een xkikanaa' rub'aan i kanamaj chikinaah. Ma' nkaaj ta 
chik wirik kuuk' i kib'ahiil, kuuk' la' chik i kuch ixoq inkaaj wirik. 

27Eh je' wo' chik re' inki a'n taqe winaq, xkikanaa' rub'aan i kanamaj chikinaah. 
Ma' nkaaj ta chik wirik kuuk' i kehk'een, eh xa kiqop chik chub'anariik i yiib' 
wach na'ojb'al, kuuk' chik i kuch winaq inkaaj wirik. Xak'ul chik inki a'n 
chikiwach i k'ixb'ilaal chi b'anarik. Ruum i re', inye'arik i ti' k'axik chikinaah 
ruum i Dios ruum i kisahchel laj na'ojb'al. 

28Ruum chi ma' xkaaj ta kikojom chi ki Dios, i k'achlik Dios, xikanab'jik ruum i 
Dios chupaam i kisahchel laj kapeew, reh chi xkian i ma' ruk'ul ta chi b'anarik: 

29Xa ma' tiklik ta kib'anik, yiib' wach i kina'ojb'al, aj k'axal wach b'ehomal taqe, aj 
kaqwachineel taqe, aj kansan kas kichaaq' taqe, sik'il peleto taqe, aj jot'ool taqe, 
ma' tiklik ta kib'anik, aj molol wach k'utaaj taqe. 

30Ch'oolen kas kichaaq' taqe, inkixow wach i k'achlik Dios, xa q'e' kichaq'wik, q'et 
q'et taqe, xa nim kiwach inki a'n kiib', xa re' yu' inkitz'aq wach ru mahk i kas 
kichaaq', ma' nkinimaj taj i kituut kajaaw. 

31Ma' nkireq ta chi riij i korik, ma' nkian taj inkiq'or chi naa kianam, ma' nkikuy 
ta ru mahk kas kichaaq', ma' awach taj inkiketelaaj wach. 

32Re' keh keht'al wo' naq chi re' Dios ruq'orom chaloq chi awach i kib'anik reh 
taqe na'ojb'al re' re', i ruk'ul chi naa kikimiik. Eh ma' manlik ta keh chi xa re' keh 
kib'anik, insuuqb'ik la' wo' kik'ux chi riij awach inkilow chub'aan taqe i re'. 

Rom 2 

Re' Dios ko parub'ehel i rub'an i q'ataj q'orik 

1Ruum aj re', ma' xta chik neenako'leej wii' awiib' hat, i ti q'atwik q'orik 
chikinaah tokoom, atoob' ta naq wilik ana'ojb'al. Noq inaq'at q'orik chikinaah 
tokoom i hat, xa re' hat i nayeew awiib' panti' k'axik, ruum i na a'n wo' aweh inki 
a'n i keh. 

2Re' hoj qeht'al chi re' Dios ko parub'ehel i ruq'at i q'orik chikinaah i kib'anik reh 
i yiib' wach na'ojb'al re' re'. 

3Eh re' hat i ti q'atwik q'orik chikinaah tokoom, eh i na a'n wo' aweh i ma' toob' 
taj inki a'n i keh, maakapaaj i hat chi naa ako'leem awiib' chuwach i ti' k'axik naa 
ruye'em chaloq i Dios. 

4Re' hat ma' imponik ta panaq'awach i rotob'il, i ruk'axb'al, i q'unil wach ruk'ux i 
Dios. Eh ma' nakoj ta rehtaal chi ruuk' naq i rotob'il i Dios, k'ahchi' kaat ruye'em 
chi naa ayot'om ak'ux chuwach chi riij amahk eh re' naq chik i reh neenanimaj. 

5Xa re' la' re' hat inakowb'isaj anaah. Ma' nawaaj ta ayot'om ak'ux chi riij amahk, 
ruum aj re', re' hat xa cha wib'il awiib' k'ahchi' amolom wach cha naah i ti' k'axik 
na' chureq ruq'ijil, noq naa rub'anam i q'ataj q'orik i Dios parub'ehel. 

6Re' noq rutojom reh i ju'jun re' q'oreel chib'ih i xub'an chib'ih i xuq'or. 

7Eh naa ruye'em keh i juneliik k'acharik awach i k'ahchi' kikuyum rub'anariik i 
holohik laj na'ojb'al, k'ahchi' kisik'im chi naa ruye'ariik kiloq'il, chi naa ruye'ariik 
i kik'axb'aal. 

8Eh re' Dios ruuk' rujosq'iil naa ruye'em taqe panti' k'axik i xa q'et q'et taqe, re' 
taqe i ma' nkaaj ta rub'anariik i korik, re' chik i yiib' wach inki a'n. 

9Eh chu'nchel i kib'anik reh i yiib' wach na'ojb'al, jinaj runimaal ti' k'axik naa 
ruye'ariik chikinaah ruum i Dios, peet taqe aj judío, je' wo' taqe i ma' re' ta aj 
judío. 

10Eh re' taqe i kib'anik reh i holohik laj na'ojb'al, naa ruye'ariik keh ruum i Dios i 
kiloq'il, i rusuqkiil k'uxliis. Re' taqe i aj judío naa ruye'ariik keh chi peet, eh naa 
wo' ruye'ariik keh i ma' re' ta taqe aj judío, 

11ruum re' Dios reh ma' awach taj i tokoom rilariik i rub'an. Xa jinaj la' wach 
rilariik i rub'an. 

12Eh chu'nchel i ximahkunik chi ma' xq'orarik ta keh i najtir k'uhb'aal ma' naa ta 
ruq'atariik i q'orik chikinaah. Eh re' taqe aj judío i ximahkunik, keht'al i ruq'or i 
najtir k'uhb'aal, re' wo' k'uhb'aal naa ruq'atwiik q'orik chikinaah, 

13ruum ma' nee ta kikahnik chi ma' ta chih kimahk i xa re' rib'irjiik i k'uhb'aal 
inki a'n re' la' taqe i kinimanik reh i ruq'or i k'uhb'aal kikahnik chi ma' xta chik 
kimahk. 

14Raaj taqe i ma' re' ta aj judío, i ma' keht'al taj ruq'or i najtir k'uhb'aal, xa 
pankik'ux inchalik runimjiik i k'uhb'aal. Eh xa kik'uhb'aal kiib', ruum inkik'raaj 
pankik'ux i holohik, i ma' holohik taj. 

15Re' keh inkik'uhtaaj chi tz'ihb'amaj pan kánima i rukamaj k'uhb'aal. Eh wilik 
pech noq re' kikapeew naa rukojwiik kimahk oon re' kikapeew naa ruk'uhtaniik 
reh chi ma' xta kimahk. 

16Re' na' chub'an i q'ataj q'orik i Dios parub'ihnaal i Jesucristo na' chuteh wach 
inki a'n chi q'eeqmaal i tinamit, je' rukab' i ruq'or i ak' k'uhb'aal i nuq'or rib'iral i 
hin. 

Re' taqe aj judío keht'al chib'ih ruq'or i najtir k'uhb'aal 

17Eh re' hat inaq'or awiib' chi hat aj judío. Ruum i re', inach'ikaa' ak'ux ruuk' i 
najtir k'uhb'aal, xa nim chik awach i na a'n awiib' chi re' Dios ehchan aweh. 

18Re' hat aweht'al aha' wilik iraaj i Dios chi naa a'nam. Eh re' k'uhb'aal re' re' 
ink'uhtanik aweh chi naa asik'im wach i ma' xta reet chi b'anarik. 

19Ruum aj re', q'e' naa niimb'isaj awiib' chuq'orariik chi nee na a'n ruk'uhtjiik 
kib'eeh i je' taqe moywach eh chi hat kisaqumaal i panq'equm k'acharik inki a'n 

20Eh inaq'or chi naa a'n kitijiik i ma' xta kina'ojb'al, je' wo' hoq i ma' nkireq ta 
rukorkiil i korik, eh inaq'or chi re' najtir k'uhb'aal ink'uhtanik aweh chi nareq 
ana'ojb'al, chi nareq chi riij i korik. 

21Eh wila' neena a'n kitijiik taqe tokoom, ¿chib'ih reet noq ma' peet inatijej awiib' 
i hat? Wila' naq'or chi ma' toob' taj i leq', ¿chib'ih reet noq ko na a'n wo' aweh i 
leq' i hat? 

22Wila' naq'or chi ma' toob' taj i ch'uwa'risanik wach kaxáro, ¿chib'ih reet noq 
inach'uwa'risaj wach aakaxáro i hat? Eh wila' nawixowaaj kiwach i tiyoox, 
¿chib'ih reet noq tiooj chi i leq' chupaam paat kiwihik wii'? 

23Re' hat xa nim chik awach i na a'n awiib', ruum aweht'al i najtir k'uhb'aal. 
Ruum chi ma' nanimaj taj ma' nayeew ta ruloq'il i k'achlik Dios. 

24Xti korik wo' i ruq'or i tz'ihb'amaj pan santo laj huuj chi je' wili: Ruum taq ayiib' 
wach na'ojb'al i na a'n i hat taq aj judío, inkib'aj i Dios i ma' re' ta taqe aj judío, 
inki. 

25Xti korik noq awach neenpoch'arik naah i ruk'achab' rehtalil chi aj Judío, neen 
kamanik reh wila' runimaj i najtir k'uhb'aal. Eh wila' ma' runimaj i k'uhb'aal re' 
re', neenkahnik chi xa je' ma' xb'aan ta reh i re'. 

26Raaj wila' re' i ma' poch'ooj ta naah i ruk'achab' neerub'an runimjiik i ruq'or i 
najtir k'uhb'aal, neenkojarik paruman ruum i Dios chi je' poch'ooj naah i 
ruk'achab', atoob' ta naq ma' b'anooj ree reh. 

27Eh awach i runimaj i k'uhb'aal, atoob' ta ma' poch'ooj naah i ruk'achab', re' reh 
naa ruq'atwiik q'orik chinaah i b'anooj reh i re', ruum re' i poch'ooj naah i 
ruk'achab' xa rehtalil naq chib'ih ruq'or i najtir k'uhb'aal, eh ma' xub'an ta 
runimjiik. 

28Re' i manlik aj judío ma' xata neeruk'uhtaaj riib' chi je' tii chik aj judío xa ruum 
ta chi poch'ooj naah i ruk'achab' rehtalil chi aj judío, eh ma' xata wo' wach 
ruti'jolal naa ruk'utiniik. 

29Re' i manlik aj judío xti re' wo' cho paránima, re' manlik ehtalil re' i re' 
runimjiik i Dios. Ma' re' taj i xa tz'ihb'amaj panhuuj, panuxlab'al la'. Eh re' 
imb'anik reh i re' re', Dios neenkojwik reh paruman, ma' re' ta taqe xa tinamit. 



2270 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

Rom 3 

1Eh ¿chib'ih jariik i runimaal wach i aj judío?  ¿Chib'ih jariik i rutiq wach chi 
neenpoch'arik naah i ruk'achab'?  

2Xiik' la' naah nimaal wach jino'q i aj judío, k'ih wach chihreet. Peet, ruum chi re' 
Dios keh i aj judío xuq'or i ruk'uhb'aal chi peet. 

3¿Eh wila' wilik taqe aj judío ma' xkinimaj taj i ruk'uhb'aal i Dios? ¿Mi ruum i re', 
ma' nee ta rub'an i Dios i ruq'orom cho rib'iral? 

4Ra'j xti ma' chih ta re' ruum re' Dios korik inq'orik, atoob' ta chu'nchel i tinamit 
chukul q'orik taqe. Eh tz'ihb'amaj wo' chaloq chi je' wili: Re' hat naa aq'oriik chi 
korik wach ak'ux, ruuk' i re', naaweliik korik noq naakiq'atam q'orik cha naah, 
inki. 

5Eh wi ta ruum i qayeb'ee wach na'ojb'al inwihik i rukorkiil wach ruk'ux i Dios, 
¿chib'ih naq i neenqaq'or? ¿Mi neenqaq'or chi ma' rub'ehel taj i rub'an i Dios noq 
qohruyeew chutojariik i qamahk? (Re' hin ma' pan k'ayeew ta wach q'orik 
k'ahchi' taq kaat nuq'oreem) 

6Ra'j xti ma' ruyee ta riib' re' chi neenqaq'or i je' re', wi ta ma' korik wach ruk'ux i 
Dios, ¿nik' naq wach noq neeruq'at i q'orik chikinaah i tinamit wach ak'al? 

7Raaj wi ta ruum i chukuj q'orik i nub'an i hin je' rukab' inatz'aq taq wach chi wiij, 
q'e' neenye'arik ruloq'il i korik i ruq'or i Dios, ¿chib'ih chik reet noq inq'atarik i 
q'orik chi nunaah i hin chi hin aj mahk? 

8Wi ta ruum i chukuj q'orik neenkan i holohik. ¿Chib'aaj wo' reet noq ma' 
neenb'aan re' i yiib' wach na'ojb'al? Wilik i kiq'orik reh chi je' re' i tijinik i nub'an 
i hin, xa b'anb'al weh inki a'n Re' taqe re' i ruk'ul chi naa kiye'ariik pantojb'al 
mahk ruum i Dios. 

Chi qunchelaal hoj aj mahk 

9¿Chib'ih i naa qaq'orom chi riij i re'? ¿Mi q'e' chihooj re' i qana'ojb'al i hoj, 
chuwach i kina'ojb'al i keh? Ra'j xti ma' chih ta re', ruum xqaq'or chik chi, chi 
qunchelaal hoj aj mahk, chi je' taqe aj judío, chi je' taqe ma' re' ta aj judío. 

10Je' rukab' i tz'ihb'amaj chaloq chi je' wili: Ma' awach ta jino'q i korik wach 
ruk'ux, Jinaj ta naq reje. 

11Ma' awach ta jino'q inreqwik chi riij i korik. Ma' awach ta jino'q iraaj rusik'im i 
Dios. 

12Chi kunchelaal xkichop q'ab' rub'aan i yeb'ee wach na'ojb'al. Ma' awach ta keh 
imb'anik reh i holohik laj na'ojb'al jinaj ta naq reje. 

13Re' q'orik i nelik cho pan kalaq xa je' chik chuhiil i ruti'jolal i kamnaq ma' 
tz'aplik ta naah parujuleel. Eh aj chukul q'orik taqe je' ti'kiil i rutiiw i aaq' i rub'an 
i kiq'oral. 

14Eh xa re' i b'ajooj wilik pan kichii', ma' tiklik ta k'isinoq kiq'orik. 

15Eh xama' ahl ta kooq kiq'ab' chukanteesjiik kas kichaaq'. 

16Eh aha' yuuq' kiooj k'oloq, xanoq wo' sachooj eh ti' k'axik inki a'n reh i kas 
kichaaq'. 

17Eh ma' keht'al taj i wihik pansuqkiil k'uxliis. 

18Eh ma' inkiyohleej ta wach i Dios, inki pan santo laj huuj. 

19Re' hoj qeht'al chi chu'nchel i ruq'or i k'uhb'aal, keh i wilkeeb' chi ri'sil i 
rajaawriik i k'uhb'aal i ruq'or, reh chi ma' nee ta nkiq'or chi ma' xta kimahk. Eh 
naab'al reh chi chu'nchel i tinamit naa ruq'atariik i q'orik chikinaah ruum i Dios. 

20Re' Dios ma' awach ta jino'q i neeruq'or reh chi ma' xta ru mahk xa ruum ta chi 
runimaj i najtir k'uhb'aal, ruum re' k'uhb'aal re' re' xa re' tii ruyeew qeh chi 
naab'jik chi hoj aj mahk. 

Xa ruum i ruye'ariik k'uxliis chi nimanik inkan i ko'lemb'al iib' 

21Eh yu'naak, manqakapaaj chik i ruq'or i najtir k'uhb'aal, ruum re' Dios xuyeew 
chik qeh chi naab'jik nik' wach noq nakooj ruko'leem. Re' i xuq'or cho rib'iral i 
najtir k'uhb'aal, re' wo' xkiq'or cho rib'iral taqe jalal ruq'oral i Dios 

22Re' Dios qoh ruko'leej xa ruum chi qaye'em qak'ux chunimjiik i Jesucristo. Je' 
wo' re' kiko'ljiik i rub'an chi kunchel, ruum ma' awach taj i tokoom rilariik i 
rub'an. 

23Ruum chi chu'nchel i tinamit ximahkunik, ma' inkireq taj i ruloq'il i Dios. 

24Eh re' Dios xa ruum i rotob'il xa chi kooch xuko'leej taqe chuwach i mahk ruuk' 
i ko'lemb'al iib' inkan ruuk' i runimjiik i QaJaaw Jesucristo. 

25Re' i xutaq'aaj chaloq i Dios chi jilow mayiij, re' rukik'eel xuchihkaaj chi kuyb'al 
ree mahk. Eh xa ruum i ruye'ariik k'uxliis chi nimanik inkan i kuyb'al mahk. 
Ruuk' i re', xuk'uhtaaj i Dios chi korik wach ruk'ux, ruum ma' xuyeew ta taqe 
chutojariik i kimahk kianam chaloq, 

26xa ruum chi wilik i q'unil ruuk', je' re' i k'ahchi' rub'anam i Dios yu'naak, i 
ruk'uhtaaj chi korik wach ruk'ux, ruum i ruko'leej taqe chuwach i mahk awach i 
kiye'em kik'ux chunimjiik i Jesucristo. 

27¿Aha' wilik inqanimb'isaj naq cho wii' qawach? Xsahchik wach ¿Chib'ih reet 
noq xsahchik wach? Ma' ruum taj i runimjiik i ruq'or i najtir k'uhb'aal, xa ruum la' 
chi nqayeew qak'ux chunimjiik i Jesucristo. 

28Eh noq xooj kuxoq xqareq chi riij chi xa re' wo' Dios neenko'linik ree winaq noq 
ruye'em ruk'ux chunimjiik i Jesucristo. Eh ma' ruum taj chi rub'aan ruq'or i najtir 
k'uhb'aal. 

29Eh ¿chib'ih i neenqaq'or chi riij i wili? ¿Mi xa re' wo' taqe aj judío i ruk'ax i 
Dios? Ma' chih taj, xti korik la' wo' chi ruk'ax taqe haa' i nimaq taq tinamit ma' re' 
ta taqe aj judío, 

30ruum re' Dios xa jinaj wo' hoq. Xa re' wo' reh inko'linik keh chuwach i mahk 
awach taqe inkiyeew kik'ux chunimjiik i Jesucristo, atoob' ta aj judío atoob' ta 
ma' aj judío. 

31Eh wila' je' re', ¿mi nqesaj rajaawriik i najtir k'uhb'aal ruum i runimjiik i 
Jesucristo? Ra'j xti ma' chih ta re' Ruuk' la' re' inqamanaa' wach i ruye'ariik 
rajaawriik i k'uhb'aal re' re'. 

Rom 4 

Re' ruk'amariik naah i nimanik xub'an i Abraham 

1Yu'naak chi riij chik i Abraham xikin cho qamaam naa nuq'oriik. ¿Mi wilik i 
xureq i reh ruuk' i xub'an? 

2Xti korik ta chi xye'arik rukorkiil wach ruk'ux i Abraham ruuk' taqe holohik 
xub'an chi rib'il riib' wilik naq rub'ehel chi xuyeew runimaal wach chi rib'il riib', 
atoob' ta ma' chuwach naq i Dios. 

3Eh pan santo laj huuj i ruq'or chi re' Abraham xuyeew ruk'ux chunimjiik i Dios. 
Ruum aj re', xk'ularik ruum i Dios chi korik wach ruk'ux, inki. 

4Eh awach jino'q i neerub'an i kamanik, re' rutojb'aal neenye'arik reh ma' xata 
naa rukochem, rub'ehel la' chi naa ruk'ulum, ruum rutojom chik riij. 

5Raaj jino'q i ruyeew ruk'ux chunimjiik i Dios inko'linik chuwach i mahk, 
neenk'ularik ruum i Dios chi korik wach ruk'ux, atoob' ta ma' xtaj i otob'il 
neerub'an. 

6Re' reey David q'orinaq wo' cho chi riij i wili chi atoob' reh i awach ink'ularik 
ruum i Dios chi korik wach ruk'ux, ruum re' Dios ma' i rukoj ta paruman taqe 
rub'anam chaloq. 

7Eh xuq'or chi atoob' reh awach i kuyuuj i sachooj chik chi jumpech chu'nchel i ru 
mahk ruum i Dios ma' ye'arik ta chutojariik i ru mahk. 

8Atoob' reh awach i ma' xta k'isinoq i yiib' wach na'ojb'al i rub'an. Eh ma' xta 
k'isinoq ru mahk neenkan ruum i QaJaaw Dios inki. 

9Eh ¿mi xa keh i poch'ooj naah i kik'achab' oon keh wo' haa' i ma' poch'ooj ta 
naah i kik'achab' inq'orarik? ma' chih taj. Keh la' wo' haa' i ma' b'anooj ta keh i 

re', ruum xnuq'or chi re' Dios xuk'ul i Abraham chi korik wach ruk'ux, ruum 
xuyeew ruk'ux chi nimanik. 

10Eh ¿jank'al ink'ularik i Abraham ruum i Dios chi korik wach ruk'ux? Chanab'eej 
taq noq komajaa' impoch'arik naah i ruk'achab' noq xk'ularik chi korik wach 
ruk'ux ruum i Dios. 

11Eh re' Abraham ko xam chik chi xpoch'arik naah i ruk'achab', rehtalil chi 
k'uluuj chik ruum i Dios chi korik wach ruk'ux, ruum xuyeew cho ruk'ux 
chunimjiik i Dios. Ruum i re' xkahnik chi kaa' ki'sil taqe inkiyeew kik'ux 
chunimjiik i Dios, atoob' ta ma' poch'ooj ta naah i ruk'achab'. Re' keh kik'ulariik 
chi korik wach kik'ux, ruum inkiyeew kik'ux chunimjiik i Dios. 

12Eh re' Abraham korik wo' chi kaa' ki'sil taqe i poch'ooj naah i kik'achab' ma' 
xata ruum chi poch'ooj naah i kik'achab' ruum la' chi nkiyeew kik'ux chunimjiik i 
Dios je' rukab' i runimjiik i Dios xub'an i Abraham noq komajaa' ta imb'aan reh i 
re'. 

Re' kooch ruq'orom cho rib'iral i Dios neenk'ularik, xa ruum i ye'ej k'uxliis chi 
nimanik 

13Re' Dios ma' ruum taj chi re' Abraham xunimaj i najtir k'uhb'aal xuq'or cho reh 
i chi naa ruye'em reh chi kikooch chu'nchel i wach ak'al, je' wo' keh taqe i riih 
rumaam. Xa ruum la' chi xuyeew ruk'ux chunimjiik i Dios. 

14Eh wi ta xa re' taqe i kinimanik reh i k'uhb'aal re' re' naa kik'ulwiik reh i kooch, 
xama' xta naq i rutiq wach i ruye'ariik k'uxliis chunimjiik i Jesucristo. Eh xama' 
xta naq neenokik wii' i kooch i ruq'orom chaloq i Dios, 

15ruum re' k'uhb'aal re' re' inye'wik panti' k'axik wila' ma' xnimjik i ruq'or. Raaj i 
ma' choplik ta naah ruum i k'uhb'aal, ma' xta wo' neenq'ehb'ik wii' chuwach i 
k'uhb'aal. 

16Ruum aj re', ajwaal wach chi keh taqe i riih rumaam i Abraham chi peet 
naakiye'em kik'ux chi nimanik, reh chi neen kik'ul i kooch. Eh re' i re' ma' xata 
keh i kinimanik reh i najtir k'uhb'aal, keh la' wo' chu'nchel i kiye'em kik'ux chi 
nimanik, je' rukab' runimjiik i Dios xub'an chee Abraham. Re' reh xkahnik chi 
qamaam qati't i hoj i qaye'em qak'ux chi nimanik, 

17je' rukab' i ruq'or i tz'ihb'amaj chaloq, re' q'orooj cho reh i Abraham ruum i 
Dios chi je' wili: Re' hin xinpab'anik aweh chi hat kaa' ki'sil i nimaq taq tinamit 
naakinimaniik weh, i nuchjik. Ra'j i Dios wili, i xunimaj chaloq i Abraham, re' Dios 
inye'wik kik'achariik ruka'peech taqe kamnaq eh i rutz'uhkrisaj wo' taqe i xa 
chib'ih jariik komajaa' ta nilarik kiwach. 

18Eh atoob' ta ma' uyub'jik ta naq chik iraaj i q'orooj cho reh i Abraham ruum i 
Dios, re' reh xunimaj, eh xuyeew ruk'ux chi ruyub'jiik, eh korehtaal wo' 
xk'ihaaxb'ik taqe i rak'uun rixq'uun. Eh xkahnik chi kaa' ki'sil taqe i xinimanik 

reh i Dios, je' rukab' i xq'orarik cho reh pampeet chi je' wili: Je' re' k'ihaal taqe 
awiih aamaam naa ruponiik, i nuchjik. 

19Re' Abraham xuyeew ruk'ux ruuk' i Dios chi naa ruye'ariik reh i xq'orarik cho 
rib'iral reh pampeet. Ma' re' ta nkiwii' chi k'isiin chik ma' jinajsiento haab' i wilik 
reh. Eh xakimik chik keh kikab'cheel ruuk' i rehk'een, Sara rub'ihnaal, q'e' chik 
taqe rijib' chi naa ruwihiik kak'uun kixq'uun. 

20Re' Abraham ma' xuq'or taj chi ma' naa ta ruye'ariik reh ruum i Dios i rukooch 
q'orooj cho rib'iral reh, xuyeew la' ruk'ux chi ruyub'jiik, eh chi naa ruye'ariik reh. 
Ruuk' i re', xuyeew ruloq'il i Dios. 

21Re' Abraham reht'al i reh chi korik chi re' Dios wilik rajaawriik chuye'ariik aha' 
wilik i ruq'or rib'iral. 

22Ruum chi xuyeew ruk'ux chunimjiik i Dios, xk'ularik ruum i Dios chi korik wach 
ruk'ux. 

23Eh ma' xata chi riij i Abraham inq'orik i tz'ihb'amaj cho rehtalil pan santo laj 
huuj chi xk'ularik chi korik wach ruk'ux. 

24Inq'orik la' wo' chiqiij i hoj i tz'ihb'amaj cho rehtalil. Eh xa ruum chi k'ahchi' 
qaye'em qak'ux chi nimanik, qoh rukoj wo' haa' paruman i Dios chi korik wach 
qak'ux. Je' re' i rub'an quuk' i qohnimanik ree Dios, i x-uksanik wo' chik cho reh i 
QaJaaw Jesucristo chi k'achlik wach, 

25re' i xq'ahteesjik pankimik ruum taqe qamahk, eh xwukteesjik wo' chik chaloq 
chi k'achlik wach, reh chi xojruko'leej chuwach i mahk. 

Rom 5 

Hoj ko'limaj chuwach i mahk 

1Re' i Dios xa ruum inqayeew qak'ux chi nimanik, qoh ruko'leej chuwach i mahk, 
eh chi xa parub'ihnaal i QaJaaw Jesucristo wilkooj chik pansuqkiil k'uxliis ruuk' i 
Dios. 

2Eh xa ruum chi nqayeew qak'ux chunimjiik i Jesucristo, inqa a'n rusuqkiil i 
rotob'il i Dios. Eh ma' xta chik i rub'an wii' kiib' qak'ux, insuuqb'ik la' qak'ux chi 
ruyub'jiik i ruloq'il i Dios naaqehtriik. 

3Insuuqb'ik la' wo' qak'ux noq inchalik ti' k'axik chi qanaah, ruum re' hoj qeht'al 
chi re' ti' k'axik i ruyeew ruman rukowiil qak'ux, reh chi neenqakuy rik'teesjiik. 

4Eh qakuyum-oq chik rik'teesjiik ti' k'axik qoh elik korik, eh xa re' chik i 
ruyub'jiik i rotob'il i Dios inqa a'n. 

5Eh re' i uy-inik inqa a'n wili, ma' re' ta sub'al qaq'iij, ruum re' Dios ruye'em pan 
qánima chi manlik i ruk'axb'al, re' inqik'raaj ruum i Santolaj Uxlab'al ruye'em qeh 
i Dios. 

6Eh noq re' hoj ma' nqa a'n ta naq ruko'ljiik qiib chi qib'il qiib' re' i Jesucristo, 
paruq'ijil xk'ulik ruyee riib' chi kimik chiqiij i hoj, i hoj aj mahk. 

7Xti korik noq ma' awach taj ineeruyee riib' pankimik chi jilow jino'q i korik wach 
ruk'ux. Ru q'iij wilik oon wo' naq inchel ineruyee riib' pankimik chi jilow jino'q 
winaq q'e' atoob'. 

8Raaj i Dios reh xti xuk'uhtaaj chaloq chi q'e' qohruk'ax, ma' re' ta nkiwii' chi ko 
hoj naq cho aj mahk, xuyeew la' cho chi kimik i Jesucristo quum i hoj. 

9Eh yu'naak hoj chik ko'limaj chuwach i mahk ruum i ti'laj kimik xuk'ul i 
Jesucristo. Ruum aj re', parub'ihnaal i reh, na qako'ljiik chuwach i rujosq'iil i Dios. 

10Re' hoj, noq ko nqixowaaj naq cho wach i Dios, re' reh xojruk'am ruuk' 
panotob'il ruuk' i rukimiik i Rak'uun. Mi kore' ta chik i yu'naak ma' nee qoh 
ruk'am ruuk' i Dios panotob'il ruum hoj chik ko'limaj, ruum xk'aach wo' chik cho 
ruka'peech i Rak'uun. 

11Eh ma' xata re' wili xub'an i Dios, i ruyeew la' wo' rusuqkiil qak'ux parub'ihnaal 
i QaJaaw Jesucristo, ruum xa re' wo' reh xkojwik qeh panotob'il ruuk' i Dios. 

Re' rutijiik riij i xub'an i Adán i xub'an i Jesucristo 

12Eh xa ruum i jinaj chi peet winaq, Adán rub'ihnaal, xokik i mahk wach ak'al. Re' 
mahk xa xutiq chik cho riib' kuuk' i tinamit, eh ruum i re', xtohq'ik i kimik, je' re' 
noq chu'nchel chik kikimik, ruum chu'nchel ximahkunik. 

13Eh noq re' Dios komajaa' naq i ruyeew i najtir k'uhb'aal, xak'ahchi' wo' naq chik 
i mahk wach ak'al. Xa re' la', ma' kiye'ariik ta naq chutojariik i kimahk, ruum 
komajaa' naq chih i k'uhb'aal. 

14Xa re' la' re' kimik xanoq wo' xtohq'ik chaloq paruq'ijil i Adán. Eh xa ko je' wo' 
re' noq xye'arik cho reh i k'uhb'aal i Moisés, atoob' ta re' kimahk taqe re', ma' je' 
ta rukab' i ru mahk i Adán, ruum re' reh ma' xunimaj taj i xq'orarik reh ruum i 
Dios. Eh re' Adán i rujalwaach i xk'ulik iloq koq'uun, re' i Jesucristo. 

15Eh re' mahk xub'an i Adán, ma' eliik ta wach ruuk' i qakooch xuyeew i Dios. 
Korik noq ruum i ru mahk i jinaj chi winaq, ma' k'isiin i xikimik. Raaj i qakooch i 
rusiij qeh i Dios parub'ihnaal i jinaj chi winaq, re' i Jesucristo, xti xiik' wo' chik 
naah nimaal wach. Eh xa ruum i reh, ma' k'isiin i naa kireqem i ko'lb'al kiib'. 

16Eh re' mahk xub'an i Adán, ma' eliik ta wach ruuk' i qakooch xuyeew i Dios, 
ruum xa ruum i jinaj chi mahk xub'an, xchalik i tojb'al mahk chikinaah i tinamit. 
Eh ruum i loq'laj qakooch xuyeew i Dios, ma' k'isiin tinamit xi kahnik chi ko'limaj 
chik taqe chuwach i mahk. 

17Eh wila' re' kimik xtohq'ik chaloq xa ruum i mahk xub'an Adán, xti rub'ehel chi 
re' Dios, ruuk' i runimaal rotob'il, xa chi siih nee rukanaa' chi ma' xta chik kimahk 
i naakinimaniik reh. Eh naa ruye'em kajaawriik chupaam i jinaj ak'laj k'acharik 
parub'ihnaal i jinaj chi winaq, re' i Jesucristo. 

18Eh nik' wach noq xub'an chaloq i mahk i Adán, re' xk'amwik cho reh i tojb'al 
mahk chikinaah chu'nchel i tinamit, je' wo' chik re' i xk'ulik rub'an i Jesucristo 
ruuk' i rukorkiil wach ruk'ux, xuyeew keh i juneliik k'acharik i kinimanik reh, eh 
xrisaj chikinaah i tojb'al mahk. 

19Eh xa ruum i jinaj chi winaq ma' xnimanik taj, ma' k'isiin i xi kahnik chi aj mahk 
taqe. Eh re' chik i winaq jinaj reh, re' i Jesucristo, ruum chi xnimanik, ma' k'isiin i 
naa ruko'leem chuwach i kimahk. 

20Eh noq wilik chik i najtir i k'uhb'aal, ruum chi ma' xb'aan ta runimjiik, xutiq cho 
riib' i mahk. Eh noq yohb'aal chik wach i mahk imb'aan, xiik' chik naah i rotob'il i 
Dios xuyeew chaloq. 

21Eh nik' wach noq xwihik cho rajaawriik i mahk, i xk'amwik cho reh i kimik, je' 
wo' chik re' noq xwihik rajaawriik i rotob'il i Dios chi qako'ljiik chuwach i mahk 
eh naa wo' ruye'em qeh i juneliik k'acharik parub'ihnaal i QaJaaw Jesucristo. 

Rom 6 

Re' noq hoj chik kamnaq chuwach i mahk, re' chik i Jesucristo inye'wik 
qak'achariik 

1Eh ¿chib'ih i neenqaq'or chi riij i re'? ¿Mi ko naaqa'nam i mahk, reh chi re' Dios 
xiik' chik naah i rotob'il nee ruyeew qeh? 

2Ra'j xti ma' chih ta re', ruum re' hoj, hoj chik kamnaq chuwach i mahk. Ma' nee ta 
chik i ruyee riib' chi neqoh-ooj chi qawach chub'anariik i mahk. 

3Re' taq i hat aweht'al taq chik chi ruum i ruqajiik qahaa' panha', qoh okik pan 
jinaj wach k'uxliis ruuk' i QaJaaw Jesucristo, eh qoh-ehtrik wo' haa' i rukimiik. 

4Eh ruum i ruqajiik qahaa' panha', qoh-ehtrik haa' i rumuhqiik i QaJaaw 
Jesucristo, qoh kimik chuwach i mahk. Eh qoh-ehtrik wo' haa' i ruwuktiik cho 
ruka'peech, je' rukab' noq xwukteesjik cho ruuk' i rajaawriik Ajaab'ees Dios, i 
ruk'ul chi naa qawihiik chupaam i jinaj i ak' k'acharik. 

5Wila' xoj-ehtrik haa' i rukimiik i Jesucristo, je' wo' chik re' noq naaqehtriik haa' i 
wuktik chaloq chi k'achlik qawach. 

6Re' hoj qeht'al chik chi re' taqe i ma' holohik ta laj na'ojb'al inqa a'n junkojariik 
haa' wach kuruus xb'aan ruuk' i Jesucristo, reh chi xsahchik wach i mahk pan 
qánima, reh chi ma' re' ta chik i mahk neenqakamaneej wach, 

7ruum awach inkimik chuwach i mahk, ma' xta chik rajaawriik i mahk chinaah. 

8Eh wila' xoj-ehtrik haa' i hoj i rukimiik i Jesucristo, ch'iklik wo' qak'ux chi naa 
qak'achariik ruuk' i reh chupaam i jinaj chik ak'laj k'acharik. 

9Re' hoj qeht'al chi re' Jesucristo xwukteesjik wo' chik chaloq ruum i Dios, eh ma' 
jaruuj chik naa rukimiik. Re' kimik ma' xta chik rajaawriik chinaah, 

10Eh noq xkimik i Jesucristo, xa junriim xkimik, reh chi xusach wach i mahk. Eh 
noq xk'aach wo' chik cho ruka'peech, reh chik ye'b'al ruloq'il i Dios i ruk'achariik. 

11Eh re' taq i hat chanab'eej taq chi hat taq chik kamnaq chuwach i mahk. Eh re' 
taq aak'achariik ye'b'al chik ruloq'il i Dios, reh chi naa taq awihiik pan jinaj wach 
k'uxliis ruuk' i Jesucristo. 

12Eh maayeew taq chik q'ab' reh i mahk chi nee ruyeew i rajaawriik chinaah taq 
ati'jolal i xa sahchik wach reh. Eh maayeew taq q'ab' reh i mahk chi nee taq 
tirumin chub'anariik i ruk'ax taq wach ati'jolal. 

13Eh re' taq i hat xat kimik taq chi chuwach i mahk, xat k'aach wo' chik taq 
ruka'peech, ruum aj re' maa kemelej taq chik aawooq aq'ab' reh i rub'anariik i 
mahk. Chaq'asaj la' taq awiib' ree Dios chi manlik, reh i rub'anariik i imponik 
chuwach i reh. 

14Eh re' mahk ma' nee ta chik i ruyeew i rajaawriik taq cha naah, ruum ma' re' ta 
chik i najtir k'uhb'aal taq inanimaj, chi ri'sil la' i rotob'il i Dios taq chik wilkaat. 

Jinaj jalwaach q'orik chi riij i wihik pankowlaj kamanik 

15Eh ¿chib'ih jariik i neenqaq'or? ¿Mi ruk'ul chi neenqa a'n i mahk, ruum chi ri'sil 
chik i rotob'il i Dios wilkooj, eh chi ma' re' ta chik i najtir k'uhb'aal inchopwik 
qanaah? Ra'j xti ma' ruk'ul ta chi qeh re' 

16Re' taq i hat aweht'al taq chi re' i ruq'asaj riib' chi kamanik ruuk' i rupatroon re' 
wo' re' naa runimam. Eh je' wo' re' taq ineenak'ul i hat wila' xanimaj taq i 
rukamaj i mahk kimik i ruk'am taq chaaweh. Eh wila' re' Dios taq xanimaj, 
k'acharik i ruk'am taq chaaweh. 

17Re' taq i hat noq xub'an, re' naq taq i mahk iminwik aweh chub'anariik i re' ma' 
re'. Raaj yu'naak ma' chih ta chik. Re' hin inut'iosej ree Dios chi xanimaj taq 
chu'nchel awánima i korik laj k'uhb'aal xk'uhtjik taq chaaweh. 

18Hat taq chik ko'limaj chuwach i mahk. Eh yu'naak, re' chik i korik laj k'acharik i 
nayeew taq ak'ux chub'aan. 

19Re' hin ma' pan k'ayeew ta wach q'orik k'ahchi' taq nuq'orom aweh i wili, ruum 
komajaa' taq neenareq chi riij. Eh noq xub'an chaloq, aq'asam naq taq chaawiib' 
chub'anariik i yeb'ee wach na'ojb'al, chub'anariik iraaj ma' raaj b'anarik. Je' wo' 
chik re' noq chaq'asaj taq awiib' yu'naak chub'anariik i korik, reh chi nee taq ti 
k'acharik pan santohiil chuwach i Dios. 

20Noq kore' naq i mahk inchopwik taq anaah, ma' nakapaaj ta naq taq rub'aan i 
holohik laj k'acharik. 

21Eh ¿chib'ih taq jariik i xak'ax ruuk' i rub'anariik i re' ma' re' xa a'n taq chaloq re' 
re'? ma' xtaj. Tik'ixik la' taq chik ruum yu'naak, ruum xareq taq chi riij chi 
pankimik naq taq k'ahchi' kaat ruk'amam. 

22Raaj yu'naak, hat taq chik ko'limaj chuwach i mahk, parukamaj chik i Dios taq 
xaq'asaj awiib'. Re' wili ra'j wilik taq re' i neenak'ax ruuk', ruum ruuk' i re' naa 
taq areqem i santo laj k'acharik chuwach i Dios, ruum i re' ruye'ariik taq aweh i 
juneliik k'acharik. 

23Ruum re' tojb'al i ruyeew i mahk, re' i kimik. Raaj i qakooch i ruyeew i Dios reh, 
re' i juneliik k'acharik naaqehtriik parub'ihnaal i QaJaaw Jesucristo, i qaj Ko'loom. 

Rom 7 

Jinaj i jalwaach q'orik imb'aan chi riij i kaxáro 

1Re' taq i hat hermano, aweht'al taq chib'ih i ruq'or i k'uhb'aal. Eh inareq wo' taq 
chi riij chi re' k'uhb'aal re' re' xa re' wo' wilik rajaawriik chinaah i winaq noq ko 
k'achlik. 

2Re' ixoq kaxáro chik k'ulamaj wach ruuk' i rub'ahiil, wilik rajaawriik i k'uhb'aal 
chinaah. Raaj wila' xkimik i rub'ahiil, re' k'uhb'aal xk'ulanik wach ma' xta chik 
rajaawriik chinaah ixoq. 

3Re' ixoq neenk'amarik ruum tokoom winaq chi ko k'achlik i rub'ahiil, nee 
ruch'uwa'risaj wach i rukaxarohiil. Eh raaj wi xkimik i rub'ahiil, neenkahnik chi 
ma' xta chik rajaawriik i k'uhb'aal chinaah. Ruuk' i re', neeruyee riib' chi nee wo' 
chik i rub'an kaxáro, eh ma' nee ta ruch'uwa'risaj wach i rukaxarohiil. 

4Je' wo' re' taq i hat yu'naak loq'laj hermano, xat kimik taq chik chuwach i najtir 
k'uhb'aal, eh ruum i rukimiik i Jesucristo tokoom chik inehchanik taq aweh. Re' 
chik i Jesucristo inehchanik taq aweh, re' i xwukteesjik cho ruum i Dios chi 
k'achlik wach. Ruuk' i re', neenqa a'n i holohik parukamaj i Dios, 

5ruum noq ko k'acharik naq inqa a'n chupaam i mahk, re' k'uhb'aal re' re' 
iminwik naq qeh chuk'axariik wach i yiib' wach na'ojb'al. Eh re' naq i yiib' wach 
inqa a'n ineesanik qeh ruuk' i Dios. 

6Raaj yu'naak hoj chik kamnaq chuwach i k'uhb'aal re' re', i xwihik cho rajaawriik 
chi qanaah. Eh hoj chik ko'limaj chuwach i najtir k'uhb'aal tz'ihb'amaj chaloq: 
Yu'naak re' chik i rukamaj i Dios inqa a'n chupaam i ak'laj k'acharik i ruyeew qeh 
i Santolaj Uxlab'al. 

Re' i mahk eh re' k'uhb'aal 

7¿Mi neenqaq'or chi mahk chi b'anarik taqe i ruq'or i najtir k'uhb'aal? Ra'j xti ma' 
chih ta re', re' hin re' k'uhb'aal re' re' xk'uhtanik weh chib'ih jariik i mahk chi 
b'anarik. Eh ma' xweht'aliij ta naq chi ma' toob' ta ruk'axariik wach i tokoom aj 
eh wi ta ma' ruq'or i k'uhb'aal re' re' chi je' wili: Maak'ax wach i tokoom aj eh, 
inki. 

8Noq xweht'aliij chib'ih ruq'or i k'uhb'aal re' re', ar x-uhtik wach i mahk wuuk', 
ruum xtohq'ik nuk'axam wach ma' toob' ta naq chi k'axarik wach. Eh noq 
komajaa' ta nqeht'aliij i k'uhb'aal, re' mahk kamnaq naq chi qawach. 

9Eh pampeet i hin ma' weht'al ta naq chib'ih ruq'or i najtir k'uhb'aal, xa k'acharik 
naq weh. Eh noq weht'aliij i ruq'or i k'uhb'aal, xutoq'aa' qopik wach i rukamaj i 
mahk wuuk'. 

10Eh re' k'uhb'aal i kimik i xuk'am cho weh i hin. Xanaah re', re' naq i k'uhb'aal re' 
re' naa ruye'wiik nuk'achariik, eh noq xooj kuxoq pankimik xiruyeew, 

11ruum re' mahk, re' k'uhb'aal xkamanik reh chi jot'b'al weh. Eh re' wo' chik i 
k'uhb'aal xukoj noq xuk'am chaloq i kimik chi nunaah. 

12Xti korik noq re' najtir k'uhb'aal xiik' naah loq'il, ruum ruuk' i Dios inchalik. Eh 
re' taqe taaq'anik i rub'an looq' wo' hoq, rub'ehel wo' hoq. 

13Eh ¿mi neerub'an chi neenuq'or chi re' i wilik ruloq'il re' re' naa ruye'wiik weh 
pankimik? Ra'j xti ma' chih ta re'. Ruum re' xk'amwik cho reh i kimik re' mahk, 
reh chi xk'utinik chi re' re' i mahk, re' i k'uhb'aal wilik naq ruloq'il xukoj noq 
xuk'am chaloq i kimik chi nunaah. Eh re' k'uhb'aal re' re' xk'uhtanik qeh chi xiik' 
naah yib'kiil wach i mahk. 

14Re' hoj qeht'al chi re' najtir k'uhb'aal uxlab'imaj cho ruum i Dios. Eh re' hin xa 
nuna'ojb'al naq wiib'. Ruum aj re', hin naq k'ayimaj chub'anariik i mahk. 

15Re' hin ma' nureq ta naq chi riij chib'ih jariik i nub'an, ruum ma' re' ta chik 
inche nub'an aha' naq wilik inwaaj rub'aan, aha' wilik inwixowaaj naq wach, re' 
chik inche re' i nub'an chaloq. 

16Eh wila' re' i nub'an chaloq aha' naq wilik i ma' nwaaj ta naq, ruuk' i nub'an cho 
re' re', inureq wo' naq chi riij chi re' k'uhb'aal ma' xta reet i ruq'or. 

17Je' re' noq, ma' re' taj i hin kinb'anik naq cho reh i yiib' wach na'ojb'al, re' la' i 
mahk inchopwik naq nunaah iminwik cho weh chub'aan, 

18ruum re' hin weht'al chi ma' xtaj i holohik i nub'an naq. Re' la' i mahk i ruk'ax 
wach i nuti'jolal i nub'an chaloq. Atoob' ta nukapaaj wo' naq cho rub'aan i 
holohik laj, xama' xnub'an ta wo' hoq. 

19Xti ma' xnub'an taj i holohik laj na'ojb'al inwaaj naq rub'aan. Re' la' chik yiib' 
wach na'ojb'al xnub'an, re' i ma' nwaaj ta naq rub'aan. 



2280 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

20Eh wi re' xnub'an chaloq i ma' nwaaj ta naq rub'aan, ma' re' ta chik i hin 
kinb'anik reh, re' la' i mahk wilik cho pan wánima xminwik weh chub'aan. 

21Re' hin i nukoj rehtaal chi je' wili i xnuk'ul: Noq inwaaj naq rub'aan i holohik laj 
na'ojb'al, xa re' chik i yiib' wach i rumin riib' chi nuwach. 

22Eh xti mponik wo' naq rusuqkiil pan wánima i ruq'or i ruk'uhb'aal i Dios. 

23Xa re' la', re' hin inwik'raaj chi wilik inq'ilwik weh chi ma' nub'an ta naq cho 
rukapeb'jiik i holohik chi b'anarik. Re' inq'ilwik cho weh re' re', re' i mahk wilik 
naq cho pan wánima, i je' naq hin ruye'em prexo. 

24Re' hin xti q'e' naq ti' wilkiin cho wii'. Eh ma' nureq ta naq chi riij awach naa 
ruko'liniik weh chuwach i kimik. 

25Re' hin inut'iosej reh i Dios chi riij i QaJaaw Jesucristo. Ruum yu'naak, xnureq 
chik chi riij chi ruk'ul chi naa nunimam i ruk'uhb'aal i Dios. Xa re' la' chik 
imb'anik wee hin, re' i nuti'jolal i ruk'laa' wo' naq chik i mahk. 

Rom 8 

Re' holohik laj k'acharik iraaj i Ruxlab'al i Dios 

1Je' re' noq yu'naak, ma' xta chik i tojb'al mahk chikinaah i wilkeeb' ruuk' i 
Jesucristo. Re' taqe i ma' k'acharik ta chik inki a'n je' rukab' iraaj i kiti'jolal, 
k'acharik la' chik inki a'n je' rukab' iraaj i Santolaj Uxlab'al, 

2ruum re' i rajaawriik i Santolaj Uxlab'al inye'wik k'acharik parub'ihnaal i 
Jesucristo, qoh ruko'leej chuwach i rajaawriik i mahk, je' wo' chuwach i kimik. 

3Eh re' i ma' xub'an ta rub'aan i najtir k'uhb'aal ruum ma' xta rajaawriik 
chub'aan. Ruum aj re', re' i Dios xutaq'aaj chaloq i Rak'uun chi je' ruwii' winaq aj 
mahk. Eh xuyeew panti' k'axik i Rak'uun chi jilow mayiij reh i rutojariik riij i 
mahk, reh i rusachariik wach i mahk i ruk'ax wach i qati'jolal. 

4Re' Dios je' re' i xub'an ruuk' i Rak'uun, reh chi naa qa'nam i korik je' rukab' i 
ruq'or i k'uhb'aal. Re' i hoj i ma' k'acharik ta chik inqa a'n pamahk je' rukab' 
inqaaj i hoj. K'acharik la' chik inqa a'n je' rukab' iraaj i Santolaj Uxlab'al. 

5Eh re' taqe i k'ahchi' keeb' aha' wilik i ruk'ax wach i kiti'jolal, xa re' wo' re' 
inkikapaaj rub'aan. Eh re' taqe i k'ahchi' keeb' aha' wilik iraaj i Santolaj Uxlab'al, 
xa re' wo' re' inkikapaaj rub'aan. 

6Eh re' rub'anariik i ruk'ax wach i ti'jolal, kimik i ruk'am chaloq. Eh re' i 
rub'anariik iraaj i Santolaj Uxlab'al, k'acharik, eh rusuqkiil k'uxliis i ruk'am 
chaloq. 

7Re' inkiyeew kik'ux chub'anariik i ruk'ax wach i kiti'jolal, inkixowaaj wach i 
Dios, ruum ma' nkaaj ta kinimam, eh ma' nee ta wo' kichol runimjiik i ruq'or i 
ruk'uhb'aal. 

8Re' taqe inkik'ax wach chub'anariik iraaj i kiti'jolal, ma' jaruuj neen kiyeew 
rusuqkiil ruk'ux i Dios. 

9Re' taq i hat yu'naak, ma' re' ta chik taq i na a'n i ruk'ax taq wach ati'jolal. Re' la' 
chik taq i na a'n iraaj i Santolaj Uxlab'al, wila' wilik taq awuuk' i Santolaj 
Ruxlab'al i Dios. Eh awach i ma' xta ruuk' i Santolaj Ruxlab'al i Jesucristo, ma' re' 
ta reh i Jesucristo. 

10Eh wila' re' chik i Jesucristo wilik taq panawánima, k'achlik taq awánjel at'iosil, 
ruum re' Dios hat taq chik ruko'leem chuwach i mahk, atoob' ta re' taq ati'jolal 
naa rukimiik, ruum je' re' i ye'ooj cho chinaah ruum i raa' ri'sil i mahk. 

11Eh wila' re' Santolaj Ruxlab'al i Dios, i x-uksanik cho reh i Jesucristo chi k'achlik 
wach, wilik taq panawánima, re' wo' chik i reh naa ruksaniik cho reh taq ati'jolal i 
hat chi k'achlik wach ruuk' i Santolaj Ruxlab'al wilik taq panawánima. 

12Re' taq i hat hermano, wilik jinaj ihq ye'ooj wach qanaah taq awuuk' reh chi 
naaqa'nam. Xa re' la', ma' re' ta chik naaqa'nam i ruk'ax wach i qati'jolal, 

13ruum wila' re' taq i na a'n i ruk'ax wach taq ati'jolal, akimiik taq i naa areqem. 
Raaj wila' ruuk' i Santolaj Uxlab'al xasach taq wach i ruk'ax wach taq ati'jolal, naa 
taq ruwihiik ak'achariik. 

14Chu'nchel i re', re' i Santolaj Ruxlab'al i Dios ink'amwik kib'eeh eh manlik taqe 
rak'uun rixq'uun i Dios. 

15Re' taq i hat, ma' awach ta chik neeminwik taq aweh chub'aan i mahk, ruum re' 
i Santolaj Ruxlab'al i Dios taq ak'ulum ma' re' ta yo'jik i ruk'am taq chaaweh. Re' 
reh inkojwik taq aweh chi rak'uun rixq'uun i Dios. Eh ruum wo' i Uxlab'al 
inqaq'or johtoq ree Dios chi je' wili: Hat loq'laj waJaaw, qohki reh. 

16Eh re' i Santolaj Uxlab'al i rub'an jinaj wach ruuk' i qánjel qat'iosil i hoj re' 
inq'orik reh chi hoj chik manlik rak'uun rixq'uun i Dios. 

17Eh ruum chi hoj rak'uun rixq'uun i Dios, naa wo' qehtriik haa' i kooch ruq'orom 
cho rib'iral. Re' kooch re' re', chi riij i Jesucristo naaqehtriik, wila' xti korik chi 
k'ahchi' qakuyum i ti' k'axik yu'naak je' rukab' i ruk'ulum chaloq i Jesucristo. Chi 
je' re', naa wo' qehtriik i runimaal ruloq'il. 

Re' i ruloq'il i Dios naa qak'ulum na' chub'an 

18Re' hin i nuq'or panuk'ux chi re' taqe ti' k'axik k'ahchi' qak'ulum pan 
qak'achariik yu'naak xama' xta tz'aaq, ruum ma' jaruuj neeruq'at wach i ruloq'il i 
Dios naa qak'ulum na' chub'an. 

19Eh chu'nchel i rutz'uhkrisam chaloq i Dios xa kiook chik iil chi ruyub'jiik jaruuj 
imponik ruq'ijil chuwach i Dios noq naa ruye'em kiloq'il rak'uun rixq'uun. 

20Re' taqe rutz'uhkrisam chaloq i Dios ma' tiklik ta chik kib'anik. Xa re' la' ma' 
xata pankik'ux inchalik, re' la' Dios xkananik chikinaah chi je' re'. Xa re' la' ko 
ye'ooj wo' q'ab' keh chi naa kiko'leem kiib', 

21korehtaal kiko'ljik chuwach i mahk i minwik keh chub'anariik i re' ma' re', je' 
wo' chuwach i kimik chalik reh chikinaah, reh chi naa kehtriik haa' i loq'laj 
ko'linik i ruyeew i Dios keh rak'uun rixq'uun. 

22Re' hoj qeht'al chi chu'nchel i rutz'uhkrisam chaloq i Dios k'ahchi' kik'iik chi ti. 
Je' rukab' i ti' k'axik i ruk'ul ixoq noq ink'ulik ruk'ux. 

23Eh ma' xata re' taqe i re' k'ahchi' kik'iik chi ti' k'axik. Je' wo' i hoj, i ye'ooj chik 
qeh i Santolaj Uxlab'al chi je' pee raa' ri'sil i qakooch naa qak'ulum. Inyot'ik i 
qánima ruum i ruyub'jiik jaruuj i rumanaa' wach i Dios chi naa kooj rukojom chi 
hoj manlik rak'uun rixq'uun, eh jaruuj i rujal wach i qati'jolal chi jumpech. 

24Re' hoj, hoj chik ko'limaj xa re' la', kok'ahchi' quy-eem jaruuj i rumanaa' wach i 
qako'ljiik i Dios. Qaq'or chi re' hoj k'ahchi' chik qilom wach aha' wilik inquy-eej, 
ma' ruman ta chik chi nequy-eej. 

25Raaj wila' re' i k'ahchi' quy-eem komajaa' ta naa qilom wach, ajwaal wach chi 
naa qakuyum ruyub'jiik. 

26Re' hoj, re' wo' i Santolaj Uxlab'al intoob'inik qeh ruuk' i ruk'isinal qak'ux, ruum 
re' hoj xa chi qib'il qiib' ma' qohchol ta rupahqaljiik reh i Dios chib'ih inqaaj. Eh 
re' i Santolaj Uxlab'al i wilik pan qánima, ruuk' i ruyot'kiil ruk'ux, i rupahqaaj i 
rotob'il i Dios chiqiij. Re' ma' nee ta nqa a'n ruq'orariik i hoj. 

27Eh re' Dios ineht'alinik reh qánima, reht'al wo' hoq iraaj rupahqaam i Santolaj 
Uxlab'al. Ruum re' i Santolaj Uxlab'al i rupahqaaj i rotob'il i Dios chiqiij i hoj, i hoj 
chik santo laj raj nimaneel. 

Ma' k'axik ta noq qoh elik korik 

28Eh re' hoj qeht'al wo' hoq chi chu'nchel i chib'ih jariik wilik inkamanik chi 
toob'al keh i kik'axwik ree Dios, re' taqe i xusik' cho kiwach chi rak'uun rixq'uun 
taqe, je' rukab' i xraaj i reh. 

29Eh re' Dios, awach taqe i xanoq wo' xreht'aliij cho kiwach chi naa kinimaniik 
reh, xanoq wo' taqe xupab'aa' chaloq chi naa kireqem chi je' ruwii' i Santolaj 
Rak'uun, reh chi re' i Rak'uun naa ruk'amwiik kib'eeh i ruk'ihaal hermano. 

30Eh re' i xipa'ab'jik cho pampeet ruum i Dios, xuyuq'eej wo' taqe ruuk' chi 
rak'uun rixq'uun. Eh re' taqe i xuyuq'eej ruuk' re' re', xukanaa' taqe chi ma' xta 
chik kimahk, eh xuyeew q'ab' keh chi xiehtrik i ruloq'il i reh. 

31¿Chib'ih jariik i neenqaq'or chi riij i wili? wila' re' Dios wilik quuk' chi 
qatoob'jiik, re' taqe i ki-ixowanik qawach ma' xta nee qoh kuchej 

32Eh re' Dios ma' xuketelaaj ta wach i Rak'uun, xuyeew la' pankimik chiqiij i hoj. 
Eh wila' xuyeew i Rak'uun, ¿ra'j naa chik re' aha' wilik ajwaal wach chi qeh ma' 
nee ruyeew cho qeh parub'ihnaal i Rak'uun? 

33Eh ¿awach chik neentz'aqwik kimahk i sik'ooj cho kiwach ruum i Dios? Ma' 
awach ta chik, ruum re' wo' i Dios xkananik keh chi ma' xta chik kimahk. 

34¿Awach chik neen ye'wik keh pantojb'al mahk? Ma' awach ta chik, ruum re' i 
Jesucristo xuyeew riib' pankimik chi riij i qamahk. Eh xwukteesjik wo' chik 
chaloq chi k'achlik wach. Eh yu'naak wilik cho parusak'aaj q'ab' i Ajaab'ees Dios 
chupahqaljiik i koq i rotob'il i Dios chiqiij. 

35Eh ¿mi wilik jino'q neenesanik qeh chuwach i ruk'axb'al i Jesucristo? Ma' awach 
taj, ni xata re' i ti' k'axik, ni xata re' ruti'kiil qak'ux, ni xata re' ixowaal, ni xata re' 
wi'jaleel, ni xata re' neb'a'il, ni xata re' yohb'aal, ni xata re' kimik. 

36Je' rukab' i tz'ihb'amaj cho pan santo laj huuj, chi je' wili: Re' hoj xa pankimik 
wo' wilkooj chu'nchel q'iij, ruum chi tiqanimaj. Je' rukab' imb'aan keh i tentzun 
noq kik'amarik reje pankanteesb'al inki a'n qeh, inki. 

37Eh ruuk' chu'nchel i ti' k'axik inqak'ul re' re', ma' k'axik ta noq qoh ik'ik 
chupaam, eh qoh elik korik, ruum qohrutoob'eej i Jesucristo, ixk'axwik qeh. 

38Re' hin weht'al chi ma' awach ta neenesanik qeh ruuk' i ruk'axb'al i Dios. Ni 
xata re' kimik, ni xata re' i neenqak'ul, ni xata re' taqe ánjel, ni xata re' taqe wilik 
kajaawriik kitaaq'anik cho panuxlab'al, ni xata re' taqe i k'ahchi' ruk'ulariik 
yu'naak, ni xata re' taqe naa ruk'ulariik na' chub'an, 

39ni xata re' taqe i wilkeeb' cho pan taxaaj, ni xata re' taqe wilkeeb' wach ak'al, eh 
ni xata re' taqe xa chib'ih jariik rutz'uhkrisam chaloq i Dios neenkian qehteesjiik 
chuwach i ruk'axb'al i Dios, re' i xuk'uhtaaj qeh ruuk' i xuk'ul chiqiij i QaJaaw 
Jesucristo. 

Rom 9 

Re' Dios xsik'wik cho kiwach taqe aj Israel 

1Re' hin i nuq'or i korik parub'ihnaal i Jesucristo, ma' kinchukwik ta q'orik. Eh re' 
Santolaj Uxlab'al inq'orik panuk'ux chi re' wili i korik. 

2Re' hin jinaj i runimaal rutz'irkiil nuwach wilik. Eh wilik i ti' inwik'raaj cho pan 
wánima chi eliik 

3chikiij taqe i was nuchaaq' eliik wach qati'jolal kuuk'. Re' hin nee naq inuk'ulaa' 
chi neekinye'arik panti' k'axik, ro'q ta naq neenukanaa' runimjiik i Jesucristo, 
ruuk' tee re' neenkireq ko'lemb'al kiib'. 

4Re' keh aj Israel taqe, re' Dios xukoj taqe chi rak'uun rixq'uun, xuk'uhtaaj wo' 
naq i ruloq'il keh. Re' reh xuk'uhb'alej wo' naq taqe ruuk' i najtir k'uhb'aal. 
Xuq'or keh nik' wach i loq'inik naa kianam, eh chi wilik i naa ruye'em keh 

5Re' keh re' wo' naq ruuk' taqe i peet cho aj nimaneel. Eh chi kixilak i keh xelik 
chaloq i Jesucristo xk'ulik aasjoq. Eh re' reh wilik rajaawriik chinaah chu'nchel i 
chib'ih jariik wilik, ruum re' reh i Dios. Re' ta naq i reh neenye'arik ruloq'il chi 
juneliik. Je' ta wo' naq re'. 

6Ma' re' ta chi ma' xooj ta eloq wach i ruq'orom chaloq i Dios ruum ma' chu'nchel 
taj i aj Israel xinimanik reh. Ruum re' i ruq'orom cho rib'iral i Dios ma' xata keh i 
aj Israel, keh la' wo' taqe ma' re' ta aj Israel. 

7Eh re' Abraham ma' xq'orarik ta reh chi kuuk' ta chu'nchel i rak'uun rixq'uun i 
naa ruk'ihaaxb'iik i riih rumaam. Je' la' wili i xq'orarik reh ruum i Dios: Ruuk' 
awak'uun, Isaac, naa ruk'ihaaxb'iik taqe i awiih aamaam, i nuchjik. 

8Re' wili iraaj ruq'orom chi re' taqe rak'uun rixq'uun i Abraham ma' chu'nchel ta 
manlik rak'uun rixq'uun i Dios, xa re' la' wo' taqe manlik rak'uun rixq'uun i Dios 
aha' wilik i ruq'orom chaloq i reh, 

9ruum re' i Abraham je' wili i xq'orarik reh ruum i ruánjel i Dios: Je' yu' pan jinaj 
haab' naa wo' chik nuk'uliik awuuk', eh re' awehk'een, i Sara, aasjinaq chik jinaj 
k'isa rak'uun, na' kink'oloq i nuchjik. 

10Eh ma' xata re' wili, ko wilik la' iraaj q'orarik chi riij. Re' i ki'ib' chi rak'uun i 
qatuu Rebeca, xa jinaj i kajaaw, Isaac rub'ihnaal, re' i xikin cho qamaam. 

11Eh noq komajaa'-oq ki-aasjik i ki'ib' chi rak'uun i Rebeca, noq komajaa' chih i 
holohik i yeb'ee wach inki a'n ma' ruum taj chib'ih i holohik xkian, ruum la' chi 
xsik'arik kiwach ruum i Dios inki a'n i re'. 

12Eh re' Dios xuq'or reh i Rebeca chi je' wilik: Re' awak'uun naa raasjiik chi peet, 
raj kamanoom awak'uun naa raasjiik ko xam naa rukahniik wii', i nuchjik. 

13Eh je' wo' re' i ruq'orom chaloq i Dios, re' i tz'ihb'amaj cho pan santo laj huuj 
chi je' wili: Re' Jacob xti q'e' nuk'ax, eh re' Esaú ma' xnuk'ax taj, inki. 

14Eh ¿mi ruum i re' neenqaq'or chi re' Dios ma' rub'ehel ta imb'anik? Ra'j ti ma' 
chih ta re' rub'ehel la' i rub'an, 

15ruum re' reh je' wili i ruq'orom cho reh i Moisés: Re' hin neenuketelaaj wach 
awach inwaaj nuketelaam wach panuk'ux i hin, inki. 

16Je' re' noq, ma' re' taj i winaq q'oreel reh chi neensik'arik wach ruum i Dios ma' 
ruum ta chi nee ta ruchop ruk'ux chub'anariik i xa chib'ih jariik, xa ruum la' chi 
nketeljik wach ruum i Dios. 

17Eh tz'ihb'amaj wo' pan santo laj huuj chi re' Dios je' wili i ruq'orom cho reh i 
kireey i aj Egipto: Re' hin xinkojwik aweh chi reey chinaah i tinamit, re' nwaaj i 
hin chi awuuk' i hat naa nuk'uhtaam i wajaawriik, reh chi naa ruq'orariik wib'iral 
chi junsuut i wach ak'al, inki. 

18Re' Dios neeruketelaaj wach awach iraaj ruketelaam wach paruk'ux i reh. Eh 
awach iraaj rukowb'isam i ránima i reh, nee wo' rukoowb'isaj i ránima. 

19Eh wila' re' Dios inkowb'isanik ree ránima i winaq ¿chib'ih chik reet noq nee 
ruq'or reh chi wilik ru mahk, wila' ma' awach neenq'atwik wach iraaj rub'anam i 
Dios? tiko'q naak. 

20¿Chib'ih awajaawriik i hat chi neenawech'uj riij ree Dios chib'ih raaj rub'anam? 
Chakoj rehtaal chi re' jino'q ak'al xun ma' nee ta ruq'or reh chi je' wili awach 
xtz'aqwik reh: ¿Chib'ih reet noq je' wili nutz'aqariik xa a'n? ma' inko'q ta reh. 

21¿Mi ma' re', re' aj tz'aqal xun wilik rajaawriik chinaah i ch'uwa'. Wila' raaj i reh, 
ruuk' i ch'uwa' re' re' neeruyejaa' jino'q i xun nim wach neen kamanik wii'. Eh 
wiraaj nee wo' ruyejaa' jino'q i xun xama' nim ta wach neen kamanik wii'? 

22Eh re' Dios je' wo' re' i rub'an. Iraaj ta ruk'uhtaam i rujosq'iil ruuk' i rajaawriik, 
jumehq'iil naq xuyeew taqe pantojb'al mahk awach taqe i ruk'ul chi naa ruye'em 
pantojb'al mahk, re' taqe i naa naq rusacham kiwach. Najt la' xukuy cho rilariik 
chib'ih jariik inki a'n 

23Eh re' Dios xraaj wo' cho ruk'uhtaam quuk' i hoj i chi naa kooj ruko'leem, 
xuketelaaj qawach, eh xanoq wo' pampeet xojrupab'aa' chaloq, reh chi naa 
qak'achariik ruuk'. 

24Re' Dios je' wili rusik'ariik cho qawach xub'an: Wilik i xusik' cho kiwach chi 
kixilak aj judío. Eh wilik xusik' cho kiwach chi kixilak i ma' re' ta taqe aj judío. 

25Je' rukab' i tz'ihb'amaj chaloq chupaam i ruhuuj i Oseas, re' i xuq'or i Dios chi je' 
wili: Awach naq taqe i ma' re' ta nutinamiit, naa nukojom taqe chi nutinamiit. Eh 
awach taqe i ma' nuk'ax ta naq taqe, q'e' chik naa nuk'axam taqe, inki. 

26Chupaam wo' ye'aab' re' re' xq'orarik keh ruum i Dios chi je' wili: Re' taq i hat, 
ma' hat ta taq nutinamiit, ar xq'orarik keh chi je' wili: Hat taq wak'uun wixq'uun i 
hin k'achlik Dios, inki. 

27Re' Isaías reh je' wili i xuq'or cho chikiij aj Israel: Atoob' ta xiik' naah kik'ihaal 
taqe rak'uun rixq'uun i Israel, je' kik'ihaal saniib' chii' palaw, xama' q'e' ta k'ih 
nakiko'ljiik chi kixilak, 

28ruum re' QaJaaw naa taqe ruye'em pantojb'al mahk chu'nchel i tinamit, eh naa 
rub'anam chi jumehq'iil, inki. 

29Eh re' wo' Isaías xq'orik cho reh chi je' wili: Wi ta ma' xukanaa' kiib' ixib'-oq i 
qak'uun qixq'uun i QaJaaw Dios nim rajaawriik, yu'naak i hoj sahchinaq naq chik 
qawach, je' rukab' noq xsacharik cho kiwach taqe aj Sodoma, taqe aj Gomorra, 
inki. 

Re' taqe aj judío ma' xkinimaj taj i ak' k'uhb'aal 

30¿Chib'ih jariik i naa qaq'orom chi riij i wili? Re' i naa qaq'orom re' chi xa ruum 
chi xkiyeew kik'ux chunimjiik i Jesucristo taqe i ma' re' ta aj judío xiko'ljik 
chuwach i mahk ruum i Dios, ro'q ta ma' k'ahchi' ta naq kikapaam rusik'ariik i 
ko'lemb'al kiib'. 

31Re' taqe aj Israel keh, i k'ahchi' naq kinimam i ruq'or i najtir k'uhb'aal reh chi 
naa naq kiko'ljiik chuwach i mahk, ma' xkireq taj i ko'lb'al kiib'. 

32¿Chib'ih reet? Ma' xkireq taj, ruum ma' xkisik' taj ruuk' i ruye'ariik kik'ux 
chunimjiik i Jesucristo. Ruuk' la' chik inchee, runimjiik i najtir k'uhb'aal naa 
kireqem ko'lemb'al kiib' pankik'ux i keh. Ruuk' i xkian re' re' xiq'ehb'ik, je' 
xkitoxk'iij i nah kooq chuwach ab'aj toxk'b'al oqis, 

33je' rukab' i tz'ihb'amaj cho pan santo laj huuj, chi riij i Jesucristo, re' xuq'or i 
Dios chi je' wili: Re' hin jinaj ab'aj inanukojom ar Sión. Awach i ma' naa ta 
runimaniik reh je' naa naruutoxk'iim i rooq chinaah. Eh awach i naa runimaniik 
reh, naa ruye'ariik reh i q'orooj rib'iral reh, inki. 

Rom 10 

1Hat taq nuhermano, re' hin q'e' naq inwotow pan wánima, eh i nupahqaaj reh i 
QaJaaw Dios chi re' taqe i aj Israel neenkireq i ko'lemb'al kiib'. 

2Re' hin i nuq'or i korik chi re' keh q'e' wo' naq inkaaj rub'anariik iraaj i Dios. Xa 
re' la', xama' nkireq ta wo' chi riij nik' wach rub'anariik. 

3Re' keh ma' nkinimaj taj chi re' Dios ineesanik iloq reh i mahk paránima. Eh xa 
chi kutkeel naq inkaaj kisik'im i ko'lemb'al kiib'. Eh ma' inkaaj ta kianam i korik i 
ruq'or i Dios. 

4Xanaah re', re' i ruq'or i najtir k'uhb'aal ar xk'ulik kuxoq wach i noq xk'ulik i 
Jesucristo, reh i kiko'ljiik awach taqe inkiyeew kik'ux chunimjiik. 

5Eh re' Moisés je' wili rutz'ihb'aam cho chi riij i k'uhb'aal: Re' naa ruko'ljiik, 
koruman chi naa rub'anam chu'nchel i ruq'or i k'uhb'aal. Ruuk' i re', naa ruwihiik 
ruk'achariik, inki. 

6Raaj i ko'linik iib' chuwach i mahk xa ruum i ye'ej k'uxliis chunimjiik i Dios, je' 
wili i ruq'or: Maa q'or i hat chi je' wili: ¿Awach ineenjohtik pan taxaaj 
chuq'orob'jiik i Jesucristo? mat ko'q taq, (ruum re' q'orik re' re', je' naa 
qahteesb'al wo' chik cho reh i Jesucristo) 

7Eh maa q'or wo' taq chi je' wili: ¿Awach ineenqajik qohoq pankijuleel kamnaq? 
mat ko'q taq, (ruum re' q'orik re' re', je' naa kore' naa ruktiik chaloq i Jesucristo) 
inki. 

8Eh pan santo laj huuj je' wili ruq'or: Re' ruq'oral i Dios ma' najt ta taq awuuk' 
wilik chi aachii' taq wilik, eh panawánima taq wilik, inki. Re' wili chi riij i ye'ej 
k'uxliis chunimjiik i Jesucristo inq'orik re' k'ahchi' qaq'orom rib'iral i hoj yu'naak. 

9Wila' re' hat xaq'or ruuk' aachii' chi re' Jesucristo i QaJaaw, eh wi xanimaj 
chu'nchel awánima chi re' Dios x-uksanik cho reh i Jesucristo chi k'achlik wach, 
naa areqem ko'lemb'al awiib' 

10Eh ajwaal wach chi chu'nchel i ánima naa runimjiik chi re' Dios inko'linik 
chuwach i mahk, eh ruuk' chi'is inq'orarik rib'iral i Jesucristo, reh chi neenkan i 
ko'lemb'al iib'. 

11Eh i ruq'or wo' chi je' wili pan santo laj huuj: Awach i ruyeew ruk'ux chunimjiik 
i reh, ma' nee ta inchukarik reh i q'orik, naa la' ruye'ariik reh i q'orooj rib'iral reh, 
inki. 

12Ruum re' Dios xa jinaj wach kilariik i rub'an, chi je' taqe aj judío, chi je' taqe ma' 
re' ta aj judío, ruum xa jinaj chi QaJaaw inehchanik keh. Eh awach taqe 
inkipahqaaj i rotob'il i Dios, i ruyeew wo' cho keh, 

13ruum pan santo laj huuj je' wili ruq'or: Chu'nchel i neenkipahqaaj kuyb'al 
kimahk parub'ihnaal i QaJaaw naa kireqem ko'lemb'al kiib', inki. 

14Eh ¿nik' wach noq neenkipahqaaj kuyb'al kimahk wila' komajaa' inkinimaj? Eh 
¿nik' wach noq neenkinimaj wila' ma' awach aj uuk' kib'iram rib'iral? Eh ¿nik' 
wach noq neenkib'iraj rib'iral wila' ma' awach inq'orik keh i ruk'uhb'aal i 
QaJaaw? 

15Eh ¿nik' wach noq nee kiooj chuq'orariik rib'iral i k'uhb'aal wila' ma' awach 
xtaaq'anik reje keh? Je' rukab' i ruq'or pan santo laj huuj chi je' wili: Ma' k'isiin ta 
loq'il noq awach inooj chuq'orariik rib'iral i ak' k'uhb'aal, re' inye'wik rusuqkiil 
k'uxliis inki. 

16Xa re' la' ma' chu'nchel ta nkaaj runimjiik i ak' k'uhb'aal ree ko'lemb'al iib'. Je' 
rukab' i rutz'ihb'aam cho paruhuuj i Isaías chi je' wili: Jaaw, ma' awach taj iraaj 
runimam i k'uhb'aal k'ahchi' qaq'orom rib'iral, inki. 

17Eh xa ruum ib'irinik imb'aan inchoparik k'uxliis chi nimanik. Eh re' inib'irjik re' 
wo' ruk'uhb'aal i Jesucristo. 

18Re' hin inupech'uj chi je' wili: ¿Mi korik ta wo' hoq chi ma' xkib'iraj taj i 
ruk'uhb'aal i Dios i aj Israel? Ma' korik taj, ruum pan santo laj huuj i ruq'or chi je' 
wili: Re' taqe q'orol reh i ruk'uhb'aal i Dios xa aha' ta chik yuuq' ma' xi ponik 
chuq'orariik, korehtaal xkib'iraj i tinamit sut i wach ak'al, inki. 



2288 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

19Eh inupech'uj wo' chik chi je' wili: ¿Mi ma' ta wo' xkireq cho chi riij i wili aj 
Israel? Re' Moisés xuq'or cho keh pampeet i xuq'or i Dios chi je' wili: Re' hin naa 
taq nuye'em ru kaqiil wach ak'ux chikiij i ma' re' ta naq taqe nutinamiit. Eh naa 
wuksam cho wach aajosq'iil chinaah jinaj tinamit i ma' nkaaj ta kireqem chi riij i 
nuk'uhb'aal, inki. 

20Re' Isaías xuq'or wo' chi je' wili: Re' taqe i ma' k'ahchi' ta naq kiin kisik'im re' 
chik i keh xireqwik weh. Eh xnuk'uhtaaj wo' wiib' keh taqe i ma' kinkikapaaj ta 
naq, inki Dios, inki. 

21Eh chikiij i aj Israel, je' wili xuq'or: Eliik wo' naq he'lik i nuq'ab' chi kuyub'jiik 
taqe tinamit i ma' kinimanik taj, eh yiib' wach i kina'ojb'al, inki Dios, inki. 

Rom 11 

Re' tinamit Israel sik'ooj cho kiwach ruum i Dios 

1Re' i hin inupech'uj chi je' wili: ¿Mi xuq'eb' chi riij ruk'ux i Dios chi jumpech i 
rutinamiit? Ra'j xti ma' chih ta re', Chawil taq i hin, hin wo' aj Israel, hin cho riih 
rumaam Abraham, hin aj pan tinamit Benjamín. 

2Re' Dios ma' xuq'eb' ta chi riij ruk'ux i rutinamiit ruum xanoq wo' pampeet 
rusik'im cho kiwach. ¿Mi aweht'al taq re' hat i ruq'or pan santo laj huuj chi riij i 
Elías jalal ruq'oral i Dios? Xujal ree Dios i parutiij xkian i aj Israel, je' wili i xuq'or: 

3QaJaaw Dios, re' taqe aj Israel kuxik kikansam taqe jalal aq'oral. Eh xkiyoj taqe 
a-artaal, ach wo' re' hin k'achalkiin, eh kinkaaj wo' kiin kikansam hin, inki. 

4Eh re' Dios je' wili i xuq'or reh: Re' hin ko wuquub' miil chik chi winaq i 
xnukanaa' iloq chi looq'en weh. Re' taqe i ma' xkixuk'aa' ta kiib' chulooq'jiik i 
tiyoox, Baal, inki. 

5Je' wo' re' yu'naak i re' Dios kokiib' ixib' chik i xukanaa' iloq, re' rusik'im cho 
kiwach chi kixilak i aj Israel ruuk' i rotob'il. 

6Re' keh xa ruum i rotob'il i Dios xsik'arik cho kiwach, ma' ruum taj i kia'nam 
kiq'orom chaloq. Sik'arik la' cho kiwach ruum re' i Dios xti korik chi q'e' atoob'. 

7Re' taqe i aj Israel ma' xkireq taj i ko'lemb'al kiib' i k'ahchi' kisik'im. Eh re' taqe i 
sik'ooj cho kiwach ruum i Dios, ra'j xkireq re' i ko'lemb'al kiib'. Eh re' chik taqe 
junch'uq xkikowb'isaj i kánima, 

8je' rukab' i ruq'or pan santo laj huuj chi je' wili: Re' taqe re' xikanab'jik ruum i 
Dios chi ma' xkireq ta chi riij i korik, eh chi je' ma' ki ilwik taj, chi je' ma' ki-
ib'irinik taj. Eh je' re' xi kahnik chi jumpech, inki. 

9Eh re' reey David je' wili i xuq'or cho parutiij: QaJaaw Dios, re' kininq'iij i tinamit 
wili nee ta naq inasutej chi q'eb'al keh, eh chi q'eb'al kiib' reh chi nee taqe 
nayeew chi tojariik i kimahk. 

10Eh nee ta naq nakanaa' chi je' b'urlik inaq'kiwach, reh chi ma' nee ta ki-ilwik. 
Eh nee ta nakanaa' taqe chi je' k'utz k'utz kijurub' chi ri'sil i kimahk, inki. 

Re' kiko'ljiik taqe i ma' re' ta aj judío xub'an i Dios 

11Re' hin inupech'uj chi je' wili: ¿Mi xiq'ehb'ik chi jumpech i aj judío noq ma' 
xkinimaj taj i Jesucristo? Ra'j xti ma' chih ta re'. Ruum la' i kiq'etwachiil taqe aj 
judío, xkireq ko'lemb'al kiib' taqe i ma' re' ta aj judío. Reh chi re' taqe i aj Judío 
naa kaajwaam runimjiik i Jesucristo. 

12Eh wila' ruum i chi ma' xinimanik taj i aj Judío xchalik otob'il chinaah i tinamit. 
Eh wila' ruum i re' xkinimaj i Jesucristo i ma' re' ta taqe aj judío, ra'j naa chik ma' 
neen kik'ul re' i rotob'il i Dios taqe aj judío noq neenkinimaj i Jesucristo. 

13Eh re' taq i hat, i ma' hat ta taq aj judío, inwaaj k'utaaj taq awuuk': Ruum re' 
Dios xtaaq'anik reje weh chuq'orariik i ruq'oral taq aweh, re' hin i nuyeew 
rajaawriik i rukamaj ruye'em chi nunaah. 

14Chi je' re', chi xilak i nutinamiit aj judío eliik wach qati'jolal kuuk', neel oon naq 
i ruq'or kik'ux runimjiik i Jesucristo je' rukab' i runimjiik k'ahchi' taq kaat i hat, 
reh chi neenkireq ko'lemb'al ree kánima. 

15Eh wila' ruum chi ma' xikojarik ta paruman taqe aj judío xkian i okik panotob'il 
ruuk' i Dios taqe ma' re' ta aj judío. ¿Ra'j naa chik ma' xiik' naah loq'il re' wila' re' 
taqe i aj judío naakiko'ljiik ruum i Dios? Re' k'acharik inki a'n chi je' kamnaq naa 
kireqem i juneliik k'acharik. 

16Wila' looq' chuwach i Dios i peet kaxlanwi'k inehteesjik iloq ruuk' i q'oor, looq' 
wo' chu'nchel i ruqox chuwach i reh. Wila' looq' chuwach i Dios i raa' jino'q i 
chee', looq' wo' chuwach chu'nchel i q'ab' i chee'. 

17Re' taqe aj judío, i ma' xkaaj ta runimjiik i Jesucristo, xb'aan keh je' rukab' noq 
inyok'arik iloq i q'ab' i ruche'el i til olivo. Eh noq xanimaj taq i Jesucristo i hat, i 
ma' hat ta taq aj judío, xb'aan taq aweh je' rukab' noq inlecheb'jik i koq i tokoom 
olivo chuwach i xti til olivo. 

18Re' taq i hat, maaq'or chi nim taq awach chikiwach i aj judío, re' taqe i je' raa' til 
olivo. K'oloq taq panak'ux noq ma' re' ta taq i hat i raa' ri'sil i nimanik, xa je' la' 
taq hat q'ab' i olivo. Re' i olivo ma' re' taj i q'ab' inye'wik ruk'achariik i raa', re' la' 
i raa' inye'wik ruk'achariik i q'ab'. 

19Re' taq i hat neena naq'or taq chi je' wili: Aha' wilik taqe aj judío, i je' kiyok'arik 
q'ab' ruche'el olivo xb'aan, re' chik i hoj naa qakahniik chi kijilow, tiko'q naa taq. 

20Hoo', je' re' xb'aan keh, ruum ma' xkinimaj taj i Jesucristo. Eh re' taq i hat xa 
ruum chi nachop taq ak'ux wilkaat taq chi manlik. Eh ma' ruk'ul ta chi nee taq 
inanimb'isaj awach, chayohleej la' taq i Dios. 



2290 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

21Eh wila' ma' xkuyarik kimahk ruum i Dios taqe aj judío, i je' taqe q'ab' til olivo, 
ma' nee ta wo' rukuy taq amahk i Dios i hat wila' xaq'ehtaaj taq awiib' chuwach. 

22Chawil taq re', re' Dios xiik' naah i rotob'il, eh xiik' wo' naah i rujosq'iil, 
xuk'uhtaaj cho chikinaah i ma' xkaaj ta runimjiik i Jesucristo. Eh awuuk' taq i hat 
q'e' atoob'. Re' rotob'il re' re' eliik naa ruwihiik taq awuuk' wila' xak'am taq naah. 
Eh wila' xakanaa' wo' chik taq i runimjiik i Jesucristo, ma' naa ta taq kaat 
rukojom paruman. 

23Eh wila' re' taqe aj judío xkijal wach i kina'ojb'al nee wo' naq chik kikojariik 
paruman. Nee naq imb'aan keh je' rukab' noq inlecheb'jik i koq i q'ab' i ruche'el 
olivo chuwach i runimaal, re' Dios wilik rajaawriik chi kikojariik paruman. 

24Wila' re' taq i hat, i ma' hat ta taq aj judío, xanimaj taq i Jesucristo. Xb'aan taq 
aweh i je' rukab' noq inlecheb'jik i koq i q'ab' i tokoom olivo chuwach i ruche'el i 
til olivo. ¿Ra'j naa chik re' taqe aj judío ma' neekikojariik paruman ruum i Dios 
wila' xkinimaj i Jesucristo? Re' keh nee wo' imb'aan keh je' rukab' noq 
inlecheb'jik i koq q'ab' i til olivo chuwach i runimaal. 

Kora'j naakiko'ljiik chi manlik re' taqe aj judío 

25Re' hin hermano, ma' inwaaj taj chi ma' nee ta taq inanab'eej aha' wilik i ma' 
eht'alimaj ta naq chaloq, reh chi ma' nee ta taq inaq'or chi wilik taq ana'ojb'al cha 
wib'il awiib': Re' taqe aj judío k'ih taqe i ma' xkaaj ta runimjiik i Jesucristo, kore' 
naakinimaniik noq okinaq-oq chik taqe chunimjiik i Jesucristo i ma' re' ta taqe aj 
judío. 

26Eh ma' k'isiin taqe aj judío naakiko'ljiik, ruum je' wili i ruq'or pan santo laj 
huuj: Re' aj Ko'loom pan tinamit Sión naa ruchaliik, eh re' reh naa resaniik reh i 
yiib' wach na'ojb'al wilik pan kánima taqe aj judío. 

27Re' i nuyejaam cho wach kuuk' naa rojiik eloq wach noq naa wesam i mahk 
wilik pan kánima, inki. 

28Re' taqe aj judío, ma' xkaaj ta kinimam i ak' k'uhb'aal, xi kahnik chi aj ixowan 
wach i Dios. Reh chi xye'arik q'ab' taq aweh i hat chi xanimaj taq i Jesucristo, i 
ma' hat ta taq aj judío. Atoob' ta nkixowaaj wach i Dios taqe aj judío, ko najawjik 
wo' kiwach yu'naak, ruum xanoq wo' pampeet sik'ooj cho kiwach i kimaam kati't. 

29Eh aha' wilik i ruyeew i Dios, ma' nee ta chik i ruq'uch ruka'peech. Eh ma' nee 
ta wo' i rusutej chi riij i ruq'oral awach iraaj rusik'im wach paruk'ux i reh. 

30Chawil taq i hat, i ma' hat ta taq aj judío, ma' nawaaj ta naq taq animam i Dios 
najtir. Raaj yu'naak, noq xkiq'etwachej kiib' taqe aj judío chunimjiik i Dios, re' 
chik taq i hat xuketelaaj chaawach. 

31Re' taqe aj judío keh, xik'u'loq ayu' chi ma' nkaaj ta kinimam i Dios. Reh chi re' 
chik taq i hat xuketelaaj taq chaawach i Dios. Eh je' wo' chik re' noq naa 
ruketeljiik kiwach i keh yu'naak. 

32Re' Dios, chu'nchel xuyeew q'ab' keh chi xkikowb'isaj i kánima. Je' re' xb'aan 
keh ruum i Dios, re' raaj i reh chi junketeljiik wo' chik kiwach naa rub'anam. 

33Xti Yohb'aal inche wach i rotob'il i Dios, re' i runa'ojb'al i rukapeew ma' awach 
neenreqwik chi riij. Ma' awach ta i neerub'an ruch'ob'ariik rub'ehel i ruyejaa' 
wach. Eh ma' awach ta neenreqwik chi riij i rub'an i reh. 

34Ruum aj re', je' wili i ruq'or pan santo laj huuj: ¿Mi wilik jino'q ineht'alinik reh i 
wilik cho paruk'ux i QaJaaw Dios? Eh ¿mi koruman chi wilik neenkojwik 
runa'ojb'al? 

35¿Mi wilik sihwinaq cho chib'ih reh i QaJaaw Dios, reh chi neenye'arik jilow reh 
ruum i reh? inki. 

36Ruum chu'nchel i chib'ih jariik wilik, re' wo' Dios xtz'uhkrisanik cho reh, re' wo' 
reh i ehchan reh, re' reh inye'wik reh, nee ta naq inye'arik ruloq'il i Dios chi 
juneliik Je' ta wo' naq re'. 

Rom 12 

Re' aj nimaneel inchol ruq'asam i ruk'achariik ree Dios chi korik 

1Je' re' noq i hat taq loq'laj hermano, re' hin i nupahqaaj taq otob'il aweh 
parub'ihnaal i Dios inketelinik wachiis, chi chaq'asaj taq awiib' chi k'achlik 
mayiij, santohimaj je' rukab' imponik chuwach i Dios. Re' i wili i korik laj loq'inik 
taq naa a'nam. 

2Eh maa a'n taq chik aweh i yiib' wach na'ojb'al imb'aan wach ak'al. Chajal la' taq 
wach akapeew, reh, chi nee nooj jaljoq wach taq ak'achariik, eh nee taq inooj 
areq chi riij aha' wilik iraaj i Dios. Eh nee taq i na a'n rub'aan, imponik chuwach i 
Dios, je' wo' hoq i korik. 

3Re' Dios ruuk' i rotob'il xuyeew chi nunaah i kamanik wili, reh chi naa nuq'orom 
taq aweh chawuncheel chi ma' ta naq awach jino'q taq aweh ineerukapaaj chi 
xiik' naah nimaal rajaawriik. K'acharoq la' parukorkiil re' q'oreel i runa'ojb'al 
ye'ooj reh ruum i Dios ruuk' i nimanik k'ahchi' rub'anam. 

4Chakoj taq rehtaal re' qati'jolal xa jinaj noq wilik, eh k'ih wach ruchopom wii' 
riib'. Eh re' taqe re', reh reh wach kikamanik wii' chi kiju'junaal. 

5Je' wo' re' noq wilkooj i hoj. Atoob' ta xiik' naah qak'ihaal, xa je' la' jinaj chik 
qati'jolal noq wilkooj ruuk' i Jesucristo. Ruuk' i re', qohkahnik chi xa jinaj chik 
qawach chiquncheel, je' rukab' noq wilik i qati'jolal. 

6Re' Dios, xa reh reh wach i rukamaj xuyeew qeh chi qaju'junaal re' q'oreel chi 
jariik i ruk'ul chi qeh. Je' re' noq, wila' xuyeew qeh i Dios chi naa qaq'orom i 
ruk'uhb'aal, qa a'n ruq'orariik re' q'oreel i rukowiil qak'ux chi nimanik. 

7Wila' xuyeew qeh chi naa qatoob'eem tokoom, qa a'n wo' hoq. Awach i ye'ooj 
reh chi naa rub'anam i tijinik, chub'an wo' chu'nchel ruk'ux. 

8Awach i ye'arik reh ye'ej rukowiil k'uxliis, chub'aan wo' hoq. Awach i ye'ooj reh 
chi naa rusihim chib'ih reh i ras ruchaaq', marupixpuuj wach. Awach i ye'ooj 
rajaawriik chi k'amal b'eeh, chub'an wo' hoq. Awach i ye'ooj reh chi naa 
rutoob'iniik suq-oq ruk'ux chub'anariik. 

Re' i ruk'ul chi naa kianam taqe aj nimaneel 

9Eh xti korik-oq taq aweh i k'axooj cha a'n. Eh chaq'eb' taq chi riij ak'ux i yiib' 
wach na'ojb'al, re' chik i holohik laj na'ojb'al taq cha a'n. 

10Re' taq i hat inchol taq ak'axam awiib' chawach je'-oq taq jinaj atuut awajaaw. 
K'ul taq chawaaj awiib', eh k'ul wo' taq chakoj awiib' chawach. 

11Maak'ay taq wach rub'anariik i rukamaj i QaJaaw, xti chu'nchel-oq la' taq ak'ux 
chub'anariik. 

12Xa suq-oq taq ak'ux chi ruyub'jiik i naa taq ruye'em aweh i Dios. Chakowej taq 
ak'ux chukuyariik ti' k'axik. Eh maakanaa' wo' taq rub'aan atiij. 

13Eh chatoob'eej wo' taq ruuk' i kineb'a'il taqe i re' ruuk' i rutinamiit i Dios. Eh 
chak'ul wo' taqe cho panotob'il wila' xiooj k'oloq taq chawula'jiik. 

14Chapahqaaj taq i rotob'il i Dios chikiij i ki-ixowanik taq awach, ma' re' ta 
kib'ajariik taq naa a'nam i hat. 

15Suq-oq taq ak'ux haa' i hat kuuk' i suq kik'ux. Eh tioq'oq taq haa' i hat kuuk' i 
oq'ik inki a'n ruum i ruti'kiil kik'ux. 

16Tik'acharoq taq pan jinaj wach k'uxliis chawach. Mo'q xa nim taq awach neena 
a'n awiib'. Jinaj-oq la' taq awach kuuk' i xama' nim ta kiwach. Eh maa kapaaj taq 
chi wilik taq ana'ojb'al cha wib'il awiib'. 

17Eh wila' awach xb'anik ti' k'axik taq aweh, maaq'aj taq wach reh. Chayeew la' 
taq ak'ux chuk'uhtjiik i holohik laj na'ojb'al chikiwach chu'nchel taq aawas 
achaaq'. 

18Re' taq i hat, ko aha' pa' ruyee riib' taq chawach, cha chop taq ak'ux chi 
k'acharik pansuqkiil k'uxliis chi kixilak taqe aawas achaaq'. 

19Re' taq i hat loq'laj hermano, maaq'aj taq wach i neenb'aan taq aweh. Chakanaa' 
la' taq chi re' Dios nee ruyeew i chee rujosq'iil, ruum tz'ihb'amaj chaloq chi je' 
wili i ruq'or i Dios: Re' hin naa nuq'atwiik q'orik chinaah i ju'jun. Eh re' hin naa 
nuq'ajwiik wach reh i rub'an, inki. 

20Je' re' noq wila' re' i nixowanik awach inuhmik, chayeew ruwa', wila' chiqiij 
chii', chayeew ruhaa'. Wila' je' re' i xa a'n reh ma' k'isiin ta neenchalik rukaaqb'iik 
i wach ruum i ruk'ixiik. 

21Eh maayeew taq q'ab' reh i yiib' wach na'ojb'al chi nee ruq'at taq awach, 
chaq'at la' taq wach i reh ruuk' i rub'anariik otob'il. 

Rom 13 

1Hermano, re' taq i hat chawunchelaal inchol taq animam taqe q'atal q'orik 
kojooj chinaah i tinamit, ruum chu'nchel i q'atal q'orik re' wo' Dios inkojwik keh. 
Eh awach taqe i ye'ooj pan kiye'aab' chi q'ataj q'orik, re' wo' Dios inye'wik q'ab' 
keh. 

2Awach taqe i ma' nkaaj ta kinimam inkiq'or i q'atal q'orik, ma' k'ahchi' ta 
kinimam i rukanaam i Dios. Eh re' taqe i ma' kinimanik taj, naakiye'ariik chi 
tojariik i kimahk. 

3Re' taqe q'atal q'orik ma' re' ta yohb'isan keh i ma' xta kimahk, xa re' la' wo' taqe 
i wilik kimahk inkiyohb'isaj. Wila' re' taq i hat inawaaj chi ma' nee ta taq 
tikiyohb'isaj taqe q'atal q'orik, ti k'acharoq taq parukorkiil, eh re' keh neekiq'orik 
chi holohik taq ana'ojb'al, 

4ruum re' keh parukamaj i Dios wilkeeb', reh chi neenkian otob'il taq aweh. Raaj 
wila' yiib' taq wach tib'anik, ra'j ti yo'joq taq re', ruum re' taqe q'atal q'orik xti 
korik chi neenkian ti' k'axik taq aweh, ruum re' keh parukamaj i Dios wilkeeb', 
reh chi neen kiyeew chutojariik i kimahk i yiib' wach kina'ojb'al. 

5Je' re' noq, ajwaal wach kinimjiik taqe q'atal q'orik, ma' xata ruum chi kiye'wik 
pantojb'al mahk, ruum la' rukapeewjiik riij chi ajwaal wach chi naa kinimjiik. 

6Ruum wo' re', i na a'n taq i tooj, ruum re' taqe q'atal q'orik raj kamanoom i Dios 
noq wilkeeb', eh xa re' wo' re' i kikamaj chu'nchel q'iij. 

7Je' re' noq, chatoj taq chu'nchel aak'aas. Aha' wilik iraaj tojarik riij, chatoj taq riij. 
Eh awach iraaj nimjik, cha nimaj taq, eh chayeew wo' taq kiloq'il. 

8Eh mo'-oq awach aj uuk' neen wihik taq ak'aas. Re' taq aak'aas i hat, re' chi k'ul 
taq naa ak'axam awiib' chawach, ruum awach inkik'ax i kas kichaaq', xkinimaj 
chik taqe i ruq'or i najtir k'uhb'aal. 

9Re' taqe k'uhb'aal je' wili ruq'or: Maa ch'uwa'risaj wach aakaxaro, maakansaj 
aawas achaaq', maak'ax wach chib'ih reh aawas achaaq', inki. Eh re' k'uhb'aal 
wili, ruch'ihil i k'uhb'aal junch'uq chik, inooj eloq chi xa jinaj wach i ruq'or, je' 
wili ruq'or: Chak'ax taq aawas achaaq' je' rukab' noq inak'ax taq awiib' i hat, inki. 

10Awach i wilik k'axooj ruuk', ma' xtaj i yiib' wach neerub'an reh i kas ruchaaq'. 
Awach i wilik k'axooj ruuk' k'ahchi' rub'anam i ruq'or i najtir k'uhb'aal. 



2294 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

11Ruuk' taqe i kore' xqaq'or wili, nee taq inakoj rehtaal chi jariik taqe ruk'axkiil i 
q'iij wilkooj wii'. Eh chanab'eej taq noq manlik i wirik xqa a'n, na'lojoq qeh, ruum 
re' Dios xailook' chik i rumanaa' wach qako'ljiik, ma' je' ta rukab' noq xqanimaj 
chaloq i k'uhb'aal pampeet. 

12Eh chi qeh i hoj je' ach k'isiin ma' nsaq'ik, ach k'isiin ma' nqilow wach i saqum. 
Ruum aj re' qakanaa' rub'aan i yiib' wach na'ojb'al, re' i ruk'am chaloq i q'equm. 
Re' la' chik qa a'n i holohik laj na'ojb'al, i ruk'am chaloq i saqum. Qatiq'aa' taq 
qiib' chi korik. 

13Eh qoh k'acharoq taq chi je' rukab' i wihik parusaqumaal i q'iij. Maan qa a'n i 
xohk'rik, maan qa a'n i ninq'ijinik. Eh maan qa a'n i k'oyomal, maan qa a'n i ma' 
tob'laj tuskil. Maan qa a'n i peleto, i kaqwachiil. 

14Re' taq i hat, inchol taq a tiq'aam awiib' chi korik ruuk' i ruk'uhb'aal i QaJaaw 
Jesucristo. Eh maa a'n taq chik i yiib' wach na'ojb'al i ruk'ax taq wach ati'jolal. 

Rom 14 

Maach'olej taq aahermano 

1Re' taq i hat, chak'ul taq cho chi korik taqe aahermano komajaa' ta kow kik'ux. 
Eh matoq'aa' taq awech'um riij keh inkiq'or, 

2ruum wilik taqe i kikapeb'inik reh chi xa chu'nchel neen k'uxarik. Eh re' taqe i 
komajaa' ta kow kik'ux, inkikapaaj chi xa re' i chaaj i ruk'ul chi neenkik'ux. 

3Awach i xa chu'nchel i k'uxb'al wi'k ruk'ux, ma' ruk'ul ta chi neenkixowaaj wach 
i tokoom. Eh awach i xak'utlik wach i rik'ux, ma' ruk'ul ta chi neeruch'olej i xa 
chu'nchel rik'ux, ruum re' Dios xukoj wo' taqe chi rak'uun rixq'uun i kik'uxwik 
reh taqe re'. 

4¿Chib'ih awajaawriik i hat chi nee nakoj ru mahk aahermano ruuk' i xa chib'ih 
jariik i ruk'ux? Re' reh, re' wo' Dios inehchanik reh. Re' i hat ma' xta nawaaj reh 
mi holohik oon ma' holohik taj i rub'an, re' la' Dios nim rajaawriik neentoob'inik 
reh chi ma' nee tanq'ehb'ik. 

5Eh Wilik wo' taqe i hermano kiq'orik reh chi xa k'utlik wach i q'iij wilik ruloq'il. 
Eh wilik wo' chik kiq'orik reh chi xa eliik wach ruloq'il chu'nchel i q'iij. Eh aha' 
wilik i ma' xta reet noq i rukapaaj i ju'jun, ch'iklik-oq ruk'ux ruuk' i k'ahchi' 
runimam. 

6Eh re' taqe inkiyeew ruloq'il jino'q i q'iij, inki a'n chi loq'oomb'al reh i Dios. Eh 
re' taqe i xa chu'nchel i k'uxb'al wi'k inkik'ux, inki a'n chi loq'oomb'al reh i Dios, 
eh reh wo' Dios inkit'iosej. Eh re' taqe i ma' chu'nchel taj i k'uxb'al wi'k inkik'ux, 
inki a'n wo' chi loq'oomb'al reh i Dios, eh inkit'iosej wo' reh i Dios. 

7Ma' jino'q qeh i hoj xa re' reh q'oreel chinaah i ruk'achariik, eh ni xata re' reh 
q'oreel chinaah i rukimiik. 

8Eh wila' ko k'achalkooj, hoj reh QaJaaw. Eh wila' xoj kimik xa hoj wo' reh 
QaJaaw. Je' re' noq, atoob' ta k'achalkooj, atoob' ta hoj chik kamnaq, xa hoj wo' 
reh QaJaaw. 

9Ruum i wili xkimik i Jesucristo, eh xk'aach wo' chik cho ruka'peech: Reh chi 
xkahnik chi wilik rajaawriik chikinaah taqe kamnaq, chikinaah taqe k'achalkeeb'. 

10¿Chib'ih reet noq inach'olej awuch aj nimaneel? ¿Chib'ih reet noq ma' imponik 
ta panaq'awach awuch aj nimaneel? ¿Mi ma' aweht'al re' hat chi naaqojiik 
pa'lojoq chuwach i Dios noq naa ruq'atam i q'orik chi qanaah? 

11Eh pan santo laj huuj tz'ihb'amaj chaloq chi je' wili i ruq'orom i Dios: Re' hin xti 
korik i nuq'or chi, chi nuwach i hin, naakixuk'aam kiib' i tinamit, eh naa kiye'em 
nuloq'il, inki. 

12Re' hoj chi qaju'junaal naa qaq'asam chuwach i Dios chib'ih jariik taqe ixqa a'n. 

13Ruum aj re', re' taq i hat, ma' ch'olej taq awiib' chawach. Chawik'raaj la' taq 
awiib', reh chi ma' xta nee taq inayoj wii' kik'ux taq aahermano, eh ma' xta wo' 
taq nee naq'eb' wii' pamahk. 

14Re' hin, ruum chi nuye'em nuk'ux chunimjiik i QaJaaw Jesucristo, weht'al chi 
ma' xtaj i k'uxb'al wi'k mahk chi k'uxarik. Eh wila' awach inkapeb'inik reh chi 
wilik i k'uxb'al wi'k mahk chi k'uxarik, mahk wo' chi neeruk'ux i reh. 

15Raaj wila' ruum i k'uxb'al awa' inak'ux neenyoj rik'ux aahermano, ruuk' i na a'n 
re' re', ma' k'ahchi' ta ak'axam. Ruum aj re', ma' ruk'ul taj chi ruum i k'uxb'al awa' 
nee inayoj rik'ux aahermano, ruum re' reh, re' Jesucristo xkimik chi riij chi 
ko'lemb'al reh. 

16Mayeew q'ab' chi nee tiq'orarik chi re' chi ma' re' ruum i rub'anariik inakapaaj i 
hat chi ma' xta reet chi b'anarik. 

17Chakoj taq rehtaal chi re' runimaal rajaawriik i Dios ma' ruum ta wi'k ha' 
neenkan. Ruum la' rub'anariik i korik, i wihik pan chaq'lamiil, i wihik pansuqkiil 
k'uxliis i ruyeew i Santolaj Uxlab'al neenkan. 

18Ruum aj re', awach i je' re' runimjiik i Jesucristo, i rub'an re' re' imponik 
chuwach i Dios, eh inkiq'or wo' tinamit chi holohik i runa'ojb'al. 

19Je' re' noq, inchol qasik'im chu'nchel ink'amwik qeh pansuqkiil k'uxliis. Ruuk' i 
re', k'ul neenqayeew rukowiil qak'ux chi qawach. 

20Re' i hat, maa sach wach i rukamaj i Dios ruum i k'uxb'al awa' inak'ux. Xti korik 
noq chu'nchel i xa chib'ih jariik chi k'uxb'al wi'k ma' mahk ta chi k'uxarik. Re' 

mahk chi b'anarik re' chi neenayoj rik'ux aahermano ruuk' i k'uxb'al awa' 
neenak'ux, re' ma' toob' ta chi k'uxarik chi ree reh. 

21Re' hat, ma' xta reet chi ma' nee ta nak'ux i tiwik, chi ma' nee ta inawuk'ej i vino 
wila' ruuk' i re' neenayoj rik'ux aahermano. Eh ma' xta wo' hoq i ma' holohik taj 
nee i na a'n chi q'eb'al reh pamahk aahermano. 

22Eh wila' ch'iklik ak'ux chi re' holohik k'ahchi' kaat, xa re'-oq i hat tinaab'inik 
reh, chayeew pan q'ab' i Dios. Eh atoob' reh awach i ch'iklik ruk'ux chi ma' xta 
k'ahchi' ruq'ehb'iik wii' chub'anariik i rukapaaj i reh chi ma' xta reet chi b'anarik 

23Eh awach i ma' ch'iklik ta rik'ux mi mahk oon ma' mahk ta chi k'uxarik i xa 
chib'ih jariik, eh wila' xik'ux, mahk i rub'an, ruum ma' ch'iklik ta rik'ux chi ma' xta 
reet i rub'an. Je' re' noq, aha' wilik imb'aan chi ma' ch'iklik ta k'uxliis, mahk 
chuwach i Dios. 

Rom 15 

Ponoq panaq'awach aahermano, ma' awutkeel ta naa ak'axam awiib' 

1Re' hoj i kow chik qak'ux panqanimaniik, inchol qakuyum kimahk i komajaa' 
kow kik'ux pan kinimaniik. Ma' ruk'ul taj chi xa re' neenqa a'n aha' wilik imponik 
chi qawach i hoj. 

2Chi qunchelaal la' inchol qa'nam imponik chikiwach taqe i qahermano. Re' i 
holohik qa a'n reh chi neen kamanik chi toob'al keh. 

3Chawil taq i xub'an i Jesucristo reh ma' xub'an taj imponik chuwach i reh. Re' la' 
reh xk'ulwik reh i ruq'or i tz'ihb'amaj chaloq chi je' wili: Re' taqe kib'ajwik aweh, 
chi nunaah i hin xkik'saj i kik'aah, inki. 

4Eh chu'nchel i q'orik xtz'ihb'jik cho pan santo laj huuj najtir tiijb'al qeh noq 
xkanab'jik. Eh yu'naak ar chik inqareq rukowiil qak'ux chunimjiik i Jesucristo, eh 
i rusuqb'isaj wo' qak'ux chi ruyub'jiik i naa qak'ulum. 

5Eh re' Dios, re' inye'wik reh i kowiil k'uxliis, rusuqkiil k'uxliis, toob'inoq taq 
chaaweh, reh chi k'ul taq nee ti k'acharik pan jinaj wach k'uxliis, je' rukab' i 
xk'ulik ruk'uhtaaj i Jesucristo, 

6reh chi chawunchelaal taq jinaj taq wach ak'ux chuye'ariik ruloq'il i Dios, re' i 
rajaaw i QaJaaw Jesucristo. 

Re' ak' k'uhb'aal xq'orarik keh i ma' re' ta taqe aj judío 

7Re' taq i hat hermano, panotob'il taq chak'ul chaxilak taqe aahermano, je' rukab' 
noq xatruk'ul taq panotob'il i Jesucristo i hat, reh chi neenye'arik ruloq'il i 
Ajaab'ees Dios. 

8Re' Jesucristo xk'ulik chub'anariik otob'il keh aj judío, reh chi xk'ulik resaj wach 
i ruq'orom cho rib'iral i Dios najtir keh i qamaam qati't. Eh xk'ulik ruk'uhtaaj i 
Jesucristo chi re' Dios korik chi rub'an i ruq'or. 

9Reh chi naa kiye'em ruloq'il i Dios taqe i ma' re' ta aj judío ruuk' i ruketeljiik 
kiwach xb'aan, reh chi xooj eloq wach i tz'ihb'amaj chaloq pan santo laj huuj chi 
je' wili: Re' hin naa kaat nuloq'em chi kixilak i ma' re' ta aj judío, ruuk' i 
rutz'uuyjiik awach, inki. 

10Eh wilik wo' chik i ruq'or wii' chi je' wili: Suuqb'oq taq ak'ux i hat, i ma' hat ta 
taq aj judío, kuuk' taqe i rutinamiit i Dios inki. 

11Eh wilik wo' chik i ruq'or wii' chi je' wili: Chaloq'ej taq i QaJaaw Dios 
chawunchelaal taq i hat, i wilkaat taq panimaq tinamit, i pankok' tinamit 
chaloq'ej taq inki. 

12Re' Isaías reh, je' wili i rutz'ihb'aam chaloq: Naa raasjiik jinaj i aj Ko'loom chi 
kixilak i riih rumaam i Isaí. Eh naa ruwihiik rajaawriik chikinaah i ma' re' ta taqe 
aj judío. Eh ruuk' i reh, naakich'ikaam kik'ux, inki. 

13Re' ta naq i Dios inye'wik ch'ikaab' k'uxliis, suq kiil k'uxliis, neen ye'wik taq 
aweh i k'acharik pansuqkiil chunimjiik i reh, reh chi ruuk' i rajaawriik i Santolaj 
Uxlab'al, nee ruyeew taq rukowiil ak'ux chi ruyub'jiik i ch'iklik taq reje wii' ak'ux. 

Re' Pablo xuq'or i ru ak' k'uhb'aal i Jesucristo 

14Hat taq nuhermano, re' hin weht'al chi korik chi re' taq i hat q'e' taq hat atoob', 
eh chi wilik taq ana'ojb'al chi manlik, eh chi tichol taq rukojariik ana'ojb'al 
chawach. 

15Eh chupaam i huuj wili, xinq'orik taq reje awuuk', ruum re' hin xuyeew 
wajaawriik i Dios reh chi ma' nee ta nsahchik taq panak'ux i xnuq'or taq aweh. 

16Re' hin k'ahchi' nub'anam i rukamaj i Jesucristo toob'al keh i ma' re' ta taqe aj 
judío, k'ahchi' nuq'orom rib'iral i ak' k'uhb'aal i ruyeew i Dios. Ruuk' i re', 
naakik'ulariik ruum i Dios taqe i ma' re' ta aj judío chi jilow mayiij santohimaj 
ruum i Santolaj Uxlab'al. 

17Ruum chi nunimaj i Jesucristo, wilik rub'ehel chi weh chi nuyeew runimaal 
wach i rukamaj i Dios k'ahchi' kiin. 

18Re' hin ma' xta chik jino'q i tokoom i nuq'or. Xa re' la' wo' nuchop nuk'ux chi 
naa nuq'orom i xub'an i Jesucristo. Eh re' ruq'orariik keh i ma' re' ta taqe aj judío 
chi kinimaj i Dios. Re' taqe i xnub'an wili, xooj eloq wach ruuk' taqe i xnuq'or, 
taqe i xnub'an, 

19ruuk' i rajaawriik i Santolaj Uxlab'al xnuk'uhtaaj taqe i nimaq kiwach ma' ilooj 
taj. Eh xnub'an wo' ruq'orariik i ak' k'uhb'aal, ar Jerusaleem xnutoq'aa' reje. Eh xa 

aha' ta chik yuuq' ma' xinik'ik reje chuq'orariik korehtaal ximponik paruyuq'ul 
Ilírico. 

20Je' re' noq, xnuchop reje nuk'ux chuq'orariik rib'iral i ko'lemb'al iib' aha' ma' 
ib'irimaj ta naq wii' rib'iral i Jesucristo. Re' xwaaj i hin chi ma' xi nokik ta 
chuq'orariik aha' q'orooj chik wii' rib'iral i Jesucristo. 

21Eh ar xooj eloq wach tz'ihb'amaj cho chi riij i Jesucristo chi je' wili: Re' taqe ma' 
kib'iram ta rib'iral, re' keh naa kilwiik wach. Eh re' taqe i ma' kib'iram ta cho 
rib'iral chi jumpech, re' keh naa kireqem chi riij i ruq'oral, inki. 

Re' Pablo xutaq'aaj ruq'orariik chi k'ahchi' rukapaam ojik Roma 

22Re' hin, hermano, k'ih pech naq wajwaam ojik taq chaq'orob'jiik. Xa re' la', 
komajaa' ta ruyee riib' chi nuwach, ruum ko lahtz' nuwach chub'anariik i 
rukamaj i Dios ayu'. 

23Eh yu'naak xnukohlaaj chik wach i rukamaj i Dios chupaam taqe ye'aab' ayu'. 
Eh ruum chi najtir naq inutoq'aa' wajwaam ojik taq chaq'orob'jiik, 

24yu'naak k'ahchi' nupab'aam nub'eeh chi naa wik'iik ponoq taq chaq'orob'jiik 
noq naa wojiik España. Eh qaye'em-oq chik rusuqkiil qak'ux chi qawach taq 
awuuk', inwaaj naq i hin chi nee taq kinatoob'eej ree wojiik España. 

25Xa re' la', yu'naak ko naa pee wojiik cho Jerusaleem chukanab'jiik k'isiin i 
tumiin toob'al keh taqe i hermano wilkeeb' paneb'a'il ar, 

26ruum re' taqe hermano wilkeeb' i Macedonia, ruch'ihil taqe wilkeeb' Acaya, 
xkichop kik'ux chi q'asanik tumiin, reh chi naa kitaq'aam reje chi toob'al keh 
hermano wilkeeb' paneb'a'il ar Jerusaleem. 

27Re' q'asanik tumiin xkian i ma' re' ta taqe aj judío, pankik'ux xchalik. Eh ma' xta 
reet i xkikapaaj rub'aan re' re', ruum re' taqe aj judío kinimanik reh i Jesucristo, 
xa kuum i keh xiehtrik haa' i runimjiik i Jesucristo i ma' re' ta taqe aj judío. Je' re' 
noq, re' keh xti ruk'ul chi ruuk' i chib'ih wilik keh naakitoob'eem reje taqe aj 
judío. 

28Eh nukohlaam-oq chik i nutaqariik, nuq'asam-oq chik keh i tumiin xmolarik cho 
wach, kora'j nawojiik i España re'. Eh noq ojik-oq i nub'an ar, naawik'iik ponoq 
taq chaq'orob'jiik ar Roma. 

29Re' hin weht'al chi xiik' naah i rotob'il i ak' k'uhb'aal i ruyeew Jesucristo 
neenqak'ul taq awuuk' noq nee kinooj k'oloq taq chaxilak. 

30Hat taq nuhermano, i nupahqaaj taq otob'il aweh parub'ihnaal i QaJaaw 
Jesucristo, eh je' wo' ruuk' i k'axaj iib' i ruyeew qeh i Santolaj Uxlab'al, chi 
kinatoob'eej tii taq panatiij chuwach i Dios. 

31Reh chi ma' xta neekinkuchej taqe i ma' re' ta aj nimaneel wilkeeb' ar Judea, eh 
chi suq ta naq kik'ux taqe hermano wilkeeb' Jerusaleem noq neen kik'ul i toob'al 
keh naa nuk'amam reje. 

32Chi je' re', suq suq nuk'ux noq nee kinooj k'oloq taq chaq'orob'jiik wila' je' re' i 
xraaj i Dios. Noq neenqilow qawach taq awuuk', neenhi'lik i wánima taq 
chakapeeb'jiik. 

33Re' ta naq i Dios inye'wik suq kiil k'uxliis wih-oq taq panawánima chawuncheel. 
Je' ta wo' naq re'. 

Rom 16 

Re' i rutaq'ab'jiik rusuqkiil kik'ux chi kiju'junaal taqe i hermano 

1Re' hin, hermano, inwoqxa'neej taq aweh i qahermana, Febe, re' k'ahchi' 
chub'aan i rukamaj Dios kuuk' taqe i aj nimaneel wilkeeb' Cencrea. 

2Chak'ul taq cho panotob'il i qahermana re' re' parub'ihnaal i QaJaaw, je' rukab' i 
ruk'ul chi b'anarik chi kixilak i santo laj aj nimaneel. Chatoob'eej taq ruuk' i 
ajwaal wach chi reh, ruum re' reh ma' k'isiin taqe i rutoob'eem chaloq, eh hin wo' 
rutoob'eem haa' i hin. 

3Eh chayeew taq rusuqkiil ruk'ux weh i qahermana Priscila ruch'ihil i rub'ahiil 
Aquila rub'ihnaal, re' taqe wuch kamanoom chuq'orariik i ruq'oral i Jesucristo. 

4Re' keh xkiyeew kiib' pankimik ruum i nuko'ljiik i hin. Inut'iosej keh i xkian weh 
re' re'. Eh ma' xata re' hin kint'iosinik reh, int'ioosjik la' wo' keh kuum i taqe aj 
nimaneel ma' re' ta taqe aj judío. 

5Eh chayeew taq rusuqkiil kik'ux weh taqe i hermano inkimol kiib' chulooq'jiik i 
Dios parupaat i Aquila i Priscila. Chayeew taq rusuqkiil ruk'ux weh i Epeneto, re' i 
naah wamigo. Re' reh i peet xnimanik reh i Jesucristo ar Acaya. 

6Chayeew wo' taq rusuqkiil ruk'ux weh i hermana María, re' reh xiik' naah i 
kamanik rub'anam taq chaxilak. 

7Eh Chayeew taq rusuqkiil ruk'ux weh i qahermano Andrónico, i qahermano 
Junias, wuch aj Judío taqe, hoj junwihiik chi prexohjik kuuk', eht'alimaj kiwach 
chi raj tahqaneel i Jesucristo taqe. Eh peet xkinimaj i Jesucristo chi nuwach i hin. 

8Chayeew wo' taq rusuqkiil ruk'ux weh i qahermano Amplias, re' i naah wamigo 
parub'ihnaal i QaJaaw. 

9Chayeew taq rusuqkiil ruk'ux weh i qahermano Urbano, i quch kamanoom 
chuq'orariik i ruq'oral i Jesucristo. Eh chayeew wo' taq rusuqkiil ruk'ux weh i 
qahermano Estaquis, i re' naah wamigo. 

10Chayeew taq rusuqkiil ruk'ux weh i qahermano Apeles, ruye'em ruk'ux 
chunimjiik i Jesucristo. Eh chayeew wo' taq rusuqkiil kik'ux taqe i awach reh i 
qahermano Aristóbulo. 

11Chayeew taq rusuqkiil ruk'ux weh i qahermano Herodión, wuch aj Judío. Eh 
chayeew wo' taq rusuqkiil kik'ux taqe i awach reh i qahermano Narciso, re' i 
xkiyeew kik'ux chunimjiik i Jesucristo. 

12Chayeew taq rusuqkiil ruk'ux weh i qahermana Trifena, i qahermana Trifosa, 
raj kamanoom taqe i Jesucristo. Eh chayeew wo' taq rusuqkiil ruk'ux weh i 
qahermana, Pérsida, i ruyeew ruk'ux chub'anariik i rukamaj i Jesucristo. 

13Chayeew taq rusuqkiil ruk'ux weh i qahermano Rufo, i loq'laj aj nimaneel 
parub'ihnaal Jesucristo. Eh chayeew wo' taq rusuqkiil ruk'ux weh i rutuut i Rufo, 
re' je' wo' nutuut i hin noq wilik. 

14Chayeew taq rusuqkiil ruk'ux weh i Asíncrito, i Flegonte, i Hermes, i Patrobas, i 
Hermas, eh je' wo' taqe i hermano inkimol kiib' kuuk' noq inkiloq'ej i Dios. 

15Chayeew taq rusuqkiil ruk'ux weh i Filólogo, i Julia, i Nereo, haa' ranaab', 
ruch'ihil i Olimpas. Eh chayeew wo' taq rusuqkiil kik'ux weh chu'nchel i hermano 
inkimol kiib' kuuk' chi looq'jiik i Dios. 

16Re' taq hat hermano, k'ul taq chayeew rusuqkiil ak'ux chawach ruuk' santo laj 
tz'ub'uuj. Eh chu'nchel i kinimanik ree Jesucristo wilkeeb' ayu' inkitaq'aaj taq 
reje rusuqkiil ak'ux. 

17Hermano, re' hin i nupahqaaj taq otob'il aweh chi chakoj taq kehtaal awach 
kib'anik reh i yojoj k'uxliis, eh inkitoq'aa' taqchi' taq chaxilak. Re' taqe re' 
inkixowaaj wach i ak' k'uhb'aal hat taq tijimaj cho wii', ma' ruk'ul ta taq cha weh 
chi nee taq inamin awiib' kuuk'. 

18Ruum re' taqe re' ma' nkian taj iraaj i QaJaaw Jesucristo. Re' la' inki a'n i 
rootwaaj i kiti'jolal i keh. Eh ruuk' tii chik holohaq q'orik noq i nib'irjik, inkijot' i 
kikapeb'aal taqe komajaa' kow kik'ux chunimjiik i Jesucristo. 

19Chu'nchel kieht'alinik reh chi re' taq i hat xanimaj taq chik i Dios. Ruum i re', 
q'e' insuuqb'ik nuk'ux taq chawiij. Eh re' hin inwaaj chi nee taq inak'uhtaaj chi 
wilik taq ana'ojb'al chub'aan otob'il, ma' re' ta chub'aan i yeb'ee wach na'ojb'al. 

20Eh re' Dios inye'wik reh i suq kiil k'uxliis, naa rusacham wach chi jumehq'iil i 
rajaawriik i aj Yahm, je' naa naa ayeq'em taq panawooq i hat, ruum re' chik taq i 
hat naa ruye'em awajaawriik i Dios. Re' ta naq i QaJaaw Jesucristo toob'inoq taq 
chaaweh. 

21Eh i rutaq'aaj wo' reje rusuqkiil taq ak'ux i Timoteo, i wuch kamanoom 
parukamaj i Dios. Eh re' taqe i wuch aj Judío, re' Lucio, re' Jason, eh re' Sosípater, 
inkitaq'aaj wo' reje rusuqkiil taq ak'ux i keh. 

22Re' hin, Tercio k'ahchi' nutz'ihb'aniik ree huuj wili i naa rutaq'aam taq reje 
aweh i Pablo, i nutaq'aaj wo' taq reje rusuqkiil ak'ux i hin parub'ihnaal i QaJaaw 
Jesucristo. 

23Eh i rutaq'aaj taq reje rusuqkiil ak'ux i Gayo, re' i nupatal. Eh i ruyeew i rupaat 
chi molb'al kiib' i aj nimaneel. Irutaq'aaj wo' taq rusuqkiil ak'ux i Erasto, re' i 
molwik reh i rutumiin i kumitaat pan tinamit ayu'. Irutaq'aaj wo' taq rusuqkiil 
ak'ux i hermano, Cuarto rub'ihnaal. 

24Re' ta naq i rotob'il i QaJaaw Jesucristo wih-oq taq awuuk' chawunchelaal. Je' ta 
wo' naq re'. 

Rulooq'jiik i Dios xkuxik wii' wach rutz'ihb'jiik i huuj wili 

25Eh qayeew taq ruloq'il i Dios, i wilik rajaawriik chuye'ariik taq rukowiil ak'ux, 
je' rukab' i ruq'or i ak' k'uhb'aal xnuq'or taq aweh, re' wo' i xatnuk'uhb'alej taq 
wii' nik' wach runimjiik i Jesucristo. Re' wili jinaj wach i ruq'or ruuk' i 
ruk'uhtaam chaloq i Dios najtir q'iij chi riij i ma' eht'alimaj ta naq ruyejaam cho 
wach noq komajaa' chii wilik. 

26Eh xye'arik chik chi naab'jik xa ruum i kitz'ihb'aam chaloq taqe jalal ruq'oral i 
Dios, je' rukab' i xq'orarik keh ruum i Dios wilik chi juneliik. Re' i wili, ke'lik naq 
chaloq, eh xye'arik chik keh chi naab'jik chu'nchel i nimaq taq tinamit, reh chi 
neenkinimaj i Jesucristo. 

27Xa re' wo' jinaj chi Dios, i xti wilik runa'ojb'al, i ruk'ul chi neenye'arik ruloq'il 
chi juneliik parub'ihnaal i Jesucristo. Je' ta wo' naq re'. 

1 Kor 

1 Kor 1 

Taaq'anik rusuqkiil k'uxliis 

1Re' hin i Pablo, re' Dios xraaj chi xirupab'aa' chi hin jinaj raj tahqaneel i 
Jesucristo, wuch'ihil i hermano Sóstenes. 

2Eh xnutz'ihb'aaj reje huuj wili aweh taq i hat i tinimanik taq ree Dios wilkaat taq 
Corinto, re' i aasantoheem taq chik awiib' parub'ihnaal i Jesucristo, eh xusik' taq 
chaawach chi hat taq rusantolaj tinamiit. Haa' chu'nchel i wilkeeb' cho xa aha' 
yuuq' kiq'orik rib'iral i QaJaaw Jesucristo, QaJaaw i hoj, eh kaJaaw wo' i keh. 

3Re' ta naq i QaJaaw Dios, i QaJaaw Jesucristo chuyeew taq chaaweh i rotob'il, je' 
wo' hoq i wihik pansuqkiil k'uxliis. 

Xa ruum i Jesucristo ink'ularik i rotob'il i Dios 

4Re' hin xa eliik k'ahchi' nut'iosem ree Dios taq chawiij i hat, ruum re' reh xuyeew 
taq chaaweh i rotob'il xa ruum i Jesucristo. 

5Eh xa ruum i reh, re' Dios xiik' naah i rotob'il xuyeew taq chaaweh. Yu'naak 
tichol taq chik ruq'orariik i ruq'oral i Dios, eh wilik taq chik ana'ojb'al. 

6Eh re' k'uhb'aal taq ab'iram chi riij i Jesucristo k'ahchi' taq chik animam chi 
korik. 

7Eh re' Dios ruye'em taq chik chaaweh chu'nchel i rotob'il ajwaal taq wach cha 
weh. Yu'naak xa re' taq chik naa awuy-eem jaruuj ink'ulik ruka'peech i QaJaaw 
Jesucristo. 

8Chi je' re' ma' jaruuj taq neenyoj ak'ux chi nimanik korehtaal taq akimiik. Eh ma' 
awach ta neenkojwik taq amahk chuwach i reh na' k'oloq ruka'peech. 

9Re' Dios i rub'an aha' wilik taqe ruq'or. Eh re' wo' reh xsik'wik taq awach chi xat 
okik taq pan jinaj wach k'uxliis ruuk' i Rak'uun, re' i QaJaaw Jesucristo. 

Re' taqe komoon aj nimaneel ma' jinaj ta wach kik'ux 

10Hat taq nuhermano, re' hin i nupahqaaj taq otob'il aweh parub'ihnaal i QaJaaw 
Jesucristo: Cha a'n taq jinaj wach aq'oral, cha a'n taq jinaj wach ak'ux. Mo'q chih i 
ch'aqaj iib' taq chawach tiwih-oq taq pansuqkiil k'uxliis. Jinaj-oq taq wach 
akapeew, k'ul taq chawaaj awiib' chawach. 

11Re' hin i nuq'or taq reje aweh i wili, hermano, ruum jinaj keh i re' ruuk' i awach 
reh i Cloé xq'orik weh chi wilik b'ila' choqinik iib' taq chaxilak. 

12Re' hin i nuq'or taq reje aweh chi reh reh b'ila' taq wach inaq'or chi je' wili: Re' 
hin re' Pablo intijinik weh. Re' hin re' Apolos intijinik weh, re' hin re' Pedro 
intijinik weh, re' hin re' Jesucristo intijinik weh tiki b'ila' taq. 

13¿Chib'ih reet noq inaq'or taq chi je' re'? ¿Mi k'ih elinaq re' i Jesucristo? ¿Mi re' 
re' hin i Pablo i xinye'arik wach kuruus reh taq ako'ljiik? ¿Mi panub'ihnaal re' hin 
xqajik taq ahaa'? Ma' chih taj. 

14Inut'iosej ree Dios chi re' hin ma' awach ta jino'q taq aweh i hat i xnuqasaj cho 
ruhaa'. Xa re' wo' Crispo nuqasam cho ruhaa' ruch'ihil i Gayo. 

15Ruum aj re', ma' awach ta jino'q taq aweh i hat neen q'orik reh chi panub'ihnaal 
i hin xqajik ruhaa'. 

16Eh xnuqasaj wo' kihaa' taqe i awach reh i Estéfanas. Xa re' wo' taqe re' xnuqasaj 
cho kihaa', ma' nk'ulik ta panuk'ux mi wilik chik jino'q tokoom xnuqasaj ruhaa'. 

17Re' Jesucristo ma' re' ta chi qasanik ha' xirutaq'aaj, chuq'orariik la' rib'iral i ak' 
k'uhb'aal xirutaq'aaj. Xa re' la' ma' k'uhtb'al ta reh chi wilik ta nuna'ojb'al, eh chi 
ruuk' tee re' neenwesaj rajaawriik i xuk'am chaloq i rukimiik i Jesucristo xuk'ul 
wach kuruus. 

Re' i rajaawriik i runa'ojb'al i Dios re' i Jesucristo 

18Re' k'uhb'aal chi riij i kimik xuk'ul i Jesucristo wach kuruus xa memil laj 
na'ojb'al chi keh i ojik inki a'n pantojb'al mahk. Re' i k'uhb'aal wili re' i rajaawriik 
i Dios chi qee hoj i k'ahchi' qareqem i ko'lemb'al qiib'. 

19Eh tz'ihb'amaj wo' chi je' wili i ruq'orom chaloq i Dios: Naa nusacham wach i 
kina'ojb'al i wilik kina'ojb'al. Eh naa nuyojom wach i kikapeew i nimaq wach 
kikapeb'aal, inki. 

20Eh ¿chib'ih xooj kahnoq wii' i wilik runa'ojb'al i rub'an riib', je' wo' hoq 
imb'anik tijinik, je' wo' hoq inchol ruwech'jiik riij taqe i na'ojb'al xa reh ayu' wach 
ak'al? ma' xtaj, ruum re' Dios chu'nchel i xa na'ojb'al ayu' wach ak'al xusutej chi 
xa memil laj na'ojb'al 

21Re' taqe yiib' wach i kina'ojb'al ma' inkireq ta chi riij i runa'ojb'al i Dios xa ruuk' 
i kina'ojb'al i keh, ni xata ruuk' i xa chib'ih jariik inki a'n Je' re' noq, re' Dios re' 
chik xiko'leej taqe awach inkiyeew kik'ux chunimjiik i ruk'uhb'aal, atoob' ta re' 
k'uhb'aal wili xa je' memil laj na'ojb'al noq inkikapaaj. 

22Re' taqe aj judío keh nimaq wach ma' ilooj taj inkipahqaaj reh chi neenkinimaj. 
Eh re' taqe i ma' re' ta aj judío, xa re' i nimaq wach na'ojb'al inkisik'. 

23Eh re' i hoj, re' i Jesucristo i xye'arik wach kuruus inqaq'or rib'iral. Eh re' re' 
k'ixb'ilaal chi q'orarik noq inkiq'or taqe aj judío. Eh chi keh taqe ma' re' ta aj 
judío, xa memil laj na'ojb'al. 

24Eh chi keh i sik'ooj cho kiwach, atoob' ta aj judío, atoob' ma' aj judío, re' 
Jesucristo rajaawriik i Dios, eh chi re' reh ink'uhtanik reh i runa'ojb'al i Dios. 



2304 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

25Eh re' rumemil laj na'ojb'al i Dios noq inkikapaaj i tinamit, re' re' q'e' nim 
rajaawriik chuwach i xa runa'ojb'al winaq. Eh re' i xub'an i Dios, i xama' xta 
kamaj chi keh i tinamit, eh re' re' xti nim wach chuwach i neerukapaaj i xa winaq. 

26Hermano, chanab'eej taq chi re' i Dios sik'wik taq chaawach, atoob' ta xama' 
k'ih ta taq aweh i wilik runa'ojb'al noq inkiq'or i tinamit. Eh xama' k'ih ta wo' taq 
aweh i wilik kajaawriik, eh xama' k'ih ta wo' taq aweh re' ruuk' nimaq kiwach. 

27Xti korik noq re' Dios xsik'wik cho kiwach i ma' xta kina'ojb'al chi keh i tinamit, 
xa k'uhtb'al kik'ixb'ilaal i wilik kina'ojb'al. Eh re' wo' Dios xsik'wik cho kiwach i 
ma' xta kajaawriik chi keh i tinamit, xa k'uhtb'al kik'ixb'ilaal i wilik kajaawriik. 

28Re' Dios xsik'wik cho kiwach i ma' ajwaal ta kiwach, i ma' xta kajaawriik ma' 
imponik ta panaq' kiwach i tinamit, sahchb'al wach i kajaawriik i nimaq wach 
kajaawriik. 

29Ruum aj re', ma' ruk'ul taj chi awach jino'q i xa nee runimb'isaj riib' chuwach i 
Dios. 

30Eh re' taq i hat, re' Dios xkojwik taq aweh chunimjiik i Jesucristo. Eh re' wo' reh 
xpa'ab'jik cho ruum i Dios chi kojol qana'ojb'al, x-esanik qeh chuwach i mahk, eh 
xuyeew qasantohiil, xojruko'leej wo' hoq. 

31Eh tz'ihb'amaj wo' chaloq chi je' wili: Wila' awach iraaj runimb'isam wach chi 
rib'il riib', chunimb'isaj wach chi runimjiik i QaJaaw Jesucristo, inki. 

1 Kor 2 

Re' ruq'orariik i ruk'uhb'aal i Jesucristo xkimik wach kuruus 

1Hermano, re' hin noq xponik nuq'or taq aweh i korik ma' eht'alimaj ta naq i 
ruyejaam cho wach i Dios, ma' ruuk' ta nimaq wach na'ojb'al xnuq'or taq aweh, 
eh ma' ruuk' ta wo' nimaq wach q'orik. 

2Eh noq xinwihik taq cho chaxilak, ma' xta chik jino'q i tokoom xwaaj nunab'eem, 
xa re' wo' hoq i Jesucristo xkimik wach kuruus xnuq'or taq rib'iral aweh. 

3Eh noq xinooj k'oloq taq chawach, xa ruk'ay chik i wooq nuq'ab', xa kinb'arb'otik 
chik ruum nuyo'jiik. 

4Eh noq xnuq'or taq aweh i ruk'uhb'aal i Dios, ma' re' ta ruuk' ruq'oral jino'q 
wilik runa'ojb'al xatnuq'o'reej taq wii'. Ruuk' la' i Santolaj Uxlab'al eh ruuk' i 
rajaawriik i Dios xnuq'or taq aweh. 

5Eh reh chi re' chik i rajaawriik i Dios q'oreel taq cha naah ruuk' taq animaniik, 
eh ma' re' ta chik i runa'ojb'al winaq wach ak'al taq i naa animam. 

Re' Dios xuyeew cho chi naab'jik i runa'ojb'al ruuk' i ruSantolaj Uxlab'al 

6Re' hoj korik noq ruuk' nimaq wach na'ojb'al inqaq'oreej taqe i kowjinaq chik 
kik'ux chi nimanik. Xa re' la' ma' re' ta wo' na'ojb'al ayu' wach ak'al. Eh ma' re' ta 
kina'ojb'al i wilik kajaawriik, ruum re' i kina'ojb'al i keh xa sahchik wach reh. 

7Re' inqaq'or wili re' i runa'ojb'al i Dios ma' eht'alimaj ta naq chaloq. Re' i ke'lik 
naq chaloq, re' i ruyejaam cho wach noq komajaa' i rutz'uhkrisaj chaloq i wach 
ak'al, reh chi ruuk' i re' naa ruye'em runimaal qawach. 

8Re' na'ojb'al wili, ma' jino'q keh i wilik kajaawriik chikinaah i tinamit wach ak'al 
xireqwik cho chi riij. Wi ta xkireq cho chi riij, ma' xkikansaj ta naq cho wach 
kuruus i QaJaaw Jesucristo, i wilik ruloq'il. 

9Je' rukab' i ruq'or i tz'ihb'amaj chaloq chi je' wili: Re' taqe na'ojb'al wili 
ruyejaam cho wach i Dios chi keh i kik'axwik reh, re' i ma' awach ta ilwinaq 
ib'irinaq cho reh, eh ni xata kapeb'imaj chaloq, inki. 

10Ra'j taqe i na'ojb'al wili, xuyeew qeh chi naab'jik i Dios ruuk' i Santolaj 
Ruxlab'al. Re' Santolaj Ruxlab'al reh i rupech'ib'eej cho chu'nchel, reht'al nare' 
wo' hoq i ruchamiil paam i runa'ojb'al i Dios. 

11¿Mi wilik jino'q neenab'inik reh rukapaaj cho paránima i tokoom? Ma' awach 
taj. Xa re' wo' hoq i ránjel rut'iosil i reh i naab'inik reh chib'ih i rukapaaj. Je' wo' 
re' i Dios xa re' wo' i ruSantolaj Uxlab'al ineht'alinik reh chib'ih rukapaaj i reh. 

12Eh re' hoj, ma' re' taj i uxlab'al xa reh ayu' wach ak'al xqak'ul pan qánima. Re' 
la' i Santolaj Ruxlab'al i Dios xuyeew qeh xqak'ul pan qánima, reh chi neenqareq 
chi riij taqe i runa'ojb'al i Dios xuyeew qeh chi naab'jik. 

13Re' hoj inqach'ob' rub'ehel taqe i na'ojb'al wili ruuk' taqe q'orik xuk'uhtaaj qeh 
i Santolaj Uxlab'al. Eh ma' ruuk' ta q'orik xa reh ayu' wach ak'al inqaq'or. Eh 
inqach'ob' rub'ehel taqe i ma' nilarik ta wach keh taqe i k'ahchi' kinimaniik 
panuxlab'al. 

14Eh re' i ma' re' ta aj nimaneel ma' ruk'ul ta paránima taqe i na'ojb'al i ruyeew i 
Santolaj Uxlab'al, ruum xa memil laj na'ojb'al noq i rukapaaj. Eh ma' nee ta wo' 
rureq chi riij, ruum re' taqe wili, kore' i Santolaj Uxlab'al imb'anik toob'inik noq 
inreqarik chi riij. 

15Eh re' i wilik Ruxlab'al i Dios ruuk', chu'nchel i xa chib'ih jariik i wilik i rureq 
chi riij. Eh chib'ih jariik i wilik cho paránima i reh, ma' awach ta neenreqwik chi 
riij. 

16Pan santo laj huuj je' wili i ruq'or: ¿Mi wilik i naab'inik reh i rukapeew i Dios? 
¿Mi wilik intijinik reh? inki. Raaj i hoj, i qohnimanik chik reh i Jesucristo, inqareq 
chik chi riij i rukapeew i reh. 

1 Kor 3 

Quch kamanoom qiib' parukamaj i Dios 

1Eh re' hin hermano, ma' je' ta taq tiq'orob'jik aj nimaneel kow ruk'ux xnub'an. 
Xa je' la' taq tiq'orob'jik ma' re' ta aj nimaneel xnub'an, ruum ko je' taq hat 
ha'lak'un ruuk' taq animaniik. 

2Re' taq atijiik xnub'an ma' kow ta wach, xa je' lecha i xnuyeew taq aweh chi 
uuk'jik, ruum kow ta taq aatijiik xnub'an, ma' xareq ta naq taq chi riij. Eh 
xakomajaa' wo' inareq taq chi riij yu'naak, 

3ruum xa ko ana'ojb'al wo' taq awiib' Ko wilik i kaqwachinik iib', i peletohinik iib' 
taq chaxilak. Xa ko ana'ojb'al wo' taq awiib' noq ink'utinik, ruum ko na a'n wo' 
taq aweh inki a'n taqe yiib' wach i kina'ojb'al. 

4Eh wilik inq'orik reh taq chaxilak chi je' wili: Re' hin re' i Pablo intijinik weh, re' 
hin, re' Apolos intijinik weh, inki. Ruuk' i re' ink'utinik chi xa ko ana'ojb'al wo' taq 
awiib'. 

5¿Mi wilik wajaawriik re' hin i Pablo? ¿Mi wilik rajaawriik re' Apolos? Re' hoj, xa 
hoj q'orol reh i k'uhb'aal xqaq'or taq aweh, reh chi xatnimanik taq. Eh chi 
qaju'junaal xqa a'n i rukamaj i QaJaaw re' q'oreel nik' wach i xuk'uhtaaj qeh. 

6Re' i ak' k'uhb'aal re' hin ximponik ch'ikanoq reh taq awuuk' je' intikarik tik 
xnub'an. Eh re' Apolos je' naa kojooj ruha'iil xub'an. Eh re' ixk'isanik reh re' i 
QaJaaw Dios. 

7Je' re' noq, ni xata re' i hin i xintikwik reh i, eh ni xata re' i je' kojooj ruha'iil 
xub'an, wilik qajaawriik. Xa re' la' wo' Dios wilik rajaawriik, re' i xk'isanik reh. 

8Re' hin, i je' intikarik tik xnub'an i ak' k'uhb'aal, re' i je' kojooj ruha'iil xub'an, xa 
hoj wo' raj kamanoom i Dios. Xa re' la', re' Dios naa ruye'wiik jilow qeh i 
k'ahchi'kooj. 

9Ruum re' hoj, quch kamanoom qiib' parukamaj i Dios. Re' taq i hat je' taq akab' i 
ye'aab' intikarik wii' tik. Eh k'ahchi' taq rub'anam awuuk' i Dios je' rukab' noq 
inyejeb'jik jino'q i paat. 

10Re' hin, re' Dios xye'wik q'ab' weh chi re' hin ximponik ch'ikanoq ruq'orariik 
taq aweh i ak' k'uhb'aal, je' rukab' noq i rukoj i raa' i paat i aj tz'aqool. Xa re' la' wi 
wilik chik i xkaaj kich'ikaam chinaah i xponik nuch'ikaa' i hin, kikapaaj chi korik 
nik' wach ruch'ikib'jiik naa kianam. 

11Eh re' jino'q i paat ch'ikamaj chik i raa' ma' awach ta chik neench'ikanik reh 
jino'q chinaah. Je' wo' re' i ak' k'uhb'aal ma' awach ta chik neench'ikanik reh 
chinaah, ruum re' i Jesucristo i raa' ri'sil 

12Eh wila' awach ch'ikanik reh i tokoom chinaah i k'uhb'aal re' re', neerub'an je' 
rukab' i rub'an i yej-an paat i rutiq johtoq naah i paat ruuk' oro, ruuk' plata, ruuk' 
holohaq ab'aj ruuk' chee', ruuk' k'im, ruuk' kaxlan aaj. 

13Re' i rukamaj i Dios i rub'an i ju'jun kore' naa ruk'utiniik chi korik na' k'oloq 
rub'an i q'ataj q'orik i Jesucristo, ruum re' reh je' naa ruuk' q'aaq' naa ruk'uliik 
iloq ruuk' i re', naa runik'ib'jiik i ju'jun nik' wach i kamanik xub'an. 

14Eh wila' re' i paat i ruyejaa' i neerukuy ransil i q'aaq', nee wo' ruk'ul i rutojb'aal. 
Je' wo' re' awach i xub'an i rukamaj i Dios chi korik naa wo' ruk'ulum i rutojb'aal. 

15Raaj wila' ma' re' rub'aan i rukamaj i Dios xub'an, naa ruk'ulum reh je' rukab' i 
nee ruk'ul i aj yej-an paat xa re' yu' neenk'ahtik i rupaat, neeruq'eb' i rukamaj, 
atoob' ta wo' naq neeruko'leej riib' i reh, nee nelik cho rajimam riib' pan q'aaq'. 

16Eh raaj taq i hat, ¿mi ma' aweht'al taq re' chi hat taq rupaat i Dios, chi re' 
Ruxlab'al i Dios patim taq panawánima? 

17Eh wila' awach xsachwik wach i rupaat i Dios, re' wo' Dios naa rusachwiik wach 
i reh, ruum re' i rupaat i Dios k'ahchi' nuq'orom wili santo, re' taq i hat. 

18Eh maa awach taq aweh i rujot' riib': Wila' awach taq chaxilak i rukapaaj chi 
wilik runa'ojb'al re' ruuk' i xa na'ojb'al ayu' wach ak'al i ruk'ul chi xa je' ma' xta 
runa'ojb'al chub'an riib'. Chi je' re', nenooj rureq i na'ojb'al inchalik ruuk' i Dios. 

19Ruum re' i xa na'ojb'al ayu' wach ak'al memil chuwach i Dios. Ruum je' wili i 
ruq'or i tz'ihb'amaj chaloq: Re' taqe i wilik kina'ojb'al inki a'n kiib' insacharik 
wach i kina'ojb'al ruum i Dios ruuk' i kitehwachiil inki a'n inki. 

20Eh je' wo' chik wili i ruq'or pan santo laj huuj: Re' QaJaaw Dios reht'al chi re' 
kikapeew i wilik kina'ojb'al inki a'n kiib' xa memil laj kapeew, inki. 

21Je' re' noq, ma' awach taq aweh i nee runimb'isaj wach xa ruum i runimjiik i 
jino'q winaq, ruum chu'nchel i xa chib'ih jariik ruye'em i Dios toob'al taq aweh. 

22Re' i hin i Pablo, re' Apolos, re' Pedro, re' Cefas xa hoj raj kamanoom i Dios. Re' 
wach ak'al, re' k'acharik, re' kimik, re' taqe i q'iij wilkooj wii', re' taqe i q'iij chalik 
reh, ruye'em taq chaaweh i Dios chi toob'al taq aweh, 

23ruum re' taq i hat re' chik i Jesucristo inehchanik taq aweh. Eh re' i Jesucristo 
re' Dios inehchanik reh. 

1 Kor 4 

Re' rukamaj i Dios xkian taqe aj tahqaneel 

1Re' taq i hat, inchol taq anab'eem chi re' hoj xa hoj raj to'ool i Jesucristo. Eh 
ye'ooj chi qanaah chi naa qaq'orom rib'iral i ko'lb'al iib' ruyejaam cho wach i 
Dios, re' ma' eht'alimaj ta naq najtir. 

2Eh re' jino'q i sik'ooj wach chub'aan i rukamaj i Dios inchol ruk'uhtaam chi korik 
wach ruk'ux. 

3Eh re' hin, ma' xta nwaaj reh mi holohik oon ma' holohik taq nee ti q'orik chi 
wiij, oon chi neenq'atarik i q'orik chi nunaah. Eh ni xata re' hin neekinq'orik reh 
mi holohik oon ma' holohik taj i k'ahchi' kiin. 

4Ruum ach ta naq inche inwik'raaj chi ma' xta numahk, ma' ruum tee re' xata chik 
korik wach nuk'ux. Re' i naa ruq'atwiik q'orik chi nunaah re' i QaJaaw Jesucristo. 

5Je' re' noq ma' awach taq aq'at q'orik chinaah chi komajaa' ruq'ijil, chawuy-eej 
pee taq chi kore' QaJaaw Jesucristo naa ruk'uliik q'atwoq i q'orik. Re' reh naa 
risam cho wach saqum imb'aan panq'equm, eh naa rutehem wach inkapeepjik 
pan ánima, eh naa ruye'em rutojb'aal i ju'jun re' i ruk'ul chi reh. 

6Hat taq nuhermano, re' hin i nuq'or taq reje aweh nik' wach i nuna'ojb'al i hin, 
eh nik' wach i runa'ojb'al i Apolos, reh chi nee taq i nak'am naah, k'axb'al taq 
aweh. Chi je' re', ma' nee ta taq inakapaaj tokoom chi riij i tz'ihb'amaj panhuuj, 
reh chi ma' nee ta taq inaq'or chi q'e' chihooj i rukamaj i jinaj, eh re' jinaj ma' 
tz'e'waach taj. 

7Raaj i hat, ¿awach inye'wik runimaal awach noq inakapaaj? ¿chib'ih reet noq 
inanimb'isaj awiib'? ¿Mi wilik naq chib'ih aweh wi ta ma' xuyeew aweh i Dios? Eh 
wila' re' reh xye'wik chib'ih aweh, ¿chib'ih reet noq inanimb'isaj awiib'? 

8Re' taq i hat, xa je' chik taq hat b'ehoom, xa je' chik wilik taq chib'ih cha weh i na 
a'n awiib'. Eh xa je' chik taq hat reey i na a'n awiib', xa je' chik ma' xta hoj kamaj 
taq aweh. Xti korik ta wo' naq chi hat taq reey, nee naq qoh-ehtrik haa' taq 
awajaawriik 

9Re' hin i nukapaaj chi re' Dios je' cho k'ahchi'kooj rukanaam i chi ma' xta 
qajaawriik i hoj, i hoj raj tahqaneel i Jesucristo. Imb'aan qeh je' rukab' imb'aan 
reh jino'q prexo naa rukanteesjiik. Iruyeeqab' i Dios chi nk'uhtjik qak'ixb'ilaal, 
qoh kahnik chi kise'lb'aal taqe ánjel, je' wo' taqe tinamit ayu' wach ak'al. 

10Re' hoj ma' xta qana'ojb'al noq inkiq'or i tinamit ruum i runimjiik i Jesucristo. 
Eh re' taq i hat, inkiq'or taq chi wilik taq ana'ojb'al. Re' hoj, ma' xta rukowiil 
qak'ux noq inkiq'or, re' taq i hat, kow taq ak'ux noq inkiq'or. Re' hoj, inkixow qa 
wach, re' taq i hat, nkiyeew taq aloq'il. 

11Eh re' hoj yu'naak xama' qakanaam ta wo' hoq i kuyuj qawa' qahaa', xa ruuk' ti' 
k'axik inqakoj qaso', inki a'n ti' k'axik qeh, eh ma' xta qapaat aha' nee qoh patinik 
wii'. 

12Eh chayeew i kamanik inqa a'n korehtaal qoh q'uhtik sik'b'al tz'aaq chib'ih qeh, 
re' tinamit qohkib'aj, eh re' hoj inqapahqaaj i rotob'il i Dios chikiij. Eh inqakuy i 
rixowjiik qawach inki a'n 



2309 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

13Noq ma' holohik ta kiq'orik chiqiij, inqachaq'weej taqe ruuk' holohaq q'orik. Eh 
xa ko je' wo' re' inki a'n qeh yu'naak, xa je' hoj sohk' panaq'kiwach, xama' xta qoh 
okik wii' chikiwach. 

14Hermano, re' hin inutz'ihb'aaj taq reje aweh taqe wili, ma' re' ta k'uhtb'al taq 
ak'ixb'ilaal, kojb'al la' taq ana'ojb'al, ruum je' taq hat wak'uun noq wilkaat. 

15Eh wilik ta nare' inche lajeeb'-oq miil i neekitijinik taq aweh ruuk' i runimjiik i 
Jesucristo, k'oloq taq panak'ux chi ma' k'ih ta taq i jilow awajaaw noq wilik, ruuk' 
i runimjiik i Jesucristo, xa re' wo' hin, ruum re' i hin xinq'orik taq aweh chi peet i 
ak' k'uhb'aal. 

16Je' re' noq i nupahqaaj taq otob'il aweh chi chak'am taq naah i nuna'ojb'al i hin. 

17Ruum i wili xnutaq'aaj taq reje awuuk' i Timoteo korik wach ruk'ux, q'e' nuk'ax. 
Je' wak'uun noq wilik ruuk' i runimjiik i Jesucristo. Re' reh nee nq'orik ponoq taq 
aweh nik' wach runimjiik i Jesucristo k'ahchi' kiin. Eh je' wo' re' inuk'uhtaaj keh i 
aj nimaneel xa aha' yuuq'. 

18Wilik ju'jun taq chaxilak i xa nimaq chik kiwach inki a'n kiib'. Noq inkikapaaj i 
keh chi ma' naa ta wojiik taq chaq'orob'jiik. 

19Re' hin naa taq wojiik chaq'orob'jiik chi jumehq'iil wila' je' re' xraaj i QaJaaw. Ar 
aj naawilom re' i kichol rub'aan taqe i nimaq kiwach inki a'n kiib' re' re'. Eh mo'q 
xa re' kichol ruq'orariik i neenooj b'iraj keh, 

20ruum re' runimaal rajaawriik i Dios ma' nkan ta xa ruum ta chi nchol q'orik 
jino'q ruuk' la' wo' i rajaawriik i Dios neenkan. 

21Eh ¿Mi nawaaj taq chi nee kinooj k'oloq taq awuuk' pan josq'iil? oon ¿inawaaj 
taq chi nee kinooj k'oloq taq awuuk' panotob'il? 

1 Kor 5 

Q'ataj q'orik chinaah i xb'anik ree nimlaj mahk 

1Eh wilik rib'iral i k'oyomal taq chaxilak, jinaj b'ila' wilik ar k'ahchi' rixooqb'eem i 
rukab' rutuut. Re' yiib' wach na'ojb'al re' re' nimlaj mahk chi b'anarik ni xata chi 
kixilak i ma' re' ta aj nimaneel imb'aan. 

2Eh re' taq i hat xanaa niimb'isaj taq chik awach, xanaah re', i ruk'ul naq chi 
natiib'isaj taq ak'ux chi riij imb'aan re' re'. Re' winaq imb'anik reh i mahk re' re', 
xti ruk'ul chi nee taq inawesaj reje chaxilak. 

3Korik noq re' hin, atoob' ta ma' wilkiin taq ponoq chaxilak, wilkiin la' ponoq ar 
panuxlab'al. Eh je' naa wilkiin taq ponoq chaxilak, ruum xnuq'at chik reje q'orik 
chinaah imb'anik reh i mahk re' re'. 

4Noq nee taq inamol awiib' i hat chi looq'jiik i Dios, re' hin neekinwihik taq 
awuuk' panuxlab'al, eh neen wihik taq awuuk' i rajaawriik i QaJaaw Jesucristo. 

5Eh re' i winaq imb'anik reh i mahk re' re', i ruk'ul chi nee taq inaq'asaj pan q'ab' i 
aj Yahm, reh chi neenik'ik chi ti' k'axik. Eh wila' xujal wach i runa'ojb'al, 
neenko'ljik i ránjel rut'iosil na' k'oloq ruka'peech i QaJaaw Jesucristo. 

6Re' taq i hat, maa niimb'isaj taq awach ruuk' mahk i rub'an winaq re' re'. ¿Mi ma' 
aweht'al taq re' hat noq atoob' ta xa k'isiin i ch'amb'esb'al ruq'oril kaxlanwi'k 
neenokik, nee ruch'aamb'isaj k'ih-oq i q'oor? 

7Eh cha kanaa' taq rub'aan i mahk, re' i je' q'aah laj ch'amb'esb'al ruq'oril 
kaxlanwi'k, je'-oq taq hat kaxlanwi'k kore' xkorjik ma' kojooj ta ch'amb'esb'al 
reh. Ruum re' i Jesucristo, xkanteesjik chik quum i hoj chi jilow mayiij reh i 
runinq'ijiik i elik chaloq Egipto. 

8Eh inchol qaninq'ijeem i ruuk' suq kiil k'uxliis, eh ruuk' nimanik chi korik, re' je' 
rukab' i kaxlanwi'k ma' kojooj ta ch'amb'esb'al reh. Eh ma' nee ta inqaninq'ijeej 
wach ruuk' rub'anariik i ma' tob'laj na'ojb'al, je' rukab' i q'aah laj ch'amb'esb'al 
ruq'oril kaxlanwi'k. 

9Chupaam i nuhuuj xnutz'ihb'aaj pampeet, xnuq'or taq reje aweh chi maa a'n taq 
jinaj wach ak'ux kuuk' i kib'anik reh i k'oyomal. 

10Eh ma' xnuq'or ta taq reje aweh panhuuj chi ma' naa ta taq aq'oreem taqe i aj 
k'oyomal, taqe i aj k'axal wach b'ehomal, taqe i aj jileq', taqe i looqen tiyoox 
wilkeeb' wach ak'al. Qaq'or chi ma' nee ta naq'oreej taq chi jumpech i ruk'ul naq 
chi nee taq ti elik reje ayu' wach ak'al. 

11Re' xnuq'or taq reje aweh re' chi ma' nee ta taq i na a'n jinaj wach ak'ux kuuk' i 
xa nkikoj kiib' chi hermano b'anal k'oyomal, aj k'axal wach b'ehomal, aj looq'en 
tiyoox, aj molol-oq wach k'utaaj, aj xohk'reel, eh ajileq' taqe. Re' taqe re', ma' 
ruk'ul ta taq cha weh chi nee taq i na a'n awa' kuuk'. 

12Chakoj taq rehtaal noq re' hin, ma' ruk'ul ta chi neenuq'at q'orik chikinaah i ma' 
re' ta taqe aj nimaneel. Re' keh, kore' wo' Dios naa ruq'atwiik q'orik chikinaah. 

13Ruum re' taqe i ma' re' ta aj nimaneel re' Dios naa ruq'atwiik i q'orik chikinaah. 
Eh re' taq i hat cha q'at taq i q'orik chikinaah i aj nimaneel inki a'n kiib'. Chawesaj 
taq cho chaxilak i winaq imb'anik reh i mahk. 

1 Kor 6 

Re' i peleto imb'aan injalarik chikiwach i q'atal q'orik ma' re' ta taqe aj nimaneel 

1Eh noq wilik taq apeleto chawach ruuk' awuch aj nimaneel, ¿chib'ih reet noq 
inooj taq ajal kuuk' i q'atal q'orik ma' re' taqe aj nimaneel? ¿Mi ma' ruk'ul naq re' 
chi ruuk' i q'atal q'orik aj nimaneel neenooj taq ajal? 

2¿Mi ma' aweht'al taq re' hat chi re' taq hat aj nimaneel naa aq'atwiik q'orik 
chikinaah i tinamit? Eh wila' re' taq i hat naa aq'atwiik q'orik chikinaah i tinamit, 
¿chib'ih reet noq ma' nee taq tichol ruyejeb'jiik i ma' k'axik ta ruyejeb'jiik? 

3¿Mi ma' re', re' hoj naa qaq'atwiik q'orik chikinaah ánjel? Wila' je' re', ¿chib'ih 
reet noq ma' neenqa a'n ruyejeb'jiik chi qawach inqak'ul pan qak'achariik? 

4Eh noq wilik taq apeleto i hat chawach chi riij ink'ularik ayu' wach ak'al, ¿chib'ih 
reet noq kuuk' taqe q'atal q'orik ma' re' ta taqe aj nimaneel inooj taq ajal? 

5Re' i wili i nuq'or taq reje aweh reh chi neenchalik taq ak'ixiik: ¿Mi ma' chih taq 
jino'q chaxilak re' i hat i neerub'an ruyejeb'jiik parukorkiil nik' wilik taq apeleto 
chawach i hat? 

6Eh re' i peleto taq i na a'n chawach kuuk' taq awuch aj nimaneel, kuuk' chik 
inche taqe i q'atal q'orik ma' re' ta taqe aj nimaneel inooj taq ajal. 

7Eh wi xa re' peleto taq i na a'n chawach, k'ixb'ilaal taq cha weh. ¿Mi ma' chihooj 
naq re' chi xakuy naq taq ruk'ulariik i ti' k'axik inki a'n taq aweh? ¿Mi ma' chihooj 
naq re' chi xakuy naq taq kimahk i kielq'anik taq chib'ih aweh? 

8Raaj i wili, re' chik inche taq i hat tib'anik reh i ma' re' ta rub'ehel, inooj inchi taq 
awelq'aaj i chib'ih keh taq awuch aj nimaneel. 

9¿Mi ma' aweht'al taq re' hat chi re' taqe i ma' korik ta wach kik'ux ma' naa ta 
kokiik pa runimaal rajaawriik i Dios? Eh ni xata re' i taqe aj k'oyomal, taqe i 
looq'en tiyoox, taqe inkich'uwareej wach kikaxaro, taqe i kimahkunik ruuk' kuch 
winaq, naa kokiik ar. 

10Eh ma' jaruuj wo' naa kokiik ar taqe ajileq', taqe k'axal wach b'ehomal, taqe aj 
xohk'reel, taqe aj molol wach k'utaaj, taqe q'uchul chib'ih keh kas kichaaq'. 

11Eh wilik wo' naq taq chaxilak i hat i je' re' i kina'ojb'al. Raaj yu'naak tz'ajooj 
chik iloq taq amahk, eh aq'asam taq chik awiib' chub'anariik iraaj i Dios. Hat taq 
chik ko'limaj chuwach i mahk parub'ihnaal i QaJaaw Jesucristo, parub'ihnaal i 
Santolaj ruxlab'al i qaDios. 

Re' qati'jolal inchol ruwihiik rusantohiil 

12Eh wilik inq'orik reh chi je' wili: chu'nchel i ruk'ul chi neenub'an inki. Ma' je' taj 
ruum ma' chu'nchel ta atoob' chi b'anarik. Chawil taq i hin i ruk'ul wo' naq chi 
nee nub'an chu'nchel, xa re' la', ma' jino'q keh i re' xata chik neenuyeew nuk'ux 
chub'aan. 

13Eh wilik wo' kiq'orik reh chi re' qawa' qahaa' reh i qapaam, eh re' qapaam 
ye'aab' qawa' qahaa', inki taqe. Korik chi je' re' xa re' la' re' re' naa rusacham 
wach i Dios kab'chel. Eh ma' korik taj chi re' qati'jolal b'anb'al k'oyomal, ruum re' 
qati'jolal reh i QaJaaw Jesucristo naa rukamaniik, eh naa rukamaniik i QaJaaw reh 
i qati'jolal. 

14Eh re' Dios xruksaj wo' chik chaloq i QaJaaw Jesucristo, je' wo' chik re' na' qoh 
ruksaj chaloq i Dios i hoj chi k'achlik qawach ruuk' i runimaal rajaawriik. 

15¿Mi ma' aweht'al taq re' hat chi re' i qati'jolal i hoj, i hoj chik aj nimaneel, jilow 
ruti'jolal i Jesucristo noq wilik? Eh wila' je' re', ¿mi neeruyee riib' chi re' i jilow 
ruti'jolal i Jesucristo chi neenqak'ulaa' i koq wach ruuk' jino'q i k'oyoom laj ixoq? 
Ra'j xti ma' jaruuj neeruyee riib' re' 

16¿Mi ma' aweht'al taq re' hat chi re' i winaq i mahkunik ruuk' i k'oyoom laj ixoq i 
rub'an jinaj wach i kiti'jolal kikab'cheel? ruum pan santo laj huuj i ruq'or chi je' 
wili: Re' taqe ki'ib' inkik'ulaa' kiwach inkahnik chi xa jinaj i chik taqe, inki. 

17Eh awach i ruk'ulaa' riib' ruuk' i Jesucristo, inkahnik chi xa jinaj chik wach 
ruuk' panuxlab'al. 

18Re' taq i hat, chaq'eb' taq chi riij ak'ux i k'oyomal. Korik noq xa chib'ih naa chik 
jariik i mahk neerub'an winaq xa re' la', ma' re' taj i ruti'jolal i ruyeew pamahk. 
Raaj awach imb'anik reh i k'oyomal, re' i ruti'jolal i ruyeew pamahk. 

19¿Mi ma' aweht'al taq re' hat chi re' taq ati'jolal rupaat i Santolaj Uxlab'al? re' i 
ruye'em taq panawánima i Dios. Iraaj ruq'orom chi re' taq ati'jolal ma' aweh ta 
taq cha wib'il awiib', 

20ruum re' Dios xiik' naah k'ihaal xatruloq' taq wii'. Ruum aj re', inchol taq 
aye'em ruloq'il i Dios ruuk' taq ati'jolal jumpa'liik ruum reh wo' hoq i Dios. 

1 Kor 7 

Kojooj na'ojb'al chi riij i kaxárohiil 

1Hermano, re' xapahqaaj taq cho weh panhuuj chi riij i kaxárohiil. Re' hin i nuq'or 
taq reje aweh chi ma' xta naq reet chi reh i winaq chi ma' nee ta rub'an kaxáro. 

2Xa re' la' ruum i k'oyomal imb'aan, ajwaal wach chi re' i ju'jun chi winaq naa 
rusik'im rehk'een. Eh je' wo' hoq i ju'jun chi ixoq ajwaal wach chi naa ruwihiik 
rub'ahiil. 

3Re' i b'ahiilb'ees inchol ruch'ikaam ruk'ux i rehk'een, je' wo' hoq i ehk'eenb'ees 
inchol wo' ruch'ikaam ruk'ux i rub'ahiil, je' rukab' i kanamaj chikinaah ruum i 
kaxárohiil. 

4Re' i ehk'eenb'ees, ma' re' ta chik i reh q'oreel chinaah i ruti'jolal, re' la' chik i 
rub'ahiil q'oreel chinaah. Eh je' wo' hoq i b'ahiilb'ees, ma' re' ta wo' chik i reh 
q'oreel chinaah i ruti'jolal, re' la' chik i rehk'een q'oreel chinaah. 

5Eh maanijisaj taq awiib' chawach, wila' komajaa' pee taq chik naa aq'o'reem 
awiib' ruum i rub'aan taq atiij chu'nchel ak'ux, ko naa taq a'nam jinaj wach ak'ux 
pan kiib'al. Chi riij i re', nee wo' chik taq inaq'oreej awiib', ruum wi ma' xa a'n taq 

i je' re' eh mo'q xa a'n taq rukuyariik awiib', yohb'aal mat ruq'eb' taq pan 
k'oyomal i aj Yahm. 

6Re' taqe xnuq'or taq reje aweh wili xa kojb'al taq ana'ojb'al ma' re' ta jino'q 
k'uhb'aal. 

7Re' hin inwaaj naq chi chu'nchel i winaq ma' nee ta nkian kaxáro, nee kikahnik 
chi je' rukab' i hin. Xa re' la' ma' nee ta rub'an, ruum re' Dios reh reh wach i kooch 
ruye'em cho chinaah i ju'jun ma' eliik ta wach i xuyeew chi qanaah. 

8Re' hin i nuq'or reje keh i komajaa' inki a'n kaxáro, je' wo' keh ixoq kamnaq 
kib'ahiil: Chi ma' xta naq reet chi nee kikahnik chi kutkeel, je' rukab' i hin. 

9Raaj wila' ma' neenkikuy i wihik chi kutkeel, inchol kianam kaxáro, ruum ma' 
xta reet chi neenkian kaxáro chuwach chi neenkiq'eb' kiib' pan k'oyomal. 

10Eh re' taqe kianam chik kaxáro, i nutaq'aaj reje ruq'orariik chi re' taqe ixoq 
mankikanaa' chik kib'ahiil. Re' wili ma' xata nuq'oral i hin, ruk'uhb'aal la' i 
QaJaaw. 

11Eh wila' xukanaa' i rub'ahiil, marub'an chik kaxáro chi jumpech, oon chuq'unej 
wo' chik wach i rub'ahiil. Je' wo' re' i b'ahiilb'ees, ma' ruk'ul ta chi nee rukanaa' i 
rehk'een. 

12Re' hin kinq'orik taq reje aweh i wili, ma' re' ta ruk'uhb'aal i QaJaaw: chi wila' 
wilik jino'q i hermano taq chaxilak ma' re' ta aj nimaneel i rehk'een, ma' ruch'aq 
irukaxaro ruuk', wila' re' i rehk'een i ruk'ul wach i k'acharik ruuk' chi je' re'. 

13Eh wila' wilik jino'q i hermana ma' re' ta aj nimaneel i rub'ahiil, eh i ruk'ul-oq 
ruk'ux i k'acharik chi je' re' ruuk' i rehk'een, re' hermana re' re' maa rukanaa' i 
rub'ahiil, 

14ruum re' jino'q i b'ahiilb'ees ma' re' ta aj nimaneel inehtrik i rotob'il i Dios chi 
riij i rehk'een. Eh re' ehk'eenb'ees ma' re' ta aj nimaneel inehtrik wo' hoq i 
rotob'il i Dios chi riij i rub'ahiil. Eh wi ta ma' je' re', yiib' naq wach i kina'ojb'al taq 
awak'uun awixq'uun raaj i wili, rutinamiit Dios chik taqe. 

15Eh wila' re' b'ahiilb'ees oon ehk'eenb'ees ma' re' ta aj nimaneel inkaaj 
kich'aqam kiib', inchol kich'aqam kiib'. Ruum re' winaq aj nimaneel re' ixoq aj 
nimaneel ma' b'ak'lik ta ar chi jumpech, yuuq'imaj la' taqe ruum i Dios chi 
k'acharik pansuqkiil k'uxliis. 

16Eh re' hat ehk'eenb'ees, ma' ch'aq ab'ahiil, ¿chib'ih neenanab'eej i hat ruq'iij 
awuum i hat nee rureq ko'lemb'al riib'? ¿Chib'ih neenanab'eej i hat b'ahiilb'ees, 
ru q'iij awuum i hat nee rureq ko'lb'al riib' awehk'een? 

17Xa nik' pa' wach noq wilik i ju'jun, xa re' la' chub'aan i rotob'il i QaJaaw 
Jesucristo ruk'ulum noq xsik'arik cho wach ruum i Dios pampeet. Re' k'uhb'aal 
wili i nuq'or keh chu'nchel i ju'jun ch'uq chi aj nimaneel. 

18Wila' xsik'arik cho wach ruum i Dios chi xpoch'arik naah i ruk'achab' kahnoq 
chi poch'ooj naah i ruk'achab'. Eh wila' xsik'arik cho wach ruum i Dios chi ma' 
poch'ooj ta naah i ruk'achab', kahnoq chi ma' poch'ooj ta naah i ruk'achab', 

19ruum re' re' ma' xta q'orik reh mi poch'ooj naah i ruk'achab', oon ma' poch'ooj 
ta naah i ruk'achab'. Re' i xti ajwaal wach re' chi naa runimam taqe ruq'or i 
ruk'uhb'aal i Dios. 

20Re' ju'jun, inchol rukahniik chi je' rukab' noq wilik cho pampeet noq xsik'arik 
cho wach ruum i Dios. 

21Eh wi hat k'ayimaj pankowlaj kamanik noq xusik' chaawach i Dios, mat 
kapeb'ik ruum i re', wila' xuyee riib' chi neenawesaj iloq awiib' pan q'ab' 
inchopwik anaah, chawesaj iloq awiib', 

22Eh re' i choplik naah pankowlaj kamanik noq xsik'arik cho wach chunimjiik i 
Jesucristo, yu'naak tehlik chik wach chub'anariik i rukamaj i QaJaaw. Eh re' i ma' 
xta chopol naah noq xsik'arik cho wach, yu'naak re' chik i QaJaaw Jesucristo 
inchopwik naah. 

23Chanab'eej taq chi re' Dios k'ih taq xatruloq' wii'. Ruum aj re', maayeew taq 
chik q'ab' keh i tokoom chi nee wo' chik taq tikimin chub'anariik i mahk. 

24Re' taq i hat hermano, maakanaa' taq chik i nimanik nik' wach i xa a'n taq cho 
pampeet noq xusik' taq chaawach i Dios. 

25Eh chikiij ma' naa ta kia'nam kaxáro, re' QaJaaw ma' xtaj k'uhb'aal ruq'orom 
weh chi riij. Re' hin ruum chi xnuk'ul chik i rotob'il i QaJaaw xa panuk'ux inchalik 
chi naa nukojom kina'ojb'al, naa nuq'orom chi inchol chi neekinimjik. 

26Noq i nukapaaj i hin chi ma' xta naq reet chi ma' nee ta inki a'n kaxáro taqe i 
komajaa' inki a'n kaxáro, ruum i k'axik ink'ularik chupaam i k'acharik yu'naak. 

27Wila' wilik awehk'een, maakapaaj chik ruch'aqariik awiib' ruuk'. Eh wila' ma' 
chi awehk'een, maakapaaj rusik'ariik chi jumpech. 

28Wila' xa a'n kaxáro, ma' re' ta mahk i neena a'n. Eh wila' xub'an kaxáro i 
q'ahxoq, ma' re' ta wo' mahk i neerub'an. Xa re' la' re' taqe inki a'n kaxáro ti' 
naakik'iik wii', re' hin ma' nwaaj ta naq chi je' re' ineenkik'ul. 

29Hermano, re' inwaaj nuq'orom re' wili: Re' k'acharik ayu' xama' najt ta chik naa 
rub'aan. Ruum aj re', awach i kaxáro taqe xa je'-oq ma' chi kehk'een, xa je'-oq ma' 
chi kib'ahiil kian kiib'. 

30Eh awach taqe oq'ik inki a'n manki k'uhtaaj chi oq'ik inki a'n Awach taqe i suq 
kik'ux, xa je'-oq ti' kik'ux kian kiib'. Eh awach taqe inkiloq' chib'ih keh, xa je'-oq 
ma' xta chib'ih keh kian kiib'. 

31Eh awach taqe i k'ahchi' kianam rusuqkiil i chib'ih jariik wilik wach ak'al, xa je'-
oq ma' k'ahchi' kianam rusuqkiil kian kiib', ruum re' ruholwochiil i wach ak'al 
wili xa sahchik wach reh. 

32Re' hin inwaaj naq taq ako'ljiik chuwach i tiqajik taq wii' kapeew. Re' i ko 
rutkeel riib', re' iraaj i QaJaaw i ruyeew ruk'ux chub'aan, eh i rusik' chi riij nik' 
wach noq neeruloq'ej i QaJaaw. 

33Eh re' jino'q winaq rub'anam chik kaxáro inqaaj wo' kapeew chi riij i xa chib'ih 
jariik wilik ayu' wach ak'al chi k'axb'al ree rehk'een. 

34Ki'ib' wach i na'ojb'al wilik, re' ixoq ma' kaxáro taj i ruyeew ruk'ux chub'aan 
iraaj i QaJaaw i ruq'asaj riib' reh chi korik reh chi rureq rukorkiil wach ruk'ux. Eh 
re' ixoq rub'anam chik kaxáro, inqaaj kapeew chi riij i xa chib'ih jariik wilik ayu' 
wach ak'al chi k'axb'al reh i rub'ahiil. 

35Re' hin i nuq'or taq reje aweh i wili toob'al taq aweh. Ma' re' ta q'ilb'al taq aweh 
i nub'an, ruum inwaaj naq chi holohik taq nee ti wihik. Chi je' re', nee naq taq 
inaq'asaj awiib' chi manlik parukamaj i QaJaaw. 

36Wila' wilik i ajaab'ees i rukapaaj chi ma' xta reet chi neerub'an kaxáro i 
rixq'uun ruuk' i k'ijool k'ahchi' ruq'uniniik reh, chub'an kaxáro, wila' i rukapaaj 
chi rub'ehel i neerub'an. Ruum ma' mahk taj chi neerub'an kaxáro i rixq'uun. 

37Eh wila' wilik chik jino'q i xukapaaj riij chi korik i chi ma' nee ta rub'an kaxáro i 
rixq'uun, ma' xta reet i neerub'an, ruum re' reh q'oreel chib'ih pa' neraaj 
rub'anam ma' awach ta neeminwik reh chupaam. 

38Je' re' noq awach ma' nee ta ruyeew pan kaxáro i rixq'uun, ma' xta reet i 
neerub'an. Eh wi ma' xuyeew pan kaxáro i rixq'uun, xiik' wo' naah chihojal 
neerub'an. 

39Re' ixoq rub'anam kaxáro choplik naah ruum i k'uhb'aal ruuk' i rub'ahiil noq ko 
k'achlik i rub'ahiil. Eh wila' xkimik reje i rub'ahiil, neeruyee riib' chi xa awach pa' 
jino'q i aj nimaneel neerub'an wii' kaxáro chuwach i QaJaaw. 

40Atoob' ta nukapaaj naq i hin chi q'e' naq suq neen wihik ixoq kamnaq rub'ahiil 
wila' ma' xub'an chik kaxáro. Eh re' hin i nukapaaj chi wilik wuuk' i Ruxlab'al i 
Dios ruuk' ruq'orariik taq reje aweh wili. 

1 Kor 8 

Re' wi'k ha' inye'arik chi mayiij chikiwach i tiyoox 

1Re' hin wilik inwaaj nuq'orom taq reje aweh, chi riij i wi'k ha' inye'arik chi 
mayiij chikiwach i tiyoox. Korik chi re' hoj wilik qana'ojb'al chiquncheel. Xa re' la' 
re' i na'ojb'al xan sahchik wach. Re' k'axaj iib', inye'wik rukowiil qak'ux 
panqanimaniik. 

2Eh awach i rukapaaj chi wilik runa'ojb'al, iraaj ruq'orom chi komajaa' runab'eej 
aha' wilik i na'ojb'al iraaj eht'aljik. 

3Eh awach ink'axwik ree Dios chi korik, re' Dios reht'al wach chi re' re' rak'uun 
rixq'uun. 

4Eh chi riij i ruk'uxariik i wi'k inye'arik chi mayiij chikiwach i tiyoox kapeeb'jik 
riij iraaj. Re' hoj qeht'al chi re' jino'q i tiyoox ma' xta rajaawriik ayu' wach ak'al. 
Eh qeht'al wo' hoq chi xa jinaj wo' Dios xa re' wo' reh wilik rajaawriik. 

5Atoob' ta naq inche wilik i kikojariik chi dios chi je' pan taxaaj chi je' wach ak'al 
wilkeeb', (re' taqe junch'uq k'ih inkikoj chi ki dios, inkikoj chi kajaaw) 

6Eh re' hoj, xa jinaj chi Ajaab'ees Dios inqayeew rajaawriik ma' xta chik jino'q 
chuwach i reh, ruum xa re' wo' reh xyej-anik reh chu'nchel chib'ih jariik i wilik. 
Eh re' wo' reh xyej-anik qee hoj, eh xa jinaj wo' hoq inehchanik qeh, re' i QaJaaw 
Jesucristo, xa ruum i reh xtz'uhkrik chu'nchel chib'ih wilik. Eh xa ruum i reh 
k'achalkooj i hoj. 

7Xa re' la', ma' chu'nchel ta kieht'alinik reh chi re' taqe i tiyoox ma' xta kajaawriik. 
Wilik i okrinaq taqe chi kilooq'jiik. Eh noq inkik'ux i wi'k mayijimaj chikiwach i 
tiyoox, inkikapaaj chi, chi rulooq'jiik inki a'n Eh xanaah re' ruum chi ma' kow ta 
kik'ux inkikapaaj chi nkich'uwa'reej wach i kinimaniik. 

8Xanaah re', ma' ruum ta wo' naq i qawa' qahaa' nee qoh ponik chuwach i Dios. 
Wi xqak'ux qeh i mayijimaj wi'k, ma' nee ta qohkahnik chi q'e' hoj chihooj laj aj 
nimaneel. Eh wi ma' xqak'ux qeh, ma' nee ta wo' qohkahnik chi ma' hoj ta chihooj 
laj aj nimaneel. 

9Re' taq i hat, neerub'an chi nee taq inak'ux aweh. Xa re' la', chawik'raaj taq 
awiib' mo'-oq ruum i re' taq nee naq'eb' pamahk taqe i komajaa' ta kow kik'ux chi 
nimanik, 

10ruum wi re' hat aweht'al chi ma' toob' ta chi k'uxarik taqe i re', eh inatzunaa'-oq 
awiib' chi wi'k nah mexa pan kiye'aab' i tiyoox, eh qaq'or chi xatrilow jino'q 
hermano komajaa' kow ruk'ux chi nimanik, nee wo' chik iraaj ruk'uxum ree reh i 
wi'k ha' mayijimaj chikiwach taqe tiyoox. 

11Eh wila' xak'ux aweh i hat, ruuk' i re' nee naq'eb' pamahk aahermano komajaa' 
kow ruk'ux, re' i xuloq' i Cristo ruuk' i rukimiik wach kuruus. 

12Noq inatiib'isaj taq kik'ux taqe hermano komajaa' kow kik'ux, chuwach i 
Jesucristo taq k'ahchi' amahkuniik. 

13Ruum aj re', re' hin wi ruum i nuwa' nuhaa' neenuq'eb' pamahk i nuhermano, 
ma' xta reet chi ma' nee ta nuk'ux chi jumpech i mayijimaj tiwik, reh chi ma' nee 
ta nuyeew pamahk i nuhermano. 

1 Kor 9 

Re' jino'q i raj tahqaneel i Jesucristo i ruk'ul chi naa rutojariik 

1Re' hin, hin aj tahqaneel, neenub'an chib'ih inwaaj, ruk'ul wo' chi weh chi nee 
kintoob'jik, xwilow wo' wach i QaJaaw Jesucristo. Eh ruum i nukamaj xnub'an taq 
awuuk' hat taq chik reh i Cristo 

2Wila' re' taqe junch'uq ma' kinkikoj ta chi hin raj tahqaneel i Jesucristo, ma' xta 
q'orik reh. Cha weh taq i hat hin raj tahqaneel, ruum re' hin xinq'orik taq aweh i 
ruk'uhb'aal, eh yu'naak k'ahchi' taq chik animam. 

3Re' taqe wili i nuq'or chi ko'lb'al wiib' chikiwach i kiwech'inik weh chi riij i 
k'ahchi' kiin: 

4Re' hin i ruk'ul wo' chi weh chi neenkisiij nuwa' nuhaa' taqe i hermano 

5Eh ruk'ul wo' naq chi weh hin chi neenusik' wehk'een re' ruuk' i aj nimaneel, reh 
chi nee naq inuk'am chi wiij parukamaj i QaJaaw, je' rukab' inki a'n taqe aj 
tahqaneel junch'uq, eh je' wo' rukab' inki a'n taqe ruchaaq' i QaJaaw, ruch'ihil i 
Cefas 

6Eh re' hin, ruch'ihil i Bernabé ruk'ul wo' naq chi nee qoh kik'uxlaaj taqe i aj 
nimaneel 

7Eh ma' jino'q rukoj riib' chi soldado hiil neerutoj chi rutkeel i k'uxumb'al riib'. 
Ma' jino'q i rutik ru-uuva chi ma' ta neeruk'ux ree wach, ma' jino'q i ruk'isaj 
rutentzuun, chi ma' ta neeruk'ej reh i lecha i ruyitz' 

8Re' wili ma' xata hin kinq'orik reh je' la' wo' re' i ruq'or i najtir k'uhb'aal 

9Chupaam i huuj re' re' je' wili i ruq'or: Maab'ak' i ju' i b'ooyax i k'ahchi' 
ruyeq'em parooq i trigo re' reh kamanik i rub'an, inki. Ruuk' i q'orik wili ma' xa 
re' i b'ooyax ti' riik'raaj i Dios 

10Chiqiij la' wo' hoj inq'orik ruum q'e' ti' qoh rik'raaj, ruum re' k'uhb'aal toob'al 
qeh noq xtz'ihb'jik chaloq. Je' re' noq awach i rab'ixeej wach i ye'aab', awach i 
ruch'ey i rutrigo ch'iklik ruk'ux chi naa runik'eem i wach i rutik. 

11Eh wila' re' hoj xponik qatik taq panawánima i ak' k'uhb'aal, ruk'ul naq chi qeh 
chi nee taq qoh awunej k'isinoq i chib'ih taq i wilik aweh 

12Wila' re' chik taqe tokoom kib'anik rusuqkiil taq i naa kamaneej wach, ra'j naa 
chik re' hoj ma' ruk'ul chi nee taq i nayeew qeh. Xa re' la', re' hoj ma' qapahqaaj ta 
taq aweh. Najtir la' nqatoq'aa' cho rukuyariik aha' naq wilik i ajwaal wach chi 
qeh, re' xqaaj chi ma' awach ta taq aweh xwech'inik qeh chi riij i ruq'orariik i ru 
ak' k'uhb'aal i Jesucristo. 

13Re' taq i hat aweht'al taq chi re' taqe i xi kamanik cho parupaat i Dios re' wo' i 
mayiij xik'acharik cho wii'. Eh chi re' taqe i kikamanik wach artaal re' wo' i mayiij 
xi k'acharik cho wii' 

14Eh re' i QaJaaw Jesucristo ruq'orom wo' chaloq chi re' taqe i naa kiq'oriik 
rib'iral i ak' k'uhb'aal ruuk' wo' i kikamaj re' re' naakik'aach. 

15Raaj i hin, ma' xta inuk'ulum cho chi riij i rukamaj i Dios. Re' taqe q'orik wili 
xnutz'ihb'aaj taq reje aweh ma' re' ta pahqb'al chib'ih weh taq aweh. Ma' xta la' 
naq reet chi peet ta neekinkimik chuwach chi awach neenq'uchwik reh i ch'iklik 
reje wii' nuk'ux 

16Chi wee hin i ruq'orariik i ak' k'uhb'aal ma' re' ta reh nimb'esb'al nuwach, ruum 
re' hin kanamaj chi nunaah chi naa nub'anam ruq'orariik. Eh q'e' naq ti' 
ineenuk'ul wi ta ma' neenuq'or rib'iral i ak' k'uhb'aal 

17Ruum aj re', wi xnub'an chu'nchel nuk'ux, naa nuk'ulum nutojb'aal chi riij i 
nukamaj wili. Eh wila' kow ruq'orariik xnub'an, xanaa wo' nub'anam ruq'orariik, 
ruum re' i Dios xkananik chi nunaah. 

18Eh re' nutojb'aal i nuk'ul i hin re' rusuqkiil nuk'ux chi ma' k'ahchi' ta 
nupahqaam nutojb'aal chuq'orariik rib'iral i ak' k'uhb'aal. Chi ma' k'ahchi' ta 
nupahqaam taq tz'aaq aweh i nukamaj, atoob' ta ruk'ul wo' naq chi weh. 

19Ma' re' ta nkiwii' chi ma' awach ta chopwinaq nunaah, nuye'em la' wiib' 
pankowlaj kamanik chu'nchel aj uuk', reh chi neenkinimaj i Jesucristo ruk'ihaal-
oq chi qas qachaaq'. 

20Noq kinwihik chi kixilak taqe aj judío, je' hin jinaj aj judío i nub'an wiib' kuuk', 
re' nwaaj chi neenkinimaj i Jesucristo taqe i kinimanik ree najtir k'uhb'aal. Re' 
hin i nub'an jinaj nuwach kuuk' chunimjiik i k'uhb'aal re' re', atoob' ta ma' re' taj i 
k'uhb'aal re' re' inchopwik nunaah i hin. 

21Noq kinwihik chi kixilak i ma' kinimanik ta reh i najtir k'uhb'aal, je' ma' 
nunimaj taj i hin i nub'an wiib', re' inwaaj chi neenkinimaj i Jesucristo. Atoob' ta 
re' hin korik chi wilik wuuk' i ruk'uhb'aal i Dios, ruum i nunimaj i ruk'uhb'aal i 
Jesucristo. 

22Eh noq kinwihik chi kixilak i ma' kow ta kik'ux chi nimanik, xa je' ma' kow ta 
nuk'ux i nub'an wiib' haa' i hin kuuk', re' inwaaj chi neenkowjik kik'ux. Re' hin xa 
chu'nchel aj uuk' i nub'an jinaj wach nuk'ux, re' inwaaj chi wilik i neenkireq 
ko'lemb'al kiib'. 

23Eh chu'nchel i wili i nub'an i hin ruum i ruq'orariik rib'iral i ak' k'uhb'aal, reh 
chi nee wo' nureq ko'lemb'al wiib' i hin. 

24Re' taq i hat aweht'al taq chi re' taqe i kiokik chi pajaj ajiim pank'onb'al 
junokiik wo' naq taqe chi pajaj ajiim eh xa jinaj wo' hoq ink'ulwik reh i kooch. 
Chachop wo' taq ak'ux i hat chi nimanik korehtaal taq neenak'ul aakooch. 

25Eh re' taqe inkichop kik'ux chi ajiim, inkikanaa' rub'aan i ma' suq ta rub'an keh. 
Re' keh je' re' inki a'n xa ruum i rehchaljiik i corona i xaq chee' ruyej-aal xa re' yu' 
inchiqik. Raaj i hoj inqachop qak'ux, reh chi neenqehchaaj qakooch ma' jaruuj 
naa rusahchiik wach. 

26Eh re' hin, ma' nee ta naq kinajiminik chi ma' weht'al taj aha' ojik i nub'an wii'. 
Eh ma' nee ta wo' naq i nub'an i sak'aaw chi ma' awach taj i k'ahchi' wilom wach. 

27Re' hin, je' nukab' jino'q i aj pajal ajiim chub'anariik i rukamaj i Dios 
inuq'uhtisaj i nuti'jolal chi peet ookresb'al reh. Eh noq wilik chik taqe i nukojom 
kina'ojb'al, ma' waaj taj chi nee ruq'or weh i Dios chi ma' xinelik ta korik. 

1 Kor 10 

Kojooj na'ojb'al chi ma' toob' taj i loq'inik tiyoox 

1Hermano, re' hin inwaaj chi nee taq inanab'eej chi re' taqe i qamaam qati't 
xye'arik chaloq i rumuuj i suutz' chikinaah ruum i Dios noq xi elik chaloq Egipto. 
Eh xuteh kib'eeh noq xi-ik'ik panyejaal i kaq palaw. 

2Ruuk' i re' je' naa xqajik kihaa' pan suutz', je' wo' chupaam i kaq palaw. Ruum i 
re', xkaaj chi re' i Moisés xkahnik chi k'amal kib'eeh. 

3Eh chi kunchelaal wo' xkik'ux cho keh i k'uxumb'al, maná rub'ihnaal, re' xye'arik 
cho keh pan taxaaj. 

4Eh chi kunchelaal wo' xkuk'ej keh i ha' pan saqrehp xelik chaloq ruum i ma' ilooj 
taj xub'an i Dios. Eh re' ab'aj rehtalil i Jesucristo, re' i xtoob'inik keh pan kib'eeh. 

5Xa re' la' chik imb'anik reh, xiik' naah k'ihaal chi kixilak xkiq'eb' chi riij kik'ux i 
Dios. Ruum i re', ar xikimik chupaam i ye'aab' chiq yuuq'. 

6Chu'nchel i wili xk'ularik k'uhtb'al reh chi qawach i hoj yu'naak, reh chi ma' nee 
ta nqak'ax wach aha' wilik i ma' toob' taj xkik'ax cho wach i keh. 

7Re' taq i hat, maaloq'ej taq aweh i tiyoox, je' rukab' i xkian i ju'jun chi kixilak i 
keh, je' rukab' i ruq'or pan santo laj huuj chi je' wili: Re' tinamit xkitzunaa' kiib' 
chi wi'k chi uk'ik, eh noq xkikohlaaj, xkitoq'aa' soon, chi looq'jiik i tiyoox inki. 

8Manqa a'n taq qeh i hoj i k'oyomal, je' rukab' i xkian chaloq i ju'jun chi kixilak i 
keh. Eh ruum i xkian re' re' ixib' ru ka'winaq miil i xikimik chuwach i jinaj chi 
q'iij. 

9Eh manqayeew i rujosq'iil i Qajaaw i hoj, je' rukab' noq xkiyeew cho rujosq'iil i 
keh, ruum i xkian re' re' xuyeew q'ab' i Dios chi xiti'arik kuum i aaq', eh xikimik. 

10Eh maa ch'olej taq i Dios, je' rukab' i xkian chaloq i ju'jun chi kixilak i keh xkian 
i ch'olinik. Ruum i re', xutaq'aaj chaloq jinaj i ruánjel i Dios, xi k'ulik kanteesjoq. 

11Re' taqe ti' k'axik xkik'ul chaloq i qamaam qati't kojb'al qana'ojb'al i hoj, eh 
xkahnik rehtalil pan santo laj huuj tiijb'al qee i hoj i k'acharik inqa a'n chupaam 
taqe i tz'apaab' wach q'iij wili. 

12Je' re' noq, awach i kow ruk'ux chi nimanik, inchol riik'raam riib' chi 
manq'ehb'ik chik pamahk. 

13Re' taq i hat majaa' taq inchalik cha naah jino'q pajarik xiik' naah ti'kiil re' ta 
ruuk' i ma' nkuyjik taj. Eh re' taq i hat, chayeew taq ak'ux ruuk' i Dios, re' reh ma' 
nee ta taq tiruq'eb' chupaam i pajarik, nee la' taq tiresaj chupaam i nim wach 
pajarik. 

14Je' re' noq re' taq i hat nuloq'laj hermano, maaloq'ej taq chik chi jumpech i 
tiyoox. 

15Re' hin je' wili taq aq'orob'jiik i nub'an, ruum wilik taq ana'ojb'al cha sik' taq chi 
riij i nuq'or. 

16Eh noq inqapahqaaj i rotob'il i Dios noq inquk'ej i loq'laj riis uuva wilik pan 
kulk, rehtalil chi qoh okik pan jinaj wach k'uxliis ruuk' i rukik'eel i Jesucristo. Eh 
noq inqach'aq chi qawach i kaxlanwi'k rehtalil chi qoh okik pan jinaj wach 
k'uxliis ruuk' i ruti'jolal i Jesucristo xhopib'ik chiqiij 

17Atoob' ta xiik' naah qak'ihaal chi aj nimaneel, xa jinaj chi kaxlanwi'k inqamolej 
wach ruk'uxariik, k'uhtb'al reh chi xa jinaj chik qawach chunimjiik i Jesucristo. 

18Chakoj taq rehtaal inki a'n chaloq i aj Israel. Awach taqe kik'uxwik reh i joximaj 
chikop kiye'ariik chi mayiij nah artaal, kikochinik wo' haa' i mayiij re' re'. 

19Ruuk' taqe i nuq'or wili, ma' k'ahchi' ta nuq'orom chi wilik ta rajaawriik i 
tiyoox, eh chi wilik ta rajaawriik i tiwik inye'arik chi mayiij chuwach i tiyoox, 
atoob' ta nare' nche sik'oj wach tiwik. 

20Re' i nuq'or taq aweh i hin re' chi, noq inkiyeew chikop chi mayiij chuwach i 
tiyoox taqe ma' kinimanik ta ree Dios, keh i ma' tob'laj uxlab'al inkiyeew ma' re' 
ta ree k'achlik Dios inkiyeew. Eh re' hin ma' nwaaj ta chi nee taq ti okik haa' chi 
kilooq'jiik taqe ma' tob'laj uxlab'al. 

21Eh ma' nee ta rub'an chi nee taq inawuk'ej aweh i wilik pan i kulk, re' 
rujalwaach i rukik'eel i Jesucristo, wila' ko naawuk'ej taq i mayijimaj chikiwach i 
ma' tob'laj uxlab'al. Eh ma' nee ta wo' rub'an chi nee taq inak'ux aweh i 
kaxlanwi'k, re' rujalwaach i ruti'jolal i Jesucristo, wila' ko nak'ux taq aweh i 
mayijimaj chikiwach i ma' toob' laj uxlab'al. 

22Re' hoj, ma' ruyee ta riib' chi neenqayeew rujosq'iil i Dios ruuk' i loq'inik tiyoox, 
ruum re' hoj ma' xta qajaawriik chuwach i reh. 

Chu'nchel i naa a'nam cha a'n chi loq'oomb'al reh i QaJaaw 

23Wilik inq'orik reh. Chu'nchel i ruk'ul chi b'anarik, xa re' la' ma' chu'nchel ta 
atoob' chi b'anarik. Eh ma' chu'nchel ta wo' ruyeew rukowiil qak'ux. 

24Ma' xata re' hoj naa qak'axam qiib, naa la' wo' qak'axam i tokoom. 

25Re' taq i hat neeruyee riib' chi nee taq inak'ux i xa chib'ih jariik tib'kaal 
ink'ayjik pank'ayb'al reh. Ma' ko ta ruman chi nee taq inapech'uj aha' xchalik, reh 
chi ma' nee ta taq intukinik wach akapeb'aal, 

26ruum chu'nchel i wach ak'al reh i QaJaaw, eh je' wo' chu'nchel i wilkeeb' 
chupaam. 

27Eh wi xatruyuq'eej taq ruuk' jino'q i ma' re' ta aj nimaneel, eh wi xawaaj taq 
ojik, hiy taq. Chak'ux taq xa chib'ih pa' jariik i neeruyee taq aweh. Ma' ko ta 
ruman chi nee taq inapech'uj aha' xchalik reh chi ma' nee ta intukinik wach taq 
akapeb'aal. 

28Raaj wila' xq'orarik taq aweh chi je' wili: Re' tiwik wili i naa taq ak'uxum 
xye'arik chi mayiij chuwach i tiyoox, inko'q taq aweh, eh ruum chi ma' toob' ta chi 
k'uxarik noq i rukapaaj i reh, ma' k'ux taq. Ruum reh i Dios chu'nchel i wach ak'al, 
je' wo' hoq i wilkeeb' chupaam 

29Re' hin ma' chi riij ta taq akapeb'aal i hat i nuq'or, chi riij la' i rukapeb'aal i 
k'ahchi' ruq'oriik taq aweh. Eh wilik naa nee nq'orik reh chi je' wili: ¿Chib'ih reet 
noq tokoom naa ruwech'iniik riij i naa nub'anam i hin? 

30Eh wila' nut'iosej ree Dios i nuk'ux, ¿chib'ih chik reet noq nee kinkich'olej ruum 
i ruk'uxariik? inko'q naak. 

31Eh wi xa a'n taq awa' ahaa', eh xa chib'ih-oq chik jariik taq i xawaaj a'nam, ma' 
xta reet cha a'n taq chu'nchel chi loq'oomb'al ree Dios. 

32Maa a'n taq i yiib' wach na'ojb'al chi yojb'al kik'ux taqe aj judío, je' wo' taqe i 
ma' re' ta aj judío, je' wo' taqe i kinimanik ree Dios. 

33Chakoj taq rehtaal i nub'an i hin ma' xata re' i nuyeew nuk'ux chub'anariik 
imponik chi nuwach i hin. Re' la' nub'an imponik chikiwach taqe was nuchaaq', 
reh chi neenkireq i ko'lemb'al kiib'. 

1 Kor 11 

1Chatijej taq awiib' wuuk', je' rukab' i hin k'ahchi' nutijem wiib' ruuk' i Jesucristo. 

Re' i q'orik chi riij i rub'urariik wach kinaah ixoq, je' wo' taqe i winaq 

2Re' hin, hermano, q'e' taq insuuqb'ik nuk'ux chawiij, ruum ma' jaruuj kinsahchik 
taq panak'ux, eh k'ahchi' taq ak'amam naah taqe i nuk'uhtaam taq aweh. 

3Xa re' la', inwaaj chi nee taq inareq chi riij chi re' i Jesucristo i K'amal rub'eeh i 
ju'jun chi winaq. Eh re' b'ahiilb'ees k'amal rub'eeh i rehk'een, re' i Dios K'amal 
rub'eeh i Jesucristo. 

4Eh wi xub'ur wach i naah i winaq noq neerub'an rutiij, oon noq nee ruq'or i 
k'uhb'aal ye'ooj reh ruum i Dios, neeresaj i ruloq'il i naah. 

5Raaj wi ma' xub'ur wach i naah ixoq noq neerub'an rutiij, oon noq nee ruq'or i 
k'uhb'aal ye'ooj reh ruum i Dios, neeresaj ruloq'il i naah. Eliik naq wach ruuk' chi 
johyamaj iloq i rismaal i naah, 

6ruum wi ma' rub'ur wach i naah ixoq, ma' xta reet chi neenyok'ariik iloq i 
rismaal i naah chi jumpech. Raaj wila' rukapaaj ixoq chi k'ixb'ilaal chi reh chi 
neenjohyjik iloq i rismaal i naah, chub'ur wach i naah. 

7Re' winaq ma' ruk'ul ta chi nee rub'ur wach i naah, ruum re' reh i rujalwaach i 
Dios, eh re' wo' reh ink'uhtanik reh i ruloq'il i Dios. Eh re' ixoq ink'uhtanik i 
ruloq'il i winaq, 

8ruum re' i peet winaq ma' ruuk' taj ixoq xtz'uhkrik chaloq ruuk' la' i winaq 
xtz'uhkrik chaloq i peet ixoq. 

9Eh re' winaq ma' re' ta toob'en reh ixoq noq xtz'uhkresjik chaloq re' la' ixoq 
xtz'uhkresjik chaloq chi toob'en reh i winaq. 

10Ruum i wili, eh k'uhtb'al reh chikiwach taqe ánjel, chi re' ixoq koruman chi naa 
ruye'em wach naah jinaj rehtalil chi wilik rajaawriik i winaq chinaah. 

11Eh chuwach i Qajaaw ma' nee ta nk'acharik i ehk'eenb'ees wila' ma' chih i 
b'ahiilb'ees. Eh ma' nee ta nk'acharik i b'ahiilb'ees wila' ma' chih i ehkeenb'ees 

12Korik chi re' i peet ixoq ruuk' i winaq xelik noq xyejeb'jik chaloq, chi riij i re', 
ruuk' chik ixoq inaasjik i winaq. Eh chi winaq chi ixoq re' Dios xtz'uhkrisanik reh, 
je' wo' chu'nchel xa chib'ih jariik. 

13Chakapaaj taq riij ar i hat chawach, mi ma' xta reet chi re' ixoq chi ma' 
rub'urum ta wach i naah noq neerub'an rutiij chuwach i Dios. 

14Re' wo' i ruk'ul chi reh i ju'jun chi k'achareel ink'uhtanik reh chi qawach noq 
jinaj k'ixb'ilaal chi re' winaq neeruchaamb'isaj i rismaal i naah. 

15Raaj chi reh ixoq, xiik' naah loq'il chi neeruk'isaj i rismaal i naah, ruum re' 
ruchamiil i rismaal i naah ixoq jilow rub'urb'aal wach i naah noq wilik. 

16Ruuk' chu'nchel i re', wila' awach iraaj ruwech'um riij i na'ojb'al wili, 
chunab'eej chi ni xata re' hoj, ni xata re' taqe i ju'jun ch'uq chi aj nimaneel 
okrinaq taqe chub'aan i tokoom na'ojb'al. 

Re' Santolaj ruwa' i QaJaaw ree xq'eq ma' parub'ehel ta nkik'ux 

17Re' i nutz'ihb'aaj taq reje aweh wili, ma' re' ta rusuqkiil taq ak'ux i naa nuye'em, 
ruum re' taq i moloj awiib' i na a'n ma' re' ta b'ila' suq kiil k'uxliis i ruk'am taq 
chaaweh, ti' k'axik b'ila' ruk'am taq cho cha naah. 

18Re' peet inwaaj nuq'orom taq aweh chi re' taq i hat noq inamol b'ila' taq awiib' 
chulooq'jiik i Dios, wilik b'ila' ixowanik iib' taq chaxilak. Eh re' hin i nunimaj 
k'isiin chi je' taq re' i na a'n. 

19Korik noq ajwaal wo' wach noq wilik i neenkisaj iloq kiib' taq chaxilak, eh 
neenkitzub'aa' kiib' pankeh. Ruuk' i re' neeneht'aljik awach taqe manlik aj 
nimaneel. 

20Xanaah re', ruuk' i ch'aqaj iib' imb'aan taq chaxilak, ma' re' ta chik parub'ehel 
taq inak'ux i Santolaj ruwa' i QaJaaw ree xq'eq noq inamol taq awiib', 

21ruum noq i na a'n taq awa' wilik i peet inkitoq'aa' taq chaxilak, eh inkiq'or chi 
re' re' i Santolaj ruwa' i QaJaaw. Xanaah re', wilik i kikahnik chi ma' nkian ta 
kiwa', eh wilik inkitoq'aa' xohk'rik. 

22¿Mi ma' xta taq apaat re' neena a'n taq cho wii' awa' ahaa'? ¿Chib'ih reet noq 
ma' imponik ta taq panaq'awach i kinimanik ree Dios, eh inak'uhtaaj taq 
kik'ixb'ilaal i ma' xta kiwa' kihaa'? ¿Chib'ih taq inawaaj chi nee taq i nuq'or aweh? 
¿Mi nawaaj taq re' chi neenuyeew rusuqkiil taq ak'ux? Ra'j xti ma' chih ta re'. 

Re' Santolaj ruwa' i QaJaaw ree xq'eq rub'anam chaloq 
(Mat 26.26-29 Mar 14.22-25 Luc 22.14-20) 

23Re' hin re' wo' QaJaaw xk'uhtanik weh i k'uhb'aal wili, re' i nuq'or taq reje aweh 
chi je' wili: Chi chupaam aq'ab' noq ach k'isiin ma' nchoparik i QaJaaw Jesucristo, 
xuchop i kaxlanwi'k. 

24Eh noq rut'iosem chik ree Dios xuch'uy keh i kab'laj chi raj tahqaneel, eh je' wili 
i xuq'or: Re' kaxlanwi'k wili rujalwaach i nuti'jolal naa ruye'ariik pan ti'laj kimik 
taq chawiij, jarpech taq naa ak'uxum aweh, re' i nukimiik naa ruk'uliik taq 
panak'ux, inki. 

25Eh noq kuxinaq chik i Santolaj wi'k ree xq'eq, xuchop chaloq i nimlaj kulk, je' 
wili i xuq'or: Re' ha' wilik chupaam i kulk wili rujalwaach i nukik'eel naa 
ruchihkiik, reh chi naa rojiik eloq wach i ak' k'uhb'aal ruyejaam cho wach i Dios. 
Jarpech taq naa awuk'em aweh, re' i nukimiik naa ruk'uliik taq panak'ux, inki. 

26Eh jarpech taq naa ak'uxum aweh i kaxlanwi'k, naa awuk'em taq aweh i ha' pan 
i kulk korehtaal i ruk'uliik ruka'peech i QaJaaw Jesucristo. Re' ti' laj kimik xuk'ul 
k'ahchi' taq aq'orom rib'iral 

Re' Santolaj wi'k ree xq'eq parub'ehel naa ruk'uxariik 

27Eh xa awach pa' i ma' parub'ehel ta neeruk'ux reh i kaxlanwi'k neeruk'ej reh i 
ha' wilik pan kulk reh ixq'eq jinaj runimaal mahk k'ahchi' rub'anam chi riij i 
ruti'jolal i QaJaaw Jesucristo, je' wo' chi riij i rukik'eel. 

28Ruum aj re', re' ju'jun inchol riik'raam cho paruk'ux chi peet mi ruyee riib' chi 
neeruk'ux i kaxlanwi'k, mi nee ruyee riib' chi nee ruk'ej reh i ha' i wilik chupaam 
i kulk. 

29Raaj wi ma' rureq chi riij chi re' i k'ahchi' ruk'uxum ruch'ihil i k'ahchi' ruk'em 
rujalwaach i ruti'jolal i QaJaaw Jesucristo, xa tojb'al ru mahk i k'ahchi' ruyuq'eem 
cho chinaah. 

30Ruum aj re', ma' k'isiin taqe i wilkeeb' taq chaxilak i yowaab' taqe, eh wilik taqe 
i xa nkik'ay chik, eh wilik taqe i kikimiik. 

31Eh wila' peet xqik'raaj qiib' chi nee ruyeew riib' chi neenqak'ux i kaxlanwi'k, eh 
neenquk'ej qeh i wilik pan kulk ma' nee ta inq'atarik i q'orik chi qanaah. 

32Eh atoob' ta korik chi nee qoh rik'saj chi ti' k'axik i QaJaaw Jesucristo, tiijb'al 
qeh i rub'an. Re' raaj i reh chi ma' nee ta qohruyeew pantojb'al mahk haa' i hoj 
kuuk' i yiib' wach i kina'ojb'al. 

33Eh re' taq i hat nuhermano, noq naa taq amolom awiib' chuk'uxariik i Santolaj 
wi'k ree xq'eq je' rukab' i ruk'uxum chaloq i QaJaaw, ko naa taq awuy-eem awiib' 
noq naa taq ak'uxum. 

34Eh wi awach taq aweh i xa nuhmik chik, chub'an cho ruwa' ruhaa' parupaat, reh 
chi re' Dios ma' nee ta ruyeew i ti' k'axik taq cha naah ruuk' i moloj iib' re' re'. Re' 
chik taq aak'axkiil junch'iht xapahqaaj taq cho weh, ko naa chik qayejaam wach 
na' kinponoq taq chawula'jiik. 

1 Kor 12 

Reh reh wach i kooch i ruyeew i Santolaj Uxlab'al 

1Hat taq nuhermano, re' hin ma' inwaaj ta chi ma' nee ta taq inaweht'aliij taqe i 
kooch i ruyeew i Ruxlab'al i Dios. 

2Re' taq i hat aweht'al taq noq komajaa' naq taq hat cho aj nimaneel, xa pamemil 
naq taq timinarik chi kilooq'jiik taqe i tiyoox ma' kiq'orik taj. 

3Eh inwaaj chi nee taq inaweht'aliij chi ma' jino'q i k'amooj rub'eeh ruum i 
Santolaj Uxlab'al ma' holohik ta nee nq'orik chi riij i Jesucristo. Eh ma' jino'q wo' 

neenq'orik chi re' i Jesucristo i QaJaaw wila' ma' k'amooj rub'eeh ruum i Santolaj 
Uxlab'al. 

4Re' hoj, i hoj aj nimaneel, xa reh reh wach rukamaj i Dios neenye'arik qeh chi 
qakooch. Eh re' inye'wik reh xa re' wo' jinaj chi Santolaj Uxlab'al. 

5Korik chi xa reh reh wach i kamanik imb'aan xa re' la' re' QaJaaw Jesucristo xa 
jinaj wo' hoq. 

6Re' ju'jun chi aj nimaneel, xa reh reh wach i rajaawriik nee ruk'ul chub'aan i 
rukamaj i Dios, chu'nchel i re', re' jinaj chi Dios inye'wik reh. 

7Re' Dios i ruk'uhtaaj i rajaawriik i Ruxlab'al ruuk' i ju'jun reh i rub'aan jino'q 
kamanik toob'al keh i aj nimaneel. 

8Wilik taqe inye'arik kina'ojb'al chi q'orik ruum i Santolaj Uxlab'al. Eh wilik 
inye'arik kajaawriik ruum i Santolaj Uxlab'al chi kiq'orik chi riij i nimaq wach 
na'ojb'al. 

9Wilik inkik'ul rukowiil kik'ux ruuk' i Santolaj Uxlab'al, eh wilik inkik'ul 
kajaawriik ruuk' i Santolaj Uxlab'al reh k'achrisanik yowaab'. 

10Wilik inye'arik kajaawriik chub'aan taqe i ma' ilooj taj. Eh wilik inki a'n 
ruq'orariik i ruk'uhb'aal i Dios. Wilik neenkeht'aliij wach i atoob'laj Uxlab'al, eh i 
ma' tob'laj uxlab'al. Eh wilik inye'arik keh i q'orik pan tokoom q'orik, wilik 
inye'arik keh ruch'ob'ariik rub'ehel inq'orarik pan tokoom q'orik. 

11Eh chu'nchel i wili xa re' wo' jinaj chi Santolaj Uxlab'al inch'aqwik cho chinaah i 
ju'jun chi aj nimaneel chi naa kianam re' q'oreel i ruk'ul chi keh paruk'ux i reh. 

Xa jinaj chik qawach ruuk' i Jesucristo 

12Re' qati'jolal jumpa'liik, atoob' ta xiik' naah k'ihaal inchopiin reh, xa jinaj chi 
ti'jolal noq wilik chu'nchel. Je' re' noq wilik i Jesucristo quuk' i hoj i qohnimanik 
reh. 

13Ruum xa parub'ihnaal i jinaj chi Santolaj Uxlab'al xqajik qahaa', chi je' hoj aj 
judío, chi je' ma' hoj ta aj judío, chi je' hoj k'ayimaj pankamanik, chi je' ma' hoj 
k'ayimaj pankamanik. Eh chi qunchelaal xye'arik qeh i jinaj chi Santolaj Uxlab'al, 
eh xa jinaj chik qawach. 

14Eh re' qati'jolal reh ma' xata wo' jinaj wach inchopiin reh, k'ih b'uhr la' wach 
choplik wii'. 

15Eh nee ta ruq'or chi je' wili i qooq: Re' hin, ma' hin ta q'ab'iis, ma' hin ta ruman 
wach, inko'q taj. Ma' ruum ta naq i re' neenkahnik chi ma' paruman ta wach 
qati'jolal. 

16Eh nee ta ruq'or chi je' wili i qaxikin: Re' hin, ma' hin ta naq'wachiis, ma' hin ta 
paruman wach, inko'q taj. Ma' ruum ta naq i re' neenkahnik chi ma' paruman ta 
wach qati'jolal. 

17Eh naq'qawach ta chu'nchel i qati'jolal jarub' ruchopom wii' riib', ma' nee ta 
naq qoh-ib'irinik. Eh qaxikin ta chu'nchel i qati'jolal, ma' nee ta naq qoh-uhtz'inik. 

18Re' la' Dios inye'wik paruye'aab' chu'nchel inchopiin ree qati'jolal aha' ajwaal 
wach paruk'ux i reh. 

19Wi ta xa jinaj wach ruchopom wii' riib' i qati'jolal, ma' xta wo' naq qati'jolal chi 
jumpech. 

20Xti korik noq k'ih b'uhr wach ruchopom wii' riib' i qati'jolal. Eh xa jinaj chi 
ti'jolal inooj ruk'ul wii' riib' chu'nchel. 

21Re' naq'qawach ma' nee ta ruq'or reh i qaq'ab' chi je' wili: Re' hat ma' xta 
tikamanik wii' weh. Eh re' qanaah ma' nee ta ruq'or reh taqe i qooq chi je' wili: 
Re' taq i hat ma' xta taq tikamanik wii' weh, ma' inko'q taj. 

22Chakoj la' taq rehtaal noq re' i kichopiin ree qati'jolal i xa je' cho ma' xta 
kikamanik wii' noq kik'utinik, re' taqe re' i xiik' naah kamaneel qeh. 

23Eh re' taqe i kichopiin ree qati'jolal i xama' q'e' ta nqak'ax, re' taqe re' 
inqatiq'aa' chi korik. Eh re' taqe kichopiin ree qati'jolal i xama' holohik ta noq 
inqaq'or, re' taqe re' xa holohik chik rutiq'ib'jiik inqa a'n. 

24Eh re' taqe kichopiin ree qati'jolal i wilik kiholwochiil, ma' koruman ta chik chi 
neenb'aan holohik reh. Re' Dios xuyejaa' i qati'jolal, eh re' taqe i kichopinik reh i 
ma' nqak'ax taj, re' chik taqe re' xkik'ul kiloq'il. 

25Ruuk' i re', ma' pareh ta wilkeeb' reje nik' nimaal inchopiin reh i qati'jolal. K'ul 
la' inkitoob'eej kiib' chikiwach taqe inchopinik reh i qati'jolal. 

26Wila' xtib'ik jino'q keh inchopiin ree qati'jolal, chi kunchelaal wo' ki-ik'ik chi ti'. 
Eh wila' wilik keh inchopiin ree qati'jolal ink'axarik chi korik, kiehtrik wo' haa' i 
k'axb'al re' re' taqe ruk'u'liil. 

27Je' wo' re' noq wilkooj i hoj, i hoj jilow ruti'jolal i Jesucristo, hoj wo' jilow i 
ruchopom wii' riib' i ruti'jolal, ruum ruye'em qakamaj chi qaju'junaal. 

28Re' Dios chi kixilak i aj nimaneel: Peet, xupab'aa' taqe aj tahqaneel rukab', 
xupab'aa' taqe jalal ruq'oral i reh, roox, xupab'aa' taqe aj tijoom. Eh xupab'aa' wo' 
taqe i kib'anik ree i ma' ilooj taj xupab'aa' wo' taqe i ki k'achrisanik yowaab' 
xupab'aa' wo' taqe i kib'anik toob'inik je' wo' taqe i kik'amwik b'eeh eh xupab'aa' 
wo' taqe i kiq'orik pan tokoom q'orik. 

29Eh ma' chu'nchel ta i kiokik chi aj tahqaneel, ma' chu'nchel ta kiokik chi aj jalal 
ruq'oral i Dios, ma' chu'nchel ta kiokik chi aj tijoom, ma' chu'nchel ta kib'anik ree 
ma' ilooj taj. 

30Eh ma' chu'nchel ta ye'ooj kajaawriik chi k'achrisanik, ma' chu'nchel ta kichol 
q'orik pan tokoom q'orik. Eh ma' chu'nchel ta kichol ruch'ob'ariik rub'ehel taqe 
inq'orarik pan tokoom q'orik. 

31Re' taq i hat, i ruk'ul naq chi nee ta ruq'or taq ak'ux rub'aan i xiik' naah chihojal 
i rusiij i Dios. 

Re' K'axooj 

Re' hin jinaj chik i na'ojb'al q'e' chihooj inwaaj nuk'uhtaam taq aweh. 

1 Kor 13 

1Qaq'or chi nee ta kinchol i q'orik jar b'uhr wach, kiq'orik wii' i tinamit, eh nee ta 
kinchol kiq'oral taqe ánjel. Wila' ma' chih i k'axooj wuuk', xa je' naq nukab' i 
q'ajb'anik i rub'an ch'ihch' noq inq'ojarik wach, xama' xta rub'ehel i choqik i 
rub'an. 

2Eh nee ta naa re' kinchol ruq'orariik i k'uhb'aal, eh nee ta nweht'aliij taqe i 
na'ojb'al ma' eht'alimaj taj, nee ta kinchol rub'aan chu'nchel i chib'ih jariik, eh 
nuye'em ta naa re' nuk'ux chi nimanik, reh chi neenub'an rujalariik kiye'aab' 
yuuq', wila' ma' chih i k'axooj wuuk', xama' xta neekinokik wii'. 

3Eh nee ta nupuhkaaj chu'nchel i chib'ih weh keh i neb'aa', nee ta naq i nuyeew 
chi k'atarik pan q'aaq' i nuti'jolal, wila' ma' chih i k'axooj wuuk', xama' xta 
neerutiq weh i neenub'an. 

4Re' wilik k'axooj ruuk' neerukuy ruk'ulariik i ti' neenb'aan reh, xa atoob' wach 
ruk'ux ma' awach taj ineerukaqwachej, ma' q'et q'et taj, xama' nim ta wach i 
rub'an riib'. 

5Re' wilik k'axooj ruuk', ma' rub'an taj i re' ma' re', ree ras ruchaaq' ma' xata chi 
rutkeel i ruk'ax riib' ma' ink'atzk'otik taj ma' ruq'aj ta wach i yiib' wach imb'aan 
reh. 

6Re' wilik k'axooj ruuk', ma' insuuqb'ik ta ruk'ux noq imb'aan i ma' ruk'ul ta chi 
b'anarik, insuuqb'ik la' ruk'ux noq imb'aan i korik. 

7Re' wilik k'axooj ruuk', i rukuy nik' nimaal i ti' imb'aan reh inimanik, inuy-inik, 
chu'nchel i rukuy. 

8Re' k'axaj iib' ma' jaruuj naa rusahchiik wach. Re' taqe aj jalal ruq'oral i Dios, 
naakimayam i jalaj q'orik. Eh re' kiq'orik pan tokoom q'orik naakimayam, re' taqe 
na'ojb'al naa rusahchiik wach. 

9Re' hoj yu'naak xa k'isiin tii nqareq chi riij. Eh xak'isiin inqach'ob' rub'ehel i 
ruk'uhb'aal i Dios. 

10Kore' na' manlojoq wach quuk' i rukamaj i Dios, naa aj rusahchiik wach re' i ma' 
manlik ta wach imb'aan yu'naak. 

11Re' hin noq ko hin cho k'isaak'un, re' nuq'oral, re' nukapeb'aal, re' nuna'ojb'al 
xa je' rukab' i reh jino'q k'isaak'un. Eh noq xinwinaaqb'ik xnukanaa' i je' 
runa'ojb'al k'isaak'un. 

12Re' k'ahchi' qilom yu'naak chi riij i Dios xa je' rukab' noq inqatz'ehtaaj qiib' pan 
lemow nay nay wach. Pan jinaj ponoq q'iij ko ra'j naa qilom chi korik re'. Eh re' i 
xa k'isiin inureq chi riij yu'naak, kopan jinaj q'iij i nunab'eej chi korik, je' rukab' 
noq xunab'eej cho nuwach i Dios i hin. 

13Eh ixib' wach i ma' naa ta rusahchiik kiwach: Re' ye'ej k'uxliis chunimjiik i Dios, 
re' ch'iklik reje wii' qak'ux, re' k'axaj iib', eh re' i xti nim wach chi xilak ixib' wili 
re' k'axaj iib'. 

1 Kor 14 

Re' q'orik pan tokoom q'orik 

1Re' taq i hat hermano, cha k'ax taq awiib'. Eh cha pahqaaj taq i kooch i ruyeew i 
Santolaj Uxlab'al, eh re' i xti ajwaal wach chi xilak re', re' chi nee taq inaq'or i 
ruk'uhb'aal i Dios. 

2Eh awach inq'orik pan tokoom q'orik, reh i Dios i rub'an, ma' re' ta reh jino'q 
winaq, eh ma' awach taj inreqwik chi riij i tokoom q'orik i ruq'or. Ruuk' la' i 
rajaawriik i Santolaj Uxlab'al i ruch'ob' rub'ehel i ma' nkan ta naq chi riij. 

3Eh awach inq'orik rib'iral i ruk'uhb'aal i Dios, reh i ruch aj nimaneel i ruq'or, 
kojb'al kina'ojb'al, ye'b'al rukowiil kik'ux, ye'b'al rusuqkiil kik'ux. 

4Eh awach inq'orik pan tokoom q'orik, xa re' reh i ruyeew rukowiil ruk'ux chi 
rib'il riib'. Eh awach inq'orik rib'iral i ruk'uhb'aal i Dios, re' taqe i aj nimaneel i 
ruyeew rukowiil kik'ux. 

5Re' hin inwaaj naq chi chawuncheel taq neetichol q'orik pan tokoom q'orik. Eh 
re' xti nwaaj i hin re' chi nee taq inaq'or i ruk'uhb'aal i Dios, ruum re' re' xiik' 
naah chihojal chuwach i q'orik pan tokoom q'orik, ma' xta reet i q'orik pan 
tokoom q'orik noq wilik neench'ob'wik rub'ehel chib'ih i ruq'or, reh chi 
neenkowjik kik'ux i aj nimaneel. 

6Hat taq nuhermano wila' re' hin xinooj taq chawula'jiik, eh pan tokoom q'orik 
taq neetinuq'o'reej, ¿Chib'ih taq neerutiq aweh wila' ma' xnuq'or taq aweh i 
ruk'uhtaam chaloq i Dios, wi ma' xnuq'or taq aweh i k'uhb'aal, wi ma' xatnutijej 
taq? 

7Je' naa re' wo' taqe q'oojb'al ehteesb'al tz'uuy, je' rukab' i xuul, i arpa wila' ma' 
reh reh wach i q'ajb'anik inki a'n noq inq'ojarik wach oon inxuuljik, ma' jaruuj 
neenkan chi riij chib'ih tz'uyil i k'ahchi' rub'aan. 

8Eh je' wo' hoq wila' ma' re' ruxuljiik i tuun reh q'aq'inik neenb'aan, ma' awach 
taj ineeruyejaa' riib' chi ojik panq'aq'inik. 

9Je' wo' re' ineenk'ularik taq awuuk' i hat wila' ma' pana q'oral taq xaq'or chib'ih 
taq inawaaj aq'orom re' ruuk' inkan chi riij, ¿nik' wach noq neenreqarik chi riij i 
k'ahchi' taq aq'orom? Xa ma' xta neerutiq xa panteew taq neenkahnik aq'oral 

10Xti korik chi re' taqe i tinamit sut i wach ak'al xata wo' jar b'uhr wach i kiq'oral 
kiq'orik wii', xa re' la' inkireq wo' chi riij chib'ih inkiq'or chikiwach. 

11Raaj wila' ma' nureq chi riij i ruq'oral jino'q ineenq'oriin weh pan tokoom 
q'orik, xa je' hin aj tokoom tinamit nee kinkahnik wii' chuwach eh je' wo' reh xa 
je' aj tokoom tinamit neenkahnik wii' chi nuwach. 

12Ruum chi re' taq i hat q'e' taq inawaaj chi nee taq ruyeew chaakooch i Dios 
panuxlab'al, cha chop taq ak'ux chi re' taq neen wihik awuuk' inye'wik rukowiil 
kik'ux taqe i aj nimaneel. 

13Awach i ye'ooj chi rukooch i q'orik pan tokoom q'orik, chupahqaaj ree Dios 
parutiij chi neenchol ruch'ob'ariik rub'ehel i xuq'or pan tokoom q'orik. 

14Wila' re' hin pan tokoom q'orik xnub'an nutiij, iraaj ruq'orom chi xa re' i wánjel 
nut'iosil inwolik chi tiij. Eh re' tiij re' re', ma' xta xutiq weh, ruum xama' xnureq ta 
wo' chi riij. 

15¿Eh chaaj wo' naa nub'anam re'? Xa re' wo' chi naa nub'anam nutiij ruuk' i 
wánjel nut'iosil, eh ajwaal wach chi neenureq chi riij i nuq'or. Nee wo' nub'an 
nutz'uuy ruuk' i wánjel nut'iosil, eh ajwaal wach chi naa nureqem chi riij chib'ih i 
ruq'or i nutz'uyej. 

16Wi xa re' hat ruuk' awánjel at'iosil tinaab'inik reh i ruq'orob'jiik i Dios, i 
t'iosinik i na a'n, pan tokoom q'orik. Eh re' i k'ahchi' rib'iriniik aweh mo'-oq aha' 
rutijem riib'. ¿Nik' wach noq nee ruq'or je' ta naq re' wila' ma' rureq chi riij 
naq'or? 

17Re' t'iosinik i na a'n ree Dios i hat pan tokoom q'orik ma' xta reet xa re' la' re' i 
x-ib'irinik aweh ma' xye'arik ta rukowiil ruk'ux ruum ma' xureq ta chi riij. 

18Re' hin inut'iosej ree Dios, ruum q'e' kinchol q'orik pan tokoom q'orik taq 
chawach i hat. 

19Eh noq wilkiin chi kixilak aj nimaneel, re' hin imponik chi nuwach ruq'orariik 
xa ho'oob' chi q'orik re' ruuk' i neenkan chi riij, reh chi neenub'an kik'uhb'aljiik, 

chuwach chi neenuq'or lajeeb'-oq miil chi q'orik pan tokoom q'orik ma' inkan ta 
chi riij. 

20Hermano, mo'-oq je' kikapeew ha'lak'un taq akapeew. Xa je'-oq la' taq hat 
ha'lak'un, reh chi ma' nee ta chik taq i na a'n i ma' holohik taj. Eh kow-oq la' taq 
ak'ux chukapeb'jiik riij i holohik. 

21Chupaam i k'uhb'aal tz'ihb'amaj chaloq chi je' wili i xuq'or i Dios chikiij aj 
Israel: Re' hin pan tokoom q'orik naa nuq'o'reem taqe i tinamit wili. Eh tokoom 
tinamit naa kik'uliik q'oroq kuuk', eh ni xata chi je' re' naa kinkinimam, inki. 

22Re' q'orik pan tokoom q'orik xa ehtalil chikiwach i ma' re' ta aj nimaneel, ma' 
re' ta ehtalil chikiwach i aj nimaneel. Eh re' ruq'orariik i ruk'uhb'aal i Dios jinaj 
ehtalil chi keh i aj nimaneel ma' re' ta ehtalil chikiwach i ma' re' ta aj nimaneel. 

23Eh qaq'or chi amolom taq awiib' pan jino'q paat, eh pantokoom-oq q'orik 
k'ahchi' taq aloq'em i Dios, eh xokik-oq i koq jino'q xa ib'iroom oon jino'q i ma' 
re' ta aj nimaneel wila' ma' xureq chi riij chib'ih taq inaq'or, nee taq i ruq'or aweh 
chi xak'ul taq awahqalil. 

24Eh wila' chawunchelaal re' ruk'uhb'aal i Dios taq inaq'or, eh neenokik i koq 
jino'q i ma' re' ta aj nimaneel oon jino'q i xa aj ib'iroom, noq neerib'iraj, nee naq i 
rureq chi riij chi aj mahk, nee naq rukapaaj riij taqe ma' toob' taj i rub'an. 

25Chi je' re', nee naq i nelik cho wach saqum chu'nchel i rukapeew wilik cho 
paránima. Eh nee naq i ruxuk'aa' riib' chupahqaljiik rukuyb'al chuwach i Dios. Eh 
nee naq i rureq chi riij chi wilik taq chaxilak i Dios chi manlik. 

26Hat taq nuhermano, noq nee taq inamol awiib', reh reh taq wach i naa a'nam, 
wilik i aj tz'uuy, wilik i aj Tijineel, wilik inchol q'orik pan tokoom q'orik, wilik i 
rich'ob' rub'ehel inq'orarik pan tokoom q'orik, wilik inkiq'or rub'ehel i k'uhtamaj 
keh. Re' taqe re' ma' xta reet xa re' la' cha a'n taq chi ye'b'al taq rukowiil ak'ux. 

27Eh awach inkaaj q'orik pan tokoom q'orik, xa ki'ib' oon xa ixib' peet i kiq'oroq. 
Eh ko neerukohlaaj q'orik i jinaj, tiklik i koq i jinaj, eh jinaj neenjalwik i kiq'oral. 

28Eh wila' ma' chih jalal kiq'oral, chihooj chi ma' awach taj ineenq'orik pan 
tokoom q'orik xa chi q'uun la' kiq'o'reej i Dios pan tokoom q'orik. 

29Je' wo' taqe i kiq'orik ree ruk'uhb'aal i Dios. Xa ki'ib' oon xa ixib' ineekiq'orik. 
Eh re' taqe ruk'ihaal aj nimaneel kikapaaj riij mi ma' xta reet i xq'orarik. 

30Eh wila' awach i tzunlik ar xk'uhtjik reh ruum i Dios jino'q k'uhb'aal, ajwaal 
wach chi peet naa ruq'oriik nee pee rumay q'orik i awach naq i q'orik i rub'an. 

31Chi je' re' chi kiju'junaal neenkiq'or i k'uhb'aal kiq'orom chaloq i jalal ruq'oral i 
Dios. Ruuk' i re', neenkitijej keh chikuncheel, neenkojarik kina'ojb'al. 

32Re' Ruxlab'al i Dios xwihik kuuk' i jalal ruq'oral i Dios, wilik wo' kuuk' i kiq'orik 
i ruq'oral i Dios. 

33Re' Dios reh ma' re' ta yojoj k'uxliis i ruk'am chaloq, wihik la' pansuqkiil k'uxliis 
i ruk'am chaloq, je' rukab' i k'acharik inki a'n taqe santo laj aj nimaneel. 

34Re' taqe ehk'eenb'ees ma' ruk'ul ta chi neenkitoq'aa' pech'inik noq amolom taq 
awiib', ruum re' keh ma' ye'ooj ta q'ab' keh chi naa kiq'oriik. Re' keh inchol 
kinimam i kib'ahiil je' rukab' i ruq'or i ruk'uhb'aal i Dios. 

35Wila' wilik inkaaj keht'aliim, kipech'uj ponoq ree kib'ahiil chi kiju'junaal 
pankipaat, ruum re' jino'q i ehk'eenb'ees, ma' ruk'ul ta chi chib'ih jariik 
ineerutoq'aa' rupech'um noq amolom taq awiib'. 

36Chakoj taq rehtaal noq ma' re' ta taq awuuk' i hat xtohq'ik cho ruq'orariik i 
ruq'oral i Dios chi peet. Eh maakapaaj taq chi xa re' taq i hat xatk'ulwik ree 
ruq'oral i Dios. 

37Wila' awach taq aweh i rukapaaj chi jalal ruq'oral i Dios, eh irik'raaj-oq chi 
wilik i Ruxlab'al i Dios ruuk', nee ruq'or noq korik chi re' ruk'uhb'aal i QaJaaw i 
xnutz'ihb'aaj taq reje aweh panhuuj. 

38Eh wila' xuq'or chi ma' re' ta ruk'uhb'aal i QaJaaw i xnutz'ihb'aaj taq reje aweh, 
je' wo' reh, ma' nee ta wo' nimjik chi aj jalal ruq'oral i Dios. 

39Re' taq i hat nuhermano, nee ta naq i ruq'or taq ak'ux ruq'orariik i ruk'uhb'aal i 
Dios. Eh maaq'il taq awach iraaj q'orik pan tokoom q'orik. 

40Xa re' la', chu'nchel taq i naa a'nam, parukorkiil, eh tuslik wach rub'anariik taq 
cha a'n. 

1 Kor 15 

Re' i ruwuktiik chaloq i Jesucristo chi k'achlik wach 

1Hermano, re' hin inwaaj chi neen k'ulik taq panak'ux nik' wach noq xak'ul taq 
panawánima i ak' k'uhb'aal nuq'orom taq chaaweh. Eh yu'naak xakok'ahchi' wo' 
taq animam. 

2Ruum wo' k'uhb'aal wili, hat taq ko'limaj wila' ma' xakanaa' taq chik runimjiik. 
Eh wila' xakanaa' taq runimjiik, xama' xta nki chi xanimaj taq cho pampeet. 

3Re' i peet xnub'an taq awuuk' re' chi xnuyeew taq chaaweh chi naab'jik i 
xk'uhtjik cho wee hin. Re' chi re' Jesucristo xkimik ruum qamahk, je' rukab' i 
ruq'or cho pan santo laj huuj. 

4Eh re' Jesucristo xkimuq'aa', eh paroox q'iij xk'aach wo' chik chaloq, je' rukab' i 
ruq'or cho pan santo laj huuj. 

5Eh chi xuk'uhtaaj riib' chuwach i Cefas, chi riij i re', xuk'uhtaaj wo' chik riib' 
chikiwach kab'laj chi raj tahqaneel. 

6Eh koq'uun chik, xuk'uhtaaj riib' chikiwach i ma' xata ho'oob' siento chi 
hermano. Eh yu'naak ko k'ih k'achaach re' ruuk' taqe re', wilik wo' i xikimik reje. 

7Chi riij i re', xuk'uhtaaj riib' chuwach i Jacobo, xuk'uhtaaj wo' chik riib' 
chikiwach chu'nchel i raj tahqaneel. 

8Eh noq ma' xta chik ayu' xuk'uhtaaj riib' chi nuwach i hin koq'uun, atoob' ta xa 
je' naq nukab' jino'q k'isa ha'lak'un ma' manlik ta wach ruq'ijil noq inaasjik. 

9Ruum re' hin q'e' k'isiin nuwach chikiwach taqe raj tahqaneel i Jesucristo. Eh 
ma' ruk'ul ta naq chi hin raj tahqaneel, ruum xnub'an cho ti' k'axik keh i 
kinimanik reh i Dios. 

10Eh xa ruum rotob'il i Dios je' wili noq wilkiin. Eh re' rotob'il xub'an wuuk', ma' 
xooj ta chi re' chi ma' re', ruum re' hin xiik' naah i rukamaj i Dios xnub'an 
chuwach i xkian i junch'uq chi aj tahqaneel. Atoob' ta ma' re' hin ximb'anik, re' la' 
Dios xtoob'inik weh chub'aan. 

11Ma' xta q'orik reh mi re' hin, oon re' keh xiq'orik. Re' xti ajwaal wach re' chi 
xqaq'or taq chaaweh i ak' k'uhb'aal, re' xanimaj taq chik i hat. 

Re' kiwuktiik chaloq chi k'achlik kiwach taqe kamnaq 

12Eh wila' inqaq'or pan qak'uhb'aal chi re' Jesucristo xk'aach wo' chik chaloq, 
¿chib'ih reet noq wilik kiq'orik reh taq chaxilak chi ma' naa ta chik kik'aach cho 
ruka'peech taqe kamnaq? 

13Wi ta korik chi ma' naa ta chik kik'aach chee kamnaq, iraaj ruq'orom chi ma' 
xk'aach ta wo' naq chik chee Jesucristo. 

14Eh wi ta ma' k'aach cho ruka'peech i Jesucristo, re' k'uhb'aal k'ahchi' qaq'orom 
xama' xta naq kamaj. Eh re' i nimanik k'ahchi' taq kaat xama' xta naq neerutiq taq 
aweh. 

15Wi ta korik chi ma' naa ta chik kik'aach chaloq i kamnaq, nee naq qohkahnik chi 
hoj chukul q'orik chuwach i Dios, ruum k'ahchi' qaq'orom chi re' Dios x-uksanik 
cho reh i Jesucristo chi k'achlik wach. 

16Wi ta korik chi ma' naa ta chik kik'aach cho ruka'peech i kamnaq, re' Jesucristo 
ma' xk'aach ta naq chik cho ruka'peech. 

17Eh wi ta ma' xk'aach cho ruka'peech i Jesucristo, re' i nimanik k'ahchi' taq kaat 
ma' xta naq neen kamanik taq wii' aweh, eh xa kopan amahk wo' naq taq wilkaat. 

18Eh re' i kikimik reje chi k'ahchi' kinimam i Jesucristo nee naq insahchik kiwach 
chi jumpech. 

19Wi ta xa re' chupaam i qak'achariik ayu' wach ak'al i ruch'ikaa' qak'ux i 
runimjiik i Jesucristo, xa re' naq i hoj xiik' naah ti'kiil i naa qak'ulum chikiwach 
chu'nchel i tinamit. 

20Raaj i wili xti korik chi xk'aach wo' chik chaloq Jesucristo re' reh peet k'aach 
chaloq, k'uhtb'al reh chi naa wo' chik kik'aach chee kamnaq. 

21Re' kimik xa ruum i ru mahk jinaj chi winaq xtohq'ik chaloq, je' wo' chik re' i 
kiwuktiik chee kamnaq chi k'achlik kiwach xa ruum wo' chik i jinaj chi winaq, re' 
i Jesucristo. 

22Eh xa ruum i ru mahk Adán kikimik chu'nchel i tinamit, je' wo' chik re' noq naa 
ruwihiik kik'achariik chu'nchel i kinimanik ree Jesucristo. 

23Xa re' la', tuslik wach naa rub'anam: Peet, re' i Jesucristo xk'aach wo' chik 
chaloq. Eh na' k'oloq ruka'peech i Jesucristo, re' chik i xinimanik reh naakik'aach 
chaloq. 

24Eh naa rusahchiik wach i wach ak'al, noq re' Jesucristo ruqasam chik i 
kajaawriik pan q'ab' i ajaab'ees Dios. Re' noq rusacham chik wach i kajaawriik i 
xa reh reh wach kajaawriik chi taaq'anik. 

25Ruum re' Jesucristo ajwaal wach chi naa ruwihiik i rajaawriik chi taaq'anik 
korehtaal inkuxik ruyeq'em taqe parooq i ki-ixowanik wach. 

26Eh re' i aj ixowaal naa rusachariik wach pan kuxesb'al poo wach, re' i kimik, 

27ruum tz'ihb'amaj cho pan santo laj huuj chi re' Dios naa ruye'em ri'si rooq i 
Jesucristo chu'nchel. Noq xuq'or i Dios chi chu'nchel xuyeew ri'si rooq i 
Jesucristo, ma' raaj ta ruq'orom chi xuyeew riib' i reh ri'si rooq, ruum re' wo' reh 
xye'wik ri'si rooq i chu'nchel i re'. 

28Eh noq kuxinaq chik ruye'ariik ri'si rooq i Jesucristo chu'nchel i xa chib'ih jariik, 
re' i Jesucristo Ak'uunb'ees naa wo' ruq'asam riib' ri'si rooq i Dios, re' i xye' wik 
ri'si rooq chu'nchel i xa chib'ih jariik. Eh re' chik Dios q'oreel chinaah chu'nchel. 

29Eh wila' ma' naakik'aach cho ruka'peech kamnaq, ¿chib'ih reet noq wilik ju'jun 
taq chaxilak inqajik kihaa' pankib'ihnaal kamnaq? ¿Chib'ih neerutiq keh chi 
neenqajik kihaa' pankib'ihnaal i kamnaq wila' ma' naa kik'aach chaloq? 

30Eh ¿chib'aaj wo' rutiq qeh re' hoj chi nqayeew panyohb'aal i qakach'ariik ruum 
i ruq'orariik rib'iral i ak' k'uhb'aal? 

31Re' hin hermano, korik i nuq'or taq aweh chi xa chu'nchel q'iij nuye'em wiib' 
pankimik. Xa re' la' inwik'raaj wo' i rusuqkiil nuk'ux taq i nayeew, ruuk' i 
runimjiik QaJaaw Jesucristo. 

32Re' hin xnukuy ransil i ti' k'axik xkian cho weh i aj Éfeso, re' taqe i je' josq'laj 
chikop. Eh ¿chib'ih jariik i xutiq weh i re' wila' korik chi ma' naa ta chik kik'aach 

chaloq kamnaq? Ruuk' i re', i ruk'ul naq chi neenqaq'or i inq'orarik wili: Qa a'n 
qawa' qahaa' ruum i iqal kab'iij-oq qoh kimik inki. 

33Re' taq i hat, maayeew taq awiib' chi jot'arik. Je' rukab' inq'orarik chi je' wili: 
Re' runimjiik i yiib' wach taqchi' inyojwik wach i holohik laj na'ojb'al, inki. 

34Eh re' i holohik laj na'ojb'al taq cha a'n, maa a'n taq chik i mahk, ruum wilik i 
wilkeeb' taq chaxilak xa je' ma' keht'al ta wach i Dios. Re' wili taq i nuq'or reje 
aweh, reh chi nee taq tik'ixik chub'aan. 

35Eh wilik naak i neenpahqanik reh chi je' wili: ¿Nik' chik wach noq naa wo' chik 
kik'aach chaloq i kamnaq? Eh ¿nik' chik wach ruwii' i kiti'jolal na' kiwuktoq 
chaloq? inko'q naak. 

36Ma' xta taq ana'ojb'al ¿Mi ma' nakoj rehtaal re' noq intikarik i ja', q'ahik i rub'an 
panak'al, eh xa re' chik i ralaas impoq' chaloq? 

37Eh aha' wilik intikarik panak'al ma' re' taj i k'isa mu'uun chik impoq' chaloq. Re' 
la' inaq'wach i ja' intikarik, atoob' ta i ja' trigo oon xa chib'ih chik ija'iil. 

38Eh re' chik i Dios inyej-anik reh nik' wach ruwii' tik, re' ju'jun chi ija'iil i ruyejaa' 
chi mu'uun re' q'oreel nik' wach iraaj i reh paruk'ux. 

39Eh re' i ti'jolal ma' eliik ta wach: Tokoom i qati'jolal i hoj, tokoom i kiti'jolal taqe 
chikop kijib' kooq, tokoom i kiti'jolal taqe kok' tz'ikin kirupik pan taxaaj, eh 
tokoom kiti'jolal taqe kar. 

40Je' wo' re' noq wilik i kiti'jolal i wilkeeb' pan taxaaj, je' wo' i wilkeeb' wach 
ak'al. Tokoom ruholwochiil i kiti'jolal i wilkeeb' pan taxaaj, tokoom ruholwochiil i 
kiti'jolal i wilkeeb' wach ak'al. 

41Re' rusaqumaal i q'iij ma' eliik ta wach ruuk' i rusaqumaal i poh je' wo' ruuk' i 
kisaqumaal taqe ch'umiil. Eh re' ju'jun chi ch'umiil reh reh wach i kisaqumaal. 

42Je' wo' re' noq naakik'aach cho ruka'peech taqe kamnaq: Re' ti'jolal xmuq'ub'jik 
panak'al re' ruuk' i xa q'ahik xub'an ar, eh na' eloq wo' chik cho panak'al chi 
k'achlik wach, ma' jaruuj chik naa ruq'ahiik. 

43Eh re' i xmuq'ub'jik chi xama' xta tz'aaq wilik chik ruloq'il na' wuktoq cho 
ruka'peech. Eh re' i xama' xta rukowiil noq xmuq'ub'jik wilik chik rukowiil na' 
wuktoq cho ruka'peech. 

44Re' i ti'jolal imuq'ub'jik re' ruuk' i xa aj ayu' wach ak'al, re' chik ruuk' i pan 
taxaaj ti'jolal noq naa ruwuktiik chaloq ruka'peech. Re' i ti'jolal re' ruuk' i xa aj 
wach ak'al naa rusutiniik chi aj pan taxaaj. 

45Eh pan santo laj huuj i ruq'or chi je' wili: Re' Adán peet winaq, i xa ak'al 
xkorb'eesjik wii', ye'arik ruk'achariik, inki. Raaj i Adán jinaj chik re' i xk'ulik 
koq'uun, pan taxaaj xchalik, re' inye'wik k'acharik. 

46Eh ma' xye'arik ta cho qeh chi peet i qati'jolal inchalik pan taxaaj, re' la' peet 
xye'arik qati'jolal i xa ayu' ti'jolal. Chi riij i re', pan taxaaj chik naa ruchaliik i 
qati'jolal naa ruye'em qee Dios. 

47Re' Adán, i peet winaq, xa ak'al xkorb'eesjik cho wii' xa aj wach ak'al wo' hoq. 
Eh re' chik i rukab' winaq, re' i Jesucristo, pan taxaaj chik xchalik i reh. 

48Re' ti'jolal xa ayu' wach ak'al je' wo' ruwii' i ruti'jolal i winaq aj wach ak'al. Eh 
re' ti'jolal i naa rojiik pan taxaaj, je' wo' ruwii' i ruti'jolal i xchalik pan taxaaj. 

49Re' hoj, yu'naak je' qawii' i winaq xa aj wach ak'al. Eh pan jinaj poo q'iij, re' 
qati'jolal naa rukahniik chi je' ruwii' i ruti'jolal i winaq xchalik pan taxaaj. 

50Hat taq hermano, re' hin nuq'or taq aweh chi re' qati'jolal wili ma' re' tee re' 
naa rokiik pa runimaal rajaawriik i Dios. Ruum re' i ti'jolal wili xanaa wo' 
ruq'ahiik, ma' re' tee re' naa rokiik haa' chi k'acharik ruuk' i ma' jaruuj naa 
ruq'ahiik. 

51Eh jinaj i ma' eht'alimaj taj naa nuq'orom taq aweh: Re' chi ma' chiquncheel taj i 
hoj, hoj chik kamnaq na' k'oloq ruka'peech i Jesucristo. Xa re' la', chi qunchelaal, 
naa rujalariik qawach, 

52xa ruuk' i jumuutz' i junteeh chi naq'wachiis, re' noq ach re' naa ruxuljiik chee 
tuun. Eh noq naa ruxuljiik chee tuun re' re', naakiwuktiik chaloq kamnaq, reh chi 
ma' naa ta chik kikimiik chi jumpech. Eh re' hoj i maa jaa' qoh kimik, xa chi 
jumehq'iil naa rujalariik qawach. 

53Re' qati'jolal wili, i xa q'ahik reh, ajwaal wach chi naa rusutiniik chi re' ruuk' i 
ma' naa ta ruq'ahiik. Eh re' qati'jolal wili, i xakimik reh, ajwaal wach chi naa 
rusutiniik chi re' ruuk' i ma' jaruuj chik naa rukimiik. 

54Eh noq sutimaj chik chi ak' ti'jolal i qati'jolal i xa q'ahik reh, eh noq sutimaj-oq 
chik chi ak' ti'jolal i qati'jolal xakimik reh, ar aj narojiik eloq wach re' i ruq'or pan 
santo laj huuj chi je' wili: Yu'naak aj re' xsacharik wach chi jumpech i rajaawriik i 
kimik ruum i manlik aj Ko'loom. 

55Kimik ¿aha' wilik yu'naak awajaawriik inakoj naq reh ikaansanik? kimik ¿aha' 
wilik yu'naak inakoj naq reh i b'anb'al ti' k'axik? inki. 

56Re' i rukoj chi b'anb'al ti' k'axik i kimik, re' mahk. Eh re' i najtir k'uhb'aal 
inye'wik rajaawriik i mahk. 

57Re' hoj yu'naak qat'iosej ree Dios noq re' reh i ruyeew ko'lemb'al qeh 
parub'ihnaal i QaJaaw Jesucristo, eh re' kimik ma' xta chik rajaawriik chi qanaah. 

58Eh re' taq i hat nuhermano, q'e' taq ti nuk'ax, kow-oq ta ak'ux chi nimanik, maa 
awach ink'uyu'sanik taq aweh. Chayeew la' taq ak'ux chub'aan i rukamaj i 

QaJaaw, ruum re' taq i hat aweht'al taq chi re' rukamaj i QaJaaw taq k'ahchi' kaat 
naa taq ak'ulum jilow. 

1 Kor 16 

Re' moloj wach tumiin xb'aan toob'al keh i hermano 

1Eh chi riij i moloj wach tumiin toob'al keh i hermano i wilkeeb' Jerusaleem, 
chamol taq wach je' rukab' inutaq'aam reje ruq'orariik keh i ju'jun ch'uq chi aj 
nimaneel wilkeeb' Galacia. 

2Re' taq i hat cha ju'junaal, chu'nchel tominku' taq neenawisaj k'isinoq ruuk' taq 
atumiin neenareq chupaam i xamano. Re' tumiin re' re', nee taq inamol pareh, chi 
je' re', ma' xta chik moloj tumiin neenb'aan noq neekimponik taq chawula'jiik i 
hin. 

3Eh noq naa nuponiik taq awuuk', naa nutaq'aam taqe reje hermano i neenasik' 
taq kiwach. Neenqayeew reje kihuuj, reh chi neenkiq'asaj ponoq keh i hermano 
wilkeeb' Jerusaleem i tumiin naa taq amolom wach. 

4Eh wila' xti ajwaal wach chi nee kinooj haa' i hin, nee wo' kinooj chikiij. 

Re' Pablo k'ahchi' ruyejaam wach i rojiik chi b'ehik 

5Eh noq naa wojiik, peet naawik'iik ponoq Macedonia, noq hin chik ik'inaq reje ar 
kora'j nawojiik k'oloq taq awuuk' ar re' pan tinamit Corinto. 

6Re' hin k'ahchi' nukapaam chi naa nukahniik taq k'isinoq awuuk', ar ta b'ila' naa 
wik'sam iq'ilej. Eh noq nee kinelik reje ar re' chik taq i hat neetitoob'inik reje 
weh, aha' chik nee kinooj. 

7Re' hin ma' inwaaj taj chi xa q'e' neekinik'ik reje taq cha wilariik. Inwaaj la' 
wihik taq awuuk' jarub'-oq q'iij wila' je' re' xraaj wuuk' i QaJaaw. 

8Xa re' la', ko naa pee wik'sam reje i ninq'iij i Pentecostes ayu' Éfeso, 

9ruum koruyee riib' chi neenub'an i rukamaj i QaJaaw ayu'. Eh ko wilik 
naakinimaniik reh i ruq'oral, atoob' ta ma' k'isiin taqe ki-ixowanik nuwach. 

10Wila' xponik taq awuuk' i Timoteo, chak'ul taq pansuqkiil, reh chi neen wihik 
pansuqkiil taq chaxilak, ruum re' reh re' wo' rukamaj i QaJaaw k'ahchi' rub'anam, 
je' rukab' i nub'an i hin. 

11Eh ma' ta naq awach taq aweh i ma' neemponik panaq'wach i Timoteo. 
Chatoob'eej la' taq cho pansuqkiil k'uxliis noq neenchalik chi wilariik, ruum re' 
hin k'ahchi' wuy-eem ayu' wuch'ihil taqe hermano. 

12Eh re' i hermano Apolos, toq' toq' naq xnub'an reh chi nee inooj taq cha wilariik 
ruch'ihil taqe hermano. Eh re' reh ma' xuk'ulaa' ta weh chi xooj, neena nooj 
chaloq taq cha wilariik ko jaruuj pa' ruyee riib' chuwach. 

Ye'ej suq kiil k'uxliis xkuxik wii' wach rutz'ihb'jiik i huuj wili 

13Re' taq i hat, xa eliik-oq na'lik taq aweh, eh korik-oq wach taq ak'ux chi 
nimanik. Matyo'jik taq, eh kow-oq taq ak'ux. 

14Eh chib'ih pa' jariik taq inawaaj a'nam, chu'nchel taq cha a'n ruuk' k'axooj. 

15Hermano, aweht'al taq i hat noq re' taqe awach reh i qajaa Estéfanas i xi okik 
chi peet chunimjiik i ak' k'uhb'aal ar Acaya. Yu'naak i keh kiye'em kik'ux chi 
kitoob'jiik taqe aj nimaneel. 

16Eh i nupahqaaj taq otob'il aweh tinimanoq taq chikiwach awach taqe i je' kikab' 
i keh. Eh tinimanoq wo' taq chikiwach i kitoob'inik parukamaj i Dios. 

17Re' hin q'e' xsuuqb'ik nuk'ux noq xk'ulik chi nuq'orob'jiik i hermano Estéfanas, 
ruch'ihil i hermano Fortunato, ruch'ihil i hermano Acaico. Re' keh xi k'ulik b'anoq 
taq ajilow chawuncheel, 

18reh i ruye'ariik rukowiil nuk'ux, je' rukab' noq naa rojiik kiye'em rukowiil taq 
ak'ux i hat. Re' taqe i hermano je' kikab' i keh, i ruk'ul taqe chi neenak'ax. 

19Re' taqe aj nimaneel wilkeeb' Asia xkitaq'aaj taq rusuqkiil ak'ux. Eh xutaq'aaj 
wo' taq rusuqkiil ak'ux i Aquila, je' wo' Priscila i rehk'een. Eh re' taqe i hermano 
inkimol kiib' parupaat inkitaq'aaj wo' taq reje rusuqkiil ak'ux parub'ihnaal i 
QaJaaw. 

20Inkitaq'aaj wo' taq rusuqkiil ak'ux chu'nchel hermano wilkeeb' ayu'. Eh re' taq i 
hat ar, k'ul wo' taq chayeew rusuqkiil ak'ux chawach ruuk' i santo laj tz'ub'uuj. 

21Re' hin i Pablo, ruuk' nuq'ab' xnutz'ihb'aaj taq reje aweh i rusuqkiil taq ak'ux 
wili. 

22Awach i ma' ruk'ax taj i QaJaaw Jesucristo, taq chaxilak naa ruye'ariik panti' 
k'axik. Re' QaJaaw Jesucristo k'ulik eloq reh 

23Eliik ta naq nee ruyeew taq cho cha naah i rotob'il i QaJaaw Jesucristo. 

24Chawunchelaal taq i hat q'e' taq ti nuk'ax parub'ihnaal i QaJaaw Jesucristo. Je' 
ta wo' naq re'. 

2 Kor 

2 Kor 1 

Ye'ej suq kiil k'uxliis 

1Re' hin i Pablo, re' Dios xraaj chi xirupab'aa' chi raj tahqaneel i Jesucristo. Re' 
hin, wuch'ihil i hermano Timoteo noq xnutz'ihb'aaj taq reje aweh huuj wili, taq i 
hat i tinimanik taq ree Dios wilkaat taq ar Corinto, eh keh wo' i rutinamiit i Dios i 
wilkeeb' Acaya, inqataq'aaj taq reje rusuqkiil ak'ux. 

2Re' ta naq i rotob'il i suq kiil k'uxliis i ruyeew i QaJaaw Dios, i ruyeew i QaJaaw 
Jesucristo, wih-oq taq awuuk'. 

Re' taqe ti' k'axik xuk'ul i Pablo 

3Neeta naq qayeew runimaal wach i ruloq'il i Dios, re' raJaaw i QaJaaw Jesucristo, 
ruum re' reh i Ajaab'ees i keteloom wachiis aj k'axool, eh qohrutoob'eej chi 
juneliik. 

4Re' wo' reh inye'wik rusuqkiil qak'ux chupaam chu'nchel i ti' k'axik inqak'ul. Eh 
nik' wach noq i ruyeew rusuqkiil qak'ux i Dios i hoj, je' wo' chik re' noq 
neenqayeew rusuqkiil kik'ux hoj taqe i k'ahchi' kik'ulum i ti' k'axik ruuk' i suq kiil 
k'uxliis i ruyeew qeh i Dios i hoj. 

5Ruum wi re' hoj xiik' naah i ti' k'axik k'ahchi' qak'ulum yu'naak, je' rukab' i ti' 
k'axik ruk'ulum chaloq i Jesucristo, je' wo' chik re' noq k'ahchi' qak'ulum jinaj 
runimaal rusuqkiil qak'ux parub'ihnaal i QaJaaw Jesucristo. 

6Wila' re' hoj k'ahchi' qak'ulum i ti' k'axik, ruuk' i re' naa taq areqem rusuqkiil 
ak'ux i hat ruch'ihil i ko'lemb'al taq awiib'. Eh wila' re' hoj i ruyeew rusuqkiil 
qak'ux i Dios, naa wo' ruwihiik rusuqkiil taq ak'ux i hat. Chi je' re' nee taq i na a'n 
rukuyariik taqe ti' k'axik je' rukab' k'ahchi' qak'ulum i hoj yu'naak. 

7Re' hoj xti wilik jinaj i ch'iklik wii' qak'ux taq chawiij, ruum qeht'al chi nik' wach 
noq k'ahchi' taq awehtriik haa' taqe ti' k'axik k'ahchi' qak'ulum i hoj, je' wo' chik 
re' noq naa taq awehtriik haa' i suq kiil k'uxliis i ruyeew cho qee Dios i hoj. 

8Hat taq nuhermano, re' hoj inqaaj chi nee taq inaweht'aliij i ma' k'isa ti' k'axik 
xqak'ul cho ar i Asia. Jinaj i pajarik xqak'ul cho ar xiik' wo' chik naah ti'kiil ma' 
naa ta chik qakuyum rik'teesjiik noq xqaq'or i hoj, ar naaqakimiik noq xqakapaaj. 

9Re' hoj xa re' naq chik i qakimiik k'ahchi' quy-eem. Eh re' xqak'ul wili kojb'al 
qana'ojb'al, reh chi ma' naa ta qach'ikaam qak'ux chi qib'il qiib'. Ruuk' la' i Dios 
naaqaye'em qak'ux, re' i nuksanik cho keh taqe kamnaq chi k'achlik kiwach. 

10Eh re' i Dios xko'linik cho qeh, naa wo' kooj ruko'leem chi juneliik, eh naa wo' 
kooj ruko'leem chuwach i ruyohb'alil i ti'laj kimik. 

11Wila' xoj atoob'eej taq chee hat panatiij. Eh wila' k'ih taqe hermano inki a'n cho 
kitiij chiqiij, k'ih wo' taqe i neekit'iosinik ree Dios i rotob'il i ruyeew cho qeh. 

Chihreet noq ma' xooj taj i Pablo ar Corinto 

12Re' hoj wilik inye'wik rusuqkiil qak'ux, re' chi saq wach i qakapeb'aal, eh 
parukorkiil k'acharik inqa a'n chi kixilak i tinamit wili. Eh parukorkiil wo' 
xojwihik taq chaa wuuk' i hat, ma' ruum ta chi wilik qana'ojb'al chi qutkeel qiib' 
noq k'acharik inqa a'n parukorkiil. Xa ruuk' la' i rotob'il i Dios i k'ahchi'kooj chi 
k'acharik chi je' wili. 

13Chupaam i qahuuj ma' xtaj i tokoom q'orik xqatz'ihb'aaj taq reje aweh nee la' 
taq i na a'n rureqariik chi riij noq nee taq inawil wach, eh inwaaj chi nee taq 
inareq chi riij chi manlik chib'ih ruq'or chupaam. 

14Yu'naak ma' chu'nchel ta nareq taq chi riij i xqaq'or taq reje aweh. Re' na' 
k'oloq ruka'peech i QaJaaw Jesucristo, ko ra'j naa ruch'iklojiik taq ak'ux chi riij re' 
i xqaq'or taq reje aweh, je' wo' hoj naa wo' ruch'iklojiik qak'ux chawiij taq i hat. 

15Re' hin ch'iklik naq nuk'ux ruuk' i wili, chi naa naq wojiik taq cha wilariik chi 
peet, reh naq chi xponik nuyeew ruman i rusuqkiil taq ak'ux. 

16Xnukapaaj naq chi noq ojik i nub'an i Macedonia, naawik'iik ponoq taq 
chaq'orob'jiik. Eh pan sutinik wo' chik cho Macedonia, naa wo' naq chik wik'iik 
taq chaawuuk' panuk'ux, reh chi nee naq taq kinatoob'eej ree wojiik Judea. 

17Noq xnuyejaa' wach i nub'eeh, ¿mi ma' peet xnukapaaj riij chi korik re'? 
¿Inaq'or oon taq i hat chi xa ki'ib' nuk'ux noq inuyejaa' wach i nub'eeh? ¿Mi 
neerub'an re' chi neenuq'or i korik yu'naak, eh pan junk'aam nee wo' chik inujal 
wach i nuq'oral? 

18Re' Dios ineht'alinik reh chi re' hoj ma' jalaj ta riib' wach i qaq'oral kore' ta 
nqaq'or taq aweh i korik, eh nee ta wo' chik inqaq'or chi ma' korik taj, 

19ruum re' Jesucristo, i Rak'uun i Dios, re' i xqaq'or cho rib'iral taq panaxilak 
wuch'ihil i Silvano, wuch'ihil i Timoteo, xqaq'or chaloq i korik ma' xqaq'or ta wo' 
chik chi ma' korik taj. Re' la' Jesucristo i xti korik, re' i xchalik ruuk' i Dios. 

20Ruuk' i Jesucristo xooj eloq wach chu'nchel i ruq'orom chaloq i Dios chi naa 
ruye'em cho qeh. Ruum aj re', noq inqaloq'ej i Dios, Je' ta wo' naq re', qohki 
parub'ihnaal i Jesucristo. 

21Eh re' Dios inye'wik rukowiil qak'ux i hoj, je' wo' taq i hat, chunimjiik i 
Jesucristo. Eh re' wo' Dios xpaab'anik qeh chub'aan i rukamaj wili. 

22Re' wo' Dios xkojwik i qehtalil, eh xuyeew pan qánima i Santolaj Uxlab'al chi je' 
pee raa' ri'sil i naa ruye'em qeh na' chub'aan. 

23Re' hin komajaa' chik kinooj taq chaq'orob'jiik ar Corinto je' rukab' naq 
ixnukapaaj. Re' Dios ineht'alinik reh chi ruum i ruketeljiik taq awach ma' kinooj 
taj. 

24Re' hoj ma' re' ta ruq'atariik taq awach inqaaj ruuk' taq animaniik, ruum re' taq 
i hat kow taq chik ak'ux. Atoob'jiik la' taq inqaaj, reh chi neen wihik taq rusuqkiil 
ak'ux chi nimanik. 

2 Kor 2 

1Ruum i wili,  xnuchop nuk'ux chi ma' xinooj ta taq cha wilariik,  ruum xa hin-oq 
ye'el ruti'kiil taq ak'ux xinooj.  

2Ruum wi xnutib'isaj taq ak'ux i hat, ma' awach ta naq chik neen ye'wik rusuqkiil 
nuk'ux i hin. Re' taq i hat ma' nee ta naq chik i nayeew taq rusuqkiil nuk'ux, ruum 
nutib'isam naq taq chik ak'ux. 

3Ruum aj re' peet xnutz'ihb'aaj taq reje ahuuj, ruum ma' nwaaj ta chi ruti'kiil 
nuk'ux nenooj nuk'ul taq awuuk' noq nee kinooj k'oloq taq chaq'orob'jiik, i ruk'ul 
la' naq chi nee taq i nayeew cho rusuqkiil nuk'ux. Re' hin ch'iklik reje nuk'ux taq 
chawiij chi jinaj wach i rusuqkiil qak'ux taq awuuk'. 

4Eh re' noq xnutz'ihb'aaj taq reje aweh i peet nuhuuj, xa kinqaaj chik kapeew xa 
nyot'ik chik i wánima korehtaal xchalik woq'iim, xa re' la' ma' re' ta ye'b'al 
ruti'kiil taq ak'ux. Re' la' xwaaj chi xakoj taq rehtaal chi xiik' naah taq ti nuk'ax. 

Re' Pablo xukuy ru mahk i xb'ajwik reh 

5Eh awach aj uum xtib'ik nuk'ux i hin, ma' xata re' hin xutiib'isaj nuk'ux wilik la' 
wo' i xtib'ik kik'ux taq chaxilak i hat. Wilik i xtib'ik kik'ux, kinki, reh chi ma' 
xnuq'or taj chi chu'nchel i xtib'ik kik'ux. 

6Re' aj ye'el ti'kiil k'uxliis, manlik taq i runaqariik xa a'n pankomonil. 

7Re' chib'ih taq i cha a'n yu'naak re' chi cha kuy taq ru mahk, eh chayeew taq 
rukowiil ruk'ux, ruum re'-oq chik inche runimaal rutz'irkiil wach, neenchalik 
ruman ruti'kiil ruk'ux. 

8Re' hin i nupahqaaj taq reje otob'il aweh chi cha k'ax wo' taq chik, je' rukab' i na 
a'n taq cho reh pampeet. 

9Re' hin xanoq wo' xnutz'ihb'aaj taq reje ahuuj chi riij i xk'ularik re' re', reh chi 
nunab'eej mi k'ahchi' taq aye'em ak'ux chuk'amariik naah taq aak'uhb'aaljiik 
nub'anam. 

10Awach taq i neenakuy ru mahk i hat, nee wo' nukuy ru mahk i hin. Eh neenukuy 
ru mahk, wila' wilik i ru mahk iraaj kuyarik reh taq atoob'jiik i hat. Eh re' wili, re' 
i Jesucristo ineht'alinik reh chi chu'nchel nuk'ux i nub'an i kuyuj mahk. 

11Chi je' re', ma' nee ta nqayeew q'ab' ree aj Yahm chi nee qoh rujot', ruum re' hoj 
qeht'al nik' wach noq inokik chi jot'ooj. 

Xtib'ik ruk'ux i Pablo pan tinamit Troas 

12Eh noq ximponik Troas chuq'orariik i ruk'uhb'aal i QaJaaw Jesucristo, xuyeew 
naq q'ab' weh chi ma' ta chik xnukanaa' ruq'orariik i chupaam i tinamit re' re'. 

13Xa re' la' chik xb'anik reh, re' hin xchalik ruti'kiil nuk'ux noq wilkiin chik ar, 
ruum ma' xnureq ta ar i qahermano Tito. Ruum i re', xnuq'or keh chi naa 
nukanaam taqe chaloq ar, eh xin chalik ayu' Macedonia. 

Qoh elik korik chuq'orariik i ruk'uhb'aal i Jesucristo 

14Re' hin nut'iosej ree Dios, ruum re' reh ink'amwik qab'eeh, reh chi eliik qoh elik 
korik parub'ihnaal i Jesucristo. Eh re' chik i hoj k'ahchi' qaye'wiik chi naab'jik i 
ruk'uhb'aal, xa aha' yuuq' je' rukab' noq i nelik reje ruxlaab' ink'ohnik laj iq'oom 

15Re' hoj, je' hoj ink'ohnik laj iq'oom je' rukab' i mayiij i ruq'asaj i Jesucristo 
chuwach i Dios. Je' re' i hoj chi kixilak i k'ahchi' kiko'leem kiib', chi kixilak i ma' 
nkaaj ta kiko'leem kiib'. 

16Eh chi keh i ma' nkiko'leej ta kiib', i ojik inki a'n pankimik je' chuhiil kamnaq. 
Eh chi keh inkiko'leej kiib', i ojik inki a'n pan k'acharik je' ink'ohnik laj iq'oom 
¿Awach i wilik runa'ojb'al chi ch'ob'ariik rub'ehel wili? 

17Re' hoj ma' yak tan qa a'n chinaah i ruk'uhb'aal i Dios je' rukab' inki a'n i 
tokoom. Re' la' Dios inilwik qeh chi korik ruq'orariik inqa a'n i ruk'uhb'aal, ruum 
re' wo' reh xpaab'anik qeh chub'aan, eh k'ahchi' qaq'orom i korik parub'ihnaal i 
Jesucristo. 

2 Kor 3 

Re' ruq'orariik i ak' k'uhb'aal ruyejaam cho wach i Dios pampeet 

1¿Mi xa re' hoj k'ahchi' qaye'em run nimaal qawach noq inakapaaj taq re' hat? 
¿Mi koruman chi neenqak'uhtaaj i qahuuj taq aweh naab'al reh chib'ih 
qajaawriik? ¿Mi ko aweh oon taq i hat nenooj qapahqaaj qahuuj, je' rukab' inki 
a'n junch'uq ko nkik'uhtaaj i kihuuj reh kojb'al kiib'? 

2Re' la' taq i hat i rujilob'aal qahuuj kojb'al qiib' tz'ihb'amaj panqanima, eh 
chu'nchel neki ilwik reh, chu'nchel neekireqwik chi riij. 

3Eh ink'utinik chi korik chi re' taq i hat i jilow qahuuj kojb'al qiib', ruum xujal taq 
awach i Jesucristo, re' i xqaq'or taq aweh i hoj. Eh je' naa xtz'ihb'jik taq 
panawánima ruuk' i Ruxlab'al i k'achlik Dios. Ma' xata je' rukab' i huuj intz'ihb'jik 
ruuk' tinta, ma' xata je' rukab' intz'ihb'jik chuwach i tz'ilom ab'aj. 

4Re' hoj, ch'iklik qak'ux ruuk' i Dios parub'ihnaal i Jesucristo noq re' wili korik. 

5Re' hoj ma' k'ahchi' ta qaq'orom chi wilik ta qana'ojb'al chi qib'il qiib', reh ta chi 
wilik qajaawriik chub'aan taqe inqa a'n. Re' la' wo' Dios ink'uhtanik qeh taqe i 
qohchol chi b'anarik, 

6ruum re' wo' reh xye' wik qana'ojb'al chuq'orariik rib'iral i ak' k'uhb'aal, re' i 
ruyejaam cho wach i Dios chi narojiik eloq wach. Re' najtir k'uhb'aal tz'ihb'amaj 
wach huuj, inq'atwik q'orik eh inye'wik kimik. Raaj i Ruxlab'al i Dios reh juneliik 
k'acharik i ruyeew. 

7Eh re' i Najtir k'uhb'aal i xye'wik pankimik i tz'ihb'amaj chuwach i tz'ilom ab'aj, 
re' taqe aj Israel ma' nkian ta chik rilariik i wach i Moisés, ruum xa rusach chik 
paam naq' kiwach i rusaqumaal. Ma' re' ta nkiwii' chi xasaqum naq chik wach, 
q'uun q'uun la' xooj sahchoq wach, 

8Ra'j naa chik ma' xiik' naah loq'il re' i ruq'orariik rib'iral i ak' k'uhb'aal i ruyeew 
i Santolaj Uxlab'al 

9Wila' xiik' naah loq'il noq xooj rib'iral i Najtir k'uhb'aal, inye'wik pankimik, ra'j 
naa chik ma' xiik' naah loq'il re' ruq'orariik rib'iral i ak' k'uhb'aal inq'orik qeh chi 
re' Dios qoh rukanaa' chi ma' xta chik qamahk 

10Eh re' i ruloq'il i Najtir k'uhb'aal xwihik chaloq, xq'atarik wach ruum i ak' 
k'uhb'aal wilik yu'naak, ruum re' reh xiik' chik naah loq'il. 

11Eh wila' xwihik cho ruloq'il i xa q'uun q'uun xooj sahchoq wach, ra'j naa chik 
ma' xiik' naah i loq'il re' i ak' k'uhb'aal naa ruwihiik chi juneliik 

12Eh re' hoj, chu'nchel qak'ux inqaq'or rukorkiil taq aweh chi wilik i ruloq'il i ak' 
k'uhb'aal, ruum qeht'al chi ma' sahchik ta chik wach reh. 

13Eh re' hoj ma' nqa a'n taj je' rukab' i xub'an i Moisés najtir q'iij. Re' reh ko 
rub'ur chi itz'ihy i panaq'wach chikiwach taqe aj Israel, reh chi ma' nkilow taj noq 
i rumay chuhpik i rusaqumaal i re' chuwach. 

14Eh xama' inkireq cho chi riij chihreet noq i rub'ur i panaq'wach i Moisés. Xa ko 
je' wo' naa re' itz'ihy re' re' impoywik ree panaq'kiwach yu'naak chi ma' inkireq 
ta chi riij noq inkilow wach i Najtir k'uhb'aal. Re' itz'ihy re' re', xa je' wo' cho 
komajaa' nelik panaq'kiwach. Xa ko ruum wo' runimjiik i Jesucristo naa reliik. 

15Korehtaal xik'u'loq ayu', chi xa je' b'urlik wach ruuk' itz'ihy i kikapeb'aal, ruum 
xama' nkireq ta wo' chi riij noq inkilow paam i huuj rutz'ihb'aam chaloq i Moisés. 

16Raaj noq inkiq'asaj kiib' reh i QaJaaw Jesucristo re' je' itz'ihy re' re' inenehtesjik 
iloq, 

17ruum re' QaJaaw Jesucristo re' wo' reh Uxlab'al. Eh awach uuk' wilik i Ruxlab'al 
i QaJaaw, i nelik cho pan q'ab' inchopwik naah. 

18Ruum aj re', chi qunchelaal i hoj, i qohnimanik reh i ak' k'uhb'aal, xelik chik iloq 
i je' itz'ihy pan naq'qawach. Eh je' chik hoj jino'q lemow, chi k'uhtjiik i ruloq'il i 
QaJaaw. Eh rajlaal i q'iij i rujal qawach, k'ahchi' qareqem chi je' ruwii' i reh, 
rajlaal inqak'ul i ruloq'il. Re' i wili i rub'an quuk' i Ruxlab'al i QaJaaw. 

2 Kor 4 

1Re' hoj ma' jaruuj neenyoj qak'ux,  ruum re' Dios xa ruum i chi xuketelaaj cho 
qawach,  xuyeew chi qanaah i chi naa qaq'orom rib'iral i ak' k'uhb'aal.  

2Eh qakanaam chik rub'aan i xa chib'ih jariik i k'ixb'ilaal chi b'anarik imb'aan chi 
q'eeqmaal. Eh ma' awach ta chik inqachuk q'orik reh. Ni xata re' ruk'uhb'aal i 
Dios inqajal wach ruq'orariik xa re' la' wo' korik inqaq'or. Ruuk' i re', ma' xta nee 
qoh q'ehb'ik wii' chikiwach i tinamit, eh re' Dios reht'al inqaq'or. 

3Eh awach taqe ma' inkireq ta chi riij i ak' k'uhb'aal k'ahchi' qaq'orom rib'iral, re' 
taqe re' pantojb'al mahk ojik inki a'n 

4Re' keh ma' kinimaj taj i ak' k'uhb'aal, ruum re' i aj Yahm, i rut'iosil i yiib' wach 
na'ojb'al imb'aan wach ak'al, insachwik reh i kina'ojb'al. Re' i aj Yahm ma' raaj taj 
i chi neenkireq chi riij i rusaqumaal i ak' k'uhb'aal xuk'am chaloq i loq'laj 
Jesucristo, re' i manlik rujalwaach i Ajaab'ees Dios. 

5Ma' re' taj i hoj k'ahchi' qaq'orom qib'iral chi qib'il qiib'. Re' la' i Jesucristo 
k'ahchi' qaq'orom rib'iral chi re' reh i Ajaab'ees chi qanaah. Eh re' hoj xa hoj 
b'anal reh i rukamaj i Dios taq chaxilak, ruum inqik'raaj i ruk'axb'al i Jesucristo. 

6K'ahchi' qaq'orom rib'iral i Jesucristo, ruum re' wo' Dios, i q'orinaq cho reh 
pampeet chi re' saqum naa rusihq'iniik chupaam i q'equm. Eh re' wo' xsihq'inik 
cho pan i qánima, reh chi ruuk' i saqum re' re' neenqa a'n reht'aljiik nik' wach 
noq wilik i ruloq'il i Dios, re' i saqum i ruk'uhtaaj qeh i Jesucristo. 

Re' ye'ej k'uxliis chunimjiik i Dios 

7Eh re' xiik' naah k'ihaal tz'aaq wili, ar molik pan qati'jolal xa je' rukab' jino'q 
ak'al xun xa re' yu' impaxik. Ar aj ink'utinik re' chi xa re' wo' Dios i xiik' naah 
nimaal rajaawriik, ma' re' tee hoj. 

8Atoob' ta yohb'aal wach i ti' k'axik neenchalik chi qanaah, neenqakuy rik'tesjiik. 
Atoob' ta neerub'an intukik wach qak'ux xa re' la' ma' qutkeel taj. 

9Atoob' ta neenkixowaaj qawach xa re' la' ma' qutkeel taj. Atoob' ta nee qoh kikut 
wach ak'al, xa re' la' xama' nee ta wo' inkisach qawach. 

10Re' hoj, noq qoh-ooj xa aha' yuuq', xa qaye'em wo' qati'jolal pankimik, je' rukab' 
i ti'laj kimik ruk'ulum chaloq i Jesucristo, ruum qeht'al chi naa wo' chik ruye'em 
qak'achariik i Jesucristo je' rukab' noq xk'acharik wo' chik cho ruka'peech i reh. 

11Re' hoj, i ko k'achalkooj yu'naak, xa qaye'em wo' qiib' pankimik chu'nchel q'iij 
ruum i ruq'orariik rib'iral i ruk'uhb'aal i Jesucristo, reh chi re' i k'acharik i 
ruyeew i Jesucristo neenk'utinik ruuk' i qati'jolal xakimik reh. 

12Re' hoj, xa pan pankimik wo' wilkooj, ruum i k'ahchi' qak'ulum re' re' i hoj, re' 
taq i hat naa taq aak'achariik parub'ihnaal i Jesucristo. 

13Pan santo laj huuj je' wili i ruq'or i rutz'ihb'aam chaloq i reey David: Re' hin 
xnunimaj i Dios, ruum aj re', i nuq'or rib'iral, inki. Je' wo' re' i hoj yu'naak 
inqanimaj wo' Dios: Inqanimaj aha' wilik i ruq'or, inqaq'or wo' rib'iral, 

14ruum qeht'al chi re' Dios x-uksanik cho reh i QaJaaw Jesucristo chi k'achlik 
wach, re' wo' reh naa ruksaniik cho qee hoj chi k'achlik qawach. Eh hoj wo' 
junojiik taq awuuk' i hat noq nakooj ruk'amam johtoq ruuk' i Dios. 

15Chu'nchel i k'ahchi' qak'ulum wili k'axb'al taq awee hat, reh wo' chi ma' k'isiin i 
naa kik'ulwiik reh i rotob'il i Dios. Eh noq kik'ulum-oq chik i rotob'il, xiik' naah i 
rut'iosjiik naa kianam ree Dios chi loq'oomb'al reh. 

16Ruum aj re', re' hoj ma' ta neerub'an kiib' qak'ux chi ruq'orariik i ruk'uhb'aal i 
Dios. Atoob' ta naq k'ahchi' cho rokiik qarijb'iil, re' qánima rajlaal i q'iij k'ahchi' 
rureqem rukowiil chunimjiik i Dios. 

17Re' ti' k'axik inqak'ul yu'naak ma' q'e' ta yohb'aal wach ti'kiil xa reh junk'aam. 
Eh chi riij i re', jinaj runimaal qaloq'il inaruk'amam cho qeh, ma' ha' ta chi je' reh 
juneliik. 

18Re' hoj, ma' nqach'ikaa' ta qak'ux chinaah taqe inqilow wach, ruum re' taqe re' 
xanaa wo' rusahchiik kiwach. Chinaah la' i ma' nilarik ta kiwach ch'iklik reje 
qak'ux, ruum re' taqe re' ma' naa ta rusahchiik kiwach. 

2 Kor 5 

1Re' qati'jolal wili rupaat qánjel qat'iosil,  xa sahchik wach reh.  Eh xa je' rukab' 
itz'ihy naah paat xan sahchik wach.  Eh wila' xsahchik wach i qati'jolal wili,  re' 
hoj qeht'al chi re' Dios ruyejaam cho qeh pan taxaaj jinaj i rupaat i qánjel qat'iosil,  
ma' re' ta ruyej-aniik winaq,  eh reh chi juneliik.  

2Ruum i re' xa qoh jiq'jotik chik chi rotoowjiik chi nee ta njalarik-lom wach i 
qati'jolal wili, reh chi neenye'arik qeh jinaj i pan taxaaj ti'jolal, re' i rupaat i qánjel 
qat'iosil. 

3Je' nanaa kooj rub'urum ruuk' jino'q itz'ihy ak' ti'jolal re' re', reh chi ma' naa ta 
qakahniik chi t'usulkooj. 

4Noq ko k'acharik inqa a'n ruuk' i qati'jolal wili, qoh jiq'jotik ruum i ruti'kiil 
qak'ux, ruum ma' nqaaj ta naq chi neenkimik. Inqaaj la' naq chi nee ta inye'arik 

qeh jinaj i ak' ti'jolal. Chi je' re', nee naq injalarik wach i ti'jolal xakimik reh, ak' 
k'acharik chik i neenye'arik reh. 

5Eh re' wo' Dios inkojwik qana'ojb'al chuk'ulariik i wili. Eh re' wo' reh xye' wik 
pan qánima i Santolaj Uxlab'al chi raa' ri'sil peet i naa qak'ulum na' chub'an. 

6Ruum aj re', xa eliik ch'iklik qak'ux ruuk' i Dios. Qeht'al noq xa je' pee ko najt 
wilkooj ruuk' i QaJaaw Jesucristo, noq ko k'acharik inqa a'n ayu' wach ak'al ruuk' 
i qati'jolal wili. 

7Yu'naak xak'ahchi' pee qanimam i QaJaaw chi ma' nqilow ta wach. 

8Re' hoj ch'iklik qak'ux ruuk' i Dios inqaaj naq chi xojkimik ta lom, reh naq chi 
nee qoh-ooj patineel ruuk' i QaJaaw Jesucristo. 

9Ruum aj re', re' hoj eliik inqayeew qak'ux chub'aan imponik chuwach i QaJaaw, 
atoob' ta hoj chik kamnaq, atoob' ta ko k'achalkooj. 

10Ruum pan jinaj poo q'iij, inqaaj ma' nqaaj naaqojiik pa'lojoq chiquncheel pan 
q'atb'al q'orik chuwach i Jesucristo, reh chi neenqak'ul i qatojb'aal chi qaju'junaal 
re' q'oreel mi holohik oon ma' holohik taj i xqa a'n noq xojk'acharik ayu' wach 
ak'al. 

Re' k'uhb'aal ink'amwik pansuqkiil k'uxliis 

11Re' hoj qeht'al chi re' i QaJaaw Dios ajwaal wach chi naa qayohleem wach. 
Ruum aj re', re' hoj kow inqaq'or keh i tinamit chi kinimanoq. Re' Dios reht'al chi 
re' hoj korik wach qak'ux. Eh inqaaj wo' hoq chi nee taq inanab'eej i hat chi re' 
hoj korik wach qak'ux. 

12Re' wili, ma' re' ta ye'b'al runimaal qawach i hoj chi qib'il qiib' k'ahchi'kooj. Xa 
kojb'al la' taq reje ana'ojb'al, reh chi ch'iklik taq ak'ux chiqiij, reh chi nee taq 
tichol kichaq'weesjiik i xa nkinimb'isaj kiwach xa je' tii chik taqe q'orol 
ruk'uhb'aal i Dios inki a'n kiib', xanaah re' ma' xta i holohik wilik cho pan kánima. 

13Eh wila' qoh kiq'or chi hoj ahqaal, re' qahqalil inkamanik ree Dios. Eh wila' ma' 
ruum qahqalil qohq'orik neen kamanik chi ye'b'al taq rukowiil ak'ux. 

14Re' ruk'axb'al i Jesucristo intijinik qeh pan qak'achariik. Ruum xqeht'aliij chi 
jinaj i xuyeew riib' pankimik chiqiij, yu'naak chi qunchelaal je' naa hoj kamnaq 
chuwach i mahk. 

15Eh re' Jesucristo xkimik chiqiij chi qunchelaal, reh chi re' hoj ma' nee ta chik 
qoh k'acharik je' rukab' inqaaj i hoj. Nee la' qoh k'acharik je' rukab' iraaj, i xkimik 
chiqiij, eh xk'aach wo' chik chaloq ruum i qako'ljiik. 

16Ruum aj re', re' hoj yu'naak ma' awach ta chik jino'q inqakapaaj chi wilik 
rajaawriik. Atoob' ta re' hoj noq xub'an inqakapaaj naq chi re' Jesucristo xa winaq 
ma' xta rajaawriik, eh yu'naak ma' je' ta chik re' inqakapaaj chi riij. 

17Je' re' noq awach i wilik pan jinaj wach k'uxliis ruuk' i Jesucristo ak' chik i 
runa'ojb'al. Re' taqe i rub'an cho najtir ruq'eb'em chik chi riij ruk'ux, chu'nchel i 
rub'an ak'laj na'ojb'al chik. 

18Chu'nchel i wili ruuk' i Dios inchalik, re' i xk'amwik qeh panotob'il ruuk' i reh 
parub'ihnaal Jesucristo. Eh re' wo' i reh xpaab'anik qeh chuq'orariik i keh i qas 
qachaaq' chi neekiokik panotob'il ruuk' i Dios. 

19Re' Dios k'ahchi' ruk'amam ruuk' panotob'il chu'nchel i tinamit parub'ihnaal i 
Jesucristo. Eh ruum wo' reh, xusach wach i kimahk awach kinimaniik reh. Eh re' 
hoj xojrupab'aa', chuq'orariik rib'iral i loq'laj ru ak' k'uhb'aal wili. 

20Eh hoj paab'amaj chi raj tahqaneel i Jesucristo, eh noq inqaq'or taq aweh i 
k'uhb'aal, je' naa re' Dios k'ahchi' rupahqaniik otob'il taq aweh chi cha nimaj taq i 
reh. Eh i nupahqaaj taq otob'il aweh parub'ihnaal i Jesucristo chi okeen taq 
panotob'il ruuk' i Dios. 

21Re' Jesucristo ma' xta k'isinoq i mahk xub'an, xa ruum la' i qamahk i hoj 
xkojarik chi je' aj mahk ruum i Dios, reh chi parub'ihnaal i Jesucristo xojruko'leej 
i Dios chuwach i mahk. 

2 Kor 6 

1Eh re' hoj,  i hoj b'anal ree rukamaj i Dios noq wilkooj,  yu'naak inqapahqaaj taq 
otob'il aweh chi maayeew taq chi re' chi ma' re' i rotob'il i Dios rub'anam taq 
chaawuuk'.  

2Ruum pan santo laj huuj tz'ihb'amaj chi je' wili i ruq'orom i Dios: Re' hin xti 
manlik paruq'ijil xb'iraj aatiij, xti manlik paruq'ijil i xatnuko'leej, inki. Eh re' hin i 
nuq'or chi yu'naak i ruq'ijil i k'ulb'al reh i rotob'il i Dios, yu'naak i ruq'ijil i 
ko'lemb'al iib'. 

3Re' hoj ma' xtaj i yiib' wach inqak'uhtaaj keh i qas qachaaq' reh chi ma' nee 
tanqaq'at pankib'eeh, reh chi ma' nee ta nooj chi re' chi ma' re' i rukamaj i Dios 
k'ahchi'kooj. 

4Ruuk' la' i rukamaj i Dios inqa a'n, inqak'uhtaaj chi hoj raj kamanoom i reh. Eh 
wilik q'unil quuk' inqakuy taqe ti' k'axik. Inqakuy noq ma' xta wilik qeh. Inqakuy 
i ruti'kiil k'uxliis. 

5Inqakuy i tz'uhuumjik, i tz'iloomjik, inqakuy noq xkimol kiib' chi qanaah, 
inqakuy i kowlaj kamanik, inqakuy qawiriik, inqakuy qawa' qahaa'. 

6Eh inqak'uhtaaj rusaqiil wach i qak'achariik, ruuk' i reht'aljiik i korik, ruuk' i 
kuyuuj, ruuk' otob'il inqa a'n, ruum chi wilik quuk' i Santolaj Uxlab'al ruum chi 
wilik quuk' i k'axooj. 

7Eh ruuk' i korik q'orariik, ruuk' i rajaawriik i Dios, ruuk' i korik laj k'uxliis 
inqak'ulb'ilej taqe, inqako'leej wii qiib' chikiwach i ki-ixowanik qawach. 

8Wilik pech inkiyeew qaloq'il i wilik pech ma' kiyeew ta qaloq'il. Wilik pech 
holohik kiq'orik chiqiij, wilik pech yiib' wach kiq'orik chiqiij. Qoh kikoj chi hoj 
chukul q'orik, atoob' ta re' wo' naq i korik inqaq'or. 

9Wilik pech inkiq'or chi ma' keht'al ta qawach, eh keht'al wo' naq qawach. Wilik 
pech qohponik nah kimik, eh xa ko k'achalkooj wo' hoq. Eh wilik pech inki a'n ti' 
k'axik qeh eh xama' qoh kikansaj ta wo' hoq. 

10Atoob' ta intz'irik qawach noq ink'utinik, re' hoj xa eliik la' wo' suq qak'ux. 
Atoob' ta hoj neb'aa', ma' k'isiin la' taqe xib'ehoomb'rik ruuk' i korik xqaq'or keh. 
Atoob' ta ma' xta wilik qeh noq ink'utinik, wilik la' quuk' i korik b'ehomal. 

11Hat taq qahermano aj Corinto, re' hoj ma' xta i xqakeb'aa' taq ruq'orariik aweh. 
Xqaq'or la' rukorkiil taq aweh nik' nimaal i wilik cho pan qánima. 

12Re' hoj korik chi ch'iklik taq qak'ux awuuk' xa re' la' re' taq i hat ma' ch'iklik ta 
taq ak'ux quuk' ruuk' inqaq'or taq reje aweh. 

13Re' k'axooj imb'aan ruuk' k'axooj inq'ajarik wach, re' hin i nupahqaaj taq otob'il 
aweh chi kinak'ax taq i hat, je' rukab' taq ak'axariik i nub'an i hin. Ruum je' taq 
tiq'orob'jik wak'uun i nub'an. 

Re' hoj, hoj jilow rupaat i k'achlik Dios noq wilkooj 

14Re' taq i hat, maa laq'aa' taq awach kuuk' i ma' kinimanik ta ree Dios, chakoj taq 
rehtaal ¿Mi eliik wach re' i holohik ruuk' i ma' holohik taj? ¿Mi eliik wach re' i 
saqum ruuk' i qequm? 

15¿Mi eliik wach re' i runa'ojb'al i Jesucristo ruuk' i runa'ojb'al i aj Yahm? ¿Mi eliik 
wach re' i runa'ojb'al i aj nimaneel ruuk' i ma' re' ta aj nimaneel? 

16¿Mi ruk'ul re' chi neen wihik i tz'aqoj tiyoox parupaat i k'achlik Dios? Re' hoj, 
hoj i rupaat i k'achlik Dios, je' rukab' i xuq'or i Dios, re' tz'ihb'amaj cho pan santo 
laj huuj chi je' wili: Re' hin naa nupatiniik kuuk', naa taqe wuch'ihleem, Re' hin 
naa nukahniik chi ki Dios, eh re' keh naa kikahniik chi nutinamiit, inki. 

17Eh je' wo' wili i xuq'or i QaJaaw Dios: Eleen taq chi kixilak i ma' re' ta taqe aj 
nimaneel, maa a'n taq jinaj awach kuuk'. Eh maa a'n taq chik aweh i ch'uwa' wach 
na'ojb'al. Chi je' re', nee taq ti nuk'ul wuuk'. 

18Eh re' hin naa nukahniik chi hin taq aaWaJaaw. Eh re' taq i hat naa taq akahniik 
chi hat taq chik wak'uun wixq'uun, inki QaJaaw Dios xiik' naah nimaal rajaawriik. 

2 Kor 7 

1Hat taq loq'laj nuhermano,  ruum chi ruq'orom rib'iral qeh i Dios taqe i wili.  
Inchol qakanaam chu'nchel i yiib' wach na'ojb'al inch'uwa'risanik wach i 
qati'jolal jumpa'liik,  inch'uwa'risanik wach i qánima.  Reh chi neenqayohleej i 
Dios,  eh neenqareq qa santohiil chi manlik.  

Wilik taqe aj Corinto xkisik' wo' chik i Dios 

2Hermano, ma' ta naq nee qohsahchik taq panak'ux. Ruum re' hoj ma' awach ta 
taq aweh i qa'nam ti' k'axik reh, ma' awach taj i qayojom ruk'ux, eh ma' awach taj 
i qajot'om. 

3Re' nuq'or taq reje aweh wili ma' re' ta ch'oolb'al taq aweh. Re' hin nuq'orom taq 
chaaweh pampeet, chi re' taq i hat ma' jaruuj taq neetisahchik pan wánima, 
atoob' ta ko k'achalkooj, atoob' ta hoj junkimiik taq awuuk'. 

4Re' hin xti ch'iklik taq nuk'ux awuuk', re' taq i hat q'e' taq i nayeew runimaal 
wach nuk'ux ruuk' i nimanik taq k'ahchi' kaat. Atoob' ta xiik' naah i ti' k'axik 
inqak'ul, re' hin xa q'e' wo' suq nuk'ux, ruum re' taq i hat i nayeew taq ruman 
rukowiil nuk'ux. 

5Re' hoj, xa re' wo' noq xojk'u'loq ayu' Macedonia, ma' xta k'isinoq rusuqkiil 
qak'ux wihinaq. Xa aha' yuuq' qoh-ooj xa re' ti' k'axik inqak'ul: Qoh kipletoheej 
taqe ma' re' ta aj nimaneel, eh inchalik wo' qayo'jiik pan qánima kuum. 

6Eh re' Dios inye'wik rukowiil kik'ux taqe inyoj kik'ux. Re' reh xye'wik rukowiil 
qak'ux i hoj noq xk'u'loq quuk' i qahermano Tito. 

7Eh ma' xata ruum i ruk'uliik iloq quuk' i Tito xsuuqb'ik qak'ux, ruum la' chi 
ruye'em chik ruk'ux chi nimanik awuum taq i hat. Re' reh xuk'utjaaj qeh chi q'e' 
b'ila' naq taq inawaaj awilom qawach, ti' b'ila' taq kinawik'raaj i hin, eh kapeew 
b'ila' taq i na a'n chi wiij. Ruuk' taqe xuq'or weh re' re', xuyeew ruman rusuqkiil 
nuk'ux. 

8Atoob' ta xuyeew taq ruti'kiil ak'ux taqe i xnutz'ihb'aaj taq reje aweh pampeet, 
yu'naak ma' ti' ta chik inwik'raaj. Eh wila' ti' xwik'raaj cho pampeet, re' hin 
xnukoj rehtaal chi xama' q'e' ta najt xutib'isaj taq ak'ux. 

9Yu'naak i hin suq chik nuk'ux, ma' ruum ta chi xuyeew taq reje ruti'kiil ak'ux. 
Suq la' nuk'ux, ruum xaq'asaj taq awiib' ree Dios chi korik ruum i ruti'kiil taq 
ak'ux xwihik. Re' taq i hat xa a'n taq rukuyariik i ti'kiil k'uxliis je' rukab' imponik 
chuwach i Dios, eh xakoj taq rehtaal chi ma' re' ta ti' ixqa a'n taq aweh. 

10Re' rukuyariik i ruti'kiil k'uxliis je' rukab' imponik chuwach i Dios, inkamanik 
chi jalb'al wach i na'ojb'al, eh inkan i ko'lemb'al iib'. Eh ma' xta chik ruti'kiil 
k'uxliis inwihik, eh re' ruti'kiil kik'ux inwihik i ma' nkinimaj taj i Dios, pankimik 
kik'amariik ruum. 

11Ruum chi xakuy taq i ruti'kiil ak'ux xwihik je' rukab' imponik chuwach i Dios. 
Xatoq'aa' taq kapeew, xchalik taq aajosq'iil ruum i ma' holohik taj, xokik wo' taq 
ayo'jiik, eh xawaaj naq taq atoob'jiik. Eh xawaaj naq taq awilom nuwach, xayeew 
taq chutojariik ru mahk aj mahk. Ruuk' taq i xa a'n re' re', xak'uhtaaj taq chi ma' 
hat ta taq haa' chub'aan i mahk re' re'. 

12Je' re' noq, ma' ruum taj i xb'anik ree mahk, eh ma' ruum taj i xb'anik reh i yiib' 
wach na'ojb'al xnutz'ihb'aaj taq reje aweh i huuj pampeet. Je' la' re' xnub'an, re' 
xwaaj i hin chi ruuk' i xnuq'or taq reje aweh, nee taq inak'uhtaaj chuwach i Dios 
chi re' taq i hat tikapeb'ik taq cho chiqiij. 

13Ruuk' taq i xa a'n wili jinaj rusuqkiil k'uxliis chi qee hoj. Eh ma' xata re' wili i 
rusuqkiil qak'ux, xuyeew la' wo' rusuqkiil qak'ux noq xqilow chi re' Tito q'e' chik 
suq ruk'ux, ruum chawunchelaal taq xayeew cho ruman rukowiil ruk'ux chi 
nimanik. 

14Re' hin nuq'orom wo' cho reh i Tito chi ch'iklik nuk'ux taq awuuk' ruuk' taq i 
nimanik. Ruuk' i re', ma' hin ta chukul q'orik xin kahnik chuwach. Wila' korik 
chu'nchel i qaq'orom taq chaaweh, iraaj ruq'orom chi korik wo' hoq i qaq'orom 
reh i Tito taq chawiij chi re' hoj ch'iklik qak'ux taq awuuk' i hat. 

15Re' Tito yu'naak q'e' insuuqb'ik reje ruk'ux taq chawiij noq ink'ulik paruk'ux 
nik' wach noq xatnimanik taq chuwach chawunchelaal. Eh ink'ulik wo' paruk'ux 
chi xponik taq panaq'awach noq xooj k'oloq taq awuuk'. 

16Re' hin q'e' insuuqb'ik nuk'ux i chi awuuk' taq i hat ch'iklik reje nuk'ux chi 
manlik 

2 Kor 8 

Re' ye'ej lemóxna chu'nchel k'uxliis 

1Hat taq nuhermano, inqaaj qak'utjaam taq aweh i rotob'il i Dios k'ahchi' 
kik'ulum ju'jun ch'uq chi aj nimaneel wilkeeb' ayu' Macedonia. 

2Atoob' ta ma' k'isa ti' k'axik i xkik'ul chi pajb'al keh, xiik' chik naah suq kiil 
kik'ux. Atoob' ta q'e' taqe neb'aa', xa je' chik taqe b'ehoom, ruum xiik' naah 
k'ihaal i kilemoxna xkiyeew chi chu'nchel kik'ux. 

3Re' hin weht'al chi chu'nchel kik'ux xkiyeew i kilemoxna re' q'oreel nik' k'ihaal i 
xkikuy ruye'ariik, eh ko xkimanaa' wo' chik ruye'ariik. 

4Re' keh xa toq' toq' chik xkian qeh chi neenqayeew q'ab' keh chi neekiokik haa' 
chub'aan i toob'inik quuk' toob'al keh i rutinamiit i Dios wilkeeb' cho Jerusaleem. 

5Re' hoj ma' nqakapaaj ta naq chi xiik' ta naah i toob'inik naa kianam. Xkiq'asaj la' 
kiib' chi peet parukamaj i QaJaaw Jesucristo. Eh chi riij i re' xoj kitob'eej i hoj je' 
rukab' iraaj i Dios. 

6Ruum aj re', re' hoj xqapahqaaj otob'il reh i Tito chi nee wo' chik inooj taq 
awuuk', reh chi neerumanaa' wach rumolariik i loq'laj lemóxna, re' wo' 
rutoq'aam cho rub'aan taq chaxilak pampeet. 

7Re' taq i hat ti elik taq korik ruuk' animaniik, je' ruuk' taq inaq'or, je' ruuk' taq 
ana'ojb'al, je' ruuk' taq i to'ooj i na a'n, je' ruuk' i k'axaj iib' je' rukab' i xatqatijej 
taq cho wii'. Je' ta naq re' noq nee taq ti elik korik chuye'ariik taq alemóxna. 

8Ruuk' taqe nuq'or wili ma' re' ta taq aminariik chupaam i nub'an. Xa reh la' chi 
nee taq inanab'eej chi nkiyeew kik'ux chi toob'inik taqe i hermano ayu' 
Macedonia, reh chi nee wo' taq inak'uhtaaj i hat i chi korik taq aweh i k'axooj i na 
a'n, 

9ruum aweht'al chik taq i hat chi re' QaJaaw Jesucristo xiik' naah i rotob'il. Eh 
xiik' naah i rub'ehomal wilik cho pan taxaaj. Xa ruum taq ako'ljiik i hat, xk'ulik 
rukuy i neb'a'il ayu' wach ak'al, reh chi ruum i runeb'a'il i reh, xuyeew taq 
ab'ehomal i hat. 

10Re' hin nuq'or taq aweh chi riij taq alemóxna, noq i nuq'or i hin ma' xta reet taq 
cha weh. Re' taq i hat ma' xata re' ruye'ariik taq alemóxna xatoq'aa' rub'aan je' 
yu' jinab'ir chu'nchel la' taq ak'ux xatoq'aa' taq aye'em. 

11Eh inchol taq amanaam wach ruye'ariik taq alemóxna atoq'aam taq cho 
ruye'ariik pampeet, re' q'oreel nik' k'ihaal taq i neenakuy ruye'ariik. Eh nik' wach 
noq xachop taq chak'ux chuye'ariik pampeet, je' wo' chik re' taq i cha a'n yu'naak, 

12ruum awach iraaj ruye'ariik i rulemóxna chi chu'nchel ruk'ux, re' Dios 
neemponik chuwach, re' q'oreel nik' k'ihaal i neerub'an ruye'ariik. Re' Dios ma' 
ruq'or ta qeh chi neenqayeew i ma' xta wo' quuk'. 

13Re' k'ahchi' nuq'orom wili, ma' re' ta nwaaj chi riij chi xa ruum i kitoob'jiik taqe 
awuch hermano, neenakuy chib'ih taq aweh i hat. 

14Re' taq i hat wilik chib'ih taq aweh yu'naak chatoob'eej taq i ma' xta wilik keh, 
ruum pan jinaj q'iij ma' xta-oq chik wilik taq awee hat, re'-oq chik i keh wilik 
chib'ih keh, re' chik i keh neekitoob'inik taq aweh i hat, reh chi ma' awach ta taq 
aweh ineerukuy chib'ih reh. 

15Eh je' rukab' i tz'ihb'amaj pan santo laj huuj chi je' wili: Awach i k'ih xumol, 
xama' xta wo' i xqohxanik chuwach. Eh awach i k'isiin i xumol, manlik wo' reh, 
inki. 

Re' Tito wilik taqe ruch'ihil noq xtaq'ab'jik Corinto 

16Re' hin inut'iosej ree Dios chi xuyeew cho paránima i qahermano Tito chi xraaj 
taq atoob'jiik je' rukab' taq atoob'jiik inwaaj i hin. 

17Ruum aj re', noq xnupahqaaj otob'il reh chi naa rojiik taq cha wilariik, xama' 
nim k'ayeew ta noq xuk'ulaa' weh, ruum q'e' raaj taq atoob'jiik. Yu'naak i reh xa 
paruk'ux xchalik chi naa rojiik taq cha wilariik. 

18Jinaj i hermano naa nutaq'aam reje chi ruch'ihil i Tito, wilik rib'iral kuum taqe 
aj nimaneel wilkeeb' xa aha' yuuq', ruum i ruyeew ruk'ux chuq'orariik rib'iral i 
ak' k'uhb'aal. 

19Eh pankomonil kuuk' i hermano xqapab'aa' i qa hermano re' re', reh chi 
neenooj chiqiij chukanab'jiik i lemóxna ar Jerusaleem. Eh chi nee qoh rutow 
chumolariik wach i lemóxna k'ahchi' qamolom wach chi loq'oomb'al ree QaJaaw, 
eh k'uhtb'al reh chi qaye'em qak'ux chi kitoob'jiik taqe quch aj nimaneel. 

20Re' hoj ma' nqaaj ta chi awach neentz'aqwik wach q'orik chiqiij ruum i 
rumolariik wach i ruk'ihaal lemóxna re' re', je' re' noq xqasik' quch'ihil chub'aan. 

21Ruum aj re', inqachop qak'ux chub'aan chi holohik nee nelik i kamanik wili. Ma' 
xata chuwach i QaJaaw inqaaj qak'uhtaam inqaaj la' wo' chi neenkikoj rehtaal i 
tinamit. 

22Jinaj wo' chik i re' ruuk' i qahermano naa nutaq'aam reje chikiij. Re' reh xata 
wo' jarpech rub'anam chi qawach chi xa chib'ih pa' jariik i neenpa'ab'jik wii' i 
ruyeew ruk'ux chub'aan. Eh yu'naak xti ruye'em ruk'ux chi toob'inik, ruum xti 
ch'iklik ruk'ux taq chawiij. 

23Wila' xkipech'uj taq aweh chib'ih rub'anam i Tito, cha q'or taq chi wuch 
kamanoom, eh chi re' reh intoob'inik weh ruuk' taq atoob'jiik i hat. Eh je' wo' 
chikiij i ki'ib' chik, cha q'or taq keh chi re' taqe komoon aj nimaneel xipaab'anik 
reje keh, yeb'al ruloq'il i Jesucristo. 

24Eh cha k'uhtaaj taq cho chikiwach hermano wili chi korik chi wilik taq i k'axooj 
awuuk', reh chi neenkinab'eej i komoon aj nimaneel wilkeeb' ayu', chi korik 
inqaq'or keh taq chawiij chi wilik k'axooj taq awuuk'. 

2 Kor 9 

Re' lemóxna toob'al keh i hermano 

1Hermano, chi riij i lemóxna toob'al keh quch hermano wilkeeb' Jerusaleem, ma' 
ruman ta chik chi nee nutz'ihb'aaj taq reje aweh, 

2ruum weht'al i hin chi xa aye'em wo' taq ak'ux chi toob'inik. Re' hin i nuq'or taq 
awib'iral keh i hermano ayu' Macedonia chi re' taq i hat i aj Acaya, jinab'ir naq 
taq xawaaj cho toob'inik. Eh ruum chi nayeew taq ak'ux i hat chi toob'inik, k'ih 
wo' taqe aj nimaneel ayu' xkiyeew kik'ux i chi toob'inik. 

3Eh re' hin i nutaq'aaj taq reje awuuk' taqe i hermano re' re'. Reh chi, ma' nee ta 
nsutinik chi chukuj q'orik i nuq'orom taq chawiij chi re' taq i hat aye'em taq ak'ux 
chi toob'inik. Je' rukab' i nuq'or taq aweh, xti cha yejaa' taq awiib'. 

4Ruum noq nee kinooj k'oloq taq awuuk', wilik-oq hermano re' ruuk' i aj ayu' 
Macedonia nee kiooj chi wiij. Eh wila' ma' k'ahchi' taq kaat inqaq'or, jinaj 
k'ixb'ilaal chi qee hoj, eh je' wo' taq chawee hat, ruum qaq'orom chik keh chi 
aye'em taq ak'ux chi toob'inik. 

5Ruum i re', xwilow chi ajwaal wach chi xnupahqaaj otob'il keh hermano wili chi 
nee kiooj taq cha toob'jiik chumolariik wach taq alemóxna, re' i aq'orom taq 
rib'iral chi naa taq aye'em. Chi je' re' neenk'utinik chi chu'nchel taq ak'ux 
chuye'ariik taq alemóxna, ma' xata k'ahchi' qapahqaam taq aweh. 

6Chakoj taq rehtaal i naa nuq'orom aweh wili: Awach i xa k'isiin i naa rutikim xa 
k'isiin wo' i wach naa rumolom. Awach i nim i naa rutikim k'ih wo' i wach naa 
rumolom. 

7Ruum aj re', re' ju'jun inchol ruye'em i rulemóxna, re' q'oreel nik' k'ihaal i 
neenasjiik cho paránima. Eh chi ma' tz'irik ta wach, ni xata naa ruminariik 
chupaam, ruum re' Dios i ruk'ax awach i suq ruk'ux i noq i ruyeew i rulemóxna. 

8Re' Dios nee ruyeew taq chaaweh chu'nchel i ajwaal wach taq chaaweh, eh 
neenooj qohxanoq taq chawach. Chi je' re', ma' xata jinaj wach i kitoob'jiik taqe 
awuch hermano taq neena a'n je' rukab' imponik chuwach i Dios. 

9Eh tz'ihb'amaj wo' chaloq chi je' wili i ruq'orom chee Dios: Awach i chu'nchel 
ruk'ux xusiij i chib'ih keh i neb'aa', re' xub'an re' re' ma' jaruuj naa rusahchiik 
wach, inki. 

10Re' Dios inye'wik ree i ja', re' reh inye'wik reh i k'uxumb'al, eh re' reh neen 
ye'wik taq aweh i hat i ajwaal wach taq cha weh. Eh re' Dios naa ruk'isaniik reh 
taq atik, re' taq i naa asihim i hat naa ruye'em jilow taq aweh. 

11Chi je' re', re' Dios nee ruyeew taq aweh chu'nchel i ajwaal wach taq cha weh. 
Ruuk' i re' nee taq i nayeew alemóxna chu'nchel taq ak'ux, reh chi neenkit'iosej 
taqe i hermano quum i hoj, 

12ruum re' noq neenqak'am reje keh hermano i toob'al keh wili, ma' xata re' re' 
naa qak'amam reje i ajwaal wach chi keh. Ruuk' la' taq alemóxna re' re', ma' 
k'isiin ta naakit'iosem ree Dios. 

13Eh ruum i kito'ariik taq naa a'nam, re' keh naa kiloq'em i Dios. Re' re' naa 
ruk'uhtaniik reh chikiwach chi nanimaj taq chi korik i ru ak' k'uhb'aal i 
Jesucristo. Eh ruum i q'asanik tumiin taq xa a'n chi toob'al reje kekeh, eh chi 
toob'al keh i tokoom. 

14Eh ma' xata re' re' naa kianam suq suq la' chik kik'ux noq naa kianam cho kitiij 
taq chawiij, ruum naa kikojom rehtaal i rotob'il i Dios xub'an taq cha wuuk'. 

15Re' hin inut'iosej ree Dios, ruum i jinaj xusiij cho qeh xiik' naah loq'il. 

2 Kor 10 

Re' Pablo ye'ooj rajaawriik chi jinaj raj tahqaneel i Jesucristo 

1Re' hin i Pablo, parub'ihnaal i Jesucristo wilik chaq'lamiil, wilik otob'il ruuk', i 
nupahqaaj taq reje otob'il aweh. Xa re' la', wilik b'ila' kiq'orik reh chi noq wilkiin 
taq chaxilak, xa hin b'ila' chik chaq'laam. Eh noq najt wilkiin taq awuuk', 
panaqaaw b'ila' taq tinuq'o'reej reje panhuuj. 

2Eh re' hin i nupahqaaj taq otob'il aweh chi noq nee kinooj k'oloq taq awuuk', 
makinamin taq chupaam chi kow nee nuq'o'reej taqe i kitz'aqwik qamahk, re' i 
kiq'orik reh chi xa runa'ojb'al winaq inqaq'or. Re' hin nuchopom nuk'ux chi naa 
nuk'ulb'ilem taqe. 

3Korik noq re' hoj xa hoj wo' winaq, xa re' la' ma' qoh peletohinik ta chik je' 
rukab' i peleto inki a'n i winaq. 

4Re' inqakoj chi ko'lemb'al qiib' i hoj chuwach i q'orik inkitz'aq chiqiij ma' re' ta 
rajaawriik jino'q winaq. Re' la' i rajaawriik i Dios, re' i rub'an rusachariik wach i 
kajaawriik i kow inki a'n kiib'. 

5Eh inqasach wo' wach i kina'ojb'al taqe i kikaqrik, ruum chi ma' nkaaj ta chi 
nqayeew chi naab'jik i ruk'uhb'aal i Dios. Chu'nchel i ma' holohik taj inkikapaaj 
chiqiij inqakanaa' pan q'ab' i Jesucristo, reh chi neenkinimaj i reh. 

6Re' hoj neenqayeew taqe chutojariik i kimahk i ma' kinimanik ta reh i Dios. Eh 
re' taq i hat ma' nee ta taq ti qayeew chutojariik amahk, wii' xat nimanik taq. 

7Re' taq i hat xa re' wo' taq inawilow i runa'ojb'al i ruk'uhtaaj i ju'jun. Je' re' noq, 
wila' awach taq aweh i ruq'or cho paruk'ux chi re' reh raj kamanoom i Jesucristo, 
inchol rukapaam riij noq hoj wo' raj kamanoom i Jesucristo i hoj. 

8Eh atoob' ta kow nee taq tinuq'o'reej k'isinoq ruuk' wajaawriik, re' hin ma' xta 
neekink'ixik wii'. Ruum re' QaJaaw xuyeew qajaawriik reh i ruye'ariik rukowiil 
taq ak'ux, ma' hoj ta inche yojol taq ak'ux. 

9Re' hin ma' nwaaj ta chi nee taq inakapaaj chi xa yohb'esb'al taq aweh i nub'an 
reje ruuk' i nuuhuuj. 

10Eh wilik b'ila' kiq'orik reh taq chaxilak chi je' wili: Re' taqe q'orik i rutaq'aaj cho 
panhuuj i Pablo kowlaj q'orik. Raaj noq wilik chi qaxilak, xa inyo'jik chi q'orik, 
xama' xta inokik wii' i ruq'or, inki b'ila' taqe. 

11Eh re' inq'orik reh chi je' re', inchol runab'eem chi nik' wach i q'orik inqakoj 
reje pan qahuuj noq najt wilkooj noq inqataq'aaj taq reje aweh, je' wo' re' taq 
aq'orob'jiik neenqa a'n noq nee qoh wihik taq chaxilak. 

12Re' hoj ma' nqaaj ta chi neenqa a'n eliik wach qana'ojb'al, oon neenqapaj qiib' 
kuuk' taqe i xa nkiyeew runimaal kiwach chi kib'il kiib'. Re' keh kimemil inki a'n 
wii' noq inkiyeew runimaal kiwach, eh k'ul inki a'n eliik wach i kina'ojb'al. 

13Re' hoj ma' nee ta nqanimb'isaj qawach chub'aan i kamanik ma' ye'ooj ta q'ab' 
qeh chi naa qa'nam. Re' la' Dios ink'uhtanik qeh ko aha' naa qaponiik chub'aan i 
rukamaj. Eh re' wo' Dios xye'wik q'ab' qeh chi xoj ponik taq awuuk' ko ar Corinto. 

14Ruum aj re', ma' k'ahchi' ta qaq'ahxiik pan tokoom ye'aab' chuq'orariik i 
k'uhb'aal. Awuuk' la' taq i hat xoj ponik chi peet. Re' hoj i xoj ponik chi peet taq 
awuuk' chuq'orariik taq aweh i ru ak' k'uhb'aal i Jesucristo. 

15Eh re' hoj ma' jaruuj neenqanimb'isaj qawach ruuk' kamanik tokoom b'aninaq 
cho ruk'axkiil. Inqaaj la' hoj chi kopeet naa qakamaniik taq chaxilak, reh chi nee 
taq inkoowjik ak'ux ruuk' taq animaniik, atoob' ta xa ar pee nee qoh wihik chi 
kamanik aha' hoj ruye'em wii' i Dios. 

16Chi je' re' neenqa a'n ruq'orariik rib'iral i ak' k'uhb'aal ko wulu' reje reh i 
ye'aab' wilkaat taq wii' i hat. Xa re' la', ma' nee ta chik inqamin qiib' aha' q'orooj 
chik wii' i ak' k'uhb'aal, reh chi ma' nee ta nqanimb'isaj qawach ruuk' i kamanik 
rub'anam i tokoom, 

17ruum pan santo laj huuj je' wili i ruq'or: Awach iraaj chi neen wihik runimaal 
wach, wih-oq runimaal wach parub'ihnaal i QaJaaw, inki. 

18Awach i xa chi rib'il riib' i ruyeew runimaal wach, ma' xta neenokik wii'. Re' la' i 
xiik' naah loq'il awach inye'arik runimaal wach ruum i QaJaaw Jesucristo. 

2 Kor 11 

Re' Pablo eh re' taqe je' aj tahqaneel inki a'n kiib' 

1Atoob' wi xakuy taq rib'irjiik i naa nuq'orom taq aweh, re' i xa memil noq 
inakapaaj taq i hat, cha kuy taq wib'irjiik, 

2ruum re' taq aakapeb'jiik i nub'an reje, re' Dios inye'wik pan wánima. Re' hin 
xnuq'or chik chi naa taq aq'asam awiib' reh taq ab'ahiil, re' Cristo, chi ma' xta 
ruch'uwa'iil taq awach, je' rukab' jino'q i k'isa q'ahxoq koreliik. 

3Eh re' hin yo'jik i nub'an taq reje aweh, ruum nee-oq inchi nayeew taq awiib' chi 
jot'arik, je' rukab' noq xjot'arik ruum i aaq' i Eva. Ruuk'-oq chik inche re' 
neensahchik taq panak'ux i holohik laj loq'inik, i korik iraaj i Jesucristo. 

4Ruum wi awach i xooj k'oloq chuq'orariik jino'q chik i Jesús, ma' re' taj i 
qaq'orom taq aweh i hoj. Eh xak'ul-oq wo' taq chik jino'q i uxlab'al tokoom 

chuwach taq ak'ulum. Eh xkiq'or-oq taq aweh jino'q chik i ak' k'uhb'aal tokoom 
chuwach i k'ahchi' taq animam xa cha kuy taq rib'irjiik. 

5Atoob' ta je' re' inki a'n re' hin ma' qajinaq ta wach wajaawriik chuwach i 
kajaawriik aj tahqaneel nimaq kiwach inki a'n kiib', re' re' 

6Atoob' ta ma' kinchol q'orik chi korik, re' hin weht'al chi ma' k'isiin i weht'al 
chikiwach i keh. Re' taqe qana'ojb'al wili k'ih pech xanik' wach ruk'uhtjiik i 
qa'nam taq chaaweh. 

7¿Mi ma' toob' taj i xnub'an re' hin noq xnuq'or rib'iral taq aweh i ak' k'uhb'aal 
chi ma' xnupahqaaj ta nutojb'aal taq aweh? ¿Mi ma' toob' taj i xnub'an re' chi 
xnuqasaj wajaawriik i hin reh i ruye'ariik taq runimaal awach i hat? 

8Re' hin re' taqe komoon aj nimaneel wilkeeb' cho pan tokoom tinamit, xitojwik 
weh chi riij i rukamaj i Dios xnub'an taq awuuk' i hat. 

9Eh noq xinwihik taq cho chaxilak xponik i q'iij noq ma' xta chik chib'ih weh. Eh 
ma' xnupahqaaj taq aweh, re' la' taqe i hermano xi elik reje ayu' Macedonia, xi 
ponik ye' woq weh taqe ajwaal wach chi weh. Re' hin ma' xat nuch'i'taaj ta taq 
ruuk' i k'uxumb'alweh, eh je' re' i naa nub'anam chi juneliik. 

10Re' hin xti ch'iklik nuk'ux chi wilik wuuk' i korik i ruyeew Jesucristo, ruum aj 
re' weht'al chi ar paruyuq'ul i Acaya, ma' awach ta neenq'uchwik weh inuloq'il 
wili. 

11¿Chib'ih reet noq kinq'orik chi je' wili? ¿Mi ruum chi ma' tiwaaj taq i hat? Re' la' 
Dios ineht'alinik reh chi tiwaaj taq. 

12Re' hin ma' k'ahchi' ta nukanaam rub'aan i nub'an. Chi je' re', ma' nee ta 
nuyeew q'ab' keh chi neenkinimb'isaj kiwach i junch'uq re' re', ruum k'ahchi' 
kiq'orom chi rukamaj wo' Dios inki a'n i keh eliik wach ruuk' i nub'an i hin. 

13Re' taqe winaq re' re' xa nkijalwachej tii chik kiib' chi aj tahqaneel taqe, xanaah 
re' aj jot'ol kas kichaaq' taqe inkikoj tii chik kiib' chi raj tahqaneel i Jesucristo. 

14Eh ma' sahchb'al ta k'uxliis inki a'n re' re', ruum re' aj Yahm je' wo' re' i rub'an i 
reh i rujalwachej riib' chi je' tii chik jino'q ánjel xan saqumanik chik chii' wach. 

15Ruum aj re', je' tii chik holohik kina'ojb'al inki a'n kiib' taqe raj kamanoom i aj 
Yahm. Eh ruuk' chu'nchel inki a'n re' re', naakiye'ariik pantojb'al mahk, je' rukab' 
i ruk'ul chi keh 

Re' ti' k'axik xuk'ul i Pablo ruum chi raj tahqaneel i Jesucristo 

16Re' hin i nuq'or taq aweh chi ma' ta naq awach nee nq'orik reh chi yojeel i 
nunaah. Eh wila' je' re' taq inaq'or chi wiij, chayeew taq q'ab' weh chi nee taq 
tinuq'o'reej chi je' jino'q i yojeel i naah, reh chi neenunimb'isaj k'isinoq nuwach i 
hin. 

17Re' chi naa nunimb'isam nuwach, ma' re' taj i QaJaaw xq'orik weh chi je' re' i 
naa nuq'orom xa je' la' rukab' i rub'an jino'q i yojeel i naah i nub'an chuye'ariik 
runimaal nuwach. 

18Wila' ma' k'isiin inkinimb'isaj kiwach ruuk' i xa chib'ih jariik inki a'n nee wo' 
naq i rub'an chi neenunimb'isaj nuwach i hin. 

19Re' taq i hat xiik' wo' naq naah taq ana'ojb'al, xa re' la' re' inkiq'or taq aweh i 
yojeel i kinaah re' re', xa nayeew chik taq ak'ux chi rib'irjiik. 

20Eh noq timinarik taq pankowlaj kamanik, oon inkiq'uch i taq chib'ih aweh, oon 
tikijot' taq oon xama' ti ponik ta taq panaq'kiwach, oon inkiyeew chi q'ab'iis taq i 
panaq'awach, eh inakuy inki a'n taq aweh re' re'. 

21Atoob' ta k'ixb'ilaal chi weh ruq'orariik i wili, chi re' hoj ma' xqakowej ta qak'ux 
chub'aan taq aweh i je' re'. Eh wila' inkinimb'isaj kiwach junch'uq ruuk' inki a'n 
re' hin nee wo' nunimb'isaj nuwach, atoob' ta xa je' kinq'orik jino'q i yojeel i 
naah. 

22Wila' aj hebreo taqe keh, je' wo' hin, hin wo' aj hebreo. Wila' aj Israel taqe keh, 
je' wo' hin, hin wo' aj Israel. Wila' riih rumaam i, Abraham, taqe keh, je' wo' hin, 
hin wo' cho riih rumaam i Abraham. 

23Wi raj kamanoom i Jesucristo taqe i re', re' hin, hin wo' manlik raj kamanoom i 
Jesucristo, atoob' ta xa je' nukab' i yojeel i naah chi q'orariik i wili. Xiik' naah i 
rukamaj i Jesucristo xnub'an i hin, k'ih pech hin kojooj pantz'ilom, hin ye'ooj chi 
tz'uhuum, k'ih pech naq hin kikansam. 

24Re' taqe aj judío: ho'pech hin kiye'em cho chi tz'uhuum b'elejlaj ru ka'winaq chi 
tz'uhuum inkiyeew weh ruuk' ju'jun riim 

25oxpech hin kiq'ojib'eem chi chee' junriim hin kikutib'eem chi ab'aj. Oxpech 
paxinaq chaloq i barco chi wi'sil nah palaw, ach naq k'isiin ma' xinjihq'ik xinik'ik 
q'iij, xinik'ik aq'ab' chi wihik nah palaw chi je' re'. 

26Eh noq ximponik chuq'orariik i ruq'oral i Jesucristo, wilik pech noq yo'jik i 
nub'an ruum elal ha', eh kuum ajileq', kuum nutinamiit, kuum ma' re' ta 
nutinamiit. Eh xa yo'jik i nub'an noq kinwihik pan tinamit, noq kinwihik 
panab'iix. Eh xa yo'jik nub'an noq kinooj pan barco nah palaw, eh yo'jik nub'an 
kuum i xa nkikoj kiib' chi hermano. 

27Xnukuy i kowlaj kamanik, xnukuy nuwiriik, xnukuy nuwa' nuhaa'. Wilik pech 
ma' ha' ta chik inureq nuwa', xnukuy i k'uxik, ruum kinkahnik chi ma' xta chik 
nuso'. 

28Eh chi riij taqe re' wilik wo' chik taqe xa chib'ih jariik i xnuk'ul chaloq. Eh 
rajlaal q'iij xinqajik cho kapeew chikiij aj nimaneel wilkeeb' xa aha' yuuq'. 

29Eh wi awach i xyowab'jik, je' naa re' hin xinyowab'jik noq inwik'raaj. Eh wi 
awach ixyojarik ruk'ux, je' naa re' hin xyojarik nuk'ux, eh ti' inwik'raaj. 

30Re' neenuyeew wii' runimaal nuwach i hin, re' ink'uhtanik reh chi xama' xta 
wo' wajaawriik chi wutkeel wiib'. 

31Re' Dios i raJaaw i QaJaaw Jesucristo, ruk'ul chi xa re' wo' reh naa ruye'ariik 
ruloq'il chi juneliik, re' reh reht'al chi korik kinq'orik. 

32Noq xinwihik Damasco, re' ajaab'ees wilik ar, re' i ye'ooj rajaawriik chi 
taaq'anik ruum i reey Aretas, xukoj taqe aj cha'joom pantaq ookb'al reh i tinamit 
ar naq xinkichop paruk'ux. 

33Xinkesaj cho pan ventana t'uyulkiin chupaam jinaj i k'isa chakach noq 
xinkiqasaj chaloq chi juntar i tz'aq, xa je' chik re' noq ma' xinkichop taj. 

2 Kor 12 

Re' taqe xrilow, re' taqe xk'uhtjik re' Pablo parusaq wiriik 

1Xa ma' xta neerutiq weh chi xa neenunimb'isaj nuwach chi wib'il wiib'. Xa re' la' 
inwaaj nuk'utjaam taq aweh taqe xwilow, taqe i xuk'uhtaaj weh i QaJaaw 
Jesucristo panusaq wiriik. 

2Eh ink'ulik panuk'ux i xwilow chaloq kajlaj haab' yu'naak noq xa re' yu' 
xink'amarik johtoq paroox ch'iht i taxaaj. Ma' weht'al taj mi chi nuti'jolal oon re' i 
wánjel nut'iosil xponik ar xa re' wo' Dios reht'al. 

3Re' hin ma' weht'al taj mi chi nuti'jolal oon xa re' i wánjel nut'iosil xk'amarik 
johtoq xa re' wo' Dios reht'al. 

4Xink'amarik johtoq chupaam i ye'aab' xiik' naah holwochiil, re' i xq'orarik wii' 
weh i q'orik ma' ib'irimaj ta chaloq eh ma' awach ta wo' aj eh ye'ooj q'ab' chi nee 
ta rub'an ruq'orariik. 

5Re' hin nee naq inunimb'isaj nuwach chi riij taqe i xponik b'iraj pan taxaaj. Xa re' 
la', ma' nee ta ruyee riib', ruum chi wib'il wiib' i hin ma' xta wajaawriik. 

6Atoob' ta wo' naq inche neenunimb'isaj nuwach, ma' re' ta wo' naqsah cheel 
na'ojb'al, ruum xti korik ixb'iraj chaloq. Xa re' la' ma' nunimb'isaj ta nuwach, reh 
chi ma' awach ta nee nq'orik reh chi q'e' nunimb'isaj nuwach ruuk' i nub'an, 
ruuk' i nuq'or. 

7Reh chi ma' xnunimb'isaj ta nuwach ruuk' i xiik' naah loq'il xk'uhtjik cho weh 
pan taxaaj, jinaj i runimaal ti' xye'arik cho weh. Eh yu'naak, je' ruk'ihaal k'iix i 
ch'apalkeeb' panuti'jolal, rutaaq'aniik chaloq i aj Yahm, re' xraaj i reh chi k'ahchi' 
rub'anam ti' k'axik weh. 

8Re' hin oxpech axnupahqaaj panutiij ree QaJaaw Jesucristo chi resaj chi nunaah i 
ti' k'axik wili. 

9Eh re' i QaJaaw Jesucristo je' wili i xuq'or weh: Chakuy peet i ti' k'axik, re' hin 
nee tinutob'eej. Weht'al noq kuuk' i ma' xta kikowiil, ink'utinik i wajaawriik, inki. 
Re' hin q'e' insuuqb'ik nuk'ux chi ma' xta nukowiil chi wib'il wiib', reh chi 
neenk'utinik wuuk' i rajaawriik i Jesucristo. 

10Re' hin suq nuk'ux chi ma' xta nukowiil chi wib'il wiib'. Suq nuk'ux noq inuk'ul i 
b'ajarik, noq ma' xta wilik weh, noq inixowjik nuwach, noq inuk'ul i k'axik chi riij 
ruk'uhb'aal i Jesucristo. Insuuqb'ik wo' nuk'ux nik' ma' xta nukowiil inwik'raaj, 
ruum ar i nukoj rehtaal chi wilik wajaawriik. 

11Re' hin, xnumin wach i ruye'ariik runimaal nuwach. Ruum xi namin taq 
chupaam, xanaah re' i ruk'ul naq chi re' taq i hat holohik xat q'orik chi wiij, ruum 
hin raj tahqaneel i Jesucristo. Re' hin ma' nee ta inkiq'at nuwach i nimaq kiwach 
aj tahqaneel inki a'n kiib', atoob' ta naq ma' xta wajaawriik noq inkiq'or. 

12Re' la' taqe i ma' ilooj taj, re' taqe xnuk'uhtaaj chaloq, re' taqe nimaq wach 
sahchb'al k'uxliis xnub'an cho ruuk' q'unil noq xinwihik taq cho chaxilak 
xk'uhtanik reh chi korik noq hin manlik raj tahqaneel i Jesucristo. 

13Re' taq i hat xa jinaj i k'isiin wach ma' xa a'n ta taq wuuk' chuwach i xkian 
wuuk' taqe aj nimaneel xinik'ik cho wii': Re' chi ma' xnuyeew ta taq ihq cha naah 
reh i nutoob'jiik. Wila' ma' holohik i xnub'an cha kuy taq numahk. 

Re' Pablo xuq'or chi naa rojiik roxpeech chi kilariik 

14Re' hin xnuyejaa' chik wach chi naawojiik roxpeech taq cha wilariik. Eh na' 
kinponoq, ma' naa ta wo' chik nuye'em i ihq taq cha naah reh i nuk'uxuljiik, ruum 
ma' re' taj i chib'ih taq aweh inwaaj, re' la' taq i hat tiwaaj. Eh re' taqe tuutb'ees 
ajaab'ees kik'uxlanik reh i kiha'lak'uun, ma' re' ta taqe i ha'lak'un kik'uxlanik reh 
i kituut kajaaw. 

15Re' hin, chu'nchel chib'ih wilik weh ma' ti' ta nuk'ux chusachariik. Eh ma' ti' ta 
wo' nuk'ux chi nee nuq'uhtisaj wiib' taq cha toob'jiik. Re' hin xti korik chi q'e' taq 
tiwaaj, atoob' ta re' taq i hat ma' q'e' ta taq kinawaaj. 

16Re' hin xti korik noq ma' xta jino'q ihq xnuyeew taq cha naah ree nuk'uxuljiik, 
atoob' ta wilik kiq'orik reh taq chaxilak chi xinchol okik taq awuuk' reh taq 
aajot'ariik. 

17¿Chihreet noq nee taq tinujot'? Ma' awach ta jino'q keh i xnutaq'aaj taq reje 
awuuk' xi ponik jot' woq taq aweh. 

18Re' hin xnupahqaaj otob'il ree qahermano Tito noq xponik taq cha wilariik, eh 
jinaj wo' hermano xnutaq'aaj chi ruch'ihil. Re' Tito ma' re' ta taq jot'ol aweh 



2359 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

xponik. Ruuk' la' reh taq xakoj rehtaal chi jinaj wach qakapeew, eh jinaj wach 
qana'ojb'al ruuk' i reh. 

19Re' taq i hat inakapaaj naa taq chi re' inqaq'or wili xa ko'lb'al qiib' taq chawach, 
reht'al la' Dios chi korik inqaq'or, ruum hoj chik reh i Jesucristo. Eh chu'nchel i 
xqaq'or wili, hat taq loq'laj hermano, ye'b'al rukowiil taq ak'ux. 

20Re' hin kinkapeb'inik chi riij i wojiik k'oloq taq awuuk', ruum mo'-oq xat nureq 
taq chi je' rukab' inwaaj i hin, xinooj-oq k'oloq taq awuuk' chi ma' je' ta rukab' taq 
inawaaj i hat. Kiyo'jik ruum ko wilik-oq taq chaxilak pletohinik iib', kaqwachinik 
iib', josq'iil, niimb'isanik wachiis, moloj wach k'utaaj, ch'olinik iib', q'et q'etiil, 
tukinik wachiis. 

21Re' hin yo'jik i nub'an, ruum nee-oq taq inak'uhtaaj nuk'ixb'ilaal chuwach i 
nuDios ruuk' taq ana'ojb'al. Eh nee-oq kinoq'ik kuum taqe i xa najtir wo' 
nkitoq'aa' cho mahkunik, eh yu'naak xama' kimayam ta-oq wo' rub'aan i ch'uwa' 
wach na'ojb'al, kok'ahchi'-oq wo' keeb' chi k'oyomal, chub'aan i yiib' wach tuskil. 

2 Kor 13 

Q'ilooj eh ye'ej suq kiil k'uxliis xkuxik wii' wach i huuj wilik 

1Yu'naak, roxpeech naa wojiik taq cha wilariik. Eh wila' awach i xooj jalaroq weh 
i ru mahk, koruman chi ki'ib' oon ixib' neekiq'orik i korik chi wilik ru mahk, je' 
rukab' i ruq'or pan santo laj huuj. 

2Eh noq ximponik taq cha wilariik paruka'peech aha' wilik i xnuq'or keh i 
ximahkunik, je' wo' chik re' i nuq'or taq reje aweh i hat yu'naak atoob' ta ma' 
nawil taq nuwach. Eh noq naa wojiik k'oloq taq cha wilariik, ma' naa ta chik 
nuketelaam wach i yiib' wach runa'ojb'al, 

3chi je' re' nee taq inanab'eej chi re' Jesucristo inq'orik weh i nuq'or. Re' 
Jesucristo wilik rajaawriik chub'anariik i ruq'orom taq chaaweh, wilik rajaawriik 
taq chaxilak. 

4Re' Jesucristo je' ma' xta rajaawriik xub'an riib' noq xkanteesjik wach kuruus. Xa 
re' la', xk'aach wo' chik chaloq ruuk' i rajaawriik i Dios. Je' wo' re' hoj qoh-ehtrik 
haa' chi riij chi ma' xta qajaawriik. Eh xa re' mi wilkooj ruuk' Jesucristo, neen 
wihik qak'achariik ruuk' i rajaawriik i Dios nee rub'aan i rukamaj taq chaxilak. 

5Eh re' taq i hat, chakoj taq rehtaal, chawik'raaj taq cho panawánima mi k'ahchi' 
taq kaat chi nimanik chi korik oon ma' chih taj. Aweht'al taq i hat chi re' 
Jesucristo wilik taq panawánima, eh wi ma' chih, iraaj ruq'orom chi majaa' taq 
hat manlik aj nimaneel. 

6Re' hin ch'iklik nuk'ux chi noq neqoh-ooj k'oloq, nee taq inanab'eej chi re' hoj 
ma' k'ahchi' ta qojiik chiqiij ruuk' i runimjiik i Jesucristo. 

7Re' hoj k'ahchi'kooj chi tiij taq chawiij, reh chi ma' xtaj i yeb'ee wach taq neena 
a'n. Re' tiij inqa a'n, ma' k'uhtb'al ta reh chi hoj ta chik elinaq chupaam taqe i 
pajarik re' la' nqaaj i hoj chi nee taq inak'uhtaaj i holohik laj na'ojb'al, ro'q ta nee 
taq inakapaaj chi ma' ruk'ul taj inqa a'n, 

8ruum re' hoj, ma' re' ta hoj yojol wach i korik i ruq'or i ruk'uhb'aal i Dios, hoj la' 
ch'ob'ol rub'ehel i korik. 

9Re' hoj neensuuqb'ik qak'ux chi ma' xtaqaakowiil noq neqoh-ooj k'oloq taq 
awuuk', reh chi ma' nee ta nqak'uhtaaj i qajaawriik taq chanaqariik. Eh ma' naa ta 
qakanaam i qatiij taq chawiij, reh chi neen taq inkoowjik ak'ux ruuk' i QaJaaw. 

10Peet i nutz'ihb'aaj taq reje aweh i huuj wili noq majaa' kinooj taq cha wilariik. 
Chi je' re', noq nee kinooj k'oloq, ma' nee ta taq tinunaq, atoob' ta ruye'em 
wajaawriik i Jesucristo. Re' wajaawriik wili, ma' re' ta yojb'al taq ak'ux reh la' chi 
naa rukowjiik taq ak'ux. 

11Eh pan kuxesb'al wach hermano i nuq'or taq aweh chi ti k'acharoq taq 
pansuqkiil k'uxliis, reh reh-oq ajalam taq wach ana'ojb'al. Eh k'ul taq chayeew 
rukowiil ak'ux chawach jinaj-oq wach taq akapeb'aal, tiwih-oq taq pansuqkiil 
k'uxliis. Eh re' Dios i aj k'axool, i ye'el rusuqkiil k'uxliis, neen wihik taq awuuk'. 

12K'ul wo' taq chayeew rusuqkiil ak'ux chawach ruuk' santo laj tz'ub'uuj. 

13Eh chi kunchelaal taqe i santo laj aj nimaneel xkitaq'aaj taq reje rusuqkiil ak'ux. 

14Re' ta naq i rotob'il i QaJaaw Jesucristo, je' wo' hoq i ruk'axb'al i Dios, je' wo' 
hoq i Santolaj Uxlab'al neen wihik taq awuuk', je' ta wo' naq re'. 

Gal 

Gal 1 

Taaq'anik reje suq kiil k'uxliis 

1Re' hin i Pablo, hin raj tahqaneel i Jesucristo, ma' re' ta winaq xtaaq'anik 
xpaab'anik weh. Re' la' i Jesucristo, i Ajaab'ees Dios xtaaq'anik xpaab'anik weh re' 
x-uksanik cho reh i chi k'achlik wach. 

2Re' hin, wuch'ihil chu'nchel taqe hermano wilkeeb' ayu' inqataq'aaj taq reje 
rusuqkiil ak'ux chupaam i huuj wili, i hat taq aj nimaneel i wilkaat taq paruyuq'ul 
Galacia. 

3Re' ta naq i QaJaaw Dios, i QaJaaw Jesucristo kiye'woq taq panawánima i 
kotob'il, i suq kiil k'uxliis. 

4Re' i Jesucristo xuyeew riib' pankimik chutojariik riij i qamahk ree qako'ljiik 
chuwach i yiib' wach na'ojb'al ayu' wach ak'al. Je' re' xuk'ul, ruum je' re' xraaj 
rub'anam i QaJaaw i Ajaab'ees Dios. 

5Re' ta naq i reh neenqayeew ruloq'il chi juneliik Je' ta wo' naq re'. 

Ma' xta chik jino'q tokoom ak' k'uhb'aal 

6Re' hin q'e' nsahchik nuk'ux taq i na a'n, ruum jumehq'iil taq k'ahchi' akanaam 
runimjiik i Dios xsik'wik taq chaawach ruuk' i rotob'il Jesucristo, eh tokoom chik 
k'uhb'aal xatoq'aa' taq animam. 

7Ma' k'ahchi' ta nuq'orom chi wilik ta chik jino'q tokoom ak' k'uhb'aal. Xa re' la' 
wilik inkaaj kijalam wach i ru ak' k'uhb'aal i Jesucristo yojb'al taq ak'ux i hat. 

8Eh wila' re' hoj, oon jino'q ánjel neenqajik cho pan taxaaj nee nq'orik taq aweh i 
tokoom chik k'uhb'aal, ma' je' ta rukab' i ak' k'uhb'aal qaq'orom taq chaaweh i 
hoj, i ruk'ul chi neenye'arik panti' k'axik ruum i Dios. 

9Re' hin nuq'orom taq chik aweh pampeet, inuka'pechej wo' chik taq aweh: Wila' 
awach chik nee nq'orik taq aweh i tokoom chik k'uhb'aal chuwach taq ak'ulum 
panawánima, i ruk'ul chi neenye'arik panti' k'axik ruum i Dios. 

10Re' hin yu'naak, ma' re' ta chik i nub'an imponik chikiwach taqe winaq, re' la' 
chik i nub'an imponik chuwach i Dios. Eh wi ta kore' k'ahchi' kiin imponik 
chikiwach taqe winaq, ma' hin ta naq manlik raj kamanoom i Jesucristo. 

Re' Pablo xuq'or nik' wach noq xpa'ab'jik chi raj tahqaneel i Jesucristo 

11Hat taq nuhermano, re' hin inwaaj chi nee taq inaweht'aliij chi re' ak' k'uhb'aal i 
nuq'or rib'iral i hin, ma' re' ta winaq xtiik'anik cho reh. 

12Eh ma' re' ta wo' jino'q winaq xq'orik weh, xtijinik weh chi riij i k'uhb'aal wili 
re' la' i Jesucristo xq'orik cho rukorkiil weh. 

13Re' taq i hat ab'iram chik taq nik' wach i nuna'ojb'al najtir, noq ko hin naq cho 
aj nimaneel chi kixilak aj judío. Re' hin yohb'aal wach ti'kiil i xnub'an cho keh i 
kinimanik reh i Dios, xwaaj naq nusacham kiwach. 

14Eh noq wilkiin cho chi kixilak aj judío, xa re' wo' hin i xiik' naah i nuna'ojb'al i 
nub'an wiib' chikiwach i nutinamiit, i hoj cho junk'iih kuuk'. Ruum re' hin ma' 
xwaaj ta naq nukanaam runimjiik i kik'uhtaam cho weh i numaam wati't. 

15Eh re' Dios xanoq wo' rusik'im cho nuwach noq komajaa' kin-aasjik. Eh noq 
xponik i q'iij chuwach i reh, ruum i rotob'il xirupab'aa' chi hin raj kamanoom. 

16Eh xraaj chi xnunab'eej wach i Rak'uun, reh chi naa nuq'orom rib'iral i 
ruk'uhb'aal chi kixilak i ma' re' ta taqe aj judío, eh ma' awach ta aj uuk' 
xnupahqaaj nuna'ojb'al. 

17Eh ni xata xinooj Jerusaleem chi kiq'orob'jiik taqe peet aj tahqaneel chi nuwach 
i hin. Xa noq la' wo' Arabia xinooj chuq'orariik i ak' k'uhb'aal. Eh chi riij i re', 
xinsutinik wo' chik reje Damasco. 

18Ixib' nare' chik haab' nunimam i Dios noq ximponik cho Jerusaleem reh i 
reht'aljiik wach i Pedro. Eh ho'lajuuj q'iij xinwihik cho ruuk' ar. 

19Eh chi riij i Pedro xa re' wo' chik i Jacobo xwil wach, re' ruchaaq' i QaJaaw 
Jesucristo. Eh ma' awach ta chik jino'q i raj tahqaneel xwilow wach ar. 

20Re' Dios reht'al chi korik chi ma' re' ta chukuj q'orik taqe xnutz'ihb'aaj taq reje 
aweh panhuuj. 

21Chi riij i re', xinooj chuq'orariik i k'uhb'aal paruyuq'ul i Siria, eh paruyuq'ul i 
Silicia. 

22Eh re' taqe i qahermano kinimanik ree Jesucristo wilkeeb' paruyuq'ul i Judea 
ma' keht'aliim ta naq nuwach. 

23Xa nkib'iraj naq rib'iral ink'utjik chi wiij chi je' wili: Re' winaq re' re' i 
nixowanik cho qawach najtir, yu'naak re' chik haa' chuq'orariik i k'uhb'aal, re' 
naq i xraaj cho rusacham wach najtir, inki taqe. 

24Eh re' taqe hermano re' re' xkiyeew ruloq'il i Dios noq xkib'iraj chi hin chik aj 
nimaneel. 

Gal 2 

Re' taqe aj tahqaneel xkik'ul chi kuch aj tahqaneel chik i Pablo 

1Eh ik'inaq-oq chik kajlaj haab' nuponiik cho Jerusaleem, xinooj wo' chik ar 
ruka'peech wuch'ihil i Bernabé. Eh xqak'am reje haa' i Tito chiqiij. 

2Xinooj Jerusaleem, ruum re' Dios ruk'uhtaam chik weh chi naawojiik. Eh ar 
xqamol qiib' kuuk' k'amal kib'eeh i aj judío. Eh xnuq'or keh i ak' k'uhb'aal i 

nuq'or keh i ma' re' ta taqe aj judío, re' nwaaj chi ma' xkiq'or taj chi xama' xtankih 
i k'ahchi' kiin. 

3Re' Tito, i xnuk'am chi wuch'ihil, ma' re' ta aj judío. Ni xata re' reh xkimin 
chupaam chi xpoch'arik naah i ruk'achab' je' rukab' inki a'n i aj Judío. 

4Atoob' ta wilik taqe i ki'ib' ixib' chi je' aj nimaneel xkian kiib' xi okik chi qaxilak 
chi q'eeqmaal. Reh i rukojariik qehtaal mi korik chi xoj resaj chik chaloq i 
Jesucristo chi ri'sil i najtir k'uhb'aal, re' naq inkaaj chi xoj kimin wo' chik 
chunimjiik i najtir k'uhb'aal. 

5Eh re' hoj ma' xqanimaj ta k'isinoq keh xkiq'or winaq re' re', ruum inqaaj i hoj 
chi nee taq inanimaj i hat chi manlik i xti korik laj ak' k'uhb'aal taq ab'iram 
chaloq. 

6Re' taqe i ye'ooj kajaawriik chi k'amaj b'eeh chi kixilak i aj nimaneel, ma' xta 
chik k'isinoq ak' na'ojb'al xinkitijej wii'. (Atoob' ta wo' naq inche wilik xinkitijej 
wii', re' hin xama' xta wo' naq inwaaj reh, ruum re' Dios ma' awach taj i tokoom 
rilariik i rub'an) 

7Re' keh xkireq chi riij chi re' Dios xpaab'anik cho weh reh i ruq'orariik i ak' 
k'uhb'aal keh i ma' re' ta taqe aj judío, je' rukab' i xub'an i Dios noq xupab'aa' i 
Pedro chi q'orol reh i ak' k'uhb'aal keh i aj judío. 

8Eh re' Dios, i xtaaq'anik reje reh i Pedro chi aj tahqaneel chi kixilak i aj judío, re' 
wo' xtaaq'anik reje wee hin chi aj tahqaneel chi kixilak i ma' re' ta taqe aj judío. 

9Re' Jacobo, re' Pedro, re' Juan, i k'amal kib'eeh aj nimaneel, xkikoj rehtaal chi re' 
Dios xpaab'anik weh chub'aan i kamanik wili. Eh xkiyeew weh i kiq'ab' chi 
choparik, je' wo' reh i Bernabé, rehtalil chi xqa a'n jinaj wach qak'ux kuuk'. Eh 
xuk'ul kik'ux chi re' hoj k'ahchi' qaq'oriik i ak' k'uhb'aal keh i ma' re' ta taqe aj 
judío, eh chi re' keh k'ahchi' kiq'oriik rib'iral keh aj judío. 

10Eh xa re' wo' xkiq'or qeh chi k'oloq panqak'ux i kitoob'jiik taqe neb'aa' laj aj 
nimaneel wilkeeb' Jerusaleem. Eh re' re', k'ahchi' wo' nuchopom nuk'ux 
chub'aan. 

Re' Pablo xuq'or chi xunaq i Pedro ar Antioquía 

11Eh noq xponik i Pedro Antioquía, pan naq'wach xnunaq, ruum xwilow chi ma' 
ruk'ul taj i runa'ojb'al k'ahchi' rub'anam. 

12Ruum noq komajaa' kiooj k'oloq ar taqe xutaq'aaj reje Jacobo, re' Pedro ko 
rub'an naq ruwa' chi kixilak i ma' re' ta taqe aj judío. Eh noq xiooj k'oloq ar, re' 
Pedro ma' kota chik xub'an ruwa' chi kixilak, ruum inyo'jik chikiwach aj judío, 
kiq'orik reh chi koruman chi naa rupoch'ariik naah i k'achab'. 

13Eh re' taqe aj judío junch'uq, re' ruuk' i kinimanik reh i Dios, xkitijej keh i k'ul 
b'anaj wachiis i rub'an i Pedro. Ma' xata re' keh xiooj haa' korehtaal la' xkik'am 
haa' i Bernabé chub'aan i je' re'. 

14Noq xwilow chi ma' k'ahchi' ta kinimam i korik laj ak' k'uhb'aal, xnuq'or reh i 
Pedro chikiwach i aj nimaneel chi je' wili: Re' hat, xa chi awaasb'al chi hat aj 
judío, eh xa ko je' wo' ti k'acharik i ma' re' ta aj judío. Eh ¿nik' wach noq inawaaj i 
hat chi neekik'acharik chi je' aj judío i ma' re' ta taqe aj judío? kinki reh. 

15Re' hoj xa chi qaasb'al chaloq chi hoj aj judío, ma' re' ta hoj aj mahk, ruum ma' 
nqa a'n ta qeh je' rukab' inki a'n i ma' re' ta taqe aj judío. 

16Eh qeht'al chi ma' jino'q i neenkahnik chi ma' xta ru mahk xa ruum i runimjiik i 
najtir k'uhb'aal. Xa ruum la' runimjiik i Jesucristo inkahnik chi ma' xta qamahk. 
Ruum i wili, xqanimaj i Jesucristo i hoj, reh chi neqohrukanaa' chi ma' xta 
qamahk, ruum ma' awach taj inenkanab'jik chi ma' xta ru mahk xa ruum i 
rub'anariik i ruq'or i najtir k'uhb'aal. 

17Eh wila' re' hoj k'ahchi' qasik'im ko'lemb'al qiib' parub'ihnaal i Jesucristo, eh xa 
xojkahnik-oq wo' chi hoj aj mahk, ¿mi neeruyee riib' chi neenqaq'or chi re' 
Jesucristo i minwik qeh pamahk? Ra'j xti ma' chih ta re' 

18Qaq'or chi re' hin ma' nuyeew ta naq chik rajaawriik i najtir k'uhb'aal, eh nee 
wo' chik i nuq'or chi naa runimjiik, k'ahchi' numahkuniik chuwach i k'uhb'aal re' 
re'. 

19Yu'naak i hin, hin chik kamnaq chuwach i najtir k'uhb'aal, ruum ma' wilkiin ta 
chik chi ri'sil i rajaawriik. Re' la' chik i Dios i nunimaj panuk'achariik. 

20Re' hin je' naa hin junye'ariik wach kuruus ruuk' i Cristo, ma' re' ta chik chi 
wib'il wiib' k'acharik i nub'an, re' la' chik i Cristo k'acharik i rub'an wuuk'. Eh 
panuk'achariik yu'naak, re' chik i Ak'uunb'ees Dios i nunimaj, re' ixk'axwik weh, 
eh xuyeew riib' pan ti'laj kimik ruum i numahk. 

21Re' hin, ma' k'ahchi' ta nuq'eb'em i rotob'il i Dios. Wi ta ruum i runimjiik i najtir 
k'uhb'aal nee qoh kahnik chi ma' xta qamahk, xama' xta naq chik i rutiq chi 
xk'ulik kimoq i Jesucristo. 

Gal 3 

Re' najtir k'uhb'aal oon re' Jesucristo iraaj nimjik 

1Hat taq aj Galacia, ma' xta taq ana'ojb'al ¿Awach xtaqchi'inik taq aweh chi 
xakanaa' taq runimjiik i korik? Re' hoj ti xqach'ob' wo' naq taq rub'ehel aweh 
chib'ih reet noq xye'arik wach kuruus i Jesucristo. 

2Xa re' i wili inwaaj chi nee taq naq'or weh: ¿Mi ruum i rub'anariik i ruq'or i najtir 
k'uhb'aal xak'ul taq i Santolaj Uxlab'al, oon ruum i runimjiik i ru ak' k'uhb'aal i 
Jesucristo? 

3¿Chib'ih reet noq ma' xta taq ana'ojb'al? Wila' xatoq'aa' taq cho runimjiik i 
Jesucristo ruuk' i Santolaj Uxlab'al, ¿chib'ih reet noq inawaaj taq amanaam wach 
xa ruuk' i rub'anariik inawaaj taq i hat? 

4¿Mi ma' xta naa rutiqim taq aweh re' i ti' k'axik taq xak'ul ruum i runimjiik i 
Jesucristo? Noq i nuq'or i hin chi wilik i naa rutiqim taq aweh. 

5Eh noq re' Dios i ruyeew taq aweh i ruSantolaj Uxlab'al, eh i rub'aan i ma' ilooj 
taj taq chaxilak, ¿chihreet noq i rub'an noq inaq'or taq i hat? ma' ruum ta i na a'n 
taq i ruq'or i najtir k'uhb'aal, xa ruum la' chi nanimaj taq i Jesucristo. 

6Chakoj taq rehtaal i xub'an, Abraham. Re' reh xunimaj i Dios ruum i re' xk'ularik 
ruum i Dios chi korik wach ruk'ux. 

7Je' re' noq, inchol taq anab'eem chi re' taqe i manlik riih rumaam i Abraham re' 
taqe inkiyeew kik'ux chunimjiik i Dios. 

8Eh pan santo laj huuj i ruq'or chi re' Dios naa ruko'leem taqe i ma' re' ta taqe aj 
judío naakiye'em kik'ux chunimjiik i Jesucristo. Re' Dios ruq'orom wo' cho reh i 
Abraham chi riij i ak' k'uhb'aal chi je' wili: Panab'ihnaal i hat, naa nuye'em i 
wotob'il chikinaah chu'nchel i tinamit wach ak'al, inki reh. 

9Je' re' noq, awach taqe i kinimanik reh i Dios inkik'ul wo' hoq i rotob'il i Dios, je' 
rukab' i ruk'ulum chaloq i Abraham ruuk' i runimaniik. 

10Eh awach taqe inkich'ikaa' kik'ux chinaah i ruq'or i najtir k'uhb'aal, panti' 
k'axik wilkeeb', ruum pan santo laj huuj i ruq'or chi je' wili: Ye'aroq panti' k'axik 
ruum i Dios awach i ma' rub'an taj chu'nchel i ruq'or taqe i k'uhb'aal i tz'ihb'amaj 
chaloq panhuuj, inki. 

11Eh, ma' jino'q i neenkahnik chi ma' xta ru mahk, xa ruum i rub'anariik i ruq'or i 
najtir k'uhb'aal. Ruum pan santo laj huuj je' wili ruq'or: Re' korik wach kik'ux 
ruum chi kiye'em kik'ux chunimjiik i Dios, naa kireqem i kik'achariik, inki. 

12Eh re' i najtir k'uhb'aal ma' manlik ta ruuk' chi xa neenimjik. Je' la' wili i ruq'or: 
Awach i rub'an i ruq'or i k'uhb'aal, ruum i re' naa ruwihiik ruk'achariik, inki. 

13Re' Jesucristo xoj ruko'leej chuwach i ti' k'axik i ruyeew i najtir k'uhb'aal, ruum 
i ti' k'axik xuk'ul. Je' rukab' i ruq'or pan santo laj huuj chi je' wili: Re' taqe i ju' 
chee' kit'uyub'jik noq kikanteesjiik, xiik' naah ti'kiil inkik'ul, inki. 

14Je' re' i xuk'ul i Jesucristo, reh chi parub'ihnaal i reh neen kik'ul i rotob'il i Dios i 
ma' re' ta taqe aj judío, re' i q'orooj cho reh i Abraham, eh reh chi ruuk' i 

runimjiik i Jesucristo neenqak'ul i Santolaj Uxlab'al, re' i ruq'orom cho rib'iral i 
Dios. 

15Hat taq nuhermano, re' hin jinaj i na'ojb'al naa nuq'orom taq aweh: Qaq'or chi 
re' i winaq xub'an chik i k'aay, eh ruyejaam chik i huuj chi riij rukojom chik i 
rub'ihnaal ar, ma' awach ta chik neenyojwik wach, ni xata neentiqarik naah. 

16Eh pan santo laj huuj i ruq'or chi re' Dios xuq'or cho reh i Abraham chi wilik i 
naa ruye'em reh, eh je' wo' reh i riih rumaam. Xa re' la' ma' ruq'or taj chi keh taj i 
ruk'ihaal chi riih rumaam, i ruq'or la' ar chi xa reh i jinaj chi riih rumaam. Eh re' i 
jinaj re' re', re' i Jesucristo. 

17Re' nuq'or taq aweh wili: Re' xuyejaa' cho wach i Dios chi riij i Cristo korehtaal 
xub'an chaloq. Re' najtir k'uhb'aal xutaq'aaj chaloq kijib' siento ruuk' lajeeb' ru 
ka'winaq haab' chi riij re' ma' xub'an rusachariik wach, eh ma' xusach ta wach i 
rajaawriik. 

18Eh wi ta ruum i rub'anariik i ruq'or i najtir k'uhb'aal inqak'ul i ko'lemb'al qiib', 
ma' xta naq chik neen kamanik wii' qeh i q'orooj cho rib'iral reh i Abraham. Raaj i 
wili xa chi siih xuyeew cho qeh i Dios i ruq'orom cho reh i Abraham. 

Re' rukamaj xub'an i najtir k'uhb'aal 

19Eh wila' je' re', ¿chaaj wo' kamaj re' i najtir k'uhb'aal? Re' re' i xye'arik cho 
koq'uun xa k'uhtb'al chikiwach i tinamit chi aj mahk taqe. Korehtaal xk'ulik i 
q'orooj cho rib'iral reh i Abraham chi riij i riih rumaam re' i Jesucristo. Re' 
k'uhb'aal re' re', re' taqe i ánjel xiq'orik reh i Moisés, eh re' chik i Moisés xq'orik 
keh i tinamit. 

20Eh noq re' Dios inq'orik chi wilik i naa ruye'em ma' kota ruman chi wilik jalal 
ruq'oral, ruum re' Dios xa jinaj wo' hoq. 

21Eh re' wili ¿Mi re' raaj ruq'orom chi re' najtir k'uhb'aal ma' ruk'ul ta ruk'ux i 
ruq'orom cho rib'iral i Dios? Ra'j xti ma' chih ta re' wita re' k'uhb'aal re' re' 
inye'wik i rikorkiil wach qak'ux, nee naq inkahnik chi ma' xta qamahk xa ruum i 
rub'anariik i ruq'or i k'uhb'aal. 

22Eh pan santo laj huuj i ruq'or chi chu'nchel wilkeeb' chi ri'sil i rajaawriik i 
mahk, reh chi awach neekinimanik reh i Jesucristo, neekiko'ljik, eh neen kik'ul i 
ruq'orom cho rib'iral i Dios. 

23Eh noq komajaa' naq imponik i ruq'ijil i korik laj nimanik wili, xa je' naq qoh 
cha'jaljik prexo xub'an chaloq i najtir k'uhb'aal, xa uyumb'al pee reh i nimanik 
xye'arik cho qeh koq'uun. 

24Re' i najtir k'uhb'aal xa qacha'jaljiik i xub'an, korehtaal xk'ulik i Jesucristo, xoj 
ruk'am ri'sirooq, reh chi ruuk' i runimjiik i reh, xoj ruko'leej chuwach i qamahk. 

25Eh yu'naak noq wilik chik i korik laj nimanik, ma' re' ta chik chi ri'sil i 
rajaawriik i najtir k'uhb'aal wilkooj. 

26Eh ruum chi nayeew taq ak'ux chunimjiik i Jesucristo, hat taq chik rak'uun 
rixq'uun i Dios. 

27Eh ruum i ruqajiik taq ahaa', wilkaat taq chik ruuk' i Jesucristo. Ruuk' i re' 
xuyejaa' taq aak'achariik chub'anariik iraaj i reh. 

28Yu'naak, ma' tokoom ta chik aj judío chuwach i ma' re' ta aj judío. Eh ma' 
tokoom ta chik i xa moso, chuwach i patroon, ma' tokoom ta chik i ma' xta 
nupatroon. Eh ma' tokoom ta chik winaq, chuwach ixoq, xa jinaj la' taq chik 
awach parub'ihnaal i Jesucristo. 

29Eh wila' aq'asam taq chik awiib' reh i Jesucristo, hat taq chik manlik riih 
rumaam i Abraham, eh naa taq awehtriik i ruq'orooj cho rib'iral ree reh ruum i 
Dios. 

Gal 4 

1Eh i nuq'or wo' taq aweh i wili:  Noq ko k'isiin i naa rehchaniik reh i chib'ih reh i 
rutuut rajaaw,  xa komajaa' wo' nee rehchaaj chi korik.  Xa ko je' wo' rukab' i 
wilik chi mosojik,  atoob' ta re' wo' naq i reh naa rehchaniik reh chu'nchel.  

2Eh ko wilik pee jino'q incha'jinik reh, chi rilariik i naa ruye'ariik reh. Eh kore' 
wo' naa ruk'ulum, noq poninaq chik i ruhab'ul, ruq'atam i rajaaw. 

3Je' wo' re' i xqak'ul i hoj noq ko je' naq hoj cho kok' ha'lak'un noq komajaa' 
ink'ulik i Jesucristo, ruum inqanimaj naq i xa chib'ih jariik imb'aan, re' ruuk' i xa 
na'ojb'al ayu' wach ak'al. 

4Eh noq xponik i q'iij ruq'atam chaloq i Dios, xutaq'aaj chaloq i Rak'uun ayu' 
wach ak'al chi xk'ulik aasjoq ruuk' jinaj ixoq, chi ri'sil i rajaawriik i najtir 
k'uhb'aal. 

5Reh i qako'ljiik chuwach i rajaawriik i najtir k'uhb'aal inchopwik naq qanaah, eh 
reh wo' chi xoj rukoj chi hoj manlik rak'uun rixq'uun. 

6Eh k'uhtb'al reh chi hoj manlik rak'uun rixq'uun i Dios, xuyeew cho pan qánima i 
Ruxlab'al i Rak'uun. Eh re' Uxlab'al re' re' je' wili i ruq'or johtoq chi kow: Hat 
WaJaaw inki. 

7Re' hat yu'naak, ma' hat ta chik moso minooj pankowlaj kamanik hat la' chik 
rak'uun rixq'uun i Dios. Eh ruum i re', naa awehtriik haa' i kooch ruq'orom cho 
rib'iral parub'ihnaal i Jesucristo. 

Re' Pablo inkapeb'ik reje chikiij i aj nimaneel wilkeeb' Galacia 

8Re' taq i hat hermano noq komajaa' taq inanimaj i k'achlik Dios, xa nayeew naq 
chik taq ak'ux chi kilooq'jiik tiyoox, re' ma' re' ta wo' taqe Dios. 

9Eh yu'naak, noq xanimaj taq chik i k'achlik Dios, oon x-eht'alinik taq chaawach 
chi peet Dios. ¿Chib'ih chik reet noq inawaaj wo' chik taq aaka'pechem anajtir 
na'ojb'al, inawaaj wo' chik taq aloq'em taqe i tiyoox re' re' xama' xta wo' 
kajaawriik? 

10Re' taq i hat maa a'n taq chik i ninq'iij taq i na a'n xanik', rajlaal pooh, 
pank'amb'al rub'eeh poh, rajlaal haab'. 

11Re' hin kinqaaj kapeew taq awuum, ruum je' inchi xama' xta xutiq wach i 
rukamaj i Dios poninaq nub'anam taq chaxilak. 

12Hat taq nuhermano, i nupahqaaj taq otob'il aweh, cha tijej taq aweh i nub'an i 
hin, ruum re' hin xnub'an jinaj nuwach taq awuuk' i hat. Eh re' taq i hat ma' xta ti' 
k'axik taq a'nam cho weh. 

13Aweht'al wo' taq i hat chi xa ruum yab'ilaal xin kahnik ar Galacia. Xa ruum i re' 
xnub'an ruq'orariik taq aweh pampeet i ak' k'uhb'aal. 

14Eh ni xata ruum i yab'ilaal re' re' xawixowaaj taq nuwach, ni xata ruum i re' 
xinakaaj taq cho chaxilak. Xinak'ul la' taq awuuk' chi je' jino'q ruánjel i Dios, je' 
kink'ularik Jesucristo taq xi na' a'n. 

15¿Aha' chik xooj i rusuqkiil taq awánima chi wiij noq xinwihik taq chaawuuk' 
najtir? Re' hin weht'al chi korik chi hat taq atoob'. Wi ta xuyee riib' chi xawisaj 
taq iloq i naq'awach, xayeew naa naq taq chi k'axb'al weh. 

16Eh raaj yu'naak, ¿mi nawixowaaj taq chik nuwach re' xa ruum chi nuq'orom taq 
chaaweh i korik? 

17Re' taqe aj taqchi' re' re' tikik'ax tii chik taq inki a'n kiib'. Xanaah re', xa re' 
inkaaj i chi neenyoj taq ak'ux chunimjiik i ak' k'uhb'aal qaq'orom taq chaaweh. 
Re' naq chik inkik'uhtaaj i keh inkaaj chi nee taq inaq'or rib'iral. 

18Re' hin i nuq'or taq aweh chi ma' xta reet chi neen taq tikitob'eej chi juneliik, xa 
re' la' korik-oq keh, mo'q xa re' neenkian noq wilkiin taq chaxilak. 

19Hat taq wak'uun wixq'uun noq wilkaat q'e' ti' i wánima taq awuum, je' ti'kiil i 
nik'ik ixoq noq ink'ulik ruk'ux. Re' i ti' wili, ma' ik'ik ta reh, kore' wo' naa nenik'ik 
wila' xaq'asaj taq awiib' chi korik reh i Jesucristo. 

20Re' hin xanwaaj naq chik chi wilkiin ta ponoq taq awuuk' yu'naak, reh chi nee 
naq inureq chi riij nik' wach taq aq'orob'jiik inawaaj, ruum re' hin ma' nureq ta 
chik chi riij chib'ih taq i naa nub'anam awuuk'. 

Re' Agar eh re' Sara kijalwaach i ki'ib' chi k'uhb'aal 

21Re' taq i hat, i nik' taq ak'ihaal inawaaj taq wihik chi ri'sil i rajaawriik i najtir 
k'uhb'aal, cha q'or taq weh i wili: ¿Mi ma' ab'iram taq cho chi korik re' i ruq'or i 
k'uhb'aal re' re'? 

22I ruq'or ar chi re' Abraham ki'ib' i rak'uun xwihik. Jinaj i rak'uun xwihik ruuk' i 
raj pooh. Eh jinaj i rak'uun, xwihik ruuk' i xti rehk'een. 

23Re' rak'uun i x-aasjik ruuk' i raj pooh xa je' rukab' noq ki-aasjik chu'nchel i 
ha'lak'un. Eh re' i rak'uun x-aasjik ruuk' i xti rehk'een, x-aasjik ruum q'orooj cho 
rib'iral keh ruum i Dios. 

24Re' ki'ib' chi ixoq wili kijalwaach i ki'ib' chi k'uhb'aal. Re' peet k'uhb'aal, re' i 
xk'ularik cho chinaah i yuuq' Sinaí, re' Agar i rujalwaach. Eh re' i kinimanik reh 
k'uhb'aal re' re' i rukanaa' taqe chi xa je' minooj pankowlaj kamanik. 

25Re' Agar rujalwaach i yuuq' Sinaí, re' i wilik ar Arabia, eh rujalwaach wo' hoq i 
Jerusaleem wilik yu'naak ruum re' taqe patineel wilkeeb' ar, xa ko je' wo' minooj 
taqe pankowlaj kamanik ruum i najtir k'uhb'aal. 

26Eh raaj i Sara reh rujalwaach i Jerusaleem wilik cho pan taxaaj, je' qatuut noq 
wilik, ruum ma' je' ta chik hoj ruye'em pankowlaj kamanik i hoj chik rak'uun 
rixq'uun. 

27Eh pan santo laj huuj je' wili ruq'or chi riij i Sara: Suuqb'oq ak'ux i hat tuut, i 
ma' hat ta ak'unoom ixoq. Chak'er aachii' ruum i rusuqkiil ak'ux, ruum ma' 
xawiik'raaj ta chaaweh ruti'kiil ak'unanik ruum je' hat, kanamaj ruum ab'ahiil, 
ma' k'isiin awak'uun awixq'uun naa ruwihiik chuwach i rak'uun rixq'uun ixoq i 
xa chi mosojik naq wilik, inki. 

28Je' re' noq re' hoj yu'naak hermano, je' chik qakab' Isaac, ruum xojrukoj chik chi 
hoj rak'uun rixq'uun i Dios je' rukab' i ruq'orom cho rib'iral reh i Abraham. 

29Eh nik' wach i xk'ularik cho najtir, je' wo' re' k'ahchi' ruk'ulariik yu'naak: Re' 
k'isa k'un, i aasjinaq chaloq chi je' rukab' noq ki-aasjik chu'nchel i ha'lak'un, 
xrixowaaj cho wach i k'isa k'un i aasjinaq cho ruuk' i rajaawriik i Santolaj 
Uxlab'al. 

30Eh ¿chib'ih jariik i ruq'or pan santo laj huuj chi je' wili? Chakaaj reje ixoq xa chi 
mosojik wilik ruch'ihil i k'isa rak'uun, ruum re' rak'uun aj poh, ma' ruk'ul ta chi 
neenehtrik haa' i rukooch naa ruye'ariik reh i k'isa rak'uun i xti manlik 
ehk'eenb'ees, inki. 

31Je' re' noq re' hoj hermano, ma' je' ta chik hoj rak'uun rixq'uun ixoq xa chi 
mosojik naq wilik. Je' la' hoj rak'uun rixq'uun i xti manlik ehk'eenb'ees. 

Gal 5 

Chanimaj taq chi korik i awach xko'linik taq chaaweh 

1Re' taq i hat chayeew taq ak'ux ruuk' i Jesucristo ruum re' reh i xk'ulik esanoq 
reh chi qanaah i kowlaj taaq'anik i rub'an i najtir k'uhb'aal. Eh maayeew taq chik 
awiib' chi ri'sil i rajaawriik i k'uhb'aal re' re'. 

2Re' hin i Pablo, xti korik nuq'or taq aweh: Wila' xatoq'aa' taq aweh i rupoch'ariik 
naah i k'achab', iraaj ruq'orom chi xama' xta xutiq taq aweh i xk'ulik rub'an i 
Jesucristo. 

3Eh nuq'or taq aweh, chi xa awach pa' winaq iraaj chi naa rupoch'ariik naah i 
ruk'achab', koruman chi naa rub'anam chu'nchel i ruq'or i najtir k'uhb'aal. 

4Re' taq i hat i tikapeb'inik reh chi xa ruum i runimjiik i najtir k'uhb'aal neen 
kuyarik taq amahk, k'ahchi' taq awesam awiib' ruuk' i Jesucristo, je' wo' ruuk' i 
ruk'axb'al i Dios. 

5Raaj i hoj, re' chik i Santolaj Uxlab'al inq'orik qeh, chi xa ruum ruye'ariik qak'ux 
chunimjiik i Jesucristo, ch'iklik reje qak'ux chi nakooj ruko'leem i Dios. 

6Ruum wila' wilkooj ruuk' i Jesucristo, ma' xta chik neerutiq qeh chi neel oon ma' 
nee ta impoch'arik naah i qak'achab'. Re' i xti ajwaal wach re' chi naaqaye'em 
qak'ux chi nimanik, ruuk' i re' neenqak'uhtaaj chi wilik i k'axooj quuk'. 

7Re' taq i hat pampeet ma' xta naq reet taq animaniik. ¿Awach chik xtaqchi'inik 
taq chaaweh chi xakanaa' taq runimjiik i korik? 

8Re' taq chi' imb'aan taq aweh ma' ruuk' taj i Dios inchalik, re' i xsik'wik taq 
chaawach. 

9Ruum atoob' ta xa k'isiin i ch'amb'esb'al ruq'oril kaxlanwi'k inokik, i 
ruch'amb'isaj chu'nchel i q'oor, inki. 

10Eh re' hin ch'iklik nuk'ux ruuk' i QaJaaw Jesucristo chi re' taq i hat ma' nee ta 
taq chik inajal wach akapeb'aal. Eh awach i k'ahchi' ruyojwiik taq ak'ux, re' i Dios 
naa ruye'wiik reh panti' k'axik, ma' xta q'orik reh xa awach pa'. 

11Je' rukab' i hin hermano, wi ta kok'ahchi' nuq'orom chi ajwaal wach chi naa 
rupoch'ariik naah i k'achab', ma' nkixowaaj ta naq nuwach aj judío. Eh ma' 
nkixowaaj ta wo' naq noq i nuq'or rib'iral i ti'laj kimik xuk'ul i Jesucristo wach 
kuruus. 

12Re' i kiyojwik taq ak'ux ruuk' i rupoch'ariik naah i k'achab', ruk'ul naq chi 
neenkiyok' iloq i kik'achab' chi jumpech. 

13Re' taq i hat hermano, xat ruyuq'eej taq i Dios, reh chi xresaj taq cha naah i 
kowlaj taaq'anik i rub'an i najtir k'uhb'aal. Xa re' la' maa koj taq awehteesjiik 
chaloq reh i rub'anariik iraaj ma' raaj b'anarik, kamanoq la' taq aweh chi k'axb'al 
taq awiib' chawach, 

14ruum chu'nchel i k'uhb'aal xa jinaj inooj eloq wii' wach re' i ruq'or chi je' wili: 
Chak'ax aawas achaaq' je' rukab' noq inak'ax awiib' i hat, inki. 

15Maa tik'aa' taq peleto chawach, eh maa a'n taq i ti' k'axik chawach, ruum wila' 
xa a'n taq i je' re', k'ul taq naa ayojom ak'ux ruuk' taq animaniik. 

Re' ruk'ax wach i ti'jolal eh re' k'acharik i ruyeew i Santolaj Uxlab'al 

16Re' hin i nuq'or taq aweh: Chi ti k'acharoq taq je' rukab' iraaj i Santolaj Uxlab'al, 
reh chi ma' nee ta chik taq i na a'n i yiib' wach na'ojb'al inak'ax taq wach 
aati'jolal, 

17ruum re' yiib' wach na'ojb'al i rixowaaj wach i holohik laj na'ojb'al i ruyeew i 
Santolaj Uxlab'al. Eh re' i Santolaj Uxlab'al i rixowaaj wach i yiib' wach na'ojb'al, 
k'ul inkixowaaj kiwach. Eh ruum i re', ma' nareq ta taq chi riij i na a'n. 

18Eh wila' re' chik i Santolaj Uxlab'al, ink'amwik taq ab'eeh, ma' re' ta chik i najtir 
k'uhb'aal intaaq'anik taq aweh. 

19Ink'utinik chi korik i ruk'am chaloq yiib' wach na'ojb'al, re' taqe wili: 
ch'uwa'risanik wach i kaxáro, k'acharik pan k'oyomal, i ch'uwa' wach na'ojb'al, 
ma' tob'laj tuskil, 

20i loq'inik i tiyoox, warinik iib', ixowanik iib', sik'ij peleto, kaqwachinik iib', 
josq'iil, wech'inik iib', yojoj k'uxliis, sik'ij tokoom nimanik. 

21Ixowanik iib', kaansanik iib', xohk'rik, tuskil, rub'anariik taqe xa chib'ih jariik. 
Re' hin i nuq'or wo' chik taq aweh je' rukab' i xnuq'or taq aweh pampeet: Chi re' i 
kib'anik reh taqe re', ma' naa ta kehtriik i wihik pa runimaal rajaawriik i Dios. 

22Eh re' i ruwachuj i Santolaj Uxlab'al reh, re' k'axaj iib', re' suq laj k'uxliis, re' 
wihik pansuqkiil, re' kuyuuj, re' chaq'lamiil, re' otob'il, korik wach k'uxliis, 

23re' loch'ik, re' ruq'ilariik qiib' chi qib'il qiib'. Wila' inqa a'n taqe re', ma' jino'q 
chik i k'uhb'aal neen ye'wik qeh panti' k'axik. 

24Eh re' taqe i ehchalimaj chik ruum i Jesucristo, kiye'em chik wach kuruus i 
ruk'ax naq wach i kiti'jolal, je' wo' chu'nchel i yiib' wach na'ojb'al inki a'n naq 
chaloq. 

25Wila' re' i Santolaj Uxlab'al xjalwik wach i qak'achariik, qayeew wo' q'ab' reh i 
Santolaj Uxlab'al chi re' chik i reh neenk'amwik qab'eeh. 

26Eh ma' ruk'ul taj chi xa nim qawach neenqa a'n qiib', maa awach inqaq'at wach. 
Eh manqixowaaj qawach chi qib'il qiib'. 

Gal 6 

K'ul taq chatoob'eej awiib' chawach 

1Re' taq i hat hermano i kow taq chik ak'ux, nuq'or taq aweh: Awach-oq taq aweh 
i xuq'eb' wo' chik riib', inchol taq atoob'eem, reh chi nee wo' chik i nimanik. Xa 
re' la', cha a'n taq ruk'uhb'aljiik pan chaq'lamiil. Eh inchol taq awik'raam awiib', 
ruum re'-oq chik i taq i hat neenchalik pajarik taq cha naah. 

2K'ul la' taq chatoob'eej awiib' chawach ruuk' i ti' k'axik i neenchalik taq cha 
naah. Chi je' re', nee taq i na a'n runimjiik i ruk'uhb'aal i Jesucristo. 

3Awach i wilik rajaawriik i rub'an riib', eh xama' xta-oq wo' rajaawriik, xa re' reh 
k'ahchi' rujot'om riib'. 

4Re' ju'jun inchol rukojom rehtaal i k'ahchi' rub'anam. Eh wila' riik'raaj chi 
holohik i k'ahchi' rub'anam, ruuk' i re' neench'iklojik ruk'ux, ma' k'ahchi' ta 
rukapaam reje i rub'an i tokoom. 

5Re' ju'jun chi aj nimaneel, inchol rub'anam i ihq ye'ooj chinaah. 

6Eh awach i k'ahchi' rutijiik ruuk' i ak' k'uhb'aal, inchol rutoob'eem i raj tijoom 
ruuk' chu'nchel i suq atoob' inye'arik reh ruum i Dios. 

7Mayeew taq awiib' chi jot'arik, ruum re' Dios ma' awach ta neenjot'wik reh, 
ruum re' reh chu'nchel reht'al. Chakoj taq rehtaal aha' wilik intikarik re' wo' chik 
i re' injacharik. 

8Eh awach i xa re' i ruk'ax wach i ruti'jolal i rub'an, re' tojb'al mahk naa ruk'ulum 
chi jilow. Eh awach imb'anik reh iraaj i Santolaj Uxlab'al, re' juneliik k'acharik naa 
ruk'ulum chi jilow. 

9Eh re' hoj, manq'uhtik qak'ux chub'anariik otob'il, ruum naa rureqem ruq'ijil 
noq naa qak'ulum rujilob'aal wila' ma' xub'an kiib' qak'ux chub'aan. 

10Ruum aj re', qa a'n taq otob'il keh i qas qachaaq' nik' i ruyee riib' chi qawach. 
Eh re' taqe quch aj nimaneel i xti q'e' wo' ajwaal wach chi neenqa a'n otob'il keh. 

Re' Pablo xuyeew rajaawriik i rukimiik i Cristo wach kuruus 

11Hermano, chawilow taq, xiik' naah ninqaal naq'wach xnub'an taq reje aweh 
inutz'ihb'. 

12Eh re' taqe i kiminwik taq aweh chupaam chi naa taq apoch'om naah ak'achab', 
xa re' nkaaj chi neenye'arik runimaal kiwach kuum i tinamit. Eh re' rukimiik i 
Jesucristo wach kuruus ma' inkiq'or taj, ruum ma' nkaaj ta chi nixowjik kiwach. 

13Eh ni xata re' taqe i impoch'arik naah i kik'achab' i inki a'n chu'nchel i ruq'or i 
najtir k'uhb'aal. Xanaah re' inkaaj naq i keh chi neenb'aan aweh taq i hat, reh naq 
chi neen wihik kajaawriik taq cha naah pankik'ux. 

14Eh re' hin, ma' xta chik inunimb'isaj wii' nuwach. Re' inunimb'isaj wii' nuwach, 
re' i rukimiik Jesucristo wach kuruus. Eh xa ruum i rukimiik i Jesucristo, re' 

na'ojb'al wach ak'al kamnaq chik chi weh. Eh re' na'ojb'al re' re' hin chik kamnaq 
chi reh. 

15Eh xama' xta neerutiq qeh chi neel oon ma' nee ta poch'arik naah i qak'achab'. 
Re' i xti koruman chi qee hoj re' chi qajalam chik wach i qanajtir na'ojb'al. 

16Eh chawunchelaal taq i hat i ajalam taq chik wach aana'ojb'al, nee ta naq taq i 
ruyeew rusuqkiil ak'ux i Dios, nee ta naq taq i ruketelaaj chaawach, je' wo' taqe i 
xti manlik rutinamiit i Dios. 

17Yu'naak chi qawach reje, ma' nwaaj ta chik chi awach neenwech'inik weh, ruum 
re' hin, re' i rehtalil i nuq'ojariik wilik wach nuti'jolal ink'uhtanik reh chi hin raaj 
kamanoom i Jesucristo. 

Rupahqaljiik rotob'il i Dios xkuxik wii' wach 

18Hat taq nuhermano, re' ta naq i QaJaaw Jesucristo nee ruyeew taq cho cha naah 
i rotob'il chawunchelaal. Je' ta naq re'. 

Efe 

Efe 1 

Taaq'anik rusuqkiil k'uxliis 

1Re' hin i Pablo, hin raj tahqaneel i Jesucristo, ruum je' re' i xraaj i Dios wuuk'. 
Inutz'ihb'aaj reje huuj wili ye'b'al taq rusuqkiil ak'ux taq i hat wilik taq santohiil 
korik taq wach ak'ux chunimjiik i Jesucristo i wilkaat taq Éfeso. 

2Re' ta naq Ajaab'ees Dios, i QaJaaw Jesucristo neen kiyeew taq cho panawánima 
i kotob'il, i suq kiil k'uxliis 

Parub'ihnaal i Jesucristo inqak'ul panuxlab'al i rotob'il i Dios 

3Hermano, qayeew taq ruloq'il i Dios, re' raJaaw i QaJaaw Jesucristo. Ruum re' 
Dios parub'ihnaal i Jesucristo i ruyeew cho qeh chu'nchel i rotob'il panuxlab'al 
kopan taxaaj. 

4Re' Dios noq komajaa' i rutz'uhkrisaj i wach ak'al, xanoq wo' xusik' cho qawach 
parub'ihnaal i Jesucristo reh chi naa qak'achariik pan santohiil, eh chi ma' xta 
qamahk. 

5Eh ruuk' ruk'axb'al xraaj chi parub'ihnaal i Jesucristo xojrukoj chi hoj rak'uun 
rixq'uun. Re' Dios paruk'ux xchalik chi je' re' otob'il xub'an quuk'. 

6Reh chi neenqayeew ruloq'il i Dios chi eliik ruum i loq'laj rotob'il xub'an quuk'. 
Reh wo' chi xoj ruk'ul ruuk' parub'ihnaal i loq'laj Rak'uun. 

7Ruuk' i runimaal i ruk'axb'al i Dios, xojruko'leej ruuk' i rukik'eel xuchihkaaj i 
Rak'uun noq xkimik, reh chi xukuy chu'nchel i qamahk. 

8Re' Dios xuyeew qeh chu'nchel i holohik laj na'ojb'al, je' wo' hoq i rureqariik chi 
riij i rub'ehel. 

9Eh re' Dios xuyeew wo' qeh chi naab'jik i xchalik paruk'ux i reh, re' i ma' 
eht'alimaj ta naq i ruyejaam cho wach i chi narojiik eloq wach re' i ruq'orom 
chaloq najtir. 

10Eh naa rojiik eloq wach manlik paruq'ijil. Re' Dios naa rumolom kiwach i 
rutz'uhkrisam chaloq, chi je' wilkeeb' pan taxaaj chi je' wilkeeb' wach ak'al naa 
ruye'em taqe chi ri'sil i rajaawriik i Jesucristo. 

11Re' i hoj xanoq wo' xusik' cho qawach i Dios, chi xoj rukoj chi rak'uun rixq'uun 
parub'ihnaal i Jesucristo. Eh xuyeew qeh i qakooch xuyejaa' cho wach pampeet i 
Dios, re' imb'anik reh chu'nchel i chib'ih jariik, je' rukab' iraaj i reh. 

12Re' Dios xusik' cho qawach, re' xraaj i reh chi peet i hoj xqayeew qak'ux 
chunimjiik i Jesucristo. Eh re' wo' xraaj chi xqak'uhtaaj i runimaal i rotob'il 
xuyeew cho qeh. 

13Eh je' wo' re' taq i xa a'n i hat, i ma' hat ta taq aj judío. Noq xab'iraj taq i korik, 
re' i ak' k'uhb'aal ko'lb'al taq awiib', xanimaj taq i Jesucristo. Eh re' Dios 
xatrukanaa' taq chi hat rak'uun rixq'uun, xukoj taq awehtalil ruuk' i Santolaj 
Uxlab'al ruq'orom cho rib'iral. 

14Re' Santolaj Uxlab'al xa raa' ri'sil peet i qakooch naa ruye'em qeh i Dios noq naa 
rumanaam wach i qako'ljiik i hoj rak'uun rixq'uun, reh chi naaqaye'em runimaal 
wach i ruloq'il. 

Re' Pablo xupahqaaj ree Dios chi chuyeew cho kina'ojb'al i aj nimaneel 

15Ruum i wili hermano, noq xb'iraj taq awib'iral chi aye'em taq ak'ux chunimjiik i 
QaJaaw Jesucristo, chi nayeew taq ak'ux chi kik'axariik taqe rak'uun rixq'uun i 
Dios, 

16ma' nukanaa' ta chik rut'iosjiik ree Dios taq chawiij. Eh xa eliik chik taq tik'ulik 
panuk'ux noq i nub'an nutiij. 

17Re' hin i nupahqaaj panutiij reh i loq'laj Ajaab'ees Dios, i RaJaaw i QaJaaw 
Jesucristo, chi chuyeew taq ana'ojb'al chupaam taq animaniik, eh chi chuyeew taq 
ana'ojb'al chureqariik chi riij iraaj i reh. 

18Eh i nupahqaaj ree Dios chi chusaquumb'isaj paam taq akapeb'aal, reh chi nee 
taq inaweht'aliij chib'ih reet noq xusik' taq chaawach i Dios, chib'ih taq k'ahchi' 
awuy-eem, eh chi nee taq inaweht'aliij chi ma' k'isiin ta loq'il i kikooch naa 
ruye'em i santo laj rutinamiit. 

19Eh reh wo' chi nee taq inaweht'aliij chi re' Dios xiik' naah nimaal rajaawriik i 
ruyeew qeh i hoj i qohnimanik reh. Re' wo' rajaawriik wili xuk'uhtaaj qeh, 

20noq xruksaj wo' chik chaloq i Jesucristo chi k'achlik wach, eh xutzunaa' 
parusak'aaj q'ab' ar pan taxaaj. 

21Eh re' Jesucristo xuyeew rajaawriik chikinaah chu'nchel i xa reh reh wach 
kajaawriik chi taaq'anik, chi je' wilkeeb' pan taxaaj, chi je' wilkeeb'wach ak'al. Eh 
naa wo' ruwihiik rajaawriik chupaam i junch'iht chik chi k'acharik. 

22Eh chu'nchel i xa chib'ih jariik wilik xuq'asaj pan q'ab' i Jesucristo, re' wo' reh 
xupab'aa' chi k'amal kib'eeh taqe komoon aj nimaneel. 

23Re' taqe jilow rooq q'ab' i Jesucristo, re' kimananik wach i ruloq'il, re' inye'wik 
reh, ineht'alinik reh chu'nchel chib'ih jariik i wilik. 

Efe 2 

Xa ruum i ruk'axb'al i Dios qoh ruko'leej 

1Re' taq i hat hermano, xuyeew taq aak'achariik i Jesucristo noq hat naq taq cho 
kamnaq chupaam taq mahk. 

2I na a'n naq taq chaaweh i yiib' wach na'ojb'al wach ak'al. Eh re' naq taq i na a'n 
imponik chuwach i ma' tob'laj uxlab'al intaaq'anik cho panteew. Re' iminwik keh 
chub'aan i yiib' wach na'ojb'al i ma' kinimanik ta ree Dios. 

3Chi qunchelaal i hoj, je' wo' naq re' inqa a'n cho najtir. Xa re' naq i ruk'ax wach i 
qati'jolal inqa a'n. Eh re' naq inqa a'n inqak'ax wach, inqakapaaj i hoj, eh xti 
ruk'ul wo' naq chi naa ruye'em chi qanaah i rujosq'iil i Dios, eliik naq wach i naa 
qak'ulum kuuk' i aj mahk. 

4Raaj i Dios reh xiik' naah i rotob'il, xuketelaaj qawach, eh xti q'e' xojruk'ax, 

5Eh noq ko hoj naq cho kamnaq chupaam i qamahk, re' Dios xuyeew qak'achariik 
je' rukab' i xub'an ruuk' i Jesucristo. Eh je' wo' re' xub'an i Dios taq awuuk' i hat 
xa ruum i rotob'il xatruko'leej taq. 

6Re' Dios, hoj junwukteesjiik xub'an cho ruuk' i Jesucristo noq xruksaj wo' chik 
chaloq chi k'achlik wach. Ruuk' i re' xuyeew qa ye'aab' pan taxaaj ruuk' i 
Jesucristo. 

7Je' wili i xub'an k'uhtb'al reh chupaam i q'iij chalik reh chi xiik' naah i 
qak'axariik i rub'an. Eh chi xoj ruk'ax ruuk' i qako'ljiik xk'ulik rub'an i Jesucristo. 

8Re' taq i hat, xa ruum chi xanimaj taq i Jesucristo, xatruko'leej taq i Dios ruuk' i 
runimaal rotob'il. Re' ko'lemb'al iib' wili ma' xata cha wib'il taq awiib' xareq xa 
ruum la' rotob'il i Dios xusiij taq chaaweh. 

9Eh ma' ruum ta chi wilik ta taq i holohik laj na'ojb'al xa a'n, ruum i re', ma' ruk'ul 
taj chi awach i nee runimb'isaj riib', 

10ruum re' Dios xyej-anik cho qeh, re' xraaj i reh chi parub'ihnaal i Jesucristo, 
xuyeew qeh i ak'laj k'acharik. Reh chi naa qa'nam i holohik laj na'ojb'al, je' rukab' 
i ruyejaam cho wach i reh pampeet. 

Xa ruum i Jesucristo xqak'am qiib' pansuqkiil k'uxliis chi qawach 

11Re' taq i hat, i ma' hat ta taq aj judío, k'oloq taq panak'ux chi re' taqe aj judío, re' 
impoch'arik naah i kik'achab' kojb'al kehtalil chi aj judío taqe, re' taq i hat 
inkiq'or taq aweh chi ma' poch'ooj ta taq naah ak'achab'. 

12Eh noq xub'an chaloq, ma' hat ta naq taq raj nimaneel i Jesucristo. Ma' jinaj ta 
naq taq awach kuuk' i tinamit Israel. Ma' aweh ta naq taq i ak' k'uhb'aal ruq'orom 
cho rib'iral i Dios. Ma' xta naq ch'iklik taq reje wii' ak'ux, ma' xta naq taq aaDios. 

13Raaj yu'naak, hat taq chik haa' chunimjiik i Dios xa ruum i rukik'eel i Jesucristo 
xuchihkaaj. Re' taq i hat najtir najt naq taq wilkaat ruuk' i Dios, yu'naak ruuk' 
chik taq wilkaat i koq. 

14Re' i Jesucristo xk'ulik kojwoq qeh pansuqkiil k'uxliis, i hoj naq ka'ch'uq chi 
tinamit noq wilkooj, chi je' aj Judío, chi je' ma' re' ta aj Judío. Re' reh xk'ulik 
esanoq ree ixowaal, inq'atwik naq chi qawach. 

15Re' Cristo xk'ulik sachwoq wach i kowlaj taaq'anik naq i rub'an i najtir 
k'uhb'aal. Eh re' i hoj ka'ch'uq chi tinamit i ma' nqaaj ta naq qawach, xoj ru 
aak'b'isaj, xub'an chi xa jinaj chik qawach, xoj ruyeew pansuqkiil k'uxliis. 

16Eh ruum i ti'laj kimik xuk'ul i Jesucristo wach kuruus, xusach wach ixowanik 
qiib' inqa a'n naq chi qawach i hoj ka'ch'uq chi tinamit. Eh xojrukoj ruuk' i Dios 
panotob'il, xojrukanaa' chi xa jinaj chik qawach. 

17Re' Jesucristo xk'ulik ruq'or i ko'lemb'al iib', re' inye'wik suq laj k'uxliis aweh 
taq i hat, i ma' hat ta taq aj judío, i ma' nanimaj ta naq taq i Dios, eh qeh hoj, i hoj 
aj judío, i qohnimanik naq ree Dios noq inqaq'or. 

18Eh xa ruum i Jesucristo neenqa a'n okik panotob'il ruuk' Ajaab'ees Dios chi je' i 
hoj, chi je' taq i hat, re' jinaj chi Santolaj Uxlab'al neentoob'inik qeh chub'aan. 

19Ruum aj re', re' taq i hat ma' hat ta chik taq tokoom tinamit, ma' hat ta taq chik 
aj patal. Yu'naak xa jinaj chik wach taq ak'axariik i rub'an i Dios kuuk' i 
rutinamiit, hat taq chik rak'uun rixq'uun i Dios. 

20Re' taq i hat, je' taq akab' i paat ch'iklik chi korik chinaah i raa', ruum i nayeew 
taq ak'ux chunimjiik i xkik'uhtaaj chaloq taqe aj tahqaneel, taqe jalal ruq'oral i 
Dios. Eh re' i je' ab'aj kojooj chi rukowiil raa' i paat, re' i Jesucristo. 

21Noq wilkooj ruuk' i Cristo je' qakab' i paat holohik i korjik i rub'an johtoq, noq 
xa jinaj chik wach qak'ux chunimjiik i Jesucristo. Korehtaal neenqareq chi je' hoj 
rupaat QaJaaw. 

22Je' wo' re' taq i hat, noq kow taq chik ak'ux chawunchelaal korehtaal taq ti 
kahnik chi hat taq rupaat i k'achlik Dios, re' impatinik wii' pan Uxlab'al. 

Efe 3 

Re' Pablo xpa'ab'jik ruum i Dios chi q'orol ree ak' k'uhb'aal kuuk' i ma' re' ta taqe 
aj judío 

1Re' hin i Pablo, wilkiin pantz'ilom, ruum i ruq'orariik taq aweh i ruk'uhb'aal i 
Cristo i ma' hat ta taq aj judío. 

2Yu'naak inchol taq anab'eem chi re' Dios ruuk' i rotob'il xirupab'aa' chub'aan i 
kamanik wili reh toob'al taq aweh. 

3Re' Dios xuk'uhtaaj cho weh i ruyejaam cho wach, re' i ma' eht'alimaj ta naq 
chaloq, re' nuq'orom reje k'isiin rib'iral taq aweh panhuuj. 

4Eh noq nee taq inawil wach i huuj wili, nee taq inakoj rehtaal chi re' hin korik chi 
weht'al i ma' eht'alimaj ta naq xk'ulik rub'an i Jesucristo. 

5Eh ma' awach ta aj eh xye'arik chi naab'jik najtir cho q'iij. Raaj yu'naak, re' Dios 
ruuk' i ruSantolaj Uxlab'al xuyeew chi naab'jik keh i santo laj jalal ruq'oral, je' wo' 
qee hoj, i hoj raj tahqaneel i Jesucristo. 

6Re' chi re' taq i hat i ma' hat ta taq aj judío eliik wach i qakooch naa qak'ulum taq 
awuuk' i hoj aj judío. Eh naa wo' taq awehtriik haa' parub'ihnaal i Jesucristo i 
ruq'orom cho rib'iral i Dios, re' i ruq'or i ak' k'uhb'aal. 

7Eh re' hin xirupab'aa' chaloq i Dios ruuk' i runimaal i rotob'il chi q'orariik 
rib'iral i ak' k'uhb'aal ruum i re' k'ahchi' nuq'orom yu'naak. 

8Re' hin xama' xta naq wajaawriik chikiwach i xama' nim ta wach kajaawriik chi 
kixilak rak'uun rixq'uun i Dios. Eh re' Dios xuyeew weh chi q'orariik taq aweh i 
ma' hat ta taq aj judío i ak' k'uhb'aal ma' ha' ta chi je' xk'ulik ruyeew i Jesucristo 
ruuk' i runimaal i rotob'il. 

9Eh re' Dios, i xtz'uhkrisanik cho reh chu'nchel i xa chib'ih jariik, xuq'or weh chi 
chu'nchel aj eh naa nuq'orom i ruyejaam cho wach, re' i ma' eht'alimaj ta naq i 
rutohq'iik chaloq i k'acharik. 

10Re' Dios je' re' i xub'an, reh chi kuuk' chik taqe aj nimaneel, neenkilow yu'naak 
taqe wilik cho kajaawriik chi taaq'anik pan taxaaj chi re' Dios xiik' naah i 
runa'ojb'al, eh xanik' wach ruk'uhtjiik xub'an chaloq. 

11Re' Dios xub'an i wili je' rukab' i ruyejaam cho wach pampeet reh juneliik, eh 
korehtaal xooj eloq wach ruuk' i xk'ulik rub'an i QaJaaw Jesucristo. 

12Eh yu'naak ch'iklik qak'ux chi nee chik inqa a'n okik panotob'il ruuk' i Dios 
ruum k'ahchi' chik qaye'em qak'ux chunimjiik i Jesucristo. 

13Ruum aj re', i nupahqaaj taq otob'il aweh chi marub'an taq ki'ib' ak'ux chi 
nimanik ruum i ti' k'axik k'ahchi' nuk'ulum taq chawiij. Ruum re' wili, naa 
rukamaniik chi toob'al taq aweh. 

Xiik' naah qohruk'ax i Jesucristo 

14Ruum aj re', inuxuk'aa' wiib' chi tiij, reh i rupahqaljiik ree Ajaab'ees Dios, re' i 
raJaaw i QaJaaw Jesucristo, chi nee taq tutoob'eej. 

15Re' i kaJaaw chu'nchel i aj nimaneel, chi je' wilkeeb' pan taxaaj chi je' wilkeeb' 
wach ak'al. 

16Eh i nupahqaaj wo' reh i Ajaab'ees Dios chi chuyeew taq cho panawánima i 
loq'laj runimaal i ruk'axb'al, eh chi chuyeew taq rukowiil ak'ux ruuk' i ruSantolaj 
Uxlab'al. 

17Re' ta naq i Jesucristo neenpatinik taq panawánima ruuk' i nimanik k'ahchi' taq 
kaat. Eh noq kow taq chik ak'ux, eh wilik taq chik i k'axooj panawánima chi korik, 

18nee taq inareq chi riij kuuk' chu'nchel i aj nimaneel chi re' qak'axariik i rub'an i 
Jesucristo, ma' pajooj taj i runimaal wach, i runimaal rooq, i ruchamiil paam, 
runajtiil naah. 

19Re' hin, i nupahqaaj reh i Dios chi nee ta naq inaweht'aliij taq chi re' i k'axooj i 
rub'an i Jesucristo, xti xiik' wo' chik naah nimaal ruloq'il chuwach inqeht'aliij i 
hoj. Eh chi je' re', neen wihik taq panawánima chi manlik i rotob'il i Dios. 

20Re' i wilik rajaawriik chuye'ariik qeh chi xiik' naah inqapahqaaj reh oon xa 
neenqakapaaj cho panqak'ux rupahqaljiik. Eh xiik' naah i rotob'il nee ruyeew qeh 
ruuk' i rajaawriik inkahnik pan qánima. 

21Re' ta naq i Dios qayeew ruloq'il i hoj i qohnimanik chik reh i Jesucristo. Eh nee 
ta wo' naq inkiyeew ruloq'il i Dios i jar ch'iht chik chi k'achareel i naakik'iik. Je' ta 
wo' naq re'. 

Efe 4 

Xa jinaj chik qawach ruum i qatoob'jiik i rub'an i Santolaj Uxlab'al 

1Re' hin wilkiin pantz'ilom ruum i ruq'orariik i ruk'uhb'aal i QaJaaw Jesucristo, i 
nupahqaaj taq reje otob'il aweh chi ti k'acharoq taq parukorkiil je' rukab' i xraaj 
taq awuuk' i Dios noq xusik' taq chaawach. 

2Eh xa tiloch'ik tik'upik-oq taq atoob'-oq wach taq ak'ux wilik-oq i q'unil taq 
awuuk', k'ul taq cha kuy amahk chawach ruuk' k'axooj. 

3Chachop taq ak'ux chi wihik pan jinaj wach k'uxliis, chi wihik pansuqkiil k'uxliis 
ruuk' taq atoob'jiik i rub'an i Santolaj Uxlab'al. 

4Xa jinaj chi nimanik, jinaj chi Uxlab'al. Je' rukab' noq xusik' taq chaa wach i Dios 
xa jinaj chi ko'lb'al iib' ch'iklik taq reje wii' ak'ux. 

5Jinaj i QaJaaw, jinaj chi ye'ej k'uxliis chi nimanik, jinaj chi qasanik ha' qak'ulum. 

6Xa jinaj i Dios re' reh i QaJaaw wilik cho chi qanaah chi qunchelaal. Eh re' reh 
q'oreel chinaah chu'nchel i chib'ih jariik wilik. 

7Eh chi qaju'junaal, reh reh wach i qakooch xqak'ul, re' q'oreel chib'ih kamanikaal 
i xuyeew qeh i Jesucristo. 

8Ruum panhuuj reh i Salmo je' wili ruq'or: Jaaw re' hat xat johtik pana ye'aab' eh 
wilik taqe i panti' k'axik wilkeeb' xak'am taqe johtoq chawiij. Eh xayeew kikooch 
taqe aatinamiit, inki. 

9Eh ¿chib'ih iraaj ruq'orom i re', chi xjohtik wo' chik pan taxaaj? Re' re' iraaj 
ruq'orom chi ar wo' xqajik choo pampeet noq xk'ulik ayu' wach ak'al. 

10Eh re' xqajik chaloq, re' wo' chik i reh xjohtik kochinaah i taxaaj, reh chi nee 
ruyeew i rotob'il chikinaah i wilkeeb' pan taxaaj, i wilkeeb' wach ak'al. 

11Eh re' wo' i Jesucristo xpaab'anik keh aj tahqaneel, wilik taqe xupab'aa' chi jalal 
ruq'oral i Dios, wilik taqe xupab'aa' chi q'orol rib'iral i ak' k'uhb'aal, wilik taqe 
xupab'aa' chi k'amal b'eeh, eh chi aj tijoom. 

12Je' re' xub'an reh chi re' taqe i raj kamanoom neenkian i rukamaj. Ruuk' i re', 
neenkian ruye'ariik i rukowiil kik'ux taqe aj nimaneel re' taqe jilow rooq q'ab' i 
Jesucristo. 

13Eh korehtaal i rub'an jinaj wach qak'ux chi nimanik, reh chi neenqeht'aliij aha' 
wilik iraaj i Rak'uun i Dios. Ruuk' i re', neenkowjik qak'ux, korehtaal inqareq 
rukorkiil wach ak'ux chi manlik je' rukab' i Jesucristo korik wach ruk'ux. 

14Chi je' re' ma' je' ta chik runa'ojb'al ha'lak'un i qana'ojb'al, ma' xata eeh 
neenqaq'or keh chukul q'orik ruuk' i xa chib'ih jariik chi tokoom k'uhb'aal 
neenkiq'or qeh. Eh ma' nee ta chik inqayee qiib' chi jot'arik keh taqe i xa chukul 
q'orik. 

15Re' la' i korik naa qaq'orom ruuk' k'axooj keh i qas qachaaq'. Eh k'ahchi'-oq 
qareqem rukorkiil wach qak'ux je' rukab' i rukorkiil wach ruk'ux i Jesucristo, re' i 
k'amal qab'eeh i hoj, hoj raj nimaneel. 

16Eh re' wo' Jesucristo i molwik kiwach i aj nimaneel, re' taqe i jilow rooq q'ab' i 
reh. Eh i ruyeew taqe pan jinaj wach k'uxliis, pansuqkiil k'uxliis. Noq kikamanik 
chik chi korik i ju'jun chi aj nimaneel, ma' xta chik reet i nimanik neenkian chi 
kunchelaal, nee chik inki a'n i k'axooj chi korik. 

Re' i ak' k'acharik i ruyeew i Jesucristo 

17Re' wili i nuq'or taq reje aweh, eh i nupahqaaj taq otob'il aweh parub'ihnaal i 
QaJaaw chi maa a'n taq chik awee hat je' rukab' inki a'n i ma' kinimanik ta ree 
Dios. Re' keh re' inki a'n i kisahchel laj kapeew. 

18Eh q'equm paam i kikapeb'aal. Re' keh ma' k'ahchi' ta kianam rusuqkiil i 
k'acharik i ruyeew i Dios, ruum ma' xta kina'ojb'al, eh ruum chi q'e' inki kowb'isaj 
i kánima. 

19Re' keh ma' xta chik inkaaj reh i k'ixik. Xa re' chik inkiyeew chikiwach rub'aan 
inkootwaaj i keh. Eh ma' kihi'lik ta chik chub'aan chu'nchel i ch'uwa' wach 
na'ojb'al. 

20Raaj taq i hat i k'ahchi' taq chik animam i Jesucristo, ma' xk'uhtjik ta taq 
chaaweh chi naa taq a'nam taqe re'. 

21Eh wila' xti korik chi xab'iraj taq rib'iral i Jesucristo, xk'uhtjik taq chaaweh chi 
manlik chi xa ruuk' wo' reh wilik i korik. 

22Eh chaq'eb' taq chi riij ak'ux ayiib' wach na'ojb'al i naa a'n taq cho najtir. Maa 
a'n taq chik aweh i je' rukab' i na a'n naq taq chaloq, ruum re' taqe ruk'axariik 
wach i yiib' wach na'ojb'al injot'wik taq aweh. 

23Eh inchol taq ajalam wach ana'ojb'al, taq akapeb'aal. 

24Re' la' chik i ak' na'ojb'al taq cha a'n, re' i rutz'uhkrisam chaloq i Dios. Eh ti 
k'acharoq taq chi saq taq wach ana'ojb'al, chi korik taq chik wach ak'ux, pan 
santohiil. 

25Je' re' noq maat chukwik taq chik q'orik, korik la' taq naa aq'oriik kuuk' aawas 
achaaq', ruum chi qunchelaal xa jinaj chik qawach chi nimanik, eh hoj jilow rooq 
q'ab' i Jesucristo. 

26Nik'-oq xchalik taq ak'aah chawach, mat ik'ik taq q'iij chi k'ahinik taq awiib'. 
Mayeew taq q'ab' ree k'aah chi nee taq tiruyeew pamahk. 

27Mayeew taq q'ab' reh i aj Yahm chi nee taq tirujot'. 

28Awach-oq taq aweh i ko rub'an i leq', chukanaa' rub'aan. Ruuk' la' ransil chusik' 
rutumiin chi je' re' wilik i neerusiij keh i neb'aa' ruuk' i rukamaj neerub'an 
parukorkiil. 

29Maaq'or taq chik aweh i hat i yiib' wach q'orik xa re' la' chik i holohik chi 
q'orarik taq naa aq'orom. Reh chi ma' nee ta taq inayoj kik'ux i nee ki-ib'irinik taq 
aweh nee la' i nayeew taq rukowiil kik'ux. 

30Eh maayeew taq ruti'kiil ruk'ux i Santolaj Uxlab'al, re' i xkojarik taq wii' 
awehtalil. Eh re' reh naa ruk'uhtaniik reh chi hat taq chik rak'uun rixq'uun i Dios 
na' ponoq i ruq'ijil noq naa rumanaam wach taq aako'ljiik. 

31Eh chawisaj taq iloq panawánima i k'ahinik iib', kaqwachinik iib', k'atzk'otik, 
choqinik iib', b'ajaj-iib'. Eh je' wo' taqe i xa chib'ih jariik chi yiib' wach na'ojb'al. 

32Xa atoob'-oq la' taq wach ak'ux, k'ul taq chaketelaaj awach. Eh k'ul taq cha kuy 
amahk chawach, je' rukab' noq xukuy taq chaamahk i Dios i hat parub'ihnaal i 
Jesucristo. 

Efe 5 

I ruk'ul chi holohik naa kik'achariik taqe rak'uun rixq'uun i Dios 

1Re' taq i hat, i hat taq chik rak'uun rixq'uun i Dios, q'e' taq hat ruk'axam, cha tijej 
taq awiib' ruuk' i reh. 

2Eh cha k'ax taq awiib', je' rukab' i qak'axariik xub'an i Jesucristo, noq xuq'asaj 
riib' pankimik quum i hoj, xuq'asaj riib' chi jinaj mayiij, q'e' ink'ohnik imponik 
chuwach i Dios. 

3Eh ma' ruk'ul taj chi nee taq inak'utjaaj aweh k'oyomal, i xa chib'ih chik jariik chi 
ch'uwa' wach na'ojb'al, ni xata re' ruk'axariik wach i tokoom aj eh ruum hat taq 
chik santo laj aj nimaneel. 

4Maaq'or taq aweh i k'ixb'ilaal chi q'orarik. Mo'-oq awach taq aweh i xa teheeh 
wach chuq'orariik i memil laj q'orik. Eh mo'-oq awach taq aweh inq'orik yiib' 
wach sa'al, re' la' t'iosinik taq naa a'nam. 

5Aweht'al taq i hat chi re' k'oyoom, chi re' b'anal reh i ch'uwa' wach na'ojb'al, oon 
k'axal wach b'ehomal, re' taqe re' eliik wach ruuk' i loq'inik tiyoox ma' jaruuj naa 
rokiik pa runimaal rajaawriik i Jesucristo pa runimaal rajaawriik i Dios. 

6Maayeew taq chik awiib' chi jot'arik keh i xama' xta rutiq wach inkiq'or, eh 
ruum taqe yiib' wach na'ojb'al re' re', naa ruye'em chaloq i rujosq'iil i Dios 
chikinaah i ma' kinimanik ta ree reh. 

7Ma a'n taq chik aweh re' hat i yiib' wach na'ojb'al inki a'n i keh. 

8Re' taq i hat najtir, panq'equm naq taq k'acharik i na a'n. Raaj i yu'naak, pan 
saqum taq chik k'acharik i na a'n ruuk' i qajaaw. Chak'uhtaaj taq re' chi hat taq 
chik rak'uun rixq'uun i saqum, 

9ruum noq wilik chik i Santolaj Uxlab'al pan ánima, re' otob'il, re' holohik, re' i 
korik laj k'acharik i ruyeew. 

10Ruum aj re', cha chop taq ak'ux chub'anariik imponik chuwach i QaJaaw 
Jesucristo. 

11Matokik taq haa' chub'anariik taqe xama' xta kamaj inki a'n i wilkeeb' chi 
k'acharik panq'equm. Chaq'or la' taq rukorkiil keh chi ma' toob' taj inki a'n 

12K'ixb'ilaal nare' chi q'orarik aha' wilik inki a'n chi q'eeqmaal taqe ma' re' ta aj 
nimaneel re' re'. 

13Eh noq inooj naab'joq taqe inki a'n chi q'eeqmaal, ruum i rureqariik i saqum 
inkireq chi riij chi ma' toob' taj inki a'n 

14ruum aj re', tz'ihb'amaj chi je' wili: Re' hat, i je' suq awiriik, na'lojoq aweh. Eh 
re' hat i je' hat kamnaq, wukteen chaloq chi kixilak i kamnaq. Re' Cristo 
neensihq'inik aweh, inki. 

15Ruum aj re', chawik'raaj taq awiib' i hat. Mo'q xa hat taq min min chub'anariik 
taq ayiib' wach na'ojb'al, wilik-oq la' taq ana'ojb'al. 

16Re' la' taq cha a'n i ruk'ul chi b'anarik, ruum re' taqe q'iij wilkooj wii', k'axik i 
k'acharik. 

17Mo'q xa teheeh taq awach chub'aan i re' ma' re'. Chachop la' taq ak'ux 
chureqariik chi riij iraaj i QaJaaw Jesucristo chi nee taq i na a'n. 

18Ma a'n wo' taq aweh i xohk'rik, ruum re' re' i ruyoj i na'ojb'al. Re' la' i Santolaj 
Uxlab'al wih-oq taq panawánima chi manlik. 

19Chak'utjaaj la' taq chawach i rotob'il i wilik pan Salmo. Cha a'n taq atz'uuy. Eh 
titz'uyinoq taq chi chu'nchel awánima chi ye'b'al ruloq'il i QaJaaw Jesucristo. 

20Eliik wo' taq chat'iosej ree Ajaab'ees Dios parub'ihnaal i QaJaaw Jesucristo 
chu'nchel i ruyeew chaaweh. 

K'ul taq cha nimaj awiib' chawach 

21Re' taq i hat, k'ul taq naa animam awiib' chawach, reh chi nee taq inayohleej i 
Jesucristo. 

22Re' taq i hat ehk'eenb'ees, tinimanoq taq chikiwach ab'ahiil je' rukab' runimjiik 
i QaJaaw taq i na a'n, 

23ruum re' b'ahiilb'ees k'amal rub'eeh i ehk'eenb'ees, je' rukab' i Jesucristo re' 
reh k'amal kib'eeh aj nimaneel. Eh re' wo' reh inko'linik keh, eh jilow taqe rooq 
q'ab' noq wilkeeb'. 

24Eh nik' wach noq kinimanik taqe aj nimaneel chuwach i Jesucristo, je' wo' re' 
noq naakinimaniik taqe ehk'eenb'ees chuwach i kib'ahiil ruuk' chu'nchel i ruk'ul 
chi b'anarik. 

25Je' wo' re' taq i cha a'n i hat b'ahiilb'ees cha k'ax taq awehk'een je' rukab' i 
xub'an i Jesucristo xuk'ax taqe aj nimaneel, eh xuyeew riib' chi kimik chikiij. 

26Re' wili i xub'an i kuuk' i aj nimaneel, re' xraaj i reh chi xuyeew keh i santo laj 
k'acharik, eh xutz'aj wach i kánima ruuk' i ruq'oral i Dios je' wo' ruuk' ha'. 

27Re' xraaj Jesucristo chi neeruk'ul taqe ruuk' aj nimaneel chi wilik kiloq'il, chi 
ma' xta k'isinoq ruch'uwa'iil wach i kánima, eh ma' xta k'isinoq kimahk, korik la' 
wach kik'ux, wilik kisantohiil. 

28Je' wo' hoq i b'ahiilb'ees inchol ruk'axam i rehk'een, ruum awach i ruk'ax i 
rehk'een, iraaj ruq'orom chi re' wo' reh ruk'ax riib', 

29ruum ma' awach ta jino'q neerixowaaj wach i ruti'jolal chi rib'il riib' i ruk'ax la' 
i ruk'uxlaaj chi korik, je' rukab' i rub'an i Jesucristo kuuk' i aj nimaneel, i ruk'ax 
taqe, 

30ruum jilow rooq q'ab' taqe noq wilkeeb'. Eh re' hoj i qohnimanik reh, hoj wo' 
jilow rooq q'ab' i Jesucristo noq wilkooj. 

31Ruum aj re', re' winaq naa reliik nah q'ab' i rutuut rajaaw, ruuk' chik i rehk'een 
naa ruk'ulaam wach i ruk'achariik pankaxarohiil. Re' taqe i ki'ib' re' re', xa jinaj 
chik taqe. 



2384 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

32Re' ma' eht'alimaj ta naq wili, xiik' naah loq'il. Eh re' k'ahchi' nuq'orom taq 
awee hin chi riij i Jesucristo inq'orik, chikiij taqe i aj nimaneel. 

33Je' re' noq re' taq i hat b'ahiilb'ees, cha k'ax taq awehk'een cha ju' junaal je' 
rukab' noq inak'ax taq awiib' i hat. Eh re' ju'jun chi ehk'eenb'ees, inchol wo' 
runimam i rub'ahiil. 

Efe 6 

1Hat taq ak'uunb'ees ixq'uunb'ees cha nimaj taq atuut awajaaw je' rukab' iraaj i 
QaJaaw,  ruum re' re' i ruk'ul chi b'anarik.  

2Ruum re' peet k'uhb'aal, inq'orik rib'iral chi wilik i naa ruye'ariik qeh, je' wili 
ruq'or: Chak'ax taq atuut awajaaw, 

3reh chi suq taq nee ti wihik, eh chi nee najtb'ik rooq taq aak'achariik ayu' wach 
ak'al, inki. 

4Eh re' taq i hat tuutb'ees ajaab'ees, maa kaqrisaj taq awak'uun awixq'uun chi 
ma' xta rub'ehel. Chak'isaj la' taq parukorkiil chak'uhb'alej taqe parub'ihnaal i 
QaJaaw Jesucristo. 

5Je' wo' taq i hat kamanoom, tinimanoq taq chikiwach apatroon ayu' wach ak'al. 
Cha a'n taq i kikamaj parukorkiil ruuk' loch'ik chu'nchel taq ak'ux. Je'-oq rukamaj 
i Cristo taq i na a'n. 

6Mo'-oq xa re' taq neena a'n i kikamaj noq k'ahchi' taq kaat kicha'jeem, xa reh chi 
suq kik'ux taq awuuk'. Ruum chi hat taq raj kamanoom i Jesucristo cha a'n taq i 
kikamaj chu'nchel taq awánima, eh nee taq i na a'n iraaj i Dios. 

7Cha a'n taq i kikamaj apatroon chu'nchel taq ak'ux je'-oq rukamaj i QaJaaw 
Jesucristo i k'ahchi' taq kaat. 

8Ruum aweht'al taq chik chi re' QaJaaw naa ruye'wiik jilow i holohik taq naa 
a'nam cha ju'junaal, atoob' ta wilik taq apatroon, atoob' ta ma' chih taq apatroon. 

9Eh je' wo' taq i hat patroon, holohik-oq taq ana'ojb'al kuuk' amoso, je' rukab' 
noq kinimanik taq chawach i keh. Ma' xta chik ti' k'axik taq naa a'nam keh. Ruum 
xa jinaj i QaJaaw wilik cho pan taxaaj taq inanimaj kuuk', re' reh ma' awach taj i 
tokoom rilariik i rub'an. 

Re' ko'lemb'al qiib i ruyeew i Dios panuxlab'al 

10Eh yu'naak hermano, i nuq'or taq aweh chi chasik' taq rukowiil ak'ux ruuk' i 
runimaal rajaawriik i QaJaaw Jesucristo. 

11Eh chakoj taq chi ko'lemb'al awiib' chu'nchel i runimaal rajaawriik i Dios 
ruye'em taq aweh. Chi je' re', ma' nee ta ruyoj taq ak'ux i aj Yahm nik' nee raaj taq 
aajot'ariik, 

12ruum re' hoj ma' kuuk' ta taqe quch ti'jolal k'ahchi'kooj chi peleto. Kuuk' la' 
taqe i k'ih b'uhr kiwach chi ma' tob'laj uxlab'al wilkeeb' cho panteew k'ahchi'kooj 
chi peleto. Re' taqe re' kitaaq'anik, wilik kajaawriik, eh kichopom naah i tinamit 
wach ak'al panq'equm kiye'em ruum i mahk. 

13Ruum aj re', chu'nchel i rajaawriik i Dios ruye'em taq chaaweh kamanoq taq 
aweh chi ko'lb'al taq awiib'. Ruuk' i re', nee taq inakuy ransil i ti' k'axik nik' 
neenchalik taq cha naah, noq areqem taq chik rukowiil ak'ux. 

14Eh kow-oq taq ak'ux, xti cha yejaa' taq awiib' ruuk' i korik laj ruq'oral i Dios. Eh 
re' korik laj k'acharik taq neena a'n neenko'linik taq aweh chuwach i aj yahm. 

15Xa eliik-oq wo' taq ayejaam awiib', reh chi nee taq tiooj chuq'orariik i ak' 
k'uhb'aal inye'wik qeh pansuqkiil k'uxliis. 

16Eh re' ta naq i ruye'ariik taq ak'ux chi nimanik i nee taq inakoj chi jilow apulato 
ch'ihch'. Reh chi ma' xta taq neetiruchej i je' ch'aab' qoplik ruq'aq'al i rukoj chi 
jot'b'al i aj yahm. 

17Re' ko'lemb'al iib', kamanoq taq aweh chi jilow ach'ihch' puneet. Eh re' ruq'oral 
i Dios i ruyeew taq aweh i Santolaj Uxlab'al, kamanoq taq aweh chi jilow taq 
ach'ihch' k'ul q'as. 

18Eh maakanaa' taq rub'aan aatiij, cha pahqaaj taq reh i Dios chib'ih taq inawaaj, 
ruuk' i rajaawriik i Santolaj Uxlab'al. Xa eliik-oq na'lik taq aweh, reh chi ma' nee 
tanyoj taq ak'ux. Eh cha a'n taq atiij chikiij chu'nchel santo laj aj nimaneel. 

19Cha a'n wo' taq chaatiij chi wiij i hin, reh chi re' Dios nee ruyeew nuq'oral, eh 
ma' nee ta kinyo'jik chuq'orariik, i ma' eht'alimaj ta naq cho chi riij i ak' k'uhb'aal. 

20Eh re' hin xinpa'ab'jik chuq'orariik rib'iral. Eh ruum i re' hin kiye'em pantz'ilom 
yu'naak, cha a'n taq chaloq atiij chi wiij, reh chi ma' nee ta kinyo'jik 
chuch'ob'ariik rub'ehel. 

Ye'ej suq kiil k'uxliis xkuxik wii' wach rutz'ihb'jiik i huuj wili 

21Eh reh chi nee taq inaweht'aliij i hat nik' wach noq wilkiin ayu', eh chib'ih i 
k'ahchi' nub'anam, re' loq'laj hermano Tíquico, i korik wach ruk'ux chi to'ooj 
parukamaj i QaJaaw, neen q'orik ponoq taq aweh. 

22Ruum i wili, xnutaq'aaj taq reje awuuk' i Tíquico, reh chi neeruk'utjaaj taq 
ponoq aweh nik' wach noq wilkooj, ruuk' i re' nee ruyeew ponoq rukowiil taq 
ak'ux chi nimanik. 

23Re' ta naq i Ajaab'ees Dios, re' ta naq i QaJaaw Jesucristo neen ye'wik taq 
panawánima i suq kiil k'uxliis, i k'axaj iib', i ye'ej k'uxliis chi nimanik. 

24Eh chuyeew ta naq chee rotob'il i Dios chi qanaah i qoh k'axwik reh i QaJaaw 
Jesucristo ruuk' jinaj ruk'axariik ma' sahchik ta wach reh. Je' ta wo' naq re'. 

Flp 

Flp 1 

Taaq'anik rusuqkiil k'uxliis 

1Re' hin i Pablo, wuch'ihil i Timoteo, hoj raj kamanoom i Jesucristo. Inqatz'ihb'aaj 
reje huuj wili ye'b'al taq rusuqkiil ak'ux taq i hat k'amal b'eeh, i taq i hat to'ool, 
chawunchelaal taq i hat, i santo laj aj nimaneel, i wilkaat taq ar Filipo. 

2Re' ta naq Ajaab'ees Dios, i QaJaaw Jesucristo neen kiyeew taq cho panawánima 
i kotob'il, i suq kiil k'uxliis. 

Re' tiij xub'an i Pablo chikiij i aj nimaneel wilkeeb' Filipo 

3Hermano, jarpech taq tik'ulik panuk'ux, tinut'iosej taq ree nuDios. 

4Eh noq i nub'an nutiij, xa eliik suq nuk'ux chupahqaljiik i rotob'il i Dios taq 
chawiij chawunchelaal, 

5ruum xa re' wo' noq xatoq'aa' taq cho nimanik, xat okik taq haa' chi nutoob'jiik 
chuq'orariik i ak' k'uhb'aal, eh xakok'ahchi' wo' taq kaat yu'naak. 

6Re' hin weht'al chi re' Dios, i xutoq'aa' cho rub'anariik i holohik laj rukamaj taq 
awuuk', ma' rukanaam ta chik rub'aan korehtaal i rumanaa' wach na' chureq 
ruq'ijil i ruk'uliik ruka'peech i Jesucristo. 

7Re' hin xti ruk'ul chi je' re' i nukapaaj taq chawiij chawunchelaal, ruum q'e' taq 
tiwaaj, eh ruum chi hoj junk'ulariik i rotob'il i Dios taq awuuk', atoob' ta 
pantz'ilom wilkiin, atoob' ta re' noq neenuko'leej riij i ak' k'uhb'aal je' wo' noq 
nee nuch'ob' rub'ehel chi xa re' wo' re' i korik. 

8Re' Dios reht'al chi korik chi q'e' taq ti nuk'ax chawunchelaal ruuk' i loq'laj 
ruk'axb'al i Jesucristo. 

9Re' hin i nupahqaaj panutiij ree Dios chi nee ta naq inak'ax taq awiib' chi 
juneliik, eh chi nee ta naq inareq taq ana'ojb'al, eh nee ta naq i ruyeew taq 
chakapeb'aal ruuk' i rureqariik chi riij i korik, 

10reh chi eliik taq neetichol rusik'ariik wach i ma' xta reet chi b'anarik. Reh chi 
ma' xta ruch'uwa'iil wach taq ak'achariik, eh ma' xta taq amahk na' k'oloq 
ruka'peech i Jesucristo. 

11Eh naa wo' taq ak'uhtaam chi wilik i ruk'am taq cha weh i holohik laj na'ojb'al, 
re' i ruyeew ruuk' i rotob'il i Jesucristo, ye'b'al runimaal wach ruloq'il i Dios. 

Xa re' chik i nub'an panuk'achariik iraaj i Jesucristo, inki Pablo 

12Hat taq hermano, re' hin inwaaj chi nee taq inanab'eej chi re' taqe i ti' k'axik 
xnuk'ul chaloq, xti korik noq re' re' xkamanik chi xooj rib'iral i ak' k'uhb'aal ree 
ko'lemb'al iib'. 

13Eh chu'nchel i kicha'jinik reh i rupaat ajaab'ees, je' wo' taqe tinamit wilkeeb' 
ayu' Roma, keht'al chi ruum i runimjiik i Jesucristo hin ye'ooj prexo. 

14Eh xkilow i ruk'ihaal hermano chi wilkiin prexo, re' chik i keh xkichop kik'ux 
chuq'orariik rib'iral i ruk'uhb'aal i Dios, ma' xiyo'jik ta chub'aan, xkikowej la' 
kik'ux ruuk' i QaJaaw. 

15Wilik ju'jun kiq'orik rib'iral i Jesucristo xa ruuk' kaqwachiil, xa q'ataj wachiis 
inkaaj. Eh wilik taqe chu'nchel kik'ux inkiq'or rib'iral i Jesucristo, 

16ruum wilik i k'axooj kuuk', keht'al chi re' Dios xpaab'anik cho weh chi re' hin 
k'ahchi' nuko'liniik riij i ak' k'uhb'aal. 

17Eh wilik taqe i wilik inkaaj chi riij noq inkiq'or rib'iral i Jesucristo, ma' korik ta 
keh inki a'n xa nkaaj naq kiye'em ruman i ruti'kiil nuk'ux ruum inkilow chi 
wilkiin prexo. 

18Re' hin ma' xta nwaaj reh xanik' pa' wach ruq'orariik rib'iral i Jesucristo inki a'n 
korik oon ma' korik keh inki a'n re' re' xasuq wo' nuk'ux i rub'an. Eh chi riij i re', 
ko wilik i rusuqkiil nuk'ux naa ruwihiik, 

19ruum weht'al chi ruum chi k'ahchi' taq kaat chi tiij chi wiij, eh ruum chi k'ahchi' 
kiin rutob'eem i Ruxlab'al i Jesucristo jumehq'iil naaweliik chi prexohjik. 

20Re' inwaaj i hin re' chi ma' ta naq neenuk'uhtaaj nuk'ixb'ilaal ruuk' i rukamaj i 
Dios, nee ta la' naq inuchop nuk'ux chuq'orariik i korik. Reh chi neenk'utinik 
wach wuuk' i runimaal wach i Jesucristo, atoob' ta ko k'achalkiin atoob' ta hin 
chik kamnaq, 

21ruum re' hin noq kok'achalkiin re' i Jesucristo naa nunimam. Eh wi xin kimik, 
jinaj kooch chi weh. 

22Eh wila' ko wilik i nuk'achariik ayu' reh chi ko neenub'an i rukamaj, ra'j ma' 
nureq ta wo' chik chi riij re' aha' wilik keh i ki'ib' re' re' ma' xta reet chi weh. 

23Re' hin kinqaaj kapeew ma' nureq ta chi riij aha' wilik keh i ki'ib' re' re' naa 
nuk'ulaam: Wilik naq pech inwaaj kimik, reh chi neekinooj wih-oq ruuk' i 
Jesucristo, ruum i nukapaaj chi re' re' ma' xta naq reet chi weh. 

24Xa re' la', i nukapaaj wo' chik riij chi ajwaal wach chi ko naa nuk'achariik ayu' 
wach ak'al, reh chi ko neenub'an taq atoob'jiik. 

25Eh ruum xnureq chi riij chi koruman chi ko naa nuk'achariik, taq awuuk' reh 
taq atoob'jiik, reh chi nee taq inareq rukowiil, eh rusuqkiil taq ak'ux ruuk' i 
runimjiik i QaJaaw Jesucristo. 

26Je' re' noq, re' hin naa wo' chik wojiik wih-oq taq awuuk' ruka'peech. Ruuk' i 
re', naa rusuuqb'iik taq ak'ux ruuk' i Jesucristo. 

27Xa re' la', cha chop taq ak'ux chi k'acharik je' rukab' i ruq'or i ru ak' k'uhb'aal i 
Jesucristo. Atoob' ta neekinooj atoob' ta ma' nee kinooj taq cha wilariik, re' hin xa 
nwaaj wo' b'iram taq awib'iral chi k'ahchi' taq aye'em ak'ux chi wihik pan jinaj 
wach k'uxliis, eh chi k'ahchi' taq ko'leem riij i nimanik, i ruk'am chaloq i ak' 
k'uhb'aal. 

28Eh mat yo'jik taq kuum i ki-ixowanik taq awach. Re' taq i naa a'nam re' re' 
k'uhtb'al reh chikiwach chi re' keh nakojiik pantojb'al mahk, eh chi re' taq i hat 
naa taq ako'ljiik, re' wili ruuk' i Dios inchalik. 

29Re' Dios ma' xata re' ruye'em taq q'ab' aweh chi naa taq animam i Jesucristo. 
K'ahchi' la' wo' taq awehtriik haa' i ti' k'axik parub'ihnaal i reh. 

30Re' taq i hat k'ahchi' taq ak'ulum aweh i ti' k'axik xnuk'ul i xawil taq cho wuuk'. 
Eh yu'naak xakok'ahchi' wo' taq ab'iram rib'iral chi k'ahchi' nuk'ulum i ti' k'axik. 

Flp 2 

Re' ruloch'ariik riib' i Jesucristo eh re' runimaal wach 

1Je' re' noq, ruum chi re' Jesucristo inye'wik taq rukowiil ak'ux, i ruyeew taq 
aweh i k'axooj i ruyeew taq rusuqkiil awánima, i ruyeew taq aweh i Santolaj 
Uxlab'al, i aajwanik iib', i ketelinik wachiis, 

2chamanaa' taq wach re' i rusuqkiil nuk'ux ruuk' i k'acharik pan jinaj wach 
k'uxliis, ruuk' i jinaj chi k'axaj iib' taq chawach, ruuk' i jinaj chi uxlab'al, eliik ta 
naq wach neenqik'raaj taq awuuk'. 

3Ma' xtaj i otob'il taq neena a'n chi wilik taq inenawaaj chi riij, ni xata nee taq 
inanimb'isaj awiib' chub'aan ruuk' la' chaq'lamiil taq naa a'nam. Eh maa awach i 
ruq'at wach i tokoom. 

4Mo'-oq awach taq aweh ineerusik' k'axb'al riib' xa reh chi rutkeel, koruman la' 
wo' hoq chi neerusik' i k'axb'al keh i tokoom. 

5Chatijej taq awiib' ruuk' i Jesucristo, wih-oq taq awuuk' i k'axooj je' rukab' i 
xk'ulik ruk'uhtaaj i reh: 

6Re' reh, ma' re' ta nkiwii' chi eliik wach ruloq'il ruuk' i ruloq'il i Dios, ma' xraaj ta 
rupajam riib' ruuk' i Dios. 

7Chu'nchel la' ruk'ux xukanaa' chaloq i ruloq'il eh xk'ulik aasjoq ayu' wach ak'al, 
xuyejaa' riib' chi xa je' jino'q aj peyjeel. 

8Eh noq wilik chik chi ruwii' winaq, xuloch' riib' chi rib'il riib'. Eh ruum chi q'e' 
xnimanik, xuyeew riib' pankimik, re' i k'ixb'ilaal laj kimik xuk'ul wach kuruus. 

9Ruum aj re', xiik' naah nimaal wach i ruloq'il xye'arik ruum i Dios. Eh xye'arik 
reh jinaj i b'ihnaal xiik' naah nimaal wach chikiwach chu'nchel i b'ihnaal, 

10reh chi parub'ihnaal i Jesucristo, naakixuk'aam kiib' chu'nchel i wilkeeb' pan 
taxaaj, je' wo' wilkeeb' wach ak'al, je' wo' taqe wilkeeb' ri'si ak'al, 

11reh chi chu'nchel i re' naa kiq'orom chi re' i Jesucristo QaJaaw noq wilik, ye'b'al 
ruloq'il Ajaab'ees Dios. 

Re' taqe aj nimaneel rusaqumaal taqe i wach ak'al 

12Hat taq nuloq'laj hermano, re' taq i hat xayeew taq chak'ux chi nimanik noq 
xinwihik taq cho awuuk'. Eh yu'naak noq ma' wilkiin ta chik taq awuuk' q'e' wo' 
chik i nayeew taq ak'ux chi nimanik, eh chako'leej taq riij i ko'lemb'al taq awiib' 
chu'nchel taq ak'ux, 

13ruum re' i Dios inye'wik taq pan awánima i rotoowjiik, i rub'aan i holohik. Eh 
re' wo' reh neentoob'inik taq aweh chub'aan aha' wilik iraaj i reh. 

14Chu'nchel i re', ma' ruuk' ta ch'olinik iib', wech'inik iib' taq neena a'n, 

15reh chi ma' nee ta taq ti mahkunik ni xata chi jariik taq neetiq'ehb'ik wii'. Hat-
oq taq rak'uun rixq'uun i Dios chi ma' xta ruch'uwa'iil wach taq awánima hat-oq 
taq saqum chi kixilak i tinamit yiib' wach i kina'ojb'al, panq'equm wilkeeb', 

16maa kanaa' taq runimjiik i k'uhb'aal inye'wik i ak' k'acharik. Chi je' re', na' 
k'oloq ruka'peech i Jesucristo neench'iklojik nuk'ux, chi re' kowlaj kamanik, i 
chopoj k'uxliis xnub'an taq chaawuuk', ma' xooj ta chi re' chi ma' re'. 

17Eh atoob' ta neenchihkik i nukik'eel chi jilow mayiij, reh chi neemanlojik wach 
taq animaniik, re' hin xasuq wo' nuk'ux. Eh chawunchelaal taq ti ehtrik taq haa' i 
suq kiil k'uxliis wili. 

18Je' re' noq, suuqb'oq wo' taq ak'ux haa' i hat ti ehtroq wo' taq haa' i rusuqkiil 
nuk'ux i hin. 

Re' Pablo xuq'or chi naa rutaq'aam reje Timoteo ruch'ihil i Epafrodito kuuk' i aj 
Filipo 

19Wila' re' QaJaaw Jesús xraaj, naa nutaq'aam reje chi jumehq'iil i Timoteo taq 
cha wilariik, reh chi neensuuqb'ik nuk'ux noq neenb'iraj taq awib'iral ruuk'. 

20Re' reh naa nutaq'aam reje, ruum ma' awach ta chik jino'q chuwach i reh jinaj 
ta wach qakapeb'aal ruuk' chi nee ta ruyeew ruk'ux reh taq atoob'jiik. 

21Re' taqe junch'uq xa re' inkaaj i keh inkisik', eh ma' nkikapaaj ta rub'aan aha' 
wilik iraaj i Jesucristo. 

22Re' taq i hat aweht'al taq chik i ru holohik laj na'ojb'al i Timoteo noq 
xirutoob'eej chuq'orariik rib'iral i ak' k'uhb'aal. Je' rukab' jino'q ak'uunb'ees 
irutoob'eej i rajaaw xub'an weh. 

23Re' reh naa nutaq'aam taq cha wilariik, xa re' wi xnunab'eej nik' wach naa 
nukahniik ruuk' taqe wilkiin wii'. 

24Inko'q i QaJaaw naa wo' wojiik i hin chi jumehq'iil taq cha wilariik. 

25Eh ajwaal wach chi naa wo' chik nutaq'aam reje i hermano Epafrodito taq cha 
wilariik. Re' reh kirutob'eej chub'anariik i rukamaj i Jesucristo. Re' wo' hermano 
wili xataq'aaj taq cho wuuk' reh i nutoob'jiik ruuk' i ajwaal wach chi weh ayu'. 

26Re' reh q'e' naq iraaj rilom taq awach chawunchelaal, kapeew rub'an taq 
chawiij, ruum xunab'eej chi xab'iraj b'ila' taq chi xub'an i yab'ilaal. 

27Korik chi re' i Epafrodito xyowab'jik, xponik nah kimik. Xa re' la' xketeljik wach 
ruum i Dios, xk'achreesjik. Eh ma' xata re' reh xketeljik wach xuketelaaj la' wo' 
nuwach i hin, reh chi ma' xokik ta ruman i ruti'kiil nuk'ux. 

28Ruum aj re', jumehq'iil naa nutaq'aam taq reje cha wilariik, reh chi nee taq 
insuuqb'ik ak'ux noq nee wo' chik taq inawil wach, reh chi ma' nee ta intiib'ik 
nuk'ux i hin. 

29Chak'ul taq re' i qahermano Epafrodito pansuqkiil k'uxliis, parub'ihnaal i 
QaJaaw. Eh maakanaa' taq kik'axariik i je' rukab' i runa'ojb'al i reh i kina'ojb'al, 

30ruum re' reh xponik nah kimik ruuk' i rub'anariik i rukamaj i Jesucristo, eh 
xuyeew riib' panti' k'axik reh i nutoob'jiik chi kamanik, re' i ma' xuyeew ta riib' 
chi xk'ulik taq a a'n i hat. 

Flp 3 

Re' i xti korik laj na'ojb'al 

1Hat taq hermano, suuqb'oq taq ak'ux, parub'ihnaal i QaJaaw. Chi wee hin, ma' 
q'uhteel taj chi nee wo' chik nutz'ihb'aaj taq reje aweh i nutz'ihb'aam taq reje 
aweh ruum kamaneel taq aweh 

2Chawik'raaj taq awiib' chikiwach i je' kikab' i tz'i', re' i xiik' naah ch'uwa'iil wach 
i kina'ojb'al, i kiq'orik reh chi koruman chi naa rupoch'ariik naah i k'achab'. 

3Ma' ruum tee re' neekiko'ljik re' la' hoj i xti hoj ko'limaj, i qoh loq'inik ree Dios 
ruuk' i rajaawriik i Ruxlab'al. Eh insuuqb'ik qak'ux chi re' chik i Jesucristo 
inehchanik qeh, ma' nqach'ikaa' ta qak'ux ruuk' i rupoch'ariik naah i k'achab' 
inkiq'or, 

4atoob' ta wo' naq wilik rub'ehel chi wee hin chi nee nuch'ikaa' nuk'ux ruuk' taqe 
imb'aan re' re'. Re' naq i hin xti rub'ehel chi weh chikiwach nee naq i ruch'ikaa' 
ruk'ux ruuk' i xa chib'ih jariik imb'aan re' re', 

5ruum re' hin waxiqiib' q'iij wasjiik noq xkipoch' naah i nu k'achab'. Eh hin kiih 
kimaam i aj Israel, hin riih rumaam Benjamín. Hin aj hebreo chi manlik. Eh hin 
naq haa' kuuk' i aj fariseo, chi q'orariik i najtir k'uhb'aal. 

6Re' hin xnuyeew wo' naq cho nuk'ux chuko'ljiik riij i k'uhb'aal re' re', xwik'saj 
taqe chaloq chi ti' k'axik i kinimanik reh i Jesucristo. Eh xnub'an wo' cho 
runimjiik i k'uhb'aal, eh ma' jino'q xreqwik cho numahk. 

7Eh chu'nchel i re', xti wilik wo' naq tz'aaq chi wee hin. Eh yu'naak, ma' xta chik 
k'isinoq tz'aaq chi weh, ruum xnureq chik i ruk'axb'al i Jesucristo. 

8Eh xti korik chi chu'nchel i xa chib'ih jariik, ma' xta chik tz'aaq chi wee hin ruum 
xnunab'eej chik wach i waJaaw Jesucristo. Eh ruum i runimjiik i reh, nuq'eb'em 
chik chi riij nuk'ux chu'nchel xa je' chik sohk' chi weh ruum rureqariik i 
ruk'axb'al i Jesucristo. 

9Eh ruum wo' hoq chi wilkiin ruuk' i reh. Re' hin ma' k'ahchi' ta nusik'im chi 
ruum taj i runimjiik i najtir k'uhb'aal neenureq rukorkiil wach nuk'ux xa ruum la' 
runimjiik i Jesucristo inureq i re'. Re' i ruyeew i Dios ruuk' i nimanik. 

10Re' hin inwaaj chi nee nunab'eej chi korik chi xa re' wo' Jesucristo inko'linik. 
Inwaaj wo' wik'raam rajaawriik i Dios x-uksanik cho reh chi k'achlik wach. Eh 
inwaaj wo' nukuyum ransil i ti' k'axik je' rukab' noq xukuy cho ransil i ti' k'axik i 
Jesucristo, ro'q ta ank'ul weh i ti'laj kimik xuk'ul i reh. 

11Eh ch'iklik nuk'ux chi naa wehtriik i kiwuktiik chaloq i kamnaq chi k'achlik 
kiwach re' taqe i xinimanik reh i Jesucristo. 

12Re' hin ma' k'ahchi' ta nuq'orom chi nureqem ta chik chu'nchel i re' oon 
manlojinaq ta chik wach i rukorkiil wach nuk'ux. Kok'ahchi' la' nunik'eem nuq'iij 
chureqariik i ch'iklik reje wii' nuk'ux, ruum re' re' xraaj wuuk' i Jesucristo noq 
xusik' cho nuwach. 

13Hat taq hermano, ma' k'ahchi' ta nuq'orom chi nureqem ta chik i hin taqe wili. 
Xa re' la' re' nub'an i hin, re' chi k'ahchi' nuq'eb'em chi riij nuk'ux i nub'anam 
chaloq. Eh k'ahchi' nuchopom nuk'ux chureqariik i wilik reje chi nuwach, 

14reh chi naa nub'anam i ponik ko aha' naa rub'aan wii' ponik reh chi 
nawehchaam i nukooch pan taxaaj, re' i xusik' cho wii' qawach i Dios chi naa 
qak'ulum parub'ihnaal i Jesucristo. 

15Eh chi qunchelaal i hoj, i qachopom chik qak'ux chunimjiik i Jesucristo, inchol 
chi je' re' ineenqakapaaj chi riij taqe re'. Eh wila' wilik i tokoom inakapaaj taq chi 
riij, re' chik i Dios nenk'uhtanik taq rukorkiil aweh. 

16Xa re' la', xti qachop taq qak'ux chub'anariik pan qak'achariik aha' wilik i 
qareqem chik chi riij. 

17Eh re' taq i hat hermano, chak'am taq naah i na'ojb'al i nub'an i hin. Eh chakoj 
taq rehtaal i kik'achariik taqe k'ahchi' kik'amam naah i xatqatijej taq cho wii' i 
hat. 

18Re' hin k'ih pech nuq'orom taq aweh, eh yu'naak i nuq'or wo' taq chik aweh 
ruuk' oq'ik, chi ma' k'isiin i k'acharik inki a'n chi ma' imponik ta panaq'kiwach i 
kimik xuk'ul i Jesucristo wach kuruus. 

19Re' taqe re' naakiye'ariik pantojb'al mahk na' ohoq kuxoq, ruum inkikoj chi ki 
dios aha' wilik i rootwaaj i kiti'jolal, xa nkinimb'isaj chik kiwach chub'anariik i 
k'ixb'ilaal chi keh, eh xa re' i yiib' wach na'ojb'al inki a'n 

20Eh re' hoj, pan taxaaj wilik i qa ye'aab', eh k'ahchi' quy-eem chi pan taxaaj naa 
ruchaliik ruka'peech i qaj Ko'loom, re' i QaJaaw Jesucristo. 

21Re' reh naa rujalwiik wach i qati'jolal i xakimik reh, reh chi naa rukahniik chi je' 
rukab' i loq'laj ruti'jolal i reh. Je' re' naa rub'anam qeh ruuk' i runimaal 
rajaawriik, re' inkamanik reh chi loch'b'al kinaah chu'nchel i xa chib'ih jariik 
wilkeeb'. 

Flp 4 

Xa eliik-oq suq taq ak'ux parub'ihnaal i QaJaaw Jesucristo 

1Re' taq i hat loq'laj hermano, q'e' taq tiwaaj, q'e' naq inwaaj wilom taq awach, 
hat taq ye'el rusuqkiil nuk'ux, hat taq jilow nukorona, cha chop taq ak'ux 
chunimjiik i QaJaaw Jesucristo. 

2Re' hin i nupahqaaj otob'il keh i qatuu Evodia, i qatuu Síntique, chi kik'am kiib' 
pan jinaj wach k'uxliis, ruum kuch aj nimaneel kiib' parub'ihnaal i QaJaaw 
Jesucristo. 

3Eh re' hat wuch kamanoom, i korik wach ak'ux, i nuq'or aweh chi chakoj 
kina'ojb'al taqe re', ruum re' keh xkiyeew cho kik'ux chi nuto'ariik chuq'orariik 
rib'iral i ak' k'uhb'aal. Eh haa' wo' hoq i Clemente, je' wo' taqe junch'uq xi 
kamanik cho haa' chi wiij, re' taqe tz'ihb'amaj chik i kib'ihnaal paruhujil i juneliik 
k'acharik. 

4Xa eliik-oq suq taq ak'ux, chunimjiik i QaJaaw Jesucristo. Inuka'pechej 
ruq'orariik taq aweh chi xa suq-oq taq ak'ux. 

5Chu'nchel ta naq nee kinab'inik taq awach chi xa hat taq chaq'laam, ruum re' 
QaJaaw Jesucristo inyijik chaloq i ruk'uliik ruka'peech. 

6Mo'q chih k'isinoq i rub'an taq wii' kiib' ak'ux chu'nchel la' taq chayeew pan 
q'ab' i Dios panatiij. Eh cha pahqaaj taq i rotob'il i Dios chat'iosej taq reh i rub'an 
taq chaawuuk'. 

7Re' Dios nee taq i ruyeew cha weh i suq kiil k'uxliis, re' i xiik' naah loq'il 
chuwach i xa kapeew chi je' wili. Eh re' suq kiil k'uxliis re' re' neencha'jinik reh 
taq awánima je' wo' taq akapeb'aal, parub'ihnaal i Jesucristo. 

Re' taq cha kapaaj riij taqe i ma' xta reet chi b'anarik 

8Chi riij taqe re' hermano, i nuq'or taq aweh chi cha kapaaj taq riij chu'nchel i 
korik, chu'nchel i ruk'ul chi nimjik, chu'nchel i rub'ehel, chu'nchel ma' xta 
ruch'uwa'iil wach, chu'nchel i atoob' chi b'anarik, chu'nchel i holohik rib'iral. Re' 
taq i re' cha kapaaj riij chu'nchel i ma' xta reet chi b'anarik, re' i ruk'ul chi 
neenye'arik kiloq'il. 

9Eh xa re' taq chik cha a'n i xnuk'uhtaaj taq chaaweh i xnuch'ob' taq rub'ehel 
aweh, i xnuq'or taq xab'iraj, i xnub'an taq xawilow. Chi je' re', neen wihik taq 
awuuk' i Dios inye'wik suq kiil k'uxliis. 

Re' i lemóxna xkitaq'aaj ree Pablo i aj Filipo 

10Re' hin q'e' nsuuqb'ik nuk'ux ruuk' i QaJaaw Jesucristo, ruum xakapaaj wo' taq 
chik cho nutoob'jiik. Ma' k'ahchi' ta nuq'orom chi hin ta sahchinaq taq panak'ux 
xama' ruye'em ta la' cho riib' taq chawach i nutoob'jiik. 

11Re' hin i nuq'or i wili ma' ruum ta chi ma' xta wilik weh, ruum re' hin xa ch'iklik 
wo' nuk'ux xanik' pa' wach k'ahchi' wik'iik wii'. 

12Re' hin weht'al i k'acharik paneb'a'il, i k'acharik noq wilik chib'ih weh. Eh 
nutijem wiib' chi rik'teesjiik xa chib'ih jariik i neenchalik chi nunaah, chi je' noq 
inunujisaj wiib', chi je' kuyuj wi'k ha', chi je' noq inqohxanik chib'ih weh, chi je' 
noq ma' xta i wilik weh. 

13Je' re' noq chu'nchel, i nub'an rub'aan ruuk' i rukowiil nuk'ux i ruyeew i 
Jesucristo. 

14Ma' xta la' reet taq i xa a'n i hat chi xataq'aaj taq cho nutoobjiik ruuk' i k'axik 
k'ahchi' wik'iik wii'. 

15Re' taq i hat aweht'al taq, noq xinelik reje i Macedonia, noq xnutoq'aa' 
ruq'orariik rib'iral i ak' k'uhb'aal, ma' awach taj i aj nimaneel xitoob'inik weh, xa 
re' wo' tii taq i hat, i junch'uq chi aj nimaneel i wilkaat taq ar Filipo, xataq'aaj taq 
reje alemóxna k'axb'al weh. 

16Je' wo' chik re' i xa a'n taq weh noq xinwihik cho ar Tesalónica k'ih pech taq 
xataq'aaj reje alemóxna chi toob'al weh. 

17Re' hin ma' xata re' i ruk'ulariik i toob'al weh k'ahchi' nukapaam. Re' la' nwaaj i 
hin re' chi xiik' ta naq chik naah i jilow nee taq inak'ul. 

18Re' hin nuk'ulum chik chu'nchel i ajwaal wach chi weh inooj naa re' qohxanoq 
chi nuwach. Eh ruuk' i toob'al weh taq xataq'aaj chaloq chi riij i Epafrodito, 
tixmanlojik weh, eh xponik chuwach i Dios chi je' ink'ohnik laj mayiij. 

19Je' re' noq, aha' wilik taqe i ma' xta taq aweh, re' nuDios neen ye'wik taq aweh 
ruuk' i loq'laj rub'ehomal, re' i ruyeew parub'ihnaal i Jesucristo. 

20Qaloq'ej ta naq chi juneliik i QaJaaw, re' Ajaab'ees Dios. Je' ta wo' naq re' 

Ye'ej suq kiil k'uxliis xkuxik wii' wach rutz'ihb'jiik i huuj wili 

21Hermano, chayeew tii taq rusuqkiil kik'ux weh parub'ihnaal i Jesucristo 
chu'nchel i santo laj aj nimaneel wilkeeb' ar. Eh re' taqe hermano kitoob'inik weh 
ayu' inkitaq'aaj wo' taq rusuqkiil ak'ux i keh. 

22Eh inkitaq'aaj wo' taq rusuqkiil ak'ux chu'nchel i santo laj aj nimaneel wilkeeb' 
ayu'. Eh xti nkitaq'aaj wo' taq rusuqkiil ak'ux i kikamanik ruuk' ajaab'ees ayu' 
Roma. 

23Re' ta naq i QaJaaw Jesucristo nee ruyeew chaloq i rotob'il taq cha naah 
chawunchelaal. Je' ta wo' naq re'. 

Col 

Col 1 

Taaq'anik rusuqkiil k'uxliis 

1Re' hin i Pablo, hin jinaj raj tahqaneel i Jesucristo, ruum je' re' xchalik paruk'ux i 
Dios. Wuch'ihil i hermano Timoteo, 

2noq inutz'ihb'aaj reje huuj wili aweh taq i hat santo laj raj nimaneel i Jesucristo, i 
wilkaat taq Colosas. Re' ta naq i Ajaab'ees Dios nee ruyeew i rotob'il taq cha naah, 
ruch'ihil i suq kiil k'uxliis inchalik ruuk' i reh. 

Re' tiij xub'an i Pablo chikiij i aj nimaneel wilkeeb' Colosas 

3Hermano, noq inqa'an qatiij taq chawiij, eliik tiqat'iosej taq ree Dios, re' raJaaw i 
QaJaaw Jesucristo, 

4ruum xqib'iraj taq awib'iral chi nayeew taq ak'ux chunimjiik i Jesucristo, chi 
k'ahchi' taq ak'axam chi kunchelaal i santo laj aj nimaneel. 

5Re' k'axooj re' re' i na a'n taq, ruum xab'iraj taq chik rib'iral i korik laj k'uhb'aal, 
re' i ak' k'uhb'aal xareq taq chi riij chi wilik taq akooch rumolom taq chaaweh i 
Dios pan taxaaj, re' i ch'iklik taq reje wii' ak'ux. 

6Re' k'uhb'aal wili, i xq'orarik taq chaaweh i hat, k'ahchi' rojiik rib'iral chi junsuut 
i wach ak'al, eh ma' k'isiin i k'ahchi' kinimaniik reh. Eh k'ahchi' rujaljiik wach i 
kina'ojb'al, je' rukab' i xub'an taq chaawuuk' i hat xa re' wo' noq xab'iraj taq 
chaloq i ruk'axb'al i Dios, eh xareq taq chi riij chi xa re' wo' re' i korik. 

7Ra'j i ruk'axb'al i Dios i wili i xuk'uhtaaj taq chaaweh i qahermano, Epafras 
rub'ihnaal, i q'e' suq qak'ux chi riij quch kamanoom. Eh re' reh xti manlik raj 
kamanoom i Jesucristo reh taq atoob'jiik. 

8Re' Epafras xk'ulik q'oroq taq awib'iral qeh chi re' Santolaj Uxlab'al k'ahchi' taq 
kaat rutob'eem chub'anariik i k'axaj iib'. 

9Xa re' wo' noq xqib'iraj taq awib'iral, re' hoj ma' qakanaam ta chik i qatiij taq 
chawiij. K'ahchi' qapahqaam ree Dios chi neenareq taq chi riij chi manlik iraaj i 
reh. K'ahchi' wo' qapahqaam ree Dios chi neeruyee taq chaaweh chu'nchel i 
holohik laj na'ojb'al, i holohik laj kapeew ruuk' i nimanik k'ahchi' taq kaat. 

10Chi je' re', nee taq ti k'acharik parukorkiil i hat taq chik rak'uun rixq'uun i 
QaJaaw, eh xa re' taq chik naa a'nam imponik chuwach i reh, reh chi nee taq 
inak'uhtaaj i holohik chi b'anarik, eh chi reh reh taq areqem chi riij i na'ojb'al 
inchalik ruuk' i Dios. 

11Ruum aj re' inqapahqaaj reh i Dios chi ruuk' i runimaal rajaawriik nee ruyeew 
taq rukowiil ak'ux. Reh chi nee taq inakuy rik'teesjiik ruuk' q'unil chu'nchel i ti' 
k'axik. 

12Eh nee wo' taq inat'iosej reh i Ajaab'ees Dios ruuk' suq kiil k'uxliis, ruum 
k'ahchi' ruye'em taq asaquumaal, reh i ruk'ulariik taq akooch, i hat taq chik i 
santo laj aj nimaneel. 

13Re' wo' qaDios x-esanik cho qeh pan rajaawriik i q'equm. Yu'naak pa runimaal 
rajaawriik chik i Rak'uun i q'e' ruk'axam wilkooj. 

14Eh re' wo' Rak'uun i Dios xko'linik qeh noq xuyeew riib' chi kimik. Ruuk' i re', 
xukuy xusach chu'nchel i qamahk. 

Xa ruum i rukimiik i Jesucristo wilkooj pansuqkiil k'uxliis ruuk' i Dios 

15Re' i Jesucristo xk'ulik k'uhtanoq reh i ruwii' i Dios ma' nilarik ta wach, re' i 
Jesucristo xa wilik wo' chaloq noq komajaa' i rutz'uhkrisaj chu'nchel i xa chib'ih 
jariik. 

16Xa ruum wo' Ak'uunb'ees Jesucristo, xutz'uhkrisaj chaloq i Dios chu'nchel i xa 
chib'ih jariik wilkeeb' pan taxaaj, i wilkeeb' wach ak'al, chi je' nilarik kiwach, chi 
je' ma' nilarik ta kiwach, re' taqe xa reh reh wach chi taaq'anik inki a'n cho 
panuxlab'al, eh pan q'ab' taqe xukanaa'. 

17Re' Jesucristo xa wilik wo' chaloq noq komajaa' chii wilik, eh pan kiye'aab' taqe 
ruye'em chi tuslik kiwach taqe i xa chib'ih jariik. 

18Re' wo' hoq i Jesucristo xkahnik chi k'amal kib'eeh aj nimaneel, re' taqe jilow 
ruti'jolal noq wilkeeb' re' reh i peet. Re' wo' reh i peet xwuktik chaloq chi k'achlik 
wach. Eh xkahnik chi k'amal kib'eeh chu'nchel i xa chib'ih jariik wilik. 

19Re' Dios paruk'ux xchalik chi re' i Jesucristo xk'ulik k'uhtanoq reh i ruwii', eh 
chu'nchel i rajaawriik, 

20Eh re' Dios xraaj chi parub'ihnaal i Jesucristo xuk'am taqe ruuk' pansuqkiil 
k'uxliis chu'nchel i wilkeeb' wach ak'al, i wilkeeb' pan taxaaj. Xuk'am taqe 
pansuqkiil k'uxliis ruuk' i reh ruum i rukik'eel i Jesucristo xelik noq xkimik wach 
kuruus. 

21Re' taq i hat hermano, noq xub'an chaloq, ma' eht'alimaj ta naq taq chaawach 
ruum i Dios, ruum inawixowaaj naq taq wach. Je' naq re' taq i na a'n ruuk' i 
ruyib'kiil wach taq ana'ojb'al. 

22Eh xa ruum i ti'laj kimik xuk'ul i Jesucristo chuti'jolal, xat ruq'asaj taq chuwach i 
Dios chi wilik taq asantohiil, chi ma' xta chik k'isinoq ruch'uwa'iil wach taq 
awánima, eh chi ma' xta taq chik amahk. 

23Je' re' noq, xti chayeew taq ak'ux chi nimanik, chuk'am raa' taq panawánima. Eh 
maakanaa' taq chik i ko'lemb'al taq aweh, re' i ch'iklik taq reje wii' ak'ux. Re' ak' 
k'uhb'aal taq xab'iraj re' wo' re' i k'ahchi' ruq'orariik rib'iral sut i wach ak'al. Eh 
re' hin i Pablo, hin paab'amaj chuq'orariik rib'iral. 

24Hermano, re' hin ma' nutib'isaj ta nuk'ux chi k'ahchi' nuk'ulum i ti' k'axik taq 
chawiij. Chi je' re', neemanlojik wach ruk'ulariik chi nuti'jolal i ti' k'axik je' rukab' 
i xuk'ul i Jesucristo chikiij i kinimanik reh, re' taqe i jilow rooq q'ab' noq wilkeeb'. 

25Re' hin, re' Dios xpaab'anik weh chi hin jinaj raj kamanoom chi kixilak i 
kinimanik reh. Re' re' i nukamaj xuyeew, reh chi naa taq kaat nutob'eem i hat 
ruuk' i ruq'orariik taq aweh chi manlik wach i ruk'uhb'aal. 

26Re' ruk'uhb'aal i Dios wili, ma' awach ta neht'alinik cho reh najtir q'iij. Raaj 
yu'naak, xuyeew chik chi naab'jik i Dios keh i santo laj aj nimaneel. 

27Re' reh xraaj ruye'em chi naab'jik taq aweh i hat ma' hat ta taq aj Judío i 
runimaal ruloq'il, i ma' eht'alimaj ta naq chaloq. Re' ma' eht'alimaj ta naq, re' i 
Jesucristo i wilik taq chik panawánima yu'naak, ruum i reh ch'iklik taq ak'ux 
ruuk' i ruloq'il naa taq ak'ulum. 

28Re' hoj re' Jesucristo k'ahchi' qaq'orom rib'iral. Parub'ihnaal i reh k'ahchi' 
qakojom kina'ojb'al taqe qas qachaaq'. Eh k'ahchi' wo' qak'uhtaam keh chi kireq 
chi riij chi korik nik' wach runimjiik i Jesucristo. 

29Re' hin k'ahchi' nuchopom nuk'ux chi kamanik, eh ma' kinhi'lik taj. Chu'nchel 
la' nub'an ruuk' i rajaawriik i ruyeew weh i Jesucristo. 

Col 2 

1Re' taq i hat hermano,  i wilkaat taq ar Colosas,  inwaaj chi nee taq inanab'eej chi 
nuchop reje nuk'ux chi tiij taq chawiij,  je' wo' chikiij i hermano wilkeeb' 
Laodicea,  je' wo' chikiij i ma' jank'al ta nkilow nuwach.  

2Re' hin inuchop nuk'ux taq chawiij, reh chi re' Dios neen ye'wik taq rusuqkiil 
ak'ux, reh chi jinaj-oq taq wach awánima chuk'axariik taq awiib', reh chi 
neenareq taq chi riij i ma' eht'alimaj ta naq i ruyejaam cho wach i Dios, re' i 
ko'linik i rub'an i Jesucristo. 

3Xa re' wo' Jesucristo inye'wik qana'ojb'al chi manlik, xa ruum i reh inqareq chi 
riij i korik. 

4Re' wili i nuq'or taq reje aweh, ruum inwaaj i hin chi ma' awach ta neenjot'wik 
taq aweh ruuk' i je' tii chik holohik laj q'orik inkiq'or. 

5Atoob' ta ma' wilkiin ta taq awuuk', wilkiin la' taq awuuk' panuxlab'al, ruum q'e' 
taq ti' tiwik'raaj reje. Eh re' xti nsuuqb'ik wii' nuk'ux i hin re' chimb'iraj taq 
awib'iral chi k'acharik taq i na a'n parukorkiil, eh korik taq wach ak'ux 
chunimjiik i Jesucristo. 

6Ruum aj re', re' taq i hat, nik' wach noq xak'ul taq panawánima i QaJaaw 
Jesucristo, je' wo' re' i k'acharik taq cha a'n pan jinaj wach k'uxliis ruuk' i reh. 

7Xti chopolkaat-oq taq chi korik panak'achariik ruuk' i Jesucristo. Reh reh-oq taq 
rukowjiik ak'ux chunimjiik i reh, je' rukab' i k'uhtamaj taq chaaweh. Eliik wo' taq 
chat'iosej ree Dios i rotob'il. 

Re' i korik laj k'acharik ruuk' i Cristo 

8Eh chawik'raaj taq awiib' mankiyoj taq ak'ux ruuk' i na'ojb'al xama' xta ruk'am 
chaloq. Re' keh xa chukul q'orik taqe, xa runa'ojb'al winaq inkik'uhtaaj, ma' ruuk' 
taj i Jesucristo inchalik inkik'uhtaaj. 

9Chanab'eej taq chi re' i ruwii' eh chu'nchel i rajaawriik i Dios, xa re' wo' i 
Jesucristo xk'ulik k'uhtanoq reh noq xk'ulik chi ruwii' winaq ayu' wach ak'al. 

10Eh re' taq i hat xareq taq chik ana'ojb'al chi manlik, ruuk' i Jesucristo. Eh 
weht'al taq chik chi xa re' wo' reh xiik' naah rajaawriik chikinaah chu'nchel i 
wilik kajawriik chi taaq'anik. 

11Eh ruum chi wilkaat taq chik pan jinaj wach k'uxliis chunimjiik i Jesucristo, je' 
naa xpoch'arik taq naah ak'achab', xa re' la' ma' je' ta rukab' imb'aan keh i aj 
Judío noq koxi-aasjik. Panawánima la' taq xub'an i Jesucristo, re' chi xusach wach 
chu'nchel taq aamahk. 

12Eh je' naa taq hat jumuhqiik ruuk' i Jesucristo noq xqahteesjik taq ahaa' Je' naa 
taq xatk'aach cho haa' ruuk' ruka'peech i hat, noq xk'aach wo' chik chaloq i reh, 
ruum xanimaj taq chik chi re' Dios ruuk' i rajaawriik xuksaj chaloq i Jesucristo. 

13Re' taq i hat, hat naq taq cho kamnaq panamahk ruum ma' xta naq taq 
panawánima i Dios. Raaj yu'naak, xuyee taq chik chaaweh i Dios i ak' k'acharik 
parub'ihnaal i Jesucristo, ruum xukuy chik chu'nchel taq amahk. 

14Re' Dios ineesanik iloq reh i qamahk nik' nimaal i qakojom chaloq noq ma' 
xqanimaj ta taqe chaloq i qoh rumin naq chub'anariik i najtir k'uhb'aal. Chu'nchel 
i qamahk re' re' xutoj chik riij i Jesucristo noq xkimik wach kuruus. 

15Eh re' Dios, ruum i rukimiik i Jesucristo wach kuruus, xresaj i runimaal kiwach i 
wilik naq kajaawriik, chi je' nilarik kiwach, chi je' ma' nilarik ta kiwach. Eh 
chu'nchel i tinamit xkinab'eej chi re' Dios x-eesanik kajaawriik. 

16Re' taq i hat hermano, maa b'iraj taq keh i neekiwech'inik taq aweh chi riij taq 
awa' ahaa', chi riij i xa chib'ih ninq'ijal, chi riij i runinq'ijiik i ak' poh, chi riij 
sabatu' q'iij. 

17Noq xwihik cho rajaawriik chu'nchel i na'ojb'al re' re', xa rehtalil pee chaloq i 
xti korik xk'ulik iloq koq'uun, re' korik re' re', re' Jesucristo. 

18Eh maa q'eb' taq akooch kuum i xa ch'ub'ik tii chik wach kik'ux inki a'n kiib' chi 
jot'ooj. Re' keh, re' taqe ánjel inkiloq'ej inkiq'or chi wilik i ruk'uhtaaj riib' keh, 
ro'q ta ma' kilom ta wo' wach, eh xa nim chik kiwach inki a'n kiib' ruuk' i ki ma' 
holohik ta laj kapeew. 

19Re' taqe re' ma' wilkeeb' ta ruuk' i Jesucristo, re' K'amal qab'eeh i hoj, hoj chik 
aj nimaneel. Re' wo' Jesucristo ink'isanik qeh panuxlab'al i jilow ruti'jolal noq 
wilkooj, eh i ruyeew rukowiil qak'ux chi manlik eh qoh ruk'am ruuk' pansuqkiil 
k'uxliis. 

20Re' taq i hat hermano, je' naa taq hat junkimiik ruuk' i Jesucristo, ruum 
akanaam taq chik rub'aan i yiib' wach na'ojb'al. Eh ¿chib'ih reet noq xa ko 
k'acharik wo' taq i na a'n je' rukab' i k'acharik inki a'n i yiib' wach kina'ojb'al? 

21Eh je' rukab' inq'orarik chi je' wili: Maachop i xa chib'ih jariik maa k'ux aweh i 
wulu' maatz'a'j aweh i re', ruum mahk chi b'anarik inki. 

22Chu'nchel i na'ojb'al re' re' xa chi riij taqe xa chib'ih jariik inq'orik, re' ruuk' 
insahchik kiwach noq kikojarik, xa ruk'uhb'aal winaq, eh xa winaq taqe 
kik'uhtanik reh. 

23Re' taqe re', xa holohik na'ojb'al chik noq inq'orarik, ruum je' tii chik rulooq'jiik 
i Dios inki a'n noq ink'utinik xa kiloch'ik chik inki a'n kiib', eh inkik'saj chi ti' 
k'axik i kiti'jolal. Chu'nchel inkik'uhtaaj re' re', ma' xta i rutiq wach, ni xata ruum i 
re' inkikanaa' i yiib' wach na'ojb'al inkik'ax wach. 

Col 3 

1Hermano,  wila' je' taq chik hat uksamaj cho haa' ruuk' i Jesucristo noq x-
ukteesjik wo' chik chaloq i reh,  cha sik' taq i wilik cho pan taxaaj,  re' tzunlik cho 
wii' i Jesucristo parusak'aaj q'ab' i Dios.  

2Re' taq cha kapaaj johtoq riij i wilkeeb' cho pan taxaaj, mat kapeb'ik taq chi riij i 
wilkeeb'wach ak'al, 

3ruum hat taq chik kamnaq chuwach i yiib' wach na'ojb'al. Eh yu'naak, re' chik i 
Cristo, re' chik i Dios inchopwik taq aweh. 

4Re' Jesucristo inye'wik taq ak'achariik. Na' k'oloq ruka'peech, naa rilariik wach, 
naa wo' chik rilariik taq awach haa' i hat, kora'j naa taq awehtriik re' i ruloq'il. 

Re' najtir k'acharik eh re' ak' k'acharik 

5Re' taq i hat, cha kanaa' taq rub'aan i yiib' wach na'ojb'al. Ma a'n taq chik i 
k'oyomal, je' wo' i ch'uwa' wach chi b'anarik, je' wo' xa chib'ih jariik iraaj ma' raaj 
b'anarik, je' wo' rub'aan i yiib' wach chi b'anarik, je' wo' ruk'axariik wach 
b'ehomal, re' re' eliik wach ruuk' i loq'inik tiyoox. 

6Eh ruum i rub'aan taqe i yiib' wach na'ojb'al re' re', ruyeew taqe pa runimaal 
tojb'al mahk i Dios i ma' kinimanik ta ree reh. 

7Eh re' taqe yiib' wach na'ojb'al re' re' i na a'n wo' naq taq chaaweh i hat 
panak'achariik najtir. 

8Xa re' la' yu'naak, cha kanaa' taq rub'aan chu'nchel i yiib' wach na'ojb'al wili: 
Josq'iil, tukinik wachiis, ixowanik iib', tz'aqaj wach k'utaaj, yiib' wach q'orik i 
nelik cho pan chi'is. 

9Eh maa chuk taq i q'orik chawach, ruum awisam taq chik iloq panawánima 
anajtir na'ojb'al, je' wo' chu'nchel i yiib' wach i na a'n naq taq chaloq. 

10Yu'naak, ak' taq chik aak'achariik ruuk' i holohik laj na'ojb'al i ruyee taq aweh i 
Dios. Eh ti rutoob'eej taq reh chi reh reh taq areqem chi riij chi manlik nik' wach 
ruwii' i reh. 

11Ruum aj re' ma' awach ta chik nee nq'orik reh chi je' wili: Re' hin, hin aj judío, 
re' hin ma' hin ta aj judío, re' reh poch'ooj naah i ruk'achab', re' reh ma' poch'ooj 
ta naah i ruk'achab'. Re' reh aj chi najt, re' reh wilik rupatroon re' reh ma' xta 
rupatroon, ma' inko'q ta chik, ruum xa jinaj taq chik awach chunimjiik i 
Jesucristo. 

12Re' taq i hat i rusik'im taq chik chaawach i Dios, reh chi xatrukoj taq chi hat ru 
santo laj tinamiit, cha a'n taq i holohik laj na'ojb'al, re' taqe wili: Re' i korik laj 
ketelinik wachiis, re' loch'ik, re' chaq'lamiil, re' atoob' wach k'uxliis, re' 
rukuyariik i ti' k'axik. 

13Xa hat-oq taq kuyuul chawach. Wila' awach taq xmahkunik chawach, cha kuy 
taq ru mahk. Nik' wach noq xukuy taq amahk i QaJaaw Jesucristo i hat, je' wo' 
chik re' noq cha kuy taq amahk chawach i hat. 

14Eh chi riij taqe re', eliik-oq wilik i k'axaj iib' taq chawach, ruum re' re' 
ink'amwik chupaam i wihik pan jinaj wach k'uxliis. 

15Re' ta naq i suq kiil k'uxliis i ruyeew i Jesucristo wih-oq taq panawánima, ruum 
re' i re' xraaj taq awuuk' i Dios noq xusik' taq chaawach, reh chi xkahnik chi xa 
jinaj taq chik awach. Eh maakanaa' taq rut'iosjiik i rub'an taq chaawuuk'. 

16Re' ta'j wo' naq i ruk'uhb'aal i Jesucristo wih-oq taq panawánima chi juneliik. 
Eh chak'uhb'alej taq awiib', chayeew taq rukowiil ak'ux chawach ruuk' chu'nchel 
i holohik laj na'ojb'al. Eh chat'iosej taq ree Dios i rotob'il, ruuk' i rutz'uyjiik i 
Salmo, ruuk' i tz'uuy loq'oomb'al ree Dios, ruuk' i tz'uuy i ruyeew taq 
panawánima i Santolaj Uxlab'al. 

17Ruum aj re', chu'nchel i naa taq a'nam, oon naa taq aq'orom, cha a'n taq 
parub'ihnaal i QaJaaw Jesucristo. Eh parub'ihnaal wo' reh chat'iosej taq ree 
Ajaab'ees Dios i rotob'il. 

Re' holohik laj na'ojb'al i ruk'ul chi naa kianam i aj nimaneel 

18Re' taq i hat ehk'eenb'ees, cha nimaj taq ab'ahiil cha ju'junaal. Re' wili i ruk'ul 
chi nee taq i na a'n, ruum hat taq chik aj nimaneel parub'ihnaal i QaJaaw 
Jesucristo. 

19Eh je' wo' taq i hat b'ahiilb'ees, cha k'ax taq awehk'een cha ju'junaal mo'q xa 
tik'atzk'otik taq chikiwach. 

20Je' wo' taq i hat ak'uunb'ees ixq'uunb'ees, cha nimaj taq atuut awajaaw ruuk' 
chu'nchel i naa kiq'orom taq aweh, ruum je' re' imponik chuwach i QaJaaw. 

21Je' wo' taq i hat tuutb'ees ajaab'ees, maa kaqrisaj taq awak'uun awixq'uun chi 
xama' xta rub'ehel, reh chi ma' nee ta ntukinik wach kik'ux. 

22Je' wo' taq i hat kamanoom, cha nimaj taq apatroon ayu' wach ak'al. Mo'q xa re' 
taq neena a'n i kikamaj noq k'ahchi' taq kaat kicha'jeem xa re' taq inawaaj chi suq 
kik'ux taq awuuk', tinimanoq la' taq chikiwach chu'nchel taq ak'ux. Chi je' re', nee 
taq inak'uhtaaj chi nayohleej taq i QaJaaw Dios. 

23Eh chu'nchel taq i neena a'n cha a'n taq chu'nchel ak'ux. Chi je' re' ma' xata keh 
taqe winaq k'ahchi' a'nam i je' la' naa reh i Dios taq k'ahchi' kaat. 

24Re' taq i hat aweht'al taq chi re' QaJaaw Dios naa ruye'wiik taq atojb'aal, re' 
ruq'orom cho rib'iral taq aweh, ruum re' i QaJaaw Jesucristo, taq inakamaneej 
wach. 

25Raaj i ma' tiklik ta kib'anik naakik'ulum i tojb'al kimahk, re' q'oreel chi jariik i 
mahk xkian, ruum re' Dios ma' ko ta naa rusik'im kiwach i naa ruye'em taqe 
chutojariik i kimahk. 

Col 4 

1Re' taq i hat patroon,  re' ruk'ul chi b'anarik taq cha a'n kuuk' amoso,  panotob'il 
taq chaq'oreej taqe.  K'oloq taq panak'ux chi re' taq i hat jinaj wo' i ehchan taq 
aweh wilik cho pan taxaaj.  

2Eh re' taq i hat hermano, maakanaa' taq rub'aan aatiij chuwach i Dios, chat'iosej 
taq i rotob'il. Xa eliik-oq na'lik taq aweh. 

3Cha a'n wo' taq cho atiij chiqiij i hoj, reh chi neeruyee q'ab' qeh i Dios ruq'orariik 
i k'uhb'aal ree ko'lemb'al iib', re' i ma' eht'alimaj ta naq chaloq chi riij i Jesucristo, 
re' hin ruum i ruq'orariik rib'iral i re' hin kiye'em prexo. 

4Eh cha a'n wo' taq chaatiij chi wiij i hin, reh chi nee nub'an ruch'ob'ariik rub'ehel 
chi korik i k'uhb'aal re' re'. 

5Eh re' taq i hat ticholoq taq k'acharik chi kixilak i ma' re' ta taqe aj nimaneel, 
maasub' taq i q'iij cha q'or la' taq rib'iral keh i ak' k'uhb'aal. 

6Eh juneliik pan chaq'lamiil taq naa aq'oriik kuuk', ko cha sik' taq chi riij i naa 
aq'orom, reh chi ma' awach taj i nee taq inaq'oj xikin. Eh ticholoq taq 
kichaq'weesjiik i ju'jun. 

7Eh re' qahermano Tíquico naa ruq'oriik ponoq taq aweh chib'ih k'ahchi' kiin 
ayu'. Re' reh i ruyee ruk'ux chi nuto'ariik ruuk' i rub'anariik i rukamaj i QaJaaw 
Jesucristo. 

8Re' reh naa nutaq'aam taq reje awuuk', reh chi nee ruq'or ponoq taq aweh 
chib'ih k'ahchi' qa'nam ayu' hoj. Chi je' re' neeruyee ponoq rukowiil taq ak'ux. 

9Re' Tíquico, ruch'ihil i qahermano Onésimo, noq narojiik k'oloq taq awuuk'. Re' 
Onésimo q'e' atoob', eh korik wach ruk'ux, aatinamiit wo' taq i hat. Re' keh naa 
kiq'oriik ponoq taq aweh chib'ih k'ahchi' ruk'ulariik ayu'. 

10Eh re' qahermano Aristarco, i wuch aj tz'ilom, i rutaq'aaj taq reje rusuqkiil 
ak'ux, je' wo' i qahermano Marcos, i rikaaq' i Bernabé. Re' taq i hat ab'iram taq 
chik rib'iral i Marcos wila' xooj k'oloq taq awuuk', panotob'il taq chak'ul chaloq. 

11Re' i qahermano, Jesús rub'ihnaal, i Justo wo' chik inkiq'or reh, i rutaq'aaj wo' 
taq reje rusuqkiil ak'ux i reh. Xa re' wo' tii taqe ixib' wili wuch aj judío taqe 
xitowik weh ayu' chuq'orariik rib'iral i runimaal rajaawriik i Dios. Re' tii keh 
xiye'wik rukowiil nuk'ux. 

12Re' qahermano Epafras i rutaq'aaj taq reje rusuqkiil ak'ux, raj kamanoom wo' i 
Jesucristo, eh aatinamiit wo' taq. Eh juneliik i ruyeew ruk'ux chi tiij taq chawiij, 
reh chi neenkowjik taq ak'ux chi nimanik, eh reh wo' chi aq'asam-oq taq awiib' 
chub'anariik iraaj i Dios. 

13Re' hin i Pablo, hin kineht'alinik reh chi korik chi re' Epafras q'e' taq ti' 
tiriik'raaj reje. Eh ti' wo' riik'raaj taqe reje i qahermano wilkeeb' Laodicea, eh je' 
wo' taqe i wilkeeb' Hierápolis. 

14Re' Lucas, i loq'laj aj iq'omaneel, i rutaq'aaj wo' taq reje rusuqkiil ak'ux i reh, je' 
wo' i winaq, Demas rub'ihnaal. 

15Eh chayeew taq rusuqkiil kik'ux i qahermano wilkeeb' Laodicea, je' wo' hoq i 
qahermana, Ninfas, ruch'ihil taqe inkimol kiib' parupaat chulooq'jiik i Dios. 

16Noq ilooj chik wach taq chaxilak i huuj wili, nee taq inataq'aaj reje keh i 
qahermano wilkeeb' Laodicea, reh chi nee wo' inilarik wach chi kixilak i keh. Eh 
re' huuj naa nutaq'aam reje kuuk' i keh nee wo' nenilarik wach chaxilak taq i hat. 

17Eh cha q'or taq ree qahermano Arquipo chi re' hin xinq'orik reje chi 
marukanaa' chik rub'aan i rukamaj i QaJaaw ye'ooj cho chinaah. 

18Re' hin i Pablo, hin xintz'ihb'anik reje i rusuqkiil taq ak'ux chupaam i huuj wili. 
Eh mansahchik taq panak'ux chi wilkiin chi prexohjik. Re' ta naq i Dios toob'inoq 
taq aweh ar. Je' ta wo' naq re'. 

1 Tes 

1 Tes 1 

Taaq'anik reje rusuqkiil k'uxliis 

1Re' hin i Pablo, wuch'ihil i Silvano, wuch'ihil Timoteo, noq, xnutz'ihb'aaj reje 
huuj wili aweh taq i hat wilkaat taq Tesalónica, i wilkaat taq pan jinaj wach 
k'uxliis chunimjiik i Ajaab'ees Dios, i QaJaaw Jesucristo. Chuyeew ta naq i rotob'il 
i Dios taq cha naah, je' wo' hoq i suq kiil k'uxliis. 

Re' taqe aj Tesalónica xkik'uhtaaj nik' wach runimjiik i Dios 

2Re' hoj eliik k'ahchi'kooj chut'iosjiik ree Dios taq chawiij chawunchelaal. Eh 
tik'ulik taq reje panqak'ux noq inqa a'n qatiij. 

3Eliik taq tik'ulik panqak'ux chuwach i Ajaab'ees Dios ruum inayeew taq ak'ux 
chi kamanik, je' wo' chi toob'inik parukamaj i Dios ruuk' i k'axooj taq i na a'n, eh 
ruum chi nakowej taq ak'ux chi ruyub'jiik i ruk'uliik i QaJaaw Jesucristo. 

4Hat taq nuhermano, re' Dios q'e' taq ti ruk'ax. Eh re' hoj qeht'al chi re' reh 
xsik'wik taq chaawach. 

5Eh noq xponik qaq'or taq aweh i ak' k'uhb'aal, ma' xata qaq'oral i hoj. Ruuk' la' 
wo' runimaal rajaawriik i Santolaj Uxlab'al xqaq'or taq aweh. Eh xanimaj taq chi 
manlik chi re' k'uhb'aal re' re' korik. Aweht'al wo' taq nik' wach i qana'ojb'al 
xqak'uhtaaj noq xojwihik taq cho chaxilak toob'al taq aweh. 

6Eh re' taq i hat xatijej taq aweh i xponik qak'uhtaaj taq aweh, xatijej taq awiib' 
ruuk' i QaJaaw Jesucristo. Eh ruuk' i rusuqkiil k'uxliis i ruyeew taq aweh i 
Santolaj Uxlab'al, xak'ul taq panawánima i ak' k'uhb'aal, atoob' ta ma' k'isa ti' 
k'axik taq i xak'ul chiriij. 

7Ruuk' taq i xa a'n re' re' hat taq chik xat k'uhtanik keh i holohik laj na'ojb'al i 
chu'nchel i aj nimaneel wilkeeb' i Macedonia, i wilkeeb' Acaya. 

8Eh awuuk' taq chik i hat xelik reje rib'iral i ruk'uhb'aal i QaJaaw Jesucristo. Ma' 
xata ar Macedonia ar Acaya xooj, rib'iral xooj la' wo' rib'iral xa aha' yuuq'. Eh xooj 
wo' rib'iral chi nayeew taq ak'ux chunimjiik i Dios. Re' hoj, ma' kota chik ruman 
chi chib'ih ta jariik i neenqaq'or chiriij i nimanik taq i na a'n. 

9Re' wo' taqe i aj Macedonia i aj Acaya kiq'orik qeh chi xoj ak'ul taq cho chi korik 
noq xoj ponik taq cha wilariik. Eh xkiq'or qeh chi xakanaa' taq kilooq'jiik taqe 
tiyoox, eh chi re' chik i k'achlik, i korik laj Dios taq inanimaj, eh i na a'n taq i 
rukamaj. 

10Xkik'utjaaj wo' qeh chi k'ahchi' taq awuy-eem i ruk'uliik ruka'peech pan taxaaj i 
Jesucristo, i Rak'uun i Dios, re' xruksaj cho ruka'peech i Dios chi k'achlik wach. 
Re' i Jesucristo inko'linik qeh chuwach i tojb'al mahk chalik reh. 

1 Tes 2 

Re' i rukamaj i Dios xub'an i Pablo Tesalónica 

1Hermano, re' wo' taq i hat ti eht'alinik reh chi korik chi re' taq aq'orob'jiik 
xponik qa a'n ar ma' xooj ta chi re' chi ma' re'. 

2Ma' re' ta nkiwii' chi komajaa' ta najtir inqak'ul chaloq i b'ajarik, i qaq'ojariik ar 
Filipo re' taq ab'iram chiqiij, re' Dios xtoob'inik qeh. Ruuk' i re', xuyeew rukowiil 
qak'ux chuq'orariik rib'iral taq aweh i ruk'uhb'aal, atoob' ta ma' k'isiin ixowan 
qawach. 

3Re' ruq'orariik taq aweh i k'uhb'aal xqa a'n ma' ruuk' tasah cheel laj na'ojb'al, 
ma' ruuk' ta ch'uwa' wach na'ojb'al, ma' awach ta wo' hoq ixqaaj qajot'om. 

4Xrilow la' i Dios chi neen qa a'n ruq'orariik i ru ak' k'uhb'aal xojrupab'aa' 
chub'aan. Ruum aj re' ma' re' taj imponik chikiwach i tinamit k'ahchi' qa'nam, re' 
la' imponik chuwach i Dios, re' ineht'alinik reh chib'ih i wilik cho pan qánima. 

5Re' taq i hat aweht'al taq chi ma' nik' ta xqaq'unej taq awach xa ruuk' q'aab' 
q'orik. Eh ma' xta wo' hoq i xqayejaa' wach chuk'axariik wach i tumiin. Re' i Dios 
reht'al chi korik i k'ahchi' nuq'orom. 

6Re' hoj ma' xtaj i xqa a'n chaloq chi xata reh sik'b'al qaloq'il chikiwach i tinamit, 
je' wo' taq chawach i hat, eh je' wo' chikiwach i tokoom. 

7Atoob' ta xuyeew wo' naq riib' chi xqak'uhtaaj i qajaawriik taq cha naah ruum 
hoj raj tahqaneel i Jesucristo, pan chaq'lamiil la' taq xatqaq'o'reej, je' rukab' i 
rub'an jino'q i atoob'laj tuutb'ees pan chaq'lamiil i ruk'isaj taqe i rak'uun 
rixq'uun. 

8Je' wo' re' inqa a'n taq aweh i hat, ruum q'e' taq tiqaaj. Eh ma' xata naq re' i ak' 
k'uhb'aal xqaaj qaye'em taq aweh. Xqaaj la' wo' naq qaye'em i qak'achariik taq 
chawiij, ruum xiik' naah inqaaj taq awach 

9Re' taq i hat hermano, aweht'al taq nik' wach noq xojkamanik chaloq. Re' hoj 
chayeew i kamanik inqa a'n chi q'iij chi aq'ab' ik'tesb'al reh i ju'jun chi q'iij. Je' re' 
i xqa a'n, reh chi ma' awach ta taq aweh i xusach rutumiin chiqiij noq xqaq'or taq 
cho aweh i ru ak' k'uhb'aal i Dios. 

10Re' taq i hat ti eht'alinik reh, eh reht'al wo' i Dios, chi re' hoj saq wach i qánima, 
parukorkiil xojwihik taq cho chaxilak i hat taq chik aj nimaneel, eh ma' xta wo' 
xojmahkunik wii' taq chawach. 

11Aweht'al wo' taq i hat nik' wach noq xponik qayeew taq rukowiil ak'ux, 
rusuqkiil taq ak'ux cha ju'junaal. Je' rukab' i rub'an ajaab'ees kuuk' i rak'uun 
rixq'uun. 

12Re' hoj xqaq'or taq aweh chi ti k'acharoq taq parukorkiil, je' rukab' imponik 
chuwach i Dios xsik'wik taq chaawach chi naa taq awehtriik i runimaal 
rajaawriik, je' wo' i ruloq'il. 

13Ruum i wili, eliik inqat'iosej ree Dios, ruum noq xab'iraj taq i ruk'uhb'aal i Dios 
xponik qaq'or taq aweh, xak'ul taq panawánima, ruum xanimaj taq chi korik chi 
ruk'uhb'aal Dios, chi ma' re' ta ruk'uhb'aal winaq. Eh korik wo' hoq chi 
ruk'uhb'aal i Dios, ruum xujal taq chik wach aak'achariik i tinimanik taq chik ree 
Dios. 

14Hermano, noq xak'ul taq i ti' k'axik i hat pan kiq'ab' taq aatinamiit ruum i 
rixowjiik taq awach, eliik wach taq xak'ul kuuk' taqe i aj nimaneel wilkeeb' Judea, 
re' i kinimanik reh i Jesucristo. Re' keh xb'aan wo' ti' k'axik keh, ixoowjik kiwach 
kuum i aj judío re' wo' taqe kitinamitaal. 

15Eh re' wo' taqe aj Judío xikansanik cho reh i QaJaaw Jesucristo, je' rukab' noq 
xkikansaj chaloq taqe jalal ruq'oral i Dios. Eh je' wo' re' noq xojkikaaj chaloq i hoj, 
ma' xkian taj imponik chuwach i Dios, xa chu'nchel inkixowaaj wach 

16Noq inqaaj naq qaq'orom i ruq'oral i Dios keh i ma' re' ta aj judío, reh chinee 
naq inkireq i ko'lemb'al kiib', ma' nkiyeew ta q'ab' qeh. Ruuk' inki a'n re' re', 
k'ahchi' kitamam wach i kimahk, eh xa jinaj chi re' noq xuyeew chaloq i ti' k'axik i 
Dios chikinaah. 

Re' Pablo iraaj wo' chik ojik Tesalónica chi kilariik i aj nimaneel 

17Eh re' hoj hermano, ma' re' ta nkiwii' chi komajaa' ta najtir qohponik taq 
chaawuuk', eh ma' nqilow ta qawach taq awuuk', eliik taq tik'ulik reje panqak'ux. 
Eh yu'naak xa nqaaj naq chik ojik taq cha wilariik. 

18Re' hoj ti xqaaj wo' naq ojik taq cha wilariik. Eh re' aj Yahm ma' xuyeew ta q'ab' 
qeh. Re' hin i Pablo xti k'ih pech wo' naq xwaaj ojik chi wutkeel. 

19Eh ¿awach aj uum ch'iklik reje qak'ux awach aj uum naa qak'ulum i qakorona i 
rusuqkiil qak'ux? Eh ¿awach aj uum naa qak'ulum i runimaal qawach? ¿Mi ma' 
awuum taq re' hat naa qak'ulum taqe re' na' k'oloq ruka'peech i QaJaaw 
Jesucristo? 

20Xti korik chi awuum taq i hat naa qak'ulum i runimaal qawach, i rusuqkiil 
qak'ux. 

1 Tes 3 

1Je' re' noq,  re' hin ma' xnukuy ta chik nik'-oq najtiil chi ma' inwil ta taq awach,  
xnuchop nuk'ux chi xinkahnik chi wutkeel ar Atenas.  

2Eh ruum i re', xqataq'aaj reje i qahermano Timoteo taq cha wilariik. Re' reh quch 
kamanoom ruuk' i ruq'orariik rib'iral i ak' k'uhb'aal i ruyeew i Jesucristo. Eh reh 

chi xuq'or rukorkiil taq aweh chi maakanaa' taq chik i nimanik, eh chi xuyeew 
rukowiil taq ak'ux. 

3Eh reh wo' chi ma' awach ta jino'q taq aweh i neerub'an kiib' ruk'ux chi nimanik 
ruum taqe ti' k'axik. Aweht'al wo' taq i hat chi naa qik'iik chupaam taqe ti' k'axik 
re' re', 

4ruum noq ko wilkooj taq cho chaxilak, xanoq wo' xqaq'or taq chaaweh chi wilik 
ti' k'axik naa qak'ulum. Eh je' wo' re' i xqak'ul je' rukab' i qaq'orom taq chaaweh. 

5Ruum aj re' xqataq'aaj reje Timoteo chi rupeech'jiik taq aweh mi suq taq ak'ux, 
mi k'ahchi' taq aye'em ak'ux chunimjiik i Dios. Re' hin yo'jik i nub'an taq reje 
aweh, ruum xat ruq'eb'-oq taq pamahk i aj Yahm. Eh wi ta xa a'n taq i je' re', 
xama' xta naq neerutiq i rukamaj i Dios xponik qa a'n taq awuuk'. 

6Eh re' i Timoteo xsutinik chik chaloq i reh taq aq'orob'jiik ar Tesalónica. Eh 
holohik i xk'ulik ruq'or qeh taq chawiij ruuk' taq animaniik, je' wo' ruuk' i k'axooj 
taq i na a'n chawach. Xk'ulik ruq'or qeh chi ti' taq qoh awik'raaj, eh chi xa nawaaj 
naq chik taq awilom qawach, je' wo' re' i hoj xa nqaaj naq chik qilom taq awach. 

7Ruum i wili hermano, chupaam taqe pajarik k'ahchi' qak'ulum je' wo' ruuk' taqe 
ruti'kiil qak'ux, xiik' naah i rusuqkiil qánima xqak'ul noq xqeht'aliij chi k'ahchi' 
taq aye'em ak'ux chunimjiik i Jesucristo. 

8Noq xqeht'aliij chi k'ahchi' rukowjiik taq ak'ux chi nimanik parub'ihnaal i 
QaJaaw Jesucristo, je' naa kore' xk'achlojik qawach noq xqik'raaj. 

9Nik' ta naq wach rut'iosjiik neenqa a'n ree qaDios chawiij taq i hat, je' wo' chiriij 
i runimaal rusuqkiil qak'ux taq inayeew, re' i k'ahchi' qik'raam rusuqkiil pan 
qánima chuwach i Dios 

10Re' hoj chi q'iij chi aq'ab' inqapahqaaj ree Dios chi nee ruyeew q'ab' qeh chinee 
wo' chik inqilow qawach taq awuuk'. Eh chi neenqamanaa' wach ruq'orariik taq 
aweh i komajaa' taq i na a'n pan animaniik. 

11Re' hoj inqaaj chi re' ta naq i Dios, re' i QaJaaw, eh je' wo' QaJaaw Jesucristo 
neentoob'inik qeh, reh chinee wo' chik inqa a'n ojik taq cha wilariik ar. 

12Eh re' ta wo' naq i QaJaaw Jesucristo neenyee'wik taq panawánima chi k'ul taq 
neenak'ax awiib' chawach. Eh chu'nchel ta naq aj uuk' nee taq i na a'n i k'axooj, 
je' rukab' taq ak'axariik inqa a'n i hoj. 

13Re' ta naq i QaJaaw Jesucristo ye' woq taq rukowiil ak'ux, chuyeew ta naq taq 
asantohiil. Eh ma' ta naq chik chih taq amahk chuwach i QaJaaw Dios na' sutinoq 
cho ruka'peech i QaJaaw Jesucristo ruch'ihil taqe kánjel kit'iosil i rak'uun 
rixq'uun ojinaq taqe ruuk' ar pan taxaaj. Je' ta wo' naq re'. 

1 Tes 4 

Re' i k'acharik imponik chuwach i Dios 

1Yu'naak hermano, inqapahqaaj taq reje otob'il aweh, parub'ihnaal i QaJaaw 
Jesucristo, chi maakanaa' taq chik i k'acharik k'ahchi' taq kaat, je' rukab' i xponik 
qak'uhtaaj taq aweh, reh chi neemponik chuwach i Dios taq ak'achariik. 

2Re' taq i hat aweht'al taq chik i xat ponik taq qatijej wii' ruuk' i rajaawriik i 
QaJaaw Jesucristo. 

3Re' iraaj i Dios taq awuuk' re' chi naa taq aak'achariik pan santohiil, eh chi maa 
a'n taq chik aweh i k'oyomal. 

4Eh re' ju'jun chi aj nimaneel choloq k'acharik parukorkiil ruuk' i rehk'een pan 
santohiil, eh chuk'ax wo' chi korik. 

5Eh marukapaaj rub'aan i yiib' wach na'ojb'al chinaah i rehk'een je' rukab' inki 
a'n i tinamit ma' keht'al ta wach Dios. 

6Ma' ta naq awach taq aweh i neerub'an i jot'ooj oon neeruk'at rooq i ruhermano, 
ruum awach imb'anik reh taqe re', re' QaJaaw Jesucristo naaruye'wiik reh pa 
runimaal tojb'al mahk, je' wo' rukab' i qaq'orom taq chaaweh. 

7Re' Dios ma' xusik' ta cho qawach reh i rub'anariik i ch'uwa' wach na'ojb'al. 
Xusik' la' cho qawach chi k'acharik pan santohiil. 

8Eh awach i ma' imponik ta panaq'wach i k'uhb'aal wili, ma' re' tee hoj ma' 
qohponik ta panaq'wach. Re' la' i Dios ma' imponik ta panaq'wach, re' i xye'wik 
qeh i ruSantolaj Uxlab'al. 

9Hermano, chiriij i k'axaj iib' taq naa a'nam chawach, ma' kota chik ruman chi 
neenutz'ihb'aaj taq reje aweh, ruum re' Dios ruk'uhtaam wo' taq chik chaaweh 
nik' wach ruk'axariik taq awiib' naa a'nam chawach. 

10Ma' xta reet chi je' re' kik'axariik taq i na a'n chu'nchel hermano wilkeeb' 
paruyuq'ul i Macedonia. Xa re' la', inqapahqaaj taq reje otob'il aweh, chi xiik' ta 
naq chik naah i k'axooj taq neena a'n. 

11Chachop taq ak'ux chi k'acharik pansuqkiil k'uxliis. Eh xa re' taq cha a'n i ajwaal 
wach taq cha weh. Eh mo'-oq ahl taq aawooq aq'ab' chi kamanik je' rukab' i 
qaq'orom taq chaaweh. 

12Chi je' re', ma' tokoom ta taq neenk'uxlanik aweh, eh nee taq ti ponik 
panaq'kiwach i komajaa' inkinimaj i Dios. 

Re' rusutiniik cho ruka'peech i QaJaaw Jesucristo 

13Hermano, re' hoj inqaaj chinee taq inanab'eej chib'ih jariik imb'aan kuuk' 
kamnaq. Reh chi ma' nee ta taq intib'ik ak'ux chikiij je' rukab' inkik'ul i ma' re' ta 
taqe aj nimaneel ma' xta ch'iklik reje wii' kik'ux. 

14Re' hoj inqanimaj chi re' Jesucristo xkimik, eh xwukteesjik wo' chik cho chi 
k'achlik wach, je' wo' re' noq inqanimaj chi re' Dios parub'ihnaal i Jesucristo 
naaruksam taqe chaloq chi k'achlik kiwach xinimanik reh. 

15Ruum i wili, inqaq'or taq reje awee hat i ruq'orom i QaJaaw Jesucristo chi re' 
hoj, i qohnimanik ree reh i ko k'achalkooj na' k'oloq cho ruka'peech i QaJaaw 
Jesucristo, ma' peet tee hoj naa qak'amariik johtoq chikiwach taqe kamnaq re' re'. 

16Ruum noq naaruqajiik chaloq i QaJaaw Jesucristo pan taxaaj, kow naa rub'anam 
chee taaq'anik, i Dios ruuk' chii' i k'amal b'eeh ánjel. Eh kow naaruq'ajb'aniik 
chee rutuun i Dios, eh re' xikimik chi k'ahchi' kinimam i QaJaaw Jesucristo peet 
naa kukteesjiik chaloq chi k'achlik kiwach. 

17Chiriij i re', i ko hoj k'achalkooj na' ponoq i q'iij re' re' hoj junk'amariik 
naarub'aan johtoq kuuk' i keh nah suutz' chuk'ulariik i QaJaaw Jesucristo 
panteew. Eh naaqojiik wih-oq ruuk' i QaJaaw pan taxaaj chi juneliik. 

18Je' re' noq, chayeew taq rukowiil ak'ux chawach ruuk' taqe q'orik wili 
maatib'isaj taq ak'ux. 

1 Tes 5 

1Xa re' la',  chih q'ijil eh nik' iora naarub'aan i wili hermano,  ma' ko ta ruman chi 
neenutz'ihb'aaj taq reje rehtalil aweh panhuuj.  

2Ruum re' taq i hat aweht'al taq chik chi korik chi re' noq naarureqem i ruq'ijil i 
ruk'uliik i QaJaaw Jesucristo, xa je' ink'ulik i loq jino'q ajileq' chaq'ab' chi ma' 
eht'alimaj. 

3Eh noq naa kiq'orom i tinamit chi je' wili: Yu'naak suq chik wilkooj ma' xta chik 
qayo'jiik, inko'q taqe. Eh chi ma' keht'al naa ruchaliik chikinaah i runimaal ti' 
k'axik, je' rukab' ruti'kiil ixoq noq ink'ulik ruk'ux, eh ma' naa ta kiko'leem kiib' 
chuwach. 

4Eh re' taq i hat hermano, ma' panq'equm ta taq chik wilkaat, ma' ruk'ul taj chi 
neenk'uloq taq cha naah i Jesucristo chi ma' weht'al, chi xa je' ink'ulik i loq jino'q 
ajileq' chaq'ab'. 

5Re' taq i hat chawunchelaal hat taq chik rak'uun rixq'uun i saqum ma' hat ta chik 
taq reh i q'equm. Yu'naak i hoj ma' re' ta chik hoj reh i q'equm. 

6Ruum aj re', ma' ruk'ul taj chinee qoh ruchop wirik je' rukab' inkik'ul taqe 
junch'uq. Xa eliik-oq la' na'lik qeh chi uy-inik, manlik-oq wach i qana'ojb'al. 

7Chakoj taq rehtaal chi re' taqe kiwirik, chaq'ab' kiwirik. Eh re' taqe inki a'n 
kixohk'riik, chaq'ab' wo' inki a'n kixohk'riik. 

8Raaj i hoj i pan q'iij wilkooj, eliik-oq manlik wach i qana'ojb'al. Eh inchol 
qako'leem qiib' ruuk' i qanimaniik, je' wo' ruuk' i k'axooj. Eh re' ko'lemb'al qiib' 

ch'iklik reje wii' qak'ux kamanoq qeh je' rukab' noq inkamanik reh i ruch'ihch' 
puneet soldado, 

9ruum re' Dios ma' xusik' ta qawach chi nakooj ruye'em pantojb'al mahk. Xusik' 
la' cho qawach, reh chi naqareqem i ko'lemb'al qiib' parub'ihnaal i QaJaaw 
Jesucristo. 

10Re' i xkanteesjik chiriij i qamahk, reh chi atoob' ta ko hoj k'achalkooj oon hoj 
chik kamnaq na' k'oloq ruka'peech, xanaa wo' qojiik k'acharoq ruuk' i reh pan 
taxaaj. 

11Ruum aj re', k'ul taq chayeew rukowiil ak'ux chawach, k'ul taq chatoob'eej 
awiib' chawach, je' rukab' taq i k'ahchi' kaat yu'naak. 

Re' Pablo xukoj reje kina'ojb'al taqe hermano 

12Hermano, inqapahqaaj taq reje otob'il aweh chi cha k'ax taqe i k'amal taq 
ab'eeh kib'anik reh i rukamaj i QaJaaw Jesucristo taq chaxilak, ruum re' keh 
inkichop kik'ux taq cha k'uhb'aal jiik. 

13Eh looq'-oq taq aweh, cha k'ax taqe chi korik ruum i kamanik inki a'n taq 
chaxilak. Eh k'ul taq ti k'acharoq pansuqkiil k'uxliis chawach. 

14Eh inqaq'or wo' taq awee hat chi chakoj taq kina'ojb'al i ma' nkaaj ta kamanik. 
Chayeew taq rukowiil kik'ux i xa ki'ib' kik'ux chi nimanik. Chatoob'eej wo' taq i 
komajaa' kow kik'ux. Eh xa hat-oq taq kuyuul chu'nchel aj uuk'. 

15Eh mo'-oq awach taq chaxilak ineruq'aj wach i yiib' wach imb'aan reh. Chachop 
la' taq ak'ux chub'aan otob'il, chi je' taq chawach i hat aj nimaneel, chi je' kuuk' 
chu'nchel i tinamit. 

16Xa eliik-oq taq suq ak'ux chawach. 

17Eh xa liik-oq k'ahchi' taq kaat chatiij. 

18Chat'iosej taq ree Dios chu'nchel i rub'an taq chaawuuk', ruum je' re' iraaj 
chinee taq i na a'n, i tinimanik taq chik reh i Jesucristo. 

19Maa chup taq i rajaawriik i Santolaj Uxlab'al wilik taq panawánima. 

20Maawixowaaj taq wach i k'uhb'aal inkiq'or taqe jalal ruq'oral i Dios. 

21Xa re' la' chab'iraj pee taq chi korik, wila' wilik ma' xta reet nkiq'or chak'am taq 
naah. 

22Eh chaq'eb' taq chiriij ak'ux chu'nchel i yiib' wach chi b'anarik. 

23Re' ta wo' naq i Dios, inye'wik reh i suq kiil k'uxliis, ye' woq taq asantohiil chi 
manlik, chu'nchel taq akapeb'aal, taq awánjel at'iosil, taq awánima, je' wo' taq 
ati'jolal jumpa'liik, ma' ta chihreet ruum i mahk na' k'oloq cho ruka'peech i 
QaJaaw Jesucristo. 

24Re' i Dios xsik' wik taq chaawach korik wach ruk'ux nee wo' rub'an chaloq 
chu'nchel i wili. 

Ye'ej suq kiil k'uxliis, rupahqaljiik i rotob'il i Dios xkuxik wii' wach rutz'ihb'jiik i 
huuj wili 

25Hermano, cha a'n tii taq chaatiij chiqiij i hoj. 

26Eh chayeew taq rusuqkiil kik'ux ruuk' i santo laj tz'ub'uuj chu'nchel hermano 
wilkeeb' ar. 

27Re' hin i nupahqaaj taq reje otob'il aweh ruuk' i rajaawriik i QaJaaw Jesucristo 
chi chawilow taq wach i huuj wili chikiwach chu'nchel hermano. 

28Re' ta naq i QaJaaw Jesucristo chuyeew i rotob'il taq cha naah chawunchelaal 
taq i hat. Je' ta wo' naq re'. 

2 Tes 

2 Tes 1 

Taaq'anik reje rusuqkiil k'uxliis 

1Re' hin i Pablo, wuch'ihil i Silvano, wuch'ihil Timoteo, noq xnutz'ihb'aaj reje i 
huuj wili aweh taq i hat aj Tesalónica, i tinimanik taq reh Ajaab'ees Dios, i QaJaaw 
Jesucristo. 

2Neeta naq i ruyeew taq chaaweh i rotob'il, i suq kiil k'uxliis i Ajaab'ees Dios, je' 
wo' hoq i QaJaaw Jesucristo. 

Re' Dios naaruq'atwiik i q'orik chikinaah aj mahk na' k'oloq ruka'peech i 
Jesucristo 

3Hat taq qahermano, chanab'eej taq chi eliik inqat'iosej ree Dios i k'ahchi' taq 
kaat i ruk'ul chi nqat'iosej ree Dios, ruum k'ahchi' taq areqem chiriij chi korik i 
nimanik, je' wo' ruk'axariik taq awiib' chawach k'ahchi' wo' taq areqem chiriij chi 
korik. 

4Re' hoj i ruyeew rusuqkiil qak'ux ruq'orariik rib'iral keh i ju'jun ch'uq chi raj 
nimaneel i Dios chiriij taq i k'ahchi' kaat, ruum q'e' taq hat kuyuul, eh inak'uhtaaj 
taq chi nayeew taq ak'ux chi nimanik, atoob' ta xa reh reh wach i ti' k'axik, i 
ixowaal k'ahchi' taq ak'ulum. 

5Re' wili ink'uhtanik reh chi re' Dios parub'ehel inq'atwik q'orik, ruum xrilow chi 
ruk'ul taq cha weh i okik haa' pa runimaal i rajaawriik i Dios. Eh ruum i re', 
k'ahchi' taq ak'ulum i ti' k'axik yu'naak. 

6Je' re' noq re' Dios rub'ehel chuwach chi naa taqe ruye'em pa runimaal ti' k'axik 
awach kib'anik ti' k'axik taq aweh i hat. 

7Eh re' taq i hat, i k'ahchi' taq ak'ulum i ti' k'axik yu'naak, naaruye'eem taq ahi'liik 
quuk' i hoj, na' k'oloq ruka'peech i QaJaaw Jesucristo. Re' noq naa ruchaliik pan 
taxaaj ruch'ihil taqe ruánjel wilik kajaawriik. 

8Re' reh pan xaq q'aaq' naa ruchaliik chi kiye'ariik pantojb'al mahk taqe i ma' 
xkaaj ta kinimam i Dios, eh ma' xkaaj ta kinimam i ak' k'uhb'aal i ruyeew i QaJaaw 
Jesucristo. 

9Re' taqe re' naakiye'ariik pantojb'al mahk chi juneliik, najt naakikutariik reje, 
reh chi ma' naa ta kilom wach i ruloq'il i rajaawriik i QaJaaw Jesucristo. 

10Eh na' k'oloq i QaJaaw Jesucristo pan jinaj q'iij, re' na' ye'aroq ruloq'il kuum 
taqe i raj nimaneel, noq naa rusahchiik kik'ux taqe aj nimaneel na' kilow wach. Ar 
wo' taq naa awihiik i hat i xatnimanik taq reh i ruk'uhb'aal i Dios poninaq 
qaq'orom taq aweh. 

11Ruum aj re' eliik k'ahchi'kooj chi tiij taq chawiij, reh chinee taq ti rutoob'eej, 
reh chi nee taq i na a'n i xraaj taq awuuk' noq xusik' taq chaawach. Eh chi ruuk' i 
rajaawriik nenooj eloq wach taq awuuk' chu'nchel i holohik laj na'ojb'al, ruch'ihil 
i rukamaj taq i na a'n ruuk' taq animaniik. 

12Chi je' re', neenye'arik ruloq'il i rub'ihnaal i QaJaaw Jesucristo awuum taq i hat. 
Eh re' reh nee wo' ruyeew taq aloq'il i hat ruuk' i rotob'il i qaDios, ruuk' i rotob'il 
i QaJaaw Jesucristo. 

2 Tes 2 

Ruch'ob'ariik rub'ehel i ruk'uliik ruka'peech i QaJaaw Jesucristo 

1Hermano, re' hin i nuq'or rukorkiil taq aweh chiriij i ruk'uliik ruka'peech i 
QaJaaw Jesucristo, eh chiriij i rumolariik qawach naa rub'anam ruuk'. 

2Re' taq i hat majal taq wach akapeb'aal chi jumehq'iil, xa ruuk' jino'q k'uhb'aal, 
ruuk' jino'q q'orik, ruuk' jino'q huuj je' tii chik pan qab'ihnaal i hoj wilik noq 
neenkiq'or taq aweh, oon neenkiq'or chi xureq chik ruq'ijil i ruk'uliik cho 
ruka'peech i QaJaaw Jesucristo. 

3Maa awach taq injot'wik aweh, ruum noq komajaa' ink'ulik i ruka'peech kopeet 
naarixowjiik wach i Dios kuum i tinamit, re' noq naaruk'uliik i loq i winaq i yiib' 
wach i runa'ojb'al, re' i naaruye'ariik pantojb'al mahk. 

4Eh re' i aj ixowaal re' re' inixowanik kiwach i kiq'orik rib'iral i ruk'uhb'aal i Dios 
i ruk'ul chi looq'jiik, imponik rutzunaa' riib' chupaam i rupaat i Dios, je' tii chik i 
Dios i rub'an riib' ar. 

5Ink'ulik aj wo' naa taq panak'ux chi re' k'ahchi' nuq'orom taq reje aweh wili, 
nuq'orom wo' taq chaaweh noq xinwihik taq cho chaxilak ar. 

6Eh yu'naak taq i hat aweht'al taq chik chihreet noq ko chamlik chaloq i aj mahk 
re' re', reh chi ma' nee ta nk'u'loq chi komajaa' rureq i ruq'ijil. 

7Re' rukamaj ruyejaam wach chi q'eeqmaal i ruwinqilal i yeb'ee wach na'ojb'al re' 
re' xutoq'aa' chik kamanik. Xa re' la', komajaa' ta niik' naah i rub'an, ruum 
k'ahchi' ruy-eem chi naa rehtesjiik i loq chuwach inq'ilwik reh yu'naak. 

8Kora'j naaruk'uliik i loq re' i ma' tob'laj winaq, i nixowanik wach i Dios. Eh re' 
QaJaaw Jesucristo, ruuk' i junhuup chi ruxlaab' naarukaansam, ruuk' i 
rusaqumaal chii' wach i na' k'oloq, naa rusacham wach i rajaawriik. 

9Re' na' k'oloq i ma' tob'laj winaq re' re', re' i aj Yahm naa rutoob'iniik reh. Eh 
ruuk' i rajaawriik naaruk'uhtaam i xa reh reh wach chi ma' ilooj taj, eh naa 
ruk'uhtaam i sachb'al k'uxliis re' ruuk' i ma' korik taj. 

10Eh chu'nchel i yiib' wach na'ojb'al naa rukojom chi jot'b'al keh i ojik inki a'n 
pantojb'al mahk. Ruum re' keh ma' xkik'ul taj, eh ma' xkik'ax taj i korik, re' naq i 
naa ruko'liniik keh. 

11Ruum aj re', re' Dios i ruyeew q'ab' chi kijot'ariik ruum i yiib' wach na'ojb'al. Eh 
re' re' minwik keh chunimjiik i xachukuj q'orik, 

12reh chi naa kiye'ariik pantojb'al mahk chu'nchel i ma' nkaaj ta runimjiik i korik, 
re' la' chik i yiib' wach na'ojb'al inkik'ax wach rub'aan. 

Re' taqe sik'ooj kiwach reh i kiko'ljiik 

13Eh re' hoj i ruk'ul chi eliik naa qat'iosem ree Dios taq chawiij hermano, i hat taq 
ruk'axam i QaJaaw, xusik' taq chaawach i Dios pampeet. Reh chi naa taq areqem 
ko'lemb'al reh taq awánima parub'ihnaal i Santolaj Uxlab'al, re' inye'wik taq 
chaaweh i santohiil, eh ruum chi xanimaj taq i korik. 

14Re' wili i xraaj taq awuuk' i Dios noq xusik' taq chaawach ruuk' i ak' k'uhb'aal 
xponik qaq'or taq aweh: Reh chi naa taq awehtriik haa' i ruloq'il i QaJaaw 
Jesucristo. 

15Hermano, korik-oq taq wach ak'ux chi nimanik. Eh mansahchik taq panak'ux 
aak'uhb'aaljiik xponik qa a'n ruuk' qachii', je' wo' taq aak'uhb'aaljiik xqataq'aaj 
taq reje aweh panhuuj. 

16Chi re' QaJaaw Jesucristo ruch'ihil i Ajaab'ees Dios, re' i QaJaaw, ixk'axwik cho 
qeh ruuk' i rotob'il, xuyeew rusuqkiil qak'ux reh i juneliik, eh xuyeew qeh jinaj i 
ch'iklik reje wii' qak'ux. 

17Re' ta naq i keh neekiye'wik rusuqkiil taq awánima, neekiye'wik rukowiil taq 
ak'ux, reh chi holohik taq chu'nchel i naa aq'orom, taq i na a'nam. 

2 Tes 3 

Cha a'n tii taq chaatiij chiqiij 

1Chiriij taqe wili hermano, cha a'n tii taq chaatiij chiqiij, reh chi neenooj rib'iral 
chi jumehq'iil i ruk'uhb'aal i QaJaaw Jesucristo, reh chi neen kiyeew ruloq'il noq 
neen kik'ul pan kánima, je' rukab' noq xak'ul taq i hat. 

2Eh reh chi nee qoh ruko'leej i Dios chikiwach i ma' xta otob'il pan kánima, yiib' 
wach i kina'ojb'al, ruum re' k'uhb'aal ma' chu'nchel ta kinimanik reh. 

3Eh re' QaJaaw Jesucristo reh, korik wach ruk'ux, nee taq i ruyeew rukowiil ak'ux, 
nee taq tiruko'leej chuwach i yiib' wach na'ojb'al. 

4Eh re' hoj ch'iklik qak'ux taq chawiij parub'ihnaal i QaJaaw chi k'ahchi' taq kaat, 
ma' nee ta chik taq inakanaa' rub'aan i xat ponik taq qak'uhb'alej wii'. 

5Re' ta naq i QaJaaw Jesucristo toob'inoq taq chaaweh chureqariik i ruk'axb'al i 
Dios. Je' wo' i q'unil i ruyeew i Jesucristo. 

Ajwaal wach chi naa qakamaniik 

6Hermano, re' hoj ti qak'uhb'alej taq reje parub'ihnaal i QaJaaw Jesucristo chi 
maa a'n taq jinaj wach ak'ux ruuk' hermano ma' raaj ta kamanik, eh mo'-oq 
k'ahchi' ruk'amam naah i k'uhb'aal poninaq qaq'orom taq aweh. 

7Re' taq i hat aweht'al taq chik nik' wach i k'acharik taq naa a'nam, reh chinee taq 
i nak'am naah i xponik qak'uhtaaj taq aweh. Re' hoj xqayeew cho qak'ux chi 
kamanik noq xojwihik taq cho chaxilak. 

8Eh ma' awach ta xketwik qeh chi ma' ta xqatoj riij reh. Xqayeew la' cho qak'ux 
chi kamanik chi q'iij chi aq'ab', re' xqaaj i hoj chi ma' awach ta taq aweh i xusach 
rutumiin chiqiij ree qak'uxuljiik. 

9Eh rub'ehel naq chi xqapahqaaj ta taq aweh i toob'al qeh xa re' la' re' hoj ma' je' 
ta re' i xqa a'n. Xqayeew la' qak'ux chi kamanik, re' xqaaj i hoj chi je' wo' chik re' 
taq i neena a'n i hat. 

10Noq xojwihik taq cho chaxilak, xqaq'or taq cho rukorkiil aweh chi je' wili: 
Awach i ma' raaj ta kamanik, i ruk'ul chi ma' nee ta inye'arik ruwa' ruhaa', qoh 
kiih. 

11Eh xanaah re' xk'ulik rib'iral chi qawach i hoj chi wilik b'ila' taq chaxilak i xa 
k'acharik inki a'n chi ma' nkaaj ta kamanik xa chib'ih b'ila' jariik inkisub' wii' q'iij. 
Eh inkelq'aaj b'ila' i tokoom aj eh 

12Re' taqe re', inqataq'aaj reje ruq'orariik keh, inqakoj reje kina'ojb'al ruuk' i 
rajaawriik i QaJaaw Jesucristo, chi kikamanoq parub'ehel, reh chi neenkireq 
tz'aaq k'uxumb'al kiib'. 

13Hermano, manq'uhtik taq ak'ux i hat chub'anariik i ma' xta reet chi b'anarik. 

14Wila' awach i ma' raaj ta runimam inqaq'or taq reje aweh chupaam i huuj wili, 
chakoj taq rehtaal awach, eh maawuhch'ihleej taq, reh chi neenchalik ruk'ixiik 
ruuk' taqe i rub'an. 

15Xa re' la', maawixowaaj taq wach je' oq la' inkojarik runa'ojb'al aahermano taq 
cha a'n reh. 

Ye'ej suq kiil k'uxliis xkuxik wii' wach rutz'ihb'jiik i huuj wili 

16Eh re' ta naq i QaJaaw Jesucristo, ye'el suq kiil k'uxliis, ye' woq taq rusuqkiil 
ak'ux chi eliik. Re' ta naq i reh wih-oq taq awuuk' chawunchelaal. 

17Re' hin i Pablo, inutz'ihb'aaj reje ruuk' nuq'ab' panhuuj i rusuqkiil taq ak'ux 
wili. Re' hin, hin okrinaq chi ko nukoj reje i nub'ihnaal chupaam i ju'jun chi huuj i 
nutz'ihb'aaj reje. 

18Hermano, re' ta wo' naq i rotob'il i QaJaaw Jesucristo chuyeew taq cha weh 
chawunchelaal. Je' ta wo' naq re'. 

1 Tim 

1 Tim 1 

Taaq'anik reje suq kiil k'uxliis 

1Re' hin i Pablo, hin raj tahqaneel i Jesucristo. Xirupab'aa' i Dios, i aj Ko'len qeh. 
Eh xirupab'aa' i QaJaaw Jesucristo, re' i ch'iklik wii' qak'ux. 

2Re' i hat Timoteo, i hat manlik wak'uun noq wilkaat ruuk' i nimanik. Neeta naq i 
ruyeew chaaweh i rotob'il, i suq kiil k'uxliis, i ketelenik wachiis i Ajaab'ees Dios, i 
QaJaaw Jesucristo. 

Q'ilooj chi riij i xachukuj q'orik 

3Eh noq xin chalik ayu' i hin Macedonia, xnupahqaaj otob'il awee hat chi 
xatkahnik cho Éfeso, reh chi naa aq'ilim taqe i kik'uhtanik reh i xachukuj q'orik. 

4Eh chi re' taqe hermano maankib'iraj i k'utaaj xama' xta rub'ehel, eh je' wo' jar 
b'uhr wach i b'ihnaal tz'ihb'amaj cho chikiij qamaam qati't. Re' taqe re' xa memil 
laj wech'inik iib', eh ma' ruyeew ta rukowiil qak'ux, reh chi nee ruk'ul qak'ux i 
ruyejaam cho wach i Dios. 

5Re' k'uhb'aal k'ahchi' nuq'orom iraaj chi naa qak'axam qiib' ruuk' i k'axooj 
inchalik pan ánima chi ma' xta ruch'uwa'iil wach, ruuk' holohik laj kapeew, ruuk' 
i korik laj nimanik. 

6Wilik taqe i xkikanaa' rub'aan taqe i re', xkiq'eb' kiib' ruum i xa memil laj 
wech'inik iib'. 

7Re' taqe re' inkaaj naq chi aj tijoom taqe chi riij i ruk'uhb'aal i Dios. Xanaah re', 
ni xata re' keh kireqwiik chi riij i xa nkiyeew chik kik'ux chuk'uhtjiik. 

8Korik qeht'al chi re' najtir k'uhb'aal ma' xta reet chi nimjik, xa re' la' wi xb'aan 
chi korik aha' wilik taqe i ruq'or. 

9Eh chanab'eej taq chi re' k'uhb'aal ma' xye'arik taj chi ye'b'al keh panti' k'axik i 
korik wach kik'ux. Xye'arik la' chi ye'b'al keh panti' k'axik ma' nkinimaj taj i 
korik, taqe i yiib' wach kina'ojb'al, taqe i aj mahk, taqe i ma' imponik ta 
panaq'kiwach i Dios, taqe kansan kituut kajaaw, taqe i kansan kas kichaaq'. 

10Keh taqe i wilkeeb' pan k'oyomal, taqe inki a'n k'oyomal kuuk' i kuch winaq, 
taqe aj jileq' kiristianu', taqe i chukul q'orik, taqe i kiq'orik reh i rub'ihnaal i Dios 
chi xama' xta rub'ehel, taqe i ma' inkinimaj taj i korik laj tijinik. 

11Re' korik laj tijinik wili re' inkan ruuk' i loq'laj ak' k'uhb'aal, ruye'em cho weh i 
loq'laj qaDios chi naa nuq'orom rib'iral. 

Re' rut'iosjiik i ketelinik wachiis 

12Re' hin inut'iosej reh i QaJaaw Jesucristo, re' i xye'wik rukowiil nuk'ux, ruum 
xrilow chi korik chik wach nuk'ux, xirupab'aa' chub'anariik i rukamaj. 

13Eh re' hin ma' tiklik ta xinq'orik cho chi riij, xnub'an cho ti' k'axik keh i 
kinimanik reh, eh xnub'aj taqe chaloq. Eh re' Dios xuketelaaj nuwach, ruum 
komajaa' hin aj nimaneel xa ko hinsah cheel noq xnub'an chaloq taqe re'. 

14Re' QaJaaw Dios xiik' naah i rotob'il xub'an wuuk'. Xuk'uhtaaj weh i korik laj 
nimanik, i k'axooj naaqa'nam noq wilkooj chik pan jinaj wach k'uxliis ruuk' i 
Jesucristo. 

15Re' wili xti korik eh ajwaal wach chi chu'nchel naakinimaniik reh chi re' 
Jesucristo xk'ulik ayu' wach ak'al chi kiko'ljiik taqe aj mahk. Eh re' naq i hin xti 
xiik' cho naah i numahk chikiwach i keh. 

16Re' wili i rub'ehel noq xuketelaaj cho nuwach i Dios reh chi peet xk'utinik 
wuuk' i hin xti ko aha' imponik i kuyuuj i rub'an i Jesucristo. Reh chi naa kitijem 
keh wuuk' i naakinimaniik reh koq'uun, reh chi neenkehchaaj i juneliik k'acharik. 

17Ruum aj re', eliik taq qayeew ruloq'il, je' wo' i runimaal wach i Reey chi juneliik, 
re' i jinaj chi qaDios, ma' nilarik ta wach, eh ma' jaruuj naa rukimiik Je' ta wo' naq 
re'. 

18Timoteo, hat wak'uun noq wilkaat, xti cha chop ak'ux chi ko'ljiik riij i holohik laj 
na'ojb'al ruuk' i nimanik, ruuk' holohik laj kapeew. Cha a'n rub'aan i re', je' rukab' 
i kiq'orom cho chawiij taqe hermano parub'ihnaal i Dios. 

19Wilik taqe i xkiq'eb' chi riij kik'ux i holohik laj kapeew, eh ruuk' i re', xkikanaa' i 
korik laj nimanik. 

20Je' re' i xub'an i winaq, Himeneo rub'ihnaal, ruch'ihil i Alejandro. Re' taqe re' 
xnuq'asaj taqe pan q'ab' i aj Yahm, k'ajresb'al kiwach, reh chi ma' nee ta chik 
inkib'aj i Dios. 

1 Tim 2 

Ruch'ob'ariik rub'ehel chi naa rub'aan i tiij 

1Re' hin peet inwaaj nuq'orom chi pahqaljoq aha' wilik i ajwaal wach, b'anroq i 
tiij chu'nchel k'uxliis, t'iosjoq i rotob'il i Dios chikiij chu'nchel i tinamit. 

2Eh b'anaroq tiij chikiij taqe i reey, chikiij taqe i xa reh reh wach kajaawriik chi 
taaq'anik, reh chi neqoh k'acharik parukorkiil, pansuqkiil k'uxliis, ruuk' loch'ik. 

3Re' taqe re' ma' xta reet chi b'anarik, eh xti imponik chuwach i Dios, qaj Ko'loom. 

4Re' reh iraaj chi chu'nchel i tinamit neekiko'ljik eh neenkireq chi riij i xti korik, 

5ruum xa jinaj wo' hoq i Dios, xa jinaj wo' hoq inkojwik keh chu'nchel i tinamit 
panotob'il ruuk' i Dios, re' i Jesucristo, xk'ulik chi ruwii' winaq wach ak'al. 

6Re' Jesucristo xuyeew riib' pan ti'laj kimik chutojariik riij i kiko'lb'aal chu'nchel i 
tinamit. Re' wili xye'arik cho chi naab'jik xti manlik paruq'ijil. 

7Ruum i re', xirupab'aa' i Jesucristo chi hin raj tahqaneel, chi hin q'orol rib'iral i 
ak' k'uhb'aal, keh i ma' re' ta taqe aj judío. Eh re' nuq'or chi riij i Cristo korik, 
ruum re' hin ma' kinchukwik ta q'orik. 

8Re' hin inwaaj chi re' taqe winaq kian kitiij xa aha' yuuq' kijosam i kiq'ab' chi 
ma' xta ruch'uwa'iil wach i kánima chi ma' xta josq'iil kuuk', chi ma' xta wech'inik 
iib'. 

9Eh re' taqe ixoq parub'ehel naakitiq'aam kiib', maaniik' naah inki a'n, paneb'a'il-
oq la' kikoj i kiso'. Man ki k'olochb'isaj i rismaal kinaah. Mankixoyej kiib' ruuk' 
oro, ruuk' perla, eh ni xata ruuk' k'ih tz'aaq itz'ihy. 

10Kitiq'aa' la' kiib' ruuk' i rub'anariik i holohik laj na'ojb'al, je' rukab' i ruk'ul chi 
keh ixoq kinimanik ree Dios. 

11Re' taqe ixoq inchol kib'iram i kik'uhb'aljiik imb'aan chi ma' xta choqik 
neenkian, eh kiq'asam-oq kiib' chi korik ree Dios. 

12Re' hin ma' nuyeew ta q'ab' reh ixoq chi neerub'an i k'uhb'alinik chikiwach i 
tinamit, eh ni xata neenjohtik naah chinaah i winaq. Inwaaj chi ma' xta choqik 
neerub'an ixoq. 

13Ruum re' Dios peet xuyejaa' chaloq i Adán, eh re' Eva koq'uun xuyejaa' chaloq. 

14Eh ma' re' ta wo' hoq i Adán xjot'arik ruum i aj Yahm, re' la' ixoq xjot'arik, ruum 
i re' xq'ehb'ik pamahk. 

15Xa re' la', re' ixoq nee wo' inko'ljik wila' xuk'isaj taqe i rak'uun rixq'uun 
parub'ehel, eh wila' korik wach i runa'ojb'al chi nimanik wila' xk'axwik, wila' 
xk'acharik pan santohiil. 

1 Tim 3 

Re' nakianam i k'amal kib'eeh i rutinamiit i Dios 

1Re' wili xti korik: Awach i ruk'ax wach i k'amaj kib'eeh i kinimanik ree Dios, 
looq' i kamanik k'ahchi' rukapaam rub'aan. 

2Re' i wilik chi k'amaj b'eeh choloq k'acharik, reh chi ma' xta neench'ooljik wii. Xa 
jinaj-oq i rehk'een chuwach, k'acharoq parub'ehel, korik-oq wach i runa'ojb'al. 
Eh mo'-oq xa teheeh wach, chuyeew kipatal taqe rulaa', eh choloq k'uhb'alinik. 

3Mo'-oq xohk'reel laj winaq, mo'-oq sik'il peleto. Xa atoob'-oq la' wach ruk'ux 
wilik-oq i q'unil ruuk', mo'-oq k'axal wach tumiin re' ruuk' i ma' parub'ehel taj 
inkan. 

4Eh wilik-oq runa'ojb'al chi taaq'anik parupaat, eh chuk'uhtaaj keh i rak'uun 
rixq'uun nik' wach i loch'ik, i nimanik, 

5ruum awach i ma' nchol ta taaq'anik parupaat, ¿Nik' wach noq neerub'an 
kicha'jaljiik taqe i kinimanik ree Dios? 

6Re' k'amal b'eeh ma' nee ta rub'an chi ko ak' aj nimaneel, ruum nee-oq i 
runimb'isaj riib', nee-oq i ruq'eb' riib' pantojb'al mahk, je' rukab' i xuq'eb' wii' 
riib' i aj Yahm. 

7Koruman wo' hoq chi naa ruk'uhtaam i holohik laj na'ojb'al chi kixilak i ma' re' 
ta taqe aj nimaneel, reh chi ma' nee ta ruk'uhtaaj ruk'ixb'ilaal, eh ni xata 
neenq'ehb'ik paruxirob' i aj Yahm. 

Re' i nakianam taqe to'ool chi kixilak i kinimanik ree i Dios 

8Je' wo' taqe i kitowik parukamaj i Dios, xa kiloch'ik-oq. Mo'-oq xa chib'ih jariik 
neekiq'ehb'ik wii' ruuk' i kiq'oral. Eh mo'-oq xohk'reel laj winaq taqe, mo'-oq 
k'axal taqe wach tumiin i ma' re' ta parub'ehel inkan. 

9Eh inchol kik'amam naah i korik xye'arik cho chi naab'jik, chi saq wach i 
kikapeb'aal. 

10Re' taqe re', peet wo' naakilariik ruuk' i kina'ojb'al. Eh wila' ma' chih kiq'ehb'ik 
wii', kora'j naakikojariik chi to'ooj re'. 

11Je' wo' taqe i hermana ixoq, xa kiloch'ik-oq. Mo'-oq tz'aqal wach k'utaaj taqe. 
Holohik-oq i kik'achariik, eh korik-oq wach kik'ux ruuk' chu'nchel. 

12Re' taqe i to'ool, xa jinaj-oq i kehk'een chikiwach. Eh wilik-oq kina'ojb'al chi 
taaq'anik chikinaah i kak'uun kixq'uun, chikinaah chu'nchel i awach keh 
pankipaat. 

13Re' taqe to'ool inki a'n chi korik i rukamaj i Dios, nimaq chik wach i kikamaj 
inye'arik. Eh chu'nchel kik'ux neenkiq'or chi k'ahchi' kinimam i Jesucristo. 

Re' i ma' eht'alimaj ta naq chi riij i nimanik k'ahchi'kooj 

14Re' hin inwaaj i ojik chi jumehq'iil cha wilariik i hat Timoteo. Xa re' la', peet 
inutz'ihb'aaj reje aweh panhuuj taqe i q'orik wili. 

15Wila' xinchahmik reje chi ojik, re' i holohik cha a'n chi kixilak rak'uun rixq'uun i 
Dios, re' taqe i kinimanik reh i k'achlik Dios, re' i kichopinik naah, re' kiko'linik 
riij i korik. 

16Eh xti, xiik' naah nimaal wach i ma' eht'alimaj ta naq chi riij i korik, je' wili noq 
wilik: Re' Jesucristo xk'ulik wach ak'al, chi ruwii' winaq. Xuq'or i Santolaj Uxlab'al 
chi korik wach ruk'ux. Eh x-ilarik wach kuum i ánjel. Xq'orarik rib'iral keh i ma' 
re' ta taqe aj Judío wilik i xinimanik reh sut i wach ak'al. Eh xk'amarik wo' chik 
johtoq pan taxaaj ruuk' i ruloq'il. 

1 Tim 4 

Re' taqe i naa ruyojiik kik'ux chi nimanik 

1Re' Santolaj Uxlab'al i xuq'or i korik chi pan tz'apaab' ponoq wach reh i q'iij wilik 
i naa ruyojiik kik'ux chunimjiik i korik laj k'uhb'aal. Re' chik taqe i uxlab'al i 
kib'anik jot'ooj naakinimam, eh re' chik naakinimam i tijinik inchalik kuuk' i aj 
Yahm. 

2Eh re' chik naakinimam inkiq'or i xak'ul inki a'n kiwach, chukul q'orik taqe, 
k'ahtinaq i kikapeb'aal. 

3Re' taqe re' inkiq'or chi mahk i kaxárohiil, inkiq'or chi wilik i k'uxb'al wi'k mahk 
chi k'uxarik. Eh ma' nkikapaaj taj chi re' Dios xtz'uhkrisanik chaloq reh chi naa 
kik'uxum, eh chi naa kit'iosem ree Dios taqe aj nimaneel, i keht'al chik wach i 
korik. 

4Chu'nchel i rutz'uhkrisam chaloq i Dios q'e' looq'. Ma' ruk'ul ta chi neenqayub'uj 
naa la' ruponiik panaq' qawach eh naaqat'iosem ree Dios, 

5ruum re' ruq'oral i Dios, eh re' i tiij imb'aan inkuxisanik reh taqe k'uxumb'al re' 
re'. 

Jinaj raj kamanoom i Jesucristo korik wach ruk'ux 

6Timoteo, wila' xak'uhtaaj keh i hermano taqe re', wila' k'ahchi' areqem rukowiil 
ak'ux i ruuk' korik laj nimanik, ruuk' i holohik laj tijinik k'ahchi' kaat, chi je' re' 
hat manlik raj kamanoom i Jesucristo. 

7Eh manimaj aweh i hat taqe i yiib' wach k'utaaj imb'aan, re' taqe i xa memil laj 
q'orik. Chachop la' ak'ux chub'anariik iraaj i Dios. 

8Re' rutijiik i xa chib'ih k'o'nikaal xa reh i ti'jolal inkamanik. Raaj i rub'anariik 
iraaj i Dios reh i ruyeew qeh i suq laj k'acharik ayu', eh je' wo' chupaam i 
junch'iht chik chi k'acharik. 

9Re' wili xti korik, eh ajwaal wach chi chu'nchel naakinimaniik reh. 

10Ruum taqe re', inqakuy ransil i ti' chub'anariik i rukamaj i Dios, ruum qeht'al 
chi re' hoj ruuk' i k'achlik Dios ch'iklik reje qak'ux re' i Ko'len keh chu'nchel i 
tinamit, eh Ko'len wo' keh chi manlik i kinimanik reh. 

11Re' taqe wili, ajwaal wach chi naa aq'orom, eh naa ak'uhtaam. 

12Mayeew q'ab' chi neenkiyeew chi re' chi ma' re' ak'ijolal. Chak'uhtaaj la' i 
holohik laj na'ojb'al chikiwach i aj nimaneel ruuk' aq'oral, ruuk' i na a'nam, ruuk' 
i k'axooj, ruuk' i nimanik, ruuk' i rusaqiil wach ak'achariik. 

13Noq komajaa'-oq kimponik i hin, re' hat chawilow paam i Santolaj huuj chi 
kixikin i taqe aj nimaneel. Chayeew rukowiil kik'ux, eh cha tijej taqe. 

14Eh maayeew chi re' chi ma' re' akooch ruye'em aweh i Dios noq xkiyeew i 
kiq'ab' cha naah parub'ihnaal i Dios taqe to'ool chi kixilak i komoon aj nimaneel. 

15Chachop ak'ux chub'anariik taqe re', reh chi chu'nchel naakikojwiik rehtaal chi 
k'ahchi' areqem ana'ojb'al chi manlik. 

16Chawik'raaj awiib' i hat cha wib'il awiib', je' wo' ruuk' i k'uhb'alinik naa a'nam, 
re' taqe re' naa a'nam. Wila' xa a'n taqe re', neetiko'ljik i hat, eh nee wo' kiko'ljik i 
neeki-ib'irinik reh i naa aq'orom. 

1 Tim 5 

Re' ruk'uhtjiik i holohik laj na'ojb'al chikiwach i aj nimaneel 

1Re' mama' winaq chik maanaq, parukorkiil la' chak'uhb'alej, je'-oq awajaaw cha 
a'n reh. Je' wo' taqe k'ijolaq, parukorkiil taqe chak'uhb'alej je'-oq jinaj taq atuut 
awajaaw kuuk'. 

2Re' taqe ati't ixoq parukorkiil chak'uhb'alej taqe je'-oq atuut cha a'n keh. Eh re' 
taqe q'ahxoq, xa je'-oq kiq'orob'jik awanaab' cha a'n keh, korik-oq wach ak'ux 
kuuk'. 

3Chatoob'eej taqe ixoq kamnaq kib'ahiil, re' taqe i xti korik chi ma' xta ilil keh. 

4Eh re' ixoq kamnaq rub'ahiil wilik taqe rak'uun rixq'uun oon riih rumaam, i 
ruk'ul chi re' keh i naakitoob'eem i awach keh pankipaat, reh chi neenkitoj riij 
reh i kituut kajaaw i kik'axariik b'anooj chaloq. Re' taqe re' ma' xta reet chi 
b'anarik, eh imponik chuwach i Dios. 

5Re' ixoq kamnaq rub'ahiil, eh xti korik chi ma' xta ilil reh, xa ruuk' tii Dios i 
ruch'ikaa' ruk'ux, eh ma' rukanaa' ta rub'aan i tiij chi q'iij chi aq'ab', reh chi re' 
Dios neentoob'inik reh. 

6Wila' re' ixoq kamnaq rub'ahiil i ruchop q'ab' iraaj ma' raaj b'anarik 
paruk'achariik, re' re' kamnaq parumahk. 

7Re' taqe na'ojb'al wili naa ak'uhb'alem taqe wii', reh chi ma' xta neekiq'ilarik 
wii'. 

8Ruum awach i ma' rukapaaj ta rutoob'jiik i awach reh, eh mo'-oq wo' rukapaaj 
rutoob'jiik taqe rak'uun rixq'uun, ma' imponik ta panaq'wach runimjiik i 
Jesucristo, q'e' wo' chik yiib' wach imb'anik chuwach i ma' re' ta aj nimaneel. 

9Re' ixoq kamnaq rub'ahiil naa akojom paruman reh i rutoob'jiik, xa re' wo' hoq 
ik'inaq oxk'ahl haab' ruhab'ul, eh xa jinaj-oq wo' rub'ahiil ik'inaq. 

10Eh holohik-oq i runa'ojb'al: Ruk'isam-oq taqe i rak'uun rixq'uun parub'ehel, 
ruye'em-oq cho kipatal i rulaa', rutz'ajam-oq i kooq i santo laj aj nimaneel, 

rutoob'eem-oq taqe i wilkeeb' panti' k'axik, eh xa chib'ih-oq chik jariik i 
xtoob'inik cho wii'. 

11Eh re' taqe i ko q'ahxoq kamnaq kib'ahiil, maakoj taqe paruman, ruum ko nee-
oq inkik'ax wach rub'aan i ma' holohik taj, nee-oq inyoj kik'ux chunimjiik i 
Jesucristo, eh nee wo' chik inkootwaaj kaxáro ruka'peech, 

12inkikoj kimahk, ruum inkiq'eb' chi riij kik'ux i rukamaj i Dios i kiq'orom cho 
pampeet chi nakianam. 

13Eh xa kiooj chi' taq paat, inkichop q'ab' i sikilal. Eh ma' xata re' i re', molol la' 
wach k'utaaj taqe. Xa chib'ih jariik inkimin wii' kiib'. Eh xa chib'ih i yiib' wach 
q'orik i nelik cho pan kichii' re' i ma' ruk'ul ta chi q'orarik. 

14Ruum aj re', re' hin inwaaj chi neenkian kaxáro ruka'peech taqe ixoq kamnaq 
kib'ahiil, i ko q'ahxoq taqe. Wih-oq kak'uun kixq'uun kicholoq k'acharik 
pankipaat, eh ma' nkiyeew q'ab' chi neekich'ooljik ruum i aj ixowaal, 

15ruum wilik chik kamnaq kib'ahiil xkikanaa' runimjiik i Jesucristo, re' chik i aj 
Yahm k'ahchi' kinimam. 

16Wila' re' ixoq aj nimaneel wilik i awach reh kamnaq rub'ahiil, inchol taqe 
rutoob'eem, reh chi ma' chikinaah taj i aj nimaneel neenkahnik i ihq re' re'. Chi je' 
re', re' taqe aj nimaneel neenkian rutoob'jiik taqe ixoq kamnaq kib'ahiil, re' i xti 
korik wo' hoq chi ma' xta ilil keh. 

17Re' taqe i to'ool inki a'n rukamaj i Dios chi korik, i ruk'ul chi neekik'axarik chi 
manlik. Eh xti ruk'ul wo' hoq chi je' re' neenb'aan keh i kiq'orik rib'iral i 
ruk'uhb'aal i Dios, eh inki a'n wo' i tijinik, 

18ruum pan Santolaj huuj i ruq'or chi je' wili: Maab'ak' i ju' b'ooyax k'ahchi' 
ruyeq'em parooq i trigo, inki. Eh i ruq'or wo' chi je' wili: Re' aj kamanoom 
rub'ehel chi nee ruk'ul i rutojb'aal, inki. 

19Manimaj i mahk neentz'aqarik wach aweh chi riij jino'q i to'ool wila' ma' chih 
ki'ib' oon ixib'-oq i neekiq'orik i korik chi wilik ru mahk. 

20Eh re' taqe i ma' kikanaa' ta rub'aan i mahk, inchol taqe aq'ilim chikiwach i 
ruk'ihaal, reh chi re' taqe junch'uq neekiyo'jik chub'aan i mahk. 

21Chuwach i Dios, chuwach i QaJaaw Jesucristo, eh chikiwach ánjel sik'ooj 
kiwach, i nuq'or aweh chi maakanaa' chik runimjiik taqe i nuq'or aweh wili. Eh 
mo'-oq awach i tokoom rilariik neena a'n, ma' awach atiq naah ru mahk. 

22Maayeew aaq'ab' chinaah jino'q, reh chi nenokik chi to'ooj chi ma' akapaam ta 
riij chi korik, reh chi ma' nee ta ti ehtrik i ru mahk i tokoom. Eh chaq'eb' chi riij 
ak'ux i yiib' wach na'ojb'al. 

23Re' hat xa kok' xilak tiyowab'jik ruum apaam. Ruum aj re', maawuk'ej chik 
rutkeel jot'ik ha' chaxilakeej la' k'isinoq vino ruuk' riq'omal apaam. 

24Wilik taqe i kipa'ab'jik chi to'ooj xanoq wo' ink'utinik wach i kimahk noq 
komajaa' ta nq'atarik q'orik chikinaah. Eh wilik wo' chik i koq'uun inooj k'utinoq 
wach i kimahk. 

25Eh re' kib'anik i holohik laj na'ojb'al, xanoq wo' ink'utinik wach. Eh re' i ma' 
holohik ta laj na'ojb'al ma' noq ta nk'utinik wach, xa re' la' ma' nkahnik ta chi 
ke'lik chi jumpech. 

1 Tim 6 

1Re' taqe i aj nimaneel k'ayimaj pankowlaj kamanik,  inchol ruponiik 
panaq'kiwach i kipatroon,  reh chi ma' nee ta nq'orarik chi re' chi ma' re' i 
rub'ihnaal i Dios,  i k'uhb'aal k'ahchi' qaq'orom.  

2Eh wila' aj nimaneel taqe i kipatroon, ma' ruyee ta riib' chi xa k'isiin neemponik 
panaq'kiwach, ma' xata ruum chi kuch aj nimaneel kiib'. Inchol la' kianam chi 
korik i rukamaj, ruum re' i k'ahchi' kianam rukamaj atoob'laj hermano taqe. 

Re' korik laj b'ehomal 

3Wila' awach jino'q i tokoom laj tijinik i ruk'uhtaaj, mo'-oq eliik wach ruuk' i 
korik laj tijinik inchalik ruuk' i QaJaaw Jesucristo, eh mo'-oq je' rukab' i 
ruk'uhtaaj qeh i korik laj nimanik. 

4Re' reh xa nim wach i rub'an riib', eh ma' reht'al taj wach korik yojinaq i 
runa'ojb'al, ruum xa re' i wech'inik riij k'utaaj imponik chuwach. Eh ruuk' i re', 
inchalik i kaqwachiil, ixowaal, b'ajooj, yojoj k'uxliis 

5xa peleto inkaaj chi juneliik chi kixilak tinamit, ma' xta rub'ehel i kikapeb'aal ma' 
keht'al ta wach i korik. Eh ruum aj re', inkikapaaj chi re' i korik laj nimanik 
reqb'al b'ehomal. Maa a'n jinaj awach kuuk' i re'. 

6Korik, re' runimjiik i Jesucristo jinaj b'ehomal xiik' naah loq'il chi reh awach i 
suq ruk'ux ruuk' i chib'ih jariik i wilik reh, 

7ruum ma' xta wilik qeh noq xoj-aasjik ayu' wach ak'al, eh je' wo' chik re' na' qoh 
kimoq, ma' xtaj i naa qak'amam reje. 

8Xa re' la', mi wilik qawa' qahaa', eh wilik-oq wo' tii qaso', suuqb'oq qak'ux ruuk' 
taqe re'. 

9Eh awach taqe inkaaj b'ehomrik ma' nkikuy taj i pajarik, inkiq'eb' kiib' ruum 
ruk'axariik wach iraaj ma' raaj b'anarik, re' injot'wik keh i tinamit. Eh re' wo' re' 
ink'amwik keh pa runimaal tojb'al mahk. 

10Re' ruk'axariik wach i tumiin raa' ri'sil chu'nchel i yiib' wach na'ojb'al. Eh wilik 
taqe i xkiyeew cho kik'ux chinaah i tumiin, xkiq'eb' chi riij kik'ux i nimanik. Eh 
ruum i re', xchalik i ma' k'isa ti' k'axik chikinaah. 

Chopoj k'uxliis chi nimanik 

11Eh re' hat Timoteo, i tinimanik ree Dios, maa a'n aweh taqe re'. Tik'acharoq la' 
parukorkiil chaloq'ej i Dios tinimanoq cha a'n i k'axooj cha a'n i kuyuuj, xa 
ch'ub'ik-oq wach awánima. 

12Eh xti chayeew ak'ux chuko'ljiik riij i korik laj nimanik. Chachop ak'ux 
chureqariik i juneliik k'acharik, ruum re' re' xraaj awuuk' i Dios noq xusik' 
chaawach. Ruum wo' re' aq'orom cho rib'iral i nimanik chikiwach i ruk'ihaal, re' i 
xi-ib'irinik chaaweh. 

13Eh chuwach i Dios, inye'wik kik'achariik chu'nchel i chib'ih i wilik, eh chuwach i 
Jesucristo, re' i ma' xyo'jik taj chuq'orariik i korik chuwach i Poncio Pilato, re' hin 
i nutaq'aaj ruq'orariik aweh, 

14chi chanimaj taqe i nuq'or reje aweh. Majal chik wach, reh chi ma' awach ta 
neenq'ilwik aweh. Je' re' cha a'n korehtaal i rureq ruq'ijil i ruk'uliik ruka'peech i 
QaJaaw Jesucristo. 

15Eh noq naa ruponiik ruq'ijil chuwach i Dios, naa rub'anam i wili, ruum xa re' 
wo' reh i jinaj chi Dios xiik' naah loq'il, eh Reey chikinaah taqe reey, Ajaab'ees 
chikinaah ajaab'ees. 

16Xa re' wo' reh i ma' naa ta rukimiik chi jumpech. Pan saqum wilik, eh ma' 
awach ta jino'q inerujil i koq riib' ar. Ma' jino'q ilwinaq cho wach, ni xata wo' 
neeruyee riib' chi nilarik wach. Re' ta naq i reh ye'aroq ruloq'il, ye'aroq runimaal 
wach i rajaawriik chi juneliik. Je' ta wo' naq re'. 

17Timoteo, awach taqe i wilik kib'ehomal ayu' wach ak'al, cha q'or keh chi 
mankinimb'isaj kiwach, mankiyeew kik'ux chinaah i b'ehomal, ruum re' re' xanaa 
wo' rusahchiik wach. Ruuk' la' Dios kiyeew kik'ux, re' inye'wik qeh chu'nchel i xa 
chib'ih jariik inqa a'n rusuqkiil. 

18Eh chi neen wihik kuuk' i otob'il reh chi nee kib'ehomrik ruuk' i rub'anariik i 
holohik laj na'ojb'al, eh reh wo' chi xa atoob'-oq wach kik'ux chuye'ariik i 
naakisihim. 

19Chi je' re', naa ruwihiik kib'ehomal, re' i naa ruye'wiik keh jinaj i ch'ikaab' 
kik'ux, re' i naa rukamaniik keh pan jinaj q'iij, eh naa kireqem i juneliik k'acharik. 

Tz'apaab' wach ruk'uhb'aljiik i Timoteo xkuxik wii' wach rutz'ihb'jiik i huuj wili 

20Re' hat Timoteo, chako'leej riij i ye'ooj cha naah ruum i Dios. Maab'iraj taqe i 
yeb'ee wach k'utaaj, i xama' xta rutiq wach, je' wo' hoq i wech'inik iib' chi riij i 
na'ojb'al, i xa je' tii chik korik laj na'ojb'al noq inq'orarik. 

21Wilik taqe i xkichop q'ab' i ma' korik ta laj na'ojb'al, ruum i re', xkiq'eb' i korik 
laj nimanik. Re' ta naq i rotob'il i QaJaaw Dios nee ruyeew taq cho cha naah ar. Je' 
ta wo' naq re'. 

  



2426 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

2 Tim 

2 Tim 1 

Taaq'anik rusuqkiil k'uxliis 

1Re' hin i Pablo, hin raj tahqaneel i Jesucristo. Eh xchalik paruk'ux i Dios chi 
xirutaq'aaj chuq'orariik i ruyejaam cho wach, re' i k'acharik i ruyeew i Jesucristo. 

2Re' hin inutz'ihb'aaj reje aweh i huuj wili, Timoteo, hat wak'uun noq wilkaat q'e' 
tinuk'ax. Re' ta naq i Ajaab'ees Dios, i QaJaaw Jesucristo neen kiyeew aweh i 
kotob'il, i ketelinik wachiis, i suq kiil k'uxliis. 

Re' ruq'orariik i korik chiriij i Jesucristo 

3Re' hin eliik tik'ulik panuk'ux panutiij chi q'iij chi aq'ab'. Tinut'iosej ree Dios, re' 
i k'ahchi' nub'anam i rukamaj i hin chi ma' xta ruch'uwa'iil wach i nukapeew, je' 
rukab' i rukamaj i Dios xkian chaloq i numaam wati't. 

4Re' hin eliik ink'ulik cho panuk'ux oq'ik a'nam chaloq ruum i ruti'kiil ak'ux. Eh 
xa nwaaj naq chik wilom awach, reh chi q'e' neensuuqb'ik nuk'ux. 

5Ink'ulik cho panuk'ux chi re' hat korik wach ak'ux chi nimanik, je' rukab' i 
nimanik xub'an cho pampeet aak'een, qatuu Loida, ruch'ihil atuut Eunice. Re' hin 
ch'iklik nuk'ux chi ko je' wo' re' i nimanik k'ahchi' kaat i hat yu'naak. 

6Je' re' noq re' hin i nuq'or aweh chi kamanoq aweh akooch xuyeew i Dios noq 
xnuyeew i nuq'ab' cha naah reh apa'ab'jiik, 

7ruum re' Ruxlab'al xuyeew cho qeh i Dios ma' re' ta yo'jik i ruk'am chaloq i 
ruyeew la' rukowiil qak'ux reh i k'axaj iib', reh i rukorkiil wach qak'ux. 

8Eh mat k'ixik chuq'orariik i rib'iral i QaJaaw Jesucristo. Mat k'ixik wo' wuum i 
hin chi wilkiin prexo ruum i rukamaj i reh. Hat-oq la' haa' chuk'ulariik i ti' k'axik 
ruum i ruq'orariik i ak' k'uhb'aal. Chakuy ransil taqe re', ruuk' i rajaawriik i Dios. 

9Re' reh xko'linik qeh, eh xusik' cho qawach reh i santohiil, ma' ruum ta chi 
chib'ih ta jariik i holohik laj qa'nam, xa ruum la' chi je' re' i xuyejaa' cho wach, eh 
xa ruum chi xoj ruk'ax. Re' Dios xanoq wo' xojruk'ax parub'ihnaal i Jesucristo noq 
komajaa' i rutz'uhkrisaj chaloq i wach ak'al. 

10Eh yu'naak, xk'utinik chik i ruk'axb'al ruuk' i ruk'uliik i qaj Ko'loom Jesucristo, 
re' i xsachwik wach i rajaawriik i kimik. Eh ruuk' i ruq'orariik rib'iral i k'uhb'aal 
ree ko'lemb'al iib', xuteh wach jinaj i ak' k'acharik ma' sahchik ta wach reh. 

11Re' Dios xpaab'anik cho weh chi naa nuq'orom rib'iral i k'uhb'aal wili, eh 
xirupab'aa' chaloq chi hin raj tahqaneel, eh chi hin aj k'uhb'alineel. 

12Ruum aj i re', k'ahchi' nuk'ulum i ti' k'axik wili. Xa re' la' re' hin ma' kink'ixik taj 
ruum taqe re', ruum weht'al awach i nunimaj, eh i nunimaj chi wilik rajaawriik 
chi rumolariik i nuye'aab' naa ruye'em weh na' k'oloq ruka'peech i Jesucristo. 

13Je' re' noq maakanaa' chik i xti korik laj tijinik xponik nuk'uhtaaj aweh. Eh 
tinimanoq, tik'axwoq je' rukab' iraaj i Jesucristo. 

14Eh ruuk' i rajaawriik i Santolaj Uxlab'al wilik pan qánima, chako'leej riij i korik 
laj k'uhb'aal ruye'em chaaweh i Dios. 

15Re' hat aweht'al chik chi re' taqe aj nimaneel wilkeeb' ar Asia xinkikanaa' chi 
wutkeel, re' haa' Figelo ruch'ihil i Hermógenes. 

16Re' ta naq i QaJaaw neen ketelinik kiwach taqe i awach reh parupaat i 
Onesíforo, ruum re' reh k'ih pech xk'ulik ruyeew rusuqkiil nuk'ux. Eh ma' xk'ixik 
ta wuum chi wilkiin chi prexohjik. 

17Xa noq la' wo' xintohq'ik rusik'im noq xponik pan tinamit Roma korehtaal 
xirureq. 

18Re' hat aweht'al chik nik' wach i qatoob'jiik xub'an chaloq ar Éfeso. Neeta naq 
inketeeljik wach ruum i QaJaaw na' chureq ruq'ijil i ruk'uliik ruka'peech i 
Jesucristo. 

2 Tim 2 

Hat-oq manlik ru soldado i Jesucristo 

1Re' hat Timoteo, i hat wak'uun noq wilkaat, chakowej ak'ux ruuk' i rotob'il i 
Jesucristo ruye'em aweh. 

2Eh re' i xab'iraj, re' i xnuq'or chikiwach i ruk'ihaal, re' wo' chik i re' cha k'uhtaaj 
keh taqe i korik wach kik'ux, re' taqe i nee wo' inki a'n ruk'uhtjiik xa awach aj eh. 

3Je' re' noq, hat-oq haa' chukuyariik ransil i ti' k'axik. Hat-oq manlik ru soldado i 
Jesucristo. 

4Chakoj rehtaal chi ma' jino'q i manlik soldado wilik chi cha'jinik neerub'an i 
tokoom kamanik. Re' wilik chi soldado hiil xa re' wo' naa rub'anam imponik 
chuwach intaaq'anik reh. 

5Je' wo' re' inokik haa' chi pajaj ajiim wila' ma' xuchop ruk'ux chi rub'anariik i 
tijimaj wii', ma' jaruuj naaruye'ariik reh i ru korona. 

6Eh chawil i aj ab'ixoom kopeet naarukamaneem wach kora'j naarunik'eem re' i 
wach i rutik. 

7Chakapaaj riij taqe i nuq'or reje aweh, eh re' QaJaaw neentoob'inik aweh reh chi 
chu'nchel neenareq chiriij. 

8Mansahchik panak'ux i xk'ulik rub'an i Jesucristo, re' xwukteesjik chaloq chi 
k'achlik wach, eh re' ruuk' chaloq i riih rumaam i reey David. Re' wili i ak' 
k'uhb'aal k'ahchi' nuq'orom rib'iral i hin. 

9Ruum i ruq'orariik rib'iral i k'uhb'aal wili, k'ahchi' nukuyum ransil i ti' k'axik. Xa 
je' chik hin runimaal aj mahk inki a'n weh, hin kib'ak'am chi karena. Xa re' la' re' i 
ruk'uhb'aal i Dios reh, ma' b'ak'lik ta wach chi karena. 

10Ruum i re', k'ahchi' nukuyum ransil chu'nchel i ti' k'axik, reh i kitoob'jiik i 
sik'ooj cho kiwach ruum i Dios, reh chi neenkireq i loq'laj ko'lemb'al iib' reh i 
juneliik, re' i ruyeew qeh i Jesucristo. 

11Re' q'orik wili xti korik: Wila' xoj-ehtrik haa' i rukimiik i Jesucristo, naa wo' 
chik ruwihiik qak'achariik ruuk' i reh chi juneliik. 

12Eh wila' xqakuy i ti' k'axik, naaqehtriik haa' i runimaal rajaawriik. Eh wila' 
xqaq'or chi ma' qeht'al ta wach, naa wo' ruq'orom i reh chi ma' reht'al ta qawach 
i hoj. 

13Atoob' ta ma' korik wach qak'ux i hoj, re' reh xa korik wo' wach ruk'ux, ruum 
ma' nee ta rujal wach i ruq'orom chaloq. 

Jinaj aj kamanoom korik wach ruk'ux 

14Chuwach i Dios i nuq'or aweh chi chawik'saj ruq'orariik pan kixikin, eh 
chak'uhb'alej taqe chi mankiwech'uj chik kiib' chiriij i k'utaaj xama' xta rub'ehel. 
Ruum re' taqe re', xa yojb'al kik'ux taqe ki-ib'irinik reh. 

15Eh xti cha chop ak'ux chi korik chi neenak'uhtaaj chuwach i Dios chi hat 
atoob'laj raj kamanoom, eh mo'-oq chih k'isinoq neetik'ixik wii'. Chach'ob' la' 
rub'ehel chi manlik i korik laj k'uhb'aal. 

16Re' hat, maamin awiib' ruuk' i yeb'ee wach k'utaaj iraaj ma' raaj q'orarik, ruum 
re' kiq'orik reh taqe re', xa reh reh kiq'eb'em kiib' panti' k'axik. 

17Eh re' yiib' wach na'ojb'al inkik'uhtaaj inooj chunimaal, je' rukab' i rub'an i rax 
q'aah i ruk'ux reje riib'. Re' i na'ojb'al re' re' k'ahchi' ruk'uhtaam i winaq, 
Himeneo, ruch'ihil i Fileto. 

18Re' keh xkikanaa' i korik laj nimanik, eh k'ahchi' kiq'orom chi re' taqe kamnaq 
wuktinaq chik taqe chaloq. Ruum i inkiq'or re' re', wilik taqe k'ahchi' kiyojom 
ruk'ux chi nimanik. 

19Raaj i Dios reh jinaj i kowlaj ch'ikaab' reh rukojom, re' i wilik chi juneliik, re' i 
tz'ihb'amaj wii' rehtalil chi je' wili: Re' QaJaaw reht'al kiwach taqe i rak'uun 
rixq'uun, eh chu'nchel i kiq'orik rib'iral i QaJaaw, inchol kikanaam i yiib' wach 
na'ojb'al, inki. 



2429 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

20Chupaam jino'q i nimlaj paat ma' xata re' oro oon plata kiyej-aal i kulk wilkeeb' 
ar. Wilik la' wo' taqe i chee' eh ak'al kiyej-aal. Eh wilik i looq' kikamanik wii'. Eh 
wilik i xama' looq' ta kikamanik wii'. 

21Awach iraaj chi looq' naa rukamaniik wii', chuwach i QaJaaw ruq'asam riib' reh 
chi manlik. Inchol chi xa eliik-oq saq wach i ránima, eh marutz'a'j chik ruuk' i 
yiib' wach na'ojb'al. Chi je' re', xa re' chik i holohik chi b'anarik neerub'an. 

22Je' re' noq re' hat, maa a'n aweh i mahk inki a'n taqe k'ijolaq. Re' la' korik cha 
a'n panak'achariik tinimanoq tik'axwoq xa suq-oq ak'ux kuuk' taqe i saq wach i 
kánima chuq'orariik rib'iral i QaJaaw. 

23Maatijej aweh i xa memil laj wech'inik iib' ma' xta rub'ehel. Re' hat aweht'al 
chik chi re' taqe re' xa yojoj k'uxliis i ruk'am chaloq. 

24Re' jino'q i raj kamanoom i QaJaaw ma' ruk'ul ta chi sik'il peleto, xa chu'nchel-
oq la' aj uuk' chaq'laam. Eh choloq k'uhb'alinik, xa kuyuul-oq, 

25eh xa ch'ub'ik-oq wach ruk'ux chi kik'uhb'aljiik i ja'lik kichii' kiwach. Chi je' re', 
nee oon naq injalarik wach i kina'ojb'al ruum i Dios, reh chi neenkinimaj i reh. Eh 
nee oon naq inkireq chiriij i korik, 

26reh chinee na'lojik cho keh, eh neenkiq'uch cho kiib' paruxirob' i aj Yahm, re' 
taqe i ruminim wii', reh chi neerub'an kuuk' iraaj i reh. 

2 Tim 3 

Re' naa kianam i tinamit pantz'apaab' poo wach ree q'iij 

1Re' hat inchol anab'eem chi pantz'apaab' taqe poo wach ree q'iij xa reh reh wach 
i ti' k'axik naarilariik: 

2Re' tinamit xa re' keh naakik'axam kiib', naakik'axam wach i tumiin, 
naakinimb'isam kiwach, xama' tiklik ta naa kib'aniik. Eh ma' holohik ta naa 
kiq'oriik chiriij i Dios, ma' naa ta kinimam i kituut kajaaw ma' xtaj naakit'iosem, 
ni xata naakinimam i korik. 

3Eh ma' naa ta ruwihiik i k'axooj kuuk', ni xata ketelinik wachiis, xa re' chik i 
tz'aqaj wach k'utaaj naa kianam, eh ma' naa ta kikanaam rub'aan i re' ma' re' xiik' 
naah kijosq'iil, eh naakixowaam wach chu'nchel i holohik. 

4Naa kianam i jot'ooj chi ma' eht'alimaj, naa rub'anam xa teheeh kiwach, 
naakinimb'isam kiib' chub'aan i xama' xta rutiq wach, ma' naa ta kinimam i Dios, 
xa re' naakisik'im i ruk'ax wach i kiti'jolal. 

5Eh xa je' tii chik manlik aj nimaneel naa kianam kiib', xa re' la' ma' naa ta 
ruponiik panaq'kiwach i korik laj nimanik. Re' hat, maamin awiib' kuuk' i je' re' 
kina'ojb'al. 

6Ruum re' taqe re' xa kiooj chi' taq paat chi kijot'ariik taqe meem laj ixoq, i xiik' 
naah i kimahk, i kiq'eb'em kiib' chub'anariik i xa chib'ih jariik i ruk'ax wach i 
kiti'jolal. 

7Re' taqe i kib'anik reh i je' re' juneliik wo' naq k'ahchi' kitijem kiib' xa re' la' ma' 
jaruuj ta wo' naa kireqem chiriij i korik. 

8Nik' wach i xkian chaloq i winaq aj war, Janes, i Jambres, i xkixowaaj cho wach i 
xub'an i Moisés, je' wo' re' inki a'n taqe aj jot'ool re' re' inkixowaaj wach i korik 
eh xiik' naah yib'kiil wach i kikapeew kiq'eb'em chiriij kik'ux i korik laj nimanik. 

9Re' keh ma' naa ta rojiik eloq wach i naa kianam, ruum chu'nchel i tinamit naa 
kikojom rehtaal chi xa sahcheel i kina'ojb'al, je' rukab' i xkik'ul i ki'ib' chi winaq i 
xi-ixowanik cho wach i xub'an i Moisés. 

10Eh re' hat, xatijej chik aweh i k'uhb'alinik i nub'an i hin, i nuna'ojb'al, i chib'ih 
inwaaj chiriij, i nimanik i nub'an, je' wo' hoq i kuyuuj, i k'axooj i nub'an, je' wo' 
hoq i rukowiil nuk'ux, 

11i ti' k'axik ruch'ihil ixowaal. Re' hat aweht'al chik chu'nchel chib'ih jariik i 
xnuk'ul cho Antioquía, Iconio, Listra. Eh chu'nchel i ti' k'axik xnuk'ul cho ar ruum 
ixowaal, re' QaJaaw x-esanik weh chupaam. 

12Xti korik noq awach inkaaj k'acharik chi kiq'asam kiib' ree Jesucristo, naa wo' 
kik'iik chi ti' k'axik i keh ruum ixowaal. 

13Raaj taqe i yiib' wach i kina'ojb'al ruch'ihil taqe jot'ool, xa reh reh kiq'eb'em 
kiib' chi re' chi ma' re', eh tokoom chik naa rujot'wiik kekeh. 

14Eh re' hat, maakanaa' chik rub'aan i xatijej, re' i xareq chik chiriij chi re' re' i 
korik. Re' hat aweht'al chik awach taqe xitijinik chaaweh. 

15K'oloq panak'ux chi kopan ak'isinal xatoq'aa' cho reht'aljiik chib'ih i ruq'or pan 
santo laj huuj, re' inkojwik ana'ojb'al, eh tiruko'leej ruuk' i runimjiik i Jesucristo. 

16Chu'nchel i tz'ihb'amaj pan santo laj huuj re' i Dios xye'wik chaloq ruuk' i 
Ruxlab'al. Inkamanik reh k'uhb'alinik, reh q'ilooj, reh loch'oj nahis, reh kojooj 
na'ojb'al, reh chi neenb'aan i k'acharik parukorkiil, 

17reh chi re' i nimanik ree Dios naaruwihiik runa'ojb'al, eh chi naa ruyejaam riib' 
chi korik chub'anariik chu'nchel i holohik chi b'anarik. 

2 Tim 4 

1Timoteo,  cha kuy i nuq'or aweh chuwach i Dios,  eh chuwach i QaJaaw 
Jesucristo,  re' i naa ruchaliik chi Reey chi q'ataj q'orik chikinaah i k'achalkeeb',  
chikinaah kamnaq,  

2chi chayeew ak'ux chuq'orariik i ruk'uhb'aal i Dios. Atoob' ta ruyee riib', atoob' 
ta naq ma' ruyee riib' chawach. Tikojwoq na'ojb'al, tiq'ilwoq, tiye'woq rukowiil 
k'uxliis, eh tik'uhb'alinoq ruuk' kuyuuj, 

3ruum naaruponiik i q'iij chi re' tinamit ch'i'k chik naa kib'iram i korik laj tijinik. 
Xa naa kianam kina'ojb'al kiib', naakisik'im k'ih-oq kaj tijoom naaruk'uhtjiik keh 
aha' wilik i naa kaajwaam rib'irjiik. 

4Naakiq'eb'em chiriij kik'ux rib'irjiik i korik eh re' chik naaruponiik chikiwach 
rib'irjiik i xama' xta rub'ehel laj k'utaaj. 

5Raaj i hat, wilik-oq ana'ojb'al chub'anariik i korik. Chakuy ransil i ti' k'axik. 
Maacanaa' chik ruq'orariik rib'iral i ak' k'uhb'aal reh i ko'lemb'al iib'. Cha a'n chi 
korik aakamaj. 

6Re' hin ilook' kinkanteesjik chi je' hin jilow mayiij ach k'isiin ma' rureq ruq'ijil i 
nukimiik. 

7Re' hin xnuyeew cho nuk'ux chuko'ljiik riij i korik laj nimanik. Eh korehtaal 
xnukohlaaj wach inutoq'aam cho ruuk', ma' jaruuj xyoj nuk'ux chi nimanik. 

8Yu'naak aj re' k'ahchi' kiin ruy-eem jinaj i nukorona chiriij i xnub'an, re' i naa 
ruye'em weh pan jinaj q'iij i QaJaaw, re' i Q'atal Q'orik korik wach ruk'ux. Eh ma' 
xata re' hin naa ruye'em weh i korona naa la' wo' ruye'em keh i k'ahchi' kuy-eem 
chu'nchel kik'ux i ruk'uliik ruka'peech. 

Re' rukojariik runa'ojb'al xb'aan reje i Timoteo ruum i Pablo 

9Chachop chak'ux chi chalik chi jumehq'iil, reh chi nee kink'ulik aq'o'reej. 

10Eh re' Demas xiruq'eb' kahnoq, xooj Tesalónica, ruum q'e' xponik chuwach i xa 
chib'ih jariik wilik ayu' wach ak'al. Re' Crescente reh xooj Galacia, eh re' Tito reh 
xooj Dalmacia. 

11Ach wo' re' Lucas xkahnik wuuk' ayu'. Chasik' chaloq i Marcos. Neenak'am cho 
chawiij, ruum re' reh neerub'an nutoob'jiik chub'aan i rukamaj i Dios. 

12Eh re' Tíquico reh xnutaq'aaj reje Éfeso. 

13Na' ti chaloq, i k'oq chak'am weh i nukápa nukanaam cho parupaat i Carpo ar 
Troas. Chak'am wo' cho weh taqe nuhuuj. Eh xti nwaaj wo' chi nee nak'am cho 
weh taqe i nutz'uhuum nutz'ihb'aam kiwach. 

14Re' Alejandro, i aj ch'eyel ch'ihch', ma' k'isiin taqe nujot'ariik rub'anam re' 
QaJaaw Jesucristo naaruq'ajwiik wach reh i xub'an re' re'. 

15Re' hat, chawik'raaj awiib' chuwach i winaq re' re', ruum re' reh i rixowaaj 
wach i ak' k'uhb'aal inqaq'or rib'iral. 



2432 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

16Re' hin, noq xnuko'leej wiib' pampeet chikiwach i q'atal q'orik, ma' jino'q 
xtoob'inik weh chi kunchelaal i wuch'ihil xinkikanaa' chi wutkeel. Re' xkian re' 
re', ma' ta naq neenkanab'jik wach kinaah ruum i Dios. 

17Re' QaJaaw ra'j xirutoob'eej re', xuyeew rukowiil nuk'ux, chuq'orariik i ak' 
k'uhb'aal, reh chi xkib'iraj i ma' re' ta taqe aj judío. Eh re' QaJaaw xko'linik weh 
chuwach i je' josq'laj kaq b'ahlam. 

18Re' wo' reh naaruko'liniik weh chuwach taqe i yiib' wach na'ojb'al neenkian 
weh, eh naa wo' kirucha'jeem korehtaal kiruk'am johtoq ruuk' pa runimaal 
rajaawriik ar pan taxaaj. Re' ta wo' naq i QaJaaw ye'aroq ruloq'il chi juneliik Je' ta 
wo' naq re'. 

Taaq'anik suq kiil k'uxliis rupahqaljiik rotob'il i Dios xkuxik wii' wach rutz'ihb'jiik i 
huuj wili 

19Chayeew tii rusuqkiil ruk'ux weh i, Priscila, ruch'ihil i rub'ahiil, Aquila 
rub'ihnaal, je' wo' taqe i awach reh i Onesíforo. 

20Re' Erasto reh xkahnik cho ar Corinto. Eh re' Trófimo reh xnukanaa' cho ar 
Mileto ruum yowaab'. 

21Eh cha chop chak'ux chi chalik chi komajaa' ruq'ijil i jab'. Re' i Eubulo i rutaq'aaj 
reje rusuqkiil ak'ux, ruch'ihil i Pudente, je' wo' hoq i lino, je' wo' hoq i Claudia, je' 
wo' chu'nchel taqe hermano. 

22Re' ta naq i QaJaaw Jesucristo wih-oq panawánima. Eh re' ta naq i rotob'il i Dios 
nee ruyeew taq cha naah kuuk' chu'nchel i hermano wilkeeb' ar. Je' ta wo' naq 
re'. 

Tito 

Tito 1 

Taaq'anik rusuqkiil k'uxliis 

1Re' hin i Pablo raj kamanoom i Dios, hin raj tahqaneel i Jesucristo, inutz'ihb'aaj 
reje aweh i huuj wili i hat Tito. Re' xraaj i reh chi naa nuye'em rukowiil kik'ux i 
sik'ooj cho kiwach ruum i Dios, reh chi neenkireq chi riij i korik, i ruk'am chaloq i 
qanimaniik. 

2Re' i ch'iklik reje wii' qak'ux chureqariik i juneliik k'acharik, re' ruq'orom cho 
rib'iral i Dios noq komajaa' i rutz'uhkrisaj chee wach ak'al. Re' Dios ma' 
inchukwik ta q'orik re' i ruq'orom chaloq narojiik eloq wach. 

3Raaj noq xponik ruq'ijil chuwach i Dios, xuyeew cho qeh chi naab'jik i 
ruk'uhb'aal. Eh re' ruq'orariik rib'iral i ruk'uhb'aal re' re', re' hin xirupab'aa' 
chub'anariik i Dios, i aj Ko'len qeh. 

4Hermano Tito, re' hat, hat wak'uun noq wilkaat, ruuk' i nimanik. Re' ta naq i 
Ajaab'ees Dios, i Jesucristo qaj Ko'loom neen kiyeew chaaweh i kotob'il, je' wo' 
hoq i suq kiil k'uxliis. 

Re' rukamaj i Dios xub'an i Tito ar Creta 

5Re' hin, Tito, xat nukanaa' pee chaloq chupaam i ye'aab' Creta, reh chi naa 
ayejaam i komajaa' inkorjik, eh chi naa apab'aam taqe i kamanoom chi kixilak i aj 
nimaneel chupaam i ju'jun chi tinamit, je' rukab' i nuq'orom chaaweh: 

6Re' to'ool chi kixilak i aj nimaneel, re' i k'acharik i rub'an parukorkiil, reh chi ma' 
xtaj neenq'ilarik wii'. Eh xa jinaj-oq i rehk'een chuwach, aj nimaneel-oq wo' taqe i 
rak'uun rixq'uun. Reh chi ma' nee ta nq'orarik chi ma' tiklik tamb'anik. 

7Re' i k'amal kib'eeh i aj nimaneel, raj kamanoom i Dios. Ruum aj re', koruman chi 
korik-oq wach i ruk'achariik. Mo'-oq xa ja'lik chii' wach, mo'-oq xa nk'atzk'otik, 
mo'-oq xohk'reel laj winaq, mo'-oq sik'il peleto, eh mo'-oq k'axal wach tumiin chi 
nee rureq chi xama' xta rub'ehel. 

8Eh chuyeew rupatal taqe rulaa', marukanaa' rub'anariik i otob'il, wilik-oq 
runa'ojb'al, korik-oq wach ruk'ux, wilik-oq rusantohiil, eh loch'ooj-oq naah chi 
korik. 

9Eh ruye'em-oq ruk'ux chunimjiik i korik laj k'uhb'aal, re' i xtijik wii' i reh. Chi je' 
re' neerub'an ruye'ariik rukowiil kik'ux i tokoom, eh nee wo' ruch'ub'isaj kik'ux 
taqe i ki-ixowanik reh i k'uhb'aal re' re'. 

10Ruum ma' k'isiin taqe i ma' nkaaj ta nimanik. Eh re' i kib'anik ree re', re' taqe i 
kow inkiq'or chi koruman chi naa rupoch'ariik naah k'achab'. Eh xama' xta 
rub'ehel taqe inkiq'or, xa re' jot'ooj inki a'n 

11Re' taqe re', q'ilarik inkaaj, ruum re' keh xa kiooj chi yojoj k'uxliis chi' taq paat. 
Xa reh reh inkik'uhtaaj re' i ma' ruk'ul ta chi k'uhtjik xa re' inkaaj inkireq 
kitumiin chi xama' xta rub'ehel. 

12Eh jinaj wo' i winaq xwihik cho chi k'amal kib'eeh i aj Creta je' wili xuq'or 
chikiij i rutinamiit: Re' taqe aj Creta chukul q'orik taqe, je' taqe josq'laj chikop. 
Q'e' taqe kiwi'k, q'e' taqe sikiil, inki. 

13Korik i xuq'or i winaq re' re', ruum aj re', re' i hat Tito, chaq'il taqe chi kow i 
kiq'asam chik kiib', reh chi neenkowjik kik'ux chi nimanik. 

14Eh reh wo' chi ma' nee ta nkinimaj i k'utaaj xa nkiyejaa' wach pankik'ux taqe aj 
judío, eh ni xata neenkinimaj i xa kik'uhb'aal taqe inkiyeew i kiij reh i korik. 

15Re' taqe saq wach i kikapeb'aal, chu'nchel i ruyejaam i Dios xa saq wo' wach chi 
keh. Eh re' taqe i ma' kinimanik ta reh i Dios i ch'uwa' wach kikapeb'aal, xa 
chu'nchel ch'uwa' wach chi keh, ruum xa ch'uwa' wo' wach i kina'ojb'al. 

16Eh inkiq'or chi nkinimaj i Dios. Xanaah re', ruuk' i kiyiib' wach na'ojb'al 
ink'utinik chi ma' korik ta keh inki a'n Re' keh aj ixowaal taqe, ruum xa ja'lik 
kichii' kiwach, ma' xtaj i holohik inki a'n 

Tito 2 

Re' korik laj k'uhb'aal 

1Re' i naa ach'ob'om rub'ehel i hat Tito, re' aha' wilik i ruq'or i korik laj k'uhb'aal. 

2Chaq'or wo' keh i mama' winaq chi mo'-oq teheeh kiwach, xa kiloch'ik-oq, 
holohik-oq i kina'ojb'al, kow-oq kik'ux chi nimanik, korik-oq keh i k'axooj inki a'n 
eh wilik-oq q'unil kuuk'. 

3Je' wo' taqe i ati't ixoq xa kiloch'ik-oq, mo'-oq wo' taqe xa molol wach k'utaaj 
manki a'n wo' xohk'rik. Inchol la' kik'uhtaam i holohik laj na'ojb'al, 

4chikiwach taqe ko q'ahxoq ixoq, reh chi nee wo' nkian ruk'axariik i kib'ahiil i keh 
je' wo' hoq i kak'uun kixq'uun. 

5Holohik-oq wo' i kina'ojb'al taqe q'ahxoq ixoq re' re' korik-oq wach i 
kik'achariik, kian i kikamaj pankipaat xa atoob'-oq taqe, eh kinimaj i kib'ahiil. Chi 
je' re', ma' xta neen q'orarik chi riij i ruk'uhb'aal i Dios. 

6Tito, inwaaj wo' chi neenak'uhb'alej taqe k'ijolaq, reh chi holohik-oq i 
kina'ojb'al. 

7Chak'uhtaaj keh i hat i holohik laj na'ojb'al ruuk' i xa chib'ih jariik i naa a'nam. 
Noq naa taqe ak'uhb'alem, cha a'n parukorkiil, mo'q xa sa'al ruuk' neena a'n. 

8Eh holohik kik'uhb'aljiik cha a'n, reh chi ma' awach ta neenq'atwik i q'orik cha 
naah. Ruuk' i re', neenchalik kik'ixiik taqe ixowan wach i korik laj k'uhb'aal, eh 
ma' nee ta wo' inkitz'aq k'utaaj chiqiij i hoj. 

9Chakoj kina'ojb'al taqe wilkeeb' chi mosojik, reh chi neenkian i neen q'orarik 
keh ruum i kipatroon, xa atoob'-oq taqe, mo'-oq xa teheeh kiwach chi chaq'wik. 

10Eh maa nkelq'aaj i chib'ih reh i kipatroon. Kik'uhtaaj la' i rukorkiil wach kik'ux, 
reh chi chu'nchel neekikojwik rehtaal i xiik' naah holwochiil laj k'uhb'aal 
k'uhtamaj cho keh chi riij i Dios, i qaj Ko'loom. 

11Re' Dios xuk'uhtaaj cho qeh i runimaal i rotob'il, re' naq xraaj i reh chi 
chu'nchel i tinamit wach ak'al naakiko'leem kiib'. 

12Eh i ruk'uhtaaj wo' qeh chi naa qakanaam rub'aan i yiib' wach na'ojb'al, je' wo' 
hoq i rukanab'jiik xa chib'ih jariik inak'ax wach rub'aan ayu'. Eh je' wo' chi naa 
qak'achariik parukorkiil, eh chi korik-oq wach qak'ux ruuk' i korik. 

13Eh i ruyeew rukowiil qak'ux ruuk' i rotob'il, reh chi neenqa a'n ruyub'jiik i 
loq'laj rojiik eloq wach i ruq'orom cho rib'iral qeh, re' i ruk'uliik ruka'peech i 
runimaal wach qaDios, qaj Ko'loom Jesucristo. 

14Re' reh xuyeew riib' pan ti'laj kimik chiqiij i hoj, reh chi xojruko'leej chuwach 
mahk. Eh xojrukanaa' chi ma' xta chik ruch'uwa'iil wach i qánima. Eh xojrukoj chi 
hoj rak'uun rixq'uun, reh chi xa re' chik i holohik laj na'ojb'al qootwaaj rub'aan. 

15Re' taqe wili naa ak'uhb'alem wii'. Chayeew rukowiil kik'ux. Chak'uhtaaj 
awajaawriik chi kiq'ilariik. Mayeew q'ab' chi neenkixow awach. 

Tito 3 

Re' i holohik laj na'ojb'al naa kianam i aj nimaneel 

1Re' hat Tito, cha q'or keh aj nimaneel chi kinimanoq chikiwach taqe ajaab'ees, 
chikiwach i xa reh reh wach kajaawriik chi taaq'anik. Eh kian i holohik laj 
na'ojb'al. 

2Mo'-oq awach ineenkitz'aq k'utaaj chi riij. Kik'acharoq parukorkiil, xa atoob'-oq 
taqe. Kik'uhtaaj ruch'ub'kiil wach i kánima chikiwach chu'nchel i tinamit. 

3Re' hoj noq xub'an chaloq ma' xta naq qana'ojb'al. Ma' nqanimaj ta naq i Dios. 
Ma' qeht'al ta naq wach i korik, re' naq inqa a'n i ruk'ax wach i qati'jolal. Pamahk 
naq k'acharik inqa a'n, eh hoj naq aj kaqwachineel. Yiib' naq wach qohb'anik k'ul 
naq inqixowaaj qawach. 

4Eh noq re' Dios i qaj Ko'loom xuyeew i rotob'il, xuyeew wo' i ruk'axb'al 
chikinaah i tinamit wach ak'al. 

5Xojruko'leej i ma' ruum ta chi wilik taj i holohik xqa a'n, xa ruum la' chi 
xuketelaaj qawach. Ruuk' i ruqahteesjiik qahaa' xb'aan, xk'utinik chi xojruko'leej. 
Eh re' Dios xuyeew q'ab' qeh chi ruuk' i rajaawriik i Santolaj Uxlab'al xujal 
qawach, xuyeew qeh i jinaj ak' laj k'acharik. 

6Parub'ihnaal i Jesucristo, i qaj Ko'loom, xuyeew cho qeh i Dios chi manlik i 
Santolaj Uxlab'al. 

7Je' re' xub'an i Dios, re' xraaj i reh, noq hoj chik ruko'leem chuwach i qamahk 
ruuk' i rotob'il, naa ruye'em qeh i juneliik k'acharik re' i k'ahchi' quy-eem. 

8Re' taqe wili xti korik, ruum aj re', maa kanaa' chik ruq'orariik taqe, reh chi neen 
kiyeew kik'ux chub'anariik i holohik i kinimanik reh i Dios. Re' taqe na'ojb'al wili 
ma' xta reet chi b'anarik, eh chu'nchel aj eh neen kamanik wii'. 

9Xa re' la', maayeew q'ab' chi neenb'aan i xa memil laj wech'inik, re' ruk'uhtjiik i 
xa nkiyejaa' wach chikiij i qamaam qati't, je' wo' taqe k'ahinik iib', i peletohinik 
iib', choqinik iib' chi riij i najtir k'uhb'aal. Re' taqe re' xama' xta rutiq wach. 

10Wila' awach imb'anik reh i yojoj k'uxliis, chaq'il junriim oon ka'pech-oq, eh wi 
ma' xnimanik, chawesaj cho chi kixilak i aj nimaneel. 

11Xa ruuk' i re', nee nanaab'eej chi ma' xta runa'ojb'al i yojol k'uxliis re' re' xa re' 
ru mahk k'ahchi' ruye'wiik reh panti' k'axik. 

Re' rukojariik runa'ojb'al i Tito xub'an i San Pablo 

12Re' hat Tito, noq naa nutaq'aam reje awuuk' i hermano Artemas oon re' i 
Tíquico, cha chop chak'ux chi ojik, reh chi neenqak'ul qiib' ar Nicópolis, ruum re' 
hin xnukapaaj chik chi ar naa wik'sam iq'ilej. 

13Eh chatoob'eej Zenas re' inq'orik reh i k'uhb'aal, ruch'ihil i hermano Apolos. Eh 
chayeew keh i ajwaal wach reh i kib'eeh reh chi ma' xta ti' neenkil wach. 

14Reh chi re' taqe i quch aj nimaneel neenkitijej keh otob'il re' re', reh chi neen 
inki a'n i toob'inik xanik' pa' ajwaal wach. Chi je' re' nee kiwachinik ruuk' i 
kinimaniik. 

Taaq'anik suq kiil k'uxliis rupahqaljiik i rotob'il i Dios xkuxik wii' wach rutz'ihb'jiik 
i huuj wili 

15Chu'nchel taqe i hermano wuch'ihil ayu' inkitaq'aaj rusuqkiil ak'ux. Chayeew 
rusuqkiil kik'ux taqe i loq'laj hermano ar. Re' ta naq i Dios toob'inoq taq aweh. Je' 
ta wo' naq re'. 

Flm 

Flm 1 

Taaq'anik suq kiil k'uxliis 

1Re' hin i Pablo, wilkiin prexo ruum i ruq'orariik rib'iral i Jesucristo. Eh wuch'ihil 
i qahermano Timoteo, noq inutz'ihb'aaj reje i huuj wili aweh i hat Filemon, quch 
kamanoom qiib' parukamaj i Dios. 

2Keh wo' haa' taqe awuch aj nimaneel inkimol kiib' panapaat, reh wo' haa' i qa 
hermana Apia, i qa hermano Arquipo, re' i ruyeew ruk'ux chi qatoob'jiik. 

3Re' ta naq i Ajaab'ees Dios, i QaJaaw Jesucristo neen kiyeew taq aweh i kotob'il, i 
rusuqkiil k'uxliis i chawunchelaal ar. 

Re' k'axooj eh re' nimanik xub'an i Filemon 

4Re' hin, Filemon, juneliik tinut'iosej ree nuDios noq tik'ulik panuk'ux panutiij, 

5ruum b'iram awib'iral chi nayeew ak'ux chunimjiik i QaJaaw Jesucristo eh chi 
nak'ax taqe i santo laj aj nimaneel. 

6Inupahqaaj ree Dios panutiij chinee ta naq inak'uhtaaj i korik laj nimanik 
k'ahchi'kooj, reh chi neenareq chiriij chi korik chu'nchel i otob'il inqak'ul 
parub'ihnaal i Jesucristo. 

7Re' hin q'e' suq i wánima, eh inayeew rukowiil nuk'ux ruuk' i kik'axariik taqe 
awuch santo laj aj nimaneel i na a'n, eh xa ruuk' awotob'il i hat hermano, 
xsuuqb'ik kik'ux i keh. 

Rupahqaljiik chi neenb'aan otob'il reh i Onésimo 

8Ruum chi hin raj tahqaneel i Jesucristo, i ruk'ul wo' naq chi weh chi neetinumin 
chupaam chib'ih jariik i na a'nam. 

9Xa re' la', inwaaj chi ruuk' k'axaj iib' i nupahqaaj otob'il aweh. Re' hin i Pablo, hin 
chik mama' winaq, eh yu'naak wilkiin prexo ruum i ruq'orariik rib'iral i 
Jesucristo. 

10Jinaj i otob'il i nupahqaaj aweh chiriij i Onésimo, re' i xureq chi je' jinaj wak'uun 
ruuk' i nimanik, re' ink'ulik toob'inoq weh ayu' pantz'ilom. 

11Najtir chaloq i Onésimo noq xamin cho pankowlaj kamanik, xama' xta xutiq cho 
wach aweh. Eh yu'naak k'ul chik naa rukamaniik qeh awuuk'. 

12Ruum aj re', i nutaq'aaj wo' chik reje awuuk' i reh. Chak'ul cho chi korik je'-oq 
re' hin xinooj k'oloq awuuk' cha a'n reh. 

13Re' hin xwaaj naq chi xkahnik ta wuuk' ayu', reh chinee naq i rub'an ajilow reh i 
nutoob'jiik noq ko wilkiin pantz'ilom ruum i ruq'orariik rib'iral i ak' k'uhb'aal. 

14Xa re' la', re' hin ma' xtaj inwaaj nub'anam chi ma' ta nee ruk'ul ak'ux, reh chi 
re' otob'il neena a'n weh ma' xata hat minooj chupaam, xa panak'ux la' naa 
ruchaliik. 

15Re' Onésimo, ruum nee re', najt xatrukanaa' noq xub'an, reh chi yu'naak 
naaruwihiik awuuk' chi jumpech. 

16Re' reh ma' minooj ta chik pankowlaj kamanik q'e' la' chik chihooj chuwach i xa 
minooj pankamanik, atoob'laj hermano chik chi wee hin, eh xti looq' wo' cha weh 
i hat. Mo'-oq xa je' nilarik jino'q xa awach neena a'n reh, chakoj la' chi awuch 
hermano parub'ihnaal i QaJaaw Jesucristo. 

17Je' re' noq, wila' kinakoj chi hin awuch hermano i hin, chak'ul chaloq chi korik i 
Onésimo je'-oq re' hin xinooj k'oloq awuuk' cha a'n reh. 

18Eh wila' wilik jino'q jot'ooj rub'anam aweh oon wilik ruk'aas awuuk', neerub'an 
chi wee hin neenapahqaaj i jilow. 

19Re' hin i Pablo, ruuk' nuq'ab' inutz'ihb'aaj reje aweh q'orik wili: Chi re' hin 
naanuye'wiik jilow aweh i k'aas re' re', atoob' ta ruyeew wo' naq riib' chi 
neenuq'or reje aweh i hat chi wilik wo' ak'aas wuuk', re' i ko'lemb'al awiib' 

20Korik hermano, cha a'n tii weh otob'il wili parub'ihnaal i QaJaaw. Chayeew 
rusuqkiil i wánima, ruum quch hermano chik qiib' awuuk' parub'ihnaal i 
Jesucristo. 

21Re' hin inutz'ihb'aaj reje aweh taqe wili, ruum ch'iklik nuk'ux chi kinanimaj. Eh 
chi ma' xata re' otob'il i nupahqaaj aweh neena a'n. 

22Eh i nupahqaaj wo' reje otob'il aweh chi neenasik' nupatal ar, ruum ch'iklik 
nuk'ux chi ruuk' taq atiij, re' Dios nee ruyeew q'ab' weh chi naa wo' chik wojiik 
taq cha wilariik. 

Taaq'anik suq kiil k'uxliis rupahqaljiik i rotob'il i Dios xkuxik wii' wach rutz'ihb'jiik 
i huuj wili 

23Hermano Filemon, i rutaq'aaj rusuqkiil ak'ux i Epafras, re' i wuch'ihil chi 
prexohjik ruum i ruq'orariik rib'iral i Jesucristo. 

24Eh inkitaq'aaj wo' rusuqkiil ak'ux taqe i kitoob'inik weh ayu' chub'anariik i 
rukamaj i Dios, re' Marcos, re' Aristarco, re' Demas eh re' Lucas. 

25Re' ta naq i QaJaaw Jesucristo nee ruyeew i rotob'il taq cha naah ar 
chawunchelaal. Je' ta wo' naq re'. 

Heb 

Heb 1 

Re' Dios re' chik i Rak'uun xupab'aa' cho chi qaq'orob'jiik i hoj 

1Re' Dios xata wo' jarpech, xanik' wach kiq'orob'jiik xub'an taqe chaloq i qamaam 
qati't najtir q'iij ruuk' kichii' taqe i jalal ruq'oral. 

2Eh chupaam i tz'apaab' wach reh taqe q'iij wili, re' chik i Rak'uun xutaq'aaj 
chaloq chi qaq'orob'jiik i hoj. Re' Dios xutz'uhkrisaj i wach ak'al xa ruum i 
Rak'uun, eh xukanaa' chi ehchan reh chu'nchel chib'ih jariik i wilik. 

3Re' i Rak'uun wili rusaqumaal i ruloq'il i Dios. Re' reh ink'uhtanik reh nik' wach 
ruwii' i Dios. Eh re' Rak'uun ruuk' i rajaawriik i ruq'oral i ruyeew taqe 
paruye'aab' chu'nchel i xa chib'ih jariik. Eh noq rukuyum rusacham chik 
chu'nchel i qamahk, xooj tzuhnoq parusak'aaj q'ab' Ajaab'ees Dios chupaam i 
loq'laj ye'aab' pan taxaaj. 

4Re' Rak'uun i Dios nim wach i rajaawriik chuwach i kajaawriik taqe ánjel, ruum 
re' reh xuk'ul chi rukooch jinaj i rub'ihnaal, xiik' naah nimaal wach chuwach i keh 
i ánjel. 

Re' Rak'uun i Dios nim Rajaawriik chikiwach taqe i ángel 

5Re' Dios ma' jank'al ta i ruq'or reh jino'q ánjel chi je' wili: Re' hat, hat Wak'uun, 
re' hin xin ye'wik aak'achariik yu'naak ma' inki ta reh. Ma' jank'al ta wo' ruq'or 
reh jino'q i ánjel chi je' wili: Re' hin, hin aaWaJaaw, eh re' hat, hat Wak'uun, ma' 
inki ta reh. 

6Eh noq xutaq'aaj chaloq i Rak'uun i Dios ayu' wach ak'al, wilik i ruq'or wii' i Dios 
pan santo laj huuj chi je' wili: Chu'nchel i ánjel naakiloq'iniik reh i Wak'uun, inki. 

7Re' Dios ruq'orom wo' cho chikiij ánjel chi je' wili: Re' hat inakoj taqe chi awaj 
taqareel i kowlaj teew, eh inakoj taqe chi awaj kamanoom i xaq q'aaq', inki. 

8Eh re' chik i xuq'or i Dios chi riij i Ak'uunb'ees je' wili: Re' runimaal awajaawriik 
i hat, hat Dios, juneliik naa awihiik chi taaq'anik. Eh parukorkiil na a'nam i 
taaq'anik re' re'. 

9Re' hat, re' i rub'ehel xponik chawach, eh xawixowaaj wach i yiib' wach na'ojb'al. 
Ruum aj re' xnusik' chaawach i hin, hin aaDios. Eh xiik' naah i suq kiil k'uxliis 
xnuyeew awee hat chuwach i xnuyeew keh awuch'ihil, inki. 

10Re' Dios xuq'or wo' chik reh Ak'uunb'ees chi je' wili: Jaaw, re' hat xatch'iikanik 
cho reh paruye'aab' i wach ak'al pampeet. Eh re' wo' hat xatyej-anik reh i taxaaj. 

11Re' taqe re', xanaa wo' rusahchiik kiwach, xa je' rukab' noq insahchik wach i 
q'aah itz'ihy. Eh re' hat, xa wilkaat wo' chi juneliik. 

12Re' hat xa je' imb'usarik wach itz'ihy na a'nam keh. Eh xa je' injalarik itz'ihy na' 
chajal kiwach, re' hat xa re' wo' awach. Re' aak'achariik xama' k'uhlik ta wo' reh, 
inki i Dios. 

13Re' i Dios ma' jank'al ta xuq'or reh jino'q i ánjel chi je' wili: Kim, ti tzuun 
panusak'aaj chupaam i nuloq'laj ye'aab', korehtaal i nuyeew taqe ri'si aawooq i 
ki-ixowanik awach, ma' nki ta reh. 

14Ruum chu'nchel i ánjel xa uxlab'al wo' taqe chub'aan i rukamaj i Dios. Re' Dios i 
rutaq'aaj taqe chaloq i ánjel re' re' chi kitoob'jiik i naa kik'ulwiik reh chi kikooch i 
ko'lemb'al iib'. 

Heb 2 

Manqayeew chi re' chi ma' re' i ko'lemb'al qiib' 

1Ruum i wili, inchol qaye'em qak'ux chunimjiik i k'uhb'aal qib'iram chaloq, reh 
chi ma' nee ta nqakanaa' i rub'eeh i Dios. 

2Eh wila' re' taqe k'uhb'aal xk'ulik kiq'or taqe ánjel xye'arik rajaawriik. Eh awach 
taqe i ximahkunik chuwach, eh ma' xkinimaj taj, xiye'arik chutojariik i kimahk je' 
rukab' i ruk'ul chi keh. 

3¿Nik' chik wach noq neenqako'leej qiib' hoj chuwach i tojb'al mahk wila' 
xqayeew chi re' chi ma' re' jinaj ko'lemb'al iib' xiik' naah loq'il? ruum re' chik i 
QaJaaw Jesucristo xtooq'anik cho ruq'orariik rib'iral. Chi riij i re', xkiq'or 
rukorkiil qeh awach xi ib'irinik cho reh pampeet. 

4Re' Dios xuk'uhtaaj i rajaawriik i k'uhb'aal keh i xi ib'irinik reh ruuk' taqe i ma' 
ilooj taj, ruuk' i ma' k'isa sahchb'al k'uxliis, ruuk' i xa chib'ih jariik xuk'uhtaaj, eh 
ruuk' i ruye'ariik qeh i Santolaj Uxlab'al xub'an, je' rukab' iraaj i reh. 

Re' Jesucristo inye'wik reh i ko'lemb'al iib' 

5Re' Dios ma' re' ta taqe ánjel xupab'aa' chi naa ruwihiik kajaawriik chi taaq'anik 
chupaam i junch'iht chik chi k'acharik chalik reh, re' i k'ahchi' qaq'orom. 

6Eh tz'ihb'amaj wo' pan santo laj huuj chi q'orooj choo chi je' wili: Loq'laj qaDios, 
¿chib'ih rajaawriik i winaq xa sahchik wach reh chi naaketelaaj wach? ¿Chib'ih 
reet noq ink'ulik cho panak'ux, eh ti' nawik'raaj? 

7Xa ma' najt taj xaqasaj wach i rajaawriik i winaq chuwach i kajaawriik i ánjel, chi 
riij i re' xayeew wo' chik ruloq'il, xayeew runimaal wach. 

8Xayeew rajaawriik chikinaah chu'nchel i xayejaa' ruuk' aq'ab', chu'nchel xayeew 
chi ri'sil i rajaawriik, inki. Re' Dios i xuq'or chi chu'nchel xuyeew chi ri'sil i 
rajaawriik i winaq, ma' xta chik i xukanaa' chi ma' ta xuyeew chi ri'sil i rajaawriik. 
Xa re' la', komajaa' ta nqilow chi chu'nchel ta chik xuyeew chi ri'sil i rajaawriik. 

9Eh re' hoj xqeht'aliij chi re' Jesucristo xama' najt taj xqahteesjik i rajaawriik 
ruum i Dios chuwach i kajaawriik i ánjel. Eh xa ruum i rotob'il, xuyeew pan kimik 
i Jesucristo kuum i tinamit, eh xye'arik wo' chik ruloq'il, runimaal wach ruum i 
ti'laj kimik xuk'ul. 

10Re' Dios i ehchan reh chu'nchel i chib'ih jariik wilik. Eh re' wo' reh 
xtz'uhkrisanik, reh chi chu'nchel i rak'uun rixq'uun naakehtriik i ruloq'il pan 
taxaaj. Ruum aj re', re' Dios, ruum i ti' k'axik xukuy i Jesucristo, xukanaa' chi 
manlik kaj Ko'loom, i rak'uun rixq'uun. 

11Ruum re' inye'wik i santohiil, eh re' taqe i kik'ulwik reh i santohiil xa jinaj chik 
kiwach. Ruum aj re', rub'ehel chi ma' nee ta nk'ixik chi nee taqe rukoj chi 
ruhermano i kik'ulwik reh i santo laj k'acharik re' re'. 

12Eh tz'ihb'amaj wo' pan santo laj huuj chi je' wili i q'orooj chi riij i QaJaaw 
Jesucristo: QaJaaw Dios, re' hin naa nuq'orom awib'iral keh was nuchaaq', eh naa 
nutz'uyem awach chi kixilak awak'uun awixq'uun, inki. 

13Q'orooj wo' chi riij chi je' wili: Re' hin naawuy-eem i rotob'il i Dios, inki. Eh 
wilik wo' chik i ruq'or wii' chi je' wili: Re' hin ayu' wilkiin kuuk' wak'uun xuyeew 
weh i QaJaaw Dios, inki. 

14Re' hoj xa jinaj wach qati'jolal, i qakik'eel, je' wo' re' i Jesucristo reh xkorjik chi 
je' qawii' i hoj noq xk'ulik wih-oq ayu' wach ak'al. Re' xraaj i reh chi ruuk' i 
rukimiik xusach wach i rajaawriik i aj Yahm, re' imb'anik kaansanik. 

15Je' wili i xub'an i Jesucristo noq xuyeew kiko'lb'aal chu'nchel i xa eliik naq je' 
pankowlaj kamanik wilkeeb' ruum i kiyo'jiik chuwach i kimik. 

16Xti korik chi re' Jesucristo ma' re' ta taqe ánjel xk'ulik rutoob'eej re' la' taqe riih 
rumaam i Abraham xk'ulik rutoob'eej. 

17Ruum i re', re' Jesucristo koruman chi xuyejaa' riib' chi je' ruwii' taqe i 
ruhermano, reh chi xkahnik chi k'amal kib'eeh aj tiij i aj keteloom wachiis, korik 
wach ruk'ux chi kamanik chuwach i Dios, eh chi xuyeew kuyb'al kimahk i tinamit 
ruuk' i ti'laj kimik xuk'ul. 

18Eh ruum chi re' Jesucristo xpajarik chaloq, ruuk' i ti' k'axik xuk'ul, yu'naak i 
rub'an chik kitoob'jiik taqe inchalik i pajarik chikinaah. 

Heb 3 

Re' Jesús xiik' naah nimaal rajaawriik chuwach i rajaawriik i Moisés 

1Re' taq i hat hermano wilik taq asantohiil xat ruyuq'eej taq i Dios pan taxaaj, xti 
cha kapaaj taq riij i xk'ulik ruk'uhtaaj i Jesucristo. Re' reh raj tahqaneel i Dios, eh 
rajaaw k'amal b'eeh aj tiij xk'ulik chi k'amal qab'eeh chi nimanik. 

2Re' reh xpa'ab'jik cho ruum i Dios chub'aan i kamanik wili, xub'an chi korik, je' 
rukab' noq xnimanik chaloq i Moisés xub'an i rukamaj i Dios chi korik. 

3Eh re' Jesucristo reh xti ruk'ul chi xiik' naah i ruloq'il inye'arik chuwach i ruloq'il 
i Moisés, je' rukab' noq wilik jino'q i aj yej-an paat re' reh inye'arik runimaal 
wach, ma' re' taj i paat i ruyejaa'. 

4Qeht'al noq re' ju'jun chi paat wilik inyej-anik reh. Eh chu'nchel i xa chib'ih jariik 
wilik, re' i Dios xyej-anik cho reh. 

5Eh re' Moisés reh xa jinaj aj kamanoom, xub'an chi korik i rukamaj i Dios chi 
kixilak i rak'uun rixq'uun i Dios. Reh chi xuq'or rib'iral keh i aj Israel chi jariik i 
xub'an i Dios koq'uun. 

6Eh re' Jesucristo reh, Rak'uun i Dios, xub'an i kamanik chi korik chi kixilak i 
rak'uun rixq'uun i Dios. Re' taqe ak'uunb'ees ixq'uunb'ees wili re' hoj, wila' ma' 
xyoj qak'ux, eh wila' xa eliik suq qak'ux chi ruyub'jiik i k'ahchi' reje quy-eem. 

Re' na' kihi'loq i rutinamiit i Dios 

7Eh tz'ihb'amaj wo' chaloq chi je' wili i ruq'orom i Santolaj Uxlab'al: Wila' xab'iraj 
taq i ruq'oral i Dios yu'naak, 

8maakoowb'isaj taq awánima. Ma a'n taq aweh i xkian taq aamaam awati't 
xkiq'etwachej kiib' chuwach i Dios, eh xkaaj naq kipajam i chupaam i ye'aab' chiq 
yuuq'. 

9Chupaam i ye'aab' re' re' xinkaaj naq kipajam taq aamaam awati't, atoob' ta 
xkilow wo' naq i ma' ilooj taj xnub'an cho kuuk' chuwach i ka'winaq haab'. 

10Ruum i re', ma' k'isiin ta noq xchalik nujosq'iil chikinaah, eh xnuq'or chi je' wili: 
Re' keh xama' jaruuj ta wo' xkiyeew kik'ux wuuk', eh ma' xkaaj ta kinimam i 
nuk'uhb'aal. 

11Ruum aj re' ruuk' i nujosq'iil ti xnuq'or i korik chi ma' jaruuj naa kokiik 
chupaam i nuye'aab' naa rub'aan wii' hi'lik, inki i Dios. 

12Eh re' taq i hat hermano, mo'-oq awach taq aweh ineerukowb'isaj i ránima, eh 
ma' nee ta nimanik, ruum-oq chik inche re' nee rukanaa' i k'achlik Dios. 

13Rajlaal la' q'iij taq chayeew rukowiil ak'ux chawach, je' rukab' i ruq'or pan 
santo laj huuj chi ko ruyee riib' yu'naak, reh chi ma' awach ta taq aweh 
ineenjot'arik ruum i mahk, eh neeruq'etwachej riib' chuwach i Dios. 

14Ruum wila' nqaaj chi nee qoh ehtrik i ruloq'il i Jesucristo, ajwaal wach chi 
naaqaye'em qak'ux chi nimanik, je' rukab' noq xqatoq'aa' cho pampeet, chi je' re' 
naa qak'ulum i k'ahchi' quy-eem. 

15Eh i ruq'or wo' pan santo laj huuj chi je' wili: Wila' xab'iraj taq i ruq'oral i Dios 
yu'naak, maa kowb'isaj taq awánima. Maa q'etwachej taq i Dios je' rukab' i xkian 
taq aamaam awati't, inki. 

16Eh ¿awach aj wo' taqe re' i xi ib'irinik reh i ruq'oral i Dios, eh xkiq'etwachej 
kiib' chuwach? ¿Mi ma' re' taq re' aamaam awati't xi ehteesjik cho paruyuq'ul i 
Egipto ruum i Moisés? 

17Eh ¿awach taqe aj uuk' xwihik cho ruk'aah i Dios chuwach i ka'winaq haab'? 
¿Mi ma' kuuk' taqe re' i aamaam awati't ximahkunik chaloq re' xkahnik tuuch' i 
kiti'jolal chupaam i ye'aab' chiq yuuq'? 

18Eh ¿awach taqe aj chaj-iij xuq'or i korik i Dios chi ma' jaruuj taqe naa ruk'ulum 
ruuk' chi hi'lik? ¿Mi ma' keh re' i ma' xkaaj ta runimjiik i ruk'uhb'aal? 

19Eh xti korik wo' hoq chi ma' xkian taj ookik chi hi'lik chupaam i ye'aab' q'orooj 
cho keh ruum i Dios, ruum ma' xkinimaj taj i ruk'uhb'aal. 

Heb 4 

1Ruum aj re',  yu'naak noq kok'ahchi' ruq'orom qeh i Dios chi koruyee riib' chi 
nee qoh okik chi hi'lik ruuk' i reh,  inchol qik'raam qiib',  ruum koq'uun chik 
wilik-oq inche taq aweh i hat i ma' nee ta chik i rub'an okik.  

2Re' hoj xq'orarik wo' cho qeh i k'uhb'aal ree ko'lemb'al iib', je' rukab' noq 
xq'orarik cho kekeh najtir. Eh re' keh ma' xta xkamanik wii' keh i k'uhb'aal, ruum 
ma' xkian ta jinaj wach kik'ux, kuuk' i xinimanik reh i k'uhb'aal. 

3Re' hoj, i qanimam chik i k'uhb'aal, naaqokiik chi hi'lik ruuk' i Dios je' rukab' i 
xuq'or. Eh re' Dios je' wili i xuq'or chikiij i ma' xinimanik taj re' re': Ruuk' i 
nujosq'iil tix nuq'or i korik chi ma' naa ta kokiik chi hi'lik wuuk' inki. Atoob' ta 
rukohlaam wo' naq chik wach i rukamaj xa re' wo' rutz'uhkrisam chaloq i wach 
ak'al, 

4ruum wilik i ruq'or wii' pan santo laj huuj chi je' wili chi riij i ruwuuq q'iij: Re' 
Dios xhi'lik paruwuuq q'iij noq rukohlaam chik wach chu'nchel i rukamaj, inki. 

5Eh wilik wo' chik i ruq'or wii' pan santo laj huuj chi je' wili i xruq'or i Dios: Ma' 
naa ta kokiik chi hi'lik wuuk', inki. 

6Xa re' la', ko wilik iraaj chi neekiokik chi hi'lik ruuk' i Dios, ruum re' taqe i xi 
ib'irinik cho reh pampeet i ak' k'uhb'aal ree ko'lemb'al iib' ma' xkian taj okik chi 
hi'lik ruuk' i Dios, ruum ma' xkinimaj taj i ruk'uhb'aal. 

7Ruum i re', re' Dios ko jinaj chik q'iij xuq'at i reh jinaj chik i ak' yuuq'inik. Eh 
yu'naak xojruq'o'reej chik, re' i xutz'ihb'aaj chaloq i reey David chi je' wili: Wila' 
xab'iraj taq ruq'oral i Dios yu'naak, maa kowb'isaj taq awánima, inki. 

8Wi ta reh juneliik i hi'lik xye'arik cho keh i aj Israel ruum i Josué ar Canaán, re' 
Dios ma' xq'orik ta naq chik cho chi riij jinaj i q'iij chi ko naaqokiik ruuk' chi hi'lik. 

9Je' re' noq ko jinaj chik i loq'laj hi'lik yej-amaj wach chi keh i rak'uun rixq'uun i 
Dios, 

10ruum awach inokik chi hi'lik ruuk' i Dios, inhi'lik ruuk' i rukamaj, je' rukab' noq 
xhi'lik i Dios noq rukohlaam chik i rukamaj. 

11Je' re' noq re' hoj, inchol qachopom qak'ux chi okik chi hi'lik ruuk' i Dios, reh 
chi ma' awach ta qeh i neerub'an reh je' rukab' i xkian i ma' xinimanik ta cho reh i 
Dios. 

12Re' ruq'oral i Dios k'achlik, wilik rajaawriik, ma' xata je' rukab' ruyok' ch'ihch' 
k'ul q'as imponik kopan ánima, eh reht'al chib'ih jariik inkapeepjik cho 
pank'uxliis. Eh reht'al nik' wach i ruwii' i winaq. Eh i ruteh wach i ke'lik cho pan 
ánima ruch'ihil i xa nkapeewjik cho pank'uxliis. 

13Re' Dios ma' xta jino'q i chib'ih jariik rutz'uhkrisam chaloq nee rukeb'aa' riib' 
chuwach. Chu'nchel i inqaq'or inqa a'n reht'al i reh, eh chuwach i reh narojiik 
qatusum wach na' chub'an. 

14Re' Jesucristo, i Rak'uun i Dios, jinaj raJaaw K'amal b'eeh aj Tiij chi qeh i hoj, 
okinaq chik i koq pan taxaaj ruuk' i Dios chi qatoob'jiik. Ruum aj re', qachop taq 
qak'ux chi nimanik, 

15ruum re' i Jesucristo, i raJaaw K'amal b'eeh aj Tiij, neeruketelaaj qawach nik' 
neenchalik ruk'isinal qak'ux, ruum re' reh xuk'ul wo' cho reh i pajarik je' rukab' 
inqak'ul i hoj yu'naak. Xa re' la', re' reh ma' nik' ta xmahkunik cho k'isinoq. 

16Je' re' noq, inchol chi ma' xta qayo'jiik noq neenqapahqaaj qakuyb'al chuwach i 
Dios aj K'axool, reh chi neeruketelaaj qawach, eh nee wo' qohrutoob'eej noq 
k'axik wilkooj. 

Heb 5 

1Re' taqe i kajaaw k'amal kib'eeh aj tiij ko nsik'arik cho kiwach chi kixilak i aj 
judío,  reh chi kiq'orik johtoq ruuk' i Dios chikiij i tinamit.  Reh i kitoob'jiik 
chuq'ahteesjiik i kilemoxna,  i k'atoj chikop chi kimayiij chi chi riij taqe kimahk.  

2Eh ruum chi reht'al reh i k'amal kib'eeh aj tiij nik' wach noq inchalik i k'isinal 
k'uxliis, ruketelaaj kiwach i xama' keht'al taj inki a'n je' wo' taqe i awach 
inkikanaa' runimjiik i Dios. 

3Eh ruum chi nk'isiinb'ik ruk'ux i k'amal b'eeh aj tiij, koruman chi ruk'at i 
rumayiij chuwach i Dios chi riij taqe ru mahk i reh, je' wo' chik re' noq i ruq'asaj i 
kimayiij i tinamit chi riij taqe kimahk. 



2445 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

4Ma' awach taj i xa nee rukoj riib' chi kajaaw k'amal kib'eeh aj tiij. Kore' la' Dios 
insik'wik wach, je' rukab' noq xusik' cho wach i Aarón chi k'amal kib'eeh aj tiij 
najtir q'iij. 

5Je' wo' re' i Jesucristo reh ma' xata xukoj riib' chi raJaaw K'amal b'eeh aj tiij. Re' 
la' Dios xye'wik reh i loq'laj kamanik re' re', ruum re' wo' reh xq'orik cho reh 
pampeet chi je' wili: Re' hat, hat wak'uun, eh re' hin xin ye'wik awajaawriik 
yu'naak, inki. 

6Eh wilik wo' i xuq'or wii' pan santo laj huuj chi je' wili i xuq'or reh i Rak'uun. Re' 
hat, naa akahniik chi hat kajaaw K'amal kib'eeh aj tiij chi juneliik, je' rukab' noq 
xwihik chaloq i Melquisedec, inki. 

7Noq xk'acharik i Jesucristo ayu' wach ak'al, k'ih pech xub'an rutiij, xuk'er chii' 
chi kow. Suq suq inoq'ik chupahqaljiik i rotob'il i Dios, re' i wilik wo' naq 
rajaawriik chuko'ljiik chuwach i ti'laj kimik xuk'ul. Eh x-ib'irjik wo' hoq i rutiij 
ruum xnimanik chuwach i Dios. 

8Re' Jesucristo, ma' re' ta nkiwii' chi re' reh Ak'uunb'ees Dios, ruuk' taqe ti' k'axik 
xuk'ul, xutijej chi korik nik' wach runimjiik i Dios. 

9Eh noq rutijem chik riib' chi korik nik' wach i nimanik, ruuk' taqe ti' k'axik 
xuk'ul, xkahnik chi re' chik i reh aj Ko'len keh chi juneliik chu'nchel i kinimanik 
reh. 

10Eh re' Dios xupab'aa' i Jesucristo chi raJaaw K'amal b'eeh aj tiij je' rukab' noq 
xwihik chaloq i Melquisedec. 

Re' runimjiik i Dios yohb'aal chi kanab'jik 

11Ko wilik naq inqaaj qaq'orom taq reje aweh chi riij taqe i na'ojb'al wili. Xa re' la' 
chik imb'anik reh k'axik chik ruch'ob'ariik rub'ehel taq aweh, ruum q'e' taq q'uun 
inareq chi riij. 

12Re' taq i hat, hat naq chik taq aj tijoom, ruum najtir taq inatoq'aa' nimanik. Raaj 
i wili, ko nawaaj wo' taq chik chi neench'ob'arik rub'ehel taq aweh i ruq'oral i 
Dios, i xama' k'ayeew ta wo' naq wach. Xanaah re', k'ahchi' wo' chik ruk'isimb'iik 
taq ak'ux chi nimanik. Xa ko je' wo' taq hat ha'lak'un, i ch'uuch' iraaj chi jilow 
ruwa'. 

13Eh awach taqe i ko je' ch'uuch' inkiwab'eej, xa ko je' taqe ha'lak'un ma' nkireq 
ta chi riij nik' wach i korik laj k'acharik naa kianam chupaam i nimanik. 

14Eh re' taqe i kow chik kik'ux chi nimanik, je' naa wi'k chik inye'arik chi 
k'uxumb'al keh, ruum keht'al chik wach i korik, eh okrinaq chik taqe chureqariik 
chi riij aha' wilik i holohik, aha' wilik i ma' holohik taj. 

Heb 6 

1Eh ma' ta naq xa re' i k'uhtamaj qeh chi riij i Jesucristo neenqatijej riij.  Taq la' 
chi qawach chureqariik chi riij i korik.  Manqatijej chik riij nik' wach noq inqayot' 
qak'ux chi riij i qamahk,  nik' wach noq inqakanaa' i yiib' wach na'ojb'al,  re' naq 
ink'amwik qeh pankimik,  eh nik' wach noq xoj nimanik,  

2nik' wach i tijinik chi riij i qasanik ha', nik' wach i ruye'ariik i qaq'ab' wach 
kinaah i aj nimaneel, nik' wach i kiwuktiik cho ruka'peech i kamnaq, nik' wach i 
kiye'ariik pantojb'al mahk i ma' xkaaj ta runimjiik i Dios. 

3Re' taqe re' naaqa'nam, wila' koxuyeew q'ab' qeh i Dios. 

4Awach taqe i xkik'ul i rusaqumaal i kina'ojb'al, xkian rusuqkiil i kooch xuyeew i 
Dios. Eh xiehtrik haa' i ruk'ulariik i Santolaj Uxlab'al. 

5Eh xkian wo' rusuqkiil i chihooj laj ru ak' k'uhb'aal i Dios, je' wo' rib'irjiik i 
runimaal rajaawriik i Dios naa rub'anam chupaam i k'acharik chalik reh. 

6Wila' xiq'ehb'ik wo' chik pamahk, ma' nkaaj ta chik chi nq'uunjik kiwach chi nee 
wo' chik inkinimaj i Dios, ruum re' keh je' naa k'ahchi' wo' chik kiye'em wach 
kuruus ruka'peech i Jesucristo, i Rak'uun i Dios. Eh k'ahchi' kik'uhtaam 
ruk'ixb'ilaal. 

7Eh re' inkiyeew kik'ux chi nimanik je' kikab' ak'al inqajik i jab' chinaah, eh i 
rub'an i wach i tik chuwach, iraaj ruq'orom chi nkik'ul i rotob'il i Dios i awach i 
kitikwik reh. 

8Eh re' inkikanaa' wo' chik i nimanik je' kikab' aak'al xa re' i wiraal k'iix oon xa 
chib'ih chik jariik chi yiib' wach ch'ahn impoq' chuwach, xama' xta inokik wii'. Re' 
taqe je' re' kina'ojb'al ilook' kiye'ariik panti' k'axik ruum i Dios, eh naakik'atariik. 

Re' k'ahchi' quy-eem inye'wik rukowiil qak'ux chi nimanik 

9Hat taq loq'laj hermano, atoob' ta je' wili i xqaq'or taq reje aweh, re' hoj qeht'al 
chi k'ahchi' taq ak'ulum i rotob'il i Dios, ruum k'ahchi' taq chik areqem i 
ko'lemb'al reh taq awánima. 

10Re' Dios korik wach ruk'ux. Ma' jaruuj neensahchik paruk'ux i holohik laj 
na'ojb'al taq a'nam chaloq, je' wo' hoq i kik'axariik taq a'nam ruuk' i kitoob'jiik 
taqe i santo laj aj nimaneel, eh xakok'ahchi' wo' taq kaat yu'naak. 

11Eh re' hoj nqaaj chi nik' wach noq i nayeew taq ak'ux chi toob'inik yu'naak, je' 
ta naq re' taq i neena a'n cha ju'junaal korehtaal taq akimiik. Chi je' re', nee taq 
inak'ul i k'ahchi' taq awuy-eem. 

12Ma' k'ay taq wach i nimanik. Chatijej la' taq awiib' kuuk' i xkiyeew cho kik'ux 
chi nimanik, eh xkikuy cho ransil i ti' k'axik, eh k'ahchi' kik'ulum i kikooch q'orooj 
cho rib'iral keh ruum i Dios. 

13Noq xuq'or cho rib'iral i Dios i xuyeew cho reh i Abraham, xuq'or i xti korik chi 
rib'il riib', ma' xuq'or taj i xti korik parub'ihnaal i tokoom ruum xa re' wo' reh 
nim wach. 

14Eh xuq'or cho reh i Abraham chi je' wili: Xti korik re' hin ma' xata k'isiin i 
wotob'il naa nuye'em cho cha naah. Eh naa nuk'ihaaxb'isam taqe i awiih aamaam, 
inki. 

15Re' Abraham najt xukuy ruyub'jiik i xq'orarik cho rib'iral reh pampeet ruum i 
Dios eh korehtaal wo' xuk'ul. 

16Eh inkiq'or i xti korik parub'ihnaal jino'q i winaq nim wach chikiwach i keh. Eh 
noq ruk'ulum chik kik'ux i xkiyejaa' wach ruuk' i xti korik xkiq'or, inkikanaa' 
ruwech'jiik riij chi jumpech. 

17Re' Dios xuk'uhtaaj keh i naa kik'ulwiik reh i kooch ruq'orom cho rib'iral chi re' 
reh chu'nchel ruk'ux chuye'ariik i ruq'orom cho rib'iral pampeet. Eh ma' xujal ta 
chik wach i xti korik ruq'orom chaloq pampeet. 

18Eh ki'ib' chi na'ojb'al ink'uhtanik qeh chi re' Dios ma' ruchuk taj i q'orik re' taqe 
i wili: Re' chi ruq'or i xti korik, re' chi ruyeew i ruq'orom cho rib'iral qeh. Ruuk' i 
re' inqak'ul rusuqkiil qak'ux i qasik'im chik i ko'lb'al qiib' ruuk' i Dios, inqayeew 
qak'ux chi ruyub'jiik i ch'iklik reje wii' qak'ux. 

19Re' i xye'wik rukowiil qak'ux, eh ma' k'ul ta chik inooj i qakapeew je' rukab' i 
barco kojooj toob'al reh ma' k'ul ta inooj. Eh k'ahchi' quy-eem i xkojwik i koq qeh 
ko chi juntar tasb'al paam i wilik cho wii' Dios. 

20Eh re' wo' i xokik wii' Jesucristo najtir reh i rutehariik qab'eeh. Je' re' noq 
xkahnik i Jesucristo chi raJaaw K'amal b'eeh aj Tiij chi juneliik, je' rukab' noq 
xwihik chaloq i Melquisedec. 

Heb 7 

Re' Jesucristo raJaaw i K'amal b'eeh aj tiij je' rukab' noq xwihik chaloq i 
Melquisedec 

1Re' Melquisedec xwihik chi reyil ar Salem, k'amal b'eeh aj tiij parukamaj i Dios 
nim rajaawriik. Eh xponik ruk'ul i Abraham, xukuxisaj noq xsutinik chaloq chi 
q'aq'inik, noq xponik rusach kiwach taqe reey. 

2Eh re' Abraham noq xsutinik chaloq chi q'aq'inik chu'nchel i ju'jun xresaj iloq 
ruuk' i lajtaq xuyeew reh Melquisedec. Re' b'ihnaal Melquisedec peet iraaj 
ruq'orom reey korik wach ruk'ux. Eh re' chi xwihik chi reyil ar Salem, iraaj 
ruq'orom chi ye'el suq kiil k'uxliis. 

3Re' Melquisedec, ma' xta rehtalil awach i rutuut rajaaw, awach i rumaam rati't, 
jank'al inaasjik, eh nik' wach noq xkimik. Eh ruuk' taqe re', re' Melquisedec 

ink'utinik chi rujalwaach i Rak'uun i Dios, i wilik chi k'amal b'eeh aj tiij chi 
juneliik. 

4Chakoj taq rehtaal re', chi re' Melquisedec xiik' naah nimaal rajaawriik noq 
xwihik chaloq, ruum xye'arik cho reh ruum Abraham i ju'jun i xresaj iloq ruuk' i 
lajtaq chi xa chib'ih jariik xuq'uch cho keh i reey. 

5Eh re' najtir k'uhb'aal i ruq'or chi re' taqe k'amal b'eeh aj tiij, riih rumaam i Leví 
taqe, xti rub'ehel chi nkiq'or reh i kuch aj Israel chi kiyeew i ju'jun inkesaj iloq 
ruuk' i lajtaq chi xa chib'ih jariik i wilik keh. Je' re' inki a'n atoob' ta kuuk' wo' naq 
kiib' eh riih rumaam i Abraham wo' naq taqe aj Israel. 

6Eh re' Melquisedec reh, atoob' ta ma' re' ruuk' i riih rumaam i Leví, xuq'or reh i 
Abraham chi chuyeew i ju'jun i resaj iloq ruuk' i lajtaq i xponik ruq'uch. Eh re' 
Melquisedec xukuxisaj i Abraham, re' i k'ulwinaq cho reh i ruq'orom cho rib'iral i 
Dios. 

7Eh re' wili qeht'al chi manlik chi awach imb'anik i kuxisanik, re' reh nim 
rajaawriik chuwach i rukuxisaj. 

8Eh chupaam i k'acharik wili, re' i kipahqanik reh i lajtaq inehteesjik iloq ruuk' i 
ju'junsiento xa winaq taqe, xakimik keh. Raaj i Melquisedec reh, je' cho xa ko 
k'achlik wo' hoq noq tz'ihb'amaj rehtalil. 

9Eh re' taqe riih rumaam i Leví, k'amal rub'eeh aj tiij taqe i kik'ulwik reh yu'naak 
i ju'jun inehteesjik iloq ruuk' i lajtaq chi xa chib'ih jariik, je' wo' naa xkitoj haa' i 
keh noq xutoj chee Abraham reh i Melquisedec, 

10ruum noq xooj i Melquisedec chuk'ulariik i Abraham, re' Abraham xa ruk'amam 
wo' chik cho chi raasb'al chi naa kiwihiik riih rumaam, atoob' ta xakomajaa' wo' 
naq chih rib'iral i kaasjiik. 

11Re' taqe i k'amal b'eeh aj tiij, re' ruuk' taqe riih rumaam i Leví, xkiq'or wo' 
chaloq i najtir k'uhb'aal keh i aj Israel. Eh xti korik taj chi xkuyarik i mahk i ruuk' 
i xkiq'or, ma' koruman ta naq chik chi xpa'ab'jik cho jino'q i k'amal b'eeh aj tiij i 
ma' re' ta ruuk' i riih rumaam i Aarón, re' la' ruuk' chaloq i Melquisedec. 

12Ruum re' noq injaljik kiwach taqe i k'amal b'eeh aj tiij, koruman wo' chi njaljik 
wach ruwii' i k'uhb'aal. 

13Eh pan santo laj huuj i ruq'or chi re' QaJaaw Jesucristo chupaam i k'isa junch'uq 
keh i tinamit Israel xelik chaloq. Eh ma' jino'q keh wihinaq chaloq chi k'amal 
b'eeh aj tiij, 

14ruum eht'alimaj chi re' QaJaaw Jesucristo ar xelik chaloq chupaam i k'isa 
tinamit Judá. Eh re' Moisés ma' xuq'or taj chi wilik ta taqe i k'amal b'eeh aj tiij 
naakeliik cho chupaam i k'isa tinamit re' re'. 

15Eh re' i Jesucristo ra'j wo' xti xk'utinik re' chi re' reh jinaj ak' K'amal b'eeh aj tiij 
xpa'ab'jik chi je' rukab' i Melquisedec noq xwihik chaloq. 

16Re' i Jesucristo reh ma' xpa'ab'jik ta cho chi k'amal b'eeh aj tiij chi je' rukab' i 
ruq'or i xa ruk'uhb'aal winaq. Xpa'ab'jik la' chaloq, ruum wilik rajaawriik, eh 
wilik ruk'achariik chi juneliik. 

17Ruum i re', xuq'or chee Ajaab'ees Dios chi riij i Jesucristo chi je' wili: Re' hat i 
naa akahniik chi raJaaw K'amal b'eeh aj tiij chi juneliik je' rukab' noq xwihik 
chaloq i Melquisedec, inki. 

18Je' re' noq, re' i k'uhb'aal ye'ooj cho pampeet xkahnik chi ma' xta chik rukamaj, 
ruum ma' xta rajaawriik, eh ma' xta wo' xutiq wach. 

19Re' najtir k'uhb'aal ma' xumanaa' ta wach i ko'lemb'al iib'. Eh yu'naak wilik chik 
chi jilow i jinaj re' ch'iklik wii' qak'ux xiik' naah chihojal chuwach i ruyeew i 
k'uhb'aal, re' re' ink'amwik qeh panotob'il ruuk' i Dios. 

20Eh re' Dios xuq'or i xti korik chi xkahnik chi k'amal b'eeh aj tiij i Jesucristo. 

21Eh noq xipa'ab'jik taqe i k'amal b'eeh aj tiij ma' xq'orarik taj i xti korik chikiij. 
Raaj noq xpa'ab'jik i QaJaaw Jesucristo reh, xq'orarik i xti korik chi riij, ruum pan 
santo laj huuj i ruq'or chi je' wili i xq'orarik reh ruum i Dios: Re' hat, xat nukanaa' 
chi hat k'amal b'eeh aj tiij chi juneliik, je' rukab' noq xwihik chaloq i Melquisedec, 
inki. 

22Eh yu'naak re' chik i Jesucristo inye'wik rajaawriik i ak' k'uhb'aal, xiik' chik 
naah chihojal chuwach i ruye'em cho pampeet. 

23Re' taqe k'amal b'eeh aj tiij ik'inaq taqe cho najtir xiik' naah kik'ihaal xi ponik. 
Ma' kahnik ta nkian chi jumpech, ruum re' kimik intoqwik reje rooq i 
kik'achariik. 

24Raaj i Jesucristo reh, ruum chi ma' naa ta chik rukimiik chi jumpech, ma' awach 
ta chik neenokik chi rajaaw k'amal b'eeh aj tiij chi jilow. 

25Ruum i re', neerub'an kiko'ljiik chi jumpech awach taqe i k'ahchi' kisik'im i Dios 
parub'ihnaal i reh. Re' reh neerub'an rupahqaljiik i koq i rotob'il i Dios chikiij 
taqe aj nimaneel, ruum wilik ruk'achariik chi juneliik. 

26Re' i Jesucristo i xti manlik raJaaw K'amal b'eeh aj tiij chi qeh. Re' reh santo, ma' 
xta ru mahk. Eh ma' xta ruch'uwa'iil wach, ma' xub'an ta reh i yiib' wach na'ojb'al. 
Eh xiik' naah i runimaal wach xye'arik ar pan taxaaj. 

27Re' Jesucristo reh, xa junriim xuq'asaj riib' chi jilow mayiij chi riij i qamahk, ma' 
xub'an ta reh je' rukab' i xkian taqe kajaaw i k'amal kib'eeh aj tiij junch'uq. Re' 
keh eqal eqal inkikansaj i k'atoj chikop chi kimayiij. Peet inkiq'asaj chi riij kimahk 
i keh. Eh rukab' inkiq'asaj i mayiij i chi riij kimahk tinamit. 

28Eh re' najtir k'uhb'aal i rupab'aa' chi rajaaw k'amal b'eeh aj tiij taqe winaq ma' 
korik ta wach kik'ux. Eh koq'uun chik, chi riij i najtir k'uhb'aal, jinaj i xti korik 
xuq'or i Dios, re' chi xupab'aa' i Rak'uun chi raJaaw K'amal b'eeh aj tiij, korik 
wach ruk'ux chi juneliik. 

Heb 8 

Re' Jesucristo xk'ulik ye' woq qeh i ak' k'uhb'aal 

1Re' i xti ajwaal wach k'ahchi' qaq'orom re' wili: Chi re' raJaaw K'amal b'eeh aj tiij 
chi qee hoj xiik' naah loq'il, ruum tzunlik cho parusak'aaj q'ab' Ajaab'ees Dios, 
wilik cho wii' paruye'aab' ar pan taxaaj. 

2Eh re' reh, kamanik i rub'an chi k'amal b'eeh aj tiij chupaam i korik laj santo laj 
ye'aab', re' ruyejaam i QaJaaw Dios ma' re' ta xa winaq xyej-anik reh. 

3Re' taqe k'amal b'eeh aj tiij kipa'ab'jik chuq'ahteesjiik i mayiij chuwach i Dios, eh 
inkiq'asaj wo' k'atoj chikop. Je' wo' re' i xub'an i Jesucristo reh xuq'asaj wo' riib' 
chi jilow mayiij chuwach i Dios. 

4Wi ta xkahnik ayu' wach ak'al i Jesucristo, ma' re' ta naq i reh wilik chi k'amal 
b'eeh aj tiij, ruum ayu' xawilkeeb' wo' taqe i k'amal b'eeh aj tiij i kiq'asaniik reh i 
mayiij chuwach Dios, je' rukab' i ruq'or i najtir k'uhb'aal. 

5Eh re' i xkian i k'amal b'eeh aj tiij re' re', xa rehtalil peet, xa je' jino'q naach 
chuwach i xti korik laj loq'oomb'al ree Dios wilik cho pan taxaaj. Ruum re' 
Moisés, noq ach k'isiin ma' ruyejaa' i paat itz'ihy naah, xq'orarik reh ruum i Dios 
chi je' wili: Cha a'n ruyejeb'jiik i paat chi korik nik' wach ruwii' i xnuk'uhtaaj 
chaaweh nah yuuq', Sinaí, i nuchjik. 

6Raaj i raJaaw K'amal b'eeh aj tiij chi qee hoj, xiik' chik naah chihojal rulooq'jiik i 
Dios i rub'an. Eh ruum ruuk' i ak' k'uhb'aal, xojrukoj panotob'il ruuk' i Dios. Eh 
re' i xuk'ul cho ruk'ux re' re', xti wilik rajaawriik chuwach i k'uhb'aal ruq'orom 
cho pampeet. 

7Wi ta manlik wach i rukamaj xub'an chaloq i peet k'uhb'aal i xuk'ul cho ruk'ux 
rub'aan i Dios, ma' koruman ta naq chik chi xye'arik chaloq i ak' k'uhb'aal chi 
jilow. 

8Eh re' Dios xrilow chi ma' korik ta wach kik'ux i tinamiit, tz'ihb'amaj rehtalil chi 
je' wili i ruq'orom i QaJaaw chikiij: Naa ruponiik i q'iij noq jinaj i ak' k'uhb'aal naa 
nuyejaam wach kuuk' aj Israel, i aj Judá. 

9Ma' je' ta rukab' i xnuyejaa' cho wach kuuk' i kimaam kati't, noq ruuk' 
wajaawriik xnuchop cho chi kiq'ab' noq wesaj taqe chaloq ar Egipto. Eh ruum chi 
ma' xkinimaj taj i k'uhb'aal xnuyejaa' cho wach kuuk', xnukanaa' taqe chi kutkeel, 
inki i Dios. 

10Eh je' wo' chik wili i xuq'or: Re' i ak' k'uhb'aal naa nuyejaam wach kuuk' i aj 
Israel re' chi naa ruponiik i q'iij chi naa nuye'em taqe i nuk'uhb'aal 
pankikapeb'aal, eh naa nutz'ihb'aam pan kánima. Eh re' chik i hin naa nukahniik 
chi ki Dios, re' keh naakikahiik chi nutinamiit taqe. 

11Eh ma' kota chik ruman chi chi awach naa rutijem i rutinamiit, oon ma' tokoom 
ta ruuk' oon ruka'jaah chi je' wili: Chanab'eej wach i QaJaaw ma' inko'q ta chik, 
keh ruum chu'nchel naakinab'iniik nuwach chi nimaq chi kok' taq. 

12Re' hin naa nukuyum chu'nchel i kiyiib' wach na'ojb'al, eh ma' naa ta chik 
ruk'uliik cho panak'ux chi jumpech i kimahk, inki chaloq i QaJaaw Dios. 

13Noq xuq'or cho rib'iral i Dios i jinaj chik ak' k'uhb'aal, iraaj ruq'orom chi re' 
k'uhb'aal ruyejaam cho wach pampeet xik'ik chik wach. Eh re' i xik'ik chik wach 
ach k'isiin ma' nsahchik wach. 

Heb 9 

Re' paat inlooq'jik wii' i Dios ayu' wach ak'al rujalwaach inlooq'jik wii' ar pan 
taxaaj 

1Re' peet k'uhb'aal i ruq'or wo' naq chi tuslik wach i rulooq'jiik i Dios naa 
rub'aan. Xa re' la' xa chupaam i jinaj itz'ihy naah paat inlooq'jik ayu' wach ak'al. 

2Re' santo laj itz'ihy naah paat inlooq'jik wii' Dios je' wili ruyejeb'jiik b'anooj: Re' 
peet tasb'al paam wilik i koq panookb'al, Loq'laj Ye'aab' rub'ihnaal. Ar xi wihik i 
ye'aab' kantela, ruch'ihil i mexa ye'aab' kaxlanwi'k re' inq'ahteesjik chi mayiij. 

3Eh re' i rukab' tasb'al paam i itz'ihy naah paat re' re', ar wilik chaloq i Ye'aab' 
Xiik' naah Loq'il rub'ihnaal. 

4Ar wo' wilik jinaj i artaal re' ruuk' oro k'atb'al insensia. Ar wilik i loq'laj kaxoon 
k'ul b'uruuj wach chi oro, je' chi riij, je' chupaam, molb'al reh i peet k'uhb'aal, ar 
molooj jinaj i xaro re' ruuk' i oro, re' i molik wii' i maná. Eh ar molooj i rukarote i 
Aarón, i xpoq' cho rutoxl. Eh ar molooj i ki'ib' chi tz'ilom ab'aj re' i tz'ihb'amaj wii' 
i ru lajeeb' k'uhb'aal i Dios. 

5Chinaah i tz'apb'al naah i loq'laj kaxoon re' re' yej-amaj i je' kiwii' ánjel, rehtalil 
chi ar wilik i ruloq'il i Dios. Ruuk' i kixiik' inkimujej qohoq i tz'apb'al naah i 
kaxoon. Xa re' la' yu'naak, manlik pee ruuk' i xqach'ob' rub'ehel chi riij taqe re'. 

6Chu'nchel-oq chik korjinaq wach aha' naa kianam wii' rulooq'jiik i Dios. Eh re' 
taqe k'amal b'eeh aj tiij eqal eqal kiokik chub'aan i kikamaj reerulooq'jiiki Dios 
chupaam i peet tasb'al paam i paat itz'ihy naah. 

7Eh parukab' tasb'al paam i paat re' re', xa re' wo' kajaaw i k'amal b'eeh aj tiij 
inokik ar, junriim chupaam i haab'. Eh ar ruk'am i koq i rukik'eel wakax, chi 
rumayiij chi riij ru mahk i reh, eh chi riij i kimahk tinamit inki a'n chi ma' keht'al. 



2452 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

8Ruuk' i wili i ruyeew qeh chi naab'jik i Santolaj Uxlab'al chi re' peet tasb'al paam 
i paat noq kore' k'ahchi' cho rukamaniik chi loq'oomb'al ree Dios, re' b'eeh inokik 
i koq chupaam i Ye'aab' Xiik' naah Loq'il komajaa' ta naq inteharik. 

9Chu'nchel i b'anooj chaloq re' re' xa k'uhtb'al reh chi qawach i hoj yu'naak, ruum 
re' taqe i mayiij, eh re' taqe mayijimaj chikop inkiq'asaj chuwach i Dios, ma' 
xub'an ta ruyejeb'jiik i kikapeew awach i je' re' rulooq'jiik i Dios xkian chaloq. 

10Re' taqe re' xa chi riij wi'k ha' inq'orik, i rutz'ajariik kiib', reh chi saq wach i 
kiti'jolal. Re' taqe i ruq'or i k'uhb'aal re' re' chi koruman chi naa rub'aan i xa reh 
wach ti'jolal. Eh xa ar xponik i rajaawriik noq xujal cho wach i Dios taqe na'ojb'al 
re' re'. 

11Eh re' Jesucristo noq wilik chik ayu' wach ak'al, re' chik i reh i raJaaw K'amal 
b'eeh aj tiij chinaah i rotob'il i Dios naa ruye'em qeh chi juneliik. Re' Ye'aab' 
inkamanik cho wii' chi k'amal b'eeh aj tiij xiik' naah loq'il, ma' re' ta kiyej-aniik 
winaq, ma' re' ta wo' ayu' wach ak'al wilik. 

12Eh noq xokik i koq i Jesucristo chupaam i ye'aab' xiik' naah loq'il ma' re' ta chik 
rukik'eel kaprax, rukik'eel k'isa imas wakax i xuyeew chi mayiij. Re' la' rukik'eel i 
reh xuyeew chi jilow mayiij, eh xa junriim xokik i koq, xkahnik ar chi jumpech, 
xuyeew qako'lb'aal chi juneliik. 

13Eh wila' re' kikik'eel taqe imas wakax, kikik'eel kaprax, eh re' ruchajil i q'ahxoq 
wakax inkihrjik chikinaah inkich'uwarisaj kiib' ruuk' i mahk, xwihik kajaawriik 
chusaqb'eesjiik wach i ti'jolal. 

14Ra'j naa chik re' i rukik'eel i Jesucristo ma' chih rajaawriik. Re' i Santolaj 
Ruxlab'al wilik chi juneliik xtoob'inik reh noq xuq'asaj riib' chi jilow mayiij 
chuwach i Dios, chi ma' xta k'isinoq ru mahk. Eh re' reh ineesanik iloq reh i 
yeb'ee wach wilik panqakapeb'aal, reh chi re' chik i k'achlik Dios 
neenqakamaneej wach. 

15Ruum aj re', re' Jesucristo xoj rukoj panotob'il ruuk' i Dios ruuk' i ak' k'uhb'aal. 
Eh ruuk' i ti'laj kimik xuk'ul i Jesucristo, neenkuyarik i kimahk i xinimanik cho 
reh i peet k'uhb'aal, reh chi neen kik'ul i kikooch reh juneliik i sik'ooj cho kiwach 
ruum i Dios, re' i kooch ruq'orom cho rib'iral keh. 

16Je' wo' re', i ruhujil jino'q i xa chib'ih jariik neenye'arik chi kooch, kore' neen 
kamanik reh i huuj re' re' i aj kooch wi xkimik i xyej-anik reh. 

17Re' jino'q ruhujil i xa chib'ih jariik komajaa' ta chi neenkamanik wii' noq ko 
k'achlik i xyej-anik reh. Kore' neenkamanik reh wila' xkimik reje i xyej-anik reh. 

18Re' peet k'uhb'aal ko ruuk' wo' rukik'eel chikop inye'arik cho chi mayiij xub'an i 
rukamaj. 



2453 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

19Eh re' Moisés noq rukohlaam chik ruch'ob'ariik rub'ehel taqe i k'uhb'aal keh 
chu'nchel i tinamit xuchop chaloq i kaq lana i q'ab' chee' hisopo. Ruuk' taqe re' 
xukihraaj rukik'eel k'isa imas wakax i rukik'eel tentzun xilakimaj ruuk' ha' 
chinaah i huuj tz'ihb'amaj wii' taqe i k'uhb'aal, eh je' wo' chikinaah i tinamit. 

20Eh je' wili i xuq'or keh i tinamit: Re' i kik' wili inye'wik rajaawriik taqe i 
k'uhb'aal ruyejaam cho wach i Dios chi xuyeew taq chaaweh, inki. 

21Eh re' Moisés xukihraaj wo' i kik' chupaam i paat itz'ihy naah inlooq'jik wii' i 
Dios, je' wo' chikinaah i xa chib'ih jariik kikamanik ar. 

22Je' rukab' i ruq'or chupaam i najtir k'uhb'aal, koruman chi ruuk' i kik' naa 
rusaqb'eesjiik kiwach inkojarik reh i loq'inik. Eh ma' jaruuj neenkuyarik taqe 
mahk wi ma' xchihkiljik i kik'. 

Re' ti'laj kimik xuk'ul i Jesucristo ineesanik reh i qamahk 

23Eh koruman chi ruuk' taqe mayiij re' re' insaqb'eesjik cho kiwach i xa chib'ih 
jariik xa rehtalil pee i xti korik wilik cho pan taxaaj. Eh re' taqe i xa chib'ih jariik 
wilkeeb' cho pan taxaaj, koruman wo' chi keh i mayiij q'e' chihooj chuwach i 
xye'arik cho pampeet, 

24ruum re' i Jesucristo reh ma' xokik ta i koq chupaam jino'q paat loq'oomb'al reh 
i Dios i xa kiyej-aniik winaq, xa rehtalil i xti korik laj Ye'aab' Xiik' naah Loq'il. Pan 
taxaaj la' xokik i koq chupahqaljiik i koq i rotob'il i Dios chiqiij i hoj. 

25Eh ma' k'ih pech ta xokik i koq chuq'ahteesjiik riib' chi jilow mayiij, ma' je' ta 
rukab' inki a'n i kajaaw i k'amal b'eeh aj tiij rajlaal haab'. Eh re' keh tokoom aj 
kik'eel inkiq'asaj chi mayiij chupaam i Ye'aab' Xiik' naah Loq'il. 

26Wi ta k'ih pech xuq'asaj riib' i Jesucristo chi jilow mayiij, k'ih pech naq kamnaq 
chaloq i rutz'uhkriik chee wach ak'al. Raaj i wili ma' je' ta re' i xub'an i reh 
yu'naak pantz'apaab' taqe wach ree q'iij: Re' Jesucristo xa junriim xk'ulik ayu' 
wach ak'al, eh reh juneliik noq xuq'asaj riib' chi mayiij chi rehtesjiik i mahk. 

27Eh je' rukab' i kanamaj chikinaah i tinamit ayu' wach ak'al, xa junriim kikimik. 
Eh chi riij i re', re' chik i q'ataj q'orik naa rub'anam i Dios. 

28Je' wo' re' i xb'aan reh i Jesucristo reh, xa junriim xq'ahteesjik chi jilow mayiij 
reh i rehtesjiik i kimahk i ruk'ihaal tinamit. Chi riij i re', noq naa wo' chik 
rusutiniik cho ruka'peech, ma' re' ta chik esan reh i mahk, chi kiko'ljiik chi 
kik'amariik la' chik taqe i k'ahchi' kuy-iniik reh naa ruk'uliik. 

Heb 10 

1Re' najtir k'uhb'aal xa je' rukab' naach chuwach i rotob'il i Dios xuyeew koq'uun. 
Eh majaa' ta re', i re' i xti korik q'orooj cho rib'iral. Ruum aj re', re' k'uhb'aal re' 

re' ma' xub'an ruyejeb'jiik i kina'ojb'al i kiokik chi loq'inik chuwach i Dios ruuk' i 
kik'atoj mayiij xa re' wo' ruuk' inkiyeew rajlaal haab'. 

2Wi ta korik chi re' k'uhb'aal xub'an cho rusaqb'eesjiik wach i kánima ruuk' i 
kimahk, ma' inkik'raaj ta naq chik cho pan kánima chi ko aj mahk taqe. Eh ruuk' i 
re' xkimay naq cho ruye'ariik i kimayiij. 

3Eh ruuk' la' chik inche mayijinik chikop inki a'n wili, inkib'iraj rib'iral rajlaal 
haab' chi xa ko aj mahk wo' taqe, 

4ruum re' kikik'eel taqe imas wakax, i kikik'eel taqe imas kaprax ma' xkian cho 
rusachariik wach taqe mahk. 

5Ruum aj re', noq xqajik cho wach ak'al i Jesucristo, xuq'or ree Ajaab'ees Dios chi 
je' wili: Re' hat Jaaw, ma' imponik ta chawach i mayiij, i k'atoj chikop chi mayiij, 
xayejaa' la' nuti'jolal, reh chi neen kamanik chi jilow mayiij. 

6Xq'uhtik ak'ux reh i ruk'ohonkiil i mayijimaj chikop, je' wo' taqe i xa chib'ih chik 
jariik chi mayiij chi sachb'al wach i mahk. 

7Re' hin je' wo' chik wili i xnuq'or: WaJaaw nuDios, ayu' wilkiin chub'anariik je' 
rukab' i ruq'or i tz'ihb'amaj cho chi wiij pan santo laj huuj, inki. 

8Re' peet i xuq'or Jesucristo re' chi re' Dios ma' raaj ta chik i ruk'ohonkiil i 
mayijimaj chikop, je' wo' taqe i xa chib'ih chik jariik chi mayiij. Re' i ruq'or i najtir 
k'uhb'aal chi naakiye'ariik. 

9Eh je' wo' chik wili i xuq'or i Jesucristo: Re' hin wilkiin chub'anariik inawaaj i 
hat, inki. Re' reh xk'ulik risaj i rajaawriik i mayijinik chikop tohq'inaq cho najtir, 
eh jinaj chik ak' mayiij xuyeew chi jilow. 

10Re' Dios xojrukanaa' chi ma' xta chik qamahk, ruum re' Jesucristo xub'an iraaj i 
Dios, xuyeew i ruti'jolal pankimik chi jilow mayiij, eh xa junriim xuyeew riib' chi 
mayiij reh juneliik. 

11Chu'nchel i k'amal b'eeh aj tiij eqal eqal taqe chi loq'inik. Eh wilik pech noq 
xama' nkijal ta wo' wach i mayiij xa k'ahchi' keeb' chuye'ariik, re' taqe mayiij re' 
re', xama' jaruuj wo' xkian cho rehtesjiik mahk. 

12Raaj i Jesucristo reh xa jinaj chi mayiij i xuyeew chi tojb'al riij taqe mahk, eh reh 
juneliik i xub'an re' re'. Eh chi riij i re', xooj tzuhnoq parusak'aaj q'ab' Ajaab'ees 
Dios ar pan taxaaj. 

13Ar uy-inik i rub'an yu'naak korehtaal i rureq ruq'ijil noq naa ruye'em i Dios ri'si 
rooq taqe ki-ixowanik wach, 

14ruum re' Jesucristo reh, xa ruuk' i jinaj chi mayiij xuyeew, xukanaa' chi ma' xta 
chik kimahk taqe i wilik kisantohiil. 

15Eh re' Santolaj Uxlab'al i ruq'or wo' qeh i korik chi riij i re', noq xuq'or cho chi 
je' wili: 

16Re' taqe wili naa nuyejaam wach kuuk' i aj Israel chupaam taqe i q'iij chalik reh, 
inki QaJaaw Dios: Naa nuye'em i nuk'uhb'aal pan kánima, eh naa nutz'ihb'aam 
pan kikapeb'aal. 

17Eh re' hin ma' naa ta chik ruk'uliik panuk'ux chi jumpech taqe kimahk, je' wo' 
hoq i kiyiib' wach na'ojb'al, inki. 

18Je' re' noq, wi kuyuuj, wi sachooj chik wach chu'nchel mahk, ma' kota chik 
ruman chi neenye'arik taqe mayiij chi riij i mahk. 

Inchol qokiik ruuk' i Dios panotob'il 

19Je' re' noq re' hoj hermano, yu'naak nee chik inqa a'n okik chupaam Ye'aab' xti 
wilik rusantohiil chi ma' xta k'isinoq qayo'jiik xa ruum i loq'laj rukik'eel i 
Jesucristo. 

20Eh nee wo' inqa a'n i koq okik chupaam i b'eeh ko ak'. Re' b'eeh xk'ulik ruteh i 
Jesucristo ruuk' i ti' k'axik xuk'ul chu ti' jolal wach kuruus, re' noq xih itz'ihy 
tasb'al paam i ruPaat i Dios. 

21Re' wo' Jesucristo i nim wach K'amal b'eeh aj tiij chi qee hoj, i hoj chik rak'uun 
rixq'uun i Dios. 

22Ruum aj re', inchol qajilim i koq qiib' ruuk' i Dios chi korik wach qak'ux, eh chi 
qaye'em qak'ux. Eh nee ta naq inqik'raaj chi ma' xta chik qamahk, ruum 
rusaqb'isam chik wach i qánima i Jesucristo. Eh je' naa rutz'ajam wach i qati'jolal 
ruuk' i saq wach ha'. 

23Je' re' noq, kow-oq qak'ux chi nimanik. Maa rub'an kiib' qak'ux chi ruyub'jiik i 
ch'iklik reje wii' qak'ux, ruum re' Dios reh korik inq'orik, nee wo' ruyeew qeh 
aha' wilik i ruq'orom cho rib'iral. 

24Inchol wo' qasik'im chi riij nik' wach ruto'ariik qiib' naa qa'nam chi qawach, 
reh chi neenqak'ax qiib', eh je' wo' rub'anariik i otob'il chi qawach. 

25Eh manqakanaa' taq i rumolariik qiib' chulooq'jiik i Dios, manqatijej qeh inki 
a'n i ma' nkaaj ta chik kimolom kiib'. K'ul la' qayeew rukowiil qak'ux chi qawach. 
Eh xti ajwaal wach chi qee hoj i re' yu'naak, ruum ach k'isiin ma' ink'uloq 
ruka'peech i QaJaaw Jesucristo. 

Re' rukojariik runa'ojb'al i xa paruk'ux inchalik chi rub'an i mahk 

26Eh wila' xama' xqakanaa' wo' rub'aan i mahk, eh xa pan qak'ux-oq chik 
neenchalik noq neen qa a'n qeht'al wo' naq chik i xti korik, ma' xta chik jino'q 
tokoom mayiij i neenye'arik chi kuyb'al reh taqe mahk re' re'. 



2456 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

27Xa re' la' chik naaquy-eem i q'ataj q'orik naa ruchaliik chi qanaah xiik' naah 
yohb'alil wach, re' i q'aaq' xiik' naah ti'kiil i ruk'at naakiye'ariik wii' ki-ixowanik 
wach i Dios. 

28Je' re' imb'aan ruuk' awach i ma' i runimaj taj i ruq'or i najtir k'uhb'aal: Ma' 
inketeeljik ta wach inkanteesjik, wila' wilik ki'ib' oon ixib'-oq ineekiq'orik i korik 
chi xmahkunik. 

29¿Mi ma' nakapaaj taq re' hat chi xiik' naah ti'kiil i tojb'al kimahk naakik'ulum i 
ki-ixowanik wach i Rak'uun i Dios, eh inkich'uwa'reej wach i rukik'eel, re' 
ineesanik reh i qamahk, re' inye'wik rajaawriik i ak' k'uhb'aal, eh inkib'aj i 
Ruxlab'al i Dios ink'axwik keh? 

30Re' hoj qeht'al chi je' wili i ruq'orom chaloq i QaJaaw Dios: Re' hin naa 
nuq'ajwiik wach ree ju'jun chib'ih jariik xub'an, inki. Eh xuq'or wo' i QaJaaw Dios 
chi je' wili: Re' wo' hin naa nuq'atwiik q'orik chikinaah i nutinamiit, inki. 

31Je' re' noq yohb'aal wach ti'kiil i naa ruk'ulum awach inq'ehb'ik wo' chik 
pamahk chuwach i k'achlik Dios 

32Xa re' la', mansahchik taq panak'ux i xak'ul taq chaloq, noq ko xak'ul taq 
panawánima i rusaqumaal i Jesucristo. Re' taq i hat, jinaj i runimaal pajarik taq 
xak'ul, eh ma' xub'an ta taq ki'ib' ak'ux xakuy la' taq ransil. 

33Wilik taq chaxilak i xib'ajarik eh xb'aan ti' k'axik keh chuwach tinamit chi 
k'uhtb'al kik'ixb'ilaal. Eh wilik wo' taqe i xa xi okik haa' chuk'ulariik i ti' k'axik 
ye'b'al rukowiil kik'ux i je' re' ti' k'axik xkik'ul chaloq. 

34Xti korik noq re' taq i hat xaketelaaj taq kiwach taq awuch aj nimaneel i 
xiye'arik pantz'ilom. Eh noq xkiq'uch i chib'ih taq aweh, xama' ti' ta wo' taq 
xawiik'raaj, ruum aweht'al taq chi xiik' naah chihojal i jilow taq naa ruye'ariik 
aweh pan taxaaj, re' i ma' jaruuj chik naa rusahchiik wach. 

35Je' re' noq, maaq'eb' taq chi riij ak'ux runimjiik i QaJaaw Dios, ruum re' re' xiik' 
naah chihojal i jilow taq naa ak'ulum. 

36Re' taq i hat ajwaal wach chi wilik-oq rukowiil taq ak'ux chuk'ulariik ti' k'axik, 
reh chi nee taq i na a'n iraaj i Dios. Chi je' re' nee taq inak'ul i ruq'orom cho 
rib'iral i Dios, 

37ruum pan santo laj huuj i ruq'or chi je' wili: Re' chalik reh xa k'isiin chik ma' 
nk'u'loq. Re' reh ma' naa ta ruchamam cho riib'. 

38Re' i korik wach ruk'ux ruum chi ruye'em ruk'ux chunimjiik i Dios naa rureqem 
i juneliik k'acharik. Raaj wi xukanaa' wo' chik i nunimjiik, naa ruchaliik nuk'aah 
chinaah, inki Dios. 

39Eh re' hoj ma' je' ta qakab' taqe inkikanaa' wo' chik runimjiik i Dios, pantojb'al 
mahk ojik inki a'n Je' la' qakab' taqe nkireq i ko'lb'al ree kánima, ruum inkiyeew 
kik'ux chi nimanik. 

Heb 11 

Re' ye'ej k'uxliis chi nimanik 

1Re' ye'ej k'uxliis chi nimanik re' chi ch'iklik qak'ux chi naa qak'ulum i k'ahchi' 
quy-eem. Re' chi atoob' ta ma' qilow wach qeht'al chi naaqak'ulum. 

2Re' taqe qamaam qati't xa ruum wo' chi xkiyeew cho kik'ux chi nimanik, xelik 
kib'iral chi holohik xib'anik. 

3Eh re' hoj xa ruum chi nqayeew qak'ux chi nimanik, inqeht'aliij chi xa ruuk' i 
ruq'oral i Dios, xuyejaa' chu'nchel i xa chib'ih jariik i wilik. Eh re' inqilow kiwach, 
xikorb'eesjik ruuk' i ma' nilarik ta naq kiwach. 

4Re' Abel xa ruum chi xnimanik, xiik' naah chihojal i rumayiij xuyeew chuwach i 
xuyeew i Caín. Eh ruum i re', xuq'or i Dios chi re' Abel korik wach ruk'ux, xuk'ul 
reh i rumayiij, atoob' ta kamnaq chik, i je' naa ko k'achlik yu'naak, ruum 
kok'ahchi' qib'iram rib'iral chi xnimanik 

5Eh re' Enoc xa ruum wo' chi xnimanik, xk'amarik johtoq pan taxaaj chi k'achlik 
wach ruum i Dios, ma' ha' ta chik xkan, ma' xunik'eej ta reh i kimik. Eh pan santo 
laj huuj i ruq'or chi noq komajaa' ta ink'amarik johtoq, xub'an imponik chuwach i 
Dios. 

6Eh wila' ma' qaye'em qak'ux ma' nee ta qa a'n imponik chuwach i Dios, ruum 
awach i ruyeew ruk'ux, koruman chi naa runimam chi k'achlik i Dios. Eh chi nee 
runimaj chi awach kisik'wik ree Dios, i ruyeew jilow keh. 

7Eh re' Noé ruum chi xnimanik, xunimaj noq xq'orarik reh ruum i Dios chi chalik 
reh i ti' k'axik, atoob' ta komajaa' wo' naq ink'ularik. Eh xuyejaa' i kanowa paat 
ko'lb'al riib' i reh, ruch'ihil taqe i awach reh parupaat. Ruum chi xuyeew ruk'ux, 
xuyeew taqe panti' k'axik i tinamit, eh xureq rukorkiil wach ruk'ux inkan ruuk' i 
nimanik. 

8Re' i Abraham, ruum wo' chi xnimanik, xunimaj noq xq'orarik reh ruum i Dios 
chi eloq reje paruyuq'ul. Xelik wo' reje, xooj chupaam i ye'aab' i xye'arik reh chi 
rukooch. Xa re' la' ma' reht'al taj aha' inooj. 

9Eh xa ruum wo' chi xnimanik i Abraham, xpatinik chi xa je' aj patal chupaam i 
ye'aab' q'orooj cho rib'iral reh ruum i Dios. Re' Abraham, xa re' ruuk' itz'ihy naah 
paat xpatinik wii'. Eh je' wo' re' ixpatinik cho wii' i Isaac, i Jacob, re' i xk'ulwik reh 
i ruq'orom cho rib'iral i Dios. 



2458 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

10Ruum re' Abraham k'ahchi' naq ruy-eem chi naa ruye'ariik reh jinaj i nimlaj 
tinamit ch'iklik nah tz'aq. Eh re' i aj na'ojb'al i xkorb'isanik reh i tinamit re' re', re' 
i Dios. 

11Xa ruum chi xnimanik i Abraham re' i Sara, xwihik jinaj k'isa rak'uun atoob' ta 
ma' ak'unoom ixoq ta naq, eh k'ih chik i ruhab'ul. Re' Abraham xtoob'jik ruum i 
Dios chi ko xwihik jinaj i k'isa rak'uun, ruum xunimaj chi re' Dios naa rub'anam i 
q'orooj cho rib'iral reh pampeet. 

12Re' Abraham, atoob' ta xa k'isiin chik ma' nkimik, ko xiik' naah kik'ihaal i riih 
rumaam xwihik je' kik'ihaal i ch'umiil wilkeeb' pan taxaaj, eh je' kik'ihaal i saniib' 
wilkeeb' chi' palaw ma' kuyuuj ta kajaljiik. 

13Eh chi kunchelaal i re' xa xikimik wo' reje chi ma' xkik'ul taj i ruq'orom cho 
rib'iral i Dios. Xa re' la', re' keh xkinimaj i Dios, atoob' ta xa je' chi najt xkilow reje 
wach i q'orooj cho rib'iral keh. Eh xkireq chi riij chi xa je' taqe aj patal noq xi 
wihik ayu' wach ak'al, xa ik'al b'eeh taqe. 

14Eh re' taqe i kiq'orik reh chi xa ik'al b'eeh taqe, xti nkan chi riij chi ko naa 
ruye'ariik keh jinaj chik i kiye'aab'. 

15Eh wi ta xkikapaaj chi naa wo' chik kisutiniik reje chupaam i ye'aab' elinaq taqe 
cho wii', ko xuyee naq riib' chi xi sutinik wo' chik reje ar. 

16Jinaj la' ye'aab' xiik' naah chihojal xkaaj kireqem, re' i ye'aab' pan taxaaj. Ruum 
aj re', re' Dios ma' jaruuj neenk'ixik chi neeruq'or keh chi re' reh i ki Dios, ruum 
jinaj i nimlaj tinamit ruyejaam cho keh pan taxaaj. 

17Xa ruum chi xnimanik i Abraham, xuq'asaj naq chi jilow mayiij i k'isa rak'uun, 
Isaac rub'ihnaal xa jinaj wo' chi riib' chuwach, noq xnik'ib'jik ruum i Dios. Atoob' 
ta re' wo' naq i Dios xq'orik cho reh chi naa ruye'ariik reh i rak'uun re' re'. 

18Re' noq xq'orarik cho reh chi je' wili: Ruum i Isaac naa kik'ihaaxb'iik awiih 
aamaam, i nuchjik. 

19Re' Abraham reht'al chi wilik rajaawriik i Dios chi kiwukteesjiik cho ruka'peech 
taqe kamnaq. Ruum aj re', ma' xye'arik ta wo' q'ab' reh chi xukansaj i k'isa 
rak'uun. Re' re', xa jinaj rujalwaach i xuk'uhtaaj chaloq i Dios. 

20Re' i Isaac reh xa ruum wo' chi xnimanik xuq'or keh i kiib' chi rak'uun re' i 
Jacob, ruch'ihil i Esaú chi naakik'ulum i rotob'il i Dios koq'uun. 

21Re' Jacob reh xa ruum wo' chi xnimanik, noq ach k'isiin ma' nkimik, xupahqaaj i 
rotob'il i Dios chikinaah rak'uun rixq'uun i José. Eh re' Jacob ko xutoob'eej riib' 
chinaah i rukarote noq xutoq'aa' ruloq'em i Dios. 

22Re' José, ruum chi xnimanik, noq ach k'isiin ma' nkimik, xuq'or keh i aj Israel 
chi naakeliik cho Egipto. Eh xukanaa' ruq'orariik keh chi naa kik'amam reje haa' 
rub'aqil i reh noq naakeliik reje ar. 

23Xa ruum chi xinimanik rutuut rajaaw i Moisés, ma' xkiyohleej taj i xutaq'aaj 
ruq'orariik i reey chi naa kikanteesjiik i kok' ak'un k'ahchi' kaasjiik. Re' keh noq 
x-aasjik i k'isa kak'uun ixib' poh xkikeb'aa', ruum xkilow chi q'e' holohik. 

24Eh xa ruum wo' chi xnimanik Moisés, noq xureq ruwinaqiil, ma' xraaj ta 
rukojom riib' chi rak'uun i rixq'uun i kireey aj Egipto. 

25Re' la' rukuyariik i ti' k'axik xraaj ruk'ulum haa' i Moisés ruch'ihil taqe 
rutinamiit i Dios ma' xraaj ta rub'anariik i yiib' wach na'ojb'al xa junk'aam 
inye'wik suq kiil k'uxliis. 

26Re' i Moisés ma' xraaj ta rub'anam rusuqkiil i rub'ehomal i tinamit Egipto, xraaj 
la' ruk'ulum reh i ixowaal je' rukab' i xuk'ul i Jesucristo sikooj cho wach. Ruum 
re' i Moisés xuch'ikaa reje ruk'ux chinaah i rukooch xye'arik koq'uun ruum i Dios. 

27Xa ruum chi xnimanik i Moisés, ma' xyo'jik ta ruum i rujosq'iil i reey noq xelik 
cho Egipto. Eh ma' xyoj ta ruk'ux chi riij i xukapaaj rub'aan. Xa je' la' chik k'ahchi' 
rilom wach i Dios xub'an riib', re' i ma' ilooj ta wach. 

28Xa ruum wo' chi xnimanik i Moisés, xub'an i runinq'ijiik i elik chaloq Egipto. Eh 
xuq'or keh chi kikihraaj i rukik'eel tentzun chuwach i ru puertahiil i kipaat, reh 
chi ma' xikanteesjik ta jino'q i peet kak'uun i aj Israel ruum i ánjel imb'anik 
kaansanik. 

29Re' taqe i aj Israel, xa ruum chi xinimanik xa je' panchiq ak'al ki-ik'ik noq 
xkiq'at wach chi kooq i kaq palaw. Eh re' taqe aj Egipto xkaaj wo' naq kiq'atam 
wach i kaq palaw i keh eh jihq'ik chik xponik kian ar. 

30Re' taqe aj Israel, ruum chi xinimanik, wuquub' q'iij xkisutej riij i tinamit Jericó, 
eh xq'ehb'ik i tz'aq sutimaj wii' riij i tinamit re' re'. 

31Eh re' Rahab, i k'oyoom laj ixoq, xa ruum wo' chi xnimanik, ma' xkimik ta haa' 
chi kixilak i ma' xinimanik ta ree Dios, ruum re' reh xuyeew kipatal panotob'il 
taqe aj Israel xi ponik tahal ye'aab'. 

32Re' hin, xti ko ma' k'isiin naq inwaaj nuq'orom taq reje aweh. Xa re' la', ma' nee 
ta manlojik wee q'iij chi neenuq'or nik' wach noq xinimanik taqe winaq je' wili i 
kib'ihnaal: Gedeón, Barac, Sansón, Jefté, David, Samuel, je' wo' chi riij i kinimanik 
taqe aj jalal ruq'oral i Dios. 

33Chi kuncheel i re', xa ruum chi xinimanik, xkian cho ruq'uchariik i nimaq taq 
tinamit. Xkian wo' chaloq i holohik laj na'ojb'al noq xi wihik chi taaq'anik. Xkik'ul 
wo' hoq i q'orooj cho rib'iral keh ruum i Dios. Xkian wo' cho rutz'apariik i kichii' 
taqe i kaq b'ahlam. 

34Eh noq xikutarik pa runimaal q'aaq' ma' xik'ahtik ta wo' hoq, xkiko'leej kiib' 
noq xikanteesjik naq chi q'aslaj ch'ihch'. Xye'arik cho kaansil noq xa nkik'ay naq 
chik. Eh xwihik cho kajawriik chi q'aq'inik xkian rukanteesjiik i aj q'aq'ineel. 

35Eh wilik taqe ixoq xinimanik, eh q'ahtesjik wo' chik keh kikamnaaq chi k'achlik 
kiwach. Wilik wo' taqe i ruuk' ti' k'axik xikanteesjik ma' xkaaj ta chi xiko'ljik, re' 
nkaaj i keh chi na' kiwuktoq chaloq chi k'achlik kiwach, nakireqem jinaj i loq'laj 
k'acharik. 

36Wilik wo' taqe i xk'uhtjik cho kik'ixb'ilaal. Wilik i xiq'ojib'ik. Wilik i xb'ak'arik 
cho kooq kiq'ab'. Eh wilik i xiye'arik cho pantz'ilom. 

37Eh wilik i xikutarik chi ab'aj. Wilik i xtararik pankiyejaal ruuk' xera ch'ihch'. 
Wilik i xikanteesjik chi q'aslaj ch'ihch'. Wilik i k'ul xiooj, xa rutz'uhmal riij 
tentzun riij kaprax inkikoj chi kiso'. Xa neb'aa' tii taqe, xa eliik ti' kik'ux, eh 
imb'aan ti' k'axik keh. 

38Re' taqe i xinimanik re' re', ma' ruk'ul ta naq chi xi patinik wach ak'al. Xanaah 
re', xa aha' ta chik yuuq' ma' xiooj i k'oq chi patinik pantaq chiq yuuq', ju' taq 
yuuq', pantaq paat ab'aj, eh pantaq ruhopil ak'al. 

39Eh xama' jino'q wo' keh xik'ulwik cho reh i q'orooj cho rib'iral keh ruum i Dios. 
Ma' xkik'ul taj, atoob' ta xi elik wo' naq cho korik chuwach i Dios ruuk' i 
kinimanik. 

40Je' re' xub'an i Dios, ruum wilik cho paruk'ux chi ko naa ruye'em qeh haa' i hoj i 
jinaj qakooch xiik' naah chihojal, eh xa ruum wo' chi ko hoj haa' i hoj kuuk' i keh, 
naakik'ulum i ma' xkik'ul ta chaloq pampeet. 

Heb 12 

Re' taq qakoj rehtaal nik' wach xub'an chaloq i Jesucristo 

1Ruum aj re', re' hoj sutimaj qiij kuum i taqe i ruk'ihaal i xik'uhtanik chaloq nik' 
wach i ye'ej k'uxliis chi nimanik. Ruum aj re' inchol qakanaam rub'aan chu'nchel i 
mahk injot'wik qeh. Qachop la' qak'ux chi ojik chi qawach ruuk' q'unil je' rukab' i 
rub'an i aj pajal ajiim. 

2Qayeew taq johtoq inaq'qawach ruuk' i Jesucristo re' inye'wik reh i qanimaniik, 
eh i rumanaa' wach. Eh ma' xta xraaj reh i ti' i k'ixb'ilaal laj kimik xuk'ul wach 
kuruus, ruum reht'al i reh, chi naa ruwihiik jinaj runimaal rusuqkiil ruk'ux. Eh 
xooj tzuhnoq parusak'aaj q'ab' i Dios paruye'aab' ar pan taxaaj. 

3Je' re' noq re' taq i hat, cha kapaaj taq riij, i xk'ulik ruk'uhtaaj i Jesucristo. Re' reh 
xukuy i ti' k'axik i ruwech'jiik xb'aan kuum taqe aj mahk, je' wo' chik re' taq i cha 
a'n i hat chak'uy taq ransil. Matq'uhtik taq, maayoj taq ak'ux chi nimanik, 

4ruum re' taq i hat komajaa' ta awach taq aweh i xuk'ul i ti'laj kimik chuko'ljiik 
taq awiib' chuwach i mahk. 

5¿Mi xsahchik tii lanik taq panak'ux re' aak'uhb'aaljiik rub'anam chaloq i Dios i 
hat taq chik rukojom chi rak'uun rixq'uun? Pan santo laj huuj je' wili ruq'or: Hat 
wak'uun noq wilkaat maawixowaaj aak'uhb'aaljiik i rub'an i QaJaaw, eh maayoj 
ak'ux wila' kow xat ruq'il, 

6ruum re' QaJaaw Dios kow i ruq'il awach i q'e' i ruk'ax, eh i rik'saj wo' taqe chi ti' 
awach taqe i rukoj chi rak'uun rixq'uun, inki. 

7Je' re' noq re' taq i hat hermano, cha kuy taq ruk'ulariik i ti' k'axik. Eh ruuk' i re' 
nee taq tirukoj chi hat taq manlik rak'uun rixq'uun i Dios. Chakoj taq rehtaal chi 
ma' jino'q ak'uunb'ees ixq'uunb'ees ma' neentijik ruum i rutuut rajaaw. 

8Raaj wila' ma' xatrutijej taq i Dios i hat je' rukab' rutijiik i rub'an chu'nchel i 
rak'uun rixq'uun, iraaj ruq'orom chi ma' hat ta taq manlik rak'uun rixq'uun xa je' 
taq hat moloj ha'lak'un inq'orik wii'. 

9Qakoj taq rehtaal imb'aan cho qeh noq ko hoj kok' taq: Re' taqe qatuut ajaaw yu' 
wach ak'al qoh kitijej chaloq. Eh qohloch'ik wo' chi kinimjiik. ¿Mi ma' rub'ehel 
wo' naq re' chi nee qoh loch'ik chuwach i QaJaaw Dios wilik cho pan taxaaj reh 
chi neenqareq i juneliik k'acharik? 

10Re' taqe qatuut qajaaw ayu' wach ak'al qoh kitijej chupaam i qak'achariik i xa 
ajlamaj haab', re' q'oreel nik' wach i ruk'ul chi qeh. Raaj i Dios reh qoh rutijej reh 
jinaj k'axb'al qeh chi korik, reh chi qoh eh haa' i rusantohiil i reh. 

11Xti korik noq inqak'ul i qatijiik ma' suq ta rub'an qeh ti' inqik'raaj. Raaj wila' 
xqareq chi riij chihreet i qatijiik inqak'ul re' re', inqareq i suq laj k'uxliis koq'uun 
chi jilow qakooch xti ruk'ul chi qeh. 

Yohb'aal chi ma' nee ta najawjik rib'irjiik i ruq'oral i Dios 

12Je' re' noq, cha chop wo' chik taq ak'ux chi nimanik, je' rukab' noq i nayeew taq 
rukowiil aawooq aq'ab' noq xa q'uhtinaq chik. 

13Eh cha sik' wo' taq i korik laj b'eeh, reh chi re' taq aawooq re' i korik nee 
ruk'am je' naa neenk'achjik. 

14Chachop taq ak'ux chi wihik pansuqkiil k'uxliis chu'nchel aj uuk'. Eh ti 
k'acharoq taq pan santohiil, ruum awach i ma' chih santohiil ruuk', ma' jaruuj ta 
naa rilom wach i QaJaaw Dios. 

15Ma' wach taq aayoj ruk'ux, reh chi ma' awach ta taq jino'q aweh i ma' nee ta 
ruk'ul i rotob'il i Dios. Mo'-oq je' taq akab' i k'ahlaj raa' ch'ahn i nik' sanik chi ti', 
eh i rukansaj i tinamit. 

16Mo'-oq awach taq chaxilak i neenk'acharik pan k'oyomal, oon ma' nee ta 
imponik panaq'wach i q'e' looq', je' rukab' i xub'an i Esaú: Re' reh xa ruum i 
junriim chi wi'k, xuk'ayej i rukooch xye'arik reh chi riij chi peet ak'un. 

17Eh aweht'al taq i hat chi re' Esaú xraaj naq chik ruk'ulum koq'uun i rotob'il i 
rajaaw, ma' xk'ulub'jik ta chik reh. Eh atoob' ta yohb'aal wo' naq chik wach oq'ik 
xub'an chi riij, ma' xkorjik ta chik wach i xuk'ul pampeet. 

18Re' taq i hat ma' re' ta ruuk' i nimlaj yuuq' inilarik wach xajil taq i koq awiib' je' 
rukab' ixkijil i koq wii' kiib i aj Israel najtir: Re' nimlaj yuuq' re' re' k'ahtik i 
rub'an pan xaq q'aaq', panq'equm wilik, eh yohb'aal wach i kaq suut teew 
chuwach. 

19Eh re' taqe i aj Israel ma' xkib'iraj taj noq xuuljik chaloq i tuun, ni xata xkib'iraj i 
q'orik xub'an chaloq i Dios. Eh awach taqe i xi ib'irinik reh i xuq'or i Dios, 
xkipahqaaj otob'il ree Dios chi chumay cho kiq'orob'jiik, 

20ruum xkib'iraj chi ma' nee ta nkian runimjiik i ruq'or i k'uhb'aal xuq'or chaloq i 
Dios chi je' wili: Wila' x-ilarik chi awach i b'ehik i rub'an chuwach i yuuq' wili, 
atoob' ta jino'q chikop inchol rukanteesjiik chi ab'aj oon ruuk' q'as ju' ch'ihch', 
inki. 

21Xti yohb'aal wo' chik wach i xkilow johtoq wach naah yuuq' taqe aj Israel. Je' 
nare' wo' wili i xuq'or i Moisés reh: Xa kinb'arb'otik chik i hin ruum nuyo'jiik, 
inki. 

22Raaj taq i hat, paraa' i nimlaj yuuq' Sión xajil taq i koq awiib', eh chupaam i ru 
nimlaj tinamiit i k'achlik Dios. Eh xatjiilb'ik taq i koq ruuk' i ak' Jerusaleem wilik 
cho pan taxaaj, re' i wilkeeb' cho wii' i ruk'ihaal chi ánjel. 

23Eh xamol taq chik awiib' kuuk' taqe i peet cho rak'uun rixq'uun i Dios, re' i 
tz'ihb'amaj i kib'ihnaal pan taxaaj. Eh xajil taq i koq awiib' i ruuk' i Dios Q'atal 
Q'orik chikinaah chu'nchel i wilkeeb' wach ak'al. Je' wo' chikinaah i kánjel 
kit'iosil i atoob' wach kik'ux, re' i korik wach i kik'ux. 

24Eh xajil taq i koq awiib' ruuk' i Jesucristo, re' xk'amwik cho reh i ak' k'uhb'aal, 
eh re' i loq'laj rukik'eel xtz'ajwik iloq reh i qamahk. Ma' je' ta rukab' i rub'an i 
rukik'eel i Abel chihkamaj chaloq. 

25Eh xti chawik'raaj taq awiib' i hat maawixowaaj taq wach i Jesucristo i 
xq'o'rinik cho qeh, ruum re' taqe i xi-ixowanik reh i Dios noq xuk'uhb'alej taqe 
ayu' wach ak'al, ma' xkiko'leej ta kiib' chuwach i ti' k'axik. Eh ra'j naa chik re' hoj 
neenqako'leej qiib' wila' ma' xqib'iraj k'ahchi' ruk'uhb'aliniik cho qeh kopan 
taxaaj. 

26Eh najtir q'iij, xa ruum i ransil i ruq'oral i Dios xuk'u'yisaj ak'al. Eh yu'naak je' 
wo' chik wili i ruq'or i Dios: Pan junriim ma' xata chik re' i wach ak'al naa 
nuk'uyu'sam naa la' nuk'uyu'sam haa' i taxaaj, inki. 

27Noq xuq'or i Dios chi je' wili: Ko junriim chik naa nuk'uyu'sam, inki, ar inkan 
chi riij chi naa risam pan kiye'aab' nik' nimaal i rutz'uhkrisam chaloq, re' i ruk'ul 
chi neerisaj pan kiye'aab' ach wo' re' naa rukanaam pan kiye'aab' taqe i ma' naa 
ta ruk'uyu'jiik. 

28Re' runimaal rajaawriik i Dios i ruyeew qeh ma' nee ta rub'an chi nee nelik 
paruye'aab'. Eh qat'iosej taq ree Dios i naa rub'anam quuk' wili. Eh qaloq'ej taq i 
Dios chu'nchel qak'ux. Eh qohloch'ik-oq chuwach i Dios chi loq'oomb'al reh je' 
rukab' imponik chuwach i reh, 

29ruum re' i qaDios reh je' rukab' i xaq q'aaq' chu'nchel i ruchaajrisaj. 

Heb 13 

Re' naa qa'nam aha' wilik imponik chuwach i Dios 

1Je' re' noq maakanaa' taq chik i korik laj k'axooj chawach. 

2Eh chayeew taq kipatal aawulaa', ruum najtir cho q'iij wilik taqe i xkiyeew 
rupatal i kulaa', eh ma' keht'al taj chi ánjel xkik'ul pankipaat. 

3K'oloq taq panak'ux kula'jiik i ye'ooj taqe prexo. Je'-oq hat taq haa' chi prexohjik 
kuuk' cha a'n taq awiib'. Chatoob'eej taqe i k'ahchi' rub'aan ti' k'axik keh, ruum 
je'-oq wo' chik re' taq ineenak'ul i hat. 

4Chayeew taq ruloq'il akaxarohiil je' rukab' i ruq'or i k'uhb'aal. Maa ch'uwa'reej 
taq wach. Ruum re' Dios naa ruq'atwiik i q'orik chikinaah awach inkich'uwa' risaj 
wach i kikaxarohiil, je' wo' taqe i ch'aqal wach kaxáro. 

5Maak'ax taq wach i tumiin. Ch'iklik-oq la' taq ak'ux ruuk' chib'ih jariik i wilik taq 
aweh, ruum re' Dios je' wili i xuq'or: Re' hin ma' jaruuj naa nukanaam atoob'jiik. 
Eh ma' naa ta wo' kaat nuq'eb'em cha wutkeel, inki. 

6Je' re' noq re' hoj nee chik inqaq'or chi chu'nchel qak'ux chi je' wili: Re' hin re' 
QaJaaw Dios intoob'inik weh, ruum aj re' ma' kinyo'jik ta ruum chib'ih jariik i 
neerub'an weh i xa winaq, qoh ko'q. 

7K'oloq taq panak'ux i xi k'amwik taq chaa b'eeh, re' i xiq'orik taq cha weh i 
ruq'oral i Dios. Chakoj taq rehtaal nik' wach noq xkikohlaaj i kik'achariik, re' keh 
ma' xyoj ta kik'ux chi nimanik. Je' wo' re' inchol taq a'nam i hat. 

8Re' Jesucristo reh xama' jaljinaq ta wo' wach i rajaawriik, nik' wach cho najtir 
q'iij, xa je' wo' re' yu'naak, xa je' wo' re' chi juneliik. 

9Re' taq i hat, maayeew taq awiib' chi jot'arik ruuk' i xa chib'ih chik jariik chi 
nimanik netikitijej taq wii' ma' xta la' reet chi ruuk' i rotob'il i Dios neenqak'ul 
rukowiil i qánima chuwach chi neenqatijej qeh i na'ojb'al xa chi riij wi'k ha' 
inq'orik, ruum re' taqe i xib'anik cho reh i na'ojb'al re' re', xama' xta xutiq cho 
wach keh. 

10Re' hoj wilik jinaj i qamayiij xye'arik chiqiij ma' jaruuj neerub'an chi neenkik'ux 
je' rukab' noq inkik'ux chaloq i mayijimaj chikop taqe i k'amal kib'eeh aj tiij najtir 
chupaam itz'ihy naah paat. 

11Ruum re' i kikik'eel taqe i chikop re' re', inye'arik chi mayiij chi riij i mahk re' 
kajaaw i k'amal kib'eeh aj tiij ink'amwik i koq chupaam i Ye'aab' Xiik' naah Loq'il. 
Eh re' i kiti'jolal i taqe chikop re' re' ko najt ruuk' i tinamit ink'atarik reje. 

12Je' wo' re' i xb'aan reh i Jesucristo. Ko najt ruuk' i tinamit Jerusaleem xponik 
xkikansaj, reh chi ruuk' i ruloq'laj kik'eel xuchihkaaj, xukanaa' chi wilik 
kisantohiil taqe rak'uun rixq'uun. 

13Eh re' hoj, inchol wo' qak'ulum qeh i ti' k'axik xuk'ul i Jesucristo. Je'-oq rukab' 
noq xkesaj reje ko najt ruuk' i tinamit Jerusaleem neenkian qee hoj, 

14ruum ayu' wach ak'al ma' jino'q i tinamit nee qoh wihik chupaam chi juneliik. 
Re' la' k'ahchi' quy-eem jinaj tinamit naa ruye'ariik qeh pan taxaaj. 

15Je' aj re' noq inchol qaye'em ruloq'il i Dios chi eliik parub'ihnaal i Jesucristo. Re' 
loq'inik wili jilow qamayiij chuwach i Dios, qaloq'ej taq ruuk' qachii' 

16Re' taq i hat, mansahchik taq panak'ux i rub'aan otob'il chawach. Eh k'ul taq 
chawunej awiib' i chib'ih i wilik taq aweh, ruum re' taqe wili imponik chuwach i 
Dios, eh je' jilow qamayiij chuwach. 

17Tinimanoq taq chikiwach i kik'amwik taq ab'eeh. Eh cha a'n taq i neenkiq'or 
taq aweh, ruum re' keh ma' kihi'lik ta taq chak'uhb'aljiik, ruum keht'al chi 
naakiq'asam ponoq chuwach i Dios. Chachop taq ak'ux chi kitoob'jiik, reh chi 
neensuuqb'ik kik'ux chub'aan. Ruum re' kikamaj neentoob'inik taq aweh. 

18Hermano, inqapahqaaj taq aweh chi cha a'n taq chaa tiij chiqiij, ruum re' hoj 
ma' xta reet inqakapaaj. Ruum re' hoj inqaaj qa'nam chu'nchel i ma' xta reet chi 
b'anarik. 

19Inupahqaaj taq reje otob'il aweh chi cha a'n taq chaatiij chi wiij i hin, reh chi 
nee ruyeew q'ab' weh i Dios chi nee wo' chik kinooj chi jumehq'iil taq chaawuuk'. 

Rupahqaljiik i rotob'il i Dios, ye'ej suq kiil k'uxliis xkuxik wii' wach rutz'ihb'jiik i 
huuj wili 

20Re' Dios inye'wik suq kiil k'uxliis. Re' reh i x-uksanik cho reh i Jesucristo chi 
k'achlik wach, re' i nim wach laj aj cha'joom, eh ruuk' i loq'laj rukik'eel 
xuchihkaaj xuyeew rajaawriik i ak' k'uhb'aal ruyejaam cho wach i Dios. 

21Re' ta naq i Dios neenmananik wach taq ana'ojb'al ruuk' chu'nchel i holohik chi 
b'anarik, reh chi nee taq i na a'n imponik chuwach i reh. Eh chub'an ta naq cho 
quuk' parub'ihnaal i Jesucristo iraaj i reh paruk'ux. Re' i Jesucristo qayeew 
runimaal ruloq'il chi juneliik Je' ta wo' naq re'. 

22Hermano, i nupahqaaj taq reje otob'il aweh chi cha kuy taq rilariik chib'ih 
ruq'or i ma' k'ih ta laj q'orik xnutz'ihb'aaj taq reje chi q'ilb'al taq aweh. 

23Chanab'eej taq chi re' qahermano Timoteo xteharik chik cho pantz'ilom. Wila' 
xk'u'loq ayu' chi jumehq'iil, naa nuk'amam reje chi wiij na' kinohoq taq cha 
wilariik. 

24Chayeew taq rusuqkiil kik'ux chu'nchel i kik'amwik taq ab'eeh, eh je' wo' 
chu'nchel i santo laj rutinamiit i Dios. Re' taqe hermano aj Italia, i wilkeeb' ayu', 
xkitaq'aaj wo' taq reje rusuqkiil ak'ux i keh. 

25Re' ta naq i rotob'il i Dios chuyeew taq cho cha naah chawunchelaal. Je' ta wo' 
naq re'. 

Stg 

Stg 1 

Taaq'anik reje suq kiil k'uxliis 

1Re' hin i Santiago, raj kamanoom i Dios, raj kamanoom i QaJaaw Jesucristo. 
Inutaq'aaj taq rusuqkiil ak'ux i hat taq elenaq cho chupaam i kab'laj ch'uq chi 
tinamit Israel, i apuhkaam taq awiib' xa aha' yuuq'. 

Re' i na'ojb'al inchalik ruuk' i Dios 

2Hat taq nuhermano, noq neenchalik taq cha naah i xa reh reh wach chi pajarik, 
suuqb'oq taq ak'ux. 

3Re' taq i hat aweht'al taq chik chi re' i pajarik taq inak'ul, re' re' inye'wik taq 
rukowiil ak'ux chukuyariik i ti' k'axik. 

4Ruum aj re', re' rukowiil taq ak'ux re' re' maakanaa' taq chik, reh chi 
neerumanaa' wach taq aweh i korik, reh wo' chi neenkowjik taq ak'ux, eh ma' xta 
taq neetiq'ehb'ik wii'. 

5Wila' awach taq aweh i ko wilik iraaj i runa'ojb'al, chupahqaaj ree Dios, ruum re' 
Dios ma' pajooj taj noq i ruyeew chu'nchel aj eh, ruum ma' awach taj i tokoom 
rilariik i rub'an. 

6Xa re' la' chu'nchel ruk'ux chupahqaaj runa'ojb'al ree Dios, ch'iklik-oq ruk'ux chi 
naaruye'ariik reh, ruum awach i xakiib' ruk'ux xak'ul inooj i rukapeew xa je' 
rukab' i rub'an i rub'ohl i palaw k'ul inooj ruum teew. 

7Awach i xak'ul inooj i rukapeew marukapaaj chi wilik i neenye'arik reh ruum i 
QaJaaw Dios, 

8ruum yu'naak tokoom i rukapaaj, eh eqal tokoom wo' chik ineerukapaaj. Chi je' 
re', ma' tuqlik ta wach i rukapeb'aal. 

9Eh re' i hermano xama' nim ta tii wach i rub'an riib', chuch'ikaa' ruk'ux ruuk' i 
runimaal wach inye'arik reh ruum i Dios. 

10Eh re' i b'ehoom, chuch'ikaa' ruk'ux na' qahteesjoq i runimaal wach ruum i 
Dios, ruum re' i b'ehomal xa je' rukab' i rixmak'al i ch'ahn xa re' yu' insahchik 
wach. 

11Noq i nelik chaloq i q'iij, inchalik i rutz'a'iil. Ruuk' i re', inchiqik i ch'ahn, 
inpuhlujik i rixmak'al, eh re' ruholwochiil insahchik wach. Je' wo' re' na' sahchoq 
wach i b'ehoom noq ko k'ahchi'-oq chusik'ariik ruman i rub'ehomal. 

Re' pajarik eh re' q'ehb'ik pamahk 

12Atoob' reh awach i rukuy ransil ruuk' q'unil i pajarik, ruum noq ik'inaq chik 
chupaam i pajarik, naaruk'ulum i rukoróna, re' i juneliik k'acharik, i ruq'orom 
cho rib'iral i Dios chi naa ruye'em keh i kik'axwik reh. 

13Awach inchalik i pajarik chinaah maa ruq'or chi re' Dios impajwik reh, ruum re' 
Dios ma' nee ta npajarik ruum i yiib' wach na'ojb'al, eh ma' awach ta wo' hoq 
neerupaj i reh. 

14Re' la' rotoowjiik, eh re' ruk'axariik wach rub'aan i yiib' wach na'ojb'al i minwik 
reh pam pajarik i ju'jun. 

15Eh ruuk' i rotoowjiik i yiib' wach na'ojb'al, inaasjik chaloq i mahk. Eh noq 
ruk'amam chik raa' i mahk, kimik chik i ruk'am chaloq. 

16Hat taq nuloq'laj hermano, majot' taq awiib' cha wib'il awiib': 

17Re' taqe i ma' xta reet, i manlik wach i qakooch inqak'ul, pan taxaaj inchalik, re' 
i Dios inye'wik qeh. Re' wo' reh xyej-anik reh chu'nchel i saqum wilik cho pan 
taxaaj. Re' Dios ma' rujal ta wach i rukapeew, eh ma' xta ruq'equmaal wach. 

18Re' reh xchalik paruk'ux chi xuyeew qak'achariik ruum xqanimaj i korik laj 
k'uhb'aal, reh chi xojrukoj chi peet chuwach taqe i rutz'uhkrisam chaloq. 

Re' i xti korik laj nimanik 

19Hat taq nuloq'laj hermano, chaweht'aliij taq i wili: Xti chayeew taq ak'ux chi 
ib'irinik mo'-oq teheeh taq awach chi q'orik, je' wo' chi kaqrik, 

20ruum awach inkaqrik ma' k'ahchi' ta rub'anam imponik chuwach i Dios. 

21Je' re' noq, chaq'eb' taq chiriij ak'ux chu'nchel i ch'uwa' wach chi b'anarik, je' 
wo' hoq i yiib' wach na'ojb'al, imb'aan wach ak'al. Eh chak'ulaa' taq ruuk' 
chaq'lamiil i ruq'or i k'uhb'aal ye'ooj taq panawánima, re' inko'linik taq aweh. 

22Xa re' la', cha a'n wo' taq i ruq'or i ruk'uhb'aal i Dios. Mo'-oq xa hat taq aj 
ib'iroom, ruum wi xa xik'ik taq rij axikin, xak'ahchi' taq ajot'om awiib' cha wib'il 
awiib'. 

23Awach i xa rib'iraj i k'uhb'aal eh ma' rub'an taj i ruq'or, re' re' xa je' rukab' 
jino'q i rilow i wach pan lemow. 

24Re' reh xa kore' wo' naq i rilow riib' pan lemow, eh noq inooj, jumehq'iil 
insahchik paruk'ux nik' wach inka'yik. 

25Raaj awach i ma' nsahchik ta paruk'ux i rib'iraj, i rukoj la' rehtaal chi manlik i 
korik laj k'uhb'aal, re' ineesanik cho qeh pamahk, eh i rub'an i ruq'or i k'uhb'aal, 
re' reh insuuqb'ik ruk'ux ruuk' taqe i rub'an. 

26Awach i rukoj riib' chi aj nimaneel, eh mo'-oq i ruq'il riib' ruuk' ju' raaq', re' reh 
xak'ahchi' rujot'om riib', eh re' nimanik i rub'an xama' xta k'isinoq inokik wii'. 

27Re' i xti korik laj nimanik i ma' xta ruch'uwa'iil wach chuwach i Ajaab'ees Dios 
re' wili: Kitoob'jiik i wilkeeb' panti' k'axik, chi je' ma' xta kituut kajaaw, chi je' 
ixoq kamnaq kib'ahiil, eh re' chi ma' nee ta inch'uwa'resjik iib' ruuk' i yiib' wach 
na'ojb'al imb'aan wach ak'al. 

Stg 2 

Ma' awach taj i tokoom rilariik neenb'aan 

1Hat taq nuhermano, i tinimanik taq reh i loq'laj QaJaaw Jesucristo, ma' ruk'ul ta 
chi jinaj i suq rilariik taq neena a'n, eh re' jinaj tokoom rilariik taq neena a'n. 

2Eh noq amolom taq awiib', eh nee kiokik i koq kiib'-oq i winaq taq chaxilak. Re' 
jinaj b'ehoom wilik taqe rulopq'aaq' oro ju' taq q'ab', eh xa holohik chik i ruso'. 
Eh re' jinaj xa neb'aa'-oq tii xa q'aah-oq ruso'. 

3Eh wila' xa re' b'ehoom xak'ul taq cho chi korik nee taq inaq'or reh chi je' wili: 
Jaaw, ti tzuun ayu' pan holohik tzunaab', tiko'q taq reh, eh re' neb'aa' nee taq 
inaq'or reh chi je' wili: Re' hat, tipaa' reje wulu', oon ti tzuun ayu' wach ak'al, 
tiko'q taq reh, 

4chi je' re', wilik i tokoom rilariik taq i na a'n chaxilak. Iraaj ruq'orom chi k'ahchi' 
taq aq'atam q'orik cha naah ruuk' taq aama' holohik ta laj na'ojb'al. 

5Hat taq nuloq'laj hermano, chab'iraj taq i naa nuq'orom aweh: Re' Dios xsik'wik 
cho kiwach taqe neb'aa' ayu' wach ak'al, reh chi naakib'ehomriik ruuk' i 
kinimaniik reh i ruk'ulariik chi kikooch i runimaal rajaawriik i Dios i ruq'orom 
cho rib'iral chi naa ruye'em keh i kik'axwik reh. 

6Raaj taq i hat inak'uhtaaj taq kik'ixb'ilaal taqe neb'aa' Eh ¿awach kiq'uchwik taq 
i chib'ih aweh? Eh ¿awach kiqerinik taq reje aweh chikiwach i q'atal q'orik? ¿Mi 
ma' re' taqe re' i b'ehoom? 

7¿Mi ma' re' wo' re' keh i kib'ajwik reh i loq'laj rub'ihnaal i Jesucristo, re' i 
b'ihnaal xq'orarik taq cha naah? 

8Re' taq i hat wila' xti korik chi k'ahchi' taq animam i ruq'or i k'uhb'aal nim 
rajaawriik tz'ihb'amaj cho pan santo laj huuj chi je' wili: Chak'ax aawas achaaq' 
je' rukab' noq inak'ax awiib' i hat, inki. 

9Raaj wila' xa jinaj i suq rilariik taq i na a'n, eh re' jinaj tokoom rilariik taq i na 
a'n, k'ahchi' taq akojom amahk, eh ti mahkunik wo' taq chuwach i ruk'uhb'aal i 
Dios. 

10Eh wila' wilik i ruq'or chi runimaj chu'nchel i k'uhb'aal, eh wilik-oq jino'q reh i 
k'uhb'aal ma' runimaj taj, k'ahchi' rumahkuniik chuwach chu'nchel i k'uhb'aal. 

11Re' Dios xq'orik reh chi je' wili: Maach'uwa'risaj wach aakaxáro, inki. Eh xuq'or 
wo' chi je' wili: Maacansaj aawas achaaq', inki. Atoob' ta ma' rub'an i k'oyomal 



2469 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

jino'q, eh i rukansaj-oq i ras ruchaaq', re' re' xama' k'ahchi' ta wo' runimam 
chu'nchel i k'uhb'aal. 

12Re' taq i hat parub'ehel taq tiq'oroq, eh re' taq i holohik cha a'n je'-oq taq akab' 
i naaruq'atariik i q'orik chikinaah ruum i ak' k'uhb'aal, ineesanik cho qeh 
pamahk, 

13ruum re' taqe i ma' inkiketelaaj ta wach i tokoom, ma' naa ta wo' ruketeljiik 
kiwach i keh na' q'ataroq i q'orik chikinaah. Eh re' taqe i wilik ketelinik wachiis 
kuuk', naakeliik korik na' b'anroq i q'ataj q'orik. 

Re' nimanik eh re' rub'anariik otob'il 

14Hat taq nuhermano, ¿chib'ih neerutiq reh jino'q chi neeruq'or chi ruyeew 
ruk'ux chunimjiik i Dios, eh mo'-oq awach i rub'an otob'il reh? ¿Mi nee inko'ljik 
re' chi xa re' i nimanik i rub'an? 

15Qaq'or chi wilik jino'q i qahermano winaq oon qahermana ixoq ma' xta-oq tii 
ruso', eh ma' xta-oq wo' ruwa' ruhaa' neerik'saj wii' q'iij. 

16Eh wilik-oq taq jino'q aweh i hat nee ruq'or reh chi je' wili: Chawil awiib' chakoj 
aso' cha a'n awa' ahaa' chi korik inko'q reh, ¿raaj mo'q i ruyeew reh i ajwaal wach 
chi reh, chib'ih neerutiq reh i nee ruq'or chi je' re'? 

17Je' wo' re' i runimjiik i Dios wila' xa rutkeel i nimanik imb'aan chi ma' ruch'ihil 
taj otob'il inkahnik chi kamnaq. 

18Awach oon nee nq'orik reh chi je' wili: Re' hat xa re' nimanik i na a'n, eh re' hin 
xa re' otob'il i nub'an, inko'q. Chak'uhtaaj aj weh re' i hat xa rutkeel i nimanik i na 
a'n, eh re' hin neenuk'uhtaaj aweh nik' wach i nimanik i nub'an ruch'ihil i 
rub'anariik i otob'il. 

19Re' hat inanimaj chi xa jinaj i Dios ma' xta reet i na a'n. Je' wo' taqe raj 
kamanoom i aj Yahm inkinimaj wo' keh chi xa jinaj i Dios, xa re' la' kib'arb'otik 
ruum kiyo'jiik. 

20Re' hat i ma' xta na'ojb'al, chanab'eej chi re' i nimanik imb'aan chi rutkeel chi 
ma' re' ta haa' otob'il, xama' xta kamaj inkahnik wii'. 

21Chakoj rehtaal chi re' Dios xuq'or chi korik wach ruk'ux i Abraham, ruuk' i 
xub'an noq xuq'asaj naq chi mayiij wach artaal i rak'uun, Isaac rub'ihnaal. 

22Chawil i xuk'ul i Abraham: Ruuk' i xub'an re' re', xk'utinik chi ruchopom ruk'ux 
chi nimanik. Eh ruuk' taqe xub'an re' re', xmanlojik wach i runimaniik. 

23Je' re' noq xooj eloq wach i tz'ihb'amaj cho pan santo laj huuj, i chi je' wili: Re' 
Abraham xunimaj i Dios, eh ruuk' i xub'an re' re', xq'orarik chi korik wach ruk'ux 
ruum i Dios, eh xkojarik chi ramigo i Dios, inki. 

24Re' taq i hat xakoj taq chik rehtaal chi re' Dios i ruq'or chi korik wach ruk'ux 
awach imb'anik reh otob'il ma' xata ruuk' i nimanik i rureq rukorkiil wach 
ruk'ux. 

25Je' wo' re' xub'an i Rahab, re' i k'oyoom laj ixoq: Re' reh xuyeew kipatal taqe i aj 
Israel xi ponik chi taqarik, eh xutoob'eej taqe chi xi elik reje pantokoom b'eeh. Eh 
ruuk' i otob'il xub'an re' re', xq'orarik chi korik wach ruk'ux ruum i Dios. 

26Re' ti'jolal noq ma' xtaj i uxlab'al ruuk', kamnaq inkahnik wii'. Je' wo' re' i 
nimanik imb'aan xa chi rutkeel wila' ma' ruch'ihil otob'il, inkahnik chi kamnaq. 

Stg 3 

Re' i ruq'or i raaq' i ju'jun 

1Hat taq nuhermano, ma' ruk'ul ta chi wilik k'ih-oq i aj Tijineel neenkian kiib' taq 
chaxilak, ruum aweht'al taq chik chi re' hoj i qohb'anik tijinik, kow naaruq'atariik 
i q'orik chi qanaah. 

2Re' hoj chiquncheel xa reh reh wach qoh q'ehb'ik wii'. Raaj wila' wilik jino'q i 
ma' nq'ehb'ik ta ruuk' i ruq'oral, re' re' korik wach ruk'ux, eh neerub'an 
ruq'ilariik chu'nchel i ruti'jolal. 

3Noq inqakoj i ch'ihch' pan kichii' taqe kawáyu reh chi nee qoh kinimaj, ruuk' i re' 
nee inqa a'n rub'ehteesjiik chu'nchel i kiti'jolal. 

4Chakoj taq rehtaal taqe barko: Atoob' ta yohb'aal wach kininqaal kiqerjik reje 
ruum i kowlaj teew, re' taqe kib'esanik reh xa ruuk' i jinaj k'isa b'ehtesb'al reh 
inkik'am reje aha' inkaaj i keh. 

5Je' wo' re' i ju' qaaq' qohq'orik wii' re' ruuk' i qati'jolal, atoob' ta q'e' k'isiin, xa 
q'e' niik' naah i ruq'or. Je' rukab' i rub'an i ruk'oxb' q'aaq' xa re' yu' ruk'atam 
runimaal-oq i rax chee', 

6re' ju' qaaq' je' naa nujinaq chi q'aaq', yohb'aal wach i sachooj i rub'an, nujinaq 
chi mahk. Re' qaaq' re' wo' ruuk' i qati'jolal, re' injot'wik reh chu'nchel i na'ojb'al. 
Je' qoplik ruq'aq'al ruum i ruq'aq'al i tojb'al mahk, eh je' wo' naarukoj ruq'aq'al 
paam chu'nchel i qak'achariik. 

7Re' winaq neerub'an ruloch'ariik kinaah taqe i josq'laj chikop, taqe i kirupinik 
pan taxaaj, taqe i aaq', taqe i ruchopkaal palaw xti korik chi ruloch'om cho 
kinaah. 

8Raaj i ju' qaaq' reh, ma' jino'q neenloch'wik naah ruuk' taqe i yiib' wach i ruq'or. 
Eh nujinaq chi q'orik re' ruuk' taqe inkasanik. 

9Eh ruuk' wo' naq i ju' qaaq' inqaloq'ej i Ajaab'ees Dios. Eh ruuk' wo' chik i re' 
inqab'aj taqe qas qachaaq', re' taqe i ruyejaam chaloq i Dios chi je' ruwii'. 

10Eh pan qachii' i nelik chaloq i holohik laj q'orik, eh ar wo' chik i nelik chaloq i 
yiib' wach q'orik. Hat taq nuhermano, re' re' ma' ruk'ul ta chi b'anarik 

11Chakoj taq rehtaal chi chupaam jino'q i raasb'al ha' ma' nee ta rub'an chi nee 
nelik chaloq i ki'laj ha', eh nee ta wo' chik i nelik cho ar i k'ahlaj ha'. 

12Je' wo' re', i ruche'el i higo ma' nee ta ruwachuj i aseituna. Eh re' ruche'el i uuva 
ma' nee ta wo' ruwachuj i higo. Hat taq nuhermano, je' wo' re' i raasb'al i ha' 
k'aah ratz'amil ma' nee ta wo' inenelik cho ar i ki'laj ha'. 

Re' i xti korik laj na'ojb'al 

13Wila' awach taq aweh i wilik runa'ojb'al, eh i rureq chiriij i korik, inchol 
ruk'uhtaam ruuk' i holohik chi b'anarik, ruuk' i chaq'lamiil inye'arik reh ruum i 
runa'ojb'al. 

14Raaj mi xa re' i kaqwachiil, xa re' i wolinik iib' wilik taq panawánima, eh wilik-
oq inawaaj chiriij i taq i na a'n, inanimb'isaj-oq taq awiib'. Ruuk' taqe re' k'ahchi' 
taq achukum i q'orik chiriij i korik, 

15Re' na'ojb'al re' re', ma' re' taj i Dios inye'wik cho reh xa na'ojb'al la' ayu' wach 
ak'al, xa rukapeew winaq, eh ruuk' i aj Yahm inchalik. 

16Aha' wilik wii' i kaqwachinik iib', eh wilik inajawjik chiriij i chib'ih imb'aan, ar 
wilik i tukinik wachiis, je' wo' i xa reh reh wach chi mahk imb'aan. 

17Eh re' taqe i wilik kuuk' i na'ojb'al inchalik ruuk' i Dios, saq chik wach i 
kik'achariik. Eh xasuq kik'ux chu'nchel aj uuk', ch'ub'ik wach kik'ux, xa chaq'laam 
taqe. Aj keteloom wachiis taqe, eh inki a'n otob'il ma' awach taj i tokoom rilariik 
inki a'n eh korik kiq'orik. 

18Eh awach taqe inkichop kik'ux chusik'ariik i suq kiil k'uxliis, re' wo' rusuqkiil 
k'uxliis inkitik, ruuk' i re', naa kireqem i korik laj k'acharik. 

Stg 4 

Re' rub'anariik i yiib' wach na'ojb'al imb'aan wach ak'al 

1¿Aha' inchalik i q'aq'inik, ixowanik iib' i na a'n taq chawach? ¿Mi ma' ruuk' re' i 
ruk'axariik wach i yiib' wach na'ojb'al, xamin min taq panawánima inchalik? 

2Re' taq i hat inak'ax taq wach i xa chib'ih jariik, noq ma' nawehchaaj ta taq, 
inatoq'aa' taq kaansanik, ti kaqwachinik taq. Eh noq ma' nareq ta taq parukorkiil 
chib'ih taq inawaaj inatoq'aa' taq pleto. Xanaah re' xama' nareq ta wo' taq ruum 
ma' napahqaaj ta taq ree Dios. 

3Eh noq inapahqaaj taq aha' wilik taq inawaaj, ma' nak'ul ta taq, ruum ma' re' ta 
rupahqaljiik taq i na a'n. Eh re' taq inak'ax wach re' re' xa reh rub'anariik i re' ma' 
re' taq inawaaj wii'. 

4Hat taq tinamit i ma' korik ta taq wach ak'ux ¿Mi ma' aweht'al taq re' hat chi re' i 
rub'aan i yiib' wach na'ojb'al wach ak'al rixowjiik wach i Dios i ruk'am chaloq? 
¿Awach i ruk'ax wach rub'aan i yiib' wach na'ojb'al ayu' wach ak'al insutinik chi 
aj ixowan wach i Dios? 

5oon inakapaaj taq i hat chi xama' xta rutiq i ruq'or pan santo laj huuj chi je' wili: 
Re' Santolaj Uxlab'al, i ruye'em pan qánima i Dios, q'e' qohruk'ax, eh qoh ruq'il. 

6Re' Dios reh q'e' qohrutoob'eej ruum aj re', i ruq'or chi je' wili pan santo laj huuj: 
Re' Dios ma' imponik ta chuwach i ja'lik kichii' kiwach. Eh re' taqe i ma' nimaq ta 
kiwach, i ruyeew i rotob'il chikinaah, inki. 

7Je' re' noq re' taq i hat, chaq'asaj taq awiib' reh i Dios. Chaq'at taq wach i aj Yahm 
reh chi ma' nee ta rujil i koq riib' taq awuuk'. 

8Chajil taq i koq awiib' ruuk' i Dios re' reh nee taq inwihik awuuk'. Eh re' taq i hat 
aj mahk, cha kanaa' taq rub'aan i yiib' wach na'ojb'al. Je' wo' taq i hat i 
junk'axariik i Dios taq inawaaj a'nam ruuk' i ruk'axariik wach i yiib' wach 
na'ojb'al chasaqb'isaj taq wach awánima. 

9Ponoq taq ruti'kiil panak'ux taq amahk, tioq'oq taq chiriij. Re' taq ase'eel, cha 
sutej taq chi oq'ik, re' rusuqkiil taq ak'ux, cha sutej taq chi ruti'kiil ak'ux 

10Chaloch' taq awiib' chuwach i QaJaaw, eh re' reh nee ruyeew taq runimaal 
awach. 

Maaq'at taq q'orik chinaah aahermano 

11Re' taq i hat hermano, maach'olej taq awiib'. Awach i ruch'olej i ruhermano, eh i 
ruq'at q'orik chinaah, k'ahchi' wo' ruch'olem i ruk'uhb'aal i Dios, eh i ruq'at i 
q'orik chinaah. Eh awach i ruq'at i q'orik chinaah i k'uhb'aal, aj q'atal q'orik chik 
chinaah i k'uhb'aal, ruum ma' re' ta chik runimjiik i rub'an. 

12Re' xye'wik cho reh i k'uhb'aal xa jinaj, re' wo' reh i Q'atal Q'orik. Re' wo' reh 
inko'linik, eh inye'wik pantojb'al mahk. Eh raaj i hat, ¿chib'ih a'nam noq inaq'at i 
q'orik chinaah aawas achaaq'? 

Maach'ikaa' taq ak'ux ruuk' i q'iij i iqal kab'iij 

13Yu'naak chab'iraj taq i naa nuq'orom aweh i hat, i ti q'orik taq reh chi je' wili: 
Yu'naak i iqal kab'iij qoh-ooj panimaq tinamit, ar naa qawihiik jino'q haab', naa 
qa'nam qayak, reh chi neen wihik qatumiin, tiki taq. 

14Xanaah re', ma' aweht'al ta taq chib'ih jariik taq i naa ak'ulum i iqal kab'iij. Re' 
taq aak'achariik xa re' yu' neensahchik wach xa je' rukab' i rub'an i suutz' noq i 
ruk'uhtaaj cho riib' junk'aam-oq, eh xa chi jumehq'iil wo' chik insahchik wach. 

15Je' la' wili inchol taq aq'orom: Wila' xraaj i QaJaaw chi ko k'achalkooj, neen qa 
a'n i wili, eh xa chib'ih chik jariik neen qa a'n, tiko'q taq. 

16Raaj taq i hat, q'e' taq inanimb'isaj awach chi rik'teesjiik naah i q'orik. 
Chu'nchel i niimb'isanik wachiis ma' toob' ta chi b'anarik 

17Eh awach i reht'al i holohik, eh ma' rub'an taj, ru mahk i rukoj. 

Stg 5 

Re' i naakik'ulum i kaq b'ehoom 

1Re' taq i hat kaq b'ehoom, chab'iraj taq: Tioq'oq taq, eh ponoq taq ruti'kiil 
panak'ux i ti' k'axik naa ruchaliik taq cha naah 

2Re' taq ab'ehomal q'ahinaq chik, eh re' taq aholohaq so' xmoohrik chik ruum i 
ruchopkaal. 

3Re' taq aa oro aa plata xq'uuxrik chik kiwach. Re' ruq'uxil ink'uhtanik reh chi 
wilik taq amahk, eh naa taq rusacham awach je' rukab' i rub'an i q'aaq' ruum 
amolom taq wach ab'ehomal chupaam taqe i tz'apaab' wach ree q'iij wili. 

4Re' taqe i xi kamanik taq pan awab'iix, re' i ma' xatoj ta taqe, k'ahchi' keeb' 
johtoq chi k'ooq taq chawiij. Eh re' QaJaaw Dios nim rajaawriik xrib'iraj chik 
chaloq i k'ooq k'ahchi' keeb' taqe kamanoom re' re'. 

5Ayu' wach ak'al xach'ikaa' taq ak'ux, xayeew taq reh ati'jolal i xak'ax taq wach. 
Eh xaq'inab'isaj taq awiib' je' rukab' noq inq'inab'ik i wakax noq inkanteesjik, je' 
re' taq i naa ak'ulum i hat. 

6Re' taq i hat kaq b'ehoom, xayeew taq panti' k'axik taqe i ma' xta kimahk, eh 
xakansaj taqe. Eh re' keh xa xkikuy wo' hoq i xa a'n taq keh. 

Re' kuyuuj eh re' tiij 

7Ruum aj re' hermano, xa hat-oq taq kuyuul korehtaal i ruk'uliik ruka'peech i 
QaJaaw Jesucristo. Chakoj taq rehtaal i rub'an i aj ab'ixoom: Re' reh i rukuy 
ruyub'jiik i jab', kora'j i rub'an re' iiwik. Eh i rukuy wo' ruyub'jiik i ruq'ijil i 
rumolariik i ru holohik laj wach i rutik. 

8Je' wo' re' taq i cha a'n i hat: Xa hat-oq taq kuyuul, maayoj taq ak'ux, ruum xanik' 
ma' nk'ulik chaloq ruka'peech i QaJaaw Jesucristo. 

9Re' taq i hat hermano, maakoj taq amahk chawach, reh chi ma' nee ta nq'atarik 
q'orik taq cha naah, ruum re' Dios, i Q'atal Q'orik, ach k'isiin ma' nk'ulik. 

10Je' re' noq re' taq i hat nuloq'laj hermano, cha tijej taq aweh nik' wach 
rukuyariik i ti' k'axik xkian chaloq taqe jalal ruq'oral i QaJaaw Dios, i xiq'orik 
chaloq parub'ihnaal. 

11Re' hoj inqaq'or chi atoob' keh inkikuy ransil i ti' k'axik. Re' taq i hat ab'iram 
wo' taq rib'iral i kuyuuj xub'an chaloq i Job noq xuk'ul chaloq taqe ti' k'axik. Eh 

aweht'al wo' taq i ruk'axariik i Job xb'aan cho koq'uun ruum i QaJaaw Dios, aj 
keteloom wachiis, atoob' wach ruk'ux. 

12Hat taq nuhermano, re' hin nuq'or taq aweh, chi maaq'or taq ti wili QaJaaw, ti 
wili taxaaj, ti wili wach ak'al, ni xata jino'q chik tokoom b'ihnaal naa taq aq'orom. 
Noq naa taq aq'orom i korik, korik, tiko'q taq, noq naa taq aq'orom i ma' korik taj, 
ma' korik taj, tiko'q taq, reh chi ma' nee ta taq tuyeew pantojb'al mahk i Dios. 

Re' rub'aan i tiij 

13Wila' awach taq aweh i ti' ruk'ux, inchol rub'anam rutiij. Eh wila' awach taq 
aweh i suq ruk'ux, inchol rub'anam rutz'uuy loq'oomb'al ree Dios. 

14Wilik oon i yowaab' taq chaxilak, inchol rutaq'aam kik'amariik taqe i kitowik i 
parukamaj i Dios, reh chi neenkian kitiij chinaah eh neenkib'uch' pan aseite 
parub'ihnaal i QaJaaw Jesucristo. 

15Eh noq neenkian kitiij chu'nchel kik'ux, re' yowaab' neenk'aachjik eh re' 
QaJaaw neenuksanik reh. Eh wila' wilik taqe i mahk rub'anam, neenkuyarik i ru 
mahk ruum i QaJaaw. 

16Ruum aj re', k'ul taq cha pahqaaj kuyb'al amahk chawach. Eh k'ul taq cha a'n 
atiij chawiij, reh chinee taq tik'aachjik ruuk' ayab'ilaal. Re' rutiij i korik wach 
ruk'ux xti nk'utinik wach i rub'an. 

17Re' Elías, i wihinaq chaloq chi jalal ruq'oral i Dios, xa winaq wo' hoq je' rukab' i 
hoj. Eh noq xupahqaaj reh i Dios parutiij chu'nchel ruk'ux chi marub'an chik i 
jab', ma' xub'an ta wo' i jab' chuwach ixib' haab' ruuk' waqiib' poh. 

18Eh noq xupahqaaj wo' chik parutiij chi chub'an wo' chik i jab', xub'an wo' chik i 
jab'. Eh xiwachinik wo' chik taqe i tik. 

19Hat taq nuhermano, wila' wilik taq jino'q chaxilak i xukanaa' runimjiik i korik 
eh tokoom-oq chik neenkojwik cho runa'ojb'al chinee wo' chik insutinik chaloq. 

20Eh chanab'eej taq chi re' inkojwik cho runa'ojb'al i aj mahk, reh chinee i 
rukanaa' chaloq i yiib' wach na'ojb'al, neeruko'leej chuwach i kimik, eh nee wo' 
ruyeew q'ab' chi neenkuyarik i ruk'ihaal ru mahk ruum i Dios. 

1 Pedro 

1 Pedro 1 

Taaq'anik reje rusuqkiil k'uxliis 

1Re' hin i Pedro, raj tahqaneel i Jesucristo. Inutz'ihb'aaj reje huuj wili aweh taq i 
hat i xatkaajik taq reje panatinamiit, re' i apuhkaam taq awiib' ar Ponto, Galacia, 
Capadocia, Asia, Bitinia, 

2re' i rusik'im taq chaawach i Ajaab'ees Dios je' rukab' iraaj i reh: Reh chi naa taq 
ruye'em asantohiil ruuk' i Santolaj Uxlab'al, reh chi nee taq inanimaj, eh 
neerusach wach taq amahk ruuk' i rukik'eel i Jesucristo. Neeta naq i ruyeew taq 
chaaweh i rotob'il i Dios, je' wo' hoq i suq kiil k'uxliis. 

Re' i k'acharik ch'iklik reje wii' k'uxliis 

3Qaloq'ej taq i Dios, re' i raJaaw i QaJaaw Jesucristo Q'e' xuketelaaj qawach. Eh 
ruuk' i ruwuktiik chaloq chi k'achlik wach, xuyeew q'ab' qeh chi xoj-aasjik 
ruka'peech. Re' i wili inye'wik rukowiil qak'ux reh chi korehtaal inqareq i k'ahchi' 
quy-eem. 

4Reh chi naa taq ak'ulum akooch i hat ruuk' i Dios, re' i rumolom taq chaaweh 
pan taxaaj. Re' kooch re' re' ma' jaruuj neensahchik wach, ni xata neench'uwa'rik 
wach, ni xata neenooj i k'oq wach. 

5Eh ruum chi nayeew taq ak'ux chunimjiik i Dios, re' reh incha'jinik taq chaaweh 
ruuk' i rajaawriik, reh chi nee taq inareq i ko'lemb'al iib' ruyejaam cho wach, re' i 
naa ruye'em chi naab'jik pantz'apaab' taqe ponoq wach ree q'iij. 

6Ruum i re', q'e' taq insuuqb'ik ak'ux i hat, atoob' ta koruman chi naa taq ak'ulum 
i ma' k'isa pajarik naa ruchaliik taq cha naah chuwach i xama' k'ih ta laj q'iij. 

7Eh noq hat taq chik ik'inaq chupaam i pajarik re' taq animaniik inkahnik 
chixiik'naah k'ihaal tz'aaq chuwach i xti manlik oro. Eh re' i oro i xa sahchik wach 
reh koruman wo' hoq chi nik'ib'jik ruuk' q'aaq'. Eh noq akuyum taq chik ransil i 
pajarik, naa taq ak'ulum aaloq'il, i runimaal taq awach na' k'oloq ruka'peech i 
Jesucristo. 

8Re' taq inak'ax atoob' ta ma' awilom taq wach, eh k'ahchi' taq animam yu'naak 
atoob' ta ma' nawil taq wach. Je' re' noq, insuuqb'ik taq ak'ux ruuk' i jinaj 
runimaal suq kiil k'uxliis xiik' naah loq'il, ma' ha' ta chi je', 

9ruum k'ahchi' taq areqem chi manlik i ko'lemb'al reh taq awánima ruuk' i 
nimanik taq k'ahchi' kaat. 

10Re' ko'lb'al iib' wili kisik'im wo' cho chi riij, eh kipech'um wo' chaloq pampeet i 
jalal ruq'oral i Dios. Eh xkiq'or wo' cho rukorkiil chi ruuk' i runimaal i rotob'il i 
Dios xuyeew i ko'lb'al taq aweh i hat. 

11Eh re' taqe jalal ruq'oral i Dios, xanoq wo' xye'arik cho keh chi naab'jik ruum i 
Santolaj Uxlab'al wilik kuuk' nik' wach i ti' k'axik xuk'ul i Jesucristo koq'uun, je' 
wo' hoq i ruloq'il xye'arik reh. Re' keh xkisik' wo' naq cho chi riij awach i re', eh 
xkaaj wo' naq cho kinab'eem jaruuj inooj eloq wach i re'. 

12Re' wo' Dios xye' wik cho keh chi naab'jik, i xkiq'or chaloq ma' re' ta kekeh 
xkamanik, aweh la' taq i hat k'ahchi' rukamaniik. Eh yu'naak, re' wo' re' xkiyeew 
taq aweh chi naab'jik i kiq'orik rib'iral i ak' k'uhb'aal ruuk' i rajaawriik i Santolaj 
Uxlab'al xtaq'ab'jik cho pan taxaaj. Re' taqe re' xkaaj wo' naq kireqem cho chi riij 
taqe i ánjel 

Re' Dios i rusik' qawach reh i santohiil k'acharik 

13Ruum aj re', cha yejaa' taq awiib' chi korik, kamanoq taq aweh aaholohik laj 
na'ojb'al. Eh xti cha ch'ikaa' taq reje ak'ux ruuk' i naa ruye'em taq aweh i Dios 
ruuk' i rotob'il na' k'oloq ruka'peech i Jesucristo. 

14Ruum chi nanimaj taq chik i Dios, eh hat taq rak'uun rixq'uun, ma' ruk'ul ta chik 
chi nee taq i na a'n inak'ax taq cho wach najtir noq komajaa' taq inanab'eej wach 
i Dios. 

15Tik'acharoq la' taq pan santohiil chi korik, ruum re' Dios, i xsik'wik taq 
chaawach, xti wilik rusantohiil. 

16Je' rukab' i ruq'orom chaloq i Dios, pan santo laj huuj chi je' wili: Wih-oq taq 
asantohiil, ruum re' hin, hin santo, inki. 

17Re' taq i hat inakoj taq chi aaWaJaaw i Dios, re' ma' ko ta rusik' wach i ruq'at i 
q'orik chinaah re' q'oreel chib'ih i xub'an i ju'jun. Ruum aj re', inchol taq 
ayohleem i Dios i hat nik' chik najtiil taq naa aak'achariik ayu' wach ak'al. 

18Re' taq i hat aweht'al taq chik chi re' Dios xko'linik taq chaaweh chuwach i ma' 
ruq'or korik laj k'acharik, re' i xkik'uhtaaj taq kahnoq aweh aamaam awati't. Re' 
ixtojarik wii' riij taq ako'lb'aal ma' re' ta ruuk' i xa chib'ih jariik insahchik wach 
je' ta rukab' i oro, oon plata. 

19Ruuk' la' i loq'laj rukik'eel i Jesucristo xtojarik riij, re' i xq'ahteesjik chi jilow 
mayiij, je' rukab' imb'aan reh i k'isa rak'uun tentzun sik'ooj wach, eh ma' xta 
ruch'uwa'iil wach. 

20Eh re' i xuk'ul i Jesucristo xanoq wo' ruyejaam cho wach i Dios noq komajaa' 
intz'uhkrik i wach ak'al. Eh pantz'apaab' wach taqe reh i q'iij wili xk'ulik 
ruk'uhtaaj riib' i Jesucristo k'axb'al taq aweh i hat. 

21Parub'ihnaal wo' Jesucristo k'ahchi' taq animam i Dios, re' i xruksaj chaloq chi 
k'achlik wach, eh xuyeew ruloq'il. Je' re' noq re' taq i hat, k'ahchi' taq aye'em 
ak'ux chunimjiik i Dios, eh ch'iklik taq reje ak'ux ruuk'. 

22Yu'naak taq i hat animam taq chik i korik laj k'uhb'aal, asaqb'isam taq chik 
wach awánima, reh chi nee taq i na a'n kik'axariik chi korik taqe hermano. Je' re' 
noq, inchol taq ak'axam awiib' chawach chi ma' xta ruch'uwa'iil taq wach 
awánima eh chu'nchel-oq taq ak'ux. 

23Re' taq i hat xat-aasjik wo' taq chik ruka'peech. Xa re' la' yu'naak, ma' re' ta chik 
ruuk' taq tuut ajaaw xakikimik. Xat-aasjik la' taq ruuk' i ruq'oral i Dios, re' i 
ruq'oral k'achlik eh ma' jaruuj naa rusahchiik wach, 

24ruum pan santo laj huuj je' wili ruq'or: Chu'nchel i tinamit ayu' wach ak'al 
xanaa rusahchiik kiwach. Xa je' kikab' i rax ch'ahn inchiqik. Eh re' i runimaal 
kiwach xa je' rukab' i rixmak'al i ch'ahn inpuhlujik. 

25Raaj i ruq'oral i QaJaaw Dios reh wilik chi juneliik, inki. Re' taqe q'orik wili, re' 
wo' ak' k'uhb'aal ree ko'lemb'al iib' q'orooj cho rib'iral taq aweh i hat. 

1 Pedro 2 

1Ruum aj re',  chaq'eb' taq chi riij ak'ux i yiib' wach na'ojb'al,  i jot'ooj,  i k'ul 
b'anaj wachiis,  i kaqwachiil,  je' wo' chu'nchel i tz'aqaj wach k'utaaj.  

2Ruum aj re' je'-oq taq hat ha'lak'un kox-aasjik, chusik'ariik i xti korik laj lécha 
panuxlab'al. Reh chi reh reh taq areqem rukowiil ak'ux korehtaal taq inareq i 
ko'lb'al awiib', 

3ruum xakoj taq chik rehtaal chi re' QaJaaw q'e' atoob'. 

Re' i Jesucristo je' rukab' i k'achlik ab'aj 

4Chachop taq ak'ux chi wihik ruuk' i Jesucristo, re' ab'aj k'achlik ma' xponik ta 
panaq'kiwach i tinamit, raaj chi reh i Dios, jinaj ab'aj sik'ooj wach xiik' naah 
k'ihaal tz'aaq. 

5Re' taq i hat, naa wo' taq kaat rukojom i Dios chi je' taq hat k'achlik ab'aj chi hat 
taq rupaat QaJaaw panuxlab'al. Naa wo' taq kaat rukojom chi hat taq k'amal 
b'eeh aj tiij, reh chi parub'ihnaal i Jesucristo naa taq aq'asam amayiij panuxlab'al 
re' imponik chuwach i Dios. 

6Ruum aj re', je' wili i ruq'orom chaloq i Dios chi riij i Jesucristo pan santo laj 
huuj: Re' hin jinaj i kowlaj ab'aj i xnukoj ar nah yuuq' Sión, re' rukowiil rooq i 
paat. Re' reh sik'ooj wach, eh xiik' naah loq'il. Awach naa ruch'ik'aam ruk'ux 
ruuk' naa rureqem rusuqkiil ruk'ux, inki. 

7Eh re' taq i hat i tinimanik taq chik ree reh, xiik' naah nimaal wach taq cha weh. 
Raaj chi keh i ma' kinimanik taj, inooj eloq wach kuuk' i ruq'or pan santo laj huuj 
chi je' wili: Re' ab'aj ma' xponik ta panaq'kiwach i aj ye'jan paat, re' re' xkahnik 
chi rukowiil rooq i paat, inki. 

8Eh tz'ihb'amaj wo' chi je' wili: Chinaah i je' ab'aj wili inkitoxk'iij i kooq, eh 
kiq'ehb'ik, inki. Je' re' inkik'ul, ruum ma' nkinimaj taj i ruk'uhb'aal i Dios, ruum xa 
je' wo' re' i ye'ooj cho chikinaah. 

Re' taqe i rutinamiit i Dios 

9Eh re' taq i hat sik'ooj taq chik chaawach, hat taq chik k'amal b'eeh aj tiij. Hat taq 
junseht chi tinamit santohimaj. Eh xatrukoj taq chi hat taq rutinamiit i Dios, reh 
chi nee taq inaq'or rib'iral i loq'laj rotob'il i x-eesanik taq chaaweh panq'equm 
reh chi xatrikoj taq chupaam i loq'laj rusaqumaal xiik' naah loq'il. 

10Eh najtir chaloq ma' hat ta naq taq rutinamiit i Dios, raaj i yu'naak, hat taq chik 
rutinamiit. Eh noq xub'an chaloq, ma' ruketelaaj ta naq taq chaawach i Dios raaj i 
yu'naak, xuketelaaj taq chik chaawach. 

Xa re' taq chik cha a'n aha' wilik iraaj i Dios 

11Hat taq loq'laj hermano i xa hat taq ik'al b'eeh chupaam i wach ak'al wili, i 
nupahqaaj taq otob'il aweh chi maa a'n taq chik aweh taqe i yiib' wach na'ojb'al, 
re' i min min taq chajot'ariik. 

12Eh cha k'uhtaaj taq i holohik laj na'ojb'al chi kixilak i ma' keht'al ta wach Dios. 
Ro'q ta nkiq'or yu'naak chi hat taq aj mahk, na'kikoj rehtaal i otob'il taq i na a'n 
ruuk' i re', naakiye'em ruloq'il i Dios na' chureq ruq'ijil i q'ataj q'orik naa 
rub'anam. 

13Ruum chi nanimaj taq chik i QaJaaw Jesucristo, cha nimaj wo' taq chu'nchel i 
wilik kajaawriik chi taaq'anik ayu' wach ak'al, je' wo' reey, ruum nim rajaawriik 
chi taaq'anik. 

14Chanimaj wo' taq i wilik kajaawriik, re' i taaq'amaj taqe reje ruum i reey 
chub'anariik ti' k'axik keh i kib'anik reh i mahk, reh wo' ruye'ariik runimaal 
kiwach i kib'anik reh i holohik laj na'ojb'al. 

15Je' taq re' cha a'n, ruum iraaj i Dios chi nee taq i na a'n i holohik chi b'anarik, 
reh chi ma' xta i neenkiq'or taq chawiij i ma' xta kina'ojb'al, i ma' tiklik ta 
kib'anik. 

16Re' taq i hat xat-ehtesjik taq chaloq pamahk. Xa re' la', re' taq awehteesjiik 
xb'aan maankamanik taq aweh chi b'anb'al reh iraaj ma' raaj b'anarik. 
Chak'uhtaaj la' taq chi hat taq manlik raj kamanoom i Dios. 

17Eh ponoq taq panaq'awach chu'nchel i tinamit. Chak'ax taqe hermano 
chayohleej taq i Dios. Eh ponoq taq panaq'awach i reey. 

Re' ruk'amariik naah i ti' k'axik xuk'ul i Jesucristo 

18Re' taq i hat i wilkaat taq chi mosohjik, cha nimaj taq, eh ponoq taq 
panaq'awach apatroon, ma' xata re' i atoob' wach kik'ux i naa taq animam, je' la' 
wo' re' i naa taq a'nam kuuk' i josq'laj patroon. 

19Je' taq re' i cha a'n, ruum xiik' naah loq'il awach i neerukuy ransil i ti' k'axik 
neenb'aan reh chi xama' xta rub'ehel nee la' rukuy ransil xa ruum i rub'anariik 
iraaj i Dios. 

20Eh wila' ruum i yiib' wach na'ojb'al taq i na a'n imb'aan ti' k'axik taq aweh, 
¿chib'ih taq neerutiq aweh chi nee taq inakuy ransil ruuk' q'unil? Raaj wila' 
nak'ul taq i ti' k'axik ruum i rub'anariik i holohik, eh inakuy taq ransil ruuk' 
q'unil, re' re' q'e' looq' chuwach Dios. 

21Re' re' xraaj taq awuuk' i Dios noq xusik' taq chaawach, ruum chi xuk'ul i ti' 
k'axik i Jesucristo taq chawiij, eh xk'ulik wo' ruk'uhtaaj taq aweh chi naa taq 
ak'amam naah i xub'an i reh. 

22Re' Jesucristo ma' xta k'isinoq i mahk xub'an, eh ma' nik' ta xujot' cho jino'q xa 
awach. 

23Eh re' reh noq xkib'aj ma' b'ajooj ta xchaq'wik wii'. Eh noq xkian ti' k'axik reh, 
ma' xuq'aj ta wach xa pan q'ab' la' i Dios xroqxa'neej riib', re' inq'atwik q'orik 
parub'ehel. 

24Eh re' Jesucristo, ruuk' i ti' k'axik xuk'ul chuti'jolal wach kuruus, xutoj riij taqe i 
qamahk i hoj, reh chi xoj kimik chuwach i mahk, eh xqareq jinaj i korik laj 
k'acharik. Re' reh xkihopib'eej i ruti'jolal, reh chi xatk'achjik taq i hat. 

25Eh re' taq i hat noq xub'an chaloq, je' naq taq akab' taqe sahcheel tentzun. Raaj 
yu'naak, xareq taq chik i Jesucristo, re' ink'amwik taq ab'eeh eh re' incha'jinik taq 
aweh. 

1 Pedro 3 

Re' na'ojb'al nakianam i kaxáro chik taqe 

1Je' wo' taq i hat ehk'eenb'ees, cha nimaj taq ab'ahiil cha ju'junaal, reh chi re' taqe 
i b'ahiilb'ees i ma' kinimanik ta reh i Dios neekinimanik ruuk' taq aaholohik laj 
na'ojb'al i na a'n chikiwach. Chi je' re', ma' ko ta ruman chi nee taq inaq'or 
rub'ehel keh taq ab'ahiil, 

2ruum neenkikoj rehtaal chi holohik taq ana'ojb'al, eh tinimanik taq. 

3Re' taq i xooyb'al awiib' mo'q xa chawiij taq neen wihik, mo'-oq ruuk' i ruk'oloch 
b'esjiik taq i rismaal anaah, mo'-oq ruuk' rukojariik taqe i oro, ruuk' rukojariik i 
k'ih taq tz'aaq itz'ihy. 

4Re' la' taq chaxoyej i wilik taq cho panawánima, re' i xiik' naah holwochiil ma' 
sahchik ta wach reh, re' chaq'lamiil, re' suq kiil k'uxliis. Re' taqe i holwochiil 
ruum re' re' xiik' naah loq'il chuwach i Dios. 

5Najtir cho q'iij ruuk' wo' taqe wili xkixoyej i kánima taqe i santo laj ixoq, eh 
xkiyeew cho kik'ux ruuk' i Dios, xkinimaj chaloq chi korik i kib'ahiil. 

6Re' i Sara reh, xunimaj wo' i rub'ahiil, re' Abraham, wajaaw inki reh. Eh re' taq i 
hat ehk'eenb'ees, nee wo' taq ti kahnik chi riih rumaam i Sara wila' xa a'n taq i 
holohik laj na'ojb'al, eh wi ma' chih taq xat yo'jik wii'. 

7Eh je' wo' taq i hat b'ahiilb'ees, holohik-oq taq ana'ojb'al kuuk' awehk'een. Eh 
chayeew taq kiloq'il je' rukab' i ruk'ul chi keh, ruum xa k'isiin inkaaj chi tz'ajik, eh 
ruum chi re' i Dios ruq'orom chaloq chi naa wo' kehtriik i keh i k'acharik ruye'em 
taq chaaweh i hat. Je' taq re' i cha a'n, reh chi ma' xta neenq'ilwik reh taq aatiij. 

Re' taqe inkik'ul i ti' k'axik chub'anariik i holohik laj na'ojb'al 

8Eh k'ul taq ti' chawik'raaj awiib'. Jinaj-oq taq wach ak'ux chub'anariik i ketelinik 
wachiis, chi ruk'axariik taq awiib', ruum awuch hermano taq awiib'. Xa ch'ub'ik-
oq taq wach ak'ux, eh xa hat-oq taq chaq'laam. 

9Maaq'aj taq wach i ma' holohik taj imb'aan taq aweh eh maab'aj taq i kib'ajwik 
taq aweh. Chapahqaaj la' taq i rotob'il i Dios chikiij, ruum re' re' xraaj taq awuuk' 
noq xusik' taq chaawach chi naa taq awehtriik i rotob'il i reh, 

10ruum i ruq'or chi je' wili pan santo laj huuj: Awach iraaj ruk'axam i 
ruk'achariik, iraaj rik'sam taqe q'iij chi suq ruk'ux, inchol riik'raam riib' chi 
manelik chaloq i yiib' wach q'orik ju' raaq', eh manelik chaloq i chukuj q'orik xaq 
chii'. 

11Eh chukanaa' rub'aan i yiib' wach na'ojb'al, xa re' chik i holohik chub'an, eh 
chusik' i wihik pansuqkiil k'uxliis, marukanaa' chik, 

12ruum re' taqe i korik wach kik'ux, re' QaJaaw incha'jinik keh, eh irib'iraj chaloq 
i kitiij. Eh re' taqe i yiib' wach kib'anik, re' taqe re' ma' imponik ta chuwach i Dios, 
inki. 

13Re' taq i hat, ma' awach ta taq neen ye'wik aweh pan k'axik wila' xa re' chik i 
holohik laj na'ojb'al taq i na a'n chi jumpech. 

14Eh atoob' ta neenkian taq aweh i ti' k'axik ruum i rub'anariik i korik laj 
na'ojb'al, suuqb'oq taq ak'ux. Matyo'jik taq awach aj uum, eh maayoj wo' taq 
ak'ux kuum. 

15Chaloq'ej la' taq chi aaWaJaaw i Jesucristo panawánima. Eh xa eliik-oq ayejaam 
taq awiib' chi kichaq'weesjiik chu'nchel i neenkipahqaaj kina'ojb'al taq aweh chi 
riij i ch'iklik taq reje wii' ak'ux i hat. 

16Xa re' la', cha a'n taq ruuk' chaq'lamiil, tiloch'ik-oq taq. Chak'uhtaaj taq chi saq 
taq wach akapeb'aal, reh chi neenkik'uhtaaj kik'ixb'ilaal taqe i yiib' wach kiq'orik 
chi riij i korik laj na'ojb'al taq i na a'n i hat i tinimanik taq reh i Jesucristo. 

17Eh wila' xraaj i Dios chi nee taq inak'ul i ti' k'axik ruum i rub'anariik i holohik 
laj na'ojb'al, ma' xta reet chuwach chi nee taq inak'ul i ti' k'axik ruum i 
rub'anariik i yiib' wach na'ojb'al. 

18Ruum re' Jesucristo reh, xa junriim xuk'ul i ti'laj kimik chi riij taqe qamahk. Re' 
reh ma' xta wo' naq ru mahk xa re' la' xuk'ul i ti' k'axik quum i hoj, i hoj aj mahk, 
reh chi xojruk'am panotob'il ruuk' i Dios. Re' Jesucristo xkanteesjik, eh xk'aach 
wo' chik cho ruka'peech ruum wilik ruk'achariik panuxlab'al. 

19Eh xa panuxlab'al wo' wilik noq xuq'or chaloq i ruk'uhb'aal i Dios reh i kánjel 
kit'iosil wilkeeb' prexo. 

20Re' taqe re' i ma' xinimanik ta chaloq reh i Dios paruq'ijil i Noé. Re' keh 
xkuyarik wo' naq kuyub'jiik ruum i Dios noq re' Noé k'ahchi' cho ruyejaam i 
kanowa paat, re' xkiko'leej wii' kiib' chuwach i elal ha' i xa waxiqiib' wo' taqe. 

21Eh re' ha' re' re' rujalwaach i ha' inqajik wii' qahaa', re' inko'linik qeh yu'naak. 
Xa re' la', ma' re' ta ruuk' i rutz'ajariik wach i ti'jolal qoh ko'ljik. Qoh ko'ljik la' 
ruuk' i rupahqaljiik ree Dios chi chusaaqb'esaj wach i qakapeb'aal, eh qoh 
ruko'leej ruuk' i ruwuktiik chaloq i Jesucristo chi k'achlik wach. 

22Re' reh xjohtik pan taxaaj, ar wilik parusak'aaj q'ab' Ajaab'ees Dios. Eh xkahnik 
chi wilik rajaawriik chikinaah ánjel, je' wo' chikinaah chu'nchel i uxlab'al wilik 
kajaawriik chi taaq'anik. 

1 Pedro 4 

Re' rub'anariik aha' wilik i ruye'em chi qanaah i Dios 

1Nik' wach noq xuk'ul chuti'jolal i ti' k'axik i Jesucristo, je' wo' re' inchol taq 
a'nam i hat. Chachop taq ak'ux chukuyariik i ti' k'axik, ruum awach i xuk'ul i ti' 
k'axik chuti'jolal, rukanaam chik rub'aan i mahk chi jumpech. 

2Eh nik' chik najtiil neenk'acharik ayu' wach ak'al, inchol rub'anam iraaj i Dios, eh 
ma' nee ta chik i rub'an i yiib' wach chi b'anarik re' i ruk'ax wach i ruti'jolal. 

3Re' taq i hat xa a'n taq chaaweh i inki a'n i ma' kinimanik ta ree Dios. Eh xa re' 
naq i ma' tob'laj tuskil inawootwaaj. Xa chib'ih chik jariik i yiib' wach xuk'ax taq 
cho wach ati'jolal: Xa chayeew taq chik i xohk'rik i na a'n, je' wo' ninq'ijinik, 
xaloq'ej wo' taq i tiyoox. 

4Re' i kib'anik reh i re' insahchik kik'ux taq chawiij, ruum yu'naak inkilow chi ma' 
hat ta taq chik haa' chub'anariik i yiib' wach na'ojb'al, re' i xa nkik'saj chik naah 
rub'anariik. Ruum i re', ma' tiklik ta chik kiq'orik taq chawiij. 

5Eh re' keh chib'ih xkian chib'ih xkiq'or naakiq'aasam chuwach i ruyejaam chik 
riib' chi q'ataj q'orik chikinaah i k'achalkeeb', chikinaah i kamnaq. 

6Re' taqe kamnaq xq'orarik wo' naq cho keh i ruk'uhb'aal i Dios, reh chi xkian naq 
i k'acharik panuxlab'al je' rukab' iraaj i Dios, atoob' ta xuyeew wo' naq riib' chi 
xq'atarik i q'orik chikinaah, noq ko k'achalkeeb', je' rukab' noq inq'atarik i q'orik 
chinaah i tinamit. 

Re' i kitoob'jiik i tokoom 

7Eh chu'nchel i xa chib'ih jariik i wilik ilook' insahchik kiwach. Ruum aj re', re' taq 
i hat, korik-oq wach taq ana'ojb'al, eh maakanaa' taq chub'anariik atiij. 

8Re' i ajwaal wach taq chi naa a'nam re' chi naa taq ak'axam awiib' chawach chi 
manlik, ruum wila' nak'ax taq awiib', nee taq inkuyarik nik' k'ihaal taq amahk. 

9Eh k'ul wo' taq chayeew apatal chawach chi ma' xta ch'olinik iib'. 

10Ruum chi q'e' taq hat atoob' chi rucha'jaljiik i xa reh reh wach i chi rotob'il i 
Dios, inchol taq atoob'eem i tokoom re' q'oreel taq akooch ruye'em chee Dios. 

11Awach ink'uhb'alinik, re' wo' i ruq'oral i Dios chuq'or. Eh awach i rub'an i 
to'ooj, chub'an ruuk' i rajaawriik i Dios. Chu'nchel taq i naa a'nam cha a'n taq 
parub'ehel, reh chi neenye'arik ruloq'il i Dios parub'ihnaal i Jesucristo. Re' ta naq 
i Dios neenye'arik runimaal wach chi juneliik je' wo' hoq i runimaal rajaawriik. 
Je' ta wo' naq re'. 

Re' ti' k'axik inkik'ul taqe aj nimaneel 

12Hat taq loq'laj hermano, mansahchik taq ak'ux ruuk' i xiik' naah chi ti' k'axik 
k'ahchi' taq ak'ulum ruum re' re' pajb'al taq aweh, maaq'or taq chi kore' taq i hat 
k'ahchi' ak'ulwiik reh. 

13Suuqb'oq la' taq ak'ux, ruum k'ahchi' taq awehtriik haa' i ti' k'axik ruk'ulum 
chaloq i Jesucristo. Chi je' re', ma' k'isiin ta naa rusuqb'iik taq ak'ux na' chawil taq 
wach i runimaal ruloq'il i reh. 

14Eh suuqb'oq taq ak'ux wila' ruum i runimjiik i Jesucristo taq tib'ajarik atoob' 
taq aweh, ruum re' i loq'laj Ruxlab'al i Dios naa ruwihiik taq awuuk' chi juneliik. 
Eh awuum taq i hat naa ruye'ariik ruloq'il, eh ruum inki a'n i yiib' wach 
kina'ojb'al inkiyeew chi b'ajarik 

15Wila' awach taq aweh i xuk'ul i ti' k'axik, ma' xta reet xa re' la' mo'-oq ruum 
kaansanik, mo'-oq ruum i leq', mo'-oq ruum sik'ij mahk, eh mo'-oq ruum chi 
neenooj rumin riib' ruuk' xa chib'ih jariik ma' re' ta ruuk' i reh. 

16Raaj wila' ruum chi runimaj chik i Jesucristo jino'q i ruk'ul i ti' k'axik, ma' ruyee 
ta riib' chi neenk'ixik chuyeew la' ruloq'il i Dios ruum chi aj nimaneel chik. 

17Xponik chik i ruq'ijil chi pan kixilak i rak'uun rixq'uun i Dios naa rutohq'iik reje 
i q'ataj q'orik. Eh wila' quuk' i hoj k'ahchi' rutohq'iik reje i q'ataj q'orik, ¿chib'ih 
jariik nakojiik kuxoq wii' taqe i ma' kinimanik ta reh i ruk'uhb'aal i Dios? 

18Eh wila' xa k'axik noq k'ahchi' ruko'ljiik i korik wach ruk'ux, ¿nik' wach noq naa 
ruko'ljiik i yiib' wach runa'ojb'al ruch'ihil i aj mahk? 

19Awach taqe inkik'ul i ti' k'axik ruum je' re' iraaj i Dios kuuk', mankikanaa' chik 
rub'aan i holohik chi b'anarik. Kiq'asaj kiib' pan q'ab' i Dios korik wach ruk'ux, re' 
i xyej-anik cho keh. 

1 Pedro 5 

Re' rukojariik kina'ojb'al taqe i aj nimaneel 

1Yu'naak, i nukoj kina'ojb'al taqe i kitowik parukamaj i Dios taq chaxilak, ruum 
hin wo' to'ool i hin je' rukab' i keh. Re' hin ti xwilow chaloq, eh i nuq'or rib'iral 
taqe i ti' k'axik xuk'ul i Jesucristo. Eh hin wo' junehtriik haa' kuuk' i runimaal i 
ruloq'il naa ruk'uliik iloq. 

2Hat taq aj to'ool, chacha'jeej taq chi korik taqe rutentzuun i Dios, re' taqe i aj 
nimaneel ye'ooj taq aweh chi ilarik. Eh cha a'n taq chu'nchel ak'ux, je' rukab' iraaj 
i Dios mo'-oq xa hat taq minooj chupaam mo'-oq xa ruum i tumiin, maak'ay taq 
wach i rukamaj i Dios. 

3Eh maakoj wo' taq awiib' chi hat taq ehchan reh taqe i ye'ooj taq aweh chi ilarik 
cha k'uhtaaj la' taq keh i holohik laj na'ojb'al. 

4Chi je' re', na' k'oloq i xti manlik aj Cha'joom, naa taq ak'ulum aakorona, re' taq 
akooch xiik' naah loq'il, ma' naa ta rusahchiik wach chi jumpech. 

Kojooj na'ojb'al 

5Je' wo' taq i hat k'ijolaq, tinimanoq taq chikiwach i kitowik parukamaj i Dios. Eh 
k'ul taq cha nimaj awiib' ruuk' chaq'lamiil, ruum pan santo laj huuj i ruq'or chi je' 
wili: Re' Dios ma' imponik ta panaq'wach taqe inkinimb'isaj kiwach. Eh re' taqe i 
chaq'laam i ruyeew i rotob'il chikinaah, inki. 

6Je' re' noq, chaloch' taq awiib' ri'si rooq ri'si q'ab' i Dios nim rajaawriik, reh chi 
nee taq i ruyeew runimaal awach na' chureq ruq'ijil. 

7Eh chu'nchel i tiqajik taq wii' kapeew cha kanaa' taq pan q'ab' i Dios, ruum re' 
reh intoob'inik taq chaaweh. 

8Eh wilik-oq taq ana'ojb'al, xa eliik-oq na'lik taq aweh, ruum re' aj Yahm 
inixowanik taq awach, k'ul inooj chusik'ariik chi riij nik' wach noq naa taq 
ruq'atam panab'eeh, je' rukab' i rub'an i kaq b'ahlam k'ul inooj chusik'ariik 
awach i naa ruk'uxum. 

9Chakuy taq ransil i pajarik. Kow-oq taq ak'ux chunimjiik i Dios, ruum aweht'al 
taq i hat chi je' wo' re' i ti' k'axik k'ahchi' kik'ulum taqe awuch hermano wilkeeb' 
sut i wach ak'al. 

10Eh noq hat taq chik ik'inaq k'isinoq chi ti' k'axik, re' Dios xsik'wik cho qawach 
ruuk' i ruk'axb'al naa rumanaam wach rukorkiil taq wach awánima. Eh naa taq 



2484 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

ruye'em rukowiil ak'ux, naa taq ruye'em akowiil. Eh naa taq kaat rucha'jeem chi 
korik, reh chi naaqehtriik haa' chi juneliik i ruloq'il. 

11Re' ta naq i reh neenye'arik rajaawriik chi juneliik. Je' ta wo' naq re'. 

Ye'ej suq kiil k'uxliis xkuxik wii' wach rutz'ihb'jiik i huuj wili 

12Re' i qa hermano i Silvano, korik wach ruk'ux, xtoob'inik weh chutz'ihb'jiik taq 
reje aweh i kiib' ixib' chi q'orik chupaam i huuj wili kojb'al taq ana'ojb'al, eh 
q'orb'al taq rukorkiil aweh chi re' taqe otob'il taq ak'ulum k'uhtb'al reh chi korik 
chi re' Dios ti ruk'ax taq. Maacanaa' taq chik re' i ruk'axb'al re' re'. 

13Eh inkitaq'aaj taq reje rusuqkiil ak'ux taqe aj nimaneel wilkeeb' Babilonia, re' 
taqe i sik'ooj cho kiwach ruum i Dios je' rukab' noq xusik' taq chaawach i hat. Eh i 
rutaq'aaj wo' taq reje rusuqkiil ak'ux i Marcos, re' i wak'uun noq wilik. 

14Eh k'ul taq chayeew rusuqkiil ak'ux chawach ar ruuk' tz'ub'uuj k'uhtb'al reh chi 
nak'ax taq awiib' chu'nchel ak'ux. Re' ta naq i suq kiil k'uxliis neen wihik taq 
awuuk' i hat, i tinimanik taq reh i Jesucristo. Je' ta wo' naq re'. 

2 Pedro 

2 Pedro 1 

Taaq'anik reje rusuqkiil k'uxliis 

1Re' hin i Simón Pedro, hin raj kamanoom, raj tahqaneel i Jesucristo. Inutz'ihb'aaj 
reje huuj wili aweh taq i hat, i areqem taq chik chi riij i nimanik xiik' naah loq'il 
re' inqanimaj i hoj. Re' i ruyeew qeh i qaDios, i QaJaaw Jesucristo, qaj Ko'loom 
korik wach ruk'ux. 

2Eh nee ta naq taq inak'ul i rotob'il i suq kiil k'uxliis ruuk' i runaab'jiik wach i 
Dios, i QaJaaw Jesucristo. 

Re' na'ojb'al naa kianam taqe aj nimaneel 

3Re' Dios ruuk' i rajaawriik i ruyeew qeh i ajwaal wach chi qeh pan qak'achariik. 
Eh i ruk'uhtaaj qeh nik' wach rulooq'jiik naa qa'nam, noq xuyeew qeh chi naab'jik 
chi korik i xsik'wik cho qawach ruuk' i runimaal wach, eh ruuk' taqe i rukamaj 
xiik' naah loq'il. 

4Ruum taqe re', re' Dios wilik taqe i xuq'or cho rib'iral qeh xiik' naah nimaal 
kiwach, eh xiik' naah kiloq'il. Eh ruuk' taqe re', nee taq ti ehtrik i hat i rukorkiil 
wach ruk'ux i Dios, eh nee taq inako'leej awiib' chuwach i ma' holohik ta laj 
na'ojb'al, re' ruk'am chaloq i ruk'axariik wach iraaj ma' raaj b'anarik ayu' wach 
ak'al. 

5Ruum aj re', re' nimanik taq k'ahchi' kaat, inchol taq achopom ak'ux chutiqariik 
naah ruuk' i holohik laj na'ojb'al chi riij i re', re' chik i holohik laj kapeew, 

6chi riij i re', re' chik i ruq'ilariik taq awiib' cha wib'il awiib' chi riij i re', re' chik i 
kuyuuj, chi riij i re', re' chik i rulooq'jiik i Dios 

7chi riij i re', re' chik i aajwanik iib' taq chawach, chi riij i re', re' chik i k'axooj. 

8Wila' i na a'n taq holohik laj na'ojb'al wili, wila' natiq taq naah rub'anariik, re' 
taq aak'achariik ma' nee ta nkahnik chi xama' xta neerutiq wach, eh ni xata nee 
taq i nayeew chi re' chi ma' re' i runaab'jiik wach i QaJaaw Jesucristo. 

9Raaj awach i ma' rub'an ta taqe na'ojb'al wili je' rukab' i mutz'wach oon je' 
rukab' i ma' nilwik ta chi korik, ruum sahchinaq chik paruk'ux chi xtz'ajarik, eh 
xsacharik chik wach taqe ru mahk. 

10Je' re' noq re' taq i hat hermano, xa re' taq chik cha a'n i xusik' taq cho wii' 
awach, eh i xatrupab'aa' taq cho wii' i Dios. Reh chi ma' jaruuj taq chik 
neetiq'ehb'ik pamahk. 

11Eh chi je' re', ma' nim k'ayeew ta noq nee taq tikojaarik pa runimaal rajaawriik 
i wilik chi juneliik, re' i QaJaaw Jesucristo i qaj Ko'loom. 

12Ruum aj re', re' hin ma' naa ta nukanaam ruq'orariik taq aweh taqe re', atoob' 
ta aweht'al taq chik, atoob' ta nanimaj taq chik i korik i hat taq tijimaj cho wii'. 

13Re' q'oreel nik' chik najtiil k'achalkiin ayu' wach ak'al, re' hin rub'ehel chi weh 
chi xa jarpech pa' neenwik'saj ruq'orariik taq pan axikin aak'uhb'aaljiik wili. 

14Ruum re' QaJaaw Jesucristo xuyeew chik weh chi naab'jik chi naa nukanaam chi 
jumehq'iil i k'acharik ayu' wach ak'al. 

15Ruum aj re', re' hin ko naa nunik'eem nuq'iij taq chak'uhb'aljiik, reh chi noq 
hin-oq chik kamnaq, ko nee wo' taq ink'ulik cho panak'ux i xnuq'or taq aweh. 

Re' taqe i xi ilwik reh i runimaal wach i ruloq'il i Jesucristo 

16Re' i xatqatijej taq wii' chi riij i rajaawriik, chi riij i ruk'uliik ruka'peech i 
QaJaaw Jesucristo ma' xata k'utaaj re' ruuk' intz'aqarik wach chi xa jot'b'al, ruum 
re' hoj xti ruuk' naq'qawach qilom cho wach i QaJaaw chi wilik runimaal i ruloq'il. 

17Eh xqilow wo' noq xye'arik runimaal wach ruloq'il i Jesucristo ruum i Ajaab'ees 
Dios, re' noq xq'orob'jik cho ruum i Dios ruuk' i loq'laj q'orik wili: Re' wili i 
Wak'uun q'e' nuk'axam, eh ruuk' i reh ch'iklik nuk'ux, inki. 

18Eh xti re' hoj xoj ib'irinik reh i q'orik re' re' chi pan taxaaj xchalik, noq wilkooj 
ruuk' i QaJaaw chinaah i yuuq' xiik' naah loq'il. 

19Ruuk' i re', inqakoj rehtaal chi re' k'uhb'aal kiq'orom chaloq taqe i jalal ruq'oral 
i Dios xti korik, eh rub'ehel chi nayeew taq ak'ux chunimjiik. Re' k'uhb'aal re' re' 
je' rukab' i saqumb'al insihq'inik pan q'equm, uyumb'al reh i rusaqumaal i q'iij 
korehtaal i nelik chaloq i ch'umiil ihqen q'iij, reh chi naa rusihq'eem taq cho 
paam awánima. 

20Xa re' la', peet taq chanab'eej chi ma' awach taj i xa runa'ojb'al riib' noq nee 
ruq'or i k'uhb'aal kiq'orom chaloq taqe i jalal ruq'oral i Dios, re' kitz'ihb'aam 
chaloq pan santo laj huuj, 

21ruum re' taqe i jalal ruq'oral i Dios ma' nik' ta xkiq'or chaloq i k'uhb'aal chi xata 
pankik'ux xchalik. Raaj kamanoom la' Dios taqe parub'ihnaal i reh xiq'orik, eh re' 
i Santolaj Uxlab'al xk'amwik cho kib'eeh. 

2 Pedro 2 

Re' taqe i kik'uhtanik reh i xachukuj q'orik 
(Jud 3.13) 

1Eh chi kixilak i tinamit Israel xi wihik chaloq taqe i jalal tii chik ruq'oral i Dios 
xkian kiib', aj chukul q'orik taqe. Je' wo' re' na' kiwih-oq taq chaxilak i hat i 
naakik'uhtaniik reh chi q'eeqmaal i xachukuj q'orik injot'wik. Eh ruuk' i re', ma' 
naa ta kikojom chi Dios i QaJaaw, re' i xko'linik naq cho keh. Ruum taqe i re', jinaj 
i runimaal ti' k'axik naa ruchaliik chikinaah chi jumehq'iil. 

2Re' taqe re', ma' k'isiin wo' naa runimaniik keh chub'anariik i kima'tob'laj tuskil 
naa kik'uhtaam. Eh kuum i keh, naa ruq'orariik chi re' chi ma' re' i xti korik laj 
b'eeh. 

3Eh ruum i kituskil ree tumiin, naa taq kaat kelq'aam ruuk' i ruk'uhtjiik taq aweh 
i xachukuj q'orik. Xa re' la' re' keh, ma' naa ta rik'iik chikiij chi naakiye'ariik pa 
runimaal ti' k'axik, ruum xa najtir wo' inkorjik cho wach chi je' re' i naakik'ulum. 

4Re' Dios ma' xukuy ta wo' cho kimahk i ánjel i ximahkunik chaloq xukut la' taqe 
pa runimaal tojb'al mahk. Eh xub'ak' taqe chi karena pa runimaal sihtuum ar 
nakiwihiik korehtaal i rureq ruq'ijil i q'ataj q'orik. 

5Eh re' Dios ma' xukuy ta cho kimahk k'achareel najtir q'iij. Xuyeew la' chaloq i 
runimaal jab' wach ak'al korehtaal xnujik i ha' chikinaah ruum yiib' wach 
kina'ojb'al. Xa re' wo' i Noé xuko'leej, re' ixq'orik cho rib'iral i korik laj k'acharik, 
eh wuquub' chik taqe i ruch'ihil i Noé xuko'leej i Dios. 

6Re' wo' Dios xq'atwik i q'orik chikinaah i tinamit Sodoma, i Gomorra, chi xusach 
kiwach ruuk' q'aaq' korehtaal xichaajrik, k'uhtb'al reh chi je' re' i naakik'ulum i 
tinamit na' chub'an i kib'aniik reh i yiib' wach na'ojb'al. 

7Eh re' Dios xuko'leej i Lot, jinaj winaq korik wach ruk'ux, eh inchalik ruyot'kiil i 
ránima noq i rilow i kima'tob'laj tuskil i tinamit re' re' yiib' wach kina'ojb'al. 

8Re' winaq re' re', i korik wach ruk'ux, ar xpatinik chi kixilak i tinamit yiib' wach 
kina'ojb'al. Re' reh xik'ik chi ti' k'axik i atoob'laj ránima, ruum rajlaal q'iij i rilow 
irib'iraj i yiib' wach na'ojb'al inki a'n i tinamit re' re'. 

9Je' re' noq re' QaJaaw reht'al nik' wach kiko'ljiik i rub'an chuwach i pajarik 
inchalik chikinaah i kiq'asam kiib' reh. Eh reht'al wo' hoq nik' wach noq i ruyeew 
taqe panti' k'axik i yiib' wach kina'ojb'al korehtaal i rureq ruq'ijil i q'ataj q'orik. 

10Re' Dios naa wo' taqe ruye'em panti' k'axik i kib'anik reh i ch'uwa' wach 
na'ojb'al, eh ma' imponik ta panaq'kiwach i rajaawriik i QaJaaw Jesucristo. Re' 
keh xa q'et q'et taqe. Xa teheeh kiwach. Eh ma' kiyo'jik ta chu b'ajariik taqe 
k'achareel nimaq wach kajaawriik wilkeeb' pan taxaaj. 

11Raaj taqe i ánjel, atoob' ta q'e' wo' naq kow taqe, eh wilik wo' naq kajaawriik 
chikiwach taqe chukul q'orik re' re', ma' ne'inkikapaaj ta ruq'atariik i q'orik 
chuwach i Dios ruuk' b'ajooj chikinaah taqe k'achareel re' re'. 

12Re' taqe re' xa je' kikab' chikop, xa re' i keht'al cho chi kaasb'al inki a'n Eh xa chi 
kaasb'al kik'amam chaloq chi naakichopariik, eh naa kikanteesjiik, xama' tiklik ta 
kiq'orik chi riij i xa chib'ih jariik, atoob' ta ma' nkireq chi riij. Eh xa je' kikimik 
chikop noq naa kikanteesjiik. 

13Eh naakik'ulum jilow i ti' k'axik kianam reh i tokoom, xa se'eel chik kiwach, xa 
nkich'ikaa' chik kik'ux chub'anariik i kiyiib' wach na'ojb'al. Eh xa k'ixb'ilaal 

kib'anik noq ti kuhch'ihleej taq ruuk' aninq'iij i na a'n xa nkich'ikaa' chik kik'ux 
ruuk' inkik'ax wach rub'aan re' inkikoj chi jot'b'al. 

14Re' keh ma' jino'q ixoq neenkilow wach chi ma' ta neenkotwaaj k'oyomal ruuk'. 
Eh ma' nq'uhtik ta kik'ux chub'anariik i mahk. Inkitaqchi'ij taqe i komajaa' kow 
kik'ux. Eh q'e' inkik'ax wach i b'ehomal, kiq'eb'em kiib' chi jumpech. 

15Re' taqe re' sahchinaq i kina'ojb'al, ruum xkiq'eb' chi riij kik'ux i korik laj b'eeh. 
Eh re' chik xkik'am naah i ruyiib' wach na'ojb'al, aj chukul q'orik, Balaam 
rub'ihnaal, rak'uun i Beor. Re' reh xraaj naq rureqem cho rutumiin chub'anariik i 
yiib' wach na'ojb'al. 

16Re' reh xq'ilarik ruuk' i ru mahk xub'an ruum i rub'uuruux ma' nchol ta q'orik, 
je' ruq'oral winaq xq'orob'jik wii'. Ruuk' i re', ma' xye'arik ta chik q'ab' reh chi 
xub'an i ruyojel laj na'ojb'al. 

17Re' taqe i aj k'uhtan chukul q'orik re' re' xama' xta kikamaj. Xa je' kikab' i 
rujuleel ha' ma' xta ha' chupaam. Eh xa je' kikab' i suutz' k'ul inooj ruum i kowlaj 
teew, ye'ooj chikiij chi naakiye'ariik chi juneliik pa runimaal q'equm. 

18Re' taqe re' xa reh reh inkiq'or ruuk' i nimaq wach q'orik xama' xta rutiq wach. 
Ruuk' tuskil, ruuk' i xa chib'ih chik jariik i yiib' wach chi b'anarik i ruk'ax wach i 
kiti'jolal, inkik'am wo' chik rub'eeh chub'anariik i re' ma' re' taqe i xa k'axik wo' 
tii noq xi elik cho pamahk. 

19Je' wili inkiq'or: Re' taq i hat ma' awach ta chik naa rutaaq'aniik taq aweh ruuk' 
taq i naa a'nam, inki taqe. Xanaah re', xa ko choplik wo' cho kinaah i keh 
chub'anariik i ma' ruq'or korik laj na'ojb'al, ruum aha' wilik i rub'an i ju'jun, re' 
chik i re' inchopwik naah. 

20Re' taqe i keht'aliim chik wach i QaJaaw Jesucristo i qaj Ko'loom, ma' inki a'n ta 
chik keh i mahk imb'aan wach ak'al. Eh wila' xkiyeew wo' chik q'ab' chi nee 
kiminarik chub'anariik i mahk re' re', eh wi xchoparik wo' chik kinaah ruum, xiik' 
chik naah yohb'alil wilkeeb' wii' chuwach i pampeet. 

21Ruum aj re', q'e' naq chihooj chi keh chi ma' ta xkinab'eej pampeet i korik laj 
b'eeh, chuwach chi keht'al chik noq nee wo' chik inkikanaa' runimjiik i santo laj 
k'uhb'aal tijimaj taqe cho wii'. 

22Eh kuuk' i keh xooj eloq wach i jinaj i korik laj q'orik i ruq'or chi je' wili: Re' tz'i' 
inooj wo' chik rureq' ruka'peech i ruxab'iik, eh re' aati't ahq kore' xub'an ritiin 
inooj wo' chik rutolej riib' pan ch'uwa', inki. 

2 Pedro 3 

Re' ruk'uliik ruka'peech i QaJaaw Jesucristo 

1Hat taq loq'laj hermano, re' wili i rukab' nuhuuj i nutz'ihb'aaj taq reje aweh. Eh 
chupaam kab'chel i nuhuuj i nutaq'aaj taq reje aak'uhb'aaljiik chi xa eliik-oq saq 
taq wach akapeb'aal. 

2Eh k'oloq taq panak'ux i k'uhb'aal kiq'orom chaloq najtir q'iij taqe i santo laj jalal 
ruq'oral i Dios, je' wo' hoq i ruk'uhb'aal i QaJaaw Jesucristo i qaj Ko'loom, i 
xatkik'uhb'alej taq cho wii' taqe i raj tahqaneel. 

3Re' wili ajwaal wach chi peet taq neenanab'eej, chi pan kuxesb'al taqe ponoq 
wach reh i q'iij wilik i naakik'uliik iloq naa kikaqse'laam i q'orooj cho rib'iral, xa 
re' naa kianam i ruk'ax wach i kiti'jolal. 

4Eh je' wili i naa kiq'orom: ¿Chib'ih reet noq xakomajaa' wo' ink'ulik ruka'peech i 
Jesucristo q'orooj chaloq? Yu'naak ma' k'isiin chik i qamaam qati't kamnaq 
chaloq. Eh xakomajaa' ta wo' chih injaljik wach i rutz'uhkriik chaloq i wach ak'al, 
inko'q taqe. 

5Re' taqe re' xama' nkaaj ta kireqem chi riij chi re' taxaaj xa wilik wo' chaloq 
najtir cho q'iij. Eh chi ruuk' i ransil i ruq'oral i Dios xutz'uhkrisaj chaloq i wach 
ak'al panha', eh ruuk' ha' xuyejaa' chaloq. 

6Eh ruuk' wo' ha' xuk'am chaloq i runimaal jab', xsachwik wach i wach ak'al 
najtir q'iij. 

7Eh re' taqe taxaaj ruch'ihil i wach ak'al wilkeeb' yu'naak, ruuk' wo' ransil i 
ruq'oral i Dios molooj taqe chi q'aaq' naa rusachwiik kiwach. Re' wo' q'aaq' re' re' 
naa ruk'atwiik keh paruq'ijil i q'ataj q'orik, taqe i yiib' wach kina'ojb'al. 

8Hat taq loq'laj hermano, mansahchik taq panak'ux i wili: Chuwach i QaJaaw i 
jinaj q'iij je' nik'ik jino'q miil haab'. Eh re' jinaj miil haab' chuwach i reh xa je' 
nik'ik jinaj q'iij. 

9Re' QaJaaw ma' chamlik ta chaloq chub'anariik i ruq'orom cho rib'iral, je' rukab' 
inkikapaaj i ju'jun. K'ahchi' la' rukuyum taq aawuyub'jiik i hat, ruum re' reh ma' 
raaj taj chi awach i neenkimik parumahk iraaj la' chi chu'nchel neenkiyot' i kik'ux 
chi riij i kimahk. 

10Xa re' la', chi ma' eht'alimaj naa ruk'uliik iloq ruka'peech i QaJaaw Jesucristo, xa 
je' ink'u'loq jino'q i ajileq'. Eh naakiyojib'iik taqe i taxaaj ruuk' jinaj choqik naa 
rub'aan. Eh chu'nchel i wilkeeb' chupaam taqe i taxaaj naa rusachariik kiwach 
ruuk' q'aaq'. Eh re' wach ak'al ruch'ihil taqe i wilkeeb' chupaam naa wo' 
kik'ahtik. 

11Wila' je' re' na' sacharoq kiwach taqe i xa chib'ih jariik wilik, chib'ih reet noq 
ma' nee taq ti k'acharik pan santohiil i hat ¿Chib'ih reet noq ma' nee taq i nayeew 
ruloq'il i Dios? 

12Je' re' noq, cha chop taq ak'ux chi ruyub'jiik i ruq'ijil i ruk'uliik i Dios. Chupaam 
i q'iij re' re', re' taqe i taxaaj naa rusachariik kiwach ruuk' q'aaq', eh chu'nchel i 
wilkeeb' chupaam naa kihab'ik ruum i xaq q'aaq'. 

13Eh re' hoj, jinaj i ak' taxaaj, eh jinaj i ak' wach ak'al k'ahchi' quy-eem, re' 
ruq'orom cho rib'iral i Dios chi naa ruye'em qeh, re' taqe i naa ruwihiik wii' i 
korik, i otob'il. 

14Re' taq i hat loq'laj hermano, noq kok'ahchi' taq awuy-eem i rojiik eloq wach 
taqe re', xti cha chop taq ak'ux chi k'acharik parukorkiil, reh chi nee taq tik'ulik 
rureq i Dios pansuqkiil k'uxliis, chi ma' xta taq ruch'uwa'iil wach awánima, ni 
xata nee taq i rureq amahk. 

15Chakoj taq rehtaal chi re' quyub'jiik ruuk' q'unil i rub'an i QaJaaw Jesucristo, re' 
raaj chi neenqareq i ko'lemb'al qiib'. Eh re' wo' re' i xutz'ihb'aaj taq reje aweh 
chupaam taqe ruhuuj i qaloq' laj hermano Pablo ruuk' i runa'ojb'al xye'arik cho 
reh ruum i Dios. 

16Eh rutaq'aam wo' taq ruq'orariik aweh i re' chupaam taqe i ruhuuj, atoob' ta 
wilik i k'axik chi reqarik chi riij. Re' taqe i ma' xta kina'ojb'al, re' taqe i ma' 
kichopom ta kik'ux, inkiyoj wach i ruq'or chupaam taqe huuj re' re', je' rukab' 
noq inkiyoj wach i tz'ihb'amaj cho chupaam i santo laj huuj, re' inki a'n re' re' naa 
ruk'amwiik keh pantojb'al mahk. 

17Re' taq i hat loq'laj hermano, ruum chi noq taq xaweht'aliij taqe re', chawik'raaj 
taq awiib', reh chi ma' nee ta taq tikik'am reje chikiij ruuk' i jot'ooj taqe i yiib' 
wach kina'ojb'al, eh ni xata nee taq inkiyoj ak'ux ruuk' taq animaniik. 

18Eh k'ahchi'-oq taq areqem chi riij chi korik runimjiik i QaJaaw Jesucristo, re' i 
qaj Ko'loom. Eh reh reh-oq wo' taq areqem i ruk'axb'al chi manlik. Re' ta naq i reh 
neenye'arik ruloq'il yu'naak, eh je' chi juneliik. Je' ta wo' naq re'. 

1 Juan 

1 Juan 1 

Re' ruq'oral i Dios inye'wik k'acharik 

1Chupaam i huuj wili inqach'ob' taq reje rub'ehel aweh i Q'orik inye'wik 
k'acharik. Re' i xa wilik wo' chaloq noq komajaa' intz'uhreesjiik i wach ak'al. Re' 
hoj xqanab'eej wach, xqilow wach ruuk' naq'qawach. Xqatz'a'j ruuk' qaq'ab', 
xqib'iraj i ruQ'oral inye'wik juneliik k'acharik. 

2Re' reh ruuk' naq Ajaab'ees Dios wilik cho pampeet. Raaj i yu'naak, xk'ulik chik 
ruk'uhtaaj riib' qeh, eh xqanab'eej wach. Re' hoj xa aha' inqaq'or rib'iral, inqaq'or 
wo' rib'iral taq aweh i hat i juneliik k'acharik wili. 

3Re' hoj inqaq'or rib'iral taq aweh aha' wilik i qilom, qib'iram chaloq reh chi jinaj 
wach qak'ux taq awuuk', je' rukab' noq wilkooj i hoj pan jinaj wach k'uxliis ruuk' 
Ajaab'ees Dios je' wo' ruuk' i Rak'uun, re' i Jesucristo. 

4Re' taqe wili inqatz'ihb'aaj taq reje aweh, reh chi neemanlojik wach i rusuqkiil 
qak'ux taq awuuk'. 

Re' Dios i Saqum 

5Re' wili i k'uhb'aal xuk'uhtaaj qeh i Jesucristo, eh re' wo' re' inqaq'or rib'iral taq 
aweh i hat: Chi re' Dios i Saqum, eh ruuk' i reh ma' xta k'isinoq i q'equm. 

6Eh wila' re' hoj inqaq'or chi wilkooj pan jinaj wach k'uxliis ruuk' i Dios, eh pan 
q'equm-oq wo' k'acharik inqa a'n, xachukuj q'orik i k'ahchi'kooj, ma' inqak'am ta 
naah i korik 

7Raaj wila' k'acharik inqa a'n pan saqum je' rukab' i Dios Saqum noq wilik, eh k'ul 
wilkooj pan jinaj wach k'uxliis chi qawach, re' rukik'eel i Jesucristo, i Ak'uunb'ees 
Dios, intz'ajwik i loq reh chu'nchel i qamahk. 

8Eh wila' inqaq'or chi ma' xta k'isinoq qamahk, xa re' hoj k'ahchi' qajot'om qiib', 
chi je' re' ma' xtaj i korik quuk'. 

9Eh wila' inqapahqaaj kuyb'al qamahk reh i Dios, re' reh korik wach ruk'ux chi 
rukuyariik i taqe qamahk, eh nee risaj i loq chu'nchel i qayeb'ee wach na'ojb'al 
wilik pan qánima. 

10Wila' inqaq'or chi ma' xta mahk qa'nam chaloq, k'ahchi' qachukum chii' i Dios, 
eh xakomajaa' ta wo' inqanimaj i ruq'oral. 

1 Juan 2 

Re' Jesucristo inq'orik i koq chiqiij chuwach Ajaab'ees Dios 

1Hat taq kok' wak'uun wixq'uun noq wilkaat, inutz'ihb'aaj taq reje aweh wili, reh 
chi ma' xta taq neetimahkunik wii'. Eh wila' awach taq aweh i xmahkunik, wilik 
jinaj i nee nq'orik i koq chiqiij chuwach Ajaab'ees Dios, re' Jesucristo, i korik 
wach ruk'ux. 

2Re' wo' i Jesucristo xuyeew riib' pankimik chi jilow mayiij chutojariik riij taqe i 
qamahk. Eh ma' xata re' taqe qamahk i hoj, xutoj la' wo' riij taqe kimahk 
chu'nchel i tinamit wach ak'al. 

3Je' re' noq, wila' inqanimaj taqe i ruk'uhb'aal i Dios, iraaj ruq'orom chi qeht'al 
chik wach i reh chi korik. 

4Eh awach inq'orik reh chi reht'al wach i Dios, eh mo'-oq wo' runimaj taqe 
ruk'uhb'aal, re' re' xachukuj q'orik i rub'an, ma' xtaj i korik ruuk'. 

5Eh awach i nimanik reh i ruq'oral i Dios, korik chi ruk'ax chi manlik. Eh ruum i 
runimjiik i ruq'oral i Dios, inqanab'eej chi wilkooj pan jinaj wach k'uxliis ruuk'. 

6Eh awach inq'orik reh chi wilik pan jinaj wach k'uxliis ruuk' i Dios, inchol 
ruk'achariik, je' rukab' noq xk'ulik k'acharoq i Jesucristo. 

Re' ak' k'uhb'aal 

7Hat taq nuhermano, re' hin ma' ko ta ak' i k'uhb'aal k'ahchi' nutz'ihb'aam taq 
reje aweh. Xa re' la' wo' k'uhtamaj taq chaaweh pampeet. Eh re' najtir k'uhb'aal 
wili xa re' wo' i ruq'oral i Dios ab'iram taq chaloq. 

8Xa re' la', re' i k'ahchi' nutz'ihb'aam taq reje aweh, je' naa ko ak' k'uhb'aal, ruum 
re' wili i xti korik, re' i xk'ulik ruk'uhtaaj i Jesucristo. Eh je' wo' chik re' i naa 
ak'uhtaam taq i hat, ruum re' q'equm k'ahchi' chik rik'iik, re' chik i manlik saqum 
k'ahchi' chi sihq'inik. 

9Awach i ruq'or chi wilik pan saqum, eh ko rixowaaj-oq wach i ras ruchaaq', re' 
re' xa kopan q'equm wo' wilik. 

10Eh awach i korik chi ruk'ax i ras ruchaaq', pan saqum chik wilik, eh ma' awach 
ta chik ineeruq'eb' pamahk. 

11Raaj awach i rixowaaj wach i ras ruchaaq', xa kopan q'equm wo' k'acharik i 
rub'an ma' reht'al taj aha' k'ahchi' rojiik, ruum tz'apooj inaq'wach ruum i q'equm. 

12Hat taq kok' ak'uunb'ees ixq'uunb'ees inutz'ihb'aaj taq reje aweh i wili, ruum 
re' Dios xukuy taq chik amahk parub'ihnaal i Jesucristo. 

13Inutz'ihb'aaj taq aweh i wili i hat taq ajaab'ees, ruum xanab'eej taq chik wach i 
xa wilik wo' chaloq pampeet. Inutz'ihb'aaj taq reje aweh i wili i hat taq k'ijolaq, 
ruum xaq'at taq chik wach i aj Yahm. Inutz'ihb'aaj taq aweh i wili i hat taq kok' 
ak'un, ruum xanab'eej taq chik wach i ajaab'ees Dios. 



2493 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

14Inutz'ihb'aaj taq reje aweh i wili i hat taq ajaab'ees, ruum xanab'eej taq chik 
wach i xa wilik wo' chaloq pampeet. Inutz'ihb'aaj taq reje aweh i wili i hat taq 
k'ijolaq, ruum kow taq chik ak'ux, eh ak'ulum taq chik i ruq'oral i Dios, xaq'at taq 
chik wach i aj Yahm. 

15Maak'ax taq wach i wach ak'al, ni xata re' i yiib' wach na'ojb'al imb'aan wach 
ak'al. Awach imponik chuwach taqe re', ma' xtaj i ruk'axb'al Ajaab'ees Dios ruuk', 

16ruum chu'nchel i yiib' wach na'ojb'al ma' ruuk' taj i Ajaab'ees Dios inchalik. Re' 
rotoowjiik i re' ma' re', re' rotoowjiik i ruk'ax wach inaq'qawach, re' niimb'isanik 
wachiis ruuk' b'ehomal, xa wach ak'al na'ojb'al. 

17Re' i wach ak'al, re' taqe i yiib' wach na'ojb'al imb'aan chupaam naa rusahchiik 
kiwach. Eh awach imb'anik reh iraaj i Dios, naaruwihiik ruk'achariik chi juneliik. 

Re' korik eh re' chukuj q'orik 

18Hat taq kok' wak'uun wixq'uun noq wilkaat, yu'naak xa pantz'apaab' chik wach 
reh taqe q'iij wilkooj. Re' taq i hat ab'iram taq cho rib'iral chi jinaj inaarukojom 
riib' chi Cristo k'ulik i loq reh. Eh yu'naak, ma' k'isiin chik i wilkeeb' taq chaxilak 
inkikoj kiib' chi Cristo. 

19Re' taqe re' chi qaxilak wo' elinaq taqe reje, xa re' la' ma' quch aj nimaneel ta 
wo' taqe chi korik. Wi ta xkiyeew kik'ux chi nimanik, ma' xi elik ta naq chik chi 
qaxilak. Ruuk' i kina'ojb'al inki a'n ink'utinik chi ma' re' ta quch aj nimaneel taqe. 

20Eh re' taq i hat, re' Jesucristo xye'wik taq chaaweh i Santolaj Uxlab'al. Ruum i 
re', chawunchelaal taq i hat aweht'al taq chik i xti korik. 

21Re' hin inutz'ihb'aaj taq reje aweh wili, ma' ruum ta chi ma' aweht'al ta taq i 
korik, ruum la' chi xaweht'aliij taq chik. Eh aweht'al taq i hat chi re' korik ma' 
jino'q chukuj q'orik nee nelik reje ruuk'. 

22¿Awach i aj chukul q'orik re' re'? Re' inq'orik reh chi re' Jesús ma' re' taj i Cristo, 
i q'orooj cho rib'iral chi naruk'uliik, re' aj i re' i rukoj riib' chi Cristo. Ni xata re' 
Ajaab'ees, ni xata re' Ak'uunb'ees i runimaj. 

23Awach i ma' rukoj taj i Ak'uunb'ees Dios, ma' rukoj taj i Ajaab'ees Dios. Eh 
awach inq'orik i korik chiriij Ak'uunb'ees Dios, wilik ruuk' i Ajaab'ees Dios. 

24Ruum aj re', re' taq i hat, inchol taq amolom panawánima i k'uhb'aal ab'iram 
taq cho pampeet. Wila' xamol taq panawánima i k'uhb'aal re' re', nee taq ti wihik 
ruuk' i Ak'uunb'ees, je' wo' ruuk' i Ajaab'ees Dios. 

25Eh re' i Jesucristo xanoq wo' ruq'orom cho pampeet chi naa ruye'em qeh i 
juneliik k'acharik. 

26Re' hin inutz'ihb'aaj taq reje aweh wili, reh chinee taq inaweht'aliij awach taqe 
inkaaj taq aajot'ariik. 

27Re' taq i hat wilik taq chik panawánima i Santolaj Uxlab'al, re' i ruye'em taq 
aweh i Jesucristo. Ruuk' i re', ma' kota chik ruman chi awach neentijinik taq 
aweh, ruum re' wo' i Santolaj Uxlab'al ink'uhtanik taq aweh i holohik, i korik, ma' 
re' ta chukuj q'orik. Maacanaa' taq chik i wihik ruuk' i Jesucristo, je' rukab' i 
xatrutijej taq wii'. 

28Hat taq kok' wak'uun wixq'uun noq wilkaat, yu'naak maakanaa' taq chik i wihik 
ruuk' i Jesucristo, reh chi ch'iklik qak'ux taq awuuk' pankomonil na' k'oloq 
ruka'peech, eh chi ma' naa ta qak'ixiik na' qoh-ohoq pa'lojoq chuwach. 

29Aweht'al taq chik i hat chi re' i Jesucristo xti korik wach ruk'ux. Inchol wo' taq 
anab'eem chi re' taqe kib'anik reh i korik, aasjinaq taqe ruka'peech ruuk' i Dios. 

1 Juan 3 

Re' taqe i rak'uun rixq'uun i Dios 

1Chakoj taq rehtaal chi re' i Ajaab'ees Dios ma' k'isiin ta xoj ruk'ax, ruum xojrukoj 
chi hoj rak'uun rixq'uun. Eh xti korik chi hoj rak'uun rixq'uun, ruum i re', ma' 
qohponik ta panaq'kiwach i tinamit, eh ni xata re' Ajaab'ees Dios imponik 
panaq'kiwach. 

2Hat taq nuloq'laj hermano, yu'naak hoj chik rak'uun rixq'uun i Dios. Xa re' la', 
komajaa' ink'uhtjik qeh nik' wach qawii' na' chub'an. Kore' na' k'oloq ruka'peech 
i Jesucristo naa qanab'eem chi je' qawii' i reh, ruum naa qilom wach xti nik' wach 
ruwii' i reh. 

3Eh awach i ch'iklik ruk'ux chi naa rilom wach i Jesucristo, k'ahchi' rusaqb'isam 
wach i ránima, je' rukab' i reh saq wach i ránima. 

4Eh awach imb'anik reh i mahk, k'ahchi' ruja'wachem i ruk'uhb'aal i Dios, ruum 
re' rub'anariik i mahk ruja'wachjiik i k'uhb'aal. 

5Re' taq i hat aweht'al taq chik chi re' Jesucristo xk'ulik wach ak'al chukuyariik 
taqe qamahk, eh re' reh ma' xta mahk xub'an chaloq. 

6Eh awach i wilik ruuk' i Jesucristo, ma' pamahk ta chik k'acharik i rub'an. Eh 
awach i k'acharik i rub'an pamahk, ma' runimaj taj i Jesucristo, ni xata reht'al 
wach. 

7Hat taq kok' wak'uun wixq'uun noq wilkaat, maayeew taq awiib' chi jot'arik: 
Ruum awach imb'anik reh i korik, korik wo' wach ruk'ux, je' rukab' i Jesucristo 
korik wach ruk'ux. 

8Eh awach imb'anik reh i mahk, re' aj Yahm inehchanik reh, ruum re' aj Yahm 
xanoq wo' pampeet xmahkunik chaloq. Ruum i re', xk'ulik i Rak'uun i Dios 
chusachariik wach i rukamaj i aj Yahm. 

9Eh awach i aasjinaq ruka'peech ruuk' i Dios ma' nee ta chik i rub'an i mahk, 
ruum ak' chik i ruk'achariik ye'ooj reh ruum i Dios. Eh re' reh ma' nee ta chik i 
ruyee riib' chi neerub'an i mahk, ruum aasjinaq chik ruka'peech ruuk' i Dios. 

10Eh ink'utinik wo' hoq awach taqe rak'uun rixq'uun i Dios, eh awach taqe i 
ehchalimaj ruum i aj yahm: Awach i ma' re' taj i rukorkiil i rub'an, eh ma' ruk'ax 
taj i ras ruchaaq', ma' re' ta rak'uun rixq'uun i Dios. 

11Re' k'uhb'aal ab'iram taq cho pampeet i ruq'or qeh chi k'ul naa qak'axam qiib' 
chi qawach. 

12Ma' naa ta qa'nam qeh je' rukab' i xub'an chaloq i Caín. Re' reh ehchalimaj ruum 
i aj Yahm ruum aj re', xukansaj i ruchaaq'. ¿Chihreet noq xub'an i je' re'? Je' re' 
xub'an, ruum yiib' wach i runa'ojb'al, eh re' ruchaaq' holohik i runa'ojb'al. 

13Hat taq nuhermano, mansahchik taq ak'ux wila' xkixowaaj taq awach i tinamit 
yiib' wach i kina'ojb'al. 

14Eh wila' inqak'ax taqe i qas qachaaq', re' re' ink'uhtanik reh chi hoj chik elinaq 
cho pankimik, eh wilik chik qak'achariik chi juneliik. Awach i ma' xtaj i k'axooj 
ruuk', kopan kimik wilik. 

15Eh awach i rixowaaj wach i ras ruchaaq', aj kansan ras ruchaaq'. Eh re' taq i hat 
aweht'al taq chik chi ma' jino'q i kansan ras ruchaaq' neen wihik ruk'achariik chi 
juneliik. 

16Eh re' korik laj k'axooj naaqa'nam i hoj, re' Jesucristo xk'uhtanik qeh noq 
xuyeew riib' pankimik quum. Je' wo' re' i hoj inchol qaye'em qiib' pankimik 
chikiij taqe i qahermano. 

17Eh awach i wilik rub'ehomal ayu' wach ak'al, eh i rilow chi ma' xta wilik reh i 
ras ruchaaq', eh mo'q i runej chib'ih i wilik reh, re' re' ma' xtaj i ruk'axb'al i Dios 
paránima. 

18Hat taq kok' wak'uun noq wilkaat, re' k'axooj naaqa'nam, ma' xata naqaq'orom 
rib'iral xti qak'uhtaaj la' chi korik ruuk' chib'ih neen qa a'n chib'ih neenqaq'or. 

19Ruuk' i k'axooj inqa a'n, inqeht'aliij chi re' Dios, i korik wach ruk'ux, inehchanik 
qeh. Eh xa ruuk' chik i reh ch'iklik qak'ux. 

20Eh noq inqik'raaj pan qánima chi xqa a'n i mahk, qapahqaaj kuyb'al qamahk ree 
Dios, ruum re' reh xiik' naah nimaal i rajaawriik chuwach i qánima, eh chu'nchel 
reht'al. 

21Hat taq nuhermano, wila' inqik'raaj pan qánima chi ma' xta mahk inqa a'n, 
ch'iklik qak'ux ruuk' i Dios. 



2496 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

22Eh re' reh nee ruyeew qeh chu'nchel chib'ih jariik i neenqapahqaaj reh, ruum 
inqanimaj taqe i ruk'uhb'aal, eh ruum wo' chi k'ahchi' qa'nam imponik chuwach i 
reh. 

23Re' i ruk'uhb'aal i Dios i ruq'or qeh chi naaqanimam i Rak'uun, re' i Jesucristo. 
Eh i ruq'or wo' qeh chi k'ul naa qak'axam qiib' chi qawach je' rukab' i ruq'orom 
cho qeh i reh. 

24Re' taqe kinimanik reh taqe i ruk'uhb'aal i Dios, k'acharik inki a'n parub'ihnaal i 
reh, eh re' wo' Dios wilik kuuk'. Eh re' hoj, xa ruum i Santolaj Uxlab'al ruye'em 
qeh i Dios, inqanab'eej chi re' reh xa eliik wilik quuk'. 

1 Juan 4 

Re' Ruxlab'al i Dios eh re' ruxlab'al i rukoj riib' chi re' reh i Cristo 

1Hat taq nuhermano, ma' chu'nchel ta taq naa animam i kiq'orik chi re' i 
Ruxlab'al i Dios wilik kuuk'. Peet la' taq chawilow mi korik chi Ruxlab'al i Dios 
wilik kuuk', ruum ma' k'isiin chukul q'orik k'ahchi' kuktiik chaloq, re' tii chik i 
ruk'uhb'aal i Dios inkiq'or inki a'n kiib'. 

2Ruuk' i wili nee taq inanab'eej awach i wilik i Ruxlab'al i Dios ruuk': Re' inq'orik 
rukorkiil chi re' Jesucristo xk'ulik chi ruwii' winaq ayu' wach ak'al, re' re' 
Ruxlab'al i Dios wilik ruuk'. 

3Eh awach inq'orik reh chi re' Jesucristo ma' xk'ulik ta chi ruwii' winaq ayu' wach 
ak'al, ma' re' taj Ruxlab'al i Dios wilik ruuk', re' la' i ruxlab'al i rukoj riib' chi 
Cristo wilik ruuk'. Re' taq i hat ab'iram taq chik chi naa ruk'uliik i loq, eh yu'naak 
wilik chik chi junsuut i wach ak'al. 

4Hat taq kok' wak'uun noq wilkaat, yu'naak re' chik i Dios inehchanik taq aweh. 
Eh ma' xta taq xatkuchej taqe inkikoj kiib' chi Cristo re' re', ruum re' inehchanik 
taq aweh xiik' naah nimaal i rajaawriik chuwach inehchanik keh i tinamit yiib' 
wach kina'ojb'al. 

5Re' taqe chukul q'orik re' re' yiib' wach i kina'ojb'al. Ruum aj re', xa re' wo' yiib' 
wach na'ojb'al inkiq'or rib'iral, eh kinimjik wo' kuum i yiib' wach kina'ojb'al. 

6Eh re' hoj, re' chik i Dios inehchanik qeh. Awach ineht'alinik wach i Dios, i 
runimaj inqaq'or. Eh re' i ma' re' taj i Dios inehchanik reh, ma' runimaj taj 
inqaq'or. Je' aj re' noq inqanab'eej awach aj uuk' wilik i korik laj Uxlab'al, eh 
awach aj uuk' wilik i ma' tob'laj uxlab'al aj jot'ool. 

Re' i Dios aj K'axool 

7Hat taq nuloq'laj hermano, k'ul taq qak'ax qiib' chi qawach, ruum re' k'axooj 
ruuk' i Dios inchalik. Awach ink'axwik, aasjinaq chik ruka'peech ruuk' i Dios, eh 
reht'al wach i Dios. 

8Awach i ma' xtaj i k'axooj ruuk' ma' reht'al ta wach i Dios, ruum re' Dios reh aj 
K'axool. 

9Re' qak'axariik xub'an i Dios ti xk'utinik noq xutaq'aaj cho wach ak'al i jinaj chi 
Rak'uun. Re' xraaj i reh chi parub'ihnaal i Rak'uun naaruwihiik qak'achariik chi 
juneliik. 

10Je' wili noq wilik i qak'axariik xub'an i Dios: Ma' re' tee hoj xoj k'axwik reh chi 
peet. Re' la' reh xk'axwik qeh chi peet, ruum xutaq'aaj chaloq i Rak'uun, reh chi 
xuyeew riib' chi jilow mayiij reh chi xkuyarik chu'nchel i qamahk. 

11Hat taq nuloq'laj hermano, wila' je' re' qak'axariik xub'an i Dios, je' wo' chik re' 
i qa a'n i hoj: k'ul qak'ax qiib' chi qawach. 

12Korik, re' Dios ma' jino'q ilwinaq wach chi jumpech. Xa re' la', wi k'ul inqak'ax 
qiib' chi qawach, ar ink'utinik chi re' Dios wilik quuk', eh re' qak'axariik xub'an i 
manlojik wach pan qánima. 

13Re' Dios ruye'em qeh i ruSantolaj Uxlab'al. Ruuk' i re', inqanab'eej chi k'acharik 
inqa a'n parub'ihnaal i Dios. Inqanab'eej wo' hoq chi re' reh xa eliik wilik quuk'. 

14Re' hoj xqilow wach ruuk' naq'qawach i Ak'uunb'ees Dios. Ruum aj re', inqaq'or 
rib'iral chi xtaq'ab'jik chaloq ruum i Ajaab'ees Dios chi kiko'ljiik i tinamit wach 
ak'al. 

15Awach inq'orik rib'iral chi re' Jesucristo Rak'uun i Dios, re' i Dios wilik ruuk' eh 
re' reh ruuk' wo' Dios wilik. 

16Re' hoj xqareq chik chiriij, eh xqanimaj chi re' Dios q'e' qohruk'ax. Re' Dios aj 
K'axool. Je' re' noq awach ink'axwik wilik i Dios ruuk', eh re' reh ruuk' wo' Dios 
wilik. 

17Ruuk' taqe wili i manlojik wach quuk' i xti korik laj k'axooj, reh chi ma' xta 
naaqayo'jiik wii' na' chureq ruq'ijil i q'ataj q'orik, ruum korik chik wach qak'ux je' 
rukab' i rukorkiil wach ruk'ux i Jesucristo. 

18Je' re' noq, awach i wilik k'axooj ruuk', ma' xta chik naaruyo'jiik wii', ruum re' i 
korik laj k'axooj i resaj i yo'jik. Re' yo'jik panti' k'axik ink'amwik. Ruum aj re', 
awach i konyo'jik, ma' xtaj i korik laj k'axooj ruuk'. 

19Re' hoj inqak'ax i Dios, ruum re' reh k'axwik qeh chi peet. 

20¿Awach i ruq'or chi ruk'ax i Dios, eh i rixowaaj wach i ras ruchaaq', re' reh xa aj 
chukul q'orik. Wila' ma' ruk'ax i ras ruchaaq' k'ahchi' rilom wach, nik' wach noq 
neeruk'ax i Dios ma' k'ahchi' ta rilom wach? 

21Re' Jesucristo je' wili i k'uhb'aal ruq'orom qeh: Awach i korik chi ruk'ax i Dios, 
inchol wo' ruk'axam i ras ruchaaq', inki. 

1 Juan 5 

Xa ruum i nimanik qoh elik korik 

1Awach i nimanik reh chi re' i Jesús i Cristo q'orooj cho rib'iral chi naruk'uliik, re' 
re' aasjinaq ruka'peech ruuk' Dios. Eh awach ink'axwik reh jino'q i ajaab'ees, i 
ruk'ax wo' taqe rak'uun rixq'uun i ajaab'ees re' re'. 

2Eh noq inqak'ax chik i Dios, eh inqanimaj i ruq'or i ruk'uhb'aal, ruuk' re' 
inqanab'eej chi k'ahchi' qak'axam taqe i rak'uun rixq'uun i Dios. 

3Re' i ruk'axariik i Dios re' wo' hoq i runimjiik i ruq'or taqe ruk'uhb'aal. Eh re' 
taqe ruq'or i ruk'uhb'aal ma' k'axik ta runimjiik, 

4ruum re' i aasjinaq chik ruuk' i Dios ma' xta chik nee nuuchjik ruum i mahk ayu' 
wach ak'al. Eh xa ruum chi nqayeew qak'ux chi nimanik, ma' xta nee qoh ruchej i 
yiib' wach na'ojb'al. 

5Xa re' wo' hoq i nimanik reh chi re' Jesucristo Rak'uun i Dios, ma' xta nee 
nuuchjik ruum i yiib' wach na'ojb'al imb'aan wach ak'al. 

Re' ruq'orariik i korik chiriij i Rak'uun i Dios 

6Re' rehtalil noq xk'ulik i Jesucristo wach ak'al re' ha' noq xqajik ruhaa', eh je' wo' 
kik' noq xkimik wach kuruus. Ma' xata ha' chi je' wili ruch'ihil la' kik' i ha'. Re' 
Santolaj Uxlab'al inq'orik i korik chiriij taqe wili, ruum xa re' wo' Santolaj 
Uxlab'al i korik. 

7Ixib' i wilkeeb' pan taxaaj kiq'orik rub'ehel i wili: Re' Ajaab'ees Dios, re' ruQ'oral 
i Dios, eh re' i Santolaj Uxlab'al. Eh xa jinaj wach inkiq'or taqe ixib' wili. 

8Eh ixib' wo' hoq i kiq'orik rub'ehel ayu' wach ak'al: Re' Santolaj Uxlab'al, re' ha', 
eh re' i kik'. Eh xa jinaj wach inkiq'or taqe ixib' wili. 

9Wila' inqanimaj inkiq'or taqe i xa winaq, ra'j naa chik re' i ruq'or rukorkiil i Dios 
ma' neenqanimaj, ruum re' re' xiik' naah loq'il chuwach inkiq'or taqe i xa winaq 
ruum re' Dios i ruq'or qeh i korik chiriij i Rak'uun. 

10Eh awach i nimanik reh i Rak'uun i Dios, wilik chik paránima i korik re' re'. Eh 
awach i ma' runimaj taj i Dios, i rukoj chi chukul q'orik i Dios, ruum ma' runimaj 
taj i korik i ruq'orom chee reh chiriij i Rak'uun. 

11Re' wili i korik ruq'orom chee Dios: Re' chi ruye'em qeh i juneliik k'acharik, eh 
re' i juneliik k'acharik wili xa ruuk' i Rak'uun i Dios inkan. 

12Eh awach i ruk'ulum paránima i Rak'uun i Dios, ye'ooj reh i juneliik k'acharik. 
Raaj i ma' ruk'ulum ta paránima i Rak'uun i Dios, ma' ye'ooj ta reh i juneliik 
k'acharik. 

13Re' hin inutz'ihb'aaj taq reje aweh i huuj wili i tinimanik taq reh i Rak'uun i 
Dios, reh chinee taq inanab'eej chi wilik taq aak'achariik chi juneliik. 

14Re' hoj ch'iklik qak'ux ruuk' i Dios, ruum chib'ih jariik i neenqapahqaaj reh pan 
qatiij ruuk' rub'ehel je' rukab' iraaj i reh, qeht'al chi nee qoh rib'iraj. 

15Wila' qeht'al chi rib'iraj i qatiij, qeht'al wo' hoq chi neeruyee qeh aha' wilik i 
neenqapahqaaj reh. 

16Eh awach i xrilow i ruch hermano chi xub'an i mahk ma' k'amwik ta pankimik, 
inchol rub'anam rutiij chiriij, reh chi neenye'arik ruk'achariik ruum i Dios. Xa re' 
la' wi ma' re' ruuk' i mahk ink'amwik pankimik xub'an. Eh awach imb'anik reh i 
mahk ink'amwik pankimik, ra'j ma' nee ta nuq'or re' chi neenb'aan tiij chiriij. 

17Chu'nchel i yiib' wach na'ojb'al mahk chi b'anarik, xa re' la' wilik i mahk ma' 
ink'amwik ta pankimik. 

18Re' hoj qeht'al chi re' taqe i rak'uun rixq'uun i Dios ma' nkian ta chik i keh i 
mahk, ruum re' chik i Rak'uun i Dios incha'jinik keh, eh ma' xta chik ki uchjik 
ruum i ruwinqilal i aj Yahm. 

19Re' hoj qeht'al chi re' i Dios inehchanik qeh. Eh re' i kib'anik reh i mahk sut i 
wach ak'al, re' i aj Yahm wilik rajaawriik chikinaah. 

20Eh qeht'al wo' chi xk'ulik i Rak'uun i Dios ayu' wach ak'al chuye'ariik 
qana'ojb'al, reh chi chanab'eej wach i korik laj Dios. Eh wilkooj chik ruuk' i korik 
laj Dios, ruuk' i Rak'uun, re' i Jesucristo. Re' wili i korik laj Dios, eh re' reh 
inye'wik i juneliik k'acharik. 

21Hat taq kok' wak'uun wixq'uun noq wilkaat, maayeew taq chik kajaawriik i 
xatz'aqoj tiyoox. Je' ta wo' naq re'. 

2 Juan 

2 Juan 1 

Taaq'anik suq kiil k'uxliis 

1Re' hin i Juan, hin chik mama' winaq. Inutz'ihb'aaj reje i huuj wili aweh i hat 
hermana, i sik'ooj chaawach ruum i Dios, keh wo' awak'uun awixq'uun noq 
wilkeeb', re' taqe i q'e' nuk'ax. Eh ma' xata re' hin kik'axarik la' wo' kuum 
chu'nchel i kieht'alinik reh i korik. 

2Re' hin q'e' taq ti nuk'ax, ruum wilik chik i korik laj k'uhb'aal pan qánima taq 
awuuk' eh re' ta naq i re' wih-oq quuk' chi juneliik. 

3Re' ta naq i Ajaab'ees Dios, i QaJaaw Jesucristo, re' i Rak'uun, neekitoob'inik taq 
chaaweh, nee kiketelinik taq chaawach, eh neen kiyeew taq chaaweh i suq kiil 
k'uxliis, i korik, i k'axaj iib'. 

Eliik qak'am naah i ruk'uhb'aal i Cristo 

4Hat nuloq' laj hermana, re' hin q'e' xsuuqb'ik nuk'ux, ruum xnunab'eej chi wilik i 
awak'uun awixq'uun noq wilkeeb' k'ahchi' kik'amam naah i korik je' rukab' i 
ruq'or qeh i ruk'uhb'aal i Ajaab'ees Dios. 

5Hermana, yu'naak i nupahqaaj otob'il aweh chi k'ul qak'ax qiib' chi qawach. Re' i 
nutz'ihb'aaj reje aweh wili ma' ko ta ak' k'uhb'aal, xa re' la' wo' hoq i q'orooj cho 
qeh pampeet. 

6Re' k'axooj re' chi naa qak'achariik je' rukab' i ruq'or i ruk'uhb'aal i Dios. Eh re' 
k'uhb'aal ab'iram taq cho pampeet i ruq'or chi k'ul taq naa ak'axam awiib' 
chawach. 

7Yu'naak ma' k'isiin chik i aj jot'ool wilkeeb' sut i wach ak'al. Re' keh ma' 
nkinimaj taj chi re' i Jesucristo xk'ulik ayu' wach ak'al chi ruwii' winaq. Eh awach 
inq'orik reh chi je' re', xa aj jot'ool, eh i rukoj riib' chi re' reh i Cristo. 

8Re' taq i hat chawik'raaj taq awiib' maayeew taq chi re' chi ma' re' i wach taq 
aakamaj k'ahchi' taq kaat, reh chi manlik wach i jilow taq naa ak'ulum. 

9Awach i ruq'eb' riib', eh ma' ruk'am ta naah i ruk'uhb'aal i Jesucristo, re' re' ma' 
rukoj tee Dios. Eh awach i ruk'am naah i ruk'uhb'aal i Jesucristo, re' re' i rukoj i 
Ajaab'ees Dios, eh i rukoj wo' hoq i Ak'uunb'ees Dios. 

10Wila' xooj k'oloq jino'q i ma' re' ta ruk'uhb'aal i Jesucristo nee ruq'or taq aweh, 
maak'ul taq cho panapaat. Eh ni xata nee taq inayeew rusuqkiil ruk'ux, 

11ruum awach i xye'wik cho rusuqkiil ruk'ux, k'ahchi' rokiik haa' chub'anariik i 
ruyiib' wach na'ojb'al i rub'an i reh. 

K'ahchi' nukapaam ojik taq cha wilariik 

12Re' hin ko wilik naq inwaaj nuq'orom taq aweh. Xa re' la', ma' xnutz'ihb'aaj ta 
taq reje aweh panhuuj, ruum k'ahchi' nukapaam ojik taq cha wilariik, reh chi 
neenub'an nuk'utaaj taq awuuk' ruuk' nuchii', reh chi neemanlojik wach i 
rusuqkiil qak'ux taq awuuk'. 

13Hermana, inkitaq'aaj rusuqkiil ak'ux rak'uun rixq'uun noq wilkeeb' i 
qahermana, i sik'ooj cho wach ruum i Dios. Je' ta wo' naq re'. 

3 Juan 

3 Juan 1 

Taaq'anik suq kiil k'uxliis 

1Re' hin, hin chik mama' winaq. Inutz'ihb'aaj reje i huuj wili aweh i hat 
nuhermano Gayo, re' korik chi q'e' ti nuk'ax. 

2Hat nuloq'laj hermano, re' hin i nupahqaaj ree Dios chi nik' wach noq k'ahchi' 
aweliik korik ruuk' animaniik, je' ta wo' naq re' noq netielik korik ruuk' chu'nchel 
i k'ahchi' kaat, eh chi eliik ta naq kow aawooq aq'ab'. 

3Re' hin q'e' xkiyeew rusuqkiil nuk'ux i kiib' ixib' chi hermano noq xk'ulik kiq'or 
weh chi re' hat ma' akanaam ta runimjiik i korik. 

4Re' i xti q'e' insuuqb'ik wii' nuk'ux i hin, re' chi xb'iraj kib'iral wak'uun wixq'uun 
noq wilkeeb' chi k'ahchi' kik'amam naah i korik. 

Re' otob'il xub'an i Gayo 

5Hat nuloq'laj hermano Gayo, re' hat i nayeew ak'ux chi kitoob'jiik hermano 
wilkeeb' ar. Eh nayeew wo' ak'ux chi kitoob'jiik kichalik pan tokoom tinamit. 

6Re' keh xk'ulik kiq'or rukorkiil ayu' chikiwach aj nimaneel nik' wach i kik'axariik 
xa a'n. Re' hin i nupahqaaj otob'il aweh chi cha taq'aaj k'isinoq chib'ih keh reh i 
kib'eeh je' rukab' imponik chuwach i Dios. 

7Re' keh xkichop q'ab' i kib'eeh chub'anariik i rukamaj i Jesucristo. Eh ma' xkaaj 
ta chi xitoob'jik kuum i ma' re' ta taqe aj judío. 

8Ruum aj re', koruman chi re' hoj naa qatoob'eem taqe qahermano re' re'. Reh chi 
neenqatoob'eej taqe chuq'orariik rib'iral i korik laj k'uhb'aal. 

Re' ruyiib' wach na'ojb'al i winaq Diótrefes re' i ruholohik laj na'ojb'al i Demetrio 

9Re' hin jinaj i huuj xnutz'ihb'aaj reje keh i aj nimaneel. Eh re' winaq, Diótrefes 
rub'ihnaal, ma' xuyeew ta rajaawriik i xqataq'aaj reje ruq'orariik, ruum re' reh 
kow intaaq'anik chi kixilak. 

10Ruum aj re', wila' xinooj cho ar, naa nuq'ilim i Diótrefes chi riij i tz'aqaj wach 
k'utaaj, chi riij i chukuj q'orik i rub'an chiqiij. Eh ma' xata re' re' i rub'an ma' 
ruyeew ta la' wo' cho kipatal i hermano kiooj k'oloq ar. Eh awach taqe hermano 
inkaaj cho ye'ej patal, i ruq'il taqe, eh ma' ruk'ul ta chik taqe chi kixilak i komoon 
hermano. 

Re' i holohik laj na'ojb'al xub'an i Demetrio 

11Loq'laj nuhermano Gayo, maatijej aweh i yiib' wach na'ojb'al. Re' la' i holohik 
laj na'ojb'al cha a'n, ruum awach imb'anik reh i holohik laj na'ojb'al, rak'uun 

rixq'uun i Dios. Eh awach imb'anik reh i yeb'ee wach na'ojb'al, ma' reht'al ta 
wach i Dios. 

12Eh re' i qahermano Demetrio. Chu'nchel holohik kiq'orik chi riij. Eh re' re' 
ink'uhtanik reh chi korik wach ruk'ux, re' hoj holohik wo' qohq'orik chi riij. Eh re' 
hat aweht'al chi re' hoj, re' i korik inqaq'or. 

Ye'ej suq kiil k'uxliis xkuxik wii' wach i huuj wili 

13Hermano Gayo, re' hin ko wilik naq i xwaaj nuq'orom aweh. Xa re' la', ma' 
xnutz'ihb'aaj ta reje panhuuj, 

14ruum k'ahchi' nukapaam ojik cha wilariik chi jumehq'iil, reh chi neenub'an 
nuk'utaaj awuuk' ruuk' nuchii'. 

15Eh suq kiil k'uxliis wih-oq awuuk'. Eh re' taqe qahermano i wilkeeb' ayu' 
inkitaq'aaj reje rusuqkiil ak'ux. Eh inwaaj chi nee nayeew rusuqkiil kik'ux i 
qahermano wilkeeb' ar. 

Jud 

Jud 1 

Re' Judas xutz'ihb'aaj reje kihuuj i sik'ooj kiwach ruum i Dios 

1Re' hin i Judas, raj kamanoom i Jesucristo, qachaaq' qiib' ruuk' i Jacobo, 
inutz'ihb'aaj reje huuj wili aweh taq i hat i ti ruk'ax taq ruye'em taq santohiil i 
Ajaab'ees Dios, i hat taq rucha'jeem i Jesucristo. 

2Chak'ul taq i ruketeeljiik awach, i suq kiil k'uxliis, i ruk'axb'al i Dios chi manlik. 

Re' taqe kik'uhtanik reh i chukuj q'orik 
(2 Pedro 2.1-7) 

3Hat taq nuloq'laj hermano, re' hin najtir naq q'e' inwaaj rutz'ihb'jiik taq reje 
ahuuj chi riij i ko'lemb'al qiib' taq awuuk'. Eh yu'naak, xwilow chi ajwaal wach 
chi xnutz'ihb'aaj taq reje aweh chi cha chop taq ak'ux chuko'ljiik riij taq 
animaniik, re' i xa junriim q'asamaj cho keh taqe i santo laj aj nimaneel. 

4Ruum wilik taqe xa chi q'eeqmaal xi okik taq chaxilak chi jot'ooj, re' i tz'ihb'amaj 
cho pan huuj chikiij chi naa ruye'ariik pan tojb'al mahk. Re' keh re' tii chik i 
rotob'il i qaDios inkikoj chub'anariik i ma' ruq'or korik laj k'acharik. Eh ma' 
nkiyeew ta rajaawriik i qaDios inehchanik qeh. Ni xata re' QaJaaw Jesucristo 
inkiyeew rajaawriik. 

5Atoob' ta aweht'al wo' taq i hat i wili. Xa re' la' i nuq'or wo' chik taq aweh chi re' 
QaJaaw Dios najtir q'iij xresaj taqe chaloq panti' k'axik i aj Israel ar Egipto. Eh re' 
taqe ma' xinimanik ta ree reh chi kixilak, xuyeew taqe pan ti'laj kimik. 

6Eh re' taqe ánjel i ma' xponik ta panaq'kiwach i kajaawriik ye'ooj naq keh, eh 
xkiq'eb' chaloq i kiye'aab', re' Dios xkojwik keh prexo. Xub'ak' taqe chi karena chi 
juneliik pa runimaal q'equm, uyumb'al reh i ruponiik i nimlaj q'iij ree q'ataj 
q'orik. 

7Eh je' wo' re' i mahk xkian i aj Sodoma, i aj Gomorra, je' wo' taqe tinamit 
wilkeeb' chi kijunsuut. Chi kuncheel i re' xkichop q'ab' i k'oyomal, eh xkian iraaj 
ma' raaj b'anarik. Eh re' i ti' k'axik k'ahchi' kik'ulum pan q'aaq', k'uhtb'al reh 
chikiwach i tinamit chi re' mahk wilik i tojb'al riij chi juneliik. 

8Re' taqe i aj jot'ool re' re', keht'al wo' naq chi je' re' i xk'ularik chaloq, eh xa ko je' 
wo' pan kiwiriik k'acharik inki a'n Xa kok'ahchi' wo' kiq'eb'em kiib' chub'anariik i 
ruk'ax wach i kiti'jolal, ma' nkiyeew ta rajaawriik i qaDios, inkib'aj taqe nimaq 
wach kajaawriik. 

9Eh re' i k'amal kib'eeh i ánjel reh, Miguel rub'ihnaal, ma' ne'xub'aj taj i aj Yahm 
noq xkiwech'uj kiib' chi riij i ruti'jolal i Moisés noq xkimik. Re' ánjel re' re' ma' 
xuq'at taj i q'orik chinaah i aj Yahm. Xa je' la' wili i xuq'or reh: Re' QaJaaw Dios 
q'atwoq q'orik cha naah inki. 

10Eh re' taqe i jot'ool re' re' xama' tiklik ta kiq'orik chi riij i xa chib'ih jariik atoob' 
ta ma' nkireq chi riij. Re' keh xa re' i keht'al cho chi kaasb'al inki a'n ma' xta 
kina'ojb'al, xa je' kik'acharik chikop, panti' k'axik k'ahchi' kik'amariik ruum. 

11Re' taqe re', q'e' ti' i naakik'ulum ruum xkitijej keh i xub'an i Caín. Xkiq'eb' kiib', 
je' rukab' i xub'an i Balaam. Eh xkiq'etwachej kiib' chuwach i Dios je' rukab' i 
xub'an i Coré. Ruum aj re' nik' wach i kimik xuk'ul i reh je' wo' chik re' i 
naakik'ulum i keh. 

12Re' taqe re' xa k'ixb'ilaal kib'anik taq chaxilak noq i na a'n taq aninq'iij reh i 
k'axaj taq awiib'. Eh xa chayeew chik i wi'k inki a'n xama' awach ta chik imponik 
panaq'kiwach. Xa chi kib'il inkicha'jeej kiib'. Eh xa je' kikab' i suutz' ma' xta jab' i 
ruk'am chaloq k'ul inooj ruum i teew. Je' wo' kikab' i chee' ma' inwachinik ta chik 
paruq'ijil, eh noq inwoqarik, xakimik i rub'an. 

13Re' taqe i re' xti nkesaj wach saqum i kiyiib' wach na'ojb'al, ma' kik'ixiik taj, je' 
rukab' i rub'an i rub'ohl i palaw noq ink'ulik rukut chi chii' i ruch'uwa'iil wach. Xa 
je' kikab' taqe ch'umiil ma' xta rub'ehel aha' ojik inki a'n Re' taqe re' naakiye'ariik 
pa runimaal q'equm chi juneliik. 

14Re' Enoc, i ruwuuq cho ch'iht chi k'achareel xtihk'ik cho ruuk' i Adán, re' Enoc 
xuq'or wo' chaloq chib'ih naakik'ulum i aj jot'ool, noq xuq'or chi je' wili: Re' hin 
xwilow wach i QaJaaw k'ulik i rub'an chaloq ruch'ihil taqe xata wo' jarub' miil chi 
ruánjel. 

15Re' reh k'ulik i rub'an chaloq chuq'atariik i q'orik chikinaah chu'nchel i tinamit, 
reh chi naa ruye'em taqe pa runimaal ti' k'axik i aj mahk ruum i yiib' wach 
na'ojb'al xkian, ruum wo' chi ma' tiklik ta xiq'orik chi riij i Dios, inki. 

16Re' taqe chukul q'orik re' re' xa ch'i'k kiij. Q'e' taqe aj ch'ool. Xa q'e' q'as 
kiq'orik. Xa holohik tii chik kiq'orik chi riij i kas kichaaq' xa re' inkaaj chi 
kinimjik. Eh xa re' inkisik' i ruk'ax wach i kiti'jolal. 

Rukojariik kina'ojb'al taqe aj nimaneel 

17Raaj taq i hat hermano, k'oloq taq panak'ux i kiq'orom cho rib'iral taq aweh 
pampeet taqe raj tahqaneel i QaJaaw Jesucristo. Je' wili i kiq'orom chaloq: 

18Pan tz'apaab' taqe ponoq wach ree q'iij wilik taqe naa kikaqse'lanik taq aweh, 
eh xa re' chik i yiib' wach na'ojb'al i ruk'ax wach i kiti'jolal naa kianam, inki taqe. 

19Korik wo' hoq, ruum yu'naak re' taqe re' kib'anik i tukinik wachiis. Xa re' i 
ruk'ax wach i kiti'jolal inki a'n Eh ma' xta i Ruxlab'al i Dios pan kánima. 

20Eh re' taq i hat nuloq'laj hermano, maakanaa' taq chik i santo laj nimanik. Eliik 
la' taq cha a'n atiij chuwach i Dios, reh chi nee ruk'am taq ab'eeh i Santolaj 
Uxlab'al. 

21Mansahchik taq chik panak'ux ak'axariik i rub'an Dios. Chawuy-eej la' taq i 
ruq'ijil noq naa ruketelaam taq awach i QaJaaw Jesucristo na' chuyeew qeh i 
juneliik k'acharik. 

22Eh chayeew taq rukowiil kik'ux ma' ch'iklik ta kik'ux chi nimanik. 

23Chako'leej wo' taqe aawas achaaq', reh chi ma' nee ta kiooj pan q'aaq'. Eh re' 
chik taqe junch'uq, chaketelaaj taq kiwach. Xa re' la', chawik'raaj taq awiib' i hat 
chayib'uj taq i kiso', ruum re' keh ruchopom i kiso' i ruyib'kiil wach i kina'ojb'al. 

Rulooq'jiik i Dios xkuxik wii wach i huuj wili 

24Re' qaDios i wilik rajaawriik taq chacha'jaljiik, reh chi ma' nee ta chik taq ti 
q'ehb'ik pamahk, reh chi suq taq ak'ux, eh chi ma' xta ruch'uwa'iil wach taq 
awánima na' tiohoq taq pa'lojoq chuwach i reh ruuk' i ruloq'il. 

25Xa re' wo' jinaj chi qaDios qaj Ko'loom wilik runa'ojb'al. Xti ruk'ul chi 
parub'ihnaal i QaJaaw Jesucristo neenye'arik ruloq'il, runimaal wach, rajaawriik 
chi taaq'anik, je' najtir cho q'iij, je' yu'naak, je' chi juneliik. Je' ta wo' naq re' 

Apoc 

Apoc 1 

Re' xuk'uhtaaj chaloq i Jesucristo 

1Re' Dios xuk'uhtaaj reh i Jesucristo chib'ih taqe jariik i k'isiin ma' nk'ularik, reh 
chi xuk'uhtaaj keh i raj kamanoom. Eh re' i Jesucristo xutaq'aaj chaloq i ruánjel 
chi ch'ob'ariik rub'ehel taqe re' reh i Juan i raj kamanoom. 

2Re' Juan xuq'or i korik chi riij taqe xrilow. Eh xuq'or wo' korik chi re' re' i 
ruk'uhb'aal i Dios re' xuch'ob' rub'ehel i Jesucristo. 

3Atoob' reh inilwik wach i wilik chupaam i huuj wili. Eh atoob' keh i ki-ib'irinik 
reh i k'uhb'aal wili eh inkinimaj chib'ih ruq'or i tz'ihb'amaj chupaam i huuj wili, 
ruum ilook' inooj eloq wach chib'ih i ruq'or. 

Re' Juan xutaq'aaj rusuqkiil kik'ux i wuquub' ch'uq chi aj nimaneel 

4Re' hin i Juan, inutz'ihb'aaj reje ahuuj taq i hat i wuquub' ch'uq chi aj nimaneel 
wilkaat taq paruyuq'ul i Asia. Chak'ul taq i rotob'il, i suq kiil k'uxliis inchalik 
ruuk' i Dios, wilik cho najtir q'iij, wilik yu'naak, naa ruwihiik chi juneliik. Re' i 
ruyeew i wuquub' chi uxlab'al wilik chuwach i Dios paruloq'laj ye'aab'. 

5Eh chak'ul wo' taq i otob'il, suq kiil k'uxliis i ruyeew Jesucristo, re' i q'orol reh i 
korik re' i peet xwuktik chaloq chi k'achlik wach, re' wilik runimaal rajaawriik 
chikinaah i wilkeeb' chi reyil ayu' wach ak'al. Re' reh q'e' qohruk'ax, ruuk' i 
rukik'eel xutz'aj chu'nchel i qamahk. 

6Eh xuyeew qajaawriik chi hoj haa' pa runimaal rajaawriik, eh chi hoj k'amal 
b'eeh aj tiij parukamaj i Dios, re' raJaaw i Jesucristo. Re' ta wo' naq i reh ye'aroq 
ruloq'il, ye'aroq rajaawriik chi juneliik. Je' ta wo' naq re'. 

7Re' Jesucristo nah suutz' wilik na' chaloq ruka'peech. Chu'nchel i tinamit naa 
kilwiik wach. Naa wo' kilom wach i xib'anik ti' k'axik reh. Eh chu'nchel i tinamit 
wach ak'al naa rutib'iik kik'ux, naa koq'iim noq naakilom wach. Korik, je' ta wo' 
naq re'. 

8Re' hin i peet, re' hin i rukuxiik wach, je' rukab' noq wilik i peet letra A i 
tz'apaab' wach letra Z, inki QaJaaw Dios nim rajaawriik, re' i wilik cho najtir, 
wilik yu'naak, naa ruwihiik chi juneliik. 

Jinaj ilooj xb'aan chi riij i Jesucristo 

9Re' hin i Juan, qahermano qiib' taq awuuk' hoj junehtriik i runimaal rajaawriik i 
Dios. Eh hin haa' chi k'ulariik i ti' k'axik k'ahchi' taq ak'ulum i hat. Eh pan jinaj 
ye'aab' sutim ha' riij, Patmos rub'ihnaal, xinkiyeew cho pantz'ilom ruum i 
ruq'orariik i ruk'uhb'aal i Dios, ruum i ruq'orariik rib'iral i Jesucristo. 

10Je' wili xnuk'ul ar paruq'ijil i rulooq'jiik i QaJaaw. Noq wilkiin chi ri'sil 
rajaawriik i Santolaj Uxlab'al. Jinaj i kowlaj q'orik xb'aan cho chi wiij, xa je' chik 
inq'ajb'anik tuun, 

11je' wili xuq'or cho weh: Re' hin i peet, re' hin i rukuxiik wach, re' taqe k'ahchi' 
awilom, cha tz'ihb'aaj pan jino'q huuj. Eh neenataq'aaj reje keh i wuquub' ch'uq 
chi aj nimaneel wilkeeb' paruyuq'ul i Asia, ar Éfeso, Esmirna, Pérgamo, Tiatira, 
Sardis, Filadelfia, Laodicea, inki. 

12Re' hin xnusutej b'ila' wiib' chi rilariik awach inq'orinik cho weh. Inwilow pe', 
xawuquub' wo' chi ye'aab' kantela re' ruuk' i oro wilkeeb' ar. 

13Eh jinaj i je' ruwii' winaq wilik chi kixilak i wuquub' chi ye'aab' kantela re' re', 
koju' rooq poninaq i ruso'. Eh re' rusincho b'ak'lik chi' ruk'ux re' ruuk' i oro. 

14Re' rismaal naah xasaq chik je' rukab' i saq laj lana oon je' rukab' i saq suutz'. 
Eh re' taqe naq'wach xa kirob' rotik chik je' rukab' i xaq q'aaq'. 

15Re' taqe rooq xan reprotik chik je' rukab' i q'an ch'ihch' ch'ub'ik wach, 
korb'isamaj cho pan q'aaq'. Eh re' kowlaj q'orik xub'an chaloq xa je' chik inq'orik 
ruk'ihaal nim ha' xampojik chik. 

16Parusak'aaj q'ab' wilkeeb' i wuquub' chi ch'umiil. Eh jinaj ch'ihch' q'as ju' k'ul 
wilik ruq'asiil xelik cho panchii'. Re' rusaqumaal chii' wach xa je' chik rukab' i 
rusaqumaal i q'iij noq wilik paransil i rutz'a'iil. 

17Noq xwilow wach, xa je' chik hin kamnaq ruum nuyo'jiik noq xinq'ehb'ik i koq 
ri'si rooq. Chalik i reh, xuyeew i rusak'aaj q'ab' chi nunaah je' wili xuq'or weh: 
Matyo'jik wuum, re' hin i peet, re' hin i rukuxiik wach. 

18Re' hin, hin naq kansamaj, eh xink'aach wo' chik chaloq. Eh yu'naak, ma' naa ta 
chik nukimiik chi jumpech. Re' hin wilik wajaawriik chinaah i kimik, eh wilik 
wajaawriik chinaah i kiye'aab' kamnaq. 

19Chatz'ihb'aaj re' aha' wilik taqe i xawilow, chib'ih jariik i k'ahchi' ruk'ulariik 
yu'naak, ruch'ihil i naa ruk'ulariik na' chub'an. 

20Re' wili iraaj ruq'orom i ma' eht'alimaj taj chi riij i wuquub' chi ch'umiil 
xawilow wach parusak'aaj nuq'ab', re' taqe i re' kijalwaach i ju'jun chi k'amal 
b'eeh wilik chi kixilak i ju'jun ch'uq chi aj nimaneel. Eh re' wuquub' chi ye'aab' 
kantela re' ruuk' i oro kijalwaach i wuquub' ch'uq chi aj nimaneel, inki weh. 

Apoc 2 

Re' k'uhb'aal xtaq'ab'jik reje Éfeso 

1Chatz'ihb'aaj reje ruhuuj i k'amal kib'eeh i junch'uq chi aj nimaneel wilik Éfeso, 
je' wili cha q'or reje reh re' i wilik i wuquub' chi ch'umiil parusak'aaj q'ab', re' 

b'ehik i rub'an chi kixilak i wuquub' chi ye'aab' kantela re' ruuk' i oro. Je' wili i 
ruq'or aweh: 

2Re' hin weht'al taqe i k'ahchi' kaat, weht'al i kowlaj kamanik k'achi' kaat, 
ruch'ihil i kuyuuj k'ahchi' kaat. Eh chi ma' nakuy ta chik pan kiq'ab' i yeb'ee wach 
kina'ojb'al. Eh chi xawilow chik inki a'n taqe inkikoj tii chik kiib' chi raj tahqaneel 
i Jesucristo, eh ma' re' ta wo' taqe, xareq chik chi riij chi xa chukul q'orik taqe. 

3Eh re' hat, q'e' hat kuyuul. Xakuy i ti' k'axik, xiik' naah i kamanik xa a'n 
panub'ihnaal. Eh ma' xq'uhtik ta ak'ux chub'aan. 

4Xa re' la' jinaj i ma' imponik ta chi nuwach i na a'n: Re' chi xakanaa' nuk'axariik 
je' naq rukab' i na a'n cho pampeet. 

5Ruum aj re', k'oloq panak'ux chib'ih jariik xatq'ehb'ik wii'. Chayot' ak'ux chi riij 
aamahk, chureq wo' chik chi je' rukab' i nuk'axariik i na a'n cho pampeet. Ruum 
wi ma' xajal wach aana'ojb'al, naa wojiik k'oloq cha naah chi jumehq'iil 
chuq'uchariik aweh i ye'aab' kantela. 

6Jinaj la' tii i ma' xta reet i na a'n: Re' chi ma' imponik ta chawach i yiib' wach 
na'ojb'al inki a'n taqe aj Nicoláita je' wo' hin ma' imponik ta wo' chi nuwach inki 
a'n 

7Awach iraaj rib'iram, chunimaj i ruq'or i Santolaj Uxlab'al keh i ju'jun ch'uq chi 
aj nimaneel. Awach i naakeliik korik, naa nuye'em keh chi k'uxarik i wach chee' 
inye'wik k'acharik, i wilik panyejaal i ruye'aab' i Dios, inki. 

Re' k'uhb'aal i xtaq'ab'jik reje keh i aj Esmirna 

8Chatz'ihb'aaj reje ruhuuj i k'amal kib'eeh i junch'uq chi aj nimaneel wilkeeb' 
Esmirna, je' wili i cha q'or reje reh re' i xa wilik wo' cho pampeet i xanaa wo' 
ruwihiik pan kuxesb'al wach, re' i kansamaj, eh xk'aach wo' chik. Je' wili i ruq'or 
aweh: 

9Weht'al chib'ih taqe i na a'n, je' wo' i neb'a'il k'ahchi' awik'iik wii'. Xa re' la' hat 
wo' b'ehoom ruuk' i rotob'il i Dios. Weht'al wo' chi nkitz'aq wach i q'orik chawiij 
taqe inkikoj kiib chi aj Judío, eh ma' re' ta wo' taqe xa junch'uq chi raj kamaj i aj 
Yahm taqe. 

10Re' hat maayohb'isaj awiib' ruuk' i ti' k'axik naa ak'ulum, ruum wilik taqe 
akomoon naakikojariik pantz'ilom ruum i aj Yahm, xa pajb'al taq aweh. Eh naa 
taq ak'ulum jarub'-oq q'iij i ti' k'axik re' re'. Xa re' la' korik-oq wach ak'ux 
korehtaal akimiik re' hin naa nuye'em aweh aakorona reh i juneliik k'acharik. 

11Awach iraaj rib'iram, chunimaj i ruq'or i Santolaj Uxlab'al keh i ju'jun ch'uq chi 
aj nimaneel. Eh awach taqe i naakeliik korik, ma' xta naa kuuchjiik ruum i 
ruka'peech kimik, inki. 

Re' k'uhb'aal i xtaq'ab'jik reje keh i aj Pérgamo 

12Chatz'ihb'aaj reje ruhuuj i k'amal kib'eeh i junch'uq chi aj nimaneel wilkeeb' 
Pérgamo je' wili cha q'or reje reh re' i wilik ruch'ihch' q'as ju', k'ul wilik ruq'asiil. 
Je' wili i ruq'or aweh: 

13Re' hin weht'al chib'ih jariik i na a'n, eh chi ar hat patim i wilik wii' chi taaq'anik 
i aj Yahm ni xata ruum i re' inyoj ak'ux. Re' hat xama' akanaam ta wo' nunimjiik, 
ni xata re' noq xkanteesjik i Antipas xyoj ak'ux, re' ixq'orik cho wib'iral. Re' reh ar 
xkanteesjik chupaam i nimlaj tinamit re' re', i wilik wii' chi taaq'anik i aj Yahm. 

14Xa re' la', ko wilik i ma' imponik ta chi nuwach i na a'n: Re' chi kokiib' ixib' chik 
i wilkeeb' awuuk' ar ma' inkikanaa' ta runimjiik i ruk'uhb'aal i Balaam. Re' 
xtaqchi'inik cho reh i Balac, chi xkiq'eb' kiib' pamahk taqe aj Israel, noq xiye'arik 
chuk'uxariik i xa chib'ih jariik mayijimaj chikiwach i tiyoox, eh xuyeew wo' q'ab' 
keh chi xi k'acharik pan k'oyomal. 

15Eh wilkeeb' wo' ju'jun awuuk' ar i ma' kikanaa' taj i yiib' wach na'ojb'al 
inkik'uhtaaj taqe aj Nicoláita, re' i ma' imponik ta chi nuwach i hin. 

16Ruum aj re', re' hat chayot' ak'ux chi riij amahk. Wila' ma' chi, naa wojiik k'oloq 
cha naah chi jumehq'iil. Eh junb'aan taq aweh naa nub'anam kuuk' i keh ruuk' i 
ch'ihch' i nelik cho panuchii'. 

17Awach iraaj rib'iram, chunimaj i ruq'or i Santolaj Uxlab'al keh i ju'jun ch'uq chi 
aj nimaneel Awach i naa reliik korik, naa nuye'em reh chi k'uxarik i maná, ma' 
nilarik ta wach. Eh naa nuye'em reh Jinaj i k'isa saq laj ab'aj re' tz'ihb'amaj wii' 
jinaj i ak' b'ihnaal ma' awach ta neht'alinik reh. Xa re' wo' neht'alinik awach 
ink'ulwik reh, inki. 

Re' k'uhb'aal i xtaq'ab'jik reje keh i aj Tiatira 

18Chatz'ihb'aaj reje ruhuuj i k'amal kib'eeh i junch'uq chi aj nimaneel wilkeeb' 
Tiatira, je' wili i cha q'or reje reh: Re' i Rak'uun i Dios, i xa je' chik xaq q'aaq' 
inaq'wach, eh re' rooq je' rukab' i q'an ch'ihch' xan reprotik chik. Je' wili i ruq'or 
aweh: 

19Re' hin weht'al taqe chib'ih i na a'n, eh chi wilik i k'axooj awuuk', weht'al i 
nimanik i na a'n, ruch'ihil i rukamaj i Dios k'ahchi' kaat. Eh weht'al wo' chi 
k'ahchi' ruk'utiniik wach chi korik i na a'n yu'naak chuwach i na a'n chaloq 
pampeet. 

20Xa re' la' jinaj i ma' toob' taj i na a'n re' chi ma' naq'il taj ixoq, Jezabel i b'ih, i 
rukoj riib' chi q'orol ruk'uhb'aal i Dios. Eh i ruk'uhtaaj i yiib' wach na'ojb'al i keh i 
numoso, rumin taqe pan k'oyomal, i rumin taqe chuk'uxariik i xa chib'ih tib'kaal 
mayijimaj chikiwach i tiyoox. 

21Re' hin najt xwuy-eej reh chi neeruyot' i ruk'ux ixoq re' re'. Xanaah re', ma' raaj 
ta rub'anam, ma' rukanaa' taj i k'oyomal. 

22Ruum aj re', naa nuqasam wach yokaab' chi yab'ilaal. Je' wo' taqe awach uuk' i 
rub'an i k'oyomal, naa taqe nuye'em panti' k'axik wila' ma' xkikanaa' rub'aan 
taqe i yiib' wach na'ojb'al i rub'an ixoq re' re'. 

23Eh re' taqe rak'uun rixq'uun, ti' laj kimik i naakik'ulum. Chi je' re', neenkikoj 
rehtaal i aj nimaneel chi re' hin weht'al chib'ih jariik inkapeb'jik, eh chib'ih jariik i 
wilik cho pan ánima. Re' hin naa nuye'em rujilob'aal taq aweh cha ju'junaal re' 
q'oreel chib'ih taq i xa a'n. 

24Eh re' taq i hat, i junch'uq chi aj nimaneel i wilkaat taq Tiatira, i ma' k'ahchi' ta 
taq animam i ruk'uhb'aal i Jezabel, eh ma' k'ahchi' ta wo' taq awaajwaam 
reht'aljiik inkiq'or chi riij i ruk'ayeew wach na'ojb'al i aj Yahm, i nuq'or taq aweh 
chi ma' xta chik jino'q ihq neenuyeew taq cha naah. 

25Xa re' la', maakanaa' taq chik i nimanik k'ahchi' taq kaat korehtaal i nuk'uliik 
iloq i hin ruka'peech. 

26Awach taqe i naakeliik korik, eh ma' nee ta inkikanaa' rub'aan nukamaj, naa 
nuye'em kajaawriik chikinaah i nimaq taq tinamit, 

27je' wo' rukab' noq xuyeew wajaawriik i waJaaw i hin. Re' keh je' naa b'axtoon 
ch'ihch' i naa ruwihiik pan kiq'ab' na' kian i taaq'anik chikinaah i nimaq taq 
tinamit, eh je' kipaaxjik ak'al xun nakianam. 

28Eh naa wo' nuye'em keh i je' ch'umiil ihqen q'iij. 

29Awach iraaj rib'iram, chunimaj i ruq'or i Santolaj Uxlab'al keh i ju'jun ch'uq chi 
aj nimaneel inki. 

Apoc 3 

Re' k'uhb'aal i xtaq'ab'jik reje keh i aj Sardis 

1Chatz'ihb'aaj reje ruhuuj i k'amal kib'eeh i junch'uq chi aj nimaneel wilkeeb' 
Sardis, je' wili cha q'or reje reh: Re' i wilik i wuquub' chi Ruxlab'al i Dios ruuk', eh 
wilik ruuk' i wuquub' chi ch'umiil je' wili i ruq'or aweh: Re' hin weht'al chib'ih i 
na a'n, weht'al chi je' hat kamnaq, atoob' ta wilik wo' naq awib'iral chi hat 
k'achalkaat. 

2Chawik'raaj awiib' i hat, chayeew rukowiil kik'ux i xa chib'ih jariik ach k'isiin 
k'achalkeeb', ruum re' hin i nukoj rehtaal taqe i na a'n ma' imponik ta chuwach i 
nuDios. 

3K'oloq panak'ux re' i k'uhb'aal xat-tiijik cho wii'. Maacanaa' chik runimjiik, eh 
chayot' ak'ux chi riij aamahk. Wila' ma' chih naa wojiik k'oloq cha naah chi ma' 
aweht'al, je' rukab' noq inooj k'oloq i ajileq' chi ma' eht'alimaj. 

4Atoob' naak ko wilik kiib' ixib' taqe i wilkeeb' awuuk' ar Sardis i ma' 
kich'uwa'risam ta wach i kiso'. Re' keh naa kiwihiik wuuk' chi saqpotz'ik i kiso', 
ruum je' re' i ruk'ul chi keh. 

5Awach taqe naakeliik korik saqpotz'ik i kiso' naa rukojariik. Eh ma' naa ta 
nujuxum i kib'ihnaal chupaam i ruhujil i juneliik k'acharik. Naa la' nuq'orom i koq 
ree waJaaw je' wo' keh ruánjel chi re' keh wak'uun wixq'uun taqe. 

6Awach iraaj rib'iram, chunimaj i ruq'or i Santolaj Uxlab'al keh i ju'jun ch'uq chi 
aj nimaneel inki. 

Re' k'uhb'aal xtaq'ab'jik reje keh i aj Filadelfia 

7Chatz'ihb'aaj reje ruhuuj i k'amal kib'eeh i junch'uq chi aj nimaneel wilkeeb' 
Filadelfia, je' wili i cha q'or reje reh: Re' i wilik ruSantohiil, i re' i xti korik, re' 
wilik ruuk' i ruláweh i reey David, noq i ruteh i ookb'al, ma' awach ta chik 
neentz'apwik reh, noq i rutz'ap, ma' awach chik neentehwik reh. Je' wili ruq'or 
aweh: 

8Re' hin weht'al taqe chib'ih i na a'n, eh jinaj i ookb'al tehlik i nuyeew aweh ma' 
awach ta neentz'apwik reh chawach. Ma' re' ta nkiwii' chi ma' q'e' ta k'ih i ye'el 
rukowiil ak'ux, xanimaj la' i nuk'uhb'aal ma' xapoy taj i nub'ihnaal. 

9Re' hin naa taqe nutaq'aam reje awuuk' i junch'uq chi raj kamaj i aj Yahm, re' i 
xa chukul q'orik taqe, ruum inkikoj kiib' chi aj judío, eh ma' re' ta wo' taqe. Re' 
taqe re' korehtaal taqe nuxuk'aa' chawach, reh chi neenkinab'eej chi hat 
nuk'axam. 

10Ruum chi xanimaj i nuk'uhb'aal ruuk' kuyuuj, re' hin naa kaat nuko'leem 
chuwach i ti' k'axik na' chaloq i pajarik chikinaah chu'nchel i tinamit wach ak'al 
chi nik'inb'al keh 

11Re' hin k'ulik iloq weh chi jumehq'iil. Looq'-oq aweh animaniik, reh chi ma' 
jino'q neenq'uchwik aweh aakorona naa ak'ulum. 

12Awach i naa reliik korik, re' hin naa nukojom chi je' jilow pilalix chupaam i 
rupaat i nuDios ma' jaruuj chik naa reliik cho ar. Naa nutz'ihb'aam yejal wach i 
rub'ihnaal i nuDios, je' wo' i rub'ihnaal i rutinamiit i nuDios, re' i ak' Jerusaleem 
naa ruchaliik pan taxaaj ruuk' i nuDios. Eh naa wo' nutz'ihb'aam yejal wach i nu 
ak' b'ihnaal. 

13Awach iraaj rib'iram, chunimaj i ruq'or i Santolaj Uxlab'al keh i ju'jun ch'uq chi 
aj nimaneel inki. 

Re' k'uhb'aal xtaq'ab'jik reje keh i aj Laodicea 

14Chatz'ihb'aaj reje ruhuuj i k'amal kib'eeh i junch'uq chi aj nimaneel wilik 
Laodicea, je' wili cha q'or reje reh re' i korik wach ruk'ux, i ma' xta chukuj q'orik 
ruuk', i raa' ri'sil chu'nchel i rutz'uhkrisam chaloq i Dios, je' wili i ruq'or aweh: 

15Re' hin weht'al taqe chib'ih i na a'n. Weht'al wo' hoq chi ma' hat ta jot'ik, ni xata 
hat tz'a', ma' xta naq reet hat ta jot'ik oon hat ta tz'a' 

16Raaj i wili, xa hat wo' q'ixin ma' hat ta jot'ik ni xata hat tz'a'. Ruum aj re', naa 
kaat nuxab'em reje wulu'. 

17Re' hat je' wili inaq'or: Hin chik b'ehoom. Chu'nchel i nelik korik chi nuwach. 
Wilik chik chib'ih weh, tiki. Xanaah re', ma' nakoj ta rehtaal chi ma' xta wilik 
aweh. Hat pixp. Hat neb'aa'. Hat moywach. Hat t'usulkaat. 

18Ruum aj re', i nukoj ana'ojb'al chi chaloq' aweh wuuk' i oro, korb'isamaj pan 
q'aaq'. Chi je' re', netib'ehoomrik chi manlik. Eh chaloq' asaq' so' wuuk', reh chi 
nee nakoj chawiij b'urb'al wach ak'ixb'ilaal, ruum t'usulkaat. Chaloq aawiq'oom 
wuuk' tz'ajb'al paam i naq'awach, reh chi nee chik ti'ilwik. 

19Re' hin kow taqe nuq'il, i nukoj kina'ojb'al awach taqe nuk'ax. Je' re' noq re' hat, 
maakanaa' awiib'. Chachop la' ak'ux chi nimanik, eh cha sik' wo' chik i Dios 
ruka'peech. 

20Re' hin pa'alkiin i koq wach puerta chi yuq'inik, awach i rib'iraj i nuq'oral 
neeruteh weh i rupuerta, neekinokik ruuk'. Neenub'an nuwa' ruuk', je' wo' reh 
nee wo' rub'an ruwa' wuuk'. 

21Awach naa reliik korik naa nuye'em rutzunaab' wuuk' chupaam i nuloq'laj 
ye'aab', je' rukab' i hin xinelik korik, eh xuyeew nutzunaab' ruuk' i waJaaw 
paruloq'laj ye'aab'. 

22Awach iraaj rib'iram, chunimaj i ruq'or i Santolaj Uxlab'al keh i ju'jun ch'uq chi 
aj nimaneel inki i je' ruwii' winaq. 

Apoc 4 

Re' rulooq'jiik i Dios pan taxaaj 

1Chi riij i wili, xintz'ehtanik johtoq pan taxaaj, eh inwilow jinaj i puerta tehlik cho 
ar noq xwilow. Eh re' paam i ralaq i xq'o'rinik cho weh pampeet, i je' nq'ajb'anik 
tuun i ruq'oral, je' wili i xuq'or: Johteen chaa yu' neenuk'uhtaaj aweh chib'ih 
jariik taqe i naa ruk'ulariik na' chub'an, inki. 

2Chupaam i jumehq' re' re', xa re' chik i wánjel nut'iosil wilik noq xwik'raaj. Eh 
jinaj chik i loq'laj ye'aab' xwilow wach pan taxaaj, eh jinaj i tzunlik cho ar. 

3Re' tzunlik cho chupaam i loq'laj ye'aab' xa ntziqtzotik chik i ruwii' je' rukab' i 
jaspe ab'aj, eh je' rukab' i ab'aj, kornalina. Eh re' loq'laj ye'aab' kotimaj riij chi rax 
kojl i ruyeew chaloq i ruch'aab' je' rukab' i rub'an ab'aj, esmeralda, xan reprotik 
chik. 

4Chi junsuut i loq'laj ye'aab' re' re' xwil wo' kiwach i kijib' ru ka'winaq chi 
tzunaab'. Eh ar tzunulkeeb' i kijib' ru ka'winaq chi nimaq kiwach winaq. Re' keh 
saq saq i kiso', eh wilik kikoróna wach kinaah re' ruuk' i oro. 

5Ar chupaam i loq'laj ye'aab' kielik chaloq i ruch'aab' kahoq. Eh noq kipoq', xa 
nteleninik, xa nq'ajb'anik chik inche noq xb'iraj. Eh chuwach i loq'laj ye'aab' 
qopolkeeb' i wuquub' chi q'aaq' saqumb'al, rujalwaach i wuquub' chi Ruxlab'al i 
Dios. 

6Eh chuwach i loq'laj ye'aab' re' re' jinaj i xan saqumanik chik paam wilik ar, xa 
je' chik palaw xa je' chik lemow noq xwil. Panyejaal, eh chi junsuut i loq'laj 
ye'aab' wilkeeb' i kijib' chi k'achaach ma' k'isiin inaq'kiwach wilik, je' chikiwach, 
je' chikiij. 

7Re' peet keh k'achaach re' re' je' ruwii' kaq b'ahlam. Re' rukab', je' ruwii' imas 
wakax. Re' roox, je' nka'yik winaq. Eh re' rukaaj, je' ruwii' xihk ruhe'em paam i 
ruxiik' chi rupinik. 

8Re' kijib' chi k'achaach re' re' waqtaq i kixiik' chi kiju'junaal. Eh ma' k'isiin 
inaq'kiwach wilik, je' chupaam, je' chi riij i kixiik'. Eh ma' nkikanaa' ta 
rutz'uuyjiik wach i Dios chi q'iij chi aq'ab' je' wili inkiq'or: Santo, Santo, Santo i 
QaJaaw Dios nim rajaawriik, re' i xa wilik wo' cho najtir q'iij, je' yu'naak, je' chi 
juneliik, inki taqe. 

9Eh re' kijib' chi k'achaach re' re' jarpech inki a'n kitz'uuy, inkiyeew runimaal 
wach, inkit'iosej i koq reh i rotob'il i tzunlik cho paruloq'laj ye'aab', re' i k'achlik 
chi juneliik. 

10Re' kijib' ru ka'winaq chi nimaq kiwach winaq inkixuk'aa' i koq kiib' 
chulooq'jiik i k'achlik chi juneliik. Eh inkitak'aa' i koq i kikoróna chuwach i loq'laj 
ye'aab', je' wili inkiq'or: 

11Jaaw, hat qaDios xti ruk'ul chi nqayeew aloq'il, ruum i runimaal awach, je' wo' 
awajaawriik, ruum re' hat xatyej-anik reh chu'nchel chib'ih jariik i wilik. Eh 
xitz'uhkrik, xwihik kik'achariik, ruum je' re' xchalik panak'ux, inki taqe reh. 

Apoc 5 

Re' junb'oht chi huuj re' i je' Rak'uun Tentzun inokik chi mayiij 

1Re' tzunlik cho paruloq'laj ye'aab', junb'oht i huuj wilik parusak'aaj q'ab' noq 
xwil. Re' huuj re' re' k'ul tar tz'ihb'amaj wach, lutz'uuj chi korik ruuk' i wuquub' 
chi rehtalil kojooj. 

2Eh jinaj i ánjel xwilow wach xiik' naah i rajaawriik xuk'er cho chii', je' wili 
xuq'or: ¿Awach i ruk'ul chi neeruteh wach i huuj b'otlik wach, eh neeruweq taqe 
rehtalil lutz'uuj wii'? inki. 

3Ma' awach ta jino'q i xub'an rutehariik rilariik wach i junb'oht chi huuj, ni xata 
pan taxaaj, ni xata wach ak'al, ni xata ri'si ak'al wilkeeb' i xkian rub'aan. 

4Re' hin, ma' k'isiin ta chik inche noq xchalik woq'iim noq xwil chi ma' awach ta 
jino'q ixreqarik chi ruk'ul ta chi reh chi xub'an rutehariik rilariik wach i huuj re' 
re'. 

5Eh re' jinaj keh i nimaq kiwach winaq je' wili xuq'or weh: Matoq'ik chik. Ruum 
re' nimlaj kaq b'ahlam re' ruuk' i aj Judá, riih rumaam i reey David, xa re' wo' reh 
xelik korik chi neerub'an rutehariik i junb'oht chi huuj, eh nee wo' rub'an 
ruweqariik i wuquub' chi rehtalil, inki. 

6Eh panyejaal i loq'laj ye'aab', chi kixilak i kijib' chi k'achaach, pankiyejaal i 
nimaq kiwach winaq, xwilow chi pa'lik ar i je' Rak'uun Tentzun, ink'utinik wach 
ruti'jolal chi b'anooj ti' k'axik reh noq xuyeew riib' chi mayiij. Re' reh wuquub' i 
ruk'aa', wuquub' naq'wach wilik. Eh re' taqe naq'wach rujalwaach i wuquub' chi 
Ruxlab'al i Dios, xutaq'aaj sut i wach ak'al. 

7Re' i je' Rak'uun Tentzun re' re' xponik ruk'ul i junb'oht chi huuj parusak'aaj 
q'ab' i tzunlik cho paruloq'laj ye'aab'. 

8Eh noq ruk'ulum chik i junb'oht chi huuj, re' kijib' chi k'achaach, i kijib' ru 
ka'winaq chi nimaq kiwach winaq xkixuk'aa' kiib' chuwach i je' Rak'uun Tentzun. 
Eh chi kunchelaal wilik ju'jun kiarpa, ju'jun kikulk re' ruuk' i oro, nujinaq chi 
insensia, rujalwaach i kitiij i santo laj aj nimaneel. 

9Re' taqe re' je' wili inkiq'or pankitz'uuy: I ruk'ul chi re' hat xatk'ulwik ree huuj, 
je' wo' ruweqariik taqe rehtalil lutz'b'al reh, ruum re' hat b'anooj chik ti' k'axik 
aweh. Eh ruuk' akik'eel xaloq', xakoj taqe chi rak'uun rixq'uun i Dios, taqe i aj 
panimaq tinamit, i aj pankok' tinamit, xa reh reh wach kiq'orik wii'. 

10Re' hat xapab'aa' taqe chi reey, chi k'amal b'eeh aj tiij chuwach i qaDios, re' i 
naa aye'em kajaawriik chi taaq'anik chinaah i tinamit wach ak'al, inki taqe. 

11Jinaj wo' chik ilooj xnub'an, xb'iraj i kiq'oral i ruk'ihaal chi ánjel, kisutem i koq 
riij i loq'laj ye'aab', re' wilkeeb' wii' k'achaach kuch'ihil i nimaq kiwach winaq. Eh 
re' taqe ma' xata ajlamaj chi ánjel, 

12xakow chik inkiq'or chi je' wili: Re' i je' Rak'uun Tentzun, i xuyeew riib' chi 
mayiij, xti ruk'ul chi naa rehchaam i rajaawriik, i rub'ehomal, i runa'ojb'al, ransil, 
runimaal wach, i rutz'uuyjiik wach inki taqe. 

13Eh chu'nchel i rutz'uhkrisam i Dios, i wilkeeb' pan taxaaj, i wilkeeb' wach ak'al, 
i wilkeeb' ri'si ak'al, i wilkeeb' pan palaw, je' wili i xkiq'or: Re' ta naq i Dios, i 
ch'iklik chaloq paruloq'laj ye'aab', je' wo' i je' Rak'uun Tentzun, neentz'uyjik 
kiwach, neenye'arik runimaal kiwach, i kiloq'il, nee ta naq inye'arik i kajawriik 
chi juneliik inki taqe. 

14Re' kijib' chi k'achaach je' wili i chaq'wik inki a'n: Je' ta wo' naq re' inki taqe. Eh 
re' taqe kijib' ru ka'winaq chi nimaq kiwach winaq xkixuk'aa' kiib' chulooq'jiik i 
wilik ruk'achariik chi juneliik. 

Apoc 6 

Re' wuquub' chi rehtalil i lutz'b'al reh i kojooj i jumb'oht chi huuj 

1Eh re' i je' Rak'uun Tentzun, xwilow chik noq xuweq iloq jinaj i rehtalil lutz'b'al 
reh i junb'oht chi huuj. Xb'iraj i xuq'or chi je' wili i jinaj keh i kijib' chi k'achaach: 
Kim ayu' inki weh, eh re' ruq'oral xa je' chik inq'ajb'anik kahoq. 

2Eh noq xintz'ehtanik, jinaj i saq riij kawáyu xwilow wach, re' iqlik chi riij jinaj i 
ru flecha i kanteesb'al wilik pan q'ab'. Jinaj wo' rukoróna xkojarik wach naah, eh 
ma' xta x-uuchjik ruum i ti' k'axik. 

3Eh noq xuweq iloq i rukab' rehtalil lutz'b'al ree huuj i je' Rak'uun Tentzun, 
xb'iraj i xuq'or chi je' wili i rukab' keh k'achaach: Kim ayu' inki weh. 

4Eh noq xintz'ehtanik, jinaj chik i kawáyu xelik chaloq, kaq riij, re' iqlik chi riij 
xye'arik jinaj ruch'ihch' k'ul q'as. Xye'arik rajaawriik chi rehtesjiik i rusuqkiil 
kik'ux i tinamit wach ak'al, reh chi k'ul naa kikansam kiib' chikiwach. 

5Noq xuweq iloq i roox rehtalil i lutz'b'al ree huuj i je' Rak'uun Tentzun, xb'iraj i 
xuq'or chi je' wili i roox keh k'achaach: Kim ayu' inki weh. Eh noq xintz'ehtanik, 
jinaj wo' chik i kawáyu xwilow wach q'eq riij, re' iqlik chi riij rut'uhyeem rupexu. 

6Eh xb'iraj i q'orik xb'aan cho pan kixilak i kijib' chi k'achaach, je' wili i xuq'or: Xa 
ki'ib' libra chi trigo i naa ruye'ariik chi riij i jinaj q'iij chi kamanik. Eh waqiib' libra 
chi sebada i naa ruye'ariik chi riij i jinaj q'iij chi kamanik. Xa re' la', maasach wach 
i aséite, i vino, inki. 

7Noq xuweq iloq i rukaaj rehtalil lutz'b'al ree huuj i je' Rak'uun Tentzun, xb'iraj i 
xuq'or chi je' wili i rukaaj keh taqe k'achaach: Kim ayu' inki weh. 

8Eh noq xintz'ehtanik, jinaj chik i kawáyu xwilow wach, q'ank'isik i riij, re' iqlik 
chi riij, Camnaq i rub'ihnaal. Xam chi riij i kiYe'aab' Camnaq. Re' i ki'ib' re' re', 
xye'arik rajaawriik chinaah i rukaaj q'at paam i tinamit wach ak'al, reh chi naa 
kikansam ruuk' q'aq'inik, ruuk' wi'jaleel, ruuk' yab'ilaal, eh ruuk' taqe josq'laj 
chikop wilkeeb' wach ak'al. 

9Noq xuweq iloq i roo' rehtalil lutz'b'al ree huuj i je' Rak'uun Tentzun, xwil wach 
ri'si artaal i kánjel kit'iosil i xikanteesjik ruum i ruq'orariik i ruk'uhb'aal i Dios. 

10Re' taqe re' kow xkiq'or chi je' wili: Hat QaJaaw, wilik awajaawriik wilik 
asantohiil, korik wach ak'ux, Jaaw, ¿jaruuj aj wo' naq'at i q'orik chikinaah i 
tinamit wach ak'al chi q'ajb'al wach i qakanteesjiik xkian chaloq? inki taqe. 

11Eh re' keh xye'arik kisaq so' chi kiju'junaal. Eh xq'orarik keh chi kuy-eej pee 
chik jarub'-oq q'iij manlojoq pee wach kik'ihaal taq awuch hermano parukamaj i 
Jesucristo ko kik'ul peet i ti'laj kimik i keh je' rukab' i xak'ul taq chee hat, ko ra'j 
naa nuq'ajam wach re', ki uchjik. 

12Noq xuweq iloq i ruwaaq rehtalil lutz'b'al ree huuj i je' Rak'uun Tentzun, jinaj 
chik kowlaj yihk xub'an noq xwil. Re' q'iij xq'equmrik wach, xa je' chik q'eqjutik 
laj itz'ihy. Re' poh xsutinik chi xa kaq chik, xa je' chik kik' xkahnik. 

13Eh re' taqe ch'umiil pan taxaaj xitilojik cho wach ak'al, xa je' chik kitilojik 
chaloq i wach i higo noq ink'uyu'teesjik ruum i kowlaj teew. 

14Re' taxaaj xsahchik wach, xa je' chik imb'otarik wach huuj xb'aan. Eh chu'nchel 
nimaq taq yuuq', je' wo' taqe mohloom yuuq' sutim ha' riij, xi ehteesjik reje pan 
kiye'aab'. 

15Eh re' taqe reey wach ak'al, taqe i nimaq wach kikamaj, taqe i kajaaw soldado, 
taqe i wilik kajaawriik, taqe i b'ehomaq, taqe i minooj pankowlaj kamanik, taqe i 
ma' awach ta intaaq'anik keh, xooj kikeb'aa' kiib' pantaq saqrehp, pantaq paat 
ab'aj, wataq yuuq' 

16Re' keh je' wili i xkiq'or reh taqe yuuq', nimaq taq saqrehp: Tiq'ehb'oq taq cho 
chi qanaah Qoh akeb'aa' taq chuwach i tzunlik cho paruloq'laj ye'aab' Qoh 
akeb'aa' taq chuwach i rujosq'iil i je' Rak'uun Tentzun, 

17ruum xponik chik i nimlaj q'iij chi naa ruye'em chaloq chi qanaah i ti' k'axik chi 
tojb'al qamahk. Ma' awach ta jino'q neenkuywik ransil i rujosq'iil, inki taqe. 

Apoc 7 

Re' taqe i jinaj siento miil ruuk' kijib' roxk'ahl miil xkojarik kehtalil 

1Chi riij taqe re', xwilow chik inche kiwach kijib' chi ánjel, ju'jun i pa'alkeeb' 
pantaq rutz'u'kaal i wach ak'al. Eh re' keh xkiq'il peet i kijib' chi teew, reh chi ma' 
xihupinik ta chinaah i wach ak'al, ni xata nah palaw, ni xata chikinaah taqe chee' 
k'ahaam. 

2Jinaj wo' chik i ánjel xwilow wach, xchalik parelb'aal q'iij wilik ruuk' i rukoj wii' 
ehtalil i k'achlik Dios. Re' ánjel re' re' kow xuk'er cho chii' chi kiq'orob'jiik i kijib' 
chi ánjel, re' kik'ulum kajaawriik chub'anariik ti' k'axik reh i wach ak'al ruch'ihil i 
palaw. Je' wili i xuq'or: 

3Ma' chih pee taq awuchej i wach ak'al, i palaw, je' wo' taqe i chee', ko qakoj peet i 
kehtalil yejal kiwach taqe rukamanoom i qaDios, inki. 

4Eh xb'iraj wo' rib'iral nik' kik'ihaal i xkojarik kehtalil chupaam i tinamit Israel. 
Je' wili kik'ihaal: Jinajsiento miil ruuk' kijib' roxk'ahl miil chi kiib': 



2518 

 

Biblia en Poqomchí: Santo Laj Huuj 
© 2009, Sociedade Bíblica da Guatemala. 

 

 
 

 

5Kab'laj miil i xokik kehtalil chupaam i rutinamitaal i Judá. Kab'laj miil chupaam i 
rutinamitaal i Rubén. Kab'laj miil chupaam i rutinamitaal i Gad. 

6Kab'laj miil chupaam i rutinamitaal i Aser. Kab'laj miil chupaam i rutinamitaal i 
Neftalí. Kab'laj miil chupaam i rutinamitaal i Manasés. 

7Kab'laj miil chupaam i rutinamitaal i Simeón. Kab'laj miil chupaam i 
rutinamitaal i Leví. Kab'laj miil chupaam i rutinamitaal i Isacar. 

8Kab'laj miil chupaam i rutinamitaal i Zabulón. Kab'laj miil chupaam i 
rutinamitaal i José. Eh kab'laj miil chupaam i rutinamitaal i Benjamín. 

Re' i ruk'ihaal tinamit saq saq i kiso' 

9Chi riij taqe re', xwilow kiwach ma' k'isa tinamit ma' awach ta nkuywik kajaljiik. 
Xa aha' kichalik panimaq taq tinamit, pantaq kok' tinamit, xa reh reh wach 
kiq'orik wii', saq saq i kiso'. Kiyohq'eem kixaq ipak'. Pa'alkeeb' i koq chuwach i 
loq'laj ye'aab', eh chuwach i je' Rak'uun Tentzun. 

10Chu'nchel i re' kow xkiq'or chi je' wili: Re' i xelik korik re' i qaDios, i tzunlik cho 
paruloq'laj ye'aab', je' wo' hoq i je' Rak'uun Tentzun inki taqe. 

11Eh re' ruk'ihaal ánjel pa'alkeeb' i koq chi junsuut i loq'laj ye'aab', chi kijunsuut i 
nimaq kiwach winaq, re' wilkeeb' wii' i kijib' chi k'achaach. Chi kunchelaal ánjel 
re' re' xkipachaa' qohoq kiib' wach ak'al chulooq'jiik i Dios tzunlik cho paruloq'laj 
ye'aab'. 

12Je' wili xkiq'or: Je' ta wo' naq re'. Neeta naq intz'uuyjik wach, inye'arik ruloq'il, 
inkojarik chi ehchan na'ojb'al, int'ioosjik reh i rotob'il, inye'arik runimaal wach, 
inye'arik rajaawriik, re' inye'wik chee kowiil i qaDios wilik chi juneliik. Je' ta wo' 
naq re', inki taqe. 

13Eh chi riij re', jinaj keh i nimaq kiwach winaq xpech'inik cho weh chi je' wili: 
Raaj taqe saq kiso' wili, ¿awach taqe, eh aha' xi chalik? inki weh. 

14Jaaw, xa re' wo' hat ti eht'alinik reh awach taqe, kinki reh. Eh re' reh je' wili i 
xuq'or weh: Re' taqe wili ik'inaq taqe cho chupaam i ti' k'axik. Yu'naak kitz'ajam 
chik i kiso', eh xa saqpotz'ik chik xkahnik ruum i rukik'eel i je' Rak'uun Tentzun. 

15Ruum aj re', wilkeeb' i koq chuwach i ruloq'laj ye'aab' i Dios. Eh chi q'iij chi 
aq'ab' k'ahchi' keeb' chub'anariik i rukamaj i Dios chupaam i rupaat wilik pan 
taxaaj. Re' wo' Dios, i tzunlik cho paruloq'laj ye'aab', naa ruwihiik kuuk' reh i 
kicha'jaljiik. 

16Eh ma' naa ta chik kilom wach i kuyuj wi'k ha', ma' naa ta chik kik'atariik ruum 
i rutz'a'iil i q'iij, ma' xta wo' chik jino'q tz'a' naa rujot'wiik keh ar, 

17ruum re' chik i je' Rak'uun Tentzun, i wilik cho panyejaal i loq'laj ye'aab' naa 
rucha'jiniik keh. Naa ruk'amam taqe reje paraasb'al ha' inye'wik k'acharik. Eh re' 
Dios naa rujuxwiik reh chu'nchel i riis naq' kiwach, inki weh. 

Apoc 8 

Re' ruwuuq rehtalil lutz'b'al reh i jumb'oht chi huuj 

1Noq xuweq iloq i ruwuuq rehtalil lutz'b'al ree jumb'oht chi huuj i je' Rak'uun 
Tentzun, je' naa yejaal i jinajora xtz'irlojik i q'orik pan taxaaj noq xb'iraj. 

2Ko pa'alkeeb' chik i wuquub' chi ánjel chuwach i Dios noq xwil, eh ju'jun i kituun 
xye'arik. 

3Chi riij i re', jinaj wo' chik i ánjel xk'ulik iloq, rut'uhyeem rusansario re' ruuk' i 
oro, xupab'aa' i koq riib' wach artaal. Eh k'ih i ru insensia xye'arik, reh chi 
junq'ahteesjiik ruuk' i kitiij i santo laj aj nimaneel naa rub'anam chinaah i artaal 
oro wilik i koq chuwach i loq'laj ye'aab'. 

4Eh noq xk'ahtik i insensia chupaam i sansario rut'uhyeem i ánjel, xjohtik i 
rusib'eel chuwach i Dios junjohtiik ruuk' i kitiij taqe i santo laj aj nimaneel. 

5Eh re' ánjel re' re' xuchop i sansario, xuham i nah wach q'aaq' chupaam, re' i 
wilik chinaah i artaal, eh xujalk'iij cho chinaah i wach ak'al. Eh xub'an i ma' k'isa 
kahoq, xan reprotik chik i ruch'aab', xa nteleninik chik, eh xub'an jinaj kowlaj 
yihk noq xwil. 

Re' taqe tuun 

6Chi riij i re', re' taqe wuquub' chi ánjel i wilik ju'jun kituun xkiyejaa' kiib' chi 
xuuljik. 

7Eh noq xuxulej chee rutuun i peet ángel. Ma' k'isa saqb'och ruch'ihil q'aaq' 
xilakim kik' xqajik chinaah i wach ak'al. Eh ruum i re', je' naa k'isiin ma' yejaal i 
wach ak'al ruch'ihil taqe chee' k'ahaam, eh chu'nchel kok' rax ch'ahn xichaajrik. 

8Eh noq xuxulej chee rutuun i rukab' ángel. Jinaj i je' mama' yuuq' inchaqchotik 
ruq'aq'al xkutarik cho nah palaw. Ruum i re', je' naa k'isiin ma' yejaal i palaw 
xsutinik chi kik'. 

9Eh re' taqe chikop wilkeeb' pan palaw je' naa k'isiin ma' yejaal i xikimik. Je' wo' 
re' kik'ihaal i nimaq taq barco wilkeeb' nah palaw xsahchik kiwach. 

10Eh noq xuxulej chee rutuun i roox ánjel. Jinaj i mama' ch'umiil qoplik ruq'aq'al 
xq'ehb'ik cho pan taxaaj, je' jinaj saqumb'al. Re' ch'umiil re' re' xq'ehb'ik cho 
chikinaah i je' naa k'isiin ma' yejaal kik'ihaal taqe nim ha' taqe i raasb'al ha' 
wilkeeb' wach ak'al. 

11Re' ch'umiil re' re', k'aah i rub'ihnaal. Je' naa k'isiin ma' yejaal kik'ihaal taqe 
nim ha' wilkeeb' wach ak'al xuk'aahb'isaj. Eh ruum i ruk'ahiil taqe ha', ma' k'isiin 
chik taqe tinamit xikimik noq xkuk'ej. 

12Eh noq xuxulej chee rutuun i rukaaj ánjel. Je' naa k'isiin ma' junch'uy i q'iij, i 
poh xpohyik kiwach. Eh je' naa k'isiin ma' yejaal i kik'ihaal ch'umiil xpohyik 
kiwach, eh je' naa k'isiin ma' juntoq q'iij, k'isiin ma' juntoq aq'ab' xq'equmrik 
kiwach, eh ma' xisihq'inik ta chik noq xwil. 

13Eh chi riij i re', jinaj chik i ánjel inrupik koyejal taxaaj noq xwil. Eh xakow chik 
xuq'or cho chi je' wili: Xti q'e' wo' chik ti', xti q'e' wo' chik ti', xti q'e' wo' chik ti' i 
naakik'ulum i tinamit wach ak'al na' kixulej chee kituun ixib' chi ánjel, re' i 
komajaa' inkixulej chee kituun inki. 

Apoc 9 

1Eh noq xuxulej chee rutuun i roo' ángel.  Jinaj ch'umiil xq'ehb'ik cho pan taxaaj 
xk'ulik qohoq wach ak'al noq xwil.  Xye'arik reh i laweh tehb'al chii' i julkahq.  

2Noq xuteh chii' i julkahq, xa nb'olik chik i sib' xelik cho chupaam, je' rukab' noq i 
nelik chee sib' chupaam i nimlaj horna. Eh re' sib' xunujisaj paam i taxaaj 
xuq'equmrisaj wach i q'iij, eh xtz'irlojik teew ruum. 

3Chupaam i sib' re' re' xi elik chaloq i je' nimaq taq chili'l, xkipuhkaaj kiib' sut i 
wach ak'al. Eh xye'arik kajawriik chub'anariik i ti' k'axik je' ti'kiil i rub'an i rukiih 
i tzina'j inki a'n 

4Eh xq'orarik keh chi ma' naa ta kisacham wach i chee' k'ahaam, taqe tik mu'uun. 
Xq'orarik keh chi xa re' taqe tinamit i ma' xta kehtalil yejal kiwach chi rak'uun 
rixq'uun i Dios taqe naa kianam ti' k'axik reh. 

5Eh re' taqe je' nimaq chili'l, ma' xye'arik ta q'ab' keh chi naa kikansam tinamit re' 
re', xanaa la' kik'sam pa runimaal ti' chuwach i hoob' poh. Eh re' taqe ti' 
nakianam ree tinamit je' ti'kiil i rub'an i rukiih sina'j. 

6Chupaam i q'iij re' re', xanaa naq chik kaajwaam kimik i tinamit xama' naa ta wo' 
kikimiik. Xa naa naq chik kisik'im kikimiik eh xama' naa ta wo' kireqem kikimiik. 

7Re' taqe je' nimaq taq chili'l re' re', je' kiwii' kawáyu re' ruuk' i xa uy-inik chik 
inki a'n ree ojik panq'aq'inik. Re' wilik wach kinaah je' cho corona re' ruuk' i oro. 
Eh re' kiwach je' wach winaq. 

8Eh re' rismaal kinaah je' chamiil rooq i rismaal naah ixoq. Re' keh je' reeh nimlaj 
kaq b'ahlam. 

9Je' cho ch'ihch' i kikojom chi kiso'. Re' kixiik' xa pok'oj chik riib' noq kirupinik xa 
je' chik rukab' i polok'inik inki a'n i ruk'ihaal kareta noq qeremaj kuum i kawáyu 
ree ojik panq'aq'inik. 

10Re' kijeeh je' rujeeh tzina'j wilik ruxuul. Eh ruuk' i rukiih i ruxuul i kijeeh wilik 
kajawriik chub'aan ti' k'axik ree tinamit chuwach i hoob' poh. 

11Re' k'amal kib'eeh taqe je' nimaq chili'l re' i ánjel inchopinik naah i julkahq, 
Abadón rub'ihnaal pan kiq'oral i aj hebreo. Eh pan kiq'oral i aj griego, Apolión 
rub'ihnaal. 

12Re' peet ti' k'axik xk'ularik, xik'ik chik. Xa re' la', ko ka'pech chik i naa 
ruk'ulariik chi riij i re'. 

13Eh noq xuxulej chee rutuun i ruwaaq ángel. Xb'iraj i q'orik xb'aan cho chi 
kixilak i kijib' chi ruk'aa' i artaal oro re' i wilik i koq chuwach i Dios. 

14Eh je' wili xuq'or cho reh i ruwaaq ánjel i wilik rutuun: Chachej taqe i kijib' chi 
ánjel b'ak'alkeeb' chi chii' i nim ha', Éufrates, inki. 

15Xichejarik aj re' i kijib' chi ánjel. Re' keh paab'amaj taqe chaloq chi chupaam i 
ora, chupaam i q'iij, chupaam i poh, chupaam i haab' re' re' chi naa kikansam i je' 
naa k'isiin ma' yejaal i tinamit wach ak'al. 

16Re' taqe ki soldado iqilkeeb' chikiij taqe kawáyu ki'ib' siento miyón kik'ihaal 
noq xb'iraj kib'iral. 

17Eh je' wili kiwii' xk'uhtjik weh taqe iqilkeeb' chikiij i kawáyu wilik ch'ihch' chi' 
kik'ux ko'lemb'al ree kiti'jolal, kaq je' nah wach q'aaq' rax je' jasinto, q'an inka'yik 
je' asufre. Re' taqe kawáyu je' naah kaq b'ahlam i kinaah. Eh pan kichii' i nelik 
chaloq q'aaq', sib', eh asufre. 

18Eh re' q'aaq', re' sib', re' asufre i xelik cho pan kichii', ox b'uhr wach chi ti' 
k'axik i xuk'am chaloq. Re' taqe re' xkansanik keh i je' naa k'isiin ma' yejaal i 
tinamit wach ak'al, 

19ruum taqe kawáyu re' re', pan kichii' eh ju' taq kijeeh i nelik chaloq i kajaawriik. 
Re' kijeeh je' ruwii' aaq', wilik naah, eh ruuk' i re' inki a'n i ti' k'axik. 

20Eh re' ruqox i tinamit i ma' xikimik ta ruum taqe ti' k'axik re' re', xama' 
xkikanaa' ta wo' rub'aan iraaj ma' raaj b'anarik. Eh xama' xkikanaa' ta wo' 
kilooq'jiik i ma' tob'laj uxlab'al, je' wo' kilooq'jiik i tiyoox oro, plata, q'an ch'ihch', 
ab'aj, chee' kiyej-aal, re' i ma' ki ilwik, ma' ki-ib'irinik taj, ni xata kib'ehik. 

21Re' tinamit re' re' xama' xkikanaa' ta wo' rukanteesjiik i kas kichaaq'. Ni xata re' 
warinik, i k'oyomal, i leq' xkimay rub'aan. 

Apoc 10 

Re' ánjel ruyohq'eem jinaj k'isa huuj 

1Jinaj i ánjel kow riib', xqajik cho pan taxaaj noq xwil, b'otlik pan suutz', jinaj rax 
kojl kotlik wach naah. Eh xan saqumanik chik chii' wach je' rukab' i rusaqumaal i 
q'iij. Re' wach'ehk xa je' chik rukab' noq i rub'olaa' riib' i xaq q'aaq'. 

2Re' ángel re' re' jinaj i k'isa huuj he'lik wach ruyohq'eem, xuyeew i rusak'aaj 
rooq nah palaw, eh re' rutz'eet rooq xuyeew chi chiq yuuq'. 

3Eh xuk'er cho chii' chi kow je' rukab' noq i ruk'er chii' i kaq b'ahlam. Eh xiq'orik 
chaloq i wuquub' chi kahoq xa nteleninik chik i xkian. 

4Kikohlaam-oq chik i q'orik i wuquub' chi kahoq, re' hin i Juan ach naq naa 
nutz'ihb'aam i xkiq'or. Xa re' la', jinaj wo' chik i q'orik xb'aan cho pan taxaaj, je' 
wili xuq'or cho weh: Maatz'ihb'aaj peet i q'orik xkian chaloq i wuquub' chi kahoq 
xa chayee pee panak'ux, inki. 

5Chalik i ánjel i pa'lik nah palaw i rooq juntar eh re' rooq juntar pa'lik chi chiq 
yuuq', xujosaj johtoq i rusak'aaj q'ab' pan taxaaj. 

6Re' reh xuq'or i korik parub'ihnaal i wilik ruk'achariik chi juneliik, re' i xyej-anik 
cho reh i taxaaj, ruch'ihil i wach ak'al, je' wo' palaw, je' wo' hoq i xa chib'ih jariik i 
wilkeeb' chupaam. Je' wili xuq'or: Ach k'isiin ma' imponik i ruq'ijil. 

7Na' ponoq i ruq'ijil chi naa ruxulem chee rutuun i ruwuuq ánjel, re' re' i rehtalil 
chi xooj eloq wach i ma' eht'alimaj ta naq i ruyejaam cho wach i Dios, re' i 
ruq'orom cho rib'iral keh i jalal ruq'oral, re' taqe raj kamanoom, inki. 

8Re' q'orik b'iram chaloq i xb'aan cho pan taxaaj, xiruq'o'reej wo' chik cho 
ruka'peech xuq'or weh chi je' wili: Hiy chak'ul i k'isa huuj he'lik wach, i 
ruyohq'eem i ánjel wulu', re' i ruye'em i rooq jinaj chinaah i palaw, eh jinaj i 
ruye'em chi chiq yuuq', inki chik weh. 

9Xinooj ruuk' i ánjel, chayeew weh i k'isa junb'oht chi huuj, kinki chik reh ma' xta 
reet, hu', chak'ux i koq. Je' ki'iil riiskaab' noq nenik'ik panachii' xa re' la' noq 
nenooj k'oloq chapaam, neenk'aahb'ik ar, inki weh. 

10Re' k'isa junb'oht chi huuj xnuk'ul reh i ánjel. Xnuk'ux i koq xa je' chik ki'iil 
riiskaab' noq xwik'raaj panuchii'. Eh junk'aam-oq chik nuk'uxum, xwik'raaj i 
ruk'ahiil chi nupaam. 

11Eh je' wili i xuq'or cho weh: Ajwaal wach chi naa aq'orom ruka'peech i 
ruq'orom chee Dios chikiij i aj pankok' tinamit, chikiij i aj pan nimaq tinamit, 
chikiij xa reh reh wach kiq'orik wii', eh chikiij taqe reey, inki. 

Apoc 11 

Re' taqe ki'ib' chi q'orol ree korik 

1Chi riij i re', xye'arik chik weh jinaj i chee' reh pajb'al je' ruwii' kaxlan aaj. Eh 
xq'orarik cho weh chi je' wili: Hiy, chapaj i rupaat i Dios ruch'ihil i artaal. Eh 
chawajlaaj taqe jarub' chi kiib' i kiloq'inik ar. 

2Xa re' la', maapaj reje haa' i rujunsuut riij i paat, ruum q'asamaj chik keh i ma' re' 
ta taqe aj judío, re' i nakianam i re' ma' re' chuwach i ki'ib' roxk'ahl poh chupaam 
i Santolaj Tinamit. 

3Eh re' hin naa nutaq'aam reje i ki'ib' chi q'orol reh i nuq'oral. Re' keh, q'eq i kiso' 
naa kikojom, na' kiq'or i korik panub'ihnaal chuwach i kab'laj siento q'iij ruuk' 
oxk'ahl q'iij, inki noq xb'iraj. 

4Re' taqe ki'ib' chi q'orol ree nuk'uhb'aal wili, re' i ki'ib' chi ruche'el i olivo, eh re' 
wo' ki'ib' chi ye'aab' kantela wilkeeb' chuwach i QaJaaw ehchan ree wach ak'al. 

5Re' ki'ib' re' re' naa reliik chee xaq q'aaq' pan kichii' k'atb'al keh chi jumpech 
awach naq i na kaajwaam rub'anariik ti' k'axik keh. Je' re' i kimik naakik'ulum 
awach i naa rujot'wiik keh. 

6Re' i ki'ib' re' re', ye'ooj kajaawriik chupa'ab'jiik i jab' pan taxaaj, nik' pa' najtiil 
naa kiq'orom i k'uhb'aal. Eh ye'ooj kajaawriik chi neenkisutej chi kik' taqe ha', eh 
chuye'ariik xa jar b'uhr wach chi ti' k'axik chinaah i wach ak'al xa jarpech pa' 
inkaaj i keh pankik'ux. 

7Kikohlaam-oq chik ruq'orariik i ruk'uhb'aal i Dios, jinaj i josq'laj chikop naa 
reliik cho pan julkahq, naa rutoq'aam peleto kuuk'. Eh ma' naa ta kikuyum ransil, 
naa kikanteesjiik ruum. 

8Eh re' kiti'jolal naa rukahniik tuuch' pamb'eeh chupaam i nimlaj tinamit, re' 
ye'ooj cho wii' wach kuruus i kaJaaw, re' i ehchan keh. Re' tinamit re' re' xa 
xjalwaachjik ruuk' i tinamit Sodoma, ruuk' i tinamit Egipto. 

9Re' taqe re' chi je' panimaq tinamit, chi je' pankok' tinamit, chi je' xa reh reh 
wach kiq'orik wii', naa kilwiik reh chuwach i ixib' q'iij ruuk' juntoq q'iij chi 
tuch'ulkeeb' ar i ki'ib' chi q'orol ree k'uhb'aal. Eh ma' naa ta kaajwaam chi naa 
rumuhqiik i kiti'jolal. 

10Re' tinamit naa kianam kininq'iij, xa chib'ih jariik i naakisihim chikiwach ruum i 
rusuqkiil kik'ux chi riij i kikimiik. Ruum ma' suq ta k'isinoq xb'aan keh noq 
xkiq'or chee k'uhb'aal i ki'ib' chi jalal ruq'oral i Dios. 

11Ixib'-oq chik q'iij ruuk' juntoq q'iij kikimiik, xye'arik wo' chik kik'achariik ruum 
i Dios noq xwil. Eh noq xi wuktik wo' chik johtoq chi k'achlik kiwach, ma' k'isiin 
ta noqxiyo'jik chu'nchel i xi ilwik reh. 

12Eh jinaj i kowlaj q'orik xb'aan cho pan taxaaj yuq'umb'al keh i ki'ib' chi q'orol 
ree k'uhb'aal. Je' wili xq'orarik cho keh: Johteen taq chaayu' ki uchjik. Xijohtik 

johtoq pan taxaaj pan jinaj suutz'. Eh re' taqe i nixowanik kiwach xkilow noq 
xijohtik. 

13Chupaam i jumehq' re' re', jinaj i kowlaj yihk xub'an. Eh je' naa ru lajeeb' q'at 
paam i nimlaj tinamit xb'oq qohoq aak'al chi ki'sil. Eh wuquub' miil chi tinamit i 
xikimik ruum i kowlaj yihk. Eh nik' nimaal i ma' xikimik taj, ma' k'isiin ta 
noqxiyo'jik, xkiloq'ej Dios wilik cho pan taxaaj. 

14Re' rukab' ti' k'axik xk'ularik, xik'ik chik. Xa re' la', re' roox ti' k'axik k'isiin wo' 
chik ma' nk'ularik. 

Re' i ruwuuq tuun 

15Noq xuxulej chee rutuun i ruwuuq ánjel, ma' k'isiin i kowlaj q'orik xb'aan cho 
pan taxaaj, Je' wili i xkiq'or: Yu'naak re' chik i QaJaaw Dios wilik rajaawriik chi 
taaq'anik chinaah i tinamit wach ak'al, je' wo' hoq i rupab'aam chaloq, re' i Cristo. 
Eh re' reh naa rukahniik chi taaq'anik chi juneliik, inki taqe. 

16Eh re' kijib' ru ka'winaq nimaq kiwach winaq tzunulkeeb' pan kiloq' laj ye'aab' 
chuwach i Dios, xkipachaa' qohoq kiib' wach ak'al, eh xkiyeew ruloq'il i Dios. 

17K'ahchi' kiq'orom chi je' wili: Inqat'iosej aweh, hat QaJaaw Dios, i wilik 
awajaawriik. Re' hat xa wilkaat wo' cho najtir q'iij je' wo' yu'naak, eh je' chi 
juneliik, ruum xak'ul chik i awajaawriik chi taaq'anik. 

18Re' nimaq taq tinamit yohb'aal wach kijosq'iil. Eh re' hat xayeew wo' aajosq'iil 
chikinaah, eh chi naa aq'atam q'orik chikinaah kamnaq. Eh chi naa aye'em jilow 
keh aakamaj xkian i kijalwik aq'oral, je' wo' taqe santo laj aj nimaneel, eh je' wo' 
taqe kiye'wik aloq'il, chi nimaq chi kok' taq. Eh chi naa taqe aye'em panti' k'axik i 
xib'anik cho ti' k'axik keh i wilkeeb' wach ak'al, inki taqe. 

19Eh xteh i chi' i ruPaat i Dios wilik pan taxaaj ar ink'utinik i koq i kaxa, ye'aab' 
reh i tz'ihb'amaj wii' i ruyejaam cho wach i Dios. Eh xipoq' chaloq i kahoq, xa 
nq'ajb'anik chik i xkian. Eh xub'an jinaj i kowlaj yihk, xub'an i ma' k'isa saqb'och 
noq xwil. 

Apoc 12 

Re' ixoq eh re' i mama' kaq riij aaq' 

1Eh jinaj i runimaal sahchb'al k'uxliis xuk'uhtaaj cho riib' weh pan taxaaj: Jinaj 
chik ixoq b'otooj chupaam rusaqumaal i q'iij. Eh wilik i poh ri'si rooq. Wilik 
rukoróna wach naah, kab'laj i ruch'uminal. 

2Re' ixoq re' re' wach k'acharik wilik, eh k'erik chii' ruum i ruti'kiil, ruum ach 
k'isiin ma' nk'ulik ruk'ux. 

3Jumehq'iil wo' chik xuk'uhtaaj cho riib' weh pan taxaaj jinaj sahchb'al k'uxliis: 
Jinaj i mama' kaq riij aaq', wuquub' i naah, lajeeb' i ruk'aa'. Eh re' wuquub' chi 
nahis re' re' wilik ju'jun kikoróna. 

4Eh ruuk' i rujeeh, xuhilej cho chinaah i wach ak'al i je' naa k'isiin ma' yejaal 
kik'ihaal i ch'umiil wilkeeb' pan taxaaj. Re' mama' aaq' xuq'eb'aa' riib' chuwach 
ixoq, re' i k'isiin ma' nk'ulik ruk'ux, re' naq xraaj i reh chi tiklik rub'iq'im i koq i 
k'isa rak'uun ixoq noq naa raasjiik. 

5Eh noq x-aasjik i k'isa rak'uun ixoq, re' i naa rub'aniik i taaq'anik chikinaah 
chu'nchel i tinamit wach ak'al ruuk' i je' b'axtoon ch'ihch'. Eh re' rak'uun 
xk'amarik johtoq ruuk' i Dios, re' wilik cho wii' paruloq'laj ye'aab'. 

6Re' ixoq xooj pan jinaj ye'aab' chiq yuuq', re' yej-amaj chi ruye'aab' ruum i Dios. 
Eh kab'laj siento q'iij ruuk' oxk'ahl q'iij naa ruk'uxuljiik ar. 

7Chi riij i re', je' wili i peleto xb'aan pan taxaaj noq xwil: Re' ánjel Miguel, ruch'ihil 
taqe ruánjel, xub'an i peleto ruuk' i mama' kaq riij aaq'. Eh re' mama' aaq' 
ruch'ihil wo' naq taqe ruánjel chi k'ulb'ilinik. 

8Xanaah re', ma' xi elik ta wo' korik ruuk' i peleto xkian, eh ma' xik'ularik ta cho 
pan taxaaj chi jumpech. 

9Eh xehteesjik cho pan taxaaj i mama' aaq', re' i xa wilik wo' cho najtir q'iij. Je' 
wili i rub'ihnaal: Ma' Tob'laj Winaq, aj Yahm, re' insub'wik keh chu'nchel i tinamit 
wach ak'al. Re' reh ruch'ihil taqe ruánjel noq xikutarik cho wach ak'al. 

10Eh jinaj i kowlaj q'orik xb'aan cho pan taxaaj noq xb'iraj. Je' wili i xuq'or: 
Yu'naak, xponik chik i ruq'ijil i ko'lemb'al iib' Xk'utinik chik chi re' qaDios wilik 
rajaawriik chi taaq'anik. Xuk'ul rajaawriik i ruCristo chi taaq'anik, ruum xkutarik 
cho wach ak'al i nixowanik kiwach i qahermano, re' inkojwik i koq kimahk chi 
q'iij chi aq'ab' chuwach i Dios. 

11Re' taqe qahermano re' re' xkiq'at wach i kajawriik i aj Ixowaal parub'ihnaal i 
rukik'eel i je' Rak'uun Tentzun, eh ruum ruq'orariik i ruk'uhb'aal i Dios xkian. Ma' 
xkiketelaaj ta wach i kik'achariik, xkiyeew la' kiib' pankimik. 

12Re' taq i hat taxaaj, chasuuqb'isaj taq ak'ux, je' wo' taq i hat wilkaat taq 
chupaam Eh re' taq i hat i wilkaat taq wach ak'al, taq i hat i wilkaat taq pan 
palaw, q'e' wo' chik ti' i naa taq ak'ulum, ruum xqajik taq chik qohoq awuuk' i aj 
Yahm. Re' reh yohb'aal wach i rujosq'iil, ruum reht'al chi ach ma' najt naa 
ruwihiik, inki. 

13Noq xukoj rehtaal chi xkutarik cho wach ak'al i mama' aaq', xchalik rujosq'iil 
xooj naq chub'anariik ti' k'axik ree ixoq, re' i aasjinaq cho ruk'isa k'uun. 

14Eh re' ixoq re' re' ma' xta x-uuchjik, ruum xkojarik runimaq taq xiik', je' ruxiik' 
mama' xihk. Ruuk' i re', rupinik reje chuwach i mama' aaq', reh chi xooj rukeb'aa' 
riib' panchiq yuuq', re' xk'uxuljik wii' chuwach ixib' haab' ruuk' waqiib' poh. 

15Xrilow chi je' re' mama' aaq', xuxab'ej reje ma' k'isa ha' eh xkorjik chi nim ha'. 
Ruuk' i re', xraaj naq ruqerem reje ixoq. 

16Re' ixoq xto'arik ruum aak'al noq xtar, ruum xutz'ub'ej qohoq i nim ha' xelik 
cho panchii' i mama' aaq'. 

17Ruuk' i re', xchalik rujosq'iil i mama' aaq' chinaah ixoq, xooj chi kipletohjiik 
taqe i re' ruuk' i rak'uun rixq'uun ixoq, re' i kinimanik reh i ruk'uhb'aal i Dios, eh 
kiye'em wo' kik'ux chub'anariik i korik ruq'orom cho rib'iral i Jesucristo. 

Apoc 13 

Re' taqe ki'ib' chi josq'laj chikop 

1Eh re' mama' kaq riij aaq' re' re' xuq'eb'aa' riib' chi uy-inik chii' palaw. Eh jinaj 
chik i mama' josq'laj chikop xelik cho pan palaw wuquub' i naah, lajeeb' i ruk'aa'. 
Re' ju'jun chi ruk'aa' wilik ju'jun kikoróna. Eh wach kinaah i wuquub' chi nahis 
tz'ihb'amaj i b'ihnaal b'ajb'al ree Dios. 

2Re' josq'laj chikop xwilow wach je' ruwii' rajaaw b'ahlam. Re' taqe rooq, je' rooq 
oso. Eh re' chii' je' chii' kaq b'ahlam, eh re' i mama' aaq' xuyeew i rutzunaab' reh i 
josq'laj chikop, xuyeew rajaawriik runimaal wach chi taaq'anik. 

3Jinaj chi kixilak taqe naah i josq'laj chikop je' cho yok'eel xakimik chik reh ruum, 
eh xk'achjik wo' chik. Noq xkilow chi je' re' i tinamit xsahchik kik'ux, eh xkinimaj 
i josq'laj chikop. 

4Eh xkiloq'ej i mama' kaq riij aaq', ruum xuyeew runimaal wach chi taaq'anik i 
josq'laj chikop. Xkiloq'ej i mama' josq'laj chikop re' re', je' wili i xkiq'or reh: Re' 
josq'laj chikop wili ma' ha' ta chi je', eh ma' awach ta neenkuywik i ransil, inki 
taqe. 

5Eh re' josq'laj chikop xye'arik q'ab' reh chuq'orariik i xa chib'ih jariik chi b'ajb'al 
ree Dios. Xye'arik wo' q'ab' reh i josq'laj chikop chi xa ki'ib' roxk'ahl poh naa 
ruwihiik runimaal wach chi taaq'anik. 

6Eh je' wo' re' xub'an chupaam taqe poh re' re': Xub'aj i Dios, je' wo' hoq i loq'laj 
rub'ihnaal. Xub'aj wo' hoq i ruPaat i Dios wilik pan taxaaj. Eh xub'aj wo' taqe 
wilkeeb' pan taxaaj. 

7Xye'arik wo' q'ab' reh chi naa rub'anam i peleto kuuk' i santo laj aj nimaneel 
korehtaal i rub'an keh. Eh xye'arik wo' runimaal wach chi taaq'anik chikinaah i 
ju'jun ch'uq chi nimaq tinamit, ju'jun chi kok' tinamit, i xa reh reh wach kiq'orik 
wii'. 

8Chu'nchel i tinamit wach ak'al xiloq'inik ree josq'laj chikop re' re'. Re' taqe re' xa 
re' wo' rutz'uhkriik chee wach ak'al ma' kojooj tee kib'ihnaal paruhujil i juneliik 
k'acharik wilik ruuk' i je' Rak'uun Tentzun, re' i kansamaj chi jilow mayiij. 

9Awach iraaj rib'iram, chunimaj i wili: 

10Awach i ruk'ul chi naa ruye'ariik pantz'ilom, naa wo' ruye'ariik pantz'ilom. Eh 
awach i ruk'ul chi naa rukanteesjiik ruuk' q'aslaj ch'ihch', ruuk' wo' q'aslaj 
ch'ihch' naa rukanteesjiik. Ruum re' taqe i santo laj aj nimaneel koruman chi naa 
kikuyum i ti' k'axik. 

11Chi riij i re', jinaj wo' chik i mama' josq'laj chikop xelik cho panak'al noq xwil. 
Ki'ib' i ruk'aa' je' ruk'aa' rak'uun tentzun, eh je' inq'orik mama' aaq'. 

12Re' reh wilik ruuk' i rajaawriik i peet josq'laj chikop. Eh re' rukab' chikop, re' 
wach ak'al, chu'nchel i tinamit xumin taqe chulooq'jiik i peet josq'laj chikop, re' i 
k'isiin naq ma' xkimik ruum i ruyok'eel eh xk'achjik wo' chik. 

13Re' rukab' chikop re' re' yohb'aal wach taqe i ma' ilooj taj xub'an, eh xa chib'ih 
chik jariik taqe xuk'uhtaaj, korehtaal xuqasaj chee q'aaq' pan taxaaj, xk'ulik 
qohoq wach ak'al chikiwach i tinamit. 

14Eh ruuk' taqe ma' ilooj taj xuk'uhtaaj, re' i ye'ooj q'ab' ree rub'anariik chuwach i 
peet josq'laj chikop, xujot'ib'eej tinamit wach ak'al. Eh xumin taqe chupaam i 
tinamit chi kitz'aq jino'q i rujalwaach i peet josq'laj chikop, re' i ma' xkimik ta 
ruum i ruyok'om i q'aslaj ch'ihch'. 

15Re' rukab' josq'laj chikop xye'arik rajaawriik chuye'ariik ruxlab'al i rujalwaach i 
peet josq'laj chikop, reh chi xq'orik i jalwaach re' re', reh chi xukansaj taqe i ma' 
xiloq'inik ta reh. 

16Re' i rukab' josq'laj chikop xuq'or chi kojaroq kehtalil parusak'aaj kiq'ab' oon 
yejal kiwach i tinamit, chi nimaq chi kok' taq, chi b'ehoom chi neb'aa', chi ma' 
awach ta intaaq'anik keh chi je' minooj taqe pankowlaj kamanik. 

17Eh ma' awach ta chik i neerub'an i loq', neerub'an i k'aay wila' ma' kojooj reh i 
rehtalil oon re' i rub'ihnaal i josq'laj chikop oon re' k'ihaal i rajlaamb'al i 
rub'ihnaal. 

18Re' wili na'ojb'al iraaj. Awach i rureq chi riij, chukapaaj riij nik' k'ihaal nee nelik 
chuwach i ajlaamb'al reh i josq'laj chikop. Re' ruk'ihaal i ajlaamb'al re' re', chi riij 
i rub'ihnaal jino'q winaq inq'orik, waqiib' siento ruuk' waqiib' rukajwinaq inooj 
eloq. 

Apoc 14 

Re' kitz'uuy i jinajsiento miil ruuk' kijib' roxk'ahl miil 

1Eh jinaj wo' chik ilooj xnub'an: Pa'lik chik chaloq i je' Rak'uun Tentzun chinaah i 
yuuq' Sión. Eh jinajsiento miil ruuk' kijib' roxk'ahl miil chi tinamit i wilkeeb' i koq 
ruuk', re' taqe i tz'ihb'amaj yejal kiwach i rub'ihnaal i je' Rak'uun Tentzun, i 
rub'ihnaal i raJaaw. 

2Eh jinaj i q'orik xb'aan cho pan taxaaj noq xb'iraj. Xa je' chik rukab' noq inqajik 
chaloq nim ha' wataq ab'aj xampojik chik. Xa je' chik rukab' i xeleqinik i rub'an i 
kahoq. Eh xa je' chik inq'orik ruk'ihaal arpa noq inq'oojiik. 

3Jinaj i ak' tz'uuy xkitz'uyej i koq chuwach i loq'laj ye'aab', chikiwach i kijib' chi 
k'achaach, chikiwach i nimaq kiwach winaq. Eh re' ak' tz'uuy re' re', ma' jino'q 
xichol rutz'uuyjiik xa re' wo' taqe jinajsiento miil ruuk' kijib' roxk'ahl miil xichol 
rutz'uuyjiik, re' taqe xiko'ljik chaloq chi kixilak i tinamit wach ak'al. 

4Re' taqe re' saq wach i kánima, ruum ma' xkian ta keh i k'oyomal. Eh xkinimaj 
chi korik i je' Rak'uun Tentzun. Eh aha' inooj i reh kiooj chi riij. Re' taqe re' 
xiko'ljik cho chi kixilak i tinamit wach ak'al chi je' taqe rupeet mayiij i Dios, je' 
wo' chi reh i je' Rak'uun Tentzun. 

5Re' keh ma' jino'q chukuj q'orik xelik cho pan kichii'. Eh ma' xta wo' k'isinoq 
kimahk. 

Re' k'uhb'aal xkiq'or ixib' chi ánjel 

6Eh jinaj wo' chik i ánjel inrupik koyejal taxaaj noq xwil. Eh xchalik ruq'or rib'iral 
jinaj i ak' k'uhb'aal i wilik chi juneliik keh chu'nchel i tinamit wach ak'al, chi 
nimaq taq tinamit, chi kok' tinamit, chi je' xa reh reh wach kiq'orik wii'. 

7Re' ánjel re' re' kow xuq'or cho chi je' wili: Chayohleej taq wach i Dios, chayeew 
taq ruloq'il, ruum xponik chik i ruq'ijil chi naa rub'anam i q'ataj q'orik. Chaloq'ej 
taq i Dios, re' xyej-anik reh i taxaaj, i wach ak'al, i palaw, taqe raasb'al ha' inki. 

8Eh tiklik wo' chik cho chi riij i rukab' ánjel, je' wili xuq'or: Xuq'eb' chik riib' 
xuq'eb' chik riib' panti' k'axik i nimlaj tinamit Babilonia, ruum xuyoj i kina'ojb'al i 
nimaq taq tinamit ruuk' i k'oyomal xutijej taqe wii'. Ruum i xub'an re' re', je' naa 
xuxohk'risaj taqe ruuk' k'ahlaj ha', inki. 

9Chi riij i rukab' ánjel tiklik wo' chik chaloq i roox ánjel, kow xuq'or chi je' wili: 
Awach inloq'inik reh i peet josq'laj chikop ruch'ihil i rujalwaach, eh awach i 
ruk'ul i rehtalil yejal wach oon parusak'aaj q'ab', 

10je' naa k'ah laj ha' ma' xilakimaj taj i naa ruye'ariik reh chi uuk'jik pan kulk. Re' 
na' ye'aroq pa runimaal tojb'al mahk ruum i rujosq'iil i Dios, ye'b'al reh pan 
q'aaq' qoplik ruuk' asufre chuwach i je' Rak'uun Tentzun, chikiwach taqe i santo 
laj ruánjel i Dios. 

11Re' rusib'eel i q'aaq' i naa kiwihiik wii' pa runimaal ti' k'axik intzub'ik johtoq 
chi juneliik. Eh re' taqe kiloq'inik reh i peet josq'laj chikop ruch'ihil i rujalwaach 

oon xkiyeew q'ab' chi xkojarik keh i rehtalil, ma' naa ta kihi'liik chuk'ulariik i ti' 
k'axik chi q'iij chi aq'ab' naa kiwihiik ar, inki. 

12Ruum i wili, re' taqe santo laj aj nimaneel, re' i kinimanik reh i ruk'uhb'aal i 
Dios, eh korik wo' wach kik'ux chunimjiik i Jesucristo, inchol kichopom kik'ux 
chukuyariik i ti' k'axik. 

13Eh jinaj i q'orik xb'aan cho pan taxaaj noq xb'iraj. Je' wili i ruq'or: Chatz'ihb'aaj i 
wili: Yu'naak johtoq chi qawach atoob' keh i naa kikimiik chi k'ahchi' kinimam i 
QaJaaw inki cho weh. Hoo' korik ruum naakihi'liik ruuk' i kikamaj, eh re' kikamaj 
naa ruk'amwiik reje keh chi hi'lik, inki Santolaj Uxlab'al. 

14Chi riij i re', jinaj i saq suutz' xwilow reje wach. Eh chinaah i suutz' re' re' 
tzunlik chaloq jinaj i je' ruwii' winaq. Wilik ru corona wach naah re' ruuk' i oro. 
Ruyohq'eem jinaj ruq'aslaj ch'ihch' lok lok naah. 

15Eh pareh chik i ánjel xelik cho chupaam i rupaat i Dios wilik cho pan taxaaj noq 
xwil, kow xuq'or reje chi je' wili reh i wilik cho nah suutz': Xureq chik ruq'ijil 
rujachariik i tik wilik wach ak'al, ruum xq'aanb'ik chik, chayok' ruuk' aq'as laj 
ch'ihch', eh chamol i koq i wach, inki. 

16Eh re' i wilik cho nah suutz' xuyok' ruuk' i ruq'aslaj ch'ihch' i tik wilik wach 
ak'al. Eh re' wach i tik xureq wach ak'al xumol i koq. 

17Jinaj wo' chik i ánjel xelik cho chupaam i rupaat i Dios wilik cho pan taxaaj. Re' 
ánjel re' re' ruyohq'eem wo' jinaj ruq'aslaj ch'ihch' lok lok naah. 

18Pareh chik i ánjel xelik cho wach artaal, re' i wilik rajaawriik chi rilariik i q'aaq' 
wilik ar. Kow xuk'er reje chii' chuq'orob'jiik i ánjel wilik ruq'aslaj ch'ihch', xuq'or 
reje reh chi je' wili: Re' uuva wilik wach ak'al xq'aanb'ik chik, chayok' ruuk' aq'as 
laj ch'ihch', eh chamol chi kuhtaal i wach, inki reh. 

19Chalik ánjel xrik'saj chinaah i wach ak'al i ruq'aslaj ch'ihch' lok lok naah, eh 
xuyok' i uuva. Xumol i wach, eh xuyeew pan jinaj yitz'b'al reh. Re' ye'aab' re' re' 
rehtalil i rujosq'iil i Dios naa ruye'em chaloq. 

20Re' wach i uuva chii' tinamit xyitz'arik reje. Eh aha' xtuqlujik wii' i riis i uuva, 
kik' chik i xelik reje ar, je' naa chii' ju' kawáyu xponik ruchamiil paam. Je' wo' naa 
sut chi ixib' siento kilómetro xtuqlujik wii' i kik' re' re'. 

Apoc 15 

Re' taqe ánjel i xi k'amwik cho reh i wuquub' chi tz'apaab' wach ti' k'axik 

1Jinaj wo' chik i runimaal sahchb'al k'uxliis ma' ha' ta chi je' xuk'uhtaaj cho riib' 
pan taxaaj noq xwil: Wuquub' i ánjel xi k'amwik cho reh i wuquub' chi tz'apaab' 
wach ti' k'axik, re' i naa rik'sam wii' i rujosq'iil i Dios na' ohoq kuxoq. 

2Xwilow wo' wach haa' jinaj i je' palaw xa je' chik lemow paam, eh xilakim q'aaq'. 
Re' taqe i ma' xta xi uchjik ruum i peet josq'laj chikop ruch'ihil i rujalwaach, eh 
ma' xkiyee ta q'ab' chi xkojarik keh i rajlaamb'al i rub'ihnaal, pa'alkeeb' i koq chi 
chii' i palaw re' re', ju'jun i kiarpa ye'ooj ruum i Dios. 

3Re' keh k'ahchi' kitz'uyem i rutz'uuy i Moisés, i raj kamanoom i Dios, je' wo' i 
rutz'uuy i je' Rak'uun Tentzun. Je' wili inkiq'or pankitz'uuy: QaJaaw Dios, q'e' nim 
awajaawriik, xiik' naah aaloq'il, eh ma' ha' ta chi je' taqe i xa a'n. Hat wo' Reey 
chikinaah i nimaq taq tinamit, korik wach ak'ux, rub'ehel chu'nchel i na a'n. 

4QaJaaw ¿Awach ma' neenyohlinik awach, awach ma' neen ye'wik aloq'il? ruum 
xa re' wo' hat wilik asantohiil. Eh chu'nchel i nimaq taq tinamit naa kichaliik 
chalooq'jiik, ruum xkikoj chik rehtaal chi rub'ehel i q'ataj q'orik i na a'n, inki. 

5Chi riij i re', xwilow noq xteh i taxaaj re' wilik cho wii' i ye'aab' xiik' naah loq'il, 
je' wo' hoq i paat molb'al reh i k'uhb'aal, re' i ruyejaam cho wach i Dios chi naa 
rojiik eloq wach. 

6Chupaam i ye'aab' xiik' naah loq'il xi elik chaloq i wuquub' chi ánjel, re' i 
kik'amwik cho reh i wuquub' b'uhr wach chi ti' k'axik. Re' keh xa saqpotz'ik chik i 
kiso' kikojom re' ruuk' i lino xa nrob'rotik chik wach. Eh q'e'lik kisíncho chi' 
kik'ux re' ruuk' i oro. 

7Chalik i jinaj keh i kijib' chi k'achaach xuyeew ju'jun kikulk re' ruuk' i oro i 
wuquub' chi ánjel. Re' ju'jun chi kulk nujinaq chi rujosq'iil i Dios i k'achlik chi 
juneliik. 

8Eh re' ye'aab' xiik' naah loq'il xnujik chi sib' ruum i ruloq'il ruch'ihil i runimaal i 
rajaawriik i Dios. Eh ma' jino'q i xub'an i okik chupaam i ye'aab' xiik' naah loq'il, 
korehtaal xkikohlaaj cho rub'aan i wuquub' chi ti' k'axik i xkik'am chee wuquub' 
chi ánjel. 

Apoc 16 

Re' taqe kulk nujinaq taqe wii' i ti' k'axik 

1Eh jinaj chik i kowlaj q'orik xb'aan cho chupaam i ye'aab' xiik' naah loq'il noq 
xb'iraj. Je' wili i xuq'or keh i wuquub' chi ánjel: Hiy taq chachihkaaj chinaah i 
wach ak'al i wilkeeb' chupaam i wuquub' chi kulk re' i rujosq'iil i Dios xuyeew 
chaloq, inki. 

2Xooj aj re' i peet ánjel, xuchihkaaj chaloq i wilik chupaam i rukulk chinaah i 
wach ak'al. Ruum i re', xpoq' chaloq jinaj yeb'ee wach ti'laj rax q'aah chikiij 
chu'nchel i tinamit i kojooj keh i rehtalil i peet josq'laj chikop, eh inkiloq'ej wo' 
hoq i rujalwaach. 

3Eh re' rukab' ánjel xuchihkaaj chaloq i wilik chupaam i rukulk chinaah i palaw. 
Ruum i re', xsutinik chi kik' je' xuhkiil rukik'eel kamnaq xkahnik. Eh ruum i re' 
xikimik chu'nchel i k'achalkeeb' chupaam i palaw. 

4Re' roox ánjel xuchihkaaj chaloq i wilik chupaam i rukulk chinaah taqe nim ha', 
je' wo' chinaah taqe raasb'al ha'. Eh ruum i re', xi sutinik chi kik'. 

5Eh xb'iraj i xuq'or chaloq chi je' wili i ánjel, inilwik reh taqe ha': Hat QaJaaw 
Dios, wilik asantohiil, xa wilkaat wo' cho najtir q'iij, je' wo' yu'naak. Eh rub'ehel 
cha weh chi je' re' i q'ataj q'orik xa a'n, 

6ruum chi re' keh xkikansaj taqe i santo laj aj nimaneel eh je' wo' re' xkian reh 
taqe i jalal aq'oral. Eh yu'naak i hat, xayeew keh chi uuk'jik i kik'. Xti ruk'ul chi 
keh inki ánjel. 

7Eh jinaj wo' chik i q'orik xb'aan cho wach artaal noq xb'iraj: Hoo', QaJaaw Dios 
nim awajaawriik Xti korik chi parub'ehel xa a'n chee q'ataj q'orik inki. 

8Re' rukaaj ánjel xuchihkaaj chaloq i wilik chupaam i rukulk chinaah i q'iij. Eh re' 
re' xye' wik ruman rutz'a'iil i q'iij, reh chi xuk'at taqe i tinamit ruuk' i rutz'a'iil. 

9Re' taqe re', xti q'e' ti' i k'ahtik xkik'ul ruum i rutz'a'iil i q'iij. Eh ni xata ruum i re' 
xkinimaj i Dios, eh ma' xkiyeew ta ruloq'il, rub'ajariik la' chik i Dios xkian, re' i 
wilik rajaawriik chuye'ariik taqe ti' k'axik re' re'. 

10Re' roo' ánjel xuchihkaaj chaloq i wilik chupaam i rukulk chinaah i ruye'aab' i 
peet josq'laj chikop. Eh re' tinamit ruchopom naah xi kahnik panq'equm, eh xa 
nkitiiw chik i kaaq' ruum i ruti'kiil i xkik'ul. 

11Eh xama' xkikanaa' ta wo' hoq i kiyeb'eew wach na'ojb'al. Rub'ajariik la' chik i 
Dios wilik cho pan taxaaj xkian, ruum i ti' xkik'ul, eh ruum i yeb'ee wach rax 
q'aah xpoq' cho chikiij. 

12Re' ruwaaq ánjel xuchihkaaj chaloq i wilik chupaam i rukulk chinaah i nim ha', 
Éufrates. Eh ruum i re', xchiqik i nim ha', reh chi xteh i kib'eeh taqe reey chalik 
inki a'n parelb'aal q'iij. 

13Eh chi riij i re', ixib' chi ma' tob'laj uxlab'al je' kiwii' tuhtz' xwil kiwach. Jinaj i 
xelik cho panchii' i mama' kaq riij aaq', jinaj xelik cho panchii' i peet josq'laj 
chikop. Jinaj i xelik cho panchii' i jalal ruq'oral i Dios i rub'an riib'. 

14Re' taqe re' i ruxlab'al i aj Yahm, eh xa chib'ih jariik i ma' ilooj taj inkik'uhtaaj 
chi sahchb'al k'uxliis. Eh xa aha' kiooj chumolariik kiwach taqe reey wilkeeb' sut i 
wach ak'al reh i pletohinik chupaam i ru nimlaj Q'iij i Dios xiik' naah nimaal 
rajaawriik. 

15Re' hin xa je' kinooj k'oloq i ajileq' taq cha naah. Atoob' reh awach i na'lik reh 
eh ruk'axam-oq i ruso' rukojom chi riij. Chi je' re' ma' t'uslik taj, eh ma' nee ta 
ruk'uhtaaj ruk'ixb'ilaal chikiwach i tinamit, inki. 

16Re' taqe ma' tob'laj uxlab'al re' re' xkimol wach chu'nchel reey ar chupaam i 
ye'aab' rub'ihnaal pan kiq'oral i aj hebreo. 

17Re' ruwuuq ánjel xuchihkaaj chaloq i wilik chupaam i rukulk panteew noq xwil. 
Eh chupaam i Ye'aab' xiik' naah loq'il i wilik cho pan taxaaj, re' wilik cho wii' i 
Dios, jinaj i kowlaj q'orik xb'aan cho ar, je' wili i xuq'or: Xooj aj eloq wach re' inki. 

18Xub'an aj cho re' ruch'aab' kahoq xa repej chik riib'. Xa nq'ajb'anik chik i xub'an 
noq xpoq' i kahoq. Eh xub'an wo' jinaj i yihk xiik' naah kowiil. Ma' jino'q i yihk 
rub'anam chi je' re' i rutohq'iik chee k'acharik wach ak'al. 

19Re' nimlaj tinamit oxtariik xelik. Eh re' nimaq taq tinamit wilkeeb' sut i wach 
ak'al xich'a'lojik. Re' Dios, ruum i ruk'aah, xk'ulik cho paruk'ux chi xuyeew panti' 
k'axik i nimlaj tinamit Babilonia, je' naa k'ah laj ha' i xuyeew reh chi uuk'jik. 

20Chu'nchel i ye'aab' sutimaj kiij chi ha', ruch'ihil taqe yuuq' k'ixkaab', xsahchik 
kiwach. 

21Eh xiq'ehb'ik chik inche cho pan taxaaj i nimaq taq saqb'och, xk'ulik qohoq 
chikinaah i tinamit wach ak'al. Re' ju'jun chi saqb'och je' naa ju'jun kintaal rahliil. 
Re' taqe tinamit ma' k'isiin ta noq xkib'aj i Dios chi riij i runimaal ti' xb'aan keh 
ruum i saqb'och. 

Apoc 17 

Re' tojb'al ru mahk iixoq xiik' naah k'oyomal 

1Chalik jinaj keh i wuquub' chi ánjel re' ruuk' taqe wilik ju'jun kikulk kuuk'. 
Xuq'or cho weh chi je' wili: Kim ayu'. Neenuk'uhtaaj aweh i tojb'al mahk naa 
ruk'ulum ixoq xiik' naah k'oyomal, re' i wilik chikinaah nimaq taq ha'. 

2Re' taqe reey wilkeeb' sut i wach ak'al xkian k'oyomal ruuk' ixoq re' re'. Eh re' 
tinamit wach ak'al xkian wo' i k'oyomal ruuk'. Ruum i re', je' naa xuxohk'risaj 
taqe ruuk' k'ahlaj ha', inki. 

3Re' i xuk'uhtaaj weh i Ruxlab'al i Dios, xiruk'am chik reje i ánjel pan jinaj ye'aab' 
chiq yuuq'. Ar xwilow wach jinaj ixoq ihqamaj ruum jinaj i josq'laj chikop kaq riij, 
wuquub' i naah, lajeeb' i ruk'aa', nujinaq chi b'ihnaal i riij b'ajb'al ree Dios. 

4Re' ixoq re' re' rax muqik ru kaqiil i ruso', ruxoyib'eem riib' ruuk' oro ruuk' i 
holohaq ab'aj, ruuk' uuh kirob' rotik. Eh ruchopom jinaj rukulk re' ruuk' i oro, re' 
nujinaq wii' chu'nchel i ruma'tob'laj na'ojb'al, re' ruch'uwa'iil wach i ruk'oyomal. 

5Eh re' ixoq re' re' tz'ihb'amaj jinaj b'ihnaal yejal wach, ma' inkan ta chi riij i 
ruq'or, je' wili i ruq'or: Re' i tinamit Babilonia, kituut noq wilik i kib'anik reh i 
k'oyomal, kituut wo' taqe i kib'anik reh i yiib' wach na'ojb'al, inki. 

6Eh xnukoj rehtaal chi re' ixoq re' re' xohk'reel ruum i ruuk'jiik i kikik'eel i santo 
laj aj nimaneel, je' wo' ruum i kikik'eel i xikanteesjik chuq'orariik i korik chi riij i 
Jesucristo. Eh re' hin, ma' k'isiin ta noq xsahchik nuk'ux. 

7Eh re' ánjel xuq'or cho weh chi je' wili: ¿Chihreet noq xsahchik ak'ux ruum i re'? 
Re' hin neenuteh wach aweh chib'ih iraaj ruq'orom i ma' eht'alimaj taj chi riij 
ixoq, chi riij i josq'laj chikop kaq riij, wuquub' i naah, lajeeb' i ruk'aa'. 

8Re' josq'laj chikop xawil wach re' i wilik cho najtir, ma' nilarik ta chik wach, eh 
k'isiin wo' chik ma' nelik cho pan julkahq, naa rojiik chutojariik i ru mahk. Re' 
tinamit, i xa re' wo' rutz'uhkriik chee wach ak'al ma' tz'ihb'amaj tee kib'ihnaal 
paruhujil i juneliik k'acharik, naa rusahchiik kik'ux noq naakilom wach i josq'laj 
chikop, re' i wilik cho najtir, ma' nilarik ta chik wach, eh k'ulik wo' chik iloq reh. 

9Re' wili na'ojb'al iraaj i rureqariik chi riij: Re' wuquub' chinaah i josq'laj chikop 
kijalwaach i wuquub' chi yuuq' i wilik cho wii' ixoq re' re'. Re' wuquub' chi nahis 
kijalwaach i wuquub' chi reey. 

10Eh re' ho'oob' keh i reey re' re' xq'ucharik chik i kajaawriik. Re' jinaj chi kixilak 
k'ahchi' chi taaq'anik yu'naak. Re' ruwuuq majaa' imponik ruq'ijil chi naa rokiik 
chi taaq'anik na' okoq chi taaq'anik, xama' najt ta naa rub'anam. 

11Re' josq'laj chikop, i k'achlik naq chaloq ma' nilarik ta chik wach, i xokik chi 
ruwahxaaq reey, atoob' ta re' wo' naq taqe ruuk' i wuquub' chi reey. Chi riij i re', 
narojiik rutojom i ru mahk. 

12Eh re' lajeeb' chi uk'aa' xawil kiwach kijalwaach i lajeeb' chi reey i komajaa' 
kiokik chi taaq'anik na' kik'ul i kajaawriik chi reyil kuch'ihil i josq'laj chikop, xa 
je' jinajora nakianam. 

13Eh re' lajeeb' chi reey re' re' xkian jinaj wach kik'ux chi naakito'om i josq'laj 
chikop ruuk' i kikowiil ruuk' i kajaawriik. 

14Re' keh naa kipletoheem i je' Rak'uun Tentzun, eh re' i keh naa rub'aan keh, 
ruum re' reh i Ajaab'ees chikinaah ajaab'ees, eh Reey chikinaah reey. Eh re' 
wilkeeb' ruuk' i je' Rak'uun Tentzun re' i paab'amaj taqe, i sik'ooj kiwach, korik 
wach kik'ux ma' xta wo' naa kuuchjiik i keh, inki ánjel. 

15Eh je' wo' chik wili i xuq'or weh: Re' taqe nimaq taq ha' xawil kiwach i wilik cho 
wii' i k'oyoom laj ixoq kijalwaach nimaq taq tinamit, i kok' tinamit, xa reh reh 
wach kiq'orik wii'. 

16Re' lajeeb' chi uk'aa' xawil kiwach chinaah i josq'laj chikop kaq riij 
naakixowaam wach i k'oyoom laj ixoq, nakit'usaam, eh naa kikanaam chi rutkeel. 
Naa kik'uxum i rutib'kaal, eh naakik'atam wach q'aaq'. 

17Re' Dios xq'orik pan kánima chi xkian iraaj i Dios chi naa kianam. Ruum i re', re' 
keh xkian jinaj wach kik'ux chuto'ariik i peet josq'laj chikop ruuk' i kajaawriik chi 
reyil, reh chi korehtaal inooj eloq wach i ruq'orom chee Dios. 

18Re' ixoq xawil wach rujalwaach i nimlaj tinamit inchopinik kinaah i reey 
wilkeeb' sut i wach ak'al, inki weh i ánjel. 

Apoc 18 

Re' ruq'ehb'iik panti' k'axik i Babilonia 

1Chi riij i re', jinaj wo' chik i ánjel qajik i rub'an cho pan taxaaj noq xwil nim 
rajaawriik, eh re' rusaqumaal chii' wach xan saqumanik chik i wach aak'al 
xub'an. 

2Re' ánjel re' re' kow xuq'or cho chi je' wili: xq'ehb'ik chik, xq'ehb'ik chik panti' 
k'axik i nimlaj tinamit Babilonia. Eh xsutinik chi kipaat i raj kamanoom i aj Yahm, 
je' wo' chi ke'emb'al kiib' i xa chib'ih chik jariik chi ma' tob'laj uxlab'al. Xsutinik 
chi ye'aab' kisuuq' xa chib'ih tz'inkaal ch'uwa' kiwach, eh xiik' naah yib'kiil 
kiwach. 

3Ruum re' i nimaq taq tinamit je' naa xuxohk'risaj taqe ruuk' i k'ah laj ha', ruuk' 
k'oyomal xutijej taqe wii'. Re' taqe reey wilkeeb' sut i wach ak'al xi wihik wo' pan 
k'oyomal ruuk' i tinamit re' re'. Eh re' taqe aj yakool wilkeeb' sut i wach ak'al 
xib'ehoomb'rik ruum i ruk'aayjiik i xama' xta rutiq, re' q'e' imponik chuwach i 
Babilonia, inki. 

4Eh jinaj wo' chik i q'orik xb'aan cho pan taxaaj je' wili xuq'or: Hat taq nutinamiit, 
eleen taq reje chupaam i tinamit re' re', reh chi ma' nee ta taq ti ehtrik haa' taqe 
ru mahk, taqe i ti' k'axik naa ruchaliik chinaah, 

5ruum re' taqe ru mahk xtahmik wach, je' naa kopan taxaaj xponik. Ruum i re', 
xk'ulik cho paruk'ux i Dios i ruyeb'ee wach na'ojb'al i tinamit re' re'. 

6Chaq'aj taq wach reh i ti' xub'an keh i tokoom. Xti ti' chik i tojb'al ru mahk taq 
chayeew ruum i yiib' wach xub'an. Re' k'ahlaj ha' xuyeew chi uuk'jik keh i 
tokoom, chaxilakeej taq i k'ahlaj ha' xiik' chik naah k'ahiil i chayeew taq ree reh. 

7Chayeew taq pa runimaal ti' k'axik, chatib'isaj taq ruk'ux je' rukab' noq 
xunimb'isaj riib' i reh ruuk' i rub'ehomal. Re' reh je' wili ruq'or: Re' hin ayu' 
wilkiin pan nuye'aab' chi taaq'anik. Ma' hin ta kahnel ixoq, ma' xta ti' naawilom 
wach, inki. 

8Ruum i re', naa ruchaliik taqe ti' k'axik chinaah chi jumehq'iil: Naa rutiib'iik 
ruk'ux wi'jaleel, rax kimik naa rub'aniik reh, eh naa ruk'atariik wach q'aaq', ruum 
re' QaJaaw Dios nim rajaawriik chuye'ariik pantojb'al mahk, inki. 

9Re' taqe reey wilkeeb' sut i wach ak'al, i je' pan k'oyomal xi wihik ruuk' i 
Babilonia, eh xkich'ikaa' kik'ux ruuk' i rub'ehomal, ma' k'isiin ta naa rutib'iik 
kik'ux naakoq'em wach na' kilow i rusib'eel noq naa ruk'ahtiik. 

10Eh ruum kiyo'jiik xa chi najt naakilom reje i ti' k'axik naa ruk'ulum, je' wili i naa 
kiq'orom reh: Q'e' wo' chik ti', q'e' wo' chik ti' i xak'ul, xti hat wo' naq nimlaj 
tinamit Babilonia, Q'e' wo' naq kow awiib', xa chi jumehq'iil xatye'arik pantojb'al 
mahk, inko'q taqe. 

11Re' taqe aj yakool wilkeeb' sut i wach ak'al naa wo' koq'iim i keh ruum i ruti'kiil 
kik'ux chi riij i nimlaj tinamit re' re', ruum ma' awach ta chik naa ruloq'wiik reh i 
k'ik'aay inkik'am chaloq. 

12Re' inkik'ayej re' taqe wili: oro, plata, holohaq ab'aj, karena, holohaq itz'ihy lino, 
xéla itz'ihy, eh itz'ihy rax muqik ru kaqiil, k'ih b'uhr wach chi chee' re' ruuk' i 
kik'ohnik, taqe xa chib'ih jariik holohaq b'aaq kiyej-aal, k'ih taq tz'aaq chee' kiyej-
aal, taqe holohaq ab'aj marmol, q'an ch'ihch', til ch'ihch' taqe, 

13canela, xa chib'ih jariik i q'omal insensia, mirra, ink'ohnik laj iq'oom, vino, 
aséite, arina re' ruuk' i k'ih tz'aaq, trigo chikop aj ihqoom, rak'uun tentzun, 
kawáyu, kareta, eh moso re' ruuk' kiye'ariik pankowlaj kamanik. 

14Je' wili naa ruq'orariik reje reh i nimlaj tinamit: Yu'naak aj re' xsahchik wach 
awuuk' taqe wach i chee' xiik' naah suq kiil, re' i q'e' naq imponik chawach 
ruk'uxariik. Eh xsahchik wo' wach chu'nchel ab'ehomal, je' wo' runimaal awach, 
inko'q taqe. 

15Re' taqe xiyakwik reh i xa chib'ih jariik re' re', i xib'ehoomb'rik ruum i k'aay 
kian naq chupaam i nimlaj tinamit, xa chi najt chik naakilom reje ruum i kiyo'jiik 
na' chaloq i runimaal ti' k'axik chinaah re' keh naa koq'iim, 

16je' wili naa kiq'orom: Q'e' wo' chik ti', Q'e' wo' chik ti' i xuk'ul i nimlaj tinamit. 
Re' reh je' naq rukab' ixoq i rutiq'aa' riib' ruuk' holohaq itz'ihy lino, rax muqik ru 
kaqiil, i ruxoyej naq riib' ruuk' oro, ruuk' holohaq ab'aj, ruuk' karena. 

17Eh xa chi jumehq'iil xsahchik wach i rub'ehomal inko'q taqe. Chu'nchel i k'amal 
kib'eeh i b'esan barco, je' wo' taqe ki b'iyajohinik chupaam i tz'a'laj yuuq', taqe i 
kib'esanik ree barco, taqe kikamanik nah palaw, xa chi najt chik xkilow reje i 
xuk'ul i tinamit re' re'. 

18Noq xkilow reje rusib'eel i ruk'ahtiik i nimlaj tinamit, xkik'er kichii' 
chuq'orariik chi je' wili: Xti ma' jino'q chik i tinamit chi je' rukab' i nimlaj tinamit 
re' re', inki taqe 

19Eh ruum i ruti'kiil kik'ux, xa nkipukej chik i pooq wach kinaah. Xa suq chik 
kioq'ik, eh xkik'er reje kichii' chuq'orariik chi je' wili: Q'e' wo' chik ti', Q'e' wo' 
chik ti' i xuk'ul i tinamit re' re'. Ruuk' chu'nchel chib'ih naq i wilik reh, 
xib'ehoomb'rik taqe wilik ki barco nah palaw. Eh xa chi jumehq'iil tii xsahchik 
wach, inki taqe. 

20Eh re' hat taxaaj, re' taq i hat i raj tahqaneel i Jesucristo, re' taq i hat jalal 
ruq'oral i Dios, re' taq i hat i tinimanik taq ree Dios, suuqb'oq taq ak'ux ruum re' 
Dios xuq'at chik q'orik chinaah i tinamit Babilonia. 

21Eh jinaj i ánjel xiik' naah i ransil xuchop chaloq jinaj nimlaj ab'aj je' ruwii' 
ke'b'al, xukut pan palaw, je' wili i xuq'or: Je' wili i naa ak'ulum i hat nimlaj tinamit 
Babilonia, na' sacharoq awach chi jumpech ma' jaruuj chik naa rilariik awach. 

22Eh ma' jaruuj chik naa rib'irjiik awuuk' xilak taq b'eeh i q'ooj arpa, ni xata 
ruxuljiik i suub', ni xata ruxuljiik i tuun. Ma' naa ta wo' chik rilariik kiwach i aj 
kamanoom awuuk'. Ma' naa ta chik rib'iirjiik awuuk' i choqik i rub'an i ab'aj 
ke'b'al. 

23Ma' jino'q chik i saqumb'al naa rusihq'iniik awuuk', eh ma' jaruuj chik naa 
rib'irjiik awuuk' i ninq'ijinik ree kaxáro. Atoob' ta naq ma' k'isiin noq xkinimb'isaj 
kiwach taqe awaj yakool chi kixilak i tinamit sut i wach ak'al, eh ruuk' taqe 
warinik, xa a'n kijot'ariik i nimaq taq tinamit, inki. 

24Je' re' i naa ak'ulum nimlaj tinamit, ruum awuuk' xchihkik i kikik'eel jalal 
ruq'oral i Dios, i kikik'eel i rutinamiit i Dios, i kikik'eel chu'nchel i kansamaj taqe 
chaloq sut i wach ak'al. 

Apoc 19 

Re' i loq'inik xb'aan pan taxaaj 

1Chi riij i re', xb'iraj chik taqe kowlaj q'orik xkian cho pan taxaaj, i ruk'ihaal 
tinamit. Je' wili i xkiq'or: Re' i QaJaaw Dios, i ruk'ul chi neenqayeew runimaal 
wach ruum xa re' wo' reh inko'linik, xa re' wo' reh i wilik ruloq'il, eh wilik 
rajaawriik, 

2ruum re' qaDios parub'ehel i ruq'at i q'orik, eh ruuk' rukorkiil, xuyeew panti' 
k'axik i k'oyoom laj ixoq, re' i xyojwik i kina'ojb'al i tinamit sut i wach ak'al ruuk' i 
ruyiib' wach na'ojb'al. Eh re' i kikanteesjiik i raj kamanoom i Dios xub'an, 
xq'ajarik wach reh ruum i Dios, inki taqe. 

3Eh je' wo' chik wili i xkiq'or: Re' QaJaaw Dios, i ruk'ul chi neenqayeew runimaal 
wach ruum ma' jaruuj chik naa rumayam johtik i rusib'eel i Babilonia, inki taqe. 

4Eh re' taqe kijib' ru ka'winaq chi nimaq kiwach winaq kuch'ihil i kijib' chi 
k'achaach xkipachaa' qohoq kiib' wach ak'al chulooq'jiik i Dios, i tzunlik cho 

paruloq'laj ye'aab'. Re' i QaJaaw Dios, i ruk'ul chi neenqayeew runimaal wach, Je' 
ta wo' naq re' inki taqe. 

5Eh jinaj i q'orik xb'aan cho ko paruloq'laj ye'aab' i Dios, je' wili i xuq'or: Chayeew 
taq runimaal wach i qaDios chawunchelaal i hat taq raj kamanoom, eh je' wo' taq 
i hat i tiyohlinik taq reh, chi nimaq, chi kok' taq inki. 

Re' runinq'ijiik irukaxaro i je' Rak'uun Tentzun 

6Eh xb'iraj i ma' k'isa q'orik je' cho kiq'oral ruk'ihaal tinamit, xa je' chik rukab' i 
choqik i rub'an i nim ha' noq inqajik cho wataq ab'aj, je' rukab' i choqik inki a'n i 
kahoq, je' wili i xkiq'or: Re' QaJaaw Dios, i ruk'ul chi neenqayeew runimaal wach 
ruum re' chik i reh nim rajaawriik xutoq'aa' taaq'anik yu'naak. 

7Je' re' noq, qasuuqb'isaj taq qak'ux chi manlik. Qayeew taq ruloq'il i qaDios, 
ruum xureq chik ruq'ijil chi naa rub'anam kaxáro i je' Rak'uun Tentzun. Eh re' 
naa ruk'amam chi rehk'een ruyejaam chik riib', 

8eh xye'arik q'ab' reh chi xutiq'aa' riib' ruuk' holohik laj itz'ihy lino, saqpotz'ik eh 
inrob'rotik wach, inki taqe. Re' holohik itz'ihy lino rujalwaach i holohik laj 
na'ojb'al inki a'n i rutinamiit i Dios. 

9Chalik i ánjel xuq'or weh chi je' wili: Chatz'ihb'aaj chi atoob' keh taqe yuuq'imaj 
chuninq'ijiik irukaxaro i je' Rak'uun Tentzun, inki. Eh xuq'or wo' weh chi je' wili: 
Re' taqe q'orik wili korik, eh ruq'oral i Dios, inki. 

10Eh re' hin xnuxuk'aa' naq wiib' chulooq'jiik i ánjel, je' wili i xuq'or weh: Maa a'n 
i je' re', re' la' Dios chaloq'ej, re' hin xa hin wo' raj kamanoom i Dios je' rukab' i 
hat, je' rukab' taqe aahermano i kiye'em kik'ux chunimjiik i korik i ruq'orom i 
Jesucristo. Re' inye'wik rukowiil kik'ux i jalal ruq'oral i Dios, inki. 

Re' iqlik chi riij i saq riij kawáyu 

11Eh tehlik chik i chii' i taxaaj noq xwil, jinaj i saq riij kawáyu xwilow wach ar. Re' 
iqlik chi riij je' taqe wili i rub'ihnaal: Xti Korik wach ruk'ux, ma' xta chukuj Q'orik 
ruuk', ruum re' reh parub'ehel i rub'an i taaq'anik, i rub'an i peleto. 

12Eh re' taqe naq'wach xan reprotik chik je' rukab' i rub'an i xaq q'aaq'. K'ih tahs i 
rukoróna wilik wach naah. Eh jinaj i b'ihnaal tz'ihb'amaj xa re' wo' reh inreqwik 
chi riij. 

13Re' ruso' muh-amaj pankik', je' wili i rub'ihnaal: tehel wach reh i ruQ'oral i 
Dios. 

14Eh tahqalimaj kuum ruk'ihaal soldado wilkeeb' pan taxaaj, xasaq chik i kiso', 
holohaq itz'ihy lino ma' xta k'isinoq ruch'uwa'iil wach, eh saq riij kikawayu 
iqilkeeb' wii'. 

15Re' reh jinaj i ch'ihch' k'ul q'as xelik cho panchii', b'amb'al keh i ti' k'axik i 
nimaq taq tinamit. Je' b'axtoon ch'ihch' i naa ruwihiik pan q'ab' na' chub'an i 

taaq'anik. Je' rukab' noq inyeq'arik paam i uuva pan yitz'b'al reh. Eh naa ruye'em 
keh chi uuk'jik i k'ahlaj ha' ruum i rujosq'iil i Dios nim rajaawriik. 

16Re' iqlik rij kawáyu, chuwach i ruso' chukorkiil nah rutuuq tz'ihb'amaj i 
b'ihnaal wili: Reey chikinaah taqe reey, eh Ajaab'ees chikinaah taqe ajaab'ees, 
inki ruq'or. 

17Eh jinaj i ánjel pa'lik chuwach i q'iij noq xwil. Kow xuk'er cho chii' chi 
kiyuq'ub'jiik chu'nchel i chikop kirupinik pan taxaaj: Kim taq ayu' chamol taq 
awiib', k'oloq taq ak'ux aweh i runimaal k'uxumb'al ruyejaam wach i Dios, 

18reh chi nee taq inak'ux aweh i kitib'kaal i reey, i kitib'kaal kajaaw i soldado, i 
kitib'kaal i kowlaj winaq, i kitib'kaal kawáyu, i kitib'kaal kib'ehik chi riij kawáyu, i 
kitib'kaal i tinamit kib'anik reh i mahk: chi je' ma' awach ta ntaaq'anik keh chi je' 
minooj taqe pankowlaj kamanik, chi nimaq chi kok' taq, inki. 

19Eh xwilow chik wach i peet josq'laj chikop, je' wo' taqe i reey wilkeeb' sut i 
wach ak'al kuch'ihil i ki soldado kimolom kiib' chub'anariik i peleto ruuk' i iqlik 
chi riij i saq riij kawáyu, je' wo' kuuk' taqe ru soldado. 

20Eh re' peet josq'laj chikop xchoparik ruch'ihil i rukoj riib' chi q'orol ruq'oral i 
Dios, re' i xk'uhtanik cho reh i sahchb'al k'uxliis chuwach i chikop re' re'. Eh ruuk' 
i re' xujot'ib'eej taqe i xkiyeew q'ab' chi xkojarik keh i rehtalil i peet josq'laj 
chikop, xkiloq'ej i rujalwaach. Eh re' josq'laj chikop ruch'ihil i rukoj riib' chi 
q'orol ruq'oral i Dios, k'achlik kiwach noq xikutarik pan palaw q'aaq' qoplik ruuk' 
asufre. 

21Eh re' taqe kik'u'liil i xikanteesjik ruuk' i ch'ihch' k'ul q'as i xelik cho panchii' i 
iqlik chi riij i saq riij kawáyu. Eh chu'nchel i chikop i kirupinik pan taxaaj xkik'ux i 
kitib'kaal taqe kamnaq re' re' korehtaal xinujik ruum. 

Apoc 20 

Re' lajeeb' siento haab' 

1Eh jinaj chik i ánjel qajik i rub'an cho pan taxaaj noq xwil. Wilik ruuk' i 
rulawehiil i julkahq, eh jinaj nimlaj karena wilik pan q'ab'. 

2Eh xuchop i mama' kaq riij aaq', re' i xa wilik wo' cho najtir q'iij, ma' tob'laj 
winaq, aj yahm i rub'ihnaal. Eh xb'ak'arik chi karena ruum i ánjel reh i lajeeb' 
siento haab', 

3xkutarik pan julkahq, ar xtz'aparik naah. Re' ánjel re' re' xukoj rehtalil chi 
xluhtz'ik naah i jul chi korik, reh chi ma' nee ta chik i rub'an kijot'ariik nimaq taq 
tinamit i aaq' re' re' korehtaal inik'ik i lajeeb' siento haab', ko ra'j chik naa 
rutehariik cho k'isinoq re'. 

4Xwilow kiwach i holohaq ye'aab', ar tzunulkeeb' i xkik'ul kajaawriik chi q'ataj 
q'orik. Eh xwilow wach i kánjel kit'iosil i xyok'arik kalaq, ruum i runimjiik i 
ruk'uhb'aal i Dios, re' i xuq'or i Jesucristo. Re' taqe i ma' xkiloq'ej taj i peet josq'laj 
chikop, i rujalwaach. Eh ma' xkik'ul taj i rehtalil i josq'laj chikop yejal kiwach, ni 
xata chi kiq'ab'. Eh xik'aach wo' chik cho ruka'peech, eh xkian i taaq'anik ruuk' i 
Jesucristo chuwach i lajeeb' siento haab'. 

5Re' wili i peet kiwuktiik chaloq i kamnaq chi k'achlik kiwach. Eh re' taqe kamnaq 
junch'uq ko xik'ik chik i lajeeb' siento haab' noq xik'aach wo' chik cho 
ruka'peech. 

6Atoob' keh i wilik kisantohiil i naakehtriik i peet wuktik chaloq chi kixilak 
kamnaq. Re' keh ma' xta naa kuuchjiik ruum i ruka'peech kimik k'amal b'eeh aj 
tiij la' chik taqe chuwach i Dios, chuwach i Jesucristo. Eh naa kianam i taaq'anik 
ruuk' i Jesucristo chuwach i lajeeb' siento haab'. 

7Eh na' i k'oq i lajeeb' siento haab', naa rutehariik chee aj yahm i tz'aplik cho wii'. 

8Eh naa rojiik chi kijot'ariik i nimaq taq tinamit sut i wach ak'al Gog, eh Magog i 
kib'ihnaal. Eh re' i aj yahm naa wo' rumolom wach i ki soldado i tinamit re' re' 
reh i peletohinik. Re' ki soldado xiik' naah kik'ihaal je' k'ihaal i saniib' chii' palaw. 

9Re' taqe soldado re' re' xkipuhkaaj kiib' wach ak'al. Eh xkisutej riij i ye'aab' 
wilkeeb' wii' i santo laj aj nimaneel, je' wo' tinamit q'e' ruk'axam. Eh re' Dios 
xukut chaloq i q'aaq' pan taxaaj chikinaah i aj ixowaal re' re', eh xuk'at taqe chi 
jumpech. 

10Eh re' aj yahm i xjot'wik keh, xkutarik pan palaw q'aaq' qoplik ruuk' asufre, re' 
wo' kutuuj wii' i peet josq'laj chikop ruch'ihil i chukul q'orik chi riij i ruq'oral i 
Dios. Ar naakik'ulum i runimaal ti' k'axik koxcheel chi q'iij chi aq'ab' chi juneliik. 

Re' q'ataj q'orik xb'aan chupaam i Saqlaj Ye'aab' 

11Eh jinaj chik i nimlaj ye'aab' xiik' naah saqiil xwilow wach, eh jinaj i tzunlik 
chupaam. Chuwach i tzunlik ar xsahchik wach i taxaaj je' i wach ak'al ma' x-ilarik 
ta chik kiwach chi jumpech. 

12Eh xwilow kiwach i kamnaq chi nimaq chi kok' taq pa'alkeeb' i koq chuwach i 
loq'laj ruye'aab' i Dios. Eh xhe'arik kiwach huuj, xhe'arik wo' wach i huuj jinaj 
chik, re' ruhujil i juneliik k'acharik. Re' taqe kamnaq re' re' xq'atarik q'orik 
chikinaah re' q'oreel chib'ih xkian chib'ih i xkiq'or je' rukab' i tz'ihb'amaj 
chupaam taqe huuj re' re'. 

13Re' palaw xuq'asaj taqe kamnaq wilkeeb' naq chupaam. Re' kimik ruch'ihil i 
kiye'aab' Camnaq xkiq'asaj i kamnaq wilik naq kuuk'. Eh re' taqe kamnaq re' re' 
chi kiju'junaal xq'atarik q'orik chikinaah re' q'oreel chib'ih xkian chib'ih xkiq'or. 

14Eh re' kimik, ruch'ihil i kiye'aab' kamnaq, xikutarik pan palaw q'aaq'. Re' palaw 
q'aaq' re' re', re' ruka'peech kimik. 

15Eh xikutarik pan palaw q'aaq' noq xwil i ma' xkan taj chi tz'ihb'amaj i kib'ihnaal 
paruhujil i juneliik k'acharik. 

Apoc 21 

Re' ak' Taxaaj eh re' ak' Wachak'al 

1Chi riij i re', xwilow chik wach jinaj i ak' taxaaj, jinaj i ak' wach ak'al, ruum re' 
peet taxaaj i peet wach ak'al xsahchik kiwach chi jumpech, eh ma' xta wo' chik 
palaw. 

2Re' hin i Juan xwilow chik inche wach i Santolaj Tinamit, re' ak' Jerusaleem, qajik 
i rub'an cho pan taxaaj chuwach i Dios, korjinaq cho chi korik je' rukab' jino'q i 
q'ahxoq rutiq'aam riib' reh irukaxaro ruuk' i rub'ahiil. 

3Eh jinaj i kowlaj q'orik xb'aan cho chupaam i loq'laj ye'aab', je' wili xuq'or 
chaloq: Chab'iraj yu'naak re' chik i Dios patim chi kixilak i tinamit. Re' chik i reh 
naa rupatiniik kuuk' chi jumpech, eh naa kikahniik chi rutinamiit. Re' Dios naa 
ruwihiik kuuk', eh re' chik i reh naa kikojom chi ki Dios. 

4Eh re' wo' reh naa rujuxwiik reh chu'nchel i riis naq' kiwach. Eh ma' naa ta chik 
rilariik wach i kimik, ni xata oq'ik, ni xata ti'kiil k'uxliis. Eh ma' xta chik ti' naa 
ruk'ulariik chuwach i Dios, ruum chu'nchel i wilik naq cho najtir xsahchik 
kiwach, inki. 

5Eh re' tzunlik cho paruloq'laj ye'aab' je' wili i xuq'or weh: Chab'iraj re' hin inu-
aak'b'isaj chu'nchel i xa chib'ih jariik, inki. Eh xuq'or wo' weh chi je' wili: 
Chatz'ihb'aaj taqe q'orik wili, ruum re' re' xti korik nimjik iraaj, inki. 

6Eh je' wili i xuq'or weh: Xooj aj eloq wach re'. Re' hin i peet, re' hin i rukuxiik 
wach, je' rukab' noq wilik i peet letra A, i tz'apaab' wach letra Z. Awach i chiqiij 
chii', xa chi siih neenuyeew ruhaa' paraasb'al ha', re' inye'wik juneliik k'acharik. 

7Awach i xukuy ik'ik chupaam i ti' k'axik, naa rehchaam chu'nchel i wili chi 
rukooch. Re' chik i hin neekirukoj chi ruDios eh re' reh nee wo' nukoj chi 
wak'uun. 

8Eh re' i kiyo'jik, re' i ma' kinimanik taj, re' i xiik' naah yib'kiil wach i kina'ojb'al, 
re' i kansan kas kichaaq', re' i wilkeeb' pan k'oyomal, re' taqe i aj war, re' i 
kiloq'inik reh i tiyoox, re' taqe i chukul q'orik, chu'nchel i re' naakikutariik pan 
palaw q'aaq' qoplik ruuk' asufre. Re' re' i ruka'peech kimik, inki. 

Re' ak' Jerusaleem 

9Eh jinaj keh i wuquub' chi ánjel i wilik ju'jun kikulk kuuk' nujinaq taqe wii' i 
wuquub' chi tz'apaab' wach ti' k'axik, xuq'or weh chi je' wili: kim ayu', 
neenuk'uhtaaj aweh i naa ruk'amam chi Rehk'een i je' Rak'uun Tentzun, inki. 

10Eh chupaam ilooj xnub'an re' re' xk'uhtjik weh chi xiruk'am johtoq panuxlab'al 
chinaah jinaj nimlaj yuuq' najt naah. Ar xuk'uhtaaj reje weh i runimaal santo laj 
tinamit, i ak' Jerusaleem, qajik i rub'an cho pan taxaaj chuwach i Dios. 

11Eh xan saqumanik chik paam ruum i rusaqumaal chii' wach i Dios. Eh re' 
rusaqumaal je' rukab' i holohik laj ab'aj, je' rukab' ab'aj, jaspe, xan saqumanik 
chik paam, je' rukab' i lemow. 

12Re' tinamit re' re' sutimaj riij chi runimaal tz'aq najt naah. Kab'laj i ru 
puertahiil, eh chi chii' i ju'jun chi puerta, ju'jun i ánjel wilik. Eh chuwach i ju'jun 
chi puerta re' re', tz'ihb'amaj i kib'ihnaal i kab'laj ch'uq chi tinamit Israel. 

13Ixib' i ru puertahiil wilik parelb'aal q'iij. Eh ixib' ru puertahiil wilik parookb'aal 
q'iij. Ox ox wo' ru puertahiil wilik k'ultar pantaq rucheel. 

14Re' tz'aq sutimaj wii' riij i tinamit kab'laj chi ab'aj ch'iklik wii'. Eh chuwach taqe 
ab'aj re' re', tz'ihb'amaj i kib'ihnaal i kab'laj chi raj tahqaneel i je' Rak'uun 
Tentzun. 

15Re' ánjel xq'o'rinik weh ruyohq'eem jinaj rupajb'aal b'olob'ik paam re' ruuk' i 
oro, pajb'al reh i tinamit, pajb'al reh i tz'aq sutimaj wii' riij, eh pajb'al reh taqe ru 
puertahiil. 

16Re' tinamit kajtz'u'k noq wilik re' runimaal rooq eliik wach ruuk' i runimaal 
wach. Eh noq xupaj i ánjel i tinamit ruuk' i rupajb'aal, kiib' miil ruuk' kiib' siento 
kilómetro xooj eloq chuwach. Re' runimaal rooq, re' runajtiil naah ruch'ihil i 
runimaal wach, xa eliik wach. 

17Chi riij i re', re' ánjel xupaj wo' hoq i rutz'aqiil i tinamit kab'laj rukajwinaq b'ara 
xooj eloq chuwach. Re' pajb'al xukoj, re' ruuk' i rub'ara winaq. 

18Re' tz'aq re' re' jaspe ab'aj ruyej-aal. Eh re' paam i tinamit re' ruuk' i holohik 
oro i okinaq reh je' rukab' i lemow xa nworwotik chik. 

19Re' ju'jun chi ch'ikaab' ree tz'aq xa reh reh wach kika'yik i holohaq ab'aj 
xoyimaj taqe wii': Re' peet ch'ikaab' ree tz'aq ruuk' jaspe re' rukab' ruuk' safíro 
re' roox ruuk' ágata re' rukaaj ruuk' esmeralda 

20re' roo' ruuk' ónice, re' ruwaaq ruuk' kornalina, re' ruwuuq ruuk' crisolito, re' 
ruwahxaaq ruuk' berilo, re' rub'eleej ruuk' topacio re' ru lajeeb' ruuk' crisoprasa, 
re' rujunlaaj ruuk' jasinto, eh re' rukab'laaj ruuk' amatista. 

21Re' kab'laj chi ru puertahiil i tinamit kab'laj wo' chi perla ab'aj. Eh re' ju'jun chi 
puerta, ju'jun chi perla i ruyej-aal. Eh re' nimb'eeh panyejaal i tinamit xti xa oro 
chik je' rukab' i lemow xasaqum chik paam. 

22Chupaam i tinamit re' re', ma' xta jino'q rupaat i Dios xwilow wach, ruum ar xa 
re' chik i QaJaaw Dios i nim rajaawriik ruch'ihil i je' Rak'uun Tentzun jilow rupaat 
i Dios. 

23Re' tinamit ma' koruman ta chik chi reh i rusaqumaal q'iij, ni xata re' 
rusaqumaal i poh, ruum re' chik i loq'laj rusaqumaal chii' wach i Dios ruch'ihil i 
je' Rak'uun Tentzun insihq'inik reh. 

24Eh parusaqumaal i tinamit re' re' naakib'ehik i nimaq taq tinamit i ko'limaj 
taqe. Eh ar naa kik'amam chaloq i kib'ehomal taqe reey i wilkeeb' sut i wach 
ak'al. 

25Re' taqe ru puertahiil i tinamit re' re' ma' naa ta kitz'ahpik chi jumpech, ruum 
ar ma' naa ta chik rilariik wach i q'equm aq'ab'. 

26Eh ar naa kik'amam reje runimaal wach i kib'ehomal ruch'ihil i kiloq'il i nimaq 
taq tinamit. 

27Eh chupaam i tinamit re' re', ma' naa ta rokiik i ch'uwa' wach, ni xata re' 
imb'anik reh i re' ma' re', ni xata re' i chukul q'orik. Re' naa kokiik ar xa re' wo' i 
tz'ihb'amaj i kib'ihnaal chupaam i ruhujil i juneliik k'acharik wilik ruuk' i je' 
Rak'uun Tentzun. 

Apoc 22 

1Eh re' ánjel xuk'uhtaaj chik weh jinaj i nim ha' xasaq saq chik wach, re' inye'wik 
k'acharik, xa lemow xan saqumanik chik paam. Eh ar inaasjik chaloq paruloq'laj 
ye'aab' i Dios, re' wilik cho wii' i je' Rak'uun Tentzun. 

2Panyejaal i nimb'eeh ree tinamit re' re' k'ul tar chi chii' i nim ha' ink'ihik i chee' 
inye'wik k'acharik. Re' chee' re' re' kab'laj pech inwachinik chupaam i haab' i 
rajlaal poh inwachinik. Re' xaq i chee' inkamanik chi iq'oom b'al keh i nimaq taq 
tinamit. 

3Chupaam i tinamit re' re', ma' awach ta chik i naa ruk'ulum i ti' k'axik, ruum ar 
xa re' chik i loq'laj ruye'aab' i Dios, i ruye'aab' i je' Rak'uun Tentzun naa ruwihiik, 
eh re' taqe raj kamanoom naa kiloq'inik reh ar. 

4Xti naakilom wach i Dios, eh re' rub'ihnaal yejal kiwach naa ruwihiik. 

5Ar ma' naa ta chik rilariik wach q'equm aq'ab', ma' kota chik ruman chi keh 
saqumb'al, ni xata re' i rusaqumaal i q'iij. Ruum re' chik i rusaqumaal chii' wach i 
QaJaaw Dios naa rusihq'iniik keh. Eh ar naa kianam i taaq'anik chi juneliik. 

Re' Jesucristo ilook' wo' chik ink'ulik 

6Eh je' wili i xuq'or cho weh i ánjel: Re' taqe q'orik wili xti korik, nimjik iraaj, 
ruum re' QaJaaw Dios, re' inye'wik cho reh i ruxlab'al pan kánima i jalal ruq'oral, 
xutaq'aaj wo' chaloq i ruánjel chuk'uhtjiik keh i raj kamanoom i k'isiin ma' 
nk'ularik, inki. 

7Re' hin ilook' wo' chik kinchalik ruka'peech inki Jesucristo. Atoob' reh awach i 
runimaj i q'orooj chi naa ruk'ulariik, re' i tz'ihb'amaj chupaam i huuj wili inki. 

8Re' hin i Juan, hin xinib'irinik, xinilwik reh chu'nchel i wili. Eh b'iram-oq wilom-
oq chik, xnuxuk'aa' naq chik wiib' chulooq'jiik i ánjel i xk'uhtanik weh chu'nchel i 
wili. 

9Eh re' reh je' wili xuq'or weh: Ma a'n i je' re', re' la' Dios chaloq'ej. Re' hin xa hin 
wo' raj kamanoom i Dios, je' rukab' i hat, je' rukab' taqe aahermano i kijalwik 
ruq'oral i Dios, je' rukab' i kinimanik reh i tz'ihb'amaj chupaam i huuj wili, inki. 

10Eh xuq'or wo' chik weh chi je' wili: Maapoy i q'orooj chi naa ruk'ulariik re' 
tz'ihb'amaj chupaam i huuj wili, ruum ilook' inooj eloq wach. 

11Awach imb'anik ree mahk, chub'an parumahk. Awach i ch'uwa' wach, chub'an 
chi ch'uwa' wach. Awach i atoob' wach ruk'ux, marukanaa' chik rub'aan i otob'il. 
Awach i wilik rusantohiil, marukanaa' chik i santohiil, inki ánjel. 

12Chab'iraj: Re' hin ilook' wo' chik kinchalik ruka'peech inki Jesucristo. Naa 
nuk'amam chaloq i kitojb'aal i ju'jun re' q'oreel chib'ih xkian chib'ih i xkiq'or. 

13Re' hin i peet, re' hin i rukuxiik wach, je' rukab' noq wilik i peet letra A, i 
tz'apaab' wach letra Z. Xa wilkiin wo' cho pampeet, eh xa wilkiin wo' 
pantz'apaab' wach, inki Jesucristo. 

14Atoob' keh inkitz'aj i kiso' ruum naa ruye'ariik keh i ruwachuj i chee' inye'wik 
k'acharik. Eh naa wo' kokiik i koq chi chii' taqe ru puertahiil i tinamit, ak' 
Jerusaleem. 

15Eh re' taqe i je' kikab' i tz'i' ma' naa ta kik'ulariik cho ar, je' wo' taqe aj war, taqe 
k'acharik inki a'n pan k'oyomal, taqe kansan kas kichaaq', taqe i kiloq'inik tiyoox, 
taqe i chukul q'orik, taqe i jot'ool. 

16Re' hin, i Jesucristo, xnutaq'aaj reje nuánjel chuq'orariik rukorkiil taqe wili keh 
i ju'jun ch'uq chi aj nimaneel. Re' hin, re' ruuk' chaloq i riih rumaam i reey David. 
Eh re' hin je' naa hin ch'umiil ihqen q'iij xa ntziqtzotik chik, inki. 

17Kim inki Santolaj Uxlab'al, ruch'ihil i rehk'een noq wilik i je' Rak'uun Tentzun. 
Eh awach i rib'iraj, kim inko'q. Eh awach i chiqiij chii', wila' raaj, xa chi siih chaloq 
ruk'ej ree i ha' inye'wik juneliik k'acharik. 

18Re' hin i Juan noq k'ahchi' nuq'orom keh chu'nchel i ki-ib'irinik reh i q'orooj chi 
naa ruk'ulariik re' tz'ihb'amaj chupaam i huuj wili: Wila' awach xtiqwik naah 

chib'ih ruq'or, re' Dios naa rutiqwiik naah taqe ti' k'axik chinaah tz'ihb'amaj 
chupaam i huuj wili. 

19Eh wila' awach xtoqwik rooq i q'orooj chi naa ruk'ulariik re' tz'ihb'amaj 
chupaam i huuj wili, ma' naa ta ruye'ariik reh ruum i Dios i ruwachuj i chee' 
inye'wik juneliik k'acharik. Eh ni xata naa rokiik chupaam i Santolaj tinamit, re' i 
q'orooj chupaam i huuj wili. 

20Re' inq'orik rukorkiil taqe wili i ruq'or chi je' wili: Hoo'. Re' hin ilook' wo' chik 
kinchalik ruka'peech, inki. Je' ta wo' naq re', QaJaaw Jesucristo. Kim. 

21Re' ta naq i QaJaaw Jesucristo nee ruyeew rotob'il taq cha naah chawunchelaal. 
Je' ta naq re'. 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

com isso, preservando-a para as futuras gerações.  

